
Naanearü ügüchiga 

Naanearü ügüchiga 1 

Guxü̃ma ga yema Tupana ngo̱xẽẽxü̃chiga 

1-2Yema Tupana namaxã inaxügüxü̃ nixĩ nax naxüaxü̃ ga guxü̃ma i daxũwa 
ngẽxmaxü̃ rü ñoma i naane. Natürü ñaa naane ga noxri rü taxũta mea nango̱x 
yerü dexátüü̃wa nayexma rü naxẽanemare. Rü nüma ga Tupanaãxẽ rü 
naétügu ínachü̱xüxüxü̃. 
3Rü yexguma ga Tupana rü ñanagürü: —¡Nangexmax̱ i nangóonexü̃! 
==ñanagürü. Rü ningóone. 
4Rü Tupana rü yema ngóonexü̃maxã nataãxẽ rü yemacax̱ nüxrüwama 
nanayexmaxẽxẽ ga yema ngóonexü̃ nüxna ga yema ẽanexü̃. 
5Rü yema ngóonexü̃ rü ngunexü̃gu nanaxüéga rü ga ẽanexü̃ rü chütaxü̃gu. 
Rü yemaacü ningu ga nüxíraxü̃xü̃ ga ngunexü̃. 
6Rü yemawena rü ñanagürü ga Tupana: —¡Name nixĩ i ngẽma dexá i cherena 
ixĩxü̃ rü nachü̱xüxnagü nax tama ngẽma dexá i ñaxtüwa ngẽxmaxü̃na 
yaxũxü̃cax̱, rü ngẽmaãcü nax naxãchicaanexü̃cax̱ i norü ngãxü̃wa! 
==ñanagürü. Rü yemaacü nixĩ. 
7Rü yemaacü Tupana nanaxüchicaane ga yexguma yaxũgachixẽẽãx̱gu ga 
yema cherena nüxna ga yema dexá ga ñaa naanewa yexmaxü̃. Rü daxũwa 
nayexma ga caixanexü̃ rü yematüü̃wa ga dexá. 
8Rü Tupana rü yema daxũwa yexmaxü̃ rü ngo̱xmaanexü̃maxã nanaxu. Rü 
yemaacü ningu ga norü taxre ga ngunexü̃. 
9Rü yexguma ga Tupana rü ñanagürü: —¡Ñaa dexá i waixü̃müétüwa 
ngẽxmaxü̃ rü wüxiwa naxũ nax ngẽmaãcü nangóxü̃cax̱ i paanexü̃! 
==ñanagürü. Rü yemaacü nixĩ. 

10Rü yema paanexü̃ rü waixü̃mügu nanaxüéga ga Tupana. Rü yema dexá ga 
wüxiwa ũxü̃ rü mármaxã nanaxu. Rü Tupana nüxü̃ nadau ga nax namexü̃ ga 
guxü̃ma ga yema. 
11Rü ñanagürü: —¡Naxügü i waixü̃müwa i naguxü̃raü̃xü̃ i nanetügü rü 
natüanegü i ãxchirexü̃ rü naigü i oṍxü̃! ==ñanagürü. Rü yemaacü nango̱x. 
12Rü yexguma yema waixü̃müwa narüxügü ga naguxü̃raxü̃xü̃ ga nanetügü rü 
natüanegü ga ãxchirexü̃ rü naigü ga mexü̃ nax nangṍxü̃ i norü o. Rü Tupana 
nüxü̃ nadau ga nax namexü̃ ga guxü̃ma ga yema nango̱xẽẽxü̃. 
13Rü yemaacü ningu ga norü tomaepü̱x ga ngunexü̃. 
14-15Rü yexguma ga Tupana rü ñanagürü: —¡Nangexmax̱ i nangóonexẽẽruü̃gü 
i daxũwa nax naanexü̃ nangóonexẽẽxü̃cax̱, rü nax nangemaxü̃cax̱ i ngunexü̃ 
rü chütaxü̃, rü ngẽmaãcü nüxü̃ icuáxü̃cax̱ i wüxichigü i ngunexü̃ rü taunecü 
rü mucü! ==ñanagürü. Rü yemaacü nixĩ. 
16Rü yemaacü nanaxü ga yema taxre ga nangóonexẽẽruxü̃ ga üax̱cü rü 
tauemacü, rü ngẽma rütamaexü̃ nax ngunecü inabáxixü̃cax̱, rü ngẽma 
rüxíramaexü̃ nax chütacü inabáxixü̃cax̱. Rü nanaxü ta ga ẽxtagü. 
17-18Rü daxũwa nanayexmagüxẽxẽ nax ñaa naanegu nabáixgüxü̃cax̱ i ngunecü 
rü chütacü. Rü yemaacü yema ẽanexü̃na nayaxũgachixẽxẽ ga ngóonexü̃. Rü 
Tupana nüxü̃ nadau ga nax namexü̃ ga guxü̃ma ga yema. 
19Rü yemaacü ningu ga norü ãgümücü ga ngunexü̃. 
20Rü ñu̱xũchi Tupana rü ñanagürü: —¡Dexáwa nangó rü yamu i 
naguxü̃raxü̃xü̃ i choxnigü rü naguxü̃raxü̃xü̃ i tax̱acü i to i dexáwa maxẽxü̃! 
¡Rü ngẽxgumarüxü̃ ta nangó i naguxü̃raxü̃xü̃ i werigü i ñaa naaneétügu 
íxüüüxü̃! ==ñanagürü. Rü yemaacü nixĩ. 
21Rü yexgumarüxü̃ ta Tupana nanaxü ga naeü̃gü i taxüchixü̃ i márwa maxẽxü̃. 
Rü nanaxü ta ga naguxü̃raxü̃xü̃ ga choxnigü i dexáwa maxẽxü̃, rü 
naguxü̃raxü̃xü̃ ga yema ixãxpex̱atüxü̃. Rü Tupana nüxü̃ nadau ga nax namexü̃ 
ga guxü̃ma ga yema naxüxü̃. 

22Rü mexü̃ namaxã naxuegu ga yema naxüxü̃, rü ñanagürü: —¡Pemuxacügü 
rü penapagüxẽxẽ i taxtügü rü márgü! ¡Rü pema ixãxpex̱atüxe, rü penapaxẽxẽ 
i ñaa naane! ==ñanagürü. 
23Rü yemaacü ningu ga norü wüximee̱x̱pü̱x ga ngunexü̃. 
24Rü yexguma ga Tupana rü ñanagürü: —¡Nangexmax̱ i naanewa i 
naguxü̃raxü̃xü̃ i naeü̃gü i naxü̃na ixĩgüxü̃, rü naeü̃gü i naixnecüwa maxẽxü̃, 
rü naeü̃gü i waixü̃müanegu nügü itúgüxü̃! ==ñanagürü. Rü yemaacü nixĩ. 
25Rü yemaacü Tupana nanaxü ga naguxü̃raxü̃xü̃ ga yema naeü̃gü. Rü nüxü̃ 
nadau ga nax namexü̃ ga guxü̃ma ga yema. 
26Rü yexguma ga Tupana rü nügümaxã ñanagürü: —¡Ngĩxã yigüraxü̃ãcü 
tanaxü ya yatü! Rü nüma rü namaxã tá inacuax̱ i guxü̃ma i ngẽma dexáwa 
maxẽxü̃, rü ngẽma ixãxpex̱atüxü̃, rü ngẽma naxü̃nagü, rü ngẽma naeü̃gü i 
naixnecüwa maxẽxü̃, rü ngẽma naeü̃gü i waixü̃müanegu nügü itúgüxü̃ 
==ñanagürü. 
27Rü yemaacü ga Tupana rü nügüraxü̃ãcü nanaxü ga duü̃, yatüxü̃ rü ngexü̃. 
28Rü yexguma ga Tupana rü mexü̃ namaxã naxuegu rü ñanagürü nüxü̃: —
¡Pexãxacü rü pimu! ¡Rü penapaxẽxẽ i ñaa naane, rü namaxã ipecuá! ¡Rü 
namaxã ipecuá i choxnigü, rü ngẽma naeü̃gü i ixãxpex̱atüxü̃, rü guxü̃ma i 
naeü̃gü i waixü̃müanegu ixũxü̃! ==ñanagürü. 
29Rü yemawena rü ñanagürü ta nüxü̃: —Dücax, marü pexna chanaxã i 
guxü̃ma i nanetü i itoxü̃ i ãxchirexü̃ rü guxü̃ma i naigü i ãarüxoṍxü̃. Rü 
guxü̃ma i ngẽma rü perü ngõ̱xruxü̃ tá nixĩ. 
30Natürü guxü̃ma i ngẽma naeü̃gü i naixnecücüãx̱, rü naxü̃nagü rü ngẽma 
waixü̃müanegu nügü itúgüxü̃ rü ngẽma naeü̃gü i ixãxpex̱atüxü̃, rü choma rü 
maxẽ rü nanetü nüxna chaxã nax ngẽmamaxã naxãwemügüxü̃cax̱ 
==ñanagürü. Rü yemaacü nixĩ. 
31Rü Tupana nüxü̃ nadau nax namexẽchixü̃ ga guxü̃ma ga yema naxüxü̃. Rü 
yemaacü ningu ga norü 6 ga ngunexü̃. 

Naanearü ügüchiga 2 

1Rü yemaacü ningu i ngẽma daxũwa ngẽxmagüxü̃ rü ñoma i naane rü 
guxü̃ma i nawa ngẽxmagüxü̃. 
2Rü yexguma norü 7 ga ngunexü̃wa nanguxgu rü Tupana rü marü 
nayanguxẽxẽ ga guxü̃ma ga yema naxüxü̃. Rü inarüngü̃. 
3Rü yexguma ga Tupana rü mexü̃ namaxã naxuegu ga yema norü 7 ga 
ngunexü̃. Rü nüxü̃ nixu nax noxrü yixĩxü̃ ga yema ngunexü̃ yerü nagu 
inarüngü̃ nawa ga guxü̃ma ga yema puracü ga naxüxü̃. 
4Rü yemaacü nixĩ ga naxüxü̃ i ngẽma daxũwa ngẽxmagüxü̃ rü ñoma i naane 
rü guxü̃ma i nawa ngẽxmagüxü̃. 

Naane ga Edéü̃wa nayexma ga yatü 

5Rü yexguma Cori ya Tupana noxri naxü̱xgu i ngẽma daxũwa ngẽxmagüxü̃ 
rü ñoma i naane, rü nataxuma ga nanetügü, rü taxũta narüxügü ga natüanegü 
yerü Tupana rü taxũta naaneétügu nanapuxẽxẽ. Rü nataxuma ga duü̃xü̃ ga 
nüxna dauxü̃ ga nanetügü. 
6Natürü ga yema naane rü nanaxaiyaãchi nax guxü̃wama yawaianexü̃cax̱. 
7Rü yexguma Cori ya Tupana naxü̱xgu ga gumá yatü, rü waixü̃mütex̱ewa 
nanaxü. Rü naraü̃gu nacue rü yemaacü maxü̃ nüxna naxã. Rü yexguma 
namaxü̃ãx̱ ga yatü. 
8Rü yemawena ga Cori ya Tupana rü inanató ga wüxi ga mexẽchixü̃ ga naane 
ga Edéü̃wa ga éstewaama yexmaxü̃. Rü yemagu nanamu ga gumá yatü ga 
nüma naxüãcü. 
9Rü yemawa nanaxügüxẽxẽ ga naguxü̃raü̃xü̃ ga mexẽchixü̃ ga nanetügü ga 
chix̱égaarü oṍxü̃. Rü yema naanearü ngãxü̃gu nanato ga yema nanetü ga 
maxü̃ nawa yexmaxü̃. Rü inanató ta ga yema nanetü ga nawa nüxü̃ icuáxü̃ i 
mexü̃ rü chixexü̃. 



7 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

10Rü yema naane ga Edéü̃gu ãégaxü̃wa ne nada ga wüxi ga natü ga 
yawaimüanexẽẽxü̃ ga yema naane. Rü yéma Edéü̃wa nixĩ ga inaxügüxü̃ ga 
nax naxãgümücüchacüüxü̃ ga yema natü. 
11Rü yema wüxi ga nachacüxü rü Pichóü̃gu naxãéga, rü yema nachacüxü nixĩ 
ga yawaimüanexẽẽxü̃ ga Abiráane ga úiru nawa yexmaxü̃. 
12Rü yema úiru ga yema naanewa yexmaxü̃ rü namexẽchi. Rü ngẽxgumarüxü̃ 
ta i ngẽma naanewa rü nayima ya yima nai ya pumara nagüwa ixüxüne. Rü 
nayima ta ya nuta ya ngax̱ãẽruxü̃ ya ónichegu ãégacü. 
13Rü yema to ga nachacüxü rü Guióü̃gu naxãéga, rü yema natü rü Cúxarü 
naanegu nipogüchigü. 
14Rü yema norü tomaepü̱x ga nachacüxü rü Tígrigu naxãéga, rü Achíriaarü 
naanearü éstewaama nada. Rü yema norü ãgümücü ga nachacüxü rü 
Eufrátegu naxãéga. 
15Rü yexguma Cori ya Tupana yema naane ga Edéü̃wa nayexmaxẽẽgu ga 
gumá yatü rü nanamu nax mea nüxna nadauxü̃cax̱ ga guxü̃ma ga yema 
naanewa yexmaxü̃. 
16Rü nüma ga Cori ya Tupana rü nanaxucu̱xẽ rü ñanagürü nüxü̃: —Marü 
name i cunangõ̱x i guxü̃ma i ñaa naanewa ngẽxmaxü̃ i nanetügüarü o. 
17Natürü ngẽma nanetü i cuax̱ i mexü̃ rü cuax̱ i chixexü̃ nawa ngẽxmaxü̃, rü 
taxũtáma cunangõ̱x i norü o. Erü ngẽxguma tá cunangõ̱xgux rü cumaxã nüxü̃ 
chixu rü tá cuyu ==ñanagürü. 
18Rü yexguma ga Cori ya Tupana rü ñanagürü: —Tama name nax nüxica 
nangẽxmaxü̃ ya yatü. Rü ngẽmacax̱ tá chanaxü i wüxi i namücü nax norü 
ngü̃xẽẽruxü̃ i nüxü̃̃́ mexü̃ yixĩxü̃cax̱ ==ñanagürü. 
19Rü nüma ga Cori ya Tupana rü waixü̃mütex̱ewa nanaxü ga naguxü̃raxü̃xü̃ 
ga naeü̃gü rü werigü. Rü gumá yatüxü̃tawa nanagagü nax nüma 
yaxüégaãxü̃cax̱. Rü nüma ga gumá yatü rü nayaxüéga ga guxü̃ma ga yema 
naeü̃gü ga naxü̃nagü ixĩgüxü̃ rü yema naeü̃gü ga idüraexü̃ rü guxü̃ma ga 

yema naeü̃gü ga ixãxpex̱atüxü̃. Rü yema naéga ga namaxã yaxüégaxü̃ rü 
ngẽmatama nixĩ i naéga i ñu̱xma namaxã nüxü̃ icuáxü̃. 
20Rü yemaacü nüma ga yatü rü nayaxüéga ga guxü̃ma ga yema naeü̃gü ga 
naxü̃na ixĩgüxü̃, rü guxü̃ma ga yema naeü̃gü ga naixnecücüãx̱, rü guxü̃ma ga 
yema naeü̃gü ga ixãxpex̱atüxü̃. Natürü yematanüwa rü nataxuma ga namücü 
ga gumá yatü ga nüxü̃̃́ mexü̃ nax norü ngü̃xẽẽruxü̃ yixĩxü̃. 
21Rü yemacax̱ ga Tupana rü poraãcü nanapexẽxẽ ga gumá yatü. Rü yexguma 
napeyane rü nanayaxu ga wüxi ga naga, rü wenaxarü nayaxẽxẽxẽ ga 
namachi. 
22Rü gumá nagawa rü Cori ya Tupana rü ngĩxü̃ naxü ga wüxi ga nge. Rü 
ñu̱xũchi gumá yatüxü̃tawa ngĩxü̃ naga. 
23Rü yexguma ngĩxü̃ nadau̱̱xgu ga gumá yatü, rü ñanagürü: —Ñaa nge rü 
chauxchinax̱ãtama rü chomachitama ngĩxcax̱ iyixĩ. Rü ngẽmacax̱ ngexü̃gu tá 
ixãéga erü chowa nixĩ i ngĩxü̃ naxüxü̃ ==ñanagürü. 
24Rü ngẽmacax̱ ya yatü, rü tá nanatüna rü naéna nixũgachi nax naxmax̱maxã 
wüxiwa nangẽxmagüxü̃cax̱, rü ñoma wüxitama i duü̃xü̃rüxü̃ yixĩgüxü̃cax̱ i 
ngẽma taxre. 
25Rü nüma ga gumá yatü rü ngĩma ga naxmax̱ rü nangexchirugü. Natürü ga 
yema taxre rü tama nügü naxãnee ga woo nax yangexchirugüxü̃. 

Naanearü ügüchiga 3 

Adáü̃ rü Éba rü tama Tupanaga naxĩnüe 

1Rü natanüwa ga guxü̃ma ga yema naeü̃gü ga idüraexü̃ ga Cori ya Tupana 
üxü̃, rü yema ãxtape nixĩ ga guxü̃arü yexera womüxẽẽxü̃ cuáxü̃. Rü yema 
nixĩ ga ngĩxna cax̱axü̃ ga yema nge, rü ñanagürü ngĩxü̃: —¿Rü aixcüma 
yixĩxü̃ i Tupana pexna nachu̱xuxü̃ nax tama penangṍxü̃cax̱ i norü o i ngẽma 
nanetügü i ñaa naanewa rüxügüxü̃? ==ñanagürü. 
2Rü ngĩma ga yema nge rü inangãxü̃ rü ngĩgürügü: —Ngẽmáacüx, tanangõ̱x 
i ngexü̃rüüxü̃mare i nanetüarü o i ñaa naanewa rüxügüxü̃. 

3Natürü ngẽma nanetü i ñaa naanearü ngãxü̃wa rüxüxü̃arü oxicatama nixĩ ya 
Tupana tomaxã nüxü̃ ixuxü̃ nax tama tanangṍxü̃cax̱, rü bai i nüxü̃ 
tingõgümarexü̃. Erü ngẽxguma ngẽmaãcü tanaxü̱xgu rü tá tayue 
==ngĩgürügü nüxü̃. 
4Natürü yema ga ãxtape rü ngĩxü̃ nangãxü̃ rü ñanagürü ngĩxü̃: —Tama 
aixcüma nixĩ i ngẽma. Rü taxũtáma peyue. 
5Erü Tupana rü meama nüxü̃ nacuax̱ ega penangõ̱xgu i ngẽma nanetüarü o 
rü tá nüxü̃ pecuax̱ i tax̱acü nixĩ i mexü̃, rü tax̱acü nixĩ i chixexü̃, rü 
Tupanarüxü̃ tátama pixĩgü ==ñanagürü ngĩxü̃. 
6Rü yexguma ga yema nge rü nüxü̃ idawenü ga yema nanetüarü o rü ngĩxü̃̃́ 
nangúchaü̃ ga nax nangṍoxü̃ nax yemaacü cuax̱ ngĩxü̃̃́ yexmaxü̃cax̱. Rü 
iyacawe ga wüxipü̱xü ga norü o rü inangõ̱x. Rü ñu̱xũchi ngĩtemaxã ingau rü 
nüma rü ta nanangõ̱x. 
7Rü yexgumatama ningo̱xnaxetügü rü nüxü̃ nicuax̱ãchitanü ga nax 
yangexchiruxü̃. Rü yemacax̱ iguátü nangai̱x̱cu nax yemamaxã nügü 
yadüxpex̱egüxü̃cax̱. 
8Rü yáuanecü ga yexguma yabuuchigu ga buanecü, rü gumá yatü rü yema 
nge rü Tupanaxü̃ naxĩnüe nax yema naanegu yaxũgüchigüxü̃. Rü nibuxmü 
rü naxchax̱wa nanetünecügu nicu̱xgü. 
9Natürü nüma ga Cori ya Tupana rü gumá yatücax̱ naca. Rü nüxna naca rü 
ñanagürü: —¿Ngextá cungexma? ==ñanagürü. 
10Rü nüma ga gumá yatü rü nanangãxü̃ rü ñanagürü: —Cuxü̃ chaxĩnü nax 
ñaa naanegu quixũgüxü̃, rü chamuü̃ erü changexchiru. Rü ngẽmacax̱ ichicu̱x 
==ñanagürü. 
11Rü yexguma ga Tupana rü nüxna naca rü ñanagürü: —¿Texé cumaxã nüxü̃ 
tixu nax cungexchiruxü̃? ¿Ẽ̱xna cunangõ̱x i ngẽma nanetüarü o i cuxna 
chachu̱xuxü̃ nax tama cunangṍxü̃cax̱? ==ñanagürü. 

12Rü nüma ga gumá yatü nanangãxü̃ rü ñanagürü: —Ngẽma nge ga choxna 
ngĩxü̃ cumucü chomücüxü̃ rü chomaxã ingau i ngẽma nanetüarü o i toxna 
cuchu̱xuxü̃ rü choma rü chanangõ̱x ==ñanagürü. 
13Rü yexguma ga Cori ya Tupana rü ngĩxna naca ga yema nge rü ñanagürü 
ngĩxü̃: —¿Tü̱xcüü̃ ngẽma cuxü? ==ñanagürü. Rü ngĩma rü inangãxü̃ rü 
ngĩgürügü: —Ngẽma ãxtape choxü̃ nawomüxẽxẽ rü ngẽmacax̱ chanangõ̱x 
==ngĩgürügü. 
14Rü yexguma ga Cori ya Tupana rü ñanagürü nüxü̃ ga yema ãxtape: —Ñaa 
cuxüxü̃gagu rü natanüwa i guxü̃ma i naeü̃gü rü tá cuchixe. Rü ñu̱xmax rü 
cuxtanecamaxã tá iquixũ rü waixü̃müarü ãtex̱exü̃ tá cungõ̱x ñu̱xmatáta 
cuyu̱x. 
15Rü ñu̱xma rü pemaxã chanaxuegu nax cuma rü ngẽma nge rü pegümaxã 
perüxuanügüxü̃. Rü ngẽxgumarüxü̃ ta i cuxacügü rü ngĩxacügü rü tá 
nügümaxã narüxuanügü. Rü yimá ngĩne rü tá cuxü̃ nipúmüeru rü cuma rü tá 
cunangõ̱xchinecutü ==ñanagürü. 
16Rü yexguma ga Tupana rü yema ngexü̃ ñanagürü: —Tá chanayexeraguxẽxẽ 
nax cuxü̃̃́ nangúxü̃ i ngẽxguma cuxãxãcügux. Rü cuxü̃̃́ nangúãcü tá 
cuxíxraxacü. Natürü taxũtáma nüxü̃ curüxo nax cute cuxü̃̃́ ngúchaü̃xü̃. Rü 
nüma rü tá cumaxã inacuax̱ ==ñanagürü. 
17Rü yexguma ga Tupana rü Adáü̃xü̃ ñanagürü: —Ngẽma ngĩga nax cuxĩnüxü̃ 
i ngẽma cuxmax̱ rü ngẽma nax cunangṍxü̃ i ngẽma orix̱ i cuxna chachu̱xuxü̃ 
nax tama cunangṍxü̃cax̱, rü ngẽmacax̱ i ñu̱xma rü cugagu tá chixexü̃wa 
nangẽxma i ñaa naane. Rü poraãcü tá cupuracü nax naxüxü̃cax̱ i cunetü 
ñu̱xmatáta cuyu̱x. 
18Rü ñaa naane rü tá tuxugü rü natüanegümaxã narüxü. Rü nanetü i 
naixnecücüãx̱arü omaxã tá cungãxü̃. 
19Rü poraãcü tá cupuracü rü cuxaiya nax cuxü̃̃́ nangẽxmaxü̃cax̱ i cuwemü 
ñu̱xmatáta cuyu̱x rü ngẽmaãcü wena tá waixü̃mücax̱ cutaegu, yerü yemawa 

cuxü̃ chaxü ga noxrix, rü waixü̃mü quixĩ rü wena táxarü ngẽmaxü̃ quixĩ 
==ñanagürü ga Tupana. 
20Rü gumá yatü rü Ébagu ngĩxü̃ naxüéga ga yema naxmax̱ yerü ngĩma iyixĩ 
naé ga guxü̃ma i duü̃xü̃gü i maxẽxü̃. 
21Rü nüma ga Cori ya Tupana rü naeü̃chax̱müü̃maxã nayaxüxchiru nax 
yemamaxã yaxãxchiruxü̃cax̱ ga gumá yatü rü yema nge. 
22Rü ñu̱xũchi ga Tupana rü nügümaxã ñanagürü: —Ñu̱xma ya daa yatü rü 
taxrüü̃tama nixĩ nax nüxü̃ nacuáxü̃ i mexü̃ rü chixexü̃. Rü ngẽmacax̱ ngĩxã 
tayamugachi nax tama nüxü̃ nadauxü̃cax̱ i ngẽma nanetüarü o i maxü̃ nawa 
ngẽxmaxü̃. Erü ngürüãchi tá nüxü̃ nadau̱̱xgu rü tá nanangõ̱x rü guxü̃gutáma 
namaxecha ==ñanagürü. 
23Rü yemacax̱ nixĩ ga Cori ya Tupana ga gumá yatüxü̃ Edéü̃wa ínatax̱üchixü̃ 
rü nagu namuaxü̃ nax nawa napuracüxü̃cax̱ ga waixü̃mü ga noxri nawa 
naxüaxü̃. 
24Rü yexguma ínatax̱üchiãx̱guwena rü Edéü̃maü̃gu nanamugü ga ñuxre ga 
daxũcüãx̱ ga ixãxpex̱atüxü̃, rü yexma nanaxǘ ta ga wüxi ga naxne ga tara ga 
iyau̱̱xracüüxü̃ ga yéma idixegucüüxü̃ ga guxü̃cüwagu yawex̱emaãchixü̃ nax 
taxúema nawa nguxü̃cax̱ ga yema nanetü ga maxü̃ nawa yexmaxü̃. 

Naanearü ügüchiga 4 

Caíü̃ rü Abéchiga 

1Rü yexguma ga gumá yatü rü naxmax̱ ga Ébamaxã namaxü̃. Rü ixãxacü 
namaxã ga ngĩne ga Caíü̃. Rü ngĩgürügü: —Marü choxü̃̃́ nangẽxma ya chaune 
ya Cori ya Tupana choxna namucü ==ngĩgürügü. 
2Rü gumawena rü wena ixãxacü namaxã ga Abé ga Caíü̃enexẽ. Rü gumá Abé 
rü carnéruarü yaexẽẽwa napuracü rü Caíü̃ rü naanewa napuracü. 
3Rü yexguma marü ñuxre ga taunecü ngupetügu rü wüxi ga ngunexü̃gu rü 
Caíü̃ rü Tupanacax̱ nayagu ga norü ãmare ga nanetüarü o. Rü yemamaxã 
Tupanaxü̃ nicuax̱üxü̃. 

4Rü yexgumarüxü̃ ta ga Abé rü Tupanana nayaxã ga nüxíraxü̃xü̃ ga norü 
carnéruxacü ga rümemaexü̃ rü yemamaxã Tupanaxü̃ nayarücuax̱üxü̃. Rü 
nüma ga Cori ya Tupana rü Abémaxã rü norü ãmaremaxã nataãxẽ. 
5Natürü ga Tupana rü tama Caíü̃maxã rü woo norü ãmaremaxã nataãxẽ. Rü 
yemacax̱ ga Caíü̃ rü poraãcüxüchima nanu rü nanuchametü. 
6Rü yexguma ga Cori ya Tupana rü ñanagürü nüxü̃: —¿Tü̱xcüü̃ cunu rü 
cunuchametü? 
7Rü ngẽxguma chi aixcüma mexü̃ cuxü̱xgu rü chi cutaãẽchametü. Natürü 
ngẽma nax tama mexü̃ cuxüxü̃, rü ngẽma chixexü̃ rü ínamemare nax cuxü̃ 
naporamaexü̃. Natürü ega cuma rü tama naga cuxĩnügu rü tá nüxü̃ 
curüyexera i ngẽma chixexü̃ ==ñanagürü. 
8Rü wüxi ga ngunexü̃gu rü Caíü̃ rü naenexẽ ga Abéna naxu nax naanegu 
naxĩaneãxü̃cax̱. Rü yexguma marü naanewa nayexmagügu, rü Caíü̃ rü 
naenexẽ ga Abéna nayuxu rü nayamax̱. 
9Rü yexguma ga Cori ya Tupana rü Caíü̃na naca rü ñanagürü: —¿Ngecü nixĩ 
ya cuenexẽ ya Abé? ==ñanagürü. Rü Caíü̃ nanangãxü̃ rü ñanagürü: —Tama 
nüxü̃ chacuax̱ nax ngextá nangẽxmaxü̃. ¿Ẽ̱xna cuma nagu curüxĩnügu rü 
chauenexẽarü dauruxü̃ chixĩ? ==ñanagürü. 
10Natürü nüma ga Cori ya Tupana rü ñanagürü nüxü̃: —¿Tü̱xcüü̃ cueneexü̃ 
quimax̱? Erü yimá nagü ya waixü̃mügu bacü rü ñoma nümatama ya cuenexẽ 
choxna cagüxü̃rüü̃tama nixĩ i choxna nacagüxü̃ nax cuxü̃ ínaxuaxü̃xü̃ nax 
cuxü̃ chapoxcuxü̃cax̱. 
11Rü ngẽmacax̱ i ñu̱xma rü marü cuchixexü̃gu rü tá ícutax̱üchi nawa i ñaa 
naane i nagu cunabaxẽẽxü̃ i nagü ya cuenexẽ. 
12Rü woo tá naanewa cupuracü, natürü taxuxü̃táma i nanetü cuxü̃̃́ nixo. Rü 
tá ñaa naanegu cunaxũpetüanemare rü tagutáma curüngü̃ ==ñanagürü. 

13Rü yexguma ga Caíü̃ rü Cori ya Tupanaxü̃ nangãxü̃ rü ñanagürü: —
Nataxüchi i ñaa poxcu i chomaxã cuxueguxü̃, rü tama yáxna namaxã 
chaxĩnü. 
14Ñu̱xma rü marü choxü̃ ícutax̱üchi nawa i ñaa naane rü ngẽmacax̱ tá curü 
yáxü̃guxüchima chanaxũpetüanemare, rü tagutáma icharüngü̃. Rü ngẽmaãcü 
ngexü̃rüüxü̃mare i choxü̃ iyangauxü̃ rü tá choxü̃ nimax̱ ==ñanagürü. 
15Natürü nüma ga Cori ya Tupana rü nanangãxü̃ rü ñanagürü: —Ngẽxguma 
chi texé cuxü̃ imax̱gu rü 7 ex̱pü̱xcüna tá curü yexera tapoxcu ==ñanagürü. 
Rü yexguma ga Cori ya Tupana rü Caíü̃gu nanaxǘ ga wüxi ga cuax̱ruxü̃ nax 
tama tayamáxü̃cax̱ ga guxema nüxü̃ iyangau̱̱xe. 
16Rü nixũ ga Caíü̃ nawa ga yema naane ga Tupana nawa namaxã idexaxü̃. Rü 
Edéü̃wa inaxũãchi rü éstewaama naxũ ga Nóxanewa. Rü yexma naxãchiü̃. 

Caíü̃taagüchiga 

17Caíü̃ rü naxmax̱maxã namaxü̃ rü nüxü̃̃́ ixãxacü ga yema naxmax̱. Rü naxíra 
ga nane ga Enóx. Rü yemawena ga Caíü̃ rü wüxi ga ĩane yexma naxü. Rü 
nane ga Enóxgu nanaxüéga ga guma ĩane. 
18Enóx rü Iráx nanatü nixĩ. Rü nüma ga Iráx rü Meuyaé nanatü nixĩ. Rü nüma 
ga Meuyaé rü Metuchaéx nanatü nixĩ. Rü nüma ga Metuchaéx rü Laméx 
nanatü nixĩ. 
19Rü nüma ga Laméx rü nataxremax̱. Rü guxema wüxíe ga naxmax̱ rü Adá 
nixĩ ga tümaéga. Rü guxema toguxe ga naxmax̱ rü Chilá nixĩ ga tümaéga. 
20Rü guxema Adá rü tüxü̃̃́ nayexma ga wüxi ga tümane ga Yabágu ãégaxü̃. 
Rü gumátanüxü̃ nixĩ ga naxchirunaxcax̱maxã ixãpataxü̃, rü ñu̱xũchi wocagü 
yaexẽẽxü̃. 
21Rü nüma ga Yabá rü nüxü̃̃́ nayexma ga wüxi ga naenexẽ ga Yubágu ãégaxü̃. 
Rü gumátanüxü̃ nixĩ ga nüxü̃ icuáxü̃ ga árpaarü paxü rü woweruarü cue. 
22Rü guxema toguxe ga naxmax̱ ga Chilágu ãégaxe rü taxãxacü ta. Rü tüxü̃̃́ 
nayexma ga wüxi ga tümane ga Tubáx-caíü̃gu ãégaxü̃. Yema rü nüxü̃ nacuax̱ 

nax fieruwa rü ñu̱xũchi bróũchewa naxüaxü̃ ga yemaxü̃gü. Rü Tubáx-caíü̃ rü 
nüxü̃̃́ iyexma ga wüxi ga naeyax̱ ga Naamágu ãégacü. 
23Rü wüxi ga ngunexü̃gu ga Laméx rü guxema naxmax̱gü ga Adá rü Chiláxü̃ 
ñanagürü: —¡Mea choxü̃̃́ iperüxĩnüe i ngẽma pemaxã nüxü̃ chixuxü̃! 
Chayamax̱ i wüxi i yatü erü choxü̃ nanapix̱ẽxẽ. Rü chayamax̱ i wüxi i 
ngextü̱xüxü̃ erü choxna nanacuai̱x̱ca. 
24Rü yíxema Caíü̃xü̃ imáxe rü 7 ex̱pü̱xcüna tá tapoxcu. Natürü yíxema choxü̃ 
imáxe rü 77 ex̱pü̱xcüna tá tapoxcu ==ñanagürü. 

Norü tomaepü̱x ga nane ga Adáü̃ rü Éba 

25Rü nüma ga Adáü̃ rü wenaxarü naxmax̱maxã namaxü̃ rü ngĩma rü 
wenaxarü ixãxacü. Rü gumá nane rü Chéxgu nanaxüéga, rü ngĩgürügü: 
“Tupana choxna nanamu ya nai ya chaune nachicüxü ga Abé ga Caíü̃ 
yamácü”, ngĩgürügü. 
26Rü nüma ga Chéx rü nüxü̃̃́ nayexma ga wüxi ga nane, rü Enóxgu nanaxüéga. 
Rü yexgumacürüwa inanaxügüe ga duü̃xü̃gü nax Cori ya Tupanaxü̃ 
yaxugüchigaxü̃. 

Naanearü ügüchiga 5 

Adáü̃tanüxü̃chiga 
(1 Cr. 1.1-4) 

1-2Rü yexguma nüxíraü̃cü ga duü̃ naxüãgu ga Tupana, rü nügüraxü̃ãcü 
nanaxü. Rü yatüxü̃ rü ngexü̃ naxü rü ñu̱xũchi mexü̃ namaxã naxuegu, rü 
ñanagürü: —Nümagü rü duü̃xü̃gü tá nixĩ i naéga ==ñanagürü. Rü ñaagü 
nixĩ ga naégagü ga yema Adáü̃wa ngóexü̃ ga natanüxü̃. 
3Rü nüma ga Adáü̃ rü nüxü̃̃́ nayexma ga 130 ga taunecü ga yexguma nabuxgu 
ga nane ga nanaraü̃xü̃chicü. Rü Chéxgu nanaxüéga. 
4Rü gumáwena ga Adáü̃ rü 800 ga taunecü namaxü̃. Rü nüxü̃̃́ nayexma ga 
naigü ga nanegü rü naxacügü. 
5Rü guxü̃wama rü 930 ga taunecü namaxü̃. Rü yexgumaepü̱x ga taunecü nüxü̃̃́ 
nayexma ga yexguma nayu̱xgu. 

6Rü Chéx rü nüxü̃̃́ nayexma ga 105 ga taunecü ga yexguma nabuxgu ga nane 
ga Enóx. 
7Rü yemawena ga Chéx rü 807 ga taunecü namaxü̃. Rü nüxü̃̃́ nayexma ga 
naigü ga nanegü rü naxacügü. 
8Rü guxü̃wama rü 912 ga taunecü namaxü̃. Rü yexgumaepü̱x ga taunecü nüxü̃̃́ 
nayexma ga yexguma nayu̱xgu. 
9Rü Enóx rü nüxü̃̃́ nayexma ga 90 ga taunecü ga yexguma nabuxgu ga nane 
ga Caináü̃. 
10Rü yemawena ga Enóx rü 815 ga taunecü namaxü̃. Rü nüxü̃̃́ nayexma ga 
naigü ga nanegü rü naxacügü. 
11Rü guxü̃wama rü 930 ga taunecü namaxü̃. Rü yexgumaepü̱x ga taunecü 
nüxü̃̃́ nayexma ga yexguma nayu̱xgu. 
12Rü Caináü̃ rü nüxü̃̃́ nayexma ga 70 ga taunecü ga yexguma nabuxgu ga nane 
ga Mararéx. 
13Rü yemawena ga Caináü̃ rü 840 ga taunecü namaxü̃. Rü nüxü̃̃́ nayexma ga 
naigü ga nanegü rü naxacügü. 
14Rü guxü̃wama rü 910 ga taunecü namaxü̃. Rü yexgumaepü̱x ga taunecü 
nüxü̃̃́ nayexma ga yexguma nayu̱xgu. 
15Rü Mararéx rü nüxü̃̃́ nayexma ga 65 ga taunecü ga yexguma nabuxgu ga 
nane ga Yérex. 
16Rü yemawena ga Mararéx rü 830 ga taunecü namaxü̃. Rü nüxü̃̃́ nayexma ga 
naigü ga nanegü rü naxacügü. 
17Rü guxü̃wama rü 895 ga taunecü namaxü̃. Rü yexgumaepü̱x ga taunecü 
nüxü̃̃́ nayexma ga yexguma nayu̱xgux. 
18Rü Yérex rü nüxü̃̃́ nayexma ga 162 ga taunecü ga yexguma nabuxgu ga nane 
ga Enóx. 

19Rü yemawena ga Yérex rü 800 ga taunecü namaxü̃. Rü nüxü̃̃́ nayexma ga 
naigü ga nanegü rü naxacügü. 
20Rü guxü̃wama rü 962 ga taunecü namaxü̃. Rü yexgumaepü̱x ga taunecü 
nüxü̃̃́ nayexma ga yexguma nayu̱xgu. 
21Rü Enóx rü nüxü̃̃́ nayexma ga 65 ga taunecü ga yexguma nabuxgu ga nane 
ga Matucharéü̃. 
22Rü nüma ga Enóx rü guxü̃guma Tupana naxwax̱exü̃ãcüma namaxü̃. Rü 
Matucharéü̃ buxguwena rü 300 ga taunecü namaxü̃ ga Enóx. Rü nüxü̃̃́ 
nayexma ga naigü ga nanegü rü naxacügü. 
23Rü guxü̃wama 365 ga taunecüwa nangu nax namaxü̃xü̃. 
24Rü yema nax guxü̃guma Tupana naxwax̱exü̃ãcüma namaxü̃xü̃ ga Enóx, rü 
wüxi ga ngunexü̃gu ngürümare inarütaxu yerü Tupana nayaga. 
25Rü Matucharéü̃ rü nüxü̃̃́ nayexma ga 187 ga taunecü ga yexguma nabuxgu 
ga nane ga Laméx. 
26Rü yemawena ga Matucharéü̃ rü 782 ga taunecü namaxü̃. Rü nüxü̃̃́ nayexma 
ga naigü ga nanegü rü naxacügü. 
27Rü guxü̃wama rü 969 ga taunecü namaxü̃. Rü yexgumaepü̱x ga taunecü 
nüxü̃̃́ nayexma ga yexguma nayu̱xgu. 
28Rü Laméx rü nüxü̃̃́ nayexma ga 182 ga taunecü ga yexguma nabuxgu ga 
nane ga Noé. 
29Rü gumá nane rü Noégu nanaxüéga yerü ñanagürü: —Tupana rü chixexü̃ 
namaxã naxuegu i ñoma i naane, rü ngẽmacax̱ poraãcü tapuracüe nax 
itoegüxü̃cax̱. Natürü i ñaa buxü̃ rü tá tüxü̃ narüngü̃xẽxẽ ==ñanagürü. 
30Rü yexguma Noé buxguwena rü nüma ga Laméx rü 595 ga taunecü namaxü̃. 
Rü nayexma ga naigü ga nanegü rü naxacügü. 
31Rü guxü̃wama rü 777 ga taunecü namaxü̃. Rü yexgumaepü̱x ga taunecü 
nüxü̃̃́ nayexma ga yexguma nayu̱xgux. 

32Rü Noé rü yexguma 500 ga taunecü nüxü̃̃́ yexmaguwena rü nüxü̃̃́ nayexma 
ga tomaepü̱x ga nanegü ga Chéü̃ rü Cáü̃ rü Yapéx. 

Naanearü ügüchiga 6 

Chixexü̃ naxügü ga duü̃xü̃gü 

1Rü yexguma ga duü̃xü̃gü rü inanaxügü ga nax yamuxü̃ ga guxü̃ ga naanewa 
rü yaxãxacüxü̃. 
2Rü yexguma Tupanaarü duü̃xü̃gü ngĩxü̃ daugügu ga yema ngecügü nax 
yamexẽchixü̃, rü ngĩxü̃ nidexechi ga yema nüxü̃̃́ ngúchaü̃cü nax ngĩmaxã 
yaxãmaxü̃cax̱. 
3Natürü nüma ga Cori ya Tupana rü ñanagürü: —Taxũtáma guxü̃gu 
chanamaxẽxẽ ya yatü, erü nüma ya yatü rü namachimare nixĩ. Rü ngẽmacax̱ 
120 ya taunecüxica tátama namaxẽ ==ñanagürü. 
4Rü yexguma Tupanaarü duü̃xü̃güaxü̃̃́ yaxãxacügu ga yema ngexü̃gü ga ñoma 
ga naanecüãx̱, rü yéma nixĩ ga nangóexü̃ ga yema yatügü ga 
imáchanexü̃chixü̃. Rü yema yatügü nixĩ ga nũxcüma tachigagüxü̃ rü 
iporaxüchixü̃. 
5Natürü ga Cori ya Tupana rü nüxü̃ nadau nax ñoma ga naanewa poraãcü 
chixexü̃ naxügüxü̃ ga duü̃xü̃gü rü chixexü̃guxicatama naxĩnüexü̃. 
6Rü yemacax̱ ga Tupana rü poraãcü nangechaü̃ rü nüxü̃̃́ nangu̱x ga nax 
naxüaxü̃ ga gumá duü̃. 
7Rü poraãcü nangechaü̃ãcüma ñanagürü: —Tá ichayanaxoxẽxẽ i ngẽma 
duü̃xü̃gü i chango̱xẽẽxü̃, rü ngẽxgumarüxü̃ tá ta ichayanaxoxẽxẽ i ngẽma 
naxü̃nagü, rü naeü̃gü, rü ngẽma naeü̃gü i waixü̃müanegu nügü itúgüxü̃, rü 
naeü̃gü i ixãxpex̱atüxü̃ erü choxü̃̃́ nangu̱x nax chanango̱xẽẽxü̃ ==ñanagürü. 
8Natürü ga Tupana rü Noéxü̃ nadau nax mexü̃ naxüxü̃ ga napex̱ewa. 

Noéweü̃ 

9Rü ñaa nixĩ i Noéchiga. Rü nüma ga Noé rü wüxi ga yatü ga mecü nixĩ, rü 
guxü̃guma Cori ya Tupanaga naxĩnü. Rü natanüwa ga yema duü̃xü̃gü ga 

yexgumaxü̃cüü maxẽxü̃, rü nüxicatama nixĩ ga Cori ya Tupana 
naxwax̱exü̃ãcü namaxü̃xü̃. 
10Rü nüma ga Noé rü nüxü̃̃́ nayexma ga tomaepü̱x ga nane: Chéü̃, rü Cáü̃, rü 
Yapéx. 
11-12Rü Cori ya Tupana rü nüxü̃ nadau ga ñoma ga naane ga nax chixexü̃maxã 
napaxü̃, yerü guxü̃ma ga duü̃xü̃gü rü chixexü̃gu namaxẽ. Rü yema taxü̃ ga 
chixexü̃xü̃ nax nadauxü̃ ga Cori ya Tupana ga ñoma ga naanewa, 
13rü yemacax̱ ga Tupana rü Noéxü̃ ñanagürü: —Ñu̱xma rü marü tá 
chayanaxoxẽxẽ i guxü̃ma i duü̃xü̃gü erü nagagu nangẽxma i taxü̃ i máeta i 
ñaa naanewa. Rü ngẽmacax̱ tá chayanaxoxẽxẽ i ngẽma duü̃xü̃gü wüxigu 
namaxã i guxü̃ma i ñoma i naanewa ngẽxmaxü̃. 
14¡Rü naxü ya wüxi ya wapuru nawa ya nai ya ãgüne! ¡Rü yaxüarü ucapuãx̱ 
i naxmachiãgüwa! ¡Rü o̱xwümaxã nawa i nacuchitagü i aixepewa rü 
düxétüwa nax tama yachuruxü̃cax̱! 
15Rü ñaa tá nixĩ i norü ta ya yima wapuru: Rü 135 metru tá nixĩ i norü max̱, 
rü 22 metruarü ngãxü̃ tá nixĩ i norü taxmachiã, rü 13 metruarü ngãxü̃ tá nixĩ 
i norü máxchane. 
16¡Rü tomaepü̱xgu tá cunaxü̃nagüchixü̃! ¡Rü guxü̃cüwawa i naaxü̃arü 
ngaicamana tá cunaxü i norü beü̃tánaxacügü! ¡Rü wüxicüwawa tá cunaxü i 
naãx̱! 
17Erü núma tá chanamu ya taxüchicü ya mucü nax guxü̃wama 
inanguanexü̃cax̱, rü nayuexü̃cax̱ i guxü̃ma i tax̱acü i maxü̃ã̃́xü̃ i guxü̃ i 
naanewa. Rü guxü̃táma nayue. 
18Natürü cumaxã ichaxuneta rü yima wapuruwa tá cuxü̃ chamaxẽxẽ 
tümamaxã ya cuxmax̱ rü cunegü rü cuneãx̱gü. 
19Rü ngẽxgumarüxü̃ tá ta wapurugu cuyamuü̃ i taxrechigü i naguxü̃raü̃xü̃ i 
naeü̃gü i ñoma i naanewa ngẽxmagüxü̃, rü wüxi i yatüxü̃ rü wüxi i ngexü̃ nax 
curüxü̃ namaxẽxü̃cax̱. 

20Rü ngẽmaãcü tá wapurugu nichoü̃ i taxrechigü i naguxü̃raü̃xü̃ i naeü̃gü, rü 
naxü̃nagü, rü werigü i taxü̃ rü íxraxü̃, rü ngẽma naxtanecamaxã waixü̃mügu 
itúgüxü̃ nax ngẽmaãcü namaxẽxü̃cax̱. 
21¡Rü ñu̱xmachi nanutaquex̱e i naguxü̃raü̃xü̃ i nawemü rü namaxã nanguxü̃ 
nax cuma rü guxü̃ma i ngẽma naeü̃gü rü ngẽmamaxã pexãwemüxü̃cax̱! 
==ñanagürü. 
22Rü nüma ga Noé rü nayanguxẽxẽ ga guxü̃ma ga yema Tupana namaxã nüxü̃ 
ixuxü̃. 

Naanearü ügüchiga 7 

Mucü ga taxüchicü 

1Rü yemawena ga Tupana rü Noéxü̃ ñanagürü: —Natanüwa i guxü̃ma i ñaa 
duü̃xü̃gü rü cuxicatama nixĩ i chorü ngúchaü̃ãcüma cumaxü̃xü̃. ¡Rü 
ngẽmacax̱ guxü̃ma i cunegümaxã nagu ixüe ya yima wapuru! 
2Rü ngẽma naeü̃gü i mexü̃ nax nangṍxü̃ rü tá cuyamue i 7 chigü i yatüxü̃ rü 
ñu̱xũchi 7 chigü i ngexü̃. Natürü ngẽma naeü̃gü i tama mexü̃ nax nangṍxü̃ rü 
tá cuyamue i wüxitama i yatüxü̃ rü ñu̱xũchi wüxitama i ngexü̃. 
3-4Rü ñu̱xũchi ngẽma wüxichigü i naeü̃ i ixãxpex̱atüxü̃wa rü tá cuyamue i 7 i 
yatüxü̃ rü 7 i ngexü̃ nax ngẽmaãcü yamuxü̃cax̱ i guxü̃ i naanewa. Erü 
ngẽxguma 7 i ngunexü̃wa nanguxgux rü tá chanapuxẽxẽ i 40 i ngunexü̃, rü 
40 i chütaxü̃. Rü ngẽmaãcü tá chanadai i guxü̃ma i ñoma i naanewa maxẽxü̃ 
ga choma chaxüxü̃ ==ñanagürü. 
5Rü nüma ga Noé rü yema Cori ya Tupana namuxü̃ãcüma nanaxü ga guxü̃ma. 
6Rü yexguma inanguxgu ga ñaa naane namaxã ga gumá mucü ga taxüchicü, 
rü nüma ga Noé rü nüxü̃̃́ nayexma ga 600 ga norü taunecü. 
7Rü Noé rü wüxigu nanegümaxã rü naxmax̱maxã rü naneãx̱gümaxã guma 
wapurugu nichoü̃ nax tama dexá nanadai̱x̱ü̃cax̱. 
8-9Rü yexgumarüxü̃ ta guma wapurugu nichoü̃ ga yema naxü̃nagü ga mexü̃ 
nax nangṍxü̃ rü yema naeü̃gü ga tama mexü̃ nax nangṍxü̃, rü yema naeü̃gü 

ga ixãxpex̱atüxü̃, rü yema naxtanecamaxã nügü itúgüxü̃. Rü taxrechigü 
nichoü̃ rü wüxi ga yatüxü̃ rü wüxi ga ngexü̃ yema Tupana Noémaxã nüxü̃ 
ixuxü̃rüxü̃. 
10Rü marü 7 ga ngunexü̃ nawena ga guma wapurugu nax yachoü̃xü̃, rü 
inaxügü ga nax inanguxü̃ ga ñaa naane. 
11Rü yexguma Noé nüxü̃̃́ yexmagu ga 600 ga taunecü rü wüxi ga tauemacü 
rü 17 ga ngunexü̃, rü yema ngunexü̃gutama nixĩ ga yawã̃́ĩxü̃chíügüxü̃ ga dexá 
ga mártamawa, rü yawãxnaxü̃güxü̃ ga dexá ga daxũguxü̃ ga naanewa. 
12Rü 40 ga ngunexü̃ rü 40 ga chütaxü̃ napuecha ga ñaa naanewa. 
13Rü marü 7 ga ngunexü̃ naxü̃pa nax inanguxü̃ ga ñaa naane rü yematama 
ngunexü̃gu nixĩ ga Noé ga yaxüexü̃ nagu ga guma wapuru tümamaxã ga 
naxmax̱ rü namaxã ga gumá tomaepü̱x ga nanegü ga Chéü̃ rü Cáü̃ rü Yapéx 
rü tümamaxã ga guxema tomaepü̱x ga naneãx̱gü. 
14Rü yexguma nagu yachoü̃gu ga guma wapuru, rü nichoü̃ ta ga naguxü̃raü̃xü̃ 
ga naeü̃gü ga naixnecücüãx̱, rü naeü̃gü i naxü̃na ixĩgüxü̃, rü naguxü̃raü̃xü̃ ga 
naeü̃gü ga waixü̃müanegu nügü itúgüxü̃ rü naguxü̃raü̃xü̃ ga naeü̃gü ga 
ixãxpex̱atüxü̃. 
15Rü guxü̃ma ga yema naeü̃gü rü wüxigu Noémaxã guma wapurugu nichoü̃. 
Rü taxrechigü nichoü̃ ga yema naguxü̃raü̃xü̃ ga naeü̃gü rü werigü. 
16Rü nawüxiraxü̃xü̃ ga naeü̃güwa rü nichoü̃ ga taxrechigü rü wüxi ga yatüxü̃ 
rü wüxi ga ngexü̃, yerü yemaacü nixĩ ga Tupana ga Noémaxã nüxü̃ yaxuxü̃. 
Rü yemawena rü nüma ga Cori ya Tupana rü nanawãxta ga ĩãx̱. 
17Rü 40 ga ngunexü̃ nixĩ ga napuxü̃. Rü narübai ga dexá rü yexguma ga guma 
wapuru rü inayangüãchi. 
18Rü yema nax yexeraãcü nabaichigüxü̃ ga dexá rü guma wapuru rü 
ningünagüchigü. 
19Rü poraãcü nabainagü ga dexá rü yemacax̱ ga guma max̱pǘnegü rü woo 
máchanexü̃chigüne rü inayi. 

20Rü yexguma marü inayixgu ga guxü̃nema ga max̱pǘnegü, rü naétü 7 ga 
metru nabainagü. 
21Rü yemaacü nayue ga guxü̃ma ga duü̃xü̃gü ga ñoma ga naanewa maxẽxü̃. 
Rü yexgumarüxü̃ ta nayue ga naeü̃gü ga ixãxpex̱atüxü̃, rü naxü̃nagü, rü 
naeü̃gü ga naixnecücüãx̱, rü yema naxtanecamaxã nügü itúgüxü̃. 
22Rü yemaacü nayue ga guxü̃ma ga tax̱acü ga waixü̃müwa yexmagüxü̃ ga 
maxü̃ã̃́xü̃ rü ingü̃ãcüüxü̃. 
23Rü Noé rü guxü̃ma ga guma wapuruwa yexmagüxü̃icatama namaxẽ. Natürü 
guxü̃ma ga yema togü ga tama wapuruwa yexmagüxü̃ rü nayue ga duü̃xü̃gü, 
rü naeü̃gü, rü naxü̃nagü, rü naeü̃gü ga ixãxpex̱atüxü̃ rü naeü̃gü ga 
naxtanecamaxã waixü̃müanegu ixĩxü̃. 
24Rü 150 ga ngunexü̃ rü guxü̃wama inangu ga naane. 

Naanearü ügüchiga 8 

Inayacua̱x ga mucü rü ínixe 

1Natürü ga Tupana rü tama Noéxü̃ inayarüngüma, rü tama nüxü̃ 
inayarüngüma ga guxü̃ma ga yema naeü̃gü ga wüxigu Noémaxã wapuruwa 
yexmagüxü̃. Rü yemacax̱ ga Tupana rü nayabuanexẽxẽ, rü yema dexá rü 
inanaxügü ga nax íyaxexü̃. 
2Rü narüwãxtaü̃gü ga dexá ga mártamawa yagoxü̃chiügüxü̃ rü dexá ga 
daxũwa iwãxnaxü̃güxü̃ rü ínayachaxãchi ga nax napuxü̃. 
3-4Rü yexguma ga yema dexá rü ínixechigü. Rü 150 ga ngunexü̃guwena rü 
marü poraãcüxüra ínixechigü ga dexá. Rü meama norü 7 ga tauemacüarü 17 
arü ngunexü̃gu rü guma wapuru rü max̱pǘne ga Araráwa nayaxũ̱x rü yexma 
ínixexü̃. 
5Rü ínixechigü ga dexá rü 3 ga tauemacüguwena rü nango̱x ga 
max̱pǘnetapex̱egü. 
6Rü 40 ga ngunexü̃guwena rü Noé nayawãxna ga wüxi ga norü beü̃tána ga 
gumá wapuru. 

7Rü ínanamuxũchi ga wüxi ga ngurucu, natürü yema ngurucu rü nu ne 
nanañamare yerü taxũta nipaane. 
8Rü yemawena ga Noé rü wüxi ga muxtucuxü̃ ínamuxũchi nax nüxü̃ 
nacuáxü̃cax̱ rü aixcüma marü yapaane. 
9Natürü ga guxema muxtucu rü wenaxarü wapurucax̱ tataegu yerü taxuguma 
tayarüwax̱éga, yerü taũtama aixcüma ínixexechi ga dexá. Rü yemacax̱ ga 
Noé rü tümacax̱ ínaxuxuchimex̱ẽ rü wenaxarü wapurugu tüxü̃ nimucuchi. 
10Rü to ga 7 ga ngunexü̃ ínanangu̱xẽxẽ, rü wenaxarü muxtucuxü̃ ínamuxũchi. 
11Rü yexguma marü nachütachaü̃gu rü ítangu ga guxema muxtucu. Rü 
tümapaguxegu wüxi ga oribuatü yéma ne tange. Rü yemawa nüxü̃ nacuax̱ ga 
Noé ga marü nax yapaanechigüxü̃. 
12Rü wenaxarü 7 ga ngunexü̃ ínanangu̱xẽxẽ rü wenaxarü tüxü̃ ínamuxũchi ga 
guxema muxtucu. Natürü ga guxema muxtucu rü marü tama tataegu. 
13Rü yexguma Noéaxü̃̃́ nayexmagu ga 601 ga norü taunecü, rü marü nipaane. 
Rü 29 ga ngunexü̃ ngupetü̱xguwena rü Noé ínanangegüaxü̃ ga guma wapuru 
nax yéma ínadaxuchixü̃cax̱. Rü nüxü̃ nadau ga marü nax yapaanexü̃. 
14Rü norü taxre ga tauemacüarü 27 arü ngunexü̃gu rü marü aixcüma nipaane. 
15-16Rü yexguma ga Tupana rü Noéxü̃ ñanagürü: —¡Ínaxüe ya yima 
wapuruwa tümamaxã ya cuxmax̱ rü cunegü rü cuneãx̱gü! 
17¡Rü ngẽxgumarüxü̃ ta i guxü̃ma i naeü̃gü, rü naxü̃nagü, rü naeü̃gü ga 
ixãxpex̱atüxü̃, rü ngẽma naxtanecamaxã waixü̃mügu ixĩxü̃ i cumaxã 
ngẽxmagüxü̃, rü ínamuü̃ nax guxü̃wama naxĩxü̃cax̱ rü ngẽmaãcü nügü nax 
yamuxẽẽxü̃cax̱ rü napaxẽẽgüãxü̃cax̱ i naane! ==ñanagürü. 
18Rü yexguma ga Noé rü naxmax̱ rü nanegü rü naneãx̱gü rü ínachoü̃ nawa ga 
guma wapuru. 
19Rü yexgumarüxü̃ ta ínachoü̃ ga guxü̃ma ga naxü̃nagü, rü naeü̃gü ga 
naixnecücüãx̱, rü naeü̃gü ga ixãxpex̱atüxü̃, rü guxü̃ma ga yema 
naxtanecamaxã ixĩxü̃. 

20Rü yemawena ga Noé rü Tupanacax̱ nanaxü ga wüxi ga ãmarearü guruxü̃. 
Rü nayayaxu ga ñuxre ga yema naxü̃nagü rü naeü̃gü ga ixãxpex̱atüxü̃ ga 
mexü̃ nax namaxã Tupanaxü̃ yacuax̱üxüxü̃cax̱. Rü Cori ya Tupanacax̱ 
nanadai rü yema ãmarearü guruü̃wa ínanagu. 
21Rü yexguma Cori ya Tupanaxü̃ napaxgu ga yema naema rü nüma rü 
namaxã nataãxẽ. Rü ñanagürü: —Tagutáma wena chixexü̃ namaxã chaxuegu 
i ñaa naane nagagu i ngẽma duü̃xü̃gü woo yexguma noxritama 
chanango̱xẽẽgu i ngẽma duü̃xü̃gü rü chixexü̃guxicatama narüxĩnüe. Rü 
ngẽxgumarüxü̃ ta tagutáma wena chanadai i guxü̃ma i naeü̃gü i ngẽma 
ñu̱xma namaxã chaxüxü̃rüxü̃. 
22Rü ñu̱xma i ñaa naane nangẽxmaxü̃ rü tagutáma inarüxo nax natoegüxü̃ i 
duü̃xü̃gü rü yaxoxü̃ i nanetügü. Rü tá nangẽxma i naianexü̃ rü gáuanexü̃, rü 
tá nayimá ya mucü rü taunecü, rü ngunexü̃ rü chütaxü̃ ==ñanagürü. 

Naanearü ügüchiga 9 

Tupana rü Noémaxã nüxü̃ nixu nax tagutáma wena mucümaxã napoxcueãxü̃ i 
duü̃xü̃gü 

1Rü Tupana rü ñaa mexü̃ ga dexa Noémaxã rü nanegümaxã naxuegu, rü 
ñanagürü: —¡Pimu rü penapaxẽxẽ i ñaa naane! 
2Rü guxü̃ma i naeü̃gü i ñoma i naanewa ngẽxmagüxü̃ rü tá pexü̃ namuü̃e. Rü 
pexmex̱wa chanangexmagüxẽxẽ i guxü̃ma i ngẽma íxüüüxü̃, rü ngẽma 
waixü̃mügu ixĩxü̃, rü ngẽma márwa maxẽxü̃. 
3Rü guxü̃ma i naeü̃gü i ñaa naanewa ngẽxmagüxü̃ rü nanetügü rü name nax 
penangṍxü̃. Erü choma rü marü pexna chanaxuaxü̃ i ngẽma. 
4¡Natürü taxũtáma penangõ̱x i ngẽma namachi i ãgüxü̃! Erü yimá nagüwa 
nixĩ i nangẽxmaxü̃ i maxü̃. 
5-6Rü tá nüxna chaca i ngẽma duü̃xü̃ i wüxíexü̃ imáxü̃ rü tá nayu. Rü ngẽma 
naexü̃ i duü̃xẽxü̃ imáxü̃ rü norü maxü̃maxã tátama tüxü̃ naxütanü. Rü 
wüxichigü i duü̃xü̃ rü tá nüxna chaca naxcax̱ i namücüarü maxü̃. Rü 

ngẽxguma texé wüxi ya duẽxẽxü̃ imax̱gu, rü tá to i duü̃xü̃ tüxü̃ nimax̱ erü 
tüxü̃ timax̱ ya yíxema Tupana nügüraxü̃ãcü tüxü̃ üxe. 
7Natürü i pemax ¡rü pimuxacü rü penapaxẽxẽ i ñaa naane namaxã i pexacügü 
rü petaxagü! ==ñanagürü. 
8Rü yexguma ga Tupana rü Noéxü̃ rü nanegüxü̃ ñanagürü: 
9-11—Dücax, choma rü pemaxã rü petaagümaxã chanaxuegu, rü namaxã 
chanaxuegu i guxü̃ma i ngẽma naeü̃gü i ixãxpex̱atüxü̃, rü naxü̃nagü rü 
naeü̃gü i dauxchitacüãx̱ i pemaxã yima wapuruwa íchoü̃xü̃ rü nua pemaxã 
ngẽmaxü̃. Rü pemaxã nüxü̃ chixu rü tagutáma wena mucümaxã chanadai i 
guxü̃ma i tax̱acü i ñaa naanewa maxẽxü̃. Rü ngẽmacax̱ tagutáma wena 
nangẽxma ya wüxi ya mucü ya taxüchicü ya nadai̱x̱cü i guxü̃ma i tax̱acü i 
ñoma i naanewa maxẽxü̃. Rü ngẽma chorü uneta i pemaxã nüxü̃ chixuxü̃ rü 
tagutáma naxüchicüxü. 
12Rü ñaa tá nixĩ i norü cuax̱ruxü̃ i ngẽma chorü uneta i guxü̃gutáma 
ngẽxmaechaxü̃ i pemaxã rü guxü̃ma i naeü̃gümaxã chaxueguxü̃. 
13Rü dücax, rü caixanexü̃wa tá chanango̱xẽxẽ ya yimá chorü chirapa nax 
yimáwa nüxü̃ pecuáxü̃cax̱ nax aixcüma yixĩxü̃ i ngẽma pemaxã rü guxü̃ma i 
ñoma i naanewa maxẽxü̃maxã chaxueguxü̃. 
14Rü ngẽxguma daxũwa chanango̱xẽẽgu i caixanexü̃, rü yimá chirapa rü 
ngéma tá nango̱x. 
15Rü yimáwa tá nüxna chacuax̱ãchi ga yema pemaxã rü guxü̃ma i 
naeü̃gümaxã chaxueguxü̃ nax tagutáma wena nangẽxmaxü̃ ya wüxi ya mucü 
ya taxüchicü ya pexü̃ daicü. 
16-17Rü ngẽxguma caixanexü̃wa nango̱xgu i chirapa rü tá nüxna chacuax̱ãchi 
rü tagutáma nüxü̃ charüngüma i ngẽma uneta i namaxã chaxüxü̃ i guxü̃ma i 
duü̃xü̃gü rü naeü̃gü i ñoma i naanewa maxẽxü̃. Rü ngẽma chirapa nixĩ i norü 
cuax̱ruxü̃ i ngẽma uneta i namaxã chaxüxü̃ i guxü̃ma i duü̃xü̃gü rü naeü̃gü i 
ñoma i naanewa maxẽxü̃ nax tagutáma wena mucümaxã chanadaixü̃ i 
duü̃xü̃gü ==ñanagürü Noéxü̃ ga Tupana. 

Noé nanegü 

18Rü ñaagü nixĩ ga yema Noé nanegü ga guma wapuruwa íchoü̃xü̃: Rü wüxi 
nixĩ ga Chéü̃, rü to nixĩ ga Cáü̃, rü to nixĩ ga Yapéx. Rü nüma ga Cáü̃ rü nüxü̃̃́ 
nayexma ga wüxi ga nane ga Canaáü̃gu ãégaxü̃. 
19Rü yemagü nixĩ ga yema tomaepü̱x ga Noé nanegü. Rü yema Noé 
nataagüwa rü wenaxarü nimu ga duü̃xü̃gü ga ñoma i naanewa. 
20Rü nüma ga Noé rü inanaxügü nax naanewa napuracüxü̃, rü úba inatoxü̃. 
21Rü wüxi ga ngunexü̃gu rü nayaxaxü ga bínu rü namaxã nangãxü̃ rü 
ngexchiruãcü napatachiü̃arü ngãxü̃gu nayangu. 
22Rü nane ga Cáü̃ ga Canaáü̃ nanatü, rü yexguma nanatü ga Noéxü̃ nadau̱̱xgu 
nax nangexchiruxü̃, rü yema taxre ga naenexẽgümaxã nüxü̃ nixu. 
23Rü yexguma ga Chéü̃, rü Yapéx rü yéma nanangegü ga wüxi ga düxruxü̃ rü 
nügüãtügu nanachoxgü. Rü yema nax tama nanatü ga ngexchirucüxü̃ 
nadaugüxü̃cax̱ rü nügüweama namaxã inaxĩ, rü tama nügüpex̱egu 
narüdaunü. Rü yemaacü tüxü̃ nidüxgü ga nanatü. 
24Rü yexguma marü nüxü̃ nangupetügu nax nangãxü̃xü̃ ga Noé, rü nüxü̃ 
nacuax̱ ga yema Cáü̃ namaxã üxü̃. 
25Rü yemacax̱ Canaáü̃maxã chixexü̃ naxuegu rü ñanagürü: —Canaáü̃tanüxü̃ 
rü tá naenexẽgütanüxü̃arü mugüruü̃mare nixĩ ==ñanagürü. 
26Rü yemawena rü ñanagürü ta: —Pa Cori ya Tupanax, ¡nüxü̃ rüngü̃xẽxẽ ya 
Chéü̃! ¡Rü Canaáü̃tanüxü̃ rü Chéü̃tanüxü̃arü mugüruü̃gü yaxĩgüxẽxẽ! 
27¡Rü nüxü̃̃́ natauxchaxẽxẽ i Yapéxtanüxü̃ nax yatachigüxẽẽãxü̃cax̱ i norü 
naane! ¡Rü ngẽma Yapéxtanüxü̃ rü Chéü̃tanüxü̃patagüwa tá namaxẽ! ¡Rü 
ngẽma Canaáü̃tanüxü̃ rü Yapéxtanüxü̃arü mugüruü̃gü yaxĩgüxẽxẽ! 
==ñanagürü. 
28-29Rü nawena ga gumá taxüchicü ga mucü rü 350 ga taunecü namaxü̃ ga 
Noé. Rü guxü̃wama rü 950 ga taunecü nixĩ ga namaxü̃xü̃. Rü yexgumaepü̱x 
ga taunecü nüxü̃̃́ nayexma ga yexguma nayu̱xgu. 

Naanearü ügüchiga 10 

Noétanüxü̃chiga 
(1 Cr. 1.5-23) 

1Rü Noé nanegü nixĩ ga Chéü̃, rü Cáü̃ rü Yapéx. Rü wüxichigü ga gumá 
nanegü rü nixãne nawena ga gumá mucü ga taxüchicü. 
2Rü Yapéx nanegü nixĩ ga Góme, rü Magóx, rü Madái, rü Yabáü̃, rü Tubáx, 
rü Méche rü Tirá. 
3Rü Góme nanegü nixĩ ga Aquená, rü Rifáx, rü Togamá. 
4Rü Yabáü̃ nanegü nixĩ ga Erichá, rü Tárchix, rü Quitíü̃ rü Rodaníü̃. 
5Rü yema Yapéxtanüxü̃ nixĩ ga márpechinügügu ãpatagüxü̃. Rü wüxichigü 
ga natücumü rü nügümaxã nüxü̃̃́ nayexma ga noxrütama naane ga nagu 
naxãchiü̃güxü̃. Rü nagawachigütama nidexagü. 
6Rü Cáü̃ nanegü nixĩ ga Cúx, rü Mirayíü̃, rü Fúx rü Canaáü̃. 
7Rü Cúx nanegü nixĩ ga Chebá, rü Abirá, rü Chaxtá, rü Raamá rü Chaxtecá. 
Rü Raamá nanegü nixĩ ga Chebá rü Dedáü̃. 
8Rü nüma ga Cúx rü Nimróx nanatü nixĩ. Rü nüma ga Nimróx nixĩ ga 
duü̃xü̃gütanüwa nüxíraü̃cü ga yatü ga poraxüchicü ga ñoma i naanewa. 
9Rü nüma ga Nimróx rü Tupanapex̱ewa rü naeü̃güarü dairuxü̃ ga poracü nixĩ. 
Rü ngẽmawa ne naxũ i ñaa ore i ñaxü̃: “Nĩmróxrüxü̃ Tupanapex̱ewa 
naeü̃güarü dairuxü̃ ga poracü nixĩ”, ñaxü̃. 
10Rü guma ĩanegü ga itaxü̃ne ga Nimróxmex̱ẽwa yexmagüne rü ĩanegü ga 
Babé rü Érex, rü Acáx rü Canéx nixĩ. Rü guma ĩanegü rü naane ga Chináxwa 
nayexmagü. 
11-12Rü nüma ga Nimróx rü Chináxanewa ínaxũxũ, rü Achíriaanewaama naxũ. 
Rü yexma nanaxü ga guma ĩanegü ga Nínibe, rü Reobóx-ix, rü Quéla. Rü 
ñu̱xũchi guma ĩanegü ga Nínibe rü Rechéü̃arü ngãxü̃gu nanaxü ga guma 
taxüchine ga ĩane ga Rechéü̃. 

13-14Rü Mirayíü̃wa nangóe ga Ludéugü, rü Anaméugü, rü Leabígü rü Natuígü, 
rü Patruchéogü, rü Cachuígü, rü ñu̱xũchi Caftorígü. Rü yema Caftorígüwa 
nixĩ ga nangóexü̃ ga Firitéugü. 
15-19Rü Canaáü̃ nixĩ ga nanatü ga Chidóü̃ ga nüxíraü̃cü ga nane. Rü nai ga 
nane nixĩ ga Éx. Rü Canaáü̃wa nangóe ga Yebuchéugü, rü Amoréutanüxü̃, rü 
Guerguechéugü, rü Ebéugü, rü Arachéugü, rü Chinéugü, rü Arbadéugü, rü 
Chemaréugü rü Amatéugü. Rü yixcama ga guxü̃ma ga yema Canaáü̃tanüxü̃ 
rü nügüna nixĩgü. Rü yema norü naane ga nawa nayexmagüxü̃ ga 
Canaáü̃tanüxü̃, rü ĩane ga Chidóü̃wa inaxügü rü Gueráxanemaxã nangau rü 
ñu̱xmata ĩane ga Gáchawa nangu. Rü yéma rü ĩanegü ga Chodóma, rü 
Gomóra, rü Axmá, rü Cheboíü̃wa nada rü ñu̱xmata ĩane ga Léchawa nangu. 
20Rü yemagü nixĩ ga Cáü̃tanüxü̃. Rü wüxichigü ga natücumü rü nügümaxã 
nüxü̃̃́ nayexma ga noxrütama naane ga nagu naxãchiü̃güxü̃. Rü 
nagawachigütama nidexagü. 
21Rü Chéü̃ nixĩ ga Yapéx naenexẽ ga rüyamaecü. Rü nüma ga Chéü̃ rü ta nüxü̃̃́ 
nayexma ga nanegü. Rü guxü̃ma ga yema Ébe nanegü rü Chéü̃ nataagü nixĩ. 
22Rü Chéü̃ nanegü nixĩ ga Eráü̃, rü Achúx, rü Arpacháx, rü Lux rü ñu̱xũchi 
Aráü̃. 
23Rü Aráü̃ nane nixĩgü ga Úx, rü Yúx, rü Guétex rü ñu̱xũchi Máx. 
24Rü Arpacháx nixĩ ga Chéra nanatü, rü nüma ga Chéra rü Ébe nanatü nixĩ. 
25Rü yixcamaxü̃ra ga Ébe rü taxre ga nane nüxü̃̃́ nayexma. Rü yema wüxi ga 
nane rü Pérex nixĩ ga naéga, yerü yexgumaü̃cüxü ga duü̃xü̃gü ga ñoma ga 
naanecüãx̱gü rü nügü nitoye. Rü Pérex naenexẽ rü Yoxtáü̃ nixĩ ga naéga. 
26-30Rü Yoxtáü̃ nanegü nixĩ ga Amodáx, rü Chérex, rü Achá-mabéx, rü Yéra, 
rü Adoráü̃, rü Ucháx, rü Dicára, rü Obáx, rü Abimaé, rü Chebá, rü Ofí, rü 
Abirá, rü Yobáx. Rü guxü̃ma ga yema rü Yoxtáü̃ nanegü nixĩ. Rü yema naane 
ga nagu naxãpatagüxü̃ rü Mecháanewa inaxügü rü ñu̱xmata Chepáxane ga 
máxpüxanexü̃ ga éstewaama yexmaxü̃wa nangu. 

31Rü yemagü nixĩ ga Chéü̃tanüxü̃. Rü wüxichigü ga natücumü rü nügümaxã 
nüxü̃̃́ nayexma ga noxrütama naane ga nagu naxãchiü̃güxü̃. Rü 
nagawachigütama nidexagü. 
32Rü yemagü nixĩ ga Noé nanegütaatücumügü. Rü yemaacü nixĩ ga 
nügütücumüchigü nügü inanuxü̃ ga norü naanewa. Rü gumá mucü ga 
taxüchicüwena rü ñoma i naanewa nügüna naxĩgü, rü yemaacü nango̱x ga 
nachixü̃anegü ga ñoma i naanewa. 

Naanearü ügüchiga 11 

Torre ga máchanexü̃chixü̃ ga Babéwa naxügüxü̃ 

1Rü yexguma ga guxü̃ma ga duü̃xü̃gü rü wüxitama ga nagawa nidexagü. 
2Rü ínachoxü̃ nawa ga yema naane ga éstewaama yexmaxü̃. Rü nawa 
nangugü ga wüxi ga naane ga metachinüxü̃ ga Chináxanewa yexmaxü̃. Rü 
yexma naxãchiü̃gü. 
3-4Rü wüxi ga ngunexü̃gu rü nügümaxã nidexagü rü ñanagürügü: —¡Ngĩxã 
tanaxü ya wüxi ya ĩane rü wüxi i torre i máchanexü̃chixü̃ i daxũguxü̃ i 
naanewa nguxü̃! Rü ngẽmaãcü tá tachiga rü wüxiwa tangexmagü rü 
taxũtáma yigüna tixĩgachi ==ñanagürügü. Rü yemacax̱ nutachicüxü 
mucüma ga ladriyu nanaxügü rü ñu̱xũchi ínanagu. Rü 
cheméü̃tucharachicüxü rü o̱xwüchara nixĩ i norü ladriyuarü ñaxcuruxü̃. Rü 
yemaacü ladriyumaxã nanaxügü ga yema torre ga daxũguxü̃ ga naanewa 
nguxchaxü̃xü̃. 
5Natürü nüma ga Cori ya Tupana rü ínarüxĩ nax íyadauãxü̃cax̱ ga guma ĩane 
rü yema torre ga duü̃xü̃gü íxügüxü̃. 
6Rü nügüãẽwa ñanagürü: —Ñaa duü̃xü̃gü rü wüxiwatama nangẽxmagü rü 
wüxitama i nagawa nidexagü. Rü ngẽmacax̱ nixĩ i naxügüãxü̃ i ñaa puracü. 
Rü ñu̱xma rü nataxuma i tax̱acü i tá íyachaxãchigüxẽẽxü̃ nax nüxü̃ 
naxoexü̃cax̱ i ngẽma. 
7¡Rü ngĩxã ítarüxĩgü nax naguxü̃raü̃xü̃ i nagawa yadexagüxẽẽchigüxü̃cax̱ nax 
tama nügüga nacuax̱güxü̃cax̱ i ngẽma duü̃xü̃gü! ==ñanagürü. 

8Rü yemaacü nixĩ ga Cori ya Tupana ga guxü̃ ga naanegu nawooneãxü̃ ga 
yema duü̃xü̃gü. Rü yemaacü nüxü̃ narüxoe ga nax naxügüãxü̃ ga guma ĩane. 
9Rü guma ĩane rü Babégu naxãéga yerü yema naanewa nixĩ ga Cori ya 
Tupana nango̱xẽẽxü̃ ga muxü̃ma ga toraxü̃xü̃ ga naga nax to ga nagawachigü 
yadexagüxü̃ ga ñoma ga naanecüãx̱ ga duü̃xü̃gü. Rü yemaacü guxü̃ ga 
naanegu Tupana nanawoone. 

Chéü̃taagüchiga 
(1 Cr. 1.24-27) 

10Rü ñaagü nixĩ ga nataagü ga Chéü̃ ga Noé nane. Rü taxre ga taunecü 
nawena ga gumá mucü ga taxüchicü ga yexguma Chéü̃ nüxü̃̃́ yexmagu ga 100 
ga taunecü, rü nabu ga nane ga Arpacháx. 
11Rü yemawena ga Chéü̃ rü 500 ga taunecü namaxü̃ rü nüxü̃̃́ nayexma ga togü 
ga nanegü rü naxacügü. 
12Rü Arpacháx rü nüxü̃̃́ nayexma ga 35 ga taunecü ga yexguma nabuxgu ga 
nane ga Chéra. 
13Rü yemawena ga Arpacháx rü 403 ga taunecü namaxü̃ rü nüxü̃̃́ nayexma ga 
togü ga nanegü rü naxacügü. 
14Rü Chéra rü nüxü̃̃́ nayexma ga 30 ga taunecü ga yexguma nabuxgu ga nane 
ga Ébe. 
15Rü yemawena ga Chéra rü 403 ga taunecü namaxü̃, rü nüxü̃̃́ nayexma ga 
togü ga nanegü rü naxacügü. 
16Rü Ébe rü nüxü̃̃́ nayexma ga 34 ga taunecü ga yexguma nabuxgu ga nane 
ga Pérex. 
17Rü yemawena ga Ébe rü 430 ga taunecü namaxü̃ rü nüxü̃̃́ nayexma ga togü 
ga nanegü rü naxacügü. 
18Rü Pérex rü nüxü̃̃́ nayexma ga 30 ga taunecü ga yexguma nabuxgu ga nane 
ga Reú. 
19Rü yemawena ga Pérex rü 209 ga taunecü namaxü̃ rü nüxü̃̃́ nayexma ga 
togü ga nanegü rü naxacügü. 

20Rü Reú rü nüxü̃̃́ nayexma ga 32 ga taunecü ga yexguma nabuxgu ga nane 
ga Cherúx. 
21Rü yemawena ga Reú rü 207 ga taunecü namaxü̃ rü nüxü̃̃́ nayexma ga togü 
ga nanegü rü naxacügü. 
22Rü Cherúx rü nüxü̃̃́ nayexma ga 30 ga taunecü ga yexguma nabuxgu ga 
nane ga Nacóx. 
23Rü yemawena ga Cherúx rü 200 ga taunecü namaxü̃ rü nüxü̃̃́ nayexma ga 
togü ga nanegü rü naxacügü. 
24Rü Nacóx rü nüxü̃̃́ nayexma ga 29 ga taunecü ga yexguma nabuxgu ga nane 
ga Téra. 
25Rü yemawena ga Nacóx rü 119 ga taunecü namaxü̃ rü nüxü̃̃́ nayexma ga 
togü ga nanegü rü naxacügü. 
26Rü Téra rü yexguma 70 ga taunecü nüxü̃̃́ yexmaguwena rü nüxü̃̃́ nayexma 
ga tomaepü̱x ga nanegü ga Abráü̃ rü Nacóx rü Aráü̃. 

Térataagü 

27Rü ñaagü nixĩ ga nataagü ga Téra. Rü nüma ga Téra rü nüxü̃̃́ nayexma ga 
tomaepü̱x ga nanegü ga Abráü̃ rü Nacóx rü Aráü̃. Rü nüma ga Aráü̃ rü Lox 
nanatü nixĩ. 
28Rü gumá Aráü̃ rü ĩane ga Úr ga Cadéuanewa yexmanegu nayu. Rü nanatü 
ga Téraxü̃pa nayu nagutama ga guma ĩane ga nagu nabuxü̃ne. 
29Rü Abráü̃ rü Charáimaxã naxãxmax̱ rü Nacóx ga Milcámaxã. Rü ngĩma ga 
Milcá rü Aráü̃acü iyixĩ rü ngĩeyax̱ iyixĩ ga Ixcáx. 
30Natürü ga Charái rü taguma ixãxacü. 
31Rü Téra rü ĩane ga Úrwa ínaxũxũ ga Cadéuanewa nax Canaáü̃anewa 
naxũxü̃cax̱. Rü yéma nanaga ga nane ga Abráü̃ rü nataxa ga Lox rü naneãx̱ 
ga Charái. Natürü yexguma guma ĩane ga Aráü̃wa nangugügu rü yexma 
naxãchiü̃gü. 

32Rü guma ĩanegu nixĩ ga nayuxü̃ ga Téra ga yexguma 205 ga taunecü nüxü̃̃́ 
yexmagu. 

Naanearü ügüchiga 12 

Tupana rü Abráü̃ca̱x naca 

1Rü wüxi ga ngunexü̃gu ga Cori ya Tupana rü Abráü̃xü̃ ñanagürü: —¡Ínaxũxũ 
nawa i ngẽma curü naane, rü ngéma nawogü i cutanüxü̃! ¡Rü ngéma natax̱ 
ya cunatüpata nax ngẽma naane i choma tá cuxü̃ chawéxü̃wa cuxũxü̃cax̱! 
2Erü tá nüxü̃ curüngü̃xẽxẽ i cutaxa nax yamuxü̃cax̱ rü wüxi i taxü̃ i 
nachixü̃ane nawa ngóxü̃cax̱. Rü tá mexü̃ cumaxã chaxuegu rü tá cuxü̃ 
chatachigaxẽxẽ. Rü cugagu tá mexü̃ nayauxgü i togü. 
3Rü mexü̃ namaxã tá chaxuegu i ngẽma duü̃xü̃gü i mexü̃ cumaxã uegugüxü̃. 
Rü chixexü̃ tá namaxã chaxuegu i ngẽma duü̃xü̃gü i chixexü̃ cumaxã 
uegugüxü̃. Rü cugagu tá nixĩ i mexü̃ namaxã chaxueguxü̃ i guxü̃ma i duü̃xü̃gü 
i ñoma i naanewa ngẽxmagüxü̃ ==ñanagürü. 
4Rü yemaacü ga nüma ga Abráü̃ rü ínaxũxũ ga Aráü̃wa, yema Cori ya Tupana 
namaxã nüxü̃ ixuxü̃ãcüma. Rü nüma rü nüxü̃̃́ nayexma ga 75 ga taunecü ga 
yexguma yema naanewa ínaxũxũxgu nax Canaáü̃anewa naxũxü̃cax̱. 
5-6Rü ngĩxü̃ niga ga naxmax̱ ga Charái, rü namágü ga Lox. Rü yexgumarüxü̃ 
ta nayagagü ga norü duü̃xü̃gü ga ĩane ga Aráü̃wa nüxü̃̃́ puracüexü̃. Rü nayana 
ta ga guxü̃ma ga norü yemaxü̃gü. Rü yexguma Canaáü̃anewa nanguxgu ga 
Abráü̃, rü naxüpetü ñu̱xmata Chiquéü̃ ga ĩanewa nangu. Rü guma castaña ga 
uxtüne ga Moré ga naanewa rüxüxü̃newa nangu. Rü yéma nayachaxãchi. Rü 
yexguma rü yema naanegu naxãchiü̃gü ga Canaáü̃tanüxü̃. 
7Rü yema nachicawa rü Cori ya Tupana rü Abráü̃cax̱ nango̱x. Rü ñanagürü 
nüxü̃: —Ñaa naane tá nixĩ i cutaagüna chaxãxü̃ ==ñanagürü. Rü yexguma 
ga Abráü̃ rü yexma Tupanaégagu nanaxü ga wüxi ga ãmarearü guruxü̃ yerü 
yéma nixĩ ga naxcax̱ nangóxü̃. 
8Rü yemawena rü yema ínamáxpü̱xanexü̃waama naxũ ga Betéarü ĩanearü 
éstewaama, rü yexma naxãchiü̃. Rü yema nachica rü ĩane ga Beté rü ĩane ga 

Áiarü ngãxü̃wa nayexma. Rü yexma nanaxü ga wüxi ga ãmarearü guruxü̃ rü 
yéma nayumüxẽ rü Tupanaarü ngü̃xẽẽcax̱ ínaca. 
9Rü yemawena rü inaxũãchi rü meama inixũmare ñu̱xmata Négueanewa 
nangu. 

Equítuanewa nayexma ga Abráü̃ 

10Rü yexgumaü̃cüxü rü nangebüane ga guxü̃ ga yema naanewa. Rü yemacax̱ 
ga Abráü̃ rü Equítuanewa naxũ nax yexma yaxãchiü̃xü̃cax̱. Yerü ga noxri 
ínayexmaxü̃wa rü poraãcü taiya nüxü̃̃́ nangu̱x. 
11Rü yexguma marü Equítuanewa nanguxchaü̃gu ga Abráü̃ rü naxmax̱ ga 
Charáixü̃ ñanagürü: —Dücax, choma rü nüxü̃ chacuax̱ rü wüxi i nge i 
mechametüxüchicü quixĩ. 
12Rü ngẽxguma ngẽma Equítuanecüãx̱ cuxü̃ daugügu rü ñanagürügü tá: “Ñaa 
nge rü daa yatümax̱ iyixĩ”, ñanagürügü tá. Rü ngẽxguma rü tá choxü̃ 
nimax̱gü rü naxmax̱ü̃ tá cuxü̃ nigagü. 
13Rü ngẽma nax mea choxü̃ nayauxgüxü̃cax̱ rü tama cugagu choxü̃ 
yamax̱güxü̃cax̱ ¡rü namaxã nüxü̃ ixu nax chaueyax̱ quixĩxü̃! ==ñanagürü. 
14Rü yexguma Abráü̃ Equítuanewa nguxgu, rü nüma ga Equítuanecüãx̱gü rü 
Charáixü̃ nadaugü ga nax namechametüxüchixü̃. 
15Rü yexgumarüxü̃ ta ga yema Equítuanearü ãẽx̱gacüarü ngü̃xẽẽruü̃gü rü 
ngĩxü̃ nadaugü. Rü norü ãẽx̱gacü ga Faraóü̃maxã ngĩxü̃ nayarüxugü ga nax 
namechametüxüchixü̃ ga yema nge. Rü ñu̱xũchi naxü̃tawa ngĩxü̃ nagagü. 
16Rü Charáigagu rü meama Abráü̃xü̃ nayaxu ga gumá ãẽx̱gacü. Rü Abráü̃na 
nanamugümare ga carnérugü, rü wocagü, rü búrugü, rü caméyugü, rü 
puracütanüxü̃ ga yatüxü̃gü rü ngexü̃gü. 
17Natürü ga Cori ya Tupana rü Charáigagu taxü̃ ga dax̱aweane naxcax̱ 
ínanguxẽxẽ ga gumá ãẽx̱gacü ga Faraóü̃ rü natanüxü̃. 

18Rü yemacax̱ ga Faraóü̃ rü Abráü̃cax̱ nangema rü ñanagürü nüxü̃: —¿Tü̱xcüü̃ 
tama mea cugü quixu rü tama chomaxã nüxü̃ quixu nax cuxmax̱ yixĩxü̃ i ñaa 
nge? 
19Rü cuma nüxü̃ quixuxgu rü cueyax̱ iyixĩ. ¿Rü tax̱acü chi ngupetüxü̃ ega 
cho̱xmax̱ü̃ ngĩxü̃ chayaxugu? Rü ngẽma iyixĩ. ¡Rü ngĩxü̃ iga rü ínaxũxũ i nua! 
==ñanagürü. 
20Rü yexguma ga nüma ga Faraóü̃ rü norü duü̃xü̃güxü̃ namu nax 
Equítuanewa ínamuxũchigüãxü̃cax̱ ga Abráü̃ wüxigu ngĩmaxã ga naxmax̱ rü 
guxü̃ma ga norü yemaxü̃gü. 

Naanearü ügüchiga 13 

Nügüna nixĩgachi ga Abráü̃ rü Lox 

1Rü yexguma Equítuanewa ínaxũxũxgu ga Abráü̃ naxmax̱maxã rü guxü̃ma ga 
norü yemaxü̃maxã, rü wenaxarü Négueanecax̱ nataegu. Rü namágü ga Lox 
rü nawe narüxũ. 
2Rü Abráü̃ rü poraãcü namuarü yemaxü̃güãx̱ü̃chi ga úiru rü diẽru rü muxü̃ma 
ga naxü̃nagü. 
3Rü inaxũãchi ga Négueanewa rü meama nixũ ñu̱xmata ĩane ga Betéwa 
nangu. Rü wenaxarü ü̃paacü nagu naxãchiü̃xü̃ ga ĩane ga Beté rü ĩane ga 
Áiarü ngãxü̃wa yexmaxü̃wa nangu. 
4Rü yema nixĩ ga yema nachica ga ü̃paacü ãmarearü guruxü̃ nagu naxüxü̃. 
Rü yéma nayumüxẽ rü Cori ya Tupanaarü ngü̃xẽẽcax̱ ínaca. 
5Rü yexgumarüxü̃ ta ga Lox rü nanepü ga Abráü̃rüxü̃ namuarü 
yemaxü̃ãx̱ü̃chi. Rü nüxü̃̃́ nayexma ga muxü̃ma ga carnérugü, rü wocagü, rü 
norü duü̃xü̃gü ga naxü̃tagu ãchiü̃güxü̃. 
6Natürü ga yema nachica ga nawa nayexmagüxü̃ rü tama ningu ga nabü 
naxcax̱ ga yema muxü̃ma ga naxü̃nagü. Rü yemacax̱ ga Abráü̃ rü Lox rü 
taxucürüwama wüxiwa nayexmagü, yerü ga naxü̃na rü nayangechica. 



34 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

7Rü yemacax̱ ga Abráü̃arü carnéruarü dauruü̃gü rü Loxarü carnéruarü 
dauruü̃gü rü tama nügümaxã nataãẽgü, rü nügü nadai. Rü yexgumaü̃cüü ta 
yema naanegu naxãchiü̃gü ga Canaáü̃tanüxü̃ rü Ferechéutanüxü̃. 
8Rü yemacax̱ ga Abráü̃ rü wüxi ga ngunexü̃gu Loxmaxã nidexa rü ñanagürü: 
—Cuma rü choma rü yigütanüxü̃ tixĩgü rü ngẽmacax̱ tama name nax yigüchi 
ixaiexü̃. Rü tama name nax taxü̃naarü dauruü̃gü rü nügü nax nadaiechaxü̃. 
9Rü dücax, rü ngẽma nixĩ i guxü̃ma i ñaa naane nax cuma cunayaxuxü̃cax̱ i 
ngẽma cuxü̃̃́ ngúchaü̃xü̃. Rü ngẽmaãcü tá yigüna tixĩgachi. Rü ngẽxguma 
cuma nórtewaama cuxũxchaü̃gu, rü choma rü tá súrwaama chaxũ. Natürü 
ngẽxguma cuma súrwaama cuxũxchaü̃gu, rü choma rü tá nórtewaama chaxũ 
==ñanagürü. 
10Rü yexguma ga Lox rü natü ga Yudáü̃pechinügu nidau, rü nüxü̃ nadau ga 
nax nabaxcaxü̃ ga maxẽgü ñoma Tupana inatoxü̃rüxü̃, rü poraãcü nadexáã̃́xü̃ 
ga yema naane ñu̱xmata guma ĩanexacü ga Chóawa nangu. Rü 
Equítuanerüxü̃ nixĩ ga nax nameanexü̃chixü̃. Rü yemaacü nixĩ naxü̃pa nax 
Cori ya Tupana yaxoxẽẽãxü̃ ga guma ĩanegü ga Chodóma rü Gomóra. 
11Rü yexguma ga Lox rü nanayaxu ga guxü̃ma ga yema naane ga 
Yudáü̃pechinüwa üxü̃. Rü yemaacü yema naane ga noxri nawa 
nayexmagüxü̃arü éstewaama naxũ. Rü yemaacü nixĩ ga Abráü̃ rü Lox ga 
nügüna yaxĩgachixü̃. 
12Rü nüma ga Abráü̃ rü yexmatama Canaáü̃anegu naxãchiü̃, rü Lox rü guma 
ĩanegü ga Yudáü̃pechinüwa yexmagünegu nayaxãchiü̃ ga Chodómaarü 
ngaicamana. 
13Rü guma ĩanewa nixĩ ga guxü̃ma ga duü̃xü̃gü ga yachixecümaxüchixü̃ rü 
poraãcü chixexü̃ naxügüxü̃ ga Tupanapex̱ewa. 
14Rü yexguma marü yaxũgachigu ga Lox, rü Cori ya Tupana rü Abráü̃maxã 
nidexa rü ñanagürü: —¡Ngẽma ícuchixü̃watama rü mea guxü̃gu nadawenü i 
nórtegu rü súrgu rü éstegu rü oéstegu! 

15Rü choma rü tá cuxna chanaxã i guxü̃ma i ngẽma naane i nüxü̃ cudauxü̃. 
Rü guxü̃gutáma cuxrü rü cutaagüarü tá nixĩ. 
16Rü choma rü tá chayamuxẽxẽ i cutaagü rü ñoma naxnücütex̱erüxü̃ tá 
namuxũchi. Rü ngẽmaãcü taxúetama tayaxugü i ngẽma cutaagü. 
17¡Rü inachi rü nagu rüxũ i guxü̃ma i norü max̱ rü norü tatachinü i ñaa naane, 
erü choma rü tá cuxna chanaxã! ==ñanagürü. 
18Rü yexguma ga Abráü̃ rü inaxũãchi. Rü Mamréarü castañanecügu 
nayaxãchiü̃ ga ĩane ga Ebróü̃arü ngaicamana. Rü yexma nanaxü ga wüxi ga 
ãmarearü guruxü̃ nax yéma Cori ya Tupanaxü̃ yacuax̱üxü̃xü̃cax̱. 

Naanearü ügüchiga 14 

Abráü̃ rü Loxü̃ nayapu 

1Rü yexguma Mamrégu naxãchiü̃gu ga Abráü̃, rü Amrapé rü ĩane ga 
Chináxarü ãẽx̱gacü nixĩ, rü Arióx rü ĩane ga Eracháxarü ãẽx̱gacü nixĩ, rü 
Queduraúme rü ĩane ga Eráü̃arü ãẽx̱gacü nixĩ, rü Tidáx rü ĩane ga Goíü̃arü 
ãẽx̱gacü nixĩ. 
2Rü guxü̃ma ga yema ãẽx̱gacügü rü nügü nadai namaxã ga Béra ga ĩane ga 
Chodómaarü ãẽx̱gacü, rü Bícha ga ĩane ga Gomóraarü ãẽx̱gacü, rü Chiná ga 
ĩane ga Axmáxarü ãẽx̱gacü, rü Chemébex ga ĩane ga Cheboíü̃arü ãẽx̱gacü, rü 
norü ãẽx̱gacü ga ĩane ga Belá ga Chóagu ãégane. 
3-4Rü yema 5 ga ãẽx̱gacügü rü doxonexü̃ ga Chidíü̃gu ga Már ga Ngearü 
Maxü̃ã̃́xü̃ íngexmaxü̃gu nananutaquex̱egü ga norü churaragü nax yemaacü 
Queduraúmemaxã nügü nadai̱x̱ü̃cax̱. Yerü nüma ga Queduraúme rü 12 ga 
taunecü rü yema 5 ga ãẽx̱gacügümaxã inacuax̱, natürü yexguma norü 13 ga 
taunecüwa nanguxgu rü naxmex̱wa nügü ínanguxü̃xẽẽchaü̃. 
5Rü gumá taunecüwena rü nüma ga Queduraúme, rü ñu̱xũchi yema 
ãẽx̱gacügü ga nawa ügüxü̃, rü Atarú Canaíü̃anewa naxĩ. Rü yexma nayadai 
ga Refátanüxü̃. Rü ñu̱xũchi Ámgu nayadai ga Chúxtanüxü̃ rü Chabé-
quiriataíü̃gu nayadai ga Éntanüxü̃. 

6Rü Cheíarü max̱pǘneanegu nayadai ga Oréutanüxü̃, rü ñu̱xũchi nawe 
nangegü ñu̱xmata nawa nangugü ga Paráü̃arü doonexü̃ ga taxúema 
íxãpataxü̃arü ngaicamawa yexmaxü̃. 
7Rü yexguma nataeguxgu ga Queduraúme namaxã ga yema nawa ügüxü̃ ga 
ãẽx̱gacügü, rü nawa nangugü ga guma ĩane ga En-michapáx ga Cadégu ta 
ãégane. Rü nanapuxü̃ ga guxü̃ma ga yema Amaréxtanüxü̃arü naane. Rü 
yexgumarüxü̃ ta nanapuxü̃ ga norü naane ga yema Amoréutanüxü̃ ga 
Achechóü̃-tamáanewa maxẽxü̃. 
8-9Rü yexguma yema 5 ga ãẽx̱gacügü ga Chodómaarü ãẽx̱gacü, rü Gomóraarü 
ãẽx̱gacü, rü Axmáxarü ãẽx̱gacü, rü Cheboíü̃arü ãẽx̱gacü, rü ñu̱xũchi Beláarü 
ãẽx̱gacü rü Chidíü̃arü doxonewa naxĩ nax nügü nadai̱x̱ü̃cax̱ namaxã ga yema 
4 ga ãẽx̱gacügü ga Queduraúme ga Eráü̃arü ãẽx̱gacü, rü Tidáx ga Goíü̃arü 
ãẽx̱gacü, rü Amrapé ga Chináxarü ãẽx̱gacü, rü ñu̱xũchi Arióx ga Eracháxarü 
ãẽx̱gacü. 
10Natürü ga yema Chidíü̃arü doxonewa rü namu ga puchu ga o̱xwümaxã 
ixããcuxü̃. Rü yexguma nabuxmügu ga Chodómaarü ãẽx̱gacü, rü Gomóraarü 
ãẽx̱gacü rü gumá puchugu nayicu. Natürü ga yema togü ga ãẽx̱gacügü ga 
namücügü ixĩgüxü̃ rü max̱pǘnegüwaama nabuxmü. 
11Rü yema rüporamaegüxü̃ ga ãẽx̱gacügü rü nayana ga guxü̃ma ga Chodóma 
rü Gomóracüãx̱güarü nabü rü yemaxü̃gü. Rü yemaacü ínixĩ. 
12Rü guma Abráü̃mágü ga Lox rü ta nayagagü wüxigu namaxã ga guxü̃ma ga 
norü yemaxü̃gü, yerü nüma rü ta Chodómagu naxãchiü̃. 
13Natürü nayexma ga wüxi ga yatü ga iñaxü̃ rü Abráü̃ ga Ebréutanüxü̃ 
ixĩcümaxã nüxü̃ nayarüxu ga yema ngupetüxü̃. Rü nüma ga Abráü̃ rü 
Mamrééga Amoréutanüxü̃ ixĩcüarü castañanecügu naxãchiü̃ ga yexguma. Rü 
nüma ga Mamré rü Ecúxenexẽ rü Anéxenexẽ nixĩ. Rü nümagü rü Abráü̃étüwa 
naxügü. 
14Rü yexguma Abráü̃ nüxü̃ cuax̱gu ga namágü ga Loxü̃ nax yayauxgüxü̃, rü 
nanaxĩtaquex̱exẽxẽ ga norü duü̃xü̃gü ga naxü̃tawa yaexü̃. Rü 318 ga yatügü 

nixĩ ga guxü̃wama. Rü yemamaxã inaxũãchi nax yema ãẽx̱gacügüwe nax 
nangegüxü̃cax̱. Rü ĩane ga Dáü̃gu nüxü̃ inayangau. 
15Rü yemaarü chütaxü̃gu rü Abráü̃ rü norü duü̃xü̃gümaxã yema ãẽx̱gacügüxü̃ 
ínayabaixgü. Rü nawe ningẽxü̃tanü ñu̱xmata ĩane ga Obá ga Damácuarü 
nórtewa yexmanewa nangugü. 
16Rü nüxna nanapuxü̃ ga guxü̃ma ga yema yanaxü̃. Rü yemaacü ga Abráü̃ rü 
namágü ga Loxü̃ nayapu wüxigu namaxã ga guxü̃ma ga norü yemaxü̃gü. Rü 
yexgumarüxü̃ ta tüxü̃ napuxü̃ ga guxema ngexegü rü yema togü ga duü̃xü̃gü. 

Melquichedéx rü mexü̃ Abráü̃maxã naxuegu 

17Rü yexguma Abráü̃ taeguxgu nawena nax nüxü̃ naporamaexü̃ ga 
Queduraúme rü yema togü ga ãẽx̱gacügü ga naxümücügü, rü nüma ga 
Chodómaarü ãẽx̱gacü rü Chabéarü doxrae ga Ãẽx̱gacüarü Doxraegu 
ãégaxü̃wa Abráü̃cax̱ yéma niña nax norü taãẽmaxã nayau̱̱xãxü̃cax̱. 
18Rü yexgumarüxü̃ ta ga Melquichedéx ga ĩane ga Charéü̃arü ãẽx̱gacü ga 
Tupana ya Guxü̃étüwa Ngẽxmacüarü chacherdóte, rü yematama namawa 
Abráü̃na nanaxã ga paũ rü bínu. 
19-20Rü ñaa oremaxã mexü̃ Abráü̃maxã naxuegu rü ñanagürü: —¡Tupana ya 
Guxü̃étüwa Ngẽxmacü i daxũguxü̃ i naanearü üruxü̃ rü ñoma i naanearü 
üruxü̃ rü poraãcü mexü̃ cuwa naxü̱x! ¡Rü namecümaxüchi ya Tupana ya 
Guxü̃étüwa Ngẽxmacü ya curü uanügüxü̃ cuxü̃ rüporamaexẽẽcü! 
==ñanagürü. Rü yexguma ga Abráü̃ rü Melquichedéxna nanaxã ga norü 
diésmu natanüwa ga yema yemaxü̃gü ga napuxü̃xü̃. 
21Rü yexguma ga gumá Chodómaarü ãẽx̱gacü rü Abráü̃xü̃ ñanagürü: —
¡Choxna namugü i ngẽma chorü duü̃xü̃gü, natürü ngẽma ngẽmaxü̃gü rü 
cuxrüxü̃ yixĩ! ==ñanagürü. 
22-23Natürü ga Abráü̃ rü nanangãxü̃ rü ñanagürü: —Choma rü marü Cori ya 
Tupana ya Guxü̃étüwa Ngẽxmacü i daxũguxü̃ i naanearü üruxü̃ rü ñoma i 
naanearü üruü̃maxã nüxü̃ chixu rü taxuxü̃táma i tax̱acü choxrüxü̃ chayaxu i 
ngẽma cuxrü ixĩxü̃, rü bai ya wüxi ya tünüta, rü bai i wüxi i chapatutü̱xü, 

nax tagutáma choxü̃ quixuxü̃cax̱ nax cugagu yixĩxü̃ nax chamuarü 
ngẽmaxü̃ã̃́xü̃. 
24Rü choma rü taxuxü̃ma chanaxwax̱e nax choxrü yixĩxü̃. Rü ngẽma marü 
chorü duü̃xü̃gü ngõ̱xgüxü̃xica nixĩ i ngẽma chayaxuxü̃. Natürü ngẽma yatügü 
i choxü̃ íxümücügüxü̃ i Anéx, rü Ecú, rü Mamré rü tá nanayauxgü i ngẽma 
nüma nanaxwax̱egüxü̃ ==ñanagürü. 

Naanearü ügüchiga 15 

Tupana rü Abráü̃maxã inaxuneta rü tá poraãcü nüxü̃ narüngü̃xẽxẽ 

1Rü yemawena ga Abráü̃ rü Cori ya Tupana rü nanango̱xetüxẽxẽ rü namaxã 
nidexa rü ñanagürü nüxü̃: —¡Taxucax̱ma cumuü̃, Pa Abráü̃! Erü choma nixĩ 
i curü poxü̃ruxü̃. Rü ngẽma ngü̃xẽxẽ i tá cuxna chaxãxü̃ rü tá nataxüchi 
==ñanagürü. 
2-3Natürü ga Abráü̃ rü Cori ya Tupanaxü̃ nangãxü̃ rü ñanagürü nüxü̃: —
¿Tax̱acüwa choxü̃̃́ name i ngẽma ngü̃xẽxẽ i chomaxã nüxü̃ quixuxü̃? Erü 
meama nüxü̃ cucuax̱ nax nataxuxü̃ma ya chaune. Rü ngẽmacax̱ i ngẽma tá 
chowena nayaxuxü̃ i chorü ngẽmaxü̃gü rü yimá chorü ngü̃xẽẽruxü̃ ya Eriéche 
ya Damácucüãx̱ tá nixĩ ==ñanagürü. 
4Natürü nüma ga Tupana rü nanangãxü̃ rü ñanagürü: —Ngẽma tá cuwena 
nayaxuxü̃ i curü ngẽmaxü̃gü rü cunexüchi tá nixĩ rü tama wüxi i duü̃xü̃ i to 
i nachixü̃anecüãx̱ ixĩxü̃ ==ñanagürü. 
5Rü ñu̱xũchi ga Cori ya Tupana rü düxétüwa Abráü̃xü̃ naga, rü ñanagürü 
nüxü̃: —¡Dücax, mea daxũgu nadawenü rü yaxugü ya ẽxtagü ega cuxü̃̃́ 
natauxchagu nax cuyaxugüxü̃! Rü ngẽxgumarüxü̃ tá ta nixĩ nax namuxü̃ i 
cutaagü ==ñanagürü. 
6Rü nüma ga Abráü̃ rü aixcüma nayaxõ ga yema Cori ya Tupanaarü ore, rü 
yemacax̱ nixĩ ga Tupana namaxã naxueguxü̃ nax aixcümacü yixĩxü̃. 
7Rü Tupana rü ñanagürü nüxü̃: —Choma nixĩ i Cori ya Tupana chixĩxü̃. Rü 
choma nixĩ ga cuxü̃ íchamuxũchixü̃ ga Úrwa ga Cadéutanüxü̃güarü ĩanewa 

nax cuxna chanaxãxü̃cax̱ i ñaa naane nax guxü̃gutáma cuxrü yixĩxü̃cax̱ 
==ñanagürü. 
8Rü yexguma ga Abráü̃ rü Cori ya Tupanaxü̃ nangãxü̃ rü ñanagürü: —
¿Ñuxãcü tá nüxü̃ chacuáxü̃ nax aixcüma choxrü tá yixĩxü̃ i ñaa naane? 
==ñanagürü. 
9Rü Tupana nanangãxü̃ rü ñanagürü: —¡Nua naga i naxü̃nagü i tomaepü̱xarü 
taunecüãx̱chigüxü̃ rü wüxi i woca i ngexü̃ rü wüxi i cabra rü wüxi i carnéru! 
¡Rü nua naga ta i wüxi i muxtucu rü ñu̱xũchi wüxi i naxacü! ==ñanagürü. 
10Rü yexguma ga Abráü̃ rü yéma Tupanapex̱ewa nanagagü ga guxü̃ma ga 
yema naxü̃nagü. Rü ngãxü̃gu nanadategü rü ñu̱xũchi nügügu 
nanangax̱güchipanü. Natürü ga muxtucugü rü tama nanadategü. 
11Rü yexguma ga yema ẽxchagü, rü ínarüxĩgü ga nax yangõ̱xgüãxü̃cax̱, 
natürü ga Abráü̃ rü nüxü̃ naxãneta. 
12Rü yexguma noxri nachütagu ga Abráü̃ rü yéma poraãcü nipeãchi. Rü 
ínapeyane, rü ngürüãchi wüxi ga waanexü̃ yexma nangu, rü yemacax̱ 
poraãcü namuü̃. 
13Rü yexguma ga Cori ya Tupana rü ñanagürü nüxü̃: —Cumaxã nüxü̃ chixu 
rü ngẽma cutaagü rü to i nachixü̃anewa tá namaxẽ. Rü ngémacüãx̱gü rü tá 
norü puracütanüxü̃ nayaxĩgüxẽxẽ. Rü ngẽmaãcü tá chixri namaxã nachopetü 
i 400 ya taunecü. 
14Natürü choma rü tá ta chanapoxcu i ngẽma nachixü̃anecüãx̱gü i chixri 
cutaagümaxã chopetüxü̃. Rü ngẽmawena rü tá íchananguxü̃xẽxẽ i cutaagü, 
rü tá namuarü ngẽmaxü̃ãx̱gü i ngẽxguma ngéma ínachoxü̃gu. 
15Natürü i cuma rü tá mea curüyae, rü taãẽãcü tá cuyu nax ngẽmaãcü wüxiwa 
curü o̱xigümaxã cungexmaxü̃cax̱. 
16Rü ngẽxguma 400 ya taunecüguwena rü cutaagü rü tá ñaa naanecax̱ 
nawoegu. Erü ngẽma duü̃xü̃gü i Amoréutanüxü̃ i ñu̱xma ñaa naanegu 

ãchiü̃güxü̃ rü taxũta nangupetüxüchi i ngẽma norü chixexü̃ nax 
chanapoxcuexü̃cax̱ ==ñanagürü ga Tupana. 
17Rü yexguma marü nachütagu rü guxü̃wama naxẽanegu, rü ngürüãchi yéma 
nango̱x ga wüxi ga buetare ga üxüã̃́xü̃ ga yéma icaixquexü̃. Rü nango̱x ta ga 
wüxi ga omüema ga iyauraxü̃ ga yema naxü̃na ga dategüxü̃tanüwa 
gopetüemaxü̃. 
18Tupana rü yematama ngunexü̃gu Abráü̃maxã inaxuneta rü ñanagürü nüxü̃: 
—Choma tá cutaagüna chanaxã i guxü̃ma i ñaa naane i Equítuanearü natüwa 
inaxügü rü ñu̱xmatáta ngẽma natü i Eufrátewa nangu. 
19-21Rü ngẽma naanegü i tá nüxna chaxãxü̃ rü Quenéutanüxü̃arü naane, rü 
Quenétanüxü̃arü naane, rü Camunéutanüxü̃güarü naane, rü Itítanüxü̃güarü 
naane, rü Ferechéutanüxü̃güarü naane, rü Refátanüxü̃arü naane, rü 
Amoréutanüxü̃güarü naane, rü Canaáü̃tanüxü̃güarü naane, rü 
Guerguechéutanüxü̃arü naane rü Yebuchéutanüxü̃güarü naane tá nixĩ i 
ngẽma cutaagüna chaxãxü̃ ==ñanagürü ga Tupana. 

Naanearü ügüchiga 16 

Agá rü ngĩne ga Ismaé 

1Rü Charái rü taguma nüxü̃̃́ ixãxacü ga gumá ngĩte ga Abráü̃. Natürü ngĩxü̃̃́ 
iyexma ga wüxi ga ngĩxü̃taxü̃ ga Equítuanecüãx̱ ga Agágu ãégacü. 
2-3Rü yemacax̱ ga Charái rü Abráü̃xü̃ ngĩgürügü: —Dücax, Pa Chomücüx, Cori 
ya Tupana rü tama nanaxwax̱e nax chaxãxacüxü̃. Rü ngẽmacax̱ cumaxã nüxü̃ 
chixu nax ngĩmaxã cumaxü̃xü̃ i ngẽma chauxü̃taxü̃ i Agá. Rü bexmana 
ngẽmawa tá choxü̃̃́ nangẽxma i chaunegü ==ngĩgürügü. Rü Abráü̃ rü 
Charáiaxü̃̃́ nanayaxu ga yema namaxã nüxü̃ yaxuxü̃. Rü yexguma ga Charái 
rü yema Equítuanecüãx̱ ga Agácax̱ ica rü Abráü̃na ngĩxü̃ imu nax ngĩxü̃ 
nacax̱ü̃cax̱. Rü marü 10 ga taunecü Canaáü̃anewa nayexmagü ga yexguma 
yema ngupetügu. 

4Rü yexguma nüma ga Abráü̃ rü Agámaxã namaxü̃ rü nüxü̃̃́ ixãxacü. Natürü 
yexguma ngĩgü yacuax̱ãchigu ga nax naxãxacüxü̃ rü tama ngĩrü chiũraga 
ixĩnüchaü̃. 
5Rü yemacax̱ ga Charái rü Abráü̃xü̃ ngĩgürügü: —Cugagu nixĩ i Agá i tama 
chauga naxĩnüxü̃. Chomatama nixĩ ga cuxna ngĩxü̃ chamuxü̃ rü ñu̱xma nax 
naxãxacüxü̃ rü choxü̃ irüyexerachaü̃. Rü Cori ya Tupana tá nixĩ ya nüxü̃ ixucü 
rü texégagu yixĩxü̃ nax ngẽma ngupetüxü̃ rü cugagu rüex̱na chaugagu 
==ngĩgürügü. 
6Rü yexguma ga Abráü̃ rü ngĩxü̃ nangãxü̃ rü ñanagürü: —Dücax, cuxmex̱wa 
ingẽxma i ngẽma cuxü̃taxü̃. ¡Rü cuma cunaxwax̱exü̃ãcüma ngĩmaxã naxü! 
==ñanagürü. Rü yexguma ga Charái rü inaxügü ga Agáxü̃ nax yamax̱ü̃ü̃xü̃. 
Rü yemachax̱wa ga Agá rü düxwa iyaxũ. 
7Natürü wüxi ga Tupanaarü orearü ngeruxü̃ i daxũcüãx̱ rü ínachianexü̃gu 
ngĩxü̃ nangau naxü̃tagu ga gumá bairawe ga chianexü̃ ga Chúxwa daxü̃ ga 
namacüwawa yexmacü. 
8Rü ngĩxna naca rü ngĩxü̃ ñanagürü: —¿Pa Agá i Charáixü̃taxü̃x, ngextá ne 
cuxũ rü ngextá cuxũ i ñu̱xmax? ==ñanagürü. Rü ngĩma rü inangãxü̃ rü 
ngĩgürügü: —Chixũ ngĩxna i chorü chiũra i Charái ==ngĩgürügü. 
9Rü yexguma ga yema Tupanaarü orearü ngeruxü̃ i daxũcüãx̱ rü ñanagürü 
ngĩxü̃: —¡Curü chiũracax̱ nataegu rü ngĩga naxĩnü i guxü̃ma i tax̱acü i cuxü̃ 
namuxü̃wa! ==ñanagürü. 
10Rü ñanagürü ta ngĩxü̃: —Rü tá yexera chayamuxẽxẽ i cutaagü rü ngẽmaãcü 
düxwa taxucürüwa texé tayaxugü. 
11Ñu̱xma rü cuxãxãcü rü yatüxü̃ tá nixĩ. Rü Ismaégu tá cunaxüéga, erü Cori 
ya Tupana rü marü nüxü̃ nacuax̱ i ngẽma guxchaxü̃ i cuxü̃ üpetüxü̃. 
12Cune rü wüxi i cowaru i tauxta íyapuxü̃rüxü̃ tá nixĩ. Rü guxü̃ i 
duü̃xü̃gümaxã tá nügü nadai, rü ngẽma duü̃xü̃gü rü tá ta namaxã nügü nadai. 
Natürü nüma rü tá naenexẽgüxü̃ narüporamae ==ñanagürü. 

13Rü yexguma yema daxũcüãx̱maxã yadexax̱guwena rü Agá rü ngĩgürügü: —
Cuma nixĩ ya Tupana ya choxü̃ daucü ==ngĩgürügü. Rü ñu̱xũchi ngĩgü 
ngĩgürügü: “Woo Tupana choxü̃ dauxü̃ rü ñu̱xma rü ta chamaxü̃”, ngĩgü 
ngĩgürügü. 
14Rü yemacax̱ ga gumá puchu rü ñaxü̃gu inaxüéga: Tupana ya Maxü̃cü ya 
choxü̃ daucüarü puchu, ñaxü̃gu inaxüéga. Rü yimá puchu rü Cadéarü rü 
Bérexarü ngãxü̃wa nangẽxma. 
15Rü yemawena rü Abráü̃axü̃̃́ ixíraxacü ga Agá rü nüma ga Abráü̃ rü Ismaégu 
nanaxüéga. 
16Rü Abráü̃ nüxü̃̃́ nayexma ga 86 ga taunecü ga yexguma nabuxgu ga Ismaé. 

Naanearü ügüchiga 17 

Tupana rü Abráü̃maxã inaxuneta 

1Rü yexguma Abráü̃ 99 ga taunecü nüxü̃̃́ yexmagu rü Cori ya Tupana naxcax̱ 
nango̱x rü ñanagürü nüxü̃: —Choma nixĩ ya Tupana ya Guxü̃étüwa 
Ngẽxmacü chixĩxü̃. Rü chanaxwax̱e i aixcüma mea cumaxü̃ i chopex̱ewa. 
2Choma rü tá cumaxã ichaxüga rü tá chayamuxẽxẽ i cutaagü, rü tá 
namuxũchi ==ñanagürü. 
3-4Rü yexguma ga Abráü̃ rü waixü̃müanegu nanangücuchi. Rü yoxni ga 
Tupana rü nidexachigüama rü ñanagürü: —Ñaãcü tá nixĩ i cumaxã nax 
ichaxügaxü̃. Rü cuma tá nixĩ i norü o̱xi quixĩxü̃ i muxü̃tama i nachixü̃anecüãx̱ 
i duü̃xü̃gü. 
5Rü marü taxũtáma Abráü̃ nixĩ i cuéga. Rü ñu̱xmacürüwa rü tá Abraáü̃ nixĩ i 
cuéga erü muxü̃tama i nachixü̃anecüãx̱ i duü̃xü̃güarü o̱xi tá cuxü̃ chixĩxẽxẽ. 
6Rü tá chayamuxẽxẽ i cutaagü rü tá namuxũchi. Rü ngẽma cutaagü rü 
muxü̃tama i nachixü̃anegü tá nango̱xẽẽgü. Rü ngẽma cutaatanüwa tá 
nangẽxma i ãẽx̱gacügü ixĩgüxü̃. 
7Rü ngẽma ñu̱xma tá cumaxã rü cutaagümaxã chaxueguxü̃ rü ñaa nixĩ: Rü 
choma rü guxü̃gutáma curü Tupana chixĩ rü cutaagüarü Tupana chixĩ. 

8Choma rü cuxna rü nüxna tá chanaxã i guxü̃ma i ñaa Canaáü̃ane i ñu̱xma 
nawa cumaxü̃xü̃. Rü tá guxü̃gutáma norü naane nixĩ i cutaagü. Rü choma rü 
tá norü Tupana chixĩ ==ñanagürü. 
9-10Rü Tupana rü Abraáü̃xü̃ ñanagürü ta: —¡Natürü i cumax rü cutaagü rü 
guxü̃gutáma peyanguxẽxẽ i ngẽma pemaxã nüxü̃ chixuxü̃! Rü dücax, 
chanaxwax̱e i guxãma ya iyatüxe i petanüwa rü ípewíechax̱müü̃pex̱echiraü̃. 
11¡Rü pegü ípewiechax̱müü̃pex̱echiraü̃gü! Rü ngẽmawa tá nango̱x nax 
aixcüma peyanguxẽxẽ i ngẽma yigümaxã nüxü̃ ixuxü̃. 
12Rü ñu̱xmaü̃cüü rü guxãma ya iyatüxe ya ngexwaca ixíraxe i petanüwa rü 8 
i ngunexü̃ tüxü̃̃́ ngẽxmagu rü name nixĩ i ítawiechax̱müü̃pex̱echiraü̃. Rü 
ngẽxgumarüü̃tama penaxwax̱e i ngẽmaãcü penaxü namaxã i guxü̃ma i perü 
puracütanüxü̃ i to i nachixü̃anecüãx̱ü̃tawa naxcax̱ petaxegüxü̃ rü woo 
nanegü. 
13Rü ngẽmaãcü ya guxãma i pema rü perü duü̃xü̃gü, rü chanaxwax̱e i pegü 
ípewíechax̱müü̃pex̱echiraü̃gü. Rü ngẽmaãcü guxü̃gutáma pexenewa nango̱x 
nax aixcüma peyanguxẽẽxü̃ i ngẽma yigümaxã nüxü̃ ixuxü̃. 
14Natürü ya yíxema tama tügü íwíechax̱müü̃pex̱echiraü̃xẽ, rü name nixĩ i 
noxtacüma pegütanüwa tüxü̃ ípetax̱üchi erü tama tayanguxẽxẽ i ngẽma 
yigümaxã ixunetaxü̃ ==ñanagürü. 
15Rü Tupana rü Abraáü̃xü̃ ñanagürü ta: —Rü ngẽma cuxmax̱ i Charái, rü 
marü taxũtáma ngẽma nixĩ i ngĩéga. Rü ñu̱xmaguwena rü Chára tá nixĩ i 
ngĩéga. 
16Rü choma rü tá mexü̃ ngĩmaxã chaxuegu rü tá cuxü̃̃́ ixãxacü. Rü aixcüma 
ngẽmaãcü tá ngĩxü̃ curüngü̃xẽxẽ. Rü muxü̃ma i nachixü̃anegüarü noxẽ tá 
iyixĩ. Rü ngẽma ngĩtaagü rü ĩanegüarü ãẽx̱gacügü tá nixĩgü ==ñanagürü. 
17Rü yexguma ga Abraáü̃ rü waixü̃müanegu nanangücuchi. Natürü nüxü̃ 
nacugüãcüma nügüãẽwa ñanagürü: —¿Ẽ̱xna wüxi ya yatü ya 100 ya taunecü 
nüxü̃̃́ ngẽxmacü rü tá naxãxacüxü̃ nax papa yixĩxü̃cax̱? ¿Rü Chára rü tá 

naxãxacüxü̃ nax marü 90 ya taunecü ngĩxü̃̃́ ngẽxmaxü̃? ==ñaxü̃gu narüxĩnü 
ga naãẽwa. 
18Rü yexguma ga Abraáü̃ rü Tupanaxü̃ ñanagürü: —Chierü mexü̃ Ismaémaxã 
cuxuegu̱xgu ==ñanagürü. 
19Rü Tupana nanangãxü̃ rü ñanagürü nüxü̃: —Pa Abraáü̃x, aixcüma nixĩ i 
ngẽma cumaxã nüxü̃ chixuxü̃, rü cuxmax̱ i Chára rü tá cuxü̃̃́ ixãxacü. Rü cuma 
rü Ichaágu tá cunaxüéga. Rü yimáwa tá ningu ga yema cumaxã nüxü̃ 
chixuxü̃, rü ngẽmaãcü tá guxü̃gutáma nüxü̃ curüngü̃xẽxẽ i nataagü. 
20Rü ngẽxgumarüxü̃ ta i Ismaécax̱ rü marü cuxü̃̃́ chaxĩnü rü yimá rü tá ta 
mexü̃ namaxã chaxuegu. Rü tá nüxü̃ curüngü̃xẽxẽ nax yamuxũchixü̃cax̱ i 
naxacügü rü nataagü. Rü yimá Ismaé tá nixĩ i nanatü i 12 i ãẽx̱gacügü i 
poraexü̃. Rü nataagümaxã tá ichanachixẽxẽ i wüxi i taxü̃ i nachixü̃ane. 
21Natürü yema chorü uneta ga cumaxã nüxü̃ chixuxü̃, rü tá ichayadaxẽxẽ 
nawa ya cune ya Ichaá i cuxmax̱ i Chára ngĩne ya domarüücü ya tauemacügu 
tá bucü i nai ya taunecügu ==ñanagürü ga Tupana. 
22Rü yexguma marü nüxü̃ nachauxgu ga Abraáü̃maxã nax yadexaxü̃ ga 
Tupana, rü Abraáü̃na nixũgachi. 
23Rü yematama ngunexü̃ ga Tupana namaxã idexaguwena nixĩ ga Abraáü̃ ga 
nane ga Ismaéxü̃ ínawíechax̱müü̃pex̱echiraü̃xü̃. Rü yexgumarüxü̃ ta tüxü̃ 
ínanawíü̃chax̱müü̃pex̱echiraü̃ ga guxãma ga guxema iyatüxe ga norü 
puracütanüxü̃ ga naxü̃tagu buexe rü guxema tümacax̱ nataxexe. Rü yemaacü 
nanaxü yema Tupana namaxã nüxü̃ ixuxü̃rüxü̃. 
24-25Rü yexgumarüxü̃ ta ga nüma rü yematama ga ngunexü̃gu nügü 
ínawíechax̱müü̃pex̱echiraü̃. Rü nüma ga Abraáü̃ rü 99 ga taunecü nüxü̃̃́ 
nayexma ga yexguma nügü ínawíü̃chax̱müü̃pex̱echiraü̃gu. Rü yexguma ga 
nane ga Ismaé rü 13 ga taunecü nüxü̃̃́ nayexma. 
26-27Rü nüma ga Abraáü̃ rü ñu̱xũchi nane ga Ismaé rü yematama ga 
ngunexü̃gu nügü ínawíü̃chax̱müü̃pex̱echiraü̃gü wüxigu namaxã ga guxü̃ma 
ga napatagu buexü̃ ga iyatüxü̃gü, rü woo guxema norü puracütanüxü̃ ga 

tümacax̱ nataxexe ga to ga nachixü̃anecüãx̱. Rü yemaacü ga nüma ga Abraáü̃ 
rü nayanguxẽxẽ ga yema Tupana namaxã nüxü̃ ixuxü̃. 

Naanearü ügüchiga 18 

Tupana rü Abraáü̃maxã inaxuneta rü tá nüxü̃̃́  nangẽxma ya wüxi ya nane 

1Rü wüxi ga ngunexü̃gu meama tocuchigu rü Cori ya Tupana rü Abraáü̃cax̱ 
nango̱x ga Mamréarü castañanecüwa ga yexguma napataax̱wa natoyane ga 
Abraáü̃. 
2Rü nadaunagü ga Abraáü̃ rü nüxü̃ nadau ga tomaepü̱x ga duü̃xü̃ ga napex̱egu 
chigüxü̃. Rü yexguma ga nüma rü inachi rü paxa naxcax̱ nixũ rü napex̱egu 
waixü̃mügu nanangücuchi. 
3Rü ñanagürü: —Pa Corix, cuxü̃ chacaa̱x̱ü̃ rü taxṹ i yaxtacüma íquixũxü̃. 
4Rü ngẽxguma cuxü̃̃́ namexgu rü tá íxraxü̃ i dexácax̱ íchaca nax pegü 
piyauxgücutügüxü̃cax̱. ¡Rü nua castañapechitagu paxaãchi perüngü̃gü! 
5Rü ñu̱xma nax nua chopatawa pengugüxü̃, rü tá pexü̃ chachibüexẽxẽ nax 
ngẽmaãcü peporaexü̃cax̱ i namawa ega ipexĩxgu ==ñanagürü. Rü nümagü 
nanangãxü̃: —Marü name ==ñanagürügü. 
6Rü yexguma ga Abraáü̃ rü napatagu nangaxi rü naxmax̱ ga Cháraxü̃ 
ñanagürü: —¡Paxa, Pa Nge, rü 20 i quíru i mexẽchixü̃ i arína ta nayaxu, rü 
paũ ta naxü! ==ñanagürü. 
7Rü ñu̱xũchi ga Abraáü̃ rü wocapǘxü̃wa naña. Rü naxcax̱ nadau ga yema 
rümemaexü̃ ga wocaxacü. Rü wüxi ga norü puracütanüxü̃xü̃ namu, rü nüma 
rü paxa nanaxü ga yema õna. 
8Rü yexgumarüxü̃ ta ga Abraáü̃ rü yema duü̃xü̃gü ga naxü̃tawa ngugüxü̃na 
nanaxã ga quechu rü lechi. Rü nüma rü ínamemare ga nüxna nax naxããxü̃ 
ga tax̱acü ga nanaxwax̱egüxü̃ ga yexguma castañatüü̃wa nachibüeyane. 
9Rü yexguma marü yangugügu ga nax nachibüexü̃, rü Abraáü̃na nacagüe rü 
ñanagürügü: —¿Ngecü iyixĩ i cuxmax̱ i Chára? ==ñanagürügü. Rü nüma 
nanangãxü̃: —Ngẽã chauchiü̃wa ingẽxma ==ñanagürü. 

10Rü yexguma ga wüxi ga yema naxü̃tawa ngugüxü̃ rü ñanagürü: —Nai ya 
taunecügu rü wena cuxü̃tagu tá chanaxũane, rü ngẽxguma i cuxmax̱ i Chára 
rü tá marü ixíraxacü ==ñanagürü. Rü ngĩma ga Chára rü yoxni bexma nüxü̃ 
ixĩnü ga yemaacü nax yadexaxü̃, yerü ngĩma rü bexma Abraáü̃cax̱wegu ichi 
ga ĩãx̱wa. 
11Natürü ga nüma ga Abraáü̃ rü naxmax̱ ga Chára rü marü nayae. Rü ngĩma 
ga Chára rü marü ngĩxna inayarüxo ga nax nachixewexü̃. 
12Rü yemacax̱ ga Chára rü tama yáxna namaxã ixĩnü ga nax nacugüxü̃, yerü 
ñaxü̃gu irüxĩnü: —¿Ñuxãcü tá ichaxãxacüxü̃ erü choma rü chaute rü marü 
tayaexüchi? ==ñaxü̃gu irüxĩnü ga ngĩãẽwa. 
13Natürü nüma ga Cori ya Tupana rü Abraáü̃xü̃ ñanagürü: —¿Tü̱xcüü̃ ngĩxü̃̃́ 
naxãũchiga i Chára? ¿Ẽ̱xna tama iyaxõ rü tá nax naxãxacüxü̃ i woo nax 
nayaxüchichirexü̃? 
14¿Ẽ̱xna nangẽxma i tax̱acü i Cori ya Tupanaaxü̃̃́ guxchaxü̃ nax naxüaxü̃? Rü 
nai ya taunecügu rü aixcüma tá nuxã cuxü̃tagu chanaxũane. Rü ngẽxguma i 
Chára rü tá marü ixíraxacü ==ñanagürü. 
15Natürü ga Chára rü yemaxü̃ naxĩnügu rü imuü̃ rü iyaxãxchaü̃ nax ngĩxü̃̃́ 
naxãũchigaxü̃. Rü yemacax̱ ngĩgürügü: —Tama nixĩ i chacugüchirexü̃ 
==ngĩgürügü. Natürü nüma ga Cori rü ngĩxü̃ nangãxü̃ rü ñanagürü: —
Ngẽmáacüx, nüxü̃ chacuax̱ama nax cucugüxü̃ ==ñanagürü ngĩxü̃. 

Abraáü̃ rü Tupanana nachogü nax tama napoxcuãxü̃ca̱x ga guma ĩane ga 
Chodóma 

16Rü yexguma ga yema duü̃xü̃gü ga Abraáü̃xü̃tawa ngugüxü̃, rü inachigü rü 
inaxĩãchi ga Chodómawaama nax naxĩxü̃. Rü Abraáü̃ rü paxaãchi 
ínayaxümücü. 
17Rü yexguma ga Cori ya Tupana rü ñaxü̃gu narüxĩnü: “Name nixĩ i 
Abraáü̃maxã nüxü̃ chixu i ngẽma tá chaxüxü̃. 

18Erü nüma tá nixĩ i norü o̱xi i wüxi i nachixü̃ane i taxü̃ rü poraxü̃. Rü marü 
namaxã chanaxuegu nax nagagu tá nüxü̃ charüngü̃xẽẽxü̃ i guxü̃táma i 
nachixü̃anegü i ñoma i naanewa ngẽxmagüxü̃. 
19Rü chomatama marü chanayaxu nax nanegümaxã rü nataagümaxã nüxü̃ 
yaxuxü̃cax̱ i ngẽma chorü mugü nax nümagü i nataagü naga naxĩnüexü̃cax̱, 
rü mexü̃ naxügüxü̃cax̱ nax ngẽmaãcü choma chayanguxẽẽxü̃cax̱ i guxü̃ma ga 
yema namaxã nüxü̃ chixuxü̃”, ñaxü̃gu narüxĩnü ga Tupana. 
20Rü yemacax̱ ga Cori ya Tupana rü Abraáü̃xü̃ ñanagürü: —Ngẽma duü̃xü̃gü 
i Chodómacüãx̱ rü Gomóracüãx̱, rü nüxü̃ chaxĩnü i nachiga nax 
nachixexüchixü̃ rü poraãcü pecadu naxügüxü̃. 
21Rü ngẽmacax̱ tá ngéma chaxũ nax íchayadauxü̃cax̱ rü aixcüma yixĩ i 
poraãcü chixexü̃ naxügüxü̃ ngẽma chomaxã nüxü̃ yaxugüexü̃rüxü̃, rü 
ngẽmaãcü tá nüxü̃ chacuax̱ ==ñanagürü. 
22Rü taxre ga yema duü̃xü̃gü rü yoxni inaxĩ nax Chodómawa naxĩxü̃cax̱. 
Natürü ga Abraáü̃ rü Cori ya Tupanamaxã yexma nayachiãchitanü. 
23Rü nüma ga Abraáü̃ rü Cori ya Tupanacax̱ nixũ rü nüxna naca rü ñanagürü: 
—¿Cunadai̱x̱ü̃ tá ta i ngẽma duü̃xü̃gü i mea maxẽxü̃ wüxigu namaxã i ngẽma 
chixexü̃ ügüxü̃? 
24Rü ngẽxguma chi nangẽxmagu i 50 i duü̃xü̃gü i mea maxẽxü̃ nawa ya yima 
ĩane ¿rü chi cunadaiamaxü̃ rü taxũchima nüxü̃ cungechaü̃xü̃ i ngẽma 
ĩanecüãx̱ nagagu i ngẽma 50 i duü̃xü̃gü i mea maxẽxü̃? 
25Chau̱̱xcax̱ rü tama name nax cunadai̱x̱ü̃ i ngẽma mea maxẽxü̃ i duü̃xü̃gü 
wüxigu namaxã i ngẽma chixexü̃ ügüxü̃, ñoma chi guxü̃ma naxügüxü̃rüxü̃ i 
ngẽma chixexü̃. Rü taxucürüwama ngẽma cuxü erü tama ngẽmagu curüxĩnü. 
Rü cuma nixĩ i guxãarü maxü̃maxã icucuáxü̃ ¿rü tama ẽx̱na i ngẽma mea 
maxẽxü̃gagu nüxü̃ icurüngümaxü̃ nax cunadaiãcuxü̃ ya yima ĩane? 
==ñanagürü. 
26Rü yexguma ga Cori ya Tupana rü Abraáü̃xü̃ nangãxü̃ rü ñanagürü: —
Ngẽxguma chi yima Chodómaarü ĩanewa nüxü̃ ichayangauxgu i 50 i duü̃xü̃gü 

i mea maxẽxü̃, rü ngẽmagagu taxũtáma chanapoxcue i ngẽma ĩanecüãx̱ 
==ñanagürü. 
27Natürü nüma ga Abraáü̃ rü wenaxarü nüxna nacaama rü ñanagürü nüxü̃: 
—¡Choxü̃ nangechaü̃ nax cuxna chicachigüamaxü̃! Erü cuma rü Tupana quixĩ 
rü choma rü wüxi i duü̃xü̃mare chixĩ. 
28Natürü ngẽxguma chi tama mea yanguxgu i 50 wa nax nanguxü̃ i ngẽma 
duü̃xü̃gü i mea maxẽxü̃, rü chi 45 icatama i mexü̃ i duü̃xü̃gü ngẽxmagu ¿rü 
ngẽma nax tama mea 50 wa nanguxü̃cax̱ rü tá cunapoxcuxü̃ ya yima ĩane? 
==ñanagürü. Rü Cori ya Tupana nanangãxü̃ rü ñanagürü: —Ngẽxguma chi 
45 i duü̃xü̃gü i mea maxẽxü̃ ngéma ichayangauxgu, rü taxũtáma chanapoxcu 
==ñanagürü. 
29Natürü ga Abraáü̃ rü wenaxarü nüxna nacaama rü ñanagürü: —¿Natürü 
ngẽxguma chi 40 icatama ngẽxmagu? ==ñanagürü. Rü nüma ga Cori rü 
nanangãxü̃ rü ñanagürü: —Ngẽma 40 cax̱ rü taxũtáma chanapoxcue 
==ñanagürü. 
30Natürü ga Abraáü̃ rü wenaxarü Tupanana nicachigü rü ñanagürü nüxü̃: —
Cuxü̃ chacaa̱x̱ü̃ nax tama chomaxã cunuxü̃cax̱ naxcax̱ i ngẽma nax yexü̃cürü 
cuxü̃ chachixewexü̃ ¿natürü ngẽxguma chi 30 icatama ngẽxmagu? 
==ñanagürü. Rü nüma ga Cori ya Tupana nanangãxü̃ rü ñanagürü: —Woo 
30 i duü̃xü̃gü i mexü̃ ngẽxmagu rü taxũtáma chanapoxcu ==ñanagürü. 
31Natürü ga Abraáü̃ rü nüxü̃ nicaa̱x̱ü̃chigüama, rü ñanagürü: —Pa Corix, 
marü changupetüxüchiama nax cuxü̃ chacaa̱x̱ü̃ ¿natürü ngẽxguma chi 20 
icatama i duü̃xü̃gü i mea maxẽxü̃ ngẽxmagu? ==ñanagürü. Rü nüma ga 
Cori ya Tupana nanangãxü̃ rü ñanagürü: —Ngẽma 20 i mea maxẽxü̃gagu rü 
taxũtáma chanapoxcu ya yima ĩane ==ñanagürü. 
32Natürü ga Abraáü̃ rü wena nüxna nacaama rü ñanagürü: —Pa Corix ¡taxṹ 
i chomaxã cunuxü̃! Ñuxica wena cuxna chacaxchaü̃, rü ngẽmawena rü marü 
taxũtáma cuxü̃ chachixewe. ¿Rü tax̱acü chi cuxüxü̃ i ngẽxguma 10 icatama i 
duü̃xü̃gü i mea maxẽxü̃ ngẽxmagügu? ==ñanagürü. Rü nüma ga Cori ya 

Tupana rü ñanagürü: —Ngẽma 10 gagu rü taxũtáma chanapoxcu ya yima 
ĩane ==ñanagürü. 
33Rü yexguma marü Cori ya Tupana nüxü̃ rüchauxgu ga Abraáü̃maxã nax 
yadexaxü̃ rü ínixũ. Rü nüma ga Abraáü̃ rü napatacax̱ nataegu. 

Naanearü ügüchiga 19 

Tupana nayagu ga Chodóma rü Gomóra 

1Rü yexguma marü nachütachaü̃gu rü yéma Chodómaarü ĩanewa nangugü 
ga yema taxre ga Tupanaarü orearü ngeruxü̃ i daxũcüãx̱. Rü guma ĩanearü 
ĩãx̱wa narüto ga Lox ga ngextá duü̃xü̃gü íngutaquex̱exü̃wa. Rü yexguma 
yema taxre ga duü̃xü̃güxü̃ nadau̱̱xgu, rü inachi ga Lox nax nayau̱̱xãxü̃cax̱. Rü 
napex̱egu waixü̃mügu nanangücuchi. 
2Rü ñanagürü nüxü̃: —Pa Corigüx, rü choma nax perü duü̃xü̃ chixĩxü̃ rü 
pexna chaxu nax chauchiü̃gu pepegüxü̃. Rü ngéma tá pegü piyauxgücutügü, 
rü marü name i moxü̃ pax̱mama ipexĩãchi ==ñanagürü. Natürü nümagü rü 
nanangãxü̃ rü ñanagürügü: —Tamoxẽxü̃chi, rü nuxã ĩãx̱tügumare tá tapegü 
==ñanagürügü. 
3Natürü nüma ga Lox rü nüxü̃ nicaa̱x̱ü̃chigüama, rü yemacax̱ ga nümagü rü 
düxwa naga naxĩnüe nax napatawa naxĩxü̃cax̱. Rü yexguma ĩpatawa 
nangugügu, rü Lox rü norü õna ga mexü̃ namexẽxẽ. Rü paũ ga ngearü 
pu̱xẽẽruü̃ã̃́xü̃ ta naxü. Rü nümagü ga yema naxü̃tawa ngugüxü̃ rü nachibüe. 
4Rü yexguma taxũta napeegu ga yema taxre, rü yéma naxĩ ga guxü̃ma ga 
Chodómacüãx̱ ga yatügü. Rü ngextü̱xüxü̃güwa inaxügü rü ñu̱xmata iyaxü̃wa 
nangu. Rü nüxü̃ ínachoeguãchi ga guma Loxpata. 
5Rü aita naxüeãcüma Loxna nacagüe rü ñanagürügü: —¿Ngexü̃gü nixĩ i 
ngẽma yatügü i ngewax̱ nua cupatawa ngugüxü̃? ¡Rü ínamuxü̃, erü namaxã 
tamaxẽchaü̃! ==ñanagürügü. 
6-7Rü yexguma ga Lox rü ínaxũxũ ga namaxã nax yadexaxü̃ natürü meama 
naxchax̱wa nanawãxta ga norü ĩãx̱. Rü ñanagürü nüxü̃: —Pa Chomücügüx 
¡taxṹ i tax̱acürü chixexü̃ pexügüxü̃! 

8Dücax, choma rü choxü̃̃́ ingẽxma i taxre i chauxacü i taguma yatüxü̃ cuax̱cü. 
Rü ngẽma tá pexna ngĩxü̃ chamugü nax pema penaxwax̱exü̃ ngĩmaxã 
pexüxü̃cax̱. Natürü tama chanaxwax̱e nax tax̱acürü chixexü̃ namaxã pexü i 
ñaa taxre i yatügü i nüxna chaxuxü̃ nax nua chopatawa nangugüxü̃ 
==ñanagürü. 
9Rü yexguma ga nümagü rü Loxü̃ nangãxü̃ga rü ñanagürügü: —¡Ixũgachi i 
ngéma! ¿Rü ñuxãcü i cuma nax to i nachixü̃anecüãx̱ quixĩxü̃ rü nua toxü̃ 
cuyamuchaü̃xü̃? Rü ñu̱xma rü ngẽma taxre i nua toxna quinuxuxü̃arü yexera 
tá cumaxã taxü ==ñanagürügü. Rü yexguma rü Loxna nayu̱xgu nax ĩãx̱gu 
napogüexü̃cax̱. 
10Natürü nümagü ga yema taxre ga daxũcüãx̱ ga Loxpatawa ngugüxü̃ rü 
nachiü̃gu nanayauxcuchigü, rü ñu̱xũchi nanawãxta ga ĩãx̱. 
11Rü nayangexetügüxẽxẽ ga guxü̃ma ga yema duü̃xü̃gü ga ĩãx̱tüwa 
yexmagüxü̃, rü yema ingextü̱xüxü̃wa inaxügü ñu̱xmata yema iyaxü̃wa nangu. 
Rü yemaacü düxwa nipaemare ga nax ĩãx̱cax̱ nadaugüxü̃. 
12Rü yexguma ga yema taxre ga orearü ngeruxü̃ i daxũcüãx̱ rü Loxna nacagüe 
rü ñanagürügü: —¿Nangemaxü̃ i togü i cutanüxü̃ i núma daa ĩanewa? Rü 
ngẽxguma chi nangẽxmagu ya cunegü, rüex̱na cuxacügü, rüex̱na cuxãx̱tegü 
rü ¡ínagaxü̃ i nua wüxigu namaxã i guxü̃ma i tax̱acü i cuxü̃̃́ ngẽxmaxü̃ ya daa 
ĩanewa, rü yáxü̃wa namaxã naxũ! 
13Erü tá tayagu ya daa ĩane. Erü Cori ya Tupana rü marü tama yáxna namaxã 
naxĩnü i ñaa duü̃xü̃gü i daa ĩanewa maxẽxü̃, rü ngẽmacax̱ toxü̃ namu nax 
tayaguxü̃cax̱ ==ñanagürügü. 
14Rü yexguma ga Lox rü naxü̃tawa naxũ ga yema naxãx̱tegüchaü̃ ixĩgüxü̃ rü 
ñanagürü nüxü̃: —¡Ipechigü rü ípechoxü̃ i nua! Erü Cori ya Tupana rü tá 
nayagu ya daa ĩane ==ñanagürü. Natürü ga yema naxãx̱tegüchaü̃ ixĩgüxü̃ 
rü tama aixcüma nayaxõgü ga yema namaxã nüxü̃ yaxuxü̃. 
15Rü yema marü nax yangunechaü̃xü̃, rü Loxü̃ napaxagü ga yema taxre ga 
daxũcüãx̱ i orearü ngeruü̃gü. Rü ñanagürügü: —¡Paxãma, inachi rü tüxü̃ iga 

ya cuxmax̱ rü ngẽma taxre i cuxacügü ega cumaxchaü̃gu ngẽxguma 
tayaguxgu ya daa ĩane! ==ñanagürügü. 
16Natürü ga Lox rü nanuxcüãxẽ, rü yemacax̱ ga yema taxre ga daxũcüãx̱ i 
orearü ngeruü̃gü rü naxmex̱ nayayauxãchigü rü namaxã nixü, yerü Cori ya 
Tupanaaxü̃̃́ nangechaü̃tümüxü̃. Rü yexgumarüxü̃ ta ga guxema naxmax̱ rü 
naxacügü rü tüxü̃ ínamuxü̃ ga guma ĩanewa nax tama tayuexü̃cax̱. 
17Rü yexguma marü guma ĩanearü yáxü̃wa nayexmagügu, rü wüxi ga yema 
daxũcüãx̱ i orearü ngeruxü̃ rü ñanagürü: —¡Iña nax tama peyuexü̃cax̱! ¡Rü 
taxũtáma cugü íquidau rü taxucax̱tama icuyachiãchi i nua! ¡Rü yea 
max̱pǘneanewa naña ega tama cuyuxchaü̃gu! ==ñanagürü. 
18Natürü nüma ga Lox rü ñanagürü: —Dücax, Pa Chorü Corigüx, tama 
chanaxwax̱e nax ngéma choxü̃ pemu. 
19Pema rü marü taxü̃ma i ngü̃xẽxẽ choxü̃̃́ pexü, rü poraãcüma chomaxã 
pemecümagü rü pegagu nixĩ i chamaxü̃xü̃. Natürü pemaxã nüxü̃ chixu rü 
choma rü taxucürüwa máxpü̱xanexü̃wa chaña, erü ngẽxguma chi ngéma 
chañaxgu rü ngẽma üxüema rü namagu chitama choxna nanguema rü 
ngẽxma chi chayu. 
20Rü nuaarü ngaixcamana nangẽxma ya wüxi ya ĩanexacü nax nawa chañaxü̃. 
¡Rü yima ĩanewa choxü̃ pemu nax ngẽmaãcü chamaxü̃xü̃cax̱! Rü yima ĩane 
rü aixcüma wüxi ya ĩane ya íxrane nixĩ ==ñanagürü. 
21-22Rü yexguma wüxi ga yema Tupanaarü orearü uruxü̃ ga daxũcüãx̱ rü 
ñanagürü nüxü̃: —Marü cuxü̃̃́ chaxĩnü i ngẽma chomaxã nüxü̃ quixuxü̃ rü tá 
chanaxü i ngẽma choxna naxcax̱ cucaxü̃. Rü taxũtáma chayagu ya yima 
ĩanexacü ya chomaxã nüxü̃ quixuxü̃ne. ¡Natürü paxa inaxũãchi nax yima 
ĩanexacüwa cuxũxü̃! Erü naxü̃pa nax yima ĩanexacüwa nax cunguxü̃ rü 
taxucürüwama chayagu ya yima ĩane ya Chodóma ==ñanagürü. Rü Lox 
nawa maxü̃ne rü Chóagu naxãégaxü̃. 

23-24Rü yexguma marü yangóonegu rü Lox guma ĩanexacü ga Chóawa 
nanguxgu, rü nüma ga Cori ya Tupana rü Chodómaétügu rü Gomóraétügu 
üxüema ga achúfremaxã ãéü̃xü̃ narüyixẽxẽ. 
25Rü yemaacü ínanagu ga guma ĩanegü wüxigu namaxã ga guxü̃ma ga 
duü̃xü̃gü ga yéma maxẽxü̃ rü yema nanetügü ga yéma rüxügüxü̃. 
26Natürü guxema naxmax̱ ga Lox ga naweama ne ñaxe, rü tügü ítidau rü 
yexgumatama yuxcüranaxcax̱ ga duü̃xü̃chicünax̱ã tixĩ. 
27-28Rü moxü̃ãcü pax̱mama rü nüma ga Abraáü̃ rü wenaxarü nawa naxũ ga 
yema nachica ga Cori ya Tupanamaxã íyadexaxü̃. Rü nagu nadawenü ga 
guxü̃ma ga yema doonexü̃ ga guma ĩanegü ga Chodóma rü Gomóra nawa 
yexmagüne. Rü guxü̃wama ga yema naanewa üxüema yéma nacaixnagü, 
ñoma wüxi ga naane iguxü̃ caixnagüxü̃rüxü̃. 
29Rü yemaacü nixĩ ga Cori ya Tupana ga ínaguaxü̃ ga guma ĩanegü ga Lox 
nagu ãpatane ga doonexü̃wa yexmagüne. Natürü nüma ga Cori ya Tupana rü 
Abraáü̃na nacuax̱ãchi rü Loxü̃ ínagaxüchi ga yema nachica ga yaguxü̃wa. 

Nangóe ga Moátanüxü̃ rü Amóü̃tanüxü̃ 

30Rü yemawena ga Lox rü namuü̃ nax ĩane ga Chóawa nayexmaxü̃. Rü 
yemacax̱ yema taxre ga naxacügümaxã max̱pǘneanexü̃wa naxũ. Rü yema 
tomaepü̱x rü wüxi ga ãxmaxü̃wa nayexmagü. 
31-32Rü wüxi ga ngunexü̃gu ga Loxacü ga rüyamaecü, rü ngĩeyax̱ ga 
rübumaecümaxã ngĩgürügü: —Tanatü rü marü taya rü nua ñaa nachica i 
nawa íngẽxmagüxü̃wa rü nataxuma ya yatü ya tamaxã ãmax̱chaü̃cü, ngẽma 
guxü̃ma i duü̃xü̃gü üxü̃rüxü̃. Rü ngẽmacax̱ ¡ngĩxã rü tanatüxü̃ tangãxẽxẽ nax 
ngẽmaãcü tüxü̃̃́ natauxchaxü̃cax̱ nax tanatümaxã ipegüxü̃ nax ngẽmaãcü 
tanatüaxü̃̃́ ixãxacügüxü̃cax̱! ==ngĩgürügü. 
33Rü yema chütaxü̃gutama rü ngĩnatüxü̃ bínumaxã ingãxẽẽgü rü yema 
rüyamaecü rü ngĩnatümaxã ipe. Natürü ga ngĩnatü rü tama nüxü̃ nacuax̱ nax 
ñuxguacü yixĩxü̃ ga yema naxacü namaxã ipexü̃, rü tama nüxü̃ nacuax̱ ga 
yexguma pewa ínadaxgu. 

34Rü moxü̃ãcü pax̱mama ga yema naxacü ga rüyamaecü rü ngĩeyax̱ ga 
rübumaecümaxã ngĩgürügü: —Dücax, ngexwax̱arü chütaxü̃gu i choma rü 
marü tanatümaxã ichape, rü ngẽmacax̱ ñaa chütaxü̃gu rü name nixĩ i wena 
tanatüxü̃ tangãxẽxẽ nax ngẽmaãcü cuxí tanatümaxã icupexü̃cax̱ nax 
ngẽmaãcü yixema i taxre rü wüxigu tanatüaxü̃̃́ ixãxacügüxü̃cax̱ 
==ngĩgürügü. 
35Rü yema chütaxü̃gu rü wenaxarü nanatüxü̃ bínumaxã nangãxẽẽgü. Rü 
yema rübumaecü rü ngĩxí ngĩnatümaxã ipe. Natürü ga ngĩnatü rü tama nüxü̃ 
nacuax̱ nax ñuxguacü yixĩxü̃ ga yema naxacü namaxã ipexü̃, rü tama nüxü̃ 
nacuax̱ ga yexguma pewa ínadaxgu. 
36Rü yemaacü ga yema taxre ga Loxacü rü íyaxãxacü ngĩnatüaxü̃̃́tama. 
37Rü yema rüyamaecü rü iyatüne, rü Moágu inaxüéga ga ngĩne. Rü gumáwa 
nixĩ ga ne naxĩxü̃ i ngẽma ñu̱xmax Moátanüxü̃ ixĩgüxü̃. 
38Rü yexgumarüxü̃ ta ga yema rübumaecü rü ta iyatüne rü Ben-amígu 
inaxüéga ga ngĩne. Rü gumáwa nixĩ ga ne naxĩxü̃ i ngẽma ñu̱xmax 
Amóü̃tanüxü̃ ixĩgüxü̃. 

Naanearü ügüchiga 20 

Abraáü̃ rü Abimeréx 

1Abraáü̃ rü yema nachica ga nawa nayexmaxü̃wa ínaxũxũ, rü Négueanewa 
naxũ. Rü guma ĩanegü ga Cadé rü Chúxarü ngãxü̃wa yexmane ga ĩane ga 
Gueráxgu nayaxãchiü̃. 
2Rü yexguma yéma nayexmagu ga Abraáü̃ rü yema namax̱ ga Chára rü ñoma 
naeyax̱acü ngĩxü̃ nixu, rü tama ngĩxü̃ nixu nax namax̱ yixĩxü̃. Rü yemacax̱ ga 
Gueráxarü ãẽx̱gacü ga Abimeréx rü ngĩxcax̱ nangema nax yéma ngĩxü̃ 
nagagüxü̃cax̱ rü ngĩmaxã naxãmaxü̃cax̱. 
3Natürü yema chütaxü̃gu rü nanegüwa Abimeréxmaxã nayarüdexa ga 
Tupana rü ñanagürü nüxü̃: —Cuyu tá erü ngẽma nge i cugüxü̃tawa ngĩxü̃ 
cugacü rü ixãte ==ñanagürü. 

4Natürü nüma ga Abimeréx rü taxũta ngĩmaxã namaxü̃. Rü yemacax̱ 
Tupanaxü̃ nangãxü̃ rü ñanagürü nüxü̃: —Pa Chorü Corix, ¿ẽx̱na nagu 
curüxĩnü nax tüxü̃ quimáxü̃ ya wüxíe ya taxuxü̃ma i chixexü̃ üxe? 
5Rü nümatama i Abraáü̃ rü chomaxã nüxü̃ nixu nax ngẽma nge rü 
naeyax̱mare yixĩxü̃, rü ñu̱xũchi ngĩmatama nüxü̃ iyaxu nax nüma rü ngĩenexẽ 
yixĩxü̃. Rü ngẽmacax̱ nixĩ i choma rü chayaxõxü̃. Natürü taxuxü̃ma i chixexü̃ 
chaxü ==ñanagürü. 
6Rü nüma ga Tupana rü nanangãxü̃ ga nanegüwa rü ñanagürü nüxü̃: —
Choma nüxü̃ chacuax̱ nax mea nagu curüxĩnüãcüma cunaxüxü̃ i ngẽma. Rü 
ngẽmacax̱ tama cuxü̃̃́ ngĩxü̃ changúxchaü̃xẽxẽ nax ngĩmaxã cumaxü̃ nax tama 
chopex̱ewa pecadu cuxüxü̃cax̱. 
7Natürü i ñu̱xma rü ¡naxcax̱ ngĩxü̃ namuegu i naxmax̱ ya yimá yatü, erü nüma 
rü chorü orearü ngeruxü̃ nixĩ! Rü nüma rü cuxcax̱ tá nayumüxẽ nax 
ngẽmaãcü tama cuyuxü̃cax̱. Natürü ngẽxguma taxũtáma ngĩxü̃ cumueguxgu 
rü aixcüma tá cuyu wüxigu namaxã i cutanüxü̃ ==ñanagürü. 
8Rü moxü̃ãcü ẽxü̃wa ga yexguma ínadaxgux ga Abimeréx, rü norü 
ngü̃xẽẽruü̃gücax̱ naca, rü namaxã nüxü̃ nixu ga guxü̃ma ga yema nagu 
naxãnegüxü̃. Rü nümagü rü yexguma yemaxü̃ naxĩnüegu rü poraãcü 
namuü̃e. 
9Rü yemawena ga Abimeréx rü Abraáü̃cax̱ naca rü ñanagürü nüxü̃: —Dücax 
i ngẽma tomaxã cuxüxü̃. ¿Rü tax̱acürü chixexü̃ ẽx̱na cumaxã chaxü rü 
ngẽmacax̱ wüxi i pecadu i ãũcümaxü̃ chau̱̱xcax̱, rü ñu̱xũchi chorü 
duü̃xü̃gücax̱ ícunguxẽẽxü̃? Ngẽma nacüma rü tama name nax naxüxü̃. 
10-11¿Rü tax̱acügu ẽx̱na icurüxĩnü ga yexguma cunaxü̱xgu ga guxü̃ma ga yema 
cuxüxü̃? ==ñanagürü. Rü yemaacü Abraáü̃maxã nidexa ga Abimeréx. Rü 
Abraáü̃ nanangãxü̃ rü ñanagürü nüxü̃: —Choma nagu charüxĩnügu rü ñaa 
naanewa rü tama Tupanaga naxĩnüe i duü̃xü̃gü rü ngẽmacax̱ chi cho̱xmax̱cax̱ 
choxü̃ nimax̱gü. 

12Natürü aixcüma nixĩ nax chaueyax̱ yixĩxü̃ erü chaunatüxacü iyixĩ natürü 
tama i chauéwáxü̃. Rü ngẽmacax̱ nixĩ i ngĩmaxã chaxãmaxü̃. 
13Rü yexguma Tupana choxü̃ íxũxü̃xẽẽgu ga chaunatüpatawa, rü choma 
ngĩmaxã nüxü̃ chixu nax ngextá ngĩmaxã íchinguchigüxü̃wa rü nüxü̃ 
yaxuxü̃cax̱ nax choma rü ngĩenexẽ chixĩxü̃ ==ñanagürü. 
14-15Rü yexguma ga Abimeréx rü Abraáü̃na ngĩxü̃ namu ga naxmax̱ ga Chára. 
Rü ñu̱xũchi nüxna nanamugü ga carnérugü, rü wocagü, rü duü̃xü̃gü ga 
puracütanüxü̃ruxü̃ ga iyatüxü̃, rü ingexü̃. Rü ñu̱xũchi nüxü̃ ñanagürü: —
¡Dücax, ñaa nixĩ i chorü naanegü! ¡Rü nayaxu i ngẽma naane i yexera cuxü̃̃́ 
ngúchaü̃xü̃ nax ngẽxma cuxãxchiü̃xü̃cax̱! ==ñanagürü. 
16Rü Cháraxü̃ ñanagürü: —Rü ngẽma cuenexẽna chaxãxü̃ rü 1,000 tachinü i 
diẽru naxãtanü. Rü ngẽmaãcü guxü̃ma i ngẽma duü̃xü̃gü i cumaxã 
ngẽxmagüxü̃ rü tá nüxü̃ nacuax̱ nax taxuxü̃ma i chixexü̃ cuxüxü̃. Rü 
taxúetama chixri cuchiga tidexa ==ñanagürü. 
17Rü yexguma ga Abraáü̃ rü yumüxẽwa Tupanana naca. Rü Tupana rü 
Abimeréxcax̱, rü ñu̱xũchi naxmax̱cax̱ nayataanexẽxẽ. Rü yexgumarüxü̃ ta 
ngĩxcax̱ nayataanexẽẽgü ga yema norü ngü̃xẽẽruü̃gü nax yemaacü wenaxarü 
yaxãxacüxü̃cax̱. 
18Yerü noxri ga Tupana rü Cháragagu nanaxü nax taxúema ixãxacüxü̃cax̱ ga 
guxema ngexegü ga Abimeréxchiü̃wa yexmagüxe. 

Naanearü ügüchiga 21 

Nabu ga Ichaá 

1Rü nüma ga Cori ya Tupana rü yema ngĩmaxã nüxü̃ yaxuxü̃ãcü Cháragu 
narüxĩnü, rü nayanguxẽxẽ ga yema ngĩmaxã naxueguxü̃. 
2Rü yemaacü ga Chára rü ixãxacü nüxü̃̃́ ga Abraáü̃ ga yexguma marü yaxguãx̱ 
yixĩxgu. Rü gumátama tauemacü ga Cori ya Tupana nagu unetacügu nabu. 
3Rü nüma ga Abraáü̃ rü Ichaágu nanaxüéga ga gumá nane ga Chárawáü̃cü. 

4Rü yexguma 8 ga ngunexü̃ nüxü̃̃́ yexmagu ga nax naxíraxü̃, rü Abraáü̃ 
ínanawíechax̱müü̃pex̱echiraü̃ yema Tupana namuxü̃rüxü̃. 
5Rü Abraáü̃ rü nüxü̃̃́ nayexma ga 100 ga taunecü ga yexguma Ichaá íxragu. 
6Rü yexguma ga Chára rü ngĩãẽwa ngĩgürügü: “Tupana choxü̃ nataãẽxẽxẽ. 
Rü guxãma ya nüxü̃ cuax̱güxe nax chaxãxacüxü̃ rü tá wüxigu chomaxã 
tataãẽgü. 
7¿Texé nagu rüxĩnüxü̃ ga Abraáü̃axü̃̃́ tá nax chaxãxacüxü̃? Natürü marü nüxü̃̃́ 
chaxãxacü i ñu̱xma i woo nax marü nayaxüchixü̃ i nümax”, ñaxü̃gu irüxĩnü 
ga ngĩãẽwa. 

Agáxü̃ rü ngĩne ga Ismaémaxã íita̱xüchi ga Abraáü̃patawa 

8Rü niyachigü ga gumá õxchana ga Ichaá, rü nayamaiegü. Rü yema 
ngunexü̃gu rü wüxi ga taxü̃ ga peta naxü ga Abraáü̃. 
9Natürü ga Chára rü nüxü̃ idau ga Ichaágu nax yadauxcüraxü̃xü̃ ga Ismaé ga 
Abraáü̃ nane ga Equítuanecüãx̱ ga Agáwaü̃cü. 
10Rü yexguma ga Chára rü Abraáü̃maxã nüxü̃ iyarüxu rü ngĩgürügü: —Dücax, 
¡ínamuxũchi i ngẽma taxü̃taxü̃ nanemaxã! Erü yimá chaune ya Ichaá rü 
taxucax̱ma i ngẽma taxü̃taxü̃ nanemaxã nangau i curü ngẽmaxü̃gü 
==ngĩgürügü. 
11Rü yema dexa rü poraãcü nüxü̃̃́ nangu̱x ga Abraáü̃, yerü nanechiga nixĩ ga 
yema. 
12Natürü ga Tupana rü Abraáü̃maxã nüxü̃ nixu rü ñanagürü: —¡Taxṹ i 
cuxoegaãẽxü̃ naxcax̱ ya curü bucü rü ngĩxcax̱ i ngẽma cuxü̃taxü̃! ¡Rü naxü i 
ngẽma Chára cumaxã nüxü̃ ixuxü̃! Erü cutaagü ga cumaxã chaxueguxü̃ rü 
Ichaáwa tá nixĩ i ne naxĩxü̃. 
13Natürü ngẽma cuxü̃taxü̃ ngĩnewa rü tá ichanachigüxẽxẽ i wüxi i taxü̃ i 
duü̃xü̃gütücumü, erü cune nixĩ ==ñanagürü ga Tupana. 
14Rü moxü̃ãcü ga pax̱mamaxü̃chi rü Abraáü̃ rü Agána nanaxã ga paũ rü dexá 
ga naxchax̱müü̃gu ibacuchixü̃. Rü Agáétügu nananugü rü yemaacü ngĩne ga 

Ismaémaxã ngĩxü̃ nimu. Rü yéma ngürüanewa ixũmare ga chianexü̃ ga 
Bechébawa. 
15Rü yexguma nagu̱xgu ga dexá rü gumá ngĩne rü wüxi ga naixtüü̃gu inamu. 
16Rü norü yáxü̃waxü̃ra iyarüto, yerü tama nüxü̃ idauxchaü̃ ga ngĩxü̃tama nax 
nayuxü̃. Rü yexguma yéma nato̱xgu rü gumá ngĩne rü inanaxügü ga nax 
naxaxuxü̃. 
17Natürü ga Tupana rü nüxü̃ naxĩnü ga gumá bucü nax naxaxuxü̃. Rü wüxi 
ga daxũcüãx̱ i orearü ngeruxü̃ rü daxũwa Agána nacagü rü ñanagürü: —
¿Tax̱acü cuxü̃ nangupetü, Pa Agáx? ¡Taxṹ i cumuü̃xü̃! Erü Tupana rü marü 
nüxü̃ naxĩnü i norü axu ya yimá curü bucü i ngéma ínaxaxuxü̃wa. 
18¡Inachi rü íyadau ya yimá bucü, rü naxmex̱gu iyauxãchi! Erü choma rü 
nawa tá ichanachixẽxẽ i wüxi i taxü̃ i nachixü̃ane ==ñanagürü. 
19Rü yexguma ga Tupana rü Agáxü̃ nanawex̱ ga wüxi ga puchu. Rü ngĩma rü 
yéma ixũ, rü inaxüãcu ga yema ngĩrü dexáchiü̃ ga naxchax̱müü̃naxcax̱. Rü 
ñu̱xũchi inaxaxexẽxẽ ga Ismaé. 
20-21Rü Tupana rü nüxü̃ narüngü̃xẽxẽ ga gumá bucü. Rü nüma rü niyachigü. 
Rü chianexü̃ ga Paráü̃gu nanapexü̃tanüane. Rü meama maxgütaexü̃ cuácü 
nixĩ. Rü yexguma nayax̱gu, rü naé rü wüxi ga Equítuanecüãx̱maxã 
inaxüxmax̱. 

Abraáü̃ rü Abimeréxmaxã wüxi ga uneta nügümaxã naxügü 

22Rü yema ngunexü̃gügu ga Abimeréx rü Abraáü̃xü̃tagu nanaxũane. Rü 
nayaxümücü ga norü churaragüeru ga Picóx. Rü yexguma yéma nanguxgu 
rü nüma ga Abimeréx rü Abraáü̃maxã nidexa rü ñanagürü nüxü̃: —Nüxü̃ 
tadau nax guxü̃guma Tupana cuxü̃ rüngü̃xẽẽxü̃ i guxü̃ma i ngẽma cuxüxü̃wa. 
23¡Rü ngẽmacax̱, nua Tupanapex̱ewa chomaxã naxuegu nax tagutáma 
tax̱acürü chixexü̃ chomaxã, rü chaunegümaxã, rü chautaagümaxã cuxüxü̃. 
Rü ngẽxgumarüxü̃ ta chomaxã naxuegu nax guxü̃gutáma mea chomaxã 
quixĩxü̃ ga yema choma nax cumaxã chamecümaxü̃rüxü̃! Rü ngẽxgumarüxü̃ 

ta chanaxwax̱e nax namaxã cumecümaxü̃ i ñaa duü̃xü̃gü i ñaa nachixü̃ane i 
nawa cuyamaxü̃xü̃wa maxẽxü̃ ==ñanagürü ga Abimeréx. 
24Rü yexguma nüma ga Abraáü̃ rü nanangãxü̃ rü ñanagürü nüxü̃: —Aixcüma 
tá ngẽmaãcü chanaxü ==ñanagürü. 
25Natürü nüma ga Abraáü̃ rü Abimeréxna nüxü̃ nacuax̱ãchixẽxẽ nachiga ga 
wüxi ga puchu ga ü̃paacü Abimeréxarü duü̃xü̃gü nüxna yapugücü. 
26Rü yexguma nüma ga Abimeréx rü Abraáü̃xü̃ nangãxü̃ rü ñanagürü: —
Chomax, rü taguma nüxü̃ chacuáchiga i ngẽma, erü taguma chomaxã nüxü̃ 
quixu. Rü tama nüxü̃ chacuax̱ nax texé naxüxü̃ ga yema ==ñanagürü. 
27Rü yexguma nüma ga Abraáü̃ rü Abimeréxna nanamugü ga wocagü rü 
carnérugü. Rü yemaacü yematama ga ngunexü̃gu rü wüxi ga uneta 
nügümaxã naxügü ga yema taxre. 
28Natürü nüma ga Abraáü̃ rü norü carnérugütanüwa Abimeréxcax̱ nanade ga 
7 ga carnérugü. 
29Rü yemacax̱ nüma ga Abimeréx rü Abraáü̃na naca rü ñanagürü: —¿Tü̱xcüü̃ 
cunanuxuchi i ngẽma 7 i carnérugü? ==ñanagürü. 
30Rü yexguma nüma ga Abraáü̃ rü nanangãxü̃ rü ñanagürü: —Ñaa carnérugü 
rü tá cuxna chanamugü nax ngẽmawa nüxü̃ cucuáxü̃cax̱ nax daa puchu rü 
choma chanaxüxü̃ ==ñanagürü. 
31Rü Abraáü̃ rü Abimeréxmaxã yema nachicawa nügümaxã inaxüga, rü 
yemacax̱ ga yema nachica rü Bechébagu naxãéga. 
32Rü yexguma marü Bechébawa uneta nügümaxã naxügüguwena, rü nüma 
ga Abimeréx rü Picóx rü Firitéugüchixü̃anecax̱ nawoegu. 
33Rü nüma ga Abraáü̃ rü yexma Bechébagu nanato ga wüxi ga nanetü ga 
tamaríscogu ãégaxü̃. Rü yematüü̃wa nixĩ ga Abraáü̃ rü Cori ya Tupana ya 
guxü̃guma maxü̃cümaxã yadexaxü̃. 
34Rü yemaacü ga nüma ga Abraáü̃ rü mucüma ga taunecü Firitéugüarü 
naanewa namaxü̃. 

Naanearü ügüchiga 22 

Tupana rü nüxü̃ naxü ga norü õ ga Abraáü̃ 

1Rü yemawena ga Tupana rü Abraáü̃arü õxü̃ naxü. Rü naégamaxã nüxna 
naca. Rü nüma ga Abraáü̃ nanangãxü̃ rü ñanagürü: —Daxe chixĩ, rü nua 
changexma ==ñanagürü. 
2Rü Tupana rü ñanagürü nüxü̃: —¡Íyaga ya cune ya Ichaá ya nügümaxã 
wüxicacü rü poraãcü nüxü̃ cungechaü̃cü! ¡Rü yéa Moríaanewa namaxã naxũ! 
Rü ngẽxguma ngéma cunguxgu rü chanaxwax̱e i ngẽxma chau̱̱xcax̱ cuyamax̱ 
rü cuyagu nagu ya yima max̱pǘne ya choma tá cumaxã nüxü̃ chaxunetane 
==ñanagürü. 
3Rü moxü̃ãcü ga pax̱mamaxü̃chi rü Abraáü̃ ínarüda. Rü üxüta nadaü̃ nax 
yemamaxã Tupanacax̱ yaguaxü̃cax̱ ga gumá nane. Rü ñu̱xũchi nanamexẽxẽ 
ga norü búru rü ínayaga ga nane ga Ichaá rü taxre ga norü duü̃xü̃gü. Rü 
inaxũãchi nax yema nachica ga Tupana namaxã ixunetaxü̃wa naxũxü̃. 
4Rü yexguma marü tomaepü̱x ga ngunexü̃ íyaxũxgu ga Abraáü̃, rü yáxü̃gu 
nüxü̃ nadau ga yema nachica ga nawa naxũxü̃. 
5Rü yexguma ga Abraáü̃ rü norü duü̃xü̃güxü̃ ñanagürü: —¡Nuxã perücho 
namaxã i ñaa búru! Rü daa bucü rü choma rü tá yéamaxü̃ra taxĩ. Rü ngéma 
tá Tupanaxü̃ tayarücuax̱üxü̃gü, rü ngẽmawena rü pexcax̱ tawoegu 
==ñanagürü. 
6Rü Abraáü̃ nanayauxcüta ga üxü ga Tupanacax̱ ãmare tá nawa yaguxü̃ rü 
Ichaáétügu nanaxǘnagücüta. Rü ñu̱xũchi ngĩxü̃ nayaxu ga cüxchi rü wüxi ga 
üxü ga naixü̃ne. Rü wüxigu guma max̱pǘnewa naxĩ. 
7Natürü yixcüamaxü̃ra rü Ichaá rü nanatüna naca rü ñanagürü: —Pa Papax 
==ñanagürü. Rü Abraáü̃ nanangãxü̃ rü ñanagürü: —¿Tax̱acü cunaxwax̱e, 
Pa Chaunex? ==ñanagürü. Rü Ichaá nanatüxü̃ nangãxü̃ rü ñanagürü: —
Dücax, tüxü̃̃́ nangẽxma i üxücüta, rü tüxü̃̃́ nangẽxma ya üxü ya naixü̃ne 
¿natürü ngexü̃ i ngẽma carnéru i tá iguxü̃? ==ñanagürü. 

8Rü nanatü nanangãxü̃ rü ñanagürü: —Pa Chaunex, nüma ya Tupana tá nixĩ 
ya nüxü̃ cuácü nax nangẽxmaxẽẽãxü̃ i wüxi i carnéruxacü nax naxcax̱ yaguxü̃ 
==ñanagürü. Rü yemaacü wüxigu inaxĩ. 
9Rü yexguma nawa nanguxgu ga yema nachica ga Tupana namaxã nüxü̃ 
ixuxü̃, rü Abraáü̃ rü yexma nanaxü ga wüxi ga naxü̃naarü guruxü̃. Rü 
yemaétügu nananutanü ga üxü. Rü ñu̱xũchi nane ga Ichaáxü̃ ninai̱x̱ rü yema 
üxütanügu nanaxǘnagü. 
10-11Natürü yexguma cüxchi ngĩxü̃ nayaxugu ga nanexü̃ tá nax yamáxü̃, rü 
Cori ya Tupanaarü duü̃xü̃ rü daxũwa nüxna nacagü rü ñanagürü: —Pa 
Abraáü̃x, Pa Abraáü̃x ==ñanagürü. Rü nüma ga Abraáü̃ nanangãxü̃ rü 
ñanagürü: —Daxe chixĩ rü nua changexma ==ñanagürü. 
12Rü yexguma ga yema daxũcüãx̱ i orearü ngeruxü̃ rü ñanagürü nüxü̃: —
¡Taxṹ i cuyamáxü̃ ya yimá bucü! Erü marü nüxü̃ chacuax̱ nax aixcüma 
Tupanaga cuxĩnüxü̃ rü tama choxna cunachu̱xu ya yimá cune ya nügümaxã 
wüxicacü ==ñanagürü. 
13Rü yexguma ga Abraáü̃ rü nadauegu, rü nüxü̃ nadau ga wüxi ga carnéru ga 
naxchatax̱curemaxã chuchuxü̃chapax̱agu choxü̃. Rü ínayadau, rü nayayaxu. 
Rü yema nimax̱ rü nayagu nanechicüxü. 
14Rü yemawena ga Abraáü̃ rü nanaxüéga ga yema nachica ñaxü̃maxã: —Cori 
ya Tupana rü tüxna nanaxã i ngẽma inaxwax̱exü̃ ==ñaxü̃maxã. Rü 
ngẽmacax̱ i ñu̱xma rü ta duü̃xü̃gü nüxü̃ nixu rü ñanagürügü: —Yima 
max̱pǘnewa Tupana tüxna nanaxã i ngẽma inaxwax̱exü̃ ==ñanagürügü. 
15Rü yexguma ga yema Tupanaarü orearü ngeruxü̃ i daxũcüãx̱ rü wenaxarü 
daxũwa Abraáü̃na nacagü. 
16-17Rü ñanagürü nüxü̃: —Nüma ya Cori ya Tupana rü ñanagürü cuxü̃: 
“Ngẽma cuxüxü̃wa nüxü̃ chacuax̱ nax aixcüma chauga cuxĩnüxü̃, erü tama 
choxna cunachu̱xu ya yimá cune ya nügümaxã wüxicacü. Rü ngẽmacax̱ 
chauégagutama cumaxã nüxü̃ chixu rü tá poraãcü cuxü̃ curüngü̃xẽxẽ. Rü 
ngẽma cutaagü rü tá chayamuxẽxẽ. Rü ẽxtagüex̱pü̱x rü naxnücütex̱e ya 

taxtüpechinüwa ngẽxmacüex̱pü̱x tá nixĩ i norü mu. Rü nümagü rü 
guxü̃gutáma norü uanügüxü̃ narüporamaegü. 
18Rü cutaagügagu tá nixĩ i nüxü̃ charüngü̃xẽxẽxü̃ i guxü̃ma i nachixü̃anegü, 
erü aixcüma mea chauga cuxĩnü”, ñanagürü cuxü̃ ya Cori ya Tupana 
==ñanagürü. 
19Rü nüma ga Abraáü̃ rü norü duü̃xü̃cax̱ nataegu rü wüxigu nawoegu 
nachiü̃wa ga Bechébawa. Rü yexma nixĩ ga naxãchiü̃xü̃ ga Abraáü̃. 

Nacóx nanegüchiga 

20Rü ñuxre ga taunecü ngupetü̱xguwena, rü Abraáü̃na nanguchiga ga nax 
Milcá rü naenexẽ ga Nacóxaxü̃̃́ naxãxacüxü̃. 
21Rü Nacóx nane ga nüxíra bucü nixĩ ga Úx, rü gumáwena nabu ga Búx, rü 
gumáweama naxü ga Quemué. Rü gumá nixĩ ga Aráü̃ nanatü ixĩcü. 
22Rü gumá tomaepü̱xweama naxügü ga Queché, rü Achóru, rü Pidá, rü Iráx, 
rü Betué. 
23Rü Betué nixĩ ga Rebéca ngĩnatü. Rü yema 8 nixĩ ga Abraáü̃ naenexẽ ga 
Nacóx nanegü ga Milcáwa buexü̃. 
24Rü yemaétüwa ga Nacóx rü nüxü̃̃́ nayexma ga to ga nanegü ngĩwa ga Reumá 
ga nai ga naxmax̱. Rü yemawaxü̃güxü̃ nixĩ ga Téba, rü Gáxaü̃, rü Taá, rü 
Maacá. 

Naanearü ügüchiga 23 

Iyu ga Chára 

1-2Chára rü 127 ga taunecü imaxü̃ rü ĩane ga Quiriáx-abá ga Ebróü̃gu iyu ga 
Canaáü̃anewa. Rü Abraáü̃ rü ngĩxcax̱ naxaxu ga nax nayuxü̃ ga Chára, rü 
poraãcü ngĩxcax̱ nangechaü̃. 
3-4Yemawena rü ínaxũxũ ga yema Cháraxü̃ne íxüxü̃wa, rü yema yémacüãx̱gü 
ga Itítanüxü̃maxã nüxü̃ nayarüxu, rü ñanagürü: —Rü woo to i 
nachixü̃anecüãx̱ chixĩ i petanüwa ¡rü wüxi i naanemaxã choxü̃ petaxe nax 
ngẽxma ngĩxü̃ chatáxü̃cax̱ i cho̱xmax̱! ==ñanagürü. 

5-6Rü yema Itítanüxü̃ nanangãxü̃gü rü nüxü̃ ñanagürügü: —¡Dücax, toxü̃̃́ 
irüxĩnü, Pa Corix! ¡Rü cuma nixĩ i totanüwa Tupana cuxü̃ unetaxü̃! ¡Rü ẽcü 
ngẽma rümemaexü̃ i torü yuxetamaxü̃gügu ngĩxü̃ natax̱ i ngẽma cuxmax̱! Erü 
taxúema i totanüwa cuxna tayanuxü̃ i ngẽma torü yuetamaxü̃ 
==ñanagürügü. 
7-9Rü yexguma ga Abraáü̃ rü inachi rü Itítanüxü̃pex̱egu narümaxãchi, rü 
ñanagürü nüxü̃: —Rü ngẽxguma aixcüma penaxwax̱egu nax nuxã ngĩxü̃ 
chatáxü̃ i cho̱xmax̱, rü chanaxwax̱e i Chóa nane ya Efróü̃na peyaca nax choxü̃ 
namaxã nataxexü̃cax̱ i ngẽma Maxperáxarü ãxmaxü̃ i norü naanepechinüwa 
ngẽxmaxü̃. Choma rü tá mea nüxü̃̃́ chanaxütanü nax ñuxregu naxãtanüxü̃ i 
ngẽma naxmax̱ü̃ nax ngẽmaãcü petanüwa choxü̃̃́ nangẽxmaxü̃cax̱ i wüxi i 
yuetamaxü̃ i choxrütama ixĩxü̃ ==ñanagürü. 
10-11Rü nüma ga Efróü̃ ga Itítanüxü̃ rü yéma natanüwa nayexma rü tagaãcü 
Abraáü̃xü̃ nangãxü̃ nax yemaacü nüxü̃ naxĩnüexü̃cax̱ ga yema natanüxü̃ rü 
guxü̃ma ga yema duü̃xü̃gü ga guma ĩanearü ĩãx̱wa chopetüxü̃. Rü ñanagürü: 
—Tama nixĩ, Pa Chorü Corix. ¡Rü dücax, choxü̃̃́ irüxĩnü! Choma rü cuxna 
chanaxãmare i ngẽma naane, rü ñu̱xũchi ngẽma naanewa ngẽxmaxü̃ i 
naxmax̱ü̃. Rü ñaa chautanüxü̃ nixĩ i nüxü̃ ĩnüexü̃ rü nüxü̃ cuax̱güxü̃ nax 
choma rü cuxna chanaxãmarexü̃. ¡Rü ngẽxma ngĩxü̃ natax̱ i cuxmax̱! 
==ñanagürü. 
12-13Natürü nüma ga Abraáü̃ rü wenaxarü yémacüãx̱ ga duü̃xü̃güpex̱egu 
narümax̱ãchi. Rü guxü̃ma ga duü̃xü̃güpex̱ewa Efróü̃xü̃ nangãxü̃ga rü 
ñanagürü: —¡Dücax, choxü̃̃́ irüxĩnü! Rü cuxü̃ chacaa̱x̱ü̃ nax ngĩxü̃ 
cuyaxuxü̃cax̱ i ngẽma diẽru i cuxna ngĩxü̃ chaxã naxcax̱ i ngẽma naane. Rü 
ngẽmawena rü ngẽxma tá ngĩxü̃ chatax̱ i cho̱xmax̱ ==ñanagürü. 
14-15Rü yexguma ga Efróü̃ rü nanangãxü̃ rü nüxü̃ ñanagürü: —¡Choxü̃ irüxĩnü 
Pa Chorü Corix! Rü ngẽma naane rü 400 tachinü i diẽru naxãtanü. Rü 
ngẽxgumaepü̱x i natanü rü taxũtáma ngĩxcax̱ yigümaxã tarüxutagagü. ¡Rü 
ngẽmaãcü ngẽxma ngĩxü̃ yatax̱ i cuxmax̱! ==ñanagürü. 

16Rü nüma ga Abraáü̃ rü norü me nixĩ ga ngĩxü̃ naxütanüxü̃ ga yema diẽru 
ga Efróü̃ Itítanüxü̃pex̱ewa ngĩgu unetacü. Rü yemacax̱ noxtacüma wüxicana 
ngĩxü̃ naxütanü ga yema diẽru. 
17-18Rü yema Efróü̃arü naane ga Maxperáwa yexmaxü̃ ga Mamréarü 
éstewaama, rü Abraáü̃ naxcax̱ nataxe namaxã ga yema naxmax̱ü̃ rü guxü̃ma 
ga yema nanetügü ga yema naanewa rüxügüxü̃. Rü yemaacü Abraáü̃arü 
nixĩgü. Rü yema Itítanüxü̃ ga yéma yexmagüxü̃ rü guxü̃ma ga yema duü̃xü̃gü 
ga guma ĩanearü ĩãx̱wa chopetüxü̃ nüxü̃ naxĩnüe, rü yemaacü nüxü̃ nacuax̱ 
nax aixcüma Abraáü̃arü yixĩxü̃ ga yema naane. 
19Rü yemawena ga Abraáü̃ rü naxmax̱ ga Cháraxü̃ nagu ngĩxü̃ narüxǘcuchi 
ga yema naxmax̱ü̃ ga Maxperáanewa yexmaxü̃ ga Mamréarü éstewaama. Rü 
yema Mamré ga Canaáü̃anewa yexmaxü̃ rü Ebróü̃ ta nixĩ ga naéga. 
20Rü yemaacü Abraáü̃arü nixĩ ga yema naane rü yema naxmax̱ü̃ ga nawa 
yexmaxü̃ ga Itítanüxü̃ namaxã nüxü̃ taxexü̃ nax tauque yixĩxü̃cax̱. 

Naanearü ügüchiga 24 

Abraáü̃ rü Ichaáxü̃ naxüma̱x 

1Rü nüma ga Abraáü̃ rü marü nayaxüchi ga yexguma. Rü Cori ya Tupana rü 
guxü̃wama poraãcü nüxü̃ narüngü̃xẽxẽ. 
2-3Rü wüxi ga ngunexü̃ ga Abraáü̃ rü nidexa namaxã ga gumá norü duü̃xü̃ ga 
rüyamaecü ga norü yemaxü̃maxã icuácü. Rü ñanagürü nüxü̃: —
¡Choperematüü̃gu naxǘxmex̱, rü Tupana ya daxũguxü̃ i naane rü ñoma i 
naanearü yoraégagu chomaxã inaxuneta rü taxũtáma chaune ya Ichaácax̱ 
ngĩxü̃ cuyaga i wüxi i pacü i ñaa naane i Canaáü̃cüãx̱ ĩcü nax naxmax̱ 
yixĩxü̃cax̱! 
4Natürü chanaxwax̱e i yea chauchixü̃anewa cuxũ nax ngẽxma 
chautanüxü̃tanügu ngĩxcax̱ cuyadauxü̃ i wüxi i nge nax ngẽmamaxã 
naxãmaxü̃cax̱ ya chaune ya Ichaá ==ñanagürü. 
5Rü nüma ga gumá norü duü̃ rü Abraáü̃xü̃ nangãxü̃ rü ñanagürü: —Natürü 
ngẽxguma ngẽma nge tama chowe naxũxchaü̃gu ¿rü tax̱acü tá chaxüxü̃ i 

ngẽxguma? ¿Ẽ̱xna cunaxwax̱exü̃ nax yema naane ga nawa ícuxũxũxü̃wa 
chanagaxü̃ ya cune? ==ñanagürü. 
6Rü Abraáü̃ nanangãxü̃ rü ñanagürü: —Tama chanaxwax̱e nax ngéma 
cunagaxü̃ ya chaune. 
7Erü yimá Cori ya Tupana ya daxũguxü̃ i naanearü yora ga chaunatüchiü̃wa 
rü chautanüxü̃arü naanewa choxü̃ ímuxũchicü, rü chomaxã inaxuneta nax 
chautaagüna naxããxü̃cax̱ i ñaa naane i nawa changexmaxü̃. Rü 
ngẽxgumarüxü̃ ta rü nümatama ya Cori rü cupex̱egu tá nayamu i norü orearü 
ngeruxü̃ i daxũcüãx̱ nax wüxi i pacü ngéma ngĩxü̃ cuyagaxü̃cax̱ i naxmax̱ü̃ 
ya chaune. 
8Natürü ngẽxguma chi ngẽma nge rü tama cuwe naxũxchaü̃gu rü taxucax̱ma 
nagu curüxĩnü i ngẽma cuxü̃ chamuxü̃, erü marü cuyanguxẽxẽ i ngẽma 
cumaxã nüxü̃ chixuxü̃. Natürü taxucax̱ma tü̱xcüü̃ ngéma cunaga ya chaune 
==ñanagürü. 
9Rü yexguma ga gumá norü duü̃ rü norü cori ga Abraáü̃perematüü̃gu 
naxǘxmex̱, rü namaxã nüxü̃ nixu rü tá nax yangu̱xẽẽãxü̃ ga yema namuaxü̃. 
10Rü yemawena ga gumá norü duü̃ rü norü coriarü ngãx̱ãẽruü̃tanüwa nanade 
ga yema rümemaegüxü̃ ga ãmareruxü̃. Rü ínayagagü ga 10 ga norü coriarü 
caméyugü rü inaxũãchi nax nawa naxũxü̃cax̱ ga guma Nacóxarü ĩane ga 
Mechopotámiaanewa yexmane. 
11Rü nawena ga ñuxre ga ngunexü̃ nax iyaxũxü̃ rü yexguma nachütachaü̃gu 
rü guma Nacóxarü ĩanepechinüwa nangu naxü̃tawa ga wüxi ga puchu. Rü 
gumá puchuarü ngaicamagu nanangü̃ẽxẽxẽ ga norü caméyugü. Rü yema ora 
nixĩ ga ngexü̃gü yéma dexáwa naxĩxü̃. 
12Rü nüma ga Abraáü̃arü duü̃ rü inanaxügü ga nax nayumüxẽxü̃ rü ñanagürü: 
—Pa Tupana ya Chorü Cori ya Abraáü̃arü Tupanax, rü ¡cuxü̃̃́ 
nangechaü̃tümüxü̃ ya chorü cori ya Abraáü̃! ¡Rü ẽcü mea ínanguxuchixẽxẽ i 
ñu̱xma i ngẽma naxcax̱ núma choxü̃ namuxü̃! 

13Rü ñu̱xma rü tá daa puchuxü̃tagu charüxãũ̱̱x, rü yoxni daa ĩanecüãx̱ i 
pacügü rü nua dexáwa naxĩ. 
14Rü ñu̱xma rü curü ngü̃xẽẽcax̱ íchaca. Rü ngẽxguma wüxi i ngẽma pacüna 
chacaxgu nax ngĩrü tü̃xü̃wa choxü̃ naxaxẽẽxü̃cax̱ rü ñaãcü choxü̃ nangãxü̃gu: 
“¡Ẽcü, naxaxe! Rü ngẽxgumarüxü̃ tá ta chayaxaxegüxẽxẽ i curü caméyugü”, 
ñaxü̃maxã choxü̃ nangãxü̃gu, rü ngẽmawa tá nüxü̃ chacuax̱ nax ngẽma yixĩxü̃ 
i cuma ngĩxü̃ cuxunetacü naxcax̱ ya yimá curü duü̃ ya Ichaá. Rü ngẽmawa tá 
nüxü̃ chacuax̱ nax cuma rü aixcüma nüxü̃ cungechaü̃xü̃ ya yimá chorü cori 
ya Abraáü̃ ==ñanagürü ga norü yumüxẽwa. 
15Rü yexguma tauta nüxü̃ nachauxgu ga nax nayumüxẽxü̃, rü ngĩxü̃ nadau ga 
wüxi ga pacü ga yéma ne ũcü ga ngĩrü tü̃xü̃ ngĩãtügu ngĩxü̃ ingecü. Rü ngĩma 
rü Rebéca iyixĩ ga Betuéacü. Rü nüma ga Betué rü Abraáü̃enexẽ ga Nacóx 
nane nixĩ. Rü Milcá iyixĩ ga naé. 
16-17Rü ngĩma ga Rebéca rü imechametüxüchi rü taguma ñuxgu wüxi ga yatü 
ngĩmaxã namaxü̃. Rü gumá puchuwa ixũ rü yéma ngĩxü̃ ixü̃ãcu ga ngĩrü tü̃xü̃. 
Rü yexguma nataeguchaü̃gu, rü nüma ga gumá Abraáü̃arü duü̃ rü ngĩxcax̱ 
niña, rü ñanagürü ngĩxü̃: —Pa Pacüx ¿taxũchima cuxü̃̃́ namexü̃ ega curü 
tü̃xü̃wa choxü̃ cuxaxexẽẽgu i íxraxü̃ i curü dexá? ==ñanagürü. 
18Rü yexguma ga ngĩma rü inangãxü̃ rü ngĩgürügü: —¡Ẽcü naxaxe, Pa Corix! 
==ngĩgürügü. Rü yexgumatama ga ngĩma rü ngĩxü̃ irüxüe ga ngĩrü tü̃xü̃ rü 
inaxaxẽxẽ. 
19Rü yexguma marü naxaxeguwena ga gumá Abraáü̃arü duü̃, rü ngĩma ga 
Rebéca rü ngĩgürügü nüxü̃: —Paxa dexá tá chayaxu naxcax̱ i curü caméyugü 
nax nümagü rü ta mea naxaxegüxü̃cax̱ ==ngĩgürügü. 
20Rü yexguma ga ngĩma rü paxa yema caméyugüarü axepáxü̃gu ngĩxü̃ ibaãcu 
ga ngĩrü tü̃xü̃. Rü muẽx̱pü̱xcüna paxa nawa iña ga yema dexá ga puchuwa 
ñu̱xmata naxüãcua ga dexápaü̃ naxcax̱ ga guxü̃ma ga yema caméyugü. 
21Rü nüma ga gumá Abraáü̃arü duü̃ rü yoxni ngĩxü̃ ínangugü yerü nüxü̃ 
nacuáxchaü̃ rü aixcüma yema yixĩ ga Tupana ngĩxü̃ unetacü. 

22Rü yexguma marü mea naxaxegügu ga yema norü caméyugü, rü nüma ga 
gumá Abraáü̃arü duü̃ rü ñu̱xũchi ngĩxna ngĩxü̃ naxã ga wüxi ga ãnera ga 
úirungixcax̱ ga 6 gramu yacü rü ngĩxmaraü̃wa ngĩxü̃ nichocuchi. Rü 
yexgumarüxü̃ ta ngĩxna nanana ga taxre ga ngax̱cupüxmex̱ẽxü̃ ga 100 gramu 
yaxü̃ ga wüxichigü. 
23Rü ñanagürü ngĩxü̃: —Pa Pacüx ¡chomaxã nüxü̃ ixu rü texéxacü quixĩ! ¿Rü 
nangemaxü̃ i nachica i cunatüpatawa nax ngẽxma chorü duü̃xü̃gümaxã 
tapegüxü̃cax̱ i ñoma i chütaxü̃gu? ==ñanagürü. 
24Rü ngĩma rü inangãxü̃ rü ngĩgürügü: —Choma rü naxacü chixĩ ya Betué. 
Rü Milcá iyixĩ i chorü noxẽ rü Nacóx nixĩ ya chorü o̱xi. 
25Rü ngéma tochiü̃wa rü nangema i nachica nax ngẽxma pepegüxü̃cax̱ i ñoma 
i chütaxü̃gu. Rü ngẽxgumarüxü̃ ta nayima ya maxẽ i perü caméyugüarü 
ngõ̱xruxü̃ rü maxẽ i pacü i norü caruxü̃ ==ngĩgürügü. 
26Rü yexguma ga gumá Abraáü̃arü duü̃ rü yexma nacaxã̃́pü̱xü rü Tupanaxü̃ 
nicuax̱üxü̃. 
27Rü ñanagürü: —Cumecümaxü̃chi, Pa Cori ya Chorü Cori ya Abraáü̃arü 
Tupanax, erü aixcüma cuyanguxẽxẽ i ngẽma chorü cori ya Abraáü̃maxã nüxü̃ 
quixuxü̃. Erü namaxã cumecüma rü poraãcü nüxü̃ curüngü̃xẽxẽ, rü ngẽmaãcü 
natanüxü̃tanüwa choxü̃ cunguxẽxẽ ==ñanagürü. 
28Rü yexguma ga ngĩma ga Rebéca rü ngĩépatawa iña, rü nüxü̃ iyaxu ga yema 
ngĩxü̃ ngupetüxü̃. 
29Ngĩma rü ngĩxü̃̃́ nayexma ga wüxi ga ngĩenexẽ ga Labáü̃gu ãégacü. Rü gumá 
nixĩ ga puchuwa ñacü nax naxcax̱ yadauxü̃cax̱ ga gumá yatü. 
30Yerü ngĩxü̃ nadau ga yema ãnera ga ngĩxmaraü̃wa rütucü rü yema 
ngaxcupü̱xmex̱ẽxü̃gü, rü nüxü̃ naxĩnü ta ga yema nüxü̃ yaxuxü̃ nax ñuxũ 
ñaxü̃ ga gumá yatü. Rü yexguma yéma nanguxgu ga Labáü̃, rü Abraáü̃arü 
duü̃cax̱ nixũ ga yématama puchuxü̃tawa norü caméyugümaxã yexmacü. 
31Rü ñanagürü: —¡Pa Duü̃ ya Cori ya Tupana Cuxü̃ Rüngü̃xẽẽcüx, rü chowe 
rüxũ! ¿Rü ñuxãcü nuxã ĩanearü düxétügu curüxãũ̱̱x ega tochiü̃wa marü 

cuxcax̱ tanamexẽẽgü i wüxi i ucapu nax ngẽxma cupexü̃cax̱? Rü 
ngẽxgumarüxü̃ ta marü tanamexẽxẽ i wüxi i nachica naxcax̱ i curü caméyugü 
==ñanagürü. 
32Rü ñu̱xũchi ga gumá Abraáü̃arü duü̃ rü nawe narüxũ. Rü yexguma ĩwa 
nangugügu, rü nüma ga Labáü̃ caméyutawa ínananuü̃ ga norü yemaxü̃gü rü 
ñu̱xũchi nanachibüexẽxẽ ga yema caméyugüxü̃. Rü yemawena rü dexá ta 
nayayaxu nax yemawa nügü yayauxgücutüxü̃cax̱ ga Abraáü̃arü duü̃ rü 
namücügü. 
33Rü yexguma õnamaxã nanaxüpex̱egü nax nachibüxü̃cax̱, rü nüma ga gumá 
Abraáü̃arü duü̃ rü ñanagürü: —Taxucürüwa chachibü ega tama pemaxã nüxü̃ 
chixuxíragu i ngẽma pemaxã nüxü̃ chixuxchaü̃xü̃ ==ñanagürü. Rü yexguma 
ga Labáü̃ rü ñanagürü: —¡Ẽcü, idexa! ==ñanagürü. 
34Rü yexguma ga Abraáü̃arü duü̃ rü ñanagürü: —Choma rü Abraáü̃arü duü̃ 
chixĩ. 
35Rü Cori ya Tupana rü poraãcü nüxü̃ narüngü̃xẽxẽ ya chorü cori ya Abraáü̃, 
rü nanamuarü ngẽmaxü̃xãx̱ẽxẽ. Rü ngẽmacax̱ nüxna nanaxã i muxũchixü̃ i 
norü carnérugü, rü wocagü rü caméyugü, rü búrugü, rü úirugü, rü diẽrugü, 
rü norü puracütanüxü̃ i yatüxü̃ rü ngexü̃. 
36Rü ñu̱xũchi naxmax̱ i Chára rü nüxü̃̃́ iyatüne ga woo marü nax 
nayaxüchichiréxü̃. Rü nüma ya yimá chorü cori ya Abraáü̃ rü yimá nanena 
nanaxuaxü̃ i guxü̃ma i norü ngẽmaxü̃gü. 
37Rü nüma ya chorü cori ya Abraáü̃ rü choxna naxãga nax Tupanaégagu 
namaxã ichaxunetaxü̃, rü ñanagürü choxü̃: “¡Taxũtáma cunaxwax̱e ya yimá 
chaune ya Ichaá rü wüxi i pacü i nua Canaáü̃cüãx̱maxã naxãmaxü̃! 
38¡Rü yea chorü papatanüxü̃tanüwa naxũ rü ngẽxma ngĩxcax̱ yadau i wüxi i 
pacü i chautanüxü̃ ixĩ ̃́cü nax chaunemax̱ yixĩxü̃cax̱!” ñanagürü ga chorü cori. 
39Rü yexguma ga chomax, rü nüxna chaca rü ñacharügü: “¿Pa Chorü Corix, 
tax̱acü tá chaxüxü̃ ega ngẽma nge rü tama chowe naxũxchaü̃gu?” ñacharügü. 

40Rü yexguma nüma ga chorü Cori rü choxü̃ nangãxü̃ rü ñanagürü: “Chomax, 
rü guxü̃guma naga chaxĩnü ya Tupana, rü ngẽmacax̱ i nüma rü tá nua 
nanamu i daxũcüãx̱ i norü orearü ngeruxü̃ nax cuxü̃ naxümücüxü̃cax̱, rü mea 
cuxü̃ nangupetüxü̃cax̱ i ngextá ícuxũxü̃wa. Natürü chanaxwax̱e nax nua 
ngĩxü̃ cugaxü̃ ya wüxi ya pacü ya chautanüxü̃ ixĩ ̃́cü nax chaune ngĩmaxã 
ãmaxü̃cax̱. 
41Rü ngẽxguma ngẽma chautanüxü̃ rü tama wüxi ya pacü cuxna ngĩxü̃ 
mugüchaü̃gu, rü tá nawa ícunguxuchi i ngẽma chomaxã nüxü̃ quixuxü̃”, 
ñanagürü choxü̃. 
42-44Rü ngẽmaãcü i ñu̱xma rü núma changu naxü̃tawa ya yimá puchu. Rü 
ngéma chayumüxẽ rü chorü cori ya Abraáü̃arü Tupanamaxã nüxü̃ chixu rü 
ñacharügü: “Ega aixcüma choxü̃ curüngü̃xẽxẽchaü̃gu nax mea choxü̃ 
ínanguxuchixü̃cax̱ i ngẽma chorü cori nawa choxü̃ muxü̃, rü chanaxwax̱e i 
choxü̃ cungãxü̃ga i ñu̱xma nax puchuxü̃tawa changexmaxü̃. Rü yema pacü 
ya dexáwa nua ũcü rü dexácax̱ ngĩxna chacacü nax choxü̃ naxaxexẽẽxü̃cax̱ 
rü choxü̃ ngãxü̃cü: ‘¡Ẽcü naxaxe! Rü ngẽxgumarüxü̃ tá ta chayaxaxegüxẽxẽ i 
curü caméyugü’, ñaxü̃maxã choxü̃ ngãxü̃cü, rü ngẽmawa tá nüxü̃ chacuax̱ 
nax ngẽma yixĩxü̃ i cuma ngĩxü̃ cuxunetacü naxcax̱ ya chorü cori nane ya 
Ichaá”, ñacharügü ga chorü yumüxẽwa. 
45Rü yexguma taxũta nüxü̃ charüchauxgu ga nax chayumüxẽxü̃, rü ngĩxü̃ 
chadau ga Rebéca ga tü̃xü̃ ngĩãtügu yéma ngĩxü̃ ne ngecü. Rü puchucax̱ 
irüxüe, rü dexámaxã ngĩxü̃ ixü̃ãcu ga ngĩrü tü̃xü̃. Rü yexguma ga choma rü 
ngĩxna chaca rü ñacharügü ngĩxü̃: “Pa Pacüx ¿Taxũchima cuxü̃̃́ namexü̃ ega 
choxü̃ cuxaxẽxẽgu i curü dexá?” ñachagürü. 
46Rü yexguma ga ngĩma rü ngĩxü̃ irüxüe ga ngĩrü tü̃xü̃ rü ngĩgürügü choxü̃: 
“¡Ẽcü, naxaxe, Pa Corix! Rü ngẽxgumarüxü̃ tá ta chanayaxu i dexá naxcax̱ i 
curü caméyugü nax nümagü rü ta naxaxegüxü̃cax̱”, ngĩgürügü. Rü 
yexgumatama choxü̃ ixaxẽxẽ rü yaxaxegüxẽxẽ ga chorü caméyugü rü ta. 
47Rü yexguma ga choma rü ngĩxna chaca rü ñacharügü: “¿Texéxacü quixĩ i 
cumax?” ñacharügü. Rü yexguma ga ngĩma rü choxü̃ ingãxü̃ rü ngĩgürügü: 

“Chaunatü rü Betué nixĩ i naéga, rü chorü o̱xi nixĩ i Nacóx, rü chorü noxẽ 
tixĩ ya Milcá”, ngĩgürügü. Rü yexguma ga choma rü ngĩráü̃wa chayachocuchi 
ga wüxi ga ngĩrü ãnera, rü ñu̱xũchi ngĩpü̱xmex̱ẽwa chayachocuchi ga taxre 
ga ngĩrü ngaxcupüxmex̱ẽxü̃. 
48Rü ñu̱xũchi chacaxã̃́püxü rü moxẽ Tupanana chaxã. Rü nüxü̃ chicuax̱üxü̃ 
ya chorü cori ya Abraáü̃arü Tupana yerü meama chorü coritanüxü̃xü̃tawa 
choxü̃ naga nax yimaxacü ngĩxü̃ chigaxü̃ nax chorü cori nane ngĩmaxã 
ãmaxü̃cax̱. 
49Rü ñu̱xma rü chanaxwax̱e nax chomaxã nüxü̃ pixuxü̃ ¿rü aixcüma tá mea 
penayaxuxü̃ i naga ya yimá chorü cori rü ẽx̱na tama? Rü chanaxwax̱e i 
chomaxã nüxü̃ pixu nax nüxü̃ chacuáxü̃cax̱ i tax̱acü tá chaxüxü̃ 
==ñanagürü. 
50Rü yexguma ga Labáü̃ rü Betué rü nanangãxü̃gü, rü ñanagürügü: —Guxü̃ma 
i ngẽma nüxü̃ quixuxü̃ rü Cori ya Tupanawa ne naxũ. Rü ngẽmacax̱ 
taxucürüwa ñuxü̃ ñatagürü. 
51Rü dücax, rü ngẽmama iyixĩ i Rebéca. ¡Rü ẽcü, ngĩxü̃ iga nax naxmax̱ 
yixĩxü̃cax̱ ya nane ya yimá curü cori, ngẽma Tupana naxwax̱exü̃rüxü̃! 
==ñanagürügü. 
52Rü yexguma yemaxü̃ naxĩnügu ga Abraáü̃arü duü̃ rü Cori ya Tupanapex̱egu 
nacaxã̃́pü̱xü rü ñu̱xmata waixü̃mügu yangücuchi. 
53Rü yemawena nanade ga ãmaregü ga úirunaxcax̱ rü diẽrumünaxcax̱ rü 
naxchirugü, rü Rebécana nanana. Rü yexgumarüxü̃ ta ga ngĩenexẽ rü ngĩé rü 
tüxü̃ naxãmareãx̱. 
54Rü yemawena ga nüma ga Abraáü̃arü duü̃ rü namücügü rü meama 
nachibüe rü yexma napegü. Rü moxü̃ãcü ga yexguma ínadagügu, rü gumá 
Abraáü̃arü duü̃ rü ñanagürü: —¡Choxü̃ pinge nax wenaxarü chorü 
corichiü̃cax̱ chataeguxü̃cax̱! ==ñanagürü. 

55Natürü ga ngĩenexẽ rü ngĩé ga Rebéca rü ñatagürügü: —Name nixĩ i 10 i 
ngunexü̃ nua ingẽxma, rü ngẽmawena rü marü name i cuwe irüxũ 
==ñatagürügü. 
56Natürü ga gumá Abraáü̃arü duü̃ rü ñanagürü tüxü̃: —¡Taxṹ i nuxã choxü̃ 
pechu̱xuxü̃! Tupana rü mea ínananguxuchixẽxẽ i ngẽma naxcax̱ nua 
chaxũxü̃. Rü ngẽmacax̱ name nixĩ i chorü corichiü̃cax̱ choxü̃ pemuegu 
==ñanagürü. 
57Rü yexguma ga tümagü rü tanangãxü̃ rü ñatagürügü: —¡Ngĩxã, ngĩxcax̱ 
taca i Rebéca rü ñuxãcü tüxü̃ nangãxü̃! ==ñatagürügü. 
58Rü ngĩxna tacagü rü ñatagürügü: —¿Cüx, nawe curüxũxchaü̃xü̃ ya daa 
yatü? ==ñatagürügü. Rü ngĩma rü tüxü̃ ingãxü̃ rü: —Ngü̃ ==ngĩgürügü. 
59Rü yexguma ítayamugü ga gumá Abraáü̃arü duü̃ rü namücügü, rü nawe 
irüxũ ga Rebéca rü ñu̱xũchi ngĩxü̃taxü̃ ga guxü̃guma ngĩxna daucü. 
60Rü ngĩenexẽgü rü mexü̃ Rebécamaxã naxuegugü rü ñanagürügü: —Pa 
Toeyax̱, ẽcü muxũchixü̃ i duü̃xü̃güarü mama tá quixĩ. Rü ngẽma cutaagü rü 
tá narüporamaegü nüxü̃ i norü uanügü ==ñanagürügü. 
61Rü yexguma ga Rebéca rü ngĩxü̃taxü̃gümaxã caméyugüétügu ixaugü. Rü 
nawe irüxĩ ga gumá Abraáü̃arü duü̃. Rü yemaacü nixĩ ga ngĩxü̃ yagaxü̃ ga 
Rebéca, rü ngĩmaxã ínixũ. 
62Rü yoxni nüma ga Ichaá rü yexwacax̱tama gumá puchu ga Yimá Maxü̃cü 
Rü Choxü̃ Daucügu ãégacüwa ne naxũ yerü yexma Négueanegu naxãchiü̃. 
63Rü yáuanecü ga yexguma marü nayaanegu rü nüma ga Ichaá rü yexma 
nanaxũane. Rü yáxü̃gu nüxü̃ nadau ga ñuxre ga caméyugü ga 
ingaixcaetanüxü̃. 
64Rü ngĩma rü ta ga Rebéca rü yáxü̃gu nüxü̃ idau ga Ichaá, rü íixüe ga 
caméyuétüwa. 
65Rü gumá Abraáü̃arü duü̃xü̃na ica, rü ngĩgürügü: —¿Texé nixĩ ya yimá yatü 
ya meanexü̃wa taxcax̱ama ixũcü? ==ngĩgürügü. Rü nüma rü ngĩxü̃ nangãxü̃ 

rü ñanagürü: —Nüma rü chorü cori ya Ichaá nixĩ ==ñanagürü. Rü yexguma 
ga ngĩma rü ngĩrü tüeruxü̃ iyaxu, rü namaxã ngĩgü iyadüxchiwe. 
66Rü gumá Abraáü̃arü duü̃ rü Ichaámaxã nüxü̃ nixu ga guxü̃ma ga yema nüxü̃ 
ngupetüxü̃. 
67Rü yexguma ga Ichaá rü tauxeta norü mama ga Chárachiü̃wa Rebécaxü̃ 
naga, rü ngĩmaxã naxãxmax̱. Rü nüma ga Ichaá rü poraãcü ngĩxü̃ nangechaü̃, 
rü yemaacü nüxü̃̃́ inarüxo ga naécax̱ nax nangechaü̃xü̃. 

Naanearü ügüchiga 25 

Abraáü̃ rü naxma̱x ga Queturáwaü̃güxü̃ rü nataagüchiga 
(1 Cr. 1.32-33) 

1-2Rü Abraáü̃ rü wena naxãxmax̱, rü guxema naxmax̱ rü tümaéga rü Queturá 
nixĩ, rü Abraáü̃ nanegü ga Queturáwaü̃güxü̃ nixĩ ga Chimráü̃, rü Yoxcháü̃, rü 
Medáü̃, rü Madiáü̃, rü Ichibáx, rü Chúa. 
3Rü Yoxcháü̃ nanegü nixĩ ga Chebá rü Dedáü̃. Rü Dedáü̃tanüxü̃ nixĩ ga 
Achuréugü, rü Retuchéugü, rü ñu̱xũchi Leuméugü. 
4Rü Madiáü̃ nanegü nixĩ ga Efá, rü Éfex, rü Anóx, rü Abidá rü Edaá. Rü 
guxü̃ma ga yemagü rü Queturá ngĩtaagü nixĩ. 
5Rü guxü̃ma ga Abraáü̃arü yemaxü̃gü ga nüxü̃̃́ yexmaxü̃ rü nane ga Ichaána 
nanana. 
6Rü yema togü ga nanegü ga naigü ga naxmax̱waü̃güxü̃, rü nüma ga Abraáü̃ 
rü nayaxãmareãx̱gümare. Natürü yexguma namaxü̃gutama ga Abraáü̃, rü 
nane ga Ichaána nayamugachitanü ga yema togü ga nanegü. Rü naane ga 
éstewaama yexmaxü̃wa nanamugü. 

Nayu ga Abraáü̃ rü inanata̱xgü 

7Rü Abraáü̃ rü 175 ga taunecü namaxü̃. 
8Rü nüma rü nayumare, yerü marü nayaxüchi. Rü natanüxü̃ ítax̱güxü̃gu 
nayatax̱gü. 

9Rü nanegü ga Ichaá rü Ismaé rü yema naxmaxü̃ ga Maxperágu ãégaxü̃gu 
nayanaxücuchigü. Rü yema naxmaxü̃ rü ĩane ga Mamréarü éstewaama 
nayexma nawa ga norü naane ga Efróü̃ ga Chóa ga Itítanüxü̃ nane. 
10Rü yema naane nixĩ ga Abraáü̃ naxcax̱ taxexü̃ naxü̃tawa ga Itítanüxü̃. Rü 
yema naxmaxü̃gu nixĩ ga Abraáü̃xü̃ yanaxücuchigüxü̃ ngĩxü̃tagu ga naxmax̱ 
ga Chára. 
11Rü nawena ga nax nayuxü̃ ga Abraáü̃, rü Cori ya Tupana rü Ichaáxü̃ poraãcü 
narüngü̃xẽxẽ. Rü nüma ga Ichaá rü gumá puchu ga Tupana ya Maxü̃cü rü 
Choxü̃ Daucügu ãégacüxü̃tagu naxãchiü̃. 

Ismaé nataagü 
(1 Cr. 1.28-31) 

12Rü ñaa nixĩ ga nanegü ga Ismaé ga Abraáü̃ nane ga Agáwaü̃cü. Rü ngĩma 
ga Agá rü Cháraarü puracütanüxü̃ ga Equítuanecüãx̱ iyixĩ. 
13-15Rü naégagü ga Ismaé nanegü, rü gumá nüxíra bucüwa inaxügü rü 
ñu̱xmata gumá nawa iyacuácüwa nangu rü ñaagü nixĩ: Rü gumá nüxíra bucü 
nixĩ ga Nebaióx. Rü gumaweama ügüxü̃ nixĩ ga Quedáx, rü Axbeé, rü 
Mixcháü̃, rü Michimá, rü Dumá, rü Machá, rü Adá, rü Temá, rü Yetú, rü Napí, 
rü Quedemá. 
16Rü yema nixĩ ga naégagü ga yema 12 ga Ismaé nanegü. Rü yema 
naégagügutama nixãéga ga norü naanegü rü norü ĩanegü. Rü wüxichigü ga 
nüma rü noxrütama duü̃xü̃güarü ãẽx̱gacü nixĩ. 
17Rü yexguma nayu̱xgu ga Ismaé, rü nüxü̃̃́ nayexma ga 137 ga taunecü. Rü 
yemaacü norü o̱xigü ga nüxíra yuexü̃tanüwa naxũ. 
18Rü yema nataagü rü Abirá rü Chúxarü ngãxü̃wa yexmaxü̃ ga naanewa nixĩ 
ga nangugüxü̃, rü yexma naxãpatagü. Rü yema naane rü Equítuanearü 
to̱xmax̱tawa nayexma ga nama ga Achíriaanewaama nadaxü̃wa. Rü yexma 
nixĩ ga naxãpatagüxü̃ woo ga naenexẽgü nax naxchi aiexü̃. 

Acóbu rü Echaúarü buxchiga 

19Rü ñaa nixĩ i Abraáü̃ nane ga Ichaáchiga. 

20Rü nüma ga Ichaá rü 40 ga taunecü nüxü̃̃́ nayexma ga yexguma 
naxãxmax̱gu ngĩmaxã ga Rebéca ga Betuéacü ga Labáü̃eyax̱. Rü nümagü rü 
Araméutanüxü̃ nixĩgü rü Padáü̃-aráü̃anegu naxãchiü̃gü. 
21Rü Ichaá naxmax̱ ga Rebéca rü tama nüxü̃̃́ ixãxacü. Rü yemacax̱ ga Ichaá 
rü Cori ya Tupanana naca nax naxãxacüxü̃cax̱. Rü nüma ga Tupana rü nüxü̃ 
naxĩnü ga norü yumüxẽ rü ixãxacü. 
22Rü nataxreex̱pü̱x ga ngĩxacü, natürü ngĩanügu nügü nadai. Rü yemacax̱ 
ñaxü̃gu irüxĩnü: “Ngẽxguma tá ngẽmaãcü yaxĩgügu i ñaa buxü̃gü ¿rü tü̱xcüü̃ 
ichamaxü̃xü̃?” ñaxü̃gu irüxĩnü. Rü yemacax̱ ga ngĩma ga Rebéca rü Cori ya 
Tupanana ica yemachiga. 
23Rü Tupana rü ngĩxü̃ nangãxü̃ rü ñanagürü: —Nataxreex̱pü̱x nixĩ i ngẽma 
cunegü i cuanüwa ngẽxmagüxü̃. Rü nüma i taxre rü wüxichigü tá 
nachixü̃anemaxã inacuax̱. Rü naxü̃pa nax nabuexü̃ rü nügü nadai. Rü wüxi 
tá nixĩ i rüporamaexü̃. Rü ngẽma rübumaexü̃ rü ngẽma rüyamaexü̃arü yexera 
tá nixĩ ==ñanagürü. 
24Rü ngĩrü ngunexü̃wa nangu ga nax naxíraxacüxü̃ ga Rebéca. Rü 
nataxreex̱pü̱x ga ngĩnegü. 
25Rü gumá ngĩne ga nüxíra bucü rü nadauyáe rü naxãxtax̱axü̃ne. Rü Echaúgu 
nanaxüégagü. 
26Rü yemawena nabu ga naenexẽ. Rü Echaúmex̱tü̱xügu yangĩãcüma nabu. Rü 
yemacax̱ Acóbugu nanaxüégagü. Rü ngẽma naéga rü Iyauxwax̱exü̃, 
ñaxü̃chiga nixĩ. Rü nüma ga Ichaá rü 60 ga taunecü nüxü̃̃́ nayexma ga 
yexguma nabuegu ga gumá ngĩnegü ga Rebéca. 

Echaú rü õnaca̱x inanaxã ga yema nüxna üxü̃ 

27Rü gumá taxre ga bucügü rü nayae. Rü Echaú rü norü me nixĩ ga naanewa 
nax napuracüxü̃, rü cueneexü̃ nacuax̱üchi. Natürü ga Acóbu rü yatü ga 
meãẽmarecü nixĩ, rü norü me nixĩ ga ĩgüarü ngaicamana nax naxã̃́ũxü̃. 

28Rü nüma ga nanatü ga Ichaá rü yexera Echaúxü̃ nangechaü̃ yerü norü me 
nixĩ ga nax nangóoxü̃ ga yema naeü̃machi ga Echaú imáxü̃. Natürü ga 
naxmax̱ ga Rebéca rü yexera Acóbuxü̃ ingechaü̃. 
29Rü wüxi ga ngunexü̃ ga yexguma Acóbu íxüwemügu, rü nüma ga Echaú rü 
maxneewa ne naxũ rü poraãcü nipaxüchi. 
30Rü Acóbuxü̃ ñanagürü: —¿Taxũchima cuxü̃̃́ namexü̃ i chomaxã cungauxgu 
i ngẽma curü õna i dautanüxü̃? Erü ngẽmatama taiyamaxã chayu 
==ñanagürü. (Echaú rü Edóü̃maxã rü ta nanaxugü yerü norü me nixĩ ga 
yema õna ga dautanüxü̃.) 
31Rü yexguma ga Acóbu rü nanangãxü̃ rü ñanagürü: —Nangexma i mexü̃ i 
cuxna üxü̃ erü tanatü nane ya yacü quixĩ, rü chanaxwax̱e i ñaa õnacax̱ choxna 
cunaxã i ngẽma mexü̃ i cuxna üxü̃ ==ñanagürü. 
32Rü yexguma ga Echaú rü ñanagürü: —¿Tax̱acüwa chi choxü̃̃́ namexü̃ i 
ngẽma nüxü̃ quixuxü̃ i choxna üxü̃? Erü choxü̃ cudau nax taiyamaxã 
chayuxchaü̃xü̃ ==ñanagürü. 
33Rü yexguma ga Acóbu rü ñanagürü: —¡Tupanaégagu chomaxã nüxü̃ ixu 
nax aixcüma tá choxna cunaxãxü̃ i ngẽma mexü̃ i cuxna üxü̃! ==ñanagürü 
ga Acóbu. Rü yexguma ga Echaú rü Tupanaégagu Acóbuna nanaxã ga yema 
naxcax̱ ínacax̱axü̃. 
34Rü yexguma ga Acóbu rü Echaúna nanaxã ga paũ rü guma purutuarü 
dautanüne. Rü yexguma marü chibüwa rü axewa yanguxgu ga Echaú, rü 
inachi rü ínixũ. Rü tama nagu narüxĩnü ga yema mexü̃ ga norü yamaecax̱ 
nüxna üxü̃ ga naenexẽna naxãxü̃. 

Naanearü ügüchiga 26 

Ichaá rü Gueráxwa naxũ 

1Rü yexgumaü̃cüxü rü wüxi ga taxü̃ ga ngebüane ínangu ga guxü̃ma ga yema 
naanewa, yexguma Abraáü̃ maxü̃gurüxü̃. Rü yemacax̱ ga Ichaá rü Gueráxwa 
naxũ ga Firitéutanüxü̃arü ãẽx̱gacü ga Abimeréx íyexmaxü̃wa. 

2-3Rü yéma ga Tupana rü Ichaácax̱ nango̱x rü ñanagürü nüxü̃: —¡Taxṹ i 
Equítuanewa cuxũxü̃! ¡Rü ngẽma choma cumaxã nüxü̃ ichixuxü̃gutama 
rüxãũ̱̱x, rü ñaa nachixü̃anewatama nangẽxma! Choma rü tá cumaxã 
changexma, rü tá cuxü̃ charüngü̃xẽxẽ, erü cuxna rü cutaagüna tá chanaxã i 
guxü̃ma i ñaa naane. Rü ngẽmaãcü tá chayanguxẽxẽ ga yema uneta ga cunatü 
ga Abraáü̃maxã chaxueguxü̃. 
4-5Rü tá chayamuxẽxẽ i cutaagü, rü ñoma ẽxtagü ya daxũwa mucürüxü̃ tá nixĩ 
nax namuxũchixü̃. Rü tá nüxna chanaxã i guxü̃táma i ñaa naane. Rü naétü 
tá cutaagügagu nüxü̃ charüngü̃xẽxẽxü̃ i guxü̃ma i nachixü̃anegü i ñoma i 
naanewa ngẽxmagüxü̃. Erü cunatü ga Abraáü̃ rü chauga naxĩnü rü 
nayanguxẽxẽ ga yema namaxã nüxü̃ chixuxü̃, rü chorü mugü, rü chorü 
ucu̱xẽgü, rü chorü ngu̱xẽẽtaegü ==ñanagürü. 
6Rü yemaacü ga Ichaá rü Gueráxgutama narüxãũ̱̱x. 
7Rü yexguma yémacüãx̱ ga duü̃xü̃gü nüxna cagügu ngĩchiga ga Rebéca, rü 
nüma ga Ichaá rü namuü̃ nax ngĩxü̃ yaxuxü̃ nax naxmax̱chirex̱ yixĩxü̃. Rü 
yemacax̱ namaxã nüxü̃ nixu nax naeyax̱mare yixĩxü̃, yerü imechametüxüchi 
ga Rebéca, rü yemacax̱ Ichaá nagu narüxĩnü nax ngĩxcax̱ chi yamax̱güãxü̃. 
8Rü ñuxre ga ngunexü̃ nangupetü nax yéma nayexmaxü̃ ga Ichaá. Natürü 
wüxi ga ngunexü̃gu ga Abimeréx rü norü beü̃tánawa inadawenü, rü Ichaáxü̃ 
nadau nax naxmax̱ ga Rebécaxü̃ ínameãẽxü̃. 
9Rü yemacax̱ ga Abimeréx rü norü duü̃xü̃güxü̃ namu nax Ichaácax̱ 
yacagüxü̃cax̱, rü ñanagürü nüxü̃: —Rü aixcüma nixĩ nax cuxmax̱ iyixĩxü̃ i 
ngĩmax. ¿Rü tü̱xcüü̃ nüxü̃ quixu nax cueyax̱ yixĩxü̃? ==ñanagürü. Ichaá 
nanangãxü̃ rü ñanagürü nüxü̃: —Choma nagu charüxĩnügu rü ngürüãchi 
ngĩxcax̱ choxü̃ nimax̱gü ==ñanagürü. 
10Natürü ga Abimeréx rü nüxü̃ ñanagürü: —¿Tax̱acücax̱ ngẽma cuxü tomaxã? 
Rü ngẽxguma chi ngexü̃rüüxü̃ i chorü duü̃xü̃ ngĩmaxã ipexgux rü cugagu chi 
nixĩ i pecadugu tanguxü̃ ==ñanagürü. 

11Rü yexguma ga Abimeréx rü guxü̃ma ga norü duü̃xü̃güxü̃ ñanagürü: —Rü 
ngẽxguma texé ñaa yatüxü̃ chixewegu rüex̱na naxmax̱ü̃ chixewegu rü tá 
noxtacüma tayu ==ñanagürü. 
12Rü gumá taunecügu ga Ichaá rü yema naanegu natoe. Rü namu ga norü o 
yerü Cori ya Tupana nüxü̃ narüngü̃xẽxẽ. 
13Rü yemacax̱ namuarü diẽruãx̱ rü nawa nangu nax namuarü yemaxü̃ã̃́xü̃. 
14Rü namuxũchi ga norü carnérugü, rü wocagü, rü puracütanüxü̃. Rü 
yemacax̱ ga Firitéutanüxü̃ rü nixãũxãchie. 
15Rü yexguma nanatü ga Abraáü̃ maxü̃gu, rü yema Abraáü̃arü puracütanüxü̃ 
rü puchu ne nicaxmaxü̃gü. Natürü yexguma Abraáü̃ yuxguwena rü nüma ga 
Firitéutanüxü̃ rü nanapoxtagü rü waixü̃mümaxã nanagütagü. 
16Rü düxwa nüma ga Abimeréx rü Ichaáxü̃ ñanagürü: —¡Ínaxũxũ i nua, erü 
torü yexera marü cumuarü diẽruãx̱! ==ñanagürü. 
17Rü yexguma ga Ichaá rü ínaxũxũ ga Firitéugütanüwa, rü ĩane ga Gueráx 
nawa yexmane ga doonexü̃gu nayaxüpata, rü yéma namaxü̃. 
18Rü nüma ga Ichaá rü wenaxarü ínanacagachigü ga gumá puchugü ga 
nanatü maxü̱̃xgu yacaxmaü̃gücü, natürü yexguma nanatü yuxguwena 
Firitéugü rügütagücü. Rü nüma ga Ichaá rü yema naéga ga nanatü nagu 
yaxüégaxü̃gutama nayaxügüéga. 
19Rü wüxi ga ngunexü̃gu ga yema Ichaáarü puracütanüxü̃ rü yexguma 
puchune yacaxmaü̃gügu ga yema, rü namaxã inayarüxĩ ga wüxi ga dexá ga 
ichuxchuxü̃. 
20Natürü yema carnérugüarü dauruü̃gü ga Gueráxcüãx̱, rü yema Ichaáarü 
carnérugüarü dauruü̃gümaxã nügü nadai, yerü nüma nüxü̃ yaxugügu rü 
noxrü nixĩ ga gumá puchu. Rü yemacax̱ ga Ichaá rü ñaxü̃gu nanaxüéga ga 
gumá puchu: “Dai” ñaxü̃gu, yerü gumá puchucax̱ nügü nadai. 

21Rü yemawena ga yema norü puracütanüxü̃ rü nai ga puchu ne 
nicaxmaxü̃gü. Rü gumácax̱ rü ta nügü nadai, rü yemacax̱ ga Ichaá rü ñaxü̃gu 
nanaxüéga: —Nügümaxã narüxuanügü ==ñaxü̃gu nanaxüéga. 
22Rü yexguma ga nüma ga Ichaá rü yema nachicaarü yáxü̃wama naxũ. Rü 
yéma nai ga puchu nanaxü. Rü gumácax̱ tama nügü nadai. Rü yemacax̱ 
ñaxü̃gu nanaxüéga: Ínguxü̃xü̃, ñaxü̃gu nanaxüéga. Rü ñanagürü: —Ñu̱xma 
ya Cori ya Tupana rü marü tüxü̃̃́ nanatauxchaxẽxẽ nax ngẽmaãcü mea tüxü̃̃́ 
iyaxũxü̃cax̱ i ngẽma ixüxü̃ i ñaa naanewa ==ñanagürü. 
23Rü yemawena ga Ichaá rü Bechébawa naxũ. 
24Rü yema chütaxü̃gu rü nüma ga Cori ya Tupana rü Ichaácax̱ nango̱x, rü 
ñanagürü nüxü̃: —Choma nixĩ i cunatü ya Abraáü̃arü Tupana. ¡Taxṹ i 
cumuü̃xü̃! Choma rü cumaxã changexma. Rü yimá chorü duü̃ ga Abraáü̃gagu 
rü tá cuxü̃ charüngü̃xẽxẽxü̃, rü poraãcü tá chayamuxẽxẽ i ngẽma cutaagü 
==ñanagürü. 
25Rü yexguma ga Ichaá rü wüxi ga ãmarearü guruxü̃ yexma naxü, rü yéma 
Cori ya Tupanaxü̃ nicuax̱üxü̃. Rü yema naanegu nayaxüpata. Rü norü 
puracütanüxü̃ rü wüxi ga puchu yéma nicaxmaxü̃gü. 

Ichaá rü Abimeréx rü wüxi ga uneta nügümaxã naxügü 

26Rü wüxi ga ngunexü̃ rü nüma ga Abimeréx rü Gueráxwa ne naxũ nax 
Ichaámaxã yanadexaxü̃cax̱. Rü ínayaxümücügü ga namücü ga Auchá rü norü 
churaragüeru ga Picóx. 
27Rü nüma ga Ichaá rü ñanagürü nüxü̃: —Ñu̱xmax nax tama pechoxwax̱exü̃ 
rü perü naanewa nax choxü̃ ípetax̱üchixü̃ rü ¿tax̱acücax̱ nua choxü̃ ípeyadau? 
==ñanagürü. 
28-29Rü nümagü nanangãxü̃ rü ñanagürügü: —Toma rü marü nüxü̃ tadau nax 
Cori ya Tupana cumaxã ngẽxmaxü̃. Rü ngẽmacax̱ nagu tarüxĩnüe nax wüxi i 
uneta cumaxã taxüxü̃. Ngẽma uneta rü ñaa tá nixĩ: Rü cuma rü taxuxü̃táma 
tax̱acürü chixexü̃ tomaxã cuxüxü̃, erü toma rü tama cuxü̃ tachixewe. Rü 
guxü̃guma mea cumaxã tixĩgü, rü yexguma cuxü̃ ítamuxũchigu rü meamare 

cuxü̃ ítaxũxũxẽxẽ. Rü ñu̱xma rü nüma ya Cori ya Tupana rü poraãcü cuxü̃ 
ínarüngü̃xẽxẽ ==ñanagürügü. 
30Rü yexguma ga Ichaá rü wüxi ga õna ga taxü̃ naxcax̱ naxü. Rü meama 
nachibüe rü naxaxegü. 
31Rü moxü̃ãcü ẽxü̃wa pewa ínadagügu rü nüma ga Abimeréx rü Ichaá rü wüxi 
ga uneta nügümaxã naxügü. Rü ñu̱xũchi nüma ga Ichaá rü nüxü̃ narümoxẽ. 
Rü nümagü rü ta rü Ichaáxü̃ narümoxẽgü rü taãẽãcü nüxna nawoegu. 
32Rü yematama ngunexü̃gu ga yema Ichaáarü puracütanüxü̃ rü namaxã nüxü̃ 
nayarüxugüe nax dexáxü̃ yangauxgüxü̃ nawa ga gumá puchu ga yéma 
yacaxmaü̃güãcü. 
33Rü gumá puchu rü Chebágu nanaxüéga ga Ichaá. Rü woo ñu̱xmatama ya 
yima ĩane ya daa puchu nawa ngẽxmane rü Bechébamaxã nanaxugü. 

Echaú naxma̱xgüchiga 

34Echaú rü 40 ga taunecü nüxü̃̃́ nayexma ga yexguma ngĩmaxã naxãxmax̱gu 
ga Yudí ga Itítanüxü̃ ga Beeríxacü. Rü yexgumarüxü̃ ta ngĩmaxã naxãxmax̱ 
ga Bachemáx ga nai ga Itítanüxü̃ ga Eróü̃xacü. 
35Natürü ga Ichaá rü Rebéca rü taguma yema naneãx̱gümaxã nataãẽgü. 

Naanearü ügüchiga 27 

Ichaá rü Acóbumaxã rü Echaúmaxã mexü̃ naxuegu 

1Rü Ichaá rü marü nayaxüchi rü nangexetü. Rü wüxi ga ngunexü̃gu rü nane 
ga rüyamaecü ga Echaúcax̱ naca. Rü ñanagürü nüxü̃: —Pa Chaunex 
==ñanagürü. Rü Echaú nanangãxü̃ rü: —¿Ñuxũ ñacuxü̃, Pa Papax? 
==ñanagürü. 
2Rü yexguma ga Ichaá rü ñanagürü: —Cuma choxü̃ cudau nax marü 
chayaxüchixü̃ rü ngexü̃rüüxü̃ i ñaa ngunexü̃gügu rü tá chayu. 
3Rü ngẽmacax̱ chanaxwax̱e i cunayaxu ya curü würa rü naixnecüwa cuxũ rü 
cuyamaxnee rü naeü̃ta quimax̱. 

4¡Rü ñu̱xũchi chau̱̱xcax̱ naxü i õna i dexechitanüxü̃ i chau̱̱ax̱wa chíxü̃! ¡Rü 
nua nange nax chanangṍxü̃cax̱! Rü ñu̱xũchi tá Tupanaégagu mexü̃ cumaxã 
chaxuegu naxü̃pa nax chayuxü̃ ==ñanagürü. 
5-6Natürü yexguma nane ga Echaúmaxã yadexax̱gu ga Ichaá, rü Rebéca rü 
bexma yéma irüxĩnü. Rü yemacax̱, yexguma Echaú nanatücax̱ dauxchitawa 
maxneewa naxũyane, rü ngĩma ga Rebéca rü naxcax̱ ica ga Acóbu ga gumá 
ngĩne ga rübumaecü. Rü ngĩgürügü nüxü̃: —Dücax, tüxü̃ chaxĩnü ya cunatü 
nax cuenexẽ ya Echaúmaxã nax ítidexaxü̃. Rü ñatagürü nüxü̃: 
7“¡Maxneewa naxũ rü chau̱̱xcax̱ naeü̃ta imax̱! ¡Rü naxü i õna i dexechitanüxü̃ 
i chau̱̱ax̱wa chíxü̃! ¡Rü nua nange nax chanangṍxü̃cax̱! Rü ñu̱xũchi tá 
Tupanaégagu mexü̃ cumaxã chaxuegu naxü̃pa nax chayuxü̃”, ñatagürü nüxü̃. 
8¡Rü dücax, Pa Chaunex, choxü̃̃́ irüxĩnü i ñaa cumaxã nüxü̃ chixuxü̃! 
9¡Rü yea cabrapǘü̃wa naxũ rü ngẽma rümemaexü̃tanüwa nayaxu i taxre i 
cabraxacügü! Rü choma rü ngẽmawa tá tümacax̱ chanamexẽxẽ i õna i 
dexechitanüxü̃ i tümaax̱wa chíxü̃. 
10Rü cuma tá nixĩ i tümacax̱ ngéma cungexü̃ nax tachibüxü̃cax̱, rü ngẽmaãcü 
tá Tupanaégagu mexü̃ cumaxã taxuegu naxü̃pa nax tayuxü̃ ==ngĩgürügü. 
11Natürü nüma ga Acóbu rü naéü̃ nangãxü̃ rü ñanagürü: —Chauenexẽ rü 
naxãxtax̱axü̃ne, natürü choma rü tama ngẽxgumarüxü̃ chixĩ. 
12Rü ngẽxguma papa choxü̃ ingógügu rü choxü̃ tacuax̱gu, rü nagu tá tarüxĩnü 
nax tümagu chidauxcüraxü̃xü̃. Rü ngẽxguma rü taxũtáma mexü̃ chomaxã 
taxuegu, rü chixexü̃ tá chomaxã taxuegu ==ñanagürü. 
13Natürü ga ngĩma ga naé rü inangãxü̃ rü ngĩgürügü: —Pa Chaunex, rü 
ngẽxguma chixexü̃ cumaxã taxuegu̱xgu ¡rü chaugu tá nangu! Natürü i cumax, 
rü chanaxwax̱e i cunaxü i ngẽma cumaxã nüxü̃ chixuxü̃. ¡Rü paxa nawa naxũ 
i ngẽma cabraxacügü! ==ngĩgürügü. 

14Rü yexguma ga Acóbu rü nawa naxũ ga yema cabraxacügü rü naécax̱ yéma 
nanagagü. Rü ngĩma ga naé rü inamexẽxẽ ga õna ga idexechitanüxü̃ ga 
Ichaáax̱wa chíxü̃. 
15Rü yemawena inayaxu ga rümemaexü̃ ga Echaúchiru ga ĩpatagu namaxã 
nanguxü̃xü̃. Rü yemagu iyacu̱xẽxẽ ga gumá ngĩne ga rübumaecü ga Acóbu. 
16Rü ñu̱xũchi yema cabraxacüchax̱müxü̃maxã inaxüxchiü̃chacüxü ga Acóbu. 
Rü ínangextax̱aremüxü̃wa rü ta inaxǘ ga yema naxchax̱mü. 
17Rü nüxna inaxã ga yema idexechitanüxü̃ ga õna rü paũ ga namexẽẽxü̃. 
18Rü nüma ga Acóbu rü tümaxü̃tagu naxücu ga nanatü ga ítayexmaxü̃wa, rü 
ñanagürü tüxü̃: —Pa Papax, marü íchangu ==ñanagürü. Rü tüma rü ítaca, 
rü ñatagürü: —¿Ngexcürüücü ya chaune quixĩxü̃? ==ñatagürü. 
19Rü yexguma ga Acóbu rü: —Choma rü cune ya yacü ya Echaú chixĩ. Rü 
marü chanaxü i ngẽma chomaxã nüxü̃ quixuxü̃. ¡Rü írüda rü írüto nax 
cunangṍxü̃cax̱ i ñaa naeü̃machi i cuxcax̱ chimáxü̃, rü ñu̱xũchi mexü̃ chomaxã 
naxuegu! ==ñanagürü. 
20Rü yexguma ga Ichaá rü nüxna taca, rü ñatagürü: —¿Ñuxãcü paxa cuxãéxü̃, 
Pa Chaunex? ==ñatagürü. Rü nüma ga Acóbu rü tüxü̃ nangãxü̃, rü 
ñanagürü: —Nüma ya Cori ya curü Tupana choxü̃ narüngü̃xẽxẽ rü ngẽmacax̱ 
paxãma nüxü̃ ichayangau ==ñanagürü. 
21Natürü ga nüma ga Ichaá rü ñanagürü nüxü̃: —¡Ẽcü nua naxũ! Rü cuxü̃ 
chingõgüchaü̃ rü aixcüma chaune ya Echaú quixĩ ==ñanagürü. 
22Rü Acóbu rü nanatüxü̃tawa naxũ nax nüxü̃ tingõgüxü̃cax̱. Rü yexguma ga 
Ichaá rü ñanagürü: —Cuga rü Acóbuga nixĩ natürü cuchacüxü rü 
Echaúchacüxü nixĩ ==ñanagürü. 
23-24Rü yemaacü tama Acóbuxü̃ tacuax̱, yerü poraãcü naxãxtax̱achacüxü 
naenexẽ ga Echaúrüxü̃. Natürü yexguma marü tá mexü̃ namaxã 
taxueguchaü̃gu rü wenaxarü nüxna taca, rü ñatagürü nüxü̃: —¿Aixcüma 

yixĩxü̃ i chaune ya Echaú quixĩxü̃? ==ñatagürü. Rü nüma ga Acóbu rü tüxü̃ 
nangãxü̃, rü: —Ngü̃, Echaú chixĩ ==ñanagürü. 
25Rü yexguma ga nanatü rü ñatarügü nüxü̃: —Cü ¡choxü̃ nachibüxẽxẽ, Pa 
Chaunex, nax chanangṍxü̃cax̱ i ngẽma cuexü̃! Rü ngẽmawena tá mexü̃ 
cumaxã chaxuegu ==ñatarügü. Rü nüma ga Acóbu tüxü̃ nachibüxẽxẽ ga 
nanatü rü bínu rü ta tüxna nanaxã. Rü nüma ga Ichaá rü nachibü rü naxaxe. 
26Rü yexguma ga Ichaá rü ñanagürü nüxü̃: —¡Chorü ngaicamánaxüra naxũ, 
Pa Chaunex, rü choxü̃ nachúxu! ==ñanagürü. 
27Rü yexguma Acóbu nanatüna nangaicamagu nax nachúxãxü̃cax̱, rü nüma 
ga Ichaá rü nanechirugu nawĩxĩ. Rü yexguma ga Ichaá rü mexü̃ namaxã 
naxuegu, rü ñanagürü: —Ñaa nixĩ i naema ya chaune ya Echaú. Rü ngẽma 
naema rü ñoma wüxi i naane i chix̱emaxü̃ i Tupana mexü̃ namaxã 
ueguxü̃rüxü̃ nixĩ. 
28¡Rü Tupana cuxna naxã ya pucü rü mea naxügü i cunetügü nax namuxü̃cax̱ 
i curü trigu rü curü bínu! ¡Rü muxũchixü̃ i duü̃xü̃gü cuxü̃̃́ puracüe! 
29¡Rü cuxmex̱wa nangẽxmagü i muxü̃ i nachixü̃anegü! ¡Rü cuenexẽgümaxã 
inacuax̱ rü cupex̱egu nacaxã̃́pü̱xügü! Rü yíxema chixexü̃ cumaxã uegugüxe, 
rü Tupana rü tá chixexü̃ tümamaxã naxuegu. Rü yíxema mexü̃ cumaxã 
uegugüxe rü Tupana rü tá mexü̃ tümamaxã naxuegu ==ñanagürü. 
30Rü yexguma Ichaá nüxü̃ rüchauxgu ga Acóbumaxã nax mexü̃ naxueguxü̃, 
rü ínaxũxũ ga Acóbu. Rü nawe ínanguama ga Echaú ga maxneewa ne 
naxũxü̃. 
31Rü nüma rü ta ga Echaú rü nanatücax̱ nanaxü ga õna ga idexechitanüxü̃ ga 
chianexü̃. Rü nanatüxü̃tawa nanange. Rü ñanagürü tüxü̃: —Pa Papax ¡írüda 
rü nangõ̱x i ñaa naeü̃machi i choma cuxcax̱ chimáxü̃, rü ñu̱xũchi mexü̃ 
chomaxã naxuegu! ==ñanagürü. 
32Rü nüma ga Ichaá rü nüxna naca rü ñanagürü: —¿Texé quixĩ? 
==ñanagürü. Rü nüma ga Echaú rü tüxü̃ nangãxü̃ rü ñanagürü: —Choma 
nixĩ i cune ya yacü ya Echaú chixĩxü̃ ==ñanagürü. 

33Rü nüma ga Ichaá rü poraãcü nabai̱x̱ãchiãxẽ, rü nidu̱xruga, rü ñanagürü: 
—¿Ẽ̱xna texé tixĩ ya yíxema maxneewa ũxẽ rü chau̱̱xcax̱ nua nangexe i ngẽma 
õna i idexechitanüxü̃? Choma rü marü chanangõ̱x i guxü̃ma i norü õna 
cuxü̃pa nax ícunguxü̃. Rü marü mexü̃ namaxã chaxuegu, rü ñu̱xma i nüma 
rü marü nanayaxu i ngẽma mexü̃ ==ñanagürü. 
34Rü yexguma ga Echaú yema nanatü namaxã nüxü̃ ixuxü̃xü̃ naxĩnügu, rü 
poraãcü naxaxu, rü aita naxüãcüma ñanagürü: —Pa Papax ¡chomaxã rü ta 
mexü̃ naxuegu! ==ñanagürü. 
35Natürü nüma ga Ichaá rü nanangãxü̃ rü ñanagürü: —Marü nua naxũ ya 
cuenexẽ rü choxü̃ nawomüxẽxẽ, rü ngẽmacax̱ mexü̃ namaxã chaxuegu, rü 
nüma nanayaxu i ngẽma mexü̃ i cuxcax̱chirex̱ ixĩxü̃ ==ñanagürü. 
36Rü yexguma ga Echaú rü tüxü̃ nangãxü̃, rü ñanagürü: —Yemacax̱ yixĩxü̃ ga 
Acóbugu naxüégagüãxü̃. Rü marü norü taxre nixĩ nax yadoraxü̃ rü choxü̃ 
nawomüxẽẽxü̃. Rü noxri rü marü choxna nayapu i ngẽma nax 
charüyamaexü̃cax̱ choxna üxü̃. Rü ñu̱xma rü choxna nayapu i ngẽma mexü̃ i 
chomaxã cuxueguchaü̃chiréxü̃. ¿Rü nataxuxü̃ma i to i mexü̃ i choxü̃̃́ 
ícuyaxǘxẽxẽxü̃? ==ñanagürü. 
37Rü yexguma ga Ichaá rü nanangãxü̃, rü ñanagürü: —Dücax, choma rü marü 
Acóbumaxã chanaxuegu nax naxmex̱wa cungexmaxü̃ rü namaxã nüxü̃ chixu 
nax guxü̃ma i natanüxü̃ rü ta naxmex̱wa nangẽxmagüxü̃. Rü ngẽxgumarüxü̃ 
ta namaxã chanaxuegu nax namuxü̃ i norü trigu rü norü bínuchíü. Rü 
ñu̱xmax, Pa Chaunex ¿rü tax̱acü tá cuxcax̱ chaxüxü̃? ==ñanagürü. 
38Rü nüma ga Echaú rü nanatüxü̃ nacaa̱x̱ü̃ama, rü ñanagürü: —¿Ẽ̱xna 
wüxixicatama i mexü̃ nixĩ i cuxueguxü̃? ¡Rü chomaxã rü ta mexü̃ naxuegu! 
==ñanagürü. Rü aita naxüãcüma naxaxu. 
39Rü yexguma ga nanatü ya Ichaá, rü ñatagürü nüxü̃: —Cuma rü ngẽma 
naane i mexü̃arü yáxü̃wa tá cumaxü̃ i ngextá taguma ínapuxü̃wa. 
40Rü curü taramaxã tá cugü ícupoxü̃, rü cuenexẽarü duü̃xü̃ tá quixĩ. Natürü 
ngẽxguma cumuarü duü̃xü̃ãx̱gu, rü tá cuenexẽna ícunguxuchi ==ñatagürü. 

Acóbu rü Echaúcha̱xwa nixũ 

41Rü yexgumacürüwa ga Echaú rü Acóbuchi naxai naxcax̱ ga yema mexü̃ ga 
Acóbumaxã taxueguxü̃ ga nanatü. Rü nüma ga Echaú rü ñaxü̃gu narüxĩnü: 
—Papa rü paxa tá tayu, rü tümawena rü tá chayamax̱ ya chauenexẽ ya Acóbu 
==ñaxü̃gu narüxĩnü. 
42Rü yexguma yema Echaú nagu rüxĩnüxü̃xü̃ nacuax̱gu ga Rebéca, rü 
Acóbucax̱ ingema, rü ngĩgürügü nüxü̃: —Dücax, cuenexẽ ya Echaú rü nanu 
rü cuxü̃ nimáxchaü̃ naxcax̱ i ngẽma mexü̃ i cunatü cumaxã ueguxü̃. 
43Rü ngẽmacax̱, Pa Chaunex ¡rü choxü̃̃́ irüxĩnü, rü ñu̱xmatama Aráü̃anewa 
naxũ i chauenexẽ ya Labáü̃xü̃tawa! 
44-45¡Rü ngéma nangẽxma i ñuxre ya taunecü ñu̱xmatáta nangüxmü ya 
cuenexẽ rü nüxü̃ iyanangüma ga yema namaxã cuxüxü̃! Rü ngẽxguma marü 
nüxü̃ iyanangümagu, rü cuxcax̱ tá ngéma chamuga nax cutaeguxü̃cax̱. Erü 
tama chanaxwax̱e i wüxitama i ngunexü̃gu nax choxü̃̃́ peyuexü̃ i pema i taxre 
i chaunegü ==ngĩgürügü. 
46Rü yemawena ga Rebéca rü Ichaámaxã iyadexa, rü ngĩgürügü: —Düxwa 
nüxü̃ charüchau i nacüma i ngẽma taxre i Itítanüxü̃ i Echaú namaxã ãmaxü̃. 
Rü ngẽxguma chi Acóbu rü wüxi i ngẽma númacüãx̱ i Itítanüxü̃maxã 
naxãxmax̱gu, rü narümemae nixĩ i noxtacüma chayuxü̃ ==ngĩgürügü. 

Naanearü ügüchiga 28 

1Rü yexguma ga Ichaá, rü nane ga Acóbucax̱ naca rü mexü̃ namaxã naxuegu. 
Rü ñu̱xũchi nanaxucu̱xẽ, rü ñanagürü nüxü̃: —Tama chanaxwax̱e i núma 
Canaáü̃cüãx̱ i ngexü̃maxã cuxãxmax̱. 
2¡Rü yea Padáü̃-aráü̃anewa naxũ i nachiü̃wa ya curü o̱xi ya Betué, rü ngẽxma 
yaxãxmax̱ wüxi i naxacümaxã ya cuta ya Labáü̃! 
3¡Rü Tupana ya Guxãétüwa Ngẽxmacü rü cuxü̃ rüngü̃xẽxẽ rü yamuxẽxẽã i 
cutaagü nax ngẽmaãcü muxü̃ma i nachixü̃ane cuwa ngóxü̃cax̱! 
4¡Tupana rü cuxü̃ rü cutaagüxü̃ nangü̃xẽẽxü̃, yema curü o̱xi ga Abraáü̃maxã 
naxueguxü̃rüxü̃, nax ngẽmaãcü norü yora pixĩgüxü̃cax̱ i ñaa naane i ñu̱xmax 

nawa imaxẽxü̃ ñoma duü̃xü̃gü i to i nachixü̃anewa ne ĩxü̃rüxü̃! 
==ñanagürü. 
5Rü yemaacü ga Ichaá rü nane ga Acóbuxü̃ Padáü̃-aráü̃wa namu. Rü nüma 
ga Acóbu rü yéma naxũ, rü nata ga Labáü̃xü̃tawa nangu. Rü nüma ga Labáü̃ 
rü Betué ga Araméutanüxü̃ nane nixĩ. Rü Rebéca ga Acóbu rü Echaú naé rü 
Labáü̃eyax̱ iyixĩ. 

Naxãxma̱x ga Echaú 

6Rü nüma ga Echaú rü nüxü̃ nacuax̱ ga yexguma nanatü ga Ichaá rü Acóbuxü̃ 
Padáü̃-aráü̃wa naxũxẽẽgu nax yexma yaxãmaxü̃cax̱ ga Acóbu. Rü ñu̱xũchi 
nüxü̃ naxĩnü ta ga Acóbumaxã mexü̃ naxueguxü̃, rü namaxã nüxü̃ yaxuxü̃ 
nax tama nanaxwax̱exü̃ nax wüxi ga ngexü̃ ga Canaáü̃cüãx̱maxã naxãmaxü̃. 
7Rü yexgumarüxü̃ ta nüxü̃ nacuax̱ nax Acóbu rü Padáü̃-aráü̃wa naxũxü̃, yema 
nanatü rü naé namaxã nüxü̃ ixuxü̃ãcüma. 
8Rü nüma ga Echaú rü yemawa nüxü̃ nicuax̱ãchi nax tama nanatüarü me 
yixĩxü̃ ga yema ngexü̃gü ga Canaáü̃cüãx̱gü. 
9Rü yemacax̱ nüma ga Echaú rü woo ga nax marü Canaáü̃cüãx̱ ga 
ngexü̃gümaxã naxãxmax̱chiréxü̃, rü Ismaé ga Abraáü̃ nanexü̃tawa naxũ, rü 
yexma nayaxãxmax̱ ngĩmaxã ga Maaráx ga Nebaióxeyax̱. 

Tupana rü Acóbuca̱x nango̱x ga Betéwa 

10Rü nüma ga Acóbu rü inaxũãchi ga Bechébawa. Rü Aráü̃anewa daxü̃ ga 
namawa naxũ. 
11Rü yexguma wüxi ga nachicawa nanguxgu, rü yexma nape yerü nachüta. 
Rü wüxi ga nuta nanayaxu, norü cüxeruxü̃. Rü ínaca rü nape. 
12Rü yéma naxãnegü. Rü yema nanegüwa rü nüxü̃ nadau ga wüxi ga toxṍõne 
ga ñaa naanegu caxüne rü daxũguxü̃ ga naanewa nguxü̃ne. Rü gumáwa 
ínarüxĩgüxü̃, rü ñu̱xũchi naxĩgü ga Tupanaarü orearü ngeruxü̃ i daxũcüãx̱. 
13Rü yexgumarüxü̃ ta nüxü̃ nadau ga Cori ya Tupana ga naxü̃tagu chicü. Rü 
nüma ga Tupana rü ñanagürü nüxü̃: —Choma nixĩ i curü o̱xi ya Abraáü̃arü 

Tupana, rü cunatü ya Ichaáarü Tupana chixĩxü̃. Rü tá cuxna chanaxã i ñaa 
naane i nawa cupexü̃ nax cuxrü rü cutaagüarü yixĩxü̃cax̱. 
14Rü nümagü i cutaagü rü tá namuxũchi ñoma waixü̃müchicutex̱erüxü̃, rü 
guxü̃ i naanewa tá nangugü ñu̱xmatáta nórtewa rü súrwa rü éstewa rü 
oéstewa nangugü. Rü cugagu rü cutaagügagu tá nüxü̃ charüngü̃xẽxẽxü̃ i 
guxü̃táma i duü̃xü̃gü i ñoma i naanecüãx̱. 
15Rü choma rü cumaxã changexma. Rü ngextá ícuxũxü̃wa tá cuxna chadau. 
Rü ñaa naanecax̱ tá wena cuxü̃ chataeguxẽxẽ. Rü tagutáma cuxna 
chixũgachi, rü aixcüma tá chayanguxẽxẽ i guxü̃ma i ngẽma cumaxã 
chaxueguxü̃ ==ñanagürü. 
16Rü yexguma yema nanegüwa nabai̱x̱ãchigu ga Acóbu, rü ñaxü̃gu narüxĩnü: 
“Aixcümaxü̃chi Cori ya Tupana nanuxma i ñaa nachicawa, rü choma rü tama 
nüxü̃ chacuax̱”, ñaxü̃gu narüxĩnü. 
17Rü poraãcü namuü̃. Rü ñaxü̃gu narüxĩnü: “Rü ñaa nachica rü 
naxüünexü̃chi. Rü daa nixĩ ya Tupanachiü̃. Rü daxũguxü̃ i naanearü ĩãx̱ nixĩ 
i ñaa nachica”, ñaxü̃gu narüxĩnü. 
18Rü moxü̃ãcü pax̱mamaxü̃chi ínarüda ga Acóbu. Rü nanayaxu ga gumá nuta 
ga namaxã nacüxerucü. Rü ínanatoxẽxẽ nax wüxi ga cuax̱ruxü̃ yixĩxü̃cax̱, rü 
chíxü̃ naétü naba yerü naxüüne ga yema nachica. 
19Rü yema nachicawa rü nũxcüma rü nayexma ga wüxi ga ĩane ga Lúxgu 
ãégane. Natürü nüma ga Acóbu rü nanaxüchicüxü ga naéga ga yema nachica, 
rü Betégu nanaxüéga. 
20-21Rü yema nachicawa rü Acóbu inaxuneta rü ñanagürü: —Ngẽxguma 
Tupana choxü̃ íixümücügu, rü choxna nadau̱̱xgu i chorü namawa, rü choxna 
naxããx̱gu i chorü õna rü chauxchiru, rü wena mea chaunatücax̱ choxü̃ 
natáeguxẽẽgu, rü aixcümaxü̃chi chorü Cori ya Tupana tá nixĩ. 
22Rü daa nuta ya cuax̱ruü̃xü̃ nua chatoxẽẽcü, rü Tupanapata tá nixĩ. Rü 
dücax, Pa Tupanax, rü guxü̃ma i chorü ngẽmaxü̃gü i choxna cuxãxü̃wa rü 
guxü̃gutáma cuxna chanaxã i ngẽma diésmu i cuxna üxü̃ ==ñanagürü. 

Naanearü ügüchiga 29 

Acóbu rü Aráü̃anewa nangu 

1Rü Acóbu rü ínixũchigü, rü düxwa yema duü̃xü̃gü ga éstewaama 
yexmagüxü̃arü naanewa nangu. 
2Rü yema naanewa nüxü̃ nadau ga wüxi ga puchu. Rü gumá puchuxü̃tagu 
narüngü̃gü ga tomaepü̱xtücumü ga carnérugü, yerü gumá puchuwa nixĩ ga 
naxaxegüxü̃xü̃. Rü gumá puchu rü wüxi ga nuta ga tacümaxã narüxüta. 
3Rü yexguma yexma naxĩtaquex̱egügu ga carnérugü, rü yema norü dauruü̃gü 
rü ínanaxügachigüxü̃ ga gumá nuta nax norü carnérugü yaxaxegüxẽẽxü̃cax̱. 
Rü ñu̱xũchi wenaxarü nanaxǘtaü̃güxü̃ ga gumá puchu. 
4Rü nüma ga Acóbu rü yema carnéruarü dauruü̃güna naca, rü ñanagürü: —
¿Ngex̱tácüãx̱ pixĩgü i pemax, Pa Duü̃xü̃güx? ==ñanagürü. Rü nümagü 
nanangãxü̃gü rü ñanagürügü: —Toma rü Aráü̃anecüãx̱ tixĩgü 
==ñanagürügü. 
5Rü yexguma ga Acóbu rü ñanagürü: —¿Nüxü̃ pecuáxü̃ i pemax ya Labáü̃, ya 
Nacóxtaxa ixĩcü? ==ñanagürü. Rü nümagü rü nanangãxü̃gü rü: —Ngü̃, 
Ngẽmáacüx nüxü̃ tacuax̱ ==ñanagürügü. 
6Rü yexguma ga Acóbu rü wena ínicachigü rü ñanagürü: —¿Ñuxãcü yixĩxü̃ i 
nümax? ¿Rü tama yadax̱awexü̃? ==ñanagürü. Rü nümagü rü nanangãxü̃gü 
rü ñanagürügü: —Tama nidax̱awe rü taxuxü̃ma nüxü̃ naxüpetü. ¡Rü dücax, 
rü yea nadau! Rü yea iyixĩ i naxacü i Raqué i ngĩrü carnérugümaxã ngéma 
ne ũcü ==ñanagürügü. 
7Rü yexguma ga Acóbu, rü nanangãxü̃ rü ñanagürü: —Rü nangunexü̃chitama 
nixĩ nax naxpüxü̃gu penamucuxü̃cax̱ i carnérügü. ¿Tü̱xcüü̃ tama paxa 
peyaxaxẽẽgü nax wenaxarü maxẽ nüxü̃ ne peyangõ̱xẽẽxü̃cax̱? ==ñanagürü. 
8Natürü nümagü, rü nanangãxü̃gü rü ñanagürügü: —Taxucürüwa ngẽma 
taxü. Erü tanaxwax̱e nax guxü̃ma i carnérugü nua ngugüxü̃ nax norü 
dauruü̃gü wüxigu ínaxügachigüxü̃cax̱ ya yimá nuta ya namaxã nangataü̃cü 

ya daa puchu nax ngẽmaãcü wüxigu naxaxegüxü̃cax̱ i guxü̃ma i carnérugü 
==ñanagürügü. 
9Rü yexguma yema carnérugüarü dauruü̃gümaxã íyadexayane ga Acóbu, rü 
yéma ingu ga Raqué namaxã ga ngĩnatüarü carnérugü yerü ngĩma nixĩ ga 
nüxna nadauxü̃. 
10Rü yexguma nata ga Labáü̃arü carnérugüxü̃ nadau̱̱xgu ga Acóbu, rü paxãma 
puchucax̱ niña rü ínayaxügachi ga gumá nuta ga puchu namaxã rüngataü̃cü 
rü nataarü carnérugüxü̃ nixaxexẽẽgü. 
11Rü yemawena rü Raquéxü̃ narümoxẽ wüxi ga chúxumaxã rü naxaxu. 
12Rü yexguma Acóbu ngĩmaxã nügü ixuxgu rü nüma rü Rebéca ngĩne nax 
yixĩxü̃ rü Labáü̃taxa nax yixĩxü̃, rü ngĩma ga Raqué rü iñaãchi nax 
ngĩnatümaxã nüxü̃ yanaxuxü̃cax̱. 
13Rü yexguma Labáü̃ nüxü̃ ĩnüchigagu ga yéma nax nanguxü̃ ga Acóbu ga 
naeyax̱ ngĩne, rü paxa inañaãchi nax íyadauãxü̃cax̱. Rü nüxna 
nanai̱x̱ãchiãcüma nüxü̃ narümoxẽ, rü nüxü̃ nachúxu. Rü nachiü̃wa nanaga. 
Rü yixcüamaxü̃ra rü Acóbu nüxü̃ nixu ga guxü̃ma ga yema nanatüchiü̃wa 
nüxü̃ ngupetüxü̃. 
14Rü Labáü̃ rü ñanagürü nüxü̃: —Aixcümaxü̃chi cuma rü chautanüxü̃xüchi 
quixĩ ==ñanagürü. Rü wüxi ga tauemacü Labáü̃xü̃tawa nayexma ga Acóbu. 

Acóbu rü Raquéca̱x rü Léaca̱x napuracü 

15Rü marü gumá tauemacü ngupetü̱xguwena, rü Labáü̃ rü Acóbuxü̃ 
ñanagürü: —Ngẽma nax chautanüxü̃ quixĩxü̃, rü taxũtáma ngẽmacax̱ 
ngetanüãcüma choxü̃̃́ cupuracüechamare. ¡Rü chomaxã nüxü̃ ixu rü ñuxregu 
i cunaxwax̱exü̃ nax cuxü̃̃́ chanaxütanüxü̃! ==ñanagürü. 
16Rü nüma ga Labáü̃ rü nüxü̃̃́ iyexma ga taxre ga naxacü. Rü yema rüyamaecü 
rü Léa nixĩ ga ngĩéga. Rü yema rübumaecü rü Raqué nixĩ ga ngĩéga. 
17Rü ngĩma ga Léa rü ingechaü̃etücüraxü̃, natürü ga Raqué rü guxü̃wama 
imexẽchi. 

18Rü nüma ga Acóbu, rü Raqué iyixĩ ga yema ngĩxü̃ nangẽx̱ẽx̱cü. Rü yemacax̱ 
Labáü̃xü̃ nangãxü̃ rü ñanagürü: —Ngẽma cuxacü i irübumaecü i Raquécax̱ rü 
tá 7 ya taunecü cuxü̃tawa chapuracü ==ñanagürü. 
19Rü yexguma ga Labáü̃ rü nanangãxü̃ rü ñanagürü: —Narümemae nax cuxna 
ngĩxü̃ chamuxü̃ rü tama i wüxi i duü̃xü̃ i tama nüxü̃ chacuáxü̃na. ¡Rü nua 
chauxü̃tawa nangẽxma! ==ñanagürü. 
20Rü yemaacü ga Acóbu rü 7 ga taunecü ngĩxcax̱ napuracü ga Raqué. Natürü 
Acóbucax̱ rü gumá 7 ga taunecü rü tama nũxcücüraxü̃ nixĩ yerü poraãcü nüxü̃̃́ 
ingúchaü̃xü̃chi. 
21Rü yexguma marü yanguxgu ga gumá 7 ga taunecü, rü nüma ga Acóbu rü 
Labáü̃maxã nidexa rü ñanagürü: —¡Choxna ngĩxü̃ namu i Raqué nax ngĩmaxã 
chaxãmaxü̃cax̱, erü marü chayanguxẽxẽ ya yimá taunecügü ya nagu cumaxã 
chaxunetacü nax ngĩxcax̱ chapuracüxü̃! ==ñanagürü. 
22Rü yexguma ga Labáü̃ rü naxacüxü̃ naxüchíxü ga nax naxãtexü̃. Rü yemacax̱ 
nüxna naxu ga guxü̃ma ga duü̃xü̃gü ga norü ngaicamagu pegüxü̃. 
23Natürü yema chütaxü̃gu ga Labáü̃, rü naxacü ga Léaxü̃ nayaga rü Acóbuxü̃ 
ngĩxü̃ napexẽxẽ. Rü yemaacü ga Acóbu rü ngĩmaxã namaxü̃. 
24Rü nüma ga Labáü̃ rü naxacü ga Léaxü̃ naxãmareãx̱ ngĩmaxã ga wüxi ga 
ngĩxü̃taxü̃ nax naxacüaxü̃̃́ napuracüxü̃cax̱. Rü yema ngĩxü̃taxü̃ rü ngĩéga nixĩ 
ga Chipá. 
25Rü moxü̃ãcü ga Acóbu rü nüxü̃ nacuax̱ nax Léa yixĩxü̃ ga yema ngĩmaxã 
inapecü. Rü nuãcüma Labáü̃na nayaca, rü ñanagürü: —¿Tax̱acü chomaxã 
cuxü? ¿Tama ẽx̱na Raquécax̱ yixĩxü̃ ga cuxü̃̃́ chapuracüxü̃? ¿Rü tü̱xcüü̃ i 
ñu̱xma i choxü̃ cuwomüxẽẽxü̃? ==ñanagürü. 
26Rü Labáü̃ rü nanangãxü̃ rü ñanagürü: —Dücax, tama tocüma nixĩ nax 
ngẽma rübumaecüxíra taxütexü̃. 

27¡Ẽcü ínangu̱xẽxẽ i wüxi i yüxü nax yagúexü̃ i ngẽma ngĩchíxü i Léa! Rü 
ngẽmawena tá nixĩ i cuxna ngĩxü̃ tamuxü̃ i Raqué ega cuma rü curü me 
yixĩxgu nax nai ya 7 ya taunecü choxü̃̃́ cupuracüxü̃ ==ñanagürü ga Labáü̃. 
28Rü nüma ga Acóbu rü nanayaxu ga yema Labáü̃ namaxã nüxü̃ ixuxü̃. Rü 
yexguma marü yagúegu ga Léachíü, rü nüma ga Labáü̃ rü Acóbuna ngĩxü̃ 
namu ga Raqué nax ngĩmaxã naxãmaxü̃cax̱. 
29Rü nüma ga Labáü̃, rü naxacü ga Raquéna rü ta wüxi ga ngĩxü̃taxü̃ ngĩxü̃ 
namu nax naxacüaxü̃̃́ napuracüxü̃cax̱. Rü yema ngĩxü̃taxü̃ rü ngĩéga nixĩ ga 
Birá. 
30Rü yexguma ga Acóbu rü Raquémaxã rü ta naxãxmax̱. Rü Léaarü yexera 
ngĩxü̃ nangechaü̃ woo ga Labáü̃ nai ga 7 ga taunecü ngĩxcax̱ nanapuracüxẽxẽ. 

Acóbu nanegü 

31Rü nüma ga Cori ya Tupana nüxü̃ nadau nax tama Léamaxã nataãẽxü̃ ga 
Acóbu. Rü yemacax̱ ga Tupana rü nanaxwax̱e nax Acóbuaxü̃̃́ naxãxacüxü̃ ga 
Léa. Natürü ga Raqué rü ngĩxü̃ nangexacüxẽxẽ. 
32Rü yemaacü ga Léa rü Acóbuaxü̃̃́ ixãxacü, rü Rubéü̃gu inaxüéga. Rü yemagu 
inaxüéga yerü ñaxü̃gu irüxĩnü: —Tupana choxü̃ nadau nax changechaü̃xü̃, 
rü ñu̱xma ya yimá chaute rü tá choxü̃ nangechaü̃ ==ngĩgürügü ga ngĩãẽwa. 
33Rü gumá ngĩnewena rü wena ixãxacü ga Léa, rü gumá rü Chimeóü̃gu 
inaxüéga. Rü yemagu inaxüéga yerü ñaxü̃gu irüxĩnü: —Tupana rü marü nüxü̃ 
naxĩnü nax tama chomaxã nataãẽxü̃ ya chaute, rü ngẽmacax̱ wena chaxãxacü 
==ngĩgürügü ga ngĩãẽwa. 
34Rü wenaxarü ixãxacü, rü gumá rü Lebígu inaxüéga. Rü yemagu inaxüéga 
yerü ñaxü̃gu irüxĩnü: —Rü ñu̱xma ya chaute rü chomaxã tá inarüxãũ̱̱x, erü 
marü tomaepü̱xcüna nüxü̃̃́ chaxãxacü ==ngĩgürügü ga ngĩãẽwa. 
35Rü wenaxarü Acóbuaxü̃̃́ ixãxacü ga Léa, rü gumá rü Yudágu inaxüéga. Rü 
yemagu inaxüéga yerü ñaxü̃gu irüxĩnü: —Rü ñu̱xma rü tá Tupanaxü̃ 
chicuax̱üxü̃ ==ñaxü̃gu irüxĩnü. Rü yemawena rü iyangeyexacü. 

Naanearü ügüchiga 30 

1Rü yexguma Raqué nüxü̃ icuax̱ãchigu nax tama Acóbuaxü̃̃́ naxãxacüxü̃, rü 
iyaxãũxãchi naxcax̱ nax ngĩeyax̱ ga Léaxicatama ãxacüxü̃. Rü yemacax̱ 
ngĩtexü̃ ngĩgürügü: —Ngẽxguma taxũtáma cuxü̃̃́ chaxãxacügu rü tá chayu 
==ngĩgürügü. 
2Natürü nüma ga Acóbu rü ngĩmaxã nanuama rü ngĩxü̃ ñanagürü: —¿Ẽ̱xna 
cuxcax̱ rü Tupana chixĩ i chomax? Rü nüma nixĩ i tama cuxü̃ naxãxãcüxẽẽxü̃ 
==ñanagürü. 
3Rü yexguma ga ngĩma rü nüxü̃ ngĩgürügü: —Dücax, ¡rü ngĩmaxã namaxü̃ i 
ngẽma chauxü̃taxü̃ i Birá! Rü ngẽxguma naxãxacügu i ngĩma rü ñoma choma 
chaxãxacüxü̃rüxü̃ tátama nixĩ. Rü ngẽmaãcü tá chaxãne ==ngĩgürügü. 
4-5Rü yemaacü ga Raqué rü Acóbuna ngĩxü̃ imu ga yema ngĩxü̃taxü̃ ga Birá 
nax ngĩmaxã namaxü̃xü̃cax̱. Rü nüma ga Acóbu rü ngĩmaxã namaxü̃ rü nüxü̃̃́ 
ixãxacü ga ngĩmax. 
6Rü yexguma ga Raqué rü ngĩgürügü: —Ñaa buxü̃ rü Dáü̃ tá nixĩ i naéga, erü 
Tupana rü nüxü̃ naxĩnü i chorü yumüxẽ rü mexü̃ chomaxã naxü nax wüxi i 
chaune choxna namuxü̃ ==ngĩgürügü. 
7-8Rü yemawena ga Birá rü wenaxarü Acóbuaxü̃̃́ ixãxacü. Rü ngĩma ga Raqué 
rü ngĩgürügü: —Ñaa buxü̃ rü Netarí tá nixĩ i naéga, yerü chaueyax̱maxã togü 
tadai, natürü ngĩxü̃ charüporamae ==ngĩgürügü. 
9Rü yexguma Léa nüxü̃ icuax̱ãchigu nax tama wena naxãxacüxü̃, rü Acóbuna 
ngĩxü̃ imu ga ngĩxü̃taxü̃ ga Chipá nax ngĩmaxã namaxü̃xü̃cax̱. 
10-11Rü yexguma Acóbuaxü̃̃́ naxãxacügu ga Chipá, rü ngĩgürügü ga Léa: —
Tupana choxü̃ narüngü̃xẽxẽ, rü ngẽmacax̱ i ngẽma buxü̃ rü Gáx tá nixĩ i 
naéga ==ngĩgürügü. 
12-13Rü yemawena ga Chipá rü wena Acóbuaxü̃̃́ ixãxacü. Rü yexguma ga Léa 
rü ngĩgürügü: —Chataãẽxü̃chi. Rü ngẽmacax̱ i ñu̱xma i ngẽma togü i ngexü̃gü 

rü “itaãẽxü̃chi”, ñanagürügü tá choxü̃. Rü ngẽmacax̱ i ngẽma buxü̃ rü Aché 
tá nixĩ i naéga ==ngĩgürügü. 
14Rü wüxi ga ngunexü̃gu ga Rubéü̃ rü naanewa naxũ ga yexguma tríguarü 
buxgügu. Rü yexma nüxü̃ nayangau ga wüxi ga orix̱ ga mandrágura ga naéga. 
Rü yema rü naé ga Léacax̱ inayana. Rü yexguma Raqué nüxü̃ dau̱̱xgu ga yema 
orix̱gü rü Léaxü̃ ngĩgürügü: —¡Chomaxã nangau i ngẽma mandráguragü i 
cune cuxcax̱ ngéma ne naxü̃! ==ngĩgürügü. 
15Natürü ga Léa rü ngĩxü̃ ingãxü̃ rü ngĩgürügü: —¿Tama ẽx̱na cutaãxẽ nax 
choxna cuyapuxü̃ ya yimá chaute? Rü ñu̱xma rü naétü choxna cunapuxü̃chaü̃ 
ta i ngẽma chaunearü maü̃dráguragü ==ngĩgürügü. 
16Rü yema yáuanexü̃gu ga yexguma naanewa ne naxũxgux ga Acóbu rü 
naxcax̱ iyaña ga Léa, rü nüxü̃ ngĩgürügü: —Ñaa chütaxü̃ rü choxü̃ tá cuca 
erü ngẽma chaunearü maü̃dráguragümaxã marü cuxü̃ chaxütanü 
==ngĩgürügü. Rü yema chütaxü̃gu ga Acóbu rü Léaxü̃ naca. 
17Rü ngĩma ga Léa rü Acóbuaxü̃̃́ ixãxacü. Rü gumamaxã rü 5 nixĩ ga Acóbu 
nane, yerü Tupana nüxü̃ naxĩnü ga yema Léaarü yumüxẽ. 
18Rü yexguma ga Léa rü ngĩgürügü: —Daa bucü rü Ichacá tá nixĩ i naéga erü 
Tupana rü choxü̃̃́ nanaxütanü naxcax̱ nax chautena ngĩxü̃ chamuxü̃ i 
chauxü̃taxü̃ ==ngĩgürügü. 
19-20Rü yemawena ga Léa rü wenaxarü Acóbuaxü̃̃́ ixãxacü. Rü gumámaxã rü 
6 nixĩ ga ngĩne. Rü yexguma rü ngĩgürügü: —Tupana rü wüxi i mexü̃ i ãmare 
choxna naxã. Rü ñu̱xma ya yimá chaute rü yexera tá choxü̃ nangechaü̃ erü 
marü 6 ya nanegü nüxü̃̃́ changexmaxẽxẽ. Rü ngẽmacax̱ ya daa bucü rü 
Chaburóü̃gu tá naxãéga ==ngĩgürügü. 
21Rü yema ngĩwa iyacuax̱cü ga ngĩxacü ga Léa rü inge, rü Dínagu ngĩxü̃ 
ixüéga. 
22Natürü ga Tupana rü ngĩxna nacuax̱ãchi ga Raqué, rü nüxü̃ naxĩnü ga ngĩrü 
yumüxẽ. Rü yemacax̱ ngĩxü̃ naxãxacüxẽxẽ. 

23-24Rü yexguma naxãxacügu namaxã ga gumá nüxíraü̃cü ga ngĩne rü 
ngĩgürügü: —Tupana rü marü choxna nanayaxu ga nax changexacüxü̃ rü 
naxchax̱wa chaxãnexü̃. Rü chierüna choxü̃̃́ nangẽxmagu ya nai ya chaune 
==ngĩgürügü. Rü yemacax̱ Yúchegu inaxüéga. 

Guxchaxü̃gü nügümaxã naxüe ga Acóbu rü Labáü̃ 

25Rü yexguma Raqué Yúchexü̃ naxíraxẽẽguwena, rü nüma ga Acóbu rü 
Labáü̃xü̃ ñanagürü: —¡Choxü̃ ingex̱ nax wena chauchixü̃anecax̱ 
chataeguxü̃cax̱! 
26Rü ngẽmacax̱ chanaxwax̱e i choxna cunamugü i chaunegü rü cho̱xmax̱gü, 
yerü yemagücax̱ nixĩ ga cuxü̃tawa chapuracüxü̃. Rü cuma rü meama nüxü̃ 
cucuax̱ nax ñuxãcü mea chayanguxẽẽxü̃ ga yema puracü ga cuxü̃̃́ chaxüxü̃ 
==ñanagürü. 
27Natürü nüma ga Labáü̃ rü nanangãxü̃ rü ñanagürü: —¿Taxũchima cuxü̃̃́ 
namexü̃ nax nua chauxü̃tawa cungexmaxü̃? Erü meama nüxü̃ chacuax̱ nax 
cugagu yixĩxü̃ i Cori ya Tupana poraãcü choxü̃ rüngü̃xẽẽxü̃. 
28¡Rü chomaxã nüxü̃ ixu i ñuxregu nixĩ i cunaxwax̱exü̃ nax cuxü̃̃́ 
chanaxütanüxü̃! Rü ngẽma cuma naxcax̱ ícucax̱axü̃ẽx̱pü̱x tá nixĩ i cuxü̃̃́ 
chanaxütanüxü̃ ==ñanagürü. 
29Rü yexguma ga Acóbu rü nanangãxü̃, rü ñanagürü nüxü̃: —Cuma rü meama 
nüxü̃ cucuax̱ nax ñuxãcü poraãcü cuxü̃̃́ chapuracüxü̃ rü meama cuxü̃̃́ nüxna 
chadauxü̃ ga cuxü̃nagü. 
30Rü yema noxretama ga cuxü̃nagü ga cuxü̃̃́ yexmaxü̃ ga yexguma noxri nua 
changuxgux, rü ñu̱xma rü poraãcüxüchima cuxü̃̃́ nimu. Yerü yexguma noxri 
nua changuxgucürüwa nixĩ ga Tupana ga poraãcü cuxü̃ nangü̃xẽẽxü̃. ¿Natürü 
ñuxgu tá nixĩ i chauxacügücax̱icatama chapuracüxü̃? ==ñanagürü. 
31Rü yexguma ga Labáü̃ rü nüxna nicachigüama rü ñanagürü: —¿Ñuxre nixĩ 
i cunaxwax̱exü̃ nax cuxü̃̃́ chanaxütanüxü̃? ==ñanagürü. Rü yexguma ga 
Acóbu rü nanangãxü̃, rü ñanagürü: —Tama chanaxwax̱e i choxü̃̃́ cunaxütanü. 

Rü choma rü wena tá nüxna chadau i cuxü̃nagü ega curü me yixĩxgu i ñaa tá 
cumaxã nüxü̃ chixuxü̃. 
32¡Rü choxü̃ imucuchi natanügu i cuxü̃nagü nax chayadexechixü̃cax̱ i guxü̃ma 
i ngẽma carnéruxacügü i wẽxẽxü̃, rü guxü̃ma i cabraxacügü i ãmatüxü̃ rü 
murutagüxü̃! Rü ngẽmamaxã tá nixĩ i choxü̃̃́ cunaxütanüxü̃. 
33Rü ngẽmaãcü ega yixcüra chauxü̃tawa ícuyadau̱̱xgu i ngẽma choxü̃̃́ 
ngẽxmaxü̃ rü nüxü̃ icuyangauxgu i carnéru i cómüxü̃, rüex̱na cabra i tama 
ãmatüxü̃, rü ngẽmawa tá nüxü̃ cucuax̱ nax cuxü̃̃́ changĩ ̃́xü̃ ==ñanagürü. 
34Rü Labáü̃ nanangãxü̃ rü ñanagürü: —Marü name nixĩ i ngẽma nüxü̃ 
quixuxü̃ ==ñanagürü. 
35Natürü yematama ngunexü̃gu ga Labáü̃ rü noxrüguama nanamugü ga yema 
chíbugü ga rütoxechapax̱agüxü̃, rü yema ixãmatüchapax̱agüxü̃, rü yema 
ixãmatüxü̃, rü ñu̱xũchi ga yema cabragü ga rütoxechapax̱agüxü̃, rü yema 
ixãmatüchapax̱agüxü̃ rü ta noxrüguama nanamugü. Rü yema carnérugü ga 
iwaxüxü̃ rü ta noxrüguama nanamugü. Rü ñu̱xũchi nanegüna nanamugü nax 
nüxna nadaugüxü̃cax̱. 
36Rü ñu̱xũchi yema Acóbu íyexmaxü̃arü tóxnamana nanagagü ga 3 ga 
ngunexü̃ naxcax̱ ixũxü̃wa. Natürü nüma ga Acóbu rü yema togü ga Labáü̃arü 
carnérugüna ínadauama. 
37-39Natürü ga nüma ga Acóbu rü nanetü ga áramochacüxü ga doxüxü̃, rü 
arméü̃drochacüxü, rü castañachacüxü ta nidae. Rü ñu̱xũchi 
nanagáuxtechax̱müxü̃gü nax nacótemenax̱ãgüxü̃cax̱ rü 
nawẽx̱temenax̱ãgüxü̃cax̱. Rü yemawena ga yema naixchacüxügü ga marü 
rügáutechax̱müxü̃güxü̃, rü yema carnérugü dexáwa ixaxegüxü̃gu nayanu. Rü 
yexma nixĩ ga yema iyatüxü̃ ga ngexegüxü̃ yaxüxacügüxü̃. Rü yemacax̱ nixĩ 
ga yexguma tixíraxacügügu rü tixãmatüchapax̱agüxü̃ yerü yema 
naixchacüxü ga rügáutechax̱müxü̃güxü̃pex̱egügu tüxü̃ nixüxacügü. 
40Rü yemaacü ga Acóbu rü noxrüguama tüxü̃ namugü ga guxema ingexe ga 
naxü̃nagü. Rü Labáü̃arü yatüxü̃ ga rütoxechapax̱agüxü̃ rü iwaxü̃pex̱egu tüxü̃ 

namugü. Rü yemaacü ga Acóbu rü nüxü̃̃́ nayexma ga noxrütama ga naxü̃nagü 
ga Labáü̃arü ixĩgüxü̃arü tóxnaguama mugüxü̃. 
41-42Rü yexguma nügü naxüxacügügu ga yema naxü̃nagü ga ingüexüchixü̃ nax 
naxãxacügüxü̃cax̱ rü Acóbu rü yema nachica ga nawa yaxaxegüxü̃gu nananu 
ga yema naixmenax̱ãgü nax yemaacü nüxü̃ nadaugüxü̃cax̱ ga yexguma nügü 
naxüxacügügu. Natürü yexguma yema naxü̃nagü ga ixaexüchixü̃ yéma ĩxgu 
nax naxaxegüxü̃cax̱ rü tama yexma nananu ga yema naixmenax̱ãgü. Rü 
yemacax̱ ga yema naxü̃nagü ga ixaexü̃ rü Labáü̃arü nixĩgü, rü yema 
ingüexüchixü̃ rü Acóbuarügü nixĩgü. 
43Rü yemaacü ga Acóbu rü nimuarü yemaxü̃ãx̱. Rü nimu ga norü carnérugü 
rü caméyugü rü búrugü rü norü duü̃xü̃gü ga nüxü̃̃́ puracüexü̃ ga yatüxü̃ rü 
ngexü̃. 

Naanearü ügüchiga 31 

Acóbu nagu narüxĩnü nax bexma Labáü̃na yaxũxü̃ 

1Natürü nüma ga Acóbu rü nüxü̃ nacuáchiga ga Labáü̃ nanegü rü nachiga nax 
yadexagüxü̃ rü ñagüxü̃: —Acóbu rü nügüxü̃̃́ nanade i guxü̃ma ga tanatüarü 
ixĩxü̃, rü ngẽmamaxã nixĩ i ñu̱xma i namuarü ngẽmaxü̃ã̃́xü̃ ==ñanagürügü. 
2Rü yexgumarüxü̃ ta ga Acóbu, rü nüxü̃ nacuax̱ama rü Labáü̃ rü tama 
noxrigurüxü̃ namaxã nataãxẽ. 
3Rü yemacax̱ ga Cori ya Tupana rü Acóbuxü̃ ñanagürü: —¡Nataegu naxcax̱ i 
ngẽma cunatüarü naane i ngextá ínangexmagüxü̃wa i cutanüxü̃! Rü choma 
rü tá cuxü̃ íchixümücü ==ñanagürü. 
4Rü yexguma ga Acóbu rü ngĩxcax̱ nangema ga Raqué rü Léa nax naxü̃tawa 
naxĩxü̃cax̱ ga yema norü carnérugüna ínadauxü̃wa. 
5Rü ñanagürü ngĩxü̃: —Nüxü̃ chicuax̱ãchi rü yimá penatü rü marü tama 
noxrirüxü̃ mea choxü̃ nadawenü. Natürü ya chaunatüarü Tupana rü 
guxü̃guma nachauxü̃tagu. 
6Pema rü meama nüxü̃ pecuax̱ nax ñuxãcü penatüaxü̃̃́ meama chapuracüxü̃. 

7Rü nüma rü muẽx̱pü̱xcüna choxü̃ nawomüxẽxẽ rü guxü̃guma 
nayaxüchicüüchigü ga chorü natanü. Natürü ga Tupana rü tama nüxü̃̃́ 
nanaxwax̱e nax tax̱acürü chixexü̃ chomaxã naxüxü̃. 
8Rü yexguma penatü ga Labáü̃ ñaxgu: “Rü ngẽma carnéruxacügü i 
ixãmatüxü̃maxã tá cuxü̃̃́ chanaxütanü”, ñaxgu, rü yexguma guxü̃ma ga yema 
carnérugü ixãxacügu rü nixãmatü ga naxacügü. Rü yexguma ñaxgu: “Rü 
ngẽma carnéruxacügü i rüwǘetagüxü̃maxã tá cuxü̃̃́ chanaxütanü”, ñaxgu, rü 
yexguma guxü̃ma ga yema carnérugü ixãxacügu rü narüwǘetagü ga 
naxacügü. 
9Rü yemaacü nixĩ ya Tupana rü penatüna napuxü̃ãxü̃ ga naxü̃nagü nax 
choxna namugüãxü̃cax̱. 
10Rü wüxi ga ngunexü̃gu ga yexguma yaworegu ga yema naxü̃nagü rü nagu 
chaxãnegü. Rü yema chaunegüwa rü nüxü̃ chadau nax yaxãmatüxü̃ rü 
nawǘetaxü̃ ga yema iyatüxü̃ ga carnérugü ga yema ingexü̃xü̃ ixüxacügüxü̃. 
11-12Rü yema chaunegüwa rü Tupanaarü orearü ngeruxü̃ i daxũcüãx̱ rü 
chauégamaxã choxna naca rü choma rü chanangãxü̃ rü ñachagürü nüxü̃: 
“Daxe chixĩ”, ñachagürü. Rü ñu̱xũchi ga yema orearü ngeruxü̃ rü ñanagürü: 
“Dücax, marü nüxü̃ chadau i guxü̃ma i ngẽma Labáü̃ cuxchax̱wa üxü̃. Rü 
ngẽmacax̱ i ñu̱xmax, rü tá nüxü̃ cudau nax yaxãmatüxü̃ rü nawǘetagüxü̃ i 
guxü̃ma i ngẽma naxü̃nagü i yatüxü̃ i ngexegüxü̃ ixüxacüxü̃. 
13Rü choma nixĩ ya Tupana ga cuxcax̱ changóxü̃ ga Betéwa ga chíxü̃maxã 
ícunabaétüxü̃wa ga gumá nuta rü chomaxã icuxunetaxü̃wa. ¡Rü inachi, rü 
ínaxũxũ i ñaa naanewa! ¡Rü naxcax̱ nataegu ga yema naane ga nagu 
cubuxü̃!” ñanagürü choxü̃ ga Tupana ==ñanagürü ga Acóbu. 
14Rü yexguma ga Raqué rü Léa rü inangãxü̃gü, rü ngĩgürügügü: —Toma rü 
marü nataxuma i tax̱acü i toxna üxü̃ i tonatüxü̃tawa. 
15Rü ñoma tama tümaxacügü tixĩgüxü̃rüxü̃ tomaxã tixĩ, rü yemaacü tomaxã 
tataxe ya tonatü. Rü yema nax tomaxã cuxãmaxü̃gagu rü tayoxnie nax cuxü̃̃́ 
tapuracüxẽẽxü̃ nax yemaacü toxü̃ cuxütanüxü̃cax̱. 

16Natürü guxü̃ma i ngẽmaxü̃gü i tonatü ya Labáü̃na napuxü̃xü̃ ya Tupana rü 
toxrü nixĩ, rü tanegüarü nixĩgü. ¡Rü ngẽmacax̱ naxü i ngẽma Tupana cumaxã 
nüxü̃ ixuxü̃! ==ngĩgürügügü. 

Acóbu rü nixũ ga Padáü̃-aráü̃wa 

17-18Rü yexguma ga Acóbu rü nügü namexẽxẽ nax Canaáü̃arü naanecax̱ 
nataeguxü̃cax̱ ga nanatü ga Ichaá íyexmaxü̃wa. Rü caméyutagu nayatoü̃xẽxẽ 
ga yema nanegü rü guxema naxmax̱gü. Rü nanade ga guxü̃ma ga norü 
yemaxü̃gü rü naxü̃nagü ga norü puracütanü nüxü̃̃́ yexmaxü̃ ga Padáü̃-
aráü̃wa. Rü yemaacü namaxã nixũ ga guxü̃ma ga norü yemaxü̃gü. 
19Rü yexguma tóxnamana norü carnérugüarü yoü̃tax̱awa naxũyane ga Labáü̃, 
rü ngĩma ga Raqué rü yoxni naxcax̱ ingĩx̱ ga ngĩnatüarü tupanachicünax̱ãgü 
ga nutagünaxcax̱. 
20Rü nüma ga Acóbu rü tama nax̱tümaxã nüxü̃ nixu ga nax yaxũxchaü̃xü̃. Rü 
yemaacü nixĩ ga nax̱tü ga Labáü̃ ga Araméutanüxü̃ ixĩcüxü̃ nawomüxẽẽxü̃ ga 
Acóbu. 
21Rü nixũmare namaxã ga guxü̃ma ga yema nüxü̃̃́ yexmaxü̃. Rü paxãma nawa 
nangu ga yema natü ga Eufráte. Rü nixüe rü nixũchigü ñu̱xmata ga 
max̱pǘneanexü̃ ga Garaáxgu ãégaxü̃wa nangu. 

Acóbuwe nangẽ ga Labáü̃ 

22Rü tomaepü̱x ga ngunexü̃guwena rü Labáü̃ rü nüxü̃ nacuáchiga ga nax 
yaxũxü̃ ga Acóbu. 
23Rü yemacax̱ ga Labáü̃ rü natanüxü̃maxã Acóbuwe nangẽ. Rü 7 ga 
ngunexü̃güguwena nüxü̃ inayangau nagu ga yema máxpü̱xanexü̃ ga 
Garaáxgu ãégaxü̃. 
24Natürü yema chütaxü̃gu rü Tupanagu naxãnegü ga Labáü̃ ga 
Araméutanüxü̃. Rü Tupana rü ñanagürü nüxü̃: —Dücax, ¡choxü̃̃́ irüxĩnü! Rü 
tama chanaxwax̱e i nuãcü Acóbumaxã quidexa ==ñanagürü. 

25Rü Labáü̃ rü Acóbuxü̃ inayangau nagu ga yema máxpü̱xanexü̃ ga Garaáxgu 
ãégaxü̃ ga Acóbu nagu rüngü̃xü̃. Rü yematama máxpü̱xanexü̃arü tuãchigu 
nixĩ ga nangü̃güxü̃ ga Labáü̃ rü natanüxü̃. 
26Rü Labáü̃ rü poragaãcü Acóbuna naca, rü ñanagürü: —¿Tax̱acü ícuxü? ¿Rü 
tü̱xcüü̃ choxü̃ cuwomüxẽxẽ? ¿Rü tü̱xcüü̃ ñoma curü uanü ícuyauxü̃xü̃rüxü̃ 
chauxacügüxü̃ quigagü? 
27¿Rü tax̱acücax̱ choxü̃ cuwomüxẽxẽ rü bexma cúãcü quixũ? Rü yexguma chi 
mea nüxü̃ chacuax̱gu nax íquixũxchaü̃xü̃ rü chi taãẽãcü cuxü̃ ichamuãchi rü 
cuxü̃ chi chapaxpüne tutumaxã rü árpamaxã. 
28Rü woo ga yema chauxacügü rü chautaagü rü bai nüxü̃ chachúxãcüma 
namaxã quixũmare. Rü ñoma wüxi i duü̃xü̃ i naechitamare maxü̃xü̃rüxü̃ 
quixĩ. 
29Rü taxuxü̃ma choxü̃̃́ naguxcha ega chi chanaxwax̱egu nax pexü̃ chadaixü̃. 
Natürü ngewax̱ chütacü rü cunatüarü Tupana chomaxã nidexa, rü ñanagürü 
choxü̃: “Dücax, ¡choxü̃̃́ irüxĩnü! Rü tama chanaxwax̱e i nuãcü Acóbumaxã 
quidexa”, ñanagürü choxü̃. 
30Natürü ngẽxguma cunaxwax̱exüchigu nax cunatücax̱ cutaeguxü̃ rü 
ngẽmacax̱ yixĩxgu nax quixũxü̃ i ñu̱xmax ¿rü tü̱xcüü̃ i chorü 
tupanachicünax̱ãgücax̱ cungĩ ̃́xü̃? ==ñanagürü. 
31Rü yexguma ga Acóbu rü Labáü̃xü̃ nangãxü̃ rü ñanagürü: —Tama cumaxã 
nüxü̃ chixu yerü chamuü̃, rü choma nüxü̃ chacuax̱gu rü choxna chi ngĩxü̃ 
cupuxü̃éga ga cuxacügü. 
32Natürü ngẽxguma chi wüxi i ñaa chorü duü̃xü̃güxü̃tawa nüxü̃ icuyangauxgu 
i ngẽma curü tupanachicünax̱ãgü, rü name nixĩ i noxtacüma nayu. Rü ñaa 
tatanüxü̃ nixĩ i tüxü̃ ĩnüxü̃. ¡Rü chomaxã nüxü̃ ixu rü tax̱acü nixĩ i ngẽma 
curü ngẽmaxü̃ i chauxü̃tawa ngẽxmaxü̃! ¡Ẽcü yange ega nüxü̃ icuyangauxgu! 
==ñanagürü. Natürü nüma ga Acóbu rü tama nüxü̃ nacuax̱ ga Raqué yixĩxü̃ 
ga naxcax̱ ngĩ ̃́xcü ga yema ngĩnatüarü tupanachicünax̱ãgü. 

33Rü nüma ga Labáü̃ rü Acóbupatagu naxücu nax naxcax̱ nadauxü̃cax̱ ga norü 
tupanachicünax̱ãgü. Rü yexgumarüxü̃ ta Léapatagu rü yema taxre ga 
naxü̃taxü̃güpatagu naxücu, natürü taxuxü̃ma inayangau. Rü yexguma 
Léapatawa ínaxũxũxgu rü Raquépatagu nayaxücu. 
34Natürü ngĩma ga Raqué rü inade ga yema ngĩnatüarü tupanachicünax̱ãgü 
rü caméyutawaarü tochicaxü̃tüü̃gu iyacu̱xgü. Rü naétüwa irüto. Rü Labáü̃ rü 
ngĩpatachiãgu naxcax̱ nadau, natürü taxuxü̃ma inayangau. 
35Rü yexguma ga Raqué rü ngĩgürügü nüxü̃: —Pa Papax, ¡taxṹ i cunuxü̃ ega 
tama ichachixgu i cupex̱ewa! Erü ñu̱xma rü chorü dax̱awewa changexma 
==ngĩgürügü. Rü yemaacü ga Labáü̃ rü naxcax̱ nidauchigüama ga norü 
tupanachicünax̱ãgü, natürü taxuguma nüxü̃ inayangau. 
36Rü Acóbu rü nanu rü Labáü̃maxã narüxutaga ñaxü̃ ga oremaxã: —
¿Tax̱acüarü chixexü̃ ẽx̱na chaxü? ¿Rü ngexü̃ nixĩ i ngẽma chorü pecadu rü 
ngẽmacax̱ ãũxrima chowe quingẽchigüxü̃? 
37Rü marü meama natanügu cudau i chorü ngẽmaxü̃gü, ¿rü ngexü̃ yixĩxü̃ i 
curü ngẽmaxü̃ i chorü ngẽmaxü̃tanügu nüxü̃ cuyangau̱̱xü̃? ¡Ega ngẽxguma 
nüxü̃ cuyangauxgu rü ñu̱xma rü cutanüxü̃pex̱egu rü chautanüxü̃pex̱egu naxǘ 
nax ngẽmaãcü nüxü̃ icuáxü̃cax̱ nax texé tixĩxü̃ i yixema taxre ya aixcümaxü̃ 
ixuxe! 
38Rü guxcüma ga gumá 20 ga taunecü ga cuxü̃̃́ nagu chapuracücü, rü taguma 
nayuexacü ga curü carnérugü rü cabragü naxü̃pa nax naxíxraxacügüxü̃, rü 
bai ga ñuxgu ga wüxi ga carnéru ga cuxü̃na ixĩxü̃ changṍxü̃. 
39Rü taguma cuxcax̱ íchayana ga cuxü̃nagü ga ai daixü̃. Rü choma nixĩ ga 
cuxü̃̃́ chanaxütanüxü̃ ga yema tauxchicaxü̃. Rü yexguma ngunecü rüex̱na 
chütacü naxcax̱ nangĩx̱gügu ga yema cuxü̃nagü, rü cuma rü choxü̃ 
cunaxütanüxẽxẽ. 
40Rü ngunecü rü naianexü̃ choxü̃̃́ nangu̱x rü chütacü rü deyuanemaxã 
chayuéga, rü yemachax̱wa taguma mea chape. 

41Rü 20 ga taunecü cupatawa chayexma. Rü 14 ga taunecü cuxacügücax̱ 
chapuracü rü 6 ga taunecü cuxü̃nagücax̱ chapuracü. Rü yema chorü 
puracütanü rü guxü̃guma choxü̃̃́ cuyaxüchicüüchigü rü taguma nawex̱gu. 
42Rü yexguma taxũchima chomaxã nayexmagu ga Abraáü̃arü Tupana ga 
chaunatü ga Ichaá nüxü̃ icuax̱üxü̃cü, rü nüxü̃ chacuax̱ nax taxuxü̃ma i 
ngẽmaxü̃maxã chi choxü̃ ícumuxũchixü̃. Natürü Tupana rü nüxü̃ nadau nax 
changechaü̃xü̃, rü nüxü̃ nadau i ngẽma puracü i chaxüxü̃, rü ngẽmacax̱ nixĩ 
i ngewax̱ chütacü i cuxü̃ nax naxoregüxü̃ ==ñanagürü ga Acóbu. 

Acóbu rü Labáü̃ rü nügümaxã inaxügagü 

43Rü yexguma ga Labáü̃ rü Acóbuxü̃ nangãxü̃ rü ñanagürü: —Ngẽma 
cuxmax̱gü rü chauxacügü iyixĩ, rü ngẽma cuxacügü rü chautaagü nixĩ. Rü 
ngẽma carnérugü rü choxrü nixĩ rü guxü̃ma i nua nüxü̃ cudauxü̃ rü choxrü 
nixĩ. ¿Rü ñuxãcü tax̱acürü chixexü̃ namaxã chaxü i chauxacügü rü ngĩnegü? 
44¡Rü ñu̱xma rü ngĩxã mea yigümaxã tanamexẽxẽ nax ngẽxma yanaxoxü̃cax̱ 
i guxü̃ma i guxchaxü̃gü! ==ñanagürü. 
45Rü yexguma ga Acóbu rü nanayaxu ga wüxi ga nuta ga tacü rü yéma 
nanatoxẽxẽ. 
46Rü nüma ga Acóbu rü natanüxü̃xü̃ ñanagürü: —¡Guxãma rü nuta ne penade 
rü wüxigu penaxãũxchita! ==ñanagürü. Rü nüma ga natanüxü̃ rü nuta ne 
nanade rü yexma nanaxãũxchita. Rü ñu̱xũchi gumá nuta ga yexma 
ãũxchitacüxü̃tawa nachibüe ga Acóbu rü Labáü̃. 
47Rü yexguma nüma ga Labáü̃ rü Araméutanüxü̃gawa nanaxüéga ga yema 
nachica, rü Yegá-chadutá, ñaxü̃gu nanaxüéga. Rü yexgumarüxü̃ ta nüma ga 
Acóbu rü Ebréugügawa nanaxüéga ga yema nachica, rü Garaáx, ñaxü̃gu 
nanaxüéga. 
48-50Rü yemawena nüma ga Labáü̃ rü ñanagürü: —Ñu̱xma ya daa nuta ya nuxã 
ãũxchitacü tá nixĩ i tórü cuax̱ruxü̃ ixĩgücü i yixema taxre. Rü Tupana tátama 
nixĩ ya tüxü̃ daucü i yixema taxre i ngẽxguma yigüna ixĩgachitanügu rü 
yáxü̃wa yigüna ingẽxmagügu. Rü ngẽxguma chixri chauxacügümaxã 

quixĩxgu, rüex̱na togü i ngexü̃gümaxã cuxãxmax̱gu rü woo nataxuxgu i togü 
i tüxü̃ dauxü̃ rü Tupanatama nixĩ ya tüxü̃ daucü ==ñanagürü. Rü yemacax̱ 
ga Acóbu rü Garaáxgu nanaxüéga ga yema nachica. Rü to ga naéga rü Mispá 
nixĩ. 
51-52Rü nüma ga Labáü̃ rü Acóbuxü̃ ñanagürüchigüama: —Dücax, daa nuta ya 
nuxã cunutaquex̱ecü, rü daa nuta ya nuxã chapucü rü tórü cuax̱ruxü̃ nixĩ i 
yixema taxre. Rü yimáwa nüxü̃ tacuax̱ nax taxucürüwama yimá nutaxü̃ 
ichopetüxü̃ i woo i cuma rü woo i choma nax tax̱acürü chixexü̃ yigümaxã 
ixüxü̃cax̱. 
53Rü curü o̱xi ya Abraáü̃arü Tupana rü chorü o̱xi ya Nacóxarü Tupana ixĩcü 
rü tüxü̃ poxcuxe ya ngexerüxüxe i yixema ega tama yanguxẽẽgu i ñaa 
yigümaxã ixunetaxü̃ ==ñanagürü ga Labáü̃. Rü yexguma ga Acóbu rü yimá 
Tupana ga nanatü ga Ichaá nüxü̃ icuax̱üxü̃cüégagu inaxuneta. 
54Rü ñu̱xũchi ga Acóbu rü yexma guma max̱pǘnegu nanadai ga ñuxre ga 
naxü̃nagü rü ñu̱xũchi Tupanacax̱ ínanagu. Rü guxü̃ma ga natanüxü̃cax̱ naca 
nax nachibüexü̃cax̱. Rü yemaacü guxü̃ma nachibüe rü yexma max̱pǘnegu 
napegü ga yema chütaxü̃gu. 
55Rü moxü̃ãcü pax̱mamaxü̃chi rü Labáü̃ ínarüda rü nataagü rü naxacügü tüxü̃ 
nachúxu. Rü ñu̱xũchi Tupanaégagu mexü̃ tümamaxã naxuegu. Rü yemawena 
nachixü̃anecax̱ nataegu. 

Naanearü ügüchiga 32 

Acóbu rü Echaú nügümaxã inarüxĩ 

1Rü nüma ga Acóbu rü inixũchigüama. Rü namagu nüxü̃ nangau ga ñuxre ga 
daxũcüãx̱ ga Tupanaarü orearü ngeruü̃gü. 
2Rü yexguma Acóbu nüxü̃ dau̱̱xgu rü ñanagürü: —Ñaagü rü Tupanaarü 
churaragü nixĩ ==ñanagürü. Rü yemacax̱ Maanaíü̃gu nanaxüéga ga yema 
nachica. 

3Rü Acóbu rü inanamuãchitanü ga ñuxre ga norü duü̃xü̃gü nax Cheíarü 
naanewa ga Edóü̃wa naxĩxü̃cax̱ nax naenexẽ ga Echaúmaxã nüxü̃ 
yanaxugüxü̃cax̱ ga yéma tá nax nanguxü̃. 
4Rü ñaa dexamaxã yéma nanamugü: —¡Ñapegürü tá nüxü̃ ya chauenexẽ ya 
Echaú: “Cuenexẽ ya Acóbu ya curü duü̃xü̃ ixĩcü rü cuxcax̱ nua namuga. Rü 
marü ñuxre ya taunecü rü tórü tutü ya Labáü̃xü̃tawa chayexma. 
5Rü choxü̃̃́ nangẽxma i chauxü̃nagü i wocagü rü búrugü, rü carnérugü rü 
chorü duü̃xü̃gü iyatüxü̃gü rü ingexü̃gü. Rü ngẽmacax̱ chaugüpex̱egu cuxcax̱ 
ngéma chanamugü i chorü duü̃xü̃gü nax cumaxã nüxü̃ yanaxugüxü̃cax̱ i ñaa 
chorü ore nax marü chataeguxü̃. Rü chierüna mea choxü̃ cuyauxgu i 
ngẽxguma cuxü̃tawa changuxgu!” ñapegürü tá ==ñanagürü ga Acóbu. 
6Rü yexguma marü Acóbucax̱ nawoegu̱xgu ga norü duü̃xü̃gü, rü ñanagürügü: 
—Marü naxü̃tawa tangugü ya cuenexẽ ya Echaú. Rü nüma rü tá nua naxũ 
nax nümatama cuxü̃ íyadauxü̃cax̱ namaxã i 400 i norü duü̃xü̃gü 
==ñanagürügü. 
7Rü yexguma yemaxü̃ naxĩnügu ga Acóbu, rü poraãcü namuü̃ rü naxoegaãxẽ. 
Rü yemacax̱ taxregu nayatoye ga norü duü̃xü̃gü rü norü carnérugü rü wocagü 
rü caméyugü. 
8Yerü ñaxü̃gu narüxĩnü: —Ngẽxguma Echaú nua nguxgu rü ngürüãchi 
nadaiãgu i ngẽma wüxitücumü i duü̃xü̃gü, rü ngẽma totücumü rü yoxni 
nibuxmü ==ñaxü̃gu narüxĩnü. 
9Rü ñu̱xũchi inanaxügü ga nax nayumüxẽxü̃, rü ñanagürü: —Pa Cori Pa 
Tupana Ya Chorü O̱xi Ya Abraáü̃arü Tupana, Rü Chaunatü Ya Ichaáarü 
Tupanax, cuma rü marü chomaxã nüxü̃ quixu nax chorü naanecax̱ rü 
chautanüxü̃cax̱ chataeguxü̃ rü cuma rü tá mea choxna cudauxü̃. 
10Choma rü taxuwama chame nax ngẽmaãcü chomaxã cumecümaxü̃ rü 
aixcüma mea choxü̃ curüngü̃xẽẽxü̃. Rü yexguma noxri chaunatüna 
íchaxũxũ̱xgux rü ñaatama Yudáü̃ i natüwa chixüegu rü taxuxü̃ma choxü̃̃́ 

nayexma rü chorü naixmenax̱ãxicatama. Natürü i ñu̱xma nax chataeguxü̃ rü 
choxü̃̃́ nangẽxma i muxü̃ma i duü̃xü̃gü i taxretücumü ixĩxü̃. 
11Rü ñu̱xma rü cuxna chaca rü chanaxwax̱e i choxü̃ ícupoxü̃ nüxna ya 
chauenexẽ ya Echaú. Rü nüxü̃ chamuü̃ erü ngürüãchi nuxã toxü̃ nayadai rü 
ngẽmaãcü tüxü̃ nadai ya cho̱xmax̱gü rü chauxacügü. 
12Cuma rü marü meama chomaxã nüxü̃ quixu rü tá choxna nax cudauxü̃ nax 
ngẽmaãcü taxuxü̃ma choxü̃ üpetüxü̃cax̱ rü ngẽmaãcü i chautaagü rü ñoma 
márpechinüwa ngẽxmacü ya naxnücütex̱erüxü̃ namuxũchixü̃cax̱, rü 
ngẽmaãcü düxwa taxucürüwa texé yaxugüxü̃cax̱ ==yemaacü nayumüxẽ. 
13Rü yema chütaxü̃gu rü Acóbu rü yexmatama nape. Rü nüxü̃ nidaugü ga 
naxü̃nagü rü yematanüwa nayadexechi ga naenexẽ ga Echaúarü ãmareruxü̃. 
14-15Rü nayamugü ga 200 ga chíbugü ga ingexü̃, rü 20 ga chíbugü ga iyatüxü̃, 
rü 200 ga carnérugü ga ingexü̃, rü 20 ga carnérugü ga iyatüxü̃, rü 30 ga 
caméyugü ga yexwacax buexacüxü̃, rü 40 ga wocagü, rü 10 ga wocaxacügü 
ga yexwacax yaexü̃, rü 20 ga búrugü ga ingexü̃ rü 10 ga búrugü ga iyatüxü̃. 
16Rü ñu̱xũchi norü duü̃xü̃güna nanamugü ga wüxitücumüchigü, rü ñanagürü 
nüxü̃: —¡Cü, chopexegu namaxã pexĩ, rü pegüna tá piyáxü̃guetanüxü̃ namaxã 
i wüxitücumüchigü! ==ñanagürü. 
17-18Rü yema nüxíra inamuãchixü̃ ga norü duü̃xü̃, rü nanaxucu̱xẽ, rü 
ñanagürü nüxü̃: —Ngẽxguma tá cuxü̃ iyangauxgu ya chauenexẽ ya Echaú, rü 
cuxna nacaxgu: “Rü texé nixĩ ya curü cori, rü ngextá cuxũ, rü texéarügü nixĩ 
i ñaa naxü̃nagü i quigagüxü̃”, rü cuma rü tá ñaãcü cunangãxü̃: “Pa Chorü 
Cori ya Echaúx, rü ñaa rü wüxi i curü ãmare nixĩ i cuxcax̱ nua namuxü̃ ya 
curü duü̃ ya Acóbu. Rü nüma rü toweama ne naxũ”, ñacurügü tá 
==ñanagürü ga Acóbu. 
19Rü yexgumarüxü̃ ta ga yema togü ga duü̃xü̃gü ga inamuãchigüxü̃ rü 
ñanagürü nüxü̃: —Ngẽxguma tá pexü̃ inangauxgu ya Echaú, rü ¡ngẽmatama 
orexü̃ namaxã pixu! 

20Rü ¡ñapegü nüxü̃: “Acóbu ya cuenexẽ ya cuxü̃ ngechaü̃cü rü toweama ne 
naxũ”, ñapegü nüxü̃! ==ñanagürü ga Acóbu. Rü yemaacü nayaxucu̱xẽ ga 
yema duü̃xü̃gü yerü ñaxü̃gu narüxĩnü: —Ñaa ãmaregü i chopex̱egu 
chimugüxü̃maxã tá chanangüxmüxẽxẽ ya chauenexẽ. Rü ngẽmawena rü 
chomaxü̃chi tá nüxü̃ chadau. Rü bexmana ngẽmaãcü tá mea choxü̃ nayaxu 
==ñaxü̃gu narüxĩnü. 
21Rü yemaacü ga yema ãmaregü rü nüxíra nügüpex̱egu nayamugü. Rü nüma 
ga Acóbu rü yexmatama nape ga yema chütaxü̃gu. 

Acóbu rü wüxi ga Tupanaarü orearü ngeruxü̃ i daxũcüã̱xmaxã nügü nawogü 

22-23Rü yematama chütaxü̃gu rü ínarüda ga Acóbu, rü tüxü̃ namuãchitanü ga 
guxema taxre ga naxmax̱ rü yema taxre ga naxü̃taxü̃, rü guma 11 ga nanegü. 
Rü wüxigu, namaxã ga guxü̃ma ga norü yemaxü̃gü, tüxü̃ nimuü̃ nawa ga 
yema natü ga Yabóxarü nuxtamaxü̃. 
24Rü yexguma Acóbu nüxicatama yéma yaxüãchigu, rü wüxi ga duü̃xü̃ 
namaxã nügü nawogü rü ñu̱xmata yangunemare. 
25Natürü yema duü̃xü̃ rü nüxü̃ nacuax̱ ga tama Acóbuxü̃ nax naporamaexü̃. 
Rü yemacax̱ düxwa Acóbutacugu nidagü, rü nanatüxüchitacu ga yexguma 
nügü inawogügu. 
26Rü yexguma ga yema duü̃xü̃ rü ñanagürü Acóbuxü̃: —¡Choxü̃ ingex̱ erü 
marü ningóonechaü̃! ==ñanagürü. Rü yexguma ga Acóbu rü nanangãxü̃ rü 
ñanagürü: —Ngẽxguma taxũtáma mexü̃ chomaxã cuxuegu̱xgu, rü taxũtáma 
cuxü̃ chingex̱ ==ñanagürü. 
27Rü Acóbuna naca ga yema duü̃xü̃ rü ñanagürü: —¿Tax̱acü nixĩ i cuéga? 
==ñanagürü. Rü Acóbu nanangãxü̃, rü ñanagürü: —Acóbu nixĩ i chauéga 
==ñanagürü. 
28Rü yexguma ga yema duü̃xü̃ ga nügü namaxã inawogüxü̃, rü ñanagürü 
nüxü̃: —Ñu̱xmawena rü marü taxũtáma Acóbu nixĩ i cuéga. Rü Iraé tá nixĩ i 
cuéga i ñu̱xmax, erü Tupanamaxã rü duü̃xü̃gümaxã cugü icuwogü rü 
curüporamae ==ñanagürü. 

29Rü yexguma ga Acóbu rü nüxí nüxna naca rü ñanagürü: —Ñu̱xma 
chanaxwax̱e i chomaxã nüxü̃ quixu ¿rü tax̱acü nixĩ i cuéga? ==ñanagürü. 
Natürü ga yema duü̃xü̃ rü nanangãxü̃ rü ñanagürü: —¿Tü̱xcüü̃ nüxü̃ 
cucuáxchaü̃ i chauéga? ==ñanagürü. Rü ñu̱xũchi ga yema duü̃xü̃ rü 
yématama Acóbumaxã mexü̃ naxuegu. 
30Rü yexguma ga Acóbu rü Penuégu nanaxüéga ga yema nachica yerü 
ñanagürü: —Woo Tupanachiwexü̃ chadau, natürü chamaxãma 
==ñanagürü. 
31Rü pax̱mama noxri üax̱cü irügoxgu ga Acóbu rü marü Penuéxü̃ naxüpetü. 
Natürü yema nax yatüxüchitacuxü̃ rü chixri ínixũ, rü ninanechigü. 
32Rü ngẽmacax̱ nixĩ i woo i ñu̱xma i Iraétanüxü̃ i tama nangõ̱xgüãxü̃ i ngẽma 
namachi i natacuwaama üxü̃, yerü Acóbu rü yexma nixĩ ga nüxü̃̃́ yadagüxü̃. 

Naanearü ügüchiga 33 

Acóbu rü Echaú nügümaxã narüngüxmüe 

1Rü yexguma Acóbu rü Echaúxü̃ nadau̱̱xgu ga yéma nax ne naxũxü̃ namaxã 
ga 400 ga norü duü̃xü̃gü, rü nüma ga Acóbu rü tüxü̃ nitoye ga guxema 
naxacügü ngĩmaxã ga Léa rü Raqué rü guxema taxre ga naxü̃taxü̃gü. 
2Rü wixpex̱ewa tüxü̃ naxǘgüxẽxẽ ga naxü̃taxü̃gü tümaxacügümaxã, rü 
guxemagüwe ga Léa ngĩxacügümaxã. Rü Léawe ixã ga Raqué namaxã ga 
ngĩne ga Yúche. 
3Rü nüma ga Acóbu rü norü duü̃xü̃güpex̱egu nixũ. Rü 7 ex̱pü̱xcüna 
waixü̃mügu nayangücuchi ñu̱xmata naenexẽarü ngaicamana nangu. 
4Natürü ga Echaú rü Acóbucax̱ niña rü nüxna nayanai̱x̱ãchi rü nüxü̃ nachúxu. 
Rü nügümaxã naxauxe. 
5Rü yemawena ga Echaú rü guxema ngexegüxü̃ rü buxegüxü̃ nadawenü rü 
ínaca rü ñanagürü: —¿Texégü tixĩ ya daxegü? ==ñanagürü. Rü Acóbu 
nanangãxü̃ rü nüxü̃ ñanagürü: —Tupana rü chomaxã namecüma rü 
ngẽmacax̱ choxna nanamugü i ñaa chaunegü ==ñanagürü. 

6-7Rü yexguma ga guxema naxü̃taxü̃gü, rü ñu̱xũchi tümanegümaxã naxcax̱ 
taxĩ rü napex̱egu tayangücuchitanü ñu̱xmata waixü̃müanewa tayaxũcatügü. 
Rü ñu̱xũchi yemawena rü Léa rü ngĩnegümaxã naxcax̱ iyaxũ rü yexgumarüxü̃ 
ta napex̱egu nayangücuchitanü. Rü ñu̱xũchi ngĩwa inayacuax̱ ga Raqué 
namaxã ga ngĩne ga Yúche, rü napex̱egu ta nayangücuchitanü. 
8Rü yexguma ga nüma ga Echaú rü Acóbuna naca, rü ñanagürü: —¿Tü̱xcüü̃ 
chau̱̱xcax̱ ngéma cunamugü i ngẽma naxü̃nagü i nüxü̃ chingauchigüxü̃? 
==ñanagürü. Rü Acóbu nanangãxü̃ rü nüxü̃ ñanagürü: —Rü ngéma 
chanamugü nax ngẽmaãcü chomaxã cutaãẽxü̃cax̱ ==ñanagürü. 
9Rü Echaú nanangãxü̃ rü nüxü̃ ñanagürü: —Tama, Pa Chauenexẽ, erü choma 
rü marü choxü̃̃́ nangẽxma i muxũchixü̃ma. Rü cuxrütama nixĩgü i ngẽma 
cuxü̃nagü ==ñanagürü. 
10Natürü nüma ga Acóbu rü nüxna nayaxãchigüama rü ñanagürü: —¡Taxṹ i 
choxü̃̃́ nüxü̃ cuxoxü̃, Pa Chauenexẽx! Rü ngẽxguma aixcüma chomaxã 
cutaãẽgu ¡rü nayaxu i ñaa chorü ãmare! Erü cuma rü meama choxü̃ cuyaxu. 
Rü ngẽma maxü̃̃́xẽ cuxü̃ nax chadauxü̃ rü ñoma Tupanaxü̃ chadauxü̃rüxü̃ 
nixĩ. 
11-12Rü cuxü̃ chacaa̱x̱ü̃ nax choxü̃̃́ cunayaxuxü̃ i ñaa ãmare i nua cuxcax̱ 
changexü̃ erü Tupana rü choxü̃ namuarü ngẽmaxü̃xãx̱ẽxẽ rü taxuxü̃ma choxü̃̃́ 
nataxu ==ñanagürü. Rü nüma ga Acóbu rü nüxna nayaxãchigüama rü 
yemacax̱ ga Echaú rü düxwa nanayaxu ga yema ãmare. Rü yemawena rü 
ñanagürü: —¡Ngĩxã tawoegu i nua! Choma rü yoxni tá cupex̱egu chixũ 
==ñanagürü. 
13Rü Acóbu nanangãxü̃ rü ñanagürü nüxü̃: —Pa Chauenexẽx, cumatama nüxü̃ 
cucuax̱ nax ngẽma buxü̃gü rü paxãma yapaexü̃. Rü ñu̱xũchi ngẽma nagu 
charüxĩnü nixĩ i ngẽma carnérugü, rü wocagü i íxãxacüxü̃. Erü ngẽxguma chi 
ñu̱xmaica namaxã ichixũxgu rü wüxichitama i ngunexü̃gu rü ngürüãchi 
guxü̃chima i carnérugü nayue. 
14Rü name nixĩ i cuma chopex̱egu quixũ i choma nax curü ngü̃xẽẽruxü̃ nax 
chixĩxü̃. Erü choma rü meamare tá namaxã ichixũ i ñaa naxü̃nagü, rü ñu̱xũchi 

ñaa buxü̃gü i chopex̱egu ĩxü̃ ñu̱xmatáta cuxü̃tawa changu i Cheíwa 
==ñanagürü. 
15Rü nüma ga Echaú rü ñanagürü nüxü̃: —Rü name nixĩ i ñuxre i chorü 
duü̃xü̃gü i chowe nua ĩxü̃ rü cuxü̃ narüngü̃xẽẽgü ==ñanagürü. Natürü 
Acóbu nanangãxü̃ rü nüxü̃ ñanagürü: —¡Taxṹ i chau̱̱xcax̱ cuxoegaãẽxü̃! 
==ñanagürü. 
16Rü nüma ga Echaú rü yematama ngunexü̃gu Cheícax̱ nataegu. 
17Natürü nüma ga Acóbu rü Chucóxwaama naxũ rü yexma wüxi ga napata 
naxü. Rü ñu̱xũchi yexma nanaxü ga ñuxre ga düxenü naxcax̱ ga norü 
naxü̃nagü. Rü yemacax̱ nixĩ ga yema nachica ga Chucóxgu naxüégaaxü̃. 
18Rü Acóbu, rü yexguma Padáü̃-aráü̃anewa ne naxũxgu, rü taxuxü̃ma nüxü̃ 
naxüpetü rü mea Canaáü̃anewa nangu. Rü ĩane ga Chiquéü̃arü to̱xmax̱tagu 
naxãchiü̃. 
19Rü Amóx nanegüxü̃tawa naxcax̱ nataxe ga wüxi ga naane ga 100 tachinü ga 
diẽrugu ãtanüxü̃. Rü nüma ga Amóx rü Chiquéü̃ nanatü nixĩ. Rü nüma ga 
Acóbu rü yema naanegu naxãchiü̃. 
20Rü ñu̱xũchi nanaxü ga wüxi ga ãmarearü guruxü̃ rü Erué-iraégu nanaxüéga. 

Naanearü ügüchiga 34 

Chiquéü̃ rü Dínaxü̃ niyaxu 

1Rü Acóbuacü ga Dína ga Léawaü̃cü rü inaxũane natanügu ga guma 
ĩanecüãx̱arü paxü̃gü. 
2Rü nüma ga Ebéutanüxü̃ ga Amóx ga guma ĩanearü ãẽx̱gacü nane ga 
Chiquéü̃ ngĩxü̃ nadau. Rü ngĩxü̃ niyaxu rü ngĩmaxã namaxü̃. 
3Rü nüma ga Chiquéü̃ rü poraãcü ngĩxü̃ nangẽx̱ẽ rü nüxü̃̃́ ingúchaü̃ rü 
yemacax̱ ngĩmaxã namecüma. 
4Rü yemacax̱ nanatü ga Amóxmaxã nidexa rü ñanagürü: —¡Pa Papax, choxü̃̃́ 
ngĩxcax̱ íyaca i ngẽma pacü nax ngĩmaxã chaxãmaxü̃cax̱! ==ñanagürü. 

5Rü nüma ga Acóbu rü nüxü̃ nacuáchiga nax Chiquéü̃ rü naxacü ga Dínaxü̃ 
yayaxuxü̃. Natürü yema nanegü rü naanewa nayexmagü rü naxü̃nagüna 
yéma nadaugü. Rü yemacax̱ taxu ñanagürümare, yerü nanegüxü̃ 
ínanangu̱xẽxẽ. 
6Rü yoxni nüma ga Amóx ga Chiquéü̃ nanatü rü Acóbuxü̃tawa naxũ nax 
Acóbumaxã yadexaxü̃cax̱. 
7Rü yexguma Acóbu nanegü naanewa ne ĩxgu rü nüxü̃ nacuáchigagügu ga 
yema ngupetüxü̃, rü poraãcüma nanue. Yerü yema Chiquéü̃ Dínamaxã üxü̃ 
rü Iraécax̱ rü wüxi ga taxü̃ma ga dauxcüraü̃ nixĩ, rü ñu̱xũchi poraãcüma 
chu̱xuxü̃ nixĩ. 
8Natürü nüma ga Amóx rü Acóbu nanegümaxã nidexa rü ñanagürü: —Yimá 
chaune ya Chiquéü̃ rü poraãcüma nangĩxwax̱e rü ngĩxü̃ nangẽx̱ẽ i ngẽma 
peeyax̱. Rü pexü̃ chacaa̱x̱ü̃ nax nüxna ngĩxü̃ pemuxü̃cax̱ nax ngĩmaxã 
naxãmaxü̃cax̱. 
9Rü ngẽmaãcü tá yigütanüxü̃ tixĩgü. Rü toma rü pexacügümaxã tá 
tixãxmax̱gü, rü pema rü toxacügümaxã tá pixãxmax̱gü. 
10¡Rü nua totanügu pexãchiü̃gü! Rü ñaa torü naane rü pexrü nixĩ nax pema 
penaxwax̱exü̃ i nachicawa pemaxẽxü̃cax̱. Rü name nixĩ i nua petaxegü rü 
naxcax̱ petaxegü i perü naane ==ñanagürü ga Amóx. 
11Rü yexgumarüxü̃ ta nüma ga Chiquéü̃ rü Acóbuxü̃ rü Dínaenex̱ẽgüxü̃ 
ñanagürü: —Ngẽxguma chi choxna ngĩxü̃ pimu̱xgu i Dína nax ngĩmaxã 
chaxãmaxü̃cax̱, rü pexna chi chanaxã i ngẽma choxna naxcax̱ pecaxü̃. 
12Rü nüetama ega woo nataxgu i ngẽma diẽru rü ãmaregü i ngĩxcax̱ choxna 
naxcax̱ pecaxü̃, rü choma rü tá pexna chanaxã. ¡Natürü choxna ngĩxü̃ pemux 
i Dína nax ngĩmaxã chaxãmaxü̃cax̱! ==ñanagürü ga Chiquéü̃. 
13Natürü yema nax Dínaxü̃ yayaxuxü̃gagu ga Chiquéü̃, rü nüma ga Acóbu 
nanegü rü Chiquéü̃xü̃ rü nanatü ga Amóxü̃ nangãxü̃gü, rü nanawomüxẽẽgü. 

14Rü ñanagürügü: —Tomax, rü taxucürüwa toeyax̱ nüxna ngĩxü̃ tamu i wüxi 
i yatü i tama íwiechax̱müü̃pex̱echiraü̃xü̃, erü toxcax̱ rü wüxi i ãne chi nixĩ i 
ngẽma. 
15Natürü ngẽxguma chi guxãma i pema nax piyatüxü̃ rü toxrüxü̃ pixĩgügu rü 
ípewíü̃chax̱müü̃pex̱echiráü̃gügu rü chi cuxna ngĩxü̃ tamu i toeyax̱. 
16Rü ngẽmaãcü chi toxacügümaxã pixãxmax̱gü, rü ngẽxgumarüxü̃ i tomax rü 
chi pexacügümaxã tixãxmax̱gü, rü petanüwa tamaxẽ, rü ngẽmaãcü wüxitama 
i duü̃xü̃ tixĩgü. 
17Natürü ngẽxguma chi tama perü me yixĩxgu i ngẽma nax pegü 
ípiwiechax̱müü̃pex̱echiraü̃güxü̃ rü tá ítachoxü̃ i nua rü tá ngĩxü̃ tiga i toeyax̱ 
==ñanagürügü ga Acóbu nanegü. 
18Rü nüma ga Amóx rü nane ga Chiquéü̃ rü nanayauxgü ga yema ore ga 
Acóbu nanegü namaxã nüxü̃ ixugüxü̃. 
19-21Rü nüma ga Chiquéü̃ rü tama nanũxcüãxẽ nax 
ínawiechax̱müü̃pex̱echiraü̃xü̃, yerü yema Acóbuxacü rü poraãcü nüxü̃̃́ 
ingúchaü̃. Rü nüma ga Chiquéü̃ rü nanatüpatawa rü yexera nüxü̃ 
nangechaxü̃gücü nixĩ. Rü nüma rü nanatü ga Amóx rü guma ĩanecax̱ 
ixücuxü̃wa naxĩ ga ngextá duü̃xü̃gü ítaxegüxü̃wa. Rü yéma duü̃xü̃gümaxã 
nüxü̃ nixu rü ñanagürügü: —Ngẽma Acóbu nanegü rü wüxi i mexü̃ i duü̃xü̃gü 
nixĩ. Rü nua tá naxãchiü̃gü rü tá nataxegü, erü tórü naane rü nata nax nawa 
nangẽxmagüxü̃cax̱. Rü ngẽmaãcü i yixemax rü tá naxacügümaxã 
tixãxmax̱gü, rü ngẽxgumarüxü̃ ta i nümagü rü tá taxacügümaxã nixãxmax̱gü. 
22Natürü ngẽma nax tatanüwa nangẽxmagüxü̃cax̱ i nümagü rü wüxitama i 
ĩanewa nax imaxẽxü̃cax̱, rü nümagü rü nanaxwax̱egü nax guxü̃ma i ngẽma 
tórü yatüxü̃gü rü íyawiechax̱müü̃pex̱echiráü̃güxü̃ ngẽma nümagü nagu 
naxacümagüxü̃rüxü̃. 
23Rü ngẽmaãcü i ngẽxguma tá yigütanüwa namaxẽxẽẽgu rü tá tóxrü nixĩgü i 
ngẽma norü ngẽmaxü̃gü rü naxü̃nagü ==ñanagürügü. 

24Rü guxü̃ma ga yema iyatüxü̃ ga marü churarawa mexü̃ rü norü me nixĩ ga 
yema Amóx rü Chiquéü̃ nüxü̃ ixuxü̃. Rü yemaacü ga guxü̃ma rü 
ínawiü̃chax̱müü̃pex̱echiráü̃gü. 
25Natürü nüma ga Chimeóü̃ rü Lebí ga Acóbu nanegü ga Dína ngĩenexẽgü, rü 
tomaepü̱x ga ngunexü̃wena rü guma ĩanewa naxĩ ga yexguma yema yatügü 
poraãcü ngúxü̃ yangegüyane namaxã ga nax 
ínawiü̃chax̱müü̃pex̱echiráü̃güxü̃. Rü taramaxã nanadai ga guxü̃ma. Rü 
nümagü rü taxuacüma nügü ínapoxü̃gü yerü yema norü o̱xrigü rü taxũtáma 
nixegü. 
26Rü yemaacü taramaxã Amóxü̃ rü Chiquéü̃xü̃ nadai. Rü ñu̱xũchi 
Chiquéü̃patawa Dínaxü̃ ínayagaxüchigü rü nibuxmü. 
27-28Rü yéma nangugü ta ga yema togü ga Acóbu nanegü. Rü naétüwa 
nachopetü ga yema yuexü̃, rü nanade ga guxü̃ma ga yemaxü̃gü ga guma 
ĩanewa yexmagüxü̃. Rü yemaacü nayangutanüxẽẽgü ga yema Dínaxü̃ 
ngupetüxü̃. Rü nayagagü ga guxü̃ma ga carnérugü rü wocagü rü búrugü ga 
guma ĩanewa rü yema naanewa yexmagüxü̃. 
29Rü naxcax̱ nangĩx̱gü ga guxü̃ma ga yemaxü̃gü ga ĩpatagüwa yexmagüxü̃. 
Rü tüxü̃ nigagü ga guxãma ga buxegü rü ngexegü. 
30Rü yexguma nüma ga Acóbu rü nanegü ga Chimeóü̃xü̃ rü Lebíxü̃ nanga rü 
ñanagürü: —Pemax i ñu̱xmax rü taxü̃ i guxchawa choxü̃ pengexmaxẽxẽ. Rü 
ñu̱xmax i ngẽma duü̃xü̃gü i ñaa naanewa maxẽxü̃ i Canaáü̃cüãx̱gü, rü 
Ferechéugü rü tá chauxchi naxaie. Rü nügü tá chau̱̱xcax̱ nanutaquex̱e rü tá 
chau̱̱xcax̱ ínayaxüãchi. Rü ñu̱xma nax noxretama i yatügü choxü̃̃́ ngẽxmaxü̃ 
rü tá choxü̃ nimax̱ wüxigu namaxã i guxü̃ma i chopatacüãx̱gü ==ñanagürü. 
31Natürü ga nümagü rü nanatü ga Acóbuxü̃ nangãxü̃gü rü ñanagürügü: —
¿Tama ẽx̱na nagu curüxĩnü nax ñoma wüxi i ngexü̃ i naxü̃nemaxã taxexü̃ãcü 
toeyax̱maxã namaxü̃xü̃? ==ñanagürügü. 

Naanearü ügüchiga 35 

Tupana rü Betéwa mexü̃ Acóbumaxã naxuegu 

1Rü nüma ga Tupana rü Acóbuxü̃ ñanagürü: —¡Cugü namexẽxẽ rü inaxũãchi 
nax Betégu cuyaxãchiü̃xü̃cax̱! ¡Rü ngẽxma chau̱̱xcax̱ naxü i wüxi i ãmarearü 
guruxü̃ nagu ga yema nachica ga nawa cuxcax̱ changóxü̃ ga yexguma 
cuenexẽ ga Echaúchax̱wa quixũxgu! ==ñanagürü. 
2Rü yexguma ga Acóbu rü naxmax̱güxü̃ rü guxü̃ma ga norü duü̃xü̃güxü̃ 
ñanagürü: —¡Ípenanuxü̱̃x i guxü̃ma i perü tupanachicünax̱ãgü i pexü̃̃́ 
ngẽxmagüxü̃! ¡Rü ñu̱xũchi pegü pexaiyagü rü to i pexchiru i ngẽmataxü̃gu 
picu̱xgü! 
3¡Rü ngĩxã rü paxa itaxĩãchi nax Betéwa ixĩxü̃! Erü ngẽxma tá chanaxü i wüxi 
i ãmarearü guruxü̃ naxcax̱ ya Tupana ga guxü̃wama ga ngextá íchaxũxü̃wa 
choxü̃ íxümücücü rü choxü̃ rüngü̃xẽẽcü ga yexguma guxchaxü̃wa 
chayexmagu ==ñanagürü. 
4Rü yexguma ga yema duü̃xü̃gü, rü Acóbuxü̃tawa nanana ga guxü̃ma ga norü 
tupanachicünax̱ãgü rü yema naxmachinügü ga namaxã yaxãxmachinüxü̃ ga 
togü ga tupanagüarü cuax̱ruü̃gü ixĩgüxü̃. Rü ĩane ga Chiquéü̃arü ngaicamana 
rüxüxü̃ne ga castañatüü̃gu Acóbu inanatax̱gü ga yema tupanachicünax̱ãgü rü 
yema naxmachinügü. 
5Rü yexguma inaxĩãchigu ga Betéwa nax naxĩxü̃cax̱, rü Tupana rü 
nanamuü̃xẽxẽ ga guxü̃ma ga yema ĩanegücüãx̱ ga Chiquéü̃arü ngaicamana 
yexmagüxü̃ nax tama Acóbu nanegüwe nangegüxü̃cax̱. 
6Rü Acóbu rü guxü̃ma ga yema duü̃xü̃gü ga nawe rüxĩxü̃maxã rü meama 
Canaáü̃anewa yexmane ga ĩane ga Lúxgu ãéganewa nangugü. Rü to ga naéga 
rü Beté nixĩ. 
7Rü yexma nanaxü ga wüxi ga ãmarearü guruxü̃ rü El-betégu nanaxüéga, 
yerü yexguma naenexẽchax̱wa yaxũxgu, rü yéma nixĩ ga Tupana naxcax̱ 
ngóxü̃. 
8Rü yema nachicagu ta nixĩ ga nayuxü̃ ga Débora ga Rebécaarü dauruxü̃, rü 
nai ga taxü̃ ga Betéarü ngaicamawa yexmaxü̃tüü̃gu ngĩxü̃ natax̱gü. Rü 
yemacax̱ ga Acóbu rü yema nachica rü Nai i Taxü̃gu nanaxüéga. 

9Rü yexguma Padáü̃-aráü̃anewa ne naxũxgu ga Acóbu, rü Tupana rü Betéwa 
wenaxarü naxcax̱ nango̱x, rü mexü̃ namaxã naxuegu. 
10-11Rü ñanagürü: —Cuma rü Acóbu nixĩ i cuéga. Natürü i ñu̱xma rü marü 
taxũtáma ngẽma nixĩ i cuéga erü ñu̱xmacürüwa rü Iraé tá nixĩ i cuéga 
==ñanagürü. Rü yemawena ga Tupana rü ñanagürü: —Choma nixĩ ya 
Tupana ya Guxü̃étüwa Changexmaxü̃. Rü tá namu ya cunegü rü cutaagü. Rü 
cuwa tá nango̱x i wüxi i nachixü̃ane rü muxü̃netáma ya ĩanegü. Rü 
cutaagütanüwa tá nangẽxma i ãẽx̱gacügü ixĩxü̃. 
12Rü ñaa naane ga Abraáü̃na rü Ichaána chaxãxü̃, rü cuxna rü ta chanaxã. Rü 
cuwena rü tá cutaagüna chanaxã ==ñanagürü ga Tupana. 
13-14Rü yexguma yema nachica ga Acóbumaxã íyadexaxü̃wa yaxũgachigu ga 
Cori ya Tupana, rü nüma ga Acóbu rü nanayaxu ga wüxi ga nuta. Rü yema 
nachica ga Cori ya Tupana namaxã idexaxü̃wa nanatopǘtaxẽxẽ ñoma wüxi i 
caxtarüxü̃. Rü ñu̱xũchi chíxü̃maxã rü bínumaxã nanabaétü nax 
naxüünexü̃cax̱. 
15Rü yema nachica rü Betégu nanaxüéga. 

Iyu ga Raqué 

16Rü yemawena rü Betéwa inaxĩãchi nax ĩane ga Efrátawa naxĩxü̃cax̱. Natürü 
yexguma Efrátaxü̃ yangaicagügu rü ga Raqué rü ixíraxacüama. Rü poraãcü 
guxchaãcü ixíraxacü. 
17Rü yexguma tama paxa yéma naxíraxacügu rü düxwa ngĩma ga yema ngĩrü 
dauruxü̃ rü ngĩxü̃ ngĩgürügü: —¡Yáxna naxĩnü erü to i yatüxü̃ i cuxacü cuxü̃ 
naxíra! ==ngĩgürügü. 
18Natürü ngĩma ga Raqué rü marü ituraxüchi rü yáxna irüngü̃ rü: —Ben-óni 
nixĩ ya yimá õxchana ==ngĩgürügü. Natürü ga nanatü ga Acóbu rü 
Bẽyamíü̃gu tanaxüéga. 
19Rü yemaacü nixĩ ga nayuxü̃ ga Raqué. Rü yema nama ga Efrátawa 
nadaxü̃gu ngĩxü̃ natax̱gü. Rü guma ĩane ga Efráta rü ñu̱xma rü Beréü̃gu 
naxãéga. 

20Rü nüma ga Acóbu rü wüxi ga tacü ga nuta ngĩxchiquex̱ewa narütoxẽxẽ. 
Rü ñu̱xma rü ta rü yimá nuta nixĩ i norü cuax̱ruxü̃ nax ngextá natáxü̃ i Raqué. 
21Rü nüma ga Iraé ga Acóbugu ãégacü rü ínixũãma rü yema daxũtaechica ga 
Édexarü yéama nangu. 
22Rü yexguma marü yéma nayexmagu ga Iraé, rü nane ga Rubéü̃ rü 
nanatümax̱ ga Birámaxã ínape. Rü yexguma yemaxü̃ nacuax̱gu ga Iraé rü 
nanu. 

Acóbu nanegü 
(1 Cr. 2.1-2) 

23Rü Acóbu nanegü rü 12 nixĩ. Rü gumá Léawaü̃gücü rü Rubéü̃ nixĩ ga Acóbu 
nane ga yacü. Rü naenexẽgü nixĩ ga Chimeóü̃, rü Lebí, rü Yudá, rü Ichacá, 
rü Chaburóü̃. 
24Rü gumá taxre ga Raquéwaü̃gücü rü Yúche rü Bẽyamíü̃ nixĩ. 
25Rü gumá Raquéxü̃taxü̃ ga Biráwaü̃gücü rü Dáü̃ rü Netarí nixĩ. 
26Rü gumá Léaxü̃taxü̃ ga Chipáwáü̃gücü rü Gáx rü Aché nixĩ. Rü gumágü nixĩ 
ga Acóbu nanegü ga Padáü̃-aráü̃anegu buexü̃. 

Ichaáarü yuxchiga 

27Rü nüma ga Acóbu rü nanatü ga Ichaáxü̃ ínayadau ga Mamréwa. Rü guma 
ĩane rü namuéga. Rü Abá nixĩ ga wüxi rü Ebróü̃ nixĩ ga to. Rü yexma nixĩ ga 
naxãchiü̃güxü̃ ga Abraáü̃ rü Ichaá. 
28Rü nüma ga Ichaá rü nüxü̃̃́ nayexma ga 180 ga taunecü ga yexguma 
nayu̱xgu. 
29Rü yexguma marü nayaxüchigu nixĩ ga nayuxü̃ rü natanüxü̃wa naxũxü̃. Rü 
nanegü ga Echaú rü Acóbu rü inanatax̱gü. 

Naanearü ügüchiga 36 

Echaútaagüchiga 
(1 Cr. 1.34-54) 

1Rü ñaagü nixĩ ga nataagü ga Echaú ga Edóü̃gu ãégacü. 

2-3Rü nüma ga Echaú rü Canaáü̃anecüãx̱ ga ngexü̃gümaxã naxãxmax̱. Rü 
ngĩmaxã naxãxmax̱ ga Adá ga Itítanüxü̃ ga Eróü̃acü ixĩ ̃́cü. Rü yexgumarüxü̃ 
ta ngĩmaxã naxãxmax̱ ga Aoribamá ga Anáxacü ga Chibóü̃ nataxa ixĩ ̃́cü. Rü 
nüma ga Chibóü̃ rü Ebéutanüxü̃ nixĩ. Rü ñu̱xũchi ngĩmaxã naxãxmax̱ ta ga 
Ismaéacü ga Bachemáx ga Nebaióxeyax̱ ixĩcü. 
4-5Rü gumá Echaú nane ga Adáwaü̃cü rü Eripá nixĩ. Rü guma 
Bachemáxwaü̃cü rü Reué nixĩ. Rü guma Aoribamáwaü̃gücü rü Yeú, rü 
Yaaráü̃, rü Coré nixĩgü. Rü yemagü nixĩ ga Echaú nanegü ga buexü̃ ga 
yexguma Canaáü̃anewa nayexmagu. 
6-7Rü nüma ga Echaú rü tüxü̃ nanutaquex̱e ga guxema naxmax̱gü rü nanegü 
rü naxacügü, rü ñu̱xũchi guxãma ga duü̃xü̃gü ga naxü̃tawa yexmagüxü̃, rü to 
ga naanewa naxũ nax yemaacü naenexẽ ga Acóbuarü yáxü̃wa 
nayexmaxü̃cax̱. Rü nayagagü ta ga guxü̃ma ga naxü̃nagü. Rü ñu̱xũchi nayana 
ga guxü̃ma ga norü yemaxü̃gü ga Canaáü̃anewa nüxü̃̃́ yexmaxü̃. Rü yema nax 
namuxũchixü̃ ga norü yemaxü̃gü rü naxü̃nagü ga Echaú rü Acóbu, rü 
yemacax̱ marü taxucürüwa nügüxü̃tawa nayexmagü. Rü ñu̱xũchi yema 
naane ga nawa nayexmagüxü̃wa rü marü tama ningu ga gumá maxẽ naxcax̱ 
ga yema naxü̃nagü. 
8Rü yemacax̱ ga Echaú ga Edóü̃gu ãégacü rü máxpüxanexü̃ ga Cheígu 
nayaxãchiü̃. 
9Rü nüma ga Echaú ga Edóü̃gu ãégacü nixĩ ga norü o̱xi ga yema duü̃xü̃gü ga 
Edóü̃tanüxü̃ ga Cheíarü máxpü̱xanexü̃wa yexmagüxü̃. Rü ñaagü nixĩ ga 
naéga ga Echaútaagü. 
10Rü Echaú nanegü rü ñaa nixĩ ga naégagü: Rü wüxi nixĩ ga Eripá ga 
Adáwaü̃cü. Rü to nixĩ ga Reué ga Bachemáxwaü̃cü. 
11Rü Eripá nanegü nixĩ ga Temáü̃, rü Omá, rü Chefó, rü Gatáü̃, rü Quená. 
12Rü nüma ga Eripá rü nüxü̃̃́ iyexma ga wüxi ga naxmax̱ ga Tiná. Rü yemawa 
rü nüxü̃̃́ nayexma ga wüxi ga nane ga Amaréxgu ãégacü. Rü yemagü nixĩ ga 
ngĩtaagü ga Echaú naxmax̱ ga Adá. 

13Rü Reué nanegü nixĩ ga Náax, rü Chéra, rü Chamá, rü Michá. Rü yemagü 
nixĩ ga ngĩtaagü ga Echaú naxmax̱ ga Bachemáx. 
14Rü Aoribamá iyixĩ ga nai ga Echaú naxmax̱. Rü yemawaü̃güxü̃ ga nanegü 
nixĩ ga Yeú, rü Yaaráü̃, rü Coré. Rü ngĩma ga Aoribamá rü Anáxacü iyixĩ rü 
Chibóü̃taxa iyixĩ. 
15-16Rü yema Echaútaagü ga ãẽx̱gacüwa ngugüxü̃ rü ñaagü nixĩ: Rü gumá 
Echaú nane ga yacü ga Eripátaagü ga ãẽx̱gacüwa ngugüxü̃ nixĩ ga Temáü̃, rü 
Omá, rü Chefó, rü Quená, rü Coré, rü Gatáü̃, rü Amaréx. Rü yemagü nixĩ ga 
Eripátaagü ga ãẽx̱gacü ixĩgüxü̃ ga Edóü̃anewa. Rü guxü̃ma ga yemagü rü 
Echaú naxmax̱ ga Adátaagü nixĩ. 
17Rü gumá Echaú nane ga Reué nanegü ga ãẽx̱gacüwa ngugüxü̃ nixĩ ga Náax, 
rü Chéra, rü Chamá, rü Michá. Rü yemagü nixĩ ga yema Reuétaagü ga 
ãẽx̱gacü ixĩgüxü̃ ga Edóü̃anewa. Rü guxü̃ma ga yemagü rü Echaú naxmax̱ ga 
Bachemáxtaagü nixĩgü. 
18Rü yema Anáxacü ga Echaú naxmax̱ ga Aoribamá ngĩnegü ga ãẽx̱gacüwa 
ngugüxü̃ nixĩ ga Yeú, rü Yaaráü̃, rü Coré. 
19Rü guxü̃ma ga yemagü nixĩ ga Echaú ga Edóü̃taagü. Rü nümagü nixĩ ga 
natanüxü̃arü ãẽx̱gacügü. 
20-21Rü nüma ga Oréutanüxü̃ ga Cheí nanegü ga yema naanegu ãchiü̃güxü̃ nixĩ 
ga Lotáü̃, rü Chobá, rü Chibóü̃, rü Aná, rü Dichóü̃, rü Éche, rü Dicháü̃. Rü 
yemagü nixĩ ga Cheítaagü ga Oréutanüxü̃arü ãẽx̱gacügü ga Edóü̃anewa. 
22Rü Lotáü̃ nanegü nixĩ ga Orí rü Emáü̃. Rü ngĩma ga Tiná rü Lotáü̃ naeyax̱ 
tixĩ. 
23Rü Chobá nanegü nixĩ ga Arbáü̃, rü Manáax, rü Ebá, rü Chefó, rü Onáü̃. 
24Rü Chibóü̃ nanegü nixĩ ga Aiá, rü Aná. Rü nüma ga Aná nixĩ ga yema 
chianexü̃wa nüxü̃ yangauxü̃ ga bairawegü ga yexguma nanatü ga Chibóü̃arü 
búrugüna nadauyane. 

25Rü nüma ga Aná rü nüxü̃̃́ nayexma ga wüxi ga nane ga Dichóü̃gu ãégacü, 
rü ñu̱xũchi wüxi ga naxacü ga Aoribamágu ãégacü. 
26Rü Dichóü̃ nanegü nixĩ ga Emdáü̃, rü Echabáü̃, rü Itaráü̃, rü Queráü̃. 
27Rü Éche nanegü nixĩ ga Biáü̃, rü Chaabáü̃, rü Acáü̃. 
28Rü Dicháü̃ nanegü nixĩ ga Úx, rü Aráü̃. 
29-30Rü yema Oréutanüxü̃arü ãẽx̱gacügü ga namaxã icuax̱güxü̃ nixĩ ga Lotáü̃, 
rü Chobá, rü Chibóü̃, rü Aná, rü Dichóü̃, rü Éche, rü Dicháü̃. Rü yemagü nixĩ 
ga yema Oréutanüxü̃arü ãẽx̱gacügü ga nügütanüxü̃maxã icuax̱güxü̃ ga 
Cheíanewa. 
31-32Rü ñaagü nixĩ ga yema ãẽx̱gacügü ga Edóü̃anemaxã icuax̱güxü̃ naxü̃pa 
nax naxãẽx̱gacüãx̱güxü̃ ga Iraétanüxü̃. Rü Edóü̃arü ãẽx̱gacü nixĩ ga Beóx 
nane ga Béra. Rü guma norü ĩane rü Dinábagu naxãéga. 
33Rü yexguma Béra yu̱xgu rü nachicüxü ãẽx̱gacüxü̃ ningucuchi ga Chéra nane 
ga Yobáx ga ĩane ga Bochrácüãx̱. 
34Rü yexguma Yobáx yu̱xgu rü nachicüxü ãẽx̱gacüxü̃ ningucuchi ga Ucháü̃ ga 
Temáü̃anecüãx̱. 
35Rü yexguma Ucháü̃ yu̱xgu rü nachicüxü ãẽx̱gacüxü̃ ningucuchi ga Bedáx 
nane ga Adáx. Rü nüma ga Adáx nixĩ ga Madiáü̃tanüxü̃xü̃ naporamaexü̃ ga 
Moáarü naanewa. Rü guma norü ĩane rü Abíx nixĩ ga naéga. 
36Rü yexguma Adáx yu̱xgu rü nachicüxü ãẽx̱gacüxü̃ ningucuchi ga Chamrá 
ga ĩane ga Marecácüãx̱. 
37Rü yexguma Chamrá yu̱xgu rü nachicüxü ãẽx̱gacüxü̃ ningucuchi ga Chaú 
ga Reobóxcüãx̱. Rü guma ĩane rü natücutüwa nayexma. 
38Rü yexguma Chaú yu̱xgu rü nachicüxü ãẽx̱gacüxü̃ ningucuchi ga Abóx nane 
ga Baá-anáü̃. 
39Rü yexguma Baá-anáü̃ yu̱xgu rü nachicüxü ãẽx̱gacüxü̃ ningucuchi ga Adáx. 
Rü norü ĩane rü Páu nixĩ ga naéga. Rü guxema Adáx naxmax̱ rü Meetabé nixĩ 
ga tümaéga. Rü tüma ga Meetabé rü Matéxacü tixĩ rü Mechaáxtaxa tixĩ. 

40-43Rü Echaútanüxü̃arü ãẽx̱gacügü rü nagutama nixãéga ga natücumüchigü 
rü norü naanechigü. Rü yema Echaútaagüéga nax ñuxãcü mea inanuxü̃ 
natanüxü̃chigümaxã, rü naane ga nawa nayexmagüxü̃chigümaxã, rü ñu̱xũchi 
naégagüchigümaxã, rü ñaagü nixĩ ga naéga: Tiná, rü Abá, rü Yetéx, rü 
Aoribamá, rü Erá, rü Pinóü̃, rü Quená, rü Temáü̃, rü Mixchá, rü Maxdié, rü 
Iráü̃. Rü yemagü nixĩ ga yema ãẽx̱gacügü ga Edóü̃anemaxã icuax̱güxü̃ yema 
noxrütama naane ga nawa nayexmagüxü̃chigüwa. Rü nüma ga Echaú rü 
Edóü̃gu ta naxãéga. 

Naanearü ügüchiga 37 

1Rü nüma ga Acóbu rü Canaáü̃anegu naxãchiü̃ nagu ga yema naane ga ü̃pa 
nanatü ga Ichaá nagu ãchiü̃xü̃. 

Yúche rü naenexẽgü 

2Rü ñaa nixĩ i nachiga i natanüxü̃ ga Acóbu ga Iraégu ãégacü. Rü yexguma 
nane ga Yúche rü 17 ga taunecü nüxü̃̃́ yexmagu, rü nüxna nadau ga nanatüarü 
carnérugü wüxigu namaxã ga yema naenexẽgü ga nanatüxü̃taxü̃ ga 
Biráwaü̃güxü̃ rü Chipáwáü̃güxü̃. Rü nüma ga Yúche rü nanatümaxã nüxü̃ 
nayarüxugüxü̃ ga naenexẽgüchiga nax chixexü̃ naxügüxü̃. 
3Rü nüma ga Iraé rü poraãcü Yúchexü̃ nangechaü̃ guxü̃ma ga togü ga 
nanegüarü yexera, yerü yexguma marü nayax̱gu ga Iraé nixĩ ga nabuxü̃ ga 
Yúche. Rü yemacax̱ ga nanatü rü nüxü̃̃́ tanaxü ga wüxi ga naxchiru ga 
mámüxü̃ ga mexẽchixü̃. 
4Natürü yexguma naenexẽgü nüxü̃ icuax̱ãchitanügu nax norü yexera 
Yúchexü̃ tangechaü̃xü̃ ga nanatü, rü yemacax̱ Yúchechi naxaie, rü tama nüxü̃ 
narümoxẽgüchaü̃. 
5-6Rü wüxi ga chütaxü̃ ga Yúche, rü naxãnegü, rü naenexẽgümaxã nüxü̃ nixu 
ga yema nanegü. Natürü ga naenexẽgü rü yexeraãcü naxchi naxaie, yerü ga 
Yúche rü ñanagürü nüxü̃: —¡Iperüxĩnüe rü tá pemaxã nüxü̃ chixu i ngẽma 
chaunegü! 

7Rü nagu chaxãnegü nax guxãma i yixema rü wüxi i trigunecüwa 
ingẽxmagüxü̃ rü yachexexü̃ rü ínagoxü̃cütaxü̃. Natürü i ngẽma chorü cüta rü 
ngürü nüechama inachicüta rü meama ínarüto. Natürü ngẽma perü cütagü 
rü ngẽma choxrüxü̃ ínachomaeguãchi, rü ngẽma chorü cütapex̱egu 
nayarümax̱axgütanüãchi rü choxrüxü̃ nicuax̱üü̃gü ==ñanagürü. 
8Rü yexguma ga naenexẽgü rü nanangãxü̃gagü rü ñanagürügü: —¿Ẽ̱xna 
cuma nagu curüxĩnügu rü cuma tá nixĩ i torü ãẽx̱gacü quixĩxü̃ rü tomaxã tá 
icucuáxü̃? ==ñanagürügü. Rü yemaacü yexeraãcü naxchi naxaie naxcax̱ ga 
yema nanegü ga nüxü̃ yaxuxü̃. 
9Rü yemawena ga Yúche rü wenaxarü naxãnegü. Rü yema rü ta 
naenexẽgümaxã nüxü̃ nixu, rü ñanagürü: —Pemaxã tá nüxü̃ chixu rü wena 
chaxãnegü. Rü ngẽma chaunegüwa nüxü̃ chadau ya üax̱cü rü tauemacü rü 11 
ga ẽxtagü rü chopex̱egu nanangücuchitanü rü choxü̃ nicuax̱üü̃gü 
==ñanagürü. 
10Rü yexguma Yúche nanatümaxã rü naenexẽgümaxã nüxü̃ ixuxgu ga yema 
nanegü, rü nanatü rü ítanangaxüchi. Rü ñatagürü nüxü̃: —¿Tax̱acüchiga nixĩ 
i ngẽma cunegü i tomaxã nüxü̃ quixuxü̃? ¿Ẽ̱xna cuma rü nagu curüxĩnügu rü 
cué rü cuenexẽgü rü choma rü tá cupex̱egu tanangücuchitanü nax cuxü̃ 
ticuax̱üü̃güxü̃cax̱? ==ñatagürü. 
11Rü yemacax̱ ga naenexẽgü rü yexeraãcü nixãũãchie. Natürü ga nanatü rü 
bexma tüxica nagu tarüxĩnü ga yema nanegü. 

Yúchemaxã nataxegü ga naenexẽgü 

12Rü wüxi ga ngunexü̃gu rü ĩane ga Chiquéü̃arü ngaicamana naxĩ ga 
Yúcheeneegü nax yexma maxẽ ne yadaugüxü̃cax̱ naxcax̱ ga nanatüarü 
carnérugü. 
13Rü yemacax̱ ga nanatü ga Iraé, rü Yúchexü̃ ñatagürü: —¡Paxa cueneegüwe 
rüxũ rü íyadau i yea Chiquéü̃wa i carnérugüna ínadaugüxü̃wa! ==ñatagürü. 
Rü nüma ga Yúche rü tüxü̃ nangãxü̃ rü ñanagürü: —Marü name, Pa Papax, 
rü taãẽãcüma tá ngéma chaxũ ==ñanagürü. 

14Rü nüma ga Iraé rü nanangãxü̃, rü ñatagürü: —¡Ẽcü íyadau i cuenexẽgü rü 
ngẽma carnérugü! ¡Rü ñu̱xũchi nataegu nax chomaxã nüxü̃ quixuxü̃cax̱ nax 
ñuxãcü ínangupetüxü̃! ==ñatagürü. Rü yemaacü Ebróü̃wa inaxũãchi ga 
Yúche ga Chiquéü̃wa nax naxũxü̃. 
15Natürü yexguma Chiquéü̃wa nanguxgu, rü tama nüxü̃ nacuax̱ ga ngextá nax 
nayexmagüxü̃ ga yema naenexẽgü. Rü wüxi ga yatü yexma Yúchexü̃ nangau, 
rü nüxna naca rü ñanagürü: —¿Tax̱acücax̱ cudau? ==ñanagürü. 
16Rü yexguma ga Yúche rü nanangãxü̃, rü ñanagürü: —Chauenexẽgücax̱ 
chadau. ¿Tama nüxü̃ cucuáxü̃ nax ngextá yixĩxü̃ i carnérugüna nadaugüxü̃? 
==ñanagürü. 
17Rü nüma ga yema duü̃xü̃ rü nanangãxü̃ rü ñanagürü nüxü̃: —Marü 
nixĩgachi i nua. Rü nüxü̃ chaxĩnügu rü Dotáü̃wa nixĩ nax naxĩxü̃ 
==ñanagürü. Rü yexguma ga Yúche rü naenexẽgüwe narüxũ nax naxcax̱ 
yadauxü̃cax̱. Rü Dotáü̃gu nüxü̃ inayangau. 
18Rü nüma ga naenexẽgü rü yáxü̃gu nüxü̃ nadaugü, rü naxü̃pa ga natanüwa 
nax nanguxü̃ rü nügü nixugücu̱xẽ nax yamax̱güãxü̃cax̱. 
19Rü nügümaxã ñanagürügü: —¡Dücax! Yéa nixĩ rü ngéma ne naxũ i ngẽma 
ãnegüechaxü̃. 
20¡Rü ngĩxã tayamax̱gü, rü ñu̱xũchi wüxi ya puchugu tayatax̱cuchigü! Rü 
ngẽxguma Papa tüxna caxgux, rü ñatagürügü tá: “Rü wüxi ya ai nanangõ̱x”, 
ñatagürügü tá. Rü ngẽmaãcü tá nüxü̃ tacuax̱ rü aixcüma tá yangu i ngẽma 
nanegügü ==ñanagürügü. 
21-22Rü yexguma yemaxü̃ naxĩnügu ga Rubéü̃, rü Yúchexü̃ ínapoxü̃ nüxna ga 
naenexẽgü. Rü ñanagürü nüxü̃: —Tama name nax yamáxü̃ rü nagü 
ipenabaxẽẽxü̃. ¡Rü ñaa ãxmaxü̃gu peyatax̱cuchimare, rü taxṹ i peyamáxü̃! 
==ñanagürü. Rü yema ñanagürü ga Rubéü̃ yerü Yúcheétüwa nachogü nax 
tama yamax̱güãxü̃cax̱ rü nanatücax̱ nax natáeguxẽxẽxü̃cax̱. 
23Natürü yexguma naenexẽgütanüwa nanguxgu ga Yúche, rü nüxna 
nanapugü ga yema naxchiru ga mexẽchixü̃ ga nagu yacúxü̃. 

24Rü nayayauxgü, rü yema ãxmaxü̃gu nayatax̱cuchigü. 
25Rü yemawena rü ínarütogü rü nachibüe. Rü yexguma nachibüeyane rü 
yáxü̃gu nüxü̃ nadaugü ga Ismaétanüxü̃ ga Garaáxanewa ne ĩxü̃. Rü norü 
caméyutagu nayana ga pumaragü rü tuxuneruü̃gü rü pumara ga míra ga 
Equítuanewa nanaxü̃. 
26Rü yexguma ga Yudá rü naenexẽgüxü̃ ñanagürü: —¿Tax̱acüwa tüxü̃̃́ 
namexü̃ nax yamáxü̃ ya taenexẽ rü nax yacúxü̃ i norü yu? 
27Rü narümemae nixĩ nax Ismaétanüxü̃xü̃ namaxã itaxegüxü̃ rü tama nax 
yamáxü̃, erü taenexẽxü̃chi nixĩ ==ñanagürü. Rü guxü̃ma ga yema togü ga 
naenexẽgü rü marü norü me nixĩ ga yema. 
28Rü yexguma yema taxetanüxü̃ yéma chopetüxgu, rü Yúchexü̃ ínatúxuchigü 
ga ãxmaxü̃wa. Rü yema Ismaétanüxü̃xü̃ namaxã nataxegü ga 20 tachinü ga 
diẽrucax̱. Rü yemaacü Yúchexü̃ Equítuanewa nagagü. 
29Rü yexguma ínanguxgu ga Rubéü̃ rü íyadau̱̱xgu ga yema ãxmaxü̃wa, rü 
marü nataxuma ga Yúche ga yéma aixepewa. Rü nüma ga Rubéü̃ rü norü 
ngechaü̃maxã nügüchirugu nagáugü. 
30Rü naenexẽgütanüwa naxũ, rü ñanagürü nüxü̃: —Ngẽma buxü̃ rü marü 
nataxuma i ngẽma ãxmaxü̃wa. ¿Rü tax̱acü tá chaxüxü̃ i ñu̱xmax? 
==ñanagürü. 
31Rü yexguma ga yema naenexẽgü rü nanayauxgü ga Yúchechiru. Rü wüxi 
ga carnéru tüxü̃ nimax̱gü rü guxemagümaxã nanaduchara ga Yúchechiru. 
32Rü nanatüxü̃tawa nanamugü ñaxü̃ ga dexamaxã: —Nüxü̃ itayangau i ñaa 
naxchiru. ¡Rü mea nüxü̃ nadau rü bexmana ngẽma yixĩ i cunechiru! 
==ñanagürügü. 
33Rü yexguma Acóbu nüxü̃ dau̱̱xgu ga nanechiru nax yixĩxü̃, rü ñanagürü: —
Ngẽmáacü chaunechiru nixĩ. Rü wüxi ya ai ya idüracü nagu nawagü rü 
nanangõ̱x ==ñanagürü. 



120 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

34Rü yexguma ga Acóbu rü nügü narügáutechiru, rü norü ngechaü̃maxã 
nanecax̱ naxaure. Rü ñuxre ga yüxü naxauxecha. 
35Rü guxü̃ma ga nanegü rü naxacügü rü nanataãẽxẽxẽgütaax̱. Natürü ga 
nüma rü tama nüxü̃̃́ nanayaxu. Rü nanecax̱ naxauxama, rü ñanagürü: —
Chaunecax̱ tá chaxaure ñu̱xmatáta chayu̱x rü naxü̃tawa changu 
==ñanagürü. 
36Rü yexguma Equítuwa Yúchemaxã nangugü ga yema Madiáü̃tanüxü̃ rü 
Yúchemaxã nataxegü nüxü̃ ga wüxi ga yatü ga Potifágu ãégaxü̃. Rü nüma ga 
Potifá rü Equítuanearü ãẽx̱gacüarü churaragüeru nixĩ. 

Naanearü ügüchiga 38 

Yudá rü ngecü ga Tamárachiga 

1Rü yexgumaxü̃cüü ga Yudá rü naenexẽgüna nixũ. Rü wüxi ga yatü ga 
Aduráü̃cüãx̱ ga Irágu ãégacüpatawa nayamaxü̃. 
2-3Rü yema ĩanewa, rü ngĩxü̃ nacuax̱ ga naxacü ga wüxi ga Canaáü̃anecüãx̱ 
ga Chúagu ãégacü. Rü yexguma ngĩmaxã naxãxmax̱. Rü yexguma marü 
ngĩmaxã naxãxmax̱gu rü nüxü̃̃́ ixãxacü rü yema ngĩne rü Éxgu inaxüéga. 
4Rü wenaxarü ixãxacü, rü nai ga ngĩne ngĩxü̃̃́ nayexma. Rü gumá ngĩne rü 
Onáü̃ nixĩ ga naéga. 
5Rü yemawena rü wenaxarü ixãxacü rü gumá ngĩne rü Cherá nixĩ ga naéga. 
Rü yema ngĩne rü nabu ga yexguma Yudá ĩane ga Quechíxwa nayexmagu. 
6Rü nüma ga Yudá rü nane ga Éxü̃ naxüxmax wüxi ga ngecü ga Tamáragu 
ãégax̱cümaxã. 
7Natürü ga Cori ya Tupana, rü tama norü me nixĩ ga yema nacüma ga Éx 
nagu maxü̃xü̃, rü yemacax̱ nüxna nanayaxu ga norü maxü̃. 
8Rü yemacax̱ ga Yudá rü nane ga Onáü̃xü̃ ñanagürü: —¡Cuenexẽ ya yucü 
naxmax̱maxã naxãxmax̱ nax ngẽmaãcü cugagu naxãtaxaxü̃cax̱ ya cuenexẽ ya 
yucü! ==ñanagürü. 

9Natürü nüma ga Onáü̃ rü nüxü̃ nacuax̱ama nax yema naxacügü ga ngĩwa 
buexü̃ rü taxũchima naxacüacü nüxü̃ nacuax̱güxü̃. Rü yemacax̱ ga yexguma 
ngĩmaxã namaxü̱̃xgu, rü naxuãxẽ nax tama nüxü̃̃́ naxãxacüxü̃cax̱ nax 
yemaacü tama nagagu naxãtaxaxü̃cax̱ ga gumá naenexẽ ga yucü. 
10Rü Cori ya Tupana, rü poraãcüma Onáü̃maxã nanu naxcax̱ ga yema naxüxü̃, 
rü yemacax̱ nüxna rü ta nanayaxu ga norü maxü̃. 
11Rü yexguma ga Yudá, rü naneãx̱ ga Tamáramaxã ñanagürü: —Pa Ngecü 
Iyutecüx, ¡rü cunatüpatawa naxũ, rü ngéma nangexma ñu̱xmatáta naya ya 
chaune ya Cherá! ==ñanagürü. Yerü nüma ga Yudá rü nagu narüxĩnü ga 
nane ga Cherá rü tá ta nayuxü̃ naenexẽgürüxü̃. Rü yemaacü ga Tamára, rü 
ngĩnatüpatacax̱ itaegu rü yéma iyexma. 
12Rü nawena nax ñuxre ga taunecü ngupetüxü̃ rü iyu ga Yudá naxmax̱ ga 
Chúaxacü ixĩ ̃́cü. Rü nüma ga Yudá rü norü ngechaü̃maxã ngĩcax̱ naxaure. Rü 
yexguma marü axuwa nüxü̃ nachauxgu rü ĩane ga Tináxwa naxũ. Erü yéma 
nayexma ga norü puracütanüxü̃ ga norü carnérugü íyoü̃tax̱agüxü̃. Rü 
namücü ga Irá ga Aduráü̃tanüxü̃ ixĩcü rü inayaxümü. 
13-14Rü yexguma nüxü̃ nacuax̱gu ga Tamára nax ngĩx̱tüx ga Yudá nax ĩane ga 
Tináxwa norü carnéruarü yogütax̱awa naxũxü̃, rü ícu̱xuchi ga ngĩrü 
yutechiru rü ñu̱xũchi ngĩgü iyadüxeru wüxi ga naxchirumaxã nax taxúema 
ngĩxü̃ cuáxü̃cax̱. Rü yemaacü ĩane ga Enaíü̃cax̱ íxücuxü̃wa íyarüto nawa ga 
yema nama ga Tináxwa nadaxü̃. Rü yéma ixü yerü nüxü̃ icuax̱ ga Cherá rü 
marü nax nayaxü̃, natürü Yudá rü tama namaxã ngĩxü̃ naxüte. 
15Rü yema namawa naxüpetüxgu ga Yudá rü nüxü̃ nadau ga wüxi ga ngexü̃. 
Rü nüma nüxü̃ nacuax̱gu rü wüxi ga ngexü̃ ga naxü̃nemaxã taxexü̃ nixĩ, yerü 
nügü nidüxchametü. 
16Rü yemacax̱ naxcax̱ nixũ ga yema ngexü̃. Natürü tama nüxü̃ nacuax̱ nax 
yema yixĩxü̃ ga naneãx̱. Rü yemacax̱ ñanagürü ngĩxü̃: —¿Rü namexü̃ chi ega 
ngẽxguma cumaxã chamaxü̱̃xgu? ==ñanagürü. Rü ngĩmax, rü inangãxü̃ rü 

ngĩgürügü: —¿Tax̱acü tá choxna cuxãxü̃ nax chomaxã cumaxü̃xü̃? 
==ngĩgürügü. 
17Rü nüma ga Yudá rü ngĩxü̃ nangãxü̃ rü ñanagürü: —Wüxi i chíbuxacü i 
yatüxü̃ i yea chauxü̃nagütanüwa ngẽxmaxü̃ tá nua cuxcax̱ chamu 
==ñanagürü. Rü ngĩma rü inangãxü̃ga rü ngĩgürügü: —Marü name. 
¡Natürü wüxi i curü ngẽmaxü̃ chauxü̃tagu naxǘ nax ngẽxguma marü 
chíbuxacü chauxü̃tawa cumuxgu rü tá cuxü̃̃́ chanatáeguxẽxẽ! ==ngĩgürügü 
ga ngĩmax. 
18Rü nüma ga Yudá rü ngĩxna naca rü ñanagürü: —¿Tax̱acü i cunaxwax̱exü̃ 
nax cuxna chanaxãxü̃? ==ñanagürü. Rü ngĩma rü inangãxü̃ rü ngĩgürügü: 
—¡Choxna naxã i ngẽma curü cuax̱ruxü̃ natüxümaxã rü ñu̱xũchi yima curü 
caxü̃ruxü̃ ya cuxmex̱wa ngẽxmane! ==ngĩgürügü. Rü nüma ga Yudá rü 
ngĩxna nanaxã. Rü ñu̱xũchi ngĩmaxã namaxü̃ rü nüxü̃̃́ ixãxacü. 
19Rü yemawena ga Tamára, rü ínangegü ga yema ngĩgü namaxã 
yadüxchametüxü̃, rü ñu̱xũchi wenaxarü íyacu̱xcuchi ga ngĩrü yutechiru. 
20Rü nüma ga Yudá rü yixcamaxü̃ra namücü ga Aduráü̃tanüxü̃ yema 
ngecüxü̃tawa nanagaxẽxẽ ga yema chíbuxacü nax ngĩma nüxü̃̃́ 
nawoeguxẽẽãxü̃cax̱ ga norü yemaxü̃gü ga ngĩxna nangãxü̃. Natürü namücü 
rü marü tama yéma ngĩxü̃ nayanguéxü̃. 
21Rü nüma ga yema Aduráü̃tanüxü̃ rü yémacüãx̱ ga duü̃xü̃güna naca rü 
ñanagürü: —¿Ngexü̃ nixĩ i ngẽma ngexü̃ i Enaíü̃cüãx̱ i naxü̃nemaxã taxexü̃ i 
noxri nua namawa ngẽxmacü? ==ñanagürü. Rü yema duü̃xü̃gü, rü 
nanangãxü̃gü rü ñanagürügü: —Nataxuma i ngexü̃ i ngĩxü̃nemaxã taxexü̃ i 
nua nüxü̃ tadauxü̃ ==ñanagürügü. 
22Rü yexguma ga yema Aduráü̃tanüxü̃ rü nataegu. Rü Yudá íyexmaxü̃wa 
naxũ rü namaxã nüxü̃ nixu ga yema nüxü̃ ngupetüxü̃ rü ñanagürü: —Tama 
nüxü̃ ichayangau i ngẽma ngexü̃. Rü ngẽma yatügü i ngémacüãx̱ chomaxã 
nüxü̃ ixugüegu, rü nataxuma i wüxi i ngexü̃ i naxü̃nemaxã taxexü̃ i ngéma 
nüxü̃ nadaugüxü̃ ==ñanagürü. 

23Rü nüma ga Yudá rü nanangãxü̃ rü ñanagürü: —Nüetama ega noxrü yixĩxgu 
i ngẽma chorü ngẽmaxü̃gü rü ngẽxguma tá nixĩ i taxuxü̃ma i duü̃xü̃ tüxü̃ 
cugüexü̃. Natürü cuma rü marü nüxü̃ cucuax̱ nax choma rü ngéma chanamu 
i ngẽma chíbuxacü, natürü taxuxü̃ma icuyangau ==ñanagürü. 
24Rü nangupetü ga tomaepü̱x ga tauemacü, rü Yudámaxã nüxü̃ nayarüxugüe 
rü ñanagürügü: —Cuneãx̱ i Tamára rü togü i yatügümaxã ipe rü ngẽmacax̱ i 
ñu̱xma rü ixãxacü rü itacharaü̃ ==ñanagürügü. Rü yexguma ga nüma ga 
Yudá rü aita naxü rü ñanagürü —¡Ípenatax̱üchi rü peyagu! ==ñanagürü. 
25Natürü yexguma ngĩxü̃ ínatax̱üchigügu rü ngĩma rü ngĩxtüxü̃tawa ímuga rü 
ngĩgürügü: —Yima ñaa ngẽmaxü̃güarü yoraã̃́xü̃ nixĩ i chaxãxacüxü̃. ¡Rü nüxü̃ 
nadau i cumax! ¿Rü texéarü yixĩxü̃ i ñaa cuax̱ruxü̃ natüxümaxã rü ñu̱xũchi 
ñaa caxü̃ruxü̃? ==ngĩgürügü. 
26Rü yexguma nüxü̃ nadau̱̱xgu ga Yudá nax noxrü yixĩxü̃ ga yema yemaxü̃gü 
rü ñanagürü: —Ñaa ngecü rü mexü̃ ixü. Rü chomawaxi nixĩ i chixexü̃ 
ngĩmaxã chaxüxü̃, erü tama chaune ya Cherámaxã ngĩxü̃ chaxüte 
==ñanagürü. Rü yemawena ga Yudá rü taguma wenaxarü ngĩmaxã ínape. 
27Rü yexguma nawa nanguxgu ga yema ngunexü̃ ga nagu naxíraxacüxü̃ ga 
Tamára, rü taxre ga ngĩne nabue. 
28Rü yexguma naxíraegu, rü gumá wüxi rü naxmex̱íra ínaxuxuchi. Rü 
yexguma ga yema íxraxacüxẽẽruxü̃, rü daunütane ga tümaxã 
ínawẽx̱pü̱xmex̱ẽ rü ngĩgürügü: —Daa nixĩ ya nüxíra íxracü ==ngĩgürügü. 
29Natürü gumá íxuxuchimex̱ẽchirécü rü wenaxarü nügü ínaxũxmex̱ẽxẽ. Rü 
gumá naenexẽ nixĩ ga nüxíra íxracü. Rü yemacax̱ ga yema íxraxacüxẽẽruxü̃ 
rü Fáregu inaxüéga yerü ngĩgürügü: —¡Cuxü̃ naxüchica nax cuxíra 
cuxíraxü̃cax̱! ==ngĩgürügü. 
30Rü nawena naxíra ga gumá naenexẽ ga tünüta ga dauxü̃nemaxã 
inai̱x̱pü̱xmẽxẽcü, rü Chéragu inaxüéga. 

Naanearü ügüchiga 39 

Yúche rü Potifáma̱xchiga 

1Rü yexguma Yúchexü̃ Equítuanewa nagagügu ga yema Ismaétanüxü̃, rü 
wüxi ga Equítuanecüãx̱ ga Potifágu ãégacü naxcax̱ nataxe. Rü nüma ga Potifá 
rü Equítuanearü ãẽx̱gacü ga Faraóü̃arü dauruü̃güeru nixĩ. 
2Natürü ga Cori ya Tupana rü Yúchemaxã nayexma. Rü yemacax̱ meama 
nüxü̃ nangupetü ga norü cori ga Potifáchiü̃wa. 
3Rü yema norü cori rü nüxü̃ nicuax̱ãchi nax Yúchexü̃tawa nayexmaxü̃ ga 
Tupana, yerü guxü̃ma ga yema naxüxü̃, rü meama inixũ. 
4Rü yemacax̱ ga norü cori rü poraãcü namaxã nataãxẽ. Rü düxwa norü 
ngü̃xẽẽruxü̃ nayaxĩxẽxẽ, rü naxmex̱gu nanaxǘ ga guxü̃ma ga napatawa 
yexmaxü̃ nax namaxã inacuáxü̃cax̱. 
5Rü yexguma Yúchemex̱ẽgu naxǘãgu ga napata rü norü yemaxü̃gü, rü Cori 
ya Tupana rü poraãcü Potifáxü̃ narüngü̃xẽxẽ ga napatawa rü naanewa rü 
naxü̃nagüwa. 
6Rü yexguma Yúche marü nüxna dau̱̱xgu ga norü yemaxü̃gü, rü nüma ga 
Potifá rü marü taxucax̱ma naxoegaãxẽ, rü chibüguxicatama narüxĩnü. Rü 
Yúche rü wüxi ga ngextü̱xücü ga mechametücü nixĩ rü yemacax̱ nangúchaü̃. 
7Rü yemacax̱ ga naxmax̱ ga Potifá rü düxwa ngĩxü̃̃́ nangúchaü̃. Rü wüxi ga 
ngunexü̃gu rü ngĩgürügü nüxü̃: —¡Chomaxã namaxü̃! ==ngĩgürügü. 
8Natürü nüma ga Yúche rü ngĩxü̃ naxo. Rü ngĩxü̃ nangãxü̃ rü ñanagürü: —
Dücax, chorü cori marü cho̱xmex̱wa nanangexmaxẽxẽ i guxü̃ma i norü 
ngẽmaxü̃gü nax namaxã ichacuáxü̃cax̱. Rü ñu̱xma nax choma chanuxmaxü̃, 
rü taxucax̱ma naxoegaãxẽ i nümax. 
9Rü daa napatawa rü taxúema ya toguxe rü chorü yexera tixĩ. Rü nüma ya 
chorü cori rü taxuxü̃ma i tax̱acü choxna nachu̱xu. Rü cuxicatama nixĩ i tama 
nanaxwax̱exü̃ nax cuxü̃ chadauxü̃ erü naxmax̱ quixĩ i cumax. ¿Rü ngẽmacax̱ 
ñuxũcürüwa i tax̱acürü chixexü̃ chaxüxü̃ i nua napatawa ya chorü cori rü 
Tupanapex̱ewa? ==ñanagürü. 

10Natürü ga ngĩma rü guxü̃ ga ngunexü̃gu rü Yúchexü̃ ichixeweecha nax 
ngĩxü̃tagu naxã̃́ũxü̃cax̱ rü ngĩmaxã namaxü̃xü̃cax̱, natürü ga nüma rü tama 
nanangĩãẽraxü̃. 
11-12Natürü wüxi ga ngunexü̃ ga Yúche rü ĩpatagu naxücu nax yéma puracü 
naxüxü̃cax̱. Rü yéma aixepewa rü nataxuma ga to ga duü̃xü̃. Rü ngĩma rü 
naxchiruwa iyachü̱xüxü, rü ngĩgürügü nüxü̃: —¡Chomaxã namaxü̃! 
==ngĩgürügü. Natürü ga nüma ga Yúche rü inayago, rü ngĩxmex̱wa 
nayaxü̃ãchi ga naxchiru ga nüxna yapu̱xü̃. 
13-14Rü yexguma nüxü̃ nadau̱̱xgu ga naxchiru ga ngĩxmex̱wa nax yaxü̃ãchixü̃, 
rü ngĩrü duü̃xü̃gücax̱ ica. Rü ngĩgürügü nüxü̃: —¡Dücax! Chaute nua nanaga 
i wüxi i duü̃xü̃ i Ebréutanüxü̃, rü ñu̱xma rü tagu nua nidauxcüraxü̃. Rü nüma 
rü nuxã ĩxgu chau̱̱xcax̱ naxücu rü chomaxã taax̱ namaxü̃, natürü i choma rü 
poraãcü aita chaxüama. 
15Rü ngẽxguma poraãcü aita chaxüxgu, rü inayago. Rü ngẽmacax̱ nua 
nanatax̱ i ñaa naxchiru ==ngĩgürügü. 
16Rü ñu̱xũchi ga ngĩma rü namaxã inguxü̃ ga Yúchechiru ñu̱xmata yéma ĩxwa 
nangu ga ngĩte. 
17Rü yexguma yéma nanguxgu ga ngĩte, rü namaxã nüxü̃ iyaxu rü ngĩgürügü: 
—Rü ngẽma duü̃xü̃ i Ebréutanüxü̃ i nua cungexmaxẽẽxü̃, rü chorü ucapugu 
naxücu rü chomaxã taax̱ namaxü̃. 
18Natürü ngẽxguma poraãcü aita chaxüxgu rü inayago, rü nua nanatax̱ i ñaa 
naxchiru. 
19Rü ngẽmaãcü chomaxã nixĩ i ngẽma curü duü̃xü̃ i Ebréutanüxü̃ 
==ngĩgürügü. Rü yemaxü̃ naxĩnügu ga nüma ga Potifá rü poraãcü nanu. 
20-21Rü Yúchexü̃ niyaxu. Rü ñu̱xũchi norü duü̃xü̃güxü̃ namu nax ãẽx̱gacü 
poxcuexü̃ ga duü̃xü̃gütanügu nayatax̱cuchigü. Natürü woo ga poxcupataü̃wa 
nax nayexmaxü̃ ga Yúche rü Cori ya Tupana rü naxü̃tawa nayexma, rü nüxü̃ 
narüngü̃xẽxẽ. Rü nüxü̃̃́ nanatauxchaxẽxẽ nax yema poxcupataü̃arü ãẽx̱gacü 
namaxã taãẽxü̃. 

22Rü yemacax̱ ga nüma ga poxcupataü̃arü ãẽx̱gacü rü Yúchemex̱ẽwa 
nanangex̱ ga guxü̃ma ga yema poxcuexü̃ nax namaxã inacuáxü̃cax̱. Rü Yúche 
nixĩ ga namaxã icuáxü̃ ga guxü̃ma ga puracü ga yéma. 
23Rü nüma ga yema poxcupataü̃arü ãẽx̱gacü rü taxucax̱ma tü̱xcüü̃ 
ínayadauuxü̃ ga yema Yúchemex̱ẽwa yexmaxü̃, yerü ga Tupana rü Yúchexü̃ 
narüngü̃xẽxẽ nax guxü̃ma mea iyaxũxü̃cax̱ ga yema poxcupataü̃wa. 

Naanearü ügüchiga 40 

Yúche nanango̱xẽxẽ ga taxre ga poxcuexü̃ nagu ãnegüxü̃ 

1Rü yexguma Yúche poxcupataü̃wa yexmayane rü wüxi ga ngunexü̃gu rü 
Equítuanearü ãẽx̱gacüxü̃ nanuxẽẽgü ga yema norü bínuarü baeruxü̃ rü norü 
paũarü üruxü̃. 
2Rü yemacax̱ nüma ga ãẽx̱gacü rü poraãcü namaxã nanu ga yema taxre ga 
norü ngü̃xẽẽruü̃gü ga yema bínumaxã baegüxü̃arü ãẽx̱gacü rü yema paũarü 
üruü̃güarü ãẽx̱gacü. 
3Rü yemacax̱ yema poxcupataxü̃ ga Potifápatawa yexmaxü̃wa nanamugü. Rü 
yematama nixĩ ga Yúche nagu poxcuxü̃. 
4Rü nüma ga poxcupataü̃arü ãẽx̱gacü rü Yúchexü̃ namu nax namaxã 
inacuáxü̃cax̱. Rü yema ãẽx̱gacüarü ngü̃xẽẽruü̃gü rü marü muxü̃ma ga 
ngunexü̃ yexma napoxcue. 
5Rü wüxi ga chütaxü̃gu rü yema bínumaxã baegüxü̃arü ãẽx̱gacü rü yema 
paũarü üruü̃güarü ãẽx̱gacü rü wüxichigü rü naxãnegü. Rü wüxichigü ga 
yema nanegü rü nüxü̃̃́ nayexma ga tax̱acüchiga nax yixĩxü̃. 
6Rü moxü̃ãcü pax̱mama ga yexguma Yúche natanüwa íyadau̱̱xgu, rü nüxü̃ 
nadau ga nax poraãcü naxoegaãẽgüxü̃ ga yema taxre. 
7Rü yemacax̱ nüxna naca, rü ñanagürü: —¿Tax̱acücax̱ pemaechiwe? 
==ñanagürü. 
8Rü nümagü rü nanangãxü̃gü, rü ñanagürügü: —Ngewax̱ chütacü rü 
taxãnegüe. Rü tataxuma ya texé ya tomaxã nüxü̃ ixuxe nax tax̱acüchiga 

yixĩxü̃ i ngẽma nagu taxãnegügüxü̃ ==ñanagürügü. Rü yexguma ga Yúche 
rü ñanagürü: —¿Taux ẽx̱na ya Tupana yixĩxü̃ ya yimá nango̱xẽẽcü nax 
tax̱acüchiga yixĩxü̃? ¡Rü chomaxã nüxü̃ pixu i ngẽma penegü! ==ñanagürü. 
9Rü yexguma ga yema bínumaxã baegüxü̃arü ãẽx̱gacü rü nüxíra Yúchemaxã 
nüxü̃ nixu ga nanegü, rü ñanagürü: —Chaunegüwa rü nüxü̃ chadau ga wüxi 
ga úbane. 
10Rü yema úbane rü narüxü rü niyachigü rü tomaepü̱x nixĩ ga nachacüxü. Rü 
naxãchacu rü yema nachacuwa rü naxo rü nixãxyax̱a rü nidau. 
11Rü choma rü chanange ga naxpáü̃ ga Faraóü̃. Rü úbata chicawe, rü yema 
naxpáü̃gu chanamai̱x̱gütüxü̃. Rü ñu̱xũchi chomatama nüxna chayaxãweü̃ ga 
Faraóü̃ ==ñanagürü. 
12Rü yexguma ga Yúche rü ñanagürü nüxü̃: —Ngẽma cunegü rü ñaxü̃chiga 
nixĩ: “Rü ngẽma tomaepü̱x i nachacüxü rü tomaepü̱x i ngunexü̃chiga nixĩ. 
13Rü tomaepü̱x i ngunexü̃wa nanguxgu rü nüma ya Faraóü̃ tá nüxü̃ nadau i 
cupane nax tax̱acücax̱ cupoxcuxü̃. Rü tá cuxcax̱ nangema rü wena ngẽma 
puracüwa tátama cuxü̃ napuracüxẽxẽ. Rü cuma rü tá wena cunaxaxexẽxẽ ya 
Faraóü̃ ngẽma noxri cunaxüxü̃rüü̃tama”, ñaxü̃chiga nixĩ. 
14Rü ngẽxguma ngẽmaãcü tá yanguxgu rü chanaxwax̱e i cuxü̃̃́ 
changechaü̃tümüxü̃. ¡Rü choxna nacuax̱ãchi, rü Faraóü̃maxã choxü̃ ixu nax 
choxü̃ ínamuxũchixü̃cax̱ i nua! 
15Rü choma i Ebréutanüxü̃ rü chauchixü̃anewa nixĩ ga choxü̃ yagagüxü̃ rü 
nuxã chomaxã yataxegüxü̃. Rü taxucax̱ma tü̱xcüü̃ nua poxcupataü̃wa 
changexma, yerü taxuxü̃ma ga chixexü̃ chaxü ==ñanagürü. 
16Rü yexguma yema paũarü üruü̃güarü ãẽx̱gacü nüxü̃ ĩnügu ga mexü̃chiga 
nax yixĩxü̃ ga yema Yúche ngo̱xẽẽxü̃ ga nanegüchiga rü ñanagürü: —Choma 
rü nagu chaxãnegü nax chauerugu chayangexü̃ ga tomaepü̱x ga pexchiãcu ga 
paũ ga maixcuraxü̃. 
17Rü gumá pexchi ga düxétüwaama ücüwa rü nayexma ga naguxü̃raü̃xü̃ ga 
paũ ga maixcuraxü̃ ga Faraóü̃cax̱ ixĩxü̃. Natürü ínangugü ga werigü, rü gumá 

pexchi ga chauerugu chingecüwa tanacau̱̱xgü ga paũ ==ñanagürü ga yema 
paũarü üruü̃güarü ãẽx̱gacü. 
18Rü yexguma ga Yúche rü nanangãxü̃ rü ñanagürü: —Rü ngẽma cunegü rü 
ñaxü̃chiga nixĩ: “Rü yimá tomaepü̱x ya pexchi rü tomaepü̱x i ngunexü̃chiga 
nixĩ. 
19Rü tomaepü̱x i ngunexü̃wa nanguxgu, rü nüma ya Faraóü̃ tá nüxü̃ nadau i 
cupane nax tax̱acücax̱ cupoxcuxü̃. Rü tá nanamu i norü purichíagü nax cuxü̃ 
nawẽxnaxãgüxü̃cax̱. Rü naixtanüwa tá cuxü̃ narütuxẽẽgü. Rü ngurucugü tá 
nanangõ̱xgü i cuxune”, ñaxü̃chiga nixĩ ==ñanagürü ga Yúche. 
20Rü tomaepü̱x ga ngunexü̃guwena rü ninguarü taunecüãx̱ ga Faraóü̃. Rü 
nanaxü ga wüxi ga peta naxcax̱ ga guxü̃ma ga norü ngü̃xẽẽruü̃gü. Rü yema 
duü̃xü̃gü ga nüxna naxugüxü̃pex̱ewa, rü Faraóü̃ nanamu nax napex̱ewa 
nagagüãxü̃cax̱ ga yema bínuarü baeruü̃güarü ãẽx̱gacü rü yema paũarü 
üruü̃güarü ãẽx̱gacü. 
21Rü yema baeruü̃güarü ãẽx̱gacü, rü wenaxarü yematama puracüwa nanamu. 
Rü wenaxarü noxrirüü̃tama Faraóü̃xü̃ nayaxaxexẽẽxü̃. 
22Natürü ga yema paũarü üruü̃güarü ãẽx̱gacü, rü nüma ga Faraóü̃ rü norü 
purichíagüxü̃ namu nax nawẽxnaxãgüaxü̃cax̱ yema Yúche nüxü̃ ixuxü̃rüxü̃. 
23Natürü ga yema bínuarü baeruü̃güarü ãẽx̱gacü rü tama Yúchena 
nacuax̱ãchi. 

Naanearü ügüchiga 41 

Yúche rü nanango̱xẽxẽ ga yema Faraóü̃ nagu ãnegüxü̃ 

1Rü yemawena rü taxre ga taunecü nangupetü. Rü wüxi ga chütaxü̃gu rü 
naxãnegü ga Faraóü̃. Rü nanegüwa rü taxtü ga Nírucutügu nachi. 
2Rü yema taxtüwa rü 7 ga woca ga ingüexüchixü̃ rü imexẽchixü̃ ínachoõchi 
rü yema taxtüanacüwa maxẽ nangõ̱xgü. 
3Rü yemawena ínachoõchi ga to ga 7 ga woca ga ichixemarexü̃ rü 
ixaexüchixü̃. Rü yema togüxü̃tagu nayachigü ga taxtüanacüwa. 

4-5Rü yemawena ga yema wocagü ga ichixemarexü̃ rü ixaexüchixü̃, rü yema 
7 ga woca ga ingüexüchixü̃ rü imexẽchixexü̃ ínagagü. Rü yexguma ga nüma 
ga Faraóü̃ rü nabai̱x̱ãchi, natürü wenaxarü nape rü to ga nanegügu naxãnegü. 
Rü yema nanegüwa rü nüxü̃ nadau ga 7 yax̱a ga trigu ga ixããcune rü 
imexyax̱axüchíne ga wüxĩnewatama nguxü̃ne. 
6-7Rü gumawenatama rü yemanewatama nanguxü̃ ga nai ga 7 yax̱a ga trigu 
ga ingeãcune rü buanecümaxã ipagüne. Rü guma 7 yax̱a ga ipagüxü̃ rü 
ínanagagü ga guma 7 yax̱a ga ixããcune rü imex̱yaxane. Rü yexguma ga nüma 
ga Faraóü̃ rü nabai̱x̱ãchi, rü nüxü̃ nicuax̱ãchi nax wüxi ga nanegümare 
yixĩxü̃. 
8Rü moxü̃ãcü ga pax̱mama rü poraãcü naxoegaãxẽ naxcax̱ ga yema nanegü. 
Rü naxcax̱ nangema ga guxü̃ma ga yema iyuüxü̃ rü duü̃xü̃gü ga nüxü̃ 
cuax̱üchigüxü̃ ga Equítuanecüãx̱. Rü nüma ga Faraóü̃ rü namaxã nüxü̃ nixu 
ga nanegü. Natürü taxuxü̃ma ga yema yuüexü̃ nüxü̃ nacuax̱ nax tax̱acüchiga 
yixĩxü̃ ga yema nanegü. 
9-10Rü yexguma ga gumá baeruü̃güarü ãẽx̱gacü rü Faraóü̃maxã nüxü̃ nixu rü 
ñanagürü: —Pa Chorü Ãẽx̱gacüx, rü ñu̱xchaama nüxna chacuax̱ãchi nax 
ñuxãcü chixexü̃ chaxüxü̃ yerü taguma cumaxã nüxü̃ chixuchiga ga wüxi ga 
ngextü̱xücü ga poraãcü choxü̃ rüngü̃xẽẽcü. Rü yexguma namaxã cunuxgu ga 
yema paũarü üruü̃güarü ãẽx̱gacü rü chomaxã rü ta cunu, rü yema curü 
purichíaarü capitáü̃patawa yexmaxü̃ ga poxcuchicaxü̃gu toxü̃ cumugü. 
11Rü wüxi ga chütaxü̃gu ga paũarü üruü̃güarü ãẽx̱gacü rü naxãnegü, rü 
choma rü ta chaxãnegü. Rü wüxichigü ga yema nagu taxãnegüxü̃ rü tama 
nüxü̃ tacuax̱ nax tax̱acüchiga yixĩxü̃. 
12Rü yéma poxcupataü̃wa tomaxã nayexma ga wüxi ga ngextü̱xücü ga 
Ebréutanüxü̃ ixĩcü. Rü nüma rü poxcupataü̃arü ãẽx̱gacüarü puracütanüxü̃ 
nixĩ. Rü namaxã nüxü̃ tixu ga tonegü. Rü nüma rü nüxü̃ nacuax̱ nax 
tax̱acüchiga yixĩxü̃ ga tonegü. 

13Rü guxü̃ma ga yema tomaxã nüxü̃ yaxuxü̃rüü̃ãcütama ningu. Rü choma rü 
wenaxarü chorü puracücax̱ chataegu, natürü ga yema chomücü rü 
purichíagü nanawẽxnaxãgü ==ñanagürü. 
14Rü yexguma ga nüma ga Faraóü̃ rü Yúchecax̱ nangema. Rü yexgumatama 
Yúchexü̃ poxcupataü̃wa ínamuxũchigü. Rü mea niyoeru rü mexü̃ ga 
naxchirugu ínacuxuchi. Rü yemaacü Faraóü̃pex̱ewa naxũ. 
15Rü nüma ga Faraóü̃ rü ñanagürü nüxü̃: —Ngewax̱arü chütaxü̃gu rü choxü̃̃́ 
nangexma i wüxi i chaunegü. Natürü tataxuma ya texé ya nüxü̃ cuáxe nax 
nüxü̃ tixuxü̃ nax tax̱acüchiga yixĩxü̃. Natürü cuxü̃ chacuáxchiga rü ngẽxguma 
cuma nüxü̃ cuxĩnügu i wüxi i nanegü rü nüxü̃ cucuax̱ nax nüxü̃ quixuxü̃ nax 
tax̱acüchiga yixĩxü̃ ==ñanagürü ga Faraóü̃. 
16Rü yexguma ga Yúche rü nanangãxü̃ rü ñanagürü: —Pa Chorü Ãẽx̱gacüx, 
ngẽma rü tama chowa nangẽxma, natürü Tupana tá nixĩ ya cuxcax̱ 
nango̱xẽẽcü ==ñanagürü. 
17Rü yexguma ga Faraóü̃ rü Yúchexü̃ ñanagürü: —Chaunegüwa rü taxtü ga 
Nírucutügu chachi. 
18Rü yéma taxtüwa ínachoõchi ga 7 ga woca ga ingüexüchixü̃ rü imexẽchixü̃. 
Rü taxtüanacüwa maxẽne nanangõ̱xgü. 
19Rü yemawena ínachoõchi ga to ga 7 ga woca i chixemarexü̃ rü ixaexüchixü̃. 
Rü taguma ñuxgu nüxü̃ chadau i woca i nangexgumaraxü̃xü̃ i chixexü̃ i 
guxü̃ma i nua Equítuanewa. 
20Rü yema wocagü ga ixaexüchixü̃ rü ichixemarexü̃, rü yema 7 ga woca ga 
ingüexü̃xü̃ ínagagü. 
21Natürü ga woo yema woca ga ingüexü̃xü̃ nax ínagagüxü̃, rü 
aixrügumarüü̃tama nixaexüchi. Rü yexguma rü chabai̱x̱ãchi. 
22Rü yemawena rü wena chaxãnegü. Rü yema chaunegüwa rü nüxü̃ chadau 
ga 7 yax̱a ga trigu ga ixããcuxü̃ rü imexyax̱axü̃ ga wüxĩnewatama nguxü̃xü̃. 

23Rü yemawena yemanewatama nanguxü̃ ga to ga 7 yax̱a ga trigu ga 
ingeãcuxü̃ rü buanecümaxã ipagüxü̃. 
24Rü yema 7 yax̱a ga ipagüxü̃, rü yema imexyax̱axü̃xü̃ ínagagü. Rü ñaa taxre 
i chaunegü, rü ngẽma chorü duü̃xü̃gü i iyuǘexü̃maxã nüxü̃ chixu, natürü 
taxuxü̃ma i ngẽma yuüexü̃ rü nüxü̃ nacuax̱ nax nango̱xẽẽãxü̃ nax tax̱acüchiga 
yixĩxü̃ i ngẽma taxre i chaunegü ==ñanagürü. 
25Rü yexguma ga Yúche rü Faraóü̃xü̃ nangãxü̃, rü ñanagürü: —Pa Chorü 
Ãẽx̱gacüx, ngẽma taxre i cunegügü rü wüxitama i ĩnüchiga nixĩ. Rü Tupana 
rü cumaxã nüxü̃ nixu i ngẽma nüma tá naxüxü̃. 
26Rü ngẽma 7 i wocagü i imexẽchixü̃, rü 7 ya taunecüchiga nixĩ. Rü 
ngẽmachigatama nixĩ i ngẽma 7 yax̱a i trigu i mexẽchixü̃. Rü ngẽma taxre i 
cunegü rü ngẽmachigatama nixĩ. 
27Rü ngẽma 7 i woca i ixaexüchixü̃ rü ichixemarexü̃ ga yema togüarü 
wixweama íchoõchixü̃, rü 7 ya taunecüchiga nixĩ. Rü ngẽmachigatama nixĩ i 
ngẽma 7 yax̱a i trigu i buanecümaxã ipagüxü̃. Rü ngẽma rü nüxü̃ nixu nax 7 
ya taunecü tá ngebüanexü̃, rü tá taiya ínguxü̃. 
28Rü ngẽmachiga nixĩ ya Tupana cumaxã nüxü̃ ixuxü̃, Pa Chorü Ãẽx̱gacüx. 
Rü ngẽmaãcü tá nanaxü ya Tupana. 
29Rü 7 ya taunecü tá naxãbüane i guxü̃ma i Equítuanewa. 
30Rü ngẽmawena rü 7 ya taunecü tá poraãcü nangebüane. Rü ngẽmagagu rü 
taxúetama nüxna tacuax̱ãchi ga gumá taunecügü ga nagu naxãbüanecü ga 
Equítuanewa. Rü ngẽma taiyagagu rü tá taxü̃ i guxchaxü̃wa nangẽxma i ñaa 
nachixü̃anewa. 
31Rü tá nataxüchixü̃ i ngebüane. Rü ngẽmacax̱ nataxutama i tax̱acüwa nüxü̃ 
idauxü̃ nax ñuxãcü naxãbüanexü̃ ga ü̃pa. 
32Pa Ãẽx̱gacüx, taxreex̱pü̱xcüna nagu cuxãnegü i ngẽmatama nanegü, erü 
nüma ya Tupana rü aixcüma tá nanaxü i ngẽma. Rü paxatáma nanaxü. 

33Rü ngẽmacax̱, Pa Chorü Ãẽx̱gacüx, rü name nixĩ nax naxcax̱ cudauxü̃ ya 
wüxi ya yatü ya nüxü̃ cuax̱üchicü nax naxmex̱gu cunaxüxü̃cax̱ i ñaa 
nachixü̃ane. 
34Rü name nixĩ nax nüxü̃ cuxunetaxü̃ i togü i ãẽx̱gacügü nax guxü̃ i ñaa 
nachixü̃anegu yaxĩãgütanüxü̃cax̱, rü guxü̃ i duü̃xü̃gütanüwa 
yadeetanüãxü̃cax̱ i trigu i nua Equítuanewa nabugüxü̃ nagu ya yimá 7 ya 
taunecügü ya nagu naxãbüanecü. Rü ngẽma 5 wetaxü̃ i triguwachigü rü tá 
cuxcax̱ ínanaxüxüchi i wüxiwetaxü̃ nax namaxã cunguxü̃xü̃cax̱. 
35Rü ngẽmaãcü tá nixĩ i nanutaquex̱eãxü̃ i guxü̃ma i ngẽma trigu i nagu ya 
yimá 7 ya taunecü ya nagu namucü. Rü ñu̱xũchi name i wüxichigü ya ĩanewa 
ngẽxmaxü̃ i trigupataü̃gu namaxã nanguxü̃gü nax ngéma cuma namaxã 
icucuáxü̃cax̱ nax duü̃xü̃gü tayauxgüxü̃cax̱ i ngẽxguma taiya ínguxgu. 
36Rü ngẽmaãcü i ngẽma trigu rü tá mea namaxã nanguxü̃gü naxcax̱ i 
cuchixü̃ane nax tama taiyamaxã nayuexü̃cax̱ i duü̃xü̃gü i ngẽxguma 
ínanguxgu ya yimá 7 ya taunecü ya nagu tá nangebüanecü i nua Equítuanewa 
==ñanagürü ga Yúche. 

Yúche rü ãẽ̱xgacüxü̃ ningucuchi ga Equítuanewa 

37Rü yema Yúchearü ucu̱xẽ rü Faraóü̃cax̱ name, rü norü ngü̃xẽẽruü̃gü rü ta 
norü me nixĩ. 
38Rü yemacax̱ ga Faraóü̃ rü ñanagürü norü duü̃xü̃güxü̃: —¿Ngextá chi nüxü̃ 
iyarüngau̱̱xü̃ i to i yatü i ñaa Yúcherüxü̃ Tupanaãxẽ nawa ngẽxmaxü̃? 
==ñanagürü. 
39Rü yexguma ga Faraóü̃ rü Yúchexü̃ ñanagürü: —Dücax, rü nataxuma i cuxü̃ 
rüyexeraxü̃ nax nüxü̃ nacuáxü̃, erü cuma nixĩ ya Tupana cuxü̃ nüxü̃ cuax̱ẽẽxü̃ 
i guxü̃ma i ngẽma nagu chaxãnegüxü̃. 
40Rü cuma tá nixĩ i chopatamaxã icucuáxü̃. Rü guxü̃táma i chorü duü̃xü̃gü rü 
tá cuga naxĩnüe. Rü chaxica tátama nixĩ i cuxü̃ charüyexeraxü̃ erü choma rü 
ñaa nachixü̃anearü ãẽx̱gacü chixĩ. 

41Dücax, ñu̱xma rü choma rü cuxü̃ chaxuneta nax cuma tá ãẽx̱gacü quixĩxü̃ i 
guxü̃ma i ñaa Equítuanewa ==ñanagürü. 
42Rü yexguma yema ñaxgu ga Faraóü̃ rü nügümex̱ẽwa ngĩxü̃ nanangoxochi 
ga norü ãnera ga cuax̱ruxü̃ ngĩwa yexmacü, rü Yúchemex̱ẽwa ngĩxü̃ 
ningucuchi. Rü ñu̱xũchi norü duü̃xü̃güxü̃ namu nax mexẽchixü̃ ga 
naxchirugu yacu̱xẽẽgüaxü̃cax̱, rü úirumaxã naxüchagügüãxü̃cax̱. 
43Rü yemawena rü ñu̱xũchi nayamue nagu ga guma caru ga Faraóü̃arü 
caruweama üxü̃ne ga cowaru itúchigüne. Rü duü̃xü̃güxü̃ namu nax napex̱ewa 
ñaxü̃maxã aita naxüexü̃: —¡Penaxüchica! ==ñaxü̃maxã. Rü yemaacü nixĩ 
ga Yúche ga guxü̃ma ga Equítuanemaxã inacuáxü̃. 
44Rü ñu̱xũchi ga Faraóü̃ rü ñanagürü Yúchexü̃: —Choma nax Equítuanearü 
ãẽx̱gacü chixĩxü̃, rü cuxna chaxãga nax cuxmex̱wa nangẽxmaxü̃ i guxü̃ma i 
Equítuane ==ñanagürü. 
45Rü yexguma ga Faraóü̃ rü Equítuanecüãx̱égamaxã Yúchexü̃ naxüéga. Rü 
Cháfenax-panéagu nanaxüéga. Rü ñu̱xũchi nanaxüxmax̱ ngĩmaxã ga Achená 
ga chacherdóte ga Potiféraxacü. Rü nüma ga ngĩnatü rü ĩane ga Óü̃arü 
chacherdóte nixĩ. Rü yemaacü nixĩ ga Yúche ga Equítuanearü ãẽx̱gacü yixĩxü̃. 
46Rü nüma ga Yúche rü 30 ga taunecü nüxü̃̃́ nayexma ga yexguma Faraóü̃ ga 
Equítuanearü ãẽx̱gacüpex̱ewa nagagüãgu rü nüma ga Faraóü̃ namücüxü̃ 
yangucuchixẽẽgu. Rü nüma ga Yúche rü Faraóü̃xü̃ narümoxẽ rü inaxũãchi. 
Rü guxü̃ma ga Equítuanegu nixũãgüchigü. 
47Rü 7 ga taunecügu rü meama nayae ga trigu rü poraãcü naxãbüane ga 
guxü̃wama ga Equítuanewa. 
48Rü nüma ga Yúche rü 7 ga taunecügu nananutaquex̱e ga guxü̃ma ga yema 
trigu ga ãẽx̱gacüna üxü̃ ga Equítuanewa. Rü wüxichigü ga ĩanewa yexmane 
ga ãẽx̱gacüarü trigupataü̃gu namaxã ninguxü̃chigü ga yema trigu ga guma 
ĩanena ngaicamaxü̃ ga naanewa nabuxgüxü̃. 

49Rü Yúche rü nananutaquex̱e ga trigu, rü ñoma márpechinüwa ngẽxmacü 
ya naxnücütex̱ewarüxü̃ nixĩ ga nax namuxũchixü̃. Rü yema nax 
namuxũchixü̃gagu rü düxwa tama nixugü. 
50Rü naxü̃pa ga nax inaxügüxü̃ ga nax nangebüanexü̃, rü marü Yúcheaxü̃̃́ 
itaxrexacü ga naxmax̱ ga Achená. 
51Rü gumá yacü ga nane rü Manachégu nanaxüéga yerü ñanagürü: —Tupana 
rü choxü̃ nüxü̃ inayarüngümaxẽxẽ i guxü̃ma ga yema guxchaxü̃gü ga choxü̃ 
ngupetüxü̃, rü ñu̱xma rü marü tama chautanüxü̃cax̱ changechaü̃ 
==ñanagürü. 
52Rü guma rübumaecü ga nane rü Efraíü̃gu nanaxüéga, yerü ñanagürü: —
Tupana rü ñaa nachixü̃ane i nawa ngúxü̃ chingexü̃wa choxna nanamu ya 
chaune ==ñanagürü. 
53Rü nangupetü ga gumá 7 ga taunecü ga nagu trigu muxũchicü ga 
Equítuanewa. 
54Rü inaxügü ga gumá 7 ga taunecü ga nagu ngebüane íngucü, yematama 
Yúche nüxü̃ ixuxü̃rüxü̃. Rü guxü̃ma ga togü ga nachixü̃anewa rü poraãcü 
taiya nangu̱x. Natürü ga Equítuanewa rü tama taiya nangu̱x, yerü nayexma 
ga nabü ga namaxã nanguxü̃güxü̃. 
55Rü yexguma yema Equítuanecüãx̱ marü igu̱xbügügu, rü Faraóü̃xü̃tawa naxĩ 
nax trigu nüxna tayacagüxü̃cax̱. Rü yexguma ga nüma ga Faraóü̃ rü guxü̃ma 
ga Equítuanecüãx̱maxã nüxü̃ nixu rü ñanagürü: —¡Yéa Yúchexü̃tawa pexĩ, 
rü penaxü̱x i ngẽma nüma pemaxã nüxü̃ yaxuxü̃! ==ñanagürü. 
56Rü yexguma marü guxü̃ma ga Equítuanewa nangebüanegu, rü nüma ga 
Yúche rü nayawãxnagü ga guma trigupataü̃gü nax yema Equítuanecüãx̱güxü̃ 
namaxã nataxexü̃cax̱, yerü niyexeraguchigü ga taiya. 
57Rü guxü̃ma ga yema togü ga nachixü̃anecüãx̱ ga duü̃xü̃gü rü Equítuanewa 
naxĩ nax Yúchexü̃tawa naxcax̱ nataxegüxü̃cax̱ ga trigu. Yerü taxuxü̃ma ga to 
ga nachixü̃anewa nayexma ga nabü. 



135 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

Naanearü ügüchiga 42 

Equítuanewa naxĩ ga Yúcheeneegü 

1Rü yexguma Acóbu nüxü̃ cuáxchigagu ga Equítuanewa nax nayexmaxü̃ ga 
trigu, rü nanegüxü̃ ñanagürü: —¿Tax̱acü nua pexüe i pegü nua 
perüdaunümarexü̃? 
2Rü chomaxã nüxü̃ nixugügü rü Equítuanewa nax nangemaxü̃ i trigu ¡Rü 
ngéma pexĩ nax triguta peyataxegüxü̃cax̱ nax ngẽmaãcü tama iyuexü̃cax̱! 
==ñanagürü. 
3Rü ñu̱xũchi 10 ga Yúcheenexẽgü rü Equítuanewa naxĩ nax triguta 
yataxegüxü̃cax̱. 
4Natürü ga Acóbu rü tama nanaxwax̱e ga nane ga Bẽyamíü̃ ga Yúcheenexẽ 
yéma ũxü̃, yerü nagu narüxĩnü rü ngürüãchi tax̱acürü chixexü̃ yexma nüxü̃ 
nayaxüpetü. 
5Rü nanegü ga Acóbu ga Iraégu ãégacü rü togü ga taxetanüxü̃tanügu naxãgü, 
yerü guxü̃ma ga Canaáü̃anewa rü taiya nangu̱x. 
6Rü Yúche nixĩ ga ãẽx̱gacü ixĩcü ga Equítuanewa. Rü nüma nixĩ ga duü̃xü̃gü 
ga togü ga nachixü̃anewa ne ĩxü̃xü̃ namaxã nataxexü̃ ga trigu Rü yexguma 
naenexẽgü naxü̃tawa ngugügu, rü napex̱egu ñaxtüanegu nanangücuchitanü. 
7Rü nüma ga Yúche rü naenexẽgüxü̃ nacuax̱ ga yexguma nüxü̃ nadau̱̱xgu, 
natürü ñoma tama nüxü̃ nacuáxü̃rüxü̃ nügü nixĩxẽxẽ. Rü nugaãcü 
naenexẽgüna naca, rü ñanagürü: —¿Rü pemax, rü ngextá ne pexĩ? 
==ñanagürü. Rü nümagü rü nanangãxü̃gü rü ñanagürügü: —Toma rü 
Canaáü̃anewa ne taxĩ, rü trigu nuata tayataxegü ==ñanagürügü. 
8Rü nüma ga Yúche rü naenexẽgüxü̃ nacuax̱, natürü ga naenexẽgü rü tama 
Yúchexü̃ nacuax̱gü. 
9Rü yexguma ga Yúche rü nüxna nacuax̱ãchi ga yema ü̃pa nagu naxãnegüxü̃ 
ga naenexẽgüchiga ixĩxü̃. Rü ñanagürü nüxü̃: —Pemax rü tochixü̃anearü 
ngugütaeruü̃gü pixĩgü. Rü pema rü nua ngugütaewa pexĩ nax naxcax̱ 

pedaugüxü̃cax̱ nax ngextá pexü̃̃́ natauxchaxü̃ nax toechita pichocuxü̃cax̱ 
nawa i ñaa naane ==ñanagürü. 
10Rü nüma ga naenexẽgü rü nanangãxü̃gü rü ñanagürügü: —Tama nixĩ, Pa 
Corix. Toma i curü duü̃xü̃gü rü tríguarü taxewa nua taxĩmare. 
11Rü guxãma i toma rü wüxitama nixĩ ya tonatü. Rü duü̃xü̃gü i mexü̃ tixĩgü. 
Rü taguma ngugütaeruxü̃ tixĩgü ==ñanagürügü. 
12Natürü ga Yúche rü ñanagürüama: —Rü tama aixcüma nixĩ i ngẽma. Rü 
pema rü nua pexĩ nax naxcax̱ pedaugüxü̃cax̱ i ngextá pexü̃̃́ natauxchaxü̃ nax 
toechita pichocuxü̃cax̱ nawa i ñaa naane ==ñanagürüama. 
13Natürü nümagü rü nanangãxü̃gü rü ñanagürügü: —Toma i curü duü̃xü̃gü 
rü 12 tixĩgü i togüenexẽ. Rü wüxitama tixĩ ya tonatü, rü Canaáü̃anegu nixĩ i 
taxãchiü̃güxü̃. Rü yimá toenexẽ ya rübumaecü rü ngẽxma tonatüxü̃tagu 
narüxãũ̱̱x, rü guma nai ga toenexẽ rü marü nataxuma i toxü̃tawa 
==ñanagürügü. 
14Natürü nüma ga Yúche rü wena ñanagürüama: —Pema rü ngugütaewa nua 
pexĩ. 
15Rü ñu̱xma rü tá pexü̃ chaxü, rü Faraóü̃égagu pemaxã nüxü̃ chixu rü 
taxũtáma nua pewoegu ega tama nua penagaxgu ya yimá peenexẽ ya 
rübumaecü. 
16¡Rü wüxíe táegu nax tayagaxü̃cax̱! Rü yíxema nuxã rüchoxe rü tá tapoxcue. 
Rü ngẽmawa tá nüxü̃ chacuax̱ rü aixcüma yixĩ i ngẽma chomaxã nüxü̃ 
pixuxü̃. Rü ngẽxguma taxũtáma aixcüma yixĩxgu, rü ngẽmawa tá nüxü̃ 
chacuax̱ nax ngugütaewa nua pexĩmarexü̃. Rü Faraóü̃égagu pemaxã nüxü̃ 
chixu i ngẽma ==ñanagürü. 
17Rü yexguma ga Yúche rü poxcupataü̃gu nanawocu tomaepü̱x ga ngunexü̃. 
18Natürü yema tomaepü̱x ga ngunexü̃guwena rü ñanagürü nüxü̃: —Choma rü 
Tupanaxü̃ chamuü̃. ¡Rü Ñaa tá pexü! Rü ngẽxguma tá nixĩ i taxũtáma pexü̃ 
chadaixü̃. 

19Rü ngẽxguma aixcüma mexü̃ i duü̃xü̃gü pexĩgügu, rü chanaxwax̱e i wüxi i 
peenexẽ nua poxcupataü̃wa petax̱. Rü ñu̱xũchi i pema i tama poxcuexü̃ rü 
marü name i petanüxü̃cax̱ pewoegu namaxã i perü trigu nax ngẽma 
nangõ̱xgüxü̃cax̱. 
20¡Rü nua penaga ya yimá peenexẽ ya rübumaecü! Rü ngẽmaãcü tá nüxü̃ 
chacuax̱ rü aixcüma yixĩ i ngẽma nüxü̃ pixuxü̃. Rü ngẽxguma taxũtáma nua 
penagaxgu, rü tá peyue ==ñanagürü. Rü yexguma ga nümagü rü: —Ngü̃ 
==ñanagürügü. 
21Natürü ga wüxichigü rü nügümaxã ñanagürügü: —Aixcümaxü̃chi poraãcü 
chixexü̃ namaxã taxü ga taenexẽ ga Yúche. Yerü woo nüxü̃ nax idauxü̃ nax 
ngúxü̃ yangexü̃, natürü tama naga taxĩnüe ga yexguma tüxü̃ nacaa̱x̱ü̃gu nax 
tüxü̃̃́ nangechaü̃tümüxü̃xü̃cax̱. Rü ngẽmacax̱ nixĩ i ñu̱xma taxcax̱ ínanguxü̃ i 
ñaa guxchaxü̃ ==ñanagürügü nügümaxã. 
22Rü nüma ga Rubéü̃ rü naenexẽgüxü̃ ñanagürü: —Choma rü marü pemaxã 
nüxü̃ chixu nax tama chixexü̃ namaxã pexügüxü̃cax̱ ga gumá bucü, natürü 
tama chauga pexĩnüechaü̃. Rü ngẽma nixĩ i tórü natanü ga nax nayuxü̃ 
==ñanagürü. 
23Natürü ga nümagü rü tama nüxü̃ nacuax̱gü nax Yúche rü bexma nüxü̃ 
naxĩnüxü̃. Yerü ga Yúche rü Equítuanegawa naenexẽgümaxã nidexa rü to ga 
duü̃xü̃ rü Ebréugawa namaxã nüxü̃ nixuchigü ga yema Yúche nüxü̃ ixuxü̃. 
24Rü yexguma ga Yúche rü nüxna nixũgachi rü yéma nayaxaxu. Rü wenaxarü 
naenexẽgü íyexmagüxü̃wa naxũ, rü wenaxarü namaxã nidexa. Rü 
Chimeóü̃xü̃ nigagachi rü naenexẽgüpex̱ewa purichíaxü̃ namu nax 
yanai̱x̱güãxü̃cax̱. 
25Rü yemawena norü duü̃xü̃güxü̃ namu nax trigumaxã yaxüãcugüãxü̃cax̱ ga 
naenexẽgüarü chacugü. Rü yema diẽru ga naenexẽgü nüxna ngĩxü̃ ãgücü, rü 
nanamu nax yexmatama norü chacugügu ngĩxü̃ yanuxü̃. Rü ñu̱xũchi norü 
duü̃xü̃gümaxã nüxü̃ nixu nax naenexẽgüarü namawaxü̃ ga õna nüxna 
naxãgüxü̃. Rü yemaacü nanaxügü ga norü duü̃xü̃gü. 

26Rü yexguma ga naenexẽgü rü norü búruétügu nananugü ga norü 
trigupüü̃gü, rü ínixĩ. 
27Rü yexguma nawa nangugügu ga yema nachica ga nagu napegüchaü̃xü̃, rü 
wüxi ga natanüwa rü nayawẽã̃́xü̃ ga norü chacu nax norü búruxü̃ 
nachibüxẽẽxü̃cax̱. Rü yema chacuax̱gu ngĩxü̃ nayangau ga norü diẽru. 
28Rü naenexẽgümaxã nüxü̃ nixu, rü ñanagürü: —¡Dücax, choxü̃̃́ ngĩxü̃ 
natáeguxẽẽgü i chorü diẽru! Rü nua chorü chacuwa ingẽxma ==ñanagürü. 
Rü yexguma ga yema togü rü guxü̃ma poraãcü nabai̱x̱ãchiãẽgü. Rü muü̃maxã 
nidu̱xrue, rü nügümaxã ñanagürügü: —¿Tax̱acü nixĩ i tamaxã naxüxü̃ ya 
Tupana? ==ñanagürügü. 
29-30Rü yexguma Canaáü̃wa nangugügu, rü nanatü ga Acóbumaxã nüxü̃ 
nixugüe ga guxü̃ma ga yema nüxü̃ ngupetüxü̃. Rü ñanagürü: —Ngẽma 
Equítuanearü ãẽx̱gacü rü tomaxã naporaga rü ngugütaeruü̃cax̱ toxü̃ 
nacuax̱gü. 
31Natürü i tomax rü mea namaxã nüxü̃ tixu nax toma rü mexü̃ i duü̃xü̃gü 
tixĩgüxü̃, rü tama nax ngugütaeruü̃gü tixĩgüxü̃. 
32Rü namaxã ta nüxü̃ tixu nax 12 gü tixĩgüxü̃ i togüenexẽgü rü nax wüxitama 
yixĩxü̃ i tonatü, rü wüxi i toenexẽ rü nax marü nayuxü̃. Rü yimá toenexẽ ya 
rübumaecü rü nax cuxü̃tawatama nangẽxmaxü̃ i Canaáü̃anewa. 
33Natürü nüma ya ãẽx̱gacü rü toxü̃ ñanagürü: “Rü ñu̱xma rü tá pexü̃ chaxü 
rü ngẽmawa tá nüxü̃ chacuax̱ rü aixcüma i pema rü mexü̃ i duü̃xü̃gü pixĩgü. 
¡Rü ẽcü nuxã chauxü̃tawa penatá i wüxi i peenexẽ rü petanüxü̃cax̱ ípeyana i 
trigu! 
34Natürü chanaxwax̱e nax nua penagaxü̃ ya yimá peenexẽ ya rübumaecü nax 
ngẽmawa nüxü̃ chacuáxü̃cax̱ rü aixcüma mexü̃ i duü̃xü̃gü pixĩgüxü̃ rü tama 
ngugüwa nua pexĩxü̃. Rü ngẽxguma i chomax rü tá íchanamuxũchi i ñaa 
peenexẽ i ñu̱xmax nuxã pemuxü̃, rü ñu̱xũchi tauxchaãcü tá ñaa 
nachixü̃anewa peyataxegü”, ñanagürü toxü̃ ==ñanagürügü. 

35Rü ñu̱xũchi yexguma wüxichigüarü choca yawẽgügu rü nagüãcugüãgu, rü 
yexmatama tüxü̃ nayangaugü ga norü diẽrugü ga chocamaxã ináixpüü̃güxe. 
Rü yexguma yemaxü̃ nadau̱̱xgu ga Acóbu rü nanegü, rü poraãcü 
nabai̱x̱ãchiãẽgü. 
36Rü yexguma nüma ga Acóbu rü nanegüxü̃ nangãxü̃, rü ñanagürü: —Pema 
rü ngẽmatama choxü̃̃́ penagu̱xẽxẽ ya chaunegü. Rü Yúche rü marü nataxuma 
i tatanüwa. Chimeóü̃ rü ta marü nataxuma. Rü ñu̱xma rü ngématama peyaga 
ya Bẽyamíü̃. Rü guxü̃guma rü choma nixĩ i ngúxü̃ chingexü̃ ==ñanagürü ga 
Acóbu. 
37Rü yexguma ga Rubéü̃ rü nanatüxü̃ ñanagürü: —¡Chau̱̱xmex̱gu namu ya 
Bẽyamíü̃! Rü choma tá mea nüxna chadau rü wena cuxcax̱ chanatáeguxẽxẽ. 
Rü ngẽxguma taxũtáma cuxcax̱ chanatáeguxẽẽgu ¡rü ẽcü nadai ya yimá taxre 
ya chaunegü! ==ñanagürü. 
38Natürü nüma ga Acóbu rü nanangãxü̃ rü ñanagürü: —Yimá chaune ya 
Bẽyamíü̃ rü tama nixĩ i pewe chanamuxü̃. Yerü gumá naenexẽ ga Yúche rü 
marü nayu. Rü Bẽyamíü̃xicatama nixĩ ya íyaxücü. ¿Rü ngẽxguma tá tax̱acü 
nüxü̃ ngupetügu i namawa rü tax̱acü tá pexüxü̃ i pemax? Rü choma nax 
chayaxü̃ rü pegagu tá nixĩ i ngechaü̃maxã chayuxü̃ ==ñanagürü ga Acóbu. 

Naanearü ügüchiga 43 

Equítuanewa Bẽyamíü̃xü̃ nagagü 

1Rü Canaáü̃anewa rü niyexeraguchigü nax taiya ngúxü̃. 
2Rü yexguma marü nüxü̃̃́ nagu̱xgu ga norü trigu ga Equítuanewa ne 
nangegüxü̃, rü nüma ga Acóbu rü nanegüxü̃ ñanagürü: —¡Wenaxarü ngéma 
Equítuanewa pexĩ nax wenaxarü to i tórü trígucax̱ peyataxegüxü̃cax̱! 
==ñanagürü. 
3Natürü ga gumá nane ga Yudá rü nanangãxü̃, rü ñanagürü: —Pa Papax, 
natürü ga gumá ãẽx̱gacü rü ngóxü̃wama toxna naxãga rü ñanagürü: “Rü 
ngẽxguma taxũtáma nua penagaxgu ya yimá peenexẽ ya rübumaecü, rü 
noxtacüma ngexrüma i nua nax pexĩxü̃”, ñanagürü toxü̃. 

4Rü ngẽmacax̱ tanaxwax̱e i Bẽyamíü̃ towe cunamu. Rü ngẽxguma towe 
cunamu̱xgu, rü marü name nax ngéma triguwa taxĩxü̃. 
5Natürü ngẽxguma taxũtáma ngéma cunamu̱xgux, rü taxũtáma ngéma taxĩ. 
Yerü meama tomaxã nüxü̃ nixu, rü ñanagürü: “Rü ngẽxguma taxũtáma nua 
penagaxgu ya yimá peenexẽ ya rübumaecü, rü noxtacüma ngexrüma i nua 
nax pexĩxü̃” ñanagürü toxü̃ ==ñanagürügü. 
6Rü yexguma ga nüma ga Acóbu ga Iraégu ãégacü, rü ñanagürü: —¿Tü̱xcüü̃ 
poraãcü chixexü̃ chomaxã pexüe? ¿Rü tü̱xcüü̃ ga namaxã nüxü̃ pixuxü̃ ga 
yema yatü ga pexü̃̃́ nax nangẽxmaxü̃ ya nai ya peenexẽ? ==ñanagürü. 
7Rü nüma ga nanegü rü nanangãxü̃gagü rü ñanagürügü: —Yerü nümatama 
nixĩ ga tochigacax̱ rü tatanüxü̃chigacax̱ ínacax̱axü̃. Rü ñanagürü toxü̃: 
“¿Tamaxü̃xü̃ ta ya penatü? ¿Rü pexü̃̃́ nangẽxmaxü̃ ya nai ya peenexẽ?” 
ñanagürü toxü̃. Rü toma rü tanangãxü̃ ga yema toxna nax nacax̱axü̃. ¿Rü 
ñuxũcürüwa chi i nüxü̃ tacuáxü̃ nax nüma rü: “Nua penaga ya peenexẽ”, 
ñaxü̃maxã toxü̃ nangãxü̃xü̃? ==ñanagürügü. 
8Rü yexguma ga Yudá rü nanatü ga Iraéxü̃ ñanagürü: —Rü ngẽxguma tama 
taiyamaxã iyuechaxü̃gu, rü ẽcü ¡towe namu ya yimá toenexẽ! Rü 
chomatátama nüxna chadau, rü ñu̱xma tátama itaxĩãchi. Rü ngẽmaãcü 
taxũtáma taiyamaxã tayue i yixema rü toxocügü. 
9Rü chomatátama nixĩ i nüxna chadauxü̃ ya Bẽyamíü̃. Rü ngẽxguma tax̱acü 
nüxü̃ ngupetügu, rü chomatátama nixĩ i chanangenagüxü̃ i ngẽma guxchaxü̃. 
Rü ngẽxguma taxũtáma cuxcax̱ chanatáeguxẽẽgu, rü guxü̃gutáma nagu 
curüxĩnü nax chaugagu yixĩxü̃. 
10Rü ngẽxguma chi taxũ nuxã toxü̃ cunũxcüxẽẽgu, rü marü chi 
taxreex̱pü̱xcüna ngéma taxĩ rü tawoegu ==ñanagürü ga Yudá. 
11Rü yexguma ga nüma ga nanatü, rü nanangãxü̃ rü ñanagürü: —Ngẽxguma 
nataxuxgu nax tax̱acümaxã penangüxmüxẽẽxü̃ ya yimá ãẽx̱gacü ega Bẽyamíü̃ 
tama pewe rüxũxgu, rü ñaãcü tá penaxü: ¡Rü perü chacugügu norü ãmare 
ngéma penge! ¡Rü ngéma penana i ngẽma ngẽmaxü̃gü i mexü̃gü i tórü 

naanewa ixüxü̃, ngẽxgumarüxü̃ i tuxuneruxü̃, rü pumara, rü míra, rü ira, rü 
castaña rü arméü̃draarü o! 
12¡Rü ngẽma diẽru ga noxri yéma ngĩxü̃ pengecü rü wenaxarü ngéma ngĩxü̃ 
pinge, rü ngĩétü nai i ngẽxgumaepü̱x i diẽru ngĩxü̃ pinge nax nüxna ngĩxü̃ 
pexãxü̃cax̱! Yerü ngürüãchi ínatüe rü yemacax̱ perü chacugügu ngĩxü̃ 
nanucucüraxü̃. 
13¡Rü ẽcü ipexĩãchi rü ípeyaga ya peenexẽ rü wenaxarü ípeyadau̱̱x i naxü̃tawa 
i ngẽma yatü! 
14Rü chanaxwax̱e ya Tupana ya Guxü̃étüwa Ngẽxmacü nüxna naxĩnü ya yimá 
ãẽx̱gacü nax nüxü̃̃́ pengechaü̃tümüxü̃güxü̃cax̱, rü ínanguxuchixẽẽãxü̃cax̱ ya 
yimá peenexẽ ya Chimeóü̃, rü taxuxü̃ma nüxü̃ ngupetüxü̃cax̱ ya Bẽyamíü̃. 
Natürü ngẽxguma Tupana naxwax̱egu nax changenexü̃, rü marü name nax 
ngẽmaãcü yixĩxü̃ ==ñanagürü ga Acóbu. 
15-16Rü yexguma ga nanegü rü nanade ga yema ãmaregü rü guxü̃ma ga yema 
diẽru ga íyangegüchaü̃xü̃. Rü ínayagagü ga Bẽyamíü̃ rü yemaacü 
Equítuanewa naxĩ. Rü yexguma Yúchexü̃tawa nangugügu rü Bẽyamíü̃xü̃ 
nadau̱̱xgu nax naenexẽgütanüwa nayexmaxü̃ rü nüma ga Yúche rü yema yatü 
ga napatamaxã icuáxü̃xü̃ ñanagürü: —¡Chaupatawa nagagü i ñaa yatügü! ¡Rü 
wüxi i woca imax̱ rü õna naxü! Erü yixcama tocuchigu rü tá wüxiwa namaxã 
chachibü ==ñanagürü. 
17Rü gumá yatü ga napatamaxã icuácü, rü nayanguxẽxẽ ga yema Yúche 
namuxü̃. Rü nümatama Yúchepatawa nanagagü. 
18Natürü ga nümagü, rü nabai̱x̱ãchie yerü Yúchepatawa nanagagü, rü 
nügümaxã ñanagürügü: —Ñaa rü wüxi i womüxẽxẽ nixĩ i tamaxã naxüxü̃. 
Rü nua tüxü̃ nagagü ngĩcax̱ ga yema diẽru ga noxri nua ixĩxgu tüxü̃̃́ ngĩxü̃ 
nawoeguxẽẽcü. Rü ñu̱xma rü tá nuxã tüxü̃ ínayauxü̃, rü norü 
puracütanüxü̃xü̃ tá tüxü̃ nixĩgüxẽxẽ guxü̃ma i tórü búrugümaxã 
==ñanagürügü. 

19Rü yexguma gumá Yúchepataarü ĩãx̱wa nangugügu, rü yema yatü ga 
napatamaxã icuáxü̃maxã nidexagü, rü ñanagürügü nüxü̃: 
20—Rü yexguma noxri nua taxĩxgu, Pa Corix, rü aixcüma triguwa nua taxĩ. 
21Natürü yexguma tawoegugu rü yema ítayapegüxü̃wa tangugügu, rü 
ítayawẽgü ga torü chacugü rü wüxichigü ga torü chacugu ngĩxü̃ itayangaugü 
ga yema diẽru. Rü guxcüma iyexma. Rü ñu̱xma rü nua ngĩxü̃ tange nax ngĩxü̃ 
tatáeguxẽẽxü̃cax̱. 
22Rü ñu̱xma rü yexeracü i diẽru nua ngĩxü̃ tange nax to i trígucax̱ 
tataxegüxü̃cax̱. Natürü tama nüxü̃ tacuax̱ ga texé torü chacugügu nax ngĩxü̃ 
nucuxü̃ ga yema diẽru ga noxri nua ngĩxü̃ tangecü ==ñanagürügü. 
23Rü yema Yúchepataarü dauruxü̃ rü nanangãxü̃ rü ñanagürü: —
¡Perüchianegü, rü taxṹ i pemuü̃exü̃! Rü yimá perü Tupana ya penatüarü 
Tupana ixĩcü nixĩ ga perü chacugügu ngĩxü̃ nucü. Yerü chomatama ngĩxü̃ 
chayaxu ga yema diẽru ga ngĩxü̃ pexãgücü ga yexguma nua pexĩxgu 
==ñanagürü. Rü yexguma ga gumá yatü rü Chimeóü̃xü̃ ínamuxũchi rü 
yema naenexẽgü íyexmagüxü̃wa nanaga. 
24Rü ñu̱xũchi Yúchepatawa nanagagü ga guxü̃ma ga yema naenexẽgü. Rü 
dexá nüxna tanaxã nax yayauxgücutüxü̃cax̱. Rü norü búrugü rü ta 
nayaxüwemügü. 
25Rü yexguma ga yema naenexẽgü rü nanamexẽxẽ ga ãmaregü, rü Yúchexü̃ 
ínanangu̱xẽẽgü ga norü puracüwa nax ne naxũxü̃. Yerü nüxü̃ nacuax̱gü nax 
tocuchigu tá namaxã nachibüxü̃. 
26Rü yexguma napatawa nanguxgu ga Yúche, rü nüma ga naenexẽgü rü 
napex̱egu ñaxtüanegu nanangücuchitanü. Rü ñu̱xũchi nüxna nanana ga yema 
ãmaregü ga yéma nüxü̃̃́ nangegüxü̃. 
27Rü nüma ga Yúche rü nüxna naca, rü ñanagürü: —¿Ñuxãcü pexü̃ 
naxüpetüxü̃? ¿Rü ñuxãcü tüxü̃ naxüpetüxü̃ ya penatü ya yáxe ga chomaxã 
tüxü̃ pixuchigaxe? ¿Ñu̱xma rü ta tamaxü̃xü̃? ==ñanagürü. 

28Rü naenexẽgü rü wenaxarü napex̱egu nanangücuchitanü, rü ñanagürügü: 
—Pa Torü Ãẽx̱gacüx, tüma ya tonatü rü taxuxü̃ma tüxü̃ naxüpetü. Rü tamaxü̃ 
ta nixĩ ==ñanagürügü. 
29Rü yexguma ga Yúche rü nügücüwaguama nadawenü, rü nüxü̃ nadau ga 
Bẽyamíü̃ ga naenexẽxü̃chi ixĩcü ga naéwaü̃cü. Rü ñanagürü: —¿Rü yimá 
yixĩxü̃ ya peenexẽ ya rübumaecü ga chomaxã nüxü̃ pixucü? ¡Rü Tupana cuxü̃ 
rüngü̃xẽxẽx̱, Pa Chaunex! ==ñanagürü. 
30Rü yexguma naenexẽ ga Bẽyamíü̃xü̃ nadau̱̱xgu ga Yúche rü poraãcüma 
nangechaü̃, rü norü maxü̃wa ínangu nax naxaxuxü̃. Rü yemacax̱ paxa norü 
ucapugu naxücu, rü yéma nayaxaxu. 
31Rü yexguma nüxna nangupetü̱xgux nax naxaxuxü̃, rü nügü 
nayau̱̱xchametü. Rü ñu̱xũchi ínaxũxũ ga norü ucapuwa, rü ñanagürü: —
¡Ipenaxǘ i õna! ==ñanagürü. 
32Rü Yúche rü wüxi ga mecha ga nüxicatama nawa natoxü̃wa nachibü. Rü 
Acóbu nanegü rü to ga mechawa nachibüe. Rü yema Equítuanecüãx̱gü ga 
Yúchemaxã chibüexü̃ rü to ga mechawa nachibüe yerü Equítuanecüãx̱gücax̱ 
rü nachu̱xu nax wüxiwa Ebréugümaxã nachibüexü̃. 
33Rü yexguma ga Yúche rü naenexẽgüxü̃ ínarütogüxẽxẽ. Rü gumá 
rüyamaecüwa inanaxügü nax ínatogüxẽẽãxü̃ rü ñu̱xmata gumá 
rübumaecüwa nangu. Rü guxü̃ma ga naenexẽgü rü poraãcü nabai̱x̱ãchiãẽgü 
rü nügü narüdaunütanüãchi. 
34Rü nüma ga Yúche rü naenexẽgüxü̃ nanangõ̱xẽxẽ ga yematama õna ga 
nüma nangṍxü̃ ga norü mechawa yexmaxü̃. Rü yema õna ga Bẽyamíü̃na 
naxãxü̃ rü poraãcü yema togü ga naenexẽgüna naxãxü̃xü̃ rütamaexü̃ nixĩ. Rü 
Yúche rü naenexẽgümaxã wüxigu naxaxegü rü nataãẽgü. 

Naanearü ügüchiga 44 

Yúchepáü̃ ga nawa naxaxexü̃chiga 

1Rü yemawena ga Yúche rü nanamu ga yema yatü ga napatamaxã icuáxü̃, rü 
ñanagürü: —¡Trigumaxã mea nüxü̃̃́ yaxüãcugü i norü chacugü i ngẽma 

duü̃xü̃gü! ¡Rü ngẽxmatama wüxichigüarü chacugügu ngĩxü̃ nanu i norü 
diẽru! 
2Rü ngẽxgumarüxü̃ ta i chorü axepáxü̃ i diẽrumünaxcax̱, rü ngẽma 
rübumaexü̃ i naenexẽarü chacuax̱gu tá cuyaxǘcuchi ngĩmaxã i ngẽma diẽru 
i trigutanü ngĩxü̃ inaxãgücü ==ñanagürü. 
3Rü moxü̃ãcü ga yexguma noxri iyanagóxgu ga üax̱cü, rü Yúche 
inanamuãchitanü ga naenexẽgü namaxã ga norü búrugü. 
4-5Rü yexguma taxũta yáxü̃wa nangugügu, rü Yúche rü norü duü̃xü̃xü̃ namu, 
rü ñanagürü nüxü̃: —¡Nawe nangẽ i ngẽma duü̃xü̃gü! Rü ngẽxguma nüxü̃ 
icuyangauxgu, rü ñacugürü tá nüxü̃: “¿Rü tü̱xcüü̃ i chixexü̃maxã 
penatáeguxẽxẽ i ngẽma mexü̃ i chorü cori pexcax̱ üxü̃? ¿Rü tü̱xcüü̃ naxcax̱ 
pengĩ ̃́xü̃ i ngẽma chorü coriarü axepáxü̃ i diẽrumünaxcax̱ i nawa naxaxexü̃ 
rü nawa nüxü̃ nacuáxü̃ ega tax̱acü i ẽxü̃guxü̃ ngupetügu? Rü ngẽmaãcü 
poraãcü chixexü̃ pexüe”, ñacugürü tá nüxü̃ ==ñanagürü ga Yúche. 
6Rü yexguma Yúchearü duü̃xü̃ naenexẽgüxü̃ iyangauxgu, rü yematama ore 
ga Yúche namaxã nüxü̃ ixuxü̃ãcütama nüxü̃ nixu. 
7Rü nüma ga naenexẽgü rü nanangãxü̃gü, rü ñanagürügü: —¿Tü̱xcüü̃ ngẽma 
ñacurügü toxü̃? Rü toma rü taguma ngẽma taxü. 
8Rü yexguma noxri Canaáü̃wa ne taxĩxgu, rü yema diẽru ga torü chacugügu 
ngĩxü̃ itayangaugücü, rü marü pexü̃̃́ ngĩxü̃ tawoeguxẽxẽ. ¿Rü ñuxũcürüwa 
nagu perüxĩnüexü̃ nax perü coripatawa naxcax̱ tangĩ ̃́xü̃ i norü diẽrumü 
rüex̱na norü úiru? 
9¡Rü ẽcü tayux ya yíxema tümaarü chacuwa nüxü̃ icuyangau̱̱xe i ngẽma 
axepáxü̃! Rü woo i toma rü ta perü puracütanüxü̃ tá tixĩgü ==ñanagürügü. 
10Rü yexguma ga yema Yúchearü duü̃xü̃ rü ñanagürü: —Ngẽma pema nüxü̃ 
pixuxü̃ãcüma tá pemaxã chanaxü. Natürü ya yíxema tümaxü̃tawa nüxü̃ 
ichayangauxe i ngẽma axepáxü̃, rü yíxexicatátama tixĩ ya chorü duü̃xü̃xü̃ 
ixĩxẽ. Rü yíxema taxuxü̃ma i chixexü̃ ügüxe rü tá tüxü̃ chingex̱gü 
==ñanagürü. 

11Rü yexguma ga wüxichigü rü paxa ínananuü̃ ga norü trigupüxü̃, rü 
nayawẽgü. 
12Rü yexguma ga yema Yúchearü duü̃xü̃ rü wüxichigüarü chacugu 
nidaugüchigü. Rü yema rüyamaexü̃arü chacuwa inanaxügü ñu̱xmata 
rübumaexü̃arü chacuwa nangu. Rü Bẽyamíü̃arü chacugu nixĩ ga nüxü̃ 
iyangauxü̃ ga yema axepáxü̃. 
13Rü yexguma ga guxü̃ma ga yema nügüenexẽgü rü norü ngechaü̃maxã nügü 
narügáutechirugü. Rü ñu̱xũchi wüxichigü norü búruétügu nananugü ga norü 
trigupüü̃gü, rü gumatama ĩane ga Yúche nawa yexmanecax̱ nawoegu. 
14Rü yexguma Yúchepatawa nangugügu ga Yudá namaxã ga naenexẽgü, rü 
nüma ga Yúche rü napatawatama nayexma. Rü yema naenexẽgü rü napex̱egu 
ñaxtüanegu nanangücuchitanü. 
15Rü yexguma ga Yúche rü nüxna naca, rü ñanagürü: —¿Tax̱acü nixĩ i pexüxü̃ 
i pemax? ¿Tama ẽx̱na nüxü̃ pecuax̱ nax tüxü̃ chacuax̱amaxü̃ ega tax̱acü 
ixüxgux? ==ñanagürü. 
16Rü yexguma ga Yudá rü nanangãxü̃, rü ñanagürü: —¿Tax̱acüxü̃ chi cumaxã 
tixugüxü̃? ¿Rü ñuxãcü chi cuxcax̱ tanango̱xẽẽxü̃ nax toxü̃̃́ cuyaxõxü̃cax̱ nax 
tama toma yixĩxü̃ nax cuxü̃̃́ tangĩ ̃́xü̃? Bexmana Tupana rü torü chixexü̃gagu 
toxü̃ napoxcue. Rü daxegü tixĩgü. Rü guxãma i toma rü curü duü̃xü̃güxü̃ toxü̃ 
ixĩgüxẽxẽ wüxigu namaxã ya yimá axepáxü̃xü̃ naxü̃tawa nüxü̃ ipeyangauxcü 
==ñanagürü. 
17Natürü ga Yúche rü nanangãxü̃ rü ñanagürü: —Taxucax̱ma guxãma nua 
tarücho. Rü yimá axepáxü̃xü̃ naxü̃tawa nüxü̃ iyangauxcüxicatama tá nixĩ ya 
chorü puracüruxü̃ ixĩcü. Rü pema rü marü name i penatücax̱ pewoegu. Rü 
taxúetama pexü̃ tachixewe ==ñanagürü. 

Yudá rü Bẽyamíü̃étüwa nachogü 

18Rü yexguma ga Yudá rü Yúchecax̱ nixũ, rü ñanagürü nüxü̃: —Pa Chorü 
Corix, rü cuxü̃ chacaa̱x̱ü̃ nax cuxicatama cumaxã nüxü̃ chixuxü̃ i wüxi i ore. 

¡Rü taxṹ i chomaxã cunuxü̃, erü nüxü̃ chacuax̱ nax cuma rü marü 
Faraóü̃rüü̃tama quixĩxü̃! 
19-20Cuma rü toxna naxcax̱ cuca ga yexguma rü tamaxü̃gu ya tonatü rü 
nangẽxma i to i toenexẽ. Rü toma rü cuxü̃ tanangãxü̃ rü cumaxã nüxü̃ tixu 
rü tonatü rü marü tayaxü̃. Rü ñu̱xũchi cumaxã nüxü̃ tixu nax nangẽxmaxü̃ i 
wüxi i toenexẽ i ngextü̱xüxü̃ ga yexguma tonatü marü yax̱gu íxracü. Rü yimá 
toenexẽ rü tonatü poraãcü nüxü̃ nangechaü̃, erü yixicatama nixĩ ya tümane 
ya íyaxücü ga wüxitama ga mamáwaü̃cü. Yerü gumá nai ga naenexẽ rü marü 
nayu. 
21Rü yexguma ga cuma rü toxna naxcax̱ cuca nax nua tanagaxü̃cax̱ erü nüxü̃ 
cudauxchaü̃. 
22Rü toma rü cumaxã nüxü̃ tixu nax tama tonatü nua namuxü̃ ya yimá 
toenexẽ ya ngextü̱xücü, erü ngẽxguma chi nua naxũxgux rü tax̱acü nüxü̃ 
ngupetügu rü chi ngechaü̃maxã tayu ya tonatü. 
23Natürü ga cuma rü tomaxã nüxü̃ quixu rü ngẽxguma taxũtáma towe 
naxũxgu rü taxũtáma toxü̃ cuyaxu. 
24Rü yexguma noxri nua tayawoeguxgu, rü tonatümaxã nüxü̃ tixu ga guxü̃ma 
ga yema tomaxã nüxü̃ quixuxü̃. 
25Natürü yexguma marü nagu̱xgu ga torü trigu rü tonatü rü wenaxarü nua 
toxü̃ tamugü nax nua trígucax̱ tayataxegüxü̃cax̱. 
26Natürü ga toma rü tümamaxã nüxü̃ tixu ga yema cuga, rü ñatagürügü: 
“Taxuacüma ngéma taxĩ ega tama towe naxũxgu ya yimá toenexẽ ya 
rübumaecü ya Bẽyamíü̃. Erü ngẽxguma tama towe naxũxgu, rü 
taxucürüwatama ãẽx̱gacüxü̃tawa tangugü”, ñatagürügü tüxü̃. 
27Rü tüma ga tonatü rü ñatagürü toxü̃: “Pema rü meama nüxü̃ pecuax̱gü ga 
yema cho̱xmax̱ ga Raqué rü taxrexicatama nixĩ ga ngĩne. 
28Rü wüxi rü marü choxna inayarütaxu, rü yexgumacürüwa marü taguma 
nüxü̃ chadau. Rü nüxü̃ chacuax̱ rü aixcüma nixĩ ga ai nax nangṍxü̃. 

29Rü ñu̱xma ega choxna peyagaxgu ya yimá chaune ya Bẽyamíü̃, rü 
ngürüãchi tax̱acürü chixexü̃ nüxü̃ üpetügu, rü pegagu tá nixĩ nax 
ngechaü̃maxã nayuxü̃ i ñaa yaxguãx̱”, ñatagürü ga tonatü. 
30-31Rü ngẽmacax̱ cumaxã nüxü̃ chixu ya torü papa rü poraãcüxüchima nüxü̃ 
tangechaü̃ ya yimá tümane ya bucü. Rü ngẽmacax̱ i ñu̱xma ega tama tomaxã 
nataegu̱xgu, rü tüma ya tonatü rü tá tayu ega tama tomaxã ínanguxgu. Rü 
ngẽmaãcü togagu tá nixĩ i ngechaü̃maxã nayuxü̃ ya yimá yacü ya tonatü. 
32Rü choma rü tümamaxã nüxü̃ chixu ga chorü papa rü chomatátama nüxna 
chadau ya yimá toenexẽ ya rübumaecü. Rü ñachagürü tüxü̃: “Rü ngẽxguma 
tama cuxcax̱ chanataeguxẽẽgux, rü choma tá nixĩ i guxü̃gutáma chayangexü̃ 
i ngẽma guxchaxü̃”, ñachagürü tüxü̃. 
33Rü ngẽmacax̱ cuxü̃ chacaa̱x̱ü̃, Pa Ãẽx̱gacüx, nax chomawaxi nuxã cuxü̃tagu 
charüxã̃́ũxü̃ nachicüxü ya yimá chauenexẽ ya rübumaecü. ¡Rü ẽcü íyamu i 
nüma nax naenexẽgümaxã nataeguxü̃cax̱! 
34¿Rü ñuxãcü tá chaunatücax̱ chataeguxü̃ ega tama chowe nataeguxgu i 
ngẽma chauenexẽ? Rü tama nüxü̃ chadauxchaü̃ i ngẽma ngechaü̃ i chaunatü 
tá naxcax̱ ingexü̃ ==ñanagürü ga Yudá. 

Naanearü ügüchiga 45 

Yúche rü naenexẽgümaxã nügü nixu 

1Rü düxwa ga Yúche rü marü tama yáxna namaxã naxĩnü ga nax 
naxauxchaü̃xü̃ ga norü duü̃xü̃güpex̱ewa. Rü yemacax̱ norü duü̃xü̃güxü̃ 
tagaãcü ñanagürü: —¡Guxãma i pemax, rü ípechoxü̃ i nua! ==ñanagürü. 
Rü nüxicatama naenexẽgümaxã yéma nayaxüãchitanü. 
2Rü poraãcü naxaxu. Rü yema nax poraãcü naxaxuxü̃, rü guxü̃ma ga 
Equítuanecüãx̱ ga ãẽx̱gacüpatawa yexmagüxü̃ rü nüxü̃ naxĩnüe. Rü düxwa 
Faraóü̃xü̃tawa nanguchiga ga yema. 
3Rü ñu̱xũchi ga Yúche rü naenexẽgüxü̃ ñanagürü: —Choma chixĩ i Yúche. 
¿Rü tamaxü̃xü̃ ya papa? ==ñanagürü. Rü nüma ga naenexẽgü rü poraãcü 
nabai̱x̱ãchiãẽgü, rü taxuxü̃maama nanangãxü̃güéga. 

4Natürü ga Yúche rü naenexẽgüxü̃ ñanagürü: —¡Ẽcü nua chauxü̃tawa pexĩ! 
==ñanagürü. Rü yexguma ga yema naenexẽgü rü naxü̃tawaama naxĩ. Rü 
nüma rü ñanagürü nüxü̃: —Choma nixĩ i peenexẽ ya Yúche chixĩxü̃ ga pema 
Equítuanegu chomaxã petaxegüxü̃. 
5Natürü tama chanaxwax̱e i penaxĩx̱ãchiãẽtanü rü pegüchitama pexaie 
naxcax̱ ga yema chomaxã nax petaxegüxü̃. Yerü Tupana nixĩ ga woetama 
pepex̱egu nua choxü̃ mucü nax tama taiyamaxã peyuexü̃cax̱. 
6Rü ñu̱xma rü marü taxre ya taunecü nixĩ nax taiya ngúxü̃ i ñaa 
nachixü̃anewa. Rü ñu̱xma rü 5 ya taunecüama ínayaxü i nagu taxuxü̃táma i 
nanetü rüxüxü̃ ega woo itoegu. 
7Natürü Tupana nixĩ ya pepex̱egu choxü̃ imucü nax ngẽmaãcü tama 
taiyamaxã peyuexü̃cax̱ rü íyaxügüxü̃cax̱ i petaagü i ñoma i naanewa. Rü 
ngẽmaãcü tama nagu íperüxĩnüeyane rü Tupana chaugagu pexü̃ 
namaxẽxẽxẽ. 
8Rü ngẽmaãcü Tupana nixĩ i ñaa nachicawa choxü̃ mucü, rü tama nixĩ i pema 
yixĩxü̃ i nua choxü̃ pemuxü̃. Rü nüma nixĩ i nua choxü̃ namuxü̃ nax Faraóü̃arü 
ucu̱xẽruxü̃ chixĩxü̃cax̱, rü guxü̃ma i napatacüãx̱maxã ichacuáxü̃cax̱, rü 
ñu̱xũchi Equítuanearü ãẽx̱gacü nax chixĩxü̃cax̱. 
9¡Ẽcü, paxa pewoegu i tümaxü̃tawa ya papa, rü ñapegü tüxü̃: “Cune ya Yúche 
rü ñanagürü: ‘Tupana rü ãẽx̱gacüxü̃ choxü̃ ningucuchixẽxẽ nax 
Equítuanemaxã ichacuáxü̃cax̱! ¡Rü paxa nua naxũ rü choxü̃ íyadau! 
10Rü Gochéü̃anewa tá cungu wüxigu namaxã i cunegü rü cutaagü rü 
cuxü̃nagü rü guxü̃ma i ngẽma cuxü̃̃́ ngẽxmaxü̃. Rü ngẽmaãcü tá chorü 
ngaicamana cungexma. 
11Rü nua rü tá õna pexna chaxã i cuma rü guxü̃ma i cutanüxü̃ nax taxuxü̃ma 
pexü̃̃́ taxuxü̃cax̱. Erü 5 ya taunecüama ínayaxü nax taiya tá ngúxü̃’ ”, ñapegü 
tüxü̃ ya papa. 
12Rü chauenexẽ ya Bẽyamíü̃ rü guxãma i pema nixĩ i nüxü̃ pexĩnüexü̃ nax 
chomatama ngẽma ñachaxü̃ pexü̃. 

13¡Rü papamaxã nüxü̃ pixu nax choma chixĩxü̃ i ãẽx̱gacü i nua Equítuanewa! 
¡Rü tümamaxã nüxü̃ pixu i guxü̃ma i nua nüxü̃ pedauxü̃ nax ñuxãcü chauga 
naxĩnüexü̃ i duü̃xü̃gü! ¡Rü paxa pewoegu rü tüxü̃ peyaga ya papa! 
==ñanagürü. 
14Rü yexguma ga Yúche rü naenexẽ ga Bẽyamíü̃na nanai̱x̱ãchi rü naxaxu. Rü 
yexgumarüxü̃ ta ga Bẽyamíü̃ rü naxaxu rü Yúchena nanai̱x̱ãchi. 
15Rü ñu̱xũchi ga Yúche rü guxü̃ma ga naenexẽgüxü̃ nachúxu, rü 
naxauxãcüma nüxna nanai̱x̱ãchichigü. Rü yemawena ga naenexẽgü rü marü 
tama namuü̃eãcüma namaxã nidexagü. 
16Rü düxwa Faraóü̃xü̃tawa nanguchiga nax yéma Yúchexü̃tawa nangugüxü̃ 
ga naenexẽgü. Rü nüma ga Faraóü̃ rü norü ngü̃xẽẽruü̃gü rü poraãcü 
nataãẽgü. 
17Rü yexguma ga Faraóü̃ rü ñanagürü Yúchexü̃: —¡Namaxã nüxü̃ ixu i 
cuenexẽgü rü norü búrugü yamexẽxẽgü rü paxa nachixü̃anecax̱ nawoegu i 
Canaáü̃wa! 
18¡Rü paxa nua tüxü̃ nagagü ya penatü rü guxü̃ma i petanüxü̃! Rü choma rü 
tá tüxna chanaxã i ngẽma rümemaexü̃ i naane i Equítuanewa ngẽxmaxü̃. Rü 
nua rü tá mexü̃ tangõ̱xgü rü taxuxü̃táma tüxü̃̃́ nataxu. 
19¡Rü namaxã nüxü̃ ixu i cuenexẽgü rü númacüãx̱ ya carugü ya búrugü 
itúgüne ne yangegü nax yimagügu nua tüxü̃ nagagüxü̃cax̱ ya naxmax̱gü rü 
naxacügü rü penatü! 
20¡Rü taxṹ i norü naanecax̱ naxoegaãẽgüxü̃! Erü nua Equítuanewa rü ngẽma 
rümemaexü̃ i naane rü noxrügü tá nixĩ ==ñanagürü. 
21Rü yexguma ga Yúche rü nanaxü ga yema Faraóü̃ namaxã nüxü̃ ixuxü̃. Rü 
naenexẽgüna nanaxã ga carugü rü naxchirugü rü õnagü ga norü namawaxü̃. 
22Natürü gumá naenexẽ ga Bẽyamíü̃na nanaxã ga 5 ga naxchiru rü 300 
tachinü ga diẽru. 

23Rü nanatücax̱ yéma nanamugü ga 10 ga búrugü ga yema Equítuanewa 
rümemaexü̃ ga yemaxü̃maxã ixãxwetaxü̃, rü 10 ga búru ga trigupüü̃maxã 
ixãxwetaxü̃, rü naguxü̃raü̃xü̃ ga õna ga nanatüarü namawaxü̃. 
24Rü ñu̱xũchi naenexegüxü̃ inamuãchitanü. Rü nayaxucu̱xẽgü rü ñanagürü 
nüxü̃: —¡Rü taxṹ i pegü ipeyaxüáxü̃ i namawa! ==ñanagürü. 
25Rü nüma ga naenexẽgü rü inaxĩãchi, rü Canaáü̃anecax̱ nawoegu ga 
nanatüxü̃tawa. 
26Rü yexguma ínangugügu, rü nanatümaxã nüxü̃ nixugügü rü ñanagürügü: 
—Yúche rü namaxü̃. Rü nüma nixĩ i Equítuanemaxã inacuáxü̃ 
==ñanagürügü. Natürü ga nüma ga Acóbu ga Iraégu ãégacü rü tama nüxü̃̃́ 
nayaxõ, yerü marü tama Yúchegu narüxĩnü. 
27Natürü yexguma tümamaxã nüxü̃ yaxugügügu ga yema Yúchearü dexa, rü 
nüxü̃ tadau̱̱xgu ga gumá carugü ga ixããcune namaxã ga yema õnagü ga 
Yúche tümacax̱ yéma mugüxü̃, rü tayaxõ rü tataãẽxü̃chi. 
28Rü yemacax̱ ga nüma ga Acóbu rü ñanagürü: —Rü aixcüma nixĩ ya chaune 
ya Yúche inamaxü̃xü̃. Rü ngéma tá chaxũ rü tá íchayadau naxü̃pa nax 
chayuxü̃ ==ñanagürü. 

Naanearü ügüchiga 46 

Acóbu rü Equítuanewa naxũ 

1Rü yexguma ga Acóbu ga Iraégu ãégacü rü inaxũãchi namaxã ga guxü̃ma ga 
natanüxü̃ rü norü yemaxü̃gü. Rü yexguma Bechébawa nanguxgu, rü yéma 
nanatü ga Ichaáarü Tupanacax̱ naxü̃nagü nadai rü ínanagu. 
2Rü yema chütaxü̃gu rü Cori ya Tupana rü Acóbuxü̃ nango̱xetüxẽxẽ, rü 
namaxã nidexa rü ñanagürü: —Pa Acóbux, Pa Acóbux ==ñanagürü. Rü 
nüma ga Acóbu rü nanangãxü̃, rü ñanagürü: —Daxe chixĩ, Pa Corix 
==ñanagürü. 

3Rü nüma ga Tupana rü ñanagürü: —Choma nixĩ i Tupana chixĩxü̃ i 
cunatüarü Tupana. ¡Rü taxṹ i cumuü̃xü̃ nax Equítuanewa cuxũxü̃ erü ngéma 
tá nixĩ i cutaawa chachixẽxẽxü̃ i wüxi i duü̃xü̃gütücumü i taxü̃! 
4Rü choma rü tá cuwe charüxũ i Equítuanewa. Rü chomatátama nixĩ i wena 
chanawoeguxẽxẽxü̃ i cutaagü. Natürü i cuma rü Equítuanegu tá cuyu, rü 
Yúche rü tá nacuxü̃tagu i ngẽxguma ==ñanagürü ga Tupana. 
5Rü yexguma ga Acóbu rü inaxũãchi ga Bechébawa. Rü nanegü rü guma 
carugü ga Faraóü̃ yéma mugünegu Equítuanewa nanagagü wüxigu 
tümamaxã ga nataagü rü naneãx̱gü. 
6-7Rü Acóbu, rü guxü̃ma ga norü yemaxü̃gü ga Canaáü̃anewa nüxü̃̃́ 
yexmaxü̃maxã, rü norü wocagümaxã, rü norü carnérugümaxã inaxũãchi nax 
Equítuanewa naxũxü̃. Rü guxü̃ma ga nanegü, rü naxacügü, rü nataagü rü 
nawe narüxĩ ga Equítuanewa. 
8Rü ñaagü nixĩ i naégagü ga Iraétanüxü̃ ga Equítuanewa ĩxü̃: Nüma ga Acóbu 
rü nanegü rü nataagü. Rü Rubéü̃ ga Acóbu nane ga rüyamaecü nixĩ ga wüxi. 
9Rü Rubéü̃ nanegü nixĩ ga Anóx, rü Farú, rü Eróü̃ rü Camí. 
10Rü Chimeóü̃ nanegü nixĩ ga Yemué, rü Yamíü̃, rü Oáx, rü Yaquíü̃, rü Chóa, 
rü ñu̱xũchi Chaú ga Canaáü̃anecüãx̱ ngĩne ixĩxü̃. 
11Rü Lebí nanegü nixĩ ga Guerchóü̃, rü Queáx, rü Merarí. 
12Rü Yudá nanegü nixĩ ga Éx, rü Onáü̃, rü Cherá, rü Fáre rü Chéra. (Éx, rü 
Onáü̃ rü Canaáü̃anegutama nayue). Rü Fáre nanegü nixĩ ga Eróü̃, rü Amúx. 
13Rü Ichacá nanegü nixĩ ga Torá, rü Pubá, rü Yox, rü Chimróü̃. 
14Rü Chaburóü̃ nanegü nixĩ ga Chérex, rü Eróü̃ rü Yareé. 
15Rü yemagü nixĩ ga Acóbu nanegü rü nataagü ga Léawaü̃güxü̃ ga yexguma 
Padáü̃-aráü̃wa nayexmagügu, rü naétü ga naxacü ga Dína. Rü guxü̃wama ga 
iyatüxü̃ rü ingexü̃ rü 33 ga duü̃xü̃gü nixĩ. 
16Rü Gáx nanegü nixĩ ga Chefóü̃, rü Aguí, rü Echabóü̃, rü Chuní, rü Erí, rü 
Arodí, rü ñu̱xũchi Arelí. 

17Rü Aché nanegü nixĩ ga Iná, rü Ichuá, rü Ichuí, rü Beriá, rü ñu̱xũchi naeyax̱ 
ga Chéragu ãégacü. Rü Beriá nanegü nixĩ ga Ébe, rü Maquié. 
18Rü yemagü nixĩ ga Acóbu nanegü ga Chipáwáü̃güxü̃. Rü yema Chipá iyixĩ 
ga Labáü̃ naxacü ga Léana ngĩxü̃ mucü ngĩrü ngü̃xẽẽruxü̃. Rü ngĩtaagü rü 16 
ga duü̃xü̃gü nixĩ ga guxü̃wama. 
19Rü Raqué ga Acóbu naxmax̱ ngĩnegü nixĩ ga Yúche, rü Bẽyamíü̃. 
20Rü Yúche nanegü ga naxmax̱ ga Achenáwáü̃güxü̃ nixĩ ga Manaché rü Efraíü̃. 
Rü yema taxre rü Equítuanegu nixĩ ga nabuexü̃. Rü Achená rü Potiféraxacü 
iyixĩ. Rü nüma ga Potífera rü Óü̃arü chacherdóte nixĩ. 
21Rü Bẽyamíü̃ nanegü nixĩ ga Béra, rü Béque, rü Abéx, rü Guerá, rü Naamáü̃, 
rü Eixí, rü Róx, rü Mupíü̃, rü Upíü̃, rü Ár. 
22Rü yema nixĩ ga Acóbu nanegü rü nataagü ga Raquéwáü̃güxü̃. Rü 14 ga 
duü̃xü̃gü nixĩ ga guxü̃wama. 
23Rü Dáü̃ nane nixĩ ga Uchíü̃. 
24Rü Netarí nanegü nixĩ ga Yacheé, rü Guní, rü Yéche, rü Chiléü̃. 
25Rü yemagü nixĩ ga Acóbu nanegü ga Biráwaü̃güxü̃. Rü yema Birá iyixĩ ga 
Labáü̃ naxacü ga Raquéna ngĩxü̃ mucü ngĩrü ngü̃xẽẽruxü̃. Rü ngĩnegü rü 
ngĩtaagü rü 7 ga duü̃xü̃gü nixĩ ga guxü̃wama. 
26Rü guxü̃wama ga norü mu ga yema duü̃xü̃gü ga Acóbumaxã wüxigu 
Equítuanewa ngugüxü̃ rü 66 nixĩ ga norü mu. Rü tama tixugü ga guxema 
Acóbu nanegü naxmax̱. 
27Rü Yúche nane ga Equítuanegu buexü̃ rü taxre nixĩ. Rü yema Equítuanewa 
ngugüxü̃ ga Acóbutanüxü̃ rü guxü̃wama 70 ga duü̃xü̃gü nixĩ ga norü mu. 
28Rü yexguma Equítuanewa nanguxgux ga Acóbu, rü nane ga Yudáxü̃ 
nügüpex̱e nimu nax Yúchemaxã nüxü̃ yanaxuxü̃cax̱ nax naxü̃tawa naxũxü̃cax̱ 
ga Gochéü̃anewa. 
29Rü nüma ga Yúche rü norü duü̃xü̃xü̃ namu nax norü caru ga cowaru 
itúchigüne namexẽẽxü̃cax̱ nax Gochéü̃anewa nanatüxü̃ íyadauxü̃cax̱. Rü 

yexguma tüxü̃ nadau̱̱xgu rü tüxna nanai̱x̱ãchi, rü tümaãtügu 
yangücuchiãcüma yéma naxauxecha. 
30Rü yexguma ga nüma ga Acóbu ga Iraégu ãégacü rü Yúchexü̃ ñanagürü: —
Ñu̱xmatawaxix nixĩ i marü namexü̃ nax chayuxü̃, erü wena cuxü̃ chadau rü 
nüxü̃ chacuax̱ nax aixcüma cumaxü̃xü̃ ==ñanagürü. 
31-32Rü nüma ga Yúche rü naenexẽgüxü̃ rü nanatüxü̃ ñanagürü: —
Faraóü̃xü̃tawa tá chaxũ nax namaxã nüxü̃ chayarüxuxü̃cax̱ nax chauenexẽgü, 
rü chaunatütanüxü̃ ga Canaáü̃anewa yexmagüxü̃ rü marü nua nangugüxü̃ 
nax chomaxã wüxiwa nangẽxmagüxü̃cax̱. Rü namaxã tá nüxü̃ chixu nax nua 
nanaxãxü̃ i guxü̃ma i norü ngẽmaxü̃gü rü nua nagagüãxü̃ i norü carnérugü 
rü wocagü, erü norü puracü rü carnéruarü rü wocaarü dauruü̃gü nixĩ. 
33-34Rü ngẽxguma tá Faraóü̃ pexcax̱ caxgux rü pexna nacaxgu nax tax̱acüwa 
pepuracüexü̃, rü pema rü tá namaxã nüxü̃ pixu nax guxü̃guma carnéruarü 
yaexẽẽruü̃gü nax pixĩgüxü̃ perü o̱xigürüxü̃. Rü ngẽxguma tá nixĩ i 
Gochéü̃anewa pexü̃ namugüxü̃ nax ngẽxma pexãpatagüxü̃cax̱, erü 
Equítuanecüãx̱gü rü tama norü me nixĩ nax carnéruarü dauruü̃gümaxã 
wüxigu naxãpatagüxü̃ ==ñanagürü ga Yúche. 

Naanearü ügüchiga 47 

1Rü nüma ga Yúche rü Faraóü̃maxã nüxü̃ nayarüxu nax nanatü rü naenexẽgü 
rü marü Canaáü̃anewa ne naxĩxü̃ rü marü Gochéü̃anewa nangugüxü̃ namaxã 
ga naxü̃nagü ga carnérugü rü wocagü rü guxü̃ma ga norü yemaxü̃gü. 
2Rü Faraóü̃xü̃tawa nanagagü ga 5 ga naenexẽgü nax Faraóü̃ nüxü̃ cuáxü̃cax̱. 
3Rü nüma ga Faraóü̃ rü Yúchexenexẽgüna naca rü ñanagürü: —¿Tax̱acü nixĩ 
i perü puracü i pemax? ==ñanagürü. Rü nüma ga Yúcheenexẽgü rü 
nanangãxü̃gü rü ñanagürügü: —Pa Ãẽx̱gacüx, toma i curü puracütanüxü̃ nax 
tixĩgüxü̃, rü carnérugüarü dauruü̃gü tixĩgü torü o̱xigürüü̃tama. 
4Rü ñu̱xma rü nua taxĩ nax nuxã ñaa nachixü̃anegu taxãchiü̃güxü̃cax̱, erü 
poraãcü taiya nangu̱x i Canaáü̃anewa. Rü nataxuma ya maxẽ naxcax̱ i torü 

carnérugü. Rü ñu̱xma, Pa Ãẽx̱gacüx ¿rü taxũchima cuxü̃̃́ namexü̃ nax 
Gochéü̃anegu taxãchiü̃güxü̃? ==ñanagürügü. 
5Rü yexguma ga Faraóü̃ rü Yúchexü̃ ñanagürü: —Yimá cunatü rü cuenexẽgü 
rü nua naxĩ nax wüxiwa cumaxã nangẽxmagüxü̃cax̱. 
6Rü ñaa Equítuane rü noxrü nixĩ. ¡Ẽcü, nüxna naxã i ngẽma Gochéü̃ane! Erü 
ngẽma nixĩ i rümemaexü̃ i naane i nua Equítuanewa nax ngẽmagu 
naxãchiü̃güxü̃cax̱. Rü ngẽxguma cunangugügügu nax ngẽmatanüwa 
nangẽxmagüxü̃ i yatügü i aixcüma carnérugüarü dauxü̃ cuax̱güxü̃, rü 
chanaxwax̱e i chauxü̃nagümaxã rü ta inacuax̱gü ==ñanagürü. 
7-8Rü ñu̱xũchi ga Yúche rü yéma ta tüxü̃ naga ga guxema nanatü ga Acóbu 
nax yemaacü Faraóü̃ tüxü̃ cuáxü̃cax̱. Rü taãẽãcüma Faraóü̃xü̃ tarümoxẽ ga 
Acóbu. Rü nüma ga Faraóü̃ rü tüxna naca rü tüxü̃ ñanagürü: —¿Ñuxre ya 
taunecü cuxü̃̃́ nangẽxma? ==ñanagürü. 
9Rü Acóbu nanangãxü̃ rü ñanagürü: —Choma rü 130 ya taunecü marü choxü̃̃́ 
nangẽxma nax nuxica ne chanaxũxü̃. Rü yimá chorü taunecügü ga nagu 
guxchaxü̃gü choxü̃̃́ yexmacü rü noxretama nixĩ, erü tautama nawa changu ya 
chorü o̱xigüarü taunecüex̱pü̱x nax yixĩxü̃cax̱ ==ñanagürü. 
10Rü yemawena ga Acóbu rü Faraóü̃xü̃ narümoxẽ rü ñu̱xũchi nüxna nataegu 
ga yéma. 
11Rü nüma ga Yúche rü nanatüna rü natanüxü̃na nanaxã ga yema rümemaexü̃ 
ga naane ga Equítuanewa yexmaxü̃ nax yexma taxãchiü̃güxü̃cax̱, yema 
Faraóü̃ namuxü̃ãcüma. Rü yemaacü ga guxema nanatü rü ñu̱xũchi yema 
naenexẽgü, rü Ramchéxanewa nüxü̃̃́ nayexmagü ga naanegü. 
12Rü nüma ga Yúche rü nanatüna rü guxü̃ma ga naenexẽgüna nanaxã ga õna. 
Rü yema ñuxre nax nüxü̃̃́ itauxchigüxü̃ãcü nüxna nanaxã ga wüxichigü. 

Yúche rü ãẽ̱xgacüaxü̃̃́  naxca̱x nataxe ga naane 

13Rü taxuwama ga yema nachixü̃anewa nayexma ga trigu, rü 
niyexeraguchigü ga taiya. Rü yemacax̱ Equítuanewa rü Canaáü̃anewa rü 
taiyamaxã nayue ga duü̃xü̃gü. 

14Natürü ga Yúche rü ngĩxü̃ nanutaquex̱e ga yema diẽru ga Equítucüãx̱gü rü 
Canaáü̃cüãx̱gü ngĩxü̃ ütanügücü naxcax̱ ga trigu. Rü ñu̱xũchi guma 
Faraóü̃patagu ngĩmaxã nanguxü̃. 
15Rü yexguma marü nagúarü diẽruãx̱gügu ga Equítuanewa rü Canaáü̃anewa, 
rü Yúchexü̃tawa naxĩ ga Equítucüãx̱gü. Rü namaxã nayarüdexagü rü nüxü̃ 
ñanagürügü: —¡Toxna naxã i õna! Rü ngẽma nax tagúarü diẽruã̃́xü̃cax̱, rü 
tama name nax taiyamaxã nuxã toxü̃ cuyuexẽẽxü̃ ==ñanagürügü. 
16Rü Yúche nanangãxü̃gü rü ñanagürü nüxü̃: —Ega ngẽxguma marü pingearü 
diẽruãx̱gügu ¡rü nua penagagü i pexü̃nagü! Rü nachicüxü tá trigu pexna 
chaxã ==ñanagürü. 
17Rü nüma ga Equítucüãx̱gü rü Yúchexü̃tawa nanagagü ga norü cowarugü, 
rü carnérugü, rü wocagü, rü búrugü. Rü nüma ga Yúche rü nachicüxü 
guxü̃guma ga gumá taunecügu trigu nüxna naxã. 
18Rü nagu̱x ga gumá taunecü. Rü yexguma gumá nai ga taunecü ingucuchigu 
rü wenaxarü Yúchemaxã nüxü̃ nayarüxugüxe rü ñanagürügü: —Rü tama 
cuxü̃ tawomüxẽẽgü nax marü tingearü diẽruã̃́xü̃. Rü ñu̱xũchi ngẽma 
toxü̃nagü rü marü cuxrü nixĩgü. Rü marü nataxuma i to i torü ngẽmaxü̃gü i 
cuxna taxãxü̃. Rü toanegü, rü toxicatama marü ítayaxügü. 
19¡Ẽcü toxcax̱ rü ñu̱xũchi torü naanegücax̱ nataxe nax ngẽmaãcü trigumaxã 
toxü̃̃́ cunaxüchicüüxü̃cax̱, rü Faraóü̃mex̱ẽwa tangexmagüxü̃cax̱! Rü ñu̱xũchi 
nüxü̃̃́ tá tapuracüe i torü naanewa. ¡Rü naxchire toxna ne naxã nax ngẽmaãcü 
tama ngéma natax̱marexü̃cax̱ i ngẽma naane rü ngẽmaãcü nax 
tachibüexü̃cax̱! ¿Rü tü̱xcüü̃ toxü̃ ícuwogü nax ngẽmaãcü tayuexü̃cax̱ rü 
ngéma nawogümarexü̃cax̱ i ngẽma torü naanegü? ==ñanagürügü. 
20-21Rü yexguma ga Yúche rü Faraóü̃axü̃̃́ naxcax̱ nataxe ga guxü̃ma ga yema 
naanegü ga Equítuanewa yexmagüxü̃. Rü yemaacü taiyagagu norü 
naanegümaxã nitaxegü ga yema Equítuanecüãx̱gü. Rü yemaacü ga yema 
naanegü rü Faraóü̃mex̱ẽwa nayexma. Rü guxü̃ma ga Equítuanewa 

Faraóü̃mex̱ẽwa nayexmagü ga yema Equítucüãx̱gü nax nüxü̃̃́ 
napuracüexü̃cax̱. 
22Rü yema chacherdótegüarü naanegüxicatama nixĩ ga Yúche tama naxcax̱ 
taxexü̃. Yerü nüma ga Faraóü̃ rü trigu nüxna naxãmare. Rü yemacax̱ ga nüma 
ga chacherdótegü rü tama namaxã nataxegü ga norü naanegü yerü yema 
trigu ga Faraóü̃ nüxna ãxü̃ nangõ̱xgü. 
23-24Rü yemawena ga Yúche rü yema duü̃xü̃güxü̃ ñanagürü: —Ñu̱xma i pemax 
rü ñu̱xũchi perü naanegü rü Faraóü̃arü nixĩ, yerü choma rü Faraóü̃axü̃̃́ nixĩ 
ga naxcax̱ chataxexü̃. Daagü nixĩ ya nanetüchire nax penatoxü̃cax̱ i ngẽma 
naane. Natürü ngẽxguma norü buxgüwa nanguxgux rü 5 püü̃ pexü̃̃́ ngẽxmagu 
rü tá wüxipüü̃ Faraóü̃na pexã. Rü ngẽma to i 4 püü̃ rü naane namaxã 
petoxü̃ruxü̃ tá nixĩ rü ñu̱xũchi tá namaxã penangõ̱x i pemax rü penegü, rü 
guxü̃ma i ngẽma pepatawa maxẽxü̃ ==ñanagürü. 
25Rü nümagü nanangãxü̃gü rü nüxü̃ ñanagürügü: —Cuma rü tomaxã 
cumecümaxü̃chi, erü toxü̃ curüngü̃xẽxẽ nax tama tayuexü̃cax̱. Rü Faraóü̃arü 
puracütanüxü̃ tá tixĩgü ==ñanagürügü. 
26Rü yemaacü ga Yúche rü wüxi ga mu inaxǘ rü guxü̃ ga Equítuanewa rü 
yexguma tríguarü buxgüwa nanguxgu rü duü̃xü̃gü 5 püü̃ nüxü̃̃́ ngẽxmagu rü 
tá wüxipüü̃ Faraóü̃ nanaxã. Rü ñaa mu rü ñu̱xma rü ta nangẽxma. Natürü ga 
yema chacherdótegü rü taxuxü̃ma naxütanügü, yerü yema norü naanegü rü 
taguma Faraóü̃arü nixĩ. 

Yúche rü nanatü ga Acóbumaxã inaxuneta 

27Rü yema Iraétanüxü̃ rü yéma Equítuanewatama namaxẽ. Rü Gochéü̃anewa 
nayexmagü rü yéma nimu. 
28Acóbu rü 17 ga taunecü Equítuanewa namaxü̃, rü 147 ga taunecüwa nangu 
ga norü ya. 
29Rü wüxi ga ngunexü̃gu ga yexguma marü nügü nacuax̱gu nax paxa tá 
nayuxü̃ ga Acóbu ga Iraégu ãégacü, rü nane ya Yúchecax̱ nangema, rü 
ñanagürü nüxü̃: —Rü ngẽxguma aixcüma choxü̃ curüngü̃xẽẽchaü̃gux rü 

¡choperematüü̃gu naxǘxmex̱, rü chomaxã naxuegu rü tá cunaxüxü̃ i ngẽma 
tá cuxna naxcax̱ chacaxü̃! Rü dücax, cumaxã nüxü̃ chixu rü tama chanaxwax̱e 
nax Equítuanegu choxü̃ cutáxü̃. 
30Rü ngẽxguma marü chayu̱xgu rü chorü o̱xigütanügu, ¡rü choxü̃ ínangexechi 
i nua Equítuanewa rü ngéma chorü o̱xigütanügu choxü̃ yatax̱! ==ñanagürü. 
Rü Yúche tüxü̃ nangãxü̃ rü tüxü̃ ñanagürü: —Rü ngẽmaãcü tá chanaxü 
==ñanagürü. 
31Natürü ga nanatü ga Iraé rü nüxü̃ ticax̱axü̃chigüama rü nüxü̃ ñatagürü: —
¡Chomaxã naxuegu! ==ñatagürü. Rü nüma ga Yúche rü tümamaxã 
nanaxuegu. Rü yexguma ga guxema nanatü ga Iraé rü tümaarü 
pechicaxü̃tapex̱eguama tayangücuchi. 

Naanearü ügüchiga 48 

Manachémaxã rü Efraíü̃maxã mexü̃ naxuegu ga Acóbu 

1Rü nawena ga ñuxre ga ngunexü̃ rü Yúchemaxã nüxü̃ nixugü ga nax 
tidax̱awexü̃ ga nanatü. Rü yexguma nüma ga Yúche rü tüxü̃ ínayadau. Rü 
ínayagagü ta ga yema taxre ga nanegü ga Manaché rü Efraíü̃. 
2Rü yexguma Acóbumaxã nüxü̃ yaxugüegu nax nane ga Yúche rü yéma 
nanguxü̃ nax íyadauãxü̃cax̱, rü nüma ga Acóbu rü nügü ínayaporaãchi, rü 
ínarüto ga norü pechicaxü̃wa. 
3-4Rü Yúchexü̃ ñanagürü: —Yimá Tupana ya Guxãétüwa Ngẽxmacü rü 
chau̱̱xcax̱ nango̱x ga Lúxarü ĩanewa ga Canaáü̃anewa, rü yéma mexü̃ 
chomaxã nanaxuegu. Rü ñanagürü choxü̃: “Rü dücax, choma rü tá 
chayamuxẽxẽ i ngẽma cunegü, rü cutaagü. Rü ngẽma cutaatanüwa tá ne naxĩ 
i muxü̃tama i natücumügü i cutanüxü̃. Rü naétü tá ngẽma cutaagüna chanaxã 
i ñaa naane nax guxü̃gutáma noxrü yixĩxü̃cax̱”, ñanagürü choxü̃ ga Tupana. 
5Rü ngẽmacax̱ i ñu̱xmax i ngẽma cunegü i Efraíü̃, rü Manaché ga nuxã 
Equítuanegu buexü̃ naxü̃pa nax nua Equítuanewa chaxũxü̃, rü chaunegürüxü̃ 
nixĩgü naxrüxü̃ i Rubéü̃ rü Chimeóü̃. 

6Natürü ngẽma cunegü i tá naweama buexü̃ rü tá cuxrü nixĩgü. Natürü ngẽma 
nax Efraíü̃enexẽgü rü Manachéenexẽgü yaxĩgüxü̃cax̱, rü ngẽmacax̱ tá 
nanayauxgü i norü naane i Manachéna rü Efraíü̃na üxü̃wa. 
7Rü guxema cué ga Raqué rü namagu choxna tayayu ga yexguma Padáü̃-
aráü̃wa chataegugu. Rü ĩane ga Efrátaarü ngaicamagu nixĩ ga choxna tayuxü̃ 
ga Canaáü̃anewa. Rü yexma namagu nixĩ ga ngĩxü̃ chatáxü̃. Rü yima ĩane ya 
Efrátatama nixĩ i ñu̱xmax i Beréü̃gu ãégane ==ñanagürü. 
8Rü yemawena ga nüma ga Acóbu rü ngürüãchimare Yúche nanegüxü̃ nadau. 
Rü Yúchena naca rü ñanagürü: —¿Texégü nixĩ ya daa? ==ñanagürü. 
9Rü yexguma nüma ga Yúche rü nanatüxü̃ nangãxü̃ rü ñanagürü: —Rü daagü 
nixĩ ya chaunegü ya Tupana choxna namugücü i nua Equítuanewa 
==ñanagürü. Rü yexguma nüma ga Acóbu rü ñanagürü: —¡Ẽcü chau̱̱xcax̱ 
yagagü nax mexü̃ namaxã chaxuegugüxü̃cax̱! ==ñanagürü. 
10Rü nüma ga Acóbu rü marü yaxguãx̱ nixĩ rü yemacax̱ marü tama mea tüxü̃ 
nadau. Rü yemacax̱ ga Yúche rü nanatücax̱ nayagagü ga nanegü. Rü nüma 
ga Acóbu rü nataagüxü̃ nachúxu rü nüxna nanai̱x̱ãchi. 
11Rü ñu̱xũchi Yúchexü̃ ñanagürü: —Choma marü nagu charüxĩnügu rü marü 
taguchima wena cuxü̃ chadau, natürü ya Tupana rü cunegüxü̃ rü ta choxü̃ 
nadauxẽxẽ ==ñanagürü. 
12Rü yexguma ga nüma ga Yúche rü nayagagachitanü ga yema nanegü ga 
nanatüã̃́pü̱xüwa rütogüxü̃. Rü nanatüpex̱egu nayamax̱ãxcuchi ñu̱xmata 
waixü̃müanewa yaxũcatü. 
13Rü yemawena rü norü tügünechacüümaxã nane ga Efraíü̃xü̃ nayayauxãchi, 
rü yexgumarüxü̃ ta norü to̱xwechacüümaxã Manachéxü̃ nayayauxãchi. Rü 
yemaacü norü o̱xi ga Iraécax̱ nayagagü. Rü yexguma nüma ga Efraíü̃ rü norü 
o̱xi ga Iraéarü to̱xwewaama naxü. Rü yexgumarüxü̃ ta nüma ga Manaché rü 
norü o̱xiarü tügünewaama naxü. 
14Natürü nüma ga Iraé rü yexguma nataagüétügu naxǘxmex̱chaü̃gu rü nügü 
nitaixtachacüxü. Rü yemaacü norü tügünechacüümaxã Efraíü̃ ga 

rübumaecüétügu naxǘxmex̱. Rü norü to̱xwemaxã Manaché ga 
rüyamaecüétügu naxǘxmex̱. 
15Rü Yúchemaxã mexü̃ naxuegu. Rü ñanagürü: —Pa Chorü Tupanax, cuga 
nixĩ ga naxĩnüexü̃ ya chorü o̱xi ga Abraáü̃ rü chaunatü ya Ichaá, rü cuma nixĩ 
ga choxna cudauxü̃ ga noxritama chaxíragucürüwa ñu̱xmata ñoma i 
ngunexü̃wa nangu. 
16Rü cuma nixĩ i cunamuxü̃ i curü orearü ngeruxü̃ i daxũcüãx̱ nax choxü̃ 
ícupoxü̃xü̃cax̱ nawa i guxü̃ma i ãũcümaxü̃gü. ¡Rü mexü̃ namaxã naxuegu i 
ñaa buxü̃gü! Rü chanaxwax̱e i ñaa buxü̃gügagu duü̃xü̃gü nüxna nacuax̱ãchie 
i chauéga rü chorü o̱xi ga Abraáü̃éga rü chaunatü ga Ichaáéga. ¡Rü yamuxẽxẽ 
i naxacügü nax ngẽmaãcü namuxũchixü̃cax̱ i nataagü i ñoma i naanewa! 
==ñanagürü. 
17Natürü nüma ga Yúche rü tama norü me nixĩ ga nax nanatüarü tügünemex̱ẽ 
rü Efraíü̃étüguama naxǘxmex̱. Rü yemacax̱ nanatümex̱ẽgu nayayauxãchi rü 
Manachéétüwaama tüxü̃ naxügachimex̱ẽ. 
18Rü ñanagürü: —Pa Chaunatüx, ¡taxṹ i ngẽmaãcü cunaxüxü̃! Rü daama nixĩ 
ya chaune ya rüyamaecü, ¡rü naeruguama naxǘ ya curü tügünemex̱ẽ! 
==ñanagürü. 
19Natürü nüma ga nanatü rü tama yemaacü nanaxüxchaü̃. Rü nanangãxü̃ rü 
ñanagürü: —Marü nüxü̃ chacuax̱ nixĩ, Pa Chaunex, marü nüxü̃ chacuax̱. 
Nüma i Manaché rü wüxi ya yatü ya tachigacü tá nixĩ rü nawa tá ta ne naxũ 
i wüxi i natücumü i taxü̃. Natürü yimá naenexẽ ya rübumaecü tá nixĩ i nüxü̃ 
rüyexeramaecü. Rü ngẽma nataagüwa tá nango̱x i muxü̃ma i nachixü̃anegü 
==ñanagürü. 
20Rü yematama ngunexü̃gu rü nüma ga Acóbu rü mexü̃ namaxã naxuegu ga 
nataagü ga Efraíü̃ rü Manaché. Rü ñanagürü: —Guxü̃ma i chautaagü i 
Iraétanüxü̃ rü peégagu tá duü̃xü̃gümaxã mexü̃ naxuegu. Rü tá ñanagürügü 
nüxü̃: “¡Tupana cuxü̃ rüngü̃xẽxẽ yema Efraíü̃xü̃, rü Manachéxü̃ 

nangü̃xẽẽxü̃rüxü̃!” ñanagürügü tá ==ñanagürü ga Acóbu. Rü yemaacü 
nüma ga Acóbu rü Manachéétüwa nanaxǘxẽxẽ ga Efraíü̃. 
21Rü yemawena rü Yúchexü̃ ñanagürü: —Dücax, choma rü tá chayu, natürü 
ya Tupana rü tá pemaxã nangẽxma rü naxcax̱ tá pexü̃ nawoeguxẽxẽ i ngẽma 
perü o̱xigüarü naane. 
22Rü ngẽma cueneegüna chaxãxü̃arü yexera cuxna chaxã, erü cuxna chanaxã 
i Chiquéü̃ane ga Amoréugüna chayapuxü̃ ga yexguma namaxã togü tadaixgu 
==ñanagürü. 

Naanearü ügüchiga 49 

Yema nawa iyacuáxü̃ ga Acóbuarü ucu̱xẽ 

1Rü nüma ga Acóbu rü guxü̃ma ga nanegücax̱ naca rü ñanagürü: —¡Nua 
chauxü̃tawa pexĩ! Rü pemaxã tá nüxü̃ chixu i ngẽma tá pexü̃ ngupetüxü̃. 
2¡Nua pexĩ rü ipeyarüxĩnüe, Pa Chaunegüx! Rü choma i penatü i Iraé rü tá 
pemaxã nüxü̃ chixu i chorü ore: 
3“Rü cumax, Pa Rubéü̃, nixĩ i chaune ya yacü ya chorü poraxẽẽruxü̃ quixĩxü̃. 
Rü yexguma changextü̱xügu rü cuxíra nixĩ ga cuxü̃ chango̱xẽẽxü̃. Rü 
yemacax̱ cuenexẽgüétüwa cungexma rü namaxã cupora. 
4Natürü i ñu̱xma rü taxũtáma marü cuma nixĩ i cuenexẽgüétüwa 
cungexmaxü̃. Erü cuma rü ñoma yuape ya tacü ya taxucürüwama 
íyachaxãchixẽẽcürüxü̃ quixĩ rü chixexü̃ chomaxã cuxü ga yexguma 
cho̱xmax̱maxã icupexgu”. 
5“Chimeóü̃ rü Lebí rü nügüenexegü nixĩ. Rü yima naxnegü rü dairuxü̃ nixĩgü. 
6Rü ngẽmacax̱ tagutáma natanüwa changexma i ngẽxguma nügümaxã 
nangutaquex̱egügu. Yerü yexguma nanuegu rü duü̃egü tüxü̃ nadai. Rü 
ñu̱xũchi norü chixecümamaxã nayapoyeparagü ga wocagü ga iyatüxü̃. 
7Rü chixexü̃ namaxã chaxuegu i ngẽma norü nu i taxúema ípoxü̃xü̃. Rü 
ngẽmacax̱ i choma rü guxü̃ma i Iraéanearü ĩanegügu tá chanawoone i 
nataagü”. 

8“Rü cumax, Pa Yudáx, cuenexẽgü rü tá cuxü̃ nicuax̱üü̃gü. Rü namaxã tá 
icucuax̱ i curü uanügü. Rü cuenexẽgü rü tá cupex̱egu nacaxã̃́pü̱xügü. 
9Cumax, Pa Chaunex, Pa Yudáx, Rü ñoma wüxi i leóü̃xacürüxü̃ quixĩ. Rü 
ngẽxguma naeü̃ nangõ̱xguwena rü nayarümaxãchi rü waixü̃müanegu naca 
ñoma leóü̃ i yáxü̃rüxü̃. ¿Rü texé tá tanachixewe i ngẽxguma? 
10Rü nüma ya Yudá rü taxúetama nüxna tanayaxu i ngẽma norü pora. Rü 
yimá naixmenax̱ã ya norü poraarü cuax̱ruxü̃ ya naxmex̱wa ngẽxmane rü 
taxúetama nüxna tanayaxu ñu̱xmatáta ínangu ya yimá naixmenax̱ãarü yora 
ya guxü̃arü ãẽx̱gacü ixĩcü. Rü yimága tá nixĩ i naxĩnüexü̃ i guxü̃ma i duü̃xü̃gü. 
11Rü nüma ya Yudá rü úbanegu nanangãxü̃ i norü búru, rü úbachacüxü i 
rümemaexü̃gu nanangãxü̃ i norü búruxacü. Rü bínuwa nayau̱̱xchiru. Rü 
úbatüü̃wa nixĩ ga nayau̱̱xãxü̃ i norü gáuxü̃chiru. 
12Rü naxetügü rü bínuchíüarü yexera narüwamaegü, rü napütagü rü lechiarü 
yexera narücho̱xmaegü”. 
13“Rü Chaburóü̃ rü márcutügu tá naxãpata. Rü ngéma tá nangẽxma i türegü 
i wapurugü nawa ngugüxü̃. Rü ngẽma norü naanearü üye rü tá Chidóü̃wa 
nangu”. 
14“Rü Ichacá rü ñoma búru i poraxü̃rüxü̃ nixĩ. Rü nüma rü naxpüxü̃gu 
narüngü. 
15Rü yexguma nüxü̃ nadau̱̱xgu ga yema nachica nax namexü̃ rü yexma 
narüngü. Rü nüma rü puracütanüxü̃ nügü nixĩxẽxẽ, rü yemaacü narümax̱ãchi 
nax naxweta nügüétügu nanugüxü̃cax̱”. 
16“Rü Dáü̃ rü mea norü duü̃xü̃gümaxã tá inacuax̱, erü nüma rü wüxitücumü 
i Iraétanüxü̃ nixĩ. 
17Rü nüma i Dáü̃ rü naxrüxü̃ nixĩ i ngẽma ãxtape i namawa ngẽxmaxü̃ i 
cowaruxü̃ ngõ̱xchinécutüxü̃ rü nanguxẽẽxü̃ i ngẽma cowaruétügu 
aunagüxü̃”. 
18“¡Pa Corix, choxü̃ ínapoxü̃!” 

19“Rü Gáxcax̱ rü wüxitücumü i churaragü tá naxcax̱ ínayaxüãchi nax 
yadaigüãxü̃cax̱, natürü i nüma rü tá nayabuxmüxẽxẽ rü tá nawe nangẽ”. 
20“Rü Aché rü norü naanewa rü tá namuxũchi i nabü rü ñoma wüxi ya 
ãẽx̱gacüwemürüxü̃ tá nixĩ i norü õna”. 
21“Rü Netarí rü ñoma wüxi i cowü i ngexü̃ i nüxica ne naxũxü̃ i 
metanüxacüxüchixü̃rüxü̃ tá nixĩ”. 
22“Rü Yúche rü ñoma wüxi i nanetü i natüxanacüwa rüxüxü̃ i muarü 
oṍxü̃rüxü̃ nixĩ. Rü poxeguxü̃tápü̱xgü ĩgüchacüüxü̃rüxü̃ nixĩ. 
23Rü ngẽma naxchi aiexü̃ i würamaxã ixãxnexü̃ rü guxü̃guma nanachixeãẽgü 
yerü nayamaxcaxü̃negü. 
24Natürü nüma ya Yúche rü nüxü̃̃́ nangẽxma ya nachacüxü ya porane. Rü 
Tupanaarü ngü̃xẽẽmaxã ñoma wüxi ya würa ya poranerüxü̃ nixĩ nax 
naporaxü̃. Rü moxẽ nüxna chaxã ya chorü Tupana ya Guxãétüwa Ngẽxmacü. 
Rü moxẽ nüxna chaxã ya Tupana ya Iraétanüxü̃arü poxü̃ruxü̃ ixĩcü. 
25Moxẽ nüxna chaxã ya daa cunatüarü Tupana ya Guxãétüwa Ngẽxmacü ya 
cuxü̃ tá rüngü̃xẽẽcü rü tá mexü̃ cumaxã uegucü. Rü nüma rü tá cuxü̃ 
narüngü̃xẽxẽ namaxã i ngẽma mexü̃gü i dauxü̃wa ne ĩxü̃ rü ngẽma mexü̃gü i 
ñoma i naanewa ngẽxmagüxü̃. Rü ngẽxgumarüxü̃ ta mexü̃ cumaxã naxuegu 
nax cuxmax̱ taxãxacüxü̃cax̱ rü taxãgüneniü̃xü̃cax̱ nax ngẽmaãcü 
quimuxü̃cax̱. 
26Rü yema chaunatü rü chorü o̱xigü chomaxã ueguxü̃ ga mexü̃güarü yexera 
nixĩ i choma i cunatü cumaxã chaxueguxü̃. Pa Yúchex, tagutáma nüxü̃ 
curüngü̃ma i ñaa mexü̃gü i cumaxã chaxueguxü̃ erü guxü̃gutáma cuxcax̱ nixĩ 
ñu̱xmatáta yawax̱gü ya yima max̱pǘnegü ya guxü̃guma ngẽxmagüechane. 
Erü cuma nixĩ i cueneegütanüwa Tupana cuxü̃ yaxuxü̃”. 
27“Rü cumax, Pa Bẽyamíü̃, rü naxrüxü̃ quixĩ i ngẽma naixnecücüãx̱ i airu i 
pax̱mama naeü̃ tüxü̃ ngṍxü̃ rü yáuanecü namücügümaxã ngauxü̃ i ngẽma 
nüxü̃̃́ íyaxüxü̃” ==ñanagürü ga Acóbu. 

28Rü yemagü nixĩ ga yema 12 ga Iraétücumügü. Rü yema nixĩ ga yema ore ga 
nanatü nanegümaxã nüxü̃ ixuxü̃ ga yexguma mexü̃ wüxichigümaxã 
naxuegugu. 

Acóbuarü yuxchiga 

29-30Rü wüxi ga ngunexü̃ ga Acóbu ga Iraégu ãégacü rü nayaxucu̱xẽgü ga 
nanegü, rü ñanagürü: —Marü íxraxü̃ nataxu nax chayuxü̃. Rü chanaxwax̱e i 
chorü o̱xigüxü̃tagu choxü̃ peyatax̱ i Canaáü̃anewa. Rü ngẽma naxmax̱ü̃ i 
Maxperáwa i Mamréarü to̱xmax̱tawa ngẽxmaxü̃gu tá nixĩ i choxü̃ petax̱güxü̃, 
yerü yemagu nixĩ ga natax̱güxü̃ ga chautanüxü̃. Rü yema nachica nixĩ ga 
Abraáü̃ naxcax̱ taxexü̃ naxü̃tawa ga Itítanüxü̃ ga Efróü̃ nax yexma ngĩxü̃ 
natáxü̃cax̱ ga chorü noxẽ ga Chára. 
31Rü yexma chorü noxẽ ga Cháraxü̃tagu nixĩ ga natáxü̃ ga chorü o̱xi ga 
Abraáü̃, rü chaunatü ga Ichaá rü chaué ga Rebéca. Rü yexma ta nixĩ ga ngĩxü̃ 
chatáxü̃ ga cho̱xmax̱ ga Léa. 
32Rü yema naane rü yema ãxmaxü̃ i ngéma ngẽxmaxü̃ rü Itítanüxü̃xü̃tawa 
nixĩ ga naxcax̱ nataxexü̃ ==ñanagürü ga Acóbu. 
33Rü yexguma Acóbu igúegagu ga nanegüxü̃ nax naxucu̱xẽxü̃, rü inayacaãchi 
rü nayu. 

Naanearü ügüchiga 50 

1Rü yexguma ga Yúche rü nanatüna nanãĩ̱x̱ãchi rü naxauxãcüma tüxü̃ 
nachúxu. 
2Yemawena rü yema dutúrugü ga naxü̃tawa yexmagüxüxü̃ namu nax tama 
nawa yayixixü̃ i ãtex̱exü̃maxã natüxünegüãxü̃cax̱ ga nanatü ga Iraé. Rü 
yemaacü nanaxügü ga yema dutúrugü. 
3Rü 40 ga ngunexü̃ nixĩ ga pumaramaxã nachaxü̃negüãxü̃. Erü 
ngẽxgumaepü̱x i ngunexü̃ nixĩ i naxwax̱exü̃ nax tüxü̃ naxüxü̃ i ngẽma 
pumara. Rü yema Equítuanecüãx̱gü rü 70 ga ngunexü̃ Acóbucax̱ 
nangechaxü̃gü. 

4Rü yexguma yagúegu ga norü ngechaü̃gü, rü nüma ga Yúche rü yema 
Faraóü̃arü ngü̃xẽẽruü̃gümaxã nayarüdexa. Rü nüxü̃ ñanagürü: —Rü 
ngẽxguma aixcüma choxü̃ pengechaü̃gu, rü chanaxwax̱e i choxü̃ 
perüngü̃xẽxẽ nax Faraóü̃maxã nüxü̃ peyarüxuxü̃cax̱ i ñaa ore: 
5“Yexguma marü nayuxchaü̃gu ga chaunatü rü choxna naxcax̱ taca nax 
tümamaxã chanaxueguxü̃cax̱ nax yema tümatama taxüxü̃ ga yuxetachica i 
Canaáü̃anewa ngẽxmaxü̃gu nax tüxü̃ chayatáxü̃cax̱”, ñatagürü choxü̃. Rü 
ngẽmacax̱ cuxna naxcax̱ chaca nax ngéma choxü̃ cumuxü̃cax̱ nax ngẽxma 
chaunatüxü̃ chayatáxü̃cax̱. Rü ngẽxguma marü tüxü̃ chatax̱guwena rü tá 
chataegu ==ñanagürü ga Yúche. 
6Rü Faraóü̃ nanangãxü̃ rü nüxü̃ ñanagürü: —¡Ẽcü ngẽxma tüxü̃ yatax̱ ya 
yíxema cunatü yema tüma cumaxã nüxü̃ tixuxü̃rüxü̃! ==ñanagürü. 
7Rü nüma ga Yúche rü nanatüxü̃ inayatax̱ nagu ga yema naxmax̱ü̃ ga 
Canaáü̃anewa yexmaxü̃. Rü nawe narüxĩ ga guxü̃ma ga Faraóü̃arü 
ngü̃xẽẽruü̃gü ga ãẽx̱gacüwa ügüxü̃ ga Equítuanewa. 
8Rü Yúcheeneegü rü guxü̃ma ga natanüxü̃ ga Acóbu, rü Yúchewe narüxĩ. Rü 
Gochéü̃wa nayaxüãchitanü ga buxü̃gü rü naxü̃nagüxicatama. 
9Rü yexgumarüxü̃ ta Yúchexü̃ ínixümücügü ga duü̃xü̃gü ga carugu ĩxü̃ rü 
cowaruétügu ĩxü̃. Rü yemaacü namuxũchi ga duü̃xü̃gü ga íyaxümücügüxü̃. 
10Rü yexguma yema nachica ga Goréü̃-a-atáxwa nangugügu ga natü ga 
Yudáü̃arü éstewa, rü wüxi ga ngechaü̃arü ngutaquex̱e yéma naxügü. Rü 
yéma ga Yúche rü 7 ga ngunexü̃ nanatücax̱ nangechaü̃. 
11Rü yexguma yema Canaáü̃anecüãx̱ ga yexma ãchiü̃güxü̃ nüxü̃ daugügu ga 
yema ngechaü̃arü ngutaquex̱e ga yéma naxügüxü̃, rü ñanagürügü: —Ngẽma 
Equítuanecüãx̱gü rü nüxü̃̃́ nayu i wüxi i duü̃xü̃ i tachigaxü̃ ==ñanagürügü. 
Rü yemacax̱ Abé-mirayíü̃gu nanaxüéga ga yema nachica ga Yudáü̃arü 
éstewaama yexmaxü̃. 
12Rü yema Acóbu nanegü rü nanaxügü ga guxü̃ma ga yema nanatü namaxã 
nüxü̃ ixuxü̃ãcüma. 

13Rü Canaáü̃anewa tüxü̃ nangegü. Rü tüxü̃ nayarüxücuchigü nagu ga yema 
naxmax̱ü̃ ga Maxperáwa yexmaxü̃. Rü yema naxmax̱ü̃ nixĩ ga Abraáü̃ 
natanüxü̃cax̱ naxcax̱ taxexü̃ naxü̃tawa ga Efróü̃ ga Itítanüxü̃. Rü yema naane 
rü ñu̱xũchi yema naxmax̱ü̃ rü Mamréarü éstewaama nixĩ i nangẽxmaxü̃. 
14Rü yexguma marü nanatüxü̃ inatax̱guwena, rü Equítuanecax̱ nataegu ga 
Yúche wüxigu namaxã ga naenexẽgü rü guxü̃ma ga yema togü ga 
íyaxümücügüxü̃. 

Yúche nanataãẽxẽxẽ ga naenexẽgü 

15Rü Acóbu marü yuxguwena, rü Yúchexü̃ namuü̃e ga naenexẽgü. Rü 
nügümaxã ñanagürügü: —Ñu̱xmatawaxix nixĩ i Yúche i naxütanüxü̃ naxcax̱ 
ga guxü̃ma ga yema chixexü̃ ga namaxã ixüxü̃ ==ñanagürügü. 
16-17Rü yemacax̱ naxü̃tawa namugagü, rü ñanagürügü: —Naxü̃pa ga nax 
tayuxü̃ ga papa, rü toxü̃ tamu nax cumaxã nüxü̃ tixuxü̃cax̱ i tümaarü ore i 
ñaxü̃: “Rü cuxna chaca nax cuenexẽgüaxü̃̃́ nüxü̃ curüngü̃maxü̃cax̱ ga yema 
chixexü̃ ga cumaxã naxügüxü̃ ga yexguma chixri cumaxã nachopetügu”, 
ñaxü̃. Rü ngẽmacax̱ i toma nax tanatüarü Tupanaarü duü̃xü̃gü tixĩgüxü̃, rü 
cuxna taca nax toxü̃̃́ nüxü̃ curüngü̃maxü̃cax̱ ga yema chixexü̃ ga cumaxã 
taxüxü̃ ==ñaxü̃maxã yéma namugagü. Rü yexguma Yúche nüxü̃ ĩnügu ga 
yema ore, rü naxaxu. 
18Rü yemawena yéma Yúchexü̃tawa nangugü ga naenexẽgü. Rü napex̱egu 
waixü̃müanegu nanamax̱cuchitanü rü ñanagürügü: —Rü daxegü tixĩgü nax 
curü duü̃xü̃güxü̃ toxü̃ quixĩgüxẽẽxü̃cax̱ ==ñanagürügü. 
19Natürü nüma ga Yúche rü nanangãxü̃, rü ñanagürü: —¡Taxṹ i choxü̃ 
pemuü̃exü̃! ¿Rü ñuxũcürüwa i choma rü Tupanachicüxü chaugü chixĩxẽẽxü̃ 
nax ngẽmaãcü pexü̃ chapoxcuexü̃cax̱? 
20Pema nagu perüxĩnüegu rü chixexü̃ chomaxã pexüxü̃, natürü Tupana rü 
mexü̃xü̃ nananguxuchixẽxẽ ga yema chixexü̃ ga chomaxã pexüxü̃. Rü 
yemacax̱ ãẽx̱gacüxü̃ choxü̃ ningucuchixẽxẽ i nua nax ngẽmaãcü 
namaxẽxü̃cax̱ i muxü̃ma i duü̃xü̃gü. 

21Rü ngẽmacax̱ tama chanaxwax̱e i choxü̃ pemuü̃e. Choma rü tá mea pexna 
chadau wüxigu namaxã i pexacügü ==ñanagürü. Rü yemaacü ga Yúche rü 
naenexẽgüxü̃ nataãẽxẽxẽ yerü nüxü̃ nangechaü̃ãcüma namaxã nidexa. 

Yúchearü yuxchiga 

22-23Rü nüma ga Yúche rü naenexẽgü rü yexmatama Equítuanegu naxãchiü̃gü. 
Rü nüma ga Yúche rü nawa nangu nax nüxü̃ nadauxü̃ ga nane ga Efraíü̃taagü. 
Rü yexgumaruxü̃ ta nüxü̃ nadau ga nataxa ga Maquí ga Manaché nane. Rü 
nüxü̃ nadau ta ga Maquí nanegü. Rü yexguma 110 ga taunecü nüxü̃̃́ yexmagu 
ga Yúche rü nayu. 
24Rü wüxi ga ngunexü̃ naxü̃pa ga nax nayuxü̃ ga Yúche rü naenexẽgüxü̃ 
ñanagürü: —Marü taxũtáma nũxcü chayu. Natürü Tupana tá nixĩ ya pexü̃ 
rüngü̃xẽẽcü. Rü nüma tá nixĩ i pexü̃ ínachoxü̃xẽxẽxü̃ i ñaa nachixü̃anewa nax 
yema naane ga tórü o̱xigü ga Abraáü̃na, rü Ichaána, rü tanatü ga Acóbuna 
naxuaxü̃xü̃wa pexĩxü̃cax̱ ==ñanagürü. 
25Rü yexguma ga Yúche rü naenexẽgüxü̃ ñanagürü: —Aixcüma Tupana tá 
pexü̃ narüngü̃xẽxẽ nax ípechoxü̃xü̃ nawa i ñaa nachixü̃ane. Rü ngẽxguma tá 
ípechoxü̃gu rü chanaxwax̱e i chomaxã ipexuneta nax peyangexü̃ i 
chauxchinax̱ã ==ñanagürü. 
26Rü nüma ga Yúche rü nüxü̃̃́ nayexma ga 110 ga taunecü ga yexguma 
Equítuanegu nayu̱xgu. Rü tama nawa yayixixü̃ ga ãtex̱exü̃maxã 
nanatuxunegü. Rü ñu̱xũchi wüxi ga naxchixü̃gu nayaxǘcuchigü ga naxü̃ne. 

Ínachoxü ̃xü ̃ chiga 

Ínachoxü ̃xü ̃chiga 1 

Iraétanüxü̃ rü ngúxü̃ ningegü ga Equítuanewa 

1-4Ñaa nixĩ i naégagü ga Acóbu nanegü ga namaxã wüxigu naxmax̱gümaxã 
rü naxacügümaxã Equítuanewa ngugüxü̃. Rü Rubéü̃ nixĩ ga wüxi rü Chimeóü̃ 
nixĩ ga to, rü Lebí, rü Yudá, rü Ichacá rü Chaburóü̃ rü Bẽyamíü̃ rü Dáü̃, rü 
Netarí, rü Gáx, rü Aché. 
5Rü guxü̃ma ga yema Acóbutanüxü̃ ga Equítuanewa ngugüxü̃ rü 70 nixĩ. Rü 
nüma ga Yúche rü woetama marü Equítuanewa nayexma. 
6Rü nüma ga Yúche rü nayu, rü naenexẽgü rü guxü̃ma ga yema togü ga 
natanüxü̃ ga yexguma maxẽxü̃, rü nayue. 
7Natürü ga yema Iraétanüxü̃ rü nimuxacü. Rü yemaacü paxãma nimu, rü 
pora nüxü̃̃́ nayexma yerü namuxũchi. Rü nanapáxẽẽgü ga guxü̃ma ga 
Equítuanewa yexmaxü̃. 
8-9Natürü yemawena ga Equítuanewa rü nixücu ga wüxi ga ãẽx̱gacü ga tama 
Yúchexü̃ cuácü. Rü nüma rü norü duü̃xü̃gümaxã ñanagürü: —Ngẽma 
duü̃xü̃gü i Iraétanüxü̃ rü namuxũchi rü tüxü̃ narüporamaegü. 
10¡Rü ngẽmacax̱, ngĩxã naxcax̱ tadaugü nax ñuxãcü íyachaxãchixẽẽxü̃ nax 
yamuxü̃! Erü ngẽxguma chi ngürüãchi to i nachixü̃ane tamaxã nügü daixgu, 
rü nüma i Iraétanüxü̃ rü tá tórü uanügütanügu naxãgü nax tüxü̃ nadai̱x̱ü̃cax̱ 
rü ñu̱xũchi ngẽmaãcü nayoxniegü nax tüxna naxĩgüxü̃ ==ñanagürü. 
11Rü yemacax̱ ga yema Equítuanecüãx̱gü rü nüxü̃ naxuneta ga ñuxre ga 
yatügü ga puracümaxã icuax̱güxü̃ nax poraãcü yema Iraétanüxü̃xü̃ 
napuracüexẽẽxü̃cax̱. Rü nüxü̃ nanaxüxẽxẽ ga taxre ga ĩanegü ga Pitóü̃gu 
ãégane rü Ramchégu ãégane. Rü guma ĩanegügu nixĩ ga namaxã nanguxü̃xü̃ 
ga õnagü ga Equítuanecüãx̱arü ãẽx̱gacü ga Faraóü̃. 
12Natürü yexguma yexeraãcü chixriãcü namugüãx̱gu, rü yexeraãcü 
nimuetanüama ga Iraétanüxü̃. Rü yemacax̱ nixĩ ga Equítuanecüãx̱gü ga 
poraãcü nüxü̃ namuü̃exü̃. 

13-14Rü nüma ga Equítuanecüãx̱gü rü yexeraãcü chixri namaxã nachopetü rü 
poraãcü nanapuracüexẽẽxü̃chi. Rü yemaacü yema Iraétanüxü̃xü̃ 
nachixeãẽgü. Rü mairaxü̃arü puxmücharawa nanamugü nax ladriyune 
naxügüxü̃cax̱ rü dexámaü̃arü üwa nanapuracüexẽxẽ nax naanewa nayáxü̃cax̱ 
ga taxtüarü dexá. Rü yemaacü nixĩ ga yema Iraétanüxü̃maxã chixri 
inacuax̱güxü̃. 
15-16Rü nüma ga Equítuanecüãx̱arü ãẽx̱gacü rü ngĩmaxã nidexa ga Chifá rü 
Fuá ga Iraétanüxü̃arü buexacüxẽẽruxü̃. Rü ñanagürü ngĩxü̃: —Ngẽxguma 
penaxíraxacüxẽẽx̱gu i ngẽma Iraétanüxü̃arü ngexü̃, rü ega nayatüxacügu rü 
tá peyamax̱ i ngẽma naxacü, natürü ega nangexgu rü taxũtáma peyamax̱ 
==ñanagürü. 
17Natürü ga ngĩmagü ga yema buexacüxẽẽruü̃gü rü Tupanaxü̃ imuü̃e. Rü 
yemacax̱ tama inaxü ga yema Equítuanecüãx̱arü ãẽx̱gacü ngĩmaxã nüxü̃ 
ixuxü̃. Rü tama tüxü̃ idai ga guxema õxchanagü ga iyatüxe. 
18Rü yexguma ga gumá ãẽx̱gacü ga Equítuanecüãx̱ rü ngĩxcax̱ nangema ga 
yema buexacüxẽẽruü̃gü, rü ñanagürü ngĩxü̃: —¿Tü̱xcüü̃ penamaxẽxẽxẽ i 
ngẽma buxü̃gü i yatüxü̃? ==ñanagürü. 
19Rü yexguma ga ngĩmagü rü inangãxü̃ rü ngĩgürügügü: —Erü ngẽma 
Iraétanüxü̃ i ngexü̃gü rü tama Equítuanecüãx̱ i ngexü̃gürüxü̃ nixĩgü. Rü 
ngexü̃gü i paxãma íxraxacügüxü̃ nixĩgü, rü taxũta ngéma ngĩxü̃tawa 
tangugügu rü marü ixíraxacügü ==ngĩgürügügü. 
20-21Rü yemaacü ga yema Iraétanüxü̃ rü nimuetanüama, rü wüxichigü ga 
taunecügu rü niyexeragüchigü nax naporaexü̃. Rü yema nax Tupanaxü̃ 
namuü̃exü̃ ga yema buexacüxẽẽruü̃gü, rü Tupana rü ngĩxü̃ narüngü̃xẽxẽ nax 
ngĩmagü rü ta yamuxãcügüxü̃cax̱. 
22Rü yemacax̱ ga nüma ga Faraóü̃ rü norü duü̃xü̃güxü̃ namu nax taxtü ga 
Níruwa tüxü̃ nawoü̃xü̃cax̱ ga guxema Iraétanüxü̃arü õxchanagü ga iyatüxe. 
Natürü ga guxema i ngexe ga õxchanagü rü tama tüxü̃ nadai. 

Ínachoxü ̃xü ̃chiga 2 

Moichéarü buxchiga 

1Rü wüxi ga yatü ga Lebítanüxü̃ ixĩcü rü wüxi ga nge ga natanüxü̃tama 
ixĩcümaxã naxãxmax̱. 
2Rü ngĩma ga yema ngecü rü nüxü̃̃́ ixãxacü, rü guxema ngĩxacü rü tayatü. Rü 
yexguma tüxü̃ nadau̱̱xgu ga guxema ngĩne ga nax tamexẽchixü̃, rü tomaepü̱x 
ga tauemacü tüxü̃ iyacu̱x. 
3Natürü taxucürüwa yexü̃cürü tüxü̃ iyacúecha. Rü yemacax̱ inayaxu ga wüxi 
ga pexchi ga dexnenaxcax̱ rü o̱xwümaxã inawacuchita nax tama dexá 
ixücuxü̃cax̱. Rü ñu̱xũchi yexma tüxü̃ iyamue ga guxema ngĩne, rü 
dexnenecügu tüxü̃ iyangütaü̃xẽxẽ ga taxtü ga Nírupechinüwa. 
4Rü yemawena ga tümaé rü wüxi ga tümaeyax̱ü̃ imu nax yéma yáxü̃waxü̃ra 
tüxü̃ nadawenüxü̃cax̱ rü tax̱acü tá tüxü̃ ngupetü ga guxema õxchana. 
5Rü yixcüamaxü̃ra Faraóü̃acü rü iyarüxüe ga taxtüpechinüwa nax 
yaxaiyaxü̃cax̱. Rü ngĩxü̃taxü̃gümaxã yexma taxtüpechinügu iyarüxũ, rü yéma 
dexnenecüwa nüxü̃ idau ga gumá pexchi ga yexma ngücü. Rü ngĩma ga 
Faraóü̃acü rü wüxi ga ngĩxü̃taxü̃xü̃ imu ga nax yayauxãxü̃cax̱ ga gumá pexchi 
rü ngĩxü̃tawa nax nangeaxü̃cax̱. 
6Rü yexguma ínangegüãx̱gu ga gumá pexchi, rü yexma tüxü̃ iyangau ga wüxi 
ga õxchana ga axúe. Rü ngĩma ga Faraóü̃acü rü poraãcü ngĩxü̃̃́ 
tangechaü̃tümüxü̃, rü ngĩgürügü: —Ñaa õxchana rü wüxi i Iraétanüxü̃acü 
nixĩ ==ngĩgürügü. 
7Rü yexguma ga tümaeyax̱ ga guxema õxchana, rü Faraóü̃acüna ica rü 
ngĩgürügü: —¿Namexü̃ chi wüxi i ngexü̃ i Iraétanüxü̃ i ãgüneníü̃xü̃cax̱ 
chacaxgu nax tüxü̃ namai̱x̱ü̃cax̱ rü tüxü̃ nayaxẽẽxü̃cax̱ ya daxe õxchana? 
==ngĩgürügü. 
8Rü yexguma ga ngĩma ga Faraóü̃acü rü ngĩxü̃ ingãxü̃ rü ngĩgürügü: —¡Ẽcü, 
tayadau! ==ngĩgürügü. Rü yexguma ga yema bucü rü tümaéxü̃ iyaga ga 
guxema õxchana. 

9Rü ngĩma ga Faraóü̃acü rü ngĩgürügü ngĩxü̃: —¡Ẽcü cugüxü̃tawa naga i ñaa 
õxchana rü choxü̃̃́ nayaxẽxẽ! Rü choma rü tá cuxü̃̃́ chanaxütanü naxcax̱ i 
ngẽma curü puracü ==ngĩgürügü. Rü ngĩma ga tümaé rü tüxü̃ iyaga rü tüxü̃ 
iyaxẽxẽ. 
10Rü yexguma marü tayaxüragu, rü Faraóü̃acüna tüxü̃ imu. Rü ngĩma rü 
ngĩnexü̃ tüxü̃ iyaxĩxẽxẽ. Rü Moichégu tüxü̃ ixüéga rü ngẽma naéga rü 
“dexáwa chayaxuxü̃”, ñaxü̃chiga nixĩ. 

Equítuanewa nixũ ga Moiché 

11Rü yexguma marü nayax̱gu ga Moiché, rü wüxi ga ngunexü̃ rü natanüxü̃wa 
ínayadau. Rü yéma nüxü̃ nadau ga ñuxãcü poraãcü chixri natanüxü̃xü̃ 
namuxü̃ ga Equítuanecüãx̱gü. Rü yexgumatama nüxü̃ nadau ga wüxi ga 
Equítuanecüãx̱ nax wüxi ga Iraétanüxü̃na nax nacuai̱x̱caãxü̃. 
12Rü nüma ga Moiché rü nanadauáane. Rü yexguma marü taxuxü̃ma ga 
duü̃xü̃xü̃ nadau̱̱xgu, rü yema Equítuanecüãx̱ü̃ nimax̱, rü naxnecütex̱egu 
inanatax̱ ga naxü̃ne. 
13Rü moxü̃ãcü rü wenaxarü ínaxũxũ, rü natanüxü̃wa ínayadau. Rü nüxü̃ 
nadau ga taxre ga Iraétanüxü̃ ga nügü idai̱x̱ü̃. Rü yexguma ga Moiché rü 
yema namücüxü̃ imáxü̃na naca, rü ñanagürü: —¿Tü̱xcüü̃ cuyamax̱ i ngẽma 
cutanüxü̃tama ixĩxü̃? ==ñanagürü. 
14Rü nüma ga yema Iraétanüxü̃ rü nanangãxü̃ rü ñanagürü: —¿Texé cuxü̃ 
tamu nax cuma rü torü ãẽx̱gacü i guxchaxü̃arü mexẽẽruxü̃ quixĩxü̃cax̱? ¿Ẽ̱xna 
cuma nagu curüxĩnügu rü choxü̃ rü tá ta quimáxü̃ ga yema Equítuanecüãx̱ 
ga ĩnex quimáxü̃rüxü̃? ==ñanagürü. Rü yexguma yemaxü̃ naxĩnügu ga 
Moiché, rü namuü̃, yerü marü nüxü̃ nacuax̱güama ga duü̃xü̃gü ga nax yema 
Equítuanecüãx̱ü̃ yamáxü̃. 
15Rü yexguma Faraóü̃ nüxü̃ cuax̱gu ga Moiché rü wüxi ga Equítuanecüãx̱ü̃ 
nax yamáxü̃, rü norü churaragüxü̃ namu nax Moichécax̱ yadaugüxü̃cax̱ nax 
yamax̱güãxü̃cax̱. Natürü ga nüma ga Moiché rü Madiáü̃anewa naña nax 
yexma yaxãchiü̃xü̃cax̱. Rü yéma wüxi ga puchuarü ngaixcamana nayarüto. 

16Rü Reué ga Madiáü̃arü chacherdóte rü 7 iyixĩ ga naxacü. Rü yema 
ngunexü̃gu rü ngĩmagü rü yema puchuwa dexáwa ixĩ nax yaxüãcugüãxü̃cax̱ 
ga yema axepáxü̃gü rü yemaacü nax yaxaxexẽẽgüãxü̃cax̱ ga ngĩnatüarü 
carnérugü. 
17Natürü ñuxre ga carnérugüarü dauruü̃gü rü yéma nangugü rü yéma ngĩxü̃ 
ínawoxü̃. Rü yexguma ga Moiché rü inachi nax ngĩétüwa yanadexaxü̃cax̱, rü 
ñu̱xũchi nayaxaxexẽẽgü ga yema carnérugü. 
18Rü yexguma ngĩnatüpatacax̱ nawoegugu ga yema pacügü, rü ngĩxna naca 
ga ngĩnatü rü ñanagürü: —¿Ñuxãcü i ñu̱xma i paxãma pewoeguxü̃? 
==ñanagürü. 
19Rü ngĩnatüxü̃ ingãxü̃gagü rü ngĩgürügügü: —Wüxi i Equítuanecüãx̱ rü 
carnérugüarü dauruü̃gümex̱ẽwa toxü̃ ínapoxü̃, rü ñu̱xũchi dexá toxü̃̃́ ta 
nayaxu, rü nayaxaxexẽẽgü i ngẽma carnérugü ==ngĩgürügügü. 
20Rü ngĩnatü ga Reué rü ngĩxna naca rü ñanagürü: —¿Rü ngexü̃ nixĩ i ngẽma 
yatü? ¿Rü tü̱xcüü̃ nüxica ngéma penatax̱? ¡Ngéma pexĩ rü naxcax̱ peyacax̱ 
nax nua yachibüxü̃cax̱! ==ñanagürü. 
21Rü yemaacü ga Moiché rü Madiáü̃arü chacherdóte ga Reuépatawa nangu, 
rü yexma naxãchiü̃. Rü nüma ga Reué rü nanaxüxmax̱ naxacü ga 
Chéforamaxã. 
22Rü ngĩma ga naxmax̱ ga Chéfora rü nüxü̃̃́ ixãxacü. Rü nüma ga Moiché rü 
Guerchóü̃gu nanaxüéga ga gumá nane. Rü ngẽma naéga rü: “Choma rü tama 
númacüãx̱ chixĩ”, ñaxü̃chiga nixĩ. 
23-24Rü yexgumayane ga Equítuanecüãx̱arü ãẽx̱gacü rü yoxni nayu. Natürü ga 
yema Iraétanüxü̃ rü guxchaxü̃wa nayexmagüecha, rü Tupanapex̱ewa 
naxauxe naxcax̱ ga yema ngúxü̃ nax yangegüxü̃. Rü yemacax̱ ga Tupana rü 
nüxü̃̃́ nüxü̃ naxĩnü ga norü axu, yerü nüxna nacuax̱ãchi ga norü uneta ga 
Abraáü̃maxã rü Ichaámaxã rü Acóbumaxã naxueguxü̃. 
25Rü Tupana nüxü̃ nadau ga ñuxãcü ngúxü̃ nax yangegüxü̃ ga yema 
Iraétanüxü̃, rü yemacax̱ nüxü̃̃́ nangechaxü̃tüxmüxü̃. 

Ínachoxü ̃xü ̃chiga 3 

Tupana rü Moichéca̱x naca 

1Rü nüma ga Moiché, rü nax̱tü ga Yetrúarü carnérugüarü daruxü̃ nixĩ. Rü 
guma nax̱tü ga Yetrú ga Reuégu ãégacü rü chacherdóte nixĩ ga 
Madiáü̃anewa. Rü wüxi ga ngunexü̃ ga yexguma maxẽ ga mexü̃cax̱ namaxã 
nadau̱̱xgu ga nax̱tüarü carnérugü, rü ínachianexü̃arü tocüwawa nangu ga 
Tupanaarü max̱pǘne ga Oréxgu ãéganearü ngaicamana. 
2Rü yéma rü wüxi ga chuchuxü̃eta ga iyau̱̱xraxü̃wa nixĩ ga Moichécax̱ 
nangóxü̃ ga Cori ya Tupanaarü orearü ngeruxü̃ ga daxũcüãx̱. Rü nüma ga 
Moiché rü mea nüxü̃ nadawenü rü nüxü̃ nicuax̱ãchi ga yema chuchuxü̃eta ga 
nax yayauraxü̃, natürü tama nixa. 
3Rü yemacax̱ ñaxü̃gu narüxĩnü rü: —¿Tax̱acü nangupetü? Rü tá íchayadau 
rü tax̱acücax̱ tama nixaeta i ngẽma chuchuxü̃ ==ñaxü̃gu narüxĩnü. 
4Rü yexguma Cori ya Tupana nüxü̃ dau̱̱xgu ga yema chuchuxü̃eta ga 
iyau̱̱xraxü̃cax̱ nax yaxũxü̃ ga Moiché, rü nüma ga Cori ya Tupana rü yema 
chuchuxü̃etawa Moichéna naca, rü ñanagürü: —Pa Moichéx, Pa Moichéx 
==ñanagürü. Rü nüma ga Moiché rü nanangãxü̃, rü: —Daxe chixĩ 
==ñanagürü. 
5Rü yexguma ga Tupana rü ñanagürü nüxü̃: —¡Taxṹ i nüxna cungaicamaxü̃! 
¡Rü ínacuax̱ichi i curü chapatu! Erü ñaa nachica i nawa cungexmaxü̃ rü 
naxüüne ==ñanagürü. 
6Rü ñanagürü ta: —Rü choma nixĩ i curü o̱xigüarü Tupana chixĩxü̃. Rü choma 
nixĩ ga Abraáü̃arü rü Ichaáarü rü Acóbuarü Tupana chixĩxü̃ ==ñanagürü. 
Rü yexguma ga Moiché rü nügü nidüxchiwe, yerü namuü̃ nax Tupanaxü̃ 
nadawenüxü̃. 
7Natürü nüma ga Cori ya Tupana rü ñanagürüama nüxü̃: —Meaxü̃chima 
nüxü̃ chadau nax ñuxãcü ngúxü̃ yangegüxü̃ i ngẽma chorü duü̃xü̃gü i 
Equítuanewa ngẽxmagüxü̃. Rü norü yumüxẽwa nüxü̃ chaxĩnü nax ñuxãcü 



173 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

norü dauruü̃güxü̃ nax ínaxuaxü̃güxü̃. Rü ngẽmaãcü meama nüxü̃ chacuax̱ 
nax ñuxãcü ngúxü̃ yangegüxü̃. 
8Rü ngẽmacax̱ nixĩ i ñu̱xma ícharüxĩxü̃ nax Equítuanecüãx̱mex̱ẽwa 
íchananguxü̃xẽẽxü̃cax̱ i ngẽma chorü duü̃xü̃gü. Rü ngẽma naane i nawa tá 
chanagagüxü̃, rü wüxi i naane i taxü̃ rü mexü̃ nixĩ. Rü ngéma rü meama 
narüxügü i naguxü̃raü̃xü̃ i nanetügü. Rü õna taguma nataxu. Rü ngẽma 
naanegu nixĩ i naxãchiü̃güxü̃ i Canaáü̃tanüxü̃ rü Itítanüxü̃, rü Amoréutanüxü̃, 
rü Ferechéutanüxü̃, rü Ebéutanüxü̃ rü Yebuchéutanüxü̃. 
9Rü dücax, rü marü nüxü̃ chaxĩnü nax ñuxãcü ngẽma Equítuanecüãx̱güxü̃ 
ínaxuaxü̃güxü̃ i ngẽma Iraétanüxü̃, rü nüxü̃ chadau nax ñuxãcü poraãcü 
chixri namaxã nachopetüxü̃. 
10Rü ngẽmacax̱ ¡rü paxa cugü namexẽxẽ! Erü Faraóü̃pex̱ewa tá cuxü̃ chamu 
nax Equítuanewa ícunamuxü̃xü̃cax̱ i ngẽma chorü duü̃xü̃gü i Iraétanüxü̃ 
==ñanagürü. 
11Rü yexguma ga Moiché rü Tupanaxü̃ nangãxü̃ rü ñanagürü: —¿Ẽ̱xna 
tax̱acüwa chame i chomax i Faraóü̃pex̱ewa chaxũxü̃ nax Equítuanewa 
íchanguxü̃xẽẽxü̃cax̱ i ngẽma Iraétanüxü̃? ==ñanagürü. 
12Rü nüma ga Tupana rü nanangãxü̃, rü ñanagürü: —Choma rü tá 
chacuxü̃tagu. Rü ñaa tá nixĩ i cuax̱ruxü̃ nax chomatama cuxü̃ ngéma 
chamuxü̃. Rü ngẽxguma tá Equítuanewa marü ícunanguxü̃ẽẽgu i chorü 
duü̃xü̃gü, rü guxãma i pema rü daa max̱pǘnewa tá choxü̃ peyarücuax̱üü̃gü 
==ñanagürü. 
13Natürü nüma ga Moiché rü Tupanaxü̃ nangãxü̃ rü ñanagürü: —Natürü 
ngẽxguma chi ngẽma Iraétanüwa chaxũxgu rü ñachagu namaxã: “Yimá perü 
o̱xigüarü Tupana nua petanüwa choxü̃ namu”, ñachagu namaxã, rü nümagü 
rü tá choxna nacagü rü: “¿Tax̱acü nixĩ i naéga ya yimá Tupana ya tomaxã 
nüxü̃ quixucü?” ñanagürügü tá choxü̃. ¿Rü tax̱acümaxã tá chanangãxü̃xü̃ i 
ngẽxguma? ==ñanagürü ga Moiché. 

14Rü nüma ga Tupana rü nanangãxü̃ rü ñanagürü: —CHOMATAMA NIXĨ I 
TUPANA CHIXĨXÜ̃. ¡Rü ngẽmamaxã tá cunangãxü̃ i ngẽma Iraétanüxü̃ rü 
ñacurügü tá: “YIMA CHOMATAMA NIXĨ I TUPANA CHIXĨXÜ̃ ñacü nixĩ ya petanüwa 
choxü̃ mucü”, ñacugürü tá nüxü̃! ==ñanagürü ga Tupana. 
15Rü ñanagürü ta ga Tupana Moichéxü̃: —¡Rü namaxã nüxü̃ ixu i ngẽma 
Iraétanüxü̃, rü ñacugürü tá: “Nüma ya Cori ya Tupana ya perü o̱xigüarü 
Tupana ya Abraáü̃arü rü Ichaáarü rü Acóbuarü Tupana, rü guma nixĩ ga 
petanüwa choxü̃ mucü”, ñacugürü tá nüxü̃! Rü Cori ya Tupana nixĩ i chauéga 
i tagutáma iyagúxü̃. Rü ngẽma chauégamaxã tá nixĩ i guxü̃gutáma duü̃xü̃gü 
choxü̃ cuáxü̃. 
16¡Rü ngéma naxũ rü nangutaquex̱exẽxẽ i guxü̃ma i Iraétanüxü̃arü 
ãẽx̱gacügü, rü namaxã nüxü̃ ixu rü ñacugürü nüxü̃!: “Nüma ya Cori ya 
Tupana ya perü o̱xigüarü Tupana ya Abraáü̃arü rü Ichaáarü rü Acóbuarü 
Tupana, rü gumá nixĩ ga chau̱̱xcax̱ ngócü. Rü gumátama nixĩ ga chomaxã 
nüxü̃ ixucü nax pegu naxĩnüxü̃ rü nüxü̃ nacuáxü̃ nax ñuxãcü chixri pemaxã 
nachopetüxü̃ i ngẽma Equítuanecüãx̱gü. 
17Rü yimá Tupana nixĩ ya chomaxã nüxü̃ ixucü rü tá pexü̃ ínanguxü̃xẽxẽ 
nawa i perü guxchaxü̃gü i Equítuanewa pingegüxü̃. Rü Canaáü̃arü naanewa 
tá pexü̃ nagagü i ngexta ínaxãchiü̃güxü̃gu i Canaáü̃tanüxü̃, rü Itítanüxü̃, rü 
Amoréutanüxü̃, rü Ferechéutanüxü̃, rü Ebéutanüxü̃ rü Yebuchéutanüxü̃. Rü 
ngẽmaãcü ngẽma naane i ngextá mexü̃ i õna rü lechi rü ira taguma ítaxuxü̃wa 
tá pexü̃ chagagü”, ñanagürü ya Tupana. 
18Rü nümagü i ngẽma Iraétanüxü̃arü ãẽx̱gacügü rü tá cuga naxĩnüe. Rü 
ngẽxguma i cuma rü tá Equítuanearü ãẽx̱gacüxü̃tawa namaxã cuxũ. Rü 
ñacurügü tá nüxü̃: “Torü Tupana rü toxcax̱ nango̱x. Rü ngẽmacax̱ tanaxwax̱e 
nax toxü̃ ícumuxü̃ nax tomaepü̱x i ngunexü̃ itaxĩxgu nawa tangugüxü̃ i ngẽma 
nachica i ínachianexü̃ nax ngéma nüxü̃ ticuax̱üü̃güxü̃cax̱, rü torü ãmaregü 
naxcax̱ ítaguxü̃cax̱ ya tórü Cori ya Tupana”, ñacurügü tá nüxü̃. 
19Natürü i choma rü meama nüxü̃ chacuax̱ i ngẽma Equítuanearü ãẽx̱gacü, 
rü taxũtáma pexü̃ ínamuxü̃ ega tama guxchaxü̃ naxcax̱ íchanguxẽẽgu. 

20Rü ngẽmacax̱ tá ichanawex̱ i chorü pora nüxü̃ i Equítuanecüãx̱gü. Rü tá 
naxcax̱ íchananguxẽxẽ i naguxü̃raü̃xü̃ i guxchaxü̃gü i taxü̃ i taguma nüxü̃ 
idauxü̃. Rü ngẽmawena tá nixĩ i pexü̃ ínamuxü̃xü̃ i Equítuanearü ãẽx̱gacü. 
21Rü ñu̱xũchi i choma rü tá Iraétanüxü̃maxã chayamecümaxẽxẽ i 
Equítuanecüãx̱gü nax ngẽmaãcü Iraétanüxü̃na naxãgüãxü̃cax̱ i norü 
ngẽmaxü̃gü. 
22Rü wüxichigü i nge i Iraétanüxü̃ rü ngĩrü ngaicamagu ãchiü̃cü i 
Equítuanecüãx̱ rüex̱na ngẽma ngĩxü̃tawa ngẽxmacü, rü ngẽmagüxü̃tawa tá 
naxcax̱ ípeca i ngĩrü ngẽmaxü̃gü i diẽrumünaxcax̱, rü úirunaxcax̱ rü 
naxchirugü nax ngẽmamaxã peyaxüxchiruxü̃cax̱ i penegü rü pexacügü. Rü 
ngẽmaãcü tá nüxna penapuxü̃ i norü ngẽmaxü̃gü i Equítuanecüãx̱gü 
==ñanagürü ga Tupana. 

Ínachoxü ̃xü ̃chiga 4 

Tupana rü Moichéxü̃ nanawe̱x i norü pora 

1Rü nüma ga Moiché rü Cori ya Tupanaxü̃ nangãxü̃, rü ñanagürü: —Natürü 
i ngẽma chautanüxü̃ rü taxũtáma choxü̃̃́ nayaxõgü, rü taxũtáma chauga 
naxĩnüe. Rü tá ñanagürügüama choxü̃: “Rü nüma ya Cori ya Tupana rü tama 
nixĩ i aixcüma cuxcax̱ nangóxü̃”, ñanagürügüama tá choxü̃ ==ñanagürü. 
2Rü nüma ga Cori ya Tupana rü Moichéna naca, rü ñanagürü: —¿Tax̱acü nixĩ 
i ngẽma cuxmex̱wa ngẽxmaxü̃? ==ñanagürü ga Cori. Rü Moiché nanangãxü̃ 
rü ñanagürü: —Wüxi ya naixmenax̱ã ==ñanagürü. 
3Rü yexguma ga Cori ya Tupana rü ñanagürü nüxü̃: —¡Rü ñaxtüanegu naña! 
==ñanagürü. Rü nüma ga Moiché rü inanaña ga guma naixmenax̱ã. Rü 
yexgumatama ãxtapexü̃ nananguxuchi. Rü nüma ga Moiché rü naxchax̱wa 
niña. 
4Natürü ga nüma ga Cori ya Tupana rü ñanagürü nüxü̃: —¡Naréü̃gu yayaxu! 
==ñanagürüama. Rü yexguma yayauxãgu rü wenaxarü naixmenax̱ãxü̃ 
nananguxuchi. 

5Rü nüma ga Cori ya Tupana rü ñanagürü: —Rü ngẽma cuxü̃ chawéxü̃, rü 
ngẽma nixĩ i cuax̱ruxü̃ nax cuxü̃̃́ yaxõgüãxü̃cax̱ i ngẽxguma namaxã nüxü̃ 
quixuxgu nax aixcüma cuxcax̱ changóxü̃ i chomax nax curü o̱xigü ya Abraáü̃ 
rü Ichaá rü Acóbuarü Tupana nax chixĩxü̃ ==ñanagürü. 
6Rü ñanagürüama ga Tupana: —¡Rü cugüchiruremügu ixu̱xmex̱! 
==ñanagürü. Rü yexguma ga nüma ga Moiché rü nügüchiruremügu 
nixu̱xmex̱. Rü yexguma ínaxuxuchimex̱ẽgu, rü nüxü̃ nadau ga naxmex̱ nax 
chaxünemaxã nax yadax̱awexü̃, rü nachoxochixü̃. 
7Rü yexguma ga Tupana rü ñanagürü nüxü̃: —¡Wena cugüchiruremügu 
ixu̱xmex̱! ==ñanagürü. Rü yemaacü nanaxü ga Moiché. Rü yexguma 
ínaxuxuchimex̱ẽgu, rü nüxü̃ nadau ga naxmex̱ ga marü noxrirüxü̃ nax 
namexü̃. 
8Rü ñu̱xũchi ga Cori ya Tupana rü ñanagürü nüxü̃: —Rü ngẽxguma chi tama 
ngẽma nüxíraxü̃xü̃ i cuax̱ruü̃gagu cuxü̃̃́ yaxõgüãg̱u, rü ngẽma to i 
cuax̱ruü̃gagu tá nixĩ i cuxü̃̃́ yaxõgüãxü̃. 
9Natürü ngẽxguma tama ngẽma taxre i cuax̱ruü̃gagu cuxü̃̃́ yaxõgüãg̱u ¡rü 
dexá ta nayauxü̃ i taxtüwa, rü ñaxtüanegu naba! Rü ngẽxguma tá ngẽma dexá 
ñaxtüanegu cubaxgu, rü tá nagüxü̃ nanaxĩxĩchi i ngẽma dexá ==ñanagürü. 
10Rü yexguma ga Moiché rü Tupanaxü̃ nangãxü̃, rü ñanagürü nüxü̃: —
Achax̱a, Pa Corix, choma rü choxü̃̃́ naguxcha nax chidexaxü̃. Rü taguma 
choxü̃̃́ natauxcha woo ga ü̃pa rü woo i ñu̱xma rü ta ngẽxgumarüü̃tama chixĩ 
==ñanagürü. 
11Natürü ga nüma ga Cori ya Tupana rü nanangãxü̃ rü ñanagürü: —¿Texé tixĩ 
ya yíxema naxǘxe ya naãx̱ ya yatü? ¿Rü texé tixĩ ya nangegaxeẽ̃́xẽ rüex̱na 
nangauxchixẽxẽẽ̃́xẽ, rüex̱na nangexetüxẽẽ̃́xẽ rüex̱na naxǘxetüxe? ¿Tama 
ẽx̱na choma yixĩxü̃? 
12Rü ngẽmacax̱ ¡paxa ngéma naxũ rü nüxü̃ yarüxu! Rü choma rü cuxü̃tawa 
tá changexma i ngẽxguma quidexagu. Rü tá cuxü̃ changu̱xẽxẽ i ngẽma tá 
nüxü̃ quixuxü̃ ==ñanagürü. 

13Rü yexguma ga Moiché rü ñanagürüama: —Achax̱a, Pa Corix, chierüx to i 
duü̃xü̃xü̃ ngéma cumuxgux ==ñanagürü. 
14Rü yexguma ga Cori ya Tupana rü Moichémaxã nanu, rü ñanagürü: —
Dücax, rü yimá nixĩ ya cuenexẽ ya Aróü̃ ya Lebítanüxü̃. Rü choma nüxü̃ 
chacuax̱ i nüma rü meama nidexa. Rü ñu̱xũchi i nüma rü nuxã tá cuxü̃ 
nayangau, rü poraãcü tá nataãxẽ i ngẽxguma cuxü̃ nadau̱̱xgu. 
15¡Rü yimámaxã idexa, rü namaxã nüxü̃ ixu i guxü̃ma i ngẽma cuma nüxü̃ 
quixuxchaxü̃xü̃! Rü choma rü tá pexü̃tawa changexma i ngẽxguma 
pidexagügu. Rü tá pexü̃ changu̱xẽxẽ nachiga i ngẽma tá pexüxü̃. 
16Rü cuma rü tá Aróü̃maxã nüxü̃ quixu i ngẽma chorü ore, ñoma chomatama 
nüxü̃ chixuxü̃rüxü̃. Rü nüma ya Aróü̃ rü tá chorü duü̃xü̃gümaxã nüxü̃ nixu i 
ngẽma cuma tá namaxã nüxü̃ quixuxü̃. 
17¡Ẽcü, yange ya daa naixmenax̱ã! Erü yimamaxã tá cunaxü i tax̱acü i taguma 
nüxü̃ nadaugüxü̃ ==ñanagürü. 

Moiché rü Equítuaneca̱x nataegu 

18Rü yemawena ga Moiché rü nax̱tü ga Yetrúchiü̃cax̱ nataegu, rü ñanagürü 
tüxü̃: —Tupana nanaxwax̱e nax Equítuanecax̱ chataeguxü̃ nax 
íchayadauxü̃cax̱ i chautanüxü̃ rü bexmana namaxẽ ==ñanagürü. Rü nax̱tü 
ga Yetrú tanangãxü̃, rü ñatagürü nüxü̃: —¡Ẽcü ngéma naxũ, rü mea cuxü̃ 
naxüpetü! ==ñatagürü. 
19Rü yexguma taxũta Madiáü̃anewa inaxũãchigu ga Moiché, rü Cori ya 
Tupana rü ñanagürü nüxü̃: —¡Nataegu Equítuanecax̱, erü guxü̃ma i ngẽma 
duü̃xü̃gü i cuxü̃ imax̱güchaü̃xü̃, rü marü nayue! ==ñanagürü. 
20Rü yexguma ga Moiché rü inaxũãchi rü tüxü̃ niga ga naxmax̱ rü nane. Rü 
búruétügu tüxü̃ namugü, rü yemaacü Equítuanecax̱ nataegu. Rü nügümex̱ẽgu 
nayange ga guma naixmenax̱ã ga Tupanaarü pora nawa yexmane. 
21Rü yemawena ga Cori ya Tupana rü Moichéxü̃ ñanagürü: —Rü ngẽxguma 
tá Equítuanewa cunguxgu, ¡rü Faraóü̃xü̃tawa naxũ rü napex̱ewa naxü i 
ngẽma guxü̃ma i tax̱acü i choma cuxü̃ chamuxü̃ nax chorü poramaxã cunaxü! 



178 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

Rü ngẽxguma i choma rü tá íchayataiãchiarü maxü̃neãx̱ẽxẽ nax tama 
Iraétanüxü̃xü̃ ínamuxü̃xü̃cax̱ i Equítuanewa. 
22Rü ñacurügü tá Faraóü̃xü̃: “Ñanagürü ya Cori ya Tupana: ‘Choma nixĩ ya 
Tupana chixĩxü̃ rü nüxü̃ changechaü̃ i Iraétanüxü̃ ñoma chaune ya 
nüxíraü̃cürüxü̃. 
23Rü choma rü marü cumaxã nüxü̃ chixu nax ícunamuxũxü̃cax̱ i Iraétanüxü̃ 
nax choxü̃ yacuax̱üü̃güxü̃cax̱. Natürü ngẽma nax tama cunaxwax̱exü̃ nax 
ínachoxü̃xü̃ rü ngẽmacax̱ tá chayamax̱ ya yimá cune ya nüxíra bucü’ ”, 
ñacurügü tá nüxü̃ i Faraóü̃ ==ñanagürü ga Tupana. 
24Rü yexguma namagu naxĩxgu ga Moiché namaxã ga naxmax̱ rü nane rü 
nawa nangugü ga yema nachica ga nagu yapegüxü̃. Rü Cori ya Tupana rü 
yéma Moichécax̱ nango̱x rü yexma nayamáxchaü̃. 
25Rü yexguma ga Chéfora rü wüxi ga cüxchi ga nutangĩxcax̱ iyaxu rü ngĩnexü̃ 
íwiechax̱müü̃pex̱echiraü̃. Rü yemawena rü ngĩnechax̱müxü̃pex̱echiraü̃maxã 
Moichécutügu iyangõgü rü ngĩgürügü: —Aixcüma nixĩ i cuma rü wüxi i 
chaute i nagü cubaxẽẽcü quixĩ ==ngĩgürügü. 
26Rü yexguma ga Cori ya Tupana rü Moichéna nixũgachi rü tama nayamax̱. 
Rü ngĩma ga Chéfora rü nüxü̃ iyaxu nax Moiché rü wüxi i ngĩte i nagü 
baxẽẽcü yixĩxü̃ nagagu nax ngĩnexü̃ ínawiechax̱müü̃pex̱echiraü̃xü̃gu. 
27Rü yoxni ga Cori ya Tupana rü Moichéenexẽ ga Aróü̃maxã nidexa, rü 
ñanagürü: —¡Yea ínachianexü̃wa naxũ! Rü ngẽxma tá nüxü̃ icuyangau ya 
Moiché ==ñanagürü nüxü̃. Rü nüma ga Aróü̃ rü yéma ínachianexü̃wa naxũ. 
Rü yexma guma Tupanaarü max̱pǘnegu Moichéxü̃ nayangau. Rü nüxü̃ 
narümoxẽ rü nüxü̃ nachúxu. 
28Rü nüma ga Moiché rü Aróü̃maxã nüxü̃ nixu ga guxü̃ma ga yema ore ga 
Cori ya Tupana namuxü̃ nax nüxü̃ yaxuxü̃cax̱. Rü yexgumarüxü̃ ta namaxã 
nüxü̃ nixuchiga ga yema mexü̃gü ga taxü̃ ga Tupana nüxü̃ üxẽẽxü̃. 
29Rü ñu̱xũchi ga nümagü rü inaxĩãchi nax yangutaquex̱exẽẽãxü̃cax̱ ga yema 
Iraétanüxü̃arü ãẽx̱gacügü. 

30Rü nüma ga Aróü̃ rü yema duü̃xü̃gümaxã nüxü̃ nixu ga guxü̃ma ga yema 
ore ga Tupana Moichémaxã nüxü̃ ixuxü̃. Rü yexgumarüxü̃ ta napex̱ewa 
inanawex̱ ga yema mexü̃gü ga Tupana nüxü̃ üxẽẽxü̃. 
31Rü nüma ga duü̃xü̃gü rü aixcüma nayaxõgü. Rü yexguma nüxü̃ 
yacuax̱ãchitanügu nax Cori ya Tupana rü nüxü̃̃́ nüxü̃ naxĩnüxü̃ ga norü 
yumüxẽ rü nüxü̃ nax nadauxü̃ ga ñuxãcü ngúxü̃ nax yangegüxü̃, rü yemacax̱ 
nüma ga duü̃xü̃gü rü nataãẽgü. Rü ñaxtüanegu nanangücuchitanü, rü 
Tupanaxü̃ nicuax̱üü̃gü. 

Ínachoxü ̃xü ̃chiga 5 

Moiché rü Aróü̃ rü Faraóü̃maxã nidexagü 

1Rü yemawena ga nüma ga Moiché rü Aróü̃ rü Faraóü̃xü̃tawa naxĩ nax 
namaxã nüxü̃ yaxugüxü̃cax̱ ga Tupanaarü ore. Rü ñanagürügü nüxü̃: —Cori 
ya Iraétanüxü̃arü Tupana rü ñanagürü: “¡Yangex̱gü i ngẽma chorü duü̃xü̃gü 
nax ngextá ínachianexü̃wa naxĩxü̃cax̱ nax ngéma naxüchigagüãxü̃cax̱ nax 
choxü̃ yacuax̱üü̃güxü̃!” ñanagürü ya Cori ==ñanagürügü. 
2Natürü ga nüma ga Faraóü̃ rü nanangãxü̃, rü ñanagürü: —¿Texé tixĩ ya 
yíxema “Cori”, ixĩxẽ, rü tax̱acücax̱ tá naga chaxĩnü rü chayangex̱gü i ngẽma 
Iraétanüxü̃ i duü̃xü̃gü? Choma rü tama nüxü̃ chacuax̱ i ngẽma Tupana i 
nachiga pidexagüxü̃ rü taxũtáma chayangex̱gü i ngẽma Iraétanüxü̃ 
==ñanagürü. 
3Rü yexguma ga Moiché rü ñu̱xũchi ga Aróü̃ rü nüxü̃ ñanagürügü: —Yimá 
Ebréugüarü Tupana rü nua toxü̃tawa naxũ nax toxü̃ yanangü̃xẽẽxü̃cax̱. Rü 
ngẽmacax̱ i ñu̱xma rü ngextá taxúema íxãpataxü̃wa tá taxĩ nawa i wüxi i 
nachica i tomaepü̱x i ngunexü̃ naxcax̱ ixũxü̃wa nax ngéma torü Cori ya 
Tupanana ãmare tayaxãxü̃cax̱. Erü tama tanaxwax̱e nax dax̱aweanemaxã 
toxü̃ nadai̱x̱ü̃ rüex̱na daigu nax tayuexü̃ ==ñanagürügü. 
4Natürü nüma ga Equítuanearü ãẽx̱gacü ga Faraóü̃ rü nanangãxü̃ rü 
ñanagürü: —Pa Moichéx rü Pa Aróü̃x ¿rü tü̱xcüü̃ duü̃xü̃güxü̃ nüxna 

pixĩgachitanüxẽxẽ i ngẽma norü puracüwa? ¡Pewoegu rü peyapuracüe! 
==ñanagürü. 
5Rü ñu̱xũchi nüxü̃ ñanagürü ta ga Faraóü̃: —Rü ñu̱xma nax marü yamuxü̃ i 
ngẽma Iraétanüxü̃ i ñaa nachixü̃anewa, ¿Rü pema penaxwax̱e nax marü 
taxũtáma napuracüexü̃? ==ñanagürü. 
6Rü yematama ngunexü̃gu rü Faraóü̃ nanamu ga norü duü̃xü̃gü ga 
puracümaxã icuax̱güxü̃ rü yema naerugü ga wüxitücumüchigü, rü ñanagürü: 
7—Ngẽma Iraétanüxü̃ i ladriyuarü üwa puracüexü̃ ¡rü marü taxũtáma 
noxrirüxü̃ maxẽ nüxna pexã norü ladriyueü̃! ¡Rü ẽcü nümatama nawa naxĩ 
ya norü maxẽ! 
8Natürü tá penamu nax noxritama naxügüãcü ya ladriyuepü̱x nax 
naxügüãxü̃, rü bai tá nanoxremaexü̃ ya yimá ñu̱xma tá naxügüãcü ya ladriyu. 
Rü wüxi i duü̃xü̃gü i oexü̃ nixĩgü. Rü ngẽmacax̱ nixĩ i nügücax̱ ínacagüxü̃ nax 
ínachianexü̃wa naxĩxü̃cax̱ nax ngéma norü Tupanaxü̃ yanacuax̱üü̃güxü̃cax̱. 
9¡Rü yexeraãcü penapuracüexẽxẽ i ngẽma duü̃xü̃gü! ¡Rü ngẽmagu 
penachoxẽxẽ nax tama Moichéarü rü Aróü̃arü doragügu naxĩnüexü̃cax̱! 
==ñanagürü. 
10Rü yexguma ga yema Faraóü̃arü duü̃xü̃gü ga puracümaxã icuax̱güxü̃ rü 
yema naeruchigü ga wüxitücumümaxã icuax̱güxü̃, rü inaxĩãchi, rü 
duü̃xü̃gümaxã nüxü̃ nayarüxugüe. Rü ñanagürügü nüxü̃: —Faraóü̃ rü toxna 
naxãga nax pemaxã nüxü̃ tixuxü̃cax̱ nax marü taxũtáma maxẽ pexna 
tanaxãxü̃ perü ladriyueü̃. 
11Rü ñu̱xma rü pema tátama marü nawa pexĩ i ngextá ínayimaxü̃wa ya maxẽ. 
¡Natürü taxũtáma ínarüxĩ i norü mu ya yima ladriyu! ==ñanagürügü. 
12Rü nüma ga yema Iraétanüxü̃, rü guxü̃ma ga Equítuanegu nügü ninu nax 
ĩchicügu maxẽne nadaugüxü̃cax̱ norü ladriyueü̃. 
13-14Rü guxü̃ma ga ngunexü̃gügu rü yema Faraóü̃arü duü̃xü̃gü ga puracümaxã 
icuax̱güxü̃, rü Iraétanüxü̃xü̃ namu nax noxriex̱pü̱xtama ga ladriyu 
naxügüãx̱ü̃cax̱. Rü naétü tüxü̃ nicuai̱x̱gü ga guxema Iraétanüxü̃ ga 

tümatanüxü̃maxã icuax̱güxe. Rü ñanagürügü tüxü̃: —¿Ñuxãcü ga ĩnex rü 
ñu̱xma rü tama noxriex̱pü̱xwa ípenangu̱xẽẽxü̃ ya ladriyu? ==ñanagürügü. 
15Rü yema Iraétanüxü̃ ga natanüxü̃maxã icuax̱güxü̃, rü Faraóü̃xü̃tawa 
nügücax̱ nayarüdexagü, rü ñanagürügü: —Pa Torü Ãẽx̱gacüx ¿tü̱xcüü̃ 
ngẽmaãcü tomaxã quixĩ? 
16Ñu̱xma rü marü tama noxrirüxü̃ toxcax̱ icunaxǘ ya maxẽ, natürü toxü̃ 
cumuama nax noxriex̱pü̱xtama ya ladriyu tanaxüxü̃. Rü ngẽmaétüwa rü toxü̃ 
nicuai̱x̱gü i curü duü̃xü̃gü. Rü ngẽma curü duü̃xü̃gügagu nixĩ i ngẽma, Pa 
Ãẽx̱gacüx ==ñanarügügü. 
17Natürü ga nüma ga Faraóü̃ rü nanangãxü̃, rü ñanagürü: —Pema rü wüxi i 
oemarexü̃ pixĩgü. Rü ngẽmacax̱ naxcax̱ ípecagü nax ínachianexü̃wa pexĩxü̃ 
nax ngéma perü Tupanaxü̃ peyarücuax̱üü̃güxü̃cax̱. 
18¡Peyawoegu rü peyapuracüe! Rü woo marü tama pexcax̱ ichanaxǘxgu ya 
maxẽ rü chanaxwax̱e i penaxü i noxriex̱pü̱xtama ya ladriyu ==ñanagürü. 
19Rü yema Iraétanüxü̃ ga natanüxü̃maxãtama icuax̱güxü̃ rü 
nayaxĩx̱ãchitanüxãxẽ ga yexguma nüxü̃ yema ñagügu nax wüxichigü i 
ngunexü̃gu rü taxũtáma inaxĩxü̃ nax ladriyugü inaxüxü̃güaxü̃. 
20Rü yexguma Faraóü̃ nayacagüguwena rü ínachoxü̃. Rü Moichémaxã rü 
Aróü̃maxã nügü inayangaugü ga düxétüwa nangu̱xẽẽgüxü̃. 
21Rü namaxã nüxü̃ nixugügü, rü ñanagürügü: —¡Tupana nüxü̃ daux i ngẽma 
ñu̱xma tomaxã pexüxü̃, rü pexü̃ napoxcue! Erü pegagu nixĩ i ñu̱xma i Faraóü̃ 
rü norü duü̃xü̃gü rü chixri toxü̃ nadauxü̃. Rü pegagu nixĩ i ñu̱xma i tá toxü̃ 
nadai̱x̱ü̃ ==ñanagürügü. 

Moichéarü yumüxẽchiga 

22Rü yexguma ga Moiché rü nayumüxẽ, rü ñanagürü Cori ya Tupanaxü̃: —Pa 
Corix ¿tü̱xcüü̃ i chixexü̃ naxcax̱ ícunguxẽxẽxü̃ i ñaa curü duü̃xü̃gü? ¿Rü 
tax̱acüwa yixĩxü̃ ga nua choxü̃ cumuxü̃? 

23Rü yexguma noxri cuégagu Faraóü̃maxã chidexagu, rü nüma rü yexeraãcü 
curü duü̃xü̃gümaxã chixexü̃ naxü. Rü cuma rü taxuxü̃ma cuxü nax naxmex̱wa 
ícunanguxü̃xẽẽxü̃cax̱ ==ñanagürü. 

Ínachoxü ̃xü ̃chiga 6 

1Rü nüma ga Cori ya Tupana rü Moichéxü̃ nangãxü̃, rü ñanagürü: —Ñu̱xma 
rü tá nüxü̃ cudau i ngẽma Faraóü̃maxã tá chaxüxü̃. Erü cho̱xmex̱ ya 
poranemaxã tá guxchaxü̃ naxcax̱ íchananguxẽxẽ. Rü ngẽmaãcüxicatama tá 
nixĩ i chorü duü̃xü̃güxü̃ yangexü̃. Rü nüma rü tá nuãcü nachixü̃anewa 
ínanamuxü̃ ==ñanagürü ga Tupana. 

Tupana rü wenaxarü Moichémaxã nidexa 

2-3Rü Tupana rü wena Moichémaxã nidexa rü ñanagürü: —Choma nixĩ i Cori 
ya Tupana chixĩxü̃. Rü Tupana ya Guxü̃étüwa Ngẽxmacü ñaxü̃maxã chaugü 
chango̱xẽxẽ naxcax̱ ga gumá curü o̱xigü ga Abraáü̃ rü Ichaá rü Acóbu. Natürü 
tama namaxã nüxü̃ chixu ga chauégaxüchi ga Cori ya Tupana ñaxü̃. 
4Rü naétü namaxã chanaxü ga wüxi ga uneta. Rü namaxã chanaxuegu nax 
choma rü tá nüxna chanaxãxü̃ i Canaáü̃arü naane ga nümagü ñuxre ga 
taunecü nawa namaxẽxü̃ ñoma to ga nachixü̃anecüãx̱rüxü̃ 
5Rü ñu̱xma nax nüxü̃ chacuáxü̃ nax ñuxãcü ngẽma Iraétanüxü̃ rü ngúxü̃ 
yangegüxü̃ rü ñuxãcü ngẽma Equítuanecüãx̱gü poraãcü namuxü̃ nax 
napuracüexü̃cax̱ rü ngẽmacax̱ nüxna chacuax̱ãchi ga yema chorü uneta ga 
perü o̱xigümaxã nüxü̃ chixuxü̃. 
6¡Rü ngẽmacax̱ i ñu̱xma rü namaxã nüxü̃ yarüxu i Iraétanüxü̃, rü choma ya 
Cori ya Tupana rü tá Equítuanecüãx̱mex̱ẽwa íchananguxü̃xẽxẽ! Rü ngẽma 
yáxü̃ i puracügü i Equítuanecüãx̱ naétüwa ngẽxmaxẽẽxü̃wa tá 
íchananguxü̃xẽxẽ. Rü tá ichanawex̱ i chorü pora, rü taxü̃ i ãũcümaxü̃gümaxã 
tá íchananguxü̃xẽxẽ. 
7Rü pexü̃ tá chade nax chorü duü̃xü̃gü pixĩgüxü̃cax̱. Rü choma tá nixĩ i perü 
Tupana chixĩxü̃. Rü ngẽmawa tá nüxü̃ pecuax̱ nax choma ya perü Cori ya 

Tupana yixĩxü̃ i pexü̃ íchanguxü̃xẽẽxü̃ nawa ga yema puracügü i yáxü̃ i 
Equítuanecüãx̱gü peétü nugüxü̃. 
8Rü yema naane ga Abraáü̃maxã rü Ichaámaxã rü Acóbumaxã chaxueguxü̃wa 
tá pexü̃ chagagü rü tá pexna chanaxã nax pexrüxüchi yixĩxü̃cax̱ i ngẽma 
naane. Rü choma nixĩ i Cori ya Tupana chixĩxü̃ ==ñanagürü. 
9Rü nüma ga Moiché rü Iraétanüxü̃maxã nüxü̃ nixu ga yema Tupana namaxã 
nüxü̃ ixuxü̃. Natürü nüma ga Iraétanüxü̃ rü tama naga naxĩnüe yerü tama 
nataãẽgü nagagu ga yema ngúxü̃ ga yangegüxü̃. 
10Rü nüma ga Cori ya Tupana rü wenaxarü Moichémaxã nidexa, rü ñanagürü 
nüxü̃: 
11—¡Ẽcü, Faraóü̃xü̃tawa naxũ rü namaxã nüxü̃ yarüxu rü ínamuxü̃ã i 
Equítuanewa i ngẽma Iraétanüxü̃! ==ñanagürü. 
12Natürü ga Moiché rü Cori ya Tupanaxü̃ nangãxü̃, rü ñanagürü: —¿Ñu̱xma 
nax choxü̃̃́ naguxchaxü̃ nax mea chidexaxü̃ rü ñuxãcü tá chauga naxĩnü i 
Faraóü̃ ega woo chautanüxü̃ i Iraétanüxü̃ rü tama chauga naxĩnüegu? 
==ñanagürü. 
13Rü yexguma nüma ga Tupana rü Moichéxü̃ rü Aróü̃xü̃ namu nax 
Iraétanüxü̃maxã rü Faraóü̃maxã nüxü̃ yaxugüexü̃cax̱ nax Tupanaarü mu 
yixĩxü̃ nax paxãma Iraétanüxü̃xü̃ ínamuxü̃xü̃cax̱ ga Equítuanewa. 

Ñaagü nixĩ ga naégagü ga Aróü̃arü, rü Moichéarü o̱xigü 

14Rü ñaagü nixĩ ga naégagü ga yema Iraétanüxü̃arü ãẽx̱gacügü ga 
natanüxü̃maxãchigü icuáxü̃. Rü Rubéü̃ ga Iraé nane ga yacü nanegü nixĩ ga 
Anóx, rü Farú, rü Eróü̃, rü Camí. Rü yemagü nixĩ ga Rubẽü̃tanüxü̃. 
15Rü Chimeóü̃ nanegü nixĩ ga Yemué, rü Yamíü̃, rü Oáx, rü Yaquíü̃, rü Chóa, 
rü Chaú ga Canaáü̃anecüãx̱ ngĩne ixĩcü. Rü yemagü nixĩ ga Chimeóü̃tanüxü̃. 
16Rü Lebí rü 137 ga taunecü namaxü̃. Rü ñaagü nixĩ ga naégagü ga nanegü ga 
yamaexü̃wa inaxügü rü bumaexü̃wa nangu: Rü Guerchóü̃, rü Queáx, rü 
Merarí nixĩgü. 

17Rü Guerchóü̃ nanegü rü Lixní, rü Chimí nixĩgü. Rü yemagü rü 
natanüxü̃maxã inacuáchigü. 
18Rü nüma ga Queáx rü 133 ga taunecü nixĩ ga namaxü̃xü̃. Rü Queáx nanegü 
rü Amráü̃, rü Ichá, rü Ebróü̃, rü Uchié nixĩgü. 
19Rü Merarí nanegü rü Mári, rü Muchí nixĩgü. Rü yema nixĩ ga Lebítanüxü̃ 
ga yamaexü̃wa inaxügü rü bumaexü̃wa nangu. 
20Rü Amráü̃ rü natücü ga Yocabémaxã naxãxmax̱. Rü ngĩma ga Yocabé rü 
namaxã ixãxacü ga Aróü̃, rü Moiché. Rü nüma ga Amráü̃ rü 137 ga taunecü 
nixĩ ga namaxü̃xü̃. 
21Rü Ichá nanegü rü Coré, rü Néfex, rü Chicrí nixĩgü. 
22Rü Uchié nanegü rü Michaé, rü Echapáü̃, rü Chitrí nixĩgü. 
23Rü nüma ga Aróü̃ rü Erichebámaxã naxãxmax̱. Rü ngĩma ga Erichebá rü 
Aminadáxacü iyaxĩ, rü Nachóü̃eyax̱ iyaxĩ. Rü namaxã ixãxacü ga Nadáx, rü 
Abiú, rü Ereachá, rü ñu̱xũchi Itamá. 
24Rü Coré nanegü rü Achí, rü Ercaná, rü Abiachá nixĩgü. Rü yemagü nixĩ ga 
Corétanüxü̃. 
25Rü nüma ga Aróü̃ nane ga Ereachá rü Putiéxacümaxã naxãxmax̱. Rü ngĩma 
rü namaxã ixãxacü ga Fineéx. Rü yemagü nixĩ ga namaxã icuax̱güxü̃ ga 
wüxichigü ga Lebítanüxü̃tücumü. 
26Rü gumá Aróü̃xü̃tama rü Moichéxü̃tama nixĩ ga Cori ya Tupana nüxü̃ 
unetagüxü̃ nax Equítuanewa Iraétanüxü̃xü̃ ínanguxü̃xẽẽxü̃cax̱ ñoma 
churaragü i meama nügü inuxü̃rüxü̃ãcü. 
27Rü nümatama ga Moiché rü Aróü̃ nixĩ ga Equítuarü ãẽx̱gacü ga Faraóü̃maxã 
yadexagüxü̃ nax Iraétanüxü̃xü̃ ínamuxü̃xü̃cax̱ ga Equítuanewa. 

Tupana rü Moichémaxã rü Aróü̃maxã nidexa 

28-29Rü yema ngunexü̃ ga Equítuanewa Moichémaxã yadexaxgu ga Cori ya 
Tupana rü ñanagürü: —Choma nixĩ ya Tupana chixĩxü̃. Rü guxü̃ma i ngẽma 

tá cumaxã nüxü̃ chixuxü̃ ¡rü Equítuanearü ãẽx̱gacü i Faraóü̃maxã nüxü̃ ixu! 
==ñanagürü. 
30Natürü nüma ga Moiché rü nanangãxü̃ rü ñanagürü: —Pa Corix, choma nax 
tama mea dexaxü̃ chacuáxü̃ ¿rü ñuxãcü tá i chauga naxĩnüxü̃ i Faraóü̃? 
==ñanagürü. 

Ínachoxü ̃xü ̃chiga 7 

1Rü yexguma ga Cori ya Tupana rü Moichéxü̃ ñanagürü: —Dücax, choma 
chanaxwax̱e nax cuma chauxchicüü Faraóü̃xü̃tawa cuxũxü̃, natürü cuenexẽ 
ya Aróü̃ tá nixĩ ya yimá cuchicüxü Faraóü̃maxã idexacü. 
2Rü cuma tá nixĩ i Aróü̃maxã nüxü̃ quixuxü̃ i guxü̃ma i ngẽma ore i cumaxã 
nüxü̃ chixuxü̃. Rü ñu̱xũchi nüma i Aróü̃ tá nixĩ i Faraóü̃maxã idexaxü̃ nax 
Equítuanewa ínamuxü̃ãxü̃cax̱ i Iraétanüxü̃. 
3Natürü choma rü tá Faraóü̃xü̃ íchayataiãchiãẽxẽxẽ rü taxũtáma pexü̃̃́ 
nayaxõ. Rü Equítuanewa rü muxü̃tama i cuax̱ruü̃gü i ãũcümaxü̃ tá ichawex̱. 
4Rü Faraóü̃ rü taxũtáma pega naxĩnü. Natürü choma rü chorü poramaxã tá 
Equítuanewa íchananguxẽxẽ i taxü̃ i ãũcümaxü̃gü. Rü ngẽmaãcü taxü̃ i chorü 
ngü̃xẽẽmaxã tá Equítuanewa íchanagaxü̃ i chorü duü̃xü̃gü i Iraétanüxü̃ i 
chorü churaragü ixĩgüxü̃. 
5Rü ngẽxguma Equítuanecüãx̱güxü̃ chanawex̱gu i chorü pora rü marü 
íchanagaxü̃gu i Iraétanüxü̃, rü ñu̱xũchi nüma i Equítuanecüãx̱gü rü tá nüxü̃ 
nicuax̱ãchitanü nax aixcüma choma yixĩxü̃ ya Cori ya Tupana ==ñanagürü. 
6Rü nümagü ga Moiché rü Aróü̃, rü yema Cori ya Tupana namuxü̃ãcü 
nayanguxẽxẽ. 
7Rü yexguma Faraóü̃maxã yanadexagügu ga Moiché rü nüxü̃̃́ nayexma ga 80 
ga taunecü, rü Aróü̃ rü nüxü̃̃́ nayexma ga 83 ga taunecü. 

Aróü̃arü naixmena̱xã 

8Rü nüma ga Tupana rü Moichéxü̃ rü Aróü̃xü̃ ñanagürü: 

9—Ngẽxguma Faraóü̃ pexna naxcax̱ caxgux nax penaxüxü̃ i wüxi i mexü̃ i 
chorü poramaxã üxü̃, rü tá Aróü̃maxã nüxü̃ quixu nax Faraóü̃pex̱egu 
nañaaxü̃cax̱ ya norü naixmenax̱ã nax ãxtapexü̃ nanguxuchixü̃cax̱ 
==ñanagürü. 
10Rü yexguma ga Moiché rü Aróü̃ rü Faraóü̃xü̃tawa naxĩ, rü nanaxü ga yema 
Cori ya Tupana namuxü̃. Rü nüma ga Aróü̃ rü Faraóü̃pex̱egu rü norü 
ngü̃xẽẽruü̃güpex̱egu nanaña ga guma norü naixmenax̱ã rü ãxtapexü̃ 
nananguxuchi. 
11Rü nüma ga Faraóü̃, rü norü duü̃xü̃gü ga nüxü̃ icuax̱üchixü̃cax̱ rü norü 
yuüxü̃gücax̱ nangema. Rü nümagü ga yema norü duü̃xü̃gü rü norü 
yuüxü̃gümaxã nanaxügüama ta ga yema Aróü̃ üxü̃. 
12Rü wüxichigü ga yema yuüxü̃ rü ñaxtüanegu nanaña ga norü naixmenax̱ã. 
Rü wüxichigü ga guma norü naixmenax̱ã rü ãxtapexü̃ nananguxuchi. Natürü 
guma Aróü̃arü naixmenax̱ã, rü yema iyuüxü̃arü naixmenax̱ãxü̃ ínagagü. 
13Natürü woo yemaxü̃ nax nadauxü̃ ga Faraóü̃, rü tama inaxĩnüchaü̃, yema 
Cori ya Tupana nüxü̃ ixuxü̃rüxü̃. 

Nagüxü̃ nayanguxuchi ga dexá 

14Rü yemawena rü nüma ga Cori ya Tupana rü ñanagürü Moichéxü̃: —Nüma 
i Faraóü̃ rü tama inaxĩnüchaü̃, rü taxũtáma Iraétanüxü̃xü̃ ínamuxü̃chaü̃. 
15¡Natürü moxü̃ pax̱mamaxü̃chi rü naxü̃tawa íyadau! ¡Rü ngẽxguma tá 
türewa yanaxüegu, rü ngéma taxtüanacüwa tá cunangu̱xẽxẽ! ¡Rü íyange ya 
yima naixmenax̱ã ya ãxtapexü̃ yanguxuchine! 
16Rü ñacugürü tá nüxü̃: “Rü yimá Cori ya Iraétanüxü̃arü Tupana rü choxü̃ 
namu nax wena cumaxã nüxü̃ chixuxü̃cax̱ nax cuyangex̱güxü̃cax̱ i norü 
duü̃xü̃gü nax nüxü̃ yanacuax̱üü̃güxü̃cax̱ i ngextá ínachianexü̃wa. Natürü i 
ñu̱xma rü ta tama naga cuxĩnüchaü̃. 
17Rü ngẽmacax̱ ya Cori ya Tupana rü ñanagürü cuxü̃: ‘Ñu̱xma rü tá nüxü̃ 
cudau nax aixcüma Cori ya Tupana chixĩxü̃. Erü Moichéxü̃ chamu nax norü 

naixmenax̱ã yanangexü̃nemaxã ñaa taxtüchíüwa nacuai̱x̱caãxü̃cax̱ nax 
ngẽma dexá rü nagüxü̃ yanguxuchixü̃cax̱. 
18Rü ngẽma choxnigü rü tá nayue. Rü ngẽmaãcü i ngẽma dexá rü poraãcü tá 
nayixchixü. Rü ngẽmacax̱ taxũtáma nawa naxaxegüchaü̃ i ngẽma 
Equítuanecüãx̱gü’ ” ==ñanagürü cuxü̃ ya Tupana. 
19Rü yexguma ga Cori ya Tupana rü Moichéxü̃ ñanagürü: —¡Aróü̃maxã nüxü̃ 
ixu rü nayauxã ya norü naixmenax̱ã rü namaxã naxunagü naétügu i natügü 
rü natüxacügü rü naxtaagü rü dexáchiü̃gü i Equítuanewa ngẽxmagüxü̃ rü 
guxü̃ma i tax̱acü i dexá nawa ngẽxmaxü̃ nax nagüxü̃ yanguxuchigüxü̃cax̱ i 
guxü̃ma i ngẽma dexágü! Rü ngẽma dexápaü̃ i nainaxcax̱ rü nutanaxcax̱ i 
dexámaxã ixããcuxü̃ rü tá nagüxü̃ nayanguxuchi ==ñanagürü ga Tupana. 
20Rü nüma ga Moiché rü Aróü̃, rü yema Cori ya Tupana namuxü̃ãcü 
nanaxügü. Rü nüma ga Aróü̃ rü nanayaxu ga norü naixmenax̱ã rü 
Faraóü̃pex̱ewa dexáchiüwa namaxã nanacuai̱x̱ca. Rü yexgumatama ga dexá 
rü nagüxü̃ nayanguxuchi. 
21Rü nayue ga choxni. Rü poraãcü nanayixãchichixü ga dexá. Rü yemacax̱ ga 
yema Equítuanecüãx̱gü rü taxuacüma nawa naxaxegü. Rü guxü̃ma ga 
Equítuanewa rü nagüxü̃ nananguxuchi ga dexá. 
22Natürü ga yema Faraóü̃arü duü̃xü̃gü ga iyuüxü̃, rü yexgumarüü̃tama norü 
yuümaxã nanaxügü. Rü yemaacü yema Cori ya Tupana nüxü̃ ixuxü̃rüxü̃ rü 
nüma ga Faraóü̃ rü nanuama rü nügü ínanataiãchiarü maxü̃ãx̱ẽxẽ rü tama 
inaxĩnüchaü̃ ga yema Moiché rü Aróü̃ namaxã nüxü̃ ixuxü̃. 
23Rü nüma ga Faraóü̃ rü nüxü̃̃́ nanataxuraxü̃mare ga yema ngupetüxü̃, rü 
napatacax̱ nataegu. 
24Rü yema nax taxucürüwa taxtüxü̃chíüwa nax naxaxegüxü̃cax̱, rü guxü̃ma 
ga Equítuanecüãx̱gü rü norü puchune ínanaxüxü̃ ga taxtüanacüwa nax yéma 
naxaxegüxü̃cax̱. 

Tupana rü Faraóü̃ca̱x cururugü ínangugüxẽxẽ 

25Rü nawena nax Cori ya Tupana nayaduãchichiüxẽẽãxü̃ ga taxtü ga Níru, rü 
7 ga ngunexü̃ nangupetü. 

Ínachoxü ̃xü ̃chiga 8 

1Rü nüma ga Cori ya Tupana rü Moichéxü̃ ñanagürü: —¡Paxa Faraóü̃xü̃tawa 
naxũ rü ñacugürü tá nüxü̃: “Cori ya Tupana rü ñanagürü cuxü̃: ‘Rü yangex̱ i 
ngẽma chorü duü̃xü̃gü nax choxü̃ yacuax̱üü̃güxü̃cax̱! 
2Erü ngẽxguma taxũtáma nüxü̃ quingex̱gu, rü tá cururugümaxã chanapoxcu 
i guxü̃ma i ñaa cuchixü̃ane. 
3Rü taxtü rü cururugümaxã tá niñúmichixü. Rü ngẽma rü tá cuxcax̱ 
ínachoõchi, rü cupatagu tá naxĩgü. Rü curü ucapugu rü curü ngürücaregu tá 
nachocu. Rü curü ngü̃xẽẽruü̃gü i ãẽx̱gacügüpatagu, rü guxü̃ma i curü 
duü̃xü̃güpatagu, rü curü paũpüü̃gu, rü curü batáü̃ ya paũcharaarü 
ñumüruü̃gu tá nachocu. 
4Rü ngẽma cururugü rü tá cuxna niyuxgüetanü. Rü curü ngü̃xẽẽruü̃gü i 
ãẽx̱gacügüna rü guxü̃ma i curü duü̃xü̃güna tá niyuxgüetanü’, ñanagürü cuxü̃ 
ya Cori ya Tupana” ==ñanagürü ga Tupana. 
5Rü yexguma ga Cori ya Tupana rü Moichéxü̃ ñanagürü: —¡Rü namaxã nüxü̃ 
ixu i Aróü̃ nax natügüétügu, rü natüxacügüétügu, rü naxtaagüétügu namaxã 
nawéxmex̱ü̃cax̱ ya norü naixmenax̱ã! Rü ngéma tá ínachoxü̃ i cururugü nax 
guxü̃ma i Equítuane namaxã napaxü̃cax̱ ==ñanagürü. 
6Rü yexguma ga Aróü̃ rü Equítuanewa yexmagüxü̃ ga dexáchiüétügügu 
namaxã nawex̱chacüxü ga guma norü naixmenax̱ã. Rü guxü̃ma ga Equítuane 
rü yema cururugü ga dexáwa íchoxü̃xü̃maxã nanapá. 
7Rü yexgumarüxü̃ ta ga yema Equítuanewa yexmagüxü̃ ga yuüxü̃gü rü 
yematama naxüe yema ngo̱xoarü puracü ga nüxü̃ nacuax̱güxü̃maxã, rü 
yexgumarüxü̃ ta cururugü ga dexáwa íchoxü̃xü̃maxã nayapaxẽxẽ ga 
Equítuane. 

8Rü yexguma ga nüma ga Faraóü̃ rü Moichécax̱ rü Aróü̃cax̱ nangema, rü 
ñanagürü nüxü̃: —¡Cori ya Tupanana naxcax̱ pecax̱a nax yanaxoxẽẽãxü̃cax̱ i 
ngẽma cururugü i toxü̃tawa! Rü choma rü tá chayangex̱gü i curü duü̃xü̃gü 
nax Cori ya Tupanacax̱ nadaiaxü̃cax̱ i naxü̃nagü rü ngẽmamaxã nüxü̃ 
yanacuax̱üü̃güxü̃cax̱ ==ñanagürü. 
9Rü nüma ga Moiché rü Faraóü̃xü̃ nangãxü̃, rü ñanagürü nüxü̃: —¡Chomaxã 
nüxü̃ ixu i ñuxgu tá nixĩ i cunaxwax̱exü̃ nax cuxcax̱ rü curü ngü̃xẽẽruü̃gücax̱, 
rü guxü̃ma i curü duü̃xü̃gücax̱ Tupanana chacaxaxü̃ nax cuxna rü cupatana 
yaxĩgachixü̃cax̱ i ngẽma cururugü rü taxtüwaxicatama nax 
nangẽxmagüxü̃cax̱! ==ñanagürü. 
10Rü nüma ga Faraóü̃ rü Moichéxü̃ nangãxü̃, rü ñanagürü: —Moxü̃tama nixĩ 
i chanaxwax̱exü̃ nax nataxuxü̃ i ngẽma cururugü ==ñanagürü. Rü Moiché 
rü nüxü̃ nangãxü̃, rü ñanagürü nüxü̃: —Marü name. Rü ngẽmaãcü tá chanaxü 
nax nüxü̃ cucuáxü̃cax̱ nax nataxuxü̃ma ya texé ya torü Cori ya Tupanarüxü̃ 
ixĩxü̃. 
11Rü ngẽma cururugü rü tá nixĩgachi nawa ya cupata. Rü taxtüwaxica tátama 
nangẽxmagü. Rü ngẽmaãcü marü taxũtáma cuxü̃ nachixewe, rü taxũtáma 
nanachixewe i curü ngü̃xẽẽruü̃gü rü curü duü̃xü̃gü ==ñanagürü. 
12Rü yexguma ga Moiché rü Aróü̃ rü ínachoxü̃ ga Faraóü̃patawa. Rü ñu̱xũchi 
ga Moiché rü Cori ya Tupanana naca nax yaxĩgachitanüxẽẽãxü̃cax̱ ga yema 
cururugü ga noxri Faraóü̃cax̱ yéma namugüxü̃. 
13Rü nüma ga Cori ya Tupana rü nanaxü ga yema Moiché nüxna naxcax̱ 
caxaxü̃. Rü nayue ga yema cururugü ga napatagüwa rü naãx̱tügüwa rü 
naanegüwa yexmagüxü̃. 
14Rü ga duü̃xü̃gü rü nanade ga yema yuexü̃ ga cururugü, rü nananutaquex̱e. 
Rü guxü̃wama namaxã nayipetüane. 
15Natürü yexguma yema guxchaxü̃güwa ínanguxuchigu ga Faraóü̃, rü yema 
Cori ya Tupana nüxü̃ ixuxü̃rüxü̃ rü wenaxarü nanuama ga Faraóü̃, rü tama 
Moiché rü Aróü̃ga naxĩnüchaü̃. 

Tupana rü Faraóü̃ca̱x tunü ínangugüxẽxẽ 

16Rü yexguma ga nüma ga Cori ya Tupana rü ñanagürü Moichéxü̃: —
¡Aróü̃maxã nüxü̃ ixu nax waixü̃mütex̱ewa namaxã nacuai̱x̱caãxü̃cax̱ ya norü 
naixmenax̱ã nax ngẽmaãcü tunüxü̃ nanguxü̃xü̃cax̱ i ngẽma waixü̃mütex̱e i 
guxü̃ma i Equítuanewa! ==ñanagürü. 
17Rü yemaacü nanaxügü ga Moiché rü Aróü̃. Rü nüma ga Aróü̃ rü norü 
naixmenax̱ã nawex̱nagü, rü waixü̃mütex̱ewa namaxã nanacuai̱x̱ca. Rü 
guxü̃ma ga yema waixü̃mütex̱e ga Equítuanewa yexmaxü̃, rü tunüxü̃ 
nananguxuchitanü. Rü yema tunügü rü poraãcü yema duü̃xü̃güxü̃ rü 
naxü̃nagüxü̃ nachixewe. 
18Rü yema Faraóü̃arü yuüxü̃gü rü norü yuümaxã nüxü̃ naxügü nax tunü 
yamuxẽẽgüxü̃, natürü tama nüxü̃̃́ nananguxuchi. Rü yoxni ga yema tunügü 
rü poraãcü yema duü̃xü̃güxü̃ rü naxü̃nagüxü̃ nachixewe. 
19Rü yexguma ga yema yuüxü̃gü rü Faraóü̃xü̃ ñanagürügü: —Ñaa guxchaxü̃ 
rü aixcüma Tupanawa nixĩ i ne naxũxü̃ ==ñanagürügü. Natürü ga nüma ga 
Faraóü̃ rü yema Cori ya Tupana nüxü̃ ixuxü̃rüxü̃ nanuama rü tama 
inaxĩnüchaü̃. 

Tupana rü Faraóü̃ca̱x mu̱xcü ínangugüxẽxẽ 

20Rü yexguma ga Cori ya Tupana rü Moichéxü̃ ñanagürü: —Nüma i Faraóü̃ 
rü moxü̃ pax̱mamaxü̃chi rü tá türewa narüxüe nax taxtücutüwa naxũxü̃cax̱. 
Rü ngẽmacax̱ chanaxwax̱e nax ngunetüxü̃ ícurüdaxü̃ nax namaxã nüxü̃ 
cuyarüxuxü̃cax̱ i ñaa chorü dexa. ¡Rü ñacuxü̃ tá nüxü̃!: “Rü ngẽma ñanagürü 
ya Cori ya Tupana: ‘¡Nüxü̃ ingex̱ i chorü duü̃xü̃gü nax choxü̃ 
yacuax̱üü̃güxü̃cax̱! 
21Erü ngẽxguma taxũtáma nüxü̃ quingex̱gux, rü cuxcax̱ rü curü 
ngü̃xẽẽruü̃gücax̱ rü guxü̃ma i curü duü̃xü̃gücax̱ rü tá mu̱xcügü ngéma 
chamugü. Rü ngẽmaãcü tá mu̱xcügümaxã nanapágü ya guxü̃ne ya 
Equítuanecüãx̱güpata. Rü woo i ñaxtüane rü tá ta mu̱xcügümaxã 
naxãanemare. 

22Natürü ngẽxguma petanüwa ngẽma ínguxgux, rü Gochéü̃anewa i chorü 
duü̃xü̃gü íxãchiü̃güxü̃wa rü taxũtáma ngẽmaãcü nangupetü. Erü ngéma rü 
bai tá i wüxi i mu̱xcü ingexmaxü̃ nax ngẽmaãcü nüxü̃ cucuáxü̃cax̱ nax choma 
ya Cori ya Tupana rü aixcüma naanearü yora chixĩxü̃. 
23Rü ngẽmaãcü tá pexcax̱ íchanangugüxẽxẽ i ngẽma mu̱xcügü, natürü chorü 
duü̃xü̃gü ingexmagüxü̃wa rü bai i wüxi i mu̱xcü tá nangẽxma. Rü moxü̃ tá 
nixĩ i ngẽmaãcü chanaxüxü̃’, ñanagürü cuxü̃ ya Tupana” ==ñanagürü. 
24Rü yemaacü nanaxü ga Cori ya Tupana. Rü ñoma wüxi ga caixanexü̃rüxü̃ 
Faraóü̃patawa nangugü ga mu̱xcügü. Rü norü ngü̃xẽẽruü̃güpatawa rü ta rü 
guxü̃ma ga Equítuanewa nangugü. Rü yema mu̱xcügü rü guxü̃wama 
nanachixexẽxẽ ga yema nachixü̃ane. 
25Rü yexguma ga Faraóü̃ rü norü puracütanüxü̃xü̃ namu nax Moiché rü 
ñu̱xũchi Aróü̃cax̱ yacaxü̃cax̱. Rü ñanagürü nüxü̃: —¡Ngéma pexĩ rü perü 
Tupanana peyaxã i ngẽma ãmare, natürü taxũtáma ípechoxü̃ i ñaa 
nachixü̃anewa! ==ñanagürü. 
26Rü Moiché nanangãxü̃ga rü nüxü̃ ñanagürü: —Taxũtáma name ega 
ngẽmaãcü tanaxü̱xgu. Erü ngẽma naxü̃nagü i Cori ya Tupanacax̱ 
tadai̱x̱chaü̃xü̃ rü Equítuanecüãx̱güaxü̃̃́ nachu̱xu erü naxcax̱ rü nixüüne. Rü 
ngẽxguma ngẽma Equítuanecüãx̱gü toxü̃ nadaugügu nax tanadai̱x̱ü̃ i ngẽma 
naxü̃nagü i nüma nüxü̃ yacuax̱üü̃güxü̃, rü chi nutapütagümaxã toxü̃ nadai. 
27Rü ngẽmacax̱ tanaxwax̱e nax ngextá taxúema íxãpataxü̃wa taxĩxü̃ i 
tomaepü̱x i ngunexü̃ naxcax̱ taxĩxü̃wa, nax ngéma Cori ya torü Tupanacax̱ 
tayadaixü̃cax̱ i ngẽma torü ãmaregü, ngẽma nüma toxü̃ namuxü̃ãcüma 
==ñanagürü. 
28Rü yexguma ga Faraóü̃ rü ñanagürü: —Tá pexü̃ chingex̱gü nax perü Cori ya 
Tupanacax̱ peyadai̱x̱ü̃cax̱ i pexü̃nagü. ¡Natürü taxũtáma yáxü̃waxüchi pexĩ! 
¡Rü chau̱̱xcax̱ rü ta perü Tupanana pecagüe! ==ñanagürü. 
29Rü yexguma ga Moiché rü nanangãxü̃ rü ñanagürü: —Ñu̱xma nua ne 
chaxũxgutátama nixĩ i Cori ya Tupanana chacaxü̃ nax moxü̃tama cuxna rü 

curü ngü̃xẽẽruü̃güna rü curü duü̃xü̃güna yaxĩgachixẽẽãxü̃cax̱ i ngẽma 
mu̱xcügü. Natürü tama tanaxwax̱e nax toxü̃ cuwomüxẽẽxü̃ rü nüxna 
cunachu̱xuxü̃ i ngẽma Iraétanüxü̃ nax ínachianexü̃wa naxĩxü̃ nax ngéma norü 
Cori ya Tupanacax̱ nadaiaxü̃cax̱ i naxü̃nagü ==ñanagürü. 
30Rü yexguma Faraóü̃patawa ínaxũxguwena ga Moiché, rü Cori ya Tupanana 
naca nax yaxĩgachixü̃cax̱ ga mu̱xcügü. 
31Rü nüma ga Cori ya Tupana rü nanaxü ga yema Moiché naxcax̱ ícax̱axü̃. Rü 
yema mu̱xcügü rü Faraóü̃na rü norü ngü̃xẽẽruü̃güna rü guxü̃ma ga norü 
duü̃xü̃güna nixĩgachitanü. 
32Natürü nüma ga Faraóü̃ rü yemawena rü nanuama, rü tama nayangex̱gü ga 
Iraétanüxü̃. 

Ínachoxü ̃xü ̃chiga 9 

Tupana rü Equítuanecüã̱xarü naxü̃nagüca̱x da̱xaweane ínanguxẽxẽ 

1Rü yexguma ga Cori ya Tupana rü Moichéxü̃ ñanagürü: —¡Paxa 
Faraóü̃xü̃tawa naxũ, rü namaxã nüxü̃ ixu: “Cori ya Iraétanüxü̃arü Tupana, rü 
cuxcax̱ nua namuga rü ñanagürü cuxü̃: ‘Nüxü̃ ingex̱ i ngẽma chorü duü̃xü̃gü 
nax choxü̃ yanacuax̱üü̃güxü̃cax̱! 
2-3Erü ngẽxguma taxũtáma nüxü̃ quingex̱gux rü tama ícunamuxü̃chaü̃gu, rü 
nüma ya Cori ya Tupana rü ngẽma nachitaxü̃wa ngẽxmagüxü̃ i 
cuxü̃nagüétügu tá nananguemaxẽxẽ i dax̱aweane i poraxü̃. Rü nayue tá i 
muxü̃ma i cowarugü rü caméyugü rü wocagü rü carnérugü. 
4Natürü ya Cori ya Tupana rü taxũtáma guxãxü̃newa nananguxẽxẽ i ngẽma 
dax̱aweane, erü ngẽma Equítuanecüãx̱arü naxü̃nagüxica tátama nayue, 
natürü ngẽma Iraétanüxü̃arü naxü̃nagü rü taxũtáma nayue’ ” ==ñanagürü. 
5Rü yexguma ga Cori ya Tupana rü Moichémaxã inaxuneta nax ñuxgu tá 
yixĩxü̃ i ngẽma. Rü ñanagürü nüxü̃: —Choma rü moxü̃ tá nixĩ i chanaxüxü̃ 
==ñanagürü. 

6Rü yemaarü moxü̃ãcü rü Cori ya Tupana nanaxü ga yema. Rü muxü̃ma ga 
Equítuanecüãx̱arü naxü̃nagü rü nayue. Natürü yema Iraétanüxü̃arü 
naxü̃nagü rü taxuxü̃ma nayue, rü bai ga wüxi. 
7Rü nüma ga Faraóü̃ rü norü duü̃xü̃güxü̃ namu nax íyadaugüãxü̃cax̱ rü 
aixcüma yixĩ nax taxuxü̃ma yuexü̃ ga Iraétanüxü̃arü naxü̃na. Rü woo yemaxü̃ 
nax nacuáxchigaxü̃, rü nanuama rü tama nayangex̱gü ga Iraétanüxü̃. 

Tupana rü taixnamaxã duü̃xü̃güxü̃ rü naxü̃nagüxü̃ nida̱xawexẽxẽ 

8Rü yexguma ga Cori ya Tupana rü ñanagürü nüxü̃ ga Moiché rü Aróü̃: —
¡Paũpǘxü̃wa wüxi ya cuxmex̱ãcu ya tanimaca nayaxu, rü ñu̱xũchi cuma Pa 
Moichéx, rü Faraóü̃pex̱ewa nagünagütex̱e ya yima tanimaca! 
9Rü ngẽmaãcü ya yima tanimaca rü tá narücaxi, rü guxü̃ma i Equítuanewa 
tá nanguema. Rü ngẽmaãcü tá taixnagü naxü̃newa inarüyi i guxü̃ma i 
duü̃xü̃gü rü naxü̃nagü i Equítuanewa ngẽxmagüxü̃ ==ñanagürü. 
10Rü nüma ga Moiché rü Aróü̃ rü wüxi ga paũpǘxü̃wa tanimaca ne 
nanayauxtex̱egü, rü yemamaxã Faraóü̃xü̃tawa naxĩ. Rü yéma Faraóü̃pex̱ewa 
rü Moiché nanagünagütex̱e ga guma tanimaca. Rü guxü̃ma ga duü̃xü̃gü rü 
naxü̃nagü rü taixnamaxã nixaxüne. 
11Rü yema Faraóü̃arü yuüxü̃gü rü taxucürüwama Moichépex̱ewa nanaxügü 
ga yema, yerü nümagü rü ta rü nitaixnaxü̃negü naxrüü̃tama ga yema togü ga 
Equítuanecüãx̱gü. 
12Natürü nüma ga Cori ya Tupana rü nanayexrü ga Faraóü̃ nax nügütama 
nataiãchiarü maxü̃ãx̱ẽẽxü̃cax̱ nax yemaacü tama Moichéga rü Aróü̃ga 
naxĩnüxü̃cax̱, yema nüma ga Cori ya Tupana Moichémaxã nüxü̃ ixuxü̃rüxü̃. 

Tupana rü taxü̃ ga gáuxü̃pütagü narüyixẽxẽ 

13Rü yexguma ga Cori ya Tupana rü ñanagürü Moichéxü̃: —¡Moxü̃ 
pax̱mamaxü̃chi írüda rü Faraóü̃maxã nüxü̃ yarüxu, rü ñanagürü nüxü̃: “Cori 
ya Iraétanüxü̃arü Tupana rü cuxcax̱ nua namuga rü ñanagürü cuxü̃: ‘Nüxü̃ 
ingex̱gü i ngẽma chorü duü̃xü̃gü nax choxü̃ yanacuax̱üü̃güxü̃cax̱! 

14Rü ñu̱xmax rü tá cuxcax̱ rü curü ngü̃xẽẽruü̃gücax̱, rü guxü̃ma i 
Equítuanecüãx̱gücax̱ tá nua chanamu i naguxü̃raü̃xü̃ i chorü poxcu nax 
ngẽmaãcü nüxü̃ cucuáxü̃cax̱ nax ñoma i naanewa rü nataxuxü̃ma i to ya 
Tupana i chauxrüxü̃ ixĩxü̃. 
15Rü ngẽxguma chi choma chanaxwax̱egu nax cuxü̃ rü curü duü̃xü̃güxü̃ 
chapoxcuxü̃ namaxã i wüxi i dax̱aweane i poraxü̃ rü marü chi peyue. 
16Rü ñu̱xmarüta cuxü̃ chamaxẽxẽ rü tama cuxü̃ chiimax̱, erü cuxü̃ nüxü̃ 
chadauxẽẽchaü̃ nax ñuxãcü chaporaxüchixü̃. Erü chaugü nüxü̃ 
chacuax̱ẽẽchaü̃ i guxü̃ma i duü̃xü̃gü i ñaa naanewa maxẽxü̃. 
17Natürü woo nax cuxü̃ chamaxẽẽxü̃, rü cuma rü tama icuxĩnüchaü̃ rü tama 
cuyangex̱güchaü̃ i chorü duü̃xü̃gü. 
18Rü dücax, rü moxü̃ i ñoma i oragu rü tá chanayixẽxẽ i taxü̃ i gáuxü̃pütagü 
ga taguma ñuxgu ngẽxgumarüxü̃ Equítuanegu yixü̃. 
19Rü ngẽmacax̱, rü name nixĩ nax ĩpatatüü̃gu cunachocuxẽẽxü̃ i guxü̃ma i 
curü duü̃xü̃gü rü cuxü̃nagü i düxétüwa ngẽxmagüxü̃. Erü ngẽxguma tá 
nayixgu i ngẽma taxü̃ i gáuxü̃pütagü, rü tá nanadai i guxü̃ma i ngẽma 
duü̃xü̃gü rü naxü̃nagü i tama ĩpatatüü̃wa ngẽxmagüxü̃’ ” ==ñanagürü ga 
Tupana. 
20Rü nümaxü̃ ga yema Faraóü̃arü ngü̃xẽẽruü̃gü, rü naxcax̱ namuü̃e ga yema 
Cori ya Tupana namaxã nüxü̃ ixuxü̃. Rü yemacax̱ ĩpatatüü̃gu nanamugü ga 
norü puracütanüxü̃ rü naxü̃nagü. 
21Natürü nayexma ga togü ga nüxü̃̃́ nataxuraxü̃xü̃ma ga yema Cori ya 
Tupanaarü ore, rü yemacax̱ düxétüwa nanawogümare ga norü duü̃xü̃gü rü 
naxü̃nagü. 
22Rü yexguma ga Cori ya Tupana rü Moichéxü̃ ñanagürü: —
¡Naxunagüchacüxü nax ngẽma taxü̃ i gáuxü̃pütagü rü guxü̃ma i Equítuanegu 
nayiiixü̃cax̱ naétügu i duü̃xü̃gü rü naxü̃nagü rü nanetügü i norü naanewa! 
==ñanagürü. 

23Rü Moiché rü norü naixmenax̱ãmaxã naxunagüchacüxü, rü nüma ga Cori 
ya Tupana rü ínanangu̱xẽxẽ ga duruane rü ãẽmacü rü taxü̃ i gáuxü̃pütagü ga 
yema naanewa. Rü yemaacü guxü̃ma ga Equítuanewa narüyi ga 
gáuxü̃pütagü. 
24Rü yema gáuxü̃pütagü rü guma ãẽmacügü rü tama ínayachaxãchi. Rü 
taguma ñuxgu yemaacü poraãcü gáuxü̃pütagü narüyiixü̃ ga Equítuanewa ga 
nũxcüma. 
25Rü yema taxü̃ ga gáuxü̃pütagü rü poraãcü nanachixexẽxẽ ga guxü̃ma ga 
tax̱acü ga Equítuanewa yexmagüxü̃. Rü nanadai ga duü̃xü̃gü rü naxü̃nagü rü 
guxü̃ma ga nanetügü ga naanegüwa. Rü guxü̃ma ga naigü ga Equítuanewa 
yexmagüxü̃, rü yema gáuxü̃pütagümaxã nabüü̃chacüxü. 
26Rü woo nax yema ngupetüxü̃ ga Equítuanewa, natürü yema Iraétanüxü̃ 
nawa yexmagüxü̃ ga naane ga Gochéü̃wa rü taxuxü̃ma ga gáuxü̃pütagü 
yexma nayi rü bai ga wüxi. 
27Rü yexguma nüma ga Faraóü̃ rü Moichécax̱ rü Aróü̃cax̱ nangema rü 
ñanagürü: —Aixcüma nixĩ i choma rü chorü duü̃xü̃gü rü chixexü̃ taxüexü̃. 
Rü ngẽma rü togagu nixĩ rü tama Tupanagagu nixĩ. 
28¡Rü ngẽmacax̱ Tupanana naxcax̱ peca nax yanaxoxẽẽãxü̃cax̱ ya ãẽmacügü 
rü ngẽma gáuxü̃pütagü, erü marü tama namaxã taporae! Rü marü tá pexü̃ 
íchamuxü̃ ==ñanagürü. 
29Rü yexguma nüma ga Moiché rü nanangãxü̃ rü ñanagürü: —Ñu̱xma tátama 
daa ĩanewa íchaxũxũgu rü tá chaxunagüchacüxü rü Tupanamaxã tá chidexa. 
Rü ngẽxguma rü tá ínayachaxãchi ya ãẽmacügü rü ngẽma gáuxü̃pütagü. Rü 
ngẽmawa tá nüxü̃ cucuax̱ nax ñoma i naane rü Tupanaarü yixĩxü̃. 
30Natürü i choma rü nüxü̃ chacuax̱ nax cuma rü ngẽma curü ngü̃xẽẽruü̃gü rü 
tama Cori ya Tupanaxü̃ pemuü̃echaü̃xü̃ ==ñanagürü. 
31Rü yexguma rü guxü̃ma ga línunecügü, rü chebádanecügü rü poraãcü 
nichixe yerü yema chebádagü rü nixo rü yema línugü rü nixãchacu. 

32Natürü ga trigugü rü yema chéü̃ténugü rü taxuxü̃ma nüxü̃ naxüpetü, yerü 
tama paxa nixo. 
33Rü nawena ga nax Faraóü̃maxã yadexaxü̃ ga Moiché rü ínaxũxũ ga guma 
ĩanewa, rü naxunagüchacüxü rü Cori ya Tupanamaxã nidexa. Rü 
yexgumatama narüxo ga nax nayixü̃ ga gáuxü̃pütagü rü nax napuxü̃ rü nax 
yaduruanexü̃. 
34Natürü yexguma Faraóü̃ nüxü̃ nadau̱̱xgu nax yanaxoxü̃ ga pucü rü marü 
tama nayixü̃ ga gáuxü̃pütagü rü tama yaduruanexü̃, rü nüma ga Faraóü̃ rü 
wenatama chixexü̃ naxü. Rü tama nüxica nixĩ ga inataiãchiarü maxü̃xã̃́xü̃, 
natürü yema norü ngü̃xẽẽruü̃gü rü ta naxrüü̃tama nixĩgü. 
35Rü nüma ga Faraóü̃, rü nanuama rü tama nayangex̱gü ga yema Iraétanüxü̃, 
yema Cori ya Tupana Moichéwa nüxü̃ ixuxü̃rüxü̃. 

Ínachoxü ̃xü ̃chiga 10 

Tupana rü Faraóü̃ca̱x munügü ínangugüxẽxẽ 

1Rü Cori ya Tupana rü Moichéxü̃ ñanagürü: —¡Faraóü̃xü̃tawa naxũ! Erü 
choma rü tá íchayataiãchiarü maxü̃xãx̱ẽxẽ i Faraóü̃ namaxã i guxü̃ma i norü 
ngü̃xẽẽruü̃gü nax nüxü̃ chanawéxü̃cax̱ i ngẽma cuax̱ruü̃gü i ãũcümaxü̃ i 
chorü poramaxã chaxüxü̃. 
2Rü ngẽmaãcü i cuma rü tá cunegümaxã rü cutaagümaxã nüxü̃ quixu nax 
ñuxãcü nüxü̃ chacugüxü̃ ga Equítuanecüãx̱gü rü ñuxãcü taxü̃ ga guxchaxü̃gü 
naxcax̱ íchanguxẽẽxü̃. Rü ngẽmawa tá nüxna pecuax̱ãchie nax choma chixĩxü̃ 
ya Cori ya Tupana ==ñanagürü. 
3Rü Moiché rü Aróü̃ rü Faraóü̃xü̃tawa naxĩ, rü ñanagürügü nüxü̃: —Cori ya 
Iraétanüxü̃arü Tupana rü cuxcax̱ nua namuga rü ñanagürü cuxü̃: 
“¿Ñuxguratáta i nüxü̃ curüxoxü̃ nax choxna cugü quinuxuxü̃? ¡Rü yangex̱gü 
i chorü duü̃xü̃gü nax choxü̃ yanacuax̱üü̃güxü̃cax̱! 
4Erü ngẽxguma taxũtáma nüxü̃ quingex̱gu i ngẽma Iraétanüxü̃ rü moxü̃ tá 
munü curü naanecax̱ íchangugüxẽxẽ. 

5Rü ngẽma munügü rü guxü̃ma i naane tá namaxã nayapa. Rü tá namuxũchi 
rü taxũtáma waixü̃müanexü̃ tadau. Rü nayawa tá i ngẽma noxretama i 
nanetügü ga íyaxügüxü̃ nawena ga yema gáuxü̃ ga ixãpǘtaxü̃ ga rüyixixü̃. Rü 
ngẽxgumarüxü̃ tá ta nayawa i guxü̃ma i ngẽma naigü i orix̱gü i peanewa 
ngẽxmagüxü̃. 
6Rü ngẽma munügü rü tá cupata namaxã nanapá. Rü ngẽxgumarüxü̃ ta i 
ngẽma curü ngü̃xẽẽruü̃güpatagü rü tá munümaxã nanapágü, rü guxü̃ma i 
Equítuanecüãx̱patagü rü tá namaxã nanapágü. Rü ngẽma guxchaxü̃ i ñu̱xma 
tá nüxü̃ cudauxü̃ rü cunatü rü curü o̱xigü rü taguma nüxü̃ tadaugü rü 
ñu̱xmata ñoma i ngunexü̃wa nangu” ==ñanagürügü. Rü yema ñaxguwena 
rü nüma ga Moiché rü nadaueguãchi rü Faraóü̃patawa ínaxũxü̃. 
7Rü yexguma ga Faraóü̃arü ngü̃xẽẽruü̃gü rü ñanagürügü nüxü̃: —Pa 
Ãẽx̱gacüx ¿nidaamatama nax guxchaxü̃ nua tüxna naxãxü̃ i ngẽma yatü i 
Moiché? ¡Yangex̱gü i ngẽma duü̃xü̃gü nax norü Cori ya Tupanaxü̃ 
yanacuax̱üü̃güxü̃cax̱! ¿Ẽ̱xna, tama nüxü̃ cudau, Pa Ãẽx̱gacüx, nax ñaa 
Equítuane rü guxü̃wama marü nachixexü̃? ==ñanagürügü. 
8Rü yexguma ga nüma ga Faraóü̃ rü wenaxarü Moichécax̱ rü Aróü̃cax̱ 
nangema. Rü ñanagürü nüxü̃: —Marü name i perü Cori ya Tupanaxü̃ 
peyarücuax̱üü̃gü. Natürü chanaxwax̱e i chomaxã nüxü̃ pixu nax texégü tá 
tixĩxü̃ ya yíxema ngéma ĩxẽ ==ñanagürü. 
9Rü yexguma ga Moiché rü nanangãxü̃ rü ñanagürü: —Rü ngéma tá taxĩ 
namaxã i guxü̃ma i torü buxü̃gü, rü torü yaxguãx̱gü, rü tonegü rü toxocügü 
rü torü carnérugü rü torü wocagü. Erü ngẽma tá taxüxü̃, rü wüxi i taxü̃ma i 
tórü Coriarü cuax̱üxü̃chiga nixĩ ==ñanagürü. 
10Natürü ga nüma ga Faraóü̃ rü ñanagürü nüxü̃: —Rü nango̱xochiama i 
ngẽma chixexü̃ i nagu perüxĩnüexü̃. ¿Ẽ̱xna pema nagu perüxĩnüegu rü perü 
Cori ya Tupana rü tá pexü̃ íyaxümücüxü̃? ¿Rü ẽx̱na nagu perüxĩnüegu rü 
choma rü tá pexü̃ chingex̱güxü̃ nax perü buxü̃gümaxã ngéma pexĩxü̃cax̱? 
11Rü dücax, rü taxũtáma ngẽmaãcü nixĩ. ¡Ẽcü, ngéma pexĩ ya guxãma i 
yatüxe i yáxe, rü perü Cori ya Tupanaxü̃ peyarücuax̱üü̃gü! Erü ngẽma nixĩ i 

penaxwax̱exü̃ ==ñanagürü. Rü yexguma ga nüma ga Faraóü̃ rü norü 
duü̃xü̃güxü̃ namu nax napex̱ewa tüxü̃ ínawoxü̃xü̃cax̱. 
12Natürü nüma ga Cori ya Tupana rü Moichéxü̃ ñanagürü: —¡Equítuaneétügu 
nawéxmex̱ nax ngẽmaãcü nua naxĩxü̃cax̱ i munügü! Rü ngẽma munügü rü tá 
nayawa i guxü̃ma i nanetü i ñaa nachixü̃anewa íyaxügüxü̃ nawena ga yema 
gáuxü̃pütagü ga dauxü̃wa rüyixixü̃ ==ñanagürü. 
13Rü yexguma ga Moiché rü Equítuaneétügu nanawex̱ ga norü naixmenax̱ã. 
Rü nüma ga Cori ya Tupana rü nanamu ga wüxi ga buanecü ga éstewaama 
ne ũcü ga guxü̃ ga chütaxü̃ rü ngunexü̃ yema nachixü̃aneétügu icuecü. Rü 
moxü̃ãcü rü gumá buanecü ga éstewaama ne ũemacügu ínangugü ga 
munügü. 
14Rü yema munügü rü yema ngunexü̃gu guxü̃wama nanapáxẽxẽ ga yema 
nachixü̃ane. Rü nũxcüma rü taguma yemaacü namuxũchi ga munü, rü 
tagutáma wena ngẽxgumarüxü̃ ta nixĩ. 
15Rü ga ñaxtüane rü munümaxã nanapá, rü marü taxucürüwa ñaxtüanegu 
tadau, yerü namuxũchi. Rü nayawa ga guxü̃ma ga nanetü rü norü o ga 
íyaxügüxü̃ nawena ga yema gáuxü̃pütagü ga dauxü̃wa rüyixixü̃. Rü 
nataxuma ga nanetü ga ngextá ãátüxü̃ ga guxü̃ma ga Equítuanewa, rü bai ga 
naanewa rü bai ga naixnecüwa. 
16Rü nüma ga Faraóü̃ rü yexgumatama norü duü̃xü̃güxü̃ namu nax Moichécax̱ 
rü Aróü̃cax̱ yacagüxü̃cax̱. Rü yexguma naxü̃tawa nagagügu, rü ñanagürü 
nüxü̃: —Cori ya Tupanapex̱ewa rü pepex̱ewa chixexü̃ chaxü. 
17Rü ngẽmacax̱ pexna naxcax̱ chaca nax ñu̱xmaica choxü̃̃́ nüxü̃ 
perüngümaxü̃cax̱ i chorü chixexü̃ rü ñu̱xũchi chau̱̱xcax̱ peyumüxẽgüxü̃ nax 
Cori ya perü Tupana choxna yaxũgachixẽẽxü̃cax̱ i ñaa guxchaxü̃ i yuwa tüxü̃ 
gaxü̃ ==ñanagürü. 
18Rü yexguma ãẽx̱gacüpatawa ínaxũxũxgu ga Moiché rü Cori ya Tupanamaxã 
nidexa. 



199 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

19Rü yexguma ga Cori ya Tupana rü poracü ga buanecü ga oéstewaama ne 
ũcü ínanangu̱xẽxẽ nax guxü̃ma ga munügü naemagu ibugüxü̃cax̱. Rü Már i 
Dauchíüxü̃wa nayawogü. Rü yemaacü taxuxü̃ma ga munü Equítuanewa 
nayaxǘ, rü bai ga wüxi. 
20Natürü nüma ga Cori ya Tupana rü tama nüxna nayanuxũ ga Faraóü̃ nax 
nügütama nataiãchiarü maxü̃ãx̱ẽẽxü̃cax̱ nax yemaacü tama yangéãxü̃cax̱ ga 
yema Iraétanüxü̃. 

Tupana rü Faraóü̃ca̱x waanexü̃ ínangu̱xẽxẽ 

21Rü yexguma ga Cori ya Tupana rü Moichéxü̃ ñanagürü: —
¡Nawex̱nagüchacüxü nax guxü̃ma i Equítuanewa nawaanexü̃cax̱! 
==ñanagürü. 
22Rü nüma ga Moiché rü nawex̱nagüchacüxü rü poraãcü nawaane ga guxü̃ma 
ga Equítuanewa. 
23Rü tomaepü̱x ga ngunexü̃ rü taxúema tümamücüxü̃ tadau, rü taxúema 
tümachicawa tixũgachi. Natürü yema Iraétanüxü̃patagüwa rü guxü̃wama 
nangóone. 
24Rü nüma ga Faraóü̃ rü norü duü̃xü̃güxü̃ namu nax Moichécax̱ yacagüxü̃cax̱, 
rü ñanagürü: —¡Ẽcü Cori ya Tupanaxü̃ peyarücuax̱üü̃gü, rü ípeyagagü ta i 
pexacügü! ¡Natürü i ngẽma perü carnérugü rü perü wocagü rü nua 
penawogü! ==ñanagürü. 
25Natürü nüma ga Moiché nanangãxü̃ rü ñanagürü nüxü̃: —Natürü nüma ya 
Cori ya Tupana nanaxwax̱e nax toxü̃ cuyagagüxẽẽxü̃ i ngẽma toxü̃na nax 
ngẽmatanüwa timáxü̃cax̱ rü tayaguxü̃cax̱ rü ngẽmamaxã nüxü̃ 
ticuax̱üü̃güxü̃cax̱. 
26Rü ngẽmacax̱ i ngẽma toxü̃nagü rü tá ítayagagü. Rü bai i wüxi i toxü̃na tá 
nua nayaxǘ, erü ngẽmatanüwa tá tayadexechi i ñuxre nax ngẽmamaxã nüxü̃ 
ticuax̱üü̃güxü̃cax̱ ya torü Cori ya Tupana. Rü ñu̱xma nax taxũta ngẽma 
ínachianexü̃wa tangugüxü̃, rü tama nüxü̃ tacuax̱ nax ngexü̃rüüxü̃maxã tá 
nüxü̃ ticuax̱üü̃güxü̃ ya torü Cori ya Tupana ==ñanagürü. 

27Natürü nüma ga Cori ya Tupana rü tama nüxna nayanuxũ ga Faraóü̃ nax 
nügütama nataiãchiarü maxü̃ãx̱ẽẽü̃cax̱ nax yemaacü tama yangex̱güãxü̃cax̱ 
ga yema Iraétanüxü̃. 
28Rü yemaétüwa ga Faraóü̃, rü Moichéxü̃ ñanagürü: —¡Ínaxũxũ i nua, rü mea 
cugüna nadau nax tama wena nua chauxü̃tawa cuxũxü̃cax̱! Erü ngẽxguma 
wena chauxü̃tawa cuxũxgu rü tá cuyu ==ñanagürü. 
29Rü nüma ga Moiché nanangãxü̃ rü ñanagürü: —Marü mea nüxü̃ quixu. Rü 
aixcüma tagutáma wena nua cuxü̃tawa íchayadau ==ñanagürü. 

Ínachoxü ̃xü ̃chiga 11 

Tupana nanaxunagü rü tá nayue i Equítuanecüã̱xgü nanegü ga nüxíra buexü̃ 

1Rü Cori ya Tupana rü Moichéxü̃ ñanagürü: —Wüxi i to i guxchaxü̃ tá 
Faraóü̃cax̱ rü Equítuanecüãx̱gücax̱ íchanguxẽxẽ. Rü ngẽmawena i Faraóü̃ rü 
taxũtáma mea pexü̃ ínamuxü̃mare, natürü nümatátama noxtacüma pexü̃ 
ínawoxü̃xü̃chi i ñaa nachixü̃anewa. 
2¡Natürü i ñu̱xma rü ngẽma Iraétanüxü̃ i yatüxü̃maxã rü ñu̱xũchi ingexü̃maxã 
nüxü̃ ixu nax ngẽma norü ngaicamagu ãchiü̃güxü̃ i Equítucüãx̱güxü̃tawa 
naxcax̱ ínaca i norü ngẽmaxü̃gü i úirunaxcax̱ rü diẽrumünaxcax̱! 
==ñanagürü. 
3Rü nüma ga Cori ya Tupana rü Equítuanecüãx̱güxü̃ yema Iraétanüxü̃maxã 
namecümagüxẽxẽ. Rü yexgumarüxü̃ ta ga yema Faraóü̃arü ngü̃xẽẽruü̃gü rü 
wüxi ga yatü ga nüxü̃ cuácüãcü Moichéxü̃ nadaugü. Rü yemagutama 
narüxĩnüe ga guxü̃ma ga Equítuanecüãx̱gü. 
4Rü nüma ga Moiché rü Faraóü̃xü̃ ñanagürü: —Cori ya Tupana rü ñanagürü: 
“Yixcü ngãxü̃cüxü rü guxü̃táma i Equítuanewa tá chaxüpetü. 
5Rü ngẽxguma rü tá nayu i nane i nüxíraxü̃xü̃ i wüxichigü i 
Equítucüãx̱patawa. Rü Faraóü̃ nane ya nüxíraxü̃cüwa tá inaxügü rü 
ñu̱xmatáta nawa nangu ya yima ngĩne ya nüxíraü̃cü i ngẽma nge i 
camütaewa puracücü. Rü ngẽxgumarüxü̃ tá ta nayue i guxü̃ma i 
naxü̃naxacügü i yatüxü̃ i nüxíraxü̃güxü̃. 

6Rü guxü̃ma i Equítuanewa i duü̃xü̃gü rü tá naxauxe erü ngúxü̃ ningegü. Rü 
nũxcüma rü taguma yemaacü ngúxü̃ ningegü ga duü̃xü̃gü, rü tagutáma 
wenaxarü ñuxgu nangẽxma”, ñanagürü ga Cori ya Tupana. 
7Natürü ngẽma Iraétanüxü̃ nawa ngẽxmagüxü̃ i naane rü taxũtáma ngẽma 
poxcu nawa nangu. Rü natanüwa rü tá nachianemare, rü woo i airugü rü 
taxuxü̃táma narüngúxtanüxü̃. Rü ngẽmaãcü, Pa Faraóü̃x, rü tá nüxü̃ pecuax̱ 
nax yimá Cori ya Tupana nüxü̃ naxunetaxü̃ i ngẽma Iraétanüxü̃ rü tama i 
pexü̃. 
8Rü ñu̱xũchi guxü̃ma i ñaa curü ngü̃xẽẽruü̃gü rü chauxü̃tawa tá naxĩ. Rü 
chopexegu nacaxã̃́pü̱xügüãcüma tá choxna nacagü, rü ñanagürügü tá: 
“¡Ípechoxü̃ i nua namaxã i guxü̃ma i cutanüxü̃!” ñanagürügü tá. Rü 
ngẽmawena rü tá íchaxũxũ ==ñanagürü ga Moiché. Rü yexguma nüma ga 
Moiché rü nanuãcüma Faraóü̃pex̱ewa ínaxũxũ. 
9Rü yemawena ga Cori ya Tupana rü Moichéxü̃ ñanagürü: —Nüma i Faraóü̃ 
rü taxũtáma pega naxĩnü, rü ngẽmacax̱ i nua Equítuanewa rü yexeraãcü tá 
chanaxü i tax̱acü i taguma nüxü̃ idauxü̃ ==ñanagürü. 
10Moiché rü Aróü̃ rü Faraóü̃pex̱ewa inanawex̱gü ga yema poxcugü ga Tupana 
norü poramaxã üxü̃. Natürü ga Faraóü̃ nax Cori ya Tupana iyataiãchiarü 
maxü̃ãx̱ẽẽxü̃, rü tama Equítuanewa Iraétanüxü̃xü̃ ínamuxü̃chaü̃. 

Ínachoxü ̃xü ̃chiga 12 

Üpetüchiga 

1Rü nüma ga Cori ya Tupana rü Moichémaxã rü Aróü̃maxã nidexa ga 
Equítuanewa, rü ñanagürü: 
2—Daa tauemacü ya taunecü namaxã ixügücü, rü yimá rü guxcüma ya 
tauemacüarü yexera tá nixĩ nax nagu choxü̃ picuax̱üü̃güxü̃. 
3¡Rü guxü̃ma i Iraétanüxü̃maxã nüxü̃ pixu, rü ñapegürü tá nüxü̃: “Doma 
tauemacügu rü norü 10 i ngunexü̃gu, rü Tupana nanaxwax̱e i wüxíechigü i 
pema rü peyamax̱ i wüxi i carnéru rüex̱na wüxi i chíbuxacü i wüxichigü ya 
ĩpatawa! 

4Rü ngẽxguma wüxi ya ĩpatacüãx̱ i duü̃xü̃gü rü noxretama yixĩxgu rü nagu 
naxĩnügu nax tama nüxü̃̃́ nagúxü̃ i ngẽma carnéru, rü name nixĩ i nüxna naxu 
i namücü i norü ngaicamagu ãpataxü̃ nax ngẽmamaxã wüxigu 
nangõ̱xgüãxü̃cax̱. Rü name nixĩ i naex̱pü̱xgu inanachexü̃gü nax wüxichigü 
mea nüxü̃̃́ yanguxü̃cax̱ i guxü̃ma i ngẽma nüxna naxuxü̃. 
5Natürü ngẽma naxü̃na rü chanaxwax̱e nax nayatüxü̃ rü wüxi ya taunecü 
nüxü̃̃́ ngẽxmaxü̃ rü taxuwama nachixexü̃. Rü name nax wüxi i carnéruxacü 
rüex̱na wüxi i chíbuxacü nax yixĩxü̃. 
6Rü tá mea nüxna pedau ñu̱xmatáta doma ya tauemacüarü 14 i ngunexü̃wa 
nangu. Rü ngẽma ngunexü̃arü yáuanecü rü guxãma i pemax i Iraétanüxü̃ rü 
tá peyamax̱ i ngẽma pexü̃na. 
7Rü tá penayaxu ya nagü. Rü yimá nagümaxã tá ípenachaegu i perü 
ĩãx̱cüwawa i wüxichigü ya yima ĩ ya nawa penangṍxü̃ i ngẽma naxü̃na. 
8Rü ngẽma chütaxü̃gu tá penangõ̱xgü i namachi i iguxü̃ ya maxẽ ya 
üxücümaxã ãéü̃xü̃. Rü namaxã tá penaxüxbüxü̃ i paũ i ngearü pu̱xẽẽruü̃ã̃́xü̃. 
9Rü bai i íxraxü̃ i ngẽma namachi i pengṍxü̃ rü tá nangáxüra rüex̱na namuxra. 
Rü guxü̃ma i namachi rü naeru rü naparagü rü naü̃nütagü, rü tá penanagü. 
10¡Rü taxuxü̃táma ípeyaxüxẽxẽ i perü moxü̃ãcüruxü̃! Rü ngẽxguma chi 
íyaxüxgu i ngẽma namachi rü name i noxtacüma peyagu. 
11Rü ngẽxguma penangõ̱xgu rü tá peyange ya perü naixmenax̱ã, rü meama 
pengax̱ãẽgüãcüma rü pechapatuãx̱güãcüma tá pepaxaãxẽ nax penangõ̱xgüxü̃ 
i ngẽma namachi. Rü ngẽma chütaxü̃ rü Coriarü Üpetüchiga tá nixĩ i naéga. 
12Erü choma rü ngẽma chütaxü̃ rü nua Equítuanewa tá chaxüpetü. Rü 
wüxichigü ya Equítuanecüãx̱arü ĩpatawa tá chayamax̱ ya yimá nüxíraü̃cü ya 
nanegü rü nüxíraxü̃xü̃ i naxü̃naxacügü i yatüxü̃. Rü tá ngẽma 
Equítuanecüãx̱güxü̃ nüxü̃ chadauxẽxẽ nax ngẽma namaxã natupanaãx̱güxü̃ 
rü yangearü poraáxü̃ nax naétüwa nachogüxü̃. Erü chomatama ya Tupana 
nixĩ i chanaxueguxü̃ i ngẽma chaxüxü̃. 

13Rü yimá nagü rü wüxi i cuax̱ruxü̃ tá nixĩ nawa ya yima pepata i nawa 
pengẽxmagüxü̃. Rü ngẽxguma nüxü̃ chadau̱̱xgu ya yimá nagü i perü ĩãx̱wa, 
rü tá nüxü̃ chaxüpetümare rü petanüwa rü taxúetama tayu i ngẽxguma 
yumaxã chanapoxcuegu i ngẽma Equítuanecüãx̱ i duü̃xü̃gü. 
14Rü pema rü guxcüma ya taunecügu tá Cori ya Tupanacax̱ penaxüchiga i 
ñaa ngunexü̃ nax ngẽmaãcü pema rü petaagü nüxna pecuax̱ãchiexü̃cax̱ i 
ngẽma tá pexcax̱ chaxüxü̃. 
15Rü ngẽma Üpetüchiga rü 7 i ngunexü̃ tá penaxüchiga. Rü guxü̃ma i ngẽma 
7 i ngunexü̃gu rü paũ i ngearü pu̱xẽẽruü̃ã̃́xü̃xicatama tá pengõ̱xgü. Rü 
ngẽmacax̱ i guxü̃ma i ngẽma 7 i ngunexü̃gu rü tama penaxwax̱e nax pepatawa 
pexü̃̃́ nangẽxmaxü̃ i ngẽma paũarü pu̱xẽẽruxü̃. Rü yíxema paũ i pu̱xẽẽruü̃ã̃́xü̃ 
ngṍxe i ngẽma 7 i ngunexü̃gu rü yíxema rü tá Iraétanüwa tüxü̃ ípetax̱üchi. 
16Rü ngẽma ngunexü̃ i nagu inaxügüxü̃gu i Üpetüchiga rü tá penaxü i wüxi i 
ngutaquex̱e i üünexü̃. Rü ngẽxgumarüxü̃ tá ta i norü 7 i ngunexü̃gu rü tá 
penaxü i to i ngutaquex̱e i üünexü̃. Rü guxü̃ma i ngẽma 7 i ngunexü̃gügu rü 
taxúetama tax̱acürü puracü taxü. Rü ngẽma perü õna i pengṍxchaü̃xü̃xica 
tátama nixĩ i pexüxü̃. 
17Rü guxcüma ya taunecügu tá penaxüchiga i ngẽma ngunexü̃ i nagu 
penangṍxü̃ i paũ i ngearü pu̱xẽẽruü̃ã̃́xü̃. Erü ngẽma ngunexü̃ nixĩ i nagu pexü̃ 
íchagaxü̃xü̃ i Equítuanewa i guxãma i pema. Rü ngẽma ngunexü̃ rü 
guxü̃gutáma penaxüchiga i pema rü petaagü. 
18Rü yima nüxíraü̃cü ya tauemacüarü 14 arü yáuanexü̃gu rü tá ipenaxügü nax 
penangṍxü̃ i paũ i ngearü pu̱xẽẽruü̃ã̃́xü̃ ñu̱xmatáta yimatama ya 
tauemacüarü 21 arü yáuanexü̃wa nangu. 
19Rü 7 i ngunexü̃ tá nixĩ i taxũtáma pepatawa pexü̃̃́ nangẽxma i paũarü 
pu̱xẽẽruxü̃. Rü texé ya yíxema nangṍxẽ i paũ i pu̱xẽẽruü̃ã̃́xü̃ rü tá petanüwa 
ítatax̱üchi woo Iraétanüxü̃ tixĩxgu rüex̱na to i nachixü̃anecüãx̱ tixĩxgu. 

20Rü ngẽmacax̱ tama name i penangõ̱x i paũ i pu̱xẽẽruü̃ã̃́xü̃. Rü ngẽma paũ i 
ngearü pu̱xẽẽruü̃ã̃́xü̃xica tátama nixĩ i mexü̃ nax penangṍxü̃ i ngextá pema 
ípemaxẽxü̃wa” ==ñanagürü ga Tupana. 
21Rü yexguma ga Moiché rü naxcax̱ nangema ga guxü̃ma ga yema 
Iraétanüxü̃arü ãẽx̱gacügü, rü ñanagürü nüxü̃: —¡Ípixĩ rü peyayaxu i wüxi i 
carnéruxacü rüex̱na wüxi i chíbuxacü naxcax̱ i pepatagücüãx̱! ¡Rü peyamá 
nax ngẽmaãcü penaxüchigaxü̃cax̱ i Üpetüchiga! 
22¡Rü yimá nagü rü wüxi ya bachíagu penaba! ¡Rü yimá nagümaxã 
peyawaixẽxẽ i wüxi i maxcuruxü̃ i natüane i ichópuchacüxünaxcax̱! ¡Rü yimá 
nagümaxã penamaxcu i nacüwawa i perü ĩãx̱! ¡Rü ngẽmawena rü naxü̃pa nax 
yangunexü̃ rü taxúetama ítaxũxũ i pepatagüwa! 
23Rü ngẽmaãcü ngẽxguma Cori ya Tupana ngéma üpetügu nax nadaiaxü̃cax̱ 
i ngẽma nüxíra buexü̃ i Equítuanecüãx̱ nanegü rü tá nüxü̃ naxüpetümare ya 
yima pepatagü ega perü ĩãx̱güwa nüxü̃ nadau̱̱xgu nax yimá nagümaxã 
ínachaeguxü̃. Rü ngẽmaãcü ya Cori ya Tupana rü taxũtáma pepatagu 
nanaxücuxẽxẽ i ngẽma dauxü̃cüãx̱ i max̱ruxü̃ ixĩxü̃. 
24Rü ñu̱xmax i pemax rü ngẽma petaagü rü guxü̃gutáma naga pexĩnüe i 
ngẽma mu ya Tupana pexna ãxü̃. 
25Rü ngẽxguma nawa pengugügu i ngẽma naane i Cori ya Tupana pexna 
ãxchaü̃xü̃ ga yema pemaxã inaxunetaxü̃rüxü̃, rü pema rü tá guxcüma ya 
taunecügu penaxüchiga i ngẽma Üpetüchiga. 
26-27Rü ngẽxguma pexacügü tá pexna caxgux rü tax̱acüchiga nax yixĩxü̃ i 
ngẽma pexüchigaxü̃, rü pema rü tá penangãxü̃, rü ñaperügügü tá: “Ñaa 
naxü̃na rü tayamax̱ naxcax̱ i Cori ya Tupanaarü Üpetüchiga nax ngẽmaãcü 
nüxü̃ icuax̱üü̃güxü̃cax̱. Rü yexguma nadaiãgu ga Equítuanecüãx̱ nanegü ga 
nüxíraxü̃güxü̃, rü nüxü̃ naxüpetümare ga yema Iraétanüxü̃ nanegü ga 
Equítuanewa yexmagüxü̃, rü taxuxü̃ma nimax̱. Rü yemaacü ga tatanüxü̃ rü 
taxúema tayu” ==ñanagürü ga Moiché. Rü yexguma ga yema 

Iraétanüxü̃arü ãẽx̱gacügü rü ñaxtüanegu nanangücuchigü, rü Cori ya 
Tupanaxü̃ nicuax̱üü̃gü. 
28Rü ñu̱xũchi ínixĩ, rü nanaxü ga yema Cori ya Tupana Moichémaxã rü 
Aróü̃maxã nüxü̃ ixuxü̃rüxü̃. 

Nayue ga Equítuanecüã̱x nanegü ga nüxíraxü̃güxü̃ 

29Rü meama ngãxü̃cüxü, rü nüma ga Cori ya Tupana rü norü orearü ngeruü̃xü̃ 
namu nax wüxichigü ga Equítuanecüãx̱güpatawa nadaiaxü̃cax̱ ga nanegü ga 
nüxíraxü̃güxü̃. Rü yexgumarüxü̃ ta ga Equítuanecüãx̱arü ãẽx̱gacü ga Faraóü̃ 
nane ga nüxíraü̃cü rü nayamax̱, rü woo naxü̃naxacügü ga iyatüxü̃ ga 
nüxíraxü̃xü̃, rü nanadai. 
30Rü nüma ga Faraóü̃ rü norü ngü̃xẽẽruü̃gü rü guxü̃ma ga Equítuanecüãx̱gü 
rü ínarüdagü ga yema chütaxü̃gu. Rü poraãcü aita naxüe rü naxauxe ga 
guxü̃ma ga Equítuanewa, yerü guxü̃nema ga Equítuanecüãx̱patawa rü nayu 
ga wüxi. 
31Rü yematama chütaxü̃gu rü nüma ga Faraóü̃ rü Moichécax̱ rü Aróü̃cax̱ 
nangema, rü ñanagürü nüxü̃: —¡Ípechoxü̃ i pema rü ngẽma Iraétanüxü̃ i nua 
natanüwa i ñaa chorü duü̃xü̃gü! ¡Rü nüxü̃ peyarücuax̱üü̃gü ya yimá perü Cori 
ya Tupana, ngẽma pema nagu perüxĩnüexü̃rüxü̃! 
32¡Rü ẽcü peyagagü i perü carnérugü rü perü wocagü ngẽma penaxwax̱erüxü̃! 
¡Rü ípechoxü̃ i nua! ¡Rü perü Tupanana chau̱̱xcax̱ pecagüe! ==ñanagürü. 
33Rü nüma ga Equítuanecüãx̱gü rü Iraétanüxü̃xü̃ nipaxagü nax Equítuanewa 
ínachoxü̃xü̃cax̱, yerü nagu narüxĩnüe nax guxü̃táma yuexü̃. 
34Rü nümagü ga yema Iraétanüxü̃ rü nanayauxcharagü ga yema paũchara ga 
ngearü pu̱xẽẽruü̃ã̃́xü̃. Rü guxü̃ne ga norü tau̱̱xtamaxã naxchirugu 
nananuquegü rü nügüãtügu nayangẽgü. 
35Rü ñu̱xũchi yema Equítuanecüãx̱güxü̃tawa naxcax̱ ínacagü ga naxchirugü 
rü norü ngãx̱ãẽruü̃gü ga úirunaxcax̱ rü diẽrumünaxcax̱. 
36Rü nüma ga Cori ya Tupana rü yema Equítuanecüãx̱güaxü̃̃́ 
nanatauxchaxẽxẽ nax norü ngúchaü̃maxã yema Iraétanüxü̃na naxãgüãxü̃cax̱ 

ga yema nüxna naxcax̱ nacagüxü̃. Rü yemaacü ga yema Iraétanüxü̃ rü nayana 
ga yema Equítuanecüãx̱arü yemaxü̃gü. 

Equítuanewa ínachoxü̃ ga Iraétanüxü̃ 

37Rü Ramchéwa ínachoxü̃ ga yema Iraétanüxü̃, rü Chucóxwa naxĩ. Rü 
600,000 ga yatügü ga churarawa imexü̃ nayexmagü. Rü naétü nayexma ga 
ngexü̃gü rü buxü̃gü ga tama ixugüxü̃. 
38Rü nawe narüxĩ ga muxü̃ma ga togü ga duü̃xü̃gü, rü nayagagü ta ga norü 
carnérugü rü wocagü. 
39Rü yema nax nangechicagüxü̃gagu rü taxucürüwama norü õnata 
namexẽẽgü, yerü ga Equítuanecüãx̱gü rü nachixü̃anewa ínanawoxü̃. Rü 
yemacax̱ paũ ga ngearü pu̱xẽẽruü̃ã̃́xü̃ naxügü nawa ga norü paũchara ga 
ngearü pu̱xẽẽruü̃ã̃́xü̃ ga Equítuanewa yangegüxü̃. 
40Rü 430 ga taunecü nixĩ ga Equítuanewa nayexmagüxü̃ ga Iraétanüxü̃. 
41Rü yematama ngunexü̃ ga nagu 430 ga taunecüwa nax nanguxü̃gu nixĩ ga 
yema nachixü̃anewa ínachoxü̃xü̃ ga guxü̃ma ga Cori ya Tupanaarü duü̃xü̃gü 
ga Iraétanüxü̃. 
42Rü nüma ga Cori ya Tupana rü yema chütaxü̃xü̃ naxuneta nax 
ínamuxü̃ãxü̃cax̱ ga norü duü̃xü̃gü ga Equítuanewa. Rü yemacax̱ nanaxwax̱e 
nax gucü ya taunecügu naxüchigagüãxü̃cax̱ i petaagü i ngẽxguma nawa 
nanguuxü̃gu i ngẽma ngunexü̃, nax ngẽmaãcü petaagü nüxna 
nacuax̱ãchiexü̃cax̱ ga ñuxãcü Cori ya Tupana pexü̃ ínanguxü̃xẽẽxü̃ ga 
Equítuanewa. 

Ñuxãcü tá nanaxüchiga i Üpetüchiga 

43Rü nüma ga Cori ya Tupana rü Moichémaxã rü Aróü̃maxã nidexa rü 
ñanagürü: —Ñu̱xma rü tá pemaxã nüxü̃ chixu i ñuxãcü tá penaxüchiga i 
Üpetüchiga. Rü tama name i ngẽma duü̃xü̃gü i tama Iraétanüxü̃ ixĩgüxü̃ rü 
nax nangṍoxü̃ i ngẽma naxü̃na i chau̱̱xcax̱ imáxü̃. 
44Natürü ngẽma perü duü̃xü̃ i diẽrumaxã naxcax̱ petaxexü̃ rü ñu̱xũchi marü 
íwiechax̱müü̃pex̱echiraü̃xü̃, rü marü name i nanangõ̱x i ngẽma naxü̃na. 

45Natürü ngẽma to i nachixü̃anecüãx̱ i duü̃xü̃ i petanügu naxũanexü̃ rüex̱na 
ngẽma duü̃xü̃ i diẽrucax̱ petanüwa puracüxü̃, rü taxuacüma nanangõ̱x i 
ngẽma naxü̃na i chau̱̱xcax̱ pimáxü̃. 
46Rü ngẽma naxü̃na i chau̱̱xcax̱ pimáxü̃ rü penaxwax̱e i pepatawachigütama 
penangõ̱x. ¡Rü taxũtáma ĩpatawa ípenangexechi i namachi rü bai i íxraxü̃, rü 
taxũtáma peyapuxẽxẽ ya naxchinax̱ãgü! 
47Rü ngẽmaãcü tá penaxüchiga i guxü̃ma i pema ya Iraétanüxü̃. 
48Rü ngẽxguma nangẽxmagu i to i nachixü̃anecüãx̱ i duü̃xü̃ i petanüwa 
maxü̃xü̃ rü ngẽxguma naxüchigachaü̃ãxgu i ngẽma chorü Üpetüchiga rü 
nanaxwax̱e nax guxü̃ma i napatacüãx̱ i iyatüxü̃ rü nügü 
ínawiü̃chax̱müü̃pex̱echiraü̃güxü̃. Rü ngẽxguma ngẽma yanguxẽẽgu rü marü 
ñoma Iraétanüxü̃ yaxĩgüxü̃rüü̃tama nixĩgü. Natürü ngẽma tama 
íwíechax̱müü̃pex̱echiraü̃xü̃ rü taxucürüwa nanangõ̱x i ngẽma naxü̃na. 
49Rü ngẽmatama mu tá nixĩ i nagu naxĩxü̃ i Iraétanüxü̃ rü ngẽxgumarüxü̃ ta 
i ngẽma duü̃xü̃gü i to i nachixü̃anecüãx̱gü i petanüwa maxẽxü̃ ==ñanagürü 
ga Tupana. 
50Rü yexguma nüma ga Iraétanüxü̃ rü guxü̃ma ga yema Cori ya Tupana 
Moichémaxã, rü Aróü̃maxã nüxü̃ ixuxü̃ãcüma nanaxügü. 
51Rü yematama ngunexü̃gu rü nüma ga Cori ya Tupana rü 
nügütanüxü̃maxãchigü Equítuanewa ínanamuxü̃ ga Iraétanüxü̃. 

Ínachoxü ̃xü ̃chiga 13 

Tupanaarü nixĩ i guxü̃ma i iyatüxü̃ i nüxíra buexü̃ 

1-2Rü nüma ga Cori ya Tupana rü Moichémaxã nidexa rü ñanagürü: —
¡Choxna naxuaxü̃ i guxü̃ma i penegü i nüxíra buexü̃! Erü guxü̃ma i 
Iraétanüxü̃ i iyatüxü̃ i nüxíra buexü̃ rü choxrügü nixĩ. Rü ngẽxgumarüxü̃ ta i 
guxü̃ma i ngẽma naxü̃nagüxacü i iyatüxü̃ i nüxíra buexü̃ rü choxrügü nixĩ 
==ñanagürü. 
3Rü nüma ga Moiché rü Iraétanüxü̃xü̃ ñanagürü: —¡Nüxna tá pecuax̱ãchie i 
ñaa ngunexü̃ i nagu Cori ya Tupana taxü̃ i norü poramaxã pexü̃ ímuxü̃xü̃ ga 

Equítuanewa i ngexta chixri pemaxã inacuax̱güxü̃wa rü norü 
puracütanüxü̃xü̃ pexü̃ yaxĩgüxẽẽxü̃wa! Rü ngẽmacax̱ i ngẽxguma 
penaxüchigagügu i ñaa ngunexü̃ rü taxũtáma paũ i pu̱xẽẽruü̃ã̃́xü̃ pengõ̱xgü. 
4-5Rü ñu̱xma rü daa tauemacü ya Abíxgu tá ípechoxü̃ i nua Equítuanewa. Rü 
Cori ya Tupana rü tá nawa pexü̃ nagagü ga yema naane ga perü o̱xigümaxã 
naxueguxü̃ nax perü yixĩxü̃cax̱. Rü ngẽma naanewa nangẽxma ya lechi rü ira 
ñoma wüxi i natüarü dexárüxü̃ ixĩxü̃ne. Rü ngẽma naanegu naxãchiü̃gü i 
duü̃xü̃gü i Canaáü̃tanüxü̃ rü Itítanüxü̃ rü Amoréutanüxü̃ rü Ebéutanüxü̃ rü 
Yebuchéutanüxü̃. Rü ngẽxguma marü ngéma pengẽxmagügu rü daatama 
tauemacügu tá penaxü i Üpetüchiga. 
6Rü 7 i ngunexü̃ tá paũ i ngearü pu̱xẽẽruü̃ã̃́xü̃ pengõ̱xgü. Rü ngẽxguma nawa 
yacuáxü̃ i ngunexü̃wa nanguxgu rü Cori ya Tupanacax̱ tá penaxü i wüxi i 
ngutaquex̱e i nagu nüxü̃ picuax̱üü̃güxü̃. 
7Rü ngẽma 7 i ngunexü̃ rü tá paũ i ngearü pu̱xẽẽruü̃ã̃́xü̃maxã pengõ̱x. Rü 
guxü̃ma i ngẽma perü naanewa rü taxũtáma nangẽxma i paũarü pu̱xẽẽruxü̃ 
rü paũ i pu̱xẽẽruü̃ã̃́xü̃. 
8Rü ngẽma ngunexü̃gu rü penegümaxã tá nüxü̃ pixu rü ñapegürü: “Rü ñaa 
taxü erü nüxna nacuax̱ãchie ga yema mexü̃ ga norü poramaxã toxcax̱ naxüxü̃ 
ga Cori ya Tupana ga yexguma Equítuanewa ítachoxü̃gu”, ñapegürü. 
9Rü ngẽma nax penaxüchigaxü̃ i ngẽma Üpetüchiga rü ñoma wüxi i perü 
cuax̱ruxü̃ i pechacüxüwa rüex̱na pecatüwa ngẽxmaxü̃ tá pexna nüxü̃ 
nacuãx̱ãchixẽxẽ nax guxũgutáma Cori ya Tupanaarü ucu̱xẽxü̃ pixuxü̃, erü 
nüma nixĩ ga norü poramaxã Equítuanewa pexü̃ ínanguxü̃xẽẽxü̃. 
10Rü ngẽmacax̱ i ñaa Üpetüchiga rü guxcüma ya taunecügu tá penaxüchiga i 
ngẽxguma nawa nanguxgu i norü ngunexü̃. 
11-12Rü ngẽxguma Cori ya Tupana nawa pexü̃ gagügu rü pexna naxããgu i 
ngẽma Canaáü̃cü̃ãx̱güarü naane ga yema pemaxã rü perü o̱xigümaxã 
naxueguxü̃, rü tá Tupanana penamugü ya penegü ya nüxíraxü̃gücü, rü 

ñu̱xũchi ngẽma nüxíraxü̃güxü̃ i pexü̃naxacügü i iyatüxü̃, erü noxrü nixĩ ya 
Cori ya Tupana. 
13Rü ngẽxguma wüxi i búruxacü i iyatüxü̃ i nüxíraxü̃ buxgu, rü penaxwax̱e 
nax nachicüxü wüxi i carnéruxacü rüex̱na wüxi i chíbuxacü Tupanana pemu. 
Rü ngẽxguma taxũtáma carnéru pemuxgu rü tá penapogünaxã i perü búru. 
Rü yima pene ya nüxíraxü̃cücax̱ rü tá ta Tupanana penaxãmare i wüxi i 
carnéruxacü. 
14Rü ngẽxguma tá penegü pexna cagügu rü ñaxgu: “¿Tax̱acüchiga nixĩ i ñaa 
pexüxü̃?” ñaxgu, rü pema rü ñaãcü tá penegüxü̃ pengãxü̃: “Yexguma 
Equítuanewa tayexmagügu, rü nüma ga Cori ya Tupana rü norü poramaxã 
toxü̃ ínanguxü̃xẽxẽ. Yerü ga Equítuanecüãx̱gü rü ngúxü̃ toxü̃ ningexẽẽgü rü 
poraãcü puracü toétü nanugü. 
15Rü yexguma nüma ga Faraóü̃ nügü nataixarü maxü̃neãx̱ẽẽgu rü tama toxü̃ 
ínamuxü̃chaü̃gu ga Equítuanewa rü Cori ya Tupana rü tanapoxcue ga 
Equítuanecüãx̱gü ga duü̃xü̃gü. Rü nanadai ga nanegü ga nüxíra buexü̃ ga 
wüxichigü ga ĩpatawa, rü ñu̱xũchi naxü̃naxacügü ga iyatüxü̃ ga nüxíra 
buexü̃. Rü ngẽmacax̱ nixĩ i ñu̱xma i toma rü guxü̃ma i naxü̃naxacügü i 
iyatüxü̃ i nüxíra buexü̃ rü Cori ya Tupanacax̱ tanadai̱x̱ü̃ nax ngẽmaãcü 
Tupanana tanaxãmarexü̃cax̱ nachicüxü ya tone ya nüxíraü̃cü. 
16Rü ngẽma nax tanaxüchigaxü̃ i ngẽma Üpetüchiga rü ñoma wüxi i perü 
cuax̱ruxü̃ i pechacüxüwa rüex̱na pecatüwa ngẽxmaxü̃ tá pexna nüxü̃ 
nacuãx̱ãchixẽxẽ nax ñuxãcü Cori ya Tupana norü poramaxã Equítuanewa 
toxü̃ ínguxü̃xẽẽxü̃” ==ñanagürü ga Moiché. 

Tupana rü wüxi ga caixanexü̃gu rü üxüemagu ínayaxümücü ga Iraétanüxü̃ 

17Rü yexguma Faraóü̃ yema Iraétanüxü̃xü̃ ingex̱gu, rü Tupana rü tama yema 
nama ga Firitéutanüxü̃arü naanewa daxü̃gu nayagagü, woo yema nax yixĩxü̃ 
ga nama ga wex̱wa Canaáü̃anewa daxü̃. Yerü nüma ga Tupana rü nagu 
narüxĩnü ga yema Iraétanüxü̃ rü chi yema Firitéutanüxü̃maxã nügü 
nadaixgu, rü yemacax̱ ngürüãchi Equítuanecax̱ nawoegu. 

18Rü yemacax̱ ga Tupana rü yema nama ga Már ga Dauchíüxü̃anacügu 
idaxü̃guama namaxã ínayaxüegu ñu̱xmata yema ínachianexü̃wa nachopetü. 
Rü nüma ga Iraétanüxü̃ rü ñoma churaragürüxü̃ meama nichima ga yexguma 
Equítuanewa ínachoxü̃xgu. 
19Rü nüma ga Moiché rü nayana ga Yúchechinax̱ãgü, yerü Yúche rü 
naenexẽgüna naxãga ga nax yanaxãxü̃cax̱ ga naxchinax̱ãgü ga yexguma tá 
Equítuanewa ínachoxü̃xgu. Yerü nüma ga Yúche rü nayaxõ nax Tupana rü 
aixcüma tá ínanguxü̃xẽẽxü̃ ga yema Iraétanüxü̃ ga Equítuanewa. 
20Rü nüma ga Iraétanüxü̃ rü Chucóxwa inaxĩãchi, rü Etáü̃gu nayapexgü ga 
ngextá yema chianexü̃ íxügüxü̃wa. 
21Rü ngunecü rü nüma ga Tupana rü wüxi ga caixanexü̃gu yema 
Iraétanüxü̃xü̃ ínixümücü rü napex̱egu nixũema ga nüxü̃ nax nacuax̱güxü̃cax̱ 
ga ngextá tá nax naxĩxü̃. Rü chütacü rü Tupana rü wüxi ga üxüemagu 
nayaxümücü nax nangóonexü̃cax̱ rü yemaacü nüxü̃̃́ natauxchaxü̃cax̱ ga 
ngunecü rü chütacü nax inaxĩxü̃. 
22Rü yema caixanexü̃ rü napex̱egu nixũema ga ngunecü. Rü yema üxüema rü 
nayabáixmaü̃ ga chütacü. 

Ínachoxü ̃xü ̃chiga 14 

Már ga Dauchíüxü̃wa nichoü̃ ga Iraétanüxü̃ 

1-2Rü nüma ga Cori ya Tupana rü Moichéxü̃ ñanagürü: —¡Iraétanüxü̃maxã 
nüxü̃ ixu nax nawoeguxü̃cax̱ nax Pi-airóxarü to̱xmax̱tawa paxaãchi 
nangẽxmagüxü̃ i Midóx rü márcutüarü ngãxü̃wa i Baá-chepóü̃arü 
to̱xmax̱tawa! ¡Rü namaxã nüxü̃ ixu nax ngẽma nachicaarü to̱xmax̱tagu i 
márpechinüwa paxaxãchi nax nangẽxmagüxü̃cax̱! 
3Rü ngẽmaãcü i nüma i Faraóü̃ rü tá nagu narüxĩnü nax pema i Iraétanüxü̃ 
tama nüxü̃ pecuáxü̃ nax ngextá pexĩxü̃ rü ngẽmacax̱ ngẽma ínachianexü̃gu 
ípetüexü̃. 
4Natürü i choma rü tá Faraóü̃xü̃ íchanataiãchiarü maxü̃ãx̱ẽxẽ rü nüma rü tá 
pewe nangẽ. Rü ngẽxguma i choma rü Faraóü̃pex̱ewa rü guxü̃ma i norü 

churaragüpex̱ewa tá ichanawex̱ i chorü pora nax ngẽmaãcü nüxü̃ 
yacuax̱ãchitanüxü̃cax̱ i ngẽma Equítuanecüãx̱gü nax choma rü aixcüma Cori 
ya Tupana chixĩxü̃ ==ñanagürü. 
5Rü nüma ga Equítuanearü ãẽx̱gacü rü nüxü̃ naxĩnüchiga nax yema 
Iraétanüxü̃ rü marü naxĩgüxü̃. Rü yemacax̱ ga nüma ga Faraóü̃ rü norü 
ngü̃xẽẽruü̃gü rü naxüchicüxüarü ĩnüãx̱gü, rü ñanagürügü nügümaxã: —
¿Tü̱xcüü̃ nüxü̃ ingex̱güxü̃ i ngẽma Iraétanüxü̃ nax ngẽmaãcü taxúema tüxü̃̃́ 
puracüexü̃cax̱ i ñu̱xmax? ==ñanagürügü. 
6Rü yemacax̱ ga Faraóü̃ rü yexgumatama norü duü̃xü̃güxü̃ namu nax 
namexẽẽxãxü̃cax̱ ga naweü̃ ga daiwa namaxã naxũxü̃ne. Rü ínayagagü ga 
guxü̃ma ga norü churaragü. 
7Rü nanamexẽxẽ ta ga 600 ga norü carugü ga churaragüweü̃ ga daiwa 
mexü̃ne. Rü naétü nayexma ga norü churaragüarü ãẽx̱gacügüweü̃ ga guxü̃ma 
ga Equítuanewa ne ĩxü̃ne. 
8Rü nüma ga Tupana rü Faraóü̃xü̃ ínanataiãchiarü maxü̃ãx̱ẽxẽ, rü yemacax̱ 
tama inaxĩnüchaü̃ rü Iraétanüxü̃we nangeama woo nüma ga Faraóü̃ nüxü̃ nax 
nadauxü̃ ga ñuxãcü Tupanaarü poramaxã ínachoxü̃xü̃ ga Iraétanüxü̃. 
9Rü nümagü ga Equítuanecüãx̱gü rü guxü̃ma ga norü churaragümaxã rü 
naweü̃gümaxã rü norü cowarugümaxã inaxĩãchi nax nawe nangegüxü̃ ga 
yema Iraétanüxü̃. Rü Már ga Dauchíüxü̃cutügu nüxü̃ inayangaugü ga yema 
íyapegüxü̃wa ga Pi-airóxarü ngaicamana ga Baá-chepóü̃arü to̱xmax̱tawa. 
10Rü yexguma yema Iraétanüxü̃ rü yáxü̃gu nüxü̃ nadaugügu ga Faraóü̃ rü 
norü churaragü, rü norü cowarugü ga yéma ne naxĩxü̃, rü poraãcü namuü̃e. 
Rü Cori ya Tupanana nacagü nax nüxü̃ nangü̃xẽẽxü̃cax̱. 
11Rü yexguma ga yema duü̃xü̃gü rü Moichéxü̃ ñanagürügü: —¿Tü̱xcüü̃ nua 
ínachianexü̃wa toxü̃ cugagü nax nuxã tayuexü̃cax̱? ¿Ẽ̱xna cuxcax̱ rü 
Equítuanewa rü tama ningu i tauque nax ngexta tatax̱güxü̃cax̱? ¿Rü tü̱xcüü̃ 
ngexü̃ tomaxã cuwagü? ¿Rü tü̱xcüü̃ Equítuanewa toxü̃ ícugaxü̃? 

12Rü yema nixĩ ga cumaxã nüxü̃ tixugüexü̃ ga Equítuanewa ga yexguma 
ñatagügu: “Rü nüetama ega Equítuanecüãx̱axü̃̃́ tapuracüegu. Rü narümemae 
toxü̃̃́ nax norü puracütanüxü̃ nax tixĩgüxü̃ rü tama nuxã ínachianexü̃gu nax 
tayuemarexü̃”, cumaxã nüxü̃ tixugüexü̃ ==ñanagürügü. 
13Rü yexguma ga Moiché rü nanangãxü̃ rü ñanagürü nüxü̃: —¡Taxucax̱ma 
pemuü̃e! ¡Rü mea iperüchomare rü naxcax̱ perüdaunü nax ñuxãcü pexü̃ tá 
nax ínapoxü̃xü̃ ya Cori ya Tupana! Erü ngẽma Equítuanecüãx̱gü i ñu̱xma 
nüxü̃ pedauxü̃, rü tagutáma wena nüxü̃ pedaugü. 
14Rü pema rü taxucax̱ma pexoegaãẽgü. Erü nüma ya Cori ya Tupana rü tá 
pexü̃ ínapoxü̃ ==ñanagürü. 
15Rü yexguma ga Cori ya Tupana rü Moichéxü̃ ñanagürü: —¿Tü̱xcüü̃ chorü 
ngü̃xẽẽcax̱ ícuca? ¡Rü marütama nax cuyumüxẽxü̃! ¡Rü namu i ngẽma 
Iraétanüxü̃ rü inaxĩãma! 
16¡Rü cuma rü nayaxu ya curü naixmenax̱ã, rü márchíüétügu nawex̱! Rü 
ngẽma márchiü rü tá nügüna nixĩgachichíxü nax ngẽmaãcü ngẽma 
Iraétanüxü̃ rü paanexü̃wa nax yachoü̃xü̃cax̱. 
17Rü choma rü tá Faraóü̃xü̃ íchanataiãchiarü maxü̃ãx̱ẽxẽ nax tama pega 
naxĩnüexü̃cax̱ i ngẽma Equítuanecüãx̱gü rü pewe yangexü̃tanüxü̃cax̱. Rü 
ngẽmaãcü tá chanango̱xẽxẽ i chorü pora. Rü pema tá nüxü̃ pedau i ngẽma 
namaxã ngupetüxü̃ i Faraóü̃, rü guxü̃ma i norü churaragü i nacutügu 
ĩmarexü̃, rü ngẽma norü churaragü i cowaruétügu ĩxü̃, rü ngẽma norü 
churaragü i cowaru itúgüxü̃ i carugu ĩxü̃. 
18Rü ngẽxguma Faraóü̃pex̱ewa rü guxü̃ma i ngẽma norü churaragüpex̱ewa 
chaugü chawex̱gu nax ñuxãcü chaporaxü̃, rü nüma i Equítuanecüãx̱gü rü tá 
nüxü̃ nicuax̱ãchitanü nax aixcüma Cori ya Tupana chixĩxü̃ ==ñanagürü. 
19Rü yexgumatama ga yema Tupanaarü duü̃xü̃ ga daxũcüãx̱ rü yema 
caixanexü̃ ga noxri Iraétanüxü̃pex̱egu ĩchiréxü̃ rü wixweama naxĩ. 
20Rü yemaacü ga yema caixanexü̃ rü Equítuanecüãx̱gü rü Iraétanüxü̃arü 
ngaxü̃wa nixüãchi. Rü yema Equítuanecüãx̱gücax̱ rü nanaxẽanexẽxẽ natürü 

Iraétanüxü̃cax̱ rü nanangóonexẽxẽ. Rü yemacax̱ nixĩ ga Equítuanecüãx̱gü ga 
taxucürüwama Iraétanüxü̃xü̃ iyangaugüxü̃ ga yema chütaxü̃gu. 
21Rü yexguma ga Moiché rü márétügu nawex̱chacüxü. Rü nüma ga Cori ya 
Tupana rü yema chütaxü̃gu rü inanaxǘxẽxẽ ga wüxi ga poracü ga buanecü 
ga éstewaama ne ũcü ñu̱xmata yangunexü̃mare. Rü yemaacü ga yema már 
rü taxregu niyauxyexü̃chiü. Rü yemaacü nixĩ ga Cori ya Tupana ga 
yapayechitamaxẽẽãxü̃ ga már. 
22Rü yemaacü paanexü̃wa nichoü̃ ga Iraétanüxü̃, yerü taxregu 
niyauxyexü̃chiü ga dexá. Rü norü ngãxü̃wa nichoü̃, rü ñoma wüxi i tax̱acü i 
ãxtapǘxü̃rüxü̃ nixĩgü ga norü tügünecüwawa rü norü to̱xwecüwawa ga dexá. 
23Rü guxü̃ma ga churaragü ga icowaruã̃́xü̃ rü yema churaragü ga cowaru 
itúgüxü̃ i carugu ĩxü̃ rü Iraétanüxü̃we nangẽgü ñu̱xmata yema már arü 
ngãxü̃tüwa nangugü. 
24Natürü yexguma marü ngunetüxü̃wa nanguxgu, rü nüma ga Cori ya Tupana 
rü yema caixanexü̃ ga üxüemarüxü̃ ixĩxü̃wa Equítuanecüãx̱güarü 
churaragüxü̃ nadawenü. Rü nanaxĩx̱ãchiãẽgüxẽxẽ. Rü yemacax̱ 
nügümaxãtama nanue. 
25Rü yema norü carugü ga cowaru itúgüxü̃ rü ínayichícugü, rü ngechicuãcü 
ñaxtüanegu nitúgümare. Rü yemacax̱ ñanagürügü: —¡Ngĩxã tibuxmü i nua! 
Erü nüma ya Cori ya Tupana rü ngẽma Iraétanüxü̃xü̃ ínapoxü̃, rü yixema rü 
tamaxã nanu ==ñanagürügü. 
26Rü yexguma marü guxü̃ma ga Iraétanüxü̃ inguü̃gu, rü Tupana rü Moichéxü̃ 
ñanagürü: —¡Ẽcü ngẽma már arü dexáétügu nawex̱chacüxü nax ngẽma dexá 
rü nügüna wena naxũxü̃chiuxü̃cax̱ rü ngẽmaãcü ngẽxma nayix̱ixü̃cax̱ i ngẽma 
Equítuanecüãx̱gü namaxã i norü carugü rü norü cowarugü! ==ñanagürü. 
27Rü nüma ga Moiché rü yema Tupana namaxã nüxü̃ ixuxü̃ãcüma nanaxü. 
Rü már arü dexáétügu naxuchacüxü rü yemacax̱ ga moxü̃ãcü nax yangunexü̃ 
rü nügüna naxũxü̃chíxü ga dexá. Rü yemachax̱wa nügü ínibuxmüchaü̃ ga 
Equítuanecüãx̱gü. Natürü yexguma nügü íyabuxmügu, rü már arü dexámaxã 

narübuxmüama, rü yexma nayi. Rü yemaacü Tupana yexma márgu 
nanayixẽxẽ ga yema Equítuanecüãx̱gü. 
28Rü yexma nayi ta ga norü carugü, rü norü churaragü ga icowaruã̃́xü̃, rü 
guxü̃ma ga yema churaragü ga ichoü̃xü̃ ga yema márwa nax Iraétanüxü̃we 
nangegüxü̃cax̱. Rü guxü̃ma ga yemagü rü yexma nayue rü taxuxü̃ma ínayaxü 
ga yexguma nügüna naxĩxgu ga yema márchiü. 
29Natürü ga yema Iraétanüxü̃ rü paanexü̃wa nichoü̃, yerü taxregu 
niyauxyexü̃chiü ga dexá. Rü norü ngãxü̃wa nichoxü̃, yerü ñoma wüxi i tax̱acü 
i ãxtapǘxü̃rüxü̃ nixĩgü ga norü tügünecüwawa rü norü to̱xwecüwawa. 
30Rü yemaacü nixĩ ga yema ngunexü̃gu ga Cori ya Tupana ga ínapoxü̃xü̃ ga 
yema Iraétanüxü̃ naxmex̱wa ga yema Equítuanecüãx̱gü. Rü yema Iraétanüxü̃ 
rü nüxü̃ nadaugü ga naxü̃negü ga yema Equítucüãx̱gü ga márpechinügu 
íyachaxãchitanüxü̃. 
31Rü nüma ga Iraétanüxü̃ rü yexguma nüxü̃ nadaugügu ga yema Cori ya 
Tupana norü poramaxã Equítuanecüãx̱gümaxã naxüxü̃, rü Cori ya Tupanaxü̃ 
nicuax̱üü̃gü rü aixcüma nüxü̃̃́ nayaxõgü. Rü yexgumarüxü̃ ta nüxü̃̃́ nayaxõgü 
ga guma Moiché ga Tupanaarü duü̃ ixĩcü. 

Ínachoxü ̃xü ̃chiga 15 

Moiché rü Iraétanüxü̃ rü Cori ya Tupanaxü̃ nicua̱xüü̃gü 

1Rü yexguma ga Moiché rü yema Iraétanüxü̃ rü Cori ya Tupanaxü̃ nicuax̱ü̃gü 
namaxã ga ñaa wiyae, rü ñanagürügü: —Choma rü tá chawiyae rü tá nüxü̃ 
chicuax̱üxü̃ ya Cori ya Tupana erü nüxü̃ narüporamae i tórü uanügü rü 
ngẽmacax̱ márgu nanayixẽxẽ i ngẽma churaragü rü norü cowarugü. 
2Nagu chawiyae ya Cori ya Tupana erü nüma nixĩ i choxü̃ naporaxẽẽxü̃ rü 
choxü̃ namaxẽẽxü̃. Rü nüma nixĩ i chorü Tupana yixĩxü̃ rü ngẽmacax̱ nüxü̃ 
chicuax̱üxü̃. Rü nüma rü chaunatüarü Tupana nixĩ, rü ngẽmacax̱ 
chanataxẽxẽ. 
3Rü nüma ya Cori ya Tupana nixĩ i daiwa naporaxü̃. Rü Cori ya Tupana nixĩ 
i naéga. 



215 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

4Rü nüma nixĩ ga márgu nayixẽẽãxü̃ ga Faraóü̃arü carugü rü churaragü. Rü 
yexma Már ga Dauchíüxü̃gu nanayixẽxẽ ga yema nüxü̃ rücuax̱maegüxü̃ ga 
Equítuanearü churaragüeru. 
5Rü ñoma nuta yaxĩgüxü̃rüxü̃ yexma mártamagu nayi. 
6Pa Cori ya Tupanax, cuma nixĩ i curü tügünechacüxü ya poranemaxã 
cunadai̱x̱ü̃ i torü uanügü. 
7Rü curü poramaxã cunadai i ngẽma cumaxã nügü nadaixchaü̃xü̃. Namaxã 
cunu rü ñoma pacü ya maxẽ ixaxü̃rüxü̃ cuyaxĩgüxẽxẽ. 
8Rü curü poramaxã nüxü̃ cucue ga dexá rü taxregu nixüye. Rü gumá yuape 
rü ñoma ĩxtapü̱xrüxü̃ nixĩ. Rü ínayachaxãchi ga dexá norü ngãxü̃tamawa. 
9Rü ngẽma uanü rü norü ĩnüwa rü ñanagürü: “Nawe tá change ñu̱xmatáta 
nüxü̃ ichayangau. Rü ngẽxguma nüxü̃ ichayangauxgu rü tá chanayaxu i 
chorü tara rü chorü poramaxã tá chayamax̱. Rü nüxna tá chanapuxü̃ i 
guxü̃ma i norü ngẽmaxü̃gü i chanaxwax̱exü̃. Rü tá ichayanu i ngẽma nüxna 
chapuxü̃xü̃”, ñaxü̃gu narüxĩnü. 
10Natürü i cumax, Pa Cori Pa Tupanax, rü curü poramaxã nüxü̃ cucue ga már 
rü yema dexá rü naétü niñaxü̃chiü. Rü yexma nayi ñoma mucawachirerüxü̃. 
11Pa Chorü Cori ya Tupanax, rü ngẽma duü̃xü̃gü namaxã tupanaã̃́xü̃tanüwa 
rü nataxuma i tax̱acü i cumaxã wüxiguxü̃. Rü nataxuma i tax̱acü i cuxrüxü̃ 
üünexü̃ rü nüxü̃ cuax̱üchixü̃. Rü cuma cunaxü i ngẽma mexü̃gü i duü̃xü̃gü 
poraãcü namaxã baixãchiexü̃. 
12Rü icunawex̱ ga curü pora rü yemacax̱ torü uanügüétügu nayagoxü̃chiü ga 
dexá ñoma waixü̃mü ínagagüxü̃rüxü̃. 
13Rü ngẽma toxü̃ nax cungechaü̃xü̃gagu mea tomaxã icucuax̱ rü 
Equítuanecüãx̱gümex̱ẽwa toxü̃ ícunguxü̃xẽxẽ. Rü curü poramaxã tá toxü̃ 
quigagü nawa i ngẽma naane i mexü̃ i tomaxã icuxunetaxü̃. 
14Rü ngẽxguma tá ngẽmaxü̃ nacuáchigagügu i ngẽma nachixü̃anegü rü tá 
muü̃maxã nidu̱xrue. Rü ngẽma Firitéugü rü tá poraãcü namuü̃e. 

15Rü ngẽma Edóü̃anearü ãẽx̱gacügü rü tá namuü̃e, rü ngẽma Moáanearü 
ãẽx̱gacügü rü tá muü̃maxã nidu̱xrue. Rü guxü̃ma i ngẽma Canaáü̃anecüãx̱gü 
rü norü muü̃maxã tá nibuxmü. 
16Pa Cori Pa Tupanax, ¡ínabai̱x̱güe rü muü̃ nawa nanguxẽxẽ! ¡Rü curü 
poramaxã ñoma nutagürüxü̃ yaxĩgüxẽxẽ ñu̱xmatáta nachopetü i ngẽma 
Iraétanüxü̃ i curü duü̃xü̃güxü̃ cudexü̃! 
17Pa Chorü Tupanax, ¡nawa toxü̃ nagagü ya yima max̱pǘne ya üünene nax 
ngéma tangexmagüxü̃cax̱ rü ngẽma naane i cumatama nüxü̃ cuxunetaxü̃ nax 
ngẽmawa tamaxẽxü̃cax̱, rü nawa ya yima cupata ya cumatama cuxüxü̃ne! 
18Pa Chorü Tupanax, cuma rü guxü̃gutáma ãẽx̱gacü quixĩ ==ñanagürügü ga 
norü wiyaewa. 

Maríaarü wiyae 

19Rü yexguma márwa yachoü̃guchaü̃gu ga Faraóü̃arü carugü rü cowarugü, 
rü nüma ya Cori ya Tupana rü nügüna nanaxĩxü̃chíüxẽxẽ ga yema dexá. Rü 
yexma nanayixẽxẽ ga guma carugü rü cowarugü. Natürü nüma ga Iraétanüxü̃ 
rü paanemarexü̃wa nichoü̃. 
20Rü yexguma ngĩma ga María ga Aróü̃eyax̱ ga Tupana ngĩmaxã idexacü rü 
inayaxu ga wüxi ga panderu rü ipaxeta rü iwiyae. Rü yexgumarüxü̃ ta ga 
yema naigü ga ngecügü rü inapaxgü ga panderugü rü íyaxü̃ãchitanüxü̃. 
21Rü ngĩma ga María rü yoxni nagu iwiyae ga ñaxü̃ ga wiyae: —Nüxü̃ 
picuax̱üü̃gü ya Cori ya Tupana yerü narüporamae, rü márgu nanayixẽxẽ ga 
cowarugü rü duü̃xü̃gü ga nagu ĩxü̃ ==ñaxü̃gu iwiyae ga María. 

Dexá i üxchiüxü̃chiga 

22Moiché rü yema Iraétanüxü̃maxã yema Már ga Dauchíüxü̃na nixĩgachi. Rü 
chianexü̃ ga Chúxgu ãégaxü̃wa naxĩ. Rü tomaepü̱x ga ngunexü̃ inaxĩ rü tama 
dexáxü̃ inayangaugü. 
23Rü yexguma Maráwa nangugügu, rü yexma dexáxü̃ inayangaugü, natürü 
taxucürüwama nawa naxaxegü yerü naxüxchiü. Rü yemacax̱ nixĩ ga Marágu 
naxüégagüãxü̃ ga yema nachica. 

24Rü nüma ga duü̃xü̃gü rü inanaxügüe nax chixri Moichéchiga yadexagüxü̃. 
Rü nüxna nacagüe rü ñanagürügü: —¿Tax̱acüwa tá ítaxaxegüxü̃? 
==ñanagürügü. 
25Rü yexguma ga Moiché rü Cori ya Tupanaarü ngü̃xẽẽcax̱ ínaca. Rü nüma 
ga Tupana rü Moichéxü̃ nanawex̱ ga wüxi ga naixacü ga metanüxü̃. Rü nüma 
ga Moiché rü nanawoochi ga yema naixacü rü natüchiüwa nanatae. Rü 
yemamaxã nüxü̃̃́ inayarüxo ga nax naxüxchiüxü̃ ga dexá. Rü yéma nixĩ ga 
Tupana ga Iraétanüxü̃xü̃ naxüxü̃ rü nüxna naxããxü̃ ga norü mugü nax 
yemaacü tá mea naxcax̱ namaxẽxü̃cax̱. 
26Rü Tupana rü ñanagürü nüxü̃: —Ngẽxguma chi ipexĩnüegu i ngẽma pemaxã 
nüxü̃ chixuxü̃, rü penaxü̱xgu i ngẽma namaxã chataãẽxü̃, rü naga pexĩnüegu 
i ngẽma chorü ucu̱xẽgü, rü peyanguxẽẽx̱gu i ngẽma mugü, rü taxuxü̃táma 
núma pexcax̱ chanamu i ngẽma dax̱aweanegü ga Equítuanecüãx̱gücax̱ yéma 
chamuxü̃. Erü choma nixĩ i perü Cori ya Tupana i pexü̃ charümeexẽẽxü̃ 
chixĩxü̃ ==ñanagürü. 
27Rü yemawena rü wüxi ga nachica ga Eríü̃wa nangugü. Rü yéma nayexma 
ga 12 ga puchu rü 70 ga moru. Rü yexma dexáxü̃tagu napegü. 

Ínachoxü ̃xü ̃chiga 16 

Õna ga Tupana duü̃xü̃güna ãxü̃ 

1Rü guxü̃ma ga Iraétanüxü̃ rü inaxĩãchi ga Eríü̃wa. Rü yema chianexü̃ ga 
Chíü̃gu ãégaxü̃wa nangugü. Rü ngẽma chianexü̃ i Chíü̃, rü Eríü̃arü rü 
Chinaíarü ngãxü̃wa nangẽxma. Rü yexguma yéma nangugügu rü marü wüxi 
ya tauemacüarü ngãxü̃ ningegü ga Equítuanewa nax ínachoxü̃xü̃. 
2Rü yema nachica ga chianexü̃ ga Chíü̃wa nixĩ ga guxü̃ma ga yema duü̃xü̃gü 
rü Moichémaxã rü Aróü̃maxã wena nanuexü̃. 
3Rü ñanagürügü nüxü̃: —Narümemae chi nixĩ ga Cori ya Tupana rü 
noxtacüma Equítuanegu toxü̃ nadai̱x̱ü̃. Yéma rü buetaregü ga namachimaxã 
ixããcugücütanüwa tarütogü rü meama tachibüe, natürü pema rü nua 

ínachianexü̃wa toxü̃ pegagü nax taiyamaxã nuxã toxü̃ pedai̱x̱ü̃cax̱ 
==ñanagürügü. 
4Rü yexguma ga Cori ya Tupana rü Moichéxü̃ ñanagürü: —Ñu̱xma rü tá 
chanaxü nax õna naxcax̱ charüyix̱ẽẽxü̃ i daxũguxü̃ i naanewa. Rü nüma i 
duü̃xü̃gü rü wüxichigü i ngunexü̃gu rü tá nawa naxĩĩxü̃ nax nayauxgüãxü̃cax̱ 
i ngẽma wüxi i ngunexü̃cax̱ inguxü̃. Rü ngẽmawa tá nüxü̃ chaxü i ngẽma 
duü̃xü̃gü rü chauga naxĩnüe rüex̱na tama. 
5Rü ngẽxguma tá norü 6 i ngunexü̃wa nanguxgu nax norü dewa pexĩxü̃ i 
ngẽma õna nax pepatawa penanaxü̃cax̱, rü tá penayaxu i taxre i ngunexü̃ 
nagúxü̃cax̱ ==ñanagürü ga Tupana. 
6Rü yexguma ga Moiché rü Aróü̃ rü Iraétanüxü̃maxã ñanagürügü: —Ñaa 
yáuanexü̃ tá nüxü̃ pecuax̱ nax Cori ya Tupana yixĩxü̃ ga Equítuanewa pexü̃ 
ígaxü̃xü̃. 
7Rü moxü̃ pax̱mama tá nüxü̃ pedau i Cori ya Tupanaarü pora i tá pexü̃ 
nawéxü̃, erü nüma rü nüxü̃ naxĩnü nax chixri nüxü̃ pixugüechaü̃. ¿Tax̱acücax̱ 
tomaxã chixri pidexagü? Erü tomagü rü taxuxü̃ma tixĩgü ==ñanagürügü. 
8Rü yexguma ga nüma ga Moiché rü yema duü̃xü̃gümaxã nidexa rü ñanagürü 
nüxü̃: —Rü yixcüra yáuanecü rü Cori ya Tupana tá pexna nanaxã i namachi 
nax penangṍxü̃cax̱, rü pax̱mama rü tá pexna nanaxã i muxü̃tama i paũ. Erü 
nüma ya Tupana rü pexü̃ naxĩnü nax nachigagu chixri pidexagüxü̃. ¿Rü 
texégü tixĩgü i tomax? Pema rü tama tochiga nixĩ i chixri pidexagüxü̃, natürü 
Cori ya Tupanachiga nixĩ ==ñanagürü. 
9Rü yemawena ga Moiché rü Aróü̃xü̃ ñanagürü: —¡Rü guxü̃ma i 
Iraétanüxü̃maxã nüxü̃ ixu rü Cori ya Tupanapex̱ewa naxĩ, erü nüma rü nüxü̃ 
naxĩnü nax chixri nachiga yadexagüxü̃! ==ñanagürü. 
10Rü yexguma Aróü̃ namaxã idexayane rü nüma ga Iraétanüxü̃ rü yema 
chianexü̃guama narüdaunü. Rü nüxü̃ nadaugü ga Cori ya Tupanaarü üüne ga 
wüxi ga caixanexü̃wa ngóxü̃. 
11Rü Cori ya Tupana rü Moichéxü̃ ñanagürü: 

12—Choma rü nüxü̃ chaxĩnü i ngẽma Iraétanüxü̃ nax chixri yadexagüxü̃. ¡Rü 
namaxã idexa i ngẽma duü̃xü̃gü rü ñacurügü tá nüxü̃: “Rü yixcama yáuanecü 
rü tá namachimaxã pixãwemügü. Rü moxü̃ pax̱mama rü tá paũ pingõ̱x 
ñu̱xmatáta mea namaxã pingãxpütüwegü. Rü ngẽxguma tá nüxü̃ 
picuãx̱ãchitanü nax choma yixĩxü̃ ya Cori ya perü Tupana” ==ñanagürü. 
13Rü yematama yáuanexü̃gu ínangugü ga muxü̃ma ga topatawa, rü yema 
ínapegüxü̃wa namaxã nanapa. Rü moxü̃ãcü pax̱mama ga norü 
ínapegüxü̃ãx̱tüwa cherenamaxã naxãane ga guxü̃wama. 
14Rü nawena nax iyachü̱xüxãchiemaxü̃ ga cherena rü waixü̃müanewa 
napuxane ga wüxi ga nagáuxü̃pü̱xügüraü̃xü̃. 
15Rü nüma ga duü̃xü̃gü ga Iraétanüxü̃ rü tama nüxü̃ nacuax̱gü nax tax̱acü 
yixĩxü̃ ga yema. Rü yemacax̱ ga yexguma yemaxü̃ nadaugügu rü nügüna 
nacagü rü nügümaxã ñanagürügü: —¿Tax̱acü nixĩ i ñaagü? ==ñanagürügü. 
Rü nüma ga Moiché rü ñanagürü nüxü̃: —Ñaa nixĩ i ngẽma paũ i Cori ya 
Tupana pexna ãxü̃ nax namaxã pixãwemügüxü̃cax̱. 
16Rü ñaa nixĩ i Cori ya Tupanaarü mu: “Rü wüxíechigü i pema rü tá penayaxu 
i ngẽma penaxwax̱exü̃ nax penangṍxü̃. Rü naxẽx̱pü̱x i ngẽma duü̃xü̃gü i 
pepatawa ngẽxmagüxü̃ rü wüxíechigücax̱ tá penayaxu i taxre i litru nagúxü̃” 
==ñanagürü ga Moiché. 
17Rü yema duü̃xü̃gü ga Iraétanüxü̃ rü nanaxügü ga yema Cori ya Tupana 
namaxã nüxü̃ ixuxü̃ãcü. Rü nümaxü̃ ga duü̃xü̃gü rü yexera nade yerü 
naxacügüex̱pü̱x nade. Rü togü rü noxretama nade, yerü tama namu ga 
napatacüãx̱. 
18Rü yema duü̃xü̃gü ga rümumaexü̃ degüxü̃ rü taxuxü̃ma nüxü̃̃́ ínayaxü. Rü 
yema noxretama dexü̃ rü tama nüxü̃̃́ inayataxu. Rü wüxichigü ga yema duü̃xü̃ 
rü nanayaxu ga yema nangṍxchaü̃güxü̃xicatama. 
19Rü yemawena ga Moiché rü duü̃xü̃gümaxã ñanagürü: —¡Taxúetama 
namaxã tanguxü̃ tümaarü moxü̃ãcüruxü̃! ==ñanagürü. 

20Natürü nümaxü̃ ga duü̃xü̃ rü tama Moichéga naxĩnüe rü ínayaxüxẽẽgüama 
norü moxü̃ãcüruxü̃. Natürü ga yema duü̃xü̃gü ga norü õna íyaxüxẽẽgüxü̃ 
norü moxü̃ãcüruxü̃, rü nüxü̃̃́ nixõxmiãx̱ rü niyixi. Rü yexguma ga Moiché rü 
yema duü̃xü̃gümaxã nanu. 
21Rü wüxichigü ga duü̃xü̃ rü moxü̃ãcü pax̱mama nanayaxu ga õna ga yema 
ngunexü̃gu nangṍxchaü̃xü̃xicatama, yerü üax̱cüarü ngu̱xemamaxã 
nichaxichigü. 
22Natürü yexguma norü 6 ga ngunexü̃wa nanguxgu rü taxreex̱pü̱xcüna 
nanayauxgü ga yema ai̱x̱rüguma nayaxuxü̃ẽx̱pü̱x ga õna. Rü 4 litru 
naguchigüxü̃ nixĩ ga wüxichigü ga duü̃xü̃cax̱. Rü nüma ga yema ãẽx̱gacügü 
ga natanüxü̃maxã icuax̱güxü̃ rü Moichémaxã nüxü̃ nayarüxugüe. 
23Rü nüma ga Moiché rü namaxã nüxü̃ nixu rü ñanagürü: —Ngẽma nixĩ i Cori 
ya Tupana tamaxã nüxü̃ ixuxü̃. Erü moxü̃arü ngunexü̃ rü ngü̃chigaarü 
ngunexü̃ nixĩ rü ngẽmacax̱ tá Cori ya Tupanacax̱ itarüngügü. Rü ngẽmacax̱ 
name nixĩ i ñu̱xma penaxü i ngẽma pewemü i pexüxchaü̃xü̃ rü penamuxra i 
ngẽma perü õna i pemuxrachaü̃xü̃, rü namaxã penguxü̃gü i guxü̃ma i ngẽma 
pexü̃̃́ íyaxüxü̃ perü moxü̃ãcüruxü̃ ==ñanagürü. 
24Rü yema Moiché namaxã nüxü̃ ixuxü̃rüü̃ãcü nanaxügü. Rü namaxã 
nanguxü̃gü ga yema norü õna ga íyaxügüxü̃ norü moxü̃ãcüruxü̃. Rü yemaacü 
tama nüxü̃̃́ niyixe rü tama nüxü̃̃́ nixõxmiãx̱ ga yema norü õnagü. 
25Rü yexguma ga Moiché rü Iraétanüxü̃maxã ñanagürü: —¡Penangõ̱x i ñu̱xma 
i ngẽma perü õna! Erü ñaa ngunexü̃ rü ngü̃chigaarü ngunexü̃ i üünexü̃ i Cori 
ya Tupanacax̱ íxüxüchixü̃ nixĩ, rü taxuxü̃táma nango̱x i õna i ñu̱xma 
==ñanagürü. 
26Rü ngẽma 6 i ngunexü̃gu rü tá penanutaquex̱e i perü õna, natürü ngẽxguma 
norü 7 i ngunexü̃wa nanguxgu i ngü̃chigaarü ngunexü̃, rü taxuxü̃táma 
nangẽxma. 

27Natürü nümaxü̃ ga duü̃xü̃gü rü yexguma norü 7 ga ngunexü̃ ga ngü̃chigaarü 
ngunexü̃wa nanguxgu rü norü õnata nadaugü, natürü taxuxü̃ma ga õnaxü̃ 
nayangaugü. 
28Rü yemacax̱ ga Cori ya Tupana rü Moichéxü̃ ñanagürü: —¿Ñuxguxüratáta 
nixĩ i tama naga pexĩnüexü̃ i chorü mugü rü chorü ngu̱xẽẽtaegü? 
29Dücax, choma i Cori ya Tupana rü marü pexcax̱ nüxü̃ chaxuneta i wüxi i 
ngunexü̃ nax nagu perüngü̃ẽxü̃cax̱. Rü ngẽmacax̱ nixĩ i ngẽxguma norü 6 i 
ngunexü̃wa nanguxgu rü taxre i ngunexü̃ nagúxü̃ i õna pexna chaxãxü̃. Rü 
ngẽxguma norü 7 i ngunexü̃wa nanguxgu rü wüxíechigü tá tümapatawatama 
tangexma rü taxuwama taxũ ==ñanagürü. 
30Rü yemacax̱ ga yema duü̃xü̃gü rü norü 7 ga ngunexü̃gu narüngü̃e. 
31Rü nüma ga Iraétanüxü̃ rü manámaxã nanaxugü ga yema õna ga nadexü̃. 
Rü yema maná rü ñoma chicurichirerüxü̃ nixĩ. Rü nacho̱x, rü ñoma gayeta i 
beruremaxã ããcaxü̃rüxü̃ nixĩ. 
32Rü yemawena ga Moiché rü ñanagürü: —Ñaa nixĩ i Cori ya Tupanaarü ore: 
“¡Taxre i litru naguxü̃ i maná penutaquex̱e rü ñu̱xũchi namaxã penguxü̃ nax 
ngẽmaãcü petaagü nüxü̃ daugüxü̃cax̱ ga yema õna ga chianexü̃wa pexna 
chaxãxü̃ ga yexguma Equítuanewa pexü̃ íchagaxü̃gu!” ==ñanagürü. 
33Rü Moiché rü Aróü̃maxã nüxü̃ nixu rü ñanagürü: —¡Wüxi i pexchicax̱ 
nadau, rü taxre ya litruãcu i maná nagu naxǘ! ¡Rü ñu̱xũchi Cori ya 
Tupanapex̱egu yaxǘ nax ngẽxma petaagücax̱ namaxã penguxü̃xü̃cax̱! 
==ñanagürü. 
34Rü nüma ga Aróü̃ rü yema Cori ya Tupana Moichémaxã nüxü̃ ixuxü̃ãcü 
nanaxü. Rü gumá pexchi ga maná nawa yexmacü rü Tupanaarü 
mugüchixü̃pex̱egu nayaxǘ nax yexma namaxã nanguü̃xü̃cax̱. 
35Rü 40 ga taunecü nixĩ ga Iraétanüxü̃ ga manámaxã naxãwemügüxü̃ 
ñu̱xmata yema naane ga togü ga duü̃xü̃gü nawa yexmagüxü̃wa nangugü. Rü 
yemaacü manámaxã naxãwemügüxü̃ ñu̱xmata yema Canaáü̃anearü üyewa 
nangugü. 

36Rü taxre ga litruãcu naguxü̃ nixĩ ga wüxi ga gomé. Rü 10 ga goméacu 
naguxü̃ nixĩ ga wüxi ga epá. 

Ínachoxü ̃xü ̃chiga 17 

Dexá ga nutawa nagoxü̃chiüxü̃chiga 
(Nm. 20.1-13) 

1Rü guxü̃ma ga Iraétanüxü̃ rü ínachoxü̃ nawa ga yema chianexü̃ ga Chíü̃gu 
ãégaxü̃. Rü meama inaxĩ yema Cori ya Tupana namaxã nüxü̃ ixuxü̃rüxü̃. Rü 
yemawena rü wüxi ga nachica ga Refidíü̃wa nangugü rü yexma nayapexgü. 
Natürü yéma rü nataxuma ga dexá nax duü̃xü̃gü nawa axegüxü̃cax̱. 
2Rü yemacax̱ Moichémaxã narüxutagagü rü ñanagürügü: —¡Ẽcü toxü̃ 
ixaxegüxẽxẽ i ñu̱xmax! ==ñanagürügü. Rü yexguma ga Moiché rü 
nanangãxü̃ rü ñanagürü: —¿Tü̱xcüü̃ chomaxã perüxutagagü? ¿Rü tü̱xcüü̃ 
Tupanaxü̃ pexügü? ==ñanagürü. 
3Natürü nüma ga duü̃xü̃gü rü nitax̱awae rü yemacax̱ Moichémaxã 
narüxutagagüama rü ñanagürügü: —¿Tü̱xcüü̃ ga toxü̃ ícugaxü̃xü̃ ga 
Equítuanewa? ¿Ẽ̱xna tax̱awamaxã toxü̃ cudaixchaü̃ wüxigu tümamaxã ya 
toxocügü rü toxü̃nagü? ==ñanagürügü. 
4Rü yexguma ga Moiché rü nayumüxẽ rü Tupanaxü̃ ñanagürü: —¿Tax̱acü tá 
chaxüxü̃ namaxã i ñaa duü̃xü̃gü? Erü marü íxraxü̃ nataxu nax nutamaxã 
choxü̃ yamax̱güxü̃ ==ñanagürü. 
5Rü nüma ga Cori ya Tupana rü nanangãxü̃ rü ñanagürü: —¡Ẽcü inachi rü 
duü̃xü̃güpex̱egu ixũ namaxã i ñuxre i ngẽma Iraétanüxü̃arü ãẽx̱gacügü! ¡Rü 
yange ta ya yima curü naixmenax̱ã ga namaxã márchiüwa cunacuai̱x̱cane, rü 
inaxũãchi! 
6Rü choma rü tá yima max̱pǘne ya Oréxwa tá cuxü̃ chananguxẽxẽ yima 
max̱pǘnetapü̱xwa. Rü yima max̱pǘnetapü̱xwa tá cunacuai̱x̱ca rü ngéma tá 
nanagoxü̃chiü i dexá nax duü̃xü̃gü nawa axegüxü̃cax̱ ==ñanagürü. Rü 
nüma ga Moiché rü yema Tupana nüxü̃ ixuxü̃ãcü nanaxü napex̱ewa ga yema 
Iraétanüxü̃arü ãẽx̱gacügü. 

7Rü yema nachica rü Meribágu nanaxüéga, yerü ga Iraétanüxü̃ rü yema 
nachicawa Moichémaxã narüxutagagü. Rü to ga naéga ga nagu 
naxüégagüãxü̃ nixĩ ga Machá, yerü yéma nixĩ ga Tupanaxü̃ naxügüxü̃ ga 
yexguma ñagügu: —¿Ẽ̱xna nanuxmaxü̃ yixĩxü̃ ya Tupana rüex̱na taxucüma i 
nua tatanüwa? ==ñagügu. 

Amaréxtanüxü̃maxã nügü nadai ga Iraétanüxü̃ 

8Rü yema Amaréxtanüxü̃ rü yema nachica ga Refidíü̃gu ãégaxü̃wa naxĩ nax 
Iraétanüxü̃maxã nügü nadai̱x̱ü̃cax̱. 
9Rü yemacax̱ nüma ga Moiché rü Yochuéxü̃ ñanagürü: —¡Yadexechi i ñuxre 
i yatügü rü ñu̱xũchi inaxũãchi nax namaxã pegü pedai̱x̱ü̃cax̱ i ngẽma 
Amaréxtanüxü̃! Rü chomax i moxü̃ rü tá max̱pǘnetapex̱ewa changexma 
namaxã ya yima naixmenax̱ã ya Tupanaarü pora nawa ngẽxmane 
==ñanagürü. 
10Rü nüma ga Yochué rü nanaxü ga yema Moiché namaxã nüxü̃ ixuxü̃. Rü 
inaxũãchi nax nügü namaxã nadai̱x̱ü̃cax̱ ga yema Amaréxtanüxü̃. Rü yoxni 
ga Moiché rü Aróü̃ rü Úru rü max̱pǘnetapex̱egu naxĩgü. 
11Rü yexguma Moiché unagüchacüügu rü Iraétanüxü̃ nixĩ ga rüporamaegüxü̃ 
ga daiwa, natürü yexguma naxuechacüügu rü Amaréxtanüxü̃ nixĩ ga 
rüporamaegüxü̃. 
12Natürü nüma ga Moiché rü nipachacüxü rü yemacax̱ wüxi ga nuta 
nanayauxgü nax gumawa natoxü̃cax̱. Rü ñu̱xũchi ga Aróü̃ rü Úru rü 
nanangenagüchacüügü rü wüxichacüüwa naxǘ ga wüxi rü norü naichacüüwa 
naxǘ ga to. Rü yemaacü ga Moiché rü taguma narüxuechacüxü ñu̱xmata 
yanaxücumare ga üax̱cü. 
13Rü nüma ga Yochué rü Amaréxtanüxü̃arü churaragüxü̃ narüporamae, rü 
taramaxã nanadai. 
14Rü yemawena ga Cori ya Tupana rü ñanagürü Moichéxü̃: —Chanaxwax̱e i 
wüxi i poperagu cunaxümatü i ñaa daichiga nax guxü̃guma ngẽmawa 

duü̃xü̃gü nüxna cuax̱ãchiexü̃cax̱. ¡Rü namaxã nüxü̃ ixu ya Yochué nax choma 
rü tá ichayanaxoxẽẽxü̃ i ngẽma Amaréxtanüxü̃! ==ñanagürü. 
15Rü nüma ga Moiché rü yexma nanaxü ga wüxi ga ãmarearü guruxü̃ rü “Cori 
ya Tupana rü chorü cuax̱ruxü̃ nixĩ”, ñaxü̃gu nanaxüéga. 
16Rü ñu̱xũchi ñanagürü: —Ngẽma Cori ya Tupanaarü wonera rü cho̱xmex̱wa 
nangẽxma. Rü nüma ya Cori ya Tupana rü guxü̃gutáma Amaréxtanüxü̃maxã 
rü nataagümaxã nügü nadai ==ñanagürü. 

Ínachoxü ̃xü ̃chiga 18 

Yetrú rü Moichéxü̃tagu nanaxũane 

1Rü nüma ga Yetrú ga Moichénax̱tü rü chacherdóte nixĩ ga Madiáü̃anewa. 
Rü nüxü̃ nacuáchiga ga ñuxãcü Tupana rü Moichéxü̃ rü Iraétanüxü̃xü̃ 
nangü̃xẽẽxü̃. Rü yexgumarüxü̃ ta nüxü̃ nacuáchiga nax Tupana rü 
Iraétanüxü̃xü̃ ínanguxü̃xẽẽxü̃ ga Equítuanewa. 
2-3Rü nüma ga Moiché rü yexguma Equítuanewa naxũxgu, rü Madiáü̃cax̱ tüxü̃ 
namuegu ga naxmax̱ ga Chéfora rü yema taxre ga nanegü. Rü nüma ga nax̱tü 
ga Yetrú rü naxacüxü̃ rü ñu̱xũchi yema taxre ga nataaxü̃ nade. Rü wüxi ga 
yema Moiché nane rü Guerchóü̃ nixĩ ga naéga. Rü ngẽma naéga, rü “To i 
nachixü̃anecüãx̱ chixĩ”, ñaxü̃chiga nixĩ. 
4Rü yema to ga nane rü Eriéche nixĩ ga naéga yerü nüma ga Moiché rü 
ñanagürü: —Yimá chaunatüarü Tupana nixĩ ya choxü̃ rüngü̃xẽẽcü rü 
Faraóü̃arü tarawa choxü̃ ínguxuchixẽẽcü ==ñanagürü. 
5Rü nüma ga Moiché rü taxúema íxãpataxü̃wa nayexma ga Tupanaarü 
max̱pǘnexü̃tawa. Rü nüma ga Moichénax̱tü ga Yetrú rü yéma naxũ ngĩmaxã 
ga Moiché naxmax̱ ga Chéfora rü yema taxre ga Moiché nanegü. 
6Rü Moichéxü̃ ñanagürü: —Choma i cu̱xtü i Yetrú rü nua chaxũ, rü cuxü̃ 
íchayadau ngĩmaxã i cuxmax̱ i Chéfora rü ngẽma taxre i cunegü 
==ñanagürü. 



225 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

7Rü yexguma nüma ga Moiché rü nax̱tüxü̃ nayaxu rü tümapex̱egu 
nanamax̱acuchi, rü tüxü̃ nachúxchametü. Rü yexguma marü nügü 
namoxẽgüguwena rü guma napata ga naxchirunaxcax̱gu nachocu. 
8Rü nüma ga Moiché rü yéma nax̱tümaxã nüxü̃ nixu ga yema Faraóü̃maxã rü 
Equítuanecüãx̱gümaxã naxüxü̃ ga Tupana. Rü yexgumarüxü̃ ta nüxü̃ nixu nax 
ñuxãcü Tupana ínanguxü̃xẽẽxü̃ ga yema Iraétanüxü̃ nawa ga yema 
guxchaxü̃gü ga nüxü̃̃́ yexmagüxü̃ ga namawachigü ga yexguma Equítuanewa 
ínachoxü̃xgu. 
9Rü nüma ga nax̱tü ga Yetrú rü nataãxẽ yerü ga Tupana rü Iraétanüxü̃maxã 
namecüma rü Equítuanecüãx̱gümex̱ẽwa Iraétanüxü̃xü̃ ínanguxü̃xẽxẽ. 
10Rü yemacax̱ nüma ga Yetrú rü ñanagürü: —Name ya Iraétanüxü̃arü Tupana 
ya Faraóü̃mex̱ẽwa rü Equítuanecüãx̱mex̱ẽwa pexü̃ ínguxü̃xẽẽcü. Yerü nüma 
ga Tupana rü norü duü̃xü̃güxü̃ ínanguxü̃xẽxẽ naxmex̱wa ga yema chixri 
namaxã icuax̱güxü̃. 
11Rü ñu̱xmax rü nüxü̃ chacuax̱ nax nüma ya Cori ya Tupana rü guxü̃ma i 
tupananetagüétüwa nangẽxmaxü̃, yerü nüma ya Tupana rü Iraétanüxü̃xü̃ 
ínanguxü̃xẽxẽ naxmex̱wa ga yema duü̃xü̃gü ga nagu idaucüraxü̃güxü̃ 
==ñanagürü. 
12Rü yexguma ga nüma ga Yetrú rü wüxi ga carnéruxacü Tupanacax̱ tüxü̃ 
nigu. Rü yexgumarüxü̃ ta ínanagu ga togü ga ãmaregü. Rü ñu̱xũchi nüma ga 
Aróü̃ rü yema Iraétanüxü̃arü ãẽx̱gacügü rü yéma Tupanapex̱ewa Moiché 
nax̱tüxü̃tawa nayachibüe. 

Moiché rü nüxü̃ naxuneta ga togü ga ãẽ̱xgacügü 
(Dt. 1.9-18) 

13Rü nawena ga yema ngunexü̃ rü nüma ga Moiché rü ínarüto nax yemaacü 
naxĩnüxü̃cax̱ rü namexẽẽãxü̃cax̱ ga yema Iraétanüxü̃arü guxchaxü̃gü. Rü 
yema duü̃xü̃gü rü guxü̃ma ga ngunexü̃ yexma Moichépex̱egu nachigüecha 
nax Moichémaxã nüxü̃ yaxugüxü̃cax̱ ga norü guxchaxü̃ ñu̱xmata nachüta. 
14Rü yexguma yemaxü̃ nadau̱̱xgu ga Moichénax̱tü ga Yetrú rü Moichéxü̃ 
ñanagürü: —¿Tü̱xcüü̃ cuxicatama cunaxü i guxü̃ma i ngẽma puracü? Ngẽma 

duü̃xü̃gü rü pax̱mama cuxü̃tawa naxĩ ñu̱xmata nayáuane. ¿Rü tü̱xcüü̃ 
cuxicatama cunamexẽxẽ i norü guxchaxü̃gü? ==ñanagürü. 
15-16Rü yexguma nüma ga Moiché rü nax̱tüxü̃ nangãxü̃ rü ñanagürü: —Ngẽma 
duü̃xü̃gü rü chauxü̃tawa naxĩ nax Tupanaarü ngü̃xẽẽcax̱ íyacagüxü̃cax̱ i 
ngẽxguma tax̱acürü guxchaxü̃ nügücax̱ ínangugüxẽẽgu. Rü ngẽmacax̱ nixĩ i 
chauxü̃tawa naxĩxü̃ nax choma chanangugüxü̃cax̱ nax texé tixĩxü̃ ya yíxema 
aixcümaxü̃ ixuxe. Rü ngẽxguma i choma rü nüxü̃ nüxü̃ chacuax̱ẽxẽ i ngẽma 
mugü rü ngu̱xẽẽtaegü i Tupanaarü ixĩxü̃ ==ñanagürü. 
17-18Natürü nüma ga Moichénax̱tü ga Yetrú rü ñanagürüama: —Ngẽma 
cuxüxü̃ rü tama name, erü düxwa tá quipa rü tá cuyapaexẽxẽ i ngẽma 
duü̃xü̃gü i cuxü̃tawa ĩxü̃. Ngẽma puracü rü wüxi i puracü i taxüchixü̃ nixĩ rü 
taxuacütáma cuxica cunaxü. 
19¡Dücax, irüxĩnü i ñaa chorü ucu̱xẽ i tá cumaxã nüxü̃ chixuxü̃, rü Tupana 
cuxü̃ rüngü̃xẽxẽ! ¡Rü cuma rü Tupanapex̱ewa nüxü̃ ixu i ngẽma duü̃xü̃güarü 
guxchaxü̃gü! 
20¡Rü ngẽma duü̃xü̃gü rü nangúexẽxẽ i ngẽma Tupanaarü mugü rü norü 
ngu̱xẽẽtaegü rü namaxã nüxü̃ ixu nax ñuxãcü tá namaxẽxü̃ rü tax̱acü tá 
naxügüxü̃! 
21¡Rü Iraégütanüxü̃wa yadexechi i yatügü nax curü ngü̃xẽẽruü̃gü 
yaxĩgüxü̃cax̱! ¡Rü naxcax̱ nadau i duü̃xü̃gü i nüxü̃ cuax̱güxü̃ rü Tupanaga 
ĩnüexü̃, rü tama idoratax̱agüxü̃, rü tama diẽrucax̱mare daugüxü̃! Rü nüxü̃ 
naxuneta i ñuxre nax 1,000 i duü̃xü̃gümaxã inacúachigüxü̃cax̱, rü togü i 100 
i duü̃xü̃gümaxã inacúachigüxü̃cax̱, rü togü i 50 i duü̃xü̃gümaxã 
inacúachigüxü̃cax̱, rü togü i 10 i duü̃xü̃gümaxã inacúachigüxü̃cax̱. 
22Rü nümagü i ngẽma duü̃xü̃gümaxã icuax̱güxü̃ rü tá nanamexẽẽgü i ngẽma 
guxchaxü̃gü i tauxchaxü̃. Natürü ngẽxguma nangẽxmagu i guxchaxü̃gü i 
guxchaxüchixü̃ nax namexẽẽxü̃ rü cumaxã tá nüxü̃ nixugü nax cuma 
cunamexẽẽxü̃cax̱. Rü ngẽmaãcü tá cuxü̃̃́ natauxcha i ngẽma puracü, erü 
nümagü tá cuxü̃ narüngü̃xẽxẽ. 

23Rü ngẽxguma chi ngẽmaãcü cunaxü̱xgu rü chi Tupana naxwax̱egu, rü 
taxũchima quipa rü taãẽãcü chi napatacax̱ nawoegu i ngẽma duü̃xü̃gü 
==ñanagürü ga Yetrú. 
24Rü nüma ga Moiché rü nax̱tüga naxĩnü rü nanaxü ga guxü̃ma ga yema 
namaxã nüxü̃ yaxuxü̃. 
25Rü nayadexechi ga yema Iraétanüxü̃ ga iyatüxü̃ ga yexera cuax̱ nüxü̃̃́ 
yexmagüxü̃ nax yemaacü namaxã inacuax̱güxü̃cax̱ ga 1,000 chigü, rü 100 
chigü, rü 50 chigü, rü 10 chigü ga duü̃xü̃gü. 
26Rü yemagü nixĩ ga guxü̃guma duü̃xü̃güaxü̃̃́ namexẽẽxü̃ ga norü 
guxchaxü̃gü. Rü yema guxchaxü̃gü ga guxchaxüchixü̃ rü Moichémex̱ẽwa 
nanangegü, natürü yema guxchaxü̃gü ga tauxchaxü̃ rü nümagütama 
nanamexẽẽgü. 
27Rü yemawena rü nüma ga Moiché rü nax̱tü ga Yetróxü̃ narümoxẽ. Rü nüma 
ga Yetrú rü nachixü̃anecax̱ nataegu. 

Ínachoxü ̃xü ̃chiga 19 

Iraétanüxü̃ rü Chinaíarü chianexü̃wa nangugü 

1-2Rü yema Iraétanüxü̃ rü yexguma Equítuanewa ínachoxü̃gu rü Refidíü̃wa 
nangugü rü yexma nayapexgü. Rü yéma inaxĩãchi rü Chinaíarü chianexü̃wa 
nangugü. Rü yexguma rü marü tomaepü̱x ga tauemacü ningegü nax 
Equítuanewa ínachoxü̃xü̃. Rü Chinaí ya max̱pǘnearü to̱xmax̱tawa nangugü 
rü yéma nayexmagü. 
3Rü guma max̱pǘnegu naxĩnagü ga Moiché nax yexma Tupanamaxã nügü 
nangax̱auxü̃cax̱. Rü guma max̱pǘnewa nixĩ ga Moichémaxã yadexaxü̃ ga Cori 
ya Tupana. Rü ñanagürü nüxü̃: —¡Rü ñaatama orexü̃ namaxã ixu i ngẽma 
Acóbutaagü i Iraétanüxü̃!: 
4“Rü pema rü marü nüxü̃ pedau ga yema Equítuanecüãx̱gümaxã chaxüxü̃ rü 
ñuxãcü i choma rü nua íchangexmaxü̃wa pexü̃ chagagüxü̃ ñoma wüxi i 
ĩyüpex̱atügu pexü̃ igaxü̃rüxü̃. 

5Rü ngẽxguma aixcüma guxü̃wama chauga pexĩnüegu rü peyanguxẽẽx̱gu i 
ngẽma pemaxã ichaxügaxü̃, rü guxü̃ma i nachixü̃anegütanüwa rü tá pexü̃ 
nixĩ icharüngü̃xẽẽxü̃, erü guxü̃ma i ñoma i naane rü choxrü nixĩ. 
6Rü pema tá nixĩ i wüxi i duü̃xü̃gü i üünegüxü̃ i chomatama pexü̃ chadexü̃ 
nax choxrüxüchi pixĩgüxü̃cax̱”. Rü guxü̃ma i ngẽma cumaxã nüxü̃ chixuxü̃ rü 
¡namaxã nüxü̃ ixu i ngẽma Iraétanüxü̃! ==ñanagürü. 
7Rü nüma ga Moiché rü ínarüxĩ nawa ga guma max̱pǘne rü 
nanangutaquex̱exẽxẽ ga yema Iraétanüxü̃arü ãẽx̱gacügü. Rü namaxã nüxü̃ 
nixu ga guxü̃ma ga yema ore ga Tupana namaxã nüxü̃ ixuxü̃. 
8Rü yexguma ga yema Iraétanüxü̃ rü wüxigu Moichéxü̃ nangãxü̃gü rü 
ñanagürügü: —Toma rü tá tayanguxẽxẽ i guxü̃ma i ngẽma Cori ya Tupana 
toxü̃ muxü̃ ==ñanagürügü. Rü nüma ga Moiché rü Tupanamaxã nüxü̃ 
nayarüxu ga yema Iraétanüxü̃arü ore. 
9Rü nüma ga Cori ya Tupana rü ñanagürü Moichéxü̃: —Dücax, cumaxã nüxü̃ 
chixu, rü wüxi i caixanexü̃ i pamüemaxü̃wa tá chaugü cuxü̃ chawex̱ nax 
ngẽmaãcü i ngẽma duü̃xü̃gü rü choxü̃ nax naxĩnüexü̃cax̱ nax cumaxã 
chidexaxü̃ rü ngẽmaãcü guxü̃guma cuxü̃̃́ yaxõgüãxü̃cax̱ ==ñanagürü. Rü 
yemawena rü nüma ga Moiché rü wenaxarü Cori ya Tupanamaxã nüxü̃ nixu 
ga yema duü̃xü̃güarü ore. 
10-11Rü nüma ga Cori ya Tupana rü ñanagürü Moichéxü̃: —¡Ẽcü, namaxã nüxü̃ 
yarüxu i ngẽma duü̃xü̃gü nax nügü yamexẽẽgüxü̃cax̱ i ñu̱xmax rü moxü̃ nax 
ngẽmaãcü choxü̃ yacuax̱üü̃güxü̃cax̱! Rü name i nügü niyauxgüchirugü rü 
nügü namexẽẽgü naxcax̱ i pax̱maacüarü ngunexü̃. Erü ngẽma ngunexü̃gu tá 
nixĩ i ícharüxĩxü̃ nagu ya yima max̱pǘne ya Chinaí napex̱ewa i guxü̃ma i 
ngẽma duü̃xü̃gü. 
12¡Rü inaxǘ i cuax̱ruü̃gü i norü guxü̃cüwawa ya yima max̱pǘne nax tama 
nachopetüxü̃cax̱ i duü̃xü̃gü! ¡Rü namaxã nüxü̃ ixu nax tama nagu naxĩgüxü̃ 
ya yima max̱pǘne, rü bai tá ta nüxna nangaicamagüxü̃! Erü guxãma ya 
yíxema nüxna ngaicamaxe rü tá tayu. 

13Rü yíxema max̱pǘnegu ĩnagüamáxe rü taxúetama tüxü̃ pingógü, natürü 
nutagümaxã rü würagümaxã tá nixĩ i tüxü̃ pimax̱güxü̃. Rü nüetama nixĩ ega 
wüxi i duü̃xü̃ yixĩxgu rüex̱na wüxi i naxü̃na yixĩxgu, rü taxũtáma 
penamaxẽxẽ. Natürü nüma i duü̃xü̃gü rü ngẽxguma marü nüxü̃ naxĩnüegu 
nax yacueãxü̃ i carnéruchatacu̱xre, rü marü name nax yima max̱pǘnecax̱ 
naxĩxü̃ ==ñanagürü. 
14Rü nüma ga Moiché rü ínarüxĩ nawa ga guma max̱pǘne nax duü̃xü̃güxü̃ 
yaxucu̱xẽgüxü̃cax̱ nax ñuxãcü Tupanaxü̃ yacuax̱üü̃güxü̃cax̱. Rü nüma ga 
duü̃xü̃gü rü nügü niyauxchirugü. 
15Rü nüma ga Moiché rü ñanagürü nüxü̃: —¡Pegü pimexẽxẽgü naxcax̱ i 
pax̱maacüarü ngunexü̃! ¡Rü naxü̃pa i ngẽma rü taxũtáma pexmax̱maxã 
pemaxẽ! ==ñanagürü. 
16Rü yexguma noxri yangunegu ga pax̱maacüarü ngunexü̃gu rü 
naxãẽmacüane rü nidu̱xruane. Rü wüxi ga caixanexü̃ ga pamüemaxü̃ guma 
max̱pǘneétügu ínarüxĩ. Rü wüxi ga tagaxü̃ ga nacornétagaraü̃xü̃ yéma 
inanaxũ. Rü yexguma yemaxü̃ naxĩnüegu ga duü̃xü̃gü rü muü̃maxã nidu̱xrue. 
17Rü yemawena rü nüma ga Moiché rü yéma ínapegüxü̃wa duü̃xü̃gümaxã 
ínaxũxũ nax Tupanaxü̃ íyadaugüxü̃cax̱. Rü guma max̱pǘnepechinüwa 
nayachaxãchitanü. 
18Rü guxü̃wama ga guma max̱pǘne ga Chinaí rü narücaxi yerü Tupana rü 
üxüemamaxã yexma ínarüxĩ. Rü yema caxixü̃ rü ñoma wüxi ga üxüemarüxü̃ 
nixĩ. Rü yexgumatama ga guma max̱pǘne rü poraãcü nixĩãx̱cüxü. 
19Rü yema naga ga nacornétagaraü̃xü̃ rü yexeraãcü nitagachigü. Rü nüma ga 
Moiché rü Tupanamaxã nidexa, rü nüma ga Tupana rü nanangãxü̃. Rü yema 
naga ga Tupana rü ñoma duruanexü̃rüxü̃ nixĩ. 
20Rü nüma ga Cori ya Tupana rü yexeraãcü max̱pǘne ga Chinaítapex̱egu nixĩ 
ga ínaxĩxü̃, rü yéma Moichécax̱ naca nax naxü̃tagu naxĩnagüxü̃cax̱. Rü nüma 
ga Moiché rü yexma naxĩnagü. 

21Rü Cori ya Tupana rü ñanagürü nüxü̃: —¡Ẽcü írüxĩ rü namaxã nüxü̃ ixu i 
duü̃xü̃gü nax tama nawa nachopetüxü̃cax̱ i ngẽma cuax̱ruxü̃ i pexüxü̃! Rü 
tama chanaxwax̱e nax nagu naxĩnüexü̃ nax choxü̃ nadaugüxü̃, erü ngẽxguma 
choxü̃ nadaugügu rü tá nayue. 
22Rü woo i ngẽma chacherdótegü i chopex̱ewa duü̃xü̃güétüwa chogügüxü̃ rü 
nanaxwax̱egü i nügü namexẽẽgü nax tama natanüwa rü ta chanadaixü̃cax̱ 
==ñanagürü. 
23Rü nüma ga Moiché rü Cori ya Tupanaxü̃ nangãxü̃ rü ñanagürü: —Ngẽma 
duü̃xü̃gü rü taxũtáma nagu naxĩgüama ya daa max̱pǘne ya Chinaí. Erü cuma 
toxü̃ cumu nax tayapoxyeanexü̃ nax tama nachopetüxü̃cax̱ i duü̃xü̃gü. Rü 
ñu̱xũchi tomaxã nüxü̃ quixu rü daa max̱pǘne nax naxüünexü̃ ==ñanagürü. 
24Natürü nüma ga Cori ya Tupana rü ñanagürü: —¡Ẽcü írüxĩ rü ñu̱xũchi 
Aróü̃maxã naxĩnagü! Natürü ngẽma chacherdótegü rü ngẽma duü̃xü̃gü rü 
tama chanaxwax̱e i nüxü̃ nachopetü i ngẽma cuax̱ruü̃gü nax chauxü̃tawa 
naxĩxü̃cax̱, erü tá ngürüãchi natanüwa rü tá chanadai ==ñanagürü. 
25Rü nüma ga Moiché rü ínarüxĩ rü yema Iraétanüxü̃maxã nüxü̃ nixu ga yema 
Tupana namaxã nüxü̃ ixuxü̃. 

Ínachoxü ̃xü ̃chiga 20 

Ngẽma 10 i Tupanaarü mugüchiga 
(Dt. 5.1-21) 

1Nüma ga Tupana rü nidexa rü nüxü̃ nixu ga guxü̃ma ga ñaa mugü rü 
ñanagürü: 
2—Choma nixĩ i curü Tupana ga Equítuanewa cuxü̃ íchanguxuchixẽẽxü̃ 
naxmex̱wa ga Equítuanecüãx̱gü ga puracü cuétü nugüxü̃. 
3Rü ñu̱xma nax curü Tupana chixĩxü̃, rü tama chanaxwax̱e i chopex̱ewa 
tax̱acürü uxcaxü̃maxã cutupanaãx̱. 
4¡Rü taxuxü̃táma tax̱acümare cugücax̱ cuxüxchicünax̱ã nax ngẽmamaxã 
cutupanaã̃́xü̃cax̱, rü bai i tax̱acü i daxũguxü̃ i naanewa nüxü̃ cudauxü̃, rü bai 

i tax̱acü i ñoma i naanewa ngẽxmaxü̃, rü bai i tax̱acü i márwa ngẽxmaxü̃ tá 
cuxüxchicünax̱ã nax ngẽmamaxã cutupanaã̃́xü̃cax̱! 
5¡Rü taxũtáma tax̱acürü naxchicünax̱ãpex̱egu cucaxã̃́pü̱xü rü nüxü̃ 
quicuax̱üxü̃! Erü choma ya curü Cori ya Tupana ya poracü rü poraãcü cuxü̃ 
chinuxü̃, rü ngẽmacax̱ tümaarü chixexü̃cax̱ tá tüxü̃ chapoxcu ya yíxema 
chauxchi aixe, rü ñu̱xmata tümaxacügüwa, rü tümataagüwa chananguxẽxẽ i 
ngẽma poxcu. 
6Natürü ya yíxema choxü̃ ngechaü̃güxe rü naga ĩnüexe i ngẽma chorü mugü, 
rü tüxü̃ changechaü̃. Rü tá nüxü̃ changechaü̃ i tümataagü ega woo 1,000 wa 
nanguxgu nax yamuxü̃. 
7¡Rü taxũtáma chauéga cunaxuxuchi ega tax̱acürü chixexü̃ cuxü̱xgux! Erü 
choma ya curü Cori ya Tupana rü taxũtáma tüxü̃ chaxüpetümare nax tüxü̃ 
chapoxcuxü̃ ya yíxema chauégamaxã tügü ípoxü̃netaxe ega tax̱acürü chixexü̃ 
taxü̱xgu. 
8¡Rü nüxna nacuax̱ãchi i ngẽma ngü̃chigaarü ngunexü̃ nax chau̱̱xcax̱icatama 
ícunaxüxüchixü̃cax̱! 
9Rü 6 i ngunexü̃gu tá nixĩ i cunaxüxü̃ i guxü̃ma i curü puracü i cuxüxchaü̃xü̃. 
10Natürü ngẽma norü 7 i ngunexü̃gu rü tá icurüngü̃ rü nagu tá choxü̃ 
quicuax̱üxü̃. ¡Rü taxuxü̃táma tax̱acürü puracü nagu cuxü i ngẽma ngunexü̃, 
rü woo cunegü, rü woo cuxacügü, rü woo curü puracütanüxü̃, rü woo 
cuxü̃taxü̃gü, rü woo cuxü̃nagü rü woo i ngẽma duü̃xü̃ i to i nachixü̃anecüãx̱ 
i cuxü̃tawa ngẽxmaxü̃! 
11Yerü choma i Cori ya Tupana rü 6 ga ngunexü̃gu nixĩ ga chanaxüxü̃ ga 
daxũguxü̃ ga naane, rü ñoma ga naane rü taxü̃ ga már rü guxü̃ma i tax̱acü i 
nawa ngẽxmagüxü̃. Rü ñu̱xũchi icharüngü̃ ga norü 7 ga ngunexü̃gu. Rü 
yemacax̱ mexü̃ namaxã chaxuegu ga yema ngunexü̃ rü nüxü̃ chixu nax ngẽma 
ngunexü̃ i üünexü̃gu choxü̃ quicuax̱üxü̃xü̃cax̱. 
12¡Rü tüxü̃ nangechaü̃ ya cunatü rü cué nax ngẽmaãcü namáxü̃cax̱ i curü 
maxü̃ i ñaa naane i choma i Cori ya Tupana cuxna chaxãxü̃wa! 

13¡Rü taxũtáma cumáeta! 
14¡Rü cuma nax cuxãxmagüxü̃ rü cuxãtegüxü̃ rü taxũtáma cugüechita nai i 
nge rüex̱na nai ya yatümaxã cumaxü̃! 
15¡Rü taxũtáma cungĩ ̃́taa̱x̱! 
16¡Rü taxũtáma doraxü̃ quixu i cumücüchiga! 
17¡Rü taxũtáma cugüxü̃̃́ cunangúchaü̃xẽxẽ ya cumücüpata, rüex̱na naxmax̱, 
rüex̱na norü puracütanüxü̃, rüex̱na naxü̃taxü̃, rüex̱na norü wocagü, rüex̱na 
norü búrugü, rü bai i tax̱acü i noxrü ixĩxü̃! ==ñanagürü ga Tupana. 

Nüma ga Iraétanüxü̃ rü Tupanaxü̃ namuü̃e 
(Dt. 5.22-33) 

18Rü guxü̃ma ga yema Iraétanüxü̃ rü nüxü̃ naxĩnüe ga yema duruanexü̃ rü 
guma cornétagüga. Rü nüxü̃ nadaugü ga yema ãẽmacü rü guma max̱pǘne ga 
caixanexü̃ nagu nguxü̃ne. Rü yexguma yemaxü̃ naxĩnüegu rü nüxü̃ 
nadaugügux, rü namuü̃e rü nüxna nayáxü̃gugü ga guma max̱pǘne. 
19Rü yemacax̱ Moichéxü̃ ñanagürügü: —Tama tanaxwax̱e ya Tupana tomaxã 
nidexa erü ngürüãchi tá tayue. Rü narümemae nixĩ nax cumatama tomaxã 
nüxü̃ quixuxü̃ i ngẽma Tupana cumaxã nüxü̃ ixuxü̃ rü toma rü tá naga taxĩnüe 
==ñanagürügü. 
20Rü nüma ga Moiché rü nanangãxü̃ rü ñanagürü nüxü̃: —¡Taxṹ i 
pebai̱x̱ãchiexü̃! Erü nüma ya Tupana rü núma naxũ nax pexü̃ nawéaxü̃cax̱ i 
norü pora nax nüxü̃ pemuü̃exü̃cax̱ rü guxü̃guma naga pexĩnüexü̃cax̱ rü tama 
chixexü̃ pexügüxü̃cax̱ ==ñanagürü. 
21Rü yexguma yema Iraétanüxü̃ rü guma max̱pǘnearü yáxü̃wa 
yachaxãchitanüyane, rü yoxni ga nüma ga Moiché rü yema waemaxü̃ ga 
caixanexü̃cax̱ nixũ ga Tupana nawa yexmaxü̃. 

Mugü i ãmarearü guruü̃ca̱x ixĩxü̃ 

22Rü Cori ya Tupana rü Moichéxü̃ ñanagürü: —Iraétanüxü̃maxã nüxü̃ ixu i 
ñaa ore: “Pemax rü marü choxü̃ pedau nax daxũguxü̃ i naanewa nax pemaxã 
chidexaxü̃. 

23Rü tama name nax tax̱acürü naxchicünax̱ã i úirunaxcax̱ rüex̱na 
diẽrumünaxcax̱ pegücax̱ pexüxü̃ nax nüxü̃ picuax̱üü̃güxü̃cax̱ ñoma choxü̃ 
picuax̱üü̃güxü̃rüxü̃. 
24Rü ngẽma ãmarearü guruxü̃ i chau̱̱xcax̱ pexüxü̃ rü chanaxwax̱e nax 
waixü̃münaxcax̱ nax yixĩxü̃. Rü ngẽmawa tá nixĩ i penaguxü̃ i ngẽma 
pexü̃nagü i perü ãmare i chau̱̱xcax̱ pedaixü̃ nax pexü̃̃́ nüxü̃ charüngümaxü̃cax̱ 
i perü chixexü̃gü. Rü ngẽma wüxichigü i nachica i marü pexcax̱ nüxü̃ 
ichaxunetaxü̃wa rü chanaxwax̱e i choxna picuax̱ãchie. Rü choma rü tá ngéma 
chaxũ rü tá pexü̃ charüngü̃xẽẽxü̃. 
25Rü ngẽxguma wüxi i ãmarearü guruxü̃ i nutanaxcax̱ chau̱̱xcax̱ pexü̱xgu rü 
tama name i nutagü ya mea imexẽẽcüwawa penaxü. Erü ngẽxguma nutagü i 
meama imexẽẽcüwawa penaxü̱xgu rü taxũtáma chorü ãmarearü guruü̃wa 
name. 
26Rü ngẽma chorü ãmarearü guruxü̃ rü tama chanaxwax̱e nax natoxṍneã̃́xü̃ 
nax tama texé nüxü̃ dauxü̃cax̱ i pexene i ngẽxguma nagu pexĩnagügu” 
==ñanagürü ga Tupana. 

Ínachoxü ̃xü ̃chiga 21 

Mugü i puracütanüxü̃ i naxca̱x nataxexü̃chiga 
(Dt. 15.12-18) 

1-2Rü ñu̱xũchi nüma ya Cori ya Tupana rü Moichémaxã nüxü̃ nixu rü 
ñanagürü: —Ñaagü tá nixĩ i ngẽma mugü i ngẽma Iraétanüxü̃maxã nüxü̃ 
quixuxü̃: Rü ngẽxguma wüxi i puracütanüxü̃ i Ebréucax̱ cutaxegu, rü 6 ya 
taunecü tá nixĩ i cuxü̃̃́ napuracüxü̃. Natürü norü 7 ya taunecügu rü tá 
ínanguxuchi. Rü taxuxü̃táma naxütanü naxcax̱ nax ínanguxuchixü̃. 
3-4Rü yexguma nüxicatama yéma nanguxgux, rü nüxica tá ínaxũxũ. Rü 
yexguma naxãmax̱ãcü yéma nanguxgu rü yíxema naxmax̱maxã tá ínaxũxũ. 
Natürü ngẽxguma norü cori naxüxmax̱gu, rü nüxü̃̃́ taxãxacüxgux, rü 
ngẽxguma i ngĩma rü ñu̱xũchi ngẽma ngĩnegü rü tá norü coriarü nixĩgü. Rü 
ngẽma puracütanüxü̃ rü nüxica tátama ínaxũxũ. 

5-6Natürü ngẽxguma ngẽma puracütanüxü̃ rü tama nanaxwax̱egu nax 
ínanguxuchixü̃ erü naxmax̱ü̃ rü nanegüxü̃ rü ñu̱xũchi norü corixü̃ nangechaü̃, 
rü ngẽmacax̱ i ngẽma norü cori rü Tupanapex̱ewa tá nanaga. Rü ĩãx̱gu rüex̱na 
ĩãx̱penüxü̃gu tá nananguxẽxẽ. Rü ñu̱xũchi wüxi i ãmaguxü̃maxã tá 
nayapaipetüpachinü. Rü ngẽmaãcü rü guxü̃gutáma norü coriarü puracüruxü̃ 
tá nixĩ. 
7Rü ngẽxguma texé puracüruxü̃ tümaxacümaxã taxegux, rü ngĩma rü 
taxũtáma tauxchaãcü ínguxuchi i ngẽma puracütanüxü̃ i iyatüxü̃rüxü̃. 
8Rü ngẽxguma ngẽma cori i tümacax̱ taxexü̃ tama nangĩxwax̱egu nax naxmax̱ 
tixĩxü̃cax̱, rü name i ngĩtanüxü̃axü̃̃́ nanatauxchaxẽxẽ nax ngĩxü̃ 
naxütanügüxü̃cax̱ nax ngẽmaãcü ínanguxuchixü̃cax̱. Natürü ngẽxguma 
ngẽma cori tama nangĩxwax̱egu nax naxmax̱ tixĩxü̃cax̱, rü taxucürüwa wüxi 
i duü̃xü̃ i to i nachixü̃anewa ne ũxü̃xü̃ ngĩmaxã nataxe. 
9Rü ngẽxguma nanemaxã ngĩxü̃ naxütegu, rü ñoma wüxi i naxacürüxü̃ tá 
ngĩxü̃ nangechaü̃. 
10Rü ngẽxguma ngĩrü cori ngĩmaxã naxãxmax̱gu rü nawena nai i ngexü̃maxã 
naxãxmax̱gu rü taxucürüwa ínanaxĩxẽxẽ i norü ngü̃xẽxẽ ngĩxcax̱ i ngẽma 
ngĩxíraxü̃cü i naxmax̱, rü bai i õnawa rü bai i naxchiruwa rü bai i norü 
ngúchaü̃wa. 
11Natürü ngẽxguma ngĩrü cori tama yanguxãgu i ngẽma tomaepü̱x i ngü̃xẽxẽ, 
rü ngĩxü̃̃́ natauxcha nax nüxna yaxũgachixü̃ rü tama ngĩxü̃̃́ naxãtanüxü̃ nax 
nüxna ínaxũxũxü̃. 

Mugü i máetagüxü̃ca̱x ueguxü̃ 

12Rü texé ya tümamücüxü̃ imáxe rü tüma rü tá ta noxtacüma tayu. 
13Natürü ngẽxguma texé wüxíexü̃ imax̱cüraxü̃gu rü woetama Tupana 
ngẽmaãcü tümamaxã nanaxuegu nax ngẽmaãcü tayuxü̃cax̱, rü tá cumaxã 
nüxü̃ chixu nax ngextá tá yanacúxü̃ nax tama yamax̱güãxü̃cax̱. 

14Natürü ngẽma namücümaxã nuxü̃ rü woetama tüxü̃ imáxchaü̃xü̃, rü tá 
noxtacüma yu namaxã cuxuegu woo ãmarearü guruü̃wa nañaxgu nax tama 
nayuxü̃cax̱. 
15Rü ngẽma nanatüxü̃ rüex̱na naéxü̃ napix̱ẽẽxü̃, rü name i noxtacüma yu 
namaxã cuxuegu. 
16Rü yíxema wüxi ya duẽxẽcax̱ ngĩ ̃́xẽ rü tüxü̃ icúxe rü tá yu namaxã cuxuegu 
woo naxü̃tawa tangexmagu rüex̱na marü tümamaxã nataxegu. 
17Rü yíxema tümanatümaxã rüex̱na tümaémaxã chixexü̃ ixugüxe rü 
noxtacüma tá yu namaxã cuxuegu. 
18-19Rü ngẽxguma taxre i duü̃xü̃gü nügü daixgu rü ngẽma wüxi rü nutamaxã 
napix̱ẽẽãgu i ngẽma to rüex̱na wüxi i dagümaxã yadaxawexẽẽãgu rü norü 
pechicaxü̃gu naxãũxẽẽãgu natürü tama nayu̱xgu, rü ngẽma napix̱ẽẽxü̃ rüex̱na 
yadaxawexẽẽxü̃ rü taxũtáma napoxcu ega naxcax̱ nataanegu rü norü 
caxü̃maxã inachixgu nax düxétüwa naxũxü̃cax̱. Natürü tá nüma nanaxütanü 
i norü üxü̃xü̃gü rü naétü i ngẽma ngunexü̃gü i tama nagu napuracüxü̃. 
20Rü ngẽxguma texé tümaarü puracütanüxü̃ ya ngexe rüex̱na yatüexü̃ 
naimaxã tüxna nacuai̱x̱cagu rü tayu̱xgu, rü nanaxwax̱e nax tapoxcuxü̃. 
21Natürü ngẽxguma wüxi rüex̱na yexeraxü̃ i ngunexü̃ tama tayu̱xgu rü 
taxũtáma napoxcu i ngẽma tümaarü cori, erü yíxema puracütanüxü̃ rü 
woetama norü duü̃xü̃ tixĩ. 
22Rü ngẽxguma taxre i yatügü nügü daixgu rü ngĩxü̃ yanguxẽẽgu i wüxi i nge 
i ãxacücü rü ngẽmacax̱ nayuxacüxgu, rü yíxema ngĩxü̃ yuxacüxẽẽ̃́xẽ rü 
tanaxwax̱e i tanaxütanü i ngẽma diẽru i ngĩte ngĩxcax̱ ícacü rü ãẽx̱gacügü 
ngĩgu unetagücü nax ngẽxgumaepü̱x yixĩxü̃. 
23Natürü ngẽxguma yíxema ngexe rü taturaxüchigu rü yíxema ngĩxü̃ 
yuxacüexẽxẽ rü tümaarü maxü̃maxã tá tanaxütanü. 
24-25Rü ngẽxguma texé wüxíexü̃ ticháixetüxẽẽgu, rü cháixetümaxã tá ta tüxü̃̃́ 
naxãtanü. Rü ngẽxguma texé wüxíexü̃ tibüepütaxẽẽgu, rü büepütamaxã tá ta 
tüxü̃̃́ naxãtanü. Rü ngẽxguma texé wüxíexü̃ tipoyemex̱ẽgux, rü 

poyemex̱ẽmaxã tá ta tüxü̃̃́ naxãtanü. Rü ngẽxguma texé wüxíexü̃ 
tipoyecutügu rü poyecutümaxã tá ta tüxü̃̃́ naxãtanü. Rü ngẽxguma texé 
wüxíexü̃ tigu̱xgu, rü gumaxã tá ta tüxü̃̃́ naxãtanü. Rü ngẽxguma texé wüxíexü̃ 
tapix̱ẽẽgu, rü pix̱ẽẽmaxã tá ta tüxü̃̃́ naxãtanü. Rü ngẽxguma texé wüxíena 
tanacuai̱x̱cagu, rü cuai̱x̱camaxã tá ta tüxü̃̃́ naxãtanü. 
26Rü ngẽxguma wüxi i cori norü mugüruxü̃ ya ngexexü̃ rüex̱na yatüxexü̃ 
yamax̱gu rü tüxü̃ yacháixetüxẽẽgu rü name nax tümaarü cori tüxü̃ yangexü̃ 
natanü ya tümaxetü. 
27Rü ngẽxguma wüxĩne ya tümapüta tibüegu, rü ngẽxgumarüxü̃ ta tüxü̃ 
ningex̱ i ngẽma tümaarü cori yima tümapütatanü. 

Mugü i ngẽxguma wüxíe guxchaxü̃ üxgu 

28Rü ngẽxguma wüxi i woca i yatüxü̃ rü wüxi ya yatüexü̃ rüex̱na wüxi ya 
ngexexü̃ nacaxix̱gu rü tüxü̃ nayuxẽẽgu, rü ngẽma woca i yatüxü̃ rü 
nutapütamaxã tá peyamax̱. Rü ngẽma namachi rü taxũtáma penangõ̱x. 
Natürü ngẽma woca i yatüxü̃arü yora rü taxũtáma penapoxcu. 
29Natürü ngẽxguma ngẽma woca i yatüxü̃ nagu naxãcümagü nax duü̃xẽxü̃ 
nacaxixü̃, rü ngẽxguma texéxü̃ yamax̱gu rü nutapütamaxã tá ípenamuxũchi 
rü ngẽmaãcü tá peyamax̱. Rü ngẽxgumarüxü̃ tá ta nutapütamaxã peyamax̱ i 
ngẽma norü yora ega marü nüxü̃ nacuax̱chirex̱gu nax yadüraxü̃ i norü woca 
i yatüxü̃ rü tama nüxna nadau̱̱xgu. 
30Natürü ngẽxguma ngẽma natanüxü̃ i ngẽma yuxü̃ rü tama 
yamax̱güchaü̃ãxgu i ngẽma woca i yatüxü̃arü yora rü diẽrucax̱ ínacagügu, rü 
nüma i woca i yatüxü̃arü yora rü tá nüxü̃̃́ nanaxütanü i ngẽma diẽru i ngĩxcax̱ 
ínacagücü natanü i norü maxü̃. 
31Rü ngẽmatama mu tá nixĩ i nagu ingu̱xẽxẽxü̃ ega ngẽxguma ngẽma woca i 
yatüxü̃ rü wüxi i duü̃xü̃ nanexü̃ rüex̱na wüxi i naxacüxü̃ nacaxix̱gu i ngẽma 
woca i yatüxü̃. 
32Rü ngẽxguma ngẽma woca i yatüxü̃ rü texéarü puracütanüxẽ ya yatüxexü̃ 
rüex̱na ngexexü̃ yamax̱gu, rü name nax nutapütamaxã peyamáxü̃ i ngẽma 



237 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

woca i yatüxü̃. Rü ñu̱xũchi ngẽma woca i yatüxü̃arü yora rü yíxema 
puracütanüxü̃ ya yatüxe rüex̱na ngexearü coriaxü̃̃́ tá nanaxütanü i 30 tachinü 
ya diẽru. 
33-34Rü ngẽxguma texé tama tümaarü puchu rüngataxü̃gu rüex̱na wüxi ya 
puchu tanaxü̱xgu rü ñu̱xũchi tama tanangataxü̃gu, rü ngẽxma nagu 
yangucuchigu i wüxi i woca rüex̱na wüxi i búru, rü ngẽma puchuarü yora rü 
tá nüxü̃̃́ nanaxütanü i ngẽma naxü̃naarü yora. Natürü ngẽma woca i yuxü̃ rü 
ngẽma puchuarü yoraarü tá nixĩ. 
35Rü ngẽxguma wüxíearü woca rü toguxe ya duü̃xẽarü wocamaxã nügü 
nadaixgu rü tüxü̃̃́ yamáagu, rü ngẽma woca i maxü̃xü̃ rü namaxã tá nataxegü 
rü yixema natanü ya diẽru rü ngãxü̃gu tá nügümaxã tüxü̃ nitoyegü. Rü 
ñu̱xũchi ngẽma woca i yuxü̃machi rü ngãxü̃gu tá ta nügümaxã nayayauyegü. 
36Rü ngẽxguma norü yora nüxü̃ nacuax̱chirex̱gu nax ngẽma woca nax 
yadüraxü̃ rü tama nüxna nadau̱̱xgu, rü toguxearü woca yamax̱gu, rü name i 
yíxema woca i yuxü̃arü yorana nanamu i wüxi i woca i maxü̃xü̃ nachicüxü i 
ngẽma tümaarü woca i yuxü̃. Natürü ngẽma woca i yuxü̃ rü norü tá nixĩ i 
ngẽma woca i máetaxü̃arü yora. 

Ínachoxü ̃xü ̃chiga 22 

Mugü i guxchaxü̃güarü mexẽxẽruü̃gü 

1Rü ngẽxguma chi texé naxcax̱ ngĩx̱gu i wüxi i woca rüex̱na wüxi i carnéru, 
rü namaxã tataxegu rüex̱na tayamax̱gu i ngẽma naxü̃na, rü name nax 5 i 
wocamaxã tanaxütanüxü̃ i ngẽma woca i naxcax̱ tangĩ ̃́xü̃. Rü ngẽxguma 
carnéru yixĩxgu i ngẽma naxcax̱ tangĩ ̃́xü̃ rü name nax 4 i carnérumaxã 
tanaxütanüxü̃. 
2Rü ngẽxguma wüxi i ngĩ ̃́xtax̱axü̃ ínangĩx̱yane texé íyanguéxü̃gügu rü 
yapix̱ẽẽgüãgu rü nayu̱xgu i ngẽma ngĩ ̃́xtax̱axü̃ rü taxũtáma yíxema 
yamáxegagu nixĩ. 
3Natürü ngẽxguma ngunecü ítayanguéxü̃gu nax nangíxü̃ rü tayamax̱gu i 
ngẽma ngĩ ̃́xtax̱axü̃ rü tümawa nangẽxma i ngẽma guxcha naxcax̱ i ngẽma nax 

tamáetaxü̃. Rü yíxema ngĩ ̃́xe rü tanaxwax̱e nax tanaxütanüxü̃ i ngẽma naxcax̱ 
tangĩ ̃́xü̃. Natürü ngẽxguma tangearü diẽruãx̱gu rü name nax tümamaxã 
itaxexü̃ nax ngẽmaãcü tanaxütanüxü̃cax̱ i ngẽma naxcax̱ tangĩ ̃́xü̃. 
4Rü ngẽxguma tümaxü̃tawatama nangẽxmagu rü tama tayamax̱gu i ngẽma 
naxü̃na i naxcax̱ tangĩ ̃́xü̃ rü tanaxwax̱e nax taxre i tümaxü̃namaxã 
tanaxütanüxü̃ i ngẽma woca rüex̱na búru rüex̱na carnéru i naxcax̱ tangĩ ̃́xü̃. 
5Rü ngẽxguma chi texé tümaxü̃nagü ngürüanegumare mugügu nax 
ngextámare nachibüexü̃cax̱ rü ngẽmagagu toguxearü naanewa yachibüegu, 
rü yíxema norü yora i ngẽma naxü̃nagü, rü tanaxwax̱e i ngẽma guxchaxü̃cax̱ 
ngẽma naanearü yoraáxü̃ tanaxütanüxü̃ namaxã i tümanetüarü o i 
rümemaexü̃ i tümaanewa rüex̱na tümaarü úbanecüwa ngẽxmaxü̃. 
6Rü ngẽxgumachi texé wüxi i tax̱acüwa nangixichigu rü togueanewa 
nanáiegu rü ngẽxma yaxaegu i tümaarü nanetügü i marü idauxü̃, rüex̱na 
ngexwaca rüxügüxü̃, rü yíxema yaguanexe rü tanaxwax̱e nax norü yoraaxṹ 
tanaxütanüxü̃ naxcax̱ i ngẽma tümanetügü ítaguxcüraxü̃xü̃. 
7Rü ngẽxguma texé to i duü̃xü̃xü̃tagu namaxã nguxü̃gu i tümaarü diẽru 
rüex̱na to i ngẽmaxü̃gü i tatanüxü̃, rü ngẽma duü̃xü̃patawa wüxi i ngĩ ̃́xtax̱axü̃ 
naxcax̱ ngĩx̱gu i ngẽma tümaarü ngẽmaxü̃gü, rü ngẽxguma nüxü̃ yangaugügu 
rü yayauxgüãgu i ngẽma ngĩ ̃́tax̱ã̃́xü̃, rü name i nüma taxreex̱pü̱xcüna 
naxütanüãxü̃ i ngẽma naxcax̱ nangĩ ̃́xü̃. 
8Natürü ngẽxguma tama nüxü̃ iyangaugügu i ngẽma ngĩ ̃́xtax̱axü̃, rü yíxema 
ĩpataarü yora rü tanaxwax̱e nax Tupanapex̱ewa nüxü̃ tixuxü̃ nax tama 
tümatama naxcax̱ tangĩ ̃́xü̃ i ngẽma tüxna nüxü̃ nadauxẽẽxü̃ 
9Rü ngẽxguma nataxuxgu i wüxi i woca rüex̱na wüxi i búru rüex̱na wüxi i 
carnéru rüex̱na wüxi i naxchiru rüex̱na to i ngẽmaxü̃, rü taxre i duü̃xü̃gü 
nügüna naxugügu nax norü yixĩxü̃, rü name i ãẽx̱gacügüxü̃tawa naxĩxü̃ i 
ngẽma taxre nax ngẽmaãcü nüxü̃ nacuáxü̃cax̱ nax texe tixĩxü̃ ya aixcüma 
norü yora ixĩxẽ. Rü yíxema tama norü yora ixĩxẽ rü tanaxwax̱e nax 
taxreex̱pü̱xcüna norü yoraaxü̃̃́ tanaxütanüxü̃. 

10Rü ngẽxguma texé to i duü̃xü̃xü̃tagu tanamu̱xgu i tümaarü woca, rüex̱na 
tümaarü búru, rüex̱na tümaarü carnéru, rüex̱na tax̱acürü to i naxü̃na nax 
ngéma nüxna nadaugüxü̃cax̱, rü ngẽxguma nayu̱xgu rüex̱na napix̱gu rüex̱na 
taxúema nüxü̃ dauyane naxcax̱ nangĩx̱gügu, rü tama ngẽma duü̃xü̃ i 
naxü̃tagu tanamuxü̃arü guxcha nixĩ. 
11Natürü name nax Tupanaégagu norü yoramaxã nüxü̃ tixuxü̃ nax tama tüma 
naxcax̱ tangĩ ̃́xü̃ i ngẽma naxü̃na. Rü yíxema norü yora ixĩxẽ i ngẽma naxü̃na, 
rü name nax tayaxõxü̃ i ngẽma dexa. Rü ngẽmaãcü ya yíxema nüxna dauxe 
rü taxuxü̃táma tanaxütanü. 
12Natürü ngẽxguma chi nüxü̃ tadauchirex̱gu naxcax̱ nangĩx̱gu i ngẽma 
naxü̃na, rü name nax norü yoraaxü̃̃́ tanaxütanüxü̃. 
13Rü ngẽxguma wüxi i ai yayaxu̱xgu i ngẽma naxü̃na rü yíxema norü dauruxü̃ 
ixĩxẽ rü name nax ítayangexü̃ i ngẽma ai íyaxüxẽẽxü̃ nax ngẽmaãcü norü 
yoraxü̃ tanawéxü̃cax̱ rü tama tanaxütanüxü̃cax̱. 
14Rü ngẽxguma texé toguxearü naxü̃na paxaãchi naxcax̱ ícaxgu, rü ngẽxguma 
natauxyane i norü yora tümaxü̃tagu nayu̱xgu rüex̱na napix̱gu i ngẽma 
naxü̃na, rü name nax norü yoraaxü̃̃́ tanaxütanüxü̃. 
15Natürü ngẽxguma nangẽxmayane i norü yora napix̱gu rüex̱na nayu̱xgu, rü 
taxuxü̃táma taxütanü. Natürü ngẽxguma naxãtanüãcü paxaãchicax̱ naxcax̱ 
ítacaxgu, rü ngẽma natanüxica tátama nixĩ i ngẽma taxütanüxü̃. 

Mugü i duü̃xü̃güarü maxü̃chiga 

16Rü ngẽxguma texé wüxi i pacü i taguma yatüxü̃ cuax̱cüxü̃ ucu̱xẽgu rü tá 
ngĩmaxã naxãxmax̱ü̃ rü ngẽmacax̱ düxwa nanaãẽraxü̃gu nax ngĩmaxã 
namaxü̃xü̃cax̱, rü name i wüxicana ngĩmaxã naxãxmax̱ü̃chi rü ngĩnatüaxü̃̃́ 
nanaxütanü i ngẽma natanü i woetama marü ueguxü̃. 
17Rü woo ngẽxguma ngĩnatü tama naxwax̱egu nax ngĩmaxã naxãmaxü̃, rü 
nüma ya yima yatü rü tá ngĩnatüaxü̃̃́ nanaxütanüamatama i ngẽma natanü i 
woetama marü ueguxü̃. 
18¡Rü ngẽma ngexü̃ i yuüexü̃ rü tá peyamax̱! 

19Rü texé ya yíxema tax̱acürü naéü̃maxã maxü̃̃́xẽ rü name nax yu namaxã 
pexueguxü̃. 
20Rü texé ya yíxema tupananetagücax̱mare ínaguxe i tümaarü ãmaregü rü 
tama Cori ya Tupanacax̱icatama ínaguxe, rü name nax yu namaxã 
pexueguxü̃. 
21Rü taxũtáma chixeãcü namaxã icucuax̱ i ngẽma to i nachixü̃anecüãx̱ i 
duü̃xü̃. Yerü pema rü ta rü Equítuanewa to i nachixü̃anecüãx̱gü pixĩgü. 
22Rü tama name i chixri ngĩmaxã icucuax̱ i ngẽma yutegücü rü bai ya 
taxcutagü. 
23Erü ngẽxguma chixri tümamaxã icucuax̱gu, rü tümagü rü ngü̃xẽẽcax̱ tá 
choxna tacagüe, rü choma rü tá ngéma chaxũ nax tüxü̃ charüngü̃xẽẽxü̃cax̱. 
24Rü tá poraãcü chanu rü taramaxã tá pexü̃ chadai. Rü ngẽxguma rü 
pexmax̱gü tá tixĩ ya yutegüxe rü ngẽma pexacügü tá nixĩ i tax̱cuexü̃. 
25Rü ngẽxguma chi wüxi i chorü duü̃xü̃ i cumücü i ngearü diẽruã̃́xü̃ cuxna 
caxgu nax paxaãchi nüxna ngĩxü̃ cuxãxü̃cax̱ i diẽru, rü taxũtá cunaxwax̱e nax 
üétüãcü cuxü̃̃́ ngĩxü̃ natáeguẽẽxü̃. Rü tama name i nagu quixũ i nacüma i 
ngẽma diẽruãx̱güxü̃ i üétüãcüma paxaãchi diẽru ngĩxü̃ ãgüxü̃. 
26Rü ngẽxguma yíxema duü̃xẽ rü tümachiru cuxna ãxgu nax ngẽmawa nüxü̃ 
cucuáxü̃cax̱ nax cuxü̃̃́ tá tanatáeguxẽẽxü̃ i ngẽma curü diẽru, rü naxü̃pa nax 
yanaxücuxü̃ ya üax̱cü rü name i tüxü̃̃́ cunatáeguxẽxẽ i ngẽma tümachiru. 
27Erü ngexicatama nixĩ i tümachiru i namaxã tidüxüxü̃ ega nagáuanegu. Rü 
ngẽxguma tama tüxü̃̃́ cunatáeguxẽẽgu ¿rü tax̱acümaxã tá tidüxü? Rü 
ngẽxguma tüma rü ngü̃xẽẽcax̱ choxna caxgux rü choma rü tá tüxü̃ 
charüngü̃xẽxẽ erü choxü̃̃́ tangechaxü̃tümüxü̃. 
28Rü choma ya Cori ya Tupana rü tama chanaxwax̱e i chixri chauchiga 
quidexa, rü tama name i tax̱acü namaxã quixugü i ngẽma perü ãẽx̱gacü. 
29Rü ngẽma penetügüarü o i choxna üxü̃, rü name nixĩ i paxa choxna penaxã. 
Rü ngẽxgumarüxü̃ ta i perü úbachiüwa rü chanaxwax̱e i paxa choxna penaxã 

i ngẽma choxna üxü̃. Rü yimá nüxíraü̃cü ya pene ya woetama choxna ücü, 
rü name nixĩ i chopatawa naxcax̱ penaxütanü i ngẽma choma nagu 
chaxunetaxü̃. 
30Rü ngẽma nüxíraxü̃xü̃ i perü wocaxacügü rü perü carnéruxacügü rü 7 i 
ngunexü̃ tá naémaxã nangẽxmagü, natürü ngẽxguma norü 8 i ngunexü̃wa 
nanguxgu rü tá choxna penamu. 
31Rü pema rü name nixĩ i guxü̃guma chauga pexĩnüe. Rü tama name nax 
penangṍxü̃ i ngẽma namachi i ai íyaxüxẽẽxü̃. Rü name nixĩ i airugüna penaxã 
i ngẽma namachi. 

Ínachoxü ̃xü ̃chiga 23 

Mugü i guxchaxü̃güarü mexẽxẽruü̃chiga 

1Rü tama name i doramaxã ícunapoxü̃ i ngẽma duü̃xü̃ i chixexü̃arü üruxü̃ i 
ngẽxguma ãẽx̱gacü norü chixexü̃cax̱ nüxna caxgux. 
2Rü tama name i natanügu cuxã i ngẽma rümumaexü̃ i duü̃xü̃gü i chixexü̃ 
ügüxü̃. Rü ngẽxguma ãẽx̱gacü cuxna caxgux nax nüxü̃ quixuxü̃cax̱ i ngẽma 
guxchaxü̃ i ngupetüxü̃, rü tama name i naga cuxĩnü i ngẽma rümumaexü̃ i 
chixri nüxü̃ ixugüxü̃ i ngẽma guxchaxü̃ i ngupetüxü̃. 
3Rü bai tá naétüwa quidexa i ngẽma duü̃xü̃ i ngearü diẽruã̃́xü̃ i ngẽxguma 
womüxẽẽãcü ãẽx̱gacüxü̃tawa tax̱acücax̱ ínacax̱gu. 
4Ngẽxguma nüxü̃ icuyangauxgu i curü uanüarü woca rüex̱na norü búru i 
yarütaxuxü̃, rü name nixĩ i nüxü̃̃́ cunatáeguxẽxẽ. 
5Rü tama name i nüxü̃ cuxo nax nüxü̃ curüngü̃xẽẽxü̃ i ngẽma cuxchi aixü̃. Rü 
ngẽxguma chi nüxü̃ cudau̱̱xgu i norü búru nax naxwetaarü yamaxã ngẽxma 
yanguxü̃ ¡rü nüxü̃ rüngü̃xẽxẽ nax ícunanugüxü̃ i ngẽma naxweta i naétüwa 
ngẽxmaxü̃! 
6Rü ngẽxguma wüxi i duü̃xü̃ i ngearü diẽruã̃́xü̃ ãẽx̱gacüpex̱ewa guxchaxü̃ 
cumaxã mexẽẽgu, rü tama name i cunangexrü i ngẽma guxchaxü̃. 

7¡Rü nüxü̃ rüxo nax doramaxã ícunaxuãxü̃xü̃ i wüxi i duü̃xü̃! Rü tama name 
i yu namaxã cunaxuegu i wüxi i duü̃xü̃ i taxuxü̃ma i chixexü̃ üxü̃. Erü choma 
rü taxũtáma nüxü̃ chaxüpetümare i ngẽma duü̃xü̃ i nagagu íyixĩxü̃ nax 
tayuxü̃. 
8Rü cuma nax ãẽx̱gacü quixĩxü̃, rü tama name i wüxiaxü̃̃́ cunayauxtanü, nax 
naétüwaama cuxüxü̃cax̱ ega tax̱acürü guxchaxü̃ cuxü̃tawa yamexẽẽgügu. Erü 
ngẽma ãẽx̱gacü i nayauxtanüxü̃, rü inayacu̱x i ngẽma aixcüma ixĩxü̃, nax 
tama nüxü̃ nacuáxü̃cax̱ i duü̃xü̃gü, rü ngẽmaãcü ya yíxema duü̃xẽ ya 
taxuxü̃ma i chixexü̃ üchiréxe, rü nitümaguãchi i ngẽma chixexü̃. 
9Rü taxũtáma chixri namaxã icucuax̱ i ngẽma to i nachixü̃anecüãx̱ i duü̃xü̃. 
Yerü pema rü Equítuanewa rü to ga nachixü̃anecüãx̱gü pixĩgü, rü meama 
nüxü̃ picuax̱ nax ñuxãcü yixĩxü̃ ga yexguma to ga nachixü̃anewa 
peyexmagügu. 

Mugü i naanearü ngü̃chiga 

10Rü 6 ya taunecü tá cuanewa cupuracü rü ñu̱xũchi yabuxgü i norü o i cunetü. 
11Natürü yimá norü 7 ya tauenecügu rü marü taxũtáma nawa cupuracü i 
ngẽma naane. Rü name i cunangü̃xẽxẽ i ngẽma naane nax ngẽmaãcü i ngẽma 
duü̃xü̃gü i ingearü diẽruãx̱güxü̃ cuanewa yayauxbügüxü̃cax̱ nax ngẽmamaxã 
naxãwemügüxü̃cax̱, rü ñu̱xũchi ngẽma íyaxüxü̃ ngẽma naeü̃gü i 
naixnecücüãx̱ namaxã ãwemügüxü̃cax̱. Rü name i ngẽma curü úbanecü rü 
oribunecü rü ngẽmatama namaxã cuxü. 

Mugü i ngü̃chigaarü ngunexü̃chiga 

12Rü 6 i ngunexü̃ tá nixĩ i cunaxüxü̃ i curü puracü i cuxüxchaü̃xü̃. Natürü 
ngẽxguma norü 7 i ngunexü̃wa nanguxgu rü tá curüngü̃ nax ngẽmaãcü 
nangü̃ẽxü̃cax̱ i curü wocagü rü búrugü rü ngẽmaãcü naporaexü̃cax̱ i curü 
puracütanüxü̃ rü ngẽma to i nachixü̃anecüãx̱ i duü̃xü̃ i cuxü̃tawa ngẽxmaxü̃. 
13¡Rü peyangu̱xẽxẽ i guxü̃ma i ngẽma pemaxã nüxü̃ chixuxü̃! Rü tama 
chanaxwax̱e nax ñuxgu tá peax̱wa nüxü̃ chaxĩnüxü̃ i tax̱acürü 
tupananetagüéga. 

Tomaepü̱x i peta i Tupana ueguxü̃ 

(Éx. 34.18-26; Dt. 16.1-17) 

14Wüxichigü ya taunecügu rü tomaepü̱x i peta tá nixĩ i chau̱̱xcax̱ 
pexüchigaxü̃. 
15¡Naxüchiga i Üpetüchigaarü peta i nagu paũ i ngearü pu̱xẽẽruxü̃ã̃́xü̃ 
pengõ̱xgüxü̃! Rü ngẽma cumaxã nüxü̃ chixuxü̃ãcü tá nixĩ i cunaxüxü̃. Rü 
ngẽxguma cunaxüchigagu rü 7 i ngunexü̃ tá nixĩ i paũ i ngearü pu̱xẽẽruxü̃ã̃́xü̃ 
pengṍxü̃. Rü ngẽma ngunexü̃ i nagu tá cunaxüxü̃ i ngẽma peta rü meatáma 
tauemacü ya Abígu tá nixĩ, yerü guma tauemacügu nixĩ ga ípenguxü̃xü̃ ga 
Equítuanewa. Rü ngẽma ngunexü̃gu rü taxúetama ngeãcumex̱ẽx nua choxü̃ 
tayarücuax̱üxü̃. 
16¡Rü naxüchiga i norü buxgü i ngẽma nüxíraxü̃xü̃ i norü o i cunetü i cuanegu 
cutoxü̃! ¡Rü ngẽxgumarüxü̃ ta taunecüarü gu̱xgu naxüchiga i norü buxgü i 
ngẽma nawa iyacuáxü̃ i norü o i cunetü i cuanegu cutoxü̃! 
17Rü ngẽmaãcü guxü̃ma i duü̃xü̃gü i iyatüxü̃ rü tomaepü̱xcüna tá Cori ya 
Tupanapex̱ewa naxĩ nax nüxü̃ yacuax̱üü̃güxü̃cax̱. 
18Rü ngẽxguma naxü̃nagü chau̱̱xcax̱ cudaixgu, rü tama chanaxwax̱e ya yimá 
nagü rü paũ i pu̱xẽẽruxü̃ã̃́xü̃maxã wüxigu choxna cunaxã. Rü ngẽma naxü̃na 
i chau̱̱xcax̱ cudai̱x̱ü̃ rü tama name nax norü chíxü̃maxã penguxü̃xü̃ perü 
moxü̃ãcüruxü̃. 

Nüxíraxü̃xü̃ i norü o i nanetügüarüchiga 

19Rü ngẽma nüxíraxü̃xü̃ i norü o i ngẽma cunetügüwa quibuxgüxü̃, rü name 
nixĩ i Tupanapatawa cunana i ngẽma rümemaegüxü̃. ¡Rü taxũtáma 
naégünenixü̃wa cunamuxra i ngẽma chíbuxacügü! 

Daxũcüã̱x i Cori ya Tupanaarü orearü ngeruxü̃ 

20Rü dücax, choma rü tá cupex̱egu chayamu i chorü orearü ngeruxü̃ i 
daxũcüãx̱ nax cuxna nadauxü̃cax̱ i ngẽma nama i nagu quixũxü̃wa rü nawa 
cuxü̃ nagaxü̃cax̱ i ngẽma nachica i cuxcax̱ chamexẽẽxü̃. 
21Rü tama chanaxwax̱e nax nüxna cuyáxü̃xü̃. Rü name nixĩ i naga cuxĩnü. Rü 
tama name i namaxã cunuama erü nüma rü chauchicüüxü̃ nixĩ i ngẽxma 

chanamuxü̃, rü nüma rü taxũtáma pexü̃̃́ nüxü̃ inayarüngüma i perü 
chixexü̃gü. 
22Rü ngẽxguma tá aixcüma naga cuxĩnügu rü cuyanguxẽẽgu i guxü̃ma i 
ngẽma choma chanamuxü̃, rü choma rü tá curü uanügümaxã charüxuanüãx̱, 
rü tá chayaxĩx̱ãchiãẽxẽxẽgü i ngẽma cuxü̃ yaxĩx̱ãchiãẽxẽẽgüxü̃. 
23Rü chorü orearü ngeruxü̃ rü tá cupex̱egu nixũ. Rü nawa tá cuxü̃ naga i 
ngẽma Amoréutanüxü̃arü naane, rü Itítanüxü̃arü naane, rü 
Ferechéutanüxü̃arü naane, rü Canaáü̃tanüxü̃arü naane, rü Ebéutanüxü̃arü 
naane, rü Yebuchéutanüxü̃arü naane. Rü choma rü tá chanadaixichi i ngẽma 
duü̃xü̃gü nax yanaxoxochixü̃cax̱. 
24¡Rü taxũtáma nagu quixũ i nacüma i chixexü̃ i nagu namaxẽxü̃ i ngẽma 
nachixü̃anecüãx̱gü! ¡Rü taxũtáma napex̱egu cucaxã̃́pü̱xü rü nüxü̃ quicuax̱üxü̃ 
i norü tupananetagü! Rü name nax nagu quipogügüxü̃ i norü 
tupananetachicünax̱ãgü rü norü nutagü ga namaxã natupanaãx̱gücü. 
25-26¡Rü nüxü̃ icuax̱üxü̃ ya Cori ya curü Tupana, erü nüma tá cuxü̃ 
narüngü̃xẽxẽ namaxã i curü õnagü rü dexá. Rü choma rü tá cuxna 
chanayáxü̃guxẽxẽ i ngẽma dax̱aweane. Rü taxúetama tayu naxü̃pa nax mea 
o̱xiwa tangux. Rü cuchixü̃anewa rü nataxutama i ngecü i yuxacücü rü 
ñu̱xũchi ngexacüechacü. 
27Rü ngẽma nachixü̃anegü i nawa pechopetüetanüxü̃ rü choma rü tá muü̃ 
natanüwa íchanguxẽxẽ nax pexü̃ namuü̃exü̃cax̱ rü pexchax̱wa 
yabuxmüxü̃cax̱. 
28Rü ngextá íquixüpetüchigüxü̃wa rü tá ichayadaxẽxẽ nax pexü̃ namuü̃exü̃. 
Rü ngẽmacax̱ tá cuxchax̱wa nibuxmü i ngẽma Ebéutanüxü̃, rü Itítanüxü̃, rü 
Canaáü̃tanüxü̃. 
29Natürü ngẽma nax íchanawoxü̃xü̃ cupex̱ewa rü taxũtáma paxa noxtacüma 
wüxi ya taunecügu chanaxü, erü ngẽxguma ngẽmaãcü chanaxüxgu rü ngẽma 
naane rü tá nangeãcuanemare, rü naeü̃gü i düraexü̃ rü tá nawa nimu rü 
chixexü̃ tá cumaxã naxügü. 

30Rü ngẽma duü̃xü̃gü rü tá chayawüxi nax íchanamuxü̃xü̃ i ngẽma naanewa 
ñu̱xmatáta namu i cunegü nax ngẽmaãcü mea pegü nagu pinuxü̃cax̱ i ngẽma 
naane. 
31Rü ngẽma curü üyeane i choma ichaxüxü̃ rü Már i Dauchíüxü̃wa inaxügü 
rü ñu̱xmata Firitéutanüxü̃arü márcutügu yacuáx. Rü ngẽma chianexü̃wa 
inaxügü rü ñu̱xmata taxtü i Eufrátewa nangu. Rü choma rü marü cuxmex̱wa 
tá chanangexmagüxẽxẽ i guxü̃ma i ngẽma duü̃xü̃gü i ngẽma 
nachixü̃anecüãx̱gü. Rü cuma tá nixĩ i ícunawoxü̃xü̃ i ngẽma naanewa. 
32-33¡Rü taxũtáma namaxã cuxüga nax nüxü̃ perüngü̃xẽẽgüxü̃cax̱, rü bai i norü 
tupananetagüxü̃ picuax̱üü̃gü! ¡Rü taxũtáma cunaxwax̱e nax ngẽma naanewa 
cunangẽxmagüxẽxẽxü̃ i ngẽma duü̃xü̃gü nax tama chopex̱ewa pecadu cuxü̃ 
naxüxẽẽgüxü̃cax̱! Erü ngẽxguma ngéma cunangexmagüxẽẽgu rü tá norü 
tupananetagüxü̃ quicuax̱üxü̃ rü cugütátama icuyarütauxẽxẽ ==ñanagürü ga 
Tupana. 

Ínachoxü ̃xü ̃chiga 24 

Tupana rü Iraétanüxü̃maxã inaxüga 

1Cori ya Tupana rü Moichéxü̃ ñanagürü: —Ngẽma nachica i nawa 
changexmaxü̃gu namaxã naxĩnagü i Aróü̃, rü Nadáx, rü Abiú, rü ñu̱xũchi 
ngẽma 70 i Iraétanüxü̃arü ãẽx̱gacü. Natürü yáxü̃waxü̃ra tátama 
nayachaxãchigü, rü ngẽxma tá nacaxã̃́pü̱xügü. 
2Rü cuxica tátama nixĩ i chau̱̱xcax̱ quixũxü̃, rü ngẽma cumücügü rü taxũtáma 
chauxü̃tawa naxĩ. Rü ngẽma togümare i Iraétanüxü̃ rü taxũtáma cuwe dauxü̃ 
naxĩgü ==ñanagürü. 
3Rü nüma ga Moiché rü natanüwa naxũ ga yema Iraétanüxü̃ rü namaxã nüxü̃ 
nixu ga guxü̃ma ga yema ore ga Cori ya Tupana namaxã nüxü̃ ixuxü̃. Rü 
nümagü ga Iraétanüxü̃ rü guxü̃ma wüxigu Moichéxü̃ nangãxü̃gü rü 
ñanagürügü: —Ngẽmáacü tá tayanguxẽxẽ i guxü̃ma i ngẽma mugü ya 
Tupana toxü̃ muxü̃ ==ñanagürügü. 

4Rü nüma ga Moiché rü nanaxümatü ga guxü̃ma ga yema ore ga Cori ya 
Tupana nüxü̃ ixuxü̃. Rü moxü̃ãcü pax̱mama ínarüda rü max̱pǘnepechinügu 
nanaxü ga wüxi ga ãmarearü guruxü̃. Rü 12 ga nutamaxã nanaxü naégagu ga 
yema 12 ga Iraétücumügü. 
5Rü ñu̱xũchi nanamu ga ñuxre ga ingextü̱xü̃gü ga Iraétanüxü̃ nax 
nadaiaxü̃cax̱ ga wocagü ga iyatüxü̃ rü Tupanacax̱ nax ínaguaxü̃cax̱. Rü 
yemawa inanawex̱gü nax aixcüma wena Tupanaga naxĩnüexü̃. 
6Rü nüma ga Moiché rü ngãxü̃gu nayabaye ga gumá nagü. Rü gumá wüxiarü 
ngãxü̃ rü ñuxre ga naxpáü̃gu nanabacu. Rü gumá naiarü ngãxü̃ rü ãmarearü 
guruxü̃ namaxã namaxcu. 
7Rü yemawena rü nanayaxu ga yema popera ga Tupanaarü uneta nagu 
ümatüxü̃, rü yema duü̃xü̃gücax̱ tagaãcü nüxü̃ nadaumatü. Rü nümagü rü 
ñanagürügü: —Guxü̃ma i ngẽma Cori ya Tupana nüxü̃ ixuxü̃ rü aixcüma tá 
mea tayanguxẽxẽ rü tá naga taxĩnüe ==ñanagürügü. 
8Rü yexguma ga Moiché rü nanayaxu ga gumá nagü ga togü ga naxpáü̃gu 
nabacuãcü rü gumámaxã duü̃xü̃güxü̃ namaxcutanü, rü ñanagürü: —Ñu̱xma 
nax pexna naxããxü̃ i norü mugü rü daa nagü nixĩ ya perü cuax̱ruxü̃ nax 
aixcüma yixĩxü̃ i guxü̃ma i ngẽma Cori ya Tupana pemaxã nüxü̃ ixuxü̃ 
==ñanagürü. 
9Rü yexguma ga Moiché, rü Aróü̃maxã, rü Nadáxmaxã, rü Abiúmaxã, rü 
ñu̱xũchi yema 70 ga Iraétanüxü̃arü ãẽx̱gacügümaxã guma max̱pǘnegu 
naxĩnagü, 
10rü yéma Iraétanüxü̃arü Tupanaxü̃ nadaugü. Rü yema guma 
nacutügütüxü̃wa rü nayexma ga wüxi ga yéma iyau̱̱xracüüxü̃ ñoma wüxi ga 
chafírutachinürüxü̃ ga ñoma daxũguxü̃ ga naanerüxü̃ ngóonexü̃. 
11Natürü ga Tupana rü tama nanadai ga yema yatügü ga Iraétanüxü̃arü 
ãẽx̱gacügü ga nüxü̃ daugüxü̃. Rü nümagü rü wüxigu nachibüe rü naxaxegü. 

Moiché rü ma̱xpǘne ga Chinaígu naxĩnagü 

12Cori ya Tupana rü Moichéxü̃ ñanagürü: —Ẽcü nagu naxĩnagü ya daa 
max̱pǘne ya nawa changexmane rü ngéma choxü̃ nanguxẽxẽ! Erü tá cuxna 
chanaxã i nutatachinügü i chorü mugü rü ucu̱xẽgü nagu chaxümatüxü̃ nax 
Iraétanüxü̃xü̃ nawa cungúexẽẽxü̃cax̱ ==ñanagürü. 
13Rü nüma ga Moiché rü inachi rü guma max̱pǘne ga Tupana nawa 
yexmanegu naxĩnagü wüxigu namaxã ga norü ngü̃xẽẽruxü̃ ga Yochué. 
14Rü nüma ga Moiché rü yema Iraétanüxü̃arü ãẽx̱gacügüxü̃ ñanagürü: —
¡Núatama ñaa nachicawa toxü̃ penangu̱xẽxẽ rü ñu̱xmatáta pexcax̱ tawoegu! 
Rü Aróü̃ rü Úru rü tá pemaxã nuxã narücho. Rü ngẽxguma chi texé guxchaxü̃ 
tüxü̃̃́ ngẽxmagux rü name nixĩ i Aróü̃maxã rü Úrumaxã nüxü̃ tixu 
==ñanagürü. 
15Rü yexguma yema orexü̃ namaxã yaxuxguwena, rü nüma ga Moiché rü 
guma max̱pǘnegu naxĩnagü. Rü wüxi ga caixanexü̃ nayadüxü. 
16Rü Cori ya Tupanaarü üüne rü guma max̱pǘne ga Chinaígu ínarüxĩ. Rü 6 
ga ngunexü̃ rü yema caixanexü̃ nayadüxü ga guma max̱pǘne. Rü yema norü 
7 ga ngunexü̃gu rü nüma ga Cori ya Tupana rü yema caixanexü̃wa Moichécax̱ 
naca. 
17Rü yema Cori ya Tupanaarü üüne rü yema Iraétanüxü̃cax̱ nango̱x nawa ga 
guma max̱pǘne ga ngextá yexeraãcü ínachuchitaeruxü̃wa. Rü ñoma wüxi ga 
üxüema ga nawa ixaxü̃nerüxü̃ nixĩ ga nüxü̃ nadaugügu. 
18Rü nüma ga Moiché rü naxĩnagü nawa ga guma max̱pǘne rü yema 
caixanexü̃gu nayaxücu. Rü yéma nayexma ga 40 ga ngunexü̃ rü 40 ga 
chütaxü̃. 

Ínachoxü ̃xü ̃chiga 25 

Ãmaregü naxca̱x ya Tupanapata 
(Éx. 35.4-9) 

1Rü nüma ga Cori ya Tupana rü Moichémaxã nidexa rü ñanagürü nüxü̃: 

2—¡Namaxã nüxü̃ ixu i ngẽma Iraétanüxü̃ nax chau̱̱xcax̱ nanutaquex̱eãxü̃cax̱ 
i norü ãmaregü! Rü guxü̃ma i ngẽma duü̃xü̃gü i aixcüma norü ngúchaü̃maxã 
inaxãgüchaü̃xü̃ rü name nixĩ i natanüwa cunadexü̃ i ngẽma ãmaregü. 
3Rü ñaa tá nixĩ i ngẽma pedexü̃: Úiru, rü diẽrumü, rü cobre, 
4rü carnérutax̱a ya waxranütane rü yáuxranütane rü daunütane rü tünüta ya 
mexẽchine ya línuchi rü tünüta ya cabratax̱a, 
5rü carnéruchax̱müxü̃gü i dauxü̃maxã ichagüxü̃, rü togü i naxchax̱müxü̃ i 
mexẽchixü̃, rü mürapewagü i acáchianaxcax̱, 
6rü chíxü̃ i omüwa mexü̃, rü pumara i chíxü̃maxã ãéü̃xü̃ i baeruwa mexü̃, rü 
pumaratex̱e i yixixü̃ i guwa mexü̃, 
7rü nutagü ya ngax̱ãẽruxü̃ ya cornalina rü naigü ya nutagü ya ngax̱ãẽruxü̃wa 
mecü nax chacherdótegüarü ãẽx̱gacüarü efóxwa rü norü türemüxü̃wa 
nanucuxü̃cax̱. 
8¡Rü chau̱̱xcax̱ penaxü ya wüxi ya chopata nax yimawa duü̃xü̃gütanüwa 
changexmaxü̃cax̱! 
9Natürü yima chopata ya nawa tá changexmane, rü guxü̃ma i norü 
ngẽmaxü̃gü rü tá ngẽma cuxü̃ nüxü̃ chadauxẽxẽxü̃ãcü cunaxü. 

Baú i Tupanaarü mugüchixü̃ 
(Éx. 37.1-9) 

10¡Ẽcü naxü i wüxi i baú i mürapewa i acáchianaxcax̱! Rü wüxi ya metru rü 
10 chentímetru tá nixĩ i norü max̱, rü 65 chentímetru tá nixĩ i norü tatachinü, 
rü 65 chentímetru tá nixĩ i norü máchane. 
11¡Rü naxü̃mawa rü úirumaxã natüxüma! Rü norü düxétüwa rü 
ngẽxgumarüxü̃ tá ta úirumaxã cunatüxüne. ¡Rü norü guxü̃cüwawa úirumaxã 
naxübera! 
12¡Rü naxü i ãgümücü i naxmachinügü i úirunaxcax̱, rü wüxichigü ya 
naparawa nanucu, rü taxre i wüxicüwawa rü taxre i tocüwawa! 
13¡Rü ngẽxgumarüxü̃ ta naxü ya taxremenax̱ã ya naxpawerugü ya nai ya 
acáchianaxcax̱, rü ñu̱xũchi úirumaxã yatümenax̱ã! 

14¡Rü yima naxpawerugü rü naxmachinügü i baúcüwawa nucuxü̃wa yawex̱gü 
nax yimamaxã yangetaxü̃xü̃cax̱ i ngẽma baú! 
15Rü yima naxpaweru rü marü taxũtáma cunade. Rü nüe tátama ngẽma 
baúmachinüwa nangẽxmagüecha. 
16Rü ngẽma baúgu tá cunanucu i ngẽma nutatachinügü i nagu naxümatüxü̃ i 
ngẽma mugü i tá cuxna chaxãxü̃. 
17¡Rü ẽcü naxü i wüxi i naxã̃́taxü̃ i úirunaxcax̱ ixĩxü̃! Rü norü max̱ rü wüxi ya 
metru rü 10 chentímetru tá nixĩ, rü norü tatachinü rü 65 chentímetru tá nixĩ. 
18Rü ngẽma baúátaü̃ i úirunaxcax̱arü wüxipex̱ewachigü tá cunapoxochi i 
taxre i dauxü̃cüãx̱chicünax̱ãgü i ixãxpex̱atüxü̃. 
19Rü ngẽma naxã̃́taxü̃wa tátama cunapoxochi i ngẽma taxre i 
daxũcüãx̱chicünax̱ãgü i ixãxpex̱atüxü̃. Rü wüxi rü tá norü wüxipex̱ewa 
nangẽxma rü ngẽma to rü norü topex̱ewa tá nangẽxma. 
20Rü ngẽma taxre i daxũcüãx̱chicünax̱ãgü rü tá nügüarü to̱xmax̱tawa 
nangẽxmagü. Rü naxã̃́taü̃étügu tá narüdaunü. Rü yima naxpex̱atügü rü tá 
naxã̃́taü̃étügu narüxunü. Rü ngẽmaãcü tá nayadüxü i ngẽma baúátaü̃. 
21¡Rü ngẽma nutatachinügü i nagu naxümatüxü̃ i chorü mugü i tá cuxna 
chaxãxü̃ rü ngẽma baúgu nanucu! ¡Rü ñu̱xũchi yaxǘcuchiã̃́taxü̃! 
22Rü ngẽma baúátaü̃étüwa tá nixĩ i cuxcax̱ changexmaxü̃ rü cumaxã 
chidexaxü̃ i norü ngãxü̃tanüwa i ngẽma taxre i dauxü̃cüãx̱chicünax̱ãgü i 
ixãxpex̱atüxü̃. Rü ngéma tá nixĩ i cumaxã nüxü̃ chixuxü̃ i ngẽma chorü 
ucu̱xẽgü naxcax̱ i ngẽma Iraétanüxü̃. 

Mecha i paũ i üünegüxü̃arü nuchicaxü̃ 
(Éx. 37.10-16) 

23¡Rü naxü i wüxi i mecha i mürapewa i acáchianaxcax̱! Rü 90 chentímetru 
tá nixĩ i norü max̱, rü 45 chentímetru i norü tatachinü rü 65 chentímetru i 
norü máchane. 
24Rü úirumaxã tá cunatütachinü, rü úirumaxã tá ícunaxüã̃́ẽgupechinü. 

25Rü ngẽma mecha rü tá cunaxübera i naétüwa rü 7 chentímetru tá nixĩ i norü 
tatachinü i ngẽma nabera. Rü ngẽma naberaétüwa rü tá úirumaxã 
ícunaxüã̃́ẽgubera. 
26¡Rü naxü i ãgümücü i naxmachinügü i úirunaxcax̱, rü wüxichigü ya 
naparacüwawa nanucu! 
27Rü ngẽma naberaxü̃tawa tá cunanucu i ngẽma naxmachinügü nax 
ngẽmawa yawex̱güãxü̃cax̱ ya yima naxpawerugü ya norü ngetaxü̃ruxü̃ i 
ngẽma mecha. 
28Rü yima naxpawerugü norü ngetaxü̃ruxü̃, rü nai ya acáchianaxcax̱ tá 
cunaxü. Rü guxü̃wama úirumaxã tá cuyatümenax̱ãgü. 
29Rü úiruwa tá cunaxü i ngẽma norü poratugü rü cuyeragü rü baeruü̃gü rü 
axepáü̃gü i ngẽma ãchiü̃xü̃ i ãmarecax̱ ixĩxü̃. 
30Rü name nixĩ i ngẽma mechaétügu cunanu i ngẽma paũ i üünexü̃ i chau̱̱xcax̱ 
ixĩxü̃ nax guxü̃gutáma chopex̱ewa nangẽxmaxü̃cax̱. 

Omüpaweru i úirunaxca̱x 
(Éx. 37.17-24) 

31Rü úiru i pomüxü̃wa naxü i wüxi i omüpaweru! Rü nachipatü rü namenax̱ã 
rü nachacüügü rü norü ngãx̱ãẽruü̃gü i naputüragüraxü̃xü̃ rü nanagugü i 
naputüragüraxü̃xü̃ rü guxü̃ma i ngẽma rü nawa tátama cunaxüxüchigü. 
32Rü ngẽma omüpaweru rü tá nüxü̃̃́ nangẽxma i 6 i nachacüügü. Rü 
wüxicüwawa tá nangẽxma i tomaepü̱x i nachacüxü, rü tocüwawa i to i 
tomaepü̱x i nachacüxü. 
33Rü ngẽma 6 i nachacüügü i ngẽma omüpaweru rü wüxichigü tá nüxü̃̃́ 
nangẽxma i tomaepü̱x i copu i naputürachacuraxü̃xü̃ i norü ngax̱ãẽruxü̃. 
34Rü nüma i nane i omüpaweru rü tá nüxü̃̃́ nangẽxma i ãgümücü i copu i norü 
ngax̱ãẽruxü̃ i naputürachacugüraxü̃xü̃. 
35Rü natüü̃wa i ngẽma 6 i nachacüxü, rü ngẽma namücümaxã i nanewa 
ínadagüxü̃wa rü tá nüxü̃̃́ nangẽxma i norü copu i norü ngax̱ãẽruxü̃. 

36Rü guxü̃ma i ngẽma nanagugü rü nachacüügü rü napaweruwa tátama 
nanaxüxüchigü. Rü guxü̃ma i ngẽma rü úiruxüchi i pomüxü̃naxcax̱ tá nixĩ. 
37¡Rü naxü i 7 i chíxü̃paxü̃gü rü ngẽma omüpawerunaguwa nanucu nax 
wixpex̱egu nabáixgüxü̃cax̱! 
38Rü ngẽma omüarü mexẽẽchiraxü̃ruxü̃ rü ngẽma poratuxacügü i naxü̃pacax̱ 
ixĩxü̃ rü nanaxwax̱e nax úiruxüchinaxcax̱ yixĩxü̃. 
39Rü 33 quíru naguxü̃ i úiruwa tá cunaxü i ngẽma omüpaweru rü guxü̃ma i 
norü ngẽmaxü̃gü. 
40Rü ngẽmatama max̱pǘnewa cuxü̃ chawéxü̃ãcü tá mea cunaxü 
==ñanagürü ga Tupana. 

Ínachoxü ̃xü ̃chiga 26 

Tupanapatachiga 
(Éx. 36.8-38) 

1Rü nüma ga Cori ya Tupana rü Moichémaxã nidexaama rü ñanagürü nüxü̃: 
—¡Ẽcü naxü ya chopata nawa i 10 i ãtachinüxü̃ i mexẽchine ya línuarü tüwa 
rü carnérutax̱aarü tüwa üxü̃! Rü waxratachinüxü̃ rü yáuxratachinüxü̃ rü 
dautáchinüxü̃ tá nixĩ. Rü ngẽma ãtachinüxü̃ rü tá cunangax̱ãxẽ namaxã i 
taxre i daxũcüãx̱chicünax̱ãgü i ixãxpex̱atüxü̃. 
2Rü guxü̃ma i ngẽma ãtachinüxü̃ rü wüxigu tá nixügü. Rü norü max̱tachinü 
rü 12 metruarü ngãxü̃ tá nixĩ rü norü tatachinü rü taxre i metru tá nixĩ. 
3-4¡Rü ngẽma ixãtachinüxü̃ rü napex̱ewa nügüna nangai̱x̱cu i 5 tachinü, rü 
ngẽxgumarüxü̃ ta i ngẽma to i 5 tachinü rü nügüna nangai̱x̱cu! ¡Rü ngẽma 5 
tachinü i nüxíra nügüna cungai̱x̱cuxü̃pechinüwa rü nangai̱x̱cu ya 
naxmachinügü i morádu! ¡Rü ngẽxgumarüxü̃ ta i ngẽma to i 5 tachinü i 
nügüna cungai̱x̱cuxü̃pechinüwa rü nangai̱x̱cu ya naxmachinügü! 
5¡Rü ngẽma nüxíraxü̃xü̃ i 5 tachinüpechinüwa nangai̱x̱cu ya 50 ya 
naxmachinügü! ¡Rü ngẽxgumarüxü̃ ta i ngẽma to i 5 tachinüpechinüwa 
nangai̱x̱cu ya 50 ya naxmachinügü! Rü ngẽmaãcü nügüarü to̱xmax̱tawa tá 
ningáitachigü ya yima naxmachinügü. 

6¡Rü ínaxüxü̃ ta i 50 i norü choruxü̃gü i úirunaxcax̱ nax nügüwa 
nachocuxü̃cax̱ i ngẽma taxretachinü nax ngẽmaãcü ñoma wüxitachinürüxü̃ 
yixĩxü̃cax̱ i ngẽma naxtapü̱x ya yima chopata! 
7¡Rü cabratax̱awa naxü i 11 i ãtachinüxü̃ nax chopata namaxã cutüétüxü̃cax̱! 
8Rü guxü̃ma i ngẽma tüétüruü̃güarü max̱ rü 13 metruarü ngãxü̃ tá nixĩ, rü 
ngẽma norü tatachinü rü taxre ya metru tá nixĩ. Rü ngẽmaãcü i ngẽma 
ãtachinüxü̃ rü tá nawüxigu. 
9¡Rü ngẽma 5 tachinü i tüétüruxü̃ rü nügüna nangai̱x̱cu nax wüxi i tüétüruxü̃ 
i tatachinüxü̃ yixĩxü̃cax̱! ¡Rü ngẽma to i 6 tachinü, rü ngẽxgumarüxü̃ ta 
nügüna nangai̱x̱cu! ¡Rü ngẽma norü 6 tachinü i tüétüruxü̃ rü 
Tupanapatapex̱egu napoe! 
10¡Rü ngẽma nuxíraxü̃xü̃ i 5 tachinüpechinüwa nangai̱x̱cu ya 50 ya 
naxmachinügü! ¡Rü ngẽxgumarüxü̃ ta i ngẽma to i 6 tachinüpechinüwa 
nangai̱x̱cu ya 50 ya naxmachinügü! 
11¡Rü naxü ta i 50 i norü choruxü̃gü i bróũchenaxcax̱! ¡Rü ñu̱xũchi 
naxmachinüwa nachocu nax ngẽmaãcü i ngẽma norü tüétüruxü̃ rü 
wüxitachinütama i taxü̃ nax yixĩxü̃cax̱! 
12Rü ngẽma nax namáxü̃ i ngẽma norü tüétüruxü̃ ya Tupanapata, rü 
wüxicharaarü ngãxü̃ ínayacuax̱üchi. Rü ngẽma rü tá naweama 
cunatucharaxẽxẽ. 
13Rü ngẽmaãcü ya yima chopataarü tüétüruxü̃ rü ngẽma 
íyacuax̱üchicharaxü̃maxã tá meama nidüxü. Rü ngẽma íyacuax̱üchixü̃ i 
nacüwawaama rütucharaxü̃ rü 45 chentímetru tá nixĩ, rü ngẽma norü 
tocüwawa rütucharaxü̃ rü tá ta 45 chentímetru nixĩ. 
14Rü ngẽma to i norü tüétüxü̃ ya yima chopata rü carnéruchax̱müxü̃ i 
dauxü̃maxã ichagüxü̃ tá nixĩ. Rü ngẽmaétüwaama üxü̃ rü naeü̃chax̱müü̃ i 
mexü̃ tá nixĩ. 

15Rü chopataparacax̱ nade i mürapewa i acáchianaxcax̱. Rü ngẽma rü tá mea 
niwex̱gu. 
16Rü wüxichigü i ngẽma mürapewa rü 4 metruarü ngãxü̃ tá nixĩ i norü max̱, 
rü norü tatachinü rü 65 chentímetru tá nixĩ. 
17Rü wüxichigü i ngẽma mürapewa rü tá nüxü̃̃́ nangẽxma i taxre i namagu i 
nacüwagüwa nax ngẽmaãcü nügüna yaxũxgüxü̃cax̱. ¡Rü ngẽmaãcü ínaxüxü̃ 
i guxü̃ma i ngẽma mürapewa i chopataparagü! 
18-19Rü ngẽxguma ícunaxüxü̃gu, ¡rü naxü i 20 i mürapewagü naxcax̱ i nacüwa 
i súrwaama üxü̃! ¡Rü wüxichigü i ngẽma mürapewaarü ñaxtüpex̱ecax̱ naxü i 
taxre i nachipatügü i diẽrumünaxcax̱ nax ngẽmawa nanguxcuxü̃cax̱ i 
namagupex̱e! 
20-21Rü ngẽxgumarüxü̃ ta i ngẽma nacüwa i nórtewaama üxü̃cax̱ rü 20 i 
mürapewa tá cuxü. ¡Rü ñu̱xũchi naxü i 40 i nachipatügü i diẽrumünaxcax̱ 
nax ngẽmaãcü wüxichigü i ngẽma mürapewatüü̃pex̱ewa nangẽxmaxü̃cax̱ i 
taxre i nachipatügü! 
22Rü ngẽma naxtacu̱xrüxüwaama ya yima chopata i oéstewaama üxü̃cax̱ rü 6 
tachinü i mürapewa tá ícuxüxü̃. 
23¡Natürü ngẽma naxtacu̱xrüxü ínapoxü̃wacax̱ rü naétü tá taxre i mürapewa 
cuxü i wüxichigü i nacüwaarü poxõchixü̃wa ügüxü̃ruxü̃! 
24Rü ngẽma mürapewagü i ínapoõchixü̃wa ügüxü̃ rü tá wüxitama i 
nachipatüwa cunangucu. Rü norü dauxü̃pex̱ewa rü wüxi i bochicuxü̃maxã tá 
nügüwa cuyachotagü. Rü ngẽmaãcü tá nixĩ i cunaxüxü̃ i ngẽma taxre i norü 
põõchiwa. 
25Rü ngẽmaãcü naxtacu̱xrüxüwaama ya yima chopata rü tá nangẽxma i 8 i 
mürapewagü rü ñu̱xũchi 16 i nachipatügü i diẽrumünaxcax̱. Rü ngẽmaãcü i 
wüxichigü i mürapewa rü tá nüxü̃̃́ nangẽxma i taxrechigü ya nachipatügü. 
26¡Rü yima chopataarü wüxicüwawa naxü ya 5 ya naixmenax̱ã ya 
acáchianaxcax̱ i norü mürapewagüarü taixẽxẽruxü̃gü! 

27¡Rü yima chopataarü tocüwawa nai ya 5 ya naixmenax̱ãgü naxü! ¡Rü 
ngẽxgumarüxü̃ ta nai ya 5 ya naixmenax̱ã naxǘ naxcax̱ i naxtapü̱x i 
oéstewaama üxü̃! 
28Rü yima naixmenax̱ã ya ngẽma mürapewatáchinügüarü ngãxü̃wa 
itoxpetüne, rü chanaxwax̱e nax norü tocüwawa nanguxü̃. 
29Rü ngẽmawena i ngẽma mürapewagü rü úirumümaxã tá cuyatütáchinügü. 
¡Rü úirumaxã yaxüxmachinü i ngẽma mürapewagü nax ngẽmawa 
nawex̱petüxü̃cax̱ ya yima naxpawerugü ya úirumaxã tümenax̱ã̃́ne! 
30Rü yema ĩpatachicünax̱ã ga max̱pǘnewa cuxü̃ chawéxü̃xãcü tá cunaxü ya 
yima chopata. 
31¡Naxü ya chopataarü tüyemachiãruxü̃ nawa i mexẽchine ya línuarü tü rü 
carnérutax̱aarü tü i waxranütane rü yáuxranütane rü daunütane! Rü ngẽma 
rü tá cunangax̱ãxẽ namaxã i taxre i dauxü̃cüãx̱chicünax̱ãgü i ixãxpex̱atüxü̃. 
32Rü ñu̱xũchi choruxü̃gü i úirunaxcax̱maxã nachogü i ngẽma tüyemachiãruxü̃ 
nagu ya yima ãgümücü ya caxta ya acáchianaxcax̱ ya úirumaxã 
itümenax̱ãgüne rü diẽrumümaxã ãchipátüne. 
33¡Rü ngẽma tüyemachiü̃ruxü̃ rü ngẽma norü choruxü̃gu nacho! Rü ngẽma 
norü tüyemachixü̃ruxü̃ tá nixĩ i yayauxyexü̃ i naxmachiã i Üünexü̃ nüxna i 
Naxmachixü̃ i Üünexüchixü̃. Rü ngẽma Naxmachixü̃ i Üünexü̃chixü̃gu tá nixĩ 
i cuyaxǘcuchixü̃ i ngẽma baú i nagu nanuxü̃ i ngẽma nutatachinügü i chorü 
mugü nagu ümatüxü̃. 
34¡Rü ñu̱xũchi nangataxü̃ i ngẽma baú i naxmachixü̃ i Üünexü̃chixü̃wa 
ngẽxmaxü̃! 
35¡Rü ngẽma mecha i paũ i üünexü̃ nagu nuxü̃, rü ngẽma 
tüyemachixü̃ruxü̃arü düxétüguama naxǘ norü nórtecüwawa ya yima 
chopata! ¡Rü ngẽma omüpaweru rü ngẽma mechaarü to̱xmax̱tagu naxǘ yima 
chopataarü súrcüwawaama! 



255 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

36¡Rü yima chopataarü ĩãx̱cax̱ naxü ya norü tüxãx̱ruxü̃ nawa i mexẽchine ya 
línuarü tü rü carnérutax̱aarü tü i waxranütane rü yáuxranütane rü 
daunütane! Rü ngẽma rü tá mea cunangax̱ãxẽ. 
37¡Rü ñu̱xũchi ngẽma tüxãx̱ruxü̃ naxü ya 5 ya caxta ya acáchianaxcax̱ ya 
úirumaxã itümenaxãgüne! ¡Rü naxü ta i norü choruxü̃gü i úirunaxcax̱! ¡Rü 
ngẽma 5 i nachipatücax̱ nadexẽxẽ i bróũche! 

Ínachoxü ̃xü ̃chiga 27 

Ãmarearü guruxü̃ i bróũchenaxca̱x 
(Éx. 38.1-7) 

1¡Rü naxü i wüxi i ãmarearü guruxü̃ i norü guxü̃cüwawa wüxigumarexü̃! Rü 
taxre ya metru rü 25 chentímetru tá nixĩ i wüxichigü i nacüwawa. Rü 
mürapewa i acáchianaxcax̱ tá nixĩ. Rü ngẽma norü máchane rü wüxi ya 
metru rü 25 chentímetru tá nixĩ. 
2Rü ngẽma ãmarearü guruxü̃, rü guxü̃ma i norü ãgümücüpex̱ewa rü tá 
cunacuipex̱egüxẽxẽ, rü ngẽma rü tá naxü̃newatama cunaxüxüchi. Rü 
bróũchemaxã tá cunatüxüne i guxü̃wama. 
3Rü guxü̃ma i norü ngẽmaxü̃gü i ngẽma ãmarearü guruxü̃ rü tá 
bróũchenaxcax̱ nixĩgü. Rü ngẽma norü tanimacapáü̃gü rü ngẽma norü 
paragü, rü norü nagüpáü̃gü, rü ngẽma namachiarü choxruü̃gü, rü ngẽma 
Ãxwepáü̃gü rü bróũchenaxcax̱ tá nixĩgü. 
4¡Rü ñu̱xũchi naxü ta i wüxi ya naxtax̱müxü̃ ya bróũchenaxcax̱! ¡Rü yima 
naxtax̱müxü̃pex̱ewa nanucu ya ãgümücü ya naxmachinügü ya 
bróũchenaxcax̱! 
5¡Rü ñu̱xũchi ngẽma ãmarearü guruü̃arü max̱ü̃maarü ngãxü̃gu yaxǘcuchi ya 
yima naxtax̱müxü̃! 
6¡Rü ñu̱xũchi ngẽma ãmarearü guruü̃cax̱ naxü ya taxre ya naxpaweru i 
acáchianaxcax̱! ¡Rü bróũchemaxã yatügümenax̱ã! 
7¡Rü ngẽma ãmarearü guruü̃arü taxrecüwawa ngẽxmagüxü̃ i naxmachinüwa 
yawex̱gü ya yima naxpawerugü nax yimamaxã tóxnamana nangegüãxü̃cax̱! 

8Rü ngẽma ãmarearü guruxü̃ i mürapewanaxcax̱ rü nanaxwax̱e nax 
yango̱xpetümarexü̃, yema max̱pǘnewa cuxü̃ chawéxü̃rüxü̃. 

Tupanapataarü ĩã̱xtüchiga 
(Éx. 38.9-20) 

9Rü yima chopata rü tá cunaxüãx̱tü. Rü ngẽma norü súrcüwawaama rü tá 
línuarü tü ya mutáchinünemaxã ícunapoxegu. Rü ngẽma norü max̱ i ngẽma 
ícupoxeguxü̃ rü 45 ya metru tá nixĩ. 
10Rü 20 tá nixĩ i norü caxtagü rü 20 i nachipatügü. Rü guxü̃ma i ngẽma rü 
bróũchenaxcax̱ tá nixĩgü. Rü ngẽma norü caxtatapex̱ewa ngucuxü̃ i norü 
choruü̃gü rü diẽrumünaxcax̱ tá nixĩgü. 
11Rü ngẽma norü nórtecüwawaama rü tá línuarü tü i mutáchinüxü̃maxã 
ícunapoxegu. Rü ngẽma ícupoxeguxü̃ rü 45 ya metru tá nixĩ. Rü yima 20 ya 
norü caxtagü rü ngẽma 20 i nachipatügü rü bróũchenaxcax̱ tá nixĩ. Rü yima 
norü caxtatapex̱ewa ngucuxü̃ i norü choruü̃gü rü diẽrumünaxcax̱ tá nixĩgü. 
12Rü ngẽma naãx̱tüarü tatachinü i éstecüwawaama üxü̃ rü 22 ya metruarü 
ngãxü̃ tá nixĩ i ícunapoxeguxü̃ namaxã i línuarü tüwa imutáchinüxü̃. Rü 10 
tá nixĩ ya norü caxtagü rü nachipatügü. 
13Rü ngẽma naãx̱tüarü tatachinü i éstewaama üxü̃ rü ngẽxgumarüxü̃ ta 22 ya 
metruarü ngãxü̃ tá nixĩ i ícupoxeguxü̃ namaxã i línuarü tüwa imutáchinüxü̃. 
14Rü ngẽma naãx̱tüpex̱ewa i norü ücuchicawaama üxü̃ rü ngẽma norü 
ücuchicaarü wüxicüwawa rü 7 ya metru tá nixĩ i ícupoxeguxü̃ namaxã i 
línuarü tüwa imutáchinüxü̃. Rü tomaepü̱x tá nixĩ ya norü caxtagü rü 
nachipatügü. 
15Rü ngẽma ücuchicaarü tocüwawa rü ngẽxgumarüxü̃ ta rü 7 ya metru tá nixĩ 
i ícupoxeguxü̃ namaxã i línuarü tüwa imutáchinüxü̃. Rü tomaepü̱x tá ta nixĩ 
ya norü caxtagü rü nachipatügü. 
16Rü ngẽma tüxãx̱ruxü̃ i naãx̱tüarü ĩãx̱ rü 9 metrugu tá nixü. Rü línuarü tüwa 
rü carnérutax̱aarü tü ya waxranütane rü yáuxranütane rü daunütanewa 

mutáchinüxü̃ tá nixĩ. Rü ngẽma rü tá mea cunangax̱ãẽchara. Rü ãgümücü tá 
nixĩ ya norü caxtagü rü nachipatügü i ngẽma tüxãx̱ruxü̃. 
17Rü guxü̃ma i naãx̱tüarü caxtagü rü nachipatügü rü bróũchenaxcax̱ tá 
nixĩgü. Rü ngẽma norü caxtatapex̱ewa ngucuxü̃ i norü choruü̃gü rü 
diẽrumünaxcax̱ tá nixĩgü. 
18Rü ngẽma naax̱tü rü 45 ya metru tá nixĩ i norü max̱ rü 22 ya metruarü ngãxü̃ 
tá nixĩ i norü tatachinü. Rü norü poxeguxü̃ rü taxre ya metru rü 25 
chentímetru tá nixĩ i norü máchane. Rü línuarü tüwa imutáchinüxü̃ tá nixĩ i 
ngẽma norü poxeguxü̃. Rü yima norü caxtagüarü nachipatügü rü 
bróũchenaxcax̱ tá nixĩgü. 
19Rü guxü̃ma i chopataarü ngẽmaxü̃gü rü bróũchenaxcax̱ tá nixĩgü. Rü ngẽma 
norü poxeguxü̃tüxü̃ nagu ngagüxü̃, rü naãx̱tüarü poxeguxü̃tüxü̃ nagu 
ngagüxü̃ rü tá ta bróũchenaxcax̱ nixĩgü. 

Omügüarü chíxü̃ 
(Lv. 24.1-4) 

20¡Rü namaxã nüxü̃ ixu i Iraétanüxü̃ nax cuxü̃tawa nangegüãxü̃cax̱ i oribuarü 
chíxü̃ nax ngẽmaãcü guxü̃guma yanai̱x̱güxü̃cax̱ i chopataarü omügü! 
21Rü nüma ya Aróü̃ rü nanegü tá nixĩ i nüxna daugüxü̃ i ngẽma omügü nax 
ngẽmaãcü guxü̃ma i chütaxü̃ chopex̱ewa nanaigüechaxü̃cax̱ nawa ya yima 
chopata. Rü ngẽma baú i mugüchixü̃arü tüyepex̱ewaama tá nixĩ i 
inanaigüechaxü̃ i ngẽma omügü. Rü ñaa mu rü chanaxwax̱e i guxü̃gutáma 
ngẽma Iraétanüxü̃ rü nataagü nagu naxĩ. 

Ínachoxü ̃xü ̃chiga 28 

Chacherdótegüchiruchiga 
(Éx. 39.1-31) 

1¡Rü chorü puracücax̱ nüxü̃ naxuneta ya cuenexẽ ya Aróü̃ rü nanegü ya 
Nadáx, rü Abiú, rü Ereachá, rü Itamá! Rü nümagü tá nixĩ i chorü 
chacherdótegü. 

2¡Rü cuenexẽ ya Aróü̃axü̃̃́ naxü i naxchiru i taxuechirumaxã wüxiguxü̃! Rü 
ngẽma naxchiruwa tá nixĩ i duü̃xü̃gü nüxü̃ nacuax̱güxü̃ nax chomatama nüxü̃ 
chaxunetaxü̃ naxcax̱ i chorü puracü i üünexü̃. 
3¡Rü namaxã idexa i guxü̃ma i ngẽma duü̃xü̃gü i naxchiruarü üwa cuax̱ nüxna 
chaxãxü̃ nax ngẽma naxügüxü̃cax̱ i naxchiru ya Aróü̃ rü ngẽmaãcü chorü 
chacherdóte nax yaxĩxü̃cax̱! 
4Rü ngẽma naxchirugü i Aróü̃axü̃̃́ tá naxügüxü̃ rü ñaagü tá nixĩ: Norü 
türemüxü̃, rü norü efóx, rü naxchiru i mámüxü̃ i ãmatüxü̃, rü naxchiru i 
rümax̱maexü̃, rü napatex̱e i ipuxü̃ i línuarü tüwa üxü̃, rü norü goyexü̃. Rü 
ngẽmaãcü tá nanaxügü i naxchirugü i taxuechirumaxã wüxiguxü̃ naxcax̱ ya 
cuenexẽ ya Aróü̃ rü nanegü nax ngẽmaãcü chorü chacherdótegü 
yaxĩgüxü̃cax̱. 
5Rü ngẽma ngaixchirutanüxü̃ rü úiruwa rü carnérutax̱a ya waxranütanewa, 
rü yauxnütanewa, rü daunütanewa, rü línuarü tü i mexẽchixü̃wa tá 
nanaxügü. 
6-7Rü ngẽma efóx rü úiruwa rü carnérutax̱a ya waxranütanewa, rü 
yauxnütanewa, rü daunütanewa, rü línuarü tü i mexẽchixü̃wa tá nanaxügü. 
Rü úirumaxã tá nanangax̱ãẽpechinügü. Rü tá nüxü̃̃́ nangẽxma i taxre i 
natü̱xügü nax naatüwa nachopetüxü̃cax̱. 
8Rü ngẽma norü goyexü̃ i norü tairuxü̃ i ngẽma efóx rü nawatama ne daxü̃ 
nixĩ. Rü úiruwa rü carnérutax̱a ya waxranütanewa, rü yauxnütanewa, rü 
daunütanewa, rü línuarü tü i mexẽchixü̃wa tá nanaxügü 
9¡Rü nayaxu ya taxre ya nutagü ya cornalina, rü yima nutagügu naxümatü i 
naégagü i ngẽma 12 i Iraé nanegü! 
10Rü wüxi ya nutagu tá cunaxümatü i naégagü i ngẽma 6 i nanegü i nüxíra 
buexü̃. Rü nai ya nutagu tá cunaxümatü i naégagü i ngẽma togü i 6 i nanegü 
i wixweama buexü̃. 
11Rü ngẽma ngãx̱ãẽruü̃güarü üwa puracüxü̃ tá nixĩ i yima nutaxacügügu 
naxümatüxü̃ i ngẽma Iraé nanegüéga ñoma wüxi i cuax̱ruxü̃gu 

naxümatüxü̃rüxü̃. ¡Rü ñu̱xũchi yima taxre ya nutagü rü taxre i tairuü̃gü i 
úirunaxcax̱wa nanuxcu nax ngẽmaãcü ngẽma efóxtü̱xüatüwa 
nangẽxmagüxü̃cax̱! 
12Rü yima nutagüwa tá nixĩ i ngẽma Iraétanüxü̃ i nüxna nacuax̱ãchiexü̃ ga 
yema 12 ga Iraé nanegü. Rü ngẽmaãcü i Aróü̃ rü naxchirutü̱xügu tá nayange 
i ngẽma naégagü nax ngẽmawa ngẽma Iraétanüxü̃ chopex̱ewa nüxna 
nacuax̱ãchiexü̃cax̱ ga yema 12 ga Iraé nanegü. 
13Rü yima nutagüarü tairuü̃gü rü úirunaxcax̱ tá nixĩgü. 
14¡Rü ñu̱xũchi naxü i taxre i cadénaxacügü nawa i úiruarü munütaxü̃, rü 
ngẽma efóxtü̱xüwa ngẽxmagüxü̃ i tairuü̃güwa nachocu! 
15Rü ngẽma norü türemüxü̃ i nawa nangẽxmagüxü̃ ya yima taxre ya nutagü 
ya nawa tá nüxü̃ pecuácü i ngẽma choma chanaxwax̱exü̃, rü ngẽma efóxrüxü̃ 
tá cunangax̱ãxẽ namaxã i úiru rü carnérutax̱a ya waxranütane, rü 
yauxnütane, rü daunütane, rü línuarü tü i mexẽchine. 
16Rü tá ínayapoxõchi, rü ngẽma ãgümücü i nacüwawa rü tá 
nawüxigumarexü̃. Rü wüxicüwawachigü rü 22 chentímetru tá nixĩ. 
17Rü ngẽma türemüxü̃ rü nutaxacügü ya ngãx̱ãẽruü̃gümaxã tá cunangãx̱ãxẽ. 
Rü ãgümücüchimüxü̃ tá nixĩ. Rü ngẽma nüxírachimüxü̃ rü nutaxacügü i rubí 
rü crichólitu rü esmeráda tá nixĩ. 
18Rü ngẽma norü taxrechimüü̃ rü nutaxacügü ya granate rü zafíru rü yáde tá 
nixĩ. 
19Rü ngẽma norü tomaepü̱xchimüü̃ rü nutaxacügü ya yachĩ ̃́tu rü ágata rü 
amatísta tá nixĩ. 
20Rü ngẽma norü ãgümücüchimüxü̃ rü nutaxacügü ya topáchiu rü cornalina 
rü yáspe tá nixĩ. Rü norü tairuü̃gü ya yimá nutaxacügü rü úirunaxcax̱ tá nixĩ. 
21Rü yimá nutaxacügü rü 12 tá nixĩ erü 12 nixĩ ga naégagü ga yema Iraé 
nanegü. Rü chanaxwax̱e nax yima wüxichigü ya nutaxacügu ñoma wüxi i 

cuax̱ruxü̃gu naxümatüxü̃rüxü̃ naxümatüxü̃ i wüxichigü i naéga i ngẽma 12 
tücumü i Iraétanüxü̃. 
22¡Rü ngẽma türemüxü̃cax̱ naxü ta i taxre i cadénagü i munütaxü̃ i 
úirunaxcax̱! 
23¡Rü ngẽxgumarüxü̃ ta naxü i taxre i naxmachinügü i úirunaxcax̱! ¡Rü ngẽma 
naxmachinügü rü ngẽma türemüxü̃pex̱ewa nanucu! 
24¡Rü yimá cadénagü i úirunaxcax̱ rü nanucu nawa i ngẽma naxmachinügü i 
ngẽma türemüxü̃arü dauxü̃pex̱ewa ngẽxmagüxü̃! 
25Rü ngẽma norü topex̱e ya yimá taxre ya cadénagü rü tá cuyanachotagü 
nawa i ngẽma chacherdótearü efóxtü̱xü i napex̱ewaama üxü̃ nax ngẽxma 
nataixü̃cax̱. 
26¡Rü ngẽxgumarüxü̃ ta naxü i to i taxre i naxmachinügü i úirunaxcax̱! ¡Rü 
ngẽma rü nanucu i türemüxü̃arü ñaxtüpex̱ewaama i efóxna íyaxũxü̃wa! 
27¡Rü naxü ta i to i taxre i naxmachinügü ga úirunaxcax̱! ¡Rü ngẽma rü 
nanucu i ngẽma efóxtü̱xüpex̱egü íngai̱x̱cuchigüxü̃arü ñaxtüwaama! Rü 
ngẽmaãcü ngẽma efóxarü goyexü̃étüwaxüra tá nangẽxma i ngẽma 
naxmachinügü. 
28Rü ngẽmaãcü i ngẽma türemüxü̃arü naxmachinügü rü wüxi i nacuna i 
waxranütaxü̃maxã tá nügüna nayaxũxgü namaxã i ngẽma efóxarü 
naxmachinügü. Rü ngẽmaãcü i ngẽma türemüxü̃ rü ngẽma efóxarü 
goyexü̃arü dauxü̃waüra tá nangẽxma, rü nügüna tá nayaxũxgü. 
29Rü ngẽxguma chopatagu naxücugu i Aróü̃ rü tá nayangax̱cuchi i ngẽma 
türemüxü̃ i nawa nangẽxmagüxü̃ ya yima taxre ya nutagü ya nawa nüxü̃ 
pecuácü i ngẽma choma chanaxwax̱exü̃, rü ngẽmaãcü tá naremügu 
chopex̱ewa nanange i naégagü i ngẽma 12 i Iraé nanegü nax ngẽmaãcü 
guxü̃gutáma choma i Cori nüxna chacuax̱ãchixü̃cax̱. 
30¡Rü yima taxre ya nutaxacügü ya Uríü̃ rü Tumíü̃ ya nawa nüxü̃ pecuácü i 
ngẽma choma chanaxwax̱exü̃, rü ngẽma türemüxü̃gu nanuxcu nax Aróü̃ 
naremügu yangewetaxü̃xü̃cax̱ i ngẽxguma chopex̱ewa naxũxgu! Rü 

ngẽmaãcü i nüma i Aróü̃ rü guxü̃gutáma ngẽxguma chopex̱ewa naxũũxgu rü 
naremügu nayangexwetaxü̃ ya yimá nutagü ya nawa nüxü̃ pecuácü i ngẽma 
choma chanaxwax̱exü̃. 
31Rü ngẽma naxchiru i mámüxü̃ i efóxarü aixepewa üxü̃ rü chanaxwax̱e nax 
naxpü i waxracharaxü̃wa naxüxü̃. 
32Rü ngẽma naxchiru i máxmüxü̃arü ngãxü̃wa rü tá nangẽxma i wüxi i 
naeruchica. Rü ngẽma naeruchica rü tá mea napéxe i nanaxãpechinü ñoma 
chalecurüxü̃ nax tama nagáuxü̃cax̱. 
33Rü ngẽma naxchiru i mámüxü̃ rü guxü̃ma i napechinüwa tá ibopüxüxü̃maxã 
cunangax̱ãẽpechinü. Rü ngẽma ibopüxüxü̃gü rü tá naxpü i waxracharaxü̃wa, 
rü yáuxcharaxü̃wa, rü daucharaxü̃wa cunaxü. Rü guxü̃ma i napechinüwa rü 
tá cunaxümücü i ngẽma ibopüxüxü̃gü namaxã ya campanaxacügü ya 
úirunaxcax̱. 
34Rü wüxichigü i ngẽma ibopüxüxü̃xü̃tawa tá cuyaxǘcuchi i wüxichigü ya 
campanaxacü ya úirunaxcax̱. Rü ngẽmaãcü ibopüxüxü̃maxã rü 
campanaxacügümaxã tá ínanguegupechinü i ngẽma naxchiru. 
35Rü ngẽmaãcü i Aróü̃ rü ngẽxguma tá chopatawa naxũxgu nax naxüaxü̃cax̱ 
i chacherdótearü puracü rü tá nagu nicu̱x i ngẽma naxchiru i mámüxü̃. Rü 
ngẽmaãcü i ngẽxguma chopatagu naxücugu nax chopex̱ewa nangẽxmaxü̃cax̱ 
rüex̱na ngẽxguma ínaxũxũxgu rü tá naxãgatanü ya yima campanaxacügü rü 
taxũtáma nayu i nüma. 
36¡Rü ngẽxgumarüxü̃ ta naxü i wüxi i ãtachinüxü̃ i úiruxicanaxcax̱! ¡Rü 
ngẽmagu ñoma wüxi i cuax̱ruxü̃gu naxümatüxü̃rüxü̃ naxümatü i ore i ñaxü̃: 
“Tupana nüxü̃ unetacü”, ñaxü̃! 
37¡Rü ngẽma úirutachinü rü wüxi i nacuna i waxaranütaxü̃maxã tá 
Aróü̃catüpatex̱ewa ninai̱x̱cuchi! 
38Rü ngẽmaãcü guxü̃gutáma Aróü̃catüwa nangẽxma. Rü Aróü̃ tá nayange i 
ngẽma Iraétanüxü̃arü pecadugü i chopex̱ewa naxügüxü̃. Natürü ngẽxguma 
Iraétanüxü̃arü pecadugücax̱ ãmaregü choxna naxãxgu i Aróü̃, rü choma rü tá 

nüxü̃ chadau i ngẽma úirutachinü rü tá chanayaxu i norü ãmaregü rü tá nüxü̃ 
icharüngüma i norü pecadugü. 
39Rü ngẽma naxchiru i mámüxü̃ i ngax̱ãẽpechinüxü̃ i düxétüwa üxü̃ rü 
línuarü tüwa tá cunaxü. Rü ngẽxgumarüxü̃ ta i ngẽma napatex̱e i ipuxü̃ rü 
línuarü tüwa tá cunaxü. Rü ngẽma norü goyexü̃ rü tá mea cunaxümatü. 
40Rü ngẽxgumarüxü̃ ta i Aróü̃ nanegücax̱ tá cunaxü i mexẽchixü̃ i napatex̱egü, 
rü norü chacherdótechirugü, rü norü goyexü̃gü. Rü ngẽxguma ngẽma 
naxchirugu yacu̱xgügu ya yimá nanegü, rü duü̃xü̃gü rü tá nüxü̃ 
nangechaxü̃gü rü naga naxĩnüe. 
41Rü ngẽma naxchirugü tá nixĩ i nagu cuyacu̱xẽxẽgüxü̃ i cuenexẽ i Aróü̃ rü 
yima nanegü. Rü ñu̱xũchi tá chíxü̃maxã cuyabaerugüxü̃ nax ngẽmaãcü chorü 
chacherdótegü yaxĩgüxü̃cax̱, rü choxü̃̃́ napuracüexü̃cax̱. 
42¡Rü ngẽxgumarüxü̃ ta Aróü̃cax̱ rü nanegücax̱ naxü i natüü̃chiruparagü i 
imáxü̃ i naxü̃̃́taparagu yacuax̱güxü̃! Rü línuarü tünaxcax̱ tá nixĩ. 
43Rü ngẽxguma chopatagu nachocuxgu rüex̱na chorü ãmarearü guruü̃na 
nangaicamagügu nax naxügüãx̱ü̃cax̱ i chorü puracü, rü ngẽma 
natüü̃chiruparagu tá nixĩ i yacu̱xgüxü̃ i nüma i Aróü̃ rü nanegü. Rü ngẽxguma 
chi tama ngẽma natüü̃chiruparagu yacu̱xgüãcü chopatagu nachocugu, rü tá 
nayue. Rü ngẽma tá nixĩ i wüxi i mu i guxü̃gutáma yanguxẽẽgüxü̃ i Aróü̃ rü 
nanegü rü nataagü ==ñanagürü ga Tupana. 

Ínachoxü ̃xü ̃chiga 29 

Chacherdótegüarü baeruchiga 
(Lv. 8.1-36) 

1Cori ya Tupana rü Moichéxü̃ ñanagürü: —Rü ngẽxguma cuyabaerugu ya 
Aróü̃ rü nanegü nax chorü chacherdótegü yixĩgüxü̃cax̱ rü chanaxwax̱e i 
cuyayaxu i wüxi i wocaxacü i yatüxü̃ rü taxre i carnérugü i iyatüxü̃ i 
taxuwama chixexü̃. 
2¡Rü ngẽma rümemaexü̃ i trigutex̱ewa naxü i paũ rü ñu̱xũchi paũ i 
maixcuraxü̃ i ngearü pu̱xẽẽruü̃ã̃́xü̃ i meama chíxü̃maxã ñucharaxü̃! ¡Rü 

ngẽxgumarüxü̃ ta naxü i paũ i ãtachinüxü̃ i ngearü pu̱xẽẽruü̃ã̃́xü̃ i chíxü̃maxã 
ñucharaxü̃! 
3Rü ngẽxguma marü pexü̃̃́ namexgu rü wüxi ya pexchigu tá penanucu, rü 
ñu̱xũchi ngẽma woca i yatüxü̃ rü ngẽma taxre i carnérugü i yatüxü̃maxã 
wüxigu chopatawa tá penana. 
4Rü ñu̱xũchi chopataarü ĩãx̱pex̱ewa tá cunaga ya Aróü̃xü̃ wüxigu 
nanegümaxã. ¡Rü namu nax naxaiyagüxü̃cax̱! 
5¡Rü marü naxaiyagüwena rü nade i ngẽma naxchiru i woetama 
chacherdótegücax̱ ixĩxü̃! ¡Rü Aróü̃xü̃ icu̱xcuchi i naxchiru i máxpaxü̃, rü 
ngẽma naxchiru i efóxtüxü̃wa ngẽxmaxü̃, rü nüma i efóx namaxã i ngẽma 
türemüxü̃! ¡Rü nüxü̃ yagota i norü goyexü̃ i efóxarü taixẽxẽruxü̃! 
6¡Rü naeruwa yangax̱cuchi i napatex̱e i ipuxü̃, rü ngẽmacatüwa yangax̱cuchi 
i ngẽma úirutachinü i nawa nangóxü̃ nax choma nüxü̃ chaxunetaxü̃ nax 
chorü chacherdóte yixĩxü̃! 
7¡Rü nayaxu i ngẽma chíxü̃ i baeruruxü̃ rü namaxã nabaeru ya Aróü̃ nax 
ngẽmaãcü chorü chacherdóte yixĩxü̃cax̱! 
8¡Rü naxcax̱ naca i Aróü̃ nanegü nax cuxü̃tawa naxĩxü̃cax̱, rü ñu̱xũchi 
nacu̱xcu i ngẽma naxchiru i máxpaxü̃! 
9¡Rü nüma ya Aróü̃ rü nanegü mea íyagotagü i norü goyexü̃gü rü mea 
nangax̱cu i napatex̱egü! Rü ngẽmaãcü tá nüxü̃ cuxuneta nax chorü 
chacherdótegü yixĩgüxü̃cax̱. Rü chanaxuegu nax guxü̃gutáma chorü 
chacherdótegü yixĩgüxü̃ i Aróü̃ nataagü. 
10¡Rü ngẽmawena i ngẽma wocaxacü i iyatüxü̃ rü chopatawa naga nax Aróü̃ 
rü nanegü naerugu nuxmex̱güxü̃cax̱! 
11¡Rü nawena nax naerugu nanuxmex̱güxü̃, rü chopataarü ĩãx̱ i nawa 
ixücuxü̃wa naga i ngẽma woca i yatüxü̃ rü ngẽxma chopexegu yamax̱! 



264 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

12¡Rü cuxmex̱maxã nawa naxue ya nagü, rü ãmarearü guruü̃pex̱egügu 
yapiichi! ¡Rü ñu̱xũchi yimá nagü ya íyaxücü rü ãmarearü guruü̃cüwagu 
ínabaegu. 
13¡Rü nade i ngẽma naü̃nütaarü chíxü̃, rü nacaarü chíxü̃, rü norü ñuxmigüarü 
chíxü̃! ¡Rü ñu̱xũchi ãmarearü guruü̃wa ínagu! 
14Natürü ngẽma namachi, rü naxchax̱müxü̃, rü naü̃ i ngẽma woca rü ĩpemawa 
tá peyanagu nax ngẽmaãcü penaxütanüxü̃cax̱ i ngẽma perü chixexü̃ i pexüxü̃. 
15¡Rü ngẽma taxre i carnéruwa rü yayaxu i wüxi! ¡Rü ñu̱xũchi Aróü̃cax̱ rü 
nanegücax̱ naca nax wüxigu naerugu nanuméxü̃cax̱! 
16¡Rü ngẽmawena rü yamax̱! ¡Rü yimá nagü rü ngẽma ãmarearü guruxü̃ 
namaxã ínayamáxegu! 
17¡Rü ngẽma namachi rü nadacu! ¡Rü ngẽma naü̃nüta, rü naparagü rü 
yayauxgü! ¡Rü ñu̱xũchi wüxigu nanu namaxã i ngẽma namachi i dacuxü̃ rü 
ngẽma naeru! 
18¡Rü ngẽma carnéru rü ãmarearü guruü̃wa chau̱̱xcax̱ yagu! Rü ngẽma naema 
i ngẽma ãmare rü choma rü tá poraãcü namaxã chataãẽxü̃chi. 
19¡Rü yayaxu i ngẽma to i carnéru! Rü ñu̱xũchi nüma ya Aróü̃ rü nanegü rü 
tá naerugu nanuxmex̱gü. 
20¡Rü ngẽmawena rü yamax̱ i ngẽma carnéru! ¡Rü íxracü ya nagü nayaxu rü 
Aróü̃xü̃ rü nanegüxü̃ norü tügünepachinüarü ñaxtüwa namaxã nacha! ¡Rü 
ñu̱xũchi norü tügünemex̱ẽarü tatarenewa namaxã nacha rü ngẽxgumarüxü̃ 
ta norü tügünecutüarü tatarenewa namaxã nacha! ¡Rü yimá nagü ya íyaxücü 
rü ngẽma ãmarearü guruxü̃ namaxã íyamaxegu i nacüwa! 
21¡Rü yimá nagü ya ãmarearü guruü̃wa ngẽxmacümaxã naxüexü̃ i ngẽma 
chíxü̃ i baeruruxü̃! ¡Rü íxracü nayaxu rü Aróü̃xü̃ namaxã namaxcuétü rü 
naxchiru rü ta namaxcuchara! ¡Rü nanegüxü̃ rü ta namaxcuétü rü naxchirugü 
rü ta namaxcuchara! Rü ngẽmaãcü i Aróü̃ rü nanegü rü naxchirugü rü 
choxrügü tá nixĩgü. 

22¡Rü ñu̱xũchi nayaxu ya yima narexü̃arü chíxü̃ rü naü̃nütagüarü chíxü̃ rü 
nacaarü chíxü̃ rü yima taxre ya ñuxmigü rü norü chíxü̃ rü yima norü 
tügüneperema! Erü ngẽma nixĩ i carnéru i chacherdótegüarü baerucax̱ 
imáxü̃. 
23Rü ngẽma paũgü i ngearü pu̱xẽẽruü̃ãx̱güxü̃ i chopex̱egu pexchigu 
nuxü̃tanüwa ¡rü nayaxu i wüxi i paũ i botachinüxü̃, rü wüxi i paũ i chíxü̃maxã 
üxü̃, rü ñu̱xũchi wüxi i gayeta! 
24¡Rü guxü̃ma i ngẽma rü Aróü̃mex̱ẽgu, rü nanegümex̱ẽgu nanu! Rü ngẽmagü 
nixĩ i ãmare i chau̱̱xcax̱ ixĩxü̃. 
25¡Rü ngẽmawena rü nüxna nade i naxmex̱wa, rü ãmarearü guruü̃wa ínagu 
wüxigu namaxã i ngẽma naxü̃na i quimáxü̃! Rü ngẽma naema i ngẽma ãmare 
rü choma rü tá poraãcü namaxã chataãẽxü̃chi. Erü ngẽma nixĩ i ãmare i 
chau̱̱xcax̱ quiguxü̃. 
26¡Rü ngẽxguma tá cunabaerugu ya Aróü̃ nax chorü chacherdóte yixĩxü̃cax̱ 
rü nayaxu i naremümachi i ngẽma carnéru rü chopex̱ewa tá 
cuyachü̱xacüüxẽxẽ! Rü ngẽma naremümachi rü tá cuxrü nixĩ. 
27Rü nüxrüguma tá cunanu i ngẽma naremümachi rü yima norü 
tügüneperema i ngẽma carnéru i namaxã tá choxna cunamugüxü̃ i Aróü̃ rü 
nanegü. Erü ngẽma carnérumachi i naremüwa üxü̃ rü yima norü 
tügüneperema rü Aróü̃arü rü nanegüarü tá nixĩ. 
28Rü ngẽma namachi tá nixĩ i Aróü̃na rü nanegüna naxãgüxü̃ i Iraétanüxü̃ i 
ngẽxguma naxü̃na chau̱̱xcax̱ tá inamugügu nax nüxü̃̃́ nüxü̃ 
icharüngümaxü̃cax̱ i norü pecadugü. Rü ngẽma nixĩ i wüxi i mu i 
guxü̃gutáma Iraétanüxü̃cax̱ ixĩxü̃. 
29Rü ngẽma Aróü̃chiru i chorü puracücax̱ ixĩxü̃, rü Aróü̃wena rü nane rü 
nataagüarü tá nixĩ i ngẽxguma marü chíxü̃maxã yabaerugügu nax chorü 
chacherdótegü yixĩgüxü̃cax̱. 

30Rü ngẽma Aróü̃ nane rü nataagü i nawena chacherdótegüarü ãẽx̱gacü ixĩxü̃, 
rü naxü̃pa nax chopatagu naxücuxü̃ nax naxüaxü̃cax̱ i chorü puracü rü tá 7 i 
ngunexü̃ nagu nicu̱x i ngẽma naxchiru. 
31Rü ñu̱xũchi i cumax, Pa Moichéx, rü tá cunayaxu i ngẽma namachi i ngẽma 
carnéru i quimáxü̃ i ngẽxguma choxna cunamugügu i Aróü̃ rü nanegü, rü tá 
cunamuxra wüxi i nachica i üünexü̃wa. 
32Rü ngẽma carnérumachiarü muxraxü̃, rü ñu̱xũchi ngẽma paũ i pexchigu 
nuxü̃ rü Aróü̃ rü nanegü tá nanangõ̱xgü i chopataãx̱tüarü ücuwa. 
33Rü Aróü̃ rü nanegü tá nanangõ̱xgü i ngẽma carnérumachi rü paũ, erü ngẽma 
nixĩ i ãmare ga choxna naxãgüxü̃ ga yexguma chorü chacherdótegüxü̃ 
chanadexgu. Rü nüxicatama tá nanangõ̱xgü rü taxúetama ya togue tanangõ̱x, 
erü naxüüne. 
34Rü ngẽxguma chi moxü̃ãcü pax̱mama íxraxü̃ i namachi rüex̱na paũ 
íyaxüxgu, ¡rü ínagu i ngẽma íyaxüxü̃ nax taxúema nangṍxü̃cax̱! Erü ngẽma 
rü naxüüne. 
35Rü guxü̃ma i ngẽma rü tá Aróü̃ rü nanegümaxã cunaxü ngẽma choma 
cumaxã nüxü̃ chixuxü̃ãcü. ¡Rü 7 i ngunexü̃ naxcax̱ ínaxüxüchi nax 
cunaxüxü̃cax̱ i Aróü̃ rü nanegüarü ngucuchichiga nawa i chorü puracü! 
36Rü wüxichigü i ngunexü̃gu rü wüxi i wocaxacü tá chau̱̱xcax̱ quimax̱ rü 
quigu nax ngẽmaãcü Aróü̃axü̃̃́ rü nanegüaxü̃̃́ nüxü̃ icharüngümaxü̃cax̱ i norü 
pecadugü. ¡Rü ngẽma ãmarearü guruü̃wa rü pecadugüarü ütanücax̱ yagu i 
wüxi i naxü̃na rü ñu̱xũchi chíxü̃ nagu naba nax ngẽmaãcü naxüünexü̃cax̱ i 
ngẽma ãmarearü guruxü̃! 
37Rü guxü̃ma i ngẽma 7 i ngunexü̃ rü ãmarearü guruü̃wa ãmare tá quigu perü 
chixexü̃arü ütanücax̱. Rü ngẽmaãcü i ngẽma ãmarearü guruxü̃ rü tá 
naxüünexü̃chi. Rü tax̱acü i namaxã yarüñaxü̃ rü tá naxüüne. 

Ãmaregü i wüxichigü i ngunexü̃gu ixãxü̃ 
(Nm. 28.1-8) 

38Rü wüxichigü i ngunexü̃gu rü tá chau̱̱xcax̱ cunadai i taxre i carnéruxacügü 
i wüxi ya taunecü nüxü̃̃́ ngẽxmaxü̃. Rü ngẽma ãmarearü guruü̃wa tá ícunagu. 
39Rü wüxi tá nixĩ i pax̱mama quiguxü̃ rü to rü tá yáuanecü cuyagu. 
40Rü ngẽma nüxíra quiguxü̃ i carnéru rü taxre i quíru i arína i mexẽchixü̃ i 
oribuarü chíxü̃maxã ãéü̃xü̃maxã tá cuyagu. Rü naétü wüxi ya litru ya bínu 
tá nagu cuba. 
41Rü ngẽmaãcü tátama cunaxü namaxã i ngẽma to i carnéru i yáuanecü 
quiguxü̃ nax arínamaxã rü oribuarü chíxü̃maxã rü bínumaxã cuyaguxü̃. Rü 
ngẽmaãcü tá chauãẽgu nayatãũxü̃ i ngẽma naema. 
42Rü ñaa ãmaregü i ñu̱xma chau̱̱xcax̱ pigugüxü̃rüxü̃ tá nixĩ i guxü̃gutáma 
chau̱̱xcax̱ naxügüãxü̃ i pexacügü rü petaagü i chopataarü ĩãx̱pex̱ewa. Rü 
choma rü ngéma tá changexma nax cumaxã chidexaxü̃cax̱. 
43Rü ngẽxma tá nixĩ i choxü̃ iyangaugüxü̃ i ngẽma Iraétanüxü̃. Rü ngẽma 
nachica rü tá naxüüne erü ngéma tá changexma. 
44Rü yima chopata rü ngẽma ãmarearü guruxü̃ rü tá chanaxüünexẽxẽ. Rü 
ngẽxgumarüxü̃ tá ta i nüma ya Aróü̃ rü nanegü rü tá chanaxüünexẽxẽ nax 
naxügüãx̱ü̃cax̱ i chorü puracü. 
45Rü choma rü tá natanüwa chamaxü̃ i ngẽma Iraétanüxü̃, rü norü Tupana tá 
chixĩ. 
46Rü ngẽmaãcü tá nixĩ i nüxü̃ nacuax̱güxü̃ nax choma chixĩxü̃ i norü Cori ya 
Tupana ga Equítuanewa íchanguxü̃xẽxẽxü̃ nax natanüwa chamaxü̃xü̃cax̱. Rü 
choma nixĩ i norü Cori ya Tupana ==ñanagürü. 

Ínachoxü ̃xü ̃chiga 30 

Pumarate̱xearü guruü̃chiga 
(Éx. 37.25-28) 

1Rü nüma ga Cori ya Tupana rü ñanagürü: —Rü ngẽxgumarüxü̃ ta 
acáchianaxcax̱ i mürapewa naxü i pumaratex̱earü guruxü̃! 



268 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

2Rü norü max̱ rü norü tatachinü rü tá nawüxigumare, rü 45 chentímetru tá 
nixĩ. Rü norü máchane rü 90 chentímetru tá nixĩ. Rü ngẽma nacüwapex̱egü 
i ngẽma pumaratex̱earü guruxü̃ rü nawa tátama cunaxüxüchigü. 
3Rü naétüwaama rü ngẽma norü ãgümücü i nacüwawa rü ngẽma norü 
ãgümücüpex̱ewa rü úirumaxã tá cunatü. Rü úirumaxã tá 
ícunaxüã̃́ẽgupechinü. 
4¡Rü ñu̱xũchi ngẽma naberapex̱etüxü̃wa nanuxcu i naxmachinügü i 
úirunaxcax̱ ixĩgüxü̃, rü taxrechigü i wüxicüwawa rü ñu̱xũchi taxre ta i norü 
tocüwawa, nax ngẽmaãcü ngéma nawex̱petüxü̃cax̱ ya yima naxpawerugü ya 
namaxã yangetaxü̃ne! 
5¡Rü acáchianaxcax̱ naxü ya yima naxpaweru norü ngetaxü̃ruxü̃, rü ñu̱xũchi 
úirumaxã yatümenax̱ã! 
6¡Ngẽmawena rü ngẽma tüyemachiãruxü̃ i ngéma baú i mugüchixü̃ namaxã 
tüyepex̱exü̃arü düxétüguama naxü i ngẽma pumaratex̱earü guruxü̃, norü 
wex̱gu i ngẽma baú rü naxã̃́taxü̃! Rü ngéma tá nixĩ i cumaxã chidexaxü̃. 
7Rü guxü̃ma i pax̱mama i ngẽma ora i omügü nagu yamexẽẽchiraxü̃gu, rü 
nüma i Aróü̃ rü ngẽma pumaraarü guruü̃wa tá nayagutex̱e i pumara i 
yixichixü̃. 
8Rü ñu̱xũchi yáuanecü ngẽma ora i omügü nagu yananaigüxẽẽxü̃gu rü 
ngẽmaãcü tátama nanaxü i Aróü̃. Rü ngẽma tá guxü̃gutáma gucü ya 
taunecügu chopex̱ewa nanaxü i Aróü̃taagü. 
9Rü ngẽma pumaratex̱earü guruü̃wa rü taxuxü̃táma i tomare i pumaratex̱egü 
nawa pigu, rü woo naxü̃nagü, rü woo trigutex̱egü, rüex̱na bínu ngẽxma cuba. 
10Rü ngẽma naxü̃nagüarü guruxü̃ i chopataarü düxétüwa ngẽxmaxü̃ rü 
aixcüma tá chau̱̱xcax̱icatama nixĩ. Rü wüxichigü ya taunecügu rü 
wüxicanatama ngẽma norü ãgümücüpex̱egu i ngẽma ãmarearü guruxü̃ tá 
yimá ãmarearü nagü ngẽxma nipiichi i Aróü̃ nax ngẽmaãcü nüxü̃̃́ nüxü̃ 
ichayarüngü̃maxü̃cax̱ i duü̃xü̃güarü pecadugü. Rü ngẽmaãcü guxcüma ya 
taunecügu rü wüxicanatama ngẽma ãmarearü guruü̃pex̱egu tá ãmarearü 

nagü ngẽxma nipiichi i Aróü̃ nax ngẽmaãcü nüxü̃̃́ nüxü̃ ichayarüngü̃maxü̃cax̱ 
i duü̃xü̃güarü pecadugü ==ñanagürü. 

Diẽru i maxü̃tanü 

11-12Rü nüma ga Cori ya Tupana rü ñanagürü: —Ngẽxguma cuyaxugügu i 
Iraétanüxü̃ rü chanaxwax̱e i wüxichigü diẽru choxna tüxü̃ naxãgü nax 
ngẽmaãcü naxütanügüãxü̃cax̱ i norü maxü̃ rü ñu̱xũchi nax nataxuxü̃cax̱ i 
dax̱aweane i nawa iyuxü̃ nagagu nax cuyaxugüxü̃. 
13Rü guxü̃ma i ngẽma iwǘgüxü̃ rü choxna tá nanaxãgü i 5 gramu naguxü̃ i 
diẽrumü. Rü ngẽma nixĩ i norü ngãxü̃ i natanü i ai̱x̱rüguma chopatacax̱ 
pexütanüxü̃. 
14Rü guxü̃ma i ngẽma iwǘgüxü̃ i 20 ya taunecü nüxü̃̃́ ngẽxmagüxü̃ rüex̱na 
yexera nüxü̃̃́ ngẽxmagüxü̃ rü ngẽxgumaepü̱x tátama choxna naxãgü. 
15Rü ngẽxguma choxna naxãgüãgu i ngẽma diẽru i norü maxü̃tanügü, rü 
ngẽma muarü diẽruã̃́xü̃ rü taxũtáma 5 gramuarü yexera naguxü̃ i diẽrumü tá 
inaxã. Rü woo ngẽma ngearü diẽruã̃́xü̃ rü taxũtáma 5 gramuxü̃ rüxíxramaexü̃ 
i diẽrumü inaxã. 
16Rü ngẽmaãcü tá cunade i diẽrumü i Iraétanüxü̃ inaxãgüxü̃ norü maxü̃cax̱. 
Rü ñu̱xũchi i cuma rü chopataarü puracücax̱ tá icunaxã. Rü ngẽmawa i 
choma ya Cori ya Tupana rü tá Iraétanüxü̃na chacuax̱ãchi nax norü maxü̃cax̱ 
ngẽma diẽrumü inaxãgüxü̃ ==ñanagürü. 

Bachía ya bróũchenaxca̱x 
(Éx. 38.8) 

17Rü yexguma ga nüma ga Cori ya Tupana rü nayadaxẽxẽ ga Moichémaxã 
nax yadexaxü̃, rü ñanagürü nüxü̃: 
18—¡Rü naxü ya wüxi ya bachía ya yau̱̱xmex̱ü̃páxü̃ i bróũchenaxcax̱! Rü 
ngẽma norü ünagüchicaxü̃ rü naxrüxü̃ bróũchenaxcax̱ tá nixĩ. Rü yima 
chopata rü ngẽma ãmarearü guruü̃arü ngãxü̃gu tá cunaxǘ ya yimá bachía. 
Rü dexámaxã tá cunaxüãcu. 

19Rü nüma ya Aróü̃ rü nanegü rü ngéma tá nixĩ i dexá tá inayauxgüxü̃ nax 
ngẽmawa nayau̱̱xcutügüxü̃cax̱ rü nayau̱̱xmex̱güxü̃cax̱. 
20-21Rü ngẽxguma chopatagu nachocugu, rü ngẽxguma chau̱̱xcax̱ ínaguãgu i 
ãmaregü rü tá nügü nayau̱̱xcutügü rü nügü nayau̱̱xmex̱gü nax tama 
nayuexü̃cax̱. Rü ngẽma nixĩ i wüxi i mu i guxü̃gutáma nagu naxĩxü̃ ya Aróü̃ 
rü nataagü ==ñanagürü ga Tupana. 

Chíxü̃ i baeruruxü̃ 
(Éx. 37.29) 

22Rü nüma ga Cori ya Tupana rü wena Moichémaxã nidexa, rü ñanagürü 
nüxü̃: 
23-24—¡Yadexechi i ngẽma rüpaacamaegüxü̃ i nanetügü! ¡Rü nanetü i mirawa 
nayaxu i 6 quíru i nagü, rü nanetü i canelawa nayaxu i 3 quíru i naxchax̱mü, 
rü nanetü i dexne i paacaxü̃wa nayaxu i 3 quíru i natüxü̃, rü nanetü i 
cáchiawa nayaxu i 6 quíru i naxchax̱mü! Rü chopataarü yáruxü̃maxã tá 
icunayá i guxü̃ma i ngẽma. ¡Rü nayaxu i 3 litruarü ngãxü̃ i oribuarü chíxü̃! 
25¡Rü guxü̃ma i ngẽmawa naxü i ngẽma chíxü̃ i üünexü̃ i baeruruxü̃, ngẽma 
pumaraarü üruxü̃ norü pumara üxü̃ãcü! Rü ngẽma tá nixĩ i chíxü̃ i üünexü̃ i 
baeruruxü̃. 
26-28Rü ngẽmamaxã tá nixĩ i cunabaétüxü̃ ya yima chopata ya nawa 
changexmane, rü ngẽma baú i chorü mugü nawa ngẽxmagüxü̃, rü ngẽma 
mecha namaxã i guxü̃ma i norü ngẽmaxü̃gü, rü ngẽma omüpaweru namaxã 
i norü ngẽmaxü̃gü, rü ngẽma pumaratex̱earü guruxü̃, rü ngẽma ãmarearü 
guruxü̃ namaxã i guxü̃ma i norü ngẽmaxü̃gü, rü yimá bachía namaxã i norü 
ünagüchicaxü̃. 
29Rü ngẽmaãcü tá cuyabaétüxü̃ i ngẽma chopataarü ngẽmaxü̃gü nax 
yaxüünexü̃cax̱. Rü ngẽmawena tá nixüüne. Rü ngẽxguma ngexü̃rüüxü̃mare i 
tax̱acü nüxna yaxũãchigu rü ngẽma rü tá ta naxüüne. 
30¡Rü ngẽxgumarüxü̃ ta rü ngẽma chíxü̃maxã tá cunabaeru i Aróü̃ rü nanegü 
nax ngẽmaãcü chorü chacherdótegü yixĩgüxü̃cax̱! 

31¡Rü Iraétanüxü̃maxã nüxü̃ ixu i chorü ore i ñaxü̃!: “Rü ngẽma chíxü̃ rü 
guxü̃gutáma chorü chíxü̃ i üünexü̃ i baeruruxü̃ tá nixĩ. 
32¡Rü taxũtáma ngexü̃rüüxü̃ i duü̃xü̃xü̃mare namaxã pebaeru i ngẽma chíxü̃! 
¡Rü taxũtáma penaxü i to i chíxü̃ i nangexgumaraxü̃xü̃! Erü ngẽma rü chíxü̃ 
i üünexü̃ nixĩ rü tama name i nagu pidauxcüraxü̃mare. 
33Rü ngẽxguma texé naxü̱xgu i wüxi i chíxü̃ i nangexgumaraxü̃xü̃ rüex̱na 
chíxü̃ i üünexü̃maxã ngexerüxexü̃mare tabaerugu rü tá ítamuxũchi i 
tümatanüxü̃tanüwa” ==ñanagürü. 

Pumarate̱xechiga 
(Éx. 37.29) 

34Rü nüma ga Cori ya Tupana rü Moichéxü̃ ñanagürü: —¡Nayaxu i míra, rü 
uña i paacaxü̃, rü gábanu i paacaxü̃, rü pumaratex̱exüchi! Rü wüxichigü i 
ngẽma rü tá nawüxigumare i norü yawa. 
35¡Rü guxü̃ma i ngẽmawa naxü i ngẽma pumaratex̱e i üünexü̃! ¡Rü wüxigu 
nagü rü mea nügümaxã naxüexü̃ ngẽma pumaraarü üruxü̃ norü pumara 
üxü̃acü! 
36¡Rü nayaxu i íxraxü̃ i ngẽma pumaratex̱e rü meama naxix̱chicuxẽxẽ! ¡Rü 
ngẽma chopatawa ngẽxmaxü̃ i pumaratex̱earü guruü̃étügu naxütaü̃ napex̱egu 
i ngẽma baú i chorü mugüchixü̃ i nawa tá cumaxã chidexaxü̃! Rü ngẽma 
pumaratex̱e tá nixĩ i pexcax̱ Üünexüchixü̃. 
37¡Rü taxũtáma pegüxü̃̃́ penaxü i to i pumaratex̱e i nangexgumaraxü̃xü̃! Erü 
ngẽma pumaratex̱e rü choxrü nixĩ rü ngẽmacax̱ cuxcax̱ rü wüxi i üünexü̃ nixĩ. 
38Rü ngẽxguma texé naxü̱xgu i wüxi i pumaratex̱e i nangexgumaraxü̃xü̃ nax 
namaxã tapaacaemaxü̃cax̱ rü tá ítamuxũchi i tümatanüxü̃tanüwa 
==ñanagürü ga Tupana. 

Ínachoxü ̃xü ̃chiga 31 

Tupanapataarü ngẽmaxü̃güarü üruü̃gü 
(Éx. 35.30; 36.1) 

1Rü nüma ga Cori ya Tupana rü Moichémaxã nidexa rü ñanagürü nüxü̃: 

2—Dücax, rü Yudátanüxü̃tanüwa rü chanayaxu ya Becharé ya Urí nane ya 
Úrutaxa ixĩcü. 
3-5Rü marü nüxna chanamu i Chauãxẽ i Üünexü̃, rü nüxna chanaxã i cuax̱ nax 
paxãma nüxü̃ nacuáxü̃cax̱ i tax̱acüarü ü, rü nüxü̃̃́ natauxchaxü̃cax̱ nax 
guxü̃raxü̃xü̃ i meruü̃gü naxüxü̃ i úiruwa, rü diẽrumüwa, rü bróũchewa, rü 
naiwa. Rü nüxna chanaxã i cuax̱ nax nüxü̃ nacuáxü̃cax̱ nax nuta ya 
ngax̱ãẽruxü̃ namexẽẽãxü̃ rü nangoraxẽẽxü̃ rü chacherdótegüchiruwa 
nañaxcuãxü̃ rü naguxü̃raü̃xü̃ i meruü̃gü naxüxü̃cax̱. 
6Rü ngẽxgumarüxü̃ ta nüxü̃ chaxuneta ya Becharéarü ngü̃xẽẽruxü̃ ya Aoriáx 
ya Aichamá nane ya Dáü̃tanüxü̃ ixĩcü. Rü guxü̃ma i ngẽma yatügü i nüxü̃ 
icuax̱üchigüxü̃ rü yexeraãcü cuax̱ nüxna chaxã nax naxügüãx̱ü̃cax̱ i guxü̃ma 
i ngẽma cuxü̃ chamuxü̃ nax cunaxüxü̃. 
7Rü ñaagü tá nixĩ i ngẽma naxügüxü̃: Yima chopata ya nawa cumaxã 
chidexaxü̃ne, rü ngẽma baú i chorü mugüchixü̃, rü ngẽma naxã̃́taxü̃, rü 
guxü̃ma i ngẽma chopataarü ngẽmaxü̃gü, 
8rü ngẽma mecha namaxã i norü ngẽmaxü̃gü, rü ngẽma omüpaweru i 
úirunaxcax̱ namaxã i norü ngẽmaxü̃gü, rü ngẽma pumaratex̱earü guruxü̃, 
9rü ngẽma ãmaregüarü guruxü̃ namaxã i norü ngẽmaxü̃gü, rü yimá bachía 
ya yau̱̱xmex̱ü̃páxü̃ namaxã i norü ünagüchicaxü̃, 
10rü ngẽma naxchiru i mexẽchixü̃ i chacherdóte i Aróü̃chiru, rü ngẽma 
nanegüchiru nax ngẽmagu yacu̱xgüxü̃cax̱ i ngẽxguma naxügüãx̱gu i 
chacherdótegüarü puracü, 
11rü ngẽma chíxü̃ i baeruruxü̃, rü ngẽma pumaratex̱e i yixichixü̃ i chopatacax̱ 
ixĩxü̃. Rü guxü̃ma i ngẽma rü ngẽma cumaxã nüxü̃ chixuxü̃ãcü tá nixĩ i 
naxügüãxü̃ ==ñanagürü ga Tupana. 

Ngü̃chigaarü ngunexü̃ 
(Éx. 35.1-3) 

12Rü yexguma ga nüma ga Cori ya Tupana rü nayadaxẽxẽ ga Moichémaxã 
nax yadexaxü̃, rü ñanagürü nüxü̃: 

13—¡Namaxã idexa i ngẽma Iraétanüxü̃ rü ñacurügü tá nüxü̃!: “Rü name nixĩ 
i perüngü̃gü nagu i ngẽma ngunexü̃ i choxrü ixĩxü̃. Erü ngẽma nixĩ i cuax̱ruxü̃ 
i guxü̃gutáma yigümaxã ixüxü̃ nax ngẽmaãcü guxãma i pema nüxü̃ 
pecuáxü̃cax̱ nax choma yixĩxü̃ i pexü̃ chadexü̃. 
14Rü ngẽma ngü̃chigaarü ngunexü̃gu rü nachu̱xu nax pepuracüexü̃, rü 
ngẽmacax̱ penaxwax̱e i mea penaxaure. Rü yíxema tama naxaurexe i ngẽma 
ngunexü̃ rü tá tayu. Rü yíxema ngü̃chigaarü ngunexü̃gu puracüxe rü name 
nixĩ noxtacüma petanüwa tüxü̃ ípemuxũchixü̃. 
15Rü marü name i 6 i ngunexü̃ pepuracüe, natürü ngẽma norü 7 i ngunexü̃ rü 
chau̱̱xcax̱ tá ípenaxüxüchi rü nagu tá perüngü̃gü. Rü texé ngẽma ngunexü̃gu 
puracüxe rü tá tayu. 
16Rü ngẽmacax̱ i pema i Iraétanüxü̃ rü name nax perüngü̃güxü̃ i ngẽma 
ngü̃chigaarü ngunexü̃gu erü ngẽma ngunexü̃ nixĩ i yigümaxã naxcax̱ ixügaxü̃ 
nax guxü̃gutáma penaxaurexü̃. 
17Rü ngẽma ngunexü̃ nixĩ i guxü̃gutáma tórü cuax̱ruxü̃ i yigümaxã ixüxü̃ i 
pema i Iraétanüxü̃ rü chomax. Yerü choma ya perü Cori ya Tupana rü 6 ga 
ngunexü̃gu chayanguxẽxẽ ga nax chanaxüxü̃ ga daxũguxü̃ i naane rü ñoma i 
naane. Rü yema norü 7 ga ngunexü̃gu rü nüxü̃ charüchau ga nax 
chapuracüxü̃, rü icharüngü̃” ==ñanagürü ga Tupana. 

Nutatachinügü i Tupanaarü mugü nagu ümatüxü̃chiga 
(Dt. 9.6-29) 

18Rü yexguma Cori ya Tupana nüxü̃ rüchauxgu ga Moichémaxã nax yadexaxü̃ 
ga max̱pǘne ga Chinaíwa, rü nüxna nanaxã ga taxre ga nutatachinügü ga 
nümatama ga Tupana naxmex̱maxã norü mugü nagu naxümatüxü̃. 

Ínachoxü ̃xü ̃chiga 32 

Úirunaxca̱x i wocaxacüchiga 

1Rü yexguma tama paxa ínaxĩx̱gu ga Moiché ga guma max̱pǘnewa, rü yema 
Iraétanüxü̃ rü Aróü̃cax̱ naxĩ rü ñanagürügü nüxü̃: —Tanaxwax̱e i toxü̃̃́ cunaxü 
i wüxi i naxchicünax̱ã nax namaxã tatupanaã̃́xü̃cax̱ erü tama nüxü̃ tacuax̱ 

nax tax̱acü nüxü̃ ngupetüxü̃ i ngẽma Moiché ga Equítuanewa tüxü̃ ígaxü̃xü̃ 
==ñanagürügü. 
2Nüma ga Aróü̃ rü nanangãxü̃ rü ñanagürü: —¡Ẽcü pexmax̱güna rü 
pexacügüna penade i ngẽma naxmachinügü i úirunaxcax̱, rü nua chauxü̃tawa 
penana! ==ñanagürü. 
3Rü guxü̃ma ga yema ngexü̃gü rü ínanachoxü̃ ga naxmachinügü ga 
úirunaxcax̱ rü Aróü̃xü̃tawa nanana. 
4Rü nüma ga Aróü̃ rü nananutaquex̱e rü nanadexẽxẽ ga yema naxmachinügü 
ga úirunaxcax̱. Rü yemawa purumúü̃maxã nanaxüxüchi ga wüxi ga 
wocaxacüchicünax̱ã. Rü guxü̃ma ga duü̃xü̃gü rü tagaãcü ñanagürügü: —Pa 
Iraétanüxü̃x, rü daa nixĩ ya curü tupana ga Equítuanewa cuxü̃ 
ínguxuchixẽxẽcü ==ñanagürügü. 
5Rü yexguma yemaxü̃ nadau̱̱xgu ga Aróü̃, rü nanaxü ga wüxi ga naxü̃naarü 
guruxü̃ naxü̃tagu ga yema wocaxacüchicünax̱ã. Rü ñu̱xũchi tagaãcü 
ñanagürü: —Moxü̃ tá Cori ya Tupanaégagu tapetaegü ==ñanagürü. 
6Rü moxü̃ãcü ga pax̱mama rü ínarüdagü rü nanadai rü ínanagu ga carnérugü 
nax yemaacü nügü yamexẽẽgüxü̃cax̱. Rü yemawena ga duü̃xü̃gü rü ínarütogü 
nax nachibüexü̃cax̱ rü naxaxegüxü̃cax̱, rü ñu̱xũchi inachigü nax 
nataãẽgüxü̃cax̱. 
7Rü yexguma ga Cori ya Tupana rü Moichéxü̃ ñanagürü: —¡Ẽcü, írüxĩ rü 
nataegu! Erü ngẽma cutanüxü̃ ga Equítuanewa ícunguxü̃xẽẽxü̃ rü marü 
chixexü̃gu nügü nayixẽxẽ. 
8Rü paxãma nüxü̃ inarüngümae ga yema namaxã nüxü̃ chixuxü̃ nax nagu 
naxĩxü̃cax̱. Rü nügücax̱ nanaxügü i wüxi i wocaxacüchicünax̱ã i úiru i 
dexexü̃wa, rü ñu̱xma rü nüxü̃ ínicuax̱üü̃gü rü naxcax̱ nanadai rü ínanagu i 
naxü̃nagü, rü nügümaxã ñanagürügü: “Pa Iraétanüxü̃x, daa nixĩ ya curü 
tupana ya Equítuanewa cuxü̃ ínguxuchixẽẽcü”, ñanagürügü ==ñanagürü ga 
Tupana. 

9Rü ñanagürü ta ga Cori ya Tupana Moichéxü̃: —Rü meama chanangugü i 
ñaa duü̃xü̃gü rü nüxü̃ chicuax̱ãchi nax tama inaxĩnüechaü̃xü̃. 
10Rü ñu̱xma rü tama chanaxwax̱e i choxna cuchogü erü poraãcü chanuxũchi 
namaxã i ngẽma duü̃xü̃gü rü noxtacüma tá ichayanaxoxẽxẽ. Natürü cuwa tá 
chanango̱xẽxẽ i wüxi i nachixü̃ane i poraxü̃ ==ñanagürü. 
11Natürü nüma ga Moiché rü ñaa dexamaxã Cori ya Tupanaxü̃ 
narüngüxmüxẽẽchaü̃: —Pa Corix, ¿tü̱xcüü̃ poraãcü namaxã cunu i ngẽma 
curü duü̃xü̃gü ga cumatama curü poramaxã ícunguxü̃xẽẽxü̃ ga Equítuanewa? 
12¿Rü tü̱xcüü̃ cunaxüchica i ngẽma Equítuanecüãx̱gü nax chixri cuchiga 
yadexagüxü̃cax̱ rü ñagüxü̃ tá: “Tupana rü Equítuanewa ínananguxü̃xẽxẽ i 
ngẽma Iraétanüxü̃ nax max̱pǘneanegu yadaiãxü̃cax̱ rü iyanaxoxẽẽãxü̃cax̱ i 
ñoma i naanewa”, ñanagürügü tá? ¡Rü ngẽmacax̱ taxṹ i cunuxü̃, rü nagu 
curüxĩnüxü̃ nax cunadai̱x̱ü̃ i ngẽma curü duü̃xü̃gü! 
13¡Rü nüxna nacuax̱ãchi ga gumá curü duü̃ ga Abraáü̃, rü Ichaá, rü Iraé ga 
Acóbugu ãégacü! Rü gumagümaxã nixĩ ga cugüégagutama cunaxueguxü̃ nax 
nüxü̃ curüngü̃xẽẽxü̃ rü ñacuxü̃: “Rü tá nüxü̃ charüngü̃xẽxẽxü̃ i petaagü rü tá 
namuxũchi ẽxtagürüxü̃, rü guxü̃ma i ñaa naane i pemaxã chaxueguxü̃ rü tá 
pexrü nixĩ i guxü̃gutáma”, ñacurügü ==ñanagürü ga Moiché. 
14Rü nüma ga Cori ya Tupana rü ínayachaxãchi nawa ga yema norü 
duü̃xü̃gümaxã naxueguxü̃ nax nadaixchaü̃xü̃. 
15Rü yemawena ga Moiché rü guma max̱pǘnewa ínarüxĩ namaxã ga yema 
taxre ga nutatachinü ga norü guxü̃tachinüwa ixãmatüxü̃ namaxã ga 
Tupanaarü mugü. 
16Rü nümatama ga Tupana nixĩ ga naxüaxü̃ ga yema taxre ga nutatachinü rü 
naxümatüaxü̃ namaxã ga yema norü mugü. 
17Rü gumá Yochué ga Moichémücü ga namaxã max̱pǘnegu naxĩnagücü, rü 
yexguma duü̃xü̃güxü̃ naxĩnügu ga nax íyaxáixchaü̃, rü Moichéxü̃ ñanagürü: 
—Nüxü̃ chaxĩnü i duü̃xü̃gü nax íyaxáixchaü̃ ñoma nügü nadai̱x̱ü̃rüxü̃ ixĩgüxü̃ 
i ngẽma ínapegüxü̃wa ==ñanagürü. 

18Natürü nüma ga Moiché rü nanangãxü̃ rü ñanagürü: —Ngẽma wiyaegü i 
nüxü̃ chaxĩnüxü̃, rü tama duü̃xü̃gü i norü uanügüxü̃ rüporamaegüxü̃arü 
wiyaegü nixĩ, rü tama ngẽma nax naturamaegüxü̃arü wiyae nixĩ. Natürü 
tomare i wiyae nixĩ i ngẽma nüxü̃ chaxĩnüxü̃ ==ñanagürü. 
19Rü yexguma nüma ga Moiché yema duü̃xü̃gü ípegüxü̃wa nanguxgu, rü nüxü̃ 
nadau ga yema wocaxacüchicünax̱ã, rü nüxü̃ nadau ga nax ínapetaegüxü̃ rü 
íyaxü̃ãchitanüxü̃ ga duü̃xü̃gü. Rü yemacax̱ nanuxũchi ga Moiché rü norü 
numaxã inayachix̱ ga yema taxre ga nutatachinü ga Tupanaarü mugü nagu 
ümatüxü̃. Rü max̱pǘnepechinügu nawoonetüchimare. 
20Rü ñu̱xũchi nüma ga Moiché rü nanayaxu ga yema wocaxacüchicünax̱ã rü 
üxüxétüwa nayatax̱cuchi. Rü yemawena ga marü yagau̱̱xgu rü nanawaxi rü 
ñu̱xmata naxãtex̱emare. Rü yema natex̱e rü dexáwa nanagüe rü ñu̱xũchi 
yema Iraétanüxü̃xü̃ namu nax yema dexáwa naxaxegüxü̃cax̱. 
21Rü Aróü̃xü̃ ñanagürü: —¿Tax̱acü cumaxã naxü i ñaa duü̃xü̃gü rü ngẽmacax̱ 
i ñaa taxü̃ i chixexü̃gu cunayixẽxẽxü̃? ==ñanagürü nüxü̃. 
22Rü nüma ga Aróü̃ rü nangãxü̃ rü ñanagürü: —Pa Chorü Corix ¡taxṹ i 
chomaxã cunuxü̃! Cuma rü meama nüxü̃ cucuax̱ i ñaa duü̃xü̃gü nax norü me 
yixĩxü̃ nax chixexü̃ naxügüxü̃. 
23Rü nümagü ga duü̃xü̃gü rü ñanagürügü choxü̃: “¡Ẽcü wüxi i naxchicünax̱ã 
toxü̃̃́ naxü nax namaxã tatupanaã̃́xü̃cax̱, erü tama nüxü̃ tacuax̱ nax tax̱acü 
nüxü̃ üpetüxü̃ i ngẽma Moiché ga Equítuanewa toxü̃ ígaxü̃xü̃!” ñanagürügü 
choxü̃. 
24Rü yexguma ga choma rü chanangãxü̃, rü ñachagürü: “Rü yíxema tüxü̃̃́ 
nangẽxmaxẽ i úiru rü ẽcü ítanaxüxüchix̱”, ñachagürü. Rü nümagü rü choxna 
nanana ga norü úirugü, rü choma rü chayagu. Rü yemawa nixĩ ga 
ínanguxuchixü̃ ga yema wocaxacüchicünax̱ã ==ñanagürü. 
25Rü nüma ga Moiché nüxü̃ nadau ga yema duü̃xü̃gü ga marü nax 
nangupetüxüchixü̃ ga chixexü̃ nax naxügüxü̃, rü yemaacü norü uanüaxü̃̃́ 

nanatauxchaxẽxẽ nax nüxü̃ nacugüexü̃, yerü ga Aróü̃ rü tama aixcüma mea 
nüxna nadau. 
26Rü yexguma ga Moiché rü duü̃xü̃gü ínapegüxü̃arü ücuchicagu nachi rü 
ñanagürü: —¡Yíxema Tupanawaama ügüxe rü nua chauxü̃tawa taxĩ! 
==ñanagürü. Rü guxü̃ma ga Lebítanüxü̃ naxü̃tawa naxĩ. 
27Rü yexguma ga Moiché rü yema Lebítanüxü̃xü̃ ñanagürü: —Tórü Cori ya 
Iraétanüxü̃arü Tupana rü ñanagürü pexü̃: “¡Ẽcü wüxichigü i pemax rü 
penayaxu i perü tara, rü wüxichigü ya ĩwa pexĩ rü penadai i ngẽma duü̃xü̃gü 
i tama Tupanaga ĩnüexü̃ woo peenexẽgü yixĩxgu rüex̱na pemücügü yixĩxgu 
rüex̱na perü ngaicamagu pegüxü̃ yixĩxgu!” ==ñanagürü ga Moiché. 
28Rü yema Lebítanüxü̃ rü nayanguxẽẽgü ga yema Moiché namaxã nüxü̃ 
ixuxü̃. Rü yema ngunexü̃gu rü nayue ga 3,000 ga yatügü. 
29Rü yexguma ga Moiché rü ñanagürü: —Ñu̱xmawaxix nixĩ i aixcüma 
Tupanaga pexĩnüexü̃, erü penadai i woo penegü rü peenexẽgü. Rü ngẽmacax̱ 
i ñu̱xma ya Tupana rü mexü̃ pemaxã naxuegu ==ñanagürü. 
30Rü moxü̃ãcü ga Moiché rü duü̃xü̃güxü̃ ñanagürü: —Pema rü poraãcü 
chixexü̃ pexügü. Rü ñu̱xma rü tá wena dauxü̃ chaxĩ nawa ya yima max̱pǘne 
ya Tupana nawa ngẽxmane nax nüxna chayacax̱axü̃cax̱ rü marü pexü̃̃́ nüxü̃ 
iyanangüma i ngẽma chixexü̃ i pexüxü̃ ==ñanagürü. 
31Rü yemacax̱ ga Moiché rü wena dauxü̃ naxĩ nawa ga guma max̱pǘne ga 
Tupana nawa yexmane. Rü Tupanaxü̃ ñanagürü: —Aixcümaxü̃chi i ngẽma 
duü̃xü̃gü rü poraãcüxüchi chixexü̃ naxügü erü nügücax̱ nanaxügü i wüxi i 
naxchicünax̱ã i úirunaxcax̱ nax namaxã natupanaãx̱güxü̃cax̱. 
32Rü ngẽmacax̱ cuxü̃ chachixewe nax nüxü̃̃́ nüxü̃ cuyarüngümaxü̃cax̱ i ngẽma 
norü chixexü̃. Natürü ngẽxguma tama nüxü̃̃́ nüxü̃ icuyarüngümagu ¡rü 
noxtacüma ínapí i chauéga nawa i ngẽma curü popera i nagu cuxümatüxü̃! 
==ñanagürü. 

33Natürü nüma ga Cori ya Tupana rü nanangãxü̃ rü ñanagürü: —Yíxema tama 
chauga ĩnüxẽxicatama tá tixĩ ya tüxü̃ íchapiégaxe nawa i ngẽma chorü 
popera. 
34Rü ñu̱xma rü namaxã inaxũãchi i Iraétanüxü̃ nax ngẽma naane i cumaxã 
nüxü̃ chixuxü̃wa nax cunagagüxü̃. Rü chorü orearü ngeruxü̃ i dauxü̃cüãx̱ tá 
cuxü̃ ínixümücü. Rü ngẽxguma nawa nanguxgu i ngẽma ngunexü̃ nax 
chapoxcuexü̃ i ngẽma Iraétanüxü̃, rü tá chanapoxcue nagagu i ngẽma chixexü̃ 
i naxügüxü̃ ==ñanagürü ga Tupana. 
35Rü nüma ga Cori ya Tupana rü Iraétanüxü̃cax̱ ínananguxẽxẽ ga taxü̃ ga 
dax̱aweane nagagu ga yema Aróü̃ üxü̃ ga wocaxacüchicünax̱ãxü̃ nax 
yacuax̱üü̃güxü̃. 

Ínachoxü ̃xü ̃chiga 33 

Cori ya Tupana rü Moichémaxã nüxü̃ nixu nax inaxĩamaxü̃ca̱x ga Iraétanüxü̃ 

1Rü nüma ga Cori ya Tupana rü Moichéxü̃ ñanagürü: —¡Inaxũãchi namaxã i 
ngẽma duü̃xü̃gü ga Equítuanewa ícugaxü̃xü̃! ¡Rü nawa naxũ i ngẽma naane 
ga Abraáü̃maxã, rü Ichaámaxã, rü Acóbumaxã nüxü̃ chixuxü̃ nax nataagüna 
tá chanaxãxü̃! 
2Rü choma rü tá cupex̱egu chayaxũxẽxẽ i chorü orearü ngeruxü̃ i dauxü̃cüãx̱ 
nax cumaxã inacuáxü̃cax̱. Rü ngẽma naanewa tá íchanawoxü̃ i ngẽma 
Canaáü̃tanüxü̃, rü Amoréutanüxü̃, rü Itítanüxü̃, rü Ferechéutanüxü̃, rü 
Ebéutanüxü̃, rü Yebuchéutanüxü̃. 
3Rü nawa pexĩ i ngẽma naane i ngextá lechi rü ira rü ñoma dexárüxü̃ taguma 
ítaxuxü̃wa. Natürü i choma rü taxũtáma petanügu chaxã erü pema rü 
duü̃xü̃gü i tama ixĩnüechaxü̃xẽ pixĩgü rü ngẽmacax̱ ngürüãchi chi namagu 
pexü̃ chadai ==ñanagürü ga Cori ya Tupana. 
4Rü yexguma yema dexaxü̃ naxĩnüegu ga yema duü̃xü̃gü rü poraãcü 
narümaachitanü rü taxuxü̃ma nügü nangax̱ãẽgüchaü̃ norü 
ngãx̱ãẽruü̃gümaxã. 

5Yerü nüma ga Cori ya Tupana rü marü Moichémaxã nüxü̃ nixu rü nüxü̃ 
ñanagürü: —¡Iraécüax̱gümaxã nüxü̃ ixu rü: “Pemax rü duü̃xü̃gü i tama 
ixĩnüechaxü̃xẽ pixĩgü. Rü ngẽxguma chi woo paxaãchi petanüwa 
changexmagu rü wüxiü̃cüxü chi pexü̃ chadai. Rü ñu̱xmatama pegüwa penade 
i ngẽma perü ngãx̱ãẽruü̃gü, rü ngẽmawena tá nagu charüxĩnü nax tax̱acü tá 
pemaxã chaxüxü̃!” ==ñanagürü. 
6Rü yemaacü ga yema Iraétanüxü̃ rü guma max̱pǘne ga Oréxwa inanaxügüe 
nax tama nügü nangax̱ãẽgüxü̃ namaxã ga norü ngãx̱ãẽruü̃gü. 

Ĩpata ga Tupanamaxã nawa yadexáne ga Moiché 

7Rü nüma ga Moiché rü nayange ga guma norü tügümüne ga napata ga nawa 
Tupanamaxã yadexaxü̃ne. Rü yema Iraétanüxü̃ íyexmaxü̃arü yáxü̃guxüra 
nayatügümü. Rü ñu̱xũchi Tügümüne ya Ĩpata ya Tupanamaxã Nawa 
Yadexaxü̃negu nanaxüéga. Rü yexguma texé Tupanamaxã idexachaü̃gu rü 
guma tügümünewa nixĩ ga taxũxü̃ ga duü̃xü̃gü íyexmagüxü̃arü yáxü̃guxüra 
üxü̃ne. 
8Rü yexguma Moiché guma tügümüne ga Tupanamaxã nawa yadexaxü̃newa 
naxũũxgu, rü guxü̃ma ga yema duü̃xü̃gü, rü guma noxrütama tügümünearü 
ĩãx̱gu ínachixü̃. Rü meama Moichéwe narüdaunü ñu̱xmata guma tügümüne 
ya Tupanamaxã nawa yadexaxü̃negu yaxücu. 
9Rü yexguma Moiché nagu üxcugu ga guma tügümüne rü norü ĩãx̱gu 
ínarüxĩẽma ga yema caixanexü̃. Rü yéma nayachaxãchiema ga yexguma 
Tupana rü Moichémaxã íyadexayane. 
10Rü yexguma duü̃xü̃gü nüxü̃ daugügu ga yema caixanexü̃ nax guma 
tügümüne ga nawa Tupanamaxã yadexánearü ĩãx̱wa nax yachaxãchiemaxü̃, 
rü wüxichigü ga yema duü̃xü̃ rü guma noxrütama tügümünearü ĩãx̱gu 
nacaxã̃́pü̱xügü. Rü yemaacü Cori ya Tupanaxü̃ nicuax̱ü̃gü. 
11Rü nüma ga Cori ya Tupana rü Moichémaxã nidexa, ñoma texé wüxi i 
tümamücümaxã ídexaxü̃rüxü̃. Rü yemawena ga Moiché rü yema Iraétanüxü̃ 

íyexmagüxü̃wa naxũ. Natürü gumá norü ngü̃xẽẽruxü̃ ga ngextü̱xücü ga 
Yochué ga Núü̃ nane rü taguma ínaxũxũ nawa ga guma tügümüne. 

Tupana rü Moichéxü̃ nügü nawe̱x 

12Rü nüma ga Moiché rü Cori ya Tupanaxü̃ ñanagürü: —Dücax, cuma choxü̃ 
cumu nax ñaa duü̃xü̃gümaxã ichacuáxü̃cax̱, natürü tama chomaxã nüxü̃ 
quixu nax texé tá chowe tüxü̃ curümuxü̃ nax choxü̃ taxümücüxü̃cax̱. Rü 
ngẽxgumarüxü̃ ta chomaxã nüxü̃ quixu nax chaugu cuyaxõxü̃ rü ngẽmacax̱ 
chomaxã cutaãxẽ. 
13Rü ngẽxguma chi aixcüma yixĩxgux i ngẽma ¡rü choxü̃ nüxü̃ nacuax̱ẽxẽ i 
ngẽma nagu curüxĩnüxü̃, nax ngẽmaãcü cuxü̃̃́ chayaxõxü̃cax̱, rü ngẽmaãcü 
taguma iyanaxoxü̃cax̱ nax chomaxã cutaãẽxü̃! ¡Rü nagu rüxĩnü rü cuxrü nax 
yixĩxü̃ i ñaa duü̃xü̃gü! ==ñanagürü. 
14Rü yexguma ga Tupana rü Moichéxü̃ nangãxü̃ rü ñanagürü: —
Chomatátama cuxü̃ chaxümücü, rü tá cuxü̃ charüngü̃xẽxẽxü̃ ==ñanagürü. 
15Natürü nüma ga Moiché rü nanangãxü̃ rü ñanagürü: —Ngẽxguma cuma 
tama toxü̃ íquixümücügux, rü ¡taxṹ i toxü̃ ícuchoxü̃xẽxẽxü̃ i nua! 
16Erü ngẽxguma cuma tama toxü̃ íquixümücügux ¿rü ñuxãcü tá nüxü̃ tacuax̱ 
nax cuma rü tomaxã cutaãxẽxü̃? Natürü ngẽxguma toxü̃ íquixümücügux rü 
choma rü ñaa curü duü̃xü̃gü rü aixcüma tá nüxü̃ tacuax̱ nax cupex̱ewa tama 
ngẽma togü i ñoma i naanecüãx̱rüxü̃ tixĩgüxü̃ ==ñanagürü. 
17Rü yexguma ga Cori ya Tupana rü nanangãxü̃ rü ñanagürü: —Ngẽma 
ñu̱xma nüxü̃ quixuxü̃ rü tá chanaxü, erü cugu chayaxõ rü marü cumaxã 
chataãxẽ. Rü aixcüma nixĩ i ngẽma cumaxã nüxü̃ chixuxü̃ ==ñanagürü ga 
Cori ya Tupana. 
18Rü yexguma ga Moiché rü Tupanaxü̃ ñanagürü: —Chanaxwax̱e i choxü̃ 
cunawex̱ i ngẽma curü üüne ==ñanagürü. 
19Natürü nüma ga Cori ya Tupana rü Moichéxü̃ nangãxü̃ rü ñanagürü: —
Ñu̱xma rü tá cuxü̃ chanawex̱ nax ñuxãcü chamecümaxü̃chixü̃ rü cupex̱ewa 
tá nüxü̃ chixu nax tax̱acü yixĩxü̃ i chauéga. Rü choma rü tá choxü̃̃́ 

tangechaü̃tümüü̃gü ya yíxema woetama choxü̃̃́ ngechaü̃tümüxü̃güxe. Rü tá 
choxü̃̃́ taxãũãchitümüxü̃ ya yíxema woetama choxü̃̃́ auxãchitümüxü̃güxe. 
20Natürü cumaxã nüxü̃ chixu rü taxucürüwatama chauchiwe cudau. Rü 
yíxema chauchiwe dauxe rü taxucürüwa tamaxecha ==ñanagürü. 
21Rü ñanagürü ta ga Tupana: —Dücax, nua chauxü̃tawa nangẽxma ya wüxi 
ya nuta. ¡Rü ẽcü yimáétügu nachinagü! 
22Rü ngẽxguma ngéma chaxüpetügux, rü yimá nutaarü ãxmaxü̃gu tá cuxü̃ 
chimucuchi. Rü cho̱xmex̱maxã tá cuxü̃ charütütaxü̃ ñu̱xmatáta changupetü. 
23Rü ngẽmawena rü tá chixũgachimex̱ẽ nax chau̱̱xcax̱wexü̃ cudauxü̃cax̱. 
Natürü chauchiwe rü taxucürüwama nüxü̃ cudau ==ñanagürü. 

Ínachoxü ̃xü ̃chiga 34 

Ngexwaca̱xü̃xü̃ i nutatachinügü i Tupanaarü mugü nagu ümatüxü̃ 
(Dt. 10.1-5) 

1Rü nüma ga Cori ya Tupana rü Moichéxü̃ ñanagürü: —¡Ẽcü, cumatama naxü 
i taxre i nutatachinügü i ngẽma nanoxriraxü̃xü̃tama, nax ngẽmagu 
chanaxümatüxü̃cax̱ i ngẽma chorü mugü ga yema quipuexẽẽxü̃ ga 
nutatachinügügu chaxümatüxü̃! 
2¡Rü ngẽxgumarüxü̃ ta cugü namexẽxẽ nax moxü̃ pax̱mama dauxü̃ cuxĩxü̃cax̱ 
nawa ya daa max̱pǘne ya Chinaí! ¡Rü ngẽma yexeraãcü ínachuchitaeruxü̃wa 
naxũ nax ngéma chopex̱ewa cungexmaxü̃cax̱! 
3¡Rü taxúetama cuwe dauxü̃ taxĩ! Rü tama chanaxwax̱e nax texé nüxna 
ngaicamaxü̃ ya daa max̱pǘne, rü woo carnérugü, rü woo wocagü rü tama 
chanaxwax̱e nax norü ngaicamana maxẽ nangõ̱xgüãxü̃ ==ñanagürü ga 
Tupana. 
4Rü nüma ga Moiché rü nanaxü ga yema taxre ga nutatachinügü ga yema 
nanüxíraxü̃xü̃güraxü̃xü̃tama. Rü moxü̃ãcü pax̱mama rü nanade ga yema 
taxre ga nutatachinügü rü namaxã dauxü̃ naxĩ nawa ga guma max̱pǘne ga 
Chinaí, yema Cori ya Tupana namaxã nüxü̃ ixuxü̃ãcü. 

5Rü nüma ga Cori ya Tupana rü wüxi ga caixanexü̃gu ínarüxĩ rü Moichémaxã 
yéma nayexma, rü nüxü̃ nixu ga naéga. 
6Rü Moichépex̱ewa naxüpetü rü tagaãcü ñanagürü: —Chomax rü Cori chixĩ. 
Chomax rü Cori chixĩ. Rü choma nixĩ ya Tupana ya mecümacü rü 
ngechaü̃wax̱ecü, rü yáxna ĩnüwax̱ecü, rü aixcüma ngechaü̃cü choxü̃̃́ 
ngẽxmacü rü aixcümaxü̃ ixucü chixĩ i chomax. 
7Rü choma rü guxü̃guma tüxü̃ changechaü̃ rü tüxü̃̃́ nüxü̃ ichayarüngüma ya 
tümaarü pecadu rü tümaarü chixexü̃ ya yíxema aixcüma chauga ĩnüexe. 
Natürü taxũtáma tüxü̃ chaxüpetümare ya yíxema chixexü̃ üxe. Rü tá tüxü̃ 
chapoxcu ñu̱xmata tümanegüwa rü tümataagüwa ==ñanagürü. 
8Rü yemacax̱ ga Moiché rü yexgumatama yexma ñaxtüanegu nanangücuchi 
rü Tupanaxü̃ nicuax̱üxü̃. 
9Rü ñanagürü: —¡Pa Corix, Pa Corix, rü ngẽxguma aixcüma yixĩxgu nax 
chomaxã cutaãẽxü̃ rü ẽcü toxü̃ íixümücü! Rü aixcüma nixĩ i tama 
inaxĩnüechaxü̃xü̃ i ñaa duü̃xü̃gü. ¡Natürü toxü̃̃́ nüxü̃ irüngüma i torü 
pecadugü rü chixexü̃gü, rü toxü̃ nade nax curü duü̃xü̃gü tixĩgüxü̃cax̱! 
==ñanagürü. 

Tupana rü wenaxarü duü̃xü̃gümaxã inaxuneta 
(Dt. 7.1-5) 

10Rü Tupana rü Moichéxü̃ ñanagürü: —¡Choxü̃̃́ irüxĩnü! Rü guxü̃ma i curü 
duü̃xü̃güpex̱ewa tá chanaxü i wüxi i uneta rü tá pexü̃ charüngü̃xẽxẽxü̃. Rü tá 
chanaxü i mexü̃gü i taguma togü i nachixü̃ane i ñoma i naanewa 
ngẽxmagüxü̃wa chaxüxü̃. Rü guxü̃ma i curü duü̃xü̃gü i Iraétanüxü̃ tá nüxü̃ 
nadaugü i ngẽma mexü̃ i tá pemaxã chaxüxü̃ i choma ya Cori ya Tupana. 
11Rü ngẽxguma tá naga pexĩnüegu i ngẽma ñu̱xma pexü̃ chamuxü̃, rü tá 
pepex̱ewa íchanawoxü̃ i ngẽma Amoréutanüxü̃ rü Canaáü̃tanüxü̃, rü 
Itítanüxü̃, rü Ferechéutanüxü̃, rü Ebéutanüxü̃, rü Yebuchéutanüxü̃ nax norü 
naanegü pexna chaxãxü̃cax̱. 

12Rü ngẽma naanegü i nagu tá pichocuxü̃arü duü̃xü̃gü i ngéma maxẽxü̃ rü 
tama name i tax̱acürü uneta namaxã pexü nax tama nacümagü i chixexü̃gu 
peyixü̃cax̱. 
13Rü chanaxwax̱e nax nagu nüxü̃̃́ pepogüexü̃ i ngẽma norü ãmarearü guruü̃gü 
rü noxtacüma peyanaxoxẽẽxü̃ i ngẽma norü nutagü rü naigü i namaxã 
natupanaãx̱güxü̃. 
14Rü tama chanaxwax̱e i tax̱acürü tupananetaxü̃mare picuax̱üü̃gü erü choma 
ya pexrü Cori ya Tupana rü inuxwax̱ecü chixĩ rü ngẽmatama nixĩ i chauéga. 
15Rü tama name i tax̱acürü uneta namaxã pexü i ngẽma duü̃xü̃gü i ngẽma 
naanewa maxẽxü̃. Erü ngẽxguma ngẽma duü̃xü̃gü norü ngúchaü̃ inaxügügu 
napex̱ewa i norü tupanagü rü ãmaregü nüxna naxãgügu, rü tá pexna naxu 
nax penaxümücügüxü̃cax̱ i ngẽxguma nangõ̱xgüãgu i ngẽma õna i norü 
tupanagüxü̃ namaxã yacuax̱üü̃güxü̃. 
16Rü ngẽxgumarüxü̃ ta i ngẽxguma ngẽma penegü rü naxacügümaxã 
yaxãxmax̱gu rü ngẽma naxmax̱gü norü ngúchaü̃ inaxügügu napex̱ewa i norü 
tupanagü rü tá nanamu i penegü nax nümagü rü ta naxrüxü̃ naxügüãx̱ü̃cax̱ 
nax ngẽmaãcü norü tupanaxü̃ yacuax̱üü̃güxü̃. 
17Rü tama name i pegücax̱ penaxü i tax̱acürü naxchicünax̱ã i úirunaxcax̱ 
rüex̱na diẽrumünaxcax̱ nax ngẽmaxü̃ picuax̱üü̃güxü̃cax̱ ==ñanagürü ga 
Tupana. 

Wüxichigü ya taunecüarü petagü 
(Éx. 23.14-19; Dt. 16.1-17) 

18Rü Moichéxü̃ ñanagürü ga Tupana: —¡Rü penaxüchiga i ngẽma paũ i 
ngearü pu̱xẽxẽruxü̃ã̃́xü̃! Rü 7 i ngunexü̃ tá nixĩ i penangṍxü̃ i ngẽma paũ i 
ngearü pu̱xẽẽruü̃ã̃́xü̃, ngẽma pexü̃ chamuxü̃ãcü. Rü yimá tauemacü ya nagu 
tá penaxüchigaxü̃ i ngẽma petachiga rü Abíarü tauemacügu tá nixĩ, yerü 
gumá tauemacügu nixĩ ga Equítuarü naanewa ípechoxü̃xü̃. 
19Rü guxü̃ma i ngẽma penegü i nüxíraxü̃güxü̃ rü tá choxna penamugü. Rü 
ngẽxgumarüxü̃ ta ega nayatüxgu i ngẽma nüxíraxü̃xü̃ i naxacü i ngẽma perü 
wocagü, rü perü carnérugü, rü perü cabragü rü tá choxna penamugü. 

20Natürü ngẽxguma wüxi i búru rü nayatügu i ngẽma nüxíraxü̃xü̃ i naxacü rü 
tá wüxi i carnéruxacü rüex̱na wüxi i cabraxacü nachicüü choxna pemu. 
Natürü ngẽxguma tama ngẽma búruchicüxü choxna penamuxchaü̃gu i wüxi 
i carnéruxacü rüex̱na wüxi i cabraxacü rü name i noxtacüma peyabüyenaxã 
rü peyamax̱ i ngẽma búruxacü. Rü ngẽxgumarüxü̃ ta nachicüü ya yima 
nüxíraü̃cü ya pene rü tá choxna penamu i wüxi i ãmare. Rü taxucürüwa texé 
chopex̱ewa tangu ega tama tümaarü ãmare chau̱̱xcax̱ ngéma tagaxgu. 
21Rü 6 i ngunexü̃ tá nixĩ i pepuracüexü̃, natürü ngẽma norü 7 i ngunexü̃gu rü 
tá iperüngügü. Rü woo ngẽxguma nanetügüarü oarü buxchigawa nanguxgu 
rüex̱na toechigawa nanguxgu rü tá perüngü̃gü. 
22¡Rü penaxüchiga i Yüxügüarü Peta i nagu peyabugüxü̃ i ngẽma nüxíraxü̃xü̃ 
i norü o i penetü i peanegu petoxü̃ rü ñu̱xũchi taunecüarü gu̱xgu peyabugü i 
ngẽma nawa iyacuáxü̃ i norü o! 
23Rü choma ya Iraétanüxü̃arü Tupana nax chixĩxü̃ rü chanaxwax̱e i 
wüxichigü ya taunecügu tomaepü̱xcüna chau̱̱xcax̱ naxĩ i guxü̃ma i yatügü. 
24Rü choma rü tá íchanawoxü̃ i ngẽma togü i nachixü̃anegücüãx̱ nax 
ngẽmaãcü nataxü̃cax̱ i ngẽma perü naane. Rü ngẽmaãcü i ngẽxguma 
chopex̱ewa pexĩxgu, rü choxü̃ picuax̱üü̃gügu rü taxúetama pexna tanapu i 
ngẽma perü naane. 
25Rü ngẽxguma naxü̃nagü chau̱̱xcax̱ pedai̱x̱gu rü ípenaguxgu, rü tama 
chanaxwax̱e ya yimá nagü rü paũ i pu̱xẽẽruxü̃ã̃́xü̃maxã wüxigu choxna 
cunaxã. Rü ngẽxgumarüxü̃ ta tama name i to i ngunexü̃cax̱ ípeyaxüxẽxẽ i 
ngẽma naxü̃namachi i Üpetüchigacax̱ daixü̃. 
26Rü ngẽma nüxíraxü̃xü̃ i norü o i ngẽma penetügüwa pibuxgüxü̃, rü name 
nixĩ i chopatawa penana i ngẽma rümemaegüxü̃. ¡Rü taxũtáma 
naégünenixü̃wa penamuxra i ngẽma cabraxacügü! ==ñanagürü ga Tupana. 

Moiché rü nutatachinügu nanaxümatü ga Tupanaarü mugü 

27Rü Tupana rü Moichéxü̃ ñanagürü: —¡Naxümatü i ñaa oregü! Erü ngẽmawa 
nixĩ i nüxü̃ yaxuxü̃ i ngẽma uneta i cumaxã rü Iraétanüxü̃maxã chaxüxü̃ 
==ñanagürü ga Tupana. 
28Rü nüma ga Moiché rü 40 ga ngunexü̃ rü 40 ga chütaxü̃ Cori ya 
Tupanamaxã nayexma ga guma max̱pǘnewa. Rü taguma nachibü rü taguma 
naxaxe. Rü yéma nixĩ ga Moiché nutatachinügu naxümatüxü̃ ga yema 
Tupanaarü uneta. Rü yema nixĩ ga yema 10 ga norü mugü. 
29Rü yemawena ga Moiché rü guma max̱pǘne ga Chinaíwa ínarüxĩ namaxã 
ga yema taxre ga nutatachinügü ga Tupanaarü mugü nagu ümatüxü̃. Natürü 
yexguma inaxĩxgu, rü tama nügü nacuax̱ ga nax bexma 
yayax̱aurachametücüüxü̃ yerü Tupanamaxã nidexa. 
30Rü yexguma ga Aróü̃ rü guxü̃ma ga Iraétanüxü̃ nüxü̃ daugügu ga Moiché 
ga nax yayax̱aurachametücüüxü̃, rü namuü̃e, rü tama nüxna 
nangaicamagüchaü̃. 
31Natürü nüma ga Moiché rü naxcax̱ naca. Rü nüma ga Aróü̃ rü guxü̃ma ga 
yema duü̃xü̃güarü ãẽx̱gacügü rü Moichécax̱ naxĩ. Rü nüma rü namaxã 
nidexa. 
32Rü yemawena rü guxü̃ma ga Iraétanüxü̃ rü Moichécax̱ naxĩ. Rü nüma ga 
Moiché rü namaxã nüxü̃ nixu ga yema mugü ga Cori ya Tupana namaxã nüxü̃ 
ixuxü̃ ga max̱pǘne ga Chinaíwa. 
33Rü yexguma marü nüxü̃ nachauxgu nax duü̃xü̃gümaxã yadexaxü̃, rü nügü 
natüchametü. 
34Rü yexguma Moiché guma napata ga tügümünegu naxücuxü̃gu nax 
Tupanamaxã yadexaxü̃cax̱ rü nügü ínangegüchametü. Rü yemaacü namaxã 
nidexa ñu̱xmata ínaxũxũ. Rü ñu̱xũchi yema Iraétanüxü̃maxã nüxü̃ nixu ga 
yema mugü ga Cori ya Tupana namaxã nüxü̃ ixuxü̃. 

35Rü yexguma yema Iraétanüxü̃ nüxü̃ daugügu ga nax 
yayax̱aurachametücüüxü̃, rü nüma ga Moiché rü nügü natüchametü. Rü 
yemaacü nügü nixĩxẽxẽ ñu̱xmata wena Tupanamaxã yanadexa. 

Ínachoxü ̃xü ̃chiga 35 

Mugü i ngü̃xchigaarü ngunexü̃ca̱x ixĩgüxü̃ 
(Éx. 31.12-17) 

1-2Moiché rü guxü̃ma ga duü̃xü̃gü ga Iraétanüxü̃maxã wüxigu nangutaquex̱e. 
Rü namaxã nidexa rü ñanagürü: —Cori ya Tupana rü choxü̃ namu nax 
pemaxã nüxü̃ chixuxü̃ i ñaa mu: “Rü name nax 6 i ngunexü̃xicatama nax 
pepuracüexü̃. Natürü ngẽxguma marü norü 7 i ngunexü̃wa nanguxgu rü tá 
iperüngügü, erü ngẽma ngunexü̃ rü wüxi i ngunexü̃ i üünexü̃ nixĩ i pexcax̱. 
Rü ngẽmacax̱ i ngẽma ngunexü̃ rü tá Cori ya Tupanacax̱ ípenaxüxüchi nax 
nagu nüxü̃ picuax̱üü̃güxü̃cax̱. Rü texé ya yíxema ngẽma ngunexü̃gu 
puracüamáxẽ rü tá tayu. 
3Rü ngẽxguma woo ngexü̃rüüxü̃mare i nachica i nagu pixãpataxü̃wa 
pingexmagügu ngẽxguma ngü̃xchigaarü ngunexü̃wa nanguxgu, rü bai tá 
peyanaixẽxẽ ya perü üxü” ==ñanagürü. 

Ãmaregü i Tupanapataca̱x ixĩxü̃ 
(Éx. 25.1-9) 

4Rü nüma ga Moiché rü guxü̃ma ga Iraétanüxü̃maxã nüxü̃ nixu rü ñanagürü: 
—Ñaa nixĩ i ngẽma Tupana tüxü̃ muxü̃ nax naxüxü̃cax̱: 
5¡Rü ẽcü pegütanüwa penade i ãmaregü i Cori ya Tupanacax̱ ixĩxü̃! Rü 
guxãma ya yíxema inaxãgüxe rü name nixĩ i tümaarü ngúchaü̃maxã 
itanaxãgü. ¡Rü nua penana i úiru, rü diẽrumü rü bróũche, 
6rü naxpü i waxracharaxü̃ rü naxpü i yáuxcharaxü̃ rü naxpü i daucharaxü̃, rü 
naxpü i línuchi i mexẽchixü̃wa üxü̃, rü naxpü i cabratax̱awa üxü̃, 
7rü carnéruchax̱müxü̃gü i dauxü̃maxã ichagüxü̃, rü togü i naxchax̱müxü̃ i 
mexẽchixü̃, rü mürapewagü i acáchianaxcax̱, 
8rü chíxü̃ i omüxü̃̃́xü̃, rü pumara i chíxü̃éü̃ i baeruwa mexü̃, rü pumaratex̱e i 
paacaxü̃ i guwa mexü̃, 

9rü nutaxacügü ya cornalina, rü naigü ya nutaxacügü ya ngax̱ãẽruxü̃ nax 
chacherdótegüarü ãẽx̱gacüarü efóxwa rü norü türemüxü̃wa nanuxcuxü̃cax̱! 

Tupanapataarü ngẽmaxü̃güchiga 
(Éx. 39.32-43) 

10Rü guxü̃ma i pema i Iraétanüxü̃ i ngẽmaxü̃güarü üxü̃ cuax̱güxe rü name nax 
nua pexĩxü̃ nax penaxüxü̃cax̱ i ngẽma Cori ya Tupana tüxü̃ muxü̃. 
11Rü ngẽma Cori ya Tupana tüxü̃ muxü̃ nixĩ nax naxüxü̃ ya napata namaxã i 
guxü̃ma i norü tüétüruxü̃, rü norü poxeguxü̃arü chogüruü̃gü, rü norü 
mürapewagü, rü norü mürapewapawerugü rü caxtagü, rü nachipatügü, 
12rü ngẽma baú i Tupanaarü mugüchixü̃ namaxã ya naxpawerugü, rü 
naxã̃́taxü̃, rü norü tüétüruxü̃, 
13rü ngẽma mecha namaxã ya naxpawerugü, rü guxü̃ma i norü ngẽmaxü̃gü, 
rü ngẽma paũ i Cori ya Tupanacax̱ ixĩxü̃, 
14rü ngẽma omüpaweru i nangóonexẽẽruxü̃ namaxã i norü ngẽmaxü̃gü, rü 
norü omügü, rü norü chíxü̃, 
15rü ngẽma pumaratex̱earü guruxü̃ namaxã ya naxpawerugü, rü ngẽma chíxü̃ 
i baeruruxü̃, rü ngẽma pumaratex̱e i paacaxüchixü̃, rü ngẽma Tupanapataarü 
ĩãx̱arü türuxü̃, 
16rü ngẽma ãmarearü guruxü̃ namaxã i norü ünagüchicaxü̃ i bróũchenaxcax̱, 
rü naxpawerugü, rü guxü̃ma i norü ngẽmaxü̃gü, rü yimá bachía namaxã i 
norü ünagüchicaxü̃, 
17rü naxpü i Tupanapataarü ĩãx̱tüarü poxeguxü̃ruxü̃, rü norü caxtagü namaxã 
ya nachipatügü, rü ngẽma naxpü i naax̱tü namaxã tüã̃́xü̃, 
18rü ngẽma Tupanapataarü poxeguü̃cunaarü tairuü̃gü, 
19rü chacherdótechirugü i namaxã Tupanapatawa napuracüexü̃, rü 
chacherdóte ya Aróü̃chiru i üünexü̃, rü ñu̱xũchi nanegü i chacherdótegüchiru 
rü ta ==ñanagürü ga Moiché. 

Iraétanüxü̃ inanaxãgü i norü ãmaregü 

20Rü guxü̃ma ga Iraétanüxü̃ rü Moichéxü̃ narümoxẽgü rü nüxna nawoegu. 

21Rü guxü̃ma ga yema duü̃xü̃gü ga norü maxü̃wa ínanguxü̃ nax aixcüma norü 
ngúchaü̃ãcü Cori ya Tupanana naxãgüãxü̃ i norü ngẽmaxü̃gü, rü norü 
ãmaremaxã Moichécax̱ nawoegu. Rü Cori ya Tupanana nayaxãgü ga norü 
ãmaregü nax yemamaxã naxügüãx̱ü̃cax̱ ga Tupanapata rü guxü̃ma ga norü 
yemaxü̃gü rü yema chacherdótechirugü rü ta. 
22Rü norü ãmaregümaxã yéma nangugü ga yatüxü̃gü, rü ngexü̃gü. Rü 
guxü̃ma ga yema duü̃xü̃gü rü norü ngúchaü̃maxã inanaãgü ga ngãx̱ãẽruü̃gü 
rü ãneragü rü naxmachinügü rü ngax̱cuchacüüruü̃gü ga úirunaxcax̱ rü 
ñu̱xũchi naguxü̃raü̃xü̃ ga togü ga meruü̃gü ga úirunaxcax̱ ixĩgüxü̃. Rü 
wüxichigü ga nümagü rü yéma nanana ga norü ãmaregü ga úirunaxcax̱ ga 
Cori ya Tupanana naxãgüxü̃. 
23Rü nüma ga Iraétanüxü̃ rü yéma nanana ga nüxü̃̃́ nayexmaxü̃ ga naxpü ga 
waxracharaxü̃ rü naxpü ga yáuxcharaxü̃ rü naxpü ga daucharaxü̃, rü naxpü 
ga línuchinaxcax̱, rü naxpü ga cabratax̱anaxcax̱, rü carnéruchax̱müxü̃gü ga 
dauxü̃maxã ichagüxü̃ rü togü ga naxchax̱müxü̃ ga imexẽchixü̃. 
24Rü yema duü̃xü̃gü ga nüxü̃̃́ yexmaxü̃ ga diẽrumü rüex̱na bróũche rü Cori ya 
Tupanana nayaxãgü. Rü yema nüxü̃̃́ yexmaxü̃ ga mürapewa ga 
acáchianaxcax̱ rü yéma nanana nax yemawa naxügüãx̱ü̃cax̱ ga yema 
naxügüchaü̃xü̃. 
25Rü yema ngexü̃gü ga naxpüarü muxü̃ cuax̱güxü̃ rü Tupanapatawa nanana 
ga naxpü ga waxracharaxü̃ rü naxpü ga yáuxcharaxü̃ rü naxpü ga 
daucharaxü̃, rü naxpü ga línuchinaxcax̱. 
26Rü yema ngexü̃gü ga cabratax̱aarü ãxnütaxü̃ cuax̱güxü̃ rü cabratax̱aarü 
ãxnütaxü̃wa napuracüe. 
27Rü yema ãẽx̱gacügü rü yéma nanana ga nutaxacügü ga ngãx̱ãẽruü̃gü ga 
cornalina rü naigüamachigü ga nutaxacügü ga ngãx̱ãẽruü̃gü, nax 
chacherdótegüarü ãẽx̱gacüarü efóxwa rü norü türemüxü̃wa nanucuxü̃cax̱. 

28Rü to ga yema inaxãgüxü̃ ga yema ãẽx̱gacügü nixĩ ga pumaragü, rü chíxü̃ 
ga omüruxü̃, rü chíxü̃ ga baeruruxü̃, rü chíxü̃ ga pumaratex̱e i paacaxü̃arü 
üexü̃rüxü̃. 
29Rü guxü̃ma ga yema yatüxü̃gü rü ngexü̃gü ga Iraétanüxü̃ ga norü 
ngúchaü̃maxã inaxãgüchaü̃xü̃, rü Cori ya Tupanacax̱ inanaxãgü ga norü 
ãmaregü naxcax̱ ga yema puracü ga Cori ya Tupana Moichémaxã nüxü̃ ixuxü̃. 

Tupanapataarü üruü̃gü ga Becharé rü Aoriáx 
(Éx. 31.1-11) 

30Rü Moiché rü Iraétanüxü̃maxã nidexa rü ñanagürü: —¡Dücax! Cori ya 
Tupana rü Yudátanüxü̃tanüwa nüxü̃ naxuneta ya Becharé ya Urí nane ya Úru 
nataxa. 
31-32Rü Naãxẽ ya Üünexü̃ nüxna namu, rü cuax̱ nüxna naxã rü nüxü̃̃́ 
nanatauxchaxẽxẽ nax naxüaxü̃cax̱ i meruxü̃gü i úiruwa rü diẽrumüwa rü 
bróũchewa. 
33Rü nüxü̃̃́ nanatauxchaxẽxẽ nax meama yamexẽẽgüãxü̃cax̱ rü 
yabai̱x̱pütagüxẽẽãxü̃cax̱ rü nanucuãxü̃cax̱ ya nutaxacügü ya ngãx̱ãẽruü̃gü. 
Rü ngẽxgumarüxü̃ ta nüxna nanaxã i cuax̱ nax naxüaxü̃cax̱ i meruü̃gü i 
nainaxcax̱ rü guxü̃ma i togüamachigü i ngẽmaxü̃gü i mexẽchixü̃. 
34Rü Cori ya Tupana rü Becharéna rü Aoriáx ya Aichamá nane ya 
Dáü̃tanüxü̃na nanaxã i cuax̱ nax togüxü̃ nangúexẽẽxü̃cax̱. 
35Rü yemaacü ga Cori ya Tupana rü yema taxrena nanaxã ga cuax̱ nax 
naxügüãx̱ü̃cax̱ i naguxü̃raü̃xü̃ i meruxü̃gü rü nax naxümatügüãxü̃cax̱ i naxpü 
i waxracharaxü̃ rü naxpü i yáuxcharaxü̃ rü naxpü i daucharaxü̃, rü naxpü i 
línuchinaxcax̱. Rü Tupana nüxna nanaxã ta i cuax̱ nax naxümatügüãxü̃cax̱ i 
naguxü̃raü̃xü̃ i naxchicünax̱ãgü i mexẽchixü̃ ==ñanagürü ga Moiché. 

Ínachoxü ̃xü ̃chiga 36 

1Rü nüma ga Moiché rü ñanagürü: —Ñu̱xma nax mea yanguxü̃cax̱ ya yima 
Tupanapata rü norü ngẽmaxü̃gü, rü pema i Becharé rü Aoriáx tá nixĩ i ngẽma 
puracümaxã ipecuáxü̃. Rü guxãma ya texé ya tüxü̃̃́ natauxchaxe nax tax̱acürü 

ngẽmaxü̃güarü üxü̃ cuáxe rü guxãma ya texé ya Tupana ngẽma puracücax̱ 
cuax̱ tüxna ãxe, rü yíxema tá tixĩ ya pexü̃ rüngü̃xẽẽgüxe i norü üwa 
==ñanagürü. 

Duü̃xü̃güarü ãmaregü rü ínayaxüxüchi 

2Rü nüma ga Moiché rü naxcax̱ naca ga Becharé rü Aoriáx, rü guxãma ga 
guxema tüxü̃̃́ natauxchaxe nax tax̱acürü ngẽmaxü̃güarü üxü̃ cuáxe. Rü 
guxãma ga guxema Tupana yema puracücax̱ cuax̱ tüxna ãxe rü tümaarü 
ngúchaü̃maxã tügü tixu. 
3Rü nümagü ga yema puracütanüxü̃ rü Moichéxü̃tawa nanayauxgü ga yema 
yemaxü̃gü ga Iraétanüxü̃ ixãgüxü̃ nax naxügüãx̱ü̃cax̱ ga guma Tupanapata rü 
norü yemaxü̃gü. Rü nüma ga Iraétanüxü̃ rü guxü̃ ga ngunexü̃gu norü 
ngúchaü̃maxã inayaxãgüxü̃ ga norü ãmaregü. 
4-5Rü nümagü ga yema puracütanüxü̃ ga guma Tupanapata ügüxü̃ rü 
ínayachaxãchitanü nax Moichémaxã nüxü̃ yanaxugüexü̃cax̱, rü ñanagürügü: 
—Ngẽma duü̃xü̃gü rü marü nanangupetüxẽẽxü̃chi nax toxü̃tawa nanaãxü̃ i 
norü ãmaregü naxcax̱ ya yima Tupanapataarü puracü ga Cori ya Tupana 
nagu unetaxü̃ ==ñanagürügü. 
6-7Rü yexguma ga Moiché rü duü̃xü̃güxü̃tawa namuga nax marü yanguxü̃ ga 
ãmaregü yerü marü ínayaxüxüchi. Rü yemacax̱ tama nanaxwax̱e nax 
inaxãgüãxü̃ ga norü ãmaregü ga iyatüxü̃ rü ingexü̃ naxcax̱ ga guma 
Tupanapata. Rü yemaacü Moiché duü̃xü̃güxü̃ ínayachaxãchitanüxẽxẽ nax 
inaxãgüãxü̃ ga norü ãmaregü yerü yema ãmaregü rü meama ningu ñu̱xmata 
íyaxüxüchi. 

Tupanapataarü üxchiga 
(Éx. 26.1-37) 

8Rü yema puracütanüxü̃ ga yema puracüxü̃ rücuax̱maegüxü̃ nixĩ ga naxügüxü̃ 
ga guma Tupanapata. Rü 10 tachinü ga naxpü ga waxracharaxü̃ rü 
yáuxcharaxü̃ rü daucharaxü̃ ga línuchinaxcax̱wa nixĩ ga naxügüãxü̃ ga norü 
tüxeguruxü̃. Rü yema naxpütachinügü rü taxre ga dauxü̃cüãx̱chicünax̱ãgü i 
ixãxpex̱atüxü̃maxã nayangax̱ãẽgü. 

9Rü wüxichigü ga yema naxpütachinü rü 12 metruarü ngãxü̃gu nixĩ ga norü 
max̱, rü 2 metrugu nixĩ ga norü tatachinü. Rü guxü̃ma rü nawüxigumare ga 
norü max̱wa rü norü tatachinüwa. 
10Rü 5 ga yema naxpütachinü rü nügüna nanangai̱x̱cu. Rü yexgumarüxü̃ ta 
ga yema to ga 5 tachinü rü nügüna nanangai̱x̱cu. 
11Rü ñu̱xũchi yema nuxíraxü̃xü̃ ga 5 tachinücüwawa nanangai̱x̱cu ga 
naxmachinügü ga iyauxnütaxü̃. Rü yexgumarüxü̃ ta yema to ga 5 
tachinücüwawa nanangai̱x̱cu ga naxmachinügü. 
12Rü yemaacü yema nuxíraxü̃xü̃ ga 5 tachinücüwawa nanangai̱x̱cu ga 50 ga 
naxmachinügü. Rü yexgumarüxü̃ ta yema to ga 5 tachinücüwawa 
nanangai̱x̱cu ga 50 ga naxmachinügü. Rü yemaacü mea yema 
totachinümachinüarü wex̱wa nayexma ga naxmachinügü. 
13Rü ñu̱xũchi 50 ga choruxü̃gü ga úirunaxcax̱ ínaxüxü̃ nax yemaacü yema 
naxpütachinügü nügüwa nachocuãxü̃cax̱. Rü yemaacü nixĩ ga naxügüãxü̃ ga 
guma Tupanapata. 
14Rü ñu̱xũchi ga Becharé rü cabratax̱awa nanaxü ta ga 11 tachinü ga norü 
tüétüruxü̃. Rü yemamaxã nanatüétü ga guma Tupanapata. 
15Rü wüxichigü ga yema naxpütachinü rü 13 metruarü ngãxü̃gu nixĩ ga norü 
max̱, rü 2 metru nixĩ ga norü tatachinü. Rü guxü̃ma nawüxigumare ga norü 
max̱wa rü norü tatachinüwa. 
16Rü yema 5 tachinü rü nügüna nanangai̱x̱cu. Rü yema to ga 6 tachinü rü 
yexgumarüxü̃ ta nügüna nanangai̱x̱cu. 
17Rü ñu̱xũchi yema nuxíraxü̃xü̃ ga 5 tachinücüwawa nanangai̱x̱cu ga 50 ga 
naxmachinügü. Rü yexgumarüxü̃ ta yema to ga 6 tachinücüwawa 
nanangai̱x̱cu ga 50 ga naxmachinügü. 
18Rü ñu̱xũchi nanaxü ta ga 50 ga choruxü̃gü ga bróũchenaxcax̱ nax 
yemamaxã nügügu nachogüxü̃cax̱ ga yema norü tüétüruxü̃ ga guma 
Tupanapata. 

19Rü nüma ga Becharé rü nanaxü ta ga to ga taxre ga tüétüruxü̃ ga guma 
Tupanapata. Rü wüxi nixĩ ga dauxü̃maxã ichagüxü̃ ga 
carnéruchax̱müxü̃naxcax̱. Rü yema düxétüwaama üxü̃ rü to ga naxchax̱müxü̃ 
ga mexẽchixü̃naxcax̱ nixĩ. 
20Rü yemawena Tupanapatacax̱ nanade ga mürapewagü ga acáchianaxcax̱. 
Rü ñu̱xũchi mea ínanatogüxẽẽãcüma nananucu. 
21Rü wüxichigü ga yema mürapewa rü 4 metruarü ngãxü̃gu nixü ga norü 
max̱, rü 65 chentímetru nixĩ ga norü tatachinü. 
22Rü wüxichigü ga yema mürapewagü rü taxre ga nguxcuruxü̃ nüxü̃̃́ nayexma 
ga naxpechinüwa nax yemaacü to ga mürapewamaxã nügüwa 
nangucugüaxü̃cax̱. Rü guxü̃ma ga yema Tupanapataarü mürapewagü rü 
yemaacü nanaxügü. 
23Rü Tupanapatacüwa ga súrwaama üxü̃cax̱ nanaxü ga 20 tachinü ga 
mürapewagü. 
24Rü yexgumarüxü̃ ta nanaxü ga 40 ga nachipatügü ga diẽrumünaxcax̱ nax 
yemawa nanuxcuãxü̃cax̱ ga yema mürapewagüpara. Rü wüxichigü ga yema 
mürapewagü rü taxre ga nachipatü nüxü̃̃́ nayexma naxcax̱ ga yema taxre ga 
naparagü. 
25Rü yexgumarüxü̃ ta to ga 20 tachinü ga mürapewa nade naxcax̱ ga norü 
tocüwa ga nórtewaama üxü̃ ga guma Tupanapata. 
26Rü 40 ga diẽrumünaxcax̱ ga nachipatügümaxã nayaxüchipatü nax yemaacü 
wüxichigü ga mürapewapex̱etüxü̃wa nayexmaxü̃cax̱ ga taxre ga 
nachipatügü. 
27-28Rü naxtacu̱xrüxü ga oéstewaama üxü̃cax̱ nanade ga 6 tachinü ga 
mürapewa. Rü naétü taxre ga mürapewa nade nax nacüwagüpex̱ewa 
nanucuãxü̃cax̱. 
29Rü yema taxre ga mürapewagü ga nacüwagüpex̱ewa ügüxü̃ rü nixãmücü. 
Rü ñu̱xũchi norü dauxü̃pex̱ewa wüxi ga naxmachinümaxã nügüna 

nayaxũ̱xgü. Rü yemaacü nanaxü namaxã ga yema taxre ga mürapewagü ga 
nacüwagüpex̱ewa ügüxü̃. 
30Rü yemaacü nayexma ga 8 tachinü ga mürapewa namaxã ga 16 ga 
nachipatü ga diẽrumünaxcax̱. Rü wüxichigü ga yema mürapewapex̱etüxü̃wa 
rü taxre ga nachipatü nüxü̃̃́ nayexma. 
31-32Rü ñu̱xũchi ga Becharé rü nanade ga 5 ga naixmenax̱ã ga acáchianaxcax̱ 
nax nawa nanucuãxü̃cax̱ ga yema mürapewagü ga norü wüxicüwawa ga 
guma Tupanapata. Rü yexgumarüxü̃ ta nanade ga nai ga 5 ga naixmenax̱ãgü 
nax nawa nanucuãxü̃cax̱ ga yema mürapewagü ga norü tocüwawa ga 
Tupanapata. Rü ñu̱xũchi nanade ga 5 ga naixmenax̱ã nax nawa 
nanucuãxü̃cax̱ ga yema mürapewagü ga naweama ügüxü̃ ga oéstewa. 
33Rü yexgumarüxü̃ ta nanaxü ga guma naixmenax̱ã ga 
mürapewatachinügüarü ngãxü̃wa üxü̃ne rü norü tocüwawa nguxü̃ne. 
34Rü yemawena úirumaxã nayatügütachinü ga yema mürapewagü. Rü 
úiruwa nanaxü ga naxmachinügü nax yema mürapewawa nanucuãxü̃cax̱ rü 
yemawa yawex̱güxü̃cax̱ ga guma naxpawerugü ya marü úirumaxã 
itügümenax̱ã̃́ne. 
35Rü ñu̱xũchi nanaxü ga Tupanapataarü tüyemachiãruxü̃ nawa ga 
naxpütachinü ga waxracharaxü̃ rü naxpütachinü ga yáuxcharaxü̃ rü 
naxpütachinü ga daucharaxü̃, rü naxpütachinü ga línuchinaxcax̱. Rü 
nanangax̱ãxẽ ga yema tüyemachiãruxü̃ namaxã ga taxre ga 
dauxü̃cüãx̱chicünax̱ãgü ga ĩãx̱pex̱atüxü̃. 
36Rü acáchianaxcax̱ nanaxü ga ãgümücü ga caxtagü rü úirumaxã 
nayatümenax̱ã. Rü ãgümücü ga nachipatü ga diẽrumünaxcax̱wa nanangucu. 
Rü ñu̱xũchi nayaxüarü choruxü̃ãx̱ ga úirunaxcax̱. Rü yemagu nanachogü ga 
yema tüyemachiãruxü̃. 
37Rü guma Tupanapataarü ĩãx̱waama üxü̃ ga norü tüãx̱ruxü̃ nanaxü nawa ga 
naxpütachinü ga waxracharaxü̃ rü naxpütachinü ga yáuxcharaxü̃ rü 

naxpütachinü ga daucharaxü̃, rü naxpütachinü ga línuchinaxcax̱. Rü ñu̱xũchi 
meama nanaxümatütachinü norü ngax̱ãẽruxü̃. 
38Rü ñu̱xũchi nanaxü ta ga 5 ga caxtagü namaxã ga 5 ga norü choruxü̃gü rü 
5 ga nachipatügü ga bróũchenaxcax̱. Rü guma caxtagüarü dauxü̃pex̱ewaama 
úirumaxã nayatügüpex̱e. Rü yexgumarüxü̃ ta úirumaxã nayatügü ga yema 
naxmachinügü ga yema ĩãx̱arü tüãx̱ruxü̃. 

Ínachoxü ̃xü ̃chiga 37 

Nanaxügü ga yema baú ga Tupanaarü mugüchixü̃ 
(Éx. 25.10-22) 

1Rü nüma ga Becharé rü mürapewa ga acáchianaxcax̱ nanaxü ga yema baú 
ga Tupanaarü mugü nagu nuxü̃. Rü wüxi ga metru rü naétü 10 chentímetru 
nixĩ ga norü max̱. Rü 65 chentímetru nixĩ ga norü tatachinü, rü 65 
chentímetru ta nixĩ ga norü máchane. 
2Rü naxü̃mawa rü düxétüxü̃newa úirumaxã nanatü. Rü norü guxü̃cüwawa 
úirumaxã nanaxübera. 
3Rü yexgumarüxü̃ ta nanaxü ga ãgümücü ga naxmachinügü ga úirunaxcax̱. 
Rü guma ãgümücü ga naparawa nananucu. Rü wüxicüwawa nananucu ga 
taxre, rü taxre ta ga norü tocüwawa. 
4-5Rü acáchianaxcax̱ nanaxü ta ga taxre ga naxpawerugü norü ngetaxü̃ruxü̃. 
Rü guma naxpawerugü rü úirumaxã nayatümenax̱ãgü. Rü ñu̱xũchi yema 
naxmachinügü ga yema baúcüwawa nucuxü̃wa nayawex̱gü ga guma 
naxpawerugü nax yemaacü yangetaü̃güãxü̃cax̱. 
6Rü yexgumarüxü̃ ta nanaxü ga yema baúátaü̃ ga úiruxica. Rü wüxi ga metru 
rü naétü 10 chentímetru nixĩ ga norü max̱. Rü 65 chentímetru nixĩ ga norü 
tatachinü. 
7Rü yema baúátaü̃arü wüxipex̱ewachigü nanapoxochi ga taxre ga 
dauxü̃cüãx̱chicünax̱ãgü ga ixãxpex̱atüxü̃. 

8Rü yema taxre ga dauxü̃cüãx̱chicünax̱ãgü ga ixãxpex̱atüxü̃ rü yema 
naxátaü̃watama nanaxüxüchi. Rü wüxi ga yema dauxü̃cüãx̱chicünax̱ãgü rü 
norü wüxipex̱ewa nayexma rü yema to rü norü topex̱ewa nayexma. 
9Rü yema naxchicünax̱ãgü rü nügüarü to̱xmax̱tawa nayexmagü, natürü ga 
nachametü rü yema naxátaü̃étüguama narümax̱nü. Rü guma 
naxpex̱atügümaxã nayadüxgü ga yema baúátaü̃. 

Nanaxügü ga yema mecha ga paũ ga üünexü̃ nagu nuxü̃ruxü̃ 
(Éx. 25.23-30) 

10Rü nüma ga Becharé rü mürapewa ga acáchianaxcax̱ nanaxü ta ga wüxi ga 
mecha. Rü 90 chentímetru nixĩ ga norü max̱. Rü 45 chentímetru nixĩ ga norü 
tatachinü, rü 65 chentímetru nixĩ ga norü máchane. 
11Rü guxü̃wama úirumaxã nanatüxüne. Rü ñu̱xũchi norü guxü̃cüwawa 
úirumaxã nanaxübera. 
12Rü nanaxü ta ga norü ñaxpechinüxü̃ ga 7 chentímetru ixĩxü̃ ga norü 
tatachinü. Rü yema norü ñaxpechinüxü̃ rü úirumaxã ínanatüegupechinü. 
13-14Rü yexgumarüxü̃ ta nanaxü ga ãgümücü ga naxmachinügü ga úirunaxcax̱. 
Rü guma ãgümücü ga naparawa nananucu, naxü̃tawa ga yema norü 
ñaxpechinüxü̃ruxü̃ nax yéma yawex̱güãxü̃cax̱ ga naxpawerugü nax 
yangetaü̃güãxü̃cax̱ ga yema mecha. 
15Rü guma naxpawerugü ga yema mechaarü ngetaxü̃ruxü̃ ixĩgüne rü 
acáchianaxcax̱ nixĩgü. Rü úirumaxã nayatümenax̱ãgü. 
16Rü yexgumarüxü̃ ta úiruwa nanaxü ga yema mechaarü yemaxü̃gü ga 
naétügu nuxü̃ ga poratugü, rü cuyeragü, rü teteragü rü axepáü̃gü, nax 
yemagu nabagüãxü̃cax̱ ga ãmaregü ga ãxchiüxü̃. 

Omüpaweru ga úirunaxca̱x 
(Éx. 25.31-40) 

17Rü nüma ga Becharé rü nanaxü ta ga yema omüpaweru ga úiru ga 
ipomüxü̃wa üxü̃. Rü nawatama nanaxüxü̃ ga yema nachipatü rü yema nane, 
rü yema chíxü̃páxü̃chicagü, rü yema norü ngãx̱ãẽruü̃gü ga 
naputürachacugüraxü̃xü̃. 

18Rü yema nanewa rü nayexma ga 6 ga nachacüxü ga nawatama 
naxüxüchigüxü̃. Rü wüxicüwawa rü nayexma ga tomaepü̱x ga nachacüxü, rü 
yema norü tocüwawa rü ta nayexma ga tomaepü̱x ga nachacüxü. 
19Rü wüxichigü ga yema nachacüüpex̱ewa rü nayexma ga tomaepü̱x ga norü 
chíxü̃páxü̃chicagü ga naputürachacugüraxü̃xü̃. 
20Rü yexgumarüxü̃ ta nanewa rü nayexma ga ãgümücü ga copugü ga norü 
ngãx̱ãẽruü̃gü ga naputürachacugüraxü̃xü̃. 
21Rü natüü̃wachigü ga yema 6 ga nachacüügü rü nayexma ga norü 
ngax̱ãẽruxü̃. 
22Rü guxü̃ma ga yema omüpaweruarü ngãx̱ãẽruü̃gü rü guma nachacüügü, rü 
nanewatama nanaxüxüchigü. Rü guxü̃ma ga yemagü rü úiru ga ipomüxü̃wa 
nixĩ ga naxüxü̃. 
23Rü yexgumarüxü̃ ta úiruwa nanaxü ga 7 ga chíxü̃paxü̃gü, rü omüarü 
mexẽẽchiraxü̃ruü̃gü, rü yema poratugü ga naxü̃papáü̃gü. 
24Rü 33 quíru naguxü̃ ga úiruwa naxü ga yema omüpaweru namaxã ga norü 
yemaxü̃gü. 

Pumarate̱xearü guruxü̃ 
(Éx. 30.1-5) 

25Rü nüma ga Becharé rü acáchianaxcax̱ nanaxü ga yema pumaratex̱earü 
guruxü̃ i norü guxü̃cüwawa wüxigumarexü̃. Rü 45 chentímetru nixĩ ga norü 
max̱, rü 45 chentímetru ta nixĩ ga norü tatachinü. Rü 90 chentímetru nixĩ ga 
norü máchane. Rü yema norü cuípex̱egü rü nawatama nanaxüxüchigü. 
26Rü yema norü cuípex̱egü rü yema nacüwagü rü úirumaxã nanatü. Rü norü 
guxü̃cüwawa úirumaxã nanaxübera. 
27Rü yexgumarüxü̃ ta úiruwa nanaxü ga ãgümücü ga naxmachinügü. Rü 
guma ãgümücü ga naparawa nananucu, natüxü̃wa ga yema norü 
ñaxpechinüxü̃ruxü̃. Rü wüxicüwawa nananucu ga taxre ga naxmachinügü, 
rü norü tocüwawa ta nananucu ga to ga taxre ga naxmachinügü nax yemawa 

yawex̱güãxü̃cax̱ ga naxpawerugü nax gumamaxã yangetaü̃güãxü̃cax̱ ga yema 
pumaratex̱earü guruxü̃. 
28Rü yema naxpawerugü rü ta acáchianaxcax̱ nanaxü. Rü ñu̱xũchi úirumaxã 
nayatümenax̱ãgü. 

Nanaxü ga chíxü̃ ga baeruruxü̃, rü ñu̱xũchi pumarate̱xe 
(Éx. 30.22-38) 

29Rü nüma ga Becharé rü nanaxü ta ga yema chíxü̃ ga baeruruxü̃ ixĩxü̃ rü 
yema pumaratex̱e ga paacaxü̃. Rü yema pumaratex̱e rü ñoma pumaraarü üxü̃ 
cuax̱güxü̃ naxügüxü̃rüü̃tama nanaxü. 

Ínachoxü ̃xü ̃chiga 38 

Nanaxügü ga ãmarearü guruxü̃ ga bróũchenaxca̱x 
(Éx. 27.1-8) 

1Rü nüma ga Becharé rü acáchianaxcax̱ nanaxü ga ãmarearü guruxü̃. Rü norü 
guruü̃cüwagü rü nawüxigumare ga norü tatachinü. Rü wüxichigü rü 2 metru 
rü naétü 25 chentímetru nixĩ ga norü tatachinü. Rü norü máxchane rü wüxi 
ga metru rü naétü 25 chentímetru nixĩ. 
2Rü yema ãgümücü ga nacüwagüpex̱e ga dauxnawaama rütonüxü̃, rü 
naxü̃newatama ne nadagü. Rü bróũchemaxã nitüpex̱e. 
3Rü ínanaxüxü̃ ta ga norü yemaxü̃gü ga yema ãmarearü guruxü̃. Rü yemagü 
nixĩ ga tanimacapáü̃gü, rü paragü, rü tacháũgü, rü choxchataü̃gü, rü 
ã̃́xwepáxü̃gü. 
4Rü nanaxü ta ga wüxi ga naxtax̱müxü̃ ga bróũchenaxcax̱. Rü yema rü 
ãmarearü guruü̃arü ngãxü̃wa nayaxücuchi naberaarü ñaxtüwaama. 
5Rü yema naxtax̱müxü̃ ga bróũchenaxcax̱pex̱ecax̱ nanaxü ta ga ãgümücü ga 
naxmachinügü nax yemawa nawex̱petügüxü̃cax̱ ga naxpawerugü ga norü 
ngetaxü̃ruxü̃. 
6Rü ñu̱xũchi acáchianaxcax̱ nanaxü ga naxpawerugü ga yema ãmarearü 
guruü̃arü ngetaxü̃ruxü̃. Rü bróũchemaxã nayatügümenax̱ã. 

7Rü yema ãmarearü guruü̃arü taxrecüwawa yexmagüxü̃ ga naxmachinüwa 
nanawex̱cu ga guma naxpawerugü nax yemamaxã tóxnamana 
nangegüãxü̃cax̱. Rü yema ãmarearü guruxü̃ rü mürapewawa nanaxü, rü 
ningóxpetümare. 

Nanaxü ga bachía ga bróũchenaxca̱x 
(Éx. 30.18) 

8Rü yema ngexü̃gü ga Tupanapataãx̱wa puracüexü̃arü woruagü ga 
bróũchenaxcax̱wa Becharé nanaxü ga gumá bachía ga yau̱̱xmex̱ü̃páxü̃ rü 
yema norü ünagüchicaxü̃. Rü yema rü ta rü bróũchenaxcax̱ nixĩ. 

Naa̱xtü ga Tupanapata 
(Éx. 27.9-19) 

9Rü nüma ga Becharé rü nanaxü ga naxãx̱tü ga Tupanapata. Rü yema norü 
súrcüwawaama üxü̃ ga norü poxeguxü̃ rü 45 metru nüxü̃̃́ nayexma. Rü 
línutachinünaxcax̱ nixĩ. 
10Rü guma 20 ga norü caxtagü rü yema 20 ga nachipatügü rü bróũchenaxcax̱ 
nixĩgü. Rü yema norü choruü̃gü rü yema naxmachinügü rü diẽrumünaxcax̱ 
nixĩgü. 
11Rü yema norü nórtecüwawaama üxü̃ ga norü poxeguxü̃ rü 45 metru nüxü̃̃́ 
nayexma. Rü línutachinünaxcax̱ nixĩ. Rü guma 20 ga norü caxtagü rü yema 
20 ga nachipatügü rü bróũchenaxcax̱ nixĩgü. Rü yema norü choruü̃gü rü 
yema naxmachinügü rü diẽrumünaxcax̱ nixĩgü. 
12Rü yema norü éstecüwawaama üxü̃ ga poxeguxü̃táchinü rü 22 metru rü 
naétü ngãxü̃ ga metru nüxü̃̃́ nayexma. Rü nüxü̃̃́ nayexma ga 10 ga norü 
caxtagü rü 10 ga nachipatügü. Rü yema norü choruü̃gü rü naxmachinügü rü 
diẽrumünaxcax̱ nixĩgü. 
13Rü yexgumarüxü̃ ta ga yema norü éstecüwawaama üxü̃ ga 
poxeguxü̃táchinü, rü 22 metru rü naétü ngãxü̃ ga metru nüxü̃̃́ nayexma. 
14Rü yema naãx̱tüarü ĩãx̱ rü norü wüxicüwawa nayexma ga 7 metru naguxü̃ 
ga norü poxeguxü̃táchinü. Rü nüxü̃̃́ nayexma ga tomaepü̱x ga norü caxtagü 
rü tomaepü̱x ga nachipatügü. 

15Rü yema norü ĩãx̱arü tocüwawa nayexma ga 7 metru naguxü̃ ga norü 
poxeguxü̃táchinü. Rü nüxü̃̃́ nayexma ga tomaepü̱x ga norü caxtagü rü 
tomaepü̱x ga nachipatügü. 
16Rü guxü̃ma ga yema naãx̱tüarü poxeguxü̃táchinü rü línuchinaxcax̱ nixĩ. 
17Rü bróũchewa ínanaxüxü̃ ga nachipatügü ga guma caxtagü. Rü diẽrumüwa 
ínanaxüxü̃ ga yema choruxü̃gü ga caxtatapex̱ewa ngucuxü̃ rü yema 
naxmachinügü. Rü guxü̃nema ga guma caxtagü rü nüxü̃̃́ nayexma ga 
naxmachinügü ga diẽrumünaxcax̱. 
18Rü yema naãx̱tüarü tüãx̱ruxü̃ rü naxpü ga waxracharaxü̃ rü naxpü ga 
yáuxcharaxü̃ rü naxpü ga daucharaxü̃ rü naxpü ga línuchinaxcax̱ nixĩ. Rü 
meama nixümatütachinü norü ngax̱ãẽruxü̃. Rü 9 metru nixĩ ga norü 
tatachinüchara rü taxre ga metru rü naétü 25 chentímetru nixĩ ga norü 
máchara. Rü yema naãx̱tüarü poxeguxü̃arü mácharaacütama nixüchara ga 
yema tüãx̱ruxü̃. 
19Rü yema naãx̱tüarü tüãx̱ruxü̃ nüxü̃̃́ nayexma ga ãgümücü ga norü caxtagü 
rü ãgümücü ga nachipatügü ga bróũchenaxcax̱. Rü yema norü choruü̃gü rü 
naxmachinügü rü diẽrumünaxcax̱ nixĩgü. Rü diẽrumümaxã nitütapex̱e ga 
guma caxtagü. 
20Rü guxü̃ma ga yema Tupanapatacuna nagu ngagüxü̃ rü naãx̱tüarü 
poxeguü̃cunü nagu ngagüxü̃ ga tairuü̃gü rü bróũchenaxcax̱ nixĩgü. 

Úiru rü diẽrumü rü bróũche ga Tupanapata namaxã naxügüxü̃ 

21Rü nüma ga Moiché rü yema Lebítanüxü̃xü̃ namu nax yawǘgüãxü̃cax̱ nax 
ñuxre ga quíru yixĩxü̃ ga yema úiru rü diẽrumü rü bróũche ga Tupanapata 
namaxã naxügüxü̃. Rü Aróü̃ nane ga chacherdóte ga Itamá nixĩ ga yema 
Lebítanüxü̃maxã icuáxü̃. 
22Rü nüma ga Yudátanüxü̃ ga Becharé ga Urí nane ga Úru nataxa nixĩ ga 
naxüxü̃ ga guxü̃ma ga yema Cori ya Tupana Moichéxü̃ muxü̃ nax naxüaxü̃. 
23Rü Becharéarü ngü̃xẽẽruxü̃ nixĩ ga Dáü̃tanüxü̃ ga Aoriáx ga Aichamá nane. 
Rü nüma ga Aoriáx rü meama nüxü̃ nacuax̱ nax úiruwa rü diẽrumüwa rü 

bróũchewa naxüaxü̃ ga meruü̃gü. Rü nüxü̃ nacuax̱ ta nax tax̱acü namuxü̃ rü 
naxümatüaxü̃ ga naxpütachinü ga waxracharaxü̃ rü yáuxcharaxü̃ rü 
daucharaxü̃ rü línutachinü ga mexechixü̃. 
24Rü guxü̃ma ga yema úiru ga Tupanapataarü yemaxü̃gü namaxã naxügüxü̃ 
rü yema nixĩ duü̃xü̃gü norü ngúchaü̃maxã Tupanacax̱ ixãgüxü̃. Rü yexguma 
Tupanapataarü yáruü̃wa ínangugüãgu rü 965 quíru rü naétü 30 gramu nixĩ 
ga norü ya. 
25Rü yema diẽrumü ga nayauxgüxü̃ ga yexguma Iraétanüxü̃xü̃ yaxugügügu 
rü 3,319 quíru rü naétü 525 gramu nixĩ ga norü ya ga yexguma Tupanapataarü 
yáruü̃wa ínangugüãgu. 
26Rü guxü̃ma ga yema Iraétanüxü̃ ga 20 ga taunecü rüex̱na yexera nüxü̃̃́ 
yexmagüxü̃ ga yexguma yaxugügüãgu rü 603,550 nixĩ ga norü mu. Rü 
wüxichigü ga yema duü̃xü̃gü rü inanaxãgü ga 5 gramu rü naétü ngãxü̃ ga 
gramu ga diẽrumü ga yexguma Tupanapataarü yáruü̃wa ínangugüãgu. 
27Rü nayexma ta ga 3,300 quíru ga diẽrumü ga inadexẽẽgüxü̃ nax naxügüãxü̃ 
ga Tupanapataarü caxtagüchipatügü rü yema norü tüyemachiãruü̃arü 
caxtachipatügü. Rü guxü̃ma ga yema diẽrumü nixĩ ga nagu ücuxü̃ ga yema 
100 ga caxtachipatügü. Rü wüxichigü ga caxtachipatügu naxücu ga tomaepü̱x 
quíru ga diẽrumü. 
28Rü yema íyaxüxü̃ ga diẽrumü ga Iraégütanüwa nayauxgüxü̃wa nixĩ ga 
Becharé naxüxü̃ ga yema caxtawa nanucuxü̃ ga choruü̃gü rü yema 
natapex̱earü tüétüruü̃gü rü naxmachinügü. 
29Rü yema bróũche ga Cori ya Tupanaxü̃ namaxã naxãmareãx̱güxü̃ ga 
Iraétanüxü̃ rü 2,336 quíru rü naétü 400 gramu nixĩ. 
30Rü yema bróũchewa nixĩ ga naxügüãxü̃ ga guma Tupanapataarü ĩãx̱arü 
caxtagüchipatügü. Rü yemawa ta nixĩ ga naxügüãxü̃ ga ãmarearü guruxü̃ ga 
bróũchenaxcax̱, rü yema naxtax̱müxü̃ ga bróũchenaxcax̱, rü ñu̱xũchi guxü̃ma 
ga togüamachigü ga norü yemaxü̃gü ga ãmarearü guruxü̃. 

31Rü yema bróũchewa ta nixĩ ga naxügüãxü̃ ga Tupanapataax̱tüarü 
poxeguxü̃arü caxtachipatügü rü yema tairuü̃gü ga Tupanapataax̱tüarü nagu 
ngagüxü̃ rü naãx̱tüarü ĩãx̱arü caxtachipatügü. 

Ínachoxü ̃xü ̃chiga 39 

Chacherdótegüchiru 
(Éx. 28.1-43) 

1Rü yema naxchiru ga Tupanapataarü puracütanüxü̃cax̱ nangaixgüxü̃ rü 
carnérutax̱a ga waxracharaxü̃wa rü yáuxcharaxü̃wa rü dauxcharaxü̃wa nixĩ 
ga nangai̱x̱güaxü̃. Rü nanaxügü ta ga yema naxchiru ga Aróü̃cax̱icatama 
ixĩxü̃, yema Cori ya Tupana Moichémaxã nüxü̃ ixuxü̃ãcüma. 
2-3Rü yema efóx nawa naxügüxü̃ rü carnérutax̱a ga waxracharaxü̃ rü 
yáuxcharaxü̃ rü daucharaxü̃ rü línuchi nixĩ ga nawa nangai̱x̱güaxü̃. Rü 
ñu̱xũchi martiyumaxã nayapomütachinügü ga úiru rü tünütaãcü inanawícu 
nax yemamaxã nangax̱ãẽpechinüaxü̃cax̱ ga yema naxpü ga waxracharaxü̃ rü 
yáuxcharaxü̃ rü daucharaxü̃ rü naxpü ga línuchinaxcax̱. 
4Rü yema efóx rü taxre ga natü̱xü nüxü̃̃́ nayexma nax naatüwa 
nachopetügüxü̃cax̱. Rü yema natü̱xügüpex̱egü rü efóxwa ningai̱x̱cuchi. 
5Rü yema efóxarü tairuxü̃ ga goyexü̃, rü naxpü ga waxracharaxü̃wa rü 
yáuxcharaxü̃wa rü dauxcharaxü̃wa rü naxpü ga línuchinaxcax̱wa nixĩ ga 
naxüxü̃. Rü úirumaxã nanangax̱ãxẽ yema Cori ya Tupana Moichémaxã nüxü̃ 
ixuxü̃ãcüma. 
6Rü guma nutagü ga cornalina rü tairuü̃gü ga úirunaxcax̱wa nanucu. Rü 
guma nutagügu nanaxümatü ga naégagü ga yema Iraé nanegü ñoma wüxi ga 
cuax̱ruxü̃gu naxümatüxü̃rüxü̃. 
7Rü ñu̱xũchi nüma ga Becharé rü yema efóxtü̱xüwa nananucu ga guma 
nutagü nax yemawa duü̃xü̃gü nüxna cuax̱ãchiexü̃cax̱ ga yema 12 ga Iraé 
nanegü, yema Cori ya Tupana Moichémaxã nüxü̃ ixuãcüma. 

8Rü norü türemüxü̃ rü yema efóxrüxü̃ úirumaxã nangax̱ãẽpechinü. Rü naxpü 
ga waxracharaxü̃wa rü yáuxcharaxü̃wa rü dauxcharaxü̃wa rü naxpü ga 
línuchinaxcax̱wa nixĩ ga naxüxü̃. 
9Rü ínanapoxõchi, rü nawüxigumare ga nacüwagü. Rü yema wüxicüwachigü 
rü 22 chentímetru nüxü̃̃́ nayexma. 
10Rü yema türemüxü̃ rü ãgümücüchimüxü̃ ga nutaxacügü ga 
imexẽchicümaxã nangax̱ãẽ. Rü yema nüxíraxü̃xü̃ ga itoxchimüü̃wa rü 
nutaxacügü ga rubí rü crichólitu rü esmeráda nixĩ. 
11Rü yema norü taxrechimüü̃wa rü nutaxacügü ga granate rü zafíru rü yáde 
nixĩ. 
12Rü yema norü tomaepü̱xchimüü̃wa rü nutaxacügü ya yachĩ ̃́tu rü ágata rü 
amatísta nixĩ. 
13Rü yema norü ãgümücüchimüü̃wa rü nutaxacügü ga topáchiu rü cornalina 
rü yáspe nixĩ. Rü guma nutaxacüarü tairuü̃gü rü úirunaxcax̱ nixĩ. 
14Rü guma nutaxacügü rü 12 nixĩ, naxẽx̱pü̱x ga yema 12 ga yema Iraé nanegü. 
Rü wüxichigü ya nutaxacügu ñoma wüxi ga cuax̱ruxü̃gu ümatüxü̃rüxü̃ 
naxümatü ga wüxichigü ga naéga ga yema 12 tücumü ga Iraétanüxü̃. 
15Rü yema türemüxü̃cax̱ nanamunütagü ga taxre ga cadénaxacü ga 
úirunaxcax̱. 
16Rü ñu̱xũchi nanaxügü ta ga taxre ga cadénaarü taixruxü̃gü ga úirunaxcax̱. 
Rü yexgumarüxü̃ ta nanaxü ga taxre ga naxmachinügü ga úirunaxcax̱. Rü 
yema naxmachinügü ga úirunaxcax̱ rü yema türemüxü̃pex̱egü ga 
dauxü̃waama ügüxü̃wa nananucu. 
17Rü guma cadénaxacügü ga úirunaxcax̱ rü yema türemüxü̃arü 
naxmachinügügu nanachogü. 
18Rü yema norü topex̱e ga guma taxre ga cadénaxacügü rü yema efóxtü̱xügü 
ga napex̱ewa yexmagüxü̃ ga tairuü̃gügu nanachogü. 

19Rü nanaxü ta ga to ga taxre ga naxmachinügü ga úirunaxcax̱ rü yema 
türemüxü̃pex̱e ga ñaxtüwaama ügüxü̃wa nananucu. Rü yema napechinügü 
ga aixepewaama ügüxü̃ ga efóxna íyaxũxü̃waama nananucu ga yema 
naxmachinügü. 
20Rü nanaxü ta ga to ga taxre ga naxmachinügü ga úirunaxcax̱. Rü yema 
efóxtü̱xüpex̱earü ñaxtüwaama nananucu ga yema naxmachinügü, naxü̃tawa 
ga norü ngai̱x̱ ga efóxarü goyexü̃arü dauxü̃waamaxüra. 
21Rü wüxi ga tünüta ga yáuxranütane ga carnérutax̱anaxcax̱maxã nügüwa 
nayanai̱x̱gü ga yema naxmachinügü ga türemüxü̃wa yexmaxü̃ namaxã ga 
yema naxmachinügü ga efóxwa yexmaxü̃ nax tama efóxna 
yachü̱xüxãchixü̃cax̱ ga yema türemüxü̃. Rü yemaacü nixĩ ga Cori ya Tupana 
Moichémaxã nüxü̃ yaxuxü̃. 
22Rü yema mámüxü̃ ga naxchiru ga efóxtüü̃waama üxü̃ rü yauracharaxü̃ ga 
naxpüwa naxü. 
23Rü meama norü ngãxü̃müwa nayango̱xnaxẽxẽ naeruchica. Rü yema 
nanaxãpechinü rü meama nanangáixpechinü nax tama nagáuxü̃cax̱. 
24Rü yema mámüxü̃ ga naxchiru rü nanangax̱ãẽpechinü namaxã ga 
ibopüxüxü̃gü ga waxracharaxü̃ rü yáuxcharaxü̃ rü daucharaxü̃ ga 
naxpünaxcax̱ rü línuchinaxcax̱. 
25-26Rü ñu̱xũchi úiruwa campanaxacügü naxügü. Rü yema campanaxacügü rü 
ibopüxüxü̃gümaxã nayaxümücüchigü. Rü yemamaxã nanangax̱ãẽpechinü ga 
yema mámüxü̃ ga naxchiru ga nagu yacúxü̃ ga chacherdóte ga yexguma 
Tupanaarü puracü naxü̱xgu, yema Cori ya Tupana Moichémaxã nüxü̃ 
ixuxü̃ãcüma. 
27Rü yema Aróü̃chiru rü ñu̱xũchi yema nanegüchiru ga línuchinaxcax̱, rü 
wüxi ga duü̃xü̃ ga naxchiruarü muxü̃ cuáxü̃ nixĩ ga ínaxüxü̃ãxü̃. 
28Rü yexgumarüxü̃ ta ga yema napatex̱e rü yema norü goyecatüruü̃gü rü 
natüü̃chiruparagü, rü línuchiwa nixĩ ga ínaxüxü̃ãxü̃. 

29Rü yema norü goyexü̃ rü línuchinaxcax̱ nixĩ. Rü tü ga waxranütanemaxã rü 
yauxnütanemaxã, rü daunütanemaxã nanangax̱ãẽ, yema Cori ya Tupana 
Moichémaxã nüxü̃ ixuxü̃ãcüma. 
30Rü yexgumarüxü̃ ta nanaxügü ga yema úirutachinü ga üünexü̃. Rü ñoma 
wüxi ga cuax̱ruxü̃gu naxümatüxü̃rüxü̃ yemagu nanaxümatü ga ore ga ñaxü̃: 
Tupana Nüxü̃ Unetacü ñaxü̃. 
31Yemawena rü wüxi ga waxranütane ga tünütamaxã nanaxütü̱xü ga yema 
úirutachinü nax yemaacü yema napatex̱ecatüwaama yangacuchixãxü̃cax̱, 
yema Cori ya Tupana Moichémaxã nüxü̃ ixuxü̃ãcüma. 

Ningu ga Tupanapata 
(Éx. 35.10-19) 

32Rü marü ningu nax naxügüãxü̃ ga guma Tupanapata ga nawa Tupanacax̱ 
naxĩĩxü̃ne. Yema Iraétanüxü̃ rü meama nanaxügü ga guxü̃ma, yema Cori ya 
Tupana Moichémaxã nüxü̃ ixuxü̃ãcüma. 
33-34Rü ñu̱xũchi Moichéna nanana ga guxü̃ma ga yemaxü̃gü ga namaxã tá 
naxüxü̃ ga guma Tupanapata ga naãx̱tüwa Tupanacax̱ naxĩĩxü̃ne. Rü ñaagü 
nixĩ ga norü taixruxü̃gü, rü mürapewagü, rü mürapewapawerugü, rü 
caxtagü, rü caxtachipatügü, rü naaxü̃gü ga carnéruchax̱müxü̃ ga 
idautáchinüxü̃, rü naaxü̃ ga imexẽchixü̃ ga naxchax̱müü̃naxcax̱, rü yema 
norü tüyemachiãruxü̃ ga natüpex̱exü̃ ga yema baú ga Tupanaarü mugüchixü̃. 
35Rü yexgumarüxü̃ ta Moichéna nanaxãgü ga yema Tupanaarü mugüchixü̃ ga 
baú namaxã ga naxpawerugü rü naxã̃́taxü̃. 
36Rü nüxna nanaxãgü ta ga yema mecha ga paũ nagu nuxü̃ namaxã ga 
guxü̃ma ga norü yemaxü̃gü, rü yema paũ ga Tupanacax̱ íxüxüchixü̃. 
37Rü yexgumarüxü̃ ta nüxna nanaxãgü ga yema úirunaxcax̱ ga omüpaweru 
rü norü omügü ga meama ínuxü̃ rü guxü̃ma ga norü yemaxü̃gü rü norü chíxü̃ 
nax yanai̱x̱güxü̃cax̱. 

38Rü nüxna nanaxã ta ga yema úirunaxcax̱ ga mecha ga pumaraarü guruxü̃ 
rü ñu̱xũchi yema chíxü̃ ga baeruruxü̃ rü yema pumaratex̱e ga paacaxüchixü̃ 
rü yema Tupanapataarü ĩãx̱arü tüãx̱ruxü̃. 
39Rü ñu̱xũchi nüxna nanaxãgü ta ga yema ãmarearü guruxü̃ ga 
bróũchenaxcax̱ namaxã ga norü ünagüchicaxü̃ ga bróũchenaxcax̱ rü 
naxpawerugü rü guxü̃ma ga yema ãmarearü guruü̃arü yemaxü̃gü rü gumá 
bachía namaxã ga norü ünagüchicaxü̃. 
40Rü ñu̱xũchi nüxna nanana ga yema naxpütachinügü ga ĩãx̱tüarü 
poxeguruxü̃ rü norü caxtagü rü norü caxtachipatügü rü norü ĩãx̱arü türuxü̃ 
rü yema nacunagü ga guma ĩãx̱tüarü caxtagü rü norü tairuü̃gü. Rü 
yexgumarüxü̃ ta nüxna nanana ga guxü̃ma ga toomachigü ga norü yemaxü̃gü 
ga guma Tupanapata ga nawa Tupanacax̱ naxĩĩxü̃ne. 
41Rü nüxna nanana ta ga yema naxchirugü ga chacherdótegü nagu icu̱xgüxü̃ 
ga yexguma naxügüãgu ga yema puracü ga Tupana nagu namugüxü̃ ga 
napatawa, rü yema naxchiru ga chacherdóte ga Aróü̃xicatama nagu icúxü̃, 
rü yema naxchiru ga nagu yacu̱xgüxü̃ ga nanegü ga yexguma naxügüãgu ga 
yema puracü ga Tupana nagu namugüxü̃. 
42Rü nüma ga Iraétanüxü̃ rü nanaxügü ga guxü̃ma ga yema Cori ya Tupana 
Moichémaxã nüxü̃ ixuxü̃. 
43Rü yexguma Moiché nüxü̃ dau̱̱xgu nax meama yanguxẽẽgüãxü̃ ga yema 
Tupana namaxã nüxü̃ ixuxü̃, rü nüma ga Moiché rü duü̃xü̃gümaxã mexü̃ 
naxuegu. 

Ínachoxü ̃xü ̃chiga 40 

Moiché inanachixẽxẽ ga Tupanapata 

1-2Rü Tupana rü Moichémaxã nidexa rü ñanagürü: —Yimá nüxíraü̃cü ya 
tauemacüarü ügügu tá nixĩ i cunachixẽxẽxü̃ ya yima chopata ya nawa 
chau̱̱xcax̱ pexĩĩxü̃ne. 
3Rü yima chopatamachiãgu tá cunaxǘ i ngẽma baú i chorü mugü nagu nuxü̃, 
rü ñu̱xũchi tá cuyatüyepex̱e nax tama ngóxü̃gu naxüxü̃cax̱. 

4Rü ngẽma mecha i paũ nagu nuxü̃, rü ngẽma omüpaweru, rü aixepegu tá 
cunanu. Rü ngẽma mecha, rü nachicagu tá cunaxü rü naétügu tá mea cunanu 
i paũ. Rü ngẽma omüpaweruwa tá cunanucu i ngẽma norü chíxü̃paxü̃gü rü 
tá cuyanaigüxẽxẽ. 
5Rü ngẽma pumaratex̱earü guruxü̃ i úirunaxcax̱, rü ngẽma baú i chorü mugü 
nagu nuxü̃pex̱egu tá cuyaxǘ. Rü ñu̱xũchi chopataãx̱wa tá cuyatücuchi i norü 
tüãx̱ruxü̃. 
6Rü ngẽmawena rü yima chopata ya nawa chau̱̱xcax̱ pexĩxü̃nearü ĩãx̱pex̱egu 
tá cuyaxǘ i ngẽma ãmarearü guruxü̃. 
7Rü yima chopataarü rü ngẽma ãmarearü guruü̃arü ngãxü̃wa ngẽxmaxü̃ i 
nachicagu tá cuyaxǘ ya yimá bachía ya yau̱̱xmex̱ü̃páxü̃, rü ñu̱xũchi tá 
dexámaxã cunaxüãcu. 
8Rü ngẽxguma cuxü̃̃́ yanguxgu ya yima chopata, rü tá ícunaxü i naãx̱tü rü tá 
ícunapoxegu. Rü ñu̱xũchi naãx̱wa tá cuyatücuchi i norü tüãx̱ruxü̃. 
9Rü ngẽmawena tá cunayaxu i ngẽma chíxü̃ i baeruruxü̃, rü yima 
chopataétügu tá cunaba. Rü naétügu tá cunaba i guxü̃ma i ngẽma ngẽmaxü̃gü 
i chopatawa ngẽxmagüxü̃. Rü ngẽmaãcü tá cunaxüünexẽxẽ ya yima chopata 
namaxã i guxü̃ma i norü ngẽmaxü̃gü. Rü wüxi i nachica i üünexü̃ tá nixĩ. 
10Rü ngẽxgumarüxü̃ tá ta chíxü̃ i baeruruü̃maxã cunabaétü i ngẽma ãmarearü 
guruxü̃ namaxã i norü ngẽmaxü̃gü. Rü ngẽmaãcü tá cunaxüünexẽxẽ i ngẽma 
ãmarearü guruxü̃. Rü ãmarearü guruxü̃ i Üünexüchixü̃ tá nixĩ. 
11Rü ngẽxgumarüxü̃ tá ta chíxü̃ rü baeruruü̃maxã cunabaétü ya yimá bachía, 
rü ngẽma norü ünagüchicaxü̃. Rü ngẽmaãcü tá cunaxüünexẽxẽ. 
12Rü ngẽmawena rü chopatacax̱ íxücuxü̃wa tá cunaga ya Aróü̃ rü nanegü, rü 
ñu̱xũchi tá cunamu nax ngéma naxaiyagüxü̃cax̱. 
13Rü tá Aróü̃xü̃ cumu nax nagu yacúxü̃cax̱ i ngẽma naxchiru i mexẽchixü̃ i 
taxuxü̃ma i to i naxchirumaxã wüxiguxü̃. Rü ñu̱xũchi ngẽma chíxü̃ i 
baeruruü̃maxã tá cunabaeru nax ngẽmaãcü chorü chacherdóte yixĩxü̃cax̱. 



307 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

14Rü ngẽmawena rü tá naxcax̱ cuca i ngẽma nanegü rü ngẽxgumarüxü̃ tá ta 
nagu cuyacu̱xgüxẽxẽ i ngẽma norü chacherdótechirugü. 
15Rü ñu̱xũchi tá cuyabaerugü namaxã i ngẽma chíxü̃ i baeruruxü̃ nax 
ngẽmaãcü chorü chacherdótegü yaxĩgüxü̃cax̱. Rü ngẽma nax cuyabaerugüxü̃ 
i nanegü rü ngẽma tá nixĩ i cuax̱ruxü̃ nax namaxã chanaxueguxü̃ nax 
guxü̃gutáma chorü chacherdótegü yaxĩgüxü̃ i nataagü ==ñanagürü ga 
Tupana. 
16Rü nüma ga Moiché rü nanaxü ga guxü̃ma ga yema Tupana namaxã nüxü̃ 
ixuxü̃ãcü. 
17Rü yexguma marü taxre ga taunecüwa yachocu̱xgu nax Equítuanewa 
ínachoxü̃xü̃, rü gumá nüxíraü̃cü ga tauemacüarü ügügu nixĩ ga 
ínachixẽẽgüãxü̃ ga guma Tupanapata. 
18Rü nümatama ga Moiché rü inanachitaxü̃xẽxẽ ga guma Tupanapata, rü 
nananucu ga norü caxtachipatügü. Rü nanangucu ga norü mürapewagü rü 
naxpawerugü. Rü ínanatogüxẽxẽ ga guma norü caxtagü. 
19Rü ñu̱xũchi nayatücuchi ga yema Tupanapataarü tüétüruxü̃ rü yemaétüwa 
nayaxǘcuchi ga naaxü̃ ga düxétüwaama üxü̃ yema Cori ya Tupana namaxã 
nüxü̃ ixuxü̃ãcü. 
20-21Rü yemawena ga Moiché rü nanade ga yema nutatachinügü ga 
Tupanaarü mugü nagu ümatüxü̃, rü yema baúgu nayanucu. Rü ñu̱xũchi 
nananucu ga naxpawerugü ga yema baú rü nayaxǘcuchi ga naxã̃́taxü̃. Rü 
Tupanapataarü aixepegu nayaxǘ. Rü ñu̱xũchi nananucu ga yema 
tüyemachiãruxü̃ rü yemamaxã nayatüyepex̱e ga yema baú yema Cori ya 
Tupana namaxã nüxü̃ ixuxü̃ãcü. 
22Rü yema mecha ga paũarü nuruxü̃ rü Tupanapatagu nayaxǘcuchi, norü 
nórtecüwawa ga tüyemachiãarü düxétügu. 
23Rü yema mechaétügu Tupanapex̱egu meama nayanuma ga paũ yema Cori 
ya Tupana nüxü̃ ixuxü̃ãcüma. 

24Rü yema omüpaweru rü Tupanapatagu nayaxǘcuchi norü súrcüwawa ga 
yema tüyemachiã ga mechaarü to̱xmax̱tawa. 
25Rü Cori ya Tupanacax̱ nayanaigüxẽxẽ ga yema omü yema Cori ya Tupana 
namaxã nüxü̃ ixuxü̃ãcü. 
26Rü yema úirunaxcax̱ ga pumaratex̱earü guruxü̃ rü tüyemachiãarü düxétügu 
nanaxǘ ga guma Tupanapatawa. 
27Rü yemawa nayagu ga yema pumaratex̱e ga paacaxü̃ yema Cori ya Tupana 
namaxã nüxü̃ ixuxü̃ãcü. 
28Rü yemawena ga Moiché rü nayaxǘcuchi ga guma Tupanapataarü 
tüxãx̱ruxü̃. 
29Rü ñu̱xũchi yema ãmaregüarü guruxü̃ rü guma Tupanapata ga nawa naxcax̱ 
naxĩxü̃nepex̱egu nayaxǘ. Rü yemawa Tupanacax̱ ínanagu ga naxü̃nagü rü 
trigutex̱e ga mexẽchixü̃, yema Cori ya Tupana namaxã nüxü̃ ixuxü̃ãcüma. 
30Rü nüma ga Moiché rü guma Tupanapataarü rü ãmarearü guruü̃arü 
ngaxü̃gu nayaxǘ ga gumá bachía ga yau̱̱xmex̱ü̃páxü̃. Rü dexámaxã 
nanaxüãcu yau̱̱xmex̱ü̃ruxü̃. 
31Rü yema bachíawa nixĩ ga dexá nayauxü̃güxü̃ ga Moiché rü Aróü̃ rü nanegü 
nax yemawa nügü yayau̱̱xmex̱güxü̃cax̱ rü nügü yayauxgücutüxü̃cax̱. 
32Rü nügü niyau̱̱xgüxü̃ ga yexguma Tupanapatagu nachocuxü̃gu rü yexguma 
ãmaregüarü guruü̃na nangaicamagüxü̃gu, yema Cori ya Tupana namaxã 
nüxü̃ ixuxü̃ãcüma. 
33Rü yemawena ga Moiché rü ínanapoxegu ga yema naax̱tü ga guma 
Tupanapata rü yema ãmaregüarü guruxü̃. Rü ñu̱xũchi nayaxǘcuchi ga 
naãx̱tüarü tütaãx̱ruxü̃. Rü yemagu nixĩ ga yacuáxü̃ ga yema puracü. 

Yema caixanexü̃ rü Tupanapataétügu ínarüxĩ 
(Nm. 9.15-23) 

34Rü yexguma Moiché yanguxẽẽgu ga guma Tupanapata ga nawa naxcax̱ 
naxĩĩxü̃ne, rü yema caixanexü̃, rü guma Tupanapataétügu ínarüxĩ, rü 
Tupanaarü üünemaxã nanapá. 

35Rü nüma ga Moiché rü taxucürüwama yexma naxücu yerü yema caixanexü̃ 
rü Tupanapatagu ínarüxĩ rü norü üünemaxã nanapá ga guma Tupanapata. 
36Rü yexguma nachü̱xnagüxü̃gu ga yema caixanexü̃ ga Tupanapataétügu 
chüxüxü̃, rü nüma ga Iraétanüxü̃ rü nanabugüxü̃ ga napatagü rü nawe 
nixĩxü̃tanü ga yema caixanexü̃. 
37Natürü yexguma tama nachü̱xnagüxü̃gu ga yema caixanexü̃, rü nüma ga 
Iraétanüxü̃ rü tama inaxĩãchi ga yema ínapegüxü̃wa. Rü yéma nananguxẽẽgü 
ñu̱xmata nachü̱xüxnagü ga yema caixanexü̃. 
38Rü yemaacü ga Iraétanüxü̃ rü yexguma ngunecü namagu naxĩxgu rü nüxü̃ 
nadaugü ga yema caixanexü̃ ga Tupanapataétügu chüxüxü̃. Natürü yexguma 
nachütagu rü nüxü̃ nadaugü nax yayauraxü̃ ga yema caixanexü̃. 

Lebítanüxü ̃arü puracüchiga 

Lebítanüxü ̃arü puracüchiga 1 

Ãmaregü i Tupanana naxãgüxü̃ 

1Nüma ga Cori ya Tupana rü napatawa Moichécax̱ naca, rü ñanagürü nüxü̃: 
2—¡Ẽcü namaxã nüxü̃ ixu i ngẽma Iraétanüxü̃ rü ngẽxguma texé ãmare 
choxna ãxgu rü name nixĩ i tümaarütama wocagüwa rüex̱na tümaarütama 
carnérugüwa choxna tanamu! 
3Rü ngẽma tümaarü ãmare rü tá tümaxü̃natama nixĩ. Rü wüxi i woca iyatüxü̃ 
i taxuwama chixexü̃ tá nixĩ. Rü chopataãx̱tüwa ngẽxmaxü̃ i guruü̃wa tá nixĩ 
i itayaguxü̃. Rü ngẽxguma i choma ya Cori ya Tupana rü tá chanayaxu. 
4Rü naerugu tá nixĩ i taxüméxü̃ nax tüxü̃̃́ chanayaxuxü̃cax̱ i ngẽma tümaarü 
ãmare, rü tüxü̃̃́ nüxü̃ icharüngümaxü̃cax̱ i tümaarü chixexü̃gü. 
5Rü ngẽma woca i yatüxü̃ rü chopexegu tá nixĩ i tayawiyenaaxü̃. Rü ngẽma 
Aróü̃ nanegü i chacherdótegü tá nanayauxgü ya yimá nagü. Rü yimamaxã tá 
ínanamaxegugü i ngẽma ãmarearü guruxü̃ i chopataarü ĩãx̱pex̱ewa 
ngẽxmaxü̃. 
6Rü yíxema choxna naxãxe i ngẽma naxü̃na nax chau̱̱xcax̱ tayaguxü̃cax̱ rü tá 
tanacauxchax̱müxü̃ i ngẽma naxü̃na rü tá tanachexü̃gü. 
7Rü ngẽma chacherdótegü tá nixĩ i yanaixẽẽgüxü̃ ya üxü nawa i ngẽma 
guruxü̃. 
8Rü yima üxüwa tá nixĩ i ínaguaxü̃ i ngẽma namachiarü chexü̃güxü̃ rü naeru 
rü naü̃nütaarü chíxü̃. 
9Rü yíxema chau̱̱xcax̱ inaxãxe i ngẽma naxü̃na rü tá meama dexámaxã 
tayayauxgü i naü̃nüta rü naparagü. Rü nüma ya chacherdóte rü ngẽma 
guruü̃wa tá ínanagu i guxü̃ma nax choma namaxã chataãxẽxü̃cax̱ i ngẽma 
naema i ngẽma ãmare. 

Chixexü̃güarü ütanüruxü̃ i ãmaregü 

10Rü ngẽxguma texé tümaarü carnérutanüwa rüex̱na chíbutanüwa choxna 
taxãxgu i wüxi i ãmare nax tayaguxü̃cax̱ rü name i wüxi i naxü̃na iyatüxü̃ i 
ngearü chixexü̃ã̃́xü̃ nax yixĩxü̃. 
11Rü ngẽma ãmarearü guruü̃arü nórtecüwagu tá chopex̱egu tayawíyenaxã. 
Rü ngẽma chacherdótegü i Aróü̃ nanegü tá nanayauxgü ya nagü rü 
yimamaxã tá ínanamaxegugü i ngẽma ãmarearü guruxü̃. 
12Rü ngẽmawena rü tá nanachexü̃gü. Rü nüma i chacherdóte rü yima üxü ya 
ãmarearü guruü̃xétüwa iyau̱̱xranewa tá ínanagu i ngẽma namachi wüxigu 
namaxã i naeru rü naü̃nütagüarü chíxü̃. 
13Rü ngẽmawena ya yíxema Tupanacax̱ ãmare iguxe rü tá dexámaxã 
tayayauxgü i naü̃nüta rü naparagü. Rü nüma i chacherdóte rü ngẽma 
guruü̃wa tá ínanagu i guxü̃ma nax choma ya Cori ya Tupana namaxã 
chataãẽxü̃cax̱ i ngẽma naema i ngẽma ãmare. 
14Rü ngẽxguma wüxi i naxü̃na i ãxpex̱atüxü̃ yixĩxgu i ngẽma ãmare i tiguxü̃, 
rü tanaxwax̱e i wüxi i muxtucu rüex̱na wüxi i muxtucuxacü nax yixĩxü̃. 
15Rü nüma ya chacherdóte tá nayacaweeru i ngẽma ãmare. Rü ngẽmawena 
tá ãmarearü guruü̃cüwawa nanamai̱x̱ ya nagü. Rü ñu̱xũchi ngẽma ãmarearü 
guruü̃wa tá nayagu i ngẽma naxü̃ne. 
16Rü tá nanayaxu i norü tüe wüxigu namaxã i naü̃, rü ãmarearü guruü̃arü 
éstewaama tá nanatax̱ i tanimaca ínagüxü̃wa. 
17Rü ngẽmawena rü tümapex̱atügu tá tüxü̃ narügáute ya yíxema 
muxtucuxacü, natürü taxũtáma tüxü̃ narügáutexüchi nax ngẽmaãcü 
wüxichigü ya tümapex̱atü rü tümachipanüwatama nangẽxmaxü̃cax̱. Rü 
ngẽmawena i nüma i chacherdóte rü yima üxü ya ãmarearü guruü̃étüwa 
iyau̱̱xranewa tá tüxü̃ nigu. Rü ngẽma rü wüxi i ãmare i üxüwa iguxü̃ tá nixĩ 
nax choma rü naemamaxã chataãẽxü̃cax̱. 

Lebítanüxü ̃arü puracüchiga 2 

Ãmare i tríguarü o 



312 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

1Rü ngẽxguma texé Cori ya Tupanaxü̃ trigutex̱emaxã ãmareãx̱gu, rü name 
nax chauxü̃tawa tanangexü̃ i ngẽma trigutex̱e i rümemaexü̃. Rü ngẽmaétü tá 
nabaxü̃ i chíxü̃ rü tá nagüxü̃xü̃ i pumaratex̱e. 
2Rü ngẽmawena rü Aróü̃ nanegü i chacherdótegüxü̃tawa tá tanange. Rü wüxi 
i ngẽma Aróü̃ nane rü tá wüxi i naxmex̱ãcu nayaxu i trigutex̱e i chíxü̃ã̃́xü̃ rü 
pumatex̱eã̃́xü̃. Rü ngẽma ãmarearü guruü̃wa tá nayagu nax ngẽmawa choxna 
tacuax̱ãchixü̃cax̱. Rü ngẽma naema i ngẽma ãmare, rü choma ya Cori ya 
Tupana rü tá namaxã chataãxẽ. 
3Rü ngẽma íyaxüxü̃ rü wüxi i ãmare i poraãcüxüchima üünexü̃ nixĩ natanüwa 
i guxü̃ma i ngẽma ãmaregü i Cori ya Tupanacax̱ íguxü̃. Rü ngẽma rü Aróü̃cax̱ 
rü nanegücax̱ rü nataagücax̱ tá nixĩ. 
4Rü ngẽxguma curü ãmare rü paũ i ornuwa íguxü̃ yixĩxgu, rü name i trigutex̱e 
irümemaexü̃ i chíxü̃maxã ñumüxü̃wa cunaxü i ngẽma curü paũ. Rü ngẽma 
rü ngearü pu̱xẽẽruxü̃ã̃́xü̃ tá nixĩ. Rü name ta i ãmare i gayétagü i ngearü 
pu̱xẽẽruxü̃ã̃́xü̃ i chíxü̃maxã ichagüxü̃. 
5Rü ngẽxguma curü ãmare rü trigutex̱e i piripáü̃wa íguxü̃ yixĩxgu, rü name i 
rümemaexü̃ i trigutex̱ewa cunaxü rü chíxü̃maxã cunañumüxü̃ rü ñu̱xũchi 
nangearü pu̱xẽẽruü̃ã̃́xü̃. 
6Rü íxraxü̃gu tá icunawícu rü ñu̱xũchi chíxü̃maxã tá cunamaxcutanü. Erü 
ngẽma rü wüxi i ãmare i trigutex̱e nixĩ. 
7Rü ngẽxguma curü ãmare rü trigutex̱e i buetarewa cumuxraxü̃ yixĩxgu rü 
name nax rümemaexü̃ i trigutex̱ewa cunaxüxü̃. Rü name i chíxü̃maxã 
cunaxüéü̃. 
8Rü ngẽxguma marü ngẽmaãcü cunamexẽẽgu i curü ãmare, rü name i Cori 
ya Tupanapex̱ewa cunange rü chacherdótena cunaxã. Rü nüma rü ãmarearü 
guruü̃wa tá nanange. 
9Rü ngẽma ãmarearü guruxü̃ íngẽxmaxü̃wa rü nüma i chacherdóte rü tá 
íxraxü̃ nayaxu i ngẽma ãmare. Rü ngẽma ãmarearü guruü̃wa tá nayagu nax 

ngẽmawa choxna cucuax̱ãchixü̃cax̱. Rü ngẽma naema i ngẽma ãmare, rü 
choma ya Cori ya Tupana rü tá namaxã chataãxẽ. 
10Rü ngẽma íyaxüxü̃ rü wüxi i ãmare i poraãcüxüchima üünexü̃ nixĩ 
natanüwa i guxü̃ma i ngẽma ãmaregü i Cori ya Tupanacax̱ íguxü̃. Rü ngẽma 
rü Aróü̃cax̱ rü nanegücax̱ rü nataagücax̱ tá nixĩ. 
11Rü tama name i pu̱xẽẽruü̃maxã penaxüéxü̃ i ngẽma ãmare i trigutex̱enaxcax̱ 
i Cori ya Tupanana pexãxü̃, erü wüxi i ãmare i Cori ya Tupanacax̱ íguxü̃ rü 
tama name nax nüxü̃̃́ nangẽxmaxü̃ i berure rüex̱na pu̱xẽẽruxü̃. 
12Natürü ngẽxguma Cori ya Tupanana penaxãxgu i nüxíraxü̃güxü̃ i penetüarü 
o, rü name i namaxã Tupanana penaxã i ngẽma pu̱xẽẽruxü̃ rü berure. Natürü 
taxũtáma ãmarearü guruü̃wa ípenagu i ngẽma pu̱xẽẽruxü̃ rü berure nax 
naemamaxã nataãẽxü̃cax̱ ya Cori ya Tupana. 
13Rü guxü̃ma i ngẽma ãmare i trigutex̱ewa cuxüxü̃ rü tá cunayucüra. Rü tama 
name nax cunangearü yucüraã̃́xü̃ i curü ãmare i trigutex̱ewa cuxüxü̃, erü 
yima yucüra rü wüxi i cuax̱ruxü̃ nixĩ naxcax̱ ga yema uneta ga chomaxã 
pexüxü̃. Rü guxü̃ma i curü ãmare i trigutex̱ewa cuxüxü̃ rü name nax 
cunayucüraxü̃. 
14Rü ngẽxguma Cori ya Tupanana cunaxãxgu i wüxi i ãmare i triguwa üxü̃, 
rü name i nüxíra cubuxuxü̃ i triguwa icunaxã. Rü name i trigu i ngexwaca 
buxü̃ nax yixĩxü̃. Rü name i üxüwa igoxtanüxü̃ rü meama icamüxü̃ nax 
yixĩxü̃. Rü ngẽma tá nixĩ i curü ãmare i ngẽma nüxíra cubuxu i curü triguwa 
cuxüxü̃. 
15Rü ngẽma ãmareétü tá cunaba i chíxü̃ rü tá cunagü i pumaratex̱e. Erü 
ngẽma rü wüxi i ãmare i trigu i camüxü̃ nixĩ. 
16Rü ngẽmawena ya chacherdóte rü íxraxü̃ i ngẽma trigu i camüxü̃ tá nayaxu 
rü wüxigu namaxã i ngẽma chíxü̃ rü pumaratex̱e tá nayagu. Rü ngẽma ãmare 
i yaguxü̃wa tá nüxna cucuax̱ãchi nax choma ya Cori ya Tupana chixĩxü̃ i 
cuxna chanaxãxü̃ i guxü̃ma i cuxü̃̃́ ngẽxmaxü̃. 

Lebítanüxü ̃arü puracüchiga 3 

Ãmaregü i Tupanaarü ngüxmüxẽẽruü̃chiga 

1Rü ngẽxguma texé tümaarü woca i ngexü̃ rüex̱na yatüxü̃ Cori ya Tupanana 
taxãxgu nax naxcax̱ tayamáxü̃cax̱ rü tayaguxü̃cax̱ nax ngẽmamaxã 
tanangüxmüxẽẽxü̃cax̱ ya Cori ya Tupana, rü name i wüxi i naxü̃na i 
taxuwama chixexü̃ nax yixĩxü̃. 
2Rü yíxema ãmare ixãxẽ rü tá naerugu tanuxmex̱ i ngẽma tümaarü ãmare i 
Tupanana taxãxü̃. Rü ñu̱xũchi Tupanapatapex̱egu tá tayamax̱. Rü ngẽma 
Aróü̃ nanegü i chacherdótegü tá nanayauxgü ya yimá nagü. Rü yimámaxã tá 
nanamax̱cugü i nacüwagü i ngẽma ãmarearü guruxü̃. 
3-4Rü yíxema tümaxü̃na ixãxẽ nax Cori ya Tupanacax̱ tayamáxü̃cax̱ nax 
ngẽmamaxã tanangüxmüxẽẽxü̃cax̱, rü name i Cori ya Tupanacax̱ tayagu i 
norü chíxü̃ i naü̃nütawa ngẽxmaxü̃, rü yima taxre ya norü ñuxmigü guxü̃ i 
norü chíxü̃maxã, rü ngẽma chíxü̃ i namachicax̱wex̱wa ngẽxmaxü̃ rü ngẽma 
nacaarü chíxü̃ i wüxigu norü ñuxmigümaxã nayaxuxü̃. 
5Rü nüma i chacherdótegü tá nixĩ i ãmarearü guruü̃arü üxü i yauranewa 
ínaguaxü̃ wüxigu ngẽma naxü̃namaxã. Rü ngẽma naema i ngẽma ãmare, rü 
Cori ya Tupana rü tá namaxã nataãxẽ. 
6Rü ngẽxguma texé tümaxü̃natanüwa Cori ya Tupanana naxãxgu i wüxi i 
carnéru nax Cori ya Tupanacax̱ tayamáxü̃cax̱ nax ngẽmamaxã 
tanangüxmüxẽẽxü̃cax̱, rü name nax wüxi i naxü̃na i yatüxü̃ rüex̱na ngexü̃ i 
taxuwama chixexü̃ nax yixĩxü̃. 
7-8Rü ngẽxguma texé choxna namuxgu i wüxi i carnéru, rü yíxema ãmare 
ixãxẽ rü tá naerugu tingõgü i ngẽma tümaarü ãmare i Tupanana taxãxü̃. Rü 
ñu̱xũchi Tupanapatapex̱egu tá tayamax̱. Rü ngẽma Aróü̃ nanegü i 
chacherdótegü tá nanayauxgü ya yimá nagü. Rü yimámaxã tá nanamax̱cugü 
i nacüwagü i ngẽma ãmarearü guruxü̃. 
9-10Rü yíxema tümaxü̃na ixãxẽ nax Cori ya Tupanacax̱ tayamáxü̃cax̱ nax 
ngẽmamaxã tanangüxmüxẽẽxü̃cax̱, rü name i Cori ya Tupanacax̱ tayagu i 

norü chíxü̃, rü narexü̃ i nawemüxü̃ íyacuáxü̃gu idaene, rü norü chíxü̃ i 
naü̃nütawa ngẽxmaxü̃, rü yimá taxre ya ñuxmigü guxü̃ i norü chíxü̃maxã, rü 
ngẽma chíxü̃ i namachicax̱wex̱wa ngẽxmaxü̃ rü ngẽma nacaarü chíxü̃ i 
wüxigu norü ñuxmigümaxã nayaxuxü̃. 
11Rü ñu̱xũchi ngẽma chacherdóte rü ãmarearü guruü̃étüwa tá ínanagu i 
guxü̃ma i ngẽma ãmare. Rü ngẽma ãmare rü õna i Cori ya Tupanacax̱ íguxü̃ 
nixĩ. 
12-13Rü ngẽxguma texé choxna namuxgu i wüxi i cabra, rü yíxema ãmare ixãxẽ 
rü tá naerugu tingõgü i ngẽma tümaarü ãmare. Rü ñu̱xũchi 
Tupanapatapex̱egu tá tayamax̱. Rü ngẽma Aróü̃ nanegü i chacherdótegü tá 
nanayauxgü ya yimá nagü, rü yimámaxã tá nanamax̱cugü i nacüwagü i 
ngẽma ãmarearü guruxü̃. 
14-15Rü yíxema tümaxü̃na ixãxẽ nax Cori ya Tupanacax̱ tayamáxü̃cax̱ rü 
tayaguxü̃cax̱, rü name i Cori ya Tupanacax̱ tayagu i guxü̃ma i norü chíxü̃ i 
naü̃nütawa ngẽxmaxü̃, rü yimá taxre ya ñuxmigü guxü̃ i norü chíxü̃maxã, rü 
ngẽma chíxü̃ i namachicax̱wex̱wa ngẽxmaxü̃ rü ngẽma nacaarü chíxü̃ i 
wüxigu norü ñuxmigümaxã nayaxuxü̃. 
16Rü ñu̱xũchi ngẽma chacherdóte rü ãmarearü guruü̃étüwa tá ínanagu i 
guxü̃ma i ngẽma ãmare. Rü ngẽma ãmare rü õna i Cori ya Tupanacax̱ íguxü̃ 
nixĩ. Rü ngẽma naema i ngẽma õna rü Cori ya Tupana rü tá namaxã nataãxẽ. 
Rü guxü̃ma i ngẽma chíxü̃ rü Cori ya Tupanaarü nixĩ. 
17Rü ngẽma nixĩ i wüxi i mu i guxü̃gutáma ngẽxmaechaxü̃ i pexacügüwa rü 
petaagüwa pexüexẽẽchigüxü̃ i ngextá ípemaxẽxü̃wa. ¡Rü taxũtáma penangõ̱x 
i ngẽma chíxü̃ rü yimá nagü! ==ñanagürü. 

Lebítanüxü ̃arü puracüchiga 4 

Ãmare i pecaduarü ütanüca̱x ixãxü̃chiga 

1Rü Cori ya Tupana rü Moichémaxã nidexa rü ñanagürü: 
2—¡Iraétanüxü̃maxã nüxü̃ ixu, rü ngẽxguma texé ngürüãchi tümaechita 
chixexü̃ ücüraxü̃gu rü tama tayangu̱xẽẽgu i ngexü̃rüüxü̃ i chorü mugü, 



316 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

rüex̱na tanaxü̱xgu i ngẽma choma chachu̱xuxü̃, rü ñaãcü tá nixĩ i 
tanamexẽẽxü̃ i tümaarü guxchaxü̃: 
3Rü ngẽxguma chacherdótegüarü ãẽx̱gacü yixĩxgu i chixexü̃ üxü̃, rü ngẽma 
chixexü̃ i naxüxü̃gagu rü guxchaxü̃wa tá nangẽxmagü i guxü̃ma i duü̃xü̃gü. 
Rü ngẽma chacherdótearü ãẽx̱gacüarü pecaduarü ütanücax̱ rü nüma rü 
choxü̃ tá namaxã naxãmareãx̱ i wüxi i wocaxacü i yatüxü̃ i taxuwama 
chixexü̃. 
4Rü ngẽma wocaxacü rü chopatacax̱ íxücuxü̃wa tá nanaga, rü naxü̃pa nax 
yamáaxü̃ rü naerugu tá naxǘxmex̱. Rü ngẽmawena rü chopex̱egu tá 
nayawíyenaxã. 
5-6Rü ngẽmawena rü nüma tátama nanayaxu ya íxracü ya nagü i ngẽma 
wocaxacü, rü ñu̱xũchi chopataarü aixepewa tá nanange. Rü ngéma rü tá yimá 
nagüwa naxue, rü chopex̱ewa rü 7 ex̱pü̱xcüna tá ngẽma chopataarü 
tüyemachiãguama nanamax̱gü ya yimá nagü. 
7Rü íxracü ya yimá nagümaxã tá nanacha i naxchatax̱curegü i ngẽma 
pumaratex̱earü guruxü̃ i chopatawa ngẽxmaxü̃. Rü yimá nagü ya tacü ya 
íyaxücümaxã tá ínanabaegu i ngẽma ãmarearü guruxü̃ i chopatapex̱ewa 
ngẽxmaxü̃. 
8Rü ngẽmawena rü ngẽma wocaxacü i pecaduarü ütanücax̱ yamáxü̃ rü tá 
nanade i guxü̃ma i ngẽma chíxü̃ i ngẽma naü̃nütawa ngẽxmaxü̃. 
9Rü tá nanayaxu ya yima taxre ya norü ñuxmi, rü ngẽma norü chíxü̃ i 
namachicax̱wex̱wa ngẽxmaxü̃, rü ngẽma nacaarü chíxü̃ i wüxigu norü 
ñuxmigümaxã nayaxuxü̃. 
10Rü ngẽma woca i yatüxü̃ i Cori ya Tupanaarü ngüxmüxẽẽruü̃cax̱ 
yamax̱güxü̃rüxü̃ tá penayauxarü chíxü̃ãx̱ i ngẽma naxü̃na i chacherdótearü 
guxchaxü̃cax̱ imáxü̃. Rü nüma ya chacherdóte rü ngẽmawena tá ãmarearü 
guruü̃wa nayagu i ngẽma chíxü̃. 
11-12Natürü guxü̃ma i ngẽma wocaxacü íyaxüxü̃ i naxchax̱müxü̃ rü guxü̃ma i 
namachi, rü naeru, rü naparagü, rü naü̃nütagü rü nabünegü rü wüxigu tá 

wüxi i nachica i tama ãũãchixü̃ i ngẽma ípepegüxü̃arü düxétüwa tá penana i 
ngextá tanimaca ípeyagü̱xüxü̃wa. Rü tanimaca ya ngẽxma ãũxchitacüétüwa 
tá penaxü ya üxü. Rü yimáétügu tá penanu rü ípenagu i ngẽma wocaxacüwa 
íyaxüxü̃. 
13Rü ngẽxguma guxü̃ma i Iraétanüxü̃ tama nagu naxĩnüeãcüma pecadu 
naxügügu, rü taxuxü̃ma i duü̃xü̃ nüxü̃ cuax̱gu nax chorü mugüwa nachu̱xuxü̃ 
i ngẽma pecadu i naxügüxü̃, rü ngẽma pecadu rü ninaguãchi i guxü̃ma i 
Iraétanüxü̃. 
14Natürü ngẽxguma nüxü̃ yacuãx̱ãchitanügu i ngẽma pecadu i naxügüxü̃ rü 
name i guxü̃ma i ngẽma duü̃xü̃gü rü wüxigu wüxi i wocaxacü i yatüxü̃ norü 
pecadutanü nimax̱gü nax ngẽmaãcü nüxü̃̃́ nüxü̃ icharüngümaxü̃cax̱ i norü 
pecadu. Rü ngẽma wocaxacü rü chopatapex̱ewa tá nanagagü. 
15Rü nüma i Iraétanüxü̃arü ãẽx̱gacügü rü chopex̱ewa tá naerugu ningõgügü 
rü ñu̱xũchi ngẽxma tátama nayawíyenaxãgü. 
16Rü ngẽmawena i ngẽma chacherdótegüarü ãẽx̱gacü rü tá íxracü ya nagü 
nayaxu rü chopataarü aixepewa tá nanange. 
17Rü ngẽma chacherdótegüarü ãẽx̱gacü rü tá yimá nagüwa naxue, rü 
chopex̱ewa rü 7 ex̱pü̱xcüna tá ngẽma chopataarü tüyemachiãguama 
nanamax̱gü ya yimá nagü. 
18Rü nüma ya chacherdóte rü íxracü ya yimá nagümaxã tá nanacha i 
naxchatax̱curegü i ngẽma pumaratex̱earü guruxü̃ i chopex̱ewa ngẽxmaxü̃ i 
chopatawa. Rü yimá nagü ya tacü ya íyaxücümaxã tá ínanabaegu i ngẽma 
ãmarearü guruxü̃ i chopatapex̱ewa ngẽxmaxü̃. 
19Rü nüma ya chacherdótegüarü ãẽx̱gacü rü tá mea nanade i guxü̃ma i norü 
chíxü̃ rü ñu̱xũchi tá ngẽma ãmarearü guruü̃wa nayagu. 
20Rü ngẽma wocaxacü i yatüxü̃ i pecaduarü ütanücax̱ imáxü̃rüxü̃ tá namaxã 
naxü i ngẽma wocaxacü. Rü nüma ya chacherdóte rü ngẽmaãcü tá ngẽma 
naxü̃namaxã duü̃xü̃güarü pecadu naxütanü. Rü choma rü tá nüxü̃̃́ nüxü̃ 
icharüngüma i norü pecadugü. 

21Rü ngẽmawena rü tá ípepegüxü̃arü düxétüwa nanange, rü ñu̱xũchi ngéma 
tá nayagu. Rü ngẽma nuxíraxü̃xü̃ i wocaxacü i yaguxü̃rüxü̃ tá nayagu, erü 
ngẽma rü wüxi i ãmare i duü̃xü̃güarü pecaduarü ütanüruxü̃ nixĩ. 
22Rü ngẽxguma chi wüxi i ãẽx̱gacü naxü̱xgu i tax̱acü i chorü mugüwa 
chu̱xuxü̃, rü nagutama nangu i ngẽma chixexü̃ i naxüxü̃ woo naechita 
naxüãgu. 
23Natürü ngẽxguma nüxna yacuax̱ãchigu nax pecadu naxüxü̃, rü name nax 
choxna namuaxü̃ i wüxi i chíbu i taxuwama chixexü̃. 
24Rü nüma ya ãẽx̱gacü rü ngẽma chíbuerugu tá naxǘxmex̱ rü tá chopexegu 
nayawíyenaxã nagu i ngẽma nachica i naxü̃nagü nagu nadai̱x̱ü̃ nax 
yagugüãxü̃cax̱. Rü ngẽma chíbumaxã naxüxü̃ rü pecaduarü ütanüruxü̃ nixĩ. 
25Rü nagü i ngẽma naxü̃na i pecaduarü ütanücax̱ yamáxü̃ rü nüma i 
chacherdóte rü íxracü ya nagüwa tá naxue. Rü ñu̱xũchi yimá nagümaxã tá 
nayachagü i nachaxtax̱curegü i ngẽma ãmarearü guruxü̃. Rü yimá nagü ya 
íyaxücü rü tá ãmarearü guruxü̃ namaxã ínabaegu. 
26Rü ngẽma chíbuarü chíxü̃ rü ãmarearü guruü̃wa tá nayagu. Rü ngẽma woca 
i Cori ya Tupanaarü ngüxmüxẽẽruü̃cax̱ yamax̱güxü̃arü chíxü̃ i 
íyagugüxü̃rüxü̃ tá nayagugü i norü chíxü̃ i ngẽma chíbu. Rü nüma ya 
chacherdóte rü ngẽmaãcü tá ngẽma chíbumaxã ãẽx̱gacüarü pecadu 
naxütanü. Rü choma rü tá nüxü̃̃́ nüxü̃ icharüngüma i norü pecadu. 
27Rü ngẽxguma chi ngexerüxemare ya duü̃xẽ tümaechita pecadu taxü̱xgu, rü 
tümagagutama nixĩ erü tanaxü i ngẽma chorü mugü chu̱xuxü̃. 
28Rü ngẽxguma yíxema duü̃xẽ nüxü̃ icuax̱ãchigu nax pecadu taxüxü̃, rü name 
nax chopatawa tanagaxü̃ i wüxi i cabra i taxuwama chixexü̃ nax tümaarü 
pecaduarü ütanüruxü̃ yixĩxü̃cax̱ i ngẽma ãmare. 
29Rü yíxema duü̃xẽ rü naerugu tá taxü̱xmex̱ i ngẽma tümaxü̃na i pecaduarü 
ütanüruxü̃ i ngéma tagagüxü̃. Rü ñu̱xũchi tá ngẽma nachica i naxü̃nagü nawa 
inaguxü̃gu tá tayawíyenaxã. 

30Rü ngẽxguma i ngẽma chacherdóte rü íxracü ya nagüwa tá naxue. Rü 
ñu̱xũchi yimá nagümaxã tá nayachagü i nachaxtax̱curegü i ngẽma ãmarearü 
guruxü̃. Rü yimá nagü ya íyaxücü rü tá ãmarearü guruxü̃ namaxã ínabaegu. 
31Rü nüma i chacherdóte tá nanade i guxü̃ma i ngẽma cabraarü chíxü̃, ngẽma 
Cori ya Tupanaarü ngüxmüxẽẽruü̃cax̱ yamax̱güxü̃ i naxü̃na 
nadearüchíxü̃ã̃́xü̃rüxü̃. Rü ngẽma chíxü̃ rü ãmarearü guruü̃wa tá nayagu. Rü 
naema i ngẽma chíxü̃ rü Cori ya Tupana rü tá namaxã nataãxẽ. Rü nüma ya 
chacherdóte rü ngẽmaãcü tá ngẽma chíbumaxã nanaxütanü i tümaarü 
pecadu ya yíxema duü̃xẽ. Rü choma ya Cori ya Tupana rü tá tüxü̃̃́ nüxü̃ 
icharüngüma i tümaarü pecadu. 
32Rü ngẽxguma yíxema duü̃xẽarü ãmare rü wüxi i carnéruxacü yixĩxgu, rü 
name nax wüxi i carnéruxacü i ngexü̃ i taxuwama chixexü̃ nax yixĩxü̃. 
33Rü yíxema duü̃xẽ rü naerugu tá taxü̱xmex̱ i ngẽma carnéruxacü i tümaarü 
pecaduarü ütanüruxü̃. Rü ñu̱xũchi ngẽma nachica i naxü̃nagü nawa 
ínaguxü̃gu tá tayawíyenaxã. 
34Rü ngẽxguma i ngẽma chacherdóte rü tá nanayaxu ya íxracü ya nagü i 
ngẽma carnéruxacü i pecaduarü ütanüruxü̃. Rü ñu̱xũchi yimá nagümaxã tá 
nanacha i ãmarearü guruü̃chatax̱curegü. Rü yimá nagü ya íyaxücü rü tá 
ãmarearü guruxü̃ namaxã ínabaegu. 
35Rü ngẽmawena i nüma i chacherdóte rü tá nanade i guxü̃ma i ngẽma 
carnéruxacüarü chíxü̃, ngẽma Cori ya Tupanaarü ngüxmüxẽẽruü̃cax̱ 
yamax̱güxü̃ i naxü̃na nax nayauxarüchíxü̃ã̃́xü̃. Rü ngẽma chíxü̃ rü ãmarearü 
guruü̃wa tá nayagu wüxigu namaxã i ngẽma togü i ãmaregü i Cori ya 
Tupanacax̱ íguxü̃. Rü nüma ya chacherdóte rü ngẽmaãcü tá nanaxütanü i 
tümaarü pecadu ya yíxema duü̃xẽ. Rü choma ya Cori ya Tupana rü tá tüxü̃̃́ 
nüxü̃ icharüngüma i tümarü pecadu. 

Lebítanüxü ̃arü puracüchiga 5 

Togü i ãmaregü i pecaduarü ütanüruü̃gü 

1Rü ngẽxguma chi wüxíe ya duü̃xẽ ãẽx̱gacü tümacax̱ ngẽmagu nax 
ãẽx̱gacüpex̱ewa nüxü̃ tixuxü̃cax̱ i wüxi i guxchaxü̃ i nüxü̃ tadauxü̃ rüex̱na 
nüxü̃ taxĩnüxü̃, rü ngẽxguma chi tama nüxü̃ tixuchaü̃gu rü tümagu nangu i 
ngẽma guxchaxü̃. 
2Rü ngẽxguma chi wüxíe nüxü̃ ingógügu i wüxi i naeü̃ i Tupanapex̱ewa 
ãũãchixü̃ ngẽxgumarüxü̃ i wüxi i naeü̃ i dauxchitacüãx̱ i yuxü̃, rüex̱na wüxi 
i naxü̃na i yuxü̃, rüex̱na wüxi i naeü̃ i ñaxtüanegu nügü itúxü̃ i yuxü̃ rü 
nitümaguãchi nax pecadu taxüxü̃ woo tama nüxü̃ tacuáãcüma nüxü̃ 
tingõgügu. 
3Rü ngẽxguma chi wüxi ya duü̃xẽ rü tümaechita nüxü̃ tingõgücüraxü̃gu i 
tax̱acü i ãũãchixü̃ i duü̃xẽwa ixũxũxü̃, rü woo ngexü̃rüüxü̃mare yixĩxgu rü 
woo tama ngẽxgumatama nüxü̃ tacuax̱gu nax pecadu taxüxü̃, natürü 
ngẽxguma yixcüra nüxü̃ ticuax̱ãchigu nax chixexü̃ taxüxü̃ rü tümagagutama 
tá nixĩ. 
4Rü ngẽxguma texé tümaechitamare tax̱acücax̱ itaxunetagu, rü woo mexü̃cax̱ 
itaxunetagu rüex̱na chixexü̃cax̱ itaxunetagu rü pecadu taxü. Natürü 
ngẽxguma yixcama nüxü̃ ticuax̱ãchigu nax nachixexü̃ i tümaarü uneta, rü 
tümagagutama chixexü̃gu tangu. 
5Rü yíxema duü̃xẽ i ngexü̃rüüxü̃mare i ngẽma pecadu üxe, rü name nixĩ i 
nüxü̃ tixuxü̃ i ngẽma tümaarü pecadu i taxüxü̃. 
6Rü yíxema duü̃xẽ rü tümaarü pecaduarü ütanüruxü̃ tá Cori ya Tupanacax̱ 
tayamax̱ i wüxi i chíbuxacü i ngexü̃ rüex̱na wüxi i carnéruxacü i ngexü̃ i 
tümaxü̃naxüchitama ixĩxü̃. Rü nüma ya chacherdóte rü tá Tupanacax̱ nayagu 
i ngẽma tümaarü ãmare nax ngẽmaãcü Tupana tüxü̃̃́ nüxü̃ iyarüngü̃maxü̃cax̱ 
i tümaarü pecadu ya yíxema duü̃xẽ. 
7Rü ngẽxguma tangearü diẽruxãx̱gu nax wüxi i carnéruxacücax̱ tataxexü̃, rü 
name nixĩ nax taxre i muxtucugü rüex̱na taxre i muxtucuxacügü Cori ya 
Tupanana tamugüxü̃. Rü wüxi i ngẽma muxtucugü rü tümaarü pecadu i 
taxüxü̃arü ütanüruxü̃ tá nixĩ. Rü ngẽma to i muxtucu rü tümaarü ãmare i 



321 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

Tupanacax̱ iguxü̃ tá nixĩ. Rü chacherdótexü̃tawa tá tanagagü i ngẽma taxre. 
Rü chacherdótena tá tanamu i ngẽma nuxíraxü̃xü̃ i muxtucu i pecaduarü 
ütanüruxü̃ ixĩxü̃. Rü nüma rü tá nayaxãũ̱̱xyenaxã natürü taxũtáma 
nayacaweeru. 
8Rü ngẽma taxre i muxtucugü rü tá chacherdótexü̃tawa tanagagü. Rü nüma 
ya chacherdóte tá nixĩ i Tupanana naxããxü̃ i ngẽma wüxi i muxtucu i 
tümaarü pecaduarü ütanüruxü̃ ya yíxema duü̃xẽ ya pecadu üxe. Rü nüma ya 
chacherdóte tá nixĩ i tüxü̃ yaxãũ̱̱xyenaaxü̃ ya yíxema muxtucu, natürü 
taxũtáma tüxü̃ nicaweeru. 
9Rü ngẽmawena rü ngẽma muxtucu i pecaduarü ütanüruxü̃ ixĩxü̃ rü íxracü 
ya nagümaxã tá nanamaxcu i wüxi i naxtapü̱x i ngẽma ãmarearü guruxü̃. Rü 
yimá nagü ya íyaxücü rü ãmarearü guruü̃para tá namaxã namacu. Erü ngẽma 
ãmare rü pecaduarü ütanüruxü̃ nixĩ. 
10Rü yíxema togüe ya muxtucuxacü rü tá tüxü̃ nigu ngẽma choma nüxü̃ 
chixuxü̃ãcü. Rü nüma ya chacherdóte rü ngẽmaãcü tá ngẽma 
muxtucuxacümaxã nanaxütanü i tümaarü pecadu ya yíxema duü̃xẽ. Rü 
choma ya Cori ya Tupana rü tá tüxü̃̃́ nüxü̃ icharüngüma i tümarü pecadu. 
11Rü yíxema duü̃xẽ rü ngẽxguma tangearü diẽruxãx̱gu nax taxre ya 
muxtucucax̱ rüex̱na taxre ya muxtucuxacücax̱ tataxexü̃, rü name nixĩ i taxre 
i quíru nagu i trigutex̱e i rümemaexü̃ choxna taxãxü̃. Natürü ngẽma trigutex̱e 
i choxna taxãxü̃ rü tama name nax chíxü̃maxã rüex̱na pumaratex̱emaxã 
tanaxüéxü̃. Erü ngẽma rü wüxi i ãmare i pecaduarü ütanüruxü̃ nixĩ. 
12Rü ngẽma ãmare rü tá chacherdótexü̃tawa tanange. Rü nüma i chacherdóte 
rü tá nanayaxu i wüxi i naxmex̱ãcu i ngẽma trigutex̱e. Rü ngẽma ãmarewa 
tá nüxna tacuax̱ãchi nax choma ya Cori ya Tupana chixĩxü̃ i guxü̃wama tüxü̃ 
charüngü̃xẽẽxü̃. Rü ngẽmawena i nüma ya chacherdóte rü tá ãmarearü 
guruü̃wa nayagu wüxigu namaxã i ngẽma togü i ãmaregü i chau̱̱xcax̱ yaguxü̃. 
Rü ngẽma nixĩ i wüxi i ãmare i pecaduarü ütanüruxü̃ ixĩxü̃. 
13Rü ngẽmaãcü i nüma ya chacherdóte rü ngẽma ãmaremaxã tá tüxü̃̃́ 
nanaxütanü i ngẽma pecadu i taxüxü̃. Rü choma rü tá tüxü̃̃́ nüxü̃ 

icharüngüma i ngẽma tümaarü pecadu. Rü ngẽma ãmaregü i pecaduarü 
ütanüruü̃güwa íyaxüxü̃ rü chacherdótearü tá nixĩ, ngẽma ãmare i 
trigutex̱erüxü̃! ==ñanagürü. 

Ãmare i pecadu i taxüxcüraxü̃arü ütanüruxü̃ 

14Rü Cori ya Tupana rü Moichémaxã nidexa rü ñanagürü: 
15—Yíxema tama nüxü̃ cuáxe nax choxna tanaxãxü̃ i ngẽma choxna üxü̃ rü 
tümagagutama chopex̱ewa pecadugu tangu. Rü ngẽma pecaduarü ütanüruxü̃ 
rü name i tümaarü carnérutanüwa tayayaxu i wüxi i carnéru i yatüxü̃ i 
taxuwama chixexü̃, rü chopatawa tanaga. Rü tá tanangugü i natanü nax 
ñuxre i diẽrumü naxãtanüxü̃ i ngẽma carnéru i tümaarü pecaducax̱ itaxãxü̃. 
Rü ngẽma diẽrumüarü ya rü chopatawa ngẽxmaxü̃ i yáruü̃wa tá tanangugü. 
16Rü yíxema duü̃xẽ ya pecadu üxcüraxü̃xẽ rü tá tanaxütanü i ngẽma diẽru 
naxcax̱ i ngẽma pecadu i taxüxü̃. Rü ngẽma diẽruétü tá tanaxütanü i wüxi i 
norü 5 arü yauxye. Rü nüma ya chacherdóte rü tá chau̱̱xcax̱ nayagu i ngẽma 
tümaarü carnéru nax ngẽmaãcü tüxü̃̃́ nüxü̃ icharüngümaxü̃cax̱ i tümaarü 
pecadu. Rü choma rü tá tüxü̃̃́ nüxü̃ icharüngüma i tümaarü pecadu. 
17Rü ngẽxguma texé naxü̱xgu i tax̱acü i chorü mugüwa chu̱xuxü̃, rü woo 
tanaxüxcüraxü̃gu, natürü tümagagu nixĩ i ngẽma chixexü̃ i taxüxü̃, rü 
tümawa nangẽxma i ngẽma chixexü̃. 
18Rü ngẽma pecaducax̱ rü tá tümaxü̃ natanüwa tayayaxu i wüxi i carnéru i 
taxuwama chixexü̃. Rü cuma rü tá cunangugü i natanü. Rü yíxema duü̃xẽ rü 
tá chacherdótexü̃tawa tanaga nax yamáaxü̃cax̱ nax ngẽmaãcü choma ya Cori 
ya Tupana tüxü̃̃́ nüxü̃ icharüngümaxü̃cax̱ i tümaarü pecadu i tümaechita 
taxüxü̃. Rü choma rü tá tüxü̃̃́ nüxü̃ icharüngüma i ngẽma pecadu. 
19Rü ngẽma rü wüxi i ãmare i tümaarü pecadugagu itaxãxü̃ nixĩ, erü yíxema 
duü̃xẽ rü chopex̱ewa tapecaduãx̱ ==ñanagürü. 

Lebítanüxü ̃arü puracüchiga 6 

Chixexü̃güarü ütanüruxü̃ 

1Rü nüma ga Cori ya Tupana rü Moichémaxã nidexa rü ñanagürü nüxü̃: 

2—Ngẽxguma texé chopex̱ewa chixexü̃ uxgux rü tümamücüxü̃ 
tawomüxẽẽx̱gu, rüex̱na tügüxü̃̃́ tanayaxu̱xgu i ngẽma tüxü̃ namaxã 
nanguxü̃xẽẽxü̃, rüex̱na texéaxü̃̃́ tangĩx̱gu, rüex̱na togüna tanapu̱xgu i norü 
ngẽmaxü̃gü, rü chixexü̃ taxü. 
3Rü ngẽxgumarüxü̃ ta ega texé wüxi i togüarü ngẽmaxü̃ iyarütaxuxü̃ 
itayangauxgux rü ñu̱xũchi tama nüxü̃ tixuxgu nax nüxü̃ itayangauxü̃, rü 
chixexü̃ taxü. Rü ngẽxgumarüxü̃ ta ega natücax̱ma tümamücümaxã 
itaxügagu natürü tama tayangu̱xẽẽgu i ngẽma nüxü̃ tixuxü̃, rü chixexü̃ taxü. 
4-5Rü ngẽxguma texé ngẽma chixexü̃gü uxgux, rü tá tanawoeguxẽxẽ i guxü̃ma 
i ngẽma naxcax̱ tangĩ ̃́xü̃, rü ngẽma womüxẽẽãcü toguxena tanapuxü̃, rü 
ngẽma tügüxü̃̃́ tayaxuxü̃ i ngẽma tüxü̃ namaxã nanguxü̃xẽẽxü̃, rü ngẽma 
nüxü̃ itayangauxü̃ rü tama tatáeguxẽẽxü̃, rü ngẽma womüxẽẽãcü tayaxuxü̃ 
rü tá tanawoeguxẽxẽ i guxü̃ma i ngẽma. Rü ngẽmaétü rü tá tanaxütanü i 
wüxi i norü 5 arü yauxye i natanü i ngẽma ngẽmaxü̃gü i tayaxuxü̃. Rü 
ñu̱xũchi chopex̱ewa tá tanaga i tümaxü̃na i tümaarü chixexü̃cax̱ choxna 
tayamuxü̃. 
6Rü ngẽma tümaxü̃na i chau̱̱xcax̱ timáxü̃ rü name i wüxi i carnéru i taxuwama 
chixexü̃ nax yixĩxü̃. Rü cumax, Pa Moichéx, rü cuma tá nixĩ i 
cunangugütanüxü̃ nax ñuxregu naxãtanüxü̃ i ngẽma carnéru rü aixcüma 
ngẽma carnéru i tümaxü̃natanüwa tayaxuxü̃ rü marü namaxã yangutanü i 
tümaarü pecadu. Rü ñu̱xũchi chacherdótexü̃tawa tá tanaga nax ngẽxma 
tayamáxü̃cax̱ tümaarü pecadutanü. 
7Rü nüma ya chacherdóte tá tümaarü chixexü̃cax̱ chopexegu nayagu. Rü 
choma rü tá tüxü̃̃́ nüxü̃ icharüngüma i guxü̃ma i ngéma pecadu i taxüxü̃ 
==ñanagürü. 

Ucu̱xẽ nax ñuxãcü yagugüãxü̃ i ngẽma ãmaregü 

8Rü nüma ga Cori ya Tupana rü Moichémaxã nidexa rü ñanagürü nüxü̃: 
9—¡Aróü̃maxã rü nanegümaxã nüxü̃ ixu nax ñuxãcü tá yagugüãxü̃ i ngẽma 
naxü̃nagü i chau̱̱xcax̱ nadai̱x̱ü̃! Rü ngẽma naxü̃nagü i yagugüxü̃ rü guxü̃ma i 

ngẽma chütaxü̃ rü ãmarearü guruü̃arü ã̃́xwe ya naicüétügu tá nananu nax 
ngẽxma yaxaexü̃cax̱. 
10Rü moxü̃ãcü pax̱mama rü nüma ya chacherdóte rü tá nicuxcuchi i naxchiru 
i línuchinaxcax̱ rü natüü̃chiru i ngẽmarüü̃tama ixĩxü̃. Rü ngẽmawena rü 
ngẽma guruü̃wa tá nanayaxu i ngẽma naxü̃naarü tanimaca. Rü ngẽma 
guruü̃cüwagu tá nanagütaquex̱e. 
11Rü ngẽmawena rü tá ínacuxuchi rü to i naxchirugu tá nicu̱x. Rü ngẽmaãcü 
wüxi i nachica i mexü̃ i ípepegüxü̃arü ĩxpemawa tá nayagü ya yimá tanimaca. 
12Rü yima üxü ya ngẽma naxü̃naarü guruü̃wa naixü̃ne rü tama name nax 
yaxoxü̃. Rü nüma ya chacherdóte rü nanaxwax̱e nax naxüxǘü̃ãxü̃ i guxü̃ma i 
pax̱mama. Rü ngẽxma üxüétügu tá nanaxǘnagü i ngẽma naxü̃na i tá yaguxü̃. 
Rü ngẽxgumarüxü̃ ta rü ngéma tá nayagu i norü chíxü̃ i ngẽma naxü̃nagü i 
duü̃xü̃gü choxna ãxü̃ nax namaxã icharüngü̃xmüxü̃cax̱. 
13Rü ngẽmaãcü ya yima üxü i ãmarearü guruü̃wa naixü̃ne rü tagutáma 
peyaxoxẽxẽ. 

Ucu̱xẽ nax ñuxãcü inaxãxü̃ i ngẽma ãmare i trigute̱xe ixĩxü̃ 

14Rü ñaa ucu̱xẽgü rü ãmaregü i trigutex̱ecax̱ ixĩxü̃ nixĩ: Rü ngẽma Aróü̃ 
nanegü i chacherdótegü tá nixĩ i ãmarearü guruü̃pex̱ewa choxna naxãgüxü̃ i 
ngẽma ãmaregü i trigutex̱e ixĩxü̃. 
15Rü wüxi i ngẽma chacherdóte rü tá nanayaxu i wüxi i naxmex̱ãcu i 
trigutex̱e. Rü ngẽxgumarüxü̃ ta nanayaxu i chíxü̃ rü guxü̃ma i ngẽma 
pumaratex̱e. Rü ñu̱xũchi wüxigu trigutex̱emaxã tá ínanagu i ãmarearü 
guruü̃wa. Rü ngẽma tá nixĩ i ãmare i nawa nüxna pecuax̱ãchixü̃ nax choma 
chixĩxü̃ i pexna chanaxãxü̃ i guxü̃ma i tax̱acü i pexü̃̃́ ngẽxmaxü̃. Rü choma i 
Cori ya Tupana rü namaxã tá chataãxẽ i ngẽma naema i ngẽma ãmare. 
16Rü ngẽma trigutex̱ewa íyaxüxü̃ rü Aróü̃ rü nanegüarü tá nixĩ. Natürü 
ngẽxguma nangõ̱xgüãgu i ngẽma trigutex̱earü paũ rü ngearü pu̱xẽẽruü̃ã̃́xü̃ tá 
nixĩ. Rü ngẽma tá nangõ̱xgü nawa i ngẽma nachica i üünexü̃ i woetama 
ngẽmaruxü̃ ixĩxü̃ i chopataãx̱tüwa ngẽxmaxü̃. 

17Rü ngẽxguma ngẽma paũ ínagugügu rü ngearü pu̱xẽẽruü̃ã̃́xü̃ tá nixĩ. Rü 
tama name nax paũarü pu̱xẽẽruü̃maxã naxüéxü̃güãxü̃. Rü ngẽma ãmare i 
chau̱̱xcax̱ yaguxü̃wa íyaxüxü̃ tá nixĩ i nüxna tá chaxãxü̃ ya Aróü̃ rü nanegü. 
Rü ngẽma nüxna chaxãxü̃ rü naxüünexü̃chi narüxü̃ i ngẽma ãmare i 
pecaduarü ütanücax̱ íguxü̃ rü ngẽma ãmare i pecadugagu íguxü̃. 
18Rü guxü̃gutáma i Aróü̃ rü nataagü i yatüxü̃ rü name i nanangõ̱xgü i ngẽma 
ãmare i chau̱̱xcax̱ yaguxü̃wa íyaxüxü̃. Rü guxü̃ma i tax̱acü i ngẽmaxü̃gü i 
namaxã rüñaxü̃ i ngẽma ãmaregü rü narüxü̃ tá naxüüne ==ñanagürü. 

Chacherdótegüarü ãmare 

19Rü nüma ga Cori ya Tupana rü Moichémaxã nidexa rü ñanagürü nüxü̃: 
20—Rü ngẽma ngunexü̃ i nagu choxna namugüãxü̃ ya Aróü̃ rü nanegü nax 
chorü chacherdótegü yixĩgüxü̃cax̱, rü ngẽma ãmare i tá choxna naxãgüxü̃ rü 
taxre i quíru i trigutex̱e i rümemaexü̃ tá nixĩ. Rü ẽxü̃wa tá choxna nanaxãgü 
i wüxi i quíru naguxü̃ i ngẽma trigutex̱e, rü yáuanecü tá choxna nanaxãgü i 
ngẽma to i quíru i trigutex̱e. 
21Rü ngẽma ãmare rü wüxi i piripáxü̃wa tá nixĩ i yagugüãxü̃ rü ñu̱xũchi mea 
chíxü̃maxã naxüéxü̃güãxü̃. Rü ngẽmawena rü íxraxü̃gu tá nanawicu rü 
ñu̱xũchi tá ínanagu. Rü choma rü tá namaxã chataãxẽ i naema i ngẽma 
ãmare. 
22Rü ngẽma Aróü̃ nane i baeruxü̃ nax Aróü̃chicüxü chacherdótegüarü 
ãẽx̱gacü yixĩxü̃cax̱, rü nüma tá nixĩ i namexẽxẽãxü̃ i ngẽma trigutex̱e i 
Tupanaarü ãmare ixĩxü̃. Rü ngẽma ãmare rü guxü̃táma nigu erü ngẽma nixĩ 
i Tupanaarü mu i guxü̃gucax̱ ixĩxü̃. 
23Rü guxü̃ma i ngẽma ãmaregü i chacherdótegü choxna ãgüxü̃ rü guxü̃táma 
ínagu, rü taxúxetáma tanangõ̱x ==ñanagürü. 

Ãmare i pecaduarü ütanüruü̃chiga 

24Rü nüma ga Cori ya Tupana rü Moichémaxã nidexa rü ñanagürü nüxü̃: 
25—¡Aróü̃maxã rü nanegümaxã nüxü̃ ixu i ñaa ucu̱xẽ nachiga nax ñuxãcü tá 
inaxãgüãxü̃ i ngẽma ãmare i pecaduarü ütanüruxü̃ ixĩxü̃! Rü ngẽma naxü̃na 

i pecaduarü ütanücax̱ imáxü̃ rü name nax chopexegu yamax̱güãxü̃ nagu i 
ngẽma nachica i naxü̃nagü nagu daixü̃ rü chau̱̱xcax̱ ínaguxü̃. Erü ngẽma 
ãmare rü wüxi i ãmare i Üünexüchixü̃ nixĩ. 
26Rü ngẽma chacherdóte i ãmare i pecaduarü ütanüruxü̃ chau̱̱xcax̱ iguxü̃, rü 
name nax tanangṍxü̃ i ngẽma namachi. Natürü ngẽma nachica i üünexü̃ i 
chopataãx̱tüwa ngẽxmaxü̃wa ta nixĩ i nangṍoxü̃. 
27Rü guxü̃ma i tax̱acü i namaxã rüñaxü̃ i ngẽma naxü̃namachi rü narüxü̃ tá 
naxüüne. Rü ngẽxguma chacherdótechiruwa nachaxix̱gu ya nagü, rü name i 
wüxi i nachica i üünexü̃wa nayaxu i ngẽma naxchiru. 
28Rü yima buetare ya waixü̃münaxcax̱ ya naxü̃namachi nawa pemuxragücü, 
rü nawena nax nawa penamuxraxü̃ rü name nax peyapuxẽẽxü̃. Natürü 
ngẽxguma yima buetare rü cobrenaxcax̱ yixĩxgu, rü nawena nax ngẽma 
naxü̃namachi nawa pemuxraxü̃ rü tá penadüxüma rü ñu̱xũchi meatama 
penayaxuma. 
29Rü ngẽma naxü̃namachi rü wüxi i ãmare i Üünexüchixü̃ nixĩ, rü ngẽmacax̱ 
ngẽma chacherdótegüxica tá nixĩ i nangõ̱xgüxü̃. 
30Natürü tama name nax nangõ̱xgüãxü̃ i ngẽma naxü̃na i pecaduarü ütanücax̱ 
imáxü̃ rü chopatawa nangegüãcü ya nagü nax yimamaxã chopatawa 
yaxütanügüãxü̃cax̱ i duü̃xü̃güarü pecadugü nax ngẽmaãcü choma nüxü̃ 
icharüngümaxü̃cax̱ i norü pecadugü. Rü ngẽma naxü̃na i ãmare ixĩxü̃ rü 
üxüwa tá nigu. 

Lebítanüxü ̃arü puracüchiga 7 

Ãmare naxca̱x i pecadu i taechitamare ixüxü̃ 

1Rü ngẽma pecadu i taechitamare ixüxü̃arü ütanüruxü̃ rü wüxi i ãmare i 
Üünexüchixü̃ nixĩ. Rü ñaa nixĩ i chorü mugü i ngẽma ãmarechiga: 
2Rü ngẽma naxü̃na i pecadu i taechitamare ixüxü̃arü ütanüruxü̃ rü tá 
niwiyenaxã nagu i ngẽma nachica i naxü̃nagü nagu daixü̃ nax chau̱̱xcax̱ 
ínaguaxü̃cax̱. Rü ngẽma ãmarearü guruü̃cüwagü rü tá yimá nagümaxã 
ínanabaegu. 

3-4Rü guxü̃ma i ngẽma naxü̃naarü chíxü̃ rü tá choxna penaxã. Rü tá penade i 
norü chíxü̃ i narexü̃wa ngẽxmaxü̃, rü norü chíxü̃ i naü̃nütawa ngẽxmaxü̃, rü 
yima taxre ya ñuxmigü guxü̃ i norü chíxü̃maxã, rü ngẽma naxcax̱wex̱arü 
chíxü̃, rü ngẽma nacaarü chíxü̃ i wüxigu norü ñuxmigümaxã nayaxuxü̃. 
5Rü ngẽmawena rü nüma ya chacherdóte rü ngẽma ãmarearü guruü̃étüwa tá 
chau̱̱xcax̱ nayagu i guxü̃ma i ngẽma. Rü ngẽma rü wüxi i ãmare i pecadu i 
taechitamare ixüxü̃arü ütanüruxü̃ nixĩ. 
6Rü guxü̃ma i chacherdótegü rü name nax nangõ̱xgüãxü̃ i ngẽma 
naxü̃namachi. Natürü name nax wüxi i nachica i üünexü̃wa nangõ̱xgüãxü̃, 
erü ngẽma ãmare rü naxüünexü̃chi. 
7Rü natanü i ngẽma tümagagutama nagu tanguxü̃ i pecadu, rü natanü i 
ngẽma tümaechita taxüxü̃ i pecaduarü ütanüex̱pü̱x nixĩ. Rü ngẽmacax̱ 
wüxitama nixĩ i norü mu naxcax̱ i ngẽma taxre i pecaduarü ütanüruxü̃ i 
ãmaregü. Rü ngẽma chacherdóte i chau̱̱xcax̱ yaguxü̃ i ngẽma ãmare nax 
duü̃xü̃güaxü̃̃́ nüxü̃ charüngümaxü̃cax̱ i norü pecadugü, rü ngẽma 
chacherdótearü tá nixĩ i ngẽma naxü̃namachi. 
8Rü ngẽxgumarüxü̃ ta i ngẽxguma texé choxna naxãxgu i tümaxü̃na nax 
chacherdóte chau̱̱xcax̱ yaguxü̃cax̱, rü ngẽma chacherdótearü tá nixĩ i ngẽma 
naxchax̱müxü̃. 
9Rü guxü̃ma i ngẽma ãmare i paũ i trigutex̱enaxcax̱ i paũarü guruü̃wa íguxü̃, 
rü ñu̱xũchi ngẽma buetarewa rü piripáxü̃wa íguxü̃ rü ngẽma chacherdóte i 
ngẽma ãmare choxna ãxü̃arü tá nixĩ. 
10Rü ngẽxgumarüxü̃ ta i ngẽma ãmaregü i trigutex̱e i ñúxcharaxü̃ i chíxü̃maxã 
ãéü̃xü̃ rü ñu̱xũchi patex̱emarexü̃ rü tá Aróü̃ nataagüarü nixĩ. Rü nümagü rü 
tá mea nügümaxã nangau. 

Ãmare i Tupanaarü ngüxmüxẽẽruü̃chiga 

11Rü ñaa nixĩ i ngẽma ucu̱xẽgü nachiga i ngẽma ãmaregü i Tupanaarü 
ngüxmüxẽẽruxü̃ i nüxna pexãxü̃: 

12Rü ngẽxguma texé tümaarü ãmaremaxã moxẽ choxna ãxgu, rü name i 
choxna tanaxã i paũ i maixcuraxü̃ i ngearü pu̱xẽẽruü̃ã̃́xü̃ i meama chíxü̃maxã 
ãéü̃xü̃. Rü ngẽxgumarüxü̃ ta name i gayétagü i chíxü̃maxã chagüxü̃ rü 
ñu̱xũchi paũ i trigutex̱e irümemaexü̃wa üxü̃ i meama chíxü̃maxã ãéü̃xü̃. 
13Rü wüxigu namaxã i ngẽma naxü̃na i namaxã choxü̃ perüngüxmüxẽẽxü̃ rü 
moxẽ choxna pexãxü̃, rü tá choxna penaxã i paũ i maixcuraxü̃ i pu̱xẽẽruü̃ã̃́xü̃. 
14Rü wüxichigü i ngẽma ãmarewa rü tá cunayaxu i ñuxre nax choxrü 
yixĩxü̃cax̱. Rü ngẽma íyaxüxü̃ rü tá nüxna cunaxã ya yima chacherdóte i 
ngẽma ãmarearü guruxü̃ íbaegucü namaxã ya nagü i ngẽma naxü̃na i 
ngüxmüxẽẽruxü̃ ixĩxü̃. 
15Rü ngẽma naxü̃na i namaxã choxü̃ perüngüxmüxẽẽxü̃ rü moxẽ choxna 
pexãxü̃, rü nüma ya chacherdóte rü ngẽmatama i ngunexü̃ i nagu chau̱̱xcax̱ 
yaguxü̃gu tá nanangõ̱x i namachi, rü taxũtáma moxü̃cax̱ ínayaxüxẽxẽ. 
16Natürü ngẽxguma ngẽma naxü̃na rü wüxi i unetacax̱ yixĩxgu nax chau̱̱xcax̱ 
tayamáxü̃ rüex̱na wüxi i ãmare i ngúchaü̃maxã choxna taxãxü̃ yixĩxgu rü 
ngẽmatama i ngunexü̃ i nagu chau̱̱xcax̱ tayaguxü̃gu tá tanangõ̱x i namachi. 
Natürü ega nangẽxmagu i ngẽma íyaxüxü̃ rü marü name i moxü̃ãcü 
tanangõ̱x. 
17Rü ngẽxguma tomaepü̱x i ngunexü̃wa nanguxgu nax íyaxüxü̃ i ngẽma 
naxü̃namachi rü name nixĩ i noxtacüma ínagu. 
18Rü ngẽxguma norü tomaepü̱x i ngunexü̃wa texé nangõ̱xgu i ngẽma namachi 
i chorü ngüxmüxẽẽruü̃cax̱ imáxü̃ rü ngẽma naxü̃na i chau̱̱xcax̱ imáxü̃ rü 
taxũtáma pexü̃̃́ chanayaxu. Rü tá nüxü̃ chaxo rü ngẽma namachi rü 
chopex̱ewa rü tá taxuwama name. Rü yíxema ngẽma namachi ngṍxe rü tá 
nayange i ngẽma pecadu. 
19Rü ngẽma namachi i tax̱acürü ãũãchixü̃maxã rüñaxü̃ rü tama name nax 
texé nangṍxü̃. Rü name nax yaguxü̃. Natürü ngẽma togü i namachi rü 
guxãma ya yíxema ya chopex̱ewa imexe rü marü name nax tanangṍxü̃. 

20Natürü ngẽxguma yíxema tama chopex̱ewa mexẽ nangõ̱xgu i namachi i 
ngẽma naxü̃na i chau̱̱xcax̱ imáxü̃ nax chorü ngüxmüxẽẽruxü̃ yixĩxü̃cax̱, rü 
petanüwa tá ítatax̱üchi. 
21Rü yíxema duü̃xẽ i tax̱acürü duü̃xẽarü ãũãchixü̃ ingógüxe rüex̱na 
naxü̃naarü ãũãchixü̃ ingógüxe rüex̱na tax̱acü i nawa rüxoxegaxü̃ ingógüxe, 
rü ñu̱xũchi nangṍxe i namachi i ngẽma naxü̃na i ngüxmüxẽẽruü̃cax̱ imáxü̃ i 
choxrü ixĩxü̃, rü petanüwa tá ítatax̱üchi ==ñanagürü. 

Naxü̃nagü i ãmare ixĩxü̃arü chíxü̃ rü nagü 

22Rü nüma ga Cori ya Tupana rü Moichémaxã nidexa rü ñanagürü nüxü̃: 
23—¡Iraétanüxü̃maxã nüxü̃ ixu i ñaa ucu̱xẽ i cumaxã nüxü̃ chixuxü̃! Rü tama 
name nax nangõ̱xgüãxü̃ i wocaarü chíxü̃ rüex̱na carnéruarü chíxü̃ rüex̱na 
chíbuarü chíxü̃. 
24Rü ngẽma naxü̃nagü i yuexü̃ rüex̱na naeü̃gü i düraexü̃ nagu wagüexü̃arü 
chíxü̃, rü tama name nax penangṍxü̃. Rü ngẽma norü chíxü̃ rü name nax 
tax̱acü i tomare namaxã pexüxü̃ natürü taxũtáma penangõ̱x. 
25Rü yíxema nangṍxe i norü chíxü̃ i ngẽma naxü̃nagü i chau̱̱xcax̱ pedaixü̃ rü 
ípeguxü̃, rü pema rü petanüwa tá tüxü̃ ípetax̱üchi. 
26Rü ngexü̃rüüxü̃mare i nachica i nagu pexãpataxü̃wa rü tama name nax 
penangṍxü̃ ya nagü i ngẽma naxü̃nagü i ãxpex̱atüxü̃ rü ngẽma togü i 
naxü̃nagü i ñaxtüwa maxẽxü̃. 
27Rü yíxema nangṍxẽ ya ngẽcürüücümare ya nagü rü pema rü petanüwa tá 
tüxü̃ ípetax̱üchi ==ñanagürü. 

Ãmaregü i chacherdótegüca̱x ixĩxü̃ 

28Rü nüma ga Cori ya Tupana rü Moichémaxã nidexa rü ñanagürü nüxü̃: 
29—¡Rü Iraétanüxü̃maxã nüxü̃ ixu rü yíxema wüxi i naxü̃na chau̱̱xcax̱ imáxe 
nax choxü̃ namaxã tarüngüxmüxẽẽxü̃cax̱, rü ngẽma tümaarü ãmarearü 
namachiremü rü norü chíxü̃ tá chopex̱ewa tanange! 

30Rü name i tümamex̱ẽgu chopex̱ewa tanange i ngẽma ãmare i tiguxchaxü̃xü̃ 
wüxigu namaxã i ngẽma namachiremü rü ngẽma chíxü̃ i naremüwa 
ngẽxmaxü̃ nax ngẽmaãcü chopex̱ewa chacherdótena tanaxãxü̃cax̱. 
31Rü nüma ya chacherdóte tá nixĩ i ãmarearü guruü̃wa yaguãxü̃ i ngẽma 
chíxü̃. Natürü ngẽma namachiremü rü Aróü̃ rü nataagüarü tá nixĩ. 
32Rü ngẽma naxü̃na i chau̱̱xcax̱ imáxe nax choxü̃ namaxã 
tarüngüxmüxẽẽxü̃cax̱, rü yima norü tügüneperema rü chacherdótearü tá nixĩ. 
33Rü yimá chacherdóte ya chau̱̱xcax̱ yagucü i ngẽma chíxü̃ rü choxna naxãcü 
ya yimá nagü nax choxü̃ namaxã nangüxmüxẽẽxü̃cax̱, rü yimá 
chacherdótearü tá nixĩ i ngẽma naxü̃naarü tügüneperema. 
34Rü ngẽma Iraétanüxü̃ choxna mugüxü̃ i naxü̃nagü i chacherdóte chau̱̱xcax̱ 
íguxü̃ nax choxü̃ namaxã nangüxmüxẽẽxü̃cax̱, rü ngẽmawa chanayaxu i 
ngẽma namachiremü rü yima tügüneperema nax yimamaxã nüxü̃ 
charüngü̃xẽẽxü̃cax̱ ya Aróü̃ rü nanegü rü nataagü. Rü ngẽma ãmaregü i 
Iraétanüxü̃ choxna ãgüxü̃wa rü guxü̃gutáma Aróü̃na rü nataagüna tá naxü i 
ngẽma namachiremü rü yima tügüneperema ==ñanagürü. 
35Rü yema ngunexü̃ ga Cori ya Tupana Aróü̃xü̃ rü nanegüxü̃ nagu naxunetaxü̃ 
nax norü chacherdótegü yixĩgüxü̃cax̱, rü yexgumacürüwa rü yema ãmaregü 
ga Iraétanüxü̃ Tupanacax̱ íguxü̃wa rü Aróü̃na, rü nanegüna rü nataagüna 
naxǘ ga yema namachiremü rü guma norü tügüneperema. 
36Rü yema ngunexü̃ ga Cori ya Tupana Aróü̃xü̃ rü nanegüxü̃ nagu naxunetaxü̃ 
nax norü chacherdótegü yixĩgüxü̃cax̱, rü yema ngunexü̃gu nixĩ ga Cori ya 
Tupana Iraétanüxü̃xü̃ muxü̃ nax guxü̃guma chacherdótegüna naxãgüãxü̃cax̱ 
ga yema namachiremü rü guma tügüneperema. 
37Rü ngẽma nixĩ i ngẽma ucu̱xẽgü naxcax̱ nax ñuxãcü yaguxü̃ i ngẽma 
ãmaregü i naxü̃nagü i Tupanapex̱ewa iguxü̃, rü ngẽma ãmaregü i trigutex̱e, 
rü ãmaregü i pecaduarü ütanücax̱ ixĩxü̃, rü ãmaregü i pecadu i taechita 
ixüxü̃arü ütanücax̱ ixĩxü̃, rü ngẽma ãmaregü i chacherdótegüarü 



331 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

ngucuchicax̱ inaxãgüxü̃, rü ngẽma ãmaregü i Tupanaarü ngüxmüxẽẽruü̃cax̱ 
ixĩxü̃. 
38Rü yema ucu̱xẽgü nixĩ ga Cori ya Tupana Moichémaxã nüxü̃ ixuxü̃ ga 
Max̱pǘne ga Chinaíwa ga yexguma guma max̱pǘnearü chianexü̃wa 
Iraétanüxü̃maxã nüxü̃ yaxuxgu nax ãmaregü nüxna naxãgüxü̃cax̱. 

Lebítanüxü ̃arü puracüchiga 8 

Moiché rü duü̃xü̃güpe̱xewa chíxü̃maxã Aróü̃xü̃ rü nanegüxü̃ nabaeru 
(Éx. 29.1-37) 

1Rü nüma ga Cori ya Tupana rü Moichémaxã nidexa rü ñanagürü nüxü̃: 
2—¡Ẽcü naxcax̱ nangẽma ya Aróü̃ rü nanegü! ¡Rü nanutaquex̱e i ngẽma 
chacherdótegüchiru, rü ngẽma chíxü̃ i baeruruxü̃, rü ngẽma wocaxacü i 
yatüxü̃ i chixexü̃arü ütanücax̱ imáxü̃, rü ngẽma taxre i carnérugü rü yimá 
pexchi i paũ i ngearü pu̱xẽẽruü̃ã̃́xü̃ nagu nucü! 
3¡Rü ñu̱xũchi chopataãx̱tüarü ücuchicagu nangutaquex̱exẽxẽ i guxü̃ma i 
duü̃xü̃gü! ==ñanagürü ga Tupana. 
4Rü nüma ga Moiché rü nanaxü ga yema Cori ya Tupana namaxã nüxü̃ ixuxü̃. 
Rü nümagü ga duü̃xü̃gü rü guma Tupanapataax̱tüarü ücuchicagu 
nangutaquex̱egü. 
5Rü nüma ga Moiché rü ñanagürü duü̃xü̃güxü̃: —Ngẽma ñu̱xma tá ixüxü̃ nixĩ 
i ngẽma Tupana tüxü̃ muxü̃ nax naxüxü̃cax̱ ==ñanagürü. 
6Rü nüma ga Moiché rü Aróü̃maxã rü nanegümaxã nüxü̃ nixu nax naxcax̱ 
naxĩxü̃cax̱. Rü Tupanapex̱ewa dexámaxã nayayauxgü. 
7Rü yemawena rü yema mámüxü̃ ga naxchirugu Aróü̃xü̃ nicu̱xcuchi, rü mea 
nayachota ga norü goyexü̃. Rü nayacu̱xcuchi ga yema düxétüwa üxü̃ ga 
naxchiru. Rü yemaétüwa nayacu̱xcuchi ga yema efóx. Rü yema rü meama 
nayagota norü goyexü̃maxãtama. 
8Rü ñu̱xũchi nayangax̱cuchi ga yema norü türemüxü̃. Rü yema norü 
türemüxü̃arü chocagu nananucu ga guma nutagü ga Uríü̃ rü Tumíü̃. 



332 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

9Rü ñu̱xũchi nayangaxcuchipatex̱e. Rü yema napatex̱ecatüwa nayaxǘcuchi 
ga wüxi ga úirutachinü ga nawa nüxü̃ nacuax̱güxü̃ nax chacherdótegüarü 
ãẽx̱gacü yixĩxü̃, yerü yemaacü nixĩ ga Cori ya Tupana ga Moichémaxã nüxü̃ 
yaxuxü̃. 
10Rü yemawena rü nüma ga Moiché rü nanayaxu ga yema chíxü̃ ga baeruruxü̃ 
rü yema chíxü̃maxã nüxü̃ ningõgü ga guma Tupanapata rü guxü̃ma ga norü 
yemaxü̃gü. Rü yemaacü nayaxüünexẽẽgü. 
11Rü yematama chíxü̃maxã nanamaxcu 7 ex̱pü̱xcüna ga yema ãmaregüarü 
guruxü̃. Rü ñu̱xũchi yema chíxü̃maxã nanabaétü ga yema ãmaregüarü 
guruxü̃, rü guxü̃ma ga norü yemaxü̃gü, rü gumá bachía ga yau̱̱xmex̱ü̃páxü̃ rü 
yema norü ünagüchicaxü̃. Rü yemaacü Tupanacax̱ nüxü̃ naxuneta. 
12Rü ñu̱xũchi ga Moiché rü Aróü̃erugu nanaba ga yema chíxü̃, rü yemaacü 
Tupanaarü puracücax̱ nüxü̃ naxuneta. 
13Rü yemawena ga Moiché rü Aróü̃ nanegücax̱ nangema nax naxü̃tawa 
naxĩxü̃cax̱. Rü nanacu̱xcu ga mámüxü̃ ga naxchiru rü mea nayachotagü ga 
norü goyexü̃ rü nanangax̱cupatex̱e. Rü yemaacü nayanguxẽxẽ ga yema Cori 
ya Tupana namaxã nüxü̃ ixuxü̃. 
14Rü yemawena ga Moiché rü nanamu nax naxü̃tawa nagagüãxü̃cax̱ ga yema 
wocaxacü ga yatüxü̃ nax pecaduarü ütanücax̱ yamax̱güãxü̃cax̱. Rü nüma ga 
Aróü̃ rü nanegü rü yema wocaxacüerugu nanuxmex̱gü. 
15Rü yexguma nüma ga Moiché rü nayawíyenaxã ga yema naxü̃na. Rü 
ñu̱xũchi nagügu narüxu, rü gumá nagümaxã nayachagü ga nachaxtax̱curegü 
ga yema ãmarearü guruxü̃ nax Tupanapex̱ewa nangearü ãũãchiã̃́xü̃cax̱. Rü 
gumá nagü ga íyaxücü rü yema ãmarearü guruxü̃ namaxã ínabaegu. Rü 
yemaacü Tupanaarü puracücax̱ nüxü̃ naxuneta ga yema ãmarearü guruxü̃ 
nax yéma Tupana nüxü̃̃́ nüxü̃ rüngü̃maxü̃cax̱ ga duü̃xü̃güarü pecadugü. 
16Rü yemawena ga Moiché rü nanade ga yema wocaxacüarü chíxü̃ ga 
naü̃nütawa yexmaxü̃ rü nacawa yexmaxü̃, rü guma taxre ga ñuxmi namaxã 
ga norü chíxü̃. Rü guxü̃ma ga yema rü ãmarearü guruü̃wa ínanagu. 

17Natürü yema naxchax̱müxü̃ rü namachi rü naü̃ ga yema wocaxacü rü 
duü̃xü̃gü ínapegüxü̃arü ĩxpemawa ínanagu yema Cori ya Tupana namaxã 
nüxü̃ ixuxü̃rüxü̃. 
18Rü nüma ga Moiché rü nanamu nax naxü̃tawa nagagüãxü̃cax̱ ga yema 
carnéru ga yatüxü̃ ga Tupanaarü ãmarecax̱ yaguxü̃. Rü nüma ga Aróü̃ rü 
nanegü rü yema carnéruerugu nanuxmex̱. 
19Rü ñu̱xũchi ga Moiché rü nayawíyenaxã ga yema carnéru rü gumá 
nagümaxã nanamaxcu ga yema ãmarearü guruü̃cüwagü. 
20Rü ñu̱xũchi íxraxü̃gu nanadaü̃gü ga yema carnéru. Rü ínanagu ga naeru rü 
namachi rü norü chíxü̃. 
21Rü yemawena rü dexámaxã nanayaxu ga yema naü̃nütagü rü guma 
naparagü. Rü ñu̱xũchi ãmarearü guruü̃wa ínanagu ga guxü̃ma ga yema 
carnéru nax wüxi ga ãmare ga Cori ya Tupana naemamaxã nataãẽxü̃cax̱. Rü 
nüma ga Moiché rü yemaacü ínanagu yema Cori ya Tupana namaxã nüxü̃ 
ixuxü̃rüxü̃. 
22Rü yemawena ga Moiché rü nanamu nax naxü̃tawa nagagüãxü̃cax̱ ga yema 
to ga carnéru nax yemamaxã Cori ya Tupana nüxü̃ unetaxü̃cax̱ ga Aróü̃ rü 
nanegü nax norü puracü naxügüxü̃cax̱. Rü nüma ga Aróü̃ rü nanegü rü yema 
carnéruerugu nanuxmex̱. 
23Rü yemawena ga Moiché rü nayawíyenaxã ga yema carnéru rü ñu̱xũchi 
íxracü ga nagü nayaxu rü Aróü̃arü tügünechinüpünewa gumá nagümaxã 
nanacha. Rü yexgumarüxü̃ ta nanacha ga guma norü tügünemex̱ẽarü 
tatarene rü guma norü tügünecutüarü tatarene. 
24Rü yemawena ga Moiché rü Aróü̃ nanegücax̱ naca nax naxü̃tawa naxĩxü̃cax̱. 
Rü yexguma marü naxü̃tawa naxĩxgu rü íxracü ga nagü nanayaxu rü norü 
tügünechinüpünewa gumá nagümaxã nayachagü. Rü yexgumarüxü̃ ta 
nayachagü ga guma norü tügünemex̱ẽarü tatarene rü guma norü 
tügünecutüarü tatarene. Rü gumá nagü ga íyaxücü rü yema ãmarearü guruxü̃ 
namaxã ínabaegu. 

25Rü yemawena ga Moiché rü nanade ga yema carnéruarü chíxü̃, rü nareü̃, 
rü guxü̃ma ga naü̃nütaarü chíxü̃, rü yema chíxü̃ ga nacawa yexmaxü̃, rü 
guma taxre ga norü ñuxmi namaxã ga norü chíxü̃, rü ñu̱xũchi norü 
tügüneperema. 
26Rü gumá pexchi ga nagu nanucü ga paũ ga ngearü pu̱xẽẽruü̃ã̃́xü̃ ga 
Tupanapex̱egu nuxü̃, rü gumawa Moiché nanayaxu ga wüxi ga paũ ga 
maicuraxü̃ ga ngearü pu̱xẽẽruü̃ã̃́xü̃. Rü yexgumarüxü̃ ta nanayaxu ga wüxi 
ga paũ ga maicuraxü̃ ga chíxü̃maxã ñumüxü̃ rü wüxi ga gayeta. Rü guxü̃ma 
ga yema rü nananu wüxigu namaxã ga yema chíxü̃ rü guma tügüneperema. 
27Rü yexguma marü wüxigu nanuãgu rü nüma ga Moiché rü Aróü̃na rü 
nanegüna nanana nax nümagü rü Cori ya Tupanapex̱ewa yema ãmaregü 
yachü̱xüxtegüãxü̃cax̱. 
28Rü yexguma nüma ga Moiché rü Aróü̃na rü nanegüna nanade ga guxü̃ma 
ga yema. Rü ãmarearü guruü̃wa ínanagu wüxigu namaxã ga yema ãmare ga 
Tupanacax̱ yaguxü̃. Rü yemaacü nüxü̃ naxuneta ga Aróü̃ rü nanegü nax 
Tupanaarü puracü naxügüxü̃cax̱. Rü yema nixĩ ga ãmaregü ga Tupanacax̱ 
yaguxü̃ nax naemamaxã nataãẽxü̃cax̱. 
29Rü yemawena ga Moiché rü nanayaxu ga yema namachiremü ga nüxna 
üxü̃, rü Cori ya Tupanapex̱ewa nayachü̱xüxãcüüxẽxẽ yema Cori ya Tupana 
namaxã nüxü̃ ixuxü̃rüxü̃. 
30Rü yemawena ga Moiché rü íxraxü̃ ga chíxü̃ ga baeruruxü̃ nayaxu rü 
ñu̱xũchi íxracü ga nagü ga ãmarearü guruü̃gu ücü ne nayaxu. Rü 
yemagümaxã Aróü̃xü̃ rü nanegüxü̃ nimaxcuétü rü yema norü 
chacherdótechiru rü ta nüxü̃̃́ namaxcucharagü. Rü yemaacü nüxü̃ naxuneta 
ga Aróü̃ rü nanegü nax naxügüãx̱ü̃cax̱ ga Tupanaarü puracü. Rü yemaacü 
Tupanaarü puracücax̱ nanaxüünexẽxẽ ga yema chacherdótechirugü. 
31Rü yemawena ga Moiché rü Aróü̃maxã rü ñu̱xũchi nanegümaxã nidexa rü 
ñanagürü: —Rü ngẽma namachi rü Tupanapataarü ĩãx̱ü̃tawa tá nixĩ i 
penamuxraxü̃. Rü ngẽxguma marü pexü̃̃́ nangẽxẽx̱gu rü ngéma tátama nixĩ i 
penangṍxü̃ namaxã i ngẽma paũ i pexna chaxãxü̃ i ngẽxguma Tupanaarü 

puracücax̱ pexü̃ chaxunetagu. Yerü yemaacü nixĩ ga choxü̃ namuxü̃ ga Cori 
ya Tupana ga yexguma chomaxã yadexaxgu rü ñanagürü choxü̃: “Aróü̃ rü 
nanegü tá nixĩ i nangõ̱xgüxü̃ i ngẽma namachi, 
32Rü ngẽma namachi rü ngẽma paũ i íyaxüxü̃ rü tá peyagu. 
33Rü taxũtáma pixĩgachitanü i Tupanapataarü ĩãx̱ü̃tawa. Rü ngéma tá 
pengẽxmagü i 7 i ngunexü̃ erü ngẽxgumaepü̱x i ngunexü̃guwena tá nixĩ i 
marü pimexü̃ nax penaxügüxü̃cax̱ i Tupanaarü puracü. 
34Erü Cori ya Tupanaarü mu nixĩ nax ngẽmaãcü penaxüxü̃ nax 
peyangutanüxẽẽxü̃cax̱ i perü pecadugü, ngẽma ñu̱xma pemaxã 
íchaxüxü̃rüxü̃. 
35Rü ngẽmacax̱ i pema rü 7 i ngunexü̃ rü 7 i chütaxü̃ tá nixĩ i Tupanapataarü 
ĩãx̱ü̃tawa pengẽxmagüxü̃. ¡Rü naga pexĩnüe i Cori ya Tupanaarü mu nax 
tama peyuexü̃cax̱! Erü ngẽma nixĩ i Cori ya Tupanaarü mu i choxna naxãxü̃” 
==ñanagürü ga Moiché. 
36Rü nüma ga Aróü̃ rü nanegü rü nayanguxẽẽgü ga guxü̃ma ga yema Cori ya 
Tupana Moichémaxã nüxü̃ ixuxü̃. 

Lebítanüxü ̃arü puracüchiga 9 

Aróü̃ rü inanaxügü ga norü puracü nax chacherdóte yixĩxü̃ 

1Rü yexguma norü 8 ga ngunexü̃wa nanguxgu rü nüma ga Moiché rü Aróü̃cax̱ 
rü nanegücax̱ nangema nax naxü̃tawa naxĩxü̃cax̱. Rü yexgumarüxü̃ ta 
Iraétanüxü̃arü ãẽx̱gacügücax̱ nangema. 
2Moiché rü Aróü̃xü̃ ñanagürü: —¡Nua naga i wüxi i wocaxacü i yatüxü̃ i 
ngexwaca yaxü̃ nax pecaduarü ütanücax̱ yamáxü̃cax̱! ¡Rü ngẽxgumarüxü̃ ta 
nua naga i wüxi i carnéru i yatüxü̃ i taxuwama chixexü̃, rü Cori ya Tupanacax̱ 
ínagu! 
3¡Rü Iraétanüxü̃maxã nüxü̃ ixu nax wüxi i chíbu i yatüxü̃ nua nagagüxü̃ nax 
ngẽmamaxã naxütanügüãxü̃cax̱ i norü pecadugü! ¡Rü ñu̱xũchi nua nagagü i 
wüxi i wocaxacü i yatüxü̃ i ngexwaca yaxü̃, rü wüxi i carnéruxacü i wüxi ya 

taunecü nüxü̃̃́ ngẽxmaxü̃ i taxuwama chixexü̃ nax ngẽma taxre rü Cori ya 
Tupanacax̱ ícuguxü̃! 
4¡Rü ngẽxgumarüxü̃ ta namaxã nüxü̃ ixu nax nua nagagüãxü̃ i wüxi i woca i 
yatüxü̃, rü wüxi i carnéru i yatüxü̃ nax Cori ya Tupanacax̱ nadaiaxü̃cax̱ rü 
ngẽmamaxã nax nangüxmüexẽẽgüãxü̃cax̱! ¡Rü namaxã nüxü̃ ixu nax nua 
nangegüãxü̃ i norü ãmare i trigutex̱e i chíxü̃maxã iñumüxü̃, erü nüma ya Cori 
ya Tupana rü ñoma i ngunexü̃ tá pexü̃ nügü nawex̱! ==ñanagürü ga Moiché. 
5Rü yema Iraétanüxü̃ rü yema Moiché namaxã nüxü̃ ixuxü̃ãcü Tupanapataarü 
ĩãx̱wa nanana ga norü ãmaregü. Rü guxü̃ma ga yema Iraétanüxü̃ rü yexma 
nangutaquex̱e. Rü yexma Tupanapex̱egu nayachigü. 
6Rü yexguma ga Moiché rü ñanagürü nüxü̃: —Rü ngẽma nixĩ i Cori ya Tupana 
naxwax̱exü̃ nax penaxüxü̃ nax ngẽmaãcü pexü̃ nüxü̃ nadauxẽẽxü̃cax̱ i norü 
pora ==ñanagürü. 
7Rü yemawena ga Moiché rü Aróü̃maxã nüxü̃ nixu rü ñanagürü nüxü̃: —
¡Naxcax̱ ixũ i ngẽma ãmarearü guruxü̃ rü ngéma Tupanana naxã i ngẽma 
naxü̃na i curü pecaduarü ütanücax̱ tá quiguxü̃ nax Tupana cuxü̃̃́ nüxü̃ 
narüngü̃maxü̃cax̱ i curü pecadugü rü ngẽma Iraétanüxü̃arü pecadugü, yema 
Cori ya Tupana chomaxã nüxü̃ ixuxü̃rüxü̃! ==ñanagürü. 
8Rü yexguma ga nüma ga Aróü̃ rü ãmarearü guruü̃cax̱ nixũ. Rü yexma 
nayawíyenaxã ga yema wocaxacü ga Tupanana naxãxü̃ norü pecaduarü 
ütanüruxü̃. 
9Rü nüma ga nanegü rü nanayauxgü ga nagü rü Aróü̃na nanaxãgü. Rü nüma 
ga Aróü̃ rü nawa naxuemex̱ẽ ga gumá nagü. Rü ãmarearü 
guruü̃pex̱echatacu̱xregü namaxã nichagü. Rü gumá nagü ga íyaxücü rü 
ãmarearü guruxü̃ namaxã ínabaegu. 
10Rü ñu̱xũchi nüma ga Aróü̃ rü yema Cori ya Tupana Moichémaxã nüxü̃ 
ixuxü̃rüxü̃ nanaxü. Rü ãmarearü guruü̃wa ínanagu ga yema naxü̃na ga 
pecaduarü ütanücax̱ yamáxü̃arü chíxü̃, rü norü ñuxmigü rü ñu̱xũchi yema 
chíxü̃ ga nacawa nadexü̃. 

11Natürü ga namachi rü naxchax̱müxü̃ rü yema ínapegüxü̃arü düxétüwa 
ínayagu. 
12Rü nüma ga Aróü̃ rü yexgumarüxü̃ ta nayawíyenaxã ga yema naxü̃na ga 
Tupanacax̱ yaguxü̃. Rü nüma ga nanegü rü nanayauxgü ga gumá nagü rü 
nanatü ga Aróü̃na nanaxãgü. Rü nüma ga Aróü̃ rü gumá nagümaxã yema 
ãmarearü guruü̃cüwagü namaxã ínabaegu. 
13Rü yemawena ga nanegü rü Aróü̃xü̃tawa nanangegü ga yema naxü̃naeru rü 
namachigü ga íxraxü̃gu chexcuxü̃. Rü nüma ga Aróü̃ rü ãmarearü guruü̃wa 
ínanagu. 
14Rü yemawena dexámaxã nanayaxu ga naü̃nüta rü naparagü rü ñu̱xũchi 
ãmarearü guruü̃wa ínanagu wüxigu namaxã ga naxü̃ne ga yema naxü̃na. 
15Rü yemawena ga Aróü̃ rü Cori ya Tupanana nanaxã ga yema ãmare ga 
Iraétanüxü̃arü pecaducax̱ íguxü̃. Rü nanayaxu ga yema chíbu ga pecaduarü 
ütanüruxü̃ ixĩxü̃. Rü nayawíyenaxã rü pecaduarü ütanücax̱ ínayagu, yema 
ãmare ga nüxíra yaguxü̃rüxü̃. 
16Rü yexguma yaguãgu ga yema ãmare ga íguxü̃, rü yema Tupana nüxü̃ 
ixuxü̃ãcü nanaxü. 
17Rü yemawena Cori ya Tupanana nanaxã ga yema ãmare ga trigutex̱e. Rü 
yema trigutex̱ewa nanayaxu ga wüxi ga naxmex̱ãcu nax ãmarearü guruü̃wa 
naguãxü̃cax̱ wüxigu namaxã ga yema ãmare ga pax̱mama Tupanacax̱ yaguxü̃. 
18Rü nüma ga Aróü̃ rü yexgumarüxü̃ ta nayawíyenaxãgü ga yema woca ga 
yatüxü̃ rü yema carnéru ga yatüxü̃ ga Iraétanüxü̃ Cori ya Tupanana naxãgüxü̃ 
nax yemamaxã nangüxmüxẽẽgüãxü̃cax̱. Rü Aróü̃ nanegü nanayauxgü ga 
gumá nagü rü Aróü̃na nanaxãgü. Rü nüma ga Aróü̃ rü yema ãmarearü guruxü̃ 
namaxã ínabaegu. 
19Rü nanegü rü yexgumarüxü̃ ta nüxna nanana ga yema woca ga yatüarü 
chíxü̃, rü yema carnéruarü chíxü̃, rü nareü̃, rü ngẽma naü̃nütaarü chíxü̃, rü 
norü ñuxmigü rü ñu̱xũchi nacaarü chíxü̃. 

20Rü nüma ga Aróü̃ rü yema naremümachimaxã wüxigu nananu ga yema 
naxü̃nagüarü chíxü̃. Rü ñu̱xũchi ãmarearü guruü̃wa ínanagu ga yema chíxü̃. 
21Natürü ga yema naremümachi rü norü tügüneperema rü Cori ya 
Tupanapex̱ewa nayachü̱xüxãcüüxẽxẽ, yema Cori ya Tupana Moichémaxã 
nüxü̃ ixuxü̃rüxü̃. 
22Rü nüma ga Aróü̃ rü yema Iraétanüxü̃guama naxugümex̱ẽ rü yemaacü 
Tupanapex̱ewa mexü̃ namaxã naxuegu. Rü nawena ga nax marü Cori ya 
Tupanana naxãxü̃ ga ãmare ga pecaduarü ütanücax̱ ixĩxü̃, rü ãmare ga Cori 
ya Tupanacax̱ yaguxü̃, rü ãmare ga namaxã Tupanaxü̃ nangüxmüxẽẽxü̃, rü 
nüma ga Aróü̃ rü nüxna nixũgachi ga yema ãmarearü guruxü̃. 
23Rü yemawena ga Moiché rü Aróü̃maxã Tupanapatagu nachocu. Rü 
yexguma ínachoxü̃gu rü Iraétanüxü̃maxã mexü̃ naxuegugü. Rü yexguma ga 
Cori ya Tupana rü guxü̃ma ga duü̃xü̃güxü̃ nanawex̱ ga norü pora. 
24Rü nawa ínaxũxũ ga üxüema ga yaguxü̃ ga yema naxü̃na ga yagugüchaü̃xü̃ 
rü yema chíxü̃ ga ãmarearü guruü̃étügu nuxü̃. Rü yexguma yemaxü̃ 
nadaugügu ga Iraétanüxü̃, rü norü taãẽmaxã tagaãcü aita naxüe, rü ñu̱xũchi 
waixü̃müanegu nanangücuchitanü. 

Lebítanüxü ̃arü puracüchiga 10 

Nadáx rü Abiúarü pecaduchiga 

1Aróü̃ nanegü ga Nadáx rü Abiú rü wüxichigü nanayaxu ga noxrütama 
ã̃́xwepáxü̃. Rü ngexcürüücümare ga ã̃́xwe ga tama Tupana naxwax̱ecümaxã 
nanaxüãcugü. Rü gumá ã̃́xweétügu nanagü ga norü pumaratex̱e rü ñu̱xũchi 
Tupanapex̱ewa nanangegü nax yemamaxã nüxü̃ yacuax̱üü̃güxü̃cax̱. Rü 
yemaacü tama nayanguxẽẽgü ga yema Tupana namaxã nüxü̃ ixuxü̃. 
2Rü yemacax̱ Tupanawa ínaxũxũ ga üxüema ga ínaguxü̃. Rü yemaacü 
Tupanapex̱egu nayue. 
3Rü nüma ga Moiché rü Aróü̃xü̃ ñanagürü: —Ñaachiga nixĩ ga yema Cori ya 
Tupana nüxü̃ ixuxü̃ ga yexguma ñaxgux: “Rü yíxema choxna 
ngaicamachaü̃xe rü choma rü tá tüxü̃ chanawex̱ nax aixcüma chaxüünexü̃. 

Rü guxü̃ma i Iraétanüxü̃pex̱ewa tá ichanawex̱ i chorü pora”, ñaxgu 
==ñanagürü ga Moiché. Rü nüma ga Aróü̃ rü yéma nangeax̱mare. 
4Rü ñu̱xũchi nüma ga Moiché rü naxcax̱ naca ga Michaé rü Echapáü̃. Rü 
nümagü rü Aróü̃ nanepü ga Uchié nanegü nixĩ. Rü ñanagürü nüxü̃: —¡Yéa 
Tupanapatawa ípeyadau̱̱x i ngẽma petanüxü̃ rü peyato i naxü̃negü! ¡Rü 
duü̃xü̃gü ípegüxü̃arü ĩxpemagu peyatax̱gü! ==ñanagürü. 
5Rü nümagü ga Michaé rü Echapáü̃ rü yéma naxĩ, rü yema 
naxchirugümaxãtama nananuquegü. Rü yemaacü nayato ga naxü̃negü rü 
nayatax̱gü, yema Moiché namaxã nüxü̃ ixuxü̃rüxü̃. 

Chacherdótegüarü puracüchiga 

6Rü yemawena ga Moiché rü nayaxucu̱xẽ ga Aróü̃ rü nanegü ga Ereachá rü 
Itamá rü ñanagürü: —¡Taxũtáma pegü pexĩxerugüxẽxẽ rü pegüchirugu 
pegáugüe nax ngẽmaãcü ipenawéxü̃cax̱ i perü ngechaü̃ naxcax̱ i ngẽma 
yuexü̃! Erü ngẽxguma ngẽmaãcü penaxü̱xgu rü ngürüãchi pema rü tá ta 
peyue rü guxü̃táma i Iraétanüxü̃maxã nanu ya Tupana. Natürü name nax 
guxü̃ma i ngẽma togü i Iraétanüxü̃ naxcax̱ auxexü̃ i ngẽma taxre i norü 
chixexü̃gagu Cori ya Tupana daixü̃. 
7Natürü i pemax i chacherdótegü nax pixĩgüxü̃ ¡rü taxũtáma nüxna pixĩgachi 
ya yima Tupanapata nax tama peyuexü̃cax̱! Erü pema rü woetama Tupanaarü 
puracücax̱ pexü̃ naxuneta, rü yemacax̱ chíxü̃ i üünexü̃maxã pexü̃ chibaeru 
==ñanagürü ga Moiché. Rü yema Moiché namaxã nüxü̃ ixuxü̃ãcü 
nanaxügü. 
8-9Rü yemawena ga nüma ga Cori ya Tupana rü Aróü̃maxã nidexa rü 
ñanagürü nüxü̃: —Ngẽxguma cuma rüex̱na cunegü ngẽxma chopatagu 
pechocu̱xgu rü tama name ya bínu ya ngúcü rüex̱na tax̱acü i to i ngúxü̃ 
pixaxgü. Rü ñaa pemaxã nüxü̃ chixuxü̃, rü ngẽma nixĩ i wüxi i mu i 
guxü̃gutáma nagu pexĩxü̃ i cuma rü cunegü rü cutaagü. 
10-11Erü penaxwax̱e i mea peãẽxü̃ pecuax̱ nax nüxü̃ pecuáxü̃cax̱ i ngexü̃rüüxü̃ 
nixĩ i ngẽma üünexü̃ rü ngexü̃rüüxü̃ nixĩ i ngẽma tama üünexü̃, rü 
ngexü̃rüüxü̃ nixĩ i ngẽma Tupanapex̱ewa mexü̃ rü ngẽma Tupanapex̱ewa 

ãũãchixü̃. Rü ngẽmaãcü tá meama penangúexẽxẽ i ngẽma Iraétanüxü̃gü nax 
nagu naxĩxü̃ i guxü̃ma i chorü mugü i Moichéwa pemaxã nüxü̃ chixuxü̃ 
==ñanagürü ga Tupana. 
12Rü yemawena nüma ga Moiché rü Aróü̃maxã rü Ereachámaxã rü 
Itamámaxã nidexa. Rü yema taxre nixĩ ga Aróü̃ nanegü ga íyaxügüxü̃. Rü 
ñanagürü nüxü̃: —¡Rü ngẽma ãmare i trigutex̱e i Cori ya Tupanacax̱ 
piguxü̃wa íyaxüxü̃ rü wüxi i paũ i ngearü pu̱xẽxẽruü̃ã̃́xü̃ nawa pexü̱x! ¡Rü 
ãmarearü guruxü̃xü̃tawa penangṍ, erü ngẽma trigutex̱e rü naxüünexü̃chi! 
13Rü name i wüxi i nachica i üünexü̃wa penangõ̱x, erü ngẽma ãmare i 
trigutex̱e i Cori ya Tupanacax̱ yagugüxü̃wa íyaxüxü̃ rü cuxrü rü cunegüarü 
rü cuxacügüarü nixĩ. Rü ngẽma nixĩ i chomaxã nüxü̃ yaxuxü̃ ya Cori ya 
Tupana nax cumaxã nüxü̃ chixuxü̃cax̱. 
14Rü cuxrü rü cunegüarü nixĩ i ngẽma ãmare i naremümachi i 
chü̱xãcüüãcüma Tupanana pexãxü̃ rü yima naperema i duü̃xü̃gü Tupanana 
ãgüne. Rü ngẽxguma cuma rü cunegü rü cuxacügü penangõ̱xgu, rü 
penaxwax̱e i wüxi i nachica i ngearü ãũãchixü̃ã̃́xü̃wa penangõ̱x. Erü ngẽma 
nixĩ i ãmare i Iraétanüxü̃ Tupanaxü̃ namaxã rüngüxmüxẽẽgüxü̃. 
15Rü yima naperema ya duü̃xü̃gü Tupanana ãxü̃ne rü ngẽma naremümachi i 
yachü̱xüxãcüüxẽẽãcüma Cori ya Tupanana pexãxü̃ rü ngẽma chíxü̃ i tá 
piguxü̃ rü wüxigu yachü̱xüxãcüüxẽẽãcüma tá Cori ya Tupanana peyaxã. Rü 
ngẽmawena rü ãmarearü guruü̃wa tá peyagu i ngẽma chíxü̃, natürü yima 
naperema rü ngẽma naremümachi rü guxü̃gutáma cuxcax̱ rü cunegücax̱ rü 
cuxacügücax̱ tá nixĩ. Rü ngẽmaãcü nixĩ i Cori ya Tupana nüxü̃ yaxuxü̃ 
==ñanagürü ga Moiché. 
16Rü yemawena ga Moiché rü naxcax̱ ínaca ga yema chíbu ga yatüxü̃ ga 
pecaduarü ütanücax̱ ixĩxü̃. Natürü yexguma nüxü̃ nacuax̱gu nax marü 
yagugüãxü̃, rü nüma ga Moiché rü namaxã nanu ga yema taxre ga Aróü̃ 
nanegü ga íyaxügüxü̃ ga Ereachá rü Itamá. Rü ñanagürü nüxü̃: 
17—¿Tü̱xcüü̃ tama wüxi i nachica i üünexü̃wa penangõ̱x i ngẽma chíbu i 
pecaduarü ütanücax̱ imáxü̃? Erü ngẽma rü wüxi i ãmare i poraãcü üünexü̃ 

nixĩ. Rü nüma ya Cori ya Tupana rü marü pexna nanaxã i ngẽma chíbu nax 
namaxã peyanaxoxẽẽxü̃cax̱ i ngẽma Iraétanüxü̃arü chixexü̃ nax ngẽmaãcü 
Tupana nüxü̃̃́ nüxü̃ rüngü̃maxü̃cax̱ i norü pecadugü. 
18Rü yimá nagü i ngẽma chíbu rü tama Tupanapataarü aixepewa penange. 
Rü pema rü chi name nax ngẽma Tupanapatawa ngẽxmaxü̃ i nachica i 
üünexü̃wa penangṍxü̃ i ngẽma chíbumachi, ngẽma choma pemaxã nüxü̃ 
chixuxü̃rüxü̃ ==ñanagürü ga Moiché. 
19Rü nüma ga Aróü̃ rü Moichéxü̃ nangãxü̃ga rü ñanagürü: —Dücax, ngẽma 
chaunegü rü ñu̱xma rü marü Cori ya Tupanapex̱ewa nayagugü i ngẽma chíbu 
i norü pecaduarü ütanüruxü̃ ixĩxü̃, rü nayagugü i ngẽma naxü̃nagü i 
wüxichigü i ngunexü̃cax̱ ixĩxü̃. Natürü ñu̱xma nax changechaü̃xü̃ naxcax̱ i 
ngẽma togü i chaunegü i yuexü̃ rü taxucürüwa chanangõ̱x i namachi i ngẽma 
chíbu i pecaduarü ütanüruxü̃ ixĩxü̃. Rü ngẽxguma chi choma chanangõ̱xgu 
¿rü chomaxã chi nataãẽxü̃ ya Cori ya Tupana? ==ñanagürü. 
20Rü yexguma yema Aróü̃arü ngãxü̃gaxü̃ naxĩnügu ga Moiché rü taãẽãcü 
nanayaxu ga yema Aróü̃arü ngãxü̃. 

Lebítanüxü ̃arü puracüchiga 11 

Ngẽma mexü̃ nax nangṍxü̃ rü ngẽma tama mexü̃ nax nangṍxü̃ 
(Dt. 14.3-21) 

1Rü nüma ga Cori ya Tupana rü Moichémaxã rü Aróü̃maxã nidexa rü 
ñanagürü nüxü̃: 
2-3—¡Namaxã nüxü̃ pixu i ngẽma Iraétanüxü̃ rü marü name i nanangõ̱xgü i 
guxü̃ma i naeü̃gü i ñoma i naanewa ngẽxmagüxü̃ i wenaxarü 
iyoxmüwemügüxü̃ rü taxrepatüxü̃! 
4Natürü ngẽma naeü̃gü i wena iyoxmüwemügüxü̃ natürü tama taxrepatüxü̃ 
¡rü taxũtáma penangõ̱x! Rü ngẽxgumarüxü̃ ta i ngẽma naeü̃gü i taxrepatüxü̃ 
natürü tama wena iyoxmüwemügüxü̃ ¡rü taxũtáma penangõ̱x! Rü ngẽmacax̱ 
i ngẽma caméyu rü woo wena niyóxmüwemü natürü taxũtáma penangõ̱x, 

erü tama nataxrepatü. Rü ngẽmacax̱ tá namaxã nagu perüxĩnüe nax wüxi i 
naeü̃ i tama mexü̃ yixĩxü̃ nax penangṍxü̃. 
5Rü ngẽxgumarüxü̃ i ngẽma naeü̃ i teyóü̃. Rü ngẽma rü wena niyóxmüwemü 
natürü tama nataxrepatü. Rü ngẽmacax̱ tá namaxã nagu perüxĩnüe nax wüxi 
i naeü̃ i tama mexü̃ yixĩxü̃ nax penangṍxü̃. 
6Rü ngẽxgumarüxü̃ i ngẽma naeü̃ i conéyu rü wena niyóxmüwemü natürü 
tama nataxrepatü. Rü ngẽmacax̱ tá namaxã nagu perüxĩnüe nax wüxi i naeü̃ 
i tama mexü̃ yixĩxü̃ nax penangṍxü̃. 
7Rü ngẽxgumarüxü̃ i cuchi rü woo nataxrepatü natürü tama wena 
niyóxmüwemü. Rü ngẽmacax̱ tá namaxã nagu perüxĩnüe nax wüxi i naeü̃ i 
tama mexü̃ yixĩxü̃ nax penangṍxü̃. 
8¡Rü taxũtáma penangõ̱x i namachi i ngẽma naeü̃gü i pexna chachu̱xuxü̃, rü 
bai nüxü̃ pingógümarexü̃ ega nayu̱xgux! ¡Rü namaxã nagu perüxĩnüe nax 
wüxi i naeü̃ i tama mexü̃ yixĩxü̃ nax penangṍxü̃! 
9Rü natanüwa i ngẽma choxnigü i dexáwa maxẽxü̃ i márwa rüex̱na natügüwa 
rü name nax penangṍxü̃ i ngẽma choxni i ãchitawemüxü̃güxü̃ rü 
ãchipax̱güxü̃. 
10Natürü ngẽma choxnigü i ngechitawemü̱xü̃güxü̃ rü ngechipax̱güxü̃, rü tá 
namaxã nagu perüxĩnüe nax choxni i tama mexü̃ yixĩxü̃ nax penangṍxü̃. Rü 
woo márcüãx̱ yixĩxgu, rüex̱na natügücüãx̱ yixĩxgu, rüex̱na choxni i íxraxü̃ 
yixĩxgu, rüex̱na choxni i taxü̃ yixĩxgu, rü tá namaxã nagu perüxĩnüe nax 
choxni i tama mexü̃ yixĩxü̃ nax penangṍxü̃. 
11Rü tama name nax penangṍxü̃ i ngẽma choxnigü i ngechitawemü̱xü̃güxü̃ rü 
ngechipax̱güxü̃ rü tá namaxã nagu perüxĩnüe nax choxni i tama mexü̃ yixĩxü̃ 
nax penangṍxü̃. Rü ngẽxguma nayuemaregu rü tá nüxü̃ pexo erü nixãũãchi. 
12Rü ngẽmaãcü i guxü̃ma i ngẽma dexáwa maxẽxü̃ i ngechitawemü̱xü̃güxü̃ rü 
ngechipax̱güxü̃ rü tá namaxã nagu perüxĩnüe nax choxni i tama mexü̃ yixĩxü̃ 
nax penangṍxü̃. 

13Rü ngẽma naeü̃gü i ãxpex̱atügüxü̃tanüwa rü tama pexcax̱ name nax 
penangṍxü̃ i ñaa naeü̃gü: ngẽma dawü, rü ngẽma dawü i naxchinax̱ãgu 
bügüxü̃, rü dawü i márcüãx̱, 
14rü ngẽma miránu, rü guxü̃ma i ãxpex̱atügü i dawütanüxü̃ ixĩgüxü̃, 
15rü guxü̃ma i ngurucutanüxü̃ ixĩgüxü̃, 
16rü abetrú, rü murutucu, rü toxõ rü naguxü̃raü̃xü̃ i ĩyügü i íxraxü̃, 
17rü ngú, rü cotua, rü yawürü, 
18rü patu i chisne, rü patu i pelícanu rü ẽxcha, 
19rü yawürü i chigüeña, rü guxü̃ma i cówatanüxü̃, rü taruta rü nu. 
20Rü guxü̃ma i ngẽma naixchinawegü igoexü̃ rü waixü̃müanegu ĩxü̃ i 
ãgümücüparaxü̃ rü tama pexcax̱ name nax penangṍxü̃ i ngẽma 
naixchinawegü, erü ngẽma rü nixãũãchi. 
21Natürü name nax penangṍxü̃ i ngẽma naixchinawe i igoexü̃ rü ñu̱xũchi 
waixü̃müanegu ixũxü̃ rü naweama nüxü̃̃́ ngẽxmaxü̃ ya naparagü ya namaxã 
yayuxnagüchigüne. 
22Rü ngẽma naixchinawegütanüwa rü name i penangõ̱x i naguxü̃raü̃xü̃ i 
munü. 
23Natürü ngẽma togümare i naixchinawe i igoexü̃ rü waixü̃müanegu ixũxü̃ rü 
pexcax̱ rü naxãũãchi. 
24Rü ngẽxguma nayu̱xgu i wüxi i ngẽma naeü̃gü rü yíxema nüxü̃ ingógüxe rü 
chopex̱ewa rü taxãũãchi ñu̱xmata nachüta. 
25Rü yíxema yangexe i wüxi i ngẽma naeü̃ i pexna chachu̱xuxü̃ i yuxü̃ rü 
tanaxwax̱e nax tanayaxuxü̃ i tümachiru. Rü chopex̱ewa tá taxãũãchi ñu̱xmata 
nachüta. 
26Rü guxü̃ma i ngẽma naeü̃ i woo naxãpatü, natürü tama taxrepatüxü̃ rü tama 
wena nawemü iyoxmüxü̃ rü tá namaxã nagu perüxĩnüe nax wüxi i naeü̃ i 

tama mexü̃ yixĩxü̃ nax penangṍxü̃. Rü yíxema nüxü̃ ingógüxe rü naxrüxü̃ 
taxãũãchi. 
27Rü guxü̃ma i ngẽma naeü̃gü i ãgümücüparaxü̃ i nachanamex̱ẽmaxã ixũxü̃ 
rü tá namaxã nagu perüxĩnüe nax naeü̃gü i tama mexü̃ yixĩxü̃ nax penangṍxü̃. 
Rü yíxema nüxü̃ ingógüxe i ngẽma naeü̃ i yuxü̃ rü chopex̱ewa tá taxãũãchi 
ñu̱xmata nachüta. 
28Rü yíxema yangexe i wüxi i ngẽma naeü̃ i yuxü̃ rü tanaxwax̱e nax dexámaxã 
tanayaxuxü̃ i tümachiru. Rü tá chopex̱ewa taxüxa ñu̱xmata nachüta. Rü tá 
namaxã nagu perüxĩnüe nax wüxi i naeü̃ i tama mexü̃ yixĩxü̃ nax penangṍxü̃. 
29Rü natanüwa i ngẽma naeü̃gü i waixü̃müanegu nügü itúgüãcü ĩxü̃, rü ñaagü 
nixĩgü i ngẽma pexcax̱ ixãũãchixü̃: ü̃ca, rü chixcüre, rü naguxü̃raü̃xü̃ i naeü̃gü 
i naxtanecamaxã waixü̃müanegu ixĩxü̃, 
30rü toxmachanegü, rü coyagü, rü yocagü, rü ngairegü rü chenemagü. 
31Rü natanüwa i ngẽma togüamachigü i waixü̃müanegu nügü itúgüãcü ĩxü̃, 
rü tá namaxã nagu perüxĩnüe nax naeü̃gü i tama mexü̃ yixĩxü̃ nax penangṍxü̃. 
Rü yixema nüxü̃ ingógüxe i wüxi i ngẽma naeü̃ i yuxü̃ rü taxãũãchi rü 
ñu̱xmata nachüta. 
32Rü ngẽxgumarüxü̃ ta i ngexü̃rüüxü̃ i ngẽmaxü̃gü i ngẽma naeü̃ i yuxü̃étügu 
nguxü̃ rü naxãũãchi. Rü chi wüxi i ngẽmaxü̃ i nainaxcax̱ yixĩxgu, rü chi wüxi 
i naxchiru yixĩxgu, rü chi wüxi i ngẽmaxü̃ i naxchax̱müü̃naxcax̱ yixĩxgu, rü 
chi wüxi i choca yixĩxgu, rüex̱na chi wüxi i tax̱acü i namaxã ipuracüxü̃ 
yixĩxgu rü naxãũãchi. Rü name nixĩ i dexáwa tanatáe rü ngéma nangẽxma 
erü naxãũãchi rü ñu̱xmata nachüta. Rü ngẽmawena rü tá name. 
33Rü ngẽxguma ngexü̃rüüxü̃mare i ngẽma naeü̃ i yuxü̃ rü wüxi ya buetare ya 
waixü̃münaxcax̱gu nanguxgu, rü guxü̃ma i ngẽma naãcu i nawa ngẽxmaxü̃ 
rü naxãũãchi. Rü ngẽxguma ya yimá buetare rü name nax wüxicana 
peyapuxẽẽxü̃. 

34Rü ngẽma dexá ya yimá buetarewa ngẽxmaxü̃ rü ngẽxguma tax̱acürü 
õnaétügu nabaxgu, rü ngẽma õna rü naxãũãchi. Rü guxü̃ma i axexü̃ ya yima 
buetarewa ngẽxmaxü̃ rü naxãũãchi. 
35Rü ngẽxguma nayu̱xgu i wüxi i ngẽma naeü̃ rü perü ngẽmaxü̃étügu 
nanguxgu rü ngẽma rü tá ta pexcax̱ naxãũãchi. Rü woo perü paũarü guruü̃gu 
rüex̱na guetax̱müü̃gu nanguxgu rü name i nagu pipogü, erü pexcax̱ rü 
naxãũãchi. 
36Rü guxãma ya yíxema nüxü̃ ingógügüxe i ngẽma naeü̃ i yuxü̃ rü taxãũãchi. 
Natürü ngẽma puchu i dexá i axexü̃ nawa ngẽxmaxü̃ rü tagutáma naxãũãchi. 
37Rü ngẽxguma ngẽma naeü̃ i yuxü̃ rü nanetüchire itogüchaxü̃negu nanguxgu 
rü yima nanetüchire rü tama naxãũãchi. 
38Natürü yima nanetüchire rü ngẽxguma dexámaxã yawaitanügu, rü ngẽma 
naeü̃ i yuxü̃ natanügu nanguxgu rü ngẽxguma nixĩ i pexcax̱ naxãũãchixü̃. 
39Rü ngẽxguma nayumaregu i wüxi i naeü̃ i tama pexna chachu̱xuxü̃ nax 
penangṍxü̃, natürü yíxema nüxü̃ ingógüxe rü taxãũãchi ñu̱xmata nachüta. 
40Rü yíxema nangṍxe i ngẽma naeü̃ i yumarexü̃ rü name i tanayaxu i 
tümachiru. Rü tá taxãũãchi ñu̱xmata nachüta. Rü yíxema yangexe i ngẽma 
naeü̃ i yumarexü̃ rü name i tanayaxu i tümachiru. Rü taxãũãchi ñu̱xmata 
nachüta. 
41Rü tama name nax penangṍxü̃ i wüxi i naeü̃ i waixü̃müanegu 
naxtanecamaxã nügü itúchigüãcüma ixũxü̃, erü ngẽma naeü̃ rü naxãũãchi. 
42Rü guxü̃ma i ngẽma naeü̃gü i waixü̃müanegu naxtanecamaxã nügü 
itúchigüãcüma ixĩxü̃, rü tama name nax penangṍxü̃ rü bai i wüxi i ngẽma 
naeü̃ nax pengṍxü̃, rü woo ngẽma naxtanecamaxã nügü itúchigüãcüma 
ixũxü̃, rüex̱na ngẽma ãgümücüparaxü̃ rü muparaxü̃, erü ngẽma naeü̃gü rü 
nixãũãchi. 
43Rü pema rü tama name nax pegü namaxã pexãũãchi i ngẽma naeü̃gü i 
waixü̃müanegu naxtanecamaxã nügü itúchigüãcüma ixĩxü̃. 

44Erü choma nixĩ i Cori ya perü Tupana chixĩxü̃. Rü pema rü name nax 
pengearü ãũãchiã̃́xü̃ rü pexüünegüxü̃ erü choma rü chaxüüne. Rü ngẽmacax̱ 
nixĩ i tama namexü̃ nax pegü namaxã pexãũãchixü̃ i ngẽma naeü̃gü i 
waixü̃müanegu naxtanecamaxã nügü itúchigüãcüma ixĩxü̃. 
45Rü choma nixĩ i perü Cori chixĩxü̃ i Equítuanewa pexü̃ íchagaxü̃xü̃ nax perü 
Tupana nax chixĩxü̃cax̱. Rü ngẽmacax̱ i pema rü name nax pixüünexü̃ erü 
choma rü chaxüüne. 
46Rü ngẽmagü nixĩ i ngẽma ucu̱xẽgü nachiga i naeü̃gü i waixü̃müanewa 
maxẽxü̃, rü naeü̃gü i ãxpex̱atüxü̃, rü naeü̃gü i dexáwa maxẽxü̃, rü naeü̃gü i 
waixü̃müanegu naxtanecamaxã nügü itúchigüãcüma ixĩxü̃. 
47Rü pemaxã nüxü̃ chixu i ngẽma ucu̱xẽgü nax ngẽmaãcü nüxü̃ pecuáxü̃cax̱ 
nax ngexü̃rüüxü̃ yixĩxü̃ i ngẽma imexü̃ rü ngexü̃rüüxü̃ yixĩxü̃ i ngẽma 
ixãũãchixü̃, rü ngexü̃rüüxü̃ yixĩxü̃ i ngẽma naeü̃gütanüwa rü mexü̃ nax 
penangṍxü̃ rü ngexü̃rüüxü̃ yixĩxü̃ i ngẽma naeü̃gü i tama mexü̃ nax 
penangṍxü̃ ==ñanagürü ga Tupana. 

Lebítanüxü ̃arü puracüchiga 12 

Ngexe ya tümaarü íxraxacüwenaarü mexẽxẽchiga 

1Rü nüma ya Cori ya Tupana rü Moichémaxã nidexa rü ñanagürü: 
2—¡Iraétanüxü̃maxã nüxü̃ ixu i ñaa ore!: “Ngẽxguma wüxi i ngecü rü 
naxãxacügu rü nabuxgu rü nayatügu, rü ngĩma rü 7 i ngunexü̃ tá ixãũãchi, 
ngẽxguma ngĩrü tauemacüwa nanguxgurüxü̃. 
3Rü ngẽxguma marü 8 i ngunexü̃ nüxü̃̃́ inguxgu ya ngĩne rü tá 
ínawiechax̱müü̃pex̱echiraü̃. 
4Natürü ngĩma i ngecü rü name nax 33 i ngunexü̃ ngĩgü namexẽẽxü̃ nawa ga 
gumá nagü ga ibacü ga yexguma naxíxraxacügu. Rü ngẽma ngunexü̃gü i 
nagu ngĩgü namexẽẽxü̃gu rü tama name nax nüxü̃ yangógüxü̃ i tax̱acü i 
üünexü̃, rü tama name nax Tupanapatagu naxücuxü̃. 
5Natürü ngẽxguma ngẽma ngĩrü õxchana rü nangexgu, rü taxre i yüxü tá nixĩ 
i inaxãũãchixü̃, ñoma ngĩrü dax̱awexü̃ne ngĩxna nguxgurüxü̃. Natürü naétü 

rü tá 66 i ngunexü̃gü ngĩgü iyamexẽẽchigü nawa ga gumá nagü ga ibacü ga 
yexguma naxíxraxacügu. 
6Rü ngẽxguma marü yanguxgu nax ngĩgü namexẽẽxü̃ nawena nax nabuxü̃ ya 
ngĩne rüex̱na ngĩxacü, rü wüxi i carnéru i wüxi ya taunecü nüxü̃̃́ ngẽxmaxü̃ 
tá nixĩ i Tupanapataarü ĩãx̱wa nagaxü̃, nax ngẽma rü ngĩrü ãmare i yaguxü̃ 
yixĩxü̃cax̱. Rü ngẽxgumarüxü̃ tá ta ngéma inaga i wüxi i muxtucu rüex̱na 
wüxi i muxtucuxacü nax ngẽma ãmaremaxã naxütanüãxü̃cax̱ i ngĩrü pecadu. 
Rü ngẽma ngĩrü ãmaregü rü tá chacherdótena inana. 
7Rü nüma ya chacherdóte tá nixĩ i Cori ya Tupanana naxãxü̃ i ngẽma ãmare 
nax ngẽmaãcü Cori ya Tupanana naxcax̱ nacax̱axü̃ nax ngĩxü̃̃́ nüxü̃ 
nangümaxü̃cax̱ i ngĩrü pecadu. Rü ngẽxguma i ngĩma rü tá marü ime rü tama 
nagümaxã ixãũãchi. Rü ngẽma nixĩ i chorü ucu̱xẽgü tümacax̱ ya yíxema 
íxraxacügüxe ya yatüxacügüxe rüex̱na ngexacügüxe. 
8Natürü ngẽxguma ngẽma ngecü rü nangearü diẽruãx̱gu nax wüxi i 
carnérucax̱ nataxexü̃, rü name nax ngĩrü ãmareruxü̃ taxre i muxtucu rüex̱na 
taxre i muxtucuxacü Tupanapataarü ĩãx̱wa igagü. Rü wüxi i ngẽma muxtucu 
rü chacherdóte tá Cori ya Tupanacax̱ nayagu. Rü ngẽma to i muxtucu rü 
ngĩrü pecaduarü ütanüruxü̃ Cori ya Tupanacax̱ tá nayamax̱ rü nayagu. Rü 
ngẽmaãcü i nüma ya chacherdóte rü tá ngĩrü pecadu naxütanü. Rü ngĩma rü 
wena Tupanapex̱ewa tá ime” ==ñanagürü ga Cori ya Tupana. 

Lebítanüxü ̃arü puracüchiga 13 

Ucu̱xẽgü nachiga i chaxünearü da̱xawe 

1-2Rü nüma ga Cori ya Tupana rü Moichéxü̃ rü Aróü̃xü̃ ñanagürü: —Rü 
ngẽxguma texé rüchaxgu, rüex̱na tümaxü̃newa tax̱acü rüyixgu, rüex̱na 
tadauagüxü̃negu rüex̱na o̱xri i chaxünerüxü̃ ixĩxü̃ tümawa rüyixgu, rü name 
nax chacherdóte i Aróü̃xü̃tawa tüxü̃ naga rüex̱na wüxi i chacherdóte i 
nanexü̃tawa tüxü̃ naga. 
3Rü nüma i ngẽma chacherdóte rü tá mea nanangugü i ngẽma o̱xri i 
tümaxü̃newa rügoxü̃. Rü ngẽxguma yacómüãchitanügu ya yima 

tümatax̱axü̃negü i ngẽma ítarüxóxü̃wa rü ñu̱xũchi ngẽma o̱xri rü poraãcü 
ínapex̱gu i tümachax̱müxü̃wa, rü ngẽmawa tá nüxü̃ nacuax̱ nax aixcüma 
chaxünearü o̱xri yixĩxü̃. Rü nawena nax nangugüãxü̃ i tümaarü o̱xri ya 
yíxema duü̃xẽ rü nüma ya chacherdóte tá nüxü̃ nixu nax taxãũãchixü̃. 
4Natürü ngẽxguma nacómügu i tümachax̱müxü̃ i ngẽma o̱xri íngẽxmaxü̃wa 
natürü tama ínapex̱gu i ngẽma o̱xri i tümachax̱müxü̃wa tüxü̃̃́ ngẽxmaxü̃ rü 
tama yacómüãchitanügu ya yima tümatax̱axü̃negü i ngẽma ítarüxóxü̃wa, rü 
ngẽxguma i ngẽma chacherdóte rü 7 i ngunexü̃ tá wüxi i nachicagu tüxü̃ 
narüwãxtaxü̃. 
5Rü ngẽxguma marü norü 7 i ngunexü̃wa nanguxgu, rü wena tá tüxü̃ nadau i 
tümaarü o̱xri rü nanangugü. Rü ngẽxguma ngẽma tümaarü o̱xri rü 
naxairügumaraü̃maregu rü tama íyaxũxgu i tümachax̱müxü̃wa, rü wenaxarü 
tá to i 7 i ngunexü̃ tüxü̃ narüwãxtaxü̃. 
6Rü ngẽxguma to i norü 7 i ngunexü̃wa nanguxgu rü wena tá tüxü̃̃́ nüxü̃ nadau 
rü nanangugü i tümaarü o̱xri. Rü ngẽxguma iyanaxochigügu i ngẽma 
tümaarü o̱xri, rü tama íyaxũxgu i tümachax̱müxü̃wa, rü ngẽxguma i ngẽma 
chacherdóte rü tá tümamaxã nanaxuegu nax tama chaxüne yixĩxü̃ i tüxü̃̃́ 
ngẽxmaxü̃ rü wüxi i o̱xrimare yixĩxü̃ i ngẽma tümachax̱müxü̃wa rügoxü̃. Rü 
ngẽxguma i tüma ya yíxema idax̱awexe rü tá tügü tayauxchiru rü taxũtáma 
taxãũãchi. 
7Natürü ngẽxguma chi ngẽma chacherdóte tüxü̃ nangugügu rü tümamaxã 
nüxü̃ yaxuxgu nax marü tamexü̃, rü ngẽmawena chi yaxũchigüamagu i 
tümachax̱müxü̃wa i ngẽma tümaarü o̱xri, rü name nax wenaxarü 
chacherdótexü̃tawa taxuxü̃ nax wena nangugüãxü̃cax̱ i ngẽma o̱xri. 
8Rü nüma i chacherdóte rü ngẽxguma tüxü̃̃́ nangugüãgu i ngẽma tümaarü 
o̱xri nax yaxũchigüamaxü̃ i tümachax̱müxü̃wa, rü ñu̱xũchi tá tümamaxã 
nanaxuegu nax chaxünemaxã tidax̱awexü̃ rü ngẽmacax̱ taxãũãchixü̃ i 
Tupanapex̱ewa. 

9Rü ngẽxguma chaxünemaxã tidax̱awegu i wüxíe rü name nax 
chacherdótexü̃tawa tüxü̃ pegaxü̃. 
10-11Rü nüma i chacherdóte rü tá nanangugü i ngẽma nax nachaxü̃ i 
tümachax̱müxü̃. Rü ngẽxguma nacómügu i ngẽma rüchaxü̃ rü yacómüãchigu 
ya yima tümatax̱agü i ngẽma ítarüchaxü̃wa rü ngẽxguma ngẽma rüchaxü̃wa 
nüxü̃ dau̱̱xgu i tümamachi i maxü̃, rü ngẽmawa nüxü̃ tacuax̱ nax aixcüma 
chaxü̃ne yixĩxü̃ i ngẽma dax̱awe. Rü nüma i chacherdóte rü tá tümamaxã 
nanaxuegu nax Tupanapex̱ewa taxãũãchixü̃. Rü taxũtáma tüxü̃ 
narüwaxtaü̃gü erü Tupanapex̱ewa taxãũãchi. 
12-13Natürü ngẽxguma chacherdóte nüxü̃ dau̱̱xgu nax yaxũxü̃ i wüxíearü 
dax̱awe rü tümacutüwa inaxügüxü̃ rü ñu̱xmata tümaeruwa nangu, rü nüma 
ya chacherdóte rü tá mea nanangugü i ngẽma dax̱awe. Rü ngẽxguma nüxü̃ 
nadau̱̱xgu nax guxü̃ i tümaxü̃newa nanguxü̃ rü nax yacómüãchixü̃ i guxü̃ma 
i tümachax̱müxü̃, rü ngẽmawa tá nüxü̃ nacuax̱ nax marü tümacax̱ yataanexü̃ 
rü tama taxãũãchixü̃. 
14Natürü ngẽxguma tümaarü o̱xriwa nagóxgu i tümamachi i maxü̃xü̃, rü 
ngẽmawa tá nüxü̃ pecuax̱ nax chaxünearü dax̱awemaxã tidax̱awexü̃, rü 
taxãũãchixü̃. 
15Rü ñu̱xũchi ngẽma chacherdóte rü tá nanangugü i ngẽma tümamachi i 
maxü̃xü̃, rü tá tümamaxã nanaxuegu nax chaxünearü dax̱awe nax yixĩxü̃. Rü 
tá taxãũãchi erü nixüe i ngẽma dax̱awe. 
16-17Rü ngẽxguma yacómüãchigu i ngẽma tümamachi i maxü̃xü̃, rü name nax 
chacherdótexü̃tawa taxuxü̃ nax tüxü̃ nadauxü̃cax̱. Rü ngẽxguma chacherdóte 
nüxü̃ dau̱̱xgu nax yacómüãchixü̃ i tümaarü o̱xri, rü tá tümamaxã nanaxuegu 
nax tama tidax̱awexü̃ rü marü tama taxãũãchixü̃. 
18-19Rü ngẽxguma texé o̱xri tümawa iyarügoxgu rü tüxü̃̃́ yaxẽx̱gu, natürü 
nachicawa tüxü̃̃́ iyanagóxgu i wüxi i cómüxü̃ i rüchaxü̃ rüex̱na wüxi i 
yadauãchixü̃, rü name nax chacherdótexü̃tawa taxuxü̃. 

20Rü nüma i ngẽma chacherdóte rü tá mea nanangugü i ngẽma o̱xri i 
tümaxü̃newa rügoxü̃. Rü ngẽxguma ngẽma o̱xri rü poraãcü ínapex̱gu rü 
yacómüãchitanügu ya yima tümatax̱agü i ngẽma ítarüxóxü̃wa, rü ñu̱xũchi 
nüma ya chacherdóte rü tá tümamaxã nanaxuegu nax taxãũãchixü̃, erü 
aixcüma chaxünearü o̱xri nixĩ i ngẽma tümawa irügoxü̃. 
21Natürü ngẽxguma chacherdóte nüxü̃ dau̱̱xgu rü ngẽma ítarüxóxü̃wa 
nataxuxguma yacómüne ya tümatax̱axü̃ne, rü tama ínapex̱gu i 
tümachax̱müxü̃, rü ngẽma tümaarü o̱xri rü yanaxochigügu, rü ngẽxguma ya 
chacherdóte rü 7 i ngunexü̃ tá tüxü̃ narüwãxtaxü̃ ya yíxema duü̃xẽ. 
22Natürü ngẽxguma yaxũchigüamagu i ngẽma o̱xri i tümachax̱müxü̃wa 
ngẽxmaxü̃, rü nüma i ngẽma chacherdóte tá tümamaxã nanaxuegu nax 
chaxünemaxã yixĩxü̃ nax tidax̱awexü̃, rü ngẽmacax̱ taxãũãchi i 
Tupanapex̱ewa. 
23Natürü ngẽxguma ngẽma o̱xri iyanagóxü̃wa tama yaxũchigüamagu rü 
nachicamare ngéma ngẽxmagu i ngẽma o̱xri, rü ngẽxguma i nüma ya 
chacherdóte rü tá tümamaxã nanaxuegu nax tama tidax̱awexü̃ rü marü tama 
taxãũãchixü̃. 
24-25Rü ngẽxguma texe ixaxgu, rü ngẽma tümamachi i maxü̃xü̃wa nango̱xgu 
nax nadauãchixü̃ rüex̱na nacómüxü̃, rü nüma ya chacherdóte rü tá tüxü̃̃́ 
nanangugü i ngẽma tümaarü o̱xri. Rü ngẽxguma ngẽma o̱xriwa 
yacómüãchitanügu ya yima tümatax̱axü̃negü, rü ínapex̱gu i 
tümachax̱müxü̃wa, rü nüma ya chacherdóte rü ngẽmawa tá nüxü̃ nacuax̱ nax 
chaxünearü dax̱awe yixĩxü̃ i ngẽma itixaxü̃wa iyarügoxü̃. Rü ngẽmacax̱ i 
nüma ya chacherdóte rü tá nüxü̃ nixu nax taxãũãchixü̃, erü ngẽma o̱xri i tüxü̃̃́ 
ngẽxmaxü̃ rü chaxüne nixĩ. 
26Rü ngẽxguma ngẽma chacherdóte nüxü̃ dau̱̱xgu i ngẽma tümawa 
iyarügoxü̃, rü nüxü̃ nadau̱̱xgu nax marü nataxuxü̃ma ya tümatax̱axü̃ne ya 
cómüne i ngẽma íyanagoxü̃wa, rü tama ínapex̱gu i ngẽma o̱xri i 
tümachax̱müxü̃wa tüxü̃̃́ ngẽxmaxü̃, rü ngẽma o̱xri rü iyanaxochigügu, rü 

ngẽxguma i ngẽma chacherdóte rü 7 i ngunexü̃ tá wüxi i nachicagu tüxü̃ 
narüwãxtaxü̃. 
27Rü ngẽma chacherdóte rü ngẽxguma ngẽma 7 i ngunexü̃guwena tá tüxü̃ 
nadau. Rü ngẽxguma nüxü̃ nadau̱̱xgu nax ngẽma o̱xri yaxũchigüamaxü̃ i 
tümachax̱müxü̃wa, rü tá tümamaxã nanaxuegu nax chaxünemaxã 
tidax̱awexü̃ rü ngẽmacax̱ taxãũãchixü̃ i Tupanapex̱ewa. 
28Natürü ngẽxguma ngẽma o̱xri tama iyaxũxgu i tümachax̱müxü̃wa rü 
iyanaxochigügu, rü tá nüxü̃ nacuax̱ nax ngẽma itixaxü̃arü nachicamare nax 
yixĩxü̃ i ngẽma ngéma rüchaxü̃. Rü ngẽxguma i nüma ya chacherdóte rü tá 
tümamaxã nanaxuegu nax tama tidax̱awexü̃ rü marü tama taxãũãchixü̃, erü 
nachicamare nixĩ i ngẽma itixaxü̃wa ngẽxmaxü̃. 
29-30Rü ngẽxguma wüxi ya yatü rüex̱na wüxi ya ngexe tüxü̃̃́ nangẽxmagu i 
wüxi i o̱xri i tümaeruwa rüex̱na tümachicürawa, rü ngẽma chacherdóte rü tá 
tüxü̃̃́ nüxü̃ nadau i ngẽma tümaarü o̱xri. Rü ngẽxguma ngẽma o̱xri rü 
ínapex̱gu i tümachax̱müxü̃wa, rü yadexãchitanügu rü nagu̱xgu ya yima 
tümatax̱axü̃ne, rü ñu̱xũchi nüma ya chacherdóte rü tá tümamaxã nanaxuegu 
nax taxãũãchixü̃ ya yíxema duü̃xẽ, erü tümaeruwa rü tümachicürawa tüxü̃̃́ 
nangẽxma i chaxüne i tiñagu ãégaxü̃. 
31Natürü ngẽxguma ngẽma chacherdóte tüxü̃̃́ nüxü̃ dau̱̱xgu i ngẽma tümaaarü 
o̱xri i tiñagu ãégaxü̃, rü nüxü̃ nadau̱̱xgu nax tama ínapex̱gu i 
tümachax̱müxü̃eruwa, rü ngẽma o̱xrichicawa nataxuxguma i tümayae i 
waxüxü̃, rü ngẽxguma i nüma ya chacherdóte rü 7 i ngunexü̃ tá wüxi i 
nachicagu tüxü̃ narüwãxtaxü̃. 
32-33Rü nüma ya chacherdóte rü ngẽxguma ngẽma norü 7 i ngunexü̃wa 
nanguxgu, rü wena tá tüxü̃̃́ nüxü̃ nadau i ngẽma tümaarüarü o̱xri. Rü 
ngẽxguma tama yaxũchigüamagu i ngẽma o̱xri i tümaeruwa yarügoxü̃, rü 
ñu̱xũchi tama ínapex̱gu i tümachax̱müxü̃eruwa rü tama nadexãchitanügu i 
tümayae, rü ñu̱xũchi nüma ya chacherdóte rü tá tüxü̃ namu nax tayadüxü̃cax̱ 
i tümayae. Natürü taxũtáma tayadü i ngẽma ítarüxóxü̃wa. Rü ngẽxguma i 
nüma ya chacherdóte rü wena to i 7 i ngunexü̃ tá tüxü̃ narüwãxtaxü̃. 

34Rü ngẽxguma ngẽma norü 7 i ngunexü̃wa nanguxgu rü nüma ya 
chacherdóte rü wena tá tüxü̃̃́ nüxü̃ nadau i ngẽma tümaarü o̱xri. Rü 
ngẽxguma tama yaxũchigügu i ngẽma tümaeruwa iyarügoxü̃ i o̱xri, rü tama 
ínapex̱gu i tümachax̱müxü̃eruwa, rü ngẽxguma i ngẽma chacherdóte rü tá 
tümamaxã nanaxuegu nax tama Tupanapex̱ewa taxãũãchixü̃ ya yíxema 
duü̃xẽ ya idax̱awexe. Rü ngẽxguma i tüma rü tá tügü tayauxchiru rü 
taxũtáma Tupanapex̱ewa taxãũãchi. 
35-36Rü nawena nax marüchirex̱ tümamaxã naxueguãxü̃ nax tama 
Tupanapex̱ewa taxãũãchixü̃, natürü yaxũchigüamagu i ngẽma tümawa 
iyarügoxü̃ i o̱xri, rü nüma ya chacherdóte rü wena táxarü tüxü̃̃́ nanangugü i 
tümaarü o̱xri ya yíxema idax̱awexe. Rü ngẽxguma tümaarü o̱xri yaxũchigügu 
i tümaeruwa, rü taxucax̱ma naxcax̱ nadau i tümayae i dexexü̃, erü yíxema 
idax̱awexe rü Tupanapex̱ewa taxãũãchi. 
37Natürü ngẽxguma ngẽma chacherdóte nüxü̃ dau̱̱xgu rü marü nax 
íyachaxãchixü̃ nax naxoxü̃ i ngẽma o̱xri, rü nachicawa iyanayixgu i tümayae 
i wẽxẽxü̃, rü ngẽmawa tá nüxü̃ nacuax̱ nax marü yaxẽxü̃ i tümaarü o̱xri rü 
tama Tupanapex̱ewa taxãũãchi. Rü ngẽxguma i nüma ya chacherdóte rü tá 
tümamaxã nanaxuegu nax marü Tupanapex̱ewa tamexü̃ ya yíxema duü̃xẽ ya 
idax̱awexe. 
38-39Rü ngẽxguma wüxi ya yatüxü̃ rüex̱na wüxi ya ngexe rü inacho̱xogügu i 
tümachax̱müxü̃, rü nüma ya chacherdóte rü tá tüxü̃̃́ nüxü̃ nadau i ngẽma 
chóxü̃ i tümachax̱müxü̃wa yarüyix̱ü̃. Rü ngẽxguma nüxü̃ nadau̱̱xgu nax 
nacho̱xagüxü̃ rü nawẽx̱ẽxagüxü̃, rü ngẽmawa tá nüxü̃ nacuax̱ nax wüxi i 
wãxĩnemare nax yixĩxü̃ i ngẽma tümaxü̃newa yarüyixü̃. Rü ngẽxguma ya 
yíxema duü̃xẽ rü tama chaxünearü dax̱awemaxã tidax̱awe. 
40-41Rü ngẽxguma wüxi ya yatü rü inagüyaegu rü nabai̱x̱erugu, rüex̱na 
nacatüwa inagüyaegu rü nabáicatügu, rü tama nidawe. 
42Natürü ngẽxguma wüxi i o̱xri i dauxraxü̃ nawa iyarügoxgu i ngẽma 
naweama ínabaixü̃wa rüex̱na nacatüwaama, rü ngẽmawa nüxü̃ tacuax̱ nax 
ngẽma o̱xri rü chaxünearü o̱xri nax yixĩxü̃. 

43-44Rü ngẽxguma i ngẽma chacherdóte rü tá tüxü̃̃́ nüxü̃ nadau i ngẽma o̱xri. 
Rü ngẽxguma nadauxragu i ngẽma o̱xri i ngẽma ítangeyaexü̃wa rügoxü̃, 
ngẽxgumarüxü̃ ega chi ngẽma chaxüne rü tümaxü̃newa iyanagóxgurüxü̃, rü 
ngẽmawa nüxü̃ nacuax̱ nax chaxünearü dax̱awe nax yixĩxü̃. Rü ngẽxguma i 
nüma i chacherdóte rü tá nüxü̃ nixu nax chaxüne yixĩxü̃ i ngẽma tümaeruwa 
iyarügoxü̃ rü ngẽmacax̱ tá tümamaxã nanaxuegu nax Tupanapex̱ewa 
taxãũãchixü̃. 
45Rü yíxema chaxünearü o̱xri tümawa yarüyix̱ixe, rü tá naxchiru i rügáuxü̃gu 
ticu̱x rü tama tatüeru. Rü ñu̱xũchi tügü tidüxchíweãcü tá ñaãcü ticaechigü: 
“¡Chaxãũãchi! ¡Chaxãũãchi!” ñaãcü tá ticaechigü. 
46Rü ngẽxguma chaxünemaxã tidax̱awegu rü duü̃xü̃gü rü tá tüxü̃ nacuax̱gü 
nax wüxi i duü̃xü̃ i ãũãchixü̃ tixĩxü̃. Rü tá tüxica duü̃xü̃gü ípegüxü̃arü yáxü̃wa 
tamaxü̃xü̃. 

Mugü i chúxü̃chiga 

47-49Rü ngẽxguma yachu̱xgu i wüxi i naxchiru i carnérutax̱anaxcax̱, rüex̱na 
línuchinaxcax̱, rüex̱na línuchiwa mutachinüxü̃, rüex̱na carnérutax̱awa 
mutachinüxü̃, rüex̱na wüxi i ngẽmaxü̃ i naxchax̱müü̃naxcax̱, rüex̱na 
ngẽxü̃rüü̃xü̃mare i ngẽmaxü̃ i naxchax̱müü̃wa üxü̃wa nango̱xgu nax yachúxü̃, 
rü ngẽxguma nayáuxragu rüex̱na nadauxragu i norü chu̱x i ngẽma 
naxchirugü, rü chaxünearü chu̱x nixĩ i ngẽma. Rü name nax chacherdótexü̃ 
peyawéxü̃ 
50Rü ngẽxguma i ngẽma chacherdóte rü tá nüxü̃ nadau i ngẽma naxchiru i 
chúxü̃. Rü 7 i ngunexü̃ ta wüxi i nachicagu nanawãtaxü̃ i ngẽma ngẽmaxü̃ i 
chúxü̃. 
51Rü ngẽma norü 7 i ngunexü̃gu rü wena tá nüxü̃ nadau i ngẽma ngẽmaxü̃ i 
chúxü̃. Rü ngẽxguma yaxũchigügu nax yachúxü̃ i ngẽma naxchiruwa, rüex̱na 
ngẽma mutachinüxü̃wa, rüex̱na ngẽma naxchax̱müü̃wa, rüex̱na ngẽma 
ngẽmaxü̃ i naxchax̱müü̃naxcax̱wa, rü ngẽmawa nüxü̃ tacuax̱ i ngẽma norü 
chu̱x rü aixcüma chaxüne i ãũcümaxü̃chixü̃ nixĩ. Rü ngẽxguma i ngẽma 
ngẽmaxü̃ rü Tupanapex̱ewa nixãũãchi. 

52Rü ngẽmacax̱ i ngexü̃rüüxü̃ i ngẽmaxü̃ i chúxü̃ rü name nixĩ i wüxicana 
yaguxü̃, erü chaxüne i ãũcümaxü̃ nawa nangẽxma. 
53-54Natürü ngẽxguma chacherdóte nüxü̃ dau̱̱xgu nax tama yaxũãmaxü̃ nax 
yachúxü̃ i ngẽma ngẽmaxü̃, rü tá nanamu nax dexáwa yayauxãxü̃cax̱. Rü 
ngẽmawena rü to i 7 i ngunexü̃ tá wüxi i nachicagu nanawãtaxü̃. 
55Rü nawena nax marü dexáwa nayau̱̱xãxü̃ i ngẽma ngẽmaxü̃ i chúxü̃, rü 
nüma i chacherdóte rü wena tá nüxü̃ nadau. Rü ngẽxguma nüxü̃ nadau̱̱xgu 
nax tama iyanaxoxü̃ nax yachúxü̃, rü ngẽmawa tá nüxü̃ nacuax̱ nax chaxüne 
yixĩxü̃ i ngẽma nax yachúxü̃, rü name nax wüxicana yaguxü̃ i ngẽma 
ngẽmaxü̃ woo tama yaxũãmagu nax yachúxü̃. Rü ngẽxguma norü düxétüwa 
rü norü aixepewa yachu̱xgu, rü ngẽmawa nüxü̃ nacuax̱ nax wüxi i ãũcümaxü̃ 
nax yixĩxü̃. 
56Rü nawena nax dexáwa nayau̱̱xãxü̃ i ngẽma naxchiru nax yachúxü̃, rü 
ngẽxguma chacherdóte nüxü̃ dau̱̱xgu nax marü yanaxochigüxü̃ nax yachúxü̃, 
natürü nüma ya chacherdóte rü tá ngẽma naxchiruwa, rüex̱na ngẽma 
naxchax̱müü̃wa, rüex̱na ngẽma mutachinüxü̃wa ínanayoeama i ngẽma noxri 
íyachu̱xchiréxü̃wa. 
57Natürü ngẽxguma wena nango̱xamagu rü yaxũchigüamagu nax yachúxü̃ i 
ngẽma naxchiruwa, rü ngẽma mutachinüxü̃wa rüex̱na ngẽma ngẽmaxü̃ i 
naxchax̱münaxcax̱wa, rü tá wüxicana peyagu i ngẽma ngẽmaxü̃ i chúxü̃. 
58Rü ngẽxguma marü nayaxu̱xguwena rü iyanaxoxgu nax yachúxü̃ i ngẽma 
naxchiru, rüex̱na ngẽma mutachinüxü̃, rüex̱na ngẽma ngẽmaxü̃ i 
naxchax̱münaxcax̱, rü ngẽxguma rü tá wena niyauxgü nax ngẽmaãcü 
aixcüma namexü̃cax̱ ==ñanagürü ga Cori ya Tupana. 
59Rü ngẽma nixĩ i ngẽma ucu̱xẽgü nachiga i ngẽma chaxünearü chúxü̃ i 
naxchiru i carnérutax̱anaxcax̱wa, rüex̱na línuchinaxcax̱wa, rüex̱na 
mutachinüxü̃wa, rüex̱na ngẽmaxü̃ i naxchax̱münaxcax̱wa ngẽxmaxü̃, nax 
ngẽmaãcü nüxü̃ picuáxü̃cax̱ nax ngexü̃rüüxü̃ yixĩxü̃ i ngẽma Tupanapex̱ewa 
mexü̃ rü ngẽma napex̱ewa ãũãchixü̃. 

Lebítanüxü ̃arü puracüchiga 14 

Mugü naxca̱x i ngẽma chaxünemaxã ida̱xaweexü̃ 

1Rü nüma ga Cori ya Tupana rü Moichémaxã nidexa rü ñanagürü nüxü̃: 
2-4—Ñaagü nixĩ i mugügü naxcax̱ i ngẽma chaxünemaxã idax̱awexü̃. Nüma 
ya chacherdóte rü ĩanearü yáxü̃wa tá naxũ nax ngẽma idax̱awexü̃xü̃ 
íyadauxü̃cax̱. Rü ngéma rü tá naxü̃tawa nanagagü. Rü ngẽxguma 
chacherdóte nüxü̃ dau̱̱xgu nax marü nüxü̃̃́ yaxẽxü̃ i norü o̱xrigü i ngẽma 
chaxünemaxã idax̱awexü̃, rü nüma ya chacherdóte rü tá duü̃xü̃güxü̃ namu 
nax ngẽma idax̱awexü̃cax̱ naxü̃tawa nagagüãxü̃cax̱ i taxre i werigü i maxẽxü̃ 
i ngearü chixexü̃ã̃́xü̃. Rü ngẽxgumarüxü̃ tá ta nanamu nax naxü̃tawa 
nangegüãxü̃cax̱ i wüxi i mürapewaxacü i ocayiwanaxcax̱ rü wüxi i 
daucharaxü̃ i naxchiru rü wüxi i ichópuchacüxü i maxcuruxü̃ nax 
ngẽmamaxã Tupanapex̱ewa ínapiãxü̃cax̱ i ngẽma dax̱awe. 
5Rü duü̃xü̃güxü̃ tá namu nax tüxü̃ yamáxü̃cax̱ ya wüxi ya yíxema weri 
naétügu ya wüxi ya buetare i waixü̃münaxcax̱ ya dexá i íchuxchuxü̃wa 
yaxuxü̃maxã ããcucü. 
6Rü nüma ya chacherdóte rü tá tüxü̃ nayaxu ya yíxema toguxe ya weri ya 
maxü̃̃́xẽ, rü ngẽma mürapewaxacü i ocayiwanaxcax̱, rü ngẽma naxchiru i 
daucharaxü̃, rü ñu̱xũchi ngẽma maxcuruxü̃. Rü guxü̃ma i ngẽma rü tá 
nayawaixẽxẽ namaxã ya tümagü ya yíxema weri ya tüxü̃ yamáxe naétügu ya 
yimá buetare i dexá i íchuxchuxü̃wa yaxuxü̃maxã ãcucü. 
7Rü ngẽmawena rü 7 ex̱pü̱xcüna tá yíxema werigümaxã nanamaxcuxü̃ne i 
ngẽma chaxünemaxã idax̱awexü̃. Rü ñu̱xũchi tá namaxã nanaxuegu nax 
marü naxcax̱ yataaneexü̃. Rü ngẽma weri i maxü̃xü̃ rü tá nayangex̱ nax 
yaxũxü̃cax̱. 
8Rü yíxema marü tümacax̱ yataanexe, rü name nax tügü tayauxchiruxü̃ rü 
tügü mea taxaiyaxü̃, rü guxü̃wama tügü tidüxü̃ nax ngẽmaãcü tamexü̃cax̱. 
Rü ngẽmawena tá nixĩ i duü̃xü̃gü íxãpataxü̃wa taxũxü̃. Natürü 7 i ngunexü̃ tá 
nixĩ i tümapataarü düxétüwa tangexmaxü̃. 

9Rü norü 7 i ngunexü̃gu rü mea tá tügü tidüxpü̱xüeru, rü tügü tidüxchinagu, 
rü tügü tidüxü̃catü, rü tügü tidüxtax̱axü̃ne. Rü tá tügü tayauxchiru rü 
ñu̱xũchi mea tá tügü taxaiya, rü ngẽxguma tá nixĩ i tangearü dax̱aweã̃́xü̃. 
10Rü ngẽma norü 8 i ngunexü̃gu ya yíxema tümacax̱ yataanexe rü tá tayayaxu 
i taxre i carnéruxacü i yatüxü̃ i ngearü chixexü̃ã̃́xü̃, rü ñu̱xũchi wüxi i 
carnéruxacü i ngexü̃ i wüxi ya taunecü nüxü̃̃́ ngẽxmaxü̃ i ngearü chixexü̃ã̃́xü̃. 
Rü ñu̱xũchi tá tanayaxu i 6 quíru i trigutex̱e i rümemaexü̃ i chíxü̃maxã ãéü̃xü̃. 
Rü ngẽxgumarüxü̃ tá ta tanayaxu i ngãxü̃ i litru i chíxü̃. 
11Rü ngẽma chacherdóte i tá naxüxü̃ i ngẽma mexẽẽchiga rü Cori ya 
Tupanapatapex̱egu tá tüxü̃ namu ya yíxema duü̃xẽ wüxigu namaxã i tümaarü 
ngẽmaxü̃gü. 
12Rü ngẽmawena nüma ya chacherdóte rü tá tüxü̃ niyaxu i wüxi ya yíxema 
carnéruxacü rü ñu̱xũchi tá nanayaxu i ngẽma ngãxü̃ i litru i chíxü̃ rü 
Tupanapex̱ewa tá nanange i ngẽma ãmare i ngẽma duü̃xẽarü chixexü̃gagu 
ixãxü̃. Rü ngéma Tupanapex̱ewa tá nayachü̱xüxacüüxẽxẽ. 
13Rü tá nayamax̱ i ngẽma carnéruxacü nagu i ngẽma nachica i nagu nadaiaxü̃ 
i ngẽma naxü̃nagü i pecaduarü ütanüruxü̃gü rü ngẽma naxü̃nagü i ãmare i 
Tupanacax̱ ínaguxü̃. Rü ngẽma ãmare i pecadu i naguãchixü̃cax̱ inaxãxü̃, rü 
ngẽxgumarüxü̃ ta i ngẽma ãmare i pecaduarü ütanücax̱ inaxãgüxü̃, rü 
chacherdótearü tá nixĩ i ngẽma namachi, erü ngẽma rü naxüüne. 
14Rü nawena nax yamáaxü̃ i ngẽma naxü̃na i pecadu i naguãchixü̃cax̱ 
yamáxü̃, rü nüma ya chacherdóte rü íxracü ya yimá nagü tá nayaxu, rü 
yíxema duü̃xẽ ya chaxünewa tüxü̃ namexexẽẽarü tügünechinüpünewa tá 
yimá nagümaxã tüxü̃ nacha. Rü ngẽxgumarüxü̃ tá ta nanacha ya yima 
tügünemex̱ẽarü tatarene rü yima tügünecutüarü tatarene. 
15Rü ngẽmawena ya yimá chacherdóte rü íxraxü̃ i chíxü̃ tá nayaxu rü norü 
to̱xowemex̱ẽgu tá nanaba. 

16Rü norü tügünemex̱ẽarü unetaruü̃maxã tá nawa naxue i ngẽma chíxü̃ i norü 
to̱xoxwemex̱ẽwa ngẽxmaxü̃. Rü yimatama norü unetaruü̃maxã tá 7 
ex̱pü̱xcüna ngẽma ãmarearü guruü̃guama nanamaxgü i ngẽma chíxü̃. 
17Rü nüma ya chacherdóte rü ngẽma chíxü̃ i naxmex̱wa yáxü̃wa tá nanayaxu 
i íxraxü̃ rü ngẽmamaxã tá tüxü̃ nacha ya yíxema duü̃xẽ ya chaxünewa tüxü̃ 
namexexẽẽarü tügünechinüpünewa rü yima tügünemex̱ẽarü tatarenewa rü 
yima tügünecutüarü tatarenewa. Rü ngẽmaãcü ngẽma naxü̃na i pecadu i 
naguãchixü̃cax̱ yamáxü̃arü nagüétüwa tá tüxü̃ nacha namaxã i ngẽma chíxü̃. 
18Rü ngẽma chíxü̃ i naxmex̱wa íyaxüxü̃maxã tá tüxü̃ nachaeru ya yíxema 
duü̃xẽ ya chaxünewa tüxü̃ namexexẽxẽ. Rü ngẽmaãcü ya chacherdóte rü tá 
tümaétüwa nachogü, nax ngẽmaãcü Tupana tüxü̃̃́ nüxü̃ iyarüngümaxü̃cax̱ i 
tümaarü pecadu. 
19-20Rü ngẽmawena i ngẽma chacherdóte rü tá Tupanana nanaxuaxü̃ i ngẽma 
naxü̃na i pecaduarü ütanüruxü̃ nax ngẽmaãcü tarümexü̃cax̱ ya yíxema 
chaxünemaxã idax̱awexe. Ngẽmawena rü tá nayamax̱ i ngẽma naxü̃na rü 
ãmarearü guruü̃wa tá nayagu wüxigu namaxã i ngẽma ãmare i trigutex̱e. Rü 
ngẽmaãcü ya chacherdóte rü tá tümaétüwa nachogü, nax ngẽmaãcü Tupana 
tüxü̃̃́ nüxü̃ iyarüngü̃maxü̃cax̱ i tümaarü pecadu. Rü ngẽmaãcü tá 
Tupanapex̱ewa tame. 
21Rü ngẽxguma chi taxíxraarü diẽruãx̱gu ya yíxema idax̱awexe, rü tama 
tinguarü diẽruãx̱gu rü wüxitama carnéruxacü tá chau̱̱xcax̱ timax̱ naxcax̱ i 
ngẽma pecadu i tümaguãchixü̃. Rü nüma ya chacherdóte rü Tupanapex̱ewa 
tá nayachü̱xüxãcüüxẽxẽ i tümaarü ãmare nax ngẽmaãcü Tupana tüxü̃̃́ nüxü̃ 
nangümaxü̃cax̱ i ngẽma tümaarü pecadu. Rü naétü tá itanaxã i tümaarü 
ãmare i taxre i quíru i rümemaexü̃ i trigutex̱e i chíxü̃maxã ãéü̃xü̃ rü ngãxü̃gu 
i litru i chíxü̃. 
22Rü ñu̱xũchi tá itanaxã i taxre i muxtucugü rüex̱na taxre i muxtucuxacügü i 
ngẽma tüxü̃̃́ tauxchaxü̃ nax itanaxãxü̃. Rü wüxi tá nixĩ i pecaduarü 
ütanüruü̃cax̱ timáxü̃ rü ngẽma to tá nixĩ i ãmare nax tayaguxü̃cax̱. 

23Rü tüma rü ngẽma 8 i ngunexü̃gu rü Tupanapataarü ĩãx̱wa tá 
chacherdótena tayana i guxü̃ma i ngẽma ãmaregü i tümaarü pecaduarü 
ütanüruxü̃ nax ngẽmaãcü Tupanapex̱ewa tamexü̃cax̱. 
24Rü nüma i ngẽma chacherdóte rü tá nanaganagü i ngẽma carnéruxacü i 
tümaarü pecadu i tümaguãchixü̃cax̱ imáxchaü̃xü̃. Rü tá nanayaxu i ngẽma 
ngãxü̃gu i litru i chíxü̃ rü wüxigu ngẽma carnéruxacümaxã tá Tupanapex̱ewa 
nayachü̱xüxãcüüxẽxẽ i ngẽma ãmare i mexẽchixü̃ i Tupanacax̱ ixĩxü̃. 
25Rü nüma ya chacherdóte tá nayamax̱ i ngẽma carnéruxacü i pecadugagu 
imáxü̃. Rü tá nanayaxu ya íxracü ya nagü i ngẽma carnéruxacü, rü yimá 
nagümaxã tá tüxü̃ nacha ya tügünechinüpünewa ya yíxema duü̃xẽ ya 
tümaarü pecaduwa tüxü̃ namexexẽxẽ. Rü ngẽxgumarüxü̃ tá ta nanacha ya 
yima tügünemex̱ẽarü tatarene rü yima tügünecutüarü tatarene. 
26-27Rü ngẽmawena ya yima chacherdóte rü íxraxü̃ i chíxü̃ tá nayaxu rü norü 
to̱xwemex̱ẽgu tá nanaba. Rü norü tügünemex̱ẽarü unetaruü̃maxã tá nawa 
naxue i ngẽma chíxü̃ i norü to̱xwemex̱ẽwa ngẽxmaxü̃. Rü yimatama norü 
unetaruü̃maxã tá 7 ex̱pü̱xcüna ngẽma ãmarearü guruü̃guama nanamaxgü i 
ngẽma chíxü̃. 
28Rü nüma ya chacherdóte rü ngẽma chíxü̃ i naxmex̱wa yaxüxü̃wa tá 
nanayaxu i íxraxü̃ rü ngẽmamaxã tá tüxü̃ nacha ya yíxema duü̃xẽ ya 
chaxünearü o̱xrimaxã idax̱awexearü tügünechinüpünewa rü yima 
tügünemex̱ẽarü tatarenewa rü yima tügünecutüarü tatarenewa. Rü 
ngẽmaãcü ngẽma naxü̃na i pecadu i naguãchixü̃cax̱ yamáxü̃arü nagüétüwa 
tá tüxü̃ nacha namaxã i ngẽma chíxü̃. 
29Rü ngẽma chíxü̃ i naxmex̱wa yaxüxü̃maxã tá tüxü̃ nachaeru ya yíxema 
duü̃xẽ ya chaxünewa tüxü̃ namexexẽxẽ. Rü ngẽmaãcü ya chacherdóte rü tá 
tümaétüwa nachogü, nax ngẽmaãcü Tupana tüxü̃̃́ nüxü̃ iyarüngü̃maxü̃cax̱ i 
tümaarü pecadu. 

30Rü ñu̱xũchi nüma i chacherdóte rü tá Tupanana nanaxã i wüxi i butünaxacü 
rüex̱na wüxi i muxtucuxacü i ngẽma tüxü̃̃́ tauxchaxü̃ nax itanaxãxü̃ ya 
yíxema duü̃xẽ ya chaxünewa tüxü̃ namexexẽxẽ. 
31Rü wüxi i ngẽma weri tá nixĩ i pecaduarü ütanüruü̃cax̱ timáxü̃ rü ngẽma to 
tá nixĩ i ãmare i Tupanacax̱ tiguxü̃ wüxigu namaxã i ãmare i trigutex̱e. Rü 
ngẽmaãcü ya chacherdóte rü tá tümaétüwa nachogü, nax ngẽmaãcü Tupana 
tüxü̃̃́ nüxü̃ iyarüngü̃maxü̃cax̱ i tümaarü pecadu ya yíxema duü̃xẽ ya 
chaxünewa tüxü̃ namexexẽxẽ. 
32Rü ngẽmagü nixĩ i ngẽma mugü naxcax̱ i ngẽma duü̃xü̃gü i chaxünearü 
o̱xrimaxã idax̱aweexü̃ i taxucürüwa taxü̃ i ãmare norü mexẽẽruü̃cax̱ ixãgüxü̃ 
==ñanagürü. 

Mugü nax ñuxãcü yamexẽxẽxü̃ ya ĩpatagü ya ichúene 

33Rü nüma ga Cori ya Tupana rü Moichéxü̃, rü Aróü̃xü̃ ñanagürü: 
34-35—Rü ngẽxguma ngẽma naane i pexna chaxãxü̃ i Canaáü̃anewa 
pengẽxmagügu, rü choma rü ñuxre ya ĩpatagu chananguxẽxẽ nax 
yachúexü̃cax̱ ya yima ĩpatagü, rü yíxema ĩpataarü yora rü tá 
chacherdótexü̃tawa taxũ, rü nüxü̃ tá ñatagürü: “Chopata i nawa 
changexmane rü nichu̱x”, ñatagürü tá. 
36Rü nüma ya chacherdóte rü naxü̃pa nax nagu naxücuxü̃ ya yima ĩpata, rü 
tá tüxü̃ namu ya yíxema nawa ngẽxmagüxe nax ítachoxü̃xü̃cax̱ namaxã i 
guxü̃ma i tümaarü ngẽmaxü̃gü nax ngẽmaãcü tama nüxna naxüexü̃cax̱ i 
guxü̃ma i ngẽma ngẽmaxü̃gü ya yima ĩpatawa ngẽxmagüxü̃. Rü ngẽmawena 
rü nüma ya chacherdóte rü tá nagu naxücu ya yima ĩpata nax nangugüãxü̃cax̱ 
rü aixcüma yachú ya yima ĩpata. 
37-38Rü ngẽxguma ngẽma chacherdóte nüxü̃ dau̱̱xgu nax naxtapü̱xwa yachúxü̃ 
rü naxtapü̱xarü aixepegu nax naxücuxü̃ rü nayau̱̱xãchixü̃ rü nadauãchixü̃, rü 
ngẽxguma i nüma ya chacherdóte rü tá ínaxũxũ nawa ya yima ĩpata, rü tá 
nanamu nax 7 i ngunexü̃ nawãxtaxü̃. 

39-40Rü nüma ya chacherdóte rü norü 7 i ngunexü̃gu wena tá ínayadau ya 
yima ĩpata. Rü ngẽxguma yayexerachigügu nax nayáuax̱güxü̃ rü 
nadáuax̱güxü̃ i ngẽma chúxü̃ i naxtapü̱xwa ya yima ĩpata, rü duü̃xü̃güxü̃ tá 
namu nax nadeaxü̃cax̱ ya yimá ĩpataarü nutagü ya ichúecü rü ñu̱xũchi wüxi 
i nachica i ãũãchixü̃ i ĩanearü yáxü̃wa ngẽxmaxü̃wa nax yawogüãxü̃cax̱. 
41Rü ñu̱xũchi duü̃xü̃güxü̃ tá namu nax nadüxtapü̱xgüãxü̃cax̱ i norü 
aixepemachiãwa ya yima ĩpata, rü ngẽma ínadügüxü̃ i nachitügü rü wüxi i 
nachica i ãũãchixü̃ i yima ĩanearü yáxü̃wa ngẽxmaxü̃wa nayagügü. 
42Rü yimá nutagü ya nadecüchicüxü tá nai ya nutagü ngéma nanucu, rü 
ngexwacax̱ü̃xü̃ i ñaxruü̃maxã tá nanachaxtapüxgü ya yima ĩxtapü̱x. 
43-44Rü ngẽxguma wenaxarü yima ĩpatawa nango̱xomagu i ngẽma chúxü̃ 
nawena nax marüchirex̱ nadeaxü̃ ya yimá nutagü, rü marüchirex̱ 
nadüxtapü̱xgüãxü̃ rü ngexwacax̱ü̃xü̃ i ñaxruü̃maxã nachaxtapü̱xgüãxü̃, rü 
ngẽxguma ya chacherdóte rü wena tá nagu naxücu ya yima ĩpata nax nüxü̃ 
nadauxü̃cax̱ rü nangugüãxü̃cax̱. Rü ngẽxguma guxü̃wama nanguxgu nax 
yachu̱xüxtapǘxü̃, rü ngẽma rü ãũcümaxü̃ nixĩ nax yachúxü̃ ya yima ĩpata, rü 
Tupanapex̱ewa naxãũãchi. 
45Rü ngẽmacax̱ name i wüxicana nagu napogüe ya yima ĩpata. Rü ñu̱xũchi 
guxcüma ya norü nutagü wüxigu namaxã i naachinax̱ãgü rü name i wüxi i 
nachica i ãũãchixü̃wa nayawogü i ĩanearü yáxü̃wa. 
46Rü ngẽxguma chacherdóte marü nüxü̃ ixuxgu nax nawãxtaxü̃ ya yima ĩpata, 
rü texé ya nagu ücuxe rü tá tüxü̃ nacuax̱ nax taxãũãchixü̃ rü ñu̱xmata 
nachüta. 
47Rü yíxema yima ĩpatawa chibüxe rüex̱na ngẽxma pexe, rü name nax tügü 
tayauxchiruxü̃ nax tangearü ãũãchiã̃́xü̃cax̱. 
48Rü nawena nax marü to i chauxruü̃maxã nachaxtapǘxü̃ ya yima ĩpata, rü 
ngẽxguma chacherdóte nagu ücugu nax nangugüãxü̃cax̱ rü nüxü̃ nadau̱̱xgu 
nax tama iyaxũxü̃ nax yachúxü̃, rü ñu̱xũchi tá nüxü̃ nixu nax marü namexü̃ 
ya yima ĩpata, erü marü inarüxo nax yachúxü̃. 

49Rü Tupanapex̱ewa nax namexẽẽxãxü̃cax̱ ya yima ĩpata, rü nüma ya 
chacherdóte tá nanayaxu i taxre ya werixacügü, rü wüxi i mürapewaxacü i 
ocayiwanaxcax̱, rü wüxi i daucharaxü̃ i naxchiru, rü wüxi i tüxax̱mü i naigu 
rübuxü̃ nax ngẽmamaxã Tupanapex̱ewa ínapiãxü̃cax̱ i ngẽma norü chu̱x ya 
yima ĩpata. 
50Rü tá tüxü̃ nimax̱ ya wüxi ya weri naétügu ya wüxi ya buetare ya 
waixü̃münaxcax̱ i dexá ichuchuxü̃wa yaxuxü̃maxã ããcucü. 
51Rü nüma ya chacherdóte rü tá nanayaxu i ngẽma mürapewaxacü i 
ocayiwanaxcax̱, rü ngẽma tüxax̱mü i naigu rübuxü̃, rü ngẽma naxchiru i 
daucharaxü̃, rü yíxema weri ya maxü̃̃́xẽ. Rü tá nayawaixẽxẽ i guxü̃ma i 
ngẽma namaxã ya tümagü ya yíxema toguxe ya weri ya tüxü̃ yamáxe rü 
namaxã i ngẽma dexá i íchuchuxü̃wa yaxuxü̃. Rü 7 ex̱pü̱xcüna tá nanamaxcu 
ya yima ĩpata. 
52Rü ngẽmaãcü tá Tupanapex̱ewa ínanapi ya yima ĩpata tümagümaxã ya 
yíxema werixacü ya tüxü̃ yamáxe, rü namaxã i ngẽma dexá i íchuxchuxü̃wa 
yaxuxü̃, rü tümamaxã ya yíxema werixacü ya maxü̃̃́xẽ, rü namaxã i ngẽma 
tüxax̱mü i naigu rübuxü̃, rü namaxã i ngẽma naxchiru i dauxü̃ nax 
iyanaxoxü̃cax̱ nax yachúxü̃ ya yima ĩpata. 
53Ngẽmawena rü yima ĩanearü düxétüwaama tá tüxü̃ nimu ya yíxema 
werixacü ya maxü̃̃́xẽ. Rü ngẽmaãcü tá inayanaxoxẽxẽ nax yachúxü̃ ya yima 
ĩpata. Rü wenaxarü tá Tupanapex̱ewa name ya yima ĩpata ==ñanagürü ga 
Cori ya Tupana. 
54-57Rü ngẽmagü nixĩ i ore nachiga i naguxü̃raü̃xü̃ i chaxüne, rü dawe i tiñagu 
ãégaxü̃, rü naxchiru i chúxü̃ rü ĩpatagü ya ichúene, rü dawe i namaxã 
rüchaxü̃, rü waiãchixü̃ne, rü churixü̃ne i chóxü̃. Rü ngẽma orewa tá nüxü̃ 
pecuax̱ i tax̱acü nixĩ i Tupanapex̱ewa mexü̃ rü tax̱acü nixĩ i napex̱ewa 
ãũãchixü̃. Rü ngẽma nixĩ i ore nachiga i ngẽma chaxüne i naxchax̱müü̃wa rü 
naxchiruwa rü chúxü̃wa pexna üexü̃. 

Lebítanüxü ̃arü puracüchiga 15 

Yatüwa ngẽxmaxü̃ i da̱xawechiga 

1-2Nüma ga Cori ya Tupana rü Moichémaxã rü Aróü̃maxã nidexa rü ñanagürü 
nüxü̃: —¡Iraétanüxü̃maxã nüxü̃ pixu i ñaa ore!: “Rü ngẽxguma wüxi ya yatü 
idax̱aweegu namaxã nax naxpex̱echiraü̃wa ínaxũxũxü̃ i namü, rü naxãũãchi. 
3Rü ngẽxguma texé ngẽmamaxã tidax̱awegu rü wüxi i ãũãchixü̃ nixĩ i ngẽma. 
Rü ngẽxguma naxpex̱echiraü̃wa ínaxũxũxgu i ngẽma ãũãchixü̃ rüex̱na 
namaxã napoxtapex̱echiraü̃gu, rü yima yatü rü naxãũãchi. 
4Rü yimá yatü ya dax̱awepex̱echiraü̃cü rü guxü̃ma i nachica i nagu nacax̱axü̃ 
rü duü̃xü̃gü tá nüxü̃ nacuax̱ nax naxãũãchixü̃ i ngẽma nachicagü. Rü guxü̃ma 
i ngẽmaxü̃gü i nawa natoxü̃ ya yimá yatü rü duü̃xü̃gü tá nüxü̃ nacuax̱ nax 
naxãũãchixü̃ i ngẽma nachicagü. 
5Rü yíxema nüxü̃ ingógüxe i ngẽma pechicaxü̃ ya yimá yatü nagu caxü̃, rü 
name nax tügü tayauxchiruxü̃ rü taxaiyaxü̃. Rü duü̃xü̃gü tá nüxü̃ nacuax̱ nax 
taxãũãchixü̃ ñu̱xmata nachüta. 
6Rü yíxema nawa rütoxe i ngẽma ngẽmaxü̃ ya yimá yatü nawa rütoxü̃, rü 
name nax tügü tayauxchiruxü̃ rü taxaiyaxü̃. Rü duü̃xü̃gü tá nüxü̃ nacuax̱ nax 
taxãũãchixü̃ ñu̱xmata nachüta. 
7Rü yíxema nüxü̃ ingógüxe ya yimá yatü ya naxpex̱echiraü̃wa idax̱awecü, rü 
name nax tügü tayauxchiruxü̃ rü taxaiyaxü̃. Rü duü̃xü̃gü tá nüxü̃ nacuax̱ nax 
taxãũãchixü̃ ñu̱xmata nachüta. 
8Rü ngẽxguma yimá yatü ya naxpex̱echiraü̃wa idax̱awecü tüxna cuaxigu ya 
wüxi ya duü̃xẽ ya tama idax̱awexe, rü name nax tügü tayauxchiruxü̃ rü 
taxaiyaxü̃. Rü duü̃xü̃gü tá nüxü̃ nacuax̱ nax taxãũãchixü̃ ñu̱xmata nachüta. 
9Rü guxü̃ma i cowarumax̱wex̱e i nawa natoxü̃ ya yimá yatü ya 
naxpex̱echiraü̃wa idax̱awecü, rü duü̃xü̃gücax̱ rü nixãũãchi. 
10Rü guxãma ya yíxema nüxü̃ ingógüxe i wüxi i ngẽmaxü̃ i nawa natoxü̃ ya 
yimá yatü ya naxpex̱echiraü̃wa idax̱awecü, rü duü̃xü̃gü tá nüxü̃ nacuax̱ nax 
taxãũãchixü̃ ñu̱xmata nachüta. Rü guxãma ya yíxema yangexe i tax̱acü i 
nawa natoxü̃ ya yimá yatü ya naxpex̱echiraü̃wa idax̱awecü, rü name nax tügü 

tayauxchiruxü̃ rü taxaiyaxü̃. Rü duü̃xü̃gü tá nüxü̃ nacuax̱ nax taxãũãchixü̃ 
ñu̱xmata nachüta. 
11Rü ngẽxguma yimá yatü ya naxpex̱echiraü̃wa idax̱awecü tama 
nayau̱̱xmex̱ãcüma texéxü̃ yangógügu, rü yíxema tüxü̃ yangógüxe rü 
tanaxwax̱e i tügü tayauxchiru rü tügü taxaiya. Rü duü̃xü̃gü tá nüxü̃ nacuax̱ 
nax taxãũãchixü̃ ñu̱xmata nachüta. 
12Rü ngẽxguma yimá yatü ya naxpex̱echiraü̃wa idax̱awecü nüxü̃ ingógügu ya 
wüxi ya buetare ya waixü̃münaxcax̱, rü tanaxwax̱e nax wüxicana nagu 
tapogüxü̃. Rü ngẽma ngẽmaxü̃gü i nainaxcax̱ i nüxü̃ yangógüxü̃ rü tanaxwax̱e 
nax tayayauxgüxü̃. 
13Rü ngẽxguma marü naxcax̱ yataanegu ya yimá yatü ya naxpex̱echiraü̃wa 
idax̱awecü, rü name i 7 i ngunexü̃ ngupetüguwena nügü nayau̱̱xchiru rü dexá 
i chuxchuxü̃wa nügü naxaiya. Rü ngẽxguma tá nixĩ i tama naxãũãchixü̃. 
14Rü ngẽma norü 8 i ngunexü̃gu rü taxre ya muxtucumaxã rüex̱na taxre ya 
muxtucuxacümaxã tá Tupanapataarü ĩãx̱wa naxũ nax ngéma Cori ya 
Tupanapex̱ewa chacherdótena tüxü̃ yamugüxü̃cax̱. 
15Rü nüma i chacherdóte rü tá tüxü̃ nimax̱ ya wüxi ya muxtucuxacü nax 
ngẽmaãcü Tupana nüxü̃̃́ nüxü̃ rüngü̃maxü̃cax̱ i ngẽma yatüarü pecadu. Rü 
yíxema toguxe ya muxtucuxacü rü tá tüxü̃ nigu Tupanaarü ãmareruxü̃. Rü 
ngẽmaãcü tá Cori ya Tupanapex̱ewa nanamexẽxẽ ya yimá yatü ya 
naxpex̱echiraü̃wa idax̱awecü. 
16Rü ngẽxguma wüxi ya yatü rü naxpex̱echiraü̃wa ínaxũxũmaregu i namü, rü 
tá mea guxü̃wama nügü naxaiya. Rü duü̃xü̃gü tá nüxü̃ nacuax̱ nax 
naxãũãchixü̃ ñu̱xmata nachüta. 
17Rü ngẽma naxchiru rüex̱na naxchax̱müxü̃ i ngẽma namü nawa churuxü̃, rü 
tanaxwax̱e nax dexáwa yayauxgüxü̃. Rü duü̃xü̃gü tá nüxü̃ nacuax̱ nax 
naxãũãchixü̃ ñu̱xmata nachüta. 

18Rü ngẽxguma wüxi ya yatü rü wüxi i ngexü̃ nügümaxã maxẽgu, rü 
tanaxwax̱e nax mea naxaiyagüxü̃ i ngẽma taxre. Rü tá nixãũãchi ñu̱xmata 
nachüta. 

Ucu̱xẽgü naxca̱x i ngexü̃gü 

19Rü ngẽxguma wüxi ya ngexe rü tümaarü dax̱awexü̃newa nanguxgu, rü 7 i 
ngunexü̃ tá taxãũãchi. Rü yíxema tüxü̃ ingógüxe rü taxãũãchi ñu̱xmata 
nachüta. 
20Rü ngexü̃rüüxü̃ i ngẽmaxü̃ i nagu tacaxü̃ i ngẽxguma tümaarü dax̱awewa 
tangexmagu rü naxãũãchi. Rü ngexü̃rüüxü̃ i ngẽmaxü̃ i nawa tarütoxü̃ rü 
naxãũãchi. 
21Rü yíxema ngẽma nachica i nagu nacaxü̃gu ingógüxe, rü tanaxwax̱e i tügü 
tayauxchiru rü tügü taxaiya. Rü yíxema rü tá taxãũãchi ñu̱xmata nachüta. 
22Rü yíxema nüxü̃ ingógüxe i ngẽma naxmax̱wex̱e i nawa natoxü̃, rü 
tanaxwax̱e i tügü tayauxchiru rü tügü taxaiya. Rü yíxema rü tá taxãũãchi 
ñu̱xmata nachüta. 
23Rü ngẽmaãcü yíxema nüxü̃ ingógüxe i ngẽma nachica i marü nagu 
nacax̱axü̃ rüex̱na ngẽma nawa natoxü̃, rü tá taxãũãchi ñu̱xmata nachüta. 
24Rü ngẽxguma wüxi i yatü tümamaxã ípexgu rü nüxna naxüe i tümaarü 
ãũãchixü̃. Rü 7 i ngunexü̃ tá nawa nangẽxma i ngẽma ãũãchixü̃. Rü 
ngẽxgumarüxü̃ ta i ngẽma nachica i nagu nacax̱axü̃ rü 7 i ngunexü̃ naxãũãchi. 
25Rü ngẽxguma wüxi ya ngexe rü tama tümaarü tauemacü tüxna nguyane 
taxãgügu rü yadaxgu nax taxãgüxü̃ rü taxãũãchi. Rü ngẽxgumarüxü̃ ta ega 
tümaarü tauemacü tüxna nguxgu rü yadaxgu nax taxãgüxü̃, rü ñoma 
tümaarü tauemacü ai̱x̱rüguma tüxna nguxgurüxü̃ taxãũãchi. 
26Rü ngẽxguma wüxi ya ngexe taxãgüyane rü ngẽma nachica i nagu tacaxü̃ 
rü ngẽma naxmax̱wex̱e i nawa tarütoxü̃ rü naxãũãchi. Rü ñoma tümaarü 
tauemacü ai̱x̱rüguma tüxna nguxgurüxü̃ taxãũãchi. 

27Rü ngẽxgumarüxü̃ ta ya yíxema nüxü̃ ingógüxe i ngẽma ngẽmaxü̃gü rü 
taxãũãchi. Rü name nax tügü tayauxchiruxü̃ rü tügü taxaiyaxü̃. Rü tá 
taxãũãchi ñu̱xmata nachüta. 
28Rü ngẽxguma marü iyachaxãchigu nax taxãgüxü̃ ya yíxema nge, rü 7 i 
ngunexü̃ tá tixugü, rü ngẽmawena tá nixĩ i tama naxãũãchixü̃. 
29Rü ngẽma norü 8 i ngunexü̃gu rü taxre ya muxtucumaxã rüex̱na taxre ya 
muxtucuxacümaxã tá Tupanapataarü ĩãx̱wa taxũ nax ngéma chacherdótena 
tüxü̃ tayamugüxü̃cax̱. 
30Rü nüma i chacherdóte rü tá tüxü̃ nimax̱ ya wüxi ya muxtucuxacü nax 
ngẽmaãcü Tupana ngĩxü̃̃́ nüxü̃ rüngü̃maxü̃cax̱ i ngẽma ngĩrü pecadu. Rü 
yíxema toguxe ya muxtucuxacü rü tá tüxü̃ nigu Tupanaarü ãmareruxü̃. Rü 
ngẽmaãcü ya yima chacherdóte rü tá Cori ya Tupanapex̱ewa ngĩxü̃ namexẽxẽ 
i ngẽma nge i ãgücü nax ngẽmaãcü Tupanapex̱ewa nangearü ãũãchiã̃́xü̃cax̱. 
31Rü ngẽmaãcü i pema rü tá norü ãũãchixü̃na peyaxĩgachixẽxẽ i ngẽma 
Iraétanüxü̃ nax tama nayuexü̃cax̱ nagagu nax naxãũãchigüãxü̃ ya yima 
chopata ya choma nawa changexmane i natanüwa” ==ñanagürü ga Cori ya 
Tupana. 
32-33Rü ngẽmagü nixĩ i ucu̱xẽgü naxcax̱ i ngẽma yatügü i naxpex̱echiraü̃wa 
idax̱aweexü̃, rü ngẽma yatügü i ibamügüxü̃ rü ngẽmagagu chopex̱ewa 
ãũãchigüxü̃. Rü ngẽma nixĩ i ucu̱xẽgü naxcax̱ i ngexü̃gü i norü dax̱awe nüxna 
ngugüxü̃, rü ngẽma yatü i ngĩmaxã maxü̃xü̃ i wüxi i nge i ngẽxguma ngĩrü 
dax̱awewa nangẽxmayane. 

Lebítanüxü ̃arü puracüchiga 16 

Ngunexü̃ i nagu ãmaregü inaxãgüxü̃ nax Tupana nüxü̃ iyarüngü̃maxü̃ca̱x i 
pecadugü 

1Rü nüma ga Cori ya Tupana rü Moichémaxã nidexa nawena ga nax nayuexü̃ 
ga yema taxre ga Aróü̃ nanegü, yerü nagu nachocu ga yema naxmachiã ga 
Üünexüchixü̃ ga Cori ya Tupana nawa yexmaxü̃. 

2Rü Cori ya Tupana rü ñanagürü Moichéxü̃: —¡Namaxã nüxü̃ ixu ya cuenexẽ 
ya Aróü̃ rü tama name i ngexü̃rüüxü̃ i ngunexü̃gumare nagu naxücu i ngẽma 
naxmachiã i Üünexüchixü̃ i tüyemachiü̃cax̱wena ngẽxmaxü̃ rü bai nüxna 
nangaicama i ngẽma baúátaü̃ nax tama nayuxü̃cax̱! Erü choma rü tá ngẽma 
baúátaü̃étüwa caixanexü̃wa chaugü chango̱xẽxẽ. 
3Rü nüma ya Aróü̃ rü wüxi i wocaxacü i yatüxü̃maxã tá chopataax̱tügu 
naxücu nax ngẽxma yamáãxü̃cax̱ noxrütama chixexü̃tanü. Rü ngẽxgumarüxü̃ 
tá ta ngéma nanaga i wüxi i carnéru nax chau̱̱xcax̱ yaguãxü̃cax̱. 
4Rü nüma ya Aróü̃ rü naxü̃pa nax nagu yacúxü̃ i ngẽma chacherdótechiru rü 
tá naxaiyaxíra. Rü ngẽmawena rü tá nicuxcuchi i ngẽma natüü̃chiru i 
línuchinaxcax̱ rü nagu tá nicu̱x i naxchiru i máxpaxü̃ i línuchinaxcax̱ i 
woetama ngẽmacax̱ ixĩxü̃. Rü tá nügü nigoye rü nayangax̱cuchi i napatex̱e i 
línuchinaxcax̱. Erü ngẽma nixĩ i naxchirugü i woetama ngẽmaruxü̃ ixĩgüxü̃. 
5Rü nüma i Iraétanüxü̃ rü tá Aróü̃na nanamugü i taxre i chíbuxacügü, rü 
ngẽma tá nixĩ i duü̃xü̃güarü pecaducax̱ nadai̱x̱ü̃. Rü ngẽxgumarüxü̃ tá ta 
ngéma nanaga i wüxi i carnéru nax ngéma chau̱̱xcax̱ yaguãxü̃cax̱. 
6Rü tá chau̱̱xcax̱ nayagu i ngẽma wocaxacü i noxrütama pecadugüarü 
ütanüruxü̃ rü napatacüãx̱arü pecadugüarü ütanüruxü̃. 
7Ngẽmawena rü tá tüxü̃ niyaxu ya yíxema taxre ya chíbugü, rü ñu̱xũchi 
Tupanapataarü ĩãx̱pex̱ewa tá tüxü̃ nagagü nax ngéma Cori ya Tupanana tüxü̃ 
namugüxü̃cax̱. 
8Ngẽmawena rü tá nanasortéu i ngẽma taxre i chíbugü nax ngẽmawa nüxü̃ 
nacuáxü̃cax̱ nax ngexü̃rüüxü̃ tá yixĩxü̃ i Tupanacax̱ yamáxü̃ rü ngexü̃rüüxü̃ 
tá yixĩxü̃ i chianexü̃ i Achachéwa namuxü̃. 
9Rü ngẽma chíbu i nagu nanguxü̃ nax Cori ya Tupanacax̱ yamáaxü̃, rü Aróü̃ 
rü tá nayamax̱ rü nayagu pecaduarü ütanüruxü̃. 
10Natürü ngẽma chíbu i nagu nanguxü̃ nax chianexü̃ i Achachéwa namuxü̃, 
rü maxü̃xü̃ tá Cori ya Tupanana namu nax Iraétanüxü̃axü̃̃́ nüxü̃ 

iyanangümaxü̃cax̱ i norü pecadugü. Rü ngẽmawena rü chianexü̃ i Achachéwa 
tá nanamu. 
11Rü nüma ya Aróü̃ rü tá chau̱̱xcax̱ nayagu i ngẽma wocaxacü i noxrütama 
pecaduarü ütanüruxü̃ nax nüxü̃̃́ nüxü̃ icharüngümaxü̃cax̱ i noxrütama 
pecadugü rü napatacüãx̱arü pecadugü. 
12Rü ñu̱xũchi nüma ya Aróü̃ rü tá nanayaxu i wüxi i pumaratex̱epáü̃. Rü 
ngẽma Tupanapatapex̱ewa ngẽxmaxü̃ i guruü̃wa tá nanayaxu ya ã̃́xwe ya 
naicü, rü yimamaxã tá nanaxüãcu i ngẽma pumaratex̱earü guruü̃páü̃. Rü tá 
nanayaxu i taxreãcumex̱ẽ i pumaratex̱e i yixichixü̃. Rü ngẽmamaxã tá ngẽma 
tüyemachiü̃arü aixepeguama naxücu. 
13Rü ngéma, Cori ya Tupanapex̱ewa, tá yimá ã̃́xweétügu nanagü i ngẽma 
pumaratex̱e. Rü ngẽma norü caxixü̃ i ngẽma pumaratex̱e rü tá ngẽma 
baúátaü̃étügu nacaixnagü. Rü ngẽmaãcü tá nixĩ i taxũtáma nayuxü̃ ya Aróü̃. 
14Rü yimá nagü i ngẽma wocaxacü rü tá íxracü ngéma nanange rü 
naxmex̱maxã tátama yimá nagümaxã nanamaxcuétü i ngẽma naxã̃́taxü̃ i 
ngẽma baú i norü éstecüwawaama. Rü ñu̱xũchi tá nanamaxcuétü i 7 
ex̱pü̱xcüna i ngẽma naxã̃́taü̃pex̱ewaama. 
15Rü ngẽmawena rü tá nayamax̱ i ngẽma chíbu i duü̃xü̃güarü pecaduarü 
ütanüruxü̃ ixĩxü̃. Rü yimá nagü i ngẽma chíbu rü tá ngẽma Tupanapataarü 
tüyemachiü̃arü aixepewa nanange. Rü ngéma aixepewa rü yimá nagümaxã 
tá nanamaxcuétü rü nanamaxcupex̱e i ngẽma baúátaü̃ ngẽxgumarüxü̃ nax 
wocaxacügümaxã namaxcuãxü̃rüxü̃. 
16Rü nüma i Aróü̃ rü ngẽmaãcü tá nixĩ i chopataarü naxmachiã i 
üünexüchixü̃wa iyanaxoxẽẽãxü̃ i guxü̃ma i ngẽma Iraétanüxü̃arü ãũãchixü̃gü 
rü yema nax tama chauga naxĩnüexü̃, rü yema togü ga pecadugü ga 
naxügüxü̃. Rü ngẽma duü̃xü̃güpatagüarü ngãxü̃tanüwa ngẽxmane ya 
chopata, rü nüma i Aróü̃ rü ngẽxgumarüxü̃ tá ta nawa inanaxoxẽxẽ i ngẽma 
Iraétanüxü̃arü ãũãchixü̃gü. 

17-18Rü ngẽxguma Aróü̃ ngẽma naxmachiã i üünexü̃chixü̃arü aixepewa 
nangẽxmagu nax Tupanapex̱ewa naxcax̱ íyacax̱axü̃cax̱ nax duü̃xü̃güarü 
pecaduxü̃ íyanangü̃maxü̃cax̱, rü taxúetama nüxna tangaicama ya yima 
Tupanapata. Rü ngẽxguma Tupana Aróü̃xü̃ ngãxü̃gu rü marü nüxü̃̃́ nüxü̃ 
iyanangümagu i Aróü̃arü pecadugü rü Aróü̃patacüãx̱arü pecadugü rü 
guxü̃ma i Iraétanüxü̃arü pecadugü, rü nüma i Aróü̃ rü tá ínaxũxũ nax 
Tupanaarü puracücax̱ namexẽẽãxü̃cax̱ i ngẽma ãmarearü guruxü̃ i 
Tupanapatapex̱ewa ngẽxmaxü̃. Rü yimá nagü i ngẽma wocaxacü rü ngẽma 
chíbu rü tá íxracü ngéma nange, rü yimámaxã tá nanacha i ngẽma ãmarearü 
guruü̃chatacu̱xregü rü nacüwagü. 
19Rü ñu̱xũchi yima norü unetamex̱ẽmaxã rü 7 ex̱pü̱xcüna tá yimá nagümaxã 
nanamaxcuétü i ngẽma ãmarearü guruxü̃. Rü ngẽmaãcü tá ínanayixẽxẽ nawa 
i ngẽma Iraétanüxü̃arü ãũãchixü̃. Rü ngẽmaãcü Cori ya Tupanacax̱ tá 
nanamexẽxẽ i ngẽma ãmarearü guruxü̃. 
20Rü ngẽxguma Aróü̃ marü Tupanaarü puracücax̱ namexẽẽgu i naxmachiã i 
Üünexüchixü̃, rü yima napata, rü ngẽma ãmarearü guruxü̃, rü 
ngẽxgumawena tá wüxíexü̃ namu nax yagaãxü̃cax̱ i ngẽma chíbu i maxü̃xü̃. 
21Rü Aróü̃ rü ngẽma chíbuerugu nanuxmex̱ãcüma tá Tupanamaxã nüxü̃ nixu 
i guxü̃ma i ngẽma Iraétanüxü̃arü chixexü̃gü, rü norü nuwax̱egü, rü norü 
pecadugü. Rü ngẽmaãcü tá chíbuwa naxüe i guxü̃ma i ngẽma duü̃xü̃güarü 
pecadugü. Rü ngẽmawena rü wüxi i duü̃xü̃ tá nayaga rü ínachianexü̃wa tá 
nayatax̱. 
22Rü ngẽma chianexü̃gu tá inayarütaxu i ngẽma chíbu namaxã i guxü̃ma i 
Iraétanüxü̃arü chixexü̃gü. 
23Rü ngẽmawena ya Aróü̃ rü wena Tupanapatagu tá naxücu rü tá ínacu̱xü̃ i 
ngẽma naxchirugü i línuchinaxcax̱ i noxri nagu yacúxü̃ nax nagu 
naxücuxü̃cax̱ i ngẽma naxmachiã i Üünexüchixü̃. Rü ñu̱xũchi ngẽxma 
Tupanapatagu tá nananu i ngẽma naxchirugü. 
24Rü wüxi i nachica i üünexü̃wa tá nügü naxaiya, rü ngẽmawena tá 
nicuxcuchi i noxrütama naxchiru. Rü tá ínaxũxũ nax Tupanapex̱ewa 

yaguãxü̃cax̱ i ngẽma naxü̃na i noxrütama pecaducax̱ yaguxü̃ rü ñu̱xũchi 
ngẽma duü̃xü̃güarü pecaducax̱ yaguxü̃. Rü ngẽmaãcü tá nanaxü i Aróü̃ nax 
Tupana nüxü̃ rüngü̃maxü̃cax̱ i norü pecadugü rü duü̃xü̃güarü pecadugü. 
25Rü ãmarearü guruü̃wa tá nayagu i norü chíxü̃ i ngẽma naxü̃na i pecaduarü 
ütanücax̱ yamáxü̃. 
26Rü ngẽma yatü i ngẽma chíbuxü̃ íyatáxü̃ nawa i chianexü̃ i Achaché, rü 
name nax nügü nayau̱̱xchiruxü̃ rü naxaiyaxü̃. Rü ngẽmawena rü name nax 
duü̃xü̃gü íxãpataxü̃wa naxũxü̃. 
27Rü ngẽma wocaxacü rü ngẽma chíbu i pecaducax̱ daixü̃, rü yimá nagü i 
Aróü̃ rü naxmachiã i üünexü̃wa ngecü nax choma pexü̃̃́ nüxü̃ 
icharüngümaxü̃cax̱ i perü pecadugü. Rü pema ípexãchiü̃güxü̃arü yáxü̃wa tá 
ípenagu i naxchax̱müxü̃, rü namachi, rü naü̃. 
28Rü yíxema duü̃xẽ ya ínaguxe, rü name nax tügü tayauxchiruxü̃ rü taxaiyaxü̃ 
rü ngẽmawena rü name nax duü̃xü̃gü ípegüxü̃wa taxũxü̃. 
29Rü ñaa tá nixĩ i wüxi i mu i guxü̃gutáma nagu pexĩxü̃ i pemax. Rü ngẽxguma 
yimá 7 ya tauemacüarü 10 i ngunexü̃wa nanguxgu, rü tá penaxaure i ngẽma 
ngunexü̃. Rü ngẽma ngunexü̃gu rü guxãma i pema i Iraétanüxü̃ rü tá 
iperüngügü i perü puracüwa. Rü ngẽxgumarüxü̃ ta i ngẽma duü̃xü̃gü i to i 
nachixü̃anecüãx̱gü i petanügu ãchiü̃güxü̃, rü ta nanaxauregü i ngẽma 
ngunexü̃. 
30Rü ngẽma ngunexü̃gu tá nixĩ i pexü̃̃́ nüxü̃ icharüngümaxü̃ i perü pecadugü, 
rü ngẽmaãcü tá nixĩ i chopex̱ewa pengearü pecaduãx̱güxü̃. 
31Rü ngẽma tá nixĩ i wüxi i mu i guxü̃gutáma nagu pexĩxü̃. Rü pema i ngẽma 
ngunexü̃gu rü tá iperüngügü, rü tama pechibüeãcüma tá perücho. 
32Rü ngẽma ngunexü̃gu rü nüma i ngẽma chacherdóte i nüxü̃ chaxunetaxü̃ rü 
pora nüxna chaxãxü̃ nax nanatüchicüxü chacherdóte yixĩxü̃cax̱, rü ngẽma 
chacherdóte tá nayanguxẽxẽ i ngẽma mugü i cumaxã nüxü̃ chixuxü̃ nax 
ngẽmaãcü pexü̃̃́ nüxü̃ charüngümaxü̃cax̱ i perü pecadugü. Rü nüma ya 
chacherdóte rü tá nagu nicu̱x i naxchiru i üünexü̃ i línuchinaxcax̱. 

33Rü nüma i chacherdóte rü ngẽmaãcü tá nixĩ i chopataarü naxmachiã i 
üünexüchixü̃wa rü yima chopatawa, rü ãmarearü guruü̃wa iyanaxoxẽẽãxü̃ i 
guxü̃ma i ngẽma Iraétanüxü̃arü ãũãchixü̃gü. Rü ngẽmaãcü ya chacherdóte rü 
tá guxü̃ma i chacherdótegüétüwa rü guxü̃ma i duü̃xü̃güétüwa nachogü, nax 
ngẽmaãcü Tupana nüxü̃̃́ nüxü̃ iyarüngü̃maxü̃cax̱ i norü pecadugü. 
34Rü ngẽma tá nixĩ i wüxi i mu i guxü̃gutáma nagu pexĩxü̃. Rü guxcüma ya 
taunecügu rü ngẽma chacherdóte tá wüxicana tátama nanaxüchiga i ngẽma 
cumaxã nüxü̃ chixuxü̃ nax ngẽmaãcü nüxü̃̃́ nüxü̃ charüngümaxü̃cax̱ i 
Iraétanüxü̃arü pecadugü ==ñanagürü ga Tupana. Rü yema Cori ya Tupana 
Moichémaxã nüxü̃ ixuxü̃ãcüma nayanguxẽxẽ ga guxü̃ma. 

Lebítanüxü ̃arü puracüchiga 17 

Wüxitama i nachica nixĩ i mexü̃ nax nawa Tupanana ãmare ixãxü̃ 

1-2Rü nüma ga Cori ya Tupana rü Moichémaxã nidexa rü ñanagürü nüxü̃: —
¡Aróü̃maxã rü nanegümaxã, rü ñu̱xũchi guxü̃ma i Iraétanüxü̃maxã nüxü̃ ixu 
i ñaa mugü i choma ya Cori ya Tupana cumaxã nüxü̃ chixuxü̃! 
3-4Rü yíxema Iraétanüxü̃ i ngextamare yamáxe i tümaarü ãmare i wüxi i woca 
i yatüxü̃, rüex̱na wüxi i carnéru i yatüxü̃, rüex̱na wüxi i chíbu i ngexü̃ i timáxü̃ 
i ĩanearü aixepegu rüex̱na ĩanearü düxétügu rü chixexü̃wa tangexma. Erü 
tama chopatapex̱ewa tanaga i tümaarü ãmare nax ngéma choxna 
tayaxuãxü̃xü̃cax̱. Rü tümagagu tátama petanüwa tüxü̃ ípetax̱üchi. 
5Rü ngẽma nixĩ i chorü mu naxcax̱ i ngẽma Iraétanüxü̃ i naanegumare 
nadai̱x̱ü̃ i naxü̃nagü i ãmaregü rü ngẽmawena chacherdótexü̃tawa nanaxü̃ 
nax nüma ya chacherdóte chopatapex̱ewa yaguãxü̃ nax ngẽmaãcü choxü̃ 
nangüxmüxẽẽgüxü̃cax̱. 
6Rü name i duü̃xü̃gü rü namaxẽãcüma chopatapex̱ewa nanagagü i norü 
ãmaregü nax nüma i chacherdóte yimá nagümaxã namaxcuãxü̃cax̱ i ngẽma 
chorü ãmarearü guruxü̃ i chopatapex̱ewa ngẽxmaxü̃ rü ñu̱xũchi ngéma 
ínaguaxü̃ i ngẽma norü chíxü̃ nax naemamaxã chataãẽxü̃cax̱. 

7Rü ngẽma Iraétanüxü̃ rü chanaxwax̱e i nüxü̃ narüxoe nax ãmare naxcax̱ 
ínaguxü̃ i ngẽma chíbuchicünax̱ãgü i noxri nüxü̃ yacuax̱üü̃güxü̃ rü chixexü̃wa 
nagagüxü̃. Rü ngẽma pemaxã nüxü̃ chixuxü̃ i mu nixĩ i guxü̃gutáma nagu 
pexĩxü̃ i pema rü penegü rü petaagü. 
8-9Rü namaxã nüxü̃ ixu rü ngẽma Iraétanüxü̃ rüex̱na ngẽma to i 
nachixü̃anecüãx̱ i petanügu ãpataxü̃ rü ngẽxguma chi ãmare inaxãxgu, rü 
tama chopataarü ĩãx̱wa nangeãgu nax ngéma choxna naxããxü̃cax̱, rü pema 
rü wüxicana tá petanüwa ípenatax̱üchi. 

Cori ya Tupana rü Iraétanüxü̃na nayanuxũ nax nagü nangõ̱xgüxü̃ 

10Choma rü tá naxchi chaxai i guxü̃ma i ngẽma Iraétanüxü̃ rüex̱na ngẽma to 
i nachixü̃anecüãx̱ i petanügu ãpataxü̃ i nagü ngṍxü̃. Rü ngẽma duü̃xü̃gü i 
nagü nangõ̱xgüxü̃ rü choma rü wüxicana tá íchanawoxü̃ i Iraétanüxü̃tanüwa. 
11Erü guxü̃ma i tax̱acü i maxü̃xü̃ rü yimá nagüwa nixĩ i nangẽxmaxü̃ i norü 
maxü̃. Choma rü marü pexna chanaxã ya yimá nagü nax ãmarearü guruü̃wa 
yimá nagümaxã penaxütanüxü̃cax̱ i perü pecadugü. Erü yimá nagü nixĩ i 
chopex̱ewa naétüwa chogücü i perü maxü̃ nax pexü̃̃́ nüxü̃ charüngümaxü̃cax̱ 
i perü pecadugü. 
12Rü ngẽmacax̱ Iraétanüxü̃xü̃gümaxã nüxü̃ chixu rü ñachagürü: Taxúxetáma 
i petanüwa, rü ngẽma to i nachixü̃anecüãx̱ i petanügu ãpatagüxü̃tanüwa rü 
tá nanangõ̱xgü ya nagü. 
13Rü ngẽxguma ngexü̃rüü̃xü̃ i Iraétanüxü̃ rüex̱na ngẽma to i nachixü̃anecüãx̱ 
i petanügu ãpataxü̃ wüxi i naeü̃ rüex̱na wüxi i weri ingṍxü̃ yamax̱gu, rü name 
nixĩ nax inabagüxẽẽãxü̃, rü ñu̱xũchi yimá nagü rü waixü̃mümaxã 
nagüétüãxü̃. 
14Erü guxü̃ma i tax̱acü i maxü̃xü̃ rü yimá nagüwa nixĩ i nangẽxmaxü̃ i norü 
maxü̃. Rü ngẽmacax̱ nixĩ i pemaxã nüxü̃ chixuxü̃ nax tama penangṍxü̃ ya 
yimá nagü, erü yimá nixĩ i norü maxü̃ i guxü̃ma i tax̱acü i maxẽxü̃. Rü ngẽma 
duü̃xü̃ i nagü nangṍxü̃ rü wüxicana tá ínatax̱üchi i Iraétanüxü̃tanüwa. 

15Rü yíxema Iraétanüxü̃ rüex̱na to i nachixü̃anecüãx̱ ya petanügu ãpataxe rü 
naeü̃ i yumarexü̃machi rüex̱na naeü̃ i ai nagu wagüxü̃machi tangõ̱xgu, rü 
tanaxwax̱e nax tügü tayauxchiruxü̃ rü tügü taxaiyaxü̃, erü tá taxãũãchi 
ñu̱xmata nachüta. Rü ngẽmawena rü marü tama taxãũãchi. 
16Natürü ngẽxguma taxũtáma nügü nayau̱̱xchirugu rü taxũtáma nügü 
naxaiyagu, rü nawa tátama nangẽxma i ngẽma norü chixexü̃ ==ñanagürü 
ga Cori ya Tupana. 

Lebítanüxü ̃arü puracüchiga 18 

Ucu̱xẽgü i naxü̃nearü ngúchaü̃chiga 

1Rü nüma ga Cori ya Tupana rü Moichémaxã nidexa rü ñanagürü nüxü̃: 
2—Choma nixĩ i Iraétanüxü̃arü Cori ya Tupana chixĩxü̃. ¡Rü namaxã nüxü̃ ixu 
i ñaa chorü ucu̱xẽ!: 
3“Pema i Iraétanüxü̃ rü noxri Equítuanewa pemaxẽ, natürü tama chanaxwax̱e 
nax nagu pexĩxü̃ i nacümagü i ngẽma Equítuanecüãx̱. Rü Canaáü̃anewa tá 
pexü̃ chagagü, natürü tama chanaxwax̱e nax nagu pexĩxü̃ i nacümagü rü norü 
mugü i ngẽma Canaáü̃cüãx̱. 
4Natürü ngẽma chanaxwax̱exü̃ nixĩ nax nagu pexĩxü̃ i chorü ucu̱xẽgü rü nagu 
pemaxẽxü̃ i chorü mugü. Erü choma nixĩ i perü Cori ya Tupana chixĩxü̃. 
5Rü chanaxwax̱e i aixcüma nagu pexĩ i ngẽma chorü mugü rü chorü ucu̱xẽgü. 
Rü yíxema nagu maxü̃̃́xẽ rü tá tamaxü̃. Erü choma nixĩ i perü Cori ya Tupana 
chixĩxü̃. 
6¡Rü taxuxü̃táma i wüxi i yatü rü wüxi ya ngexe ya natanüxü̃xüchi ixĩxẽ nüxü̃̃́ 
tangúchaü̃ nax tümamaxã namaxü̃xü̃cax̱! Rü choma nixĩ i Iraétanüxü̃arü Cori 
ya Tupana chixĩxü̃. 
7¡Rü taxṹ i cuémaxãtama ngúchaü̃ cuxüxü̃! Erü ngẽxguma ngẽma cuxü̱xgu rü 
tama tüxü̃ cungechaü̃ ya cunatü. Rü cué tixĩ rü tama name nax tümamaxã 
cuxunearü ngúchaü̃ cuxüxü̃. 

8¡Rü taxṹ i cuérücümaxã cuxunearü ngúchaü̃ cuxüxü̃! Erü ngẽxguma ngẽma 
cuxü̱xgu rü tama tüxü̃ cungechaü̃ ya cunatü. Rü cuérücü tixĩ rü tama name 
nax tümamaxã cuxunearü ngúchaü̃ cuxüxü̃. 
9¡Rü taxṹ i cueyax̱maxãtama cuxunearü ngúchaü̃ cuxüxü̃! Rü woo ega nai i 
ngewáxü̃ yixĩxgu i ngẽma cueyax̱ rüex̱na nai ya yatüwaxü̃ yixĩxgu, rü woo 
cupatagu naxíragu rüex̱na nai ya ĩpatagu naxíragu, ¡rü taxṹ i ngĩmaxã 
cuxunearü ngúchaü̃ cuxüxü̃! 
10¡Rü taxṹ i cutaxamaxã cuxunearü ngúchaü̃ cuxüxü̃! Rü woo cunexacü 
tixĩxgu rüex̱na cuxacüxacü tixĩxgu, rü tama name nax ngĩmaxã cuxunearü 
ngúchaü̃ cuxüxü̃. Erü ngẽxguma ngẽma cuxü̱xgu rü cugütama cuchixexẽxẽ. 
11¡Rü taxṹ i cunatü naxmax̱acümaxãtama cuxunearü ngúchaü̃ cuxüxü̃! Erü 
woo tama cuéxacü tixĩ natürü cunatüxacü tixĩ, rü ñu̱xũchi cueyax̱tama tixĩ. 
Rü ngẽmacax̱ tama name nax cuxunearü ngúchaü̃ ngĩmaxã cuxüxü̃. 
12¡Rü taxṹ i cunatüeyax̱maxã cuxunearü ngúchaü̃ cuxüxü̃! Erü ngẽma 
tümaeyax̱ rü yimatama nagü ngĩxü̃̃́ nangẽxma. 
13¡Rü taxṹ i cuéeyax̱maxã cuxunearü ngúchaü̃ cuxüxü̃! Erü cuégütama ngĩxü̃̃́ 
nangẽxma. 
14¡Rü taxṹ i cunepü naxmax̱maxã cuxunearü ngúchaü̃ cuxüxü̃! Erü ngĩma rü 
cunepümax̱ iyixĩ. Rü ngẽxguma ngẽma cuxü̱xgu rü tama tüxü̃ cungechaü̃ ya 
cunepü. 
15¡Rü taxṹ i cuneãx̱maxã cuxunearü ngúchaü̃ cuxüxü̃! Erü cune naxmax̱ iyixĩ. 
Rü ngẽmacax̱ tama name nax cuxunearü ngúchaü̃ ngĩmaxã cuxüxü̃. 
16¡Rü taxṹ i cuenexẽ naxmax̱maxã cuxunearü ngúchaü̃ cuxüxü̃! Rü ngẽxguma 
ngẽma cuxü̱xgu rü tama tüxü̃ cungechaü̃ ya cuenexẽ. 
17¡Rü taxṹ i cuxunearü ngúchaü̃ ngĩmaxã cuxü i wüxi i nge, rü ñu̱xũchi 
ngĩxacümaxã rü ta! ¡Rü taxṹ i ngĩtaxamaxã cuxunearü ngúchaü̃ cuxüxü̃! Rü 
woo ega ngĩnexacü tixĩxgu, rüex̱na ngĩxacüxacü tixĩxgu, rü tama name nax 

ngĩmaxã cuxunearü ngúchaü̃ cuxüxü̃. Rü ngẽma rü wüxi i nacüma i chixexü̃ 
nixĩ, erü tügütanüxü̃ tixĩgü. 
18¡Rü taxṹ i cuxmax̱eyax̱maxã cuxãmaxü̃ rü cuxunearü ngúchaü̃ ngĩmaxã 
cuxüxü̃ ega namaxyane i cuxmax̱ nax tama ngĩgüchi naxaiexü̃cax̱! 
19¡Rü taxṹ i cuxunearü ngúchaü̃ ngĩmaxã cuxüxü̃ i wüxi i nge ega ngĩrü 
dax̱awexü̃newa nangẽxmagu! 
20¡Rü taxṹ i cumücü naxmax̱maxã cupexü̃ rü cuxunearü ngúchaü̃ ngĩmaxã 
cuxüxü̃! Erü ngẽxguma ngẽma cuxü̱xgu rü cugü cuxãũãchixẽxẽ. 
21¡Rü taxṹ i tupananeta i Molóxarü ãmarecax̱ cuyaguxü̃ ya wüxi ya cune! ¡Rü 
taxṹ i ngẽmamaxã choxü̃ cunuxẽxẽxü̃! Erü choma nixĩ i Iraétanüxü̃arü 
Tupana chixĩxü̃. 
22¡Rü taxṹ i cuxrüü̃tama yatüxü̃maxã icupexü̃ ñoma wüxi ya ngexemaxã 
icupexü̃rüxü̃! Erü ngẽma rü wüxi i nacüma i chixexü̃ nixĩ. 
23¡Rü taxṹ i wüxi i naeü̃maxã cumaxü̃xü̃! Erü ngẽxguma ngẽma cuxü̱xgu rü 
cugü cuxãũãchixẽxẽ. ¡Rü ngẽxgumarüxü̃ ta i ngexü̃ rü taxṹ i wüxi i naeü̃maxã 
ngĩxü̃nearü ngúchaü̃ naxüxü̃! Erü ngẽma rü wüxi i nacüma i poraãcü chixexü̃ 
nixĩ. 
24¡Rü taxṹ i ngexü̃rüü̃xü̃ i ngẽma nacümagümaxã pegü pechixexẽẽxü̃! Erü 
ngẽma nacümagümaxã nixĩ ga nügü yachixexẽẽxü̃ i ngẽma 
duü̃xü̃gütücumügü i pepex̱ewa tá íchawoxü̃xü̃. 
25Rü guxü̃ma ga yema naane rü nüxna naxüe i ngẽma chixexü̃gü ga duü̃xü̃gü 
ügüxü̃. Rü ngẽmacax̱ tá chanapoxcue i ngẽma duü̃xü̃gü naxcax̱ i ngẽma 
chixexü̃ i ngẽma naanewa naxügüxü̃. Rü nümatama i ngẽma naane rü 
ínanawoxü̃ i ngẽma duü̃xü̃gü i nagu ãchiü̃güxü̃. 
26Rü ngẽmacax̱ i pema i Iraétanüxü̃, rü ñu̱xũchi ngẽma to i nachixü̃anecüãx̱ 
i petanügu ãpatagüxü̃ rü name nixĩ i aixcüma nagu pemaxẽxü̃ i chorü mugü 
rü chorü ucu̱xẽgü. ¡Rü taxṹ i penaxüxü̃ i bai i wüxi i ngẽma nacüma i poraãcü 
chixexü̃! 

27Yerü guxü̃ma ga yema nacümagü ga chixexü̃gü rü nagu namaxẽ ga yema 
duü̃xü̃gü ga nüxíra yema naanegu ãpatagüxü̃. Rü yemacax̱ ga yema naane rü 
poraãcü nachixe. 
28Rü name i pegüna pedau nax tama tax̱acürü chixexü̃cax̱ pexü̃ ínawoxü̃xü̃ i 
ngẽma naane, yema duü̃xü̃gü ga pexü̃pa nüxíra nawa maxẽxü̃ 
ínawoxü̃xü̃ruxü̃. 
29Rü yíxema naxǘxe i ngexü̃rüüxü̃ i ñaa chixexü̃, rü name nax wüxicana tüxü̃ 
ípetax̱üchixü̃ i petanüwa. 
30Rü ngẽmacax̱ name i aixcüma nagu pemaxẽ i ngẽma chorü mugü. ¡Rü taxṹ 
i nagu peyi i ngẽma nacümagü i chixexü̃ ga yema pexü̃pa nüxíra ngẽma 
naanewa maxẽxü̃ ügüxü̃! ¡Rü taxṹ i ngẽmamaxã pegü pexãũãchixẽxẽxü̃! Erü 
choma nixĩ i perü Cori ya Tupana chixĩxü̃” ==ñanagürü ga Cori ya Tupana. 

Lebítanüxü ̃arü puracüchiga 19 

Togü i mugüchiga 

1Nüma ga Cori ya Tupana rü Moichémaxã nidexa, rü ñanagürü nüxü̃: 
2—¡Rü Iraétanüxü̃ i duü̃xü̃gümaxã nüxü̃ ixu i ñaa ore!: “Rü name nax 
pixüünegüxü̃ i pemax, erü choma ya perü Cori ya Tupana rü chaxüüne. 
3Rü wüxíechigü i pema rü name i penatüxü̃ rü peéxü̃ pengechaü̃. Rü ñu̱xũchi 
name i mea penaxaure i chorü ngü̃chigaarü ngunexü̃. Erü choma nixĩ i perü 
Cori ya Tupana chixĩxü̃. 
4¡Rü taxṹ i naxchicünax̱ãgüxü̃ picuax̱üü̃güxü̃! ¡Rü taxṹ i bróũchenaxcax̱ i 
tupanachicünax̱ãgü pegücax̱ pexüxü̃! Erü choma nixĩ i perü Cori ya Tupana 
chixĩxü̃. 
5Rü ngẽxguma Cori ya Tupanacax̱ ãmare piguxgu norü ngüxmüxẽẽruxü̃, rü 
ngẽma Cori ya Tupana naxwax̱exü̃acü tá penaxü nax nüma namaxã 
nataãẽxü̃cax̱. 

6Rü ngẽma naeü̃ i ãmare i choxna pexãxü̃ rü name nax ngẽmatama 
ngunexü̃gu penangṍxü̃. Rü ñu̱xũchi marü name nax moxü̃ãcü rü ta penagṍxü̃. 
Natürü ngẽma norü tomaepü̱x i ngunexü̃gu íyaxüxü̃ rü tá peyagu. 
7Natürü ngẽxguma norü tomaepü̱x i ngunexü̃gu penangõ̱xgu, rü Tupana rü 
tá pewa nüxü̃ naxo i ngẽma ãmare, rü taxũtáma pexü̃̃́ nanayaxu. 
8Rü yíxema nangṍxẽ rü tá nitümaguãchi i ngẽma chixexü̃, rü ngẽmagagu tá 
tüxü̃ ípetax̱üchi i petanüwa, erü nagu tayanachixexẽxẽ i ngẽma Cori ya 
Tupanaarü ãmare. 
9Rü ngẽxguma perü nanetügüarü buxgüwa nagu̱xgu, rü tama name nax 
guxü̃ma cubuxuxü̃ i ngẽma cuanewa ngẽxmaxü̃. ¡Rü taxṹ i guxü̃nema ya 
trigu ya ngéma yaxügüne cudexü̃! 
10¡Rü taxṹ i guxü̃ma i úbagü cubuxuxü̃ i ngẽma curü úbanecüwa! Rü tama 
name nax cunadexü̃ i ngẽma úbagü i rüyixü̃. ¡Ẽcü yíxema ngearü 
diẽruãx̱güxecax̱ rü ñu̱xũchi yíxema to i nachixü̃anecüãx̱gücax̱ ngéma 
yaxüxẽxẽ! Erü choma nixĩ i perü Cori ya Tupana chixĩxü̃. 
11¡Rü taxṹ i pengĩ ̃́xü̃! ¡Rü taxṹ i pidoraexü̃! ¡Rü taxṹ i pegü 
pewomüxẽxẽgüxü̃! 
12¡Rü taxũtáma chauégagu natücax̱ma texémaxã icuxuneta! Erü ngẽxguma 
ngẽmaãcü cunaxü̱xgu rü cunachixexẽxẽ i naéga ya curü Tupana. Rü choma 
nixĩ ya Iraétanüxü̃arü Cori ya Tupana. 
13¡Rü taxṹ i cumücüxü̃ cuxãxũnexü̃ rü taxṹ i nüxna cunapuxü̃ i norü 
ngẽmaxü̃gü! ¡Rü taxṹ i curü puracütanüxü̃na cunachu̱xuxü̃ i norü diẽru nax 
moxü̃ãcüama nüxü̃̃́ cunaxütanüxü̃cax̱! 
14¡Rü taxṹ i chixexü̃ namaxã cuxueguxü̃ i ngẽma ngauxchiẽx̱ü̃! ¡Rü taxṹ i 
tüxü̃ quitoxyepex̱exü̃ ya yíxema ngexetüxe! ¡Ẽcü Tupanaxü̃ nawex̱ nax nüxü̃ 
cungechaxü̃xü̃! Rü choma nixĩ ya Cori ya Tupana. 
15Rü cumax, Pa Ãẽx̱gacüx, ¡rü ngẽxguma poxcu cuxuegu̱xgu rü taxũtáma 
chixri cunaxü i ngẽma! ¡Rü taxũtáma naétüwa cuxü i ngẽma ngearü diẽruã̃́xü̃ 
ega aixcüma chixexü̃ naxü̱xgu! ¡Rü taxũtáma naga cuxĩnü i ngẽma diẽruã̃́xü̃! 

Rü cumax, Pa Ãẽx̱gacüx, rü ngẽxguma poxcu cuxuegu rü name i ngẽma 
aixcüma guxchaxü̃ üxü̃maxã cunaxuegu i poxcu. 
16¡Rü taxũtáma oregümaxã curü ĩanegü cunaxũane! Rü taxũtáma 
cumücüchiga doraxü̃ quixu nax ngẽmaãcü ãũcümaxü̃wa 
cunangexmaxẽẽxü̃cax̱. Rü choma nixĩ ya Cori ya Tupana. 
17¡Rü taxṹ i naxchi cuxaiechaxü̃ i cuenexẽ! ¡Rü naxuxcu̱xẽ i cumücü i 
ngẽxguma chixexü̃ naxü̱xgu rü taxṹ i norü chixexü̃gu cuxãxü̃! 
18Rü tama name nax namaxã cunuxwax̱exü̃ i cutanüxü̃ rü bai nax naxchi 
cuxaixü̃. ¡Rü cumücüxü̃ nangechaü̃, ñoma cugütama cungechaü̃xü̃rüxü̃! Rü 
choma nixĩ ya Cori ya Tupana. 
19¡Ẽcü aixcüma nagu namaxü̃ i ngẽma chorü mugü! ¡Rü taxũtáma natoraxü̃xü̃ 
i naeü̃güxü̃ cunaxüxacüxẽxẽ i ngẽma cuxü̃nagü! ¡Rü taxũtáma naguxü̃raxü̃ne 
i naxchiremaxã cunato i ngẽma cuane! ¡Rü taxũtáma nagu quicu̱x i ngẽma 
naxchiru i naguxü̃raxü̃ne i tüwa üxü̃! 
20Rü ngẽxguma wüxi i yatü ngĩmaxã ipexgu i wüxi i ngexe i mugüruxü̃ ixĩcü 
rü ngĩma rü wüxi ya yatümaxã ãtechaü̃gu, rü ngĩrü cori tama ngĩmaxã 
nataxegu rü tama ngĩxü̃ ínanguxuchixẽẽgu, rü ngẽma yatü i ngĩmaxã ipexü̃ 
rü ngĩma i ngẽma nge rü tá nicuai̱x̱gü. Natürü taũtáma yu ngẽma taxremaxã 
naxuegu erü ngĩma rü taxũta nüxna íinguxuchi i ngĩrü cori. 
21Rü ngẽma yatü rü tá choxna nanamu i wüxi i carnéru i iyatüxü̃ nax norü 
pecaduarü ütanüruxü̃ yamáaxü̃cax̱. Rü chopataarü ĩãx̱wa tá nanaga. 
22Rü nüma ya chacherdóte rü tá chau̱̱xcax̱ nayamax̱ i ngẽma carnéru i ngẽma 
yatü norü pecaducax̱ choxna muxü̃. Rü ngẽma chacherdóte tá choxna naxcax̱ 
naca nax ngẽma yatüaxü̃̃́ nüxü̃ icharüngümaxü̃cax̱ i norü chixexü̃. Rü 
ñu̱xũchi i choma rü tá nüxü̃̃́ nüxü̃ charüngüma i ngẽma chixexü̃ i naxüxü̃. 
23Rü ngẽxguma tá nagu pechocugu i ngẽma naane i tá pexna chaxãxü̃, rü 
ngẽxma penatogü i nanetügü i orix̱, rü tomaepü̱x ya taunecü rü taxũtáma 
pengõ̱x i norü o. 

24Rü yimá norü ãgümücü ya taunecügu rü tá penaxüchiga i ngẽma norü o. 
Rü guxü̃táma Cori ya Tupanana tá penana. 
25Rü yimá norü wüximee̱x̱pü̱x ya taunecügu tá nixĩ i marü namexü̃ nax 
penangṍxü̃ i ngẽma norü o. Rü ngẽmaãcü i ngẽma nanetü rü yexeraxacü tá 
namu i norü o. Erü choma nixĩ i perü Cori ya Tupana chixĩxü̃. 
26¡Rü taxũtáma penangõ̱x i namachi i ãgüxü̃. ¡Rü taxũtáma yuücax̱ pengúe, 
rü taxũtáma naxcax̱ pengúe i ngẽma ẽxü̃guxü̃ i yixcüra tá ngupetüxü̃! 
27¡Rü taxũtáma boãcü pegü piyoeru, rü bai tá pegü ípeyoepex̱echinagugü! 
28¡Rü ngẽxguma nayu̱xgu i wüxi i petanüxü̃, rü taxũtáma perü ngechaü̃maxã 
pegü pewixtüxü̃ne! ¡Rü taxũtáma pegü pexümatüxü̃negü! Rü choma nixĩ ya 
Cori ya Tupana. 
29¡Rü taxũtáma cuxacüxü̃ cuxucu̱xẽ nax naxü̃nemaxã nataxexü̃cax̱! Rü taxü̃ i 
ngẽmaãcü chixexü̃maxã cuyapaxẽẽxü̃ i cuchixü̃ane. 

Togü i mugü 

30¡Rü penaxaure i chorü ngü̃xchigaarü ngunexü̃gü! ¡Rü mea nüxna pedau rü 
nüxü̃ pengechaü̃ ya yima chopata! Rü choma nixĩ ya Cori ya Tupana. 
31¡Taxũtáma nüxna peyaca i ngẽma naãẽgü i yuuxü̃ namaxã puracüexü̃! ¡Rü 
taxũtáma nüxna peyaca i ngẽma nüxü̃ icuáxü̃ i ngẽma ẽxü̃guxü̃ i yixcüra tá 
ngupetüxü̃! ¡Rü taxũtáma ngẽmaãcü pegü pixãũãchixẽxẽ! Rü choma nixĩ i 
perü Cori ya Tupana chixĩxü̃. 
32¡Rü ngẽxguma yaxegüpex̱ewa cungexmagu rü inachi rü inawex̱ nax nüxü̃ 
cungechaxü̃xü̃! ¡Rü inawex̱ nax nüxü̃ cungechaxü̃xü̃ ya curü Tupana! Rü 
choma nixĩ i Cori ya Tupana. 
33¡Rü taxṹ i ngúxü̃ nüxü̃ pingexẽxẽxü̃ i ngẽma to i nachixü̃anecüãx̱ i petanügu 
ãpataxü̃! 
34Rü ngẽma to i nachixü̃anecüãx̱ rü mea namaxã ipecuax̱! ¡Rü nüxü̃ 
pengechaü̃, erü nüma rü wüxi i petanüxü̃rüü̃tama nixĩ! ¡Rü taxṹ i nüxü̃ 

perüngü̃ma nax pema rü ta rü to i nachixü̃anecüãx̱gü pixĩgüxü̃ ga 
Equítuanewa! Rü choma nixĩ i perü Cori ya Tupana chixĩxü̃. 
35¡Rü taxũtáma pengĩx̱ i ngẽma naanearü nguruü̃wa, rü ngẽma 
ngẽmaxü̃güarü yáruü̃wa, rü ngẽma ãchiü̃xü̃arü nguruü̃wa! 
36Rü name nax ngẽma curü yáruxü̃ rü ngẽma curü ngugüruxü̃ rü aixcümama 
namexü̃. Rü choma nixĩ ya perü Cori ya Tupana ga Equítuanewa pexü̃ 
íchanguxü̃xẽẽxü̃. 
37Rü ngẽmacax̱ chanaxwax̱e nax aixcüma nagu pemaxẽxü̃ i ngẽma chorü 
mugü rü chorü ucu̱xẽgü. Rü name nax aixcüma peyanguxẽẽxü̃. Rü choma 
nixĩ ya Cori ya Tupana” ==ñanagürü. 

Lebítanüxü ̃arü puracüchiga 20 

Cori ya Tupana rü tá nanapoxcu i ngẽma Iraétanüxü̃ i tama naga ĩnüexü̃ 

1Rü nüma ga Cori ya Tupana rü Moichémaxã nidexa rü ñanagürü nüxü̃: 
2—¡Iraétanüxü̃maxã nüxü̃ ixu i ñaa chorü mugü!: “Rü ngẽxguma wüxi i 
Iraétanüxü̃ rüex̱na wüxi i to i nachixü̃anecüãx̱ i petanügu ãpataxü̃ rü ngẽma 
tupananeta i Molóxcax̱ naxacügü tüxü̃ iguxgu, rü name i ngẽma duü̃xü̃gü ya 
yima ĩanewa maxẽxü̃ noxtacüma nutamaxã ínanamuxũchigü. Rü ngẽmaãcü 
tá nayamax̱gü. 
3Choma rü tá namaxã chanu i ngẽma yatü, rü wüxicana tá ichayanaxoxẽxẽ i 
duü̃xü̃gütanüwa, nagagu nax tama chopataxü̃ nangechaxü̃xü̃ rü ñu̱xũchi nax 
naxãũãchixẽẽãxü̃ i chauéga i ngẽxguma wüxi ya nane ãmarexü̃ Molóxna tüxü̃ 
muxgu. 
4-5Rü ngẽxguma ngẽma duü̃xü̃gü ya yima ĩanewa maxẽxü̃cax̱ 
nataxuraxü̃maregu i norü chixexü̃ i ngẽma yatü i naxacü Molóxna tüxü̃ 
muxü̃, rü tama yamax̱güãgu, rü choma rü tá ngẽma yatümaxã chanu rü 
guxü̃ma i napatacüãx̱maxã chanu. Rü choma rü wüxicana tá Iraégütanüwa 
ichayanaxoxẽxẽ i ngẽma yatü wüxigu namaxã i guxü̃ma i ngẽma duü̃xü̃gü i 
naxrüxü̃ chixexü̃ ügüxü̃ rü Molóxü̃ icuax̱üxü̃güxü̃. 

6Rü yíxema naxcax̱ ixũxe i ngẽma chixexü̃ i naãẽgümaxã puracüexü̃ rü ngẽma 
nüxü̃ icuáxü̃ i ngẽma ẽxü̃guxü̃ i yixcüra tá ngupetüxü̃, rü tügütama 
tachixexẽxẽ. Rü choma rü tá tümachi chaxai ya yíxema duü̃xẽ rü wüxicana 
tá tüxü̃ ichayarüxoxẽxẽ i duü̃xü̃gütanüwa. 
7Rü name nixĩ i aixcüma mea chau̱̱xcax̱ pemaxẽxü̃ rü pixüünegüxü̃, erü 
choma nixĩ i perü Cori ya Tupana. 
8¡Rü aixcüma mea nagu pemaxẽ i chorü mugü! ¡Rü peyangu̱xẽxẽ! Rü choma 
nixĩ i Cori ya Tupana i chaugüxü̃̃́ pexü̃ chimexẽẽgüxü̃. 
9Rü ngẽma nanatümaxã rüex̱na naémaxã chixexü̃ ueguxü̃, rü wüxicana tá 
peyamax̱gü. Erü nanatümaxã rüex̱na naémaxã chixexü̃ naxuegu, rü 
ngẽmacax̱ nügücax̱ tátama yu ínangu̱xẽxẽ. 
10Rü ngẽxguma wüxi i yatü i ãmaxü̃ namücümax̱maxã inapexgu, rü ngẽma 
yatü rü noxtacüma tá peyamax̱. Rü ngẽxgumarüxü̃ ta i ngẽma ngexü̃ rü 
noxtacüma peyamax̱. 
11Rü ngẽma nanatümax̱maxã ipexü̃, rü tama nanatüxü̃ nangechaü̃. Rü 
ngẽmacax̱ wüxicana tá peyamax̱ i ngẽma yatüxü̃ rü ngẽma ngexü̃. Rü ngẽma 
taxre rü nagagutátama nayue. 
12Rü ngẽxguma texé tümaneãx̱maxã ipexgu, rü ngẽma taxre rü wüxicana tá 
penadai. Rü nagagutama nayue i ngẽma taxre, erü ngẽma rü wüxi i pecadu i 
poraãcü chixexü̃ nixĩ. 
13Rü ngẽma naxrüü̃tama yatüxü̃maxã ipexü̃ ñoma wüxi ya ngexemaxã 
inapexü̃rüxü̃, rü ngẽma taxre rü wüxicana tá penadai. Rü nagagutama nayue 
i ngẽma taxre, erü ngẽma rü wüxi i pecadu i poraãcü chixexü̃ nixĩ. 
14Rü ngẽxguma wüxi i yatüxü̃ rü wüxi i ngexü̃maxã naxãxmax̱gu rü ñu̱xũchi 
ngĩémaxãtama naxãxmax̱gu, rü wüxi i pecadu i poraãcü chixexü̃ nixĩ i ngẽma 
naxüxü̃. Rü ngẽmacax̱ i nüma i ngẽma yatü rü ñu̱xũchi ngẽma taxre i 
ngexü̃gü rü name nax wüxicana maxü̃ãcü ípenaguxü̃. Rü ngẽmaãcü tá 
petanüwa inarüxo i ngẽma nacüma i chixexü̃. 

15Rü ngẽxguma wüxi i yatü rü wüxi i naeü̃maxã namaxü̃gu, rü wüxicana tá 
peyamax̱ i ngẽma yatü. Rü ngẽxgumarüxü̃ ta i ngẽma naeü̃ rü wüxicana tá 
peyamax̱. 
16Rü ngẽxguma wüxi i ngexü̃ rü wüxi i naeü̃maxã namaxü̃gu, rü ngẽma ngexü̃ 
rü ngẽma naeü̃ rü wüxicana tá penadai. Rü ngẽma taxre rü nagagutátama 
nayue. 
17Rü ngẽxguma wüxi i yatü rü naeyax̱maxãtama naxãxmax̱gu, rü woo nai i 
ngewáxü̃ tixĩxgu rüex̱na woo nai ya yatüxacü tixĩxgu, rü ngẽxguma 
naxü̃nearü ngúchaü̃ nügümaxã naxügügu i ngẽma taxre, rü name nax 
wüxicana duü̃xü̃güpex̱egu penadaixü̃. Erü ngẽma nax naeyax̱maxãtama 
namaxü̃xü̃ rü wüxi i taxü̃ i ãne nixĩ. Rü yíxema ngẽma üxe rü tá tümaarü 
chixexü̃gagu tapoxcu. 
18Rü ngẽxguma wüxi i yatü rü wüxi i nge i ngĩrü dax̱awexü̃newa ngẽxmacüxü̃ 
nacaxgu, rü naxü̃nearü ngúchaü̃ ngĩmaxã naxü̱xgu, rü ngĩxü̃̃́ ínanangegü i 
ngextá ngĩgü íxũxü̃wa. Rü ngĩmatama nixĩ i naxcax̱ ínacuxuchixü̃. Rü 
ngẽmacax̱ i ngẽma taxre rü name nax wüxicana tá ínawoxü̃xü̃ i 
duü̃xü̃gütanüwa. 
19Rü taxṹ i curü mamaeyax̱maxã cumaxü̃xü̃ rüex̱na cunatüeyax̱maxã 
cumaxü̃xü̃, erü cutanüxü̃ iyixĩgü. Rü ngẽxguma ngĩmaxã cumaxü̃gu, rü tama 
ngĩxü̃ cungechaü̃. Rü pema i taxre rü tá pepoxcue naxcax̱ i ngẽma chixexü̃. 
20Rü ngẽxguma wüxi i yatü rü nanepumax̱maxã inapexgu, rü nanepü̱xchi 
naxai. Rü ngẽmacax̱ i ngẽma taxre rü nawatama nangẽxma i ngẽma norü 
pecadu, rü ngexacü tá nayue. 
21Rü ngẽxguma wüxi i yatü rü naenexẽmax̱maxã namaxü̃gu, rü tama 
naenexẽxü̃ nangechaü̃. Rü ngẽma rü wüxi i chixexü̃ nixĩ. Rü ngẽma taxre rü 
tá nangexacügü. 
22¡Rü aixcüma nagu pemaxẽ i ngẽma chorü mugü rü chorü ucu̱xẽgü! ¡Rü 
guxü̃ma pinguxẽxẽ! Rü ngẽmaãcü i ngẽma naane i nawa pexü̃ chagagüxü̃ nax 
nawa pemaxẽxü̃cax̱, rü taxũtáma pexü̃ ínawoxü̃. 

23Rü tama chanaxwax̱e nax nacümagügu pexĩxü̃ i ngẽma duü̃xü̃gü i nüxíra 
nawa maxẽxü̃ i ngẽma naane i tá pepex̱ewa íchawoxü̃xü̃. Yerü nümagü rü 
nanaxügü ga guxü̃ma i ngẽma chixexü̃gü i pemaxã nüxü̃ chixuxü̃, rü yemacax̱ 
tama namaxã chapora ga yema duü̃xü̃gü. 
24Rü ngẽmacax̱ i choma rü pemaxã chanaxuegu nax pema tá pixĩgüxü̃ i 
ngẽma norü naanearü yora. Rü chomatátama pexna chanaxã i ngẽma naane 
i ngextá ñoma dexárüxü̃ yima lechi rü ira taguma ítaxuxü̃wa. Rü choma nixĩ 
i perü Cori ya Tupana ga yema togü ga duü̃xü̃gütanüwa pexü̃ chaxunetaxü̃ 
nax chorü duü̃xü̃gü pixĩgüxü̃cax̱. 
25Rü ngẽmacax̱ i pema rü name nax nüxü̃ pecuáxü̃ nax ngexü̃rüüxü̃ yixĩxü̃ i 
ngẽma naeü̃gü i mexü̃ nax penangṍxü̃ rü naeü̃gü i tama mexü̃ nax 
penangṍxü̃, rü ñu̱xũchi ngẽma naeü̃ i ãxpex̱atüxü̃ i mexü̃ nax penangṍxü̃ rü 
ngẽma tama mexü̃ nax penangṍxü̃. ¡Rü taxṹ i pegü pexãũãchixẽxẽxü̃ namaxã 
i ngẽma naeü̃gü i tama mexü̃ nax penangṍxü̃, rü ngẽma ãxpex̱atüxü̃ i tama 
mexü̃ nax penangṍxü̃, rü ngẽma waixü̃mügu nügü itúgüxü̃ i nüxü̃ chixuxü̃ 
nax tama namexü̃ nax penangṍxü̃! 
26Rü pema rü name nax pengearü ãũãchiã̃́xü̃ rü pexüünegüxü̃, erü choma nax 
Cori ya Tupana chixĩxü̃ rü chaxüüne. Rü choma nixĩ ga yema togü ga 
duü̃xü̃gütanüwa pexü̃ chaxunetaxü̃ nax chorü duü̃xü̃gü pixĩgüxü̃cax̱. 
27Rü ngẽma yatüxü̃ rüex̱na ngexü̃ i chixexü̃ i naãxẽmaxã puracüexü̃, rü 
ngẽma duü̃xü̃ i nüxü̃ cuax̱netaxü̃ nax ngẽma ẽxü̃guxü̃ i yixcüra tá ngupetüxü̃, 
rü tá nutagümaxã ípenamuxũchiãcü penadai. Rü nümagü rü nagagutátama 
nayue” ==ñanagürü ga Cori ya Tupana. 

Lebítanüxü ̃arü puracüchiga 21 

Mugü i chacherdótegüca̱x ixĩxü̃ 

1Rü Cori ya Tupana rü Moichéxü̃ ñanagürü: —¡Namaxã idexa i ngẽma 
chacherdótegü i Aróü̃ nataagü, rü namaxã nüxü̃ ixu rü tama name nax wüxi 
i natanüxü̃ i yuxü̃xü̃ yangógügüxü̃, rü ngẽmaãcü nax nügü 
yaxãũxãchixẽxẽxü̃! 



383 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

2-3Natürü marü name nax tüxü̃ yangógügüxü̃ ega wüxi i natanüxü̃xüchi 
tixĩxgu ngẽxgumarüxü̃ ya norü mama, rüex̱na norü papa, rüex̱na nane, 
rüex̱na naxacü, rüex̱na naenexẽ, rüex̱na naeyax̱ i taguma ãtecü i 
nanatüpatawatama maxü̃cü. Rü ngẽxgumaxicatama nixĩ i namexü̃ nax nügü 
yaxãũxãchixẽẽxü̃, erü natanüxü̃xüchi tixĩ. 
4Rü nümagü i chacherdótegü rü choma ichanamugü nax duü̃xü̃gümaxã 
inacuax̱güxü̃cax̱, rü ngẽmacax̱ tama name nax nüxü̃ yangógügüxü̃ i wüxi i 
yuxü̃ i tama natanüxü̃xüchi ixĩxü̃ nax ngẽmaãcü tama nügü 
yaxãũxãchixẽẽgüxü̃cax̱. 
5Rü ngẽma chacherdótegü rü ngẽxguma nayu̱xgu i wüxi i natanüxü̃ rü tama 
name nax togürüxü̃ norü ngechaü̃maxã nügü yadügüeruxü̃, rü nügü 
yadüxchinagugüxü̃, rü nügü napix̱ẽẽgüxü̃ i naxü̃negüwa. 
6Rü ngẽma chacherdótegü rü name nax aixcüma Tupanana nügü naxãgüxü̃ 
rü nügüna nadaugüxü̃ nax tama naxãũãchigüãxü̃cax̱ i Tupanaéga. Erü 
nümagü nixĩ i Tupanana naxãgüãxü̃ i ãmaregü i igugüxü̃ rü paũ i Tupanacax̱ 
ixĩxü̃, rü ngẽmacax̱ name nax guxü̃guma Tupanapex̱ewa nügüna nadaugüxü̃ 
nax tama yaxãũãchigüxü̃cax̱. 
7Rü ngẽma chacherdótegü rü tama name nax wüxi i ngexü̃ i naxü̃nemaxã 
taxexü̃maxã naxãmaxü̃, rü woo wüxi i ngecü i yatüxü̃ ngĩxü̃ yauxmareãcü 
ngĩxü̃ne cuáxcümaxã naxãmaxü̃, rüex̱na wüxi i ngecü i ítax̱tecümaxã 
naxãmaxü̃, erü nümagü i ngẽma chacherdótegü rü Tupana nüxü̃ naxunetagü 
nax norü puracü naxügüxü̃cax̱. 
8Rü cupex̱ewa naxüüne i ngẽma chacherdóte, erü nüma nixĩ i choxna 
naxããxü̃ i ngẽma paũ i üünexü̃ i chau̱̱xcax̱ ixĩxü̃. Rü tá cuxcax̱ naxüüne i 
ngẽma chacherdóte, erü choma ya Cori ya Tupana rü chaxüüne. Rü choma 
nixĩ i chaxunetaxü̃ i ngẽma chacherdóte nax chopex̱ewa naxüünexü̃cax̱. 
9Rü ngẽxguma wüxi i chacherdótexacü rü ngexü̃ i naxü̃nemaxã taxexü̃ãcü 
namaxü̃gu, rü tama ngĩgü ingechaü̃ rü tama ngĩnatüxü̃ ingechaü̃. Rü name i 
noxtacüma maxãcü ngĩxü̃ pigu. 

10Rü nüma i chacherdótegüarü ãẽx̱gacü i marü chíxü̃ i üünexü̃maxã baeruxü̃ 
rü nagu icúxü̃ i ngẽma naxchiru i üünexü̃, rü ngẽxguma nayutanügu rü tama 
name nax nügü ínangegüeruxü̃ rü naxchirugu nagáugüxü̃. 
11Rü nüma i chacherdótegüarü ãẽx̱gacü rü taxũtáma nagu naxücu i wüxi i 
nachica i wüxi i yuxü̃ nawa ngẽxmaxü̃ rü woo nanatü rüex̱na norü mama 
tixĩxgu nax tayuxü̃. Rü ngẽmaãcü taxũtáma wüxi i yuxü̃gagu nügü 
naxãũãchixẽxẽ. 
12Rü taxũtáma chopatawa ínaxũxũ rü taxũtáma ngẽmaãcü wüxi i yuxü̃gagu 
nanaxãũãchixẽxẽ ya yima chopata. Erü nüma rü marü chíxü̃ i üünexü̃maxã 
nabaeru nax chorü puracü naxüxü̃cax̱. Rü choma ya Cori ya Tupana nixĩ i 
nüxü̃ chixuxü̃ i ngẽma. 
13Rü ngẽxguma naxãxmax̱gu rü name nax ngecü i taguma yatü ngĩxü̃ne 
cuax̱cümaxã nax naxãmaxü̃. 
14-15Rü nüma i chacherdótegüarü ãẽx̱gacü rü tama name nax ngecü i 
yutecümaxã rüex̱na ítax̱tecümaxã naxãmaxü̃. Rü tama name nax ngĩmaxã 
naxãmaxü̃ i wüxi i nge i yatü ngĩxü̃ iyauxmarecü naxü̃ne cuax̱cü rüex̱na wüxi 
i ngexü̃ i naxü̃nemaxã taxexü̃maxã naxãmaxü̃. Rü ngẽxguma naxãxmax̱gu rü 
name nax ngĩmaxã naxãmaxü̃ i wüxi i nge i taguma yatü ngĩxü̃ne cuax̱cü. Rü 
name nax natücumücüãx̱maxã naxãmaxü̃ nax tama duü̃xü̃güpex̱ewa nagu 
yanachixexü̃cax̱ i nataagü, erü choma ya Cori ya Tupana nixĩ i nüxü̃ 
chaxunetaxü̃ nax chacherdótearü ãẽx̱gacü yixĩxü̃cax̱ ==ñanagürü. 

Name nax taxuwama nachixexü̃ i chacherdótegü 

16Rü nüma ga Cori ya Tupana rü Moichémaxã nidexa rü ñanagürü: 
17—¡Aróü̃maxã nüxü̃ ixu, rü ngẽma nataagü i naxü̃newa nüxü̃̃́ nangẽxmaxü̃ i 
tax̱acürü chixexü̃ rü taxũtáma choxna nanaxã i ngẽma paũ i chau̱̱xcax̱ ixĩxü̃! 
18-20Rü aixcüma tama name ya yíxema tümaxü̃newa chixéxe nax choxna 
ãmare taxãxü̃ ngẽxgumarüxü̃ ya yíxema ngexetüxe, rüex̱na chixri ixũxẽ 
rüex̱na chixeráü̃xẽ, rüex̱na chixepachinüxẽ, rüex̱na ibüyeparaxe, rüex̱na 

ibüyechacüüxe, rüex̱na pücax̱wéxe, rüex̱na nũxchanexü̃chixe, rüex̱na 
tauxetüxe, rüex̱na churiã̃́xẽ, rüex̱na rüxo̱xõnexẽ, rüex̱na chixepü̱xüchareéxe. 
21Rü ngẽmaãcü taxuxü̃táma i Aróü̃taxa i naxü̃newa chixexü̃ rü ãmare i guxü̃ 
Tupanana naxã, erü naxü̃newa rü nachixe. Rü ngẽmacax̱ taxucürüwama 
ãmare i paũ Tupanana nayaxã. 
22Natürü name nax tanangṍxü̃ i ngẽma paũ rü naguxü̃raü̃xü̃ i õna i üünexü̃ 
rü Üünexüchixü̃. 
23Natürü taxucürüwama nüxü̃ naxüpetü i ngẽma tüyemachiãruxü̃ rü 
taxucürüwama nüxna nangaicama i ãmarearü guruxü̃ nax tama ngẽmaãcü 
naxãũãchixẽẽãxü̃cax̱ ya chopata. Erü ngẽma chacherdótegü rü choma i Cori 
ya Tupana nixĩ i nüxü̃ chaxunetaxü̃ chorü puracücax̱ ==ñanagürü. 
24Rü Moiché rü yema Tupana namaxã nüxü̃ ixuxü̃ãcütama Aróü̃maxã, rü 
nanegümaxã rü guxü̃ma i Iraétanüxü̃maxã nüxü̃ nixu. 

Lebítanüxü ̃arü puracüchiga 22 

Ãmaregü i Tupanana ixãxü̃chiga 

1Cori ya Tupana rü Moichémaxã nidexa rü ñanagürü nüxü̃: 
2—Aróü̃maxã rü nanegümaxã rü nataagümaxã nüxü̃ ixu rü name nax mea 
namaxã inacuax̱güxü̃ i ngẽma ãmaregü i üünegüxü̃ i Iraétanüxü̃ choxna 
ãgüxü̃, nax taxúxema chixri chauchiga idexagüxü̃cax̱. Erü choma nixĩ i perü 
Cori ya Tupana chixĩxü̃. 
3Rü Aróü̃maxã nüxü̃ ixu rü ngẽxguma ngexü̃rüüxü̃mare i nataagü rü 
ãũãchiãcü chopex̱ewa nangegüãgu i ãmare i üünexü̃ i Iraétanüxü̃ choxna 
ãgüxü̃, rü choma rü tá íchanatax̱üchi i chopex̱ewa. Erü choma rü Cori ya 
Tupana chixĩ. 
4Rü ngẽxguma wüxi i Aróü̃taxa chaxünemaxã idax̱aweegu rüex̱na inabamügu 
rü taxucürüwa õna i üünexü̃ nangõ̱x ñu̱xmata chopex̱ewa nügü namexẽxẽ. 
Rü ngẽma Aróü̃taxa i nüxü̃ ingógüxü̃ i wüxi i yueta rü ngẽmagagu tá 

chopex̱ewa naxãũãchi. Rü ngẽxgumarüxü̃ ta chopex̱ewa naxãũãchi i ngẽma 
nüxü̃ ingógüxü̃ i wüxi i yatü i bamüxü̃. 
5Rü ngẽxgumarüxü̃ ta i Aróü̃taxa i nüxü̃ ingógüxü̃ i wüxi i naeü̃ i ñaxtüanegu 
nügü itúxü̃ rüex̱na nüxü̃ ingógüxü̃ i wüxi i yatü i chopex̱ewa ãũãchixü̃, rü 
nügü naxãũãchixẽxẽ. 
6Rü ngẽma Aróü̃taxa rü tá duü̃xü̃gücax̱ naxãũãchi ñu̱xmata nachüta. Rü 
naxü̃pa nax nügü naxaiyaxü̃ rü taxucürüwa nanangõ̱x i ngẽma õna i üünexü̃. 
7Rü ngẽxguma yáuanecü üax̱cü rüxücugu tá nixĩ i chopex̱ewa namexü̃. Rü 
ngẽmawena rü marü name nax nangṍoxü̃ i ngẽma õna i üünexü̃ erü woetama 
ngẽma nixĩ i nawemü. 
8Rü tama name nax nangṍoxü̃ i namachi i naeü̃ i yumarexü̃ rüex̱na naeü̃ i 
düraxü̃ nagu wagüxü̃ nax tama ngẽmamaxã nügü naxãũãchixü̃cax̱. Erü 
choma nixĩ ya Cori ya Tupana. 
9Rü namaxã nüxü̃ ixu i ngẽma chacherdótegü nax yanguxẽẽgüãxü̃cax̱ i chorü 
mugü. Rü ngẽxguma mea naga naxĩnüegu rü taxuxü̃táma nayue nagagu nax 
naxãũãchixẽẽãxü̃ i chorü ãmaregü. Erü choma ya Cori ya Tupana nixĩ i chorü 
puracü i üünexü̃cax̱ nüxü̃ chaxunetaxü̃ i chacherdótegü. 
10Rü ngẽma duü̃xü̃ i tama chacherdóte ixĩxü̃ rü tama name nax õna i üünexü̃ 
nangṍxü̃. Rü woo ngẽma duü̃xü̃ i chacherdótexü̃tagu naxũanexü̃ rüex̱na 
ngẽma norü puracütanüxü̃ rü tama name i ngẽma õna i üünexü̃ nax nangṍxü̃. 
11Natürü ngẽxguma ngẽma chacherdóte rü norü diẽrumaxã wüxi i norü 
mugüruxü̃ ya duü̃xẽcax̱ nataxegu, rü ngẽma mugüruxü̃ rü name nax õna i 
üünexü̃ nangṍxü̃. Rü ngẽma mugüruü̃xacügü i chacherdótepatagu buexü̃ rü 
name nax ngẽma õna i üünexü̃ nax nangõ̱xgüxü̃. 
12Rü ngẽxguma naxacü i chacherdóte naxãtegu namaxã i wüxi i yatü i tama 
chacherdótetanüxü̃ ixĩxü̃, rü taxucürüwama õna i üünexü̃ ingõ̱x. 
13Natürü ngẽxguma nayutegu rüex̱na ngĩte ngĩxü̃ ítax̱gu, rü nangexacügu rü 
ngĩnatüpatacax̱ nataeguxgu noxri nangetegurüxü̃, rü name i nangõ̱x i ngẽma 

õna i ngĩnatü ngṍxü̃. Natürü ngẽma duü̃xü̃ i tama chacherdótetanüxü̃ ixĩxü̃, 
rü taxucürüwa ngẽma õnamaxã naxãwemü. 
14Rü ngẽxguma texe tümaechita nangõ̱xcüraxü̃gu i ngẽma õna i üünexü̃, rü 
chacherdóteaxü̃̃́ tá tanaxütanü i ngẽma õna. Rü naétü tá nüxna tanaxã i wüxi 
i norü 5 arü yauxye i ngẽma õnatanü. 
15Rü ngẽma chacherdótegü rü tama name i chixri namaxã inacuax̱güxü̃ i 
ngẽma ãmaregü i üünexü̃ i Iraétanüxü̃ choxna ãgüxü̃. 
16Rü ngẽma chacherdótegü rü taxũtáma ngẽma togü i tama chacherdóte 
ixĩgüxü̃xü̃ nanangõ̱xẽxẽ i ngẽma õna i üünexü̃, erü ngẽxguma ngẽma 
naxü̱xgu rü nügücax̱ pecadu naxü. Rü ngẽma pecaduarü mexẽẽcax̱ tá ãmare 
chau̱̱xcax̱ nigu. Erü choma ya Cori ya Tupana nixĩ i chorü puracü i üünexü̃cax̱ 
nüxü̃ chaxunetaxü̃ i chacherdótegü ==ñanagürü. 

Mugü i nagu ixũxü̃ ega Tupanana ãmare ixãxgu 

17Rü nüma ga Cori ya Tupana rü Moichémaxã nidexa rü ñanagürü nüxü̃: 
18-19—¡Aróü̃maxã rü nanegümaxã rü Iraétanüxü̃maxã nüxü̃ ixu i ñaa ore!: “Rü 
ngẽxguma ngexü̃rüüxü̃mare i Iraétanüxü̃ rüex̱na to i nachixü̃anecüãx̱ i 
petanügu ãpataxü̃ rü Cori ya Tupanacax̱ ãmare i naxü̃na iguxgu nax 
yanguxẽẽxü̃cax̱ i norü uneta rüex̱na norü ngúchaü̃maxã ãmare inaxãxgu, rü 
name i wüxi i naxü̃na i yatüxü̃ i taxuwama chixexü̃ inamu nax Tupana nüxü̃̃́ 
nayaxuxü̃cax̱. Rü name nax wüxi i woca i yatüxü̃, rüex̱na wüxi i carnéru i 
yatüxü̃ rüex̱na wüxi i chíbu i yatüxü̃ nax yixĩxü̃. 
20Natürü tama name nax wüxi i naxü̃na i chixexü̃ nax yixĩxü̃ erü ngẽxguma 
wüxi i naxü̃na i tama mexü̃ yixĩxgu, rü Tupana rü taxũtáma nüxü̃̃́ nanayaxu. 
21Rü ngẽxguma texé Tupanacax̱ wüxi i naxü̃na imax̱gu nax Cori ya Tupana 
tümamaxã rüngüxmü̃xü̃cax̱, rü woo tümaarü uneta tinguxẽẽxü̃cax̱ yixĩxgu, 
rü woo tümaarü ngúchaü̃maxã ãmare itaxãmaregu, rü name nax wüxi i woca 
i taxuwama chixexü̃ rüex̱na wüxi i carnéru i taxuwama chixexü̃ itaxãxü̃ nax 
Tupana tüxü̃̃́ nayaxuxü̃cax̱. 

22Rü tama name nax Tupanapex̱ewa penagagüxü̃ i naxü̃nagü i ngexetügüxü̃, 
rüex̱na napíexü̃, rüex̱na ibüyeparagüxü̃, rüex̱na büxchixünegüxü̃, rüex̱na 
churiãx̱güxü̃, rüex̱na rüxo̱xõnegüxü̃. Rü guxü̃ma i ngẽma rü tama name i 
Tupanapex̱ewa penagagü nax norü ãmarearü guruü̃wa ípenaguxü̃cax̱. 
23Rü ngẽxguma ãmare i perü ngúchaü̃maxã ipexãxgu rü marü name i penaxã 
i wüxi i woca i rünuxmaeparaxü̃ rüex̱na wüxi i carnéru i rünuxmaeparaxü̃. 
Natürü ngẽxguma wüxi i uneta pingu̱xẽẽxü̃cax̱ ipenaxãxgu i wüxi i naxü̃na i 
ngẽmaãcü chixexü̃, rü Tupana rü taxũtáma pexü̃̃́ nanayaxu. 
24Rü tama name nax Tupanana penaxãxü̃ i wüxi i naxü̃na i 
rüxópü̱xüchareexü̃, rüex̱na ipomüxü̃pü̱xüchareexü̃, rüex̱na 
caupü̱xüchareexü̃, rüex̱na chexepü̱xüchareexü̃. Rü taxũtáma ngẽma pexü i 
pechixü̃xanewa. 
25Rü tama name i wüxi i duü̃xü̃ i to i nachixü̃anecüãx̱axü̃̃́ penayaxu i 
nangexgumaraü̃xü̃ i naxü̃na nax curü Cori ya Tupanana penaxãxü̃cax̱. Erü 
ngẽma naxü̃nagü nüxü̃̃́ nangẽxma i norü chixexü̃ rü ngẽmacax̱ Tupana rü 
tama nanayaxu” ==ñanagürü. 

Ngẽma nagu ixũxü̃ ega naxü̃nagü i ãmaregü ixĩgüxü̃ Tupanaca̱x idaixgu 

26Rü Cori ya Tupana rü Moichémaxã nidexa rü ñanagürü nüxü̃: 
27—Ngẽxguma wüxi i wocaxacü, rüex̱na wüxi i carnéruxacü, rüex̱na wüxi i 
cabraxacü buxgu, rü name nax 7 i ngunexü̃ naéxü̃tawa nangẽxmaxü̃. Natürü 
ngẽxguma norü 8 i ngunexü̃wa nanguxgu rü marü name nax Tupanaarü 
ãmareruxü̃ peyaguxü̃. 
28Rü tama name i ngẽmatama ngunexü̃gu peyamax̱ i wüxi i woca i ngexü̃ 
naxacümaxã. Rü tama name i ngẽmatama i ngunexü̃gu peyamax̱ i wüxi i 
carnéru i ngexü̃ naxacümaxã. 
29Rü ngẽxguma ngẽma chacherdótegü choxna naxãxgu i duü̃xü̃güarü ãmare 
nax ngẽmamaxã moxẽ choxna naxãgüxü̃cax̱, rü name i ngẽma chacherdótegü 
choma chanaxwax̱exü̃ãcü nanaxü nax choma mea nüxü̃̃́ chanayaxuxü̃cax̱. 

30Rü nüma ya chacherdótegü rü ngẽmatama ngunexü̃gu tá nanangõ̱xgü i 
namachi i ngẽma ãmare. Rü taxuxü̃táma ínayaxüxẽxẽ i norü moxü̃ãcüruxü̃. 
Rü choma nixĩ ya Cori ya Tupana. 
31Rü pemax, ¡rü aixcüma nagu pexĩ i chorü mugü rü mea peyanguxẽxẽ! Rü 
choma nixĩ ya Cori ya Tupana. 
32¡Rü taxṹ i chauéga i üünexü̃chiga chixri pidexagüxü̃! Rü ngẽmaãcü i ngẽma 
Iraétanüxü̃ rü tá nüxü̃ nacuax̱ nax aixcüma chaxüünexü̃ i chomax. Rü choma 
nixĩ ya Cori ya Tupana ga pexü̃ chaxunetaxü̃ nax chorü puracü i üünexü̃ 
pexügüxü̃cax̱. 
33Rü choma nixĩ ga Equítuanewa pexü̃ íchagaxü̃xü̃ nax perü Tupana 
chixĩxü̃cax̱. Rü choma nixĩ ya Cori ya Tupana ==ñanagürü. 

Lebítanüxü ̃arü puracüchiga 23 

Petagü i Tupanaca̱x ixĩgüxü̃ 
(Nm. 28.16-25) 

1Rü nüma ga Cori ya Tupana rü Moichémaxã nidexa rü ñanagürü nüxü̃: 
2—¡Iraétanüxü̃maxã nüxü̃ ixu i ñaa ore!: “Rü ñaa nixĩ i ngunexü̃gü i choma 
ya Cori nüxü̃ chaxunetaxü̃ i nagu tá choxü̃ picuax̱üxü̃güxü̃. Rü ngẽma nixĩ i 
ngunexü̃gü i nagu tá duü̃xü̃gücax̱ pengemaxü̃ nax chau̱̱xcax̱ 
nangutaquex̱egüxü̃cax̱. 
3Rü 6 i ngunexü̃ tá nixĩ i pepuracüexü̃, natürü ngẽxguma norü 7 i ngunexü̃wa 
nanguxgu rü taxuxü̃táma i puracü pexü. Rü ngẽma ngunexü̃ rü ngü̃chigaarü 
ngunexü̃ nixĩ rü nagu tá chau̱̱xcax̱ pengutaquex̱egü. Rü ngextá 
ípexãpatagüxü̃wa rü ngẽma ngunexü̃ rü tá nagu perüngü̃gü rü choxü̃ 
picuax̱üü̃gü. 
4Ñaa tá nixĩ i ngẽma ngunexü̃gü i tá pexüchigagüxü̃ i nagu tá chau̱̱xcax̱ 
pengutaquex̱egüxü̃ nax choxü̃ picuax̱üü̃güxü̃cax̱. 
5Rü yimá nüxíraü̃cü ya tauemacüarü 14 arü yáuanecü, rü tá chauégagu 
penaxüchiga i ngẽma Üpetüchiga. 

6Rü ngẽmaarü moxü̃ãcütama rü tá chauégagu penaxüchiga i paũ i ngearü 
pu̱xẽẽruü̃ã̃́xü̃. Rü 7 i ngunexü̃ tá nixĩ i penangṍxü̃ i ngẽma paũ. 
7Rü ngẽma nüxíraxü̃xü̃ i ngunexü̃gu rü tá chau̱̱xcax̱ pengutaquex̱egü. ¡Rü 
taxuxü̃táma i puracü pexüe! 
8Rü ngẽma 7 i ngunexü̃ tá nixĩ i chau̱̱xcax̱ ípenaguxü̃ i perü ãmaregü. Rü 
ngẽma norü 7 i ngunexü̃gu rü tá chau̱̱xcax̱ pengutaquex̱egü. ¡Rü taxuxü̃táma 
i puracü pexüe!” ==ñanagürü ga Tupana. 

Tupanana tá nanaxã i nüxíraxü̃xü̃ i norü nanetüarü o 
(Nm. 28.26-31) 

9Rü nüma ga Cori ya Tupana rü Moichémaxã nidexa rü ñanagürü nüxü̃: 
10—Ñaa ore tá nixĩ i namaxã nüxü̃ quixuxü̃ i ngẽma Iraétanüxü̃: “Rü 
ngẽxguma nagu pechocu̱xgux i ngẽma naane i choma tá pexna chaxãxü̃, rü 
ngẽxguma peyabuxgügu i perü trigu, rü tá perü chacherdótena penaxã i 
ngẽma nüxíra pebuxuxü̃ i norü o i ngẽma trigu 
11Rü ngü̃chigaarü moxü̃ãcü rü nüma ya chacherdóte rü Cori ya 
Tupanapex̱ewa tá nayachü̱xüxacüüẽxẽ i ngẽma nüxíra pebuxuxü̃ i perü 
tríguarü o, nax ngẽmaãcü pexü̃̃́ nayau̱̱xãxü̃cax̱ ya Cori ya Tupana. 
12Rü ngẽmatama ngunexü̃ i nagu penanaxü̃ i ngẽma nüxíra pebuxuxü̃ i perü 
tríguarü o, rü ngẽxgumarüxü̃ tá ta ipenamu i wüxi i carnéru i wüxi ya 
taunecü nüxü̃̃́ ngẽxmaxü̃ i taxuwama chixexü̃ nax perü ãmare i Cori ya 
Tupanacax̱ piguxü̃ yixĩxü̃cax̱. 
13Rü ñu̱xũchi tá naétü ngéma penange i 4 quíruarü ngãxü̃ i trigutex̱e i 
rümemaexü̃ i meama chíxü̃maxã iñumüxü̃ nax Cori ya Tupanacax̱ 
peyaguxü̃cax̱ nax naemamaxã nataãẽxü̃cax̱. Rü ngẽxgumarüxü̃ ta ngéma tá 
penange ya wüxi ya litru ya bínu ya norü ãmareruxü̃ nax yimámaxã 
penabaanexü̃cax̱. 
14Rü naxü̃pa i ngẽma ngunexü̃ nax Cori ya Tupanana penanaxü̃ i perü 
ãmaregü, rü tama name nax penangṍxü̃ i paũ, rüex̱na tríguarü gutex̱exü̃, 
rüex̱na trigu i ngexwaca pebuxuxü̃. Rü ngẽma pemaxã nüxü̃ chixuxü̃ i mu 

nixĩ i guxü̃gutáma nagu pexĩxü̃ i pema rü penegü rü petaagü i ngexta 
ípexãpatagüxü̃wa. 
15-16Rü ngẽma ngunexü̃ i nagu chacherdótexü̃tawa penanaxü̃ i perü ãmare i 
nüxíra pebuxuxü̃ i trigu, rü ngü̃chigaarü moxü̃ãcü tá ipenaxügü nax 
peyaxugüxü̃ i ngunexü̃gü ñu̱xmata 50 i ngunexü̃wa nangu. Rü ngẽxguma tá 
nixĩ i choxna penaxãxü̃ i perü ãmare i trigu i ngexwaca pebuxuxü̃wa üxü̃. 
17Rü pepatawa tá ne penange i taxre i paũ i ngẽma rümemaexü̃ i trigutex̱ewa 
üxü̃ i pu̱xẽẽruü̃ã̃́xü̃. Rü 4 quíru naguxü̃ tá nixĩ i wüxichigü i ngẽma paũ, rü 
chopex̱ewa tá peyachü̱xacüüxẽxẽ. Rü ngẽma rü wüxi i ãmare i nüxíra 
pebuxuxü̃ i perü tríguarü owa üxü̃ tá nixĩ. 
18Rü wüxigu ngẽma paũmaxã tá ngéma penagagü i 7 i carnéruxacügü i yatüxü̃ 
i wüxi ya taunecü nüxü̃̃́ ngẽxmagüxü̃ i taxuwama chixexü̃. Rü naétü tá 
penagagü i wüxi i wocaxacü i yatüxü̃ rü taxre i carnérugü i yatüxü̃. Rü ngẽma 
rü tá Cori ya Tupanacax̱ ípenagu nax naemamaxã nataãẽxü̃cax̱. Rü 
ngẽxgumarüxü̃ ta ngéma tá penange i perü ãmaregü i trigutex̱e rü bínu. 
19Rü ngẽxgumarüxü̃ tá ipenamu i wüxi i chíbu nax Tupanacax̱ yamáxü̃cax̱ 
nax pecaduarü ütanüruxü̃ yixĩxü̃cax̱. Rü naétü tá ipenamu i taxre i carnérugü 
i wüxi ya taunecü nüxü̃̃́ ngẽxmagüxü̃ nax Cori ya Tupanacax̱ nadaiaxü̃cax̱ 
nax pemaxã nangüxmüxü̃cax̱. 
20Rü nüma ya chacherdóte rü Cori ya Tupanapex̱ewa tá nayachü̱xüxacüüxẽxẽ 
i ngẽma naxü̃nagü wüxigu namaxã i ngẽma paũ i nüxíra buxuxü̃ i triguwa 
üxü̃. Rü ngẽma tá nixĩ i ãmaregü i namaxã Tupanaxü̃ yacuax̱üü̃güxü̃. Rü 
guxü̃ma i ngẽma ãmaregü rü chacherdótearü tá nixĩ. 
21Rü ngẽmatama ngunexü̃gu rü tá chau̱̱xcax̱ pengutaquex̱egü. ¡Rü 
taxuxü̃táma i puracü pexüe! Rü ngẽma pemaxã nüxü̃ chixuxü̃ i mu nixĩ i 
guxü̃gutáma nagu pexĩxü̃ i pema rü penegü rü petaagü i ngextá 
ípexãpatagüxü̃wa. 
22Rü ngẽxguma perü nanetügüarü buxgüwa nanguxgu, rü tama name nax 
guxü̃ma cubuxuxü̃ i ngẽma cuanewa ngẽxmaxü̃. ¡Rü taxṹ i guxü̃nema ya 

trigu ya ngéma yaxügüne cudexü̃! ¡Ẽcü yíxema ngearü diẽruãx̱güxecax̱ rü 
ñu̱xũchi yíxema to i nachixü̃anecüãx̱gücax̱ ngéma yaxüxẽxẽ! Erü choma nixĩ 
i perü Cori ya Tupana chixĩxü̃” ==ñanagürü. 

Cornétaarü petachiga 
(Nm. 29.1-6) 

23Rü nüma ga Cori ya Tupana rü Moichémaxã nidexa rü ñanagürü nüxü̃: 
24—¡Iraétanüxü̃maxã nüxü̃ ixu i ñaa ore! “Rü yimá norü 7 ya tauemacüarü 
ügügu rü tá iperüngügü. Rü ngẽma ngunexü̃gu rü tá perü cornétagügu 
picuegü nax ngẽmaãcü chau̱̱xcax̱ pengutaquex̱egüxü̃cax̱ rü choxna 
pecuax̱ãchiexü̃cax̱. 
25Rü ngẽma ngunexü̃gu rü Cori ya Tupanacax̱ tá peyagu i ãmaregü rü ñu̱xũchi 
taxuxü̃táma i puracü pexü” ==ñanagürü. 

Ngunexü̃ i pecaduarü mexẽxẽchiga 
(Nm. 29.7-11) 

26Rü nüma ga Cori ya Tupana rü Moichémaxã nidexa rü ñanagürü nüxü̃: 
27—Rü yimá norü 7 ya tauemacüarü 10 i ngunexü̃gu rü ngunexü̃ i 
pecadugüarü mexẽẽchiga nixĩ. Rü ngẽma ngunexü̃gu rü tá chau̱̱xcax̱ peyagu 
i wüxi i perü ãmare, rü taxuxü̃táma i tax̱acü pengõ̱x. Rü tá pengutaquex̱egü 
nax choxü̃ picuax̱üü̃güxü̃cax̱. 
28Rü ngẽma ngunexü̃gu rü taxuxü̃táma i puracü pexü, erü pecadugüarü 
mexẽẽarü ngunexü̃ nixĩ. Rü ngẽma ngunexü̃gu tá nixĩ i pexü̃̃́ nüxü̃ 
charüngümaxü̃ i perü pecadugü. 
29Rü yíxema tama ngẽma ngunexü̃gu aurexe, rü tá itatax̱üchi i petanüwa. 
30Rü yíxema ngẽma ngunexü̃gu puracüxe, rü choma rü tá íchanatax̱üchi i 
petanüwa. 
31Rü ngẽma ngunexü̃gu rü tama name i tax̱acürü puracü pexü. Rü ngẽma 
pemaxã nüxü̃ chixuxü̃ i mu nixĩ i guxü̃gutáma nagu pexĩxü̃ i pema rü penegü 
rü petaagü i ngextá ípexãpatagüxü̃wa. 
32Rü ngẽma ngunexü̃gu rü tá iperüngügü rü taxuxü̃táma i tax̱acü pengṍx. Rü 
yimá 7 ya tauemacüarü 9 i ngunexü̃arü yáuanecü tá ipenaxügü nax 

pexaurexü̃ rü ñu̱xmata yima tauemacüarü 10 i ngunexü̃arü yáuanecüwa 
nangu ==ñanagürü. 

Tupanaégagu nanaxüchigagü ya naixatünaxca̱x ya düxenügü 
(Nm. 29.12-40) 

33Rü nüma ga Cori ya Tupana rü Moichémaxã nidexa rü ñanagürü nüxü̃: 
34—¡Namaxã nüxü̃ ixu i ngẽma Iraétanüxü̃ i ñaa ore!: “Rü yimá norü 7 ya 
tauemacüarü 15 i ngunexü̃gu tá nixĩ i penaxüchigaxü̃ nax chauégagu 
penaxüxü̃ ya perü düxenügü ya naixatünaxcax̱. Rü ngẽma peta i chau̱̱xcax̱ 
pexüxü̃ rü 7 i ngunexü̃ tá natai. 
35Rü ngẽma nawa inaxügüxü̃ i ngunexü̃gu rü tá pengutaquex̱egü nax choxü̃ 
picuax̱üü̃güxü̃cax̱. Rü ngẽma ngunexü̃gu rü taxuxü̃táma i puracü pexü̃. 
36Rü guxü̃ma i ngẽma 7 i ngunexü̃gügu rü tá Cori ya Tupanacax̱ ãmare ípegu. 
Rü norü 8 i ngunexü̃gu rü tá chau̱̱xcax̱ pengutaquex̱egü, rü wüxi i ãmare tá 
chau̱̱xcax̱ pigu. Rü ngẽma rü wüxi i ngunexü̃ i petachiga nixĩ, rü ngẽmacax̱ 
taxuxü̃táma i tax̱acürü puracü pexü. 
37Rü ngẽma nixĩ i ngunexü̃gü i tá Cori ya Tupanacax̱ pexüchigagüxü̃. Rü 
ngẽma ngunexü̃gügu rü tá Cori ya Tupanacax̱ pengutaquex̱egü, rü tá nüxna 
penaxã i perü ãmaregü i naxcax̱ ípeguxü̃. Rü ngẽma nixĩ i ãmaregü i naeü̃gü 
i ípeguxü̃ rü ãmaregü i perü ngúchaü̃maxã ipexãxü̃, rü perü ãmaregü i 
trigutex̱e, rü perü ãmaregü i naxü̃nagü i naxcax̱ pedaixü̃, rü perü ãmare i 
bínu. Rü guxü̃ma i ngẽma rü tá ipenaxã nagu i ngẽma ngunexü̃ i nüxü̃ 
chaxunetaxü̃. 
38Rü naétü i ngẽma ngü̃chigaarü ngunexü̃gü, rü tá ta penaxüchigaxü̃ i 
guxü̃ma i ngẽma petagü i chau̱̱xcax̱ ixĩgüxü̃. Rü ngẽxgumarüxü̃ tá ta ipenaxã 
i ngẽma ãmaregü i namaxã ipexunetaxü̃ rü ãmaregü i perü ngúchaü̃maxã 
Cori ya Tupanana pexãxü̃. 
39Rü yimá 7 ya tauemacüarü 15 i ngunexü̃gu ngẽxguma peyabuxgügu i 
penetügüarü o, rü 7 i ngunexü̃ tá nixĩ i Cori ya Tupanacax̱ pepetaegüxü̃. Rü 
ngẽma ngunexü̃ i nagu inaxügüxü̃ i ngẽma peta rü tá iperüngügü. Rü 
ngẽxgumarüxü̃ ta i norü 8 i ngunexü̃gu rü tá iperüngügü. 

40Rü ngẽma petaarü nüxíraxü̃ i ngunexü̃gu rü ngẽma rümemaexü̃ i penetüarü 
o tá pebuxu. Rü tá penayaxu i palmeraátügü rü nai i metanüxü̃átügü rü nai 
i natüanacüwa rüxüxü̃átügü, rü 7 i ngunexü̃ tá Cori ya Tupanapex̱ewa 
petaãẽgü. 
41Rü wüxichigü ya taunecügu i ngẽxguma yimá norü 7 ya tauemacüwa 
nanguxgu rü 7 i ngunexü̃ tá nixĩ i Cori ya Tupanaxü̃ picuax̱üü̃güxü̃. Rü ñaa 
mu i pemaxã nüxü̃ chixuxü̃ rü guxü̃gutáma nagu pexĩ i pema rü penegü rü 
petaagü. 
42-43Rü guxãma i pema i aixcüma Iraétanüxü̃ ixĩgüxe, rü ngẽma 7 i ngunexü̃gu 
tá düxenütüü̃gu pepegü, nax guxü̃ma i petaagü nüxü̃ cuax̱güxü̃cax̱ rü 
yexguma Equítuanewa pexü̃ íchagaxü̃gu rü düxenütüü̃gu nixĩ ga pexü̃ 
chapegüxẽẽxü̃. Rü choma nixĩ ya Cori ya perü Tupana chixĩxü̃” 
==ñanagürü. 
44Rü yemaacü nixĩ ga Iraétanüxü̃maxã nüxü̃ yaxuxü̃ ga Moiché nachiga ga 
yema ngunexü̃gü ga Cori ya Tupanacax̱ tá ínaxüxüchigüxü̃. 

Lebítanüxü ̃arü puracüchiga 24 

Chíxü̃ i omü namaxã inaixü̃ 
(Éx. 27.20-21) 

1Rü nüma ga Cori ya Tupana rü Moichémaxã nidexa rü ñanagürü nüxü̃: 
2—¡Iraétanüxü̃xü̃ namu nax cuxü̃tawa nangegüãxü̃cax̱ i oribuarü chíxü̃ nax 
ngẽmamaxã guxü̃guma nanaigüxü̃cax̱ i ngẽma chopataarü omügü! 
3Rü Aróü̃ tá nixĩ i nüxna dauxü̃ i ngẽma omügü, nax guxü̃ma i chütaxü̃gu 
nanaigüxü̃cax̱ rü taguma chopex̱ewa yaxõgüxü̃cax̱ i chopatawa. Rü 
ngẽmaãcü guxü̃gutáma nangóone i chopata napex̱ewa i ngẽma tüyemachixü̃ 
i chorü mugüchixü̃pex̱egu itüyexü̃. Rü ngẽma pemaxã nüxü̃ chixuxü̃ i mu tá 
nixĩ i guxü̃gutáma nagu pexĩxü̃ i pema rü penegü rü petaagü. 
4Rü ngẽma omüpaweru i úiruxüchinaxcax̱wa ngẽxmagüxü̃ i omügü, rü Aróü̃ 
tá nixĩ i nüxna dauxü̃ nax ngẽmaãcü guxü̃guma chopex̱ewa nanaigüxü̃cax̱. 

Paũgü i Cori ya Tupanape̱xegu nuxü̃ 

5¡Rü nayaxu i ngẽma rümemaexü̃ i trigutex̱e rü ngẽmawa naxü i 12 i paũ i 
maixcuraxü̃ i ãgümücü i quíruarü ngãxü̃ yáxü̃ i wüxichigü! 
6¡Rü ngẽma chopex̱ewa ngẽxmaxü̃ i mecha i úiruxica ixĩxü̃, rü ngẽmaétügu 
taxretücumügu yanu i ngẽma paũ! Rü ngẽmaãcü wüxitücumüchigü rü tá 
nüxü̃̃́ nangẽxma i 6 i paũ. 
7¡Rü wüxitücumüchigü i paũcüwagu nagü i pumaratex̱e i nüxica ixĩxü̃! Rü 
ngẽma pumaratex̱e tá nixĩ i wüxi i ãmare i chau̱̱xcax̱ piguxü̃ nax pexna 
chacuax̱ãchixü̃cax̱. 
8Rü nüma i chacherdóte rü guxü̃ma i ngü̃chigaarü ngunexü̃gu chopex̱egu tá 
nayanu i ngẽma paũ. Erü nüma ya chacherdóte nixĩ i Iraétanüxü̃égagu 
choxna naxããxü̃ i ngẽma paũ. Rü ngẽma tá nixĩ i wüxi i uneta i guxü̃gutáma 
ixĩxü̃. 
9Rü ngẽma tá nixĩ i Aróü̃arü rü nanegüarü rü nataagüarü puracü i 
guxü̃gutáma naxügüxü̃. Rü nümagü tá nixĩ i nangõ̱xgüãxü̃ i ngẽma paũ nawa 
i wüxi i nachica i üünexü̃, erü natanüwa i guxü̃ma i ãmaregü i chau̱̱xcax̱ 
iguxü̃ rü ngẽma paũ nixĩ i yexera rüxüünemaexü̃ ==ñanagürü. 

Poxcu naxca̱x i wüxi i yatü i Cori ya Tupanape̱xewa chixexü̃ ixugüxü̃ 

10-11Rü Iraétanüxü̃tanüwa rü nayexma ga wüxi ga yatü ga naé Iraétanüxü̃ 
ixĩxẽ rü nanatü rü Equítuanecüãx̱ ixĩcü. Rü naé rü Cheromíx nixĩ ga ngĩéga, 
rü Dibirí nixĩ ga ngĩnatü ga Dáü̃tanüxü̃ ixĩcü. Rü yema yatü rü yema 
ínapegüxü̃wa wüxi ga Iraétanüxü̃maxã narüxutagagü. Rü Tupanachiga 
chixexü̃ nixugü, rü yemacax̱ Moichéxü̃tawa nanagagü. 
12Rü poxcupataü̃gu nanamugü ñu̱xmata Cori ya Tupana Moichémaxã nüxü̃ 
ixu i tax̱acü tá namaxã naxüxü̃. 
13Rü Cori ya Tupana rü Moichémaxã nidexa rü ñanagürü nüxü̃: 
14—¡Ngẽma ípepegüxü̃wa ínatax̱üchi i ngẽma yatü i chixexü̃ chauchiga 
ixugüxü̃! Rü guxü̃ma i ngẽma duü̃xü̃gü i nüxü̃ ĩnüexü̃ nax chixexü̃ chauchiga 
yaxugüxü̃ rü naerugu tá nanuxmex̱. ¡Rü ngẽmawena rü nutamaxã 
ípenamuxũchi ñu̱xmata nayu̱x! 

15-16¡Iraétanüxü̃maxã nüxü̃ ixu i ñaa chorü ore!: “Ngẽma chauégamaxã 
chixexü̃ ixugüxü̃, rü ngẽma norü pecadugagu tá nutamaxã ínanamuxũchigü 
i guxü̃ma i ngẽma ĩanecüãx̱ i duü̃xü̃gü ñu̱xmata nayu̱x. Rü woo chi to i 
nachixü̃anecüãx̱ yixĩxgu rüex̱na wüxi i Iraéanecüãx̱ yixĩxgu i chauégamaxã 
chixexü̃ ixugüxü̃, rü yu tá namaxã pexuegugü. 
17Rü ngẽma máetaxü̃, rü yu tá namaxã pexuegu. 
18Rü ngẽma duü̃xü̃ i wüxi i naxü̃na i tama noxrü ixĩxü̃ imáxü̃, rü naxü̃namaxã 
tá nanatáeguxẽxẽ. 
19Rü ngẽma duü̃xü̃ i namücüxü̃ napix̱ẽẽxü̃, rü ngẽxgumarüxü̃ tá ta nanapix̱ i 
nümax. 
20Rü ngẽxguma texé wüxíexü̃ ibüyechacüügu rü ngẽxgumarüxü̃ tá ta tüxü̃ 
nibüyechacüügü. Rü ngẽxguma texé wüxíexü̃ ichaixetüxẽẽgu rü tüxü̃ rü tá ta 
nicháixetüxẽxẽgü. Rü ngẽxguma texé wüxíexü̃ ibüepütagu rü tüxü̃ rü tá ta 
nibüepütaxü̃gü. Rü ngẽmaãcü ngẽmatama ngúxü̃ i toguxexü̃ tingexẽẽxü̃ rü 
tüma rü tá ta nayange. 
21Rü ngẽma duü̃xü̃ i wüxi i naxü̃na i tama norü ixĩxü̃ imáxü̃, rü naxü̃namaxã 
tá natáeguxẽxẽ. Rü ngẽma duü̃xü̃ i to i duü̃xü̃xü̃ imáxü̃, rü yu tá namaxã 
naxuegu. 
22Rü ngẽma mu tá nixĩ i nagu pexĩxü̃, Pa Iraétanüxü̃x, rü ngẽmatama mu tá 
nixĩ i nagu naxĩxü̃ i ngẽma togü i nachixü̃anecüãx̱gü i petanügu ãpatagüxü̃. 
Rü choma nixĩ ya Cori i perü Tupana chixĩxü̃” ==ñanagürü. 
23Rü yexguma ga Moiché rü Iraétanüxü̃maxã nüxü̃ nixu ga yema Tupanaarü 
mu. Rü nümagü ga Iraétanüxü̃ rü yema ínapegüxü̃arü düxétüwa 
ínanagaxüchi ga yema yatü ga chixexü̃ Tupanachiga ixugüxü̃. Rü nutamaxã 
ínamuxũchigüãcü nayamax̱gü. Rü yemaacü ga Iraétanüxü̃ rü yema Cori ya 
Tupana Moichémaxã nüxü̃ ixuxü̃ãcü yema yatüxü̃ nimax̱gü. 

Lebítanüxü ̃arü puracüchiga 25 

Taunecü i naane nagu rüngü̃cü 

1Rü max̱pǘne ga Chinaíwa Cori ya Tupana rü Moichémaxã nidexa, rü 
ñanagürü nüxü̃: 
2—¡Iraétanüxü̃maxã nüxü̃ ixu i ñaa ore!: “Rü ngẽxguma tá marü nagu 
pichocugu i ngẽma naane i tá pexna chaxãxü̃, rü chanaxwax̱e nax chauégagu 
ipenangü̃xẽẽxü̃ i ngẽma naane. 
3Rü 6 ya taunecü tá nixĩ i namexü̃ nax peanegu petoegüxü̃. Rü 6 ya taunecü 
tá ta nixĩ i penadaü̃tanüxü̃, rü peyabuxgüarü oṍxü̃ i perü úbagü, 
4Natürü ngẽxguma norü 7 ya taunecüwa nanguxgu rü Cori ya Tupanaégagu 
tá penangü̃xẽxẽ i ngẽma naane. Rü yimá taunecügu rü taxũtáma pitoegü rü 
taxũtáma pedaü̃tanü i perü úba. 
5Rü ngẽma trigu i peanewa nüechama rüxügüxü̃ rü taxũtáma peyabuxgü nax 
namaxã penguxü̃xü̃cax̱. Rü ngẽxgumarüxü̃ ta i perü úbanecüwa rü taxũtáma 
peyabuxgü i norü o nax namaxã penguxü̃xü̃cax̱ rü taxũtáma penadaü̃tanü. 
Erü ngẽma naane rü name nax wüxi ya taunecü inangü̃xü̃. 
6Rü ngẽxguma inangü̃xgu i ngẽma naane, rü ngẽma nüechama nawa 
rüxügüxü̃ i nanetüarü o rü name i pema penangõ̱x. Rü ngẽxgumarüxü̃ tá ta 
ngẽma nangõ̱xgü i pexü̃taxü̃gü, rü perü puracütanüxü̃ rü duü̃xü̃gü i togü i 
nachixü̃anecüãx̱ i petanügu pegüxü̃. 
7Rü ngẽxgumarüxü̃ ta ngẽma tá nangõ̱xgü i pexü̃nagü rü ngẽma naeü̃gü i 
naixnecüwa ngẽxmagüxü̃. Rü yimá taunecügu rü guxü̃ma i ngẽma nüechama 
rüxügüxü̃ i nanetüarü o tá nangõ̱xgü i wüxichigü i ngunexü̃gu. 
8Rü yimá 7 ya taunecü rü 7 ex̱pü̱xcüna tá peyaxugü, rü guxü̃wama 49 ya 
taunecü tá nixĩ. 
9Rü yimá norü 7 ya tauemacüarü 10 i ngunexü̃gu tá penaxü i Pecaduarü 
Mexẽxẽchiga. Rü ngẽma ngunexü̃gu tá peyacuegü ya cornétagü i guxü̃wama 
i pechixü̃anewa. 
10Rü ngẽxguma 50 ya taunecüwa nanguxgu, rü yimá taunecü rü üünecü tá 
nixĩ. Rü yimá taunecügu rü tá penaxunagü nax marü ípenguxü̃xü̃ i guxãma i 

pema i togümex̱ẽwa nax pengẽxmagüxü̃. Rü guxãma i pema rü 
petanüxü̃gücax̱ tá pewoegu rü wenaxarü perü naanearü yora tá pixĩgü. 
11Rü yimá 50 ya taunecü rü ngúxü̃chigaarü taunecü tá nixĩ. Rü yimá 
taunecügu rü taxũtáma pitoegü. Rü ngẽma trigu i nüechama peanewa 
rüxügüxü̃arü o, rü taxũtáma penabuxu. Rü taxũtáma penadaü̃tanü i perü 
úbanecü, rü taxũtáma penabuxu i norü o. 
12Erü yimá ngúxü̃chigaarü taunecü rü wüxi ya taunecü ya üünecü tá nixĩ. Rü 
ngẽma nanetügüarü o i nüechama ngẽma naanewa rüxügüxü̃ tá nixĩ i 
ipengṍxü̃. 
13Rü ngẽma ngúxü̃chigaarü taunecügu rü guxãma i pema rü peanecax̱ tá 
pewoegu rü wena perü naanearü yora tá pixĩgü. 
14Rü ngẽxguma texé toguxexü̃ namaxã taxegu i wüxi i naane rüex̱na toguxe 
ya duü̃xẽaxü̃̃́ naanecax̱ tataxegu, rü tama name nax peyoxniegüxü̃ nax chixri 
penaxütanüxü̃ i tümaarü naane. 
15Rü ngẽxguma wüxíe naanecax̱ tataxegu rü tá tanangugü i ñuxre ya taunecü 
taxuxü̃ nax wena nawa nanguxü̃ i ngẽma ngúxü̃chigaarü taunecü. Rü yimá 
taunecügü ya taxucüex̱pü̱x tá tanaxütanü i ngẽma naane. Rü yíxema 
naanemaxã taxexe rü tá tanangugü i ñuxre ya taunecügü tá naxoxü̃ i ngẽma 
naanearü nanetü naxü̃pa nax nawa nanguxü̃ ya yima ngúxü̃chigaarü taunecü. 
Rü yimá taunecü ya taxucüex̱pü̱x tá nixĩ i natanü i ngẽma naane. 
16Rü ngẽxguma namumaegu ya taunecü ya nagu nabuxucü i ngẽma 
nanetüarü o naxü̃pa nax nawa nanguxü̃ ya yimá ngúxü̃chigaarü taunecü, rü 
yexera tá natatanü i ngẽma naane. Natürü ngẽxguma noxre ya taunecü 
nataxuxgu nax nawa nanguxü̃ ya ngúxü̃chigaarü taunecü rü noxre tá nixĩ ya 
yimá taunecügü i nagu nabuxucü i nanetü, rü ngẽmacax̱ i ngẽma naane rü tá 
naxítanü. Erü ngẽma nanetüarü buxu nixĩ i namaxã nataxexü̃. 
17Rü tama name i pegügu pidauxcüraxü̃gü. ¡Rü perü Cori ya Tupanaga 
pexĩnüe! Erü choma nixĩ i perü Cori ya Tupana chixĩxü̃. 

18¡Rü peyanguxẽxẽ i chorü mugü rü nagu pemaxẽ i chorü ucu̱xẽgü! Rü 
ngẽxguma peyanguxẽẽgu rü taãẽãcü tá nawa pemaxẽ i ngẽma pechixü̃ane. 
19Rü penetügü rü tá meama nixo, rü pemax rü taxuxü̃táma i tax̱acü pexü̃ 
nachixewe nawa i ngẽma perü naane. Rü tá penangõ̱x i penetügüarü o 
ñu̱xmata pengãxpütüwegü. 
20Rü pema rü ngürüãchi tá nagu perüxĩnüe rü pegüna pecagü rü ñaperügügü 
tá: ¿Tax̱acü tá ingṍxü̃ i ngẽxguma yimá 7 ya taunecüwa nanguxgu nax tama 
itoegüxü̃, rü tama yabuxgüxü̃ i tanetüarü o? ñaperügügü tá. 
21Rü choma rü ngẽxguma norü 6 ya taunecüwa nanguxgu rü tá pexü̃ 
charüngü̃xẽxẽ, rü ngẽma penetüarü o i yima taunecü pibuxü̃xü̃ rü tomaepü̱x 
ya taunecü tá pexü̃̃́ natai. 
22Rü ngẽma perü tríguarü o i namaxã penguxü̃xü̃maxã tá pexãwemügü. Rü 
yimá norü 8 ya taunecügu rü yoxni wena tá petoegü. Rü ñu̱xmata norü 9 ya 
taunecüwa tá pexü̃̃́ nangu i ngẽma tríguarü o i namaxã penguxü̃xü̃ ñu̱xmata 
tá nawa nangu nax penabuxuxü̃ i ngẽma ngexwaca petogüxü̃ i tríguarü o. 
23Rü tama name i guxü̃gucax̱ ngẽma naanemaxã petaxe. Erü ngẽma naane rü 
choxrü nixĩ, rü pema rü paxaãchimare nawa pengẽxmagü ñoma duü̃xü̃gü i 
chauxü̃ta naxĩanexü̃rüxü̃. 
24Rü ngẽmacax̱ ngẽxguma wüxi i naanecax̱ petaxegu rü taxũtáma nüxna 
penachu̱xu ega norü yora nüxí naxcax̱ pexü̃ taxechaü̃gu. 
25Rü ngẽxguma wüxi i Iraétanüxü̃ i ngearü diẽruxã̃́xü̃ texéxü̃ namaxã 
nataxegu i wüxi i norü naane, rü ngẽmawena ngéma naxũxgu i wüxi i 
natanüxü̃xüchi rü naxütanüãgu i ngẽma naane nax wenaxarü norü yoraarü 
yixĩxü̃cax̱, rü ngẽma naxcax̱ taxexü̃ rü tá nanatáeguxẽxẽ i ngẽma naane. 
26Natürü ngẽxguma nataxuxgu i wüxi i tümatanüxü̃ i tüxü̃̃́ naxütanüxü̃ i 
ngẽma naane nax wena tümaaarü yixĩxü̃cax̱, natürü tümatama ngĩxü̃ 
tanutaquex̱egu i diẽru nax ngẽmamaxã nüxü̃̃́ tanaxütanüxü̃cax̱ i ngẽma 
naxcax̱ taxexü̃ i ngẽma naane, rü nüma rü tá tüxü̃̃́ nanatáeguxẽxẽ. 

27Rü yíxema namaxã taxexe i tümaarü naane rü ngẽmawena tá tayaxugü nax 
ñuxre ya taunecü taxuxü̃ nax nguxü̃chigawa nanguxü̃. Rü yimá taunecügü ya 
taxucütanü tá nixĩ i nüxü̃̃́ ngĩxü̃ tataegucü i diẽru. Rü ngẽmaãcü wenaxarü 
tümaarü tá nixĩ i ngẽma naane. 
28Natürü ngẽxguma tama tüxü̃̃́ yanguxgu i ngẽma diẽru i ngĩxü̃ 
tanutaquex̱ecü nax naxcax̱ tatáexü̃cax̱ i ngẽma naane nax wena tümaarü 
yixĩxü̃cax̱, rü ngẽma naxcax̱ nataxexü̃mex̱ẽwa tá nangẽxma ñu̱xmata nawa 
nangu ya yimá taunecü ya nguxü̃chiga. Rü ngẽxguma nawa nanguxgu ya 
yimá taunecü, rü ngẽma nüxíraxü̃xü̃ i norü yora tá wena nanayaxu i ngẽma 
naane. 
29Rü ngẽxguma texé namaxã taxegu ya wüxi ya ĩpata ya ĩane ya meama 
ípoxegunewa ngẽxmane, rü ngẽma ngunexü̃ i nagu namaxã tataxexü̃wa 
inaxügü nax wüxi ya taunecü tüxü̃̃́ ngẽxmaxü̃ i tauxcha nax naxcax̱ tataxexü̃ 
nax wenaxarü tümaarü yixĩxü̃cax̱ ya yimá ĩpata. 
30Natürü ngẽxguma wüxi ya taunecü ínguxgu nax tama naxcax̱ tataxexü̃ ya 
yimá ĩpata, rü ngẽma duü̃xü̃ i naxcax̱ taxexü̃mex̱ẽwa rü nanegümex̱ẽwa rü 
nataagümex̱ẽwa tá nangẽxmaecha. Rü ngẽxguma yimá taunecü ya 
nguxü̃chigawa nanguxgu, rü ngẽma nüxíraxü̃xü̃ i norü yora rü taxucürüwa 
wena nanayaxu. 
31Natürü yima ĩanegü ya tama ípoxegugünewa ngẽxmagüne ya ĩpatagü rü 
naanerüxü̃ tá nixĩ nax namexü̃ nax wenaxarü norü yora naxcax̱ taxexü̃. Rü 
ngẽxguma taunecü ya nguxü̃chigawa nanguxgu, rü yimá ĩpatagü rü wena 
ngẽma nüxíraxü̃xü̃ i norü yoraarü tá nixĩgü. 
32Rü Lebítanüxü̃ rü guxü̃guma nüxü̃̃́ nangẽxma i tauxcha nax wena naxcax̱ 
nataxexü̃ ya ĩpatagü ya norü ĩanegüarü aixepewa ngẽxmagüne. 
33Rü ngẽxguma wüxi i Lebítanüxü̃ yixĩxgu i wüxi ya ĩpatacax̱ taxexü̃, rü yimá 
ĩpatawa tá ínaxũxũ i ngẽxguma taunecü ya nguxü̃chigawa nanguxgu. Rü 
yima ĩane ya nagu naxãpatanewa tá naxũ. Erü ngẽma Lebítanüxü̃ rü yimá 

ĩpata ya norü ĩanewa ngẽxmanexicatama nixĩ i nüxü̃̃́ ngẽxmaxü̃ i 
Iraétanüxü̃tanüwa. 
34Rü ngẽma naanegü i naxü̃nagübü nawa rüxügüxü̃ i Lebítanüxü̃arü 
ĩanegüwa ngẽxmagüxü̃, rü taxucürüwama namaxã tataxe. Erü ngẽma 
naanegü rü guxü̃gutáma noxrü nixĩgü. 
35Rü ngẽxguma wüxi i curü ĩanecüãx̱ nangearü diẽruãx̱gu rü cuxna nacaxgu 
nax nüxü̃ curüngü̃xẽẽxü̃cax̱, rü name i nüxü̃ curüngü̃xẽxẽ ñoma wüxi i to i 
nachixü̃anecüãx̱ i cuxü̃tagu naxũanexü̃ curüngü̃xẽẽxü̃rüxü̃. Rü cupatawa tá 
cunangexmaxẽxẽ. 
36Rü ngẽxguma texé diẽrucax̱ cuxna caxgu nax to i ngunexü̃gu cuxü̃̃́ ngĩxü̃ 
táeguxẽẽxü̃cax̱, rü tama name i üétüãcü tüxü̃ cunaxütanüxẽxẽ i ngẽma diẽru. 
Rü ngẽma nax curü Tupanaxü̃ cumuü̃xü̃, rü name i cupatawa tüxü̃ 
cungexmaxẽxẽ ya cuenexẽ. 
37Rü ngẽxguma cuxü̃̃́ ngĩxü̃ tatáeguxẽẽgu i ngẽma diẽru i tüxna ngĩxü̃ cuxãcü, 
rü tama name nax ngĩxü̃ cuxüétüxü̃. Rü tama name i tümamaxã cunatatanü 
i ngẽma õna i tüxna cuxãxü̃. 
38Rü choma nixĩ ya perü Cori ya Tupana ga Equítuanewa pexü̃ íchagaxü̃xü̃ 
nax pexna chanaxãxü̃cax̱ i ngẽma Canaáü̃arü naane rü perü Tupana nax 
chixĩxü̃cax̱. 
39Rü ngẽxguma wüxi i curü ĩanecüãx̱ rü cupatawa ngẽxmayane nangearü 
diẽruxãx̱gu, rü ngẽmagagu cuxü̃ nügümaxã nataxegu, rü tama name i curü 
mugüruü̃mare cuyaxĩxẽxẽ. 
40Rü name nixĩ i ñoma wüxi i curü puracütanüxü̃xü̃ mea cunayaxu, rüex̱na 
ñoma cuxü̃tagu naxũanexü̃ãcü cunayaxu. Rü cuxü̃̃́ tá napuracü ñu̱xmata 
nawa nangu ya ngúxü̃chigaarü taunecü. 
41Rü ngẽxguma yima taunecüwa nanguxgu rü tá cupatawa ínaxũxũ 
naxacügümaxã nax norü naanecax̱ rü natanüxü̃cax̱ nataeguxü̃cax̱. Rü 
ngẽmaãcü tá natanüxü̃arü naanewa nayamaxü̃. 

42Erü guxü̃ma i Iraétanüxü̃ rü chorü duü̃xü̃gü nixĩgü. Rü choma nixĩ ga 
Equítuanewa íchagaxü̃xü̃, rü ngẽmacax̱ tama name nax mugüruxü̃cax̱ 
namaxã petaxegüxü̃. 
43Rü tama name i chixriãcü namaxã icucuax̱. ¡Rü nüxü̃ nawex̱ nax cuma rü 
Cori ya Tupanaxü̃ cumuü̃xü̃! 
44Rü ngẽxguma cunaxwax̱egu nax cuxü̃̃́ nangẽxmaxü̃ i curü mugüruxü̃gü i 
yatüxü̃ rü ngexü̃, rü name i ngẽma togü i nachixü̃anegü i pexna 
ngaicamagüxü̃wa naxcax̱ petaxe. 
45Rü ngẽxgumarüxü̃ ta tama nachu̱xu nax naxcax̱ petaxexü̃ i ngẽma to i 
nachixü̃anecüãx̱ i petanüwa ngẽxmagüxü̃ rü nanegü i petanügu buexü̃. Rü 
marü name nax ngẽma duü̃xü̃gücax̱ petaxexü̃ nax perü puracütanüxü̃ 
yixĩgüxü̃cax̱. 
46Rü ngẽxguma cuyu̱xgu rü cunegüarü puracütanüxü̃ tá nixĩgü nax guxü̃guma 
cunegüaxü̃̃́ napuracüexü̃cax̱. Natürü i pema rü tagutáma chixri namaxã 
ipecuax̱ i ngẽma petanüxü̃ i Iraétanüxü̃. 
47-49Rü ngẽxguma wüxi i duü̃xü̃ i to i nachixü̃anecüãx̱ i petanügu ãpataxü̃ 
namuarü diẽruxãx̱gu, rü ñu̱xũchi wüxi i Iraétanüxü̃ i ngearü diẽruã̃́xü̃ 
nügümaxã nataxegu naxü̃tagu i ngẽma muarü diẽruã̃́xü̃ rüex̱na to i 
nachixü̃anecüãx̱ü̃tagu nügümaxã nataxegu, natürü woo marü nügümaxã 
nataxegu i ngẽma Iraétanüxü̃, natürü nangẽxma i taucha nax nanepü rüex̱na 
nanepü nane rüex̱na to i natanüxü̃ naxütanüxü̃ nax ínanguxuchixü̃cax̱ i 
ngẽma ngearü diẽruã̃́xü̃. Natürü ngẽxguma nataxuxgu nax texe naxütanüxü̃, 
rü marü name nax nümatama nügü naxütanüxü̃ ega yanguxgu i ngẽma norü 
diẽru i nüxü̃̃́ ngẽxmacü nax ínanguxuchixü̃cax̱. 
50Rü ngẽma duü̃xü̃ rü wüxigu namaxã i ngẽma naxcax̱ taxexü̃, rü tá nayaxugü 
nax ñuxre ya taunecü ngupetüxü̃ nawena nax nügümaxã nataxexü̃ ñu̱xmata 
nawa nangu ya yimá ngúxü̃chigaarü taunecü. Rü wüxi ya taunecüarü 
puracütanü tá nixĩ i naxãtanüxü̃ i wüxichigü ya yimá taunecügü ya taxucü 

ñu̱xmata nawa nangu ya ngúxü̃chigaarü taunecü. Rü ngẽmaãcü tá 
nanaxütanü nax norü corimex̱ẽwa ínanguxuchixü̃cax̱. 
51Rü ngẽxguma mucüma ya taunecü taxu̱xgu nax ngúxü̃chigaarü taunecüwa 
nanguxü̃, rü yimá taunecügü ya taxu̱xcüex̱pü̱x tá nixĩ i nügü naxütanüxü̃ nax 
ínanguxuchixü̃cax̱. 
52Rü ngẽxguma noxre ya taunecü taxu̱xgu nax ngúxü̃chigaarü taunecüwa 
nanguxü̃, rü yimá taunecügü ya taxu̱xcüex̱pü̱x tá nixĩ i nügü naxütanüxü̃ nax 
ínanguxuchixü̃cax̱. 
53Rü name nax namaxã cumecümaxü̃ i ngẽma duü̃xü̃ i nügümaxã taxexü̃, 
ngẽxgumarüxü̃ nax namaxã cumecümaxü̃ i ngẽma puracütanüxü̃ i nüxü̃̃́ 
cunaxütanüxü̃ nax wüxichigü ya taunecü cuxü̃̃́ napuracüxü̃cax̱. Rü tama 
name nax chixri namaxã icucuáxü̃. 
54Rü ngẽxguma guxcüma ya yimá taunecü tama ínanguxuchigu, natürü 
ngẽxguma ngúxü̃chigaarü tauenecüwa nanguxgu rü tá ínanguxuchi 
nanegümaxã. 
55Erü ngẽma Iraétanüxü̃ rü chorü duü̃xü̃gü nixĩgü, rü choma nixĩ ga 
Equítuanewa íchanguxü̃xẽẽxü̃. Rü choma nixĩ i Cori ya norü Tupana chixĩxü̃. 

Lebítanüxü ̃arü puracüchiga 26 

Ngü̃xẽxẽ naxca̱x i ngẽma duü̃xü̃gü i Cori ya Tupanaga ĩnüexü̃ 
(Dt. 7.12-24; 28.1-14) 

1¡Taxũtáma tax̱acü pegücax̱ pexüchicünax̱ãgü nax ngẽmaxü̃ 
picuax̱üü̃güxü̃cax̱! ¡Rü taxũtáma pegücax̱ ípenatoxẽxẽxü̃ ya nutagü rüex̱na 
penaxümatüxü̃ i nutagü nax napex̱egu pecaxã̃́pü̱xügüxü̃cax̱ rü nüxü̃ 
picuax̱üü̃güxü̃cax̱! Erü choma nixĩ ya perü Cori ya Tupana chixĩxü̃. 
2¡Rü penaxaure i chorü ngü̃xchigaarü ngunexü̃gü, rü nüxü̃ pengechaü̃ ya 
yima chopata! Choma nixĩ i Cori ya Tupana chixĩxü̃. 
3-4Rü ngẽxguma nagu pexĩxgu i chorü ucu̱xẽgü rü peyanguxẽẽgu rü nagu 
pemaxẽgu i chorü mugü, rü choma rü ngẽxguma norü ngunexü̃wa nanguxgu 

rü tá pexcax̱ chanapuxẽxẽ, rü ngẽma naane rü nanetügü i nawa ngẽxmagüxü̃ 
rü tá nixo. 
5Rü ngẽma tríguarü buxu rü tá úbaarü buxuwa nangu, rü ngẽma úbaarü buxu 
rü tá toearü ngunexü̃wa nangu. Rü paũmaxã tá pixãwemü ñu̱xmata mea 
pingãxpütüwegü. Rü taxuxü̃táma i tax̱acü pexü̃ nachixewe i pechixü̃anewa. 
6Rü pechixü̃anewa rü tá petaãẽgü. Rü ngẽxguma pepeegu rü taxucax̱tama 
pemuü̃e, erü ngẽma naeü̃gü i düraexü̃ rü tá pexna chayaxĩgachitanüxẽxẽ. Rü 
pechixü̃anewa rü nataxutama i dai. 
7Rü pema rü tá peyabuxmüxẽxẽ i perü uanügü, rü taramaxã tá penadai. 
8Rü wüximee̱x̱pü̱x i pema rü tá peyabuxmüxẽxẽ i 100 i perü uanügü. Rü 100 
i pema rü tá peyabuxmüxẽxẽ i 10,000 i perü uanügü. Rü perü taramaxã tá 
penadai i perü uanügü. 
9Rü choma rü tá peétüwa chaxü rü tá pexü̃ charüngü̃xẽxẽ. Rü tá pexü̃ 
chimuxẽxẽ. Rü tá pemaxã chayanguxẽxẽ i ngẽma uneta ga pemaxã 
chaxueguxü̃. 
10Rü ngẽma trigu ya taunecü ya ngupetücügu perü trigupatagu 
penutaquex̱exü̃ tá pengõ̱xgü. Rü ngẽma íyaxüxü̃ rü tá ípenanuxü̃ nax ngẽma 
ngexwaca pebuxuxü̃ i trigu rü yimá perü trigupatagu penuxü̃cax̱. 
11Rü choma rü petanüwa tá chamaxü̃ rü taxũtáma pexü̃ chaxo. 
12Rü guxü̃gutáma petanügu ícharüxũũxü̃. Rü choma rü perü Cori tá chixĩ rü 
pema rü chorü duü̃xü̃gü tá pixĩgü. 
13Rü choma nixĩ i perü Cori ya Tupana ga Equítuanewa pexü̃ íchagaxü̃xü̃ nax 
tama yexü̃cürü naxmex̱wa pengẽxmagüxü̃cax̱. Rü choma nixĩ ga pexü̃ 
íchanguxü̃xẽẽxü̃ nawa ga yema taxü̃ ga guxchaxü̃ ga peétüwa yexmaxü̃. Rü 
ngẽmacax̱ i ñu̱xma rü taxúexü̃ma pemuü̃e. 

Poxcu naxca̱x i ngẽma tama Cori ya Tupanaga ĩnüexü̃ 
(Dt. 28.15-68) 

14-16Natürü ngẽxguma tama chauga pexĩnüegu, rü tama nagu pemaxẽgu i 
chorü mugü, rü tama penayax̱u̱xgu rü pexü̃̃́ nawax̱tümüü̃gu i chorü mugü, rü 

tama aixcüma chorü mugü pingu̱xẽẽgu, rü taxuwama pexü̃̃́ namexgu i chorü 
uneta, rü choma rü tá pexü̃ chapoxcu. Rü tá pexcax̱ íchananguxẽxẽ i taxü̃ i 
ãũcümaxü̃gü, rü dax̱aweane i nawa iyuxü̃, rü axü̃ne, rü naxetüarü 
dax̱aweane, rü turaxüne. Rü taxuwatáma pexü̃̃́ name ega petoegügu, erü perü 
uanügü tá nanangõ̱x i ngẽma penetüarü o. 
17Rü choma rü tá pemaxã charüxuanü, rü perü uanügü rü tá pexü̃ 
narüporamae, rü tá pemaxã inacuax̱ i ngẽma pexchi aiexü̃. Rü pema rü tá 
naxchax̱wa pibuxmü woo taxuxü̃ma pewe ngẽgügu. 
18Rü naétü nax ngẽma pexü̃ ngupetüxü̃, rü ngẽxguma tama chauga 
pexĩnü̃egu, rü choma rü 7 ex̱pü̱xcüna tá wena pexü̃ chapoxcue naxcax̱ i perü 
pecadugü. 
19Rü ngẽxguma pegü picuax̱üü̃güamagu rü choma rü yexera tá guxchaxü̃ 
pexcax̱ íchanguxẽxẽ. Rü tá chanamu nax tama napuxü̃cax̱ nax ngẽmaãcü 
tama naxoxü̃cax̱ i penetügü i peanewa ngẽxmagüxü̃. 
20Rü natücax̱mamare tá peanewa pepuracüe, erü taxũtáma ngẽma 
waixü̃müwa narüxü i penetügü. Rü ngẽma orix̱gü i peanewa rüxügüxü̃ rü 
taxũtáma nixo. 
21Rü ngẽxguma peyadaxẽẽgu nax tama chauga pexĩnüexü̃, rü choma rü wena 
tá 7 ex̱pü̱xcüna pexü̃ chapoxcue naxcax̱ i ngẽma pecadugü i pexüxü̃. 
22Rü tá pexcax̱ íchayachoõchixẽxẽ i naeü̃gü i düraexü̃ nax pexacügüxü̃ 
nangõ̱xcuxü̃cax̱ rü ngẽmaãcü pingexacügüxü̃cax̱. Rü perü wocagügu tá 
nawagüe, rü pegu tá nawagüe ñu̱xmatáta pigú rü ngẽmaãcü taxúetama 
namagu tixũ. 
23-24Rü woo ngẽma guxchaxü̃ pexcax̱ ínguxgu tama ipexĩnüegu rü chomaxã 
penueamagu, rü choma rü tá ta pemaxã chanu. Rü 7 ex̱pü̱xcüna tá pexü̃ 
chapoxcue naxcax̱ i ngẽma pecadugü i pexüxü̃. 
25Rü tá pexcax̱ íchayaxüãchixẽxẽ i perü uanügü nax norü taramaxã pexü̃ 
nadai̱x̱ü̃cax̱, yerü tama naga pexĩnüe i ngẽma uneta ga pemaxã chaxüxü̃. Rü 
pema rü tá yima perü ĩanegü ya cu̱xchicaxü̃ruü̃cax̱ pibuxmü, natürü i choma 

rü tá ngéma pexcax̱ chanamu i dax̱aweane. Rü ngẽmaãcü tá perü 
uanügümex̱ẽgu peyi. 
26Rü ngẽxguma guxchaxü̃ naxcax̱ íchanguxẽẽgu i penetügü, rü tá 
nanoxretama i perü paũ. Rü 10 i ngexü̃gü rü wüxitama i paũarü guruü̃wa tá 
nayagugü i perü paũ. Rü ngẽma nax nanoxrexü̃ i perü paũ rü tá pexü̃ 
nixírachigü, rü ngẽmacax̱ taxũtáma pengãxpütüwegü. 
27-28Rü woo ngẽma guxchaxü̃ pexcax̱ ínguxgu tama chauga pexĩnüegu rü 
chomaxã penueamagu, rü choma rü tá ta pemaxã chanuama. Rü 7 ex̱pü̱xcüna 
tá pexü̃ chapoxcue naxcax̱ i ngẽma pecadugü i pexüxü̃. 
29Rü ngẽxguma i pema rü perü taiyamaxã tá penegümaxã rü pexacümaxã 
pexãwemügü. 
30Rü choma rü tá nagu chipogügü i ngẽma nachicagü i nawa perü 
tupananetaxü̃ picuax̱üü̃güxü̃. Rü taxregu tá chanamate i perü pumaratex̱earü 
guruü̃gü. Rü wüxigu tá chananutaquex̱e i pexene i yuexü̃ naétügu i ngẽma 
tupanachicünax̱ãgü i ngearü maxü̃ã̃́xü̃. Rü ngẽmawa tá pexü̃ chanawex̱ nax 
pexü̃ chaxoxü̃. 
31Rü tá nagu chipogügü i perü ĩanegü rü nachitaxü̃güxica tá ngéma 
nayaxügü. Rü ngẽxgumarüxü̃ tá ta nagu chipogügü i ngẽma nachicagü i nawa 
perü tupananetaxü̃ picuax̱üü̃güxü̃. Rü taxũtáma namaxã chataãxẽ i naema i 
ngẽma pumaratex̱e i chau̱̱xcax̱ pigugüxü̃. 
32Rü tá chanachixexẽxẽ i pechixü̃ane rü ngẽmaãcü i perü uanügü i nagu 
ãpatagüchaü̃xü̃ rü tá namaxã nabai̱x̱ãchie 
33Rü pema rü togü i nachixü̃anegu tá pexü̃ chawoone. Rü chorü taramaxã tá 
pewe chingẽchigü. Rü ngẽma pechixü̃ane rü tá chianexü̃xü̃ chayaxĩxẽxẽ. Rü 
perü ĩanegü rü nachitaxü̃xica tá ínayaxügü. 
34Rü ngẽxguma ngẽma perü uanügüchixü̃anewa pengẽxmagüyane rü perü 
naane rü tá nangearü duü̃xü̃güãx̱ rü tá inarüngü̃. Rü ngẽmaãcü tá 
nanayauxtanü ga gumá taunecügü ga nagu taguma inangü̃cü. 

35Rü ngẽxguma nangearü duü̃xü̃güãx̱gu rü ngẽma naane rü tá inarüngü̃, erü 
yexguma pema nawa peyexmagüyane rü taguma ipenangü̃xẽxẽ. 
36Rü ñuxre i pema i perü uanügüanewa maxẽãcü ngẽxmagüxe, rü tá muü̃ 
pexcax̱ íchanguxẽxẽ. Rü ngẽxguma wüxi i naixatü rünguxgu rü nagachax̱wa 
tá pibuxmü, ñoma taramaxã pewe nangẽgüxü̃rüxü̃. Rü tá ipeyayi woo 
taxuxü̃ma pewe ngẽgügu. 
37Rü ñoma perü uanügüarü tarachax̱wa pibuxmüxü̃rüxü̃, rü pema rü perü 
muü̃maxã tá pegümaxã perübuxmü woo taxuxü̃ma pewe ngẽgügu. Rü pema 
rü taxũtáma peporae nax perü uanügümaxã pegü pedaixü̃. 
38Rü ngẽma nachixü̃anegü i nawa pexü̃ nagagüxü̃gu tá peyue, rü ngẽxma tá 
pexü̃ natax̱gü. 
39Rü pema nax ngéma peyaxügüxü̃ rü pemaxẽxü̃ nawa i perü uanügüarü 
naane, rü perü chixexü̃gagu tá peyue. Rü wüxigu penatügümaxã tá peyue 
nagagu i norü pecadugü. 
40-42Natürü ngẽxguma chopex̱ewa nüxü̃ pixuxgu i perü chixexü̃ rü 
penatügüarü chixexü̃, rü yema nax tama chauga pexĩnüexü̃ rü chomaxã 
perüxuanügüxü̃, rü yema chixexü̃gücax̱ perü uanügüarü naanewa pexü̃ 
chawogü, natürü ngẽxguma chi chopexegu pegü íperüxíragügu rü chi nüxü̃ 
picuax̱ãchiegu i perü pecadugü, rü ngẽxguma i choma rü tá nüxna 
chacuax̱ãchi ga yema uneta ga Acóbumaxã, rü Ichaámaxã, rü Abraáü̃maxã 
chaxüxü̃. Rü ngẽxgumarüxü̃ tá ta nüxna chacuax̱ãchi i ngẽma naane ga noxri 
pexna chaxãxü̃ nax mexü̃ tá namaxã chaxueguxü̃. 
43Rü ngẽxguma tama perü naanewa pengẽxmagüyane, rü ngẽma naane rü tá 
inarüngü̃. Natürü i pema rü tá penaxütanü i perü pecadu, yerü nüxü̃ pexo ga 
chorü ucu̱xẽgü rü naxchi pexai ga chorü mugü. 
44Natürü woo ngẽma perü guxchaxü̃gügagu perü uanügüchixü̃anewa nax 
pengẽxmagüxü̃, rü choma rü tama choxü̃̃́ pewax̱tümüü̃ rü tama pexü̃ chaxo. 
Rü ngẽmacax̱ taxũtáma pexü̃ chadai rü taxũtáma íchayanaxoxẽxẽ ga yema 

uneta ga perü o̱xigümaxã chaxüxü̃, erü choma nixĩ i perü Cori ya perü 
Tupana chixĩxü̃. 
45Rü choma rü tá nüxna chacuax̱ãchi ga yema uneta ga perü o̱xigümaxã 
chaxüxü̃ ga yexguma yema togü ga nachixü̃anegüpex̱ewa Equítuanewa 
íchagaxü̃gu nax norü Tupana chixĩxü̃cax̱. Choma nixĩ i perü Cori ya perü 
Tupana chixĩxü̃” ==ñanagürü. 
46Rü yema nixĩ ga yema mugü, rü ucu̱xẽgü rü ngu̱xẽẽtaegü ga Moichéwa 
Iraétanüxü̃maxã nüxü̃ yaxuxü̃ ga Cori ya Tupana ga max̱pǘne ga Chinaíwa. 

Lebítanüxü ̃arü puracüchiga 27 

Ãmaregü i Cori ya Tupanaarü ixĩgüxü̃ 

1Rü nüma ga Cori ya Tupana rü Moichémaxã nidexa rü ñanagürü nüxü̃: 
2-3—¡Iraétanüxü̃maxã nüxü̃ ixu i ñaa ore!: “Rü ngẽxguma texé tümatanüxü̃ 
choxna muxe rü wena tügücax̱ nataeguxẽẽchaü̃gu ya tümatanüxü̃, rü ngẽma 
chopatawa ngẽxmaxü̃ i ngugüruü̃wa tá tanangugü i tümatanü. Rü ngẽxguma 
yatüxe ya 20 ya taunecü rü ñu̱xmata 60 ya taunecü tüxü̃̃́ ngẽxmaxe rü 50 
tachinü i diẽru tá taxãtanü. 
4Rü ngẽxguma wüxi ya ngexe tixĩxgu rü 30 tachinü i diẽru tá taxãtanü. 
5Rü ngẽxguma 5 ya taunecü rü ñu̱xmata 20 ya taunecü tüxü̃̃́ ngẽxmaxe rü 20 
tachinü i diẽru tá taxãtanü ega tayatügu. Natürü ngẽxguma tangexgu rü 10 
tachinü i diẽru tá taxãtanü. 
6Rü buxe ya yatüxe i wüxi ya tauemacü rü ñu̱xmata 5 ya taunecü tüxü̃̃́ 
ngẽxmaxe, rü 5 tachinü i diẽru tá taxãtanü. Natürü ngẽxguma tangexgu rü 3 
tachinü i diẽru tá taxãtanü. 
7Rü duü̃xẽgü ya yatüxe ya 60 ya taunecüarü yexera tüxü̃̃́ ngẽxmagüxe, rü 15 
tachinü i diẽru tá taxãtanü. Natürü ngẽxguma tangexgu, rü 10 tachinü i diẽru 
tá taxãtanü. 
8Rü ngẽxguma texé tümatanüxü̃ choxna muxe rü wena tügücax̱ 
natáeguxẽẽchaü̃gu ya tümatanüxü̃, natürü tangearü diẽruãx̱ü̃chigu nax 

tanaxütanüxü̃ i ngẽma nagu chaxunetaxü̃ex̱pü̱x, rü chacherdótexü̃tawa tá 
taxũ nax nüma ya chacherdóte nüxü̃ yaxuxü̃cax̱ i ñuxre tá nixĩ i taxütanüxü̃. 
Rü tá tümamaxã nüxü̃ nixu i ngẽma tüxü̃̃́ natauxchaxü̃ex̱pü̱x nax 
tanaxütanüxü̃. 
9Rü ngẽxguma texé choxna namuxgu i wüxi i naxü̃na, rü choxrüxicatama tá 
nixĩ. 
10Rü ngẽmacax̱ taxucürüwama to i naxü̃na i rümemaexü̃ rüex̱na naxü̃na i 
rüchixemaexü̃maxã naxüchicüü. Rü ngẽxguma chi to i naxü̃namaxã 
naxüchicüügu, rü ngẽma naxü̃na i nüxíra choxna pemuxü̃ rü ngẽma naxü̃na 
i namaxã üchicüxüxü̃ rü ta rü choxrügü tá nixĩgü. 
11Rü ngẽxguma wüxi i naxü̃na i tama mexü̃ nax nangṍxü̃ yixĩxgu i Cori ya 
Tupanana ixãxü̃, rü ngẽma naxü̃na rü chacherdótepex̱ewa tá naga. 
12Rü nüma ya chacherdóte tá nüxü̃ nixu i natanü nax ñuxregu naxãtanüxü̃, 
ngẽxgumarüxü̃ nax tax̱acürü naeü̃ yixĩxü̃. Rü ngẽma diẽru i chacherdóte 
nüxü̃ ixuxü̃gu tá nixĩ i naxãtanüxü̃. 
13Rü ngẽxguma norü yora naxwax̱egu nax wenaxarü noxrü yixĩxü̃cax̱ i ngẽma 
naxü̃na, rü tá nanaxütanü i ñuxregu naxãtanüxü̃ i ngẽma naxü̃na. Rü naétü 
tá nanaxütanü i wüxi i norü 5 arü yauxye i ngẽma diẽru. 
14Rü ngẽxguma texé Cori ya Tupanana naxãxgu ya tümapata, rü nüma ya 
chacherdóte tá nixĩ i nüxü̃ ixuxü̃ nax ñuxregu naxãtanüxü̃, ngẽxgumarüxü̃ 
nax nañuxraxü̃xü̃ i norü me ya yima ĩpata. Rü ngẽma natanü rü taxũtáma 
naxüchicüü. 
15Rü yíxema duü̃xẽ ya Cori ya Tupanana naxãxe ya tümapata, rü wenaxarü 
naxcax̱ tataxechaü̃gu, rü ngẽma natanü i chacherdóte nüxü̃ ixuxü̃ex̱pü̱x tá 
tanaxütanü. Rü naétü tá tanaxütanü i wüxi i norü 5 arü yauxye i ngẽma diẽru. 
Rü ngẽxguma ya yima ĩpata rü wenaxarü tümaarü tá nixĩ. 
16Rü ngẽxguma texé Cori ya Tupanana tanaxãxgu i wüxi i üye i tümaarü 
naane, rü natanü i ngẽma naane rü ngẽma nawa ibuxuxü̃ i chebádaarü mu 

tá nixĩ i nangugüxü̃ i natanü. Rü wüxichigü i 220 litru i chebáda rü 50 tachinü 
i diẽru tá nixĩ i naxãtanüxü̃ i ngẽma naane. 
17Rü ngẽxguma yimá yatü rü meama taunecü ya ngúxü̃chigaarü taunecügu 
Tupanana naxããgu i ngẽma naane, rü ngẽma natanü i chacherdóte marü 
ixüxü̃ rü taxucürüwama naxüchicüü. 
18Natürü ngẽxguma ngúxü̃chigaarü taunecüwena Cori ya Tupanana naxããgu, 
rü nüma ya chacherdóte tá nixĩ i naxüaxü̃ i natanü naex̱pü̱x ya yimá 
taunecügü ya taxucü nax wena ngúxü̃chigaarü taunecüwa nanguxü̃. Rü yimá 
taunecüex̱pü̱x tá nixĩ i naxãtanüxü̃ i ngẽma naane. 
19Rü ngẽxguma yíxema duü̃xẽ ya Cori ya Tupanana naxãxe i tümaarü naane, 
rü wenaxarü naxcax̱ tataxechaü̃gu, rü ngẽma natanü i chacherdóte nüxü̃ 
ixuxü̃ex̱pü̱x tá tanaxütanü. Rü naétü tá tanaxütanü i wüxi i norü 5 arü yauxye 
i ngẽma diẽru. Rü ngẽxguma i ngẽma naane rü wenaxarü tümaarü tá nixĩ. 
20Natürü ngẽxguma chi tüma tama wenaxarü naxcax̱ tataxegu i ngẽma naane, 
rü chi chacherdóte to i duü̃xü̃xü̃ namaxã nataxegu, rü tüma rü taxucürüwa 
wena naxcax̱ tataxe. 
21Rü ngẽxguma ngúxü̃chigaarü taunecüwa nanguxgu, rü ngẽma naane rü 
wenaxarü Tupanaarü tá nixĩ. Rü nüma ya chacherdóte rü tá nanayaxu i 
ngẽma naane nax noxrü yixĩxü̃cax̱. 
22-23Rü ngẽxguma wüxi i duü̃xü̃ rü Cori ya Tupanana naxãxgu i wüxi i naane 
i naxcax̱ nataxexü̃ i tama natanüxü̃arü ixĩxü̃, rü nüma ya chacherdóte rü tá 
nanangugü nax ñuxre ya taunecü nataxuxü̃ nax ngúxü̃chigaarü taunecüwa 
nanguxü̃, rü yimá taunecü ya taxucüex̱pü̱x tá nixĩ i natanü. Rü ngẽma duü̃xü̃ 
i Tupanana naxãxü̃ i ngẽma naane rü ngẽmatama i ngunexü̃gu tá nanaxütanü 
i natanü. Erü ngẽma naane rü marü Tupanana nanaxã. 
24Rü ngẽxguma ngúxü̃chigaarü taunecüwa nanguxgu, rü ngẽma naane rü 
wenaxarü ngẽma nüxíraxü̃ i norü yoraarü ta nixĩ, yerü nanatü ga yuxe nüxna 
tanaxã. 

25Rü ngẽxguma tax̱acü ingugütanügu, rü guxü̃ma tá tanangugü nawa i ngẽma 
ngugüruxü̃ i chopatawa ngẽxmaxü̃. Rü wüxichigü i diẽru rü 10 gramu tá nixĩ 
i nayaxü̃. 
26Rü ngẽma naxü̃naxacügüwa rü ngẽma nüxíra buexü̃, rü woetama marü Cori 
ya Tupanaarü nixĩgü. Rü ngẽmacax̱ taxucürüwa texé Tupanana tanaxã, erü 
woetama marü noxrügü nixĩgü. Rü woo wüxi i wocaxacü i yatüxü̃ yixĩxgu 
rüex̱na carnéruxacü i yatüxü̃ yixĩxgu rü Cori ya Tupanaarü nixĩgü. 
27Rü ngẽxguma wüxi i naxü̃na i tama mexü̃ nax nangṍxü̃ yixĩxgu, rü ngẽma 
norü yora rü nüxü̃̃́ nangẽxma i tauxcha nax wena naxcax̱ nataxexü̃. Rü ngẽma 
natanü i chacherdóte nagu unetaxü̃ẽx̱pü̱x tá nixĩ i tanaxütanüxü̃. Rü naétü tá 
tanaxütanü i wüxi i norü 5 arü yauxye i ngẽma diẽru. Natürü ngẽxguma chi 
norü yora tama naxcax̱ taxegu rü togü naxcax̱ taxegu rü tá nanaxütanü i 
ngẽma natanü i chacherdóte nagu unetaxü̃ex̱pü̱xicatama. 
28Rü ngẽxguma texé tax̱acü Tupanana ãxgu nax noxrüxicatama yixĩxü̃cax̱, rü 
taxucürüwa wena namaxã tataxe rüex̱na naxcax̱ tataxe. Rü woo ega tümaarü 
duü̃xü̃gü yixĩxgu, rüex̱na tümaxü̃nagü yixĩxgu, rüex̱na tümaarü naanegü i 
noxri tümanatüarü ixĩxü̃ yixĩxgu, rü taxucürüwa wena namaxã tataxe rüex̱na 
naxcax̱ tataxe. Erü ngẽma Cori ya Tupanana ixãxü̃ nax guxü̃gutáma noxrü 
ixĩxü̃ rü naxüüne. 
29Rü ngẽxgumarüxü̃ ta i ngẽma duü̃xü̃ i marü yu namaxã ueguxü̃ rü 
taxucürüwa naétüwa tachogü. Rü noxtacüma tá nayu. 
30Rü ngẽxguma penetügüarü owa pexü̃̃́ nangẽxmagu i 10 wetaxü̃ i norü o, rü 
wüxiwetaxü̃ rü Tupanaarü nixĩ rü woo trigu rüex̱na woo tax̱acürü orix̱ 
yixĩxgu. Erü nümatama nixĩ i marü nüxü̃ naxunetaxü̃ nax norü yixĩxü̃. 
31Rü ngẽxguma texé naxwax̱egu nax tüxü̃̃́ natáeguxẽẽxü̃ i ngẽma wüxiwetaxü̃ 
i marü Tupanana taxãxü̃, rü tá tanaxütanü nax ñuxregu naxãtanüxü̃ i ngẽma 
wüxiwetaxü̃. Natürü ngẽma natanüétü tá tanaxütanü i wüxi i norü 5 arü 
yauxye. 

32Rü perü wocagütanüwa rüex̱na perü carnérugütanüwa rü wüxichigü i 10 
wa rü wüxi i ngẽma naxü̃na rü choxrü tá nixĩ. 
33Rü ngẽxguma choxna penamuxgu i wüxi i pexü̃na, rü tama name nax nüxü̃ 
pidaugüxü̃ nax ngexü̃rüüxü̃ nixĩ i rümemaexü̃ rü ngexü̃rüüxü̃ nixĩ i 
rüchixemaexü̃. Rü ngẽxguma choxna penamuxgu i wüxi i pexü̃na rü 
taxucürüwa to i pexü̃namaxã penaxüchicüxü. Rü ngẽxguma penaxüchicüügu 
rü ngẽma taxre i pexü̃nagü rü choxrü tá nixĩ, rü taxucürüwa wena naxcax̱ 
petaxe” ==ñanagürü ga Tupana. 
34Rü yema nixĩ ga mugü ga Tupana Iraétanüxü̃cax̱ Moichémaxã nüxü̃ ixuxü̃ 
ga max̱pǘne ga Chinaíwa. 

Iraétanüxü ̃arü muxchiga 

Iraétanüxü ̃arü muxchiga 1 

Nixugü ga Iraétanüxü̃ ga Chinaíwa 

1Rü yexguma norü taxre ga taunecüwa nanguxgu nax Equítuanewa 
ínachoxü̃xü̃, rü gumáarü taxre ga tauemacügu nixĩ ga Tupana ga 
Moichémaxã yadexaxü̃ nawa ga guma norü tügümüne ga napata ga 
Chinaíarü chianexü̃wa yexmane. 
2-3Rü Moichéxü̃ namu rü ñanagürü: —¡Peyaxugü i guxü̃ma i Iraétanüxü̃ i 
nügütanüxü̃chigü, rü wüxi ya ĩpatacüãx̱chigü nax nüxü̃ pecuáxü̃cax̱ i naéga 
rü norü mu i guxü̃ma i ngẽma yatüxü̃gü i 20 ya taunecü rüex̱na yexera nüxü̃̃́ 
ngẽxmagüxü̃ i marü mexü̃ nax churara yixĩgüxü̃! Rü 
natanüxü̃tücumüchigügu tá cuyawügüéga. Rü Aróü̃ tá nixĩ ya cuxü̃ 
rüngü̃xẽẽcü nawa i ngẽma puracü. 
4Rü ngẽxgumarüxü̃ ta rü wüxitücumüwachigü rü tá naxcax̱ peca i wüxi i yatü 
i woetama ngẽmatücumüwa ãẽx̱gacü ixĩxü̃ nax pexü̃ nangü̃xẽẽxü̃cax̱. 
5Rü ñaagü nixĩ i naéga i ngẽma ãẽx̱gacügü i tá pexü̃ rüngü̃xẽẽgüxü̃: “Rü 
Rubéü̃tanüxü̃wa, rü Erichú ya Chedeú nane tá nixĩ. 
6Rü Chimeóü̃tanüxü̃wa, rü Cherumié ya Churichadái nane tá nixĩ. 
7Rü Yudátanüxü̃wa, rü Nachóü̃ ya Aminadá nane tá nixĩ. 
8Rü Ichacátanüxü̃wa, rü Natanaé ya Chuá nane tá nixĩ. 
9Rü Chaburóü̃tanüxü̃wa, rü Eriá ya Eróü̃ nane tá nixĩ. 
10Rü Yúche nane ga Efraíü̃tanüxü̃wa, rü Erichamá ya Amiúx nane tá nixĩ. Rü 
Yúche nane ga Manachétanüxü̃wa, rü Gamarié ya Pedachú nane tá nixĩ. 
11Rü Bẽyamíü̃tanüxü̃wa, rü Abidáü̃ ya Yidoní nane tá nixĩ. 
12Rü Dáü̃tanüxü̃wa, rü Aiéche ya Amichadái nane tá nixĩ. 
13Rü Achétanüxü̃wa, rü Paguié ya Ocráü̃ nane tá nixĩ. 
14Rü Gáxtanüxü̃wa, rü Ereachá ya Reué nane tá nixĩ. 

15Rü Netarítanüxü̃wa, rü Airá ya Enáü̃ nane tá nixĩ” ==ñanagürü ga Cori ya 
Tupana. 
16Rü yemagü nixĩ ga yema norü ãẽx̱gacügüchigü ga nadexü̃ nax 
Iraétanüxü̃maxã inacuax̱güxü̃cax̱. 
17-19Rü gumá taunecü rü norü taxre ga tauemacüarü ügügu rü nümagü ga 
Moiché rü Aróü̃ rü nanaxĩtaquex̱exẽxẽ ga yema yatügü ga natanüxü̃maxã 
icuax̱güxü̃ ga Tupana idexechixü̃. Rü yexgumarüxü̃ ta nanaxĩtaquex̱exẽxẽ ga 
guxü̃ma ga yema togü ga duü̃xü̃gü. Rü nayaxugü ga guxü̃ma ga yema 
Iraétanüxü̃. Rü natücumüchigüãcü nayawǘgüéga. Rü yexgumarüxü̃ ta rü 
wüxichigü ya ĩpatacüãx̱chigüãcü nayawǘgüéga ga yema duü̃xü̃gü. Rü 
yemaacü niwǘgüéga ga guxü̃ma ga yema yatügü ga 20 ga taunecü rüex̱na 
yexera nüxü̃̃́ yexmagüxü̃, yerü yemaacü nixĩ ga Cori ya Tupana ga 
Moichémaxã nüxü̃ yaxuxü̃. Rü yemaacü Moiché nayaxugü ga yema duü̃xü̃gü 
ga yexguma Chinaíarü chianexü̃wa nayexmagügu. 
20Rü yexguma marü nügütanüxü̃chigü rü wüxi ya ĩpatacüãx̱chigü yaxugüãg̱u 
rü nayawǘgüéga ga yema yatüxü̃gü ga 20 ga taunecü rüex̱na yexera nüxü̃̃́ 
yexmagüxü̃ rü marü imexü̃ nax churaragü yixĩgüxü̃. Rü norü mu rü ñaa nixĩ: 
21Rü Rubéü̃ ga Iraé nane ga yacütanüxü̃wa rü 46,500 ga yatüxü̃gü nixĩ ga 
churarawa imexü̃. 
22-23Rü Chimeóü̃tanüxü̃wa rü 59,300 nixĩ. 
24-25Rü Gáxtanüxü̃wa rü 45,650 nixĩ. 
26-27Rü Yudátanüxü̃wa rü 74,600 nixĩ. 
28-29Rü Ichacátanüxü̃wa rü 54,400 nixĩ. 
30-31Rü Chaburóü̃tanüxü̃wa rü 57,400 nixĩ. 
32-35Rü Yúche nanegütanüxü̃wa rü Efraíü̃tanüxü̃wa rü 40,500 nixĩ. Rü 
Manachétanüxü̃wa rü 32,200 nixĩ. 
36-37Rü Bẽyamíü̃tanüxü̃wa rü 35,400 nixĩ. 
38-39Rü Dáü̃tanüxü̃wa rü 62,700 nixĩ. 

40-41Rü Achétanüxü̃wa rü 41,500 nixĩ. 
42-43Rü Netarítanüxü̃wa rü 53,400 nixĩ. 
44-46Rü yexguma Moiché rü Aróü̃ yaxugügügu wüxigu namaxã ga yema 12 ga 
norü ngü̃xẽẽruü̃gü ga wüxitücumüarü ãẽx̱gacüchigü ixĩgüxü̃, rü guxü̃wama 
rü 603,550 wa nixĩ ga nanguxü̃ ga yema yatüxü̃gü ga 20 ga taunecü rüex̱na 
yexera nüxü̃̃́ yexmagüxü̃ rü churarawa imexü̃. 

Lebítanüxü̃chiga 

47Natürü yexguma yaxugügügu ga yema togü ga Iraétücumügü ga marü 
churarawa imexü̃ rü tama nixugü ga yema Lebítanüxü̃ 
48Yerü ga Cori ya Tupana rü marü Moichémaxã nüxü̃ nixu rü ñanagürü nüxü̃: 
49—Ngẽxguma tá cuyaxugügu i Iraétanüxü̃, rü taxũtáma cuyaxugü i ngẽma 
Lebítanüxü̃. 
50Rü ngẽma Lebítanüxü̃ rü chopatawaarü puracütanüxü̃ tá cuyaxĩgüxẽxẽ nax 
nüxna nadaugüxü̃cax̱ ya yima chopata rü norü ngẽmaxü̃gü. Rü ngẽxguma 
ngextá penangegügu ya yima chopata, rü nümagü tá nixĩ i yangegüãxü̃ 
namaxã i guxü̃ma i norü ngẽmaxü̃gü i namaxã chau̱̱xcax̱ napuracüexü̃. Rü 
nümagü rü tá chopataxü̃ ínapemaeguãchi. 
51Rü ngẽxguma tóxnamana pexĩxgu, rü nüma i Lebítanüxü̃ tá nixĩ i 
íyawẽgüxü̃ ya yima chopata. Rü ngexta ípengugüxü̃wa rü nüma i Lebítanüxü̃ 
tá nixĩ i wena inachitaü̃xẽẽgüxü̃ ya yima chopata. Rü texé ya tama 
Lebítanüxü̃ ixĩxẽ i nüxna ngaicamaxe ya chopata rü tá tayu. 
52Rü ngẽma togü i natücumügü i Iraétanüxü̃ rü wüxitücumüchigü rü ñoma 
churaragürüxü̃ tá nügü ininu nacüwagu ya yima chopata. Rü 
wüxitücumüchigü rü norü woneratüxü̃wa tá nangẽxmagü. 
53Natürü i nümagü i Lebítanüxü̃ rü tá chopatacüwaarü ngaicamagu napegü 
nax ngẽmaãcü nüxna nadaugüxü̃cax̱ rü ngẽmaãcü i choma ya Cori ya Tupana 
rü tama ngẽma Iraétanüxü̃maxã chanuxü̃cax̱ ==ñanagürü ga Cori ya 
Tupana. 

54Rü nüma ga Iraétanüxü̃ rü yema Cori ya Tupana Moichémaxã nüxü̃ 
ixuxü̃ãcü nanaxügü ga guxü̃ma. 

Iraétanüxü ̃arü muxchiga 2 

Mea nügü ininu ga Iraétanüxü̃ ga ínapegüxü̃wa 

1Rü nüma ga Cori ya Tupana rü Moichéxü̃ rü Aróü̃xü̃ ñanagürü: 
2—Rü ngẽma Iraétanüxü̃ rü nanaxwax̱e nax chopataarü yáxü̃guxüra nügü 
yanuxü̃. Rü wüxichigü i natücumü rü tá nüxü̃̃́ nangẽxma i norü wonera, rü 
wüxichigü ya ĩpatacüãx̱ rü tá nüxü̃̃́ nangẽxma i norü cuax̱ruxü̃. 
3-4Rü chopataarü éstewaama tá nangẽxmagü i ngẽma churaragü i 
Yudátanüxü̃arü woneratüxü̃wa ngẽxmagüxü̃. Rü ngẽma Yudátanüxü̃arü 
churaragü rü 74,600 nixĩ i norü mu. Rü ngẽma namaxã icuáxü̃ rü Nachóü̃ i 
Aminadá nane nixĩ. 
5-6Rü ngẽma Yudátanüxü̃cüwawa tá nangẽxmagü i Ichacátanüxü̃arü 
churaragü. Rü 54,400 nixĩ i norü mu. Rü ngẽma namaxã icuáxü̃ rü Natanaé i 
Chuá nane nixĩ. 
7-8Rü ngẽxgumarüxü̃ ta Yudátanüxü̃cüwawa tá nangẽxmagü i 
Chaburóü̃tanüxü̃arü churaragü. Rü 57,400 nixĩ i norü mu. Rü ngẽma namaxã 
icuáxü̃ rü Eriá i Eróü̃ nane nixĩ. 
9Rü ngẽmaãcü i ngẽma tomaepü̱xtücumü i churaragü i Yudáarü 
woneratüxü̃wa ngẽxmagüxü̃, rü 186,400 nixĩ i norü mu. Rü nümagü tá nixĩ i 
naxüpex̱egüãxü̃ namaxã i natanüxü̃ i Iraétanüxü̃. 
10-11Rü chopataarü súrwaama tá nangẽxmagü i ngẽma churaragü i 
Rubéü̃tanüxü̃arü woneratüxü̃wa ngẽxmagüxü̃. Rü ngẽma Rubéü̃tanüxü̃arü 
churaragü rü 46,500 nixĩ i norü mu. Rü ngẽma namaxã icuáxü̃ rü Erichú i 
Chedeú nane nixĩ. 
12-13Rü ngẽma Rubéü̃tanüxü̃cüwawa tá nangẽxmagü i Chimeóü̃tanüxü̃arü 
churaragü. Rü 59,300 nixĩ i norü mu. Rü ngẽma namaxã icuáxü̃ rü Cherumié 
i Churichadái nane nixĩ. 

14-15Rü ngẽxgumarüxü̃ ta Rubéü̃tanüxü̃cüwawa tá nangẽxmagü i ngẽma 
Gáxtanüxü̃arü churaragü. Rü ngẽma Gáxtanüxü̃arü churaragü rü 45,650 nixĩ 
i norü mu. Rü ngẽma namaxã icuáxü̃ rü Ereachá i Reué nane nixĩ. 
16Rü ngẽmaãcü i ngẽma tomaepü̱xtücumü i churaragü i Rubéü̃tanüxü̃arü 
woneratüxü̃wa ngẽxmagüxü̃, rü guxü̃wama rü 151,450 nixĩ i norü mu. Rü 
nümagü tá nixĩ i ngẽma Yudáarü woneratüxü̃wa ngẽxmagüxü̃ i 
churaragüweama yaxĩxü̃tanüxü̃. 
17Rü Rubéü̃tanüxü̃weama tá nixĩxü̃tanü i ngẽma Lebítanüxü̃ i Tupanapata 
ingegüxü̃. Rü norü woneramaxãchigü rü Yudátanüxü̃arü churaragüwe tá 
nixĩxü̃tanü i ngẽma Rubéü̃tanüxü̃arü churaragü. 
18-19Rü chopataarü oéstewaama tá nangẽxmagü i ngẽma churaragü i 
Efraíü̃tanüxü̃arü woneratüxü̃wa ngẽxmagüxü̃. Rü ngẽma Efraíü̃tanüxü̃arü 
churaragü rü 40,500 nixĩ i norü mu. Rü ngẽma namaxã icuáxü̃ rü Erichamá i 
Amiúx nane nixĩ. 
20-21Rü ngẽma Efraíü̃tanüxü̃cüwawa tá nangẽxmagü i Manachétanüxü̃arü 
churaragü. Rü ngẽma Manachétanüxü̃arü churaragü rü 32,200 nixĩ i norü 
mu. Rü ngẽma namaxã icuáxü̃ rü Gamarié i Pedachú nane nixĩ. 
22-23Rü ngẽxgumarüxü̃ ta Efraíü̃tanüxü̃cüwawa tá nangẽxmagü i 
Bẽyamíü̃tanüxü̃. Rü ngẽma Bẽyamíü̃tanüxü̃arü churaragü rü 35,400 nixĩ i 
norü mu. Rü ngẽma namaxã icuáxü̃ nixĩ i Abidáü̃ i Yedeoní nane. 
24Rü ngẽmaãcü i ngẽma tomaepü̱xtücumü i churaragü i Efraíü̃tanüxü̃arü 
woneratüxü̃wa ngẽxmagüxü̃, rü guxü̃wama rü 108,100 nixĩ i norü mu. Rü 
nümagü tá nixĩ i norü tomaepü̱xchimüü̃ yaxĩgüxü̃. 
25-26Rü chopataarü nórtewaama tá nangẽxmagü i ngẽma churaragü i 
Dáü̃tanüxü̃arü woneratüxü̃wa ngẽxmagüxü̃. Rü ngẽma Dáü̃tanüxü̃arü 
churaragü rü 62,700 nixĩ i norü mu. Rü ngẽma namaxã icuáxü̃ rü Aiéche i 
Amichadái nane nixĩ. 

27-28Rü Dáü̃tanüxü̃cüwawa tá nangẽxma i Achétanüxü̃arü churaragü. Rü 
ngẽma Achétanüxü̃arü churaragü rü 41,500 nixĩ i norü mu. Rü ngẽma namaxã 
icuáxü̃ rü Paguié i Ocráü̃ nane nixĩ. 
29-30Rü ngẽxgumarüxü̃ ta Dáü̃tanüxü̃cüwawa tá nangẽxmagü i 
Netarítanüxü̃arü churaragü. Rü ngẽma Netarítanüxü̃arü churaragü rü 53,400 
nixĩ i norü mu. Rü ngẽma namaxã icuáxü̃ nixĩ i Airá i Enáü̃ nane. 
31Rü ngẽmaãcü i ngẽma tomaepü̱xtücumü i churaragü i Dáü̃tanüxü̃arü 
woneratüxü̃wa ngẽxmagüxü̃, rü guxü̃wama rü 157,600 nixĩ i norü mu. Rü 
ngẽma churaragü rü ngẽma togütücumüarü wixweama tá nixĩxü̃tanü 
==ñanagürü ga Tupana. 
32Rü yexguma yaxugügu ga Iraétanüxü̃arü churaragü rü guxü̃wama rü 
603,550 nixĩ ga norü mu. 
33Natürü tama nayaxugü ga yema Lebítanüxü̃, yema Cori ya Tupana 
Moichémaxã nüxü̃ ixuxü̃rüxü̃. 
34Rü nüma ga Iraétanüxü̃ rü nanaxügü ga guxü̃ma ga yema Cori ya Tupana 
Moichémaxã nüxü̃ ixuxü̃. Rü wüxichigü ga natücumü rü natanüxü̃maxãchigü 
norü woneratüxü̃gu nixĩxü̃tanü. 

Iraétanüxü ̃arü muxchiga 3 

Lebítanüxü̃chiga 

1-2Rü yexguma max̱pǘne ga Chinaíwa Cori ya Tupana Moichémaxã 
yadexaxgu, rü nüma ga Aróü̃ rü ãgümücü ga nanegü nüxü̃̃́ nayexma. Rü guma 
nanegü nixĩgü ga Nadáx ga yacü, rü Abiú, rü Ereachá, rü Itamá. 
3Rü wüxichigü ga yema ãgümücü ga nanegü rü nüxü̃ naxunetagü rü 
nayabaerugü nax Chacherdótegü yixĩgüxü̃cax̱. 
4Natürü ga Nadáx rü Abiú rü Chinaíarü chianexü̃gu nayue. Rü Tupana rü 
nüxna nanade ga norü maxü̃gü, yerü tama Tupana naxwax̱exü̃ãcüma 
Tupanapatawa ínanagugü ga pumaratex̱e. Rü yema taxre rü taguma nixane. 

Rü yemacax̱ Ereachá rü Itamáxicatama nixĩ ga Chacherdóte ixĩgüxü̃. Rü 
nanatü ga Aróü̃mex̱ẽwa nayexmagü. 
5-6Rü Tupana rü Moichémaxã nidexa rü ñanagürü: —¡Naxcax̱ nangema i 
Lebítanüxü̃ nax Chacherdóte i Aróü̃xü̃arü ngü̃xẽẽruü̃gü yaxĩgüxü̃cax̱! 
7-8Rü nümagü i Lebítanüxü̃ rü tá nüxna nadaugü ya chopata rü guxü̃ma i 
naxpáü̃gü rü norü ngẽmaxü̃gü i nawa ngẽxmagüxü̃. Rü tá Aróü̃xü̃ 
narüngü̃xẽxẽ nawa i guxü̃ma i chopataarü puracü rü tá nüxü̃ narüngü̃xẽxẽ i 
ngẽma Iraétanüxü̃ i ngéma choxü̃ yarücuax̱üü̃güxü̃. 
9-10Rü natanüwa i guxü̃ma i Iraétanüxü̃ rü nade i ngẽma Lebítanüxü̃ nax 
ngẽmagü Aróü̃xü̃ rü nanegüxü̃ rü nataagüxü̃ rüngü̃xẽẽgüxü̃cax̱. Rü nüma i 
Aróü̃ rü nanegü rü nataagüxicatama nixĩ i chacherdótegü ixĩgüxü̃. Rü yíxema 
Chacherdótewa tügü nguxẽẽxe i tama Aróü̃tanüxü̃ ixĩxẽ rü tá tayu 
==ñanagürü ga Tupana. 

Lebítanüxü̃ rü Tupana nanade nax norü puracü naxügüxü̃ca̱x 

11Rü nüma ga Cori ya Tupana rü Moichémaxã nidexa rü ñanagürü: 
12-13—Rü Iraétanüxü̃tanüwa chanade i Lebítanüxü̃ nachicüxü i ngẽma 
nüxíraxü̃xü̃ i nane i wüxichigü i ĩpatacüãx̱wa. Rü nümagü rü chorü nixĩgü, 
erü guxü̃ma i nüxíraxü̃güxü̃ i nanegü rü chorü nixĩgü. Rü yexguma 
chanadaixgu ga nüxíraxü̃güxü̃ ga nanegü ga Equítuanecüãx̱gü rü choma rü 
chaugüaxü̃̃́ íchayaxügüxẽxẽ ga yema nüxíraxü̃güxü̃ ga nanegü ga Iraétanüxü̃ 
rü yema nüxíraxü̃güxü̃ ga naxü̃naxacügü. Rü ngẽmacax̱ choxrü nixĩgü. Rü 
choma nixĩ ya Cori ya Iraétanüxü̃arü Tupana chixĩxü̃ ==ñanagürü. 

Nayaxugügü ga Lebítanüxü̃ 

14Tupana rü Moichémaxã nidexa ga Chinaíarü chianexü̃wa rü ñanagürü: 
15—¡Yaxugü i Lebítanüxü̃ i wüxichigü ya ĩpatacüãx̱chigü 
natanüxü̃chigümaxã! ¡Rü yawǘgü i guxü̃ma i Lebítanüxü̃ i yatüxü̃ i wüxi ya 
tauemacü rüex̱na yexera nüxü̃̃́ ngẽxmaxü̃! ==ñanagürü. 
16Rü Moiché rü nanaxü ga yema. Rü nayaxugü ga yema Lebítanüxü̃ yema 
Cori ya Tupana namaxã nüxü̃ ixuxü̃ãcü. 



420 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

17Rü ñaa nixĩ ga Lebí nanegü: Guerchóü̃ rü Queáx rü Merarí. 
18Rü Guerchóü̃ nanegü nixĩ ga Lixní rü Chimí. Rü nümagü rü nanegü rü 
nataagü rü Guerchóü̃tanüxü̃ nixĩgü. 
19Rü Queáx nanegü nixĩ ga Amráü̃, rü Ichá rü Ebróü̃ rü Uchié. Rü nümagü rü 
nanegü rü nataagü rü Queáxtanüxü̃ nixĩgü. 
20Rü Merarí nanegü nixĩ ga Mári rü Muchí. Rü nümagü rü nanegü rü nataagü 
rü Merarítanüxü̃ nixĩgü. Rü guxü̃ma ga yema Lebí nanegü rü nataagü rü 
Lebítanüxü̃ nixĩgü. 
21Rü yema Lixnítanüxü̃ rü Chimítanüxü̃, rü yemagü rü Guerchóü̃tanüxü̃ 
nixĩgü. 
22Rü guxü̃wama ga yema Guerchóü̃tanüxü̃ ga iyatüxü̃ ga wüxi ga tauemacü 
rüex̱na yexera nüxü̃̃́ yexmagüxü̃ rü niwǘgü. Rü 7,500 nixĩ ga norü mu. 
23Rü yema Guerchóü̃tanüxü̃ rü Tupanapataarü oésteguama nixĩ ga napegüxü̃ 
ga Tupanapatacax̱wena. 
24Rü yema Guerchóü̃tanüxü̃maxã icuáxü̃ nixĩ ga Ereachá ga Laé nane. 
25-26Rü nümagü ga Guerchóü̃tanüxü̃ nixĩ ga nüxna nadaugüxü̃ ga Tupanapata, 
rü norü tüétüruü̃gü, rü yema tüétüruü̃gü ga naxchaxmünaxcax̱, rü yema 
Tupanapataarü ĩãx̱arü tütaruxü̃, rü yema naãx̱tüarü ĩãx̱arü tütaruxü̃, rü yema 
naxchirutachinügü ga namaxã ínapoxeguxü̃ ga naax̱tü ga Tupanapata rü 
ãmarearü guruxü̃, rü guxü̃ma ga yema natü̱xügü ga yema poxeguxü̃. 
27Rü yema Amráü̃tanüxü̃, rü Ichátanüxü̃, rü Ebróü̃tanüxü̃, rü Uchiétanüxü̃, rü 
yemagü rü Queáxtanüxü̃ nixĩgü. 
28Rü guxü̃wama ga yema Queáxtanüxü̃ ga iyatüxü̃ ga wüxi ga tauemacü 
rüex̱na yexera nüxü̃̃́ yexmagüxü̃ rü niwǘgü. Rü 8,600 nixĩ ga norü mu. Rü 
nümagü ga Queáxtanüxü̃ nixĩ ga Tupanapataarü dauruxü̃. 
29Rü nümagü rü Tupanapataarü súrguama nixĩ ga napegüxü̃. 
30Rü yema Queáxtanüxü̃maxã icuáxü̃ nixĩ ga Erichapáü̃ ga Uchié nane. 

31Rü nüma ga Queáxtanüxü̃ rü naxmex̱wa nayexma ga yema baú ga üünexü̃ 
ga Tupanaarü mugü nagu nucuxü̃, rü yema mecha ga paũ ga üünexü̃ nagu 
nuxü̃, rü yema omüpaweru, rü yema ãmaregüarü guruü̃gü, rü yema norü 
yemaxü̃gü ga namaxã Tupanaxü̃ yacuax̱üü̃güxü̃, rü yema norü 
tüyemachiãruxü̃, rü ñu̱xũchi guxü̃ma ga yema togü ga Tupanapataarü 
yemaxü̃gü. 
32Rü Ereachá ga chacherdóte ga Aróü̃ nane nixĩ ga namaxã icuáxü̃ ga guxü̃ma 
ga Lebítanüxü̃. Rü naétü namaxã inacuax̱ ga yema Tupanapatana daugüxü̃. 
33Rü yema Máritanüxü̃, rü Muchítanüxü̃, rü yemagü nixĩ ga Merarítanüxü̃. 
34Rü guxü̃wama ga yema Merarítanüxü̃ ga iyatüxü̃ ga wüxi ga tauemacü 
rüex̱na yexera nüxü̃̃́ yexmagüxü̃ rü niwǘgü. Rü 6,200 nixĩ ga norü mu. 
35Rü yema Merarítanüxü̃maxã icuáxü̃ nixĩ ga Churié ga Abiyáinane. Rü yema 
Merarítanüxü̃ rü Tupanapataarü nórteguama nixĩ ga napegüxü̃. 
36-37Rü nüma ga Merarítanüxü̃ rü naxmex̱wa nayexma ga yema 
Tupanapataarü mürapewagü, rü yema naxpawerugü i norü mürapewagüarü 
taixẽẽruü̃gü, rü naparagü, rü nachipatüparagü namaxã ga guxü̃ma ga norü 
yemaxü̃gü, rü guxü̃nema ga naãx̱tüarü poxeguxü̃paragü rü yema 
nachipatüparagü, rü natü̱xügü, rü yema natü̱xügü nagu ngagüxü̃ ga tairuü̃gü. 
38Rü nüma ga Moiché rü Aróü̃ rü nanegümaxã Tupanapatapex̱earü 
ésteguama nixĩ ga napegüxü̃. Rü yema nachica ga nagu napegüxü̃ rü 
napex̱ewa nayexma ga guma tügümüne ga napata ga nawa Moiché 
Tupanamaxã yadexaxü̃ne. Rü nümagü ga Moiché rü Aróü̃ rü nanegü rü 
nüxna nadaugü ga guma Tupanapata naégagu ga Iraétanüxü̃. Rü yexguma 
texé chacherdótearü puracü uxgu natürü tama chacherdóte tixĩxgu rü tüxü̃ 
nimax̱gü. 
39Rü nüma ga Moiché rü Aróü̃ rü nayanguxẽẽgü ga yema Tupana namuxü̃. 
Rü nügütücumüchigüacü nayaxugügü ga yema Lebítanüxü̃ ga iyatüxü̃ ga 
wüxi ga tauemacü rüex̱na yexera nüxü̃̃́ yexmagüxü̃. Rü guxü̃wama rü 22,000 
nixĩ ga norü mu. 



422 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

Tupana nanade ga nüxíra buexü̃ ga Iraétanüxü̃ nanegü 

40Rü Tupana rü Moichéxü̃ ñanagürü: —¡Yaxugü rü yawǘgü i naégagü i ngẽma 
Iraétanüxü̃ nanegü i nüxíra buexü̃ i wüxi ya tauemacü rüex̱na yexera nüxü̃̃́ 
ngẽxmagüxü̃! 
41¡Rü choxü̃̃́ yadexechi i ngẽma Lebítanüxü̃ nachicüxü i ngẽma Iraétanüxü̃ 
nanegü i nüxíra buexü̃! ¡Rü ngẽxgumarüxü̃ ta choxü̃̃́ yadexechi i ngẽma 
Lebítanüxü̃arü naxü̃nagü nachicüxü i ngẽma Iraétanüxü̃arü naxü̃nagü i 
nüxíra buexü̃! Rü choma nixĩ i Iraétanüxü̃arü Tupana chixĩxü̃ ==ñanagürü. 
42Rü nüma ga Moiché rü yema Tupana namaxã nüxü̃ ixuxü̃ãcü nanaxü. Rü 
nayaxugü ga yema Iraétanüxü̃ nanegü ga nüxíra buexü̃ ga wüxichigü ga 
ĩpatawa. 
43Rü guxü̃wama ga yema Iraétanüxü̃ nanegü ga nüxíra buexü̃ ga wüxi ga 
tauemacü rüex̱na yexera nüxü̃̃́ yexmagüxü̃ rü iwǘgüxü̃ rü 22,273 nixĩ ga norü 
mu. 
44Rü yemawena ga Tupana rü Moichéxü̃ ñanagürü: 
45—¡Ngẽma Lebítanüxü̃ rü choxü̃̃́ nade nachicüü i ngẽma Iraétanüxü̃ nanegü 
i nüxíra buexü̃! Rü ngẽxgumarüxü̃ ta i ngẽma Lebítanüxü̃arü naxü̃nagü ¡rü 
choxü̃̃́ nade nachicüxü i ngẽma Iraétanüxü̃arü naxü̃nagü i nüxíra buexü̃! Erü 
ngẽma Lebítanüxü̃ rü choxrü nixĩgü. Rü choma nixĩ ya Tupana chixĩxü̃. 
46-47Natürü ngẽma Lebítanüxü̃xü̃ narümumae i ngẽma Iraétanüxü̃ nanegü i 
nüxíra buexü̃. Rü ngẽma nax naxütanügüãxü̃cax̱ i ngẽma 273 i Iraétanüxü̃ 
nanegü i nüxíra buexü̃, rü wüxichigü i duü̃xü̃xü̃tawa naxcax̱ ínaca i 
wüximeepü̱xtachinü ya diẽru ya chopataarü yáruü̃wa 11 gramu yáxe ya 
wüxitachinüchigü, nax ngẽmaãcü naxütanügüãxü̃cax̱. 
48¡Rü Aróü̃na rü nanegüna tüxü̃ nana ya yíxema diẽru nax yíxemamaxã 
naxütanügüãxü̃cax̱ i ngẽma 273 i Iraétanüxü̃ nanegü i nüxíra buexü̃! 
==ñanagürü ga Tupana. 

49Rü nüma ga Moiché rü tüxü̃ nade ga guxema diẽru natanüwa ga yema 
Iraétanüxü̃ nax naxütanügüãxü̃cax̱ ga yema nanegü ga íyaxüxüchixü̃ ga 
nüxíra buexü̃. 
50Rü tüxü̃ nade ga 1,365 tachinü ga diẽru ga Tupanapataarü yáruü̃wa 11 gramu 
iyachigüxe. 
51Rü yemawena rü Aróü̃na rü nanegüna tüxü̃ nana ga guxema diẽru, yema 
Cori ya Tupana nüxü̃ ixuxü̃ãcü. 

Iraétanüxü ̃arü muxchiga 4 

Queáxtanüxü̃arü puracüchiga 

1Rü Tupana rü Moichéxü̃ rü Aróü̃xü̃ ñanagürü: 
2-3—¡Peyaxugü i Lebítanüxü̃ i Queáxtanüxü̃ i 30 rü ñu̱xmata 50 ya 
taunecüãx̱güxü̃ i nagu mexü̃ nax Tupanapatawa napuracüexü̃! 
4Rü ngẽma puracü i Queáxtanüxü̃ ügüxü̃ rü wüxi i puracü i üünexü̃ nixĩ. Rü 
ñaa tá nixĩ i ngẽma puracü: 
5Rü ngẽxguma tá inaxĩãchigu i duü̃xü̃gü nax to i nachicawa naxĩxü̃, rü nüma 
i Aróü̃ rü nanegü tá nixĩ inayauxgüxü̃ i norü tüyepex̱eruxü̃ i ngẽma 
naxmachiã i Üünexüchixü̃. Rü ngẽmamaxã tá nanatüétügü i ngẽma baú i 
Tupanaarü mugü nagu nuxcuxü̃. 
6Rü ngẽma baúétügu tá nanachax̱agü i mexẽchixü̃ i naxchax̱müü̃gü. Rü 
ngẽmaétügu tá nanatümü i wüxitachinü i düxruxü̃ i waxracharaxü̃. Rü 
ñu̱xũchi tá nanawex̱cu ya yima naxpaweru ya namaxã yangetaü̃güne. 
7Rü ngẽxgumarüxü̃ ta i ngẽma mecha i paũ i üünexü̃ nagu nuxü̃ rü tá 
naxchiru i waxracharaxü̃maxã nanatütachinügü. Rü ngẽxma tá nananu ya 
yimá poratugü, rü cuyeragü, rü axepáxü̃gü, rü naxpáü̃gü ya yima ãmaregü 
ya bínucax̱ ixĩgüxü̃ rü ñu̱xũchi ngẽma paũ i üünexü̃ i wüxichigü i ngunexü̃ 
ngẽxma nuxü̃. 

8Rü ngẽmaétügu tá nanachagü i wüxi i naxchiru i daucharaxü̃. Rü 
ngẽmaétügu tá nanatügü i naxchax̱müü̃gü i mexẽchixü̃. Rü ñu̱xũchi tá 
nanawex̱cu ya yima naxpawerugü ya namaxã yangetaü̃güne 
9Rü ngẽmawena rü wüxi i naxchirutachinü i waxracharaxü̃maxã tá nanatüétü 
i ngẽma omüpaweru, rü norü omügü, rü omüarü mexchiraxü̃ruü̃gü, rü ngẽma 
naxü̃papáxü̃gü, rü ngẽma omüarü chíxü̃páxü̃gü. 
10Rü guxü̃ma i ngẽma rü tá naxchax̱müü̃gü i mexẽchixü̃maxã tá 
nananuquegü, rü ñu̱xũchi norü ngetaxü̃ruü̃gu tá nananugü nax ngẽmaãcü 
yangetaü̃güãxü̃cax̱. 
11Rü ngẽxgumarüxü̃ ta i ngẽma pumaratex̱earü guruxü̃ i úirunaxcax̱ rü wüxi 
i naxchirutachinü i waxracharaxü̃maxã tá nayadüxétügü rü ngẽmawena rü 
tá naxchax̱müü̃gü i mexẽchixü̃gümaxã nayadüxétügü rü ñu̱xũchi tá 
nanawex̱cu ya yima naxpawerugü ya namaxã yangetaü̃güne. 
12Rü ngẽxgumarüxü̃ tá ta nanade i ngẽma ngẽmaxü̃gü i Tupanapatawa 
namaxã napuracüexü̃. Rü wüxi i naxchiru i waxracharaxü̃gu tá nananu. Rü 
ngẽmawena rü tá naxchax̱müü̃gü i mexẽchixü̃gümaxã nananuque. Rü 
ñu̱xũchi norü ngetaxü̃ruü̃gu tá nananugü nax ngẽmaãcü yangetaü̃güãxü̃cax̱. 
13Rü ngẽxgumarüxü̃ ta i ngẽma ãmarearü guruü̃wa rü tá ínanapigü i ngẽma 
chíxü̃ rü yima tanimaca. Rü ngẽmawena rü wüxi i naxchirutachinü i 
dauxracharaxü̃maxã tá nanatüétügü. 
14Rü ngẽma ãmarearü guruü̃étügu tá nananugü i guxü̃ma i ngẽma 
inaxwax̱exü̃ ega Tupanaarü ãmaregü yagugügu. Rü ngẽmagü nixĩ i 
tanimacapáü̃gü rü choxruü̃gü rü paragü rü tacháũgü rü guxü̃ma i ngẽma togü 
i norü ngẽmaxü̃gü i ãmarearü guruxü̃. Rü guxü̃ma i ngẽma rü tá 
naxchax̱müü̃gü i mexẽchixü̃maxã nayadüxgü. Rü ngẽmawena rü tá 
nanawex̱cu ya yima naxpawerugü ya namaxã yangetaü̃güne. 
15Rü ngẽxguma Aróü̃ rü nanegü marü nüxü̃̃́ nagu̱xgu nax yanáixpüü̃güãxü̃ i 
guxü̃ma i ngẽma Tupanapataarü ngẽmaxü̃gü i üünegüxü̃, rü ngẽxguma marü 
inaxĩãchichaü̃gu, rü nüma i Queáxtanüxü̃ rü ngéma tá naxĩ nax yanaxãxü̃cax̱ 

i guxü̃ma i ngẽma ngẽmaxü̃gü. Natürü taxũtáma nüxü̃ ningõgügü i ngẽma 
ngẽmaxü̃gü i üünegüxü̃ nax tama nayuexü̃cax̱. Rü guxü̃ma i ngẽma 
Tupanapataarü ngẽmaxü̃gü rü Queáxtanüxü̃ tá nixĩ i yanaxü̃. 
16Rü Ereachá i chacherdóte i Aróü̃ nanemex̱ẽwa tá nixĩ i nangẽxmaxü̃ i ngẽma 
chíxü̃ i omü namaxã inaigüxü̃ rü ngẽma pumaratex̱e i yixixü̃, rü ngẽma 
ãmaregü i trigugü i guxü̃guma choxna pexãgüxü̃, rü ngẽma chíxü̃ i baeruxü̃ 
ixĩxü̃. Rü ñu̱xũchi nüma tá nixĩ i nüxna nadauxü̃ ya Tupanapata rü guxü̃ma 
i norü ngẽmaxü̃gü i üünegüxü̃ i nawa ngẽxmagüxü̃ ==ñanagürü ga Tupana. 
17Rü nüma ga Tupana rü Moichéxü̃ rü Aróü̃xü̃ ñanagürü: 
18—Rü tama chanaxwax̱e nax naxoxü̃ i ngẽma Queáxtanüxü̃ natanüwa i 
Lebítanüxü̃. 
19Rü ngẽma nax tama yumaxã napoxcuexü̃cax̱ i ngẽma Queáxtanüxü̃ nagagu 
nax nüxü̃ yangógügüxü̃cax̱ i ngẽma ngẽmaxü̃gü i üünegüxü̃, rü nüma i Aróü̃ 
rü nanegü rü tá wüxichigü i ngẽma Queáxtanüxü̃xü̃ naxucu̱xẽgü nax nüxü̃ 
nacuax̱güxü̃cax̱ nax tax̱acü tá naxügüxü̃ rü tax̱acü yixĩxü̃ i yangegüxü̃. 
20Rü ngẽmaãcü i nüma i Queáxtanüxü̃ rü taxũtáma nüxü̃ nadaugü i ngẽma 
ngẽmaxü̃gü i üünegüxü̃ rü ngẽmaãcü taxũtáma nayue ==ñanagürü. 

Yechóü̃tanüxü̃arü puracü 

21Rü Tupana rü Moichéxü̃ ñanagürü: 
22-23—¡Rü ngẽxgumarüxü̃ ta yaxugü i ngẽma Guerchóü̃tanüxü̃ i 30 rü ñu̱xmata 
50 ya taunecüãx̱güxü̃ i nagu mexü̃ nax Tupanapatawa napuracüexü̃! 
24Rü ñaa tá nixĩ i ngẽma Guerchóü̃tanüxü̃arü puracügü: 
25“Rü nümagü rü tá nayangegü ya Tupanapata, rü ngẽma naxchirugü i 
namaxã ínapoxeguxü̃, rü ngẽma naxchax̱müü̃gü i mexẽchixü̃ i namaxã 
natüétüxü̃, rü ngẽma Tupanapataarü ĩãx̱arü tütaruxü̃. 
26Rü ngẽxgumarüxü̃ tá ta nayana i ngẽma naxãx̱tüarü ĩãx̱arü tütaruxü̃ rü 
ngẽma naxchirutachinügü i namaxã ínapoxeguxü̃ ya naxãx̱tü ya Tupanapata 
rü ngẽma ãmarearü guruxü̃. Rü ñu̱xũchi tá nayana i ngẽma natü̱xügü i ngẽma 

poxeguxü̃ rü guxü̃ma i ngẽma ngẽmaxü̃gü i nanaxwax̱egüxü̃ nax namaxã 
napuracüexü̃. 
27-28Rü nüma i Aróü̃ rü nanegü tá nixĩ i ngẽma Guerchóü̃tanüxü̃maxã nüxü̃ 
ixugüexü̃ nax tax̱acü tá yangegüxü̃ rü tax̱acü tá yixĩxü̃ i norü puracügü i 
Tupanapatawa. Rü chacherdóte ya Aróü̃ nane ya Itamá tá nixĩ ya yima 
Guerchóü̃tanüxü̃maxã icuácü. 
29-30¡Rü ngẽxgumarüxü̃ ta yaxugü i ngẽma Merarítanüxü̃ i 30 rü ñu̱xmata 50 
ya taunecüãx̱güxü̃ i nagu mexü̃ nax Tupanapatawa napuracüexü̃! 
31Rü ngẽma Merarítanüxü̃arü puracü tá nixĩ nax yangegüãxü̃ i ngẽma 
Tupanapataarü mürapewagü, rü naachinax̱ãgü, rü naparagü rü 
bróũchepütagü i naparagü nawa ngucuxü̃. 
32Rü tá nayana ya yima Tupanapataax̱tüarü poxeguxü̃paragü, rü 
nachipatagü, rü natü̱xügü, rü natü̱xügüarü tairuü̃gü, rü guxü̃ma i ngẽma 
ngẽmaxü̃gü i nanaxwax̱egüxü̃ nax namaxã napuracüexü̃. Rü cuma tá nixĩ i 
namaxã nüxü̃ quixuxü̃ nax tax̱acü tá yangegüxü̃ i wüxichigü. 
33Rü ngẽma tá nixĩ i norü puracügü i ngẽma Merarítanüxü̃. Rü chacherdóte 
ya Aróü̃ nane ya Itamá tá nixĩ ya yima Merarítanüxü̃maxã icuácü” 
==ñanagürü ga Tupana. 
34-35Rü yemaacü ga Moiché rü Aróü̃ rü yema Iraétanüxü̃arü ãẽx̱gacügümaxã 
nayaxugü rü nayawǘgü ga yema Queáxtanüxü̃ ga 30 rü ñu̱xmata 50 ga 
taunecüãx̱güxü̃ ga nagu mexü̃ nax Tupanapatawa napuracüexü̃. Rü 
natücumümaxãchigü rü natanüxü̃maxãchigü nayaxugü rü nayawǘgü. 
36Rü yema yatügü ga yawǘgüxü̃ rü 2,750 nixĩ ga norü mu. 
37Rü yexguma Moiché rü Aróü̃ yaxugügu ga Queáxtanüxü̃, yema Cori ya 
Tupana Moichémaxã nüxü̃ ixuxü̃ãcü, rü yema nixĩ ga norü mu ga nagu mexü̃ 
nax Tupanapatawa napuracüexü̃. 

38-39Rü natücumümaxãchigü rü natanüxü̃maxãchigü nayawǘgü ga yema 
Guerchóü̃tanüxü̃ ga 30 rü ñu̱xmata 50 ga taunecüãx̱güxü̃ ga nagu mexü̃ nax 
Tupanapatawa napuracüexü̃. 
40Rü yema yatügü ga natücumümaxãchigü rü natanüxü̃maxãchigü yawǘgüxü̃ 
rü 2,630 nixĩ ga norü mu. 
41Rü yexguma Moiché rü Aróü̃ yaxugügu ga Guerchóü̃tanüxü̃, yema Cori ya 
Tupana Moichémaxã nüxü̃ ixuxü̃ãcü, rü yema nixĩ ga norü mu ga nagu mexü̃ 
nax Tupanapatawa napuracüexü̃. 
42-43Rü natücumümaxãchigü rü natanüxü̃maxãchigü nayawǘgü ga yema 
Merarítanüxü̃ ga 30 rü ñu̱xmata 50 ga taunecüãx̱güxü̃ ga nagu mexü̃ nax 
Tupanapatawa napuracüexü̃. 
44Rü yema yatügü ga natanüxü̃maxãchigü yaxugüxü̃ rü 3,200 nixĩ ga norü 
mu. 
45Rü yexguma Moiché rü Aróü̃ yaxugügu ga Merarítanüxü̃, yema Cori ya 
Tupana Moichémaxã nüxü̃ ixuxü̃ãcü, rü yema nixĩ ga norü mu ga nagu mexü̃ 
nax Tupanapatawa napuracüexü̃. 
46-48Rü natücumümaxãchigü rü natanüxü̃maxãchigü nayaxugü rü nayawǘgü 
ga yema Lebítanüxü̃. Rü yexguma Moiché rü Aróü̃ rü yema Iraétanüxü̃arü 
ãẽx̱gacügümaxã yaxugüãgu rü yawǘgüãgu ga yema 30 rü ñu̱xmata 50 ga 
taunecüãx̱güxü̃ ga nagu mexü̃ nax Tupanapatawa napuracüexü̃, rü 8,580 nixĩ 
ga norü mu. 
49Rü yemaacü nixugü ga yema Lebítanüxü̃ yema Cori ya Tupana Moichémaxã 
nüxü̃ ixuxü̃ãcü. Rü wüxichigümaxã nüxü̃ nixu i tax̱acü tá nixĩ i norü puracü 
rü tax̱acü tá nixĩ i yangexü̃, yema Cori ya Tupana Moichémaxã nüxü̃ 
ixuxü̃ãcü. 

Iraétanüxü ̃arü muxchiga 5 

Tupana rü Iraétanüxü̃xü̃ namu nax ínawoxü̃güãxü̃ca̱x i ngẽma ida̱xawexü̃ 

1Rü nüma ga Cori ya Tupana rü Moichémaxã nüxü̃ nixu rü ñanagürü: 

2-3—¡Namaxã nüxü̃ ixu i Iraétanüxü̃ nax ngẽma ínapegüxü̃wa ínamuxü̃ãxü̃ i 
guxü̃ma i ngẽma duü̃xü̃gü i chaxünemaxã idax̱aweexü̃ rü ngẽma yatügü i 
norü yatüwa idax̱aweexü̃ rü ngẽma chopex̱ewa ãũãchiexü̃ nagagu nax 
yuetaxü̃ yangógügü̃xü̃! ¡Rü woo yatüxü̃ rü woo ngexü̃ rü ínamuxü̃ã i 
nügütanüwa i ngẽma Iraétanüxü̃! Rü ngẽmaãcü taxũtáma naxãũãchi i ngẽma 
nachica i Iraétanüxü̃ íngẽxmagüxü̃wa rü choma natanüwa íchamaxü̃xü̃wa 
==ñanagürü. 
4Rü yexguma ga nüma ga Iraétanüxü̃ rü nayanguxẽxẽ ga yema Tupana 
Moichémaxã nüxü̃ ixuxü̃. Rü yema ínapegüxü̃wa ínanamuxü̃ ga yema 
duü̃xü̃gü ga idax̱aweexü̃. 

Mugü naxca̱x ga duü̃xü̃gü ga chixexü̃ ügüxü̃ 

5Rü nüma ga Tupana rü Moichéxü̃ ñanagürü: 
6—¡Namaxã nüxü̃ ixu i Iraétanüxü̃ rü ngẽxguma texé naxcax̱ ngĩx̱gu rüex̱na 
togüaxü̃̃́ guxchaxü̃ üxgu rü chopex̱ewa nixĩ i chixexü̃ taxüxü̃! 
7Rü ngẽma duü̃xü̃ i chixexü̃ üxü̃ rü name nax nüxü̃ yaxuxü̃ i ngẽma norü 
chixexü̃. Rü nanaxwax̱e nax naxütanüãxü̃ i ngẽma naxcax̱ nangĩ ̃́xü̃. Rü 
ngẽmaétü tá tanaxütanü i wüxi i norü 5 arü yauxye i ngẽma naxcax̱ nangĩ ̃́xü̃. 
8Natürü ngẽxguma marü nayu̱xgu i ngẽma norü yora rü nataxuxguma i to i 
natanüxü̃ nax ngẽmaaxü̃̃́ tanaxütanüxü̃cax̱ i ngẽma tümaarü ngetanüxü̃ rü 
tanaxwax̱e nax Tupanana tanaxãxü̃ i ngẽma diẽru. Rü ñu̱xũchi i ngẽma diẽru 
rü tá Chacherdótearü nixĩ. Rü ngẽmaétüwa ya yíxema naxcax̱ ngĩ ̃́xe rü 
tanaxwax̱e nax chacherdótexü̃tawa tanagaxü̃ i wüxi i carnéru nax 
chacherdóte Tupanapex̱ewa yaguxü̃cax̱ rü ngẽmaãcü Tupana tüxü̃̃́ nüxü̃ 
rüngü̃maxü̃cax̱ i ngẽma chixexü̃ i taxüxü̃. 
9Rü guxü̃ma i ngẽma norü ãmaregü i Iraétanüxü̃ Cori ya Tupanana naxãgüxü̃ 
rü tá chacherdótexü̃tawa nanana, rü chacherdótearü tá nixĩ. 
10Rü guxü̃ma i ngẽma Cori ya Tupanana naxãgüchaü̃xü̃ rü tá 
chacherdótexü̃tawa nanana rü ngẽmaãcü chacherdótearü tá nixĩ 
==ñanagürü ga Tupana. 

Mugü i yugütaechiga 

11Rü Tupana rü Moichéxü̃ ñanagürü: 
12-14—¡Rü namaxã nüxü̃ ixu i Iraétanüxü̃ rü ngẽxguma chi wüxi i nge rü 
ngĩtena chixri maxü̱̃xgu rü to i yatümaxã namaxü̱̃xgu natürü ngĩte tama nüxü̃ 
cuax̱gu nax chixexü̃ naxüxü̃ rü taxúema ngĩxü̃ dau̱̱xgu nax naxüaxü̃ i ngẽma 
guxchaxü̃, natürü ya yimá ngĩte rü ngĩxü̃ nacuax̱tügu nax nüxna nangeãẽxü̃ 
rüex̱na woo tama chixexü̃ naxü̱xgu i ngĩma rü ngĩxü̃ nacuax̱tümaregu nax 
chixexü̃ naxüxü̃, rü ñaãcü tá penamexẽxẽ i ngẽma guxchaxü̃! 
15Rü woo chixexü̃ naxü̱xgu rüex̱na tama chixexü̃ naxü̱xgu, rü tá 
chacherdótexü̃tawa ngĩxü̃ naga. Rü taxre i quíru naguxü̃ i chebádaarü arína 
tá ngéma nange Tupanaarü ãmareruxü̃. Natürü taxũtáma chíxü̃ nagu naba 
rüex̱na pumaratex̱e nagu nagü i ngẽma arína, erü ngẽma ãmare rü 
nayugütaecax̱ nixĩ rü pecadu i cúxü̃ nax ngóxü̃cax̱ nixĩ. 
16Rü ngẽxguma i nüma i chacherdóte rü tá ngĩxcax̱ naca rü Tupanapex̱ewa 
tá ngĩxü̃ naga. 
17Rü ñu̱xũchi nüma i chacherdóte rü wüxi i naxpáü̃ i waixü̃münaxcax̱ ixĩxü̃gu 
tá nanaba i íxraxü̃ i dexá i üünexü̃. Rü íxraxü̃ i waixü̃mütex̱e i 
Tupanapatachiãwa ngẽxmaxü̃ tá nawa nagüe. 
18Rü nüma i chacherdóte rü tá Tupanapex̱ewa ngĩxü̃ naga, rü ñu̱xũchi tá 
ngĩxü̃ íniwẽgüyae. Rü nüma i Chacherdóte rü tá ngĩxmex̱gu nanaxǘ i ngẽma 
ãmare i nayugütaecax̱ ixĩxü̃. Rü nüma i chacherdóte rü tá nanayaxu i ngẽma 
dexá i üxchíüxü̃ i guxchaxü̃ ínguxẽẽxü̃ ega chixexü̃ ixüxgu. 
19Rü nüma i Chacherdóte rü tá ngĩxü̃ namu nax Tupanaégagu nüxü̃ 
yaxuxü̃cax̱ rü aixcüma yixĩxü̃ i chixexü̃ naxüxü̃ rüex̱na tama. Rü ñanagürü tá 
ngĩxü̃: “Rü ngẽxguma tama to i yatümaxã cumaxü̱̃xgu, rü tama cutexü̃ 
cuwomüxẽẽgu rü tama to i yatümaxã cunaxü̱xgu i ngẽma tama 
Tupanapex̱ewa mexü̃, rü ñaa dexá i üxchíüxü̃ i guxchaxü̃ ínguxẽẽxü̃ rü 
taxũtáma chixexü̃ cuxcax̱ ínangu i ngẽxguma cuyaxaxügu. 
20-22Natürü ngẽxguma aixcüma yixĩxgu nax cutexü̃ cuwomüxẽẽxü̃ rü to i 
yatümaxã cumaxü̃xü̃, rü choma rü Tupanana naxcax̱ chaca nax cuxü̃ 

napoxcuxü̃ i ngẽxguma cuyaxaxügu i ñaa dexá. Rü tá curüchaanü rü 
taxuacütáma wena cuxãxãcü. Rü ngẽma rü tá wüxi i cuax̱ruxü̃ nixĩ naxcax̱ i 
guxü̃ma i duü̃xü̃gü. Rü ngẽma tá nixĩ i curü poxcu”, ñanagürü. Rü ngẽxguma 
i ngĩma rü ngĩgürügü tá: “Ngẽmaãcü yixĩ, ngẽmaãcü yixĩ”, tá ngĩgürügü. 
23Rü ngẽxguma i nüma i ngẽma Chacherdóte rü wüxi i poperagu tá 
nanaxümatü i ngẽma ore i chixexü̃ ueguxü̃ rü ñu̱xũchi ngẽma dexá i 
üxchíüxü̃maxã tá ínanapi. 
24Rü ngẽmawena i nüma i chacherdóte rü tá ngĩxna nanaxã i ngẽma dexá i 
üxchíüxü̃ nax yaxaxãxü̃cax̱. Rü ngẽma dexáwa rü taxü̃ i ngúxü̃ tá ngĩxcax̱ 
ínangu. 
25Rü nüma i chacherdóte rü tá ngĩxmex̱wa nanayaxu i ngẽma ãmare i 
nayugütaecax̱ ixĩxü̃ nax Cori ya Tupanapex̱ewa nangeaxü̃cax̱. Rü ñu̱xũchi 
ngẽma ãmarearü guruü̃étügu tá nayaxǘ i ngẽma ãmare. 
26Rü ngẽxguma i nüma i chacherdóte rü tá wüxi i naxmex̱ãcu nayaxu i ngẽma 
arínatex̱e rü ãmarearü guruü̃wa tá nayagu nax wüxi i cuax̱ruxü̃ yixĩxü̃cax̱. 
Rü ngẽmawena rü tá ngĩxü̃ nayaxaxẽxẽ i ngẽma dexá i üxchíüxü̃. 
27Rü ngẽxguma ngĩtexü̃ nawomüxẽẽgu, rü ngẽma dexá rü tá taxü̃ i ngechaü̃ 
ngĩxcax̱ ínanguxẽxẽ. Rü tá irüchaanü rü taxuacütáma wena ixãxãcü. Rü 
ngẽma nax tama wena naxãxacüxü̃ rü guxü̃ma i duü̃xü̃güarü cuax̱ruxü̃ tá 
nixĩ. 
28Natürü ngẽxguma ngĩma rü tama ngĩtexü̃ iwomüxẽẽgu rü taxuxü̃táma 
ngĩxü̃ nangupetü rü wena tá ixãxãcü. 
29-30Rü ngẽma nixĩ i chorü mu ega ngẽxguma wüxi i nge rü ngĩtexü̃ 
nawomüxẽẽgu rü to i yatümaxã namaxü̱̃xgu. Rü ngẽxguma wüxi i yatü rü 
naxmax̱ü̃ yanuxü̃gu rü chixexü̃cax̱ ngĩxü̃ nacuax̱tügu, rü woo aixcüma 
yixĩxgu rüex̱na tama aixcüma yixĩxgu rü nanaxwax̱e nax Cori ya 
Tupanapex̱ewa ngĩxü̃ nagaxü̃. Rü nüma i chacherdóte rü tá nanaxü i guxü̃ma 
i ngẽma cumaxã nüxü̃ chixuxü̃. 

31Rü nüma ya yatü rü taxũtáma napoxcu, natürü ngĩma i naxmax̱ i chixexü̃ 
üxcü rü tá ipoxcu ==ñanagürü ga Tupana. 

Iraétanüxü ̃arü muxchiga 6 

Mugü naxca̱x i Nacharéugü 

1Rü Tupana rü Moichémaxã nüxü̃ nixu rü ñanagürü: 
2-3—¡Namaxã nüxü̃ ixu i Iraétanüxü̃ rü ngẽxguma wüxi i yatü rüex̱na wüxi i 
ngexü̃ choxna nügü naxãxgu nax Nacharéu yixĩxü̃cax̱, rü taxũtáma nayaxaxü 
ya bínu rüex̱na tax̱acü i nacuchiü i ngúxü̃! Rü taxũtáma nayaxaxü i binágre 
i bínuwa üxü̃ rüex̱na tax̱acü i to i axchiü i ngúchiáxü̃ rü bai i úbachiü. Rü 
taxũtáma nanangõ̱x i úba rüex̱na úbaarü patanüxü̃. 
4Rü taxuacütáma nanangõ̱x i tax̱acü i úbanaxcax̱ ixĩxü̃, ñu̱xmatáta yangu i 
ngẽma chomaxã naxunetaxü̃. 
5Rü ngẽma ngunexü̃gügu rü taxũtáma niyoeru, ñu̱xmatáta yanguxẽẽã nax 
chomaxã inaxunetaxü̃. Rü nüma rü wüxi i duü̃xü̃ i chau̱̱xcax̱icatama maxü̃xü̃ 
tá nixĩ. 
6-7Rü taxuacütáma yuetana nangaicama, woo nanatü tixĩxgu, rüex̱na naé 
tixĩxgu, rüex̱na naenexẽ tixĩxgu, rüex̱na naeyax̱ tixĩxgu, nax tama chopex̱ewa 
natagüxü̃cax̱. Erü chau̱̱xcax̱icatátama namaxü̃. 
8Rü guxü̃ma i ngẽma ngunexü̃gü i nagu chomaxã naxunetaxü̃ rü nanaxwax̱e 
nax chau̱̱xcax̱icatama namaxü̃xü̃. 
9Rü ngẽxguma ngürüãchi wüxi ya duü̃xẽ naxü̃tagu yuxgu i wüxi i Nacharéu 
rü ngẽmacax̱ natagügu i nayae i Tupanacax̱ ixĩxü̃, rü nanaxwax̱e nax wüxi 
ya yüxüguwena nügü nabai̱x̱eruxẽẽxü̃ nax ngẽmaãcü Tupanapex̱ewa 
namexü̃cax̱. 
10Rü norü 8 i ngunexü̃gu rü nanaxwax̱e nax Tupanapatacax̱ ixücuxü̃wa tüxü̃ 
nagaxü̃ ya taxre ya muxtucugü rüex̱na taxre ya muxtucuxacügü nax 
chacherdótena tüxü̃ yamugüxü̃cax̱. 

11Rü nüma i chacherdóte rü pecaducax̱ tá tüxü̃ nigu ya wüxi ya yíxema 
muxtucu rü yíxema toguxe ya muxtucu rü tá chau̱̱xcax̱ tüxü̃ nigu nax 
ngẽmaãcü ngẽma Nacharéxaxü̃̃́ naxütanüãxü̃cax̱ i ngẽma guxchaxü̃ i nagu 
ãchixü̃ nagagu nax yueta tüxü̃ yangógüxü̃. Rü ngẽma ngunexü̃gu rü wena tá 
choxna nanaxuaxü̃ i ngẽma nayae. 
12Rü ngẽma i ngunexü̃gu rü ngẽma Nacharéu tá chomaxã inanaxügü i wüxi i 
ngexwacax̱ü̃xü̃ i norü uneta. Rü yema nüxíraxü̃xü̃ ga nayae ga tagüxü̃ rü 
taxũtáma nagu charüxĩnü. Rü naétü chanaxwax̱e nax chau̱̱xcax̱ yaguãxü̃ i 
wüxi i carnéruxacü i wüxi ya taunecü nüxü̃̃́ ngẽxmaxü̃ norü pecaduarü 
ütanüruxü̃. 
13Rü ngẽxguma yagu̱xgu i norü ngunexü̃gü i nagu chomaxã inaxunetaxü̃ i 
ngẽma Nacharéu rü nanaxwax̱e nax chopatacax̱ ixücuxü̃wa naxũxü̃. 
14Rü ngéma ãmarechicawa tá chau̱̱xcax̱ nayagu i wüxi i carnéru i yatüxü̃ i 
wüxi ya taunecü nüxü̃̃́ ngẽxmaxü̃ i taxuwama chixexü̃ chorü ãmareruxü̃. Rü 
tá chau̱̱xcax̱ nayagu i wüxi i carnéru i ngexü̃ i wüxi ya taunecü nüxü̃̃́ 
ngẽxmaxü̃ i taxuwama chixexü̃ norü pecaduarü ütanüruxü̃. Rü tá chau̱̱xcax̱ 
nayagu i wüxi i carnéru i yatüxü̃ i taxuwama chixexü̃ chorü ngüxmüxẽẽruxü̃. 
15Rü ngẽxgumarüxü̃ ta i ngẽma Nacharéu rü nanaxwax̱e nax chopatawa 
nangeaxü̃ i paũgü i wüxi ya pexchixacügu nuxü̃. Rü ngẽma paũ rü mexẽchixü̃ 
ya arínawa üxü̃ tá nixĩ. Rü tá nangearü pu̱xẽẽruxü̃ãx̱ rü chíxü̃maxã tá 
niñuxmü. Rü naétü tá choxna nanaxã i paũ i ãtachinüxü̃ i ngearü 
pu̱xẽẽruü̃ã̃́xü̃ i chíxü̃maxã maxcutanüxü̃. Rü ngẽmamaxã tá wüxigu choxna 
nanaxã i ãmaregü i trigutex̱e rü bínu. 
16-17Rü nüma i chacherdóte rü tá chopex̱ewa nanange i ngẽma ãmare i 
pecaduarü ütanüruxü̃. Rü tá chau̱̱xcax̱ nayagu i ngẽma carnéru i chorü 
ngüxmüxẽẽruxü̃. Rü ngẽma carnérumaxã wüxigu tá choxna nanaxã i ngẽma 
paũgü i ngearü pu̱xẽẽruü̃ã̃́xü̃ i wüxi ya pexchixacügu nuxü̃. Rü ngẽmamaxã 
tá wüxigu choxna nanaxã i ngẽma ãmaregü i trigu rü bínu. 
18Rü ngẽmawena i nüma i Nacharéu rü Tupanapatacax̱ ixücuxü̃wa tá nayayo 
i ngẽma nayae i Tupanacax̱ nayaxẽẽxü̃. Rü nüma i Nacharéu rü tá nanade i 

ngẽma nayae rü tá nayagu nawa ya yima üxü i ngẽma ãmare i carnéru i 
chorü ngüxmüxẽẽruü̃tüxü̃wa ngẽxmane. 
19Rü ngẽmawena i nüma i chacherdóte rü tá nanayaxu i ngẽma 
carnérucax̱wemachi i marü ngẽxẽxü̃, rü wüxi i paũ i ngearü pu̱xẽẽruü̃ã̃́xü̃ i 
pexchixacüwa ngẽxmaxü̃, rü wüxi i paũtachinü i ngearü pu̱xẽẽruü̃ã̃́xü̃. Rü 
guxü̃ma i ngẽma rü Nacharéuna tá nanaxã nawena nax nügü yayoeruxü̃. 
20Rü yachü̱xüxãcüüxẽẽãcüma Cori ya Tupanapex̱egu nayaxǘ i ngẽma 
ãmaregü i namachiremü i ngẽma carnéru rü nacax̱wemachi i Tupanana ãxü̃. 
Erü ngẽma namachigü rü naxüüne, rü chacherdótecax̱icatama nixĩ. Rü 
nawena i guxü̃ma i ngẽma, rü nüma i Nacharéu rü marü name nax bínu 
yaxaxüxü̃. 
21Rü ngẽma nixĩ i ngẽma chorü mu i tá yanguxẽẽxü̃ i ngẽma duü̃xü̃ i chomaxã 
ixunetaxü̃ nax Nacharéu yixĩxü̃cax̱. Rü ngẽma tá nixĩ i norü ãmaregü i tá 
choxna nanaxü̃. Rü ngẽxguma ngẽmaétü inaxãxchaü̃gu i to i ãmare i norü 
ngúchaü̃maxã inaxãxü̃ rü ngẽma rü ta rü name. Natürü nanaxwax̱e nax 
aixcüma yanguxẽẽãxü̃ i ngẽma chomaxã naxueguxü̃ ngẽma choma 
Nacharéucax̱ nüxü̃ chixuxü̃rüxü̃ ==ñanagürü ga Tupana. 

Tupana nanamu ga chacherdótegü nax duü̃xü̃gümaxã mexü̃ naxueguxü̃ca̱x 

22Rü Tupana rü Moichéxü̃ ñanagürü: 
23—¡Namaxã nüxü̃ ixu i Aróü̃ rü nanegü rü ngẽxguma Iraétanüxü̃maxã mexü̃ 
naxuegugügu, rü ñaãcü tá nixĩ!: 
24“¡Rü Tupana cuxü̃ rüngü̃xẽxẽ rü guxü̃guma cuxna nadau̱̱x! 
25¡Rü Tupana cumaxã taãxẽ, rü cuxü̃ nangechaü̃! 
26¡Rü Tupana taãxẽ cuxna naxã rü taãẽmaxã cuxü̃ yapaxẽxẽ! Rü ngẽmaãcü tá 
nixĩ”. 
27Rü guxü̃gutáma i ngẽxguma ngẽma ñagügu i chacherdótegü rü choma rü 
tá chayanguxẽxẽ i ngẽma chauégagu nüxü̃ yaxugüxü̃ ==ñanagürü ga 
Tupana. 

Iraétanüxü ̃arü muxchiga 7 

Ãmaregü naxca̱x ya Tupanapata 

1Rü yexguma Moiché marü yanguxẽẽgu nax naxüaxü̃ ga Tupanapata rü 
chíxü̃maxã nanamaxcu ga guma Tupanapata wüxigu namaxã ga guxü̃ma ga 
norü yemaxü̃gü. Rü yexgumarüxü̃ ta chíxü̃maxã nanamaxcu ga yema 
ãmarearü guruxü̃ norü yemaxü̃gümaxã. Rü yemaacü Tupanana nanana ga 
guxü̃ma ga yema nax namaxã nüxü̃ yacuax̱üü̃güxü̃cax̱. 
2Rü wüxichigü ga yema Iraétücumügüarü ãẽx̱gacügü ga Moichéxü̃ 
rüngü̃xẽẽgüxü̃ ga yexguma yaxugüãgu rü yawǘgüãgu ga Iraétanüxü̃ rü 
Tupanana nanana ga norü ãmaregü. 
3Rü Cori ya Tupanana nanana ga 6 ga carugü ga ixãxátaxü̃ne rü 12 ga wocagü 
ga puracüruü̃gü. Rü yemaacü ga taxrechigü ga ãẽx̱gacü rü inanaxã ga wüxi 
ga caru. Rü wüxichigü ga ãẽx̱gacü rü inanaxã ga wüxi ga woca ga 
puracüruxü̃. Rü guxü̃ma ga yemagü rü Tupanapatapex̱egu nayanu. 
4Rü yexguma ga nüma ga Tupana rü Moichéxü̃ ñanagürü: 
5—¡Rü nade ya yima carugü rü ngẽma wocagü rü Lebítanüxü̃na nana nax 
namaxã naxügüãx̱ü̃cax̱ i ngẽma chopataarü puracü i wüxichigü üxü̃! 
==ñanagürü. 
6Rü nüma ga Moiché rü nanade ga gumá carugü rü yema wocagü rü 
Lebítanüxü̃xü̃ nayanu. 
7Rü Guerchóü̃tanüxü̃na nanana ga taxre ga carugü rü ãgümücü ga wocagü 
nax namaxã naxügüãx̱ü̃cax̱ ga norü puracü. 
8Rü Merarítanüxü̃na nanana ga ãgümücü ga carugü rü 8 ga wocagü nax 
namaxã naxügüãx̱ü̃cax̱ ga norü puracü. Rü namaxã icuáxü̃ nixĩ ga Itamá ga 
chacherdóte ga Aróü̃ nane. 
9Natürü ga Queáxtanüxü̃ rü taxúnema ga carugü rü bai ga wocagü nüxna 
naxã, yerü yema yemaxü̃gü ga üünegüxü̃ ga yangegüxü̃ rü nanaxwax̱e nax 
nügüãtügu yangegüãxü̃. 

10Rü yexguma Tupanapex̱ewa yaxãxü̃chigüãgu ga yema ãmarearü guruxü̃, rü 
wüxichigü ga yema natücumüarü ãẽx̱gacü rü yéma nanana ga norü ãmaregü. 
Rü yema ãmarearü guruü̃pex̱egu nayanu. 
11Rü yexguma ga Tupana rü Moichéxü̃ ñanagürü: —Rü wüxichigü i 
ngunexü̃gu rü wüxi i ãẽx̱gacü tá nixĩ i nua nangexü̃ i norü ãmare nax 
ngẽmaãcü yaxãxü̃chixü̃cax̱ i ãmarearü guruxü̃ ==ñanagürü. 
12Rü yema nüxíraxü̃xü̃ ga ngunexü̃gu rü Nachóü̃ ga Aminadá nane ga 
Yudátanüxü̃maxã icuácü nixĩ ga yéma nangecü ga norü ãmare. 
13Rü norü ãmare nixĩ ga wüxi ga bachía ga diẽrumünaxcax̱ ga 1,430 gramu 
yacü, rü wüxi ga tachóü̃ ga diẽrumünaxcax̱ ga 770 gramu yacü ga yexguma 
Tupanapataarü yáruü̃wa inayaxgu. Rü gumá bachía rü gumá tachóü̃ rü 
nixããcu namaxã ga yema rümemaexü̃ ga arína ga chíxü̃maxã iñumüxü̃ 
naxcax̱ ga yema ãmare ga ãtex̱exü̃. 
14Rü inanaxã ta ga wüxi ga tacü ga cuyera ga úirunaxcax̱ ga 110 gramu yacü 
ga pumaratex̱emaxã ããcucü. 
15Rü inanamu ta ga wüxi ga wocaxacü ga yatüxü̃, rü wüxi ga carnéru ga 
yatüxü̃, rü wüxi ga carnéruxacü ga yatüxü̃ ga wüxi ga taunecü nüxü̃̃́ yexmaxü̃ 
nax Tupanaarü ãmarexü̃ ínaguãxü̃cax̱. 
16Rü wüxi ga chíbu ga yatüxü̃ inamu norü chixexü̃ ga naxüxü̃arü ütanüruxü̃. 
17Rü Tupanaarü ngüxmüxẽẽruü̃cax̱ yéma nanagagü ga taxre ga woca ga 
iyatüxü̃, rü wüximee̱x̱pü̱x ga carnérugü ga iyatüxü̃, rü wüximee̱x̱pü̱x ga 
chíbugü ga iyatüxü̃, rü ñu̱xũchi wüximee̱x̱pü̱x ga carnéruxacügü ga iyatüxü̃ 
ga wüxi ga taunecü nüxü̃̃́ yexmagüxü̃. Rü yema nixĩ ga Nachóü̃ ga Aminadá 
nanearü ãmaregü. 
18Rü norü taxre ga ngunexü̃gu rü yéma nanange ga norü ãmare ga Natanaé 
ga Chuá nane ga Ichacátanüxü̃maxã icuácü. 
19Rü norü ãmare nixĩ ga wüxi ga bachía ga diẽrumünaxcax̱ ga 1,430 gramu 
yacü, rü wüxi ga tachóü̃ ga diẽrumünaxcax̱ ga 770 gramu yacü ga yexguma 
Tupanapataarü yáruü̃wa inayaxgu. Rü gumá bachía rü guma tachóü̃ rü 

nixããcu namaxã ga yema rümemaexü̃ ga arína ga chíxü̃maxã iñumüxü̃ 
naxcax̱ ga yema ãmare ga ãtex̱exü̃. 
20Rü inanaxã ta ga wüxi ga tacü ga cuyera ga úirunaxcax̱ ga 110 gramu yacü 
ga pumaratex̱emaxã ããcucü. 
21Rü inanamu ta ga wüxi ga wocaxacü ga yatüxü̃, rü wüxi ga carnéru ga 
yatüxü̃, rü wüxi ga carnéruxacü ga yatüxü̃ ga wüxi ga taunecü nüxü̃̃́ yexmaxü̃ 
nax Tupanaarü ãmarexü̃ ínaguãxü̃cax̱. 
22Rü wüxi ga chíbu ga yatüxü̃ inamu norü chixexü̃ ga naxüxü̃arü ütanüruxü̃. 
23Rü Tupanaarü ngüxmüxẽẽruü̃cax̱ yéma nanagagü ga taxre ga woca ga 
iyatüxü̃, rü wüximee̱x̱pü̱x ga carnérugü ga iyatüxü̃, rü wüximee̱x̱pü̱x ga 
chíbugü ga iyatüxü̃, rü ñu̱xũchi wüximee̱x̱pü̱x ga carnéruxacügü ga iyatüxü̃ 
ga wüxi ga taunecü nüxü̃̃́ yexmagüxü̃. Rü yema nixĩ ga Natanaé ga Chuá 
nanearü ãmaregü. 
24Rü norü tomaepü̱x ga ngunexü̃gu rü yéma nanange ga norü ãmare ga Eriá 
ga Eróü̃ nane ga Chaburóü̃tanüxü̃maxã icuácü. 
25Rü norü ãmare nixĩ ga wüxi ga bachía ga diẽrumünaxcax̱ ga 1,430 gramu 
yacü, rü wüxi ga tachóü̃ ga diẽrumünaxcax̱ ga 770 gramu yacü ga yexguma 
Tupanapataarü yáruü̃wa inayaxgu. Rü gumá bachía rü guma tachóü̃ rü 
nixããcu namaxã ga yema rümemaexü̃ ga arína ga chíxü̃maxã iñumüxü̃ 
naxcax̱ ga yema ãmare ga ãtex̱exü̃. 
26Rü inanaxã ta ga wüxi ga tacü ga cuyera ga úirunaxcax̱ ga 110 gramu yacü 
ga pumaratex̱emaxã ããcucü. 
27Rü inanamu ta ga wüxi ga wocaxacü ga yatüxü̃, rü wüxi ga carnéru ga 
yatüxü̃, rü wüxi ga carnéruxacü ga yatüxü̃ ga wüxi ga taunecü nüxü̃̃́ yexmaxü̃ 
nax Tupanaarü ãmarexü̃ ínaguãxü̃cax̱. 
28Rü wüxi ga chíbu ga yatüxü̃ inamu norü chixexü̃ ga naxüxü̃arü ütanüruxü̃. 
29Rü Tupanaarü ngüxmüxẽẽruü̃cax̱ yéma nanagagü ga taxre ga woca ga 
iyatüxü̃, rü wüximee̱x̱pü̱x ga carnérugü ga iyatüxü̃, rü wüximee̱x̱pü̱x ga 

chíbugü ga iyatüxü̃, rü ñu̱xũchi wüximee̱x̱pü̱x ga carnéruxacügü ga iyatüxü̃ 
ga wüxi ga taunecü nüxü̃ yexmagüxü̃. Rü yema nixĩ ga norü ãmare ga Eriá 
ga Eróü̃ nane. 
30Rü norü ãgümücü ga ngunexü̃gu rü yéma nanange ga norü ãmare ga Erichú 
ga Chedeú nane ga Rubéü̃tanüxü̃maxã icuácü. 
31Rü norü ãmare nixĩ ga wüxi ga bachía ga diẽrumünaxcax̱ ga 1,430 gramu 
yacü, rü wüxi ga tachóü̃ ga diẽrumünaxcax̱ ga 770 gramu yacü ga yexguma 
Tupanapataarü yáruü̃wa inayaxgu. Rü gumá bachía rü guma tachóü̃ rü 
nixããcu namaxã ga yema rümemaexü̃ ga arína ga chíxü̃maxã iñumüxü̃ 
naxcax̱ ga yema ãmare ga ãtex̱exü̃. 
32Rü inanaxã ta ga wüxi ga tacü ga cuyera ga úirunaxcax̱ ga 110 gramu yacü 
ga pumaratex̱emaxã ããcucü. 
33Rü inanamu ta ga wüxi ga wocaxacü ga yatüxü̃, rü wüxi ga carnéru ga 
yatüxü̃, rü wüxi ga carnéruxacü ga yatüxü̃ ga wüxi ga taunecü nüxü̃̃́ yexmaxü̃ 
nax Tupanaarü ãmarexü̃ ínaguãxü̃cax̱. 
34Rü wüxi ga chíbu ga yatüxü̃ inamu norü chixexü̃ ga naxüxü̃arü ütanüruxü̃. 
35Rü Tupanaarü ngüxmüxẽẽruü̃cax̱ yéma nanagagü ga taxre ga woca ga 
iyatüxü̃, rü wüximee̱x̱pü̱x ga carnérugü ga iyatüxü̃, rü wüximee̱x̱pü̱x ga 
chíbugü ga iyatüxü̃, rü ñu̱xũchi wüximee̱x̱pü̱x ga carnéruxacügü ga iyatüxü̃ 
ga wüxi ga taunecü nüxü̃ yexmagüxü̃. Rü yema nixĩ ga norü ãmare ga Erichú 
ga Chedeú nane. 
36Rü norü wüximee̱x̱pü̱x ga ngunexü̃gu rü yéma nanange ga norü ãmare ga 
Cherumié ga Churichadái nane ga Chimeóü̃tanüxü̃maxã icuácü. 
37Rü norü ãmare nixĩ ga wüxi ga bachía ga diẽrumünaxcax̱ ga 1,430 gramu 
yacü, rü wüxi ga tachóü̃ ga diẽrumünaxcax̱ ga 770 gramu yacü ga yexguma 
Tupanapataarü yáruü̃wa inayaxgu. Rü gumá bachía rü guma tachóü̃ rü 
nixããcu namaxã ga yema rümemaexü̃ ga arína ga chíxü̃maxã iñumüxü̃ 
naxcax̱ ga yema ãmare ga ãtex̱exü̃. 

38Rü inanaxã ta ga wüxi ga tacü ga cuyera ga úirunaxcax̱ ga 110 gramu yacü 
ga pumaratex̱emaxã ããcucü. 
39Rü inanamu ta ga wüxi ga wocaxacü ga yatüxü̃, rü wüxi ga carnéru ga 
yatüxü̃, rü wüxi ga carnéruxacü ga yatüxü̃ ga wüxi ga taunecü nüxü̃̃́ yexmaxü̃ 
nax Tupanaarü ãmarexü̃ ínaguãxü̃cax̱. 
40Rü wüxi ga chíbu ga yatüxü̃ inamu norü chixexü̃ ga naxüxü̃arü ütanüruxü̃. 
41Rü Tupanaarü ngüxmüxẽẽruü̃cax̱ yéma nanagagü ga taxre ga woca ga 
iyatüxü̃, rü wüximee̱x̱pü̱x ga carnérugü ga iyatüxü̃, rü wüximee̱x̱pü̱x ga 
chíbugü ga iyatüxü̃, rü ñu̱xũchi wüximee̱x̱pü̱x ga carnéruxacügü ga iyatüxü̃ 
ga wüxi ga taunecü nüxü̃̃́ yexmagüxü̃. Rü yema nixĩ ga norü ãmare ga 
Cherumié ga Churichadái nane. 
42Rü norü 6 ga ngunexü̃gu rü yéma nanange ga norü ãmare ga Ereachá ga 
Reué nane ga Gáxtanüxü̃maxã icuácü. 
43Rü norü ãmare nixĩ ga wüxi ga bachía ga diẽrumünaxcax̱ ga 1,430 gramu 
yacü, rü wüxi ga tachóü̃ ga diẽrumünaxcax̱ ga 770 gramu yacü ga yexguma 
Tupanapataarü yáruü̃wa inayaxgu. Rü gumá bachía rü guma tachóü̃ rü 
nixããcu namaxã ga yema rümemaexü̃ ga arína ga chíxü̃maxã iñumüxü̃ 
naxcax̱ ga yema ãmare ga ãtex̱exü̃. 
44Rü inanaxã ta ga wüxi ga tacü ga cuyera ga úirunaxcax̱ ga 110 gramu yacü 
ga pumaratex̱emaxã ããcucü. 
45Rü inanamu ta ga wüxi ga wocaxacü ga yatüxü̃, rü wüxi ga carnéru ga 
yatüxü̃, rü wüxi ga carnéruxacü ga yatüxü̃ ga wüxi ga taunecü nüxü̃̃́ yexmaxü̃ 
nax Tupanaarü ãmarexü̃ ínaguãxü̃cax̱. 
46Rü wüxi ga chíbu ga yatüxü̃ inamu norü chixexü̃ ga naxüxü̃arü ütanüruxü̃. 
47Rü Tupanaarü ngüxmüxẽẽruü̃cax̱ yéma nanagagü ga taxre ga woca ga 
iyatüxü̃, rü wüximee̱x̱pü̱x ga carnérugü ga iyatüxü̃, rü wüximee̱x̱pü̱x ga 
chíbugü ga iyatüxü̃, rü ñu̱xũchi wüximee̱x̱pü̱x ga carnéruxacügü ga iyatüxü̃ 

ga wüxi ga taunecü nüxü̃̃́ yexmagüxü̃. Rü yema nixĩ ga norü ãmare ga 
Ereachá ga Reué nane. 
48Rü norü 7 ga ngunexü̃gu rü yéma nanange ga norü ãmare ga Erichamá ga 
Amiúx nane ga Efraíü̃tanüxü̃maxã icuácü. 
49Rü norü ãmare nixĩ ga wüxi ga bachía ga diẽrumünaxcax̱ ga 1,430 gramu 
yacü, rü wüxi ga tachóü̃ ga diẽrumünaxcax̱ ga 770 gramu yacü ga yexguma 
Tupanapataarü yáruü̃wa inayaxgu. Rü gumá bachía rü guma tachóü̃ rü 
nixããcu namaxã ga yema rümemaexü̃ ga arína ga chíxü̃maxã iñumüxü̃ 
naxcax̱ ga yema ãmare ga ãtex̱exü̃. 
50Rü inanaxã ta ga wüxi ga tacü ga cuyera ga úirunaxcax̱ ga 110 gramu yacü 
ga pumaratex̱emaxã ããcucü. 
51Rü inanamu ta ga wüxi ga wocaxacü ga yatüxü̃, rü wüxi ga carnéru ga 
yatüxü̃, rü wüxi ga carnéruxacü ga yatüxü̃ ga wüxi ga taunecü nüxü̃̃́ yexmaxü̃ 
nax Tupanaarü ãmarexü̃ ínaguãxü̃cax̱. 
52Rü wüxi ga chíbu ga yatüxü̃ inamu norü chixexü̃ ga naxüxü̃arü ütanüruxü̃. 
53Rü Tupanaarü ngüxmüxẽẽruü̃cax̱ yéma nanagagü ga taxre ga woca ga 
iyatüxü̃, rü wüximee̱x̱pü̱x ga carnérugü ga iyatüxü̃, rü wüximee̱x̱pü̱x ga 
chíbugü ga iyatüxü̃, rü ñu̱xũchi wüximee̱x̱pü̱x ga carnéruxacügü ga iyatüxü̃ 
ga wüxi ga taunecü nüxü̃̃́ yexmagüxü̃. Rü yema nixĩ ga norü ãmare ga 
Erichamá ga Amiúx nane. 
54Rü norü 8 ga ngunexü̃gu rü yéma nanange ga norü ãmare ga Gamarié ga 
Pedachú nane ga Manachétanüxü̃maxã icuácü. 
55Rü norü ãmare nixĩ ga wüxi ga bachía ga diẽrumünaxcax̱ ga 1,430 gramu 
yacü, rü wüxi ga tachóü̃ ga diẽrumünaxcax̱ ga 770 gramu yacü ga yexguma 
Tupanapataarü yáruü̃wa inayaxgu. Rü gumá bachía rü guma tachóü̃ rü 
nixããcu namaxã ga yema rümemaexü̃ ga arína ga chíxü̃maxã iñumüxü̃ 
naxcax̱ ga yema ãmare ga ãtex̱exü̃. 

56Rü inanaxã ta ga wüxi ga tacü ga cuyera ga úirunaxcax̱ ga 110 gramu yacü 
ga pumaratex̱emaxã ããcucü. 
57Rü inanamu ta ga wüxi ga wocaxacü ga yatüxü̃, rü wüxi ga carnéru ga 
yatüxü̃, rü wüxi ga carnéruxacü ga yatüxü̃ ga wüxi ga taunecü nüxü̃̃́ yexmaxü̃ 
nax Tupanaarü ãmarexü̃ ínaguãxü̃cax̱. 
58Rü wüxi ga chíbu ga yatüxü̃ inamu norü chixexü̃ ga naxüxü̃arü ütanüruxü̃. 
59Rü Tupanaarü ngüxmüxẽẽruü̃cax̱ yéma nanagagü ga taxre ga woca ga 
iyatüxü̃, rü wüximee̱x̱pü̱x ga carnérugü ga iyatüxü̃, rü wüximee̱x̱pü̱x ga 
chíbugü ga iyatüxü̃, rü ñu̱xũchi wüximee̱x̱pü̱x ga carnéruxacügü ga iyatüxü̃ 
ga wüxi ga taunecü nüxü̃̃́ yexmagüxü̃. Rü yema nixĩ ga norü ãmare ga 
Gamarié ga Pedachú nane. 
60Rü norü 9 ga ngunexü̃gu rü yéma nanange ga norü ãmare ga Abidáü̃ ga 
Yedeoní nane ga Bẽyamíü̃tanüxü̃maxã icuácü. 
61Rü norü ãmare nixĩ ga wüxi ga bachía ga diẽrumünaxcax̱ ga 1,430 gramu 
yacü, rü wüxi ga tachóü̃ ga diẽrumünaxcax̱ ga 770 gramu yacü ga yexguma 
Tupanapataarü yáruü̃wa inayaxgu. Rü gumá bachía rü guma tachóü̃ rü 
nixããcu namaxã ga yema rümemaexü̃ ga arína ga chíxü̃maxã iñumüxü̃ 
naxcax̱ ga yema ãmare ga ãtex̱exü̃. 
62Rü inanaxã ta ga wüxi ga tacü ga cuyera ga úirunaxcax̱ ga 110 gramu yacü 
ga pumaratex̱emaxã ããcucü. 
63Rü inanamu ta ga wüxi ga wocaxacü ga yatüxü̃, rü wüxi ga carnéru ga 
yatüxü̃, rü wüxi ga carnéruxacü ga yatüxü̃ ga wüxi ga taunecü nüxü̃̃́ yexmaxü̃ 
nax Tupanaarü ãmarexü̃ ínaguãxü̃cax̱. 
64Rü wüxi ga chíbu ga yatüxü̃ inamu norü chixexü̃ ga naxüxü̃arü ütanüruxü̃. 
65Rü Tupanaarü ngüxmüxẽẽruü̃cax̱ yéma nanagagü ga taxre ga woca ga 
iyatüxü̃, rü wüximee̱x̱pü̱x ga carnérugü ga iyatüxü̃, rü wüximee̱x̱pü̱x ga 
chíbugü ga iyatüxü̃, rü ñu̱xũchi wüximee̱x̱pü̱x ga carnéruxacügü ga iyatüxü̃ 

ga wüxi ga taunecü nüxü̃̃́ yexmagüxü̃. Rü yema nixĩ ga norü ãmare ga Abidáü̃ 
ga Yedeoní nane. 
66Rü norü 10 ga ngunexü̃gu rü yéma nanange ga norü ãmare ga Aiéche ga 
Amichadái nane ga Dáü̃tanüxü̃maxã icuácü. 
67Rü norü ãmare nixĩ ga wüxi ga bachía ga diẽrumünaxcax̱ ga 1,430 gramu 
yacü, rü wüxi ga tachóü̃ ga diẽrumünaxcax̱ ga 770 gramu yacü ga yexguma 
Tupanapataarü yáruü̃wa inayaxgu. Rü gumá bachía rü guma tachóü̃ rü 
nixããcu namaxã ga yema rümemaexü̃ ga arína ga chíxü̃maxã iñumüxü̃ 
naxcax̱ ga yema ãmare ga ãtex̱exü̃. 
68Rü inanaxã ta ga wüxi ga tacü ga cuyera ga úirunaxcax̱ ga 110 gramu yacü 
ga pumaratex̱emaxã ããcucü. 
69Rü inanamu ta ga wüxi ga wocaxacü ga yatüxü̃, rü wüxi ga carnéru ga 
yatüxü̃, rü wüxi ga carnéruxacü ga yatüxü̃ ga wüxi ga taunecü nüxü̃̃́ yexmaxü̃ 
nax Tupanaarü ãmarexü̃ ínaguãxü̃cax̱. 
70Rü wüxi ga chíbu ga yatüxü̃ inamu norü chixexü̃ ga naxüxü̃arü ütanüruxü̃. 
71Rü Tupanaarü ngüxmüxẽẽruü̃cax̱ yéma nanagagü ga taxre ga woca ga 
iyatüxü̃, rü wüximee̱x̱pü̱x ga carnérugü ga iyatüxü̃, rü wüximee̱x̱pü̱x ga 
chíbugü ga iyatüxü̃, rü ñu̱xũchi wüximee̱x̱pü̱x ga carnéruxacügü ga iyatüxü̃ 
ga wüxi ga taunecü nüxü̃̃́ yexmagüxü̃. Rü yema nixĩ ga norü ãmare ga Aiéche 
ga Amichadái nane. 
72Rü norü 11 ga ngunexü̃gu rü yéma nanange ga norü ãmare ga Paguié ga 
Ocráü̃ nane ga Achétanüxü̃maxã icuácü. 
73Rü norü ãmare nixĩ ga wüxi ga bachía ga diẽrumünaxcax̱ ga 1,430 gramu 
yacü, rü wüxi ga tachóü̃ ga diẽrumünaxcax̱ ga 770 gramu yacü ga yexguma 
Tupanapataarü yáruü̃wa inayaxgu. Rü gumá bachía rü guma tachóü̃ rü 
nixããcu namaxã ga yema rümemaexü̃ ga arína ga chíxü̃maxã iñumüxü̃ 
naxcax̱ ga yema ãmare ga ãtex̱exü̃. 

74Rü inanaxã ta ga wüxi ga tacü ga cuyera ga úirunaxcax̱ ga 110 gramu yacü 
ga pumaratex̱emaxã ããcucü. 
75Rü inanamu ta ga wüxi ga wocaxacü ga yatüxü̃, rü wüxi ga carnéru ga 
yatüxü̃, rü wüxi ga carnéruxacü ga yatüxü̃ ga wüxi ga taunecü nüxü̃̃́ yexmaxü̃ 
nax Tupanaarü ãmarexü̃ ínaguãxü̃cax̱. 
76Rü wüxi ga chíbu ga yatüxü̃ inamu norü chixexü̃ ga naxüxü̃arü ütanüruxü̃. 
77Rü Tupanaarü ngüxmüxẽẽruü̃cax̱ yéma nanagagü ga taxre ga woca ga 
iyatüxü̃, rü wüximee̱x̱pü̱x ga carnérugü ga iyatüxü̃, rü wüximee̱x̱pü̱x ga 
chíbugü ga iyatüxü̃, rü ñu̱xũchi wüximee̱x̱pü̱x ga carnéruxacügü ga iyatüxü̃ 
ga wüxi ga taunecü nüxü̃̃́ yexmagüxü̃. Rü yema nixĩ ga norü ãmare ga Paguié 
ga Ocráü̃ nane. 
78Rü norü 12 ga ngunexü̃gu rü yéma nanange ga norü ãmare ga Airá ga Enáü̃ 
nane ga Netarítanüxü̃maxã icuácü. 
79Rü norü ãmare nixĩ ga wüxi ga bachía ga diẽrumünaxcax̱ ga 1,430 gramu 
yacü, rü wüxi ga tachóü̃ ga diẽrumünaxcax̱ ga 770 gramu yacü ga yexguma 
Tupanapataarü yáruü̃wa inayaxgu. Rü gumá bachía rü guma tachóü̃ rü 
nixããcu namaxã ga yema rümemaexü̃ ga arína ga chíxü̃maxã iñumüxü̃ 
naxcax̱ ga yema ãmare ga ãtex̱exü̃. 
80Rü inanaxã ta ga wüxi ga tacü ga cuyera ga úirunaxcax̱ ga 110 gramu yacü 
ga pumaratex̱emaxã ããcucü. 
81Rü inanamu ta ga wüxi ga wocaxacü ga yatüxü̃, rü wüxi ga carnéru ga 
yatüxü̃, rü wüxi ga carnéruxacü ga yatüxü̃ ga wüxi ga taunecü nüxü̃̃́ yexmaxü̃ 
nax Tupanaarü ãmarexü̃ ínaguãxü̃cax̱. 
82Rü wüxi ga chíbu ga yatüxü̃ inamu norü chixexü̃ ga naxüxü̃arü ütanüruxü̃. 
83Rü Tupanaarü ngüxmüxẽẽruü̃cax̱ yéma nanagagü ga taxre ga woca ga 
iyatüxü̃, rü wüximee̱x̱pü̱x ga carnérugü ga iyatüxü̃, rü wüximee̱x̱pü̱x ga 
chíbugü ga iyatüxü̃, rü ñu̱xũchi wüximee̱x̱pü̱x ga carnéruxacügü ga iyatüxü̃ 

ga wüxi ga taunecü nüxü̃̃́ yexmagüxü̃. Rü yema nixĩ ga norü ãmare ga Airá 
ga Enáü̃ nane. 
84Rü yexguma Tupanacax̱ yaxãxü̃chigüãgu ga yema ãmarearü guruxü̃, rü 
yema 12 ga Iraétanüxü̃tücumügüarü ãẽx̱gacügü rü yema ngunexü̃gu 
inanaxãgü ga 12 ga bachía ga diẽrumünaxcax̱, rü 12 ga tacháũgü ga 
diẽrumünaxcax̱, rü 12 ga taxü̃ ga cuyeragü ga úirunaxcax̱. 
85Rü wüxichigü ga guma bachíagu rü 1,430 gramu naya, rü wüxichigü ga 
guma tacháũgü rü 770 gramu nixĩ ga nayaxü̃ ga yexguma Tupanapataarü 
yáruü̃wa inayaxgu. Rü guxü̃wama ga guma bachíagu rü tacháũgü ga 
diẽrumünaxcax̱ ixĩgüxü̃ rü 26 quíru rü naétü 400 gramu nixĩ ga norü ya. 
86Rü guma cuyeragü ga úirunaxcax̱ ga pumaratex̱emaxã ixããcucü rü 
wüxichigü rü 110 gramu nixĩ ga nayaxü̃ ga yexguma Tupanapataarü 
yáruxü̃wa inayaxgu. Rü yemaacü guxü̃wama rü 1,320 gramu nixĩ ga norü ya. 
87Rü yema naxü̃nagü ga inamugüxü̃ nax Tupanacax̱ ínaguãxü̃cax̱ rü ñaãcü 
nixĩ: 12 ga wocaxacügü ga iyatüxü̃, rü 12 ga carnérugü ga iyatüxü̃, rü 12 ga 
carnéruxacügü ga iyatüxü̃ ga wüxi ga taunecü nüxü̃̃́ yexmagüxü̃. Rü yema 
ãmaregümaxã inanaxãgü ga ãmaregü ga ãtex̱exü̃. Rü yemaétü ga yema 
ãẽx̱gacügü rü inanamugü ga 12 ga chíbu ga iyatüxü̃ norü chixexü̃arü 
ütanüruxü̃. 
88Rü Tupanaarü ngüxmüxẽẽruü̃cax̱ yéma nanagagü ga 24 ga wocaxacü ga 
iyatüxü̃, rü 60 ga carnérugü ga iyatüxü̃, rü 60 ga chíbugü ga iyatüxü̃, rü 
ñu̱xũchi 60 ga carnéruxacügü ga iyatüxü̃ ga wüxi ga taunecü nüxü̃̃́ 
yexmagüxü̃. Rü nawena nax chíxü̃maxã nabaétügüãxü̃ ga yema ãmarearü 
guruxü̃ nax Tupanana naxããxü̃cax̱, rü yema nixĩ ga norü ãmaregü ga 
inaxãgüxü̃ naxcax̱ ga yema ãmarearü guruxü̃arü ãxü̃chi. 
89Rü yemawena ga nüma ga Moiché rü Tupanapatagu naxücu nax Cori ya 
Tupanamaxã yadexaxü̃cax̱. Rü yema baú ga Tupanaarü mugüpane nagu 
nuxü̃xã̃́taü̃wa ga yema taxre ga daxũcüãx̱chicünax̱ã ichigüxü̃wa nüxü̃ naxĩnü 
nax Tupana namaxã idexaxü̃. 

Iraétanüxü ̃arü muxchiga 8 

Aróü̃ nayanaixẽxẽ ga Tupanapataarü omügü 

1Tupana rü Moichéxü̃ ñanagürü: 
2—¡Namaxã nüxü̃ ixu i Aróü̃ rü ngẽxguma nangixãx̱gu i ngẽma 7 i omügü rü 
nanaxwax̱e nax ngẽma naxpawerupex̱eguama nabáixgüxü̃! ==ñanagürü. 
3Rü nüma ga Aróü̃ rü yema Tupana Moichémaxã nüxü̃ ixuxü̃ãcü inanaxü ga 
yema omüpaweru nax napex̱eguama nabáixgüxü̃cax̱. 
4Rü yema omüpaweru rü nachipatüwa inaxügü rü ñu̱xmata napex̱ewa nangu 
rü martiyumaxã ipomüxü̃ ga úiruwa naxü. Rü yema Cori ya Tupana 
Moichéxü̃ wéxü̃ ga naxchicünax̱ããcü nanaxü. 

Tupanaarü puracüca̱x nayamexẽxẽ ga Lebítanüxü̃ 

5Rü Cori ya Tupana rü Moichéxü̃ ñanagürü: 
6—¡Yamugachitanü i ngẽma Lebítanüxü̃ natanüwa i ngẽma togü i 
Iraétanüxü̃! ¡Rü yamexẽxẽgü nax chorü puracücax̱ yamexü̃cax̱! 
7¡Rü dexá i üünexü̃maxã yamaxcuétügü! ¡Rü ñu̱xũchi tá nügü 
nidüxtax̱axü̃negü rü tá nügü niyauxchirugü! Rü ngẽmaãcü tá chopex̱ewa 
nime. 
8Rü ngẽmawena rü ngéma tá nanagagü i wüxi i wocaxacü i yatüxü̃, rü ngéma 
tá nanangegü i íxraxü̃ i arína i rümemaexü̃ i chíxü̃maxã i ñumüxü̃ i chorü 
ãmareruxü̃. Rü naétü rü ngéma tá nanaga i wüxi i to i wocaxacü i yatüxü̃ 
norü pecaduarü ütanüruxü̃. 
9Rü ngẽmawena i cuma rü tá ngẽma Lebítanüxü̃maxã nüxü̃ quixu nax 
Tupanapatawa naxĩxü̃cax̱. Rü tá naxcax̱ cungema i guxü̃ma i ngẽma togü i 
duü̃xü̃gü i Iraétanüxü̃ nax ngéma naxĩxü̃cax̱. 
10Rü tá cunamu i ngẽma Lebítanüxü̃ nax chopex̱ewa naxĩxü̃cax̱. Rü ngẽma 
Iraétanüxü̃ rü tá naerugu naxǘxmex̱gü. 
11Rü nüma i Aróü̃ rü ngẽma Iraétanüxü̃égagu tá choxna nanamugü i ngẽma 
Lebítanüxü̃ chorü ãmareruxü̃ i ngẽma Iraétanüxü̃ choxna mugüxü̃. Rü 

ngẽmaãcü i ngẽma Lebítanüxü̃ rü choxrügü tá nixĩgü nax choxü̃̃́ 
napuracüexü̃cax̱. 
12Rü ngẽmawena i nüma i Lebítanüxü̃ rü tá ngẽma wocaxacügüerugu 
naxǘxmex̱gü. Rü wüxi i ngẽma wocaxacü i yatüxü̃ rü pecaduarü ütanüruxü̃ 
tá nixĩ. Rü ngẽma to i wocaxacü i yatüxü̃ rü tá chau̱̱xcax̱ peyagu nax 
ngẽmaãcü chopex̱ewa yamexü̃cax̱ i ngẽma Lebítanüxü̃. 
13Rü ñu̱xũchi i cumax, Pa Moichéx, rü tá Aróü̃pex̱ewa rü nanegüpex̱ewa 
cunagagü i ngẽma Lebítanüxü̃ rü tá choxna cunamugü nax chorü ãmaregü 
yixĩgüxü̃cax̱. 
14Rü ngẽmaãcü natanüwa i ngẽma Iraétanüxü̃ rü tá nüxü̃ cuxuneta i ngẽma 
Lebítanüxü̃ nax ngẽmaãcü choxrügü yixĩgüxü̃cax̱. 
15Rü ngẽmawena rü chopatawa tá naxĩ nax ngéma yapuracüexü̃cax̱. Rü 
cumax, Pa Moichéx, rü ngẽmaãcü tá nixĩ i chopex̱ewa cuyamexẽxẽgüxü̃ i 
ngẽma Lebítanüxü̃ nax choxna cunamugüxü̃cax̱ chorü ãmareruxü̃. 
16Rü guxü̃ma i ngẽma Iraétanüxü̃tanüwa rü ngẽma Lebítanüxü̃ rü choxrügü 
nixĩgü. Rü choma rü marü chanade nachicüxü i guxü̃ma i ngẽma Iraétanüxü̃ 
nanegü i nüxíra buexü̃. 
17Erü choxrügü nixĩgü i guxü̃ma i ngẽma Iraétanüxü̃ nanegü i nüxíra buexü̃, 
rü ngẽxgumarüxü̃ ta i ngẽma nüxíra buexü̃ i naxü̃nagü. Rü yexguma 
chanadaixgu ga yema nüxíra buexü̃ ga Equítuanecüãx̱ nanegü, rü choma rü 
chaugüxü̃̃́ íchayaxügüxẽxẽ ga yema nüxíra buexü̃ ga Iraétanüxü̃ nanegü. 
18Natürü yema nanegü ga nüxíra buexü̃chicüxü rü chanade i ngẽma 
Lebítanüxü̃. 
19Rü choma rü guxü̃ma i ngẽma Iraétanüxü̃tücumüwa rü chanade i ngẽma 
Lebítanüxü̃. Rü Aróü̃mex̱ẽgu rü nanegümex̱ẽgu chanamu i ngẽma Lebítanüxü̃ 
nax ngẽma Iraétanüxü̃égagu naxügüãxü̃cax̱ i ngẽma puracü i chopatawa 
ngẽxmaxü̃. Rü nümagü tá nixĩ i chopex̱ewa nangegüãxü̃ i Iraétanüxü̃arü 
ãmaregü nax nüxü̃̃́ nüxü̃ charüngümaxü̃cax̱ i ngẽma norü chixexü̃gü. Rü 

ngẽmaãcü i nüma i Iraétanüxü̃ rü taxũtáma chopatana nangaicamagü rü 
ngẽmaãcü taxũtáma tax̱acü nüxü̃ nangupetü ==ñanagürü ga Tupana. 
20Rü nüma ga Moiché rü Aróü̃ rü guxü̃ma ga Iraétanüxü̃ rü nayanguxẽxẽ ga 
yema ore ga Cori ya Tupana Moichémaxã nüxü̃ yaxuxü̃ ga Lebítanüxü̃chiga. 
21Rü nüma ga Lebítanüxü̃ rü Tupanapex̱ewa nügü nimexẽẽgü, rü nügü 
niyauxchirugü. Rü yemawena ga nüma ga Aróü̃ rü Tupanapex̱ewa nanagagü 
nax nüxna yamugüãxü̃cax̱. Rü Aróü̃ rü Tupanacax̱ nayagu ga wüxi ga ãmare 
nax yemaacü yanaxoxẽẽãxü̃cax̱ ga yema Lebítanüxü̃arü pecadugü. 
22Rü yemawena ga nüma ga Lebítanüxü̃ rü Tupanapatagu nachocu nax 
naxügüxü̃cax̱ ga norü puracü. Rü guxü̃ma ga yema Lebítanüxü̃ rü 
Aróü̃mex̱ẽwa rü Aróü̃ nanegümex̱ẽwa nayemagü. Rü yemaacü nayanguxẽxẽ 
ga guxü̃ma ga yema Cori ya Tupana Moichémaxã nüxü̃ ixuxü̃ ga 
Lebítanüxü̃chiga. 

Ñuxre ya taunecü tá napuracüe i Lebítanüxü̃ 

23Rü Tupana rü Moichéxü̃ ñanagürü: 
24—Ngẽma Lebítanüxü̃ rü tá inanaxügü nax chopatawa napuracüexü̃ i 
ngẽxguma 25 ya taunecü nüxü̃̃́ ngẽxmagügu. 
25Rü ngẽxguma 50 ya taunecü nüxü̃̃́ ngẽxmagu rü tá inarüngü̃. 
26Rü ngẽxguma marü 50 ya taunecü nüxü̃̃́ ngẽxmaguwena rü name nax 
namücügüxü̃ nangü̃xẽẽgüxü̃ i Tupanapataarü puracüwa, natürü taxũtáma 
guxü̃gu nanaxü i ngẽma puracü. Rü ngẽmaãcü tá cuyanu i ngẽma 
Lebítanüxü̃arü puracü ==ñanagürü ga Tupana. 

Iraétanüxü ̃arü muxchiga 9 

Üpetüchiga 

1Rü wüxi ga taunecü nawena nax Equítuanewa ínachoxü̃xü̃ ga Iraétanüxü̃, rü 
gumá nüxíraü̃cü ga tauemacügu rü nüma ga Cori ya Tupana rü Chinaíarü 
chianexü̃wa Moichémaxã nidexa, rü ñanagürü nüxü̃: 

2-3—Ngẽma Iraétanüxü̃ rü name nixĩ nax naxüchigagüãxü̃ i ngẽma 
Üpetüchiga i ngẽxguma doma tauemacüarü 14 i ngunexü̃arü yáuanexü̃wa 
nanguxgu. Rü chanaxwax̱e nax ngẽma cumaxã nüxü̃ chixuxü̃ãcü 
naxüchigagüãxü̃ i duü̃xü̃gü ==ñanagürü. 
4Rü nüma ga Moiché rü Iraétanüxü̃xü̃ namu nax naxüchigagüãxü̃ ga 
Üpetüchiga. 
5Rü nüma ga Iraétanüxü̃ rü Chinaíarü chianexü̃wa nanaxüchigagü ga 
Üpetüchiga ga guma tauemacüarü 14 ga ngunexü̃arü yáuanecü. Rü yema Cori 
ya Tupana Moichéxü̃ muxü̃ãcü nanaxüchigagü ga Üpetüchiga. 
6Natürü natanüwa rü nayexma ga ñuxre ga Iraétanüxü̃ ga ixãũãchixü̃ yerü 
yuetaxü̃ ningõgügü. Rü yemacax̱ taxuacüma nanaxüchigagü ga Üpetüchiga 
ga yema ngunexü̃gu. Rü yemacax̱ yematama ga ngunexü̃gu Moichéxü̃tawa 
rü Aróü̃xü̃tawa naxĩ. 
7Rü yema ñuxre ga Iraétanüxü̃ rü Moichéxü̃ ñanagürügü: —Toma rü nüxü̃ 
tingõgü i wüxi i yuxü̃, rü ngẽmacax̱ tixãũãchi. ¿Rü nüxü̃ tacuáxchaü̃ rü 
namexü̃ nax ngẽma ngunexü̃ i nüxü̃ quixuxü̃gu Tupanana tanaxãxü̃ i torü 
ãmaregü naxrüxü̃ i ngẽma togü i Iraétanüxü̃? ==ñanagürügü. 
8Rü yexguma ga nüma ga Moiché rü nanangãxü̃ rü ñanagürü: —¡Choxü̃ 
ípeyangu̱xuxẽxẽ! Rü Cori ya Tupanana tá chaca rü tax̱acüxü̃ tá chomaxã yaxu 
i pechiga ==ñanagürü. 
9Rü Tupana rü Moichéxü̃ ñanagürü: 
10-11—Namaxã nüxü̃ ixu i Iraétanüxü̃: “Rü name nax naxüchigagüãxü̃ i ngẽma 
Üpetüchiga. Rü ngẽxguma texé yuxexü̃ ingógügu rüex̱na to i nachica i 
yáxü̃wa taxũxgu rü ngẽmagü rü tá ta nanaxüchigagü i ngẽma üpetüchiga 
yimá norü taxre ya tauemacüarü 14 i ngunexü̃arü yáuanecü. Rü tá 
nanangõ̱xgü i ngẽma carnérumachi íguxü̃ i maxẽ ya üxücümaxã ãéü̃xü̃. Rü 
namaxã tá nanaxübüxü̃ i paũ i ngearü pu̱xẽẽruü̃ã̃́xü̃. 

12¡Rü taxuxü̃táma i namachi ínayaxüxẽxẽgü norü moxü̃ãcüruxü̃ rü 
taxunetáma ya naxchinax̱ã nipuxẽxẽgü! Rü ngẽma cumaxã nüxü̃ 
chixuxü̃rüxü̃ tá nanaxüchigagü i ngẽma üpetüchiga. 
13Natürü yíxema Tupanapex̱ewa mexẽ rü tama ũanewa ũxẽ natürü tama 
Üpetüchiga üchigaxe rü tama ngẽma ngunexü̃gu tümaarü ãmare Tupanana 
ãxe, rü tá tüxü̃ ípetaxüchi i petanüwa. Rü ngẽmaãcü tümaarü pecadugagu tá 
tapoxcu. 
14Rü ngẽxguma nangẽxmagu i duü̃xü̃gü i to i nachixü̃anecüãx̱gü i petanüwa 
maxẽxü̃, rü nümagü rü ta name nax naxüchigagüãxü̃ i ngẽma Üpetüchiga 
ngẽma pexü̃ chamuxü̃ãcütama. Rü ngẽma mu i Iraétanüxü̃cax̱ ixĩxü̃ rü 
ngẽmatama mu nixĩ i naxcax̱ i ngẽma to i nachixü̃anecüãx̱gü i duü̃xü̃gü i 
petanüwa maxẽxü̃” ==ñanagürü ga Tupana. 

Caixanexü̃ ga Tupanapataétügu írüxĩxü̃chiga 
(Éx. 40.34-38) 

15Rü yexguma yanguxgu ga guma Tupanapata, rü yema ngunexü̃gu rü wüxi 
ga caixanexü̃ naétügu ínarüxĩ. Rü yáuanecü rü naétüwa nango̱xoxü̃ ga 
üxüemarüxü̃ ixĩxü̃. Rü yéma nayexmaecha ñu̱xmata yangóonexü̃mare. 
16Rü guxü̃guma yemaacü nixĩ. Rü yexguma nangunegu rü yema caixanexü̃ rü 
naétügu írüxĩxü̃ ga guma Tupanapata. Rü chütacü rü naétüwa nango̱xoxü̃ ga 
ñoma üxüemarüxü̃ ixĩxü̃. 
17Rü yexguma guma Tupanapataétüwa iyachü̱xüãchixü̃gu ga yema 
caixanexü̃, rü nüma ga Iraétanüxü̃ rü inaxĩãchixü̃ ga nax inaxĩxü̃. Rü yema 
íyachaxãchixü̃wa ga yema caixanexü̃, rü yéma nayachaxãchitanü, rü yexma 
napegü. 
18Rü yexguma Cori ya Tupana namaxã nüxü̃ ixuxgu ga nax inaxĩãchixü̃ rü 
inaxĩãchi. Rü yexguma namaxã nüxü̃ yaxuxgu ga nax ínachoxü̃ rü yexma 
narücho. Rü yexguma yema caixanexü̃ Tupanapataétüwa yexmaechagu rü 
tama inaxĩ. 

19Rü yexguma muxü̃ma ga ngunexü̃ Tupanapataétügu nachü̱xü̱xgu ga yema 
caixanexü̃, rü nüma ga Iraétanüxü̃ rü ínayachaxãchitanü nax naxügüãx̱ü̃cax̱ 
ga Tupanaarü puracü. 
20Rü yexguma ñuxretama ga ngunexü̃ Tupanapataétügu nachü̱xü̱xgu ga yema 
caixanexü̃ rü nüma ga Iraétanüxü̃ rü ínayachaxãchitanü. Rü yexguma 
yachü̱xüxãchigu rü inaxĩãchi. 
21Rü ñuxguacü ga yema caixanexü̃ rü chütacüxicatama ínayachaxãchi rü 
pax̱mama rü nayachü̱xüxãchi. Rü yexguma ga nüma ga Iraétanüxü̃ rü nawe 
nixĩxü̃tanü. Rü woo chütacü rüex̱na ngunecü yaxũxgu ga yema caixanexü̃, rü 
nüma ga Iraétanüxü̃ rü inaxĩãchi. 
22Rü yexguma ñuxre ga ngunexü̃ rüex̱na wüxi ga tauemacü rüex̱na wüxi ya 
taunecü Tupanapataétüwa yachaxãchigu ga yema caixanexü̃ rü nüma ga 
Iraétanüxü̃ rü yéma nayexmagü rü tama inaxĩ. Natürü yexguma 
íyachü̱xãchigu ga yema caixanexü̃ rü nawe nixĩxü̃tanü. 
23Rü yexguma Tupana inaxũãchixẽẽgu ga yema caixanexü̃, rü nümagü ga 
Iraétanüxü̃ rü ta inaxĩãchi. Rü yexguma Tupana íyachaxãchixẽẽgu ga yema 
caixanexü̃, rü nümagü ga Iraétanüxü̃ rü ta ínayachaxãchitanü, rü yexma 
napegü. Rü yemaacü naga naxĩnüe ga yema mu ga Cori ya Tupana 
Moichémaxã nüxü̃ ixuxü̃. 

Iraétanüxü ̃arü muxchiga 10 

Cornétagü ga diẽrumünaxca̱x 

1Rü Cori ya Tupana rü Moichémaxã nidexa rü ñanagürü: 
2—¡Diẽrumü i martiyumaxã meama ipoochixü̃wa naxü ya taxre ya 
cornétagü! Rü yima cornétagümaxã tá nixĩ i duü̃xü̃gücax̱ cungemaxü̃, rü 
ñu̱xũchi yimamaxã tá nixĩ i duü̃xü̃gümaxã nüxü̃ quixuxü̃ ega 
ipexĩãchichaü̃gu. 
3Rü ngẽxguma tá yacuegüãgu ya yima taxre ya cornétagü, rü guxü̃ma i 
duü̃xü̃gü rü tá cuxü̃tagu nangutaquex̱egü i chopatacax̱ íxücuxü̃wa. 

4Natürü ngẽxguma wüxitama ya cornéta icuexgu, rü ngẽma Iraétücumügüarü 
ãẽx̱gacügüxicatama tá cupex̱egu nangutaquex̱egü. 
5Rü ngẽxguma yima cornétagü poraãcü yacuegügu rü ngẽma duü̃xü̃gü i 
chopataarü éstecüwagu ãpatagüxü̃ rü tá inaxĩãchi. 
6Rü ngẽxguma wena yacuegüãgu rü ngẽma duü̃xü̃gü i chopataarü súrcüwagu 
ãpatagüxü̃ rü tá inaxĩãchi. Rü ngẽxguma poraãcü yacuegüãgu ya yima 
cornétagü rü ngẽma tá nixĩ i norü cuax̱ruxü̃ nax inaxĩãchixü̃cax̱ i duü̃xü̃gü. 
7Natürü ngẽxguma tama poraãcü yacuegüãgu ya yima cornétagü rü ngẽma 
tá nixĩ i norü cuax̱ruxü̃ i duü̃xü̃gü nax wüxiwa naxĩxü̃cax̱. 
8Rü ngẽma chacherdótegü i Aróü̃ nataagü tá nixĩ i cornétagügu icuegüxü̃. Rü 
ngẽma tá nixĩ i wüxi i mu i guxü̃gutáma peyanguxẽxẽxü̃. 
9Rü ngẽxguma perü uanügü perü naanewa pexcax̱ íyaxü̃ãchigu, rü pema rü 
naxcax̱ peyayixgu nax namaxã pegü pedaixü̃cax̱, rü name i peyacue ya yima 
cornétagü rü ñu̱xũchi tagaãcü aixta pexüe. Rü ngẽmaãcü i choma ya Cori ya 
perü Tupana nax chixĩxü̃, rü tá pexna chacuax̱ãchi rü tá pexü̃ íchapoxü̃ i perü 
uanügümex̱ẽwa. 
10Rü name i peyacue ya yima cornétagü nagu i ngẽma ngunexü̃gü i 
petaãẽgüxü̃ rü penaxüchigagüxü̃ ya ngexwaca ixücucü ya tauemacü. Rü 
ngẽxgumarüxü̃ tá ta peyacue i ngẽxguma choxna penaxãxgu i perü ãmaregü 
i ngüxmüxẽẽruü̃gü i chau̱̱xcax̱ piguxü̃. Rü ngẽmaãcü i choma rü tá pexna 
chacuax̱ãchi. Rü Choma nixĩ i Cori ya perü Tupana chixĩxü̃ ==ñanagürü. 

Iraétanüxü̃ rü Chinaíwa inaxĩãchi 

11Rü yexguma gumá norü taxre ga taunecüarü taxre ga tauemacüarü 20 ga 
ngunexü̃wa nanguxgu rü yema caixanexü̃ ga Tupanapataétüwa yexmaxü̃ rü 
inayachü̱xüxãchi. 
12Rü yema Iraétanüxü̃ rü inaxĩãchi ga Chinaíarü chianexü̃wa ñu̱xmata 
Paráü̃arü chianexü̃wa nangugü. Rü nüma ga caixanexü̃ rü yéma 
nayachaxãchi. 

13Rü yexguma Chinaíwa inaxĩãchigu rü yexguma nixĩ ga inaxügüxü̃ nax yema 
caixanexü̃we naxĩxü̃, yema Cori ya Tupana Moichémaxã nüxü̃ ixuxü̃rüxü̃. 
14Rü yema napex̱egu ĩxü̃ nixĩ ga yema churaragü ga Yudátanüxügüarü 
wonera ingegüxü̃. Rü yema namaxã icuáxü̃ nixĩ ga Nachóü̃ ga Aminadá nane. 
15Rü yema Ichacátanüxü̃arü churaragümaxã icuáxü̃ nixĩ ga Natanaé ga Chuá 
nane, 
16Rü yema Chaburóü̃tanüxü̃arü churaragümaxã icuáxü̃ nixĩ ga Eriá ga Eróü̃ 
nane. 
17Rü inanagügü ga guma Tupanapata rü namaxã inaxĩãchi ga yema 
Guerchóü̃tanüxü̃ rü Merarítanüxü̃, yerü yemagü nixĩ ga naxmex̱wa 
nayexmagüxü̃ nax yangegüãxü̃cax̱ ga guma Tupanapata. 
18Rü yemawena rü inaxĩãchi ga yema churaragü ga Rubéü̃tanüxü̃arü wonera 
ingegüxü̃. Rü yema namaxã icuáxü̃ nixĩ ga Erichú ga Chedeú nane. 
19Rü yema Chimeóü̃tanüxü̃arü churaragümaxã icuáxü̃ nixĩ ga Cherumié, ga 
Churichadái nane. 
20Rü yema Gáxtanüxü̃arü churaragümaxã icuáxü̃ nixĩ ga Ereachá, ga Reué 
nane. 
21Rü yemaweama inaxĩãchi ga yema Queáxtanüxü̃ ga yanaxü̃ ga nawechigü 
ga üünexü̃. Rü yexguma yema Queáxtanüxü̃ nawa ngugügu ga yema nachica 
ga nagu yapegüxü̃, rü guma Tupanapata rü marü nitexechi. 
22Rü yemawena inaxĩãchi ga yema churaragü ga Efraíü̃tanüxü̃arü wonera 
ingegüxü̃. Rü yema namaxã icuáxü̃ nixĩ ga Erichamá, ga Amiúx nane. 
23Rü yema Manachétanüxü̃arü churaragümaxã icuáxü̃ nixĩ ga Gamarié, ga 
Pedachú nane. 
24Rü yema Bẽyamíü̃tanüxü̃arü churaragümaxã icuáxü̃ nixĩ ga Abidáü̃, ga 
Yedeoní nane. 
25Rü norü gu̱xwa ügüxü̃ nixĩ ga yema churaragü ga Dáü̃tanüxü̃arü wonera 
ingegüxü̃. Rü yema namaxã icuáxü̃ nixĩ ga Aiéche, ga Amichadái nane. 

26Rü yema Achétanüxü̃arü churaragümaxã icuáxü̃ nixĩ ga Paguié, ga Ocráü̃ 
nane. 
27Rü yema Netarítanüxü̃arü churaragümaxã icuáxü̃ nixĩ ga Airá, ga Enáü̃ 
nane. 
28Rü yemaacü nixĩ ga nügü iyanuxü̃ ga yema Iraétanüxü̃arü churaragü ga 
yexguma inaxĩxgu. 

Moiché rü norü ãmacüna naxu nax íyaxümücüãxü̃ca̱x 

29Rü wüxi ga ngunexü̃ rü nüma ga Moiché rü norü ãmacü ga Obáx ga Reué 
ga Madiáü̃tanüxü̃ nanemaxã nidexa, rü ñanagürü nüxü̃: —Toma rü ngẽma 
Cori ya Tupana tomaxã ueguxü̃ i nachixü̃anewa tá taxĩ. ¡Ngĩxã, rü towe rüxũ, 
rü mea tá cumaxã itacuax̱! Erü nüma ya Cori ya Tupana rü marü toma 
Iraétanüxü̃maxã nanaxuegu nax mea tá tomaxã inacuáxü̃ ==ñanagürü. 
30Natürü nüma ga Obáx rü nanangãxü̃ rü ñanagürü: —Taxũtáma cuwe 
charüxũ erü ngẽma choma chanaxwax̱exü̃ nixĩ nax chautanüxü̃ 
ingexmagüxü̃cax̱ chataeguxü̃ ==ñanagürü. 
31Rü nüma ga Moiché rü nüxna nicachigüama rü ñanagürü: —¡Taxṹ i ngéma 
cuxũxü̃! Erü cuma rü meama nüxü̃ cucuax̱ i ngẽma nachicagü i mexü̃ nax 
nagu rüpegüxü̃ i ngẽma ínachianexü̃wa. Rü cuma rü tá toxü̃̃́ cume nax 
tomaxã nüxü̃ cucuáxü̃cax̱ i ngẽma nachicagü. 
32Rü ngẽxguma towe curüxũxgu rü tá cumaxã tangau i ngẽma mexü̃gü i Cori 
ya Tupana toxna ãxü̃ ==ñanagürü. 
33Rü yemaacü guma Cori ya Tupanaarü max̱pǘne ga Chinaíwa inaxĩãchi rü 
tomaepü̱x ga ngunexü̃ inaxĩ. Rü yema baú ga Cori ya Tupanaarü mugüpane 
nagu üxü̃ rü napex̱egu nayangegü. Rü yemaacü wüxi ga nachica ga mexü̃ nax 
nagu napegüxü̃cax̱ nadaugü. 
34Rü noxri yangóonegu rü inaxĩãchigu nax namagu naxĩxü̃, rü yema Cori ya 
Tupanaarü caixanexü̃ rü marü naétügügu nachü̱xüxü̃. 
35Rü yexguma yema baú ga Cori ya Tupanaarü mugüchixü̃maxã inaxĩãchigu, 
rü nüma ga Moiché rü ñanagürü: —¡Pa Corix, tomaxã napora! ¡Rü ngẽma 

curü uanügü rü tá cuxchax̱wa nügü nawoone! ¡Rü ngẽxguma ngẽma cuxchi 
aiexü̃ cuxü̃ daugügu, rü cuxchax̱wa tá nibuxmü! ==ñanagürü. 
36Rü yexguma yachiãchitanügu ga yema duü̃xü̃gü ga yema baú ga Cori ya 
Tupanaarü mugüchixü̃ ingegüxü̃, rü nüma ga Moiché rü ñanagürü: —¡Pa 
Corix, naxcax̱ nataegu i ngẽma muxũchixü̃ma i Iraétanüxü̃ i duü̃xü̃gü! 
==ñanagürü. 

Iraétanüxü ̃arü muxchiga 11 

Cori ya Tupana rü Iraétanüxü̃maxã nanaxuegu rü tá õna nüxna naxãxü̃ 

1Wüxi ga ngunexü̃gu ga Iraétanüxü̃ rü Cori ya Tupanamaxã nanue rü 
narüxutagagü naxcax̱ ga yema ngúxü̃ ga yangegüxü̃. Rü yemaxü̃ nax 
naxĩnüxü̃ ga Cori ya Tupana rü nanu. Rü Iraétanüxü̃ ípegüxü̃pechinügu 
nananguxẽxẽ ga üxüema. Rü ñuxre ga ĩpatagü ga napechinüwa ügüne rü 
nixae. 
2Rü yema Iraétanüxü̃ rü aita naxüe rü Moichéna ngü̃xẽẽcax̱ nacagü. Rü nüma 
ga Moiché rü Cori ya Tupanana ngü̃xẽẽcax̱ naca. Rü yexguma nixo ga 
üxüema. 
3Rü yemacax̱ ga yema nachica rü Taberá nixĩ ga naéga, yerü yema nachicawa 
nixĩ ga Cori ya Tupana ga Iraétanüxü̃cax̱ üxüxema ínanguxẽẽxü̃. 
4Rü yema Iraétanüxü̃tanüwa nayexmagü ga togü ga duü̃xü̃gü ga 
chibüguxicatama rüxĩnüexü̃. Rü yema duü̃xü̃gü nixĩ ga nüxna cuax̱ãchiexü̃ 
ga yema õna ga Equítuanewa nangõ̱xgüxü̃. Rü nüma ga Iraétanüxü̃ rü düxwa 
yemaga naxĩnüe rü yemacax̱ nidexagü rü ñanagürügü: —Chierüx tüxü̃̃́ 
nangẽxmagu i namachi nax nangṍxü̃cax̱. 
5Rü ñuxãcü nüxna tacuax̱ãchie ga yema choxni ga chíxü̃ ga ngetanüãcüma 
ingõ̱xgüxü̃ ga Equítuanewa. Rü ngẽxgumarüxü̃ ta nüxna tacuax̱ãchie ga 
ñuxãcü nangṍxü̃ ga pepínugü, rü meráũgü, rü chabúragü rü méxẽgü. 
6Natürü i ñu̱xma rü taiyamaxã nua tayuechaü̃, erü nataxuma i to i tax̱acü i 
nüxü̃ idauxü̃ rü manáxicatama ==ñanagürügü. 

7Rü yema maná rü nanachicúrichireraxü̃ rü nadexra ñoma tax̱acü i 
dexragüxü̃rüxü̃. 
8Rü nüma ga duü̃xü̃gü rü nanade ga yema maná ga dauxü̃wa rüyixixü̃. Rü 
ñu̱xũchi nayacamügü rü nanamuxragü rü ñu̱xũchi nayaxütachinü. Rü yema 
maná rü ñoma chíxü̃wa ínaguxü̃rüxü̃ nixĩ ga naaca. 
9Rü chütacü ga yexguma nanguxgu ga cherena ga yema ínapegüxü̃étügu, rü 
yexguma ta nixĩ ga nayixü̃ ga maná. 
10Rü nüma ga Moiché rü nüxü̃ naxĩnü ga Iraétanüxü̃ ga naãx̱patawachigü nax 
yema õnacax̱ yadexagüxü̃. Rü nüma ga Cori ya Tupana rü yemacax̱ poraãcü 
nanu rü yexgumarüxü̃ ta ga Moiché. 
11Rü nüma ga Moiché rü Tupanaxü̃ ñanagürü: —Choma nax curü 
duü̃xü̃chirex̱ chixĩxü̃ ¿rü tax̱acücax̱ tama chomaxã cutaãxẽ rü ngẽmacax̱ 
chauxchiama choxü̃ cunangenagüxẽxẽ i ñaa duü̃xü̃güarü guxchaxü̃gü? 
12¿Ẽ̱xna chauxacügü nixĩgü rü ngẽmacax̱ choxü̃ cumuxü̃ nax ñoma 
õxchanagürüxü̃ chayagagüxü̃ i nawa i ngẽma naane ga nũxcüma torü 
o̱xigümaxã nüxü̃ quixuxü̃? 
13¿Rü ngextá tá namachi choxü̃ ta iyangauxü̃ nax chanachibüexẽẽxü̃cax̱ i 
guxü̃ma i ñaa duü̃xü̃gü? Rü auxeãcüma nixĩ i choxü̃ yacaa̱x̱ü̃güechaxü̃ rü 
ñagüxü̃ choxü̃: “¡Rü torü ngõ̱xruxü̃ i namachi toxna ta naxã!” ñagüxü̃. 
14Rü choma rü marü tama choxü̃̃́ natauxcha nax chaxica namaxã ichacuáxü̃ i 
ñaa duü̃xü̃gü. Erü ngẽma puracü rü nata rü ngẽmacax̱ taxucürüwa chaxica 
chanaxü. 
15Rü ngẽxguma tá ngẽmaãcü chomaxã quixĩxgu ¡rü noxtacüma choxna 
nayaxu i ñaa chorü maxü̃, ega choxü̃ cungechaü̃gu! Rü ngẽmaãcü marü 
taxũtáma chauxchiama chanangenagü i ñaa duü̃xü̃güarü guxchaxü̃gü 
==ñanagürü ga Moiché. 

16Natürü nüma ga Cori ya Tupana rü Moichéxü̃ nangãxü̃ rü ñanagürü: —¡Ẽcü 
nanutaquex̱e i 70 i norü ãẽx̱gacügü i Iraétanüxü̃ i duü̃xü̃gü naga ĩnüexü̃, rü 
chopatawa nagagü! ¡Rü ngéma choxü̃ namaxã yarüngu̱xẽxẽ! 
17Rü choma rü tá ngẽxma ícharüxĩ, rü ngéma tá cumaxã chidexa. Rü tá ngẽma 
ãẽx̱gacügüna chanaxã i ngẽma Chauãxẽ i cuwa ngẽxmaxü̃ nax nümagü cuxü̃ 
nangü̃xẽẽgüxü̃cax̱ nax namaxã inacuax̱güxü̃ i ñaa duü̃xü̃gü. Rü ngẽxguma rü 
marü taxũtáma cuxica namaxã icucuax̱. 
18¡Rü ñu̱xũchi namaxã nüxü̃ ixu i duü̃xü̃gü nax nügü yamexẽẽgüxü̃cax̱ naxcax̱ 
i moxü̃arü ngunexü̃, rü ngẽmaãcü tá nixĩ i namachi tá nangõ̱xgüxü̃! Erü marü 
nüxü̃ chaxĩnü nax auxeãcüma ñagüxü̃: “¿Ñuxcü ngexü̃ yixĩ i namachi nax 
nangṍxü̃cax̱? Rü yexguma Equítuanewa iyexmagügu rü narümemae”, 
ñanagürügü. Rü marü name rü choma tá namachi nüxna chaxã nax 
nangõ̱xgüãxü̃cax̱. 
19Rü taxũtáma wüxitama i ngunexü̃ nanangõ̱xgü rü bai i taxre, rü bai i 5, rü 
bai i 10, rü bai i 20 i ngunexü̃guxicatama tá nanangõ̱xgü. 
20Rü wüxi ya tauemacüxüchi tá nixĩ i namachi nangõ̱xgüxü̃ ñu̱xmatáta 
naemamaxã yangü̃ãtanücüxü rü nawa naxoegagü erü choxü̃ naxoe i chomax 
i Cori ya Tupana nax natanüwa changexmaxü̃. Rü naxauxeãcüma chopex̱ewa 
ñanagürügü: “¿Rü tax̱acücax̱ ga Equítuanewa íchoxü̃xü̃?” ñanagürügü 
==ñanagürü ga Cori ya Tupana. 
21Rü yexguma ga Moiché rü Tupanaxü̃ nangãxü̃ rü ñanagürü: —Rü ngẽma 
duü̃xü̃gü i chowe rüxĩxü̃ rü 600,000 i yatügü nixĩgü. ¿Rü ñuxãcü nüxü̃ 
quixuxü̃ rü wüxi ya tauemacü tá nixĩ i namachi toxü̃ cungõ̱xẽxẽxü̃? 
22¿Rü ngextá nangema i ngẽma muxü̃ i carnérugü rü wocagü nax ngẽma 
tadaixü̃cax̱ rü guxaxü̃̃́ yangumachixü̃cax̱? Rü woo chi guxü̃ma i choxni i taxü̃ 
i márcüãx̱ nüxna ixãxgu rü taxũchima nüxü̃̃́ ningu ==ñanagürü. 
23Natürü nüma ga Cori ya Tupana rü nanangãxü̃ rü ñanagürü: —¿Cuma nagu 
curüxĩnügu i ngẽma chorü pora rü naxíraxü̃? Rü ñu̱xma tá nüxü̃ cudau nax 
aixcüma tá yanguxü̃ i ngẽma nüxü̃ chixuxü̃ ==ñanagürü. 

70 ga yaxguã̱xgü rü orearü uruü̃güãcü nidexagü 

24Rü nüma ga Moiché rü ínaxũxũ rü duü̃xü̃gümaxã nüxü̃ nixu ga yema Cori 
ya Tupana namaxã nüxü̃ ixuxü̃. Rü Iraétanüxü̃tanüwa nanangutaquex̱exẽxẽ 
ga 70 ga ãẽx̱gacügü ga yaxguãx̱gü rü Tupanapatagu ínanachimaeguãchixẽxẽ. 
25Rü yexguma ga nüma ga Cori ya Tupana rü yema caixanexü̃gu ínarüxĩ rü 
Moichémaxã nidexa. Rü ñu̱xũchi yema Moichéwa yexmaxü̃ ga Naãxẽ ya 
Üünexü̃ rü yematama Naãxẽ nixĩ ga Tupana nüxna ningu̱xẽẽchigüxü̃ ga yema 
70 ga yaxguãx̱gü. Rü yexguma yema 70 ga yaxguãx̱güna yanguxchigügu ga 
Naãxẽ ya Üünexü̃ rü inanaxügüe nax yadexagüxü̃ ñoma Tupanaarü orearü 
uruü̃gürüxü̃. Natürü ga yema rü taguma wena yemaacü namaxã nangupetü 
ga yema yaxguãx̱gü. 
26Rü yema 70 ga yaxguãx̱gü ga nüxü̃ naxunetagüxü̃tanüwa rü taxre rü tama 
yéma Moichéxü̃tawa naxĩ rü duü̃xü̃gütanügu narücho. Rü wüxi rü Edáx nixĩ 
ga naéga, rü yema to rü Medáx nixĩ ga naéga. Natürü yema taxre rü ta nüxna 
nangu ga yema Naãxẽ ya Üünexü̃. Rü yéma duü̃xü̃gütanüwa inanaxügüe nax 
yadexagüxü̃ ñoma Tupanaarü orearü uruü̃gürüxü̃. 
27Rü yexguma ga wüxi ga ngextü̱xücü rü Moichéxü̃tawa naña rü namaxã 
nüxü̃ nayarüxu rü ñanagürü: —Edáx rü Medáx rü orearü uruü̃gürüxü̃ 
inidexagü i yea duü̃xü̃gü ípegüxü̃wa ==ñanagürü. 
28Rü yexguma ga Yochué ga Núü̃ nane ga norü ngextü̱xücürüwa Moichéarü 
ngü̃xẽẽruxü̃ ixĩcü rü Moichéxü̃ ñanagürü: —¡Pa Chorü Corix, Pa Moichéx, 
nüxna nachu̱xu i ngẽma taxre nax tama ñoma Tupanaarü orearü uruü̃gürüxü̃ 
yadexagüxü̃cax̱! ==ñanagürü. 
29Natürü nüma ga Moiché rü nanangãxü̃ rü ñanagürü: —¿Ẽ̱xna choxü̃ 
quinuxü̃? ¡Chierüx nüma ya Cori ya Tupana rü guxü̃ma i duü̃xü̃güna 
nangu̱xẽẽãgu i ngẽma Naãxẽ nax ngẽmaãcü guxü̃ma i duü̃xü̃gü Tupanaarü 
orearü uruü̃gü yaxĩgüxü̃cax̱! ==ñanagürü. 
30Rü yexguma nüma ga Moiché rü ñu̱xũchi yema Iraétanüxü̃arü yaxguãx̱gü 
rü duü̃xü̃gü ípegüxü̃wa naxĩ. 

Cori ya Tupana rü Iraétanüxü̃ca̱x ínanangugüxẽxẽ ga ngugagü 

31Rü nüma ga Cori ya Tupana rü ínananguxẽxẽ ga wüxi ga tacü ga buanecü 
ga márwa ne buemacü. Rü gumaemagu ínangugü ga muxũchixü̃ ga ngugagü 
rü yema ínapegüxü̃gu nayi rü namaxã naxãanemare ñu̱xmata wüxi i ngunexü̃ 
itixũ ga nax namaxã naxãanemarexü̃. Rü wüxi ga metruwa nangu ga norü 
yaxcü ga nügüétügu nax nayixü̃. 
32Rü guxü̃ma ga yema ngunexü̃gu, rü guxü̃ma ga yema chütaxü̃gu rü 
moxü̃ãcüarü ngunexü̃gu rü nüma ga duü̃xü̃gü rü nanade ga yema ngugagü. 
Rü guxema noxremaexü̃ dexe rü 10 chita tüxü̃̃́ nayexma. Rü yema duü̃xü̃gü 
rü yema ínayexmagüxü̃ãx̱tügu nayapagü. 
33Natürü yexguma yexwacax nüxü̃ nangõ̱xnetagügu ga namachi ga yema 
ngugagü, rü nüma ga Cori ya Tupana rü duü̃xü̃gümaxã nanu, rü nanayuexẽxẽ 
ga muxü̃ma. 
34Rü yemacax̱ nixĩ ga Quibúx-ataabámaxã naxüégagüãxü̃, yerü yexma nixĩ ga 
natax̱güxü̃ ga yema duü̃xü̃gü ga namachigu rüxĩnüexü̃. 
35Rü Quibúx-ataabáwa inaxĩãchi ga Iraétanüxü̃ rü Acheróxwa nangugü. Rü 
yéma nayexmagü ga ñuxre ga ngunexü̃gü. 

Iraétanüxü ̃arü muxchiga 12 

María rü Aróü̃ rü Moichéchiga nidexagü 

1Rü María rü Aróü̃ rü inanaxügüe nax chixri Moichéchiga yadexagüxü̃ yerü 
Moiché rü wüxi ga ngecü ga Etiopíaanecüãx̱maxã naxãxmax̱. 
2Rü ñanagürügü: —Cori ya Tupana rü tama nixĩ ga Moichémaxãxicatama 
yadexaxü̃ rü tamaxã rü ta nixĩ ga yadexaxü̃ ==ñanagürügü. Rü yema nax 
yemaacü yadexagüxü̃ rü nüma ga Cori ya Tupana rü nüxü̃ naxĩnü. 
3Rü aixcüma nixĩ ga Moiché rü guxü̃ i duü̃xü̃güarü yexera tama nügü irütacü 
yixĩxü̃ i ñoma i naanewa. 
4Rü yemacax̱ ga Cori ya Tupana rü Mochéxü̃, rü Aróü̃xü̃ rü Maríaxü̃ 
ñanagürü: —Chanaxwax̱e i pema tomaepü̱x nax chopatawa pexĩxü̃ 
==ñanagürü. 

5Rü yexguma ga nüma ga Cori ya Tupana rü caixanexü̃gu ínarüxĩ napataarü 
ĩãx̱gu, rü Aróü̃cax̱ rü Maríacax̱ naca. Rü nümagü rü napex̱ewa naxĩ. 
6Rü nüma ga Cori ya Tupana rü ñanagürü: —¡Choxü̃ iperüxĩnüe i ñaa pemaxã 
tá nüxü̃ chixuxü̃! Rü ngẽxguma petanüwa nangẽxmagu i wüxi i chorü orearü 
uruxü̃, rü choma nixĩ i chanango̱xetüxẽẽxü̃ rü nanegüwa namaxã chidexaxü̃. 
7Natürü chorü duü̃ ya Moichémaxã rü tama ngẽmaãcü chidexa. Erü guxü̃ma 
i chorü duü̃xü̃gütanüwa rü Moiché nixĩ ya chorü duü̃ ya yexera chauga ĩnücü. 
8Rü choma rü ngóxü̃wama Moichémaxã chidexa nawa i wüxi i naga i nüma 
meama nüxü̃ nacuáxü̃. ¿Rü ngẽmacax̱ i pema rü tü̱xcüü̃ tama pemuü̃e nax 
chixri nachiga pidexagüxü̃? ==ñanagürü. 
9Rü nüma ga Cori ya Tupana rü poraãcüxüchima Aróü̃maxã rü Maríamaxã 
nanu, rü nüxna nixũ. 
10Rü yexguma Tupanapataétüna yaxũgachigu ga caixanexü̃, rü Maríawa 
narügo ga chaxüne. Rü ngĩrü guxü̃xü̃newa icho̱x. Rü yexguma Aróü̃ Maríacax̱ 
íyadau̱̱xgu rü ngĩxü̃ nadau nax chaxüne ngĩxü̃newa rügoxü̃. 
11Rü yexguma ga Aróü̃ rü Moichéxü̃ ñanagürü: —Pa Chorü Corix, ¡taxṹ i toxü̃ 
cupoxcuexü̃ naxcax̱ i ngẽma chixexü̃ i toechitamare taxügüxü̃! 
12¡Rü tama cunaxwax̱e i María rü ngẽma ngĩmachi rü ñoma wüxi ya buxe ya 
tümaéanügu yuxerüxü̃ yayixixü̃! ==ñanagürü. 
13Rü yexguma ga Moiché rü Cori ya Tupanana naca rü ñanagürü: —Pa Corix, 
Pa Tupanax, cuxna naxcax̱ chaca nax ngĩxcax̱ cuyataanexẽẽxü̃ i María 
==ñanagürü. 
14Rü Cori ya Tupana nanangãxü̃ rü ñanagürü: —Yexguma chi ngĩnatü 
ngĩchiwewa cuaxigu, rü ngĩma rü chi 7 i ngunexü̃ ngĩgümaxã iyaxãũxãchi. 
Rü ngẽmacax̱ i ñu̱xma rü 7 i ngunexü̃ tá nixĩ nax ngĩxü̃ ípetax̱üchixü̃ i ngéma 
duü̃xü̃gü íxãpataxü̃wa. Rü ngẽxguma marü yanguxgu i ngẽma 7 i ngunexü̃ rü 
name nixĩ nax wenaxarü duü̃xü̃gü íxãpataxü̃wa naxũxü̃ ==ñanagürü. 



459 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

15Rü yemaacü ga María rü 7 ga ngunexü̃ duü̃xü̃gü íxãpataxü̃wa ngĩxü̃ 
ínatax̱üchigü. Rü yemacax̱ ga Iraétanüxü̃ rü yema nachicawatama 
nayexmagü. 
16Rü yexguma María wena natanüwa ũxgu, rü inaxĩãchi ga Acheróxwa. Rü 
chianexü̃ ga Paráü̃gu nayapexgü. 

Iraétanüxü ̃arü muxchiga 13 

Moiché rü Canaáü̃anewa nanamugü ga 12 ga ngugütaeruü̃gü 
(Dt. 1.19-25) 

1Rü nüma ga Cori ya Tupana rü Moichémaxã nidexa rü ñanagürü: 
2—¡Ẽcü, Canaáü̃anewa namugü i 12 i yatügü nax ngéma yangugütaegüxü̃cax̱, 
erü ngẽma naane tá nixĩ i pexna chaxãxü̃ i pema i Iraétanüxü̃! ¡Rü 
wüxitücumüwachigü rü namuãchi i ngẽma norü ãẽx̱gacü ixĩxü̃! 
==ñanagürü ga Tupana. 
3Rü nüma ga Moiché rü yema chianexü̃ ga Paráü̃gu ãégaxü̃wa 
inanamuãchitanü ga yema ãẽx̱gacügü yematama Tupana namaxã nüxü̃ 
ixuxü̃rüxü̃. Rü guxü̃ma ga yema 12 rü Iraétanüxü̃arü ãẽx̱gacügü nixĩgü. 
4Rü yema inamuãchitanüxü̃ rü ñaa nixĩgü: Rubéü̃tanüxü̃wa inamuãchi ga 
Chamúa ga Chacúx nane, 
5rü Chimeóü̃tanüxü̃wa inamuãchi ga Chapáx ga Orí nane, 
6rü Yudátanüxü̃wa inamuãchi ga Caréx ga Yeponé nane, 
7rü Ichacátanüxü̃wa inamuãchi ga Igá ga Yúche nane, 
8rü Efraíü̃tanüxü̃wa inamuãchi ga Ochéa ga Núü̃ nane, 
9rü Bẽyamíü̃tanüxü̃wa inamuãchi ga Patí ga Rapú nane, 
10rü Chaburóü̃tanüxü̃wa inamuãchi ga Gadié ga Chodí nane, 
11rü Yúchetanüxü̃wa inamuãchi ga Gadí, ga Chuchí nane (rü guma rü 
Manachétanüxü̃ nixĩ), 
12rü Dáü̃tanüxü̃wa inamuãchi ga Amié ga Guemarí nane, 

13rü Achétanüxü̃wa inamuãchi ga Chetú ga Micaé nane, 
14rü Netarítanüxü̃wa inamuãchi ga Nabí ga Baxchí nane, 
15rü Gáxtanüxü̃wa inamuãchi ga Gueué, ga Maquí nane. 
16Rü yemagü nixĩ ga naégagü ga yema yatügü ga Moiché Canaáü̃anewa 
mugüxü̃ ngugüanewa. Rü Ochéa ga Núü̃ nane rü Moiché rü to ga naégagu 
nanaxüéga. Rü Yochuégu nixĩ ga naxüégaaxü̃. 
17Rü nüma ga Moiché rü nayamugü ga yema yatügü nax Canaáü̃anewa 
naxĩxü̃cax̱ rü yéma yangugütaegüxü̃cax̱. Rü ñanagürü nüxü̃: —¡Ngẽma 
chianexü̃ i Négueguama pexĩ rü ínamáxpüxanexü̃wa pechopetü! 
18Rü tá penangugü i ngẽma nachixü̃ane rü ngẽma duü̃xü̃gü i ngẽxma 
ãchiü̃güxü̃ rü aixcüma naporae rüex̱na tama, rü aixcüma namu rüex̱na tama. 
19Rü tá penangugügü ya yimá norü ĩanegü rü aixcüma düxenügümare yixĩ 
rüex̱na mea ínapoxegugü. Rü tá penangugügü i ngẽma naane i nawa 
nangẽxmagüxü̃ rü aixcüma mexü̃ i waixü̃mü yixĩ rüex̱na tama. 
20Rü tá penangugü rü aixcüma nawaxmüane rüex̱na tama. Rü ngẽxgumarüxü̃ 
ta penangugü rü aixcüma nanaixnecüã̃́ rüex̱na tama. ¡Rü taxṹ ipemuü̃exü̃! 
Rü nua tá penange i ngémacüãx̱ i nanetüarü o ==ñanagürü ga Moiché. Rü 
yema naanewa rü meama nüxíraxü̃xü̃ ga norü úbaarü o idauxgu nixĩ ga 
yexguma Moiché yéma namugügu ga yema yatügü ga ngugütaewa yéma ĩxü̃. 
21Rü yema yatügü rü yéma naxĩ rü nayangugügü ga yema nachixü̃ane. Rü 
súrwaama ga chianexü̃ ga Chíü̃ íyexmaxü̃wa inanaxügüe ga nax 
nangugügüãxü̃ ga yema naane rü ñu̱xmata ĩane ga Reóxwa nangugü ga 
nórtewaama ga ĩane ga Amáarü ngaicamana. 
22Rü yema chianexü̃ ga Néguewaama nachocu rü ñu̱xmata ĩane ga Ebróü̃wa 
nangugü. Rü guma ĩanegu nixĩ ga naxãchiü̃güxü̃ ga Aimáü̃tanüxü̃, rü 
Checháitanüxü̃ rü Tarmáitanüxü̃ ga Anáxtaagü ixĩgüxü̃. Rü guma ĩane ga 
Ebróü̃ rü marü nũxcüma naxü. Rü marü 7 ga taunecü nüxíra naxü naxü̃pa ga 
guma ĩane ga Choáü̃ ga Equítuanewa yexmane. 

23Rü yema doxonexü̃ ga Ecúwa nangugü, rü yéma nayadaegü ga wüxi ga 
úbamaxü̃chacüxü ga tax̱yax̱aarü oṍxü̃. Rü wüxi ga naiwa nayawex̱gü rü 
yemaacü nügümaxã nayangetaü̃gü. Rü orix̱ ga igu rü orix̱ ga boxra rü ta 
ningegü. 
24Rü yema doxonexü̃ rü Ecúgu nanaxüégagü naxcax̱ ga yema úbayax̱a ga 
yéma yadaegüxü̃ ga yema Iraétanüxü̃. 
25-26Rü 40 ga ngunexü̃ ningegü nax nangugüanegüãxü̃. Rü yemawena rü 
Cadécax̱ nawoegu ga Paráü̃arü chianexü̃wa, yerü yéma nixĩ ga nayexmagüxü̃ 
ga Moiché rü Aróü̃ rü guxü̃ma ga Iraétanüxü̃. Rü nüma ga yema ngugütaewa 
ne ĩxü̃ rü nüxü̃ nixugügü ga guxü̃ma ga yema nüxü̃ nadaugüxü̃. Rü nüxü̃ 
nanawex̱gü ga yema nanetüarü o ga yema nachixü̃anewa ne nangegüxü̃. 
27Rü Moichémaxã nüxü̃ nixugüe rü ñanagürügü: —Marü nawa ne taxĩ i 
ngẽma naane i nawa toxü̃ cumugüxü̃. Rü aixcüma nixĩ i ngẽma naanewa rü 
guxü̃wama nangẽxmaxü̃ i nabüane i mexü̃ rü taguma nataxuxü̃. Rü ñaagü 
nixĩ i ngẽma nanetügü i ngéma muxü̃. 
28Natürü ngẽma duü̃xü̃gü i ngẽxma ãchiü̃güxü̃ rü nipora, rü yimá norü ĩanegü 
rü nita rü meama ínipoxegugü. Rü to ga yéma nüxü̃ tadauxü̃ nixĩ ga gumá 
Anáxtaagü i naxrüü̃tama imáchanexü̃chixü̃. 
29Rü ngẽma Négueanewa rü ngẽxma naxãchiü̃gü i ngẽma Amaréxtanüxü̃. Rü 
ngẽma ínamáxpü̱xanexü̃gu rü naxãchiü̃gü i ngẽma Itítanüxü̃ rü 
Yebuchéutanüxü̃ rü Amoréutanüxü̃. Rü márcutügu rü natü i Yudáü̃cutügu 
nixĩ i naxãchiü̃güxü̃ i Canaáü̃tanüxü̃ ==ñanagürügü. 
30Rü yexguma yema ngugütaeruxü̃ ga Caréx rü nanachianexẽxẽ ga yema 
duü̃xü̃gü ga Moichépex̱ewa yexmagüxü̃ rü ñanagürü: —¡Ngĩxã tóxrüxü̃ 
tayaxĩxẽxẽ i ngẽma naane, erü yixema rü tüxü̃̃́ natauxcha nax tóxrüxü̃ 
yaxĩxẽẽxü̃! ==ñanagürü. 
31Natürü ga yema togü ga namücügü rü nanangãxü̃gü rü ñanagürügü nüxü̃: 
—Tama nixĩ i namexü̃ nax namaxã yigü idai̱x̱ü̃ i ngẽma duü̃xü̃gü, erü nüma 
rü tá tüxü̃ narüporamaegü ==ñanagürügü. 

32Rü yexguma ga yema togü ga Caréxmücügü rü yema Iraétanüxü̃maxã nüxü̃ 
nixugüe nax nachixexü̃ ga yema naane rü ñanagürügü: —Rü ngẽma 
nachixü̃ane i nawa ngugütaewa ne taxĩxü̃ rü tama mexü̃ nixĩ. Rü ngẽma 
naane ga tayangugüxü̃ rü nachu̱xu rü ngẽmagagu muxü̃ma i ngẽma naanegu 
ãchiü̃güxü̃ i duü̃xü̃gü rü nayue. Rü ñu̱xũchi guxü̃ma ga yatüxü̃gü ga yéma 
nüxü̃ tadauxü̃ rü nitaxüchi. 
33Rü nüxü̃ tadaugü ga Anáxtanüxü̃ ga itaxüchixü̃ rü máchanexü̃chixü̃. Rü 
yemacax̱ ga toma ga naxü̃tawa nax togü tadaugüxü̃ rü tanamunügüraxü̃mare. 
Rü nümagü rü ta yemaacütama toxü̃ nadaugü ==ñanagürügü. 

Iraétanüxü ̃arü muxchiga 14 

Iraétanüxü̃ rü tama Cori ya Tupanaga naxĩnüechaü̃ 
(Dt. 1.26-33) 

1Rü yexguma yema ngugütaewa ne ĩxü̃arü orexü̃ naxĩnüegu ga yema 
Iraétanüxü̃ rü aita naxüe, rü yema chütaxü̃ rü axugu ningunexü̃gü. 
2Rü guxü̃ma ga nümagü rü chixri Moichéchigagu rü Aróü̃chigagu nidexagü, 
rü ñanagürügü: —Narümemae chi nixĩ ga Equítuanegu nax iyuexü̃ rüex̱na 
nuxã ínachianexü̃gu nax iyuexü̃. 
3¿Rü tax̱acüwa ya Cori ya Tupana i ngẽma nachixü̃anewa tüxü̃ nagagüxü̃ nax 
ngẽxma daigu iyuexü̃cax̱, rü taxmax̱gü rü taxacügü rü tórü uanügümex̱ẽgu 
tayixü̃cax̱? Rü narümemae nixĩ i Equítuanecax̱ tawoegu ==ñanagürügü. 
4Rü yexguma ga wüxichigü nügümaxã ñanagürügü: —Ngĩxã nüxü̃ taxuneta i 
wüxi i tórü ãẽx̱gacü nax tamaxã inacuáxü̃cax̱ rü ngẽmamaxã Equítuanecax̱ 
iwoeguxü̃cax̱ ==ñanagürügü. 
5Rü yexguma ga Moiché rü Aróü̃ rü ñaxtüanegu nanangücuchitanü napex̱ewa 
ga guxü̃ma ga duü̃xü̃gü. 
6Rü nüma ga Yochué rü Caréx ga yema naane ngugügüxü̃ rü norü 
ngechaü̃maxã nügü narügáutechirugü. 
7Rü ñanagürügü nüxü̃ ga guxü̃ma ga yema Iraétanüxü̃: —Ngẽma naane ga 
ítayadaugüxü̃ rü naane i mexü̃ nixĩ. 

8Rü nüma ya Cori ya Tupana rü tá tüxü̃ narüngü̃xẽxẽ rü tüxü̃̃́ 
nanatauxchaxẽxẽ nax ngẽma naanegu ichocuxü̃. Rü tá tüxna nanaxã nax 
tóxrüxü̃ yixĩxü̃cax̱. Rü ngẽma nachixü̃anewa rü ñoma wüxi i natüarü 
dexárüxü̃ taguma nataxu i lechi rü ira. 
9Natürü i pemax rü tama name nax Cori ya Tupanamaxã penuexü̃. Rü tama 
name i nüxü̃ pemuü̃e i ngẽma nachixü̃anecüãx̱ i duü̃xü̃gü. Erü nümagü rü tá 
ñoma paũ i ngṍxü̃rüxü̃ tá tüxü̃̃́ nixĩgü i taxcax̱ erü nataxuma i texé nax nüxna 
dauxü̃. Natürü i yixema rü tüxü̃̃́ nangẽxma ya Cori ya Tupana ya tüxna daucü. 
¡Rü taxṹ i pemuü̃exü̃! ==ñanagürügü. 
10Rü woo yemaxü̃ nax naxĩnüexü̃ ga duü̃xü̃gü rü nanueama rü nutamaxã 
ínanamuxũchigüchaü̃. Natürü ga Cori ya Tupanaarü üüne rü yéma nango̱x 
ga gumá Tupanapatawa napex̱ewa ga guxü̃ma ga Iraétanüxü̃. 
11Rü yexguma ga nüma ga Cori ya Tupana rü Moichéxü̃ ñanagürü: —
¿Ñuxguratáta nixĩ i choxü̃̃́ inaxĩnüexü̃ i ñaa duü̃xü̃gü? ¿Rü ñuxguratáta nixĩ 
i nüxü̃ naxoexü̃ nax tama choxü̃̃́ yaxõgüãxü̃ rü woo nüxü̃ nax nadaugüxü̃ ga 
yema mexü̃gü ga chorü poramaxã napex̱ewa chaxüxü̃? 
12Rü naxcax̱ tá núma chanamu i wüxi i dax̱aweane i nawa nayuexü̃ nax 
ngẽmaãcü tama nawa nangugüxü̃cax̱ i ngẽma naane. Natürü cuwa tá nixĩ 
ichanango̱xẽxẽxü̃ i to i duü̃xü̃gü i ñaa duü̃xü̃güxü̃ rümumaexü̃ rü 
rüporamaegüxü̃ ==ñanagürü. 
13-14Natürü nüma ga Moiché rü Cori ya Tupanaxü̃ nangãxü̃ rü ñanagürü: —
Natürü ngẽma Equítuanecüãx̱gü rü meama nüxü̃ nacuax̱gü ga curü poramaxã 
nax ícunguxü̃xẽẽxü̃ ga ñaa duü̃xü̃gü. Rü ngẽxguma ngẽma Equítuanecüãx̱gü 
nüxü̃ cuax̱gügu i ngẽma ñaa duü̃xü̃gümaxã cuxüxchaü̃xü̃ rü tá 
Canaáü̃anecüãx̱gümaxã nüxü̃ nixugüe, rü nümagü rü tá ta nüxü̃ nacuax̱gü. 
Rü nümagü i ngẽma Canaáü̃anecüãx̱gü rü marü nüxü̃ naxĩnüe nax cuma rü 
natanüwa cungexmaxü̃ i ngẽma Iraétanüxü̃, rü cugü naxcax̱ cungo̱xẽẽxü̃, rü 
cuma i guxü̃guma ngẽma caixanexü̃wa naétüwa cungexmaxü̃, rü ngẽma 
caixanexü̃gu napex̱e quixũxü̃ i ngunecü rü üxüemagu i chütacü. 

15Natürü ngẽxguma tá cunadaixgu i ñaa chautanüxü̃ rü ngẽma torü uanügü i 
cuxü̃ cuáchigagüxü̃ rü tá ñanagürügü: 
16“Nüma ya Cori ya Tupana rü nüxü̃̃́ naguxcha nax nawa nangugüxẽẽãxü̃ i 
ngẽma naane ga namaxã inaxunetaxü̃, rü ngẽmacax̱ nixĩ i ínachianexü̃gu 
tüxü̃ nayuexẽẽãxü̃”, ñanagürügü tá. 
17Rü ngẽmacax̱ nixĩ, Pa Corix, i namexü̃ nax icunawéxü̃ i curü pora yema 
tomaxã nüxü̃ quixuxü̃rüü̃tama. 
18-19Rü woo nüxü̃ quixu nax tama nüxü̃ cuxüpetümarexü̃ i ngẽma chixexü̃ 
ügüxü̃ rü cunapoxcuxü̃ i ngẽma nanegü rü nataagü nagagu i nanatügüarü 
chixexü̃, natürü nüxü̃ quixu ta nax tama cunuxwax̱exü̃ rü nataxüchixü̃ i curü 
ngechaü̃ rü toxü̃̃́ nüxü̃ cungechaü̃xü̃ i torü chixexü̃. Rü ngẽmacax̱ cuxü̃ 
chacaa̱x̱ü̃ nax nüxü̃̃́ nüxü̃ curüngü̃maxü̃ i ñaa duü̃xü̃güarü chixexü̃, yerü marü 
yáxna namaxã cuxĩnü ga yexguma Equítuanewa ínachoxü̃gutama ñu̱xmata 
nua ñaa nachicawa nangugü ==ñanagürü ga Moiché. 

Cori ya Tupana rü tama nayanaxoxẽxẽ ga duü̃xü̃gü natürü taxũtáma nawa 
nangugü ga yema naane ga namaxã inaxunetaxü̃ 

(Dt. 1.34-40) 

20Rü nüma ga Cori ya Tupana rü Moichéxü̃ nangãxü̃ rü ñanagürü: —Marü 
name. Choma rü tá nüxü̃̃́ nüxü̃ charüngüma i ngẽma duü̃xü̃güarü chixexü̃ 
ngẽma cuma choxna naxcax̱ cucaa̱x̱ü̃rüxü̃. 
21-23Natürü ngẽma nax aixcüma yixĩxü̃ nax chamaxü̃xü̃ rü guxü̃ i ñoma i 
naanewa nax changexmaxü̃, rü ngẽxgumarüxü̃ tá ta aixcüma nixĩ nax 
taxúetama ya yíxema Iraétanüxü̃ ga nüxü̃ daugüxe ga yema chorü üüne rü 
yema mexü̃gü ga chaxüxü̃ ga Equítuanewa rü nua ínachianexü̃wa, rü bai tá 
ya wüxíe ya yíxema duẽxẽgü nüxü̃ daugüxü̃ i ngẽma naane ga tümaarü 
o̱xigümaxã nüxü̃ chixuxü̃. Rü bai tá ya wüxíe ga choxü̃ ügümarexe rü choxü̃ 
oexe rü tama chauga ĩnüexe nüxü̃ tadau i ngẽma naane. Rü bai tá ya wüxíe. 
24Rü yimá chorü duü̃ ya Caréxicatama nixĩ ya mexü̃gu rüxĩnücü rü aixcüma 
chauga ĩnücü. Rü ngẽmacax̱ yimáxü̃xicatatama nixĩ i ngẽxma chaxücuxẽẽxü̃ 

nawa i ngẽma naane ga yangugüxü̃. Rü ngẽma nataagü rü ngẽxma tá 
naxãchiü̃gü. 
25(Rü ngẽma Amaréxtanüxü̃ rü Canaáü̃tanüxü̃ rü ngẽma doxonexü̃gu 
naxãchiü̃gü.) Rü ngẽmacax̱ i pema i moxü̃ rü tá pewoegu rü chianexü̃guama 
tá pexĩ i Már i Dauchíüxü̃guama ==ñanagürü. 
26Rü nüma ga Cori ya Tupana rü Mochéxü̃ rü Aróü̃xü̃ ñanagürü: 
27—Marü nüxü̃ chaxĩnü nax chixri chauchiga yadexagüxü̃ i ngẽma Iraétanüxü̃ 
i chixexü̃gu rüxĩnüexü̃. ¿Rü ñuxguratáta inaxĩnüexü̃ i ngẽma duü̃xü̃gü i marü 
yáxna namaxã chaxĩnüchiréxü̃? 
28Rü ngẽmacax̱ i ngẽma duü̃xü̃gü i naxcax̱ ícagüxü̃ nax nua ínachianexü̃gu 
nayuexü̃ ¡rü namaxã nüxü̃ yarüxu rü choma ya Cori ya Tupana rü ngẽma 
nümatama naxcax̱ ínacagüxü̃ãcü tá naxcax̱ chanaxü! 
29Rü guxü̃ma i ngẽma duü̃xü̃gü ga iwǘgüxü̃ ga 20 ga taunecüwa ngugüxü̃ i 
chixri chauchiga idexagüxü̃ rü tá nuxã ínachianexü̃gu nayue. 
30Rü bai tá i wüxi i ngẽma duü̃xü̃gü nagu nachocu i ngẽma naane i pemaxã 
nüxü̃ chixuxü̃. Rü Caréx rü Yochuéxicatama tá nixĩ i ngéma ngugüxü̃. 
31Rü ngẽma penegü i pema nüxü̃ pixugüegu tá perü uanügümex̱ẽgu yixü̃, rü 
ngẽmagü tá nixĩ i choma ngẽma nachixü̃ane i pemax nüxü̃ pexoexü̃wa 
chagagüxü̃, nax ngéma taãẽãcü nawa nangẽxmagüxü̃cax̱. 
32Natürü i pemax rü yimá pexchinax̱ãgü rü nua chianexü̃wa tá nawogümare. 
33Rü penegü rü 40 ya taunecü tá ñaa chianexü̃wa nangẽxmagü rü nua 
naxü̃nagüarü dauruxü̃ tá nixĩgü. Rü ñu̱xma nax tama chauga pexĩnüexü̃ rü 
penegü rü tá nanaxütanügü i ngẽma perü chixexü̃ ñu̱xmatáta guxãma i pema 
rü nuxã chianexü̃gu peyue. 
34Rü pemax rü 40 ga ngunexü̃ pinge nax penangugügüxü̃ i ngẽma 
nachixü̃ane. Rü ngẽmacax̱ rü 40 ya taunecü tá nixĩ i ñaa chianexü̃gu ipexĩĩxü̃ 
nax ngẽmaãcü peyangutanüxẽẽxü̃cax̱ i perü poxcu. Rü ngẽma 40 i 

ngunexü̃cax̱ rü 40 ya taunecü tá nixĩ. Rü ngẽmawa tá nixĩ i nüxü̃ 
picuax̱ãchitanü nax tax̱acü tüxü̃ nangupetüxü̃ ya yíxema tama chauga ĩnüxe. 
35Rü choma i Cori, rü pemaxã chanaxuegu rü ngẽmaãcü tá namaxã chanaxü 
i ngẽma duü̃xü̃gü i wüxigu nügümaxã tama chauga ĩnüexü̃. Rü nuxã ñaa 
chianexü̃gu rü tá nayagu i norü maxü̃ i wüxichigü rü ngẽxma tá nixĩ i 
nayuexü̃ ==ñanagürü. 

Nayue ga yema 10 ga ngugütaeruü̃gü ga chixexü̃gu rüxĩnüexü̃ 

36-37Rü yema yatügü ga Moiché ngugüanewa mugüxü̃ nax Canaáü̃ane 
íyadaugüxü̃, rü yexguma ínangugügu rü nüxü̃ nixugü nax tama aixcüma 
namexü̃ ga yema naane, rü yemacax̱ ga duü̃xü̃gü rü Tupanapex̱ewa chixri 
nidexagü. Rü yemacax̱ ga Cori ya Tupana rü dax̱aweanemaxã nanadai ga 
yema yatügü. 
38Rü guxü̃ma ga yemagütanüwa rü Yochué ga Núü̃ nane rü Caréx ga Yeponé 
nanexicatama nixĩ ga maxẽxü̃. 

Iraétanüxü̃xü̃ narüporamae ga norü uanügü 
(Dt. 1.41-46) 

39Rü yexguma yema Iraétanüxü̃maxã nüxü̃ yaxuxgu ga Moiché ga yema Cori 
ya Tupana namaxã nüxü̃ ixuxü̃, rü guxü̃ma ga duü̃xü̃gü rü poraãcü 
nangechaü̃gü. 
40Rü yema ga ngunexü̃arü moxü̃ãcü rü pax̱mamaxü̃chi ínarüdagü rü 
inaxĩãchi nax ínachoõchixü̃cax̱ ga yema ínamáxpü̱xanexü̃wa. Rü 
ñanagürügü: —Marü núma tangugü. Rü aixcüma nixĩ nax chixexü̃ taxüxü̃, 
natürü i ñu̱xma rü marü ítamemare nax nawa ixĩxü̃ i ngẽma naane ga Cori 
ya Tupana tamaxã nüxü̃ ixuxü̃ ==ñanagürügü. 
41Natürü ga Moiché rü ñanagürü nüxü̃: —¿Tü̱xcüü̃ tama naga pexĩnüe i Cori 
ya Tupanaarü mu? Rü ngẽma nagu perüxĩnüexü̃ rü taxũtáma mea pexü̃ 
ínanguxuchi. 
42Rü tama name nax ipexĩãmaxü̃, erü ya Cori ya Tupana rü tama napexü̃tagu. 
Rü ngẽma perü uanügü rü tá pexü̃ narüporamaegü. 

43Rü yea pepex̱ewa rü ngéma pexü̃ nananguxẽẽgü i Amaréxtanüxü̃, rü 
Canaáü̃tanüxü̃ nax pemaxã nügü nadai̱x̱ü̃cax̱ rü pexü̃ nayuexẽẽxü̃cax̱. Erü 
pema rü nüxna pixĩgachi ya Cori ya Tupana rü ngẽmacax̱ i nüma rü marü 
tama pexü̃tawa nangẽxma ==ñanagürü ga Moiché. 
44Rü nüma ga Moiché rü yema ínapegüxü̃gutama narüxãũ̱̱x namaxã ga yema 
baú ga Tupanaarü mugü nawa yexmaxü̃. Natürü ga nümagü ga Iraétanüxü̃ 
rü ínachoõchiama ga max̱pǘneanewa. 
45Natürü yexguma yema max̱pǘneanewa nangugügu rü nümagü ga 
Amaréxtanüxü̃ rü Canaáü̃tanüxü̃ ga yexma ãchiü̃güxü̃ rü Iraétanüxü̃xü̃ nadai. 
Rü nawe nangẽgü rü ñu̱xmata Ormáwa nayawogü. Rü yemaacü nüxü̃ 
narüporamaegü. 

Iraétanüxü ̃arü muxchiga 15 

Cori ya Tupanaarü ãmaregüchiga 

1Rü Cori ya Tupana rü Moichémaxã nidexa rü ñanagürü nüxü̃: 
2-4—¡Cutanüxü̃ i Iraétanüxü̃maxã nüxü̃ ixu i ñaa ore!: “Rü ngẽxguma nagu 
pechocuxgu i ngẽma naane i choma tá pexna chaxãxü̃ nax nagu 
pexãpatagüxü̃cax̱, rü ngẽxguma choxna penaxãxgu i wüxi i woca i yatüxü̃ 
rüex̱na wüxi i carnéru i ngexü̃ nax chau̱̱xcax̱ peyagugüxü̃cax̱, rü ngẽma 
naema rü chau̱̱xcax̱ rü wüxi i naema i choxü̃ taãẽxẽẽxü̃ tá nixĩ. Rü ngẽxguma 
wüxi i unetacax̱ ãmare choxna pexãxgu, rüex̱na wüxi i ãmare i perü 
ngúchaü̃maxã choxna pexãxgu, rüex̱na wüxi i peta i chau̱̱xcax̱ pexüchigagu, 
rü ngẽxguma texé tümaarü ãmare chopex̱ewa ngexgu rü naétü tá itanaxã i 
taxre i quíru i trigutex̱e i mexẽchixü̃ i wüxi i litru i chíxü̃maxã meama 
iñúmücharaxü̃. 
5Rü ngẽxguma carnéru chau̱̱xcax̱ ípeguxgu rü naétü wüxichigü i carnérucax̱ 
tá ipenaxã ya wüxi ya litru ya bínu. 
6-7Rü ngẽxguma wüxi i carnéru chau̱̱xcax̱ pimax̱gu, rü naétü tá ngéma 
penange i perü ãmare i ãgümücü i quíru i trigutex̱e i wüxi i litruarü yexera i 

chíxü̃maxã ñumüxü̃. Rü ñu̱xũchi wüxi i litruarü yexera ya bínu tá naétü 
penaba nax chau̱̱xcax̱ nachixemaxü̃cax̱ i ngẽma ãmare. 
8-10Rü ngẽxguma wüxi i wocaxacü i yatüxü̃ yixĩgu nax chau̱̱xcax̱ pimáxü̃ nax 
chau̱̱xcax̱ peyaguxü̃cax̱, rüex̱na chorü ngüxmüxẽẽruxü̃ nax yixĩxü̃cax̱, rüex̱na 
wüxi i unetacax̱ nax yixĩxü̃cax̱, rü naétü tá ipenaxã i 6 quíru i arína i taxre i 
litru i chíxü̃maxã ñumüxü̃. Rü ñu̱xũchi taxre i litru ya bínu tá naétü penaba 
nax chau̱̱xcax̱ nachixemaxü̃cax̱ i ngẽma ãmare. 
11Rü ngẽmaãcü tá namaxã penaxü i wüxichigü i woca i yatüxü̃, rüex̱na 
wüxichigü i carnéru i yatüxü̃, rüex̱na wüxichigü i chíbuxacü i yatüxü̃ i choxü̃ 
namaxã pexãmareãx̱güxü̃. 
12Rü wüxichigü i naxü̃na i choxna pexãxü̃cax̱ rü naétü tá choxna penaxã i 
ngẽma ãmare i arína rü chíxü̃ rü bínu. 
13Rü guxü̃ma i Iraétanüxü̃ rü nanaxwax̱e nax yanguxẽẽgüãxü̃ i ngẽma cumaxã 
nüxü̃ chixuxü̃ãcüma ega ngẽxguma choxna naxãgügu i norü ãmare i guxü̃ i 
naema choxü̃ taãẽxẽẽxü̃. 
14Rü ngẽxguma wüxi i duü̃xü̃ i to i nachixü̃anecüãx̱ i petanüwa paxaãchi 
nguxü̃ rüex̱na marü petanügu ãpataxü̃, rü ngẽxguma choxna naxããgu i norü 
ãmare i guxü̃ i naema choxü̃ taãẽxẽẽxü̃, rü chanaxwax̱e i nüma rü ta 
nayanguxẽxẽ i ngẽma mu i pexna chaxãxü̃. 
15Rü ngẽma mu i pexcax̱ ixĩxü̃ rü ngẽmatama mu nixĩ i naxcax̱ ixĩxü̃ i ngẽma 
to i nachixü̃anecüãx̱gü. Rü ngẽma mu rü tá guxü̃gutáma nangẽxmaecha. Rü 
ngẽma papagü rü tá nanegüwa nanaxüexẽxẽ. 
16Rü ngẽmatama mu rü ngẽmatama ucu̱xẽ i pexcax̱ ixĩxü̃ nixĩ i naxcax̱ ixĩxü̃ 
i ngẽma togü i nachixü̃anecüãx̱gü i petanüwa maxẽxü̃” ==ñanagürü ga 
Tupana. 
17Rü Cori ya Tupana rü Moichémaxã nidexa rü ñanagürü: 
18-19—¡Namaxã nüxü̃ ixu i Iraétanüxü̃ i ñaa ore!: “Rü ngẽxguma tá marü nagu 
pichocu̱xgu i ngẽma nachixü̃ane i nawa tá pexü̃ chagagüxü̃ rü ngẽxguma 
marü tá penangõ̱xgügu i ngẽma tríguarü o i ngẽma nachixü̃anewa rüxüxü̃, 

rü penaxwax̱e nax chau̱̱xcax̱ ípenaxüxüchixü̃ i ngẽma choxna üxü̃ i norü o 
nax choxü̃ namaxã pexãmareã̃́xü̃cax̱. 
20-21Rü ngẽma trigu i nüxíra pepúxü̃ rü tá choxna penaxãmare. Rü 
ngẽxgumarüxü̃ ta i ngẽma nüxíraxü̃xü̃ i nacharawa pexüxü̃ i paũ rü tá choxna 
penaxãmare. Rü ngẽma ãmare tá nixĩ i guxü̃guma choxna pexãxü̃. 
22-23Rü ngẽxguma chi ngürüãchi nüxü̃ perüngümaegu nax peyanguxẽẽgüxü̃ i 
wüxi i ngẽma mugü ga nüxíra Moichéna chaxãxü̃ nax pema rü petaagü 
peyanguxẽẽgüxü̃cax̱, rü ñaãcü tá penamexẽxẽ. 
24Rü ngẽxguma chi wüxi i guxchaxü̃ i tama naxügüchaü̃chiréxü̃ naxügügu i 
guxü̃ma i Iraétanüxü̃, rü chanaxwax̱e nax guxü̃ma i duü̃xü̃gü wüxi i woca i 
yatüxü̃ chau̱̱xcax̱ nigu nax naemamaxã chataãẽxü̃cax̱. Rü ngẽma ãmaremaxã 
wüxigu tá inanaxãgü i ãmare i arína i chíxü̃maxã ñumüxü̃ rü ñu̱xũchi bínu, 
yema choma nüxü̃ chixuxü̃rüxü̃. Rü ñu̱xũchi wüxi i chíbu i yatüxü̃ tá choxna 
naxãmaregü norü chixexü̃arü ütanüruxü̃. 
25Rü ngẽma ãmare rü chacherdóte tá nixĩ i chopex̱ewa ínaguxü̃ guxü̃ma i 
Iraétanüxü̃arü chixexü̃arü ütanüruxü̃. Rü choma rü tá nüxü̃̃́ nüxü̃ 
charüngüma i norü pecadu, erü ngẽma chixexü̃ i naxügüxü̃ rü naechita 
nanaxügü. Rü ngẽmacax̱ chanaxwax̱e nax ãmare choxna naxãgüxü̃ rü naxü̃na 
chau̱̱xcax̱ nadai̱x̱ü̃ norü chixexü̃ i naxügüxü̃arü ütanüruxü̃. 
26Rü choma rü tá nüxü̃̃́ nüxü̃ charüngüma i ngẽma Iraétanüxü̃arü pecadu rü 
ngẽma to i nachixü̃anecüãx̱ i petanügu ãpatagüxü̃arü pecadu ega naechita 
naxügüxü̃ yixĩxgu i ngẽma pecadu. 
27Rü ngẽxguma chi texé tümaechita chixexü̃ taxü̱xgu, rü yíxema duü̃xẽ rü tá 
itanamu i wüxi i chíbu i ngexü̃ i wüxi ya taunecü nüxü̃̃́ ngẽxmaxü̃ tümaarü 
chixexü̃arü ütanüruxü̃. 
28Rü nüma i chacherdóte tá nixĩ i chau̱̱xcax̱ yaguxü̃ i ngẽma tümaarü ãmare 
nax tüxü̃̃́ nüxü̃ charüngümaxü̃cax̱ i ngẽma chixexü̃ i tama taxüxchaü̃chiréxü̃. 
Rü choma rü tá tüxü̃̃́ nüxü̃ charüngüma i ngẽma chixexü̃. 

29Rü ngẽxguma togü i nachixü̃anecüãx̱gü i petanügu ãpatagüxü̃ naechita 
naxü̱xgu i pecadu rü ngẽma mu i pexcax̱ ixĩxü̃ rü ngẽmatama mu nixĩ i 
naxcax̱ ixĩxü̃. 
30Natürü ngẽxguma chi wüxi i Iraétanüxü̃ rüex̱na wüxi i to i nachixü̃anecüãx̱ 
norü ngúchaü̃maxã chomaxã chixexü̃ ixugügu rü choxü̃̃́ nangu̱x. Rü 
ngẽmacax̱ i ngẽma duü̃xü̃ rü wüxicana tá ípenatax̱üchi i petanüwa. 
31Erü nüxü̃ naxo i chorü ore rü tama nayanguxẽxẽ i chorü mugü. Rü 
ngẽmacax̱ tá petanüwa ípenatax̱üchi rü ngẽmaãcü guxü̃gutáma nayange i 
ngẽma chixexü̃ i naxüxü̃” ==ñanagürü. 

Poxcu tümaca̱x ya yíxema duü̃xẽ ya tama ngü̃xchigaarü ngunexü̃gu rüngü̃xe 

32Rü yexguma chianexü̃wa nayexmagügu ga Iraétanüxü̃, rü nüxü̃ nadaugü ga 
wüxi ga yatü ga ngü̃xchigaarü ngunexü̃gu norü üxü tanutaquex̱exü̃. 
33Rü yema nüxü̃ daugüxü̃ rü Moichépex̱ewa rü Aróü̃pex̱ewa rü guxü̃ma ga 
Iraétanüxü̃pex̱ewa nanagagü. 
34Rü nümagü nüxna nadaugü nax tama yañaxü̃cax̱, yerü tama nüxü̃ 
nacuax̱güéga nax tax̱acü tá namaxã naxügüxü̃ ga yema yatü. 
35Rü yexguma ga Cori ya Tupana rü Moichémaxã nidexa rü ñanagürü: —
Ngẽma yatü rü nanaxwax̱e nax wüxicana nayuxü̃. Rü ípenagaxüchi i 
pegütanüwa rü ípengexmagüxü̃arü yéamaxü̃ra penaga. Rü guxü̃ma i 
duü̃xü̃gü i Iraétanüxü̃ tá ínanamuxũchigü ==ñanagürü. 
36Rü yexguma ga Iraétanüxü̃ rü ínanagaxüchigü ga yema ínayexmagüxü̃wa 
rü yéamaxü̃ra nanagagü. Rü nutamaxã ínanamuxũchigü ñu̱xmata nayu̱x, 
yema Cori ya Tupana Moichémaxã nüxü̃ ixuxü̃ãcü. 

Tüarü ãxnütanechapa̱xa ga naxchiruchipenügu ibáxü̃güãcü inucuxü̃ 

37-38Rü Cori ya Tupana rü Moichémaxã nidexa rü ñanagürü: —
¡Iraétanüxü̃maxã nüxü̃ ixu i ñaa ore!: “Pemax rü penegü rü petaagü rü 
chanaxwax̱e i tü ya yauxnütanemaxã penangax̱ãẽpechinü i pexchiru. 
39Rü ngẽxguma nüxü̃ pedaugügu i ngẽma perü ngax̱ãẽpechinüchiru rü 
ngẽmawa tá nüxna pecuax̱ãchie i chorü mugü i pexna chaxãxü̃. Rü ngẽmaãcü 

i pema rü tá nagu pemaxẽ i chorü mugü. Rü taxũtáma perü ĩnügumare 
pemaxẽ rü taxũtáma perü ngúchaü̃gumare pemaxẽ, yerü yemagagu nixĩ ga 
choxna pixĩgachitanüxü̃. 
40Rü ngẽmawa tá nüxna pecuax̱ãchie i guxü̃ma i chorü mugü rü ngẽmaãcü 
tá aixcüma mea nagu pemaxẽ rü aixcüma choxna pegü pexãgü i choma nax 
perü Cori ya Tupana chixĩxü̃. 
41Rü choma nixĩ i Cori ya perü Tupana chixĩxü̃. Rü choma nixĩ i Equítuanewa 
pexü̃ íchagaxü̃xü̃ nax perü Tupana chixĩxü̃cax̱. Rü choma nixĩ i perü Cori ya 
Tupana chixĩxü̃” ==ñanagürü. 

Iraétanüxü ̃arü muxchiga 16 

Coré rü Moichémaxã nanu 

1-2Moichémaxã nanu ga wüxi ga Lebítanüxü̃ ga Corégu ãégaxü̃. Rü nüma ga 
Coré ga Ichá nane rü Queáxtaxa nixĩ. Rü Coréwa naxügü ta ga tomaepü̱x ga 
yatügü ga Rubéü̃tanüxü̃ ga Datáü̃, rü Abiráü̃ ga Eriá nanegü, rü Óü̃ ga Pérex 
nane. Rü yemawaama nügü naxügüxẽxẽ ga 250 ga Iraétanüxü̃ ga ãẽx̱gacügü 
ixĩgüxü̃ ga duü̃xü̃gümaxã icuax̱güxü̃ rü duü̃xü̃gü mea naga ĩnüexü̃. 
3Rü guxü̃ma ga yemagü rü nangutaquex̱egü rü Moichémaxã rü Aróü̃maxã 
narüxutagagü rü ñanagürügü: —Marütama nax pexica tomaxã ipecuáxü̃. 
Yerü ga Tupana rü guxãxü̃ma nixĩ ga nadexü̃ rü ngẽmacax̱ ya Cori ya Tupana 
rü tamaxã nanuxma i guxãma i yixemax. ¿Rü tü̱xcüü̃ i pemax i Tupanaarü 
duü̃xü̃güétüwa pegü pexügüxẽxẽchaü̃? ==ñanagürügü. 
4-5Rü yemaxü̃ naxĩnügu ga Moiché rü ñaxtüanegu nayangücuchi rü Coréxü̃ 
rü yema nawe rüxĩxü̃xü̃ ñanagürü: —Moxü̃ pax̱mama rü nüma ya Cori ya 
Tupana rü tá tüxü̃ nüxü̃ nacuax̱ẽxẽ rü texé tixĩ ya noxrü ixĩxẽ rü tüxü̃ 
naxunetaxe nax napex̱ewa tayaguxü̃cax̱ i ãmaregü. Rü yíxema Tupana tüxü̃ 
unetaxexicatama tá nixĩ i namexü̃ nax napex̱ewa tayaguxü̃ i ãmaregü. 
6-7Rü ñaa tá pexü i cumax, Pa Coréx, rü cumücügü: “Rü nua tá penana i perü 
pumaratex̱earü guruü̃gü i ã̃́xwe ya naicü nawa ngẽxmaxü̃. Rü yimáétügu tá 
penagü i pumaratex̱e rü moxü̃ pax̱mama Cori ya Tupanapex̱egu tá peyanu. 

Rü yimá yatü ya nüma ya Cori ya Tupana nüxü̃ naxunetacü tá nixĩ ya nüma 
nayauxãcü. Rü pemax, Pa Lebítanüxü̃x, rü marü pengupetü nax guxchaxü̃ 
pexüxü̃” ==ñanagürü. 
8-9Rü yemawena ga Moiché rü Coréxü̃ ñanagürü: —¡Choxü̃ iperüxĩnüe, Pa 
Lebítanüxü̃x! ¿Tama ẽx̱na namaxã petaãxẽ nax Cori ya Iraétanüxü̃arü Tupana 
pexü̃ idexechixü̃ natanüwa i guxü̃ma i ngẽma Iraétanüxü̃ nax nua napatawa 
nüxü̃̃́ pepuracüexü̃cax̱ rü ngẽmaãcü guxü̃ma i duü̃xü̃güxü̃ 
perüngü̃xẽxẽgüxü̃cax̱ nawa i ngẽma puracü i pexüxü̃? 
10Rü nüma ya Cori ya Tupana rü nanaxwax̱e nax cuma rü ñu̱xũchi cumücügü 
i Lebítanüxü̃ nax norü ngaicamawa pengẽxmagüxü̃. ¿Rü tü̱xcüü̃ penaxwax̱e 
nax pematama chacherdótegü pixĩgüxü̃? 
11Rü natücax̱ma nixĩ i Aróü̃chiga chixri pidexagüxü̃ erü nüma i Aróü̃ rü 
taxuxü̃ma nixĩ. Rü aixcüma pemaxã nüxü̃ chixu rü yima namaxã penuecü i 
cuma rü cumücügü, rü Cori ya Tupana nixĩ ==ñanagürü. 
12Rü ñu̱xũchi ga Moiché rü naxcax̱ nangema ga Datáü̃ rü Abiráü̃ ga Eriá 
nanegü. Natürü ga nümagü rü Moichéxü̃tawa namugagü rü ñanagürügü: —
Tama cuxü̃tawa taxĩxchaü̃. 
13¿Ẽ̱xna cuxcax̱ rü wüxi ga ĩnüca nixĩ ga toxü̃ nax ícugaxü̃xü̃ nawa ga 
Equítuane ga mexü̃ ga õna taguma ítaxuxü̃wa nax nuxã ínachianexü̃gu toxü̃ 
cuyuexẽxẽxü̃cax̱? ¿Rü ngẽmaãcü naétü cunaxwax̱e nax torü ãẽx̱gacü 
quixĩxü̃? 
14Rü tama aixcüma nixĩ i nawa toxü̃ cugagüxü̃ i ngẽma naane i mexü̃ i õna 
taguma ítaxuxü̃wa, rü tama toxna cuyaxãchigü i torü naane rü úbanecügü. 
¿Rü cuma nagu curüxĩnügu rü ñaa duü̃xü̃gü rü ningexetü nax cuma 
ícunaxwax̱exü̃wa cunagagüxü̃cax̱? Rü taxũtáma cuxü̃tawa taxĩ 
==ñanagürügü. 
15Rü yexguma ga Moiché rü poraãcü nanu, rü Cori ya Tupanaxü̃ ñanagürü: 
—Tama chanaxwax̱e i nüxü̃̃́ cunayaxu i ngẽma duü̃xü̃güarü ãmaregü. Erü 

choma rü taguma ñuxgu wüxi i norü búru nüxna chayaxu, rü bai i ñuxgu 
wüxíemaxã chixexü̃ chaxü ==ñanagürü. 
16Rü ñu̱xũchi Coréxü̃ ñanagürü: —Moxü̃arü ngunexü̃gu rü chanaxwax̱e i nua 
Cori ya Tupanapex̱ewa cuxũ namaxã i cumücügü. Rü Aróü̃ rü tá ta 
nangẽxma. 
17Rü guxãma i pema i 250 i duü̃xü̃gü pixĩgüxü̃, rü name nixĩ i wüxichigü nua 
penange i perü pumaratex̱earü guruxü̃ i pumaratex̱emaxã pexüãcuxü̃. Rü 
cuma rü Aróü̃ rü ta ngẽxgumarüxü̃ tátama nua penange i perü 
pumaratex̱earü guruü̃gü rü tá ngẽma 250 i pumaratex̱earü guruü̃güxü̃tagu 
penanu i Cori ya Tupanapex̱ewa ==ñanagürü. 
18Rü yemaacü wüxichigü nanayaxu ga norü pumaratex̱earü guruxü̃. Rü ã̃́xwe 
ga naicümaxã nayaxüãcu rü ñu̱xũchi pumaratex̱e naétü nagügü. Rü yemaacü 
Tupanapataarü ĩãx̱gu nayachigü namaxã ga Moiché rü Aróü̃. 
19Rü nüma ga Coré rü Moichémaxã rü Aróü̃maxã nananuexẽxẽ ga duü̃xü̃gü. 
Rü yemacax̱ Tupanapatapex̱egu nangutaquex̱egü ga guxü̃ma ga yema 
duü̃xü̃gü. Rü Tupanaarü üüne rü naxcax̱ nango̱x. 
20-21Rü nüma ga Cori ya Tupana rü Moichéxü̃ rü Aróü̃xü̃ ñanagürü: —
¡Pixĩgachi natanüwa i ngẽma duü̃xü̃gü! Erü ñu̱xmatatama chanadai 
==ñanagürü. 
22Natürü nüma ga Moiché rü Aróü̃ rü Tupanapex̱egu ñaxtüanegu 
nanangücuchitanü rü ñanagürügü nüxü̃: —Pa Tupanax, cuma nax 
cunamaxẽxẽẽxü̃ i guxü̃ma i duü̃xü̃gü, rü tama name i wüxitama i duü̃xü̃arü 
chixexü̃gagu rü guxü̃ma i duü̃xü̃gümaxã cunu ==ñanagürügü. 
23-24Rü nüma ga Cori ya Tupana rü Moichéxü̃ nangãxü̃ rü ñanagürü: —
¡Namaxã nüxü̃ ixu i guxü̃ma i Iraétanüxü̃ rü ínachoxü̃ nawa ya yimá 
napatagü ya Coré rü Datáü̃ rü Abiráü̃ nawa ngẽxmagüne! ==ñanagürü. 
25Rü yexguma ga Moiché rü inaxũãchi nax Datáü̃ rü Abiráü̃ íyexmagüxü̃wa 
naxũ. Rü nawe narüxĩ ga Iraétanüxü̃arü ãẽx̱gacügü. 

26Rü ñu̱xũchi nüma ga Moiché rü duü̃xü̃gümaxã nüxü̃ nixu rü ñanagürü: —
¡Nüxna pixĩgachi ya napatagü i ngẽma duü̃xü̃gü i chixexü̃gu rüxĩnüexü̃! ¡Rü 
taxũtáma nüxü̃ pedau i norü ngẽmaxü̃gü nax tama naxrüxü̃ norü 
chixexü̃gagu peyuexü̃cax̱! ==ñanagürü. 
27Rü guxü̃ma ga duü̃xü̃gü rü nixĩgachitanü nawa ga yema nachica ga Coré, 
rü Datáü̃ rü Abiráü̃ nawa yexmagüxü̃. Rü nüma ga Datáü̃ rü Abiráü̃ rü 
naxmax̱gümaxã rü naxacügümaxã napatagü ga naxchirunaxcax̱arü ĩãx̱wa 
nayexmagü. 
28Rü nüma ga Moiché rü nidexachigüama rü ñanagürü: —Rü ñaa i ñu̱xma tá 
nüxü̃ pidauxü̃wa tá pexü̃ chanawex̱ nax Cori ya Tupana yixĩxü̃ ya choxü̃ 
mucü nax chanaxüxü̃cax̱ i guxü̃ma i tax̱acü i chaxüxü̃, rü tama i chomatama 
chorü ngúchaü̃maxã yixĩxü̃ nax chanaxüxü̃. 
29Rü ngẽxguma ñaa yatügü rü mea tá nayuemaregu, ngexü̃rüüxü̃ i 
duü̃xü̃rüxü̃, rü ngẽmawa tá nüxü̃ pecuax̱ nax tama Cori ya Tupana yixĩxü̃ i 
choxü̃ naxüxẽẽcü i ngẽma chaxüxü̃. 
30Natürü ngẽxguma Cori ya Tupana rü ngürüãchimare tax̱acü ngupetüxẽẽgu, 
rü yangex̱gu i waixü̃mü rü ngẽmagu nayicugu i ngẽma duü̃xü̃gü guxü̃ma i 
norü ngẽmaxü̃gümaxã, rü ngẽmaãcü maxẽxü̃ma waixü̃mü ingexü̃gü 
nayicugu, rü ngẽmawa tá nüxü̃ pecuax̱ nax ngẽma yatügü yixĩxü̃ i Cori ya 
Tupanamaxã nuexü̃ ==ñanagürü. 
31Rü yexguma Moiché yagúegagu ga nax yadexaxü̃, rü ga waixü̃mü rü ningex̱ 
natüü̃wa ga yema duü̃xü̃gü. 
32Rü yexma nayicu ga yema duü̃xü̃gü ga Coréweama rüxĩxü̃, wüxigu namaxã 
ga naxacügü rü naxmax̱gü rü guxü̃ma ga norü yemaxü̃gü. 
33Rü maxẽxü̃ma yema waixü̃mü ga ingexü̃gü nayicu namaxã ga norü 
yemaxü̃gü. Rü ñu̱xũchi ga yema waixü̃mü rü nügüna naxũ. Rü yemaacü 
Iraétanüxü̃tanüwa inayarüxo ga yema duü̃xü̃gü. 
34Rü yema duü̃xü̃gü ga waixü̃mü ga ingexü̃gü yixcuxü̃ rü aixta naxüe. Rü 
yexguma yemaxü̃ naxĩnüegu ga yema Iraétanüxü̃ ga yéma irüdaunüxü̃ rü 

nibuxmü rü ñanagürügü: —Tama tanaxwax̱e i tomagü rü ta waixü̃mü 
ingexü̃gü nax tayicuxü̃ ==ñanagürügü. 
35Rü ñu̱xũchi nüma ga Cori ya Tupana rü üxüema yéma namu, rü ínanagu ga 
yema 250 ga yatügü ga norü pumaratex̱e Cori ya Tupanacax̱ yéma igugüxü̃. 
36Rü Cori ya Tupana rü Moichémaxã nidexa rü ñanagürü nüxü̃: 
37—¡Aróü̃ nane ya Ereacháxü̃ namu nax nadeaxü̃cax̱ i ngẽma pumaratex̱earü 
guruü̃gü i ngẽma duü̃xü̃gü ixaexü̃wa! ¡Rü ngẽma pumaratex̱earü guruü̃güwa 
ngẽxmagücü ya ã̃́xwe rü yáxü̃wa yawogüã erü ngẽma pumaratex̱earü 
guruxü̃gü rü naxüüne! 
38Rü ngẽma norü pumaratex̱earü guruü̃gü i ngẽma yatügü i norü pecadugagu 
yuexü̃, rü nixüüne erü marü chau̱̱xcax̱ pumaratex̱e nawa nigugü. ¡Rü ngẽma 
norü pumaratex̱earü guruü̃gü rü peyapomügü nax naxãtachinüxü̃cax̱! ¡Rü 
ngẽma natachinümaxã penatüxüne i ngẽma ãmarearü guruxü̃ nax ngẽma rü 
wüxi i cuax̱ãchiruxü̃ yixĩxü̃cax̱ naxcax̱ i Iraétanüxü̃! ==ñanagürü. 
39Rü nüma ga chacherdóte ga Ereachá rü nanade ga yema pumaratex̱earü 
guruü̃gü ga bróũchenaxcax̱ ga yéma nanaxü̃ ga yema yatügü ga ixaexü̃. Rü 
ñu̱xũchi duü̃xü̃güxü̃ namu nax yaxütachinüãxü̃cax̱ nax yemamaxã 
natüxünegüãxü̃cax̱ ga ãmarearü guruxü̃. 
40Rü yema nixĩ ga wüxi ga cuax̱ruxü̃ naxcax̱ ga Iraétanüxü̃ nax tama namexü̃ 
nax toguemare ga duü̃xẽ ya tama Aróü̃tanüxü̃ ixĩxẽ pumaraarü guruü̃na 
tangaicamaxü̃ nax Cori ya Tupanacax̱ pumaratex̱e tiguxü̃. Erü texé ya nüxna 
ngaixcamaxe rü yema Coré rü namücügüxü̃ ngupetüxü̃rüxü̃ tá tüxü̃ 
nangupetü. Rü nüma ga Ereachá rü nanaxü ga guxü̃ma ga yema Cori ya 
Tupana Moichéwa namaxã nüxü̃ yaxuxü̃ãcü. 
41Rü yemaarü moxü̃ãcü rü guxü̃ma ga yema Iraétanüxü̃ rü inanaxügüe ga 
Moiché rü Aróü̃chiga nax chixri yadexagüxü̃. Rü ñanagürügü: —Pema rü 
penadaimare i ñaa Cori ya Tupanaarü duü̃xü̃gü ==ñanagürügü. 
42Rü guxü̃ma ga yema duü̃xü̃gü rü Moichéxü̃ rü Aróü̃xü̃ ínachomaeguãchi rü 
yéma ninuü̃gatanücüxü. Natürü ga nüma ga Moiché rü Aróü̃ rü 

Tupanapatawaama naxĩ. Rü yexgumatama yema caxixü̃ ga Cori ya Tupana 
nawa yexmaxü̃ rü napataétügu ínarüxĩ, rü norü üünemaxã nayadüxü. 
43-44Rü nüma ga Moiché rü Aróü̃ rü Tupanapatapex̱ewa nangugü rü yexma 
nayachigü. Rü nüma ga Cori ya Tupana rü Moichéxü̃ ñanagürü: 
45—¡Pixĩgachi natanüwa i ngẽma duü̃xü̃gü, erü ñu̱xma tátama chanadai! 
==ñanagürü. Rü nüma ga Moiché rü Aróü̃ rü yexgumatama ñaxtüanegu 
nayangücuchitanü. 
46Rü nüma ga Moiché rü Aróü̃xü̃ ñanagürü: —¡Nua nange i curü 
pumaratex̱earü guruxü̃, rü ã̃́xwe i naxü̃nagüarü guruü̃wa cuyaxucümaxã 
naxüãcu, rü ñu̱xũchi pumaratex̱e ngẽxma ta nagü! ¡Rü ñu̱xũchi paxa 
duü̃xü̃gü íngẽxmagüxü̃wa naxũ rü ngéma duü̃xü̃gücax̱ nüxna nachogü ya 
Tupana nax nüxü̃̃́ nüxü̃ nangümaxü̃cax̱ i norü chixexü̃gü! Erü nüma ya Cori 
ya Tupana rü poraãcü nanuxũchi, rü ngẽma dax̱aweane i namaxã nadaiaxü̃ 
rü marü inaxügü ==ñanagürü. 
47Rü nüma ga Aróü̃ nanaxü ga yema Moiché namaxã nüxü̃ ixuxü̃. Rü paxa 
inañaãchi rü yema duü̃xü̃gü íngutaquex̱exü̃wa naxũ. Rü yema dax̱aweane ga 
Tupana yéma muxü̃ rü marü natanüwa nangu ga duü̃xü̃gü rü marü muxü̃ma 
nayue. Rü yexguma ga nüma ga Aróü̃ rü yema pumaratex̱earü guruü̃gu 
nanagü ga pumaratex̱e, rü Tupanana naca nax duü̃xü̃güaxü̃̃́ nüxü̃ 
yanangümaxü̃cax̱ ga norü chixexü̃gü. 
48Rü ñu̱xũchi ga nüma ga Aróü̃ rü yema maxẽxü̃ rü yema marü yuexü̃arü 
ngaxü̃gu nachi. Rü yexguma ínayachaxãchi ga yema dax̱aweane. 
49Natürü marü 14,700 ga duü̃xü̃gü nixĩ ga yuexü̃ namaxã ga yema dax̱aweane. 
Rü naétü nixĩ ga yema nüxíra marü yuexü̃ ga Coréwe rüxĩxü̃ ga tama 
Moichéga ĩnüechaü̃xü̃. 
50Rü yexguma marü iyanaxoxgu ga yema dax̱aweane, rü nüma ga Aróü̃ rü 
wenaxarü Tupanapatacax̱ nataegu ga Moiché íyexmaxü̃wa. 

Iraétanüxü ̃arü muxchiga 17 

Aróü̃arü naixmena̱xã rü narüxüatü rü ñu̱xũchi naxo 

1Cori ya Tupana rü Moichémaxã nidexa rü ñanagürü nüxü̃: 
2—¡Namaxã nüxü̃ ixu i Iraétanüxü̃tücumüarü ãẽx̱gacügü rü wüxichigü nua 
nange ya norü naixmenax̱ã! Rü guxü̃wama rü 12 tá nixĩ ya yima 
naixmenax̱ãgü. Rü cuma rü wüxichigü i norü naixmenax̱ãgu tá cuyaxügüéga. 
3Rü yima naixmenax̱ã ya Lebítanüxü̃tücumüarü ãẽx̱gacüarü ixĩxü̃ne rü tá 
Aróü̃éga nagu cuxümatü. Rü ngẽma togü i Iraétanüxü̃tücumüarü ãẽx̱gacügü 
rü norü naixmenax̱ãchigügu tá cunaxümatü i naéga. 
4Rü Tupanapatagu tá cuyanu napex̱egu i ngẽma baú i chorü mugüpane nawa 
ngẽxmaxü̃ i ngextá choma pemaxã íchangexmaxü̃wa. 
5Rü choma rü tá chanaxüatüxẽxẽ ya yima norü naixmenax̱ã ya yimá choma 
nüxü̃ chaxunetacü nax nüma chorü duü̃xü̃gümaxã inacuáxü̃cax̱. Rü 
ngẽmaãcü i ngẽma Iraétanüxü̃ rü taxũtáma chopex̱ewa chixri pechiga 
nidexagü ==ñanagürü. 
6Rü nüma ga Moiché rü Iraétanüxü̃maxã nüxü̃ nixu ga yematama ore. Rü 
wüxichigü ga yema Iraétanüxü̃tücumüarü ãẽx̱gacü rü wüxi ga naixmenax̱ã 
Moichéna nixãchigü. Rü yemaacü 12 ga naixmenax̱ã nixĩ ga guxü̃wama. Rü 
guma naixmenax̱ãtanüwa nayexma ga Aróü̃arü naixmenax̱ã. 
7-8Rü nüma ga Moiché rü Tupanapex̱egu nayanu ga guma naixmenax̱ãgü 
nawa ga gumá Tupanapata. Rü yexguma moxü̃ãcü Tupanapatawa naxũxgu, 
rü nüxü̃ nadau ga Aróü̃ yexma üxü̃ne ga naixmenax̱ã ga Lebítanüxü̃arü 
ixĩxü̃ne ga nax naxãátüxü̃, rü naxãchacuxü̃ rü naxoxü̃ rü nadauxü̃ ga norü o 
ga alméü̃dragü. 
9Rü nüma ga Moiché rü Tupanapatawa ínananuxü̃ ga guxü̃nema ga guma 
naixmenax̱ãgü rü yema Iraétanüxü̃xü̃ nüxü̃ nadauxẽxẽ. Rü yexguma yema 
ãẽx̱gacügü marü nüxü̃ nadaugüguwena rü wüxichigü rü nanayaxu ga norü 
naixmenax̱ã. 
10Rü yexguma ga Tupana rü Moichéxü̃ ñanagürü: —¡Yima Aróü̃arü 
naixmenax̱ã rü wenaxarü ngẽma baú i chorü mugüpane nagu üxü̃pex̱egu 
naxǘ! ¡Rü ngẽxma namaxã nanguxü̃ nax wüxi i ãũcümaxü̃ yixĩxü̃cax̱ naxcax̱ 



478 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

i ngẽma duü̃xü̃gü i chomaxã nuexü̃! Rü ngẽmaãcü tá inarüxo nax chixri 
chauchiga yadexagüxü̃ rü taxũtáma nayue i ngẽma Iraétanüxü̃ 
==ñanagürü. 
11Rü nüma ga Moiché rü nanaxü ga guxü̃ma ga yema Cori ya Tupana namaxã 
nüxü̃ ixuxü̃ãcü. 
12-13Natürü ga nüma ga Iraétanüxü̃ rü Moichéxü̃ ñanagürügü: —Nuxãwaxi 
nixĩ i marü itarütauxexü̃. Rü guxãtáma i toma rü nuxã tá tayue. Rü guxãma 
ya yíxema Tupanapatana ngaixcamaxe rü tayue. ¿Ẽ̱xna guxãma i yixemagü 
rü tá tayue? ==ñanagürügü. 

Iraétanüxü ̃arü muxchiga 18 

Chacherdótegü rü Lebítanüxü̃arü puracügü 

1Cori ya Tupana rü Aróü̃xü̃ ñanagürü: —Cuma rü cunegü rü wüxigu namaxã 
i ngẽma togü i Lebítanüxü̃ tá nixĩ i choxna naxcax̱ pecaxü̃ nax nüxü̃̃́ nüxü̃ 
icharüngümaxü̃cax̱ i ngẽma Iraétanüxü̃arü chixexü̃gü i chopex̱ewa 
naxügüxü̃. Natürü ngẽma chixexü̃ i cuma rü cunegü chopex̱ewa pexügüxü̃, 
rü pemax i chacherdótegü tátama nixĩ i chauxü̃tawa naxcax̱ ípecaxü̃ nax pexü̃̃́ 
nüxü̃ icharüngümaxü̃cax̱ i ngẽma chixexü̃gü i chopex̱ewa pexügüxü̃. 
2Natürü ngẽma togü i Lebítanüxü̃ i cutanüxü̃ ixĩgüxü̃ rü cunaxwax̱e nax cuxü̃ 
rü cunegüxü̃ nangü̃xẽẽgüxü̃ nawa i Tupanapataarü puracü. 
3Rü nümagü i Lebítanüxü̃ rü tá ínamemare nax naxügüãx̱ü̃cax̱ i ngẽma 
Tupanapataarü puracü i nawa cunamuxü̃. Natürü tama name nax 
Tupanapatawa ngẽxmagüxü̃ i nawechigüna rü ãmarearü guruü̃na 
nangaicamagüxü̃, erü ngẽxguma nüxna nangaicamagügu rü tá nayue rü 
pema rü tá ta peyue. 
4Rü ngẽma Tupanapatawa cuxüxü̃ i puracüwa rü cunaxwax̱e nax ngẽma 
Lebítanüxü̃ cuxü̃ rüngü̃xẽẽgüxü̃ i wüxichigü i ngẽma puracü i cuxüxü̃wa. 
Natürü taxũtáma ngexü̃rüüxü̃mare i duü̃xü̃ i tama nüxü̃ chaxunetaxü̃ pexna 
nangaicama. 

5Erü pexmex̱wa nixĩ i nangẽxmaxü̃ ya chopata rü ñu̱xũchi ngẽma ãmarearü 
guruxü̃. Rü ngẽxguma ngẽma pexü̃ chamuxü̃ãcü peyanguxẽẽgu rü tagutáma 
wena Iraétanüxü̃maxã chanu. 
6Rü natanüwa i ngẽma togü i Iraétücumügü rü choma rü chanade i 
cuenexẽgü i Lebítanüxü̃. Rü ñu̱xũchi pexna chanamugü nax pexü̃ 
nangü̃xẽẽgüxü̃cax̱ i chopataarü puracüwa. 
7Natürü cuma rü cunegüxica tá nixĩ i penaxügüxü̃ i ngẽma chacherdótegüarü 
puracü rü chopex̱ewa ãmare pigugüxü̃ rü tüyemachiü̃ruxü̃arü aixepeguama 
pichocuxü̃ nagu i ucapu i Üünexüchixü̃. Rü ngẽma puracü rü pexica tátama 
nixĩ i penaxügüxü̃ erü choma rü nagu pexü̃ chamugü nax chacherdótegü 
pixĩgüxü̃ rü chacherdótegüarü puracü pexügüxü̃cax̱. Rü ngẽxguma chi texé 
chacherdótearü puracü uxgu natürü tama chacherdóte tixĩxgu, rü tá yu 
tümamaxã naxuegu ==ñanagürü. 

Ãmaregü i chacherdótegüca̱x rü Lebítanüxü̃ca̱x ixĩxü̃ 

8Rü Cori ya Tupana rü Aróü̃xü̃ ñanagürü: —Choma rü cuxü̃ chamu nax nüxna 
cudauxü̃cax̱ i ngẽma ãmaregü i duü̃xü̃gü choxna naxü̃. Rü guxü̃ma i ngẽma 
ãmaregü i üünexü̃ i Iraétanüxü̃ choxna naxü̃, rü choma rü cuxna rü cunegüna 
chanaxã, erü ngẽma nixĩ i pexna üxü̃. Rü ngẽma mu i cumaxã nüxü̃ chixuxü̃ 
rü tá guxü̃gutáma nagu pexĩ. 
9Rü cuxrü tá nixĩ i ngẽma ãmaregü i Iraétanüxü̃ choxna ãgüxü̃. Rü ngẽma 
naxü̃nagü i chau̱̱xcax̱ peguxü̃wa rü cuxrü tá nixĩ i ngẽma namachi i cuxna 
üxü̃. Rü cuxrü tá nixĩ i ngẽma ãmaregü i trigutex̱e, rü ãmaregü i pecaduarü 
ütanüruü̃gü, rü ãmaregü i Iraétanüxü̃ choxna naxü̃ norü guxchaxü̃gü i 
naxügüxü̃arü ütanüruxü̃. Rü guxü̃ma i ngẽma ãmaregü i üünexü̃ rü tá cuxrü 
rü cunegüarü nixĩ. 
10Rü guxü̃ma i petanüwa i yatüxü̃ rü marü name nax nangõ̱xgüãxü̃ i ngẽma 
ãmaregü, natürü nanaxwax̱e nax wüxi i nachica i üünexü̃wa nax 
nangõ̱xgüãxü̃ erü ngẽma ãmaregü rü nixüüne. 
11Rü ngẽma ãmaregü i chorü ngüxmüxẽẽruü̃gü i Iraétanüxü̃ choxna ãgüxü̃ rü 
cuxna rü cunegüna rü cuxacügü i cupatawa ngẽxmagüxü̃na chanaxã. Rü 

ngẽma rü wüxi i mu i guxü̃gutáma pingu̱xẽẽxü̃ nixĩ. Rü ngexü̃rüüxü̃mare i 
cupatacüãx̱ i chopex̱ewa mearü maxü̃xã̃́xü̃ rü name nax nangõ̱xgüãxü̃ i 
ngẽma ãmaregü. 
12Rü ngẽxgumarüxü̃ ta cuxna chanaxã i ngẽma nanetügüarü o i nüxíraxü̃güxü̃ 
i wüxichigü ya taunecügu choxna naxãgüxü̃ i Iraétanüxü̃. Rü ngẽxgumarüxü̃ 
ta cuxna chanaxã i ngẽma chíxü̃ i rümemaexü̃ rü yimá bínu ya rümemaecü 
rü ñu̱xũchi ngẽma trigu i rümemaexü̃. 
13Rü ngẽxgumarüxü̃ ta cuxna chanaxã i ngẽma togü i nanetügüarü o i 
nüxíraxü̃güxü̃ i choxna naxãgüxü̃ i Iraétanüxü̃. Rü ngexü̃rüüxü̃mare i 
cupatacüãx̱ i chopex̱ewa mearü maxü̃xã̃́xü̃ rü name nax nangṍoxü̃ i ngẽma 
ãmaregü. 
14Rü guxü̃ma i ãmaregü i Iraétanüxü̃ chau̱̱xcax̱ inuxũchixü̃ rü cuxrügü tá nixĩ. 
15Rü ngẽma Iraétanüxü̃ nanegü i nüxíra buexü̃ rü ñu̱xũchi naxü̃nagü i yatüxü̃ 
i nüxíra buexü̃ i choxna namugüxü̃ rü cuxrügü tá nixĩgü. Natürü 
nanegüchicüxü rü ñu̱xũchi ngẽma naxü̃nagü i tama ngõ̱xwa mexü̃chicüxü rü 
ngẽma Iraétanüxü̃ tá diẽru cuxna naxã. 
16Rü ngẽma diẽru i nane i nüxíra buxü̃tanü rü tá cuxü̃̃́ nanaxütanü i 
ngẽxguma marü wüxi ya tauemacü nüxü̃̃́ ngẽxmagu i ngẽma nane. Rü ngẽma 
natanü tá nixĩ i wüximee̱x̱pü̱xtachinü i diẽrumünaxcax̱ i diẽru i wüxichigü 11 
gramu yáxü̃ ega Tupanapataarü yáruü̃wa nayaxgu. 
17Natürü ngẽma nüxíra buxü̃ i wocaxacügü, rüex̱na carnéruxacügü rüex̱na 
chíbuxacügü rü taxucürüwama nachicüxü diẽru inaxã i duü̃xü̃gü erü 
ngẽmagü rü chaugücax̱ nüxü̃ chaxunetaxü̃ nixĩ. Rü tá cunadai rü yimá nagü 
rü ãmarearü guruü̃étügu tá cunaba. Rü norü chíxü̃ rü tá cuyagu nax wüxi i 
ãmare i choma namaxã chataãẽxü̃ yixĩxü̃cax̱ i ngẽma naema. 
18Rü ngẽxguma chorü ngüxmüxẽẽruü̃cax̱ penadaixgu i naxü̃nagü rü yima 
tügüneperema rü naremümachi rü cuxna naxǘ. Rü ngẽxgumarüxü̃ ta cuxna 
naxǘ i namachi i ngẽma naxü̃na i nüxíra buxü̃ i chau̱̱xcax̱ pedaixü̃. 

19Rü guxü̃ma i ãmaregü i Iraétanüxü̃ choxna naxü̃ rü cuxna chanana nax 
cuxrü rü cunegüarü rü cuxacügü i cuxü̃tawa ngẽxmagüxü̃arü yixĩgüxü̃cax̱. 
Rü ngẽma rü wüxi i mu i guxü̃gutáma pingu̱xẽẽxü̃ nixĩ. Rü ngẽma uneta i 
cumaxã rü cunegümaxã rü cutaagümaxã i chomatama chaxüxü̃ rü wüxi i 
uneta i ñoma yucürarüxü̃ taguma gúxü̃ nixĩ ==ñanagürü. 
20Rü Cori ya Tupana rü Aróü̃xü̃ ñanagürü: —Cuma rü taxũtáma ngẽma togü 
i Iraétanüxü̃rüxü̃ cuxü̃̃́ nangẽxma i curü naane i Iraéanewa. Erü choma tá nixĩ 
i cuxrü ãmare chixĩxü̃ rü cunegüarü ãmare rü cutaagüarü ãmare chixĩxü̃ i 
Iraéanewa. 
21Rü ngẽma diésmu i choxna naxãgüxü̃ i Iraétanüxü̃ norü nanetügüarü owa, 
rü choma rü tá Lebítanüxü̃na chanaxã nax ngẽmamaxã nüxü̃̃́ naxãtanüxü̃cax̱ 
i norü puracü i chopatawa naxügüxü̃. 
22Rü ngẽma togümare i Iraétanüxü̃ rü tama name nax chopatana 
nangaicamagüxü̃ erü ngẽxguma nüxna nangaicamagügu rü pecadu naxügü 
erü tama chauga naxĩnüe. Rü tá nayue. 
23Rü Lebítanüxü̃xica tá nixĩ i naxügüxü̃ i ngẽma puracü i chopatawa. Rü 
nümagü tá nixĩ i chopex̱ewa ãmare inaxãgüxü̃ nax nüxü̃̃́ nüxü̃ 
charüngümaxü̃cax̱ i ngẽma Iraétanüxü̃arü pecadugü. Rü ngẽma tá nixĩ i mu 
i guxü̃gutáma pingu̱xẽẽxü̃, rü papagü rü tá nanegüwa nanaxüexẽxẽ. Rü 
ngẽma Lebítanüxü̃ rü taxũtáma nüxü̃̃́ nangẽxma i norü naane i Iraéanewa. 
24Rü ngẽma diésmu i choxna naxãgüxü̃ i Iraétanüxü̃ norü nanetügüarü owa, 
rü choma rü Lebítanüxü̃na chanaxã. Rü ngẽmacax̱ nüxü̃ chixu rü taxũtáma 
nüxü̃̃́ nangẽxma i norü naane i Iraéanewa ==ñanagürü. 
25Rü nüma ga Cori ya Tupana rü Moichéxü̃ ñanagürü: 
26—¡Lebítanüxü̃maxã nüxü̃ ixu rü ngẽxguma nayauxgüãgu i ngẽma diésmu i 
Iraétanüxü̃ norü nanetüarü owa choxna ãgüxü̃, rü name nixĩ i ngẽmawa 
choxna nanaxãgü i norü diésmu! 

27Rü ngẽma tá nixĩ i norü ãmare i choxna naxãgüxü̃ i Lebítanüxü̃, ngẽma 
Iraétanüxü̃ norü ãmare choxna ãgüxü̃rüxü̃ i ngẽxguma choxna naxãxgüãgu i 
ngẽma choxna üxü̃ nawa i norü trigu rü norü bínu. 
28Rü ngẽmaãcü i ngẽma diésmu i Iraétanüxü̃ Lebítanüxü̃cax̱ ixãxü̃ rü nümagü 
i ngẽma Lebítanüxü̃ rü ngẽmawa tá chau̱̱xcax̱ ínanaxüxüchigü i norü diésmu. 
Rü ngẽma diésmu tá chacherdóte ya Aróü̃na nanaxãgü. 
29Rü ngẽmaãcü i ngẽma Lebítanüxü̃ rü ngẽma diésmu i Iraétanüxü̃ nüxna 
ãgüxü̃wa tá chau̱̱xcax̱ ínanaxüxüchigü i diésmu. Rü chanaxwax̱e nax ngẽma 
rümemaegüxüchixü̃ yixĩxü̃ i ngẽma choxna naxãgüxü̃. 
30¡Rü ngẽxgumarüxü̃ ta Lebítanüxü̃maxã nüxü̃ ixu i ñaa ore! “Rü ngẽxguma 
marü chau̱̱xcax̱ ínaxüxüchigüãgu i ngẽma rümemaexü̃ i diésmu, rü noxrü tá 
nixĩ i ngẽma trigu i íyaxüxü̃ rü yima bínu ya íyaxücü. 
31Rü name i nüma rü naxacügümaxã nanangõ̱xgü i ngexü̃rüüxü̃mare i 
nachicawa. Rü ngẽma nixĩ i norü natanü naxcax̱ nax chopatawa 
napuracüexü̃. 
32Rü ngẽxguma marü chau̱̱xcax̱ ínaxüxüchigüãgu i ngẽma ãmare i 
rümemaexü̃chixü̃ i choxrü ixĩxü̃, rü tama chixexü̃ naxügü i ngẽxguma 
nangõ̱xgüãgu i ngẽma nüxna üxü̃. Rü ngẽmaãcü taxũtáma nanaxãũãchigü i 
ngẽma ãmaregü i üünexü̃ i Iraétanüxü̃ choxna ãgüxü̃, rü taxũtáma nayue” 
==ñanagürü ga Tupana. 

Iraétanüxü ̃arü muxchiga 19 

Tupanape̱xewa ãũãchixü̃arü mexẽxẽruü̃chiga 

1Cori ya Tupana rü Moichémaxã rü Aróü̃maxã nidexa rü ñanagürü nüxü̃: 
2—Choma nixĩ i Cori ya Tupana chixĩxü̃. ¡Rü Iraétanüxü̃maxã nüxü̃ ixu i ñaa 
mu!: “¡Rü cuxü̃tawa nagagüã i wüxi i woca i ngexü̃ i dauchapax̱axü̃ i 
taxuwama chixexü̃ i taguma namaxã napuracüexü̃! 



483 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

3Rü pema rü tá chacherdóte i Ereachána penamu. Rü nüma tá nixĩ i ngẽma 
ípengexmagüxü̃arü düxétüwa nagaãxü̃. Rü tá nanamu nax napex̱egu 
yamax̱güãxü̃. 
4Rü chacherdóte i Ereachá rü naxmex̱maxã tá íxracü ya nagü nayaxu. Rü 
ñu̱xũchi 7ex̱pü̱xcüna tá chopata íngexmaxü̃guama nanamaxgü. 
5Rü ngẽmawena rü Ereachápex̱ewa tá nayagu i ngẽma woca, guxü̃ma i 
naxchax̱müü̃maxã, rü namachimaxã, rü nagümaxã rü naü̃maxã. 
6Rü ngẽxguma i nüma i chacherdóte rü tá nanayaxu i ñuxre i 
ocayiwachacüxü, rü wüxi i maxcuruxü̃ i ichópuchacüxü, rü wüxi i naxchiru 
i daucharaxü̃. Rü guxü̃ma i ngẽma rü wüxigu tá yima üxü ya woca nawa 
yagugünewa nayawocu nax ínaguaxü̃. 
7Rü ngẽmawena i nüma i chacherdóte rü tá nügü nayau̱̱xchiru rü tá nügü 
naxaiya. Rü ngẽmawena rü name nax wenaxarü duü̃xü̃gü íxãpataxü̃wa 
naxũxü̃. Natürü tauxta aixcüma namexü̃ ñu̱xmata nayáuane. 
8Rü ngẽma yatü i woca iguxü̃ rü ngẽxgumarüxü̃ tá ta nügü nayau̱̱xchiru rü 
nügü naxaiya. Natürü tauxta aixcüma name ñu̱xmata nayáuane. 
9Rü wüxi i yatü i marü chopex̱ewa mexü̃ rü tá nanagücu ya norü tanimaca i 
ngẽma woca i guxü̃. Rü wüxi i nachica i tama ãũãchixü̃gu tá namaxã nanguxü̃ 
ya yima tanimaca i duü̃xü̃gü íxãpataxü̃arü yáxü̃wa. Rü yima tanimaca tá nixĩ 
i nawa nagüeãcü i ngẽma dexá i mexẽẽruxü̃ ixĩxü̃ nax ngẽma dexá rü 
Iraétanüxü̃arü chixexü̃arü mexẽẽruxü̃ yixĩxü̃cax̱. Rü guxü̃ma i ngẽma rü 
pecaduarü ütanüruxü̃ nixĩ. 
10Rü ngẽma duü̃xü̃ i tanimaca nagugü̱xüxü̃, rü tá nügü nayau̱̱xchiru. Natürü 
tauxta aixcüma namexü̃ ñu̱xmata nayáuane. Rü ngẽma nixĩ i wüxi i mu i 
guxü̃gutáma yanguxẽẽgüxü̃ i Iraétanüxü̃ rü ñu̱xũchi ngẽma duü̃xü̃gü i to i 
nachixü̃anecüãx̱gü i petanüwa ngẽxmagüxü̃. 
11Rü texé ya yuxetaxü̃ ingógüxe rü 7 i ngunexü̃ tátama nixĩ i Cori ya 
Tupanapex̱ewa taxãũãchixü̃. 

12Rü ngẽxguma norü tomaepü̱x i ngunexü̃wa nanguxgu nawena nax duü̃xẽ 
ya yuxexü̃ tingõgüxü̃ rü name nixĩ i ngẽma dexá i wocaarü tanimacamaxã 
ãéü̃xü̃wa tügü tayauxune rü ñu̱xũchi ngẽxguma norü 7 i ngunexü̃wa 
nanguxgu rü wena tügü tayaxu nawa i ngẽma dexá. Natürü ngẽxguma 
taxũtáma norü tomaepü̱x i ngunexü̃gu rü norü 7 i ngunexü̃gu ngẽma dexáwa 
tügü tayaxunegu rü taxũtáma chopex̱ewa tame. 
13Rü ngẽxguma texé yuxe ya duü̃xẽxü̃ ingógügu rü ñu̱xũchi tama ngẽma 
dexáwa tügü tayaxu̱xgu rü chopatamaxã chixexü̃ taxü. Rü ngẽmacax̱ name 
nax wüxicana itarüxoxü̃ i Iraétanüxü̃tanüwa. Erü tama ngẽma dexá i wocaarü 
tanimacamaxã ãéü̃xü̃maxã tamaxcuxü̃ne, rü ngẽmacax̱ chopex̱ewa 
taxãũãchi. 
14Rü ngẽxguma wüxíe ĩpatagu yu̱xgu rü ñaa nixĩ i ngẽma chorü mugü. Rü 
guxü̃ma i duü̃xü̃gü ya yima ĩpataarü aixepewa ngẽxmagüxü̃ rü guxü̃ma i 
ngẽma nagu chocuxü̃ rü 7 i ngunexü̃ nixĩ i yaxãũãchixü̃ i chopex̱ewa. 
15Rü guxü̃ma i nawechigü i tama rüngataxü̃güxü̃ rüex̱na tama mea 
rüngataü̃xü̃ rü tá ta chopex̱ewa nixãũãchi. 
16Yíxema duü̃xẽ ya nüxü̃ ingógüxe i wüxi i duü̃xü̃ i naanegu yamax̱güxü̃ 
rüex̱na ngẽxma yumarexe, rüex̱na yuxetachinax̱ãxü̃ ingógüxe, rüex̱na wüxi i 
naxchiquex̱exü̃ ingógüxe, rü 7 i ngunexü̃ tá chopex̱ewa taxãũãchi. 
17Tümaarü mexẽẽcax̱ ya yíxema chopex̱ewa ãũãchíxe, rü name i wüxi ya 
naxpáü̃gu tanayaxu ya íxracü ya norü tanimaca i ngẽma woca i pecaduarü 
ütanüruxü̃ ixĩxü̃. Rü ñu̱xũchi natüacüwa yaxuxü̃ i dexámaxã taname. 
18Rü ngẽmawena, rü wüxi i duü̃xü̃ i chopex̱ewa mexü̃ rü tá nanayaxu i wüxi 
i maxcuruxü̃ i ichópuchacüxü. Rü ngẽma dexá i wocaarü tanimacamaxã 
ãéü̃xü̃maxã tá nanamaxcu ya yimá ĩpata, rü nawechigü, rü ngẽma duü̃xü̃gü 
i ngéma ngẽxmagüxü̃. Rü ngẽxgumarüxü̃ tá ta nanamaxcuxü̃ne i ngẽma 
duü̃xü̃ i yuetachinax̱ãxü̃ ingógüxü̃, rüex̱na duü̃xẽ ya yuxe ya tüxü̃ 
yamax̱güexü̃ ingógüxü̃, rüex̱na duü̃xẽ ya tüechama yuxexü̃ ingógüxü̃, rüex̱na 
yuetachiquex̱exü̃ ingógüxü̃. 

19Rü ngẽma duü̃xü̃ i chopex̱ewa mexü̃, rü tá tüxü̃ namaxcuxü̃ne ya yíxema 
duü̃xẽ ya ãũãchíxe i ngẽxguma norü tomaepü̱x rü norü 7 i ngunexü̃wa 
nanguxgu nawena nax ãũãchixü̃ tingõgüxü̃. Rü ngẽxguma ya yixema duü̃xẽ 
ya ãũãchíxe rü tá tügü tayauxchiru, rü tá tügü taxaiya. Natürü tauxta 
aixcüma tame ñu̱xmata nayáuane. 
20Rü yíxema duü̃xẽ ya ãũãchíxe ya tama tügü mexẽẽchaü̃xẽ, rü tanaxwax̱e 
nax wüxicana itarüxoxü̃ i petanüwa erü chopataxü̃ taxãũãchixẽxẽ. Rü 
taxãũãchiecha, erü tama ngẽma dexá i mexẽẽruü̃maxã tamaxcuxü̃ne. 
21¡Rü ngẽma mu rü guxü̃gutáma peyangu̱xẽxẽ! Rü yíxema toguxexü̃ 
maxcuxü̃nexe namaxã i ngẽma dexá i mexẽẽruxü̃ rü tanaxwax̱e nax tügü 
tayauxchiruxü̃. Rü yíxema nüxü̃ ingógüxe i ngẽma dexá i mexẽẽruxü̃ rü 
Tupanapex̱ewa taxãũãchi ñu̱xmata nayáuane. 
22Rü guxü̃ma i tax̱acü i yíxema duü̃xẽ ya ãũãchíxe nüxü̃ ingógüxü̃ rü 
taxãũãchi, Rü yíxema ãũãchíxe ya duü̃xẽxü̃ ingógüxe rü tümarüxü̃ taxãũãchi 
ñu̱xmata nayáuane” ==ñanagürü ga Tupana. 

Iraétanüxü ̃arü muxchiga 20 

Dexá ga nutawa yagoxü̃chiüxü̃ 
(Éx. 17.1-7) 

1Rü gumá taunecüarü nüxíraü̃cü ga tauemacügu nixĩ ga Iraétanüxü̃ ga 
chianexü̃ ga Chíü̃wa nangugüxü̃. Rü nachica ga Cadégu narücho. Rü yexma 
nixĩ ga nayuxü̃ ga Moiché naeyax̱ ga María. Rü yexma ngĩxü̃ natax̱gü. 
2Natürü ga duü̃xü̃gü rü nüxü̃̃́ nataxuma ga dexá, rü yemacax̱ nangutaquex̱egü 
rü Moichémaxã rü Aróü̃maxã narüxutagagü. 
3Rü ñanagürügü Moichéxü̃: —Narümemae chi nixĩ ga wüxigu namaxã 
tayuexü̃ ga yema tatanüxü̃ ga Cori ya Tupana yuexẽẽxü̃. 
4¿Rü tü̱xcüü̃ nixĩ i nua chianexü̃wa toxü̃ pegagüxü̃ i toma i Cori ya Tupanaarü 
duü̃xü̃gü nax tixĩgüxü̃? ¿Ẽ̱xna penaxwax̱e nax nua tayuexü̃ wüxigu namaxã i 
toxü̃nagü? 

5¿Rü tü̱xcüü̃ ga toxü̃ ípegaxü̃xü̃ ga Equítuanewa nax ñaa nachica i chixexü̃ rü 
ãũcümaxü̃wa toxü̃ pegagüxü̃cax̱? Erü nua rü taxucürüwama tax̱acü nuxã 
tato, rü nataxuma i igunecü, rü úba, rü boxra. Rü dexá rü nataxu i nawa 
ixaxexü̃ ==ñanagürügü. 
6Rü nüma ga Moiché rü Aróü̃ rü nüxna nixĩgachi ga yema duü̃xü̃gü, rü 
Tupanapataarü ücuchicawa naxĩ, rü yexma nanangücuchitanü. Rü yéma nixĩ 
ga Tupanaarü üüne ga naxcax̱ nangóxü̃. 
7-8Rü nüma ga Cori ya Tupana rü ñanagürü Moichéxü̃: —¡Nayaxu ya yima 
curü naixmenax̱ã rü ñu̱xũchi cuenexẽ ya Aróü̃arü ngü̃xẽẽmaxã 
nangutaquex̱exẽxẽ i duü̃xü̃gü! ¡Rü ñu̱xũchi guxü̃pex̱ewa rü yimá ngéma 
ngẽxmacü ya nutamaxã nüxü̃ ixu nax dexá pexna naxãxü̃cax̱! Rü tá nüxü̃ 
cudau nax yimá nutawa tá dexá yagoxü̃chiüxü̃ nax ngẽmawa naxaxegüxü̃cax̱ 
i nümagü i duü̃xü̃gü rü naxü̃nagü ==ñanagürü ga Cori ya Tupana. 
9Rü nüma ga Moiché rü Cori ya Tupanapatawa nanayaxu ga guma 
naixmenax̱ã, yema nüma ya Tupana namuxü̃rüxü̃. 
10Rü ñu̱xũchi ga Moiché rü Aróü̃ rü gumá nutapex̱egu nanangutaquex̱exẽxẽ 
ga duü̃xü̃gü. Rü Moiché rü ñanagürü nüxü̃: —¡Iperüxĩnüe, Pa Duü̃xü̃gü i Nue 
Wax̱exü̃! ¿Penaxwax̱e nax daa nutawa dexá pexcax̱ tango̱xẽxẽxü̃ nax nawa 
pexaxegüxü̃cax̱? ==ñanagürü. 
11Rü yema ñaxguwena ga Moiché rü guma naixmenax̱ãmaxã 
naxunagüchacüxü, rü taxreex̱pü̱xcüna gumá nutawa nanacuai̱x̱ca. Rü taxü̃ 
ga dexá yéma inayagoxü̃chíü. Rü yemaacü ga duü̃xü̃gü rü naxü̃nagü rü 
naxaxegü. 
12Natürü nüma ga Cori ya Tupana rü Moichéxü̃ rü Aróü̃xü̃ ñanagürü: —
Ñu̱xma nax tama aixcüma choxü̃̃́ peyaxõgüxü̃ rü tama choxü̃ picuax̱üü̃güxü̃ i 
napex̱ewa i ngẽma Iraétanüxü̃, rü ngẽmacax̱ i pema rü marü taxũtáma ñaa 
duü̃xü̃gümaxã nawa pengugü i ngẽma naane i pexna chaxãxü̃ ==ñanagürü 
ga Tupana. 

13Rü yema dexá ga nutawa yagoxü̃chiüxü̃ rü Meribá nixĩ ga naéga. Rü yema 
nachicawa nixĩ ga Iraétanüxü̃ ga Cori ya Tupanamaxã nanuexü̃. Rü yéma nixĩ 
ga Cori ya Tupana ga nügü inawéxü̃ nax nüma rü üünecü nax yixĩxü̃. 

Edóü̃anearü ãẽ̱xgacü rü tama Iraétanüxü̃xü̃ namupetütanü 

14Rü Moiché rü Cadéwa inanamuãchitanü ga ñuxre ga duü̃xü̃gü nax 
Edóü̃anearü ãẽx̱gacümaxã nüxü̃ yanaxugüexü̃cax̱ ga ore ga ñaxü̃: —
Cuenexẽgü i Iraétanüxü̃ rü ñaa ore cuxcax̱ nua namugü: “Cuma rü meama 
nüxü̃ cucuax̱ i ngẽma guxchaxü̃gü i nawa tachopetüxü̃. 
15Rü nũxcümaü̃güxe ga tórü o̱xigü rü Equítuanewa taxĩ rü yexma taxãpatagü 
rü mucüma ga taunecü yéma tayexmagü. Natürü ga yema Equítuanecüãx̱gü 
rü chixri tümamaxã nachopetü ga guxema tórü o̱xigü rü ngẽxgumarüxü̃ ta i 
toma rü chixri tomaxã nachopetü. 
16Rü yemacax̱ ga toma rü Cori ya Tupanana ngü̃xẽẽcax̱ tacagü. Rü nüma ga 
Cori rü nüxü̃ naxĩnü nax naxcax̱ aita taxüexü̃. Rü norü duü̃xü̃ i dauxü̃cüãx̱ 
totanüwa namu rü yema nixĩ ga Equítuanewa toxü̃ ígaxü̃xü̃. Rü ñu̱xma rü 
nua daa ĩane ya Cadéwa nixĩ i tangexmagüxü̃ i curü naanearü üyeanewa. 
17Rü ngẽmacax̱ cuxna tayaca nax curü naanewa toxü̃ cumupetütanüxü̃cax̱. 
Rü curü naanegü i cunetügü rü cubügü nagu togüxü̃ rü úbanecügu rü 
taxũtáma nawa tachopetü. Rü ngẽma dexá i curü puchugüwa ngẽxmaxü̃ rü 
taxũtáma nawa taxaxegü. Rü ngẽma nama i taxü̃ i wex̱gu idaxü̃gu tá taxĩ rü 
tagutáma nüxna ítachocu ñu̱xmatata curü naanexü̃ tangupetütanü” 
==ñanagürü. 
18Natürü nüma ga Edóü̃anearü ãẽx̱gacü rü nanangãxü̃ rü ñanagürü: —Tama 
chanaxwax̱e nax chorü naanewa pichopetüxü̃. Rü ngẽxguma tá nawa 
pechopetü̱xgu i chorü naane rü tá chorü churaragümaxã pepex̱egu chayangu 
rü tá pexü̃ chadai ==ñanagürü. 
19Natürü ga Iraétanüxü̃ rü meama namaxã nüxü̃ nixugüama rü ñanagürügü: 
—Toma rü ngẽma nama i taxü̃ i wex̱gu idaxü̃guxica tá nixĩ i taxĩxü̃. Rü 
ngẽxguma tomagü rüex̱na toxü̃nagü ngẽma perü dexá i perü puchuwa 

ngẽxmagüxü̃wa naxaxegügu, rü cuxü̃̃́ tá tanaxütanü. Rü ngẽma 
tanaxwax̱exü̃xicatama nixĩ nax curü naanewa tachopetüxü̃ ==ñanagürügü. 
20Natürü ga Edóü̃anearü ãẽx̱gacü rü nanangãxü̃ rü ñanagürü: —Pemaxã nüxü̃ 
chixu rü ¡taxũtáma chorü naanewa pechopetü! ==ñanagürü. Rü norü 
churaragü ga iporaexü̃ rü meama ixãxnexü̃ Iraétanüxü̃pex̱egu nayayi. 
21Rü yexma nichiye ga Edóü̃anearü churaragü nax tama norü naanewa 
nachopetüxü̃cax̱ ga Iraétanüxü̃. Rü yemacax̱ ga Iraétanüxü̃ rü to ga namacax̱ 
nadaugü nax yemagu naxĩxü̃cax̱. 

Nayu ga Aróü̃ 

22Rü guxü̃ma ga duü̃xü̃gü ga Iraétanüxü̃ rü ínachoxü̃ ga Cadéwa rü max̱pǘne 
ga Ór íyexmaxü̃waama naxĩ. 
23Rü Edóü̃anearü üyeanewa ga Cori ya Tupana rü Moichémaxã rü Aróü̃maxã 
nidexa rü ñanagürü: 
24—Aróü̃ rü tá paxa nayu, rü ngẽmacax̱ taxũtáma nawa nangu i ngẽma naane 
i choma Iraétanüxü̃na chaxãxü̃, yerü yexguma natüxacü ga Meribáxü̃tawa 
peyexmagügu ga pema rü tama chauga pexĩnüe. 
25¡Cumax, Pa Moichéx, rü Aróü̃maxã rü ñu̱xũchi nane i Ereachámaxã 
max̱pǘne ya Órgu naxĩnagü! 
26¡Rü Aróü̃xü̃ ínacuxuchi i norü chacherdótechiru, rü nane ya Ereacháxü̃ 
nagu icu̱xẽxẽ! Rü nüma i Aróü̃ rü yima max̱pǘne ya Órgu tá nayu 
==ñanagürü. 
27Rü Moiché rü nayanguxẽxẽ ga yema Cori ya Tupana namuxü̃. Rü nümagü 
ga Moiché rü Aróü̃ rü Ereachá, rü guxü̃ma ga Iraétanüxü̃pex̱ewa ínachoõchi 
nawa ga guma max̱pǘne ga Ór. 
28Rü nüma ga Moiché rü guma max̱pǘnechitaeruwa rü Aróü̃xü̃ ínacuxuchi ga 
chacherdótechiru rü ñu̱xũchi Ereacháxü̃ nagu nicu̱xẽxẽ. Rü guma 
max̱pǘnechitaerugu nayu ga Aróü̃. Rü yemawena ga Moiché rü Ereachámaxã 
ínarüxĩgü nawa ga guma max̱pǘne. 

29Rü yexguma Iraétanüxü̃ nüxü̃ icuax̱ãchitanügu nax marü nayuxü̃ ga Aróü̃, 
rü 30 ga ngunexü̃ nangechaü̃gü rü naxcax̱ naxauxe. 

Iraétanüxü ̃arü muxchiga 21 

Iraétanüxü̃ rü ĩane ga Ormácüã̱xgü tüxü̃ nadaigü 

1Rü Canaáü̃cüãx̱güarü ãẽx̱gacü rü ĩane ga Ará ga Négueanewa yexmanegu 
naxãpata. Rü yexguma nüxü̃ naxĩnüchigagu nax Iraétanüxü̃ rü nama ga 
Ataríü̃wa ne naxĩxü̃, rü napex̱egu nayangu. Rü ñuxre ga Iraétanüxü̃xü̃ 
ínayauxü̃ rü nayagagü. 
2Rü yexguma ga Iraétanüxü̃ rü Cori ya Tupanamaxã inaxunetagü rü 
ñanagürügü: —Ngẽxguma tá toxü̃ curüngü̃xẽẽgu nax nüxü̃ tarüporamaegüxü̃ 
i ñaa nachixü̃anecüãx̱gü i duü̃xü̃gü, rü toma rü tá nagu tipogügü ya 
guxü̃nema ya norü ĩanegü ==ñanagürügü. 
3Rü Cori ya Tupana rü Iraétanüxü̃xü̃ nangãxü̃ ga yema naxcax̱ ínacagüxü̃, rü 
nüxü̃ narüngü̃xẽxẽ nax Canaáü̃anecüãx̱güxü̃ naporamaegüxü̃cax̱. Rü nanadai 
ga guxü̃ma ga Canaáü̃anecüãx̱gü ga duü̃xü̃gü, rü yexgumarüxü̃ ta nagu 
nipogügü ga guxü̃nema ga norü ĩanegü. Rü yemacax̱ rü yema nachica rü 
Ormágu nanaxüéga. 

Ãxtapechicüna̱xã ga bróũchenaxca̱x 

4Rü nüma ga Iraétanüxü̃ rü ínachoxü̃ nawa ga guma max̱pǘne ga Ór, rü Már 
ga Dauchíüxü̃waama naxĩ. Rü yexma ínayachoegu nax tama Edóü̃anewaama 
nachopetüxü̃cax̱. Rü yexguma namagu naxĩyane ga duü̃xü̃gü rü marü tama 
yáxna naxĩnüe ga nax yapaexü̃ rü nataiyaexü̃. 
5Rü yemacax̱ inanaxügüe ga Moichéchiga rü Tupanachiga nax yadexagüxü̃. 
Rü ñanagürügü: —¿Tü̱xcüü̃ ga pema ga Equítuanewa ga toxü̃ ípegaxü̃xü̃? 
¿Ẽ̱xna nua toxü̃ pegagü nax ñaa nachica i chianexü̃ i taxúema íxãpataxü̃gu 
toxü̃ peyuexẽẽxü̃cax̱? Ñu̱xma rü toxü̃̃́ nataxu i dexá rü õna. Rü ñaa õna i 
chixemarexü̃ i tangṍxü̃ rü marü düxwa nüxü̃ tarüchaue ==ñanagürügü. 



490 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

6Rü yemacax̱ ga nüma ga Cori ya Tupana rü naxcax̱ yéma nanamugü ga 
ãxtapegü nax duü̃xü̃güxü̃ nangõ̱xgüxü̃cax̱. Rü yemamaxã rü muxü̃ma ga 
Iraétanüxü̃ rü nayue. 
7Rü nüma ga duü̃xü̃gü rü Moichécax̱ naxĩ rü ñanagürügü nüxü̃: —Aixcüma 
chixexü̃ taxügü yerü chixri cuchiga rü Corichiga tidexagü. ¡Rü nüxna 
nachogü ya Cori ya Tupana nax toxna yaxĩgachixẽẽãxü̃cax̱ i ñaa ãxtapegü! 
==ñanagürügü. Rü nüma ga Moiché rü Cori ya Tupanana naca nax 
Iraétanüxü̃axü̃̃́ nüxü̃ nangümaxü̃cax̱ ga norü chixexü̃gü. 
8Rü nüma ga Cori ya Tupana rü Moichéxü̃ nangãxü̃ rü ñanagürü nüxü̃: —
¡Ẽcü wüxi i ãxtapechicünax̱ã naxü rü ñu̱xũchi wüxi i naimaxã napuxpaweru, 
rü ngẽxma nachonagünüta! Rü ngẽxguma texéxü̃ nangõ̱xgux i wüxi i ãxtape, 
rü nüxü̃ tadawenü i ngẽma ãxtapechicünax̱ã i ngẽxma chonagüxü̃, rü 
ngẽmaãcü taxũtáma tayu ==ñanagürü. 
9Rü nüma ga Moiché rü nanaxü ga wüxi ga ãxtapechicünax̱ã ga 
bróũchenaxcax̱. Rü naimaxã nanapuxpaweru rü yexma nanachonagünüta. 
Rü yexguma texéxü̃ nangõ̱xgux ga ãxtape, rü yema bróũchenaxcax̱ ga 
ãxtapexü̃ tadawenü, rü yemaacü tama tayu. 

Nixĩxü̃tanü ga Iraétanüxü̃ 

10Rü inaxĩ ga Iraétanüxü̃. Rü Obówa nangugü rü yexma nayapexgü. 
11Rü Obówa inaxĩãchi rü inaxĩ. Rü ĩane ga Iyé-abaríü̃ ga ínachianexü̃wa 
yexmanegu nayapexgü. Rü guma ĩane rü Moátanüxü̃anearü éstewaama 
nayexma. 
12Rü yéma inaxĩãchi rü natüxacü ga Chérexgu nayapexgü. 
13Rü moxü̃ãcü rü yéma inaxĩãchi rü inaxĩ. Rü natü i Arnóü̃arü tocutüguama 
nayapegü. Rü yema natü rü chianexü̃wa nayexma, rü Amoréutanüxü̃anewa 
ne nada. Rü yema natü nixĩ ga norü üyeane ga Moátanüxü̃ rü Amoréutanüxü̃. 
14Rü ngẽmachigaxü̃ nixĩ i yaxuxü̃ i ngẽma popera i Tupanaarü Daipanewa 
ngóxü̃ i ñaxü̃: —Baxéwa tachopetü ga Chufáarü naanewa, rü natü ga 
Arnóü̃wa tichoü̃. 

15Rü yema natüpechinügu taxĩ ñu̱xmata Áranewa tangugü. Rü yemaacü 
Moátanüxü̃arü naanearü üyeanewa tangugü ==ñaxü̃. 
16Rü natü ga Arnóü̃wa inaxĩãchi rü ñu̱xmata Beéxwa nangugü. Rü Beéxwa 
nixĩ ga nayexmaxü̃ ga gumá puchu ga Cori ya Tupana Moichémaxã nawa 
idexacü ga yexguma Moichéxü̃ ñaxgu: —¡Nangutaquex̱exẽxẽ i guxü̃ma i 
duü̃xü̃gü, rü choma rü tá dexá nüxna chaxã! ==ñaxgu. 
17Rü yema ngunexü̃gu nixĩ ga Iraétanüxü̃ ga ñaãcü nawiyaegüxü̃: —
¡Nagoxü̃chiü̃ i dexá i puchuwa! ¡Puchuégagu pewiyaegü! 
18Rü ãẽx̱gacügü nixĩ i norü naixmenax̱ãmaxã yacaxmagüxü̃, rü yatügü i 
tachigaxü̃ nixĩ i norü naixmenax̱ãmaxã yawãxnagüxü̃ ==yemaacü 
nawiyaegüxü̃. Rü nümagü ga Iraétanüxü̃ rü yema chianexü̃wa inaxĩãchi rü 
inaxĩ rü Matanáwa nangugü. 
19Rü Matanáwa inaxĩãchi rü Nayaliéwa nangugü. Rü yéma inaxĩãchi rü 
ñu̱xmata Bamúxwa nangugü, 
20Rü Bamúxwa inaxĩãchi rü ngate ga Moátanüxü̃arü naanewa ngẽxmaxü̃wa 
nangugü. Rü yéma rü inaxĩãma rü ñu̱xmata max̱pǘne ga Picháchitaeruwa 
nangugü. Rü guma max̱pǘnechitaeruwa nüxü̃ tadau ga yema chianexü̃. 

Iraétanüxü̃ rü ãẽ̱xgacü ga Chióü̃xü̃ narüporamaegü 
(Dt. 2.26-37) 

21Rü Iraétanüxü̃ rü Amoréutanüxü̃arü ãẽx̱gacü ga Chióü̃xü̃tawa nanamugü ga 
ñuxre ga orearü ngeruü̃gü. Rü ñanagürügü nüxü̃: 
22—¿Namexü̃ ega curü naanewa tachopetügu? Rü ngẽma nanetügü i peanegu 
petogüxü̃ rü taxũtáma nüxü̃ tadáu, rü woo ngẽma perü úbanecüarü o rü 
taxũtáma nüxü̃ tadáu. Rü ngẽxgumarüxü̃ ta i ngẽma dexá i perü puchuwa 
ngẽxmaxü̃ rü taxũtáma nawa taxaxegü. Rü ngẽma nama i taxü̃ i wex̱gu 
idaxü̃gu tá nixĩ i taxĩxü̃ ñu̱xmata nüxü̃ tachopetü i curü naane 
==ñanagürügü. 
23Natürü ga Chióü̃ rü tama Iraétanüxü̃xü̃ norü naanewa nachopetüxẽẽchaü̃. 
Rü nüma ga Chióü̃ rü guxü̃ma ga norü churaragüxü̃ nanutaquex̱e, rü 

chianexü̃wa Iraétanüxü̃xü̃ narünguxẽxẽ. Rü yexguma ĩane ga Yaáchawa 
nangugügu ga Iraétanüxü̃ rü Chióü̃ rü yexma Iraétanüxü̃maxã nügü nadai. 
24Natürü ga Iraétanüxü̃ rü nügü ínapoxü̃güama rü nüxü̃ narüporamaegü, rü 
Chióü̃arü churaragüxü̃ nadai. Rü noxrüxü̃ nanayauxgü ga yema naane ga 
natü i Arnóü̃wa ixügüxü̃ rü ñu̱xmata natü i Yabóxgu yacuá. Rü yemaacü 
nanayauxgü ga guxü̃ma ga yema naane ñu̱xmata Amóü̃tanüxü̃anearü üyewa 
nangu. Rü yema üyeane rü meama ínapoxegu. 
25Rü yemaacü ga Iraétanüxü̃ rü Amoréutanüxü̃arü ĩanegu nachocu. Rü guma 
ĩane ga nagu nachocune rü Ebóü̃ nixĩ rü ñu̱xũchi guma ĩanexacügü ga 
íxragüne ga norü ngaicamawa yexmagüne. Rü gumawa nayexmagü̃. 
26Rü guma ĩane ga Ebóü̃gu nixĩ ga naxãpataxü̃ ga Amoréutanüxü̃arü ãẽx̱gacü 
ga Chióü̃. Rü ü̃paacü ga Chióü̃ rü nüxíraü̃cü ga Moátanüxü̃arü ãẽx̱gacümaxã 
nügü nadai, rü nüxna nanapu ga guxü̃ma ga yema norü naane rü ñu̱xmata 
natü ga Arnóü̃gu yacuáxü̃. 
27Rü yemacax̱ nixĩ ga Chióü̃chiga ñagüxü̃ ga yema poperaarü ümatüruü̃gü: 
—¡Nua ĩane ya Ebóü̃wa pexĩ, ĩane ya ãẽx̱gacü ya Chióü̃ nagu ãpatanewa! ¡Rü 
peyamexẽgü ya norü ĩpatagü, rü ípenadaxẽxẽ i ngẽma norü poxeguxü̃tápü̱x 
ya yima ĩane! 
28Rü Ebóü̃ ya Chióü̃arü ĩanewa inaxügü nax yayauraxü̃ ya üxü rü ñu̱xmata 
Moátanüxü̃arü ĩane ya Árwa nangu rü ñu̱xmata Arnóü̃arü max̱pǘnegüwa 
nangu. 
29Pa Moátanüxü̃x, rü ngẽma rü wüxi i taxü̃ i ngechaü̃ nixĩ i pexcax̱. Nuxã nixĩ 
i perüxoxü̃ i pema i tupananeta i Quemóxarü duü̃xü̃güx. Rü nüma i perü 
tupananeta nixĩ ga Amoréutanüxü̃arü ãẽx̱gacü ga Chióü̃axü̃̃́ natauxchaxẽẽãxü̃ 
nax ínayauxü̃xãxü̃ i cunegü rü cuxacügü. 
30Natürü i ñu̱xma i toma i Iraétanüxü̃ rü marü tanadai. Rü ĩane ya Ebóü̃wa 
itanaxügü rü ñu̱xmata Dibóü̃gu yacuáx. Rü nagu tapogüe ya norü ĩanegü rü 
ñu̱xmata Nopágu rü Medebágu yacuáx ==ñagüxü̃. 

Iraétanüxü̃ rü Bacháü̃anearü ãẽ̱xgacü ga Óxü̃ narüporamaegü 
(Dt. 3.1-11) 

31Rü yemaacü nixĩ ga Iraétanüxü̃ ga Amoréutanüxü̃arü naanegu nachocuxü̃ 
nax yexma naxãpatagüxü̃cax̱. 
32Rü Moiché rü nanamuãchitanü ga ñuxre ga yatügü nax ĩane ga Yachéxwa 
ngugütaewa naxĩxü̃cax̱. Rü yexguma ga Iraétanüxü̃ rü nanapugü ga guma 
ĩanegü ga Yachéna ngaicamagüne. Rü ínanawoxü̃ ga yema Amoréutanüxü̃ ga 
guma ĩanegügu ãpatagüxü̃. 

Iraétanüxü̃ rü ãẽ̱xgacü ga Óxü̃ narüporamaegü 

33Rü yemawena ga Iraétanüxü̃ rü nügü Bacháü̃anewaama naxĩ. Natürü ga Óx 
ga Bacháü̃anearü ãẽx̱gacü rü guxü̃ma ga norü churaragümaxã Edréiwa naxũ 
nax yexma Iraétanüxü̃maxã nügü nadai̱x̱ü̃cax̱. 
34Rü yexguma ga Cori ya Tupana rü Moichémaxã nidexa rü ñanagürü nüxü̃: 
—¡Taxṹ i nüxü̃ cumuü̃xü̃! Erü choma rü tá cuxmex̱gu chananguxẽxẽ i Óx 
wüxigu namaxã i guxü̃ma i norü churaragü rü norü duü̃xü̃gü. Rü ngẽmaãcü 
yema Chióü̃ ga Amoréutanüxü̃arü ãẽx̱gacü ga Ebóü̃gu ãpataxü̃maxã cuxüxü̃ 
tátama nixĩ i Óxmaxã cuxüxü̃ ==ñanagürü. 
35Rü yemaacü nixĩ ga Iraétanüxü̃ ga Óxü̃ yamax̱güxü̃ rü nanegüxü̃ nadai̱x̱ü̃ 
rü guxü̃ma ga norü churaragüxü̃ nadai̱x̱ü̃. Rü taxuxü̃ma ga Óxarü duü̃xü̃gü 
namaxẽ. Rü yema Iraétanüxü̃ rü Óxarü naane rü nügüaxü̃̃́ nanayauxgü. 

Iraétanüxü ̃arü muxchiga 22 

Baláx rü Balaáü̃ca̱x nangema 

1Rü nüma ga Iraétanüxü̃ rü inaxĩ rü Moáanearü metachinüxü̃gu nayapexgü 
ga natü ga Yudáü̃arü éstegu ga ĩane ga Yericúarü to̱xmax̱tagu. 
2Rü nüma ga Moáanearü ãẽx̱gacü ga Baláx ga Chipóx nane rü nüxü̃ 
nacuáchiga ga ñuxãcü yema Iraétanüxü̃ rü Amoréugüxü̃ naporamaegüxü̃. 
3Rü yexgumarüxü̃ ta ga yema norü duü̃xü̃gü ga Moáanecüãx̱gü, rü namuü̃e 
ga yexguma yema Iraétanüxü̃xü̃ nadaugügu ga nax namuxũchixü̃. 
4-5Rü yemacax̱ ga yema Moáanecüãx̱gü rü Madiáü̃anecüãx̱güarü 
ãẽx̱gacügümaxã nidexagü rü ñanagürügü nüxü̃: —Guxü̃ma i ñaa duü̃xü̃gü i 

Iraétanüxü̃ rü tá nanapáxẽxẽ i torü naane, ñoma wüxi i woca i maxẽ 
nagu̱xẽẽxü̃rüxü̃ ==ñanagürügü. Rü yemacax̱ ga nüma ga Moáanearü 
ãẽx̱gacü ga Baláx rü Tupanaarü orearü uruxü̃ ga Balaáü̃ ga Beúx nanecax̱ 
nangema. Rü nüma ga Balaáü̃ rü ĩane ga Petúxcüãx̱ nixĩ rü taxtü ga 
Eufrátearü ngaicamagu naxãchiü̃ ga Amáxchixü̃anewa. Rü nüma ga Baláx rü 
duü̃xü̃güxü̃ namu nax Balaáü̃xü̃ ñagüxü̃cax̱: —Equítuanewa ne naxĩ i 
duü̃xü̃gü i chauchixü̃ane yapaxẽẽgüxü̃. Rü ñu̱xma rü marü chorü 
to̱xmax̱tawa nangugü. 
6¡Rü paxa nua naxũ, Pa Balaáü̃x, rü chaugagu chixexü̃ namaxã naxuegu i 
ngẽma duü̃xü̃gü! Erü tá toxü̃ narüporamaegü. Rü bexmana ega chixexü̃ 
namaxã cuxuegugu rü tá choxü̃̃́ natauxcha nax nüxü̃ charüporamaexü̃ rü 
íchawoxü̃xü̃ i nua chauchixü̃anewa. Rü choma rü meama nüxü̃ chacuax̱ rü 
ngẽxguma tax̱acümaxã mexü̃ cuxuegugu rüex̱na chixexü̃ namaxã cuxuegugu, 
rü guxü̃guma aixcüma ningu ==ñanagürü. 
7Rü yexguma ga yema Moáanecüãx̱gü rü Madiáü̃anecüãx̱güarü ãẽx̱gacügü rü 
diẽrumaxã Balaáü̃xü̃tawa naxĩ nax naxütanügüãxü̃cax̱ nax chixexü̃ 
Iraétanüxü̃maxã naxueguxü̃cax̱. Rü yexguma Balaáü̃xü̃tawa nangugügu, rü 
namaxã nüxü̃ nixugügü ga Baláxarü ore. 
8Rü nüma ga Balaáü̃ rü nanangãxü̃ rü ñanagürü nüxü̃: —¡Ẽcü nuxã pepegü i 
ñaa chütaxü̃! Rü moxü̃ pax̱mama tá pexü̃ changãxü̃ i ngẽma Tupana chomaxã 
nüxü̃ ixuxü̃ãcüma ==ñanagürü. Rü yemaacü ga yema Moáanearü ãẽx̱gacü 
ga orearü ngeruü̃gü rü yexma napegü. 
9Natürü ga Cori ya Tupana rü yema chütaxü̃ rü Balaáü̃cax̱ nango̱x, rü nüxna 
naca rü ñanagürü: —¿Taxacügü nixĩ i ngẽma yatügü i cuxü̃tawa 
ngẽxmagüxü̃? ==ñanagürü. 
10-11Rü Balaáü̃ rü Tupanaxü̃ nangãxü̃ rü ñanagürü: —Baláx ya Chipóx nane 
ya Moáanearü ãẽx̱gacü nua chauxü̃tawa nanamugü i norü ngü̃xẽẽruü̃gü nax 
chomaxã nüxü̃ yanaxugüexü̃cax̱ nax nangẽxmaxü̃ i duü̃xü̃gü i Equítuanewa 
íchoxü̃xü̃ rü ñu̱xma rü guxü̃ma i nachixü̃anegu chocuxü̃. Rü Baláx 
nanaxwax̱e nax ngéma chaxũxü̃ nax chixexü̃ ngẽma duü̃xü̃gümaxã 

chayaxueguxü̃cax̱ nax ngẽmaãcü Baláx nüxü̃ rüporamaexü̃cax̱ rü 
ínawoxü̃ãxü̃cax̱ i norü naanewa ==ñanagürü. 
12Rü nüma ga Tupana rü Balaáü̃maxã nüxü̃ nixu rü ñanagürü: —Tama 
chanaxwax̱e i nawe curüxũ rü chixexü̃ namaxã cuxuegu i ngẽma Iraétanüxü̃, 
erü ngẽma duü̃xü̃gü rü chomatama marü mexü̃ namaxã chaxuegu 
==ñanagürü. 
13Rü yexguma moxü̃ãcü pax̱mama ínadaxgu ga Balaáü̃ rü namaxã nüxü̃ nixu 
ga yema ãẽx̱gacügü ga Baláx yéma mugüxü̃ rü ñanagürü nüxü̃: —¡Ẽcü 
pewoegu pechixü̃anecax̱! Cori ya Tupana rü tama nanaxwax̱e nax pewe 
charüxũxü̃ ==ñanagürü. 
14Rü yema ãẽx̱gacügü ga Moáanecüãx̱gü rü nawoegu ga Baláx íyexmaxü̃wa, 
rü namaxã nüxü̃ nixugüe rü ñanagürügü: —Nüma i Balaáü̃ rü tama towe 
narüxũxchaü̃ ==ñanagürügü. 
15Natürü nüma ga Baláx rü tama inaxĩnü, rü wenaxarü togü ga norü 
ngü̃xẽẽruü̃gü yéma Balaáü̃xü̃tawa namugü. Natürü yemagü rü yema nüxíra 
yéma namugüxü̃xü̃ narümumae rü ñu̱xũchi yema nüxíra namugüxüxü̃étüwa 
ügüxü̃ nixĩgü. 
16Rü nüma ga yema ãẽx̱gacügü rü Balaáü̃xü̃tawa naxĩ rü ñanagürügü nüxü̃: 
—Nüma ya Baláx ya Chipóx nane rü moxẽ cuxcax̱ nua namu rü ñanagürü: 
“¡Taxṹ i cuxoxü̃ nax chauxü̃tawa cuxũxü̃! 
17Rü choma rü poraãcü cumaxã chataãxẽ rü mea tá cuxü̃ chayaxu. Rü tá 
cuxna chanaxã i guxü̃ma i tax̱acü i naxcax̱ ícucax̱axü̃. ¡Ẽcü nua naxũ rü choxü̃ 
rüngü̃xẽxẽ nax chixexü̃ namaxã cuxueguxü̃cax̱ i ñaa Iraétanüxü̃!” ñanagürü 
ga Baláx ==ñanagürügü. 
18Natürü nüma ga Balaáü̃ rü nanangãxü̃ rü ñanagürü: —Woo chi Baláx 
choxna naxãxgu i guxü̃ma i úiru rü diẽru i napatawa ngẽxmaxü̃, natürü i 
choma rü taxucürüwa tax̱acü chaxü, rü woo taxü̃ rü woo íxraxü̃, ega tama 
chorü Cori ya Tupanaarü mu yixĩxgu. 

19Natürü name nixĩ i pema rü ta rü nuxã pepegü i ñaa chütaxü̃, erü ñaa 
chütaxü̃gu tá nüxü̃ chacuax̱ rü tax̱acüxü̃ tá chomaxã yaxu ya Cori ya Tupana 
==ñanagürü. 
20Rü yema chütaxü̃gu rü nüma ga Tupana rü Balaáü̃cax̱ nango̱x rü ñanagürü 
nüxü̃: —Ñu̱xma nax cuxcax̱ nua naxĩxü̃ i ngẽma yatügü rü ¡ẽcü, írüda rü 
nawe rüxũ! Natürü ngẽma choma cumaxã nüxü̃ chixuxü̃xica tátama nixĩ i 
cuxüxü̃ ==ñanagürü. 

Tupanaarü orearü ngeruxü̃ i daxũcüã̱x rü Balaáü̃ca̱x nango̱x 

21Rü moxü̃ãcü pax̱mama rü ínarüda ga Balaáü̃ rü norü búru naxü̱xmax̱wax̱e 
rü nawe narüxũ ga yema ãẽx̱gacügü ga Moáanecüãx̱gü. 
22Rü nüma ga Balaáü̃ rü norü búruétügu nixũ, rü taxre ga norü duü̃xü̃gü 
ínayaxümücügü. Natürü ga Tupana rü nanu. Rü yemacax̱ nixĩ ga Tupanaarü 
orearü ngeruxü̃ i daxũcüãx̱ ga Balaáü̃arü búruxü̃ yachiyepee̱x̱ü̃ nax taxuacü 
naxüpetüxü̃cax̱. 
23Rü yema búru rü nüxü̃ nadau ga yema Tupanaarü orearü ngeruxü̃ ga norü 
taramaxã namagu chíxü̃. Rü yemachax̱wa namana ínaxücu rü 
ínangemaanexü̃wa naxũ. Natürü nüma ga Balaáü̃ rü tama nüxü̃ nadau ga 
yema Tupanaarü orearü ngeruxü̃ rü yemacax̱ nanacuax̱i ga norü búru nax 
namawa naxũxü̃cax̱. 
24Rü yemacax̱ nüma ga Tupanaarü orearü ngeruxü̃ i daxũcüãx̱ rü yema nama 
íxãxtapü̱xanexü̃gu rü íyaxix̱yemaxü̃gu nayachi ga úbanecü íyixĩxü̃wa. 
25Rü yema búru rü wenaxarü nüxü̃ nadau ga yema Tupanaarü orearü ngeruxü̃ 
i daxũcüãx̱ rü yemacax̱ naxtapü̱xwaama naxĩx̱petü rü Balaáü̃xü̃ yéma 
nayaxũxtüpara. Rü nüma ga Balaáü̃ rü wenaxarü nanacuax̱i. 
26Natürü nüma ga Tupanaarü orearü ngeruxü̃ i daxũcüãx̱ rü nüxíra 
napex̱ewaama naxũ rü yema poraãcü íyaxix̱yemaxü̃gu nayachi ga ngextá 
taxuwama ínaxüpetüégaxü̃wa. 

27Rü yema búru rü wenaxarü nüxü̃ nadau ga yema Tupanaarü orearü ngeruxü̃ 
i daxũcüãx̱, rü yemacax̱ narüñuãchi yerü taxuwama naxüpetüéga. Rü 
yexguma ga Balaáü̃ rü nanu, rü poraãcü nanacuax̱i. 
28Rü yemacax̱ ga Tupana rü nayadexaxẽxẽ ga yema búru nax Balaáü̃maxã 
yadexaxü̃cax̱, rü ñanagürü: —¿Tax̱acü cumaxã chaxü? Rü ñaamaxã rü marü 
tomaepü̱xcüna nixĩ nax choxü̃ cucuax̱ixü̃ ==ñanagürü. 
29Rü nüma ga Balaáü̃ nanangãxü̃ ga norü búru rü ñanagürü nüxü̃: —¿Tü̱xcüü̃ 
i chaugu quidauxcüraxü̃xü̃? Rü ngẽxguma chi chaxãarü taráãx̱gux rü ñu̱xma 
chitama nixĩ i cuxü̃ chimáxü̃ ==ñanagürü. 
30Natürü ga yema búru rü ñanagürü nüxü̃: —Choma nixĩ i curü búru i 
guxü̃guma chautagu cuxaunagüüxü̃ ega ngextá cuxũũxgu. Cuma rü meama 
nüxü̃ cucuax̱ rü taguma ñuxgu ñu̱xmarüxü̃ cumaxã chixĩ ==ñanagürü. Rü 
nüma ga Balaáü̃ rü nanangãxü̃ rü: —Aixcüma nixĩ i ngẽma ==ñanagürü. 
31Rü yemacax̱ ga Cori ya Tupana rü Balaáü̃xü̃ nüxü̃ nadauxẽxẽ ga yema norü 
orearü ngeruxü̃ i daxũcüãx̱ ga namaarü ngãxü̃gu chíxü̃ norü taramaxã. Rü 
yemaxü̃ nadau̱̱xgu ga Balaáü̃ rü ñaxtüanegu nanangücuchi. 
32Natürü ga Tupanaarü orearü ngeruxü̃ i daxũcüãx̱ rü Balaáü̃xü̃ ñanagürü: —
¿Tü̱xcüü̃ tomaepü̱xcüna cuyamax̱ i ngẽma curü búru? Rü choma nixĩ i cuxü̃ 
chichiyepee̱x̱ü̃, erü ngẽma ngéma nax cuxũxü̃ rü tama chorü me nixĩ. 
33Rü ngẽma curü búru rü choxü̃ nadau rü ngẽmacax̱ tomaepü̱xcüna choxü̃ 
ínaxüeguãchi. Rü ngẽxguma chi taxũchima choxü̃ ínaxüeguãchigu, rü marü 
chi cuxü̃ chiimax̱ natürü ngẽma curü búru rü chi chanamaxẽxẽ 
==ñanagürü. 
34Rü nüma ga Balaáü̃ rü Tupanaarü orearü ngeruü̃xü̃ nangãxü̃ rü ñanagürü: 
—Chixexü̃ chaxü erü tama nüxü̃ chacuax̱ nax cuma yixĩxü̃ i choxü̃ 
quichiyepee̱x̱ü̃. Rü ngẽxguma cuxcax̱ nachixegu nax ngéma chaxũxü̃ rü tá 
chataegu ==ñanagürü. 
35Natürü ga Tupanaarü orearü ngeruxü̃ i daxũcüãx̱ rü nanangãxü̃ rü 
ñanagürü: —Marü name i nawe curüxũ i ngẽma yatügü, natürü ngẽma 

cumaxã nüxü̃ chixuxü̃xica tátama nixĩ i nüxü̃ quixuxü̃ ==ñanagürü. Rü 
yemacax̱ ga Balaáü̃ rü nawe narüxũ ga yema ãẽx̱gacügü ga Baláx yéma 
mugüxü̃. 

Baláx rü mea Balaáü̃xü̃ nayaxu 

36Rü yexguma Baláx nüxü̃ cuáchigagu ga Balaáü̃ nax yangaicaxü̃, rü nüma ga 
Baláx rü inaxũãchi nax Balaáü̃xü̃ nayaxuxü̃cax̱. Rü wüxi ga ĩane ga 
Moáanecüãx̱güarügu nüxü̃ nangau. Rü guma ĩane rü natü ga Arnóü̃cutüwa 
nayexma ga Moáchixü̃anearü üyeanewa. 
37Rü ñanagürü nüxü̃: —Muẽx̱pü̱xcüna chanamu nax cuxcax̱ yacagüxü̃cax̱. 
¿Rü tax̱acücax̱ i tama nua cuxũxchaü̃xü̃? ¿Ẽ̱xna nagu curüxĩnü rü taxũchima 
mea cuxü̃ chayaxu? ==ñanagürü. 
38Rü nüma ga Balaáü̃ rü nanangãxü̃ rü ñanagürü: —Dücax, marü nua chaxũ 
nax cuxü̃ íchayadauxü̃cax̱. Natürü i choma rü choxü̃̃́ nataxu i pora nax 
chauechamatama tax̱acürü orexü̃ chixuxü̃cax̱. Erü choma rü ngẽma Tupana 
chomaxã nüxü̃ ixuxü̃xicatama tá nixĩ i nüxü̃ chixuxü̃ ==ñanagürü. 
39Rü nüma ga Balaáü̃ rü ãẽx̱gacü ga Baláxwe narüxũ ñu̱xmata Quiriáx-
uchúwa nangugü. 
40Rü yéma ga Baláx rü norü duü̃xü̃güxü̃ namu nax wocagü rü carnérugü 
nadai̱x̱ü̃cax̱. Rü ñu̱xũchi Balaáü̃xü̃tawa rü yema togü ga ãẽx̱gacügü ga 
íyaxümücügüxü̃tawa nanamugü ga ñuxre ga namachi nax nüxna 
naxãgüãxü̃cax̱. 
41Rü moxü̃ãcü rü nüma ga Baláx rü Balaáü̃xü̃ ínayadau. Rü max̱pǘne ga 
Bamóx-baágu nanaxĩnagüxẽxẽ nax yéma nüxü̃ nadauxü̃cax̱ ga Iraétanüxü̃ 
íyexmagüxü̃wa. 

Iraétanüxü ̃arü muxchiga 23 

1Rü yexguma ga nüma ga Balaáü̃ rü ñanagürü nüxü̃: —¡Ẽcü 7 i ãmarearü 
guruxü̃ nuxã naxü! ¡Rü ínayauxü̃ i 7 i wocaxacügü rü 7 i carnérugü nax 
chau̱̱xcax̱ ínamemarexü̃cax̱ nax Tupanacax̱ chayaguxü̃! ==ñanagürü. 

2Rü nüma ga Baláx rü nanaxü ga yema Balaáü̃ namaxã nüxü̃ ixuxü̃. Rü 
wüxigu nügümaxã rü nayamax̱gü rü nayagugü ga wüxi ga wocaxacü rü wüxi 
ga carnéru ga wüxichigü ga ãmarearü guruü̃wa. 

Balaáü̃ rü mexü̃ Iraétanüxü̃maxã naxuegu 

3-4Rü ñu̱xũchi Balaáü̃ rü ñanagürü Baláxü̃: —¡Ẽcü nuxã ãmarearü 
guruü̃xü̃tagu rüxãũ̱̱x! Rü choma rü yoxni tá íchayadau rü aixcüma chau̱̱xcax̱ 
ngéma naxũ ya Cori nax ngẽxma choxü̃ nangax̱auxü̃cax̱. Rü ñu̱xũchi tá 
cumaxã nüxü̃ chixu i ngẽma chomaxã nüxü̃ yaxuxü̃ ==ñanagürü. Rü nüma 
ga Balaáü̃ rü wüxi ga max̱pǘne ga chianenewa naxũ, rü yéma nixĩ ga Tupana 
naxcax̱ ngóxü̃. Rü nüma ga Balaáü̃ rü ñanagürü Tupanaxü̃: —Marü chanaxü 
i 7 i ãmarearü guruxü̃, rü wüxichigü i ngẽma guruü̃wa rü cuxcax̱ chayagu i 
wüxi i wocaxacü rü wüxi i carnéru ==ñanagürü. 
5Rü yexguma ga Cori ya Tupana rü Balaáü̃maxã nüxü̃ nixu ga ore ga Baláxcax̱ 
ixĩxü̃, rü ñanagürü nüxü̃: —¡Ẽcü nataegu i naxü̃tawa i Baláx rü namaxã nüxü̃ 
ixu i ngẽma ore i tá cumaxã nüxü̃ chixuxü̃! ==ñanagürü. 
6Rü nüma ga Balaáü̃ rü nataegu rü Baláxü̃ inayangau ga yexma ãmarearü 
guruü̃güxü̃tagu chigüxü̃ namaxã ga guxü̃ma ga ãẽx̱gacügü ga Moáanecüãx̱gü. 
7Rü nüma ga Balaáü̃ rü nüxü̃ nixu ga ñaa ore rü ñanagürü: —Yeama yáxü̃wa 
ínamax̱pǘneanexü̃wa i Aráü̃wa choxü̃ ne naxũxẽxẽ ya Baláx ya 
Moáanecüãx̱güarü ãẽx̱gacü. Rü ñanagürü choxü̃: “¡Nua naxũ rü chixexü̃ 
namaxã naxuegu i ngẽma Iraétanüxü̃ nax ngẽmaãcü chixexü̃ namaxã 
ngupetüxü̃cax̱ i Acóbutanüxü̃!” ñanagürü choxü̃. 
8¿Natürü ñuxãcü tá chixexü̃ namaxã chaxuegu i ngẽma duü̃xü̃gü ya Tupana 
tama chixexü̃ namaxã ueguxü̃? ¿Rü ñuxãcü tá chixexü̃gu namaxã charüxĩnü 
i ngẽma duü̃xü̃gü i Cori ya Tupana tama chixexü̃gu namaxã rüxĩnüxü̃? 
9Rü nua daa max̱pǘnechitaeruwa rü meama nüxü̃ chadau i ngẽma 
Iraétanüxü̃. Rü daa max̱pǘnetapex̱ewa rü meama nüxü̃ chadawenü. Rü 
chanangugü rü duü̃xü̃gü i nügütanüxü̃xicatama ixãchiü̃güxü̃ nixĩgü. Rü tama 

togü i duü̃xü̃gümaxã nawüxigu erü tama togü i duü̃xü̃gümaxã nügü 
narüxücu. 
10Rü ñoma ãtex̱exü̃rüxü̃ namuxũchi, ¿rü texé tá tüxü̃̃́ natauxcha nax 
tayaxugüxü̃? ¿Rü texé tá nüxü̃ cuáxü̃ i norü mu? Chierüx ngẽma duü̃xü̃gü i 
mexü̃rüxü̃ chixĩxgu i choma ñu̱xmatáta chayu̱x. Rü ngẽmawena rü 
chanaxwax̱e nax Tupana ngẽma duü̃xü̃güxü̃ yaxuxü̃rüxü̃, choxü̃ yaxuxü̃ 
==ñanagürü. 
11Rü yexguma ga Baláx rü Balaáü̃xü̃ naxcax̱ nadexagü yerü ga Balaáü̃ rü tama 
nanaxü ga yema nüxna naxcax̱ nacax̱axü̃, rü ñanagürü: —¿Tax̱acü nixĩ 
icuxüxü̃? Rü choma rü cuxcax̱ nua changema nax chixexü̃ namaxã 
cuxueguxü̃cax̱ i ngẽma chorü uanügü, natürü i cuma rü mexü̃ namaxã 
cuxuegu ==ñanagürü. 
12Rü nüma ga Balaáü̃ rü nanangãxü̃ rü ñanagürü: —¿Tama ẽx̱na nüxü̃ cucuax̱ 
nax cumaxã nüxü̃ chixuxü̃ rü ngẽma Tupana chomaxã nüxü̃ ixuxü̃xicatama 
tá yixĩxü̃ i ngẽma nüxü̃ chixuxü̃? ==ñanagürü. 
13Natürü nüma ga Baláx rü Balaáü̃xü̃ nicaa̱x̱ü̃chigüama rü ñanagürü: —¡Ẽcü 
tóxnamana chowe rüxũ, rü ngéma tá nixĩ i naxpechinüguxica tátama 
cudauxü̃ i ngẽma ínangexmagüxü̃wa i ngẽma duü̃xü̃gü, natürü taxũtáma 
guxü̃gu cudauane i ngẽma ínangexmagüxü̃wa! Rü chanaxwax̱e nax ngéma 
chixexü̃ namaxã cuxueguxü̃ ==ñanagürü. 
14Rü nüma ga Baláx rü wüxi ga naane ga dauxü̃taechica ga Chopíü̃gu 
ãégaxü̃wa nanaga ga max̱pǘne ga Pichátapex̱ewa. Rü yexma nanaxü ga 7 ga 
ãmarearü guruxü̃. Rü wüxichigüwa nayagu ga wüxi ga wocaxacü rü wüxi ga 
carnéru. 
15Rü yema nachicawa rü nüma ga Balaáü̃ rü ñanagürü Baláxü̃: —¡Ẽcü nua 
ñaa naxü̃na íguxü̃xü̃tagu rüxãũ̱̱x! Rü choma rü tá yoxni Tupanamaxã 
charüdexa ==ñanagürü. 
16Rü nüma ga Cori ya Tupana rü yéma Balaáü̃cax̱ nango̱x, rü namaxã nüxü̃ 
nixu ga yema ore ga Baláxmaxã tá nüxü̃ yaxuxü̃. Rü ñanagürü nüxü̃: —¡Ẽcü 

nataegu naxü̃tawa i Baláx rü namaxã nüxü̃ ixu i ngẽma cumaxã nüxü̃ 
chixuxü̃! ==ñanagürü. 
17Rü nüma ga Balaáü̃ rü nataegu. Rü Baláxü̃tawa nangu ga naxü̃na 
íguxü̃xü̃tawa nanguxẽẽxü̃ namaxã ga namücügü ga ãẽx̱gacügü ga 
Moáanecüãx̱gü. Rü nüma ga Baláx rü Balaáü̃na naca rü ñanagürü: —¿Rü 
ñuxũ ñaxü̃ cuxü̃ ya Cori ya Tupana? ==ñanagürü. 
18Rü yexguma ga nüma ga Balaáü̃ rü nüxü̃ nixu ga ñaa ore, rü ñanagürü: —
Pa Baláx ya Chipóx Nane Ixĩcüx ¡dücax, mea choxü̃̃́ irüxĩnü! 
19Rü Tupana rü tama duü̃xü̃gü nagu rüxĩnüxü̃gu narüxĩnü, rü taguma nidora 
rü taguma nanaxüchicüxü i norü ĩnü. Rü ngẽxguma tax̱acüxü̃ yaxuxgu rü 
aixcümama nanaxü. Rü ngẽxguma tax̱acücax̱ inaxunetagu rü aixcümama 
nayanguxẽxẽ. 
20Rü choxü̃ namu ya Tupana nax mexü̃ namaxã chaxueguxü̃cax̱ i ngẽma 
duü̃xü̃gü i Iraétanüxü̃ erü nümatama ya Tupana rü mexü̃ namaxã naxuegu 
rü ngẽmacax̱ i choma rü taxucürüwa chixexü̃ namaxã chaxuegu. 
21Rü nüma ya Tupana rü tama nagu narüxĩnü i norü chixexü̃ i ngẽma 
duü̃xü̃gü i Iraétanüxü̃ i Acóbuarü duü̃xü̃gü ixĩgüxü̃. Rü nüma ya Cori ya norü 
Tupana rü natanüwa nangẽxma, rü tama chixexü̃ namaxã naxüxchaü̃. Rü 
nümagü rü norü ãẽx̱gacüãcü nüxü̃ nacuax̱gü. 
22Rü yimá norü Tupana nixĩ ga Equítuanewa ínanguxü̃xẽẽxü̃ namaxã ga taxü̃ 
ga norü pora i búfalo i düraxü̃arü poraxü̃ rüyexeraxü̃. 
23Rü taxucürüwa i yuüxü̃arü poramaxã tanachixexẽxẽ i ngẽma Acóbuarü 
duü̃xü̃gü, rü taxucürüwama tax̱acürü chixexü̃maxã tanachixexẽxẽ i ngẽma 
Iraétanüxü̃. Rü ngẽmacax̱ i duü̃xü̃gü rü tá nüxü̃ nixugüe nax poraãcü Tupana 
nüxü̃ rüngü̃xẽẽxü̃ i ngẽma Iraétanüxü̃ i Acóbuarü duü̃xü̃gü ixĩgüxü̃, rü 
ñanagürügü tá: “Tupana rü taxü̃ i norü poramaxã ínananguxü̃xẽxẽ nawa ga 
yema taxü̃ ga norü guxchaxü̃ ga nüxü̃̃́ yexmagüxü̃”, ñanagürügü tá. 

24Rü ngẽma duü̃xü̃gü i Iraétanüxü̃ rü ñoma wüxi i leóü̃rüxü̃ nixĩgü. Rü ngẽma 
leóü̃ i yauxẽü̃chaü̃xü̃ rü tama ínayachaxãchi ñu̱xmata nüxü̃ nanguxü̃ i ngẽma 
naeü̃ i yayauxchaü̃xü̃ nax nagüwa naxaxexü̃cax̱ ==ñanagürü. 
25Rü yexguma ga Baláx rü ñanagürü Balaáü̃xü̃: —Ñu̱xma nax tama cuxü̃̃́ 
natauxchaxü̃ nax chixexü̃ namaxã cuxueguxü̃ i ngẽma Iraétanüxü̃, rü 
ngexrüma noxtacüma nax mexü̃ namaxã cuxueguxü̃ ==ñanagürü. 
26Rü nüma ga Balaáü̃ rü nanangãxü̃ rü ñanagürü: —¿Tama ẽx̱na nagu 
curüxĩnü nax marü cumaxã nüxü̃ chixuxü̃ rü ngẽma Tupana chomaxã nüxü̃ 
ixuxü̃xicatama tá yixĩxü̃ i ngẽma nüxü̃ chixuxü̃? ==ñanagürü. 
27Rü yexguma ga Baláx rü ñanagürü nüxü̃: —¡Ẽcü, ngĩxã rü tóxnamana tá 
cuxü̃ chaga! Rü bexmana ega ngẽma nachicawa chixexü̃ namaxã cuxuegu̱xgu 
i ngẽma Iraétanüxü̃ rü taxũtáma nanu ya Tupana ==ñanagürü. 
28Rü yemaacü ga Baláx rü max̱pǘne ga Peúgu ãéganewa Balaáü̃xü̃ naga. Rü 
yéma nixĩ ga meama naétü idauxü̃ ga guxü̃ma ga yema chianexü̃. 
29Rü yexguma ga nüma ga Balaáü̃ rü ñanagürü nüxü̃: —¡Ẽcü 7 i ãmarearü 
guruxü̃ nuxã naxü, rü ínayauxü̃ i 7 i wocaxacügü rü 7 i carnérugü nax 
chau̱̱xcax̱ ínamemarexü̃cax̱ nax Tupanacax̱ chayaguxü̃! ==ñanagürü. 
30Rü nüma ga Baláx rü nanaxü ga yema Balaáü̃ namaxã nüxü̃ ixuxü̃. Rü 
nayamax̱ rü nayagu ga wüxi ga wocaxacü rü wüxi ga carnéru ga wüxichigü 
ga yema ãmarearü guruü̃wa. 

Iraétanüxü ̃arü muxchiga 24 

1Natürü nüma ga Balaáü̃ rü marü nüxü̃ nicuax̱ãchi rü Cori ya Tupana rü 
aixcüma mexü̃ Iraétanüxü̃maxã naxueguchaü̃. Rü yemacax̱ marü tama 
noxrirüxü̃ Baláxarü ngúchaü̃cax̱ nadau. Rü yema chianexü̃ ga Iraétanüxü̃ 
ípegüxü̃gu nadawenümare. 

Ore i mexü̃ i Tupana Balaáü̃a̱xwa nüxü̃ ixuxü̃ 

2Rü yexguma nüxü̃ nadauyane ga yema Iraétanüxü̃ nax 
nügütanüxü̃chigüãcüma naxãpatagüxü̃, rü Tupanaãxẽ ya Üünexü̃ rü 
Balaáü̃na nangu rü namaxã inacuax̱. 
3-4Rü yexguma ga Balaáü̃ rü nüxü̃ nixu ga ñaa ore nachiga ga Iraétanüxü̃, rü 
ñanagürü: —Ñaa nixĩ i norü ore i Balaáü̃ i Beúx nane i aixcüma mea nüxü̃ 
cuácü i ngẽma nüxü̃ nadauxü̃, rü nüxü̃ ĩnücü i ngẽma ore ya Tupana nüxü̃ 
ixuxü̃, rü nüxü̃ cuácü ya yimá Tupana ya Guxãétüwa Ngẽxmacü nagu 
rüxĩnüxü̃, rü nüxü̃ cuácü i ngẽma Tupana nüxü̃ wéxü̃, rü Tupanaãxẽ nüxna 
ngucü nax nango̱xetüxü̃cax̱. 
5Rü pemax, Pa Acóbutanüxü̃x rü nimexẽchi ya pepatagü. Rü pemax, Pa 
Iraétanüxü̃x, rü namexẽchi i ngẽma ípengexmagüxü̃wa. 
6Rü pepatagü rü ñoma cucugü i máxchimüxü̃xü̃rüxü̃ nixĩgü. Rü ngẽma 
ípepegüxü̃wa rü ñoma orix̱necü i natüpechinügu togüxü̃rüxü̃ nixĩgü. Rü 
pema rü ñoma naigü i mexẽchixü̃ i Tupanatama itogüxü̃rüxü̃ pixĩgü, rü ñoma 
ocayiwagü i natüpechinüwa rüxügüxü̃rüxü̃ pixĩgü. 
7Rü pemax, Pa Iraétanüxü̃x, rü tá pexü̃̃́ nangẽxma i taxü̃ i dexá nax nawa 
pexaxegüxü̃cax̱ rü penetügü namaxã pimegüxü̃cax̱. Rü perü ãẽx̱gacü rü 
ngẽma ãẽx̱gacü ya Agáxmaxã tá inacuax̱. Rü nüma ya perü ãẽx̱gacü rü 
guxãétüwa tá nangẽxma. 
8Rü yimá norü Tupana nixĩ ga Equítuanewa ínanguxü̃xẽẽxü̃ namaxã ga taxü̃ 
ga norü pora i búfalo i düraxü̃arü poraxü̃ rüyexeraxü̃. Rü pema i Iraétanüxü̃ 
rü tá penadai i guxü̃ma i nachixü̃anecüãx̱gü i perü uanügü ixĩgüxü̃. Rü tá 
ipenapóü̃güchinax̱ã, rü tá pexnemaxã penadai. 
9Rü ngẽxguma ipecagügu nax pepeexü̃cax̱ rü ñoma wüxi i leóü̃ i pexü̃rüxü̃ 
pixĩgü rü taxúetama tügü ítarüpora nax pexü̃ ítabai̱x̱güxü̃cax̱. ¡Rü mexü̃ tüxü̃ 
ngupetü ya yíxema mexü̃ pemaxã ueguxe, Pa Iraétanüxü̃x, rü chixexü̃ tüxü̃ 
ngupetü ya yíxema chixexü̃ pemaxã ueguxe! ==ñanagürü ga Balaáü̃. 
10Rü yemaxü̃ naxĩnügu ga Baláx rü poraãcü Balaáü̃maxã nanuxũchi, rü 
napémex̱ẽãcümaxã ñanagürü: —Choma rü cuxcax̱ changema nax chixexü̃ 



504 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

namaxã cuxueguxü̃cax̱ i ngẽma chorü uanügü, natürü marü tomaepü̱xcüna 
nixĩ nax mexü̃ namaxã cuxueguxü̃. 
11Rü narümemae nixĩ nax cuchiü̃cax̱ cutaeguxü̃. Choma rü marü ichaxuneta 
nax mexü̃maxã cuxü̃ chatachigaxẽẽxü̃, natürü nüma ya Cori ya Tupana rü 
tama nanaxwax̱e nax ngẽma mexü̃ cumaxã chaxüxü̃ ==ñanagürü. 
12-13Rü nüma ga Balaáü̃ nanangãxü̃ rü ñanagürü: —Choma rü marü namaxã 
nüxü̃ chixu i curü orearü ngeruü̃gü rü woo ngẽxguma choxna cunaxãxgu i 
guxü̃ma i úiru rü diẽrumü i cupatawa ngẽxmagüxü̃ rü choma rü taxucürüwa 
ngẽmacax̱ tama naga chaxĩnü ya Cori ya Tupana, rü taxucürüwama chorü 
ngúchaü̃gagutama tax̱acürü mexü̃ chaxü rüex̱na tax̱acürü chixexü̃ chaxü. Rü 
ngẽma Cori ya Tupana choxü̃ muxü̃xicatama nixĩ i nüxü̃ chixuxü̃. 
14Rü name nax chauchixü̃anecax̱ chataeguxü̃, natürü naxü̃pa nax íchixũxü̃ rü 
tá cumaxã nüxü̃ chixu i ngẽma guxchaxü̃gü i tá curü duü̃xü̃gücax̱ 
ínanguxẽẽgüxü̃ i ngẽma Iraétanüxü̃ ==ñanagürü. 
15-16Rü yexguma ga Balaáü̃ rü nüxü̃ nixu ga ñaa ore nachiga ga Iraétanüxü̃, 
rü ñanagürü: —Ñaa nixĩ i norü ore i Balaáü̃ i Beúx nane i aixcüma mea nüxü̃ 
cuácü i ngẽma nüxü̃ nadauxü̃ rü nüxü̃ ĩnücü i ngẽma ore ya Tupana nüxü̃ 
ixuxü̃ rü nüxü̃ cuácü ya yimá Tupana ya Guxãétüwa Ngẽxmacü nagu 
rüxĩnüxü̃ rü nüxü̃ cuácü i ngẽma Tupana nüxü̃ wéxü̃ rü Tupanaãxẽ nüxna 
ngucü nax nango̱xetüxü̃cax̱. 
17Rü nüxü̃ chadau i tax̱acü i yixcüra tá ngupetüxü̃, natürü taxũtáma paxa 
ínangu. Rü Iraétanüxü̃tanüwa tá nango̱x i wüxi i ãẽx̱gacü i ñoma woramacuri 
ngóxü̃rüxü̃. Rü ngẽma ãẽx̱gacü rü Moátanüxü̃xü̃ tá nadai rü tá inayanaxoxẽxẽ 
i guxü̃ma i Chéxtanüxü̃. 
18Rü yimá ãẽx̱gacü rü tá Edóü̃tanüxü̃xü̃ narüporamae rü norü uanü i 
Cheíanewa maxẽxü̃ i duü̃xü̃gümaxã tá inacuax̱. Rü ngẽma Iraétanüxü̃ rü tá 
guxü̃ i norü uanügüétüwa naxü. 
19Rü Acóbutanüxü̃wa tá nango̱x i wüxi i ãẽx̱gacü i guxãxü̃tama rüporamaexü̃. 
Rü tá nanadai i norü uanügü i ĩanewa yaxǘgüxü̃ ==ñanagürü. 

20Rü yemawena ga Balaáü̃ rü Amaréxarü ĩanexü̃ nadawenü rü nüxü̃ nixu i 
tax̱acü tá namaxã ngupetüxü̃. Rü ñanagürü: —Amaréx rü wüxi i nachixü̃ane 
i guxãxü̃ma rüporamaexü̃ nixĩ, natürü nawa tá nangu nax iyanaxoxü̃ 
==ñanagürü. 
21-22Rü yexguma nango̱xetügu ga Balaáü̃ rü Quenéutanüxü̃güxü̃ nadau, rü 
nüxü̃ nixu i tax̱acü tá namaxã ngupetüxü̃. Rü ñanagürü: —Pa 
Quenéutanüxü̃güx, rü woo yataixgu i perü cu̱xchicaxü̃gü, rü woo 
máxpü̱xanexü̃gu pexãchiü̃gügu, natürü yima pechiü̃gü rü tá ínagu i 
ngẽxguma Achíriaanecüãx̱ pexü̃ igagügu ==ñanagürü. 
23Rü yemawena rü nüxü̃ nixu i ngẽma tá yixcüra ngupetüxü̃, rü ñanagürü: —
Wüxi i taxü̃ i ngechaü̃ tá nixĩ tümacax̱ ya yíxema duü̃xẽgü ya maxẽxe i 
ngẽxguma Cori ya Tupana yanguxẽẽgu i guxü̃ma i ngẽma. 
24Rü Chípreanewa tá ne naxĩ ya wapurugü, rü guxü̃netáma ya Achíriaanearü 
ĩanegügu rü Ébeanearü ĩanegügu rü tá napogüe ==ñanagürü. 
25Rü yemawena ga Balaáü̃ rü inaxũãchi, rü napatacax̱ nataegu. Rü nüma ga 
Baláx rü ta rü napatacax̱ nataegu. 

Iraétanüxü ̃arü muxchiga 25 

Iraétanüxü̃ rü tupananeta ga Baá-peúxü̃ nicua̱xü̃gü 

1Rü yexguma Chitíü̃gu naxãchiü̃gügu ga Iraétanüxü̃, rü yema norü yatügü rü 
inanaxügüe ga Moáanecüãx̱güarü ngexü̃gümaxã nax namaxẽxü̃. 
2Rü nüma ga ngexü̃gü rü norü tupanagücax̱ ínangutaquex̱egüxü̃wa yema 
yatügüxü̃ nagagü. Rü nüma ga yema Iraétanüxü̃ rü natanüwa nachibüe rü 
ñu̱xũchi yema Moáanecüãx̱güarü tupanaxü̃ nicuax̱üü̃gü. 
3Rü yemaacü muxü̃ma ga yema Iraétanüxü̃ rü natanügu naxãgü nax Baá-
peúxü̃ yacuax̱üü̃güxü̃. Rü yemacax̱ ga Cori ya Tupana rü poraãcü 
Iraétanüxü̃maxã nanu. 
4Rü yemacax̱ ga Tupana rü Moichéxü̃ ñanagürü: —¡Ẽcü nangutaquex̱exẽxẽ i 
guxü̃ma i ngẽma Iraétanüxü̃arü ãẽx̱gacügü i nayauxgüxü̃ nax Baá-peúxü̃ 
yacuax̱üü̃güxü̃! ¡Rü chopex̱egu nadai i ngunecü rü ñu̱xũchi naixtanüwa 

natugüxẽxẽ i naxü̃negü nax guxü̃ma i duü̃xü̃gü nüxü̃ nadaugüxü̃cax̱! Rü 
ngẽxgumaxica tá nixĩ i charüngüxmüxü̃ namaxã i ngẽma Iraétanüxü̃ 
==ñanagürü ga Tupana. 
5Rü yexguma ga nüma ga Moiché rü nanamu ga norü ngü̃xẽẽruü̃gü ga 
ãẽx̱gacügü ga wüxitücumüchigü ga Iraétanüxü̃maxã icuax̱güxü̃, rü ñanagürü 
nüxü̃: —Wüxichigü i pema rü tá penadai i ngẽma petanüxü̃chigü ixĩgüxü̃ i 
nügü ixãgüxü̃ nax Baá-peúxü̃ yacuax̱üü̃güxü̃ ==ñanagürü. 
6Natürü yexguma Moichémaxã Tupanapataax̱tüwa nangutaquex̱egügu ga 
Iraétanüxü̃ ga íxauxexü̃, rü yexgumayane rü wüxi ga Iraétanüxü̃ rü wüxi ga 
ngexü̃ ga Madiáü̃anecüax̱maxã yéma naxüpetü nax napatawa nagaãxü̃cax̱. 
7Rü yexguma yema yatüxü̃ nadau̱̱xgu ga Fineéx ga Ereachá nane ga 
chacherdóte ga Aróü̃taxa, rü nixũgachi ga yema Iraétanüxü̃ 
íngutaquex̱egüxü̃wa. Rü nanayaxu ga norü wocae. 
8Rü nawe nangẽ ga yema yatü ga chixexü̃ üxü̃ ñu̱xmata norü pechicawa. Rü 
yexma nayatoxpetütanü ga yema taxre norü wocaemaxã. Rü yemaacü 
inarüxo ga yema dax̱aweane ga Iraétanüxü̃ namaxã yuexü̃. 
9Natürü 24,000 ga Iraétanüxü̃ nixĩ ga yema dax̱aweanemaxã yuexü̃. 
10Rü yemawena ga Cori ya Tupana rü Moichémaxã nüxü̃ nixu rü ñanagürü: 
11—Yimá Finéegagu nixĩ i charüngüxmüxü̃ namaxã i ngẽma Iraétanüxü̃ erü 
nüma ga Fineéx rü chauxrüxü̃ poraãcü nayanuxũ i ngẽma Iraétanüxü̃. Rü 
ngẽmacax̱ nixĩ i yáxna ngẽma duü̃xü̃gümaxã chaxĩnüxü̃, rü tama guxü̃ 
chadaixü̃. 
12-13¡Rü Finéemaxã nüxü̃ ixu rü tá nüxü̃ chaxuneta nax nüma rü nataagü 
Iraétanüxü̃arü chacherdótegü yixĩgüxü̃cax̱ i guxü̃gutáma! Erü nüma rü 
chau̱̱xcax̱ nayanuxũ rü yemagagu nixĩ ga choxü̃ nangüxmüxẽẽxü̃ namaxã i 
ngẽma Iraétanüxü̃ ==ñanagürü. 

14Rü yema Iraétanüxü̃ ga ngecü ga Madiáü̃tanüxü̃maxã icatanüxü̃ rü Zimrí 
nixĩ ga naéga. Rü nüma rü Charú nane nixĩ. Rü nüma ga Charú rü 
wüxitücumü ga Chimeóü̃tanüxü̃arü ãẽx̱gacü nixĩ. 
15Rü yéma ngecü ga Madiáü̃tanüxü̃ ixĩcü rü Cosbí nixĩ ga ngĩéga. Rü ngĩma 
rü Chúxacü iyixĩ. Rü nüma ga Chú rü wüxitücumü ga Madiáü̃tanüxü̃arü 
ãẽx̱gacü nixĩ. 
16Rü Cori ya Tupana rü Moichémaxã nidexa rü ñanagürü: 
17-18—Madiáü̃tanüxü̃cax̱ ípeyaxüãchi rü penadai yerü nümagü rü 
Iraétanüxü̃cax̱ ínayachoõchi namaxã ga nacüma ga chixexü̃ nax Baá-peúxü̃ 
yacuax̱üü̃güxü̃cax̱. Rü yema Cosbí ga Madiáü̃tanüxü̃arü ãẽx̱gacüxacü rü 
yema ngunexü̃ ga nagu yéma chamuxü̃ ga yema dax̱aweane rü Baa-peúgagu 
wüxi ga wocaemaxã ngĩxü̃ nicatanü rü iyu ==ñanagürü. 

Iraétanüxü ̃arü muxchiga 26 

Wena nügü nixugü ga Iraétanüxü̃ 

1Rü nawena ga yema dax̱aweane ga nawa nayuexü̃ ga duü̃xü̃gü rü nüma ga 
Cori ya Tupana rü Moichémaxã rü chacherdóte ga Aróü̃ nane ga 
Ereachámaxã nidexa, rü ñanagürü: 
2—Nügütanüxü̃chigü peyaxugü i guxü̃ma i Iraétanüxü̃ i 20 ya taunecü rüex̱na 
yexera nüxü̃̃́ ngẽxmagüxü̃ i marü mexü̃ nax daiwa naxĩxü̃ ==ñanagürü. 
3Rü Moiché rü chacherdóte ga Ereachá rü Moáanewa ga natü ga Yudáü̃arü 
ngaicamana ga ĩane ga Yericúarü to̱xmax̱tawa meama nayanu ga yema 
Iraétanüxü̃. 
4Rü yemaacü ga Iraétanüxü̃ rü yema Cori ya Tupana Moichémaxã nüxü̃ 
ixuxü̃ãcü poperagu nanaxümatüéga ga guxü̃ma ga yatügü ga 20 ga taunecü 
rüex̱na yexera nüxü̃̃́ yexmagüxü̃. Rü yemagü nixĩ ga yema Iraétanüxü̃ ga 
Equítuanewa íchoxü̃xü̃. 
5-6Rü yema Acóbu nane ga yacü ga Rubéü̃ nanegü nixĩ ga Enóx, rü Farú, rü 
Eróü̃ rü Camí. Rü yema nanetanüxü̃ nixĩ ga ixugüxü̃. 

7Rü yexguma yaxugügüãgu ga Rubéü̃tanüxü̃ rü 43,730 ga yatügü nixĩgü. 
8Rü Farú nane nixĩ ga Eriá. 
9Rü Eriá nanegü nixĩ ga Nemué, rü Datáü̃ rü Abiráü̃. Rü Datáü̃ rü Abiráü̃ nixĩ 
ga Corémücügü ga yexguma Cori ya Tupanamaxã rü Moichémaxã rü 
Aróü̃maxã nanuegu. 
10Rü yemacax̱ ga waixü̃müane rü ningex̱, rü yemagu nayicu ga yema taxre 
wüxigu Corémaxã. Rü yema íyaxügüxü̃ ga 250 ga Corémücügü rü üxüemagu 
nixae. Rü yema ngupetüxü̃ rü wüxi ga cuax̱ruxü̃ nixĩ naxcax̱ ga yema togü ga 
Iraétanüxü̃. 
11Natürü ga Coré nanegü rü tama nayue. 
12-13Rü yema Chimeóü̃ nanegü rü Nemué, rü Yamíü̃, rü Yaquíü̃, rü Chéra rü 
Chaú nixĩgü. Rü yema nataagü nixĩ ga Nemuétanüxü̃, rü Yamíü̃tanüxü̃, rü 
Yaquíü̃tanüxü̃, rü Chératanüxü̃, rü Chaútanüxü̃. 
14Rü yexguma yaxugügüãgu ga yema Chimeóü̃tanü̃xü̃ rü 22,200 ga yatügü 
nixĩ. 
15-17Rü yema Gáx nanegü nixĩ ga Chefóü̃, rü Aguí, rü Chuní, rü Oní, rü Erí, rü 
Aróx rü Arelí. Rü yema nataagü nixĩ ga Chefóü̃tanüxü̃, rü Aguítanüxü̃, rü 
Chunítanüxü̃, rü Onítanüxü̃, rü Erítanüxü̃, rü Aróxtanüxü̃, rü Arelítanüxü̃. 
18Rü yexguma yaxugügüãgu ga yema Gáxtanüxü̃ rü 40,500 ga yatügü nixĩgü. 
19-20Rü yema Yudá nanegü ga Canaáü̃anegu yuexü̃ rü Éx rü Onáü̃ nixĩ. Rü 
yema togü ga Yudá nanegü rü Cherá, rü Fáre rü Chéra nixĩ. Rü yema nataagü 
ga Yudá nixĩ ga Cherátanüxü̃, rü Fáretanüxü̃, rü Chératanüxü̃. 
21Rü yema Fáre nanegü rü Eróü̃ rü Amúx nixĩgü. Rü yema nataagü ga Fáre 
rü Eróü̃tanüxü̃ rü Amúxtanüxü̃ nixĩgü. 
22Rü yexguma yaxugügüãgu ga yema Yudátanüxü̃ rü 76,500 ga yatügü nixĩgü. 
23-24Rü yema Ichacá nanegü nixĩ ga Torá, rü Pubá, rü Yachúx, rü Chimróü̃. 
Rü yema nataagü ga Ichacá rü Torátanüxü̃, rü Pubátanüxü̃, rü Yachúxtanüxü̃, 
rü Chimróü̃tanüxü̃ nixĩgü. 

25Rü yexguma yaxugügüãgu ga yema Ichacátanü̃xü̃ rü 64,300 ga yatügü nixĩ. 
26Rü yema Chaburóü̃ nanegü nixĩ ga Chérex, rü Eróü̃ rü Yareé. Rü yema 
nataagü ga Chaburóü̃ rü Chérextanüxü̃, rü Eróü̃tanüxü̃, rü Yareétanüxü̃ 
nixĩgü. 
27Rü yexguma yaxugügüãgu ga yema Chaburóü̃tanüxü̃ rü 60,500 ga yatügü 
nixĩ. 
28Rü yema Yúche nanegü nixĩ ga Manaché, rü Efraíü̃. Rü yema Yúche 
nanegüwa nixĩ ga nangóexü̃ ga Manachétanüxü̃ rü Efraíü̃tanüxü̃. 
29Rü Manaché nane ga Maquíwa nixĩ ga nangóexü̃ ga Maquítanüxü̃. Rü 
Maquí nane ga Garaáxwa nixĩ ga nangóexü̃ ga Garaáxtanüxü̃. 
30-32Rü Garaáx nanegü nixĩ ga Yéche, rü Élex, rü Arié, rü Chiquéü̃, rü Chemidá 
rü Éfe. Rü Yéchewa nangóe ga Yéchetanüxü̃. Rü Élexwa nangóe ga 
Élextanüxü̃. Rü Ariéwa nangóe ga Ariétanüxü̃. Rü Chiquéü̃wa nangóe ga 
Chiquéü̃tanüxü̃. Rü Chemidáwa nangóe ga Chemidátanüxü̃. Rü Éfewa 
nangóe ga Éfetanüxü̃. 
33Rü Éfe nane nixĩ ga Cherofáx. Rü Cherofáx rü nataxuma ga nane, rü 
naxacügü ga ngexü̃güxicatama nüxü̃̃́ iyexma. Rü ngĩmagü iyixĩ ga Maará, rü 
Noá, rü Oxlá, rü Milcá rü Tirchá. 
34Rü yexguma yaxugügüãgu ga Manachétanüxü̃ rü 52,700 ga yatügü nixĩgü. 
35Rü yema Efraíü̃ nanegü nixĩ ga Chutéra, rü Béque, rü Taáü̃. Rü Chutérawa 
nangóe ga Chutératanüxü̃. Rü Béquewa nangóe ga Béquetanüxü̃, rü Taáü̃wa 
nangóe ga Taáü̃tanüxü̃. 
36Rü Chutéra nane ga Eráü̃wa nangóe ga Eráü̃tanüxü̃. 
37Rü yexguma yaxugügüãgu ga Efraíü̃tanüxü̃ rü 32,500 ga yatügü nixĩgü. Rü 
yema nixĩ ga Yúchetanüxü̃chigü. 
38-39Rü yema Bẽyamíü̃ nanegü nixĩ ga Béra, rü Abéx, rü Ayiráü̃, rü Chufáü̃, rü 
Yufáü̃. 

40Rü Béra nanegü nixĩ ga Ár rü Naamáü̃. Rü Árwa nangóe ga Ártanüxü̃. Rü 
Naamáü̃wa nangóe ga Naamáü̃tanüxü̃. 
41Rü yexguma yaxugügüãgu ga Bẽyamíü̃tanüxü̃ rü 45,600 ga yatügü nixĩgü. 
42Rü Dáü̃ nane nixĩ ga Chuáü̃. Rü Chuáü̃wa nangóe ga Chuáü̃tanüxü̃. Rü 
yexicatama nixĩ ga Dáü̃tanüxü̃. 
43Rü yexguma yaxugügüãgu ga Chuáü̃tanüxü̃ rü 64,400 ga yatügü nixĩ. 
44Rü yema Aché nanegü rü Iná, rü Ichuí, rü Beriágu nixĩgü. Rü Ináwa nangóe 
ga Inátanüxü̃, rü Ichuíwa nangóe ga Ichuítanüxü̃, rü Beriáwa nangóe ga 
Beriátanüxü̃. 
45Rü yema Beriágu nanegü rü Ébe rü Maquié nixĩgü. Rü Ébewa nangóe ga 
Ébetanüxü̃, rü Maquiéxwa nangóe ga Maquiétanüxü̃. 
46Rü Aché nüxü̃̃́ iyema ga wüxi ga naxacü, rü Chéra nixĩ ga ngĩéga. 
47Rü yexguma yaxugügüãgu ga Achétanüxü̃ rü 53,400 ga yatügü nixĩ. 
48-49Rü yema Netarí nanegü rü Yacheé, rü Guní, rü Yéche, rü Chiléü̃ nixĩgü. 
Rü Yacheéwa nangóe ga Yacheétanüxü̃, rü Guníwa nangóe ga Gunítanüxü̃, 
rü Yéchewa nangóe ga Yéchetanüxü̃, rü Chiléü̃wa nangóe ga Chiléü̃tanüxü̃. 
50Rü yexguma yaxugügüãgu ga Netarítanüxü̃ rü 45,400 ga yatügü nixĩ. 
51Rü yexguma yaxugüãgu ga yema Iraétanüxü̃ rü guxü̃wama 601,730 ga 
yatügü nixĩ. 

Mugü naxca̱x nax ñuxãcü tá nügü yanuaxü̃ ga naane 

52Rü Cori ya Tupana rü Moichémaxã nidexa rü ñanagürü: 
53—¡Ñu̱xma rü nüxü̃ yanu i naane nüxü̃ i ngẽma natücumüchigü i duü̃xü̃gü i 
marü poperagu iwǘgüxü̃! 
54Rü ngẽma natücumügü i rümumaexü̃ rü tá nüxna cunaxã i ngẽma naane i 
rütamaegüxü̃. Rü ngẽma natücumügü i rünoxremaegüxü̃ rü tá nüxna cunaxã 
i ngẽma naane i rüxíxramaegüxü̃. Rü naex̱pü̱x i norü mu i poperagu 
cuxümatüxü̃ i wüxitücumüchigü, rü ngẽxgumaepü̱x tá nixĩ i nüxna cunaxãxü̃ 
i norü naane. 

55Rü sortéuãcü tá nixĩ i nüxü̃ cuyanuxü̃ i ngẽma naane. Rü ngẽma naane i 
nagu yanguchigüxü̃ i wüxichigü i natücumü, rü ngẽma tá nixĩ i nüxna 
cuxãxü̃. Rü ngẽma naane i wüxichigü i natücumü nagu nanguxü̃ rü ngẽmawa 
rü wüxichigü i natanüxü̃ tá nanayaxu i norü naane. 
56Rü ngẽxguma cuyanuxgu i ngẽma naane, rü woo i natücumü i taxü̃ rü 
natücumü i íxraxü̃ rü tá sortéuãcü nanayauxgü i norü naane ==ñanagürü. 

Nixugü ga Lebítanüxü̃ 

57Rü yema Lebítanüxü̃ ga yaxugügüxü̃ nixĩ ga Guerchóü̃tanüxü̃, rü 
Queáxtanüxü̃ rü Merarítanüxü̃. 
58Rü togü ga Lebítanüxü̃ nixĩ ga yema Lixnítanüxü̃, rü Ebróü̃tanüxü̃, rü 
Máritanüxü̃, rü Muchítanüxü̃, rü Corétanüxü̃. Rü guxü̃ma ga yemagü rü 
Lebítanüxü̃ nixĩgü. Rü Queáx rü Amráü̃ nanatü nixĩ. 
59Rü Amráü̃ rü Lebítanüxü̃xacü ga Yocabémaxã naxãxmax̱. Rü ngĩma ga 
Yocabé rü Equítuanegu ibu ga yexguma nüma ga Lebí Equítuanewa 
yexmagu. Rü Amráü̃ nixĩ ga nanatü ga Aróü̃, rü Moiché rü María. Rü Yocabé 
iyixĩ ga naé. 
60Rü Aróü̃ nanegü nixĩ ga Nadáx, rü Abiú, rü Ereachá rü Itamá. 
61Natürü ga Nadáx rü Abiú rü nayue ga yexguma Cori ya Tupanapex̱ewa 
yagugüãgu i pumaratex̱e i tama Tupanacax̱ mexü̃. 
62Rü yexguma yaxugüãgu ga guxü̃ma ga yatügü ga Lebítanüxü̃ ga wüxi ga 
tauemacü rüex̱na yexera nüxü̃̃́ yexmagüxü̃ rü 23,000 nixĩ ga norü mu. Rü 
yemagü rü tama togü ga Iraétanüxü̃rüxü̃ iwǘgüéga, yerü taxuxü̃ma ga norü 
naane nüxna naxãgü. 
63Rü yema nixĩ ga norü mu ga guxü̃ma ga yema Iraétanüxü̃ ga yexguma 
Moiché rü chacherdóte ga Ereachá yaxugügu ga duü̃xü̃gü ga Moáarü 
doxanexü̃wa ga natü ga Yudáü̃cutüwa ga Yericúarü to̱xmax̱tawa. 
64Rü yema duü̃xü̃gütanüwa rü nataxuma ga bai ga wüxi ga yema Iraétanüxü̃ 
ga Moiché rü Aróü̃ íxugügüxü̃ ga yexguma Chinaíarü chianexü̃wa 
nayexmagügu. 

65Yerü Cori ya Tupana rü nanaxuegu nax guxü̃táma ga yema duü̃xü̃gü rü tá 
yema chianexü̃gu nayuexü̃. Rü yema Caréx ga Yeponé nane, rü Yochué ga 
Núü̃ nanexicatama nixĩ ga íyaxüxü̃, rü nataxuma ga wüxi ga to ga íyaxüxü̃. 

Iraétanüxü ̃arü muxchiga 27 

Naane ga Cherupáxacügüna yaxüxü̃ 

1Manachétanüxü̃tanüwa rü tayexma ga 5 ga tügüeyax̱gü ga Maará, rü Noá, 
rü Oxlá, rü Milcá, rü Tirchá. Guxemagü rü Cherupáxacügü tixĩ, rü nüma ga 
Cherofáx rü Éfe nane nixĩ, rü Éfe rü Garaáx nane nixĩ, rü Garaáx rü Maquí 
nane nixĩ, rü Maquí rü Manaché nane nixĩ, rü Manaché rü Yúche nane nixĩ. 
2Rü yema 5 ga nügüeyax̱gü rü guma ngutaquex̱epataü̃wa naxĩ nax 
Moichémaxã rü chacherdóte ga Ereachámaxã rü ñu̱xũchi natücumügüarü 
ãẽx̱gacügümaxã yanadexagüxü̃cax̱. Rü nüxü̃ ngĩgürügügü: 
3—Rü gumá tonatü rü chianexü̃gu nayu, natürü tüma rü tama yema Cori ya 
Tupanamaxã nuexü̃ ga Corétanüxü̃ tixĩ. Rü tümaarü chixexü̃gagutama tayu 
rü nataxuma ga tümane ga yatüxü̃. 
4Rü tama name nax ngẽmacax̱ iyanaxoxü̃ i tümatanüxü̃tanüwa i ngẽma 
tonatüéga nagagu nax nataxuxü̃ma i wüxi ya tümane i yatüxü̃. ¡Rü ngẽmacax̱ 
ngẽma tonatüenexẽgütanüwa rü toxna naxã i wüxi i naane! 
==ngĩgürügügü. 
5-6Rü nüma ga Moiché rü Cori ya Tupanamaxã nüxü̃ nixu ga yema ngecügüxü̃ 
ngupetüxü̃. Rü nüma ga Cori ya Tupana rü Moichéxü̃ nangãxü̃ rü ñanagürü: 
7—Ngẽma Cherofáxacügü naxcax̱ ínacagüxü̃ rü aixcüma name. ¡Ẽcü wüxi i 
naane ngĩxna naxãgü natanüwa i ngẽma ngĩnatüenexẽgü! ¡Rü yema naane 
ga ngĩnatü naxüxü̃ rü ngĩxnagü naxüe nax ngĩxrügü yaxĩgüxü̃cax̱! 
8¡Rü ñu̱xũchi Iraétanüxü̃maxã nüxü̃ ixu rü ngẽxguma texé taxuxü̃ma i 
tümane i yatüxü̃ tüxü̃̃́ ngẽmaãcüma tayu̱xgux, rü ngẽma tümaarü naane rü 
tümaxacü i ngexü̃na tá nixĩ inaxüxü̃! 

9Rü ngẽxguma taxuxü̃ma i naxacü i ngexü̃ nüxü̃̃́ ngẽxmagu ya yimá yucü, rü 
ngẽma norü naane rü naenexẽgüna tá naxǘ. 
10Rü ngẽxguma nataxuguma i naenexẽgü i yatüxü̃ ya yimá yucü, rü ngéma 
nanatüenexẽgüna tá naxǘ i ngẽma norü naane. 
11Rü ngẽxguma nataxuguma i ngẽma nanatüenexẽgü, rü ngẽma yexera 
natanüxü̃xüchi ixĩxü̃na tá naxǘ i ngẽma norü naane. Rü ngẽma cumaxã nüxü̃ 
chixuxü̃ rü wüxi i mu tá nixĩ i nagu naxĩxü̃ i ngẽma Iraétanüxü̃ ==ñanagürü. 

Moiché rü Yochuéxü̃ naxuneta nax nüxí Iraétanüxü̃maxã inacuáxü̃ca̱x 
(Dt. 31.1-8) 

12Nüma ga Cori ya Tupana rü Moichéxü̃ ñanagürü: —¡Daa max̱pǘne ya 
Abaríü̃gu naxĩnagü, rü nagu nadawenü i ngẽma naane i Iraétanüxü̃na 
chaxãxü̃! 
13Rü nawena nax nagu cudawenüxü̃ i ngẽma naane rü tá cuyu, rü yema 
nũxcümaü̃güxü̃ ga curü o̱xigü íngẽxmaxü̃wa tá cuxũ, cuenexẽ i Aróü̃rüxü̃. 
14Yerü yexguma chianexü̃ ga Chíü̃wa duü̃xü̃gü pemaxã nuegu rü dexácax̱ 
ínacagügu, rü pema i taxre rü tama chauga pexĩnüe. Rü yexguma nutawa 
peyagoxü̃chiüxẽẽgu ga dexá, rü tama duü̃xü̃güpex̱ewa choxü̃ picuax̱üü̃gü i 
choma nax chaxüünexü̃. Rü yema nixĩ ga Meribáarü dexá ga Cadéwa 
yexmaxü̃ ga chianexü̃ ga Chíü̃wa ==ñanagürü ga Tupana. 
15Rü nüma ga Moiché rü Cori ya Tupanaxü̃ nangãxü̃ rü ñanagürü: 
16-17—Pa Cori Pa Tupanax, cuma nixĩ i guxü̃ma i duü̃xü̃güna cunaxãxü̃ i maxü̃. 
¡Chanaxwax̱e i nüxü̃ cuxuneta i wüxi i ãẽx̱gacü nax nüxí curü duü̃xü̃gümaxã 
inacuáxü̃cax̱ rü guxü̃wama namaxã naxũxü̃cax̱ nax tama ñoma carnérugü i 
ngearü dauruü̃ãx̱güxü̃rüxü̃ naxĩanemareãxü̃cax̱ ==ñanagürü. 
18Rü nüma ga Cori ya Tupana rü Moichéxü̃ nangãxü̃ rü ñanagürü: —Yochué 
i Núü̃ nane rü wüxi i yatü i chauãxẽ nawa ngẽxmaxü̃. ¡Rü naerugu naxǘxmex̱! 
19-20¡Rü ngẽmawena rü chacherdóte ya Ereachápex̱ewa rü guxü̃ma i 
duü̃xü̃güpex̱ewa naga! ¡Rü ngéma duü̃xü̃güpex̱ewa rü Yuchuémaxã nüxü̃ ixu 
rü nüma tá nixĩ i duü̃xü̃gümaxã inacuáxü̃! Rü cumatama tá nixĩ i nüxna 

cunaxãxü̃ i ngẽma puracü nax ngẽmaãcü guxü̃ma i Iraétanüxü̃ naga 
ĩnüexü̃cax̱. 
21Natürü nüma i Yochué rü nanaxwax̱e nax chacherdóte ya Ereacháxü̃tawa 
naxũxü̃. Rü nüma i Ereachá rü tá Uríü̃wa choxna naca nax tax̱acü tá naxüxü̃ 
i Yochué. Rü nüma i Yochué tá nixĩ i ngẽma Iraétanüxü̃xü̃ namuxü̃ rü namaxã 
inacuáxü̃ i guxü̃ma i naxügüxü̃wa ==ñanagürü. 
22Rü nüma ga Moiché rü yema Cori ya Tupana namuxü̃ãcüma nanaxü. Rü 
Yochuécax̱ naca rü chacherdóte ga Ereachápex̱ewa rü guxü̃ma ga yema 
duü̃xü̃güpex̱ewa nanaga. 
23Rü nüma ga Moiché rü Yochuéerugu naxǘxmex̱ rü nüxna nanaxã ga yema 
puracü, yema Cori ya Tupana Moichéwa nüxü̃ ixuxü̃ãcüma. 

Iraétanüxü ̃arü muxchiga 28 

Ãmaregü i wüxichigü i ngunexü̃gu ixãxü̃ 
(Éx. 29.38-46) 

1Rü nüma ga Cori ya Tupana rü Moichémaxã nidexa rü nüxü̃ ñanagürü: 
2—¡Iraétanüxü̃maxã nüxü̃ ixu rü ngẽxguma nawa nanguxgu i ngẽma petagü 
i pemaxã nüxü̃ chixuxü̃ rü chanaxwax̱e i guxü̃guma choxna nanaxãgü i paũ 
rü ãmaregü i chau̱̱xcax̱ ínaguxü̃! Rü ngẽma naema rü choma rü tá namaxã 
chataãxẽ. 
3¡Rü ñu̱xũchi namaxã nüxü̃ ixu i tax̱acü tá nixĩ i ãmaregü i wüxichigü i 
ngunexü̃gu choxna naxãgüxü̃! Rü tá chau̱̱xcax̱ nanadai rü ínanagu i taxre i 
carnérugü i taxuwama chixexü̃ i wüxi ya taunecü nüxü̃̃́ ngẽxmaxü̃. 
4Rü wüxi tá nixĩ i pax̱mama yagugüxü̃ rü ngéma to tá nixĩ i yáuanecü 
yagugüxü̃. 
5Rü wüxigu ngẽma carnérugümaxã rü tá choxna penaxã i taxre i quíru i arína 
i mexẽchixü̃ i wüxi i litru i oribuarü chíxü̃maxã ñumüxü̃ ==ñanagürü ga 
Tupana. 
6Rü yema nixĩ ga ãmaregü ga guxü̃ma ga ngunexü̃gu Chinaíarü̃ max̱pǘnewa 
yagugüxü̃ nax naemamaxã nataãẽxü̃cax̱ ga Cori ya Tupana. 

7Rü ñanagürü ga Tupana: —Wüxichigü i carnéru rü wüxi ya litru ya bínu tá 
nagu yabagüchigüãcüma nayagugü. Rü yimá bínu rü chanaxwax̱e nax 
chopatawa chopexegu nanabagü nax namaxã chataãẽxü̃cax̱. 
8Rü ngẽma norü taxre i carnéru i yáuanecü tá yagugüxü̃, rü ngẽma carnéru i 
pax̱mama yagugüxü̃rüxü̃ tátama arínamaxã, rü bínumaxã nayagugü. Rü 
ngẽma ãmare i chau̱̱xcax̱ yagugüxü̃, rü naema rü Chauãẽgu tá nayatãũxü̃. 

Ãmaregü i wüxichigü i Ngü̃chigaarü ngunexü̃gü ixãgüxü̃ 

9Rü wüxichigü i ngü̃chigaarü ngunexü̃gu rü tá chau̱̱xcax̱ penadai rü peyagu 
i taxre i carnérugü i taxuwama chixexü̃ i wüxi ya taunecü nüxü̃̃́ ngẽxmaxü̃. 
Rü wüxichigü i ngẽma carnérugü rü bínumaxã rü 4 quíru i arína i mexẽchixü̃ 
i chíxü̃maxã ñumüxü̃maxã tá choxna penaxã. 
10Rü ngẽma ãmare i wüxichigü i ngunexü̃ choxna pexaxü̃ rü ngẽmaétü rü 
wüxichigü i ngü̃xchigaarü ngunexü̃gu tá ãmare chau̱̱xcax̱ piguxü̃, rü 
bínumaxã tá choxna penaxã. 

Ãmaregü i wüxichigü ya tauemacügu ixãgüxü̃ 

11Rü ngexwacaxü̃cü ya tauemacü nagu ngóxü̃ i ngunexü̃gu rü Cori ya 
Tupanacax̱ tá penadai rü peyagu i taxre i wocaxacügü i iyatüxü̃ rü wüxi i 
carnéru i yatüxü̃ rü 7 i carnéruxacügü i iyatüxü̃ i wüxi ya taunecü nüxü̃̃́ 
ngẽxmagüxü̃ i taxuwama chixexü̃. 
12-13Rü wüxichigü i wocaxacü i yatüxü̃maxã tá peyagu i 6 quíru i arína i 
mexẽchixü̃ i chíxü̃maxã ñumüxü̃. Rü wüxichigü i carnéru i yatüxü̃maxã tá 
peyagu i 4 quíru i arína i chíxü̃maxã ñumüxü̃. Rü wüxichigü i carnéruxacü i 
yatüxü̃maxã tá peyagu i taxre quíru i arína i chíxü̃maxã ñumüxü̃. Rü ngẽma 
ãmare i chau̱̱xcax̱ ípeguxü̃ rü chauãẽgu tá nayatãũxü̃ i ngẽma naema. 
14Rü wüxichigü i wocaxacügu tá penaba i taxre ya litru ya bínu. Rü 
wüxichigü i carnérugu tá penaba i wüxi ya litruarü ngãxü̃ ya bínu. Rü 
wüxichigü i carnéruxacügu tá penaba i wüxi ya litru ya bínu. Rü ngẽma tá 
nixĩ i ãmare i guxcüma ya taunecüarü tauemacügügu ipexãgüxü̃. 
15Rü ñu̱xũchi ngẽma ãmaregü i wüxichigü i ngunexü̃gügu ipexãgüxü̃ rü naétü 
chanaxwax̱e nax chau̱̱xcax̱ peyamáxü̃ i wüxi i chíbu nax ngẽmaãcü 

penaxütanüxü̃cax̱ i ngẽma perü chixexü̃. Rü ngẽma chíbu rü bínumaxã tá 
peyagu. 

Ãmaregü i Üpetüchigaarü petagu ixãgüxü̃ 
(Lv. 23.5-8) 

16Rü wüxichigü ya taunecüarü nüxíraü̃cü ya tauemacüarü 14 gu rü tá 
chauégagu penaxüchiga i ngẽma Üpetüchiga. 
17Rü moxü̃ãcütama i 15 gu rü chauégagu tá penaxüchiga i ngẽma Üpetüarü 
peta. Rü 7 i ngunexü̃ tá nixĩ i penangṍxü̃ i paũ i ngearü pu̱xẽẽruü̃ã̃́xü̃. 
18Rü ngẽma ngunexü̃ i nagu penaxügüxü̃ i ngẽma peta rü tá chau̱̱xcax̱ 
pengutaquex̱egü. ¡Rü ngẽma ngunexü̃ rü taxuxü̃táma i puracü pexüe! 
19Rü ngẽma ngunexü̃ i nagu penaxügüxü̃ i ngẽma peta rü Cori ya Tupanacax̱ 
tá penadai rü peyagu i taxre i wocaxacügü rü wüxi i carnéru rü 7 i 
carnéruxacügü i wüxi ya taunecü nüxü̃̃́ ngẽxmagüxü̃ i taxuwama chixexü̃. 
20-21Rü wüxichigü i wocaxacü rü 6 quíru i arína i mexẽchixü̃ i chíxü̃maxã 
ñumüxü̃maxã tá peyagu. Rü wüxichigü i carnéru rü 4 quíru i arína i 
chíxü̃maxã ñumüxü̃maxã tá peyagu. Rü wüxichigü i carnéruxacü rü taxre 
quíru i arína i chíxü̃maxã ñumüxü̃maxã tá peyagu. 
22Rü ñu̱xũchi chau̱̱xcax̱ tá peyamax̱ rü peyagu i wüxi i chíbu nax ngẽmaãcü 
pexü̃̃́ nüxü̃ charüngümaxü̃cax̱ i perü chixexü̃gü. 
23Rü ngẽma ãmaregü tá nixĩ i ípeguxü̃ naétü i ngẽma ãmaregü i guxü̃ i 
ngunexü̃arü pax̱mama chau̱̱xcax̱ ípeguxü̃. 
24Rü ngẽma 7 i ngunexü̃ i nagu penaxüchigaxü̃ i ngẽma peta rü ngẽmaãcü tá 
penaxü i wüxichigü i ngẽma ngunexü̃gügu. Rü ngẽma tá nixĩ i ãmare i 
chauégagu ípeguxü̃, rü ngẽma naema rü tá chauãẽgu nayatãũxü̃. Rü ngẽma 
ãmaregü rü norü bínumaxãchigü tá choxna penaxã. Rü ngẽma tá nixĩ i 
ãmaregü i choxna pexãxü̃ naétü i ngẽma ãmaregü i guxü̃ i ngunexü̃gu 
chau̱̱xcax̱ ípeguxü̃. 
25Rü ngẽma petaarü 7 i ngunexü̃gu rü tá chau̱̱xcax̱ pengutaquex̱egü. ¡Rü 
ngẽma ngunexü̃gu rü taxuxü̃táma tax̱acürü puracü pexüe! 

Nüxíraxü̃xü̃ i nanetügüarü ochiga 
(Lv. 23.9-22) 

26Rü ngẽxguma penaxüchigagu i nüxíraxü̃xü̃ i penetüarü o rü tá Cori ya 
Tupanana penaxã i ngẽma nüxíraxü̃xü̃ i perü tríguarü ogü. Rü ngẽma peta i 
Yüxügüarü Petagu ãégaxü̃gu tá chau̱̱xcax̱ pengutaquex̱egü. ¡Rü ngẽma 
ngunexü̃gu rü taxuxü̃táma tax̱acürü puracü pexüe! 
27Rü ngẽma ngunexü̃ i nagu penaxügüxü̃ i ngẽma peta rü Cori ya Tupanacax̱ 
tá ípenagu i taxre i wocaxacügü i iyatüxü̃, rü wüxi i carnéru i yatüxü̃, rü 7 i 
carnéruxacügü i iyatüxü̃ i wüxi ya taunecü nüxü̃̃́ ngẽxmagüxü̃. Rü ngẽma 
ãmare i ípiguxü̃ rü chauãẽgu tá nayatãũxü̃ i ngẽma naema. Rü choma rü tá 
ngẽma naemamaxã chataãxẽ. 
28-29Rü wüxichigü i wocaxacümaxã tá peyagu i 6 quíru i arína i mexẽchixü̃ i 
chíxü̃maxã ñumüxü̃. Rü wüxichigü i carnérumaxã tá peyagu i 4 quíru i arína 
i chíxü̃maxã ñumüxü̃. Rü wüxichigü i carnéruxacümaxã tá peyagu i taxre 
quíru i arína i chíxü̃maxã ñumüxü̃. 
30Rü ñu̱xũchi chau̱̱xcax̱ tá peyamax̱ rü peyagu i wüxi i chíbu i yatüxü̃ nax 
ngẽmaãcü pexü̃̃́ nüxü̃ charüngümaxü̃cax̱ i perü chixexü̃gü. 
31Rü guxü̃ma i ngẽma ãmaregü i chau̱̱xcax̱ ípeguxü̃ rü norü arínamaxã rü 
norü bínumaxã tá choxna penaxã. Rü ngẽma tá nixĩ i ãmaregü i choxna 
pexãxü̃ naétü i ngẽma ãmaregü i guxü̃ i ngunexü̃gu chau̱̱xcax̱ ípeguxü̃. Rü 
ngẽma naeü̃gü i choxna pexãgüxü̃ rü nanaxwax̱e nax taxuwama nachixexü̃. 

Iraétanüxü ̃arü muxchiga 29 

Peta i cornétagamaxã unagüxü̃ 
(Lv. 23.23-25) 

1Rü yimá norü 7 ya tauemacüarü nüxíraxü̃xü̃ i ngunexü̃gu rü chau̱̱xcax̱ tá 
pengutaquex̱egü i pemax. Rü cornétagügamaxã tá penaxunagü i ngẽma 
ngunexü̃. Rü ngẽma ngunexü̃gu rü taxuxü̃táma i puracü pexüe! 
2Rü chau̱̱xcax̱ tá peyamax̱ rü peyagu i wüxi i wocaxacü i yatüxü̃, rü wüxi i 
carnéru i yatüxü̃, rü 7 i carnéruxacügü i iyatüxü̃ i wüxi ya taunecü nüxü̃̃́ 

ngẽxmaxü̃ i taxuwama chixexü̃. Rü ngẽmaãcü tá chauãẽgu nayatãũxü̃ i 
ngẽma naema, rü namaxã tá chataãxẽ. 
3-4Rü ngẽma wocaxacümaxã tá peyagu i 6 quíru i arína i chíxü̃maxã ñumüxü̃. 
Rü ngẽma carnérumaxã tá peyagu i 4 quíru i arína. Rü wüxichigü i 
carnéruxacümaxã tá peyagu i taxre i quíru i arína. 
5-6Rü ñu̱xũchi chau̱̱xcax̱ tá peyamax̱ rü peyagu i wüxi i chíbu i yatüxü̃ nax 
pexü̃̃́ nüxü̃ charüngümaxü̃cax̱ i perü chixexü̃gü. Rü ngẽma ãmaregü i 
guxü̃guma wüxichigü ya tauemacügu rü wüxichigü i ngunexü̃gu 
ípeguxü̃maxã tá wüxigu ípenagu i ãmaregü i arína rü bínu ngẽma pemaxã 
nüxü̃ chixuxü̃rüxü̃. Rü naema i ngẽma ãmaregü rü tá chauãẽgu nayatãũxü̃ rü 
namaxã tá chataãxẽ. 

Ngunexü̃ i nagu ãmaregü inaxãgüxü̃ nax Tupana duü̃xü̃güaxü̃̃́  nüxü̃ 
iyanarüngümaxü̃ca̱x i norü pecadugü 

(Lv. 23.26-32) 

7Rü yimátama 7 ya tauemacüarü 10 i ngunexü̃gu rü chau̱̱xcax̱ tá 
pengutaquex̱egü i pema. Rü ngẽma ngunexü̃gu rü taxũtáma pechibüe rü 
ñu̱xũchi taxuxü̃táma i puracü pexüe. 
8Rü chau̱̱xcax̱ tá peyamax̱ rü peyagu i wüxi i wocaxacü i yatüxü̃, rü wüxi i 
carnéru i yatüxü̃. Rü tá penadai rü ípenagu i 7 i carnéruxacü i iyatüxü̃ i wüxi 
ya taunecü nüxü̃̃́ ngẽxmaxü̃ i taxuwama ichixexü̃. Rü ngẽma naema rü tá 
chauãẽgu nayatãũxü̃, rü namaxã tá chataãxẽ. 
9-10Rü ngẽma wocaxacü i piguxü̃maxã tá ípenagu i 6 quíru i arína i chíxü̃maxã 
ñumüxü̃. Rü ngẽma carnérumaxã tá ípenagu i 4 quíru i arína i chíxü̃maxã 
ñumüxü̃. Rü wüxichigü i carnéruxacümaxã tá ípenagu i taxre i quíru i arína 
i chíxü̃maxã ñumüxü̃. 
11Rü ñu̱xũchi chau̱̱xcax̱ tá peyamax̱ rü peyagu i wüxi i chíbu i yatüxü̃ nax 
ngẽmaãcü pexü̃̃́ nüxü̃ charüngümaxü̃cax̱ i perü pecadugü. Rü naétü i ngẽma 
ãmaregü i Pecaduarü Ütanüruü̃chigagu ípeguxü̃ rü naétü i ngẽma ãmaregü i 
wüxichigü i ngunexü̃gu ípeguxü̃ rü ngẽmaétü tá ta ípenagu i ngẽma ãmare 
ya yima 7 ya tauemacüarü 10 arü ngunexü̃gu ípeguxü̃. Rü arínamaxã rü 

bínumaxã tá nixĩ i ípenaguxü̃ i ngẽma chíbu nax ngẽmaãcü pexü̃̃́ nüxü̃ 
charüngümaxü̃cax̱ i perü pecadugü. 

Ãmaregü i naixatünaxca̱x ya düxenügüarü petachigagu ixãxü̃ 
(Lv. 23.33-44) 

12Rü yimá 7 ya tauemacüarü 15 i ngunexü̃gu rü chau̱̱xcax̱ tá pengutaquex̱egü. 
¡Rü ngẽma ngunexü̃gu rü taxuxü̃táma i puracü pexüe! Rü 7 i ngunexü̃ tá 
chauégagu penaxü i ngẽma petachiga. 
13Rü ngẽma ngunexü̃ i nagu ipenaxügüxü̃ i ngẽma peta rü chau̱̱xcax̱ tá 
penadai rü ípenagu i 13 i wocaxacügü i iyatüxü̃, rü taxre i carnérugü i 
iyatüxü̃, rü 14 i carnéruxacügü i iyatüxü̃ i wüxi ya taunecü nüxü̃̃́ ngẽxmagüxü̃ 
i taxuwama ichixexü̃. Rü ngẽmaãcü tá chauãẽgu nayatãũxü̃ i ngẽma naema 
rü namaxã tá chataãxẽ 
14-15Rü wüxichigü i wocaxacü i ípeguxü̃maxã tá ípenagu i 6 quíru i arína i 
chíxü̃maxã ñumüxü̃. Rü wüxichigü i carnérumaxã tá ípenagu i 4 quíru i arína 
i chíxü̃maxã ñumüxü̃. Rü wüxichigü i carnéruxacümaxã tá ípenagu i taxre i 
quíru i arína i chíxü̃maxã ñumüxü̃. 
16Rü ngẽma ãmaregü i wüxichigü i ngunexü̃gu chau̱̱xcax̱ peguxü̃ rü norü 
arínamaxã rü norü bínumaxã tá ípenagu. Rü ngẽmaétü tá chau̱̱xcax̱ peyamax̱ 
rü peyagu i wüxi i chíbu i yatüxü̃ nax ngẽmaãcü pexü̃̃́ nüxü̃ 
charüngümaxü̃cax̱ i perü chixexü̃. 
17Rü ngẽma petaarü taxre i ngunexü̃gu rü chau̱̱xcax̱ tá penadai rü ípenagu i 
12 i wocaxacügü i iyatüxü̃, rü taxre i carnérugü i iyatüxü̃, rü 14 i 
carnéruxacügü i iyatüxü̃ i wüxi ya taunecü nüxü̃̃́ ngẽxmagüxü̃ i taxuwama 
ichixexü̃. 
18Rü ngẽma wüxichigü i wocaxacü, rü carnéru, rü carnéruxacü, rü norü 
arínamaxã rü norü bínumaxã tá ípenagu, ngẽma choma pexü̃ 
chamuxü̃ãcüma. 
19Rü ngẽma ãmaregü i wüxichigü i ngunexü̃gu chau̱̱xcax̱ ípeguxü̃ rü norü 
arínamaxã rü norü bínumaxã tá ípenagu. Rü ngẽxgumarüxü̃ tá ta chau̱̱xcax̱ 

peyamax̱ i wüxi i chíbu i yatüxü̃ nax ngẽmaãcü pexü̃̃́ nüxü̃ charüngümaxü̃cax̱ 
i perü chixexü̃. 
20Rü ngẽma norü tomaepü̱x i ngunexü̃gu rü chau̱̱xcax̱ tá penadai rü ípenagu 
i 11 i wocaxacügü i iyatüxü̃, rü taxre i carnérugü i iyatüxü̃, rü 14 i 
carnéruxacügü i iyatüxü̃ i wüxi ya taunecü nüxü̃̃́ ngẽxmagüxü̃ i taxuwama 
ichixexü̃. 
21Rü naex̱pü̱x i wocaxacügü, rü carnérugü, rü carnéruxacügü rü norü 
arínamaxã, rü norü bínumaxã tá ípenagu, ngẽma choma pexü̃ 
chamuxü̃ãcüma. 
22Rü ngẽma ãmaregü i wüxichigü i ngunexü̃gu chau̱̱xcax̱ ípeguxü̃ rü norü 
arínamaxã rü norü bínumaxã tá ípenagu. Rü ngẽxgumarüxü̃ tá ta chau̱̱xcax̱ 
peyamax̱ rü peyagu i wüxi i chíbu i yatüxü̃ nax ngẽmaãcü pexü̃̃́ nüxü̃ 
charüngümaxü̃cax̱ i perü chixexü̃. 
23Rü ngẽma norü ãgümücü i ngunexü̃gu rü chau̱̱xcax̱ tá penadai rü ípenagu i 
10 i wocaxacügü i iyatüxü̃, rü taxre i carnérugü i iyatüxü̃, rü 14 i 
carnéruxacügü i iyatüxü̃ i wüxi ya taunecü nüxü̃̃́ ngẽxmaxü̃ i taxuwama 
ichixexü̃. 
24Rü naex̱pü̱x i wocaxacügü, rü carnérugü, rü carnéruxacügü rü norü 
arínamaxã, rü norü bínumaxã tá ípenagu, ngẽma choma pexü̃ 
chamuxü̃ãcüma. 
25Rü ngẽma ãmare i wüxichigü i ngunexü̃gu chau̱̱xcax̱ ípeguxü̃ rü norü 
arínamaxã rü norü bínumaxã tá ípenagu. Rü ngẽxgumarüxü̃ tá ta chau̱̱xcax̱ 
peyamax̱ rü peyagu i wüxi i chíbu i yatüxü̃ nax ngẽmaãcü pexü̃̃́ nüxü̃ 
charüngümaxü̃cax̱ i perü pecadugü. 
26Rü ngẽma norü wüximee̱x̱pü̱x i ngunexü̃gu rü chau̱̱xcax̱ tá penadai rü 
ípenagu i 9 i wocaxacügü i iyatüxü̃, rü taxre i carnérugü i iyatüxü̃, rü 14 i 
carnéruxacügü i iyatüxü̃ i wüxi ya taunecü nüxü̃̃́ ngẽxmaxü̃ i taxuwama 
ichixexü̃. 

27Rü naex̱pü̱x i ngẽma wocaxacügü, rü carnérugü, rü carnéruxacügü rü norü 
arínamaxã, rü norü bínumaxã tá ípenagu, ngẽma choma pexü̃ 
chamuxü̃ãcüma. 
28Rü ngẽma ãmaregü i wüxichigü i ngunexü̃gu chau̱̱xcax̱ ípeguxü̃ rü norü 
arínamaxã rü norü bínumaxã tá ípenagu. Rü ngẽxgumarüxü̃ tá ta chau̱̱xcax̱ 
peyamax̱ rü peyagu i wüxi i chíbu i yatüxü̃ nax ngẽmaãcü pexü̃̃́ nüxü̃ 
charüngümaxü̃cax̱ i perü chixexü̃. 
29Rü ngẽma norü 6 i ngunexü̃gu rü chau̱̱xcax̱ tá penadai rü ípenagu i 8 i 
wocaxacügü i iyatüxü̃, rü taxre i carnérugü i iyatüxü̃, rü 14 i carnéruxacügü 
i iyatüxü̃ i wüxi ya taunecü nüxü̃̃́ ngẽxmaxü̃ i taxuwama ichixexü̃. 
30Rü naex̱pü̱x i ngẽma wocaxacügü, rü carnérugü, rü carnéruxacügü rü norü 
arínamaxã, rü norü bínumaxã tá ípenagu, ngẽma choma pexü̃ 
chamuxü̃ãcüma. 
31Rü ngẽma ãmaregü i wüxichigü i ngunexü̃gu chau̱̱xcax̱ ípeguxü̃ rü norü 
arínamaxã rü norü bínumaxã tá ípenagu. Rü ngẽxgumarüxü̃ tá ta chau̱̱xcax̱ 
peyamax̱ rü peyagu i wüxi i chíbu i yatüxü̃ nax ngẽmaãcü pexü̃̃́ nüxü̃ 
charüngümaxü̃cax̱ i perü chixexü̃. 
32Rü ngẽma norü 7 i ngunexü̃gu rü chau̱̱xcax̱ tá penadai rü ípenagu i 7 i 
wocaxacügü i iyatüxü̃, rü taxre i carnérugü i iyatüxü̃, rü 14 i carnéruxacügü 
i iyatüxü̃ i wüxi ya taunecü nüxü̃̃́ ngẽxmagüxü̃ i taxuwama ichixexü̃. 
33Rü naex̱pü̱x i ngẽma wocaxacügü, rü carnérugü, rü carnéruxacügü rü norü 
arínamaxã, rü norü bínumaxã tá ípenagu, ngẽma choma pexü̃ 
chamuxü̃ãcüma. 
34Rü ngẽma ãmaregü i wüxichigü i ngunexü̃gu chau̱̱xcax̱ ípeguxü̃ rü norü 
arínamaxã rü norü bínumaxã tá ípenagu. Rü ngẽxgumarüxü̃ tá ta chau̱̱xcax̱ 
peyamax̱ rü peyagu i wüxi i chíbu i yatüxü̃ nax ngẽmaãcü pexü̃̃́ nüxü̃ 
charüngümaxü̃cax̱ i perü chixexü̃. 
35Rü ngẽma norü 8 i ngunexü̃gu rü chau̱̱xcax̱ tá pengutaquex̱egü. ¡Rü ngẽma 
i ngunexü̃gu rü taxuxü̃táma i puracü pexüe! 



522 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

36Rü chau̱̱xcax̱ tá peyamax̱ rü peyagu i wüxi i wocaxacü i yatüxü̃, rü wüxi i 
carnéru iyatüxü̃, rü tá penadai rü ípenagu i 7 i carnéruxacügü i iyatüxü̃ i wüxi 
ya taunecü nüxü̃̃́ ngẽxmaxü̃ i taxuwama ichixexü̃. Rü ngẽmaãcü tá chauãẽgu 
nayatãũxü̃ i ngẽma naema, rü namaxã tá chataãxẽ. 
37Rü ngẽma wocaxacü, rü carnéru, rü carnéruxacügü rü norü arínamaxã, rü 
norü bínumaxã tá ípenagu, ngẽma choma pexü̃ chamuxü̃ãcüma. 
38Rü ngẽma ãmaregü i wüxichigü i ngunexü̃gu chau̱̱xcax̱ ípeguxü̃ rü norü 
arínamaxã rü norü bínumaxã tá ípenagu. Rü ngẽxgumarüxü̃ tá ta chau̱̱xcax̱ 
peyamax̱ rü peyagu i wüxi i chíbu i yatüxü̃ nax ngẽmaãcü pexü̃̃́ nüxü̃ 
charüngümaxü̃cax̱ i perü chixexü̃. 
39Rü ngẽma nixĩ i ãmaregü i choxna tá pexãgüxü̃ nagu i ngẽma ngunexü̃gü i 
marü nüxü̃ chaxunetagüxü̃. Rü naétüwa i ngẽma ãmaregü rü tá choxna 
penaxã i ngẽma ãmaregü i namaxã peyanguxẽẽxü̃ i wüxi i perü uneta i 
chomaxã nüxü̃ pixuxü̃. Rü ngẽxgumarüxü̃ tá ta choxna penaxã i ngẽma 
ãmaregü i perü ngúchaü̃maxã choxna pexãgüxü̃. Rü ngẽma ãmaregü i tá 
choxna pexãgüxü̃ nixĩ i ãmaregü i chau̱̱xcax̱ pedaixü̃ rü piguxü̃, rü ãmaregü 
i arína rü bínu, rü ãmaregü i chau̱̱xcax̱ pedaixü̃ rü piguxü̃ nax pemaxã 
icharüngü̃xmüxü̃xü̃cax̱ ==ñanagürü ga Tupana. 
40Rü nüma ga Moiché rü Iraétanüxü̃maxã nüxü̃ nixu ga guxü̃ma ga yema Cori 
ya Tupana namaxã nüxü̃ ixuxü̃. 

Iraétanüxü ̃arü muxchiga 30 

Mugü naxca̱x i unetagü 

1-2Moiché rü yema ãẽx̱gacügü ga Iraétanüxü̃maxã icuax̱güxü̃xü̃ ñanagürü: —
Cori ya Tupana rü ñanagürü: “Ngẽxguma texé tümamücümaxã itaxunetagu 
rüex̱na chauégagu itaxunetagu rü tanaxwax̱e nax aixcüma tayanguxẽẽxü̃ i 
tümaarü uneta, rü tanaxüxü̃ i guxü̃ma i ngẽma nüxü̃ tixuxü̃. 
3-4Rü ngẽxguma wüxi ya pacü i ngĩnatümex̱ẽwatama ngẽxmacü rü Cori ya 
Tupanamaxã wüxi i uneta naxü̱xgu rüex̱na tax̱acücax̱ namaxã inaxügagu, rü 
ngẽxguma ngĩnatü nüxü̃ cuax̱gux i ngẽma ngĩrü uneta rüex̱na ngĩrü üga rü 

taxu ñamaregu ya ngĩnatü, rü inaxwax̱e nax yangu̱xẽẽãxü̃ i ngẽma ngĩrü 
uneta rüex̱na ngẽma ngĩrü üga. 
5Natürü ngẽxguma ngĩnatü nüxü̃ cuax̱gu, rü tama tanaxwax̱egu nax 
yanguxẽẽãxü̃cax̱ i ngẽma ngĩrü uneta rüex̱na ngĩrü üga, rü ngẽxguma i ngĩma 
i ngẽma pacü rü marü taxũtáma yanguxẽxẽ i ngẽma ngĩrü uneta rüex̱na 
ngẽma ngĩrü üga. Rü ngẽma nax tama tanaxwax̱exü̃ ga ngĩnatü nax 
yanguxẽẽãxü̃cax̱, rü nüma ya Cori ya Tupana rü taxũtáma ngĩxü̃ nanaxwax̱e 
nax yangu̱xẽẽãxü̃. 
6-7Rü ngẽxguma wüxi ya nge marü Cori ya Tupanamaxã inaxunetagu rüex̱na 
ñu̱xãẽãcü tax̱acücax̱ namaxã inaxügagu, rü ngẽmawena naxãtegu rü 
ngẽxguma ngẽma ngĩte nüxü̃ cuax̱gu rü taxu ñamaregu ngĩxü̃, rü inaxwax̱e 
nax yangu̱xẽẽãxü̃ i ngẽma ngĩrü uneta rüex̱na ngẽma ngĩrü üga. 
8Natürü ngẽxguma ngĩte nüxü̃ cuax̱gu rü tama nanaxwax̱egu nax 
yanguxẽẽãxü̃ i ngẽma ngĩrü uneta rüex̱na ngẽma ngĩrü üga, rü ngẽxguma i 
ngĩma i ngẽma nge rü marü taxũtáma yanguxẽxẽ i ngẽma ngĩrü uneta rüex̱na 
ngẽma ngĩrü üga, rü nüma ya Cori ya Tupana rü taxũtáma ngĩxü̃ nanaxwax̱e 
nax yangu̱xẽẽãxü̃. 
9Rü ngẽxguma wüxi i yutecü rüex̱na wüxi i tax̱tecü wüxi i uneta naxü̱xgu, rü 
inaxwax̱e nax yanguxẽẽãxü̃ i guxü̃ma i ngẽma unetagü i nüxü̃ yaxuxü̃. 
10-11Natürü ngẽxguma wüxi i nge i ãtecü i ngĩtechiü̃wa nangẽxmayane wüxi 
i uneta naxü̱xgu rüex̱na Tupanaégagu tax̱acücax̱ inaxügagu, rü ngẽxguma 
ngĩte nüxü̃ cuax̱gu rü taxu ñamaregu naxcax̱ i ngẽma ngĩrü uneta rüex̱na 
ngẽma ngĩrü üga, rü ngẽxguma i ngĩma rü inaxwax̱e nax yangu̱xẽẽãxü̃ i 
ngẽma ngĩrü uneta rüex̱na ngẽma ngĩrü üga. 
12Natürü ngẽxguma ngĩte nüxü̃ cuax̱gu rü iyanaxoxẽẽãx̱gu i ngẽma ngĩrü 
uneta rüex̱na ngẽma ngĩrü üga, rü ngẽxguma i ngĩma i ngẽma nge rü marü 
taxũtáma yanguxẽxẽ i ngẽma ngĩrü uneta rüex̱na ngẽma ngĩrü üga erü ngĩte 
rü marü inayanaxoxẽxẽ. Rü nüma ya Cori ya Tupana rü taxũtáma ngĩxü̃ 
nanaxwax̱e nax yanguxẽẽãxü̃. 

13Rü ngẽma ngĩte rü naxmex̱wa nangẽxma nax yanguxẽẽãxü̃ rüex̱na 
yanaxoxẽẽãxü̃ i ngẽma ngĩrü uneta rüex̱na ngẽma ngĩrü üga i Tupanamaxã 
naxüxü̃ i ngẽma naxmax̱. 
14Rü ngẽxguma ngĩte taxu ñamaregu rü ngẽmaãcü ñuxre i ngunexü̃ 
ngupetümaregu, rü ngẽmawa ngĩxü̃ nüxü̃ nacuax̱ẽxẽ nax namexü̃ nax 
yanguxẽẽãxü̃ i guxü̃ma i ngĩrü unetagü rü ügagü i nüxü̃ yaxuxü̃ i ngẽma 
naxmax̱. 
15Natürü ngẽguma ngĩte nüxü̃ nacuax̱gu i ngĩrü uneta rüex̱na ngĩrü üga, rü 
ñuxre i ngunexü̃ ngupetüwena iyanaxoxẽẽãx̱gu, rü ngẽxguma rü ngĩtewa nixĩ 
i nangẽxmaxü̃ i ngẽma guxcha nax tama yangu̱xẽẽãxü̃ i ngẽma ngĩrü uneta 
rüex̱na ngĩrü üga” ==ñanagürü. 
16Rü yemagü nixĩ ga yema mugü ga Cori ya Tupana Moichémaxã nüxü̃ ixuxü̃ 
nachiga nax ñuxãcü tá naxmax̱maxã inacuáxü̃ i wüxi i yatü, rü 
ngẽxgumarüxü̃ ta i wüxi i papa rü ñuxãcü tá ngĩmaxã inacuáxü̃ i naxacü i 
napatawa ngẽxmacü. 

Iraétanüxü ̃arü muxchiga 31 

Iraétanüxü̃ rü Madiáü̃tanüxü̃xü̃ narüporamae 

1Rü nüma ga Cori ya Tupana rü Moichémaxã nidexa rü ñanagürü nüxü̃: 
2—¡Ẽcü naxütanü rü nadai i ngẽma Madiáü̃tanüxü̃ erü chixexü̃gu 
Iraétanüxü̃xü̃ nayixẽxẽ! Rü ngẽmawena, Pa Moichéx, rü tá cuyu 
==ñanagürü. 
3Rü yexguma ga nüma ga Moiché rü duü̃xü̃güxü̃ ñanagürü: —¡Ñuxre i pema 
rü penade ya pexnegü nax Cori ya Tupanaégagu peyadai̱x̱ü̃cax̱ i ngẽma 
Madiáü̃tanüxü̃ nax ngẽmaãcü yigü ixütanüxü̃cax̱ naxcax̱ ga yema chixexü̃ ga 
taxcax̱ naxügüxü̃ ga Tupanapex̱ewa! 
4Rü ngẽmacax̱ i pema rü petücumüwachigü tá ngéma penamugü i 1,000 chigü 
i churaragü i daiwa ĩxü̃ ==ñanagürü. 

5Rü yemacax̱ wüxitücumüchigütanüarü churaragütanüwa nayadexechi ga 
1,000 ga churaragü nax yemaacü guxü̃wama 12,000 wa nanguxü̃cax̱. Rü 
yemagü rü mea nixãxne nax daiwa naxĩxü̃cax̱. 
6Rü nüma ga Moiché rü inanamuãchitanü nax daiwa naxĩxü̃cax̱. Rü nüma ga 
chacherdóte ga Ereachá nane ga Fineéx nixĩ ga íyaxümücüxü̃. Rü nüma nixĩ 
ga namaxã inacuáxü̃ ga yema Tupanapataarü yemaxü̃gü ga üünexü̃ ga 
íyanaxü̃ rü guma cornétagü ga nagu yacuegüne nax ínaxügüeãxü̃cax̱ nax 
nügü nadai̱x̱ü̃. 
7Rü yexguma ga yema Iraétanüxü̃ rü Madiáü̃tanüxü̃maxã nügü nadai. Rü 
yema Cori ya Tupana Moichémaxã nüxü̃ ixuxü̃rüxü̃ nanadai ga guxü̃ma ga 
yema Madiáü̃tanüxü̃arü churaragü. 
8Rü nanadai ga yema 5 ga Madiáü̃tanüxü̃arü ãẽx̱gacügü ga Éwi, rü Requéü̃, 
rü Chú, rü Úru, rü Réba. Rü yexgumarüxü̃ ta nayamax̱gü ga Balaáü̃ ga Beúx 
nane. 
9Rü nüma ga Iraétanüxü̃arü churaragü rü ínanayauxü̃ ga yema 
Madiáü̃tanüxü̃arü ngexü̃gü rü norü buxü̃gü. Rü yexgumarüxü̃ ta nayagagü 
ga norü wocagü rü togü ga naxü̃nagü rü nayana ga norü yemaxü̃gü. 
10Rü ñu̱xũchi ínanagu ga norü ĩanegü rü guma naigü ga napatagü. 
11-12Natürü guxü̃ma ga yema ngexü̃gü rü buxü̃gü ga ínayauxü̃xü̃ rü wocagü 
rü togü ga naxü̃nagü ga yagagüxü̃, rü yéma nanagagü naxü̃tawa ga Moiché 
rü chacherdóte ga Ereachá rü yema Iraétanüxü̃. Rü nümagü ga Moiché rü 
Ereachá rü yema Iraétanüxü̃ rü Moáanearü metachinüxü̃wa nayexmagü ga 
natü ga Yudáü̃arü éstewa ga ĩane ga Yericúarü to̱xmax̱tawa. 
13Rü nüma ga Moiché rü chacherdóte ga Ereachá rü guxü̃ma ga yema 
Iraétanüxü̃arü ãẽx̱gacügü, rü yema churaragücax̱ nibuxmü nax yéma 
ínapegüxü̃pemagu nüxü̃ yangaugüxü̃cax̱. 
14-15Natürü nüma ga Moiché rü namaxã nanu ga yema churaragüerugü ga 
1,000 maxã rü 100 maxã icuáxü̃ ga daiwa ne ĩxü̃, rü ñanagürü nüxü̃: —
¿Tü̱xcüü̃ penamaxẽxẽxẽ i ngẽma ngexü̃gü? 

16Erü nümagü nixĩ i Balaáü̃arü ucu̱xẽmaxã nawomüxẽẽgüãxü̃ ga Iraétanüxü̃ 
nax Tupanamaxã nanuexü̃cax̱ rü Baá-peúxü̃ yacuax̱üü̃güxü̃cax̱. Rü yema 
chixexü̃gagu nixĩ ga Tupana nadai̱x̱ü̃ ga tatanüxü̃. 
17¡Rü ñu̱xmatama penadai i ngẽma buxü̃gü i yatüxü̃ rü guxü̃ma i ngẽma 
ngexü̃gü i marü yatümaxã maxẽxü̃! 
18Natürü ngẽma paxü̃gü i taguma yatümaxã maxẽxü̃, rü ngexrüma nax 
penadaixü̃. ¡Rü pexü̃tawa nangẽxmagü! ==ñanagürü. 
19Rü ñanagürü: —Guxãma i pema i marü máetagüxe rüex̱na nüxü̃ ingógüxe 
i wüxi i yuxü̃ rü name i 7 i ngunexü̃gu duü̃xü̃gü íngexmagüxü̃arü ĩxpemagu 
perücho. Rü pemax rü ngẽma duü̃xü̃gü i ípeyauxü̃xü̃ rü ngẽxguma norü 
tomaepü̱x i ngunexü̃wa nanguxgu rü norü 7 i ngunexü̃wa nanguxgu rü tá 
pegü piyauxgüxü̃ne. 
20Rü ngẽxgumarüxü̃ tá ta peyayauxgü i guxü̃ma i pexchiru rü guxü̃ma i perü 
ngẽmaxü̃gü i naxchax̱münaxcax̱ rü chíbutax̱anaxcax̱ rü mürapewanaxcax̱ 
==ñanagürü. 
21-23Rü nüma ga chacherdóte ga Ereachá rü guxü̃ma ga yema churaragü ga 
daiwa ne ĩxü̃xü̃ ñanagürü: —Ñaa nixĩ i wüxi i mu ga Cori ya Tupana 
Moichémaxã nüxü̃ ixuxü̃: “Üxüwa tá penamexẽxẽ i guxü̃ma i ngẽma 
ngẽmaxü̃gü i üxüwa tama ixaxü̃ i úirunaxcax̱, rü diẽrumünaxcax̱, rü 
bróũchenaxcax̱, rü fierunaxcax̱, rü éstañunaxcax̱ rü plomunaxcax̱. Natürü 
guxü̃ma i ngẽma üxüwa ixaxü̃ rü dexá i mexẽẽruü̃wa tá peyayauxgü nax 
yamexü̃cax̱. 
24Rü ngẽxguma 7 i ngunexü̃wa nanguxgu rü tá peyayauxgü i pexchiru rü 
ngẽmaãcü tá pime. Rü ngẽmawena rü marü name nax pichoxcuxü̃ i duü̃xü̃gü 
íngẽxmagüxü̃wa” ==ñanagürü. 

Tupana nüxü̃ nixu nax ñuxãcü tá nügü yanuãxü̃ ga yema yemaxü̃gü ga 
Madiáü̃tanüxü̃na napuxü̃xü̃ 

25-27Rü nüma ya Cori ya Tupana rü Moichéxü̃ ñanagürü: —¡Rü yimá 
chacherdóte ya Ereacháarü ngü̃xẽẽmaxã rü ñu̱xũchi ngẽma duü̃xü̃güarü 
ãẽx̱gacügüarü ngü̃xẽẽmaxã yaxugü i ngẽma duü̃xü̃gü rü ñu̱xũchi ngẽma 

naxü̃nagü ga Madiáü̃tanüxü̃na pepuxü̃xü̃! ¡Rü taxregu peyatoye i ngẽma 
naxü̃nagü, rü ngẽma daiwa ne ĩxü̃na penana i wüxitücumü, rü ngẽma 
totücumü rü duü̃xü̃güna penana! 
28-29Rü ngẽma churaragüna üxü̃wa tá cunayaxu i ngẽma choxna üxü̃ 
natanüwa i ngẽma duü̃xü̃gü rü ngẽma wocagü, rü búrugü, rü carnérugü. Rü 
ngẽma wüxitücumü i 500 wa rü tá cunayaxu i wüxi nax choxrü yixĩxü̃cax̱, rü 
ñu̱xũchi chacherdóte ya Ereachána tá cuyamu nax ngẽmaãcü chorü ãmare 
yixĩxü̃cax̱. 
30Rü ngẽma Iraétanüxü̃ i duü̃xü̃güna üxü̃wa rü tá cunayaxu i ngẽma choxna 
üxü̃ natanüwa i ngẽma duü̃xü̃gü rü ngẽma wocagü, rü búrugü, rü carnérugü. 
Rü ngẽma wüxitücumü i 50 wa rü tá cunayaxu i wüxi nax choxrü yixĩxü̃cax̱, 
rü ñu̱xũchi Lebítanüxü̃na tá cuyamugü, erü nümagü nixĩ i chopatana 
nadaugüxü̃ ==ñanagürü ga Tupana. 
31Rü nüma ga Moiché rü Ereachá rü yema Cori ya Tupana Moichéxü̃ muxü̃ãcü 
nanaxügü. 
32-35Rü guxü̃wama ga norü uanügüna napuxü̃xü̃ nixĩ ga 675,000 ga carnérugü, 
rü 72,000 ga wocagü, rü 71,000 ga búrugü, rü 32,000 ga paxü̃gü ga taguma 
yatümaxã maxẽxü̃. Natürü tama nayaxugü ga yema naxü̃nagü ga churaragü 
nügüxü̃ dexü̃. 
36-38Rü yema churaragüna yaxüxü̃ rü 337,500 ga carnérugü nixĩ. Rü 
yematanüwa rü 675 nixĩ ga Cori ya Tupanana namugüxü̃. Rü yema 36,000 ga 
wocatanüwa rü 62 nixĩ ga Cori ya Tupanana namugüxü̃. 
39-40Rü yema 30,500 ga búrutanüwa rü 61 nixĩ ga Cori ya Tupanana 
namugüxü̃, rü yema 16,000 i pacü i taguma yatümaxã maxẽcütanüwa rü 32 
nixĩ ga Cori ya Tupanana ngĩxü̃ namugücü. 
41Rü nüma ga Moiché rü chacherdóte ga Ereachána nanana ga yema Cori ya 
Tupanana naxüxü̃ yema Cori ya Tupana namuxü̃ãcüma. 
42-46Rü yema naxü̃nagü rü pacügü ga churaragü norü uanügüna puxü̃xü̃, rü 
nüma ga Moiché rü ngãxü̃ nixĩ ga yema tama daiwa ĩxü̃ ga Iraétanüxü̃na 

namugüxü̃. Rü yema nixĩ ga 337,000 ga carnérugü, rü 36,000 ga wocagü, rü 
3,500 ga búrugü, rü 16,000 ga pacügü. 
47Rü yema Iraétanüxü̃ ga tama daiwa ĩxü̃na üxü̃wa, rü nüma ga Moiché rü 
wüxichigü ga 50 wa nanayaxu ga wüxi ga pacü rü wüxi ga naxü̃nachigü, rü 
ñu̱xũchi yema Lebítanüxü̃ ga Tupanapatawa puracüexü̃na nanamugü, yema 
Cori ya Tupana nüxü̃ ixuxü̃ãcüma. 
48-49Rü yexguma ga yema churaragüarü ãẽx̱gacügü ga 1,000 maxã rü 100 maxã 
icuáxchigüxü̃, rü Moichéxü̃ ínayadaugü rü nüxü̃ ñanagürügü: —Tomagü nax 
curü puracütanüxü̃ tixĩgüxü̃ rü tayaxugü i ngẽma churaragü i toxmex̱wa 
ngẽxmagüxü̃, rü taxuxü̃ma nataxu. 
50Rü ñaagü nixĩ i ngẽmaxü̃gü i wüxichigü i toma tórü uanü̃gütanüwa nüxü̃ 
itayangauxü̃ i úirunaxcax̱ i napü̱xmex̱ẽgü, rü cadénagü, rü ãneragü, rü 
naxmachinügü, rü nachagügü. Rü guxü̃ma i ngẽma rü Cori ya Tupanana 
tayana nax toxü̃̃́ nüxü̃ iyanangümaxü̃cax̱ i torü pecadugü ==ñanagürügü. 
51Rü Moiché rü Ereachá rü nüxna nanade ga guxü̃ma ga yema yemaxü̃gü ga 
úirunaxcax̱ ixĩgüxü̃. 
52Rü 184 quíruarü yexera nixĩ ga nayaxü̃ ga yema úiru ga yéma Tupanacax̱ 
nanaxü̃ ga yema churaragüerugü ga 1,000 ga churaragümaxã rü 100 ga 
churaragümaxã icuáxchigüxü̃. 
53Rü wüxichigü ga churara rü ñuxre ga yema úiru ga norü uanügüna 
napuxü̃xü̃tanüwa Tupanana naxãgü. 
54Rü yemaacü ga Moiché rü Ereachá rü yema churaragüerugümex̱ẽwa 
nanayauxgü ga yema úirugü ga yéma nanaxü̃. Rü ñu̱xũchi Tupanapatagu 
nayanu nax yemaacü Cori ya Tupana taguma Iraétanüxü̃xü̃ 
iyanangümaxü̃cax̱. 

Iraétanüxü ̃arü muxchiga 32 

Rubéü̃tanüxü̃ rü Gáxtanüxü̃ rü Yudáü̃arü ésteguama nayaxãpatagü 
(Dt. 3.12-22) 

1-2Rü yema Rubéü̃tanüxü̃ rü Gáxtanüxü̃ rü namuxũchi ga naxü̃nagü. Rü 
yexguma nüxü̃ nadaugügu ga yema Yachéxane rü Garaáxane nax namexü̃ 
nax naxü̃nagü nawa nayaexẽẽxü̃, rü Moichéxü̃tawa rü chacherdóte ga 
Ereacháxü̃tawa rü ñu̱xũchi yema duü̃xü̃gümaxã icuax̱güxü̃xü̃tawa naxĩ. Rü 
nüxna nayacagü rü ñanagürügü: 
3-4—Ngẽma Atarúane, rü Dibóü̃ane, rü Yachéxane, rü Nimráane, rü Ebóü̃ane, 
rü Eraréane, rü Chebáü̃ane, rü Nébuane, rü Beóü̃ane rü nüma ga Cori ya 
Tupana rü marü Iraétanüxü̃na nanaxã. Rü ngẽma naane i maxẽ mea nawa 
yaxü̃ rü name nixĩ naxcax̱ i naxü̃nagü. Rü ngẽma toma nax curü duü̃xü̃gü 
tixĩgüxü̃ toxü̃̃́ ngẽxmaxü̃ rü wocagü rü carnérugü nixĩ. 
5Rü ngẽxguma curü me yixĩxgu ¡rü toxna naxã i ngẽma naane! ¡Rü taxṹ i 
natü i Yudáü̃wa toxü̃ quichoü̃xẽxẽxü̃! ==ñanagürügü. 
6Natürü ga Moiché rü nanangãxü̃ rü nüxü̃ ñanagürü: —¿Ẽ̱xna pema rü 
nuatama perüchoxchaü̃ i ngẽxguma petanüxü̃ daiwa ĩxgu? 
7¿Rü tax̱acücax̱ ípenaxoõchitanüxẽxẽchaü̃ i ngẽma petanüxü̃ i Iraétanüxü̃ nax 
ngẽmaãcü tama nawa nangugüxü̃ i ngẽma nachixü̃ane i Cori ya Tupana 
nüxna ãxü̃? 
8Rü yematama nixĩ ga guxchaxü̃ ga naxügüxü̃ ga yema penatügü ga yexguma 
Cadé-banéawa chanamugügu nax yangugügüãxü̃cax̱ ga yema naane. 
9Rü nümagü rü ñu̱xmata Ecúarü natüwa nangugü rü nanangugü ya yema 
naane. Rü yexguma nawoegu̱xgu rü Iraétanüxü̃xü̃ ínayaxoõchitanüxẽxẽ nax 
yemaacü tama nagu nachocuxü̃cax̱ ga yema nachixü̃ane ga Cori ya Tupana 
nüxna ãxü̃. 
10-11Rü yemacax̱ ga yema ngunexü̃gu rü nanu ga Cori ya Tupana, rü 
nanaxuegu nax yema duü̃xü̃gü ga Equítuanewa íchoxü̃xü̃ ga 20 ga taunecü 
rüex̱na yexera nüxü̃̃́ yexmagüxü̃ rü taxũtáma nüxü̃ nadaugü i ngẽma naane 
ga Abraáü̃maxã rü Ichaámaxã rü Acóbumaxã naxueguxü̃, yerü yema 
ngugütaewa ĩxü̃ rü tama Tupanaga naxĩnüe. 

12Rü yemacax̱ ga Tupana rü nüxü̃ nixu rü Yeponé ga Quenétanüxü̃ nane ga 
Caréxicatama, rü Núü̃ nane ga Yochuéxicatama tá nixĩ i nawa ngugüxü̃ i 
ngẽma naane, yerü nümagü nixĩ ga aixcüma mea Cori ga Tupanaga 
naxĩnüexü̃. 
13Rü yemaacü ga Cori ya Tupana rü yema Iraétanüxü̃maxã nanu, rü 40 ga 
taunecü chianexü̃wa nanayexmagüxẽxẽ, ñu̱xmata taxuxü̃ma i maxü̃xü̃ íyaxü 
ga yema Cori ya Tupanapex̱ewa chixexü̃ ügüxü̃. 
14Rü ñu̱xma i pemax, Pa Rubéü̃tanüxü̃ rü Gáxtanüxü̃ i Chixexü̃güarü Üruxü̃ 
Nanegüx, rü ngẽma penatügücümagutama pexĩxchaü̃ nax ngẽmaãcü wena 
Iraétanüxü̃maxã penanuxẽẽxü̃cax̱ ya Cori ya Tupana. 
15Rü ngẽxguma taxũtáma Cori ya Tupanawe perüxĩxchaü̃gu i pema, rü nüma 
rü yexera ya taunecügü tá ñaa chianexü̃wa nanangexmagüxẽxẽ, rü pegagu tá 
nixĩ i ngẽxguma ngẽxma nayuegu ==ñanagürü. 
16Rü yexguma ga yema Rubéü̃tanüxü̃ rü Gáxtanüxü̃ rü Moichécax̱ naxĩ rü 
nüxü̃ ñanagürügü: —Ngẽma toma tanaxwax̱exü̃ nixĩ nax nuxã torü 
carnérupüxü̃ rü tórü wocapǘxü̃ taxügüxü̃, rü ñu̱xũchi ĩanegü nua taxügüxü̃ 
naxcax̱ i toxocügü. 
17Rü ngẽmawena rü tá tanade ya toxnegü, rü napex̱egu tá taxĩ i ngẽma togü 
i Iraétanüxü̃ rü ngẽmaãcü tá nüxü̃ tarüngü̃xẽxẽ ñu̱xmata ngẽma norü 
naanewa tanangugüxẽxẽ. Natürü ngẽma toxocügü rü yoxni yimá ĩanegü ya 
mea ípoxegugünewa tá nangẽxmagü i ngextá ngẽma duü̃xü̃gü i ñaa naanewa 
maxẽxü̃ taxucürüwama ínadaixü̃wa. 
18Rü toma rü taxũtáma topatacax̱ tawoegu ñu̱xmatáta guxü̃ma i Iraétanüxü̃ 
nayauxgü i norü naane. 
19Rü ngẽma naane i Yudáü̃arü tocutüwa ngẽxmaxü̃ rü ñu̱xũchi ngẽma naane 
i yéamaxü̃ra ngẽxmaxü̃ rü toma rü tama tanaxwax̱e, erü ngẽma toxrü naane 
rü nuxã Yudáü̃arü éstecutüwaama nangẽxma ==ñanagürügü. 
20Rü Moiché nanangãxü̃ rü nüxü̃ ñanagürü: —Rü ngẽxguma aixcüma 
peyanguxẽẽgu i ngẽma nüxü̃ pixuxü̃ rü name nixĩ i pegü pixüxnegü rü 

Tupana naxwax̱exü̃ãcüma ipexĩãchi nax ngẽma uanügümaxã pegü 
pedaixü̃cax̱. 
21-22¡Rü Tupanaarü ngü̃xẽẽmaxã pexnegümaxã pichoü̃ nawa i natü i Yudáü̃! 
Rü ngẽma naanewa tá pengẽxmagü ñu̱xmatáta Cori ya Tupana ngẽma 
naanewa ínawoxü̃ i guxü̃ma i perü uanügü. Rü ngẽmawena rü marü name 
nax pewoeguxü̃ erü marü peyanguxẽxẽ i ngẽma Cori ya Tupanamaxã nüxü̃ 
pixuxü̃ rü ngẽma petanüxü̃ i Iraétanüxü̃maxã nüxü̃ pixuxü̃. Rü ngẽxguma i 
ñaa naane ya Tupana pexcax̱ nüxü̃ unetaxü̃ rü tá pexrü nixĩ. 
23Natürü ngẽxguma taxũtáma ngẽmaãcü penaxü̱xgux rü wüxi i taxü̃ i chixexü̃ 
tá pexüe Cori ya Tupanapex̱ewa, rü nüma tá pexü̃ napoxcu ega tama 
peyanguxẽẽgu i ngẽma namaxã nüxü̃ pixuxü̃. 
24¡Rü pexacügücax̱ ĩanegü pexü̱x rü ñu̱xũchi carnéruchitaxü̃gü, natürü 
peyangu̱xẽxẽ i ngẽma perü uneta! ==ñanagürü. 
25Rü yema Gáxtanüxü̃ rü ñu̱xũchi yema Rubéü̃tanüxü̃ rü nanangãxü̃gü rü 
Moichéxü̃ ñanagürügü: —Toma i curü puracütanüxü̃ rü tá tanaxü i ngẽma 
cuma toxü̃ cumuxü̃. 
26Rü yíxema toxmax̱gü rü toxocügü rü torü wocagümaxã rü guxü̃ma i 
toxü̃nagümaxã daa Garaáxanearü ĩanegüwa tátama tangexmagü. 
27Rü toma nax curü puracütanüxü̃ tixĩgüxü̃ rü tá tanade ya toxnegü rü Cori 
ya Tupana naxwax̱exü̃ãcüma daiwa tá taxĩ, ngẽma nümatama toxü̃ 
namuxü̃rüxü̃ ==ñanagürügü. 
28Rü yemacax̱ ga Moiché rü nayaxucu̱xẽ ga chacherdóte ga Ereachá, rü 
Yochué ga Núü̃ nane, rü yema Iraétücumügüarü ãẽx̱gacügü, rü ñanagürü 
nüxü̃: 
29—Rü ngẽxguma aixcüma ãxneãcüma natü i Yudáü̃ wüxigu pemaxã 
yachoü̃gu i guxü̃ma i ngẽma Gáxtanüxü̃ rü Rubéü̃tanüxü̃ nax Cori ya Tupana 
pexü̃ rüngü̃xẽẽãcüma pemaxã daiwa naxĩxü̃cax̱ ñu̱xmata peyapugü i ngẽma 
nachixü̃ane, rü ñu̱xũchi i pema rü tá nüxna penaxã i ñaa Garaáxarü naane 
nax noxrügü yaxĩxü̃cax̱. 

30Natürü ngẽxguma taxũtáma ãxneãcüma pemaxã yachoü̃gu, rü ñu̱xũchi 
Canaáü̃chianewa petanüwa tá nüxü̃̃́ nangẽxma i norü naane ==ñanagürü. 
31Rü yema Gáxtanüxü̃ rü Rubéü̃tanüxü̃ rü Moichéxü̃ nangãxü̃gü rü 
ñanagürügü: —Toma nax curü duü̃xü̃gü tixĩgüxü̃ rü tá tanaxü i ngẽma Cori 
ya Tupana toxü̃ muxü̃. 
32Rü Cori ya Tupanaga taxĩnüeãcüma ãxneãcüma tá nagu tachocu i ngẽma 
Canaáü̃chiane. Natürü ñaa naane i Yudáü̃arü éstewaama ngẽxmaxü̃ rü toxna 
tá naxü nax ngẽmaãcü tóxrü yixĩxü̃cax̱ ==ñanagürügü. 
33Rü yemaacü ga Moiché rü yema Gáxtanüxü̃na, rü Rubéü̃tanüxü̃na, rü Yúche 
nane ga Manachétanüxü̃arü ngãxü̃tücumüna nanaxã ga yema naane ga 
Amoréugüarü ãẽx̱gacü ga Chióü̃arü naane rü yema Bacháü̃arü ãẽx̱gacü ga 
Óxarü naane. Rü yema naanemaxã nüxna nanaxã ga guma ĩanegü ga nawa 
yexmagüne rü ñu̱xũchi yema wocachitaü̃gü ga guma ĩanegüna ügüxü̃. 
34-36Rü yema Gáxtanüxü̃ rü nayamexẽẽgü ga ĩanegü ga Dibóü̃, rü Atarú rü 
Aroé, rü Atarú-chopáü̃, rü Yachéx, rü Yobeá, rü Bex-nimrá, rü Bex-aráü̃. Rü 
ñu̱xũchi ínanapoxegugü ga guma ĩanegü, rü nanaxüpǘxü̃ ga norü carnérugü. 
37-38Rü yema Rubéü̃tanüxü̃ rü nayamexẽẽgü ga ĩanegü ga Ebóü̃, rü Eraré, rü 
Quiriataíü̃, rü Nébu, rü Baá-meóü̃, rü Chibá. Rü nümaxü̃ne ga guma ĩanegü 
ga yamexẽẽgüne rü nanaxüchicüxü ga naéga rü to ga naégagu nanaxüéga. 
39Rü yema Manaché nane ga Maquítanüxü̃ rü Garaáxanegu nachocu rü 
ñu̱xũchi nayapugü rü ínanawoxü̃ ga yema Amoréutanüxü̃ ga yéma maxẽxü̃. 
40Rü yemacax̱ ga nüma ga Moiché rü Maquítanüxü̃na nanaxã ga yema 
Garaáxane. Rü yemaacü ga nümagü rü yexma naxãchiü̃gü. 
41Rü Yaí ga Manachétanüxü̃ ixĩxü̃ rü nanapuxü̃ ga ñuxre ga Amoréugüarü 
ĩanexacügü rü ñu̱xũchi Abóx-yaígu nanaxüéga. 
42Rü nüma ga Nóba rü nayapu ga ĩane ga Quenáx rü ñu̱xũchi guma 
ĩanexacügü ga nacüwawa yexmagüne, rü nügügutama nanaxüéga. 

Iraétanüxü ̃arü muxchiga 33 

Nachicagü ga Iraétanüxü̃ nawa ngugüxü̃ nawena nax Equítuanewa ínachoxü̃xü̃ 

1Rü ñaagü tá nixĩ ga yema nachicagü ga Iraétanüxü̃ nawa ngugüxü̃ ga 
yexguma Equítuanewa ñoma churaragürüxü̃ yachimaãcü ínachoxü̃gu. Rü 
nüma ga Moiché rü Aróü̃ nixĩ ga namaxã icuax̱güxü̃. 
2Rü nüma ga Moiché nayaxümatüchigü ga yema nachicagü ga nawa 
íyachoxü̃etanüxü̃ rü yema nawa yangugüetanüxü̃, yema Cori ya Tupana 
namaxã nüxü̃ ixuxü̃rüxü̃. Rü ñaagü nixĩ ga yema nachicagü ga nawa 
íyachoxü̃etanüxü̃ rü nawa yangugüetanüxü̃. 
3-4Rü yema Iraétanüxü̃ rü taunecü namaxã ixügücü ga tauemacüarü 15 ga 
ngunexü̃gü Ramchéwa ínachoxü̃ ga Üpetüchigaarü petachigaarü moxü̃ãcü. 
Rü tama muü̃ãcüma ínachoxü̃ yerü Tupana rü taxü̃ ga norü poramaxã nüxü̃ 
narüngü̃xẽxẽ. Rü yema Equítuanecüãx̱güpex̱ewa ínachoxü̃ ga yexguma tüxü̃ 
inatax̱güyane ga guxema nanegü ga rüyamaegüxe ga Cori ya Tupana tüxü̃ 
daixe. Rü yemaacü nixĩ ga Tupana poxcu namaxã ueguxü̃ ga yema 
Equítuanecüãx̱güarü tupananetagü. 
5Rü yema Iraétanüxü̃ rü Ramchéwa inaxĩãchi rü Chucóxwa nangugü rü 
yexma narücho. 
6Rü yéma Chucóxwa inaxĩãchi rü Etáü̃wa nangugü ga chianexü̃arü 
üyeanewa. 
7Rü Etáü̃wa inaxĩãchi. Rü ínachoegu rü Pi-airóx ga Baá-chepóü̃arü éstewa 
ngẽxmaxü̃cax̱ nawoegu. Rü Midóxarü to̱xmax̱tawa nangugü, rü yexma 
narücho. 
8Rü Pi-airóxwa inaxĩãchi, rü márwa nichoü̃, rü Etáü̃arü chianexü̃wa 
nangugü. Rü tomaepü̱x ga ngunexü̃ nagu naxĩ ga yema chianexü̃ rü ñu̱xmata 
Maráwa nangugü. Rü yexma narücho. 
9Rü yéma Maráwa inaxĩãchi rü Eríü̃wa nangugü ga ngextá 12 ga dexáarü 
chuxchuxü̃ rü 70 ga cucugü íyexmagüxü̃wa, rü yexma narücho. 
10Rü Eríü̃wa inaxĩãchi rü Már ga Dauchíüxü̃pechinüwa nangugü rü yexma 
narücho. 

11Rü Már ga Dauchíüxü̃pechinüwa inaxĩãchi rü chianexü̃ ga Chíü̃wa nangugü 
rü yexma narücho. 
12Rü chianexü̃ ga Chíü̃wa inaxĩãchi rü Doxcáwa nangugü rü yexma narücho, 
13Rü Doxcáwa inaxĩãchi rü Arúwa nangugü rü yexma narücho. 
14Rü Arúwa inaxĩãchi rü Refidíü̃wa nangugü rü yexma narücho. Rü yéma nixĩ 
ga yema Iraétanüxü̃axü̃̃́ nataxuxü̃ ga dexá nax naxaxegüxü̃cax̱. 
15Rü Refidíü̃wa inaxĩãchi rü chianexü̃ ga Chinaíwa nangugü rü yexma 
narücho. 
16Rü chianexü̃ ga Chinaíwa inaxĩãchi rü Quibúx-ataabá nangugü. Rü yexma 
narücho. 
17Rü Quibúx-ataabá inaxĩãchi rü Acheróxwa nangugü. Rü yexma narücho. 
18Rü Acheróxwa inaxĩãchi rü Rixmáwa nangugü. Rü yexma narücho. 
19Rü Rixmáwa inaxĩãchi rü Rimóü̃-pérewa nangugü. Rü yexma narücho. 
20Rü Rimóü̃-pérewa inaxĩãchi rü Lixnáwa nangugü. Rü yexma narücho. 
21Rü Lixnáwa inaxĩãchi rü Richáwa nangugü. Rü yexma narücho. 
22Rü Richáwa inaxĩãchi rü Queerátawa nangugü. Rü yexma narücho. 
23Rü Queerátawa inaxĩãchi rü max̱pǘne ga Chépewa nangugü. Rü yexma 
narücho. 
24Rü max̱pǘne ga Chépewa inaxĩãchi rü Aradáwa nangugü. Rü yexma 
narücho. 
25Rü Aradáwa inaxĩãchi rü Maqueróxwa nangugü. Rü yexma narücho. 
26Rü Maqueróxwa inaxĩãchi rü Taxáxwa nangugü. Rü yexma narücho. 
27Rü Taxáxwa inaxĩãchi rü Térawa nangugü. Rü yexma narücho. 
28Rü Térawa inaxĩãchi rü Mixcáwa nangugü. Rü yexma narücho. 
29Rü Mixcáwa inaxĩãchi rü Achamonáwa nangugü. Rü yexma narücho. 
30Rü Achamonáwa inaxĩãchi rü Mocheróxwa nangugü. Rü yexma narücho. 

31Rü Mocheróxwa inaxĩãchi rü Bené-yaacáü̃wa nangugü. Rü yexma narücho. 
32Rü Bené-yaacáü̃wa inaxĩãchi rü Guigáxarü max̱pǘnewa nangugü. Rü yexma 
narücho. 
33Rü Guigáxarü max̱pǘnewa inaxĩãchi rü Yobátawa nangugü. Rü yexma 
narücho. 
34Rü Yobátawa inaxĩãchi rü Abrunáwa nangugü. Rü yexma narücho. 
35Rü Abrunáwa inaxĩãchi rü Echióü̃-guébewa nangugü. Rü yexma narücho. 
36Rü Echióü̃-guébewa inaxĩãchi rü chianexü̃ ga Chíü̃wa nangugü ga Cadéwa. 
Rü yexma narücho. 
37Rü Cadéwa inaxĩãchi rü max̱pǘne ga Órwa nangugü ga Edóü̃anearü 
üyeanewa. Rü yexma narücho. 
38Rü nüma ga chacherdóte ga Aróü̃ rü yema Cori ya Tupana namaxã nüxü̃ 
ixuxü̃rüxü̃ guma max̱pǘne ga Órgu naxĩnagü rü yexma nayu. Rü marü ningu 
ga 40 ga taunecü nax Equítuanewa ínachoxü̃xü̃ ga Iraétanüxü̃. Rü gumá 
taunecüarü wüximee̱x̱pü̱x ga tauemacüarü nüxíraxü̃xü̃ ga ngunexü̃gu nixĩ ga 
nayuxü̃. 
39Rü yexguma guma max̱pǘne ga Órgu nayu̱xgu ga Aróü̃ rü 123 ga taunecü 
nüxü̃̃́ nayexma. 
40Rü yema Canaáü̃tanüxü̃ ga ãẽx̱gacü ga Arácüãx̱ ga Néguewa maxü̃xü̃ ga 
Canaáü̃anewa rü nüxü̃ nacuáchiga nax yéma nangugüxü̃ ga Iraétanüxü̃. 
41Rü nüma ga Iraétanüxü̃ rü max̱pǘne ga Órwa inaxĩãchi rü Charmonáwa 
nangugü. Rü yexma narücho. 
42Rü Charmonáwa inaxĩãchi rü Punóü̃wa nangugü. Rü yexma narücho. 
43Rü Punóü̃wa inaxĩãchi rü Obóxwa nangugü. Rü yexma narücho. 
44Rü Obóxwa inaxĩãchi rü Iyé-abaríü̃wa nangugü ga Moáanearü üyeanewa. 
Rü yexma narücho. 
45Rü Iyé-abaríü̃wa inaxĩãchi rü Dibóü̃-gáxwa nangugü. Rü yexma narücho. 



536 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

46Rü Dibóü̃-gáxwa inaxĩãchi rü Amóü̃-dibrataíü̃wa nangugü. Rü yexma 
narücho. 
47Rü Amóü̃-dibrataíü̃wa inaxĩãchi rü Abaríü̃arü máxpüxanexü̃wa nangugü ga 
Nébuarü éstewa. Rü yexma narücho. 
48Rü Abaríü̃arü máxpü̱xanexü̃wa inaxĩãchi rü Moáanearü metachinüxü̃wa 
nangugü ga natü ga Yudáü̃cutüwa ga Yericúarü to̱xmax̱tawa. Rü yexma 
narücho. 
49Rü yemaacü ga yema Iraétanüxü̃ rü Yudáü̃cutüwa nayexmagü ga 
Moáanearü metachinüxü̃wa. Rü ĩane ga Bex-yechimóxwa inaxügü rü 
ñu̱xmata ĩane ga Abé-chitíü̃wa nangu nax naxüãcuaneãxü̃. 
50Rü nüma ga Cori ya Tupana rü Moichémaxã nidexa ga yexguma Moáanearü 
metachinüxü̃wa nayexmagu ga natü ga Yudáü̃cutüwa ga Yericúarü 
to̱xmax̱tawa. Rü ñanagürü nüxü̃: 
51-52—¡Ẽcü ngẽma Iraétanüxü̃maxã nüxü̃ ixu i ñaa ore!: “Rü ngẽxguma pema 
tá pichoü̃gu i ngẽma natü i Yudáü̃ rü nawa pichocu̱xgu i ngẽma 
Canaáü̃cüãx̱güarü naane, rü ¡ẽcü ípenawoxü̃ i guxü̃ma i ngẽma duü̃xü̃gü 
nawa i ngẽma naane! ¡Rü nagu pepogüe i guxü̃ma i norü 
tupananetachicünax̱ãgü i nutanaxcax̱ rü úirunaxcax̱ rü diẽrumünaxcax̱! ¡Rü 
ngẽxgumarüxü̃ ta nagu pepogüe i guxü̃ma i norü ãmaregüarü guruü̃gü i 
max̱pǘnegüwa ngẽxmagüxü̃! 
53¡Rü penapu i ngẽma nachixü̃ane! ¡Rü ngẽxma nagu pexãchiü̃gü! Erü 
chomatama pexna chanaxã nax pema nawa pemaxẽxü̃cax̱. 
54Natürü ngẽxguma pegü peyanuxgu i ngẽma naane rü wüxitücumüwachigü 
tá nanayaxu i ngẽma nagu nanguxü̃. Rü ngẽma natücumü i rümumaexü̃ rü 
tá nanayauxgü i rütamaexü̃ i naane. Rü ngẽma natücumü i rünoxremaexü̃ rü 
tá nanayauxgü i ngẽma rüxíramaexü̃ i naane. Rü ngẽmaãcü 
wüxitücumüwachigü tá nanayaxu i ngẽma naane i nagu nanguxü̃. 
55Natürü ngẽxguma ngẽma naane peyauxgügu i pema rü tama nawa 
ípenawoxü̃gu i guxü̃ma i ngẽma duü̃xü̃gü i ngẽma naanegu ãchiü̃güxü̃, rü 

ngẽma ngéma yaxǘgüxü̃ rü tá pexü̃ ngéma nachixewe ñoma wüxi i naixtüchi 
i pexetügu nguxgurüxü̃, rü ñoma wüxi ya tuxugu pengu̱xgurüxü̃ tá nixĩ. 
56Rü ngẽxguma tama ípenawoxü̃gu rü choma rü tá pexü̃ama chapoxcu 
namaxã i ngẽma poxcu i ngẽma duü̃xü̃gücax̱chirex̱ ixĩxü̃” ==ñanagürü ga 
Cori ya Tupana. 

Iraétanüxü ̃arü muxchiga 34 

Iraétanüxü̃arü naanearü üyeanechigü 

1-2Rü nüma ya Cori ya Tupana rü Moichéxü̃ ñanagürü: —Rü Iraétanüxü̃maxã 
nüxü̃ ixu i ñaa ucu̱xẽgü: “Pema rü Canaáü̃chixü̃anegu tá pechocu. Ngẽma 
nachixü̃ane rü pexrü tá nixĩ, rü ñaagü tá nixĩ i ngẽma norü üyeanechigü: 
3Norü súrcüwawa i ngẽma naane rü Chianexü̃ i Chíü̃maxã tá nixüye rü 
ñu̱xũchi Edóü̃anemaxã. Rü norü éstecüwawaama rü Már ya Ngearü 
Maxü̃ã̃́xü̃arü súrwa tá inaxügü. 
4Rü súrwaama tá nada rü ñu̱xmatáta Acabíü̃arü tuãchixü̃wa nangu. Rü 
ngéma rü Chíü̃wa tá nadapetü ñu̱xmatáta Cadé-banéawa nangu. Rü ngéma 
rü Achá-adáwaama tá nidachigü ñu̱xmatáta Amóü̃wa nangu. 
5Rü Amóü̃wa rü tá inida ñu̱xmatáta ngẽma natü ga Equítuanemaxã 
íyaxüyeanexü̃wa nangu. Rü ngéma tá inida ñu̱xmatáta Már i Mediteráneugu 
yacuáx. 
6Rü norü oéstecüwawa i ngẽma naane, rü Már i Mediteráneucutümaxã tá 
nixüye. 
7Rü ngẽma nórtecüwawaama i üyeane rü Már i Mediteráneuwa tá inaxügü, 
rü ngéma rü tá wex̱gu peyadaxẽxẽ ñu̱xmatáta max̱pǘne ya Óxwa nangu. 
8Rü max̱pǘne ya Óxwa tá peyadaxẽxẽ i ngẽma üyeane ñu̱xmatáta Amácax̱ 
íxücuxü̃wa nangu. Rü ngéma tá peyadaxẽxẽ ñu̱xmatáta Chedáxwa nangu. 
9Rü Chedáxwa tá peyadaxẽxẽ ñu̱xmatáta Chifróü̃wa nangu. Rü Achá-enáü̃gu 
tá nixĩ i yacuáxü̃. Rü ngẽma tá nixĩ i norü üyeane i nórtecüwawa üxü̃. 

10Rü ngẽma üyeane i norü éstecüwawa üxü̃ rü Achá-enáü̃wa tá wex̱gu 
peyadaxẽxẽ ñu̱xmatáta Chepáü̃wa nangu. 
11Rü Chepáü̃wa rü ngẽma üyeane tá narüdae ñu̱xmatáta Ribá i Aíü̃arü 
éstewaama ngẽxmaxü̃wa nangu. Rü ngéma rü éstewaama tá nada ñu̱xmatáta 
naxtaxa ya Quinérexarü éstecüwawa nangu. 
12Rü ngéma i ngẽma üyeane rü tá natü i Yudáü̃waama narüdae ñu̱xmatáta 
Már ya Ngearü Maxü̃ã̃́xü̃gu yacuá. Rü ngẽma tá nixĩ i perü naanearü 
üyeanechigü” ==ñanagürü. 

Ereachá rü Yochué rü Iraétanüxü̃na nayaxãchigü ga naane 

13Rü nüma ga Moiché rü Iraétanüxü̃xü̃ naxuxcu̱xẽ, rü ñanagürü nüxü̃: —
Ngẽma nixĩ i naane i sortéuãcü tá pegü pinuxü̃, yema Cori ya Tupana nüxü̃ 
ixuxü̃rüxü̃ naxcax̱ i ngẽma 9 tücumü i Iraétanüxü̃ rü ñu̱xũchi ngẽma 
ngãxü̃tücumü i Manachétanüxü̃. 
14-15Erü ngẽma Rubéü̃tanüxü̃, rü Gáxtanüxü̃ rü ñu̱xũchi ngẽma ngãxü̃tücumü 
ga Manachétanüxü̃ rü marü natanüxü̃maxã nayayauxchigü ga yema naane 
ga Yudáü̃arü éstewaama ngẽxmaxü̃ ga Yericúarü to̱xmax̱tawa ==ñanagürü. 
16-17Rü yemawena ga Cori ya Tupana rü Moichémaxã nidexa rü ñanagürü 
nüxü̃: —Nüma ya chacherdóte ya Ereachá rü Yochué i Núü̃ nane tá nixĩ i 
pexü̃ yanuxü̃ i ngẽma naane. 
18Rü ngẽmaétü tá naxcax̱ peca i wüxitücumüarü ãẽx̱gacüchigü nax 
peyanuxü̃cax̱ i ngẽma naane. 
19Rü ñaa tá nixĩ i ngẽma yatügü i naxcax̱ pecaxü̃: “Rü ngẽma 
Yudátanüxü̃tanüwa tá naxcax̱ peca i Caréx i Yeponé nane ixĩxü̃. 
20Rü ngẽma Chimeóü̃tanüxü̃tanüwa tá naxcax̱ peca i Chamué i Amiúx nane 
ixĩxü̃. 
21Rü ngẽma Bẽyamíü̃tanüxü̃tanüwa tá naxcax̱ peca i Eridá i Quichóü̃ nane 
ixĩxü̃. 

22Rü ngẽma Dáü̃tanüxü̃wa tá naxcax̱ peca i ãẽx̱gacü i Buquí i Yoquí nane 
ixĩxü̃. 
23Rü Yúche nane ga Manachétanüxü̃tanüwa tá naxcax̱ peca i ãẽx̱gacü i Anié 
i Efóx nane ixĩxü̃. 
24Rü Yúche nane ga Efraíü̃tanüxü̃tanüwa tá naxcax̱ peca i ãẽx̱gacü i Quemué 
i Chitáü̃ nane ixĩxü̃. 
25Rü ngẽma Chaburóü̃tanüxü̃tanüwa tá naxcax̱ peca i ãẽx̱gacü i Erichafáü̃ i 
Panáx nane ixĩxü̃. 
26Rü ngẽma Ichacátanüxü̃tanüwa tá naxcax̱ peca i ãẽx̱gacü i Patié i Acháü̃ 
nane ixĩxü̃. 
27Rü ngẽma Achétanüxü̃tanüwa tá naxcax̱ peca i ãẽx̱gacü i Aiúx i Cheromíx 
nane ixĩxü̃. 
28Rü Netarítanüxü̃tanüwa tá naxcax̱ peca i ãẽx̱gacü i Pedaé i Amiúx nane 
ixĩxü̃” ==ñanagürü. 
29Rü yemagüxü̃ nixĩ ga namuxü̃ ga Cori ya Tupana nax Iraétanüxü̃xü̃ 
yanuãxü̃cax̱ ga yema Canaáü̃arü naane. 

Iraétanüxü ̃arü muxchiga 35 

Lebítanüxü̃güarü ĩanegü rü naanegü 

1Rü yexguma Moiché Moáarü doxonexü̃wa nayexmagu ga Yudáü̃cutüwa ga 
Yericúarü to̱xmax̱tawa, rü Cori ya Tupana namaxã nidexa rü ñanagürü nüxü̃: 
2—¡Namaxã nüxü̃ ixu i Iraétanüxü̃ rü ngẽma naanegü i nüxna ixüchigüxü̃wa 
rü ñuxre ya ĩanegü ya ngẽma naanewa ngẽxmagüne rü Lebítanüxü̃güna tá 
nanana nax yimáwa namaxẽxü̃cax̱! ¡Rü ngẽxgumarüxü̃ ta namaxã nüxü̃ ixu 
nax nüxna nanaxãxü̃cax̱ i ngẽma wocachitaü̃gü ya yimá ĩanegü namaxã 
íxümaeguãchixü̃! 
3Rü yimá ĩanegüwa tá namaxẽ i ngẽma Lebítanüxü̃, rü ñu̱xũchi ngẽma 
wocachitaü̃güwa tá nanayaexẽxẽ i norü wocagü rü toamachigü i naxü̃nagü. 

4Rü ngẽma wocachitaü̃gü i Lebítanüxü̃güna penaxü̃ nax norü woca nawa 
nayaexẽẽxü̃cax̱ rü yima ĩanearü poxeguxü̃arü guxü̃cüwawa rü 450 metruwa 
ta inaxügü. 
5Rü guxü̃ma i nacüwagü i ngẽma naane rü tá nawüxigumare. Rü ngẽma 
wüxicüwawachigü rü 900 metru tá nixĩ i norü max̱. Rü éstewaama, rü 
oéstewaama, rü nórtewaama, rü súrwaama rü tá nawüxigumare i ngẽma 
norü max̱. Rü nüma ya yimá ĩane rü ngẽma wocachitaü̃güarü ngãxü̃wa tá 
nangẽxma. Rü ngẽma wocachitaü̃gümaxã tá ínaxümaeguãchi. 

Iraétanüxü̃arü ĩanegü ya cu̱xchicaruxü̃ ixĩgüne 
(Dt. 4.41-43; 19.1-13; Jos. 20.1-9) 

6Rü yima ĩanegü ya Lebítanüxü̃güna naxãgünetanüwa rü 6 ya ĩanegü tá nixĩ 
ya cu̱xchicaruü̃gü ixĩgüne nax ngẽmaãcü ngẽxma tayarücúxü̃cax̱ ya yíxema 
máetaxe. Rü naétü ya yimá 6 ya ĩanegü, rü nai ya 42 ya ĩanegü tá 
Lebítanüxü̃na naxãgü. 
7Rü guxü̃wama rü 48 ya ĩanegü tá nixĩ i Lebítanüxü̃na naxãgüxü̃ne namaxã i 
norü wocachitaü̃gü. 
8Rü ngẽxguma wüxichigü i Iraétücumü nayauxgügu i norü naane, rü ngẽma 
norü naanewachigütama tá Lebítanüxü̃na nanaxãgü ya ĩanegü. Rü 
ngẽxgumarüxü̃ nax nañuxraxü̃xü̃ i norü naanearü ta rü ñuxre ya ĩanegü nüxü̃̃́ 
ngẽxmaxü̃ i norü naanewa rü tá Lebítanüxü̃na nanaxãgü ya ĩanegü. Rü 
ngẽma natücumü i yexera rütamaearü naaneãx̱güxü̃ rü yexera muxü̃ne ya 
ĩanegü ta nüxna naxãgüchigü. Rü ngẽma natücumü i rüxíxramaearü 
naaneãx̱güxü̃ rü noxretátama ya ĩanegü tá nüxna nixãchigü ==ñanagürü. 

Ĩanegü ya cu̱xchicaruü̃gü 

9Rü nüma ya Cori ya Tupana rü Moichéxü̃ ñanagürü: 
10-11—¡Iraétanüxü̃maxã nüxü̃ ixu i ñaa ore!: “Rü ngẽxguma natü i Yudáü̃ 
pichoü̃gu nax Canaáü̃anegu pechocuxü̃cax̱, rü penaxwax̱e nax ñuxre ya 
ĩanegüxü̃ tá pexunetaxü̃ cu̱xchicaruü̃gü nax ngẽmaãcü yima ĩanegügu 
tayarücúxü̃cax̱ ya yíxema máetacüraxü̃xe. 

12Rü ngẽxma tá nixĩ i tayarücúxü̃ ya yíxema máetacüraxü̃xe naxchax̱wa i 
ngẽma yuxü̃tanüxü̃ i ütanüchaü̃güxü̃. Rü taxũtáma yaxtacüma tüxü̃ nimax̱gü 
naxü̃pa nax duü̃xü̃güpex̱ewa tüxü̃ nagagüxü̃ nax mea tüxna nacagüxü̃cax̱ rü 
nüxü̃ tixuxü̃cax̱ nax tama woetama tayamáxü̃. 
13-14Rü yima ĩanegü ya Tupana pexna naxãgünetanüwa rü 6 tá nixĩ ya 
cu̱xchicaruü̃gü ixĩgüne. Rü 3 tá nixĩ i Yudáü̃arü éstewa ngẽxmagüne, rü 3 tá 
nixĩ i Canaáü̃anewa ngẽxmagüne. 
15Rü yima 6 ya ĩanegü rü cu̱xchicaruü̃gü tá nixĩ naxcax̱ i ngẽma Iraétanüxü̃, 
rü ñu̱xũchi ngẽma to i nachixü̃anecüãx̱gü i marü ñuxgumama petanügu 
ãxchiü̃güxü̃ rü ngẽma ngexwaca petanügu ãxchiü̃güxü̃. Rü ngẽxma tá nixĩ i 
yanacúxü̃ i ngẽma máetacüraxü̃xü̃. 
16Rü ngẽxguma texé wüxi i fierumaxã toguxexü̃ yapix̱ẽẽgu, rü tayu̱xgu ya 
yíxema yapíxe, rü ngẽma rü wüxi i máeta nixĩ. Rü yíxema máetaxe rü 
noxtacüma tá yu tümamaxã naxuegugü. 
17Rü ngẽxguma texé nutamaxã toguxexü̃ yapix̱ẽẽgux, rü tayu̱xgu ya yíxema 
yapíxe, rü ngẽma rü wüxi i máeta nixĩ. Rü yíxema máetaxe rü noxtacüma tá 
yu tümamaxã naxuegugü. 
18Rü ngẽxguma texé wüxi i naimaxã toguxexü̃ yapix̱ẽẽgux, rü tayu̱xgu ya 
yíxema yapíxe, rü ngẽma rü wüxi i máeta nixĩ. Rü yíxema máetaxe rü 
noxtacüma tá yu tümamaxã naxuegugü. 
19Rü ngẽma tümatanüxü̃ ya yíxema yuxe, rü tá nayamax̱ i ngẽma tüxü̃ imáxü̃ 
ega nüxü̃ iyangauxgu. 
20-21Rü ngẽxguma tümachi taxaiãcüma texé toguxexü̃ cuxnetagu, rüex̱na 
nuãcüma texé tax̱acümaxã tüxü̃ ímuxuchigu, rüex̱na tümachi taxaiãcüma 
texéxü̃ tidagügu rü tayu̱xgux, rü ngẽxguma ya yíxema máetaxe rü noxtacüma 
tá yu tümamaxã naxuegugü, erü wüxi i máetaxü̃ tixĩ. Rü ngẽma tümatanüxü̃ 
ya yíxema yuxe, rü tá nayamax̱ i ngẽma tüxü̃ imáxü̃ ega ngextá nüxü̃ 
nangau̱̱xgu. 

22-23Natürü ngẽxguma wüxíe toguxexü̃ cuxnetacüraxü̃gu rü tayu̱xgu rü 
taxũtáma tümagagu nixĩ. Rü ngẽxguma wüxíe tax̱acü tüxü̃ ñaxcüraxü̃gu rü 
tayu̱xgu rü taxũtáma tümagagu nixĩ. Rü ngẽxguma wüxíe togueétügu nuta 
tanguxẽẽcüraxü̃gu, rü tayu̱xgu, rü taxũtáma tümagagu nixĩ. Erü tamachirex̱ 
tügüarü uanü tixĩ rü tama nagu tarüxĩnüãcüma tüxü̃ tayuxẽxẽ. 
24Rü ngẽma ĩanecüãx̱ i duü̃xü̃gü rü ngẽma mugü nüxü̃ ixuxü̃rüxü̃ tá naétüwa 
nachogü i ngẽma máetacüraxü̃xü̃ napex̱ewa i ngẽma yuxü̃tanüxü̃ i 
yamáxchaü̃xü̃. 
25Rü ngẽmaãcü i ngẽma duü̃xü̃gü rü tá naétüwa nachogü i ngẽma 
máetacüraxü̃xü̃ napex̱ewa i ngẽma yuxü̃tanüxü̃ i yamáxchaü̃xü̃. Rü nüma i 
duü̃xü̃gü rü tá nanamugü nax yima ĩane ya nagu yanacúxü̃necax̱ nataeguxü̃. 
Rü nüma i ngẽma máetacüraxü̃xü̃ rü nanaxwax̱e nax ngéma 
nangẽxmaechaxü̃ ñu̱xmatáta nayu̱x ya yimá chacherdótegüarü ãẽx̱gacü ya 
chíxü̃maxã nabaerucü. 
26-27Natürü ngẽxguma ngẽma máetacüraxü̃xü̃ ínaxũxũxgu nawa i norü naane 
ya yima ĩane ya cu̱xchicaxü̃ rü ngẽxma düxétügu nüxü̃ nangau̱̱xgu rü 
yamáagu i ngẽma ütanüchaü̃xü̃, rü taxuxü̃táma chixexü̃ naxü. 
28Rü ngẽmacax̱ i ngẽma máetacüraxü̃xü̃ rü nanaxwax̱e nax yimá ĩane ya 
cu̱xchicaxü̃wa nangẽxmaechaxü̃ ñu̱xmatáta nayu̱x ya yima 
chacherdótegüarü ãẽx̱gacü. Rü ngẽmawena rü marü name nax noxrütama 
naanecax̱ nataeguxü̃. 
29Rü ngẽma cumaxã nüxü̃ chixuxü̃ rü pexcax̱ rü penegücax̱ rü petaagücax̱ rü 
wüxi i mu tá nixĩ i nagu pexĩxü̃ i ngextá ípemaxẽxü̃wa. 

Mugü nachiga nax ñuxãcü tá napoxcuxü̃ i máetaxü̃ 

30Rü ngẽxguma ñuxre i duü̃xü̃gü nüxü̃ dau̱̱xgu rü nüxü̃ ixuxgu nachiga i wüxi 
i máetaxü̃, rü ngẽxgumaxicatama tá nixĩ nax yu namaxã pexueguxü̃ i wüxi i 
máetaxü̃. Natürü ngẽxguma wüxitama yixĩxgu i nüxü̃ dauxü̃ rü nüxü̃ ixuxü̃ 
nachiga i wüxi i máetaxü̃ rü taxucürüwama texémaxã yu taxuegu. 

31Rü wüxi i máetaxü̃ i marü yu namaxã naxuegugüxü̃ rü ngẽxguma chi texé 
diẽrumaxã naxütanüchaü̃gu ¡rü taxũtáma penayaxu i ngẽma diẽru! Rü 
nanaxwax̱e nax nayuxü̃. 
32¡Rü taxũtáma penayaxu i diẽru ega wüxi i máetaxü̃ naxütanüchaü̃gu nax 
ínaxũxũxü̃cax̱ nawa ya yima ĩane ya nagu yanacúxü̃ne nax norü naanecax̱ 
nataeguxü̃ naxü̃pa nax taxũta nayuxü̃ ya yima chacherdótegüarü ãẽx̱gacü! 
33¡Rü taxṹ i máetamaxã penaxãũãchixẽxẽ i ngẽma nachixü̃ane i nawa tá 
pemaxẽxü̃! Erü ngẽma máeta rü poraãcü nanachixexẽxẽ i wüxi i nachixü̃ane. 
Rü nüma i máetaxü̃ rü max̱gu tá nayu. Rü taxucürüwa i tax̱acü i tomaxã 
tanaxütanü i ngẽma máeta. 
34¡Rü taxũtáma chixexü̃maxã peyapaxẽẽxü̃ i ngẽma naane i nawa tá 
pemaxẽxü̃ rü nawa choma rü tá ta chamaxü̃! Erü choma ya Cori ya Tupana 
rü natanüwa chamaxü̃ i ngẽma Iraétanüxü̃” ==ñanagürü ga Tupana. 

Iraétanüxü ̃arü muxchiga 36 

Naanegü ga Cherupéxacügüna yaxüxü̃ 

1Rü Garaáx rü Maquí nane nixĩ. Rü Maquí rü Manaché nane nixĩ. Rü Manaché 
rü Yúche nane nixĩ. Rü yema Garaáxtanüxü̃arü ãẽx̱gacügü rü Moichéxü̃tawa 
rü yema Iraétücumügüarü ãẽx̱gacügüxü̃tawa naxĩ nax namaxã 
yanadexagüxü̃cax̱, rü ñanagürügü nüxü̃: 
2—Pa Moichéx, Cori ya Tupana rü cuxü̃ namu nax sortéuãcüma Iraétanüxü̃xü̃ 
cuyanuxü̃ i ngẽma naane i wüxitücumüchigüna üxü̃. Rü ngẽxgumarüxü̃ ta 
cuxü̃ namu nax naxacügüna cunaxãxü̃ i ngẽma naane i totanüxü̃ ya 
Cherofáxna üxü̃. 
3Natürü ngẽxguma chi togümare i Iraétücumügü i yatüxü̃maxã yaxãtegügu i 
ngĩmagü, rü ngẽma naane ga ngĩxrügü ixĩxü̃ rü taxũtáma marü totücumüarü 
nixĩ, rü ngẽma namaxã yaxãtegüxü̃tücumüarü tá nixĩ. Rü ngẽmaãcü i ngẽma 
torü naane rü tá nixíxrachigü. 

4Rü ñu̱xũchi ngẽxguma nawa nanguxgu ya yimá Taunecü ya Nagu 
Natáeguxẽẽãcü i Naane rü ngẽma ngĩanegü rü marü ngĩtetücumüarü tá nixĩ, 
rü marü taxũtáma totücumüarü nixĩ ==ñanagürügü. 
5Rü yemacax̱ ga Moiché rü yema Cori ya Tupana namaxã nüxü̃ ixuxü̃ãcüma 
Iraétanüxü̃maxã nüxü̃ nixu rü ñanagürü: —Rü ngẽma Yúchetanüxü̃ nüxü̃ 
ixugüxü̃ rü aixcüma name. 
6Rü nüma ya Cori ya Tupana rü nüxü̃ nixu nax ngẽma Cherofáxacügü rü 
ngĩma nanaxwax̱egüxü̃maxã yaxãtegüxü̃. Natürü nanaxwax̱e nax ngẽma 
ngĩnatü natücumüwa ngẽxmaxü̃tanügu nax yaxãtegüxü̃. 
7Rü ngẽma naane i Iraéanewa wüxíechigüarü ixĩxü̃ rü taxucürüwa 
totücumüna naxüe. Rü ngẽmacax̱ i guxü̃ma i Iraétanüxü̃ rü nanaxwax̱e nax 
nüxna nadaugüxü̃ i ngẽma naane i norü o̱xigütücumüwa nüxna naxãgüxü̃. 
8Rü ngẽxguma wüxi i pacü i ngẽxü̃rüxüxü̃tücumüwa ücü rü ngĩxna naxü̱xgu 
i ngĩnatü ya yucüarü naane, rü nanaxwax̱e nax wüxi i yatü i tümatücumüwa 
ücümaxã taxãtexü̃. Rü ngẽmaãcü wüxichigü i Iraétanüxü̃ rü tá nüxna nadau 
i ngẽma naane i nanatü nüxna ãxü̃. 
9Rü ngẽma naane i nanatü nüxna ãxü̃ rü taxuxü̃táma totücumümex̱ẽwa 
naxüe. Rü wüxichigü i Iraétücumü rü nanaxwax̱e nax nüxna nadaugüxü̃ i 
ngẽma naane i nüxna ixüchigüxü̃ ==ñanagürü. 
10-12Rü yexguma ga yema Cherofáxacügü ga Maará, rü Tirchá, rü Oxlá, rü 
Milcá, rü Noá rü naga ixĩnüe ga yema Cori ya Tupana Moichémaxã nüxü̃ 
ixuxü̃. Rü ngĩnepügü nanegü ga Manachétaagümaxã iyaxãtegü. Rü yema 
Manachétanüxü̃ rü Yúchetaagü nixĩgü, rü yemaacü ga yema ngĩanegü rü 
tama totücumüwa naxüe. 
13Rü yemagü nixĩ ga yema mugü rü ucu̱xẽgü ga Iraétanüxü̃cax̱ Cori ya 
Tupana Moichémaxã nüxü̃ ixuxü̃ ga yexguma Moáarü doxonexü̃wa 
nayexmagu ga Yudáü̃cutüwa ga Yericúarü to̱xmax̱tawa. 

Wenaxarü naxümatü ga Tupanaarü mugü 

Wenaxarü naxümatü ga Tupanaarü mugü 1 

Moichéarü ore ga Iraétanüxü̃maxã nüxü̃ yaxuxü̃ 

1Rü ñaagü nixĩ ga yema ore ga Moiché nüxü̃ ixuxü̃ namaxã ga guxü̃ma ga 
Iraétanüxü̃ ga yexguma Arabáarü chianexü̃wa nayexmagügu ga natü ga 
Yudáü̃arü éstewa ga Chúxarü to̱xmax̱tawa. Rü yema Arabáarü chianexü̃ rü 
nachicagü ga Paráü̃ rü Tópere rü Labáü̃ rü Acheróx rü Dichaáarü ngãxü̃wa 
nayexma. 
2Rü ngẽxguma max̱pǘne ya Oréxwa ixũãchigu rü 11 i ngunexü̃gü nixĩ i ingexü̃ 
nax Cadé-banéawa inguxü̃. Rü ngẽma nama i Cadé-banéawa daxü̃ rü 
max̱pǘne ya Cheígu nida. 
3-4Rü 40 ga taunecü marü nangupetü nax Equítuanewa ínachoxü̃xü̃ ga yema 
Iraétanüxü̃. Rü Moiché rü marü nüxü̃ narüporamae ga gumá 
Amoréutanüxü̃arü ãẽx̱gacü ga Chióü̃ ga Ebóü̃gu ãchiü̃cü rü gumá Bacháü̃arü 
ãẽx̱gacü ga Óx ga Atarúgu ãchiü̃cü ga Edréianewa. Rü yexguma norü 40 ga 
taunecüwa nanguxgu ga norü 11 ga tauemacüarü ügügu, rü yexguma nixĩ ga 
Moiché Iraétanüxü̃maxã nüxü̃ yaxuxü̃ ga guxü̃ma ga yema ore ga Tupana 
namaxã nüxü̃ ixuxü̃ naxcax̱ ga yema Iraétanüxü̃. 
5Rü yexguma natü ga Yudáü̃arü éstewaama nayexmagügu ga 
Moáchixü̃anewa, rü nüma ga Moiché rü Iraétanüxü̃maxã nüxü̃ nixu ga ñaa 
mugü, rü ñanagürü nüxü̃: 
6—Cori ya tórü Tupana rü max̱pǘne ya Oréxwa tamaxã nüxü̃ nixu rü 
ñanagürü: “Pemax rü marü mucüma ya taunecü daa max̱pǘnewa 
pengẽxmagü. 
7¡Rü penade i perü ngẽmaxü̃gü rü ipexĩãchi nax ngẽma Amoréutanüxü̃arü 
máxpü̱xanexü̃wa pexĩxü̃! ¡Rü nawa pexĩ i guxü̃ma i ngẽma naanegü i norü 
ngaicamana ngẽxmagüxü̃! ¡Rü ngẽxgumarüxü̃ ta Arabáanewa, rü 
máxpü̱xanexü̃wa, rü doxonexü̃wa, rü Négueanewa, rü Már i 

Mediteráneupechinüwa, rü Canaáü̃tanüxü̃arü naanewa, rü Líbanuanewa rü 
ñu̱xmata taxtü i Eufrátewa pexĩ! 
8Choma rü marü pexna chanaxã i ngẽma naane. ¡Rü ngéma pexĩ rü penayaxu 
i ngẽma naane i choma ya Cori ya Tupana yema nũxcümaü̃güxü̃ ga perü 
o̱xigü ga Abraáü̃, rü Ichaá, rü Acóbu, rü ñu̱xũchi nataagümaxã chaxueguxü̃ 
nax nüxna chanaxãxü̃!” ñanagürü ga Tupana. 

Moiché rü ãẽ̱xgacügüxü̃ naxuneta nax Iraétanüxü̃maxã inacua̱xgüxü̃ca̱x 
(Éx. 18.13-27) 

9Rü yexguma max̱pǘne ga Chinaíwa tayexmagügu, rü choma rü pexü̃ 
ñachagürü: “Choma rü taxucürüwama chaxicatama pemaxã ichacuax̱ i 
guxãma i pemax. 
10Rü nüma ya Cori ya tórü Tupana rü pexü̃ nimuxẽxẽ, rü ngẽmacax̱ i ñu̱xma 
i pemax rü ñoma ẽxtagü ya daxũguxü̃ i naanetüwewa ngẽxmagücürüxü̃ 
pimuxũchi. 
11Rü chanaxwax̱e nax yimá nũxcümaü̃güxü̃ i perü o̱xigüarü Tupana rü 
ñu̱xmaarü yexera 1,000 ex̱pü̱xcüna pexü̃ yamuxẽẽxü̃. Rü yema Tupana 
pemaxã naxueguxü̃ãcüma, chanaxwax̱e i pexü̃ narüngü̃xẽxẽ. 
12Natürü i choma rü taxucürüwama chaxicatama chanangenagü i guxü̃ma i 
perü guxchaxü̃gü i pegümaxã pexüxü̃. 
13Rü ngẽmacax̱ chanaxwax̱e nax wüxitücumüwachigü nüxü̃ pexuneta i wüxi 
i yatü i nüxü̃ cuáxü̃ rü meama naãxẽxü̃ cuáxü̃ nax ngẽma pemaxã icuáxü̃cax̱”, 
ñachagürü. 
14Rü yexguma ga pema rü choxü̃ pengãxü̃gü rü ñaperügügü: “Torü me nixĩ i 
ngẽma tomaxã nüxü̃ quixuxü̃”, ñaperügügü. 
15Rü yexguma ga choma rü yema petanüxü̃tanüwa nüxü̃ chixunetachigü ga 
yatügü ga naãxẽxü̃ cuáxü̃ rü nawa nangóxü̃ nax mea duü̃xü̃gümaxã inacuáxü̃. 
Rü ñu̱xũchi nüxna chixãgachigü nax pemaxã inacuax̱güxü̃cax̱. Rü nümaxü̃ rü 
namaxã nüxü̃ chixu nax 1,000 ga yatügümaxã inacuáxü̃cax̱, rü togü nax 100 
maxã inacuáxü̃cax̱, rü togü nax 50 maxã inacuáxü̃cax̱, rü togü nax 10 maxã 

inacuáxü̃cax̱. Rü yexgumarüxü̃ ta nüxü̃ chaxuneta ga ãẽx̱gacügü ga 
wüxitücumüchigü ga Iraétanüxü̃maxã icuáchigüxü̃. 
16Rü yexgumarüxü̃ ta nüxna chaxãga ga yema ãẽx̱gacügü ga guxchagüarü 
mexẽẽruü̃gü rü ñachagürü nüxü̃: “Ngẽxguma tax̱acürü guxchaxü̃ 
petanüxü̃axü̃̃́ pemexẽẽgu rüex̱na woo to i nachixü̃anecüãx̱axü̃̃́ pemexẽẽgu, 
¡rü mea nüxü̃̃́ iperüxĩnüe rü mea penangugü i ngẽma norü guxchaxü̃! 
17Rü ngẽxguma poxcu pexueguxgu naxcax̱ i ngẽma chixexü̃ üxü̃, ¡rü 
taxúeétüwa pexü! Rü ngẽma ngearü diẽruã̃́xü̃ rü ngẽma diẽruã̃́xü̃ rü tá 
nawüxigumare i norü poxcu. ¡Rü taxũtáma texéxü̃ pemuü̃e! Erü Tupanawa 
nixĩ i ne naxũxü̃ i ngẽma pexueguxü̃. Rü ngẽxguma chi pema rü taxucürüwa 
penamexẽẽgu i wüxi i guxchaxü̃ ¡rü chomaxã nüxü̃ pixu nax ngẽmaãcü 
choma chanamexẽxẽxü̃cax̱!” ñachagürü. 
18Rü yexguma nixĩ ga meama pemaxã nüxü̃ chixuxü̃ ga guxü̃ma ga yema tá 
pexüxü̃ ==ñanagürü. 

Yema 12 ga ngugütaetanüxü̃ rü inaxĩãchi 
(Nm. 13.1—14.4) 

19Rü nüma ga Moiché rü ñanagürü: —Yexguma max̱pǘne ga Oréxwa 
ixĩãchigu, rü guma max̱pǘnegü ga Amoréutanüxü̃ nagu ãchiü̃günewaama 
taxĩ, yerü yemaacü nixĩ ga tórü Cori ya Tupana tüxü̃ muxü̃. Rü nagu taxĩ ga 
yema chianexü̃ ga taxü̃ rü ãũcümaxü̃ ga pema marü nüxü̃ pedauxü̃, rü 
ñu̱xmata nawa tangugü ga Cadé-banéa. 
20Rü yéma nixĩ ga pexü̃ ñachaxü̃: “Marü nawa tangugü i ñaa Amoréutanüxü̃ 
nawa ngẽxmagüxü̃ i máxpü̱xanexü̃ i Cori ya tórü Tupana tüxna ãxü̃. 
21Rü nüma ya Cori ya tórü Tupana ixĩcü, rü marü pexna nanaxã i ñaa naane. 
¡Rü ẽcü nawa pexĩ rü nagu pexãchiü̃gü ngẽma Cori ya perü o̱xigüarü Tupana 
nüxü̃ ixuxü̃rüxü̃! ¡Rü taxṹ i pemuü̃exü̃, rü bai tá iperümaãchitanüxü̃!” 
ñacharügü. 
22Natürü ga pema rü choxna peyacagü rü ñapegürügü: “¿Tama ẽx̱na i namexü̃ 
i ñuxre i tamücügü nax nüxíra ngugüwa naxĩxü̃ i ngẽma naanewa, rü ñu̱xũchi 

taxcax̱ nawoeguxü̃ nax tamaxã nüxü̃ yaxugüexü̃cax̱ rü ngexü̃rüüxü̃ i namagu 
tá ixĩxü̃ rü ngexnerüxüne ya ĩanegügu tá ichocuxü̃?” ñaperügügü. 
23Rü yema pema chomaxã nüxü̃ pixuxü̃ rü chau̱̱xcax̱ rü name. Rü yemacax̱ 
petanüwa chanade ga 12 ga yatügü. Rü wüxi tücumüwachigü nüxü̃ chaxuneta 
ga wüxi. 
24Rü yema yatügü rü inaxĩãchi rü ínamáxpü̱xanexü̃waama naxĩ, rü Ecúarü 
doxonexü̃wa nangugü. Rü meama nagu nixĩãgütanü ga guxü̃ma ga yema 
naane. 
25Rü ñu̱xũchi tanabuxgü ga ñuxre ga yémacüãx̱ ga nanetügüarü o rü taxcax̱ 
nua nanangegü. Rü tamaxã nüxü̃ nixugü rü ñanagürügü: “Ngẽma naane i 
tórü Cori ya Tupana tüxna ãxü̃, rü mexẽchixü̃ nixĩ”, ñanagürügü. 
26Natürü ga pema rü tama yéma pexĩxchaü̃, rü tama naga pexĩnüe ga yema 
tórü Cori ya Tupana pemaxã nüxü̃ ixuxü̃. 
27Rü pechiü̃güwa rü naxcax̱ pidexagü rü ñaperügügü: “Nüma ya Cori rü tama 
aixcüma tüxü̃ nangechaü̃. Rü tüxü̃ ínagaxü̃ ga Equítuanewa nax Amoréugüna 
tüxü̃ yamugüxü̃cax̱ nax tüxü̃ nadai̱x̱ü̃cax̱”, ñaperügügü. 
28Rü ñaperügügü ta: “Rü ñu̱xma ¿rü ngextá tá taxĩ? Rü tatanüxü̃ i ngugüwa 
ĩxü̃ rü nüxü̃ nixugügü rü ngéma nax nangemaxü̃ i duü̃xü̃gü i tüxü̃ 
rüporamaegüxü̃ rü tüxü̃ rümáchanemaegüxü̃, rü nangẽxmaxü̃ ya ĩanegü ya 
itaxü̃ne ya imáchanearü poxeguãx̱güne, rü nüxü̃ nadaugüxü̃ ga Anáxtanüxü̃ 
ga imáchanexü̃chixü̃. Rü guxü̃ma ga yema nixĩ ga toxü̃ 
íyaxoetanüãchixẽẽxü̃”, ñaperügügü. 
29Rü yexguma ga choma rü pexü̃ changãxü̃ rü ñachagürü: “¡Taxṹ i 
pexoegaãxẽgüxü̃ rü nüxü̃ pemuü̃exü̃! 
30Rü yimá tórü Cori ya Tupana rü tá pepex̱egu nixũ. Rü nüma rü pexcax̱ tá 
perü uanügümaxã nügü nadai, yema Equítuanewa pexcax̱ naxüxü̃rüxü̃. 
31Rü yexguma yema chianexü̃wa pichopetü̱xgu rü nüma ga perü Cori ya 
Tupana rü ñoma wüxi i papa naxacüxe nügüchacüügu tüxü̃ igaxü̃rüxü̃ 

meama pexü̃ nigagü rü ñu̱xmata ñaa nachicawa pengugü”, ñachagürü pexü̃ 
ga yexguma. 
32Natürü woo yemaacü pexü̃ nigagü, natürü ga pema rü tama nüxü̃̃́ peyaxõgü 
ya Cori ya perü Tupana. 
33Rü nüma nixĩ ga pemaxã inacuáxü̃ rü pepex̱egu yaxũxü̃ nax pexü̃ nüxü̃ 
nacuax̱ẽẽxü̃cax̱ ga nachica ga nagu tá pipegüetanüxü̃. Rü yexguma chütacü 
ipexĩxgu rü üxüemamaxã pexü̃ nüxü̃ nacuax̱ẽxẽ ga nama ga nagu tá pexĩxü̃, 
rü ngunecü rü wüxi ga caixanexü̃maxã pexü̃ nüxü̃ nacuax̱ẽxẽ. 

Cori ya Tupana rü Iraétanüxü̃maxã nanu 
(Nm. 14.20-35) 

34Rü yexguma nüxü̃ naxĩnügu ga Cori ya Tupana ga chixri nachiga nax 
pidexagüxü̃, rü poraãcü nanu, rü ñaa ore pemaxã naxuegu rü ñanagürü: 
35“Rü bai i wüxi i ñaa duü̃xü̃gü i chixecümagüxü̃ rü tá nüxü̃ nadaugü i ngẽma 
naane i mexü̃ ga norü o̱xigümaxã nüxü̃ chixuxü̃. 
36Natürü ya Caréx ya Yeponé nanexicata nixĩ ya nüxü̃ daucü, rü nüxna rü 
nanegüna tá nixĩ i chanaxãxü̃ i ngẽma naane ga marü nawa nangaxü̃, yerü 
nüma rü aixcüma mea chauga naxĩnü”, ñanagürü ga Tupana. 
37Rü pegagu nixĩ ga Cori ya Tupana ga chomaxã nanuxü̃ rü ñaxü̃ choxü̃: “Woo 
i cuma rü taxũtáma nawa cungu i ngẽma naane. 
38Rü cuchicüxü tá ngéma nangu ya yimá curü ngü̃xẽẽruxü̃ ya Yochué ya Núü̃ 
nane. ¡Rü nüxü̃̃́ nangúchaü̃xẽxẽ erü nüma tá nixĩ i Iraétanüxü̃na naxããxü̃ i 
ngẽma naane! 
39Rü woo pema rü nagu perüxĩnüe nax ngẽma perü uanügü tá pexna tüxü̃ 
puxü̃güxü̃ ya yíxema pexmax̱gü rü pexacügü, natürü yíxema pexacügü ya 
tauta tümaãẽxü̃ icuáxe tá tixĩ i nawa ngugüxe i ngẽma naane. Rü choma tá 
nixĩ i nüxna chanaxãxü̃ i ngẽma naane nax ngẽmaãcü namaxã 
inacuax̱güxü̃cax̱. 
40Natürü i pemax, ¡rü wena chianexü̃wa pexĩ! ¡Rü wenaxarü Már i 
Dauchíüxü̃cax̱ pewoegu!” ñanagürü ga Tupana. 

Iraétanüxü̃xü̃ narüporamae ga norü uanügü 
(Nm. 14.39-45) 

41Rü yexguma ga pema rü choxü̃ pengãxü̃ga rü ñaperügügü: “Cori ya 
Tupanapex̱ewa chixexü̃ taxüe, natürü i ñu̱xma rü tá itaxĩãchi, rü tá namaxã 
togü tayadai, ngẽma Cori ya Tupana toxü̃ muxü̃ãcüma”, ñaperügügü. Rü 
penade ga pexnegü, yerü nagu perüxĩnüe nax pexcax̱ tá natauxchaxü̃ nax 
nagu pexĩgüxü̃ ga guma max̱pǘne. 
42Natürü ga Cori ya Tupana rü naxü̃pa nax ipexĩãchixü̃ rü choxü̃ pemaxã 
nüxü̃ nixuxẽxẽ rü ñanagürü: “¡Taxṹ i daiwa pexĩxü̃! rü tama chanaxwax̱e nax 
pegü pexã nax perü uanügü pexü̃ daixü̃cax̱. Erü choma rü taxũtáma pemaxã 
changexma”, ñanagürü. 
43Rü yexguma ga choma rü pemaxã nüxü̃ chixu ga yema Tupanaarü ucu̱xẽ, 
natürü ga pema rü tama chauga pexĩnüe. Rü yema Cori ya Tupanaarü mu rü 
nüxü̃ pexo. Rü pegütama íperüporae rü nagu pexĩgüama ga guma max̱pǘne. 
44Rü yexguma ga yema Amoréutanüxü̃ ga guma max̱pǘnegügu ãpatagüxü̃ rü 
pexcax̱ naxĩ, rü ñoma máxẽgürüxü̃ pewe nangẽgü. Rü Cheígu pexü̃ nadai 
ñu̱xmata Ormágu yacuáx. 
45Rü yexguma pewoegu̱xgu rü Cori ya Tupanapex̱ewa peyaxauxe, natürü ga 
nüma rü tama nüxü̃ naxĩnü ga yema perü axu. 
46Rü yemacax̱ ga pema rü muxü̃ma ga ngunexü̃gü Cadéanewa peyexmagü 
==ñanagürü ga Moiché. 

Wenaxarü naxümatü ga Tupanaarü mugü 2 

Taunecügü ga chianexü̃wa nagu nayexmagücü ga Iraétanüxü̃ 

1Rü nüma ga Moiché rü ñanagürü: —Yemawena rü chianexü̃wa taxĩ, rü nagu 
taxĩ ga yema nama ga Már i Dauchíüxü̃wa nadaxü̃, yema Cori ya Tupana 
choxü̃ muxü̃ãcüma. Rü muxü̃ma ga ngunexü̃ tingegü nax Cheíarü 
max̱pǘnecüwagu írüchoeguxü̃. 

2-3Rü yemacax̱ ga Cori ya Tupana rü choxü̃ ñanagürü: “Marü muxü̃ma i 
ngunexü̃ nagu pingegü nax nagu pixĩxü̃ i ñaa max̱pǘxanexü̃gü. ¡Ẽcü i ñu̱xma 
rü nórtewaama pexĩ! 
4-5¡Rü duü̃xü̃gümaxã nüxü̃ ixu i ñaa ore! Pemax rü nawa ta pechopetü i ngẽma 
Cheíane i nawa namaxẽxü̃ i Echaútanüxü̃ i petanüxü̃ ixĩgüxü̃. Nümagü rü 
pexü̃ namuü̃e, ¡natürü pexuãẽgü, rü taxṹ i penadaixü̃! Erü choma rü bai i 
íxraxü̃ i ngẽma nachixü̃anearü naane pexna chaxã. Erü ngẽma Cheíarü 
máxpü̱xanexü̃gü rü Echaútanüxü̃arü nixĩ. Rü choma nixĩ ga nüxna 
chanaxãxü̃. 
6Pemax rü nüxna tá naxcax̱ pecagü nax pexü̃ namaxã nataxegüxü̃cax̱ i õnagü 
i penaxwax̱exü̃. Rü nüxü̃̃́ tá penaxütanügü. Rü woo ngẽma dexá i perü 
axeruü̃gü rü nüxü̃̃́ tá penaxütanü”, ñanagürü. 
7Rü yimá Cori ya perü Tupana rü pexü̃ narüngü̃xẽxẽ nawa ga guxü̃ma ga 
yema pexüxü̃. Rü gumá 40 ga taunecü rü pemaxã nayexma rü pexna nadau 
ga yexguma yema taxüchixü̃ ga chianexü̃gu pexĩxgu. Rü taxuxü̃ma pexü̃̃́ 
nataxu ga yexguma. 
8Rü nüxü̃ ítachoeguãchi ga Cheíane ga nawa namaxẽxü̃ ga tatanüxü̃ ga 
Echaútanüxü̃. Rü nagu taxĩ ga yema nama ga Arabáwa, rü Eráxwa, rü Echióü̃-
guébewa daxü̃. Rü ñu̱xũchi nagu taxĩ ga yema nama ga Moáarü chianexü̃wa 
nadaxü̃. 
9Rü yexguma ga Cori ya Tupana rü choxü̃ ñanagürü: “¡Taxṹ i penachixewexü̃ 
rü penadaixü̃ i ngẽma Moátanüxü̃, erü Loxtanüxü̃ nixĩgü! Rü choma rü bai i 
íxraxü̃ i norü naanegü tá pexna chaxã. Rü choma nixĩ ga Loxtanüxü̃na 
chanaxãxü̃ ga yema naane ga Ár”, ñanagürü. 
10(Rü nũxcüma ga yema naane rü Éntanüxü̃ nawa namaxẽxü̃. Rü yema 
duü̃xü̃gü rü nitaxü̃ne rü namuxũchi. Rü nimáchane yema Anáxtanüxü̃rüxü̃. 
11Rü duü̃xü̃gü nagu rüxĩnüegu nax Refátanüxü̃ yaxĩgüxü̃, natürü ga 
Moátanüxü̃ rü Éntanüxü̃maxã nanaxugü. 



552 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

12Rü nũxcüma ga yema Cheíane rü Oréutanüxü̃ nixĩ ga nawa maxẽxü̃. Natürü 
ga yema Echaútanüxü̃ rü nanadai ga yema duü̃xü̃gü, rü ñu̱xũchi nüma nagu 
naxãchiü̃gü ga yema naane, yexgumarüxü̃ ga Iraétanüxü̃ rü nanapugü ga 
yema naane ga Cori ya Tupana nüxna ãxü̃ nax nagu naxãchiü̃güxü̃cax̱.) 
13Rü yexguma ga Cori ya Tupana rü ñanagürü: “¡Ñu̱xma rü ipexĩãchi rü 
pichoü̃ i ngẽma natüxacü i Chérex!” ñanagürü. Rü yexguma ga yixema rü 
tichoü̃ ga yema natüxacü. 
14Rü yema ngunexü̃ ga Cadé-banéawa nagu ixĩãchixü̃gu rü ñu̱xmata yema 
ngunexü̃ ga natüacü ga Chérexwa nagu ichoü̃xü̃gu rü 38 ga taunecü marü 
ningu. Rü gumá 38 ga taunecügügu nixĩ ga yoxni nayuexü̃ ga guxü̃ma ga 
yema yatügü ga daiwa imexü̃, yema Cori ya Tupana namaxã naxueguxü̃rüxü̃. 
15Yerü natanügu nangu ga yema Cori ya Tupanaarü nu, ñu̱xmata guxü̃ma 
yue. 
16-17Rü yexguma marü taxuxü̃ma maxü̃gu ga yema yatügü ga daiwa mexü̃ ga 
Equítuanewa íchoxü̃xü̃, rü chomaxã nidexa ga Cori ya Tupana rü choxü̃ 
ñanagürü: 
18-19“Ñu̱xmatatama nixĩ i nawa pechopetüxü̃ i ngẽma Moáarü üyeane, rü 
ñu̱xũchi Árwaama tá pexĩ. Natürü ngẽxguma tá namaxã ipeyarüxĩxgu i 
ngẽma Amóü̃tanüxü̃ i Loxtaagü ixĩgüxü̃, ¡rü taũtáma penachixewegü rü 
taũtáma penadai! Erü choma rü taxuxü̃táma bai i íxraxü̃ i norü naane tá 
pexna chaxã, erü choma nixĩ i Loxtaagüna chanaxãxü̃ i ngẽma naane nax 
noxrügüxü̃ yaxĩxü̃cax̱”, ñanagürü ga Tupana. 
20Rü yema naane rü yexgumarüxü̃ ta Refátanüxü̃arü naane nixĩ, yerü ga 
nũxcüma rü Refátanüxü̃ nawa namaxẽ. Rü nüma ga Amóü̃tanüxü̃ rü 
Chamchúü̃tanüxü̃maxã nanaxugü ga yema Refátanüxü̃. 
21Rü yema duü̃xü̃gü ga Refátanüxü̃ rü naporaxüchi rü namuxũchi. Rü yema 
duü̃xü̃gü rü ñoma Anáxtanüxü̃rüxü̃ nimáchanexü̃chi. Natürü ga Cori ya 
Tupana rü Amóü̃tanüxü̃xü̃ namu nax nadaiaxü̃cax̱. Rü yemaacü ga yema 
Amóü̃tanüxü̃ rü yexma naxãchiü̃gü. 

22Rü yema Cori ya Tupana Echaútanüxü̃cax̱ naxüxü̃rüxü̃ rü yema 
Amóü̃tanüxü̃cax̱ nanaxü. Yerü nüma ga Cori ya Tupana rü Echaútanüxü̃axü̃̃́ 
nanatauxchaxẽxẽ nax nadaiaxü̃cax̱ ga yema Oréutanüxü̃ ga Cheíanewa 
maxẽxü̃, nax nayauxgüãxü̃cax̱ ga yema naane i ñu̱xma rü ta nagu 
naxãchiü̃güxü̃. 
23Rü yematama nüxü̃ nangupetü ga yema Ebéutanüxü̃ ga Gáchaarü 
ngaicamana yexmagüne ga ĩanexacügüwa maxẽxü̃. Rü yema Firitéugü ga 
capaxũ ga Crétawa ne ĩxü̃ nixĩ ga yema Ebéutanüxü̃xü̃ daixü̃. Rü yexma norü 
naanegu naxãchiü̃gü. 
24Rü yemawena rü nüma ga Cori ya Tupana rü ñanagürü: “¡Ipexĩãchi, rü 
natüacü i Arnóü̃ pichoü̃! Choma rü wüxigu norü naanemaxã tá pexmex̱gu 
chananguxẽxẽ i ngẽma Amoréu i Chióü̃ i ĩane ya Ebóü̃arü ãẽx̱gacü. ¡Rü norü 
naanegu pechocu rü Chióü̃maxã pegü pedai̱x̱! 
25Rü ñu̱xmawena rü tá muü̃ naxcax̱ íchanguxẽxẽ i guxü̃ i nachixü̃anecüãx̱ i 
ñoma i naanewa ngẽxmagüxü̃ nax pexü̃ namuü̃exü̃cax̱. Rü ngẽxguma 
pechigaxü̃ naxĩnüegu rü muü̃maxã tá nidu̱xruxe rü tá poraãcü 
nanaxĩx̱ãchiãẽgü”, ñanagürü. 

Iraétanüxü̃ rü ãẽ̱xgacü ga Chióü̃xü̃ narüpomaegü 
(Nm. 21.21-30) 

26-27Rü yexguma chianexü̃ ga Caremóxwa íyexmaxü̃wa, rü choma ga Moiché 
rü chanamuãchitanü ga ñuxre ga orearü ngeruü̃gü nax mea Ebóü̃arü ãẽx̱gacü 
ga Chióü̃maxã yanadexagüxü̃cax̱ rü namaxã nüxü̃ yanaxugüexü̃cax̱ ga chorü 
ore ga ñaxü̃: “Nagu charüxĩnü nax curü naanewa tachopetüxü̃. Rü nagu tá 
taxĩ i ngẽma taxü̃ i nama i curü naanewa dapetüxü̃ rü taxũtáma nüxna 
ítachocu i ngẽma namaarü tügünecüwawa rü bai i norü to̱xwecüwawa. 
28-29Rü diẽrumaxã tá cuxü̃̃́ tanaxütanü i ngẽma õna i tanaxwax̱egüxü̃ rü 
ñu̱xũchi ngẽma dexá i torü axeruxü̃ ixĩxü̃. Rü ngẽma cuxna naxcax̱ 
chacaxü̃xicatama nixĩ nax ngéma toxü̃ cuchopetüxẽẽxü̃, yexgumarüxü̃ ga 
toxü̃̃́ natauxchaxẽẽãxü̃ nax norü naanewa tachopetüxü̃ ga yema Echaútanüxü̃ 
ga Cheíwa maxẽxü̃ rü ñu̱xũchi yema Moátanüxü̃ ga Árwa maxẽxü̃. Erü 

tanaxwax̱e nax tichoü̃xü̃ i ngẽma natü i Yudáü̃ nax nawa tangugüxü̃cax̱ i 
ngẽma naane i Cori ya torü Tupana tá toxna ãxü̃”, ñaxü̃ ga chorü ore. 
30Natürü gumá ãẽx̱gacü ga Chióü̃ rü tama norü naanewa tüxü̃ 
nachopetüxẽẽchaü̃, yerü nüma ga Cori ya tórü Tupana rü naãxẽwa 
nananguxẽxẽ nax tüxna nachúxãxü̃cax̱ nax norü naanewa ichopetüxü̃. Rü 
yemaacü nanaxü ga tórü Cori ya Tupana yerü nanaxwax̱e nax yemaacü 
pexmex̱gu nanguxü̃cax̱ ga yema Amoréutanüxü̃arü ãẽx̱gacü. Rü ngẽmaãcü 
pexmex̱wa nangẽxma i ñu̱xmax. 
31Rü yexguma ga Cori ya Tupana rü choxü̃ ñanagürü: “Ñaa ngunexü̃gu rü 
cuxmex̱wa chanangexmaxẽxẽ i Chióü̃ rü ñu̱xũchi guxü̃ma i nachixü̃ane. ¡Rü 
nagu naxücu i ngẽma norü naane rü ñu̱xũchi namaxã inacuax̱!” ñanagürü. 
32-33Rü yexguma ga Chióü̃ rü guxü̃ma ga norü churaragümaxã toxcax̱ naxĩ 
nax yemaacü Yaáchagu tamaxã nügü nadai̱x̱ü̃cax̱. Natürü nüma ga Cori ya 
tórü Tupana rü taxmex̱gu nanayixẽxẽ. Rü yemaacü tayamax̱ ga Chióü̃, rü 
tanadai ga yema nanegü rü ñu̱xũchi guxü̃ma ga yema norü churaragü. 
34Rü guxü̃nema ga guma norü ĩanegü rü taxmex̱wa nayexmagü rü yemaacü 
tanadai ga guxü̃ma ga yatüxü̃gü rü ngexü̃gü rü buxü̃gü. Rü taxuxü̃ma ga 
maxü̃xü̃ ítayaxüxẽxẽ. 
35Rü yema yigüxü̃̃́ idexü̃ nixĩ ga wocagü rü ñu̱xũchi yema yemaxü̃gü ga 
itatanüxü̃ ga guma ĩanegü ga ipuxü̃newa nüxü̃ irüngaugüxü̃. Rü 
yemaxicatama nixĩ ga yigüxü̃̃́ idexü̃. 
36Rü guma ĩane ga Aroé ga natü ga Arnóü̃cutüwa yexmanewa rü ñu̱xũchi 
guma ĩane ga doxonexü̃wa yexmanewa itanaxügü nax napuxü̃xü̃ ñu̱xmata 
Garaáxgu yacuá. Rü nataxuma ga ĩane ga tüxü̃ rüporamaene. Yerü nüma ga 
Cori ya tórü Tupana rü taxmex̱gu nanayixẽxẽ ga guxü̃nema ga guma ĩanegü. 
37Rü yema naanegü ga tama tapuxü̃xü̃ nixĩ ga Amóü̃tanüxü̃arü naanegü, rü 
guxü̃ma ga yema naane ga natü ga Yabóxwa yexmaxü̃, rü guma ĩanegü ga 
máxpü̱xanexü̃wa yexmagüne, rü ñu̱xũchi guxü̃ma ga yema togü ga naanegü 
ga Cori ya tórü Tupana tama naxwax̱exü̃ nax tanapuxü̃. 

Wenaxarü naxümatü ga Tupanaarü mugü 3 

Iraétanüxü̃ rü Óx ga Bacháü̃anearü ãẽ̱xgacüxü̃ narüporamaegü 
(Nm. 21.31-35) 

1Rü yemawena rü to ga namagu taxĩ, rü Bacháü̃anewaama taxĩ. Natürü ga 
Óx ga yema nachixü̃anearü ãẽx̱gacü ixĩxü̃ rü guxü̃ma ga norü churaragümaxã 
taxcax̱ naxĩ rü Edréigu tamaxã nügü nadai. 
2Rü yemacax̱ ga Cori ya Tupana rü choxü̃ ñanagürü: “¡Taxṹ i nüxü̃ cumuü̃xü̃! 
Erü nüma ya Óx rü norü churaragümaxã rü ñu̱xũchi guxü̃ma i norü 
nachixü̃anegümaxã rü tá cuxmex̱gu chananguxẽxẽ. Rü namaxã tá cunaxü ga 
yema Chióü̃ ga Amoréugüarü ãẽx̱gacü ga Ebóü̃wa maxü̃xü̃maxã 
cuxüxü̃rüxü̃”, ñanagürü. 
3Rü yemaacü nixĩ ga Cori ya Tupana rü toxmex̱gu nangu̱xẽẽãxü̃ ga 
Bacháü̃anearü ãẽx̱gacü ga Óx rü ñu̱xũchi guxü̃ma ga norü churaragü. Rü 
guxü̃xü̃ma tadai rü taxuxü̃ma ga maxü̃xü̃ ítayaxüxẽxẽ. 
4Rü tanapuxü̃ ta ga guxü̃nema ga norü ĩanegü, rü bai ga wüxi ga íyaxüxü̃ne 
ga tama tapuxü̃ne. Rü guxü̃wama rü 60 ga ĩanegü nixĩ ga guma tapuxü̃ne. 
Rü yemaacü tanapuxü̃ ga guxü̃nema ga ĩanegü ga Argóxanewa yexmagüne 
ga Óxmex̱ẽwa yexmagüne ga Bacháü̃anewa. 
5Rü guxü̃nema ga guma ĩanegü ga tapuxü̃ne rü meama ínipoxegugü, rü 
nimax̱tapü̱x ga norü poxeguxü̃, rü naxĩã̱x̱güãx̱, rü ñu̱xũchi natotaruü̃ãx̱gü. Rü 
naétü nayexma ga muxü̃ma ga naigü ga ĩanexacügü ga tama ípoxegugüne. 
6-7Rü guxü̃nema ga gumagü rü nagu tapogüe, rü yema Ebóü̃arü ãẽx̱gacü ga 
Chióü̃maxã taxüxü̃rüxü̃ namaxã tanaxügü. Rü tanadai ga guxü̃ma ga 
yatüxü̃gü rü ngexü̃gü rü buxü̃gü. Natürü yigüxü̃̃́ tanade ga guxü̃ma ga 
wocagü rü ñu̱xũchi yema tórü uanügüarü yemaxü̃gü ga itatanüxü̃. 
8Rü yemaacü ga yema ngunexü̃gügu rü taxmex̱gu nayi ga norü naanegü ga 
yema taxre ga ãẽx̱gacügü ga Amoréutanüxü̃ ga natü ga Yudáü̃arü éstewa 
maxẽxü̃. Rü yema naane ga ipuxü̃xü̃ rü natü ga Arnóü̃wa inaxügü rü ñu̱xmata 
max̱pǘne ga Ermóü̃wa nangu. 

9(Rü guma max̱pǘne ga Ermóü̃ rü Chidóü̃cüãx̱gü rü Chirióü̃maxã nanaxugü, 
rü yema Amoréutanüxü̃ rü Chenímaxã nanaxugü.) 
10Rü yemaacü taxmex̱gu nayi ga guxü̃nema ga guma ĩanegü ga ãẽx̱gacü ga 
Óx namaxã icuáxü̃ne ga max̱pǘnearü doxonexü̃chitaeruwa yexmagüne rü 
Garaáxanewa yexmagüne rü Bacháü̃anewa yexmagüne rü ñu̱xmata Chacáwa 
rü Edréiwa nangu. 
11(Rü gumá ãẽx̱gacü ga Óxicatama nixĩ ga íyaxücü ga Refátanüxü̃tanüwa. Rü 
yema norü pechicaxü̃ rü fierumünaxcax̱ nixĩ, rü 4 metruarü ngãxü̃ nixĩ ga 
norü max̱ rü wixgutaax̱ taxre ga metru nixĩ ga norü tatachinü. Rü ñu̱xma rü 
ta rü Amóü̃tanüxü̃arü ĩane ya Rabáwa nangẽxma.) 
Rubéü̃tanüxü̃, rü Gáxtanüxü̃, rü ngãxü̃tücumü ga Manachétanüxü̃ ga Yudáü̃arü 

éstewaama nayexmagü 
(Nm. 32.1-42) 

12Rü yema naane ga Amoréugüna ipuxü̃xü̃wa, rü ĩane ga Aroé ga natü ga 
Arnóü̃pechinüwa yexmanewa inaxügü rü ñu̱xmata Garaáxarü 
max̱pǘanexü̃arü ngãxü̃gu yacuáx, rü Rubéü̃tanüxü̃na, rü Gáxtanüxü̃na 
chanaxã, guxü̃nema ga norü ĩanegümaxã. 
13Rü yema Garaáxane ga íyaxüxü̃, rü guxü̃ma ga yema Bacháü̃ane ga ãẽx̱gacü 
ga Óx namaxã icuáxü̃, rü ñu̱xũchi guxü̃ma ga yema Argóxane ga 
Refátanüxü̃anemaxã naxugüxü̃, rü yema ngãxü̃tücumü ga Manachétanüxü̃na 
chanaxã. 
14Rü Yaí ga Manachétaxa rü nanayaxu ga guxü̃ma ga Argóxane rü ñu̱xmata 
Guechúxarü üyeanewa rü Maacáarü üyeanewa nangu. Rü yema naane ga 
noxri Bacháü̃gu ãégaxü̃ rü nüma ga Yaí rü nügüégagu nanaxüéga, rü Abóx-
yaígu nanaxüéga. Rü woo i ñu̱xma rü ngẽmatama nixĩ i naéga. 
15-16Rü Manaché nane ga Maquítanüxü̃na chanaxã ga Garaáxane. Rü yema 
Rubéü̃tanüxü̃na rü Gáxtanüxü̃na chanaxã ga yema naane ga Garaáxanewa 
ixügüxü̃ rü natü ga Arnóü̃arü ngãxü̃wa nadapetü rü ñu̱xmata natü ga 
Yabóxgu yacuáx ga Amóü̃tanüxü̃arü naanemaxã íyaxüyexü̃wa. 

17Rü yema naane rü norü oéstecüwawa rü natü ga Yudáü̃ nixĩ ga norü 
üyeanexü̃. Rü nórtewa rü naxtaxa ga Quinérexwa inaxügü rü súrwaama nada 
ñu̱xmata Már ga Ngearü Maxü̃ã̃́xü̃wa nangu. Rü norü éstewa rü Arabáarü 
doxonexü̃ nixĩ ga norü üyeane ñu̱xmata max̱pǘne ga Picháarü tuãchixü̃wa 
nangu. 
18Rü yexguma ga choma rü pemaxã nüxü̃ chixu rü ñachagürü pexü̃: “Pa 
Rubéü̃tanüxü̃, rü Pa Gáxtanüxü̃, rü Pa Ngãxü̃tücumü ga Manachétanüxü̃x, 
Cori ya perü Tupana rü marü pexna nanaxã ga ñaa naane. Rü ngẽmacax̱ pexü̃ 
chamu i ñu̱xma nax guxãma ya yíxema daixü̃ cuáxe rü penadexü̃ ya pexnegü 
rü naxpex̱egu pexĩxü̃ i petanüxü̃ i Iraétanüxü̃ nax namaxã pichoü̃xü̃cax̱ i 
ngẽma natü i Yudáü̃. 
19Rü yíxema pexmax̱gü, rü pexacügü, rü yíxexicatátama nixĩ ya yima perü 
ĩanegü ya pexna chaxãgünewa ngẽxmagüxe namaxã i pexü̃nagü i muxũchixü̃ 
i pexü̃̃́ ngẽxmaxü̃. 
20Rü pemaxã nüxü̃ chixu rü ngẽxguma pexenexẽgü rü taxũta napugüãx̱gu i 
ngẽma naane i Cori ya Tupana tá nüxna ãxü̃ i natü i Yudáü̃arü tocutüwa, rü 
ngẽxguma Cori ya Tupana taxũta nüxna naxãxgu i ngẽma taãxẽ ga pexna 
naxãxü̃rüxü̃, rü pema rü taxucürüwa naxcax̱ pewoegu i ñaa naane ga pexna 
chaxãxü̃”, ñachagürü pexü̃. 
21Rü Yochuéna chaxãga rü ñachagürü nüxü̃: “Marü cuxetümaxã nüxü̃ cudau 
i guxü̃ma i ngẽma curü Cori ya Tupana üxü̃ namaxã ga yema taxre ga 
ãẽx̱gacügü ga Óx rü Chióü̃. Rü ngẽmatátama nixĩ i namaxã cuxüxü̃ i guxü̃ma 
i ngẽma ãẽx̱gacügü i norü naanewa tá quixüpetüchigüxü̃. 
22¡Rü taxṹ i nüxü̃ cumuü̃xü̃! Erü nüma ya Cori ya curü Tupana tátama pexü̃ 
naxümücü nax nüxü̃ perüporamaegüxü̃cax̱ i perü uanügü”, ñachagürü nüxü̃. 

Cori ya Tupana rü tama nanaxwa̱xe nax Canaáü̃anewa nanguxü̃ ga Moiché 

23-24Rü yexgumaü̃cüxü chayumüxẽ rü Cori ya Tupanana naxcax̱ chaca rü 
ñachagürü: “Pa Corix, cuma rü marü icunaxügü nax daa curü duü̃xü̃xü̃ 
cunawéxü̃ nax ñuxãcü guxü̃étüwa cungexmaxü̃ rü guxü̃arü yexera cuporaxü̃. 
Rü cuxicatama nixĩ ya Tupana quixĩxü̃ i daxũguxü̃ i naanewa rü ñoma i 

naanewa rü cuxicatama nixĩ i nüxü̃ cucuáxü̃ nax cunaxüxü̃ i ngẽma mexü̃gü 
i curü poramaxã cuxüxü̃. 
25Rü cuxna naxcax̱ chaca nax natü i Yudáü̃arü tocutüwa choxü̃ cumuxü̃, erü 
nüxü̃ chadauxchaxü̃ i ngẽma naane i nanetügü mea nawa yaexü̃, rü ngẽma 
máxpü̱xanexü̃ i mexü̃ rü ñu̱xũchi ngẽma Líbanuarü max̱pǘnegü”, ñachagürü. 
26Natürü nüma ga Cori ya Tupana rü pegagu chomaxã nanu, rü tama choxna 
nanaxã ga yema nüxna naxcax̱ chacaxü̃. Rü choxü̃ ñanagürü: “¡Marütama! 
¡Rü taxṹ i nachiga chomaxã quidexaamaxü̃! 
27¡Rü yima max̱pǘne ya Pichátapex̱egu naxĩnagü rü ngẽma nórteguama, rü 
súrguama, rü ésteguama, rü oésteguama nadawenü! ¡Natürü taxũtáma 
quixüe i ngẽma natü i Yudáü̃! 
28¡Rü naxuxcu̱xẽ i Yochué, rü nüxü̃̃́ nangúchaü̃xẽxẽ rü naporaxẽxẽ! Erü nüma 
tá nixĩ i duü̃xü̃gümaxã naxũxpex̱eãxü̃, rü namaxã tá yapugüãxü̃ i ngẽma 
naane i ñu̱xma tá nüxü̃ cudauxü̃”, ñanagürü choxü̃. 
29Rü yema doxonexü̃ ga Bex-peúarü to̱xmax̱tawa yexmaxü̃gu tarücho. 

Wenaxarü naxümatü ga Tupanaarü mugü 4 

Moiché rü Iraétanüxü̃xü̃ nixugücu̱xẽ nax Tupanaga naxĩnüexü̃ca̱x 

1Rü ñu̱xma Pa Chautanüxügü Pa Iraétanüxü̃x, ¡rü nüxü̃ pexĩnüe i ngẽma 
Tupanaarü mugü ga pexü̃ changúexẽxẽxü̃ nax aixcüma mea 
peyanguxẽẽxü̃cax̱ rü nagu pemaxẽxü̃cax̱ rü ngẽmaãcü penayaxuxü̃cax̱ i 
ngẽma naane i nũxcümaü̃güxü̃ i perü o̱xigüarü Cori ya Tupana tá pexna ãxü̃! 
2¡Rü taxṹ i to i mugü pixücuchixü̃ rüex̱na ípenaxíxraãchixü̃ i ngẽma Cori ya 
Tupanaarü mugü i pexü̃ changúexẽxẽxü̃! ¡Rü peyangu̱xẽxẽ i ngẽma norü 
mugü i choma pemaxã nüxü̃ chixuxü̃! 
3-4Rü pematama nüxü̃ pedaugü ga yema Cori ya Tupana Baá-peúwa üxü̃ rü 
ñuxãcü nadaiaxü̃ ga guxü̃ma ga yema petanüxü̃ ga yema nachixü̃anearü 
tupananetaxü̃ icuax̱üü̃güxü̃. Natürü guxãma ga pema ga aixcüma Cori ya 
perü Tupanaga nax pexĩnüexü̃ rü ñu̱xma rü ta pemaxẽ. 

5Choma rü marü pexü̃ changúexẽxẽ ga guxü̃ma ga yema mugü ga Cori ya 
chorü Tupana chomaxã nüxü̃ ixuxü̃ nax ngẽmaãcü aixcüma nagu 
pemaxẽxü̃cax̱ nawa i ngẽma naane i nagu tá pechocuxü̃. 
6¡Rü peyanguxẽxẽ rü aixcüma nagu pexĩ i ngẽma mugü nax ngẽmaãcü i 
ngẽma togü i duü̃xü̃gü nüxü̃ yacuax̱ãchitanüxü̃cax̱ nax aixcüma petanüwa 
nangẽxmaxü̃ i cuax̱! Rü ngẽxguma nümagü nüxü̃ naxĩnüegu i ñaa mugü rü 
ñanagürügü tá: “Rü nataxuma i to i duü̃xü̃gü i ñaa Iraétanüxü̃rüxü̃ nüxü̃ 
icuax̱üchixü̃”, ñanagürügü tá. 
7Rü tórü Cori ya Tupana rü guxü̃guma i ngẽxguma tax̱acücax̱ nüxna icagügu 
rü tüxna nangaicama. Rü nataxuma i to i duü̃xü̃gütücumü i taxrüxü̃ nüxü̃̃́ 
ngẽxmaxü̃ i norü tupana i nüxna ngaicamaxü̃ i ngẽxguma tax̱acücax̱ nüxna 
nacagügu. 
8¿Rü tax̱acü i to i duü̃xü̃gütücumü nüxü̃̃́ nangẽxma i norü mugü i aixcüma 
mexü̃ naxrüxü̃ i guxü̃ma i ñaa mugü i ñu̱xma pexü̃ changúexẽxẽxü̃? 
9¡Rü ngẽmacax̱ pexuãẽgü nax tama nüxü̃ iperüngümaexü̃cax̱ i ngẽma nüxü̃ 
pedaugüxü̃, rü woo peãẽwa tagutáma nüxü̃ iperüngümae i ngẽma Tupana 
pexcax̱ üxü̃! Rü name nixĩ i pexacügüxü̃ rü petaagüxü̃ namaxã pengúexẽẽxü̃. 

Tupana rü ma̱xpǘne ga Oréxwa Iraétanüxü̃maxã nidexa 

10Rü yema ngunexü̃ ga Cori ya perü Tupanapex̱ewa peyexmagügu ga 
max̱pǘne ga Oréxwa, rü nüma ga Cori ya Tupana rü chomaxã nidexa rü 
ñanagürü: “¡Wüxigu nangutaquex̱exẽxẽ i duü̃xü̃gü nax ngẽmaãcü nüxü̃ 
naxĩnüexü̃cax̱ i chorü ore, rü ñu̱xũchi guxü̃ma i ngunexü̃gü i nagu 
namaxẽxü̃gu chauga naxĩnüexü̃cax̱! Rü name nixĩ i nümagü rü naxacügüxü̃ 
namaxã nangúexẽẽxü̃ i chorü ore nax ngẽmaãcü i ngẽma naxacügü rü ta 
chauga naxĩnüexü̃cax̱”, ñanagürü. 
11Pemax rü pengutaquex̱egü napünegu ga guma max̱pǘne, rü guma 
max̱pǘnewa rü üxü nayagoemaxü̃ ga daxũwama nguemaxü̃. Rü yema 
naemawa rü nayanguxuchi ga caixanexü̃ ga pamüemaxü̃ ga waemaxü̃. 

12Rü yexguma ga Cori ya Tupana rü yema üxüemaarü ngãxü̃wa pemaxã 
nidexa. Pemax rü nüxü̃ pexĩnüe ga yema norü dexa, natürü yexguma nüxü̃ 
pexĩnüegu ga naga rü taxuxü̃ma ga naxchicünax̱ãxü̃ pedau. 
13Rü nüma ga Cori ya Tupana rü pexü̃ nüxü̃ nacuax̱ẽxẽ ga yema norü unetagü 
ga 10 i mugü ixĩxü̃ ga taxre ga nutatachinügu naxümatüxü̃. Rü ñu̱xũchi pexü̃ 
namu nax aixcüma peyanguxẽẽxü̃cax̱. 
14Rü nüma rü choxü̃ namu nax pexü̃ changúexẽẽxü̃cax̱ i ngẽma norü mugü 
nax naga pexĩnüexü̃cax̱ nawa i ngẽma naane i nagu tá pechocuxü̃ nax pexrü 
yixĩxü̃cax̱. 

Ucu̱xẽgü nax tama naxchicüna̱xãxü̃ yacua̱xüü̃güxü̃ca̱x 

15-18Rü yema ngunexü̃ ga Cori ya Tupana üxüemaarü ngãxü̃wa pemaxã 
yadexaxgu ga max̱pǘne ga Oréxwa rü taxuxü̃ma ga naxchicünax̱ãxü̃ pedau. 
¡Rü ngẽmacax̱ pexuãẽgü nax tama nagu peyixü̃cax̱ i ngẽma chixexü̃ nax 
pegücax̱ penaxüxü̃ i naxchicünax̱ãgü inayatüraü̃xü̃ rüex̱na nangexeraü̃xü̃ rü 
bai i naeü̃güchicünax̱ãgü, rüex̱na werigüchicünax̱ãgü, rüex̱na ngẽma 
waixü̃mügu nügü itúgüxü̃chicünax̱ãgü, rüex̱na choxnigüchicünax̱ãgü nax 
ngẽmaxü̃ picuax̱üü̃güxü̃cax̱! 
19Rü ngẽxguma daxũ pedaugügu rü nüxü̃ pedau̱̱xgu ya üax̱cü, rü tauemacü, 
rü ẽxtagü, rü guxü̃ma i daxũwa naigüxü̃ rü ¡taxṹ i pexü̃̃́ nangúchaü̃xü̃ nax 
nüxü̃ picuax̱üü̃güxü̃cax̱! Erü nüma ya Cori ya perü Tupana rü guxü̃ma i 
duü̃xü̃gü i ñoma i naanewa maxẽxü̃cax̱ nixĩ i nango̱xẽẽãxü̃ i ngẽma daxũwa 
naigüxü̃. 
20Rü nüma ga Cori ya Tupana rü nawa pexü̃ ínamuxü̃ ga Equítuane ga pexcax̱ 
ñoma guruxü ga nawa fieru idexẽẽnerüxü̃ ixĩxü̃. Rü yemaacü pexü̃ 
narüngü̃xẽxẽ nax ngẽmaãcü norü duü̃xü̃gü pixĩgüxü̃cax̱. Rü ñu̱xma rü ta rü 
noxrütama pixĩgü. 
21Natürü nüma ga Cori ya Tupana rü pegagu chomaxã nanu, rü chomaxã 
nanaxuegu nax taxũtáma chixüexü̃ i ngẽma natü i Yudáü̃ rü bai tá nagu 

chaxücuxü̃ i ngẽma naane i mexü̃ i nüma tá pexna naxãxü̃ nax pexrü 
yixĩxü̃cax̱. 
22Rü ngẽmaãcü i choma rü ñaa tátama i naanegu chayu, rü taxũtáma chixüe 
i ngẽma natü i Yudáü̃. Natürü i pema rü tá pichoü̃ rü tá peyapu i ngẽma 
naane i mexü̃. 
23¡Natürü pexuãxẽgü nax tama nüxü̃ iperüngümaexü̃cax̱ ga yema uneta ga 
Cori ya perü Tupana pemaxã nüxü̃ ixuxü̃! ¡Rü taxũtáma pegücax̱ penaxü i 
tax̱acürü naxchicünax̱ãgü nax namaxã petupanaã̃́xü̃cax̱! Erü nüma ya Cori ya 
perü Tupana rü nanachu̱xu i ngẽma. 
24Erü yimá Cori ya perü Tupana rü Tupana ya pexü̃ inuxü̃cü nixĩ. Rü nüma 
rü ñoma wüxi i üxüema i guxü̃ma iyarüxoxẽẽxü̃rüxü̃ nixĩ. 
25Rü ngẽxguma ngẽma naanegu pichocugu rü ngéma pexãxacügügu rü 
pexãtaagügu rü ngẽxma peyaegu, ¡rü taxũtáma petoṍxẽgü rü penaxü i 
tax̱acürü naxchicünax̱ãgü nax namaxã petupanaãx̱güxü̃cax̱! Erü ngẽma rü 
wüxi i taxü̃ i chixexü̃ tá nixĩ i Tupanapex̱ewa pexüxü̃ rü nüma rü tá poraãcü 
pemaxã nanu. 
26Rü ngẽxguma ngẽma chixexü̃ pexü̱xgu, rü choma rü daxũguxü̃ i 
naanepex̱ewa rü ñoma i naanepex̱ewa pemaxã nüxü̃ chixu rü paxa tá 
ipeyarüxo nawa i ngẽma naane i nagu tá pechocuxü̃ i Yudáü̃arü tocutüwa 
ngẽxmaxü̃. Rü taxũtáma mucü ya taunecü nawa pemaxẽ i ngẽma naane rü 
noxtacüma tá ipeyarüxo. 
27Rü nüma ya Cori ya Tupana rü guxü̃ma i nachixü̃anegügu tá pexü̃ nawoone. 
Rü noxretátama i pema tá nixĩ i ngẽma nachixü̃anegüwa peyaxüxgüxü̃. 
28Rü ngéma tá nixĩ i nüxü̃ picuax̱üü̃güxü̃ i tupananetachicünax̱ãgü i 
duü̃xü̃gümare naiwa rü nutawa ügüxü̃ i tama tüxü̃ dauxü̃, rü tama tüxü̃ 
ĩnüxü̃, rü tama chibüxü̃, rü tama ingü̃ãcüüxü̃. 
29Natürü ngẽxguma ngẽma nachixü̃anegüwa pema rü guxü̃ma i perü 
ngúchaü̃maxã rü guxü̃ma i peãẽmaxã Cori ya perü Tupanacax̱ pewoegugu rü 
nüxü̃ tá ipeyangaugü. 

30-31Rü nawena nax nawa pechopetüxü̃ i guxü̃ma i ngẽma ngúxü̃gü rü 
guxchaxü̃gü, rü ngẽxguma wena Cori ya Tupanacax̱ pewoegu̱xgu rü naga 
pexĩnüegu, rü nüma rü namecümaxüchi rü taxũtáma pexü̃ ínawogü rü 
taxũtáma pexü̃ nadai, rü taxũtáma nüxü̃ narüngüma ga yema uneta ga perü 
o̱xigümaxã nüxü̃ yaxuxü̃. 
32¡Naxcax̱ pedau rü penangugü! Rü yexguma noxritama Tupana nango̱xẽẽgu 
ga duü̃xü̃ rü ñu̱xmata ñomaü̃cüü ¿rü tá ngextá nüxü̃ ipeyangau i to i 
natücumü i duü̃xü̃ i perüxü̃ Tupana nüxü̃ rüngü̃xẽẽxü̃? Rü woo guxü̃wama i 
ñoma i naanewa naxcax̱ pedaugügu i tax̱acü i duü̃xü̃güxü̃ ngupetüxü̃ rü 
taxũtáma nüxü̃ ipeyangau ga yema petanüwa ngupetüxü̃rüxü̃ ixĩxü̃. 
33¿Rü nangẽxmaxü̃ i to i duü̃xü̃gütücumü i pexrüxü̃ nüxü̃ ĩnüexü̃ i Tupanaga 
ga yexguma üxüemaarü ngãxü̃wa pemaxã yadexaxgu rü tama yuexü̃? 
34¿Rü nangẽxmaxü̃ i tax̱acürü tupana i guxü̃ i nachixü̃anegütanüwa 
ínanguxü̃xẽxẽxü̃ i wüxitücumü i duü̃xü̃gü nax norü duü̃xü̃gü yaxĩgüxü̃cax̱? 
Natürü nüma ga Cori ya perü Tupana rü Equítuanewa pexü̃ ínagaxü̃ naétüwa 
ga muxü̃ma ga guxchaxü̃gü. Rü inanawex̱ ga norü pora ga yexguma 
inawéãgu ga cuax̱ruü̃gü rü taxü̃ ga mexü̃gü rü ãũcümaxü̃gü rü daigü ga 
pepex̱ewa Equítuanewa pexcax̱ naxüxü̃. 
35Rü nüma rü pexcax̱ nanaxü ga guxü̃ma ga yema nax yemaacü nüxü̃ 
pecuáxü̃cax̱ nax nüma yixĩxü̃ ya Cori ya aixcüma Tupana ixĩcü, rü naweama 
rü nataxuma i to i tupana. 
36Nüma rü daxũguxü̃ i naanewa pemaxã nidexa nax ngẽmaãcü pexü̃ 
yaxucu̱xẽgüxü̃cax̱, rü ñoma i naanewa rü pexü̃ nanawex̱ ga taxü̃ ga norü 
üxüema, rü yema üxüemaarü ngãxü̃wa pemaxã nidexa. 
37Nüma rü nüxü̃ nangechaxü̃ ga yema nũxcümaü̃güxü̃ ga perü o̱xigü, rü 
yemacax̱ nayadexechigü ga yema nataagü. Rü norü poramaxã 
ínananguxü̃xẽxẽ ga Equítuanewa. 

38Rü pepex̱ewa ínanawoxü̃ ga yema duü̃xü̃gü ga pexü̃ rümumaexü̃ rü pexü̃ 
rüporamaegüxü̃ nax ngẽmaãcü norü naanewa pemaxẽxü̃cax̱ rü pexrü 
yixĩxü̃cax̱ i norü naane ngẽma ñu̱xma íngupetüxü̃rüxü̃. 
39Rü ngẽmacax̱ mea pegüãẽgu namaxã penguxü̃ nax daxũguxü̃ i naanewa rü 
ñoma i naanewa rü nüma i Cori rü Tupana yixĩxü̃, rü nataxuxü̃ma i to i 
naxrüxü̃ ixĩxü̃. 
40¡Rü peyanguxẽxẽ i ngẽma norü mugü i ñaa ngunexü̃gu pemaxã nüxü̃ 
chixuxü̃! Rü ngẽmaãcü tá mea pexü̃ rü petanüxü̃xü̃ nangupetü rü ñu̱xũchi 
mucü ya taunecü tá nawa pemaxẽ i ngẽma naane i Cori ya perü Tupana tá 
pexna ãxü̃ nax guxü̃gutáma pexrü yixĩxü̃cax̱ ==ñanagürü ga Moiché. 
Ĩanegü ga cu̱xchicaxü̃gü ixĩgüne ga natü ga Yudáü̃arü éstewaama yexmagüne 

(Nm. 35.6-34; Dt. 19.1-13; Jos. 20.1-9) 

41-42Rü yexguma ga Moiché rü nüxü̃ naxuneta ga tomaepü̱x ga ĩanegü ga natü 
ga Yudáü̃arü éstewa yexmagüne nax yíxema máetacüraxü̃xe ngexnerüxüne 
ya yima ĩanegügu tayarücúxü̃cax̱ rü taxuxü̃ma tüxü̃ üpetüxü̃cax̱. 
43Rü daagü nixĩ ga guma ĩanegü ga cu̱xchicaxü̃ruxü̃ ixĩgüne: Rü wüxi nixĩ ga 
guma ĩane ga Rubéü̃tanüxü̃cax̱ ixĩxü̃ne. Rü guma nixĩ ga Béche ga 
chianexü̃arü metachinüxü̃wa yexmane. Rü nai nixĩ ga guma ĩane ga 
Gáxtanüxü̃cax̱ ixĩxü̃ne, Rü guma nixĩ ga Ramóx ga Garaáxanewa yexmane. 
Rü nai nixĩ ga guma ĩane ga ngãxü̃tücumü ga Manachétanüxü̃cax̱ ixĩxü̃ne. Rü 
guma nixĩ ga Goráü̃ ga Bacháü̃anewa yexmane. 

Tupanaarü mugü ga Moichéna ãxü̃ 

44Ñaagü nixĩ ga yema Tupanaarü mugü ga Iraétanüxü̃xü̃ namaxã 
nangúexẽẽxü̃ ga Moiché. 
45-46Rü nawena ga Equítuanewa ínachoxü̃xü̃, rü ñaa nixĩ ga yema Tupanaarü 
mugü rü ucu̱xẽgü ga Moiché Iraétanüxü̃maxã nüxü̃ ixuxü̃ ga yexguma 
Yudáü̃arü éstewa nayexmagügu nawa ga yema metachinüanexü̃ ga Bex-
peúarü to̱xmax̱tawa yexmaxü̃. Rü yema naane rü Amoréutanüxü̃arü ãẽx̱gacü 
ga Chióü̃arü naane nixĩ, rü nüma rü Ebóü̃wa namaxü̃. Natürü nawena nax 
Equítuanewa ínachoxü̃xü̃ ga Moiché rü Iraétanüxü̃ rü Chióü̃maxã nügü 

nadai, rü nüxü̃ narüporamaegü. Rü nayamax̱gü ga yexguma Equítuanewa 
ínachoxü̃gu. 
47Rü yema Iraétanüxü̃ rü nawa nangugü ga norü naane ga Bacháü̃arü ãẽx̱gacü 
ga Óx. Rü yema taxre ga ãẽx̱gacügü ga Amoréutanüxü̃ ga Chióü̃ rü Óx rü 
Yudáü̃arü ésteguama naxãchiü̃gü. 
48-49Rü yema norü naanegü rü nataxüchi. Rü Aroéwa inaxügü ga natü ga 
Arnóü̃cutüwa rü ñu̱xmata max̱pǘne ga Chirióü̃wa nangu. Rü guma max̱pǘne 
rü to i naéga rü Ermóü̃ nixĩ. Rü norü naane rü guxü̃ma ga Arabáanewa nada 
ga Yudáü̃arü éstewaama ñu̱xmata Már i Ngearü Maxü̃ã̃́xü̃wa nangu ga 
max̱pǘne ga Picháarü tuãchiwa. 

Wenaxarü naxümatü ga Tupanaarü mugü 5 

Ngẽma 10 i mugüchiga 
(Éx. 20.1-17) 

1Rü nüma ga Moiché rü nanangutaquex̱exẽxẽ ga guxü̃ma ga Iraétanüxü̃ rü 
ñanagürü nüxü̃: —¡Iperüxĩnüe, Pa Iraétanüxü̃x, i ñaa mugü rü ucu̱xẽgü i 
ñu̱xmata pemaxã nüxü̃ chixuxü̃! ¡Rü nawa tá pengúe rü nagu tá pexĩ! 
2Rü nüma ga Cori ya Tupana rü wüxi ga uneta tamaxã naxü ga max̱pǘne ga 
Oréxwa. 
3Rü tama nixĩ ga yema nũxcümaü̃güxü̃ ga tórü o̱xigümaxãxicatama 
inaxunetaxü̃, natürü tamaxã rü ta nixĩ ga inaxunetaxü̃ i guxãma i yixema nax 
ñu̱xma nuxã wüxigu ingutaquex̱egüxü̃. 
4Rü nüma ga Cori ya Tupana rü üxüemaarü ngãxü̃wa pepex̱ewa pemaxã 
nidexa ga guma max̱pǘnewa. 
5Rü yexguma ga choma rü Cori ya Tupanapex̱ewa chayexma nax yemaacü 
pemaxã nüxü̃ chixuxü̃cax̱ ga yema norü ore. Yerü ga pema rü nüxü̃ pemuü̃xe 
nüxü̃ ga guma üxüema rü yemacax̱ tama nagu pexĩgü ga guma max̱pǘne. Rü 
yexguma ga Cori ya Tupana rü ñanagürü: 
6“Choma nixĩ i curü Tupana ga Equítuanewa cuxü̃ íchanguxuchixẽxẽxü̃ 
naxmex̱wa ga Equítuane ga norü mugüruxü̃ íquixĩxü̃wa. 

7Rü choma nixĩ i curü Tupana chixĩxü̃, rü tama chanaxwax̱e i chopex̱ewa 
tax̱acürü tomaxã cutupanaãx̱. 
8¡Rü taxuxü̃táma i tax̱acü cugücax̱ cuxüxchicünax̱ã nax ngẽmamaxã 
cutupanaã̃́xü̃cax̱, rü bai i tax̱acü i daxũguxü̃ i naanewa nüxü̃ cudauxü̃, rü bai 
i tax̱acü i ñoma i naanewa ngẽxmaxü̃, rü bai i tax̱acü i márwa ngẽxmaxü̃ tá 
cuxüxchicünax̱ã nax ngẽmamaxã cutupanaã̃́xü̃cax̱! 
9¡Rü taxũtáma tax̱acürü naxchicünax̱ãpex̱egu cucaxã̃́pü̱xü rü nüxü̃ 
quicuax̱üxü̃! Erü choma ya curü Cori ya Tupana ya poracü rü poraãcü cuxü̃ 
chinuxü̃. Rü ngẽmacax̱ tümaarü chixexü̃cax̱ tá tüxü̃ chapoxcu ya yíxema 
chauxchi aixe, rü ñu̱xmata tümaxacügüwa, rü tümataagüwa tá chananguxẽxẽ 
i ngẽma poxcu. 
10Natürü ya yíxema choxü̃ ngechaxü̃güxe rü naga ĩnüexe i ngẽma chorü 
mugü, rü tüxü̃ changechaü̃, rü tá nüxü̃ changechaü̃ i tümataagü woo 1,000 
ex̱pü̱xcüna yamuxgu. 
11Rü taxũtáma chauéga cunaxuxuchi ega tax̱acürü chixexü̃ cuxü̱xgux. Erü 
choma ya curü Cori ya Tupana rü taxũtáma tüxü̃ chaxüpetümare nax tüxü̃ 
chapoxcuxü̃ ya yíxema chauégamaxã tügü ípoxü̃netaxe ega tax̱acürü chixexü̃ 
taxü̱xgu. 
12¡Rü nüxna nacuax̱ãchi i ngẽma ngü̃xchigaarü ngunexü̃ nax 
chau̱̱xcax̱icatama ícunaxüxüchixü̃cax̱ yema curü Cori ya Tupana cuxü̃ 
muxü̃ãcüma! 
13Rü 6 i ngunexü̃gu tá nixĩ i cupuracüxü̃ rü cunaxüxü̃ i guxü̃ma i curü puracü 
i cuxüxchaü̃xü̃. 
14Natürü ngẽma norü 7 i ngunexü̃gu rü tá icurüngü̃ rü nagu tá choxü̃ 
quicuax̱üxü̃. ¡Rü taxuxü̃táma tax̱acürü puracü nagu cuxü i ngẽma ngunexü̃, 
rü woo cunegü, rü woo cuxacügü, rü woo curü mugüruü̃gü, rü woo 
cuxü̃taxü̃gü, rü woo curü woca i puracüruxü̃, rü woo i curü búru, rü woo 
tax̱acürü to i cuxü̃nagü, rü woo i ngẽma duü̃xü̃ i to i nachixü̃anecüãx̱ i curü 

ĩanegüwa ngẽxmagüxü̃! Rü ngẽmaãcü i ngẽma curü mugüruxü̃gü, rü ngẽma 
cuxü̃taxü̃gü rü cuxrüxü̃tátama inarüngü̃gü. 
15¡Rü nüxna nacuax̱ãchi ga Equítuanewa rü cuma rü norü mugüruxü̃ quixĩxü̃, 
rü choma nax curü Tupana chixĩxü̃ rü yema chorü pora ga taxü̃maxã cuxü̃ 
íchagaxüchi! Rü ngẽmacax̱ i choma nax perü Cori ya Tupana chixĩxü̃ rü pexü̃ 
chamu nax nagu perüngü̃ẽxü̃ i ngẽma ngü̃xchigaarü ngunexü̃. 
16Rü tüxü̃ nangechaxü̃ ya cunatü rü cué, ngẽma choma i curü Cori ya Tupana 
cuxü̃ chamuxü̃ãcüma nax ngẽmaãcü namáxü̃cax̱ i curü maxü̃ nawa i ñoma i 
naane i choma i Cori ya Tupana cuxna chaxãxü̃. 
17¡Rü taxũtáma cumáeta! 
18¡Rü cuma nax cuxãmaxü̃ rü taxũtáma nai i ngemaxã cumaxü̃! ¡Rü cuma nax 
cuãtexü̃ rü taxũtáma nai ya yatümaxã cumaxü̃! 
19¡Rü taxũtáma cungĩ ̃́taa̱x̱! 
20¡Rü taxũtáma doraxü̃ quixu i cumücüchiga! 
21¡Rü taxũtáma cugüxü̃̃́ tüxü̃ cungúchaü̃xẽxẽ ya cumücümax̱, rüex̱na napata, 
rüex̱na norü naane, rüex̱na norü mugüruxü̃, rüex̱na naxü̃taxü̃, rüex̱na norü 
woca i puracüruxü̃, rüex̱na norü búru, rü bai i tax̱acü i noxrü ixĩxü̃!” 
ñanagürü ga Tupana. 

Nüma ga Iraétanüxü̃ rü Tupanaxü̃ namuü̃e 
(Éx. 20.18-26) 

22Rü yemagü nixĩ ga norü mugü ga Cori ya Tupana tagaãcü guma üxüemawa 
rü yema caixanexü̃ ga pamüemaxü̃wa nüxü̃ ixuxü̃ ga yexguma guxãma ga 
pema guma max̱pǘnepechinügu pengutaquex̱egügu. Rü yemawena rü 
taxuxü̃ma ga toxü̃ nixu, rü taxre ga nutatachinügu nanaxümatü ga yema norü 
mugü rü ñu̱xũchi choxna nanaxã. 
23Natürü yexguma pema nüxü̃ pexĩnüegu ga yema naga ga yema waemaxü̃wa 
inaxũxü̃, rü ñu̱xũchi nüxü̃ pedaugügu ga guma max̱pǘne ga nax yanaixü̃, rü 
guxãma i pema i wüxitücumüarü ãẽx̱gacüchigü rü namaxã ga perü 
ngu̱xẽẽruü̃gü rü chauxü̃tawa pexĩ nax chomaxã peyarüdexagüxü̃cax̱. 

24Rü ñaperügügü choxü̃: “Rü aixcümaxü̃chi ya Cori ya tórü Tupana rü tüxü̃ 
nanawex̱ i norü üüne rü norü pora, rü ñu̱xũchi nüxü̃ taxĩnüe ga naga ga guma 
üxüemaarü ngãxü̃wa inaxũxü̃. Rü ñu̱xmawaxix nixĩ i nüxü̃ tacuáxü̃ nax tama 
nayuxü̃ i wüxi i duü̃xü̃ ega Tupana namaxã idexagu. 
25Natürü tama tanaxwax̱e nax toxna nangaicamaxü̃ i ngẽma üxüema i 
ãũcümaxü̃ nax tama nagu tayuexü̃cax̱. Rü ngẽxguma chi wena nüxü̃ 
taxĩnüegu i ngẽma Cori ya Tupanaga rü aixcüma tá tayue. 
26¿Rü tax̱acürü yatü rü tama nayu ega nüxü̃ naxĩnügu i naga ya Tupana ya 
Maxü̃cü i ngẽxguma üxüemaarü ngãxü̃wa yadexaxgu ngẽma toma nüxü̃ 
taxĩnüexü̃rüxü̃? 
27¡Ẽcü cuma naxcax̱ ixũ, rü irüxĩnü i ngẽma tórü Cori ya Tupana cumaxã 
nüxü̃ ixuxü̃, rü ñu̱xũchi yixcama tomaxã nüxü̃ ixu i ngẽma cumaxã nüxü̃ 
yaxuxü̃! Rü toma rü tá tayanguxẽxẽ i ngẽma cumaxã nüxü̃ yaxuxü̃”, 
ñaperügügü. 
28Rü yexguma chomaxã pidexagügu, rü nüma ga Cori ya Tupana rü nüxü̃ 
naxĩnü ga yema chomaxã nüxü̃ pixuxü̃. Rü yemacax̱ choxü̃ ñanagürü: “Marü 
nüxü̃ chaxĩnü i guxü̃ma i ngẽma nüxü̃ yaxugüxü̃ i ñaa duü̃xü̃gü, rü chau̱̱xcax̱ 
rü name i ngẽma. 
29¡Rü chierüx guxü̃guma aixcüma ngẽmaguxicatama naxĩnüeechagu, rü 
choxü̃ nangechaü̃gügu rü guxü̃ i ngunexü̃gügu yanguxẽẽgüãgu i chorü mugü 
i nümagü rü naxacügü nax ngẽmaãcü guxü̃guma nataãẽgüxü̃cax̱! 
30¡Rü namaxã nüxü̃ ixu i duü̃xü̃gü rü napatagücax̱ nawoegu! 
31¡Natürü i cuma rü nuxã chauxü̃tagu rüxãũ̱̱x! Erü cumaxã tá nüxü̃ chixu i 
guxü̃ma i ngẽma mugü rü ucu̱xẽgü i tá cunangúexẽxẽxü̃ i ngẽma duü̃xü̃gü 
nax ngẽmaãcü aixcüma yanguxẽxẽgüãxü̃cax̱ nawa i ngẽma naane i nüxna tá 
chaxãxü̃”, ñanagürü. 
32Rü ngẽmacax̱ i pema rü penaxwax̱e nax aixcüma peyanguxẽẽxü̃ i guxü̃ma i 
ngẽma Cori ya perü Tupana pexü̃ muxü̃. Rü bai i íxrarüwa tá nüxna 
pixĩgachitanüxü̃. 

33¡Rü nagu pexĩ i ngẽma ore i Cori ya perü Tupana pexü̃ muxü̃ nax ngẽmaãcü 
mea pexü̃ nangupetüxü̃cax̱ rü mucüma ya taunecü nawa pemaxẽxü̃cax̱ i 
ngẽma naane i tá pexna naxãxü̃ nax pexrüxü̃ yixĩxü̃cax̱! ==ñanagürü ga 
Moiché. 

Wenaxarü naxümatü ga Tupanaarü mugü 6 

1Rü ñanagürü ga Moiché: —Yema nixĩ ga mugü rü ucu̱xẽgü ga Cori ya 
Tupana choxü̃ muxü̃ nax pexü̃ changúexẽẽxü̃cax̱ nax nagu pexĩxü̃cax̱ nawa i 
ngẽma naane i tá pexna naxãxü̃. 
2Rü ngẽxguma guxü̃ i perü maxü̃gu pema rü penegü rü petaagü nagu pexĩxgu 
i ngẽma mugü rü ucu̱xẽgü i ñu̱xma pemaxã nüxü̃ chixuxü̃ rü ngẽmaãcü tá 
penataãẽxẽxẽ ya perü Cori ya Tupana rü tá mucü ya taunecü pemaxẽ. 
3Rü ngẽmacax̱, Pa Iraétanüxü̃x, rü name nixĩ i mea nagu pemaxẽ i ngẽma 
mugü. Erü ngẽxguma mea nagu pemaxẽgu rü tá mea pexü̃ nangupetü, rü tá 
pimu nawa i ngẽma naane i ngextá lechi rü ira rü ñoma dexárüxü̃ taguma 
ítaxuxü̃wa yema Cori ya Tupana perü o̱xigümaxã nüxü̃ ixuxü̃rüxü̃. 
4¡Rü dücax, iperüxĩnüe, Pa Iraétanüxü̃x! Rü nüma ya Cori ya tórü Tupana rü 
nüxicatama nixĩ i Cori yixĩxü̃. 
5¡Rü nüxü̃ pengechaxü̃gü ya perü Tupana i guxü̃ne ya perü maxü̃nemaxã, rü 
guxü̃ i peãxẽmaxã, rü guxü̃ i perü poramaxã! 
6¡Rü pegüãẽgu namaxã penguxü̃ i guxü̃ma i ñaa ore i ñu̱xma pemaxã nüxü̃ 
chixuxü̃! 
7¡Rü guxü̃gutáma ngẽma mugümaxã penangúexẽxẽ i pexacügü! ¡Rü 
nachigagu namaxã pidexagü i pepatagüwa rü ngextá ípexĩxü̃wa, rü 
ngẽxguma pepeechaü̃gu rü ngẽxguma íperüdagügu! 
8Rü ngẽma nax tama nüxü̃ iperüngümaexü̃cax̱ i ñaa mugü ¡rü pegümex̱ẽwa 
rü pegücatüwa peyangax̱cuchi nax ngẽxma peyangexü̃cax̱ perü cuax̱ruxü̃! 
9¡Rü ẽcü pepataarü caxtagügu rü pepataarü ĩãx̱gügu penaxümatü i ngẽma 
mugü! 

Moiché rü Iraétanüxü̃xü̃ nixugücu̱xẽ nax Tupanaga naxĩnüexü̃ca̱x 

10Rü nüma ya yimá perü Cori ya Tupana rü nawa tá pexü̃ nangugüxẽxẽ i 
ngẽma naane i nũxcümaü̃güxü̃ ga perü o̱xigü ga Abraáü̃maxã, rü Ichaámaxã, 
rü Acóbumaxã naxuegugüxü̃ nax pexna tá naxããxü̃. Rü ngẽma naanewa rü 
nangẽxmagü i taxü̃ne rü imexẽchine ya ĩanegü ya pema tama pexügüne. 
11Rü ngẽma naanewa nangẽxmagü ya ĩpatagü ya ixããcune namaxã i mexü̃gü 
i tama pema pixüãcugüne, rü puchugü ya tama pema picaxmaü̃gücü, rü 
úbanecügü rü oribunecügü i tama pema petogüxü̃. Rü ngẽma tá nixĩ i 
pengõ̱xgüxü̃ ñu̱xmatáta mea pengãxpütüwegü. 
12Rü ngẽxguma ngẽma mexü̃wa pengẽxmagügu ¡rü pexuãẽgü nax tama nüxü̃ 
iperüngümaexü̃ ya Cori ya Tupana ga nawa pexü̃ ínguxü̃xẽẽcü ga Equítuane 
ga norü mugüruü̃gü ípixĩgüxü̃wa! 
13¡Rü nüxü̃ picuax̱üxü̃ ya Cori ya perü Tupana, rü yimágaxicatama pexĩnüe! 
Rü ngẽxguma wüxi i uneta pexü̱xgu ¡rü Cori ya Tupanaégaguxicatama 
penaxü̱x! 
14¡Rü taxũtáma nawe perüxĩ i ngẽma tupananetagü i ngẽma duü̃xü̃gü i pexna 
ngaicamagüxü̃ nüxü̃ icuax̱üxü̃güxü̃! 
15Erü yimá perü Cori ya Tupana ya petanüwa ngẽxmacü rü nüxü̃̃́ pechu̱xu rü 
ngürüãchi pemaxã nanuxgu rü noxtacüma pexü̃ nadai rü pexü̃ nayarüxoxẽxẽ. 
16Rü tama name nax namaxã penuexü̃ ya perü Cori ya Tupana ga yexguma 
Macháwa namaxã penuegurüxü̃. 
17¡Rü aixcüma peyanguxẽxẽx̱ i ngẽma Cori ya perü Tupanaarü mugü rü norü 
ucu̱xẽgü ga pemaxã nüxü̃ yaxuxü̃! 
18¡Rü penaxüx i ngẽma aixcüma wex̱guxü̃ i Cori ya Tupana namaxã taãẽxü̃ 
nax ngẽmaãcü mea pexü̃ nangupetüxü̃cax̱ rü aixcüma penayaxuxü̃cax̱ i 
ngẽma mexü̃ i naane ga Cori ya Tupana perü o̱xigümaxã nüxü̃ yaxuxü̃! 
19Rü ngẽmaãcü ya Cori ya Tupana rü yema pemaxã nüxü̃ yaxuxü̃rüxü̃ rü tá 
nayabuxmüxẽxẽ i guxü̃ma i perü uanügü i ngẽma naanewa ngẽxmagüxü̃. 

20-21Rü ngẽxguma wüxi i ngunexü̃ pexacügü pexna caxgux rü ñagügu: 
“¿Tax̱acüchiga nixĩ i ñaa mugü rü ñaa ucu̱xẽgü i tamaxã nüxü̃ yaxuxü̃ ya tórü 
Cori ya Tupana?” ñagügu, rü pema rü tá penangãxü̃ rü ñapegürügü tá: “Toma 
ga nũxcüma rü ãẽx̱gacü ga Equítuanecüãx̱ ga Faraóü̃mex̱ẽwa tayexmagü rü 
norü mugüruü̃gü tixĩgü. Natürü nüma ga tórü Cori ya Tupana rü norü 
poramaxã toxü̃ ínanguxü̃xẽxẽ. 
22Rü toma rü nüxü̃ tadau ga yema ãũcümaxü̃ ga Tupana norü poramaxã 
Equítuanewa üxü̃ napex̱ewa ga Faraóü̃ rü guxü̃ma ga norü duü̃xü̃gü. 
23Natürü ga toma rü toxü̃ ínagaxü̃ ga yema Equítuanewa, rü mea toxü̃ nigagü 
ñu̱xmata yema naane ga tórü o̱xigümaxã nüxü̃ yaxuxü̃wa toxü̃ nangugüxẽxẽ. 
24Rü yemawena ga nüma ga Cori ya Tupana rü toxü̃ namu nax mea 
tayanguxẽẽxü̃cax̱ i guxü̃ma i ñaa norü mugü rü naga taxĩnüexü̃cax̱ nax mea 
toxü̃ naxüpetüxü̃cax̱ rü nüma toxü̃ namaxẽxẽẽxü̃cax̱ ñu̱xmata ñoma i 
ngunexü̃wa nangu. 
25Rü ngẽmacax̱ i yixema i ñu̱xma rü mexü̃ taxü i ngẽxguma tórü Cori ya 
Tupanapex̱ewa mea yanguxẽẽgügu i ngẽma norü mugü, yema tomaxã nüxü̃ 
yaxuxü̃rüxü̃”, ñapegürügü tá ==ñanagürü ga Moiché. 

Wenaxarü naxümatü ga Tupanaarü mugü 7 

Tupana rü Iraétanüxü̃maxã nüxü̃ nixu nax tama Canaáü̃anecüã̱xgüarü 
tupananetachicüna̱xãgüwe naxĩxü̃ca̱x 

(Éx. 34.11-17) 

1Rü ñanagürü ga Moiché: —Nüma ya Cori ya perü Tupana rü tá nagu 
penachocuxẽxẽ i ngẽma naane i tá pexrü ixĩxü̃. Rü pepex̱ewa tá ínanawoxü̃ i 
ngẽma 7 i natücumügü i pexü̃ rümumaegüxü̃ rü pexü̃ rüporamaegüxü̃ i 
Itítanüxü̃, rü Guerguechéutanüxü̃, rü Amoréutanüxü̃, rü Canaáü̃tanüxü̃, rü 
Ferechéutanüxü̃, rü Ebéutanüxü̃ rü Yebuchéutanüxü̃. 
2Rü ngẽxguma Cori ya perü Tupana pexmex̱gu nayixẽẽgu i ngẽma 
natücumügü i duü̃xü̃gü, rü ngẽxguma pema rü marü nüxü̃ perüporamaegügu 
¡rü noxtacüma tá penadai rü taxũtáma tax̱acürü unetamaxã pexü̃ 
narüngüxmüexẽxẽ rü bai tá i pexü̃̃́ nax nangechaxü̃tümüxü̃güxü̃! 

3Rü ngẽxgumarüxü̃ tá ta ¡rü taxũtáma namaxã pixãxmax̱gü i ngẽma norü 
ngexü̃gü, rü bai tá i penegü rü naxacügümaxã peyaxüxmax̱güxü̃ rü pexacügü 
rü nanegümaxã peyaxütegüxü̃! 
4Erü ngẽxguma tá ngẽmaãcü penaxü̱xgu rü nümagü i ngémacüãx̱ rü tá 
penegüxü̃ rü pexacügüxü̃ Cori ya Tupanana nixĩgachixẽxẽ. Rü ngẽmaãcü tá 
norü tupanagüxü̃ pexü̃ nicuax̱üü̃güxẽxẽ, rü ngẽmacax̱ tá poraãcü pemaxã 
nanu ya Cori ya Tupana, rü noxtacüma tá pexü̃ nadai, rü ngẽxma tá 
ipeyarüxo. 
5Rü ngẽmacax̱ tá penaxwax̱e i noxtacüma nagu pepogüe i ngẽma ãmarearü 
guruü̃gü i ngextá ngẽma duü̃xü̃gü norü tupanagücax̱ naxü̃nagü nawa 
ínaguxü̃. Rü ngẽxgumarüxü̃ tá ta nagu pepogüe ya yimá norü nutagü rü naigü 
i namaxã natupanaãx̱güxü̃. Rü tá ípenagu i norü tupanachicünax̱ãgü. 
6Erü pema rü wüxi i duü̃xü̃gütücumü i woetama Cori ya Tupana pexü̃ dexe 
pixĩgü. Rü nüma ya Tupana rü guxü̃ma i nachixü̃anecüãx̱gütanüwa pexü̃ 
naxuneta nax norü duü̃xü̃gü pixĩgüxü̃cax̱. 

Cori ya Tupana rü Iraétanüxü̃xü̃ narüngü̃xẽxẽ rü nanaxwa̱xe nax naga 
naxĩnüexü̃ca̱x 

7Rü tama nixĩ nax guxü̃ma i duü̃xü̃gütücumüxü̃ perümumaexü̃cax̱ yixĩxü̃ nax 
Cori ya Tupana pexü̃ ngechaü̃xü̃ rü pexü̃ dexü̃. Rü pema rü aixcüma guxü̃ma 
i duü̃xü̃gütücumüxü̃ perünoxremae. 
8Rü nüma ga Cori ya Tupana rü pexü̃ nangechaxü̃ rü nayanguxẽẽchaü̃ ga 
yema uneta ga nũxcümaü̃güxü̃ ga perü o̱xigümaxã naxueguxü̃. Rü yemacax̱ 
pexü̃ ínagaxü̃ ga Equítuanewa ga ngextá mugüruü̃gü ípixĩgüxü̃wa. Rü taxü̃ 
ga norü poramaxã pexü̃ ínanguxü̃xẽxẽ naxmex̱wa ga Equítuanearü ãẽx̱gacü 
ga Faraóü̃. 
9Rü ngẽmacax̱ penaxwax̱e nax nüxü̃ pecuáxü̃ nax nüma ya Cori ya Tupana 
rü aixcümaxü̃chi Tupana yixĩxü̃. Rü woo 1,000 ex̱pü̱xcüna yamuxgu i 
duü̃xü̃gü rü nüma ya Tupana rü guxü̃guma nayanguxẽxẽ i norü uneta i 
naxüxü̃ naxcax̱ i ngẽma duü̃xü̃gü i ingóetanüxü̃ i nüxü̃ ngechaü̃güxü̃ rü 
yanguxẽẽgüxü̃ i norü mugü. 

10Natürü yíxema naxchi aiexe rü tüxü̃ nadai nagagu i tümaarü chixexü̃gü. Rü 
aixcüma noxtacüma tüxü̃ nadai erü chixexü̃ taxügü. 
11Rü ngẽmacax̱ name nixĩ nax peyanguxẽẽxü̃ i ngẽma mugü, rü ngu̱xẽẽtaegü, 
rü ucu̱xẽgü i ñoma i ngunexü̃gu pemaxã nüxü̃ chixuxü̃ nax nagu pexĩxü̃cax̱. 

Mexü̃ tayaxu ega Cori ya Tupanaga ixĩnüegu 
(Lv. 26.3-13; Dt. 28.1-14) 

12Rü nawena nax nüxü̃ pexĩnüexü̃ i ñaa mugü, rü ngẽxguma aixcüma 
peyanguxẽẽgu rü nagu pexĩxgu i ñaa mugü, rü nüma ya Cori ya Tupana rü 
aixcüma tá nayanguxẽxẽ ga yema norü uneta ga nügüégagu perü o̱xigümaxã 
nüxü̃ yaxuxü̃. 
13Rü pexü̃ tá nangechaü̃, rü pexü̃ tá narüngü̃xẽxẽ rü ñu̱xũchi pexü̃ tá 
nimuxẽxẽ. Rü tá nüxü̃ narüngü̃xẽxẽ i penegü, rü tá nayamuxẽxẽ i 
penetügüarü o rü perü tríguarü o, rü tá pexü̃̃́ nangẽxma i perü bínu rü perü 
chíxü̃gü, rü tá namu i perü wocaxacügü rü perü carnéruxacügü. Rü 
ngẽmaãcü tá pexü̃ narüngü̃xẽxẽ nawa i ngẽma naane i nũxcümaü̃güxü̃ ga 
perü o̱xigümaxã naxueguxü̃ nax pexna tá naxããxü̃. 
14Rü nüma ya Cori ya Tupana rü guxü̃ma i togü i duü̃xü̃güarü yexera tá pexü̃ 
narüngü̃xẽxẽ. Rü petanüwa rü nataxutama i ngexü̃ i ngexacüxü̃ rü yatüxü̃ i 
ngexacüxü̃, rü woo i ngẽma perü wocatanüwa rü nataxutama i ngexü̃ rü 
yatüxü̃ i ngexacügüxü̃. 
15Rü nüma ya Cori ya Tupana rü pexna tá nayaxũgachixẽxẽ i guxü̃ma i 
dax̱aweanegü, rü ngẽma ãũcümaxü̃ i dax̱aweanegü ga nüxü̃ pedaugüxü̃ ga 
Equítuanecax̱ ínanguxẽẽxü̃. Natürü guxü̃ma i perü uanügü rü ngẽma 
dax̱aweanegümaxã tá ngúxü̃ nüxü̃ ningexẽẽgü. 
16Natürü penaxwax̱e nax penadaixü̃ i guxü̃ma i ngẽma duü̃xü̃gü i Cori ya 
Tupana pexmex̱wa ngẽxmaxẽẽgüxü̃. ¡Rü taxṹ i pexü̃̃́ nangechaü̃tümüxü̃güxü̃! 
¡Rü taxṹ i norü tupanagüxü̃ picuax̱üü̃güxü̃! Erü ngẽxguma ngẽma pexü̱xgu 
rü tá ipeyarütauxe. 
17Rü bexmana ñaxü̃gu tá perüxĩnüe: “Ñaa duü̃xü̃gü rü tüxü̃ narümumaexü̃chi 
¿rü ñuxãcü tá ínawoxü̃xü̃?” ñapegürü. 

18¡Rü taxṹ i nüxü̃ pemuü̃exü̃! ¡Rü nüxna pecuax̱ãchie ga yema Cori ya perü 
Tupana Faraóü̃maxã rü ñu̱xũchi guxü̃ma ga yema Equítuanecüãx̱maxã 
naxüxü̃! 
19¡Rü nüxna pecuax̱ãchi ga yema taxü̃ ga guxchaxü̃gü rü cuax̱ruxü̃gü ga 
Equítuanewa nüxü̃ pedaugüxü̃, rü yema pora ga Cori ya Tupana pexü̃ wéxü̃ 
ga yexguma Equítuanewa pexü̃ ínagaxü̃gu! Rü nüma ya perü Cori ya Tupana 
rü ngẽmatátama namaxã naxü i guxü̃ma i ngẽma duü̃xü̃gü i ñu̱xma pema 
nüxü̃ pemuü̃exü̃. 
20Rü ñu̱xũchi nüma ya Cori ya Tupana rü ngẽma perü uanügücax̱ tá 
ínanangugüxẽxẽ ya maxẽ. Rü guxü̃ma i ngẽma perü uanügü i íyaxügüxü̃ rü 
icu̱xgüxü̃ rü tá nayue. 
21¡Rü ngẽmacax̱ taxṹ i nüxü̃ pemuü̃exü̃! Erü yimá perü Cori ya Tupana rü 
Tupana ya poraxüchicü rü ãũcümaxü̃chicü nixĩ, rü nüma rü petanüwa 
nangẽxma. 
22Rü nüma ya Cori ya Tupana rü íxrarüwachigü tá ínayawoxü̃etanü i perü 
uanügü. Rü pemax rü taxũtáma wüxixü̃cüxü penadai, erü ngẽxguma 
wüxixü̃cüxü penadaixgu rü ngẽma aigü i ngẽma naanepechinüwa 
ngẽxmagüxü̃ rü tá nimu rü pexü̃ chi nangõ̱xcu. 
23Natürü i nüma ya perü Cori ya Tupana rü pexmex̱gu tá nanayixẽxẽ i ngẽma 
duü̃xü̃gü rü tá nanaxĩx̱ãchiãẽgüxẽxẽ rü ngẽmaãcü tá peyagúetanüxẽxẽ. 
24Rü ngẽma norü ãẽx̱gacügü rü Tupana rü tá pexmex̱gu nanayixẽxẽ. Rü pema 
rü tá ngẽxma peyanaxoxẽxẽ rü ñu̱xmatáta ñoma i naanewa taxúema wena 
nüxna cuax̱ãchigü. Rü taxuxü̃táma i nümagü rü pexü̃ narüporamaegü, rü 
ngẽmaãcü i pema rü guxü̃xü̃táma ipeyarüxoxẽẽgü. 
25Pemax rü tá ípenagu i ngẽma norü tupananetachicünax̱ãgü, natürü 
taxũtáma pegüaxü̃̃́ penade i ngẽma úiru rü diẽrumü i namaxã yatüxünexü̃. 
Erü ngẽxguma pegüaxü̃̃́ penadexgu rü wüxi i taxü̃ i chixexü̃ tá pexü i Cori ya 
Tupanapex̱ewa. 

26Rü ngẽmacax̱ ¡taxṹ i pepatawa penangexü̃ i ngẽma úiru rü diẽrumü ya 
Tupana pexna chu̱xuxü̃ nax tama ipeyarüxogüxü̃cax̱ i pema rü ta! Rü 
ngẽmagü rü tá ípenagu. Erü Tupana naxchi naxai i guxü̃ma i ngẽma 
tupananetachicünax̱ãgü rü ngẽxgumarüxü̃ ta i pema rü penaxwax̱e nax nüxü̃ 
pexoexü̃ ==ñanagürü ga Moiché. 

Wenaxarü naxümatü ga Tupanaarü mugü 8 

Moiché nanaxucu̱xẽ i Iraétanüxü̃ 

1Rü ñanagürü ga Moiché: —¡Ẽcü nagu pexĩ i ngẽma mugü i ñu̱xma pexna 
chaxãxü̃ nax namáxü̃cax̱ i perü maxü̃ rü pimuxü̃cax̱, rü ngẽmaãcü 
penayaxuxü̃cax̱ i ngẽma naane ga perü o̱xigümaxã nüxü̃ yaxuxü̃ ga Tupana! 
2¡Rü nüxna pecuax̱ãchie ga ñuxãcü Cori ya Tupana rü 40 ga taunecü yema 
chianexü̃gu pexü̃ nimugü! Rü pexü̃ naxãneexẽxẽ rü pexü̃ naxü nax nüxü̃ 
nacuáxü̃cax̱ rü aixcüma naga tá pexĩnüe rü tá peyangu̱xẽxẽ i norü mugü 
rüex̱na tama. 
3Rü woo ngúxü̃ pexü̃ ningexẽxẽ rü taiya pexü̃̃́ nangu̱x, natürü yixcüama nüma 
ga Tupana rü daxũcüãx̱ ga paũ ga manámaxã pexü̃ nachibüexẽxẽ woo ga 
pema rü woo ga nũxcümaü̃xü̃ ga perü o̱xigü rü taguma nüxü̃ nadaugüxü̃ ga 
yema. Rü yema naxü nax pexü̃ nüxü̃ nacuax̱ẽxẽ rü tama õnaxica nixĩ i 
namaxẽẽxü̃ i wüxi i duü̃xü̃, natürü guxü̃ma i norü ore i Tupanaãx̱wa ixũxũxü̃ 
nixĩ i aixcüma namaxẽẽxü̃. 
4Rü guxcüma ga gumá 40 ga taunecügu rü tama pengauechiru rü bai ga nax 
perüchaecutüxü̃. 
5¡Rü nüxna pecuax̱ãchie rü yimá perü Cori ya Tupana rü pexü̃ 
inayarüwex̱ãchigüxẽxẽ ñoma wüxi i papa nanexü̃ rüwex̱ãchixẽẽxü̃rüxü̃! 
6¡Ẽcü mea naga pexĩnüe i ngẽma norü mugü ya yimá Cori ya Tupana, rü nüxü̃ 
picuax̱üxü̃gü rü mea nagu pexĩ i ngẽma ngu̱xẽẽtae i pexna naxãxü̃! 
7Erü nüma ya Cori ya Tupana rü wüxi i naane i mexü̃wa tá pexü̃ nagagü i 
ngextá namu i natüxacügü, rü puchugü, rü bairawegü i max̱pǘnearü 
doxraewa ichuxchugüxü̃. 

8Rü ngẽma naanewa rü nangẽxma i trigunecügü, rü chebádanecügü, rü 
úbanecügü, rü igunecügü, rü boxranecügü, rü oribunecügü, rü taxü̃ i ira. 
9Rü ngẽma naanewa rü taxũtáma pexoegaãẽgü naxcax̱ i perü õna, rü 
taxũtáma pexü̃̃́ nataxu. Rü norü max̱pǘnegüwa tá nüxü̃ peyangau i fierumü 
rü cóbremü. 
10Natürü ngẽxguma pechibüeguwena rü pengãxpütüwegügu, rü name nax 
nüxü̃ picuax̱üü̃xü̃ ya Cori ya Tupana naxcax̱ i ngẽma mexü̃ i naane i pexna 
naxãxü̃. 

Moiché rü Iraétanüxü̃maxã nüxü̃ nixu nax tama Tupanaxü̃ iyanangümaexü̃ca̱x 

11¡Rü pexuãẽgü nax tama nüxü̃ perüngümaexü̃cax̱ ya perü Cori ya Tupana! 
¡Rü taxṹ i nüxü̃ perüxoexü̃ i ngẽma norü mugü rü norü ucu̱xẽgü i ñu̱xma 
pexü̃ chamuxü̃! 
12-14Rü ngẽxguma pechibüegu rü pengãxcharaü̃gügu, rü nawa pemaxẽgu ya 
yima ĩpatagü ya ímexü̃ne i pema pexügüne, rü ngẽxguma nüxü̃ pedau̱̱xgu i 
perü wocagü rü perü carnérugü nax yamuxü̃ rü ngẽxgumarüxü̃ ta i perü 
úirugü rü perü diẽrumügü rü guxü̃ma i perü ngẽmaxü̃gü nax yamuxü̃ ¡rü taxṹ 
i pegü picuax̱üü̃güxü̃ rü taxṹ i nüxü̃ perüngümaexü̃ ya perü Cori ya Tupana 
ga Equítuanewa pexü̃ ínguxü̃xẽẽcü ga ngextá mugüruü̃gü ípixĩgüxü̃wa! 
15Rü gumá nixĩ ga nagu pexü̃ ĩxẽẽcü ga yema taxü̃ ga chianexü̃ ga ãũcümaxü̃ 
ga ãxtapegü rü tuxchinawegü nawa muxü̃, rü dexá nawa taxuxü̃. Natürü ga 
nüma ga Cori ya Tupana rü nuta ga taicüwa dexá ínanagoxü̃chíüxẽxẽ rü 
yemawa pexü̃ naxaxegüxẽxẽ. 
16Rü yema chianexü̃wa rü pexü̃ naxüwemü namaxã ga maná ga õna ga 
nũxcümaü̃güxü̃ ga perü o̱xigü tama nüxü̃ cuax̱güxü̃. Rü yemaacü nanaxü nax 
pexü̃ naxãneexẽẽxü̃cax̱ rü pexü̃ naxüxü̃cax̱ nax ngẽmawena mexü̃ 
peyaxuxü̃cax̱. Rü nüma yixĩxü̃ ga Cori ya Tupana ga pexcax̱ ínanguxẽẽãxü̃ ga 
yema guxü̃ma nax yemaacü mea pemaxẽxü̃cax̱. 
17Rü tama name i nagu perüxĩnüe rü ñaperügügü: “Guxü̃ma i tórü 
ngẽmaxü̃gü rü tórü poramaxãtama tüxü̃̃́ nangẽxma”, ñaperügügü. 

18Rü name i nüxna pecuax̱ãchie ya yimá perü Cori ya Tupana, erü nüma nixĩ 
i pexna naxããxü̃ i pora nax pexü̃̃́ nangẽxmaxü̃cax̱ i perü ngẽmaxü̃gü. Rü 
nüma i ñu̱xma rü ngẽmaãcü nixĩ i pemaxã yanguxẽẽãxü̃ ga yema norü uneta 
ga nũxcüma perü o̱xigümaxã nüxü̃ yaxuxü̃. 
19Natürü ngẽxguma chi nüxü̃ perüngümaegu ya yimá perü Cori ya Tupana, 
rü chi to i tupanagüwe perüxĩxgu rü nüxü̃ picuax̱üü̃gügu, rü choma rü 
aixcüma pemaxã nüxü̃ chixu rü wüxicana tá ipeyarüxo. 
20Rü ngẽxguma taxũtáma Cori ya perü Tupanaga pexĩnüegu rü nüma ya Cori 
ya Tupana rü tá pexü̃ nadai yema nachixü̃anegü ga nawa pichopetüetanüxü̃ 
nadaixgurüxü̃ ==ñanagürü ga Moiché. 

Wenaxarü naxümatü ga Tupanaarü mugü 9 

Tupana tá nüxü̃ narüngü̃xẽxẽ i Iraétanüxü̃ 

1Moiché rü Iraétanüxü̃xü̃ ñanagürü: —¡Iperüxĩnüe, Pa Iraétanüxü̃x! Marü 
nawa nangu nax pichoü̃xü̃ i ngẽma natü i Yudáü̃ rü nagu pichocuxü̃ i ngẽma 
naane rü ípenawoxü̃xü̃ i ngẽma duü̃xü̃gütücumügü i pexü̃ rümumaegüxü̃ rü 
pexü̃ rüporamaegüxü̃ i nawa maxẽxü̃ ya yima ĩanegü ya itaxü̃ne ya 
imax̱tapü̱xarü poxeguãx̱güne. 
2Rü ngẽma duü̃xü̃gü i ngéma maxẽxü̃ rü nipora rü nimáchane yema 
máchanecü ga Anáxtaagürüxü̃. Pemax rü marü nüxü̃ pecuax̱ ga yema ore ga 
ñaxü̃: “Rü texé tapora nax ngẽma Anáxtanüxü̃ imáchanexü̃ daixe”, ñaxü̃. 
3Rü ñu̱xma i pema rü marü nüxü̃ pecuax̱ nax tórü Cori ya Tupana yixĩxü̃ ga 
gumá pepex̱egu ixũcü, rü nüma rü ñoma üxüema i tüxü̃ imáxü̃rüxü̃ tá 
pepex̱egu nadai̱x̱ü̃ rü iyanamaãchitanüxẽẽxü̃ i ngẽma duü̃xü̃gütücumügü. 
Pemax rü noxtacüma ngẽxgumatátama ípenawoxü̃ rü penadai, yema Cori ya 
Tupana pemaxã nüxü̃ ixuxü̃rüxü̃. 
4Rü ngẽxguma Cori ya Tupana pepex̱ewa ínawoxü̃gu i ngẽma 
duü̃xü̃gütücumügü ¡rü taxṹ i pegü picuax̱üü̃güxü̃ rü ñapegügüxü̃: “Ngẽma 
nax timexü̃gagu nixĩ ya Cori ya Tupana toxna naxããxü̃ i ngẽma naane”, 

ñapegügüxü̃. Rü pemaxã nüxü̃ chixu rü nüma ya Cori ya Tupana rü tá ngẽma 
duü̃xü̃güxü̃ ínawoxü̃ nagagu i norü chixexü̃gü. 
5Rü tama nixĩ i perü mexü̃gagu rü bai nax mea pemaxẽxü̃gagu tá yixĩxü̃ i 
peyapu̱xü̃ i ngẽma naane. Rü nüma ya Cori ya Tupana rü ngẽma duü̃xü̃güarü 
chixexü̃gügagu tá nixĩ i pepex̱ewa ínawoxü̃ãxü̃ nax ngẽmaãcü 
yanguxẽẽãxü̃cax̱ ga yema uneta ga nũxcümaü̃güxü̃ ga perü o̱xigü ga Abraáü̃, 
rü Ichaá, rü Acóbumaxã nüxü̃ yaxuxü̃. 
6Rü penaxwax̱e nax nüxü̃ pecuáxü̃ nax Cori ya Tupana rü tama perü 
mexü̃gagu yixĩxü̃ i pexna naxããxü̃ i ngẽma naane i mexü̃, erü pema rü 
duü̃xü̃gü i tama ixĩnüechaxü̃xü̃ pixĩxgü ==ñanagürü ga Moiché. 

Tupanamaxã nanue ga Iraétanüxü̃ 
(Éx. 31.18—32.35) 

7Rü nüma ga Moiché rü ñanagürü: —¡Taxṹ i nüxü̃ iperüngümaexü̃ nax 
ñuxãcü yema chianexü̃wa Cori ya Tupanaxü̃ penuexẽẽxü̃! Rü yexguma 
Equítuanewa ípechoxü̃xgucürüwa rü ñu̱xmata ñaa i nachicawa nax 
pengugüxü̃gu rü guxü̃guma tama naga pexĩnüe. 
8Rü guma max̱pǘne ga Oréxwa rü poraãcü Cori ya Tupanaxü̃ penuexẽxẽ, rü 
yemacax̱ poraãcü pemaxã nanu rü wixgutaax̱ pexü̃ nadai. 
9Rü yexguma ga choma rü guma max̱pǘnegu chaxĩnagü nax chayadexü̃cax̱ 
ga yema nutatachinügü ga nagu naxümatüxü̃ ga yema unetagü ga Cori ya 
Tupana pemaxã üxü̃. Rü 40 ga ngunexü̃ rü 40 ga chütaxü̃ tama 
chachibüãcüma rü tama chaxaxeãcüma yéma chayexma. 
10Rü yexguma ga Cori ya Tupana rü choxna nanaxã ga yema taxre ga 
nutatachinü ga nümatama nagu naxümatüxü̃ ga guxü̃ma ga yema ore ga 
yema üxüemaarü ngãxü̃wa pemaxã nüxü̃ yaxuxü̃ ga guma max̱pǘnewa, ga 
yexguma guxãma ga yixema yexma ingutaquex̱egügu. 
11Rü yema 40 ga ngunexü̃ rü 40 ga chütaxü̃ ngupetüguwena rü nüma ga Cori 
ya Tupana rü choxna nanaxã ga yema taxre ga nutatachinü ga norü uneta 
nagu ümatügüxü̃. 

12Rü yexguma rü choxü̃ ñanagürü: “¡Nataegu, rü paxãma irüxĩ i nua! Erü 
ngẽma duü̃xü̃gü i Equítuanewa ícugaxü̃xü̃ rü poraãcü chixexü̃ naxügü. Rü 
paxãma nüxü̃ narüxoe ga yema mugü ga namaxã nüxü̃ chixuxü̃, rü ñu̱xũchi 
nügücax̱ úiruwa nanaxügü i wüxi i naxchicünax̱ã nax nüxü̃ 
yacuax̱üü̃güxü̃cax̱”, ñanagürü. 
13Rü nüma ya Cori ya Tupana rü ñanagürü ta choxü̃: “Marü nüxü̃ chadau i 
ñaa duü̃xü̃gü nax duü̃xü̃gü i tama ixĩnüechaxü̃xü̃ nax yaxĩgüxü̃. 
14¡Rü taxṹ i choxna cunachu̱xuxü̃ nax chanadaixü̃ i ngẽma duü̃xü̃gü nax 
noxtacüma iyanaxoxü̃cax̱ i ñoma i naanewa rü taxúema nüxna 
cuax̱ãchiexü̃cax̱! Rü ngẽmawena rü tá cuwa chanango̱xẽxẽ i duü̃xü̃gü i 
ngẽma rüxoxü̃arü yexera iporaxü̃ rü muxũchixü̃”, ñanagürü. 
15Rü yexguma nawa ícharüxĩx̱gu ga guma max̱pǘne ga iyauracüxüne, rü 
cho̱xmex̱gu chayana ga yema taxre ga nutatachinü ga Tupanaarü uneta nagu 
ümatüxü̃. 
16-17Rü yexguma pexü̃ chadau̱̱xgu nax Cori ya Tupanapex̱ewa chixexü̃ 
pexügüxü̃, rü ñu̱xũchi wüxi ga wocaxacü nax úiruwa pexügüxü̃ rü yemaacü 
nax tama peyanguxẽẽxü̃ ga yema norü mugü ga pemaxã nüxü̃ yaxuxü̃ ga Cori 
ya Tupana, rü yemacax̱ ga choma rü yexma chanawotanü ga yema taxre ga 
nutatachinü ga cho̱xmex̱gu chinaxü̃. Rü pepex̱egu nipue. 
18Rü yexguma ga choma rü wenaxarü Cori ya Tupanapex̱egu chanangücuchi. 
Rü 40 ga ngunexü̃ rü 40 ga chütaxü̃ taguma chachibü rü taguma chaxaxe 
nagagu ga yema chixexü̃ ga Cori ya Tupanapex̱ewa pexügüxü̃ ga namaxã 
penanuxẽẽxü̃. 
19Choma rü namaxã chabai̱x̱ãchi ga yema norü nu ga Cori ya Tupana. Yerü 
noxtacüma pexü̃ nadaixchaü̃ nax wüxicana peyarüxoxü̃cax̱. Natürü nüma rü 
wenaxarü nüxü̃ naxĩnü ga chorü yumüxẽ. 
20Rü nüma ga Cori ya Tupana rü Aróü̃maxã rü ta poraãcü nanu, natürü ga 
choma rü naétüwa chachogü. 

21Rü yemawena rü chanayaxu ga yema wocaxacüchicünax̱ã ga pema pexüxü̃ 
rü namaxã chixexü̃ pexügüxü̃ rü üxüétüwa chayatax̱cuchi. Rü yemawena rü 
chanawaxi ñu̱xmata naxãtex̱emare rü ñu̱xũchi yema dexá ga max̱pǘnewa 
rüyaexü̃wa chayagüetex̱e. 
22Natürü ga pema rü wenaxarü Cori ya Tupanaxü̃ penuxẽxẽ ga Taberáwa, rü 
Macháwa, rü Quibúx-ataabá. 
23Rü yexguma Cadé-banéawa Cori ya Tupana pexü̃ imuãchitanügu nax 
peyapuxü̃cax̱ ga yema naane ga nüma pexna naxãxü̃, rü tama naga 
pexĩnüechaü̃. Rü tama nüxü̃̃́ peyaxõgü rü tama peyangu̱xẽxẽ ga yema nüma 
pexü̃ namuxü̃. 
24Rü yexguma noxritama petanüwa chayexmagucürüwa i pemax rü tama 
Cori ya Tupanaga pexĩnüechaü̃. 
25Rü yexguma Cori ya Tupana pemaxã naxueguxgu nax pexü̃ nadai̱x̱ü̃ rü 40 
ga ngunexü̃ rü 40 ga chütaxü̃ Cori ya Tupanapex̱egu chanangücuchi ga 
choma. 
26Rü chorü yumüxẽwa rü nüxna chachogü rü ñachagürü nüxü̃: “¡Pa Corix, 
taxṹ i cudai̱x̱ü̃ i ñaa duü̃xü̃gü i cuxrü ixĩgüxü̃ i curü poramaxã 
ícunguxü̃xẽxẽxü̃, rü ñu̱xũchi taxü̃ i curü poramaxã Equítuanewa ícugaxü̃xü̃! 
27¡Rü nüxna nacuax̱ãchi ya yimá curü duü̃ ga Abraáü̃, rü Ichaá, rü Acóbu! 
¡Rü taxṹ i nagu curüxĩnüxü̃ i norü chixexü̃gü rü guxchagü i cupex̱ewa 
naxügüxü̃ i ñaa duü̃xü̃gü i tama cuga ĩnüechaü̃xü̃! ¡Rü nüxü̃̃́ nüxü̃ irüngüma 
i norü chixexü̃ i cupex̱ewa naxügüxü̃! 
28Erü tama chanaxwax̱e nax ngẽma Equítuanecüãx̱ ñagüxü̃: ‘Cori ya Tupana 
rü taxucürüwa ngẽma Iraétanüxü̃xü̃ nagu nachocuxẽxẽ i ngẽma naane i 
namaxã naxueguxü̃. Rü norü Tupana rü ngẽma nax naxchi naxaixü̃cax̱ rü nua 
ínanagaxü̃ nax ngẽmaãcü chianexü̃gu yayuexü̃cax̱’, ñagüxü̃. 
29Natürü nümagü i ngẽma Iraétanüxü̃ rü curü duü̃xü̃gü nixĩ, rü cuma nixĩ ga 
taxü̃ ga curü poramaxã Equítuanewa ícunanguxü̃xẽẽxü̃” ==ñanagürü ga 
Moiché. 

Wenaxarü naxümatü ga Tupanaarü mugü 10 

Ngexwaca̱xü̃xü̃ i nutatachinügü i Tupanaarü uneta nagu ümatüxü̃ 
(Éx. 34.1-10) 

1Rü nüma ga Moiché rü ñanagürü: —Rü yixcama nüma ga Cori ya Tupana 
rü ñanagürü choxü̃: “¡Ẽcü, cumatama naxü i taxre i nutatachinü ga yema 
noxri cuxna chaxãxü̃raxü̃xü̃güxü̃! ¡Rü ngẽxgumarüxü̃ ta naxü i wüxi i baú i 
mürapewanaxcax̱, rü ñu̱xũchi daa max̱pǘne ya Chinaígu naxĩnagü nax 
ngéma chomaxã quidexaxü̃cax̱! 
2Rü ngẽxguma i choma rü ngẽma nutatachinügügu tá chanaxümatü ga 
yematama ore ga noxri nagu chaxümatüxü̃ ga yema nüxíraxü̃xü̃ ga 
nutatachinü ga quipuxẽẽxü̃. Rü ñu̱xũchi ngẽma baúgu tá namaxã cunguxü̃!” 
ñanagürü choxü̃ ga Tupana. 
3Rü yexguma ga choma rü nai ga acáchianaxcax̱wa chanaxü ga wüxi ga baú. 
Rü chanaxü ta ga taxre ga nutatachinügü rü ñu̱xũchi guma max̱pǘnegu 
namaxã chaxĩnagü. 
4Rü nüma ga Cori ya Tupana rü yema taxre ga nutatachinügu nanaxümatü 
ga yema 10 ga norü mugü, yema noxritama naxüxü̃rüxü̃ ga yexguma guma 
max̱pǘnewa üxüemaarü ngãxü̃wa pemaxã yadexaxgu ga yexguma guxãma 
ga yixema wüxigu yexma ngutaquex̱egügu. Rü ñu̱xũchi choxna nanana ga 
yema taxre ga nutatachinügü. 
5Rü yexguma ga choma rü ícharüxĩ nawa ga guma max̱pǘne. Rü ñu̱xũchi 
yema baúgu chananucu ya yema taxre ga nutatachinügü, yema Cori ya 
Tupana chomaxã nüxü̃ ixuxü̃rüxü̃. Rü ñu̱xma rü ta rü ngématama 
nangẽxmagü ==ñanagürü ga Moiché. 
6Rü nüma ga yema Iraétanüxü̃ rü Beerúx-bené-yaacáü̃wa inaxĩãchi nax 
Mochérawa naxĩxü̃cax̱. Rü yexma nixĩ ga nayuxü̃ ga Aróü̃, rü yexma nixĩ ga 
natax̱güãxü̃. Rü nane ga Ereachá nachicüxü chacherdótexü̃ ningucuchi. 
7Rü yéma inaxĩãchi rü Guxgódawa naxĩ. Rü yéma Guxgódawa inaxĩãchi nax 
Yobátawa naxĩxü̃. Rü yema naanewa rü taxü̃ ga dexá nayexma. 

8Rü yéma nixĩ ga Cori ya Tupana ga Lebítanüxü̃xü̃ naxunetaxü̃ nax 
yangegüãxü̃cax̱ ga yema baú ga Cori ya Tupanaarü mugüchixü̃, rü ñu̱xũchi 
namaxã inacuax̱güxü̃cax̱. Rü yexgumarüxü̃ ta nüxü̃ naxuneta nax napex̱ewa 
nayexmagüxü̃cax̱ rü nüxü̃̃́ napuracüexü̃cax̱ rü naégagu duü̃xü̃gümaxã mexü̃ 
naxuegugüxü̃cax̱. Rü ñu̱xma rü ta rü ngẽmaãcü nanaxügü. 
9Rü yema Lebítanüxü̃ rü taxuxü̃ma ga naane nüxna naxǘ natanüwa ga yema 
togü ga Iraétanüxü̃. Yerü nümatama ga Cori ya Tupana nixĩ ga nüxna ücü 
norü ãmareruxü̃. 
10Rü Moiché rü ñanagürü: —Choma rü 40 ga ngunexü̃ rü 40 ga chütaxü̃ guma 
max̱pǘne ga Chinaíwa chayexma, noxrirüü̃tama. Rü Cori ya Tupanana chaca 
nax tama pexü̃ nadai̱x̱ü̃cax̱, rü nüma rü choxü̃ naxĩnü rü yemacax̱ tama pexü̃ 
nadai. 
11Rü nüma ga Cori ya Tupana rü ñanagürü choxü̃: “¡Ngéma naxũ, rü cugü 
namexẽxẽ nax namaxã icuxũãchixü̃cax̱ i ngẽma duü̃xü̃gü nax nagu 
pechocuxü̃cax̱ rü peyapuxü̃cax̱ i ngẽma naane ga nũxcümaü̃güxü̃ ga perü 
o̱xigümaxã nüxü̃ chixuxü̃ nax nüxna tá chanaxãxü̃!” ñanagürü. 

Yema Cori ya Tupana Iraétanüxü̃axü̃̃́  naxwa̱xexü̃ 

12Rü ñu̱xma Pa Iraétanüxü̃x ¿tax̱acü nixĩ i perü Cori ya Tupana pexü̃̃́ 
naxwax̱exü̃? Rü ngẽma pexü̃̃́ nanaxwax̱exü̃ nixĩ nax nüxü̃ picuax̱üü̃güxü̃ rü 
aixcüma naga pexĩnüexü̃ rü nacümagu pexĩxü̃, rü nüxü̃ pengechaü̃güxü̃ rü 
ñu̱xũchi nüxü̃̃́ pepuracüexü̃ guxü̃ma i perü maxü̃maxã rü guxü̃ i peãẽmaxã. 
13Rü ngẽma Tupana pexü̃̃́ naxwax̱exü̃ nixĩ nax aixcüma peyanguxẽẽxü̃ i norü 
mugü rü ucu̱xẽgü i ñu̱xma pemaxã nüxü̃ chixuxü̃ nax mea pexü̃ 
nangupetüxü̃cax̱. 
14¡Rü dücax, nagu perüxĩnüe nax Cori ya perü Tupana yixĩxü̃ i norü yora i 
ngẽma dauxü̃wa nüxü̃ idauxü̃ rü ngẽma yexerawa ngẽxmagüxü̃, rü ñu̱xũchi 
ñoma i naane rü guxü̃ma i nawa ngẽxmagüxü̃! 
15Natürü natanüwa ga guxü̃ma ga yema togü ga duü̃xü̃gü rü nüma ga Cori ya 
Tupana rü yexera namaxã nataãxẽ ga yema nũxcümaü̃güxü̃ ga perü o̱xigü rü 

nüxü̃ nangechaxü̃. Rü yemacax̱ pema nax nataagü pixĩgüxü̃, rü pexü̃ 
naxuneta. Rü ñu̱xma rü ta rü meama nango̱x nax pexü̃ naxunetaxü̃ nax norü 
duü̃xü̃gü pixĩgüxü̃. 
16¡Rü ngẽmacax̱ nüxü̃ perüoe i ngẽma pecüma i chixexü̃ i perü maxü̃wa 
ngẽxmaxü̃! Rü tama name i duü̃xü̃gü i tama ixĩnüechaü̃xü̃ pixĩgü. 
17Erü yimá perü Cori ya Tupana rü ngẽma duü̃xü̃gü namaxã 
tupanaãx̱güxü̃étüwa nangẽxma, rü guxü̃ma i ãẽx̱gacügüétüwa nangẽxma. Rü 
nüma nixĩ i poraxüchicü rü ãũcümacü rü guxü̃maxã icuácü. Rü naxcax̱ rü 
guxãma i yixema rü tawüxigu, rü tama diẽru nayaxu ega texé tügü 
ütanüchaü̃gu. 
18Rü nüma rü tüxna nadau ya yíxema tax̱cuxe rü yutexe. Rü tüxü̃ nangechaxü̃ 
ya yíxema to i nachixü̃anecüãx̱ ya petanüwa ngẽxmaxe, rü tüxü̃ naxüwemü 
rü tüxü̃ naxüxchiru. 
19Rü ngẽmacax̱ i pema rü ta penaxwax̱e nax tüxü̃ pengechaxü̃xü̃ ya yíxema 
to i nachixü̃anecüãx̱, yerü ga pemax rü ta to ga nachixü̃anecüãx̱gü pixĩgü ga 
Equítuanewa. 
20¡Rü nüxü̃ pengechaxü̃ ya yima perü Cori ya Tupana! ¡Rü nüxü̃xicatama 
picuax̱üü̃gü rü naga pexĩnüe! ¡Rü ngẽxguma wüxi i uneta pexü̱xgu rü 
penaxwax̱e i naégagu penaxü̱x! 
21Erü nüxü̃ nixĩ i namexü̃ nax nüxü̃ picuax̱üü̃güxü̃. Rü nüma nixĩ ya perü 
Tupana ga pexcax̱ naxücü ga yema taxü̃gü ga mexü̃gü ga pexetümaxã nüxü̃ 
pedaugüxü̃. 
22Rü yexguma Equítuanewa nangugügu ga yema nũxcümaü̃güxü̃ ga perü 
o̱xigü, rü 70 icatama yema nangugü. Natürü i ñu̱xma i pemax rü perü Cori 
ya Tupana pexü̃ nimuxẽxẽ, rü ngẽmacax̱ ñoma ẽxtagü i daxũxü̃wa nüxü̃ 
idauxü̃rüxü̃ pemuxũchi. 

Wenaxarü naxümatü ga Tupanaarü mugü 11 

Cori ya Tupanaarü pora 

1¡Rü nüxü̃ pengechaü̃gü ya perü Cori ya Tupana! ¡Rü peyanguxẽẽgü i norü 
ngu̱xẽẽtaegü, rü norü ucu̱xẽgü rü norü mugü rü guxü̃ma i ngẽma pemaxã 
nüxü̃ yaxuxü̃! 
2¡Rü ñu̱xma rü nüxna pecuax̱ãchie ga yema Cori ya perü Tupana pexcax̱ üxü̃ 
nax yemamaxã pexü̃ yanawex̱ãchixẽẽxü̃cax̱! Rü tama pexacügü nixĩ ga nüxü̃ 
nadaugüxü̃ ga yema naxüxü̃, natürü pematama nixĩ ga nüxü̃ pedaugüxü̃ rü 
nüxü̃ pecuáxü̃ ga yema Tupana norü poramaxã naxüxü̃. 
3Rü pemax nixĩ ga nüxü̃ pedaugüxü̃ ga yema cuax̱ruü̃gü ga Equítuanewa 
nawéxü̃ ga Tupana nax namaxã napoxcuãxü̃cax̱ ga Faraóü̃ rü guxü̃ma ga norü 
duü̃xü̃gü. 
4Rü yexguma yema Equítuanearü churaragü pewe nangegügu rü nüxü̃ 
pedaugü ga yema namaxã rü yema norü cowarugümaxã, rü yema norü 
carugü ga dairuxü̃gümaxã naxüxü̃ ga Tupana ga yexguma Már ga 
Dauchíüxü̃gu nayixẽẽãgu. Rü yemaacü nüma ga Cori ya Tupana rü wüxicana 
yexma nayanaxoxẽẽgü. 
5¡Rü nüxna pecuax̱ãchie ta ga guxü̃ma ga yema chianexü̃wa pexcax̱ naxüxü̃ 
ñu̱xmata nua pengugü! 
6Rü pema rü nüxü̃ pedaugü ta ga yema Tupana namaxã üxü̃ ga Datáü̃ rü 
Abiráü̃ ga Eriá nanegü ga Rubéü̃tanüxü̃ ga yexguma naxcax̱ yangex̱gu ga 
waixü̃mü rü yemagu nax nayixcuxü̃ wüxigu namaxã ga naxacügü rü 
napatagü rü guxü̃ma ya norü yemaxü̃gü. Rü guxü̃ma ga Iraétanüxü̃pex̱ewa 
nixĩ ga nangupetüxü̃ ga yema. 
7Rü pematama nixĩ ga nüxü̃ pedaugüxü̃ rü nüxü̃ pecuax̱güxü̃ ga guxü̃ma ga 
yema mexü̃gü ga Cori ya Tupana üxü̃. 

Cori ya Tupana rü tá Iraétanüxü̃na nanaxã i muxü̃ma i mexü̃gü nawa i ngẽma 
naane i namaxã naxueguxü̃ 

8¡Rü peyanguxẽxẽx̱ i guxü̃ma i ngẽma mugü i ñu̱xma pemaxã nüxü̃ chixuxü̃ 
nax ngẽmaãcü peporaexü̃cax̱ rü nagu pechocuxü̃cax̱ rü peyapuxü̃cax̱ i ngẽma 
naane i tá peyaxuxü̃! 

9Rü ngẽxguma peyanguxẽẽgu i guxü̃ma i ngẽma mugü rü mucüma ya 
taunecü tá nawa pemaxẽ i ngẽma naane ga Cori ya Tupana nũxcümaü̃güxü̃ 
ga perü o̱xigümaxã rü nataagümaxã ueguxü̃ nax nüxna naxãgüãxü̃cax̱. Rü 
ngẽma naanewa rü yimá lechi rü berure rü ñoma dexárüxü̃ niyax̱mare rü 
taguma nataxu. 
10-11Rü ngẽma naane i tá peyapuxü̃ rü taxũtáma ngẽma Equítuane i nawa 
ípechoxü̃xü̃rüxü̃ nixĩ. Rü pema rü yéma Equítuanewa rü poraãcü pepuracüe 
yerü ipenato ga naxchire rü peyamegü, ñoma taãx̱tügu itoxü̃ i nanetü 
imegüxü̃rüxü̃. Natürü ngẽma naane i tá peyapuxü̃wa rü pucü tátama 
nayamegü i peanegü i mápü̱xanexü̃wa rü doxonexü̃wa ngẽxmagüxü̃. 
12Ngẽma rü wüxi i naane i Cori ya Tupanatama nüxna dauxü̃ nixĩ. Nüma rü 
guxcüma ya taunecügu nüxna nadau. 
13-14Rü ngẽxguma pema mea peyanguxẽẽx̱gu i ñaa mugü i ñoma i ngunexü̃gu 
pexna chaxãxü̃, rü ngẽxguma aixcüma nüxü̃ pengechaü̃gügu ya Cori ya perü 
Tupana, rü ngẽxguma nüxü̃ picuax̱üü̃gügu guxü̃ne ya perü maxü̃nemaxã, rü 
guxü̃ i peãxẽmaxã, rü ngẽxguma i nüma ya Tupana rü tá ípetoexü̃gu 
nanapuxẽxẽ rü ñu̱xũchi ngẽxguma ngexwaca yaxo̱xgu i penetü rü tá wena 
nanapuxẽxẽ nax mea pexü̃̃́ nayaxü̃cax̱ rü yaxoxü̃cax̱, rü pexü̃̃́ nangemaxü̃cax̱ 
i perü trigu, rü perü bínu, rü perü chíxü̃. 
15Rü ngẽxgumarüxü̃ tá ta ya Cori ya Tupana rü nanaxügüxẽxẽ ya maxẽgü 
perü wocagücax̱. Rü ngẽmaãcü tá nimu rü tagutáma pengewemü. 
16Natürü name nixĩ i pexuãẽgü nax tama texé pexü̃ womüxẽẽxü̃ nax 
Tupanana pixĩgachixü̃cax̱ rü tomare i tupanagüxü̃ picuax̱üü̃güxü̃cax̱ rü 
napex̱egu pecaxã̃́pü̱xügüxü̃cax̱. 
17Erü ngẽxguma tá nüxna pixĩgachigu, rü nüma ya Cori ya Tupana rü tá 
pemaxã nanu rü taxũtáma pexcax̱ nanapuxẽxẽ. Rü ngẽma naane rü 
taxuxü̃táma nawa narüxü, rü pema rü tá paxaxüchi nagu peyue i ngẽma 
naane i mexü̃ i Cori ya Tupana tá pexna ãxü̃. 

18¡Rü pegüãxẽgu namaxã penguxü̃ i ñaa ore, rü nagu perüxĩnüeecha! ¡Rü 
pegüchacüüwa, rü pegücatüwa peyangax̱cuchi i ngẽma mugü nax ngẽmaãcü 
tama nüxü̃ iperüngümaexü̃cax̱! 
19¡Rü ñaa oremaxã penangúexẽxẽ i pexacügü, rü nachigagu namaxã pidexagü 
i pepatawa, rü namagüwa. Rü ngẽxgumarüxü̃ ta i ngẽxguma pepeechaü̃gu rü 
íperüdagügu rü ñaa oremaxã penangúexẽxẽ! 
20-21Rü perü caxtagügu, rü pepataarü ĩãx̱gügu penaxümatü i ngẽma oregü, 
nax ngẽmaãcü i pemax rü pexacügü rü namáarü maxü̃ax̱güxü̃cax̱ nawa i 
ngẽma naane i Cori ya Tupana nũxcümaü̃güxü̃ ga perü o̱xigümaxã ueguxü̃ 
nax tüxna naxããxü̃cax̱. Rü ngẽmaãcü tá namax̱ i perü maxü̃, ngẽma dauxü̃wa 
nüxü̃ idauxü̃ rü ñoma i naaneétüwa ngẽxmagüechaxü̃rüxü̃. 
22Rü ngẽxguma tá aixcüma peyanguxẽẽgu i guxü̃ma i ñaa mugü i ñu̱xma 
pemaxã nüxü̃ chixuxü̃ nax peyanguxẽẽxü̃cax̱, rü ngẽxguma tá ngẽma mugügu 
pexĩxgu rü ngẽxguma aixcüma perü Cori ya Tupanaxü̃ pengechaü̃gügu rü 
aixcüma mea nawe perüxĩxgu, rü ngẽxguma namaxã pixaixcümagügu, rü 
nüma ya Cori ya Tupana rü tá pexü̃ narüngü̃xẽxẽ. 
23Rü tá pepex̱ewa ínanawoxü̃ i guxü̃ma i ngẽma duü̃xü̃gütücumügü, rü tá 
nüxü̃ perüporamae i guxü̃ma i ngẽma duü̃xü̃gü i pexü̃ rümumaexü̃ rü perü 
yexera poraexü̃. 
24Rü guxü̃ma i ngẽma naane i nawa pengugüxü̃ rü pengagüxü̃ rü pexrü tá 
nixĩ. Rü ngẽma perü üyeane i súrwaama rü chianexü̃wa tá inaxügü rü 
ñu̱xmatáta Líbanuanewa nangu i nórtewa. Rü éstewa rü natü ya Eufrátewa 
tá inaxügü rü ñu̱xmatáta Már i Mediteráneuwa nangu i oéstewaama. 
25Rü taxúetama texé pexü̃ ítayachaxãchigüxẽxẽ. Rü yimá Cori ya perü 
Tupanagagu rü tá pexü̃ namuü̃e i guxü̃ma i ngẽma duü̃xü̃gü i ngextá 
ípechopetüetanüxü̃wa, ngẽma nüma pemaxã nüxü̃ yaxuxü̃rüxü̃. 
26Rü ñoma i ngunexü̃gu rü pexna chaca rü ngexü̃rüüxü̃ nixĩ i penaxwax̱exü̃. 
¿Rü penaxwax̱e nax mexü̃ pemaxã naxueguxü̃ ya Tupana rüex̱na chixexü̃ 
pemaxã naxueguxü̃? 

27Rü ngẽxguma tá naga pexĩnüegu i ngẽma Cori ya perü Tupanaarü mugü i 
ñu̱xma pemaxã nüxü̃ chixuxü̃, rü nüma rü tá mexü̃ pemaxã naxuegu. 
28Natürü ngẽxguma tama naga pexĩnüegu i Cori ya perü Tupanaarü mugü, 
rü nüxü̃ perüxoegu i ngẽma ñu̱xma pemaxã nüxü̃ chixuxü̃ rü nawe perüxĩxgu 
i ngẽma tupananetachicünax̱ãgü ga noxri tama nüxü̃ pecuáxü̃, rü nüma ya 
Tupana rü tá guxchaxü̃ pemaxã naxuegu. 
29Rü ngẽxguma perü Cori ya Tupana tá pexü̃ nagu chocuxẽxẽgu i ngẽma 
naane i tá peyapuxü̃, rü pema rü tá mexü̃ namaxã pexuegu ya yima max̱pǘne 
ya Guerichíü̃ rü tá chixexü̃ namaxã pexuegu ya yima max̱pǘne ya Ebá. 
30Rü yima taxre ya max̱pǘnegü rü oéstewaama nangẽxmagü i Yudáü̃arü 
tocutüwa. Rü yimagü rü nawa nangẽxmagü i ngẽma doxonexü̃ i 
Canaáü̃tanüxü̃ nawa maxẽxü̃ i Guirigáarü to̱xmax̱tawa i Moréarü naigü i 
taxü̃arü ngaicamana. 
31-32Pemax rü marü pichoü̃chaü̃ i ngẽma natü i Yudáü̃ nax nagu pichocuxü̃cax̱ 
i ngẽma naane i perü Cori ya Tupana tá pexna ãxü̃. Rü ngẽxguma tá marü 
peyapuxgu rü nawa pemaxẽgu i ngẽma naane, ¡rü nagu pexĩ i guxü̃ma i 
ngẽma mugü rü ucu̱xẽgü i ñu̱xma pexna chaxãxü̃! 

Wenaxarü naxümatü ga Tupanaarü mugü 12 

Mugü i duü̃xü̃güca̱x ixĩxü̃ 

1Rü ngẽxguma nawa pemaxẽgu i ngẽma naane i Cori ya perü Tupana perü 
o̱xigümaxã unetaxü̃ rü penaxwax̱e nax guxü̃guma naga pexĩnüexü̃ rü nagu 
pexĩxü̃ i ngẽma mugü rü ucu̱xẽgü i pemaxã nüxü̃ chixuxü̃. 
2¡Rü wüxicana penaxoxẽxẽ i guxü̃ma i ngẽma nachicagü i max̱pǘnegüwa 
ngẽxmagüxü̃ rü guxü̃ma i naigü i taxü̃tüxü̃wa ngẽxmagüxü̃ i ngextá ngẽma 
duü̃xü̃gü i tá ípewoxü̃xü̃ norü tupananetagüxü̃ nawa yacuax̱üü̃güxü̃! 
3¡Rü nagu pepogüe i norü ãmarearü guruü̃gü, rü íxraxü̃gu penapo ya yima 
nutagü ya namaxã natupanaãx̱gücü. Rü ípenagu i ngẽma Acheráchicünax̱ã i 
nainaxcax̱ i nüxü̃ yacuax̱üü̃güxü̃. Rü nagu pepogüe i norü 

tupanachicünax̱ãgü! ¡Rü ípenapigü i naégagü i ngẽma norü tupanagü nax 
taxuwama nüxna nacuax̱ãchiegüxü̃cax̱! 
4Rü pema rü ngẽxguma perü Cori ya Tupanaxü̃ picuax̱üü̃gügu ¡rü taxũtáma 
ngẽma duü̃xü̃gücümagu pexĩ! 
5Rü Tupana rü petanüwa tá nüxü̃ naxuneta i wüxi i nachica nax nawa 
namaxü̃xü̃cax̱. Rü pema rü tá ngẽma nachicawa pexĩ nax ngéma nüxü̃ 
picuax̱üü̃güxü̃cax̱. 
6Rü ngẽxma tá Tupanacax̱ peyadai rü ípenagu i perü ãmaregü i naxü̃nagü, rü 
ngéma tá penange i perü diẽru i diésmugü, rü ngẽma diẽru i Tupanaarü 
puracücax̱ ipexãxü̃, rü ngẽma diẽru i Tupanamaxã pexueguxü̃, rü ngẽma 
diẽru i perü ngúchaü̃maxã ipexãxü̃, rü ngẽma nüxíraxü̃güxü̃ i perü 
wocaxacügü rü perü carnéruxacügü i Tupanana pexãgüxü̃. 
7Rü ngẽma nachicawa rü Cori ya Tupanapex̱ewa pexacügümaxã tá pechibüe 
rü tá petaãxẽ naxcax̱ i ngẽma mexü̃gü i Cori ya perü Tupanaarü ngü̃xẽẽgagu 
perü puracüwa peyaxuxü̃. 
8Rü ngẽxguma ngẽma nachicawa Tupanaxü̃ picuax̱üü̃gügu rü taxũtáma 
ñu̱xma ixügüxü̃rüxü̃ penaxü nax wüxichigü tanaxüxü̃ i ngẽma tümacax̱ 
mexü̃. 
9Rü ñu̱xma rü ta taxũta nawa pengugü i ngẽma naane i Cori ya perü Tupana 
tá pexna ãxü̃ i nawa tá aixcüma petaãẽgüxü̃. 
10Natürü ngẽxguma marü pichoü̃gu i ngẽma natü i Yudáü̃ rü nawa pemaxẽgu 
i ngẽma naane i Cori ya Tupana tá pexna ãxü̃, rü nüma rü tá pexna nadau rü 
tá pexü̃ ínapoxü̃ naxmex̱wa i ngẽma perü uanügü i pexü̃ íchomaeguãchixü̃ 
rü taxucax̱tama pemuü̃e rü pexoegaãẽgü. 
11Rü ngẽxguma ngẽma naanewa pengẽxmagügu rü nüma ya Cori ya Tupana 
rü tá nüxü̃ naxuneta i wüxi i nachica i nüma tá nawa nangẽxmaxü̃. Rü ngéma 
tá naxcax̱ peyadai rü ípenagu i perü ãmaregü i naxü̃nagü. Rü ngéma tá 
penange i perü diẽru i diésmugü, rü ngẽma diẽru i Tupanaarü puracücax̱ 

ipexãxü̃, rü ngẽma perü nanetüarü o i rümemaegüxü̃ i pexueguxü̃ nax 
Tupanana penaxãxü̃. 
12Rü ngẽma nachicawa i Cori ya Tupanapex̱ewa rü tá penaxüchiga wüxigu 
namaxã i penegü rü pexacügü rü perü puracütanüxü̃ rü ngẽma Lebítanüxü̃ i 
petanüwa maxẽxü̃. Erü nümagü i Lebítanüxü̃ rü taxuxü̃ma i naanegü 
nayauxgü i perü naanewa. 
13¡Rü pegüna pedau̱̱x nax tama ngexü̃rüüxü̃mare i nachicawa ípenaguxü̃ i 
perü ãmaregü! 
14Rü wüxitücumüarü naanewa rü Tupana tá nüxü̃ naxuneta i wüxi i nachica 
nax ngéma naxcax̱ ãmaregü piguxü̃cax̱. Rü ngéma tá nixĩ i penaxüxü̃ i 
guxü̃ma i ngẽma pexü̃ chamuxü̃. 
15Natürü guxü̃guma ega penaxwax̱egu rü tama nachu̱xu nax peyamáxü̃ i wüxi 
i pexü̃na rü penangṍxü̃ i namachi. Rü ngẽma rü wüxi i ngü̃xẽxẽ nixĩ i Tupana 
pexna ãxü̃. Rü yíxema Tupanapex̱ewa tügü mexẽẽ̃́xe rü woo yíxema tama 
Tupanapex̱ewa tügü mexẽẽ̃́xe, rü marü name nax tanangṍxü̃ i ngẽma 
namachi ñoma cowümachi rüex̱na yawemachi tangṍxü̃rüxü̃. 
16Natürü yimá nagü rü ¡taxũtáma penangõ̱x! Rü waixü̃müanegu tá penaba 
ñoma dexá ibaxü̃rüxü̃. 
17Rü ngẽxguma perü ĩanegüwatama pengẽxmagügu rü taxũtáma penangõ̱x i 
ngẽma perü ãmaregü i diésmu i marü Tupanacax̱ ípexüxüchixü̃ i perü 
triguwa rü perü bínuwa rü perü chíxü̃wa rü nüxíraxü̃xü̃ i perü 
wocaxacügüwa rü carnéruxacügüwa, rü bai i tax̱acü i Cori ya Tupanamaxã 
pexueguxü̃wa rü woo i ngẽma ãmare i perü ngúchaü̃maxã Tupanana 
pexãxü̃wa. 
18Rü guxü̃ma i ngẽma Tupanaarü ãmaregü rü penaxwax̱e i napex̱ewa 
penangõ̱x nawa i ngẽma nachica i nüma nüxü̃ naxunetaxü̃. Rü ngéma perü 
Cori ya Tupanapex̱ewa rü tá penangõ̱x wüxigu namaxã i pexacügü rü perü 
puracütanüxü̃ rü ngẽma Lebítanüxü̃ i petanüwa ngẽxmagüxü̃. Rü ngéma 
chopex̱ewa tá petaãẽgü namaxã i ngẽma õna i perü puracüwa peyaxuxü̃. 

19Rü ngẽxguma ngẽma naanewa pemaxẽyane ¡rü taxṹ i nüxü̃ perüngümaexü̃ 
i ngẽma Lebítanüxü̃! 
20Natürü ngẽxguma Tupana yanguxẽẽgu nax nüxü̃ natanetaxü̃ i ngẽma perü 
naane, yema pemaxã nüxü̃ yaxuxü̃rüxü̃, rü ngẽxguma pexü̃̃́ nachix̱égagu nax 
namachi pengṍxü̃ rü tá penangõ̱x i guxü̃ma i namachi i penaxwax̱exü̃. 
21Natürü ngẽxguma ngẽma ípemaxẽxü̃arü yáxü̃wama nangẽxmagu i ngẽma 
nachica ya Tupana nüxü̃ unetaxü̃ naxcax̱ ya napata rü ngẽxguma taxuacüma 
ngéma pixĩgu, rü name nax ngẽma ípemaxẽxü̃gutama penadaixü̃ i ngẽma 
wocaxacügü rüex̱na carnéruxacügü i Tupanana pexãxü̃ rü name nax 
penangṍxü̃ i guxü̃ma i ngẽma namachi i pexü̃̃́ chix̱égaxü̃, ngẽma pemaxã 
nüxü̃ chixuxü̃rüxü̃. 
22Rü ngẽma cowümachi rü yawemachi nax pengṍxü̃rüxü̃ rü marü name nax 
penangṍxü̃ i ngẽma wocaxacümachi rü ngẽma carnéruxacümachi. Rü yíxema 
Tupanapex̱ewa tügü mexẽẽ̃́xe rü woo yíxema tama Tupanapex̱ewa tügü 
mexẽẽ̃́xe rü tama nachu̱xu nax tanangṍxü̃ i ngẽma namachi 
23Natürü yimá nagü rü ¡taxũtáma penangõ̱x! Erü yimá nagüwa nangẽxma i 
norü maxü̃. Rü ngẽmacax̱ ¡taxũtáma ngẽma namachimaxã penangõ̱x ya yimá 
nagü ya maxü̃ nawa ngẽxmacü! 
24-25Rü yimá nagü rü penaxwax̱e nax waixü̃müanegu penabaxü̃ ñoma dexá 
ibaxü̃rüxü̃. ¡Rü taxũtáma penangõ̱x! Rü ngẽmaãcü tá pexü̃ rü pexacügüxü̃ 
mea nangupetü, erü penaxü i ngẽma Tupanapex̱ewa mexü̃. 
26Natürü ngẽma perü ãmaregü i Tupanacax̱ ípexüxüchixü̃ rü ngẽma ãmaregü 
i Tupanacax̱ pexueguxü̃ rü tá ngẽma nachica ya Tupana nüxü̃ unetaxü̃wa 
penana. 
27Rü ngẽma Tupanaarü ãmarearü guruü̃wa tá naxcax̱ ípenagu i perü 
naxü̃nagü. Rü yimá nagü i ngẽma naxü̃nagü i Tupanana pexãxü̃ rü tá ngẽma 
ãmarearü guruü̃étügu penaba. Natürü i ngẽma namachi rü name nax 
penangṍxü̃. 

28¡Rü naga pexĩnüe rü peyangu̱xẽxẽ i guxü̃ma i ngẽma pemaxã nüxü̃ chixuxü̃ 
nax ngẽmaãcü i pemax rü pexacügü rü mea pexü̃ nangupetüxü̃cax̱ i 
guxü̃guma! Erü penaxü i ngẽma Tupanapex̱ewa mexü̃ i nüma ya Cori ya 
Tupana namaxã taãẽxü̃. 

Ucu̱xẽgü naxca̱x i ngẽma naxchicüna̱xãgüxü̃mare icua̱xüü̃güxü̃ 

29-30Rü ngẽxguma Cori ya Tupana nadaiãgu i ngẽma duü̃xü̃gütücumügü nawa 
i ngẽma naane i tá penapuxü̃, rü ngẽxguma nawa pemaxẽgu i pema, rü tá 
penaxwax̱e nax pexuãẽgüxü̃ nax tama nagu pexĩxü̃ i ngẽma nacümagü i 
ngẽma duü̃xü̃gü i ñu̱xma ngẽma naanewa maxẽxü̃, rü bai i nüxü̃ 
picuax̱üü̃güxü̃ i norü tupananetagü. 
31Rü tama name nax ngẽma duü̃xü̃gü naxüxü̃rüxü̃ penaxü i ngẽxguma Cori 
ya Tupanaxü̃ picuax̱üü̃gügu. Erü nüma ya Cori ya Tupana rü nüxü̃̃́ 
nawax̱tümüxü̃ i ngẽma chixexü̃ i naxügüxü̃ i ngẽma duü̃xü̃gü i ngẽxguma 
norü tupananetaxü̃gü yacuax̱üü̃gügu. Rü nümagü rü norü tupananetagücax̱ 
tüxü̃ nigu ga naxacügü. 
32Natürü i pema rü penaxwax̱e nax guxü̃guma nagu pexĩxü̃ i guxü̃ma i ngẽma 
mugü i pemaxã nüxü̃ chixuxü̃. Rü taxũtáma tax̱acürü to i mugü pixücuchi 
rüex̱na ípenaxüxüchi nawa i ngẽma pemaxã nüxü̃ chixuxü̃. 

Wenaxarü naxümatü ga Tupanaarü mugü 13 

1-3Rü ngẽxguma petanüwa nango̱xgu i wüxi i ngo̱xetüwax̱exü̃ rüex̱na wüxi i 
orearü uruxü̃ i pemaxã naxunagüxü̃ i wüxi i cuax̱ruxü̃, rüex̱na tax̱acü i 
yixcüra tá ngupetüxü̃, rü woo yanguxgu i ngẽma pemaxã nüxü̃ yaxuxü̃ rü 
ngẽmawena rü pexü̃ ñaxgu: “¡Ngĩxã nawe tarüxĩ i to i tupanagü i pema tama 
nüxü̃ pecuáxü̃, rü ngĩxã rü nüxü̃ ticuax̱üü̃gü!” ñaxgu pexü̃, rü tama name i 
naga pexĩnüe. Erü nüma ya Cori ya perü Tupana rü pexü̃ naxǘ rü aixcüma 
perü maxü̃nemaxã rü guxü̃ i peãẽmaxã nüxü̃ pengechaü̃. 
4¡Rü perü Cori ya Tupanawexica tátama nixĩ i perüxĩxü̃, rü yima perü 
Tupanaxü̃xicatata nixĩ i picuax̱üü̃güxü̃! ¡Rü nagu pemaxẽ i norü mugü rü 
naga pexĩnüe! ¡Rü nüxü̃̃́ pepuracüe rü guxü̃guma naxcax̱icatama pemaxẽ! 

5Rü ngẽma orearü uruxü̃ rüex̱na ngẽma ngo̱xetünetaxü̃ rü noxtacüma 
peyamax̱, erü pexü̃ naxuxcu̱xẽ nax namaxã penuexü̃cax̱ ya perü Cori ya 
Tupana ga Equítuanewa pexü̃ ínguxü̃xẽẽcü ga ngextá pexü̃ 
ínamugügümarexü̃wa. Rü tá nayu i ngẽma orearü uruxü̃ rüex̱na ngẽma 
ngo̱xetünetaxü̃ nagagu nax pexü̃ yaxĩgachixẽẽchaü̃xü̃ nüxna i ngẽma mugü 
ga Tupana pemaxã nüxü̃ yaxuxü̃ nax nagu pexĩxü̃cax̱. Rü ngẽmaãcü tá 
ipeyanaxoxẽxẽ i ngẽma chixexü̃ i petanüwa ngẽxmaxü̃. 
6Rü ngẽxguma cuenexẽxü̃chi rüex̱na cune rüex̱na cuxacü rüex̱na cuxmax̱ i 
ngĩxü̃ cungechaxü̃cü rüex̱na wüxi i cumücüxüchi cúãcü cuxü̃ naxucu̱xẽgu nax 
nüxü̃ quicuax̱üü̃xü̃cax̱ i togü i tupanagü i cuma tama nüxü̃ cucuáxü̃ rü cunatü 
tama nüxü̃ cuáxü̃ rü taxũtáma naga cuxĩnü. 
7Rü woo ega ngẽma duü̃xü̃gü i pexna ngaicamagüxü̃arü tupana yixĩxgu, rü 
woo duü̃xü̃gü i pexna yáxü̃gugüxü̃arü tupana yixĩxgu, rü woo i ñaa naanearü 
tawa maxẽxü̃ i duü̃xü̃güarü tupana yixĩxgu, rü taxũtáma cugü icuxã nax 
cunaxüxü̃cax̱ i ngẽma duü̃xü̃ i cuxü̃ ucu̱xẽxü̃arü ngúchaü̃ rü taxũtáma naga 
cuxĩnü. 
8-9Rü taxũtáma namaxã quixãũxãchi rü taxũtáma icuyacu̱x i ngẽma chixexü̃ 
üxü̃ ¡rü noxtacüma yamax̱! Rü cuma tá nixĩ i cuxíra icunaxügüxü̃ nax 
cuyamáxü̃. Rü cuwena rü guxü̃ma i duü̃xü̃gü tá nixĩ i yamax̱güxü̃. 
10¡Rü nutamaxã ínamuxũchi rü ñu̱xmata nayu̱x i ngẽma duü̃xü̃! Rü ngẽma 
nixĩ i norü natanü i ngẽma duü̃xü̃ i cuxü̃ ixũgachixẽẽchaü̃xü̃ nüxna ya Cori 
ya curü Tupana ya Equítuanewa cuxü̃ ínguxuchixẽẽcü ga ngextá mugüruü̃gü 
íquixĩxü̃wa. 
11Rü ngẽmaãcü guxü̃ma i Iraétanüxü̃ rü tá nüxü̃ naxĩnüe i ngẽma 
ngupetüxü̃chiga, rü tá poraãcü namuü̃e. Rü tagutáma wena texé tanaxüchaü̃ 
i nangexgumaraxü̃xü̃ i chixexü̃. 
12-15Rü ngẽxguma nüxü̃ pecuáchigagu nax ngexnerüxüne ya yima ĩanegü ya 
Cori ya perü Tupana pexna ãxü̃newa nangóegu i duü̃xü̃gü i chixexü̃arü 
üruü̃gü i tama Tupanaga ĩnüexü̃ rü naxucu̱xẽgüxü̃ i duü̃xü̃gü nax tax̱acürü 
tupananetaxü̃ yacuax̱üü̃güxü̃, rü pema rü name nax ípeyadaugüxü̃ rü 

aixcüma yixĩ rüex̱na tama. Rü ngẽxguma aixcüma yixĩxgu nax duü̃xü̃gü 
naxucu̱xẽgüxü̃ nax tax̱acürü tupananetaxü̃ yacuax̱üü̃güxü̃cax̱, rü penaxwax̱e 
nax noxtacüma taramaxã penadaixü̃ i guxü̃ma i ngẽma duü̃xü̃gü ya yima 
ĩanewa maxẽxü̃. Rü guxü̃táma pedai rü taxuxü̃táma pemaxẽxẽ rü woo ngẽma 
naxü̃nagü rü tá penadai. 
16Rü guxü̃ma i norü ngẽmaxü̃gü i ngẽma duü̃xü̃gü, rü yima ĩanearü ngãxü̃gu 
tá penanutaquex̱e rü ngéma tá peyagu wüxigu namaxã ya yima ĩane. Rü 
ngẽma rü wüxi i ãmare i Cori ya perü Tupanana pexãxü̃ tá nixĩ. Rü yima ĩane 
rü tá inayarüxo rü tagutáma wena nanaxügü. 
17¡Rü taxũtáma tax̱acü pegüxü̃̃́ peyaxu i ngẽma Cori ya Tupana ueguxü̃ nax 
peyaguxü̃! Rü ngẽxguma aixcüma peyanguxẽẽgu i guxü̃ma i ngẽma rü nüma 
ya Cori rü tagutáma pemaxã nanu. Rü tá nüxü̃̃́ pengechaxü̃tümüxü̃gü rü tá 
pexü̃ nimuxẽxẽ yema perü o̱xigümaxã naxueguxü̃rüxü̃. 
18Rü ngẽxguma nagu pexĩxgu i guxü̃ma i norü mugü i ñu̱xma pexna chaxãxü̃ 
rü penaxü̱xgu i ngẽma napex̱ewa aixcüma mexü̃, rü nüma ya Cori ya Tupana 
rü guxü̃gutáma pexü̃ narüngü̃xẽxẽ. 

Wenaxarü naxümatü ga Tupanaarü mugü 14 

1Pema rü naxacügü pixĩgü i perü Cori ya Tupana. Rü ngẽmacax̱ rü ngẽxguma 
wüxi i petanüxü̃ yuxgu ¡rü taxũtáma perü ngechaü̃maxã pegü pewí rü pegü 
piyoeru! 
2Erü pema rü perü Cori ya Tupanaarü duü̃xü̃gü pixĩgü, rü nüma rü pexü̃ 
naxuneta natanüwa i guxü̃ma i ñoma i naanewa maxẽxü̃ i duü̃xü̃gü nax noxrü 
pixĩgüxü̃cax̱. 

Naxü̃nagü i mexü̃ nax nangṍxü̃ 
(Lv. 11.1-47) 

3-4Rü tama name i penangõ̱x i ngẽma naeü̃ ya Tupana pexna chu̱xuxü̃. Rü 
ñaagü nixĩ i ngẽma naeü̃gü i mexü̃ nax penangṍxü̃: rü wocagü, rü carnérugü, 
rü chíbugü, 

5rü cowügü, rü yawegü, rü gamugü, rü chíbugü i naixnecücüãx̱, rü 
antíropegü, rü carnérugü i naixnecücüãx̱. 
6Rü marü name nax penangṍxü̃ i ngẽma naeü̃gü i wena yoxwemügüxü̃ rü 
taxrepatüxü̃. 
7¡Natürü taxũtáma penangõ̱x i ñaa naeü̃gü: rü caméyugü, rü conéyugü rü 
liébregü rü teyóü̃, erü nümagü rü woo wena nayoxwemügü natürü tama 
nataxrepatü. Rü ngẽma naeü̃gü rü Tupanapex̱ewa rü nixãũãchi. 
8Rü ngẽma cuchi rü woo nataxrepatü ¡rü taxũtáma penangõ̱x! Erü tama wena 
nayayoxmü̃ i nawemü. Rü ngẽmacax̱ Tupanapex̱ewa rü nixãũãchi. ¡Rü 
taxũtáma penangõ̱x i namachi rü bai tá nüxü̃ pingógü ega nayu̱xgu. 
9-10Rü name nax penangṍxü̃ i guxü̃ma i ngẽma dexácüãx̱ i ãxcüraxü̃ rü 
ãchipáxü̃, natürü tama name nax penangṍxü̃ i ngẽma dexácüãx̱ i tama 
ãxcüraxü̃ rü ãchipáxü̃. Erü pexcax̱ rü naxãũãchi. 
11Rü name nax penangṍxü̃ i guxü̃ma i ãxpex̱atüxü̃ i tama ãũãchixü̃. 
12-18Natürü ngẽma ãxpex̱atüxü̃ ya Tupana pexna chu̱xuxü̃ nax penangṍxü̃ rü 
ñaagü nixĩ: rü ĩyü, rü ĩyü i büyechinax̱ãwax̱exü̃, rü ĩyü i caripira, rü ngurucu, 
rü miránugü, rü ĩyügü, rü cuervugü, rü abetrú, rü murutucu, rü toxõ, rü 
guxü̃ma i ngẽma ĩyürüxü̃ ixĩxü̃, rü ngú, rü ibí, rü cówa, rü pelícanu, rü ẽxcha, 
rü cotua, rü tuyuyu, rü naguxü̃raü̃xü̃ i cówagü, rü abubíya, rü chü̱xüri. Rü 
guxü̃ma i ngẽma rü tama name nax penangṍxü̃. 
19¡Rü taxũtáma penangõ̱x i naweanegü i ãxpex̱atügüxü̃! Erü Tupanacax̱ rü 
nixãũãchi. 
20Natürü guxü̃ma i ngẽma ãxpex̱atüxü̃gü i Tupanacax̱ mexü̃ rü marü name 
nax penangṍxü̃. 
21Rü ngẽxguma nüxü̃ peyangauxgu i wüxi i naeü̃ i marü yuxü̃ rü tama name 
nax penangṍxü̃. Erü pema rü perü Cori ya Tupanaarü duü̃xü̃gü pixĩgü. 
Natürü marü name nax ngẽma duü̃xü̃ i to i nachixü̃anecüãx̱ i petanüwa 
maxü̃xü̃na penaxãxü̃ i ngẽma namachi. Rü nüma rü marü name nax 
nangṍãxü̃. Rü ngẽxgumarüxü̃ ta rü name nax namaxã petaxexü̃ nüxü̃ i ngẽma 

to i nachixü̃anecüãx̱ i ngéma üpetüxü̃. Rü ngẽxgumarüxü̃ ta nachu̱xu nixĩ nax 
tümaégüneniü̃wa tüxü̃ pimuxraxü̃ ya wüxi ya cabraxacü. 

Diésmugüchiga 

22Rü wüxichigü ya taunecügu ¡rü taxũtáma nüxü̃ perüngümae nax penetüarü 
otanüwa ípenaxüxüchixü̃ i ngẽma diésmu i Tupanana üxü̃! 
23Rü ngẽma nachica ya Tupana nüxü̃ unetaxü̃ nax nüma nawa 
nangẽxmaxü̃cax̱, rü ngéma tá penana i perü diésmu i Tupanacax̱ 
ípexüxüchixü̃ i perü triguwa rü bínuwa rü chíxü̃wa rü ngẽma nüxíra buexü̃ i 
perü wocaxacügüwa rü perü carnéruxacügüwa, nax ngéma Tupanapex̱ewa 
penangṍxü̃cax̱. Rü ngẽmaãcü i pema rü tá pengúe nax guxü̃gutáma Tupanaga 
pexĩnüexü̃ rü nüxü̃ pengechaü̃güxü̃. 
24-25Natürü ngẽxguma yima Tupanapata rü pexna nayáxü̃xüchigu rü 
taxucürüwa ngéma penanaxgu i guxü̃ma i ngẽma perü ãmaregü, rü 
penaxwax̱e nax namaxã petaxexü̃ i ngẽma perü ãmaregü rü ngẽma natanü i 
diẽru tá nixĩ i ngẽma nachica ya Tupana nüxü̃ unetaxü̃wa pengẽxü̃. 
26Rü ngẽxguma ngéma pengugügu rü ngẽma diẽrumaxã tá naxcax̱ petaxe i 
pewemü i wocagü, rü carnérugü, rü bínugü, rü toamachigü i nacuchíxü i 
ngúchiax̱ü̃, rü toamachigü i penaxwax̱exü̃ nax ngéma Tupanapex̱ewa 
pexacügümaxã petaãẽgüxü̃cax̱. 
27¡Rü taxũtáma nüxü̃ perüngümae nax namaxã pengauxü̃ i ngẽma Lebítanüxü̃ 
i perü ĩanewa maxẽxü̃! Erü nümagü rü nangeane rü tama perüxü̃ nüxü̃̃́ 
nangẽxma i norü naane. 
28Rü ngẽxguma norü tomaepü̱x ya taunecüwa nanguxgu rü pema rü ngẽma 
penetügüarü otanüwa tá ngẽma Lebítanüxü̃cax̱ ípenaxüxüchi i ngẽma 
diésmu. Rü perü ĩanewa ngẽxmaxü̃ i trigupataxü̃gu tá namaxã penguxü̃. 
29Rü ngẽmaãcü i ngẽma Lebítanüxü̃ i ngearü naaneãx̱güxü̃ rü ngẽma to i 
nachixü̃anecüãx̱ i perü ĩanewa ngẽxmagüxü̃ rü tá naxãwemügü ñu̱xmata mea 
nüxü̃̃́ yangu. Rü ngẽmaãcü i nüma ya Cori ya perü Tupana rü tá pexü̃ 
narüngü̃xẽxẽ nawa i guxü̃ma i tax̱acü i pexüxü̃. 

Wenaxarü naxümatü ga Tupanaarü mugü 15 

Taunecü ya nagu ngetanü iyarüngümacüchiga 

1Rü ngẽxguma 7 ya taunecüarü gu̱xguwa nanguxgu rü pema rü tá tüxü̃̃́ nüxü̃ 
iperüngümae ya yíxema pexü̃̃́ nangetanügüxe. 
2Rü ñaãcü tá penaxü: Rü ngẽxguma texé tümamücüna paxaãchi tanaxãxgu i 
wüxi i diẽru nax tanatáeguxẽẽxü̃cax̱, natürü tama paxa tanatáeguxẽẽgu ya 
yíxema tümamücüaxü̃̃́ nangetanüxẽ, rü ngẽxguma nawa nanguxgu ya yimá 7 
ya taunecü rü tá tüxü̃̃́ nüxü̃ tarüngüma i ngẽma tümaarü ngetanü. Rü marü 
taxũtáma tümamücüxü̃ tachixewe nax tanatáeguxẽẽxü̃cax̱ i ngẽma diẽru erü 
yimá taunecügu rü guxü̃ma i ngetanügü rü tá nüxü̃ itarüngümae naégagu ya 
Cori ya Tupana. 
3Rü ngẽxguma wüxi i duü̃xü̃ i to i nachixü̃anecüãx̱ yixĩxgu i pexü̃̃́ 
nangetanüxü̃ rü marü name i penachixewe nax pexü̃̃́ naxütanüãxü̃cax̱ i 
ngẽma pexü̃̃́ nangetanüxü̃. Natürü ngẽxguma wüxi i petanüxü̃ i Iraétanüxü̃ 
yixĩxgu i pexü̃̃́ nangetanüxü̃, rü yimá taunecüarü gu̱xgu rü tá nüxü̃̃́ nüxü̃ 
iperüngümae i guxü̃ma i norü ngetanügü. 
4-5Rü ngẽxguma guxü̃gutáma naga pexĩnüegu rü nagu pemaxẽgu i guxü̃ma i 
ngẽma Tupanaarü mugü i ñu̱xma pexna chaxãxü̃, rü nüma ya perü Cori ya 
Tupana rü tá pexü̃ narüngü̃xẽxẽ nawa i ngẽma naane i tá pexna naxãxü̃, rü 
nataxutama i duü̃xü̃ i ngearü diẽruã̃́xü̃ i Iraéarü naanewa. 
6Rü ngẽmaãcü nüma ya Cori ya perü Tupana tá pexü̃ narüngü̃xẽxẽ, yema 
pemaxã inaxunetaxü̃rüxü̃. Rü tá pexü̃̃́ nangẽxma i diẽru nax muxü̃ma i to i 
nachixü̃anegüna penaxãxü̃cax̱ rü yixcüma pexü̃̃́ natáeguxẽẽxü̃cax̱. Natürü i 
pema rü tagutáma togüxü̃tawa naxcax̱ ípeca i diẽru nax yixcama nüxü̃̃́ 
penatáeguxẽẽxü̃cax̱. Rü muxü̃ma i to i nachixü̃anegü rü pexmex̱wa tá 
nangẽxmagü, natürü i pema rü tagutáma naxmex̱wa pengẽxmagü. 
7Rü ngẽxguma ngẽma naane i Cori ya perü Tupana pexna ãxü̃arü ĩanegüwa 
tangexmagu i wüxi i Iraétanüxü̃ i ngearü diẽruã̃́xẽ, rü tama name i tümamaxã 

pechixecüma rü tüxna pexaü ega diẽrucax̱ pexna tacaxgu nax yixcama pexü̃̃́ 
tanatáeguxẽẽxü̃cax̱. 
8Natürü name nixĩ nax namaxã pemecümaxü̃ rü nüxü̃ perüngü̃xẽẽxü̃ namaxã 
i ngẽma diẽru i nüxü̃̃́ taxuxü̃ i pexna naxcax̱ nacax̱axü̃ nax yixcama pexü̃̃́ 
natáeguxẽẽxü̃cax̱. 
9Rü tama name nax cugüãẽwa cunguxẽẽxü̃ i ñaa ĩnü i chixexü̃ i ñaxü̃: “Marü 
ningaica ya yimá taunecü ya ngetanü nagu nüxü̃ irüngümaecü, rü ngẽmacax̱ 
naguxcha nax diẽru nüxna chaxãxü̃”, ñacuxü̃. Rü ngẽxguma namaxã cuxaügu 
rü tama nüxna cunaxãxgu, rü nüma rü tá Tupanamaxã cuxü̃ nixu, rü ngẽma 
cuxüxü̃ rü pecadu tá nixĩ. 
10Rü narümemae nax taãẽãcüma tüxü̃ curüngüxẽẽxü̃ ya yíxema ngearü 
diẽruã̃́xẽ. Rü ngẽxguma ngẽmaãcü cunaxü̱xgu rü Tupana rü tá cuxü̃ 
narüngü̃xẽxẽ i guxü̃ma i tax̱acü icuxüxü̃wa. 
11Rü ñoma i naanewa rü tagutáma nataxu i duü̃xü̃gü i ngearü diẽruã̃́xü̃. Rü 
ngẽmacax̱ pexü̃ chamu nax namaxã pemecümaxü̃ rü nüxü̃ perüngü̃xẽẽxü̃ i 
ngẽma petanüxü̃ i ngearü diẽruã̃́xü̃ rü nüxü̃̃́ taxuxü̃ i ñoma i naanewa. 

Mugüruü̃güchiga 
(Éx. 21.1-11) 

12Rü ngẽxguma wüxi i Iraétanüxü̃ i yatüxü̃ rüex̱na ngexü̃ cuxü̃ nügümaxã 
taxegu nax curü mugüruxü̃ yixĩxü̃cax̱, rü 6 ya taunecü tá nixĩ i curü 
mugüruxü̃ yixĩxü̃. Rü ngẽxguma norü 7 ya taunecüwa nanguxgu rü tá 
cunaxwax̱e nax cuyangéxü̃. 
13-14Rü ngẽxguma ícunamuxũchigu, rü tama name nax ngẽãcumex̱ẽxü̃ 
cuyangéxü̃. Rü name nax curü naxü̃natanüwa nüxna cunamu i ñuxre i ngẽma 
naxü̃nagü. Rü ngẽxgumarüxü̃ tá ta nüxna cunaxã i ñuxre i curü trigu rü ñuxre 
ya curü bínu. Rü ngẽmaãcü tá namaxã cungau i ngẽma ngẽmaxü̃gü i Cori ya 
curü Tupana cuxna ãxü̃. 
15¡Rü tagutáma nüxü̃ perüngümae nax pema rü mugüruü̃gü pixĩgüxü̃ ga 
Equítuanewa rü nüma ga Cori ya perü Tupana nixĩ ga pexü̃ ínguxü̃xẽẽcü! Rü 
ngẽmacax̱ nixĩ i ñu̱xma i pexna chanaxãxü̃ i ñaa mu. 

16-17Natürü ngẽxguma ngẽma curü mugüruxü̃ i yatüxü̃ rüex̱na ngexü̃ tama 
cuxna ínaxũxü̃chaü̃gu erü cüxü̃ nangechaü̃ rü nüxü̃ nangechaxü̃ i cuxacügü 
rü cuma rü namaxã cumecüma, rü ngẽxguma i cuma rü tá cunayaxu i wüxi i 
ponamachinüruxü̃ rü cupataarü ĩãx̱wa tá cuyaponamachinü. Rü ngẽmaãcü i 
nüma rü guxü̃gutáma curü mugüruxü̃ nixĩ. 
18Rü tama name nax cunachu̱xuxü̃ nax cuyangéxü̃ i curü mugüruxü̃ i 6 ya 
taunecü meama cuxü̃̃́ puracüxü̃. Erü wüxi i duü̃xü̃ i meama norü puracü 
ãtanüxü̃arü ngãxü̃gumare nüxü̃̃́ cunaxütanü. Rü ngẽxguma cuma meamare 
cuyangex̱gu, rü nüma ya Cori ya curü Tupana rü tá cuxü̃ narüngü̃xẽxẽ nawa 
i guxü̃ma i ngẽma cuxüxü̃. 

Guxü̃ma i naxü̃nagü iyatüxü̃ i nüxíra buexü̃ rü Tupanaarü nixĩgü 

19Rü ngẽxguma yaxãxacügu i ngẽma perü wocagü rü perü carnérugü rü 
penaxwax̱e nax Tupanacax̱ nüxü̃ pexunetaxü̃ i ngẽma naxacügü i yatüxü̃ i 
nüxíra buexü̃. Rü tama name i penapuracüxẽxẽ i ngẽma nüxíraxü̃xü̃ i perü 
wocaxacü iyatüxü̃, rü tama name i ípenayoü̃tax̱a i ngẽma nüxíra buxü̃ i perü 
carnéruxacü iyatüxü̃. 
20Rü wüxichigü ya taunecügu rü ngẽma nachica ya Tupana nüxü̃ unetaxü̃wa 
rü wüxigu cutanüxü̃maxã tá Tupanapex̱ewa cunangõ̱x i ngẽma nüxíraxü̃xü̃ i 
perü naxü̃nagü. 
21Natürü ngẽxguma nachixegu i ngẽma naxü̃na, rüex̱na yangãnechigügu 
rüex̱na nangexetügu, rü tama name nax Tupanana penaxãxü̃ rü peyaguxü̃. 
22Rü yima perü ĩane ya nawa pemaxẽnewa tátama penangõ̱x i ngẽma naxü̃na. 
Rü yíxema Tupanapex̱ewa tügü mexẽẽ̃́xe rü woo tama Tupanapex̱ewa tügü 
mexẽẽ̃́xe rü tama nachu̱xu nax penangṍxü̃ i ngẽma namachi, ngẽma 
yawemachi rüex̱na cowümachi tangṍxü̃rüxü̃. 
23Natürü tama name nax penangṍxü̃ i nagü i ngẽma naxü̃nagü. Rü yimá nagü 
rü waixü̃mügu tá penaba. 

Wenaxarü naxümatü ga Tupanaarü mugü 16 

Üpetüchiga 
(Éx. 23.14-17; 34.18-24) 

1¡Rü ngẽxguma Abíarü tauemacüwa nanguxgu rü penaxüchiga i Üpetüchiga 
naxcax̱ ya tórü Cori ya Tupana! Yerü wüxi ga chütaxü̃ ga guma tauemacügu 
nixĩ ga Equítuarü naanewa tüxü̃ ínagaxü̃xü̃ ga Cori ya perü Tupana. 
2Rü Üpetüchigagu rü tá Tupanacax̱ peyamax̱ rü peyagu i wocagü rü 
carnérugü nagu i ngẽma nachica i nüma nüxü̃ naxunetaxü̃ nax nagu 
naxãpataxü̃. 
3Rü ngẽxguma penangõ̱xgu i ngẽma õna i Üpetüchigaarü ngunexü̃gu 
pengṍxü̃ rü paũ i ngearü pu̱xẽẽruü̃ã̃́xü̃maxã tá penangõ̱x. Rü wüxi i yüxü tá 
nixĩ i penangṍxü̃ i ngẽma paũ i ngearü pu̱xẽẽruü̃ã̃́xü̃. Erü ngẽma paũwa tá 
nüxna pecuax̱ãchie nax ñuxãcü ngúxü̃ pingegüxü̃ ga Equítuanewa, rü 
yemacax̱ ñu̱xãẽãcüma nawa ípechoxü̃. Rü ngẽmaãcü i pema rü ñu̱xma nax 
pemaxẽxü̃gu rü tá nüxna pecuax̱ãchie ga yema ngunexü̃ ga nagu 
Equítuanewa ípechoxü̃xü̃. 
4Rü ngẽma 7 i ngunexü̃gu rü guxü̃ma i perü naanewa rü nataxutama i paũarü 
pu̱xẽẽruxü̃. Rü ngẽma peta nagu ixügüxü̃ i ngunexü̃arü yáuanecü i chau̱̱xcax̱ 
pedaixü̃ i naxü̃nagü, rü taxuxü̃táma perü moxü̃ruxü̃ ípeyaxüxẽxẽ i namachi. 
5Rü natanüwa ya yima ĩanegü ya Tupana pexna ãxü̃newa, rü tama name ya 
ngexnerüxünemare ya ĩanegu penadai i ngẽma naxü̃nagü i Üpetüchigacax̱ 
ixĩxü̃. 
6Rü ngẽma nachica ya Tupana nüxü̃ unetaxü̃ nax nawa nangẽxmaxü̃, rü 
ngẽmawaxicatátama nixĩ i naxcax̱ ípenaguxü̃ i ngẽma naxü̃nagü i 
Üpetüchigacax̱ ixĩxü̃. Rü ngẽxguma marü nayáuanegu rü yaxücuchaü̃gu ya 
üax̱cü rü name nax ípenaguxü̃. Yerü yexguma marü nayáuanegu nixĩ ga 
Equítuanewa ípechoxü̃xü̃. 
7Rü ngẽma nachica ya Tupana nüxü̃ unetaxü̃wa tá peyagu i namachi i ngẽma 
naxü̃nagü i Tupanana pexãxü̃, rü tá penangõ̱x. Rü moxü̃ãcü pax̱mama rü 
pepatacax̱ tá pewoegu. 

8Rü 6 i ngunexü̃gu tá nixĩ i penangṍxü̃ i ngẽma paũ i ngearü pu̱xẽẽruü̃ã̃́xü̃. 
Rü norü 7 i ngunexü̃gu rü Cori ya perü Tupanacax̱ tá penaxü i wüxi i 
ngutaquex̱e i mexẽchixü̃. Rü ngẽma ngunexü̃ rü taxúetama tapuracü. 

Nanetüarü Buxgüchigaarü peta 

9-10Rü ngẽma ngunexü̃ nax nagu naxügüxü̃ i nanetüarü buxu, rü ngẽmawena 
rü 7 i yüxü tá ingupetü nax Cori ya perü Tupanacax̱ penaxüchigaxü̃cax̱ i 
Nanetüarü Buxchiga. Rü ngẽma petawa rü tá perü ngúchaü̃maxã Cori ya perü 
Tupanana penaxã i perü ãmaregü ngẽma nüma ya Tupana pexna 
naxãxü̃rüxü̃. Rü ngẽxguma Tupana pexna naxãxgu i muxü̃ma i nanetügü rü 
name i pema rü ta muxü̃ma i ãmaregü nüxna pexã. 
11Rü Tupanapex̱ewa tá penaxü i ngẽma peta nawa i ngẽma nachica ya Tupana 
nüxü̃ unetaxü̃ nax nawa nangẽxmaxü̃. Rü ngẽma petawa rü name nax ngéma 
penagagüxü̃ i guxü̃ma i pexacügü rü perü mugüruü̃gü. Rü ngẽxgumarüxü̃ ta 
name nax nüxna pexuxü̃ i ngẽma Lebítanüxü̃ rü ngẽma to i nachixü̃anecüãx̱ 
i petanüwa ngẽxmagüxü̃. Rü ñu̱xũchi name nax tüxna pexuxü̃ ya yíxema 
taxcutagü rü yutegüxe i perü ĩanewa ngẽxmagüxe. 
12¡Rü nüxna pecuax̱ãchie nax pema rü ta mugüruü̃gü pixĩgüxü̃ ga Equítuarü 
naanewa! Rü ngẽmacax̱ name nax nagu pexĩxü̃ i guxü̃ma i ñaa mugü. 

Naixatünaxca̱x ya Düxenügüarü petachiga 

13Rü ngẽxguma marü nagu̱xgu nax peyabuxgüxü̃ i perü trigu, rü marü 
penayauxtüü̃gu ya perü úbagü, rü 7 i ngunexü̃gu tá penaxüchiga i ngẽma 
Düxenügüarü Petachiga. 
14Rü ngẽma petagu rü tá petaãẽgü namaxã i pexacügü, rü perü mugüruü̃gü, 
rü Lebítanüxü̃, rü ngẽma duü̃xü̃gü i to i nachixü̃anecüãx̱gü, rü taxcutagü rü 
yutegüxe i perü ĩanegüwa ngẽxmagüxe. 
15Rü ngẽma peta i Tupanacax̱ tá pexüxü̃ rü 7 i ngunexü̃ tá penaxüchiga nawa 
i ngẽma nachica i nüma nüxü̃ naxunetaxü̃. Rü ngẽmaãcü ya perü Cori ya 
Tupana rü tá pexü̃ narüngü̃xẽxẽ nax muxü̃ pexü̃̃́ ínguxuchixü̃ i guxü̃ma i 
penetügüarü o. Rü guxü̃ma i perü puracüwa rü tá pexü̃ narüngü̃xẽxẽ, rü 
aixcüma tá petaãẽgü. 

16Rü guxü̃ma i yatüxü̃gü rü wüxichigü ya taunecügu rü name nax 
tomaepü̱xcüna Cori ya perü Tupanapex̱ewa naxĩxü̃ nawa i ngẽma nachica i 
nüma nüxü̃ naxunetaxü̃. Rü ñaagü nixĩ i ngẽma petagü i nagu Tupanapex̱ewa 
naxĩxü̃: Paũ i Ngearü Pu̱xẽẽruü̃ã̃́xü̃, rü Nanetüarü Buxgüchiga, rü 
Düxenügüchiga. Rü ngẽma petachigagügu rü tama name nax texé 
ngẽãcumex̱ẽãcüma Cori ya Tupanapex̱ewa taxuxü̃. 
17Rü wüxichigü rü name nax ngéma tanangexü̃ i tümaarü ãmare. Rü ngẽma 
nax Tupana tüxü̃ rüngü̃xẽẽxü̃ãcü rü name nax wüxichigü nüxna tanaxãxü̃ i 
ngẽma tümaarü nanetügüarü o. 

Ãẽ̱xgacügü i guxchaxü̃arü mexẽxẽruü̃güchiga 

18Rü guxü̃nema ya perü ĩanegü ya perü Cori ya Tupana tá wüxichigü i 
natücumüna ãxü̃newa nüxü̃ pexuneta i ãẽx̱gacügü i guxchaxü̃güarü 
mexẽẽruü̃gü rü norü ngü̃xẽẽruü̃gü nax nümagü aixcüma meama 
namexẽẽgüãxü̃cax̱ i ngẽma duü̃xü̃güarü guxchaxü̃gü. 
19Rü pemax, Pa Ãẽx̱gacügü i Guxchaxü̃güarü Mexẽẽruü̃güx, ¡rü taxṹ i 
peyatoxẽxẽxü̃ i ngẽma guxchaxü̃arü mexẽxẽ! Rü ngẽxguma penamexẽẽgu i 
ngẽma duü̃xü̃güarü guxchaxü̃gü rü name nax guxãxü̃ma mea penamexẽẽxü̃ 
i tümarü guxchaxü̃gü. ¡Rü taxũtáma penayaxu ega texé pexü̃̃́ 
naxütanüchaü̃gu nax nawaama pexüxü̃cax̱! Erü ngẽma diẽru rü ñoma 
yangexetüxü̃rüxü̃ nayaxĩgüxẽxẽ i ngẽma nüxü̃ cuax̱üchixü̃ rü ínayatoxẽxẽ i 
ngẽma aixcümaxü̃ ixugüxü̃arü dexa. 
20Rü name nax guxü̃guma ngẽma aixcüma ixĩxü̃guxicatama nax pexĩxü̃ nax 
ngẽmaãcü nawa pemaxẽxü̃cax̱, rü pexrü yixĩxü̃cax̱ i ngẽma naane i Cori ya 
perü Tupana tá pexna ãxü̃. 
21-22Rü ngẽxguma Tupanaarü ãmarearü guruxü̃ pexü̱xgu nax tórü Cori ya 
Tupanaxü̃ picuax̱üü̃güxü̃cax̱, ¡rü taxũtáma naxü̃tagu penaxü i tupananeta i 
Acheráchicünax̱ã! ¡Rü taxũtáma nügüétü penanugü ya nutagü nax namaxã 
petupanaã̃́xü̃cax̱! Erü nüma ya Cori ya perü Tupana rü poraãcü ngĩmachi 
naxai. 

Wenaxarü naxümatü ga Tupanaarü mugü 17 

1¡Rü taxũtáma Tupanana penaxã i wüxi i woca i yatüxü̃ rüex̱na wüxi i carnéru 
i tax̱acürü chixexü̃ nawa ngẽxmaxü̃! Erü nüma ya Tupana rü poraãcü naxchi 
naxai i ngẽma. 
2-3Rü ngürüãchi yima ĩanegü ya Tupana pexna ãxü̃negu tá nüxü̃ peyangau i 
wüxi i yatü rüex̱na wüxi i ngexü̃ i naxüaxü̃ i ngẽma Tupana tama namaxã 
taãẽxü̃ rü nagu yanachixexẽẽxü̃ i Tupanaarü uneta nagagu nax tax̱acürü 
tupananetaxü̃ yacuax̱üxüxü̃ rü napex̱egu nacaxã̃́pü̱xü ngẽxgumarüxü̃ ya 
üax̱cü rü tauemacü rü woramacurigü ya Tupana chu̱xuxü̃ nax nüxü̃ 
yacuax̱üü̃güxü̃. 
4-5Rü ngẽxguma nüxü̃ pecuax̱gu nax petanüwa nangẽxmaxü̃ i wüxi i duü̃xü̃ i 
ngẽma üxü̃, rü name i mea penangugü i ngẽma rü aixcüma yixĩxgu nax 
naxüaxü̃ i ngẽma chixexü̃. Rü ngẽxguma aixcüma yixĩxgu nax ngẽma duü̃xü̃ 
naxüxü̃ i ngẽma chixexü̃ i Iraétanüxü̃tanüwa, rü ñu̱xũchi yima ĩanearü 
ãẽx̱gacügüpex̱ewa tá penaga. Rü nüma ya ãẽx̱gacügü rü tá nanaxuegu nax 
nutamaxã ípenamuxũchixü̃ nax ngẽmaãcü nayuxü̃cax̱. 
6Rü ngẽxguma nangẽxmagu i taxre rüex̱na tomaepü̱x i nüxü̃ idauxü̃ rü nüxü̃ 
ixuxü̃ nax chixexü̃ naxüxü̃ rü name nax yu namaxã pexueguxü̃. Natürü 
ngẽxguma chi wüxitama i duü̃xü̃ nüxü̃ ixuxgu i ngẽma duü̃xü̃ i chixexü̃ üxü̃ 
rü taxuacütáma yu namaxã pexuegu. 
7Rü ngẽma duü̃xü̃gü i nüxü̃ daugüxü̃ rü nüxü̃ ixugüxü̃ tá nixĩ i nüxíra 
nutamaxã ínamuxũchigüxü̃, rü ngẽmawena i guxü̃táma i duü̃xü̃gü. Rü 
ngẽmaãcü tá nixĩ i penaxoxẽẽxü̃ i ngẽma chixexü̃ i petanüwa ngẽxmaxü̃. 
8Rü ngẽxguma nangẽxmagu i tax̱acürü guxchaxü̃ i taxucürüwa pexica 
pemexẽẽxü̃, rü ngẽxgumarüxü̃ i máeta, rüex̱na nügü nadaixgu, rüex̱na nügü 
yapíexẽẽgu, rüex̱na togüamachigü i guxchaxü̃gü i perü ĩanewa ngupetüxü̃, 
rü penaxwax̱e nax ngẽma nachica ya Tupana nüxü̃ unetaxü̃wa peyamexẽẽxü̃. 
9Rü ngéma napex̱ewa i ngẽma Lebítanüxü̃ i chacherdótegü rü ngẽma ãẽx̱gacü 
i guxchaarü mexẽẽruxü̃ i ngẽma ngunexü̃gu nagu nanguxü̃ nax ngéma 

nangẽxmaxü̃, rü tá namaxã nüxü̃ pixu i ngẽma ngupetüxü̃. Rü nümagü tá nixĩ 
i namaxã naxuegugüãxü̃ i tax̱acü tá nixĩ i norü poxcu i ngẽma guxchaxü̃ üxü̃ 
i duü̃xü̃. 
10-11Rü pema rü tá peyangu̱xẽxẽ i ngẽma poxcu i ngẽma ãẽx̱gacügü namaxã 
ueguxü̃. Rü ngẽmatama pemaxã nüxü̃ yaxugüxü̃ãcüma tá penapoxcue. Rü bai 
tá nax penaxüchicüüxü̃. 
12Natürü ngẽxguma tangexmagu ya wüxíe ya tama naga ĩnüchaü̃xe i ngẽma 
poxcu i ãẽx̱gacü i guxchaarü mexẽẽruxü̃ ueguxü̃ rüex̱na ngẽma poxcu i 
chacherdóte i Tupanaarü puracü ixüxü̃ ueguxü̃, rü yu tá tümamaxã naxuegu. 
Rü ngẽmaãcü tá peyanaxoxẽxẽ i ngẽma chixexü̃ i Iraéanewa ngẽxmaxü̃. 
13Rü ngẽxguma ngẽma Iraétanüxü̃ nüxü̃ cuax̱gügu rü tá namuü̃e, rü tá nüxü̃ 
narüxoe nax tama ãẽx̱gacüga naxĩnüexü̃. 

Ãẽ̱xgacügüarü unetachiga 

14Rü ngẽxguma tá marü nagu pechocuxgu rü penapuxgu rü nawa pemaxẽgu 
i ngẽma naane i Cori ya perü Tupana tá pexna ãxü̃, rü ngürüãchi tá 
penaxwax̱e nax pexü̃̃́ nangẽxmaxü̃ i wüxi i ãẽx̱gacü i réi nax pemaxã 
inacuáxü̃cax̱, naxrüxü̃ i ngẽma togü i nachixü̃anegü. 
15Rü ngẽxguma tá nüxü̃ pexunetagu i wüxi i perü ãẽx̱gacü i réi, rü name i 
nüxü̃ pexuneta i wüxi i petanüxü̃tama i Cori ya perü Tupana nüxü̃ unetaxü̃. 
Rü tama name i nüxü̃ pexuneta i wüxi i duü̃xü̃ i to i nachixü̃anecüãx̱ i tama 
petanüxü̃ ixĩxü̃. 
16Rü ngẽma ãẽx̱gacü i nüxü̃ pexunetaxü̃ rü tama name nax nüma naxcax̱ 
nataxexü̃ i muxũchixü̃ i cowarugü rü bai Equítuanewa nax namugüãxü̃ i 
duü̃xü̃gü nax to i cowarugücax̱ yataxegüxü̃cax̱. Erü nüma ya Cori ya Tupana 
rü tüxna nanachu̱xu nax naxcax̱ iwoeguxü̃ i ngẽma nachixü̃ane. 
17Rü ngẽxgumarüxü̃ ta tama name nax namumaxü̃ erü ngürüãchi 
naxmax̱gügagu taxũtáma Tupanaga naxĩnü. Rü ngẽxgumarüxü̃ ta i ngẽma 
ãẽx̱gacü rü tama name nax nüxü̃̃́ nangẽxmaxü̃ i muxũchixü̃ i úirugü rü diẽru. 

18Rü ngẽxguma ngẽma ãẽx̱gacü i nüxü̃ pexunetaxü̃ yaxücugu nax ãẽx̱gacü 
yixĩxü̃, rü tá nanamu nax poperagu nüxü̃̃́ naxümatügüãxü̃cax̱ i ngẽma mugü 
i chacherdótegü i Lebítanüxü̃ namaxã icuax̱güxü̃. 
19Rü ngẽma norü napane i ngẽma mugü rü guxü̃gutáma naxmex̱wa 
nangẽxma nax guxü̃ma i ngunexü̃gü i nagu namaxü̃xü̃gu nawa nangúxü̃cax̱. 
Rü ngẽmaãcü i nüma ya ãẽx̱gacü rü tá Cori ya Tupanaxü̃ nangechaxü̃ rü tá 
naga naxĩnü rü nagu namaxü̃ i guxü̃ma i ñaa mugü. 
20Rü ngẽmaãcü ya yima ãẽx̱gacü rü taxũtáma nagu narüxĩnü nax norü 
duü̃xü̃güxü̃ nayexeramaexü̃. Rü taxũtáma nüxna nixũgachi i ñaa mugü. Rü 
ngẽmaãcü i nüma rü nanegü rü mucü ya taunecü rü Iraéanearü ãẽx̱gacügü 
tá nixĩgü. 

Wenaxarü naxümatü ga Tupanaarü mugü 18 

Ãmaregü i chacherdótegüna rü Lebítanüxü̃na naxãgüxü̃chiga 

1-2Rü ngẽma chacherdótegü i Lebítanüxü̃ rü guxü̃ma i ngẽma 
Lebítanüxü̃tücumü rü taxũtáma ngẽma togü i Iraétanüxü̃rüxü̃ nanayauxgü i 
norü naane. Rü nümagü i Lebítanüxü̃, rü ngẽma ãmaregü i Tupanacax̱ 
ínaguxü̃wa tá nixĩ i nayauxgüãxü̃ i nawemügü. Rü ngẽma diẽru i duü̃xü̃gü 
Tupanana ãxü̃wa tá nixĩ i nayauxgüãxü̃ i ngẽma diẽru i nüxna üxü̃ i ngẽma 
Lebítanüxü̃. Rü ngẽma Lebítanüxü̃ rü taxũtáma ngẽma togü i Iraétanüxü̃rüxü̃ 
nanayauxgü i norü naane. Rü nüma ya Cori ya Tupana tá nixĩ i nüxna 
nadauxü̃ rü namaxã inacuáxü̃. 
3Rü ngẽxguma wüxi i Iraétanüxü̃ Tupanacax̱ yamax̱gu i wüxi i woca i yatüxü̃ 
rüex̱na carnéru rü ngẽma chacherdótegüna üxü̃ nixĩ i ngẽma namachicax̱we 
rü nachicüra rü guxü̃ma i naü̃nütagü. 
4Rü ngẽxgumarüxü̃ ta ngẽma chacherdótegüna tá naxǘ i ngẽma 
nüxíraxü̃güxü̃ i norü o i duü̃xü̃güarü trigu, rü nüxíraxü̃xü̃ i bínugü rü 
chíxü̃gü. Rü ngẽxgumarüxü̃ ta nüxna naxǘ i ngẽma nüxíra iyoxü̃ i 
carnérutax̱a. 

5Rü tórü Cori ya Tupana rü guxü̃ma i Iraétanüxü̃tücumüwa nüxü̃ naxuneta i 
ngẽma Lebítücumü nax nümagü rü nanegü rü nataagü guxü̃guma namaxã 
inacuax̱güxü̃cax̱ i Tupanaarü puracü. 
6Rü ngẽxguma ngexnerüxünemare i perü ĩanegü i Iraéanewa ngẽxmagünewa 
wüxi i Lebítanüxü̃ nüxü̃̃́ ngúchaü̃gu nax Tupanapatawa naxũxü̃ nax ngéma 
napuracüxü̃cax̱, rü tama name i nüxna penachu̱xu. 
7Rü narümemae nax nüxü̃ perüngü̃xẽẽxü̃ nax ngẽmaãcü ngéma nanguxü̃cax̱ 
rü yanguxẽẽãxü̃cax̱ i Tupanapataarü puracü naxrüxü̃ i ngẽma togü i 
namücügü i ngéma Tupanaaxü̃̃́ puracüexü̃. 
8Rü nüma rü ngẽma togü i namücügü yaxuxü̃ex̱pü̱x i õna tá nanayaxu. Rü 
naétü tá nanayaxu i ngẽma nanatü nüxna ãxü̃. 

Ucu̱xẽgü nax tama nagu naxĩxü̃ca̱x i nacümagü i chixexü̃ 

9Rü ngẽxguma marü nagu pechocugu i ngẽma nachixü̃ane i perü Cori ya 
Tupana tá pexna ãxü̃, rü tama name i naxcax̱ pedauxü̃tae i ngẽma nacümagü 
i chixexü̃ i ngẽma duü̃xü̃gü. 
10Rü tama name i texé i petanüwa rü tümaxacüxü̃ itamu nax ngẽma 
duü̃xü̃güarü tupanacax̱ tayaguxü̃, rü bai i nagu tixũxü̃ i ngẽma nawa nüxü̃ 
icuáxü̃ i ngẽma ẽxü̃guxü̃, rü bai i nagu tixũxü̃ nax tayuüxü̃, rü bai i nagu 
tixũxü̃ nax toguxexü̃ tachixexẽẽxü̃. 
11Rü tama name i naxcax̱ tixũ nax duẽxẽgüxü̃ tatoṍẽxü̃, rü bai i naxü̃tawa 
taxũ nax nüxna tayacaxü̃cax̱ i ngẽma ẽxü̃guxü̃xü̃ cuáxü̃, rü bai i nüxna tayaca 
i ngẽma naãxẽgücax̱ ngẽmagüxü̃, rü bai i nüxna tayaca i ngẽma yuetaãẽcax̱ 
ngẽmagüxü̃. 
12Erü ya Tupana rü naxchi naxai i ngẽma duü̃xü̃gü i ngẽma nacümagügu 
maxẽxü̃. Rü ngẽmacax̱ nixĩ ya Cori ya perü Tupana i pepex̱ewa tá 
ínawoxü̃ãxü̃ i ngẽma nachixü̃anecüãx̱gü, erü nümagü rü ngẽma nacüma i 
chixexü̃gu nixĩ i namaxẽxü̃. 
13Rü ngẽmacax̱ i pema, rü penaxwax̱e nax nagu pexĩxü̃ i ngẽma Cori ya perü 
Tupana naxwax̱exü̃. 

14Erü ngẽma duü̃xü̃gü i tá ípewoxü̃xü̃ nawa i ngẽma naane rü naga naxĩnüe 
i ngẽma nüxü̃ icuáxü̃ nax tax̱acü tá yixcüra ngupetüxü̃ rü naga naxĩnüe i 
ngẽma ẽxü̃guxü̃xü̃ cuáxü̃. Natürü nüma ya Cori ya perü Tupana rü tama 
nanaxwax̱e nax nagu pexĩxü̃ i ngẽma nacümagü i chixexü̃. 

Orearü uruxü̃ i Moichéwena tá ínguxü̃ 

15Rü nüma ya Cori ya perü Tupana rü tá petanüwa nanango̱xẽxẽ ya wüxi ya 
chauxrüxü̃ orearü uruxü̃. Rü pema rü name nixĩ i naga pexĩnüe. 
16Rü yema nixĩ ga Cori ya Tupanana naxcax̱ pecaxü̃ ga max̱pǘne ga Oréxwa 
ga yema ngunexü̃ ga guxãma ga pemax nagu yéma pengutaquex̱egüxü̃ rü 
ñapegügüxü̃: “Tama tanaxwax̱e i wena nüxü̃ taxĩnüe i naga ya Cori ya tórü 
Tupana, rü bai i nüxü̃ tadauxchaü̃xü̃ ya daa üxü ya taxü̃ne nax tama 
tayuexü̃cax̱”, ñaperügügü. 
17Rü yexguma ga Cori ya Tupana rü ñanagürü choxü̃: “Marü name i ngẽma 
nüxü̃ yaxugüxü̃. 
18Rü choma rü tá ngẽma Iraétanüxü̃tanüwa chanango̱xẽxẽ ya wüxi ya curüxü̃ 
orearü uruxü̃. Rü nüma rü wüxi ya natanüxü̃ ixĩxcü tá nixĩ. Rü nüma rü tá 
mea duü̃xü̃gümaxã nüxü̃ nixu i ngẽma choma namaxã nüxü̃ chixuxü̃, rü tá 
namaxã nüxü̃ nixu i ngẽma choma chanamuxü̃. 
19Rü guxãma ya yíxema tama nüxü̃̃́ irüxĩnüexe ya yimá orearü uruxü̃ 
chauégagu nüxü̃ ixuxü̃, rü choma rü tá tüxna chaca rü tax̱acücax̱ tama 
itaxĩnüxü̃”, ñanagürü choxü̃ ga Cori ya Tupana. 
20Natürü ngẽma orearü uruxü̃ i nüxü̃ ixuxü̃ i ngẽma tama choma chanamuxü̃ 
nax nüxü̃ yaxuxü̃cax̱, rüex̱na tax̱acürü tupananetaégagu idexaxü̃, rü yu tá 
namaxã pexuegu. 
21-22Rü ngẽxguma chi pema rü nagu perüxĩnüegu: “¿Rü ñuxãcü tá nüxü̃ 
icuáxü̃ nax tama Tupanaarü ore yixĩxü̃ i ngẽma nüxü̃ yaxuxü̃ i ngẽma orearü 
uruxü̃?” rü name nax nüxü̃ pecuáxü̃ rü ngẽxguma ngẽma ore i Tupanaégagu 
nüxü̃ yaxuxü̃ rü tama yanguxgu, rü ngẽmawa tá nüxü̃ pecuax̱ nax tama Cori 

ya Tupanaarü ore yixĩxü̃, rü ngẽma orearü uruxü̃ rü norü ngúchaü̃mare nixu. 
Rü ngẽmacax̱ i pema rü tama name nax nüxü̃ pemuü̃exü̃. 

Wenaxarü naxümatü ga Tupanaarü mugü 19 

Ĩanegü ga cu̱xchicaxü̃gü ixĩgüne 
(Nm. 35.6-28; Dt. 4.41-43; Jos. 20.1-9) 

1Rü ngẽxguma marü Tupana nadaixgu i ngẽma duü̃xü̃gü i ñu̱xma ngẽma 
naane ya Tupana pexna ãxchaü̃xü̃wa maxẽxü̃, rü pema tá nixĩ i nawa 
pemaxẽxü̃ ya yima ĩanegü rü napatagü i ngẽma duü̃xü̃gü. 
2-3Rü ngẽxguma yanguxgu i ngẽma rü pema rü tá ípenaxüxüchi ya tomaepü̱x 
ya ĩanegü nax cu̱xchicaruü̃gü yaxĩgüxü̃cax̱ nawa i ngẽma naane ya Tupana 
tá pexna ãxü̃. Rü ñu̱xũchi tá peyamexẽẽgü i ngẽma nama ya yima ĩanegüwa 
nadagüxü̃. Rü ñu̱xũchi ngẽma naane i Cori ya perü Tupana pexna ãxü̃ rü 
tomaepü̱xgu tá peyayauxye nax ngẽmaãcü ngẽma máetacüraxü̃xü̃ 
ngexnerüxüne ya yima tomaepü̱x ya ĩanegu yanacúxü̃cax̱ nax ngẽmaãcü 
tama yamax̱güãxü̃cax̱ i ngẽma natanüxü̃ i ngẽma duü̃xü̃ i yuxü̃. 
4Rü ngẽma máetaxü̃ rü ngẽxguma aixcüma yixĩxgu nax tama nagu 
naxĩnüãcüma rü tama tümachi naxaiãcüma tüxü̃ yamax̱cüraxü̃xü̃, rü marü 
name i ngexnerüne ya yima ĩanegu yanacúxü̃cax̱ nax ngẽmaãcü tama 
yamax̱güãxü̃cax̱ i ngẽma natanüxü̃ i ngẽma duü̃xü̃ i yuxü̃. 
5Rü ngẽxgumarüxü̃ chi wüxi i duü̃xü̃ namücümaxã naixnecüwa üxüwa 
naxĩxgu, rü ngürüãchi íyachexnecüüyane ítangoxochigu ya norü yuema rü 
ngẽma namücüeruwa taña rü nayu, rü marü name nax wüxi ya yima 
ĩanegüwa nañaxü̃ nax ngẽxma yanacúxü̃cax̱ rü ngẽmaãcü tama 
yamax̱güãxü̃cax̱ i ngẽma natanüxü̃ i ngẽma duü̃xü̃ i yuxü̃. 
6Rü tama name nax nügüna nayaxü̃xü̃ ya yima ĩanegü ya cu̱xchicaxü̃gü, erü 
ngẽxguma chi nayáxü̃gu, rü ngürüãchi wüxi i natanüxü̃ i ngẽma yuxü̃ rü norü 
numaxã tá nawe nangẽ nax yamáãxü̃cax̱, rü ngürüãchi namagu tá nüxü̃ 
nayangau rü tá nayamax̱ woo i ngẽma yamax̱cüraxü̃xü̃maxã rü taguma nügü 
chi naxaiegu. 

7Rü ngẽmacax̱ nixĩ i pexü̃ chamuxü̃ nax nüxü̃ pexunetaxü̃ ya tomaepü̱x ya 
ĩanegü nax cu̱xchicaruü̃gü yaxĩgüxü̃cax̱. 
8-9Rü ngẽxguma aixcüma naga pexĩnüegu i ngẽma mugü i ñu̱xma pexna 
chaxãxü̃ rü aixcüma perü Cori ya Tupanaxü̃ pengechaü̃gu, rü aixcüma nagu 
pemaxẽgu i norü mugü, rü nüma ya perü Cori ya Tupana rü tá pexna nanaxã 
i guxü̃ma i ngẽma naane ga perü o̱xigümaxã nüxü̃ yaxuxü̃. Rü ñu̱xũchi 
Yudáü̃arü oéstewa tá nüxü̃ pexuneta ya nai ya tomaepü̱x ya ĩanegü ya 
cu̱xchicaxü̃gü naétü ya yima tomaepü̱x ya ĩanegü ya cu̱xchicaxü̃gü i nua 
Yudáü̃arü éstewa ngẽxmagüne. 
10Rü ngẽmaãcü i perü naane i Cori ya Tupana pexna ãxü̃wa rü taxũtáma 
nayamax̱gü i ngẽma máetacüraxü̃xü̃. Rü ñu̱xũchi i pema rü taxucax̱ma 
nipeguãchi. 
11-12Natürü ngẽxguma wüxi i duü̃xü̃ rü to i duü̃xü̃chi naxaixgu rü tüxü̃ 
íyacu̱xéxü̃gu nax tüxü̃ yamáxü̃cax̱ rü ñu̱xũchi yañaxgu nax wüxi ya ĩane ya 
cu̱xchicaruü̃gu yanacúxü̃cax̱, rü ngẽxguma yima ĩane ya nawa ne 
naxũxü̃nearü ãẽx̱gacü rü tá norü churaragüxü̃ namu nax yayauxgüãxü̃cax̱. 
Rü ñu̱xũchi yíxema tüxü̃ yamáxetanüxü̃na tá nanamu nax ngẽma yamáxü̃cax̱. 
13Rü taxũtáma pexü̃̃́ nangechaü̃tümüxü̃ i ngẽma máetaxü̃ nax ngẽmaãcü 
Iraéanewa nataxuxü̃cax̱ma i duü̃xü̃ i taxuxü̃ma chixexü̃ naxüãcüma yuxü̃. Rü 
ngẽxguma ngẽmaãcü penaxü̱xgu, rü mea tá pexü̃̃́ ínanguxuchi i guxü̃ma i 
ngẽma pexüxü̃. 
14Rü ngẽma naane i Cori ya perü Tupana tá pexna ãxü̃wa rü taxũtáma 
peyaxügachi i pemücüanearü üyeanearü cuax̱ruxü̃, erü ngẽma üyeanearü 
cuax̱ruxü̃gü rü woetama nũxcümacürüwa nayexmagü. 

Mugü naxca̱x i ngẽma ãẽ̱xgacüpe̱xewa doraxü̃ ixuxü̃ 

15Rü ngẽxguma wüxitama i duü̃xü̃ nüxü̃ ixuxgu nax nüxü̃ nadauxü̃ i wüxi i 
máeta rüex̱na tax̱acürü to i guxchaxü̃ rü tama ningu nax aixcüma yixĩxü̃. 
Natürü ngẽxguma taxre rüex̱na tomaepü̱x i duü̃xü̃gü nüxü̃ ixuxgu rü 
ngẽmawa nüxü̃ pecuax̱ nax aixcüma yixĩxü̃ 

16-17Rü ngẽxguma wüxi i duü̃xü̃ toguechiga doraxü̃ ixuxgu nax chixexü̃ 
taxüxü̃, rü ngẽma taxre i guxchaxü̃ nügümaxã ügüxü̃ rü name nax 
Tupanapex̱ewa rü chacherdótegüpex̱ewa rü ngẽma ngunexü̃gügu puracüexü̃ 
i guxchaarü mexẽẽruü̃güpex̱ewa naxĩxü̃. 
18-19Rü nümagü i ãẽx̱gacügü rü tá mea nanangugü i ngẽma guxchaxü̃. Rü 
ngẽxguma dora yixĩxgu i ngẽma duü̃xü̃ nüxü̃ ixuxü̃, rü tá nüechama 
nanayaxu i ngẽmatama poxcu i ngẽma to i duü̃xü̃cax̱ nagu naxĩnüxü̃. Rü 
ngẽmaãcü tá ipeyanaxoxẽxẽ i ngẽma chixexü̃ i petanüwa ngẽxmaxü̃. 
20Rü ngẽxguma ngẽmaxü̃ nacuax̱gügu i ngẽma togü i duü̃xü̃gü rü tá namuü̃e 
rü taxũtáma ngẽma chixexü̃ naxügü. 
21Rü taxũtáma pexü̃̃́ nangechaü̃tümüxü̃ i ngẽma duü̃xü̃ i chixexü̃ üxü̃. Rü 
ngẽma máetaxü̃ rü tá peyamax̱. Rü ngẽma texéxü̃ ichaíxetüxẽẽxü̃ rü tá 
peyacháixetüxẽxẽ. Rü ngẽma texéxü̃ ibüepütaxü̃ rü tá peyabüepüta. Rü 
ngẽma texéxü̃ ibüyechacüüxü̃ rü tá peyabüyechacüxü. Rü ngẽma texéxü̃ 
ibüyeparaxü̃ rü tá peyabüyepara. 

Wenaxarü naxümatü ga Tupanaarü mugü 20 

Ucu̱xẽgü i ngẽxguma norü uanügümaxã nügü nadaixgu 

1Rü ngẽxguma tá ipexĩãchigu nax perü uanügümaxã pegü pedaixü̃cax̱, rü 
woo ngẽma perü uanügü rü pexü̃ namumaegu rü namuxgu i norü cowarugü 
rü norü carugü ya daiweü̃gü, rü taxũtáma nüxü̃ pemuü̃e, erü petanüwa tá 
nangẽxma ya perü Cori ya Tupana ga Equítuanewa pexü̃ ígaxü̃cü. 
2Rü ngẽxguma nawa nanguxgu i ora nax perü uanügümaxã pegü pedaixü̃ rü 
nüma ya chacherdóte rü tá perü churaragütanüwa naxũ rü tá nayaxucu̱xẽ rü 
ñanarügü tá nüxü̃: 
3“Pa Iraétanüxü̃, ¡Choxü̃̃́ iperüxĩnüe! Ñu̱xma rü tá perü uanügümaxã pegü 
pedai, natürü tama name i peyarümaãchitanü, rü pemuü̃e, rü naxchax̱wa 
pidu̱xrue rü pebai̱x̱ãchie. 

4Erü nüma ya perü Cori ya Tupana rü pexü̃tawa nangẽxma, rü nüma tá nixĩ 
i nadaiaxü̃ i ngẽma perü uanügü, rü tá nüxü̃ pexü̃ narüporamaegüxẽxẽ”, 
ñanagürü tá. 
5Rü ngẽmawena rü ngẽma churaragüarü ãẽx̱gacügü rü tá norü churaragüxü̃ 
ñanagürügü: “Rü ngẽxguma texé petanüwa naxü̱xgu ya wüxi ya tümapata ya 
ngexwacaxü̃ne ya taxũtáma nagu tapexü̃ne, rü name nax tümatapatacax̱ 
tataeguxü̃, erü ngürüãchi nuxã daixgu tayu rü tá tomare i duü̃xü̃ nagu nape. 
6Rü ngẽxguma texé tüxü̃̃́ nangẽxmagu i tümaarü úbanecü i taguma tabuxarü 
oóxü̃, rü name nax tümatapatacax̱ tataeguxü̃, erü ngürüãchi nuxã daixgu 
tayu rü tá tomare i duü̃xü̃ nanabuxu i tümaarü úbagü. 
7Rü ngẽxguma texé ingĩxchaü̃gu, natürü taxũta itingĩxgu, rü name nax 
tümatapatacax̱ tataeguxü̃, erü ngürüãchi nuxã daixgu tayu rü tá tomare i 
yatü ngĩmaxã ningĩ i ngẽma nge i ngĩmaxã taxãmax̱chaü̃cü”, ñanagürügü tá. 
8Rü ngẽmawena rü ngẽma churaragüerugü rü wena tá norü churaragüxü̃ 
ñanagürügü: “Rü ngẽxguma texé muü̃gu, rü name nax tümapatacax̱ 
tataeguxü̃ nax ngẽmaãcü tama tanamuü̃xẽẽxü̃cax̱ i ngẽma togü i 
tümamücügü”, ñanagürügü tá. 
9Rü ngẽxguma marü yagúegagügu i ngẽma churaragüerugü rü ñu̱xũchi 
ngẽma capitáü̃gü tá norü churaragüpex̱egu nachigü rü ngẽmaãcü tá 
inaxĩãchi. 
10Rü ngẽxguma marü nüxü̃ pingaicagu ya wüxi ya ĩane ya naxcax̱ 
ípeyachoãchine, rü penaxwax̱e nax mea namaxã pidexagüxíraxü̃ i ngẽma 
norü duü̃xü̃gü rü nüxna pecaxü̃ nax tama pegü namaxã pedaixü̃cax̱. 
11Rü ngẽxguma ngẽma duü̃xü̃gü ya yima ĩanewa maxẽxü̃ rü nayauxgüãx̱gu i 
ngẽma namaxã nüxü̃ pixuxü̃, rü pexü̃ nachocuxẽẽgu, rü nümagü rü tá 
pexmex̱wa nangẽxmagü rü tá perü mugüruü̃gü nixĩgü. 
12Natürü ngẽxguma tama nayauxgüãx̱gu i ngẽma namaxã nüxü̃ pixuxü̃, rü tá 
nüxü̃ ípechomaeguãchi ya yima ĩane rü tá pegü namaxã pedai. 

13Rü nüma ya Cori ya Tupana rü tá pexmex̱gu nanayixẽxẽ i ngẽma duü̃xü̃gü. 
Rü pema rü taramaxã tá penadai i guxü̃ma i yatüxü̃gü i nawa ngẽxmagüxü̃. 
14Natürü i ngẽma ngexü̃gü rü buxü̃gü rü naxü̃nagü rü guxü̃ma ya yima 
ĩanewa ngẽxmagüxü̃ rü pexrü tá nixĩ. Rü pema rü tá penayaxu i guxü̃ma i 
ngẽma perü uanügüarü ngẽmaxü̃gü i perü Cori ya Tupana pexna ãxü̃. 
15Rü ngẽmatátama namaxã pexü ya guxü̃nema ya ĩanegü ya yáxü̃wa 
ngẽxmagüne rü tama ngẽma naane ya Tupana tá pexna ãxü̃wa ngẽxmagüne. 
16Natürü ngẽma naane ya Tupana tá pexna naxãxü̃ nax perü yixĩxü̃cax̱ rü 
taxuxü̃táma penamaxẽxẽ i ngẽma duü̃xü̃gü i ngéma ngẽxmagüxü̃. 
17-18Rü ngẽmaãcü taxuxü̃táma penamaxẽxẽxẽ i ngẽma Itítanüxü̃ rü 
Amoréutanüxü̃ rü Canaáü̃tanüxü̃ rü Ferechéutanüxü̃ rü Ebéutanüxü̃ rü 
Yebuchéutanüxü̃. Rü perü Cori ya Tupana pexü̃ muxü̃ãcü tá penadai i 
guxü̃ma i ngẽma duü̃xü̃gü nax tama pexü̃ nangúexẽẽxü̃cax̱ i ngẽma nacüma 
i chixexü̃chixü̃ i norü tupananetaxü̃ namaxã yacuax̱üü̃güxü̃, rü tama 
ngẽmamaxã perü Cori ya Tupanapex̱egu chixexü̃gu pexü̃ nayixẽẽxü̃cax̱. 
19Rü ngẽxguma wüxi ya ĩane penapuchaü̃gu rü muxü̃ma i ngunexü̃gü nüxü̃ 
ípechomaeguãchigu, rü tama name nax peyayexü̃ i ngẽma nanetügü i oṍxü̃. 
Erü tá pexü̃̃́ name nax penangṍxü̃ i norü o, rü ñu̱xũchi nanetügümare nixĩgü 
rü tama duü̃xü̃gürüxü̃ nügü ínapoxü̃. 
20Natürü ngẽma naigümare i tama ingṍxü̃arü oṍxü̃ rü marü name nax 
peyayexü̃ nax ngẽmawa penaxüxü̃cax̱ i perü toxṍõnegü nax nagu 
pechocuxü̃cax̱ ya yima ĩane rü penapu̱xuxü̃cax̱. 

Wenaxarü naxümatü ga Tupanaarü mugü 21 

Nachiga i duü̃xü̃ i yuxü̃ i taxúema nüxü̃ cuáxü̃ nax texé yamáxü̃ 

1-2Rü ngẽxguma marü nawa pengẽxmagügu i ngẽma naane i perü Cori ya 
Tupana tá pexna ãxü̃ rü texé wüxi i naanegu nüxü̃ yangauxgu i wüxi i duü̃xü̃ 
i yuxü̃, natürü tama nüxü̃ pecuáxü̃ nax texé yamáxü̃, rü ngẽxguma i perü 
ãẽx̱gacügü rü guxchaarü mexẽẽruü̃gü rü tá nanangugügü nax ngexnerüüne 
ya ĩanegü nüxna ngaicamagüxü̃ i ngẽma nachica i ngẽma duü̃xü̃ nagu yuxü̃. 

3Rü ngẽxguma i nüma ya yima ĩane ya nüxna ngaicamanearü ãẽx̱gacügü rü 
tá nayayauxgü i wüxi i wocaxacü i ngexü̃ i taguma toxcunaxãruxü̃ nax 
napuracüxü̃cax̱. 
4Rü nawa tá nanagagü i wüxi i doxonexü̃ i taguma nagu naxüanegüxü̃ rü 
taguma nagu natoegüxü̃ i nüxü̃̃́ ngẽxmaxü̃ i wüxi i natü i taguma yachexü̃. 
Rü nüma i ngẽma ãẽx̱gacügü rü ngẽxma tá nayapoyenaxãgü i ngẽma 
wocaxacü. 
5Rü ngẽmawena i ngẽma chacherdótegü i Lebítanüxü̃ rü tá ngéma naxĩ. Rü 
nümagü nixĩ i Cori ya Tupana nüxü̃ unetaxü̃ nax norü puracümaxã 
inacuax̱güxü̃cax̱ rü naégagu mexü̃ duü̃xü̃gümaxã naxueguxü̃cax̱. Rü nümagü 
nixĩ i namexẽẽgüaxü̃̃́ i guxü̃ma i duü̃xü̃güarü guxchaxü̃gü i ngẽxguma 
nügümaxã nanuegu rüex̱na nügü nangaegu. 
6Rü ñu̱xũchi guxü̃ma i norü ãẽx̱gacügü ya yima ĩane rü tá ngẽma wocaxacü 
i marü ipoyenaãxü̃xétüwa nügü nayau̱̱xmex̱gü. 
7Rü tá ñanagürügü: “Pa torü Tupanax, toma rü tama tayamax̱ i ngẽma yatü 
rü tama nüxü̃ tadaugü nax texé yamáxü̃. 
8¡Toxü̃ nangechaü̃, Pa Corix, i toma i curü duü̃xü̃gü i Iraétanüxü̃ ga 
Equítuanewa toxü̃ ícunguxü̃xẽẽxü̃. Rü ngẽma nax nayuxü̃ i wüxi i tama 
chixexü̃ üxü̃! Rü taxṹ i cuyatoguãchixẽxẽxü̃!” ñanagürügü tá. 
9Rü ngẽmaãcü tá petanüwa inarüxo nax yapeguãchixü̃ i ngẽma nax nayuxü̃ i 
ngẽma tama chixexü̃ üxü̃. Rü ngẽmaãcü Tupanapex̱ewa tá mexü̃ pexü. 

Ucu̱xẽgü naxca̱x i ngexü̃gü i daigu íyauxü̃xü̃ 

10Rü ngẽxguma perü uanügümaxã pegü pedai̱x̱gu, rü perü Cori ya Tupana 
pexmex̱ẽgu nayixẽẽgu nax ípenayauxü̃xü̃cax̱ i perü uanügü, 
11rü ngẽxguma natanüwa wüxíe i petanüwa ngĩxü̃ tadau̱̱xgu rü tüxü̃̃́ 
nangúchaü̃gu i wüxi i nge i mechametücü rü ngĩmaxã taxãmax̱gu, 
12rü name nax tümapatawa ngĩxü̃ tagaxü̃, rü tá ngĩxü̃ tamu nax ngĩgü 
yayoeruxü̃ rü ngĩgü ínayoü̃patüxü̃. 



612 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

13Rü ngẽmawena tá ícu̱xuchi ga yema ngĩxchiru ga nagu yacúxü̃ ga yexguma 
daigu ngĩxü̃ yayauxgügu. Rü to i mexü̃gu tá iyacu̱x. Rü tümapatawa tá 
ingẽxma. Rü wüxi ya tauemacü tá ngĩnatücax̱ rü ngĩécax̱ ixaure. Rü 
ngẽmawena rü marü name nax ngĩmaxã namaxü̃xü̃ i ngẽma Iraétanüxü̃. Rü 
ngĩma rü tá naxmax̱ iyixĩ rü nüma rü tá ngĩte nixĩ. 
14Natürü ngẽmawena yixcüra ega nüma i ngẽma Iraétanüxü̃ rü ngĩxü̃ 
naxoxgu, rü name nax ngĩxü̃ yangẽ̃́xü̃ rü ngĩxü̃ yamuxü̃ nax ngĩchixü̃anecax̱ 
nataeguxü̃cax̱. Natürü tama name nax ngĩmaxã nataxexü̃ rüex̱na norü 
mugüruxü̃ ngĩxü̃ yaxĩxẽẽxü̃, erü ngĩma rü naxmax̱chirex̱ iyixĩ. 

Tauxcha naxca̱x i ngẽma nane i irüyamaexü̃ 

15Rü ngẽxguma wüxi ya yatü rü nataxremax̱gu, natürü wüxíexü̃tama 
nangechaü̃ rü yíxema togue rü tama tüxü̃ nangechaü̃. Natürü ngẽxguma 
yíxema taxre ya naxmax̱wa rü naxãnegu, rü yíxema naxmax̱ ya tama tüxü̃ 
nangechaü̃xewa nabuxgu ya yimá nane ya nüxíraü̃cü, 
16rü ngẽxguma nawa nanguxgu i ngunexü̃ nax nanegüxü̃ yanuaxü̃ i norü 
ngẽmaxü̃gü i ngẽma yatü, rü taxuacütáma ngẽma ngĩxü̃ nangechaxü̃cü 
ngĩnena nanaxã i ngẽma rümumaexü̃ i norü ngẽmaxü̃gü, erü yíxema tama 
tüxü̃ nangechaxü̃xẽ ngĩne nixĩ ya nüxíraü̃cü, rü yimana nixĩ i naxüxü̃ i ngẽma 
rümumaexü̃ i ngẽmaxü̃gü. 
17Rü ngẽmacax̱ nanaxwax̱e nax nüxü̃ nacuáxü̃ nax yima yixĩxü̃ ya nane ya 
yacü. Rü tá nüxna nanaxã i ngẽma rümumaexü̃ i norü ngẽmaxü̃gü, erü yima 
nixĩ ya nüxíraü̃cü ya nane. Rü ngẽmacax̱ nixĩ i nüxna naxüxü̃ i ngẽma 
rümumaexü̃ i ngẽmaxü̃gü. 

Poxcu naxca̱x i ngẽma nanegü i tama nanatü rü naéga ĩnüexü̃ 

18-19Rü ngẽxguma texé tüxü̃̃́ nangẽxmagu i tümane i tama nanatüga rü naéga 
ĩnüxü̃, rü woo ngẽxguma tanapoxcugügu rü tama ĩnüchaü̃xü̃, rü yíxema 
nanatü rü naé rü yima ĩanearü ãẽx̱gacügüpex̱ewa tá tanagagü. 
20Rü ñatagürügü tá: “Ñaa tone rü tama toga naxĩnüchaü̃ rü nanuama rü 
taxuwama toga naxĩnüchaü̃, rü nüma rü chixexü̃arü üruxü̃ nixĩ rü 
nangãxwax̱e”, ñatagürügü. 

21Rü ngẽxguma guxü̃ma i ngẽma duü̃xü̃gü ya yima ĩanewa maxẽxü̃ rü tá 
nutamaxã ínanamuxũchigü rü ngẽmaãcü tá nayamax̱gü. Rü ngẽmaãcü tá 
peyanaxoxẽxẽ i ngẽma chixexü̃ i perü ĩanewa ngẽxmaxü̃. Rü ngẽxguma i 
ngẽma togü i Iraétanüxü̃ nüxü̃ nacuax̱gügu rü tá namuü̃e nax naxügüãxü̃ i 
chixexü̃. 

Mugü naxca̱x i ngẽma duü̃xü̃gü i taxü̃ i chixexü̃ ügüxü̃ 

22-23Rü ngẽxguma wüxi i duü̃xü̃ rü taxü̃ i guxchaxü̃ üxgu rü ngẽmacax̱ naigu 
nügü nawẽxnaxãgu, rü tama name nax chütacü ngéma natuxü̃ i naxü̃ne. Rü 
nanaxwax̱e nax ngẽmatama i ngunexü̃ i nagu nügü nawẽxnaxãxü̃gu inatáxü̃ 
i ngẽma naxü̃ne. Erü Tupana rü chixexü̃ namaxã naxuegu i ngẽma 
wẽxnaxãcü yuxü̃. Rü tama name nax ngẽmamaxã penachixexẽẽxü̃ i ngẽma 
naane ya Tupana tá pexna ãxü̃. 

Wenaxarü naxümatü ga Tupanaarü mugü 22 

1Rü ngẽxguma narütau̱xgu i tümamücüarü woca rüex̱na carnéru rü 
ngẽxguma texé nüxü̃ dau̱̱xgu rü tama name nax tanangexrümarexü̃. Rü 
nanaxwax̱e nax tümamücüxü̃tawa tanagaxü̃. 
2Natürü ngẽxguma norü yora i ngẽma naxü̃na tama tümaarü ngaicamagu 
napexgu rüex̱na tama nüxü̃ tacuax̱gu nax texéarü yixĩxü̃ i ngẽma naxü̃na, rü 
name nax tümapatawa tanagaxü̃ ñu̱xmatáta tümaxü̃tawa naxcax̱ íyaca i 
ngẽma norü yora. Rü ngẽxguma i tüma rü name nax norü yoraáxü̃ 
tanatáeguxẽẽxü̃. 
3Rü ngẽxgumarüxü̃ ta ega texéaxü̃̃́ narütau̱xgu i wüxi i búru rüex̱na wüxi i 
naxchiru, rüex̱na toamachigü i ngẽmaxü̃, rü ngẽxguma texe nüxü̃ dau̱̱xgu rü 
tama name nax tanangexrümarexü̃. Rü nanaxwax̱e nax norü yoraáxü̃ 
tanatáeguxẽẽxü̃. 
4Rü ngẽxguma texé nüxü̃ dau̱̱xgu i tümamücüarü woca rüex̱na búru i 
naxwetamaxã namagu nguxü̃, rü tama name nax tanangexrümarexü̃. Rü 
name i norü yoraxü̃ tarüngü̃xẽxẽ nax inachixü̃cax̱ i norü búru. 

5Rü ngẽma ngexü̃gü rü tama name nax yayatüchiruxü̃. Rü ngẽma iyatüxü̃ rü 
tama name nax yangexchiruxü̃. Rü Tupana rü tama namaxã nataãxẽ i ngẽma 
nacüma. 
6Rü ngẽxguma texé wüxi i naixtanüwa rüex̱na waixü̃müanewa nüxü̃ dau̱̱xgu 
i wüxi i werichiaxü̃, rü ngẽma weri rü naxchiãü̃wa nangẽxmagu naxacügüxü̃ 
ínanaitanügu rüex̱na nacharaü̃tanügu íyañuxgu rü tama name nax guxü̃ma i 
tümaémaxã tüxü̃ nadexü̃ i naxacügü. 
7Rü ngẽxguma tanadexgu i ngẽma naxacügü rü name nax tayañaxẽẽxü̃ i 
ngẽma naé. Rü ngẽxguma ngẽmaãcü penaxü̱xgu rü tá mucü ya taunecütama 
taãxẽwa pemaxẽ. 
8Rü ngẽxguma texé ngexwacaxü̃ne ya tümapata taxü̱xgu rü name nax 
ítanapoxeguxü̃ i naétüwa ya tümapata nax ngẽmaãcü taxúema ngéma 
rünguxü̃cax̱ rü ngẽmaãcü tama yatümaguãchixü̃cax̱ ega ngürüãchi texé 
ngéma rünguxgu rü tayu̱xgu. 
9Rü ngẽxguma texé úbanecü tüxü̃̃́ ngẽxmagu rü tama name nax 
nanecügutama tanatoxü̃ i natoraü̃xü̃ i nanetü. Rü ngẽxguma ngẽmaãcü 
tanaxü̱xgu rü Tupanana tá tanaxuaxü̃ i guxü̃ma i ngẽma nanetügüarü o. 
10Rü ngẽxguma peane pexaimüanegu rü tama name i wüxi i woca rü 
búrumaxã ãmücüxü̃maxã penaxaimüane i perü naane. 
11Rü ngẽma naxchiru i nagu picu̱xgüxü̃ rü tama name nax ngẽma 
carnérutax̱amaxã rü línuchimaxã penaxücuxẽẽxü̃. 
12Rü ngẽma cuxchiru i düxruxü̃ i mámüxü̃ rü name i norü ãgümücüpex̱ewa 
cunapaicu i norü ngãx̱ãẽruü̃gü i bopü̱xüxü̃. 

Mugü naxca̱x i ãma̱xchiga rü ãtechiga 

13Rü ngẽxguma wüxi i yatü rü ngĩmaxã yangĩxgu i wüxi i nge rü ngĩmaxã 
namaxü̱̃xgu, natürü ngẽmawena rü marü tama nangĩxwax̱egu, 
14rü ngẽma nax ngĩxü̃ ínatáxchaü̃xü̃cax̱, rü nüxü̃ yaxugu nax naxmax̱ rü marü 
to i yatümaxã namaxü̃xü̃ naxü̃pa ga nax yangĩxü̃, 

15rü ngẽxguma i ngĩnatü rü ngĩé i ngẽma nge rü tá ĩanearü ãẽx̱gacügüpex̱ewa 
taxĩ. Rü ngéma tá tanangegü i ngẽma naxchápenüxü̃ i cuax̱ruxü̃ ixĩxü̃ nax 
ngĩma rü taguma yatü ngĩxü̃ nacuáxü̃. 
16Rü nüma i ngĩnatü rü tá ãẽx̱gacügüxü̃ ñanagürü: “Choma rü daa yatüna 
ngĩxü̃ chamu i chauxacü nax naxmax̱ yaxĩxü̃cax̱, natürü i ñu̱xma i nüma rü 
ngĩxü̃ naxo. 
17Rü nüxü̃ nixu nax ngĩma ya chauxacü rü marü to i yatü ngĩxĩne cuáxü̃ 
naxü̃pa ga nax ngĩmaxã naxãmaxü̃. Natürü ñaa nixĩ i cuax̱ruxü̃ nax ngĩma rü 
taguma yatü ngĩmaxã ipexü̃”, ñanagürü. Rü ngẽxguma ya ngĩnatü rü tá 
ngẽma ãẽx̱gacügüpex̱egu nayangexechi i ngẽma naxchápenüxü̃ i cuax̱ruxü̃ 
ixĩxü̃. 
18Rü ngẽxguma i nümagü i ãẽx̱gacügü rü tá nayayauxgü i ngẽma yatü. Rü tá 
nanapoxcue. 
19Rü ñu̱xũchi ngẽma ãẽx̱gacügü rü tá ngẽma yatümaxã nanaxuegugü nax 
ngĩnatüaxü̃̃́ naxütanüãxü̃cax̱ i 100 tachinü i diẽru, nagagu nax ngĩxü̃ 
nachixechigaxẽẽxü̃ i ngẽma pacü ya Iraétanüxü̃ ixĩcü ya tagumachirex̱ yatü 
ngĩxĩne cuax̱cü. Rü ngẽmaãcü i ngẽma yatü rü taxuacütáma ngĩxü̃ ínatax̱, rü 
ngĩma rü guxü̃gutáma naxmax̱ iyaxĩ. 
20Natürü ngẽxguma aixcüma yixĩxgu nax ngĩma i pacü rü marü yatüxü̃ 
ngĩxĩne cuáxü̃ naxü̃pa nax naxãtexü̃, 
21rü ngẽxguma i ngẽma ĩanearü ãẽx̱gacügü rü ngĩnatüpataarü ĩãx̱gu tá ngĩxü̃ 
nayamugü. Rü yima ĩanearü yatügü rü ngẽxma tátama nutagümaxã ngĩxü̃ 
nimax̱gü nagagu i ngẽma chixexü̃chixü̃ i naxüxü̃ i Iraétanüxü̃tanüwa i 
ngĩnatüpatawa. Rü ngẽmaãcü tá peyanaxoxẽxẽ i ngẽma chixexü̃ i petanüwa 
ngẽxmaxü̃. 
22Rü ngẽxguma texé íyanguéxü̃gu i wüxi i yatü i wüxi i nge i ãtecümaxã 
maxü̃xü̃, rü ngẽma taxre rü tá yu namaxã naxuegugü. Rü ngẽmaãcü tá 
peyanaxoxẽxẽ i ngẽma chixexü̃ i Iraétanüxü̃tanüwa ngẽxmaxü̃. 

23Rü wüxi i pacü i taguma yatüxü̃ cuax̱cü i wüxi ya yatümaxã ãtechaü̃cü, rü 
ngẽxguma ĩanegu to i yatü ngĩxü̃ ngau̱̱xgu rü ngĩmaxã namaxü̃gu 
24rü ngẽma yatü rü ngẽma pacü rü tá ĩanearü ãẽx̱gacügüpex̱ewa nanagagü 
nax namaxã naxuegugüãxü̃cax̱ nax nutamaxã ínamuxũchigüãxü̃cax̱ nax 
ngẽmaãcü nayuexü̃cax̱. Rü ngĩma i ngẽma pacü rü tá ngĩxü̃ nimax̱gü erü 
ĩanewatama nangẽxmaãcü tama ngü̃xẽẽcax̱ íica nax duü̃xü̃gü ngĩétüwa 
chogügüxü̃cax̱. Rü nüma i ngẽma yatü rü tá nayu nagagu nax wüxi i pacü i 
to i yatümaxã ãtechaü̃cümaxã nax namaxü̃xü̃. Rü ngẽmaãcü tá peyanaxoxẽxẽ 
i ngẽma chixexü̃ i petanüwa ngẽxmaxü̃. 
25Natürü ngẽxguma wüxi i yatü rü ngĩxica naanegu ngĩxü̃ ngau̱̱xgu i wüxi 
pacü i to i yatümaxã ãtechaü̃cü, rü ngẽxma ngĩxü̃ yayauxmaregu i ngẽma 
yatü, rü ngẽma pacü rü taxũtáma iyu, natürü nüma i ngẽma yatü i ngĩxü̃ 
iyaxuxü̃ rü tá nayamax̱gü. 
26Rü ngĩma i ngẽma pacü rü taxucax̱ma ngĩxü̃ nimax̱gü erü taxuxü̃ma i 
chixexü̃ ixü. Natürü nüma i ngẽma yatü i ngĩxü̃ iyaxuxü̃ rü nanaxwax̱e nax 
nayuxü̃, erü ngẽma chixexü̃ i naxüxü̃ rü ñoma wüxi ya namücüxü̃ 
yamáxü̃rüxü̃ nixĩ. 
27Erü nüma i ngẽma yatü rü ngĩxicatama naanegu ngĩxü̃ nangau i ngẽma 
pacü, rü ngĩma rü chi woo wáita naxü̱xgu rü ngü̃xẽẽcax̱ ínacax̱gu rü taxúema 
ngĩxü̃ ítapoxü̃. 
28Rü ngẽxguma wüxi i yatü rü ngĩxü̃ yangauxgu i wüxi i nge i taguma yatüxü̃ 
cuax̱cü, rü taxuxü̃ma i yatümaxã ãtechaü̃cü, rü ngẽxguma ngẽma yatü ngĩxü̃ 
yayaxu̱xgu rü ngĩmaxã namaxü̱̃xgu, rü duü̃xü̃gü nüxü̃ daugügu, 
29rü nüma i ngẽma yatü rü nanaxwax̱e nax ngĩnatüaxü̃̃́ naxütanüãxü̃ i 50 
tachinü i diẽru. Rü ngẽma nax ngĩxü̃ yayauxãcümare ngĩmaxã 
namaxü̃xü̃gagu, rü nanaxwax̱e nax ngĩmaxã naxãxmax̱ü̃chixü̃. Rü tagutáma 
ngĩxü̃ ínatax̱ rü ngĩma rü guxü̃gutáma naxmax̱ iyixĩ. 
30Rü tama name nax texé tümanatümax̱maxã maxü̃xü̃, erü ngẽma rü wüxi i 
taxü̃ i chixexü̃ nixĩ tümanatücax̱. 

Wenaxarü naxümatü ga Tupanaarü mugü 23 

Duü̃xü̃gü i taxuacüma Tupanapatagu chocuxü̃ 

1Rü yíxema iduxuchipü̱xücharexe rüex̱na wíechiraxü̃xẽ rü taxucürüwama 
Tupanaarü duü̃xü̃güarü ngutaquex̱egu taxücu. 
2Rü yíxema ngürüwaxü̃marexe rü taxucürüwama Tupanaarü duü̃xü̃güarü 
ngutaquex̱egu taxücu, rü woo nataagü i tá ingóetanüxü̃ rü taxucürüwama 
ngẽxma nachocu woo norü 10 i natücumüwa nangu i ngẽma ngexwaca 
ingóetanüxü̃. 
3Rü ngẽma Amóü̃tanüxü̃ rü ngẽma Moátanüxü̃ rü tagutáma Tupanaarü 
duü̃xü̃güarü ngutaquex̱egu nachocu rü woo norü 10 i natücumüwa nangu i 
ngẽma ngexwaca ingóetanüxü̃ rü tagutáma ngẽxma nachocu. 
4Yerü nümagü ga Amóü̃tanüxü̃ rü Moátanüxü̃ rü tama pexü̃ nayauxgü 
õnamaxã rü axexü̃maxã ga yexguma Equítuanewa ípechoxü̃gu. Rü nümagü 
rü naétü nüxü̃̃́ nanaxütanügü ga Balaáü̃ ga Beúx nane ga Mechopotámiaarü 
ĩane ga Petúxwa ne ũcü nax chixexü̃ pemaxã naxueguxü̃cax̱. Natürü ga 
Tupana rü Balaáü̃ãẽwa nananguxẽxẽ nax mexü̃ama pemaxã naxueguxü̃cax̱ 
rü tama i chixexü̃. 
5Rü yemaacü ga nüma ga Cori ya perü Tupana rü tama Balaáü̃ga naxĩnü, rü 
Balaáü̃ãẽwa nananguxẽxẽ nax mexü̃ama pemaxã naxueguxü̃cax̱ rü tama i 
chixexü̃, yerü pexü̃ nangechaü̃. 
6Rü ngẽma Amóü̃tanüxü̃ rü Moátanüxü̃ ¡rü pema rü guxü̃ i ngunexü̃gü i nagu 
pemaxẽxü̃gu rü tagutáma namaxã perüngüxmüe rü tagutáma nüxü̃ 
perüngü̃xẽẽgü! 
7Natürü ngẽma Edóü̃tanüxü̃ rü tama name nax naxchi pexaiexü̃ erü nümagü 
rü petanüxü̃ nixĩgü. Rü ngẽxgumarüxü̃ ta i ngẽma Equítuanecüãx̱gü rü tama 
name nax naxchi pexaiexü̃, yerü pemax rü mucü ya taunecü nachixü̃anewa 
pemaxẽ. 
8Rü ngẽma Edóü̃tanüxü̃ rü Equítuanecüãx̱gü rü marü name nax 
nataagüxacügü rü Tupanaarü duü̃xü̃güarü ngutaquex̱egu nachocu. 

Mugü i ãũãchigüxü̃chiga 

9Rü ngẽxguma daiwa pexĩxgu rü wüxi i nachicagu peyapegügu, rü name i 
pegüna pedaugü nax tama penaxüxü̃cax̱ i tax̱acürü chixexü̃ i Tupanapex̱ewa 
tama mexü̃. 
10Rü ngẽxguma wüxíe chütacü tümaanegüwa ngúchaü̃ taxü̃netagu rü 
itabamügu rü taxãũãchi. Rü name nax ítaxũxũxü̃ i ngẽma ípepegüxü̃wa, rü 
ngẽma ngunexü̃ rü taxuacütáma tixücu. 
11Natürü ngẽxguma marü nachütachaü̃gu rü tá naxaiya nax ngẽmaãcü 
chütacü wena yaxücuxü̃cax̱ i ngẽma ípepegüxü̃wa. 
12Rü ngẽxguma pewo̱xegüchaü̃gu, rü penaxwax̱e nax pexü̃̃́ nangẽxmaxü̃ i 
wüxi i nachica i woetama ngẽmaruxü̃ ixĩxü̃ i ípepegüxü̃arü yáxü̃waxü̃ra 
ngẽxmaxü̃. 
13Rü perü ngẽmaxü̃ nagu nuxü̃tanüwa rü penaxwax̱e nax pexü̃̃́ nangẽxmaxü̃ 
i wüxi ya nai ya ãmagune nax yimamaxã peyaxaixmaxü̃xü̃cax̱ ya peü̃ ega 
ngẽxguma wo̱xewa pexĩgu rü yixcama ngẽmamaxã waixü̃mümaxã 
penagüétüxü̃cax̱ ya peü̃. 
14Erü nüma ya Cori ya Tupana rü petanüwa naxũũxü̃ nax pexna nadauxü̃cax̱ 
rü perü uanügüxü̃ pexü̃ naporamaegüxẽẽxü̃cax̱. Rü ngẽmacax̱ penaxwax̱e 
nax ngẽma ípepegüxü̃wa rü wüxi i nachica i üünexü̃ nax yixĩxü̃. Rü ngẽmacax̱ 
penaxwax̱e nax nangemataxü̃ rü nataxuxü̃ma i tax̱acürü ãũãchixü̃ ya Tupana 
tama namaxã taãẽxü̃. Erü ngẽxguma taxũtáma ngẽmaãcü penaxü̱xgu rü 
nüma ya Tupana rü tá pexna nixũgachi. 

Mugüruxü̃chiga 

15Rü ngẽxguma wüxi i mugüruxü̃ norü corina yaxũxgu rü ngü̃xẽẽcax̱ pexna 
nacaxgu nax pexü̃tagu yanacúxü̃cax̱, rü tama name nax norü coricax̱ 
penamueguxü̃. 
16Narümemae nax mea penayaxuxü̃ rü nüxü̃̃́ penatauxchaxẽẽxü̃ nax nüma 
nanaxwax̱ene ya ĩanewa namaxü̃xü̃cax̱ i Iraéanewa. ¡Rü taxúetama 
tanachixewe! 

Iraétanüxü̃ rü tama name i naxca̱x nadauxü̃taegü i nacüma i chixexü̃ i togü 
ügüxü̃ 

17¡Rü taxũtáma naxcax̱ pedauxü̃tae i ngẽma nacüma i chixexü̃ i ngẽma togü 
i duü̃xü̃gü i tama yaxõgüxü̃ nagu ĩxü̃ i ngẽxguma diẽrucax̱ naxü̃nemaxã 
nataxeãcüma norü tupananetagüxü̃ yacuax̱üü̃gügu! ¡Rü bai i wüxi i ngexü̃ 
rüex̱na wüxi i yatüxü̃ naxcax̱ nadauxü̃tae i ngẽma nacüma! 
18Rü taxũtáma Tupanapatawa penange i diẽru i ngẽma nacüma i chixexü̃wa 
ne ũxü̃ nax ngẽmaãcü penaxütanüxü̃cax̱ i wüxi i uneta i Tupanamaxã pexüxü̃. 
Erü ngẽma nacüma rü Tupanapex̱ewa rü poraãcü nachixe. 

Diẽru i togüna pexãxü̃ rü tá nangearü üétüã̱x 

19Rü ngẽxguma pemücüna diẽru pexãxgu nax yixcüamaxü̃ra pexü̃̃́ tá 
natáeguxẽẽxü̃cax̱, ¡rü taxṹ i penaxwax̱exü̃ nax norü üétümaxã pexü̃̃́ tá 
nataeguxü̃! Rü nüetama nixĩ ega woo diẽru yixĩxgu, rüex̱na õna yixĩxgu, 
rüex̱na ngexü̃rüüxü̃mare i ngẽmaxü̃gü i üétüãcü itaxeguxẽẽxü̃ yixĩxgu. 
20Rü ngẽma duü̃xü̃ i to i nachixü̃anecüãx̱ rü marü name nax guxü̃ i norü 
üétümaxã pexü̃̃́ natáeguxẽẽxü̃ i ngẽma pexü̃̃́ nangetanüxü̃. Natürü tama name 
nax ngẽma pemücümaxã pexüxü̃. Rü ngẽxguma tá nixĩ ya Cori ya Tupana i 
pexü̃ nangü̃xẽẽxü̃ nawa i guxü̃ma i perü puracü i pexüxü̃ nawa i ngẽma naane 
i tá peyaxuxü̃wa. 
21Ngẽxguma wüxi i uneta Cori ya perü Tupanacax̱ pexü̱xgu, rü penaxwax̱e 
nax paxãma peyanguxẽẽxü̃. Erü ngẽxguma tama paxa peyanguxẽẽgu, rü 
nüma ya Cori ya perü Tupana rü tá pexna naca naxcax̱ i ngẽma perü uneta. 
Rü Tupanapex̱ewa rü pecadu tá nixĩ ega tama peyanguxẽẽgu i ngẽma perü 
uneta. 
22Rü ngẽxguma taxuxü̃ma i uneta pexü̱xgu, rü taxuxü̃ma i chixexü̃ pexü. 
23Natürü ngẽxguma pema rü perü ngúchaü̃maxã Cori ya perü Tupanaaxü̃̃́ 
uneta pexü̱xgu, rü name nixĩ nax aixcümama peyanguxẽẽxü̃. 
24Ngẽxguma cumücüarü úbanecüwa cuxũxgu, rü name nax cunangṍxü̃ i 
ngẽma cuma cunaxwax̱exü̃ i úbaarü o. Natürü tama name nax curü pexchigu 
ícuyangexü̃ i úba. 

25Rü ngẽxguma cumücüarü trigunecüwa cuxũxgu rü name nixĩ i 
cuxmex̱maxã cuyacawe i ñuxre i ngẽma tríguarü o. Natürü tama name nax 
cüxchimaxã cuyawíxü̃ i ngẽma trigu. 

Wenaxarü naxümatü ga Tupanaarü mugü 24 

Mugü naxca̱x i taxma̱xchiga 

1Rü ngẽxguma wüxi ya yatü rü wüxi i ngexü̃maxã naxãxmax̱gu, natürü 
yixcama chixexü̃xü̃ ngĩwa nadau̱̱xgu rü ngẽmacax̱ ngĩxü̃ ínayaxoãchi, rü tá 
ngĩxna nanaxã i wüxi i popera i nawa nüxü̃ yaxuxü̃ nax marü ngĩxü̃ ínatáxü̃. 
Rü ñu̱xũchi napatawa tá ngĩxü̃ ínamuxũchi. 
2Rü nawena nax yima yatüpatawa ínaxũxũxü̃, rü marü name nax nai ya 
yatümaxã naxãtexü̃. 
3-4Natürü ngẽxguma yimá nai ya ngĩte rü tax̱acücax̱ ngĩxü̃ íyaxoãchigu, rü 
ngẽmacax̱ ngĩxna naxããgu i popera i nawa nüxü̃ yaxuxü̃ nax marü ngĩxü̃ nax 
ínatáxü̃ rü napatawa nax ngĩxü̃ ínamuxũchixü̃ rüex̱na nayu̱xgu ya ngĩte, rü 
ngẽxguma ya yima nüxíraü̃cü ya ngĩte rü taxucürüwama wena ngĩmaxã 
naxãxmax̱. Erü ngĩma rü marü nai ya yatümaxã imaxü̃. Rü ngẽxguma wena 
ngĩmaxã naxãxmax̱gu rü Cori ya Tupanapex̱ewa rü wüxi i taxü̃ i chixexü̃ nixĩ. 
Rü pemax rü tama name i penachixexẽxẽ i ngẽma naane i Cori ya Tupana 
pexna ãxü̃. 

Naguxü̃raü̃xü̃ i mugü 

5Rü yimá yatü ya ngexwaca ãmacü, rü wüxi ya taunecü taxũtáma daiwa naxũ 
rüex̱na tax̱acürü to i ãẽx̱gacüarü puracü naxü nax ngẽmaãcü guxü̃ma i ngẽma 
ngunexgügu naxãchicaxü̃cax̱ nax napatawa nangemaxü̃ nax naxmax̱ü̃ 
nataãẽxẽẽxü̃cax̱. 
6Rü ngẽxguma texé paxaãchi diẽrucax̱ pexna caxgux rü tama name i pema rü 
tümaarü tríguarü camüruü̃cax̱ tüxna peca nachicüü i ngẽma diẽru i pexna 
naxcax̱ tacaxü̃. Erü ngẽxguma ngẽmaãcü penaxü̱xgu rü ñoma tümaarü 
maxü̃cax̱ ípecax̱axü̃rüxü̃ nixĩ. 

7Rü ngẽxguma nüxü̃ pedau̱̱xgu i wüxi i Iraétanüxü̃ nax wüxi ya naxrüxü̃ i 
Iraétanüxü̃cax̱ nangĩ ̃́xü̃ nax norü mugüruxü̃ tüxü̃ yaxĩxẽẽxü̃cax̱ rüex̱na 
tümamaxã nataxexü̃cax̱, rü yu tá namaxã pexuegu. Rü ngẽmaãcü tá 
peyanaxoxẽxẽ i ngẽma chixexü̃ i nacüma i petanüwa ngẽxmaxü̃. 
8Rü ngẽxguma texé chaxünemaxã idax̱aweegu rü tanaxwax̱e nax meama 
tayanguxẽẽxü̃ i ngẽma ucu̱xẽ i chacherdótegü i Lebítanüxü̃ tümamaxã nüxü̃ 
ixugüxü̃. Rü name nax tayanguxẽẽxü̃ i guxü̃ma i ngẽma ucu̱xẽ i 
chacherdótegümaxã nüxü̃ chixuxü̃. 
9¡Rü nüxna pecuax̱ãchi ga yema Cori ya Tupana namawa chaueyax̱ ga 
Maríamaxã üxü̃ ga yexguma Equítuanewa ípechoxü̃xguwena! 
10Rü ngẽxguma togue diẽrucax̱ pexna caxgu nax yixcüra pexü̃̃́ ngĩxü̃ 
tatáeguxẽẽxü̃cax̱, rü tama name i tümapatagu pechocu nax penayaxuxü̃cax̱ i 
tümaarü ngẽmaxü̃ i ngẽma diẽruchicüxü pexna taxuãxü̃xü̃. 
11Rü tümapataarü düxétüwatama pengẽxmagü, rü ngéma tüxü̃ penangu̱xẽxẽ 
rü ñu̱xmata tümatama tayayaxu i ngẽma tümaarü ngẽmaxü̃ i ngẽma diẽru i 
paxaãchi pexna naxcax̱ tacax̱axü̃chicüü pexna taxãxchaü̃xü̃. 
12Rü ngẽxguma wüxi ya duü̃xẽ ya ngearü ngẽmaxü̃xã̃́xẽ tixĩxgu, rü tümachiru 
pexna taxãxgu nachicüü i ngẽma diẽru i tüxna pexãxü̃, rü tama name i ngẽma 
chütacü cuxü̃tawa nangẽxma i ngẽma tümachiru. 
13Rü ngẽxguma marü yanaxü̱xcugu ya üax̱cü rü name nixĩ i tüxü̃ 
penatáeguxẽxẽ i tümachiru, nax ngẽmamaxã tügü tidüxüxü̃cax̱ i ngẽxguma 
chütacü tapexgu. Rü ngẽxguma ngẽmaãcü penaxü̱xgu, rü tüma rü tá moxẽ 
pexna taxã. Rü nüma ya Cori ya perü Tupana tá pexü̃ narüngü̃xẽxẽ, erü mexü̃ 
napex̱ewa pexügü. 
14Rü tama name i tüxü̃ pepuracüxẽẽmare rü ñu̱xũchi tama tüxü̃̃́ penaxütanü 
i ngẽma puracü i taxüxü̃ ya yíxema duü̃xẽ ya perüxü̃ Iraétanüxü̃ ixĩxẽ ya 
ngearü diẽruã̃́xẽ. Rü ngẽxgumarüxü̃ ta name nixĩ nax mea tüxü̃̃́ 
penaxütanüxü̃ ya yíxema to i nachixü̃anecüãx̱ ya wüxi ya perü ĩanegu 
ãpataxe. 

15Rü name nixĩ i ngẽmatama ngunexü̃gu, naxü̃pa nax yanaxücuxü̃ ya üax̱cü 
tüxü̃̃́ penaxütanü i ngẽma puracü i tüxü̃ pexüxẽẽxü̃. Erü tüma rü tangearü 
diẽruãx̱ rü ngẽmacax̱ tanaxwax̱e i ngẽma diẽru nax ngẽmamaxã 
tachibüxü̃cax̱. Rü ngẽxguma taxũtáma ngẽmaãcü peyanguxẽẽgu rü tüma rü 
tá Cori ya Tupanamaxã pexü̃ tixu, rü pema rü tá nipeguãchi i ngẽma pecadu. 
16Rü yíxema papagü rü taxucürüwama ngẽma tümane ügüxü̃ i pecadugagu 
tüxü̃ nimax̱gü. Rü ngẽxgumarüxü̃ ta i ngẽma tümanegü rü taxucürüwama 
nanatügü üxü̃ i pecadugagu nanadai. Rü wüxichigü rü noxrütama 
pecadugagu tá nayu. 
17¡Rü taxũtáma chixri tümamaxã pechopetü ya yíxema to i nachixü̃anecüãx̱ i 
petanüwa ngẽxmagüxe, rü bai ya yíxema taxcutagü! ¡Rü yíxema yutegüe rü 
taxũtáma tümachirucax̱ tüxna peca ega pexü̃tawa diẽrucax̱ ítacaxgu nax 
yixcüama pexü̃̃́ tanatáeguxẽẽxü̃cax̱! 
18¡Rü taxṹ i nüxü̃ iperüngümaexü̃ ga pemax rü Equítuanecüãx̱arü mugüruü̃gü 
pixĩgüxü̃, rü nüma ga Cori ya perü Tupana nixĩ ga yéma pexü̃ ínguxü̃xẽẽcü! 
Rü ngẽmacax̱ i ñu̱xma rü pexü̃ chamu nax peyanguxẽẽxü̃ i guxü̃ma i ngẽma 
pemaxã nüxü̃ chixuxü̃. 
19Rü ngẽxguma peanewa tríguarü o pibuxu̱xgu, rü ngẽxma nüxü̃ 
perüngümagu i wüxicüta i trigu, rü tama name i naxcax̱ cuyataegu rü 
cuyayaxu. Rü nüetama ngẽxma naxǘ nax wüxi ya duü̃xẽ ya to ya 
nachixü̃anecüãx̱ ya petanüwa ngẽxmaxẽ, rüex̱na wüxi ya taxcuta, rüex̱na 
wüxi ya yutexe tügüxü̃̃́ nayaxuxü̃cax̱. Rü ngẽxguma ngẽmaãcü penaxü̱xgu, 
rü nüma ya Cori ya perü Tupana rü tá pexü̃ narüngü̃xẽxẽ i guxü̃ma i perü 
puracüwa. 
20Rü ngẽxguma perü oribuarü o pibuxgügu, rü tama name i wena nüxü̃ 
pidaugü i nachacüügü naxcax̱ i norü o i ngéma yaxǘgüxü̃. Rü nüetama ngéma 
nangẽxmagü nax yíxema to i nachixü̃anecüãx̱ ya petanüwa ngẽxmagüxe 
nabuxuxü̃cax̱, rüex̱na taxcutagü rüex̱na yutegüxe nabuxuxü̃cax̱. 
21Rü ngẽxguma perü úbaarü o pibuxgügu, rü tama name i wena nüxü̃ 
pidaugü i nachacüügü naxcax̱ i norü o i ngéma yaxǘgüxü̃. Rü nüetama ngéma 

nangẽxmagü nax yíxema to i nachixü̃anecüãx̱ ya petanüwa ngẽxmagüxe 
nabuxuxü̃cax̱, rüex̱na taxcutagü rüex̱na yutegüxe tügüaxü̃̃́ nabuxgüxü̃cax̱. 
22Rü nüxna pecuãx̱ãchie ga pemax rü ta rü mugüruü̃gü pixĩgüxü̃ ga 
Equítuanewa. Rü ngẽmacax̱ nixĩ i pexü̃ chamuxü̃ nax peyanguxẽẽxü̃ i 
guxü̃ma i ñaa mugü. 

Wenaxarü naxümatü ga Tupanaarü mugü 25 

1Rü ngẽxguma texé tümamücümaxã guxchaxü̃ tüxü̃̃́ ngẽxmagu, rü name nax 
ãẽx̱gacügü i guxchaxü̃arü mexẽẽruxü̃güpex̱ewa taxĩxü̃ nax nümagü i 
ãẽx̱gacügü nangugügüãxü̃cax̱ nax texé tixĩxü̃ ya yíxema guxchaxü̃ üxe. Rü 
nümagü i ngẽma ãẽx̱gacügü rü tá tüxü̃ ningex̱ ya yíxema tama guxchaxü̃ üxe, 
rü tá tüxü̃ napoxcu ya yíxema guxchaxü̃ üxe 
2Rü ngẽxguma ngẽma guxchaxü̃ i naxüxü̃ rü cuax̱imaxã yixĩxgu i norü poxcu, 
rü nüma ya ãẽx̱gacü rü tá nanamu nax waixü̃müanegu nacaxẽẽgüãxü̃ i ngẽma 
guxchaxü̃ üxü̃. Rü ngẽmaãcü ãẽx̱gacüpex̱egu tá nanacuai̱x̱gü naex̱pü̱x i 
ngẽma natanü i ngẽma guxchaxü̃ i naxüxü̃. 
3Natürü taxũtáma i 40 arü yexera i cuax̱i nüxna taxã erü tama tanaxwax̱e nax 
nügümaxã yaxãũxãchixü̃ i ngẽma Iraétanüxü̃. 
4Rü tama name nax cunawẽxnaguxü̃ i ngẽma woca ega tríguarü pu̱xwa 
napuracügu. 

Mugü i yutegüxechigagu ixuxü̃ 

5Rü ngẽxguma chi taxre i nügüenexẽgü rü wüxitama ya ĩpatawa namaxẽgu 
rü chi wüxi rü taguma naxãxacüyane nayu̱xgu, rü ngẽxguma ya yíxema 
naxmax̱ ya tüxna nayuxe rü taxucürüwa taxãte namaxã i tomare i yatü i tama 
tümate ya tüxna yucütanüxü̃ ixĩxü̃. Rü yimá naenexẽ ya tümate tá nixĩ ya 
ngĩmaxã ãmacü. Rü ngẽmaãcü tá nayanguxẽxẽ nax naenexẽchicüxü nüxü̃̃́ 
naxãxacüxü̃cax̱. 
6Rü yimá tümane ya nüxíra bucü, rü tümate ya tüxna yucüégagu tá nixĩ i 
naxãégaxü̃, nax ngẽmaãcü ya yimá yucü ya tümate tama iyanaxoxü̃cax̱ i 
naéga i Iraétanüxü̃tanüwa. 

7Natürü ngẽxguma yimá yatü rü tama ngĩmaxã naxãxmax̱chaü̃gu i ngẽma 
norü ãmacü, rü ngĩma rü tá ãẽx̱gacügüxü̃tawa ixũ, rü tá nüxü̃ iyarüxu nax 
tama ngĩmaxã naxãxmax̱chaü̃xü̃. Rü ngĩgürügü tá: “Chorü ãmacü rü tama 
nanaxwax̱e nax naenexẽéga ngóxü̃ i Iraéanewa. Rü ñu̱xũchi tama chomaxã 
nayanguxẽxẽ nax chomaxã naxãmaxü̃ nax ngẽmaãcü nüxü̃̃́ chaxãxacüxü̃cax̱”, 
ngĩgürügü tá. 
8Rü ngẽxguma i ngẽma ãẽx̱gacügü rü tá naxcax̱ nangema i ngẽma yatü nax 
namaxã yadexagüxü̃cax̱. Rü ngẽxguma nüxü̃ yaxugu nax tama ngĩmaxã 
naxãxmax̱chaü̃xü̃, 
9rü ngĩma i naxümax̱ rü tá naxcax̱ iyaxũ rü ãẽx̱gacüpex̱ewa tá nacutüwa 
nüxna inapu i norü chapatu. Rü ñu̱xũchi nachametüwa tá icuaxi rü 
ngĩgürügü tá: “Rü ñaa nixĩ i namaxã ixüxü̃ i ngẽma yatü i tama naenexẽna 
naxãxchaü̃xü̃ i wüxi ya nane”, ngĩgürügü. 
10Rü natanüxü̃ ya yimá yatü rü guxü̃ma i Iraétanüwa rü tá ñaãcü nüxü̃ 
nacuax̱gü: “Duü̃xü̃gü i ngearü chapatüã̃́xü̃”. 

To i mugü 

11-12Rü ngẽxguma taxre i yatügü nügü daixgu, rü wüxi i ngẽma yatü naxmax̱ 
rü natexü̃ ípoxü̃gu rü ngẽma yatü i tümatemaxã nügü dai̱x̱ü̃pü̱xücharewa 
tichü̱xüxgu, rü cuma rü taxũtáma cuxü̃̃́ ingechaü̃tümüxü̃ nax ngĩxü̃ 
ícudaü̃mee̱x̱ü̃ i ngẽma nge. 
13-14Rü ngẽxguma tax̱acücax̱ cutaxegu rüex̱na tax̱acümaxã cutaxegu rü tama 
name nax curü yáruü̃wa cungĩ ̃́xü̃. Rü ngẽxgumarüxü̃ ta ega tax̱acü i 
ãchíüxü̃maxã cutaxegu rü tama name nax wüxi i cupaxü̃ i nawa cungĩ ̃́xü̃wa 
cunangugü. 
15Rü ngẽma curü yáruü̃gü rü name i aixcüma ngugügu yaxü̃ cuxü̃̃́ nangẽxma 
nax ngẽmaãcü mucü ya taunecü nawa cumaxü̃xü̃cax̱ i ngẽma naane i Cori ya 
Tupana tá cuxna ãxü̃. 
16Erü nüma ya Cori ya Tupana rü tama namaxã nataãxẽ i ngẽma duü̃xü̃ i 
womüxẽẽwax̱exü̃ rü chixri nangugüxü̃. 

Moiché nanamu nax Amaréxtanüxü̃xü̃ nada̱i̱xü̃ 

17¡Rü nüxna pecuãx̱chie ga yema duü̃xü̃gü ga Amaréxtanüxü̃ pemaxã üxü̃ ga 
yexguma namagu pexĩxgu, nawena nax Equítuanewa ípechoxü̃xü̃! 
18¡Rü nüxna pecuãx̱ãchie nax nümagü rü tama Cori ya Tupanaxü̃ 
namuü̃eãcüma pexcax̱ íyaxüãchixü̃ ga yexguma namagu pexĩxgu rü 
nayoxniegüxü̃ nax poraãcü pipaexü̃! Rü tümacax̱ ínayaxüãchi rü tüxü̃ nadai 
ga guxema turaxe ga wixweama ãgüxe. 
19Rü ngẽxguma nüma ya Cori ya Tupana rü ngẽma naane i tá pexna 
naxãxü̃wa nüxü̃ pexü̃ naporamaexẽẽgu i guxü̃ma i ngẽma perü uanügü i 
ngẽma naanearü ngaicamawa ngẽxmagüxü̃, rü ngẽxguma daiwa 
perüngü̃gügu, rü ñu̱xũchi tá peyanaxoxẽxẽ i naéga i guxü̃ma i ngẽma 
duü̃xü̃gü i Amaréxtanüxü̃ nax taxuwama nüxna nacuax̱ãchiexü̃cax̱ i ngẽma 
duü̃xü̃gü. ¡Rü taxṹ i nüxü̃ iperüngümaexü̃ i ngẽma! 

Wenaxarü naxümatü ga Tupanaarü mugü 26 

Ãmaregü i nüxíraxü̃xü̃ i nanetüarü ochiga 

1-2Rü pema rü ngẽxguma nagu pechocugu rü nawa pengẽxmagügu i ngẽma 
naane i Cori ya Tupana tá pexna ãxü̃, rü ngẽma nüxíraxü̃xü̃ i penetü i 
peanegu petogüxü̃arü o rü tá wüxi i pechigu penanucu. Rü nawa tá cunana i 
ngẽma nachica i Cori ya Tupana nüxü̃ unetaxü̃ nax nawa nangẽxmaxü̃. 
3Rü naxü̃tawa tá cuxũ ya yima chacherdóte i ngẽma ngunexü̃gu puracücü, rü 
ñacurügü tá nüxü̃: “Ñu̱xma i choma rü Cori ya Tupanapex̱ewa nüxü̃ chixu 
nax marü nawa changexmaxü̃ i ngẽma naane ga Cori ya Tupana tórü 
o̱xigümaxã nüxü̃ ixuxü̃ nax tüxna tá naxããxü̃”, ñacurügü. 
4Rü nüma i chacherdóte rü tá cuxna nanayaxu ya yimá pexchi, rü Cori ya 
curü Tupanaarü ãmarearü guruü̃pex̱egu tá nayaxǘ. 
5Rü ngẽxguma i cuma rü Cori ya Tupanapex̱ewa tá ñacurügü: “Chorü o̱xigü 
rü wüxitücumü ga duü̃xü̃gü ga Araméutanüxü̃ ga noxri noxretama ixĩgüxe. 
Rü tümagü rü nu ne tanaxĩmare rü Equítuanewa taxĩ rü yexma tayaxãpatagü. 
Rü yemawena rü timu, rü muxü̃ma ga duü̃xü̃gü ga poraexü̃ tixĩgü. 

6Natürü ga Equítuanecüãx̱ rü chixri tomaxã nachopetü. Rü poraãcü ngúxü̃ 
toxü̃ ningegü. Rü chixri tomaxã inacuax̱ rü puracü i yaxü̃ toxü̃ naxüxẽxẽ. 
7Rü yexguma ga toma rü poraãcü Cori ya torü o̱xigüarü Tupanana taca nax 
toxü̃ nangüxẽẽxü̃cax̱. Rü nüma rü toxü̃ naxĩnü ga yema nüxna naxcax̱ tacaxü̃. 
Rü nüxü̃ nadau ga yema taxü̃ ga guxchaxü̃ ga nawa tayexmagüxü̃ rü yema 
taxü̃ ga puracü ga toétüwa yexmaxü̃. Rü toxü̃ nadau nax taxü̃ ga guxchaxü̃ 
toxü̃ yangegüxẽẽxü̃. 
8Rü yemacax̱ ga nüma ga Cori ya Tupana rü inanawex̱ ga norü pora. Rü yema 
Equítuanearü duü̃xü̃gücax̱ ínanangu̱xẽxẽ ga taxü̃ ga guxchaxü̃gü rü 
ãũcümaxü̃gü. Rü yemaacü nixĩ ga Equítuanewa toxü̃ ínanguxü̃xẽẽxü̃. 
9Rü ñaa nachicawa toxü̃ nagagü, rü toxna nanaxã ga ñaa naane i ngextá yima 
lechi rü berure rü ñoma dexárüxü̃ taguma ínataxuxü̃wa. 
10Rü ngẽmacax̱ ngẽma naane i Cori ya Tupana choxna ãxü̃wa nua chanana i 
ngẽma chaunetüarü o i nüxíraxü̃güxü̃”, ñacurügü tá. Rü ngẽmawena rü Cori 
ya Tupanaarü ãmarechicapex̱egu tá cunaxǘ ya yima pexchi. Rü ñu̱xũchi Cori 
ya Tupanapex̱egu tá cucaxã̃́pü̱xü. 
11Rü ngẽmawena rü tá cunaxüchiga i guxü̃ma i ngẽma mexü̃gü i Cori ya curü 
Tupana cuxna ãxü̃ rü cupatacüãx̱na ãxü̃. ¡Rü nüxna naxu i ngẽma Lebítanüxü̃ 
rü ñu̱xũchi ngẽma duü̃xü̃gü i to i nachixü̃anecüãx̱ i petanüwa ngẽxmagüxü̃ 
nax cumaxã wüxigu nataãẽgüxü̃cax̱! 

Ngẽma curü nanetügüarü owa cuyaxuxü̃arü diésmuchiga 

12Rü ngẽxguma norü tomaepü̱x ya taunecüwa nanguxgu, rü tá ípenaxüxüchi 
i perü diésmu nawa i guxü̃ma i perü nanetügüarü o. Rü nüxna tá penaxã i 
ngẽma Lebítanüxü̃, rü ngẽma to i nachixü̃anecüãx̱ i petanüwa ngẽxmagüxü̃, 
rü ngẽma taxcutagü rü yutegüxü̃ i perü ĩanegüwa ngẽxmagüxü̃ nax 
ngẽmaãcü nümagü rü ta meama nachibüexü̃cax̱. 
13Rü ñu̱xũchi curü Cori ya Tupanamaxã tá nüxü̃ quixũ rü ñacurügü tá: “Marü 
chopatawa chanaxǘxüchi i ngẽma chaunetüarü o i cuxna üxü̃. Rü ñu̱xũchi 
marü nüxna chanaxã i ngẽma Lebítanüxü̃, rü ngẽma to i nachixü̃anecüãx̱ i 

nua totanüwa ngẽxmagüxü̃, rü ngẽma taxcutagü rü yutegüxü̃. Rü ngẽmaãcü 
meama chayanguxẽxẽ i guxü̃ma i ngẽma choxü̃ cumuxü̃ rü taxuxü̃ma i curü 
mugüxü̃ icharüngüma. 
14Rü ngẽma cuxna chaxãxü̃wa rü taxuxü̃ma changõ̱x i choma ga yexguma 
chayutanügu rü ngechaü̃wa chayexmagu. Rü bai nax yuexü̃na 
chanaxuaxü̃xü̃. Pa Cori Pa Chorü Tupanax, choma rü meama cuga chaxĩnü 
rü ñu̱xũchi meama chayanguxẽxẽ i guxü̃ma i ngẽma choxü̃ cumuxü̃. 
15Rü cuma nax dauxü̃wa cungexmaxü̃ ya cupata ya üünenewa ¡rü toxü̃ 
nadawenü rü mexü̃ tomaxã naxuegu i toma i curü duü̃xü̃gü i Iraétanüxü̃! ¡Rü 
mexü̃ namaxã naxuegu i ñaa naane i toxna cuxãxü̃ i ngexta yima lechi rü 
berure rü ñoma dexárüxü̃ taguma ínataxuxü̃wa, yema tórü o̱xigümaxã nüxü̃ 
quixuxü̃rüxü̃!” 

Iraétanüxü̃xü̃ namu nax naga naxĩnüexü̃ca̱x i Cori ya Tupanaarü mugü 

16Rü Cori ya perü Tupana rü pexü̃ namu i ñu̱xma nax nagu pexĩxü̃cax̱ i ngẽma 
norü mugü rü ucu̱xẽgü i pemaxã nüxü̃ chixuxü̃. ¡Rü mea peyanguxẽxẽ i perü 
maxü̃nemaxã rü peãẽmaxã! 
17Rü pema rü marü nüxü̃ pixu nax nüma ya Cori rü perü Tupana nax yixĩxü̃. 
Rü marü namaxã ipexuneta nax nagu tá pexĩxü̃ i ngẽma nüma nanaxwax̱exü̃. 
Rü marü namaxã nüxü̃ pixu rü tá peyangu̱xẽxẽ i norü mugü rü ucu̱xẽgü rü 
guxü̃gutáma naga pexĩnüe. 
18Rü nüma ya Cori ya Tupana rü ñu̱xma pemaxã nüxü̃ nixu, Pa Iraétanüxü̃x, 
nax pema rü norü duü̃xü̃gü pixĩgüxü̃, yema marü pemaxã nüxü̃ yaxuxü̃rüxü̃. 
Rü ngẽmacax̱ i ñu̱xma rü penaxwax̱e nax naga pexĩnüexü̃ i guxü̃ma i norü 
mugü. 
19Rü nüma ya Cori ya Tupana rü tá pexü̃ narüngü̃xẽxẽ nax wüxi i nachixü̃ane 
i guxü̃ i togü i nachixü̃anegüarü yexera peporaexü̃cax̱. Rü tá pexü̃ 
natachigaxẽxẽ rü tá pexü̃ nanamuü̃exẽxẽ i ngẽma togü i nachixü̃anegü. Rü 
pema tá nixĩ i duü̃xü̃gü i perü Cori ya Tupana pexü̃ unetaxü̃ nax norü 

duü̃xü̃gü pixĩgüxü̃, yema pemaxã nüxü̃ yaxuxü̃rüxü̃ ==ñanagürü ga 
Moiché. 

Wenaxarü naxümatü ga Tupanaarü mugü 27 

Ãmarearü guruxü̃ ga ma̱xpǘne ga Ebáwa yexmaxü̃chiga 

1Rü Moiché rü wüxigu Iraétanüxü̃arü ãẽx̱gacügümaxã yema Iraétanüxü̃xü̃ 
namu rü ñanagürügü: —¡Peyanguxẽxẽ i guxü̃ma i ngẽma mugü i ñu̱xma 
pemaxã nüxü̃ chixuxü̃! 
2Rü ngẽxguma marü natü i Yudáü̃ pichoü̃gu, rü ngẽxguma nagu pechocugu i 
ngẽma naane i Cori ya perü Tupana tá pexna ãxü̃, rü tá ípenatopǘtaxẽxẽ i 
ñuxre ya nutagü ya tapǘtacü, rü ñu̱xũchi calmaxã tá peyachapütagü nax 
yacómüpütaxü̃cax̱. 
3Rü yimápütagu tá penaxümatü i guxü̃ma i ngẽma ucu̱xẽgü i pemaxã nüxü̃ 
chixuxü̃. Rü ngẽma tá pexü i ngẽxguma nagu pechocugu i ngẽma naane i 
ngextá yima lechi rü berure rü ñoma dexárüxü̃ taguma ínataxuxü̃wa. Rü 
nüma ya Cori ya Tupana rü tá pexna nanaxã i ngẽma naane yema perü 
o̱xigümaxã nüxü̃ yaxuxü̃rüxü̃. 
4Rü ngẽmaãcü ngẽxguma natü i Yudáü̃ pichoü̃gu, rü max̱pǘne ya Ebáwa tá 
ípenatogüpǘtaxẽxẽ ya nutagü. Rü ñu̱xũchi calmaxã tá peyachagüpüta nax 
yacómüpütaxü̃cax̱. 
5-6Rü ngẽma nachicagu tá Cori ya perü Tupanacax̱ penaxü i wüxi i ãmarearü 
guruxü̃ i nutagü ya nüechama mepütagücüwa rü tama imexẽẽpütagüwa. Erü 
Tupana nanaxwax̱e nax nutagü ya nüechama imepütacüwa penaxüxü̃ i 
ngẽma ãmarearü guruxü̃. Rü ngẽmawa tá nixĩ i Cori ya perü Tupanacax̱ 
peyaguxü̃ i ngẽma ãmare i nüxna pexãxü̃. 
7Rü ngẽma ãmarearü guruü̃wa tá nixĩ i Cori ya Tupanapex̱ewa peyaguxü̃ i 
perü ãmaregü i norü ngüxmüxẽẽruxü̃. Rü ngéma Cori ya perü Tupanapex̱ewa 
tá pechibüe rü petaãẽgü. 
8Rü pema rü namatü ya meama ngóxü̃nemaxã yimá nutagü i tacügu tá 
penaxümatü i ñaa ucu̱xẽgü i pexna chaxãxü̃ ==ñanagürügü. 



629 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

9Rü yemawena ga Moiché rü wüxigu namaxã ga yema chacherdótegü ga 
Lebítanüxü̃ rü yema Iraétanüxü̃maxã nidexa rü ñanagürü nüxü̃: —
¡Perüchianegü rü choxü̃ iperüxĩnüe, Pa Iraétanüxü̃x! Rü pemax i ñu̱xma rü 
marü Cori ya perü Tupanaarü duü̃xü̃gü pixĩgü. 
10Rü ngẽmacax̱ i ñu̱xma i pema rü penaxwax̱e nax naga pexĩnüexü̃ rü 
peyanguxẽẽxü̃ i ngẽma norü mugü i ñu̱xma pemaxã nüxü̃ chixuxü̃ 
==ñanagürü ga Moiché. 

Guxchaxü̃gü i tá naxca̱x ínguxü̃ i ngẽma duü̃xü̃gü i tama Cori ya Tupanaarü 
mugü inguxẽxẽgüxü̃ 

11Rü yematama ga ngunexü̃gu ga Moiché rü duü̃xü̃güna nanaxã ga ñaa mu 
rü ñanagürü nüxü̃: 
12—Ngẽxguma marü natü i Yudáü̃ pichoü̃gu rü name i ngẽma 
Chimeóü̃tanüxü̃, rü Lebítanüxü̃, rü Yudátanüxü̃, rü Ichacátanüxü̃, rü 
Yúchetanüxü̃ rü Bẽyamíü̃tanüxü̃ nax max̱pǘne ya Guerichíü̃wa naxĩxü̃ nax 
naxueguxü̃ i ngẽma mexü̃gü i tá naxcax̱ ínguxü̃ i ngẽma duü̃xü̃gü i mea 
Tupanaga ĩnüexü̃. 
13Rü ngẽma Rubéü̃tanüxü̃, rü Gáxtanüxü̃, rü Achétanüxü̃, rü 
Chaburóü̃tanüxü̃, rü Dáü̃tanüxü̃ rü Netarítanüxü̃ rü max̱pǘne ya Ebáwa tá 
naxĩ nax naxueguxü̃ i ngẽma chixexü̃ i tá naxcax̱ ínguxü̃ i ngẽma duü̃xü̃gü i 
tama Tupanaga ĩnüexü̃. 
14Rü ngẽma Lebítanüxü̃ rü tagaãcü guxü̃ma ga Iraétanüxü̃cax̱ tá nanaxunagü 
i ñaa ore rü ñanagürügü tá: 
15“Ngẽma duü̃xü̃ i naxüxü̃ i wüxi i naxchicünax̱ã i nainaxcax̱ rüex̱na 
bróũchenaxcax̱, rü ñu̱xũchi wüxi i nachica i taxúema nüxü̃ ídauxü̃gu namaxã 
nguxü̃xü̃, rü ngẽma duü̃xü̃ rü Tupanapex̱ewa rü poraãcü chixexü̃wa 
nangẽxma”. Rü ngẽxguma i guxü̃ma i duü̃xü̃gü rü: “Ngẽmaãcü yixĩ”, 
ñanagürügü tá. 
16“Rü yíxema tümanatüchi aixe rüex̱na tümaéchi aixe rü chixexü̃wa 
tangexma”. Rü ngẽxguma i guxü̃ma i duü̃xü̃gü rü “Ngẽmaãcü yixĩ”, 
ñanagürügü tá. 

17“Rü texé ya tümamücüarü naanearü üyeane ixügachixe nax tümaarü 
naanecax̱ tangĩ ̃́xü̃, rü chixexü̃wa tangexma”. Rü ngẽxguma i guxü̃ma i 
duü̃xü̃gü rü, “Ngẽmaãcü yixĩ”, ñanagürügü tá. 
18“Rü ngẽma duü̃xü̃ ya wüxi ya ngexetüxe tümaarü namana tüxü̃ 
ixũgachixẽẽxü̃, rü chixexü̃wa nangẽxma”. Rü ngẽxguma i guxü̃ma i duü̃xü̃gü 
rü “Ngẽmaãcü yixĩ”, ñanagürügü tá. 
19“Rü ngẽma duü̃xü̃ i wüxi ya duü̃xẽ ya to i nachixü̃anecüãx̱maxã chixri 
icuáxü̃, rüex̱na wüxi ya yutéxemaxã chixri icuáxü̃, rüex̱na wüxi ya 
taxcutamaxã chixri icuáxü̃ rü chixexü̃wa nangẽxma”. Rü ngẽxguma i guxü̃ma 
i duü̃xü̃gü rü “Ngẽmaãcü yixĩ”, ñanagürügü tá. 
20“Rü ngẽma duü̃xü̃ i nanatü naxmax̱maxã maxü̃xü̃, rü ngẽmaãcü nanatüxü̃ 
nachixexẽẽchiga, rü chixexü̃wa nangẽxma”. Rü ngẽxguma i guxü̃ma i 
duü̃xü̃gü rü “Ngẽmaãcü yixĩ”, ñanagürügü tá. 
21“Rü ngẽma duü̃xü̃ i wüxi i naxü̃namaxã maxü̃xü̃ rü chixexü̃wa nangẽxma”. 
Rü ngẽxguma i guxü̃ma i duü̃xü̃gü rü “Ngẽmaãcü yixĩ”, ñanagürügü tá. 
22“Rü yíxema ngĩmaxã maxü̃̃́xẽ i tümaeyax̱ i nai i ngewáxü̃cü rü chixexü̃wa 
tangexma. Rü ngẽxgumarüxü̃ ta chixexü̃wa tangexma ya yíxema ngĩmaxã 
maxü̃̃́xẽ i tümaeyax̱ i nai ya yatüxacü ixĩcü. Rü ngẽmaãcü taxü̃ i chixexü̃ 
taxü̃”. Rü guxü̃ma i duü̃xü̃gü rü “Ngẽmaãcü yixĩ”, ñanagürügü tá. 
23“Rü ngẽma duü̃xü̃ i nax̱ẽmaxã maxü̃xü̃ rü chixexü̃wa nangẽxma”. Rü 
ngẽxguma i guxü̃ma i duü̃xü̃gü rü “Ngẽmaãcü yixĩ”, ñanagürügü tá. 
24“Rü ngẽma duü̃xü̃ i tümaechita tüxü̃ imáxü̃ ya namücü rü chixexü̃wa 
nangẽxma”. Rü ngẽxguma i guxü̃ma i duü̃xü̃gü rü “Ngẽmaãcü yixĩ”, 
ñanagürügü tá. 
25“Rü ngẽma duü̃xü̃ i tüxü̃ yauxtanüxü̃ nax tüxü̃ yamáxü̃cax̱ ya duü̃xẽ ya 
taxuxü̃ma chixexü̃ üxe rü chixexü̃wa nangẽxma”. Rü ngẽxguma i guxü̃ma i 
duü̃xü̃gü rü “Ngẽmaãcü yixĩ”, ñanagürügü tá. 

26“Rü yíxema tama naga ĩnüxe i ñaa ucu̱xẽgü rü tama nagu maxü̃̃́xẽ rü 
chixexü̃wa tangexma”. Rü ngẽxguma i guxü̃ma i duü̃xü̃gü rü “Ngẽmaãcü 
yixĩ”, ñanagürügü tá. 

Wenaxarü naxümatü ga Tupanaarü mugü 28 

Mexü̃ namaxã naxuegu i ngẽma Tupanaga ĩnüexü̃ 
(Lv. 26.3-13; Dt. 7.12-24) 

1Rü ngẽxguma chi aixcüma naga pexĩnüegu ya Cori ya perü Tupana rü 
ñu̱xũchi nagu pemaxẽgu i ngẽma norü mugü i ñu̱xma pemaxã nüxü̃ chixuxü̃, 
rü ngẽxguma i nüma ya Cori ya Tupana rü tá guxü̃ma i togü i duü̃xü̃gü i 
ñoma i naanewa ngẽxmagüxü̃étüwa pexü̃ naxǘgüxẽxẽ. 
2Rü ngẽxguma naga pexĩnüegu ya Cori ya perü Tupana rü guxü̃gutáma 
pexcax̱ ínanangu̱xẽxẽ i ñaa ngü̃xẽẽxü̃. 
3Rü ngẽxguma ĩanewa pengẽxmagügu rüex̱na peanewa pengẽxmagügu rü 
nüma ya Cori ya perü Tupana rü tá pexü̃ narüngü̃xẽxẽ. 
4Rü nüma ya Cori ya Tupana rü tá pexacügüxü̃ narüngü̃xẽxẽ. Rü penetügü rü 
tá namu i norü o. Rü perü wocagü rü perü carnérugü rü guxü̃ma i pexü̃nagü 
rü tá pexü̃̃́ nimu. 
5Rü yimá perü pexchi rü guxü̃gutáma naxããcu namaxã i penetüarü o. Rü 
ngẽma perü mecha i nawa trigutex̱e piñumüxü̃ rü tagutáma nawa nataxu i 
trigutex̱e naxcax̱ i perü paũ. 
6Rü guxü̃ma i tax̱acü i pexüxü̃wa rü meatáma pexü̃̃́ ínanguxuchi. 
7Rü nüma ya Cori ya Tupana rü tá pexmex̱gu nanayixẽxẽ i perü uanügü ega 
ngẽxguma pexcax̱ íyaxüãchigu. Rü mea yachimachimüü̃ãcü tá pexcax̱ 
ínayaxüãchi, natürü ngẽxguma pemaxã nügü nadaixgu rü tá nügü nawoone 
nax pexchax̱wa yabuxmüxü̃cax̱. 
8Rü nüma ya Cori ya Tupana rü tá pexü̃ narüngü̃xẽxẽ rü ngẽma perü 
trigupatagü rü guxü̃gutáma nixããcu. Rü guxü̃ma i perü puracü i pexüxü̃ rü 
tá mea pexü̃̃́ ínanguxuchi. Rü tá pexü̃ narüngü̃xẽxẽ nax taãẽxãcü nawa 
pemaxẽxü̃cax̱ i ngẽma naane i tá pexna naxãxü̃. 

9Rü ngẽxguma peyanguxẽẽgu i norü mugü rü ñu̱xũchi nagu pexĩxgu i ngẽma 
norü ucu̱xẽgü, rü nüma ya Cori ya perü Tupana rü tagutáma pexna nixũgachi 
rü guxü̃gutáma petanüwa nangẽxma rü noxrüxicatama i duü̃xü̃gü tá pixĩgü, 
yema pemaxã nüxü̃ yaxuxü̃rüxü̃. 
10Rü ngẽxguma i guxü̃ma i togü i nachixü̃anecüãx̱gü i ñoma i naanewa 
ngẽxmagüxü̃ rü tá nüxü̃ nadaugü nax pemax rü aixcüma Cori ya Tupanaarü 
duü̃xü̃gü pixĩgüxü̃, rü ngẽmacax̱ tá pexü̃ namuü̃e. 
11Rü ngẽxguma marü nawa pengẽxmagügu i ngẽma naane i Cori ya Tupana 
perü o̱xigümaxã nüxü̃ ixuxü̃ nax pexna naxããxü̃, rü ngẽxguma ya nüma ya 
Cori ya Tupana rü tá pexü̃ nanawex̱ i norü ngechaü̃, rü tá nimu i penegü, rü 
pexacügü, rü pexü̃nagü rü penetügüarü o. 
12Rü tá pexcax̱ nayawãxnaxü̃ i norü ngẽmaxü̃gü i dauxü̃wa ngẽxmagüxü̃, rü 
perü naanegu tá nanapuxẽxẽ nax mea nayaexü̃cax̱ i penetügü. Rü tá pexü̃ 
narüngü̃xẽxẽ nax mea ínanguxuchixü̃cax̱ i guxü̃ma i perü puracü i pexü̃xü̃. 
Rü tá pexü̃̃́ nangẽxma i diẽru nax muxü̃ma i to i nachixü̃anegüna 
penaxãxü̃cax̱ rü ñu̱xũchi pexü̃̃́ natáeguxẽẽxü̃cax̱. Natürü i pema rü tagutáma 
togüxü̃tawa naxcax̱ ípeca i diẽru nax ñu̱xũchi nüxü̃̃́ penatáeguxẽẽxü̃cax̱. 
13Rü ngẽxguma peyanguxẽẽgu rü nagu pemaxẽgu i Cori ya perü Tupanaarü 
mugü i ñu̱xma pemaxã nüxü̃ chixuxü̃, rü nüma ya Cori ya Tupana rü tá 
napex̱ewa pexü̃ naxǘgüxẽxẽ, rü tagutáma wixweama pexü̃ nawogü. Rü 
guxü̃gutáma naétüwa pengẽxmagü i ngẽma togü i nachixü̃anecüãx̱gü i 
duü̃xü̃gü, rü tagutáma natüxü̃waama pengẽxmagü. 
14Rü ngẽmaãcü tá pexü̃ narüngü̃xẽxẽ ega tama nüxna pixĩgachigu i norü 
mugü nax ngẽma tupananetagüxü̃ picuax̱üü̃güxü̃cax̱. 
Poxcu i tá naxca̱x ínguxü̃ i Iraétanüxü̃ ega tama yanguxẽxẽgüãgu i Tupanaarü 

mugü 
(Lv. 26.14-46) 

15Natürü ngẽxguma taxũtáma naga pexĩnüegu, rü taxũtáma nagu pemaxẽgu 
i ngẽma Cori ya perü Tupanaarü mugü i ñu̱xma pemaxã nüxü̃ chixuxü̃, rü tá 
pexcax̱ ínangu i guxü̃ma i ñaa guxchaxü̃gü: 

16Rü guxchaxü̃ tá pexü̃̃́ nangẽxma i perü ĩanewa rü peanewa. 
17Rü perü pexchi rü tá nangeãcu, rü ngẽma curü mecha i trigu nawa 
cuñucharaxü̃wa rü tá nataxuma i trigutex̱e naxcax̱ i perü paũ. 
18Rü pexacügü rü tá guxchaxü̃ naxcax̱ ínangugü, rü penetügü rü tá ngéma 
nichixemare, rü perü wocaxacügü, rü perü carnéruxacügü rü guxü̃ma i 
pexü̃nagü rü tá chixexü̃ natanüwa nangu. 
19Rü guxü̃ma i perü puracü i pexüxü̃wa rü tá chixri pexü̃̃́ ínanguxuchi. 
20Rü nüma ya Cori ya Tupana rü tá guxchaxü̃ pexcax̱ ínangu̱xẽxẽ, rü 
naguxü̃raü̃xü̃ i ĩnü i nagu ípetüexü̃ tá pexcax̱ ínangu, rü ngúxü̃ tá pexcax̱ 
ínangu i guxü̃ma i perü puracü i pexüxü̃wa. Rü paxatáma peyue erü pema rü 
perü chixexü̃gagu nüxna pixĩgachi ya Cori ya Tupana. 
21Rü Cori ya Tupana rü dax̱aweane tá pexcax̱ ínangu̱xẽxẽ rü ngẽma 
dax̱aweane rü tá ngẽxma pexü̃ nadai, rü tá pexü̃ inayarüxoxẽxẽ nawa i ngẽma 
nachixü̃ane i nawa tá pengẽxmagüxü̃. 
22Rü pexcax̱ tá ngéma nanamu i dax̱aweanegü i pexü̃ daixü̃, rü axü̃negü i 
poraxü̃ i tama paxa pexü̃ ngupetüxü̃, rü perü chaxünegü, rü naiane i tama 
namaxã peporaexü̃. Rü perü trigu i peanewa ngẽxmaxü̃ rü tá nipagü erü dexá 
rü tá nichegü rü ñu̱xũchi naweane rü norü dax̱aweane tá naxcax̱ ínangugü. 
Rü ngẽma dax̱aweanegü rü tagutáma pexna nangupetü ñu̱xmatáta pexü̃ 
nadai. 
23Rü yea daxũguxü̃ i naane rü taxũtáma pexcax̱ nanapuxẽxẽ i norü pucü. Rü 
ñoma i naanewa rü taxũtáma nixo i penetügü, erü tá nataianexüchi. 
24Rü Cori ya Tupana rü nachicüü ya pucü rü tá pexcax̱ ínananguxẽxẽ i 
waixü̃mütex̱earü caixnagüxü̃ rü naxnücüarü caixnagücü ñu̱xmatáta ngẽmagu 
peyue. 
25Rü nüma ya Cori ya Tupana rü tá perü uanügümex̱ẽgu pexü̃ nayixẽxẽ. Rü 
pema rü tá meama naxcax̱ pichiyechimüü̃ãcü perü uanügücax̱ ípeyaxüãchi 
nax namaxã pegü pedaixü̃cax̱. Natürü i pema rü tá naxchax̱wa pibuxmü rü 

pegü pewoonemare. Rü guxü̃ma i togü i nachixü̃anegü i ñoma i naanewa 
ngẽxmagüxü̃ rü tá pemaxã nabai̱x̱ãchie. 
26Rü ngurucugü, rü aigü rü tá pexü̃ nangõ̱xgü rü taxúetama tayaxãchigütanü. 
27Rü Cori ya Tupana rü tá pexcax̱ ínanangu̱xẽxẽ i taixnagü rü o̱xrigü i taguma 
ixẽxü̃ yema Equítuanecüãx̱gücax̱ ínanguxẽẽxü̃rüxü̃. Rü tá pexcax̱ 
ínananguxẽxẽ i churí rü chaxüne i ngearü üxü̃ã̃́xü̃ 
28Rü naétü tá pexãũãẽgü, rü pengexetügü rü naguxü̃raü̃xü̃ i ĩnü i nagu 
ípetüexü̃ tá pexcax̱ ínangu 
29Rü ñoma duü̃xü̃ i ngexetüxü̃ i nuxica rü puxü̃rüxü̃ tá pixĩgü. Rü guxü̃ma i 
perü puracü i pexüxü̃wa rü taxũtáma mea pexü̃̃́ ínanguxuchi. Rü guxü̃gutáma 
togü pemaxã inacuax̱ rü tá pexü̃̃́ nangĩx̱ rü taxúetama pexü̃ tarüngü̃xẽxẽ. 
30Rü wüxi i ngecümaxã tá nüxü̃ quixu nax ngĩmaxã cuxãmax̱chaü̃xü̃, natürü 
to i yatü tá ngĩmaxã ínape. Rü cuma rü cupata tá cuxü, natürü tagutáma 
cuma nagu cupe. Rü wüxi i naane tá úbamaxã cuto, natürü tagutáma norü 
oxü̃ cungõ̱xneta. 
31Rü cupex̱egu tátama nayamax̱gü i curü woca i yatüxü̃, natürü ngẽma 
namachi rü taxũtáma cunangõ̱x. Rü cupex̱ewa tátama cuxna nanapugü i curü 
búru, rü tagutáma cuxü̃̃́ nanatáeguxẽẽgü. Rü curü uanügü rü tá cuxü̃̃́ naxcax̱ 
nangĩx̱gü i curü carnérugü, rü taxúetama cuxü̃ tarüngü̃xẽxẽ nax 
cunapuxü̃xü̃cax̱ i ngẽma curü carnérugü. 
32Rü penegü rü pexacügü rü pexü̃ta tátama duü̃xü̃gü i to i nachixü̃anewa ne 
ĩxü̃na nanamugü nax norü puracütanüxü̃xü̃ yagagüãxü̃cax̱. Rü pema rü 
guxü̃gutáma nagu perüxĩnüe nax wena nüxü̃ pedauxü̃cax̱, natürü marü 
taxucürüwama wena nüxü̃ pedau. 
33Rü ngẽma curü naanegu cutoxü̃ i cunetüarü o i curü puracüwa ne ũxü̃, rü 
duü̃xü̃gü i ü̃paacü taguma nüxü̃ cucuáxü̃ tá nüxchiama nanangõ̱xgü. Rü 
ngẽmaãcü guxü̃gutáma chixri cumaxã inacuax̱gü rü chixri cumaxã 
nachopetü. 

34Rü ngẽxguma nüxü̃ cudau̱̱xgu i guxü̃ma i ngẽma, rü tá cuxãũãẽ. 
35Rü Cori ya Tupana rü o̱xri i taguma ixẽgüxü̃ tá cuã̃́pü̱xüwa, rü cuperemawa 
rü ñu̱xũchi guxü̃ma i cuxunewa narüyixẽxẽ. Rü ngẽma rü woo cuxüxü̃gu, rü 
tagutáma nixegü. 
36Rü nüma ya Cori ya Tupana rü tá perü uanügüaxü̃̃́ nanatauxchaxẽxẽ nax 
pexü̃ rü perü ãẽx̱gacüxü̃ nagagüxü̃ nawa i wüxi i nachixü̃ane i pema rü 
penatügü taguma nüxü̃ cuáxü̃. Rü ngẽma nachixü̃anewa rü tá nüxü̃ 
picuax̱üü̃gü i tupananetagü i nainaxcax̱ rü nutanaxcax̱. 
37Rü guxü̃nema ya yima ĩanegü ya Cori ya Tupana pexü̃ mugünewa, rü pema 
rü wüxi i baixãchixẽẽruxü̃ rü cugüruxü̃ tá pixĩgü. 
38Rü muxü̃ne ya nanetüchire tá ipetogü, natürü ngẽxguma naxügügu rü 
munü tá pexü̃̃́ nayawa. Rü ngẽmacax̱ noxretama i norü o tá peyaxu. 
39Rü úba tá pexünecü rü tá nüxna pedau, natürü bai i norü oxü̃ tá 
pengõ̱xnetaxü̃ rü norü bínune peyaxaxüxü̃, erü ngẽma perü úba rü õxmigü 
tá pexü̃̃́ nayawa. 
40Rü peanewa rü tá oribu ipeto, natürü bai i ñuxgu tá norü chíxü̃maxã pegü 
pepumaraxü̃ erü ngẽma perü oribugü rü tá doxüxü̃ma inagü i ngẽma norü o. 
41Rü tá pexü̃̃́ nangẽxma i penegü rü pexacügü, natürü taxũtáma pexü̃tawa 
nangẽxmagü erü perü uanügü rü to i nachixü̃anewa tá nanagagü. 
42Rü guxü̃ma i ngẽma perü naanewa ngẽxmagüxü̃ i naigü rü ñu̱xũchi 
penetüarü ogü rü munügü tá nayawa. 
43Rü ngẽma duü̃xü̃gü i to i nachixü̃anecüãx̱ i pechixü̃anegu ãpatagüxü̃ rü tá 
yexera pexü̃ narüporamaegüchigü, rü yoxni i pema rü yexera tá 
perüturamaetanüchigü. 
44Rü nüma i ngẽma duü̃xü̃gü rü tá nimuarü diẽruãx̱ rü ngẽmacax̱ tá pexna 
ngĩxü̃ naxãgü nax yixcama norü üétümaxã ngĩxü̃ nüxü̃ petáeguxẽẽxü̃cax̱, 
natürü i pema rü tá pexü̃̃́ nataxutama nax diẽru ngĩxü̃ pexãxü̃. Rü nümagü 

rü guxü̃gutáma peétüwa naxügü rü pema rü guxü̃gutáma natüxü̃waama 
pexügü. 
45Rü guxü̃ma i ngẽma guxchaxü̃gü rü cuxcax̱ tá ínangugü rü ngextá 
ícuxũxü̃wa rü tá cuwe ningechigü ñu̱xmatáta cuxü̃ nayuxẽxẽ. Erü cuma rü 
tama naga cuxĩnü ya Cori ya curü Tupana, rü tama cuyanguxẽxẽ i norü mugü 
rü ucu̱xẽgü i cumaxã nüxü̃ yaxuxü̃. 
46Rü ngẽma guxchaxü̃gü i tá cuxcax̱ íngugüxü̃ rü guxü̃gutáma cuxcax̱ rü 
cutaagücax̱ rü taxü̃ i cuax̱ruxü̃ tá nixĩ. 
47Erü tama taãẽãcüma rü quixaixcümaãcüma nüxü̃ quicuax̱üxü̃ ya Cori ya 
curü Tupana ga yexguma cuxü̃ nangü̃xẽẽgu rü muxü̃ma ga ngẽmaxü̃gü cuxna 
naxãxgu. 
48Rü nüxü̃̃́ tá cupuracü i ngẽma curü uanügü i Cori ya Tupana tá cutanüwa 
mugüxü̃. Rü taiya tá cuxü̃̃́ nangu̱x, rü tax̱awa tá quinge, rü tá cungexchiru, 
rü taxuxü̃táma cuxü̃̃́ nangẽxma. Rü nüma ya Cori ya Tupana rü ngúxü̃ tá cuxü̃ 
ningexẽxẽ, rü curü uanügüarü mugüruxü̃ tá cuxü̃ nixĩxẽxẽ ñu̱xmatáta 
ngẽmagu cuyu. 
49Rü Cori ya Tupana rü wüxi i nachixü̃ane i yáxü̃wama ngẽxmaxü̃ i tama 
nagaxü̃ cucuáxü̃ tá cuxcax̱ ínayachoõchixẽxẽ, ñoma wüxi i ĩyü i goexü̃ i 
poraxüchixü̃rüxü̃. 
50Rü ngẽma nachixü̃anecüãx̱ i duü̃xü̃gü rü ninuchiwe, rü taxũtáma tüxü̃ 
nangechaü̃gü i yaxguãx̱gü rü woo buxegü rü taxũtáma nüxü̃̃́ 
tangechaü̃tümüü̃gü. 
51Rü ngẽma duü̃xü̃gü rü tá curü wocaxacügümaxã naxãwemü. Rü cuanegu 
cutoxü̃ i cunetügüarü o rü tá nayabuxgü ñu̱xmatáta taxuxü̃táma i norü o 
ngéma yaxǘgüxẽxẽ. Rü ngẽma curü tríguarü o, rü taxuxü̃táma ngéma 
nayaxügüxẽxẽ. Rü ngẽxgumarüxü̃ ta i curü bínu, rü chíxü̃, rü curü 
wocaxacügü rü curü carnéruxacügü rü taxuxü̃táma ngéma nayaxügüxẽxẽ. Rü 
ngẽmagagu tá taiyamaxã cuyu. 

52Rü ngẽma curü uanügü rü tá naxcax̱ ínayaxüãchi ya curü ĩanegü rü tá nüxü̃ 
ínachomaeguãchi rü ñu̱xmatáta yawax̱ẽẽgüã i ngẽma naxtapü̱xgü i 
máchanexü̃ i cuma nüxü̃̃́ cuyaxõxü̃. Rü ngẽmaãcü tá nüxü̃ ínachomaeguãchi 
ya guxü̃nema ya curü ĩanegü ya ngẽma naane i Cori ya curü Tupana cuxna 
ãxü̃wa ngẽxmagüne. 
53Rü ngẽxguma curü uanügü curü ĩanegücax̱ íyaxüãchiyane rü cuma nax 
ĩanearü aixepewa cungexmaxü̃ rü poraãcü tá taiya cuxü̃̃́ nangu̱x rü 
ngẽmagagu tá düxwa cunegü rü cuxacügü i Cori ya Tupana cuxna tüxü̃ 
mugüemaxã tá cuxãwemü. 
54Rü ngẽmacax̱ woo ngẽma yatü i mecümaxüchixü̃ rü taxúetama nüxü̃̃́ 
tangechaü̃tümüxü̃ ya naenexẽ rü woo naxmax̱ i ngĩxü̃ nangechaü̃xü̃chicü, rü 
woo naxacügü ya nüxü̃̃́ íyaxügüe. 
55Rü taxũtáma nanaxwax̱e nax texémaxã nangauxü̃ i ngẽma naxacümachi i 
namaxã naxãwemüxü̃. Rü ngẽmaãcü tá nixĩ i ngẽxguma curü uanügü curü 
ĩanegücax̱ íyaxüãchigu, rü nataxutama i tax̱acü nax cungṍxü̃. Rü ngẽma tá 
nixĩ i ngẽma guxchaxü̃ i taxüchixü̃ i curü uanügü tá cuxü̃ ingexẽẽxü̃ i 
guxü̃nema ya curü ĩanegüwa. 
56Rü ngẽma ngecü i petanüwa mecümaxüchicü i tama ngearü chapatuãx̱cü 
waixü̃müanewa ngaxchaü̃cü rü tá ngĩte ya nüxü̃ nangechaxü̃xü̃chicü ixai rü 
ngĩnegüchi ixai rü ngĩxacügüchi ixai. 
57Erü taxũtáma ngĩtemaxã rü ngĩxacügümaxã ingauxchaxü̃ ya yíxema 
ngĩxacü ya ngexwaca buxe rü ñu̱xũchi ngẽma tümaãx̱ i namaxã taxíxraxü̃. 
Rü guxü̃ma i ngẽma rü cúãcü tá inangõ̱x. Erü ngẽxguma curü uanügü curü 
ĩanegücax̱ íyaxüãchigu, rü nataxutama i tax̱acü i ngṍxü̃. 
58Rü ngẽma tá cuxü̃ nangupetü ega ngẽxguma taxũtáma nagu cumaxü̃gu i 
guxü̃ma i ngẽma mugü rü ucu̱xẽgü i ñaa poperagu ümatüxü̃ rü tama naga 
cuxĩnügu rü nüxü̃ cungechaxü̃gu i curü Cori ya Tupana ya poraxüchicü rü 
ãũcümacü. 



638 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

59Rü nüma ya Cori ya Tupana rü tá cuxcax̱ rü cutaagücax̱ ínanangu i poraxü̃ 
rü ãũcümaxü̃ i dax̱aweanegü i nawa iyuxü̃ i ngearü üxü̃ã̃́xü̃. 
60Rü Cori ya Tupana rü cuxcax̱ tá ínanangu̱xẽxẽ ga yematama poxcugü ga 
Equítuanecüãx̱gücax̱ ínanguxẽẽxü̃ ga cuma namaxã cubaixãchixü̃. Rü ngẽma 
poxcugü tá nixĩ i guxü̃gutáma ngúxü̃ cuxü̃ ningexẽẽxü̃. 
61Rü ngẽxgumarüxü̃ tá ta cuxcax̱ ínananguxẽxẽ i to i dax̱aweane rü ngúxü̃gü 
i tama ñaa popera i ngu̱xẽẽtaeruü̃gu ümatüxü̃ ñu̱xmatáta cuyu i cumax. 
62Rü cumax, Pa Iraéx, ga cutanüxü̃ ga noxri ñoma ẽxtagü i daxũwa 
ngẽxmagüxü̃rüxü̃ muxũchixü̃, rü wüxi i natücumü i íxraxü̃xü̃ tá nixĩ. Rü 
ngẽma tá nangupetü namaxã i cutanüxü̃ erü tama Cori ya curü Tupanaga 
cuxĩnü. 
63Rü yexgumarüxü̃ nax Cori ya Tupana cutanüxü̃maxã taãẽxü̃ ga noxri rü 
mexü̃ naxcax̱ naxüxü̃ rü yamuxẽẽãxü̃, rü ngẽxgumarüxü̃ ta norü taãxẽ tá nixĩ 
nax iyanaxoxẽẽãxü̃. Rü tá nawa ínanawoxü̃ i ngẽma naane i nawa tá 
nangẽxmagüxü̃. 
64Rü nüma ya Cori ya Tupana rü togü i nachixü̃anegü i yáxü̃wa 
ngẽxmagüxü̃gu tá nanawoone. Rü ngẽma nachixü̃anegüwa rü tá nüxü̃ 
nicuax̱ü̃gü i tupananetagü i nainaxcax̱ rü nutanaxcax̱ ga woo cuma rü woo 
curü o̱xigü taguma nüxü̃ cuax̱güxü̃. 
65Rü ngẽxguma ngẽma nachixü̃anegüwa nangẽxmagügu i cutanüxü̃ rü 
tagutáma nataãẽgü rü tagutáma inarüngü̃gü, erü Cori ya Tupana rü 
guxü̃gutáma muü̃wa nanangexmagüxẽxẽ. Rü ngẽmacax̱ tá 
nangechaxü̃xetügü rü tá naxoegaãẽgü. 
66Rü ngẽxguma i norü maxü̃ rü guxü̃gutáma ãũcümaxü̃wa nangẽxma. Rü 
ngunecü rü chütacü rü tá namuü̃e. Rü ngẽmaãcü tagutáma nataãẽgü, erü 
guxü̃gutáma ãũcümaxü̃wa tá nangẽxmagü. 
67Rü poraãcütama namuü̃e. Rü ngẽma ãũcümaxü̃gü i naxetümaxã nüxü̃ 
nadaugüxü̃gagu, rü pax̱mama i ẽxü̃wa rü tá ñanagürügü: “¡Chierüx paxa 

nachütagu!” Rü ngẽxguma nachütagu rü ñanagürügü tá: “¡Chierüx paxa 
yangunegu!” ñanagürügü. 
68Rü woo nax Cori ya Tupana cumaxã nüxü̃ ixuxü̃ nax tagutáma wenaxarü 
ngẽma nama i Equítuanewa daxü̃gu tá naxcax̱ cutaeguxü̃, natürü nüma ya 
Cori ya Tupana rü wapurugu tá nayamugü i cutanüxü̃ nax Equítuanecax̱ 
nawoeguxü̃cax̱. Rü ngéma Equítuanewa rü tá curü uanügüna nanaxuaxü̃ nax 
mugüruxü̃ namaxã nataxegüxü̃cax̱, natürü nataxutama i naxcax̱ taxexü̃ 
==ñanagürü ga Moiché. 

Wenaxarü naxümatü ga Tupanaarü mugü 29 

Cori ya Tupanaarü uneta ga Moátanüxü̃chixü̃anewa Iraétanüxü̃maxã naxüxü̃ 

1Rü noxri ga nüma ga Cori ya Tupana rü marü Iraétanüxü̃maxã nüxü̃ nixu ga 
norü uneta ga max̱pǘne ga Oréxwa. Rü yemaétü nixĩ ga ñaa yexwacax̱ü̃ ga 
norü uneta ga Cori ya Tupana Moichéxü̃ muxü̃ nax Iraétanüxü̃maxã nüxü̃ 
yaxuxü̃cax̱ ga Moátanüxü̃güchixü̃anewa. 
2Rü nüma ga Moiché rü nanangutaquex̱exẽxẽ ga guxü̃ma ga Iraétanüxü̃ rü 
ñanagürü nüxü̃: —Pema rü marü nüxü̃ pedau ga guxü̃ma ga yema Cori ya 
Tupana Equítuanewa Faraóü̃maxã rü norü ngü̃xẽẽruü̃gümaxã rü ñu̱xũchi 
guxü̃ma i norü duü̃xü̃gümaxã naxüxü̃. 
3Rü pema rü marü nüxü̃ pedau ga yema taxü̃ ga guxchaxü̃gü, rü cuax̱ruü̃gü 
rü taxü̃ ga mexü̃gü ga Cori ya Tupana norü poramaxã üxü̃. 
4Natürü woo i ñu̱xma ya Cori ya Tupana rü tama pexü̃ nüxü̃ nacuax̱ẽxẽ rü 
tama pexcax̱ nanango̱xẽxẽ nax tax̱acücax̱ yixĩxü̃ nax naxüaxü̃ ga guxü̃ma ga 
yema. 
5Rü 40 ga taunecü yema chianexü̃gu pemaxã chixũ. Rü guxcüma ga gumá 
taunecügu rü taxuxü̃ma ga pexchiru rü perü chapatu pexü̃̃́ nangau. 
6Rü yexguma rü taguma paũ ta pengõ̱x, rü taguma bínune pixaxü rü bai i 
tax̱acürü to ga axexü̃ ga ngúchiax̱ü̃ pixaxgü. Rü yemaacü pemaxã nanaxü nax 
nüxü̃ pecuáxü̃cax̱ nax nüma ya Cori rü perü Tupana nax yixĩxü̃. 

7Rü yexguma ñaa naanewa ingugügu rü nüma ga Chióü̃ ga ĩane ga Ebóü̃arü 
ãẽx̱gacü rü Óx ga Bacháü̃anearü ãẽx̱gacü taxcax̱ nayayi nax tüxü̃ nadai̱x̱ü̃cax̱, 
natürü ga yixema rü tanadaiama. 
8Rü yema norü naanegü rü tanapu rü nüxna tanaxã ga Rubéü̃tanü̃xü̃, rü 
Gáxtanüxü̃ rü ngãxü̃tücumü ga Manachétanüxü̃. 
9Rü ngẽmacax̱ penaxwax̱e nax peyanguxẽẽxü̃ rü naga pexĩnüexü̃ i guxü̃ma i 
ngẽma unetaarü dexagü nax ngẽmaãcü mea pexü̃̃́ yaxũxü̃cax̱ i guxü̃ma i 
tax̱acü i pexüxü̃wa. 
10-11Rü ñu̱xma i guxãma i pema, rü nua Cori ya perü Tupanapex̱egu 
pengutaquex̱egü namaxã i wüxichigü i natücumüarü ãẽx̱gacügü, rü perü 
ãẽx̱gacügü i yaxguãx̱gü, rü togü i yatügü i pemaxã icuax̱güxü̃, rü guxü̃ma i 
yatügü i Iraétanüxü̃, wüxigu namaxã i buxü̃gü, rü ngexü̃gü, rü duü̃xü̃gü i to 
i nachixü̃anecüãx̱gü i petanüwa ngẽxmagüxü̃, rü woo duü̃xü̃ i perü üxüarü 
yauxruü̃gü rü duü̃xü̃ i perü dexáarü yauxruü̃gü. 
12Rü nua pengutaquex̱egü nax Cori ya Tupanapex̱ewa nüxü̃ pixuxü̃cax̱ nax 
aixcüma tá peyanguxẽẽxü̃ i ngẽma uneta i Cori ya perü Tupana pemaxã üxü̃. 
13Rü ñu̱xma i nüma ya Cori ya Tupana rü pemaxã nüxü̃ nixu nax pema rü 
norü duü̃xü̃gü pixĩgüxü̃ rü nüma rü perü Tupana nax yixĩxü̃ yema nũxcüma 
ga perü o̱xigü ga Abraáü̃ rü Ichaá rü Acóbumaxã nüxü̃ yaxuxü̃rüxü̃. 
14-15Natürü ngẽma Cori ya Tupanaarü uneta i tamaxã nüxü̃ yaxuxü̃ rü tama 
taxcax̱ica nixĩ i yixema i ñu̱xma napex̱ewa nax ingẽxmagüxü̃, natürü guxü̃ma 
i ngẽma yixcüra tá ingóetanüxü̃cax̱ rü ta nixĩ. 
16Rü pemax rü meama nüxü̃ pecuax̱ nax chixri tamaxã nachopetüxü̃ ga yema 
Equítuanecüãx̱gü ga yexguma norü naanewa iyexmagügu. Rü nüxü̃ pecuax̱ 
nax ñuxãcü guxchaxü̃ tüxna naxãgüxü̃ ga yema nachixü̃anegü ga nawa 
ichopetüetanüxü̃ nax ñu̱xma nua ingugüxü̃cax̱. 
17Rü pema rü marü nüxü̃ pedaugü ga yema norü tupananetachicünax̱ãgü ga 
taxuwama mexü̃ ga naiwa rü nutawa, rü diẽrumüwa rü úirumüwa naxügüxü̃ 
ga yema duü̃xü̃gü nüxü̃ icuax̱üü̃güxü̃. 

18Rü tama penaxwax̱e nax petanüwa nangemaxü̃ i wüxi i yatü, rüex̱na wüxi 
i ngexü̃, rüex̱na wüxi ya ĩpatacüãx̱gü, rüex̱na wüxitücumü i duü̃xü̃gü i Cori 
ya Tupanana ixĩgachixü̃ naxcax̱ nax ngẽma nachixü̃anegüarü 
tupananetagüxü̃ yacuax̱üü̃güxü̃cax̱. Rü petanüwa rü tama name nax wüxíe 
ñoma wüxi i nai i üxchumax̱ãxü̃ i nawa iyuxü̃rüxü̃ ixĩxẽ. 
19Rü nawena nax marü nüxü̃ pexĩnüexü̃ i ñaa unetaarü dexa, rü ngẽxguma 
chi ngexerüxe i petanüwa rü nüxü̃ ixuxgu nax taxuxü̃ma i chixexü̃ naxüxü̃ rü 
ñaxü̃gu naxĩnügu: “Rü guxü̃ma i tax̱acü i chaxüxü̃wa rü mea tá choxü̃̃́ 
ínanguxuchi woo ngẽma choma chanaxwax̱exü̃ chaxümaregu”, ñaxü̃gu 
naxĩnügu, rü nagagu tá nixĩ i Cori ya Tupana poxcu naxcax̱ ínguxẽẽxü̃ i 
guxü̃ma i Iraétanüxü̃. 
20Rü nüma ya Cori ya Tupana rü taxũtáma nüxü̃̃́ nüxü̃ narüngüma i ngẽma 
norü chixexü̃, rü naétügu tá nananguxẽxẽ i norü nu. Rü naxcax̱ tá ínangugü 
i guxü̃ma i ngẽma guxchaxü̃gü i ñaa poperagu ümatüxü̃. Rü ñu̱xũchi nataagü 
i ngẽma yatü rü Tupana rü ñoma i naanewa tá inayanaxoxẽxẽ. 
21Rü nüma ya Cori ya Tupana rü ngẽma yatüxü̃ tá ínamuxũchi natanüwa i 
guxü̃ma i ngẽma Iraétanüxü̃tücumügü. Rü naxcax̱ tá ínanangu̱xẽxẽ i guxü̃ma 
i ngẽma guxchaxü̃gü i ñaa unetapanegu ümatüxü̃. 
22Rü ngẽma penegü rü petaagü i yixcüra tá ngóexü̃, rü ñu̱xũchi ngẽma 
duü̃xü̃gü i yáxü̃guxü̃ i nachixü̃anewa ne ĩxü̃ rü tá nüxü̃ nadaugü i ngẽma 
guxchaxü̃gü rü dax̱aweanegü i Cori ya Tupana ñoma i naanewa tá ngu̱xẽẽxü̃. 
23Rü tá nüxü̃ pedau i ngẽma naane i nawa pengẽxmagüxü̃ rü achúfremaxã, 
rü yucüramaxã napaxü̃, rü ñu̱xũchi waixü̃müane ixaxü̃xicatama nax yixĩxü̃. 
Rü ngẽma naanegu rü taxucürüwama nagu tatoe, rü ngẽma nanetü i nagu 
petoxü̃ rü taxũtáma narüxügü, rü bai wüxi i maxẽ nawa rüxüxü̃. Rü guma 
ĩanegü ga Cori ya Tupana norü numaxã iguxü̃ne ga Chodóma, rü Gomóra, rü 
Axmá rü Cheboíü̃maxã üpetüxü̃rüxü̃ tá perü naanemaxã naxüpetü. 
24Rü ngẽxguma i guxü̃ma i ñoma i naanecüãx̱gü i duü̃xü̃gü rü tá ínacagü rü 
ñanagürügü: “¿Tax̱acücax̱ nixĩ ga Cori ya Tupana ga yemaacü napoxcuãxü̃ 



642 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

ga yema nachixü̃ane? ¿Tax̱acücax̱ poraãcü namaxã nanuxũchi?” ñanagürügü 
tá. 
25Rü duü̃xü̃gü rü ñanagürügü tá: “Yema namaxã nangupetü ga yema 
Iraétanüxü̃ yerü nüxna nixĩgachi ga yema uneta ga Cori ya Tupana norü 
o̱xigümaxã üxü̃ ga yexguma Equítuanewa ínagaxü̃ãgu. 
26Rü yema Iraétanüxü̃ rü togü ga duü̃xü̃güarü tupananetagüxü̃ nicuax̱üü̃gü 
rü napex̱egu nacaxã̃́pü̱xügü. Rü yemaacü nanaxügü woo tama yema 
tupananetagüxü̃ nacuax̱gügu rü taguma tax̱acüwa nüxü̃ nangü̃xẽẽgügu. 
27Rü yemacax̱ nixĩ ga Cori ya Tupana ga yema duü̃xü̃gümaxã nanuxũchixü̃, 
rü nachixü̃anegu nangu̱xẽẽãxü̃ ga guxü̃ma ga yema guxchaxü̃gü ga ñaa 
poperagu ümatüxü̃. 
28Rü yemacax̱ nixĩ ga Cori ya Tupana rü namaxã nanuxũchixü̃ rü 
nachixü̃anewa ínawoxü̃ãxü̃ rü to ga nachixü̃anegüwa namugüãxü̃. Rü yema 
nixĩ ga namaxã ngupetüxü̃ ga yema duü̃xü̃gü. Rü ñu̱xma rü ta rü ngẽmaãcü 
nixĩ”, ñanagürügü tá. 
29Rü nangẽxma i tax̱acü i tama nüxü̃ icuáxü̃ i yixema, rü Cori ya 
Tupanaxicatama nixĩ ya nüxü̃ cuácü. Natürü nangẽxma i tax̱acü marü tüxü̃ 
rü taxacügüxü̃ nüxü̃ nacuax̱ẽẽxü̃ nax guxü̃gutáma nagu imaxẽxü̃cax̱ i guxü̃ma 
i ngẽma ucu̱xẽgü i ñaa mugüwa ngẽxmagüxü̃ ==ñanagürü ga Moiché. 

Wenaxarü naxümatü ga Tupanaarü mugü 30 

Tupana rü Iraétanüxü̃maxã inaxuneta rü tá nüxü̃ narüngü̃xẽxẽ ega naga 
naxĩnüegu 

1Rü ñanagürü ga Moiché: —Ngẽxguma tá pexcax̱ ínanguxgux i guxü̃ma i 
ngẽma ñu̱xma pemaxã nüxü̃ chixuxü̃ i Tupanaarü ngü̃xẽxẽ rü ngẽxgumarüxü̃ 
ta i norü poxcu, rü ngẽxguma ngẽma perü chixexü̃gagu Cori ya perü Tupana 
rü togü i nachixü̃anegügu pexü̃ nawoonegu, rü ngéma tá nixĩ i nüxna 
pecuax̱ãchiexü̃ i ñaa ore i ñu̱xma pemaxã nüxü̃ chixuxü̃. 
2-3Rü ngẽxguma ñu̱xma pemaxã nüxü̃ chixuxü̃rüxü̃ aixcüma naxcax̱ 
pewoegu̱xgux ya Cori ya Tupana, rü aixcüma naga pexĩnüegu i guxü̃ne ya 

perü maxü̃nemaxã rü guxü̃ i peãxẽmaxã i pema rü pexacügü, rü ngẽxguma i 
nüma ya Cori ya perü Tupana rü tá inanaxoxẽxẽ i ngẽma poxcu i nagu 
pemaxã naxĩnüxü̃, rü tá nüxü̃̃́ pengechaü̃tümüxü̃. Rü ngẽma nachixü̃anegü 
ga nagu pexü̃ nawoonexü̃wa, rü pechixü̃anecax̱ tá pexü̃ nawoeguxẽxẽ. 
4Rü woo i pema i yáanegu pewoone, rü nüma ya perü Cori ya Tupana rü tá 
ngẽxma pexcax̱ nayadau rü tá pexü̃ nawoeguxẽxẽ. 
5Rü nüma ya Cori rü tá wena pexü̃ nawoeguxẽxẽ naxcax̱ i ngẽma naane ga 
perü o̱xigü nawa yexmagüxü̃. Rü pema rü tá wena nawa pengẽxmagü rü 
nüma ya Tupana rü tá pexü̃ narüngü̃xẽxẽ, rü tá pexü̃ nimuxẽxẽ perü o̱xigüarü 
yexera. 
6Rü nüma ya perü Cori ya Tupana rü peãẽwa rü petaagüãẽwa tá 
nayanaxoxẽxẽ i ngẽma chixexü̃ i ngéma ngẽxmaxü̃ nax ngẽmaãcü aixcüma 
nüxü̃ pengechaü̃güxü̃cax̱ perü maxü̃nemaxã rü peãẽmaxã nax ngẽmaãcü 
pexü̃̃́ nangẽxmaxü̃cax̱ i perü maxü̃. 
7Rü nüma ya Cori ya Tupana rü perü uanügücax̱ rü ngẽma duü̃xü̃gü i pexchi 
aiexü̃cax̱ tá ínananguxẽxẽ i guxü̃ma i ngẽma guxchaxü̃gü ga pemaxã nüxü̃ 
chixuxü̃. 
8Rü pema rü tá Cori ya Tupanacax̱ pewoegu rü naga tá pexĩnüe rü tá 
peyanguxẽxẽ i guxü̃ma i ngẽma norü mugü i ñu̱xma pemaxã nüxü̃ chixuxü̃. 
9Rü ñu̱xũchi i nüma ya Cori ya Tupana rü tá pexü̃ narüngü̃xẽxẽ nawa i 
guxü̃ma i ngẽma perü puracü i pexüxü̃. Rü tá pexü̃ narüngü̃xẽxẽ i 
pexacügüwa, rü pexü̃nagüwa rü penetüarü owa. Rü ngẽmaãcü i nüma ya 
Cori ya Tupana rü wena taãẽãcüma tá pexü̃ narüngü̃xẽxẽ yema nũxcüma ga 
perü o̱xigüxü̃ nangü̃xẽẽgurüxü̃. 
10Rü ngẽmaãcü tá pemaxã namecüma ega aixcüma perü maxü̃nemaxã rü 
peãẽmaxã naga pexĩnüegu ya Cori ya Tupana rü peyanguxẽẽgu i norü mugü 
i ñaa poperagu ümatüxü̃. 

11Rü ñaa mugü i ñu̱xma pexna chaxãxü̃ rü tama poraãcü naguxcha nax 
peyanguxẽẽxü̃, rü ngẽmacax̱ i ngexerüxemare i pema rü pexü̃̃́ natauxcha nax 
peyanguxẽẽxü̃. 
12Rü ngẽma mugü rü tama nixĩ i daxũguxü̃ i naanewa nangẽxmaxü̃, nax 
ngẽmacax̱ ñaperügügüxü̃cax̱: “¿Texé daxũanegu naxcax̱ taxĩnagü nax nua 
tanangexü̃cax̱ i ngẽma mugü rü ngẽmaãcü tüxü̃ nüxü̃ tacuax̱ẽxẽxü̃cax̱ rü 
nagu imaxẽxü̃cax̱?” ñaperügügü. 
13Rü ngẽma mugü rü tama nixĩ i már arü tocutüwa nangẽxmaxü̃, nax 
ngẽmacax̱ ñapegügüxü̃cax̱: “¿Texé tá tixãẽ i ngẽma már nax taxcax̱ nua 
tanangexü̃cax̱ i ngẽma mugü rü tüxü̃ nüxü̃ tacuax̱ẽxẽxü̃cax̱, nax ngẽmaãcü 
nagu imaxẽxü̃cax̱?” ñapegürügü. 
14Natürü nua petanüwatama nangẽxma i ngẽma mugü. Rü peax̱wa rü 
peãxẽwa nangẽxma nax ngẽmaãcü nagu pemaxẽxü̃cax̱. 
15¡Dücax! Ñu̱xma rü chanaxwax̱e i nüxü̃ pixu i ngexü̃rüüxü̃ yixĩxü̃ i ngẽma 
pema penaxwax̱exü̃. ¿Rü penaxwax̱e i ngẽma mexü̃ i maxü̃wa tüxü̃ gaxü̃ 
rüex̱na penaxwax̱e i ngẽma chixexü̃ i yuwa tüxü̃ gaxü̃? 
16Rü ngẽxguma tá naga pexĩnüegu i ngẽma mugü i ñu̱xma pexü̃ chamuxü̃, rü 
nüxü̃ pengechaxü̃gu ya perü Cori ya Tupana, rü nagu pexĩxgu i ngẽma nüma 
nanaxwax̱exü̃, rü peyanguxẽẽgu i norü mugü rü ucu̱xẽgü, rü mucü ya 
taunecü tá pemaxẽ, rü tá pimu, rü nüma ya Cori ya Tupana rü tá pexü̃ 
narüngü̃xẽxẽ nawa i ngẽma nachixü̃ane i nawa tá pengẽxmagüxü̃. 
17-18Natürü ngẽxguma taxũtáma naga pexĩnüegu i ñaa mugü, rü ngẽxguma 
nawe perüxĩxgu i ngẽma tupananetagü nax nüxü̃ picuax̱üü̃güxü̃cax̱ rü 
napex̱egu pecaxã̃́pü̱xügüxü̃cax̱, rü ñu̱xmatama pemaxã nüxü̃ chixu rü 
nawena nax natü i Yudáü̃wa tá pichoü̃xü̃, rü taxũtáma mucü ya taunecü 
ngẽma nachixü̃ane i tá penapuxü̃wa pengẽxmagü, rü paxa tá peyue erü tama 
Tupanaga pexĩnüe. 
19Rü ñoma i ngunexü̃gu rü Tupanapex̱ewa rü duü̃xü̃güpex̱ewa pexna chaca 
nax pematama nüxü̃ pixuxü̃cax̱ i ngexü̃rüüxü̃ tá yixĩxü̃ i penaxwax̱exü̃, rü 

ngẽma maxü̃ rüex̱na ngẽma yu. ¿Rü tá penaxwax̱e i Tupanaarü ngü̃xẽxẽ 
rüex̱na norü poxcu? ¡Ẽcü penayaxu i maxü̃ nax pema rü petaagü rü ta 
namaxẽxü̃cax̱! 
20¡Ẽcü nüxü̃ pengechaxü̃ ya Cori ya perü Tupana, rü naga pexĩnüe, rü 
aixcüma peyanguxẽxẽ i ngẽma pexü̃ namuxü̃! Erü naxmex̱wa nangẽxma i 
perü maxü̃ rü ngẽma perü ngunexü̃gü i nagu tá pemaxẽxü̃ nawa i ngẽma 
naane ga perü o̱xigü ga Abraáü̃ rü Ichaá rü Acóbumaxã naxueguxü̃ 
==ñanagürü ga Moiché. 

Wenaxarü naxümatü ga Tupanaarü mugü 31 

Moiché rü Yochuéxü̃ naxuneta nax nüxí Iraétanüxü̃maxã inacuáxü̃ca̱x 
(Nm. 27.12-23) 

1Rü Moiché rü wenaxarü Iraétanüxü̃maxã nidexa, rü nüxü̃ nixu ga ñaa ore: 
2—Choma rü marü 120 ya taunecü choxü̃̃́ nangẽxma, rü ngẽmacax̱ marü 
nataxuma i chorü pora nax pemaxã ichacuáxü̃cax̱. Rü ñu̱xũchi nüma ya Cori 
ya Tupana rü chomaxã nüxü̃ nixu nax choma rü taxũtáma chixüexü̃ i natü i 
Yudáü̃. 
3Natürü nüma ya Cori ya perü Tupana tá nixĩ i pepex̱egu yaxũxü̃ i Yudáü̃arü 
tocutüwa. Rü nüma tá nixĩ i pexmex̱gu nayixẽxẽãxü̃ i ngẽma 
duü̃xü̃gütücumügü i ngéma ngẽxmagüxü̃. Rü ngẽxguma i ngẽma norü naane 
rü pexrü tá nixĩ. Rü Yochué tá nixĩ ya perü ãẽx̱gacü ya pemaxã icuácü, yema 
Cori ya Tupana nüxü̃ ixuxü̃rüxü̃. 
4Rü nüma ya Cori ya Tupana tá nixĩ i pexmex̱gu nayixẽẽãxü̃ i ngẽma 
duü̃xü̃gütücumügü i Yudáü̃arü tocutüwa ngẽxmagüxü̃, yexgumarüxü̃ nax 
pexmex̱gu nayixẽẽãxü̃ ga yema Amoréutanüxü̃arü ãẽx̱gacügü ga Chióü̃ rü Óx 
ga yexguma norü naane peyapugügu. 
5Rü ngẽxguma Cori ya Tupana tá pexmex̱gu nayixẽxẽgu i ngẽma 
duü̃xü̃gütücumügü i ngẽma naanewa ngẽxmagüxü̃, rü chanaxwax̱e nax 
namaxã peyanguxẽxẽxü̃ nax penadaixü̃ ngẽma pemaxã nüxü̃ chixuxü̃rüxü̃. 

6Rü ngẽxguma ngẽma duü̃xü̃gümaxã pegü pedai̱x̱gu, ¡rü taxṹ i pemuü̃exü̃ rü 
pebai̱x̱ãchiexü̃! ¡Rü pegü íperüporae! Erü nüma ya Cori ya perü Tupana rü 
tá petanüwa nangẽxma, rü nüma rü tagutáma pexna nixũgachi rü tagutáma 
pexü̃ ngéma nawogü ==ñanagürü. 
7Rü yemawena ga Moiché rü Yochuécax̱ naca, rü guxü̃ma ga yema 
Iraétanüxü̃pex̱ewa ñanagürü nüxü̃: —¡Ẽcü cugü írüpora! Erü cuma tá nixĩ i 
cuyagagüxü̃ i ñaa duü̃xü̃gü nawa i ngẽma naane ga Cori ya Tupana tórü 
o̱xigümaxã nüxü̃ ixuxü̃. Rü cuma tá nixĩ i namaxã cunapuxü̃ i ngẽma naane. 
8Rü nümatama ya Cori ya Tupana rü cupex̱egu tá nixũ, rü guxü̃gutáma 
nacuxü̃tagu. Rü tagutáma cuxna nixũgachi rü tagutáma cuxü̃ nangemücü. Rü 
ngẽmacax̱ tama name nax cumuü̃xü̃ rü naxchax̱wa quiñaxü̃ ==ñanagürü ga 
Moiché. 

Nüxü̃ nadaumatü ga Tupanaarü mugü 

9Rü nüma ga Moiché rü nanaxümatü ga yema Tupanaarü mugü. Rü ñu̱xũchi 
yema chacherdótegü ga Lebítanüxü̃ ga Tupanaarü mugüchixü̃ ingegüxü̃na 
nanaxã. Rü yexgumarüxü̃ ta guxü̃ma ga yema Iraétanüxü̃arü ãẽx̱gacügüna 
nanaxã ga yema mugü ga ümatüxü̃. 
10-11Rü yexguma ga nüma ga Moiché rü yema ãẽx̱gacügüxü̃ naxuxcu̱xẽ, rü 
ñanagürü: —Guxü̃guma i ngẽxguma norü 7 ya taunecüwa nanguuxü̃gu nax 
pegüxü̃̃́ nüxü̃ pengechaü̃güxü̃ i perü ngetanügü, rü ngẽxguma tá nixĩ i 
guxü̃ma i duü̃xü̃güpex̱ewa nüxü̃ pedaumatügüxü̃ i ñaa mugü. Rü ngẽma tá 
nixĩ i duü̃xü̃güpex̱ewa pexüxü̃ i ngẽxguma düxenügüchigaarü tauemacüwa 
nanguuxü̃gu rü guxü̃ma i Iraétanüxü̃ Tupanapex̱egu ngutaquex̱egüxü̃gu 
nawa i ngẽma nachica i nümatama tá nüxü̃ naxunetaxü̃. 
12Rü ngẽma ngunexü̃gu rü guxü̃táma i duü̃xü̃gü i yatüxü̃gü, rü ngexü̃gü, rü 
buxü̃gü, rü duü̃xü̃gü i to i nachixü̃anecüãx̱ i perü ĩanegügu ãchiü̃güxü̃, rü tá 
nangutaquex̱egü nax nüxü̃ naxĩnüexü̃cax̱ i ngẽma Tupanaarü mugü nax 
ngẽmaãcü nangúexü̃cax̱ nax nüxü̃ nangechaü̃güxü̃cax̱ ya tórü Cori ya 
Tupana, rü nagu namaxẽxü̃cax̱ i guxü̃ma i ngẽma mugü nüxü̃ ixuxü̃. 

13Rü ngẽmaãcü i ngẽma pexacügü i tama nüxü̃ cuax̱güxü̃ i ngẽma mugü, rü 
tá nüxü̃ naxĩnüe rü ngẽmaãcü tá naxcax̱ nangúe nax naga naxĩnüexü̃ rü nüxü̃ 
nangechaü̃güxü̃ ya Cori ya Tupana i ngẽxguma namaxẽyane nawa i ngẽma 
naane i tá nawa pengẽxmagüxü̃ nawena nax pichoü̃xü̃ i natü i Yudáü̃ 
==ñanagürü ga Moiché. 

Uxcuxẽgü ga Cori ya Tupana Moichéna ãxü̃ 

14Rü nüma ga Cori ya Tupana rü Moichémaxã nidexa rü ñanagürü: —Dücax, 
marü ningaica nax nawa nangugüxü̃ i ngunexü̃ nax cuyuxü̃. Rü ngẽmacax̱ 
chanaxwax̱e i Yochuécax̱ cuca rü wüxigu i pema i taxre rü chopatawa pexĩ, 
nax ngéma choma pemaxã nüxü̃ chixuxü̃cax̱ i tax̱acü tá pexüxü̃ 
==ñanagürü ga Cori ya Tupana. Rü nüma ga Moiché rü Yochué rü 
Tupanapatawa naxĩ. 
15Rü yéma Tupanapatawa rü nüma ga Cori ya Tupana rü wüxi ga 
caixanexü̃wa naxcax̱ nango̱x. Rü yema caixanexü̃ rü Tupanapataarü ĩãx̱ i 
nawa ixücuxü̃étügu nachü̱xüxü̃. 
16Rü yexguma ga Cori ya Tupana rü Moichémaxã nidexa rü ñanagürü: —
Marü paxa tá cuyu, rü ñaa chorü duü̃xü̃gü i Iraétanüxü̃ rü paxa tá nawe 
narüxĩ i ngẽma tupananetagü i ngẽma naane i tá peyaxuxü̃wa ngẽxmagüxü̃. 
Rü ngẽxguma rü tá choxna nixĩgachitanü, rü ngẽmaãcü tá nagu narüchixe i 
ngẽma uneta i namaxã chaxüxü̃. 
17Rü ngẽxguma i choma rü tá namaxã chanu, rü tá nüxna chixũgachi rü 
nüxica tá ngéma chanawogü. Rü marü taxũtáma marü nüxü̃ chacuáxchaü̃ i 
ngẽma Iraétanüxü̃. Rü guxchaxü̃gü rü ngúxü̃gü tá naxcax̱ ínangugü. Rü 
ngẽmacax̱ i nümagü rü düxwa tá nügümaxã ñanagürügü: “¿Ẽ̱xna ñaa ngúxü̃ 
rü taxcax̱ ínangu erü tórü Cori ya Tupana rü marü tama taxü̃tawa 
nangẽxma?” ñanagürügü. 
18Natürü ngẽxguma ngẽma ngunexü̃wa nanguxgu i choma rü tá yexeraãcü 
nüxna chixũgachi i ngẽma Iraétanüxü̃ nagagu i ngẽma chixexü̃ i naxügüxü̃ 
rü ñu̱xũchi nagagu nax ngẽma tupananetagüxü̃ nax yacuax̱üü̃güxü̃. 

19Rü ñu̱xma rü chanaxwax̱e nax cuma rü Yochué penaxümatüxü̃ i ñaa wiyae, 
rü ñu̱xũchi Iraétanüxü̃xü̃ namaxã penangúexẽẽxü̃ nax nagu nawiyaegüxü̃cax̱ 
rü ngẽmawa nüxna nacuax̱ãchiexü̃cax̱ i ngẽma choma pemaxã nüxü̃ chixuxü̃. 
20Erü choma rü tá nagu chanachocuxẽxẽ i ngẽma naane ga chauégagu norü 
o̱xigümaxã nüxü̃ chixuxü̃ i ngextá yima lechi rü berure rü ñoma dexárüxü̃ 
taguma ínataxuxü̃wa. Rü ngẽxguma tá marü lechi nixaxgügu, rü berure ne 
niwexgu, rü nawa nangaxpütüwegügu rü nawa yangüegu, rü ngẽxguma i 
nümagü rü tá tupananetagüwe narüxĩ rü ngẽmaxü̃ãma tá nicuax̱üü̃gü rü 
chauxchi rü tá naxaixe. Rü ngẽxguma i ngẽma uneta i pemaxã chaxüxü̃ rü tá 
nagu narüchixe. 
21Natürü ngẽxguma naxcax̱ tá ínanguxgu i naguxü̃raü̃xü̃ i ngúxü̃gü rü 
guxchaxü̃gü, rü ñaa wiyaewa tá nüxna nacuax̱ãchie nax chixexü̃ naxügüxü̃. 
Erü ngẽma nataagü rü tá nüxna nacuax̱ãchi i ñaa wiyae rü tá nagu 
nawiyaegü. Rü choma rü naxü̃pa nax nagu chanachocuxẽẽxü̃ i ngẽma 
Iraétanüxü̃ nawa i ngẽma naane ga namaxã chaxueguxü̃ rü marü nüxü̃ 
chacuax̱ nax tax̱acürü chixexü̃gu tá yixĩxü̃ ga naxĩnüexü̃ ==ñanagürü ga 
Tupana. 
22Rü yematama ngunexü̃gu ga Moiché rü nanaxümatü ga yema wiyae rü 
ñu̱xũchi Iraétanüxü̃xü̃ nangúexẽxẽ ga yema wiyae. 
23Rü nüma ya Cori ya Tupana rü Yochué ga Núü̃ nanemaxã nüxü̃ nixu i ñaa 
ucu̱xẽ rü ñanagürü nüxü̃: —¡Napora rü taxṹ i cumuü̃xü̃! Erü cuma tá nixĩ i 
cuyachocuxẽẽxü̃ i ngẽma Iraétanüxü̃ nawa i ngẽma naane i nüxü̃ chixuxü̃ nax 
noxrügü tá yixĩxü̃. Rü choma rü tá cuxü̃ chaxümücü ==ñanagürü. 
24Rü nüma ga Moiché rü nanagu̱xẽxẽ nax poperagu naxümatüaxü̃ ga yema 
mugü. 
25Rü ñu̱xũchi nidexa namaxã ga yema Lebítanüxü̃ ga yangegüxü̃ ga yema baú 
ga Tupanaarü mugüpane nagu üxü̃, rü ñanagürü nüxü̃: 
26—Ñaa nixĩ i ngẽma popera i Tupanaarü mugüpane. ¡Rü ngẽma baú i Cori 
ya Tupanaarü mugü nagu üxü̃cüwagu penaxǘ i ñaa popera nax ngẽmawa 



649 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

nüxna pecuax̱ãchiexü̃cax̱ ya Cori ya Tupana ega ngẽxguma nüxna 
pixĩgachitanügu! 
27Erü choma rü marü nüxü̃ chacuax̱ nax pema rü wüxi i duü̃xü̃gü i taierugüxe 
rü tama ĩnüwax̱egüxe nax pixĩgüxü̃. Rü ñu̱xma nax petanüwa chamaxü̃xü̃ rü 
nüxü̃ chadauxü̃ nax tama Cori ya Tupanaga pexĩnüexü̃, ¿rü ngẽxguma 
chayuxguwena rü tax̱acürü chixexü̃ tá yixĩxü̃ i pexügüxü̃? 
28¡Rü ñu̱xma rü nua penagagü i guxü̃ma i perü ãẽx̱gacügü i yaxguãx̱gü rü 
petücumüarü ãẽx̱gacügü nax namaxã nüxü̃ chixuxü̃cax̱ nachiga i ñaa Cori ya 
Tupanaarü mugü! Rü daxũguxü̃ i naane rü ñoma i naane rü nüxü̃ nacuax̱gü 
nax aixcüma yixĩxü̃ i ngẽma tá nüxü̃ chixuxü̃. 
29Erü choma rü marü nüxü̃ chacuax̱ rü ngẽxguma chayuxguwena rü pemax 
rü tá chixri pemaxẽ, rü tá nüxna pixĩgachi i ngẽma mugü ga pemaxã nüxü̃ 
chixuxü̃. Rü ngẽxgumarüxü̃ ta nüxü̃ chacuax̱ nax yixcüra tá pexcax̱ ínanguxü̃ 
i guxchaxü̃gü nagagu nax chixexü̃ pexügüxü̃ napex̱ewa ya Cori ya Tupana rü 
ngẽmamaxã nax penanuxẽẽxü̃ ==ñanagürü. 

Moichéarü wiyae 

30Rü yexguma ga Moiché rü guxü̃ma ga yema Iraétanüxü̃ ga yexma 
ngutaquex̱egüxü̃pex̱ewa nüxü̃ nixu ga ñaa wiyae. Rü norü ügüwa inanaxügü 
rü ñu̱xmata norü gu̱xwa nangu nax namaxã nüxü̃ yaxuxü̃, rü ñanagürü: 

Wenaxarü naxümatü ga Tupanaarü mugü 32 

Moichéarü wiyaechiga 

1—¡Nüxü̃ naxĩnü, Pa Daxũguxü̃ i Naanex, erü choma rü tá chidexa! ¡Rü mea 
choxü̃̃́ irüxĩnü, Pa Ñoma i Naanex, i chorü ore i tá nüxü̃ chixuxü̃! 
2Rü chorü ngu̱xẽẽtae rü ñoma pucürüxü̃ tá mea petanüwa nangu. Rü chorü 
ore rü ñoma cherena i maxẽétügu nguxü̃rüxü̃ tá nixĩ. Rü tacü ya pucü ya 
nanetügüétügu ngucürüxü̃ tá nixĩ. 
3Rü choma rü tá nüxü̃ chixuchiga i naéga ya Cori ya Tupana. ¡Rü norü 
poracax̱ nüxü̃ picuax̱üü̃gü ya tórü Cori ya Tupana! 

4Rü nüma nixĩ i torü dauruxü̃ nax yixĩxü̃. Rü guxü̃ma i tax̱acü i naxüxü̃ rü 
meama nawex̱gu. Rü guxü̃ma i nüxü̃ yaxuxü̃ rü aixcüma nixĩ. Rü nüma rü 
Tupana ya ixaixcümacü nixĩ. Rü nawa rü nataxuma i tax̱acü i dora ixĩxü̃, erü 
nüma rü ixaixcümacü nixĩ! 
5Pa Duü̃xü̃gü i Chixexü̃arü Üruü̃gü i Cori ya Tupanaxü̃ Nuxẽxẽgüxex, pema 
rü tama pime nax naxacügü pixĩgüxü̃. 
6¿Rü ñuxãcü i ñu̱xma i pema rü chixexü̃maxã Cori ya Tupanaaxü̃̃́ 
penaxütanüxü̃? Pa Duü̃xü̃gü i Peechitamare Maxẽxe rü Ngearü Cuáãx̱güxex 
¿tama ẽx̱na nüxü̃ pecuax̱ nax yimá yixĩxü̃ ya penatü ya pexü̃ ngóexẽẽcü? Rü 
aixcüma yimá nixĩ ya pexü̃ ngóexẽẽcü, rü pexna naxãcü i perü maxü̃ nax 
ñu̱xma duü̃xü̃gü pixĩgüxü̃. 
7¡Rü nüxna pecuax̱ãchie rü nagu perüxĩnüe ga yema nũxcüma ngupetüxü̃! 
¡Rü penatügüna naxcax̱ pecax̱ nax pemaxã nüxü̃ tixuxü̃cax̱, rü perü o̱xigüna 
pecax̱ nax pemaxã nüxü̃ tixuchigagüxü̃cax̱! 
8-9Rü wüxi ga ngunexü̃gu ga Cori ya Tupana ya Guxãétüwa Ngẽxmacü, rü 
nayatoye ga duü̃xü̃gü rü wüxitücumüchigüna nanaxã ga norü naane nax 
yéma nayexmagüxü̃cax̱. Rü ñu̱xũchi nüxü̃ naxuneta ga norü naanegüarü 
üyeanegü. Natürü natanüwa ga yema togü ga natücumügü, rü nüma ga Cori 
ya Tupana rü noxrüxü̃ nüxü̃ naxuneta ga Iraétanüxü̃, yerü woetama norü 
duü̃xü̃gü nixĩgü ga yema Acóbutanüxü̃. 
10Rü nüma ga Cori ya Tupana rü nüxü̃ nayangau ga yema norü duü̃xü̃gü nagu 
ga yema paanexü̃ ga chianexü̃ ga tacü ga buanecü nagu üxü̃. Rü nüxna 
nayapax̱ãchi nachacüümaxã rü ñu̱xũchi nayaxucu̱xẽgü. Rü nüxna nadau 
ñoma nügüxétüna nadauxü̃rüxü̃. 
11Rü nüma ya Cori ya Tupana rü ñoma wüxi i ĩyü i naxãcüxegüna 
nadauxü̃rüxü̃ pexna nadau. Rü ngẽma ĩyü rü naxchiãü̃wa tüxü̃ nayaxu nax 
tüxü̃ nangúexẽẽxü̃cax̱ nax tixüüxü̃cax̱. Rü nacax̱awepex̱atügu tüxü̃ nigagü. 
Rü yexgumarüxü̃ ta ga Tupana rü meama pexü̃ nigagü rü pexna nadau. 

12Rü nüma ga Cori ya Tupanaxicatama nixĩ ga pemaxã inacuáxü̃ rü taxuxü̃ma 
ga tax̱acürü tupananeta nixĩ ga nüxü̃ rüngü̃xẽẽxü̃. 
13Rü pexü̃ naporaexẽxẽ nax máxpü̱xanexü̃gu pexü̃ nagagüxü̃. Rü nanetügü ga 
nüechama yema naanewa rüxügüxü̃arü omaxã pexü̃ nixüwemü. Rü wüxi ga 
nutapütawa berure pexcax̱ nichuruxẽxẽ, rü nuta ga taipütacüwa pexcax̱ 
ínanagoxü̃chíüxẽxẽ ga chíxü̃. 
14Rü pexü̃̃́ nayexma ga perü wocagünenixü̃ rü ñu̱xũchi pexü̃̃́ nayexma ga perü 
wocagünenixü̃ ga marü itaigüne. Rü pema rü namaxã pexãwemü ga yema 
rümemaegüxü̃ ga carnérugü ga Bacháü̃anewa yexmagüxü̃ rü chíbugü ga 
iyatüxü̃, rü yema rümemaexü̃ ga trigu. Rü peyaxagü ga yema rümemaexü̃ ga 
úbatüxü̃ ga bínu. 
15Natürü pema ga Iraétanüxü̃ ga guxü̃ma ga yema õnamaxã pingüe rü nüxna 
pixĩgachi ga Cori ya Tupana ya pexü̃ ngo̱xẽẽcü. Rü nüxü̃ pexo ya yimá perü 
dauruxü̃ rü perü poxü̃ruxü̃ ixĩcü. 
16Rü pema rü nüxü̃ picuax̱üü̃gü ga yema tupananetachicünax̱ãgü ga nawa 
rüxoxegaxü̃, rü yemaacü penanuxẽxẽ ga Tupana. 
17Rü ñu̱xũchi ngo̱xogücax̱ penadai rü ípenagu ga ãmaregü. Rü yemaacü nüxü̃ 
picuax̱üü̃gü ga tupananetagü ga ngexwaca nüxü̃ peyangaugüxü̃ ga ü̃pa tama 
nüxü̃ pecuáxü̃ rü perü o̱xigü taguma nüxü̃ icuax̱üü̃güxü̃. 
18Rü pema, Pa Iraétanüxü̃x, rü nüxü̃ perüngümae ya penatü ya Cori ya 
Tupana ya perü poxü̃ruxü̃ ixĩcü rü maxü̃ pexna ãcü. 
19Rü yemacax̱ nixĩ ga Cori ya Tupana rü pemaxã nanuxü̃, rü pexü̃ naxoxü̃ i 
pema nax naxacügü pixĩgüxü̃. 
20Rü ñanagürü: “Rü ñu̱xma rü tá pexna chixũgachi, rü ngẽxguma tá nixĩ i 
nüxü̃ pecuáxü̃ nax tax̱acü tá pexü̃ ngupetüxü̃. Rü aixcüma i pema rü duü̃xü̃gü 
i chixexü̃gu maxẽxe pixĩgü, rü chauxacügü i tama aixcümagüxe pixĩgü. 
21Rü choxü̃ penuexẽxẽ namaxã i ngẽma perü tupananeta i tama aixcüma 
Tupana ixĩxü̃. Rü choxü̃ penuexẽxẽ namaxã i ngẽma naxchicünax̱ãgü i 
taxuwama mexü̃. Rü ngẽmacax̱ i ñu̱xma i choma rü tá pexü̃ chanuexẽxẽ 

namaxã i duü̃xü̃gü i tama choxü̃̃́ yaxõgüxü̃. Rü tá pexü̃ chanuexẽxẽ namaxã 
i wüxi i duü̃xü̃gütücumü i tama ixĩnüechaü̃xü̃. 
22Rü ngẽma chorü nu rü ñoma üxüxemarüxü̃ niyaura. Rü ngẽma üxüema rü 
woo naanearü aixepewa nangu nax yayauraxü̃. Rü tá nixa i ñoma i naane rü 
guxü̃ma i nanetüarü o i nawa ngẽxmagüxü̃. Rü woo yima max̱pü̃̃́negü rü tá 
niyaurapǘnegü. 
23Rü ngẽma chixexü̃ ügüxü̃cax̱ tá íchananguxẽxẽ i naguxü̃raxü̃xü̃ i 
guxchaxü̃gü. Rü tá nagu chanacuxgü ya guxü̃nema ya chorü chuxchigü. 
24Rü ngẽxma tá taiyamaxã rü axü̃nemaxã nayue. Rü wüxi i dax̱aweane i 
poraxü̃maxã tá chayanaxoxẽxẽ. Rü naxcax̱ tá ngéma chanamugü i naeü̃gü i 
düraexü̃ rü ãxtapegü i waixü̃mügu itúgüxü̃ i ngṍxwax̱egüxü̃. 
25Rü norü ĩanegüarü namagügu rü norü uanügü rü taramaxã tá nanadai i 
naxacügü. Rü ĩpatagüwa rü tá taxüchixü̃ i muü̃ ínangu. Rü tá nayue i 
ngextü̱xüxü̃gü rü paxü̃gü rü o̱xigü rü õxchanagü ya maĩẽxe. 
26Rü ngẽma nagu charüxĩnüxü̃ nixĩ nax chanawoanemarexü̃ i ngẽma 
duü̃xü̃gü nax ngẽmaãcü iyanaxoxü̃cax̱ i naéga i ñoma i naanewa. 
27Natürü tama ngẽmaãcü namaxã chanaxüxchaü̃, erü tama chanaxwax̱e nax 
choxü̃ nacugüexü̃ i chorü uanügü, rü choxü̃ ñagüxü̃: ‘Tama nixĩ ya Cori ya 
Tupana naxüxü̃ i ngẽma ñu̱xma ngupetüxü̃, rü yixema nixĩ i torü poramaxã 
naxüxü̃’, ñagüxü̃. 
28Rü Iraétanüxü̃ rü duü̃xü̃gü i tama naãẽxü̃ icuáxü̃ nixĩgü. ¡Rü ñu̱xma rü tama 
nüxü̃ nacuax̱güéga nax tax̱acü naxüexü̃! 
29Rü ngẽxguma chi duü̃xü̃gü i naãẽxü̃ icuáxü̃ yixĩgügu rü chi nügüãẽgu mea 
naxĩnüegu, rü chi nüxü̃ nacuax̱gü nax tax̱acü yixĩxü̃ i ngẽma yixcüra tá 
naxcax̱ ínguxü̃. 
30Rü choma nax Iraétanüxü̃arü poxü̃ruxü̃chirex̱ chixĩxü̃ rü ñu̱xma rü norü 
uanügüaxü̃̃́ chanatauxchaxẽxẽ nax ngẽmamex̱ẽgu nayixü̃cax̱ i ngẽma 

Iraétanüxü̃. Rü ngẽmacax̱ wüxitama i uanü rü 1,000 i Iraétanüxü̃xü̃ 
nibuxmüxẽxẽ, rü taxretama i uanügü rü 10,000 i Iraétanüxü̃xü̃ nibuxmüxẽxẽ. 
31Rü tórü uanügü rü meama nüxü̃ nacuax̱gü nax norü dauruxü̃ i tupananeta 
rü tama tórü dauruxü̃ ya Tupanamaxã nawüxigu. 
32Rü nümagü i ngẽma uanügü rü ñoma úbanecügü i chixearü oã̃́xü̃rüxü̃ 
nixĩgü. Rü nümagü rü Chodómacüãx̱gü rü Gomóracüãx̱gürüxü̃ chixexü̃ 
naxügü. Rü ñoma úbanecü i üxarü oã̃́xü̃ i nawa iyuxü̃rüxü̃ nixĩgü. 
33Rü yima bínu ya norü owa ücü rü ñoma ãxtapeguchata i nawa iyuxü̃rüxü̃ 
nixĩ. 
34-35Rü guxü̃ma i ngẽma poxcu rü ñoma diẽrumaxã inguxü̃xü̃rüxü̃ namaxã 
changuxü̃ nax ngẽma ngunexü̃ i nagu chapoxcuexü̃gu ngẽmamaxã 
chanapoxcuexü̃cax̱. Rü marü ningaica i ngẽma ngunexü̃ i nagu tá 
chanapoxcuexü̃ i ngẽma uanügü naxcax̱ i ngẽma chixexü̃ i chorü 
duü̃xü̃gümaxã naxügüxü̃. Rü paxa tá nawa nangu i ngẽma ngunexü̃”, 
ñanagürü ya Tupana. 
36Rü nüma ya Cori ya Tupana rü tá norü duü̃xü̃güxü̃ ínapoxü̃ i ngẽxguma 
nüxü̃ nadau̱̱xgu nax marü nangearü poraáxü̃. Rü tá nüxü̃ narüngü̃xẽxẽ i 
ngẽxguma nüxü̃ nadau̱̱xgu nax marü nataxuxü̃ma i norü duü̃xü̃gü i poraexü̃ 
i íyaxügüxü̃. 
37Rü ngẽxguma ya Cori ya Tupana rü tá ñanagürü: “¿Ngexü̃gü nixĩ i ngẽma 
perü tupananetagü i pema nagu perüxĩnüexü̃ nax pexna nadaugüxü̃? 
38¿Rü ngexü̃gü nixĩ i ngẽma perü tupananetagü i nangõ̱xgüxü̃ i ngẽma perü 
ãmarearü chíxü̃ i naxcax̱ ípeguxü̃ rü yaxaxgüxü̃ ya yimá bínu ya nüxna 
penaxãcü? ¡Ẽcü inachigü i ñu̱xma nax pexü̃ nangü̃xẽẽgüxü̃cax̱! ¡Rü nua naxĩ 
nax pexü̃ íyapoxü̃güxü̃cax̱! 
39Rü chaxicatama nixĩ ya Tupana chixĩxü̃, rü nataxuma i to i tupanagü i 
chauétüwa ngẽxmaxü̃. Rü choma nixĩ i pexna chanaxãxü̃ i maxü̃ rü ñu̱xũchi 
pexna chanayaxuxü̃. Rü choma nixĩ i ngúxü̃ pexcax̱ íchanguxẽẽxü̃, rü 

ñu̱xũchi pexcax̱ chayataanexẽẽxü̃. Rü tataxuma ya texé ya tama chorü 
poratüxü̃wa ngẽxmagüxe. 
40-41Rü daxũguxü̃ i naanegu chaxunagüchacüxü, rü chorü maxü̃ i tagutáma 
íyaguxü̃xégagu nüxü̃ chixu rü ngẽxguma tá chanawaixmagugu i ngẽma chorü 
tara i íyau̱̱xratachinücüüxü̃, rü ngẽxguma tá nixĩ i ichanaxügü nax 
chaxütanüxü̃ rü chanadaixü̃ i chorü uanügü. Rü ngẽxguma tá nixĩ i 
chanapoxcuexü̃ i ngẽma duü̃xü̃gü i chauxchi aiexü̃. 
42Rü chorü chuxchigü rü tá nagümaxã nadumagu, rü chorü tara i taxrewa 
ãmaguxü̃maxã tá chanadai i ngẽma duü̃xü̃gü. Rü ngẽma yuexü̃wa rü ngẽma 
poxcuexü̃wa tá naba ya nagü. Rü tá chanadaü̃eru i chorü uanügüarü 
ãẽx̱gacügü i max̱yaexü̃”, ñanagürü tá ga Tupana. 
43Pa Togü i Duü̃xü̃gütücumügüx, rü name nixĩ i wüxigu Cori ya Tupanaarü 
duü̃xü̃gümaxã petaãẽgü. Erü nüma ya Cori ya Tupana rü tá naxütanü naxcax̱ 
i ngẽma norü duü̃xü̃gü i yuexü̃. Rü tá nanadai i norü uanügü. Rü tá nüxü̃̃́ 
nüxü̃ narüngüma i norü duü̃xü̃güarü chixexü̃, rü tá naxcax̱ nayataanexẽxẽ i 
norü naane ==ñanagürü ga Moiché. 

Moichéarü ucu̱xẽ ga nawa yacuáxü̃ 

44-45Rü Moiché rü guxü̃ma ga duü̃xü̃gü ga Iraétanüxü̃pex̱egu nachi wüxigu 
namaxã ga Yochué ga Núü̃ nane. Rü nüma ga Moiché rü inanaxügü nax nüxü̃ 
yaxuxü̃ i ngẽma wiyaearü ore ñu̱xmata norü gu̱xwa nangu. 
46Rü yemawena ga Moiché rü Iraétanüxü̃maxã nidexa rü ñanagürü: —¡Mea 
pegüãẽgu namaxã penguxü̃ i ngẽma ñu̱xma pexü̃ changúexẽxẽxü̃! ¡Rü 
ñu̱xũchi pexacügümaxã nüxü̃ pixu nax nümagü rü ta mea nagu namaxẽxü̃ rü 
yanguxẽxẽgüãxü̃ i guxü̃ma i ngẽma mugü i ñu̱xma pemaxã nüxü̃ chixuxü̃! 
47Erü ñaa ore i pemaxã nüxü̃ chixuxü̃ rü tama wüxi i ore i natücax̱mamare 
ixĩxü̃ nixĩ. Rü ngẽxguma tá aixcüma mea peyanguxẽẽgu, rü mucütáma ya 
taunecü nawa pemaxẽ i ngẽma naane i ñu̱xma tá nagu pichocuxü̃ i natü i 
Yudáü̃arü tocutüwa ngẽxmaxü̃ ==ñanagürü ga Moiché. 
Cori ya Tupana rü Moichéxü̃ nanawe̱x ga yema naane ga Iraétanüxü̃arü tá ixĩxü̃ 

48Rü yematama ngunexü̃gu rü Cori ya Tupana rü Moichémaxã nidexa rü 
ñanagürü nüxü̃: 
49—¡Máxpü̱xanexü̃ i Abaríü̃wa naxũ! ¡Rü nagu naxĩnagü ya yima max̱pǘne 
ya Nébu ya Moátanüxü̃arü naanewa ngẽxmane ya ĩane ya Yericúarü 
to̱xmax̱tawa! Rü ngéma tá nagu cudawenü i ngẽma Canaáü̃ane. Rü ngẽma 
naane tá nixĩ i Iraétanüxü̃na chaxãxü̃. 
50Rü yima max̱pǘne ya nagu cuxĩnagünegu tá nixĩ i cuyuxü̃. Rü ngẽmaãcü 
natanüwa tá cungexma i ngẽma cutanüxü̃ i marü yuexü̃ yema guma cuenexẽ 
ga Aróü̃ ga max̱pǘne ga Órgu yucü rü ñu̱xma wüxiwa natanüxü̃maxã 
ngẽxmacürüxü̃. 
51Yerü pema ga taxre rü yexguma yema Iraétanüxü̃ dexá nüxü̃ taxu̱xgu ga 
Meribá-cadéwa ga Chíü̃arü chianexü̃wa, rü pema rü tama yema 
Iraétanüxü̃pex̱ewa chauga pexĩnüe ga yexguma pemaxã nüxü̃ chixu nax yima 
nutamaxã pidexagümare nax nawa ínaxũxü̃xü̃cax̱ ga dexá. 
52Rü ngẽmacax̱ i cuma rü yáxü̃wamare tá nüxü̃ cudawenü i ngẽma naane i 
Iraétanüxü̃na tá chaxãxü̃, natürü taxũtáma nagu cuxücu ==ñanagürü ga 
Tupana. 

Wenaxarü naxümatü ga Tupanaarü mugü 33 

Moiché rü wüxitücumüchigü i Iraétanüxü̃maxã mexü̃ naxuegu 

1Rü naxü̃pa ga nax nayuxü̃ ga Moiché ga Tupanaarü duü̃ ixĩcü, rü 
Iraétanüxü̃maxã mexü̃ naxuegu, rü ñanagürü ga Moiché: 
2—Cori ya Tupana rü max̱pǘne i Chinaíwa ne naxũ. Rü yexguma 
máxpü̱xanexü̃ i Cheíwa tachopetügu rü tüxü̃ nibáixmaxü̃. Rü yema norü 
nangóonexü̃ rü máxpüxanexü̃ i Paráü̃wa nanguema, rü ñu̱xmata Meribá-
cadéwa nangu. Rü norü tügünemex̱ẽgu nayange i norü mugü i yau̱̱xracüüxü̃. 
Rü 10,000 i dauxü̃cüãx̱ i norü duü̃xü̃gümaxã ngéma ne naxũ. 



656 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

3Rü nüma ya Cori ya Tupana rü norü duü̃xü̃güxü̃ nangechaxü̃, rü nüxna 
nadau i ngẽma naga ĩnüexü̃. Rü nümagü rü napex̱egu nacaxã̃́pü̱xügü rü 
ínanangu̱xuxẽẽgü i norü ucu̱xẽgü. 
4Rü choma i Moiché rü pexna chanaxã i Tupanaarü mugü nax perü meruxü̃ 
yixĩxü̃cax̱, Pa Acóbutanüxü̃x. 
5Rü yexguma Iraétanüxü̃ norü ãẽx̱gacügümaxã nangutaquex̱egügu rü Tupana 
nixĩ ga namaxã icuácü ==ñanagürü ga Moiché. 
6Rü Moiché rü Rubéü̃tanüxü̃chiga nidexa rü ñanagürü: —¡Namaxẽ i 
Rubéü̃tanüxü̃! ¡Rü tagutáma inarüxo woo noxretama i yatügü nixĩgü! 
==ñanagürü. 
7Rü Yudátanüxü̃chiga nidexa rü ñanagürü: —¡Pa Cori ya Tupanax, nüxü̃ 
naxĩnü i Yudátanüxü̃arü yumüxẽ i ngẽxguma curü ngü̃xẽxẽgücax̱ ínacagügu! 
¡Rü nüxü̃̃́ natauxchaxẽxẽ nax wüxiwa naxĩxü̃ rü ngẽmaãcü namücügü i 
Iraétanüxü̃xü̃ nangü̃xẽẽgüxü̃cax̱! ¡Rü curü poramaxã ínapoxü̃ i norü 
uanügümex̱ẽwa! ==ñanagürü. 
8Rü Lebítanüxü̃chiga nidexa rü ñanagürü: —Pa Cori Pa Tupanax, cuma rü 
Lebítanüxü̃xü̃ cungechaxü̃ rü naxmex̱wa cunangẽxmagüxẽxẽ ga gumá nutagü 
ga ixüünecü ga Tumíü̃ rü Uríü̃ ga nawa nüxü̃ nacuax̱gücü i curü ngúchaü̃. Rü 
cuma rü Macháwa nüxü̃ cuxü i ngẽma Lebítanüxü̃, rü Meribáarü dexáwa 
namaxã cuporaga. 
9Rü ngẽma Lebítanüxü̃ rü nanatüxü̃ rü naéxü̃ nangechaxü̃güarü yexera cuga 
naxĩnüe rü nayanguxẽxẽ i curü uneta. Rü naenexẽgüxü̃ rü naxacügüxü̃ 
nangechaxü̃güarü yexera cuga naxĩnüe rü nayanguxẽxẽ i curü uneta. 
10Rü nümagü ga Lebítanüxü̃ nixĩ ga mea Iraétanüxü̃xü̃ ga Acóbutanüxü̃xü̃ 
nangúexẽẽxü̃ i curü mugü rü ucu̱xẽgü. Rü nümagü nixĩ i cupex̱ewa curü 
ãmarearü guruü̃wa yagugüãxü̃ i naxü̃nagü i duü̃xü̃gü cuxna ãmaregüxü̃ rü 
ñu̱xũchi yagugüãxü̃ i pumaratex̱egü. 
11Rü cuxna chaca, Pa Cori Pa Tupanax nax taãẽxãcü cunayaxuxü̃ i ngẽma 
puracü i cuxcax̱ naxügüxü̃ i ngẽma Lebítanüxü̃. ¡Rü yanaxoxẽxẽ i norü 

uanügü nax ngẽmaãcü tama wena naxcax̱ íyaxü̃ãchixü̃cax̱ i ngẽma naxchi 
aiexü̃! ==ñanagürü. 
12Rü nüma ga Moiché rü Bẽyamíü̃tanüxü̃chiga nidexa rü ñanagürü: —Cori ya 
Tupana pexü̃ nangechaxü̃ rü ngẽmacax̱ taãẽãcüma pemaxẽ. Rü nüma rü 
guxü̃guma pexna nadau rü guxü̃gutáma naxmex̱tüü̃wa pengẽxmagü 
==ñanagürü. 
13Rü Moiché rü Yúchetanüxü̃chiga nidexa rü ñanagürü: —Cori ya Tupana tá 
pexü̃ narüngü̃xẽxẽ, rü ngẽma perü naanegu tá nananguxẽxẽ i cherena i 
daxũguxü̃ i naanewa ne ũxü̃. Rü ñu̱xũchi tá pexna nanaxã i ngẽma dexá i 
waixü̃mütüü̃wa ngẽxmaxü̃. 
14Rü ngẽmaãcü wüxichigü ya taunecügu rü tá namu i penetüarü o i pebuxuxü̃ 
rü wüxichigü ya tauemacügu rü tá namu i ngẽma rümemaexü̃ i penetüarü o. 
15Rü ngẽma nũxcüma yexmaxü̃ i máxpü̱xanexü̃wa rü Tupana tá pexna nanaxã 
i ngẽma rümemaexü̃ i penetügüarü o. 
16Rü nüma ya Cori ya Tupana ya chuchuxü̃ ga iyau̱̱xraxétaxü̃étüwa ngócü 
pexü̃ nangechaxü̃ rü tá pexna nanaxã i ngẽma ñoma i naanewa rümemaexü̃ 
i nanetüarü o. Rü Yúche ga naenexẽtanüwa Tupana nüxü̃ unetacü, rü 
yimátanüxü̃cax̱ tá ínangu i guxü̃ma i ngẽma mexü̃gü. 
17Rü ngẽma Yúchetanüxü̃ rü tá namexẽchi ñoma woca i yatüxü̃xacü i nüxíra 
buxü̃rüxü̃. Rü tá naporaxüchi ñoma wüxi i búfalorüxü̃. Rü guxü̃ma i 
duü̃xü̃gütücumügü i ñoma i naanewa ngẽxmagüxü̃maxã tá napora. Rü 
ngẽmaãcü tá nixĩ i ngẽma muxũchixü̃ i Efraíü̃tanüxü̃ rü ngẽma muxü̃ i 
Manachétanüxü̃ ==ñanagürü. 
18Rü Moiché rü Chaburóü̃tanüxü̃chiga rü Ichacátanüxü̃chiga nidexa rü 
ñanagürü: —Pemax, Pa Chaburóü̃tanüxü̃x, rü tá petaãẽgü i ngẽxguma perü 
puracüwa pexĩxgu. Rü pemax, Pa Ichacátanüxü̃x, rü tá petaãẽgü i ngẽxguma 
pepatagü i naxchirunaxcax̱wa pengẽxmagügu. 
19Rü pema rü tá naxcax̱ pengẽma i ngẽma togü i duü̃xü̃gütücumügü nax perü 
máxpü̱xanexü̃wa Cori ya Tupanacax̱ nadaiaxü̃ rü yagugüãxü̃ i norü ãmaregü 

ya Tupana naxwax̱exü̃. Rü pexmex̱wa tá nangẽxmagü i ngẽma ngẽmaxü̃gü i 
márwa ngẽxmagüxü̃ rü ñu̱xũchi ngẽma mexü̃gü i to i nachixü̃anegüarü 
türegüwa naxcax̱ petaxexü̃ ==ñanagürü. 
20Rü Moiché rü Gáxtanüxü̃chiga nidexa rü ñanagürü: —Namexẽchi ya Cori 
ya Tupana ya taxü̃ i naane pexna ãcü. Rü ngẽma naanewa rü pema i 
Gáxtanüxü̃ rü ñoma leóü̃ i iyauxexü̃ i naeru íwaexü̃ rü nachacüügü 
íwaexü̃rüxü̃ pixĩgü. 
21Rü pema i Gáxtanüxü̃ rü penayaxu i ngẽma naane i rümemaexü̃ ñoma 
duü̃xü̃güarü ãẽx̱gacüna ixãxü̃rüxü̃. Rü yexguma nangutaquex̱egügu ga 
Iraétanüxü̃arü ãẽx̱gacügü rü pema rü Tupanaga pexĩnüe rü peyangu̱xẽxẽ ga 
norü mugü rü ucu̱xẽgü ga norü duü̃xü̃güna naxãxü̃ ==ñanagürü. 
22Rü nüma ga Moiché rü Dáü̃tanüxü̃chiga nidexa rü ñanagürü: —Dáü̃tanüxü̃ 
rü ñoma wüxi i leóü̃xacü i Bacháü̃anewa ne yuxuxü̃rüxü̃ nixĩgü 
==ñanagürü. 
23Rü Netarítanüxü̃chiga nidexa rü ñanagürü: —Rü pemax, Pa Netarítanüxü̃x, 
rü Cori ya Tupana poraãcü pexü̃ narüngü̃xẽxẽ rü pemaxã nataãxẽ. Rü nüma 
rü pexna nanaxã i ngẽma naane ya nataxa ya Gariréawa ixügüxü̃ ñu̱xmata 
yimaarü súrgu yacuá ==ñanagürü. 
24Rü Moiché rü Achétanüxü̃chiga nidexa rü ñanagürü: —Pa Achétanüxü̃x, 
Cori ya Tupana rü guxü̃ma i Iraétanüxü̃arü yexera tá pexü̃ rüngü̃xẽxẽ, rü 
guxü̃ma i nümagü rü tá pexü̃ nangechaü̃gü. Rü tagutáma pexü̃̃́ nataxu i perü 
oribuarü chíxü̃. 
25Rü perü ĩanegüarü poxeguxü̃arü chotaruxü̃gü rü fierunaxcax̱ rü 
bróũchenaxcax̱ tá nixĩgü. Rü ngẽma perü pora i pexü̃̃́ ngẽxmaxü̃ rü tá natai i 
guxü̃ma i ngẽma ngunexü̃gü i nagu pemaxẽxü̃gu ==ñanagürü. 
26Rü yema namaxã yagúexẽẽãxü̃ ga norü dexa ga Moiché rü ñanagürü: —Pa 
Iraétanüxü̃x, rü nataxuma i to i perü Tupanamaxã wüxiguxü̃. Rü nüma rü 
norü poramaxã dauxü̃guxü̃ i caixanexü̃gu nixũ nax perü ngü̃xẽẽwa 
naxũxü̃cax̱. 

27Rü yimá Cori ya Tupana ya guxü̃guma ngẽxmacü, rü nüma nixĩ i perü 
poxü̃ruxü̃ yixĩxü̃. Rü ngẽma norü pora i guxü̃guma nüxü̃̃́ ngẽxmaxü̃ rü perü 
ngü̃xẽẽruxü̃ nixĩ. Rü nüma nixĩ i pexna yabuxmüxẽẽãxü̃ i perü uanügü, rü 
nüma nixĩ i pexü̃ namuxü̃ nax penadai̱x̱ü̃cax̱. 
28Rü pemax, Pa Iraétanüxü̃x, rü taxuxü̃táma pexü̃ nachixewe i perü naanewa. 
Rü petaagü rü taãẽãcüma tá nawa namaxẽ. Rü perü naanewa rü tá pexü̃̃́ 
nangẽxma i perü triguchitaü̃gü rü úbachitaxü̃gü. Rü tagutáma pexü̃̃́ nataxu 
ya pucü ya dauxü̃wa ne ũcü. 
29¡Pa Iraétanüxü̃x, petaãxẽgü! Pema rü taxúema pemaxã tawüxigu erü 
nümatama ya Cori ya Tupana nixĩ i pexü̃ ínapoxü̃xü̃, rü pexü̃ nangü̃xẽẽxü̃. 
Rü nüma nixĩ i perü tara i namaxã perü uanügüxü̃ pedaixü̃. Rü perü uanügü 
rü pepex̱egu tá nacaxã̃́pü̱xügü. Rü pema rü tá penaxãnexẽxẽ rü 
penapu̱xcuchigüama ==ñanagürü ga Moiché. 

Wenaxarü naxümatü ga Tupanaarü mugü 34 

Moichéarü yuchiga 

1Rü Moáanearü chianexü̃wa inaxũãchi ga Moiché nax max̱pǘneanexü̃ ga 
Nébuwa naxũxü̃cax̱. Rü guma max̱pǘne ga Pichágu naxĩnagü. Rü guma 
max̱pǘne rü Yericúarü to̱xmax̱tawa nayexma. Rü yéma nixĩ ga Cori ya 
Tupana nüxü̃ nawéxü̃ ga guxü̃ma ga Garaáxane rü ñu̱xmata Dáü̃arü naanegu 
nüxü̃ nadauxẽxẽ. 
2Rü yexgumarüxü̃ ta nüxü̃ nanawex̱ ga naane ga Netaríarü, rü Efraíü̃arü, rü 
Manachéarü, rü guxü̃ma ga Yudáarü naane rü ñu̱xmata Már ga 
Mediteráneuwa nangu. 
3Rü nüxü̃ nanawex̱ ta ga Néguearü chianexü̃, rü natü ga Yudáü̃arü naane ga 
metachinüxü̃, rü ñu̱xũchi Yericú ga Cucunecüarü Ĩane rü ñu̱xmata ĩane ga 
Chóagu nadau. 
4Rü nüma ga Cori ya Tupana rü ñanagürü Moichéxü̃: —Ñaa nixĩ i ngẽma 
naane ga curü o̱xigü ga Abraáü̃, rü Ichaá, rü Acóbumaxã nüxü̃ chixuxü̃ rü tá 

nataagüna chaxãxü̃. Rü ngẽmacax̱ chanaxwax̱e nax cuxetümaxãxü̃chi nüxü̃ 
cudauxü̃, rü woo i cuma rü taxũtáma nawa cungu ==ñanagürü. 
5Rü yemawena ga Moiché ga Tupanaarü duü̃ rü nayu nagu ga yema Moáane, 
yema Cori ya Tupana namaxã naxueguxü̃rüxü̃. 
6Rü wüxi ga Moáanearü doxonexü̃gu nixĩ ga Tupana natáxü̃ ga Bex-peúarü 
to̱xmax̱tawa, nagu ga wüxi ga nachica i ñu̱xmarüta taxúema nüxü̃ cuáxü̃. 
7Rü nüma rü nüxü̃̃́ nayexma ga 120 ga norü taunecü rü yexguma rü ta meama 
tüxü̃ nadau rü napora. 
8Rü nüma ga Iraétanüxü̃ rü 30 ga ngunexü̃ naxcax̱ naxauxe ga Moáanearü 
chianexü̃wa, rü yemaacü nayanguxẽẽgü ga nax naxaurexü̃ naxcax̱ ga 
Moichéarü yu. 
9Rü nüma ga Yochué ga Núü̃ nane rü marü Moichéxü̃tawa nanayaxu ga cuax̱ 
yerü nüma ga Moiché rü naétügu naxǘxmex̱. Rü yemacax̱ ga Iraétanüxü̃ rü 
Yochuéga naxĩnüe rü nayanguxẽẽgü ga yema Cori ya Tupana Moichémaxã 
nüxü̃ ixuxü̃. 
10Rü Moichéwena rü Iraétanüxü̃tanüwa taguma nayexma ga to ga orearü 
uruxü̃ ga Moichérüxü̃ ixĩcü ga Cori ya Tupana namaxãxü̃chi idexacü. 
11Rü Moichéxicatama nixĩ ga naxüxü̃ ga yema cuax̱ruü̃gü rü mexü̃gü ga 
Tupanaarü poramaxã naxüxü̃ ga Equítuanewa napex̱ewa ga Faraóü̃ rü norü 
ngü̃xẽẽruü̃gü rü guxü̃ma ga Equítuanecüãx̱gü. 
12Rü Moichéwena rü taguma texé Moichérüxü̃ tüxü̃̃́ nayexma ga pora nax 
naxüaxü̃ ga yema taxü̃ ga mexü̃gü ga Tupanaarü poramaxã naxüxü̃ napex̱ewa 
ga guxü̃ma ga Iraétanüxü̃. 

Yochué 

Yochué 1 

Yochuéxü̃ naxuneta ga Tupana nax nüxí Iraétanüxü̃maxã inacuáxü̃ca̱x 

1Rü yexguma nayuxguwena ga gumá Tupanaarü duü̃ ga Moiché, rü nüma ga 
Cori ya Tupana rü Moichéarü ngü̃xẽẽruxü̃ ga Yochué ga Núü̃ nanemaxã 
nidexa, rü ñanagürü nüxü̃: 
2—Ñu̱xma nax marü nayuxü̃ ya yimá chorü duü̃ ya Moiché, rü cuma tá nixĩ 
i guxü̃ma i ngẽma Iraétanüxü̃maxã quixüexü̃ nawa i ngẽma natü i Yudáü̃, 
nax nagu pichocuxü̃cax̱ i ngẽma naane i pexna chaxãxü̃. 
3Rü yema marü Moichémaxã nüxü̃ chixuxü̃rüxü̃, rü choma rü tá pexna 
chanaxã i guxü̃ma i ngẽma naane i nawa tá pengagüxü̃. 
4Rü ngẽma naane i tá pexna chaxãxü̃, rü ngẽma chianexü̃ i súrwaama 
ngẽxmaxü̃wa inaxügü rü ñu̱xmata Líbanuarü max̱pǘnewa nangu i 
nórtewaama. Rü ngẽma naane rü taxtü i Eufrátewa inaxügü i éstewaama rü 
Itítanüxü̃anemaxã tá nangau ñu̱xmata Már i Mediteráneuwa nangu i 
oéstewaama. 
5Rü guxü̃ma i ngunexü̃gü i nagu cumaxü̃xü̃gu rü taxuxü̃táma cuxü̃ 
narüporamae. Rü choma rü tá cuxü̃tawa changexma, yema Moichéxü̃tawa 
chayexmaxü̃rüxü̃. Rü tagutáma ngextá cuxü̃ chatax̱, rü tagutáma cuxü̃ chaxo. 
6¡Rü cugü írüpora rü taxṹ i cugü cutaeguxü̃! Erü cuma tá nixĩ i nüxü̃ 
cuyanuxü̃ i norü naane i ñaa duü̃xü̃gü, yerü yema nixĩ ga perü o̱xigümaxã 
nüxü̃ chixuxü̃. 
7Rü wüxixicatama nixĩ i cumaxã nüxü̃ chixuxü̃, rü ngẽma nixĩ nax tama 
cumuü̃xü̃ rü aixcüma naga cuxĩnüxü̃ rü cuyanguxẽẽxü̃ i guxü̃ma i ngẽma 
mugü ga chorü duü̃ ga Moiché cuxna ãxü̃. ¡Rü ẽcü mea yanguxẽxẽ nax mea 
cuxü̃̃́ ínanguxuchixü̃cax̱ i guxü̃ i tax̱acü ícuxüxü̃wa! 
8¡Rü guxü̃gutáma nawa cungu̱x i ngẽma nüxü̃ chixuxü̃ i chorü mugüpanewa! 
Rü name nixĩ i cuma rü chütacü rü ngunecü rü nagu curüxĩnü i ngẽma chorü 

ore nax ngẽmaãcü mea cunaxüxü̃cax̱ i ngẽma cumaxã nüxü̃ chixuxü̃, rü mea 
cuxü̃̃́ ínanguxuchixü̃cax̱ i guxü̃ma i tax̱acü ícuxüxü̃wa. 
9Rü choma nixĩ i cuxü̃ chamuxü̃ nax cugü cuporaxẽẽxü̃cax̱ Rü tama name i 
cumuü̃xü̃ rü icuyarümaãchi, erü choma ya curü Cori ya Tupana rü tá 
cuxü̃tawa changexma i ngextá cuma ícuxũxü̃wa ==ñanagürü ga Tupana. 
Yochué rü duü̃xü̃güxü̃ namu nax nügü namexẽxẽgüxü̃ca̱x nax yapugüãxü̃ca̱x i 

ngẽma naane i Cori ya Tupana tá nüxna ãxü̃ 

10Rü yexguma ga nüma ga Yochué rü nanamu ga yema Iraétanüxü̃arü 
ãẽx̱gacügü, rü ñanagürü nüxü̃: 
11—¡Guxü̃ma i duü̃xü̃gütanügu pixĩãgütanü, rü namaxã nüxü̃ pixu nax 
nanutaquex̱egüãxü̃cax̱ i õna! Erü tomaepü̱x i ngunexü̃wa nanguxgu rü tá 
tichoü̃ i natü i Yudáü̃ nax nayaxuxü̃cax̱ i ngẽma naane i tórü Cori ya Tupana 
tá tüxna ãxü̃ ==ñanagürü ga Yochué. 
12Rü nüma ga Yochué rü namaxã nidexa ga yema Rubéü̃tanüxü̃ rü Gáxtanüxü̃ 
rü ngãxü̃tücumü ga Manachétanüxü̃ rü ñanagürü nüxü̃: 
13—¡Nüxna pecuax̱ãchie ga yema pemaxã nüxü̃ yaxuxü̃ ga Moiché ga Cori ya 
Tupanaarü duü̃ ga yexguma ñaxgu: “Yimá perü Cori ya Tupana tá pexna 
nanaxã i ngẽma naane nax ngẽxma taãẽãcüma pexãchiü̃güxü̃cax̱”, ñaxgu! 
14¡Rü ngẽmacax̱ i ñu̱xma i pema Pa Rubéü̃tanüxü̃x rü Gáxtanüxü̃ rü 
ngãxü̃tücumü i Manachétanüxü̃x rü nuxãtama tüxü̃ pemugü ya pexmax̱gü, 
rü pexacügü, rü pexü̃nagü nagu i ñaa naane ga Moiché pemaxã ueguxü̃ i ñaa 
Yudáü̃cutü i nawa pengẽxmagüxü̃wa ngẽxmaxü̃! ¡Natürü guxü̃ma i perü 
yatügü i marü imexü̃ nax daiwa naxĩxü̃ rü nadeãx ya naxnegü, rü naenexẽgü 
i togü i Iraétanüxü̃pex̱egu naxĩ nax ngẽmaãcü nüxü̃ nangü̃xẽẽgüxü̃cax̱! 
15Rü ñu̱xmatáta nüma ya Cori ya Tupana peenexẽgüna naxã i norü naane i 
nagu tá taãẽãcüma naxãchiü̃güxü̃, yema pexna naxããgurüxü̃, rü ñu̱xmatáta 
nümagü rü norü yora yaxĩgüxü̃ i ngẽma naane i Cori ya Tupana tá nüxna 
ãxü̃, rü tá nüxü̃ perüngü̃xẽxẽ. Rü ngẽmawena i pemax rü tá naxcax̱ pewoegu 
i ñaa perü naane i Yudáü̃cutüarü éstewaama üxü̃, nax ngẽmaãcü 

penayaxuchixü̃cax̱ i ñaa naane ga gumá Tupanaarü duü̃ ga Moiché pexna ãxü̃ 
==ñanagürü. 
16Rü nümagü rü Yochuéxü̃ nangãxü̃gü rü ñanagürügü: —Tomax rü tá tanaxü 
i guxü̃ma i ngẽma toxü̃ cumuxü̃ rü ngéma tá taxĩ i ngẽma toxü̃ ícumugüxü̃wa. 
17Rü guxü̃gutáma cuga taxĩnüe yema Moichéga taxĩnüexü̃rüxü̃. Rü 
wüxixicatama nixĩ i Cori ya Tupanana naxcax̱ tacax̱axü̃ rü ngẽma nixĩ nax 
cuxü̃ íyaxümücüxü̃ yema Moichéxü̃ íyaxümücüxü̃rüxü̃. 
18Rü guxãma ya yíxema tama cuga ĩnüxe i ngẽxguma toxü̃ cumu̱xgu rü tá 
tayu. Rü ngẽma cuxna naxcax̱ tacax̱axü̃xicatama nixĩ nax cuporaxü̃ rü 
taguma curümaãchixü̃ ==ñanagürügü. 

Yochué 2 

Yochué rü Yericúwa nanamugü ga ngugütaeruü̃gü 

1Rü yexguma Chitíü̃wa nayexmagügu, rü nüma ga Yochué rü bexma 
inanamuãchitanü ga taxre ga ngugütaeruü̃gü, rü ñanagürü nüxü̃: —¡Ẽcü 
peyangugü i ngẽma naane i Yudáü̃arü tocutüwa ngẽxmaxü̃ rü ñu̱xmata yima 
ĩane ya Yericúwa pengugü! ==ñanagürü. Rü nüma ga yema taxre rü 
inaxĩãchi, rü ngĩpatawa nangugü ga wüxi ga nge ga naxü̃nemaxã taxexü̃ ga 
Yericúgu ãpatacü. Rü Raá nixĩ ga ngĩéga. Rü ngĩma rü ngĩpatagu 
inapegüxẽxẽ ga yema chütaxü̃. 
2Natürü nayexmaama ga wüxi ga duü̃xü̃ ga Yericúarü ãẽx̱gacümaxã nüxü̃ 
ixuxü̃, rü ñanagürü nüxü̃: —Ñuxre i Iraétanüxü̃ nua nangugü i ngewax̱arü 
chütaxü̃gu nax yangugügüãxü̃cax̱ i ñaa naane ==ñanagürü. 
3Rü yemacax̱ ga gumá ãẽx̱gacü rü yema nge ga Raáxü̃tawa namuga rü 
ñanagürü: —¡Ínamuxü̃ i ngẽma yatügü i cuxü̃tawa ngugüxü̃ erü ngẽma rü 
ngugütaewa nua naxĩ! ==ñanagürü. 
4Natürü ga ngĩma rü inangãxü̃ rü ngĩgürügü: —Aixcüma nixĩ i taxre i yatü i 
chauxü̃tawa nangugüxü̃, natürü tama nüxü̃ chacuax̱ i ngextácüãx̱ yixĩgüxü̃. 
5Rü marü noxri nachütagu nawoegu, erü ngẽma oragu nixĩ i nawãxtaxü̃ ya 
daa ĩanearü poxeguxü̃arü ĩãx̱, rü tama nüxü̃ chacuax̱ i ngextá nax naxĩxü̃. 

Natürü ngẽxguma chi ñu̱xmatama nawe pengẽgügu rü chi nüxü̃ peyangaugü 
==ngĩgürügü. 
6Natürü ga ngĩma rü dauxnagu inaxĩgüxẽxẽ ga yema taxre, rü yexma pagüxü̃ 
ga línuchitüxü̃gu iyacu̱xgü. 
7Rü guma ĩanearü ãẽx̱gacüarü churaragü rü yema taxre ga ngugütaeruü̃cax̱ 
nadaugü nagu ga yema nama ga natü ga Yudáü̃ ínuxtamaxü̃wa nadaxü̃. Rü 
yexguma yema churaragü íchoxü̃guwenatama, rü nanawãxtagü ga norü ĩãx̱ 
ga guma ĩanearü poxeguxü̃. 
8Rü naxü̃pa ga nax napeexü̃ ga yema ngugütaeruü̃gü, rü ngĩma ga Raá rü 
nawe daxũ ixĩ, rü ngĩgürügü nüxü̃: 
9—Choma nüxü̃ chacuax̱ rü Cori ya Tupana pexna nanaxã i ñaa naane, rü 
ngẽmacax̱ i toma rü poraãcü tamuü̃e. Rü ñu̱xma rü guxü̃ma i duü̃xü̃gü i daa 
ĩanecüãx̱ rü poraãcü pexü̃ namuü̃e. 
10Rü nüxü̃ tacuax̱ ga yexguma Equítuanewa ípenguxü̃gu, rü Tupana nixĩ ga 
yapayexẽẽxü̃ ga Már i Dauchíüxü̃ nax yéma pichoü̃xü̃cax̱. Rü ngẽxgumarüxü̃ 
ta nüxü̃ tacuax̱ nax ñuxãcü penadaixü̃ ga Chióü̃ rü Óx ga Amoréutanüxü̃arü 
ãẽx̱gacügü ga natü ga Yudáü̃arü tocutüwa yexmagüxü̃. 
11Rü yexguma yemaxü̃ tacuax̱gügu rü poraãcü tamuü̃e, rü taxúema tügü 
ítarüpora nax pemaxã tügü tadaixü̃cax̱. Erü yimá Cori ya perü Tupana rü 
guxãétüwa nangẽxma i daxũguxü̃ i naanewa rü ñoma i naanewa. 
12Rü ngẽmacax̱ pexna chaca rü ñu̱xmatama chanaxwax̱e i Tupanaégagu 
chomaxã nüxü̃ pixu rü mea tá namaxã pechopetü i chautanüxü̃, 
ngẽxgumarüxü̃ i choma nax meama pexü̃ chayaxuxü̃rüxü̃. ¡Rü choxna penaxã 
i wüxi i cuax̱ruxü̃ nax ngẽmawa nüxü̃ chacuáxü̃cax̱ nax aixcümaxü̃ chomaxã 
pixuxü̃! 
13Rü chanaxwax̱e i guxü̃ma i tümaarü ngẽmaxü̃gümaxã tüxü̃ pengechaü̃ ya 
chorü papa, rü chorü mama, rü chauenexẽgü, rü chaueyax̱gü. ¡Rü taxṹ i toxü̃ 
pedaixü̃! ==ngĩgürügü. 

14Rü nümagü rü ngĩxü̃ nangãxü̃gü rü ñanagürügü ngĩxü̃: —Toma tátama pexü̃ 
ítapoxü̃ rü pexna tadau nax taxuxü̃ma pexü̃ üpetüxü̃cax̱, ega cuma rü tama 
toxü̃ quixuxgu. Rü ngẽxguma Cori ya Tupana toxna naxãxgu i ñaa naane rü 
aixcüma tá mea cuxna tadau ==ñanagürügü. 
15Rü ngĩma ga Raá rü wüxi ga ĩ ga ĩanearü poxeguxü̃wa yaxũxü̃negu ipe. Rü 
yema poxeguxü̃arü beü̃tánawa wüxi ga napanax̱ãmaxã íinachü̱xüxüegü ga 
yema taxre ga ngugütaeruü̃gü. 
16Rü ngĩgürügü nüxü̃: —¡Ẽcü max̱pǘneanewa pexĩ rü ngẽxma peyarücu̱xgü 
nax tama pexü̃ yayaugüxü̃cax̱ i ngẽma pexcax̱ daugüxü̃! ¡Rü tomaepü̱x i 
ngunexü̃ tá ngẽxma picu̱xgü, rü ñu̱xmatáta ĩanecax̱ nawoegu i ngẽma pexcax̱ 
daugüxü̃! Rü ngẽmawena rü marü name i ípixĩ ==ngĩgürügü. 
17Rü nümagü rü ngĩxü̃ nangãxü̃gü rü ñanagürügü: —Toma rü tá tayanguxẽxẽ 
i ngẽma Tupanaégagu toxna naxcax̱ cucaxü̃. 
18Natürü ngẽxguma marü ñaa naanegu tachocu̱xgu, rü ñaa beü̃tána ga nawa 
toxü̃ ícurüchü̱xegüxü̃wa tá cunatunütaxẽxẽ i ñaa napanax̱ã i daunütaxü̃. Rü 
daa cupatagu tá tüxü̃ cunutaquex̱e ya cunatü rü cué rü cuenexẽgü rü guxãma 
ya cunatütanüxü̃. 
19Natürü ngẽxguma chi ngexerüxüxe cuchiü̃wa íxũxũ̱xgu rü tümagagutátama 
nixĩ ega tayu̱xgux, rü marü taxũtáma togagu nixĩ. Natürü ngẽxguma chi 
ngexerüxüxe cuchiü̃wa ngẽxmaxexü̃ yamax̱gügu, rü ngẽxguma rü tá togagu 
nixĩ. 
20Natürü ngẽxguma chi toxü̃ quixuxgux, rü taxucax̱ma tayanguxẽxẽ i ngẽma 
Tupanaégagu cumaxã nüxü̃ tixuxü̃ ==ñanagürügü. 
21Rü ngĩma rü inangãxü̃, rü: —Marü name ==ngĩgürügü. Rü yexguma ga 
ngĩma rü nüxü̃ irümoxẽ, rü nümagü rü ngĩxna nawoegu. Rü yemawena rü 
yema beü̃tánawa iyanai̱x̱ ga napanax̱ã ga daunütaxü̃. 
22Rü yema taxre ga ngugütaeruü̃gü rü ínamax̱pǘneanexü̃wa naxĩ rü 
tomaepü̱x ga ngunexü̃ yexma narücu̱xgü. Rü yoxni ga churaragü rü 

guxü̃anegu naxcax̱ nadaugü rü taxuguma nüxü̃ nayangaugü, rü düxwa 
Yericúarü ĩanecax̱ nawoegumare. 
23Rü yexguma ga nüma ga yema taxre ga ngugütaeruü̃gü rü max̱pǘneanewa 
narüchoü̃ rü natü ga Yudáü̃arü tocutüwa naxĩ ga Yochué íyexmaxü̃wa. Rü 
namaxã nüxü̃ nixugüe ga guxü̃ma ga nüxü̃ ngupetüxü̃. 
24Rü ñanagürügü: —Nüma ya Cori ya Tupana rü marü tüxna nanaxã i 
guxü̃ma i ngẽma naane. Rü ngẽmacax̱ i guxü̃ma i ngẽma nachixü̃anecüãx̱ i 
duü̃xü̃gü rü poraãcü tüxü̃ namuü̃e ==ñanagürügü. 

Yochué 3 

Iraétanüxü̃ rü natü ga Yudáü̃wa nichoü̃ 

1Rü moxü̃ãcü pax̱mamaxü̃chi rü nüma ga Yochué rü guxü̃ma ga 
Iraétanüxü̃maxã Chitíü̃wa inaxĩãchi ñu̱xmata natü ga Yudáü̃anacüwa 
nangugü. Rü naxü̃pa ga nax yachoü̃xü̃ rü yexmatama napegü. 
2-3Rü yexguma tomaepü̱x ga ngunexü̃ ngupetüguwena rü yema Iraétanüxü̃arü 
ãẽx̱gacügü rü norü duü̃xü̃gütanü nixĩãgüetanü rü namaxã nüxü̃ nixu rü 
ñanagürügü: —Ngẽxguma nüxü̃ pedau̱̱xgu i chacherdótegü i Lebítanüxü̃ nax 
nua nachopetüxü̃ namaxã i ngẽma baú i Cori ya Tupanaarü mugüchixü̃ ¡rü 
ípechoxü̃ i ngextá ípengexmagüxü̃wa rü nawe perüxĩ! 
4Rü ngẽmaãcü tá nüxü̃ pecuax̱ nax ngextáama pexĩxü̃ yerü ga ü̃pa rü taguma 
texé i petanüwa nagu tixũ i ngẽma nama. ¡Natürü taxúetama nüxna 
tangaicama i ngẽma baú! ¡Rü guxü̃gutáma wüxi i quirumétru tá nixĩ i nüxna 
peyáxü̃guxü̃! ==ñanagürügü. 
5Rü yexguma ga Yochué rü yema Iraétanüxü̃xü̃ ñanagürü: —¡Tupanapex̱ewa 
pegü pimexẽxẽgü! Erü moxü̃ rü nüma ya Cori ya Tupana rü tá pexü̃ nüxü̃ 
nadauxẽxẽ i wüxi i mexü̃ i taxü̃ i norü poramaxã naxüxü̃ ==ñanagürü. 
6Rü yexguma ga nüma ga Yochué rü yema chacherdótegüxü̃ ñanagürü: —
¡Ẽcü penangenagütaxü̃ i ngẽma baú i Tupanaarü mugüchixü̃, rü namaxã 
Yudáü̃wa pichoü̃ napex̱ewa i duü̃xü̃gü ==ñanagürü. Rü yexguma ga nüma 

ga chacherdótegü rü nanangenagütaxü̃ ga yema baú ga Tupanaarü 
mugüchixü̃ rü duü̃xü̃güpex̱ewa namaxã nichoxü̃. 
7Rü yexguma ga Cori ya Tupana rü ñanagürü Yochuéxü̃: —Ñu̱xmacürüwa rü 
tá ñaa Iraétanüxü̃pex̱ewa cuxü̃ chataxẽxẽ. Rü ngẽmaãcü tá nüxü̃ nadaugü 
nax choma rü aixcüma chacuxü̃taguxü̃ yexgumarüxü̃ ga Moichéxü̃tawa 
chayexmagurüxü̃. 
8¡Ẽcü ngẽma chacherdótegü i yangetaü̃güxü̃ i ngẽma baú i chorü mugüchixü̃ 
rü namaxã nüxü̃ ixu rü ngẽxguma natü i Yudáü̃wa nangugügu rü nachíüwa 
nachoü̃ rü ngéma yachaxãchigü! ==ñanagürü. 
9Rü yexguma ga Yochué rü yema Iraétanüxü̃xü̃ ñanagürü: —¡Nua pexĩ rü 
iperüxĩnüe i norü ore i Cori ya tórü Tupana nüxü̃ ixuxü̃! 
10Rü ngẽmawa tá nixĩ i nüxü̃ picuáxü̃ ya Tupana ya Maxü̃cü rü petanüwa nax 
nangẽxmaxü̃. Rü nüma ya Cori rü tá ínanawoxü̃ i Canaáü̃tanüxü̃, rü 
Itítanüxü̃, rü Ebéutanüxü̃, rü Ferechéutanüxü̃, rü Guerguechéutanüxü̃, rü 
Amoréutanüxü̃ rü Yebuchéutanüxü̃ nawa i ngẽma naane nax pema nawa 
pingugüxü̃cax̱. 
11¡Rü dücax i ngẽma baú i Cori ya Tupana i guxü̃ i naanearü yora ixĩcüarü 
mugüchixü̃ nax ñuxãcü pepex̱ewa yaxüexü̃ i natü i Yudáü̃! 
12Rü ngẽmacax̱, Pa Duü̃xü̃güx ¡rü nüxü̃ pexuneta i 12 i yatü! Rü ngẽma 12 i 
Iraétücumüwachigü, rü tá nüxü̃ pexuneta i wüxi. 
13Rü ngẽxguma ngẽma chacherdótegü i ngẽma baú i Cori ya Tupanaarü 
mugüchixü̃ ingegüxü̃ rü natü i Yudáü̃chíüwa nachiü̃gu, rü ngẽxguma tá nixĩ 
i ngẽma natü rü taxregu yayauxyexü̃chíüxü̃, rü ngẽma dexá i dauxquena ne 
yáxü̃ rü tá ínayachaxãchi, rü ñoma yapoxyepex̱exü̃rüxü̃ tá nixĩ 
==ñanagürü. 
14-16Rü nüma ga yema Iraétanüxü̃ rü inaxĩãchi ga yema ínapegüxü̃wa ga natü 
ga Yudáü̃wa nax yachoü̃xü̃cax̱. Rü nanetüarü buxgüarü tauemacü nixĩ ga 
yexguma, rü yema natü ga Yudáü̃ rü poraãcü narübai. Rü nümagü ga 
chacherdótegü rü duü̃xü̃güpex̱egu naxĩ namaxã ga yema baú ga Tupanaarü 

mugü nawa yexmaxü̃. Rü yema chacherdótegü ga baú ingetaü̃güxü̃ rü 
yexguma yema natü ga Yudáü̃chíüwa nachoü̃gu, rü yema dexá ga dauxquena 
ne yáxü̃ rü ngürüãchi ínayachaxãchi. Rü gumá dauxquenaxü̃chi yexmane ga 
ĩane ga Adáü̃ ga dauxü̃taechica ga Charetáü̃arü ngaicamana, rü ngürü 
nabainagü ga dexá ga yéma, ñoma yapoxyepex̱exü̃rüxü̃. Natürü yema 
íyachoü̃xü̃arü tawaama ga dexá rü niiyax̱ ñu̱xmata Már ya Ngearü 
Maxü̃ã̃́xü̃wa nangu. Rü yemaacü ga yema natü ga Yudáü̃ rü taxregu 
niyauxye, rü yema Iraétanüxü̃ rü nichoü̃ ga ĩane ga Yericúarü to̱xmax̱tawa. 
17Rü yemaacü ga guxü̃ma ga yema duü̃xü̃gü rü paanexü̃wa nichoü̃ nawa ga 
yema natü ga Yudáü̃. Rü yexgumayane ga yema chacherdótegü ga 
yangegüxü̃ ga yema baú ga Cori ya Tupanaarü mugüchixü̃ rü natüarü 
ngãxü̃tamawa namaxã nayachaxãchitanü ga paanexü̃wa. 

Yochué 4 

Gumá 12 ga nutagü ga natü ga Yudáü̃arü ngãxü̃tamawa nadeãcü 

1Rü yexguma guxü̃ma ga duü̃xü̃gü ichoü̃guwena ga natü ga Yudáü̃wa, rü 
nüma ga Cori ya Tupana rü Yochuéxü̃ ñanagürü: 
2—Ngẽma 12 i Iraétanüxü̃tücumüwa rü ¡ẽcü wüxitücumüwachigü rü nüxü̃ 
naxuneta ya wüxi ya yatü! 
3¡Rü namaxã nüxü̃ ixu rü wüxichigü i ngẽma yatü rü wüxipüta ya nuta 
nayauxã i ngẽma natüarü ngãxü̃tamawa i ngẽma chacherdótegü íchigüxü̃wa 
ngẽxmagücü. Rü chanaxwax̱e i ngẽma ñoma i chütaxü̃gu ínapegüxü̃gu 
nayanupüta! ==ñanagürü. 
4-5Rü yexguma ga nüma ga Yochué rü naxcax̱ naca ga yema 12 ga yatü ga 
nüxü̃ naxunetaxü̃ rü ñanagürü nüxü̃: —¡Ẽcü, wüxichigü i pemax i 12 rü natü 
i Yudáü̃arü ngãxü̃tamawa pexĩ! ¡Rü ngẽma baú i Cori ya tórü Tupanaarü 
mugüchixü̃pex̱ewaama, rü wüxichigü i pema rü peatügu peyange ya wüxi ya 
nuta nax naex̱pü̱x yixĩxü̃cax̱ i ngẽma 12 tücumügü i Iraétanüxü̃! 
6-7Rü yimá nutagü rü wüxi i cuax̱ruxü̃ tá nixĩ i petanüwa. Rü ngẽxguma 
penegü pexna caxgux, rü ñagügu: “¿Tax̱acüchiga nixĩ ya daa nutagü?” 

ñagügu, rü pema rü tá penangãxü̃ rü ñapegürügü tá: “Daa nutagüwa nixĩ i 
Iraétanüxü̃ nüxna icuax̱ãchiexü̃ ga yema ngupetüxü̃ ga yexguma natü ga 
Yudáü̃wa yangeetaxü̃gu ga yema baú ga Cori ya Tupanaarü mugüchixü̃, rü 
yema natüchiü rü taxregu niyauxye napex̱ewa ga yema baú”, ñapegürügü tá 
==ñanagürü ga Yochué. 
8Rü nümagü ga yema 12 ga yatügü rü nanaxügü ga yema Yochué namaxã 
nüxü̃ ixuxü̃. Rü wüxichigü, rü wüxipüta niyauxchigü naégagu ga yema 
Iraétücumü ga nawa naxüxü̃. Rü yemaacü nanayauxgü ga 12 ga nutagü ga 
Yudáü̃tamawa. Rü yema ínapegüxü̃wa nanana, rü yexma nayanu, yema Cori 
ya Tupana nüxü̃ ixuxü̃rüxü̃. 
9Rü yexgumarüxü̃ ta ga nüma ga Yochué rü nai ga 12 ga nuta nanayaxu rü 
natütamagu nayanu ga yema chacherdótegü ga baú ingetaü̃güxü̃ íchigüxü̃gu. 
Rü yimá nutagü rü ñu̱xmarüta ngéma nangẽxmagü. 
10Rü yema chacherdótegü ga baú ga Tupanaarü mugüchixü̃ ingegüxü̃ rü natü 
ga Yudáü̃tamagu narücho, rü yoxni ga nüma ga Iraétanüxü̃ rü meama 
nayanguxẽẽgü ga guxü̃ma ga yema Yochuéwa Tupana namaxã nüxü̃ ixuxü̃. 
Rü guxü̃ma mea naxügü yema Moiché Yochuémaxã nüxü̃ ixuxü̃rüxü̃. Rü 
paxãma nichoü̃ ga duü̃xü̃gü. 
11Rü yexguma guxü̃ma ga duü̃xü̃gü marü inguü̃gu, rü nichoü̃ ga yema 
chacherdótegü ga baú ga Tupanaarü mugüchixü̃ ingegüxü̃. Rü 
duü̃xü̃güpex̱egu naxãgü. 
12Rü yexgumarüxü̃ ta naxnemaxã Yudáü̃wa nichoü̃ ga yema daiwa ĩxü̃ ga 
Rubéü̃tanüxü̃, rü Gáxtanüxü̃, rü ngãxü̃tücumü ga Manachétanüxü̃. Rü nüma 
rü yema togü ga Iraétanüxü̃pex̱e naxĩ, yema Moiché namaxã nüxü̃ ixuxü̃rüxü̃. 
13Rü wixgutaax̱ 40,000 ga yatügü ga ixãxnexü̃ nixĩ ga ímemarexü̃ nax daiwa 
naxĩxü̃. Rü nümagü rü Cori ya Tupanapex̱egu naxĩ. Rü Yericúarü 
doxonexü̃waama naxĩ. 
14Rü yema ngunexü̃gu rü nüma ga Cori ya Tupana rü guxü̃ma ga yema 
Iraétanüxü̃pex̱ewa Yochuéxü̃ nataxẽxẽ nax naga naxĩnüexü̃cax̱ rü nüxü̃ 

nangechaü̃güxü̃cax̱ yema Moichéxü̃ nangechaü̃güxü̃rüxü̃ ga yexguma 
namaxü̱̃xgu. 
15-16Rü yexguma nüma ga Tupana rü Yochuéxü̃ ñanagürü: —¡Rü namaxã 
nüxü̃ ixu i ngẽma chacherdótegü i yangegüxü̃ i ngẽma chorü mugüchixü̃, rü 
ínachoõchix̱ i Yudáü̃wa! ==ñanagürü. 
17Rü nüma ga Yochué rü yema chacherdótegüxü̃ namu nax ínachoõchíxü̃cax̱. 
18Rü yexguma marü yanguü̃gu ga yema chacherdótegü ga Yudáü̃wa nax 
yachoü̃xü̃ rü paanexü̃wa nangugügu, rü yema dexá rü wenaxarü niyaxü̃chixü 
rü noxrirüü̃tama nanapá ga natü. 
19Rü nüma ga Iraétanüxü̃ rü meama nüxíraü̃cü ga tauemacüarü 10 ga 
ngunexü̃gu nixĩ ga nawa yachoü̃xü̃ ga natü ga Yudáü̃. Rü ĩane ga Guirigáarü 
ngaicamagu nayapexgü ga Yericúarü éstewaama. 
20Rü yexma nixĩ ga Yochué ga nanutaquex̱eãxü̃ ga gumá 12 ga nutagü ga natü 
ga Yudáü̃wa ne nanaãcü. 
21-22Rü nüma ga Yochué rü Iraétanüxü̃xü̃ ñanagürü: —Rü ngẽxguma tá pexna 
nacagügu i pexacügü rü ñagügu: “¿Tax̱acüchiga nixĩ ya yimá nutagü?” 
ñagügu. Rü namaxã tá nüxü̃ pixu nax ñuxãcü paanexü̃wa yachoü̃xü̃ ga yema 
Iraétanüxü̃ nawa ga yema natü ga Yudáü̃. 
23Rü nüma ga Cori ya Tupana rü nayapatamaxẽxẽ ga yema natü ga Yudáü̃ ga 
yexguma pema pichoü̃gu, yexgumarüxü̃ ga nũxcüma nayapatamaxẽẽãxü̃ ga 
yema Már ga Dauchíüxü̃ ga yexguma nawa tichoxü̃gu. 
24Rü yemaacü nangupetü nax guxü̃ma i ñaa naanewa ngẽxmagüxü̃ i 
nachixü̃anegü nüxü̃ cuáxü̃cax̱ nax ñuxãcü naporaxüchixü̃ ya Cori ya Tupana, 
rü pema rü guxü̃gutáma nüxü̃ pengechaxü̃güxü̃cax̱ rü naga pexĩnüexü̃cax̱ 
==ñanagürü. 

Yochué 5 

Cori ya Tupana rü Guirigáwa Yochuémaxã nidexa 

1Rü guxü̃ma ga norü ãẽx̱gacügü ga Amoréugü ga natü ga Yudáü̃cutüarü 
éstewaama yexmagüxü̃, rü norü ãẽx̱gacügü ga Cananéugü ga Már ga 
Mediteráneuarü ngaicamana yexmagüxü̃ rü nüxü̃ nacuáchigagü ga Cori ya 
Tupana rü nayapayetamaxẽẽãxü̃ ga natü ga Yudáü̃ nax yachoü̃xü̃cax̱ ga 
Iraétanüxü̃. Rü nümagü ga yema ãẽx̱gacügü rü poraãcü namuü̃e ga yemaxü̃ 
nacuáchigagügu, rü yemacax̱ tama Iraétanüxü̃maxã nügü nadaixchaü̃. 
2Rü nüma ga Cori ya Tupana rü Yochuémaxã nidexa rü ñanagürü nüxü̃: —
Ẽcü ñuxre i cüxchi i nutangĩxcax̱ ngĩxü̃ naxü rü ngẽmamaxã 
ínawiü̃chax̱müü̃pex̱echiraü̃gü i ngẽma Iraétanüxü̃ i tauta 
íwiü̃chax̱müü̃pex̱echiraü̃güxü̃! ==ñanagürü. 
3Rü nüma ga Yochué rü ngĩxü̃ naxü ga cüxchigü rü 
ínanawíü̃chax̱müü̃pex̱echiraü̃gü ga Iraétanüxü̃ nawa ga guma max̱pǘne ga 
Araró. 
4Rü nüma ga Yochué rü ínanawíü̃chax̱müü̃pex̱echiraü̃gü yerü guxü̃ma ga 
yema iyatüxü̃ ga churarawa imexü̃ ga yexguma Equítuanewa ínachoxü̃gu rü 
marü namagu nayue ga ínachianexü̃wa. 
5Rü woo guxü̃ma ga yema Iraétanüxü̃ ga Equítuanewa íchoxü̃xü̃ rü marü 
ínawiü̃chax̱müü̃pex̱echiraü̃gü. Natürü yema nanegü ga namagu ga 
ínachianexü̃gu ibuetanüxü̃ rü tama ínawiü̃chax̱müü̃pex̱echiraü̃gü. 
6Yema Iraétanüxü̃ ga Equítuanewa íchoxü̃xü̃ rü 40 ga taunecü nixĩ ga yema 
ínachianexü̃gu naxĩxü̃. Rü guxü̃ma ga yema iyatüxü̃ ga marü churarawa 
imexü̃ ga yexguma Equítuanewa ínachoxü̃gu rü namagu nixĩ ga nayuexü̃. Rü 
yema duü̃xü̃gü rü tama Cori ya Tupanaga naxĩnüechaü̃, rü yemacax̱ nüma ga 
Tupana rü namaxã nanaxuegu nax taxũtáma nüxü̃ nadaugüxü̃ ga yema naane 
ga norü o̱xigümaxã naxueguxü̃ i ngextá lechi rü berure taguma ítaxuxü̃wa 
ñoma dexá iyaxü̃rüxü̃. 
7Rü yemacax̱ nixĩ ga Yochué ga ínawiü̃chax̱müü̃pex̱echiraü̃axü̃ ga yema 
nanegü ga yema Iraétanüxü̃ ga chianexü̃gu yuexü̃. Yerü nüma ga nanegü rü 
tama ínawiü̃chax̱müü̃pex̱echiraü̃gü, yerü namagu nibuetanü. 

8Yexguma marü guxü̃ma íwiü̃chax̱müü̃pex̱echiraü̃gu rü yema ínapegüxü̃gu 
narüngü̃e ñu̱xmata naxcax̱ yataanegü. 
9Rü yexguma nüma ga Cori ga Tupana rü Yochuéxü̃ ñanagürü: —Rü ñaa 
wíü̃chax̱müü̃pex̱echiraü̃maxã rü marü pexna chanayaxu i perü ãne ga noxri 
pexü̃̃́ yexmaxü̃ ga yexguma Equítuanecüãx̱mex̱ẽwa peyexmagügu 
==ñanagürü. Rü ngẽmacax̱ i ngẽma nachica rü ñu̱xma rü ta Guirigátama 
nixĩ i naéga. 
10Rü nüma ga Iraétanüxü̃ rü Guirigágu napegü. Rü meama guma 
tauemacüarü 14 arü yáuanecü inanaxügüe ga nax naxüchigagüãxü̃ ga 
Üpetüchiga ga Yericúarü doxonexü̃wa. 
11Rü yematama ngunexü̃gu rü nanangõ̱xgü ga paũ ga ngearü pu̱xẽẽruü̃ã̃́xü̃ rü 
tríguarü goxtex̱exü̃. Natürü yemaarü moxü̃ãcü rü marü nanangõ̱xgü ga yema 
naanewa nayauxgüxü̃ ga nabü. 
12Rü yexgumawena rü marü nataxuma ga maná. Rü yemacax̱ ga Iraétanüxü̃ 
rü gumá taunecügu naxãwemü namaxã ga yema nabü ga Canaáü̃anewa 
yexmaxü̃. 

Cori ya Tupanaarü churaragüerupe̱xewa nayexma ga Yochué 

13Rü wüxi ga ngunexü̃gu ga Yochué rü ĩane ga Yericúarü ngaicamagu 
nayachi. Rü nüxü̃ nadau ga wüxi ga yatü ga yexma chíxü̃ ga norü tara ngĩxü̃ 
ngexü̃. Rü Yochué rü naxcax̱ nixũ rü nüxna naca rü ñanagürü: —¿Cumax rü 
totanüxü̃ quixĩ rüex̱na torü uanü quixĩ? ==ñanagürü. 
14Rü nüma ga yema yatü ga yexma chíxü̃ rü Yochuéxü̃ nangãxü̃ rü ñanagürü: 
—Choma rü taxúetanüxü̃ chixĩ. Nua chaxũ nax Cori ya Tupanaarü 
churaragüeru chixĩxü̃cax̱ ==ñanagürü. Rü yexguma ga nüma ga Yochué rü 
napex̱egu waixü̃müanegu nayangücuchi. Rü nüxna naca rü ñanagürü: —Pa 
Corix, choma i curü duü̃xü̃ nax chixĩxü̃ ¿rü tax̱acü nixĩ i chomaxã nüxü̃ 
quixuxchaü̃xü̃? ==ñanagürü. 
15Rü nüma ga yema Cori ya Tupanaarü churaragüeru rü Yochuéxü̃ nangãxü̃ 
rü ñanagürü: —¡Ẽcü ínacuax̱ichi i curü chapatu erü ñaa nachica i nawa 

cungexmaxü̃ rü naxüüne! ==ñanagürü. Rü nüma ga Yochué rü naga naxĩnü 
rü ínacuax̱ichiarü chapatuãx̱. 

Yochué 6 

Tupana nüxü̃ nixu nax ñuxãcü tá yapugüãxü̃ ga Yericú 

1Rü taxucürüwama texé Yericúarü ĩanegu taxücu rüex̱na ítaxũxũ, yerü ga 
norü poxeguxü̃arü ĩãx̱gü rü narüwãxtagü nax yemaacü taxuwama 
nachocuxü̃cax̱ ga Iraétanüxü̃. 
2Natürü nüma ga Cori ya Tupana rü Yochuéxü̃ ñanagürü: —Choma rü marü 
cuxna chanaxã ya Yericú norü ãẽx̱gacümaxã rü norü churaragümaxã. 
3Rü cuma rü curü churaragü i Iraétanüxü̃maxã rü 6 i ngunexü̃ tá yima ĩanexü̃ 
ípeyachoegu. Rü wüxichigü i ngunexü̃gu rü wüxi i choegu tá pexügü. 
4Rü ngẽma baú i chorü mugü nawa ngẽxmaxü̃pex̱egu tá naxĩ i 7 i 
chacherdótegü i carnéruchatax̱cuxremaxã icornétaã̃́xü̃. Rü ngẽxguma norü 7 
i ngunexü̃wa nanguxgu, rü 7 ex̱pü̱xcüna tá yima ĩanexü̃ ípeyachoegu. Rü 
ngẽxguma tá nixĩ i ngẽma chacherdótegü rü tá norü carnéruchatacu̱xregu 
yacuegüxü̃. 
5Rü ngẽxguma nüxü̃ pexĩnüegu nax poraãcü yacuegüãxü̃ ya 
carnéruchatacu̱xregü rü tá tagaãcü aita pexüe. Rü ngẽxguma i norü poxeguxü̃ 
ya yima ĩane rü tá nangĩãchi. Rü ngẽxgumayane rü wüxichigü i pemax rü tá 
nagu pichocu ya yima ĩane ==ñanagürü ga Tupana. 
6Rü yexguma ga nüma ga Yochué rü chacherdótegücax̱ naca rü ñanagürü 
nüxü̃: —¡Peyange i ngẽma baú i Cori ya Tupanaarü mugüchixü̃! Rü 7 i pemax 
rü ngẽma baúpex̱egu tá pexĩ namaxã ya perü carnéruchatacu̱xregü 
==ñanagürü. 
7Rü nüma ga Yochué rü duü̃xü̃güxü̃ ñanagürü: —¡Ẽcü ipexĩãchi rü nüxü̃ 
ípeyachoegu ya yimá ĩane! Rü pemax i churaragü rü ngẽma baú i Cori ya 
Tupanaarü mugüchixü̃pex̱egu tá pexĩ ==ñanagürü. 
8Rü guxü̃ma ga duü̃xü̃gü rü yema Yochué namaxã nüxü̃ ixuxü̃ãcü nanaxügü. 
Rü yema 7 ga chacherdótegü rü norü carnéruchatacu̱xregügu yacuegüãcüma 

yema baú ga Cori ya Tupanaarü mugüchixü̃pex̱egu naxĩ. Rü yema baú rü 
yema 7 ga chacherdótegüwe namaxã nixãxü̃tanü. 
9Rü yema churaragü rü chacherdótegüpex̱egu naxĩ, rü yema togü ga 
churaragü ga baúarü dauruxü̃ rü wixweama naxãgü. Rü nüma ga 
chacherdótegü rü norü carnéruchatacu̱xregügu nicuegü rü taguma 
inarüchianegü. 
10Rü nüma ga Yochué rü Iraétanüxü̃na naxãga nax yanachianegüxü̃cax̱ rü 
bexmamare inaxĩxü̃cax̱ ñu̱xmatáta nüma namua nax guxü̃ma wüxigu 
poraãcü aita naxüexü̃cax̱. 

Iraétanüxü̃ nanapugü ga Yericú 

11Rü nüma ga Yochué rü nanamu nax wüxíepü̱xcüna gumá ĩanexü̃ 
íyachoeguxü̃ namaxã ga yema baú ga Cori ya Tupanaarü mugüchixü̃. Rü 
yemawena ga duü̃xü̃gü rü nawoegu naxcax̱ ga yema ínapegüxü̃wa. Rü yexma 
nanangupetüxẽẽgü ga chütaxü̃. 
12Rü moxü̃ãcü ga nüma ga Yochué rü pax̱mamaxü̃chi ínarüda, rü nüma ga 
chacherdótegü rü nanangenagütaü̃gü ga yema baú ga Cori ya Tupanaarü 
mugüchixü̃. 
13Rü yema 7 ga chacherdótegü rü baú ga Cori ya Tupanaarü 
mugüchixü̃pex̱egu naxĩ rü nagu yacuegüãcüma ga yema norü 
carnéruchatacu̱xregü. Rü yema churaragü rü wixpex̱egu naxĩ, rü yema togü 
ga churaragü rü yema baúweama naxãgü. Rü yema norü 
carnéruchatacu̱xregü rü nagu nicuegü rü taguma inarüchianegü. 
14Rü moxü̃ãcü rü wena guma ĩanexü̃ ínayachoegu, rü ñu̱xmachi yema 
ínapegüxü̃cax̱ nawoegu. Rü 6 ga ngunexü̃ nixĩ ga yemaacü naxügüãxü̃. 
15Rü yema norü 7 ga ngunexü̃gu, rü ngunetüxü̃ ínarüdagü. Rü guma ĩanegu 
ínayachoegu yema nüxíra naxügüãxgurüxü̃. Natürü yema ngunexü̃gu rü 7 
ex̱pü̱xcüna nüxü̃ ínayachoegu. 
16Rü yexguma yema chacherdótegü marü 7 ex̱pü̱xcüna norü 
carnéruchatacu̱xregügu yacuegügu, rü nüma ga Yochué rü yema duü̃xü̃güxü̃ 

namu rü ñanagürü: —¡Aita pexüe! Rü nüma ya Cori ya Tupana rü marü 
pexmex̱gu nananguxẽxẽ ya daa ĩane. 
17Rü tá peyanaxoxẽxẽ i daa ĩane namaxã i guxü̃ma i tax̱acü i nawa ngẽxmaxü̃, 
erü ngẽmaãcü nixĩ i Cori ya Tupana nüxü̃ ixuxü̃. Rü ngẽma Raá i naxü̃nemaxã 
taxexü̃xica tátama iyixĩ i taxũtáma ngĩxü̃ pimax̱cü rü woo i ngẽma duü̃xü̃gü 
i ngĩpatawa ngẽxmagüxü̃. Yerü ngĩma nixĩ ga iyacu̱xgüãxü̃ ga yema taxre ga 
yatügü ga ngugütaewa yéma imugüxü̃. 
18¡Rü ñu̱xma i pemax rü pegüna pedaugü nax tama penayaxuxü̃ i tax̱acü i 
norü ngẽmaxü̃ ya yimá ĩanewa ngẽxmaxü̃! Erü nüma ya Cori ya Tupana rü 
namaxã nanaxuegu ya daa ĩane nax peyanaxoxẽẽxü̃cax̱ rü penadaiãcuxü̃cax̱. 
Rü ngẽxguma taxũtáma ngẽmaãcü penaxü̱xgux, rü nüma ya Tupana rü tá 
chixexü̃ tamaxã naxuegu rü tá chixexü̃ taxcax̱ ínangu̱xẽxẽ. 
19Natürü ngẽma úiru rü diẽrumü rü guxü̃ma i ngẽmaxü̃gü i bróũchenaxcax̱ 
rü fierunaxcax̱, rü Cori ya Tupanaarü tá nixĩ rü norü ngẽmaxü̃gütanügu tá 
penanu ==ñanagürü ga Yochué. 
20Rü yexguma ga nüma ga yema duü̃xü̃gü rü aita naxüe rü ga 
carnéruchatacu̱xregü rü naxãgatanüãchi. Rü yexguma guma 
carnéruchatacu̱xregügaxü̃ naxĩnüegu ga nüma ga Iraétanüxü̃ rü inanaxügüe 
nax poraãcü aita naxüexü̃. Rü yexguma ga guma ĩanearü poxeguxü̃ rü 
niwax̱tapü̱x. Rü yexguma ga nüma ga Iraétanüxü̃ rü yexma nachocu rü 
namaxã inacuax̱gü. 
21Rü taramaxã nanadai ga guxü̃ma ga iyatüxe, rü ngexü̃gü, rü buxü̃gü, rü 
yaxguãx̱gü. Rü yexgumarüxü̃ ta nanadai ga guxü̃ma ga wocagü, rü 
carnérugü, rü búrugü. 
22Rü nüma ga Yochué rü yema taxre ga ngugütaewa ĩxü̃maxã nüxü̃ nixu rü 
ñanagürü: —¡Ẽcü ngĩpatawa pexĩ i ngẽma nge i Raá i naxü̃nemaxã taxexü̃ rü 
guxü̃ma i ngĩtanüxü̃maxã nua ngĩxü̃ pega, yema ngĩmaxã ipexunetaxü̃rüxü̃! 
==ñanagürü. 

23Rü nümagü rü ngĩchiü̃gu nachocu. Rü Raáxü̃ ínagaxüchigü tümamaxã ya 
ngĩnatü, rü ngĩé, rü ngĩenexẽgü, rü guxü̃ma ga ngĩtanüxü̃. Rü wüxi ga 
nachica ga tama ínaxãũcümaxü̃gu ga Iraétanüxü̃ ípegüxü̃arü düxétüguama 
ngĩxü̃ nayamugü. 
24Rü yemawena rü nüma ga Iraétanüxü̃ rü nayagugü ga guma ĩane namaxã 
ga norü yemaxü̃gü. Rü yema íyaxüxẽẽgüxü̃ nixĩ ga diẽrumü, rü úiru, rü 
yemaxü̃gü ga bróũchenaxcax̱, rü fierunaxcax̱. Rü yema rü Cori ya Tupanaarü 
yemaxü̃ inuxü̃gu nayanu. 
25Natürü nüma ga Yochué rü tama ngĩxü̃ nimax̱ ga Raá, rü ñu̱xũchi ngĩtanüxü̃ 
rü tama nanadai, yerü ngĩma nixĩ ga iyacu̱xgüãxü̃ ga yema Iraétanüxü̃ ga 
Yochué Yericúwa mugüxü̃ nax ngugütaewa naxĩxü̃cax̱. Rü yexgumaü̃cüxü 
nixĩ ga yema ngĩtanüxü̃ ga Raá rü Iraétanüxü̃tanüwa namaxẽxü̃. 
26Rü yemawena nüma ga Yochué rü nanaxuegu ga ñaa dexa rü ñanagürü: —
Tupanapex̱ewa rü chixexü̃ tá tüxü̃ nangupetü ya yíxema wena inaxügüxe nax 
ítanadaxẽẽxü̃ ya yimá ĩane ya Yericú. Rü ngẽxguma ítanaxügügu nax wena 
ítanadaxẽẽxü̃ ya yimá ĩane rü tümane ya yamaxecücax̱ tá ínangu i yu. Rü 
ngẽxguma nanucugu i naxtapü̱xarü ĩãx̱gü rü tümane ya rübumaecücax̱ tá 
ínangu i yu ==ñanagürü. 
27Rü nüma ga Cori ya Tupana rü Yochuéxü̃ narüngü̃xẽxẽ, rü yemacax̱ guxü̃ma 
ga yema nachixü̃anecüãx̱güwa nanguchiga. 

Yochué 7 

Acáü̃arü chixexü̃chiga 

1Natürü wüxi ga Yudátanüxü̃ ga Acáü̃gu ãégaxü̃ ga Camí nane ga Chadítaxa 
rü Chérataxa ixĩxü̃, rü nanadeama ga ñuxre ga yemaxü̃gü ga Tupana 
chu̱xuxü̃. Rü yemacax̱ ga guxü̃ma ga Iraétanüxü̃ rü naxüétüü̃gü ga Cori ya 
Tupanapex̱ewa yerü ga Acáü̃ rü nanade ga yema Tupana chu̱xuxü̃. Rü 
yemacax̱ ga Cori ya Tupana rü Iraétanüxü̃maxã nanu. 

Acáü̃arü chixexü̃gagu rü Iraétanüxü̃xü̃ narüporamaegü ga ĩane ga Áiarü 
duü̃xü̃gü 

2Rü nüma ga Yochué rü Yericúwa inanamuãchitanü ga ñuxre ga yatügü nax 
ĩane ga Áiwa yangugütaegüxü̃cax̱, rü nüxü̃̃́ natauxcha nax guma ĩane rü tá 
nagu nachocuxü̃cax̱. Rü guma ĩane ga Ái rü ĩane ga Betéarü éstewaama 
nayexma ga Bex-abéü̃arü ngaicamana. Rü nümagü rü yéma naxĩ rü 
nayangugütaegü. 
3Rü yexguma nawoegugu, rü Yochuéxü̃ ñanagürügü: —Tama tanaxwax̱e i 
guxü̃ i churaragümaxã naxcax̱ ítayachoõchi ya yimá ĩane ya Ái, erü 2,000 
rüex̱na 3,000 i churaragümaxã nixĩ i marü yanguxü̃ nax yapu̱xü̃ ya yimá ĩane. 
¡Rü taxũtáma guxü̃ i churaragü ngéma cumugü! Erü tama namu i ngẽma 
duü̃xü̃gü ya yimá ĩanena daugüxü̃ ==ñanagürügü. 
4Rü 3,000 ga churaragü nixĩ ga Áicax̱ íyaxüãchixü̃. Natürü nüma ga yema 
Áicüãx̱ rü Iraétanüxü̃xü̃ narüporamaegü rü nayabuxmüxẽxẽ. 
5Rü 36 ga Iraétanüxü̃xü̃ nadai, rü yema togü rü nawe nangẽgü ñu̱xmata guma 
ĩanearü ĩxpemawa nangugü, rü yexma norü tuãchianexü̃gu nayadai. Rü 
yemacax̱ ga Iraétanüxü̃ rü narümaachitanü rü poraãcü namuü̃e. 
6Rü nüma ga Yochué rü yema Iraétanüxü̃arü ãẽx̱gacügü rü norü 
ngechaü̃maxã nügüchirugu nagáugüe rü waixü̃mütex̱emaxã nügü nigügüeru. 
Rü ñu̱xmachi yema baú ga Tupanaarü mugüchixü̃pex̱egu nanangücuchitanü 
ñu̱xmata nayáuane. 
7Rü nüma ga Yochué rü ñanagürü: —Pa Corix, ¿tü̱xcüü̃ cuyachoü̃xẽxẽ ga ñaa 
duü̃xü̃gü ga natü ga Yudáü̃wa? ¿Ẽ̱xna Amoréutanüxü̃mex̱ẽgu toxü̃ 
cuyixẽxẽxü̃cax̱ nixĩ i nua toxü̃ cugagüxü̃ nax ngẽmaãcü toxü̃ nadai̱x̱ü̃cax̱? Rü 
narümemae chi nixĩ ga natü ga Yudáü̃arü tocutüwa chitama tangexmagüxü̃. 
8Pa Corix, ¿Tax̱acü tá chaxüxü̃ i ñu̱xmax? Erü nüma i Iraétanüxü̃ rü marü 
norü uanüchax̱wa nibuxmü. 
9Rü nüma i Canaáü̃tanüxü̃ rü guxü̃ma i duü̃xü̃gü i ñaa naanegu pegüxü̃ rü tá 
nüxü̃ nacuáchigagü i ngẽma toxü̃ ngupetüxü̃. Rü nüma rü tá wüxigu toxcax̱ 
ínayaxüãchi nax toxü̃ nadai̱x̱ü̃cax̱, rü taxúetama ítayaxǘ i totanüwa. ¿Rü texé 
tá cuxü̃ ticuax̱üxü̃ rü cuxü̃ tataxẽxẽ i ngẽxguma? ==ñanagürü ga Yochué. 

10Rü nüma ga Cori ya Tupana rü Yochuéxü̃ nangãxü̃ rü ñanagürü: —¡Inachi! 
¿Tax̱acü ngéma cuxü i ñaxtüanegu cunangücuchixü̃? 
11Rü nüma i Iraétanüxü̃ rü chixexü̃ naxügü. Erü nümagü rü tama 
nayanguxẽxẽ i ngẽma mugü ga namaxã nüxü̃ chixuxü̃. Rü nanayauxgüama i 
ngẽma ngẽmaxü̃gü i nüxna chachu̱xuxü̃. Rü meama nüxü̃ nacuax̱güãcüma 
naxcax̱ nangĩx̱gü i ngẽma choxrü ixĩxü̃, rü norü ngẽmaxü̃gütanügu 
nayacu̱xgü. 
12Rü ngẽmacax̱ i pemax i Iraétanüxü̃ rü taxucürüwama nüxü̃ perüporamae i 
perü uanügü. Rü naxchax̱wa tá pibuxmü rü pegagutama nixĩ i namexü̃ i 
noxtacüma peyuexü̃. Rü ngẽxguma i pema i ñu̱xma rü tama paxa ípenaguxgu 
i ngẽma pexna chachu̱xuxü̃, rü marü taxũtáma petanüwa changexma. 
13¡Rü ñu̱xma rü inachi, rü nangutaquex̱exẽxẽ i duü̃xü̃gü! ¡Rü namaxã nüxü̃ 
ixu nax nügü yamexẽxẽgüxü̃cax̱ nax ngẽmaãcü moxü̃ chopex̱ewa 
nangugüxü̃cax̱! Erü choma i Cori ya perü Tupana rü pemaxã nüxü̃ chixu rü 
pemax, Pa Iraétanüxü̃x, rü penayaxu i ngẽma pexna chachu̱xuxü̃. Rü 
ngẽxguma taxũtáma ípenaguxgu rü pegüwa nüxü̃ pexoo̱xgux i ngẽma 
chixexü̃, rü taxucürüwatama perü uanügüxü̃ perüporamae. 
14Rü moxü̃ pax̱mama rü chanaxwax̱e i natücumümaxãchigü chopex̱ewa naxĩ 
i guxü̃ma i Iraétanüxü̃. Rü choma i perü Tupana nax chixĩxü̃ rü tá nüxü̃ 
chaxuneta i ngẽma natücumü i nawa naxüxü̃ i ngẽma yatü i chixexü̃ üxü̃. Rü 
ñu̱xũchi ngẽma natücumü rü tá chopex̱ewa naxĩ. Rü tá nüxü̃ chaxuneta i 
ngẽma natanüxü̃tücumü i nawa nangẽxmaxü̃ i ngẽma chixexü̃ üxü̃. Rü ngẽma 
natanüxü̃tücumü rü tá chopex̱ewa naxĩ. Rü choma rü tá nüxü̃ chaxuneta ya 
yima ĩpata ya nawa nangẽxmane i ngẽma yatü i chixexü̃ üxü̃. Rü yima 
ĩpatacüãx̱ rü tá chopex̱ewa naxĩ. Rü ñu̱xũchi yimá ĩpatacüãx̱tanüwa rü tá 
nüxü̃ chaxuneta i ngẽma yatü i chixexü̃ üxü̃. 
15Rü yíxema tümaxü̃tagu nüxü̃ iyangaugüxe i ngẽma ngẽmaxü̃gü ga 
chachu̱xuxü̃, rü tá tüxü̃ nigugü namaxã i tümaxacügü rü guxü̃ma i tümaarü 
ngẽmaxü̃gü, erü tümagagu chixexü̃ naxcax̱ ínangu i Iraétanüxü̃, erü tama 
naga taxĩnü i chorü mu ==ñanagürü ga Tupana. 

Acáü̃arü poxcuchiga 

16Rü moxü̃ãcü ga Yochué rü pax̱mamaxü̃chi ínarüda rü duü̃xü̃güxü̃ namu nax 
natücumümaxãchigü Tupanapex̱ewa naxĩxü̃. Rü nüma ga Cori ya Tupana rü 
Yudátücumüxü̃ naxuneta. 
17Rü yexguma ga Yochué rü Yudátücumümaxã nüxü̃ nixu nax 
nügütanüxü̃tücumüãcü rü Tupanapex̱ewa nax naxĩxü̃. Rü Tupana rü 
Chératanüxü̃xü̃ naxuneta. Rü yema Chératanüxü̃wa rü guma Chadípatacüãx̱ü̃ 
naxuneta. 
18Rü yema yatüxü̃gü ga Chadípatacüãx̱ rü Tupanapex̱ewa naxĩ. Rü Tupana 
nüxü̃ naxuneta ga Acáü̃ ga Camí nane ga Chadítaxa ga Yudátanüxü̃ ixĩcü. Rü 
Chadínatü rü Chéra nixĩ. 
19Rü yexguma ga Yochué rü Acáü̃xü̃ ñanagürü: —Pa Chaunex, name nixĩ i 
cunataxẽxẽ rü nüxü̃ quicuax̱üxü̃ ya Cori ya Iraétanüxü̃arü Tupana. ¡Rü 
chomaxã nüxü̃ ixu i tax̱acü nax cuxüxü̃! ¡Rü taxṹ icuyacúxü̃! ==ñanagürü. 
20Rü Acáü̃ nanangãxü̃ rü ñanagürü: —Aixcüma nüxü̃ chixu, rü chixexü̃ chaxü 
namaxã ya Cori ya Iraétanüxü̃arü Tupana. Rü ñaa nixĩ i ngẽma chaxüxü̃. 
21Rü Yericúwa nüxü̃ chadau ga wüxi ga mexẽchixü̃ ga naxchiru ga 
Babiróniacüãx̱arü ü rü 200 tachinü ga diẽru, rü wüximenax̱ã ga úiru ga ngãxü̃ 
ga quíruarü yexera yaxü̃. Rü choxü̃̃́ nangúchaü̃ ga yema yemaxü̃gü, rü 
yemacax̱ chaugüxü̃̃́ chanade, rü chauchiü̃machiãgu chanatax̱gü. Rü ngẽma 
diẽrutachinügü rü aixepeguama chananu ==ñanagürü. 
22Rü yexgumatama ga Yochué rü Acáü̃chiü̃wa nanamugü ga ñuxre ga yatügü, 
rü yexma nüxü̃ nayangaugü ga yema yemaxü̃gü ga yexma icu̱xgüxü̃ namaxã 
ga yema diẽru ga natüü̃guama nuxü̃. 
23Rü nanade ga yema yemaxü̃gü rü Yochuépex̱ewa nanana napex̱ewa ga 
guxü̃ma ga Iraétanüxü̃. Rü nümagü ga Iraétanüxü̃ rü Tupanapex̱egu nayanu. 
24Rü yemawena rü Acóxarü doxonexü̃wa Acáü̃xü̃ nagagü namaxã ga yema 
diẽrutachinügü, rü yema naxchiru, rü yema úirumenax̱ã, rü nanegümaxã, rü 

naxacügümaxã, rü norü wocagümaxã, rü norü búrugümaxã, rü norü 
carnérugümaxã, rü napatamaxã, rü guxü̃ma ga tax̱acü nüxü̃̃́ yexmaxü̃maxã. 
25Rü Yochué rü Acáü̃xü̃ ñanagürü: —¿Tü̱xcüü̃ chixexü̃ tatanüwa ícunguxẽxẽ? 
Rü ñu̱xma ya Cori ya Tupana rü ngẽma chixexü̃ tátama nixĩ i cuxna 
nanguxẽẽxü̃ ==ñanagürü. Rü yema ñaxgu ga Yochué, rü guxü̃ma ga 
Iraétanüxü̃ rü nutamaxã Acáü̃xü̃ rü natanüxü̃xü̃ nadai. Rü ñu̱xũchi natanüwa 
nanangixichi. 
26Rü yemawena rü nutagü naétüwa nanawogü. Rü gumá nutagü rü ñu̱xma rü 
ta ngẽxma naxãũxchita. Rü ngẽmacax̱ i ñu̱xmax i ngẽma nachica rü Acóxarü 
doxonexü̃gu naxãéga. Rü yemaacü Iraétanüxü̃maxã narüngüxmü ga Cori ya 
Tupana. 

Yochué 8 

Ĩane ga Áixü̃ nanapugü ga Iraétanüxü̃ 

1Rü nüma ga Cori ya Tupana rü Yochuéxü̃ ñanagürü: —¡Taxucax̱ma cumuü̃ 
rü icurümaãchi! ¡Rü inaxũãchi naxcax̱ ya yimá ĩane ya Ái, namaxã i guxü̃ma 
i curü churaragü! Erü choma rü tá pora cuxna chaxã nax yimá ĩane ya Áiarü 
ãẽx̱gacüxü̃ rü norü duü̃xü̃güxü̃ curüporamaexü̃cax̱. Rü yimá norü ĩane rü 
norü naane rü cuxrü tá nixĩ. 
2Rü guma Yericúmaxã rü norü ãẽx̱gacümaxã cuxüxü̃rüxü̃ tátama cunaxü 
namaxã ya yima ĩane ya Ái rü norü ãẽx̱gacü. Natürü i ñu̱xmagu rü marü 
name i pegüxü̃̃́ penade i norü ngẽmaxü̃gü rü naxü̃nagü. Rü tá ípenabaixgü, 
rü norü ĩanecax̱wenaama tá pixĩĩchi ==ñanagürü. 
3-4Rü yexguma ga Yochué rü nügü namexẽxẽ guxü̃ma ga norü churaragümaxã 
nax ĩane ya Áicax̱ íyaxü̃ãchixü̃cax̱. Rü nayadexechi ga 30,000 ga churaragü, 
rü chütacü yéma nanamugü. Rü nayaxucu̱xẽgü rü ñanagürü nüxü̃: —¡Mea 
iperüxĩnüe! ¡Rü ipexĩãchi rü norü ĩanecax̱wex̱gu peyarücu̱xgü! ¡Rü 
ípememaregü nax naxcax̱ ípeyachoõchixü̃cax̱ ya yimá ĩane! 

5Rü ngẽma togü i churaragü rü chomaxã tá yimá ĩanecax̱ ínayachoõchi. Rü 
ngẽxguma yimá ĩanecüãx̱ toxcax̱ yayixgux nax toxü̃ nadai̱x̱ü̃cax̱, rü toma rü 
tá tibuxmü ga to ga ngunexü̃gurüxü̃. 
6Rü ngẽxguma i nümagü rü tá towe nangẽgü erü tá nagu narüxĩnüe nax 
noxrirüxü̃ naxchax̱wa ibuxmüxü̃ i yixema. 
7Rü ngẽxguma i pema rü tá peyayi i ngẽma ípicu̱xgüxü̃wa rü yima ĩanegu tá 
pichocu, erü Cori ya tórü Tupana rü pexmex̱gu tá nananguxẽxẽ ya yima ĩane. 
8Rü ngẽxguma marü nagu pichocu̱xgu, rü tá nawa penangĩxichi, ngẽma Cori 
ya Tupana nüxü̃ ixuxü̃rüxü̃. Rü ngẽmaãcü nixĩ i pexü̃ chamuxü̃ ==ñanagürü 
ga Yochué. 
9Rü yexguma ga Yochué rü inanamuãchitanü ga yema churaragü. Rü nümagü 
rü inaxĩãchi rü Beté rü Áiarü ngaxü̃gu nicu̱xgü ga Áiarü oéstewaama. Natürü 
nüma ga Yochué rü yema ínapegüxü̃watama nanangupetüxẽxẽ ga chütaxü̃. 
10Rü moxü̃ãcü noxri yangunechaü̃gu rü ínarüda ga Yochué rü norü 
churaragüxü̃ nidaugü. Rü ñu̱xũchi napex̱egu naxã namaxã ga Iraétanüxü̃arü 
ãẽx̱gacügü. Rü ĩane ga Áicax̱ ínayaxüãchi. 
11Rü guxü̃ma ga norü churaragü rü guma ĩanepex̱ewaama nüxü̃ 
ningaicaetanü. Rü wüxi ga doxonexü̃pechinüwa nayachaxãchitanü ga guma 
ĩanearü nórtewaama. Rü yema doxonexü̃ rü guma ĩanearü rü yema 
Yochuéarü churaragüarü ngaxü̃wa naxǘ. 
12Rü nüma ga Yochué rü ĩane ga Betéarü rü Áiarü ngaxü̃gu nayacu̱xgü ga to 
ga 5,000 ga yatügü ga guma ĩanearü oéstewaama. 
13Rü yemaacü ga Iraétanüxü̃arü churaragü rü taxregu niyauxyetücumü. Rü 
yema wüxitücumü rü ĩanearü oéstecüwagu nicu̱xgü, rü yema totücumü rü 
yema íyachaxãchitanüxü̃wa nayexmagü ga guma ĩanearü nórtewaama. Rü 
yema chütaxü̃gu ga Yochué rü nanaxũpex̱e rü nüxíra yema doxonexü̃arü 
ngãxü̃wa nangu. 
14Rü yexguma Iraétanüxü̃xü̃ nadau̱̱xgu ga Áiarü ãẽx̱gacü rü norü 
churaragümaxã paxa nayayi nax nügü nadai̱x̱ü̃cax̱ namaxã ga yema 

Iraétanüxü̃ ga doxonexü̃arü tocutüwa yexmagüxü̃. Natürü tama nüxü̃ nacuax̱ 
rü yema togü ga Iraétanüxü̃ nax bexma norü ĩanecax̱wex̱gu yacu̱xgüxü̃. 
15Rü nüma ga Yochué rü norü churaragümaxã nibuxmüneta. Rü yema nama 
ga chianexü̃wa nadaxü̃gu nixü naxchax̱wa ga yema Áiarü churaragü. 
16Rü guxü̃ma ga churaragü ga guma ĩane ga Áicüãx̱ ixĩgüxü̃ rü Yochuéwe 
nangẽgü. Rü yexguma Yochuéwe nangegügu rü yema norü ĩanena 
niyáxü̃etanü. 
17Rü guxü̃ma ga churaragü ga Áicüãx̱ rü Betécüãx̱ rü Iraétanüxü̃we nangẽgü, 
rü taxuxü̃ma ĩanewa nayaxǘ. Rü yema Iraétanüxü̃we nax nangegüxü̃gagu rü 
guma ĩane rü taxúema nüxna tadau rü nangeenümare ga norü ĩãx̱. 
18Rü yexguma ga nüma ga Cori ya Tupana rü Yochuéxü̃ ñanagürü: —¡Ẽcü, 
cuax̱ruxü̃ nüxna naxã i ngẽma curü churaragü i ĩanecax̱wex̱gu icu̱xgüxü̃ nax 
nagu nachocuxü̃cax̱ ya yima ĩane ya Ái, erü tá cuxmex̱gu chananguxẽxẽ ya 
yima ĩane! ==ñanagürü ga Tupana. Rü nüma ga Yochué rü cuax̱ruxü̃ inaxã 
nax nagu nachocuxü̃cax̱ ga guma ĩane. 
19Rü yexguma ga yema icu̱xgüxü̃ ga churaragü rü paxãma ínaxüxü̃ rü gumá 
ĩanegu nachocu rü nawa nanangixichigü. 
20Rü yexguma nügü íyadaugügu ga yema churaragü ga Áicüãx̱ rü nüxü̃ 
nadaugü ga nax ínatü̱xünagüétüxü̃ ga guma norü ĩane. Rü yemacax̱ 
taxuwama naxüéga, yerü nüma ga Iraétanüxü̃ ga noxri naxchax̱wa 
chianexü̃wa buxmüchiréxü̃ rü nügü nawoegu nax nadaiaxü̃cax̱. 
21Rü yexguma Yochué nüxü̃ dau̱̱xgux ga yema Iraétanüxü̃ ga icu̱xgüxü̃ rü 
marü guma ĩanegu nax nachocuxü̃ rü nawa nax nangixichigüãxü̃, rü nügü 
nawoegu rü Áicüãx̱maxã nügü nadai. 
22Rü ñu̱xũchi ga yema Iraétanüxü̃arü churaragü ga ĩanegu chocuxü̃ rü 
ínachoxü̃. Rü yemaacü ga yema taxretücumü ga Iraétanüxü̃ rü nügüwa 
nanaxüxẽxẽ rü ínanayauxü̃. Rü guxü̃ma nadai. 

23Natürü tama nayamax̱gü ga gumá Áiarü ãẽx̱gacü. Rü nayayau̱̱xgümare rü 
Yochuéxü̃tawa nanagagü. 
24Rü yexguma taramaxã nadaiãgu ga guxü̃ma ga Áiarü churaragü ga 
Iraétanüxü̃we ngẽgüxü̃, rü nüma ga Iraétanüxü̃ rü Áiarü ĩanecax̱ nawoegu rü 
nanadai ga yema duü̃xü̃gü ga guma ĩanewa yaxǘgüxü̃. 
25Rü yema ga ngunexü̃gu rü nayue ga 12,000 ga duü̃xü̃gü ga Áicüãx̱ ga 
iyatüxü̃ rü ngexü̃gü. 
26Rü nüma ga Yochué rü nanamuama ga norü churaragü nax 
iyadaxẽẽgüãxü̃cax̱ nax nadaiaxü̃ ga yema Áicüãx̱ ñu̱xmata guxü̃xü̃ma nadai. 
27Rü nüma ga Iraétanüxü̃ rü nanade ga yema naxü̃nagü rü yemaxü̃gü ga 
guma ĩanewa yexmagüxü̃. Yerü yemaacü nixĩ ga Cori ya Tupana rü 
Yochuémaxã nüxü̃ yaxuxü̃. 
28Rü nüma ga Yochué rü nayagu ga guma ĩane ga Ái rü yemaacü nanaxoxẽxẽ. 
Rü nachitaxü̃xica yéma nayaxǘ. Rü ngẽmatama nixĩ i ñu̱xma nüxü̃ idauxü̃. 
29Rü nüma ga Yochué rü wüxi ga naixtanüwa nanatuxẽxẽ ga Áiarü ãẽx̱gacü 
ñu̱xmata nayáuane. Rü yexguma marü üax̱cü yarüxücuxgu rü norü 
churaragüxü̃ namu nax ínachü̱xüxüegüaxü̃cax̱ rü ĩanearü poxeguxü̃arü ĩãx̱gu 
naxügüãx̱ü̃cax̱ rü ngéma nuta naétü nanugüxü̃cax̱. Rü gumá nutagü ga naétü 
nugücü rü ñu̱xma rü ta ngéma nangẽxmagü. 

Yochué rü ma̱xpǘne ga Ebáwa duü̃xü̃güca̱x nüxü̃ nadaumatü ga Tupanaarü 
mugü 

30-31Rü yexguma ga Yochué rü max̱pǘne ga Ebágu Cori ya Iraétanüxü̃arü 
Tupanacax̱ nanaxü ga wüxi ga ãmarearü guruxü̃, yema gumá Tupanaarü duü̃ 
ga Moiché Iraétanüxü̃maxã nüxü̃ ixuxü̃rüxü̃ ga yexguma naxümatüãgu ga ore 
ga ñaxü̃: “¡Ẽcü wüxi i ãmarearü guruxü̃ naxü nawa ya nuta ya tama 
imexẽxẽpütagücü!” ñaxü̃. Rü yexguma ga yema Iraétanüxü̃ rü yema guruü̃wa 
nayagu ga naxü̃nagü Tupanaarü ngüxmüxẽẽruxü̃. 

32Rü yemawena ga nüma ga Yochué rü Iraétanüxü̃pex̱ewa gumá nutagü ga 
ãmare nawa ínagucüpǘtagu nanaxümatü ga Tupanaarü mugü ga Moiché 
nüxna ãxü̃. 
33Rü guxü̃ma ga Iraétanüxü̃ rü norü ãẽx̱gacügü rü norü churaragüerugü rü 
ãẽx̱gacügü ga guxchaxü̃arü mexẽẽruxü̃gü rü yema togü ga tama Iraétanüxü̃ 
ixĩgüxü̃ ga natanüwa maxẽxü̃maxã, rü yexma nachigü napex̱egu ga yema 
chacherdótegü ga Lebítanüxü̃ ga naatügu yangegüxü̃ ga yema baú ga 
Tupanaarü mugüchixü̃. Rü yema nax mexü̃ namaxã naxuegugüxü̃cax̱ ga 
Iraétanüxü̃ rü norü ngãxü̃tücumü ga duü̃xü̃gü rü max̱pǘne ga Guerichíü̃ 
íyexmaxü̃guama nachigü rü yema totücumü rü max̱pǘne ga Ebá 
íyexmaxü̃guama nachigü yema Tupanaarü duü̃ ga Moiché ü̃pa namaxã nüxü̃ 
ixuxü̃rüxü̃ ga yexguma noxri mexü̃ namaxã naxuegugu ga yema Iraétanüxü̃. 
34Rü yemawena ga Yochué rü duü̃xü̃gücax̱ tagaãcü nüxü̃ nadaumatü ga 
Tupanaarü mugü, rü ñuxãcü Tupana rü mexü̃ namaxã naxuegu i ngẽma 
duü̃xü̃gü i naga ĩnüexü̃, rü chixexü̃ namaxã naxuegu i ngẽma tama naga 
ĩnüexü̃. 
35Rü guxü̃ma ga yema mugü ga Moiché nüxna ãxü̃ rü Yochué nüxü̃ 
nadaumatü napex̱ewa ga guxü̃ma ga Iraétanüxü̃ ga iyatüxü̃, rü ingexü̃, rü 
buxü̃gü, rü yema togü ga tama Iraétanüxü̃ ixĩgüxü̃ ga natanüwa maxẽxü̃. 

Yochué 9 

Iraétanüxü̃maxã inaxügagü ga Gabaóü̃cüã̱x 

1Rü gumá Itítanüxü̃arü ãẽx̱gacü, rü Amoréutanüxü̃arü ãẽx̱gacü, rü 
Canaáü̃tanüxü̃arü ãẽx̱gacü, rü Ferechéutanüxü̃arü ãẽx̱gacü, rü 
Ebéutanüxü̃arü ãẽx̱gacü, rü Yebuchéutanüxü̃arü ãẽx̱gacü, rü nüxü̃ 
nacuáchigagü ga yema Yericúwa rü Áiwa ngupetüxü̃. Rü yema ãẽx̱gacügü rü 
natü ga Yudáü̃arü oéstegu nixĩ ga naxãchiü̃güxü̃, rü nümaxü̃ rü 
ínamáxpü̱xanexü̃gu rü togü rü ínametachinüanexü̃gu, rü togü rü Már i 
Mediteráneucutügu rü ñu̱xmata Líbanuarü naanewa nangu. 

2Rü yexguma ga guxü̃ma ga yema ãẽx̱gacügü rü nügümaxã nagu narüxĩnüe 
nax nügü nangü̃xẽẽgüxü̃cax̱, rü Yochuémaxã rü Iraétanüxü̃maxã nügü 
nadai̱x̱ü̃cax̱. 
3Natürü nüma ga Ebéutanüxü̃ ga ĩane ga Gabaóü̃gu ãchiü̃güxü̃ rü ta nüxü̃ 
nacuáchigagü ga yema Yochué üxü̃ namaxã ga gumá ĩanegü ga Yericú rü Ái. 
4-5Rü nagu narüxĩnüe nax ñuxãcü womüxẽẽãcüma nügü ínapoxü̃güxü̃. Rü 
yemacax̱ Yochuéxü̃tawa naxĩ ga ñuxre ga norü duü̃xü̃gü ga ingauxchiruxü̃, 
rü ingauarü chapatuã̃́xü̃, rü norü tochicaxü̃ ga búrutawa rü ningau. Rü norü 
bínuchíü rü marü ñuxgumaxü̃güxü̃ nixĩgü, rü norü paũ rü nichúe. Rü yemagu 
nügü nicu̱xgü nax ñoma yáxü̃wa ne naxĩxü̃rüxü̃ yixĩgüxü̃cax̱. 
6Rü yexguma yema nachica ga Iraétanüxü̃ ípegüxü̃ ga Guirigágu ãégaxü̃wa 
nangugügu, rü Yochuéxü̃ rü Iraétanüxü̃xü̃ ñanagürügü: —Yáxü̃guxü̃ i 
naanewa ne taxĩ rü tanaxwax̱e nax tomaxã ipexügagüxü̃ nax tama yigü 
idai̱x̱ü̃cax̱ ==ñanagürügü. 
7Rü nüma ga Iraétanüxü̃ rü Ebéutanüxü̃xü̃ nangãxü̃gü rü ñanagürügü: —
Bexmana i pemax rü torü ngaicamagutama pipegü rü ñuxãcü tá i pemaxã 
mexü̃ i ĩnüwa tangugüxü̃ ==ñanagürügü. 
8Natürü ga nümagü rü Yochuéxü̃ nangãxü̃gü rü ñanagürügü: —Toma rü tá 
pexmex̱wa togü tangexmagüxẽxẽ nax pexü̃̃́ tapuracüexü̃cax̱ ==ñanagürügü. 
Rü nüma ga Yochué rü nüxna naca rü ñanagürü: —¿Texé pixĩgü i pemax? 
¿Rü ngextá ne pexĩ? ==ñanagürü. 
9-10Rü nümagü rü Yochuéxü̃ nangãxü̃gü rü ñanagürügü: —Yáxü̃wa ne taxĩ, 
erü nachigaxü̃ taxĩnüe ya Cori ya perü Tupana. Rü nüxü̃ tacuáchiga ga yema 
Equítuanewa naxüxü̃, rü ñuxãcü natü i Yudáü̃arü tocutüwa pexü̃ nangü̃xẽẽxü̃ 
nax penadai̱x̱ü̃cax̱ ga yema taxre ga ãẽx̱gacü ga Amoréutanüxü̃arü ga Chióü̃ 
ga Ebóü̃wa ãẽx̱gacü ixĩcü, rü Óx ga Bacháü̃wa ãẽx̱gacü ixĩcü ga Atarúgu 
maxü̃cü. 
11Rü ngẽmacax̱ i torü ãẽx̱gacügü rü tomücügü rü ñanagürügü toxü̃: 
“¡Pewemü tá ípinge i perü namawaxü̃ rü Iraétanüxü̃tanüwa ípeyadaugü, rü 

ñapegüxü̃ tá nüxü̃: ‘Rü pexmex̱wa togü tangexmagüxẽxẽ rü mexü̃ i ĩnüwa 
pemaxã tangugüchaü̃’, ñapegü ta!” ñanagürügü toxü̃. 
12Rü yexguma itaxĩãchigu nax pexcax̱ tayadauxü̃cax̱ rü ga paũ rü nanai, 
natürü i ñu̱xma rü marü nichu̱x rü nipamare. 
13Rü yexgumarüxü̃ ta i ñaa naxchax̱müxü̃ ga úbachíümaxã tanaxüãcu rü 
nimexẽchichirex̱ ga noxri itaxĩãchigu, natürü i ñu̱xma rü marü narügáugü. 
Rü ngẽxgumarüxü̃ ta namaxã nangupetü i toxchiru rü torü chapatugü, erü 
yáxü̃wama ne taxĩ ==ñanagürügü. 
14Rü nüma ga Iraétanüxü̃ rü yema Gabaóü̃cüãx̱wemüxü̃ nangõ̱xnetagü, 
natürü tama Cori ya Tupanana nacagüexíra ga tax̱acü tá namaxã naxüexü̃ ga 
yema duü̃xü̃gü. 
15Rü yexguma ga Yochué rü yema Gabaóü̃cüãx̱maxã mexü̃ ga ĩnüwa nangu, 
rü namaxã nüxü̃ nixu nax taxũtáma nadaiaxü̃. Rü yema togü ga 
Iraétanüxü̃arü ãẽx̱gacügü rü Tupanaégagu Yochuérüü̃tama mexü̃gu yema 
Gabaóü̃cüãx̱maxã narüxĩnüe. 
16Rü tomaepü̱x ga ngunexü̃ ngupetü̱xguwena rü nüma ga Iraétanüxü̃ rü nüxü̃ 
nacuax̱gü nax norü ngaicamagutama naxãchiü̃güxü̃ ga yema Gabaóü̃cüãx̱. 
17Rü yexguma ga ñuxre ga Iraétanüxü̃arü churaragü rü inaxĩãchi nax yema 
Gabaóü̃cüãx̱güarü ĩanegücax̱ yadaugüxü̃cax̱. Rü tomaepü̱x ga ngunexü̃gu 
norü ĩanegüwa nangugü. Rü gumá norü ĩanegü rü Gabaóü̃ nixĩ, rü Quefirá 
nixĩ, rü Beerúx nixĩ rü Quiriáx-yearíü̃ nixĩ. 
18Natürü nüma ga Iraétanüxü̃ rü tama yema Gabaóü̃cüãx̱güxü̃ nadai yerü 
yema norü ãẽx̱gacügü rü Cori ya Iraétanüxü̃arü Tupanaégagu nüxü̃ nixugüe 
nax taxũtáma nadaiaxü̃. Rü yemacax̱ ga Iraétanüxü̃ rü tama norü 
ãẽx̱gacügümaxã nataãẽgü, rü nachigagu nidexagü. 
19Natürü nümagü ga yema ãẽx̱gacügü rü ñanagürügü: —Toma rü Cori ya 
Iraétanüxü̃arü Tupanaégagu namaxã nüxü̃ tixu nax taxũtáma tanadai̱x̱ü̃. Rü 
ngẽmacax̱ i ñu̱xma rü taxucürüwa tanadai. 

20Rü nüe namaxẽ, erü ngẽxguma chi taxũchima tayanguxẽẽgu i ngẽma 
Gabaóü̃cüãx̱gümaxã nüxü̃ tixuxü̃ rü nüma ya Tupana rü tomaxã chi nanu 
==ñanagürügü. 
21Rü yemaacü ga yema ãẽx̱gacügü ga Iraétanüxü̃ rü norü duü̃xü̃gümaxã nüxü̃ 
nixu nax tama nadaiaxü̃cax̱ ga yema Gabaóü̃cüãx̱. Natürü nüma ga 
Iraétanüxü̃ rü norü dexáarü tooxü̃wa rü üxüarü tooxü̃wa nanapuracüexẽxẽ. 
Rü yemaacü tama nanadai ga yema Gabaóü̃cüãx̱. 
22Rü nüma ga Yochué rü naxcax̱ naca ga yema Gabaóü̃cüãx̱gü, rü nüxna naca 
rü ñanagürü: —¿Tü̱xcüü̃ toxü̃ pewomüxẽxẽ nax pema rü nüxü̃ pixuxü̃ nax 
yáxü̃wa ne pixĩxü̃? Erü pema rü númacüãx̱gütama pixĩgü. 
23Rü ñu̱xma i pemax rü tá chixexü̃wa pengẽxmagü rü guxü̃gutáma 
puracütanüxü̃ pixĩgü, rü üxüarü yaxuwa rü dexáarü yaxuwa tá pepuracüe 
naxcax̱ ya yimá chorü Tupanapata ==ñanagürü. 
24Rü nümagü rü Yochuéxü̃ nangãxü̃gü rü ñanagürügü: —Rü ngẽmaãcü 
pemaxã nüxü̃ tixu erü poraãcü pexü̃ tamuü̃e erü nagu tarüxĩnüe nax toxü̃ 
pedaixü̃. Yerü nüxü̃ tacuáchigagü ya yimá perü Cori ya Tupana rü norü duü̃ 
ga Moichéxü̃ namu nax pexna naxããxü̃ i guxü̃ma i ñaa naane rü nadaiaxü̃ i 
guxü̃ma i duü̃xü̃gü i ñaa naanegu ãchiü̃güxü̃. 
25Natürü i ñu̱xma rü marü pexmex̱wa tangexmagü rü cuma i nüxü̃ cucuáxü̃ 
nax tax̱acü tá tomaxã cuxüxü̃ ==ñanagürügü. 
26Rü nüma ga Yochué rü tama nanaxwax̱e nax Gabaóü̃cüãx̱güxü̃ nadai̱x̱ü̃ ga 
Iraétanüxü̃. 
27Rü yema ngunexü̃gu rü nüma ga Yochué rü Gabaóü̃cüãx̱maxã nanaxuegu 
nax üxüarü yaxuwa rü dexáarü yaxuwa napuracüexü̃ naxcax̱ ga Iraétanüxü̃ 
rü Tupanaarü ãmarearü guruxü̃. Rü ñu̱xma rü ta ngẽma Gabaóü̃cüãx̱ rü 
ngẽmatama nixĩ i norü puracü i ngextá Tupana ínamaxẽxẽẽxü̃wa. 

Yochué 10 

Amoréutanüxü̃xü̃ narüporamae ga Iraétanüxü̃ 

1-2Rü Adonichéde ga Yerucharéü̃arü ãẽx̱gacü nüxü̃ naxĩnü nax ñuxãcü Yochué 
rü Áixü̃ yapu̱xü̃ rü yamáaxü̃ ga norü ãẽx̱gacü rü yanaxoxẽẽãxü̃ ga norü ĩane. 
Rü yexgumarüxü̃ ta nüxü̃ naxĩnü nax ñuxãcü Yericúxü̃ yapu̱xü̃ rü yamáaxü̃ 
ga norü ãẽx̱gacü. Rü ñu̱xũchi nüxü̃ nacuáchiga ga Gabaóü̃cüãx̱gü nax 
Iraétanüxü̃maxã mexü̃ ga ĩnüwa nangugüxü̃ nax tama namaxã nügü 
nadai̱x̱ü̃cax̱. Rü yemacax̱ ga nüma ga Yerucharéü̃arü ãẽx̱gacü rü poraãcü 
namuü̃ yerü Gabaóü̃ rü wüxi ga ĩane ga taxü̃ne rü porane ga Áiarü yexera 
ixĩxü̃ne nixĩ, rü norü duü̃xü̃gü rü nipora rü tama namuü̃ewax̱e. 
3Rü yemacax̱ ga nüma ga Adonichéde rü yéma namuga naxcax̱ ga Yoáü̃ ga 
ĩane ga Ebróü̃arü ãẽx̱gacü, rü Piráü̃ ga ĩane ga Yamúxarü ãẽx̱gacü, rü Yapía 
ga ĩane ga Láquiarü ãẽx̱gacü, rü Debíx ga ĩane ga Egróü̃arü ãẽx̱gacü. 
4Rü ñanagürü: —¡Nua pexĩ nax choxü̃ peyarüngü̃xẽxẽgüxü̃cax̱ nax 
Gabaóü̃cüãx̱gümaxã yigü idai̱x̱ü̃cax̱! Yerü Yochuémaxã rü guxü̃ma i 
Iraétanüxü̃arü ãẽx̱gacügümaxã mexü̃ i ĩnüwa nangugüe nax tama nügü 
nadai̱x̱ü̃cax̱ ==ñanagürü. 
5Rü yemacax̱ ga yema 5 ga ãẽx̱gacügü ga Amoréutanüxü̃ rü wüxigu 
naxĩtaquex̱e. Rü yemagü nixĩ ga Yerucharéü̃arü ãẽx̱gacü, rü Ebróü̃arü 
ãẽx̱gacü, rü Yamúxarü ãẽx̱gacü, rü Láquiarü ãẽx̱gacü, rü Egróü̃arü ãẽx̱gacü. 
Rü norü churaragümaxã Gabaóü̃arü ĩanecax̱ inaxĩãchi. Rü yexma nangugü 
nax namaxã nügü nadai̱x̱ü̃cax̱. 
6Rü yemacax̱ ga yema Gabaóü̃cüãx̱gü rü Guirigáwa ga Yochuéxü̃tawa 
namugagü, rü ñanagürügü: —¡Taxṹ ipexoexü̃ nax toxü̃ peyarüngü̃xẽxẽxü̃ i 
toma i perü puracütanüxü̃ nax tixĩgüxü̃! ¡Rü paxa nua pexĩ nax toxü̃ 
peyarüngü̃xẽxẽxü̃cax̱ rü toxü̃ ípepoxü̃xü̃cax̱! Erü guxü̃ma i ngẽma ãẽx̱gacügü 
i Amoréutanüxü̃ i max̱pǘneanecüãx̱gü rü wüxigu toxcax̱ naxĩtaquex̱e nax 
toxü̃ nadai̱x̱ü̃cax̱ ==ñanagürügü. 
7Rü yexguma ga Yochué rü Guirigáwa inaxũãchi namaxã ga guxü̃ma ga norü 
churaragü ga tama muü̃exü̃. 

8Rü nüma ga Cori ya Tupana rü ñanagürü nüxü̃: —¡Taxṹ i nüxü̃ cumuü̃xü̃! 
Erü choma rü tá cuxmex̱gu chanayixẽxẽ i ngẽma Amoréutanüxü̃. Rü bai tá i 
wüxi i cuxü̃ rüporamaexü̃ ==ñanagürü. 
9Rü Guirigáwa inaxũãchi ga Yochué namaxã ga norü churaragü, rü chütacü 
inixũ. Rü yemaacü Amoréutanüxü̃xü̃ ínayabaixgü rü nanadai. 
10Rü nüma ga Cori ya Tupana rü poraãcü yema Amoréutanüxü̃xü̃ 
namuü̃exẽxẽ napex̱ewa ga Iraétanüxü̃. Rü yemacax̱ ga Yochuéarü churaragü 
rü ĩane ga Gabaóü̃gu nanadai ga muxü̃ma. Rü ñu̱xũchi nawe nangẽgü nagu 
ga yema nama ga Bex-oróü̃wa nadaxü̃. Rü nayadaietanü ga yema 
Amoréutanüxü̃ ñu̱xmata ĩanegü ga Achecá rü Machedáwa nangugü. 
11Rü yexguma Iraétanüxü̃chax̱wa nabuxmügu ga yema Amoréutanüxü̃ nagu 
ga yema Bex-oróü̃arü tuãchixü̃, rü nüma ga Cori ya Tupana rü gáuxü̃ ga 
itapütaxü̃ naétügu nayixẽxẽ. Rü Iraétanüxü̃ daixü̃arü yexera yema 
gáuxü̃maxã nayue ga Amoréutanüxü̃. 
12Rü yexguma nüma ga Cori ya Tupana rü Iraétanüxü̃mex̱ẽgu nayixẽẽãgu ga 
yema Amoréutanüxü̃. Rü nüma ga Yochué rü duü̃xü̃güpex̱ewa Cori ya 
Tupanamaxã nidexa rü ñanagürü: —Pa Tupanax, chanaxwax̱e i 
ícuyachaxãchixẽẽxü̃ ya üax̱cü Gabaóü̃étüwa. ¡Rü ngẽxgumarüxü̃ ta ya 
tauemacü rü íyachaxãchixẽxẽ naétüwa i Ayaróü̃arü doxonexü̃! 
==ñanagürü. 
13Rü gumá üax̱cü rü gumá tauemacü rü yéma nayachaxãchigü ñu̱xmata ga 
Iraétanüxü̃ norü uanügüxü̃ nadai. Rü ngẽmacax̱ ngẽma popera i Yachéx 
ümatüxü̃wa rü ñanagürü: —Yimá üax̱cü rü wixgutaax̱ 24 ora ninge ga nax 
tama yanaxücuxü̃ ==ñanagürü. 
14Rü yemaacü Tupana ínayachaxãchixẽxẽ ga üax̱cü rü tauemacü nagagu ga 
wüxi ga yatüarü yumüxẽ. Rü ü̃paacü rü taguma yemaacü nangupetü, rü woo 
yemawena rü taguma yemaacü nangupetü, yerü woetama Iraétanüxü̃étüwa 
naxü ga Tupana. 

15Rü yemawena nüma ga Yochué rü norü churaragü ga Iraétanüxü̃maxã 
naxcax̱ nawoegu ga guma ĩane ga nagu napegüne ga Guirigá. 
16Rü yema 5 ga ãẽx̱gacügü ga Amoréutanüxü̃ rü nibuxmü rü wüxi ga nutaarü 
ãxmaxü̃gu narücu̱xgü ga Machedáwa. 
17Natürü yixcamaxü̃ra rü nüxü̃ inayangaugüama nagu ga yema nutaarü 
ãxmaxü̃ rü Yochuémaxã nüxü̃ nixugüe. 
18Rü nüma ga Yochué rü Iraétanüxü̃na naxãga rü ñanagürü nüxü̃: —¡Nuta 
ngéma pedixgü rü yimagümaxã penanguta i ngẽma ãxmaxü̃, rü dauruü̃gü 
ngẽxma pemugü nax ngéma nüxna nadaugüxü̃cax̱! 
19¡Natürü i pemax, rü taxũtáma ngéma peyachaxãchitanü! ¡Rü nawe pengẽgü 
i ngẽma tórü uanügü rü naweama ne pexĩ! ¡Rü taxṹ i norü ĩanecax̱ 
penawoeguxẽxẽxü̃! Erü nüma ya Cori ya perü Tupana rü marü pexmex̱gu 
nanayixẽxẽ ==ñanagürü. 
20Rü nüma ga Yochué rü Iraétanüxü̃arü churaragümaxã Amoréutanüxü̃xü̃ 
narüporamae rü nanadai ga muxũchixü̃ma. Rü yemawena rü yema 
Amoréutanüxü̃ ga ibuxmüxü̃ rü norü ĩanegu narücu̱xgü. 
21Natürü nüma ga Iraétanüxü̃ rü taxuxü̃ma nüxü̃ nangupetü, rü mea nawoegu 
naxcax̱ ga Machedá ga ínapegüxü̃wa ga Yochué íyexmaxü̃wa. Rü taxúema 
tügü taporaxẽxẽ nax chixri nachiga tidexaxü̃ ga Iraétanüxü̃. 
22Rü nüma ga Yochué rü Iraétanüxü̃xü̃ namu rü ñanagürü: —¡Ípenanugü ya 
yimá nutagü i ngẽma ãxmaxü̃ namaxã rüngũxtagücü! ¡Rü ípenamuxü̱̃x i 
ngẽma 5 i ãẽx̱gacügü! ==ñanagürü. 
23Rü nüma ga Iraétanüxü̃ rü ínanamuxü̃ ga yema ãẽx̱gacügü ga 
Yerucharéü̃arü ãẽx̱gacü, rü Ebróü̃arü ãẽx̱gacü, rü Yamúxarü ãẽx̱gacü, rü 
Láquiarü ãẽx̱gacü, rü Egróü̃arü ãẽx̱gacü. 
24Rü yexguma Yochuépex̱ewa nagagüãx̱gu rü nüma ga Yochué rü naxcax̱ 
naca ga guxü̃ma ga Iraétanüxü̃ ga iyatüxü̃ rü yema churaragüerugü ga 
naxü̃tawa yexmagüxü̃ rü ñanagürü nüxü̃: —¡Nua pexĩ rü nanaxãwa pengagü 

i ñaa ãẽx̱gacügü! ==ñanagürü. Rü nüma ga yema churaragüerugü rü 
yemaacü nanaxügü. 
25Rü nüma ga Yochué rü ñanagürü nüxü̃ ga norü churaragüerugü: —¡Taxṹ i 
pemuü̃exü̃ rü peyarümaxãchitanüxü̃! ¡Rü pegü peporaexẽxẽ! Erü ngẽma 
ñu̱xma ñaa ãẽx̱gacügümaxã pexü̃xü̃, rü ngẽma tátama nixĩ i guxü̃ma i togü i 
perü uanügümaxã naxüxü̃ ya Tupana ==ñanagürü. 
26Rü yema ñaxguwena ga Yochué rü nanadai ga yema ãẽx̱gacügü. Rü norü 
churaragüxü̃ namu nax wüxichigü naixtanüwa natuxẽẽgüaxü̃. Rü yéma 
nanayexmagüxẽxẽ ñu̱xmata nayáuane. 
27Rü yexguma marü üax̱cü yarüxücuxgu rü nüma ga Yochué rü norü 
churaragüxü̃ namu nax nawãĩxü̃ãxü̃cax̱ ga yema ãẽx̱gacügü. Rü yema 
nutaarü ãxmaxü̃ ga nagu yacu̱xgüxü̃gutama nayanucu ga naxü̃negü. Rü 
ñu̱xũchi tacü ga nutagümaxã nanangũxtagü ga yema ãxmaxü̃. Rü ñu̱xma rü 
ta yima nutagü ga yema ãxmaxü̃ namaxã rüngũxtacü rü nangẽxmagü. 

Yochué rü naigü ga ĩanegü napuxü̃ 

28Rü yematama ngunexü̃gu rü nüma ga Yochué rü norü churaragümaxã 
nayapu ga guma ĩane ga Machedá rü nagu napogüe rü guxü̃ma ga naãcu rü 
taramaxã nanadai. Rü yema Yericúarü ãẽx̱gacüxü̃ yamáxü̃rüü̃ãcütama 
Machedáarü ãẽx̱gacüxü̃ nimax̱. 
29Rü yéma inaxũãchi ga Yochué namaxã ga Iraétanüxü̃ rü ĩane ga Lixnáwa 
naxĩ rü naxcax̱ ínayaxüãchi. 
30Rü nüma ga Cori ya Tupana rü Iraétanüxü̃mex̱ẽgu nananguxẽxẽ ga guma 
ĩane namaxã ga norü ãẽx̱gacü. Rü taxuxü̃ma ga tax̱acü yéma nayaxüxẽẽgü rü 
taxúema texé tamaxü̃ ga naãcu. Rü yema Yericúarü ãẽx̱gacüxü̃ 
yamáxü̃rüü̃ãcütama Lixnáarü ãẽx̱gacüxü̃ nimax̱. 
31Rü yemawena nüma ga Yochué rü ga Iraétanüxü̃ rü inaxĩãchi ga Lixnáwa, 
rü Láquiarü ngaicamagu nayapexgü. Rü yéma naxcax̱ ínayaxüãchi ga guma 
ĩane. 

32Rü moxü̃ãcü rü nüma ga Cori ya Tupana rü Iraétanüxü̃mex̱ẽgu 
nananguxẽxẽ ga guma ĩane ga Láqui, rü guma ĩane ga Lixnárüü̃tama. Rü 
nüma ga Iraétanüxü̃ rü taramaxã nanadai ga guxü̃ma ga duü̃xü̃gü, rü 
naxü̃nagü ga yéma maxẽxü̃. 
33Rü nüma ga Oráü̃ ga Guéchearü ãẽx̱gacü rü norü churaragümaxã ĩane ga 
Láquiétüwa nayuxu. Natürü nüma ga Yochué rü nüxü̃ narüporamae rü 
guxü̃xü̃ma nadaiama, rü bai ga wüxi ga maxü̃xü̃ ga íyaxüxü̃. 
34Rü yexguma Láquixü̃ nadaiãcuxguwena rü nüma ga Yochué rü ga 
Iraétanüxü̃ rü ĩane ga Egróü̃arü ngaicamagu nayapexgü rü yéma naxcax̱ 
ínayaxüãchi. 
35Rü yematama ga ngunexü̃gu rü nayapugü rü taramaxã nanadaiãcu ga guma 
ĩane rü nagu napogüe, guma ĩane ga Láquimaxã naxügüxü̃rüü̃tama. 
36Rü guma ĩane ga Egróü̃wa inaxĩãchi rü ĩane ga Ebróü̃wa naxĩ rü naxcax̱ 
ínayaxüãchi. 
37Rü yexguma marü yapugüãgu ga guma ĩane ga Ebróü̃ rü nagu napogüe rü 
taramaxã nayamax̱gü ga norü ãẽx̱gacü. Rü taramaxã nanadai ga guxü̃ma ga 
duü̃xü̃gü rü naxü̃nagü ga yéma maxẽxü̃. Rü naigü ga ĩanegü ga norü 
ngaicamana yexmagüne rü nanadaiãcu yematama Egróü̃maxã 
naxügüxü̃rüxü̃. 
38-39Rü yéma inaxũãchi ga Yochué namaxã ga Iraétanüxü̃. Rü ĩane ga Debíxwa 
naxĩ rü naxcax̱ ínayaxüãchi. Rü taramaxã nayamax̱gü ga norü ãẽx̱gacü. Rü 
yexgumarüxü̃ ta nanadaiãcu ga guma ĩanexacügü ga Debíxna ngaicamagüne. 
Rü bai ga wüxi ga duü̃xü̃ ga guma ĩane ga Debíxcüãx̱ ga maxü̃xü̃. Rü guxü̃ma 
nayue yematama Ebróü̃maxã, rü Lixnámaxã rü norü ãẽx̱gacügümaxã 
naxügüxü̃rüxü̃. 
40Rü Yochué rü norü churaragümaxã nanadaiãcu ga guxü̃ma ga yema ĩanegü 
ga yema naanewa yexmagüxü̃. Rü nüxü̃ narüporamae ga yema ãẽx̱gacügü ga 
máxpü̱xanexü̃wa yexmagüxü̃, rü yema naxnücüane ga Néguewa yexmagüxü̃, 
rü yema ínadoxonexü̃wa yexmagüxü̃, rü yema max̱pǘnepechinü̃güwa 

yexmagüxü̃. Rü yemaacü nanadai ga guxü̃ma ga yema ãẽx̱gacügü namaxã ga 
norü duü̃xü̃gü. Rü bai ga wüxi ga íyaxüxü̃ yema Cori ya Iraétanüxü̃arü 
Tupana namaxã nüxü̃ ixuxü̃rüxü̃. 
41-42Rü yemaacü wüxicana guxü̃ma ga yema ãẽx̱gacügüxü̃ nadai rü nanapu 
ga guxü̃ma ga norü naanegü ga Cadé-banéawa inaxügü rü ñu̱xmata Gáchawa 
nangu, rü Gochéü̃wa inaxügü rü ñu̱xmata Gabaóü̃wa nangu. Yerü woetama 
Iraétanüxü̃étüwa naxü ga Tupana. 
43Rü yemawena ga Yochué rü guxü̃ma ga Iraétanüxü̃arü churaragümaxã 
Guirigácax̱ nawoegu ga ínapegüxü̃wa. 

Yochué 11 

Yochué rü Yabíü̃xü̃ rü namücügüxü̃ narüporamae 

1-3Rü yexguma Yabíü̃ ga Achóxarü ãẽx̱gacü nüxü̃ cuáchigagu ga yema nüxü̃ 
ngupetüxü̃ ga yema ĩanegü ga daiãcuxü̃, rü norü orearü ngeruü̃güxü̃ 
namuãchitanü naxcax̱ ga yema togü ga ãẽx̱gacügü nax nügü 
nangü̃xẽẽgüxü̃cax̱. Rü yema ãẽx̱gacügü ga naxcax̱ yéma namugaxü̃ rü ñaagü 
nixĩ: Ĩane ga Madóü̃arü ãẽx̱gacü ga Yobáx, rü Chimróü̃arü ãẽx̱gacü, rü 
Axcháarü ãẽx̱gacü, rü guxü̃ma ga ãẽx̱gacügü ga ínamáxpü̱xanexü̃wa 
yexmagüxü̃ ga nórtewaama, rü guxü̃ma ga ãẽx̱gacügü ga natü ga Yudáü̃arü 
Dóxraanewa yexmagüxü̃ ga naxtaxa ga Quinérexarü súrwaama ügüxü̃, rü 
yema ãẽx̱gacügü ga Dóxarü Dóxraanewa yexmagüxü̃ ga oéstewaama, rü 
yema Cananéugü ga éstewaama rü oéstewaama yexmagüxü̃, rü yema 
Amoréutanüxü̃, rü Itítagü, rü Ferechéugü, rü Yebuchéugü ga max̱pǘneanegu 
ãchiü̃güxü̃, rü Ebéugü ga max̱pǘne ga Ermóü̃gu ãchiü̃güxü̃ ga Mispáarü 
naanewa yexmagüxü̃. 
4Rü guxü̃ma ga yema ãẽx̱gacügü rü inaxĩãchi namaxã ga norü churaragü, rü 
norü cowarugü, rü naweü̃gü ga daiwa namaxã naxĩxü̃ne. Rü yema churaragü 
rü namuxũchi ñoma naxnücütex̱e i márcutüwa ngẽxmacürüxü̃. 
5Rü guxü̃ma ga yema ãẽx̱gacügü rü natü ga Merúü̃cutügu nangutaquex̱egü. 
Rü yexma nayapexgü nax yéma Iraétanüxü̃cax̱ íyaxü̃ãchixü̃cax̱. 

6Natürü nüma ga Cori ya Tupana rü ñanagürü Yochuéxü̃: —¡Taxṹ i nüxü̃ 
cumuü̃xü̃ erü choma rü tá cuxü̃ charüngü̃xẽxẽ! Erü moxü̃arü ngunexü̃ i 
ñaatama oragu rü cuxmex̱gu tá chanayixẽxẽ rü guxü̃xü̃táma cudai. ¡Rü 
ngẽma norü cowarugü rü inapoepara, rü yima naweü̃gü ya daiwa namaxã 
naxĩxü̃ne rü ínagu! ==ñanagürü. 
7Rü yexguma nüma ga Yochué rü guxü̃ma ga norü churaragümaxã naxcax̱ 
ínayaxüãchi. Rü ínayabaixgü rü natü ga Merúü̃cutügu namaxã nügü nadai. 
8Rü nüma ga Cori ya Tupana rü nanaporamaexẽxẽ ga Iraétanüxü̃. Rü 
yemacax̱ norü uanügüxü̃ nibuxmüxẽxẽ rü nawe nangẽgü ñu̱xmata guma ĩane 
ga taxü̃ne ga Chidóü̃wa rü Mirepóx-maíü̃wa nangugü rü ñu̱xmata Mispáarü 
éstewaama yexmaxü̃ ga doxonexü̃wa nangugü. Rü bai ga wüxi ga maxü̃xü̃ ga 
íyaxüxü̃, rü guxü̃xü̃ma nadai. 
9Rü nüma ga Yochué rü nayanguxẽxẽ ga yema Cori ya Tupana namaxã nüxü̃ 
ixuxü̃. Rü inanapoepara ga norü uanüarü cowarugü rü ínanagu ga naweü̃gü. 
10-11Rü yemawena rü nüma ga Yochué rü nataegu rü nanapu ga guma ĩane ga 
Achóx. Yerü guma ĩanewa nixĩ ga norü uanügü nügümaxã inaxügagüxü̃ nax 
nügü nangü̃xẽẽgüxü̃cax̱ nax Iraétanüxü̃maxã nügü nadai̱x̱ü̃cax̱. Rü nayamax̱ 
ga norü ãẽx̱gacü ga guma ĩane rü nanadai ga guxü̃ma ga duü̃xü̃gü ga nagu 
ãchiü̃güxü̃. Rü guma ĩane rü nagu napogüe rü nayagugü. 
12Rü yemaacü nanadaiãcu ga guxü̃nema ga guma ĩanegü ga Iraétanüxü̃cax̱ 
nügü nutaquex̱egüne. Rü nanadai ga norü ãẽx̱gacügü rü nagu napogüe ga 
norü ĩanegü, yerü yemaacü nixĩ ga Yochuéxü̃ namuxü̃ ga gumá Tupanaarü 
duü̃ ga Moiché. 
13Natürü nüma ga Iraétanüxü̃ rü tama ínanagu ga guma ĩanegü ga 
max̱pǘnewa yexmagüne. Natürü guma ĩane ga Achóxü̃xicatama nigugü. 
14Rü taramaxã nanadai ga guxü̃ma ga yema duü̃xü̃gü ga guma ĩanegügu 
ãchiü̃güxü̃ rü bai ga wüxi ga maxü̃xü̃. Rü yema naxü̃nagü rü ínanayauxü̃ rü 
guxü̃ma ga norü yemaxü̃gü rü nanade. 

Nüma ga Yochué rü nayanguxẽxẽ ga yema Moiché namaxã nüxü̃ ixuxü̃ 

15Rü nüma ga Cori ya Tupana rü Moichéxü̃ namu nax nadaiaxü̃ ga yema 
duü̃xü̃gü, rü nüma ga Moiché rü Yochuémaxã nüxü̃ nixu ga yema Tupanaarü 
mu. Rü nüma ga Yochué rü meama nayanguxẽxẽ ga guxü̃ma ga yema Tupana 
Moichémaxã nüxü̃ ixuxü̃. 
16Rü nüma ga Yochué rü nayapu ga guxü̃ma ga yema naane ga máxpü̱xanexü̃ 
rü guxü̃ma ga yema naane ga Négue, rü guxü̃ma ga yema naane ga Gochéü̃, 
rü yema naane ga natü ga Yudáü̃arü metachinüxü̃. Rü yemaacü nayapu ga 
guxü̃ma ga yema máxpü̱xanexü̃, rü yema doxonexü̃ nax Iraétanüxü̃arü 
yixĩxücax̱. 
17-18Rü yema norü naane ga Iraétanüxü̃, rü inaxügü ga max̱pǘne ga Aráxwa 
rü ínadaãchi ga Cheíwaama rü ñu̱xmata Baá-gáxwa nangu ga Líbanuarü 
doxonexü̃wa ga max̱pǘne ga Ermóü̃pechinüwa. Rü mucü ga taunecü ningegü 
nax nügü nadai̱x̱ü̃ namaxã ga yema ãẽx̱gacügü ga yema naanewa 
yexmagüxü̃. Rü nüma ga Yochué rü düxwa nüxü̃ narüporamae rü ínanayauxü̃ 
rü nanadai ga guxü̃ma ga yema ãẽx̱gacügü. 
19Rü yema duü̃xü̃gü ga ĩane ga Gabaóü̃cüãx̱ ga Ebéutanüxü̃xicatama nixĩ ga 
Iraétanüxü̃maxã nügümaxã namexẽẽgüxü̃ nax tama nügü nadai̱x̱ü̃cax̱. Rü 
nüma ga Iraétanüxü̃ rü daiwa guxü̃ma ga yema togü ga duü̃xü̃güxü̃ 
narüporamae. 
20Rü nüma ga Cori ya Tupana rü nananuexẽxẽ ga yema uanügü nax 
Iraétanüxü̃maxã nügü nadai̱x̱ü̃cax̱. Rü yemacax̱ Iraétanüxü̃axü̃̃́ 
nanatauxchaxẽxẽ nax nadaiaxü̃cax̱ ga guxü̃ma ga yema duü̃xü̃gü rü 
taxuxü̃ma nüxü̃̃́ ngechaxü̃tümüxü̃güxü̃ yerü yemaacü nixĩ ga Cori ya Tupana 
ga Moichémaxã nüxü̃ yaxuxü̃. 
21Rü yexguma nixĩ ga Yochué ga nadaiãcuãxü̃ ga norü ĩanegü ga Anátanüxü̃ 
ga max̱pǘne ga Ebróü̃gu ãchiü̃güxü̃ rü Debíxgu rü Anáxgu ãchiü̃güxü̃, rü 
guxü̃nema ga guma max̱pǘnegü ga Yudáanewa yexmagünegu, rü Iraéanewa 
yexmagünegu ãchiü̃güxü̃. 

22Rü yemaacü bai ga wüxi ga Anátanüxü̃ ga íyaxüxü̃ ga Iraétanüxü̃arü 
naanewa. Rü Gáchaarü naanewa, rü Gáxarü naanewa rü Adúxarü 
naanewaxicatama nixĩ ga íyaxüxü̃ ga Anátanüxü̃. 
23Rü yemaacü nixĩ ga Yochué ga napuxü̃ãxü̃ ga yema naanegü yema Cori ya 
Tupana Moichémaxã nüxü̃ ixuxü̃rüxü̃. Rü ñu̱xũchi yema Iraétücumügüxü̃ 
nayanu ga yema naane nax wüxitücumüchigü nüxü̃̃́ yexmaxü̃cax̱ ga 
noxrütama naane. Rü yemawena rü marü nataxuma ga dai ga yema 
naanewa. 

Yochué 12 

Ãẽ̱xgacügü ga Moiché nüxü̃ rüporamaexü̃ 

1Rü nüma ga Iraétanüxü̃ rü taxre ga ãẽx̱gacügüxü̃ narüporamae ga natü ga 
Yudáü̃arü éstewaama. Rü ñaagü nixĩ ga norü naane ga napugüxü̃: Rü natü 
ga Arnóü̃wa inaxügü ñu̱xmata max̱pǘne ga Ermóü̃wa nangu. Rü namaxã 
nanangauxẽxẽ ga yema naane ga Yudáü̃arü doxonexü̃ ga éstewaama 
yexmaxü̃. 
2-3Rü nüma ga Chióü̃ rü Amoréutanüxü̃arü ãẽx̱gacü nixĩ rü Ebóü̃gu naxãchiü̃. 
Rü norü naane ga namaxã inacuáxü̃ rü Aroéwa inaxügü ñu̱xmata natü ga 
Arnóü̃cutüwa nangu. Rü yema natüarü doxonexü̃arü ngãxü̃wa inaxügü 
ñu̱xmata yema natü ga Yabóxcutüwa nangu. Rü yema nixĩ ga inaxügüxü̃ ga 
norü üyeane ga yema Amóü̃tanüxü̃. Rü yema naane ga namaxã inacuáxü̃ rü 
Garaáxarü naanearü ngãxü̃wa nangu. Rü yexgumarüxü̃ ta namaxã inacuax̱ 
ga Yudáü̃arü doxonexü̃ ga éstewaama yexmaxü̃. Yema rü inaxügü ga nataxa 
ga Quinérexwa ñu̱xmata Már ya Ngearü Maxü̃ã̃́xü̃wa nangu ga Bex-
yechimóxwaama, rü súrwaama nadaxüchi ñu̱xmata max̱pǘne ga 
Pichápechinüwa nangu. 
4Rü yema to ga ãẽx̱gacü rü Óx ga Bacháü̃arü ãẽx̱gacü nixĩ rü nüxicatama nixĩ 
ga Refátanüxü̃wa íyaxüxü̃. Nüma rü namaxã inacuax̱ ga ĩane ga Atarú rü 
Edréi. 

5Rü yema naane ga namaxã inacuáxü̃ ga Óx rü inaxügü ga max̱pǘne ga 
Ermóü̃wa rü Chacáwa, rü guxü̃ma ga Bacháü̃arü naanewa nada ñu̱xmata 
nawa nangu ga üyeane ga Guechúx rü Maacá. Rü yéma rü nadapetü ñu̱xmata 
Garaáxarü naanearü ngãxü̃wa nangu ga ngextá iyacuáxü̃wa ga yema naane 
ga gumá Ebóü̃arü ãẽx̱gacü ga Chióü̃ namaxã icuáxü̃. 
6Rü nüma ga Moiché rü namaxã ga Iraétanüxü̃ rü yema taxre ga ãẽx̱gacügüxü̃ 
narüporamae rü nanadai. Rü nüma ga Moiché rü yema naane rü 
Rubéü̃tanüxü̃na nanaxã, rü Gáxtanüxü̃na nanaxã, rü ngãxü̃tücumü ga 
Manachétanüxü̃na rü ta nanaxã. 

Ãẽ̱xgacügü ga Yochué nüxü̃ rüporamaexü̃ 

7Rü nüma ga Yochué namaxã ga yema Iraétanüxü̃ rü nanadai ga guxü̃ma ga 
yema ãẽx̱gacügü ga Yudáü̃arü oéstewaama yexmagüxü̃. Rü ĩane ga Baá-
gáxwa ga Líbanuarü doxonexü̃wa inaxügü rü guxü̃xü̃ma nadai ñu̱xmata 
guma max̱pǘne ga Aráxwa nangugü nax nadaiaxü̃. Rü guma max̱pǘne rü 
Cheíanearü ügüwa nayexma. Rü yema ãẽx̱gacügü ga nadai̱x̱ü̃arü naane nixĩ 
ga Yochué rü wüxichigü ga Iraétücumügüxü̃ yanuxü̃ nax noxrü yaxĩgüxü̃cax̱. 
8Rü yema naane ga napuxü̃xü̃ rü max̱pǘxanexü̃ nixĩ, rü yema max̱pǘnegüarü 
doxonexü̃ nixĩ, rü natü ga Yudáü̃arü metachinüanexü̃ nixĩ, rü 
max̱pǘanepechinügü nixĩ, rü yema naxnücüanexü̃ ga súrwaama üxü̃ nixĩ, rü 
yema Négue nixĩ. Rü yema naanegü rü noxri rü Itítanüxü̃güarü, rü 
Amoréutanüxü̃güarü, rü Cananéugüarü, rü Ferechéugüarü, rü Ebéugüarü, rü 
Yebuchéugüarüchirex̱ nixĩgü. 
9Rü yema ãẽx̱gacügü ga Yochué rü Iraétanüxü̃ daixü̃ rü ñaagü nixĩ: 
10Ĩane ga Yericúarü ãẽx̱gacü, rü Beténa ngaicamane ga ĩane ga Áiarü ãẽx̱gacü, 
rü ĩane ga Yerucharéü̃arü ãẽx̱gacü, rü ĩane ga Ebróü̃arü ãẽx̱gacü, rü ĩane ga 
Yamúxarü 
11ãẽx̱gacü, rü Láquiarü ãẽx̱gacü, rü 
12Egróü̃arü ãẽx̱gacü, rü Guéchearü ãẽx̱gacü, rü 
13Debíxarü ãẽx̱gacü, rü Yédexarü ãẽx̱gacü, rü 

14Ormáarü ãẽx̱gacü, rü Aráxarü ãẽx̱gacü, rü 
15Lixnáarü ãẽx̱gacü, rü Aduráü̃arü ãẽx̱gacü, rü 
16Machedáarü ãẽx̱gacü, rü Betéarü ãẽx̱gacü, rü 
17Tapúaarü ãẽx̱gacü, rü Éfearü ãẽx̱gacü, rü 
18Aféxarü ãẽx̱gacü, rü Charóü̃arü ãẽx̱gacü, rü 
19Madóü̃arü ãẽx̱gacü, rü Achóxarü ãẽx̱gacü, rü 
20Chimróü̃-meróü̃arü ãẽx̱gacü, rü Axcháarü ãẽx̱gacü, rü 
21Taanáxarü ãẽx̱gacü, rü Meguíduarü ãẽx̱gacü, rü 
22Quédexarü ãẽx̱gacü, rü ĩane ga Yoxneáü̃ ga Carméruarü max̱pǘnewa 
yexmanearü ãẽx̱gacü, rü 
23ĩane ga Dóx ga Nafóx Dóxanewa yexmanearü ãẽx̱gacü, rü ĩane ga Goíü̃ ga 
Guirigáanewa yexmaxnearü ãẽx̱gacü, rü ĩane ga Tircháarü 
24ãẽx̱gacü. Rü yema ãẽx̱gacügü rü guxü̃wama 31 nixĩ. 

Yochué 13 

Naane ga taxũta yapugüxü̃ 

1Rü yexguma marü nayax̱gu ga Yochué rü Cori ya Tupana rü ñanagürü nüxü̃: 
—Cuma rü marü cuya rü muxü̃ma i naane ínayaxügüama nax 
penapuxü̃xü̃cax̱. 
2-3Rü guxü̃ma i ngẽma naane i Firitéugüarü rü ínayaxü, rü ngẽxgumarüxü̃ ta 
i ngẽma naane i Guechuréugüarü rü ínayaxü. Rü ngẽma naane rü natü i 
Chióü̃wa inaxügü i Equítuanearü éstewaama, rü nida ñu̱xmata Ecróü̃arü 
üyeanewa nangu i nórtewaama. Rü ngẽma naane rü Cananéugüarü nixĩ rü 
nawa nangẽxmagü i 5 i ãẽx̱gacügü i Firitéugü. Rü norü ĩanegü rü daagü nixĩ: 
Gácha, rü Adúx, rü Acharóü̃, rü Gáx, rü Ecróü̃. Rü ngẽxgumarüxü̃ ta ínayaxü 
i ngẽma naane i Abéugü nawa ngẽxmagüxü̃. 

4Rü súrwaama nangẽxma ta i Cananéugüarü naane i íyaxüxü̃ nax 
penapuxü̃xü̃cax̱. Rü Chidóü̃tanüxü̃arü ĩane ga Mexárawa inaxügü rü nida 
ñu̱xmata Aféxwa nangu i Amoréutanüxü̃arü üyeanewa. 
5Rü ngẽxgumarüxü̃ ta ínayaxü i Guebácüãx̱güarü naane rü guxü̃ma i 
Líbanuarü naane i éstewaama. Rü ngẽma naane rü yima max̱pǘne ya 
Ermóü̃pechinüwa ngẽxmane i Baá-gáxwa inaxügü, rü nida ñu̱xmata ĩane i 
Amácax̱ íxücuxü̃wa nangu. 
6Rü Iraétanüxü̃pex̱ewa tá íchanawoxü̃ i Chidóü̃cüãx̱gü rü guxü̃ma i ngẽma 
duü̃xü̃gü i ngẽma máxpü̱xanexü̃gu ãchiü̃güxü̃. Rü Líbanuwa tá ichanaxügü 
nax íchanawoxü̃xü̃ ñu̱xmatáta Mirepóx-maíü̃wa nangu. Natürü i cuma rü tá 
ngẽma Iraétanüxü̃xü̃ cuyanu i ngẽma naane yema cumaxã nüxü̃ chixuxü̃ãcü. 
7¡Rü yanu i ngẽma naane nüxü̃ i ngẽma 9 tücumü i Iraétanüxü̃, rü ñu̱xũchi 
ngẽma ngãxü̃tücumü i Manachétanüxü̃! ==ñanagürü ga Tupana. 

Naanegü ga Manachéarü, rü Rubéü̃arü rü Gáxarü 

8Rü yexguma Moiché namaxã nuegu ga yema naane ga Yudáü̃arü éstewaama 
yexmaxü̃ rü Rubéü̃arü duü̃xü̃gü rü Gáxarü duü̃xü̃gü, rü ngãxü̃tücumü ga 
Manachéarü duü̃xü̃gü rü marü nanayauxgü ga norü naane ga nüxna 
ixüchigüxü̃. 
9-10Rü yema naane ga nüxna üxü̃ rü inaxügü nawa ga guma ĩane ga Aroé ga 
natü ga Arnóü̃cutüwa yexmane. Rü namaxã nangau ga guma ĩane ga yema 
doxonexü̃arü ngãxü̃wa yexmane. Rü max̱pǘne ga Medebáarü 
metachinüxü̃wa nada ga yema naane ñu̱xmata ĩane ga Dibóü̃wa nangu. Rü 
namaxã nanangau ga guxü̃nema ga norü ĩanegü ga Chióü̃ ga 
Amoréutanüxü̃arü ãẽx̱gacü ga Ebóü̃gu ãchiü̃cü. Rü yemaacü ga yema naane 
ga Iraétanüxü̃na üxü̃ rü Amóü̃tanüxü̃arü üyeanewa nangu. 
11-12Rü nanayauxgü ta ga Garaáxane, rü Guechuréuane, rü Maacáane, rü 
naétü ga guma max̱pǘne ga Ermóü̃, rü guxü̃ma ga Bacháü̃ane ñu̱xmata 
Chacáwa nangu. Rü namaxã nangau ga yema naanegü ga Bacháü̃anearü 
ãẽx̱gacü ga Óx namaxã icuáxü̃. Rü nüma ga Óx rü Atarúwa rü Edréiwa 
ãẽx̱gacü nixĩ. Rü yexguma Moiché yema Refátanüxü̃xü̃ rüporamaegu rü 

ínawoxü̃ãgu ga yema naanewa rü nüma ga Óx nixĩ ga Refátanüxü̃ ga nawa 
iyacuáxü̃. 
13Natürü yema Guechúxanecüãx̱gü rü Maacáanecüãx̱gü rü tama ínawoxü̃ 
nawa ga yema naane, rü Iraétanüwatama namaxẽ. Rü ñu̱xma rü ta 
Iraétanüwatama nangẽxmagü. 
14Rü yema Lebítanüxü̃, rü nüma ga Moiché rü taxuxü̃ma ga naane nüxna 
naxã, yerü nüxna naxü ga yema ãmaregü ga Iraétanüxü̃ Tupanacax̱ íguxü̃. 
Yerü yemaacü nixĩ ga Tupana namaxã naxueguxü̃. 
15Rü nüma ga Moiché rü Rubéü̃tücumüxü̃ nayanu ga norü naane naex̱pü̱x 
nax ñuxre yixĩxü̃ ga norü mu. 
16-17Rü yema norü naane rü inaxügü nawa ga guma ĩane ga Aroé ga natü ga 
Arnóü̃cutüwa yexmane. Rü namaxã nanangauxẽxẽ ga guma ĩane ga yema 
doxonexü̃arü ngãxü̃wa yexmane. Rü yema naane rü nawa nada ga yema 
doxonexü̃ ga ĩane ga Medebá nawa yexmaxü̃ ñu̱xmata ĩane ga Ebóü̃wa 
nangu. Rü namaxã nanangauxẽxẽ ga guxü̃nema ga guma ĩanegü ga yema 
doxonexü̃wa yexmagüne ga Dibóü̃, rü Bamóx-baá, rü Bex-baá-meóü̃, 
18-19rü Yaácha, rü Caremóx, rü Mepáax, rü Quiriaxtaíü̃, rü Chibá, rü Chérex-
cháax ga yema doxonexü̃arü max̱pǘnewa yexmagüne, 
20-21rü Bex-peúx, rü Bex-yechimóx, rü yema naanegü ga max̱pǘne ga 
Pichápechinüwa yexmagüne, rü guma ĩanegü ga yema doxonexü̃wa 
yexmagüne, rü guxü̃ma ga yema naanegü ga Amoréugüarü ãẽx̱gacü ga Chióü̃ 
ga Ebóü̃cüãx̱ namaxã icuáxü̃. Rü nüma ga Moiché rü Chióü̃xü̃ rü 
Madiáü̃güarü ãẽx̱gacügüxü̃ narüporamae. Rü yemagü rü Éwi, rü Requéü̃, rü 
Chú, rü Úru, rü Réba nixĩgü. 
22Rü nüma ga Iraétanüxü̃ rü nayamax̱gü ta ga gumá Balaáü̃ ga Beúx nane ga 
nüxü̃ cuáxcü ga yema tá ngupetüxü̃. Rü nanadai ga muxü̃ma ga togü. 
23Rü yema naane ga Rubéü̃tücumüna naxãxü̃ rü Rubéü̃tanüxü̃xü̃ nayanu 
naex̱pü̱x ga ñuxre yixĩxü̃ ga norü mu. Rü yexgumarüxü̃ ta nüxü̃ nayanu ga 

guxü̃nema ga guma ĩanegü ga itaxü̃ne rü ĩanexacügü ñu̱xmata natü ga 
Yudáü̃wa nangu. 
24Rü nüma ga Moiché rü yexgumarüxü̃ ta Gáxtücumüxü̃ nayanu ga norü 
naane naex̱pü̱x nax ñuxre yixĩxü̃ ga norü mu ga natanüxü̃ ga Gáx. 
25-26Rü yema naane ga Gáxarü duü̃xü̃güna üxü̃ rü Yachéxwa inaxügü, rü 
namaxã nanangauxẽxẽ ga guxü̃nema ga ĩanegü ga Garaáxanewa yexmagüne. 
Rü naétü nüxna nanaxã ga ngãxü̃gu ga Amóü̃tanüxü̃arü naane rü ñu̱xmata 
nawa nangu ga guma ĩane ga Aroé ga Rabáarü to̱xmax̱tawa yexmane. Rü 
naétü nüxna nanaxã ga yema naane ga Ebóü̃, rü Ramáx-mispé, rü Betoníü̃arü 
ngãxü̃wa yexmaxü̃. Rü yexgumarüxü̃ ta nüxna nanaxã ga yema naane ga 
Maanaíü̃ rü Debíxwa yexmaxü̃ ga üyeanearü ngãxü̃wa. 
27Rü yema ínadoxonexü̃wa rü nüxna naxü ta ga ĩanegü ga Bex-aráü̃, rü Bex-
nimrá, rü Chucóx, rü Chafóü̃. Rü yexgumarüxü̃ ta nüxna nanaxã ga yema 
naane ga íyaxüxü̃ ga yexguma yamáagu ga Chióü̃ ga Ebóü̃arü ãẽx̱gacü. Rü 
yemaacü ga yema Gáxarü naane rü Yudáü̃arü éstewaama nayexma ñu̱xmata 
naxtaxa ga Quinérexarü súrwa nangu. 
28Rü gumagü nixĩ ga ĩanegü ga itaxü̃ne rü ixíxrane ga nüxna üxü̃ne ga 
Gáxtücumü naex̱pü̱x nax ñuxre yixĩxü̃ ga norü mu ga natanüxü̃ ga Gáx. 
29Rü nüma ga Moiché rü yexgumarüxü̃ ta yema ngãxü̃ ga Manachétücumügü 
rü nüxü̃ nayanu ga norü naane naex̱pü̱x ga ñuxre nax yixĩxü̃ ga norü mu ga 
natanüxü̃ ga Manaché. 
30-31Rü yema naane ga nüxna üxü̃ ga yema ngãxü̃ ga Manachétücumü, rü 
yema nixĩ ga naane ga ü̃pa Bacháü̃arü ãẽx̱gacü ga Óxarü ixĩxü̃. Rü yema nixĩ 
ga guxü̃ma ga Bacháü̃ane ga Maanaíü̃wa ixügüxü̃. Rü namaxã nanangauxẽxẽ 
ga guma 60 ga ĩanegü ga Yaíxmex̱ẽwa yexmagüne, rü ngãxü̃ ga Garaáxane 
rü ñu̱xũchi guma ĩanegü ga Atarú rü Edréi. Rü guxü̃ma ga yema naanegü rü 
yema ngãxü̃tücumü ga Manaché nane ga Maquítaagüna nanaxã. Rü Moiché 
nüxü̃ nayanu naex̱pü̱x ga ñuxre nax yixĩxü̃ ga natanüxü̃arü mu ga Maquí. 

32Rü yemaacü nixĩ ga Moiché ga iyanuãxü̃ ga Moáarü naane ga natü ga 
Yudáü̃arü éstewaama yexmaxü̃ ga Yericúarü to̱xmax̱tawa. 
33Natürü yema Lebítücumü rü taxuxü̃ma ga naane nüxna naxã, rü 
ñanagürümare nüxü̃: —Yimá Cori ya Iraétanüxü̃arü Tupana, rü yimá nixĩ ya 
perü ngü̃xẽẽruxü̃ ixĩcü ==ñanagürü nüxü̃. 

Yochué 14 

Yochué rü namaxã nanue ga Canaáü̃ane 

1Rü nüma ga Yochué rü gumá chacherdóte ga Ereachá, rü ñu̱xũchi yema 
Iraétanüxü̃arü ãẽx̱gacügü nixĩ ga nüxü̃ yanuxü̃ ga yema Canaáü̃arü naane. 
2Rü yema naane rü sortéuãcü nixĩ ga nüxü̃ yanuaxü̃ ga yema 9 tücumü ga 
Iraétanüxü̃ rü yema ngãxü̃tücumü ga Manachétanüxü̃, yerü yemaacü nixĩ ga 
Cori ya Tupana ga Moichémaxã nüxü̃ yaxuxü̃. 
3Natürü nüma ga Moiché rü natü ga Yudáü̃arü tocutüwa rü marü ü̃pa nüxíra 
nüxü̃ nayanu ga norü naane ga Rubéü̃tücumü rü Gáxtücumü rü ngãxü̃tücumü 
ga Manachétanüxü̃. Natürü ga Lebítanüxü̃ rü taxuxü̃ma ga naane nüxna 
naxã. 
4Rü yema Yúchetaagü rü taxretücumü nixĩ, rü yema nixĩ ga Manachétanüxü̃ 
rü Efraíü̃tanüxü̃. Natürü ga Lebítanüxü̃ rü taxuxü̃ma ga naane nüxna naxã. 
Rü ĩanegüxica nüxna naxãgü nax nawa namaxẽxü̃cax̱. Rü guma ĩanegü rü 
nüxü̃̃́ nayexmagü ga norü naanegü nax nawa nayaexẽẽãxü̃cax̱ ga norü 
wocagü rü carnérugü. 
5Rü yemaacü nixĩ ga Yochué iyanuãxü̃ ga yema naane nüxü̃ ga Iraétanüxü̃. 
Yerü yemaacü nixĩ ga Cori ya Tupana ga Moichémaxã nüxü̃ yaxuxü̃. 

Caréxtanüxü̃na üxü̃ ga naane 

6Rü yema Iraétanüxü̃ ga Yudátanüxü̃wa ügüxü̃ rü Guirigáwa naxĩ nax 
Yochuémaxã yanadexagüxü̃cax̱. Rü nüma ga Caréx ga Quenétanüwa ücü ga 
Yeponé nane, rü Yochuéxü̃ ñanagürü: —¡Nüxna nacuax̱ãchi ga yema ore ga 
Cori ya Tupana norü duü̃ ga Moichémaxã nüxü̃ ixuxü̃ ga tachiga ga chianexü̃ 
ga Cadé-banéawa! 

7Rü choma rü 40 ga taunecü choxü̃̃́ nayexma ga yexguma Moiché Cadé-
banéawa choxü̃ imuãchigu nax chayangugüxü̃cax̱ ga ñoma Canaáü̃ane. Rü 
yexguma chataegugu rü meama namaxã nüxü̃ chixu rü name nax ngẽma 
naanegu ichocuxü̃. 
8Natürü ga yema togü ga chomücügü rü nüxü̃ nixu nax naxãũcümaxü̃, rü 
yemaacü duü̃xü̃güxü̃ namuü̃exẽxẽ, rü yemacax̱ ínayaxoetanüãchi ga nagu 
nax nachocuxü̃ ga ñaa naane. Natürü ga choma rü tama nüxü̃ icharüngüma 
ga Tupanaarü uneta rü nagu charüxĩnüecha. 
9Rü yexguma ga nüma ga Moiché rü meama chomaxã naxüga rü ñanagürü 
choxü̃: “Ngẽma naane ga nawa cunguxü̃ rü cuxrütátama nixĩ rü cutaagüarü 
tá nixĩ, erü aixcüma naga cuxĩnü ya tórü Cori ya Tupana”, ñanagürü. 
10Rü ñu̱xma rü marü 45 ga taunecü nangupetü nax Cori ya Tupana rü 
Moichémaxã nüxü̃ yaxuxü̃ ga yema ore ga yexguma Iraétanüxü̃ 
ínachianexü̃wa iyexmagügu. Rü yema chomaxã inaxunetaxü̃cax̱ rü ñu̱xma rü 
ta chamaxü̃ woo 85 ya taunecü choxü̃̃́ ngẽxmaxü̃. 
11Rü ñu̱xma rü ta chapora yexguma Moiché ñaa naanearü ngugüwa choxü̃ 
muxü̃rüü̃tama, rü yexgumarüü̃tama choxü̃̃́ natauxcha i ñu̱xma nax 
ichaxũãchixü̃ nax daiwa chaxũxü̃. 
12Rü ngẽmacax̱ i ñu̱xmax rü cuxna naxcax̱ chaca nax choxna cunaxãxü̃cax̱ i 
ngẽma naane i max̱pǘneã̃́xü̃ ga nümatama ga Cori ya Tupana chomaxã 
namaxã ixunetaxü̃ nax choxna naxããxü̃cax̱. Rü cumax, Pa Yochuéx, rü 
meama nüxü̃ cucuax̱ nax ñu̱xma rü ta nangẽxmagüxü̃ i ngẽma nataagü ga 
gumá Anáx ga taxüchicü rü máchanexü̃chicütanüxü̃. Rü ngẽma norü ĩanegü 
rü nita rü meama ínapoxegugü. Natürü i chomax rü nüxü̃ chacuax̱ nax Cori 
ya Tupana rü tá choxü̃ nangü̃xẽẽxü̃ nax ngéma ínawoxü̃ãxü̃cax̱, yema 
chomaxã nüxü̃ yaxuxü̃rüü̃tama ==ñanagürü ga Caréx. 
13Rü yexguma ga nüma ga Yochué rü Tupanaégagu mexü̃ Caréxmaxã 
naxuegu. Rü nüxna nanaxã ga Ebróü̃arü naane nax noxrü yixĩxü̃cax̱ rü 
nataagüarü yixĩxü̃cax̱. 

14Rü yemaacü nixĩ ga Ebróü̃arü naane ga Caréxarü yixĩxü̃, rü ñu̱xma rü ta rü 
nataagüarü yixĩxü̃. Yerü nüma ga Caréx rü aixcüma Cori ya Iraétanüxü̃arü 
Tupanaga naxĩnü. 
15Rü yema nüxíraxü̃xü̃ ga naéga ga guma max̱pǘne ga Ebróü̃ rü Quiriáx-abá 
nixĩ; yerü nüma ga Abá rü Anáxtanüxü̃tanüwa itaégacüüxü̃ nixĩ. Rü 
yemawena rü marü tama nügü nadai ga yema naanewa. 

Yochué 15 

Yudátanüxü̃arü naane 

1Rü yema naane ga sortéuãcü Yudátanüxü̃na üxü̃ rü Edóü̃arü üyeanewa 
nangu. Rü norü súrwaama nida ñu̱xmata yema naxnücüane ga Chíü̃gu 
ãégaxü̃wa nangu. 
2Rü norü üyeane rü Már i Ngearü Maxü̃ã̃́xü̃arü súr iyacuáxü̃wa inaxügü. 
3-4Rü súrwaama nada ga yema naane. Rü max̱pǘne ga Acabíü̃pechinüwa 
nadapetü rü yema naxnücüane ga Chíü̃wa nadapetü, rü Cadé-banéaarü 
súrwa nangu. Rü yéma rü inidaama ñu̱xmata ĩane ya Eróü̃wa nangu. Rü yéma 
ínadaãchi rü ñu̱xmata ĩane ga Adáwa nangu. Rü yexma ínayapoegu ñu̱xmata 
Cacáwa nangu. Rü yéma nida ñu̱xmata Asmóü̃wa nangu. Rü yéma rü inida 
ñu̱xmata nawa nangu ga Equítuanearü natüacü. Rü Már Mediteráneugu 
nayacuax̱. Yema nixĩ ga norü üyeane ga súrwaama üxü̃ ga yema 
Yudátanüxü̃arü naane. 
5-6Rü yema éstewaama üxü̃ ga norü üyeane, rü guxü̃ma ga yema Már i Ngearü 
Maxü̃ã̃́xü̃ nixĩ ñu̱xmata natü ga Yudáü̃ írügoxchinexü̃wa nangu. Rü yéma nixĩ 
ga inaxügüxü̃ ga norü üyeane ga nórtewaama üxü̃. Rü Bex-oráwaama nada, 
rü yemaacü Bex-arabáarü nórtewaama nadapetü ñu̱xmata guma nuta ga tacü 
ga Rubéü̃ nane ga Boáü̃gu ãégacüwa nangu. 
7-8Rü yéma rü yema doxonexü̃ ga Acóxwa ínadaãchi rü Debíxwa nada. Rü 
yéma rü ínayapo ñu̱xmata ĩane ga Guirigáwa nangu. Rü guma Guirigá rü 
Adumíü̃arü tuãchixü̃arü to̱xmax̱tawa nayexma ga natüxacüarü súrwa. Rü 
yéma rü yema norü üyeane nadapetü nawa ga natüacü ga En-chemé. Rü 

yéma rü inida ñu̱xmata yema to ga natüacü ga En-roguéxwa nangu. Rü yéma 
rü nadapetü nawa ga doxonexü̃ ga Ben-inóü̃ rü Yebúarü tuãchixü̃arü 
súrwaama nangu. Rü guma max̱pǘne ga Yebú rü to ga naéga rü Yerucharéü̃ 
nixĩ. Rü ñu̱xũchi ga yema üyeane rü ínadaãchi nawa ga guma max̱pǘne ga 
Inóü̃arü metachinüxü̃arü oéstewa yexmane. Rü ñu̱xũchi Refaíü̃ ga 
metachinüxü̃arü nórtewaama nada. 
9Rü guma max̱pǘneétügu ínayapo rü nida ñu̱xmata natüacü ga Netóawa 
nangu. Rü yéma nadapetü ñu̱xmata nawa nangu ga guma ĩanegü ga max̱pǘne 
ga Efróü̃wa yexmagüne. Rü ĩane ga Baaráwa nadapetü. Rü to ga naéga rü 
Quiriáx-yearíü̃ nixĩ. 
10Rü Baaráwa rü oéstewaama nada ga yema üyeane rü ñu̱xmata max̱pǘne ya 
Cheíwa nangu. Rü Quecharóü̃wa nadapetü rü guma max̱pǘne ga Yearíü̃arü 
nórtecüwawaama nadapetü nax Bex-cheméwa yanadaexü̃cax̱. Rü yéma 
Tináwa nadapetü. 
11Rü yéma rü inida rü max̱pǘne ga Ecróü̃arü tuãchi ga nórtewa yexmaxü̃wa 
nadapetü. Rü yéma rü ĩane ga Chicróü̃wa nada rü max̱pǘne ga Baaráwa 
nadapetü ñu̱xmata Yaxnéewa inarügo. Rü Már Mediteráneugu nayacuax̱ ga 
norü üyeane. 
12Rü yema norü üyeane ga oéstewaama yexmaxü̃ rü Már Mediteráneu nixĩ. 
Rü yemagu nayacuax̱ ga norü naanearü üyeanegü ga yema Yudátanüxü̃. Rü 
yemaacü nixĩ ga nügümaxã yayauxyegüãxü̃ ga yema Yudátücumü. 

Caréx rü nayapu ga ĩanegü ga Ebróü̃ rü Debíx 
(Jue. 1.10-15) 

13Rü nüma ga Yochué rü Yudátanüxü̃arü naanewa nixĩ ga Caréx ga Yeponé 
nanena tanaxãxü̃ ga naane. Yerü yemaacü nixĩ ga Cori ya Tupana ga 
namuaxü̃. Rü guma ĩane ga nüxna naxãxü̃ne nixĩ ga Quiriáx-abá. Rü to ga 
naéga nixĩ ga Ebróü̃. Rü noxri guma nixĩ ga Anáxarü ĩane ga taxü̃ne ga nawa 
nayexmagüne ga nataagü. 

14Rü nüma ga Caréx rü guma ĩanewa nixĩ ga ínawoxü̃ãxü̃ ga nataagü ga yema 
tomaepü̱x ga Anáx nanegü. Rü wüxi nixĩ ga Chechái, rü to nixĩ ga Aimáü̃, rü 
to nixĩ ga Tarmái. 
15Rü yemawena inaxĩãchi nax ĩane ga Debíxwa maxẽxü̃ ga duü̃xü̃gücax̱ 
íyaxüãchixü̃. Rü guma ĩane rü noxri rü Quiriáx-chéfe nixĩ ga naéga. 
16Rü nümax ga Caréx rü ñanagürü: —Yíxema naxcax̱ íyaxü̃ãchixe rü nüxü̃ 
rüporamaexẽ i ngẽma duü̃xü̃gü i Debíxwa maxẽxü̃ rü choma rü tá tüxü̃ 
chaxümax̱ ngĩmaxã i chauxacü i Áxcha ==ñanagürü. 
17Rü gumá naxcax̱ íyagoõchicü rü nüxü̃ rüporamaecü ga yema duü̃xü̃gü ga 
guma ĩane ga Debíxwa maxẽxü̃, rü Caréxmágü ga Otonié ga Quená nane nixĩ. 
Rü nümax ga Caréx rü nüxna ngĩxü̃ namu ga naxacü ga Áxcha. 
18Rü yema ngunexü̃ ga nagu yangĩgüxü̃gu rü nüma ga Otonié ngĩxü̃ ñanagürü 
ga naxmax̱: —¡Namaxã nüxü̃ ixu ya cunatü nax tüxna naxããxü̃cax̱ i wüxi i 
naane i nagu itoegüxü̃! ==ñanagürü. Rü yexguma ga ngĩma rü irüxüe ga 
ngĩrü búrutawa. Rü nüma ga Caréx rü ngĩxna naca rü ñanagürü: —¿Tax̱acü 
cunaxwax̱e nax cuxna chanaxãxü̃? ==ñanagürü. 
19Rü ngĩma rü inangãxü̃ rü ngĩgürügü: —Chanaxwax̱e i choxü̃ curüngü̃xẽxẽ. 
Marü choxna cunaxã i ngẽma naane i naxnücüxica ixĩxü̃ i Néguewa. ¡Rü 
choxna naxã ta i naane i natüacüã̃́xü̃! ==ngĩgürügü. Rü nüma ga Caréx rü 
ngĩxna nanaxã ga naane ga máxpü̱xanexü̃ ga natüacüã̃́xü̃ rü naane ga 
doxonexü̃ ga natüacüã̃́xü̃. 

Yudátanüxü̃arü duü̃xü̃güarü ĩanegü 

20Ñaagü nixĩ ga yema naanegü ga nayauxgüxü̃ ga Yudáarü duü̃xü̃gü. Rü yema 
naane nixĩ ga nügü yanuxü̃ ga Yudátanüxü̃ naex̱pü̱x ga ñuxre nax yixĩxü̃ ga 
norü mu. 
21-25Rü guma ĩanegü ga nayauxgüne nawa ga naane ga súrwaama üxü̃ ga 
Edóü̃maxã íyaxüyeanexü̃wa rü daagü nixĩ: Caxcheé, rü Édex, rü Yagúx, rü 
Quiná, rü Dimoná, rü Adadá, rü Quéde, rü Achóx, rü Ixnáü̃, rü Chíx, rü Téreü̃, 

rü Bearóx, rü Achóx-adatá, rü Querióx, rü Eróü̃. Rü to ga naéga nixĩ ga 
Achóx. 
26-32Rü Amáü̃, rü Chemá, rü Moradá, rü Achá-gadá, rü Esmóü̃, rü Bex-pérex, 
rü Achá-chuá, rü Bechéba, rü Bichotía, rü Baará, rü Iyíü̃, rü Écheü̃, rü Etoráx, 
rü Quechí, rü Ormá, rü Chicáx, rü Maxmaná, rü Chanchaná, rü Lebaóx, rü 
Chiríü̃, rü En-rimóü̃. Rü guxü̃wama rü 29 ga ĩanegü nixĩ ga norü mu, rü naétü 
ga norü ĩanexacügü. 
33-36Rü yema ínadoxonexü̃wa nüxna ügüne ya ĩanegü rü daagü nixĩ: Rü Etaóü̃, 
rü Chorá, rü Achaná, rü Chanóa, rü En-ganíü̃, rü Tapúa, rü Enáü̃, rü Yamúx, 
rü Aduráü̃, rü Chocó, rü Achecá, rü Chaaraíü̃, rü Aditaíü̃, rü Guederá, rü 
Guederotaíü̃. Rü 14 ga ĩanegü nixĩ rü naétü ga norü ĩanexacügü. 
37-41Rü naigü ga ĩanegü ga yema doxonexü̃wa rü daagü nixĩ: Rü ĩanegü ga 
Chenáü̃, rü Adachá, rü Midáx-gáx, rü Direáü̃, rü Mispá rü Yoxteé, rü Láqui, 
rü Bucá, rü Egróü̃, rü Cabóü̃, rü Lamáü̃, rü Quití, rü Guederóx, rü Bex-dagóü̃, 
rü Naamá rü Maquedá. Rü 16 ga ĩane nixĩ, rü naétü ga norü ĩanexacügü. 
42-44Rü naigü ga ĩanegü ga yema doxonexü̃wa rü daagü nixĩ: Lixná, rü Étex, 
rü Acháü̃, rü Yíta, rü Achéna, rü Nechíx rü Queirá, rü Achíx, rü Marechá. Rü 
9 ga ĩane nixĩ, rü naétü ga norü ĩanexacügü. 
45-46Rü oéstewaama nüxna naxü ga guma ĩane ga Ecróü̃ namaxã ya norü 
ĩanexacügü. Rü Ecróü̃wa ne nada rü ñu̱xmata Már Mediteráneuwa nangu. Rü 
namaxã nangau ga guxü̃ma ga yema naane ga Adúxna ngaicamaxü̃ namaxã 
ga norü ĩanexacügü. 
47Rü yexgumarüxü̃ ta nüxna naxǘ ga guma ĩane ga Adúx namaxã ga norü 
ĩanexacügü rü guma ĩane ga Gácha namaxã ga norü ĩanexacügü. Rü yema 
Yudátanüxü̃arü naane rü yema natüxacü ga Equítuanewa yexmaxü̃wa nangu, 
rü namaxã nangau ga naxpechinü ga Már Mediteráneu. 
48-51Rü yema ínamáxpü̱xanexü̃wa rü guma ĩanegü ga nayauxgüne ga 
Yudátanüxü̃ rü daagü nixĩ: Chamí, rü Yatíx, rü Chocó, rü Daná, rü Quiriáx-

chaná (rü to ga naéga nixĩ ga Debíx), rü Anáx, rü Etemóa, rü Aníü̃, rü Gochéü̃, 
rü Oróü̃, rü Guiró. Rü 11 ga ĩane nixĩ, rü naétü ga norü ĩanexacügü. 
52-54Rü yexgumarüxü̃ tá nüxna naxǘ ya daa ĩanegü: Aráx, rü Dumá, rü Echáü̃, 
rü Yanúü̃, rü Bex-tapúa, rü Afecá, rü Ũtá, rü Quiriáx-abá (rü to ga naéga nixĩ 
ga Ebróü̃), rü Chióx. Rü 9 ga ĩanegü nixĩ, rü naétü ga norü ĩanexacügü. 
55-57Rü nai ga ĩanegü ga nayauxgüne rü daagü nixĩ: Maóü̃, rü Carméx, rü Chíx, 
rü Yutá, rü Yereé, rü Yoxdeáü̃, rü Chanóa, rü Caíü̃, rü Guibeá, rü Tiná. Rü 10 
ga ĩane nixĩ, rü naétü ga norü ĩanexacügü. 
58-59Rü nai ga ĩanegü ga nayauxgüne rü daagü nixĩ: Arú, rü Bex-chú, rü 
Guedóx, rü Maaráx, rü Bex-anúx, rü Etecóü̃. Rü 6 ga ĩanegü nixĩ, rü naétü ga 
norü ĩanexacügü. 
60Rü nai ga ĩane ga nayauxgüne nixĩ ga daagü: Quiriáx-baá ga to ga naéga 
nixĩ ga Quiriáx-yearíü̃, rü Rabá rü naétü ga norü ĩanexacügü. 
61-62Rü yema ínanaxnücüanexü̃wa rü guma ĩanegü ga nayauxgüne rü daagü 
nixĩ: Bex-arabá, rü Midíü̃ rü Checacá, rü Nixcháü̃, rü ĩane ga Yucüra, rü En-
gádi. Rü 6 ga ĩane nixĩ, rü naétü ga norü ĩanexacügü. 
63Natürü yema Yudátanüxü̃ rü taxucürüwama Yerucharéü̃wa ínanawoxü̃ ga 
Yebuchéugü ga yexma ãchiü̃güxü̃. Rü ngẽmacax̱ i ngẽma Yebuchéugü rü 
ñu̱xma rü ta wüxigu Yudátanüxü̃maxã Yerucharéü̃wa namaxẽ. 

Yochué 16 

Naane ga Yúche nanegü ga Efraíü̃ rü Manachéna üxü̃ 

1Yema naane ga sortéuwa nüxna üxü̃ ga Yúchetaagü rü natü ga Yudáü̃arü 
éstewaama inaxügü meama Yericúarü natüxacügüwa. Rü yéma rü 
naxnücüanexü̃wa nada. Rü ñu̱xũchi nagu nida ga guma max̱pǘnegü ga 
Yericúwa ixügüne ñu̱xmata Betéwa nangu. 
2-3Rü Beté rü to ga naéga rü Lúx nixĩ. Rü guma ĩanewa rü inida rü 
Arquítanüxü̃arü naanewa nadapetü ñu̱xmata Atarúwa nangu. Rü yéma rü 
oéstewaama nada. Rü Yapéxtanüxü̃arü naanewa narüdae ñu̱xmata Bex-

oróü̃wa nangu. Rü yéma rü nadapetü ñu̱xmata Guéchewa nangu. Rü yéma 
rü inida ñu̱xmata Már Mediteráneugu nayacuax̱ ga yema üyeane. 
4Rü yema nixĩ ga naanegü ga nayauxgüxü̃ ga Manachétücumü rü 
Efraíü̃tücumü ga Yúchetaagü ixĩgüxü̃. 

Efraíü̃tanüxü̃na üxü̃ ga naane 

5Rü yema Efraíü̃tanüxü̃arü naanearü üyeane rü Atarú-adáxwa inaxügü ga 
éstewaama. Rü ínadaãchi ñu̱xmata guma ĩane ga Dauxü̃wa Yexmane ga Bex-
oróü̃wa nangu. 
6-7Rü yéma rü inida rü ñu̱xmata Már Mediteráneuwa nangu. Rü yema norü 
naanearü üyeane ga nórtewaama üxü̃ rü Mixmetáx nixĩ. Rü yéma rü 
éstewaama nada rü ñu̱xmata Taanax-chirówa nangu. Rü ñu̱xũchi Yanóawa 
nadapetü rü yéma rü narüdae rü Atarú, rü Naaráwa nangu rü ñu̱xmata 
Yericúwa nangu. Rü yéma nadapetü rü ñu̱xmata natü ga Yudáü̃wa narügo. 
8Rü Tapúawa inaxügü ga norü üyeane rü oéstewaama nada rü ñu̱xmata yema 
natüxacü ga Canáwa nangu, rü ñu̱xũchi Már Mediteráneuwa nangu. Rü yema 
nixĩ ga yema naane ga nayauxgüxü̃ ga Efraíü̃tücumü ga nügü yanuxü̃ ga 
nügütanüxü̃wa. 
9Rü nayexma ta ga ñuxre ga ĩanegü rü ĩanexacügü ga Manachétücumüanewa 
yexmagüne ga Efraíü̃tanüxü̃na üxü̃ne. 
10Natürü ga Efraíü̃tanüxü̃ rü tama ínanawoxü̃ ga yema Cananéugü ga ĩane ga 
Guéchewa maxẽxü̃. Rü nügütanüwatama nanayexmagüxẽxẽ, natürü norü 
puracütanüxü̃xü̃ nayaxĩgüxẽxẽ. Rü ñu̱xma rü ta i ngẽma Cananéugü rü 
ngématama namaxẽ. 

Yochué 17 

Manachétanüxü̃na üxü̃ ga naane 

1Rü ñaa nixĩ ga yema naane ga Yúche nane ga yacü ga Manachéarü duü̃xü̃gü 
yauxgüxü̃. Rü yexguma namaxü̃gu ga Moiché rü Manaché nane ga yacü ga 
Maquítanüxü̃na nanaxã ga Garaáxane rü Bacháü̃ane ga natü ga Yudáü̃arü 

éstewaama yexmaxü̃. Rü nüma ga Maquí rü Garaáxnatü nixĩ rü daiwa 
napora. 
2Rü yema togü ga Manachétanüxü̃ rü Yudáü̃arü oéstewaama nanayauxgü ga 
norü naane. Rü ñaa nixĩ ga Manachétanüxü̃ ga sortéuãcü nayauxgüxü̃ ga 
norü naane: Abiéche, rü Élex, rü Arié, rü Chiquéü̃, rü Éfe, rü Chemidá. Rü 
yemagü nixĩ ga Manaché nanegü ga Yúchetaagü ixĩgüxü̃. 
3Natürü nüma ga Éfe nane ga Cherofáx tama nanayaxu ga naane yerü nüxü̃̃́ 
nataxuma ga nanegü rü naxacügüxicatama nüxü̃̃́ iyexma. Rü Cherofáx rü 
wüximee̱x̱pü̱x ga naxacü nüxü̃̃́ iyexma: Maará, rü Noá, rü Oxlá, rü Milcá, rü 
Tirchá. 
4Rü yemacax̱ ga ngĩmagü rü naxü̃tawa ixĩ ga chacherdóte ga Ereachá rü 
Yochué rü ĩanegüarü ãẽx̱gacügü rü namaxã nüxü̃ iyarüxugüe i ñaa ore, rü 
ngĩgürügügü: —Nüma ga Cori ya Tupana rü Moichémaxã nüxü̃ nixu nax 
toxna penaxãxü̃ i naane ngẽma totanüxü̃na penaxãxü̃rüxü̃ ==ngĩgürügügü. 
Rü yexguma ga nüma ga Yochué rü ngĩxna tanaxã ga naane yema 
ngĩnatütanüxü̃na naxããxü̃rüxü̃. Yerü yema nixĩ ga Cori ya Tupanaarü mu. 
5Rü yemaacü ga yema Manachétanüxü̃ rü nanayauxgü ga 10 ga naanegü 
naétü ga yema naanegü ga Garaáx, rü Bacháü̃ ga natü ga Yudáü̃arü 
éstewaama yexmagüxü̃. 
6Yerü naxacügü ga Manachétanüxü̃ rü ngĩxna nanaxãgü ga naane yema 
iyatüxü̃rüxü̃tama. Rü yema Garaáxarü naane rü yema togü ga 
Manachétaagücax̱ nixĩ. 
7Rü yema naane ga Manachétanüxü̃ yauxgüxü̃ rü Achéwa inaxügü ñu̱xmata 
Mixmetáxwa nangu. Rü Mixmetáx rü ĩane ga Chiquéü̃arü to̱xmax̱tawa 
nayexma. Rü yéma rü súrwaama nada ñu̱xmata natüxacü ga Tapúawa 
yexmaxü̃wa nangu. 
8Rü woo ga yema Tapúaarü naane rü Manachétanüxü̃arü nixĩ, natürü nüma 
ga guma ĩane ga Tapúa ga Manachéarü naane íxüyéxü̃wa yexmane, rü 
Efraíü̃tanüxü̃güna naxǘ. 

9Rü yéma rü narüdae, rü súrwaama nada ga norü üyeane ñu̱xmata natüxacü 
ga Canáwa nangu. Rü yemaacü ga guma Efraíü̃arü ĩanegü rü Manachéarü 
ĩanetanüwa nayexmagü rü woo ga yema üyeane ga yema natüxacüarü 
nórtewaama üxü̃ rü Manachéarü nixĩ ñu̱xmata Már Mediteráneuwa nangu. 
10Rü yema Efraíü̃arü naane rü natüxacüarü súrwaama naxǘ, rü yema 
Manachéarü naane rü natüxacüarü nórtewaama naxǘ. Rü yema norü üyeane 
rü Már Mediteráneugu nayacuax̱. Rü to ga naanegü ga Manachéanemaxã 
yaxüyexü̃ nixĩ ga Achétanüxü̃arü naane ga nórtewaama, rü Ichacátanüxü̃arü 
naane ga éstewaama. 
11Rü yexgumarüxü̃ ta Ichacáarü naanewa rü Achéarü naanewa Manachéna 
naxǘ ga ñuxre ga ĩanegü norü ĩanexacügümaxã. Rü daagü nixĩ: Bex-cheáü̃, 
rü Ibeáü̃, rü Dóx, rü Endóx, rü Taanáx, rü Meguídu, rü ñu̱xũchi guma 
tomaepü̱x ga max̱pǘnegü. 
12Natürü ga Manachétücumüarü duü̃xü̃gü rü taxucürüwama nanayauxgü ga 
guma ĩanegü, yerü yema Canaáü̃cüãx̱gü rü yéma nügü ninuxũgü rü tama 
yéma ínachoxü̃chaü̃. Rü ñu̱xmarüta ngéma nangẽxmagü. 
13Natürü yexguma yixcüra yexera naporaegu ga Iraétanüxü̃ rü 
Canaáü̃cüãx̱gümaxã inacuax̱gü rü nüxü̃ nanaxütanüxẽẽgü nax yéma 
nayexmagüxü̃cax̱. Natürü tama ínanawoxü̃. 

Yúchetanüxü̃ nanayauxgü ga naane ga naixnecüã̃́xü̃ 

14Rü yema Yúchetaagü rü Yochuéxü̃ ñanagürügü: —Tupana rü poraãcü toxü̃ 
narüngü̃xẽxẽ rü ñu̱xma rü tamu. ¿Rü tü̱xcüü̃ toxna cunaxã i wüxitama i 
naane? ==ñanagürügü. 
15Rü nüma ga Yochué rü nanangãxü̃ rü ñanagürü: —Dücax, pemax nax 
pemuxü̃ rü tama nagu peme i ngẽma máxpü̱xanexü̃ i Efraíü̃arü ixĩxü̃. Rü 
ngẽmacax̱ name i ngẽma naixnecüã̃́xü̃ i naanewa pexĩ, rü ngẽxma pexüanegü 
nagu i ngẽma naane i Ferechéugüarü, rü Refátanüxü̃arü ixĩxü̃ ==ñanagürü. 
16Rü yexguma ga nümagü rü ñanagürügü: —Aixcüma nixĩ i tama nagu imexü̃ 
i ñaa torü naane i máxpü̱xanexü̃. Natürü ngẽma Canaáü̃cüãx̱gü i ngẽma 

ínadoxonexü̃wa maxẽxü̃ rü nüxü̃̃́ nangẽxma ya carugü ya fierunaxcax̱. Rü 
ngẽxgumarüxü̃ ta i ngẽma duü̃xü̃gü i Bex-cheáü̃wa rü norü ĩanexacügüwa rü 
Yereéarü doxonexü̃wa maxẽxü̃ rü nüxü̃̃́ nangẽxma ya carugü ya fierunaxcax̱ 
==ñanagürügü. 
17-18Rü yexguma nüma ga Yochué rü yema Yúchetaagüxü̃ ga Efraíü̃tanüxü̃xü̃, 
rü Manachétanüxü̃xü̃ nangãxü̃ rü ñanagürü: —Pema nax pemuxü̃ rü peporae 
rü taxũtáma wüxiwa tátama naane pexna naxǘ. Natürü ngẽma máxpü̱xanexü̃ 
i naixnecüã̃́xü̃ rü tá ta pexrü nixĩ. ¡Rü nagu pexüanegü! Rü ngẽma 
Canaáü̃cüãx̱gü rü tá ípenawoxü̃ nawa i ngẽma naane woo i nümagü rü 
naporae rü nüxü̃̃́ nangẽxma i carugü i fierunaxcax̱ ==ñanagürü. 

Yochué 18 

Yema togü ga Iraétanüxü̃arü naane 

1Rü yexguma Iraétanüxü̃ namaxã icuax̱gügu ga yema naane rü guxü̃ma ga 
nümagü ga Iraétanüxü̃ rü Chilógu nangutaquex̱e nax yexma 
inachitaü̃güxẽẽxü̃cax̱ ga Tupanapata. 
2Natürü nayexmaama ga 7 tücumü ga Iraétanüxü̃ ga taxũta norü naane 
yauxgüxü̃. 
3Rü yexguma ga Yochué rü yema Iraétanüxü̃xü̃ ñanagürü: —¿Tax̱acü nixĩ i 
ípenanguxẽxẽxü̃ rü tama marü nagu pechocuxü̃ i ngẽma naane ga Cori ya 
perü o̱xigüarü Tupana pexna ãxü̃? 
4Rü ñu̱xma rü chanaxwax̱e i wüxitücumüwachigü nüxü̃ pexuneta i tomaepü̱x 
i yatü nax choma chanamuãchitanüxü̃cax̱ nax yangugügüãxü̃cax̱ i ngẽma 
naane i tauxta inuxü̃. Rü ngẽxguma nawoegu̱xgu rü chanaxwax̱e i chomaxã 
nüxü̃ nixugüe i ngẽma naanechiga nax ngẽmaãcü nüxü̃ chacuáxü̃cax̱ nax 
ñuxãcü tá ichayanuxü̃ i ngẽma naane. 
5Rü ngẽma yatügü rü chanaxwax̱e i 7 gu nax yayauxyegüãxü̃ i ngẽma naane. 
Natürü taxũtáma namaxã nanangauxẽẽgü i ngẽma Yudátanüxü̃arü naane i 
súrwaama ngẽxmaxü̃ rü ngẽma Yúchetaagüarü naane i nórtewaama 
ngẽxmaxü̃. 

6Rü ngẽxguma marü 7 gu yayauxyegüãgu i ngẽma naane rü chanaxwax̱e i 
chauxü̃tawa nanangegü i ngẽma 7 i naanegüchiga. Rü choma rü tá 
Tupanapex̱ewa sortéuãcü ichayanu i ngẽma naane. 
7Natürü ngẽma Lebítanüxü̃ rü taxuxü̃táma naane nayauxgü, erü nümagü rü 
Tupana nayadexechi nax norü chacherdótegü yixĩgüxü̃cax̱. Rü ngẽma Gáxarü 
duü̃xü̃gü, rü Rubéü̃arü duü̃xü̃gü, rü ngãxü̃tücumü i Manachéarü duü̃xü̃gü rü 
marü nanayauxgü i norü naane i natü i Yudáü̃arü éstewaama. Rü yema nixĩ 
ga naane ga Moiché ga Tupanaarü duü̃ nüxna ãxü̃ ==ñanagürü. 
8Rü nüma ga yema yatügü ga nüxü̃ naxunetagüxü̃ nax ngugütaewa tá naxĩxü̃ 
rü marü nügü ínamexẽẽgü nax naxĩãchixü̃cax̱. Rü nüma ga Yochué rü 
ñanagürü nüxü̃: —¡Nawa pexĩ i ngẽma naane rü meama 
peyayauxyeanechigü! ¡Rü pewoegu ega marü pexü̃̃́ nagu̱xgu nax 
peyayauxyeanexü̃! Rü nua Chilówa rü Cori ya Tupanapex̱ewa tá sortéuãcü 
ichayanu i ngẽma naane ==ñanagürü. 
9Rü nüma ga yema yatügü rü inaxĩãchi rü nawa naxĩ ga guxü̃ma ga yema 
naane. Rü yema Yochué namaxã nüxü̃ ixuxü̃rüxü̃ rü 7 gu nayayauxyegü ga 
yema naane, rü ñu̱xũchi poperagu nanaxümatügü. Rü yexgumarüxü̃ ta 
nanaxümatügü ga naégagü ga guma ĩanegü ga wüxichigü ga yema 7 ga 
naanewa yexmagüne. Rü yemawena rü Chilócax̱ nawoegu ga Yochué 
íyexmaxü̃wa. 
10Rü nüma ga Yochué rü yexguma Chilówa Tupanapex̱ewa sortéuãcü inayanu 
ga yema naane nüxü̃ ga yema Iraétücumügü. 

Bẽyamíü̃tanüxü̃na üxü̃ ga naane Yudáü̃ 

11Rü yexguma sortéu naxü̱xgu rü Bẽyamíü̃tücumüna naxǘ ga naane ga 
Yudátanüxü̃ane rü Yúchetanüxü̃anearü ngãxü̃wa üxü̃. 
12Rü norü üyeane ga yema naane rü nórtewaama inaxügü ga natü ga 
Yudáü̃wa. Rü Yericúarü nórtewaama nada rü ínamáxpü̱xanexü̃gu nida ga 
oéstewaama. Rü naxnücüanexü̃ ga Bex-abéü̃wa nangu. 

13Rü yéma rü inida rü ĩane ga Lúxarü súrwaama nadapetü. (Rü guma ĩane rü 
Beté nixĩ ga to ga naéga.) Rü yéma rü narüdae, rü ñu̱xmata Atarú-adáxwa 
nangu. Rü yéma narüdae ñu̱xmata nawa nangu ga guma max̱pǘne ga ĩane ga 
Bex-oróü̃arü súrwaama yexmane. Rü guma ĩane ga Bex-oróü̃ rü guma 
max̱pǘnepechinüwa nayexma. 
14Rü yéma rü guma max̱pǘnecüwaarü oéstegu ínadaegu. Rü súrwaama nada 
ñu̱xmata Quiriáx-baá ga to ga naéga nixĩ ga Quiriáx-yearíü̃wa nangu. Rü 
guma ĩane rü Yudátücumüna naxǘ. Rü yema nixĩ ga norü üyeane ga 
oéstecüwawaama. 
15Rü yema norü üyeane ga súrwaama üxü̃ rü Quiriáx-yearíü̃wa inaxügü rü 
oéstewaama nada ñu̱xmata natüxacü ga Netóawa nangu. 
16Rü yéma rü narüdae rü ñu̱xmata guma max̱pǘnearü tuãchixü̃wa nangu ga 
doxonexü̃ ga Ben-inóü̃arü to̱xmax̱tawa. Rü yéma narüdae ga yema üyeane 
ñu̱xmata Inóü̃arü doxonexü̃wa nangu. Rü Yebúarü tuãchixü̃arü súrwa 
nadapetü ñu̱xmata natüacü ga En-roguéxwa nangu. 
17Rü yéma rü nórtewaama nadaxüchi rü En-cheméwa nangu. Rü yéma rü 
nida ñu̱xmata Yerirúxwa nangu. Rü yema Yeriróx rü Adumíü̃arü 
tuãchianexü̃arü to̱xmax̱tawa nayexma. Rü yéma narüdae ñu̱xmata gumá 
nuta ga tacü ga Rubéü̃ nane ga Boáü̃gu ãégacüwa nangu. 
18Rü yéma rü nadapetü rü yema tuãchixü̃arü nórtecüwawaama nada. Rü 
yema tuãchixü̃ rü natü ga Yudáü̃arü doxonexü̃arü to̱xmax̱tawa nayexma. Rü 
yéma narüdae rü ñu̱xmata natü ga Yudáü̃wa nangu. 
19Rü Bex-oráarü nórtewaama nadapetü, rü Már i Ngearü Maxü̃ã̃́xü̃arü 
nórtewa yexmaxü̃ ga axcuchixü̃gu nayagu̱x. Rü ngéma nixĩ i 
iyanagoxchineexü̃ i ngẽma natü ga Yudáü̃. Yema nixĩ ga norü üyeane ga 
súrwaama üxü̃. 
20Rü natü ga Yudáü̃ nixĩ ga norü üyeane ga éstewaama. Rü yemagü nixĩ ga 
norü üyeanegü ga yema naane ga Bẽyamíü̃tanüxü̃na naxãxü̃. 

21-24Rü guma ĩanegü ga Bẽyamíü̃tanüxü̃na ügüne rü daagü nixĩ: Yericú, Bex-
orá, rü Eme-quéchi, rü Bex-arabá, rü Chemaraíü̃, rü Beté, rü Abíü̃, rü Pará, 
rü Ofá, rü Quéfa-aamuní, rü Oxní, rü Guéba. Rü guxü̃wama rü 12 ga ĩanegü 
nixĩ rü naétü ga norü ĩanexacügü. 
25-28Rü naétü nüxna naxǘ ga daa ĩanegü: Gabaóü̃, rü Ramá, rü Beerúx, rü 
Mispá, rü Quefirá rü Mochá, rü Requéü̃, rü Ipeé, rü Tarará, rü Cherá, rü Érex, 
rü Yebú (Rü to ga naéga rü Yerucharéü̃ nixĩ), rü Guibeá, rü Quiriáx. Rü 
guxü̃wama rü 14 ga ĩanegü nixĩ rü naétü ga norü ĩanexacügü. Rü yema nixĩ 
ga yema naane ga Bẽyamíü̃tücumüna üxü̃ naxẽx̱pü̱x nax ñuxre yixĩxü̃ ga 
natanüxü̃. 

Yochué 19 

Chimeóü̃tanüxü̃na üxü̃ ga naane 

1Yema norü taxre ga naane ga sortéuãcü iyanuxü̃ rü Chimeóü̃tücumüarü 
duü̃xü̃güna naxǘ. Yema naane rü Yudáarü duü̃xü̃güarü naanearü aixepewa 
nayexma. 
2-6Rü yema naanewa nayexmagü ga daa ĩanegü: Bechéba, rü Chebá, rü 
Moradá, rü Achá-chuá, rü Bará, rü Écheü̃, rü Etoráx, rü Betú, rü Ormá, rü 
Chicáx, rü Bex-macabóx, rü Achá-chuchá, rü Bex-rebaóx, rü ñu̱xũchi 
Charuyéü̃. Rü guxü̃wama rü 13 ga ĩanegü nixĩ rü naétü ga norü ĩanexacügü. 
7Rü naétü nüxna naxǘ ga daa ĩanegü: En-rimóü̃, rü Étex, rü Acháü̃, namaxã 
ga norü ĩanexacügü. 
8Rü ñu̱xũchi naétü namaxã nanangauxẽxẽ ga guma ĩanexacügü ñu̱xmata 
Baará-beéwa nangu. (Rü guma ĩane rü Ramáx nixĩ ga to ga naéga.) Rü 
Néguewa nayexma. Yema nixĩ ga naane ga nüxna üxü̃ ga Chimeóü̃tücumüarü 
duü̃xü̃gü. 
9Yema naane ga Chimeóü̃arü duü̃xü̃güna üxü̃, rü Yudáarü duü̃xü̃güarü 
naanewa tanayauxgü, yerü yema Yudáarü duü̃xü̃güarü naane rü nataxüchi. 
Rü yemacax̱ yema Yudáarü duü̃xü̃güarü naanewa Chimeóü̃arü duü̃xü̃güna 
tanaxãgü. 

Chaburóü̃tanüxü̃na üxü̃ ga naane 

10Yema norü tomaepü̱x ga naane ga sortéuãcü iyanuxü̃ rü 
Chaburóü̃tücumüarü duü̃xü̃güna naxǘ. Rü yema norü üyeane rü Charíxwa 
nangu. 
11Rü oéstewaama nada ñu̱xmata Mararáwa nangu. Rü yéma rü inida ñu̱xmata 
Dabéchewa nangu. Rü yema natüxacü ga Yoxneáü̃arü to̱xmax̱tawa 
yexmaxü̃gu nayacuax̱. 
12Rü yema norü üyeane rü Charíxarü éstewaama nada ñu̱xmata Quiróx-
tabóxwa nangu. Rü yéma rü nadapetü rü Daberáxwa nangu. Rü yéma 
ínadaãchi rü ñu̱xmata Yapíawa nangu. 
13Rü yéma rü éstewaama nada ga Gax-éfewaama. Rü Itá-cachíü̃wa nadapetü 
rü ñu̱xmata Rimóü̃wa nangu. Rü Neágu ínadaegu. 
14Rü norü nórtecüwawa rü Anatóü̃guama ínadaeguãchi ga yema üyeane rü 
Yeté-elarü doxonexü̃wa nayarügo. 
15Yema naanewa rü nayexmagü ga 12 ga ĩanegü rü naétü ga norü ĩanexacügü 
ga nügüarü ngaicamawa yexmagüne. Rü yema ĩanegütanüwa nayexma ga 
Catáx, rü Naará, rü Chimróü̃, rü Idalá, rü Beréü̃. 
16Rü yema nixĩ ga yema naane ga Chaburóü̃tücumüarü duü̃xü̃güna üxü̃ norü 
ĩanegümaxã rü norü ĩanexacügümaxã. 

Ichacátanüxü̃na üxü̃ ga naane 

17Yema norü ãgümücü ga naane ga sortéuãcü iyanuxü̃ rü Ichacátücumüarü 
duü̃xü̃güna naxǘ. 
18-21Rü yema norü naanewa rü nayexmagü ga daa ĩanegü: Yereé, rü 
Quechuróx, rü Chunéü̃, rü Afaraíü̃, rü Chióü̃, rü Anaaráx, rü Rabíx, rü 
Quichióü̃, rü Ébe, rü Rémex, rü En-ganíü̃, rü En-adá, rü Bex-paché. 
22Rü yema Ichacátücumüarü üyeane rü Tabóxwa rü Chaachimáwa rü Bex-
cheméwa nangu. Rü natü ga Yudáü̃cutügu nayacuax̱. Rü guxü̃wama rü 16 ga 
ĩanegü nüxü̃̃́ nayexma rü naétü ga norü ĩanexacügü. 



717 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

23Rü yema nixĩ ga naane ga Ichacátücumüarü duü̃xü̃güna üxü̃ norü 
ĩanegümaxã rü norü ĩanexacügümaxã. 

Achétanüxü̃na üxü̃ ga naane 

24Yema norü wüximee̱x̱pü̱x ga naane ga sortéuãcü iyanuxü̃ rü 
Achétücumüarü duü̃xü̃güna naxǘ. 
25-26Rü yema naanewa rü nayexmagü ga daa ĩanegü: Ecáx, rü Arí, rü Betéü̃, 
rü Axchá, rü Aramérex, rü Amáx, rü Michá. Rü yema naanearü üyeane rü 
norü oéstecüwawa rü max̱pǘne ga Carméruwa rü ĩanexacü ga Chióx-lixnáwa 
nangu. 
27Yema üyeane ga oéstewa ne daxü̃ rü nórtewaama nada ñu̱xmata Bex-
dagóü̃gu yacuáx. Rü yéma rü Chaburóü̃tanüxü̃arü naanemaxã 
nanangauxẽxẽ. Rü inida rü doxonexü̃ ga Yeté-elwa, rü Bex-émexwa, rü 
Neiéwa nida. Rü yéma rü Cabúarü yexerawa nada. 
28Rü yemaacü nawa nada ga Axdóü̃, rü Reóx, rü Amóü̃, rü Caná rü ñu̱xmata 
nawa nangu ga guma taxü̃ne ga ĩane ga Chidóü̃. 
29-31Rü yéma rü yexma ínayapo ga norü üyeane rü Ramáwaama nada 
ñu̱xmata ĩane ga Tíru ga meama ípoxegunewa nada. Rü yéma rü Ocháwaama 
nada rü Már Mediteráneuwa inayarügo. Rü namaxã nanangauxẽxẽ ga 22 ga 
ĩanegü namaxã ga norü ĩanexacügü. Rü yema ĩanegütanüwa nayexma ga 
Maaréx, rü Achíx, rü Umá rü Aféx rü Reóx. Rü yema nixĩ ga naane ga 
Achétücumüarü duü̃xü̃güna üxü̃ norü ĩanegümaxã rü norü ĩanexacügümaxã. 

Netarítanüxü̃na üxü̃ ga naane 

32Yema norü 6 ga naane ga sortéuãcü iyanuxü̃ rü Netarítücumüarü 
duü̃xü̃güna naxǘ. 
33Yema norü naane rü Élexwa inaxügü rü Eróü̃-chaanaíü̃wa, rü Adamí-
néguexwa, rü Yaxnéewa nada, ñu̱xmata Lacúü̃wa, rü natü i Yudáü̃wa nangu. 
34Rü yema norü üyeane ga oéstewaama rü Achóx-tabóxwa nada. Rü yéma rü 
Ucóxwaama nada. Rü yemaacü ga Netaríarü naane rü norü súrcüwawaama 
rü Chaburóü̃tanüxü̃arü naanemaxã nixüye. Rü oéstewaama rü 

Achétanüxü̃anemaxã nixüye. Rü norü éstewaama ga yema Netaríarü naane 
rü natü ga Yudáü̃wa nangu. 
35-38Rü ĩanegü ga ípoxegugüne ga nüxna ügünegütanüwa nayexma ga Chidíü̃, 
rü Chéx rü Amá rü Racáx rü Quinérex, rü Adamá, rü Ramá, rü Achóx, rü 
Quédex, rü Edréi, rü En-achóx, rü Iróü̃, rü Midáx-éx, rü Oréü̃, rü Bex-anáx, 
rü Bex-chemé. Rü guxü̃wama rü 19 ga ĩanegü nixĩ rü naétü ga norü 
ĩanexacügü. 
39Rü yema nixĩ ga naane ga Netarítücumüarü duü̃xü̃güna üxü̃ norü 
ĩanegümaxã rü norü ĩanexacügümaxã. 

Dáü̃tanüxü̃na üxü̃ ga naane 

40Yema norü 7 ga naane ga sortéuãcü iyanuxü̃ rü Dáü̃tücumüarü duü̃xü̃güna 
naxǘ. 
41-46Yema naanewa rü nayexmagü ga ĩanegü ga Chorá, rü Etaóü̃, rü I-chemé, 
rü Chaabíü̃, rü Ayaróü̃, rü Yetía, rü Eróü̃, rü Tiná, rü Ecróü̃, rü Etequé, rü 
Guibetóü̃, rü Baará, rü Yeúx, rü Bené-beráx, rü Gax-rimóü̃, rü Meyacóü̃, rü 
Racóü̃. Rü guma ĩanegü nixĩ ga nayauxgüne namaxã ga yema naane ga 
Yópearü ngaicamana yexmaxü̃. 
47-48Natürü ga yema norü naane rü naxíxra rü tama nüxü̃̃́ ningu. Rü yemacax̱ 
ga ñuxre ga Dáü̃tanüxü̃ rü naxcax̱ ínayaxüãchi ga guma ĩane ga Lechéü̃, rü 
nanadai ga guxü̃ma ga norü duü̃xü̃gü rü noxrüxü̃ nanayauxgü ga guma ĩane. 
Rü guma ĩanewa namaxẽ, rü ñu̱xũchi nanaxüchicüxü ga naéga, rü Dáü̃gu 
nanaxüégagü nax yemaacü norü o̱xina nawa nacuax̱ãchigüxü̃cax̱. Rü yema 
nixĩ ga naane ga Dáü̃tücumüarü duü̃xü̃güna üxü̃ norü ĩanegümaxã rü norü 
ĩanexacügümaxã. 

Yochuétanüxü̃na üxü̃ ga naane 

49Nawena nax wüxitücumüchigüxü̃ yanuaxü̃ ga naane, rü nüma ga 
Iraétanüxü̃ rü Yochué ga Núü̃ nanena rü ta nanaxãgü ga norü naane. 
50Rü yema Cori ya Tupana nüxü̃ ixuxü̃rüxü̃ rü Yochuéna nanaxãgü ga guma 
ĩane ga Tináx-chéra. Rü guma ĩane ga Efraíü̃arü naane ga 

ínamáxpü̱xanexü̃wa yexmane nixĩ ga Yochué naxcax̱ ícaxaxü̃ne. Rü nüma ga 
Yochué rü nanamexẽxẽ ga guma ĩane rü yexma naxãchiü̃. 
51Rü yema nixĩ ga yema naanegü ga nümagü ga chacherdóte ga Ereachá, rü 
Yochué, rü Iraétücumügüarü ãẽx̱gacügü sortéuãcü Tupanapex̱ewa nüxü̃ 
inuxü̃ ga yema Iraétücumügü. Rü Chilówa ga Tupanapataarü ücuwa nixĩ ga 
nüxü̃ yanuãxü̃ ga yema naanegü. Rü yemaacü nanaxügü ga yema naanearü 
nu. 

Yochué 20 

Iraétanüxü̃ rü nüxü̃ naxunetagü ga ĩanegü ga cu̱xchicaxü̃ruxü̃gü 
(Nm. 35.6-34; Dt. 4.41-43; 19.1-13) 

1-2Tupana rü Yochuémaxã nidexa rü ñanagürü: —¡Namaxã idexa i Iraétanüxü̃ 
rü namaxã nüxü̃ ixu nax nüxü̃ naxunetagüxü̃cax̱ ya ĩanegü ya 
cu̱xchicaxü̃ruxü̃gü ixĩgüne, yema Moichémaxã nüxü̃ chixuxü̃rüxü̃! 
3Rü ngẽxguma wüxíe rü toguxexü̃ timax̱cüraü̃gu rü tama max̱gu tümamaxã 
tarüxĩnügu, rü name nixĩ i tiña nax wüxi ya yima ĩane ya cu̱xchicaxü̃ruü̃wa 
tañaxü̃cax̱ rü ngẽxma tayarücúxü̃cax̱, nax ngẽmaãcü tama tüxü̃ 
yamax̱güxü̃cax̱ i ngẽma natanüxü̃ i ngẽma duü̃xü̃ i timax̱cüraxü̃xü̃. 
4Rü yíxema nagu yarücúxe ya wüxi ya yima ĩanegü ya cu̱xchicaxü̃ruxü̃ 
ixĩgüne, rü ngẽxguma yima ĩanearü ĩãx̱wa tanguxgu, rü yima ĩanearü 
ãẽx̱gacügümaxã tá tügü tixu. Rü ngẽxguma i nüma i ngẽma ãẽx̱gacügü rü tá 
tüxü̃ nimucuchigü rü tá tüxna nanaxã i wüxi i tümachica i nagu tá 
taxãchiü̃xü̃. 
5Rü ngẽxguma ngéma tümawe nangex̱gu i natanüxü̃ i ngẽma timax̱cüraü̃xü̃, 
rü yima ĩanearü ãẽx̱gacügü rü taxũtáma nüxna tüxü̃ namugü ya yíxema 
ngẽxma rücúxe, erü tayamax̱cüraxü̃mare, rü tama naxchi taxaiãcüma 
tayamax̱. 
6Rü yíxema ngẽxma rücúxe rü tanaxwax̱e nax yima ĩane ya cu̱xchicaxü̃ruü̃wa 
tangexmaechaxü̃, rü taxuacüma ítaxũxũ nawa ya yima ĩane ñu̱xmatáta 
guxü̃ma i duü̃xü̃güpex̱ewa taxũ nax tüxna nacagüxü̃cax̱. Rü ngéma tá 
tangexmaecha ñu̱xmatáta nayu̱x i ngẽma chacherdótegüarü ãẽx̱gacü ixĩxü̃ ga 

yexguma yema tüxü̃ ngupetügu. Rü ngẽxgumaxica tátama nixĩ i namexü̃ nax 
ítaxũxũxü̃ rü naxcax̱ tataeguxü̃ ya tümapata ya tümaarü ĩanewa ngẽxmane 
==ñanagürü ga Tupana. 
7Rü ñu̱xũchi ga nüma ga Iraétanüxü̃ rü nüxü̃ naxunetagü ga tomaepü̱x ga 
ĩanegü nax cu̱xchicaxü̃ruü̃gü yaxĩgüxü̃cax̱: Rü wüxi nixĩ ga Quédex ga 
Gariréawa ga Netaríarü max̱pǘneanewa yexmane, rü nai nixĩ ga Chiquéü̃ ga 
Efraíü̃arü max̱pǘneanewa yexmane, rü nai nixĩ ga Quiriáx-abá ga Yudáarü 
max̱pǘneanewa yexmane. (Rü guma ĩane rü to ga naéga rü Ebróü̃ nixĩ.) 
8Rü natü ga Yudáü̃arü tocutüwa ga metachinüxü̃ ga naxnücüane ga Yericúarü 
éstewaama rü nüxü̃ naxunetagü ga Béche ga Rubéü̃tanüxü̃arü naanewa 
yexmane. Rü Gáxtanüxü̃arü naanewa rü nüxü̃ naxuneta ga Ramóx ga 
Garaáxanewa yexmane. Rü Manachétanüxü̃arü naanewa rü nüxü̃ naxuneta 
ga Goráü̃ ga Bacháü̃anewa yexmane. 
9Rü gumagü nixĩ ga ĩanegü ga nüxü̃ naxunetagüne nax cu̱xchicaxü̃ruxü̃ 
yaxĩgüxü̃cax̱ naxcax̱ ga guxü̃ma ga Iraétanüxü̃ rü yema duü̃xü̃gü ga to ga 
nachixü̃anecüãx̱gü ga yexma Iraétanüxü̃tanügu ãchiü̃güxü̃. Rü guma ĩanegü 
nixĩ ga mexü̃ne nax nagu yacúxü̃ ga yema toguxexü̃ imax̱cüraxü̃xü̃, nax 
yemaacü tama yamax̱güãxü̃cax̱ ga yema yuxü̃tanüxü̃ naxü̃pa nax 
duü̃xü̃güpex̱ewa nagagüãxü̃ nax nüxna nacagüxü̃cax̱. 

Yochué 21 

Lebítanüxü̃arü ĩanegü 
(1 Cr. 6.54-81) 

1-2Rü yema ãẽx̱gacügü ga Lebítanüxü̃maxã icuax̱güxü̃ rü Canaáü̃anewa 
yexmane ga ĩane ga Chilówa naxĩ nax chacherdóte ga Ereachámaxã, rü 
Yochuémaxã, rü Iraétanüxü̃arü ãẽx̱gacügümaxã yanadexagüxü̃cax̱. Rü yema 
Lebítanüxü̃ rü ñanagürügü: —Nüma ga Cori ya Tupana rü Moichéxü̃ namu 
nax toxna penaxãxü̃ ya ĩanegü nax nawa tamaxẽxü̃cax̱, wüxigu namaxã i torü 
wocachitaü̃gü ==ñanagürügü. 
3Rü yexguma ga yema Iraétanüxü̃arü ãẽx̱gacügü rü Lebítanüxü̃na nanaxãgü 
ga ĩanegü rü norü wocachitaü̃gü, yema Cori ya Tupana nüxü̃ ixuxü̃ãcü. 

4Rü nanaxügü ga wüxi ga sortéu. Rü yema Lebítanüxü̃ ga Queáxtaagü nixĩ ga 
nüxíra sortéuãcü nayauxgüxü̃ ga norü ĩanegü. Rü yema Queáxtaagü rü 
chacherdóte ga Aróü̃tanüxü̃ nixĩgü. Rü nüxna nanaxã ga 13 ga ĩanegü. Rü 
guma ĩanegü rü Yudátanüxü̃arü naanewa, rü Chimeóü̃tanüxü̃arü naanewa, 
rü Bẽyamíü̃tanüxü̃arü naanewa nayexmagü. 
5Rü yema togü ga Queáxtanüxü̃na nanaxãgü ga 10 ya ĩanegü. Rü guma ĩanegü 
rü Efraíü̃tanüxü̃arü naanewa, rü Dáü̃tanüxü̃arü naanewa, rü yema 
ngãxü̃tücumü ga Manachétanüxü̃arü naanewa nayexmagü. 
6Rü yemawena rü yema Lebítanüxü̃ ga Guerchóü̃taagü rü sortéuãcü nüxna 
nanaxãgü ga 13 ya ĩanegü. Rü guma ĩanegü rü Ichacátanüxü̃arü naanewa, rü 
Achétanüxü̃arü naanewa, rü Netarítanüxü̃arü naanewa, rü yema ngãxü̃ ga 
Manachétanüxü̃ ga Bacháü̃wa yexmagüxü̃arü naanewa nayexmagü. 
7Rü yema Lebítanüxü̃ ga Merarítaagü rü 12 ga ĩanegü nixĩ ga nüxna 
naxãgüne. Rü guma ĩanegü rü Rubéü̃tanüxü̃arü naanewa, rü Gáxtanüxü̃arü 
naanewa, rü ñu̱xũchi Chaburóü̃tanüxü̃arü naanewa nayexmagü. 
8Rü yemaacü ga nüma ga Iraétanüxü̃ rü sortéuãcü Lebítanüxü̃xü̃ nayanu ga 
guma ĩanegü namaxã ga norü wocachitaü̃gü, yema Cori ya Tupana 
Moichémaxã nüxü̃ yaxuxü̃rüxü̃. 
9Rü nüma ga Yudátanüxü̃ rü Chimeóü̃tanüxü̃ rü yema Lebítanüxü̃na nanaxã 
ga ñuxre ga ĩanegü. 
10Rü yema Lebítanüxü̃ ga Aróü̃taagü ga Queáxtanüxü̃ nixĩ ga nüxíra 
nayauxgüxü̃ ga ĩanegü yerü sortéuãcü nagu nangu. 
11Yema Yudátanüxü̃arü naane ga ínamáxpü̱xanexü̃wa nüxna nanaxã ga guma 
ĩane ga Quiriáx-abá guxü̃ma ga norü wocachitaü̃gümaxã. Rü guma ĩane nixĩ 
ga tachanexü̃ ga yatü ga Anáxtaagüarü ĩane ga taxü̃ne. (Rü Ebróü̃ nixĩ ga to 
ga naéga.) 
12Natürü guma ĩanexacügü rü norü naanegü ga Ebróü̃na ngaicamagüxü̃ rü 
tama yema Lebítanüxü̃na nanaxã, yerü marü Caréx ga Yeponé nanena 
nanaxãgü. 

13-16Rü chacherdóte ga Aróü̃ nanegüna nanaxãgü ga Ebróü̃ namaxã ga norü 
wocachitaü̃gü. Rü guma ĩane rü cu̱xchicaruxü̃ nixĩ naxcax̱ ga yema duü̃xü̃ ga 
toguexü̃ imax̱cüraxü̃xü̃. Rü yexgumarüxü̃ ta yema Lebítanüxü̃na nanaxã ga 
ĩane ga Lixná namaxã ga norü wocachitaü̃gü, rü Yatíx namaxã ga norü 
wocachitaü̃gü, rü Etemóa namaxã ga norü wocachitaü̃gü, rü Oróü̃ namaxã 
ga norü wocachitaü̃gü, rü Debíx namaxã ga norü wocachitaü̃gü, rü Aíü̃ 
namaxã ga norü wocachitaü̃gü, rü Yutá namaxã ga norü wocachitaü̃gü, rü 
Bex-chemé namaxã ga norü wocachitaü̃gü. Rü guma 9 ga ĩanegü rü 
Yúdatanüxü̃anewa rü Chimeóü̃tanüxü̃anewa nayexmagü. 
17-18Rü Bẽyamíü̃tanüxü̃arü ĩanegüwa rü nüxna nanaxãgü ga ĩanegü ga 
Gabaóü̃, rü Guéba, rü Anató rü Armóü̃. Rü yemaacü 4 nixĩ ga guma ĩanegü 
ga nüxna naxãgüne norü wocachitaü̃gümaxãchigü. 
19Rü guxü̃wama 13 nixĩ ga norü mu ga guma ĩanegü ga chacherdóte ga 
Aróü̃taagüna naxãgüne norü wocachitaü̃gümaxãchigü. 
20Rü yema togü ga Lebítanüxü̃ ga Queáxtaagü ixĩgüxü̃ rü Efraíü̃tanüxü̃arü 
ĩanegüwa nüxna ne naxãgü. 
21-22Rü Efraíü̃arü naanearü max̱pǘneanexü̃wa yexmagüne ga ĩanegüwa rü 
nüxna ne naxãgü ga ĩane ga Chiquéü̃ namaxã ga norü wocachitaü̃gü. Rü 
guma ĩane rü cu̱xchicaruxü̃ nixĩ naxcax̱ ga yema togue tüxü̃ imax̱cüraxü̃xü̃. 
Rü naigü ga ĩanegü ga nüxna naxãgüne rü daagü nixĩ: Guéche namaxã ga 
norü wocachitaü̃gü, rü Quixchaíü̃ namaxã ga norü wocachitaü̃gü, rü Bex-
oróü̃ namaxã ga norü wocachitaü̃gü. Rü guxü̃wama rü 4 ga ĩanegü nixĩ ga 
nüxna naxãgüne norü wocachitaü̃maxãchigü. 
23-24Rü Dáü̃tanüxü̃arü ĩanegüwa rü nüxna nanaxãgü ga daa ĩanegü: Etequé rü 
Guibetóü̃, rü Ayaróü̃, rü Gax-rimóü̃. Rü yemaacü 4 ga ĩanegü nixĩ ga nüxna 
naxãgüne norü wocachitaü̃gümaxãchigü. 
25-26Rü yema ngãxü̃ ga Manachétücumüarü ĩanegüwa rü ne nayauxgü ga taxre 
ga ĩane. Rü guma rü daagü nixĩ: Taanáx, rü Gax-rimóü̃, norü 

wocachitaü̃maxã. Rü yemaacü yema togü ga Queáxtaagüarü ĩanegü rü 
guxü̃wama 10 nixĩ rü naétü ga norü wocachitaü̃chigü. 
27Rü ngãxü̃tücumü ga Manachétanüxü̃arü ĩanegüwa rü yema Lebítanüxü̃ ga 
Guerchóü̃taagüna nanaxã ga taxre ga norü ĩanegü namaxã ga norü 
wocachitaü̃güchigü. Rü daagü nixĩ: Goráü̃ ga ĩane ga Bacháü̃anewa 
ngẽxmane ga cu̱xchicaruxü̃ ixĩxü̃ne, rü ñu̱xũchi Beeterá. 
28-29Rü Ichacátanüxü̃arü ĩanegütanüwa rü nüxna nanaxãgü ga daa ĩanegü: 
Quichióü̃, rü Daberáx, rü Yamúx, rü En-ganíü̃. Rü 4 ga ĩanegü nixĩ ga nüxna 
naxãgüne norü wocachitaü̃gümaachigü. 
30-31Rü Achétanüxü̃arü ĩanegütanüwa rü nüxna nanaxãgü ga ĩanegü ga 
Michaé, rü Axdóü̃, rü Ecáx, rü Reóx. Rü yemaacü 4 ga ĩanegü nixĩ ga nüxna 
naxãgüne norü wocachitaü̃gümaxãchigü. 
32Rü Netarítanüxü̃arü ĩanetanüwa rü tomaepü̱x ga ĩanegü nixĩ ga nüxna 
naxãgüne noxrütama wocachitaü̃gümaxãchigü. Rü guma ĩanegü rü daagü 
nixĩ: Quédex ga ĩane ga cu̱xchicaruxü̃ ixĩxü̃ne ga Gariréaanewa yexmane, rü 
ñu̱xũchi Amó-dox, rü Catáü̃. 
33Rü yemaacü ga Guerchóü̃taagüarü ĩanegü rü guxü̃wama 13 nixĩ norü 
wocachitaü̃gümaxãchigü. 
34-35Rü yema Lebítanüxü̃ ga íyaxügüxü̃, ga Merarítaagü rü 
Chaburóü̃tanüxü̃arü ĩanegütanüwa nüxna ne naxãgü ga ĩanegü ga Yoxneáü̃, 
rü Catá, rü Dináx, rü Naará. Rü guxü̃wama rü 4 ga ĩanegü nixĩ ga nüxna 
naxãgüne norü wocachitaü̃gümaxãchigü. 
36-37Rü Rubéü̃tanüxü̃arü ĩanegütanüwa rü nüxna nanaxãgü ga daa ĩanegü: 
Béche norü wocachitaü̃gümaxã, rü Yaácha norü wocachitaü̃gümaxã, rü 
Caremóx norü wocachitaü̃gümaxã, rü Mepáax norü wocachitaü̃gümaxã. Rü 
guxü̃wama rü 4 ga ĩanegü nixĩ ga nüxna naxãgüne norü 
wocachitaü̃gümaxãchigü. 
38-39Rü Gáxtanüxü̃arü ĩanegütanüwa rü nüxna nanaxãgü ga daa ĩanegü: 
Ramóx ga ĩane ga cu̱xchicaruxü̃ ixĩxü̃ne ga Garaáxanewa yexmane, rü 

ñu̱xũchi Maanaíü̃, rü Ebóü̃, rü Yachéx. Rü 4 ga ĩanegü nixĩ ga nüxna 
naxãgüne norü wocachitaü̃gümaxãchigü. 
40Rü yemaacü guxü̃wama 12 nixĩ ga guma ĩanegü ga nüxna ügüne ga yema 
Lebítanüxü̃ ga íyaxügüxü̃ ga Merarítaagü. 
41Rü yemaacü ga yema Lebítanüxü̃arü ĩanegü ga Iraéanewa yexmagüne, rü 
guxü̃wama 48 nixĩ norü wocachitaü̃gü. 
42Rü guxü̃nema ga guma ĩanegü rü wocachitaü̃maxã ínixüegugü. 

Cori ya Tupana rü nayanguxẽxẽ ga norü uneta 

43Rü yemaacü nixĩ ga Cori ya Tupana ga Iraétanüxü̃na naxãxü̃ ga guxü̃ma ga 
yema naane ga norü o̱xigümaxã naxueguxü̃. Rü nümagü ga Iraétanüxü̃ rü 
nagu naxãchiü̃güxü̃ rü nawa namaxẽ. 
44Cori ya Tupana rü nayanguxẽxẽ ga norü uneta, rü taãxẽwa 
nanayexmagüxẽxẽ ga guxü̃wama ga yema naanewa. Rü norü uanügü rü 
taxuxü̃ma ga tax̱acürü chixexü̃ namaxã naxüe, yerü Cori ya Tupana rü 
Iraétanüxü̃mex̱ẽgu nanayixẽxẽ ga guxü̃ma ga yema norü uanügü. 
45Rü guxü̃ma ga yema ore ga Cori ya Tupana Iraétanüxü̃maxã ueguxü̃ rü 
ningu, rü bai ga wüxi ga tama inguxü̃, rü guxü̃ma ningu. 

Yochué 22 

Rubéü̃tanüxü̃ rü Gáxtanüxü̃, rü ngãxü̃tücumü ga Manachétanüxü̃ rü naxca̱x 
nawoegu ga norü naane ga natü ga Yudáü̃arü tocutüwa yexmaxü̃ 

1-2Nawena nax Yochué yanuxü̃ ga naanegü, rü naxcax̱ nangema ga 
Rubéü̃tanüxü̃, rü Gáxtanüxü̃ rü ngãxü̃tücumü ga Manachétanüxü̃, rü 
ñanagürü nüxü̃: —Pemax rü marü peyangu̱xẽxẽ ga guxü̃ma ga yema Moiché 
ga Cori ya Tupanaarü duü̃ pexü̃ muxü̃ rü naga pexĩnüe ga guxü̃ma ga yema 
pexü̃ chamuxü̃. 
3Rü ñu̱xma rü ta taguma nüxna pixĩgachi i peenexẽgü, rü aixcüma 
peyangu̱xẽxẽ i guxü̃ma i norü mugü ya Cori ya perü Tupana. 
4Rü ngẽmacax̱ i ñu̱xma nax Tupana marü yanguxẽẽxü̃ i norü uneta rü ngẽma 
peenexẽgü rü marü taxuxü̃ma i guxchaxü̃wa nangẽxmagü, rü marü name nax 

naxcax̱ pewoeguxü̃ i pepatagü rü perü naanegü ga Moiché ga Tupanaarü duü̃ 
pexna ãxü̃ ga natü ga Yudáü̃arü éstewaama. 
5Natürü ngẽma pexna naxcax̱ chacaxü̃xicatama nixĩ nax aixcüma 
peyanguxẽẽxü̃ i ngẽma Tupanaarü mugü ga norü duü̃ ga Moiché pemaxã 
nüxü̃ ixuxü̃ ga ñaxü̃: “¡Nüxü̃ pengechaxü̃ ya perü Cori ya Tupana rü penaxü̱x 
i ngẽma nüma nanaxwae̱xü̃! ¡Rü naga pexĩnüe i guxü̃ma i norü mugü, rü 
guxü̃guma naxcax̱ pemaxẽ guxü̃ma i perü maxü̃maxã rü perü poramaxã!” 
==ñanagürü. 
6Rü yemawena ga Yochué rü mexü̃ namaxã naxuegu, rü ínayamugü. Rü 
nümagü rü napatacax̱ nawoegu. 
7Rü yema ngãxü̃tücumü ga Manachétanüxü̃ rü Moiché rü Bacháü̃anewa 
nüxna nanaxã ga norü naane. Rü yema to ga ngãxü̃tücumü ga 
Manachétanüxü̃ rü Yochué rü norü naane nüxna naxã natanüwa ga yema 
Iraétanüxü̃ ga natü ga Yudáü̃arü oéstewaama yexmagüxü̃. Rü yema 
Manachétanüxü̃ ga nüxíra naane Moiché nüxna ãxü̃ rü Yochué rü mexü̃ 
namaxã naxuegu rü yemaacü ínayamugü. 
8Rü ñu̱xũchi ñanagürü nüxü̃: —Pema i ñu̱xma rü perü naanegücax̱ pewoegu 
namaxã i muxü̃ma i ngẽmaxü̃gü, rü muxü̃ma i naxü̃nagü, rü úirugü, rü 
diẽrugü, rü bróũchegü, rü fierugü, rü muxü̃ma i naxchirugü. ¡Rü 
peenexẽgümaxã pengau̱̱x i ñaa ngẽmaxü̃gü i perü uanügüna pepuxü̃xü̃! 
==ñanagürü. 
9Rü yemaacü ga Rubéü̃tanüxü̃, rü Gáxtanüxü̃, rü yema ngãxü̃tücumü ga 
Manachétanüxü̃ rü nüxna nixĩgachitanü ga yema togü ga Iraétanüxü̃ ga 
Chilówa ga Canaáü̃anewa yexmagüxü̃. Rü yemaacü naxcax̱ nawoegu ga 
napatagü rü naanegü ga Garaáxarü naanewa yexmagüxü̃, yema Cori ya 
Tupana Moichémaxã nüxü̃ ixuxü̃rüxü̃. 

Ãmarearü guruxü̃ ga natü ga Yudáü̃arü ngaicamana yexmaxü̃ 

10Rü yema Rubéü̃arü duü̃xü̃gü, rü Gáxarü duü̃xü̃gü, rü ngãxü̃tücumü ga 
Manachéarü duü̃xü̃gü rü yexguma natü ga Yudáü̃cutüwa nangugügu rü 

yexma nanaxügü ga wüxi ãmarearü guruxü̃ ga taxü̃. Rü Cananéugüarü 
naanegu nixĩ ga naxügüãxü̃. 
11Rü yema togü ga Iraétanüxü̃ ga Canaáü̃anewa yexmagüxü̃ rü nüxü̃ 
nacuáchigagü nax yema Rubéü̃tanüxü̃ rü Gáxtanüxü̃ rü yema ngãxü̃tücumü 
ga Manachétanüxü̃ rü Canaáü̃anegu naxügüãxü̃ ga wüxi ga ãmarearü guruxü̃ 
ga taxü̃ ga natü ga Yudáü̃cutügu. 
12Rü yexguma marü nüxü̃ nacuax̱gügu ga yema togü ga Iraétanüxü̃ rü 
Chilógu nangutaquex̱egü nax Rubéü̃tanüxü̃maxã, rü Gáxtanüxü̃maxã, rü 
yema ngãxü̃tücumü ga Manachétanüxü̃maxã nügü nadai̱x̱ü̃cax̱. 
13Natürü naxü̃pa nax yéma naxĩxü̃, rü yéma nanamugü ga Fineéx ga 
chacherdóte ga Ereachá nane nax Garaáxwa naxũxü̃cax̱ nax namaxã 
yanadexaxü̃cax̱ ga yema Rubéü̃tanüxü̃, rü Gáxtanüxü̃, rü ngãxü̃tücumü ga 
Manachétanüxü̃. 
14Rü ínayaxümücügü ga 10 ga ãẽx̱gacügü ga wüxichigü ga yema 10 ga 
Iraétücumügüarü ãẽx̱gacügü ixĩgüxü̃. 
15-16Rü guxü̃ma ga yemagü rü Garaáxarü naanewa naxĩ ga Rubéü̃tanüxü̃ rü 
Gáxtanüxü̃ rü yema ngãxü̃tücumü ga Manachétanüxü̃ íyexmagüxü̃wa. Rü 
ñanagürügü nüxü̃: —Toma rü Cori ya Tupanaarü duü̃xü̃güégagu pexna taca: 
¿Rü tü̱xcüü̃ guxchaxü̃cax̱ pedau napex̱ewa ya yimá Iraétanüxü̃arü Tupana? 
¿Rü tü̱xcüü̃ nüxna pixĩgachi rü penaxü i ngẽma ãmarearü guruxü̃ rü 
ngẽmaãcü tama naga pexĩnüe? 
17¿Rü tama ẽx̱na nüxna pecuax̱ãchie ga yema pecadu ga max̱pǘne ga Peúwa 
ixügüxü̃, rü yemagagu poraxü̃ ga dax̱aweanemaxã Tupana tüxü̃ poxcuexü̃ rü 
ñuxre ga tatanüxü̃ rü nayue? Rü ñu̱xma rü ta rü yema pecadugagu ngúxü̃ 
tingegü. 
18¿Rü tü̱xcüü̃ i ñu̱xma rü nüxna pixĩgachichaü̃xü̃ ya Cori ya Tupana? Rü 
ngẽxguma namaxã penuegu i ñu̱xma rü moxü̃arü ngunexü̃gu rü nüma ya Cori 
ya Tupana rü tá nanapoxcue i guxü̃ma i Iraétanüxü̃. 

19Rü ngẽxguma ngẽma naane i pexna üxü̃ tama pexcax̱ namexgux nax ngéma 
Tupanaxü̃ picuax̱üü̃güxü̃, rü name i torü naanewa pexĩ i Tupanapata 
íngẽxmaxü̃wa. ¡Rü naxcax̱ pedau̱̱x i wüxi i nachica i torü naanewa nax ngéma 
pemaxẽxü̃cax̱, natürü taxṹ i Cori ya Tupanamaxã penuexü̃! Rü ngẽxguma tá 
nüxna pixĩgachigu rü toma rü táta nitoguãchi. Rü ngẽmacax̱ tama name nax 
penaxüxü̃ i to i ãmarearü guruxü̃ naétü i ngẽma tórü Cori ya Tupanaarü 
ãmarearü guruxü̃. 
20¡Rü nüxna pecuax̱ãchi ga yema Acáü̃ ga Chéra nanexü̃ ngupetüxü̃! Rü nüma 
rü nanayaxu ga yemaxü̃gü ga Tupana namaxã naxueguxü̃ nax ínaguxü̃, rü 
yemagagu nanu ga Cori ya Tupana namaxã ga guxü̃ma ga Iraétanüxü̃. Rü 
tama Acáü̃icatama nayu nagagu ga yema pecadu ==ñanagürügü. 
21Rü yexguma ga yema Rubéü̃tanüxü̃, rü Gáxtanüxü̃, rü yema ngãxü̃tücumü 
ga Manachétanüxü̃ rü yema Iraétanüxü̃xü̃ nangãxü̃gü, rü ñanagürügü: 
22-23—Cori ya Tupana ya gúxü̃ i tupananetagüarü Tupana ixĩcü rü nüxü̃ 
nacuax̱ nax tama namaxã tanuexü̃cax̱ rüex̱na nüxna tixĩgachixü̃cax̱ nixĩ i 
tanaxüxü̃ i ñaa ãmarearü guruxü̃. Rü tanaxwax̱e nax guxãma i pema rü ta 
nüxü̃ pecuáxü̃ i ngẽma. Rü ngẽxguma chi tama Tupanaga taxĩnüexü̃cax̱, 
rüex̱na nüxna tixĩgachitanüxü̃cax̱ tanaxü̱xgu i ñaa ãmarearü guruxü̃, rü ẽcü 
toxü̃ pedai. Rü toxü̃ napoxcu ya Cori ya Tupana ega tóxrütama ãmarearü 
guruxü̃ taxü̱xgu nax ngéma naxcax̱ tayaguxü̃cax̱ i ãmaregü. 
24-25Natürü tanaxü i ñaa ãmarearü guruxü̃, erü tama tanaxwax̱e nax wüxi i 
ngunexü̃gu i ngẽma penegü rü tonegüxü̃ ñagüxü̃: “Pema rü tama perü Tupana 
nixĩ ya Cori ya Iraétanüxü̃arü Tupana. Rü Cori ya Tupana rü nanaxuegu nax 
natü i Yudáü̃ rü tórü üyeane yixĩxü̃cax̱ i toma rü pema nax Rubéü̃tanüxü̃ rü 
Gáxtanüxü̃ pixĩgüxü̃, rü ngẽmacax̱ Cori ya Tupana rü tama perü Tupana 
nixĩ”, ñagüxü̃ i penegü. Rü ngẽmaãcü i penegü rü tá ngürüãchi Cori ya 
Tupanana nayaxĩgachixẽxẽ i tonegü rü taxũtáma nüxü̃ nicuax̱ü̃gü. 
26Rü ngẽmacax̱ nagu tarüxĩnüe nax tanaxüxü̃ i ñaa ãmarearü guruxü̃. Rü 
tama tanaxü nax Tupanaarü ãmare ngéma tiguxü̃cax̱, rü tama tax̱acü i 
tomare i ãmarearü guruxü̃ yixĩxü̃cax̱. 

27Natürü tanaxü nax wüxi i cuax̱ruxü̃ yixĩxü̃cax̱ i pexcax̱, rü toxcax̱, rü 
totaagücax̱, rü ngẽmaãcü i ngẽma toxocügü rü nüxü̃ nacuax̱güxü̃cax̱ nax 
tomagü rü ta Tupanaarü duü̃xü̃gü tixĩgüxü̃, rü namexü̃ nax napex̱ewa 
tananaxü̃cax̱ i torü ãmaregü i torü pecaduarü ütanüruxü̃ nax tomaxã 
iyanangüxmüxü̃cax̱. Rü ngẽmaãcü i ngẽma penegü rü taxuacütáma tonegüxü̃ 
ñanagürügü: “Pema rü tama perü Tupana nixĩ ya Cori ya Tupana”, 
ñanagürügü. 
28Rü ngẽmacax̱ nagu tarüxĩnüe, rü ngẽxguma chi texé toxü̃ ngẽma ñagügu 
rüex̱na totaagüxü̃ ngẽma ñagügu, rü toma rü tá tanangãxü̃: “Rü dücax torü 
o̱xigü rü nanaxügü ga ñaa ãmarearü guruxü̃ naxcax̱ ga Cori ya Tupana nax 
wüxi i cuax̱ruxü̃ yixĩxü̃cax̱ pexcax̱ rü toxcax̱ nax toma rü ta Tupanaarü 
duü̃xü̃gü tixĩgüxü̃. Rü tama tanaxü nax ãmare nawa tiguxü̃cax̱”, ñatarügügü 
tá. 
29Rü tama nax Tupanamaxã tanuexü̃cax̱ rüex̱na nüxna tixĩgachixü̃cax̱ nixĩ i 
tanaxüxü̃ i ñaa ãmarearü guruxü̃. Rü tama nixĩ i ngẽmawa ãmare ítaguxü̃cax̱ 
yixĩxü̃ i tanaxüxü̃. Rü tama tanaxü nax nüxü̃ taxoxü̃cax̱ i ngẽma Chilówa 
ngẽxmaxü̃ i Tupanaarü ãmarearü guruxü̃ ==ñanagürügü. 
30Rü nüma ga chacherdóte ga Fineéx, rü yema Iraétücumügüarü ãẽx̱gacügü, 
rü yexguma nüxü̃ naxĩnüegu ga yema Rubéü̃tanüxü̃ rü Gáxtanüxü̃, rü 
ngãxü̃tücumü ga Manachétanüxü̃arü ore, rü naxcax̱ name ga yema nüxü̃ 
ixuxü̃. 
31Rü nüma ga Fineéx ga chacherdóte ga Ereachá nane rü ñanagürü: —Ñu̱xma 
rü marü nüxü̃ tacuax̱ nax tatanüwa nangẽxmaxü̃ ya Tupana, rü tama namaxã 
penuexü̃ rü ngẽmacax̱ marü taxũtáma toxü̃ napoxcue ya Tupana 
==ñanagürü. 
32Rü yemawena rü nüma ga Fineéx rü yema íyaxümücügüxü̃, rü 
Rubéü̃tanüxü̃xü̃ rü Gáxtanüxü̃xü̃ narümoxẽgü, rü nawoegu ga Garaáxanewa. 
Rü norü naane ga Canaáü̃wa naxĩ ga natanüxü̃ ga Iraétanüxü̃ íyexmagüxü̃wa. 
Rü yema Canaáü̃anewa yexmagüxü̃maxã nüxü̃ nixugüe ga yema 



729 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

Rubéü̃tanüxü̃arü rü yema Gáxtanüxü̃arü rü yema ngãxü̃tücumü ga 
Manachéarü ore. 
33Rü nüma ga Iraétanüxü̃ rü namaxã nataãxẽ ga yema ore ga nüxü̃ 
yaxugüexü̃, rü Tupanaxü̃ nicuax̱ü̃gü. Rü marü tama Rubéü̃tanüxü̃maxã rü 
Gáxtanüxü̃maxã daigu narüxĩnüe. Rü marü tama nagu narüxĩnüe nax 
yagugüãxü̃ ga yema norü naanegü. 
34Rü nüma ga Rubéü̃tanüxü̃, rü Gáxtanüxü̃ rü “Cuax̱ruxü̃gu”, nanaxüégagü 
ga yema ãmarearü guruxü̃. Yerü ñanagürügü: —Ñaa ãmarearü guruxü̃ rü 
wüxi i tórü cuax̱ruxü̃ tá nixĩ nax Cori ya Tupana rü tóxrü Tupana yixĩxü̃ 
==ñanagürügü. 

Yochué 23 

Iraétanüxü̃maxã nidexa ga Yochué 

1Rü mucüma ga taunecü marü ningegü nax Tupana rü Iraétanüxü̃xü̃ 
nangü̃xẽẽxü̃ nax norü uanügümaxã nangüxmüexü̃cax̱. Rü nüma ga Yochué 
rü marü naya. 
2Rü nüma ga Yochué rü guxü̃ma ga Iraétanüxü̃arü ãẽx̱gacügücax̱ nangema. 
Rü yema wüxitücumüchigüarü ãẽx̱gacügücax̱ nangema, rü yema ãẽx̱gacügü 
ga guxchaxü̃güarü mexẽẽruü̃cax̱ nangema, rü yema churaragüerugücax̱ rü ta 
nangema. Rü ñanagürü nüxü̃: —Marü chipa erü marü chaya. 
3Pema rü marü nüxü̃ pedau ga yema naxüxü̃ ga Cori ya Tupana ga yexguma 
nadaiãgu ga yema duü̃xü̃gü ga perü uanügü ixĩgüxü̃. Yerü nüma ga Cori ya 
Tupana rü peétüwa naxü. 
4Choma rü wüxitücumüchigüna chanaxã ga yema naane ga nagu 
pinguchigüxü̃. Rü tama yema naane ga marü penapu̱xuxü̃xica nixĩ ga pexü̃ 
chinuxü̃, natürü namaxã chanangauxẽxẽ i ngẽma naane i taxũta penapuxü̃ i 
natü i Yudáü̃wa naxügü i éstewa, rü ñu̱xmata már i Mediteráneuwa nangu i 
oéstewaama. 

5Rü ngẽma duü̃xü̃gü i ñu̱xma ngẽma naanegu ãchiü̃güxü̃, rü Cori ya Tupana 
rü tá nawa ínanawoxü̃. Rü pema rü tá pegüxü̃̃́ penayaxu ngẽma Cori ya 
Tupana nüxü̃ ixuxü̃rüxü̃. 
6¡Rü mea peyangu̱xẽxẽ i ngẽma mugü i Moichéarü poperagu ümatüxü̃! ¡Rü 
ngẽma naxümatüxü̃ãcü nagu pemaxẽ! 
7¡Rü taxũtáma namaxã pixãxmax̱gü rü pixãtegü i ngẽma togü i duü̃xü̃gü i 
ñu̱xma rü ta petanügu ãchiü̃güxü̃! ¡Rü taxũtáma norü tupanaxü̃ picuax̱üü̃gü, 
rü bai tá i naga pexĩnüe, rü bai tá i norü tupanaéga penaxuxuchi, rü bai tá i 
norü tupanaégagu mexü̃ pexuegu! 
8¡Rü ñu̱xmarüü̃tama rü guxü̃gutáma Cori ya perü Tupanawe perüxĩ! 
9Rü nüma ga Cori ya Tupana rü marü pepex̱ewa ínanawoxü̃ãcu ga ĩanegü ga 
itaxü̃ne rü iporane. Rü ñu̱xmata ñoma i ngunexü̃wa nangu rü taxúema pexü̃ 
tarüporamae. 
10Rü wüxíetama i pema rü pexü̃̃́ natauxcha nax 1,000 i duü̃xü̃güxü̃ pixüxẽẽxü̃, 
erü Cori ya perü Tupana rü peétüwa naxǘ rü pexcax̱ nügü namaxã nadai, 
yema nümatama pemaxã inaxunetaxü̃rüxü̃. 
11¡Rü pexuãxẽgü rü pegüna pedaugü nax tama nüxü̃ íperüngümaexü̃cax̱! ¡Rü 
nüxü̃ pengechaü̃gü ya perü Cori ya Tupana! 
12-13Rü choma rü chanaxwax̱e i nüxü̃ nax pecuáxü̃ rü ngẽxguma tá Tupanana 
pixĩgachigu rü ñaa duü̃xü̃gü i petanüwa ngẽxmagüxü̃maxã pexãmücügu, rü 
namaxã pixãxmax̱gügu, rü pixãtegügu, rü nüma ya Cori ya perü Tupana rü 
taxũtáma pexü̃ narüngü̃xẽxẽ nax ípenawoxü̃xü̃cax̱ i ngẽma duü̃xü̃gü i 
petanüwa ngẽxmagüxü̃. Rü nüma ya Tupana rü perü guxchaxü̃ruxü̃ tá 
nayaxĩgüxẽxẽ i ngẽma duü̃xü̃gü nax ngẽmaãcü naxmex̱gu peyix̱ixü̃cax̱. Rü 
ngẽmaãcü ñoma texé pexcax̱wena nacuai̱x̱caxü̃rüxü̃ tá nixĩ ñu̱xmatáta 
taxúetama petanüwa íyaxü nawa i ñaa mexü̃ i naane ya tórü Cori ya Tupana 
pexna ãxü̃. 
14Choma rü marü paxa tá chayu. Natürü naxü̃pa nax chayuxü̃ rü chanaxwax̱e 
i aixcüma guxü̃guma nagu perüxĩnüe rü Cori ya Tupana rü marü 

nayanguxẽẽãxü̃ ga guxü̃ma ga yema pemaxã nüxü̃ yaxuxü̃. Rü bai ga wüxi 
ga yema norü uneta ga tama yanguxẽẽxü̃. 
15-16Natürü ngẽxgumarüxü̃ marü nax yangu̱xẽẽãxü̃ i guxü̃ma i ngẽma mexü̃ 
ga pemaxã inaxunetaxü̃, rü ngẽxgumarüxü̃ tá ta pexcax̱ ínanangu̱xẽxẽ i 
naguxü̃raü̃xü̃ i guxchaxü̃ i ngẽxguma tama aixcüma naga pexĩnüegu ga yema 
norü uneta ga pemaxã nüxü̃ yaxuxü̃. Rü ngẽxguma tax̱acürü tupananetagu 
perüxĩnüegu rü naxcax̱ pemaxẽgu, rü nüma ya Cori ya Tupana rü tá pemaxã 
nanu, rü paxaxüchi tá pexü̃ inayarüxoxẽxẽ nawa i ñaa naane i mexü̃ i nüma 
pexna naxãxü̃. Rü bai tá ya wüxíe ípeyaxüxü̃ ==ñanagürü ga Yochué. 

Yochué 24 

Yochué rü duü̃xü̃güxü̃ nixucu̱xẽgü 

1-2Rü nüma ga Yochué rü Chiquéü̃gu nanangutaquex̱exẽxẽ ga guxü̃ma ga 
duü̃xü̃gü ga Iraétanüxü̃, wüxigu namaxã ga yema natücumüchigüarü 
ãẽx̱gacügü, rü ãẽx̱gacügü ga guxchaxü̃arü mexẽẽruü̃gü, rü yema 
churaragüarü ãẽx̱gacügü. Rü yéma Tupanapex̱ewa ñanagürü: —Yimá tórü 
Tupana i yixema i Iraétanüxü̃ rü ñanagürü: “Nũxcüma ga nüma ga Téra rü 
nanegü ga Abraáü̃ rü Nacóx ga perü o̱xigü ixĩgücü, rü taxtü ga Eufrátecutügu 
naxãchiü̃gü. Rü yéma nixĩ ga tupananetagüxü̃ yacuax̱üü̃güxü̃. 
3Natürü ga choma ya Tupana rü yéma taxtü ga Eufrátecutüwa chanayaxu ga 
Abraáü̃, rü Canaáü̃anegu chayaxũgüchigüxẽxẽ. Rü yéma nixĩ ga nane ga 
Ichaá nüxna chanamuxü̃ nax yemaacü yamuxü̃cax̱ ga nataagü. 
4Rü Ichaána chanamugü ga taxre ga nane ga Acóbu rü Echaú. Rü Echaúna 
chanaxã ga naane ga máxpü̱xanexü̃ ga Cheígu ãégaxü̃. Natürü ga Acóbu rü 
nanegü rü Equítuanewa naxĩ. 
5Rü yexguma ga choma ga Tupana rü Equítuanewa chanamu ga Moiché rü 
Aróü̃. Rü chanadai ga yema Equítuanecüãx̱gü rü ñu̱xmata naxmex̱wa pexü̃ 
íchanguxü̃xẽxẽ. 
6Rü yexguma perü o̱xigü Equítuanewa íchoxü̃gu rü nüma ga 
Equítuanecüãx̱güarü churaragü rü tümawe nangẽgü namaxã ga norü 

cowarugü, rü naweü̃gü ga cowaru itúgüne, rü ñu̱xmata Már ga Dauchíüxü̃wa 
nangugü. 
7Rü nüma ga perü o̱xigü rü chau̱̱xcax̱ nacagü, rü yemacax̱ ga naweama rü 
chanaxẽanexẽxẽ naxchax̱wa ga Equítuanecüãx̱gü. Rü yexgumarüxü̃ ta 
chanaxü nax már arü dexá naétügu iñaxü̃chiüxü̃cax̱ ga yema 
Equítuanecüãx̱gü nax yexma nayix̱ixü̃cax̱. Rü pematama nixĩ i nüxü̃ pedauxü̃ 
ga yema chaxüxü̃ ga yexguma. Rü ñu̱xũchi ga pemax ga Iraétanüxü̃ rü yema 
ínanaxnücüanexü̃wa ga taxúema íxãpataxü̃wa peyexmagü mucüma ga 
taunecü. 
8Rü yemawena nixĩ ga pexü̃ chichocuxẽẽxü̃ nawa ga yema naane ga 
Amoréutanüxü̃ nawa yexmagüxü̃ ga natü ga Yudáü̃arü tocutüwa. Rü nüma 
ga Amoréutanüxü̃ rü pemaxã nügü nadai, natürü ga choma rü pexü̃ 
charüngü̃xẽẽxü̃ nax nüxü̃ perüporamaegüxü̃cax̱ rü pexmex̱ẽgu nayix̱ixü̃cax̱. 
Rü yemaacü penayaxu ga yema naane. 
9Rü nüma ga Baláx ga Chipóx nane ga gumá Moáanearü ãẽx̱gacü rü pemaxã 
nügü nadai. Rü naxcax̱ nangema ga Balaáü̃ ga Beúx nane nax chixexü̃ pemaxã 
naxueguxü̃cax̱. 
10Natürü ga choma ya perü Tupana rü Balaáü̃na chanachu̱xu nax chixexü̃ 
pemaxã naxueguxü̃, rü yemacax̱ mexü̃ pemaxã nixueguchigüama. Rü 
yemaacü pexü̃ íchapoxü̃. 
11Rü yemawena ga pema rü pichoü̃ nawa ga natü ga Yudáü̃ ñu̱xmata 
Yericúarü ĩanewa pengugü. Rü yema duü̃xü̃gü ga guma ĩanegu ãchiü̃güxü̃ rü 
pemaxã nügü nadai. Rü yexgumarüxü̃ ta ga yema duü̃xü̃gü ga 
Amoréutanüxü̃, rü Ferechéutanüxü̃, rü Canaáü̃tanüxü̃, rü Itítanüxü̃, rü 
Guerguechéutanüxü̃, rü Ebéutanüxü̃, rü Yebuchéutanüxü̃ rü pemaxã nügü 
nadai. Natürü ga chomax, rü pexü̃ charüngü̃xẽẽxü̃ nax nüxü̃ 
perüporamaegüxü̃cax̱. 
12Rü tama pema nixĩ ga perü taragümaxã rü perü würagümaxã nüxü̃ 
perüporamaexü̃ ga yema taxre ga ãẽx̱gacügü ga Amoréutanüxü̃arü. Natürü 

choma nixĩ ga muü̃ naxcax̱ íchanguxẽẽxü̃ nax pechax̱wa yabuxmüxü̃cax̱ 
naxü̃pa nax yéma pengugüxü̃. 
13Rü choma rü marü pexna chanaxã ga naanegü ga tama pema pexüxü̃, rü 
ĩanegü ga tama pema pexügüne. Rü ñu̱xma rü yimagu pexãchiü̃gü, rü 
penangõ̱xgü i úbagü rü oribugü ga tama pema ipetogüxü̃”, ñanagürü ga 
Tupana ==ñanagürü ga Yochué. 
14Rü nüma ga Yochué rü ñanagürü ta: —Rü ñu̱xma rü name i aixcüma Cori 
ya Tupanaxü̃ pengechaxü̃gü rü naga pexĩnüe rü norü ngúchaü̃ pexü. Rü name 
nixĩ i nüxna pexĩgachixü̃ i ngẽma nũxcüma ga perü o̱xigüarü tupananetagü 
ga taxtü ga Eufrátecutüwa rü Equítuanewa nüxü̃ yacuax̱üü̃güxü̃. 
15Natürü ngẽxguma tama Cori ya Tupanawe perüxĩxchaü̃gu ¡rü ñu̱xmatama 
nüxü̃ pixu i tax̱acürü tupanawe tá perüxĩxü̃, rüex̱na ngẽma tupananetagü ga 
nũxcüma ga perü o̱xigü nüxü̃ icuax̱üü̃güxü̃ ga taxtü ga Eufrátecutüwa, rüex̱na 
ngẽma norü tupananetagü i Amoréutanüxü̃ i ñaa naanegu ãchiü̃güxü̃! Natürü 
i chomax rü chauxacügü rü Cori ya Tupanawe tá nixĩ i tarüxĩxü̃ 
==ñanagürü ga Yochué. 
16Rü yexguma ga nüma ga duü̃xü̃gü rü ñanagürügü: —Tagutáma nüxna 
tixĩgachi ya tórü Cori ya Tupana, rü bai i ñuxgu tá tax̱acürü tupananetagüwe 
tarüxĩxü̃. 
17Yerü nüma nixĩ ya tórü Cori ya Tupana ga tüxü̃ ínanguxü̃xẽẽxü̃ naxmex̱wa 
ga yema Equítuanecüãx̱gü ga chixri tamaxã icuáxü̃. Rü nüma ga Cori ya 
Tupana nixĩ ga tapex̱ewa naxüaxü̃ ga yema muxü̃ma ga mexü̃gü ga 
noxrütama poramaxã naxüxü̃. Rü nüma nixĩ ga tüxna nadauxü̃ rü tüxü̃ 
ínapoxü̃xü̃ nüxna ga tórü uanügü ga yexguma norü naanewa ichopetügu. 
18Rü nüma ga Cori ya Tupana nixĩ ga tapex̱ewa ínawoxü̃ãxü̃ ga 
Amoréutanüxü̃ rü yema togü ga duü̃xü̃gütücumü ga ñaa naanegu ãchiü̃güxü̃. 
Rü ngẽmacax̱ tá nawe tarüxĩ, erü nüma nixĩ i tórü Tupana yixĩxü̃ 
==ñanagürügü. 

19Natürü ga nüma ga Yochué rü duü̃xü̃güxü̃ nangãxü̃ rü ñanagürü: —Pema 
rü taxũtáma pexü̃̃́ natauxcha nax Cori ya Tupanaarü ngúchaü̃ pexügüxü̃, erü 
nüma ya Tupana rü naxüüne rü poraãcü nüxü̃̃́ tachu̱xu. Rü taxũtáma pemaxã 
yáxna naxĩnü ega tama naga pexĩnüegu rü chixexü̃ pexügügu. 
20Rü ngẽxguma tá nüxna pixĩgachigu rü tax̱acü i tupananetagüwe perüxĩxgu, 
rü nüma ya Cori ya Tupana rü tá pemaxã nanu rü tá pexü̃ napoxcue rü tá 
pexü̃ nayarüxoxẽxẽ woo mucüma ga taunecügu mea pexna nax nadauxü̃ 
==ñanagürü ga Yochué. 
21Rü nüma ga duü̃xü̃gü rü nanangãxü̃ rü ñanagürügü: —Toma rü tagutáma 
nüxna tixĩgachi ya Cori ya Tupana, rü aixcüma norü ngúchaü̃ tá taxügü 
==ñanagürügü. 
22Rü yexguma ga nüma ga Yochué rü ñanagürü: —Ñu̱xma rü pematama nixĩ 
i nüxü̃ pixuxü̃ nax aixcüma tá norü ngúchaü̃ pexügüxü̃ ya Cori ya Tupana 
==ñanagürü. Rü nüma ga duü̃xü̃gü rü nanangãxü̃ rü ñanagürügü: —
Ngẽmáacüx, tomatama nixĩ i nüxü̃ tixuxü̃ rü nagu tarüxĩnüexü̃ nax aixcüma 
Coriwe tarüxĩxü̃ ==ñanagürügü. 
23Rü yexguma ga nüma ga Yochué rü ñanagürü: —¡Ẽcü ípenawogü i ngẽma 
tupananetachicünax̱ãgü i petanüwa ngẽxmagüxü̃, rü aixcüma naxcax̱ 
pewoegu ya yimá Cori ya tórü Tupana ya yixema i Iraétanüxü̃! 
==ñanagürü. 
24Rü nüma ga duü̃xü̃gü rü nanangãxü̃ rü ñanagürügü: —Toma rü aixcüma 
tórü Cori ya Tupanaarü ngúchaü̃ tá taxügü, rü ngẽma tomaxã nüxü̃ yaxuxü̃ 
rü tá tanaxü ==ñanagürügü. 
25Rü yema ngunexü̃gutama rü Chiquéü̃arü ĩanewa, rü nüma ga Yochué rü 
wüxigu duü̃xü̃gümaxã wenaxarü Tupanamaxã inaxügae nax guxü̃gutáma 
naga naxĩnüexü̃ i norü mugü. Rü ñu̱xũchi nüma ga Yochué rü yema 
duü̃xü̃güna nanaxã ga Tupanaarü mugü rü norü ucu̱xẽgü. 

26Rü nüma ga Yochué rü nanaxümatü ga guxü̃ma ga yema mugü nagu ga 
Tupanaarü mugüpane. Rü yemawena ga Yochué rü nanayaxu ga wüxi ga 
tacü ga nuta rü yema castaña ga Tupanapatacüwawa rüxüxü̃tüü̃gu nayaxǘ. 
27Rü yexguma nüma ga Yochué rü duü̃xü̃güxü̃ ñanagürü: —Daa nuta tá nixĩ 
ya tórü cuax̱ruxü̃ ixĩcü nax marü nüxü̃ ixĩnüexü̃ i guxü̃ma i ngẽma Cori ya 
Tupana tamaxã nüxü̃ ixuxü̃. Natürü daa nuta tá nixĩ ya pexü̃ ixugücü ega 
taxũtáma peyanguxẽẽx̱gu i ngẽma Tupana pemaxã nüxü̃ ixuxü̃ ==ñanagürü 
ga Yochué. 
28Rü yemawena rü nüma ga Yochué rü ínayamugü ga yema duü̃xü̃gü nax 
wüxichigü norü naanecax̱ nawoeguxü̃cax̱. 

Yochuéarü yuxchiga 
(Jue. 2.6-10) 

29Rü yemawena rü noxre ga ngunexü̃ namaxü̃ ga Yochué ga Núü̃ nane ga 
Tupanaarü duü̃. Rü nayu ga yexguma 110 ga taunecü nüxü̃̃́ yexmagu. 
30Rü norü naanegutama nayatax̱gü ga Tináx-chéraarü ĩanegu. Rü guma ĩane 
rü Efraíü̃arü naanearü máxpü̱xanexü̃wa nayexma, rü Gaáxarü max̱pǘnearü 
nórtewa naxǘ. 
31Rü yexguma Yochué maxü̱̃xgu rü nüma ga yema Iraétanüxü̃ rü mea Cori ya 
Tupanaga naxĩnüe. Rü woo ga Yochuéwena rü mea naga naxĩnüe ga 
yexguma taxũta nayuegu ga yema Iraétanüxü̃arü yaxguãx̱gü ga nüxü̃ icuáxü̃ 
ga guxü̃ma ga yema Cori ya Tupana nũxcüma naxcax̱ üxü̃. 

Iraétanüxü̃ rü Yúchexü̃ inata̱xgü 

32Rü gumá Yúchechinax̱ãgü ga Iraétanüxü̃ Equítuanewa ne naxü̃ne rü 
Chiquéü̃anegu nayatax̱gü nagu ga yema naane ga Acóbu, Amóx 
nanegüxü̃tawa 100 tachinü ga diẽrugu naxcax̱ taxexü̃. Rü nüma ga Amóx rü 
Chiquéü̃natü nixĩ. Rü yixcama ga yema naane rü Yúchetaagüna naxǘ. 

Ereacháarü yuxchiga 

33Rü yexguma nayu̱xgu ga Ereachá ga Aróü̃ nane rü ĩane ga Guibeá ga 
Efraíü̃anearü max̱pǘneanexü̃gu nayatax̱gü. Rü guma ĩane rü Ereachá nane ga 
Fineéxarü nixĩ. 

Ãẽ̱̃xgacügü ga guxchaxü ̃ güarü mẽxẽxẽrüü ̃gü 

Ãẽ̱̃xgacügü ga guxchaxü ̃ güarü mẽxẽxẽrüü ̃gü 1 

Yudá rü ñu̱xũchi Chimeóü̃ rü Adonichédexü̃ niyauxgü 

1Nawena ga nax nayuxü̃ ga Yochué rü nümagü ga Iraétanüxü̃ rü Cori ya 
Tupanana nacagüe nax nüxü̃ nacuax̱güxü̃cax̱ rü ngexü̃rüüxü̃ i natücumü tá 
nixĩ i nüxíra Canaáü̃tanüxü̃maxã nügü daixü̃. 
2Rü nüma ga Cori ya Tupana rü nanangãxü̃ rü ñanagürü: —Yudátanüxü̃ tá 
nixĩ i nüxíra naxcax̱ íyaxüãchixü̃ nax nügü nadai̱x̱ü̃cax̱ erü Yudátanüxü̃na tá 
nixĩ i chanaxãxü̃ i ngẽma naane ==ñanagürü. 
3Rü nümagü ga yema Yudátanüxü̃ rü Chimeóü̃tanüxü̃güna naxu nax nüxü̃ 
nangü̃xẽẽgüxü̃cax̱, rü ñanagürügü nüxü̃: —¡Toxü̃ perüngü̃xẽxẽgü nax wüxigu 
nadai̱x̱ü̃cax̱ i ngẽma Canaáü̃tanüxü̃ rü nüxna napuxü̃cax̱ i ngẽma naane i 
toxna üxü̃! Rü ngẽmawena rü toma rü tá toxi pexü̃ taxümücügü nawa i 
ngẽma naane i pexna üxü̃ ==ñanagürügü. Rü nümagü ga Chimeóü̃tanüxü̃ 
rü nawe narüxĩ. 
4Rü yemaacü wüxigu Canaáü̃tanüxü̃cax̱ rü Ferechéutanüxü̃cax̱ ínayaxüãchi. 
Rü Tupana nüxü̃ narüngü̃xẽxẽ nax nadaiaxü̃cax̱ ga yema duü̃xü̃gü. Rü ĩane 
ga Béchexwa nanadai ga 10,000 ga norü uanügü. 
5Rü yexma nüxü̃ nayangau ga guma ĩanearü ãẽx̱gacü ga Adonichéde rü 
namaxã nügü nadai. Rü yema Canaáü̃tanüxü̃xü̃ rü Ferechéutanüxü̃xü̃ 
narüporamaegü. 
6Rü yexguma nügü ínadaiyane rü niña ga Adonichéde. Natürü nawe 
nangẽgüama rü nanayauxgü. Rü ñu̱xũchi ínanadaü̃ ga norü tatarenemex̱ẽ rü 
norü tatarenecutü. 
7Rü yexguma nüma ga Adonichéde rü ñanagürü: —Tupana rü ñu̱xma 
chomaxã nanaxü ga yema chaxüxü̃ namaxã ga yema 70 ga ãẽx̱gacügü ga 
yexguma íchanadaü̃gu ga guma norü tatarenemex̱ẽgü rü guma norü 
tatarenecutügü. Rü nümagü rü chorü mechatüü̃gu ínawaatanünexü̃ naxcax̱ 

ga yema chorü õnatüchi ga rüyixix ==ñanagürü. Rü yemawena rü 
Adonichédexü̃ Yerucharéü̃wa nagagü. Rü yexma nixĩ ga nayuxü̃. 

Yudátanüxü̃ rü Yerucharéü̃ca̱x rü Ebróü̃ca̱x ínayaxüãchi 

8Rü yema Yudátanüxü̃ rü Yerucharéü̃cax̱ ínayaxüãchi rü taramaxã nanadai 
ga yema Yebútanüxü̃ ga yéma maxẽxü̃. Rü yemawena nayagugü ga guma 
ĩane. 
9Rü yema Yudátanüxü̃ rü yemawena nayadai ga yema Canaáü̃tanüxü̃ ga 
máxpü̱xanexü̃gu rü Négueanegu rü ínadoxonexü̃gu ãchiü̃güxü̃. 
10Rü yexgumarüxü̃ ta nanadai ga yema Canaáü̃tanüxü̃ ga Ebróü̃gu ãchiü̃güxü̃. 
Rü guma ĩane rü noxri rü Quiriáx-abágu naxãéga. Rü yexma nixĩ ga nadaiaxü̃ 
ga ãẽx̱gacügü ga Chechái rü Aimáü̃ rü Tarmái. 

Otonié rü ĩane ga Derbíxca̱x ínayagoõchi 
(Jos. 15.15-19) 

11Rü ñu̱xũchi ĩane ga Debíxcax̱ ínayagoõchi. Rü guma ĩane rü noxri Quiriáx-
chéfegu naxãéga. 
12Rü nüma ga Caréx rü ñanagürü: —Texé ya yíxema Debíx yapuxe rü 
chauxacü i Áxchamaxã tá tüxü̃ chaxümax̱ ==ñanagürü. 
13Rü guma ĩane napuxü̃ rü Otonié ga Quená nane nixĩ. Rü nüma ga Quená rü 
Caréxenexẽ ga rübumaecü nixĩ. Rü nüma ga Caréx rü Otoniéna ngĩxü̃ namu 
ga yema naxacü ga Áxcha. 
14Rü yema ngunexü̃ ga nagu yangĩgüxü̃gu rü nüma ga Otonié ngĩxü̃ 
ñanagürü: —¡Namaxã nüxü̃ ixu ya cunatü nax tüxna naxããxü̃cax̱ i wüxi i 
naane! ==ñanagürü. Rü yexguma ga ngĩma rü irüxüe ga ngĩrü búruétüwa. 
Rü nüma ga Caréx rü ngĩxna naca rü ñanagürü: —¿Tax̱acü cunaxwax̱e? 
==ñanagürü. 
15Rü ngĩma rü inangãxü̃ rü ngĩgürügü: —Chanaxwax̱e i choxü̃ curüngü̃xẽxẽ. 
Ngẽma naane i choxna cuxãxü̃ i Néguewa rü nangearü dexáãx̱. Rü ngẽmacax̱ 
chanaxwax̱e i choxna cunaxã ta i naane i dexáã̃́xü̃ ==ngĩgürügü. Rü nümax 

ga Caréx rü ngĩxna nanaxã ga naane ga natüxacüáxü̃ ga ínamáxpü̱xanexü̃wa 
rü ínadoxonexü̃wa. 

Yudátanüxü̃ rü ñu̱xũchi Bẽyamíü̃tanüxü̃ yapugüne 

16Yema Quenéutanüxü̃ ga Moiché nax̱tütanüxü̃ ixĩgüxü̃ rü Yericúwa ínachoxü̃ 
wüxigu namaxã ga Yudátanüxü̃. Rü Yudáanearü naxnücüanewa naxĩ ga 
Aráxarü súrwaama. Rü yexma nayaxãchiü̃gü natanügu ga yémacüãx̱gü. 
17Yemawena ga Yudátanüxü̃ rü ñu̱xũchi Chimeóü̃tanüxü̃ rü wüxigu naxcax̱ 
ínayaxüãchi ga yema Canaáü̃tanüxü̃ ga Chefáxwa maxẽxü̃. Rü wüxicana 
inayanaxoxẽẽgü ga guma ĩane, rü yemacax̱ Ormágu nanaxüégagü. 
18Rü nanapugü ga guma ĩanegü ga Gácha rü Acharóü̃ rü Ecróü̃ namaxã ga 
norü naanegü. 
19Rü Cori ya Tupanaarü ngü̃xẽẽmaxã nüma ga Yudátanüxü̃ nayapugü ga 
yema máxpü̱xanexü̃. Natürü taxucürüwa nayapugü ga yema doxonexü̃, yerü 
yema duü̃xü̃gü ga yéma maxẽxü̃ rü nüxü̃̃́ nayexmagü ga carugü ga 
fierunaxcax̱ ixĩgüne. 
20Rü Caréxna naxǘ ga guma ĩane ga Ebróü̃, yema Moiché nüxü̃ ixuxü̃rüxü̃. 
Rü nüma ga Caréx rü guma ĩanewa ínanawoxü̃ ga nataagü ga yema tomaepü̱x 
ga Anáx nanegü. 
21Natürü yema Bẽyamíü̃tanüxü̃ rü taxucürüwa ínanawoxü̃ ga yema 
Yebútanüxü̃ ga Yerucharéü̃gu ãchiü̃güxü̃. Rü ngẽmacax̱ woo ñu̱xma rü ta i 
ngẽma Yebútanüxü̃ rü Bẽyamíü̃tanüxü̃ rü wüxigu Yerucharéü̃wa namaxẽ. 

Efraíü̃tanüxü̃ rü Manachétanüxü̃ rü ĩane ga Betéxü̃ nayapugü 

22Rü Efraíü̃tanüxü̃ rü ñu̱xũchi Manachétanüxü̃ rü inaxĩãchi nax ĩane ya 
Betéxü̃ yapugüxü̃. Rü nüma ga Cori ya Tupana rü nüxü̃ narüngü̃xẽxẽ. 
23Rü guma ĩane rü noxri rü Lúx nixĩ ga naéga. Rü guma ĩanewa nanamugü 
ga ngugütaeruü̃gü rü Cori ya Tupana nüxü̃ narüngü̃xẽxẽ. 
24Rü yexguma yema ngugütaeruü̃gü nüxü̃ daugügu ga wüxi ga yatü ga guma 
ĩanewa ixũxũxü̃ rü ñanagürügü nüxü̃: —Ngẽxguma tá tomaxã nüxü̃ quixuxgu 

nax ñuxãcü tichoxcuxü̃ nawa ya daa ĩane rü toma rü taxũtáma cuxü̃ timax̱ 
==ñanagürügü. 
25Rü yema yatü namaxã nüxü̃ nixu nax ñuxãcü íxücuxü̃ nawa ga guma ĩane. 
Rü nüma ga Efraíü̃tanüxü̃ rü Manachétanüxü̃ rü taramaxã nanadai ga 
guxü̃ma ga yema duü̃xü̃gü ga guma ĩanewa maxẽxü̃. Natürü tama 
nayamax̱gü ga yema yatü ga namaxã nüxü̃ ixuxü̃ nax ñuxãcü nachocuxü̃ ga 
guma ĩanewa, rü woo guxü̃ma ga natanüxü̃ rü ta tama nanadai. 
26Yexguma ga yema yatü rü Itítanüxü̃arü naanewa naxũ rü yexma nanaxü ga 
wüxi ga yexwacax̱ü̃ne ga ĩane rü ñu̱xũchi Lúxgu nanaxüéga. Rü ngẽma naéga 
rü ñu̱xma rü ta ngẽmatama nixĩ. 

Naanegü ga tama napugüxü̃ 

27Yema Manachétanüxü̃ rü taxucürüwa guma ĩanegü ga Bex-cheáü̃wa rü 
Taanáxwa rü Dóxwa rü Ibeáü̃wa rü ñu̱xũchi Meguíduwa ínanawoxü̃ ga yema 
duü̃xü̃gü ga guma ĩanegüwa maxẽxü̃. Rü woo ga guma ĩanegüarü 
ngaicamawa yexmagüxü̃ ga ĩanexacügüarü duü̃xü̃gü rü taxucürüwa 
ínanawoxü̃. Rü yemaacü ga yema Canaáü̃tanüxü̃ rü yématama namaxẽ. 
28Nüma ga Iraétanüxü̃ rü yexguma yexeraãcü naporamaegu rü yema 
Canaáü̃tanüxü̃xü̃ namu nax nüxü̃̃́ napuracüexü̃cax̱, natürü taxucürüwa norü 
naanewa ínanawoxü̃. 
29Rü yema Efraíü̃tanüxü̃ rü ta taxucürüwa ínanawoxü̃ ga yema Canaáü̃tanüxü̃ 
ga ĩane ga Guéchegu ãchiü̃güxü̃. Rü yemacax̱ ga yema Canaáü̃tanüxü̃ rü 
yématama Efraíü̃tanüxü̃tanüwa namaxẽ. 

Iraétanüxü̃ rü totücumü ga duü̃xü̃güxü̃ narüporamaegü 

30Rü yexgumarüxü̃ ta ga Chaburóü̃tanüxü̃ rü taxucürüwa ínanawoxü̃ ga yema 
Canaáü̃tanüxü̃ ga Quitóü̃gu rü Naarágu ãchiü̃güxü̃. Rü yemacax̱ ga yema 
Canaáü̃tanüxü̃ rü yexmatama Chaburóü̃tanüxü̃tanügu naxãchiü̃gü rü norü 
puracütanüxü̃ nixĩgü. 
31-32Rü yexgumarüxü̃ ta ga Achétanüxü̃ rü taxucürüwa Canaáü̃tanüxü̃xü̃ 
ínawoxü̃ ga Acówa rü Chidóü̃wa rü Aráxwa rü Achíxwa rü Erebáwa rü 

Aféxwa rü ñu̱xũchi Reóxwa. Rü yemacax̱ ga nüma ga Achétanüxü̃ rü yema 
Canaáü̃tanüxü̃tanügu naxãchiü̃gü. 
33Yexgumarüxü̃ ta ga Netarítanüxü̃ rü taxucürüwa Canaáü̃tanüxü̃xü̃ ínawoxü̃ 
ga Bex-cheméwa rü Bex-anáxwa. Rü ñu̱xũchi nüma ga Netarítanüxü̃ rü yema 
Canaáü̃tanüxü̃tanügu naxãchiü̃gü rü norü puracütanüxü̃ nayaxĩgüxẽxẽ 
34Yema Dáü̃tanüxü̃ rü taxucürüwa doxonexü̃wa nangugü, yerü yema 
Amoréutanüxü̃ rü naporae rü máxpü̱xanecax̱ nanawoeguxẽxẽ. 
35Rü yemaacü ga yema Amoréutanüxü̃ rü Yérewatama rü Ayaróü̃watama rü 
ñu̱xũchi Chaabíü̃watama nayexmagü. Natürü yexguma yema Efraíü̃tanüxü̃ 
rü ñu̱xũchi Manachétanüxü̃ yexeraãcü naporamaegügu rü yema 
Amoréutanüxü̃xü̃ namu nax nüxü̃̃́ napuracüexü̃cax̱. 
36Rü yema Amoréutanüxü̃arü üyeane rü inaxügü ga Acabíü̃arü tuãchiwa rü 
ñu̱xmata Cheráwa nangu rü yéma ínadaãchi ga máxpü̱xanexü̃wa. 

Ãẽ̱̃xgacügü ga guxchaxü ̃ güarü mẽxẽxẽrüü ̃gü 2 

Tupanaarü orearü ngeruxü̃ i dauxü̃cüã̱x rü Boquíü̃wa nayexma 

1-2Rü Tupanaarü orearü ngeruxü̃ i dauxü̃cüãx̱ rü Guirigáwa inaxũãchi rü 
Boquíü̃wa naxũ rü yéma Iraétanüxü̃xü̃ ñanagürü: —Choma nixĩ ga 
Equítuanewa pexü̃ íchagaxü̃, rü ñaa naane ga perü o̱xigümaxã nüxü̃ 
chixuxü̃wa pexü̃ chagagüxü̃. Yerü yexguma perü o̱xigümaxã nüxü̃ chixuxgu 
rü ñachagürü: “Ngẽma chorü uneta i pemaxã nüxü̃ chixuxü̃ rü tagutáma 
ichayanaxoxẽxẽ. Natürü tama chanaxwax̱e i pema nax tax̱acürü uneta 
namaxã pexügüxü̃ i ngẽma duü̃xü̃gü i ngéma maxẽxü̃. Rü ngẽma 
chanaxwax̱exü̃ nixĩ nax nagu pepogüexü̃ i ngẽma norü ãmarearü guruü̃gü”, 
ñachagürü. Natürü i pema rü tama chauga pexĩnüe. ¡Rü dücax, nüxü̃ pedau̱̱x 
i ngẽma pexüxü̃! 
3Ngẽmacax̱ ñu̱xmax rü pemaxã nüxü̃ chixu: “Rü taxũtáma pepex̱ewa 
íchanawoxü̃ i ngẽma duü̃xü̃gü. Rü nümagü rü ñu̱xmachi norü tupananetagü 
rü wüxi i perü toxyepex̱eruxü̃ tá nixĩgü”, pemaxã nüxü̃ chixu ==ñanagürü. 

4Rü yexguma yagúegagu ga yema Tupanaarü orearü ngeruxü̃ i dauxü̃cüãx̱, 
rü guxü̃ma ga Iraétanüxü̃ rü naxauxe rü tagaãcü aita naxüe. 
5Rü yemacax̱ ga yema nachica rü Boquíü̃gu nanaxüégagü. Rü yema 
nachicawa Tupanacax̱ ínanagugü ga ãmaregü. 

Nayu ga Yochué 
(Jos. 24.29-31) 

6Rü yexguma Yochué Iraétanüxü̃xü̃ íyamugügu, rü wüxichigü ga natücumü 
rü ínixĩ nax nayauxgüãxü̃cax̱ ga yema norü naane ga nüxna üxü̃. 
7Rü yexguma Yochué maxü̱̃xgu rü nüma ga yema Iraétanüxü̃ rü mea 
Tupanaga naxĩnüe rü naxcax̱ namaxẽ. Rü woo ga Yochuéwena rü mea naga 
naxĩnüe ga yexguma taxũta nayuegu ga yema Iraétanüxü̃arü yaxguãx̱gü ga 
nüxü̃ daugüxü̃ ga yema taxü̃ ga mexü̃gü ga Cori ya Tupana naxcax̱ üxü̃. 
8Rü nüma ga Yochué rü nayu ga yexguma 110 ga taunecü nüxü̃̃́ yexmagu. 
9Rü norü naanegutama nayatax̱gü ga Tináx-chéraarü ĩanewa ga Gaáxarü 
max̱pǘnearü nórtewa üxü̃ ga Efraíü̃arü naane ga máxpü̱xanexü̃wa. 
10Rü yexgumarüxü̃ ta nayue ga yema Iraétanüxü̃ ga Yochué maxü̱̃xgu 
maxẽxü̃. Rü yemaacü ga yema wixweama buexü̃ rü tama Cori ya Tupanaxü̃ 
nacuax̱gü rü tama nüxü̃ nacuax̱gü ga yema mexü̃gü ga Iraétanüxü̃cax̱ 
naxüxü̃. 

Iraétanüxü̃ rü Cori ya Tupanana nixĩgachi 

11Rü nüma ga Iraétanüxü̃ rü Tupanapex̱ewa chixexü̃ naxügü, rü inanaxügüe 
ga Baáchicünax̱ãxü̃ nax yacuax̱üü̃güxü̃. 
12Rü yema Iraétanüxü̃ rü nüxna nixĩgachi ga norü o̱xigüarü Tupana ga 
Equítuanewa tüxü̃ ínguxü̃xẽẽcü. Rü yema togü ga duü̃xü̃gü ga norü 
ngaicamagu pegüxü̃arü tupanagüxü̃ nicuax̱üü̃gü. Rü yemaacü Cori ya 
Tupanaxü̃ nanuxẽẽgü. 
13Rü yema Iraétanüxü̃ rü Cori ya Tupanana nixĩgachi nax yema togü ga 
duü̃xü̃güarü tupananetagü ga Baá rü Ataréchicünax̱ãgüxü̃ yacuax̱üü̃güxü̃cax̱. 

14Rü yemacax̱ ga nüma ga Cori ya Tupana rü poraãcü yema Iraétanüxü̃maxã 
nanu rü nüxna nixũgachi nax yema ingĩ ̃́taa̱x̱güxü̃ rü norü yemaxü̃gücax̱ 
nangĩx̱güxü̃cax̱, rü yema norü uanügü ga Iraéanearü ngaicamagu 
ngẽxmagüxü̃ rü guxü̃guma nüxü̃ naporamaegüxü̃cax̱. Rü nüma ga Iraétanüxü̃ 
rü taxucürüwama nügü ínapoxü̃gü. 
15-16Rü yexguma Iraétanüxü̃ norü uanügümaxã nügü daixgu, rü nüma ga Cori 
ya Tupana rü nüxü̃̃́ nanaguxchaxẽxẽ, rü yemacax̱ chixri nüxü̃̃́ ínanguxuchi 
yema nümatama ga Cori namaxã naxueguxü̃rüxü̃. Natürü woo yema 
Iraétanüxü̃cax̱ ínananguxẽxẽ ga guxchaxü̃gü, natürü yemaétüwa rü nüma ga 
Tupana rü Iraétanüxü̃tanüwa nanangucuxẽxẽ ga ãẽx̱gacügü nax yema 
ínapoxü̃güxü̃cax̱ norü uanügüna. 
17Natürü nümagü ga Iraétanüxü̃ rü tama naga naxĩnüe ga yema ãẽx̱gacügü. 
Rü yexgumarüxü̃ ta tama Cori ya Tupanaga naxĩnüe, rü togümare ga 
tupanagüxü̃ nicuax̱üü̃gü. Rü nũxcüma ga guxema norü o̱xigü rü Tupanaarü 
mugüga taxĩnüe, natürü i nümagü rü tama norü o̱xigücümagu naxĩ. 
18Rü yexguma Cori ya Tupana yamucuchixü̃gu ga ãẽx̱gacü ga namaxã icuáxü̃, 
rü nüma ga Tupana rü nüxü̃ narüngü̃xẽxẽ ga yema ãẽx̱gacü, rü yema 
Iraétanüxü̃xü̃ ínanguxü̃xẽxẽ naxmex̱wa ga norü uanügü. Yerü nüma ga 
Tupana rü yexguma nüxü̃ naxĩnügu ga nax naxauxexü̃ ga yema duü̃xü̃gü 
nagagu ga yema guxchaxü̃gü ga yangegüxü̃, rü nüxü̃̃́ nangechaü̃tümüxü̃gü. 
19Natürü yexguma nayu̱xgu ga yema ãẽx̱gacü ga Tupana nüxü̃ unetaxü̃, rü 
nümagü ga Iraétanüxü̃ rü wena chixexü̃cax̱ nawoegu rü nanatügüarü yexera 
chixexü̃ naxügü rü togümare ga tupananetagüxü̃ nicuax̱üü̃gü. Rü tama nüxü̃ 
narüxoechaü̃ ga yema chixexü̃ nax naxügüxü̃, rü tama ínanatax̱güchaü̃ ga 
nacüma ga chixexü̃. 
20Rü yemacax̱ ga Tupana rü Iraétanüxü̃maxã nanu rü ñanagürü: —Ñaa 
duü̃xü̃gü rü nayanaxoxẽẽgü ga yema uneta ga norü o̱xigümaxã nüxü̃ chixuxü̃, 
rü tama chauga naxĩnüechaü̃. 

21Rü ngẽmacax̱ i choma rü taxunetáma ya ĩane Iraétanüxü̃pex̱ewa tá 
íchawoxü̃ãcu ga guma ĩanegü ga Yochué tama íwoxü̃ãcune naxü̃pa ga nax 
nayu̱x ==ñanagürü. 
22Rü ngẽma guxchaxü̃maxã nüxü̃ naxü i ngẽma Iraétanüxü̃ rü aixcüma tá 
yema nüxíraxü̃güxü̃ ga Iraétanüxü̃rüxü̃ naga naxĩnüe rüex̱na tama. 
23Rü yemacax̱ ga nüma ga Cori ya Tupana rü tama yexgumatama 
ínanawoxü̃ãcu ga guma ĩanegü ga tama Yochuémex̱ẽwa ínawoxü̃ãcune. Rü 
yématama nanayexmagüxẽxẽ ga yema duü̃xü̃gü. 

Ãẽ̱̃xgacügü ga guxchaxü ̃ güarü mẽxẽxẽrüü ̃gü 3 

Duü̃xü̃gü i Canaáü̃arü naanewa yaxǘgüxü̃ 

1Rü ñaagü nixĩ ga yema duü̃xü̃gütücumü ga Canaáü̃arü naanewa Cori ya 
Tupana yéma yaxügüxẽẽxü̃ nax yemaacü nüxü̃ naxüxü̃cax̱ ga yema 
Iraétanüxü̃ ga taxũta buexü̃ ga yexguma norü o̱xigü Canaáü̃tanüxü̃maxã 
nügü nadaixgu. 
2Nüma ga Cori ya Tupana rü yéma Canaáü̃arü naanewa nayaxügüxẽxẽ ga 
yema duü̃xü̃gütücumü nax yemaacü daixü̃ yacuáxü̃cax̱ ga yema Iraétanüxü̃ 
ga taguma daiwa ĩxü̃. 
3Rü yéma nayaxügü ga 5 ga Firitéugüarü ãẽx̱gacügü, rü guxü̃ma ga yema 
Canaáü̃tanüxü̃ ga taxũta napuarü ĩaneãx̱güxü̃, rü yema Chidóü̃tanüxü̃, rü 
yema Ebéutanüxü̃ ga máxpü̱xanexü̃ ga Líbanuanewa maxẽxü̃. Rü norü naane 
ga nawa nayexmagüxü̃ ga yema Ebéutanüxü̃ rü Baá-emóü̃wa inaxügü 
ñu̱xmata Amáwa nangu. 
4Rü yemagümaxã nixĩ ga Iraétanüxü̃xü̃ naxüxü̃ ga Cori ya Tupana. Erü nüma 
rü nüxü̃ nacuáxchaü̃ rü aixcüma naga tá naxĩnüe ga yema mugü ga Moichéwa 
Iraétanüxü̃arü o̱xigüna ãxü̃. 
5Rü yemaacü nixĩ ga Iraétanüxü̃ ga inaxügüãxü̃ nax Canaáü̃tanüxü̃tanüwa, 
rü Itítanüxü̃tanüwa, rü Amoréugütanüxü̃tanüwa, rü Ferechéutanüxü̃tanüwa, 
rü Ebéutanüxü̃tanüwa, rü Yebuchéutanüxü̃tanüwa nax namaxẽxü̃. 

6Rü nanegü, rü naxacügü ga yema Iraétanüxü̃ rü yema togü ga 
duü̃xü̃güacümaxã nixãxmax̱ rü nixãte. Rü yemacax̱ yema togü ga 
duü̃xü̃güarü tupanaxü̃ nicuax̱üü̃gü. 

Otonié rü Cucháü̃-richataíü̃me̱xẽwa Iraétanüxü̃xü̃ ínanguxü̃xẽxẽ 

7Rü yema nacümagü ga Iraétanüxü̃ nagu maxẽxü̃ rü Cori ya Tupanapex̱ewa 
rü poraãcü nachixe. Yerü Cori ya Tupanaxü̃ inarüngümae rü 
Baáchicünax̱ãgüxü̃ rü Acheráchicünax̱ãgüxü̃ nicuax̱üü̃gü. 
8-9Rü yemagagu nixĩ ga Cori ya Tupana ga Iraétanüxü̃maxã nanuxü̃ rü 
Cucháü̃-richataíü̃ ga Mechopotámiaarü ãẽx̱gacümex̱ẽwa nayexmagüxẽẽãxü̃. 
Rü 8 ga taunecü yema ãẽx̱gacümex̱ẽwa nayexmagü rü nüxü̃̃́ napuracüe 
ñu̱xmata wena Cori ya Tupanana nacuax̱ãchie rü nüxü̃ nacaa̱x̱ü̃gü nax 
ínanguxü̃xẽẽãxü̃cax̱. Rü nüma ga Cori ya Tupana rü Otoniéxü̃ naxuneta nax 
Iraétanüxü̃xü̃ ínanguxü̃xẽẽxü̃cax̱. Rü Otonié rü Quená nane nixĩ. Rü nüma ga 
Quená rü Caréxenexẽ ga rübumaecü nixĩ. 
10Rü Cori ya Tupanaãxẽ rü Otoniéwa nangu. Rü nüma ga Otonié rü 
Iraétanüxü̃maxã inacuax̱. Rü inaxũãchi nax Cucháü̃-richataíü̃maxã nügü 
yadaixü̃. Rü Cori ya Tupana rü pora nüxna naxã rü Cucháü̃-richataíü̃ 
narüporamae. 
11Rü yemawena rü 40 ga taunecü taguma nayexma ga dai ga yema naanewa. 
Rü yemawena nayu ga Otonié ga Quená nane. 

Aóx rü Iraétanüxü̃xü̃ ínanguxü̃xẽxẽ Moáme̱xẽwa 

12Nawena ga nax nayuxü̃ ga Otonié, rü Iraétanüxü̃ rü wenaxarü Cori ya 
Tupanapex̱ewa chixexü̃ i nacümagu namaxẽ. Rü yemacax̱ nüma ga Cori ya 
Tupana rü Eglóü̃ ga Moáanearü ãẽx̱gacüna pora naxã nax Iraétanüxü̃xü̃ 
naporamaexü̃cax̱. 
13Rü nüma ga Eglóü̃ rü Amóü̃tanüxü̃na rü Amaréxtanüxü̃na naxu nax nüxü̃ 
nangü̃xẽẽgüxü̃cax̱ nax Iraétanüxü̃xü̃ nadai̱x̱ü̃ nax yemaacü yapugüãxü̃cax̱ ga 
guma ĩane ga Yericú ga Cucunecügu ãégane. 
14-15Rü yema Iraétanüxü̃ rü 18 ga taunecü Eglóü̃mex̱ẽwa nayexmagü rü nüxü̃̃́ 
napuracüe ñu̱xmata wena Cori ya Tupanana nacuax̱ãchie rü nüxü̃ nacaa̱x̱ü̃gü 



745 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

nax ínanguxü̃xẽẽãxü̃cax̱. Rü nüma ga Cori ya Tupana rü Aóx ga Guerá 
nanexü̃ naxuneta nax Iraétanüxü̃xü̃ nangü̃xẽẽxü̃cax̱. Rü nüma ga Aóx rü 
nato̱xwechacüxü rü Bẽyamíü̃tanüxü̃ nixĩ. Rü wüxi ga ngunexü̃ rü nüma ga 
Iraétanüxü̃ rü Aóxü̃ namu nax yaxütanüãxü̃cax̱ ga yema diẽru ga ãẽx̱gacü ga 
Eglóü̃ nagu unetaxü̃. 
16-17Natürü naxü̃pa ga nax inaxũachixü̃ ga Aóx rü wüxi ga tara ga taxrewa 
ãmaguxü̃ ga ngãxü̃ ga metrugu ixüxü̃ naxü. Rü norü goyexü̃wa nanatuxẽxẽ 
ga norü tügünecüwawa. Rü ñu̱xũchi inaxũãchi nax Iraétanüxü̃arü ngetanü 
yaxütanüxü̃cax̱ naxü̃tawa ga ãẽx̱gacü ga Eglóü̃ ga íngüxüchixü̃. 
18Nawena ga nax marü Eglóü̃axü̃̃́ naxütanüãxü̃ ga yema ngetanü, rü nüma ga 
Aóx rü ínaxũxũ namaxã ga yema íyaxümücügüxü̃. 
19Natürü yexguma nawa nanguxgu ga yema tupananetachicünax̱ãgü 
íyexmagüxü̃wa ga Guirigáarü ngaicamana, rü nüma ga Aóx rü nataegu. Rü 
ãẽx̱gacü ga Eglóü̃xü̃tawa naxũ rü ñanagürü nüxü̃: —Choxü̃̃́ nangẽxma i wüxi 
i ore i cumaxã nüxü̃ chixuxchaü̃xü̃, Pa Ãẽx̱gacüx, natürü chanaxwax̱e i 
cuxicatama cumaxã nüxü̃ chixu ==ñanagürü. Rü nüma ga ãẽx̱gacü nanamu 
ga yema norü ngü̃xẽẽruü̃gü nax yaxĩgachitanüxü̃cax̱. Rü guxü̃ma ga duü̃xü̃gü 
ga yéma yexmagüxü̃ rü nixĩgachitanü. 
20Rü nüma ga Eglóü̃ rü nüxicatama yema norü ucapu ga nanaianegu nagu 
yanaxãx̱ũũxü̃wa nayarüto. Rü nüma ga Aóx rü Eglóü̃cax̱ nixũ rü ñanagürü 
nüxü̃: —Ngẽma ore i cuxcax̱ nua changexü̃ rü Cori ya Tupana nua cuxcax̱ 
muxü̃ nixĩ ==ñanagürü. Rü yemaxü̃ naxĩnügu ga Eglóü̃ rü inachi ga norü 
tochicaxü̃wa. 
21Natürü Aóx rü nato̱xwechacüxü, rü yemacax̱ bexma norü 
to̱xwechacüümaxã ngĩxü̃ nanatúuchi ga yema tara ga norü tügünecüwawa 
yexmacü rü Eglóü̃pütüwewa ngĩxü̃ narüwax̱ẽxẽ. 
22Rü poraãcüma ngĩxü̃ ínipocuchi rü ñu̱xmata guxü̃ma i ngĩxchaquexü̃maxã 
íiyangaxi. Rü Eglóü̃xü̃negu iyarütaxu ga yema tara yerü ningüxüchiama. Rü 
yemacax̱ ga norü tara rü tama ngĩxü̃ nayatuxuchi. 

23Nawena nax Eglóü̃xü̃ nayamáxü̃ ga Aóx, rü nanawãxtagü ga ĩãx̱gü norü 
chotaruxü̃gümaxã. Rü ñu̱xũchi nüma rü beü̃tánawa ínaxũxũ. 
24Rü yexguma Aóx marü taeguxguwena rü yéma naxĩ ga ãẽx̱gacü ga Eglóü̃arü 
ngü̃xẽẽruü̃gü rü nüxü̃ inayangaugü ga ĩãx̱gü ga rüwãxtagüxü̃. Rü yemacax̱ 
ga yema norü ngü̃xẽẽruü̃gü nagu narüxĩnüe nax gumá ãẽx̱gacü rü norü 
wo̱ex̱taü̃wa naxũxü̃, rü yemacax̱ yexma nügü narüwãxtaxü̃ nagu ga yema 
ucapu ga nanaianegu nagu yanaxãx̱ũũxü̃. 
25Natürü nax yéma nangu̱xẽẽgüechaãxü̃, rü düxwa naxoegaãẽgü, yerü ga 
norü ãẽx̱gacü rü taxucüma ínaxũxũ. Rü yemacax̱ chawi nayauxgü rü 
nayawãxnagü ga ĩãx̱, rü nüxü̃ inayangaugü ga norü ãẽx̱gacü ga ĩxmachiü̃gu 
idacü. 
26Rü yexguma yema duü̃xü̃gü rü norü ãẽx̱gacüxü̃ ínanguxẽẽgüyane, rü nüma 
ga Aóx rü yoxni niña. Rü yexguma marü nüxü̃ nagopetügu ga yema 
tupananetachicünax̱ãgü ga Guirigáarü ngaicamana yexmagüxü̃, rü nüma ga 
Aóx rü Cheiráxgu nayarücu̱x. 
27Rü yexguma Iraégüarü naanewa nanguxgu, rü Efraíü̃arü máxpü̱xanexü̃wa 
cornétagu nayarücue nax yemaacü Iraétanüxü̃cax̱ nacax̱axü̃. Rü guxü̃ma ga 
nüma ga yema duü̃xü̃gü rü max̱pǘnegüwa narüchoü̃ namaxã ga Aóx ga 
napex̱egu ixũxü̃. 
28Rü nüma ga Aóx rü ñanagürü: —¡Chowe perüxĩ! Erü Cori ya Tupana rü 
pora tüxna naxã nax nadai̱x̱ü̃cax̱ i ngẽma tórü uanügü i Moácüãx̱gü 
==ñanagürü. Rü nüma ga Iraétanüxü̃ rü Aóxwe narüxĩ nax nüxna 
nadaugüxü̃cax̱ ga natü ga Yudáü̃ ínuxtamayexü̃wa nax taxúxema yéma 
choü̃xü̃cax̱. 
29Rü yema ga ngunexü̃gu rü 10,000 ga Moácüãx̱güxü̃ nadai woo guxü̃ma ga 
yemagü rü churaragü ga poraexü̃ rü tama muü̃ewax̱exü̃ nixĩgü. Rü taxuxü̃ma 
niñaxẽẽgü. 
30Rü yemaacü nixĩ ga Iraétanüxü̃ ga Moácüãx̱güxü̃ naporamaegüxü̃. Rü 
yemawena rü 80 ga taunecü nataxuma ga dai ga Iraéanewa. 

Chamgáx rü Iraétanüxü̃xü̃ ínanguxü̃xẽxẽ Firitéugüme̱xẽwa 

31Rü Aóxwena rü to ga Iraétanüxü̃maxã icuáxü̃ rü Chamgáx ga Anáx nane 
nixĩ. Rü nüma rü wüxi ga naixmenax̱ã ga fierumaxã ãmaguxü̃maxã nanadai 
ga 600 ga Firitéugü. Rü yemaacü nüma ga Chamgáx rü ta rü Iraétanüxü̃xü̃ 
ínanguxü̃xẽxẽ. 

Ãẽ̱̃xgacügü ga guxchaxü ̃ güarü mẽxẽxẽrüü ̃gü 4 

Débora rü Baráx rü Chícharaxü̃ narüporamaegü 

1Rü yexguma Iraétanüxü̃arü ãẽx̱gacü ga Aóx yuxguwena, rü nüma ga 
Iraétanüxü̃ rü wenaxarü Cori ya Tupanapex̱ewa chixexü̃ naxügü. 
2Rü yemacax̱ ga nüma ga Cori ya Tupana rü wüxi ga Canaáü̃tanüxü̃ ga 
ãẽx̱gacü ga Yabíü̃mex̱ẽgu nanayixẽxẽ ga yema Iraétanüxü̃. Rü nüma ga Yabíü̃ 
rü ĩane ga Achóxarü ãẽx̱gacü nixĩ. Rü yema norü churaragüarü ãẽx̱gacü rü 
Chíchara nixĩ ga naéga. Rü nüma ga Chíchara rü Aróche-goíü̃gu naxãchiü̃. 
3Rü nüma ga Yabíü̃ rü nüxü̃̃́ nayexma ga 900 ga daiwexü̃ ga fierunaxcax̱ ga 
cowaru itúgüne. Rü 20 ga taunecü poraãcü chixri Iraétanüxü̃maxã inacuax̱. 
Rü yemacax̱ ga yema Iraétanüxü̃ rü düxwa Cori ya Tupanaarü ngü̃xẽẽcax̱ 
ínacagüe. 
4Rü yexgumaxü̃cüü rü wüxi ga nge ga Déboragu ãégacü iyixĩ ga 
Iraétanüxü̃maxã icuax̱cü. Rü ngĩma rü Tupanaarü orearü uruxü̃ iyixĩ rü 
Lapidóx nixĩ ga ngĩte. 
5Rü ngĩma ga Débora rü wüxi ga cucutüü̃wa irütooxü̃, rü yemacax̱ ga yema 
cucu rü Déboraarü cucu nixĩ ga naéga. Rü yema cucu rü Efraíü̃anearü 
max̱pǘneanewa nayexma ga ĩanegü ga Ramá rü Betéarü ngãxü̃machatex̱ewa. 
Rü yéma nixĩ ga ngĩxcax̱ naxĩĩxü̃̃́xü̃ ga Iraétanüxü̃ nax norü guxchaxü̃gü 
namexẽẽgüxü̃cax̱. 
6Rü wüxi ga ngunexü̃ ga Débora rü naxcax̱ ingema ga wüxi ga yatü ga 
Baráxgu ãégacü ga Abinuáü̃ nane ixĩcü. Rü nüma ga Baráx rü naxãchiü̃ nagu 
ga wüxi ga ĩane ga Quédexgu ãégane ga Netaríanewa yexmane. Rü 
ngĩgürügü nüxü̃: —Cori ya Iraétanüxü̃arü Tupana rü cuxü̃ namu rü ñanagürü 

cuxü̃: “¡Rü Netarítanüxü̃wa rü Chaburóü̃tanüxü̃wa nade i 10,000 i yatügü, rü 
yima max̱pǘne ya Tabóxgu nangutaquex̱exẽxẽ! 
7Rü choma rü tá nüxna chaxĩnü i Chíchara ya Yabíü̃arü churaragüarü 
ãẽx̱gacü nax Quichóü̃arü doxonexü̃wa naxũxü̃cax̱ nax ngẽmaãcü norü 
churaragümaxã rü naweü̃gümaxã cuxcax̱ nax íyaxü̃ãchixü̃cax̱. Natürü i 
choma ya Cori ya Tupana rü tá cuxü̃̃́ chanatauxchaxẽxẽ nax cunadai̱x̱ü̃cax̱”, 
ñanagürü cuxü̃ ya Tupana ==ngĩgürügü. 
8Rü nüma ga Baráx nanangãxü̃ga rü ñanagürü ngĩxü̃: —Ngéma tá chaxũ ega 
cuma rü ta ngéma cuxũxgu. Natürü ngẽxguma tama ngéma cuxũxgu i cumax, 
rü taxũtáma ngéma chaxũ ==ñanagürü ngĩxü̃. 
9Rü yexguma ga ngĩma ga Débora rü inangãxü̃ga rü ngĩgürügü: —Marü name 
rü cuxü̃ tá íchixümücü. Natürü taxũtáma cuma nixĩ i Chícharaxü̃ quimáxü̃ 
erü Tupana rü wüxi i ngexü̃mex̱gu tá nananguxẽxẽ nax yamáaxü̃cax̱ 
==ngĩgürügü. Rü yexguma ga ngĩma ga Débora rü Baráxü̃ íyaxümücü ga 
ĩane ga Quédexwa. 
10Rü yexguma Quédexwa nangugügu, rü nüma ga Baráx rü naxcax̱ nangema 
ga Chaburóü̃tanüxü̃ rü Netarítanüxü̃ ga yatügü nax churarawa naxĩxü̃cax̱. Rü 
yemaacü nananutaquex̱e ga 10,000 ga yatügü. Rü Débora rü íiyaxümücü. 
11Rü Quédexarü ngaicamagu ga Chaanaíü̃arü castañaarü ngaicamagu 
naxãchiü̃ ga Ébe ga wüxi ga Quenéutanüxü̃ ga natanüxü̃na ixũgachixü̃ rü 
nüxica tomagu ãchiü̃xü̃. Rü nüma ga Ébe rü gumá Moichénax̱tü ga 
Obáxtanüxü̃ nixĩ. 
12-13Rü yexguma Chíchara nüxü̃ cuax̱gu ga Baráx rü max̱pǘne ga Tabóxwa 
nax naxũxü̃, rü nüma ga Chíchara rü nananutaquex̱e ga guxü̃ma ga norü 
churaragü rü gumá 900 ga carugü ga fierunaxcax̱. Rü gumágümaxã Aróche-
goíü̃wa inaxũãchi rü ñu̱xmata doxonexü̃ ga Quichóü̃wa nangugü. 
14Rü yexguma ga ngĩma ga Débora rü Baráxü̃ ngĩgürügü: —Ñu̱xmawaxix nixĩ 
namexü̃ nax Chícharacax̱ quixũxü̃, erü nüma ya Cori ya Tupana rü curü 
churaragüpex̱egu tá nixũ, rü tá cuxü̃̃́ nanatauxchaxẽxẽ nax Chícharaxü̃ 

curüporamaexü̃ ==ngĩgürügü. Rü nüma ga Baráx rü guma max̱pǘne ga 
Tabóxwa nayarüxüe namaxã ga yema 10,000 ga norü churaragü. 
15Rü yexguma inaxügüãgu ga Chíchara nax Baráxmaxã nügü nadai̱x̱ü̃, rü 
nüma ga Cori ya Tupana rü poraãcü muü̃ naxcax̱ ínangu̱xẽxẽ ga Chícharaarü 
churaragü ga carugu ĩxü̃ rü yema nacutügu ĩxü̃, rü woo nüma ga Chíchara rü 
norü caruwa ínaxüe rü nacutügumare niña. 
16Rü yexgumayane ga nüma ga Baráx rü yema Chícharaarü churaragüwe rü 
yema carugüwe nangẽ ñu̱xmata Aróche-goíü̃wa nangu. Rü yema ngunexü̃gu 
rü taxuxü̃ma ga Chícharaarü churaragü ínayaxü. Rü guxü̃ma nayue. 
17Rü yexgumayane ga nüma ga Chíchara rü Yaé ga Ébe naxmax̱chiü̃cax̱ niña. 
Yerü nüma ga Ébe ga Quenéutanüxü̃ rü Achóxarü ãẽx̱gacü ga Yabíü̃maxã 
namecüma, rü nügü narüngü̃xẽẽgü. 
18Rü ngĩma ga Yaé rü Chícharacax̱ iyagó, rü ngĩgürügü nüxü̃: —¡Nuxã 
chauchiü̃gu nangaxi, Pa Corix, rü taxucax̱ma cumuü̃! Erü tá cuxna tadaugü 
==ngĩgürügü. Rü nüma ga Chíchara rü ngĩchiü̃gu nangaxi. Rü yexma wüxi 
ga düxruü̃maxã iyadüxü. 
19Rü nüma ga Chíchara rü ñanagürü ngĩxü̃: —¡Íxraxü̃ i dexá choxna naxã, erü 
chitax̱awaxüchi! ==ñanagürü. Rü yexguma ga ngĩma ga Yaé rü lechi nüxna 
ixã. Rü wenaxarü iyadüxü. 
20Rü nüma ga Chíchara rü ñanagürü ngĩxü̃: —¡Ĩãx̱gu rüxãũ̱̱x! Rü ngẽxguma 
wüxi i duü̃xü̃ ngéma ne ũxgu, rü cuxna nacaxgu rü: “¡Nataxuma nixĩ i 
tax̱acü”, ñacuxü̃ tá nüxü̃! ==ñanagürü. 
21Natürü nüma ga Chíchara rü poraãcü nipa rü yemacax̱ napexechi. Rü 
yexgumayane ga ngĩma ga Yaé rü inayaxu ga wüxi ga poruxü̃ rü wüxi ga nai 
ga ãmaguxü̃ ga ngĩpatacuna nagu ngãxü̃. Rü bexma Chíchara íyexmaxü̃wa 
ixũ. Rü naerugu inacaxü̃ rü yema poruü̃maxã yéma iyapocuchi ñu̱xmata 
yatoxpetüxerux rü mairaxü̃anewa nangu. Rü yemaacü nayu ga Chíchara. 
22Rü yexguma Baráx yéma nguxgu ga Chícharacax̱ nax nadauxü̃, rü ngĩma ga 
Yaé rü ngĩchiü̃wa iyagó ga Baráxü̃ nax nayaxuxü̃cax̱. Rü ngĩgürügü nüxü̃: —

¡Nua naxũ nax cuxü̃ chanawéxü̃cax̱ i ngẽma naxcax̱ cudauxü̃! ==ngĩgürügü. 
Rü nüma ga Baráx rü ngĩchiü̃gu naxücu. Rü yexma Chícharaxü̃ nayangau ga 
yexma üxü̃ ga mairaxü̃anewa ipotüeruxü̃ namaxã ga yema nai ga ãmaguxü̃. 
23Rü yemaacü ga yema ngunexü̃gu rü Cori ya Tupana nüxü̃ narüngü̃xẽxẽ ga 
Iraétanüxü̃ nax Canaáü̃tanüxü̃arü ãẽx̱gacü ga Yabíü̃xü̃ naporamaegüxü̃cax̱. 
24Rü yexgumacürüwa ga Iraétanüxü̃ rü yexeraãcü ãẽx̱gacü ga Yabíü̃xü̃ 
narüporamaegü rü ñu̱xmata yamax̱güã. 

Ãẽ̱̃xgacügü ga guxchaxü ̃ güarü mẽxẽxẽrüü ̃gü 5 

Débora rü Baráxarü wiyae 

1Rü yema ga ngunexü̃gu ngĩma ga Débora rü Baráx ga Abinuáü̃ nane rü ñaãcü 
nawiyaegü: 
2—¡Nüxü̃ picuax̱üü̃gü ya Tupana, Pa Iraétanüxü̃arü Ãẽx̱gacügüx! ¡Tupanana 
moxẽ pexãgü ya guxãma i pemax! Erü perü ngúchaü̃maxã Tupanacax̱ pegü 
ipexãgü nawa i ngẽma dai. 
3¡Rü choxü̃̃́ iperüxĩnüe, Pa Ãẽx̱gacügü! ¡Rü choxü̃̃́ iperüxĩnüe i pemax i 
duü̃xü̃gümaxã icuax̱güe! Rü ñu̱xma rü tá naxcax̱ chawiyae rü chapaxeta ya 
tórü Cori ya Iraétanüxü̃arü Tupana. 
4Pa Chorü Tupanax, yexguma cuma rü Cheíwa icuxũãchigu nax Edóü̃arü 
naanewa cuxũxü̃cax̱, rü ñoma ga naane rü nixĩãx̱cüxü rü yema daxũwa 
yexmagüxü̃ rü nixĩãxtanücüxü rü yema caixanexü̃gü rü poraãcü nanapuxẽxẽ. 
5Rü cupex̱ewa, Pa Torü Cori Pa Iraétanüxü̃arü Tupanax, rü nidu̱xrugü ya 
max̱pǘnegü, rü nidu̱xru ya yima max̱pǘne ya Chinaí. 
6-7Rü yexguma Chamgáx ga Anáx nane maxü̃gu rü Yaé maxü̃gu rü yema 
Canaáü̃tanüxü̃gagu naxãũcüma ga yema namagü ga ítáxü̃, rü yemacax̱ ga 
duü̃xü̃gü rü íxraxü̃ ga namagu naxĩ. Rü guxema ĩanexacügüwa maxẽxe rü 
marü taxuacüma tümaanegüwa tapuracüe yerü yema Canaáü̃tanüxü̃xü̃ 
tamuü̃e. Rü tataxuma ya texé ya Iraétanüxü̃xü̃ ípoxü̃xẽ. Rü yemacax̱ ga 

choma i Débora, rü pora chaxü nax íchanapoxü̃güxü̃cax̱ i chautanüxü̃ i 
Iraétanüxü̃ ñoma wüxi i mama i naxacügüxü̃ ípoxü̃xü̃rüxü̃. 
8Rü yexguma yema Iraétanüxü̃ tomare ga tupanaxü̃ yacuax̱üü̃gügu rü nüma 
ga Canaáü̃tanüxü̃ rü tórü ĩanearü ĩãx̱güwa nangugü nax tüxü̃ nadai̱x̱ü̃cax̱. Rü 
woo 40,000 ga Iraétanüxü̃ ga churaragü tüxü̃̃́ nayexmagü, natürü natanüwa 
rü nataxuma ga bai ga wüxi ga poxü̃ruxü̃ rü bai ga wüxi ga wocae. 
9Moxẽ pexna chaxã, Pa Iraéanearü Ãẽx̱gacügü rü pema Pa Iraétanüxü̃ i pegü 
ixãgüxe nax daiwa pexĩxü̃. ¡Rü nüxü̃ picuax̱üü̃gü ya tórü Cori ya Tupana! 
10Pema i cómüxü̃ i búrugügu ĩxẽ rü mexü̃ i naxmax̱wex̱e i ngomüxü̃wa 
rütogüxe rü pema ya pecutügumare ixĩxẽ, rü name i nagu perüxĩnüe i ngẽma 
Tupana taxcax̱ üxü̃. 
11¡Rü yea puchugüwa rü guxü̃ne ya ĩanewa, rü pepaxetagüãcü rü 
pewiyaegüãcü nüxü̃ pixu nax Cori ya Tupana rü naporamaexü̃, rü Iraétanüxü̃ 
rü norü uanügüxü̃ naporamaegüxü̃! 
12¡Nabai̱x̱ãchi, Pa Déborax, nabai̱x̱ãchi! ¡Rü nagu nawiyae i wüxi i wiyae! Rü 
cumax, Pa Baráx Pa Abinuáü̃ Nanex, ¡Írüda rü poxcuwa yagagü i ngẽma curü 
uanügü i ícuyauxü̃xü̃! 
13Rü narüchoü̃ ga yema Iraétanüxü̃arü ãẽx̱gacügü rü yema duü̃xü̃gü ga 
Tupanaarü churaragü ixĩgüxü̃ nax chauxü̃tawa naxĩxü̃cax̱ nax yema uanügü 
ga iporaexü̃maxã nügü nadai̱x̱ü̃cax̱. 
14Rü Amaréxtanüxü̃arü naanewa inaxĩãchi ga Efraíü̃tanüxü̃ rü cuwe narüxĩ, 
Pa Déborax. Rü Bẽyamíü̃tanüxü̃ rü ta cuwe narüxĩ. Rü cuwe narüxĩ ga 
Maquítanüxü̃arü ãẽx̱gacügü rü Chaburóü̃tanüxü̃arü ãẽx̱gacügü. 
15-16Rü Dẽboraxü̃ naxümücügü ga Ichacátanüxü̃arü ãẽx̱gacügü. Rü nümagü 
rü Baráxü̃ naxümücügü ga yema doxonexü̃wa ga nügü ínadaixü̃wa. Natürü 
ga Rubéü̃tanüxü̃ rü carnérugüarü daugu narüxĩnüe rü tama cuxü̃ 
naxümücüchaü̃ ga yema pegü ípedai̱x̱ü̃wa. 

17Natürü yema natü ga Yudáü̃arü tocutüwa yexmagüxü̃ ga duü̃xü̃gü rü 
Garaáxanegu narüchomare. Rü yema Dáü̃tanüxü̃ rü Achétanüxü̃ rü 
türewatama norü wapurugüna nadaugü rü tama daiwa naxĩ. 
18Natürü ga Chaburóü̃tanüxü̃ rü Netarítanüxü̃ rü ãũcümaxü̃wa naxĩ ga nügü 
ínadaixü̃wa. 
19Rü yema Canaáü̃tanüxü̃arü ãẽx̱gacügü rü ĩane ga Taanáxwa nangugü 
napechinüwa ga yema natü ga Chiyóü̃ ga Meguíduwa daxü̃. Rü yexma 
Iraétanüxü̃maxã nügü nadai, natürü taxuxü̃ma ga diẽrumaxã rü 
yemaxü̃gümaxã nawoegu. 
20-21Rü woo i woramacurigü i daxũwa ngẽxmagüxü̃ rü Chícharamaxã nanue. 
Rü ngẽma nũxcümaü̃xü̃ i natü i Quichóü̃arü poraxü̃chíüxü̃ nayachagüxẽxẽ ga 
guxü̃ma ga yema tórü uanügü ga yuexü̃. Rü choma i Débora rü yexera 
chapora rü ichixũama. 
22Rü naxãũgatanü ga guma Chícharaarü cowarucutügü, yerü nibuxmü ga 
yema norü cowarugü ga daiwa ĩxü̃. 
23Rü Tupanaarü orearü ngeruxü̃ i daxũcüãx̱ rü chixexü̃ namaxã naxuegu ga 
guma ĩane ya Merú yerü tama Tupanaarü churaragüxü̃ narüngü̃xẽẽgü ga 
yexguma nügü nadaixgu. 
24¡Rü Tupana ngĩxna daux i Yaé i naxmax̱ ya Ébe ya Quenéutanüxü̃! ¡Rü 
natanüwa i guxü̃ma i ngexü̃gü i Iraétanüxü̃ rü Tupana ngĩxna daux i Yaé! 
25Rü nüma ga Chíchara rü dexácax̱ cuxna naca, rü cuma rü lechi nüxna cuxã. 
Rü curü memaecü ya tacháũgu nüxna cunaxã ya lechi ya pamüne. 
26Rü yexgumayane rü wüximex̱ẽmaxã cunayaxu i wüxi i nai ga ãmaguxü̃, rü 
náixmex̱maxã cunayaxu ga poruxü̃, rü naeruwa cuyapocuchi ñu̱xmata 
yatoxpetüerux. 
27Rü cupex̱egu yuãcü ñaxtüanegu nangu ga Chíchara. 

28Rü taxoegaãxẽ ga Chícharaarü mama, rü beü̃tánawa ítadaxuchi rü 
ñatarügü: “¿Tü̱xcüü̃ ya yima chaunearü caru ya daiweü̃ tama paxa ínangu? 
¿Tü̱xcüü̃ tama nüxü̃ taxĩnü i norü caru?” ñatarügü. 
29Rü ngĩxü̃ ingãxü̃gü ga ngĩrü puracütanüxü̃ ga ngĩãẽxü̃ rücuax̱maegücü rü 
wüxigu Chícharaarü mamamaxã ngĩgürügügü: 
30“Bexmana nügü inayanu i ngẽma nügü ínadaixü̃wa napuxü̃xü̃ i ngẽmaxü̃gü, 
rü wüxichigü i churarana ixü i wüxi rüex̱na taxre i pacügü. Rü ngẽma 
ãmatüxü̃ i naxchirugü rü Chíchara rü nügüxü̃̃́ nanade namaxã i to i 
naxchirugü i ngax̱ãẽpechigüxü̃ i nügünaxãwa yangax̱cuchixü̃ruxü̃”, 
ngĩgürügügü. 
31Pa torü Tupanax, tanaxwax̱e nax ngẽmaãcü nayuexü̃ i guxü̃ma i curü 
uanügü. Natürü ngẽma cuxü̃ ngechaü̃güxü̃ rü tanaxwax̱e nax naporaexü̃ 
ñoma üax̱cü i poraemaxüchixü̃rüxü̃ ==ñanagürügü. Rü yemawena rü 40 ga 
taunecü nataxuma ga dai ga yema naanewa. 

Ãẽ̱̃xgacügü ga guxchaxü ̃ güarü mẽxẽxẽrüü ̃gü 6 

Tupana rü Yedeóü̃ca̱x naca 

116 Natürü nüma ga Iraétanüxü̃ rü wena Cori ya Tupanapex̱ewa chixexü̃ 
naxügü, rü yemacax̱ ga nüma ya Tupana rü 7 ga taunecü 
Madiáü̃tanüxü̃mex̱ẽwa nanayexmagüxẽxẽ ga yema Iraétanüxü̃. 
2Rü nüma ga Madiáü̃tanüxü̃ rü niyexeragutanü nax chixri Iraétanüxü̃maxã 
inacuax̱güxü̃. Rü yemacax̱ ga yema Iraétanüxü̃ rü Madiáü̃tanüxü̃xü̃ namuü̃e, 
rü max̱pǘnegü ga guxchaãcü nawa inguxü̃nearü ãxmaxü̃gu nicu̱xgü. 
3Rü yexguma Iraétanüxü̃ toegügu, rü nüma ga Madiáü̃tanüxü̃ rü 
Amaréxtanüxü̃ rü yema duü̃xü̃gü ga éstewa ne ĩxü̃, rü naxcax̱ ínayaxüãchixü̃. 
4Rü Iraétanüxü̃arü naanewa nangugü rü guxü̃ma ga tümanetügügu nidaugü 
rü tümaxü̃nagü nanadai ñu̱xmata Gáchaarü naanewa nangu. Rü taxuxü̃ma 
ga Iraétanüxü̃arü ngõ̱xruxü̃ ínayaxügüxẽxẽ, rü bai ga carnérugü, rü bai ga 
wocagü, rü bai ga búrugü ga íyaxügüxü̃. 

5Rü yema duü̃xü̃gü rü muxũchixü̃ ga norü caméyugümaxã ínangugü, ñoma 
munügü i nanetüarü chixexẽẽwa ĩxü̃rüxü̃. Rü yexma nachocu namaxã ga 
norü wocagü rü napatagü ga naxchax̱münaxcax̱. Rü guxü̃ma ga yema 
Iraéanewa yexmaxü̃ ga nanetügü rü nanagu̱xẽxẽ. 
6Rü yemaacü ga yema Madiáü̃tanüxü̃gagu ga Iraétanüxü̃ rü taxü̃ ga 
guxchaxü̃wa nayexmagü. Rü düxwa Cori ya Tupanaarü ngü̃xẽẽcax̱ ínacagü. 
7-8Rü yexguma Iraétanüxü̃ Cori ya Tupanaarü ngü̃xẽẽcax̱ ínacagügu nax 
Madiáü̃tanüxü̃mex̱ẽwa ínanguxü̃xü̃cax̱, rü nüma ga norü Tupana rü yéma 
nanamu ga wüxi ga norü orearü uruxü̃ ga ñaxü̃: —Ñanagürü ya Cori ya 
Tupana: “Choma nixĩ ga pexü̃ íchagaxü̃xü̃ ga Equítuanewa ga norü 
puracütanüxü̃xü̃ pexü̃ íyaxĩgüxẽẽxü̃wa. 
9Rü yema Equítuanegücüãx̱mex̱ẽwa nax pexü̃ íchanguxü̃xẽẽxü̃rüxü̃, rü pexü̃ 
íchanguxü̃xẽxẽ naxmex̱wa ga yema togü ga perü uanügü ga pexü̃ 
daixchaü̃xü̃. Rü pepex̱ewa íchanawoxü̃ ga yema togü ga duü̃xü̃gü, rü pexna 
chanaxã ga norü naane. 
10Rü pemaxã nüxü̃ chixu nax choma yixixü̃ ya perü Cori ya Tupana chixĩxü̃, 
rü ngẽmacax̱ taxucax̱ma norü tupanagüxü̃ pemuü̃e i ngẽma Amoréutanüxü̃ i 
ñu̱xma norü naanewa pemaxẽxü̃. Natürü ga pema rü tama chauga pexĩnüe” 
==ñanagürü. 
11Rü wüxi ga ngunexü̃gu rü Tupanaarü orearü ngeruxü̃ i daxũcüãx̱ rü yéma 
nangu rü gumá castaña ga Ofáwa yexmanetüü̃wa narüto. Rü gumá castaña 
rü Yoá ga Abiéchetanüxü̃arü nixĩ. Rü nüma ga Yedeóü̃ ga Yoá nane rü 
cúãcüma trigu ínabugütex̱e nawa ga yema nachica ga úba íyapúmügüxü̃wa 
nax bínu naxügüxü̃cax̱. Rü yéma napuracü nax yemaacü taxucürüwa 
Madiáü̃tanüxü̃ nüxü̃ daugüxü̃cax̱. 
12Rü nüma ga Tupanaarü orearü ngeruxü̃ i daxũcüãx̱ rü Yedeóü̃cax̱ nango̱x 
rü ñanagürü nüxü̃: —Cori ya Tupana rü cuxü̃tawa nangẽxma, Pa Yatü ya 
Poracü rü Tama Muü̃wax̱ecüx ==ñanagürü. 

13Rü nüma ga Yedeóü̃ rü nanangãxü̃ rü ñanagürü: —¡Choxü̃ nangechaxü̃, Pa 
Corix! Rü ngẽxguma chi Cori ya Tupana toxü̃tawa ngẽxmagu ¿tü̱xcüü̃ toxü̃ 
nangupetü i ñaa guxchaxü̃gü i ñu̱xma ngẽxmaxü̃? ¿Rü ngexü̃ nixĩ i ngẽma 
norü pora ga namaxã naxüxü̃ ga yema mexü̃gü ga taxü̃gü ga torü o̱xigü nüxü̃ 
ixugüchigagüxü̃ ga yexguma Equítuanewa tüxü̃ ínanguxü̃xẽẽgu? Rü nüma ya 
Cori rü toxna nixũgachi i ñu̱xmax, rü Madiáü̃tanüxü̃na toxü̃ namugü 
==ñanagürü. 
14Rü nüma ga Cori ya Tupana rü Yedeóü̃xü̃ nadawenü rü ñanagürü: —Choma 
tá cuxü̃ chaporaxẽxẽ nax ngẽma Madiáü̃tanüxü̃mex̱ẽwa ícunguxü̃xẽẽxü̃cax̱ i 
ngẽma Iraétanüxü̃. Rü choma nixĩ i cuxü̃ chamuxü̃ ==ñanagürü. 
15Natürü nüma ga Yedeóü̃ rü wena Cori ya Tupanaxü̃ nangãxü̃ rü ñanagürü: 
—¡Ñu̱xmarica choxü̃ nangechaxü̃, Pa Corix! ¿Natürü ñuxãcü tá 
íchananguxü̃xẽxẽ i Iraétanüxü̃? Erü chautanüxü̃ nixĩ i ñaxtümaewa ügüxü̃ i 
Manachétücumütanüwa. Rü guxü̃ma i chautanüxü̃tanüwa rü choma nixĩ i 
guxü̃arü yexera taxuxü̃ma chixĩxü̃ ==ñanagürü. 
16Rü nüma ga Cori ya Tupana rü nanangãxü̃ rü ñanagürü: —Choma ya 
Tupana rü cuxü̃tawa tá changexma. Rü tauxchaãcü tá cunadai i ngẽma 
Madiáü̃tanüxü̃ ñoma wüxitama i yatü quimáxü̃rüxü̃ ==ñanagürü. 
17Yexguma Yedeóü̃ nanangãxü̃ rü ñanagürü: —Ega aixcüma cuxü̃̃́ 
chamexgux, rü name nixĩ i wüxi i cuax̱ruxü̃ choxna cuxã nax ngẽmawa nüxü̃ 
chacuáxü̃cax̱ nax aixcüma cuma yixĩxü̃ i chomaxã quidexaxü̃. 
18¡Rü nua choxü̃ nangu̱xẽxẽ! Rü tama chanaxwax̱e i quixũgachi i nua 
ñu̱xmatáta íchangu namaxã i wüxi i ãmare i cuxna chaxãxchaü̃xü̃ 
==ñanagürü. Rü nüma ga Cori ya Tupana rü ñanagürü: —Nua tá cuxü̃ 
chanangu̱xẽxẽ ñu̱xmatáta nua cungu ==ñanagürü. 
19Rü Yedeóü̃ rü napatawa naxũ, rü wüxi ga cabraxacü ga yatüxü̃ ga íxraxü̃ 
nimax̱, rü 20 litru naguxü̃ ga trigutex̱ewa paũ ga ngearü pu̱xẽẽruü̃ã̃́xü̃ naxü. 
Rü marü guxü̃ma nüxü̃̃́ mexgu rü wüxi ga pexchigu nananucu ga namachi rü 
buetaregu nayange ga naxtüxü̃ rü yema castaña írüxüxü̃wa nanana. 

20Rü Cori ya Tupanaarü orearü ngeruxü̃ i dauxü̃cüãx̱ rü wüxi ga nutaétügu 
nüxü̃ nananugüxẽxẽ ga yema namachi rü paũgü ga ingearü pu̱xẽẽruü̃ã̃́xü̃. Rü 
nanamu ta nax yemaétügu nabaãxü̃cax̱ ga yema naxtüxü̃. 
21Rü yexguma ga yema orearü ngeruxü̃ i daxũcüãx̱ rü norü naixmenax̱ã ga 
nangexü̃nemaxã nüxü̃ ningõgü ga yema namachi rü paũgü, rü gumá nuta rü 
ninai rü yema nixĩ ga yaxãxẽẽxü̃ ga namachi rü paũgü. Rü ñu̱xũchi nüma ga 
Tupanaarü orearü ngeruxü̃ rü inarütaxu. 
22Yexguma Yedeóü̃ nüxü̃ icuax̱ãchigu rü ñanagürü: —¡Pa Corix, poraãcü 
chamuü̃! Erü chauxetümaxãxüchi nüxü̃ chadau i curü orearü ngeruxü̃ 
==ñanagürü. 
23Natürü Cori ya Tupana rü nanangãxü̃ rü ñanagürü: —Tama name i cumuü̃, 
rü taxũtáma nixĩ i cuyuxü̃. Erü marü pemaxã icharüngüxmü ==ñanagürü. 
24Rü yexguma ga Yedeóü̃ rü yema nachicagu Tupanacax̱ nanaxü ga wüxi ga 
ãmarearü guruxü̃. Rü “Cori ya Tupana rü tamaxã narüngüxmü”, ñaxü̃gu 
nanaxüéga. Rü ngẽma ãmarearü guruxü̃ rü ñu̱xmarüta rü Ofáwa nangẽxma 
ya Abiéchetanüxü̃arü ĩanewa. 
25Rü yematama chütaxü̃gu rü Cori ya Tupana rü Yedeóü̃xü̃ ñanagürü: —
Chanaxwax̱e i cuyayaxu i wüxi i cunatüarü woca i yatüxü̃ rü ngẽma to i woca 
i yatüxü̃ i 7 ya taunecü nüxü̃̃́ ngẽxmaxü̃. ¡Rü ngẽma taxre i wocamaxã 
yatúxuchi rü nagu napogü i ngẽma Baáxarü ãmarearü guruxü̃ i cunatü nawa 
Baácax̱ yaguxü̃ i ãmaregü! ¡Rü ngẽxgumarüxü̃ ta natuxuchi rü yawax̱ẽxẽ i 
ngẽma tupananeta i Acheráchicünax̱ã i nainaxcax̱ i ngẽma Baáarü ãmarearü 
guruü̃xü̃tawa ngẽxmaxü̃! 
26Rü ñu̱xũchi chanaxwax̱e i yima max̱pǘnetapex̱egu chau̱̱xcax̱ cunaxü i wüxi 
i ãmarearü guruxü̃. ¡Rü ngẽmawena rü yamax̱ i ngẽma woca i 7 ya taunecü 
nüxü̃̃́ ngẽxmaxü̃ rü chau̱̱xcax̱ yagu! ¡Rü ngẽma tupananetachicünax̱ã i 
cutúxü̃xü̃maxã naxüxüxü̃! ==ñanagürü ga Tupana. 
27Rü yexguma ga Yedeóü̃ rü guxmee̱x̱pü̱x ga norü duü̃xü̃gümaxã nanaxü ga 
guxü̃ma ga yema Cori ya Tupana namaxã nüxü̃ ixuxü̃. Natürü chütacü 

nanaxü yerü nanatütanüxü̃xü̃ namuü̃, rü nüxü̃ namuü̃ ga yema duü̃xü̃gü ga 
guma ĩanecüãx̱ ixĩgüxü̃. 
28Moxü̃ãcü ga pax̱mama ga yexguma duü̃xü̃gü írüdagügu, rü nüxü̃ 
inayangaugü ga yema Baáxarü ãmarearü guruxü̃ ga yexma ñaxtüanegu 
yapuãchixü̃ rü yexgumarüxü̃ ta niwax̱ ga yema Acheráchicünax̱ã ga Baáxarü 
ãmarearü guruü̃xü̃tawa yexmaxü̃. Rü ñu̱xũchi yema nachicawa nayexma ga 
wüxi ga yexwacax̱ü̃xü̃ ga ãmarearü guruxü̃, rü yemaétüwa nayagu ga wüxi 
ga woca ga yatüxü̃. 
29Rü nügüna nacagüe rü ñanagürügü: —¿Texé tixĩ ya yíxema ngexü̃ wagüxe? 
==ñanagürügü. Rü yexguma guxü̃guma yadaugüetanügu, rü muxü̃nama 
yacagüetanügu, rü nüxü̃ nacuax̱gü ga Yedeóü̃ ga Yoá nane nax yixixü̃. Rü 
Yoáxü̃tawa naxĩ rü ñanagürügü nüxü̃: 
30—¡Inamuxũchi ya cune erü tá tayamax̱! Erü ñaxtügu nanatae i ngẽma 
Baáxarü ãmarearü guruxü̃ rü ñu̱xũchi nayawax̱ẽxẽ i Acheráchicünax̱ã i 
Baáxarü ãmarearü guruü̃xü̃tawa yexmaxü̃ ==ñanagürügü. 
31Natürü nüma ga Yoá rü yema duü̃xü̃güxü̃ nangãxü̃ga rü ñanagürü: —¿Ẽ̱xna 
pema rü tá ípenapoxü̃ i Baá rü naxcax̱ tá pegü pedai? Rü naxü̃pa nax 
yangunexü̃ rü name nixĩ nax tayuxü̃ i yíxema Baáxü̃ ípoxü̃xẽ. Rü ngẽxguma 
chi aixcüma tupana yixĩxgu i Baá ¡rü nügütama ínapoxü̃ rü tüxü̃ yamá ya 
yíxema nagu pogüxe i ngẽma nachica i nawa naxcax̱ ítanaguxü̃ i ãmaregü! 
==ñanagürü. 
32Rü yexgumacürüwa ga yema duü̃xü̃gü rü Yerubaámaxã nanaxugü ga 
Yedeóü̃. Rü ñu̱xũchi ñanagürügü: —Ẽcüx, Baá rü Yedeóü̃mex̱ẽwa nügü 
ínapoxü̃, erü Yedeóü̃ nixĩ i nüxü̃ nagu pogüxü̃ i norü ãmarearü guruxü̃ i Baá 
==ñanagürügü. 
33Rü yemawena rü guxü̃ma ga Madiáü̃tanüxü̃ rü Amaréxtanüxü̃ rü duü̃xü̃gü 
ga éstewaama ne ĩxü̃, rü wüxigu nangutaquex̱e. Rü natü ga Yudáü̃ nichoü̃ rü 
Yereéarü metachinüxü̃wa nangugü rü yexma napegü. 

34Natürü ga Cori ya Tupanaãxẽ ya Üünecü rü Yedeóü̃maxã inacuax̱. Rü nüma 
ga Yedeóü̃ rü carnéruchatax̱cuxregu nicue nax naxü̃tawa naxĩxü̃cax̱ ga 
Abiéchetanüxü̃ nax íyaxümücügüãxü̃cax̱. 
35Rü ñu̱xũchi duü̃xü̃güxü̃ namu nax Manachétücumücax̱ yacagüexü̃cax̱ nax 
nüxü̃ nangü̃xẽẽgüxü̃cax̱. Rü yexgumarüxü̃ ta duü̃xü̃güxü̃ namu nax 
Achétücumü rü Chaburóü̃tücumü rü Netarítücumücax̱ yacagüexü̃cax̱. Rü 
nümagü rü yéma naxĩ rü yexma naxĩtaquex̱e. 
36Rü Yedeóü̃ rü Tupanamaxã ñanagürü: —¿Tax̱acüwa tá nüxü̃ chacuax̱ nax 
aixcüma cho̱xmex̱wa tá ícunguxü̃xẽxẽxü̃ i Iraétanüxü̃, yema cuma chomaxã 
nüxü̃ quixuxü̃rüxü̃? 
37Rü dücax, rü ngẽma nachica i trigu nawa puxü̃gu tá chanachaxa i wüxi i 
carnéruchax̱müxü̃ i ããx̱müxü̃. Rü ngẽxguma moxü̃ pax̱mama cherenamaxã 
yawaixgu i ngẽma carnéruchax̱müxü̃, natürü waixü̃mü rü napaanegu i 
nacüwawa rü ngẽmawa tá nüxü̃ chacuax̱ nax aixcüma tá choxü̃ 
curüngü̃xẽxẽxü̃ nax Iraétanüxü̃xü̃ íchanguxü̃xẽxẽxü̃, yema cumatama 
chomaxã nüxü̃ quixuxü̃rüxü̃ ==ñanagürü. 
38Rü yemaacüxüchi ningu. Rü yexguma pax̱mama ínadaxgu ga Yedeóü̃, rü 
ínanaxãũx ga yema naxchax̱müxü̃ ga ããx̱müxü̃ rü wüxi ga ngáxweãcu yema 
nanamai̱x̱ ga dexá ga cherenawa ne ũxü̃. 
39Natürü ga Yedeóü̃ rü Tupanaxü̃ ñanagürüama: —¡Taxũtá i chomaxã cunuxü̃ 
nax wena cuxü̃ chacaa̱x̱ü̃xü̃! Natürü i ñu̱xma chanaxwax̱e i to i cuax̱ruxü̃. Rü 
ngẽma chanaxwax̱exü̃ nixĩ nax cunapaxẽxẽxü̃ i ngẽma carnéruchax̱müxü̃, 
natürü i nacüwawa rü cherenamaxã tá cunawaianexẽxẽ ==ñanagürü. 
40Rü yema ga chütaxü̃gu rü Tupana rü yema Yedeóü̃ naxcax̱ ícaxaxü̃ãcü 
nanaxü. Rü moxü̃ãcü pax̱mama rü yema carnéruchax̱müxü̃ rü napamare, 
natürü ga waixü̃mü ga nacüwawa rü cherenamaxã nawaiane. 

Ãẽ̱̃xgacügü ga guxchaxü ̃ güarü mẽxẽxẽrüü ̃gü 7 

Yedeóü̃ rü Madiáü̃tanüxü̃xü̃ narüporamae 

1Rü Yedeóü̃ i ñu̱xma Yerubaámaxã naxugüãcü rü wüxigu namaxã ga guxü̃ma 
ga yema duü̃xü̃gü ga naxü̃tawa yexmagüxü̃ rü ngunetüxü̃ ínarüdagü. Rü 
inaxĩãchi, rü dexáarü chuchuxü̃ ga Aróxwa nangugü rü yexma nayapexgü. 
Rü yema nachica ga Madiáü̃tanüxü̃ nagu pegüxü̃ rü Yedeóü̃arü duü̃xü̃gü 
íyapegüxü̃arü nórtewaama nayexma ga max̱pǘne ga Moréarü tuãchiwa. 
2Rü Tupana rü Yedeóü̃xü̃ ñanagürü: —Ngẽma duü̃xü̃gü i nua cugagüxü̃ rü 
namuxũchi nax ngẽma Madiáü̃tanüxü̃maxã pegü pedaixü̃. Erü nüma i ngẽma 
Iraétanüxü̃ rü chopex̱ewa tá nügü nicuax̱üü̃gü nax noxrütama poramaxã 
nügü ínanguxü̃xẽẽxü̃ i Madiáü̃tanüxü̃mex̱ẽwa. 
3¡Rü ngẽmacax̱ namaxã nüxü̃ ixu i ngẽma duü̃xü̃gü rü texé yamuü̃xe rü 
tümachiü̃cax̱ tawoegu! ==ñanagürü ga Tupana. Rü yexguma nüma ga 
Yedeóü̃ rü yema duü̃xü̃gümaxã nüxü̃ nixu. Rü 22,000 nachiü̃cax̱ nawoegu, rü 
10,000 yéma nayaxüãchi. 
4Natürü nüma ga Cori ya Tupana rü wenaxarü Yedeóü̃maxã nüxü̃ nixu rü 
ñanagürü: —Namuxũchiamatama. ¡Ẽcü dexáarü axwa nagagü! Rü ngéma tá 
cumaxã nüxü̃ chixu i ngexü̃rüüxü̃ tá nixĩ i cuwe rüxĩxü̃, rü ngexü̃rüüxü̃ tá 
nixĩ i napatacax̱ cumuegutanüxü̃ ==ñanagürü. 
5Rü nüma ga Yedeóü̃ rü dexáarü axwa nanagagü ga yema duü̃xü̃gü. Rü nüma 
ga Cori ya Tupana rü Yedeóü̃xü̃ ñanagürü: —Ngẽma duü̃xü̃gü i naxmex̱wa 
axegüxü̃ ñoma airugü nadex̱excuxü̃chiüxü̃rüxü̃ rü chanaxwax̱e i nüxrüguma 
cunachigüxẽxẽ nüxna i ngẽma duü̃xü̃gü i caxgüã̃́püxacü axegüxü̃ 
==ñanagürü. 
6Rü yema naxmex̱wa axegüxü̃ ñoma airugü nadex̱excuxü̃chiüxü̃rüxü̃ rü 300 
nixĩ. Rü guxü̃ma ga yema togü rü caxgüã̃́püxacü naxaxegü. 
7Rü yexguma ga nüma ga Cori ya Tupana rü Yedeóü̃xü̃ ñanagürü: —Ñaa 300 
i yatügümaxã tá pexü̃ íchanguxü̃xẽxẽ, rü tá nüxü̃ charüporamae i ngẽma 
Madiáü̃tanüxü̃. Rü guxü̃ma i ngẽma togü i curü duü̃xü̃gü rü marü name i 
napatacax̱ nawoegu ==ñanagürü. 

8Rü nüma ga Yedeóü̃ rü guxü̃ma ga yema natanüxü̃ ga Iraétanüxü̃ rü 
ínayamugü nax napatawa naxĩxü̃cax̱. Natürü naxü̃pa nax napatawa naxĩxü̃ 
rü nüxna nanade ga norü tü̃xü̃gü rü carnéruchatacu̱xregü. Rü yema 300 ga 
yatügü ga idexechixü̃maxãxicatama narüxãũ̱̱x ga Yedeóü̃. Rü yema 
Yedeóü̃arü duü̃xü̃gü rü max̱pǘnewa nayexmagü, rü yema Madiáü̃tanüxü̃ rü 
doxonexü̃wa nayexmagü. 
9Rü yema ga chütaxü̃gu rü nüma ga Cori ya Tupana rü Yedeóü̃xü̃ namu rü 
ñanagürü: —¡Ẽcü curü churaragümaxã Madiáü̃tanüxü̃cax̱ ípeyaxüãchi! Rü 
choma rü tá pexü̃ charüngü̃xẽxẽxü̃ nax nüxü̃ perüporamaegüxü̃cax̱. 
10-11Natürü ngẽxguma tá cumuü̃xgu ¡rü curü duü̃ ya Purámaxã írüxĩ ngẽma 
ínapegüxü̃gu, rü írüxĩnü nax tax̱acü nügümaxã íyaxugüxü̃ i Madiáü̃tanüxü̃! 
Rü ngẽxguma rü tá cuxna niña i muü̃ rü tá ícunaporaãchi nax cunadaixü̃cax̱ 
==ñanagürü ga Tupana. Rü yexguma ga Yedeóü̃ rü norü duü̃ ga Purámaxã 
ínarüxĩ ñu̱xmata yema norü uanügüarü churaragü ídauxü̃taexü̃wa nangugü. 
12Rü yema Madiáü̃tanüxü̃ rü Amaréxtanüxü̃ rü yema duü̃xü̃gü ga éstewaama 
ne ĩxü̃ rü yema doxonexü̃gu nügü nawoonemare ñoma munügürüxü̃. Rü 
namuxũchi ga norü caméyugü ñoma naxnücütex̱e ya márcutüwa 
ngẽxmacürüxü̃. 
13Yexguma natanüwa nanguxgu ga Yedeóü̃ rü wüxi ga churaraxü̃ naxĩnü ga 
namücümaxã nanegüxü̃ ixuxü̃, rü ñanagürü: —Nagu chaxãnegü nax wüxi i 
paũ i chebádanaxcax̱ ngẽma ípegüxü̃gu rüdixiexü̃. Rü ngẽxguma wüxi ya 
ĩpatamaxã nayarüña rü nayawax̱taü̃xẽxẽ ==ñanagürü. 
14Rü namücü rü nanangãxü̃ rü ñanagürü: —Ngẽma rü Yedeóü̃ ya Iraétanüxü̃ 
ya Yoá nanechiga nixĩ. Rü norü Cori ya Tupana rü tá nanaporaexẽxẽ i ngẽma 
Yedeóü̃arü churaragü nax tórü churaragüxü̃ naporamaegüxü̃cax̱ 
==ñanagürü. 
15Yexguma Yedeóü̃ nüxü̃ ĩnügu ga yema taxre ga Madiáü̃tanüxü̃ nügümaxã 
nüxü̃ ixugüexü̃ nachiga ga yema wüxi nagu ãnegüxü̃ rü ñu̱xũchi tax̱acüchiga 
nax yixĩxü̃, rü nüma ga Yedeóü̃ rü Cori ya Tupanaxü̃ nicuax̱üxü̃. Yemawena 
ga Yedeóü̃ rü Iraétanüxü̃ ípegüxü̃wa naxũ rü ñu̱xũchi nanamu rü ñanagürü: 

—¡Guxãma ichigü! Erü Cori ya Tupana rü taxmex̱gu tá nanayixẽxẽ i ngẽma 
Madiáü̃tanüxü̃ ==ñanagürü. 
16Rü yexgumatama ga nüma ga Yedeóü̃ rü tomaepü̱xtücumügu nayatoye ga 
yema 300 ga norü duü̃xü̃gü. Rü carnéruchatacu̱xre nüxü̃ ninu, rü ñu̱xũchi 
tü̃xü̃gü ga aixepewa ixomüã̃́xü̃ nüxü̃ ninu. 
17Rü nüma ga Yedeóü̃ rü ñanagürü nüxü̃: —Ngẽxguma ngẽma tórü uanügü 
ípegüxü̃arü tocüwawa changuxgu ¡rü mea choxü̃ perüdaunü! Rü ngẽma 
chowa nüxü̃ pedauxü̃ rü ngẽma tátama nixĩ i pexüxü̃. 
18Rü ngẽxguma choma rü ngẽma chowe rüxĩxü̃maxã carnéruchatax̱cuxregu 
ticuegügu, rü ngẽxguma tá nixĩ i pema i peyacuegüxü̃ i perü 
carnéruchatax̱cuxregü naxpechinüwa i ngextá ínapegüxü̃ i ngẽma tórü 
uanügü. ¡Rü ñaãcü tá aita pexüe: “Cori ya Tupanacax̱ rü Yedeóü̃cax̱ yigü 
tadai, ñapegüxü̃ tá!” ==ñanagürü. 
19Rü yemaacü ga Yedeóü̃ rü yema 100 ga yatügümaxã rü ngãxü̃cüxü yema 
Madiáü̃tanüxü̃ ípegüxü̃arü tocüwawa nangugü ga yexguma nügü 
ínaxüchicüügüyane ga yema dauxü̃taegüxü̃. Rü ñu̱xũchi ga Yedeóü̃ rü 
namücügü rü nagu nicuegü ga norü carnéruchatacu̱xregü rü nayapuexẽxẽ ga 
yema tü̃xü̃gü nax nangóxü̃cax̱ ga yema omüemagü ga yanaxü̃. 
20Rü yexgumatama ga yema tomaepü̱xtücumü rü nagu nicuegü ga yema 
carnéruchatacu̱xregü rü nayapuexẽxẽ ga tü̃xü̃gü. Rü norü to̱xwemex̱ẽgu 
nayana ga norü omügü ga iyau̱̱xratanüxü̃, rü norü tügünemex̱ẽgu nayana ga 
carnéruchatax̱cuxregü, rü —Cori ya Tupanacax̱ rü Yedeóü̃cax̱ yigü tadai 
==ñaxü̃maxã aita naxüe. 
21Rü nüma ga Iraétanüxü̃ rü yema Madiáü̃tanüxü̃ ípegüxü̃pechinüwatama 
nayachaxãchitanü. Rü guxü̃ma ga yema Madiáü̃tanüxü̃arü churaragü rü aita 
naxüeãcüma nibuxmü. 
22Rü yexgumayane ga yema 300 ga Iraétanüxü̃ rü yexeraãcü 
carnéruchatax̱cuxregu nicuegü, rü nüma ga Cori ya Tupana rü yemagu 
Madiáü̃tanüxü̃xü̃ ínatüexẽxẽ nax nügütanüwatama nügü nadai̱x̱ü̃cax̱. Rü 

yáxü̃wa nabuxmü ñu̱xmata Bex-chitáarü ĩanewa nangugü ga Chereráarü 
ĩanearü ngaicamana, rü togü rü ñu̱xmata Abé-meuráarü üyeanewa nangugü 
ga Tabáxarü ngaicamana. 
23Rü yexguma nüma ga Yedeóü̃ rü naxcax̱ nangema ga yema Netarítanüxü̃, 
rü Achétanüxü̃, rü Manachétanüxü̃ nax yemamaxã Madiáü̃tanüxü̃we 
nangegüxü̃cax̱. 
24Rü nüma ga Yedeóü̃ rü yema ínamáxpü̱xanexü̃wa nanamugü ga norü orearü 
ngeruü̃gü nax yatüxü̃ i Efraíü̃tanüxü̃maxã nüxü̃ yanaxugüexü̃cax̱ ga ore nax 
yanachoü̃xü̃cax̱ nax Madiáü̃tanüxü̃xü̃ yanatoyepex̱egüxü̃cax̱. Rü namaxã 
nüxü̃ nixu rü naxü̃pa nax natü ga Yudáü̃wa nangugüxü̃ ga Madiáü̃tanüxü̃, rü 
nanaxwax̱e nax Efraíü̃tanüxü̃ nawa yadauxü̃taegüxü̃ ga yema nachicagü ga 
ínatauxchaxü̃wa nax nawa ixüexü̃ ga Bex-baráwa. Rü nüma ga Efraíü̃tanüxü̃ 
rü nayanguxẽẽgü ga yema namaxã nüxü̃ yaxuxü̃. 
25Rü ñu̱xũchi ínanayauxü̃ ga yema taxre ga ãẽx̱gacügü ga Madiáü̃tanüxü̃, ga 
Oréx rü Chéx. Rü nüma ga Oréx rü nayamax̱gü nagu ga gumá nuta i ñu̱xmax 
Oréxarü nutagu ãégacü. Rü nüma ga Chéx rü nayamax̱gü nagu ga yema 
nachica ga nawa úba namai̱x̱tüxü̃güxü̃ nax bínu naxügüãx̱ü̃cax̱. Rü ngẽma 
nachica rü ñu̱xma rü Chéxarü mai̱x̱tüxü̃ruxü̃ nixĩ i naéga. Rü nawena nax 
Madiáü̃tanüxü̃we nangegüxü̃ rü Yedeóü̃xü̃tawa nanangegü ga Oréxeru rü 
Chéxeru ga Yudáü̃arü tocutüwa. 

Ãẽ̱̃xgacügü ga guxchaxü ̃ güarü mẽxẽxẽrüü ̃gü 8 

Yedeóü̃ rü Madiáü̃tanüxü̃arü ãẽ̱xgacügüxü̃ ínayauxü̃ 

1Rü Yedeóü̃maxã nanue ga Efraíü̃tanüxü̃, rü ñanagürügü: —¿Tü̱xcüü̃ tama 
toxcax̱ cungema ga yexguma noxri Madiáü̃tanüxü̃gümaxã pegü pedai̱x̱gu? 
==ñanagürügü. 
2Rü yexguma nüma ga Yedeóü̃ rü nanangãxü̃ rü ñanagürü: —¿Tama ẽx̱na 
nüxü̃ pecuax̱ nax yema choma chaxüxü̃arü yexera yixĩxü̃ ga yema pema 
pexügüxü̃? Pema nagu perüxĩnüe nax naxãũcümaxü̃ ga yema toma taxüxü̃ rü 

tama naxãũcümaxü̃ ga yema pema pexüxü̃. Natürü pemaxã nüxü̃ chixu rü 
yema toma taxüxü̃arü yexera nixĩ ga yema pema pexüxü̃. 
3Rü pema rü Tupanaarü ngü̃xẽẽmaxã ípenayauxü̃ ga Oréx rü Chéx ga 
Madiáü̃tanüxü̃arü ãẽx̱gacügü. ¿Rü tax̱acüwa chi inayexeramaexü̃ ga yema 
toma taxüxü̃ ega namaxã nügü nanguxgu ga yema pema pexügüxü̃? 
==ñanagürü. Rü yexguma ga yema Yedeóü̃arü dexaxü̃ naxĩnüegu ga 
Efraíü̃tanüxü̃ rü narüngüxmüe. 
4Rü nüma ga Yedeóü̃ rü norü 300 ga churaragümaxã natü ga Yudáü̃wa 
nangugü. Rü nichoü̃ama woo poraxãcüxüchima nipae yerü norü uanügüwe 
nangẽgü. 
5Rü yexguma ĩane ya Chucóxwa nangugügu, rü nüma ga Yedeóü̃ rü 
yémacüãx̱güna õnacax̱ naca, rü ñanagürü: —Name nixĩ i tax̱acü i ngṍxü̃ 
nüxna pexã i chorü churaragü erü poraãcüma nipaexüchi. Rü nawe 
tingẽxü̃tanü i ngẽma taxre i Madiáü̃tanü̃xü̃güarü ãẽx̱gacü i Zéba rü Salmuná 
==ñanagürü. 
6Natürü nüma ga Chucóxarü ãẽx̱gacügü rü Yedeóü̃xü̃ nangãxü̃gü rü 
ñanagürügü: —¿Tü̱xcüü̃ chi i tanachibüexẽẽxü̃ i curü churaragü ega taxũta 
ícunayauxü̃gu i Zéba rü Salmuná? ==ñanagürügü. 
7Rü nüma ga Yedeóü̃ rü nanangãxü̃ rü ñanagürü: —Marü name, rü 
Tupanaarü ngü̃xẽẽmaxã tá ítanayauxü̃ i Zéba rü Salmuná. Rü ngẽxguma 
marü ítanayauxü̃gu rü nuxã tá ítichocu rü pexü̃ tá tuxuchacüxümaxã rü 
chuchuxü̃maxã tá pexü̃ ticuai̱x̱gü ==ñanagürü. 
8Rü yéma inaxũãchi ga Yedeóü̃ rü ĩane ga Penuéwa nangu. Rü yéma rü ta 
yema Chucóxwa naxcax̱ ínacax̱ü̃cax̱ ínaca nüxna ga Penuécüãx̱gü. Natürü 
nüma ga Penuécüãx̱gü rü yema Chucóxwa Yedeóü̃xü̃ namaxã 
nangãxü̃güxü̃rüxü̃ nanangãxü̃gü. 
9Rü yexguma nüma ga Yedeóü̃ rü nanangãxü̃ rü ñanagürü: —Ngẽxguma 
chataeguxgu rü charüporamaegu, rü tá chayawax̱ẽxẽ i ñaa perü ĩanearü 
dauxü̃taechica ==ñanagürü. 

10Rü nüma ga Zéba rü Salmuná rü Cacówa nayexmagü namaxã ga 15,000 ga 
norü churaragü yerü yexicatama nixĩ ga guxü̃ma ga norü churaragü ga 
éstewaama ne ĩxü̃ ga íyaxügüxü̃, yerü daigu marü nayue ga 120,000 ga norü 
churaragü. 
11Rü nüma ga Yedeóü̃ rü yema nama ga naxnücüanepechinügu idaxü̃gu nixũ 
ga ĩanegü ga Nóba rü Yobeáarü éstewaama. Rü norü uanügücax̱ ínayaxüãchi 
ga yexguma yema norü uanügü tama nagu írüxĩnüeyane. 
12Rü yexguma nüma ga Zéba rü Salmuná rü nibuxmü. Natürü nüma ga 
Yedeóü̃ rü nawe nangẽgü rü ínayayauxü̃. Rü guxü̃ma ga yema 
Madiáü̃tanüxü̃arü churaragü rü poraãcü namuü̃e. 
13-14Rü nawena ga nax nügü nadai̱x̱ü̃, rü nüma ga Yedeóü̃ ga Yoá nane rü 
Yérearü chopetüchicagu nataegu. Rü nayayauxgü ga wüxi ga ngextü̱xücü ga 
Chucóxcüãx̱ rü nüxna naca. Rü nüma ga gumá ngextü̱xücü rü Yedeóü̃cax̱ 
nanaxümatü ga 77 ga Chucóxarü ãẽx̱gacügüéga. 
15Rü yexguma nüma ga Yedeóü̃ rü Chucóxwa nangu rü yémacüãx̱gümaxã 
nidexa, rü ñanagürü: —¿Nüxna pecuax̱ãchiexü̃ nax ñuxãcü choxü̃ 
pecugüexü̃, rü tama choxü̃ perüngü̃xẽẽgüchaü̃xü̃? Rü pema rü tama 
penachibüexẽẽxü̃ ga chorü churaragü ga ipaexü̃, nagagu nax taxũta 
ítanayauxü̃xü̃ ga Zéba rü Salmuná. Rü dücax, ñaagü nixĩ i ñu̱xmax 
==ñanagürü. 
16Rü yexguma nüma ga Yedeóü̃ rü nanayaxu ga tuxuchacüxü rü 
chuchuxü̃chacüxü, rü yemamaxã nayacuai̱x̱gü ga yema Chucóxarü 
ãẽx̱gacügü. 
17Rü yemawena rü nayawax̱ẽxẽ ga guma ĩane ga Penuéxarü dauxü̃taechica, 
rü nanadai ga norü duü̃xü̃gü ga yéma maxẽxü̃. 
18Rü ñu̱xũchi nüma ga Yedeóü̃ rü Zébana rü Salmunána naca, rü ñanagürü: 
—¿Nañu̱xgüraü̃xü̃ ga yema yatügü ga Tabóxgu pedaixü̃? ==ñanagürü. Rü 
nümagü rü Yedeóü̃xü̃ nangãxü̃gü rü ñanagürügü: —Yema yatügü rü 
nanacuraxü̃güraxü̃, rü nanaxãẽx̱gacügüraxü̃ ga wüxichigü ==ñanagürügü. 

19Rü yexguma nüma ga Yedeóü̃ rü aita naxü rü ñanagürü: —Yemagü rü 
chauenexẽgü nixĩ ga pedaixü̃. Rü aixcüma Cori ya Tupanaégagu pemaxã 
nüxü̃ chixu rü yexguma taxũchima penadaixgu, rü taxũchima pexü̃ chadai 
==ñanagürü. 
20Rü yexgumatama nüma ga Yedeóü̃ rü gumá nane ga yacü ga Yetéxü̃ namu, 
rü ñanagürü nüxü̃: —¡Inachi rü nadai! ==ñanagürü. Natürü nüma ga Yéte 
rü namuü̃ rü tama nanadaixchaü̃ yerü nangextü̱xüxüchi. 
21Rü yexguma ga nümagü ga Zéba rü Salmuná rü Yedeóü̃xü̃ ñanagürügü: —
¡Ẽcü cumatama toxü̃ nadai! Erü wüxi i yatü i aixcüma poraxü̃ rü tama namuü̃ 
==ñanagürügü. Rü yexguma ga nüma ga Yedeóü̃ rü inachi rü nanadai. Rü 
nüxna nanade ga norü ngax̱ãẽruü̃gü ga namaxã yaxãchagüxü̃ ga norü 
caméyugü ga Zéba rü Salmuná. 
22Rü nümagü ga Iraétanüxü̃ rü Yedeóü̃xü̃ ñanagürügü: —Ñu̱xma nax toxü̃ 
ícunguxü̃xẽẽxü̃ i Madiáü̃tanüxü̃mex̱ẽwa, rü tanaxwax̱e i cuma rü cune rü 
cutaagü rü tomaxã nax ipecuax̱güxü̃ ==ñanagürügü. 
23Natürü nüma ga Yedeóü̃ rü nanangãxü̃ rü ñanagürü: —Tama chanaxwax̱e i 
choma rüex̱na chaunegü nax pemaxã itacuáxü̃. Rü Cori ya Tupana tá nixĩ ya 
pemaxã icuácü. 
24Rü ngẽma chanaxwax̱exü̃ nixĩ nax choxna tüxü̃ pexãxü̃ ya yíxema ãneragü 
ya perü uanügüna tüxü̃ pepuxü̃güxe ==ñanagürü. Yerü nüma ga 
Madiáü̃tanüxü̃arü churaragü rü úirumaxã nixãneraãx̱ yerü nümagü rü 
duü̃xü̃gü ga úirumaxã ixaneraã̃́xü̃ nixĩgü. 
25Rü yexguma nüma ga Iraétanüxü̃ rü Yedeóü̃xü̃ ñanagürügü: —Marü name 
==ñanagürügü. Rü yexma nayachax̱üchigü ga wüxi ga naxchápenüxü̃ rü 
yemagu tüxü̃ nanutaquex̱egü ga ãneragü ga tüxü̃ napuxü̃gǘxe. 
26Rü guxü̃ma ga ãneragü ga úirugü rü wixgutaax̱ 19 quíru nayá. Rü Yedeóü̃na 
nanaxãgü ta ga ngãx̱ãẽruü̃gü rü naxchirugü ga dauxracharaxü̃ ga 
Madiáü̃tanüxü̃arü ãẽx̱gacügü nagu icu̱xgüxü̃, rü ñu̱xũchi yema norü 
caméyuchagügü. 

27Rü nüma ga Yedeóü̃ rü guxü̃ma ga yema úiruwa nanaxü i wüxi i chalecu, 
rü norü ĩane ya Ofágu nayaxǘ. Rü guxü̃ma ga Iraétanüxü̃ rü yema 
chalecugagu Tupanana nixĩgachi, yerü yema chalecuxü̃ nicuax̱üü̃gü. Rü 
yemaacü wüxi ga norü toxyepex̱e nixĩ naxcax̱ ga Yedeóü̃, rü napatacüãx̱. 
28Rü yemaacü ga Madiáü̃tanüxü̃ rü Iraétanüxü̃mex̱ẽwa nayexmagü rü taguma 
wena daigu narüxĩnüe. Rü yexguma namaxü̃xgu ga Yedeóü̃, rü 40 ga taunecü 
taguma nügü nadai ga guxü̃ma ga yema naanewa. 

Nayu ga Yedeóü̃ 

29-30Rü norü ĩanewatama nayamaxü̃ ga Yedeóü̃. Rü nüxü̃̃́ nayexma ga 70 ga 
nanegü, yerü namuxmax̱üchi. 
31Rü ĩane ga Chiquéü̃wa rü tayexma ta ga toguxe ga ngexe ga naxmax̱aba, rü 
tümawa naxãne. Rü Abimeréxgu nanaxüéga ga yema nane. 
32Rü yexguma nayu̱xgu ga Yedeóü̃ rü marü nayaxüchi. Rü nanatü ga Yoá 
ítáxü̃gu nayatax̱gü ga Abiéchetanüxü̃arü ĩane ga Ofágu. 
33Rü yexguma Yedeóü̃ yuxguwena, rü nümagü ga Iraétanüxü̃ rü wena 
Tupanana nixĩgachi. Rü naguxü̃raü̃xü̃ ga Baáchicünax̱ãxü̃ nicuax̱üü̃gü, rü 
Baá-beríxü̃ nayauxgü nax norü tupana yixĩxü̃cax̱. 
34Rü norü Cori ya Tupanaxü̃ narüngümae woo nüma ga Tupana rü naxmex̱wa 
ínananguxü̃xẽxẽ ga guxü̃ma ga norü uanügü ga nüxna ngaicamagüxü̃ 
35Rü nüma ga Iraétanüxü̃ rü tama Yedeóü̃ nanegüxü̃ nangechaxü̃gü woo nax 
taxü̃ ga mexü̃ naxcax̱ naxüxü̃ ga Yedeóü̃. 

Ãẽ̱̃xgacügü ga guxchaxü ̃ güarü mẽxẽxẽrüü ̃gü 9 

Abimeréxchiga 

1Nüma ga Abimeréx ga Yedeóü̃ nane, rü Chiquéü̃wa naxũ nax norü 
mamatanüxü̃maxã yanadexaxü̃cax̱ rü ñanagürü nüxü̃: 
2—Name nax Chiquéü̃arü ãẽx̱gacügümaxã pidexagüxü̃ rü namaxã nüxü̃ 
pixuxü̃ nax namexü̃ nax wüxitama i ãẽx̱gacü tamaxã icuáxü̃, rü tama guxü̃ma 

i ngẽma 70 i Yedeóü̃ nanegü. ¡Rü nüxna pecuax̱ãchi nax choma rü 
petanüxü̃xü̃chi chixĩxü̃! ==ñanagürü. 
3Rü yema norü mamaenexẽgü ga Abimeréx rü guma ĩanearü ãẽx̱gacügümaxã 
nidexagü napex̱ewa ga guxü̃ma ga duü̃xü̃gü. Rü nümagü ga Chiquéü̃cüãx̱ rü 
Abimeréxü̃ nayauxgü yerü natanüxü̃ nixĩ. 
4Rü yema duü̃xü̃gü, rü 70 tachinü ga diẽru ngĩxü̃ nayauxgü ga Baá-beríxarü 
tupaucawa rü Abimeréxna ngĩxü̃ naxãgü ga yema diẽru. Rü Abimeréx rü 
yema diẽrumaxã, ñuxre ga máetatanüxü̃axü̃̃́ nanaxütanü nax nawe 
naxĩxü̃cax̱. Rü yema yatügü rü Abimeréxwe narüxĩ. 
5Rü Ofáwa naxĩ rü nanatü ga Yedeóü̃ íxãpataxü̃wa nangugü. Rü nüma ga 
Abimeréx rü wüxitama ga nutapütaétügu yema 70 ga naenexẽgüxü̃ nadai. Rü 
Yotáü̃xicatama niña rü nicu̱x. Rü nüma nixĩ ga Yedexóü̃ nane ga rübumaecü. 
6Rü yemawena rü guxü̃ma ga Chiquéü̃cüãx̱ rü nangutaquex̱e naxü̃tagu ga 
gumá castaña ga nuta ya üünecü íyemaxü̃wa ga Chiquéü̃wa. Rü Abimeréxü̃ 
nimucuchigü norü ãẽx̱gacüxü̃. 
7Rü yemaxü̃ nacuax̱gu ga Yotáü̃, rü max̱pǘne ga Guerichíü̃gu naxĩnagü, rü 
yéma tagaãcü nica nax guxü̃ma ga duü̃xü̃gü nüxü̃ ĩnüxü̃cax̱ rü ñanagürü: —
¡Mea choxü̃̃́ iperüxĩnüe Pa Yatügü i Chiquéü̃cüãx̱! Rü chanaxwax̱e nax 
Tupana rü ta pexü̃ ĩnüxü̃. 
8Rü wüxicana ga naigü rü nanaxwax̱egü nax naxãẽx̱gacüãx̱güxü̃. Rü yemacax̱ 
oribuna nacagüe nax norü ãẽx̱gacü yixĩxü̃cax̱. 
9Natürü nüma ga oribu rü nanangãxü̃ rü ñanagürü: “Tama chanaxwax̱e nax 
perü ãẽx̱gacü chixĩxü̃, erü ngẽxguma perü ãẽx̱gacü chixĩxgu rü taxucürüwa 
ichanaxã i chorü chíxü̃ i duü̃xü̃gü namaxã Tupanaxü̃ yacuax̱üü̃güxü̃ rü 
namaxã yatügüxü̃ yacuax̱üü̃güxü̃”, ñanagürü. 
10Rü yexguma rü igunecüna nacagü nax norü ãẽx̱gacü yixĩxü̃cax̱. 
11Natürü nüma ga igunecü rü nanangãxü̃ rü ñanagürü: “Tama chanaxwax̱e 
nax perü ãẽx̱gacü chixĩxü̃, erü ngẽxguma perü ãẽx̱gacü chixĩxgu rü 

taxucürüwa tá chaxo namaxã i chorü o i maixcuraxü̃ rü chix̱ichixü̃”, 
ñanagürü. 
12Rü yexguma rü úbana nacagüe nax norü ãẽx̱gacü yixĩxü̃cax̱. 
13Natürü nüma ga úba rü nanangãxü̃ rü ñanagürü: “Tama chanaxwax̱e nax 
perü ãẽx̱gacü chixĩxü̃, erü ngẽxguma perü ãẽx̱gacü chixĩxgu rü taxucürüwa 
tá chaxo namaxã i chorü o i nawa nayaxuxü̃ ya bínu ya Tupanaarü rü 
yatügüarü taãẽxẽẽruxü̃”, ñanagürü. 
14Rü düxwa ga yema naigü rü tuxuna nacagüe nax norü ãẽx̱gacü yixĩxü̃cax̱. 
15Rü nüma ga tuxu rü nanangãxü̃ rü ñanagürü: “Ega ngẽxguma aixcüma 
pechoxwax̱egu nax choma yixĩxü̃ i perü ãẽx̱gacü, rü chanaxwax̱e nax guxãma 
chauxchipetatüü̃gu chocuxü̃. Natürü ega ngẽxguma tama penaxwax̱egu nax 
choma yixĩxü̃ i perü ãẽx̱gacü, rü wüxi i üxüema tá chowa nango̱x, rü tá 
nayaxaexẽxẽ ya guxü̃nema ya ocayiwa ya Líbanuanewa rüxügüne” 
==ñanagürü. 
16Rü yexguma ga Yotáü̃ rü ñanagürü: —Rü ñu̱xma, Pa Yatügü i Chiquéü̃cüãx̱, 
rü pexna chaca ¿rü aixcüma yixĩxü̃ i meama nagu perüxĩnüeãcü Abimeréxü̃ 
pexunetaxü̃ perü ãẽx̱gacüxü̃? ¿Rü aixcüma yixĩxü̃ ga Yedeóü̃maxã rü 
naxacügümaxã pemecümaxü̃ yema nüma pemaxã namecümaxü̃rüxü̃? 
17Yerü chaunatü ga Yedeóü̃ rü tümaarü maxü̃ itaxã pexcax̱ ga yexguma 
Madiáü̃tanüxü̃maxã tügü tadaixgu nax yemaacü naxmex̱wa ípenguxü̃xü̃cax̱. 
18Natürü pemax rü chixexü̃maxã penaxütanü ga yexguma namaxã penuegu 
ga chaunatütanüxü̃ rü penadaixgu ga yema 70 ga tümanegü naétügu ga 
wüxitama ga nuta. Rü pema rü perü ãẽx̱gacüxü̃ nüxü̃ pexuneta i Abimeréx i 
chaunatüarü ngewáxü̃marexü̃ erü petanüxü̃ nixĩ. 
19Rü ñu̱xma i choma rü pemaxã nüxü̃ chixu rü ega ngẽxguma namaxã 
pixaixcümagu rü namaxã pemecümagu ya chaunatü ya Yedeóü̃ rü natanüxü̃, 
rü name i Abimeréxmaxã petaãxẽgü rü ngẽxgumarüxü̃ ta i nüma rü pemaxã 
nataãxẽ. 

20Natürü ñu̱xma nax tama chaunatü ya Yedeóü̃maxã rü natanüxü̃maxã 
pemecümagüxü̃, rü pemaxã chanaxuegu rü Abimeréxwa tá üxü niyauxra, rü 
yima üxü tá nanadai i guxü̃ma i pemax i Chiquéü̃cüãx̱gü rü Bex-milócüãx̱gü. 
Rü ngẽxgumarüxü̃ ta i pemax rü pewa tá ínaxũxũ i üxüema i tá yamáxü̃ i 
Abimeréx ==ñanagürü. 
21Rü nawena nax yemaxü̃ yaxuxü̃ ga Yotáü̃ rü naenexẽchax̱wa niña rü 
Beéxwa naxũ, rü yexma naxãpata, yerü naenexẽ ga Abimeréxü̃ namuü̃. 
22Rü nümax ga Abimeréx rü tomaepü̱x ga taunecü Iraétanüxü̃maxã inacuax̱. 
23Natürü Tupana rü chixexü̃ i naãxẽ Abimeréxwa rü Chiquéü̃cüãx̱güwa 
ínangu̱xẽxẽ nax yemaacü ga Chiquéü̃cüãx̱gü rü Abimeréxmaxã nanuexü̃cax̱. 
24Rü yemaacü nüxü̃ nangupetü ga Abimeréx nax naxütanüãxü̃cax̱ ga yema 
chixexü̃ ga naxüxü̃ ga yexguma 70 ga Yedeóü̃ nanexü̃ nadaixgu. Rü 
yematama nüxü̃ nangupetü ga Chiquéü̃cüãx̱gü nax naxütanügüãxü̃cax̱ 
nagagu nax Abimeréxü̃ nangü̃xẽẽgüxü̃ nawa ga yéma máeta. 
25Rü nüma ga Chiquéü̃cüãx̱gü rü nama ga max̱pǘnewa dapetüxü̃gu 
nanamugü ga natanüxü̃ nax tüxü̃̃́ nangĩx̱güxü̃cax̱ ga guxãma ga yéma 
chopetüxe. Rü nüma ga Abimeréx rü nüxü̃ nacuáchiga ga yema íngupetüxü̃. 
26Rü wüxi ga ngunexü̃gu rü ĩane ya Chiquéü̃wa nangu ga Gaá ga Ébe nane 
namaxã ga naenexẽgü. Rü yémacüãx̱ rü mea nanayauxgü rü namaxã 
nataãẽgü. 
27Rü yémacüãx̱ ga duü̃xü̃gü rü naanewa naxĩ nax norü úba yanabuxgüxü̃cax̱. 
Rü norü bínu nanaxügü, rü yexguma marü nüxü̃̃́ namexgu ga norü bínu rü 
napetaegü. Rü norü tupananetapatawa nügümaxã nachibüe rü naxaxegü. Rü 
yéma chixexü̃ Abimeréxmaxã naxuegugü. 
28Rü yexguma ga Gaá rü ñanagürü: —¿Erü tax̱acü nixĩ i ngẽma Abimeréx rü 
ngẽmacax̱ yixema i Chiquéü̃cüãx̱gü i naga ixĩnüexü̃? Abimeréx rü Yedeóü̃ 
nanemare nixĩ rü Chebúx nixĩ i norü ngü̃xẽẽruxü̃. Rü yixema i 
Chiquéü̃cüãx̱gü rü naxmex̱wa tangexmagü nax norü mugüruxü̃ ixĩgüxü̃cax̱. 

Yixema rü Amóx ga Chiquéü̃xü̃ ngo̱xẽẽcüarü mugüruxü̃ tixĩgü. Rü tama nixĩ 
i Abimeréxarü mugüruü̃gü ixĩgüxü̃. 
29Rü dücax, ega ngẽxguma chi choma pemaxã ichacuax̱gu, rü ñu̱xmachitama 
nixĩ íchanatax̱üchixü̃ i Abimeréx ==ñanagürü. Rü ñu̱xũchi ñanagürü: —
¡Nua naxũ, Pa Abimeréx, rü nanutaquex̱e i curü churaragü rü ngĩxã yigü 
tadai! ==ñanagürü. 
30Rü yexguma Chebúx ga guma ĩanemaxã icuácü nüxü̃ cuax̱gu nax Gaá rü 
yemaacü yanadexanexü̃xü̃, rü poraãcü nanu. 
31Rü yemacax̱ Abimeréxcax̱ nimuga ga Arumáwa yexmaxü̃, rü ñanagürü: —
Gaá ya Ébe nane, rü naenexẽgümaxã nua Chiquéü̃wa naxĩ rü ñu̱xma rü nua 
nangẽxmagü. Rü duü̃xü̃güxü̃ nixucu̱xẽgü nax cuxchi naxaiexü̃cax̱. 
32¡Rü ngẽmacax̱ ñomatama i chütaxü̃gu nua naxũ namaxã i curü churaragü 
rü naanegu picu̱xgü! 
33¡Rü noxri yangunegu üax̱cü ngexwaca rügoxgu rü daa ĩanecax̱ 
ípeyaxüãchixü̃! Rü ngẽxguma Gaá rü norü duü̃xü̃gümaxã pexcax̱ íyayixgu 
nax pemaxã nügü nadai̱x̱ü̃cax̱, ¡rü cuma cunaxwax̱exü̃ namaxã naxü! 
==ñanagürü. 
34Rü yema chütaxü̃tama inaxũãchi ga Abimeréx namaxã ga guxü̃ma ga norü 
churaragü, rü ĩane ga Chiquéü̃wa naxĩ. Rü yexguma marü ĩanearü ĩxpemawa 
nangugügu rü yéma ãgümücügu nitoye ga norü churaragü, rü yexma 
nicu̱xgü. 
35Rü yexguma Gaá guma ĩanearü ĩãx̱ ga taxü̃wa ixũxü̃gu, rü Abimeréx rü norü 
churaragümaxã inayayi ga íyacu̱xgüxü̃wa. 
36Rü yexguma yema churaragüxü̃ nadau̱̱xgu ga Gaá rü Chebúxü̃ ñanagürü: —
¡Dücax, max̱pǘnewa ínarüxĩgü i churaragü! ==ñanagürü. Rü nüma ga 
Chebúx rü nanangãxü̃ rü ñanagürü: —Nataxuma i tax̱acü. Ngẽma cuxcax̱ 
naduü̃xü̃güraxü̃xü̃ rü max̱pǘnechipetamare nixĩ ==ñanagürü. 
37Natürü nüma ga Gaá rü ñanagürüama —¡Dücax, mea ínadawenü! Rü gua 
max̱pǘne ya Naaneã̃́xpetünax̱ãgu ãéganewa ínarüxĩgü i churaragü. Rü 

totücumü rü nagu naxĩ i ngẽma nama i nawa nadapetüxü̃ i ngẽma castaña i 
nawa nangutaquex̱exü̃ i ngẽma ẽxü̃guxü̃ cuax̱güxü̃ ==ñanagürü. 
38Rü Chebúx nanangãxü̃ rü ñanagürü: —¡Ñu̱xma idexa, Pa Ídexaechaxü̃! 
Cumax, nixĩ ga ñacuxü̃: “Abimeréx rü taxuxü̃ma nixĩ, rü taxucax̱ma norü 
mugüruü̃gü tixĩgü i yixemagü”, ñacuxü̃. ¡Rü ñu̱xma nüxü̃ nadau rü ngẽmagü 
nixĩ i churaragü i cuxcax̱ taxuxü̃ma ixĩgüxü̃! ¡Rü inaxũãchi rü namaxã cugü 
yadai! ==ñanagürü. 
39Rü nüma ga Gaá rü guxü̃ma ga duü̃xü̃gü ga Chiquéü̃cüãx̱güpex̱egu nixũ nax 
Abimeréxmaxã nügü yadaixü̃cax̱. 
40Natürü Abimeréx rü Gaáwe nangẽ. Rü nüma ga Gaá rü naxchax̱wa niña. Rü 
guma ĩanearü ĩãx̱wa rü nayexma ga muxü̃ma ga yuexü̃. 
41Abimeréx rü Arumágutama narüxãũ̱̱x. Rü nüma ga Chebúx rü Gaáxü̃ rü 
naenexẽgüxü̃ Chiquéü̃wa ínawoxü̃. 
42Moxü̃ãcü rü yema duü̃xü̃gü ga Chiquéü̃cüãx̱ rü naanewa narüxĩgüxü̃. Rü 
yemaxü̃ nacuax̱ ga Abimeréx. 
43Rü yemacax̱ tomaepü̱xgu nayayauxgü ga norü churaragü rü naanegu 
nayacu̱xgüxẽxẽ. Rü yexguma nüxü̃ nadaugügu ga duü̃xü̃gü ga 
Chiquéü̃cüãx̱gü ga ĩanewa nax ínachoxü̃xü̃, rü nüma ga yema íyacu̱xgüxü̃wa 
rü nichoxü̃, rü tüxü̃ nadai ga guxema Chiquéü̃cüãx̱gü. 
44Rü nüma ga Abimeréx rü yema natücumümaxã ĩanearü ĩãx̱ ga taxü̃wa 
nabuxmü. Rü yéma nüxna nadaugü nax tama wena tümaarü ĩanegu 
tachocuxü̃cax̱ ga guxema marü íchoxü̃xẽ. Rü yema to ga taxrechimüxü̃ rü 
tüxü̃ nadai ga guxema tümaanewa ĩxẽ. 
45Rü guxü̃ma ga yema ngunexü̃ rü nüma ga Abimeréx rü norü churaragü 
yema Chiquéü̃cüãx̱güxü̃ nadai rü ñu̱xmata nanapu ga guma ĩane. Rü ñu̱xũchi 
nagu napogü rü tüxü̃ nadai ga guxema duü̃xẽgü ga Chiquéü̃wa yaxügüxe. Rü 
ñu̱xũchi guxü̃wama yucüramaxã nanagüane. 

46Rü yexguma Midáx-chiquéü̃cüãx̱gü nüxü̃ cuáchigagügu ga yema Abimeréx 
üxü̃, rü nayarücu̱xgü nagu ga yema poxü̃chicaxü̃ ga norü tupana ga El-
beríarü tupaucawa yexmaxü̃. 
47Rü nüma ga Abimeréx nüxü̃ nacuax̱ nax yema poxü̃chicaxü̃gu yanacu̱xgüxü̃ 
ga guxü̃ma ga yema duü̃xü̃gü ga Midáx-chiquéü̃cüãx̱. 
48Rü nüma ga Abimeréx rü guxü̃ma ga norü duü̃xü̃gümaxã max̱pǘne ya 
Charmóü̃wa naxũ rü wüxi ga yuemamaxã naichacüxü nidae. Rü ñu̱xũchi 
nügüãtügu nayange. Rü guxü̃ma ga norü duü̃xü̃güxü̃ namu nax paxa 
naxügüãx̱ü̃cax̱ ga yema nüma naxüxü̃. 
49Rü yemaacü ga guxü̃ma ga norü duü̃xü̃gü rü naichacüxü nidaegü. Rü 
ñu̱xũchi Abimeréxwe namaxã narüxĩ rü ñu̱xmata yema poxü̃chica ga 
tupaucawa yexmaxü̃wa nangugü. Rü yexma nananutaquex̱e ga yema 
naichacüügü rü ñu̱xũchi nawa nanangixichigü. Rü yemaacü tüxü̃ nadai ga 
guxema Midáx-chiquéü̃cüãx̱ ga 1,000 ga duü̃xü̃gü ga iyatüxü̃ rü ngexü̃. 
50Yemawena ga Abimeréx rü ĩane ga Tebéxwa naxũ. Rü naxcax̱ ínayagoõchi 
rü nayapu. 
51Rü guma ĩanearü ngãxü̃wa rü nayexma ga wüxi ga dauxü̃taechica rü yexma 
nicu̱xgü ga guxü̃ma ga duü̃xü̃gü ga guma ĩanecüãx̱ ga iyatüxü̃ rü ingexü̃. Rü 
meama nanawãxtagü ga norü ĩãx̱ rü naétügu naxĩgü. 
52-53Natürü nüma ga Abimeréx rü yema poxü̃chicaxü̃arü ĩãx̱wa nangu nax 
yaguãxü̃cax̱ rü nadaiaxü̃cax̱ ga yema duü̃xü̃gü ga yexma icu̱xgüxü̃. Rü 
yexguma marü yaguxchaü̃ãx̱gu ga yema poxü̃chicaxü̃ rü wüxi ga nge rü 
Abimeréxétügu inaña ga wüxi ga nuta ga camütaeruxü̃ ixĩcü. Rü guma nuta 
rü Abimeréxerugu nangu rü nipueru. 
54Rü yemacax̱ ga nüma ga Abimeréx rü paxa norü ngü̃xẽẽruü̃cax̱ naca rü 
ñanagürü nüxü̃: —¡Nayaxu i curü tara rü choxü̃ imax̱! Erü tama chanaxwax̱e 
nax wüxi i ngexü̃ choxü̃ imáxü̃ ñagüxü̃ i duü̃xü̃gü ==ñanagürü. Rü 
yexgumatama ga norü ngü̃xẽẽruxü̃ rü norü taramaxã nanacana. Rü yemaacü 
nayu ga Abimeréx. 

55Rü yexguma yema Iraétanüxü̃ nüxü̃ daugügu ga Abimeréx nax marü 
nayuxü̃, rü wüxichigü rü napatawa naxũ. 
56Rü yemamaxã nixĩ ga Tupana ga nüxü̃̃́ naxütanüãxü̃ ga Abimeréx naxcax̱ 
ga yema máeta ga nanatümaxã naxüxü̃ ga yexguma 70 ga naenexẽgüxü̃ 
nadaixgu. 
57Rü Tupana rü Chiquéü̃cüãx̱güxü̃ rü ta napoxcue naxcax̱ ga yema máeta ga 
naxügüxü̃. Rü yemaacü ningu ga yema poxcu ga Yedeóü̃ nane ga Yotáü̃ yema 
duü̃xü̃gümaxã ueguxü̃. 

Ãẽ̱̃xgacügü ga guxchaxü ̃ güarü mẽxẽxẽrüü ̃gü 10 

Torá rü Iraétanüxü̃maxã inacua̱x 

1Abimeréxwena rü wüxi ga yatü ga Ichacátanüxü̃ ga Torágu ãégaxü̃ rü nüxí 
Iraétanüxü̃maxã inacuax̱ nax norü uanügümex̱ẽwa ínanguxü̃xẽẽxü̃cax̱. Rü 
nüma ga Torá rü Puá nane nixĩ rü Dodótaxã nixĩ. Rü nüma ga Torá rü 
naxãchiü̃ nagu ga guma ĩane ga Chamí ga Efraíü̃arü máxpüxanexü̃wa 
yexmane. 
2Rü 23 ga taunecü Iraéanemaxã inacuax̱ rü ñu̱xmata nayumare. Rü norü ĩane 
ga Chamígu nanatax̱gü. 

Yaí rü Iraétanüxü̃maxã inacua̱x 

3Rü nawena ga Torá rü wüxi ga Garaáxanecüãx̱ ga Yaígu ãégaxü̃ nixĩ ga 
Iraéanemaxã icuáxü̃. Rü nüma rü 22 ga taunecü nixĩ nax ãẽx̱gacü yixĩxü̃. 
4Yaí rü 30 ga nanegü nüxü̃̃́ nayexma rü wüxichigü ga yema nanegü rü wüxi 
ga ĩanemaxã inacuax̱ ga Garaáxarü naanewa. Rü yimá 30 ya ĩanegü rü ñu̱xma 
rü ta i duü̃xü̃gü rü nüxü̃ nacuax̱gü nax Yaíarü ĩanegü yaxĩgüxü̃. 
5Rü yexguma nayu̱xgu ga Yaí rü wüxi ga nachica ga Camóü̃gu ãégaxü̃gu 
nanatax̱gü. 

Amóü̃tanüxü̃ rü chixri Iraétanüxü̃maxã inacua̱x 

6Natürü nüma ga Iraétanüxü̃ rü wenaxarü Cori ya Tupanapex̱ewa chixexü̃ 
naxügü rü guxü̃raü̃xü̃ ga Baáchicünax̱ãxü̃ rü Ataréchicünax̱ãxü̃ nicuax̱üü̃gü. 
Rü yexgumarüxü̃ tá nüxü̃ nicuax̱üü̃gü ga Chíriacüãx̱güarü 

tupanachicünax̱ãgü, rü Chidóü̃cüãx̱güarü tupanachicünax̱ãgü, rü 
Moátanüxü̃arü tupanachicünax̱ãgü rü Amóü̃tanüxü̃arü tupanachicünax̱ãgü, 
rü Firitéugüarü tupanachicünax̱ãgü. Rü Cori ya Tupanaxü̃ narüngümae rü 
nüxü̃ narüxoe nax naxcax̱ nangutaquex̱egüxü̃. 
7Rü yemacax̱ nüma ga Cori ya Tupana rü namaxã nanu rü Firitéugümex̱ẽwa 
rü Amóü̃tanüxü̃mex̱ẽwa nanayexmagüxẽxẽ nax namaxã inacuax̱güxü̃cax̱. 
8Rü 18 ga taunecü nixĩ ga Firitéugü rü Amóü̃tanüxü̃ poraãcü chixri namaxã 
inacuax̱güxü̃ ga yema Iraétanüxü̃ ga Garaáxanewa maxẽxü̃ ga natü ga 
Yudáü̃arü tocutüwa ga Amoréutanüxü̃arü naanewa. 
9Rü nüma ga Amóü̃tanüxü̃ rü natü ga Yudáü̃ nichoü̃ nax Yudátanüxü̃maxã rü 
Bẽyamíü̃tanüxü̃maxã rü Efraíü̃tanüxü̃maxã nügü yadaixü̃cax̱. Rü yexeraxü̃ ga 
guxchawa nayexmagü ga yema Iraétanüxü̃. 
10Rü yexguma ga Iraétanüxü̃ rü Cori ya Tupanana ngü̃xẽẽcax̱ nacagüe rü 
ñanagürügü: —Pa Tórü Tupanax, cupex̱ewa chixexü̃ taxügü rü cuxna 
tixĩgachi nax nüxü̃ ticuax̱üü̃güxü̃cax̱ i ngẽma tupananetagümare 
==ñanagürügü. 
11-12Rü nüma ga Cori ya Tupana rü nanangãxü̃ rü ñanagürü: —Pemax rü 
Equítuanecüãx̱gümex̱ẽwa peyexmagü, rü Amoréugümex̱ẽwa peyexmagü, rü 
Amóü̃tanüxü̃mex̱ẽwa peyexmagü, rü Firitéugümex̱ẽwa peyexmagü rü 
Chidóü̃cüãx̱gümex̱ẽwa peyexmagü rü Amaréxtanüxü̃mex̱ẽwa peyexmagü, rü 
Madiáü̃tanüxü̃mex̱ẽwa peyexmagü, natürü yexguma pema choxna pecagu rü 
choma rü naxmex̱wa pexü̃ íchanguxü̃xẽxẽ. 
13Rü naétüwa nax yemaacü pexü̃ charüngü̃xẽẽxü̃ rü pemax rü choxna 
pixĩgachiama naxcax̱ nax tupananetaxü̃ picuax̱üü̃güxü̃. Rü ngẽmacax̱ i 
ñu̱xma rü taxũtáma wena pexü̃ íchanguxü̃xẽxẽ. 
14¡Rü ñu̱xmax rü ngéma naxü̃tawa pexĩ rü nüxna ngü̃xẽxẽcax̱ peyacax̱ i 
ngẽma tupananetagü i pema peyauxgüxü̃! ¡Rü ẽcü i ñu̱xma rü nümagü pexü̃ 
ínanguxü̃xẽxẽ i ngẽxguma guxchaxü̃wa pengẽxmagügu! ==ñanagürü. 

15Rü yexguma ga Iraétanüxü̃ rü Corixü̃ nangãxü̃gü rü ñanagürügü: —
Aixcüma nixĩ i chixexü̃ taxügüxü̃. ¡Rü tomaxã naxü i ngẽma yexera cuxcax̱ 
rümemaexü̃, natürü tanaxwax̱e i curü ngü̃xẽxẽ. ¡Rü toxü̃ ínanguxü̃xẽxẽ i 
ñu̱xmax! ==ñanagürügü. 
16Rü nüma ga Iraétanüxü̃ rü nüxna nixĩgachi ga yema togü ga 
nachixü̃anegüarü tupananetagü rü wenaxarü Cori ga Tupanaxü̃ nicuax̱üü̃gü. 
Rü nüma ga Cori ya Tupana rü marü tama yáxna namaxã naxĩnü nax poraãcü 
ngúxü̃ yangegüxü̃ ga Iraétanüxü̃, rü wenaxarü nüxü̃ narüngü̃xẽxẽ. 
17Rü nüma ga Amóü̃tanüxü̃ rü nügü nanutaquex̱e rü ĩane ga Garaáxgu 
nayapexgü. Rü yexgumarüxü̃ ta ga Iraétanüxü̃ rü nügü nanutaquex̱e rü 
Mispágu nayapexgü. 
18Rü yema Iraétanüxü̃ ga Garaáxanewa maxẽxü̃ rü ñu̱xũchi norü ãẽx̱gacügü 
ga namaxã icuax̱güxü̃ rü nügümaxã ñanagürügü: —Yíxema tamaxã icuáxe 
nax Amóü̃tanüxü̃cax̱ ixĩãchixü̃ rü yíxema tá tixĩ ya tórü ãẽx̱gacü ixĩxẽ i 
Garaáxanewa ==ñanagürügü. 

Ãẽ̱̃xgacügü ga guxchaxü ̃ güarü mẽxẽxẽrüü ̃gü 11 

Yetéchiga 

1-2Yeté rü Garaáxanewa rü wüxi ga churara ga daiwa poracü nixĩ. Rü nüma 
rü wüxi ga nge ga naxü̃nemaxã taxexü̃ ngĩne nixĩ, rü nanatü rü Garaáx nixĩ 
ga tümaéga. Rü nüma ga Garaáx rü naxmax̱waxüchi nüxü̃̃́ nayexma ga to ga 
nanegü. Rü yexguma nayaegu ga yema nanegü, rü Yetéxü̃ nanatüpatawa 
ínatax̱üchigü rü ñanagürügü nüxü̃: —Taxuxü̃táma cuxna naxǘ i ngẽma 
tanatüarü ngẽmaxü̃gü, erü to i ngexü̃xacümare quixĩ ==ñanagürügü. 
3Rü yemacax̱ ga Yeté rü naenexẽgüna nixũ rü Tóxanegu nayaxãchiü̃. Rü yéma 
nananutaquex̱e ga wüxitücumü ga duü̃xü̃gü ga chixexü̃gu maxẽxü̃. Rü yema 
duü̃xü̃gü ga ngĩ ̃́xtax̱agüxü̃maxã duü̃xẽgü tüxü̃ nibuxmüxẽxẽ rü nangĩ ̃́xẽ. 
4-5Rü yexgumaxü̃cüü nixĩ ga Amóü̃tanüxü̃ ga Iraétanüxü̃cax̱ íyaxüãchixü̃. Rü 
yemacax̱ ga Garaáxanearü ãẽx̱gacügü rü Tóxarü naanewa naxĩ nax Yetéxü̃ 
yagagüxü̃cax̱. 

6Rü Yetéxü̃ ñanagürügü: —¡Nua toxü̃tawa naxũ! Rü tanaxwax̱e nax torü 
ãẽx̱gacü quixĩxü̃ rü tomaxã icucuáxü̃ i ngẽxguma Amóü̃tanüxü̃xü̃ idaixgu 
==ñanagürügü. 
7Yeté rü nanangãxü̃ rü ñanagürü: —¿Tama ẽx̱na i pema yixĩxü̃ ga chauxchi 
pexaiexü̃, rü choxü̃ ípemuxũchixü̃ ga chaunatüpatawa? ¿Rü tax̱acücax̱ i 
ñu̱xma nax guxchaü̃wa pengẽxmagüxü̃gu i chau̱̱xcax̱ pedauxü̃ nax pexü̃ 
charüngü̃xẽxẽxü̃cax̱? ==ñanagürü. 
8Rü nümagü rü nanangãxü̃gü rü ñanagürügü: —Aixcüma nixĩ i guxchaxü̃wa 
tangexmagüxü̃ rü ngẽmacax̱ nixĩ i cuxcax̱ tadaugüxü̃. Rü tanaxwax̱e nax towe 
curüxũxü̃ nax Amóü̃tanüxü̃xü̃ idai̱x̱ü̃cax̱ rü torü ãẽx̱gacü quixĩxü̃cax̱ i nua 
Garaáxanewa i ítaxãchiü̃güxü̃wa ==ñanagürügü. 
9Rü nüma ga Yeté nanangãxü̃ rü ñanagürü —Ega pema penaxwax̱egu nax 
chataeguxü̃ nax Amóü̃tanüxü̃xü̃ chayadai̱x̱ü̃cax̱, rü ngẽxguma tá Cori ya 
Tupana choxü̃ rüporamaexẽẽgu, rü ngẽxguma tá nixĩ i perü ãẽx̱gacü chixĩxü̃ 
==ñanagürü ga Yeté. 
10Rü nüma ga yema ãẽx̱gacügü rü Yetémaxã nüxü̃ nixugüe rü ñanagürügü: 
—Nümatama ya Cori ya Tupana nixĩ ya nüxü̃ cuácü nax aixcüma toma tá 
tayanguxẽẽxü̃ i ngẽma cunaxwax̱exü̃ ==ñanagürügü. 
11Rü yexguma ga Yeté rü nawe narüxũ. Rü guxü̃ma ga ĩanecüãx̱gü rü norü 
ãẽx̱gacüxü̃ rü ñu̱xũchi norü churaragüeruxü̃ nüxü̃ naxunetagü. Rü Mispáwa 
rü nüma ga Yeté rü Cori ya Tupanapex̱ewa wena yema ãẽx̱gacügümaxã nüxü̃ 
nixu ga yema ore ga noxri namaxã nüxü̃ yaxuxü̃. 
12Rü yemawena rü nüma ga Yeté rü orearü ngeruü̃gü inamuãchitanü nax 
Amóü̃tanüxü̃arü ãẽx̱gacüxü̃tawa naxĩxü̃cax̱ nax nüxü̃ yanaxugüexü̃cax̱ ga ore 
ga ñaxü̃: —¿Tax̱acürü chixexü̃ cumaxã chaxü, rü ngẽmacax̱ i ñu̱xma rü chorü 
naanecax̱ ícuyagoõchixü̃? ==ñaxü̃. 
13Rü nüma ga Amóü̃tanüxü̃arü ãẽx̱gacü rü Yetéarü orearü ngeruxü̃güxü̃ 
nangãxü̃ rü ñanagürü: —Yexguma pema i Iraétanüxü̃ Equítuanewa 
ípechoxü̃gu, rü toxna penayaxu ga torü naane ga natü ga Arnóü̃wa ixügüxü̃ 

rü ñu̱xmata natü ga Yabóxwa rü natü ga Yudáü̃wa nguxü̃. Rü ñu̱xma rü 
chanax̱wax̱e i meamare rü tama yigü idaixãcüma choxü̃̃́ cunatáeguxẽxẽ i 
ngẽma naane ==ñanagürü. 
14-15Rü nüma ga Yeté rü to ga orearü ngeruü̃gü Amóü̃tanüxü̃arü 
ãẽx̱gacüxü̃tawa namugü ñaa ga oremaxã: —Ñaa nixĩ i Yetéarü ngãxü̃: 
“Tomagü i Iraétanüxü̃ rü taguma nixĩ i Moátanüxü̃na rü Amóü̃tanüxü̃na norü 
naane tayapugüxü̃. 
16Rü yexguma Equítuanewa ítachoxü̃gu, rü naane ga chianexü̃gu taxĩ rü 
ñu̱xmata Már i Dauchíüxü̃wa tangugü. Rü yéma tachopetü rü ñu̱xmata 
Cadéwa tangugü. 
17Rü yexguma Edóü̃arü ãẽx̱gacüxü̃tawa tanamugü ga orearü ngeruü̃gü nax 
nüxna yacagüxü̃cax̱ nax toxü̃ namupetütanüxü̃cax̱ ga norü naanewa, natürü 
nüma rü tama toxü̃ namupetütanü. Rü yemacax̱ Moáarü ãẽx̱gacüna rü ta 
tacagüe, natürü nüma rü ta tama toxü̃ namupetütanü. Rü yemacax̱ 
Cadéwatama tayexmagü. 
18Rü yemawena rü chianexü̃gu taxĩ rü Edóü̃tanüxü̃arü rü Moátanüxü̃arü 
naanexü̃ ítachoegu, rü ñu̱xmata Moátanüxü̃arü éstewaama tangugü. Rü natü 
i Arnóü̃arü to̱xmax̱tagu tapegü. Natürü tama yema natü tichoü̃ yerü yéma 
inaxügü ga Moátanüxü̃arü naane. 
19Rü yexguma rü Chióü̃ ga Amoréutanüxü̃arü ãẽx̱gacü ga Ebóü̃cüãx̱ü̃tawa 
tanamugü ga torü orearü ngeruü̃gü nax nüxna yacagüxü̃cax̱ nax toxü̃ 
namupetütanüxü̃cax̱ ga norü naanewa nax yemaacü torü naanewa taxĩxü̃cax̱. 
20Natürü ga Chióü̃ rü tama toxü̃̃́ nayaxõ rü yemacax̱ tama norü naanewa toxü̃ 
namupetütanüchaü̃. Rü yemacax̱ ga nüma rü paxa nananutaquex̱e ga 
guxü̃ma ga norü churaragü rü ñu̱xũchi Yaáchawa nanamugü. Rü yexma toxü̃ 
nadai. 
21Natürü nüma ga Cori ya Iraétanüxü̃arü Tupana rü pora nüxna naxã ga yema 
Iraétanüxü̃, rü yemacax̱ Chióü̃xü̃ rü guxü̃ma ga norü churaragüxü̃ 
narüporamaegü rü nanadai. Rü yemacax̱ ga yema torü o̱xigü ga Iraétanüxü̃ 

rü nügüxü̃̃́ nanayaugü ga guxü̃ma ga yema naane ga Amoréutanüxü̃ nawa 
maxẽxü̃. 
22Rü nanayauxgü ga guxü̃ma ga yema Amoréutanüxü̃arü naane ga natü ga 
Arnóü̃wa íxügüxü̃ rü ñu̱xmata natü ga Yabóxwa nangu rü ñu̱xũchi yema 
chianexü̃ rü ñu̱xmata natü ga Yudáü̃wa nangu. 
23¿Rü ñu̱xma i cumax rü toxü̃ ícuwoxü̃chaü̃ nawa i ngẽma naane ga Cori ya 
Tupana Amoréutanüxü̃na yaxuxü̃ nax toxna naxããxü̃cax̱? 
24Rü ngẽxguma chi Quemó, ya curü tupana tax̱acü cuxna ãxgu, rü chi cuxrü 
nixĩ rü cuxü̃̃́ nachu̱xu. ¿Tama ẽx̱na aixcüma yixĩxü̃ i ngẽma? Rü 
ngẽxgumarüxü̃ ta nixĩ i toma nax toxrü yixĩxü̃ i ngẽma naane i torü Cori ya 
Tupana toxna ãxü̃. 
25¿Ẽ̱xna cuma rü nüxü̃ curüyexera ga Baláx ga Chipóx nane ga Moátanüxü̃arü 
ãẽx̱gacü? Dücax, nüma rü taguma tomaxã nügü nadai. 
26Rü marü 300 ya taunecü marü nua ĩanegü ga Ebóü̃wa rü Aroéwa rü norü 
ĩanexacügüwa tamaxẽ. Rü naétü guxü̃nema ga ĩanegü ga natü ga 
Arnóü̃cutüwa yexmagünewa tamaxẽ. ¿Rü tü̱xcüü̃ tama yema ngunexü̃gügu 
tomaxã nüxü̃ pixu nax pexü̃̃́ nachu̱xuxü̃ ga yema naane? 
27Choma rü taxuxü̃ma i chixexü̃ cumaxã chaxü. Rü cumawaxi nixĩ i chixexü̃ 
tomaxã cuxüxü̃ erü toxcax̱ ícuyagoõchi. Natürü nüma ya Cori ya Tupana ya 
guxchaxü̃arü mexẽẽruxü̃ tá nixĩ i Iraétanüxü̃maxã rü Amóü̃tanüxü̃maxã 
namexẽxẽxü̃ i ngẽma guxchaxü̃” ==ñanagürü. 
28Natürü woo yemaacü nax yadexaxü̃ ga Yeté rü nüma ga Amóü̃tanüxü̃arü 
ãẽx̱gacü rü tama inaxĩnüchaü̃ ga yema Yeté namaxã nüxü̃ ixuxü̃. 

Yetéarü uneta 

29Rü Yeténa nangu ga Tupanaãxẽ. Rü nüma ga Yeté rü Garaáxanegu rü 
Manachétanüxü̃anegu ínayaxüegu, rü Garaáxarü ĩane ga Mispáwa naxüpetü 
nax Amóü̃tanüxü̃arü naanegu naxücuxü̃cax̱. 
30-31Rü ñu̱xũchi nüma ga Yeté rü Cori ya Tupanaxü̃ ñanagürü: —Ega 
ngẽxguma tá choxna cunaxãxgu i pora nax chanadaixü̃cax̱ i ngẽma 

Amóü̃tanüxü̃, rü cumaxã ichaxuneta rü ngẽxguma ngẽma daiwena 
chopatawa changuxgu rü yíxema tüxíra choxü̃ yatüxãchixe rü tá chorü 
ãmarexü̃ cuxcax̱ tüxü̃ chigu ==ñanagürü. 
32Yeté rü norü churaragümaxã Amóü̃tanüxü̃arü naanegu naxücu, rü nanadai. 
Rü Cori ya Tupana rü pora nüxna taxã rü yemacax̱ Amóü̃tanüxü̃xü̃ 
narüporamae. 
33Rü muxü̃ma ga norü uanügüxü̃ nadai. Rü 20 ga ĩanegü napuxü̃. Rü yima 
ĩanegütanüwa rü Arué nixĩ ga wüxi, rü Miníx nixĩ ga nai, rü Abé-queremíü̃ 
nixĩ ga nai. Rü yemaacü Iraétanüxü̃mex̱ẽwa nayexma ga yema Amóü̃tanüxü̃. 
34Rü yexguma ga Yeté rü napata ga Mispáwa yexmanecax̱ nataegu. Rü 
yexguma napatawa nanguxgu rü naxacü ga ngĩgümaxã wüxicax̱cü nüxü̃ 
iyatüxãchi. Rü ngĩrü taãẽmaxã paü̃déru napaxãcü napex̱ewa ne 
iyayüxãchichigü. Rü yexicatama nixĩ ga naxacü, rü nataxuma ga to ga 
naxacügü. 
35Rü nüma ga Yeté rü yexguma ngĩxü̃ nadau̱̱xgu rü nügü narügáutechiru norü 
ngechaü̃maxã rü ñanagürü ngĩxü̃: —¡Achax̱a Pa Chauxacüx, taxüchixü̃ i 
ngúxü̃ choxna cuxã! Rü cuma nixĩ i ñaa ngúxü̃ choxü̃ quingexẽẽxü̃. Erü 
choma rü wüxi i uneta Cori ya Tupanamaxã chaxü, rü taxucürüwama 
chanawomüxẽxẽ ==ñanagürü. 
36Rü ngĩma ga naxacü rü inangãxü̃ rü ngĩgürügü: —Pa Chaunatüx, ¡chomaxã 
naxü i ngẽma Cori ya Tupanamaxã icuxunetaxü̃! Nüma rü marü cuxü̃ 
narüporamaexẽxẽ nüxü̃ i ngẽma curü uanügü i Amóü̃tanüxü̃. 
37Natürü naxü̃pa i ngẽma rü cuxna naxcax̱ chaca nax choxna cunaxãxü̃ ya 
taxre ya tauemacü nax max̱pǘneanegu chomücügümaxã chanaxũanexü̃cax̱ 
rü ngẽxma chanaxaxuneanexü̃cax̱, erü taguma chaxãteãcüma tá chayu 
==ngĩgürügü. 
38Rü Yeté rü taxre ga tauemacü naxacüna naxã nax ngĩmücügümaxã 
max̱pǘneanegu naxũaneãxü̃cax̱. Rü yexma inaxaxuneane yerü nagu irüxĩnü 
nax taguma naxãteãcüma tá nayuxü̃. 

39Rü yexguma nangupetügu ga taxre ga tauemacü rü ngĩnatücax̱ itaegu. Rü 
ngĩnatü rü ngĩmaxã nayanguxẽxẽ ga yema Cori ya Tupanamaxã nüxü̃ 
yaxuxü̃. Rü Yetéacü rü iyu taxuxü̃ma ga yatüxü̃ ngĩxü̃ne cuáãcüma. 
40Rü yemacax̱ ga Iraétanüxü̃arü pacügü rü guxcü ya taunecügu ãgümücü i 
ngunexü̃ Yetéxacücax̱ ixauxe. 

Ãẽ̱̃xgacügü ga guxchaxü ̃ güarü mẽxẽxẽrüü ̃gü 12 

Efraíü̃tanüxü̃ rü Yetémaxã nanue 

1Rü nügü namexẽẽgü ga Efraíü̃tanüxü̃arü churaragü rü nichoü̃ ga natü ga 
Yudáü̃wa. Rü ĩane ga Chafóü̃wa naxĩ rü Yetéxü̃ ñanagürügü: —¿Tü̱xcüü̃ 
quixüe i natü i Yudáü̃wa nax Amóü̃tanüxü̃maxã pegü pedaixü̃cax̱? ¿Rü 
tü̱xcüü̃ tama torü ngü̃xẽẽcax̱ ícuca nax cuxü̃ tarüngü̃xẽxẽgüxü̃cax̱? Rü ñu̱xma 
rü tá nagu tanangixi ya cupata nax ngẽxma quixaxü̃cax̱! ==ñanagürügü. 
2Rü yexguma nüma ga Yeté rü nanangãxü̃ rü ñanagürü: —Choma rü chorü 
duü̃xü̃gü rü Amóü̃tanüxü̃maxã tanue. Rü yexguma pexcax̱ changemagu rü 
pemax rü tama nua pexĩ rü tama toxü̃ ípeyapoxü̃. 
3Rü yexguma nüxü̃ chadau̱̱xgu nax marü tama nua pexĩxü̃ nax toxü̃ 
peyarüngü̃xẽẽgüxü̃cax̱, rü choma rü wüxicana chorü maxü̃ ichaxã rü naxcax̱ 
ichayagoõchi ga Amóü̃tanüxü̃ rü chanadai. Rü nüma ya Cori ya Tupana rü 
nüxü̃ choxü̃ narüporamaexẽxẽ. ¿Rü tax̱acücax̱ i ñu̱xma i nua chomaxã 
peyanuexü̃? ==ñanagürü. 
4Natürü nüma ga Efraíü̃tanüxü̃ rü nanangãxü̃gü rü ñanagürügü: —Pema i 
Garaáxanecüãx̱gü rü torü naanegu yarücu̱xgümarexe pixĩgü. Erü 
Efraíü̃tanüxü̃arü rü Manachétanüxü̃arü naanegüwa pemaxẽ 
==ñanagürügü. Rü yexguma nüma ga Yeté rü nananutaquex̱e ga guxü̃ma 
ga Garaáxanecüãx̱ ga iyatüxü̃. Rü yemamaxã Efraíü̃tanüxü̃maxã nügü nadai. 
Rü nüma ga Yeté rü narüporamaegü. 
5-6Rü nüma ga Garaáxanecüãx̱gü rü nüxna nadaugü ga yema natü ga Yudáü̃ 
ínuxtamayexü̃wa nax tama yéma yachoü̃xü̃cax̱ rü yabuxmüxü̃cax̱ ga 
Efraíü̃tanüxü̃. Rü yexguma nayexmagu ga iñaxü̃ ga Efraíü̃tanüxü̃, rü 

yaxüechaü̃gu ga natü i Yudáü̃wa, rü nüma ga Garaáxanecüãx̱gü rü nüxna 
nacagü: —¿Cuma rü Efraíü̃tanüxü̃ quixĩ? ==ñanagürügü. Rü yexguma: —
Tama ==ñaxgu, rü yema yéma dauxü̃taegüxü̃ rü nanamu nax —Chiboléx 
==ñaxü̃. Rü yexguma Efraíü̃tanüxü̃ yixĩxgu rü —Siboléx ==ñanagürü 
yerü nüxü̃̃́ naguxcha nax mea naxuaxü̃ ga yema dexa. Rü yexguma: —Siboléx 
==ñaxgu rü nayayauxgü rü yexmatama nayamax̱gü naxpechinügu ga natü 
ga Yudáü̃. Rü yema ngunexü̃gügu rü yexma nayue ga 42,000 ga Efraíü̃tanüxü̃ 
ga iyatüxü̃. 
7Rü nüma ga Yeté rü 6 ga taunecü Iraétanüxü̃arü ãẽx̱gacü nixĩ. Rü yexguma 
nayu̱xgu, rü norü ĩane ya Garaáx ga nagu nabuxü̃negu nanatax̱gü. 

Ixcháü̃chiga 

8Yetéwena rü Ixcháü̃ ga Beréü̃cüãx̱ nixĩ ga Iraétanüxü̃arü ãẽx̱gacü. 
9Rü nüma rü 30 ga nanegü rü 30 ga naxacügü nüxü̃̃́ nayexma. Rü guxü̃ma ga 
yema nanegü rü naxacügü rü tomare ga duü̃xü̃gümaxã nixãxmax̱gü rü 
nixãtegü. Rü nüma ga Ixcháü̃ rü 7 ga taunecü Iraétanüxü̃maxã inacuax̱. 
10Rü yexguma nayu̱xgu rü Beréü̃gu nanatax̱gü. 

Eróü̃chiga 

11Ixcháü̃wena rü Eróü̃ rü Iraétanüxü̃arü ãẽx̱gacü nixĩ. Rü nüma ga Eróü̃ rü 
Chaburóü̃tanüxü̃ nixĩ. Rü 10 ga taunecü namaxã inacuax̱. 
12Rü yexguma nayu̱xgu ga Eróü̃ rü ĩane ga Ayaróü̃gu nanatax̱gü ga 
natanüxü̃arü naanegu. 

Axdóü̃chiga 

13Eróü̃wena rü Axdóü̃ ga ĩane ga Piratóü̃cüãx̱ nixĩ ga Iraétanüxü̃arü ãẽx̱gacü. 
Rü nüma ga Axdóü̃ rü Irié nane nixĩ. 
14Rü 8 ga taunecü nixĩ ga namaxã inacuáxü̃. Rü nüma ga Axdóü̃ rü 40 ga 
nane rü 30 ga nataagü nüxü̃̃́ nayexma. Rü wüxichigü ga yema rü norü 
búrutagu narüxĩĩxü̃. 

15Rü yexguma nayu̱xgu ga Axdóü̃ rü norü ĩane ga nagu nabuxü̃ne ga 
Piratóü̃gu nanatax̱gü. Rü Piratóü̃ rü Efraíü̃tanüxü̃arü naanewa nayexma 
nawa ga yema máxpü̱xanexü̃ ga noxri Amaréxtanüxü̃ nawa maxẽxü̃. 

Ãẽ̱̃xgacügü ga guxchaxü ̃ güarü mẽxẽxẽrüü ̃gü 13 

Chanchóü̃arü buxchiga 

1Natürü nüma ga Iraétanüxü̃ rü Cori ya Tupanapex̱ewa wena chixexü̃ naxüe, 
rü yemacax̱ ga Cori ya Tupana rü Firitéugümex̱ẽgu nanayixẽxẽ ga 40 ga 
taunecü. 
2Rü Choráarü ĩanewa nayexma ga wüxi ga yatü ga Dáü̃tanüxü̃ ixĩcü ga 
Manóagu ãégacü. Rü guxema naxmax̱ rü taguma taxãxacü yerü woetama 
tangexacüecha. 
3Natürü Cori ya Tupanaarü orearü ngeruxü̃ i daxũcüãx̱ rü ngĩxcax̱ nango̱x rü 
ñanagürü ngĩxü̃: —Cuma rü cungexacüecha, natürü i ñu̱xma rü tá cuxãxacü 
rü tá cuyatüxacü. 
4¡Natürü taxũtáma bínu quixaxü rüex̱na to i axchiü i ngúchix̱áxü̃, rü 
taxũtáma tax̱acü i Tupanapex̱ewa ãũãchixü̃ cungõ̱x! 
5Erü cuxü̃̃́ tá nangẽxma i wüxi i cune i tagutáma texé iyoeruxü̃, erü ngẽma 
õxchana i naxü̃pa nax nabuxü̃ rü woetátama Tupanacax̱ ínaxüxüchi. Erü 
yimá cune tá nixĩ i inaxügücü nax Iraétanüxü̃xü̃ ínanguxü̃xẽẽxü̃ naxmex̱wa i 
ngẽma Firitéugü ==ñanagürü. 
6Rü ngĩma ga yema nge rü ngĩtemaxã nüxü̃ iyarüxu rü ngĩgürügü: —Wüxi i 
Tupanaarü orearü ngeruxü̃ chau̱̱xcax̱ nango̱x. Choma nagu charüxĩnügu rü 
Tupanaarü orearü ngeruxü̃ i daxũcüãx̱ nixĩ erü nanaTupanaarü orearü 
ngeruü̃raxü̃xü̃chi. Rü tama nüxna chaca nax ngextá ne naxũxü̃, rü woo i 
nüma rü tama chomaxã nüxü̃ nixu i tax̱acü nax yixixü̃ i naéga. 
7Natürü ñanagürü choxü̃: “Cuxü̃̃́ tá nangẽxma i wüxi i cune. ¡Rü 
ñu̱xmacürüwa rü marü taxũtáma bínu quixaxü rüex̱na axchiü i ngúchix̱áxü̃, 
rü taxũtáma tax̱acü i Tupanapex̱ewa ãũãchixü̃ cungõ̱x! Erü ngẽma õxchana 

rü woetátama Tupanacax̱ íxüxüchixü̃ nixĩ i naxü̃pa nax nabuxü̃ rü ñu̱xmatáta 
nayu̱x”, ñanagürü choxü̃ ==ngĩgürügü. 
8Rü yexguma ga Manóa rü nayumüxẽ rü Cori ya Tupanaxü̃ ñanagürü: —Cuxü̃ 
chacaa̱x̱ü̃, Pa Corix, nax wena nua toxcax̱ cunamuxü̃cax̱ i ngẽma curü orearü 
ngeruxü̃ i daxũcüãx̱ nax tomaxã nüxü̃ yaxuxü̃cax̱ i tax̱acü tá namaxã taxü i 
ngẽma õxchana ixírachaü̃xü̃ ==ñanagürü. 
9Rü nüma ga Tupana rü Manóaxü̃ nangãxü̃, rü wenaxarü naxmax̱cax̱ nango̱x 
ga yema Tupanaarü orearü ngeruxü̃ i daxũcüãx̱ ga yexguma tümaanewa 
tayexmayane. Rü nüma ga Manóa rü nataxuma ga yéma. 
10Rü yemacax̱ ga tüma rü itañaãchi, rü tümatecax̱ tayadau rü ñatagürü nüxü̃: 
—Yema to ga ngunexü̃gu nüxü̃ chadauxü̃ ga Tupanaarü orearü ngeruxü̃ i 
daxũcüãx̱ rü wenaxarü chau̱̱xcax̱ nango̱x ==ñatagürü. 
11Rü nüma ga Manóa rü inachi rü naxmax̱maxã yema daxũcüãx̱ i Tupanaarü 
orearü ngeruxü̃ íyexmaxü̃wa nabuxmü. Rü nüxna naca rü ñanagürü: —
¿Cuma quixĩxü̃ ga to ga ngunexü̃gu cho̱xmax̱cax̱ cungóxü̃? ==ñanagürü. Rü 
nüma ga yema daxũcüãx̱ rü nanangãxü̃ rü ñanagürü: —Ngü̃, choma chixĩ 
==ñanagürü. 
12Rü yexguma ga Manóa rü ñanagürü: —Ngẽxguma yanguxgu i ngẽma 
tomaxã nüxü̃ quixuxü̃ ¿rü ñuxãcü tá itanayaxẽxẽxü̃ i ngẽma buxü̃? ¿Rü 
tax̱acü tá namaxã taxüxü̃? ==ñanagürü. 
13Rü nüma ga Tupanaarü orearü ngeruxü̃ i daxũcüãx̱ rü Manóaxü̃ nangãxü̃ 
rü ñanagürü: —Ngẽma cuxmax̱maxã nüxü̃ chixuxü̃ ¡rü naxü i guxü̃ma! 
14Rü taxũtáma bínu tixaxü rü ñu̱xũchi taxuxü̃táma i to i úbawa üxü̃ i axchiü 
tixaxü rü woo taxuxü̃táma to i axexü̃ i ngúchix̱áxü̃ rü taxũtáma ya Tupana 
chu̱xuxü̃ i õna tangõ̱x. Rü ngẽma tümamaxã nüxü̃ chixuxü̃ tá nixĩ i ngẽma 
taxüxü̃ ==ñanagürü. 
15Manóa rü tama nüxü̃ nacuax̱ nax yema duü̃xü̃ rü Tupanaarü orearü ngeruxü̃ 
i daxũcüãx̱ nax yixĩxü̃. Rü nüxü̃ ñanagürü: —¡Cuxna taxu rü nuxã rüxãũ̱̱x rü 
tomaxã nachibü! Erü wüxi i carnéruxacü tá timax̱ ==ñanagürü. 

16Natürü yema Tupanaarü orearü ngeruxü̃ i daxũcüãx̱ rü nanangãxü̃ rü 
ñanagürü: —Woo chi nuxã charüxãũ̱̱xgu rü taxucürüwa chi chanangõ̱x i 
ngẽma õna i pexüxü̃. Ega penaxwax̱egu rü Cori ya Tupanana penaxuaxü̃ norü 
ãmareruxü̃ ==ñanagürü. 
17Rü yexguma ga Manóa rü Tupanaarü orearü ngeruxü̃ i daxũcüãx̱na naca rü 
ñanagürü: —¿Tax̱acü nixĩ i cuéga? ¡Tomaxã nüxü̃ ixu nax ngẽmaãcü moxẽ 
cuxna taxãxü̃cax̱ i ngẽxguma yanguxgu i ngẽma tomaxã nüxü̃ quixuxü̃! 
==ñanagürü. 
18Natürü yema Tupanaarü orearü ngeruxü̃ i daxũcüãx̱ rü nanangãxü̃ rü 
ñanagürü: —¿Tax̱acücax̱ nüxü̃ cucuáxchaxü̃ i chauéga? Chauéga rü wüxi i 
ẽxü̃guxü̃ nixĩ ==ñanagürü. 
19Rü nüma ga Manóa rü wüxi ga chíbuxacü niyaxu rü ñuxre ga trigu nayaxu, 
rü ñu̱xũchi wüxi ga nutaétügu nananugü nax Tupanana ãmare naxãxü̃cax̱. 
Rü yéma Cori ya Tupanacax̱ nayagu. Rü yexguma ga nüma ga Tupana rü 
Manóapex̱ewa rü naxmax̱pex̱ewa nüxü̃ nüxü̃ nadauxẽxẽ ga wüxi ga cuax̱ruxü̃ 
ga mexẽchixü̃. 
20Yerü yexguma yema naxü̃naarü guruü̃wa napu̱xnagüemagu ga üxü, rü 
Manóa rü naxmax̱maxã nüxü̃ nadaugü ga yema Tupanaarü orearü ngeruxü̃ i 
daxũcüãx̱ rü guma üxüemagu dauxü̃wa nax naxũxü̃. Rü yexguma yemaxü̃ 
nadaugügu, rü yexma nanangücuchitanü. 
21Rü yema nixĩ ga nawa iyacuáxü̃ ga nüxü̃ nax nadaugüxü̃. Rü yexgumatama 
ga nüma ga Manóa rü düxwa nüxü̃ nicuax̱ãchi ga Tupanaarü orearü ngeruxü̃ 
i daxũcüãx̱ nax yixĩxü̃. 
22Rü nüma ga Manóa rü naxmax̱ü̃ ñanagürü: —Ñu̱xmawaxix rü aixcüma tá 
tayue erü Tupanaxü̃ tadaugü ==ñanagürü. 
23Natürü ga tüma rü tanangãxü̃ga rü ñatarügü: —Ngẽxguma chi Cori ya 
Tupana tüxü̃ daixchaü̃gu rü taxũchima tüxü̃̃́ nanayaxu i ngẽma tórü ãmare i 
naxcax̱ iguxü̃, rü taxũchima tüxü̃ nanawex̱ i ngẽma nüxü̃ idaugüxü̃, rü bai 
chi i tamaxã nüxü̃ yaxuxü̃ i ngẽma ñu̱xma tamaxã naxunagüxü̃ ==ñatarügü. 

24Rü yexguma nabuxgu ga yema buxü̃ rü Chanchóü̃gu nanaxüéga. Rü 
yexguma yayaxchigügu, rü Tupana rü poraãcü nüxü̃ narüngü̃xẽxẽ. 
25Rü wüxi ga ngunexü̃gu ga Chanchóü̃ ga yexguma Dáü̃tanüxü̃arü 
churaragüarü pegüchicawa naxũxgu ga ĩanegü ga Chorá rü Etaóü̃arü 
ngãxü̃wa, rü Tupanaãxẽ ya Üünecü inanaxügü nax Chanchóü̃maxã inacuáxü̃. 

Ãẽ̱̃xgacügü ga guxchaxü ̃güarü mẽxẽxẽrüü ̃gü 14 

Chanchóü̃arü ãxma̱xchiga 

1Rü wüxi ga ngunexü̃gu ga Chanchóü̃ rü ĩane ga Tináwa naxũ rü yéma ngĩxü̃ 
nadau ga wüxi ga nge ga Firitéu ixĩcü. 
2Rü yexguma nachiü̃cax̱ nataegu̱xgu rü nanatümaxã rü naémaxã nüxü̃ nixu 
rü ñanagürü: —Wüxi i nge i Firitéu ya ĩane ya Tináwa ngĩxü̃ chadau̱̱xcümaxã 
chingĩxchaü̃. Rü chanaxwax̱e i ngĩnatümaxã penamexẽxẽ nax ngĩmaxã 
chaxãmaxü̃cax̱ ==ñanagürü. 
3Natürü tüma ga nanatü rü naé rü ñatagürügü: —¿Tü̱xcüü̃ cuxmax̱ ngĩxne 
cuyadau natanügu i ngẽma Firitéugü i tama Tupanaxü̃ cuax̱güxü̃? ¿Ẽ̱xna 
itaxuma i nge i nua tatanüwa rü natanüwa i guxü̃ma i ñaa Iraétanüxü̃ nax 
ngĩmaxã cuxãmaxü̃cax̱? ==ñatagürügü. Natürü ga nüma ga Chanchóü̃ rü 
tüxü̃ nangãxü̃ga rü ñanagürü: —Natürü ngẽma pacü iyixĩ i choxü̃̃́ ngúchaü̃cü 
rü changĩxwax̱ecü nax cho̱xmax̱ yixĩxü̃cax̱ ==ñanagürü. 
4Rü tüma ga nanatü rü naé rü tama nüxü̃ tacuax̱gü nax Cori ya Tupana rü 
woetama yemaacü naxueguãxü̃, yerü naxcax̱ nadau ga ñuxãcü Firitéugüna 
guxchaxü̃ nax naxãxü̃. Rü yexgumaü̃cüxü nixĩ ga Iraétanüxü̃ ga 
Firitéugümex̱ẽwa nayexmagüxü̃. 
5Rü yemaacü ga Chanchóü̃ rü nanatü rü naé rü ĩane ga Tináwa taxĩ. Rü 
yexguma Chanchóü̃ guma ĩanearü úbanecüwa nanguxgu ga guma 
ĩanepemawa, rü wüxi ga ai ga yexwacax yaxü̃ rü yéma nüxna nayuxu. 
6Rü yexgumatama ga Cori ya Tupanaãxẽ rü Chanchóü̃xü̃ naporaxẽxẽ. Rü 
ñoma wüxi ga chíbuxacüxü̃ yamáxü̃rüxü̃ rü ngexneãcüma yema aixü̃ nimax̱. 

Natürü ga yema nüxü̃ ngupetüxü̃ rü tama nanatümaxã rü naémaxã nüxü̃ 
nixu. 
7Rü ñu̱xũchi ga Chanchóü̃ rü yema pacü ga nüxü̃̃́ ngúchaü̃cüxü̃tawa naxũ rü 
ngĩmaxã nayarüdexa. 
8Rü marü ñuxre ga ngunexü̃ ngupetüguwena, rü Chanchóü̃ rü wena nataegu 
nax ngĩmaxã yangĩxü̃cax̱ ga yema pacü. Rü ínidau ga yema ai íyamáxü̃wa. 
Rü yexma nüxü̃ nayangau ga yema aixü̃ne ga berure nagu üxchiaü̃xü̃. 
9Rü nanayauxcuchixü ga guma berure, rü nayawechigü. Rü yexguma tüxü̃ 
iyangauxgu ga nanatü rü naé rü tümamaxã nangau rü tanawégü. Natürü 
tama tümamaxã nüxü̃ nixu ga yema ai ga yamáxü̃xü̃newa nax nayau̱̱xãxü̃. 
10Rü tüma ga nanatü ga Chanchóü̃ rü ngĩxü̃ ítayadau ga yema pacü nax 
ngĩmaxã tayamexẽẽgüxü̃cax̱ ga ngĩrü ngĩchiga. Rü nüma ga Chanchóü̃ rü 
nügü naxüchíü naxcax̱ ga ñuxre ga ngextü̱xücü ga Firitéugü yerü woetama 
yema nixĩ ga nacümagü. 
11Natürü nüma ga Firitéugü rü Chanchóü̃xü̃ namuü̃e rü yemacax̱ yéma 
nanagagü ga 30 ga namücügü. 
12Rü yexguma ga nüma ga Chanchóü̃ rü yema 30 ga ngextü̱xücügüxü̃ 
ñanagürü: —Wüxi i dexa i ẽxü̃guxü̃ tá pexna chaxã nax pema chomaxã nüxü̃ 
pixuxü̃cax̱ nax tax̱acüchiga yixĩxü̃. Rü 7 i ngunexü̃ tá natai i ñaa peta. Rü 
ngẽxguma ñaa 7 i ngunexü̃gu chomaxã nüxü̃ pixuxgu i tax̱acüchiga yixĩxü̃ i 
ngẽma ore i ẽxü̃guxü̃, rü wüxichigü i pema rü tá pexna chanaxã i wüxi i 
naxchiru i mexü̃ i línuchinaxcax̱, rü naétü wüxi i perü petachiru i mexü̃. 
13Natürü ngẽxguma tama mea chomaxã nüxü̃ pixuxgu nax tax̱acüchiga yixĩxü̃ 
i ngẽma dexa i ẽxü̃guxü̃ rü wüxíechigü i pema rü choxna tá penaxã i wüxi i 
naxchiru i mexü̃ i línuchinaxcax̱, rü naétü wüxi i petachiru i mexü̃ 
==ñanagürü. Rü nümagü rü Chanchóü̃xü̃ nangãxü̃gagü rü ñanagürügü: —
¡Ẽcü tomaxã nüxü̃ ixu i ngẽma dexa i ẽxü̃guxü̃! Rü toma rü tá mea itarüxĩnüe 
==ñanagürügü. 

14Rü Chanchóü̃ rü nüxü̃ nixu ga yema dexa ga ẽxü̃guxü̃ rü ñanagürü: —Yema 
chibüxü̃wa ínaxũxũ ga õna, rü yema poraxü̃wa ínaxũxũ i maixcuraxü̃ 
==ñanagürü. Rü tomaepü̱x ga ngunexü̃guwena rü nümagü rü tama nüxü̃ 
nacuax̱gü ga tax̱acüchiga nax yixĩxü̃ ga yema dexa ga ẽxü̃guxü̃. 
15Rü yexguma ãgümücü ga ngunexü̃wa nanguxgu, rü Chanchóü̃max̱ü̃ 
ñanagürügü: —¡Pora naxü nax yimá cute toxü̃̃́ natauxchaxẽxẽxü̃cax̱ i ngẽma 
dexa i ẽxü̃guxü̃ i tomaxã nüxü̃ yaxuxü̃! Rü ngẽxguma taxũtáma tomaxã nüxü̃ 
quixuxgu i tax̱acüchiga nax yixĩxü̃, rü tá cuxü̃ tigu rü ítanagu i cunatü rü 
guxü̃ma i cutanüxü̃. Pema rü perü petawa toxna pexu nax toxna 
penapuxü̃xü̃cax̱ i torü ngẽmaxü̃gü ==ñanagürügü. 
16Rü yemaacü ga ngĩma rü Chanchóü̃xü̃tawa ixũ rü auxãcüma ngĩgürügü 
nüxü̃: —Cuma rü tama cuchoxwax̱e rü chauxchi cuxai. Rü chautanüxü̃na 
cunaxã i wüxi i dexa i ẽxü̃guxü̃, natürü tama chomaxã nüxü̃ quixu nax ñuxũ 
ñaxü̃ i ngẽma orearü ngãxü̃ga ==ngĩgürügü. Rü nüma ga Chanchóü̃ rü 
ngĩxü̃ nangãxü̃ga rü ñanagürü: —Woo chaunatümaxã rü chauémaxã rü tama 
nüxü̃ chixu, rü yexera i cumaxã rü taxũtáma nüxü̃ chixu ==ñanagürü. 
17Natürü ga ngĩma rü yema 7 ga ngunexü̃ ga nagu napetaexü̃ rü naxü̃tawa 
ixauxecha, rü nüxü̃ icaa̱x̱ü̃. Rü yexguma norü 7 ga ngunexü̃wa nanguxgu, rü 
düxwa ngĩmaxã nüxü̃ nixu ga yema dexa ga ẽxü̃guxü̃arü ngãxü̃ga. Rü 
yexguma ga ngĩma rü ngĩtanüxü̃maxã nüxü̃ iyarüxu. 
18Rü yema norü 7 ga ngunexü̃gu ga tauta yanaxücu̱xgu ga üax̱cü, rü nüma ga 
Firitéugü rü Chanchóü̃maxã nüxü̃ nayarüxugü, rü ñanagürügü: —Curü ore i 
ẽxü̃guxü̃ rü ñaxü̃chiga nixĩ, “Rü ngẽma maixcuraxü̃ rü berurechiga nixĩ. Rü 
ngẽma poraxü̃ rü aichiga nixĩ” ==ñanagürügü. Rü nüma ga Chanchóü̃ rü 
nanangãxü̃ rü ñanagürü: —Cho̱xmax̱ pemaxã nüxü̃ iyaxu, rü ngẽmacax̱ nixĩ 
i nüxü̃ pecuáxü̃ i norü ngãxü̃ga ==ñanagürü. 
19Rü yexgumatama ga Cori ya Tupanaãxẽ ya Üünexü̃ rü Chanchóü̃maxã 
inacuax̱. Rü nüma ga Chanchóü̃ rü ĩane ga Acharóü̃wa naxũ rü 30 ga yatü 
yexma nayadai. Rü yema napuxü̃xü̃ ga naxchirumaxã nüxü̃̃́ nanaxütanü ga 

yema yatügü ga dexa ga ẽxü̃guxü̃arü ngãxü̃gaxü̃ cuax̱güxü̃. Rü yemawena ga 
Chanchóü̃ rü nuãcüma nanatüchiü̃cax̱ nataegu. 
20Rü yema naxmax̱ ga ngĩmaxã iyangĩcü rü ngĩnatü rü wüxi ga 
Chanchóü̃mücüna ngĩxü̃ namu. 

Ãẽ̱̃xgacügü ga guxchaxü ̃ güarü mẽxẽxẽrüü ̃gü 15 

1Rü ñuxre ga tauemacü nawena ga yema guxchaxü̃, rü Chanchóü̃ rü 
wenaxarü naxmax̱cax̱ nataegu ga yexguma tríguarü buxguwa nanguxgu. Rü 
wüxi ga chíbuxacü ngĩxü̃̃́ tüxü̃ yéma naga. Rü yexguma yéma nanguxgu rü 
nax̱tüxü̃ ñanagürü: —Ngĩrü ucapugu tá chaxücu nax ngĩxü̃ íchayadauxü̃cax̱ i 
cho̱xmax̱ ==ñanagürü. Natürü ga guxema nax̱tü rü tama tayaxücuxẽxẽ. 
2Rü ñatarügü nüxü̃: —Choma nagu charüxĩnügu rü marü tama cungĩ ̃́xwax̱e 
rü ngẽmacax̱ wüxi i cumücüna ngĩxü̃ chamu. Natürü ingẽxma i ngĩeyax̱ i 
rübumaecü i cuxmax̱ü̃ rümemaecü. ¡Rü ngĩmaxã naxãxmax̱! ==ñatagürü. 
3Natürü ga nüma ga Chanchóü̃ rü nanu. Rü nax̱tüxü̃ nangãxü̃ rü ñanagürü 
tüxü̃: —Ñu̱xma rü taxũtáma chaugagu nixĩ i ngẽma guxchaxü̃ i cutanüxü̃ i 
Firitéugümaxã chaxüxü̃ ==ñanagürü. 
4Rü yema ñaxguwena rü ñu̱xũchi 300 ga ngowagü ínayauxü̃ rü taxrechigü 
nügürexü̃wa nayanai̱x̱gü. Rü yemagürexü̃wa nayangacuchigü ga üxü ga 
iyau̱̱xrane. 
5Rü ñu̱xũchi Firitéugüarü triguchitaü̃wa nayangex̱gü ga yema ngowagü. Rü 
yemaacü nixae ga yema trigu ga marü yexma nutaquex̱exü̃ rü yema taxũta 
ibuxgüxü̃. Rü ñu̱xmata norü úbanecügü rü oribunecügü rü ta nixae. 
6Rü nüma ga Firitéutanüxü̃ rü naxcax̱ ínicaetanü nax texé tixĩxü̃ ga guxema 
yexü̃ wagüxe. Rü düxwa nüxü̃ nacuax̱gü ga Chanchóü̃ nax yixĩxü̃ ga norü 
numaxã yexü̃ wagüxü̃ nax̱tü ga Tinácüãx̱gagu, yerü ga naxmax̱ ga Chanchóü̃ 
rü wüxi ga namücüna ngĩxü̃ tamu. Rü yemacax̱ ga nüma ga Firitéutanüxü̃ rü 
tüxü̃ ínagu ga guxema nax̱tü ngĩmaxã ga yema Chanchóü̃ naxmax̱. 

7Rü yexguma ga nüma ga Chanchóü̃ rü Firitéugüxü̃ ñanagürü: —Ñu̱xma nax 
ngexü̃ pewagüxü̃ ngĩmaxã i cho̱xmax̱ rü taxũtáma pemaxã icharüngüxmü. Rü 
yexeraãcü tá pemaxã chanu rü pexü̃ chadai naxcax̱ i ngẽma cho̱xmax̱maxã 
pexüxü̃ ==ñanagürü. 
8Rü yexgumatama norü numaxã nanadai. Rü muxü̃ma ga yema Firitéugü rü 
nayue. Rü yemawena ga Chanchóü̃ rü nixũ, rü max̱pǘne ga Etáü̃arü 
ãxmaxü̃wa nayamaxü̃. 

Chanchóü̃ rü búruchicüramaxã Firitéugüxü̃ nadai 

9Rü nüma ga Firitéugü rü nanamu ga ñuxre ga norü churaragü nax 
Chanchóü̃xü̃ yanayauxgüxü̃cax̱. Rü Yudáarü naanegu nayapexgü rü yexma 
nügü ninu ñu̱xmata máxpü̱xanexü̃ ga Leíwa nangugü. 
10Rü yema Yudátanüxü̃ rü nüxna nacagüe rü ñanagürügü: —¿Tax̱acüwa nua 
pexĩ? ==ñanagürügü. Rü nüma ga Firitéugü rü nanangãxü̃gagü rü 
ñanagürügü: —Chanchóü̃we tangẽgü nax tayayaxuxü̃cax̱ nax 
naxütanüãxü̃cax̱ ga yema tomaxã naxüxü̃ ==ñanagürügü. 
11Rü yemaxü̃ naxĩnüegu rü 3,000 ga yatügü ga Yudátanüxü̃ rü Chanchóü̃cax̱ 
nayadaugü nagu ga yema ãxmaxü̃ ga guma max̱pǘne ga Etáü̃wa yexmaxü̃. 
Rü Chanchóü̃xü̃ ñanagürügü: —¿Tama ẽx̱na nüxü̃ cucuax̱ i ngẽma Firitéugü 
rü toxü̃ nax naporamaegüxü̃? ¿Rü tü̱xcüü̃ guxchaxü̃wa toxü̃ 
cungẽxmagüxẽxẽ? ==ñanagürügü. Rü Chanchóü̃ nanangãxü̃ga rü 
ñanagürü: —Choma rü chaxütanü naxcax̱ ga yema chomaxã naxügüxü̃ 
==ñanagürü. 
12-13Rü nümagü ga Yudátanüxü̃ rü nanangãxü̃gagü rü Chanchóü̃xü̃ 
ñanagürügü: —Toma nua taxĩ nax cuxü̃ tarüyauxgüxü̃cax̱, rü Firitéugüna 
cuxü̃ tamugüxü̃cax̱ ==ñanagürügü. Rü nüma ga Chanchóü̃ rü nanangãxü̃ga 
rü ñanagürü: —Marü name. ¡Natürü Tupanaégagu chomaxã nüxü̃ pixu nax 
taxũtáma pematama choxü̃ pimax̱güxü̃! ==ñanagürü. Rü taxre ga 
napanax̱ãmaxã nayanai̱x̱gü rü yemaacü nayagagü. 
14Rü yexguma Leíwa nangugügu ga yema Chanchóü̃xü̃ iyauxgüxü̃, rü nüma 
ga Firitéugü rü taãẽmaxã aita naxüe. Natürü Cori ya Tupanaãxẽ rü 

Chanchóü̃maxã inacuax̱, rü yema napanax̱ã ga namaxã yanai̱x̱güãxü̃ rü ñoma 
tünütarüxü̃ inacaũgü rü napü̱xmex̱ẽwa ínayi. 
15Rü yexguma ga Chanchóü̃ rü nanayaxu ga wüxi ga búruchicüra ga yexma 
üxü̃ ga taxũta mea ipaxü̃. Rü yemamaxã tüxü̃ nadai ga 1,000 ga Firitéugü. 
16Rü yemawena rü ñanagürü: —Wüxi i búruchicüramaxã chanadai i 1,000 i 
yatügü rü chananutaquex̱e rü taxrechita nawa ínanguxuchi ==ñanagürü. 
17Rü yema ñaxguwena rü yéma nanangex̱ ga yema búruchicüra. Rü yemacax̱ 
ga yema nachica rü “Ramáx-léigu”, naxãéga. 
18Rü nüma ga Chanchóü̃ rü poraãcüma nitax̱awa rü yemacax̱ Tupanamaxã 
nidexa rü ñanagürü: —Ñu̱xma nax poraãcü choxü̃ nüxü̃ curüporamaexẽẽxü̃ i 
chorü uanügü rü ¿Tü̱xcüü̃ tax̱awamaxã tá choxü̃ cuyuxẽxẽxü̃? ¿Ẽ̱xna 
naxmex̱gu tá choxü̃ cunguxẽxẽ i ñaa Firitéugü i tama cuxü̃̃́ yaxõgüxü̃? 
==ñanagürü. 
19Rü yexgumatama ga Tupana rü wüxi ga ãxmaxü̃wa nayagoxü̃chíüxẽxẽ ga 
dexá. Rü yemawa naxaxe ga Chanchóü̃ rü wenaxarü nayaporaãchi. Rü 
yemacax̱ ga yema dexá i ñu̱xma rü ta Leíwa ngẽxmaxü̃ rü En-acoré ñaxü̃gu 
naxãéga. 
20Rü nüma ga Chanchóü̃ rü 20 ga taunecü Iraétanüxü̃maxã inacuax̱. Rü 
yexgumaü̃cüxü rü Firitéugü nixĩ ga rüporamaegüxü̃ ga yema naanewa. 

Ãẽ̱̃xgacügü ga guxchaxü ̃ güarü mẽxẽxẽrüü ̃gü 16 

Chanchóü̃ rü Gáchawa nayexma 

1Wüxi ga ngunexü̃gu ga Chanchóü̃ rü ĩane ya Gáchawa naxũ. Yéma nüxü̃ 
nadau ga wüxi ga ngexü̃ ga naxü̃nemaxã taxexü̃ rü yemapatagu naxücu nax 
yexma napexü̃cax̱. 
2Rü yexguma yema Gáchacüãx̱ nüxü̃ cuax̱gügu ga guma ĩanewa nax 
nayexmaxü̃ ga Chanchóü̃ rü ínanachomaeguãchi ga guma ĩane, rü guxü̃ma 
ga yema ngunexü̃gügu nüxna nadaugü ga norü ĩãx̱. Rü chütacü rü napee yerü 
nagu naxĩnüegu rü ngunecü rü tá nayamax̱gü. 

3Natürü nüma ga Chanchóü̃ rü ngãxü̃cüxü nabai̱x̱ãchi rü guma ĩanearü 
ücuchicawa naxũ rü nanabüxü̃ ga norü ĩãx̱gü guxü̃ma ga norü 
nacüwagümaxã rü norü chotaruü̃gümaxã. Rü guxü̃ma ga yema rü nügüãtügu 
nananugü. Rü ñu̱xũchi guma Ebróü̃arü to̱xmax̱tawa yexmane ya max̱pǘnewa 
nanana. 

Chanchóü̃ rü Daríra 

4Rü yemawena ga Chanchóü̃ rü wüxi ga nge ga Daríragu ãégacüxü̃ nangẽx̱ẽ. 
Rü ngĩma rü Choréxarü tuãchigu ĩx̱ãchiü̃. 
5Rü nümagü ga yema Firitéugüarü ãẽx̱gacügü rü Daríraxü̃tawa naxĩ rü 
ñanagürügü ngĩxü̃: —¡Chanchóü̃xü̃ nawomüxẽxẽ, rü nüxna naca nax ngextá 
ne naxũxü̃ i ngẽma norü pora, nax ngẽmaãcü nüxü̃ tarüporamaegüxü̃cax̱, rü 
tayayauxgüxü̃cax̱, rü tayanai̱x̱güxü̃cax̱! Rü wüxichigü i toma rü tá cuxna 
ngĩxü̃ taxã i 1,100 tachinü i diẽru ega cunaxüxgux i ngẽma ==ñanagürügü 
ngĩxü̃. 
6Rü yexguma ga ngĩma rü Chanchóü̃xü̃ ngĩgürügü: —¡Chomaxã nüxü̃ ixu nax 
ngextá ne naxũxü̃ i ngẽma curü pora! ¿Rü ñuxãcü cuxü̃ inai̱x̱gu nixĩ i taxuacü 
cugü iquiwẽxü̃? ==ngĩgürügü. 
7Rü Chanchóü̃ rü ngĩxü̃ nangãxü̃ga rü ñanagürü: —Ngẽxguma chi 7 i 
würatü̱xü i naxchax̱müü̃naxcax̱ i tauta mea ipagüxü̃maxã choxü̃ yanai̱x̱gügu, 
rü tá íchanaturaãchi rü ngexü̃rüüxü̃ i duü̃xü̃rüü̃mare tá chixĩ ==ñanagürü. 
8Rü nümagü ga Firitéugüarü ãẽx̱gacügü rü Daríraxü̃tawa nanana ga 7 ga 
würatü̱xü ga naxchax̱müü̃naxcax̱ ga tauta ipagüxü̃ Rü yemamaxã 
Chanchóü̃xü̃ íyanai̱x̱ ga Daríra ga yexguma ínapeyane. 
9Rü naxü̃pa ga nax yanáiãxü̃ rü wüxi ga ucapugu iyacu̱xgü ga ñuxre ga 
Firitéugü. Rü ñu̱xũchi aita ixü rü ngĩgürügü: —¡Pa Chanchóü̃x, Firitéugü rü 
cuxcax̱ ínayaxüãchi ==ngĩgürügü. Rü yexguma ga Chanchóü̃ rü nanacaü̃gü 
ga yema würatü̱xü ga naxchax̱müü̃naxcax̱, ñoma wüxi i napanax̱ã i marü 
ixaxü̃rüxü̃. Rü yemaacü ga Firitéugü rü tama nüxü̃ nacuax̱gü nax ngextá ne 
naxũxü̃ ga norü pora. 

10Rü ga Daríra rü Chanchóü̃xü̃ ngĩgürügü: —Choxü̃ cuwomüxẽxẽ rü chomaxã 
quidora. ¡Natürü i ñu̱xma rü aixcüma chomaxã nüxü̃ ixu rü ñuxãcü cuxü̃ 
inai̱x̱gu nixĩ i taxuacü cugü iquiwẽxü̃! ==ngĩgürügü. 
11Rü Chanchóü̃ ngĩxü̃ nangãxü̃ga rü ñanagürü: —Ngẽxguma chi 
ngexwacaxü̃xü̃chixü̃ i napanax̱ãmaxã choxü̃ pinai̱x̱gügu, rü tá íchanaturaãchi 
rü ngexü̃rüüxü̃ i duü̃xü̃rüü̃mare tá chixĩ ==ñanagürü. 
12Rü yexguma ga Daríra rü wüxi ga ngexwacax̱ü̃xü̃ ga napanax̱ã iyaxu, rü 
yemamaxã Chanchóü̃xü̃ iyanai̱x̱ ga yexguma ínapeyane. Rü noxrirüü̃tama rü 
wüxi ga ucapugu ñuxre ga Firitéugüxü̃ iyacu̱xgü. Rü ñu̱xũchi ga ngĩma rü 
aita ixü rü ngĩgürügü: —Pa Chanchóü̃x, Firitéugü rü cuxcax̱ ínayaxüãchi 
==ngĩgürügü. Rü yexguma ga Chanchóü̃ rü nagu nacauü̃gü ga yema 
napanaxã ñoma tünüta ga ix̱nütaxü̃gu icauü̃güxü̃rüxü̃. 
13Rü yexguma ga Daríra rü Chanchóü̃xü̃ ngĩgürügü: —Ñu̱xmarüta wena 
choxü̃ cuwomüxẽxẽ rü wena chomaxã quidora. ¡Rü chomaxã nüxü̃ ixu rü 
tax̱acü ixüxü̃ nax cuxü̃ ináixü̃cax̱! ==ngĩgürügü. Rü nüma ga Chanchóü̃ rü 
ngĩxü̃ nangãxü̃ga, rü ñanagürü: —Ngẽma tá cuxüxü̃ nixĩ i 7 cütagu choxü̃ 
ícumuxü̃yaexü̃ rü ngẽma 7 cüta i chauyae tá ngẽma naxchiruarü muruü̃wa 
meamatama cunawãxcu. Rü ngẽxguma i choma rü tá íchanaturaãchi rü 
ngexü̃rüüxü̃ i duü̃xü̃rüü̃mare tá chixĩ ==ñanagürü. Rü yexguma ga Daríra 
rü Chanchóü̃xü̃ ipexẽxẽ. Rü 7 cütagu ínamuxü̃ ga nayae nawa ga yema 
naxchiruarü muruxü̃. 
14Rü yemawena rü meama nanapu ga yema naxchiruarü muruxü̃. Rü 
ñu̱xmachi aita ixü rü ngĩgürügü: —Pa Chanchóü̃x, Firitéugü rü cuxcax̱ 
ínayaxüãchi ==ngĩgürügü. Rü yexguma nayuxnagü ga Chanchóü̃ rü nanapu 
ga yema naxchiruarü muruxü̃ ga nayae nawa nadachapax̱axü̃. 
15Rü yexguma ga ngĩma ga Daríra rü Chanchóü̃xü̃ ngĩgürügü: —
Idorataa̱x̱üchixü̃. ¿Rü ñuxãcü chomaxã nüxü̃ quixu nax cuchoxwax̱exü̃? Rü 
marü tomaepü̱xcüna nixĩ i choxü̃ cuwomüxẽẽxü̃ rü ñomarüta tama chomaxã 
nüxü̃ quixu nax ngextá ne naxũxü̃ i ngẽma curü pora ==ngĩgürügü. 

16Rü ngĩma ga Daríra rü wüxichigü ga ora nüxü̃ icaa̱x̱ü̃echa rü yemacax̱ ga 
nüma ga Chanchóü̃ rü düxwa tama yáxna namaxã naxĩnü rü yuxgu 
nügümaxã narüxĩnü. 
17Rü düxwa Daríramaxã nüxü̃ nixu rü ñanagürü: —Chorü bucürüwa taxúema 
choxü̃ tiyoeru, yerü naxü̃pa ga nax chabuxü̃ rü Tupanacax̱tama woe 
íchaxüxüchi. Natürü ngẽxguma chi choxü̃ yayoerugügu rü ngẽxguma i 
choma rü tá íchanaturaãchi rü ngexü̃rüüxü̃ i duü̃xü̃rüü̃mare tá chixĩ 
==ñanagürü. 
18Rü yexguma ga Daríra rü nüxü̃ nax nacuáxü̃ rü aixcümaxü̃ ngĩmaxã nax 
yaxuxü̃ ga Chanchóü̃ rü Firitéugüarü ãẽx̱gacügücax̱ íyacaxẽxẽ, rü ngĩgürügü: 
—¡Ñu̱xmawaxix nua pexĩ! Erü Chanchóü̃ rü marü chomaxã nüxü̃ nixu nax 
ngextá nüxü̃̃́ nangẽxmaxü̃ i norü pora ==ngĩgürügü. Rü yexguma ga 
Firitéugüarü ãẽx̱gacügü rü yéma naxĩ ngĩmaxã ga yema diẽru ga ngĩxna 
ngĩxü̃ naxuaxü̃gücü. 
19Rü yexguma ga Daríra rü Chanchóü̃xü̃ ngĩgüperemawa inapexẽxẽ. Rü wüxi 
ga yatücax̱ ica nax yayoõxü̃cax̱ ga yema 7 cüta ga nayae. Rü ñu̱xmachi ga 
ngĩma rü inaxügü ga nax nacuai̱x̱ãxü̃. 
20Rü aita ixü rü ngĩgürügü: —Pa Chanchóü̃x, Firitéugü rü cuxcax̱ ínayaxüãchi 
==ngĩgürügü. Rü nüma ga Chanchóü̃ rü nabai̱x̱ãchi. Rü nagu narüxĩnü ga 
yema togü ga ngunexü̃gurüxü̃ nügü nax ínapoxü̃xü̃, natürü tama nüxü̃ 
nacuax̱ ga Cori ya Tupana rü marü nüxna nax yaxũgachixü̃. 
21Rü yexguma ga nümagü ga Firitéugü rü nayayauxgü rü nanacaxü̃xetügü. 
Rü ĩane ga Gáchawa nanagagü ga ngextá cadéna ga bróũchenaxcax̱maxã 
ínangaxü̃güaxü̃wa. Rü poxcupataü̃arü caerúxü̃arü dixeguwa 
nanapuracüxẽẽgü. 
22Natürü ga yema nayae ga Chanchóü̃ rü inanaxügü nax wena nayaxü̃. 

Chanchóü̃arü yuxchiga 

23Rü nümagü ga Firitéugüarü ãẽx̱gacügü rü nataãẽgü rü nanaxüchíügü ga 
Chanchóü̃xü̃ nax yayauxgüxü̃. Rü norü tupana ga Dagóü̃cax̱ naxü̃na nadai rü 

ñu̱xũchi naxcax̱ ínanagu. Rü ñaãcü nawiyaegü: —Tórü tupana rü taxmex̱gu 
nananguxẽxẽ i tórü uanü i Chanchóü̃ ==ñanagürügü. 
24Rü yexguma yema togü ga Firitéugü nüxü̃ daugügu, rü nümagü rü ta 
nawiyaegü rü norü tupanaxü̃ nicuax̱üü̃gü rü ñanagürügü: —Tórü tupana rü 
taxmex̱gu nananguxẽxẽ i tórü uanü i Chanchóü̃ ga tórü naanegü chixexẽẽxü̃ 
rü tamücügü tüxü̃ daixü̃ ==ñanagürügü. 
25Rü poraãcüxüchi nataãẽgü, rü yemacax̱ Chanchóü̃cax̱ ínacagü nax 
napex̱ewa nagagüãxü̃cax̱ rü nagu nax yadauxcüraxü̃güxü̃cax̱. Rü 
poxcupataü̃wa Chanchóü̃xü̃ ínagaxüchigü rü norü tupanapatawa nanagagü. 
Rü taxre ga caxtaarü ngaxü̃gu nanachixẽẽgü. Rü yéma ĩnücax̱ü̃ nayaxĩxẽẽgü 
rü nagu nidauxcüraxü̃gü. 
26Rü yexguma ga nüma ga Chanchóü̃ rü yema buxü̃ ga yapuchigüxü̃xü̃ 
ñanagürü: —¡Yima taxre ya caxtagü ya daa ngutaquex̱epataü̃arü ngãxü̃wa 
ngẽxmagünegu choxü̃ ingĩxẽxẽ nax yimagu changũxü̃xü̃cax̱! ==ñanagürü. 
27Rü guxü̃ma ga Firitéugüarü ãẽx̱gacügü rü nawa nayexmagü ga guma 
ngutaquex̱epataxü̃ ga yatüxü̃gümaxã rü ngexü̃gümaxã ããcune. Rü dauxnawa 
nayexmagü ga 3,000 ga duü̃xü̃gü ga yéma nüxü̃ rüdaunüxü̃ ga yema 
Chanchóü̃gu idauxcüraxü̃güxü̃ ga ñatüchiü̃wa. 
28Rü yexguma ga nüma ga Chanchóü̃ rü Cori ya Tupanana naca rü ñanagürü: 
—¡Cuxü̃ chacaa̱x̱ü̃, Pa Corix, rü ñu̱xmarica choxna nacuax̱ãchi rü pora 
choxna naxã nax chaugü chaxütanüxü̃cax̱ naxcax̱ ga guma taxre ga chauxetü 
ga Firitéugü choxü̃̃́ caxü̃ne! ==ñanagürü. 
29Rü ñu̱xũchi naxmex̱maxã naxcax̱ nangógü ga gumá taxre ga caxta ga 
ngãxü̃wa ügüne ga guma ngutaquex̱epataxü̃ nagu ütaxü̃ne, rü gumagu 
ningĩgü ga naxmex̱gü. 
30Rü aita naxü rü ñanagürü: —¡Chomaxã wüxigu nayue i Firitéugü! 
==ñanagürü. Rü yexguma rü guxü̃ma ga norü poramaxã nüxü̃ nacu̱xneta 
ga guma taxre ga caxta. Rü guma ngutaquex̱epataxü̃ rü naétügu nangu ga 
yema Firitéugüarü ãẽx̱gacügü, rü guxü̃ma ga duü̃xü̃gü ga yéma yexmagüxü̃. 

Rü yema namaxü̃gu nadai̱x̱ü̃arü yexera narümumae ga yema Firitéutanüxü̃ 
ga Chanchóü̃ daixü̃ ga yexguma nayu̱xgu. 
31Rü yemawena rü ínangugü ga naenexẽgü rü natanüxü̃ ga Chanchóü̃. Rü 
nanayauxgü ga naxü̃ne. Rü nanatü ga Manóa ítáxü̃gu nayatax̱gü ga Chorá rü 
Etaóü̃arü ngãxü̃wa. Rü 20 ga taunecü nixĩ ga Chanchóü̃ ga Iraétanüxü̃maxã 
inacuáxü̃. 

Ãẽ̱̃xgacügü ga guxchaxü ̃ güarü mẽxẽxẽrüü ̃gü 17 

Micaíaarü tupanachicüna̱xãgü 

1Nayexma ga wüxi ga yatü ga Micaíagu ãégacü ga Efraíü̃arü max̱pǘneanewa 
maxü̃cü. 
2-3Rü wüxi ga ngunexü̃gu rü naéxü̃ ñanagürü: —Cuxü̃ chaxĩnü nax chixexü̃ 
namaxã quixugüxü̃ i ngẽma ngĩ ̃́tax̱axü̃ i 1,100 tachinü i curü diẽrucax̱ ngĩ ̃́xü̃. 
Natürü choma nixĩ ga cuxü̃̃́ tümacax̱ changĩ ̃́xü̃ rü daxe tixĩ, rü cuxü̃̃́ tüxü̃ 
chatáeguxẽxẽ i ñu̱xmax. Erü cuxü̃ chaxĩnü nax Tupanamaxã nüxü̃ quixuxü̃ 
nax wüxíexü̃ tá cumuxü̃ nax naiwa cuxü̃̃́ naxüaxü̃cax̱ i wüxi i naxchicünax̱ã 
i ngẽma diẽrumaxã pexenexü̃ ==ñanagürü. Rü yemaacü naéaxü̃̃́ tüxü̃ 
natáeguxẽxẽ ga guxema diẽru. Rü ngĩma ga naé rü ngĩgürügü: —¡Tupana 
cuxü̃ rüngü̃xẽxẽ, Pa Chaunex! ==ngĩgürügü. 
4Nawena nax Micaía naéaxü̃̃́ tüxü̃ taeguxẽẽxü̃ ga guxema diẽru, rü ngĩma ga 
naé rü wüxi ga naxchicünax̱ãarü üruü̃na ngĩxü̃ ixã ga 200 tachinü ga diẽru 
nax ngĩxü̃̃́ naxüaxü̃cax̱ i wüxi i naxchicünax̱ã i nainaxcax̱ i diẽrumümaxã 
tüxünexü̃. Rü yexguma marü yanguxgu rü Micaíapatagu iyaxǘ. 
5Yerü nüma ga Micaía rü napatawa nüxü̃̃́ nayexma ga wüxi ga nachica ga 
naxchicünax̱ãgüxü̃mare nawa yacuax̱üüxü̃. Rü yema nachicawa rü nüxü̃̃́ 
nayexma ga toamachigü ga naxchicünax̱ãgü rü wüxi ga naxchiru ga 
chacherdótearü efóx ixĩxü̃. Rü ñu̱xũchi wüxi ga nanexü̃ naxuneta nax norü 
chacherdóte yixĩxü̃cax̱. 
6Rü yexgumaü̃cüxü nüma ga Iraétanüxü̃ rü nangearü ãẽx̱gacüãx̱. Rü yemacax̱ 
ga wüxichigü rü nüma nagu naxĩnüexü̃ naxüemare. 

7Rü yexgumaü̃cüxü rü Yudáanearü ĩane ga Beréü̃wa nayexma ga wüxi ga 
ngextü̱xücü ga tama yémacüãx̱ ixĩcü. Rü nüma rü Lebítanüxü̃ nixĩ. 
8Rü nüma ga gumá ngextü̱xücü rü ínaxũxũ ga Beréü̃wa rü naxcax̱ nayadau 
ga to ga nachica ga nagu naxãchiü̃xü̃. Rü yemacax̱ Efraíü̃arü max̱pǘneanegu 
nixũãgüchigü rü Micaíapatawa nangu. 
9Rü nüma ga Micaía rü nüxna naca rü ñanagürü: —¿Ngextá ne cuxũ? 
==ñanagürü. Rü nüma ga gumá ngextü̱xücü rü nanangãxü̃ rü ñanagürü: —
Choma rü Beréü̃ ya Yudáanewa ngẽxmanewa nixĩ i ne chaxũxü̃. Rü choma 
rü Lebítanüxü̃ chixĩ, rü wüxi i nachicacax̱ chadau i nagu chaxãchiü̃xü̃ 
==ñanagürü. 
10Rü yexguma nüma ga Micaía rü nüxü̃ ñanagürü: —Name nixĩ i nua 
chauxü̃tawa cumaxü̃ nax chorü chacherdóte quixĩxü̃ rü ñoma chaunatürüxü̃ 
quixĩxü̃. Rü choma rü tá 10 tachinü i diẽrumaxã cuxü̃̃́ chanaxütanü i 
wüxichigü ya taunecü. Rü ngẽxgumarüxü̃ tá ta cuxna chanaxã i naxchiru rü 
õna ==ñanagürü. 
11-12Rü gumá ngextü̱xücü rü naxcax̱ name, rü Micaíaxü̃tawa nayexma. Rü 
ñoma wüxi ga nanerüxü̃ nixĩ. Rü nüma ga Micaía rü norü chacherdótexü̃ 
nayaxĩxẽxẽ rü yemaacü ga nüma rü Micaíaxü̃tawa namaxü̃. 
13Rü nüma ga Micaía rü nagu narüxĩnü rü Tupana rü tá nüxü̃ narüngü̃xẽxẽ 
yerü nüxü̃̃́ nayexma ga norü chacherdóte ga Lebítanüxü̃ ixĩxü̃. 

Ãẽ̱̃xgacügü ga guxchaxü ̃ güarü mẽxẽxẽrüü ̃gü 18 

Micaía rü Dáü̃tanüxü̃chiga 

1Rü yexgumaü̃cüxü ga Iraétanüxü̃ rü nangearü ãẽx̱gacüãx̱. Rü nüma ga 
Dáü̃tanüxü̃ rü nataxuma ga norü naane. Rü yemacax̱ naxcax̱ nadaugü ga 
wüxi ga naane nax yemagu naxãchiü̃güxü̃cax̱. 
2Rü yemacax̱ ga Dáü̃tanüxü̃ rü ĩanegü ga Choráwa rü Etaóü̃wa 
inanamuãchitanü ga 5 ga yatügü ga iporaexü̃ nax to ga naanecax̱ 
yadaugüxü̃cax̱ rü cúãcü nangugüanegüãxü̃cax̱. Rü yema 5 ga ngugütaeruü̃gü 

rü Efraíü̃tanüxü̃arü naane ga máxpü̱xanexü̃wa naxĩ. Rü Micaíapatawa 
nangugü. Rü yema chütaxü̃ rü yexma napegü. 
3Rü yexguma Micaíapatawa nayexmagügu rü nüxü̃ naxĩnüe ga gumá 
ngextü̱xücü ga Micaíapatawa yexmacü. Rü norü dexawa nüxü̃ 
nicuax̱ãchitanü nax tóxnamanacüãx̱ yixĩxü̃. Rü yemacax̱ nüxna nacagü rü 
ñanagürügü: —¿Texé nua cuxü̃ taga? ¿Tü̱xcüü̃ ñaa nachicawa cungexma? 
¿Tax̱acücax̱ cudau i nuxã? ==ñanagürügü. 
4Rü nüma ga Lebítanüxü̃ rü namaxã nüxü̃ nixu nax ñuxãcü Micaía namaxã 
namexẽẽxü̃ rü nayau̱̱xãxü̃ nax norü chacherdóte yixĩxü̃cax̱. 
5Rü yexguma ga nümagü rü ñanagürügü: —¡Cori ya Tupanana naca nax nüxü̃ 
tacuáxü̃cax̱ rü tá mea toxü̃̃́ ínanguxuchi i ngẽma ítaxĩxü̃wa! ==ñanagürügü. 
6Rü nüma ga gumá chacherdóte ga Lebítanüxü̃ rü nanangãxü̃ rü ñanagürü: 
—¡Ẽcü taãẽãcüma ipexĩãchi! Erü nüma ya Cori ya Tupana rü tá pexna nadau 
i ngextá ípexĩxü̃wa ==ñanagürü. 
7Rü nüma ga yema 5 ga ngugütaeruü̃gü rü inaxĩãchi rü Láiwa naxĩ. Rü yema 
duü̃xü̃gü ga guma ĩanecüãx̱gü rü taxuxü̃ma ga ãũcümaxü̃gu narüxĩnüe yema 
Chidóü̃cüãx̱gürüxü̃. Rü ínataãxẽgü rü taxuxü̃ma i guxchaxü̃ nügümaxã 
ínaxüe Rü taxúema ítanachixewegü, rü taxúema nagu tidauxcüraxü̃gü. Rü 
taxuxü̃ma nüxü̃̃́ nataxu. Rü Chidóü̃cüãx̱güarü yáxü̃wa nayexmagü. Rü tama 
to ga duü̃xü̃gümaxã naxãmücü. 
8-9Rü yema 5 ga ngugütaeruü̃gü rü ĩanegü ga Chorácax̱ rü Etaóü̃cax̱ nawoegu 
i natanüxü̃ íyexmagüxü̃wa. Rü yexguma yéma nangugügu rü natanüxü̃ nüxna 
nacagü rü ñanagürügü: —¿Ñuxãcü pexü̃ nangupetü? ==ñanagürügü. Rü 
nümagü ga ngugütaeruü̃gü rü nanangãxü̃gü rü ñanagürügü: —Nagu 
ítayachoegu i ngẽma naane rü namaxã itayarüxĩ nax ngẽma naane rü poraãcü 
namexẽchixü̃. Rü ngẽmacax̱, ¡ngĩxã rü itaxĩãchi rü tayadai i ngẽma duü̃xü̃gü 
i ngéma ngẽxmagüxü̃! Tama name i nua perütogümare, taxuxü̃ma nua 
pexüãcüma! ¡Ngĩxã nagu tachocu i ngẽma naane rü tanapu! 

10Rü ngẽxguma tá nawa ingugügu rü pema rü tá nüxü̃ ipeyangau i duü̃xü̃gü 
i taxuguma rüxĩnüexü̃ rü taarü naaneãx̱güxü̃ rü taxuxü̃ma nüxü̃̃́ taxuxü̃. Rü 
Tupana rü tá pexna nanaxã i ngẽma norü naane ==ñanagürügü. 
11Rü Choráwa rü Etaóü̃wa inaxĩãchi ga 600 ga yatügü ga Dáü̃tanüxü̃ ga 
meama ixãxnexü̃. 
12Rü Yudáanewa nangugü. Rü yexma napegü ga Quiriáx-yearíü̃arü 
oésteguama. Rü yema nachica rü ñu̱xma rü ta Dáü̃arü pegüchicagu naxãéga. 
13Rü yéma inaxĩãchi nax Efraíü̃arü máxpü̱xanexü̃wa naxĩxü̃, rü Micaíapatawa 
nangugü. 
14Rü nümagü ga yema 5 ga yatügü ga Láiarü naanewa ngugütaewa ne ĩxü̃ rü 
namücügüxü̃ ñanagürügü: —¿Nüxü̃ pecuáxü̃ nax tax̱acü ngẽxmaxü̃ ya daa 
ĩwa? Daa ĩpatawa rü nangẽxma i wüxi i efóx rü ñuxre i tupanachicünax̱ãgü 
rü ñu̱xũchi wüxi i naxchicünax̱ã i naiwa üxü̃ i diẽrumümaxã tüxünexü̃. ¿Rü 
tax̱acü tá pexüxü̃ i ñu̱xma? ==ñanagürügü. 
15Rü yexguma ga yema 5 ga ngugütaeruü̃gü rü namücügüna nixĩgachitanü, 
rü gumá ngextü̱xücü ga Lebítanüxü̃ ga Micaíapatawa yexmacüxü̃tawa naxĩ. 
Rü nüxü̃ narümõxegü. 
16Rü yoxni ga yema 600 ga churaragü ga Dáü̃tanüxü̃ ga meama ixãxnexü̃ rü 
ĩãx̱wa nayanguxẽẽgü. 
17Rü nüma ga yema Micaíaarü chacherdóte rü ĩãx̱wa nayexma namaxã ga 
yema 600 ga churaragü. Rü yexgumayane ga yema 5 ga ngugütaewa ĩxü̃ rü 
nichocu nawa ga guma Micaíapata. Rü nanayauxgü ga yema naxchicünax̱ã 
ga diẽrumümaxã tüxünexü̃ rü yema efóx. Rü nanade ta ga guma ĩpatacüãx̱arü 
tupanachicünax̱ãgü. 
18Rü yexguma nüma ga chacherdóte nüxü̃ dau̱̱xgu ga yema 5 ga 
ngugütaeruü̃gü nax Micaíapatagu nachocuxü̃ rü nayauxgüãxü̃ ga yema 
naxchicünax̱ã ga diẽrumümaxã tüxünexü̃ rü yema efóx rü nax nadeaxü̃ ga 
natanüxü̃arü tupanachicünax̱ãgü. Rü nüma ga chacherdóte rü ñanagürü 
nüxü̃: —¿Tax̱acü ípexüe? ==ñanagürü. 

19Nümagü rü nanangãxü̃gü rü ñanagürügü: —¡Irüngeax̱ rü nua totanüwa 
naxũ! Rü tanaxwax̱e nax toxü̃ curüngüxẽẽxü̃ rü torü chacherdóte quixĩxü̃ rü 
ñoma tonatürüxü̃ toxü̃̃́ quixĩxü̃. ¿Tama ẽx̱na i curü me yixĩxü̃ nax 
wüxitücumü i Iraétanüxü̃arü chacherdóte quixĩxü̃ rü tama i wüxitama i 
duü̃xü̃arü chacherdóte nax quixĩxü̃? ==ñanagürügü. 
20Rü yema rü norü me nixĩ ga gumá chacherdóte. Rü nanayaxu ga yema 
naxchicünax̱ã ga diẽrumümaxã tüxünexü̃ rü yema efóx rü yema natanüxü̃arü 
tupanachicünax̱ãgü, rü nawe narüxũ ga yema Dáü̃tanüxü̃. 
21Rü nüma ga Dáü̃tanüxü̃ rü namaxã inaxĩãchi rü nügüpex̱e tüxü̃ naxĩxẽxẽ ga 
norü buxegü rü wocagü rü guxü̃ma ga yemaxü̃gü ga yangegüxü̃. 
22Rü yexguma marü yáxü̃guma naxĩxgu, rü nüma ga Micaía rü 
nananutaquex̱e ga namücügü ga norü ngaixcamagu pegüxü̃ rü namaxã nawe 
nangẽgü. 
23Rü yexguma yema Dáü̃tanüxü̃ nüxü̃ ĩnüegu ga yema Micaíatanüxü̃ ga nawe 
ngẽgüxü̃ rü nawe icaetanüxü̃, rü nüma ga Dáü̃tanüxü̃ rü naxcax̱ nawoegu. Rü 
Micaíana nacagüe rü ñanagürügü: —¿Tax̱acü cuxü̃ nangupetü? ¿Tü̱xcüü̃ 
towe quicaechigü poraãcü? ==ñanagürügü. 
24Rü nüma ga Micaía rü nanangãxü̃ rü ñanagürü: —Pemax rü chorü 
tupanachicünax̱ã ga choma íchaxüxüxü̃ pina, rü ñu̱xũchi peyaga ya chorü 
chacherdóte. Rü ngẽmaãcü taxuxü̃maama nua choxü̃ petax̱. Rü naétü choxna 
pecaama rü: “¿Tax̱acü cuxü̃ nangupetü?” ñapegüxü̃ choxü̃ ==ñanagürü. 
25Natürü nümagü ga Dáü̃tanüxü̃ rü nanangãxü̃gü rü ñanagürügü: —¡Taxṹ i 
toétü quidexaxü̃! Erü ngürüãchi totanüwa nangẽxma i duü̃xü̃gü i tama yáxna 
cumaxã ĩnüexü̃ rü düxwa tá pexü̃ nadai. Rü ngẽmaãcü tá cuyu wüxigu 
namaxã i cutanüxü̃ ==ñanagürügü. 
26-27Rü nüma ga Micaía rü nüxü̃ nadau nax namuxũchixü̃ ga yema Dáü̃tanüxü̃, 
rü yemacax̱ nachiü̃cax̱ nataegu. Rü nümagü ga Dáü̃tanüxü̃ rü inaxĩãma 
namaxã ga yema yemaxü̃gü ga Micaía íxüxüxü̃, rü ñu̱xmachi norü 
chacherdótemaxã rü ñu̱xmata Láiwa nangugü. Rü guma ĩanecüãx̱ ga 

duü̃xü̃gü rü taxuguma ínarüxĩnüe rü tama nügüna ínadaugü. Rü yemacax̱ ga 
Dáü̃tanüxü̃ rü tauxchaãcü nagu nachocu. Rü taramaxã duü̃xü̃güxü̃ nadai, rü 
ñu̱xũchi nayagugü ga guma ĩane. 
28Rü guma ĩane ga Lái rü Chidóü̃arü yáxü̃wa nayexma, rü yema duü̃xü̃gü ga 
yémacüãx̱gü rü taxúema toguemaxã naxãmücügü, rü yemacax̱ taxúema 
ítanapoxü̃gü. Rü guma ĩane rü doxonexü̃ i Bex-reóxwa nayexma. Rü 
yemawena ga Dáü̃tanüxü̃ rü nügücax̱ nanamexẽẽgü ga guma ĩane rü nawa 
namaxẽ. 
29Rü noxri ga guma ĩane rü Lái nixĩ ga naéga. Natürü nüma ga Dáü̃tanüxü̃ rü 
norü o̱xi ga Dáü̃ ga Iraé nanegu nanaxüégagü. Rü ngẽmacax̱ i ñu̱xma rü Dáü̃ 
nixĩ i naéga. 
30Rü yema Dáü̃tanüxü̃ rü guma ĩanegu nanaxücuchi ga yema naxchicünax̱ã 
ga naiwa naxügüxü̃ nax yéma nüxü̃ yacuax̱üü̃güxü̃cax̱. Rü norü chacherdóte 
nixĩ ga Yonatáü̃, ga Guerchóü̃ nane ga Moiché nataxa. Rü yemawena ga 
Yonatáü̃ nataagü rü Dáü̃tanüxü̃arü chacherdótegü nixĩgü rü ñu̱xmata norü 
uanügü to ga naanewa nagagü. 
31Rü yema naxchicünax̱ã ga Micaía üxü̃ rü Dáü̃tanüxü̃wa nayexma. Rü gucü 
ga gumá taunecügü ga Cori ya Tupanapata Chilówa yexmagu, rü gumáepü̱x 
ga taunecü nixĩ ga Dáü̃tanüxtanüwa nayexmaxü̃ ga yema naxchicünax̱ã ga 
Micaía üxü̃. 

Ãẽ̱̃xgacügü ga guxchaxü ̃ güarü mẽxẽxẽrüü ̃gü 19 

Lebítanüxü̃ rü naxma̱xaba 

1Yexguma nataxuxguma ga ãẽx̱gacü ga Iraétanüxü̃tanüwa, rü wüxi ga 
Lebítanüxü̃ rü Efraíü̃arü máxpü̱xanexü̃ ga yáxü̃negu naxãchiü̃. Rü wüxi ga 
nge ga Yudáanearü ĩane ga Beréü̃cüãx̱maxã naxããrüãx̱. 
2-3Natürü wüxi ga ngunexü̃ rü namaxã inu rü ngĩnatüchiü̃cax̱ itaegu ga 
Beréü̃wa. Rü yexguma marü ãgümücü ga tauemacü ngĩnatüchiü̃wa 
nayexmagu, rü nüma ga yema Lebítanüxü̃ rü ngĩwe narüxũ nax ngĩxü̃ 
yanangüxmüxẽẽxü̃cax̱ rü nataeguxü̃cax̱. Rü yéma nanaga ga wüxi ga norü 

duü̃xü̃ rü ñu̱xũchi taxre ga búrugü. Rü ngĩma rü mea inayaxu ga 
ngĩnatüpatawa. 
4-5Rü ngĩnatü rü ta taãẽãcü tanayaxu rü ñu̱xũchi nüxna taxu nax tümaxü̃tawa 
nayexmaxü̃cax̱. Rü nüma ga Lebítanüxü̃ rü norü duü̃xü̃ rü tomaepü̱x ga 
ngunexü̃ ngĩnatüpatawa nayexmagü rü nachibüe rü naxaxegü rü yexma 
napegü. Rü norü ãgümücü ga ngunexü̃gu rü pax̱mamaxü̃chi nabai̱x̱ãchie nax 
nawoeguxü̃cax̱. Natürü yexguma marü nawoeguchaü̃gu rü ngĩnatü ga yema 
ngecü rü tümaãx̱texü̃ ñatagürü: —Nachibüxíra naxü̃pa nax cutaeguxü̃, rü 
marü name nax wüxi i paũchipex̱e cungṍxü̃ nax ngẽmaãcü cuporaxü̃cax̱ 
==ñatagürü. 
6Yema taxre rü wüxigu ínarütogü nax nachibüexü̃cax̱ rü ñu̱xũchi 
naxaxegüxü̃cax̱. Rü ngĩnatü rü nüxü̃ ñatagürü: —¿Taxũ chi name i ñu̱xmarica 
ñaa chütaxü̃ nua cungexma nax wüxigu itaãẽgüxü̃cax̱? ==ñatagürü. 
7Rü nüma ga Lebítanüxü̃ rü woo pax̱mamaxü̃chi nax ínadaxü̃ nax 
nataeguxü̃cax̱, natürü ga nax̱tü rü yexma tayachuxchigüama rü düxwa tama 
nataegu. 
8Rü norü wüximee̱x̱pü̱x ga ngunexü̃gu rü nüma ga yema Lebítanüxü̃ rü 
pax̱mamaxü̃chi ínarüda nax nataeguxü̃cax̱. Natürü guxema ngĩnatü ga yema 
ngecü rü wena nüxna taxu nax nachibüxíraxü̃ naxü̃pa nax inaxũãchixü̃ nax 
yemaacü naporaxü̃nexü̃cax̱. Rü nüma rü wüxigu nachibüe, rü düxwa 
nayáuane. 
9Rü yexguma chibüwa inachixgu ga Lebítanüxü̃ nax nataeguxü̃cax̱ ngĩmaxã 
ga yema nge ga ngĩmaxã naxããrüãx̱cü rü namaxã ga norü duü̃xü̃, rü tüma ga 
nax̱tü rü ñatarügü: —¡Nuxãtama rüxãũ̱̱x erü marü nachütachaü̃! ¡Rü nua 
nangupetüxẽxẽ i ñaa chütaxü̃ nax mea cupexü̃cax̱! ¡Rü moxü̃ pax̱mama írüda 
nax cupatacax̱ cutaeguxü̃cax̱! ==ñatarügü. 
10-11Natürü nüma ga Lebítanüxü̃ rü tama to ga chütaxü̃ yexma 
narüxã̃́ũxchaxü̃. Rü yemaacü inaxũãchiama ngĩmaxã ga yema nge ga 
ngĩmaxã naxããrüãx̱cü rü namaxã ga norü duü̃xü̃ rü ñu̱xũchi yema taxre ga 
norü búrugü ga toruxü̃ãx̱güxü̃. Rü yexguma Yerucharéü̃wa nangugügu rü 

yema norü duü̃xü̃ rü ñanagürü nüxü̃: —¿Ñuxũ ñacuxü̃ i cumax ega chi daa 
Yebútanüxü̃arü ĩanegu ipegügu? ==ñanagürü. 
12-13Rü nüma ga Lebítanüxü̃ rü nanangãxü̃ rü ñanagürü: —Taxũtáma wüxi ya 
ĩane ya tama Iraétanüxü̃arü ĩanegu tayapegü. ¡Rü ngĩxã itaxĩ ñu̱xmatáta 
Guibeáwa ingugü! Rü narümemae nixĩ nax Guibeágu rüex̱na Ramágu 
yarüpegüxü̃ ==ñanagürü. 
14Rü yemaacü inaxĩãma rü yexguma marü yanaxücu̱xgu ga üax̱cü rü 
Guibeáwa nangugü. Rü guma ĩane rü Bẽyamíü̃tanüxü̃arü ĩane nixĩ. 
15Rü yemaacü nüxna ínachocu ga yema nama rü Guibeágu nachocu nax yéma 
nangupetügüxẽẽãxü̃cax̱ ga chütaxü̃. Rü nüma ga yema Lebítanüxü̃ rü guma 
ĩanearü plazawa nayarüto, yerü nataxuma ga duü̃xü̃ ga nügüxü̃ta napexẽẽxü̃. 
16Rü düxwa marü nachütagu yéma taxüpetü ga wüxi ga o̱xi ga tümaanewa 
puracüwa ne ũxẽ. Rü guxema o̱xi rü Efraíü̃tanüxü̃arü max̱pǘnecüãx̱ tixĩ. Rü 
yexma Guibeágu taxãchiü̃ woo tama yémacüãx̱ tixĩ. Rü yema duü̃xü̃gü ga 
Guibeáwa maxẽxü̃ rü Bẽyamíü̃tanüxü̃ nixĩgü. 
17Rü yexguma guxema o̱xi plazawa nüxü̃ dau̱̱xgu ga yema Lebítanüxü̃ ga 
yéma ngucü, rü nüxna taca rü ñatarügü: —¿Ngextá nixĩ i ne cuxũxü̃ rü 
ñu̱xũchi ngextá tá cuxũ? ==ñatagürü. 
18Rü nüma ga Lebítanüxü̃ rü nanangãxü̃ rü ñanagürü: —Rü Yudáanewa 
ngẽxmane ya ĩane ya Beréü̃wa ne taxĩ rü ñu̱xmax rü nua tachopetümare. Rü 
yima Efraíü̃tanüxü̃arü max̱pǘne ya yáxü̃wa ngẽxmanewa taxĩ erü choma rü 
yimagu nixĩ i chaxãchiü̃xü̃. Rü Beréü̃gu chanaxũane rü ñu̱xma rü chopatacax̱ 
chataegu. Natürü nua rü taxúxexü̃ma ichayangau nax texé tügüxü̃ta choxü̃ 
pexẽẽxü̃. 
19Toxü̃̃́ nangẽxma ya maxẽ ya pacü nawemüxü̃ i búrugü. Rü chau̱̱xcax̱ rü 
cho̱xmax̱cax̱ rü choxrü duü̃xü̃cax̱ toxü̃̃́ nangẽxma i paũ rü bínu. Rü taxuxü̃ma 
toxü̃̃́ nataxu ==ñanagürü. 
20Natürü guxema o̱xi rü tanangãxü̃ rü ñatagürü: —Choma rü tá mea pexü̃ 
chayaxu. Rü tá pexü̃ charüngü̃xẽxẽxü̃ i guxü̃ma i tax̱acü i pema 

penaxwax̱exü̃wa. Rü tama chanaxwax̱e nax plazagumare quingunexü̃ 
==ñatarügü. 
21Rü yemacax̱ nüma ga o̱xi rü napatawa nanagagü. Rü yexguma nügü 
íyayauxcutügüyane rü ínachibüeyane rü naxaxegüyane, rü nüma ga o̱xi rü 
yoxni yema norü búrugüxü̃ nachibüexẽxẽ. 
22Rü yexguma ínataãẽgüyane, rü ñuxre ga yatügü ga chixexü̃gu maxẽxü̃ ga 
guma ĩanewa rü o̱xipataxü̃ ínachomaeguãchi rü norü ĩãx̱wa nanacuai̱x̱cagü, 
rü ñanagürügü o̱xixü̃: —¡Ínamuxũchi i ngẽma yatü i cuxü̃tawa nguxü̃! Erü 
tanaxwax̱e nax namaxã ngúchaü̃ taxüexü̃ ==ñanagürügü. 
23Natürü ga guxema ĩpataarü yora rü nüxü̃ ñatagürü: —¡Taxṹ, Pa 
Chomücügüx, i chixexü̃gu perüxĩnüexü̃! ¡Taxṹ i penaxüxü̃ i ngẽma chixexü̃! 
Erü yima yatü rü choma nüxna chaxu nax chopatawa nanguxü̃cax̱. 
24¡Dücax, ñaa iyixĩ i chauxacü i taguma yatüxü̃ cuax̱cü rü ñaa iyixĩ i ngẽma 
ngĩmaxã naxããrüãx̱cü ya yima yatü! Rü tá pexcax̱ ngĩxü̃ íchamuxü̃. ¡Rü 
ngẽmamaxã penaxü̱x i perü ngúchaü̃! Natürü tama chanaxwax̱e ya daa yatü 
ya chauxü̃tawa ngucümaxã penaxü i ngẽma chixexü̃ ==ñanagürü. 
25Natürü ga nümagü rü tama guxema o̱xiga naxĩnüechaü̃. Rü düxwa ga guma 
Lebítanüxü̃ rü guxema tümamaxã naxããrüã̃́xẽ tüxü̃ ínamuxũchi. Rü nüma ga 
yema yatügü rü tümamaxã namaxẽ guxü̃ma ga yema chütaxü̃ rü ñu̱xmata 
yangunemare. Rü yemaacü yéma tüxü̃ natax̱gü. 
26Rü yexguma marü yangunechaü̃gu ga yema nge rü o̱xipatacax̱ íitaegu ga 
yema ngĩte íyexmaxü̃wa. Rü yuxe yema ĩãx̱ü̃tagu tayangu. 
27Yexguma pewa nabai̱x̱ãchigu ga tümate rü nayawãxna ga yema ĩãx̱ nax 
inaxũãchixü̃cax̱. Rü yexma ĩãx̱ü̃tagu yangücuchicü ngĩxü̃ inayangau ga yema 
nge ga ngĩmaxã naxããrüãx̱cü. 
28Rü ngĩxü̃̃́ ñanagürü: —¡Inachi rü ngĩxã itaxĩãchi! ==ñanagürü. Natürü ga 
ngĩma rü tama inangãxü̃ yerü marü iyu. Rü yexguma ga nüma rü wüxi ga 
búrutagu ngĩxü̃ naxünagü. Rü nachiü̃wa nanange ga ngĩxĩne. 

29Rü yexguma napatawa nanguxgu rü wüxi ga cüxchi ngĩxü̃ nayaxu rü 12 gu 
inananawíü̃gü ga ngĩxü̃ne ga yema nge. Rü guxü̃ma ga 
Iraétanüxü̃tücumügüarü naanegu nayanu ga ngĩmachi. 
30Rü guxü̃ma ga yema nüxü̃ daugüxü̃ rü ñanagürügü: —Yexguma 
Equítuanewa ínachoxü̃gu ga Iraétanüxü̃ rü taguma nañu̱xmaraü̃xü̃xü̃ 
tadaugü. Rü name i nagu tarüxĩnüe nax tax̱acü tá ixüxü̃ naxcax̱ i ngẽma 
==ñanagürügü. 

Ãẽ̱̃xgacügü ga guxchaxü ̃ güarü mẽxẽxẽrüü ̃gü 20 

Bẽyamíü̃tanüxü̃maxã nanue ga Iraétanüxü̃ naxca̱x ga Guibeágu namáetagüxü̃ 

1Rü guxü̃ma ga yema Iraétanüxü̃ ga duü̃xü̃gü ga Dáü̃arü naanewa inaxügü rü 
ñu̱xmata Bechébawa nangu, rü naétü ga Garaáxanecüãx̱gü rü nügü 
nanutaquex̱e rü wüxigutama narüxĩnüe, rü Mispágu nangutaquex̱egü 
napex̱egu ga Cori ya Tupana. 
2Rü guxü̃ma ga wüxitücumüchigü ga Iraétanüxü̃arü ãẽx̱gacügü rü yéma 
nayexmagü namaxã ga 400,000 ga churaragü ga yexma ngutaquex̱exü̃. 
3Rü yema Bẽyamíü̃tanüxü̃ rü nüxü̃ nacuáchigagü ga yema togü ga natanüxü̃ 
ga Iraétanüxü̃ rü Mispágu nax nangutaquex̱egüxü̃. Rü yexguma ga yema 
Iraétanüxü̃ rü yema Lebítanüxü̃na nacagüe nax ñuxãcü yixĩxü̃ ga 
nangupetüxü̃ ga yema máeta. 
4Rü nüma ga yema Lebítanüxü̃ ga ngĩte ga yema nge ga ngĩxü̃ yamax̱gücü rü 
nanangãxü̃ rü ñanagürü: —Wüxi ga chütaxü̃gu rü Bẽyamíü̃tanüxü̃arü ĩane ga 
Guibeáwa changu ngĩmaxã ga yema nge ga ngĩmaxã chaxããrüãx̱cü nax 
yexma tapegüxü̃cax̱. 
5Natürü yematama chütaxü̃gu rü guma ĩpata ga nawa chayexmanewa naxĩ 
ga ñuxre ga guma ĩanecüãx̱, rü nüxü̃ ínachomaeguãchi nax choxü̃ 
yamax̱güxü̃cax̱. Natürü ngĩxü̃ niyauxgü ga cho̱xmax̱ rü ngĩmaxã namaxẽ rü 
ñu̱xmata ngĩxü̃ yamax̱gü. 
6Rü yexguma ga choma rü chanayaxu ga ngĩxĩne rü 12 gu ichanachexü̃gü. Rü 
guxü̃ma ga Iraétanüxü̃arü naanewa chanamu ga ngĩmachi nax ngẽmaãcü 

nüxü̃ nacuax̱güxü̃cax̱ i guxü̃ma i Iraétanüxü̃ ga yema máeta ga poraãcü 
chixexü̃ ga naxügüxü̃ ga Bẽyamíü̃tanüxü̃. 
7Rü ngẽmacax̱ i ñu̱xma i pema nax Iraétanüxü̃ pixĩgüxü̃ rü pewa nangẽxma 
nax nagu perüxĩnüexü̃ rü nüxü̃ pixuxü̃ nax tax̱acü tá ixüexü̃ ==ñanagürü. 
8Rü ñoma wüxitama i duü̃xü̃ i chixü̃rüxü̃ guxü̃ma wüxigu inachigü rü 
ñanagürügü: —Ñu̱xmax i yixema rü taxúetama texé tümaarü düxenücax̱ 
rüex̱na tümapatacax̱ tataegu. 
9Rü ngẽma tá ixüxü̃ nixĩ nax sortéu ixüxü̃ nax ngẽmaãcü nüxü̃ icuáxü̃cax̱ nax 
texétücumüxíra tá yixĩxü̃ i wixpex̱egu ĩxü̃ nax ngẽmaãcü Guibeácüãx̱gücax̱ 
íyaxü̃ãchixü̃. 
10Rü guxü̃ma i tórü churaragütücumüwa rü ngẽma 100 chigü i 
churaragütanüwa rü tá nüxü̃ taxuneta i 10 i yatügü nax õnacax̱ nadaugüxü̃ 
naxcax̱ i churaragü. Rü ngẽma 1,000 chigü i churaragütanüwa rü tá nüxü̃ 
taxuneta i 100 i yatügü nax õnacax̱ nadaugüxü̃. Rü ngẽma 10,000 chigü i 
churaragütanüwa rü tá nüxü̃ taxuneta i 1,000 i yatügü nax õnacax̱ 
nadaugüxü̃. Rü ngẽma togü i churaragü rü tá inaxĩãchi nax Guibeácüãx̱ü̃ 
yadaixü̃ naxcax̱ ga yema máeta ga chixexü̃chixü̃ ga naxügüxü̃ nua 
Iraétanüxü̃arü naanewa ==ñanagürügü. 
11Rü guxü̃ma ga yema Iraétanüxü̃ rü wüxigu inaxĩãchi nax guma ĩane ga 
Guibeácax̱ íyaxüãchixü̃. 
12Rü yema togü ga Iraétanüxü̃ rü guxü̃ma ga Bẽyamíü̃tanüxü̃arü naanewa 
nanamugü ga orearü ngeruü̃gü rü ñanagürügü: —¿Tax̱acürü máeta nixĩ ga 
pexüxü̃ ga ñuxre ga pemax? 
13-14Tanaxwax̱e i toxna penamugü i ngẽma yatügü i máetagüxü̃ i Guibeáwa 
ngẽxmagüxü̃ nax tanadai̱x̱ü̃cax̱ rü ngẽmaãcü Tupanapex̱ewa 
tanamexẽẽxü̃cax̱ i ngẽma chixexü̃ i Iraétanüxü̃guachixü̃ ==ñanagürügü. 
Natürü nüma ga Bẽyamíü̃tanüxü̃ rü tama natanüxü̃ ga Iraétanüxü̃ga naxĩnüe. 
Rü guxü̃ma ga yema Bẽyamíü̃tanüxü̃ ga guxü̃nema ga norü ĩanegüwa maxẽxü̃ 

rü Guibeágu naxĩtaquex̱e nax yema togü ga Iraétanüxü̃maxã nügü 
nadai̱x̱ü̃cax̱. 
15Rü norü mu ga Bẽyamíü̃tanüxü̃arü churaragü ga naigü ga ĩanewa ne ĩxü̃ rü 
26,000 nixĩ rü naétü ga Guibeáwatama yexmagüxü̃ ga 700 ga churaragü ga 
yadexechigüxü̃. 
16Rü yemaétüwa rü nayexmagü ta ga to ga 700 ga churaragü ga 
ito̱xoxwechacüüxü̃ rü taguma guxchinügüxü̃ namaxã ga norü 
maxgütaeruü̃gü, woo ga wüxinüta i nayae rü tama namaxã naguxchinügü. 
17Rü nüma ga Iraétanüxü̃ rü nananutaquex̱e ga 400,000 ga churaragü ga 
meama daixü̃ icuáxü̃. 

Bẽyamíü̃tanüxü̃maxã nügü nadai ga Iraétanüxü̃ 

18Rü yexguma nüma ga Iraétanüxü̃ rü Betéwa naxĩ rü yéma Tupanamaxã 
nidexagü nax yemaacü nüxü̃ nacuax̱güxü̃cax̱ nax texétücumüxíra tá yixĩxü̃ i 
Bẽyamíü̃tanüxü̃maxã nügü daixü̃. Rü nümax ga Cori ya Tupana nanangãxü̃ 
rü ñanagürü: —Ngẽma inaxügüxü̃ nax namaxã nügü nadai̱x̱ü̃ rü 
Yudátanüxü̃xíra tá nixĩ ==ñanagürü. 
19Rü yemacax̱ ga Iraétanüxü̃ rü moxü̃ãcü pax̱mama ínarüdagü rü inaxĩãchi 
rü Guibeáarü tocutügu nayapexgü. 
20Rü moxü̃ãcü rü inaxĩãchi nax Bẽyamíü̃tanüxü̃maxã nügü nadai̱x̱ü̃cax̱. Rü 
meama Guibeáarü to̱xmax̱tawa nayachaxãchitanü rü yéma nügü namexẽẽgü 
rü mea nügü ininu. 
21Natürü nüma ga Bẽyamíü̃tanüxü̃ rü ínachoxü̃ ga Guibeáwa rü natanüxü̃ ga 
Iraétanüxü̃xü̃ nadai. Rü yema ngunexü̃gu rü 22,000 ga Iraétanüxü̃ nayue. 
22-23Rü yemacax̱ ga Iraétanüxü̃ rü Betécax̱ nawoegu rü yéma Tupanapex̱ewa 
naxauxe ñu̱xmata nachüta. Rü yéma Tupanana nacagüe rü ñanagürügü: —
Pa Tórü Tupanax, ¿namexü̃ nax wenaxarü namaxã togü tadaixü̃ i toenexẽgü 
i Bẽyamíü̃tanüxü̃? ==ñanagürügü. Rü nüma ga Cori ya Tupana rü 
nanangãxü̃gü rü ñanagürü: —¡Ẽcü wenaxarü pegü pedaix! ==ñanagürü. 

24Rü yexguma ga Iraétanüxü̃ rü wenaxarü nayaporaãchitanü rü nügü 
namexẽẽgü nax wenaxarü nügü nadai̱x̱ü̃cax̱ yematama nachica ga nüxíra 
nagu nügü nadai̱x̱ü̃gu. 
25Natürü nüma ga Bẽyamíü̃tanüxü̃ rü wenaxarü ínachoxü̃ ga Guibeáwa rü 
Iraétanüxü̃cax̱ inayayi rü 18,000 ga Iraétanüxü̃arü churaragü ga taramaxã 
ixãxnexü̃ nayue. 
26Rü yemacax̱ ga Iraétanüxü̃ rü wenaxarü Betécax̱ nawoegu rü yéma 
nayaxauxe napex̱ewa ga Tupana. Rü yema ngunexü̃ rü tama nachibüeãcü 
yéma nayumüxẽgü ñu̱xmata nachüta. Rü yéma Tupanacax̱ ínanagugü ga 
naeü̃gü rü ãmaregü Tupanaarü ngüxmüxẽẽruxü̃. 
27-28Rü yexgumaü̃cüxü rü yema baú ga Tupanaarü mugüchixü̃ rü Betéwa 
nayexma. Rü Fineéx ga Ereachá nane ga Aróü̃ nataxa nixĩ ga chacherdóte 
ixĩcü. Rü nüma ga Iraétanüxü̃ rü Tupanana nacagüe rü ñanagürügü: —Pa 
Tórü Tupana, ¿namexü̃ nax wenaxarü namaxã togü tadaixü̃ i toenexẽgü i 
Bẽyamíü̃tanüxü̃, rüex̱na cunaxwax̱e nax nüxü̃ tarüchauxü̃ nax namaxã togü 
tadaixü̃? ==ñanagürügü. Rü nüma ga Cori ya Tupana nanangãxü̃gü rü 
ñanagürü nüxü̃: —¡Ẽcü, wena pegü pedai! Rü moxü̃ tá choma pexü̃ 
charüporamaegüxẽxẽ ==ñanagürü. 
29-30Rü yexguma rü ñuxre ga Iraétanüxü̃ ga churaragü rü Guibeáxü̃ 
ínachomaeguãchi rü yexma nicu̱xgü. Rü yema togü rü norü tomaepü̱x ga 
ngunexü̃gu rü inaxĩ rü inaxĩãchi naxcax̱ ga Bẽyamíü̃tanüxü̃. Rü mea yexma 
nügü ninu ga noxrigurüxü̃. 
31-32Rü yexguma nüma ga Bẽyamíü̃tanüxü̃ rü wenaxarü ĩane ya Guibeáwa 
inayayi rü Iraétanüxü̃we nangẽgü. Rü yemaacü norü ĩanena niyáxü̃guetanü. 
Rü yexguma rü 30 tüxü̃ nadai nagu ga yema namagü ga Betéwa rü Guibeáwa 
nadaxü̃ rü nagu ga yema naanegü ga namacüwawa yexmagüxü̃. Rü 
Bẽyamíü̃tanüxü̃ nagu rüxĩnüegu ga Iraétanüxü̃ rü marü nibuxmü yerü 
noxrirüxü̃ marü nüxü̃ narüporamaegü. Natürü nüma ga Iraétanüxü̃ rü 
nibuxmüneta nax yemaacü nawe nangegüxü̃cax̱ rü norü ĩanena 

nayáxü̃guxẽẽgüãxü̃cax̱ ga Bẽyamíü̃tanüxü̃ ñu̱xmata namagüwa namaxã 
nangugü. 
33Rü yexguma Baá-tamáwa nangugügu ga yema Iraétanüxü̃arü churaragü ga 
ibuxmünetaxü̃ rü yéma mea nügü ininu nax Bẽyamíü̃tanüxü̃maxã nügü 
nadai̱x̱ü̃cax̱. Rü yoxni ga yema Iraétanüxü̃arü churaragü ga Guibeápemagu 
icu̱xgüxü̃ rü nichoxü̃ ga yema íyacu̱xgüxü̃wa rü naxcax̱ ínayaxüãchi ga guma 
ĩane. 
34Rü 10,000 ga yema Iraétanüxü̃arü churaragü ga nüxü̃ icuax̱üchixü̃ ga daiwa 
rü yemagü nixĩ ga Guibeácax̱ íyaxüãchixü̃. Rü poraãcüma natai ga yema dai. 
Rü nüma ga Bẽyamíü̃tanüxü̃ rü tama nüxü̃ nacuax̱gü ga Iraétanüxü̃ tá nüxü̃ 
rüporamaegüxü̃. 
35Rü Tupana Iraétanüxü̃xü̃ narüngü̃xẽxẽ nax Bẽyamíü̃tanüxü̃xü̃ 
narüporamaegüxü̃cax̱. Rü yema ngunexü̃ nayue ga 25,100 ga 
Bẽyamíü̃tanüxü̃arü churaragü. 
36Rü yexguma nüma ga Bẽyamíü̃tanüxü̃ rü nüxü̃ nicuax̱ãchitanü nax 
Iraétanüxü̃ nüxü̃ rüporamaegüxü̃. Rü yema Iraétanüxü̃arü churaragü rü noxri 
yema Bẽyamíü̃tanüxü̃chax̱wa nibuxmüetanü, yerü nüxna narüyoü̃ ga yema 
norü churaragü ga ĩane ga Guibeápemagu icu̱xgüxü̃. 
37Rü yema Iraétanüxü̃arü churaragü rü ngürüãchimare Guibeácax̱ 
ínayaxüãchi rü taramaxã nanadai ga guxü̃ma ga yema duü̃xü̃gü ga guma 
ĩanewa maxẽxü̃. 
38Rü yema churaragü ga Guibeápechinügu icu̱xgüxü̃ rü marü yema togü ga 
Iraétanüxü̃arü churaragümaxã nüxü̃ nixugü nax wüxi i taxü̃ i üxüema i 
caixnagüxü̃wa tá nüxü̃ nacuax̱güxü̃ nax marü Guibeágu nachocuxü̃. 
39Rü noxri ga yema Bẽyamíü̃tanüxü̃ rü 30 ga Iraétanüxü̃xü̃ nadai rü yemacax̱ 
nüma nagu naxĩnüegu rü marü Iraétanüxü̃xü̃ narüporamaegü yema nüxíra 
nügü nadaixgurüxü̃. Natürü yexguma yema Iraétanüxü̃arü churaragü ga 
ibuxmünetachigüxü̃ nüxü̃ daugügu ga yema üxüema ga Guibeáarü ĩanewa 
caixnagüxü̃ rü nügü nawoeguãchitanü rü Bẽyamíü̃tanüxü̃maxã nügü nadai. 

40Rü yexguma yema üxüema ixügügu nax nacaixnagüxü̃ rü nüma ga 
Bẽyamíü̃tanüxü̃ nügü íyadaugü, rü nüxü̃ nadaugü ga yema üxüema nax 
guxü̃ma ga Guibeáétüwa nacaixnagüxü̃ rü dauxü̃wa nanguxü̃. 
41Rü nüma ga Iraétanüxü̃ rü Bẽyamíü̃tanüxü̃cax̱ nibuxmü. Rü nüma ga 
Bẽyamíü̃tanüxü̃ rü ínayamuü̃ãchitanü ga yexguma nüxü̃ yacuax̱ãchitanügu 
nax marü Iraétanüxü̃ nüxü̃ rüporamaegüxü̃. 
42Rü Iraétanüxü̃chax̱wa nibuxmü nagu ga yema nama ga ínachianexü̃waama 
nadaxü̃. Natürü yema Iraétanüxü̃arü churaragü ga guma ĩane ga Guibeáwa 
ne ĩxü̃ rü yexma nanadai. 
43Rü nüma ga Iraétanüxü̃ rü yema Bẽyamíü̃tanüxü̃xü̃ ínachoeguãchi rü nawe 
nangẽgü. Rü Menuáwa inanaxügüe nax nadaiaxü̃ rü ñu̱xmata Guibeáarü 
éstewa nangugü. 
44Rü yemaacü nayue ga 18,000 ga churaragü ga Bẽyamíü̃tanüxü̃. 
45Rü yema togü rü nügü ínibuxmü rü naxĩgü. Rü chianexü̃waama naxĩ. Rü 
guma nuta ga Rimóü̃gu ãégacüwaama naxĩ. Natürü 5,000 ga natanüxü̃ nixĩ 
ga namagu yuexü̃. Rü nüma ga Iraétanüxü̃ rü nawe nangegü, rü 2,000 ga 
yatügü nadai. 
46Rü guxü̃wama ga yema ngunexü̃gu rü nayue ga 25,000 ga 
Bẽyamíü̃tanüxü̃arü churaragü ga rümemaegüxü̃. 
47Natürü 600 ga Bẽyamíü̃tanüxü̃ rü nibuxmü rü naxĩgü rü ínachianexü̃waama 
naxĩ. Rü ãgümücü ga tauemacü yéma nuta ga Rimóü̃wa nayexmagü. 
48Rü yemawena ga Iraétanüxü̃ rü naxcax̱ ínayaxüãchi ga yema togü ga 
Bẽyamíü̃tanüxü̃ ga íyaxügüxü̃. Rü guxü̃nema ga ĩanewa rü taramaxã nanadai 
ga yema Bẽyamíü̃tanüxü̃. Rü nanadai ga naxü̃nagü rü guxü̃ma ga yema nüxü̃ 
yangaugüxü̃. Rü guma ĩanegü ga nawa nachopetüne rü ínanagu. 

Ãẽ̱̃xgacügü ga guxchaxü ̃güarü mẽxẽxẽrüü ̃gü 21 

Wenaxarü nimu ga Bẽyamíü̃tanüxü̃ 

1Rü Iraétanüxü̃ rü Mispáwa nügümaxã nanaxuegugü nax tama 
nanaxwax̱egüxü̃ nax naxacügü rü Bẽyamíü̃tanüxü̃maxã yaxãtexü̃. 
2Natürü yemawena rü Betégu nangutaquex̱egü, rü yéma Cori ya 
Tupanapex̱ewa nayexmagü ñu̱xmata nachüta. Rü poraãcü nüxü̃̃́ nangu̱x ga 
yema Bẽyamíü̃tanüxü̃maxã ngupetüxü̃ rü naxauxe. Rü Cori ya Tupanamaxã 
narüxutagü rü ñanagürügü: 
3“¡Pa Corix, Pa Torü Tupanax! ¿Tü̱xcüü̃ ñaa toxü̃ nangupetü? ¿Tax̱acücax̱ 
ngẽmaãcü tomaxã nangupetü i ñu̱xma nax wüxitücumü i totanüxü̃ i 
Iraétanüxü̃ natauxexü̃?” ñanagürügü. 
4Moxü̃ãcü pax̱mama ga Iraétanüxü̃ rü ẽxü̃wama ínarüdagü, rü wüxi ga 
ãmarearü guruxü̃ naxügü. Rü yemawa Cori ya Tupanacax̱ ínanagu ga norü 
ãmaregü nax yemaacü Tupana namaxã irüngüxmüxü̃cax̱. 
5Rü nügüna nacagüe rü ñanagürügü: —¿Texé ga tatanüwa tataxu nawa ga 
yema ngutaquex̱e ga Mispáwa ixügüxü̃? Yerü yema ngutaquex̱ewa rü 
Tupanapex̱ewa tanaxuegugü nax tüxü̃ idai̱x̱ü̃ ga guxema taxue nawa ga yema 
ngutaquex̱e ==ñanagürügü. 
6Nümagü i Iraétanüxü̃ rü poraãcüma naxcax̱ nangechaü̃gü ga yema 
naenexẽgü ga Bẽyamíü̃tanüxü̃xü̃ ngupetüxü̃, rü ñanagürügü: —Ñaa 
ngunexü̃gu rü Iraétanüxü̃tanüwa inayarüxo i wüxitücumü. 
7¿Tax̱acü ixüexü̃ nax yaxãmaxü̃cax̱ i ngẽma Bẽyamíü̃tanüxü̃ i maxẽxü̃? 
Yixemagü rü Cori ya Tupanapex̱ewa tanaxuegu nax tama inaxwax̱exü̃ nax 
taxacügü rü namaxã yaxãtegüxü̃. 
8¿Rü nangẽxma ngürüãchi i Iraé i duü̃xü̃gü ga tama Cori ya Tupanapex̱ewa 
yexmaxü̃ ga Mispáwa ingutaquex̱egügu? ==ñanagürügü. Rü nüxna 
nacuax̱ãchie nax yema ngutaquex̱ewa natauxexü̃ ga ĩane ga Yabécüãx̱gü ga 
Garaáxanewa yexmane. 
9Rü guxü̃ma ga yema yexmagüxü̃égacax̱ ínacagü, rü yexguma yema 
ĩanecüãx̱égawa nangugügu rü taxúema tanangãxü̃. 

10-11Rü yexguma guxü̃ma ga yema duü̃xü̃gü ga yéma yexmagüxü̃ rü 
inanamuãchitanü ga 12,000 ga churaragü ga nüxü̃ rücuax̱maegüxü̃. Rü nüxna 
naxãgagü nax nadaiaxü̃cax̱ ga guxü̃ma ga Yabécüãx̱gü rü bai ga buxü̃gü 
ínayaxügü rü bai ga ngexü̃gü ga marü yatüxü̃ cuax̱güxü̃ ínayaxügü. 
12Yéma duü̃xü̃gü ga Yabécüãx̱tanüwa rü nayemagü ga 400 ga paxü̃gü ga 
taguma yatü nüxü̃ cuáxü̃. Rü Canaáü̃anearü ĩane ga Chilówa ngĩxü̃ nagagü 
ga Iraétanüxü̃ íyexmagüxü̃wa. 
13Rü guxü̃ma ga yema Iraétanüxü̃ rü nanamu ga ñuxre ga orearü ngeruü̃gü 
nax yema Bẽyamíü̃tanüxü̃ ga nuta ga Rimóü̃wa yexmagüxü̃maxã nüxü̃ 
yanaxugüexü̃cax̱ rü marü namexü̃ nax nangüxmüexü̃. 
14Rü yema Bẽyamíü̃tanüxü̃ rü napatagücax̱ nawoegu. Rü nümagü ga 
Iraétanüxü̃ rü nayaxüxmax̱gü ngĩmaxã ga yema pacügü ga Yabéwa ngĩxü̃ ne 
nagagücü. Natürü tama iyangu naxcax̱ ga guxü̃ma ga Bẽyamíü̃tanüxü̃. 
15Rü nümagü ga Iraétanüxü̃ rü poraãcü Bẽyamíü̃tanüxü̃cax̱ nangechaxü̃gü, 
yerü Cori ya Tupana rü nanatauxchicaxẽxẽ ga wüxitücumü ga Iraétanüxü̃. 
16Rü Iraétanüxü̃arü ãẽx̱gacügü rü nügüna nacagüe rü ñanagürügü: —
¿Ñuxãcü tá ngexü̃güta irüngauxü̃ naxcax̱ i ngẽma Bẽyamíü̃tanüxü̃ i 
ngẽmaxü̃? Yerü guxcüma ga ngecügü ga Bẽyamíü̃tanüxü̃ rü marü iyue. 
17Rü tama tanaxwax̱e nax iyanaxoxü̃ i Bẽyamíü̃tanüxü̃. Rü tanaxwax̱e nax 
ngẽma íyaxügüxü̃wa wena yamuxü̃ i tatanüxü̃ nax ngẽmaãcü taxuxü̃ma i 
wüxi i Iraétücumü tauxchicaxü̃cax̱ i tatanüwa. 
18Natürü yixemagü rü taxucürüwama tax̱acügümaxã tayaxü̱xmax̱gü. Yerü 
yixema i guxãma i Iraétanüxü̃ rü tanaxuegugü nax taxúxetáma 
Bẽyamíü̃tanüxü̃xü̃ ümaxü̃, rü texé ya tatanüwa Bẽyamíü̃tanüxü̃xü̃ ümáxe rü 
Tupana rü tá chixexü̃ tümamaxã naxuegu. 
19Natürü wüxichigü ya taunecügu rü nangẽxma i taxü̃ i peta i Cori ya 
Tupanacax̱ naxügüxü̃ i Chilówa i Betéarü nórtewa rü nama i Beté rü 
Chiquéü̃wa daxü̃arü éstewa, rü Lebonáarü súrwa ==ñanagürügü. 

20Rü yexguma ga nüma ga Iraétanüxü̃arü ãẽx̱gacügü rü Bẽyamíü̃tanüxü̃cax̱ 
nimuga rü ñanagürügü: —¡Rü ñu̱xmatama ipixĩãchi nax úbanecügu i Chilóna 
ngaicamaxü̃gu peyarücu̱xgü! 
21¡Rü ngéma pengugütaegü! Rü ngẽxguma ngĩxü̃ pedaugügu i ngẽma 
Chilócüãx̱ i pacügü nax ínachoxü̃xü̃ nax ñaãchixü̃wa naxĩxü̃cax̱ rü ngẽxguma 
i pemax rü tá ípechoxü̃ i ngẽma ípicu̱xgüxü̃wa. Rü wüxíechigü i pema rü 
wüxicax̱ tá pengĩx̱ rü ngĩmaxã tá pechixü̃anewa pexĩ. 
22Rü ngẽxguma tá tümanatü rüex̱na tümaenexẽ toxna tümacax̱ nua yacagügu, 
rü toma rü tá tüxna tachogü rü ñatarügügü tá: “Toma rü wüxi i ngü̃xẽẽcax̱ 
pexna taca nax toxü̃̃́ penaxüxü̃cax̱. ¡Rü taxṹ i chixexü̃ namaxã pexüexü̃ i 
ngẽma Bẽyamíü̃tanüxü̃! Erü tomagü rü yexguma Yabécüãx̱güxü̃ tadaixgu rü 
tama muxe ga ngexegüxü̃ tayangaugü nax yemaacü guxü̃ma ga 
Bẽyamíü̃tanüxü̃xü̃ tixüxmax̱güxü̃cax̱. Rü ñu̱xũchi pemax rü tama aixcüma 
nüxna tüxü̃ pimugü ya pexacügü, rü ngẽmacax̱ tama nixĩ i tama naga 
pexĩnüexü̃ ga yema uneta ga Tupanapex̱ewa ixüxü̃”, ñatarügügü tá 
==ñanagürügü. 
23Rü nümagü ga Bẽyamíü̃tanüxü̃ rü nanayauxgü ga yema ore ga namaxã nüxü̃ 
yaxugüexü̃. Rü yemaacü ga wüxichigü rü wüxi ga pacücax̱ nangĩx̱gü rü ngĩxü̃ 
niga ga yema iyüxparagücü. Rü norü naanecax̱ ngĩmaxã nawoegu. Rü 
nanamexẽẽgü ga norü ĩanegü rü wenaxarü nagu nixãpatagü. 
24Rü yema togü ga Iraétanüxü̃ ga yexma ngutaquex̱egüxü̃ rü wüxichigü norü 
naanecax̱ rü natanüxü̃cax̱ nawoegu. 
25Rü yexgumaü̃cüxü ga Iraétanüxü̃ rü nangearü ãẽx̱gacüxãx̱. Rü wüxichigü 
ga yatü rü nüma nagu naxĩnüxü̃ãcü namaxü̃. 

Rux 

Rux 1 

Erimeréx rü Moáanewa naxũ ngĩmaxã ga naxma̱x ga Noemí rü nanegü 

1-2Rü yexguma Iraéanecüãx̱gümaxã inacuax̱gügu ga yema ãẽx̱gacügü ga 
guxchaxü̃güarü mexẽẽruü̃gü ga Tupana nüxü̃ unetaxü̃, rü ínangu ga taxü̃ ga 
taiya ga guxü̃ma ga yema naanewa. Rü yexgumaü̃cüxü rü Yudáanewa 
nayexma ga wüxi ga yatü ga Erimeréxgu ãégacü ga Beréü̃arü ĩanegu ãchiü̃cü. 
Rü nüma ga Erimeréx rü naxmax̱ ga Noemímaxã rü nanegü ga Maróü̃ rü 
Querióü̃maxã Beréü̃wa inaxĩãchi nax Moáanewa naxĩxü̃cax̱. Rü nümagü rü 
Efrátacüãx̱ nixĩgü yerü Efráta nixĩ ga to ga naéga ga Beréü̃. Rü Moáanewa 
nangugü rü yexma nayaxãchiü̃gü. 
3Natürü nüma ga Erimeréx ga Noemí ngĩte rü yexma Moáanegu nayayu. Rü 
ngĩma ga namax̱ ga Noemí rü ngĩxicatama yéma iyaxǘ namaxã ga taxre ga 
ngĩne. 
4-5Rü yixcüamaxü̃rachigü rü nümagü ga yema taxre ga ngextü̱xücü rü 
Moáanecüãx̱ ga ngexü̃gümaxã nixãxmax̱. Rü wüxi rü Órfa nixĩ ga ngĩéga, rü 
yema nai rü Rux nixĩ ga ngĩéga. Natürü yexguma 10 ga taunecü 
ngupetü̱xguwena, rü nayue ta ga Maróü̃ rü Querióü̃. Rü ngĩma ga Noemí rü 
ngĩxica yéma itax̱, yerü marü nataxuma ga gumá ngĩnegü rü ngĩte. 

Beréü̃wa ixĩ ga Noemí rü Rux 

6Rü wüxi ga ngunexü̃gu ga Noemí ga yexguma Moáanewa nayexmayane, rü 
nüxü̃ ixĩnü ga guma ngĩrü ĩane ga Beréü̃wa rü marü nax nataxuxü̃ma ga taiya, 
yerü Tupana rü namaxã nixãũãchi. 
7Rü yemacax̱ nagu irüxĩnü ga Yudáarü naanecax̱ nax nataeguxü̃. Rü ngĩma 
rü ngĩneax̱gümaxã nawa íchoxü̃ ga yema nachica ga nagu naxãchiü̃chiréxü̃ 
ga Moáanewa nax ngĩchiü̃ane ga Yudáanewa naxũxü̃cax̱. 
8-9Natürü ga namawa rü ngĩneax̱güxü̃ ngĩgürügü: —¡Ẽcü pewoegu rü 
peéxü̃tawa pexĩ! ¡Rü Cori ya Tupana guxü̃guma mea pexü̃ ngechaü̃ yema 
choxü̃ rü chaunegüxü̃ mea pengechaxü̃xü̃rüxü̃, rü pexü̃̃́ natauxchaxẽẽã nax 
wena mea pixãtegüxü̃, rü ngẽmaãcü petaãẽgüxü̃cax̱! ==ngĩgürügü. Rü 

ñu̱xmachi ga Noemí rü wüxi ga chúxumaxã ngĩneax̱güxü̃ irümoxẽ. Natürü ga 
ngĩma ga ngĩneax̱gü rü ixauxeama. 
10Rü ngĩgürügügü: —Tama. Rü toma rü tá cuchixü̃anewa cuwe tarüxĩama 
==ngĩgürügügü. 
11Rü ngĩma ga Noemí rü ngĩgürügüchigüama: —¡Pewoegu, Pa Chauxacügüx! 
¿Tax̱acüwa chi chowe perüxĩxü̃? Choma rü marü tagutáma wena chaxãxacü 
nax wena chaunemaxã pixãtexü̃cax̱. 
12-13¡Ẽcü pechiü̃cax̱ pewoegu! Choma rü marü chaya rü ngẽmacax̱ taxũtáma 
wena chaxãte. Rü woo chi ñomachitama i chütaxü̃gu chaxãtegu rü chingĩxgu 
rü choxü̃̃́ nangẽxmagu ya chaunegü ¿rü pema rü chi ípenanguxẽxẽgüxü̃ 
ñu̱xmachita nayae nax namaxã pingĩgüxü̃cax̱? Rü ngẽma nax 
ípenanguxuxẽẽxü̃gagu rü taguchima pixãtegü. Rü dücax, rü taxucürüwama 
nixĩ, Pa Chauxacügüx. Rü Cori ya Tupana rü ngúxü̃ choxü̃ ningexẽxẽ, natürü 
yexera chi changechaü̃, rü ngúxü̃ chinge ega chi pexü̃ chadau̱̱xgu nax ngúxü̃ 
pingegüxü̃ i pemax ==ngĩgürügü. 
14Rü ngĩma ga ngĩneax̱gü rü wenaxarü ixauxe. Rü düxwa ga Órfa rü ngĩx̱ẽxü̃ 
irümoxẽ wüxi ga chúxumaxã, rü ngĩchiü̃cax̱ itaegu. Natürü ga Rux rü 
ngĩx̱ẽxü̃tagutama irüxãũ̱̱x. 
15Rü yexguma ga Noemí rü Ruxü̃ ngĩgürügü: —Dücax i ngẽma nai i chauneãx̱ 
rü ngĩchiü̃cax̱ rü ngĩrü tupanagücax̱ itaegu. ¡Ẽcü ngĩwe rüxũ! ==ngĩgürügü. 
16Natürü ngĩma ga Rux rü ngĩxü̃ ingãxü̃ga rü ngĩgürügü: —¡Taxṹ i choxü̃ 
cucaa̱x̱ü̃xü̃ nax cuxna chixũgachixü̃cax̱, rü cuxna chataeguxü̃cax̱! Erü ngextá 
ícuxũxü̃wa rü ngéma tá chaxũ, rü ngextá ícupexü̃wa rü ngẽxma tá chape. 
Curü ĩane rü chorü ĩane tá nixĩ, rü yimá curü Tupana, rü chorü Tupana tá 
nixĩ. 
17Rü ngexta icuyuxü̃gu rü ngẽxma tá chayu, rü ngẽxma tá chatax̱. Rü Cori ya 
Tupana choxü̃ poxcu ega tauta chayuyane cuxna chixũgachigu, erü 
yuxicatama nixĩ i yigüna tüxü̃ ixĩgachixẽẽxü̃ ==ngĩgürügü. 

18Rü yexguma Noemí nüxü̃ cuax̱gu ga Rux rü aixcüma ngĩwe nax 
naxũxchaü̃xü̃, rü marü tama yemamaxã ngĩxü̃ ichixewe. 
19Rü yemaacü ga yema taxre rü ngĩgümaxã namagu ixĩ, rü ñu̱xmata Beréü̃wa 
nangugü. Rü yexguma Beréü̃gu nachocuxgu, rü guxü̃ma ga yema duü̃xü̃gü 
rü nabai̱x̱ãchiãẽgü. Rü yema ĩanecüãx̱ ga ngexü̃gü rü ngĩgürügügü: —¿Tama 
ẽx̱na ñaa iyixĩ i Noemí? ==ngĩgürügügü. 
20Natürü ga ngĩma rü inangãxü̃ rü ngĩgürügü: —¡Taxṹ i Noemí ñaperügü 
choxü̃! Rü name nixĩ i Mára ñapegürü choxü̃. Erü Tupana ya Guxãétüwa 
Ngẽxmacü rü taxü̃ i guxchaxü̃ choxna naxã. 
21Ããcumex̱ẽãcüma nua íchaxũxũ, rü ngeãcumex̱ẽãcüma chataegu, erü 
ngẽmaãcü nanaxwax̱e ya Cori ya Tupana. ¿Rü tü̱xcüü̃ Noemímaxã choxü̃ 
pixu, ega ngẽxguma Cori ya Tupana ya Guxü̃xü̃ma Cuácü choxü̃ poxcuxgu rü 
ngechaü̃ choxna ãxgu? ==ngĩgürügü. 
22Rü yemaacü nixĩ ga Noemí ga Moáanewa nataeguxü̃ ngĩmaxã ga ngĩneax̱ 
ga Rux ga Moáanecüãx̱ ixĩcü. Rü chebádaarü buxuwa nangu ga yexguma 
Beréü̃wa nangugügu. 

Rux 2 

Rux rü Boóanewa iyexma 

1Rü Noemí rü ngĩxü̃̃́ nayexma ga wüxi ga ngĩtanüxü̃ ga ngĩte ga 
Erimérextanüxü̃ ixĩcü ga Boógu ãégacü. Rü gumá rü wüxi ga diẽruãx̱ü̃chicü 
nixĩ rü guxãma nüxü̃ cuácü nixĩ. 
2Rü wüxi ga ngunexü̃gu ga Rux rü Noemíxü̃ ngĩgürügü: —Chebádachitaxü̃wa 
tá chaxũ, rü ngürüãchi ngẽxma tá nüxü̃ chayangau i wüxi i buxetatanüxü̃ i 
choxü̃ nadexẽẽxü̃ i ngẽma chebáda i nawe iyietanüxü̃ ==ngĩgürügü. Rü 
yexguma ga Noemí rü ngĩgürügü ngĩxü̃: —Marü name Pa Chauxacüx. ¡Ẽcü 
ngéma naxũ rü naxü i ngẽma nüxü̃ quixuxü̃! ==ngĩgürügü. 
3Rü yexguma ga Rux rü wüxi ga naanewa ixũ rü yema buxetatanüxü̃we 
iyadeetanü ga chebádayax̱a ga yéma iyietanüxü̃. Rü megu ingu yerü yema 
naane rü Boó ga Erimérextanüxü̃arü nixĩ. 

4Rü yexguma Rux yéma yexmayane rü nüma ga Boó rü ínangu ga Beréü̃wa 
nax ne naxũxü̃, rü yema naanewa ínayadau. Rü yema buxetatanüxü̃xü̃ 
narümoxẽ rü ñanagürü: —¡Cori ya Tupana pexü̃tawa ngexmax̱! 
==ñanagürü. Rü nüma ga buxetatanüxü̃ rü nanangãxü̃gagü rü ñanagürügü: 
—¡Cori ya Tupana cuxü̃ rüngü̃xẽxẽx̱! ==ñanagürügü. 
5Rü ñu̱xmachi ga Boó rü yema buxetatanüxü̃eruna naca, rü ñanagürü: —
¿Texétanüxü̃ iyixĩ i ngẽã pacü? ==ñanagürü. 
6Rü nüma ga buxetatanüxü̃eru rü nanangãxü̃ rü ñanagürü: —Moáanecüãx̱ 
iyixĩ, rü Noemímaxã Moáanewa ne ĩxũ. 
7Rü choxna ica nax ngẽma buxetatanüxü̃we chebádayax̱a nax 
yadeetanüxü̃cax̱. Rü pax̱mamacürüwa inaxügü nax napuracüxü̃, rü 
ñu̱xmatama nixĩ i paxaãchi inangü̃xü̃ ==ñanagürü. 
8Rü yexguma ga nüma ga Boó rü Ruxü̃ ñanagürü: —Pa Chauxacüx ¡irüxĩnü, 
rü tama chanaxwax̱e i to i naanewa cuyabuxeta! ¡Nuxãtama rüxãũ̱̱x natanügu 
i chauxü̃taxü̃gü! 
9¡Rü ñu̱xũchi nawe rüxũ i ngẽma buxetatanüxü̃ ega ngẽxguma nüxü̃ 
cudau̱̱xgu i ngextá nax napuracüexü̃! Erü marü nüxna chaxãga i ngẽma chorü 
duü̃xü̃gü nax taxuxü̃ma cuxü̃ chixewexü̃cax̱. Rü ngẽxguma quitax̱awaxgu ¡rü 
ngẽma dexápaü̃güwa naxũ rü ngẽma dexá i nüma nayauxgüxü̃wa naxaxe! 
==ñanagürü. 
10Rü ngĩma ga Rux rü Boópex̱egu inangücuchi rü nüxna ica, rü ngĩgürügü: —
¿Tax̱acü chowa cudau ecax̱ chomaxã cumecümaxü̃ i choma nax to i 
nachixü̃anecüãx̱mare nax chixĩxü̃? ==ngĩgürügü. 
11Rü nüma ga Boó rü ngĩxü̃ nangãxü̃, rü ñanagürü: —Choma rü meama nüxü̃ 
chacuax̱ ga ñuxãcü ngĩxü̃ nax cungechaü̃xü̃ ga cu̱xẽ nawena ga cute ga cuxna 
yucü. Rü ngẽxgumarüxü̃ ta meama nüxü̃ chacuax̱ ga tüxna nax quixũxü̃ ga 
cunatü rü cué, rü curü naane nax nuxã totanügu cuyaxãchiü̃xü̃cax̱ ga woo 
tama toxü̃ cucuáxü̃ ga cumax. 

12¡Rü Tupana cuxü̃̃́ naxütanü i ngẽma! ¡Rü nüma ya Cori ya Iraéanecüãx̱güarü 
Tupana ga norü ngü̃xẽẽcax̱ cudaucü cuxü̃̃́ naxütanü naxcax̱ ga guxü̃ma ga 
yema mexü̃ ga cuxüxü̃! ==ñanagürü. 
13Rü ngĩma rü inangãxü̃ rü ngĩgürügü: —Cuma rü poraãcü chomaxã 
cumecümaxü̃chi, rü ngẽma curü ore rü choxü̃ nataãẽxẽxẽ. Erü cuma rü choxü̃ 
cungechaü̃ãcüma chomaxã quidexa nax woo tama wüxi i cuxü̃taxü̃ chixĩxü̃ 
==ngĩgürügü. 
14Rü yexguma chibüarü orawa nanguxgu, rü nüma ga Boó rü ngĩxcax̱ naca 
ga Rux, rü ñanagürü ngĩxü̃: —¡Nua naxũ rü tomaxã nua nachibü! 
==ñanagürü. Rü ngĩma ga Rux rü yema buxetatanüxü̃tanüwa irüto. Rü 
nüma ga Boó rü taxü̃ma ga õna ngĩpex̱egu naxǘ. Rü ngĩma rü meama ichibü 
ñu̱xmata ngĩxü̃̃́ íyaxü. 
15Rü yexguma wenaxarü buxetawa naxĩxgu, rü nüma ga Boó rü norü 
duü̃xü̃güna naxãga rü ñanagürü: —Marü name nax ngĩma rü ta chebádayax̱a 
ta nadexü̃. ¡Rü taxṹ i ngĩxna peyanuxũxü̃! 
16¡Rü woetama ngĩxcax̱ ngéma peyayixetanüxẽxẽ nax ngĩma rü 
yadexetanüãxü̃cax̱! ¡Rü taxṹ i ngĩxna penachu̱xuxü̃! ==ñanagürü. 
17Rü ngĩma ga Rux rü Boóanewa chebádayax̱a ta ide ñu̱xmata nachütamare. 
Rü norü yá ga yema chebáda rü 20 quíruarü yexera nixĩ ga yexguma marü 
nabuxãxgu. 
18Rü ñu̱xũchi guma ĩanecax̱ itaegu rü íiyangexpǘxü̃ ga yema chebáda rü 
ngĩx̱ẽxü̃ iyawax̱. Rü yemawena rü inayaxu ga yema ngĩwemü ga íyaxüxü̃ rü 
ngĩx̱ẽ ga Noemína inaxã. 
19Rü ngĩx̱ẽ ga Noemí rü ngĩxna ica, rü ngĩgürügü: —¿Ngextá nixĩ 
icuyapuracüxü̃ i ngewax̱? ¿Rü ngextá nixĩ i muxü̃ i chebádayax̱a ta cudexü̃? 
¡Rü poraãcü Tupana nüxü̃ rüngü̃xẽxẽ ya yimá duü̃ ya cuxü̃ rüngü̃xẽxẽcü! 
==ngĩgürügü. Rü ngĩma ga Rux rü ngĩx̱ẽxü̃ ingãxü̃ rü nüxü̃ iyaxu ga 
Boóanewa nax yixĩxü̃ ga chebádayax̱a ta nadexü̃. 

20Rü ngĩma ga Noemí rü ngĩxü̃ ingãxü̃ rü ngĩgürügü: —¡Tupana nüxü̃ 
rüngü̃xẽxẽ ya yimá duü̃! Rü nüma ya Tupana rü tamaxã namecüma i ñu̱xmax 
rü gumá cute ga marü yucümaxã rü ta namecüma. Erü yimá yatü ya Boó rü 
wüxi i tatanüxü̃ nixĩ rü ngẽmacax̱ nixĩ i nagu nanguxü̃ nax tüxü̃ nangü̃xẽẽxü̃ 
rü tüxna nadauxü̃ ==ngĩgürügü. 
21Rü ngĩma ga Rux rü nüxü̃ iyaxũchigüãma rü ngĩgürügü: —Rü chomaxã 
nüxü̃ nixu nax naxü̃taxü̃gümaxã chapuracüxü̃ ñu̱xmatáta nagu i buxetaarü 
puracü ==ngĩgürügü. 
22Rü yexguma ga Noemí rü ngĩneãx̱ü̃ ingãxü̃ rü ngĩgürügü: —Marü name, Pa 
Chauxacüx, nax naxü̃taxü̃güxü̃ curüngü̃xẽẽxü̃. Rü tama chanaxwax̱e i 
togüanewamare cuxũ nax taxuxü̃ma cuxü̃ chixewexü̃cax̱ ==ngĩgürügü. 
23Rü yemacax̱ ga ngĩma ga Rux rü nawe irüxũ ga Boóxü̃taxü̃gü nax 
chebádayax̱a ta nadexü̃ ñu̱xmata nagu ga nax yabuxgüãxü̃ ga chebáda rü 
trigu. Rü yemaacü ipuracü ga yexguma ngĩx̱ẽ ga Noemíxü̃tawa 
nayexmayane. 

Rux 3 

Boó rü Ruxmaxã namecüma 

1Rü wüxi ga ngunexü̃gu ga Noemí rü Ruxü̃ ngĩgürügü: —Pa Chauxacüx, 
choma rü tá cuxü̃̃́ naxcax̱ chadau ya wüxi ya cute ya taãxẽ tá cuxna ãcü. 
2Rü dücax, rü yimá tatanüxü̃ ya Boó ya naxü̃tawa cupuracücü, rü ñoma i 
chütaxü̃gu rü tá naanewa naxũ nax ngéma chebáda íyabuxuchitax̱exü̃cax̱. 
3Rü ñu̱xma rü chanaxwax̱e i cunaxü i ngẽma tá cumaxã nüxü̃ chixuxü̃. ¡Rü 
naxaiya rü cugü napumaraxü̃ne rü nagu icu̱x i ngẽma cuxchiru i rümemaexü̃, 
rü ngéma naanewa naxũ! ¡Natürü taxũtáma cugü nüxü̃ cucuax̱ẽxẽ nax texé 
quixĩxü̃ naxü̃pa nax yanguxü̃ nax nachibüxü̃ rü naxaxexü̃ i nüma i Boó! 
4¡Rü mea nangugü nax ngexta yixĩxü̃ i nacax̱axü̃ nax napexü̃cax̱! ¡Rü ngẽma 
ínacaxü̃wa naxũ rü ínangegücutü rü ngẽxma naca nacutüguama! Rü 
nümatátama nixĩ cumaxã nüxü̃ yaxuxü̃ nax tax̱acü tá cuxüxü̃ ==ngĩgürügü. 

5Rü ngĩma ga Rux rü Noemíxü̃ ingãxü̃ rü ngĩgürügü: —Marü tá chanaxü i 
guxü̃ma i ngẽma chomaxã nüxü̃ quixuxü̃ ==ngĩgürügü. 
6Rü ngĩma ga Rux rü naanewa ixũ, rü inaxü ga guxü̃ma ga yema ngĩx̱ẽ 
ngĩmaxã nüxü̃ ixuxü̃. 
7Rü yexguma marü chibüwa yanguxgu ga Boó, rü inachi rü nataãxẽ rü 
ñu̱xũchi yexma ãũxchitaxü̃ ga chebádaxü̃tagu nayaca nax yexma napexü̃cax̱. 
Rü yixcamaxü̃ra rü ngĩma ga Rux rü bexma naxcax̱ iyaxũ rü íinangegücutü 
rü yexma ica. 
8Rü nüma ga Boó rü ngürüãchi ngãxü̃cüxü pewa nabai̱x̱ãchi. Rü yexguma 
nangüeguxgu rü ngĩmaxã nayarüña. Rü nüxü̃ nicuax̱ãchi ga wüxi ga nge 
nacutüwaama yexmaxü̃. 
9Rü ngĩxna naca rü ñanagürü: —¿Texé quixĩ i cumax? ==ñanagürü. Rü 
ngĩma rü inangãxü̃ rü ngĩgürügü: —Choma nixĩ i Rux, rü cuma nixĩ i 
chautanüxü̃xüchi quixĩxü̃. Rü ngẽmacax̱ cugu nangu nax cuxmax̱ü̃ choxü̃ 
quixĩxẽẽxü̃ ngẽma Tupanaarü mugü nüxü̃ ixuxü̃rüxü̃ ==ngĩgürügü. 
10Rü yexguma ga nüma ga Boó rü ñanagürü: —¡Cori ya Tupana cuxü̃ 
rüngü̃xẽxẽ! Rü ñu̱xmawaxix nixĩ i mea cunango̱xẽẽxü̃ nax aixcüma nüxü̃ 
cungechaü̃xü̃ ga gumá cute ga marü yucü, erü choxü̃ cuyaxu cutexü̃ i choma 
i cutetanüxü̃ nax chixĩxü̃. Rü tama naxcax̱ cudau ya wüxi ya cute ya choxü̃ 
rüngextü̱xümaecü ya diẽruã̃́cü, rü woo tama diẽruã̃́cü. 
11¡Rü taxṹ i cumuü̃xü̃, Pa Chauxacüx! Erü guxü̃ma i duü̃xü̃gü i daa chorü 
ĩanecüãx̱ rü marü nüxü̃ nacuax̱gü rü cuma rü wüxi i nge i mecü nax quixĩxü̃. 
Rü ngẽmacax̱ i choma rü tá chanaxü i ngẽma choxna naxcax̱ cucaxü̃. 
12Natürü nangẽxma i wüxi i guxchaxü̃. Rü aixcüma nixĩ i cutanüxü̃ chixĩxü̃ i 
chomax, natürü nangẽxma i to i chorü yexera cutanüxü̃xü̃chi ixĩxü̃. 
13¡Ẽcü nuxã rüxãũ̱̱x i ñoma i chütaxü̃gu! Rü moxü̃ pax̱mama rü tá ngẽma to i 
cutanüxü̃maxã chidexa rü aixcüma cumaxã naxãxmax̱chaü̃. Rü ngẽxguma 
nanaxwax̱egu nax cumaxã naxãmaxü̃ rü marü name nax ngẽmaãcü yixĩxü̃, 
erü nüma rü chorü yexera cutanüxü̃xü̃chi nixĩ. Natürü ngẽxguma tama 

nanaxwax̱egu, rü Tupanaégagu cumaxã nüxü̃ chixu nax choma tá cumaxã 
chaxãmaxü̃. ¡Ẽcü nape rü nuxã ingunexü̃! ==ñanagürü. 
14Rü ngĩma ga Rux rü yexma ipe, rü Boócutüguama ica rü yexma iyangunexü̃. 
Rü moxü̃ãcü taxũtáma yangóonexü̃chigu rü írüda yerü yema ñanagürü ngĩxü̃ 
ga Boó: —Tama chanaxwax̱e nax texé nüxü̃ nacuáxü̃ i nua chauanewa nax 
cuxũxü̃ i chebáda íyabuxuchitax̱egüxü̃wa ==ñanagürü. 
15Rü yexguma marü inaxũãchichaü̃gu ga Rux, rü nüma ga Boó rü ñanagürü 
ngĩxü̃: —¡Ẽcü ínacuxuchi i ngẽma curü deyuchiru rü mea nüxü̃ ingĩ! 
==ñanagürü. Rü ngĩma ga Rux rü mea nüxü̃ iyangĩ ga yema ngĩrü 
deyuchiru, rü nüma ga Boó rü yema ngĩrü deyuchirugu ngĩxü̃̃́ nanagü ga 40 
quíru naguxü̃ ga chebáda. Rü ñu̱xũchi ngĩxü̃ narüngü̃xẽxẽ ga ngĩãtügu nax 
naxünagüpüü̃ãxü̃. Rü ngĩma rü yemamaxã ĩanecax̱ itaegu. 
16Rü yexguma ngĩx̱ẽxü̃tawa nanguxgu ga Rux, rü ngĩx̱ẽ ngĩxna taca rü 
ngĩgürügü: —¿Ñuxãcü cuxü̃ nangupetüxü̃, Pa Chauxacüx? ==ngĩgürügü. 
Rü ngĩma ga Rux rü nüxü̃ iyaxu ga guxü̃ma ga ñuxãcü ngĩxü̃ nax nangü̃xẽẽxü̃ 
ga gumá Boó. 
17Rü ñu̱xũchi ngĩgürügü ta: —Rü choxna nanaxã i guxü̃ma i ñaa chebáda, rü 
ñu̱xũchi choxü̃ ñanagürü: “Tama name i ngeãcumex̱ẽãcüma cu̱xẽcax̱ 
cutaegu”, ñanagürü ==ngĩgürügü. 
18Rü yexguma ga ngĩma ga Noemí rü ngĩgürügü: —Ñu̱xma Pa Chauxacüx, rü 
name nixĩ i mea ícunangu̱xẽxẽ nax ñuxãcü tá nangupetüxü̃ i ngẽma cumaxã 
nüxü̃ yaxuxü̃. Erü nüma ya Boó rü taxũtáma nanangexrü ega tama 
namexẽẽãgu i ngẽma cumaxã nüxü̃ yaxuxü̃. Rü nüma rü ñu̱xmatatama nixĩ i 
namexẽẽãxü̃ ==ngĩgürügü. 

Rux 4 

Boó rü Ruxmaxã naxãxma̱x 

1Rü nüma ga Boó rü guma ĩanearü ücuchicawa nayarüto yerü yéma nixĩ ga 
guxü̃ma ga duü̃xü̃gü nachopetüxü̃ rü namexẽẽãxü̃ ga norü guxchaxü̃gü. Rü 
yexguma yéma natoyane rü yéma naxüpetü ga gumá natanücü ga Boó 

Ruxmaxã nüxü̃ yaxucü. Rü nüma ga Boó rü naxcax̱ naca rü ñanagürü nüxü̃: 
—Dücax, ¡nua chauxü̃tawa naxũ rü írüto, rü paxaãchi tá tidexagü! 
==ñanagürü. Rü nüma ga yema natanücü rü yéma naxũ, rü naxü̃tawa 
nayarüto. 
2Rü nüma ga Boó rü naxcax̱ naca ga 10 ga ãẽx̱gacügü ga guma ĩanecüãx̱ 
ixĩgüxü̃, rü yemagü rü ta ínanatogüxẽxẽ nax nümagü rü ta ĩnütanüxü̃ 
yixĩgüxü̃cax̱. 
3Rü nüma ga Boó rü gumá natanücüxü̃ ñanagürü: —Ngẽma Noemí ga 
Moáanewa taegucü rü namaxã itaxechaü̃ i ngĩrü naane ga gumá tatanücü ga 
Erimérexarü ixĩxü̃. 
4Rü cumaxã nüxü̃ chixu nax nüxü̃ cucuáxü̃cax̱ i ngẽmachiga. Rü ngẽxguma 
cuxü̃̃́ nangúchaü̃gu nax naxcax̱ cutaxexü̃ rü name nixĩ i ñu̱xmatama naxcax̱ 
cutaxe napex̱ewa i ñaa ãẽx̱gacügü i ĩnüetanüxü̃ruxü̃ ixĩgüxü̃. Erü cuma nixĩ i 
chorü yexera natanücü quixĩxü̃ ya Erimeré, rü ngẽmacax̱ cuxna naxǘ nax 
naxcax̱ cutaxexü̃ i ngẽma naane. Natürü ngẽxguma cuma tama naxcax̱ 
cutaxegu, rü ¡chomaxã nüxü̃ ixu! Erü choma nixĩ i cuweama chaxüxü̃ nax 
choxna naxüxü̃ i ngẽma naane ==ñanagürü. Rü yexguma nüma ga gumá 
natanücü rü nanangãxü̃ rü ñanagürü: —Ngẽmáacüx, naxcax̱ chataxe tá 
==ñanagürü. 
5Rü yexguma ga Boó rü ñanagürü: —Rü ngẽxguma Noemíxü̃tawa naxcax̱ 
cutaxegu i ngẽma naane rü cuxna naxǘ ta nax Ruxmaxã cuxãmaxü̃, nax 
ngẽmaãcü naxãxacüxü̃cax̱, rü yimá ngĩne rü tauxeta i ngĩtechicüxü nüxna 
naxüxü̃cax̱ i ngẽma naane ==ñanagürü. 
6Rü yemaxü̃ naxĩnügu ga gumá natanücü rü nanangãxü̃ rü ñanagürü: —Ega 
ngẽmaãcü yixĩxgu, rü taxuacüma naxcax̱ chataxe, erü chi ngẽxguma naxcax̱ 
chataxegu rü ngẽma choxna üxü̃ i naane rü chi ta ngĩnena naxüe. Rü aixcüma 
cumaxã nüxü̃ chixu rü ¡cuma naxcax̱ nataxe! ==ñanagürü. 
7Rü woetama nũxcüma nixĩ ga Iraétanüxü̃ rü yexguma tax̱acü ga nüxna üxü̃ 
natanüxü̃na naxãxgu, rü ínacuax̱ichi ga wüxicutü ga norü chapatu rü yema 

to ga natanüxü̃na nanaxã. Rü yemawa nixĩ ga duü̃xü̃güxü̃ nüxü̃ nacuax̱ẽẽxü̃ 
ga aixcüma nügüna nax naxãgüãxü̃. 
8Rü yemacax̱ ga nüma ga Boótanücü rü ínacuax̱ichi ga wüxicutü ga norü 
chapatu rü Boóna nanaxã rü ñanagürü nüxü̃: —¡Cuma naxcax̱ nataxe i ngẽma 
naane! ==ñanagürü. 
9Rü yexguma nüma ga Boó rü ñanagürü nüxü̃ ga yema ãẽx̱gacügü ga 
ĩnüetanüxü̃ruxü̃ ixĩgüxü̃, rü yema togü ga yéma irüdaunüxü̃: —Guxãma i 
pemax i ñu̱xma nua rüdaunüxe, rü pema nixĩ i nüxü̃ pexĩnüexü̃ nax choma 
ngĩxü̃ naxcax̱ chataxexü̃ i Noemí i ngẽma naane ga Erimérexarü, rü 
Querióü̃arü, rü Maróü̃arü ixĩxü̃. 
10Rü ngẽxgumarüxü̃ ta nüxü̃ pexĩnüe nax ngĩxü̃ chayaxuxü̃ i ngẽma yutecü i 
Moáanecüãx̱ i Rux nax ngẽmaãcü naxãxacüxü̃cax̱ rü yimá ngĩne rü gumá 
tauxeta ngĩte ga Maróü̃chicüxü nüxna naxüxü̃cax̱ i ngẽma naane 
==ñanagürü. 
11Rü nüma ga yema ãẽx̱gacügü rü guxü̃ma ga yema duü̃xü̃gü ga yéma 
irüdaunüxü̃ rü nanangãxü̃ga rü ñanagürügü: —Aixcüma toma nixĩ i nua 
itarüdaunüxü̃ rü itarüxĩnüexü̃. Rü nüma ya Tupana i ñu̱xma cuxna imucü i 
ñaa nge, rü tanaxwax̱e i ngĩxü̃ narüngü̃xẽxẽ nax naxãxacüxü̃cax̱ ngĩxrüxü̃ ga 
Raqué rü Léa ga ngĩwa ne ixĩcü i guxãma i yixema i Iraétanüxü̃. Rü cumax, 
Pa Boóx ¡rü Tupana cuxü̃ rüngü̃xẽxẽ nax wüxi ya yatü ya duü̃xü̃güpex̱ewa 
mecü quixĩxü̃ i nua Beréü̃wa i Efrátawa! 
12¡Rü Cori ya Tupana cuxna namugü i muxü̃ i cunegü ngĩwa i ñaa nge, rü 
yamu i cutanüxü̃ yexgumarüxü̃ ga nax yamuxü̃ ga nanegü ga gumá Fáre ga 
Yudá nane ixĩcü ga Tamárawáü̃cü! ==ñanagürügü. 
13Rü yemaacü nixĩ ga Boó rü Ruxmaxã naxãmaxü̃. Rü Tupana rü ngĩxna 
nanamu ga wüxi ga ngĩne. 
14Rü yexguma ga yema ngexü̃gü ga guma ĩanecüãx̱ rü Noemíxü̃ ngĩgürügügü: 
—Namecümaxüchi nixĩ ya Tupana erü marü cuxü̃̃́ nanangexmaxẽxẽ ya daa 
cutaxa. Rü chierüx natachigagu i Iraéanecüãx̱gütanüwa. 

15Rü nüma tá nixĩ i cuxü̃ nataãẽxẽẽxü̃ rü cuxna nadauxü̃ i ngẽxguma cuyax̱gu, 
erü ngẽma cuneãx̱ i cuxü̃ nangechaü̃xü̃chicü ngĩne nixĩ. Rü ngĩma rü cuxü̃̃́ 
ime i norü yexera ya 7 ya cunegü ega chi ngẽxgumaepü̱x cuxü̃̃́ ngẽxmagu 
==ngĩgürügügü. 
16Rü ngĩma ga Noemí rü tüxü̃ iyaxu rü tüxü̃ iyaxẽxẽ ga guxema ngĩtaxa. 
17Rü yemaxü̃ nadaugügu ga yema togü ga ngexü̃gü ga ngĩrü ngaicamagu 
ãchiü̃güxü̃ rü ngĩgürügü: —Wüxi ya ngĩtaxa ngĩxü̃̃́ nabu i Noemí 
==ngĩgürügügü. Rü Obéxgu inaxüégagü. Rü gumá Obéx nixĩ ga Ichaxí 
nanatü rü ãẽx̱gacü ga Dabíarü o̱xi ixĩcü. 

Ãẽ̱xgacü ga Dabíarü o̱xigüchiga 

18-22Ñaa o̱xigü nixĩ ga Boóarü o̱xigü ixĩgüxü̃: Rü Fáre rü Eróü̃ nanatü tixĩ, rü 
Eróü̃ rü Ráü̃ nanatü tixĩ. Rü Ráü̃ rü Aminadá nanatü tixĩ, rü Aminadá rü 
Nachóü̃ nanatü tixĩ. Rü Nachóü̃ rü Chamóü̃ nanatü tixĩ, rü Chamóü̃ rü Boó 
nanatü tixĩ. Rü Boó rü Obéx nanatü tixĩ, rü gumá Obéx rü Ichaxí nanatü tixĩ, 
rü nüma ga Ichaxí rü Dabí nanatü tixĩ. 

1 Chamué 

1 Chamué 1 

Tupana rü Ánaxü̃ narüngü̃xẽxẽ nax naxãxacüxü̃ca̱x 

1Efraíü̃arü max̱pǘneanewa nayexma ga wüxi ga nachica ga Ramágu ãégaxü̃. 
Rü yexma naxãpata ga wüxi ga yatü ga Chúxtanüxü̃ ixĩcü ga Ercanágu 
ãégacü. Rü nüma ga Ercaná rü Yeruáü̃ nane nixĩ, rü Eriútaxa nixĩ. Rü norü 
o̱xinatü nixĩ ga Tóu. Rü nüma ga Tóu rü Chúx ga Efraíü̃tanüxü̃ ixĩcü nane 
nixĩ. 
2Rü gumá Ercaná rü nüxü̃̃́ iyexma ga taxre ga naxmax̱. Rü wüxi ga naxmax̱ 
rü Ána nixĩ ga ngĩéga, rü yema nai ga naxmax̱ rü Peniná nixĩ ga ngĩéga. Rü 
yema naxmax̱ ga Peniná rü ixãxacü, natürü ga yema naxmax̱ ga Ána rü 
ingexacü. 
3Rü guxcüma ga taunecügu rü nüma ga Ercaná rü wüxigu naxmax̱gümaxã 
guma ĩane ga Chilówa naxũũxü̃ nax Tupana ya Guxãétüwa Ngẽxmacüxü̃ 
yanacuax̱üü̃xü̃cax̱, rü naxcax̱ yaguãxü̃cax̱ ga norü ãmare. Rü gumá ĩanewa 
nayexma ga chacherdóte ga Erí ga taxre ga nanegü nüxü̃̃́ yexmacü. Rü 
nümagü rü ta chacherdótegü nixĩgü. Rü wüxi rü Oní nixĩ ga naéga, rü yema 
to rü Fineéx nixĩ ga naéga. 
4Rü yexguma Ercaná norü ãmare Tupanana naxãxgu, rü naxmax̱ ga Peninána 
nanaxã ga yema namachi ga ngĩxna üxü̃, rü yexgumarüxü̃ ta ngĩxacügüna rü 
ngĩnena nanaxã ga yema namachi ga nüxna üxü̃. 
5Natürü ga naxmax̱ ga Ána rü ngĩxna nanaxã ga namachi ga taxre ga duü̃xü̃gu 
mexü̃, yerü poraãcü ngĩxü̃ nangechaü̃ woo Tupana ngĩxü̃ nax ngexacüxẽẽxü̃. 
6Rü yema nax nangexacüxü̃ ga Ána, rü ngĩma ga Peniná rü guxü̃guma Ánagu 
iyadauxcüraxü̃ rü ngĩxü̃ icugü. 
7Rü guxcüma ga taunecügu ga yexguma Tupanapatawa naxĩĩxü̃gu rü ngĩma 
ga Peniná rü yemaacü Ánaxü̃ icugüãxü̃. Rü yemacax̱ ga Ána rü ngĩgümaxã 
ingechaü̃ rü ixaxu rü tama ichibüchaü̃. 

8Rü nüma ga Ercaná rü naxmax̱ ga Ánana naca rü ñanagürü ngĩxü̃: —
¿Tax̱acücax̱ cuxaxu? ¿Rü tax̱acücax̱ cungechaü̃ rü tama cuchibü? ¿Tama 
ẽx̱na i choma rü 10 ya cunearü yexera cuxü̃̃́ chamexü̃? ==ñanagürü. 
9Rü yexguma ĩane ga Chilówa nayexmagügu, rü wüxi ga yáuanecü ga 
chibüwena rü ngĩma ga Ána rü Tupanapatawa ixũ. Rü nüma ga chacherdóte 
ga Erí rü norü tochicaxü̃ ga nawa natooxü̃wa narüto ga Cori ya 
Tupanapataarü ĩãx̱arü ngaicamana. 
10Rü ngĩma ga Ána rü poraãcü ixaxu, rü ngĩgümaxã ingechaü̃, rü yemaacü 
iyumüxẽ, rü Tupanana ica. 
11Rü ngĩrü yumüxẽwa rü Tupanamaxã ixuneta rü ngĩgürügü: —Pa Cori ya 
Tupana ya Daxũwa Ngẽxmacüx, rü ngẽxguma chi nüxü̃ cucuax̱gu nax ñuxãcü 
ngúxü̃ nax chingexü̃ naxcax̱ i ngẽma nax changexacüxü̃ ¡rü choxü̃̃́ nüxü̃ 
naxĩnü i ñaa chorü yumüxẽ, rü choxna namu ya wüxi ya chaune! Rü yimá rü 
tá cuxna chanamu nax cuxrüxü̃ yixĩxü̃cax̱. Rü ngẽma norü cuax̱ruxü̃ nax 
aixcüma cuxna chanamuxü̃ rü tagutáma niyoeru ==ngĩgürügü. 
12Rü ngĩma ga Ána rü imáarü yumüxẽãx̱ nax Tupanamaxã yadexaxü̃, rü nüma 
ga Erí rü ngĩãx̱gu nadawenü. 
13Rü ngĩma rü ngĩãẽwa iyumüxẽ, rü tama nüxü̃ taxĩnü ga ngĩga. Rü 
ngĩãx̱icatama nixĩ ga ixĩãx̱cüüxü̃. Rü yemacax̱ ga Erí rü nagu narüxĩnü ga nax 
nangãxü̃xü̃. 
14Rü ñanagürü ngĩxü̃: —¿Ñuxãcü i ngãxãcü nua cuxũxü̃? ¡Rü marütama nax 
bínu cuyaxaxüxü̃! ==ñanagürü ngĩxü̃. 
15Rü ngĩma ga Ána rü inangãxü̃ rü ngĩgürügü: —Tama nixĩ i changãxü̃xü̃, Pa 
Corix. Tama nixĩ i bínu chayaxaxüxü̃ rüex̱na tax̱acürü axchiü i ngúchiáxü̃ 
chixaxüxü̃. Rü ngẽma choxü̃ ngupetüxü̃ nixĩ nax changexacüxü̃ rü ngẽmacax̱ 
changechaü̃, rü Tupanamaxã nüxü̃ chixuxü̃ i ngẽma guxchaxü̃. 
16¡Rü taxṹ i nagu curüxĩnüxü̃ rü choma rü wüxi i nge i chixecü chixĩxü̃! Rü 
guxü̃ma i ñaa ngunexü̃gügu rü íchayumüxẽ naxcax̱ i ngẽma chorü oegaãxẽ 
rü ĩx̱ãchiãxẽ ==ngĩgürügü. 

17Rü yexguma ga Erí rü ngĩxü̃ nangãxü̃ rü ñanagürü: —¡Ẽcü taãẽãcü nataegu! 
¡Rü nüma ya Iraéanecüãx̱güarü Tupana rü cuxna naxã i ngẽma nüxna naxcax̱ 
cucaxü̃! ==ñanagürü. 
18Rü ngĩma ga Ána rü inangãxü̃ rü ngĩgürügü: —Moxẽxü̃chi naxcax̱ i ngẽma 
dexa ==ngĩgürügü. Rü ñu̱xũchi itaegu rü iyachibü rü marü taguma wena 
ingechaü̃. 
19Rü moxü̃ãcü ga ngunetüü̃ ga Tupanapatawa nax naxĩxü̃ nax nüxü̃ 
yanacuax̱üü̃güxü̃cax̱, rü yemawena rü napatacax̱ nawoegu ga ĩane ga 
Ramáwa. Rü nüma ga Ercaná rü naxmax̱ ga Ánaxü̃ nape. Rü nüma ga Tupana 
rü nanangãxü̃ ga ngĩrü yumüxẽ. 
20Rü yemacax̱ ga Ána rü ixãxacü. Rü yexguma nawa nanguxgu ga nax nabuxü̃ 
ga gumá ngĩne, rü inaxüéga rü Chamué nixĩ ga naéga yerü Tupanana naxcax̱ 
ica. Rü ngẽma naéga rü “naxcax̱ ínacacü”, ñaxü̃chiga nixĩ. 
21Rü gumá nai ga taunecügu rü nüma ga Ercaná rü naxmax̱ ga Peninámaxã 
rü guxü̃ma ga naxacügümaxã rü ĩane ga Chilówa naxĩ nax Tupanana yéma 
yaxããxü̃cax̱ ga norü ãmaregü, rü nüxü̃ yanacuax̱üü̃güxü̃cax̱ yema guxcüma 
ga taunecügu naxüüüxü̃rüxü̃. 
22Natürü ga naxmax̱ ga Ána rü tama yéma ixũ, rü ngĩgürügü nüxü̃ ga ngĩte: 
—Taxũtáma ngéma chaxũ i chomax ñu̱xmatáta yamaie ya daa bucü. Rü 
ngẽxgumaxica tá nixĩ i ngéma chanagaxü̃ nax Cori ya Tupanana 
chayamuxü̃cax̱ rü ngẽxma nax yanaxãũ̱̱xũchixü̃cax̱ ==ngĩgürügü. 
23Rü nüma ga ngĩte ga Ercaná rü ngĩxü̃ nangãxü̃ rü ñanagürü: —¡Ẽcü naxü i 
ngẽma cuma nagu curüxĩnügu rümexü̃! Rü marü name i nuxã curüxãũ̱̱x rü 
ñu̱xmatata cuyamaie ya yimá cune nax ngẽmaãcü yanguxẽẽãxü̃cax̱ i norü 
ngúchaü̃ ya Cori ya Tupana ==ñanagürü. Rü yemaacü ga ngĩma rü yexma 
irüxãũ̱̱x, rü inayaxẽxẽ ga gumá ngĩne rü ñu̱xmata yamaie. 
24Rü yexguma marü yamaieãguwena ga gumá bucü rü Cori ya Tupanapatawa 
inaga ga ĩane ga Chilówa. Rü yexgumarüxü̃ ta yéma ínagagü ga tomaepü̱x ga 
wocaxacü ga iyatüxü̃, rü wüxiwetaxü̃ ga trigu, rü wüxi ga tü̃xü̃acu ga bínu. 

25Rü yexguma wüxi ga wocaxacü Tupanacax̱ yamax̱güguwena, rü 
chacherdóte ga Erína nayamugü ga gumá bucü. 
26Rü ngĩma ga Ána rü ngĩgürügü nüxü̃ ga gumá chacherdóte: —Pa Corix, 
¡choxü̃ nangechaxü̃! Rü ngẽma nax aixcüma cumaxü̃xü̃rüxü̃ rü aixcüma nixĩ 
nax choma chixĩxü̃ ga yema nge ga ü̃pa cupex̱ewa Tupanaxü̃ chacaa̱x̱ü̃ chorü 
yumüxẽwa. 
27Rü nüxü̃ chacaa̱x̱ü̃ nax choxna namuaxü̃cax̱ ya daa chaune, rü nüma rü 
marü choxü̃ nangãxü̃ ga yema naxcax̱ íchacax̱axü̃. 
28Rü ngẽmacax̱ i ñu̱xma rü nua cuxü̃tawa chanaga ya daa chaune nax 
Tupanana chayamuxü̃cax̱. Rü ñu̱xma nax namaxü̃xü̃gu ya daa chaune rü 
Tupanaarü tá nixĩ ==ngĩgürügü. Rü ñu̱xũchi ga nüma ga Erí rü ñaxtüanegu 
nayangücuchi rü Cori ya Tupanaxü̃ nicuax̱üxü̃. 

1 Chamué 2 

Ánaarü yumüxẽ 

1Rü ñaãcü iyumüxẽ ga Ána: —Pa Corix, rü poraãcü cumaxã chataãxẽ erü 
choxna cunamu ya chaune. Rü ñu̱xma rü choxü̃̃́ natauxcha nax 
chanangãxü̃gaxü̃ i ngẽma choxü̃ cugüexü̃ erü cuma choxü̃ curüngü̃xẽxẽ. Rü 
ngẽmacax̱ chataãẽxü̃chi. 
2Rü tataxuma ya texé ya cuxrüxü̃ üünexe, Pa Corix. Rü tataxuma ya texé 
cuxrüxü̃ duü̃xü̃güna dauxe, Pa Torü Tupanax. Rü nataxuma i tax̱acü i cuxü̃ 
rüporamaexü̃. 
3Rü tama name i texé tügü ticuax̱üxü̃ i ngẽxguma tidexagu rü tama name i 
tügü ítarüta, erü Cori ya Tupana ya Guxü̃xü̃ma Cuáxcü rü nanangugü i 
guxü̃ma i ngẽma naxüxü̃ i wüxichigü i duü̃xü̃. 
4Tupana rü nagu nabügü ya norü würagü i ngẽma poraexü̃, natürü pora tüxna 
naxã ya yíxema turaexe. 
5Guxemagü noxri õna tüxü̃̃́ íyaxügüxe rü ñu̱xma rü íxraxü̃ i õnacax̱ tügü 
itanã. Natürü guxemagü noxri taiya ingegüxe rü ñu̱xma rü marü tama 

tataiyae. Ngẽma nge i taguma ãxacücü rü ñu̱xma rü marü 7 ex̱pü̱xcüna 
ixíraxacü. Natürü ngẽma muxacüchirécü rü ñu̱xma rü marü ingexacü. 
6Rü nüma ya Cori ya Tupana rü duü̃xü̃güna nanayaxu i maxü̃ rü 
ngẽxgumarüxü̃ tá nüxna nanaxã. Rü wüxi i naxmaxü̃gu nayaxǘcuchi rü 
ngẽmawa wenaxarü ínanadaxẽxẽ. 
7Rü nüma ya Cori ya Tupana rü tüxü̃ nangearü ngẽmaxü̃xãx̱ẽxẽ rü 
ngẽxgumarüxü̃ ta tüxü̃ namuarü ngẽmaxü̃xãx̱ẽxẽ. Rü guxchaxü̃ taxcax̱ 
ínangu̱xẽxẽ rü ngẽxgumarüxü̃ ta guxchaxü̃wa tüxü̃ ínanguxuchixẽxẽ. 
8Tupana rü tümaarü guxchaxü̃wa tüxü̃ narüngü̃xẽxẽ ya yíxema ngearü 
diẽruãx̱güxe. Rü guxchirepáü̃wa tüxü̃ ínayaxuchi ya yíxema diẽrucax̱ 
caxaxü̃wax̱egüxe rü ãẽx̱gacüxü̃ tüxü̃ nixĩxẽxẽ nax ngẽmaãcü tachigaxü̃ i 
yatügütanüwa tarütoxü̃cax̱ rü ãẽx̱gacütanüwa tangexmaxü̃cax̱. Erü Cori ya 
Tupana nixĩ i norü yora i ngẽma nagu naxǘnagüxü̃ i ñoma i naane, yerü 
nüma nixĩ ga nagu naxǘnagüãxü̃. 
9Tupana rü tüxna nadau ya yíxema naga ĩnüexe natürü ngẽma tama naga 
ĩnüexü̃ rü ẽanexü̃gu nayue. Erü taxúema nüxü̃ tacuax̱ nax tümaarü 
poramaxãtama tügü tamaxẽẽxü̃. 
10Rü nüma ya Cori ya Tupana rü tá nanadai i norü uanügü. Rü daxũguxü̃ i 
naanewa tá naxcax̱ ne nanamu ya tagaxü̃ ga duruanexü̃. Rü nüma ya Cori ya 
Tupana rü tá nüxna naca i norü maxü̃chiga i guxü̃ma i duü̃xü̃gü i ñoma i 
naanewa maxẽxü̃. Rü tá pora nüxna naxã ya yimá ãẽx̱gacü ya nüma nüxü̃ 
naxunetacü, rü tá yexeraãcü nayaporachigüxẽxẽ ==ngĩgürügü. 
11Rü ñu̱xũchi nüma ga Ercaná rü naxacüãx̱gü rü naxmax̱gümaxã napatacax̱ 
nawoegu ga ĩane ga Ramáwa. Natürü nüma ga gumá nane ga bucü rü yexma 
chacherdóte ga Eríxü̃tagu narüxãũ̱̱x nax yéma Cori ya Tupanaaxü̃̃́ 
napuracüxü̃cax̱. 

Erí nanegüarü chixexü̃gü 

12Rü yema Erí nanegü rü poraãcüma chixexü̃gu namaxẽ rü tama Cori ya 
Tupanaxü̃ nacuax̱güchaü̃. 

13-14Rü nacüma nixĩ ga yema chacherdótegü rü yexguma texé Tupanacax̱ 
yamax̱gu ga wüxi ga naxü̃na rü nüma ga chacherdóte rü yéma nanamu ga 
wüxi ga norü ngü̃xẽẽruxü̃ namaxã ga wüxi ga tacü ga cuyera ga ãchatacü. 
Rü yexguma ínamuxrayane ga yema namachi rü yema chacherdótearü 
ngü̃xẽẽruxü̃ rü gumá panera ga namachi nawa muxracügu nanamax̱ ga gumá 
cuyera ga ãchatacü. Rü guxü̃ma ga yema namachi ga panerawa ínacuixü̃xü̃ 
namaxã ga gumá cuyera ga ãchatacü rü chacherdótecax̱ nixĩ. Rü yemaacü 
tümamaxã nixĩgü ga guxãma ga Iraétanüxü̃ ga Chilówa tümaarü ãmare 
ngegüxe. 
15Rü ñu̱xũchi naxü̃pa ga nax tayagugüxü̃ ga chíxü̃ ga ãmarearü guruü̃wa rü 
yéma nangu ga chacherdótearü ngü̃xẽẽruxü̃ rü ñanagürü tüxü̃ ga guxema 
tümaarü ãmare íguxchaxü̃xe: —¡Choxna tanaxã i namachi nax 
chacherdóteaxü̃̃́ chayaguxü̃cax̱! Erü taxũtáma cuxü̃̃́ nanayaxu i ngẽma 
namachi i marü muxraxü̃, rü ngẽma ngãxü̃ nixĩ i nanaxwax̱exü̃ 
==ñanagürü. 
16Rü ngẽxguma tanangãxü̃gügu ya duü̃xẽgü nax chíxü̃íra tigugüxü̃ rü ñu̱xũchi 
ngẽmawena rü name nax nüma i chacherdótearü ngü̃xẽẽruxü̃ nayau̱̱xãxü̃ i 
ngẽma nanaxwax̱exü̃ i namachi, rü nüma ga chacherdótearü ngü̃xẽẽruxü̃ rü 
tüxü̃ nangãxü̃ rü ñanagürü: —Tama nixĩ. Rü chanaxwax̱e nax ñu̱xmatama 
choxna cunaxãxü̃, rü ngẽxguma taxũtáma choxna cunaxãxgu rü tá cuxna 
chanapuama ==ñanagürü. 
17Rü yemaacü naxãũcümaxü̃chi ga yema chixexü̃ ga yema chacherdótearü 
ngü̃xẽẽruü̃gü üxü̃ Cori ya Tupanapex̱ewa, yerü nagu nidauxcüraxü̃gü ga 
yema ãmaregü ga nüma ga Cori ya Tupanaarü ixĩxü̃. 

Chamuéxü̃ nayaxu ga Cori ya Tupana 

18Rü nüma ga gumá bucü ga Chamué rü niyachigü rü Cori ya Tupanaaxü̃̃́ 
napuracü. Rü naxchiru rü chacherdótegüchirurüxü̃ nixĩ nax línuchinaxcax̱ 
yixĩxü̃. 
19Rü wüxichigü ga taunecügu ga yexguma norü mama tümatemaxã gumá 
Tupanapatawa taxĩĩxü̃gu nax Tupanacax̱ yéma tanangegüxü̃cax̱ ga tümaarü 

ãmaregü, rü Chamuécax̱ rü ta yéma tanangeexü̃ ga wüxi ga naxchiru ga nüxü̃̃́ 
taxüxü̃. 
20Rü nüma ga gumá chacherdóte ga Erí rü Ercanámaxã rü naxmax̱maxã mexü̃ 
naxuegu rü ñanagürü: —Nüma ya Cori ya Tupana rü tá cuxü̃̃́ nanaxütanü 
namaxã nax cuxü̃̃́ nax yaxãxacüchigüxü̃cax̱ i ñaa nge natanü ya yimá ngĩne 
ya Corina namuãcü ==ñanagürü. Rü yemawena ga Ercaná rü Ána rü 
napatacax̱ nawoegu. 
21Rü nüma ga Cori ya Tupana rü Ánaxü̃ narüngü̃xẽxẽ rü yemacax̱ 
iyaxãxacüchigü. Rü yemaacü tomaepü̱xwa nangu ga ngĩne rü taxre ga 
ngĩxacü. Rü yoxni ga gumá ngĩne ga Chamué rü Tupanapex̱ewa niyachigü. 
22Rü nüma ga gumá chacherdóte ga Erí rü marü poraãcü nayaxüchi. Natürü 
nüxü̃ nacuax̱ama ga yema chixexü̃ ga nanegü Iraétanüxü̃tanüwa ixügüxü̃, rü 
ñuxãcü yema ngexü̃gü ga Tupanapataarü ücuchicawa puracüexü̃maxã nax 
namaxẽxü̃. 
23Rü yemacax̱ nanegüxü̃ ñanagürü: —Guxü̃ma i duü̃xü̃gü rü chomaxã nüxü̃ 
nixugügü nax ñuxãcü chixexü̃ pexügüxü̃ rü chixri pemaxẽxü̃. ¿Rü tü̱xcüü̃ 
ngẽmaãcü pemaxẽ? 
24Rü dücax, Pa Chaunegüx, rü nachixexüchima nixĩ i ngẽma ore i Tupanaarü 
duü̃xü̃gü nüxü̃ nixugügüxü̃ i pechiga. 
25Rü ngẽxguma wüxi i duü̃xü̃ rü to i duü̃xü̃maxã chixexü̃ uxgux rü nangẽxma 
i norü mexẽẽruxü̃. Natürü ngẽxguma wüxi i duü̃xü̃ Tupanapex̱ewa chixexü̃ 
uxgux ¿rü texé tá tanamexẽxẽ i ngẽma? ==ñanagürü. Natürü ga nümagü 
ga nanegü rü tama naga naxĩnüechaü̃, yerü ga Tupana rü marü namaxã 
nanaxuegu ga nax nadaiaxü̃. 
26Rü yoxni ga nüma ga gumá ngextü̱xücü ga Chamué rü niyachigü. Rü Cori 
ya Tupana rü poraãcü namaxã nataãxẽ, rü duü̃xü̃gü rü ta namaxã nataãẽgü. 
27Rü yexgumaü̃cüxü rü Eríxü̃tagu nanaxũane ga wüxi ga orearü uruxü̃ rü 
ñanagürü nüxü̃: —Cori ya Tupana rü nüxü̃ nixu rü ñanagürü: “Yexguma curü 

o̱xigü Equítuanewa yexmagügu rü Faraóü̃arü puracütanüxü̃ yaxĩgügu rü 
choma rü meama curü o̱xigümaxã nüxü̃ chixu i chorü ore. 
28Ñu̱xũchi natanüwa ga guxü̃ma ga Iraétanüxü̃ rü chanade ga curü o̱xigü nax 
chorü chacherdótegü yixĩgüxü̃cax̱ rü chorü ãmarearü guruü̃wa 
yagugüãxü̃cax̱ i ãmaregü rü chau̱̱xcax̱ yagugüãxü̃cax̱ ga pumaratex̱e rü 
chopex̱ewa nagu yacu̱xgüxü̃cax̱ i chacherdótechiru. Rü yexgumarüxü̃ ta rü 
guxü̃ma ga ãmaregü ga Iraétanüxü̃ chau̱̱xcax̱ ígugüxü̃wa rü curü o̱xigüna 
chanaxã ga yema nüxna üxü̃. 
29¿Tü̱xcüü̃ chixri namaxã ipecuax̱ i ngẽma ãmaregü i chau̱̱xcax̱ pedaixü̃ rü 
chau̱̱xcax̱ ípeguxü̃ rü ngẽma togü i ãmaregü i choma chamuxü̃ nax choxna 
naxãgüxü̃ i duü̃xü̃gü? ¿Tü̱xcüü̃ natanüwa i guxü̃ma i ngẽma ãmaregü i chorü 
duü̃xü̃gü i Iraétanüxü̃ choxna ãgüxü̃ rü cunegünaama cunaxã i ngẽma 
ãmaregü i rümemaegüxü̃ rü ngẽmamaxã cuyangüexẽxẽ i cunegü? 
30Rü choma ya Cori i Iraétanüxü̃arü Tupana rü marü ü̃pa nüxü̃ chixu rü cuma 
rü cutanüxü̃ rü guxü̃gutáma choxü̃̃́ pepuracüe. Natürü i ñu̱xma rü ngẽma 
chixexü̃ i cunegü ügüxü̃gagu rü chanaxuegu rü tagutáma chanangexrü i 
ngẽma ñu̱xma ngupetüxü̃. Erü tüxü̃ chicuax̱ü̃xü̃ ya yíxema choxü̃ 
icuax̱üxü̃güxe rü yíxema choxü̃ oexe rü choma rü tá tüxü̃ chaxãneexẽxẽ. 
31Marü ningaica i ngẽma ngunexü̃ i nagu tá chayanaxoxẽẽxü̃ i curü pora rü 
yema pora ga curü o̱xigüna chaxãxü̃. Rü taxuxü̃táma i cutanüxü̃ tá narüyae. 
32Rü cuma rü tá cungechaü̃ rü quixãũxãchi i ngẽxguma nüxü̃ cudau̱̱xgu i 
ngẽma mexü̃ i Iraétanüxü̃tanü̃wa chaxüxü̃. Rü taxuxü̃táma i cutanüxü̃ tá 
narüyae. 
33Rü chorü ãmarearü guruü̃arü ngaicamana tá íchayaxüxẽxẽ i ñuxre i 
cutanüxü̃ nax nümagü poraãcü yaxãũãchiexü̃cax̱ rü ngúxü̃ yangegüxü̃cax̱. Rü 
guxü̃táma i ngẽma togü i cutanüxü̃ rü tá nadai. 
34Rü wüxi i curü cuax̱ruxü̃ tá nixĩ i ngẽma taxre i cune i Oní rü Fineéxü̃ 
ngupetüxü̃, erü ngẽma taxre rü ngẽmatama i ngunexü̃gu tá nayue. 

35Rü ngẽmawena i choma rü tá chayanguxuchixẽxẽ ya wüxi ya chacherdóte 
ya aixcüma chauga ĩnücü ya choma chanaxwax̱exü̃ãcüma puracücü rü 
naxücü i chorü ngúchaü̃. Rü choma rü tá guxü̃gutáma nüxü̃ charüngü̃xẽxẽ 
nax yamuxü̃cax̱ i nataagü. Rü tá chanamu ya yimá chacherdóte nax 
guxü̃gutáma yimá choma nüxü̃ chaxunetacü ya ãẽx̱gacüxü̃ nangü̃xẽẽxü̃. 
36Rü ñu̱xũchi guxü̃ma i cutanüxü̃ i íyaxügüxü̃ rü maxẽxü̃ rü yimá 
chacherdótepex̱egu tá nayacaxã̃́pü̱xügü, rü tá wüxitachinü i diẽrucax̱ rü 
wüxichipex̱e i paũcax̱ ínacagü. Rü tá ñanagürügü nüxü̃, ‘¡Toxü̃ rüngü̃xẽxẽ rü 
toxna naxã i puracü natanüwa i ngẽma chacherdótegü nax toxü̃̃́ 
nangẽxmaxü̃cax̱ i torü õna!’ ñanagürügü tá” ==ñanagürü ga Tupana. 

1 Chamué 3 

Tupana rü Chamuéxü̃ naca 

1Rü nüma ga ngextü̱xücü ga Chamué rü Cori ya Tupanaaxü̃̃́ napuracü yema 
Erí namuxü̃ãcüma. Rü yexguma ga Tupana rü ñuxguacürica texémaxã 
nidexa. Rü ñuxguacürica texécax̱ nanango̱xẽxẽ ga ẽxü̃guxü̃. 
2Rü nüma ga Erí rü marü naya rü yemacax̱ marü nixoxetüchigü rü tama mea 
tax̱acüxü̃ nadau. Rü wüxi ga chütaxü̃gu rü norü ucapuwa ínape ga 
Tupanapatawa. 
3Rü nüma ga Chamué rü Tupanapatagu nape yema baú ga Tupanaarü mugü 
nawa yexmaxü̃xü̃taguama. Rü yema norü omü ga yema nachica ga üünexü̃ 
rü nanaiecha. 
4Rü nüma ga Cori ya Tupana rü Chamuéxü̃ naca rü ñanagürü: —Pa Chamuéx 
==ñanagürü. Rü nüma ga Chamué rü nanangãxü̃: —Daxe chixĩ 
==ñanagürü. 
5Rü ñu̱xũchi Erí íyexmaxü̃wa naña, rü ñanagürü: —Daxe chixĩ rü nua 
changexma. ¿Rü tax̱acücax̱ chau̱̱xcax̱ cuca? ==ñanagürü. Rü nüma ga Erí 
rü nanangãxü̃ rü ñanagürü: —Taguma nixĩ i cuxcax̱ chacaxü̃. ¡Ẽcü nataegu 
rü yape! ==ñanagürü. Rü yexguma ga nüma ga Chamué rü nataegu rü 
nayape. 

6Natürü nüma ga Cori ya Tupana rü wenaxarü Chamuéna naca rü ñanagürü: 
—Pa Chamuéx ==ñanagürü. Rü nüma ga Chamué rü ínarüwax̱, rü Erí 
íyexmaxü̃wa naña rü ñanagürü: —Daxe chixĩ rü nua changexma. ¿Tax̱acücax̱ 
chau̱̱xcax̱ cuca? ==ñanagürü. Rü nüma ga Erí rü nanangãxü̃ga rü ñanagürü: 
—Taguma nixĩ i cuxcax̱ chacaxü̃, Pa Chaunex. ¡Ẽcü nataegu rü yape! 
==ñanagürü. 
7Rü nüma ga Chamué rü tauxta Cori ya Tupanaxü̃ nacuax̱ yerü taguma 
namaxã nidexa. 
8Natürü nüma ga Cori ya Tupana rü norü tomaepü̱xcüna Chamuéna naca. Rü 
nüma ga Chamué rü ínarüda rü Eríxü̃tawa naña rü ñanagürü: —Daxe chixĩ, 
rü nua changexma. ¿Rü tax̱acücax̱ chau̱̱xcax̱ cuca? ==ñanagürü. Rü nüma 
ga Erí rü nüxü̃ nicuax̱ãchi ga Cori ya Tupana nax yixĩxü̃ ga gumá Chamuéna 
cacü. 
9Rü nüma ga Erí rü Chamuéxü̃ ñanagürü: —¡Ẽcü, yape! Rü ngẽxguma Cori 
ya Tupana wena cuxna caxgux ¡rü nangãxü̃ rü ñacuxü̃ tá: “Idexa rü yimá 
curü duü̃ rü nüxü̃ naxĩnü nixĩ”, ñacuxü̃ tá! ==ñanagürü. Rü yexguma nüma 
ga Chamué rü nataegu rü nayape. 
10Rü yemawena rü yéma nangu ga nüma ga Cori ya Tupana. Rü yexma nachi 
rü wenaxarü Chamuéna naca yema noxri nüxna nacagurüü̃tama, rü 
ñanagürü: —Pa Chamuéx, Pa Chamuéx ==ñanagürü. Rü nüma ga Chamué 
rü nanangãxü̃ rü ñanagürü: —¡Idexa! Rü cuxü̃ chaxĩnü nixĩ i choma nax curü 
puracütanüxü̃ chixĩxü̃ ==ñanagürü. 
11Rü nüma ga Cori ya Tupana rü ñanagürü nüxü̃: —Ñu̱xma rü 
Iraéanecüãx̱gütanüwa tá chanaxü i tax̱acü i guxãtáma nüxü̃ ĩnüexü̃ rü tá 
namaxã tangu̱xmachix̱ẽ. 
12Rü ngẽma ngunexü̃gu rü taxũtáma chanangupetüxẽxẽ i guxü̃ma ga yema 
Erímaxã nüxü̃ chixuxü̃ ga nanegüchiga. 
13Yerü marü namaxã nüxü̃ chixuchirex̱ rü poxcu i taguma guxü̃gu tá 
chanapoxcue i ngẽma nanegü naxcax̱ i ngẽma chixexü̃ i nüma marü nüxü̃ 

nacuáxü̃. Yerü ga nanegü rü chixexü̃ chomaxã nixugüxe rü nüma rü tama 
nüxna nachogü naxcax̱ ga yema chixexü̃ ga naxügüxü̃. 
14Rü ngẽmacax̱ i ñu̱xma rü Erí nanegümaxã chanaxuegu nax taxũtáma nüxü̃̃́ 
nüxü̃ icharüngümaxü̃ i norü chixexü̃gü woo naxü̃nagü chau̱̱xcax̱ ínaguxgu 
rüex̱na ãmaregü choxna naxãgügu ==ñanagürü ga Tupana. 
15Rü yemawena ga Chamué rü nape ñu̱xmata moxü̃ãcü yangune. Rü yexguma 
ínadaxgu rü nayawãxnagü ga Tupanapataarü ĩãx̱gü. Natürü nüma ga 
Chamué rü namuü̃ ga Erímaxã nüxü̃ nax yaxuxü̃ ga yema ore ga Tupana 
namaxã nüxü̃ ixuxü̃. 
16Natürü nüma ga Erí rü Chamuécax̱ naca rü ñanagürü nüxü̃: —Pa Chaunex, 
Pa Chamuéx ==ñanagürü. Rü nüma ga Chamué nanangãxü̃ rü ñanagürü: 
—Daxe chixĩ ==ñanagürü. 
17Rü nüma ga Erí rü Chamuéna naca rü ñanagürü: —¿Ñuxũ ñaxü̃ yixĩxü̃ cuxü̃ 
ya Cori ya Tupana? ¡Rü guxü̃xü̃táma chomaxã quixu, rü taxuxü̃táma iquicu̱x! 
¡Rü Tupana poraãcü cuxü̃ poxcux ega taxũtáma guxü̃ i ngẽma cumaxã nüxü̃ 
yaxuxü̃xü̃ chomaxã quixuxgu! ==ñanagürü. 
18Rü nüma ga Chamué rü guxü̃xü̃ma Erímaxã nixu rü taxuxü̃ma inicu̱x. Rü 
nüma ga Erí rü nabai̱x̱ãchi rü ñanagürü: —Nüma nixĩ i Cori ya Tupana 
yixĩxü̃. ¡Ẽcü naxü i ngẽma naxcax̱ rümemaexü̃! ==ñanagürü. 
19Rü nüma ga Chamué rü niyachigü. Rü Cori ya Tupana rü nüxü̃ 
narüngü̃xẽxẽ. Rü guxü̃ma ga norü uneta ga Chamuémaxã nüxü̃ yaxuxü̃ rü 
nayanguxẽxẽ. 
20Rü Dáü̃wa inaxügü, rü ñu̱xmata Bechébawa nangu rü guxü̃ma ga 
Iraéanecüãx̱ nüxü̃ nacuax̱gü nax aixcüma Tupanaarü orearü uruxü̃ yixĩxü̃ ga 
Chamué. 
21Rü nüma ga Cori ya Tupana rü wenaxarü Chamuécax̱ nügü nango̱xẽxẽ 
nawa ga guma Tupanapata ga Chilówa yexmane, yerü yéma nixĩ ga Tupana 
Chamuémaxã nüxü̃ yaxuxü̃ ga norü ore. 

1 Chamué 4 

Firitéugü rü nachixü̃anewa nanangegü ga yema baú ga Tupanaarü mugü nawa 
yexmaxü̃ 

1Rü nüma ga Chamué rü guxü̃ma ga Iraéanecüãx̱gümaxã nüxü̃ nixu ga yema 
Tupanaarü ore. Rü yexgumaü̃cüxü rü nüma ga Firitéugü rü nügü 
nanutaquex̱e nax Iraéanecüãx̱gümaxã nügü nadai̱x̱ü̃cax̱. Rü yemacax̱ ga 
nüma ga Iraéanecüãx̱güarü churaragü rü naxcax̱ nichoxü̃ nax nügü namaxã 
nadai̱x̱ü̃cax̱. Rü ĩane ga Ebéü̃-échexü̃tawa nangugü, rü yexma nügü ninu. Rü 
nüma ga Firitéugüarü churaragü rü ĩane ga Aféxwa nayexmagü. 
2Rü nüma ga Firitéugü rü nügü ninu nax Iraéanecüãx̱gümaxã nügü 
nadai̱x̱ü̃cax̱. Rü yexguma nügü nadaixgu, rü nüma ga Firitéugü rü 
Iraéanecüãx̱güxü̃ narüporamaegü. Rü yema nügü ínadaixü̃wa nanadai ga 
4,000 ga norü churaragü. 
3Rü yexguma yema ínapegüxü̃cax̱ nawoegu̱xgu ga Iraéanecüãx̱güarü 
churaragü rü yema Iraéanearü ãẽx̱gacügü rü ñanagürügü nügümaxã: —
¿Tü̱xcüü̃ i ñu̱xma ya Tupana i Firitéugüxü̃ naxüchicaxü̃ nax tüxü̃ 
naporamaegüxü̃cax̱? ¡Rü ngĩxã Chilówa taxĩ rü tayayaxu i ngẽma baú i Cori 
ya Tupanaarü mugü nawa ngẽxmaxü̃ nax ngẽmaãcü i nüma rü tatanüwa 
nangẽxmaxü̃cax̱ rü tüxü̃ ínapoxü̃xü̃cax̱ nüxna i ngẽma tórü uanügü! 
==ñanagürügü. 
4Rü yemacax̱ ga Iraéanecüãx̱gü rü ñuxre ga churaragü Chilówa namugü. Rü 
yéma nayayauxgü ga yema baú ga nawa nayexmaxü̃ ga norü mugü ga Cori 
ya Tupana ya Guxü̃étüwa Ngẽxmacü. Rü Oní rü Fineéx ga yema taxre ga Erí 
nanegü rü yema baú ga Cori ya Tupanaarü mugü nawa yexmaxü̃xü̃ta 
nixĩxü̃tanü. 
5Rü yexguma yema Iraéanearü churaragü ípegüxü̃wa nanguxgu ga yema baú 
ga Tupanaarü mugüchixü̃, rü nüma ga Iraétanüxü̃ rü taãẽmaxã poraãcü aita 
naxüe ñu̱xmata waixü̃mügu yaxũgagü. 
6-7Rü yexguma yemaxü̃ naxĩnüegu ga Firitéugü rü nügüna nacagüe rü 
ñanagürügü: —¿Tax̱acücax̱ ínicuxcu i ngẽma Iraétanüxü̃ i ínapegüxü̃wa? 

==ñanagürügü. Natürü yexguma yema Firitéugü nüxü̃ cuax̱gügu nax yema 
Iraétanüxü̃ ínapegüxü̃wa nangegüãxü̃ ga yema baú ga Tupanaarü mugü nagu 
nuxü̃ rü namuü̃e. Rü ñanagürügü: —Tupana rü ngẽma Iraétanüxü̃ 
ínapegüxü̃wa nangu. ¿Rü tax̱acü tá tüxü̃ nangupetü i ñu̱xmax erü 
tagumachirex̱ ngẽmaãcü nangupetü? 
8Rü ñu̱xmax rü poraãcüxüchi ãũcümaxü̃wa tangexmagü. ¿Rü texé tá 
naxmex̱wa tüxü̃ ítapoxü̃ ya yimá Tupana ya poraxüchicü? Yerü gumátama 
Tupana nixĩ ga ínachianexü̃wa Equítucüãx̱güxü̃ poxcucü namaxã ga 
naguxü̃raü̃xü̃ ga guxchaxü̃gü. 
9Pa Firitéugüarü Churaragüx, ¡taxṹ ipemuü̃exü̃ rü perümaãchitanüxü̃! ¡Rü 
guxü̃ i perü poramaxã namaxã pegü pedai i ngẽma Iraétanüxü̃ nax ngẽmaãcü 
tama norü puracütanüxü̃xü̃ pexü̃ yaxĩgüxẽxẽxü̃cax̱ yema nümagü rü tórü 
puracütanüxü̃ yaxĩgügurüxü̃! ==ñanagürügü. 
10Rü yexguma ga yema Firitéugü rü Iraéanecüãx̱gücax̱ ínayaxüãchi rü nügü 
nadai. Rü nüma ga Iraéanecüãx̱gü rü nixü, rü yema ínapegüxü̃wa nabuxmü. 
Rü nayue ga muxü̃ma ga Iraéanecüãx̱güarü churaragü, rü 30,000 wa nangu. 
11Rü yexgumarüxü̃ ta nanapugü ga yema baú ga Tupanaarü mugü nawa 
yexmaxü̃, rü nanadai ga Oní rü Fineéx ga yema taxre ga Erí nanegü. 
12Natürü wüxi ga churara ga Bẽyamíü̃tanüxü̃ rü niña ga yema nügü 
ínadaixü̃wa, rü yematama ngunexü̃gu Chilówa nangu. Rü norü ngechaü̃maxã 
nügü nayarügáutechiru, rü nügü nabuxeru, rü yemaacü ínangu. 
13Rü yexguma yéma nanguxgu ga yema churara rü nüma ga Erí rü ĩãx̱ü̃tawa 
narüto nawa ga yema norü tochicaxü̃. Rü namagu ínadawenü yerü naxcax̱ 
naxoegaãẽ ga yema baú ga Tupanaarü mugü nawa yexmaxü̃. Rü yema yatü 
rü guma ĩanegu naxücu rü nüxü̃ nixu ga yema ngupetüxü̃. Rü yexgumatama 
ga guxü̃ma ga duü̃xü̃gü rü inanaxügüe ga poraãcü nax naxauxexü̃. 
14Rü yemaxü̃ naxĩnügu ga Erí rü ínaca rü ñanagürü: —¿Tax̱acüchiga nixĩ i 
ngẽma nax íyacuxcuxü̃? ==ñanagürü. Rü nüma ga yema churara rü 
nañu̱xãẽ ga Erímaxã nüxü̃ nax yanaxuxü̃ ga yema ngupetüxü̃. 

15Rü nüma ga Erí rü nüxü̃̃́ nayexma ga 98 ga taunecü rü marü natauxetüxüchi 
ga yexguma. 
16Rü nüma ga churara rü ñanagürü: —Ñu̱xmatama íchangu i ngẽma togü 
ítadai̱x̱ü̃wa nax ne chañaxü̃. Rü ñu̱xmatama chiña i nawa i ngẽma dai 
==ñanagürü. Rü nüma ga Erí rü nüxna naca rü ñanagürü: —¿Tax̱acü 
nangupetü, Pa Chaunex? ==ñanagürü. 
17Rü nüma ga yema churara rü nanangãxü̃ rü ñanagürü: —Nüma i 
Iraéanecüãx̱gü rü Firitéutanüxü̃chax̱wa nibuxmü rü ñu̱xũchi muxẽma ya 
tatanüxü̃ tüxü̃ nadai. Rü ngẽmatanügu nayue ya yimá taxre ya cune ya Oní 
rü Fineéx, rü ngẽma baú i Tupanaarü mugü nawa ngẽxmaxü̃ rü Firitéugü 
nanapugü ==ñanagürü. 
18Rü yexguma yema orearü ngeruxü̃ nüxü̃ ixuxgu nax napuxü̃ ga yema baú 
ga Tupanaarü mugüchixü̃, rü nüma ga Erí rü norü tochicaxü̃wa ínawax̱ rü 
ĩãx̱ü̃tagu nangu. Rü yema nax nayaxüchixü̃ rü yangü̱xü̃, rü yemacax̱ 
nibüyenaxã ga yexguma nanguxgu, rü yexma nayu. Rü nüma ga Erí rü 40 ga 
taunecü nixĩ ga Iraéanecüãx̱gümaxã inacuáxü̃. 
19Rü yexguma ga guxema Erí naneãx̱ ga Fineéx naxmax̱ rü ixãxãcü rü marü 
ngĩrü ngunexü̃wa nanguxchaü̃ ga nax naxíxraxacüxü̃. Natürü yexguma nüxü̃ 
naxĩnügu nax Firitéugü napugüxü̃ ga yema baú ga Tupanaarü mugüchixü̃, rü 
ngĩx̱tü ga Erí rü ngĩte ga Fineéx rü marü nayuexü̃, rü yemaarü ngechaü̃maxã 
yexeraãcü poraãcü inguxneca rü ixíraxacü. 
20Rü yexguma yema ngĩxü̃ rüngü̃xẽẽgüxü̃ ngĩxü̃ daugügu ga nax nayuégaxü̃, 
rü ñanagürügü ngĩxü̃: —¡Taxṹ i cumuü̃xü̃! Erü marü naxíxra i wüxi i cune 
==ñanagürügü. Natürü ga ngĩma rü tama inangãxü̃ rü tama naga ixĩnü. 
21-22Rü Icabúgu inaxüéga ga yema ngĩne rü ngĩgürügü: —Tupana rü marü 
tüxna nixũgachi erü marü nataxuma i ngẽma baú i Tupanaarü mugüchixü̃ i 
nua Iraéanewa ==ngĩgürügü. Rü yema ngĩgürügü yerü marü nanapugü ga 
Tupanaarü mugüchixü̃ rü marü nayue ga ngĩx̱tü rü ngĩte. 

1 Chamué 5 

Firitéugüanewa nayexma ga baú ga Tupanaarü mugüchixü̃ 

1Rü yexguma marü yapugüãgu ga yema baú ga Tupanaarü mugüchixü̃, rü 
nüma ga Firitéugü rü ĩane ga Ebéü̃-échewa nanayauxgü rü norü ĩane ga 
Adúxwa nanangegü. 
2Rü ñu̱xũchi norü tupana ga Dagóü̃patagu nayaxǘcuchigü. Rü 
Dagóü̃chicünax̱ãxü̃tagu nanaxǘgü. 
3Rü moxü̃ãcü ga yexguma ínangugügu ga yema Adúxcüãx̱, rü 
Dagóü̃chicünax̱ãxü̃ inayangaugü ga ñaxtüanegumare nguxü̃ napex̱egu ga 
yema baú ga Tupanaarü mugü nawa yexmaxü̃. Rü yexguma ga yema 
duü̃xü̃gü rü nanayauxgü ga yema Dagóü̃chicünax̱ã rü wena nachicagu 
nanachixẽẽgü. 
4Natürü yexguma moxü̃ãcü pax̱mama yéma naxĩxgu ga yema Adúxcüãx̱, rü 
nüxü̃ inayangaugü ga Dagóü̃chicünax̱ã ga wenaxarü ñaxtüanegu ümarexü̃ 
napex̱egu ga yema baú ga Tupanaarü mugü nawa yexmaxü̃. Rü ga naeru rü 
gumá taxre ga naxmex̱ rü nabüü̃ rü ĩãx̱gu nayanumare. Rü yema naxü̃nerica 
nixĩ ga mexü̃. 
5Rü ngẽmacax̱ nixĩ i woo i ñu̱xma i ngẽma Dagóü̃arü chacherdótegü rü 
ngẽxguma yima Dagóü̃pata ya Adúxwa ngẽxmanegu nachocuxgu rü tama 
ngẽma mürapewa i ĩãx̱wa itoxexü̃wa nangagüxü̃. 
6Natürü nüma ga Cori ya Tupana rü poraãcü nanapoxcue rü nanamuü̃exẽxẽ 
ga yema duü̃xü̃gü ga Adúxcüãx̱. Rü yema duü̃xü̃gü ga yema naanegu pegüxü̃ 
rü taixnamaxã nayadax̱aweexẽxẽ. 
7Rü yemaxü̃ nadaugügu ga yema duü̃xü̃gü ga Adúxcüãx̱ rü ñanagürügü: —
Ngẽma baú ya Iraéanecüãx̱güarü Tupanaarü ixĩxü̃ rü tama tanaxwax̱e i 
tatanüwa nax nangẽxmaxü̃ erü ngẽmagagu nixĩ i ngẽma Tupana rü taxcax̱ rü 
tórü tupana i Dagóü̃cax̱ rü poraãcü guxchaxü̃ ínanguxẽẽxü̃ ==ñanagürügü. 
8Rü yemacax̱ ga yema Asdóxcüãx̱ rü guxü̃ma ga Firitéugüarü ãẽx̱gacügücax̱ 
nangema nax namaxã nangutaquex̱egüxü̃cax̱. Rü nüxna nacagüe rü 
ñanagürügü: —¿Tax̱acü tá namaxã ixügüxü̃ i ngẽma baú i ngẽma 

Iraéanecüãx̱güarü Tupanaarü mugüchixü̃? ==ñanagürügü. Rü yema 
ãẽx̱gacügü rü nanangãxü̃ rü ñanagürügü: —¡Ẽcü ĩane ya Gáxwa penangegü! 
==ñaxü̃maxã nanangãxü̃gü. Rü nüma ga yema Firitéugü rü guma ĩanewa 
nanangegü. 
9Natürü yexguma marü yéma nangegüãguwena, rü nüma ga Cori ya Tupana 
rü yema ĩanecüãx̱güxü̃ nayaxĩx̱ãchiãẽxẽẽgü yerü taixnamaxã 
nayadax̱aweexẽxẽ ga guxü̃ma ga duü̃xü̃gü ga ibuxü̃ rü iyaxü̃. 
10Rü yexguma ga nüma ga Firitéugü rü ĩane ga Ecróü̃waama nanangegü ga 
yema baú ga Tupanaarü mugüchixü̃. Natürü yexguma Ecróü̃wa nanguxgu ga 
yema baú, rü yema duü̃xü̃gü ga Ecróü̃cüãx̱gü rü nixaixcha rü ñanagürügü: 
—¿Tü̱xcüü̃ nua penange i ngẽma Iraéanecüãx̱güarü Tupanaarü mugüchixü̃ 
nax toxü̃ nadai̱x̱ü̃cax̱ ya guxãma? ==ñanagürügü. 
11Rü guma ĩanewa rü guxü̃ma ga duü̃xü̃gü rü nanaxĩx̱ãchiãẽgü, yerü Tupana 
rü poraãcü nanapoxcue. Rü yemacax̱ ga yema ĩanecüãx̱gü rü guxü̃ma ga 
Firitéugüarü ãẽx̱gacügücax̱ nangema rü ñanagürügü nüxü̃: —¡Nua torü 
ĩanewa ípenangexechi i ngẽma baú i Iraéanecüãx̱güarü Tupanaarü 
mugüchixü̃, rü nachixü̃anecax̱tama penataeguxẽxẽ nax tama toxü̃ 
nadai̱x̱ü̃cax̱ i guxãma i tomax! ==ñanagürügü. 
12Rü guma ĩanecüãx̱ rü poraãcü naxauxe ñu̱xmata dauxü̃guxü̃ i naanewa 
nangu ga norü axu, yerü yema tama yuexü̃ rü guxü̃wama nataixnaxü̃negü. 

1 Chamué 6 

Firitéugü rü nanatáeguxẽxẽgü ga yema baú ga Tupanaarü mugüchixü̃ 

1Rü yema baú ga Tupanaarü mugüchixü̃ rü 7 ga tauemacü Firitéugüarü 
naanewa nayexma. 
2Rü nüma ga Firitéugü rü nanangutaquex̱exẽxẽ ga norü chacherdótegü rü 
yuüxü̃gü nax yemagüna nacagüexü̃cax̱, rü ñanagürügü: —¿Tax̱acü tá namaxã 
taxüxü̃ i ngẽma Iraéanecüãx̱güarü Tupanaarü mugüchixü̃? ¡Tomaxã nüxü̃ 
pixu nax ñuxãcü tá wena nachixü̃anecax̱ tanatáeguxẽẽxü̃! ==ñanagürügü. 

3Rü nüma ga yema chacherdótegü rü yuüxü̃gü rü nanangãxü̃gü, rü 
ñanagürügü: —Ngẽxguma penatáeguxẽẽgu i ngẽma baú i Iraéanecüãx̱güarü 
Tupanaarü mugüchixü̃, rü ¡taxũtáma ngẽmaãcümare penatáeguxẽxẽ! Rü 
name nixĩ nax nüxna penaxãxü̃ i wüxi i ãmare nax ngẽmaãcü 
Iraéanecüãx̱güarü Tupanaxü̃ namaxã perüngüxmüxẽẽxü̃. Rü ngẽxguma i 
pema rü tá pexcax̱ nitaanegü, rü tá nüxü̃ picuax̱ãchitanü nax ngẽmagagu 
yixĩxü̃ ya Tupana i pexü̃ yadax̱aweexẽẽxü̃ ==ñanagürügü. 
4Rü nüma ga duü̃xü̃gü rü yema chacherdótegüna rü yuüxü̃güna nacagüe, rü 
ñanagürügü nüxü̃: —¿Tax̱acü tá nixĩ i nüxna taxãmarexü̃ nax namaxã 
tanangüxmüxẽẽxü̃cax̱? ==ñanagürügü. Rü nümagü ga chacherdótegü rü 
yuüxü̃gü nanangãxü̃gü rü ñanagürügü: —Penaxwax̱e i penaxü i 5 i 
naxchicünax̱ãgü i úirunaxcax̱ i nataixnapü̱xügüraxü̃xü̃. Rü ngẽma 
naxchicünax̱ãgü rü ngẽma 5 i perü ãẽx̱gacügüex̱pü̱x tá nixĩ i penaxüxü̃. Rü 
ñu̱xũchi 5 i ü̃cachicünax̱ã i úirunaxcax̱ tá pexü. Erü ngẽma taixnagümaxã nixĩ 
ya Tupana i pexü̃ yadax̱aweexẽẽxü̃, rü ü̃cagümaxã nixĩ i guxchaxü̃ pexna 
naxãxü̃ i guxãma i pemax rü perü ãẽx̱gacügü. 
5Rü ngẽmacax̱ name nixĩ i ípenaxüxü̃ i ngẽma taixnachicünax̱ãgü rü 
naxchicünax̱ãgü i ngẽma ü̃cagü i guxchaxü̃ pexna ãxü̃ i perü ĩanewa. ¡Rü 
nüxü̃ picuax̱üxü̃ ya yimá Iraéanecüãx̱güarü Tupana! Rü bexmana ngẽmaãcü 
tá nüxü̃ narüchau nax pexü̃ yadax̱aweexẽẽxü̃, rü pexü̃ napoxcuexü̃ i pemax 
rü perü tupanagü rü perü naane. 
6¿Rü tü̱xcüü̃ pegü ípenataiãchiarü maxü̃ãx̱gü narüxü̃ ga yema 
Equítuanecüãx̱gü rü norü ãẽx̱gacü ga Faraóü̃? Yerü yexguma Tupana düxwa 
guxchaxü̃ naxcax̱ ínguxẽẽguxicatama nixĩ ga Iraétanüxü̃xü̃ yangex̱güxü̃. 
7¡Rü ngexwacaxü̃ne ya peweü̃ ya ãchicúne pexü̱x! ¡Rü yimá peweü̃ rü taxre i 
woca i ãxacüxü̃ rü taguma ü̃paacü ñuxgu tax̱acü itúgüxü̃wa peyangax̱cuchi! 
Natürü ngẽma naxacügü ¡rü naxpüü̃gu namaxã penguxü̃ nax tama naéwe 
nangegüxü̃cax̱! 
8¡Rü ñu̱xũchi yimá peweü̃gu peyaxǘe i ngẽma baú i Cori ya Tupanaarü mugü 
nawa ngẽxmaxü̃! ¡Rü ngẽma baúcüwagu peyaxüechiü̃ i ngẽma 

naxchicünax̱ãgü i úirunaxcax̱ ixĩgüxü̃ i norü Tupanaarü ngüxmüxẽxẽruxü̃ 
ixĩxü̃! ¡Rü ngẽmawena rü peyangex̱gü i ngẽma wocagü nax nüma 
ínanaxwax̱exü̃wa naxĩxü̃cax̱ namaxã i ngẽma baú! 
9Rü pema rü mea tá penangugü rü ngextáama naxĩ i ngẽma wocagü namaxã 
i ngẽma baú. Rü ngẽxguma Iraéanecüãx̱güarü naanewaama naxĩxgu i Bex-
cheméwaama, rü ngẽmawa tá nüxü̃ tacuax̱ nax yimá Iraéanecüãx̱güarü 
Tupana yixĩxü̃ i taxcax̱ ínanguxẽẽxü̃ i ngẽma dax̱aweane. Natürü ngẽxguma 
tama ngémaama naxĩxgu rü ngẽmawa tá nüxü̃ tacuax̱ nax tama 
Iraéanecüãx̱güarü Tupana yixĩxü̃ ga tüxü̃ poxcucü rü woetama ngẽma taxcax̱ 
ínangumare ==ñanagürügü. 
10Rü yemaacü nanaxügü ga yema yatügü. Rü taxre ga woca ga íxãxacüxü̃ 
niyauxgü rü tümapǘü̃gu tüxü̃ nawocu ga guxema naxacügü. Rü yemawena 
ga yema wocagü rü guma naweü̃wa nayangacuchigü. 
11Rü ñu̱xũchi gumá naweü̃gu nayaxüegü ga yema baú ga Cori ya Tupanaarü 
mugü nawa yexmaxü̃. Rü yexma nayaxüechixü̃gü ta ga yema 
ü̃cachicünax̱ãgü ga úirunaxcax̱, rü yema taixnachicünax̱ãgü. 
12Rü yemawena ga yema wocagü rü ĩane ga Bex-cheméwa nadaxü̃ ga namagu 
naxĩ, rü nixáietanü, rü wex̱gu naxĩ rü taxuwama ínachocu. Rü nüma ga 
Firitéugüarü ãẽx̱gacügü rü naweama nixĩxü̃tanü ñu̱xmata Bex-cheméarü 
üyeanewa nangugü. 
13Rü yema duü̃xü̃gü ga Bex-chemécüãx̱gü ga naanegüwa tríguarü buxuwa 
puracüexü̃, rü yexguma nüxü̃ nadaugügu ga yema baú ga Cori ya Tupanaarü 
mugü nawa yexmaxü̃, rü poraãcü nataãẽgü. 
14Rü yexguma Yochuéarü naanewa nanguxgu ga Bex-cheméwa, rü yéma 
nayachaxãchi. Rü yéma nayexma ga wüxi ga nuta ga tacü. Rü nüma ga Bex-
chemécüãx̱gü ga duü̃xü̃gü rü nagu napogüe ga gumá naweü̃ rü üxüxü̃ 
nayaxĩxẽẽgü. Rü ga yema wocagü rü Tupanacax̱ nanadai rü ínanagu. 
15Rü nümagü ga Lebítanüxü̃ rü marü ínanaxüegü ga yema baú ga Tupanaarü 
mugüchixü̃ rü yema caicháũ ga nawa nayexmagüxü̃ ga yema 

ü̃cachicünax̱ãgü, rü yema úirupü̱xügü ga nataixnapü̱xügüraxü̃xü̃. Rü gumá 
nuta ga tacüétügu nananugü. Rü yema ngunexü̃gu ga yema Bex-
chemécüãx̱gü rü Cori ya Tupanacax̱ ínanagu ga naxü̃nagü rü muxü̃ma ga 
togü ga norü ãmaregü. 
16Rü nüma ga yema 5 ga ãẽx̱gacügü ga Firitéugü rü yáxü̃wa nüxü̃ narüdaunü. 
Rü yexguma marü nüxü̃ nadaugügu ga marü Iraéanecüãx̱gümex̱ẽwa nax 
nanguxü̃ ga yema baú, rü yemawena rü Ecróü̃cax̱ nawoegu ga yematama 
ngunexü̃gu. 
17Rü yema 5 ga taixnachicünax̱ãgü ga úirunaxcax̱ ga Firitéugü Cori ya 
Tupanana naxuaxü̃güxü̃ norü ngüxmüxẽẽruxü̃, rü yema rü guma ĩanegü ga 
Adúx, rü Gácha, rü Acharóü̃, rü Gáx, rü Ecróü̃arü ãmaregü nixĩ. 
18Rü yema ü̃cachicünax̱ãgü ga úirunaxcax̱ rü naex̱pü̱x nixĩ ga guma 
Firitéugüarü ĩanegü ga meama ípoxegugüne ga yema 5 ga ãẽx̱gacügü namaxã 
icuax̱güne. Rü naétü namaxã nangau ga guma ĩanexacügü ga tama 
ípoxegugüne. Rü yimá nuta ya tacü ga naétügu naxü̃̃́nagüãcü ga yema baú 
ga Tupanaarü mugüchixü̃, rü ñu̱xma rü ta ngéma nangẽxma nawa i ngẽma 
Yochuéarü naane i ĩane ya Bex-cheméwa yexmaxü̃. 
19Natürü nüma ga Cori ya Tupana rü nanadai ga ñuxre ga duü̃xü̃gü ga Bex-
chemécüãx̱gü yerü yema Tupanaarü mugüchixü̃ ga baúgu nadaucu. Rü 70 ga 
yatügü nixĩ ga yuexü̃. Rü nüma ga yema ĩanecüãx̱gü rü poraãcüxüchima 
naxauxe naxcax̱ ga yema duü̃xü̃gü ga Cori ya Tupana natanüwa daixü̃. 
20Rü yemacax̱ ga nüma ga Bex-chemécüãx̱gü rü ñanagürügü: —¿Texé tame 
nax Cori ya Tupana ya üünecüpex̱ewa tangexmaxü̃? ¿Rü ngextá tá ínamuxü̃ 
i ngẽma baú i ñu̱xmax? ==ñanagürügü. 
21Rü yemacax̱ ĩane ga Quiriáx-yearíü̃arü duü̃xü̃gücax̱ yéma namugagü rü 
ñanagürügü: —Ngẽma Firitéugü rü marü nanatáeguxẽẽgü i ngẽma baú i Cori 
ya Tupanaarü mugüchixü̃. Rü ngẽmacax̱ name i nua pexĩ rü peyayaxu 
==ñanagürügü. 

1 Chamué 7 

1Rü nüma ga Quiriáx-yearíü̃cüãx̱gü rü ĩane ga Bex-cheméwa nayayauxgü ga 
yema baú ga Cori ya Tupanaarü mugüchixü̃. Rü norü ĩanewa nanangegü rü 
nayaxǘcuchigü napatagu ga Abinadá ga wüxi ga max̱pǘnegu ãchiü̃cü. Rü 
Tupanana nanaxuaxü̃gü ga Abinadá nane ga Ereachá nax nüxna nadauxü̃cax̱. 

Chamué rü Iraéanecüã̱xgümaxã inacua̱x 

2Rü 20 ga taunecü ningu ga yema Tupanaarü mugüchixü̃ ga ĩane ga Quiriáx-
yearíü̃wa nax nayexmaxü̃. Rü guxü̃ma ga Iraéanecüãx̱gü rü poraãcü 
nangechaü̃gü rü Cori ya Tupanacax̱ nawoegu. 
3Rü yemacax̱ nüma ga Chamué rü guxü̃ma ga yema Iraéanecüãx̱güxü̃ 
ñanagürü: —Ngẽxguma pema rü aixcüma Cori ya Tupanacax̱ pewoegu̱xgux, 
rü name nixĩ i ípenawogü i guxü̃ma i ngẽma togü i nachixü̃anegüarü 
tupananetagü, rü ngẽma tupananeta i Ataréchicünax̱ãgü. Rü penaxwax̱egü i 
Cori ya Tupanaxü̃xicatama picuax̱üü̃gü. Rü ngẽxguma ngẽmaãcü 
penaxü̱xgux, rü nüma ya Cori ya Tupana rü tá pexü̃ ínanguxü̃xẽxẽ naxmex̱wa 
i ngẽma Firitéugü ==ñanagürü. 
4Rü nüma ga Iraéanecüãx̱gü rü ínanawogü ga naguxü̃raxü̃ãcü üxü̃ ga 
Baáchicünax̱ãgü rü Ataréchicünax̱ãgü. Rü Cori ya Tupanaxü̃xicatama 
nicuax̱üü̃gü. 
5Rü yemawena ga Chamué rü Iraéanecüãx̱güxü̃ ñanagürü: —¡Ĩane ya 
Mispágu penangutaquex̱exẽxẽ i guxü̃ma i Iraéanecüãx̱gü! Rü ngéma tá nixĩ i 
peétüwa nüxna chachogüxü̃ ya Cori ya Tupana ==ñanagürü. 
6Rü nüma ga Iraéanecüãx̱gü rü Mispágu nangutaquex̱egü. Rü yéma puchuwa 
dexá ta nayauxü̃gü, rü Cori ya Tupanapex̱egu nanabagü norü ãmareruxü̃. Rü 
yema ga ngunexü̃gu rü naxauree rü tama nachibüe. Rü guxü̃ma ga duü̃xü̃gü 
rü nüxü̃ nixugüe nax chixexü̃ naxügüxü̃ ga Tupanapex̱ewa. Rü yéma 
Mispáwa nixĩ ga Chamué ga inaxügüãxü̃ ga Iraéanecüãx̱gümaxã inacuáxü̃. 
7Yexguma yema Firitéugü nüxü̃ cuax̱gügu nax Mispágu nangutaquex̱egüxü̃ 
ga Iraétanüxü̃, rü nüma ga yema Firitéugüarü ãẽx̱gacügü rü naxcax̱ inaxĩãchi. 
Rü yemaxü̃ nacuax̱gügu ga Iraétanüxü̃ rü namuü̃e. 

8Rü Chamuéxü̃ ñanagürügü: —¡Taxṹ i nüxü̃ curüchauxü̃ nax tórü Cori ya 
Tupanamaxã quidexaxü̃ nax naxmex̱wa tüxü̃ ínanguxü̃xẽẽxü̃cax̱ i ngẽma 
Firitéugü! ==ñanagürügü. 
9Rü nüma ga Chamué rü wüxi ga carnéruxacü tüxü̃ nimax̱ rü guxema Cori ga 
Tupanacax̱ tüxü̃ nigu. Rü ñu̱xũchi Cori ya Tupanana naca nax Iraétanüxü̃xü̃ 
nangü̃xẽẽxü̃cax̱. Rü nümax ga Cori ya Tupana rü Chamuéxü̃ nangãxü̃. 
10Yexguma Chamué íyaguyane ga yema ãmare rü ningaicagü ga Firitéugü 
nax Iraétanüxü̃xü̃ yadaixü̃cax̱. Rü nüma ga Cori ya Tupana rü wüxi ga tacü 
ga ãẽmacü nayawãĩ̱x̱ẽxẽ. Rü Firitéugüxü̃ namaxã ínabaixgü, rü yemaacü 
narüporamaegü ga Iraétanüxü̃. 
11Rü yexgumatama ga yema Iraétanüxü̃ rü Mispáwa inaxĩãchi. Rü 
Firitéugüwe nangegü ñu̱xmata Bex-cáxarü tuãchigu nayadaix. 
12Yemawena ga Chamué rü wüxi ga nuta nayaxu, rü ĩane ga Mispá rü ĩane 
ga Chéü̃arü ngãxü̃gu nanaxǘ ga gumá nuta. Rü Ebéü̃-échegu nanaxüéga. Rü 
ñu̱xũchi ñanagürü: —Nüma ya Cori ya Tupana rü ñu̱xmarüta taguma nüxü̃ 
narüchau nax tüxü̃ nangü̃xẽẽxü̃ ==ñanagürü. 
13Rü nüma ga Iraétanüxü̃ rü Firitéugüxü̃ narüporamae, rü taguma wena 
Iraétanüxü̃arü naanewa ínayaxüãchi. Rü yexguma namaxü̃gu ga Chamué rü 
Cori ya Tupana rü Firitéugümaxã narüxuanü. 
14Guma ĩanegü ga Firitéugü puxü̃ne nüxna ga Iraétanüxü̃, rü Ecróü̃wa 
inaxügü ñu̱xmata Gáxwa nangu. Rü gumagü rü wenaxarü Iraétanüxü̃arü nixĩ. 
Rü yemaacü ga Iraétanüxü̃ rü wenaxarü nanayauxgü ga yema naane ga 
Firitéugü napugüxü̃. Rü nümagü ga Iraétanüxü̃ rü Amoréutanüxü̃ rü 
nügümaxã narüngüxmü. 
15Rü yexguma namaxü̃gu ga Chamué rü guxü̃ma ga Iraéanecüãx̱gümaxã 
inacuax̱. 
16Rü guxcüma ga taunecügu rü ĩanegü ga Betéwa rü Guirigáwa rü Mispáwa 
naxũũxü̃ nax yema Iraéanecüãx̱güxü̃ yanangü̃xẽẽxü̃cax̱ nax yamexẽẽãxü̃cax̱ 
ga norü guxchaxü̃gü. 

17Rü ñu̱xũchi norü ĩane ga Ramácax̱ nataeguü̃xü̃, yerü yexma nixĩ ga 
naxãchiü̃xü̃. Rü yéma nixĩ ga Iraéanecüãx̱gümaxã inacuáxü̃. Rü yexma 
nanaxü ga Cori ya Tupanaarü ãmarearü guruxü̃ ga nawa naxü̃nagü ínaguxü̃. 

1 Chamué 8 

Iraéanecüã̱xgü rü nanaxwa̱xegü i ãẽ̱xgacü i réi 

1Rü yexguma marü nayax̱gu ga Chamué, rü nanegüxü̃ naxuneta nax 
Iraéanecüãx̱gümaxã inacuax̱güxü̃cax̱. 
2Rü guma nüxíraü̃cü ga nane rü Yoégu naxãéga. Rü guma norü taxre ga nane 
rü Abíagu naxãéga. Rü ĩane ga Bechébawa nixĩ ga ãẽx̱gacü yixĩgüxü̃. 
3Natürü tama nanatürüxü̃ nixĩgü, yerü norü yemaxü̃güguama narüxĩnüe. Rü 
yexguma tax̱acürü guxchaxü̃ namexẽẽgügu rü nanayauxtanügü, rü tama 
nawüxigu i norü ngü̃xẽxẽ i guxãmaxã. 
4Rü yemacax̱ ga Iraéanecüãx̱güarü ãẽx̱gacügü rü nügümaxã nangutaquex̱egü, 
rü ĩane ga Ramáwa naxĩ nax Chamuéxü̃ íyadaugüxü̃cax̱. 
5Rü Chamuéxü̃ ñanagürügü: —Cuma rü marü cuya, rü cunegü rü tama 
curüxü̃ mea tomaxã inacuax̱. Rü ngẽmacax̱ ¡nüxü̃ naxuneta i wüxi i torü 
ãẽx̱gacü i réi nax tomaxã inacuáxü̃cax̱ ngẽxgumarüxü̃ i ngẽma togü i 
nachixü̃anegü i nüxü̃̃́ nangẽxmaxü̃ i norü ãẽx̱gacü i réi! ==ñanagürügü. 
6Rü yexguma ga nüma ga Chamué rü tama namaxã nataãxẽ yerü yema 
duü̃xü̃gü rü nanaxwax̱egü nax nüxü̃̃́ nangẽxmaxü̃ ya wüxi ya ãẽx̱gacü ya réi 
nax namaxã inacuáxü̃cax̱. Rü yemacax̱ norü yumüxẽwa Cori ya Tupanamaxã 
nüxü̃ nixu. 
7Natürü nüma ga Cori ya Tupana rü Chamuéxü̃ nangãxü̃ga rü ñanagürü: —
¡Ẽcü, naxü i ngẽma cuxna naxcax̱ nacagüxü̃! Erü tama cuxü̃ nixĩ i 
naxõõ̱xgüxü̃, rü choxü̃waxi nixĩ, erü tama nanaxwax̱egü i norü ãẽx̱gacü nax 
chixĩxü̃. 

8Rü yexguma Equítuanewa íchanguxü̃xẽẽx̱gucürüwa chomaxã naxügüxü̃ rü 
ngẽmatama nixĩ i ñu̱xma cumaxã naxügüxü̃. Yerü choxna nixĩgachi nax 
tupananetagüxü̃mare yacuax̱üü̃güxü̃cax̱ 
9¡Ẽcü naxǘ i ngẽma naxcax̱ ínacagüxü̃! ¡Natürü mea namaxã nüxü̃ ixu i 
ngẽma duü̃xü̃gü i tax̱acü tá nixĩ i natanüwa naxcax̱ ínacaxü̃ i ngẽma ãẽx̱gacü 
i réi i namaxã icuáxü̃! ==ñanagürü ga Tupana. 
10Rü nüma ga Chamué rü yema duü̃xü̃gü ga norü réicax̱ ícagüxü̃maxã nüxü̃ 
nixu ga yema ore ga Cori ya Tupana nüxü̃ ixuxü̃. 
11Rü ñanagürü nüxü̃: —Ngẽxguma penaxwax̱egu nax pexü̃̃́ nangẽxmaxü̃ i 
perü réi, rü ñaãcü tá nixĩ i pemaxã inacuáxü̃ i ngẽma ãẽx̱gacü. Rü tümacax̱ 
tá naca ya penegü nax churaragü tixĩgüxü̃cax̱, rü toguegü rü churaragü i 
naweü̃ ya dairuü̃maxã icuax̱güxü̃ nax tixĩgüxü̃cax̱, rü toguxegü rü cowarugü 
i dairuü̃maxã icuax̱güxü̃ nax tixĩgüxü̃cax̱, rü toguxegü rü churaragü i 
noxrütama dauruü̃gü nax tixĩgüxü̃cax̱. 
12Rü ngẽxgumarüxü̃ tá ta tüxü̃ naxuneta ya toguxegü nax 1,000 i 
churaragüarü ãẽx̱gacü nax tixĩgüxü̃cax̱, rü toguxegü nax 50 i churaragüarü 
ãẽx̱gacü nax tixĩgüxü̃cax̱. Rü ñuxre i pemax, rü tá norü naanearü aimüanewa 
pexü̃ napuracüe, rü toguxe rü tá norü nanetüarü buxgüwa pexü̃ 
napuracüexẽxẽ, rü toguxe rü tá naxnegüarü üwa pexü̃ napuracüexẽxẽ, rü 
toguxe rü tá naweü̃ ya dairuü̃arü üwa pexü̃ napuracüexẽxẽ. 
13Rü tá tüxü̃ nade ya pexacügü nax norü pumaraarü üruxü̃ tixĩgüxü̃cax̱ rü 
norü üwemüruxü̃ tixĩgüxü̃cax̱, rü norü paũarü üruxü̃ tixĩgüxü̃cax̱. 
14Rü nügüxü̃̃́ tá nanayaxu i ngẽma naanegü i rümemaegüxü̃, rü ngẽma 
rümemaegüxü̃ i perü úbanecügü̃ rü oribunecügü, rü ñu̱xũchi ngẽma norü 
ngü̃xẽẽruü̃güna tá nanana. 
15Rü ngẽma 10 wetaxü̃ i perü triguwa rü perü úbawa, rü ngẽma ãẽx̱gacü tá 
pexna nanayaxu i wüxiwetaxü̃, rü ñu̱xũchi ngẽma norü ngü̃xẽẽruü̃güna tá 
nanana. 

16Rü ngẽxgumarüxü̃ tá ta pexna nanapuxü̃ i ngẽma duü̃xü̃gü i pexü̃̃́ 
puracüexü̃ rü yíxema pexü̃taxü̃gü. Rü ngẽma rümemaexü̃ i perü woca i 
puracüruü̃gü, rü búrugü, rü tá pexna nanade nax nügüxü̃̃́ 
napuracüexẽẽãxü̃cax̱. 
17Rü ngẽma 10 i perü carnérugüwa rü tá pexna nanayaxu i wüxi nax noxrüxü̃ 
yixĩxü̃cax̱. Rü pema tátama nixĩ i ñu̱xũchi nüxü̃̃́ pepuracüexü̃. 
18Rü ngẽma ngunexü̃gu i namaxã pechixeãẽgügu i ngẽma ãẽx̱gacü i ñu̱xmax 
naxcax̱ ípecax̱axü̃, rü nüma ya Cori ya Tupana rü marü taxũtáma pexü̃ 
narüngü̃xẽxẽ ==ñanagürü ga Chamué. 
19-20Natürü nüma ga yema duü̃xü̃gü, rü tama inarüxĩnüechaü̃ ga yema 
Chamué namaxã nüxü̃ ixuxü̃. Rü ñanagürügüama: —Nüetama, rü 
tanaxwax̱egü i toxü̃̃́ nangẽxma i wüxi i ãẽx̱gacü i réi nax ngẽma togü i 
nachixü̃anerüxü̃ tixĩgüxü̃cax̱. Rü nüma tá nixĩ i tórü ãẽx̱gacü yixĩxü̃, rü tá 
tomaxã inacuáxü̃ ega ngẽxguma togümaxã togü tadaixgux 
==ñanagürügüama. 
21Rü yexguma yema duü̃xü̃gügaxü̃ naxĩnüguwena ga Chamué, rü Cori ya 
Tupanamaxã nüxü̃ nixu ga yema duü̃xü̃güga. 
22Rü nüma ga Cori ya Tupana rü Chamuéxü̃ nangaxü̃ rü ñanagürü: —¡Naxü 
i ngẽma naxcax̱ ínacagüxü̃ rü nüxü̃ naxuneta i wüxi i norü ãẽx̱gacü i réi! 
==ñanagürü. Rü yexguma nüma ga Chamué rü yema Iraéanecüãx̱güxü̃ 
namu nax norü ĩanegücax̱ nawoeguxü̃. 

1 Chamué 9 

Chaú rü Chamuéxü̃tawa nangu 

1Rü Bẽyamíü̃tanüxü̃wa nayexma ga wüxi ga yatü ga Chíxgu ãégacü. Rü nüma 
rü Abié nane nixĩ rü Cherótaxa nixĩ. Rü guxema toguxe ga norü o̱xi rü 
Becoráx ga Afía nane tixĩ. Rü nüma ga Chíx rü wüxi ga yatü ga guxãma nüxü̃ 
ngechaü̃cü nixĩ. 
2Rü nüma rü nüxü̃̃́ nayexma ga wüxi ga nane ga ngextü̱xücü ga guxü̃wama 
mexẽchicü ga Chaúgu ãégacü. Rü guxü̃ma ga yatüxü̃ ga Iraéanecüãx̱güarü 

yexera namexẽchi, rü norü máchanewa rü taxúema nüxü̃ tangupetü ga 
naãtüwa. 
3Rü wüxi ga ngunexü̃gu rü Chíxarü búrugü rü inarütauxe. Rü yemacax̱ nane 
ga Chaúxü̃ ñanagürü: —¡Cugü namexẽxẽ rü naxcax̱ yadau i ngẽma búrugü! 
¡Rü wüxi i tórü duü̃xü̃maxã íixãmücü! ==ñanagürü. 
4Rü nüma ga Chaú rü inaxũãchi. Rü Efraíü̃arü naanearü máxpü̱xanexü̃wa 
nixüpetü, rü ñu̱xũchi Charicháanewa rü ta naxüpetü, natürü tama nüxü̃ 
inayangau ga norü búrugü. Rü yexgumarüxü̃ ta Chaaríü̃anewa rü 
Bẽyamíü̃anewa naxüpetü, natürü yéma rü ta taxuxü̃ma inayangau. 
5Rü yexguma Chúxarü naanewa nanguxgu, rü nüma ga Chaú rü yema norü 
duü̃xü̃ ga íyaxümücüxü̃xü̃ ñanagürü: —¡Ngĩxã tawoegu! Rü Ñuxcü ya chorü 
papa rü ngẽma búrugücax̱ nax taxoegaãẽxü̃arü yexera taxcax̱ taxoegaãxẽ 
==ñanagürü. 
6Rü nüma ga yema norü duü̃xü̃ rü nanangãxü̃ rü ñanagürü: —Daa ĩanewa 
nangẽxma i wüxi i Tupanaarü orearü uruxü̃ i guxãma nüxü̃ ngechaü̃güxü̃, 
erü guxü̃ma i nüxü̃ yaxuxü̃ rü ngẽmaãcü ningu. ¡Rü ngĩxã naxü̃tawa taxĩ! Rü 
nüma tá tamaxã nüxü̃ nixu nax ngextá nangẽxmagüxü̃ i ngẽma búrugü 
==ñanagürü. 
7Natürü nüma ga Chaú rü nanangãxü̃ rü ñanagürü: —¡Ngĩxã! ¿Natürü tax̱acü 
tá naxcax̱ ngéma tange i ngẽma yatü? Erü tórü onaxchiü̃wa rü nataxuma i 
paũ íyaxüxü̃. Rü taxuxü̃ma tüxü̃̃́ nangẽxma nax nüxna naxãxü̃cax̱ ya yimá 
orearü uruxü̃ ==ñanagürü. 
8Natürü ga gumá norü duü̃ rü nanangãxü̃ rü ñanagürü: —Choxü̃̃́ tangexma 
ya wüxi ya íxratachinüxe ya diẽru, rü yixema tá nüxna tüxü̃ taxã ya yimá 
Tupanaarü orearü uruxü̃ nax tamaxã nüxü̃ yaxuxü̃cax̱ i ngẽma nama 
==ñanagürü. 
9(Nũxcüma yexguma wüxi ga Iraétanüxü̃ Tupanana caxchaü̃gu rü ñanagürü: 
“¡Ngĩxã nüxna tayaca ya yimá Ẽxü̃guxü̃xü̃ Cuácü!” ñanagürü. Rü nũxcüma 

rü “Ẽxü̃guxü̃xü̃ Cuax̱cümaxã nanaxugü”, natürü i ñu̱xma rü “Orearü 
Uruxü̃maxã nanaxugü”.) 
10Rü nüma ga Chaú rü ñanagürü: —Marü name. ¡Ngĩxã rü ngéma taxĩ! 
==ñanagürü. Rü yexguma inaxĩãchi rü guma ĩane ga Tupanaarü orearü 
uruxü̃ nawa yexmanewa naxĩ. 
11Rü yexguma marü yangaicagügu rü yexma namagu ngĩxü̃ nangaugü ga 
ñuxre ga pacü ga puchuwa dexáwa ĩcü. Rü yexguma ngĩxna nacagü rü 
ñanagürügü: —¿Nua inangexmaxü̃ ya yimá ẽxü̃guxü̃xü̃ cuácü? 
==ñanagürügü. 
12Rü yexguma ga ngĩmagü rü inangãxü̃gü rü ngĩgürügügü: —Ngẽmáacüx. ¡Rü 
pepaxaãẽgü nax ngéma pexĩxü̃! Rü ñomatama i ngunexü̃ daa ĩanewa nangu 
erü ñu̱xmax rü ngutaquex̱echicawa tá Tupanacax̱ nayagu i ngẽma ãmare. 
13Rü ngẽxguma nawa pengugügu ya yima ĩane ¡rü paxa naxcax̱ pedau̱̱x 
naxü̃pa nax ngutaquex̱echicawa naxũxü̃ naxcax̱ i ngẽma õna! Rü ngẽma 
duü̃xü̃gü rü taxũtáma nachibüe ñu̱xmata nüma ngéma nanguxgu. Erü nüma 
tá namaxã nayumüxẽ i ngẽma Tupanaarü ãmare i yagugüxü̃. Rü ngẽmawena 
tá nixĩ i nachibüexü̃ i ngẽma duü̃xü̃gü i nüxna naxuxü̃. ¡Rü ngẽmacax̱ paxãma 
ngéma pexĩ i ñu̱xmax! Rü tá ngẽxma nüxü̃ ipeyangau ==ngĩgürügügü. 
14Rü yexguma ga Chaú rü yema namücümaxã guma ĩanecax̱ nixĩama. Rü 
yexguma guma ĩanewa nangugügu, rü nüma ga Chamué rü yéma ne naxũ ga 
ngutaquex̱echicawa nax naxũxü̃cax̱. 
15-16Rü ĩneacü, naxü̃pa nax Chaú yéma nguxü̃, rü Chamuémaxã nidexa ga 
Tupana rü ñanagürü: —Moxü̃ i ñaa tátama i oragu rü cuxcax̱ tá nua chanamu 
i wüxi i yatü i Bẽyamíü̃arü naanewa ne ũxü̃. Rü cuma rü tá chíxü̃maxã 
cunabaeru i ngẽma yatü nax chorü duü̃xü̃gü i Iraécüãx̱gümaxã inacuáxü̃cax̱. 
Rü nüma tá nixĩ i Firitéugümex̱ẽwa ínanguxü̃xẽẽãxü̃. Erü choxü̃̃́ 
nangechaü̃tümüxü̃gü i chorü duü̃xü̃gü i ngẽxguma nüxü̃ chaxĩnügu i norü 
yumüxẽ i auxeãcüma chomaxã nüxü̃ yaxugüxü̃ ==ñanagürü ga Tupana. 

17Rü yexguma Chaúxü̃ nadau̱̱xgu ga Chamué, rü nüma ga Cori ya Tupana rü 
ñanagürü nüxü̃: —Ngẽma nixĩ i ngẽma yatü i cumaxã nüxü̃ chixuxü̃, rü nüma 
tá nixĩ i chorü duü̃xü̃gümaxã inacuáxü̃ ==ñanagürü. 
18Rü yexguma guma ĩanearü ücuchicawa nayexmagügu, rü nüma ga Chaú rü 
Chamuécax̱ nixũ rü ñanagürü: —¡Tomaxã nüxü̃ ixu rü ngextá nixĩ i napexü̃ 
ya yimá Tupanaarü orearü uruxü̃! ==ñanagürü. 
19Rü nüma ga Chamué rü nanangãxü̃ rü ñanagürü: —Choma nixĩ i orearü 
uruxü̃ chixĩxü̃. ¡Rü ngĩxã chowe rüxũ i ngutaquex̱echicawa, rü chauxü̃tawa 
yachibü! Rü moxü̃ pax̱mama tá cumaxã nüxü̃ chixu i guxü̃ma i ngẽma choxna 
naxcax̱ cucaa̱x̱ü̃, rü ñu̱xũchi tá cuxü̃ íchimu. 
20¡Rü taxṹ i naxcax̱ cuxoegaãẽxü̃ i ngẽma búrugü i tomaepü̱x i ngunexü̃ marü 
iyarütauxexü̃, erü marü nüxü̃ inayangaugü! Rü naétü rü guxü̃ma i Iraéanearü 
mexü̃gü rü cuxmex̱wa rü cutanüxü̃mex̱ẽwa tá nangẽxma ==ñanagürü. 
21Rü nüma ga Chaú rü nanangãxü̃ rü ñanagürü: —Natürü i choma rü 
Bẽyamíü̃tanüxü̃ chixĩ, rü ngẽma totücumü rü guxü̃ma i togü i 
Iraéanecüãx̱gütücumüxü̃ narüxíxramae. Rü ñu̱xũchi ngẽma 
nügütanüxü̃chigü i Bẽyamíü̃tücumüwa ügüxü̃, rü chautanüxü̃ nixĩ i guxü̃arü 
yexera rüxíxramaexü̃. Rü ngẽmacax̱ ¿tü̱xcüü̃ chomaxã nüxü̃ quixu nax 
guxü̃ma i Iraéanearü mexü̃gü rü cho̱xmex̱wa tá nangẽxmaxü̃? ==ñanagürü. 
22Rü yemawena ga Chamué rü chibüchicawa nanagagü ga Chaú rü norü 
duü̃xü̃. Rü yema rümemaexü̃ ga nachicawa nanatogüxẽxẽ natanüwa ga yema 
30 ga duü̃xü̃gü ga nüxna naxuxü̃. 
23Rü nüma ga Chamué rü yema üwemüxü̃xü̃ namu nax Chaúna naxããxü̃cax̱ 
ga yema rümemaexü̃ ga namachi ga woetama naxcax̱ ínaxüxüchixü̃. 
24Rü yexgumatama ga yema üwemüruxü̃ rü wüxi ga naperema ga mexü̃ne 
nayaxu rü Chaúpex̱egu nayaxǘ. Rü nüma ga Chamué rü Chaúxü̃ ñanagürü: 
—Ngẽma nixĩ i woetama cuxü̃̃́ íchaxǘxüchixü̃. ¡Rü nayaxu rü nangõ̱x! Erü 
woetama cuxü̃̃́ íchanaxǘxüchi naxü̃pa ga ñaa duü̃xü̃güna nax chaxuxü̃ 

==ñanagürü. Rü nüma ga Chaú rü Chamuémaxã nachibü ga yema 
ngunexü̃gu. 
25Rü yexguma marü yema nachicawa yanachoxü̃gu ga ĩanewa nax naxĩxü̃, rü 
ĩpataarü daxũwa Chaúcax̱ nanamexẽẽgü ga wüxi ga pechica. 
26Rü nüma ga Chaú rü yexma nape. Rü moxü̃ãcü nüma ga Chamué rü Chaúxü̃ 
naca ga ĩpataarü dauxnawa, rü ñanagürü nüxü̃: —¡Írüda rü marü name nax 
íquixũxü̃! ==ñanagürü. Rü nüma ga Chaú rü ínarüda. Rü yemawena rü 
ínachoxü̃ ga Chaú rü Chamué, rü namawa naxĩ. 
27Rü yexguma marü guma ĩanewa ínachoxü̃gu, rü nüma ga Chamué rü 
Chaúxü̃ ñanagürü: —¡Ẽcü cugüpex̱e yamu i ngẽma curü duü̃xü̃, rü cuma rü 
paxaãchi nuxã rüxãũ̱̱x! Erü cumaxã nüxü̃ chixuxchaü̃ i ngẽma ore ya Tupana 
chomaxã nüxü̃ ixuxü̃ ==ñanagürü. 

1 Chamué 10 

Chamué rü chíxü̃maxã Chaúxü̃ nabaeru nax Iraéanecüã̱xgüarü ãẽ̱xgacü 
yixĩxü̃ca̱x 

1Rü yexguma ga nüma ga Chamué rü wüxiwexü̃ ga chíxü̃ nayaxu, rü Chaúxü̃ 
namaxã nabaeru. Rü ñu̱xũchi nüxü̃ nachúxu rü ñanagürü nüxü̃: —Cori ya 
Tupana cuxü̃ nayaxu i ñu̱xma nax norü duü̃xü̃gü i Iraéanecüãx̱güarü ãẽx̱gacü 
quixĩxü̃cax̱. Rü cuma tá namaxã icucuax̱ rü norü uanügü i nüxü̃ 
íchomaeguãchixü̃mex̱ẽwa tá ícunanguxü̃xẽxẽ. Rü ngẽma cuax̱ruü̃gü i nawa 
tá nüxü̃ cucuáxü̃ nax aixcüma Cori ya Tupana cuxü̃ unetaxü̃ nax norü 
duü̃xü̃gü i Iraéanecüãx̱güarü ãẽx̱gacü nax quixĩxü̃, rü ñaagü tá nixĩ. 
2Rü ñu̱xma nax choxna íquixũxü̃ rü Bẽyamíü̃anewa i ĩane i Chéchawa tá nüxü̃ 
icuyangau i taxre i yatügü i Raquéchiquex̱earü ngaicamagu chigüxü̃. Rü 
nümagü rü tá cumaxã nüxü̃ nixugü rü ñanagürügü tá: “Ngẽma búrugü i 
naxcax̱ cudauxü̃ rü marü nüxü̃ inayangaugü. Rü cunatü rü marü tama naxcax̱ 
taxoegaãxẽ i ngẽma búrugü, natürü cuxcax̱ nixĩ i taxoegaãẽxü̃ i ñu̱xmax, erü 
nagu tarüxĩnü nax ñuxãcü tá cuxü̃ itayangauxü̃”, ñanagürügü tá cumaxã. 

3Rü ngéma nax cuxüpetüxü̃ rü ngẽxguma Tabóxarü castaña íngẽxmaxü̃wa 
cunguxgu, rü ngẽxma tá cuxü̃ nangaugü i tomaepü̱x ya yatü i ĩane i Betéwa 
ĩxü̃ nax Tupanaxü̃ yanacuax̱üü̃güxü̃cax̱. Rü ngẽma wüxi rü tomaepü̱x i chíbu 
niga, rü ngẽma to rü tomaepü̱x i paũ ninge, rü ngẽma to rü wüxipüxü̃ ya bínu 
ninge. 
4Rü nümagü rü tá cuxü̃ narümoxẽgü, rü tá cumaxã nangau i taxre i paũ. Rü 
name nixĩ i nüxü̃̃́ cunayaxu. 
5Rü ngẽmawena rü tá Guibeá ya Tupanaarü Max̱pǘnegu ãéganewa cungu i 
Firitéugüarü dauxü̃taechica íngẽxmaxü̃wa. Rü ngẽxguma yima ĩanegu 
cuxücuxgux, rü ngẽxma tá nüxü̃ cungau i ñuxre i Tupanaarü orearü uruü̃gü 
i Tupanaãxẽ ya Üünecü namaxã icuáxü̃ i Tupanaarü cuax̱üü̃wa ne ĩxü̃. Rü 
ngẽmapex̱egu tá naxĩ i duü̃xü̃gü i paxetatanüxü̃ i norü árpamaxã, rü 
árpaxacümaxã, rü paü̃derumaxã rü wowerumaxã. 
6Rü ngẽxguma tátama cuxna nangu i Tupanaãxẽ ya Üünecü, rü tá cumaxã 
inacuax̱ naxrüxü̃ i ngẽma togü i Tupanaarü orearü uruü̃gü. Rü tá Tupanaarü 
oremaxã quidexa rü to i ĩnü tá cuxü̃̃́ nangẽxma. 
7Rü ngẽxguma ngẽma cuxna nguxgu ¡rü naxü i ngẽma cuxcax̱ mexü̃! Erü 
Tupana tá cuxü̃ narüngü̃xẽxẽ. 
8¡Rü yoxni Guirigáwa naxũ! Erü ngéma tá cumaxã changutaquex̱e nax ngéma 
Cori ya Tupanacax̱ naxü̃na íchayaguxü̃cax̱, rü ãmaregü nüxna chayanaxü̃cax̱ 
nax nangüxmüxü̃cax̱. ¡Rü 7 i ngunexü̃ ngéma choxü̃ nanguxẽxẽ ñu̱xmatáta 
ngéma changu! Rü ngéma tá nixĩ i cumaxã nüxü̃ chixuxü̃ nax tax̱acü tá 
cuxüxü̃ ==ñanagürü. 
9Rü nüma ga Chaú rü Chamuéxü̃ narümoxẽ nax íyaxũxü̃cax̱. Rü yemawena 
rü Tupana rü ngexwacax̱ü̃xü̃ ga ĩnü nüxna naxã. Rü guxü̃ma ga yema ore ga 
Chamué namaxã nüxü̃ ixuxü̃, rü ningu ga yema ngunexü̃gutama. 
10Rü yexguma Chaú rü yema norü duü̃xü̃maxã Guibeáwa nangugügu, rü nüxü̃ 
nadaugü ga yema orearü uruü̃gü ga yexma nügü namaxã nangauxü̃. Rü 

Tupanaãxẽ rü Chaúna nangu, rü nüma rü ta inanaxügü ga Tupanaarü 
oremaxã nax yadexaxü̃. 
11Natürü ga guxü̃ma ga yema duü̃xü̃gü ga ü̃paacü Chaúxü̃ cuax̱güxü̃, rü 
yexguma nüxü̃ nadaugügu nax Tupanaãxẽ yadexaxẽẽxü̃ natanüwa ga orearü 
uruü̃gü, rü nügüna nacagüe rü ñanarügügü: —¿Tax̱acü nüxü̃ nangupetü ya 
Chíx nane? ¿Ẽ̱xna Chaú rü ta wüxi i orearü uruxü̃ nixĩ? ==ñanagürügü. 
12Rü wüxi ga yéma yexmaxü̃ rü ñanagürü: —¿Texé tixĩ ya nanatü i ngẽmagü? 
==ñanagürü. Rü ngéma ne naxũ i ngẽma ore i ñaxü̃: “¿Chaú rü tá ẽx̱na 
wüxi i orearü uruxü̃ nixĩ?” ñaxü̃. 
13Rü yexguma Chaúna iyachü̱xüxãchigu ga Tupanaãxẽ ga yadexaxẽẽxü̃, rü 
nüma ga Chaú rü nawa nangu ga guma max̱pǘne ga Tupanaarü 
cuax̱üxü̃chica. 
14Rü nanepü rü nüxna naca rü ñanagürü: —¿Ngextá nixĩ ga pexĩxü̃? 
==ñanagürü. Rü nüma ga Chaú rü nanangãxü̃ rü ñanagürü: —Naxcax̱ 
tayadaugü ga yema búrugü. Natürü yexguma tama nüxü̃ itayangaugügu rü 
Chamuéxü̃tawa ítayadaugü ==ñanagürü. 
15Rü nüma ga nanepü rü nüxna nacaama rü ñanagürü: —¿Rü ñuxũ ñaxü̃ pexü̃ 
ga Chamué? ¡Rü mea chomaxã nüxü̃ ixu! ==ñanagürü. 
16Rü nüma ga Chaú rü nanepüxü̃ nangãxü̃ rü ñanagürü: —Meama tomaxã 
nüxü̃ nixu ga marü nüxü̃ nax iyangaugüxü̃ ga búrugü ==ñanagürü. Natürü 
tama nüxü̃ nixu ga Chamué nax chíxü̃maxã nabaeruxü̃ nax Iraéanecüãx̱güarü 
ãẽx̱gacü i réi yixĩxü̃cax̱. 
17Rü yemawena ga Chamué rü Iraéanecüãx̱gücax̱ nangema nax Mispáwa 
naxĩxü̃cax̱ rü yéma Cori ya Tupanaxü̃ yanacuax̱üü̃güxü̃cax̱. 
18Rü yexguma yéma nangugügu rü nüma ga Chamué rü yema 
Iraéanecüãx̱güxü̃ ñanagürü: —Nüma ya Cori ya tórü Tupana rü ñanagürü: 
“Choma nixĩ ga Equítuanewa pexü̃ íchagaxü̃xü̃, Pa Iraéanecüãx̱güx. Rü 
choma nixĩ ga naxmex̱wa pexü̃ íchanguxü̃xẽẽxü̃ ga yema Equítuanecüãx̱gü 

rü guxü̃ma ga yema togü ga ãẽx̱gacügü ga pexü̃ chixeãẽgüxü̃”, ñanagürü ga 
Cori ya tórü Tupana. 
19Natürü i ñu̱xma i pemax rü nüxü̃ pexo ya yimá perü Tupana ga guxü̃ma ga 
perü guxchaxü̃güwa rü perü ĩx̱ãchiãẽgüwa pexü̃ ínguxü̃xẽẽcü. Rü ñu̱xma nax 
nüxü̃ pexoxü̃ ya perü Tupana, rü ngẽmacax̱ wüxi i perü ãẽx̱gacü i réicax̱ ípeca 
nax pemaxã inacuáxü̃cax̱. Rü ngẽmacax̱ i ñu̱xma rü chanaxwax̱e i Cori ya 
Tupanapex̱ewa ípengugü ya wüxitücumüchigü rü tügütanüxü̃chigü 
==ñanagürü ga Chamué. 
20Rü yemawena ga nüma ga Chamué rü guxü̃ma ga Iraéanecüãx̱gütücumücax̱ 
naca nax naxü̃tagu nangutaquex̱egüxü̃cax̱ nax naxcax̱ nadaugüxü̃cax̱ ga 
ngexü̃rüüxü̃tücumüwa tá ne naxũxü̃ ga norü ãẽx̱gacü. Rü Bẽyamíü̃tücumügu 
nangu. 
21Rü yexguma ga Chamué rü Bẽyamíü̃tücumücax̱ naca nax naxü̃tawa 
naxĩxü̃cax̱, rü yema Bẽyamíü̃tücumüwa rü Matítanüxü̃gu nangu. Rü 
yematanüwa rü Chaú ga gumá Chíx nane ixĩcügu nangu nax 
Iraéanecüãx̱güarü ãẽx̱gacü yixĩxü̃. Natürü yexguma naxcax̱ nadaugügu ga 
Chaú, rü tama nüxü̃ inayangaugü. 
22Rü yemacax̱ wenaxarü Cori ya Tupanana nacagüe ga nüxü̃ nax 
nacuax̱güxü̃cax̱ rü aixcüma nayexma ga Chaú. Rü nüma ga Cori ya Tupana 
rü nüxü̃ nixu ga yéma nax nayexmaxü̃, rü Iraéanecüãx̱güarü yemaxü̃tanügu 
nax yacúxü̃. 
23Rü yexgumatama naxcax̱ nayadaugü rü nayagagü ga yema íyacúxü̃wa. Rü 
nüma ga Chaú rü yexguma duü̃xü̃güpex̱ewa nanguxgu, rü nüxü̃ nadaugü ga 
Iraéanecüãx̱gütanüwa rü taxúema naãtüxü̃ ngupetüxü̃ ga tümaarü 
máchanewa. 
24Rü nüma ga Chamué rü guxãna naca rü ñanagürü: —¿Marü nüxü̃ pedauxü̃ 
ya yimá Cori ya Tupana nüxü̃ unetacü nax perü ãẽx̱gacü i réi yixĩxü̃cax̱? Rü 
nataxuma i wüxi i Iraéanecüãx̱ i namaxã wüxiguxü̃ ==ñanagürü. Rü nüma 

ga duü̃xü̃gü rü: —¡Namaxü̃x ya tórü ãẽx̱gacü ya réi! ==ñaxü̃maxã 
nanangãxü̃gü. 
25Rü yexguma ga nüma ga Chamué rü duü̃xü̃gümaxã nüxü̃ nixu ga yema 
mugü ga nagu tá yaxũxü̃ ga gumá ãẽx̱gacü norü duü̃xü̃gümaxã. Rü ñu̱xũchi 
wüxi ga poperagu nanaxümatü ga yema mugü rü Tupanapatagu nayaxǘ. Rü 
yemawena ga Chamué rü ínayamugü ga guxü̃ma ga yema Iraéanecüãx̱gü nax 
napatawa naxĩxü̃cax̱. 
26Rü yexguma ga nüma ga Chaú rü nachiü̃cax̱ nataegu ga Guibeáwa. Rü nawe 
narüxĩ ga ñuxre ga yatü ga daiwa imexü̃ ga Cori ya Tupana norü maxü̃gu 
ingógügüxü̃ nax íyaxümücügüãxü̃cax̱. 
27Natürü nayexmagü ta ga duü̃xü̃gü ga Chaúmaxã chixexü̃gu rüxĩnüexü̃ rü 
ñagüxü̃: —¿Ñuxãcü tá i ñaa yatü i tamaxã inacuáxü̃? ==ñagüxü̃. Rü 
yemaacü nüxü̃ naxõõ̱xgü rü tama namaxã nataãẽgü. Natürü nüma ga Chaú 
rü tama yemagu narüxĩnü. 

1 Chamué 11 

Chaú rü Amóü̃tanüxü̃xü̃ narüporamae 

1Rü nüma ga Amóü̃tanüxü̃arü ãẽx̱gacü ga Naáx rü norü churaragüxü̃ 
nangutaquex̱exẽxẽ nax yadaiãcuãxü̃cax̱ ga Iraéanecüãx̱güarü ĩane ga Yabé ga 
Garaáxanewa yexmane. Natürü ga yema duü̃xü̃gü ga Yabécüãx̱gü rü 
ñanagürügü: —¡Tomaxã naxü i wüxi i üga, rü ngẽxguma tá nixĩ i cuxmex̱wa 
togü tangexmagüxẽẽxü̃! ==ñanagürügü. 
2Rü nüma ga Amóü̃tanüxü̃arü ãẽx̱gacü ga Naáx rü nanangãxü̃ rü ñanagürü: 
—Marü name i pemaxã ichaxüga ega chi pexü̃̃́ namexgu nax perü tügünexetü 
chayaxuxü̃ i wüxichigü i pema nax ngẽmaãcü wüxi i cugüruxü̃ pixĩgüxü̃cax̱ i 
guxãma i pema i Iraéanecüãx̱gü ==ñanagürü. 
3Rü nüma ga ĩane ga Yabéarü ãẽx̱gacügü rü nanangãxü̃gü rü ñanagürügü: —
¡Toxna naxã i 7 i ngunexü̃ nax naxcax̱ tadauxü̃cax̱ i ngü̃xẽxẽ i totanüxü̃ i 
Iraéanegütanüwa! Rü ngẽxguma chi nataxuxguma i toxü̃ rüngü̃xẽẽxü̃, rü 
cuxmex̱wa tá togü tangẽxmagüxẽxẽ ==ñanagürügü. 

4Rü ñuxre ga yema Yabécüãx̱ rü guma ĩane ga Guibeá ga Chaú nawa 
yexmanewa nanangegü ga yema ore. Rü duü̃xü̃gümaxã nüxü̃ nixugüe ga 
yema Yabéwa ngupetüxü̃. Rü yexguma nüxü̃ naxĩnüegu rü guxü̃ma ga 
duü̃xü̃gü rü poraãcü naxauxe. 
5Rü nüma ga Chaú rü naanewa ne naxũ namaxã ga norü wocagü ga 
puracüruxü̃. Rü norü duü̃xü̃güna naca rü ñanagürü: —¿Tax̱acü nüxü̃ 
nangupetü i duü̃xü̃gü? ¿Tax̱acücax̱ naxauxe? ==ñanagürü. Rü nüma ga 
norü duü̃xü̃gü rü Chaúmaxã nüxü̃ nixugüe ga yema ore ga yatügü ga 
Yabécüãx̱ yéma ngẽgüxü̃. 
6Rü yexguma yema orexü̃ naxĩnügu ga Chaú, rü Tupanaãxẽ nüxna nangu rü 
poraãcü nanu ga Chaú. 
7Rü yexguma ga Chaú rü taxre ga woca niyaxu rü ãgümücügu nagu 
nanachaxcu. Rü ñu̱xũchi ñuxre ga orearü ngeruü̃gümaxã guxü̃ ga 
Iraéanecüãx̱gütanüwa nanamu ga yema namachigü. Rü yema orearü 
ngeruü̃gü rü ñaa orexü̃ nixuetanü: —Ñaatátama tümaarü wocamaxã taxü ya 
yíxema tama Chaúwe rü Chamuéwe rüxũxchaü̃xe ==ñanagürügü. Rü nüma 
ga duü̃xü̃gü rü poraãcü namuü̃e rü ñoma wüxitama ga yatürüxü̃ inaxĩãchi, 
rü Chaúwe rü Chamuéwe narüxĩ. 
8Rü yexguma Béchexwa Chaú yaxugügu ga norü duü̃xü̃gü ga yexma 
ngutaquex̱egüxü̃, rü nayexma ga 300,000 ga yatügü ga Iraéanecüãx̱gü rü 
naétü 30,000 ga Yudáwa ne ĩxü̃. 
9Rü yemawena rü yema duü̃xü̃gü ga Yabécüãx̱gü ga orearü ngeruü̃güxü̃ 
ñanagürü: —¡Namaxã nüxü̃ pixu i duü̃xü̃gü i Yabécüãx̱gü rü moxü̃ tocuchigu 
tá ngéma tangugü nax ítanapoxü̃xü̃cax̱! ==ñanagürü. Rü yema duü̃xü̃gü rü 
natanüxü̃ ga Yabécüãx̱gümaxã nüxü̃ narüxugüe ga yema ore. Rü nümagü rü 
poraãcü nataãẽgüxüchi. 
10Rü nüma ga yema Yabéarü ãẽx̱gacügü rü Amóü̃tanüxü̃arü ãẽx̱gacü ga 
Naxamaxã nüxü̃ nayarüxugü, rü ñanagürügü: —Moxü̃ rü tá cuxna togü tana 
nax cuma cunaxwax̱exü̃ tomaxã cuxüxü̃cax̱ ==ñanagürügü. 

11Rü moxü̃ãcü rü nüma ga Chaú rü norü churaragüxü̃ mea ininu, rü 
tomaepü̱xtücumügu nayayauxye. Rü naxü̃pa ga nax yangóonexü̃ rü norü 
uanügü ípegüxü̃gu nachocu. Rü nanadai ga guxü̃ma ga Amóü̃tanüxü̃ 
ñu̱xmata tocuchiwa nangu. Rü yema maxẽxü̃, rü nügümaxã nanawoone, rü 
yemacax̱ taxuxü̃ma ãmücüxü̃ niña. 
12Rü yemawena ga nümaxü̃ ga duü̃xü̃gü rü Chamuéxü̃ ñanagürügü: —
¿Texégü tixĩ ya yíxema tama yaxõgüxe nax Chaú yixĩxü̃ ya mecü nax tórü 
ãẽx̱gacü yixĩxü̃? ¡Rü toxna penamugü i ngẽma yatügü nax tanadai̱x̱ü̃cax̱! 
==ñanagürügü. 
13Natürü nüma ga Chaú rü naétüwa nachogü rü ñanagürü: —Ñoma i 
ngunexü̃gu rü taxúetama tayu, erü Cori ya Tupana rü Iraéanecüãx̱güxü̃ 
narüngü̃xẽxẽ nax norü uanüxü̃ naporamaegüxü̃cax̱ ==ñanagürü. 
14Rü nüma ga Chamué rü guxü̃ma ga Iraéanecüãx̱güxü̃ ñanagürü: —¡Ngĩxã 
rü Guirigáwa taxĩ nax ngéma yanangucuchixẽxẽxü̃cax̱ ya tórü ãẽx̱gacü! 
==ñanagürü. 
15Rü yemacax̱ guxü̃ma ga duü̃xü̃gü ga Iraéanecüãx̱gü rü Guirigáwa naxĩ. Rü 
yéma Cori ya Tupanapex̱ewa Chaúxü̃ ningucuchixẽẽgü nax norü ãẽx̱gacü 
yixĩxü̃cax̱. Rü yemawena rü Tupanacax̱ nayagugü ga ãmaregü ga Tupanaarü 
ngüxmüxẽẽruü̃gü ixĩgüxü̃. Rü nüma ga Chaú rü guxü̃ma ga nümagü ga 
Iraéanecüãx̱gü rü poraãcü nataãẽgü. 

1 Chamué 12 

Chamué rü Chaúme̱xẽgu nanaxǘ ga Iraéanecüã̱xgü nax nüma namaxã 
inacuáxü̃ca̱x 

1Rü yemawena ga Chamué rü guxü̃ma ga Iraéanecüãx̱güpex̱ewa ñanagürü: 
—Pema nüxü̃ pecuax̱ rü guxü̃ma ga yema naxcax̱ ípecaxü̃ rü pexcax̱ chanaxü 
nax yangucuchixü̃cax̱ ya yimá perü ãẽx̱gacü ya réi. 
2Daa nixĩ ya ãẽx̱gacü ya pemaxã tá icuácü. Choma rü marü chaya rü 
chataueru, natürü chaunegü rü petanüwa nangẽxmagü. Choma nixĩ ga 
yexguma changextü̱xügucürüwatama pemaxã ichacuáxü̃ rü ñu̱xma rü ta. 

3Rü ñu̱xma rü daxe chixĩ. Ega ngẽxguma chi texéarü wocacax̱ rüex̱na búrucax̱ 
changĩx̱gux, rüex̱na texé chi chaxaixgu, rü chixri tümamaxã ichacuax̱gu 
rüex̱na chanayauxtanügu ga tax̱acürü guxchaxü̃ chamexẽẽx̱gu, rü marü name 
i Cori ya Tupanapex̱ewa rü napex̱ewa ya yimá ãẽx̱gacü ya Tupana nüxü̃ 
unetacü, rü choxü̃ ípexuaxü̃. Rü choma rü tá chanaxütanü i ngẽma pexü̃̃́ 
changetanüxü̃ ==ñanagürü. 
4Rü nüma ga Iraéanecüãx̱gü rü nanangãxü̃gü, rü ñanagürügü: —Taguma 
toxchi cuxai rüex̱na chixri tomaxã icucuax̱. Rü taguma cunayauxtanü ega 
torü guxchaxü̃ cumexẽẽgu ==ñanagürügü. 
5Rü nüma ga Chamué rü ñanagürü: —Ñu̱xma rü nüma ya Cori ya Tupana, rü 
yimá ãẽx̱gacü ya nüma nüxü̃ naxunetacü nixĩ ya nüxü̃ ĩnüecü nax pema rü 
taxuxü̃ma i chixexü̃ chowa ipeyangauxü̃ ==ñanagürü. Rü nüma ga duü̃xü̃gü 
rü ñanagürügü: —Aixcüma ngẽmaãcü nixĩ ==ñanagürügü. 
6Rü nüma ga Chamué rü ñanagürü ta nüxü̃ ga yema Iraéanecüãx̱gü: —Nüma 
ga Cori ya Tupana nixĩ ga Moichéxü̃ rü Aróü̃xü̃ naporaexẽẽxü̃ nax 
Equítuanewa perü o̱xigüxü̃ ínanguxü̃xẽẽxü̃cax̱. 
7Rü pema rü ípemexẽẽgü erü Cori ya Tupanapex̱ewa tá pexna nüxü̃ 
chacuax̱ãchixẽxẽ i guxü̃ma i nüma pexcax̱ rü perü o̱xigücax̱ naxüxü̃ woo 
tama aixcüma naga pexĩnüe. 
8Rü yexguma Acóbu rü ñu̱xũchi natanüxü̃ Equítuanewa ngugügu, rü mucü 
ga taunecü yéma nayexmagügu ga guxema pexrü o̱xigü, rü nüma ga 
Equítuanecüãx̱gü rü chixri tümamaxã inacuax̱. Rü yemacax̱ Cori ya 
Tupanana nacagüe. Rü nüma ga Cori ya Tupana rü Moichéxü̃ rü ñu̱xũchi 
Aróü̃xü̃ yéma namugü nax Equítuanewa ínanguxü̃xẽẽãxü̃cax̱ ga yema pexrü 
o̱xigü. Rü ñaa nachicawa nanangugüxẽxẽ. 
9Natürü ga nümagü rü norü Cori ya Tupanaxü̃ narüngümae. Rü yemacax̱ 
nüma ga Tupana rü ĩane ga Achóxarü ãẽx̱gacü ga Yabíü̃arü churaragüeru ga 
Chícharamex̱ẽwa nanayexmagüxẽxẽ. Rü ñu̱xũchi Firitéugümex̱ẽwa rü 



859 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

Moáarü ãẽx̱gacümex̱ẽwa nanayexmagüxẽxẽ. Rü yexmagü nixĩ ga perü 
o̱xigümaxã nügü daixü̃. 
10Natürü nüma ga Iraétanüxü̃ rü noxtacüma Tupanamaxã nüxü̃ nixugüe nax 
chixexü̃ naxügüxü̃ rü nüxna yaxĩgachitanüxü̃. Rü ñanagürügü: “Cupex̱ewa 
chixexü̃ taxü erü cuxü̃ ítatax̱gü rü ñu̱xũchi nüxü̃ ticuax̱üü̃gü i 
naxchicünax̱ãgü i Baá rü Ataré. Rü ngẽmacax̱ cuxü̃ tacaa̱x̱ü̃ nax naxmex̱wa 
toxü̃ ícunguxü̃xẽẽxü̃ i ngẽma torü uanügü. Rü cumaxã nüxü̃ tixugüe nax 
cuxü̃xicatama tá ticuax̱üü̃güxü̃”, ñanagürügü. 
11Rü yemacax̱ ga Tupana rü Yerubaáxü̃ rü Baráxü̃ rü Yetéxü̃ rü Chamuéxü̃ 
yéma namu nax perü uanügümex̱ẽwa pexü̃ ínanguxü̃xẽẽxü̃cax̱. Rü ngẽmacax̱ 
nixĩ i ñu̱xma rü taãẽwa pengẽxmagüxü̃. 
12Natürü ga pema ga yexguma Amóü̃tanüxü̃arü ãẽx̱gacü ga Naáx pexcax̱ 
íyachoõchichaü̃gu nax pexü̃ nadai̱x̱ü̃cax̱, rü choxna naxcax̱ peca ga wüxi ga 
ãẽx̱gacü nax pemaxã inacuáxü̃cax̱ woo nax Cori ya Tupanachirex̱ nax yixĩxü̃ 
ya perü ãẽx̱gacü. 
13Rü daa nixĩ ya yimá ãẽx̱gacü ya pematama naxcax̱ ípecacü. Rü nüma ya 
Cori ya Tupana rü marü pexna nanamu ya yimá ãẽx̱gacü ya naxcax̱ ípecacü. 
14Rü ñu̱xma i pema rü name nixĩ i aixcüma Cori ya Tupanaxü̃ pengechaü̃gü, 
rü nüxü̃ picuax̱üü̃gü rü naga pexĩnüe rü tama nüxü̃ perüngümae i norü mugü. 
Rü wüxigu namaxã ya yimá perü ãẽx̱gacü rü penaxwax̱e ya Tupana 
naxwax̱exü̃ãcüma pemaxẽ. Rü ngẽxguma ngẽmaãcü penaxü̱xgu rü guxü̃táma 
mea nixũ. 
15Natürü ngẽxguma taxũtáma naga pexĩnüegu rü ngẽxguma nüxü̃ pexoo̱xgu 
i ngẽma norü mugü, rü nüma ya Tupana rü tá pexü̃ rü perü ãẽx̱gacüxü̃ 
napoxcu. 
16¡Rü taxṹ i pixĩgachixü̃! Rü tá nüxü̃ pedau i ngẽma taxü̃ i mexü̃ i Cori ya 
Tupana pepex̱ewa tá üxü̃ i ñu̱xmax. 
17Pema rü meama nüxü̃ pecuax̱ rü ñu̱xma nax tríguarü buxgüwa nanguxü̃ rü 
taguma napu. Rü ngẽmacax̱ i ñu̱xma rü tá Tupanana chaca nax ãẽmacü rü 

pucü nua namuxü̃cax̱ nax ngẽmawa nüxü̃ picuax̱ãchitanüxü̃cax̱ i ngẽma 
chixexü̃ i taxü̃ i pexüxü̃ ga yexguma wüxi ya perü ãẽx̱gacü i réicax̱ ípecaxgu 
==ñanagürü. 
18Rü yexguma ga nüma ga Chamué rü Tupanana naca. Rü yexgumatama 
nüma ga Cori ya Tupana rü ãẽmacü inanaxǘxẽxẽ rü nanapuxẽxẽ. Rü 
yexguma ga guxü̃ma ga yema duü̃xü̃gü rü poraãcü Cori ya Tupanaxü̃ rü 
Chamuéxü̃ namuü̃e. 
19Rü yemacax̱ guxü̃ma ga yema duü̃xü̃gü rü Chamuéxü̃ ñanagürügü: —¡Cori 
ya curü Tupanana toxcax̱ naca nax tama tayuexü̃cax̱! Erü ñu̱xma rü 
tanayexeraxẽxẽ i guxü̃ma i torü chixexü̃gü nagagu nax wüxi ya torü ãẽx̱gacü 
i réicax̱ nax ítacax̱axü̃ ==ñanagürügü. 
20Rü nüma ga Chamué rü nanangãxü̃ rü ñanagürü: —¡Taxucax̱ma pemuü̃e! 
Rü aixcüma nixĩ ga chixexü̃ pexüxü̃. Natürü i ñu̱xma rü ¡pexuãxẽ nax tama 
Cori ya Tupanana pexĩgachixü̃cax̱, rü aixcüma nüxü̃ pengechaü̃güxü̃cax̱ rü 
nüxü̃ picuax̱üü̃güxü̃cax̱! 
21¡Rü taxṹ i nawe perüxĩxü̃ i ngẽma tupananetagü i tama pexü̃ rüngü̃xẽẽxü̃ 
rü tama pexü̃ maxẽxẽxẽxü̃! Erü ucaxü̃mare nixĩ i ngẽma tupananetagü. 
22Rü nümatama ya Cori ya Tupana rü marü pexü̃ nade yerü nanaxwax̱e nax 
norü duü̃xü̃gü pixĩgüxü̃. Rü ngẽmacax̱ tagutáma pexü̃ ínawogü erü tama 
nanaxwax̱e i texé nüxü̃ tixu nax tama yangu̱xẽẽãxü̃ i norü ore. 
23Rü ñu̱xma i choma rü tama chanaxwax̱e i pecadu chaxü, rü ngẽmacax̱ 
taxũtáma nüxü̃ charüchau nax pexcax̱ chayumüxẽxü̃. Rü tá pexü̃ 
changúexẽxẽama nax mea Cori ya Tupanacax̱ pemaxẽxü̃ rü mea nawe 
perüxĩxü̃cax̱. 
24Rü ñu̱xma i pema rü penaxwax̱e i Cori ya Tupanaaxü̃̃́ peyaxõgü rü aixcüma 
nüxü̃ picuax̱üü̃gü. ¡Rü nagu perüxĩnüe nax ñuxãcü poraãcü pexü̃ nax 
nangü̃xẽxẽxü̃! 

25Natürü ngẽxguma chi chixexü̃ pexügüamagu, rü nüma ya Cori ya Tupana 
rü tá pexü̃ inarüxoxẽxẽ wüxigu namaxã ya perü ãẽx̱gacü ==ñanagürü ga 
Chamué. 

1 Chamué 13 

Firitéugümaxã nügü nadai ga Iraétanüxü̃ 

1-2Rü yexguma inaxügüãgu nax Iraéanecüãx̱gümaxã inacuáxü̃ ga Chaú rü 30 
ga taunecü nüxü̃̃́ nayexma. Rü yexguma marü ñuxre ga taunecü ãẽx̱gacü 
yixĩxgu rü nayadexechi ga 3,000 ga churaragü natanüwa ga Iraéanecüãx̱gü. 
Rü natanüwa ga yema rü 2,000 ga churaragümaxã Mixmágu rü Betéarü 
max̱pǘneanegu namaxã narüxãũ̱̱x. Rü yema togü ga 1,000 rü nane ga 
Yonatáü̃maxã ĩane ga Guibeá ga Bẽyamíü̃anewa yexmanewatama 
nayexmagü. Rü yema togü rü Chaú ínayamugü nax napatacax̱ 
nawoeguxü̃cax̱. 
3Rü nüma ga Yonatáü̃ rü naxcax̱ ínayaxüãchi ga guma Firitéugüarü 
churaragüpata ga Guibeáwa yexmane rü nanadai. Rü nüma ga Firitéugü rü 
nüxü̃ nacuáchigagü. Rü yemacax̱ nüma ga Chaú rü nanamu nax guxü̃wama 
ga Iraéanewa nagu yacuegüxü̃cax̱ ga cornéta nax yemaacü nüxü̃ 
nacuax̱güxü̃cax̱ ga Iraéanecüãx̱gü. 
4Rü guxü̃ma ga Iraétanüxü̃ rü nüxü̃ nacuáchigagü nax Chaú rü Firitéugüxü̃ 
nadai̱x̱ü̃ rü yemacax̱ ga Firitéugü rü Iraétanüxü̃chi naxaie. Rü yemacax̱ ga 
yema Iraéanearü churaragü rü Guirigáwa Chaúmaxã nangutaquex̱egü. 
5Rü nüma ga Firitéugü rü nügü nanutaquex̱e nax nügü nadai̱x̱ü̃cax̱ namaxã 
ga Iraéanearü churaragü. Rü nüxü̃̃́ nayexma ga 30,000 ga daixwexü̃ ga carugü 
ga cowaru itúgüne, rü 6,000 ga churaragü ga cowarugu ĩxü̃, rü ñu̱xũchi 
muxũchixü̃ ga churaragü ga nacutügumare ĩxü̃. Rü norü mu ga yema 
churaragü rü ñoma márpechinüwa ngẽxmacü ya naxnücütex̱erüxü̃ nixĩ i norü 
mu. Rü guxü̃ma ga yemagü rü Mixmáwa naxĩ rü yexma napegü ga Bex-
abéü̃arü éstewaama. 

6Rü yexguma yema Iraéanecüãx̱gü ga churaragü nüxü̃ icuax̱ãchitanügu ga 
taxü̃ ga guxchaxü̃wa nax nayexmagüxü̃ rü namuü̃e yerü namuxũchi ga yema 
norü uanügü. Rü yemacax̱ nutaarü ãxmaxü̃gügu, rü waixü̃müarü 
ãxmaxü̃gügu rü nutatanügu rü ngatexü̃gügu, rü puchugügu nicu̱xgü. 
7Rü muxü̃ma rü nichoü̃ ga natü ga Yudáü̃. Rü Gáxanewaama rü 
Garaáxanewaama nabuxmü. Natürü nüma ga Chaú rü ĩane ga 
Guirigáwatama nayexma, rü guxü̃ma ga norü churaragü rü poraãcü 
namuü̃eãcüma nawe narüxĩ. 
8Rü nüma ga Chaú rü 7 ga ngunexü̃ yéma Chamuéxü̃ nananguxẽxẽ, yerü 
yema nixĩ ga Chamué namaxã nüxü̃ ixuxü̃. Natürü nüma ga Chamué rü tama 
paxa Guirigáwa nangu rü yemacax̱ ga duü̃xü̃gü rü yoxni inanaxügü ga nax 
naxĩgüxü̃. 
9Rü yemacax̱ nüma ga Chaú rü norü duü̃xü̃güxü̃ namu rü ñanagürü: —¡Nua 
chauxü̃tawa penana i naxü̃nagü nax Tupanacax̱ nadai̱x̱ü̃cax̱ rü ínaguxü̃cax̱ 
nax tamaxã inangüxmüxü̃cax̱! ==ñanagürü. Rü nümatama nixĩ ga 
Tupanacax̱ ínaguaxü̃. 
10Natürü yexguma marü naxü̃nagü ínaguxguwena rü yéma nangu ga 
Chamué. Rü nüma ga Chaú rü Chamuécax̱ niña, rü nüxü̃ narümoxẽ. 
11-12Natürü nüma ga Chamué rü Chaúxü̃ ñanagürü: —¿Tü̱xcüü̃ cunaxü i 
ngẽma? ==ñanagürü. Rü nüma ga Chaú rü nanangãxü̃ rü ñanagürü: —
Nüxü̃ chadau nax tama paxa nua cunguxü̃ rü ngẽma chorü churaragü rü 
yoxni choxna naxĩgü. Rü ngẽma Firitéugü rü marü Mixmágu nangutaquex̱e. 
Rü ngẽmacax̱ nagu charüxĩnü nax toxcax̱ chi yanachoü̃xü̃ nax toxcax̱ 
íyaxü̃ãchixü̃cax̱ i Guirigáwa naxü̃pa nax Cori ya Tupanamex̱ẽgu chaugü 
chaxüxü̃. Rü ngẽmacax̱ nixĩ i chomatama chanaxüxü̃ nax ãmare íchaguxü̃ 
==ñanagürü. 
13Rü Chamué nanangãxü̃ga rü ñanagürü: —Ngẽma cuxüxü̃ rü wüxi i 
ngeãẽmare nixĩ, erü tama naga cuxĩnü ya Cori ya Tupanaarü mu. Rü 

ngẽxguma chi naga cuxĩnügu i ngẽma Cori ya Tupana cumaxã nüxü̃ ixuxü̃, 
rü nüma rü guxü̃guchima Iraétanüxü̃arü ãẽx̱gacü cuxü̃ nixĩxẽxẽ. 
14Natürü i ñu̱xma rü taxũtáma guxü̃gu Iraétanüxü̃maxã icucuax̱. Rü nüma ya 
Cori ya Tupana rü tá naxcax̱ nadau i wüxi i yatü i nüma namaxã nataãẽxü̃. 
Rü tá nüxü̃ naxuneta nax norü duü̃xü̃güarü ãẽx̱gacü yixĩxü̃cax̱, erü cuma rü 
tama naga cuxĩnü i ngẽma cumaxã nüxü̃ yaxuxü̃ ==ñanagürü. 
15Rü yema ñaxguwena ga Chamué rü inaxũãchi ga Guirigáwa, rü Guibeá ga 
Bẽyamíü̃arü naanewa yexmanewa naxũ. Rü nüma ga Chaú rü nayaxugü ga 
yema churaragü ga nawe rüxĩxü̃, rü 600 nixĩ ga norü mu. 
16Rü nüma ga Chaú rü nane ga Yonatáü̃ rü yema 600 ga churaragümaxã rü 
Guibeá ga Bẽyamíü̃anewa yexmanegu narücho. Rü nüma ga Firitéugü rü 
woetama marü Mixmáwatama nayexmagü. 
17Natürü yema Firitéugüarü churaragütanüwa rü ínachoxü̃ ga 
tomaepü̱xchimü ga churaragü. Rü wüxichimüü̃ rü Chuáanewa yexmane ga 
ĩane ga Ofáwaama naxĩ. 
18Rü yema tochimü rü Bex-oróü̃waama naxĩ. Rü yema norü tomaepü̱xchimü 
rü nawa naxĩ ga guma max̱pǘne ga nawa nüxü̃ idauxü̃ne ga yema doxonexü̃ 
ga Cheboíü̃ ga ínachianexü̃waama. 
19Rü yexguma rü guxü̃ma ga Iraéanewa rü nataxuma ga Iraéanecüãx̱ ga nüxü̃ 
cuáxü̃ ga fieruwa tax̱acü íyaxüxü̃güxü̃. Yerü nüma ga Firitéugü rü tama 
nanangúexẽẽchaü̃ nax fieruwa tax̱acü naxügüxü̃. Yerü nüma ga Firitéugü rü 
nagu narüxĩnüe nax yemaacü ga yema Iraéanecüãx̱gü rü taxucürüwa 
naxnegü ga taragü rü wocaegü naxügüxü̃cax̱ nawa ga yema fierumü. 
20Rü yemacax̱ ga yema Iraéanecüãx̱gü rü yexguma nawaixmagugüchaü̃ãgu 
ga norü aimüaneruxü̃ rü norü para rü norü yuema, rü norü pico rü 
Firitéugüxü̃tawa nanana. 
21Rü yexguma nüma ga Iraéanecüãx̱gü nawaixmagugüchaü̃gu ga norü 
aimüaneruü̃gü rü norü paragü rü nanaxütanü ga taxretachinü ga diẽru. Rü 

yexguma nawaixmagugüchaü̃gu ga norü yuemagü rü norü wocaarü 
canetaruxü̃gü rü nanaxütanü ga wüxitachinü ga diẽru. 
22Rü yemacax̱ guxü̃ma ga yema Iraétanüxü̃arü churaragü rü nüxü̃̃́ nataxuma 
ga norü taragü rü norü wocaegü ga fierumaxã ãmaguxü̃. Rü Chaú rü 
Yonatáü̃xicatama nixĩ ga nüxü̃̃́ nayexmaxü̃ ga yema tara rü wocae ga 
fierumaxã ãmaguxü̃. 
23Rü yoxni rü wüxichimüxü̃ ga Firitéugüarü churaragü rü Mixmáarü 
max̱pǘnegüchatex̱ewa dapetüxü̃ ga namawaama naxĩ. 

1 Chamué 14 

Yonatáü̃ rü Firitéugüxü̃ nadai 

1-2Wüxi ga ngunexü̃gu ga Yonatáü̃ ga Chaú nane, rü norü ngü̃xẽẽruü̃xü̃ 
ñanagürü: —¡Ngĩxã tichoü̃ i ñaa natü rü naxcax̱ ítayaxüãchi i Firitéugüarü 
churaragü i tocutüwa ngẽxmagüxü̃! ==ñanagürü. Natürü nüma ga Yonatáü̃ 
rü tama nanatümaxã nüxü̃ nixu ga yema naxüxü̃. Rü nüma ga nanatü ga Chaú 
rü wüxi ga max̱pǘnearü tuãchiwa nayexma, natüxü̃wa ga wüxi ga nai ga 
granada. Rü yema nachicawa nixĩ ga duü̃xü̃gü trigu pu̱xgüxü̃ rü nüma ga 
Chaú rü yéma nayexma namaxã ga 600 ga churaragü ga íyaxümücügüxü̃. 
3Rü yema chacherdóte ga Tupanaarü Efóxarü ngeruxü̃ nixĩ ga Aíax ga Aitúx 
nane. Rü nüma ga Aitúx rü Icabú naenexẽ nixĩ. Rü Icabú rü Fineéx nane nixĩ. 
Rü Fineéarü papa ga Erí nixĩ ga Tupanaarü chacherdóte ga ĩane ga Chilówa. 
Natürü ga duü̃xü̃gü rü tama nüxü̃ nacuax̱gü nax Yonatáü̃ rü marü 
inaxũãchixü̃. 
4-5Rü nüma ga Yonatáü̃ rü nayoxnie nax nawa nanguxü̃ ga yema Firitéugüarü 
churaragütücumü íyexmagüxü̃wa. Natürü yéma nax nanguxü̃cax̱ rü 
nanaxwax̱e ga guma taxre ga max̱pǘnearü ngatewa yachoü̃xü̃. Rü naégagü 
ga guma taxre ga max̱pǘnegü rü Bóche nixĩ ga wüxi rü guma nai rü Chené 
nixĩ. Rü wüxi rü nórtewaama nayexma ga Mixmáxarü to̱xmax̱tawa, rü guma 
nai rü súrwaama nayexma ga Guibeáarü to̱xmax̱tawa. 



865 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

6Rü nüma ga Yonatáü̃ rü norü ngü̃xẽẽruxü̃xü̃ ñanagürü: —Ngĩxã, rü tocutüwa 
taxĩ, ñu̱xmatáta ngẽma Firitéugüarü churaragütücumü i tama Tupanaaxü̃̃́ 
yaxõgüxü̃ íngẽxmaxü̃wa ingugü. Bexmana nüma ya Cori ya Tupana rü tá 
tüxü̃ narüngü̃xẽxẽ, erü taxuxü̃ma nüxü̃̃́ naguxcha nax tüxü̃ naporamaexẽẽxü̃ 
woo imuxgu rüex̱na inoxregu ==ñanagürü. 
7Rü namücü rü nanangãxü̃ rü ñanagürü: —¡Ẽcü naxü i guxü̃ma i ngẽma 
cuãẽwa nagu curüxĩnüxü̃! Rü choma rü íchamemare nax cuxü̃ 
charüngü̃xẽẽxü̃ i ngẽma cuma cuxüxchaü̃xü̃wa ==ñanagürü. 
8Rü yexguma ga Yonatáü̃ rü ñanagürü nüxü̃: —Dücax ¡ngĩxã rü toxcutücax̱ 
tichoü̃ i ngẽma ínangexmagüxü̃wa i ngẽma Firitéugü! ¡Rü ngĩxã yigü nüxü̃ 
tadauxẽxẽgü! 
9Rü ngẽxguma tüxü̃ ñaxgu: “¡Rü ngéma toxü̃ peyanguxẽxẽgü! Rü toma rü tá 
pexcax̱ ítarüxĩgü”, ñaxgu, rü ngẽxguma i yixema rü ngéma tátama 
tananguxẽxẽ rü taxũtáma taxĩgü nax ngéma ínangexmagüxü̃wa ingugüxü̃cax̱. 
10Natürü ngẽxguma tüxü̃ ñaxgu: “¡Nua pexĩ!” ñaxgu tüxü̃, rü tá taxĩgü, erü 
ngẽmawa tá nüxü̃ tacuax̱ nax Cori ya Tupana tá nüxü̃ tüxü̃ naporamaexẽẽxü̃ 
==ñanagürü. 
11Rü yemaacü ga yema taxre rü Firitéugüarü churaragütücumüxü̃ nügü 
nadauxẽẽgü. Rü yexguma nüxü̃ nadaugügu, rü ñanarügügü: —Dücax, yea 
Ebréugü rü marü ngẽma naxmaxü̃gü i nagu yacu̱xgüxü̃wa ínachoxü̃ 
==ñanagürügü. 
12Rü yexgumata tagaãcü Yonatáü̃na rü norü ngü̃xẽẽruü̃na nacagüe rü 
ñanagürügü: —¡Pexĩgü rü nua pexĩ ítangexmagüxü̃wa, erü pemaxã wüxi i 
orexü̃ tixuxchaü̃! ==ñanagürügü. Rü yexguma ga Yonatáü̃ rü norü 
ngü̃xẽẽruü̃xü̃ ñanagürü: —¡Chowe rüxũ! Erü nüma ya Cori ya Tupana rü 
Iraéanecüãx̱mex̱ẽgu tá nanayixẽxẽ i ngẽma Firitéugü ==ñanagürü. 
13Rü nüma ga Yonatáü̃ rü naxmex̱maxã rü nacutümaxã nügü natunagü rü 
daxũ naxĩ. Rü norü ngü̃xẽẽruxü̃ rü nawe narüxũ. Rü yema norü uanü ga 

Yonatáü̃ rütaechigüxü̃ rü yema norü ngü̃xẽẽruxü̃ noxtacüma 
nayamax̱ü̃chichigü. 
14Yema namaxã inaxügüxü̃ ga daixgu rü Yonatáü̃ rü norü ngü̃xẽẽruü̃maxã rü 
ínaxĩanexü̃gu nanadai ga 20 ga yatügü. 
15Rü guxü̃ma ga yema Firitéugüarü churaragü ga ínapegüxü̃wa yexmagüxü̃ 
rü yema napechinüwa yexmagüxü̃ rü poraãcü namuü̃e. Rü yexgumarüxü̃ ta 
poraãcü namuü̃e ga yema tomaepü̱x ga churaragüchimü ga tóxnamana ĩxü̃ 
rü yema churaragü ga daiwa ĩxü̃. Rü yexgumayane rü naxĩãx̱ãchiane rü 
yemacax̱ yexeraãcü namuü̃e. 
16Yema Chaúarü churaragü ga dauxü̃taeruü̃gü ga Guibeáwa ga Bẽyamíü̃arü 
naanewa yexmagüxü̃ rü nüxü̃ nadaugü ga Firitéugü ga nu ne yabuxmüxü̃. 
17Rü yexguma ga Chaú rü ñanagürü nüxü̃ ga yema churaragü ga 
íyaxümücügüxü̃: —¡Pegü picagü nax texé taxuxü̃ i tatanüwa! ==ñanagürü. 
Rü yexguma nügü yacagügu, rü nüxü̃ nacuax̱gü nax Yonatáü̃ rü norü 
ngü̃xẽẽruxü̃ yixĩxü̃ ga tauxexü̃ ga natanüwa. 
18Rü yema ngunexü̃gu rü Tupanaarü efóx rü Iraétanüwa nayexma. Rü 
yemacax̱ ga Chaú rü chacherdóte ga Aíaxü̃ ñanagürü: —¡Nua nange i 
Tupanaarü efóx! ==ñanagürü. 
19Natürü yoxni nax Chaú rü chacherdótemaxã íyadexayane rü nüma ga 
Firitéugüarü churaragü rü yema ínayexmagüxü̃wa rü yexeraãcü 
nanaxix̱ãchiãẽgü. Rü yemacax̱ ga Chaú rü chacherdótexü̃ ñanagürü: —
¡Ngexrüma nax nua cungexü̃ i ngẽma efóx! ==ñanagürü. 
20Rü yemawena ga Chaú rü guxü̃ma ga norü churaragümaxã nügü 
nanutaquex̱e rü inaxĩãchi nax Firitéugüxü̃ yadaixü̃. Rü yema nax poraãcü 
naxĩx̱ãchiãẽxü̃ ga yema Firitéugü, rü nügümücümaxãtama nügü nadai. 
21Rü yema Ebréugü ga ü̃paacü Firitéugümaxã wüxiwa yexmagüxü̃ rü norü 
churaragü ixĩgüxü̃, rü natanüwa nachoü̃ ga Iraétanüxü̃arü churaragü ga 
Chaúxü̃ rü Yonatáü̃xü̃ ümücügüxü̃. 



867 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

22Rü yema Iraétanüxü̃ ga Efraíü̃arü max̱pǘneanegu yarücu̱xgüxü̃, rü yexguma 
nüxü̃ nacuax̱gügu nax yabuxmüxü̃ ga Firitéugü, rü nawe nangegü rü 
nayadaix. 
23Rü yema nügü nax nadai̱x̱ü̃ rü ñu̱xmata Bex-abéü̃wa nangu. Rü nüma ya 
Cori ya Tupana rü yema ngunexü̃gu Iraétanüxü̃xü̃ ínanguxü̃xẽxẽ. 

Chaú rü norü churaragümaxã nanaxuegu 

24Natürü yema ngunexü̃gu ga Iraéanecüãx̱gü rü poraãcüxüchima nipae, yerü 
taguma nachibüe, yerü nüma ga Chaú rü norü churaragümaxã nanaxuegu rü 
ñanagürü: —Chixexü̃ tüxü̃ ngupetü ya yíxema õna ngṍxe naxü̃pa nax 
nayáuanexü̃, rü naxü̃pa nax chanadaixü̃ i chorü uanügü ==ñanagürü. 
25Rü yexguma ga yema churaragü rü nawa nangugü ga wüxi ga naixnecü ga 
ngextá berure waixü̃müanewa nawa ngẽxmaxü̃. 
26Rü yexguma yema churaragü rü yema naixnecüwa nangugügu, rü guma 
berure rü namaxã niyax̱mare ñoma dexárüxü̃. Natürü bai ga ngexü̃ ga 
churara nüxü̃ wenetaxü̃, yerü nüxü̃ namuü̃e ga yema Chaú namaxã ueguxü̃. 
27Natürü ga Yonatáü̃ ga tama nüxü̃ ĩnüxü̃ ga yema nanatü churaragümaxã 
ueguxü̃, rü nanayaxu ga gumá norü naixmenax̱ã rü wüxi ga berurechiãü̃gu 
nayawex̱cuchi rü yemaacü nanawe ga guma berure. Rü yexgumatama nawa 
niporaxüneãchi. 
28Rü yexguma ga wüxi ga Iraétanüxü̃arü churara rü Yonatáü̃xü̃ ñanagürü: —
Cunatü rü churaragümaxã tanaxuegu, rü ñatagürü: “Rü texé ya ñu̱xma õna 
ngṍxe, rü tá chixexü̃wa tangexma”, ñatagürü. Rü ngẽmacax̱ nixĩ i churaragü 
i poraãcüma naturaxü̃negüxü̃, erü taxuxü̃ma nangõ̱xgü ==ñanagürü. 
29Rü nüma ga Yonatáü̃ rü nanangãxü̃ rü ñanagürü: —Chaunatü rü 
poraãcüxüchima Iraétanüxü̃maxã chixexü̃ naxü. Dücax i chomax nax íxrane 
ya berure nax changṍxü̃ rü choxü̃ naporaxẽxẽ. 
30Rü ngẽxguma chi ñaa churaragü rü nachibüegu nawa i ngẽma õna i norü 
uanügüna yapugüxü̃, rü poraãcü chi yexeraãcü Firitéugüxü̃ nadai 
==ñanagürü. 

31Yema ngunexü̃gu ga Iraétanüxü̃ rü poraãcü Firitéugüxü̃ nadai, rü Mixmáwa 
inanaxügüe rü ñu̱xmata ĩane ga Ayaróü̃wa nangugü. Natürü nüma ga 
Iraécüãx̱güarü churaragü rü poraãcü nipae. 
32Rü yemacax̱ nanangõ̱xgü ga yema naxü̃nagü ga norü uanügüna napuxü̃xü̃ 
ga carnérugü, rü wocagü rü wocaxacügü. Rü nanadai rü nanagõ̱xgü ga 
namachi ga nagüã̃́xü̃. 
33Natürü nümaxü̃ ga churaragü rü Chaúmaxã nüxü̃ narüxugüe rü ñanagürügü 
nüxü̃: —Ngẽma churaragü rü Cori ya Tupanapex̱ewa chixexü̃ naxüe. Erü 
namachi i nagüã̃́xü̃ tanangõ̱xgü ==ñanagürügü. Rü yexguma ga Chaú rü 
ñanagürü: —Pema rü Tupanapex̱ewa chixexü̃ pexü. ¡Rü ñu̱xmatama wüxi ya 
nuta ya tacü nua penadixchigü! 
34¡Rü ñu̱xũchi duü̃xü̃gümaxã pidexagü rü namaxã nüxü̃ pixu nax wüxichigü 
nua nagaãxü̃ i norü woca i yatüxü̃, rüex̱na norü carnéru nax pematama 
penadai̱x̱ü̃cax̱ rü penangṍxü̃cax̱ nax ngẽmaãcü tama Tupanapex̱ewa chixexü̃ 
pexügüxü̃cax̱ rü ãgüxü̃ i namachi pengṍxü̃cax̱! ==ñanagürü. Rü yematama 
chütaxü̃gu rü wüxichigü ga duü̃xü̃ rü nümatama yéma nanaga ga norü woca 
ga yatüxü̃ rü yexma nayamax̱. 
35Rü nüma ga Chaú rü yexma Cori ya Tupanaaxü̃̃́ nanaxü ga wüxi ga 
ãmarearü guruxü̃. Rü yema nixĩ ga nüxíraxü̃xü̃ ga ãmarearü guruxü̃ ga 
Tupanacax̱ naxüxü̃. 
36Rü yexguma ga Chaú rü ñanagürü: —¡Ngĩxã, rü ñaa chütaxü̃gu tayarüchoü̃ 
nawa ya daa max̱pǘne nax Firitéugüwe ingẽgüxü̃cax̱ rü nadexü̃cax̱ i guxü̃ma 
i norü ngẽmaxü̃gü ñu̱xmata yangóone! ¡Rü taxuxü̃táma tamaxẽxe, rü bai i 
wüxi! ==ñanagürü. Rü guxü̃ma rü nanangãxü̃gü rü ñanagürügü: —¡Naxü i 
ngẽma cuxcax̱ mexü̃! ==ñanagürügü. Natürü ga gumá chacherdóte rü 
ñanagürü: —Naxü̃pa i guxü̃ma rü name nixĩ i Cori ya Tupanana naxcax̱ 
tacagü i ngẽmachiga ==ñanagürü. 
37Rü yexguma ga Chaú rü Tupanana naca rü ñanagürü: —¿Name nax nawe 
changẽxü̃ i Firitéugü? ¿Rü Iraétanüxü̃mex̱ẽgu tá cunayixẽẽxü̃? 

==ñanagürü. Natürü nüma ga Cori ya Tupana rü yema ngunexü̃gu rü tama 
Chaúxü̃ nangãxü̃. 
38Rü yemacax̱ ga Chaú rü ñanagürü: —¡Nua pexĩ i guxãma i pemax i 
churaragümaxã icuax̱güxe, rü naxcax̱ pedau̱̱x nax texé tixĩ ya yíxema ñu̱xma 
naxǘxe i ñaa pecadu! 
39Rü Cori ya Tupana ya Iraétanüxü̃arü poxü̃ruxü̃pex̱ewa nüxü̃ chixu rü woo 
chaune ya Yonatáü̃ yixĩxgu ya chixexü̃ ücü, rü tá nayu ==ñanagürü. Rü 
taxuxü̃ma ga churara nanangãxü̃. 
40Rü yemacax̱ ga Chaú rü guxü̃ma ga yema Iraétanüxü̃xü̃ ñanagürü: —Rü 
name nixĩ i pemax rü ñaãcüwawaama pexĩ, rü choma rü chaune i 
Yonatáü̃maxã rü tá tocüwawaama taxĩ ==ñanagürü. Rü nüma ga norü 
churaragü nanangãxü̃gü rü ñanagürügü: —¡Naxü i ngẽma cuxcax̱ mexü̃! 
==ñanagürügü. 
41Rü yexguma ga Chaú rü tagaãcü ñanagürü: —Pa chorü Cori ya 
Iraétanüxü̃arü Tupanax, ¿tü̱xcüü̃ tama curü duü̃xü̃xü̃ cungãxü̃ i ñu̱xma? Rü 
yima taxre ya nutagü ya Uríü̃ rü Tumíü̃wa tá cupex̱ewa naxcax̱ tadau nax 
texé chixexü̃ üxü̃. Rü ngẽxguma choma rüex̱na chaune ya Yonatáü̃ yixĩxgu i 
chixexü̃ taxüxü̃ rü tá ínanexechi ya yimá nuta ya Uríü̃. Rü ngẽxguma ngẽma 
curü duü̃xü̃gü ya Iraécüãx̱gü nixĩ i chixexü̃ ügüxü̃ rü tá ínanexechi ya yimá 
nuta ya Tumíü̃ ==ñanagürü. Rü yexguma naxcax̱ nadaugügu rü Yonatáü̃gu 
rü Chaúgu nangu. Rü duü̃xü̃güwa rü nataxuma ga yema pecadu. 
42Rü yemawena ga Chaú rü ñanagürü: —Rü ñu̱xmax rü chomaxã rü chaune 
i Yonatáü̃maxãxicatama tá naxcax̱ pedaugü rü tá texégu nangu nax pecadu 
taxüxü̃ ==ñanagürü. Rü Yonatáü̃gu nangu. 
43Rü yemacax̱ ga Chaú rü Yonatáü̃xü̃ ñanagürü: —¡Chomaxã nüxü̃ ixu i 
ngẽma cuxüxü̃! ==ñanagürü. Rü nüma ga Yonatáü̃ rü ñanagürü: —Aixcüma 
nüxü̃ chaweneta ga íxrane ga berure namaxã ga gumá chorü naixmenax̱ã ga 
ichingexü̃ne, natürü daxe chixĩ, rü íchamemare nax chayuxü̃ ==ñanagürü. 

44Rü nüma ga Chaú rü tagaãcü ñanagürü: —¡Cori ya Tupana poraãcü choxü̃ 
poxcu ega ngẽxguma taxũtáma cuyu̱xgu, Pa Yonatáü̃x! ==ñanagürü. 
45Natürü nüma ga Iraétanüxü̃ ga duü̃xü̃gü rü Chaúxü̃ nangãxü̃gü rü 
ñanagürügü: —¿Tax̱acücax̱ chixarü i Yonatáü̃ i nayuxü̃ erü nüma nixĩ i tórü 
uanüxü̃ tüxü̃ naporamaexẽẽxü̃? ¡Taxũtáma ngẽmaãcü nixĩ! Rü Cori ya 
Tupanaégagu cumaxã nüxü̃ tixu rü taxuxü̃táma i wüxi i nayae waixü̃mügu 
nangu, rü bai i wüxi i nayae i naeruwa ngẽxmaxü̃. Rü ngẽma ñu̱xma naxüxü̃, 
rü Cori ya Tupanaarü ngü̃xẽẽmaxã nixĩ i naxüaxü̃ ==ñanagürügü. Rü 
yemaacü ga duü̃xü̃gü rü yuwa Yonatáü̃xü̃ ínapoxü̃gü. 
46Rü yexguma ga Chaú rü yexma nüxü̃ narüchau nax Firitéugüwe 
yangẽchigüxü̃. Rü nümagü ga Firitéugü rü wenaxarü norü naanecax̱ 
nawoegu. 
47Rü yemaacü ga Chaú rü nügü nango̱xẽxẽ nax nüma rü aixcüma 
Iraéanecüãx̱güarü ãẽx̱gacü yixĩxü̃. Rü nüma rü guxü̃wama ga norü naanewa 
rü nanadai ga norü uanügü ga Moátanüxü̃, rü Amóü̃tanüxü̃, rü Edóü̃tanüxü̃, 
rü Chobáarü ãẽx̱gacügü rü Firitéugü. Rü yema íyadaixetanüãxü̃wa rü nüma 
nixĩ ga guxü̃xü̃ma naporamaexü̃. 
48Rü nüma ga Chaú rü nananutaquex̱e ga norü churaragü rü Amaréxtanüxü̃xü̃ 
narüporamae. Rü yemaacü Iraécüãx̱güxü̃ ínanguxü̃xẽxẽ naxmex̱wa ga yema 
ngĩ ̃́tax̱agüxü̃. 
49Rü Chaú nanegü rü ñaagü nixĩ: Yonatáü̃, rü Ichuí, rü Maquichúa. Rü taxre 
iyixĩ ga naxacügü. Rü yema rüyamaecü rü Meráx iyixĩ. Rü yema rübumaecü 
rü Micá iyixĩ. 
50Rü ngĩma ga Chaú naxmax̱ rü Ainóü̃ nixĩ ga ngĩéga. Rü ngĩma rü Aimaáacü 
iyixĩ. Rü yema norü churaragüeru rü Abnéx nixĩ ga naéga. Rü nüma ga Abnéx 
rü Néx nane nixĩ. Rü nüma ga Néx rü Chaúnepü nixĩ. 
51Rü Chaú nanatü rü Chíx nixĩ, rü Abnéx nanatü rü Néx nixĩ. Rü nanatü ga 
Chíx rü Néx, rü Abié nixĩ. 



871 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

52Rü guxü̃ma ga Chaúarü maxü̃gu rü wüxi ga taxü̃ ga guxchaxü̃ nixĩ nax 
Firitéugümaxã nügü nadai̱x̱ü̃. Rü yemacax̱ ga Chaú rü nanade ga guxü̃ma ga 
yatügü ga iporaexü̃ rü tama muü̃exü̃ nax norü churaragü yixĩgüxü̃cax̱. 

1 Chamué 15 

Cori ya Tupana rü Chaúxü̃ naxo 

1Rü wüxi ga ngunexü̃gu rü Chamué rü Chaúxü̃ ñanagürü: —Nüma ga Cori ya 
Tupana nixĩ ga choxü̃ namuxü̃ nax chíxü̃maxã cuxü̃ chabaeruxü̃cax̱ nax 
yemaacü Iraéanecüãx̱güarü ãẽx̱gacü quixĩxü̃cax̱. ¡Rü ngẽmacax̱ irüxĩnü i 
ngẽma Cori ya Tupana cumaxã nüxü̃ ixuxü̃! 
2Rü ñanagürü ya Cori ya Tupana ya Guxãétüwa Ngẽxmacü: “Chanapoxcu tá 
i ngẽma Amaréxtanüxü̃ naxcax̱ ga yema Iraétanüxü̃maxã naxügüxü̃, yerü 
yexguma Equítuanewa ínachoxü̃gu rü tama norü naanewa 
nanachopetüxẽẽchaü̃. 
3Rü ngẽmacax̱ ¡ngéma naxũ rü nadai i guxü̃ma i ngẽma Amaréxtanüxü̃ 
guxü̃ma i norü ngẽmaxü̃maxã, rü taxũtáma cuxü̃̃́ nangechaütümüxü̃gü! ¡Rü 
nadai i yatüxü̃gü, rü ngexü̃gü, rü buxü̃gü, rü õxchanagü! ¡Rü ngẽxgumarüxü̃ 
ta nadai i norü wocagü, rü carnérugü, rü caméyugü, rü búrugü! ¡Rü bai tá i 
wüxi ícuyaxüxẽẽxü̃!” ñanagürü ga Cori ya Tupana ==ñanagürü ga Chamué. 
4Rü nüma ga Chaú rü guxü̃ma ga duü̃xü̃gücax̱ nangema rü Teraíü̃gu 
nanangutaquex̱exẽxẽ. Rü 200,000 ga churaragü nixĩ ga ixĩmarexü̃. Rü 
yemaétüwa nayexma ga 10,000 ga yatügü ga Yudátanüxü̃ ixĩgüxü̃ ga yexma 
ngutaquex̱egüxü̃. 
5-6Yexguma ga Chaú rü Amaréxarü ĩane ya taxü̃newa naxũ, rü guma ĩanearü 
doxonexü̃wa nangu. Rü yéma nicu̱xgü nax naxcax̱ íyaxü̃ãchixü̃cax̱. Rü 
Quenéutanüxü̃xü̃ ñanagürü: —¡Pixĩgachitanü, rü ípechoxü̃ natanüwa i 
ngẽma Amaréxtanüxü̃ nax tama wüxigu namaxã pexü̃ tadaixü̃cax̱ yerü ga 
pema rü mea penayaxu ga yema Iraétanüxü̃ ga yexguma Equítuanewa 
ínachoxü̃gu! ==ñanagürü. Rü nüma ga Quenéutanüxü̃ rü nüxna 
nixĩgachitanü ga yema Amaréxtanüxü̃. 

7Rü yexguma ga Chaú rü yema Amaréxtanüxü̃xü̃ nadai. Rü nüma ga Chaú rü 
Abiráwa inaxügü nax nadaiaxü̃ ñu̱xmata Chúxanewa nangu ga Equítuanearü 
üyeanewa. 
8Rü nayayauxgü ga gumá norü ãẽx̱gacü ga Agáx. Rü norü taramaxã nanadai 
ga guxü̃ma ga norü churaragü. 
9Natürü nüma ga Chaú rü yema norü churaragü rü tama nayamax̱gü ga gumá 
Amaréxtanüxü̃arü ãẽx̱gacü ga Agáx. Rü tama nanadai ga yema 
rümemaegüxü̃ ga carnérugü, rü wocagü, rü wocaxacügü. Rü tama ínanagu 
ga yema Amaréxtanüxü̃arü yemaxü̃gü ga itatanüxü̃. Rü yema yemaxü̃gü ga 
taxuwama imexü̃xicatama nixĩ ga yema ínaguxü̃. 
10Rü yemawena ga Cori ya Tupana rü Chamuémaxã nidexa rü ñanagürü: 
11—Choxü̃̃́ nangu̱x ya Chaú nax ãẽx̱gacüxü̃ nüxü̃ chaxunetaxü̃ erü choxna 
nixũgachi rü tama nayanguxẽxẽ i ngẽma chanamuxü̃ ==ñanagürü. Rü 
nüma ga Chamué rü poraãcü naãxẽwa nangu̱x ga yema. Rü Cori ya Tupanaxü̃ 
nachixewe ga guxü̃ma ga yema chütaxü̃gu. 
12Rü moxü̃ãcü pax̱mama ga tauta yangóonegu, rü nüma ga Chamué rü 
inaxũãchi nax Chaúcax̱ yadauxü̃. Natürü ga duü̃xü̃gü rü Chamuémaxã nüxü̃ 
nixugüe ga Chaú rü ĩane ga Carméxwa naxũxü̃ nax yéma íyanadaxẽẽãxü̃cax̱ 
ga wüxi ga nutapüta ga norü poramaearü cuax̱ruxü̃, rü ñu̱xũchi Guirigáwa 
naxũxü̃. 
13Rü yexguma yemaxü̃ nacuax̱gu ga Chamué rü Chaúcax̱ nayadau rü düxwa 
yema ínayexmaxü̃wa nangu. Rü nüma ga Chaú rü nüxü̃ narümoxẽ rü 
ñanagürü nüxü̃: —¡Cori ya Tupana cuxü̃ rüngü̃xẽxẽ! Rü marü chayanguxẽxẽ 
i ngẽma Cori choxü̃ muxü̃ ==ñanagürü. 
14Rü nüma ga Chamué nanangãxü̃ rü ñanagürü: —¿Texéarü nixĩ i ngẽma 
carnérugü i ngéma iwáichaxü̃, rü ngẽma wocagü i ngéma icagüxü̃ i nüxü̃ 
chaxĩnüxü̃? ==ñanagürü. 
15Rü nüma ga Chaú rü nanangãxü̃ rü ñanagürü: —Ngẽma chorü churaragü 
rü ínayaxügüxẽxẽ i ngẽma rümemaexü̃ i carnérugü, rü wocagü. Natürü Cori 

ya curü Tupanacax̱ tá tanadai. Rü guxü̃ma i ngẽma togü i naxü̃nagü i 
Amaréxtanüxü̃arü rü marü tanadai ==ñanagürü. 
16Rü nüma ga Chamué rü Chaúxü̃ ñanagürü: —¡Dücax, irüxĩnü i ngẽma 
ngewax̱ chütacü Tupana chomaxã nüxü̃ ixuxü̃! ==ñanagürü. Rü nüma ga 
Chaú rü ínaca rü ñanagürü: —¿Ñuxũ ñaxü̃ cuxü̃? ==ñanagürü. 
17Rü nüma ga Chamué rü nanangãxü̃ rü ñanagürü: —Yexguma cugügu 
curüxĩnügu ga taxuwama nax cumexü̃, rü nüma ga Tupana rü cuxü̃ nayaxu 
ga Iraéanecüãx̱güarü ãẽx̱gacü nax quixĩxü̃cax̱. 
18Rü yexguma rü cuxcax̱ choxna naxãga nax cuyadai̱x̱ü̃cax̱ i guxü̃ma i ngẽma 
Amaréxtanüxü̃ i chixexü̃gu imaxẽxü̃ rü taxuxü̃táma nax ícuyaxüxẽẽxü̃cax̱. 
19¿Rü ñu̱xma tax̱acücax̱ tama Tupanaga cuxĩnü? ¿Rü tü̱xcüü̃ cuñuxãẽ nax 
cunadexü̃ i ngẽma ngẽmaxü̃gü ya Tupana cuxna chu̱xuxü̃ rü tama cunaxü i 
ngẽma cuxü̃ namuxü̃? ==ñanagürü. 
20Rü nüma ga Chaú rü nanangãxü̃ rü ñanagürü: —Choma rü Cori ya 
Tupanaga chaxĩnü, rü chayanguxẽxẽ ga guxü̃ma ga yema choxü̃ namuxü̃. Rü 
gumá Agáx ga Amaréxtanüxü̃arü ãẽx̱gacü ga chiyaxucü rü nua chanaga, rü 
marü chanadai ga guxü̃ma ga yema togü ga Amaréxtanüxü̃. 
21Rü yema churaragü nixĩ ga nadexü̃ ga yema rümemaegüxü̃ ga carnérugü rü 
wocagü rü yemaxü̃gü nax Guirigáwa Tupanacax̱ ínaguaxü̃cax̱ ==ñanagürü. 
22Rü nüma ga Chamué rü ínaca rü ñanagürü: —¿Tax̱acü nixĩ i ngẽma 
rümemaexü̃ cuxcax̱? ¿Rü cuxcax̱ rü ngẽma naxü̃nagü Tupanacax̱ iguxü̃ 
rüex̱na Tupanaga nax ixĩnüexü̃? Rü dücax rü ngẽma Tupana yexera namaxã 
taãẽxü̃ nixĩ nax naga ixĩnüexü̃, rü tama carnérugüarü chíxü̃ naxcax̱ nax 
iguxü̃. 
23Rü yíxema tama Tupanaga ĩnüxe rü ñomatama tayuüxü̃rüxü̃ poraãcü 
chixexü̃ taxü i Tupanapex̱ewa. Rü yíxema chixri Tupanaga ĩnüxe rü 
ñomatama tupananetaxü̃ ticuax̱üü̃rüxü̃ chixexü̃ taxü. Rü dücax, rü ñu̱xma 
nax nüxü̃ cuxoxü̃ i norü mugü, rü nüma ya Tupana rü cuxü̃ naxo nax 
Iraéanecüãx̱güarü ãẽx̱gacü quixĩxü̃ ==ñanagürü ga Chamué. 

24Yexguma ga Chaú rü Chamuéxü̃ ñanagürü: —Rü aixcüma pecadu chaxü. 
Rü tama naga chaxĩnü i ngẽma Cori ya Tupanaarü mu rü curü ucu̱xẽgü, yerü 
nüxü̃ chamuü̃ ga duü̃xü̃gü rü yemacax̱ naga chaxĩnü rü chanaxü ga yema 
nüma choxna naxcax̱ nacagüxü̃. 
25Natürü i choma rü cuxna naxcax̱ chaca nax choxü̃̃́ nüxü̃ icurüngümaxü̃cax̱ 
i ngẽma chixexü̃ i chaxüxü̃. Rü chanaxwax̱e i chomaxã cutaegu nax Cori ya 
Tupanaxü̃ yarücuax̱üü̃güxü̃cax̱ ==ñanagürü. 
26Rü Chamué nanangãxü̃ rü ñanagürü: —Taxũtáma cuwe chataegu erü cuma 
rü nüxü̃ cuxo i Cori ya Tupanaarü mu, rü ñu̱xma i nüma rü ta cuxü̃ naxo nax 
Iraétanüxü̃arü ãẽx̱gacü quixĩxü̃ ==ñanagürü. 
27Rü Chamué rü nadaueguãchi nax íyaxũxü̃, natürü ga Chaú rü 
naxchirupechinüwa nichü̱xüxü rü nanagáuxchiruxẽxẽ. 
28Rü yexguma ga Chamué rü Chaúxü̃ ñanagürü: —Ñu̱xmatatama nixĩ i cuxna 
nayau̱̱xãxü̃ nax Iraétanüxü̃arü ãẽx̱gacü quixĩxü̃, rü tá to i Iraétanüxü̃ i cuxü̃ 
rü yexera rümemaexü̃na nanaxã. 
29Erü yimá Tupana ya Iraétanüxü̃maxã poracü rü tama nidora, rü taguma 
nanaxüchicüxü i ngẽma nagu naxĩnüxü̃ erü tama wüxi i duü̃xü̃marerüxü̃ nixĩ 
==ñanagürü. 
30Rü Chaú rü Chamuéxü̃ ñanagürü: —Nüxü̃ chacuax̱ nax choma rü chixexü̃ 
chaxüxü̃, natürü cuxü̃ chachixewe nax ngẽma Iraéanearü ãẽx̱gacügüpex̱ewa 
rü ñu̱xũchi guxü̃ma i duü̃xü̃güpex̱ewa choxü̃ cucuáxü̃ nax Iraéanearü 
ãẽx̱gacü chixĩxü̃. ¡Rü ngẽmacax̱ chowe rüxũ nax nüxü̃ yarücuax̱üü̃güxü̃cax̱ i 
curü Cori ya Tupana! ==ñanagürü. 
31Rü nüma ga Chamué rü nanayaxu nax Chaúwe naxũxü̃. Rü yemaacü ga 
Chaú rü Tupanaxü̃ nicuax̱üxü̃. 
32Rü yemawena rü nüma ga Chamué rü ñanagürü: —¡Chauxü̃tawa penaga i 
Agáx i Amaréxtanüxü̃arü ãẽx̱gacü! ==ñanagürü. Rü yexguma 
Chamuépex̱ewa nagagüãx̱gu, rü nüma ga Agáx rü taãẽãcü yéma naxũ yerü 
nagu naxĩnügu rü marü nangupetü nax yamax̱güchaü̃ãxü̃. 

33Natürü nüma ga Chamué rü ñanagürü: —Cuma rü curü taramaxã muxẽma 
ga ngexegü tüxü̃ cugu̱xacüxẽxẽ, rü ngẽma ngexü̃gürüxü̃ tá tixĩ ya cué 
==ñanagürü ga Chamué. Rü yexgumatama Guirigágu Tupanapex̱egu 
ãgümücügu Agáxü̃ nachexü̃gü ga Chamué. 
34Rü yemawena ga Chamué rü norü ĩane ga Ramáwa naxũ. Rü nüma ga Chaú 
rü nachiü̃cax̱ nataegu ga Guibeáwa. 
35Rü nüma ga Chamué rü taguma wena Chaúxü̃ nadau, natürü naxcax̱ 
naxauxecha, yerü Tupanaaxü̃̃́ nangu̱x nax Chaúxü̃ Iraéanecüãx̱güarü 
ãẽx̱gacüwa nanguxẽẽxü̃. 

1 Chamué 16 

Chamué rü chíxü̃maxã Dabíxü̃ nabaeru nax Iraéanecüã̱xgüarü ãẽ̱xgacü 
yixĩxü̃ca̱x 

1Rü yemawena ga Tupana rü Chamuéxü̃ ñanagürü: —Marütama nax Chaúcax̱ 
nax cungechaü̃echaxü̃, erü marü tama chanaxwax̱e nax Iraéanecüãx̱güarü 
ãẽx̱gacü nax yixĩxü̃. ¡Rü wüxi i carnéruchatacu̱xre nayaxu rü oribuarü 
chíxü̃maxã naxüãcu! ¡Rü Beréü̃wa naxũ rü ngẽxma naxcax̱ yadau ya wüxi ya 
yatü ya Ichaxígu ãégacü! Erü wüxi ya nanexü̃ chayaxu nax Iraéanecüãx̱güarü 
ãẽx̱gacü yixĩxü̃cax̱ ==ñanagürü. 
2Natürü nüma ga Chamué rü ñanagürü: —Pa Chorü Tupanax ¿ñuxãcü tá 
ngéma chaxũ? Erü ngẽxguma tá Chaú nüxü̃ cuax̱gu rü tá choxü̃ nimax̱ 
==ñanagürü. Natürü Cori ya Tupana rü Chamuéxü̃ nangãxü̃ rü ñanagürü: 
—Ẽcü ngéma naga i wüxi i wocaxacü rü namaxã nüxü̃ ixu nax chau̱̱xcax̱ tá 
cuyamáxü̃ rü cuyaguxü̃ i ngẽma naxü̃na. 
3¡Rü ngẽmawena rü nüxna naxu i Ichaxí nax cuxü̃ naxümücüxü̃cax̱ i ngẽma 
naxü̃naarü max̱wa! Rü choma rü tá cumaxã nüxü̃ chixu nax ngexcürüücü ya 
nane tá yixĩxü̃ ya cubaerucü nax Iraétanüxü̃arü ãẽx̱gacü yixĩxü̃cax̱ 
==ñanagürü. 
4Rü nüma ga Chamué rü nanaxü ga yema Tupana namaxã nüxü̃ ixuxü̃. Rü 
yexguma Beréü̃wa nanguxgu, rü guma ĩanearü ãẽx̱gacügü rü namuü̃eãcüma 

nanayauxgü. Rü nüxna nacagüe rü ñanagürügü: —¿Tax̱acüwa nua cuxũ? 
¿Ẽ̱xna ngüxmüxẽxẽwa nua cuxũ? ==ñanagürügü. 
5Rü nüma ga Chamué rü nanangãxü̃ rü ñanagürü: —Taxuxü̃ma nixĩ i 
ngupetüxü̃. Rü nua chaxũ nax Tupanacax̱ wüxi i naxü̃na chimáxü̃cax̱. ¡Rü 
ngẽmacax̱ Tupanacax̱ pegü pimexẽxẽgü rü choxü̃ ípixümücü nax ngẽma 
naxü̃naarü max̱wa rü Tupanaarü cuax̱üü̃wa ipexãgüxü̃cax̱! ==ñanagürü. Rü 
yemawena ga Chamué rü Ichaxíxü̃ rü nanegüxü̃ Tupanacax̱ nimexẽẽgü, rü 
nüxna naxu nax íyaxümücügüãxü̃cax̱ ga Tupanaarü cuax̱üxü̃wa. 
6Rü yexguma Tupanaxü̃ íyacuax̱üü̃güxü̃wa nangugügu ga Ichaxí rü nanegü, 
rü nüma ga Chamué rü Ichaxí nane ga Eriáxü̃ nadawenü rü ñaxü̃gu narüxĩnü: 
—Cuxá daa nixĩ ya yimá yatü ya Tupana nayaxucü nax Iraéanecüãx̱güarü 
ãẽx̱gacü yixĩxü̃cax̱ ==ñaxü̃gu narüxĩnü. 
7Natürü ga Tupana rü Chamuéxü̃ ñanagürü: —Tama name i norü 
düxétümarewa rü norü máchanemarewa nax cungugüxü̃ ya wüxi ya yatü. 
Tama daa nixĩ. Choma rü tama duü̃xü̃gü nangugüxü̃ãcüma chanayaxu ya 
wüxi ya yatü. Duü̃xü̃gü rü ngẽma düxétüxü̃nemare nixĩ i nangugügüxü̃, 
natürü i choma rü ngẽma norü maxü̃ rü norü ĩnü nixĩ i ngẽma changugüxü̃ 
==ñanagürü. 
8Rü yexguma ga Ichaxí rü nane ga Abinadácax̱ naca, rü Chamuéxü̃tawa 
nanaga. Natürü nüma ga Chamué rü nüxü̃ nixu ga tama gumá nax yixĩxü̃ ga 
Tupana nayaxucü. 
9Rü yemawena ga Ichaxí rü nane ga Chamáxü̃ Chamuéxü̃tawa naga, natürü 
nüma ga Chamué rü ñanagürü: —Tama daa nixĩ ya Tupana nayaxucü 
==ñanagürü. 
10Rü nüma ga Ichaxí rü 7 ga nane Chamuépex̱ewa nagagü, natürü nüma ga 
Chamué rü nüxü̃ nixu nax taxucüma ga gumátanüwa Tupana nayaxuxü̃. 
11Rü nüma ga Chamué rü Ichaxína naca rü ñanagürü: —¿Nangexmaxü̃ ya nai 
ya cune? ==ñanagürü. Rü nüma ga Ichaxí nanangãxü̃ rü ñanagürü: —Yimá 
rübumaecüxicatama nixĩ ya taxucü erü yea naanewa carnérügüna nadau 

==ñanagürü ga Ichaxí. Rü yexguma ga nüma ga Chamué rü ñanagürü: —
¡Ẽcü ñu̱xmatama wüxi i duü̃xü̃xü̃ ngéma namu nax naxcax̱ yacaxü̃cax̱! Erü 
taxũtáma ítarütogü nax ichibüexü̃cax̱ ñu̱xmatáta ínangu i nümax 
==ñanagürü. 
12Rü yexguma ga nüma ga Ichaxí rü wüxi ga duü̃xü̃xü̃ yéma namu nax naxcax̱ 
yacaxü̃cax̱. Rü nüma ga gumá ngextü̱xücü rü nadáuxchax̱müxü̃ rü namecüma 
rü namechametü. Rü nüma ga Tupana rü Chamuéxü̃ ñanagürü: —Daa nixĩ. 
¡Rü ẽcü nabaeru! ==ñanagürü. 
13Rü nüma ga Chamué rü nanayaxu ga yema carnéruchatacu̱xre ga 
chíxü̃maxã ããcuxü̃, rü Dabíerugu nanaba ga naenexẽgüpex̱ewa. Rü 
yexgumatama ga Tupanaãxẽ rü Dabína nangu rü namaxã inacuax̱. Rü 
yemawena ga nüma ga Chamué rü narümoxẽ rü norü ĩane ga Ramácax̱ 
nataegu. 

Dabí rü Chaúarü ngü̃xẽẽruxü̃ nixĩ 

14Rü yexgumayane ga Tupanaãẽ rü Chaúna nixũgachi. Rü nüxna nangu ga 
wüxi ga naãxẽ ga chixexü̃ ga naxĩx̱ãchiãẽxẽẽxü̃ ga Cori ya Tupana yéma 
muxü̃. 
15Rü yemacax̱ ga yema norü duü̃xü̃gü ga ngü̃xẽẽruü̃gü ixĩgüxü̃ rü ñanagürügü 
nüxü̃: —Pa Ãẽx̱gacüx, wüxi i chixexü̃ i naãxẽ ya Tupana nua muxü̃ cuxna 
nangu, rü ngẽma nixĩ i cuxü̃ naxĩx̱ãchiãẽxẽẽxü̃. 
16¿Rü tü̱xcüü̃ tama toxü̃ cumu nax wüxi i meama paxetaxü̃ cuáxü̃cax̱ nax 
tadauxü̃ rü cupex̱ewa árpa nax napaxüxü̃cax̱ ega ngẽxguma cuxna 
nanguuxü̃gu i ngẽma naãxẽ i chixexü̃? Rü ngẽma paxeta tá cuxü̃ nataãẽxẽxẽ 
rü mexü̃ tá cumaxã naxü̃ ==ñanagürügü. 
17Rü nüma ga Chaú rü ñanagürü: —Marü name ¡Naxcax̱ choxü̃̃́ pedau̱̱x i wüxi 
i paxetatanüxü̃ i árpaarü paxüxü̃ mea cuáxü̃, rü nua penaga! ==ñanagürü. 
18Rü yexguma ga wüxi ga norü duü̃xü̃ rü ñanagürü: —Choma nüxü̃ chadau i 
wüxi i Ichaxí nane i Beréü̃wa ngẽxmaxü̃, rü meama paxetaxü̃ nacuax̱. Rü 

ñu̱xmachi wüxi i poracü nixĩ i daiwa rü nüxü̃ cuácü nixĩ ega yadexaxgu. Rü 
nüma rü mecü nixĩ rü Cori ya Tupana nüxü̃ rüngü̃xẽẽcü nixĩ ==ñanagürü. 
19Rü yexguma ga Chaú rü Ichaxíxü̃tawa nanamugü ga norü duü̃xü̃gü nax 
nüxü̃ ñagüxü̃cax̱: —¡Nua namu ya cune ya Dabí ya yimá carnérugüarü 
daruxü̃ ixĩcü! ==nüxü̃ ñagüxü̃cax̱. 
20Rü nüma ga Ichaxí rü nane ga Dabíxü̃ Chaúxü̃tawa namu. Rü gumá 
nanemaxã Chaúcax̱ yéma nanamu ga wüxi ga búru ga paũmaxã ãxwetaxü̃, 
rü wüxiwexü̃ ga bínu rü wüxi ga chíbuxacü. 
21Rü yemaacü ga Dabí rü Chaúxü̃tawa naxũ, rü yéma naxü̃tawa nayexma. Rü 
nüma ga Chaú rü Dabíxü̃ nangechaü̃xü̃chi, rü norü ngü̃xẽẽruxü̃ nayaxĩxẽxẽ. 
22Rü nüma ga Chaú rü Ichaxíxü̃tawa namuga rü Dabícax̱ ínaca nax 
nügüxü̃tawa nayexmaxẽẽãxü̃cax̱, yerü poraãcü norü me nixĩ. 
23Rü yexguma Chaúna nanguuxü̃gu ga yema naãxẽ ga chixexü̃ ga Tupana 
naxcax̱ yéma muxü̃, rü nüma ga Dabí rü nanayaxuxü̃ ga árpa rü nanapaxüxü̃. 
Rü yemaacü ga nüma ga Chaú rü nataãẽãxü̃ rü naxcax̱ nitaaneãxü̃, rü nüma 
ga naãxẽ ga chixexü̃ rü nüxna nixũgachiãxü̃. 

1 Chamué 17 

Dabí rü Goriáxü̃ nima̱x 

1Rü nüma ga Firitéugü rü nananutaquex̱exẽẽgü ga norü churaragü nax 
Iraéanecüãx̱güarü churaragümaxã nügü nadai̱x̱ü̃cax̱. Rü nachica ga Éfe-
damíü̃gu nayangutaquex̱egü ga ĩanegü ga Chocó rü Achecáarü ngaxü̃wa ga 
Yudáanewa. 
2Rü nüma ga Chaú rü Iraéanecüãx̱gümaxã nügü nanutaquex̱egü ga Eláarü 
doxonexü̃gu. Rü yéma nügü namexẽẽgü ga Firitéugümaxã nügü nax 
nadai̱x̱ü̃cax̱. 
3Rü nümagü ga Firitéugü rü wüxi ga max̱pǘnegu nügü ninu, rü yexgumarüxü̃ 
ta ga Iraéanecüãx̱gü, rü nai ga max̱pǘnegu nügü ninu. Rü yema norü 
doxonexü̃ nixĩ ga guma taxre ga max̱pǘne ga nügüna nayaxü̃guxẽẽxü̃. 

4Rü yema Firitéugütanüwa nixũxũ ga wüxi ga churara ga 3 metrugu 
ixüchanexü̃, rü yema doxonexü̃wa naxũ. Rü Goriáx nixĩ ga naéga, rü ĩane ga 
Gáxcüãx̱ nixĩ. 
5Rü napatex̱e rü bróũchenaxcax̱ nixĩ. Rü naxü̃newa rü yexgumarüxü̃ ta 
bróũchemaxã natüxü̃ne. Rü yema norü tüxünexü̃ rü 55 quíru nixĩ ga nayaxü̃. 
6Rü yema norü tüperemaxü̃ rü guma norü wocae ga nügüãtü yangeãcü rü 
bróũchenaxcax̱ nixĩgü. 
7Rü gumá norü wocae rü 5 chentímetruarü yexera nixĩ ga norü tamenax̱ã rü 
namagu rü fierunaxcax̱ nixĩ rü 6 quíru naya. Rü Goriáxpex̱egu nixũchigü ga 
yema norü poxü̃ruü̃arü ngeruxü̃. 
8Rü nüma ga Goriáx rü yema doxonexü̃arü ngãxü̃gu nayachi rü yéma tagaãcü 
Iraéanecüãx̱güarü churaragüxü̃ ñanagürü: —¿Tax̱acücax̱ mea pegü ipinu nax 
tomaxã pegü pedai̱x̱ü̃cax̱? Erü choma rü wüxi i Firitéu chixĩ rü name nixĩ i 
pema i Iraéanecüãx̱gü rü Chaúarü churaragütanüwa nüxü̃ pexuneta i wüxi 
nax nua naxũxü̃cax̱ nax togü namaxã tadaixü̃cax̱. 
9Rü ngẽxguma choxü̃ naporamaegu rü choxü̃ yamax̱gu rü toma tá nixĩ i 
pexmex̱wa tangexmagüxü̃. Natürü ngẽxguma choma nüxü̃ charüporamaegu, 
rü pema tá nixĩ i toxmex̱wa pengẽxmagüxü̃. 
10Rü ñoma i ngunexü̃gu, Pa Iraéanecüãx̱güarü Churaragüx, rü pexcax̱ chaca 
rü ¡ẽcü nua penamu̱x i wüxi i perü churara nax togü namaxã tadaixü̃cax̱! 
==ñanagürü. 
11Rü yexguma yema Firitéuarü dexaxü̃ naxĩnüegu ga Chaú rü guxü̃ma ga 
yema namücügü ga Iraéanecüãx̱gü, rü narümaachitanü rü namuü̃e. 
12Rü nayexma ga wüxi ga yatü ga Beréü̃cüãx̱ ixĩcü rü Ichaxí nixĩ ga naéga. 
Rü nüma rü marü naya ga yexguma Chaú ãẽx̱gacü ixĩxgu. Rü nüma ga Ichaxí 
rü nüxü̃̃́ nayexma ga 8 ga nanegü, rü wüxi ga nane rü Dabí nixĩ. 
13-14Rü gumá tomaepü̱x ga nane ga rüyamaegücü ga Eriá rü Abinadá rü 
Chamá rü marü Chaúwe narüxĩ ga daiwa. 

15Rü nüma ga Dabí ga rübumaecü rü Iraéanecüãx̱güarü churaragü 
íyexmagüxü̃wa naxũũxü̃ rü ñu̱xũchi Beréü̃cax̱ nataeguaxü̃ nax nanatüarü 
carnérugüna yadauxü̃cax̱. 
16Rü yoxni yexguma yéma naxũũxü̃yane ga Dabí, rü nüma ga yema Firitéu 
rü Iraéanecüãx̱güxü̃ nachixewe ga pax̱mama rü yáuanecü. Rü yemaacü 
tümamaxã nixĩ ñu̱xmata 40 ga ngunexü̃wa nangu. 
17Rü wüxi ga ngunexü̃gu ga Ichaxí rü nane ga Dabíxü̃ ñanagürü: —¡Ẽcü 
nayaxu i wüxiwetaxü̃ i trigu i igoxtanüxü̃, rü ñaa 10 i paũ rü yea nügü 
ínadai̱x̱chaü̃xü̃wa cueneegücax̱ ngéma nana! 
18¡Rü ñu̱xũchi ngéma nana ta i ñaa 10 pǘta i quechu naxcax̱ ya yimá 
churaragüarü ãẽx̱gacü! ¡Rü cueneegüxü̃ íyadau rü ñuxãcü nüxü̃ 
nangupetügü, rü wüxi i norü popera nua nange nax ngẽmawa nüxü̃ 
chacuáxü̃cax̱ nax meama nüxü̃ nax ínangupetügüxü̃! ==ñanagürü ga Ichaxí. 
19Rü nüma ga Chaú rü Dabíenexẽgü namaxã ga guxü̃ma ga yema 
Iraéanecüãx̱güarü churaragü rü yema max̱pǘnearü tuãchixü̃ ga Elágu 
ãégaxü̃wa nayexmagü nax Firitéugümaxã nügü nadai̱x̱ü̃cax̱. 
20Rü moxü̃ãcü ga nüma ga Dabí rü yexwacax yangóonechaü̃gu rü to ga 
daruü̃mex̱ẽgu tüxü̃ namugü ga guxema nanatüarü carnérugü, rü inaxũãchi. 
Rü nayana ga yema õna ga nanatü ga Ichaxí nüxna naxü̃. Rü yéma naenexẽgü 
íyexmagüxü̃wa nangu ga yexguma yema churaragü inaxĩãchichaü̃gu ga 
Firitéugümaxã nügü nax nadai̱x̱ü̃cax̱. Rü tagaãcü nügü naxãũxũnegü. 
21Rü nüma ga Iraéanecüãx̱gü rü ga Firitéugü rü nügüarü to̱xmax̱tagu nügü 
ninu. 
22Rü nüma ga Dabí rü yema Iraéanecüãx̱güarü churaragüarü yemaxü̃güarü 
daruü̃xü̃tagu nananu ga yema trigu, rü paũ, rü quechu ga yéma nanaxü̃. Rü 
ñu̱xũchi nañaãchiãcüma Iraéanecüãx̱güarü churaragütanügu nayangaxi nax 
naenexẽgüna nacax̱ü̃cax̱ rü ñuxãcü nüxü̃ nangupetügü. 
23Rü yexguma naenexẽgümaxã idexayane, rü nüma ga yema Firitéu ga Goriáx 
ga Gáxcüãx̱, rü Firitéugüarü churaragütanüwa nichixichi. Rü wenaxarü 

Iraéanecüãx̱gücax̱ naca rü tüxü̃ naxãũxũne rü aixrügumaãcü nidexa. Rü 
nüma ga Dabí rü nüxü̃ naxĩnü. 
24Rü nümagü ga Iraéanecüãx̱gü ga yexguma yema yatüxü̃ nadaugügu rü 
poraãcü namuü̃e, rü naxchax̱wa nixü. 
25Rü nügümaxã ñanagürügü: —¿Marü nüxü̃ pedauxü̃ i ngẽma yatü i ngẽxa 
ichixichixü̃ nax ñuxãcü tüxü̃ naxãũxũnexü̃ i yixema i Iraéanecüãx̱gü? Rü 
yíxema nüxü̃ rüporamaexẽ, rü nüma ya tórü ãẽx̱gacü rü muxü̃tama i 
ngẽmaxü̃gü tá tüxna nana, rü naxacümaxã tá tüxü̃ naxüxmax̱ rü tümatanüxü̃ 
rü taxũtáma tanaxütanü i ngẽma diẽru i ãẽx̱gacüna üxü̃ ==ñanagürügü. 
26Rü yexguma ga Dabí rü yema naxü̃tawa yexmagüxü̃na naca rü ñanagürü: 
—¿Tax̱acümaxã tá nüxü̃̃́ naxãtanü ya yimá yatü ya ñaa Firitéuxü̃ imácü rü 
naxoxẽẽcü nax ngẽma Iraéanecüãx̱gümaxã tax̱acü nax yaxugüxü̃? ¿Erü 
tax̱acü nixĩ i ñaa Firitéu i tama Tupanaxü̃ cuáxü̃ rü ngẽmacax̱ Tupana ya 
Maxü̃cüarü churaragüxü̃ naxãũxũnexü̃? ==ñanagürü. 
27Rü nümagü ga Iraéanecüãx̱güarü churaragü rü Dabíxü̃ nangãxü̃gü, rü yema 
noxri namaxã nüxü̃ yaxugüexü̃maxãtama nanangãxü̃gü, rü namaxã nüxü̃ 
nixu ga tax̱acümaxã tá nüxü̃̃́ nax naxütanüãxü̃ i ngẽma Goriáxü̃ imáxü̃. 
28Natürü nüma ga Eriá ga Dabíenexẽ ga yaxü̃, rü nüxü̃ naxĩnü ga yema 
yatügümaxã nax íyadexaxü̃ ga Dabí. Rü yemacax̱ naenexẽmaxã nanu rü 
ñanagürü nüxü̃: —¿Tax̱acüwa nua cuxũ? ¿Rü texémaxã ngéma taxúema 
íxãpataxü̃wa cunawogü i ngẽma tanatüarü carnérugü? Choma rü marü nüxü̃ 
chacuax̱ i ngẽma cucüma nax nua cuxũxü̃ nax icuyadawenümarexü̃cax̱ nax 
togü tadaixü̃ ==ñanagürü. 
29Rü nüma ga Dabí rü nanangãxü̃ga rü ñanagürü: —¿Tax̱acü ẽx̱na chaxü rü 
ngẽmacax̱ ngẽma ñacuxü̃ choxü̃? Rü nua chidexamare ==ñanagürü. 
30Rü yemawena ga Dabí rü naenexẽna nixũgachi, rü to ga churarana naca. 
Rü yemaacütama nanangãxü̃. 
31Rü nümaxü̃ ga Iraéanecüãx̱gü ga Dabíxü̃ ĩnüexü̃ ga nax ínacaxü̃, rü 
Chaúmaxã nüxü̃ narüxugüe. Rü nüma ga Chaú rü Dabícax̱ nangema. 

32Rü yexguma ga Dabí rü Chaúxü̃ ñanagürü: —Tama name nax texé oegaãẽxü̃ 
nagagu i ñaa Firitéu, erü chomax i cuxü̃̃́ puracüxe nax chixĩxü̃, Pa Ãẽx̱gacüx, 
rü ngéma tá chaxũ rü namaxã tá togü tadai ==ñanagürü. 
33Rü nüma ga Chaú rü nanangãxü̃ rü ñanagürü: —Taxuacüma cuxica ngẽma 
Firitéumaxã pegü pedai. Erü cuma rü cungextü̱xüxüchi, natürü i nüma rü 
norü ngextü̱xügucürüwa daicax̱ nangu̱x ==ñanagürü. 
34-35Rü nüma ga Dabí rü nanangãxü̃ rü ñanagürü: —Yexguma chaunatüarü 
carnérugüna chadau̱̱xgu, rü yexguma wüxi ga leóü̃ rüex̱na wüxi ga osu i 
düraxü̃ yéma ne ũxgu rü natanüwa ga carnérugü wüxi ga carnéru tüxü̃ 
yayaxu̱xgu, rü choma rü nawe changẽ, rü naãx̱wa tüxü̃ chanapu. Rü yexguma 
chau̱̱xcax̱ yañaxgu nax choxü̃ yayaxuxü̃cax̱, rü nachicürawa chatüxüe rü 
chayachix̱gü rü ñu̱xmata chayamax̱. 
36Rü choma i curü duü̃xü̃, Pa Ãẽx̱gacüx, rü woo leóü̃ yixĩxgu rüex̱na osu i 
düraxü̃ yixĩxgu rü chayamax̱. Rü ñaa Firitéu i tama Tupanaxü̃ cuáxü̃ rü 
ngẽmaãcü tá namaxã chanaxü, erü Tupana ya Maxü̃cüarü churaragüxü̃ 
naxãũxũne. 
37Rü gumá Cori ya Tupana ga leóü̃na rü osu i düraxü̃na choxü̃ ípoxü̃cü, rü 
yimátátama nixĩ i ñaa Firitéumex̱ẽwa choxü̃ ípoxü̃cü ==ñanagürü. Rü 
yexguma ga Chaú nanangãxü̃ rü ñanagürü: —¡Ẽcü ngéma naxũ rü Cori ya 
Tupana cuxü̃ íxümücü! ==ñanagürü. 
38Rü yemawena nanamu nax Dabíxü̃ yacu̱xcuchigüxü̃ nagu ga yema naxchiru 
ga bróũchenaxcax̱ ga nümatama ga Chaú nagu icu̱xuuxü̃. Rü bróũchenaxcax̱ 
ga napatex̱emaxã nanaxüpatex̱egü. Rü naremüarü poxü̃ruxü̃ rü 
naxcax̱wex̱arü poxü̃ruü̃gu nayacu̱xẽẽgü. 
39Rü yemawena ga Dabí rü norü goyexü̃wa norü tara ningax̱cuchi. Rü nüxü̃ 
naxü ga nax yaxũxü̃ namaxã ga yema nügüxü̃newa nanucuxü̃. Natürü tama 
namaxã nixü ga guxü̃ma ga yema nügüxü̃newa nanucuxü̃ yerü taguma yema 
nügü naxǘ. Rü yexgumatama Chaúxü̃ ñanagürü: —Taxuacüma chixũ namaxã 

i ñaa chaxunewa ngẽxmagüxü̃ erü tama chomaxã nixü ==ñanagürü. Rü 
yexguma rü nügü ínacuxuxü̃ne ga Dabí. 
40Rü yemawena rü nanayaxu ga gumá norü naixmenax̱ã rü nixũgachi. Rü 
yema ngatexü̃wa nanade ga 5 pü̱xü ga nutaxacü ga ibáipü̱xücü rü norü choca 
ga yangechigüxü̃gu nananucu. Rü ñu̱xũchi norü maxgütaexü̃ ga naxmex̱gu 
yangexü̃maxã yema Firitéucax̱ nixũ. 
41Rü nüma ga Firitéu rü meamare Dabícax̱ nixũchigü. Rü napex̱egu nixũchigü 
ga yema norü poxü̃ruü̃arü ngeruxü̃. 
42-43Rü yexguma Dabíxü̃ nadau̱̱xgu ga yema Firitéu nax wüxi ya ngextü̱xücü 
ga idauü̃chametücüücü nax yixĩxü̃ rü mecü nax yixĩxü̃, rü tama 
nayaxaixcümaãxü̃ nax nügü namaxã nadai̱x̱ü̃. Rü ñanagürü nüxü̃: —¿Ẽ̱xna 
cuxcax̱ rü wüxi i airu chixĩ rü ngẽmacax̱ naimaxã nua chau̱̱xcax̱ cuxũxü̃? 
==ñanagürü. Rü yexgumatama Dabímaxã chixexü̃ naxuegu norü 
tupanaégagu. 
44Rü ñu̱xũchi ñanagürü: —¡Nua naña rü ngurucugüna rü ngo̱xogüna tá 
chanaxã i cumachi! ==ñanagürü. 
45Rü nüma ga Dabí nanangãxü̃ rü ñanagürü: —Cuma rü chau̱̱xcax̱ quixũ 
taramaxã rü wocaemaxã. Natürü i chomax rü cuxcax̱ chixũ naégagu ya yimá 
Tupana ya Guxü̃étüwa Ngẽxmacü ya Iraéanecüãx̱ i churaragüarü Tupana ya 
cuma norü churaragüxü̃ cuxãũxũnecü. 
46Rü ñu̱xma ya Cori ya Tupana rü tá cho̱xmex̱gu cunangu̱xẽxẽ nax cuxü̃ 
chimáxü̃cax̱. Rü tá cuxü̃ íchadaeeru rü ngẽma curü churaragü i yuexü̃ rü tá 
ngurucugüna rü ngo̱xogüna chanana. Rü ngẽmaãcü tá guxü̃ i naanewa nüxü̃ 
nacuax̱gü nax Iraéanewa nangẽxmaxü̃ ya Tupana. 
47Rü guxãma ya yíxema núma ngẽxmagüxe rü tá nüxü̃ tacuax̱gü ya Cori ya 
Tupana rü tama taramaxã, rüex̱na wocaemaxã nixĩ i naxüaxü̃ i ngẽma nüma 
nagu naxĩnüxü̃. Erü nüma ya Tupana rü tama duü̃xü̃gürüxü̃ ãxneãcü 
texémaxã nügü nadai. Rü nüma tátama nixĩ i toxmex̱gu pexü̃ nayixẽẽxü̃ i 
ñu̱xmax ==ñanagürü. 

48-49Rü yexguma ga nüma ga Firitéu rü nayuxnagü rü Dabícax̱ niña. Rü 
yexgumarüxü̃ ta ga nüma ga Dabí rü paxãma Firitéucax̱ niña. Rü norü 
chocagu nixu rü wüxi ga nuta nayaxu, rü norü maxgütaeruü̃gu nanaxǘ. Rü 
yemamaxã Firitéuxü̃ namaxü̃, rü meama nacatümaxã namexchinü. Rü gumá 
nuta rü nacatüwa narüwax̱, rü nüma ga Firitéu rü nachametümaxã 
mairaxü̃anegu nayangu. 
50-51Rü yemaacü nixĩ ga Dabí ga Firitéuxü̃ naporamaexü̃ namaxã ga wüxi ga 
maxgütaexü̃ rü wüxi ga nuta. Rü nüma ga Dabí rü nangearü taraãx̱, rü 
yemacax̱ yema Firitéucax̱ niña rü nanayaxu ga norü tara rü yemamaxãtama 
ínanadaeeru, rü yemaacü nayamax̱. Rü yemaxü̃ nadaugügu ga Firitéugü ga 
marü nax nayuxü̃ ga yema norü churara ga namaxã poraxü̃, rü nibuxmü. 
52Rü yexguma ga Iraéanecüãx̱güarü churaragü rü Yudátanüxü̃ ga churaragü 
rü aita naxüe yerü marü Firitéugüxü̃ narüporamaegü. Rü nawe nangẽgü 
ñu̱xmata ĩanegü ga Gáx rü Ecróü̃arü ũũchiwa. Rü yema Firitéugüarü 
churaragü ga yuexü̃ rü nanuquegü nawa ga yema nama ga Chaaraíü̃wa ne 
daxü̃ rü ñu̱xmata ĩanegü ga Gáx rü Ecróü̃wa nguxü̃. 
53Rü nüma ga Iraéanecüãx̱gü rü yema Firitéugüwe nangẽgüguwena, rü yema 
ínapegüxü̃wa naxĩ rü nanade ga guxü̃ma ga norü yemaxü̃gü ga yéma nüxna 
yabuxmüxü̃. 
54Rü yexguma ga nüma ga Dabí rü nanayaxu ga Goriáxeru rü Yerucharéü̃wa 
nanange. Natürü ga gumá naxnegü rü napatagu nayanu. 
55Rü yexguma Dabí rü yema Firitéucax̱ iñaxgu, rü nüma ga Chaú rü norü 
churaragüeru ga Abnéxna naca rü ñanagürü: —¿Texé tixĩ ya nanatü ya yimá 
ngextü̱xücü? ==ñanagürü. 
56Rü nüma ga yema norü churaragüeru ga Abnéx rü nanangãxü̃ rü ñanagürü: 
—Pa Ãẽx̱gacüx, tama nüxü̃ chacuax̱ nax texé nane yixĩxü̃ ==ñanagürü. Rü 
nüma ga Chaú rü ñanagürü nüxü̃: —¡Ẽcü, naxcax̱ ícagüchigü nax texé nane 
yixĩxü̃! ==ñanagürü. 

57Rü yexguma Dabí rü yema Firitéuarü max̱wa ne naxũxgu, rü nüma ga 
Abnéx rü Chaúpex̱ewa nanaga namaxã ga yema Firitéueru ga yangexü̃. 
58Rü nüma ga Chaú rü nüxna naca rü ñanagürü: —Pa Ngextü̱xücüx ¡chomaxã 
nüxü̃ ixu rü texé nane quixĩxü̃! ==ñanagürü. Rü nüma ga Dabí nanangãxü̃ 
rü ñanagürü: —Choma rü yimá curü duü̃ ya Ichaxí ya Beréü̃cüãx̱ nane chixĩ 
==ñanagürü. 

1 Chamué 18 

Yonatáü̃ rü Dabí rü nügümaxã nanaxuegu nax nügümücügü yixĩgüxü̃ca̱x 

1Rü yexguma Dabí Chaúmaxã igúegagu ga nügümaxã nax yadexagüxü̃, rü 
nüma ga Chaú nane ga Yonatáü̃ rü Dabímücüxü̃ nügü nixĩxẽxẽ, rü nüxü̃ 
nangechaü̃xü̃chi ñoma nügütama nangechaü̃xü̃rüxü̃. 
2Rü nüma ga Chaú rü yematama ngunexü̃gu Dabíxü̃ nayaxu norü 
ngü̃xẽẽruü̃xü̃, rü tama nanatücax̱ nanamuegu. 
3Rü Yonatáü̃ rü Dabí rü Tupanaégagu nügümaxã nanaxuegugü nax 
nügümücügü nax yixĩgüxü̃cax̱ yerü ga Yonatáü̃ rü Dabíxü̃ nangechaü̃ ñoma 
nügütama nangechaü̃xü̃rüxü̃. 
4Rü ñu̱xũchi nüma ga Yonatáü̃ rü ínacuxuchi ga yema napax̱ ga nagu 
yacu̱xuuxü̃ rü Dabína nanaxã wüxigu namaxã ga yema norü tara rü norü 
würa rü norü goyexü̃. 
5Rü nüma ga Dabí rü Chaúarü ngü̃xẽẽruxü̃ nixĩ, rü guxü̃guma mea 
nayanguxẽxẽ ga yema namuãxü̃wa. Rü yemacax̱ nüma ga Chaú rü norü 
churaragüarü ãẽx̱gacüxü̃ nayangucuchixẽxẽ. Rü guxü̃ma ga yema churaragü 
rü naerugü rü namaxã nataãẽgü. 

Nixãũxãchi ga Chaú yerü ga duü̃xü̃gü rü norü yexera Dabíxü̃ nangechaü̃gü 

6Natürü yexguma nawoegu̱xgu ga churaragü nawena ga yema Firitéuxü̃ nax 
yamáxü̃ ga Dabí, rü guxü̃nema ga Iraéanecüãx̱güarü ĩanegüwa norü ãẽx̱gacü 
ga Chaúcax̱ ínachoxü̃ ga ngexü̃gü ga taãxẽãcüma rü íyaxü̃ãchitanüãcüma rü 
wiyaegüãcüma rü paü̃dérugü rü árpa napagüãcüma norü ãẽx̱gacüxü̃ 
rümoxẽgüxü̃. 

7Rü yexguma yema ngexü̃gü wiyaegügu rü íyaxü̃ãchitanüxü̃gu, rü ñaxü̃gu 
nawiyaegü: —Chaú rü 1,000 i churaragü nadai, rü Dabí rü 10,000 i churaragü 
nadai ==ngĩgürügügü. 
8Rü yema wiyae nixĩ ga Chaúãẽwa ngúxü̃, rü poraãcü nanuãcüma ñanagürü: 
—Dabína nanaxugüe nax 10,000 i churaragü nadai̱x̱ü̃, natürü choxna i 1,000 
icatama. Rü ñu̱xma ngẽma taxuxü̃ nixĩ nax chauchicüxü ãẽx̱gacüxü̃ 
yangucuchigüxẽẽãxü̃ ==ñanagürü. 
9Rü yexgumacürüwa ga Chaú rü tama Dabímaxã nataãxẽ. 
10Rü moxü̃ãcü ga Tupana rü Chaúcax̱ yéma nanamu ga naãxẽ ga chixexü̃ rü 
nüxna nangu. Rü nüma ga Chaú rü ñoma naxãũãẽxü̃rüxü̃ nixĩ ga gumá 
ãẽx̱gacüpatawa. Rü yexguma ga Dabí rü norü árpa napaxü to ga 
ngunexü̃gurüxü̃. Rü nüma ga Chaú rü norü wocae nange. 
11Rü ngürüãchi Dabíxü̃ nanacu̱x ga norü wocae nax ĩxtapü̱xmaxã 
yamutanüãxü̃cax̱. Natürü nüma ga Dabí rü taxreex̱pü̱xcüna nügü 
ínapoxü̃ama. 
12Rü nüma ga Chaú rü Dabíxü̃ namuü̃, yerü Cori ya Tupana rü Dabíxü̃ 
narüngü̃xẽxẽ, natürü marü tama Chaúxü̃ narüngü̃xẽxẽ. 
13Rü yemacax̱ ga nügüxü̃tawa rü nayamugachi. Rü wüxitücumü ga 1,000 ga 
churaragüarü ãẽx̱gacüxü̃ nayangucuchixẽxẽ. Rü yema churaragümaxã nixĩ 
ga Dabí ga daiwa naxũũxü̃ rü nataeguaxü̃xü̃. 
14Rü guxü̃ma ga tax̱acü ga naxüxü̃wa ga Dabí rü meama nüxü̃̃́ ínanguxuchi 
yerü Cori ya Tupana nüxü̃ narüngü̃xẽxẽ. 
15Rü yemacax̱ ga nüma ga Chaú rü nüxü̃ namuü̃, yerü nüxü̃ nacuax̱ ga ñuxãcü 
norü yexera natachigamaexü̃ ga Dabí. 
16Natürü guxü̃ma ga duü̃xü̃gü ga Iraéanewa rü Yudáanewa rü Dabíxü̃ 
nangechaü̃gü, yerü nüma nixĩ ga namaxã inacuáxü̃ ga yexguma daiwa 
naxĩĩxü̃gu rü nawoeguxü̃gu. 



887 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

17Rü nüma ga Chaú rü wüxi ga ngunexü̃ Dabíxü̃ ñanagürü: —Cuxna tá ngĩxü̃ 
chamu cuxmax̱ü̃ i ngẽma chauxacü irüyamaecü i Meráx ega wüxi ya poracü 
quixĩxgu rü cunadaixgu i Cori ya Tupanaarü uanügü ==ñanagürü. Rü nüma 
ga Chaú nagu narüxĩnü nax tama nümatama Dabíxü̃ yamáxü̃, natürü norü 
ĩnü nixĩ nax Firitéugü yamáxü̃cax̱ nagu i dai. 
18Natürü ga Dabí rü nanangãxü̃ rü ñanagürü: —Taxuxü̃ma chixĩ i cupex̱ewa, 
rü chautanüxü̃ rü taxuxü̃ma nixĩgü i Iraéanegütanüwa nax cuxãx̱te nax 
chixĩxü̃cax̱ ==ñanagürü. 
19Natürü yexguma nawa nanguxgu ga yema ngunexü̃ nax Dabína ngĩxü̃ 
namuxü̃ ga naxacü ga Meráx, rü nüma ga Chaú rü ngĩxü̃ namu nüxna ga to 
ga yatü ga ĩane ga Meorácüãx̱ ga Adriégu ãégaxü̃. 
20Natürü ga yema nai ga Chaúxacü ga Micá, rü Dabímaxã ixãarüãx̱. Rü 
yexguma Chaúmaxã nüxü̃ yaxugügügu ga ngĩchiga, rü nüma ga Chaú rü 
nataãxẽ. 
21Yerü nagu narüxĩnü ga Dabína ngĩxü̃ nax namuxü̃ nax Dabímax̱ yixĩxü̃cax̱ 
rü ngĩma Firitéugümex̱ẽgu nanguxẽẽãxü̃cax̱. Rü yemacax̱ ga nüma ga Chaú 
rü wenaxarü Dabíxü̃ ñanagürü: —Rü ñu̱xmata waxi nixĩ i chauãx̱te quixĩxü̃ 
==ñanagürü. 
22Rü yemawena rü nüma ga Chaú rü norü ngü̃xẽẽruü̃güxü̃ namu rü ñanagürü: 
—¡Pema rü pexicatama namaxã pidexagü i Dabí, rü namaxã nüxü̃ pixu rü 
choma i ãẽx̱gacü nax chixĩxü̃ rü poraãcü nüxü̃ changechaü̃ rü guxãma i pema 
i chorü ngü̃xẽẽruü̃gü rü ta rü nüxü̃ nax pengechaü̃güxü̃ rü penaxwax̱exü̃ nax 
nüma rü chauãx̱te yixĩxü̃, ñapegürü tá nüxü̃! ==ñanagürü. 
23Rü nüma ga yema Chaúarü ngü̃xẽẽruü̃gü rü yéma Dabíxü̃tawa naxĩ rü 
namaxã nüxü̃ nixugü ga yema ore ga Chaú namaxã nüxü̃ ixuxü̃. Natürü nüma 
ga Dabí rü nanangãxü̃ rü ñanagürü: —¿Ẽ̱xna pema nagu perüxĩnüegu i 
natauxchaxü̃ nax wüxíe ya chauxrüxü̃ ngearü diẽruã̃́xẽ rü taxuxü̃ma ixĩxẽ 
nax ãẽx̱gacüxãx̱te tixĩxü̃? ==ñanagürü. 

24Rü nüma ga yema Chaúarü ngü̃xẽẽruü̃gü rü Chaúmaxã nüxü̃ nayarüxugüe 
ga yema ore ga Dabí namaxã nangãxü̃xü̃. 
25Natürü ga nüma ga Chaú ga nagu nax naxĩnüechaü̃ ga ñuxãcü Dabíxü̃ 
Firitéugümex̱ẽgu nax nanguxẽẽchaü̃xü̃, rü yemacax̱ yema norü 
ngü̃xẽẽruü̃gümaxã ñanagürü: —¡Namaxã nüxü̃ pixu i Dabí rü tama 
chanaxwax̱e i diẽru choxna ngĩxü̃ naxã ngĩxcax̱ i chauxacü! Natürü ngẽma 
ngĩtanü i chanaxwax̱exü̃ nixĩ i 100 i Firitéugüchax̱müpex̱echiraü̃gü nax nua 
nanaxü̃ nax ngẽmaãcü nax chanayauxtanüxü̃cax̱ i ngẽma chorü uanügüarü 
chixexü̃ i chomaxã naxügüxü̃ ==ñanagürü. 
26-27Rü nüma ga yema Chaúarü ngü̃xẽẽruü̃gü rü Dabímaxã nüxü̃ nayarüxugü 
ga yema Chaúarü ore. Rü nüma ga Dabí rü nataãxẽ namaxã ga yema Chaú 
naxcax̱ ícax̱axü̃, yerü yemaacü nüxü̃̃́ nanatauxchaxẽẽama nax naãx̱te 
yixĩxü̃cax̱. Rü naxü̃pa ga yema ngunexü̃ ga Chaú namaxã ixunetaxü̃, rü nüma 
ga Dabí rü nananutaquex̱e ga norü churaragü rü inaxũãchi, rü 200 ga 
Firitéugü nayadai. Rü yema Firitéugüchax̱müpex̱echiraü̃gü rü Chaúna 
nayana nax yemaacü naãx̱te yixĩxü̃cax̱. Rü yexguma ga nüma ga Chaú rü 
yema naxacü ga Micá Dabína ngĩxü̃ namu naxmax̱ü̃. 
28Natürü nüma ga Chaú rü nüxü̃ nicuax̱ãchi nax nüma ga Cori ya Tupana rü 
Dabíxü̃ nangü̃xẽẽxü̃, rü naxacü ga Micá rü Dabíxü̃ nangechaü̃xü̃chi. 
29Rü yemacax̱ yexeraãcü Dabíxü̃ namuü̃ rü namaxã narüxuanü ñu̱xmata 
nayumare ga Chaú. 
30Rü yexguma Firitéugüarü churaragümaxã nügü nadai̱x̱ü̃gu, rü nüma ga 
Dabí nixĩ ga guxü̃ma ga togü ga Chaúarü churaragüeruarü yexera norü 
uanügüxü̃ narüporamaexü̃. Rü yemacax̱ nixĩ ga guxü̃ma ga duü̃xü̃gü nüxü̃ 
ngechaü̃güxü̃. 

1 Chamué 19 

Chaú rü Dabíxü̃ nimáxchaü̃ 

1Rü nüma ga Chaú rü nane ga Yonatáü̃xü̃ rü guxü̃ma ga norü churaragüxü̃ 
namu ga Dabíxü̃ nax yamax̱güxü̃cax̱. Natürü nüma ga Yonatáü̃ rü poraãcü 
Dabíxü̃ nangechaü̃. 
2Rü yemacax̱ ga Yonatáü̃ rü Dabímaxã nüxü̃ nixu ga yema nanatüarü ore, rü 
ñanagürü: —Chorü papa ya Chaú rü cuxü̃ timáxchaü̃. Rü ngẽmacax̱ i moxü̃ 
pax̱mama ¡rü naxuãxẽ rü nawa naxũ i ngẽma naane i taxúema nawa cuxü̃ 
dauxü̃, rü ngẽxma icu̱x! 
3Rü choma rü ngẽma naane i nagu quicúxü̃wa tá chaunatümaxã chaxũ. Rü 
cuchigaxü̃ tá tümamaxã chixu, rü ñuxũ ñatagü. Rü yixcama tá cuxü̃ nüxü̃ 
chacuax̱ i ngẽma chaunatüarü ore ==ñanagürü. 
4Rü nüma ga Yonatáü̃ rü nanatü ga Chaúmaxã nidexa rü Dabíétüwa nachogü 
rü ñanagürü: —Pa Ãẽx̱gacüx, tama name i chixexü̃ cuxü namaxã i curü duü̃xü̃ 
i Dabí, erü taxuxü̃ma i chixexü̃ cumaxã naxü. Rü guxü̃ma i ngẽma naxüxü̃wa 
rü cuxcax̱ mexü̃ naxü. 
5¿Ẽ̱xna marü nüxü̃ curüngü̃ma ga yexguma norü maxü̃ ãũcümaxü̃wa 
nayexmaxẽẽgu ga Goriáxü̃ yamax̱gu, rü yemaacü ga Cori ya Tupana rü 
Iraéanecüãx̱güxü̃ guxchaxü̃wa ínanguxü̃xẽxẽ? Cumax, Pa Ãẽx̱gacüx, rü nüxü̃ 
cudau ga yema, rü cutaãxẽ. ¿Rü tü̱xcüü̃, Pa Ãẽx̱gacüx, i cuyamáxchaü̃xü̃ i 
wüxi i duü̃xü̃ i taxuxü̃ma i chixexü̃ cumaxã üxü̃? ¿Rü tax̱acücax̱ tá cuyamax̱ 
ya Dabí? ==ñanagürü. 
6Rü yexguma Chaú nüxü̃ ĩnügu ga yema Yonatáü̃ namaxã nüxü̃ ixuxü̃, rü 
tagaãcü ñanagürü: —Cori ya Tupanaégagu nüxü̃ chixu rü taxũtáma 
chayamax̱ ya Dabí ==ñanagürü. 
7Yexguma ga Yonatáü̃ rü Dabícax̱ nayaca rü namaxã nüxü̃ nixu ga nanatüarü 
dexa. Rü yemawena rü nanatü ga Chaúxü̃tawa namaxã naxũ, rü Dabí rü 
wenaxarü Chaúxü̃tawa nayexma noxrigurüxü̃tama. 
8Rü wenaxarü Firitéugümaxã nügü nadai. Rü Dabí rü inaxũãchi nax 
Firitéugümaxã nügü nadai̱x̱ü̃. Rü Firitéugüxü̃ narüporamae, rü muxũchixü̃ma 
ga Firitéugü nadai. Rü togü rü nayabuxmüxẽxẽ. 

9-10Rü wüxi ga ngunexü̃gu ga Chaú rü napatamachiãwa narüto. Rü norü 
wocae naxmex̱wa nayexma rü Dabí rü napex̱ewa napaxeta. Rü ngürüãchi 
wenaxarü Chaúwa nangu ga chixexü̃ ga naãxẽ ga Tupana nagu muxü̃. Rü 
yemacax̱ Dabíxü̃ nanacu̱x ga norü wocae nax gumamaxã Dabíxü̃ 
yamutanüxü̃cax̱ ĩxtapü̱xwa. Natürü nüma ga Dabí rü ínanapoxü̃ãma ga 
Chaúarü wocae rü ĩxtapü̱xwa narüwax̱. Rü nüma ga Dabí rü niña rü 
yematama chütaxü̃gu nixũ. 
11Rü yexgumatama ga Chaú rü norü duü̃xü̃güxü̃ namu nax Dabípatawa 
naxĩxü̃cax̱ nax nüxna yéma yadaugüxü̃cax̱ rü moxü̃ãcü yamax̱güãxü̃cax̱. 
Natürü Micá ga Dabí naxmax̱ rü ngĩtexü̃ ngĩgürügü: —Ngẽxguma taxũtáma 
quiñaxgu i ñaa chütaxü̃gu, rü moxü̃ ẽxü̃wa rü tá cuyu ==ngĩgürügü. 
12Rü yexgumatama ga Micá rü Dabíxü̃ írüchü̱xüe nawa ga wüxi ga beü̃tána 
ga dauxü̃wa yexmaxü̃, rü yemaacü niña ga Dabí. 
13Rü yemawena ga Micá rü wüxi ga naxchicünax̱ã ga naiwa üxü̃ iyaxu rü 
Dabíarü pechicaxü̃gu inacaxẽxẽ. Rü naeruwa rü cabratax̱a 
imuchapax̱axü̃maxã inaxüyae rü ñu̱xũchi iyadüxü wüxi ga düxruü̃maxã. 
14Rü yexguma Chaú norü duü̃xü̃güxü̃ muxgu nax Dabíxü̃ yayauxgüxü̃cax̱ rü 
Micá rü nüxü̃ yaxu ga nax yadax̱awexü̃ ga Dabí. 
15Natürü Chaú rü wena norü duü̃xü̃güxü̃ namu nax Dabícax̱ yadaugüxü̃, rü 
ñanagürü: —¡Woo norü pechicaü̃wa nangẽxmagu, rü ípenatúxuchi rü nua 
penaga nax chayamáxü̃cax̱! ==ñanagürü. 
16Rü Chaúarü duü̃xü̃gü rü Dabípatagu nachocu, natürü norü pechicaü̃gu 
nüxü̃ inayangaugü i naxchicünax̱ã i naiwa üxü̃ i cabratax̱a 
imuchapax̱axü̃maxã ãyaexü̃. 
17Rü yexguma ga Chaú rü Micáxü̃ ñanagürü: —¿Tü̱xcüü̃, ngẽmaãcü choxü̃ 
cuwomüxẽxẽ, rü cuyañaxẽxẽ i chorü uanü? ==ñanagürü. Rü Micá rü 
inangãxü̃ rü ngĩgürügü: —Erü nüma rü chomaxã nanaxuegu nax choxü̃ 
yamáxü̃ i ngẽxguma chi taxũchima chayañaxẽẽgu ==ngĩgürügü. 

18Rü yemaacü nixĩ ga yañaxü̃ ga Dabí. Rü Ramáwa naxũ Chamuéxü̃tawa, rü 
Chamuémaxã nüxü̃ nixu ga guxü̃ma ga Chaú namaxã üxü̃. Rü yemawena rü 
Dabí rü Chamué rü ĩane ga Naióxwa naxĩ, rü yéma nayexmagü. 
19-20Rü yexguma Chaú nüxü̃ cuax̱gu rü Dabí rü Naióxwa ga Ramáanewa nax 
nayexmaxü̃, rü norü duü̃xü̃güxü̃ yéma namugü nax yanayau̱̱xgüãxü̃cax̱. Rü 
yexguma yéma nangugügu ga Chaúarü duü̃xü̃gü rü nüxü̃ nadaugü ga 
wüxitücumü ga Tupanaarü orearü uruü̃gü ga Tupanaãxẽ nüxna nguxü̃. Rü 
Chamué nixĩ ga namaxã icuáxü̃ ga yema. Rü yexgumatama Chaúarü 
duü̃xü̃güna nangu ga Tupanaãxẽ, rü nümagü rü ta inanaxügü nax Tupanaarü 
oremaxã yadexagüxü̃. 
21Rü yemaxü̃ nacuax̱gu ga Chaú, rü togü ga norü duü̃xü̃güxü̃ yéma namugü. 
Natürü yemagü rü tá rü yexguma yéma nangugügu rü Tupanaãxẽ nüxna 
nangu rü inanaxügüe nax Tupanaarü oremaxã yadexagüxü̃. Rü norü 
tomaepü̱xtücumü inamuãchitanü ga Chaú, rü yema duü̃xü̃gü rü ta rü 
yematama nüxü̃ nangupetü. 
22-23Rü yexguma ga Chaú rü düxwa nümaxüchi inaxũãchi nax Ramáwa 
naxũxü̃. Rü yexguma Checúwa yexmaxü̃ ga taxü̃ ga dexáchicawa nanguxgu 
rü Chamuécax̱ rü Dabícax̱ ínaca. Rü wüxi ga duü̃xü̃ rü nanangãxü̃ rü 
ñanagürü: —Naióxwa i Ramáanewa nangẽxmagü ==ñanagürü. Rü nüma 
ga Chaú rü yéma naxũ. Natürü Cori ya Tupanaãẽ rü nüxna rü ta nangu, rü 
inanaxügü nax Tupanaarü oremaxã yadexaxü̃. Rü yemaacütama ínixũãma 
ñu̱xmata Naióxwa nangu ga ĩane ga Ramáwa. 
24Rü naétü ínacuxuchi ga naxchiru, rü guxü̃ma ga yema ngunexü̃ rü chütaxü̃ 
rü Chamuépex̱ewa ngexchiruãcü Tupanaarü oremaxã nidexa. Rü ngéma nixĩ 
i nangóxü̃ i ore i ñaxü̃: —¿Chaú rü ta ẽx̱na Tupanaarü orearü uruxü̃ nixĩ? 
==ñaxü̃. 

1 Chamué 20 

Yonatáü̃ rü Dabíxü̃ narüngü̃xẽxẽ 

1Dabí rü Naióxwa niña ga Ramáwa rü Yonatáü̃ íyexmaxü̃wa naxũ nax 
namaxã nüxü̃ yanaxuxü̃cax̱, rü ñanagürü: —¿Tax̱acü ẽx̱na chaxü i chomax? 
¿Tax̱acü ẽx̱na nixĩ i chorü chixexü̃? ¿Tax̱acürü chixexü̃ tümamaxã chaxü ya 
cunatü rü ngẽmacax̱ chau̱̱xcax̱ tadauxü̃ rü choxü̃ timáxchaü̃xü̃? 
==ñanagürü. 
2Rü nüma ga Yonatáü̃ nanangãxü̃ rü ñanagürü: —Tupana rü tama nanaxwax̱e 
nax cuyuxü̃. ¡Taxũtáma cuxü̃ timax̱! ¡Nagu rüxĩnü rü chaunatü rü taxuxü̃ma 
i tax̱acü taxü ega tama chomaxã nüxü̃ tixuxíragu woo íxraxü̃ rüex̱na tax̱acü 
i taxü̃! ¿Tü̱xcüü̃ ya chorü papa i tama chomaxã nüxü̃ tixuxchaxü̃xü̃ i ngẽma 
nax cuxü̃ timáxchaü̃xü̃? Rü taxũtáma ngẽmaãcü nixĩ ==ñanagürü. 
3Natürü ga Dabí rü nüxü̃ nixuchigüama rü ñanagürü: —Curü papa rü meama 
nüxü̃ tacuax̱ nax cuma rü choxü̃ cungechaü̃xü̃ rü ngẽmacax̱ nixĩ i tama 
cumaxã nüxü̃ tixuxchaü̃xü̃ erü chi tümamaxã cunu. Natürü Cori ya 
Tupanaégagu rü cuégagutama cumaxã nüxü̃ chixu nax marü choxü̃ 
yangaicaxü̃ nax chayuxü̃ ==ñanagürü. 
4Rü yexguma ga Yonatáü̃ rü nüxna naca rü ñanagürü: —¿Tax̱acü i 
cunaxwax̱exü̃ nax cuxcax̱ chaxüxü̃? ==ñanagürü. 
5-6Dabí nanangãxü̃ rü ñanagürü: —Dücax, moxü̃ tá nixĩ i ngexwacaxü̃cü ya 
tauemacüarü petachiga, rü guxü̃guma ngẽma petacax̱ ãẽx̱gacümaxã ícharüto 
nax chachibüxü̃. ¡Natürü choxü̃ ínamuxũchi nax naanegu chayarücúxü̃cax̱ 
ñu̱xmata pax̱maacüarü yáuanecü! Rü ngẽxguma tá curü papa chau̱̱xcax̱ 
ícaxgu, ¡rü tümamaxã nüxü̃ ixu nax marü cuxna chacaxü̃ nax chorü ĩane ya 
Beréü̃wa chaxũxü̃ erü guxü̃ma i chautanüxü̃ rü ngéma nanaxüchigagü nax 
yaguãxü̃ i ãmare i taunecüarü gu̱xgu! 
7Ngẽxguma mea cuxü̃ tangãxü̃gu ya cunatü rü ngẽmawa tá nüxü̃ chacuax̱ nax 
nataxuma i guxchaxü̃ i nagu tarüxĩnüxü̃ rü tá chataãxẽ. Natürü ngẽxguma 
tanuxgux rü ngẽmawa tá nüxü̃ cucuax̱ nax choxü̃ timáxchaü̃xü̃. 
8Rü choma nax curü duü̃xü̃ chixĩxü̃ rü chanaxwax̱e i choxü̃ curüngü̃xẽxẽ erü 
cuma rü ñu̱xũchi choma rü marü Tupanapex̱ewa wüxi i uneta yigümaxã taxü 

nax yigü ingechaü̃güxü̃. Rü ngẽmacax̱ rü ngẽxguma chi tax̱acürü chixexü̃ 
chaxüxgu rü chanaxwax̱e i cumatama choxü̃ quimax̱ rü taxucax̱ma 
cunatüxü̃tawa choxü̃ cuga nax choxü̃ timáxü̃cax̱ ==ñanagürü. 
9Natürü ga Yonatáü̃ rü nanangãxü̃ rü ñanagürü: —Choma rü tagutáma ngẽma 
chaxü. Natürü ngẽxguma nüxü̃ chacuáxchigagu nax cuxü̃ timáxchaü̃xü̃ ya 
chaunatü rü tá cumaxã nüxü̃ chixu ==ñanagürü. 
10Yexguma ga Dabí rü nüxna naca rü ñanagürü: —¿Natürü texé tá chomaxã 
nüxü̃ tixu ega choxü̃ timáxchaü̃gu ya cunatü? ==ñanagürü. 
11Rü Yonatáü̃ nanangãxü̃ rü ñanagürü: —¡Chowe rüxũ rü naanewa taxĩ! 
==ñanagürü. Rü yexguma ga yema taxregü rü nügümaxã naanewa naxĩ. 
12Rü yéma rü nüma ga Yonatáü̃ rü Dabíxü̃ ñanagürü: —Cori ya Iraétanüxü̃arü 
Tupanaégagu cumaxã nüxü̃ chixu rü moxü̃ rüex̱na pax̱maacü i ñaatama i 
oragu rü chaunatüna tá chaca nax tax̱acü yixĩxü̃ i cumaxã nagu tarüxĩnüxü̃. 
Rü ngẽxguma ngẽma cumaxã nagu tarüxĩnüxü̃ rü namexgu rü tá nua cuxcax̱ 
chamuga. 
13Natürü ngẽxguma chaunatü cuxü̃ imáxchaü̃gu, ¡rü Tupana poraãcü choxü̃ 
poxcu ega tama cumaxã nüxü̃ chixuxgu rü tama cuxü̃ charüngü̃xẽẽgu nax 
quiñaxü̃cax̱! ¡Rü Cori ya Tupana cuxü̃ rüngü̃xẽxẽ yema chaunatüxü̃ 
nangü̃xẽẽxü̃rüxü̃! 
14-15Rü ngẽxguma chi chamaxyane nawa cunguxgu nax Iraéanearü ãẽx̱gacü 
quixĩxü̃ rü chanaxwax̱e i chomaxã cumecüma ngẽma Cori ya Tupana cumaxã 
mecümaxü̃rüxü̃. Rü ngẽxguma chayuyane yixĩxgu rü chanaxwax̱e i 
chautanüxü̃maxã cumecüma. ¡Rü Cori ya Tupana cuxü̃ rüporamaexẽxẽ nüxü̃ 
i curü uanügü nax cuyanaxoxẽxẽxü̃cax̱! ==ñanagürü. 
16Rü yemaacü ga Yonatáü̃ rü Dabímaxã inaxüga. 
17Rü ñu̱xũchi nüma ga Yonatáü̃ rü Dabímaxã nüxü̃ nixu nax nüma rü ta 
wenaxarü Yonatáü̃maxã inaxunetaxü̃ yerü poraãcü nüxü̃ nangechaü̃ yema 
nügütama nangechaü̃xü̃rüxü̃. 

18Rü ñu̱xũchi nüma ga Yonatáü̃ rü ñanagürü nüxü̃: —Rü moxü̃ nixĩ i 
ngexwacaxü̃cü ya tauemacüarü petachiga, rü ngéma tá cutauxchica erü 
ngẽma cuxmax̱wax̱e rü tá nangeãcu. 
19Natürü norü tomaepü̱x i ngunexü̃gu rü yexera tá nüxü̃ nacuax̱gü nax 
cutaxuxü̃ma. ¡Rü ngẽmacax̱ ngẽma nachica ga ü̃pa nagu quicúxü̃wa naxũ, rü 
ñu̱xũchi yimá nuta ga Echéxgu ãégacügu icu̱x! 
20-21Choma rü tá tomaepü̱x i chuxchi ngéma chamaxü̃, ñoma wüxi i tax̱acü 
imaxü̃xü̃rüxü̃. Rü tá ñacharügü nüxü̃ i ngẽma chorü ngü̃xẽẽruxü̃: “¡Naxcax̱ 
yadau ya yimá chauxnegü!” ñacharügü tá. Rü ngẽxguma ñachagu: “Rü yima 
chauxne rü numamaxü̃ra nangẽxma ¡rü yayaxu!” ñachagu, rü ngẽmawa tá 
nüxü̃ cucuax̱ nax nataxuxü̃ma i ãũcümaxü̃, rü taxũtáma tax̱acü cuxü̃ 
naxüpetü. Rü aixcüma Tupanaégagu cumaxã nüxü̃ chixu. 
22Natürü ega nüxü̃ ñachagu: “Yéamaxü̃ra nangẽxmagü ya chauxnegü”, 
ñachagu, rü name nixĩ i quixũgachi, erü Cori ya Tupana rü nanaxwax̱e nax 
quixũgachixü̃. 
23Rü ngẽma tórü unetagü i yigümaxã nüxü̃ ixuxü̃wa rü Cori ya Tupana nixĩ 
ya guxü̃gutáma taétüwa ücü ==ñanagürü. 
24Dabí rü naanegu nayarücu̱x. Rü yexguma wena ngexwaca nango̱xgu ya 
tauemacüarü petachigawa nangu̱xgu rü nüma ga ãẽx̱gacü ga Chaú rü 
mechawa nayarüto nax nachibüxü̃cax̱. 
25Yema tochicaxü̃ ga ĩxtapü̱xwaama üxü̃ ga ai̱x̱rüguma nawa natooxü̃wa 
narüto ga ãẽx̱gacü. Rü nüma ga Yonatáü̃ rü napex̱ewa narüto rü nüma ga 
Abnéx rü Chaúcüwawatama narüto. Rü yema Dabí nawa rütoxü̃ ga 
naxmax̱wex̱e rü nangeãcu. 
26Yema ngunexü̃gu ga Chaú rü taxu ñanagürümare, yerü ñaxü̃gu narüxĩnü: 
—Ngürüãchi tax̱acü nüxü̃ nangupetü rü tama Tupanapex̱ewa nügü namexẽxẽ 
rü ngẽmacax̱ tama nua naxũ ==ñaxü̃gu narüxĩnü. 
27Natürü moxü̃ãcü ga norü taxre ga ngunexü̃gu ga petachiga rü ta nangeãcu 
ga yema naxmax̱wex̱e. Rü yexguma ga Chaú rü nane ga Yonatáü̃na naca rü 

ñanagürü: —¿Tü̱xcüü̃ tama nua naxũ ga ĩnex ga Ichaxí nane nax 
nachibüxü̃cax̱ rü woo ñu̱xmax? ==ñanagürü. 
28-29Rü nüma ga Yonatáü̃ nanangãxü̃ rü ñanagürü: —Nüma ga Dabí rü choxü̃ 
nacaa̱x̱ü̃ nax Beréü̃wa naxũxü̃cax̱ erü naenexẽ naxcax̱ nangema nax ngéma 
naxũxü̃cax̱ naxcax̱ ga yema peta ga nagu Tupanacax̱ ínaguxü̃ ga taunecüarü 
ãmare ga Beréü̃wa. Rü ngẽxgumarüxü̃ ta chomaxã nüxü̃ nixu rü ngẽxguma 
nüxna chanaxãxgu i ngẽma ngü̃xẽxẽ rü paxa tá natanüxü̃xü̃tawa ínayadau. 
Rü ngẽmacax̱ nixĩ i tama nua naxũxü̃ nax cumaxã nachibüxü̃cax̱ 
==ñanagürü. 
30Yexguma ga Chaú rü Yonatáü̃maxã nanu rü nüxü̃ ñanagürü: —Chixexü̃ i 
mama nane quixĩ. ¿Cuxcax̱ rü tama nüxü̃ chacuáxü̃ nax Ichaxí 
nanemücüxüchi quixĩxü̃? Rü ngẽma rü wüxi i ãne nixĩ i cuxcax̱ rü cuécax̱. 
31Rü ñu̱xma nax ñoma i naanewa namaxü̃xü̃ i ngẽma Dabí rü cuma rü 
ãũcümaxü̃wa cungexma rü tagutáma Iraétanüxü̃arü ãẽx̱gacüwa cungu. Rü 
ngẽmacax̱ chanaxwax̱e i duü̃xü̃güxü̃ naxcax̱ cuyadauxẽxẽ nax nua 
nagagüãxü̃cax̱, erü tanaxwax̱e nax nayuxü̃ ==ñanagürü. 
32Natürü nüma ga Yonatáü̃ nanangãxü̃ rü ñanagürü: —¿Tax̱acücax̱ tá 
inayuxü̃? ¿Tax̱acürü chixexü̃ ẽx̱na naxü? ==ñanagürü. 
33Rü nüma ga Chaú rü nanayaxu ga norü wocae nax Yonatáü̃xü̃ nacuáxü̃cax̱. 
Rü yemawa Yonatáü̃ nüxü̃ nacuax̱ nax aixcüma Dabíxü̃ yamáxchaü̃xü̃ ga 
nanatü. 
34Rü yemacax̱ ga Yonatáü̃ rü nanuxũchi, rü inayuxnagü ga mechawa. Rü 
tama nachibü ga norü taxre ga ngunexü̃gu ga yema petawa, yerü poraãcü 
Dabícax̱ nangechaü̃ rü nanatü rü poraãcü ngúxü̃ nüxü̃ ningexẽxẽ. 
35Rü moxü̃ãcü ẽxü̃wa rü yema ora ga Dabímaxã nagu naxunetaxü̃ rü nüma 
ga Yonatáü̃ rü naanewa naxũ namaxã ga wüxi ga norü ngü̃xẽẽruxü̃ ga 
ngextü̱xüxü̃. 
36Rü yexguma yema nachicawa nangugügu rü yema norü ngü̃xẽẽruü̃xü̃ namu 
nax inañaãchixü̃cax̱ rü naxcax̱ nadauxü̃cax̱ ga guma naxnegü ga yexma 

namax̱güne. Rü nüma ga yema ngü̃xẽẽruxü̃ rü inañaãchi, rü yexgumayane rü 
nüma ga Yonatáü̃ rü nai ga naxne nawe narümaxü̃ rü norü yexeragu 
nayangu. 
37Yexguma yema norü duü̃xü̃ nawa nanguxgu ga yema nachica ga chuxchi 
nagu nguxü̃, rü Yonatáü̃ rü tagaãcü nüxna nacagü ga yema norü ngü̃xẽẽruxü̃ 
rü ñanagürü: —Curü yéamaxü̃ra nixĩ i nangẽxmaxü̃ ya yima chuxchi 
==ñanagürü. 
38-39Rü wenaxarü yema norü ngü̃xẽẽruü̃na tagaãcü nacagü rü ñanagürü: —
¡Paxa inañaachi rü taxṹ i cuyachaxãchixü̃! ==ñanagürü. Rü yema 
Yonatáü̃arü ngü̃xẽẽruxü̃ rü nanade ga guma chuxchigü rü norü corina 
nayana. Natürü tama nüxü̃ nacuax̱ nax tax̱acüchiga yixĩxü̃ ga yema. Rü 
Yonatáü̃ rü Dabíxicatama nixĩ ga nüxü̃ cuax̱güxü̃ ga yema cuax̱ruxü̃. 
40Rü yemawena ga Yonatáü̃ rü norü ngü̃xẽẽruxü̃na nanana ga guma naxnegü, 
rü ñu̱xũchi nanamu nax nachiü̃wa nanaxãxü̃cax̱ ga ĩanewa. 
41Rü yexguma marü íyaxũxgux ga yema Yonatáü̃arü ngü̃xẽẽruxü̃, rü Dabí rü 
nixũxũ ga yema nutatanüwa ga íyacúxü̃wa. Rü waixü̃müanegu 
tomaepü̱xcüna Yonatáü̃pex̱egu nayangücuchi. Rü ñu̱xũchi nügü nachúxgü rü 
wüxigu naxauxe. Natürü Dabí rü yexeraãcü naxaxu. 
42Yexguma ga Yonatáü̃ rü Dabíxü̃ ñanagürü: —¡Taãxẽãcüma nataegu! Cuma 
rü ñu̱xũchi choma rü marü Tupanaégagu nüxü̃ tixugü nax guxü̃gutáma mexü̃ 
i yigümücügü nax ixĩgüxü̃. Rü Tupanana taca nax guxü̃gutáma tamaxã 
nangẽxmaxü̃ i yixema taxre, rü ñu̱xũchi namaxã i ngẽma cutaagü rü 
chautaagü ==ñanagürü. Rü yemawena ga Dabí rü nixũ, rü nüma ga 
Yonatáü̃ rü ĩanecax̱ nataegu. 

1 Chamué 21 

Chaúcha̱xwa nixũ ga Dabí 

1Rü nüma ga Dabí rü ĩane ya Nóxwa naxũ nax chacherdóte ya Aimérexü̃ 
íyadauxü̃cax̱. Rü yexguma Dabíxü̃ nadau̱̱xgu ga Aimérex rü nabai̱x̱ãchiãxẽ rü 

Dabína naca rü ñanagürü: —¿Tü̱xcüü̃ cuxicatama nua cuxũ rü taxuxü̃ma 
cuxü̃ ínixümücü? ==ñanagürü. 
2Rü nüma ga Dabí rü nanangãxü̃ rü Aimérexü̃ ñanagürü: —Ãẽx̱gacü rü nua 
choxü̃ namu nax chayanguxẽẽxü̃cax̱ i ngẽma nüma choxü̃ namuxü̃. Natürü 
tama nanaxwax̱e nax texé nüxü̃ cuáxü̃ nax tax̱acücax̱ nua choxü̃ namuxü̃ rü 
tax̱acü yixĩxü̃ i norü ore i nua namuxü̃. Rü ngẽmacax̱ i ngẽma chorü duü̃xü̃gü 
rü tama chowe narüxĩ. Rü to i nachicagu namaxã chaxuneta nax ngẽxma 
nüxü̃ chayangauxü̃cax̱. 
3¿Dücax, rü tax̱acürü cuwemü cuxü̃̃́ nangẽxma? ¡Rü choxna naxã i 5 i paũ 
rüex̱na tax̱acü i cuxü̃̃́ ngẽxmaxü̃! ==ñanagürü. 
4Rü yexguma nüma ga gumá chacherdóte rü nanangãxü̃ rü ñanagürü: —
Ngẽma paũ i choxü̃̃́ ngẽxmaxü̃ rü tama ngexü̃rüüxü̃ i paũmare nixĩ erü ngẽma 
choxü̃̃́ ngẽxmaxü̃ rü marü Tupanana chanaxuaxü̃. Natürü tá cuxna chanaxã 
ega ngẽxguma ngẽma curü duü̃xü̃gü rü tama ngexü̃ nadaugügu 
==ñanagürü. 
5Rü nüma ga Dabí rü nanangãxü̃ rü ñanagürü: —Guxü̃guma ngẽxguma daiwa 
taxĩxgu rü tama toxmax̱gümaxã tamaxẽ. Rü woo tama daiwa taxĩxü̃ i ñu̱xma 
natürü guxü̃ma i ngẽma chorü duü̃xü̃gü rü marü Tupanacax̱ nügü nimexẽẽgü 
naxü̃pa nax itaxĩãchixü̃. Rü ngẽmacax̱ i ñu̱xma rü marü Tupanapex̱ewa nime 
==ñanagürü. 
6Rü yexguma nüma ga gumá chacherdóte rü Dabína nanana ga yema paũ ga 
Tupanacax̱ ixĩxü̃ yerü nataxuma ga to ga paũ. Natürü yematama ga 
ngunexü̃gu rü mecha ga üünexü̃wa nanade ga yema paũ ga Dabína nanaxü̃, 
rü yemachicüxü yexma nananu ga ngexwacaxü̃xü̃ ga paũ ga inaixü̃. 
7Rü yema ngunexü̃gu rü yéma Tupanapatawa nayexma ga wüxi ga Chaúarü 
ngü̃xẽẽruxü̃ ga woetama yéma yexmaxü̃. Rü nüma rü wüxi ga Edóü̃tanüxü̃ 
nixĩ rü Doéxgu naxãéga. Rü nüma rü Chaúarü carnérugüarü dauruü̃güeru 
nixĩ. 

8Rü yexguma ga nüma ga Dabí rü Aimérexü̃ ñanagürü: —¿Nayima i curü 
wocae rüex̱na curü tara? Erü ñu̱xãẽãcü nua choxü̃ namu ya ãẽx̱gacü rü 
ngẽmacax̱ taxuxü̃ma i chorü tara rüex̱na to i chauxne íchinge ==ñanagürü. 
9Rü nüma ga gumá chacherdóte rü nanangãxü̃ rü ñanagürü: —Choxü̃̃́ 
nangẽxma i ngẽma norü tara ga yema Firitéu ga Goriáx ga Eráarü 
doxonexü̃gu quimáxü̃. Rü ngẽma Tupanaarü efóx íxüxü̃cax̱wex̱gu naxǘ. Rü 
wüxi i naxchirumaxã nanuque. ¡Rü ẽcü nayaxu rü yange ega cunaxwax̱egu! 
Erü to i naxne rü choxü̃̃́ nataxuma ==ñanagürü. Rü yexguma nüma ga Dabí 
rü nanangãxü̃ rü ñanagürü: —¡Ẽcü nua naxã! Erü nataxuma i tara i ngẽmaxü̃ 
rümemaexü̃ ==ñanagürü. 
10Rü yematama ngunexü̃gu nixũchigü ga Dabí nax Chaúchax̱wa yaxũxü̃. Rü 
Firitéugüarü ĩane ga Gáxwa naxũ. Rü yexguma yéma nanguxgu rü guma 
ĩanearü ãẽx̱gacü ga Aquíxü̃tawa naxũ. 
11Rü gumá ãẽx̱gacü ga Aquíarü churaragüerugü rü nüxü̃ ñanagürügü: —Ñaa 
nixĩ i Dabí i Iraétanüxü̃arü ãẽx̱gacü ixĩxü̃. Rü ngẽmachigagu nixĩ i 
íyaxüãchixü̃güxü̃ rü nawiyaegüxü̃ namaxã i ñaxü̃ i wiyae: “Chaú rü nanadai 
i 1,000 i churaragü, natürü Dabí rü nanadai i 10,000”, ñaxü̃ i wiyae 
==ñanagürügü. 
12Rü yexguma yemaxü̃ naxĩnügu ga Dabí rü Gáxarü ãẽx̱gacü ga Aquíxü̃ 
namuü̃. 
13Rü yemacax̱ yema yéma yexmagüxü̃pex̱ewa nügü naxãũãẽxẽẽneta. Rü ĩãx̱ 
nawütü rü nügüchinaguwa nichuruax̱ẽẽneta. 
14-15Rü yexguma nüma ga Aquí rü norü churaragüeruxü̃ ñanagürü: —Rü pema 
nax nüxü̃ pedauxü̃ i ñaa yatü nax naxãũãẽxü̃, ¿rü tü̱xcüü̃ i nua chauxü̃tawa 
penagaxü̃? ¿Rü pema nüxü̃ pecuax̱gu rü choxü̃̃́ nataxuma i ãũãẽxü̃ i 
chauxü̃tawa rü ngẽmacax̱ nua penaga nax nua chauchiü̃wa ngeãxẽ 
naxüxü̃cax̱? ==ñanagürü. 

1 Chamué 22 

1Rü nüma ga Dabí rü nixũchigü ga yéma, rü ãxmaxü̃ ga Aduráü̃gu nayarücu̱x. 
Rü yexguma naenexẽgü rü guxü̃ma ga natanüxü̃ nüxü̃ cuax̱gügu rü naxü̃tawa 
naxĩ rü nayaxümücügü. 
2Rü yexgumarüxü̃ ta naxü̃tawa naxĩ ga yema duü̃xü̃gü ga ãẽx̱gacü 
ngetanüãcü puracüexẽẽxü̃ rü yema duü̃xü̃gü ga nangetanügüxü̃ rü yema 
duü̃xü̃gü ga tama ãẽx̱gacümaxã taãẽgüxü̃. Rü nüma ga Dabí rü yema 
duü̃xü̃güeru nixĩ. Rü yema duü̃xü̃gü ga Dabíwe rüxĩxü̃ rü 400 ga yatügüwa 
nangu. 
3Rü yéma inaxũãchi ga Dabí rü Mispáwa naxũ ga Moáanewa. Rü Moáarü 
ãẽx̱gacüxü̃ ñanagürü: —Rü cuxna chaca, Pa Ãẽx̱gacüx, nax chaunatü rü 
chaué napexü̃tawa tangexmagüxü̃cax̱ ñu̱xmatáta Cori ya Tupana choxü̃ nawé 
i ngẽma chomaxã nanaxwax̱exü̃ ==ñanagürü. 
4Rü yemacax̱ ga Dabí rü nanatüxü̃ rü naeü̃ Moáarü ãẽx̱gacüxü̃tawa tüxü̃ 
nagagü. Rü yéma tayexmagü ga yexguma Dabí yema ãxmaxü̃gu yacu̱xyane. 
5Rü wüxi ga ngunexü̃gu ga Tupanaarü orearü uruxü̃ ga Gáx rü Dabíxü̃ 
naxuxcu̱xẽ rü ñanagürü: —¡Taxṹ i ngẽma ãxmaxü̃gu curüxã̃́ũxü̃! ¡Rü 
Yudáarü naanewa naxũ! ==ñanagürü. Rü yemacax̱ ga nüma ga Dabí rü nixũ 
rü naixnecü ga Érewa nangu. 

Chaú rü Nóxwa yexmagüxü̃ ga chacherdótegüxü̃ nadai 

6-7Rü yexguma ga Chaú rü Guibeáwa nayexma. Rü guma maxü̃newa rüxüxü̃ 
ga pamatüxü̃wa narüto. Rü norü wocae rü nanange, rü guxü̃ma ga norü 
churaragüerugü rü nüxü̃ ínachimaeguãchi. Rü yexguma nüxü̃ nacuax̱gu nax 
ngextá nayexmagüxü̃ ga Dabí namaxã ga yema yatügü ga naxümücügüxü̃, rü 
nüma ga Chaú rü ñanagürü nüxü̃ ga norü churaragüerugü ga nüxü̃ 
íchimaeguãchixü̃: —Pa Yatügü i Bẽyamíü̃tanüxü̃x, ¡choxü̃ iperüxĩnüe! ¿Ẽ̱xna 
pema nüxü̃ pecuax̱gu rü Ichaxí nane i Dabí rü tá guxãna nanaxã i perü 
naanegü rü perü úbanecügu, rü tá pexü̃ naxuneta ya guxãma i pema nax norü 
churaragüeru pixĩgüxü̃cax̱? 
8Rü ñu̱xma nüxü̃ chacuax̱ i tax̱acücax̱ guxãma i pema rü chomaxã penuexü̃. 
Rü taxúema chomaxã nüxü̃ tixu rü ngẽma chaune i Yonatáü̃ rü Ichaxí nane i 

Dabímaxã inaxügaxü̃. Rü taxúema i pema rü chau̱̱xcax̱ pixoegaãxẽ. Rü 
taxúema chomaxã nüxü̃ tixu nax chaune rü chomaxã naxuanüxü̃, rü nüxü̃ 
nangü̃xẽẽxü̃ i Dabí nax choxü̃ íyacu̱xeü̃xü̃cax̱ nax ngẽmaãcü choxü̃ 
yamáxü̃cax̱. Rü ngẽma nixĩ i ñu̱xma chomaxã naxüxü̃ ==ñanagürü. 
9Rü yexguma ga Doéx ga Edóü̃cüãx̱ ga Chaúarü churaragüerutanüwa 
yexmaxü̃, rü Chaúxü̃ nangãxü̃ rü ñanagürü: —Choma rü nüxü̃ chadau ga 
Ichaxí nane ga Dabí ga yexguma Nóxwa naxũxgu nax chacherdóte ga 
Aimérex ga Aitúx nanemaxã yadexaxü̃. 
10Rü nüma ga Aimérex rü Cori ya Tupanana naca nax Dabíxü̃ nangü̃xẽẽxü̃cax̱. 
Rü õnagü nüxna naxã, rü ñu̱xũchi nüxna nanaxã ga Firitéu ga Goriáxarü tara 
==ñanagürü. 
11-12Rü yexguma ga Chaú rü norü duü̃xü̃güxü̃ namu nax chacherdóte ga 
Aimérexcax̱ yacagüxü̃cax̱ namaxã ga guxü̃ma ga chacherdótegü ga natanüxü̃ 
ixĩgüxü̃ ga guma ĩane ga Nóxwa yexmagüxü̃. Rü yexguma guxü̃ma ga 
chacherdótegü ãẽx̱gacüpex̱ewa ngugügu rü nüma ga Chaú rü Aimérexü̃ 
ñanagürü: —¡Mea choxü̃ írüxĩnü, Pa Aitúx nanex! ==ñanagürü. Rü nüma 
ga Aimérex rü nanangãxü̃ rü ñanagürü: —Íchamemare, Pa Ãẽx̱gacüx, nax 
cuxü̃̃́ icharüxĩnüxü̃ ==ñanagürü. 
13Rü nüma ga Chaú rü nüxna naca rü ñanagürü: —¿Tü̱xcüü̃ i cuma rü wüxigu 
ngẽma Ichaxí nane i Dabímaxã chomaxã penuexü̃? Cuma i chacherdóte rü 
nüxna cunaxã i paũ rü wüxi i tara, rü ñu̱xũchi Cori ya Tupanaarü ngü̃xẽẽcax̱ 
Dabíaxü̃̃́ ícuca nax chomaxã naxuanüxü̃cax̱ rü choxü̃ íyacu̱xeü̃xü̃cax̱ ngẽma 
ñu̱xma naxüxü̃rüxü̃ ==ñanagürü. 
14Rü yexguma ga Aimérex rü ãẽx̱gacüxü̃ nangãxü̃ rü ñanagürü: —¿Texé i 
guxü̃ma i curü churaragüerutanüwa, Pa Ãẽx̱gacüx, i aixcüma cuga ĩnüxe 
Dabírüxü̃? Rü naétü, Pa Ãẽx̱gacüx, rü cuãx̱te nixĩ rü naeru nixĩ i ngẽma 
churaragü i cuxna daugüxü̃. Rü ngẽmacax̱ natachiga i cupatawa, Pa 
Ãẽx̱gacüx. 
15¿Cuma nagu curüxĩnügu rü ñu̱xmaricatama nixĩ i Cori ya Tupanana 
chacaxü̃ nax Dabíxü̃ nangü̃xẽxẽxü̃cax̱? Tama nixĩ. Rü ngẽmacax̱, Pa 

Ãẽx̱gacüx, rü tama name nax choxna cunaxuxü̃ i choma nax curü duü̃xü̃ nax 
chixĩxü̃ rü tama name nax nüxna cunaxuxü̃ i chautanüxü̃. Chomax rü tama 
nüxü̃ chacuax̱ nax tax̱acürü guxchaxü̃ nangẽxmaxü̃ ==ñanagürü. 
16Natürü nüma ga ãẽx̱gacü ga Chaú rü ñanagürüama: —¡Cumaxã nüxü̃ chixu, 
Pa Aimérex, rü cuma rü guxü̃ma i cutanüxü̃ rü aixcüma tá pexü̃ chadai! 
==ñanagürü. 
17Rü yexgumatama rü nüma ga ãẽx̱gacü rü norü dauruü̃xü̃ namu rü 
ñanagürü: —¡Penadai̱x̱ i ngẽma Cori ya Tupanaarü chacherdótegü! Erü 
nümagü rü Dabíwa naxügü, rü woo nüxü̃ nax nacuax̱güchiréxü̃ nax Dabí rü 
chau̱̱xchax̱wa yañaxü̃, rü tama chomaxã nüxü̃ nayarüxugüe ==ñanagürü. 
Natürü ga yema ãẽx̱gacüarü dauruü̃gü rü taxuxü̃ma naxunagümex̱ẽchaü̃ yerü 
namuü̃e nax Cori ya Tupanaarü chacherdótegüxü̃ nadai̱x̱ü̃. 
18Rü yemacax̱ nüma ga ãẽx̱gacü rü Doéx ga Edóü̃tanüxü̃xü̃ namu rü 
ñanagürü: —¡Cumax nadai! ==ñanagürü nüxü̃. Rü yexguma ga Doéx rü 
yema chacherdótegücax̱ niña. Rü yema ngunexü̃gu rü nanadai ga 85 ga 
chacherdótegü ga naxchiru ga línunaxcax̱gu icu̱xgüxü̃. 
19Rü yemawena rü chacherdótegüarü ĩane ga Nóxwa naxũ ga Chaú. Rü 
taramaxã nanadai ga duü̃xü̃gü ga iyatüxü̃, rü ngexegü, rü buxü̃gü. Rü woo 
õxchanagü ya ngexwaca íxraexe tüxü̃ nadai. Rü yexgumarüxü̃ ta nanadai ga 
guxü̃ma ga tümaarü wocagü, rü búrugü, rü carnérugü. 
20Natürü chacherdóte ga Aimérex nane ga Abiatá rü niña, rü Dabí 
íyexmaxü̃wa naxũ. 
21Rü yéma nüxü̃ narüxu nax Chaú rü Cori ya Tupanaarü chacherdótegüxü̃ 
nadai̱x̱ü̃. 
22Rü Dabí rü nanangãxü̃ rü ñanagürü: —Choma rü yema ngunexü̃gu nüxü̃ 
chacuax̱ nax yéma nayexmaxü̃ ga Doéx, rü ñu̱xũchi tá Chaúmaxã choxü̃ 
yaxuxü̃. Chaugagu nixĩ i nayuexü̃ i guxü̃ma i cutanüxü̃. 

23¡Natürü nua chauxü̃tawa nangẽxma rü taxṹ i cumuü̃xü̃! Erü ngẽma cuxü̃ 
imáxchaü̃xü̃ rü choxü̃ rü ta nimáxchaü̃. Natürü i choma rü tá cuxü̃ íchapoxü̃ 
==ñanagürü. 

1 Chamué 23 

Dabí rü Firitéugüme̱xẽwa ĩane ga Queiráxü̃ ínanguxuchixẽxẽ 

1-2Rü wüxi ga ngunexü̃gu ga Firitéugü rü ĩane ga Queirágu nachocu, rü trigu 
ga yexwacax púxü̃ rü naxcax̱ nangĩx̱gü. Rü yexguma yemaxü̃ Dabímaxã 
yaxugügu, rü nüma ga Dabí rü Cori ya Tupanana naca, rü ñanagürü: —
¿Choxü̃̃́ cunatauxchaxẽxẽxü̃ nax ngẽma Firitéugüxü̃ chayadai̱x̱ü̃? 
==ñanagürü. Rü nüma ga Cori ya Tupana rü nanangãxü̃ rü ñanagürü: —
Ngü̃, ¡rü yadai̱x̱ i ngẽma Firitéugü rü naxmex̱wa ínanguxü̃xẽxẽ i ngẽma 
duü̃xü̃gü i ĩane ya Queirácüãx̱gü ==ñanagürü. 
3Natürü ga Dabíarü duü̃xü̃gü rü Dabíxü̃ ñanagürügü: —Nua Yudáanewa nax 
ingẽxmagüxü̃ rü nüxü̃ tamuü̃e i ngẽma Firitéugü. Rü ngẽxguma chi ĩane i 
Queiráwa ixĩxgu rü yexera nüxü̃ tamuü̃e i ngẽma Firitéugüarü churaragü 
==ñanagürügü. 
4Rü yexguma ga nüma ga Dabí rü wena Cori ya Tupanana naca. Rü nüma ya 
Cori ya Tupana rü nanangãxü̃ rü ñanagürü: —¡Inaxũãchi rü nawa naxũ ya 
ĩane ya Queirá! Erü choma rü tá cuxmex̱gu chanayixẽxẽ i ngẽma Firitéugü 
==ñanagürü. 
5Rü Dabí rü norü duü̃xü̃gümaxã inaxũãchi nax ĩane ga Queiráwa naxũxü̃. Rü 
yexma Firitéugümaxã nügü nadai. Rü nüxü̃ narüporamae rü guxü̃xü̃ma 
nadai. Rü nügüaxü̃̃́ nayagagü ga Firitéugüarü naxü̃na ga wocagü. Rü 
yemaacü Dabí Firitéugümex̱ẽwa ínanapoxü̃ ga yema duü̃xü̃gü ga ĩane ga 
Queirácüãx̱gü. 
6Rü yexgumayane ga Abiatá ga Aimérex nane rü Queiráwa naxũ nax Dabíxü̃ 
naxümücüxü̃cax̱. Rü yéma nanange ga Tupanaarü efóx. 
7Rü Chaúmaxã nüxü̃ nixugüe ga Dabí rü ĩane ga Queiráwa nax nayexmaxü̃. 
Rü nüma ga Chaú rü ñaxü̃gu narüxĩnü: —Ñu̱xma nixĩ i Cori ya Tupana rü 

Dabíxü̃ cho̱xmex̱gu nanguxẽẽxü̃. Erü ñu̱xma nax ĩane ya Queirágu naxücuxü̃ 
rü ngẽxma ĩãx̱arü wãxtaruxü̃maxã narüwãxtaü̃ rü taxucürüwa niña 
==ñaxü̃gu narüxĩnü. 
8Rü yexgumatama ga nüma ga Chaú rü guxü̃ma ga norü churaragücax̱ naca 
nax ĩane ga Queiráwa naxĩxü̃cax̱ nax Dabíxü̃ rü norü duü̃xü̃güxü̃ 
ínayauxü̃xü̃cax̱. 
9Natürü yexguma Dabí nüxü̃ cuáchigagu nax Chaú nagu rüxĩnüxü̃ nax 
yamáxchaü̃ãxü̃, rü chacherdóte ga Abiatáxü̃ namu nax naxü̃tawa nangeaxü̃ 
ga Tupanaarü efóx nax Cori ya Tupanana nacax̱ü̃cax̱. 
10Rü Dabí rü ñanagürü: —Pa Cori ya Iraétanüxü̃arü Tupanax, daa curü duü̃ 
rü nüxü̃ nacuáchiga nax Chaú rü tá daa ĩane ya Queiráwa naxũxü̃ nax 
chaugagu nadaiaxü̃cax̱ i duü̃xü̃gü. 
11¿Rü núma tá naxũxü̃ i Chaú nax chau̱̱xcax̱ yadauxü̃, ngẽma nüxü̃ 
chacuáchigaxü̃ãcü? ¿Rü ngẽma duü̃xü̃gü i Queirácüãx̱gü rü tá nüxna choxü̃ 
namugüxü̃? Pa Cori ya Iraétanüxü̃arü Tupanax, choma i curü duü̃ rü cuxna 
chaca nax chomaxã nüxü̃ quixuxü̃ ==ñanagürü. Rü nüma ga Cori ya 
Tupana rü nanangãxü̃ rü ñanagürü: —Chaú rü tá núma naxũ ==ñanagürü. 
12Rü yexguma ga nüma ga Dabí rü ínaca rü ñanagürü: —¿Rü ngẽma 
Queirácüãx̱gü rü tá Chaúna choxü̃ namuxü̃ namaxã i chorü duü̃xü̃gü? 
==ñanagürü. Rü nüma ga Cori ya Tupana rü nanangãxü̃ rü ñanagürü: —
Pexü̃ inamugü tá nixĩ ==ñanagürü. 
13Rü yexguma ga Dabí rü ñu̱xũchi norü duü̃xü̃gü ga 600 ga norü mu rü ĩane 
ga Queiráwa ínachoxü̃, rü inaxĩ tama nüxü̃ nacuax̱güãcü nax ngextá tá 
naxĩxü̃. Rü yexguma Chaú nüxü̃ cuáchigagu ga Dabí rü marü nax yañaxü̃ ga 
ĩane ga Queiráwa, rü ínayachaxãchi nax nawe nangexü̃. 

Dabí rü chianexü̃ i taxúema íxãpataxü̃wa nayexma 

14Rü nüma ga Dabí rü yema chianexü̃ ga Chíxwa naxũ, rü yexma max̱pǘnearü 
ãxmaxü̃gügu norü duü̃xü̃gümaxã nicu̱xgü rü yéma nayexmagü. Rü nüma ga 

Chaú rü guxü̃ma ga ngunexü̃gu naxcax̱ nadau, natürü ga Tupana rü Dabína 
nadau, rü yemacax̱ ga Chaú rü taguma nüxü̃ inayangau. 
15Natürü nüma ga Dabí rü Chaúcax̱ namuü̃, yerü naxcax̱ nadau ga nax 
yamáãxü̃cax̱. Rü yemacax̱ ga Dabí rü naixnecü ga Óregu narüxãũ̱̱x ga 
chianexü̃ ga Chíxwa. 
16Rü wüxi ga ngunexü̃gu, rü nüma ga Yonatáü̃ ga Chaú nane rü Órewa naxũ 
ga Dabí íyexmaxü̃wa. Rü nayataãẽxẽxẽ rü pora nüxna nayaxã nax yexera 
Tupanaaxü̃̃́ yaxõõxü̃cax̱. 
17Rü Dabíxü̃ ñanagürü: —Taxucax̱ma cumuü̃ erü chaunatü ya Chaú rü 
tagutáma cuxü̃ itayangau. Cuma rü tá Iraéanecüãx̱güarü ãẽx̱gacü quixĩ, rü 
choma rü tá cutüü̃wa chaxü. Rü ngẽma rü chaunatü ya Chaú rü marü nüxü̃ 
tacuax̱ ==ñanagürü. 
18Rü yexguma ga nüma ga Dabí rü Yonatáü̃ rü Cori ya Tupanapex̱ewa 
nügümaxã inaxügagü. Rü yemawena ga Yonatáü̃ rü nataegu, rü nüma ga 
Dabí rü yexmatama Óregu narüxãũ̱̱x. 
19Natürü ĩane ga Chíxcüãx̱ ga duü̃xü̃gü, rü Guibeáwa naxĩ rü Chaúmaxã 
narüdexagü, rü ñanagürügü: —Dabí rü torü naanegu nicu̱x nagu i ngẽma 
ãxmaxü̃gü i max̱pǘne ya Aquiráwa ngẽxmagüxü̃ i Órearü Naixnecüwa i 
ngẽma chianexü̃arü súrwaama. 
20Rü ngẽxguma curü me yixĩxgu, Pa Ãẽx̱gacüx ¡rü towe rüxũ! Rü toma rü tá 
cuxcax̱ tayayauxgü rü cuxna tá tanamu ==ñanagürügü. 
21Rü nüma ga Chaú rü nanangãxü̃ rü ñanagürü: —¡Tupana pexü̃ rüngü̃xẽxẽ 
erü choxü̃ pengechaü̃ rü chaugu perüxĩnüe! 
22¡Rü ẽcü pewoegu i ñu̱xmax, rü mea naxcax̱ peyadau̱̱x i ngẽma nachica i 
nawa nangẽxmaxü̃! Rü ngẽxguma nüxü̃ ipeyangauxgu rü ¡chomaxã nüxü̃ 
peyarüxu! Erü nüma rü naãxẽxü̃ nacuax̱üchi. 
23¡Rü mea nüxü̃ pidaugü i guxü̃ma i norü cu̱xchicaxü̃ rü ñu̱xũchi nua 
chomaxã nüxü̃ peyarüxu! Rü choma rü tá pewe ngéma chaxũ. Rü ega 

aixcüma ngẽma naanewa nangẽxmagu, rü choma rü tá naxcax̱ chadauama 
natanügu i ngẽma Yudátanüxü̃ ==ñanagürü. 
24Rü nüma ga yema Chíxcüãx̱gü rü Chaúxü̃ narümoxẽgü, rü ñu̱xũchi norü 
ĩanecax̱ nawoegu. Rü nüma ga Dabí rü norü churaragümaxã rü chianexü̃ ga 
Maóü̃arü doxonexü̃wa nayexmagü ga yema chianexü̃arü súrwaama. 
25Rü nüma ga Chaú rü norü churaragü rü inaxĩãchi nax naxcax̱ 
nayadaugüxü̃cax̱. Rü yexguma yemaxü̃ nacuax̱gu ga Dabí, rü guma 
max̱pǘnearü ãxmaxü̃wa nixĩgachi rü tóxnamana naxĩ ga Maóü̃arü 
chianexü̃wa. Rü nüma ga Chaú rü yema Maóü̃arü chianexü̃gu naxücu nax 
yexma Dabícax̱ nadauxü̃cax̱. 
26-27Rü nüma ga Chaú rü guma max̱pǘnecüwagu namaxã nixũ ga norü 
churaragü. Rü nüma ga Dabí rü norü tocüwagu Chaúchax̱wa nibuxmü 
namaxã ga norü churaragü. Rü yexguma marü Chaú norü churaragümaxã 
Dabíxü̃ ínaxüexü̃gu nax yayauxgüãxü̃cax̱, rü Chaúxü̃tawa nangu ga wüxi ga 
orearü ngeruxü̃ ga namaxã nüxü̃ yarüxuxü̃ nax paxa nataeguxü̃cax̱ yerü ga 
Firitéugü rü wenaxarü Iraéanegu nachocu. 
28Rü yemacax̱ nüma ga Chaú rü nüxü̃ narüchau nax Dabíwe yangẽchigüxü̃, 
rü nataegu nax Firitéugümaxã nügü yadaixü̃cax̱. Rü yexgumacürüwa ga 
yema nachica ga Dabí nawa yexmaxü̃ rü Max̱pǘne ya Nawa Yigüna 
Ixĩgachitanünegu naxãéga. 
29Rü yemawena ga Dabí rü En-gádiarü chianexü̃wa naxũ nax yéma 
max̱pǘnegüarü cu̱xchicaxü̃wa nayexmaxü̃cax̱. 

1 Chamué 24 

Dabí rü tama Chaúxü̃ nima̱x 

1Rü yexguma Chaú nataeguxgu ga Firitéugümaxã nügü ínadaixü̃wa, rü 
namaxã nüxü̃ nixugügü ga En-gádiarü chianexü̃wa nax nayexmaxü̃ ga Dabí. 
2Rü yexguma ga Chaú rü 3,000 ga churaragü nidexechi ga guxü̃ma ga 
Iraéanecüãx̱gütanüwa, rü Dabícax̱ nayadaugü nagu ga yema max̱pǘnearü 
tuãchi. 

3Rü yexguma yexma naxĩxgu ga Chaú, rü yexma nüxü̃ nangau ga ñuxre ga 
carnérutücumügü norü ngaicamagu ga wüxi ga max̱pǘnearü ãxmaxü̃ ga nagu 
yacúxü̃ ga Dabí norü churaragümaxã. Rü nüma ga Chaú rü yema ãxmaxü̃gu 
nangaxi nax yexma íyawo̱xéxü̃cax̱. 
4Rü nüma ga Dabíarü churaragü rü ñanagürügü Dabíxü̃: —Ñu̱xmawaxix nixĩ 
i yanguxü̃ ga yema uneta ga Cori ya Tupana cumaxã nüxü̃ ixuxü̃ nax 
cuxmex̱gu nangu̱xẽẽãxü̃ i ngẽma curü uanü. ¡Rü ẽcü yamax̱ cuma nagu 
curüxĩnüxü̃ãcüma! ==ñanagürügü. Rü nüma ga Dabí rü naxũãẽãcüma 
bexma Chaúarü deyuchirupechinüwa íxraxü̃ niwie. 
5Natürü ga yixcüama ga Dabí rü poraãcü nüxü̃̃́ nangu̱x ga yema naxüxü̃. 
6Rü ñanagürü norü churaragüxü̃: —¡Cori ya Tupana choxü̃ rüngü̃xẽxẽ nax 
tama tax̱acü namaxã chaxüxü̃cax̱ i ngẽma chorü ãẽx̱gacü! Nüma rü ãẽx̱gacü 
nixĩ yerü Cori ya Tupanatama nüxü̃ naxuneta ==ñanagürü. 
7Rü yemaacü ga Dabí rü nüxna nachogü ga norü churaragü yerü tama 
nanaxwax̱e nax Chaúxü̃ nax yamax̱güxü̃. Rü nüma ga Chaú rü ínaxũxũ ga 
yema ãxmaxü̃wa rü inaxĩ. 
8Natürü nüma ga Dabí rü Chaúwetama inayago ga yema ãxmaxü̃wa rü nüxna 
nacagü rü ñanagürü: —Pa Ãẽx̱gacüx, Pa Ãẽx̱gacüx ==ñanagürü. Rü nüma 
ga Chaú rü nügü nadauegu. Rü nüma ga Dabí rü ñaxtüanegu 
yangücuchiãcüma nüxü̃ narümoxẽ. 
9Rü ñanagürü nüxü̃: —¿Tü̱xcüü̃ i naga cuxĩnüxü̃, Pa Ãẽx̱gacüx, i ngẽma 
duü̃xü̃gü i cumaxã nüxü̃ ixuxü̃ nax choma rü naxcax̱ chadauxü̃ nax cuxü̃ 
chimáxü̃? 
10Pa Chorü Ãẽx̱gacüx, ñu̱xmawaxix nixĩ i aixcüma nüxü̃ cucuáxü̃ nax tama 
cuxü̃ chimáxchaü̃. Rü woo Cori ya Tupana rü cho̱xmex̱gu cuxü̃ nax 
nangu̱xẽẽchirexü̃ i nua max̱pǘnearü ãxmaxü̃wa, natürü i choma rü tama cuxü̃ 
chiimax̱, Pa Ãẽx̱gacüx. Erü nagu charüxĩnü nax cuma rü ãẽx̱gacü quixĩxü̃ erü 
Cori ya Tupana rü marü ngẽmacax̱ cuxü̃ naxuneta. 

11¡Rü dücax, mea nuxã nadawenü, Pa Ãẽx̱gacüx, i ñaa cho̱xmex̱wa 
ngẽxmaxü̃! ¿Tama ẽx̱na curü gáuxü̃chirutüchi yixĩxü̃ i ñaa? Rü ngẽmawa 
nüxü̃ cucuax̱ nax marü chi cuxü̃ nax chimáxü̃. Rü ngẽmawa nüxü̃ cucuax̱, Pa 
Ãẽx̱gacüx, nax taxuxü̃ma i chixexü̃ cumaxã chaxüxchaü̃xü̃, rü tama 
chanaxwax̱exü̃ nax chacuechitaexü̃ rü bai i ñuxgu tax̱acürü chixexü̃ cumaxã 
chaxüxü̃. Natürü i cumax, Pa Ãẽx̱gacüx, rü chowe quingechigü nax choxü̃ 
quimáxü̃cax̱. 
12Rü Tupana nixĩ ya nüxü̃ cuácü nax texe tixĩxü̃ i ngẽma chixexü̃gu rüxĩnüxü̃. 
Rü ñu̱xma nax choxü̃ quimáxchaü̃xü̃ rü nüma nixĩ i nüxü̃ nacuáxü̃ i tax̱acü 
tá cumaxã naxueguxü̃. Natürü i chomax, Pa Ãẽx̱gacüx, rü tagutáma tax̱acürü 
chixexü̃ cumaxã chaxü. 
13Ngẽma nũxcümaü̃xü̃ i dexa rü ñanagürü: “Ngẽma chixexü̃ rü chixexü̃arü 
uruü̃güwa ne naxũ”, ñanagürü. Rü ngẽmacax̱ i chomax, Pa Ãẽx̱gacüx, rü 
tagutáma nagu charüxĩnü nax cuxü̃ chimáxü̃. 
14¿Rü ñu̱xma rü texéwe nixĩ i nangexü̃ ya Iraéanearü ãẽx̱gacü? ¿Rü texéwe 
nixĩ i yangẽchigüxü̃? Chowe nixĩ erü ñoma wüxi i airu i yuxü̃rüxü̃ chixĩ. Rü 
wüxi i naixchinawe i taxuwama mexü̃rüxü̃ chixĩ naxcax̱! 
15Rü ngẽmacax̱ Cori ya Tupana tá nixĩ ya mea nangugücü i tachiga i yixema 
taxre rü tá nüxü̃ nixu nax texé tixĩxü̃ ya yíxema chixexü̃ üxe. Rü nüma tá nixĩ 
i chauétüwa nachogüxü̃ rü cuxmex̱wa choxü̃ ínapoxü̃xü̃, Pa Ãẽx̱gacüx 
==ñanagürü. 
16Rü yexguma Dabí nüxü̃ rüchauxgu nax yadexaxü̃, rü nüma ga Chaú rü 
tagaãcü nanangãxü̃ rü ñanagürü: —¿Ẽ̱xna cuma quixĩxü̃, Pa Chaunex, Pa 
Dabíx, i chomaxã quidexaxü̃? ==ñanagürü. Rü ñu̱xũchi inanaxügü ga nax 
naxaxuxü̃. 
17Rü ñu̱xũchi ñanagürü: —Ngẽma cuma nüxü̃ quixuxü̃ nixĩ i aixcüma ixĩxü̃. 
Erü cuma rü mexü̃ choxü̃ cudauxẽxẽ woo nax chixexü̃ cumaxã chaxüxü̃ i 
chomax. 

18Rü ñu̱xma rü aixcümaxü̃chi choxü̃ cunawex̱ nax cuma rü naxcax̱ cudauxü̃ 
nax mexü̃ chomaxã cuxüxü̃. Erü nüma ya Cori ya Tupana rü marü cuxmex̱gu 
choxü̃ nangu̱xẽẽchirex̱, natürü tama choxü̃ quimax̱. 
19Rü aixcüma nixĩ i nataxuxü̃ma i duü̃xü̃ i tama norü uanüxü̃ imáxü̃ ega 
naxmex̱gu nanguxgu. Rü ngẽmacax̱ ¡Tupana cuxü̃̃́ naxütanü naxcax̱ i ngẽma 
mexü̃ i ñu̱xma chau̱̱xcax̱ cuxüxü̃! 
20Rü ñu̱xma nixĩ i aixcüma nüxü̃ chacuáxü̃ nax cuma tá yixĩxü̃ i 
Iraéanecüãx̱güarü ãẽx̱gacü quixĩxü̃. Rü cuma tá nixĩ i namaxã icucuáxü̃, rü 
cuxmex̱wa mea tá Iraéanecüãx̱güxü̃ nangupetü. 
21¡Rü ẽcü Tupanaégagu chomaxã nüxü̃ ixu rü tagutáma cuyanaxoxẽxẽ i 
ngẽma chautaagü nax ngẽmaãcü tagutáma iyanaxoxü̃cax̱ i chauéga i 
chautanüxü̃tanüwa! ==ñanagürü. 
22Rü nüma ga Dabí rü Tupanaégagu Chaúmaxã inaxuneta. Rü yemawena ga 
nüma ga Chaú rü napatacax̱ nataegu. Rü nüma ga Dabí rü norü 
churaragümaxã wenaxarü yema nagu yacu̱xgüxü̃ ga max̱pǘnearü ãxmaxü̃wa 
naxũ. 

1 Chamué 25 

Nayu ga Chamué 

1Rü nüma ga Chamué rü nayu. Rü yexguma nayu̱xgu rü guxü̃ma ga 
Iraéanecüãx̱gü rü naxĩtaquex̱e rü naxauxe. Rü napatagu nanatax̱gü ga ĩane 
ga Ramáwa. Rü yemawena ga Dabí rü yema chianexü̃ ga Paráü̃wa naxũ. 

Dabí rü Abigái 

2Rü Maóü̃gu naxãchiü̃ ga wüxi ga yatü ga muarü diẽruã̃́xü̃. Rü 3,000 nixĩ ga 
norü carnérugü rü 1,000 nixĩ ga norü cabragü. Rü ĩane ga Carméxwa nüxü̃̃́ 
nayexma ga norü taxepataxü̃. Rü yéma nixĩ ga norü carnéru tüxü̃ 
ínayoü̃tax̱axü̃. 
3Rü yema yatü rü Nabáx nixĩ ga naéga rü Caréxtanüxü̃ nixĩ. Rü nüma rü tama 
cuax̱ nüxü̃̃́ nayexma rü nachixecüma. Natürü ngĩma ga naxmax̱ ga Abigái rü 
imexẽchi rü cuax̱ ngĩxü̃̃́ nayexma. 

4-5Rü yexguma Dabí yema chianexü̃wa nayexmagu, rü nüxü̃ nacuax̱ nax 
Nabáx rü ĩane ga Carméxwa norü carnéru tüxü̃ ínayoü̃tax̱axü̃. Rü nüma ga 
Dabí rü 10 ga norü duü̃xü̃güxü̃ yéma namugü nax naégagu Nabáxü̃ 
yanamõxẽgüxü̃cax̱ namaxã ga ñaa ore: —¡Nayaxu, Pa Chauenexẽx, i ñaa 
chorü moxẽ! 
6Chanaxwax̱e nax mexü̃ cuxü̃ ngupetüxü̃ wüxigu namaxã i cutanüxü̃ rü 
guxü̃ma i cuxacügü. 
7-8Rü nüxü̃ chacuáchiga nax curü carnérugü tüxü̃ ícuyoü̃tax̱axü̃. Rü cuma rü 
nüxü̃ cucuax̱ rü ngẽma curü carnérugüarü dauruü̃gü rü tomaxã nanuxmagü 
ga nua Carméxwa. Natürü ga toma rü yexguma totanüwa nayexmagügu rü 
taguma nüxü̃̃́ tangĩx̱gü rü taguma tax̱acürü chixexü̃ namaxã taxüe. Dücax 
¡nüxna naca i ngẽma curü duü̃xü̃gü rü aixcümaxü̃ tá cumaxã nixugü! Rü 
ngẽmacax̱ cuxna naxcax̱ chaca nax mea cunayaxuxü̃ i ñaa chorü duü̃xü̃gü i 
ícupetaeyane cuxü̃tawa ngugüxü̃. Rü ngẽxgumarüxü̃ ta chanaxwax̱e i toxna 
cunaxãxü̃ i ngẽma cuxü̃̃́ tauxchaxü̃ nax nüxna rü choxna cunaxãxü̃. Erü 
choma i Dabí rü ñoma wüxi ya cunerüxü̃ chixĩ ==ñanagürü. 
9Rü yéma naxĩ ga Dabíarü duü̃xü̃gü rü Nabáxmaxã nüxü̃ nixugü ga Dabíarü 
ore. Rü yéma nayanguxẽẽgü ga norü ngãxü̃. 
10Natürü nüma ga Nabáx rü nanangãxü̃ rü ñanagürü: —¿Tax̱acü nixĩ i ngẽma 
Dabí, rü tax̱acü nixĩ i ngẽma Ichaxí nane? Rü ñu̱xma rü namu i ngẽma 
puracütanüxü̃ i norü corichax̱wa ĩgüxü̃. 
11¿Ẽ̱xna tá nüxna chanayaxuxü̃ i ngẽma õna rü axexü̃ rü namachi i chorü 
yoü̃tax̱aruü̃gücax̱ chaxüxü̃, nax nüxna chanaxãxü̃cax̱ i duü̃xü̃gü i tama nüxü̃ 
chacuáxü̃ nax ngextá ne naxĩxü̃? ==ñanagürü. 
12Rü yexguma rü nawoegu ga Dabíarü duü̃xü̃gü. Rü yexguma ínangugügu, rü 
Dabímaxã nüxü̃ nixugüe ga Nabáxarü ngãxü̃ga. 
13Rü yexguma nüma ga Dabí rü norü duü̃xü̃güxü̃ namu rü ñanagürü: —
¡Guxãma penade i pexne! ==ñanagürü. Rü yexguma nüma ga Dabí rü 
ñu̱xũchi 400 ga norü duü̃xü̃gü rü nananucu ga norü taragü rü inaxĩãchi. Rü 

yema togü ga 200 ga duü̃xü̃gü rü yema ínapegüxü̃gutama narücho, rü nüxna 
nadaugü ga norü yemaxü̃gü. 
14Natürü wüxi ga Nabáxarü duü̃ rü Abigái ga Nabáx naxmax̱maxã nüxü̃ 
nayarüxu rü ñanagürü: —Dabí rü chorü cori i Nabáxü̃tawa nanamugü i norü 
duü̃xü̃gü nax nüxü̃ yanamõxẽgüxü̃cax̱. Natürü nüma i chorü cori rü 
chixexü̃maxã nanangãxü̃. 
15Natürü i nümagü rü tomaxã namecümagü yexguma naanewa tomaxã 
nayexmagügu. Rü taguma toxü̃̃́ nangĩx̱gü, rü taguma chixeãcü tomaxã nixĩgü. 
16Rü guxü̃ma ga ngunexü̃ rü chütaxü̃ rü toxna nadaugü wüxigu namaxã ga 
torü carnérugü. 
17Natürü yimá cute rü nachixecümaxü̃chi rü ngẽmacax̱ taxuacüma texé mea 
namaxã tidexa. ¡Rü nagu rüxĩnü nax tax̱acü tá cuxüxü̃! Erü aixcüma tá 
cutecax̱ rü guxü̃ma i natanüxü̃cax̱ ínayagoõchi i Dabí ==ñanagürü ngĩxü̃. 
18-19Rü yexguma ngĩma ga Abigái rü ipaxaãẽ rü inade ga 200 ga paũ rü 
taxrepü̱xü̃ ga bínu. Rü 5 ga carnéru ga íguxü̃, rü 40 quíru naguxü̃ ga trigu ga 
goxtanüxü̃, rü 100 yax̱a ga úbaarü patanüxü̃, rü 200 ga iguarü paũ. Rü 
guxü̃ma ga yema rü ñuxre ga búrugu iyanuü̃. Rü ngĩrü puracütanüxü̃xü̃ 
ngĩgürügü: —¡Yoxni wixpex̱egu pexĩ rü ñu̱xmaüra tá ngéma chaxũ! 
==ngĩgürügü. Rü yema rü tama ngĩtemaxã nüxü̃ iyaxu. 
20Rü ngĩma ga Abigái rü wüxi ga búrugu itonagü rü yemaacü cúãcü írüxĩtaxü̃ 
nawa ga guma max̱pǘne. Rü ngürüãchi Dabíxü̃ rü ñu̱xũchi norü duü̃xü̃güxü̃ 
idau ga ngĩpex̱ewa ne ĩxü̃, rü inayaxu. 
21Rü nüma ga Dabí rü yéma nagu ne naxĩnüchigü ga ñaxü̃: —Natücax̱mamare 
íchanapoxü̃ ga guxü̃ma ga yema Nabáxarü carnérugü ga ínachianexü̃wa 
yexmagüxü̃, rü taxuxü̃ma nüxna chanapu. Rü ñu̱xmax rü chixexü̃maxã choxü̃̃́ 
nanaxütanü ga yema mexü̃ ga naxcax̱ chaxüxü̃. 
22Rü Tupana poraãcü choxü̃ poxcu ega ñu̱xma rü moxü̃ rü taxũtáma guxü̃ 
chadaixgu i ngẽma natanüxü̃ i yatüxü̃ ==ñaxü̃gu yéma ne naxĩnüchigü. 

23Rü yexguma ngĩma ga Abigái Dabíxü̃ nadau̱̱xgu rü ngĩrü búruwa íixüe rü 
Dabípex̱egu iyangücuchi. 
24Rü ñu̱xũchi Dabícutügu iyaca rü ngĩgürügü nüxü̃: —Pa Chorü Corix, ñaa 
guxchaxü̃ rü chowa nangẽxma, rü ngẽmacax̱ cuxna naxcax̱ chaca nax choxü̃̃́ 
icurüxĩnüxü̃ i ngẽma cumaxã nüxü̃ chixuxchaü̃xü̃. 
25¡Rü taxṹ i naga cuxĩnüxü̃ i Nabáx erü wüxi i yatü i chixexü̃ i nacümagü 
nüxü̃̃́ ngẽxmaxü̃ nixĩ! Rü ngẽma naégatama rü nüxü̃ nixu nax tama naãẽxü̃ 
nacuáxü̃. Choma i cuxü̃taxü̃ nax chixĩxü̃ rü tama nüxü̃ chadau ga yema curü 
duü̃xü̃gü ga yéma Nabáxü̃tawa cumugüxü̃. 
26Natürü nüma ya Cori ya Tupana rü tama nanaxwax̱e nax nua cuxũxü̃ nax 
cunadaixü̃cax̱ i ngẽma duü̃xü̃gü naxcax̱ i ngẽma guxchaxü̃ i naxügüxü̃. Rü 
Tupanana naxcax̱ chaca nax napoxcueãxü̃ i guxü̃ma i ngẽma curü uanügü, 
rü guxü̃ma i ngẽma chixexü̃maxã cuxü̃ itoxyepex̱egüxü̃, Nabáxrüxü̃. 
27Rü ñu̱xma rü cumaxã nüxü̃ chixu nax curü duü̃xü̃güxü̃ cuyanuxü̃ i ñaa 
ãmare i õna i nua cuxü̃̃́ changexü̃. 
28¡Rü choxü̃̃́ nüxü̃ irüngüma nax cupex̱ewa íchatüxü̃! Rü aixcümaxü̃chi Cori 
ya Tupana rü tá cuxü̃ narüngü̃xẽxẽ nax cuma rü cutaagü rü guxü̃gutáma 
Iraétanüxü̃maxã ipecuax̱güxü̃. Erü cuma rü naxcax̱ cugü icuxã nax nüxü̃ 
curüporamaexü̃cax̱ i Cori ya Tupanaarü uanügü. Rü ñu̱xma nax cumaxü̃xü̃gu 
rü naxcax̱ íchaca nax tagutáma tax̱acürü chixexü̃ cuxü̃ üpetüxü̃. 
29Rü ngẽxguma curü uanü cuwe ingẽchigügu rü cuxü̃ yamáxchaü̃gu rü Cori 
ya Tupana tá cuxna nadau nax taxuxü̃táma cuxü̃ üpetüxü̃. Rü ngẽma curü 
uanügü rü Tupana tá yea nanawogü ñoma wüxi i nutaxacü i wüxi i 
maxgütaeruü̃maxã yea imaxü̃xü̃rüxü̃. 
30-31¡Rü taxṹ i cunadai̱x̱ü̃ i duü̃xü̃gü i taxuxü̃ma i chixexü̃ ügüxü̃! Erü 
ngẽxguma yanguxgu ga yema mexü̃ ga cumaxã naxueguxü̃ ga Cori ya Tupana 
rü Iraéanecüãx̱gümaxã cuxü̃ inacuax̱ẽẽgu, rü taxũtáma cuxü̃̃́ nangu̱x rü bai 
tá naxcax̱ cungechaü̃ nax cumatama nua cunadai̱x̱ü̃ i ngẽma duü̃xü̃gü i 
taxuxü̃ma i chixexü̃ ügüchiréxü̃. Rü ngẽxguma Cori ya Tupana cuxü̃ 

rüngü̃xẽẽgu nax ãẽx̱gacüwa cunguxü̃, rü ¡ẽcü choxna nacuax̱ãchi i choma 
nax cuxü̃taxü̃ chixĩxü̃! ==ngĩgürügü. 
32Rü yexguma nüma ga Dabí rü ngĩxü̃ nangãxü̃ rü ñanagürü: —Namecüma 
ya yima Iraéanecüãx̱arü Tupana ya nua chopex̱ewa cuxü̃ mucü. 
33¡Tupana cuxü̃ rüngü̃xẽxẽx̱ erü mexü̃gu curüxĩnü! Rü ngẽmacax̱ choxna 
cuchogü nax tama chanadaixü̃cax̱ i duü̃xü̃gü i tama chixexü̃ ügüxü̃. 
34Natürü Cori ya Iraétanüxü̃arü Tupanaégagu cumaxã nüxü̃ chixu rü 
ngẽxguma chi taxũchima paxa nua cuxũxgu rü moxü̃arü pax̱mama rü bai chi 
i wüxi i Nabáxarü duü̃xü̃ i maxü̃xü̃ ==ñanagürü. 
35Rü yemawena nüma ga Dabí rü nanade ga yema õna ga Abigái naxcax̱ yéma 
naxü̃ rü ñanagürü ngĩxü̃: —Marü name i taãẽãcü cutaegu. Rü marü nüxü̃ 
chaxĩnü i ngẽma choxna naxcax̱ cucax̱axü̃, rü marü cuxü̃̃́ chanayaxu i ngẽma 
naxcax̱ ícucax̱axü̃ ==ñanagürü ngĩxü̃. 
36Rü yexguma ngĩma ga Abigái nataeguxgu rü nüxü̃ iyangau ga gumá ngĩte 
ga Nabáx ga napatawa peta ixücu. Rü taxü̃ ga õna ínaxü ñoma wüxi i ãẽx̱gacü 
i réicax̱ üxü̃rüxü̃. Rü nüma rü nataãxẽ rü poraãcü nangãxü̃. Rü yemacax̱ ga 
ngĩma rü taxuxü̃ma namaxã iyaxu ñu̱xmata moxü̃ãcüama. 
37Rü moxü̃ãcü pax̱mama ga yexguma marü nüxü̃ nangupetügu nax 
nangãxü̃xü̃ ga Nabáx rü ngĩma ga Abigái rü meama namaxã nüxü̃ iyaxu ga 
yema ngupetüxü̃. Rü yexguma nüma ga Nabáx rü ngürüãchimare niyuãchi 
rü taxuacüma nixĩãx̱cüxü. 
38Rü 10 ga ngunexü̃guwena rü wenaxarü Cori ya Tupana rü naxcax̱ 
ínananguxẽxẽ nax yayuãchixü̃ rü yemaacü nayuxuchi. 
39-40Rü yexguma Dabí nüxü̃ cuax̱gu nax marü nayuxü̃ ga Nabáx rü ñanagürü: 
—Name ya Tupana erü Nabáxü̃ napoxcu naxcax̱ ga norü chixexü̃ ga chomaxã 
naxüxü̃. Rü moxẽ nüxna chaxã erü tama nanaxwax̱e nax choma chayamáxü̃ 
==ñanagürü. Rü yemawena ga Dabí rü ĩane ga Carméxwa nanamugü ga 
ñuxre ga norü duü̃xü̃ nax Abigáimaxã nüxü̃ yanaxugüxü̃cax̱ nax ngĩmaxã 
naxãxmax̱chaü̃xü̃ ga nüma ga Dabí. 

41Rü yexguma ngĩma ga Abigái rü waixü̃mügu iyangücuchi rü ngĩgürügü: —
Choma rü wüxi i naxü̃taxü̃mare chixĩ nüxü̃̃́ ya Dabí, rü íchamemare nax 
chayayauxcutügüxü̃cax̱ i norü duü̃xü̃gü ega nüma choxü̃ naxüxẽẽãgu 
==ngĩgürügü. 
42Rü yema ngĩxguwena rü paxãma ngĩgü imexẽxẽ. Rü 5 ga ngĩxü̃taxü̃gü ngĩxü̃ 
ínixümücügü. Rü wüxi ga búrugu ixaunagü rü yema Dabíarü duü̃xü̃güwe 
irüxũ, rü Dabímaxã iyaxãte. 
43Rü nüma ga Dabí rü marü naxãxmax̱ ngĩmaxã ga wüxi ga nge ga ĩane ga 
Yereécüax̱ ga Ainóaü̃ ga ngĩéga. Rü yemaacü Abigáimaxã nataxremax̱. 
44Rü Micá ga Chaúxacü rü Dabímax̱chirex̱ iyixĩ, natürü nüma ga Chaú rü 
ngĩxü̃ naxüte namaxã ga wüxi ga Garíü̃cüãx̱ ga Patí ga Laíx nane. 

1 Chamué 26 

Dabí rü wenaxarü tama Chaúxü̃ nima̱x 

1Rü yema duü̃xü̃gü ga ĩane ga Chíxgu ãchiü̃güxü̃ rü Guibeáwa naxĩ ga 
Chaúxü̃tawa, rü ñanagürügü nüxü̃: —Dabí rü yima max̱pǘne ya Aquirágu 
nicu̱x ngẽma naxnücüane i taxúema íxãpataxü̃arü to̱xmax̱tagu 
==ñanagürügü. 
2Rü yexguma ga Chaú rü inaxũãchi namaxã ga 3,000 ga Iraéanecüãx̱güarü 
churaragü ga nüxü̃ rücuax̱maegüxü̃ ga daiwa. Rü Chíxarü chianexü̃wa naxĩ 
nax Dabícax̱ yadaugüxü̃cax̱. 
3Rü nüma ga Chaú rü norü churaragümaxã max̱pǘne ya Aquirágu nayape ga 
namacüwagu ga yema chianexü̃arü to̱xmax̱tawa. Natürü nüma ga Dabí ga 
yema chianexü̃wa nax nayexmaxü̃, rü nüxü̃ nacuax̱ ga Chaú nawe nax ngexü̃. 
4Rü yemacax̱ ga Dabí rü ngugütaeruü̃gü yéma namugü nax nüxü̃ nacuáxü̃cax̱ 
ga ngextá nax nanguxü̃ ga Chaú. 
5Rü yemawena ga Dabí rü Chaú íyexmaxü̃wa naxũ, rü nayangugü nax ngexta 
napegüxü̃ ga Chaú rü Abnéx ga Néx nane ga Chaúarü churaragüeru. Rü nüma 
ga Chaú rü norü duü̃xü̃güarü ngãxü̃tanügu nape. 

6Rü yexguma ga nüma ga Dabí rü nidexa namaxã ga Aimérex ga Itítanüxü̃ 
ixĩcü, rü Abichái ga Cheruiá nane ga Yoáenexẽ. Rü yemagüna naca rü 
ñanagürü: —¿Texé ya ímemarexe nax chowe tarüxũxü̃ nax Chaú 
íngẽxmaxü̃wa ixĩxü̃? ==ñanagürü. Rü nüma ga Abichái nanangãxü̃ rü 
ñanagürü: —Choma tá cuwe charüxũ ==ñanagürü. 
7Rü yematama chütaxü̃gu ga Dabí rü Abichái rü yéma Chaú íyexmaxü̃wa 
naxĩ. Rü nüma ga Chaú rü norü churaragüarü ngãxü̃tanügu nape rü norü 
wocae rü naeruxü̃taguama napu. Rü nüma ga Abnéx rü norü churaragümaxã 
nüxü̃ ínacamaeguãchi. 
8Rü yexguma ga Abichái rü Dabíxü̃ ñanagürü: —Ñu̱xma ya Tupana rü cuxü̃̃́ 
nanatauxchaxẽxẽ nax cuyamáxü̃cax̱ i curü uanü. Chayamax̱taxax̱ nixĩ, rü 
norü wocaemaxã tátama mairaxü̃anewa chayapaitü, rü marü ngẽmamaxã 
tátama nayu ==ñanagürü. 
9Natürü nüma ga Dabí rü nanangãxü̃ rü ñanagürü: —¡Taxṹ i cuyamáxü̃! Erü 
texé ya yíxema yamáxe i ngẽma ãẽx̱gacü ya Tupana nüxü̃ unetaxü̃, rü Tupana 
rü taxũtáma nanangupetüxẽẽmare nax tüxü̃ napoxcuxü̃. 
10Rü Cori ya Tupanaégagu cumaxã nüxü̃ chixu, rü nüma ya Tupana tá nixĩ i 
norü maxü̃ nüxna nayaxuxü̃, rü nayumarexü̃ rüex̱na daigu nayuxü̃. 
11¡Rü Cori ya Tupana choxü̃ rüngü̃xẽxẽ nax tama nagu charüxĩnüxü̃cax̱ nax 
chayamáxü̃ ya yimá ãẽx̱gacü ya nümatama ya Cori ya Tupana nüxü̃ unetacü! 
¡Rü nayaxu ya yimá wocae ya naeruxü̃tagu puxcü rü ngẽma dexápáxü̃, rü 
ngĩxã ítixĩ! ==ñanagürü. 
12Rü yemaacü ga Dabí rü nanayaxu ga gumá wocae rü dexápáxü̃ ga 
Chaúeruxü̃tagu nuxü̃, rü ínixĩ. Rü taxuxü̃ma nüxü̃ nadau rü bai nüxü̃ naxĩnü. 
Rü taxuxü̃ma nabai̱x̱ãchi. Rü guxü̃ma napeexüchi, yerü Cori ya Tupana 
nanapeexẽẽxüchi. 
13Rü yemawena ga Dabí rü namücü rü yema doxonexü̃arü tocutüwa naxĩ rü 
wüxi ga max̱pǘnetapex̱egu naxĩgü, rü yemaacü nüxna niyáxü̃tanüãchi. 

14Rü yexguma ga Dabí rü tagaãcü Abnéxna rü norü churaragüna nacagü, rü 
ñanagürü: —¡Pa Abnéx, choxü̃ nangãxü̃! ==ñanagürü. Rü nüma ga Abnéx 
rü nanangãxü̃ rü ñanagürü: —¿Texé quixĩ i cumax rü ngẽmacax̱ tagaãcü 
ãẽx̱gacüna cucaxü̃? ==ñanagürü. 
15Rü Dabí nanangãxü̃ rü ñanagürü: —¿Tama ẽx̱na cuma quixĩxü̃ i guxü̃ma i 
Iraéanecüãx̱güarü churaragümaxã icucuáxü̃? ¿Rü ñuxãcü tama mea nüxna 
cudauxü̃ ya curü cori ya ãẽx̱gacüx? Erü wüxi i duü̃xü̃ ngẽxma naxücu nax 
yamáãxü̃cax̱. 
16Rü tama name i ngẽma cuxüxü̃. Choma rü Cori ya Tupanaégagu cumaxã 
nüxü̃ chixu rü name nixĩ nax cuyuxü̃, erü tama mea nüxna cudau ya curü 
ãẽx̱gacü ya Cori ya Tupana nüxü̃ unetacü. ¡Naxcax̱ nadau ya norü wocae rü 
norü dexápaü̃ ga naeruxü̃taguama nuxü̃, rü tá ngextá nüxü̃ cuyangaux! 
==ñanagürü. 
17Rü yexguma Chaú nüxü̃ cuax̱gu nax Dabí yixĩxü̃ ga yéma idexaxü̃, rü 
tagaãcü yexma nacagü rü ñanagürü: —¿Ẽ̱xna cuma quixĩxü̃, Pa Chaunex, Pa 
Dabíx? ==ñanagürü. Rü nüma ga Dabí rü nanangãxü̃ rü ñanagürü: —Ngü̃, 
Pa Ãẽx̱gacüx, choma chixĩ. 
18¿Natürü tü̱xcüü̃ chowe quingechigü Pa Ãẽx̱gacüx, i choma nax curü duü̃xü̃ 
chixĩxü̃? ¿Rü tax̱acü chaxü? ¿Rü tax̱acürü chixexü̃ cumaxã chaxü? 
19Choma i curü duü̃xü̃ nax chixĩxü̃ rü cuxü̃ chacaa̱x̱ü̃ Pa Ãẽx̱gacüx nax choxü̃̃́ 
icuxĩnüxü̃. Rü ngẽxguma chi Tupana cuxna ĩnügu, Pa Ãẽx̱gacüx, nax 
chomaxã curüxuanüxü̃cax̱ ¡rü nayaxu i chorü ãmare nax chomaxã 
curüngü̃xmüxü̃cax̱! Natürü ngẽxguma chi cumatama nagu curüxĩnügu nax 
chauxchi cuxaixü̃, rü Tupana tá nixĩ ya nüxü̃ cuácü nax cuxü̃̃́ naxütanüãxü̃ 
naxcax̱ i ngẽma. Yerü cuma nixĩ ga Tupanaarü duü̃xü̃güarü naanewa choxü̃ 
ícutax̱üchixü̃ nax ngẽmaãcü togü i tupanagüxü̃ chicuax̱üü̃xü̃cax̱. 
20Rü tama chanaxwax̱e i Tupanaarü duü̃xü̃güarü naanearü yáxü̃gu chayu i 
ngextá togü i tupanaxü̃ íyacuax̱üü̃güxü̃wa. Natürü i cumax, Pa Ãẽx̱gacüx, rü 
ñoma wüxi i naixchinawecax̱ idauxü̃rüxü̃ chau̱̱xcax̱ cudau rü ñoma wüxi i 

ngugacax̱ idauxü̃rüxü̃ chowe quingechigü i daa max̱pǘnegüwa 
==ñanagürü. 
21Rü yexguma ga Chaú rü ñanagürü: —Pa Chaunex, Pa Dabíx, rü nüxü̃ 
chicuax̱ãchi nax chixexü̃ chaxüxü̃. Rü ñoma wüxi i duü̃xü̃ i ngeãẽmarexü̃rüxü̃ 
chamaxü̃, rü poraãcü íchatü. ¡Ẽcü nataegu, rü taxuxü̃táma i chixexü̃ cumaxã 
chaxü! Erü ñoma i ngunexü̃gu rü nüxü̃ cungechaü̃ i chorü maxü̃, rü tama 
choxü̃ quimax̱ ==ñanagürü. 
22Rü nüma ga Dabí rü nanangãxü̃, rü ñanagürü: —Daa nixĩ ya curü wocae, 
Pa Ãẽx̱gacüx ¡rü wüxi i curü duü̃xü̃ nua ũx nax yayauãxü̃cax̱! 
23¡Rü Tupana tüxü̃̃́ naxütanü ya wüxíechigü naxcax̱ i ngẽma mexü̃ nax taxüxü̃ 
rü ngẽma nax tixaixcümaxü̃! Rü woo nüma ya Cori ya Tupana rü ñoma i 
ngunexü̃gu cho̱xmex̱gu cuxü̃ nanguxẽxẽ, Pa Ãẽx̱gacüx, rü tama cuxü̃ 
chiimax̱, erü nüma ya Cori ya Tupana nixĩ ga ãẽx̱gacüxü̃ cuxü̃ naxunetaxü̃. 
24Rü ngẽma nax ñu̱xma curü maxü̃xü̃ changechaü̃xü̃rüxü̃, Pa Ãẽx̱gacüx, rü 
ngẽxgumarüxü̃ ta chanaxwax̱e nax Cori ya Tupana nüxü̃ nangechaü̃xü̃ i 
chorü maxü̃ rü nawa choxü̃ ínanguxuchixẽẽxü̃ i guxü̃ma i ñaa guxchaxü̃gü 
==ñanagürü. 
25Rü yexguma nüma ga Chaú rü tagaãcü ñanagürü: —¡Tupana cuxü̃ 
rüngü̃xẽxẽ, Pa Chaunex, Pa Dabíx! Cuma rü tá taxü̃ i mexü̃ cuxü, rü 
guxü̃watáma mea cuxü̃̃́ ínanguxuchi ==ñanagürü. Rü yemawena ga Chaú 
rü nachiü̃cax̱ nataegu. Rü nüma ga Dabí rü nixũchigüama. 

1 Chamué 27 

Dabí rü Firitéugüarü naanewa nayexma 

1Natürü nüma ga Dabí rü ñaxü̃gu narüxĩnü: —Ngexü̃rüü̃xü̃ i ñaa 
ngunexü̃gügumare i Chaú rü tá choxü̃ nimax̱. Rü ngẽmacax̱ name nixĩ i 
Firitéugüarü naanewa chaxũ nax tama choxü̃ nachixewexü̃cax̱ i Chaú, rü 
tama guxü̃ i Iraéanegu chau̱̱xcax̱ nadauxü̃cax̱. Rü ngẽmaãcü tá naxchax̱wa 
chiña ==ñaxü̃gu narüxĩnü. 

2Rü yemaacü ga Dabí rü yema 600 ga yatügü ga íyaxümücügüxü̃maxã 
inaxĩãchi nax Aquí ga Maóx nane ga ĩane ga Gáxarü ãẽx̱gacüxü̃tawa 
naxĩxü̃cax̱. 
3Dabí rü ñu̱xũchi yema yatügü ga íyaxümücügüxü̃ rü Gáxwa nangugü rü 
yéma nayexmagü naxü̃tawa ga Aquí. Rü wüxichigü ga yema yatügü rü 
naxmax̱gümaxã yéma nayexmagü. Rü nüma ga Dabí rü yéma tüxü̃ nagagü 
ga guxema taxre ga naxmax̱ ga Ainóaü̃ ga ĩane ga Yereécüãx̱, rü ñu̱xũchi 
Abigái ga naxmax̱chirex̱ ixĩcü ga gumá Nabáx ga ĩane ga Carméxcüãx̱ ga 
yucü. 
4Rü yexguma Chaú nüxü̃ cuax̱gu ga Dabí rü Gáxwa nax naxũxü̃, rü marü 
tama nawe ningechigü. 
5Dabí rü Aquímaxã nidexa rü ñanagürü: —Pa Chorü Ãẽx̱gacüx, wüxi i 
ngü̃xẽẽcax̱ tá cuxna chaca nax wüxi i nachica choxna cuxãxü̃cax̱ i 
ngexnerüxüne ya curü ĩanewa i nua curü naanewa. Erü tama name i choma 
i curü puracütanüxü̃ nax nua daa ĩane i cuma ícungexmaxü̃wa changexmaxü̃ 
==ñanagürü. 
6Rü yematama ngunexü̃gu ga Aquí rü ĩane ga Chicáx nüxna naxã. Rü 
ngẽmacax̱ nixĩ i ñu̱xma rü ta ya Chicáx rü Yudáarü naanena naxüxü̃. 
7Rü nüma ga Dabí rü Firitéugüarü naanewa nayexma wüxi ga taunecü rü 
naétü 4 ga tauemacü. 
8Rü yexguma yema naanewa nayexmagu ga Dabí rü norü duü̃xü̃gümaxã 
ínaxũxũãxü̃ nax ngĩ ̃́xwa naxũxü̃cax̱ natanüwa ga Guechúxtanüxü̃, rü 
Guéchetanüxü̃, rü Amaréxtanüxü̃ ga yema naanewa yexmagüxü̃. Rü yema 
duü̃xü̃güarü naane rü Teraíü̃wa inanaxügü rü Chúxwaama nadaxüchi 
ñu̱xmata Equítuanewa nangu. 
9Rü nanadai ga guxü̃ma ga yémacüãx̱gü, rü taxuxü̃ma ga yatüxü̃ rü ngexü̃ 
namaxẽxẽ. Rü naétü rü guxü̃ma ga norü carnérugü, rü wocagü, rü búrugü, 
rü caméyugü nayagagü. Rü woo naxchirugü rü nayana. Rü yemawena rü 
Aquí nawa yexmane ga ĩanecax̱ nataegu. 

10Rü nümax ga Aquí rü nüxna nacaüxü̃ rü ñanagürü: —¿Ngexnerüxüne ya 
ĩane ya pedaiãcune i ñu̱xma? ==ñanagürü. Rü Dabí rü nanangãxü̃ rü 
ñanagürü: —Yudáanearü súrwaama ngẽxmagüne, rü Yerameéxarü 
súrwaama ngẽxmagüne, rü Quenéutanüxü̃arü naanearü súrwaama 
ngẽxmagüne ==ñanagürü. 
11Rü nüma ga Dabí rü taxuxü̃ma ga duü̃xü̃ ga yatüxü̃ rü ngexü̃ namaxẽxẽ nax 
yemaacü taxúema ĩane ga Gáxwa nüxü̃ yarüxuxü̃cax̱ ga yema ínaxüxü̃. Rü 
guxü̃ma ga ngunexü̃gü ga yexguma Firitéugüarü naanewa namaxü̃gu rü 
yema naxǘ. 
12Rü nüma ga Aquí rü Dabíaxü̃̃́ nayaxõ rü yemacax̱ ñaxü̃gu Dabímaxã 
narüxĩnü: —Rü ñu̱xma i ngẽma Iraéanecüãx̱gü rü Dabíchi naxaie, rü 
ngẽmacax̱ i nüma rü guxü̃gutáma chorü duü̃xü̃ nixĩ ==ñaxü̃gu narüxĩnü. 

1 Chamué 28 

1Rü yema ngunexü̃gügu rü nüma ga Firitéugü nanangutaquex̱exẽxẽ ga norü 
churaragü nax Iraéanecüãx̱gücax̱ íyaxü̃ãchixü̃cax̱. Rü nüma ga Aquí rü 
Dabíxü̃ ñanagürü: —Marü nüxü̃ cucuax̱ i cuma rü curü duü̃xü̃gü rü tá chowe 
perüxĩ nawa i ngẽma dai ==ñanagürü. 
2Rü nüma ga Dabí rü nanangãxü̃ rü ñanagürü: —Marü name. Rü ñu̱xma rü 
tá nüxü̃ cudau, Pa Ãẽx̱gacüx, nax chomaxã nanguxü̃xü̃ nax chanaxüxü̃ i 
ngẽma choxü̃ cumuxü̃ ==ñanagürü. Rü nüma ga ãẽx̱gacü rü nanangãxü̃ rü 
ñanagürü: —Rü ñu̱xma nax ngẽmaãcü quixĩxü̃, rü tá cuxü̃ chaxuneta nax 
naeru quixĩxü̃ i ngẽma chorü churaragü i choxna dauxü̃ ==ñanagürü. 

Chaú rü ĩane ga Endóxwa naxũ ngĩxü̃tawa ga ngecü ga yuücü 

3Rü yexguma ga Chamué rü marü nayu, rü guxü̃ma ga Iraéanecüãx̱gü rü 
naxcax̱ naxauxe. Rü yemawena rü guma ĩane ga nagu nabuxü̃ne ga Ramágu 
nanatax̱gü. Rü nüma ga Chaú rü ü̃paacü marü ínanawoxü̃ ga guxü̃ma ga 
yema ẽxü̃guxü̃xü̃ cuax̱güxü̃ rü yema yuetaãẽgücax̱ ngẽmagüxü̃. 

4Rü nüma ga Firitéugüarü churaragü rü nügü nangutaquex̱egü rü Chunéü̃wa 
naxĩ rü yexma nügü ninu. Rü nüma ga Chaú rü guxü̃ma ga Iraéanecüãx̱güarü 
churaragüxü̃ nangutaquex̱exẽxẽ rü Guibóagu nügü ninu. 
5-6Natürü nüma ga Chaú rü yexguma yema Firitéugüarü churaragüxü̃ 
nadau̱̱xgu, rü nabai̱x̱ãchi rü poraãcü namuü̃. Rü Cori ya Tupanana naca ga 
tax̱acü tá nax naxüxü̃. Natürü nüma ga Cori ya Tupana rü tama nanangãxü̃ 
woo nanegüwa, rü woo yema cuax̱ruxü̃ ga Uríü̃wa, rü woo Tupanaarü orearü 
uruü̃güwa. 
7Rü yemacax̱ ga Chaú rü norü churaragüxü̃ namu rü ñanagürü: —¡Ẽcü 
ngĩxcax̱ pedau̱̱x i wüxi i nge i nüxü̃ cuax̱cü nax yuetacax̱ nangemaxü̃, nax 
ngéma chaxũxü̃cax̱, rü ngĩxna chayacax̱axü̃cax̱! ==ñanagürü. Rü nüma ga 
churaragü rü nanangãxü̃gü rü ñanagürügü: —Rü Endóxwa ingẽxma i wüxi i 
nge i nüxü̃ cuax̱cü nax yuetacax̱ nangemaxü̃ ==ñanagürügü. 
8Rü nüma ga Chaú rü nügü nanatoxchiruraü̃xẽxẽ, rü taxre ga namücügü 
ínigagü. Rü chütacü yema ngexü̃tawa naxũ, rü ñanagürü ngĩxü̃: —Namaxã 
chidexachaü̃ i wüxi i duü̃xü̃ i yuxü̃. ¿Rü cuxü̃̃́ natauxchaxü̃ i naãxẽcax̱ nax 
cungemaxü̃? ==ñanagürü. 
9Rü ngĩma ga yema nge rü inangãxü̃ rü ngĩgürügü: —Cuma nüxü̃ cucuax̱ ga 
Chaú rü guxü̃ma ga yema ẽxü̃guxü̃xü̃ cuax̱güxü̃ rü duü̃xẽ ga yuetacax̱ 
ngẽmagüxü̃ rü ínanawoxü̃ ga ñaa nachixü̃anewa. ¿Rü tü̱xcüü̃ nagu choxü̃ 
cungu̱xẽẽchaü̃xü̃ i ngẽma guxchaxü̃ i ngürüãchi tá naxcax̱ chayuxü̃? 
==ngĩgürügü. 
10Natürü nüma ga Chaú rü Cori ya Tupanaégagu ñanagürü ngĩxü̃: —
Tupanaégagu cumaxã nüxü̃ chixu rü taxũtáma i tax̱acürü chixexü̃ cuxü̃ 
nangupetü naxcax̱ i ngẽma cuxü̃ chaxüxẽẽxü̃ ==ñanagürü. 
11Rü ngĩma ga yema nge rü inangãxü̃ rü ngĩgürügü: —¿Rü texé cutümawax̱e 
nax tümacax̱ changemaxü̃? ==ngĩgürügü. Rü nüma ga Chaú rü ngĩxü̃ 
nangãxü̃ rü ñanagürü: —¡Chamuécax̱ nangema! ==ñanagürü. 

12Rü ngürüãchi ga yema nge rü Chamuéxü̃ idau, rü aita ixü. Rü ñu̱xũchi 
Chaúxü̃ ngĩgürügü: —¿Tü̱xcüü̃ choxü̃ cuwomüxẽxẽ? Cuma rü Chaú quixĩ 
==ngĩgürügü. 
13Natürü nüma ga ãẽx̱gacü rü ñanagürü ngĩxü̃: —¡Taxṹ i cumuü̃xü̃! 
¿Tax̱acüxü̃ cudau? ==ñanagürü. Rü ngĩma ga nge rü inangãxü̃ rü 
ngĩgürügü: —Nüxü̃ chadau i wüxi i naãxẽ i ñoma i naanewa chü̱xnagüxü̃ 
==ngĩgürügü. 
14Rü nüma ga Chaú rü ínaca rü ñanagürü: —¿Nañuxraxü̃xü̃? ==ñanagürü. 
Rü ngĩma ga yema nge rü inangãxü̃ rü ngĩgürügü: —Wüxi i yaxguãx̱ i 
max̱páxü̃ nixĩ ==ngĩgürügü. Rü nüma ga Chaú rü yexgumatama nüxü̃ 
nicuax̱ãchi ga Chamué nax yixĩxü̃. Rü ñaxtüanegu nanangücuchi. 
15Rü yexguma ga Chamué rü ñanagürü: —¿Tax̱acücax̱ i choxü̃ cuchixewexü̃ 
rü nua choxü̃ cuxũxẽxẽxü̃? ==ñanagürü. Rü nüma ga Chaú nanangãxü̃ rü 
ñanagürü: —Poraãcü chaxoegaãxẽ, erü nüma i Firitéugü rü toxcax̱ 
ínayaxüãchi, natürü nüma ya Tupana rü marü choxna nixũgachi rü tama 
choxü̃ nacuáxchaü̃, rü tama choxü̃ nangãxü̃ga i orearü uruü̃güwa rüex̱na 
chaunegüwa. Rü ngẽmacax̱ nixĩ i cuxcax̱ changemaxü̃ nax chomaxã nüxü̃ 
quixuxü̃cax̱ nax tax̱acü tá chaxüxü̃ ==ñanagürü. 
16Rü nüma ga Chamué nanangãxü̃ rü ñanagürü: —¿Tü̱xcüü̃ choxna cuca ega 
Tupana rü marü cuxna yaxũgachigu rü curü uanüxü̃ nügü yaxĩxẽxẽgu? 
17Rü Cori ya Tupana cumaxã nayanguxẽxẽ ga yema chowa cumaxã nüxü̃ 
yaxuxü̃. Rü marü cuxü̃ ínamuxũchi nax ãẽx̱gacü quixĩxü̃ rü yimá cumücü ya 
Dabína nanaxã. 
18Rü ngẽmaãcü cumaxã naxüpetü ya Tupana yerü tama naga cuxĩnü ga yema 
cuxü̃ namuxü̃wa rü tama cuyanguxẽxẽ ga Amaréxtanüxü̃xü̃ nax cudai̱x̱ü̃. 
19Rü ngẽmacax̱ i nüma ya Tupana rü tá Firitéugümex̱ẽgu pexü̃ nayixẽxẽ i 
cuma rü cunegü rü guxü̃ma i Iraéanecüãx̱güarü churaragü. Rü tá pexü̃ nadai, 
rü ngẽmacax̱ i moxü̃ i cuma rü cunegü rü nua chauxü̃tawa tá pengẽxmagü. 
Rü ngẽxgumarüxü̃ ta ya nüma ya Cori ya Tupana rü tá ngẽma 

Firitéugümex̱ẽgu nanayixẽxẽ i guxü̃ma i Iraéanearü churaragü 
==ñanagürü. 
20Rü yexguma yema Chamuéarü orexü̃ naxĩnügu ga Chaú, rü poraãcü namaxã 
nabai̱x̱ãchiãxẽ rü yexma niyuãchi rü niwax̱. Rü naétü rü naturaxü̃ne yerü 
taguma nachibü ga wüxi ga ngunexü̃ rü wüxi ga chütaxü̃. 
21Rü yexguma Chaúxü̃ nadau̱̱xgu ga yema nge ga ñuxãcü nax naxĩx̱ãchiãẽxü̃, 
rü naxcax̱ iyaxũ rü ngĩgürügü nüxü̃: —Choma nax curü duü̃xü̃ chixĩxü̃ rü 
marü chanaxü i ngẽma naxcax̱ ícucax̱axü̃. Rü woo ãũcümaxü̃wa 
chanangexmaxẽxẽ i chorü maxü̃, rü cuga chaxĩnü rü chanaxüama i ngẽma 
choxü̃ cumuxü̃. 
22Rü ngẽmacax̱ i ñu̱xma rü cuxna chaca nax chauga cuxĩnüxü̃. Rü íxraxü̃ i 
õna tá cuxna chaxã nax ngẽmaãcü cuporaxü̃cax̱ nax cutaeguxü̃cax̱ 
==ngĩgürügü. 
23Rü nüma ga Chaú rü tama nachibüchaü̃, natürü ga yema norü 
churaragüerugü rü ñu̱xũchi ga ngĩma ga yema nge rü nüxü̃ icaa̱x̱ü̃güama. Rü 
yemacax̱ düxwa: —Ngü̃ ==ñanagürü. Rü yexgumatama inachi ga 
ñaxtüanegu nax nanguxü̃, rü wüxi ga pechicaxü̃wa narüto. 
24Rü yexgumayane ga ngĩma ga yema nge rü iyamax̱ ga wüxi ga wocaxacü 
ga ingüxü̃ ga ngĩchiü̃wa yexmaxü̃. Rü iyañumü ga trigutex̱e, rü paũ ga ngearü 
pu̱xẽẽruü̃ã̃́xü̃ ixü. 
25Rü ñu̱xũchi inaxüwemü ga gumá ãẽx̱gacü rü norü duü̃xü̃gü. Rü nümagü rü 
nachibüe, rü yemawena yematama chütaxü̃gu nawoegu. 

1 Chamué 29 

Firitéugü rü tama Dabíaxü̃̃́  nayaxõgü 

1Rü nüma ga Firitéugüarü churaragüerugü rü Aféxgu nanangutaquex̱exẽxẽ 
ga guxü̃ma ga norü churaragü. Rü yoxni ga nüma ga Iraétanüxü̃ rü yema 
natüxacü ga ĩane ga Yereéwa yexmaxü̃gu nügü nanutaquex̱e. 

2Rü yema Firitéugüarü churaragüerugü rü ñu̱xũchi norü churaragü rü 100 gu 
rü ñu̱xũchi 1,000 gu nügü ininu nax inaxĩãchixü̃cax̱. Rü nüma ga Dabí rü 
norü duü̃xü̃gümaxã Aquíweama nixĩxü̃tanü. 
3Rü Aquína nacagüe ga yema Firitéugüarü churaragüerugü rü ñanagürügü: 
—¿Tax̱acü nua naxüe i ñaa Ebréugü? ==ñanagürügü. Rü nüma ga Aquí rü 
nanangãxü̃ rü ñanagürü: —Ñaa nixĩ i Dabí ga Iraéanearü ãẽx̱gacü ya Chaúarü 
churaragüeru. Natürü marü ñuxre ya taunecü chauxü̃tawa nangẽxma. Rü 
yema ngunexü̃gu ga chauxü̃tawa nayexmagucürüwa rü taguma tax̱acürü 
chixexü̃ nawa ichayangau ==ñanagürü. 
4Natürü yema Firitéugüarü churaragüerugü rü poraãcü Aquímaxã nanue rü 
ñanagürügü: —¡Namaxã nüxü̃ ixu rü íyaxũ nax ngẽma nachica i cuma nüxna 
cuxãxü̃cax̱ nataeguxü̃cax̱, guxü̃ma i natanüxü̃maxã! Rü tama tanaxwax̱e nax 
toxü̃ naxümücüxü̃ i daiwa, erü ngürüãchi tá torü uanüxü̃ nixĩ i ngẽxguma 
daiwa tangexmagüyane. Erü ngürüãchi tá nanadaü̃eru i torü churaragü rü 
ngẽma norü ãẽx̱gacü ya Chaúxü̃tawa tá nanana nax ngẽmaãcü nüxü̃̃́ 
natauxchaxü̃cax̱ nax namaxã inangüxmüxü̃. 
5Ñaatama nixĩ i Dabí ga nagu nawiyaegüxü̃ ga yexguma íyadaü̃chagügu rü 
ñaxgu: “Chaú rü 1,000 i yatügüxü̃ nadai, natürü nüma ga Dabí rü 10,000 
nadai”, ñaxgu ==ñanagürügü. 
6-7Rü yexguma ga Aquí rü Dabícax̱ naca rü ñanagürü nüxü̃: —Ngẽma nax 
Tupana aixcüma maxü̃xü̃rüxü̃, rü cumaxã nüxü̃ chixu rü cuma rü aixcüma 
wüxi i mexü̃ i yatü nax quixĩxü̃. Rü poraãcü chorü me nixĩ i cucüma i 
churaragütanüwa. Rü taxuxü̃ma i tax̱acürü chixexü̃xü̃ cuwa chadau yema 
ngunexü̃ ga nagu chauxü̃tawa cuxũxü̃gucürüwa. Natürü ngẽma Firitéugüarü 
churaragüerugü rü tama cumaxã nataãẽgü, ¡rü ngẽmacax̱ mea nataegu i 
ñu̱xma nax ngẽmaãcü tama cunaxüxü̃cax̱ i ngẽma tama norü me ixĩxü̃! 
==ñanagürü nüxü̃. 
8Rü Dabí nanangãxü̃ rü ñanagürü: —¿Tax̱acü chaxü i chomax? ¿Tax̱acüxü̃ 
chowa cudau, Pa Ãẽx̱gacüx, i ñaa ngunexü̃gügu, rü ngẽmacax̱ tama 
cunaxwax̱e nax togü namaxã tadaixü̃ i ngẽma perü uanügü? ==ñanagürü. 

9Rü nüma ga Aquí nanangãxü̃ rü ñanagürü: —Choma nüxü̃ chacuax̱ nax 
aixcüma cumexü̃ ñoma wüxi i daxũcüãx̱ i Tupanaarü duü̃xü̃rüxü̃. Natürü 
ngẽma Firitéugüarü churaragüeru rü tama nanaxwax̱egü nax totanüwa 
cungexmaxü̃ i daiwa. 
10Rü ngẽmacax̱ i cuma rü ñu̱xũchi curü duü̃xü̃gü rü name nixĩ i íperüdagü i 
moxü̃ ẽxü̃wa rü ngẽxguma yangunegu rü name nixĩ i ipexĩãchi nax 
pewoeguxü̃cax̱ ==ñanagürü. 
11Rü yemaacü ga moxü̃ãcü ẽxü̃wa rü nabai̱x̱ãchi ga Dabí rü ñu̱xũchi norü 
duü̃xü̃gü rü Firitéugüarü ĩanecax̱ nawoegu. Rü nüma ga yema Firitéugüarü 
churaragü rü yoxni Yereéwaama naxĩxü̃tanü. 

1 Chamué 30 

Amaréxtanüxü̃xü̃ narüporamae ga Dabí 

1Rü norü tomaepü̱x ga ngunexü̃gu rü nüma ga Dabí rü ñu̱xũchi yema norü 
churaragü rü ĩane ga Chicáxcax̱ nawoegu. Natürü yexguma yéma nangugügu 
rü nüxü̃ nayangaugü nax marü Négueanegu nachocuxü̃ ga Amaréxtanüxü̃ rü 
naxcax̱ íyaxüãchixü̃ rü yagugüãxü̃ ga guma ĩane ga Chicáx. 
2Rü yexgumarüxü̃ ta tüxü̃ nigagü ga guxema ingexe rü guxãma ga buxe ga 
iyaxe ga yéma yexmagüxe. Natürü taxúxexü̃ma nimax̱gü. 
3-4Rü yexguma guma ĩanewa nangugügu ga Dabí namaxã ga norü duü̃xü̃gü, 
rü nüxü̃ nadaugü ga guma ĩane ga nax yagugüãxü̃ rü tüxü̃ yagagüxü̃ ga 
guxema naxmax̱gü rü nanegü rü naxacügü, rü tagaãcü naxauxe ñu̱xmata 
nangegagü nax naxauxexü̃. 
5Rü yexgumarüxü̃ ta tüxü̃ nigagü ga guxema taxre ga Dabí naxmax̱gü ga 
Ainóaü̃ ga Yereécüãx̱, rü ñu̱xũchi Abigái ga naxmax̱chirex̱ ixĩcü ga gumá 
Nabáx ga Carméxcüãx̱ ga yucü. 
6Rü nüma ga Dabí rü naxoegaãẽ yerü ga yema norü duü̃xü̃gü rü nagu 
narüxĩnüe nax Dabíxü̃ nutamaxã ínamuxũchigüxü̃ yerü poraãcüma 
naxacügücax̱ nanue. Natürü nüma ga Dabí rü Cori ya Tupanana narüyoe rü 
nayaxõ nax Tupana tá nüxü̃ rüngü̃xẽẽxü̃. 



924 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

7Rü yemacax̱ chacherdóte ga Abiatá ga Aimérex nanexü̃ ñanagürü: —¡Nua 
nange i Tupanaarü efóx! ==ñanagürü. Rü yexguma nüma ga Abiatá rü 
Dabíxü̃tawa nanange ga yema efóx. 
8Rü yexguma nüma ga Dabí rü Cori ya Tupanana naca rü ñanagürü: —
¿Namexü̃ nax nawe changexü̃ i ngẽma ngĩ ̃́tax̱agüxü̃? ¿Rü nüxü̃ tá 
chayangauxü̃? ==ñanagürü. Rü yexguma nüma ga Cori ya Tupana rü 
Dabíxü̃ nangãxü̃ rü ñanagürü: —¡Nawe nangẽ rü tá nüxü̃ cuyangau, rü tá 
tüxü̃ cupuxü̃ ya yíxema tüxü̃ yagagüxe! ==ñanagürü. 
9-10Rü yexgumatama ga nüma ga Dabí rü namaxã inaxũãchi ga 600 ga norü 
duü̃xü̃gü ga naxümücügüxü̃. Rü Bechóxarü doxonexü̃wa nangugü. Rü 200 ga 
norü duü̃xü̃gü ga marü ipaexüchixü̃ rü taxuacüma nichoü̃ nawa ga yema 
doxonexü̃ rü yemacax̱ yexmatama narücho. Natürü nüma ga Dabí rü yema 
to ga 400 ga norü duü̃xü̃gümaxã nichoü̃ rü Amaréxtanüxü̃we nangẽgü. 
11Rü yema namagu nüxü̃ nangaugü ga wüxi ga yatü ga Equítuanecüãx̱ rü 
Dabíxü̃tawa nanagagü. Rü nüxna nanaxã ga paũ rü nanangõ̱x. Rü 
nanaxaxexẽẽgü ga dexá. 
12Rü nüxna nanaxãgü ga íxraxü̃ ga iguarü paũ, rü taxre ga úbaarü 
patanüxü̃arü paũ. Rü yema nangõ̱xguwena rü naxcax̱ nitaane, yerü tomaepü̱x 
ga ngunexü̃ rü tomaepü̱x ga chütaxü̃ rü taguma nachibü rü bai ga tax̱acü 
yaxaxüxü̃. 
13Rü yexguma nüma ga Dabí rü nüxna naca rü ñanagürü nüxü̃: —¿Texé nixĩ 
ya curü cori? ¿Rü ngextá ne cuxũ? ==ñanagürü. Rü yexguma nüma ga 
gumá Equítuanecüãx̱ rü Dabíxü̃ nangãxü̃ rü ñanagürü: —Choma rü 
Equítuanecüãx̱ chixĩ rü ngẽma chorü cori rü wüxi i Amaréxtanüxü̃ nixĩ. Rü 
tomaepü̱x i ngunexü̃ nixĩ nax chorü cori nua choxü̃ táxü̃ yerü chidax̱awe. 
14Natürü naxü̃pa ga nax chidax̱awexü̃ rü Queretéugüarü naane i súrwaama 
ngẽxmaxü̃wa taxĩ rü tanadeãcu. Rü yexgumarüxü̃ ta tanadeãcu ga 
Yudátanüxü̃arü naanewa rü Caréxtanüxü̃arü naanewa. Rü ñu̱xũchi tayagu ya 
yima ĩane ya Chicáx ==ñanagürü. 



925 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

15Rü yexguma ga Dabí rü nüxna naca rü ñanagürü: —¿Cunaxwax̱exü̃ nax 
ngẽma ngĩ ̃́tax̱ax̱güxü̃ íngẽxmagüxü̃wa choxü̃ cugaxü̃? ==ñanagürü. Rü 
yexguma ga nüma ga Equítuanecüãx̱ rü Dabíxü̃ nangãxü̃ rü ñanagürü: —
Ngẽxguma Tupanaégagu chomaxã nüxü̃ quixuxgu nax taxũtáma choxü̃ 
quimáxü̃, rü taxũtáma nüxna choxü̃ cumuxü̃ i chorü cori, rü ngẽma 
ínangexmagüxü̃wa tá cumaxã chaxũ ==ñanagürü. 
16Rü nüma ga gumá yatü rü yema Amaréxtanüxü̃ íyexmagüxü̃wa Dabíxü̃ 
naga. Rü yexguma natanüwa nanguxgu, rü nüma ga Amaréxtanüxü̃ rü nügü 
yema naanegu ninu. Rü ínachibüe rü ínaxaxegü rü ínapetaegü namaxã ga 
yema Firitéugüanewa rü Yudáanewa naxcax̱ nangĩx̱güxü̃ ga yemaxü̃gü. 
17Rü yexguma nüma ga Dabí rü norü duü̃xü̃gümaxã naxcax̱ ínayagoõchi. Rü 
pax̱mama inanaxügü nax nügü nadai̱x̱ü̃ rü ñu̱xmata nayáuane. Rü guxü̃xü̃ma 
nadai. Rü 400 ga ngextü̱xüxü̃gü ga caméyugügu ibüxmüxü̃xicatama nixĩ ga 
íyaxügüxü̃. 
18Rü yemawena ga Dabí rü wenaxarü nanade ga guxü̃ma ga yema yemaxü̃gü 
ga Amaréxtanüxü̃ naxcax̱ ngĩx̱güxü̃. Rü yexgumarüxü̃ ta tüxü̃ nigagü ga 
guxema taxre ga naxmax̱. 
19Rü guxü̃ma ga yema Amaréxtanüxü̃ naxcax̱ ngĩ ̃́xü̃tanüwa rü woo ga 
yemaxü̃gü ga íxraxü̃ rü taxuxü̃ma natauxchica. Rü yexgumarüxü̃ ta ga 
buxegü, rü yaxegü rü taxúxema tatauxchica. Rü yemaacü ga Dabí rü 
wenaxarü guxü̃ma nina rü guxãxü̃ma nigagü. 
20Rü yexgumarüxü̃ ta nüma ga Dabí rü nayagagü ga guxü̃ma ga wocagü rü 
carnérugü ga yéma yexmagüxü̃. Rü yema woca rü carnérugümaxã icuax̱güxü̃ 
rü ñanagürügü: —Ñaa nixĩ i norü natanü ya Dabí ==ñanagürügü. 
21Rü yexguma Dabí Bechóxarü doxonexü̃wa nguxgu ga yema 200 ga 
ípaexüchixü̃ ínayexmagüxü̃wa, rü nümagü rü Dabícax̱ nibuxmü, rü 
nanayauxgü namaxã ga yema namücügü ga íyaxümücügüxü̃. Rü nüma ga 
Dabí rü nüxü̃ narümõxe. 

22Natürü natanüwa ga yema Dabímaxã daiwa ne ĩxü̃ rü nayexmagü ga 
duü̃xü̃gü ga ichixecümaxü̃ rü nügüguxicatama rüxĩnüexü̃. Rü yemagü rü 
ñaãcü nidexagü rü ñanagürügü: —Ngẽma 200 i churaragü i tama tüxü̃ 
ümücügüxü̃ i daiwa, rü taxuxü̃táma nüxna taxã nawa i ngẽma ngẽmaxü̃gü i 
Amaréxtanüxü̃na ipuxü̃xü̃. Rü name nixĩ i nüxna tanamugü i naxmax̱gü, rü 
naxacügü rü ñu̱xũchi nawoegu ==ñanagürügü. 
23Natürü nüma ga Dabí rü ñanagürü: —Pa Chomücügüx, tama name nax 
ngẽmagu perüxĩnüexü̃, erü nüma ya Cori ya Tupana nixĩ ya tüxna naxãcü i 
guxü̃ma i ngẽma ipuxü̃xü̃, rü nüma nixĩ i tüxna nadauxü̃ nax tama iyuexü̃ rü 
taxmex̱gu nayixẽẽãxü̃ ga yema ngĩ ̃́xtax̱agüxü̃ ga taxcax̱ íyaxüãchixü̃. 
24Rü ngẽmacax̱ taxũtáma texé pexü̃̃́ tanayaxu i ngẽma nagu perüxĩnüexü̃. Erü 
ngẽxguma namaxã inuegu i ngẽma ipuxü̃xü̃, rü ngẽma tama daiwa ĩxü̃ natürü 
nüxna daugüxü̃ i tórü ngẽmaxü̃gü rü nüma rü tá ta nanayauxgü i ngẽma 
ipuxü̃xü̃ ==ñanagürü. 
25Rü yexgumacürüwa rü ñu̱xma rü ta rü ngẽma nacümagu naxĩ i ngẽma 
Iraétanüxü̃. 
26Rü yexguma Chicáxwa nanguxgu ga Dabí, rü yema yemaxü̃gü ga 
napuxü̃tanüwa nanayaxu ga ñuxre rü namücügü ga Yudátanüxü̃arü 
ãẽx̱gacügüxü̃ yéma nanamugü namaxã ga ñaa ore ga ñaxü̃: —Rü ñaa nixĩ i 
perü ãmaregü i Tupanaarü uanügüna chapuxü̃xü̃ ==ñaxü̃. 
27-28Rü norü ãmare naxcax̱ yéma namugü ta ga yema ãẽx̱gacügü ga Betéwa 
yexmagüxü̃, rü ĩane ga Ramóx ga Négueanewa yexmagüxü̃, rü Yatíxwa 
yexmagüxü̃, rü Aroéwa yexmagüxü̃, rü Chimóxwa yexmagüxü̃, rü Etemóawa 
yexmagüxü̃. 
29-30Rü yexgumarüxü̃ ta norü ãmare naxcax̱ yéma namugü ga yema 
ãẽx̱gacügü ga Racáxwa yexmagüxü̃, rü guma ĩanegü ga Yerameéwa 
yexmagüxü̃, rü Quenéutanüxü̃arü ĩanegüwa yexmagüxü̃, rü Ormáwa 
yexmagüxü̃, rü Coracháü̃wa yexmagüxü̃, rü Atáxwa yexmagüxü̃. 

31Rü yexgumarüxü̃ ta norü ãmare naxcax̱ yéma namugü ga yema ãẽx̱gacügü 
ga Ebróü̃wa yexmagüxü̃. Rü yexgumarüxü̃ ta norü ãmare naxcax̱ yéma 
namugü ga yema ãẽx̱gacügü ga guxü̃ma ga yema nachicagü ga nüma ga Dabí 
rü norü duü̃xü̃gümaxã nagu yaxũgüchigüxü̃wa yexmagüxü̃. 

1 Chamué 31 

Chaú rü nanegümaxã daigu nayue 
(1 Cr. 10.1-12) 

1Rü nüma ga Firitéugü rü Iraéanecüãx̱gümaxã nügü nadai. Rü nüma ga 
Iraéanecüãx̱gü rü naxchax̱wa nibuxmü, yerü namuxũchi ga Iraéanecüãx̱gü 
ga max̱pǘne ga Guibóagu yuexü̃. 
2Rü nüma ga Firitéugü rü Chaúwe rü nanegüwe nangẽgü. Rü nanadai ga 
nanegü ga Yonatáü̃, rü Abinadá, rü Maquichúa. 
3-4Rü yemawena rü nüma ga Firitéugü rü Chaúarü max̱guxicatama narüxĩnüe. 
Rü yema würatanüxü̃ rü Chaúmaxã namexchinügü, rü poraãcü nanapix̱ẽẽgü. 
Rü yemacax̱ ga Chaú rü poraãcü namuü̃, rü norü poxü̃ruü̃xü̃ ñanagürü: —
¡Curü taramaxã choxü̃ imax̱ naxü̃pa nax choxü̃ yayauxgüxü̃ rü ngúxü̃ choxü̃ 
yangexẽẽgüxü̃, rü choxü̃ yamax̱güxü̃ i ñaa Firitéugü i tama Tupanaxü̃ 
cuax̱güxü̃! ==ñanagürü. Natürü nüma ga yema norü poxü̃ruxü̃ rü tama 
nayamáxchaü̃, yerü nüxü̃̃́ naxãũcüma. Rü yemacax̱ ga nüma ga Chaú rü norü 
tara nayaxu rü yemamagugu nügü naña rü yemaacü nitoxpetü rü nayu. 
5Rü yexguma yemaxü̃ nadau̱̱xgu ga yema norü poxü̃ruxü̃, rü nüma rü ta norü 
taramagugu nügü naña rü Chaúrüxü̃ yemaacü nayu. 
6Rü yemaacü yematama ga ngunexü̃gu nayue ga Chaú rü norü poxü̃ruxü̃ rü 
guma tomaepü̱x ga nanegü rü guxü̃ma ga norü churaragü. 
7Rü yexguma yema Iraétanüxü̃ ga natü ga Yudáü̃arü éstewaama maxẽxü̃ ga 
doxonexü̃arü tocutügu ãpatagüxü̃ nüxü̃ daugügu ga nax yabuxmüxü̃ ga 
Iraétanüxü̃arü churaragü, rü Chaú rü ñu̱xũchi nanegü rü nax nayuexü̃, rü 
norü ĩanegüna nibuxmü rü naxĩgü. Rü yexguma ga nüma ga Firitéugü rü 
yéma nangugü, rü yexma naxãchiü̃gü nagu ga guma ĩanegü. 

8Rü moxü̃ãcü pax̱mama rü nüma ga Firitéugü ínayadau ga yema yuexü̃ nax 
nadexeneãxü̃cax̱ ga norü yemaxü̃gü. Rü yexma nüxü̃ inayangau ga Chaú rü 
yema tomaepü̱x ga nanegü ga max̱pǘne ga Guibóagu yexma yuexü̃. 
9Rü yexguma rü Chaúxü̃ nidaeerugü rü ñu̱xũchi nanade ga guma naxnegü. 
Rü yexgumatama orearü ngegüruü̃güxü̃ ínamuãchitanü nax guxü̃ma ga 
Firitéugüarü naanewa duü̃xü̃gümaxã nüxü̃ yanaxugüexü̃cax̱ ga norü 
tupanagüpatawa. 
10Rü yemawena rü norü tupana ga Atarépatagu nananucu ga guma naxnegü 
ga Chaú. Rü naxü̃ne rü ĩane ga Bex-cháü̃arü poxeguxü̃tápü̱xwa nanatuxẽẽgü. 
11-12Rü yexguma Garaáxanewa yexmane ga ĩane ga Yabécüãx̱gü nüxü̃ 
cuax̱gügu ga yema Chaúmaxã naxügüxü̃ ga Firitéugü, rü nügü nanutaquex̱e 
ga guxü̃ma ga yatügü ga tama muü̃ewax̱exü̃. Rü nawena nax guxü̃ ga chütaxü̃ 
inaxĩxü̃, rü Bex-cháü̃arü poxeguxü̃tápü̱xwa nanayauxgü ga Chaúxü̃ne rü 
yema nanegüxü̃ne. Rü ñu̱xũchi ĩane ga Yabécax̱ nawoegu rü yéma ínanagu 
ga naxü̃negü. 
13Rü ñu̱xũchi nanade ga naxchinax̱ãgü rü wüxi ga naixtüxü̃gu nanatax̱gü. Rü 
marü yema naxügüguwena rü 7 ga ngunexü̃ naxauree. 

2 Chamué 

2 Chamué 1 

Dabí rü nüxü̃ nacuáchiga ga nax nayuxü̃ ga Chaú 

1Rü yexguma Chaú yuxguwena, rü nüma ga Dabí rü Amaréxtanüxü̃arü daiwa 
ne naxũ. Rü ĩane ga Chicáxcax̱ nataegu. Rü taxre ga ngunexü̃ yexma 
narüxãũ̱̱x. 
2Natürü norü tomaepü̱x ga ngunexü̃gu, rü yéma Dabíxü̃tawa nangu ga wüxi 
ga yatü ga Chaú rü norü churaragümaxã íyexmaxü̃wa ne ũxü̃. Rü norü 
ngechaü̃maxã nügüchirugu nagáugü rü waixü̃mümaxã nügü nabuxeru, rü 
yemaacü ínangu. Rü yexguma Dabípex̱ewa nanguxgu rü ñaxtüanegu 
nanangücuchi. 
3Rü nüma ga Dabí rü nüxna naca rü ñanagürü: —¿Ngextá ne cuxũ? 
==ñanagürü. Rü nüma ga yema yatü rü nanangãxü̃ rü ñanagürü: —
Iraéanecüãx̱güarü churaragü íngẽxmagüxü̃wa chiña ==ñanagürü. 
4Rü nüma ga Dabí rü nüxna naca, rü ñanagürü: —¿Tax̱acü nangupetü? 
¡Chomaxã nüxü̃ ixu! ==ñanagürü. Rü nüma ga yema duü̃xü̃ nanangãxü̃ rü 
ñanagürü: —Ngẽma Iraéanecüãx̱güarü churaragü rü nibuxmü i ngẽma nügü 
ínadaixü̃wa, rü muxü̃ma ngẽxma nayue. Rü ngẽxma ta nayu i Chaú rü nane 
i Yonatáü̃ ==ñanagürü. 
5Rü nüma ga Dabí rü nüxna naca ga yema yatü ga namaxã nüxü̃ yarüxuxü̃ 
nax Chaú rü nanegü rü marü nayuexü̃. Rü Dabí rü ñanagürü nüxü̃: —
¿Ñuxãcü nüxü̃ cucuáxü̃ nax nayuexü̃ i Chaú rü nane i Yonatáü̃? 
==ñanagürü nüxü̃. 
6Yema yatü ga namaxã nüxü̃ ixuxü̃ nanangãxü̃ rü ñanagürü: —Yerü choma 
rü guma max̱pǘne ga Guibóawa chayexmayane rü nüxü̃ chadau ga Chaú nax 
norü wocaemaxã nügü nacaxcuxü̃. Rü ñu̱xũchi norü uanügüarü carugü rü 
yema uanügü ga cowarutagu ĩxü̃ nax marü nüxü̃ iyangaugüchaü̃xü̃. 
7Rü yexgumayane ga nüma ga Chaú rü nügü inidau rü choxü̃ nadau rü 
chau̱̱xcax̱ naca. Rü choma rü naga chaxĩnü rü naxcax̱ chixũ. 

8Yemawena rü choxna naca nax texé chixĩxü̃ i chomax. Rü chanangãxü̃ nax 
Amaréxtanüxü̃ chixĩxü̃. 
9Rü yexguma rü chau̱̱xcax̱ naxcax̱ nax naxcax̱ chixũxü̃cax̱ nax wüxicana 
chayamáxü̃cax̱ yerü marü nayuxchaü̃, natürü namaxü̃ratama. 
10Rü naxcax̱ chixũ rü chayamax̱ yerü nagu charüxĩnü nax taxũchima 
namaxü̃xü̃ nawena nax yexma yanguxü̃. Rü yemawena chanayaxu ga norü 
ngax̱cueruxü̃ ga naeruwa rü ñu̱xũchi nachacüüwa chanayaxu ga norü 
ngaxcupüxmex̱ẽxü̃ nax cuxü̃tawa chananaxü̃cax̱, Pa Chorü Corix 
==ñanagürü. 
11Rü nüma ga Dabí rü yema norü duü̃xü̃gü rü yexguma yema orexü̃ 
naxĩnüegu rü norü ngechaü̃maxã nügüchirugu nagáugüe. 
12Rü poraãcü nangechaü̃gü rü naxauxe naxcax̱ ga Chaú rü nane ga Yonatáü̃. 
Rü yexgumarüxü̃ ta naxcax̱ naxauxe ga yema muxü̃ ga churaragü ga 
Iraéanecüãx̱gü ga yuexü̃. Rü yemacax̱ tama nachibüe ñu̱xmata 
nayáuanemare. 
13Rü yemawena ga Dabí rü yema yatü ga namaxã nüxü̃ yarüxuxü̃na naca rü 
ñanagürü: —¿Ngex̱tácüãx̱ quixĩ i cumax? ==ñanagürü. Nüma nanangãxü̃ 
rü ñanagürü: —Choma rü to i nachixü̃anecüãx̱ chixĩ rü Amaréxtanüxü̃ chixĩ 
==ñanagürü. 
14Rü nüma ga Dabí rü tagaãcü nüxü̃ ñanagürü: —¿Ñuxãcü tama cumuü̃ nax 
cuyamáxü̃ ya yimá ãẽx̱gacü ga Cori ya Tupana nüxü̃ unetacü? ==ñanagürü. 
15Rü wüxi ga norü duü̃xü̃cax̱ naca ga Dabí rü nanamu rü ñanagürü nüxü̃: —
¡Yéa naxũ rü yamax̱! ==ñanagürü nüxü̃. Rü nüma rü yema 
Amaréxtanüxü̃xü̃ nimax̱. 
16Rü yexguma yema Amaréxtanüxü̃xü̃ yamax̱yane, rü nüma ga Dabí rü 
ñanagürü nüxü̃: —Cugagutama nixĩ i cuyuxü̃ erü cugütama quixu nax 
cuyamáxü̃ ya yimá ãẽx̱gacü ga Cori ya Tupana nüxü̃ unetacü ==ñanagürü. 

Chaúca̱x rü Yonatáü̃ca̱x naxaxu ga Dabí 

17Dabí rü nangechaü̃ãcüma nawiyae i ñaa wiyaegu naxcax̱ ga Chaú rü nane 
ga Yonatáü̃ yerü nayue. 
18Rü ñu̱xũchi nanaxunagü nax yema wiyae ga ngechaü̃gu ixuxü̃maxã 
nangu̱xẽẽtaegüxü̃ ga Yudáanearü duü̃xü̃gü. Rü yema wiyae rü Yachéxarü 
poperagu naxümatü rü ñanagürü: 
19“Pa Iraétanüxü̃x, rü ngẽma cumaxã poraexü̃ rü max̱pǘneanegu nayue. Rü 
dücax i ñuxãcü nayue i ngẽma iporaexü̃. 
20¡Taxṹ i Gáxwa nüxü̃ peyarüxuxü̃, rü taxṹ i Acharóü̃arü ĩanearü namagüwa 
nüxü̃ peyarüxuxü̃ nax tama nataãẽgüxü̃cax̱ i ngẽma ngexü̃gü i Firitéugü, rü 
tama taãẽmaxã nayunagütanüxü̃cax̱ i ngẽma ngexü̃gü i tama Tupanaaxü̃̃́ 
yaxõgüxü̃! 
21¡Rü tagutáma wena pegu napu rü woo i cherenaane pegu nangu, Pa 
Guibóaarü Max̱pǘnegü, erü pegu nixĩ i nayuexü̃ i ngẽma tama 
muü̃wax̱egüxü̃! Yexma nixĩ ga nagu napúgüexü̃ ga norü poxü̃ruü̃gü ga yema 
daigu yuexü̃ rü yexma nixĩ ga yaxoxü̃ ga yema Chaúarü poxü̃ruxü̃arü 
yáuxratachinü. 
22Rü yexguma daiwa naxĩxgu ga nüma ga Chaú rü Yonatáü̃ rü guxü̃guma 
nadumagugü rü niyix̱amagugü ga norü tara rü naxnegü nagümaxã rü norü 
chíxü̃maxã ga yema noxrü uanügü ga poraexü̃ ga nügü namaxã nadai̱x̱ü̃. 
23Rü duü̃xü̃gü rü poraãcü Chaúxü̃ rü Yonatáü̃xü̃ nangechaxü̃gü rü 
nanaxwax̱egü. Rü yexguma namaxẽgu rü taguma nügüna nixĩgachitanü rü 
ñu̱xma nax nayuexü̃ rü wüxigu nayue. Rü nümagü rü ĩyügüarü yexera 
napaxaãẽgü rü leónarü yexera narüporamaegü. 
24Pa Iraéanecüãx̱gü i Ngexü̃güx, ¡Chaúcax̱ pexauxe! Nüma rü dauxracharaxü̃ 
ga naxchirumaxã rü naxchiru ga línunaxcax̱maxã pexü̃ nixüxchiru. Rü 
úirumaxã pexü̃ ningax̱ãẽ. 
25Rü dücax i ñuxãcü daigu nayue i ngẽma poraexü̃ i tama muü̃wax̱egüxü̃. 
Nüma ga Yonatáü̃ rü gumá curü max̱pǘnegu nixĩ ga nayuxü̃. 

26Pa Chauenexẽ, Pa Yonatáü̃x, poraãcü cuxcax̱ changechaü̃. Cuma rü 
chomaxã cumecümaxü̃chi. Ngẽma choxü̃ nax cungechaü̃xü̃ rü ngexü̃gü tüxü̃ 
ngechaü̃xü̃arü yexera nixĩ. 
27Taxü̃ i ngechaü̃ nixĩ nax nayuexü̃ i ngẽma tama muü̃wax̱egüxü̃. Rü naxnegü 
rü nagu napogüe”, ñanagürü ga Dabí. 

2 Chamué 2 

Dabíxü̃ naxunetagü nax Yudáanearü ãẽ̱xgacü yixĩxü̃ca̱x 

1Rü yemawena rü nüma ga Dabí rü Cori ya Tupanana naca rü ñanagürü: —
¿Yudáanecax̱ tá chataeguxü̃? ==ñanagürü. Rü nüma ga Cori ya Tupana 
nanangãxü̃ rü ñanagürü: —Ngü̃, name nixĩ i ngéma cuxũ ==ñanagürü. Rü 
yexguma ga Dabí rü ínaca rü ñanagürü: —¿Ngextá tá chaxũxü̃? 
==ñanagürü. Rü nüma ga Cori ya Tupana nanangãxü̃ rü ñanagürü: —Ĩane 
ya Ebróü̃wa ==ñanagürü. 
2Rü yexguma ga Dabí rü yéma Ebróü̃wa naxũ ngĩmaxã ga naxmax̱gü ga 
Ainóaü̃ ga Yereécüãx̱, rü ñu̱xũchi Abigái ga naxmax̱chirex̱ ixĩcü ga Nabáx ga 
Carméxcüãx̱ ga yucü. 
3Rü natanüxü̃maxã yéma nanagagü ta ga namücügü. Rü ĩane ga Ebróü̃gu rü 
yema ĩanexacügü ga norü ngaicamana yexmagüxü̃gu nayaxãchiü̃gü. 
4Rü yemawena rü Ebróü̃wa nangugü ga Yudáanecüãx̱ ga duü̃xü̃gü, rü 
chíxü̃maxã Dabíxü̃ nabaerugü nax Yudáanearü ãẽx̱gacü yixĩxü̃cax̱. Rü 
yexgumarüxü̃ ta Dabímaxã nüxü̃ yaxugüegu nax guma Garaáxanewa 
yexmane ga ĩane ga Yabécüãx̱gü yixĩxü̃ ga Chaúxü̃ ítax̱güxü̃, 
5rü nüma ga Dabí rü ñuxre ga norü orearü ngeruxü̃ yéma namugü namaxã 
ga ore ga ñaxü̃: —¡Cori ya Tupana pexü̃ rüngü̃xẽxẽ! Erü poraãcü nüxü̃ 
pengechaü̃ ga perü ãẽx̱gacü ga Chaú rü ngẽmacax̱ mea ipenatax̱. 
6¡Rü Tupana rü pemaxã namecüma rü pemaxã nixaixcüma! Rü chomax rü tá 
ta pemaxã chamecüma naxcax̱ ga yema mexü̃ ga pexüxü̃. 

7Rü ngẽmacax̱ i ñu̱xmax rü woo nax nayuxü̃ i Chaú rü ¡taxṹ i 
perümaãchitanüxü̃ rü taxṹ i pemuü̃exü̃! Erü ngẽma Yudáanecüãx̱ i duü̃xü̃gü 
rü marü ãẽx̱gacüxü̃ choxü̃ ningucuchixẽẽgü ==ñaxü̃ ga Dabí. 

Iraéanecüã̱xgü rü nügü nadai namaxã ga Yudáanecüã̱xgü 

8Natürü ga Abnéx ga Néx nane ga Chaúarü churaragümaxã icuácü, rü nayaga 
ga Chaú nane ga Ibóchex rü ĩane ga Maanaíü̃wa namaxã naxũ. 
9Rü yéma chíxü̃maxã nanabaeru nax ãẽx̱gacü yixĩxü̃cax̱ ga Garaáxanewa, rü 
Guechuríanewa, rü Yereéanewa, rü Efraíü̃anewa, rü Bẽyamíü̃anewa, rü 
guxü̃ma ga Iraéanewa. 
10Rü yexguma inaxügüãgu nax Iraéanemaxã inacuáxü̃ ga Ibóchex rü 40 ga 
taunecü nüxü̃̃́ nayexma. Rü taxretama ga taunecü Iraéanecüãx̱gümaxã 
inacuax̱. Natürü ga yema Yudáanecüãx̱gü ga duü̃xü̃gü rü Dabíxü̃ nayauxgü 
nax norü ãẽx̱gacü yixĩxü̃. 
11Rü yemaacü ga Dabí rü 7 ga taunecü rü naétü 6 ga tauemacü Yudáanewa 
ãẽx̱gacü nixĩ. Rü ĩane ga Ebróü̃wa nayexma. 
12Rü nüma ga Abnéx ga Néx nane rü wüxi ga ngunexü̃gu Ibóchexarü 
churaragümaxã Maanaíü̃wa inaxĩãchi rü Gabaóü̃wa naxĩ. 
13Rü nüma ga Yoá ga Cheruiá nane rü Dabíarü churaragümaxã Ebróü̃wa 
inaxũãchi rü Gabaóü̃arü puchu íyexmaxü̃gu nügü nangaugü namaxã ga yema 
Abnéarü churaragü. Rü yema Yoáxarü churaragü rü Gabaóü̃arü 
puchucutüwa nayexmagü rü yema Abnéarü churaragü rü guma puchuarü 
tocutüwa nayexmagü. 
14Rü yexguma ga Abnéx rü Yoáxü̃ ñanagürü: —Ẽcü ngẽma curü 
ngextü̱xücügü rü chorü ngextü̱xücügümaxã tapex̱egu nügü nadai 
==ñanagürü. Rü yexguma ga Yoá rü: —Marü name ==ñanagürü. 
15Rü 12 ga Bẽyamíü̃tanüxü̃ ga Ibóchexarü churaragü rü wixpex̱ewa naxĩ rü 
yexgumarüxü̃ ta ga 12 ga Dabíarü churaragü rü wixpex̱ewa naxĩ. 
16Rü yexguma nügüyáewa nichü̱xüxgü rü ñu̱xũchi taramaxã nügü 
nacagüpacütüxü̃. Rü wüxigu nayue ga guxü̃ma ga yema 24 ga churaragü. Rü 

yemacax̱ ga yema nachica ga Gabaóü̃wa yexmaxü̃ rü “Espádaarü naane”, 
ñaxü̃gu naxãéga. 
17Rü yexguma ga yema togü ga churaragü rü inanaxügü nax nügü nadai̱x̱ü̃. 
Rü Abnéxarü churaragüxü̃ narüporamaegü ga Dabíarü churaragü. 
18Rü yema tomaepü̱x ga Cheruiá nanegü ga Yoá rü Abichái rü Achaé rü yema 
nügü ínadaixü̃wa nayexmagü. Rü yema Achaé rü wüxi ga cowürüxü̃ napora 
ga ñaãchiwa. 
19Rü yemacax̱ Abnéxwe nangẽ, rü tama nanaxüchica nax yañaxü̃cax̱. 
20Rü yexguma nügü íyadau̱̱xgu ga Abnéx rü ñanagürü: —¿Cumax ẽx̱na Pa 
Achaé? ==ñanagürü. Rü yexguma nüma ga Achaé rü ñanagürü: —
Ngẽmaãcü choma chixĩ ==ñanagürü. 
21Rü yexguma nüma ga Abnéx rü ñanagürü: —¡Marütama nax chowe 
quingechigüxü̃! ¡Rü tomare i duü̃xü̃we nangẽ rü nade ya naxnegü! 
==ñanagürü. Natürü ga Achaé rü tama Abnéxga naxĩnüchaü̃ rü nawe 
ningechigüama. 
22Rü yemacax̱ nüma ga Abnéx rü wenaxarü Achaéxü̃ ñanagürü: —Ngẽxguma 
taxũtáma ícuyachaxãchigu nax chowe quingẽchigüxü̃ rü cuxü̃ tá chiimax̱ rü 
¿tax̱acüxü̃ tá namaxã chixuxü̃ ya cuenexẽ ya Yoá? ==ñanagürü. 
23Natürü nüma ga Achaé rü nawe ningechigüama. Rü yexguma nüma ga 
Abnéx rü düxwa Achaépütüwegu nanamax̱ ga norü wocaetapex̱e, rü 
nitoxpetü. Rü nayu rü yexma nayangu. Rü guxü̃ma ga duü̃xü̃gü rü yexguma 
Achaé íxüxü̃wa nangugügu rü yéma nayachaxãchitanü rü nüxü̃ narüdaunü. 
24Rü yexguma ga Yoá rü Abichái rü Abnéxwe nangẽgü. Rü yexguma marü 
nachütachaü̃gu rü nawa nangugü ga guma max̱pǘne ga Amá ga Guíaarü 
to̱xmax̱tawa yexmane ga nama ga yema chianexü̃ ga Gabaóü̃wa nadaxü̃. 
25Rü yéma guma max̱pǘnechitaeruwa rü nüma ga Bẽyamíü̃tanüxü̃ ga 
churaragü rü wenaxarü Abnéxcax̱ naxĩ nax wüxitücumü yixĩxü̃cax̱. Rü guma 
max̱pǘnewa mea nügü ninu. 

26Rü ñu̱xũchi nüma ga Abnéx rü tagaãcü yéma Yoána nacagü rü ñanagürü: 
—Marütama nax yigütanüxü̃watama yigü idaixü̃. ¡Rü namaxã nüxü̃ ixu i curü 
churaragü rü marütama nax naenexẽgüwe yangexü̃tanüxü̃! ¿Tama ẽx̱na nüxü̃ 
cucuax̱ nax ñaa rü ngúxü̃ rü ngechaü̃xica tá taxcax̱ ínanguxẽxẽxü̃? 
==ñanagürü. 
27Rü yexguma ga Yoá rü nanangãxü̃ rü ñanagürü: —Tupanaégagu cumaxã 
nüxü̃ chixu rü ngẽxguma chi taxṹ ngẽma ñacumaregu rü ñaa chorü 
churaragü rü ngẽma curü churaragüwe chi nangẽgü ñu̱xmata yangóonemare 
==ñanagürü. 
28Rü yexgumatama ga Yoá rü nagu nicue ga norü carnéruchatacu̱xre rü 
yexguma ínayachaxãchitanü ga norü churaragü nax Iraéanecüãx̱güarü 
churaragüwe yangexü̃tanüxü̃. Rü yexguma nüxü̃ narüchaue nax nügü 
nadai̱x̱ü̃. 
29Rü yematama ga chütaxü̃gu ga Abnéx rü norü churaragümaxã rü Arabáarü 
doxanexü̃wa nachopetü. Rü nichoü̃ ga natü ga Yudáü̃wa, rü Bitróü̃arü 
naanegu naxĩ ñu̱xmata Maanaíü̃wa nangugü. 
30Rü nüma ga Yoá rü marü nüxü̃ narüchau nax Abnéxwe yangẽchigüxü̃. Rü 
nanangutaquex̱exẽxẽ ga guxü̃ma ga norü churaragü rü nayaxugü. Rü 19 ga 
Dabíarü churaragü nataxu rü naétü ga Achaé. 
31Natürü yema Dabíarü churaragü rü nanadai ga 360 ga Bẽyamíü̃cüãx̱ ga 
Abnéxarü churaragü ixĩgüxü̃. 
32Rü nüma ga Yoá rü ñu̱xũchi yema norü duü̃xü̃gü rü Beréü̃wa nanangegü ga 
Achaéxü̃ne rü yexma nanatüxü̃tagu nayatax̱gü. Rü nüma ga Yoá rü norü 
churaragümaxã guxü̃ ga chütaxü̃ inaxĩ, rü moxü̃ãcü pax̱mama Ebróü̃wa 
nangugü. 

2 Chamué 3 

1Rü yema nügü nax nadai̱x̱ü̃ ga Chaúarü churaragü namaxã ga Dabíarü 
churaragü rü tama paxa nigue. Natürü Dabíarü pora rü yexera 
nixĩnagüchigü, rü Chaútanüxü̃arü pora rü ínarüxĩchigü. 

Dabí nanegüchiga 
(1 Cr. 3.1-4) 

2Ñaagü nixĩ ga Dabí nanegü ga Ebróü̃gu buexü̃ ga yexguma yéma 
nayexmagu: Rü gumá yaxcü ga nane rü Anóü̃ nixĩ, rü Ainóaü̃ ga Yereécüãx̱ 
iyixĩ ga naé. 
3Rü gumá norü taxre ga nane rü Quiráx nixĩ, rü Abigái iyixĩ ga naé. Rü ngĩma 
ga Abigái rü Nabáx ga yucümax̱chirex̱ iyixĩ. Rü nüma ga Nabáx rü 
Carméxcüãx̱ nixĩ. Rü norü tomaepü̱x ga Dabí nane rü Acharóü̃ nixĩ, rü naé 
rü Maacá iyixĩ. Rü ngĩma rü Tarmáixacü iyixĩ. Rü nüma ga Tarmái rü 
Yechúxarü ãẽx̱gacü nixĩ. 
4Rü norü ãgümücü ga Dabí nane rü Adonía nixĩ, rü Aguíx iyixĩ ga naé. Rü 
norü wüximee̱x̱pü̱x ga nane rü Chepatía nixĩ, rü Abitái iyixĩ ga naé. 
5Rü norü 6 ga Dabí nane rü Itareáü̃ nixĩ, rü Égra iyixĩ ga naé. Rü ngĩma rü 
nai ga Dabí naxmax̱ iyixĩ. Rü yemagü nixĩ ga Dabí nanegü ga Ebróü̃gu buexü̃ 
ga yexguma Ebróü̃wa nayexmagu. 

Abnéx rü Dabí nügümaxã inaxunetagü 

6Rü yema nügü nax nadai̱x̱ü̃ ga Chaúarü churaragü namaxã ga Dabíarü 
churaragü rü inida. Rü Abnéx rü yexeraãcü napora namaxã ga Chaútanüxü̃. 
7Rü Chaú rü nüxü̃̃́ iyexma ga norü nge ga Richapá ga ngĩéga. Rü Aiáxacü 
iyixĩ. Rü Abnéx rü yemamaxã namaxü̃. Rü yemacax̱ ga Ibóchex rü Abnéxü̃ 
naxoregü rü ñanagürü: —¿Tü̱xcüü̃ chaunatü ga Chaúarü naxmax̱maxã icupe? 
==ñanagürü. 
8Rü yemacax̱ ga Abnéx rü poraãcüma Ibóchexmaxã nanu naxcax̱ nax nüxü̃ 
nax naxoregüxü̃. Rü nanangãxü̃ rü ñanagürü: —¿Ẽ̱xna wüxi i airumare i 
Yudácax̱ puracüxü̃ chixĩ? Choma rü aixcüma mea cunatü ga Chaúga chaxĩnü, 
rü natanüxü̃axü̃̃́, rü namücügüaxü̃̃́ chapuracü. Rü ñu̱xũchi tama Dabímex̱ẽgu 

cuxü̃ changu̱xẽxẽ. ¿Rü tü̱xcüü̃ i ñu̱xma rü choxü̃ quixu nax ngẽma 
ngexü̃maxã pecadu chaxüxü̃? 
9-10¡Rü Cori ya Tupana choxü̃ poxcu ega ngẽxguma taxũtáma Dabíaxü̃̃́ 
chanatauxchaxẽxẽgu ga yema Cori ya Tupana Dabímaxã ueguxü̃! Yerü nüma 
ga Tupana rü Dabímaxã nüxü̃ nixu nax Chaútanüxü̃na nayau̱̱xãxü̃ nax 
ãẽx̱gacü yixĩgüxü̃, rü Dabíxü̃ naxuneta nax nüma namaxã inacuáxü̃cax̱ i 
Iraéane rü Yudáane i Dáü̃arü ĩanewa inaxügü rü ñu̱xmata Bechébagu yacuáx 
==ñanagürü. 
11Rü nüma ga Ibóchex rü bai ga wüxi ga dexamaxã nangãxü̃ãxü̃ yerü Abnéxü̃ 
namuü̃. 
12Rü nüma ga Abnéx rü Dabíxü̃tawa nanamugü ga norü orearü ngeruü̃gü nax 
namaxã nüxü̃ yanaxugüxü̃cax̱ ga ñaa ore: —¿Texéarü nixĩ i ñaa nachixü̃ane? 
¡Ngĩxã yigümaxã itaxügagü! Choma rü tá cuxü̃ charüngü̃xẽxẽ nax guxü̃ma i 
Iraéanearü ãẽx̱gacü quixĩxü̃cax̱ ==ñanagürü. 
13Rü nüma ga Dabí rü nanangãxü̃ rü ñanagürü: —Choma chanayaxu i ngẽma 
nagu curüxĩnüxü̃ nax wüxi i uneta cumaxã chaxüxü̃, natürü taxũtáma nua 
cuxũ ega tama nua ngĩxü̃ cugaxgu i cho̱xmax̱ i Micá i Chaúxacü 
==ñanagürü. 
14Rü ñu̱xũchi nüma ga Dabí rü norü duü̃xü̃güxü̃ namu nax Ibóchexmaxã nüxü̃ 
yanaxugüexü̃cax̱ ga norü dexa ga ñaxü̃: —Choxna ngĩxü̃ namu i Micá i 
cho̱xmax̱ ixĩcü ga ngĩmaxã ichingĩcü natanü ga yema 100 ga 
Firitéugüchax̱müpex̱echiraü̃gü ==ñanagürü. 
15Rü yexguma ga Ibóchex rü norü duü̃xü̃güxü̃ namu nax ngĩte ga Patié ga 
Laíx nane ixĩcüna ngĩxü̃ yanapugüxü̃cax̱. 
16Natürü nüma ga Patié rü ngĩwe nangẽ rü iyaxaxunechigü rü ñu̱xmata 
Bauríü̃wa ngĩwe nangu. Rü yéma nixĩ ga Abnéx ga Patiéxü̃ namueguxü̃, rü 
Patié rü nataegu. 

17Yixcamaxü̃ra ga Abnéx rü Iraétanüxü̃arü ãẽx̱gacügümaxã nidexa rü 
ñanagürü: —Mucüma ya taunecü i pemax rü naxcax̱ pedau nax Dabí 
yixĩxü̃cax̱ i perü ãẽx̱gacü. 
18Rü ñu̱xma rü marü nawa nangu erü Cori ya Tupana rü Dabímaxã 
nanaxuegu nax nüma tá yixĩxü̃ i ínanguxü̃xẽẽãxü̃ i Iraétanüxü̃ naxmex̱wa i 
Firitéugü, rü ñu̱xũchi naxmex̱wa i guxü̃ma i norü uanügü ==ñanagürü. 
19Rü nüma ga Abnéx rü Bẽyamíü̃tanüxü̃maxã nidexa, rü yemawena rü 
Ebróü̃wa naxũ nax Dabímaxã nüxü̃ yanaxuxü̃cax̱ ga yema Iraétanüxü̃arü ĩnü, 
rü Bẽyamíü̃tanüxü̃arü ĩnü nax nümagü rü nanaxwax̱egüxü̃ nax Dabí rü norü 
ãẽx̱gacü yixĩxü̃. 
20Rü nüma ga Abnéx rü 20 ga yatügümaxã Ebróü̃wa nangu ga Dabíxü̃tawa. 
Rü nüma ga Dabí rü taxü̃ma ga õna Abnéxcax̱ rü namücügücax̱ naxü. 
21Rü ñu̱xũchi nüma ga Abnéx rü Dabíxü̃ ñanagürü: —Ñu̱xma rü tá cuxna 
chataegu nax namaxã changutaquex̱exẽẽxü̃cax̱ i guxü̃ma i Iraétanüxü̃ nax 
nüma nüxü̃ yaxugüxü̃cax̱ nax norü ãẽx̱gacüxü̃ cuxü̃ naxunetagüxü̃ nax 
ngẽmaãcü i cumax, Pa Ãẽx̱gacüx, rü ngẽma cuma cunaxwax̱exü̃ãcü namaxã 
nax icucuáxü̃cax̱ ==ñanagürü. Rü nüma ga Dabí rü Abnéxü̃ narümoxẽ, rü 
Abnéx rü taãẽxãcü nataegu. 

Yoá rü Abnéxü̃ nima̱x 

22Rü nüma ga Yoá rü Dabíarü churaragümaxã ínangugü nax daiwa ne naxĩxü̃. 
Rü yéma ne nanana ga muxü̃ma ga yemaxü̃gü ga norü uanügüna napuxü̃xü̃. 
Rü nüma ga Abnéx rü marü nataxuma ga Dabíxü̃tawa ga Ebróü̃wa yerü marü 
Dabí ínayamu rü taãẽxãcü nataegu. 
23Rü yexguma yéma nanguxgu ga Yoá namaxã ga guxü̃ma ga Dabíarü 
churaragü ga naxümücügüxü̃, rü duü̃xü̃gü namaxã nüxü̃ nixugü nax Abnéx 
ga Néx nane rü Dabíxü̃tawa nax naxũxü̃, rü nüma ga Dabí rü nüxü̃ narümoxẽ 
rü nanamuegu. 

24Rü yexguma ga Yoá rü ãẽx̱gacüxü̃tawa naxũ, rü nüxü̃ ñanagürü: —¿Tax̱acü 
nixĩ icuxüxü̃ Pa Ãẽx̱gacüx? Abnéx rü nua cuxü̃ ínayadau Pa Ãẽx̱gacüx, rü 
cuma rü mea nua cunataeguxẽẽmare. 
25¿Tama ẽx̱na nüxü̃ cucuax̱ nax Abnéx ya Néx nane nax nua naxũxü̃ nax cuxü̃ 
yawomüxẽẽxü̃cax̱, rü nua cuxü̃ yangugüxü̃ nax ñuxgu ngextá cuxũxü̃ nax 
ngẽmaãcü nüxü̃ nacuáxü̃cax̱ i guxü̃ma i ngẽma cuxüxü̃? ==ñanagürü. 
26Rü yexguma Yoá ixũxgu nax Dabímaxã yadexaxü̃, rü norü duü̃xü̃gü 
inamuãchitanü nax Abnéxcax̱ yadaugüxü̃cax̱. Natürü nüma ga Dabí rü tama 
nüxü̃ nacuax̱. Rü puchu ga Chirágu Abnéxü̃ inayangaugü rü yéma 
nanatáeguxẽẽgü. 
27Rü yexguma Ebróü̃wa nanguxgu ga Abnéx, rü Yoá rü guma ĩanearü ĩãx̱wa 
Abnéxü̃ naga nax namaxãxicatama yadexaxü̃cax̱. Rü yexma nanacanapütüwe 
rü nayu. Rü yexma nüxü̃̃́ ningutanü ga naenexẽ ga Achaéxü̃ nax yamáxü̃. 
28Natürü yixcamaxü̃ra ga yexguma Dabí nüxü̃ cuáxchigagu, rü ñanagürü: —
Cori ya Tupanapex̱ewa nüxü̃ chixu rü choma rü chorü duü̃xü̃gü rü tama 
togagu nixĩ nax nayuxü̃ ya Abnéx ya Néx nane. 
29¡Rü Yoáxétügu rü guxü̃ma i natanüxü̃xétügu nangu i ngẽma guxchaxü̃! ¡Rü 
ngẽmacax̱ tagutáma nataxu i natanüxü̃tanüwa ya ãgümaxã idax̱awexe, rü 
chaxünemaxã idax̱awexe, rü ingãx̱ãnechigüxe, rü togü tüxü̃ imáxẽ, rü taiya 
tüxü̃̃́ ngúxe! ==ñanagürü. 
30Yoá rü Abichái nixĩ ga Abnéxü̃ imax̱güxü̃, yerü yexguma Gabaóü̃gu nügü 
nadaixgu rü naenexẽ ga Achaéxü̃ nimax̱ ga Abnéx. 
31-32Yemawena ga Dabí rü Yoámaxã rü guxü̃ma ga namücügümaxã nüxü̃ nixu 
rü ñanagürü: —¡Pexchirugu pegáugüe, rü naxchiru i témüxü̃gu picu̱xgü rü 
Abnéxcax̱ pengechaü̃gü! ==ñanagürü. Rü nüma ga ãẽx̱gacü ga Dabí rü 
yema Abnéxü̃ nagu yangetaü̃güxü̃weama nixũchigü. Rü Ebróü̃gu nixĩ ga 
Abnéxü̃ natax̱güxü̃. Rü yéma Abnéx itáxü̃xü̃tawa rü ãẽx̱gacü ga Dabí rü norü 
ngechaü̃maxã tagaãcü naxaxu, rü guxü̃ma ga duü̃xü̃gü rü ta naxauxe. 

33-34Rü yexguma ga ãẽx̱gacü ga Dabí rü norü ngechaü̃maxã Abnéxgagu ñaa 
wiyaegu nawiyae: “¿Tax̱acücax̱, Pa Abnéx, i ñoma wüxi i duü̃xü̃ i chixexü̃gu 
maxü̃xü̃rüü̃ãcü cuyu? Rü cuxmex̱gü rü tama wüxiwa yanai̱x̱gü, rü woo 
cucutü rü tama cadénamaxã wüxiwa yachota. Rü cuma rü cuyu naxmex̱gu 
ya máetagüxü̃”, nawiyae. Rü guxü̃ma ga duü̃xü̃gü rü nayadaxẽẽgü ga nax 
naxcax̱ naxauxexü̃. 
35Rü yemawena ga Dabíarü duü̃xü̃gü rü naxü̃tawa naxĩ rü nüxü̃ nayacaa̱x̱ü̃gü 
nax nachibüxü̃cax̱ naxü̃pa nax nayáuanexü̃. Natürü nüma ga Dabí rü 
ñanagürü: —¡Cori ya Tupana poraãcü choxü̃ poxcu ega ngẽxguma paũ 
rüex̱na tax̱acürü to i õna changõ̱xnetagu naxü̃pa nax üax̱cü yarüxücuxü̃! 
==ñanagürü. 
36Rü guxü̃ma ga duü̃xü̃gü rü nüxü̃ nicuax̱ãchitanü ga yema ãẽx̱gacü üxü̃ rü 
nax namexü̃. Yerü guxü̃ma ga yema ãẽx̱gacü ga Dabí üxü̃ rü duü̃xü̃gü rü 
namaxã nataãẽgü. 
37Rü yema ngunexü̃gu rü guxü̃ma ga Iraétanüxü̃ nayaxõgü nax tama ãẽx̱gacü 
ga Dabígagu yixĩxü̃ ga nax nayuxü̃ ga Abnéx ga Néx nane. 
38Rü yemawena ga ãẽx̱gacü ga Dabí rü norü churaragüerugüxü̃ ñanagürü: —
Pema rü nüxü̃ pecuax̱ rü ñu̱xma i Iraéanewa nayu i wüxi i churaragüeru i 
poraxü̃ rü taégaxü̃. 
39Rü ngẽmacax̱ i choma rü woo Tupana choxü̃ unetaxü̃ nax ãẽx̱gacü chixĩxü̃ 
rü chaugü chacuax̱ nax chaturaxü̃ napex̱ewa i ngẽma taxü̃ i chixexü̃ i 
naxüexü̃ i Cheruiá nanegü i tama chauga ĩnüexü̃. ¡Rü Cori ya Tupana tüxna 
naxã i tümaarü poxcu ya yíxema ñaa chixexü̃ üxe! ==ñanagürü. 

2 Chamué 4 

Ibóchexü̃ nima̱xgü 

1Rü yexguma Chaú nane ga Ibóchex nüxü̃ cuáchigagu ga Abnéx rü Ebróü̃gu 
nax nayuxü̃, rü poraãcü narümaãchi. Rü guxü̃ma ga Iraéanecüãx̱gü rü 
poraãcü namuü̃e. 

2-3Rü nüma ga Ibóchex rü nüxü̃̃́ nayexma ga taxre ga yatü ga churaragü ga 
poraexü̃maxã icuax̱güxü̃. Rü wüxi rü Baaná nixĩ ga naéga rü yema to rü 
Recáx nixĩ ga naéga. Rü nümagü rü Rimóü̃ ga Beerúxcüãx̱ nanegü nixĩgü. Rü 
yemacax̱ Bẽyamíü̃tanüxü̃ nixĩgü, yerü guma ĩane ga Beerúx rü 
Bẽyamíü̃tanüxü̃na naxüchirex̱. Rü yema Beerúxcüãx̱ rü Bẽyamíü̃tanüxü̃ 
nixĩgü woo nüxna naxĩgü ga guma ĩane nax Guitaíü̃wa naxĩxü̃. Rü ñu̱xma rü 
ta rü ngéma namaxẽ ñoma duü̃xü̃gü i tóxnamana ne ĩxü̃rüxü̃. 
4Rü nüma ga Yonatáü̃ ga Chaú nane rü nüxü̃̃́ nayexma ga wüxi ga nane ga 
Mepi-bóchexgu ãégaxü̃ rü nüma rü guxü̃neparawa naturaepara. Rü yexguma 
5 ga taunecü nüxü̃̃́ yexmagu ga Mepi-bóchex rü ĩane ga Yereéwa ínanguchiga 
ga Chaú rü Yonatáü̃ ga marü nax nayuexü̃. Rü yemacax̱ ga guxema norü 
dauruxü̃ rü Mepi-bóchexmaxã tiña. Natürü yema nax ñu̱xãẽãcü tiñaxü̃ rü 
nüma ga gumá bucü rü narüngu rü yemacax̱ nayuepara. 
5Rü nümagü ga Recáx rü Baaná ga Rimóü̃ ga Beerúxcüãx̱ nanegü, rü 
Ibóchexchiü̃wa nangugü. Rü yema ora ga nagu poraãcü naianexü̃gu yéma 
nangugü ga yexguma paxaxãchi ínapeyane ga Ibóchex. 
6Ngĩma ga ĩãx̱arü dauruxü̃ rü trigu ícuexechitex̱e, natürü düxwa yéma 
iyapeãchi. Rü yemacax̱ tama nüxü̃ idau ga Recáx rü naenexẽ ga Baaná nax 
ĩxgu nachocuxü̃. 
7-8Rü yexguma Ibóchexpatagu nachocuxgu rü nüma ga Ibóchex rü nachiãü̃gu 
naca. Rü nayamax̱gü rü nayadaerugü rü ñu̱xũchi nayangegü ga yema naeru. 
Rü guxü̃ma ga chütaxü̃ inaxĩ nagu ga yema nama ga Arabáwa daxü̃ nax 
Dabína yaxãgüaxü̃cax̱ ga Ebróü̃wa yexmacü. Rü ãẽx̱gacü ga Dabíxü̃ 
ñanagürügü: —Pa Ãẽx̱gacüx, ñaa nixĩ i ngẽma Ibóchexeru i nane ga guma 
curü uanü ga Chaú ga naxcax̱ dauxü̃ nax cuxü̃ yamáxü̃. Natürü i ñu̱xmax, Pa 
Ãẽx̱gacüx, rü nüma ya Cori ya Tupana rü cuxü̃̃́ nanatauxchaxẽxẽ nax 
cuxütanüxü̃ naxcax̱ ga Chaú rü natanüxü̃ nax cuxü̃ imáxchaü̃xü̃ 
==ñanagürügü. 
9-10Dabí rü nanangãxü̃ rü ñanagürü: —Rü yimá Cori ya Tupana ga 
guxchaxü̃wa choxü̃ ínguxuchixẽẽcüégagu pemaxã nüxü̃ chixu rü yexguma 

nua naxũxgu ga wüxi ga yatü nax chomaxã nüxü̃ yaxuxü̃cax̱ nax nayuxü̃ ga 
Chaú rü nüma nagu naxĩnügu rü wüxi i ore i namaxã chataãẽxü̃chi nixĩ i 
chau̱̱xcax̱. Natürü yema norü oregagutama chayayaxu rü Chicáxgu 
chayamax̱. 
11Rü ñu̱xma nax pegütama pixugüxü̃ rü yexeraãcü tauxcha choxü̃̃́ nangẽxma 
nax pexü̃ chadaixü̃, erü pema rü chixexü̃arü üruxü̃ pixĩgü yerü peyamax̱ ga 
wüxi ga yatü ga taxuxü̃ma ga chixexü̃ üxü̃ ga yexguma napatagutama 
nacayane. Rü ngẽmacax̱ pemaxã nüxü̃ chixu rü tá penaxütanü naxcax̱ nax 
peyamáxü̃. Rü ñoma i naanewa tá pexü̃ chayarüxoxẽxẽ ==ñanagürü. 
12Rü yexgumatama ga Dabí rü norü duü̃xü̃güxü̃ namu nax Baanáxü̃ rü Recáxü̃ 
nadai̱x̱ü̃cax̱. Rü ínanadaü̃mex̱ẽgü rü ínanadaü̃cutügü. Rü yema naxü̃negü rü 
Ebróü̃arü puchuxü̃tawa nanatugüxẽxẽ. Rü yemawena rü Ebróü̃gu nayatax̱gü 
ga yema Ibóchexeru yexma Abnéx itáxü̃gutama. 

2 Chamué 5 

Dabí rü Iraéanearü ãẽ̱xgacüxü̃ ningucuchi 
(1 Cr. 11.1-3) 

1Rü to ga ngunexü̃gu rü guxü̃ma ga Iraéanecüãx̱gütücumüarü ãẽx̱gacügü rü 
Ebróü̃wa naxĩ nax Dabímaxã yanadexagüxü̃cax̱, rü ñanagürügü: —Toma rü 
cutanüxü̃xü̃chi tixĩgü. 
2Rü woo yexguma Chaú Iraéanearü ãẽx̱gacü ixĩxgu, rü cuma nixĩ ga aixcüma 
daiwa tomaxã icucuáxü̃. Rü ñu̱xũchi nüma ga Cori ya Tupana rü nüxü̃ nixu 
nax cuma tá quixĩxü̃ i tomaxã icucuáxü̃ rü guxü̃ma i Iraéanecüãx̱güarü 
ãẽx̱gacü tá quixĩxü̃ ==ñanagürügü. 
3Rü yemaacü ga yema duü̃xü̃gü rü Dabímaxã nidexagü ga Ebróü̃wa. Rü nüma 
ga Dabí rü Cori ya Tupanapex̱ewa yema duü̃xü̃gümaxã inaxüga. Rü nüma ga 
yema duü̃xü̃gü rü Dabíxü̃ chíxü̃maxã nabaerugü rü yemaacü guxü̃ma ga 
Iraéanecüãx̱güarü ãẽx̱gacü nixĩ. 
4Rü nüma ga Dabí rü nüxü̃̃́ nayexma ga 30 ga taunecü ga yexguma ãẽx̱gacüxü̃ 
yangucuchigu. Rü 40 ga taunecü nixĩ ga ãẽx̱gacü yixĩxü̃. 



943 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

5Rü Ebróü̃wa rü 7 ga taunecüarü ngãxü̃ nixĩ ga Yudáanearü ãẽx̱gacü yixĩxü̃. 
Rü ñu̱xũchi Yerucharéü̃wa rü guxü̃ma ga Iraéane rü Yudáanearü ãẽx̱gacü nixĩ 
ga 33 ga taunecü. 

Dabí nayapu ga Yerucharéü̃ 
(1 Cr. 11.4-9) 

6Rü nüma ga ãẽx̱gacü ga Dabí rü norü churaragümaxã Yerucharéü̃wa naxĩ 
nax naxcax̱ íyaxü̃ãchixü̃cax̱ ga yema Yebuchéutanüxü̃ ga yema naanegu 
ãchiü̃güxü̃. Rü nüma ga Yebuchéutanüxü̃ rü nagu narüxĩnüe nax taxũtáma 
Dabíaxü̃̃́ natauxchaxü̃ ga guma ĩanegu nax naxücuxü̃. Rü yemacax̱ 
ñanagürügü nüxü̃: —Cuma rü taxũtáma nuxã cuxücu erü woo ngẽma 
ingexetüxü̃ rü ichixeparaxü̃ rü ningu nax ínapoxü̃güãxü̃ ya daa ĩane nax tama 
nagu cuxücuxü̃cax̱ ==ñanagürügü. 
7Natürü nüma ga Dabí rü norü churaragümaxã nagu naxĩgüama ga guma 
max̱pǘne ga Chióü̃ ga yema ĩanecüãx̱arü churaragü nagu ãchiü̃güne rü nüxna 
nayapu. Rü ngẽmacax̱ nixĩ i ñu̱xma i Dabíarü Ĩane ñaãcü naxugüãxü̃. 
8Rü yexguma Dabí nüxü̃ ĩnügu ga yema Yebuchéutanüxü̃ ga nüxü̃ nax 
nacugüexü̃, rü norü churaragüxü̃ ñanagürü: —Ngẽma Yebuchéutanüxü̃ i 
chixri tachiga idexagüxü̃ rü naxchi chaxai. ¡Rü yima ĩanearü dexá nagu 
iyaxü̃wa pichocu rü penadaix i ngẽma ĩanecüãx̱gü i Yebuchéutanüxü̃ i 
nügütama ixugüexü̃ nax yangexetüxü̃ rü yachixeparaxü̃! ==ñanagürü. Rü 
ngéma nixĩ i ne naxũxü̃ i ngẽma dexa i ñaxü̃: “Tama chanaxwax̱e i ngẽma 
ingexetüxü̃ rü ichixeparaxü̃ nax chopatagu nachocuxü̃”, ñaxü̃. 
9Rü yemawena ga Dabí rü guma max̱pǘne ga Chióü̃wa ngẽxmane ga ĩanegu 
nanaxü ga napata nax yéma norü churaragümaxã nayexmaxü̃cax̱. Rü guma 
ĩane rü Dabíarü Ĩanegu nanaxüéga. Rü nanaxütapü̱xgü ga guxü̃wama. Rü 
yema toxṍõneacü ínamexẽẽgüãxü̃wa inaxügü ga naxtapü̱x, rü ĩanewaama 
nanadaxẽxẽ rü ñu̱xmata ãẽx̱gacüpatawa nangu. 

Tíruarü ãẽ̱xgacü ga Iráü̃ rü Dabíxü̃tawa nanamu ga norü puracütanüxü̃ 
(1 Cr. 14.1-2) 

10Rü nüma ga Dabí rü yexeraãcü niporachigü. Rü nüma ga Cori ya Tupana 
ya Guxü̃étüwa Ngẽxmacü rü nüxü̃ narüngü̃xẽxẽ. 

11Rü Iráü̃ ga ĩane ga Tíruarü ãẽx̱gacü ixĩcü rü Dabíxü̃tawa nanamugü ga 
ñuxre ga norü ngü̃xẽẽruü̃gü nax Dabímaxã yanadexagüxü̃cax̱. Rü ñu̱xũchi 
yéma nanamugü ta ga yatügü ga nüxü̃ icuáxü̃ ga nutaarü mexẽẽcüwagü rü 
corapinagü. Rü yema duü̃xü̃gü rü yéma nanana ga mürapewagü ga 
ocayiwanaxcax̱ nax yemamaxã naxügüãx̱ü̃cax̱ ga guma Dabípata. 
12Rü yemawa nüxü̃ nacuax̱ ga Dabí nax Cori ya Tupana yixĩxü̃ ga nüxü̃ 
unetacü nax Iraéanearü ãẽx̱gacü nax yixĩxü̃cax̱, yerü Tupana nüxü̃ 
narüngü̃xẽxẽ nax mea yaxũxü̃cax̱ nax ãẽx̱gacü yixĩxü̃ rü aixcüma norü 
duü̃xü̃gü ga Iraétanüxü̃maxã mea inacuáxü̃. 

Dabí nanegü ga Yerucharéü̃gu buexü̃ 
(1 Cr. 3.5-9; 14.3-7) 

13Rü yemawena rü Ebróü̃wa ínaxũxũ ga Dabí rü Yerucharéü̃wa naxũ. Rü 
yéma Yerucharéü̃wa toguxe ga ngexagümaxã naxãxmax̱. Rü nüxü̃̃́ nayexma 
ta ga toguxe ga norü naxmax̱abagü. Rü guxemagü rü nüxü̃̃́ tiyatüxacü rü 
tingexacü. 
14-16Rü yema nanegü ga Yerucharéü̃gu buexü̃ rü ñaagü nixĩ: Chamúa, rü 
Chobáx, rü Natáü̃ rü Charomóü̃, rü Ibá rü Erichúa, rü Néfex, rü Yapía, rü 
Erichamá, rü Eriadá rü Eriférex. 

Dabí rü Firitéugüxü̃ narüporamae 
(1 Cr. 14.8-17) 

17Rü yexguma Firitéugü nüxü̃ cuax̱gügu nax Dabíxü̃ nabaerugüxü̃ nax Iraéarü 
ãẽx̱gacü yixĩxü̃cax̱ rü guxü̃ma ga yema Firitéugü rü Dabícax̱ inaxĩãchi rü 
naxcax̱ nayadaugü nax yamax̱güãxü̃cax̱. Natürü nüma ga Dabí rü nüxü̃ 
nacuáchiga rü nixũgachi rü wüxi ga norü cu̱xchicaxü̃gu nayarücu̱x. 
18Rü yexguma ga nüma ga Firitéugü rü Refaíü̃arü doxonexü̃wa nangugü rü 
yexma nügü ninu. 
19Rü yemacax̱ nüma ga Dabí rü Tupanana naca rü ñanagürü: —¿Namexü̃ nax 
chanadaixü̃ i Firitéugü? ¿Rü nüxü̃ chi choxü̃ curüporamaexẽxẽxü̃? 
==ñanagürü. Rü nüma ga Cori ya Tupana rü Dabíxü̃ nangãxü̃ rü ñanagürü: 
—¡Ẽcü nadai! Rü choma rü tá nüxü̃ cuxü̃ charüporamaexẽxẽ ==ñanagürü. 

20Rü nüma ga Dabí rü Baá-perachíü̃wa nangu rü yexma nügü nadai rü 
Firitéugüxü̃ narüporamae. Rü yemacax̱ ñanagürü ga Dabí: —Tupana rü ñoma 
wüxi i dexá i poraü̃chíüxü̃rüxü̃ rü choxü̃̃́ nanatauxchaxẽxẽ nax nüxü̃ 
charüporamaexü̃cax̱ i chorü uanügü ==ñanagürü. Rü yemacax̱ Baá-
perachíü̃gu nanaxüéga ga yema nachica. 
21Rü nüma ga Firitéugü rü yéma nüxna nibuxmü ga norü tupanachicünax̱ãgü. 
Rü nüma ga Dabí rü norü churaragümaxã nanade ga yema naxchicünax̱ãgü. 
22Natürü nüma ga Firitéugü rü wenaxarü Refaíü̃arü doxonexü̃wa nangugü rü 
yexma nügü ninu. 
23Rü yemacax̱ nüma ga Dabí rü wenaxarü Cori ya Tupanana naca. Rü nüma 
ga Tupana rü Dabíxü̃ nangãxü̃ rü ñanagürü: —¡Taxṹ i napex̱ewaama naxcax̱ 
ípeyaxüãchixü̃! ¡Rü nüxü̃ ípechoegu rü naweama tá naxcax̱ ípeyaxüãchi i 
ngẽxguma ngẽma bálsamunecüwa pengugügu! 
24Rü ngẽxguma bálsamunecüwa nüxü̃ cuxĩnügu i churaragücutüga ¡rü naxcax̱ 
íyagoõchi erü ngẽma nixĩ i cuax̱ruxü̃ nax choma rü cupex̱egu chixũxü̃ nax 
chanadaixü̃cax̱ i ngẽma Firitéugüarü churaragü! ==ñanagürü. 
25Rü nüma ga Dabí rü yema Tupana namuxü̃ãcü nanaxü, rü yemaacü 
Firitéugüxü̃ narüporamae. Rü Gabaóü̃wa inaxügü rü ñu̱xmata Guéchewa 
nangu nax namaxã nügü nadai̱x̱ü̃. 

2 Chamué 6 

Dabí rü Yerucharéü̃wa nanange ga baú ga Tupanaarü mugü nawa yexmaxü̃ 
(1 Cr. 13.5-14) 

1Dabí rü wenaxarü nananutaquex̱exẽxẽ ga yema norü churaragü ga 
Iraétanüxü̃tanüwa yadexechixü̃. Rü 30,000 nixĩ. 
2Rü guxü̃ma ga yema churaragümaxã Yudáanewa yexmane ga ĩane ga 
Baaráwa naxĩ nax Yerucharéü̃wa nangegüãxü̃cax̱ ga yema baú ga Tupanaarü 
mugü nawa yexmaxü̃. Rü yema baúxü̃tawa nixĩ ga namaxã yadexagüxü̃ ga 
Cori ya Tupana ya Guxü̃étüwa Nangexmacü ya querubíü̃güarü ngãxü̃tanüwa 
rütocü. 

3-4Rü yema baú ga Tupanaarü mugüchixü̃ rü Abinadápata ga max̱pǘnewa 
yexmanegu naxǘ. Rü yexguma yéma yayauxgüãgu ga yema baú, rü nagu 
nayaxüegü ga wüxi ga caru ga yexwacax̱ü̃ne. Rü nümagü ga Uchá rü Aió ga 
Abinadá nanegü rü yema carumaxã inacuax̱gü. Rü Aió nixĩ ga yema 
baúpex̱egu ixũxü̃. 
5Rü nüma ga Dabí rü guxü̃ma ga Iraétanüxü̃maxã Cori ya Tupanapex̱egu 
naxĩ. Rü guxü̃ma norü taãẽmaxã nawiyaegü, rü íniyüxüe. Rü paxetaruü̃gü ga 
árpagümaxã rü árpa i íxraxü̃gümaxã rü paü̃derugümaxã rü arugümaxã rü 
platíyugümaxã nipaxetatanü. 
6Rü yexguma nawa nangugügu ga yema nachica ga Erá-nacóü̃ nawa trigu 
ícuexechitex̱exü̃, rü nüma ga Uchá rü nüxü̃ nayayauxãchi ga yema baú ga 
Tupanaarü mugü nagu üxü̃ nax tama nanguxü̃cax̱, yerü yema wocagü ga 
yangegüxü̃ rü iniyi yerü nutagu nayarüpucutügü. 
7Rü yemacax̱ ga Cori ya Tupana rü Uchámaxã nanu yerü nüxü̃ ningõgü ga 
yema baú ga Cori ya Tupanaarü mugü nawa yexmaxü̃. Rü yemacax̱ 
yexmatama baúxü̃tagu yumaxã nayangu. 
8Rü yexguma ga Dabí rü poraãcüma nanu yerü Cori ya Tupana rü Ucháxü̃ 
nayuxẽxẽ. Rü yemacax̱ ga yema nachica rü Fére-uchágu nanaxüéga, rü 
ñu̱xma rü ta ngẽmatama nixĩ i naéga. 
9Natürü yematama ngunexü̃gu ga Dabí rü poraãcüma Tupanaxü̃ namuü̃, rü 
tagaãcü ñanagürü: —Marü tama nagu charüxĩnü nax chopatawa chanangexü̃ 
i ngẽma baú i Tupanaarü mugüchixü̃ ==ñanagürü ga Dabí. 
10Rü yemacax̱ tama guma Dabíarü Ĩanewa nayangéxchaü̃ ga yema baú ga 
Cori ya Tupanaarü mugüchixü̃. Rü norü duü̃xü̃güxü̃ namu nax Obéx-
edóü̃patawa nangegüãxü̃cax̱. Rü nüma ga Obéx-edóü̃ rü wüxi ga yatü ga 
Gáxcüãx̱ nixĩ. 
11Rü yema baú ga Cori ya Tupanaarü mugü nawa yexmaxü̃ rü tomaepü̱x ga 
tauemacü Obéx-edóü̃patawa nayexma. Rü nüma ga Cori ya Tupana rü Obéx-
edóü̃xü̃ narüngü̃xẽxẽ guxü̃ma ga naxacügümaxã. 

Dabí rü Yerucharéü̃wa nanange ga baú ga Cori ya Tupanaarü mugü nawa 
yexmaxü̃ 

(1 Cr. 15.1—16.6) 

12Rü ãẽx̱gacü ga Dabímaxã nüxü̃ nixugüe nax yema baú ga Cori ya Tupanaarü 
mugü nawa yexmaxü̃gagu Tupana rü Obéx-edóü̃xü̃ nangü̃xẽẽxü̃ wüxigu 
namaxã ga naxacügü rü guxü̃ma ga norü yemaxü̃güwa. Rü yemacax̱ ga nüma 
ga Dabí rü yéma naxũ rü norü taãẽmaxã Obéx-edóü̃patawa nayayaxu ga 
yema baú ga Tupanaarü mugü nawa yexmaxü̃. Rü Yerucharéü̃wa yexmane 
ga Dabíarü Ĩanewa nanange. 
13Rü yexguma 6 arü unecüxü naxügüegu ga yema yangegüxü̃ ga baú ga 
Tupanaarü mugü nagu nuxü̃, rü nüma ga Dabí rü wüxi ga woca ga yatüxü̃ 
nimax̱ rü ñu̱xũchi wüxi i carnéru ga ingüxüchixü̃ nimax̱ rü Tupanacax̱ 
nayagu. 
14-15Dabí rü wüxi ga naxchiru ga línunaxcax̱maxã naxãxchiru. Rü nüma rü 
guxü̃ma ga Iraétanüxü̃maxã norü taãẽmaxã íniyüxü napex̱ewa ga yema 
yangegüxü̃ ga yema baú ga Cori ya Tupanaarü mugü nawa yexmaxü̃. Rü norü 
taãẽmaxã nicaetanü rü cornétagu nicuegü. 
16Rü yexguma Dabíarü Ĩanewa nanguxgu ga baú ga Cori ya Tupanaarü mugü 
nawa yexmaxü̃, rü Micá ga Chaú naxacü rü beü̃tánawa íidauxuchi. Rü nüxü̃ 
nax nadauxü̃ ga ãẽx̱gacü ga Dabí ga íiyuxãchiü̃xü̃ rü íyañaãchiü̃xü̃ napex̱ewa 
ga Cori ya Tupana, rü ngĩma rü poraãcü naxchax̱wa ixãne. 
17Rü yéma ne nanangegü ga yema baú ga Cori ya Tupanaarü mugü nawa 
yexmaxü̃. Rü ñu̱xũchi nayaxǘcuchigü nagu ga guma ĩpata ga naxchirunaxcax̱ 
ga Dabí woetama naxcax̱ üxü̃ne. Rü yexgumatama ga Dabí rü Cori ya 
Tupanana ãmare naxã. Rü nanadai ga naxü̃nagü rü ínanagu nax yemaacü 
namexẽẽãxü̃cax̱ ga norü guxchaxü̃gü ga Cori ya Tupanapex̱ewa naxügüxü̃. 
18-19Rü yexguma marü nüxü̃ nachauegu nax ãmare naxãgüxü̃, rü nüma ga 
Dabí rü Cori ya Tupana ya Guxãétüwaégagu mexü̃ namaxã naxuegu ga 
guxü̃ma ga norü duü̃xü̃gü. Rü guxü̃ma ga Iraétanüxü̃ ga yéma yexmagüxü̃ ga 
iyatüxü̃ rü ingexü̃ rü wüxichigü ga paũ nüxna naxã, rü wüxichigü i 

maicuraxü̃ i dátilnaxcax̱, rü wüxichigü i maixcuraxü̃ i pachanaxcax̱ nüxna 
nixãchigü. Rü yemawena rü guxü̃ma napatacax̱ nawoegu. 
20Rü nüma ga Dabí rü ta napatacax̱ nataegu nax napatacüãx̱gümaxã mexü̃ 
naxueguxü̃cax̱. Natürü ga Micá ga Chaúxacü, rü naxcax̱ iyagó rü inayaxu rü 
ngĩgürügü: —Ñu̱xmawaxix nixĩ i nügü mea inawéxü̃ ya Iraéanearü ãẽx̱gacü 
napex̱ewa i norü churaragüerugüarü naxü̃taxü̃gü rü ñoma ngexü̃rüüxü̃mare 
i duü̃xü̃rüxü̃ nügü nixĩxẽxẽ rü ãne inawex̱ ==ngĩgürügü. 
21Nüma ga Dabí rü ngĩxü̃ nangãxü̃ga rü ñanagürü: —Aixcüma nixĩ i ngẽma, 
nax íchiyüxüxü̃, natürü ngẽma chaxüxü̃ rü naxcax̱ nixĩ ya Cori ya Tupana ya 
choxü̃ yaxucü cunatü rü cutanüxü̃chicüxü nax Iraétanüxü̃maxã 
ichacuáxü̃cax̱. Rü ngẽmacax̱ nixĩ i Tupanapex̱ewa íchiyüxüxü̃. 
22Rü chaugü tá ícharüxíra ñu̱xmaarü yexera, rü chaugü tá charüxírachigüama 
ngẽma cuma nagu curüxĩnüxü̃ãcü. Natürü ngẽma naxü̃taxü̃gü i nachiga 
quidexaxü̃ rü tá chomaxã nataãẽgü ==ñanagürü. 
23Rü Micá rü taguma ixãxacü. 

2 Chamué 7 

Tupana rü Dabímaxã mexü̃ naxuegu 
(1 Cr. 17.1-27) 

1Rü nüma ga ãẽx̱gacü ga Dabí rü nitocuchi nawa ga guma ãẽx̱gacüpata rü 
nüma ga Cori ya Tupana rü guxü̃ma ga norü uanügü ga Iraéanena 
ngaicamagüxü̃maxã inanangüxmüxẽxẽ. 
2Rü yemawena rü nüma ga Dabí rü gumá Tupanaarü orearü uruxü̃ ga 
Natáü̃xü̃ ñanagürü: —Dücax i choma rü wüxi ya mexẽchine ya ĩpata ya 
ocayiwanaxcax̱ ixĩxü̃newa changexma. Natürü ngẽma baú i Tupanaarü mugü 
nawa ngẽxmagüxü̃ rü wüxi ya ĩpata ya naxchirunaxcax̱mare ixĩxü̃newa 
nangẽxma ==ñanagürü. 
3Rü nüma ga Natáü̃ nanangãxü̃ rü ñanagürü: —¡Ẽcü naxü i ngẽma nagu 
curüxĩnüxü̃! Erü Cori ya Tupana rü ínamemare nax cuxü̃ nangü̃xẽxẽxü̃ 
==ñanagürü. 

4Natürü yematama chütaxü̃gu rü nüma ga Cori ya Tupana rü Natáü̃xü̃ 
ñanagürü: 
5—¡Naxü̃tawa naxũ ya chorü duü̃ ya Dabí rü namaxã idexa rü namaxã nüxü̃ 
ixu i choma i Cori ya Tupana nax chixĩxü̃ rü ñacharügü: “Taxũtáma cuma 
nixĩ i chau̱̱xcax̱ cunaxüxü̃ ya yima ĩpata ya taxü̃ne ya nawa tá changexmane! 
6Rü yexguma noxritama Equítuanewa íchananguxü̃xẽẽx̱gu ga Iraétanüxü̃, rü 
yexgumacürüwa rü taguma wüxi ga ĩpata ga mürapewanaxcax̱tüü̃wa 
chayexma, natürü ĩpata ga naxchirunaxcax̱tüü̃wa nixĩ ga chayexmaxü̃. 
7Rü guxcüma ga gumá taunecügü ga nagu Iraétanüxü̃maxã ichixũcü, rü 
taguma nüxna chaca ga wüxi ga norü ãẽx̱gacü nax chau̱̱xcax̱ wüxi ga ĩpata 
ga ocayiwanaxcax̱ naxüxü̃ woo choma nax chayangucuchixẽxẽ ga yema 
ãẽx̱gacügü nax Iraétanüxü̃maxã inacuáxü̃cax̱. 
8Rü ngẽmacax̱ ¡namaxã nüxü̃ ixu ya chorü duü̃ ya Dabí rü choma ya Cori ya 
Tupana ya Guxãétüwa Ngẽxmaxe, rü ñacharügü nüxü̃! ‘Yexguma 
carnérugüarü dauruxü̃ quixĩxgu rü yea naanewa nüxna cudau̱̱xgu, rü choma 
cuxü̃ chayaxu nax ñaa chorü duü̃xü̃gü i Iraétanüxü̃arü ãẽx̱gacü nax 
quixĩxü̃cax̱. 
9Rü cuxü̃ íchixümücü ga ngextá ícuxũxü̃wa, rü cuxü̃ nüxü̃ charüporamaexẽxẽ 
ga guxü̃ma ga curü uanügü ga cumaxã nügü daixü̃. Rü cuxü̃ chatachigaxẽxẽ 
naxrüxü̃ i ngẽma yatügü i tachigaxü̃ i ñoma i naanewa. 
10-11Rü ñu̱xũchi wüxi ga naane naxcax̱ chamexẽxẽ ga yema chorü duü̃xü̃gü i 
Iraétanüxü̃. Rü yéma chanangugüxẽxẽ nax noxrütama naanewa 
namaxẽxü̃cax̱ i ngextá taxúema nachixeãẽgüxü̃wa rü woo chixexü̃ i duü̃xü̃gü 
tama nagu idauxcüraxü̃güxü̃wa ga noxrirüxü̃ ga yexguma nüxü̃ chaxunetagu 
ga ãẽx̱gacügü ga guxchaxü̃arü mexẽẽruü̃gü. Rü tá cumaxã 
ichanangüxmüexẽxẽ i guxü̃ma i ngẽma curü uanügü nax tama 
cuxoegaãẽxü̃cax̱. Rü tá cuxü̃̃́ nangẽxma i cutaagü. 

12Erü ngẽxguma cuma tá cuyu̱xgu, rü wüxi ya cune tá chanamu nax 
Iraéanecüãx̱güarü ãẽx̱gacü yixĩxü̃cax̱. Rü ngẽma ãẽx̱gacü rü tá napora erü 
chomatátama chanaporaxẽxẽ. 
13Rü nüma tá nixĩ i wüxi ya chopata ya taxü̃ne naxüxü̃. Rü choma rü 
guxü̃gutáma nüxü̃ charüngü̃xẽẽxü̃ nax duü̃xü̃gümaxã inacuáxü̃cax̱. 
14Choma rü tá nanatü chixĩ rü nüma rü tá chaune nixĩ. Rü ngẽxguma nüma 
chixexü̃ naxü̱xgu, rü choma rü tá chanapoxcu rü tá nüxna chanacuaixca 
ngẽxgumarüxü̃ i guxü̃ma i papa rü nanena nacuai̱x̱caxü̃rüxü̃. 
15Natürü tagutáma nüxü̃ charüchau nax nüxü̃ changechaü̃xü̃, rü tagutáma 
íchanamuxũchi yema Chaúxü̃ íchamuxuchixü̃rüxü̃ nax nachicüxü cuxü̃ 
chimucuchixü̃cax̱. 
16Rü cutaagü rü guxü̃gutáma ãẽx̱gacü nixĩgü erü choma rü tá nüxna chadau. 
Rü ñu̱xma nax ãẽx̱gacü quixĩxü̃ i cumax, rü ngẽxgumarüxü̃ ta rü tagutáma 
nataxu nax wüxi i cutaxa cuchicawa rütoxü̃ nax ãẽx̱gacü yixĩxü̃’ ” 
==ñanagürü ga Tupana. 
17Natáü̃ rü meama Dabímaxã nüxü̃ nixu ga guxü̃ma ga yema nüxü̃ nadauxü̃, 
rü ñu̱xũchi yema nüxü̃ naxĩnüxü̃. 
18Yexguma ga ãẽx̱gacü ga Dabí rü yema baú ga Tupanaarü mugüchixü̃ 
íyexmaxü̃gu naxücu rü Cori ya Tupanapex̱egu nacaxã̃́pü̱xü rü ñanagürü: —
¿Texé chixĩ i chomax, Pa Corix, rü tax̱acüwa name i chautanüxü̃ rü ngẽmacax̱ 
i ñu̱xmax, rü ãẽx̱gacüwa choxü̃ cunguxẽxẽxü̃? 
19Rü tama ngexicatama nixĩ i choxna cuxuaxü̃xü̃, Pa Corix, natürü naétü nüxü̃ 
quixu rü tá nüxü̃ curüngü̃xẽxẽ i chautaagü i choma nax curü puracütanüxü̃ 
chixĩxü̃. Nataxuma i yatü i curüxü̃ ixĩxü̃, Pa Corix. 
20¿Tax̱acü chi i to i cumaxã nüxü̃ chixuxü̃, Pa Corix, erü cuma rü meama 
choxü̃ cucuax̱ i choma nax curü puracütanüxü̃ chixĩxü̃? 
21Guxü̃ma i ñaa mexü̃gü icuxüxü̃ rü yema cunaxueguxü̃ãcüma rü 
cunaxwax̱exü̃ãcüma cunaxü nax nüxü̃ chacuáxü̃cax̱ i chomax. 

22Rü ngẽmaãcü, Pa Chorü Cori ya Tupanax, rü nataxuma i tax̱acü i curüxü̃ 
ixĩxü̃. Erü nataxuma i to ya Tupana i curüxü̃ ixĩxü̃, rü cuxicatama nixĩ i 
aixcüma Tupana quixĩxü̃ yema tochixẽmaxãtama nüxü̃ taxĩnüexü̃rüxü̃. 
23-24Rü nataxuma i totücumü i duü̃xü̃gü i ngẽma curü duü̃xü̃gü i 
Iraétanüxü̃rüxü̃ ixĩgüxü̃. Rü natanüwa i ñoma i naanecüãx̱ i nachixü̃anegü rü 
Iraétanüxü̃xicatama nixĩ i cuxunetaxü̃ nax curü duü̃xü̃gü yixĩxü̃güxü̃cax̱. Rü 
cuma rü cunatachigaxẽxẽ ga yexguma natanüwa cunaxü̱xgu ga taxü̃ ga 
mexü̃gü. Rü yema curü duü̃xü̃gü ga Equítuanewa ícunguxü̃xẽẽxü̃pex̱ewa 
ícunawoxü̃ ga yema togü ga nachixü̃anegü namaxã ga norü tupanagü. Erü 
cuma rü nüxü̃ quixu nax guxü̃gutáma curü duü̃xü̃gü yixĩxü̃ i Iraétanüxü̃, rü 
ñu̱xũchi cumax, Pa Corix, rü guxü̃gutáma norü Tupana tá quixĩ. 
25Rü ngẽmaãcü, Pa Chorü Tupanax, cuxna naxcax̱ chaca nax tagutáma nüxü̃ 
icurüngümaxü̃ nax cuyanguxẽẽxü̃ ga yema curü uneta ga curü duü̃maxã rü 
natanüxü̃maxã nüxü̃ quixuxü̃. 
26¡Rü cuéga rü guxü̃gutáma natachiga! ¡Ẽcü nüxü̃ yaxugügü nax nüma ya 
Cori ya Tupana ya Guxãétüwa Ngẽxmacü yixĩxü̃ ya Iraétanüxü̃arü Tupana 
ixĩcü! Rü cuxna naxcax̱ chaca nax nüxna cudauxü̃ i chautaagü nax 
guxü̃gutáma Iraétanüxü̃arü ãẽx̱gacügü yixĩgüxü̃cax̱. 
27Cumax, Pa Cori ya Guxãétüwa Ngẽxmaxex, rü marü choxü̃ nüxü̃ cucuax̱ẽxẽ 
rü tá nüxna cudau i chautaagü nax guxü̃gutáma Iraétanüxü̃arü ãẽx̱gacügü 
yixĩgüxü̃cax̱. Rü ngẽmacax̱ i choma nax curü duü̃xü̃mare chixĩxü̃ rü chaugü 
ícharüpora nax cupex̱ewa curü ngü̃xẽẽcax̱ íchacax̱axü̃. 
28-29Cumax, Pa Corix, rü Tupana quixĩ rü ngẽma curü ore rü aixcüma nixĩ. Rü 
choma i curü duü̃xü̃ nax chixĩxü̃ rü chomaxã nüxü̃ quixu nax poraãcü 
chomaxã cumecümaxü̃. ¡Rü ẽcü mexü̃ namaxã naxuegu i ngẽma chautaagü 
nax guxü̃guma curü ngü̃xẽxẽtüxü̃wa nangẽxmagüxü̃cax̱! Cumax, Pa Cori Pa 
Tupanax, rü choma i curü duü̃xü̃ nax chixĩxü̃ rü marü chomaxã nüxü̃ quixu 
rü guxü̃gutáma nüxü̃ curüngü̃xẽxẽ i ngẽma chautaagü nax mexü̃ nüxü̃ 
üpetüxü̃cax̱ ==ñanagürü ga Dabí. 



952 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

2 Chamué 8 

Dabí rü norü uanügüxü̃ narüporamae 
(1 Cr. 18.1-13) 

1Rü yemawena rü Firitéugüxü̃ narüporamae ga Dabí, rü nüxna nayapu ga 
ĩane ga Metéx-amagu ãégane. Rü yemaacü Dabímex̱ẽwa nayexmagü ga 
Firitéugü. 
2Rü yexgumarüxü̃ ta rü Moátanüxü̃xü̃ narüporamae. Rü ñaxtüanegu 
nayacamaxẽxẽ rü wüxi ga napanax̱ãmaxã nanangugü. Rü yema duü̃xü̃gü ga 
taxrearü ngugüwa yexmagüxü̃ rü nanadai. Rü yema norü tomaepü̱xarü 
ngugüwa yexmagüxü̃ rü tama nanadai. Rü yemaacü ga yema Moátanüxü̃ rü 
Dabímex̱ẽwa nayexmagü rü nüxü̃̃́ nanaxütanügü ga yema diẽru ga Dabí nagu 
unetaxü̃. 
3Rü nüma ga Dabí rü yexgumarüxü̃ ta Reóx nane ga Adáx-éche ga Chobáarü 
ãẽx̱gacüxü̃ narüporamae ga yexguma nüma ga Adáx-éche rü natü ga 
Eufrátewa naxũxgu nax wena nayau̱̱xãxü̃cax̱ ga yema naane. 
4Rü yema daiwa rü nüma ga Dabí rü ínanayauxü̃ ga 1,700 ya churaragü ga 
cowarugu ĩxü̃, rü 20,000 ga churaragü ga ixĩmarexü̃. Rü nanawíü̃arü 
tarumametüxüãx̱ ga guxü̃ma ga yema cowarugü ga caru ga dairuxü̃ itúgüxü̃. 
Rü guma 100 ga caruex̱pü̱xicatama ga cowarugü ínayaxüxẽxẽ. 
5Rü yema Chíriaanecüãx̱gü ga Damácuwa maxẽxü̃ rü yéma naxĩ nax 
Chobáarü ãẽx̱gacü ga Adáx-échexü̃ yanangü̃xẽẽgüxü̃cax̱. Natürü ga Dabí rü 
nüxü̃ narüporamae, rü 22,000 ga Chíriaanecüãx̱güxü̃ nadai. 
6Rü yemawena ga Dabí rü Damácugu nayaxüa ga norü churarapatagü. Rü 
yemaacü ga Chíriaanecüãx̱gü rü Dabímex̱ẽwa nayexmagü rü Dabíaxü̃̃́ 
nanaxütanügü ga yema diẽru ga Dabí nagu unetaxü̃. Rü yemaacü ga Cori ya 
Tupana rü Dabíxü̃ naporaxẽxẽ nax norü uanügüxü̃ naporamaexü̃cax̱ ga 
ngexta ínaxũxü̃wa. 
7Rü yemawena ga Dabí rü nanade ga yema Adáx-échearü churaragüerugüarü 
poxü̃ruü̃gü ga úirunaxcax̱, rü ñu̱xũchi Yerucharéü̃wa nanana. 

8Rü nayana ta ga muxü̃ ga bróũchegü ga Adáx-échearü ĩanegü ga Betáwa rü 
Berotáiwa yexmagüxü̃. 
9Rü nüma ga Toí ga ĩane ga Amáarü ãẽx̱gacü rü nüxü̃ nacuáchiga nax Dabí 
rü Adáx-échearü churaragüxü̃ naporamaexü̃. 
10Rü nüma ga Toí rü nane ga Yoráü̃xü̃ Dabíxü̃tawa namu nax moxẽ nüxna 
yaxãxü̃cax̱ rü nataãẽxẽẽãxü̃cax̱ yerü norü uanü ga Adáx-échexü̃ 
narüporamae. Rü yéma Dabícax̱ nanana ga yemaxü̃gü ga diẽrumünaxcax̱, rü 
úirunaxcax̱, rü bróũchenaxcax̱. Rü nüma ga Toí rü ta rü Adáx-échemaxã nügü 
nadai ga ü̃paacü. 
11-12Rü nüma ga Dabí rü Tupanana nanaxuaxü̃ ga yema yemaxü̃gü ga 
diẽrumünaxcax̱ rü úirunaxcax̱ rü bróũchenaxcax̱ ga yema nachixü̃anegü ga 
nüxü̃ naporamaexü̃wa napuxü̃xü̃ ga Edóü̃wa, rü Moáwa, rü Amóü̃wa, rü 
Firitéugütanüwa rü Amaréxtanüxü̃wa. Rü yexgumarüxü̃ ta Tupanana 
nanaxuaxü̃ ga yema yemaxü̃gü ga Reóx nane ga Adáx-éche ga Chobáarü 
ãẽx̱gacüna napuxü̃. 
13Rü nüma ga Dabí rü Yucüragu ãégaxü̃ ga doxonexü̃gu nanadai ga 18,000 ga 
Edóü̃tanüxü̃. Rü yexguma yéma ne naxũxgu ga Dabí rü yexeraãcü natachiga. 
14Rü yemawena rü guxü̃ma ga Edóü̃arü naanegu nanaxü ga norü 
churaragüpatagü. Rü yemaacü guxü̃ma ga Edóü̃tanüxü̃ rü Dabímex̱ẽwa 
nayexmagü. Rü ngextá Dabí íxũxü̃wa rü nüma ga Cori ya Tupana rü norü 
uanüxü̃ nanaporamaexẽxẽ. 

Dabíarü churaragüerugü 
(2 S. 20.23-26; 1 Cr. 18.14-17) 

15Rü nüma ga Dabí rü guxü̃ma ga Iraéanearü ãẽx̱gacü nixĩ. Rü meama 
guxü̃ma ga norü duü̃xü̃gümaxã inacuax̱. 
16Rü norü churaragümaxã icuáxü̃ nixĩ ga Yoá ga Cheruiá nane. Rü 
ãẽx̱gacüarü poperaarü ümatüruxü̃ nixĩ ga Yochapáx ga Ailúx nane. 

17Rü Chadóx ga Aitúx nane rü Aimérex ga Abiatá nane, rü yemagü nixĩ ga 
chacherdótegü ixĩgüxü̃. Rü Cheraía nixĩ ga naxümatüxü̃ ga yema Iraéanewa 
ngupetüxü̃. 
18Rü nanegü ga Dabí rü norü ngü̃xẽẽruü̃gü nixĩgü. Rü Benaía ga Yoiadá nane 
rü churaragü ga Queretéugümaxã rü Peretéugümaxã inacuax̱. 

2 Chamué 9 

Dabí rü Mepi-bóchexü̃ narüngü̃xẽxẽ 

1Rü wüxi ga ngunexü̃gu ga Dabí rü ínaca rü ñanagürü: —¿Tayíxemaxü̃ ya 
wüxíe ya Chaútanüxü̃ i ñu̱xma rü ta ngextá maxü̃̃́xẽ? Erü ngẽxguma 
tayíxemagu rü Yonatáü̃égagu tüxü̃ charüngü̃xẽẽchaü̃ ==ñanagürü. 
2Rü yexguma Dabí nüxü̃ cuax̱gu ga nax nayexmaxü̃ ga wüxi ga yatü ga 
Chibágu ãégacü ga Chaúarü duü̃xü̃ ixĩcü, rü nüma ga Dabí rü naxcax̱ 
nangema nax naxü̃tawa naxũxü̃cax̱. Rü yexguma Chibá Dabíxü̃tawa ũxgu, rü 
nüma ga ãẽx̱gacü rü nüxna naca rü ñanagürü: —¿Cuma nixĩ i Chibá quixĩxü̃? 
==ñanagürü. Rü nüma nanangãxü̃ rü ñanagürü: —Ngü̃, Pa Chorü Ãẽx̱gacüx 
==ñanagürü. 
3Rü yexguma ga nüma ga ãẽx̱gacü rü nüxna naca rü ñanagürü: —
¿Tangexmaxü̃ ya maxü̃̃́xẽ ya Chaútanüxü̃wa íyaxüxe? Rü ngẽxguma 
tangexmagu, rü Tupanaégagu tüxü̃ charüngü̃xẽẽchaü̃ ==ñanagürü. Rü 
nüma ga Chibá rü nanangãxü̃ rü ñanagürü: —Nangexma nixĩ ya wüxi ya 
Yonatáü̃ nane ya norü guxü̃neparawa chixecü ==ñanagürü. 
4Rü nüma ga ãẽx̱gacü rü ñanagürü: —¿Ngextá inangexmaxü̃? ==ñanagürü. 
Rü nüma ga Chibá nanangãxü̃ga rü ñanagürü: —Lodebáwa nixĩ i 
nangẽxmaxü̃ i Maquí ya Amié nanepatawa ==ñanagürü. 
5Rü yexguma ga nüma ga ãẽx̱gacü ga Dabí rü nanamu ga yema 
ínayexmaxü̃wa nax yagagüãxü̃cax̱. 
6Rü yexguma Dabíxü̃tawa nanguxgu ga nüma ga Mepi-bóchex ga Yonatáü̃ 
nane ga Chaútaxa ixĩcü, rü napex̱egu nanangücuchi ga nüxü̃ nax 
namoxẽxü̃cax̱. Rü nüma ga Dabí rü nüxna naca rü ñanagürü: —¿Ẽ̱xna cuma 

quixĩxü̃, Pa Mepi-bóchex? ==ñanagürü. Rü nüma nanangãxü̃ rü ñanagürü: 
—Cuxmex̱wa changexma, Pa Ãẽx̱gacüx ==ñanagürü. 
7Rü nüma ga Dabí rü ñanagürü nüxü̃: —¡Taxucax̱ma cumuü̃! Erü choma rü 
meatama cumaxã ichacuax̱ cunatü ga Yonatáü̃égagu. Rü tá chanamu nax 
cuxü̃ natáegugüxẽẽãxü̃cax̱ i guxü̃ma i ngẽma naane ga curü o̱xi ga Chaúarü 
ixĩxü̃. Rü guxü̃gutáma chorü mecha i choma íchachibüxü̃wa tá cuchibü 
==ñanagürü. 
8Natürü nüma ga Mepi-bóchex rü ãẽx̱gacüpex̱egu nanangücuchi rü ñanagürü 
nüxü̃: —¿Tü̱xcüü̃ chaugu curüxĩnü i choma i curü duü̃xü̃ chixĩxü̃, Pa 
Ãẽx̱gacüx, ega ngẽxguma taxuwama cuxü̃̃́ chamexgux? ==ñanagürü. 
9Natürü nüma ga ãẽx̱gacü rü naxcax̱ naca ga Chibá ga ü̃pa Chaúarü 
puracütanüxü̃ ixĩxü̃, rü ñanagürü nüxü̃: —Guxü̃ma ga yema Chaúarü 
ixĩchiréxü̃ rü yema natanüxü̃arü ixĩchiréxü̃ rü marü nataxa i Mepi-bóchexna 
chanaxã. 
10Rü ngẽmacax̱ i cuma rü cunegümaxã rü curü puracütanüxü̃maxã rü tá 
Mepi-bóchexaxü̃̃́ cupuracü nawa i ngẽma norü naane. Rü ngẽxguma yaxo̱xgu 
i ngẽma nanetü rü tá namaxã cunguxü̃ nax ngẽmaãcü Mepi-bóchexacügü 
nüxü̃̃́ ngẽxmaxü̃cax̱ i norü õna. Natürü nümatama i Mepi-bóchex i Chaútaxa 
rü guxü̃gutáma chorü mechawa nachibü ==ñanagürü ga Dabí. Rü nüma ga 
Chibá ga 15 ga nanegü rü 20 ga norü puracütanüxü̃ nüxü̃̃́ yexmacü, 
11rü nanangãxü̃ rü ñanagürü: —Guxü̃ma i ngẽma choxü̃ cumuxü̃, Pa 
Ãẽx̱gacüx, rü choma nax curü puracütanüxü̃ chixĩxü̃ rü tá chanaxü 
==ñanagürü. Rü nüma ga Mepi-bóchex rü guxü̃guma ãẽx̱gacü ga Dabíarü 
mechawa nachibü wüxigu nanegümaxã ga ãẽx̱gacü. 
12Rü nüma ga Mepi-bóchex rü nüxü̃̃́ nayexma ga wüxi ga nane ga buxü̃ ga 
Micaíagu ãégaxü̃. Rü guxü̃ma ga Chibáarü duü̃xü̃gü rü Mepi-bóchexü̃ 
narüngü̃xẽẽgü. 
13Natürü nüma ga Mepi-bóchex ga guxü̃neparawa chixecü rü Yerucharéü̃gu 
naxãchiü̃, yerü guxü̃guma ãẽx̱gacüarü mechawa nachibü. 

2 Chamué 10 

Dabí rü Chíriacüã̱xgüxü̃, rü Amóü̃tanüxü̃xü̃ nadai 
(1 Cr. 19.1-19) 

1Ñuxre ga taunecüguwena rü nayu ga Naáx ga Amóü̃tanüxü̃arü ãẽx̱gacü. Rü 
nachicüxü ãẽx̱gacüxü̃ ningucuchi ga nane ga Anúü̃. 
2-3Rü nüma ga Naáx rü Dabímaxã namecüma, rü yemacax̱ Dabí nagu 
narüxĩnü nax yexgumarüxü̃ ta Naáx nane ga Anúü̃maxã namecümaxü̃. Rü 
yemacax̱ ga Dabí rü ñuxre ga norü churaragüeruxü̃ Anúü̃xü̃tawa namugü nax 
yataãẽxẽẽgüaxü̃cax̱ nawa ga norü ngechaü̃ nax nanatü yuxü̃. Natürü 
yexguma Dabíarü churaragüerugü yéma Amóü̃tanüxü̃arü naanewa ngugügu, 
rü nümagü ga Amóü̃tanüxü̃arü churaragüerugü rü norü ãẽx̱gacü ga Anúü̃xü̃ 
ñanagürügü: —¿Ẽ̱xna cuma i nüxü̃̃́ cuyaxõxü̃, Pa Ãẽx̱gacüx, nax ngẽma 
yatügü i Dabí nua mugüxü̃ rü aixcüma yixĩxü̃ i curü taãẽxẽẽwa nua naxĩxü̃? 
Ngẽma nawa nua namugüãxü̃ nixĩ nax tórü ĩane nax iyadauxgüxü̃ rü 
nangugüãxü̃ nax yixcama rü nagu nachocuxü̃cax̱ rü tüxü̃ nadai̱x̱ü̃cax̱ 
==ñanagürügü. 
4Rü yexguma ga Anúü̃ rü norü churaragüxü̃ namu nax Dabíarü 
churaragüeruxü̃ ínayauxü̃xü̃cax̱. Rü ngãxü̃gu nayadüyechinágugü rü ñu̱xũchi 
ngãxü̃gu nanagáute ga naxchirugü ñu̱xmata natarüxüwa nangu̱xẽẽgüã. Rü 
yemaacü nanamuegutanü. 
5Rü yexguma yemaxü̃ nacuax̱gu ga Dabí rü norü duü̃xü̃güxü̃ namu nax norü 
churaragüerucax̱ yadaugüxü̃cax̱, erü nüxü̃ nacuax̱ nax nümagü rü poraãcü 
naxãneexü̃. Rü nanamu nax Yericúgutama nachoxü̃ ñu̱xmata 
naxügüchinagugü rü yexguma nawoegu. 
6Rü yexguma nüma ga Amóü̃tanüxü̃ nüxü̃ cuax̱gügu nax poraãcü Dabíxü̃ 
nanuxẽẽgüxü̃, rü yemacax̱ nüxü̃̃́ nanaxütanü ga 20,000 ga Chíriaanearü 
churaragü ga Bex-reóxcüãx̱, rü Chobácüãx̱, rü ñu̱xũchi 1,000 ga yatügü ga 
ãẽx̱gacü ga Maacáarü churaragü rü 12,000 ga Ix-tóxarü churaragü nax nüxü̃ 
nangü̃xẽẽgüxü̃cax̱. 

7Natürü nüma ga Dabí rü nüxü̃ nacuax̱ama ga yema, rü yemacax̱ Yoáxü̃ 
inamuãchi guxü̃ma ga norü churaragümaxã. 
8Rü nüma ga Amóü̃tanüxü̃ rü marü inaxĩãchi, rü ĩanearü ĩãx̱ ga taxü̃wa nügü 
ínamexẽẽgü nax nügü nadai̱x̱ü̃cax̱. Rü yema Chíriaanearü churaragü ga 
Chobácüãx̱, rü Reóxcüãx̱, rü ñu̱xũchi yema Ix-tóxarü churaragü rü ãẽx̱gacü i 
Maacáarü churaragü rü düxétügumare nügü ninu. 
9Rü yexguma Yoá nüxü̃ dau̱̱xgu ga tá napex̱ewaama, rü naweama ne naxĩxü̃ 
ga norü uanügü rü yexgumatama nayadexechi ga yema Iraéanearü churaragü 
ga nüxü̃ rücuax̱maegüxü̃ rü yemaacü nügü namexẽẽgü nax Chíriaanearü 
churaragümaxã nügü nadai̱x̱ü̃cax̱. 
10-11Rü ñu̱xũchi yema togü ga churaragü rü naenexẽ ga Abicháixü̃ namaxã 
inacuax̱ẽxẽ nax nüma rü Amóü̃tanüxü̃maxã nügü nadai̱x̱ü̃cax̱. Rü ñu̱xũchi 
naenexẽxü̃ ñanagürü: —Ega ngẽxguma Chíriaanearü churaragü choxü̃ 
rüporamaegügu, rü cuma tá choxü̃ curüngü̃xẽxẽ, rü ngẽxguma ngẽma 
Amóü̃tanüxü̃ cuxü̃ rüporamaegügu, rü choma rü tá cuxü̃ charüngü̃xẽxẽ. 
12¡Taxṹ i cumuü̃xü̃ rü cugü naporaxẽxẽ! ¡Rü ngĩxã yigü namaxã tadai naxcax̱ 
i tórü nachixü̃ane rü tóxrü Cori ya Tupanaarü ĩanegü! Rü nüma ya tórü Cori 
ya Tupana rü tá nanaxü i ngẽma nüma nüxü̃ nacuáxü̃ nax namemaexü̃ 
==ñanagürü. 
13Rü nüma ga Yoá rü inaxũãchi namaxã ga norü churaragü nax Chíriaanearü 
churaragümaxã nügü nadai̱x̱ü̃cax̱. Natürü nüma ga Chíriaanecüãx̱gü rü 
naxchax̱wa nibuxmü. 
14Rü yexguma yema Amóü̃tanüxü̃ nüxü̃ daugügu ga nax yabuxmüxü̃ ga yema 
Chíriaanearü churaragü, rü nüma rü ta nibuxmü Abicháichax̱wa, rü ĩanegu 
naxücu. Rü yexguma ga Yoá rü nüxü̃ narüchau nax Amóü̃tanüxü̃maxã nügü 
daixü̃. Rü Yerucharéü̃cax̱ nataegu. 
15Rü yexguma yema Chíriaanecüãx̱gü nüxü̃ cuax̱gügu nax Iraéanecüãx̱gü 
nüxü̃ rüporamaegüxü̃, rü wenaxarü nügü nanutaquex̱e. 



958 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

16Rü nüma ga Chíriaanearü ãẽx̱gacü ga Adáx-éche rü nayagagüxẽxẽ ga yema 
Chíriaanearü churaragü ga natü ga Eufrátearü tocutüwa yexmagüxü̃. Rü 
yemagü rü ĩane ga Eráü̃wa nangugü. Rü yema namaxã icuáxü̃ nixĩ ga Chobáx 
ga Adáx-échearü churaragüeru. 
17Natürü yexguma Dabímaxã yema Chíriachigaxü̃ yaxugügu, rü nüma ga 
Dabí rü yexgumatama nananutaquex̱e ga guxü̃ma ga Iraéanearü churaragü 
rü namaxã inaxũãchi. Rü natü ga Yudáü̃wa nichoü̃ rü Eráü̃wa nangugü. Rü 
yexma nixĩ ga Chíriaanecüãx̱gü ga Dabímaxã nügü nadai̱x̱ü̃. 
18Natürü yema Chíriaanecüãx̱gü rü Iraéanearü churaragüchax̱wa nibuxmü. 
Rü Dabí nanadai ga 40,000 ga churaragü ga cowaruétügu ĩxü̃, rü 700 ga 
churaragü ga carugümaxã icuax̱güxü̃. Rü yexgumarüxü̃ ta Dabí nayamax̱ ga 
Chobáx ga Chíriaanecüãx̱güarü churaragüeru, rü yexma nayu. 
19Rü guxü̃ma ga yema ãẽx̱gacügü ga Adáx-échewa ügüxü̃ rü yexguma nüxü̃ 
nadaugügu nax Iraétanüxü̃ nüxü̃ rüporamaegüxü̃, rü Iraétanüxü̃maxã 
narüngüxmüe rü naxmex̱wa nügü naxügüxẽxẽ. Rü yexgumaü̃cüxü ga nüma 
ga Chíriaanecüãx̱gü rü namuü̃e nax Amóü̃tanüxü̃xü̃ nangü̃xẽẽgüxü̃. 

2 Chamué 11 

Dabí rü Bechabé 

1Rü gumá tauemacügu ga yexguma taunecüwa nanguxchaü̃gu, rü yexguma 
nixĩ ga ãẽx̱gacügü ga ínachoxü̃xü̃ ga daiwa nax naxĩxü̃cax̱. Rü nüma ga Dabí 
rü nanamu ga Yoá rü norü churaragüarü ãẽx̱gacügü nax guxü̃ma ga Iraéarü 
churaragümaxã yema Amóü̃tanüxü̃arü churaragümaxã nügü nadai̱x̱ü̃cax̱. Rü 
guma Amóü̃tanüxü̃arü ĩane ga Rabáxü̃ ínachoeguãchi. Natürü nüma ga Dabí 
rü Yerucharéü̃gu narüxãũ̱̱x. 
2Rü wüxi ga yáuanecü ga yexguma pewa ínadaxgu ga Dabí, rü guma 
napataarü doxétüxü̃gu naxĩnagü rü yexma ínixũãchixü̃. Rü yexguma guma 
ĩaneétü ínadawenügu, rü ngĩxü̃ nadau ga wüxi ga nge ga mexẽchicü ga yéma 
aiyacü. 

3-4Rü yema nge rü ngĩgü imexẽxẽ, yerü yexwacax ngĩxcax̱ nitaane ga ngĩrü 
dax̱awexü̃newa. Rü nüma ga Dabí rü norü duü̃xü̃xü̃ namu nax ínacax̱ü̃cax̱ 
nax texe yixĩxü̃ ga yema nge. Rü namaxã nüxü̃ nixugüe ga Bechabé ga 
Eriáü̃xacü ga Uría ga Itítanüxü̃ naxmax̱ nax yixĩxü̃. Rü yexguma ga Dabí rü 
ñuxre ga norü duü̃xü̃güxü̃ namu nax ngĩxcax̱ yacagüxü̃cax̱ nax naxü̃tawa 
naxũxü̃cax̱. Rü yexguma yéma naxü̃tawa nanguxgu, rü nüma rü ngĩmaxã 
namaxü̃. Rü yemawena ga ngĩma rü ngĩpatacax̱ itaegu. 
5Rü ngĩma ga yema nge rü nüxü̃̃́ ixãxacü, rü yemacax̱ Dabíxü̃ nüxü̃ icuax̱ẽxẽ. 
6Rü yexguma ga Dabí rü wüxi ga poperagu Yoáxü̃tawa nanamu ga ore ga 
ñaxü̃: —¡Nua chauxü̃tawa namu ya yimá Itítanüxü̃ ya Uría! ==ñaxü̃. Rü 
yemaacü nanaxü ga Yoá. 
7Rü yexguma Uría Dabíxü̃tawa nguxgu, rü nüma ga Dabí rü nüxna naca nax 
ñuxãcü nüxü̃ naxüpetüxü̃ ga Yoá rü yema norü churaragü, rü ñuxãcü iyaxũxü̃ 
ga yema nügü ínadai̱x̱ü̃wa. 
8Rü yemawena ga Dabí rü ñanagürü: —¡Ẽcü, cuchiü̃wa naxũ rü ngẽxma 
yarüngü̃! ==ñanagürü. Rü yexguma Dabíxü̃tawa ínaxũxũxgu ga Uría, rü 
nüma ga Dabí rü Uríapatawa nanamu ga wüxi ga õna ga mexü̃ norü ãmarexü̃. 
9Natürü nüma ga Uría rü tama nachiü̃wa naxũ. Rü ãẽx̱gacüpataarü ĩãx̱ü̃tagu 
nape naxü̃tagu ga yema churaragü ga yéma dauxü̃taegüxü̃. 
10Rü yexguma Dabí nüxü̃ cuax̱gu ga Uría rü tama nachiü̃wa nax naxũxü̃, rü 
nüxna naca rü ñanagürü: —¿Tax̱acü cuxü̃ nangupetü? ¿Tü̱xcüü̃ tama 
cuchiü̃gu cuyape woo nax ñuxre i ngunexü̃ ngextámare nax cungexmaxü̃? 
==ñanagürü. 
11Rü nüma ga Uría nanangãxü̃ rü ñanagürü: —Ngẽma baú i Tupanaarü 
mugüchixü̃ rü Iraéanecüãx̱güarü churaragü rü Yudáanearü churaragü rü 
düxenügütüü̃gumare napegü. Rü ngẽxgumarüxü̃ ta ya Yoá ya chorü ãẽx̱gacü, 
rü ngẽma ãẽx̱gacügü i cutüü̃wa ügüxü̃ rü düxétüanegumare napegü. ¿Rü 
ñuxãcü i choma rü chiarü chauchiü̃gu chaxücuxü̃, rü chachibüxü̃, rü 

chaxaxexü̃, rü chau̱̱xmax̱ü̃ta chi chapexü̃? Rü Tupanaégagu cumaxã nüxü̃ 
chixu rü tagutáma ngéma chaxũ ==ñanagürü. 
12Natürü nüma ga Dabí rü nanamu ga yexmatama nax naxã̃́ũxü̃cax̱ rü 
ñanagürü: —¡Ñu̱xmatama rüxãũ̱̱x i ñu̱xmax rü chanaxwax̱e i moxü̃ nax 
cutaeguxü̃! ==ñanagürü. Rü yemaacü ga Uría rü moxü̃ãcü rü ta 
Yerucharéü̃gu narüxãũ̱̱x. 
13Rü nüma ga Dabí rü nüxna naxu nax namaxã nachibüxü̃cax̱ rü namaxã nax 
naxaxexü̃cax̱, rü nanangãxẽxẽ. Rü yexguma marü nachütagu ga Uría, rü 
ínaxũxũ rü yema churaragü ga ídauxü̃taegüxü̃tanügu nayape, natürü tama 
nachiü̃wa naxũ. 
14Rü moxü̃ãcü pax̱mama ga Dabí rü Yoácax̱ popera naxümatü rü Uríamaxã 
yéma nanamu. 
15Rü yema poperawa rü ñanagürü: —¡Ngéma napex̱egu ãgüxü̃ i curü 
churaragümaxã yamu ya Uría i ngextá ngẽma tórü uanügüarü churaragü 
írüporamaegüxü̃wa nax naxũxü̃cax̱! ¡Rü ñu̱xũchi nüxica ngéma penatax̱ nax 
ngẽmaãcü yapix̱ẽẽgüãxü̃cax̱ rü ngẽxma nayuxü̃cax̱! ==ñanagürü ga norü 
poperawa. 
16Rü yemacax̱ ga Yoá ga yexguma guma ĩanexü̃ ínachoeguãchigu ga nügü 
nax nadai̱x̱ü̃cax̱, rü Uríaxü̃ namu nax ngextá norü uanügüarü churaragü 
írüporamaexü̃wa naxũxü̃cax̱. 
17Rü yexguma iyayixgu ga yema norü uanügü nax Yoáxarü churaragümaxã 
nügü nadai̱x̱ü̃cax̱ rü ínapoxü̃güãxü̃cax̱ ga guma norü ĩane, rü yexma nayue 
ga ñuxre ga Dabíarü churaragüeru. Rü yematanüwa nayexma ga Uría. 
18Rü nüma ga Yoá rü Dabíxü̃tawa nanamu ga popera ga nawa nüxü̃ yaxuxü̃ 
nax ñuxãcü ínanguxuchixü̃ ga yema nügü ínadai̱x̱ü̃wa. 
19Rü nanaxucu̱xẽ ga yema duü̃xü̃ ga orearü ngeruxü̃, rü ñanagürü: —
Ngẽxguma quigúegagu nax ãẽx̱gacümaxã nüxü̃ quixuxü̃ i nachiga nax ñuxãcü 
ínanguxuchixü̃ nax yigü namaxã idai̱x̱ü̃ i tórü uanügü, 

20rü ngürüãchi nüma ya ãẽx̱gacü rü tá nanu rü cuxna tá naca rü ñanagürü tá: 
“¿Tü̱xcüü̃ nüxna pengaicamaxüchi ya yima ĩane? ¿Tama ẽx̱na nüxü̃ pecuax̱ i 
norü poxeguxü̃tápü̱xétüwa nax pexü̃ ínamuxũchigüxü̃ namaxã ya nutagü i 
ngẽma tórü uanügü? 
21¿Tama ẽx̱na nüxna pecuax̱ãchiexü̃ ga yema nge ga Tebéxcüãx̱ ga ãẽx̱gacü 
ga Abimeréx ga Yerubaá nanexü̃ imax̱cü ga yexguma wüxi ga nuta ga 
caeruxü̃ naétü nañaxgu? Rü ngẽmacax̱ ¿tü̱xcüü̃ nüxna pengaicamaxüchi ya 
yima ĩanearü poxeguxü̃?” ñaãcü tá cuxna naca. Rü ngẽxguma i cuma rü tá 
cunangãxü̃ga rü ñacurügü tá: “Ngẽxma ta nixĩ i nayuxü̃ ya Uría ya Itítanüxü̃ 
ixĩcü, Pa Chorü Ãẽx̱gacüx”, ñacurügü tá ==ñanagürü ga Yoá. 
22Rü yema orearü ngeruxü̃ rü yéma Dabíxü̃tawa naxũ. Rü yexguma yéma 
nanguxgu rü Dabímaxã nüxü̃ nixu ga guxü̃ma ga yema ore ga Yoá namaxã 
nüxü̃ ixuxü̃. Rü nüma ga Dabí rü Yoámaxã nanu, rü yema orearü ngeruü̃xü̃ 
ñanagürü: —¿Tü̱xcüü̃ nüxna pengaicamaxüchi ya yima ĩane? ¿Rü tama ẽx̱na 
nüxü̃ pecuax̱ i norü poxeguxü̃tápü̱xétüwa nax pexü̃ ínamuxũchigüxü̃ namaxã 
ya nutagü i ngẽma tórü uanügü? ¿Tama ẽx̱na nüxna pecuax̱ãchiexü̃ ga yema 
nge ga Tebéxcüãx̱ ga Abimeréx ga Yerubaá nanexü̃ imax̱cü ga yexguma wüxi 
ga nuta ga caeruxü̃ naétü nañaxgu? Rü ngẽmacax̱ ¿tü̱xcüü̃ nüxna 
pengaicamaxüchi ya yima ĩanearü poxeguxü̃? ==ñanagürü. 
23Rü nüma ga yema orearü ngeruxü̃ rü nanangãxü̃ rü ñanagürü: —Nüma ga 
yema tórü uanügüarü churaragü rü inayayi, rü tomaxã nügü nadai. Natürü 
ga toma rü nügü ítayabuxmüxẽxẽ rü ñu̱xmata ĩanecax̱ ixücuxü̃wa nangugü. 
24Rü yexgumayane ga yema tórü uanügü rü ĩanearü poxeguxü̃arü daxũwa 
würamaxã curü churaragüxü̃ nadai, Pa Chorü Ãẽx̱gacüx. Rü ngẽxma nayue i 
ñuxre i churaragüeru rü ngẽmatanügu nayu ya Uría ya Itítanüxü̃ ixĩcü 
==ñanagürü. 
25Rü yexguma ga Dabí rü yema orearü ngeruü̃xü̃ nangãxü̃, rü ñanagürü: —
¡Yoámaxã nüxü̃ ixu: “Rü taxucax̱ma naxcax̱ naxoegaãẽ i ngẽma, erü woetama 
ngẽmaãcü nangupetü i daiwa! ¡Rü namaxã nüxü̃ ixu nax yexera pora 

naxüxü̃cax̱ nax nadaiãcuãxü̃cax̱ ya yima ĩane”, ñacurügü tá nüxü̃! Rü cuma 
rü name nixĩ i yexeraãcü pora Yoána cuxã ==ñanagürü. 
26Rü yexguma nüxü̃ nacuax̱gu ga Uría naxmax̱ ga marü nax nayuxü̃ ga gumá 
ngĩte rü inaxaure. 
27Natürü yexguma marü nangupetüxgu ga nax naxaurexü̃, rü nüma ga Dabí 
rü nachiü̃wa ngĩxcax̱ nangema, rü naxmax̱ü̃ ngĩxü̃ nixĩxẽxẽ, rü nüxü̃̃́ ixãxacü. 
Natürü nüma ga Cori ya Tupana rü tama namaxã nataãxẽ ga yema Dabí üxü̃. 

2 Chamué 12 

Natáü̃ rü Dabíxü̃ naxoregü 

1Rü nüma ga Cori ya Tupana rü norü orearü uruxü̃ ga Natáü̃xü̃ namu ga 
Dabíxü̃tawa nax naxũxü̃cax̱. Rü yexguma Natáü̃ Dabíxü̃tawa nguxgu, rü 
ñanagürü nüxü̃: —Wüxi ga ĩanewa nayexma ga taxre ga yatü. Wüxi rü 
namuarü yemaxü̃ãx̱ü̃chi rü yema to rü nangearü yemaxü̃ãx̱. 
2Rü yema muarü yemaxü̃ã̃́xü̃ rü muxü̃ma ga carnérugü rü wocagü nüxü̃̃́ 
nayexma. 
3Natürü ga yema ngearü yemaxü̃ã̃́xü̃ rü wüxitama ga carnéruxacü nüxü̃̃́ 
tayexma ga tümacax̱ nataxexe. Rü nümatama tüxü̃ nayaxẽxẽ ga guxema 
carnéruxacü, rü naxü̃tawa rü nanegüxü̃tawa taya. Rü yematama õna ga 
tümaarü yora ngṍxü̃ tangõ̱x rü naxpáü̃watama taxaxe, rü nügüxü̃ta tüxü̃ 
napexẽxẽ. Rü nüma ga gumá yatü tüxü̃ nangechaü̃ ñoma naxacüxü̃ 
nangechaü̃xü̃rüxü̃. 
4Rü wüxi ga ngunexü̃ rü yema muarü yemaxü̃ã̃́xü̃xü̃tagu nanaxũane ga wüxi 
ga duü̃xü̃ ga tóxnamana ne ũxü̃. Natürü nüma ga yema duü̃xü̃ ga muarü 
yemaxü̃ã̃́xü̃ rü tama norü carnéruta rüex̱na norü wocata nimáxchaü̃ nax 
yemaacü naxcax̱ nax naxüwemüxü̃cax̱ ga yema naxü̃tagu naxũanexü̃. Rü 
guxema ngearü diẽruã̃́xẽarü carnéru niyaxu, rü yema yéma nguxü̃cax̱ tüxü̃ 
==ñanagürü. 

5Rü yexguma yemaxü̃ naxĩnügu ga Dabí, rü yema yatümaxã poraãcü nanu, 
rü Natáü̃xü̃ ñanagürü: —Tupanaégagu cumaxã nüxü̃ chixu rü texé ya ngẽma 
ǘxe rü name nixĩ i tüxü̃ nax imáxü̃. 
6Rü 4 ex̱pü̱xcüna tá tüxü̃ naxütanü ya yíxema carnéruxacü, erü tama nüxü̃̃́ 
tangechaxü̃tümüxü̃ãcüma nanaxü i ngẽma ==ñanagürü. 
7Rü yexguma ga Natáü̃ rü ñanagürü: —Cuma nixĩ i ngẽma yatü quixĩxü̃. Rü 
ñaa nixĩ i norü ore i Cori ya Iraéanecüãx̱güarü Tupana cumaxã nüxü̃ ixuxü̃: 
“Choma cuxü̃ chayaxu nax Iraéanecüãx̱güarü ãẽx̱gacü nax quixĩxü̃, rü 
Chaúmex̱ẽwa cuxü̃ íchapoxü̃. 
8Rü napata cuxna chaxã, rü cuxmex̱wa tüxü̃ changexmagüxẽxẽ ga naxmax̱gü, 
rü guxü̃ma i Iraéane rü Yudáane rü cuxna chaxã. Rü ngẽxguma chi cuxcax̱ 
nanoxregu i ngẽma, rü chi muxü̃ma i togü i ngẽmaxü̃gü chi cuxna chaxã. 
9¿Rü tü̱xcüü̃ tama naga cuxĩnü i chorü ore, rü cunaxü i ngẽma tama 
chauãẽwa mexü̃? Rü cuma rü Amóü̃tanüxü̃arü taramaxã cuyamax̱ ya Uría ya 
Itítanüxü̃ rü naxmax̱cax̱ cungĩx̱. 
10Rü ngẽma nax choxü̃ cuxoxü̃, rü ngẽmacax̱ Uría ya Itítanüxü̃ naxmax̱ tüxü̃ 
cuyapu rü cuxmax̱ü̃ tüxü̃ quixĩxẽxẽ. Rü ngẽmagagu rü guxü̃gutáma 
ãũcümaxü̃wa nangẽxmagü i cutanüxü̃. 
11Rü choma i Cori ya Tupana rü cumaxã nüxü̃ chixu rü cumaxã chanaxuegu 
rü cutanüxü̃ tátama guxchaxü̃ cuxcax̱ ínguxẽẽxü̃. Rü cupex̱ewa tátama tüxü̃ 
chade ya cuxmax̱gü rü ngẽma cutanüxü̃na tá tüxü̃ chamugü, rü guxãpex̱ewa 
tá tümamaxã namaxü̃. 
12Cuma rü cúãcü cunaxü i ngẽma chixexü̃, natürü i choma rü guxü̃ma i 
Iraéanecüãx̱güpex̱ewa tá chanaxü i ngẽma cumaxã nüxü̃ chixuxü̃ nax 
guxãma nüxü̃ dauxü̃cax̱”, ñanagürü ga Tupana ==ñanagürü ga Natáü̃ 
13Rü nüma ga Dabí rü Natáü̃xü̃ nangãxü̃ rü ñanagürü: —Tupanapex̱ewa 
chixexü̃ chaxü ==ñanagürü. Rü nüma ga Natáü̃ nanangãxü̃ rü ñanagürü: —
Ngẽmáacüx, natürü Tupana rü cuxü̃ nangechaü̃, rü taxũtáma ngẽma 
chixexü̃gagu cuyu. 

14Natürü ngẽma chixexü̃ i cuxüxü̃gagu rü Tupanaarü uanügü rü nayoxnie nax 
chixri nachiga yadexagüxü̃. Rü ngẽmacax̱ ya yimá cune ya ngexwaca íxracü 
rü tá nayu ==ñanagürü. 
15Rü yexguma Natáü̃ nachiü̃cax̱ taegugu rü nüma ga Cori ya Tupana rü 
poraãcü nayadax̱awexẽxẽ ga yema buxü̃ ga Uría naxmax̱wáü̃xü̃. 
16Rü nüma ga Dabí rü Tupanana naca naxcax̱ ga yema buxü̃, rü naxaure, rü 
ñaxtüanegumare naca rü yexma nüxü̃ nangupetü ga ñuxre ga chütaxü̃. 
17Rü yema ãẽx̱gacügü ga norü ngü̃xẽẽruü̃gü ga yéma naxü̃tawa yexmagüxü̃, 
rü nüxü̃ nacaa̱x̱ü̃gü nax inachixü̃cax̱ ga ñaxtüanewa. Natürü ga nüma ga Dabí 
rü tama inachixchaü̃ rü tama natanüwa nachibüchaü̃. 
18Rü 7 ga ngunexü̃ ngupetü̱xguwena rü nayu ga gumá bucü. Rü nümagü ga 
yema Dabíarü ngü̃xẽẽruü̃gü rü namuü̃e ga namaxã nüxü̃ nax yaxugüexü̃, yerü 
ñaxü̃gu narüxĩnüe: —Rü yexguma namaxü̃gu ga gumá bucü rü nüma ga 
ãẽx̱gacü rü tama taga naxĩnüchaü̃ rü tama nachibüchaü̃. Rü ngẽmacax̱ i 
ñu̱xma nax nayuxü̃ rü ñuxãcü tá namaxã nüxü̃ tixu, erü tama nüxü̃ tacuax̱ 
nax tax̱acü tá naxüxü̃ ==ñaxü̃gu narüxĩnüe. 
19Natürü nüma ga Dabí rü nüxü̃ nadau ga yema norü ngü̃xẽẽruü̃gü ga bexma 
nügümaxã nax yadexagüxü̃, rü yemawa nüxü̃ nacuax̱ ga gumá bucü rü marü 
nayuxü̃. Rü yemacax̱ nüxna naca rü ñanagürü: —¿Marü nayu ya yimá bucü? 
==ñanagürü. Rü nüma ga yema norü ngü̃xẽẽruü̃gü rü nanangãxü̃gü rü 
ñanagürügü: —Ngü̃, marü nayu ==ñanagürügü. 
20Rü yexguma ga Dabí rü inachi ga ñaxtüanewa, rü naxaiya rü nügü 
napumara rü ínacuxuchi, rü to ga naxchirugu nicu̱x. Rü Tupanapatawa naxũ 
rü yexma naxücu rü Cori ya Tupanaxü̃ nicuax̱üxü̃. Rü yemawena rü 
nachiü̃cax̱ nataegu rü õnacax̱ ínaca rü nachibü. 
21Rü yexguma ga yema norü ngü̃xẽẽruü̃gü rü Dabína nacagü rü ñanagürügü: 
—¿Natürü tax̱acücax̱ ngẽmaãcü cunaxü, Pa Ãẽx̱gacüx? Rü yexguma 
namaxü̃gu ga gumá bucü, Pa Ãẽx̱gacüx, rü cuxaure rü naxcax̱ cuxaxu. Natürü 

i ñu̱xmax marü nax nayuxü̃ ya bucü, Pa Ãẽx̱gacüx, rü icuchi rü cuchibü 
==ñanagürügü. 
22Rü Dabí nanangãxü̃ rü ñanagürü: —Yexguma namaxü̃gu ga gumá bucü rü 
chaxaure rü chaxaxu yerü nagu charüxĩnü chi ga Cori ya Tupanaaxü̃̃́ nax 
changechaü̃tümüxü̃xü̃ rü namaxẽẽãxü̃ ga gumá bucü. 
23Natürü i ñu̱xma nax marü nayuxü̃ ¿rü tax̱acücax̱ i chaxaurexü̃ ega 
taxucürüwa wena chanamaxẽxẽgu? Choma rü tá naxü̃tawa chaxũ, natürü i 
nüma rü taxucürüwa chau̱̱xcax̱ nataegu ==ñanagürü. 

Charumóü̃arü buxchiga 

24-25Rü yemawena ga Dabí rü naxmax̱ ga Bechabéxü̃ nataãẽxẽxẽ. Rü ngĩxü̃ta 
nanaxũane rü ngĩmaxã namaxü̃, rü nüxü̃̃́ ixãxacü. Rü nüma ga Dabí rü 
Charomóü̃gu nanaxüéga. Rü nüma ga Cori ya Tupana rü nüxü̃ nangechaxü̃ 
ga guma bucü, rü norü orearü uruxü̃ ga Natáü̃wa Dabíxü̃ nüxü̃ nacuax̱ẽxẽ. 
Rü yemacax̱ ga Dabí rü Cori ya Tupana naxwax̱exü̃ãcüma Yedidíagu 
nanaxüéga. 

Dabí rü nayapu ga ĩane ga Rabá 
(1 Cr. 20.1-3) 

26-27Yoxni nüma ga Yoá rü guma Amóü̃tanüxü̃arü ĩane ga Rabácax̱ 
ínayagoõchi. Rü yexguma marü yapugüchaü̃ãgu ga guma ĩane ga 
Amóü̃anearü ãẽx̱gacü nawa yexmane, rü Dabícax̱ yéma namuga ga Yoá rü 
ñanagürü: —Marü Rabácax̱ íchayagoõchi rü ngẽma marü nüxna chayapuxü̃ 
nixĩ i ngẽma norü ĩanexacü i nüxna dauxü̃ i ngẽma nachica i dexá nawa 
nayauxgüxü̃. 
28¡Rü ngẽmacax̱, Pa Ãẽx̱gacüx, rü nanutaquex̱e i guxü̃ma i ngẽma togü i curü 
churaragü rü nua naxũ rü naxcax̱ íyagoõchi ya yima ĩane rü yapu nax 
ngẽmaãcü tama choma chanapuxü̃cax̱ rü duü̃xü̃gü chauégagu 
naxüégagüxü̃cax̱! ==ñanagürü. 
29Yexguma ga Dabí rü nananutaquex̱e ga guxü̃ma ga norü churaragü rü 
inaxũãchi. Rü Rabácax̱ ínayagoõchi rü nanapu ga guma ĩane. 

30-31Rü yemawena rü norü ãẽx̱gacüeruwa nanayaxu ga norü ngax̱cueruxü̃ ga 
úirunaxcax̱ ga mexẽchicü ga nutagü nawa dexcuxü̃. Rü yema norü 
ngax̱cueruxü̃ rü naya ga 33 quíru. Rü Dabíeruwa nayangax̱cuchigü. Rü nüma 
ga Dabí rü guma ĩanewa nanade ga muxũchixü̃ma ga yemaxü̃gü ga tatanüxü̃. 
Rü yema duü̃xü̃gü ga yéma yaxǘgüxü̃ ga guma ĩanewa rü nayagagü. Rü 
cheragümaxã rü picugümaxã rü yuemagümaxã nanapuracüexẽxẽ. Rü togü rü 
ladriyugüarü guwa nanapuracüexẽxẽ. Rü yemaacütama nanaxü nawa ga 
guxü̃nema ga Amóü̃tanüxü̃arü ĩanegüwa. Rü yemawena Yerucharéü̃cax̱ 
nataegu namaxã ga guxü̃ma ga norü churaragü. 

2 Chamué 13 

Anóü̃ rü naeya̱x ga Tamáraxü̃ niyaxu 

1Acharóü̃ ga Dabí nane rü nüxü̃̃́ iyexma ga naeyax̱ ga Tamáragu ãégacü. Rü 
ngĩma rü imechametüxüchi. Rü nayexma ta ga to ga Dabí nane ga Anóü̃gu 
ãégaxü̃. Rü nüma ga Anóü̃ rü poraãcü naeyax̱ ga Tamáraxü̃ nangẽx̱ẽ. 
2Rü ngĩma ga Tamára rü ípaxüchi rü taguma yatü ngĩxĩne nacuax̱. Rü 
yemacax̱ ichu̱xu rü Anóü̃axü̃̃́ naguxcha nax ngĩmaxã yadexaxü̃. Rü düxwa 
yema norü ngúchaü̃maxã nügü nidax̱awexẽxẽ rü taguma nataãxẽ. 
3Natürü Anóü̃ nüxü̃̃́ nayexma ga wüxi ga namücü ga womüxẽẽxü̃ cuax̱üchixü̃ 
ga Yonadágu ãégaxü̃. Rü nüma ga Yonadá rü Chimá ga Dabí naenexẽ nane 
nixĩ. 
4Rü wüxi ga ngunexü̃gu rü nüma ga Yonadá rü Anóü̃na naca rü ñanagürü: —
¿Tax̱acü cuxü̃ nangupetü, Pa Ãẽx̱gacü Nanex? ¿Rü tax̱acücax̱ wüxichigü i 
ngunexü̃gu yexeraãcü cungechaxü̃ rü taguma cutaãẽxü̃? ¿Tama ẽx̱na 
chomaxã nüxü̃ quixuxchaü̃? ==ñanagürü. Rü yexguma nüma ga Anóü̃ rü 
Yonadáxü̃ nangãxü̃ rü ñanagürü: —Chauenexẽ i Acharóü̃ naeyax̱ i Tamáraxü̃ 
changẽx̱ẽ rü ngẽmacax̱ nixĩ i taguma chataãẽxü̃ ==ñanagürü. 
5Rü yexguma nüma ga Yonadá rü Anóü̃xü̃ naxuxcu̱xẽ rü ñanagürü: —Ẽcü 
curü pechicaxü̃gu yaca rü poraãcü cugü idax̱awexẽẽneta. Rü ngẽxguma 
cunatü cuxü̃ íyadau̱̱xgu, rü tümamaxã nüxü̃ ixu nax cuxü̃tawa ngĩxü̃ tamuxü̃ 

i cueyax̱ i Tamára nax cuxü̃ nachibüxẽẽxü̃cax̱ rü ngématama cuxcax̱ 
naxüwemüxü̃cax̱ nax ngẽmaãcü ngĩxü̃ cudauxü̃cax̱ rü cunangṍxü̃cax̱ i ngẽma 
õna i ngĩma cuxna naxãxü̃ ==ñanagürü. 
6Rü yexguma nüma ga Anóü̃ rü ínapexü̃gu nayaca rü nügü nidax̱awexẽẽneta. 
Rü nüma ga ãẽx̱gacü ga Dabí rü Anóü̃xü̃ ínayadau. Rü yexguma ga Anóü̃ rü 
Dabíxü̃ ñanagürü: —¡Nua namu i chaueyax̱ i Tamára nax nuatama ñuxre i 
paũ choxü̃̃́ naxüxü̃cax̱, rü ngĩmatama choxna naxããxü̃cax̱! ==ñanagürü. 
7Rü yexguma ga nüma ga Dabí rü Tamáracax̱ nangema rü ngĩxü̃ ñanagürü: 
—¡Ẽcü cuenexẽ i Anóü̃patawa naxũ rü naxcax̱ naxüwemü nax ngẽma 
nangṍxü̃cax̱! ==ñanagürü. 
8Rü yexguma ngĩma ga Tamára rü Anóü̃patawa ixũ. Rü nüma rü norü 
pechicaxü̃gu naca. Rü yexguma ga ngĩma rü inayaxu ga trigutex̱e rü 
iyañumü, rü ínagu ga ñuxre ga paũ. 
9Rü yexguma marü nangẽxẽx̱gu ga paũ rü wüxi ga piripáü̃gu inanu rü 
Anóü̃xü̃tawa inange. Natürü nüma ga Anóü̃ rü tama nanangṍxchaü̃ ga yema 
paũ. Rü yexguma Tamáraxü̃ namu rü ñanagürü: —¡Chorü duü̃xü̃gümaxã 
nüxü̃ ixu rü ínachoxü̃ i nua! ==ñanagürü. 
10Rü yexguma marü guxü̃ma íchoxü̃guwena rü nüma ga Anóü̃ rü Tamáraxü̃ 
ñanagürü: —Nua chorü pechicaxü̃wa nange i ngẽma paũ rü cumatama choxü̃ 
nangõ̱xẽxẽ ==ñanagürü. Rü yexguma ngĩma ga Tamára rü inayauxtaü̃ ga 
yema paũ rü Anóü̃arü pechicaxü̃wa inangetaü̃. 
11Natürü yexguma nüxna nangaicamagu, rü nüma ga Anóü̃ rü ngĩxna 
nichü̱xüxü rü ngĩxü̃ ñanagürü: —¡Nua naxũ, Pa Chaueyax̱, rü chauxü̃tagu 
naca! ==ñanagürü. 
12Rü yexguma ga ngĩma rü Anóü̃xü̃ ngĩgürügü: —¡Pa Chauenexẽx, taxṹ i 
chomaxã cumaxü̃xü̃! Erü ngẽma rü poraãcü nachu̱xu i nua 
Iraétanüxü̃tanü̃wa. ¡Rü taxṹ i ngẽma chixexü̃ cuxüxü̃! 
13Rü ngẽxguma tá choxü̃ quiyaxu̱xgu rü ngextá tá i chorü ãnemaxã chaxũxü̃. 
Rü ngẽxguma i cuma rü chixexü̃arü üruü̃ãcü tá cuxü̃ nacuax̱gü i nua 

Iraétanüxü̃tanüwa. Rü name nixĩ i ãẽx̱gacüna cuca nax cuxmax̱ chixĩxü̃cax̱, 
rü nüma rü tá cuxna choxü̃ namu ==ngĩgürügü. 
14Natürü nüma ga Anóü̃ rü tama ngĩga naxĩnü. Rü nüma nax ngĩxü̃ 
narüporamaexü̃ rü ngĩxü̃ niyaxu rü ngĩmaxã namaxü̃. 
15Rü yexguma marü ngĩmaxã namaxü̃guwena, rü nüma ga Anóü̃ rü ngĩchi 
ínayaxaiãchi. Rü yema nax nangĩxwax̱echiréxü̃arü yexera nüxü̃̃́ iwax̱tümüxü̃. 
Rü ngĩxü̃ ñanagürü: —¡Inachi rü ínaxũxũ i nua! ==ñanagürü. 
16Natürü ga ngĩma rü Anóü̃xü̃ ingãxü̃ rü ngĩgürügü: —¡Pa Chauenexẽx, taxṹ 
i nua choxü̃ ícutax̱üchixü̃! Erü ngẽma nax choxü̃ ícutax̱üchixü̃ rü ngẽma marü 
chomaxã cuxüxü̃arü yexera narüchixemae ==ngĩgürügü. Natürü nüma ga 
Anóü̃ rü tama ngĩga naxĩnüchaü̃. 
17Rü yexguma rü norü duü̃xü̃cax̱ naca rü nüxü̃ ñanagürü: —¡Nua ínatax̱üchi 
i ñaa ngexü̃ rü ñu̱xũchi mea nawãxta i ĩãx̱! ==ñanagürü. 
18Rü yexguma ga yema norü duü̃xü̃ rü Tamáraxü̃ ínatax̱üchi, rü yemawena 
rü nanawãxta ga ĩãx̱. Rü ngĩma ga Tamára rü nagu iyacu̱x ga wüxi ga 
naxchiru ga mexẽchixü̃ ga máxü̃. Rü yemaacü nixĩ ga yaxãxchiruxü̃ ga 
paxü̃gü ga ãẽx̱gacüxacügü ixĩgüxü̃. 
19Rü yexguma ga ngĩma rü ngĩgüchirugu igáugü rü tanimacamaxã ngĩgü 
igüeru. Rü ixauxãcüma ngĩgüerugu iyangĩ rü yemaacü namagu iyaxũ. 
20Rü yexguma guma ngĩenexẽ ga Acharóü̃ rü ngĩxna naca rü ñanagürü: —Pa 
Chaueyax̱, ¿ẽx̱na ngẽma cuenexẽ i Anóü̃ nixĩ i cumaxã ngúchaü̃ üxü̃? ¡Natürü 
taxṹ i texémaxã nüxü̃ quixuxü̃! Erü nüma rü cuenexẽ nixĩ. ¡Rü taxṹ i poraãcü 
cuxoegaãxẽ naxcax̱ i ngẽma cuxü̃ ngupetüxü̃! ==ñanagürü. Rü 
yexgumacürüwa ga ngĩma ga Tamára rü ngĩenexẽ ga Acharóü̃patawa imaxü̃ 
yerü yéma itax̱mare. 
21Rü yexguma Dabí nüxü̃ cuáchigagu ga yema ngupetüxü̃, rü poraãcüma 
nanu. Natürü tama Anóü̃xü̃ napoxcu, yerü nüma ga Anóü̃ rü Dabí nane ga 
rüyamaecü nixĩ, rü poraãcüma nüxü̃ nangechaü̃. 

22Rü yexgumacürüwa nüma ga Acharóü̃ rü Anóü̃chi naxai rü taguma namaxã 
nidexachaü̃ yerü naeyax̱ ga Tamáraxü̃ niyaxu ga Anóü̃. 

Anóü̃xü̃ nima̱x ga Acharóü̃ 

23Rü yexguma taxre ga taunecüguwena rü Acharóü̃arü duü̃xü̃gü rü Baá-
achúwa norü carnérugüxü̃ ínayoü̃taxa ga ĩane ga Efraíü̃arü ngaicamana. Rü 
nüma ga Acharóü̃ rü guxü̃ma ga naenexẽgü ga ãẽx̱gacü nanegüna naxu nax 
namaxã nachibüxü̃cax̱. 
24Rü nüma ga Acharóü̃ rü nanatü ga ãẽx̱gacüxü̃tawa naxũ rü ñanagürü nüxü̃: 
—Pa Ãẽx̱gacüx, ñu̱xma rü chorü carnérugü tüxü̃ ínayoü̃tax̱agü i chorü 
duü̃xü̃gü. Rü ngẽmacax̱ i choma nax curü duü̃xü̃ chixĩxü̃ rü chanaxwax̱e i 
choxü̃ cuxümücü namaxã i curü churaragüerugü ==ñanagürü. 
25Natürü nüma ga ãẽx̱gacü ga Dabí rü Acharóü̃xü̃ nangãxü̃ rü ñanagürü: —
Pa Chaunex, taxuacüma i guxãma i tomax ngéma taxĩ nax tama tacü i diẽru 
ngĩxü̃ ícutáxü̃cax̱ ==ñanagürü. Rü woo nüma ga Acharóü̃ rü nanatüxü̃ 
nacaa̱x̱ü̃, natürü nüma ga ãẽx̱gacü rü tama yéma naxũxchaü̃. Natürü mexü̃ 
nanemaxã naxuegu. 
26Rü yexguma nüma ga Acharóü̃ rü Dabíxü̃ ñanagürü: —Ngẽxguma cuma 
taxuacüma chauxü̃tawa cuxũxgu, rü name nixĩ i cuchicüxü chauxü̃tawa naxũ 
i chauenexẽ i Anóü̃ ==ñanagürü. Rü yexguma nüma ga ãẽx̱gacü rü 
Acharóü̃na naca rü ñanagürü: —¿Tü̱xcüü̃ cunaxwax̱e nax Anóü̃ ngéma 
cuxü̃tawa ũxü̃? ==ñanagürü. 
27Natürü nüma ga Acharóü̃ rü ãẽx̱gacüxü̃ nacaa̱x̱ü̃ rü yemacax̱ nüma ga Dabí 
rü yéma Anóü̃xü̃ namu namaxã ga guxü̃ma ga yema togü ga nanegü. Rü 
nüma ga Acharóü̃ rü nanamexẽxẽ ga wüxi ga taxü̃ ga õna ñoma wüxi ya 
ãẽx̱gacü ya réicax̱ naxüxü̃rüxü̃. 
28Rü nüma ga Acharóü̃ rü marü norü duü̃xü̃güxü̃ naxuxcu̱xẽ rü ñanagürü 
nüxü̃: —¡Peyangugü i Anóü̃, rü ngẽxguma marü bínumaxã nangãxü̱̃xgu, rü 
choma rü tá pemaxã nüxü̃ chixu nax peyamáxü̃cax̱, rü peyamá! ¡Rü taxṹ i 

pemuü̃exü̃! Erü choma nixĩ i pexü̃ chamuxü̃. ¡Rü pegü peporaexẽxẽ rü taxṹ i 
pemuü̃exü̃! ==ñanagürü. 
29Rü yexguma nüma ga Acharóü̃arü duü̃xü̃gü rü yemaacü nayanguxẽxẽ rü 
Anóü̃xü̃ nimax̱gü. Rü yexguma yemaxü̃ nadaugügu ga yema togü ga ãẽx̱gacü 
nanegü rü norü cowarugu nitoü̃ rü nibuxmü. 
30Rü yexguma namagutama naxĩxgu, rü Dabí nüxü̃ naxĩnüchiga ga ore ga 
ñaxü̃: —Acharóü̃ rü marü nanadai i guxü̃ma i cunegü rü nataxuma i maxü̃xü̃ 
íyaxüxü̃ rü bai i wüxi ==ñaxü̃. 
31Rü yexguma yemaxü̃ naxĩnügu ga nüma ga ãẽx̱gacü rü inachi rü norü 
ngechaü̃maxã nügüchirugu nagáugü rü waixü̃müanegu nanangücuchi. Rü 
yexgumarüxü̃ ta ga guxü̃ma ga yema norü churaragüerugü ga naxü̃tawa 
yexmagüxü̃ rü nügüchirugu nagáugüe. 
32-33Natürü ga Yonadá ga Dabíenexẽ ga Chimá nane rü nidexa rü ñanagürü 
nüxü̃: —Pa Ãẽx̱gacüx, ¡taxṹ i cuyaxõxü̃ i ngẽma nüxü̃ cuxĩnüchigaxü̃ nax 
guxü̃ma i cunegü nadai̱x̱ü̃! Rü yimá yamax̱güãcü rü Anóü̃xicatama nixĩ. Yerü 
yexguma Anóü̃ rü naeyax̱ ga Tamáraxü̃ iyauxgucürüwatama nixĩ i nüma i 
Acharóü̃ rü nagu naxĩnüxü̃ nax Anóü̃xü̃ yamáxü̃ ==ñanagürü. 
34Rü nüma ga Acharóü̃ rü yoxni niña. Natürü yema ngextü̱xüxü̃ ga 
ídauxü̃taexü̃ ga guma ĩanearü ĩãx̱wa rü ngürüãchi nüxü̃ nadau ga muxü̃ma 
ga duü̃xü̃gü ga yema nama ga Oronaíü̃arü max̱pǘnecüwawa dapetüxü̃wa ne 
ĩxü̃. Rü yexguma yema ĩãx̱arü dauruxü̃ rü Dabímaxã nüxü̃ nayarüxu nax nüxü̃ 
nadauxü̃ ga duü̃xü̃gü ga nama ga Oronaíü̃arü max̱pǘnecüwawa dapetüxü̃wa 
ne ĩxü̃. 
35Rü yexguma ga Yonadá rü ãẽx̱gacüxü̃ ñanagürü: —Pa Ãẽx̱gacüx, ngéma ne 
naxĩ i cunegü. Rü ngẽma choma nax curü duü̃xü̃ chixĩxü̃ cumaxã nüxü̃ 
chixuxü̃ rü aixcüma nixĩ ==ñanagürü. 
36Rü yexguma yagúegagu ga Yonadá, rü ínangugüama ga ãẽx̱gacü nanegü. 
Rü tagaãcü naxauxe. Rü nümata ga ãẽx̱gacü rü guxü̃ma ga yema norü 
churaragüerugü rü poraãcü naxauxe. 

37-38Rü nüma ga Acharóü̃ rü nixũ, rü Tamáixü̃tagu nayarücu̱x. Rü nüma ga 
Tarmái rü Yechúxarü ãẽx̱gacü ga Amiúx nane nixĩ. Rü tomaepü̱x ga taunecü 
yéma nayexma. Rü guxü̃ ga ngunexü̃gu rü nüma ga Dabí rü Anóü̃cax̱ naxaxu. 
39Natürü yexguma marü nüxü̃ nangupetügu ga nax Anóü̃cax̱ nangechaü̃xü̃ ga 
Dabí, rü poraãcüma Acharóü̃xü̃ nadauxchaü̃. 

2 Chamué 14 

Yoá rü Acharóü̃xü̃ nataeguxẽxẽ 

1-2Yoá ga Cheruiá nane rü nüxü̃ nacuax̱ nax poraãcü Dabíaxü̃̃́ natauxchicaxü̃ 
ga nane ga Acharóü̃. Rü yemacax̱ ga nüma ga Yoá rü ngĩxcax̱ nangema ga 
wüxi ga ngecü ga Tecóacüãx̱ ga womüxẽẽxü̃ cuax̱üchicü. Rü ngĩxü̃ ñanagürü: 
—¡Rü cugü nangechaxü̃xẽxẽneta rü naxchiru i waxü̃gu icu̱x, rü ngexrüma i 
pumaramaxã cugü cuyixemaxü̃! ¡Rü ñoma ñuxgumama ngechaü̃ cuxü̃̃́ 
ngúxü̃rüxü̃ cugü ixĩxẽxẽ! 
3¡Rü ñu̱xũchi ãẽx̱gacüxü̃tawa naxũ, rü namaxã nüxü̃ rüxu i ngẽma ñu̱xma tá 
cumaxã nüxü̃ chixuxü̃rüü̃tama! ==ñanagürü ngĩxü̃. Rü Yoá rü ngĩxcax̱ nüxü̃ 
naxǘ ga yema ãẽx̱gacümaxã tá nüxü̃ yaxuxü̃. 
4Rü ngĩma ga ngecü ga Tecóacüãx̱ rü ãẽx̱gacü ga Dabíxü̃tawa ixũ rü napex̱egu 
iyangücuchi ñu̱xmata waixü̃müwa yaxũcatü. Rü yemaacü nüxü̃ inawex̱ nax 
aixcüma naga naxĩnüxü̃. Rü nüxü̃ ngĩgürügü: —¡Choxü̃ rüngü̃xẽxẽ, Pa 
Ãẽx̱gacüx! ==ngĩgürügü. 
5-6Rü nüma ga ãẽx̱gacü rü ngĩxna naca rü ñanagürü ngĩxü̃: —¿Tax̱acü cuxü̃ 
nangupetü? ==ñanagürü ngĩxü̃. Rü ngĩma rü inangãxü̃ rü ngĩgürügü: —
Choma rü ngecü i yutecü chixĩ erü chaute rü marü nayu. Rü yema taxre ga 
chaunegü ga choxü̃̃́ yexmaxü̃ i choma nax curü puracütanüxü̃ chixĩxü̃, Pa 
Ãẽx̱gacüx, rü naanegu nügü nadai. Rü tataxuma ga texé nax nüxna chogüxü̃ 
rü yemaacü ga wüxi rü naenexẽxü̃ nayapix̱ẽxẽ rü nayamax̱ü̃chi. 
7Rü ngẽmacax̱ i ñu̱xma i guxü̃ma i chautanüxü̃ rü chauxchi naxaixe rü 
nanaxwax̱egü nax nüxna chanamuxü̃ ya yimá naenexẽxü̃ imácü, nax 
ngẽmaãcü yamax̱güãxü̃cax̱ rü yangutanüxü̃cax̱ ga gumá naenexẽ ga 

yamáãcü. Rü ngẽmaãcü nayamax̱güchaü̃ ya yimá chaune ya nügümaxã 
wüxicacü ya nüxna naxücü i guxü̃ma i chorü ngẽmaxü̃gü. Rü ngẽmaãcü 
inayanaxoxẽẽgüchaü̃ ya yimá chaune ya nüxicatama choxü̃̃́ íyaxücü. Rü 
ngẽxguma ya chaute rü tá nangetaxa rü tá inayarüxo i napex̱exéga i ñoma i 
naanewa ==ngĩgürügü nüxü̃. 
8Rü yexguma ga ãẽx̱gacü rü ngĩxü̃ nangãxü̃ ga yema nge rü ñanagürü: —
¡Cupatacax̱ nataegu! Rü choma rü tá chanamu nax cuxü̃ nangü̃xẽẽgüxü̃cax̱ 
==ñanagürü. 
9Rü ngĩma ga ngecü rü inangãxü̃ rü ngĩgürügü: —Pa Chorü Ãẽx̱gacüx, Pa 
Chorü Corix, rü ngẽxguma texé yacuguãchixẽẽgu i ngẽma guxchaxü̃, rü name 
nixĩ i chauétügu rü chautanüxü̃étügu nangu rü tama cuétügu rü tama curü 
duü̃xü̃güétügu nangu, Pa Ãẽx̱gacüx ==ngĩgürügü. 
10Rü nüma ga ãẽx̱gacü rü ngĩxü̃ nangãxü̃ rü ñanagürü: —Ngẽma duü̃xü̃ i cuxü̃ 
ãxũnexü̃, ¡rü nua chauxü̃tawa naga nax ngẽmaãcü tama wena cuxü̃ 
nachiewexü̃cax̱! ==ñanagürü. 
11Natürü ga ngĩma rü nüxna iyacachigüama rü ngĩgürügü: —Cuxna naxcax̱ 
chaca, Pa Ãẽx̱gacüx, nax curü Cori ya Tupanana cucaxü̃ nax tama chaunexü̃ 
yamáxü̃ i ngẽma chautanüxü̃ i naxütanüchaü̃xü̃ ya yimá chaune ya yucü. Erü 
ngẽxguma yamáagu ya yimá nai ya chaune rü tá nayexera i ngẽma guxchaxü̃ 
==ngĩgürügü. Rü nüma ga ãẽx̱gacü rü aixcüma ngĩmaxã nüxü̃ nixu rü 
ñanagürü: —Cori ya Tupanapex̱ewa cumaxã nüxü̃ chixu rü bai tá i wüxi i 
nayae i waixü̃mügu nguxü̃ ya yima cune ==ñanagürü. 
12Natürü ga ngĩma ga yema nge rü iyadexachigüama rü ngĩgürügü: —¡Choxü̃ 
naxüchica, Pa Ãẽx̱gacüx, i choma nax curü puracütanüxü̃ chixĩxü̃! Rü ñuxica 
wüxi i dexaxü̃ cumaxã chixuxchaü̃ ==ngĩgürügü. Rü nüma ga ãẽx̱gacü rü 
ngĩxü̃ ñanagürü: —¡Ẽcü, idexa! ==ñanagürü. 
13Rü yexguma ga yema nge rü íica rü ngĩgürügü: —Pa Ãẽx̱gacüx, ¿Tü̱xcüü̃ 
nagu curüxĩnü nax cunaxüxü̃ i ngẽmatama guxchaxü̃ napex̱ewa i Tupanaarü 



973 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

duü̃xü̃gü i Iraétanüxü̃? Cugünatama nixĩ i guxchaxü̃ cuxãxü̃ erü nüxna 
cunachu̱xu nax nataeguxü̃ ya yimá cune ya to i naanewa ngẽxmacü. 
14Rü aixcüma nixĩ nax guxãtáma yuexü̃. Erü tórü maxü̃ rü ñoma dexá i 
waixü̃müanegu baxü̃rüxü̃ nixĩ nax taxucürüwama wena nayaxuxü̃. Natürü 
nüma ya Tupana rü taxúenama nanayaxu i maxü̃, natürü tüxü̃̃́ 
nanatauxchaxẽxẽ nax tataeguxü̃cax̱ ya yíxema nüxna yáxü̃guxe. 
15Ñu̱xma nax nua cuxü̃tawa chaxũxü̃ rü cumaxã nüxü̃ chayarüxu, Pa 
Ãẽx̱gacüx Pa Chorü Corix, erü ngẽma duü̃xü̃gü rü choxü̃ namuü̃xẽẽgü. Rü 
ngẽmacax̱ i chomax nax curü duü̃xü̃ chixĩxü̃ rü cumaxã chayarüdexa, erü 
ngürüãchi tá choxü̃̃́ cunayaxu i ngẽma cuxna naxcax̱ chacaxü̃. 
16Rü ngẽxguma, Pa Ãẽx̱gacüx, cuma choxü̃ curüngü̃xẽẽgu, rü tá naxmex̱wa 
toxü̃ ícunguxü̃xẽxẽ i ngẽma chaunexü̃ rü choxü̃ rüxoxẽẽchaü̃xü̃ i ñaa 
Tupanaarü naanewa. 
17Rü chomax nax curü duü̃xü̃ chixĩxü̃ rü íchayanguxẽxẽ i ngẽma curü ngãxü̃, 
Pa Ãẽx̱gacüx, nax choxü̃ nataãẽxẽẽxü̃cax̱, erü cumax, Pa Ãẽx̱gacüx, rü ñoma 
wüxi i daxũcüãx̱ i Tupanaarü orearü ngeruxü̃rüxü̃ nüxü̃ cucuax̱ nax 
ngexü̃rüüxü̃ yixĩxü̃ i mexü̃ rü chixexü̃. ¡Rü Cori ya Tupana cuxü̃tawa 
ngexmax̱, Pa Ãẽx̱gacü! ==ngĩgürügü. 
18Rü nüma ga ãẽx̱gacü rü yema ngecüxü̃ nangãxü̃ rü ñanagürü: —
Chanaxwax̱e nax taxuxü̃táma iquicúxü̃ i ngẽma cuxna naxcax̱ chacaxü̃ 
==ñanagürü. Rü ngĩma ga yema nge rü inangãxü̃ rü: —¡Idexa Pa Ãẽx̱gacüx! 
==ngĩgürügü. 
19Rü yexguma ga nüma ga ãẽx̱gacü rü ngĩxna naca rü ñanagürü: —¿Aixcüma 
yixĩxü̃ nax Yoá cuxü̃ muxü̃ nax cunaxüxü̃cax̱ i guxü̃ma i ñaa? ==ñanagürü. 
Rü ngĩma ga yema nge rü inangãxü̃ rü ngĩgürügü: —Cupex̱ewa nüxü̃ chixu, 
Pa Ãẽx̱gacüx, rü aixcüma nixĩ i ngẽma cuma nüxü̃ quixuxü̃. Rü Yoá i curü 
churaragüeru nixĩ i choxü̃ muxü̃ nax nua chaxũxü̃. Rü nüma nixĩ i chomaxã 
nüxü̃ yaxuxü̃ i guxü̃ma i ñaa ore i cumaxã nüxü̃ chixuxü̃. 

20Natürü ngẽma naxü erü nanaxwax̱e nax iyanawex̱ãchixü̃ i guxchaxü̃gü. Rü 
cumax, Pa Ãẽx̱gacüx, rü cuax̱ cuxü̃̃́ nangẽxma, rü ñoma wüxi i Tupanaarü 
orearü ngeruxü̃ i daxũcüãx̱rüxü̃ nüxü̃ cucuax̱ i ngẽma ñaa nachixü̃anewa 
ngupetüxü̃ ==ngĩgürügü. 
21Rü ñu̱xũchi nüma ga ãẽx̱gacü rü Yoácax̱ naca rü ñanagürü: —Dücax, marü 
chanamexẽxẽ i ngẽma guxchaxü̃. ¡Rü inaxũãchi rü íyadau ya ngextü̱xücü ya 
Acharóü̃ rü nataeguxẽxẽ! ==ñanagürü. 
22Rü yexguma ga nüma ga Yoá rü ãẽx̱gacüpex̱egu nayangücuchi ñu̱xmata 
waixü̃müwa yaxũcatü yerü ãẽx̱gacüga naxĩnü. Rü mexü̃ ãẽx̱gacümaxã 
naxuegu rü ñanagürü nüxü̃: —Ñu̱xmawaxi nixĩ i nüxü̃ chacuáxü̃ nax 
ãẽx̱gacüarü ngü̃xẽxẽ choxü̃̃́ ngẽxmaxü̃, erü nüma ya ãẽx̱gacü rü marü 
nayanguxẽxẽ i ngẽma daa norü ngü̃xẽẽruxü̃ nüxna naxcax̱ caa̱x̱ü̃ 
==ñanagürü nüxü̃. 
23Rü yexgumatama inachi ga Yoá rü inaxũãchi nax Yechúxwa naxũxü̃ nax 
Acharóü̃xü̃ yagaxü̃cax̱ nax Yerucharéü̃wa nagaãxü̃cax̱. 
24Natürü nüma ga ãẽx̱gacü rü Yoáxü̃ namu nax noxtacüma napatawatama 
nangu̱xẽẽãxü̃cax̱ ga Acharóü̃. Rü tama nanaxwax̱e nax ãẽx̱gacüpatawa 
nangu̱xẽẽãxü̃. Rü yemacax̱ wüxicana napatawatama nangu rü tama 
ãẽx̱gacüxü̃ nadau. 
25Rü guxü̃ma ga Iraéanecüãx̱gütanüwa rü nataxuma ga wüxi ga yatü ga 
Acharóü̃rüxü̃ norü mecax̱ duü̃xü̃gü nüxü̃ yacuax̱üü̃güxü̃. Rü nacutügüwa 
inaxügü rü ñu̱xmata naeruwa nangu nax taxuwama ngextá nachixexü̃. 
26Rü wüxichigü ga taunecüarü gu̱xgu rü nügü niyoeru yerü nanachixewe ga 
nayae. Rü yema nayae rü taxre ga quíruarü yexera naya ga yexguma 
ãẽx̱gacüarü ngugüruxü̃wa inayaxgu. 
27Rü nüma ga Acharóü̃ rü nüxü̃̃́ nayexma ga tomaepü̱x ga nanegü, rü wüxi ga 
naxacü. Rü Tamára nixĩ ga ngĩéga rü imechametüxüchi. 
28-29Rü Acharóü̃ rü taxre ga taunecü Yerucharéü̃wa nayexma, natürü taguma 
nüxü̃̃́ natauxcha nax ãẽx̱gacüxü̃tawa naxũxü̃. Rü yemacax̱ Yoána naca nax 

ãẽx̱gacüna nacax̱ü̃cax̱ nax naxü̃tagu naxũaneãxü̃cax̱, natürü nüma ga Yoá rü 
tama yéma naxũxchaü̃. Rü nüma ga Acharóü̃ rü wena norü taxreex̱pü̱xcüna 
Yoána naxcax̱ naca nax yéma naxũxü̃cax̱, natürü nüma ga Yoá rü yexguma 
rü ta tama yéma naxũxchaü̃. 
30Rü yemacax̱ ga Acharóü̃ rü norü puracütanüxü̃xü̃ namu rü ñanagürü: —
Ngẽma Yoáarü naane rü chorü naanearü ngaicamana nangẽxma, rü 
chebádamaxã nanato ¡Rü ngéma pexĩ rü nüxü̃̃́ nawa penangĩxichi! 
==ñanagürü. Rü Acharóü̃arü puracütanüxü̃ rü inaxĩãchi rü Yoáarü 
naanewa nayangĩxichigü. 
31Rü nüma ga Yoá rü yexgumatama Acharóü̃patawa naxũ rü nüxna nayaca 
rü ñanagürü: —¿Tax̱acücax̱ chauane nigugü i curü puracütanüxü̃? 
==ñanagürü. 
32Rü nüma ga Acharóü̃ rü nanangãxü̃ rü ñanagürü: —Chorü duü̃xü̃güxü̃ 
cumaxã nüxü̃ charüxuxẽxẽ nax nua chauxü̃tawa cuxũxü̃cax̱ nax ngẽmaãcü 
ãẽx̱gacüxü̃tawa cuxü̃ chamuxü̃cax̱, rü namaxã nüxü̃ cuyarüxuxü̃cax̱ i ñaa 
chorü ore nax tax̱acücax̱ yixĩxü̃ nax Yechúxwa chau̱̱xcax̱ ínaxũxü̃ nax nua 
choxü̃ naxũxẽẽxü̃. Rü ngẽma rümemaexü̃chixü̃ nixĩ nax Yechúxwatama 
changexmaxü̃. Choma rü ãẽx̱gacüxü̃ chadauxchaü̃. Rü ngẽxguma chi 
tax̱acürü chixexü̃ chauétüwa ngẽxmagu, rü name nixĩ i choxü̃ nimax̱ 
==ñanagürü. 
33Rü yexguma ga Yoá rü ãẽx̱gacüxü̃tawa naxũ rü nüxü̃ narüxu ga Acharóü̃arü 
dexa. Rü nüma ga ãẽx̱gacü rü Acharóü̃cax̱ nangema. Rü yexguma 
ãẽx̱gacüpex̱ewa nanguxgu ga Acharóü̃ rü ãẽx̱gacüpex̱egu nayangücuchi 
ñu̱xmata waixü̃müwa yaxũcatü. Rü nüma ga ãẽx̱gacü rü wüxi ga chúxumaxã 
nanayaxu. 

2 Chamué 15 

Acharóü̃ rü nanatü ga Dabíxü̃ ínata̱xüchichaü̃ 

1Wüxi ga ngunexü̃ rü nüma ga Dabí nane ga Acharóü̃ rü naxcax̱ nataxe ga 
wüxi ga naweü̃ ga dairuxü̃ ga cowarugü itúxü̃ne. Rü naxcax̱ nadau ga 50 ga 
norü churaragü. 
2-3Rü pax̱mama írüdaüüxü̃ rü namacüwagu nayachiixü̃ ga duü̃xü̃gü ĩanecax̱ 
íchocuxü̃wa. Rü guxãma ga guxema ãẽx̱gacüxü̃ dauxchaü̃güxe nax tümaarü 
guxchaxü̃ tayamexẽẽgüxü̃cax̱, rü nüma ga Acharóü̃ rü tümacax̱ naca rü 
ñu̱xũchi tüxna naca ga ngexnerüxüne ga ĩanewa nax ne taxuxü̃. Rü guxema 
tügü ixuxe nax wüxi ga Iraéanecüãx̱gütücumüwa nax taxüxü̃, rü nüma ga 
Acharóü̃ rü ñanagürü tüxü̃: —Aixcüma nixĩ i ngẽma nüxü̃ quixuxü̃, natürü 
nataxuma i ãẽx̱gacüarü ngü̃xẽẽruü̃gü i cuxü̃ rüngü̃xẽẽxü̃ ==ñanagürü. 
4Rü ñanagürü ta: —Chierüx ñaa nachixü̃anewa ãẽx̱gacü i guxchaxü̃arü 
mexẽẽruxü̃ chixĩxgu i choma nax ngẽmaãcü guxãma chauxü̃tawa naxĩxü̃cax̱ 
ya yíxema guxchaxü̃gü tüxü̃̃́ ngẽxmaxe nax tüxü̃̃́ chanamexẽẽxü̃cax̱ 
==ñanagürü. 
5Rü yexguma texé napex̱egu yacaxã̃́pü̱xügu, rü nüma ga Acharóü̃ rü tama 
nanaxwax̱e ga yemaacü nüxü̃ nax tarümoxẽgüxü̃, rü tümamex̱ẽgu 
nayayauxãchi rü tüxna nanai̱x̱ãchi rü tüxü̃ nachúxu. 
6Rü yemaacü ga nüma ga Acharóü̃ rü tümamaxã nügü namecümaxẽxẽ ga 
guxãma ga Iraéanecüãx̱gü ga ãẽx̱gacüxü̃tawa ũxẽ nax namexẽẽãxü̃cax̱ ga 
tümaarü guxchaxü̃gü. Rü yemaacü nixĩ ga nügüna tüxü̃ yapuexẽẽxü̃ ga 
guxema Iraéanecüãx̱gü. 
7Rü yexguma 4 ga taunecü ngupetügu, rü nüma ga Acharóü̃ rü nanatü ga 
ãẽx̱gacüxü̃ ñanagürü: —Cuxna chaca, Pa Ãẽx̱gacüx ¿rü marü curü me yixĩxü̃ 
nax Ebróü̃wa chaxũxü̃ nax chayanguxẽxẽxü̃cax̱ ga yema uneta ga Cori ya 
Tupanamaxã nüxü̃ chixuxü̃? 
8Rü yexguma Chíriaanegu chaxãchiü̃gu ga Yechúxarü ĩanewa, rü choma nax 
curü duü̃xü̃ chixĩxü̃, rü yéma Cori ya Tupanamaxã nüxü̃ chixu rü ngẽxguma 
chi nüma choxü̃̃́ natauxchaxẽẽãgu ga Yerucharéü̃cax̱ nax chataeguxü̃ rü chi 

nüxü̃ chayarücuax̱üxü̃ namaxã i wüxi i chorü ãmare i naxcax̱ chiguxü̃ 
==ñanagürü. 
9Rü nüma ga ãẽx̱gacü rü nanangãxü̃ rü ñanagürü: —¡Marü name rü mea 
ngéma naxũ! ==ñanagürü. Rü yexguma ga nüma ga Acharóü̃ rü Ebróü̃wa 
naxũ. 
10Rü yexguma Ebróü̃wa nayexmayane ga Acharóü̃ rü ñuxre ga norü 
duü̃xü̃güxü̃ namu nax guxü̃ ga Iraéanecüãx̱gütücumüwa naxĩxü̃cax̱ rü nüxü̃ 
nax yanaxugüxü̃cax̱ ga norü ore ga ñaxü̃: —Ngẽxguma nüxü̃ pexĩnüegu i 
cornétaga, rü ngẽmawa tá nüxü̃ pecuax̱ nax Ebróü̃wa yangucuchixü̃ ya 
Acharóü̃ nax Iraéanecüãx̱güarü ãẽx̱gacü yixĩxü̃cax̱ ==ñaxü̃. 
11Rü ñu̱xũchi ga nüma ga Acharóü̃ rü nüxna naxu ga 200 ga yatügü ga 
Yerucharéü̃cüãx̱. Rü tama chixexü̃gu naxĩnüeãcüma nawe narüxĩ. Natürü 
tama nüxü̃ nacuax̱gü ga tax̱acü nax yixĩxü̃ ga yema Acharóü̃arü ĩnü. 
12Rü yexgumarüxü̃ ta ga nüma ga Acharóü̃ rü naxcax̱ nangema ga wüxi ga 
Dabíarü ucu̱xẽruxü̃ ga Aitópegu ãégacü ga ĩane ga Guirógu ãchiü̃cü. Rü 
namaxã nüxü̃ nixu nax naxümücüãxü̃cax̱ ga yexguma Tupanacax̱ naxü̃na 
nadaixgu rü ínaguãgu. Rü yemaacü ga yema Acharóü̃arü ĩnüwaama ügüxü̃ 
ga yatügü rü nimuetanü ga yema nawe rüxĩxü̃. 

Dabí rü Yerucharéü̃wa niña 

13Rü wüxi ga duü̃xü̃ rü Dabímaxã nüxü̃ nayarüxu rü ga Iraéanecüãx̱gü rü 
Acharóü̃weama nax naxĩxü̃. 
14Rü yexguma nüma ga Dabí rü nanamu ga guxü̃ma ga norü churaragüeru ga 
namaxã Yerucharéü̃wa yexmagüxü̃, rü ñanagürü: —¡Ngĩxã ñu̱xmatama 
tibuxmü! Erü yixcama rü taxucürüwatama Acharóü̃chax̱wa tibuxmü. ¡Ngĩxã, 
rü peporaãxẽgü! Erü ngürüãchi tá tüxü̃ nayangau rü chixexü̃ tá tamaxã naxü, 
rü taramaxã tá tüxü̃ nadai ya guxãma ya ĩanecüãx̱ ==ñanagürü. 
15Rü nümagü ãẽx̱gacüxü̃ nangãxü̃gagü rü ñanagürügü: —Toma rü ítamemare 
nax tanaxüxü̃ i ngẽma cuma toxü̃ cumuxü̃, Pa Ãẽx̱gacüx ==ñanagürügü. 

16Rü yemaacü ga Dabí rü ínaxũxũ guxü̃ma ga naxmax̱gümaxã rü 
naxacügümaxã. Rü 10 icatama ga norü ngegü yéma tüxü̃ nawogü nax nüxna 
tadaugüxü̃cax̱ ga napata. 
17Nawena ga nax yaxũxü̃ ga ãẽx̱gacü guxü̃ma ga natanüxü̃maxã, rü nawa 
nangugü ga wüxi ga nachica ga ĩanearü yáxü̃wa yexmaxü̃. 
18Rü naxü̃tawa nayexmagü ga guxü̃ma ga norü churaragüerugü. Rü yoxni ga 
yema Queretéugü rü Peretéugü ga ãẽx̱gacüarü dauruü̃gü ixĩgüxü̃ rü yema 
600 ga Yetéugü ga ĩane ga Gáxwa nawe rüxĩxü̃, rü ãẽx̱gacüpex̱ewa 
nachopetü. 
19Rü nüma ga ãẽx̱gacü ga Dabí rü Itái ga Gáxcüãx̱ü̃ ñanagürü: —¿Tü̱xcüü̃ 
towe curüxũ i cuma? Rü name nixĩ i cutaegu rü ngẽma ngexwacax̱ü̃xü̃ i 
ãẽx̱gacümaxã cungexma. Erü cumax rü to i nachixü̃anecüãx̱ quixĩ rü 
cuchixü̃anewa cuxü̃ ínatax̱üchigü. 
20Cuma rü ĩnetama nua cungu ¿Rü ñuxãcü chi i cuxna naxcax̱ chacaxü̃ nax 
towe curüxũxü̃cax̱ ega woo i choma rü tama nüxü̃ chacuax̱gu nax ngextá 
chaxũxü̃? Rü ngẽmacax̱ narümemae nax cutaeguxü̃ rü ícuyagagüxü̃ i ngẽma 
cutanüxü̃. ¡Rü Tupana cuxü̃ rüngü̃xẽxẽx̱ rü guxü̃guma cuxü̃tawa nangẽxma! 
==ñanagürü. 
21Rü nüma ga Itái rü ãẽx̱gacüxü̃ nangãxü̃ rü ñanagürü: —Cori ya 
Tupanaégagu rü cuégagu, Pa Ãẽx̱gacüx, nüxü̃ chixu rü ngextá cumax, Pa 
Ãẽx̱gacüx, ícungexmaxü̃wa rü woo chamaxü̃gu rüex̱na ngẽxma chayu̱xgu rü 
ngéma tá changexma i choma nax curü duü̃xü̃ chixĩxü̃ ==ñanagürü. 
22Rü yemaxü̃ naxĩnügu ga Dabí rü ñanagürü nüxü̃: —¡Ẽcü towe rüxũ! 
==ñanagürü. Rü nüma ga Itái rü Dabíwe narüxũ wüxigu namaxã ga 
guxü̃ma ga noxrü churaragü rü norü duü̃xü̃gü ga íyaxümücügüxü̃. 
23Guxü̃ma ga duü̃xü̃gü rü poraãcü naxauxe. Rü nichoü̃ ga yema natüxacü ga 
Chedróü̃, rü yemawena rü nixüe ga nüma ga ãẽx̱gacü. Rü guxü̃ma ga 
duü̃xü̃gü rü napex̱egu naxĩ nagu ga yema nama ga chianexü̃wa nadaxü̃. 



979 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

24Rü yexgumarüxü̃ ta ga chacherdóte ga Chadóx rü guxü̃ma ga 
Lebítanüxü̃maxã ãẽx̱gacüwe narüxĩ. Rü nayangegü ga yema baú ga 
Tupanaarü mugüchixü̃. Rü yema baú rü Abiatáxü̃tagu nanaxǘgü, rü nüma rü 
Tupanacax̱ ãmare nigu ñu̱xmata ínachoxü̃ ga guxü̃ma ga duü̃xü̃gü nawa ga 
guma ĩane. 
25Natürü nüma ga ãẽx̱gacü rü Chadóxü̃ ñanagürü: —¡Ĩanecax̱ nataegu rü 
íyange i ngẽma Tupanaarü mugüchixü̃ i baú! Rü ngẽxguma Cori ya Tupana 
choxü̃ rüngü̃xẽẽgu, rü tá choxü̃ natáeguxẽxẽ, rü wena tá nüxü̃ chadau i 
ngẽma baú rü ngẽma nachica i nagu naxüxü̃. 
26Natürü ngẽxguma tá chomaxã nüxü̃ yaxugu nax tama chomaxã nataãẽxü̃, 
rü nua tátama changexma. Rü name i ngẽma nüma nanaxwax̱exü̃ chomaxã 
naxü ==ñanagürü. 
27Rü nüma ga ãẽx̱gacü rü chacherdóte ga Chadóxü̃ ñanagürü: —¡Dücax, 
cuma rü ñu̱xũchi Abiatá rü mea ĩanecax̱ pewoegu namaxã i ngẽma taxre i 
penegü, rü cuma namaxã i cune i Aimaá, rü Abiatá namaxã i nane i Yonatáü̃! 
28Natürü i choma rü yoxni chianexü̃arü doxonexü̃wa tá changexma ñu̱xmata 
tá pechigaxü̃ chacuá ==ñanagürü. 
29Rü nüma ga Chadóx rü ñu̱xũchi Abiatá rü Yerucharéü̃waarü nanangegü ga 
yema Tupanaarü baú rü ñu̱xũchi yexma narüxcho. 
30Dabí rü nawa ínaxüãchi ga guma max̱pǘne ga Oribunecügu ãégane rü 
nangearü chapatuãx̱ rü nixaxünechigü rü nügü natüeru yerü ngúxü̃ ninge. 
Rü guxü̃ma ga yema duü̃xü̃gü ga íyaxümücügüxü̃ rü ta nügü nidüxgüeru, rü 
naxauxeãcüma ínachoõchi nawa ga guma max̱pǘne. 
31Rü yexguma Dabímaxã nüxü̃ yaxugüegu ga Aitópe rü Acharóü̃arü 
ĩnüwaama üxü̃, rü nüma ga Dabí rü Cori ya Tupanana naca nax nagu 
yanachixexẽẽãxü̃cax̱ ga yema Aitópe nagu rüxĩnüxü̃. 
32Rü yexguma Dabí nachitaeruwa nguxgu ga guma max̱pǘne ga ngextá 
Tupanaxü̃ íyacuax̱üü̃güxü̃wa, rü yéma naxcax̱ inayago ga Uchái ga 
Arquítanüxü̃ ga nügü rügáutechiruxü̃ rü waixü̃mümaxã buxeruxü̃. 

33Rü nüma ga Dabí rü ñanagürü nüxü̃: —Ngẽxguma chowe curüxũxgu rü 
choxü̃̃́ wüxi i guxchaxü̃ tá quixĩ. 
34Natürü chanaxwax̱e i Yerucharéü̃cax̱ cutaegu rü Acharóü̃maxã nüxü̃ quixu 
rü ñacurügü nüxü̃: “Pa Ãẽx̱gacüx, choma i curü duü̃xü̃ rü cuxü̃̃́ 
chapuracüchaü̃ ü̃parüü̃tama yema curü papaaxü̃̃́ chapuracüxü̃rüxü̃”, 
ñacurügü. Rü ngẽxguma ngẽmaãcü namaxã nüxü̃ quixuxgu rü tá choxü̃ 
curüngü̃xẽxẽ nax yanaxoxü̃cax̱ i ngẽma Aitópearü ucu̱xẽ. 
35Rü ngéma nangẽxmagü i chacherdótegü i Chadóx rü Abiatá. Rü ngẽmacax̱ 
chanaxwax̱e i guxü̃guma namaxã nüxü̃ quixu i guxü̃ma i dexa i nüxü̃ 
cuxĩnüxü̃ i ãẽx̱gacüpatawa nüxü̃ yaxugüxü̃. 
36Rü ngéma nangẽxmagü ta i ngẽma chacherdótegü nanegü i Aimaá rü 
ñu̱xũchi Yonatáü̃. Rü chanaxwax̱e i ngẽmagümaxã ta nüxü̃ quixu nax 
ngẽmagü nüxí chomaxã nüxü̃ yarüxugüxü̃cax̱ ==ñanagürü ga Dabí. 
37Rü nüma ga Uchái ga Dabímücü rü Yerucharéü̃wa nangu. Rü yematama 
oragu nixĩ ga Acharóü̃ rü ta nagu naxücuxü̃ ga guma ĩane. 

2 Chamué 16 

Dabí rü Chibámaxã nidexa 

1Rü yexguma guma max̱pǘnechitaeruarü yéamaxü̃ra nanguxgu ga Dabí rü 
yexma namaxã nügü nangau ga Chibá ga Mepi-bóchexarü puracütanüxü̃. Rü 
yéma nanagagü ga taxre ga búru ga ixãxwetaxü̃ namaxã ga 200 i paũ rü 100 
ga paũ ga maixcuraxü̃ ga úbamaxã ngauxü̃ rü 100 ga paũ ga igumaxã ngauxü̃, 
rü wüxipüü̃ ga bínu ga naxchax̱mügu bacucü. 
2Rü yexguma nüma ga ãẽx̱gacü ga Dabí rü Chibána naca rü ñanagürü: —
¿Tü̱xcüü̃ nua cunana i guxü̃ma i ñaa? ==ñanagürü. Rü nüma ga Chibá rü 
nanangãxü̃ rü ñanagürü: —Ñaa búrugü rü cuxacügü nagu itoü̃xü̃cax̱ nixĩ. Rü 
ñaa paũgü rü ñaa orix̱gü rü curü churaragücax̱ nixĩ. Rü daa bínu rü ñaa 
nachica i taxúema nagu ãpataxü̃gu ipaexü̃cax̱ nixĩ ==ñanagürü. 
3Rü yexguma nüma ga Dabí rü wenaxarü nüxna naca rü ñanagürü: —
¿Ngextácü ya Mepi-bóchex ya Chaú nataxa? ==ñanagürü. Rü yexguma 

nüma ga Chibá rü Dabíxü̃ nangãxü̃ rü ñanagürü: —Yerucharéü̃gucütama. Erü 
nüma nagu narüxĩnü rü ngẽma Iraétanüxü̃ rü norü o̱xichicüxü tá ãẽx̱gacüxü̃ 
nayangucuchixẽẽgü ==ñanagürü. 
4Rü yexguma nüma ga ãẽx̱gacü ga Dabí rü Chibáxü̃ nangãxü̃ rü ñanagürü 
nüxü̃: —Ñu̱xma rü cuxrügü nixĩ i guxü̃ma i ngẽma noxri Mepi-bóchexarü 
ixĩxü̃ ==ñanagürü. Rü nüma ga Chibá rü ãẽx̱gacüpex̱e nangücuchiãcüma 
nanangãxü̃ rü ñanagürü: —Chierüx guxü̃guma chomaxã cutaãẽgu, Pa 
Ãẽx̱gacüx ==ñanagürü. 
5-6Rü yexguma Bauríü̃wa nanguxgu ga ãẽx̱gacü ga Dabí, rü yexma nüxü̃ 
nangau ga wüxi ga yatü ga Chaútanüxü̃. Rü nüma rü Guerá nane nixĩ rü 
Chimígu naxãéga. Rü woo nax duü̃xü̃gü rü norü churaragü nüxna daugüxü̃ 
ga Dabí, rü nüma ga Chimí rü inanaxügü nax chixexü̃ Dabímaxã 
yaxugüchigüxü̃ rü nutamaxã Dabíxü̃ rü guxü̃ma ga norü churaragüerugüxü̃ 
ínamuxũchixü̃. 
7Rü yemaacü chixexü̃ Dabímaxã nixugü rü ñanagürü: —¡Ixũgachi i nua, Pa 
Máetaxü̃ rü Chixexü̃arü Üruxü̃x! 
8Ñu̱xma rü Tupana cuxü̃ napoxcu yerü cuma rü cunadai ga Chaútanüxü̃ nax 
cuma nachicüxü ãẽx̱gacü quixĩxü̃cax̱. Rü ngẽmacax̱ i ñu̱xma rü Cori ya 
Tupana rü cune ya Acharóü̃xü̃ ningucuchixẽxẽ nax ãẽx̱gacü yixĩxü̃cax̱. Rü 
ngẽma nixĩ i curü natanü erü wüxi i máetaxü̃ quixĩ ==ñanagürü. 
9Rü yexguma ga Abichái ga Cheruiá nane rü ãẽx̱gacü ga Dabíxü̃ ñanagürü: 
—Pa Ãẽx̱gacüx ¿tü̱xcüü̃ taxu ñacurügümare nüxü̃ i ñaa yatü i tama naãxẽxü̃ 
cuáxü̃ nax tax̱acü cumaxã yaxugüxü̃? ¡Rü choxü̃ namu nax 
chayadaeeruxü̃cax̱! ==ñanagürü. 
10Natürü nüma ga ãẽx̱gacü rü nanangãxü̃ rü ñanagürü: —Ñaa rü tama perü 
guxcha nixĩ, Pa Cheruiá Nanegüx. Rü ngẽxguma Tupanaarü mu yixĩxgu nax 
tax̱acü chomaxã yaxugüxü̃ rü ¿texé tá tixĩ ya nüxna naxcax̱ caxe i ngẽma 
inaxüxü̃? ==ñanagürü. 

11Rü nüma ga Dabí rü yexgumatama Abicháixü̃ rü guxü̃ma ga norü 
churaragüeruxü̃ ñanagürü: —Rü ñu̱xma nax chaunetamachirex̱ choxü̃ 
imáxchaxü̃xü̃ rü yexera ñaa yatü i Bẽyamíü̃tanüxü̃ nüxü̃̃́ nangẽxma i 
tax̱acücax̱ choxü̃ yamáxchaü̃xü̃. Rü nüetama nax tax̱acü chomaxã yaxugüxü̃. 
Rü bexmana woetama ngẽmaãcü nixĩ i Cori ya Tupana namuxü̃. 
12Natürü ngẽxguma Cori ya Tupana choxü̃ dau̱̱xgu nax ngúxü̃ chingexü̃, rü 
bexmana mexü̃maxã tá choxü̃̃́ nanaxüchicüxü i ñaa chixexü̃ i ñu̱xma nüxü̃ 
chaxĩnüxü̃ ==ñanagürü. 
13Rü yexguma ga Dabí rü guxü̃ma ga yema norü duü̃xü̃gümaxã rü inaxĩ. 
Natürü ga Chimí rü guma max̱pǘnecüwagu niñachigü rü Dabímaxã chixexü̃ 
nixugüchigü. Rü nutamaxã ínayamuxũchichigü rü waixü̃mütex̱e 
nigünagüchigü. 
14Rü yexguma natü ga Yudáü̃wa nangugügu ga Dabí rü guxü̃ma ga yema norü 
duü̃xü̃gü rü yexma narüngü̃gü yerü poraãcüma nipae. 

Yerucharéü̃gu naxücu ga Acharóü̃ 

15Rü yoxni ga Acharóü̃ rü ñu̱xũchi Aitópe rü guxü̃ma ga Iraétanüxü̃ ga nawa 
ügüxü̃maxã Yerucharéü̃gu nachocu. 
16Rü Uchái ga Arquítanüxü̃ ga Dabímücü ixĩcü rü Acharóü̃cax̱ niña rü 
ñanagürü nüxü̃: —¡Namaxü̃ ya ãẽx̱gacü! ¡Namaxü̃ ya ãẽx̱gacü! 
==ñanagürü. 
17Rü nüma ga Acharóü̃ rü nüxna naca rü ñanagürü: —¿Ngẽmaãcü yixĩxü̃ nax 
namücü quixĩxü̃ i Dabí? ¿Rü tü̱xcüü̃ tama nawe curüxũ? ==ñanagürü. 
18Rü nüma ga Uchái rü Acharóü̃xü̃ nangãxü̃ rü ñanagürü: —Choma rü 
taxucürüwa Dabíwe charüxũ erü nawe charüxũ ya yimá ãẽx̱gacü ya Cori ya 
Tupana rü guxü̃ma i Iraétanüxü̃ nüxü̃ unetacü. 
19¿Rü texéaxü̃̃́ tá ichapuracüxü̃ i ñu̱xma? ¿Tama ẽx̱na cuxü̃̃́ yixĩxü̃ Pa 
Ãẽx̱gacüx, nax chomücü i Dabí nane quixĩxü̃? Rü ñu̱xma rü cuxü̃̃́ tá 
chapuracü yema cunatüaxü̃̃́ chapuracüxü̃rüü̃tama ==ñanagürü. 



983 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

20Rü yemawena ga Acharóü̃ rü wenaxarü Aitópena naca rü ñanagürü: —
¿Tax̱acürü ucu̱xẽ i pexãxü̃ nax ngẽma perü ucu̱xẽãcü chanaxüxü̃cax̱? 
==ñanagürü. 
21Rü nüma ga Aitópe rü Acharóü̃xü̃ nangãxü̃ rü ñanagürü: —¡Ẽcü ngĩmaxã 
inape i cunatüarü ngegü i nua ngĩxü̃ nawogücü nax ãẽx̱gacüpatana 
nadaugüxü̃cax̱! Rü ngẽmaãcü i ngẽma Iraéanecüãx̱gü rü tá nüxü̃ nacuax̱gü 
nax cuma rü cunatümaxã curüxuanüxü̃. Rü ngẽxguma i guxü̃ma i 
Iraéanecüãx̱gü rü cuwa tá naxügü ==ñanagürü. 
22Rü guma ãẽx̱gacüpataétügu Acharóü̃cax̱ nanaxügü ga wüxi ga ĩpata ga 
naxchirunaxcax̱. Rü gumatüxü̃wa rü guxü̃ma ga Iraétanüxü̃pex̱ewa 
nanatüarü ngegümaxã namaxü̃. 
23Rü yema ga ngunexü̃gügu rü yema Aitópearü ucu̱xẽgü rü ñomatama 
Tupanaarü orewa nayauxgüxü̃rüxü̃ nixĩ. Rü yema Dabí naga naxĩnüxü̃rüxü̃ 
rü Acharóü̃ rü ta naga naxĩnü. 

2 Chamué 17 

Uchái rü Aitópearü ĩnü ínitóxẽxẽ 

1Rü yemawena ga Aitópe rü Acharóü̃xü̃ ñanagürü: —¡Choxü̃ yadexechixẽxẽ 
i 12,000 i churaragü! Rü ñaatama chütaxü̃ tá ichaxũãchi nax Dabíwe 
changexü̃cax̱. 
2Rü ñu̱xma yapayane rü naturayane rü tá naxcax̱ íchayagoõchi rü tá 
chanamuü̃xẽxẽ. Rü ngẽxguma i guxü̃ma i norü duü̃xü̃gü rü tá nüxna 
nibuxmü, rü tá nüxica chayamax̱ ya ãẽx̱gacü. 
3Rü ñu̱xũchi guxü̃ma i duü̃xü̃gü rü tá cuxcax̱ nawoegu rü tá cumaxã 
nataãẽgü. Erü ngẽma cuma naxcax̱ cudauxü̃ nixĩ nax wüxitama ya yatü yuxü̃, 
rü ñu̱xũchi guxü̃ma i duü̃xü̃gü rü taãẽwa tá nangẽxmagü ==ñanagürü. 
4Rü yema ĩnü rü namexẽchi naxcax̱ ga Acharóü̃, rü naxcax̱ ga guxü̃ma ga 
Iraétanüxü̃arü ucu̱xẽruü̃gü. 

5Natürü nüma ga Acharóü̃ rü duü̃xü̃güxü̃ namu nax Uchái ga Aquítanüxü̃cax̱ 
yacagüxü̃cax̱ nax nüma rü ta nüxü̃ yaxuxü̃cax̱ ga norü ĩnü. 
6Rü yexguma Acharóü̃pex̱ewa nanguxgu ga Uchái rü nüma ga Acharóü̃ rü 
Aitópearü ĩnüxü̃ namaxã nixu rü ñanagürü: —Rü ñaa nixĩ i Aitópearü ĩnü: 
“¿Yanguxẽxẽxü̃ rü ẽx̱na tama? ¡Tomaxã nüxü̃ ixu i ngẽma cuma nagu 
curüxĩnüxü̃!” ==ñanagürü. 
7Nüma ga Uchái rü nanangãxü̃ rü ñanagürü: —Ngẽma ñu̱xma Aitópe nagu 
rüxĩnüxü̃ rü tama wüxi i mexü̃ i ĩnü nixĩ. 
8Cuma rü nüxü̃ cucuax̱ ya cunatü rü ngẽma norü duü̃xü̃gü rü nax naporaexü̃. 
Rü ñu̱xma rü ñoma wüxi i osu i naixnecücüãx̱ i düraxü̃ naxacü nüxna tüxü̃ 
ipuxü̃xü̃rüxü̃ nanue. Rü ñu̱xũchi cunatü rü wüxi i yatü i marü daixü̃ cuáxü̃ 
nixĩ rü ñaa chütaxü̃ rü taxũtáma norü duü̃xü̃gütanüwa nangẽxma. 
9Rü ñu̱xmatama rü marü ãxmaxü̃gu rüex̱na to i nachicagu nicu̱x. Rü to i 
cumaxã nüxü̃ chixuxü̃ nixĩ nax ngẽxguma tá nüxü̃ yaxugüegu nax ngẽma 
nuxíraxü̃xü̃ i daigu nayuexü̃ i nümaxü̃ i curü churaragü, rü ngẽxguma i 
duü̃xü̃gü rü tá nagu narüxĩnüe nax Dabí nüxü̃ rüporamaexü̃ i curü churaragü. 
10Rü woo ngẽma curü churaragü i nügü írüporaexü̃ rü ñoma leóü̃ 
idüxraxü̃rüxü̃ ixĩgüxü̃ rü tá poraãcü nüxü̃ ínayamuü̃ãchitanü, erü guxü̃ma i 
Iraéanecüãx̱gü rü nüxü̃ nacuax̱gü rü cunatü rü norü churaragü rü nax 
naporaexüchixü̃. 
11Rü ngẽma ñu̱xma cumaxã nüxü̃ chixuxü̃ nixĩ nax cugüxü̃tagu 
cungutaquex̱exẽẽxü̃ i guxü̃ma i Iraétanüxü̃. Rü Dáü̃anewa inaxügü rü 
ñu̱xmata Bechébaanewa nangu rü ngẽmaãcü tá namuxũchi i Iraétanüxü̃ i 
ñoma márcutüwa ngẽxmacü ya naxnücütex̱erüxü̃. Rü ngẽma daiwa rü name 
nixĩ i cuma namaxã icucuax̱. 
12Rü ngẽmaãcü tá cunatücax̱ ítayaxüãchi ngexü̃rüüxü̃mare i nachica i nawa 
ínangexmaxü̃wa. Rü naétü tá tayi ñoma caixanexü̃ waixü̃müanegu 
nguxü̃rüxü̃ rü ngẽmaãcü taxũtáma namaxẽ woo cunatü rü woo norü 
duü̃xü̃gü. 

13Ega ngẽxguma ngürüãchi ngexnerüxüne ya ĩanegu yacu̱xgu, rü name nixĩ i 
guxãma i yixema i Iraétanüxü̃ rü tórü naxpanaxã itina, rü wüxichigü ya yima 
ĩanetapü̱xarü nuta rü ítayatúgü rü natüwa tayawoü̃. Rü ngẽmaãcü yima 
ĩanewa rü bai ya wüxi ya nuta tá ngéma nayaxǘ ==ñanagürü. 
14Rü yema Uchái i Aquítanüxü̃arü ĩnü rü Acharóü̃cax̱ rü ñu̱xũchi guxü̃ma i 
Iraétanüxü̃cax̱ rü Aitópearü ĩnüxü̃ narümemae. (Yerü nüma ga Cori ya 
Tupana rü yemaacü Aitópearü ĩnügu nayanachixexẽxẽ nax yemaacü 
Acharóü̃gu nanguxü̃cax̱ ga chixexü̃.) 
15-16Rü yemawena ga Uchái rü chacherdótegü ga Chadóx rü Abiatámaxã nüxü̃ 
nixu ga Aitópearü ucu̱xẽ ga Acharóü̃maxã rü Iraétanüxü̃arü ãẽx̱gacügümaxã 
nüxü̃ yaxuxü̃. Rü yexgumarüxü̃ ta nüxü̃ nixu ga yema ucu̱xẽ ga nümatama 
ga Uchái nüxü̃ yaxuxü̃ nax paxãma Dabímaxã nüxü̃ yanaxugüexü̃cax̱ nax 
tama yema doxonexü̃ ga taxúema nagu ãpataxü̃wa nangupetüxẽẽãxü̃cax̱ ga 
yema chütaxü̃, rü paxãma yaxüxexü̃cax̱ ga natü ga Yudáü̃ nax yemaacü tama 
yamax̱güãxü̃cax̱, rü tama norü churaragüxü̃ nadai̱x̱ü̃cax̱. 
17Rü nüma ga Chadóx nane ga Aimaá rü Abiatá nane ga Yonatáü̃ rü 
Yerucharẽü̃arü ngaicamana ga natüxacü ga En-roguéxwa nayexmagü, natürü 
taxucürüwa ĩanegu nachocu yerü tama nanaxwax̱egü nax duü̃xü̃gü yéma 
nüxü̃ daugüxü̃. Rü yemacax̱ ga chacherdótegü rü wüxi ga pacüxü̃ namugü 
nax yema Aimaámaxã rü Yonatáü̃maxã nüxü̃ yarüxuxü̃cax̱ ga Ucháiarü ore. 
Rü nümagü rü paxa inaxĩãchi nax ãẽx̱gacü ga Dabímaxã nüxü̃ 
yanaxugüexü̃cax̱. 
18Natürü wüxi ga buxü̃ rü nüxü̃ nadauama rü yexgumatama Acharóü̃maxã 
nüxü̃ nayarüxu. Rü nümagü rü paxa nibuxmü, rü wüxi ga duü̃xü̃ ga Bauríü̃gu 
ãpataxü̃xü̃tawa nabuxmü rü wüxi ga puchu ga naãx̱tüwa yexmacüwa 
nachoü̃. 
19Rü yemawena ga gumá yatü naxmax̱ rü yexma puchugu tanangataü̃. Rü 
ñu̱xũchi naétügu trigu i marü metex̱exü̃ yexma tigüüchi. Rü yemaacü 
taxúema nüxü̃ tacuax̱ nax yéma nayexmagüxü̃. 

20Rü yexguma yéma nangugügu ga Acharóü̃arü duü̃xü̃gü, rü yema ngecüna 
nacagü rü ñanagürügü: —¿Ngextá i nangẽxmagüxü̃ i Aimaá rü Yonatáü̃? 
==ñanagürügü. Rü ngĩma rü inangãxü̃ rü ngĩgürügü: —Nua nixĩ i 
nachopetüxü̃, rü natüwaama nixĩ i naxĩxü̃ ==ngĩgürügü. Rü yexguma ga 
Acharóü̃arü duü̃xü̃gü rü naxcax̱ nadaugü, natürü tama nüxü̃ inayangau. Rü 
yemacax̱ Yerucharéü̃cax̱ nawoegu. 
21Rü yexguma marü nawoegu̱xgu ga Acharóü̃arü duü̃xü̃gü, rü nümagü ga 
Aimaá, rü Yonatáü̃ rü puchuwa ínachoxü̃. Rü inaxĩãchi nax ãẽx̱gacü ga 
Dabímaxã nüxü̃ yanaxugüexü̃cax̱ rü ñanagürügü: —¡Inachi rü inaxũãchi rü 
ixüe i natü i Yudáü̃! Erü Aitópe rü Acharóü̃xü̃ naxuxcu̱xẽ nax cuxü̃ 
yamáxü̃cax̱ ==ñanagürügü. 
22Rü yexgumatama ga Dabí rü norü duü̃xü̃gümaxã paxa inaxũãchi rü nichoü̃ 
ga natü ga Yudáü̃. Rü moxü̃ãcü pax̱mama rü guxü̃ma marü natü nichoxü̃. 
23Rü yexguma Aitópe nüxü̃ cuax̱gu nax tama naxüaxü̃ ga yema nagu 
naxĩnüxü̃, rü nanaxüxmawex̱e ga norü búru rü guma norü ĩane ga nagu 
nabuxü̃newa naxũ ga napatawa. Rü yexguma natanüxü̃maxã namexẽẽãgu ga 
guxü̃ma ga norü yemaxü̃güchiga, rü yemawena rü nügü nawẽxnaxã. Rü 
yemaacü nayu rü nanatü ítáxü̃gu nanatax̱gü. 

Dabí rü Maanaíü̃wa nayexma 

24Rü yexguma Acharóü̃ rü guxü̃ma ga Iraéanecüãx̱maxã meama natü ga 
Yudáü̃ yaxüegu, rü nüma ga Dabí rü ĩane ga Maanaíü̃wa nangu. 
25Rü nüma ga Acharóü̃ rü Yoáchicüxü Amacháxü̃ naxuneta nax norü 
churaragümaxã inacuáxü̃cax̱. Rü Amachá rü Ismaétanüxü̃ ga Itará nane nixĩ. 
Rü nüma ga Itará rü ngĩmaxã naxãxmax̱ ga Naáxacü ga Abigái. Rü Abigái rü 
Cheruiáxeyax̱ iyixĩ. Rü Cheruiá rü Yoáarü mama iyixĩ. 
26Rü nüma ga Acharóü̃ rü norü churaragü ga Iraétanüxü̃maxã Garaáxarü 
naanewa nangugü, rü yexma napegü. 

27Rü yexguma Maanaíü̃wa nanguxgu ga Dabí rü naxcax̱ naxĩ ga Chobí ga 
Naáx nane ga Rabácüãx̱ ixĩcü ga Amóü̃anewa, rü Maquí ga Amié nane ga 
Lodebácüãx̱, rü Bachilái ga Rogueríü̃cüãx̱ ga Garaáxanewa. 
28-29Rü nümagü rü Dabícax̱ yéma nanana ga düxruü̃gü rü bachíagu rü 
buetaregü ga waixü̃münaxcax̱ rü trigugü rü chebádagü rü arínagü rü 
purutugü rü chawüarü goxünegü rü purutu ga tapü̱xünegü rü lentéyagü rü 
iragü rü quechugü ga wocagünenixü̃naxcax̱ rü carnérugüneníü̃naxcax̱ nax 
nangõ̱xgüãxü̃cax̱ ga Dabí rü yema duü̃xü̃gü ga íyaxümücügüxü̃. Rü nagu 
narüxĩnüe nax yapaexü̃ rü nataiyaexü̃ rü yatax̱awaexü̃ yerü chianexü̃wa ne 
naxĩ. 

2 Chamué 18 

Dabíarü churaragü rü Acharóü̃xü̃ nima̱xgü 

1Rü nüma ga Dabí rü norü churaragüxü̃ nixugü rü ñaãcü inayanu: Rü yema 
1,000 ga churaragücax̱ rü nüxü̃ naxuneta ga naerugü. Rü yema 100 ga 
churaragücax̱ rü nüxü̃ naxuneta ga naerugü. 
2Rü yemawena rü tomaepü̱xtücumügu nayayauxye ga norü churaragü. Rü 
wüxitücumümaxã inacuax̱ ga Yoá. Rü totücumümaxã inacuax̱ ga Abichái ga 
Cheruiá nane ga Yoáenexẽ ixĩcü. Rü yema totücumümaxã inacuax̱ ga Itái ga 
ĩane ga Gáxcüãx̱ ixĩcü. Rü ñu̱xũchi ga nüma ga Dabí rü guxü̃ma ga yema 
norü churaragüxü̃ ñanagürü: —Choma rü tá ta pexü̃ íchixümücü i daiwa 
==ñanagürü. 
3Natürü ga nümagü rü nanangãxü̃gü rü ñanagürügü: —Taxuacüma 
ngẽmaãcü cunaxü, Pa Ãẽx̱gacüx, erü ngẽma tórü uanügücax̱ rü nüetama ega 
woo naxchax̱wa tibuxmü̃xgu rüex̱na ngãxü̃ i tatanüxü̃ yuegu, erü ngẽma 
nüma nanaxwax̱egüxü̃ nixĩ nax cuxü̃ yamax̱güxü̃. Rü ngẽmacax̱, Pa 
Ãẽx̱gacüx, rü cuma rü 10,000 i tomax i curü churaragüarü yexera toxü̃̃́ cume. 
Rü ngẽmacax̱ narümemae i nuxãtama ĩanegu curüxãũ̱̱x nax ngẽmaãcü to i 
churaragü toxü̃tawa cumugüxü̃cax̱ ==ñanagürügü. 

4Rü yexguma ga nüma ga ãẽx̱gacü rü nanangãxü̃ rü ñanagürü: —Tá chanaxü 
i ngẽma pexcax̱ rümemaexü̃ ==ñanagürü. Rü yexgumatama ga nüma ga 
ãẽx̱gacü rü guma ĩanearü ĩãx̱gu ínachicuchi rü nüma ga norü churaragü rü 
ínachoxü̃tücumü. 
5Rü ñu̱xũchi ga nüma ga ãẽx̱gacü rü nayaxucu̱xẽgü ga Yoá rü Abichái rü Itái, 
rü ñanagürü nüxü̃: —¡Mea namaxã pechopetü ya yimá ngextü̱xücü ya 
Acharóü̃! ==ñanagürü. Rü guxü̃ma ga norü churaragü rü nüxü̃ naxĩnüe ga 
yexguma ãẽx̱gacü yema ñaxgu nüxü̃ ga yema churaragüerugü nachiga ga 
Acharóü̃. 
6Rü yemaacü inaxĩãchi ga yema Dabíarü churaragü nax Iraéanecüãx̱güarü 
churaragü ga Acharóü̃waama ügüxü̃maxã nügü nadai̱x̱ü̃cax̱. Rü Efraíü̃arü 
naanewa yexmaxü̃ ga naixnecügu nixĩ ga nügü nadai̱x̱ü̃. 
7Rü yema Dabíwe rüxĩxü̃ ga churaragü rü Acharóü̃arü churaragüxü̃ 
narüporamaegü. Rü poraãcü nügü nadai, rü 20,000 ga yatü yexma nayue. 
8Rü guxü̃wama nangu ga nügü nax nadai̱x̱ü̃ ga yema Efraíü̃arü naanewa. Rü 
yema taramaxã nügü ínadaixü̃gu nayue ga muxü̃ma, natürü yemaarü yexera 
nixĩ ga naixnecügu yuexü̃. 
9Rü yexguma nügü nadaiyane rü nüma ga Acharóü̃ ga norü mulogu ixũcü, rü 
ngürüãchi yexma Dabíarü churaragümaxã nügü nangau. Rü nüma ga 
Acharóü̃ rü norü mulomaxã niña. Rü wüxi ga nai ga taxü̃chacüütüü̃wa 
namaxã nagopetü, rü yéma niwaxcuchinaxã, rü yéma narütu. Rü yema mulo 
rü nagopetümare. 
10Rü wüxi ga yema Dabíarü duü̃xü̃ ga nüxü̃ dauxü̃ rü Yoámaxã nüxü̃ nixu. 
11Rü nüma ga Yoá rü ñanagürü: —¿Tax̱acü nixĩ? ¿Rü ngẽxguma nüxü̃ 
cudau̱̱xgu rü tü̱xcüü̃ tama noxtacüma cuyamax̱? Erü ngẽxguma chi 
cuyamax̱gu rü choma rü 10 tachinü i diẽru chi cuxna chaxã rü wüxi i goyexü̃ 
==ñanagürü. 
12Natürü ga yema churara rü Yoáxü̃ nangãxü̃ga rü ñanagürü nüxü̃: —Woo 
chi 1,000 tachinü i diẽru choxna cuxãxgu rü taxũchima chanaxü i ngẽma. Erü 

guxãma i tomax rü nüxü̃ taxĩnüe ga ãẽx̱gacü ga yexguma cuxü̃ rü Abicháixü̃ 
rü Itáixü̃ ñaxgu: “¡Rü taxũtáma chixexü̃ namaxã pexü ya Acharóü̃!” ñaxgu. 
13Rü ngẽxgumachi ãẽx̱gacüechita chayamax̱gu ya nane rü nüma ya ãẽx̱gacü 
rü tá nüxü̃ nacuax̱ nax texé yamáxü̃, rü cuma rü taxũchima chauétüwa 
cuchogü ==ñanagürü. 
14Rü nüma ga Yoá rü ñanagürü: —¡Marütama i ngẽma dexa i chixemarexü̃! 
==ñanagürü. Rü yexguma nanayaxu ga tomaepü̱x ga naixmenax̱ã ga 
ixãmaguxü̃, rü yemamaxã Acharóü̃xü̃ nacanapacütüxü̃, yerü naichacüüwa 
nax natuxü̃ rü tama nayu. 
15Rü yemawena rü 10 ga Yoáarü churaragü rü Acharóü̃xü̃ ínachomaeguãchi 
rü nayamax̱güxüchi. 
16Yexgumatama ga Yoá rü norü duü̃xü̃güxü̃ namu nax cornéta yacuegüxü̃cax̱, 
rü yexguma ga yema churaragü rü ínayachaxãchitanü nax Iraéanecüãx̱güwe 
nangegüxü̃ yerü Yoá ínayachaxãchitanüxẽxẽ. 
17Yexguma rü nanayauxgü ga yema Acharóü̃xü̃ne rü wüxi ga ãxmaxü̃ ga taxü̃ 
ga naixnecüwa yexmaxü̃gu nayatax̱cuchigü rü ñu̱xũchi nutagümaxã 
nananuétü. Yemawena ga guxü̃ma ga Iraéanecüãx̱gü rü napatawa nabuxmü. 
18Yexguma namaxü̃gu ga Acharóü̃ rü duü̃xü̃güxü̃ namu nax Ãẽx̱gacüarü 
Ngatewa nüxü̃̃́ naxügüãx̱ü̃cax̱ ga wüxi ga norü cuax̱ãchiruxü̃ ga máchane ga 
nutagünaxcax̱. Rü ñu̱xũchi naéga yexma naxügü yerü nangene rü nagu 
narüxĩnü nax yemaacü yemawa guxü̃guma nüxna nacuax̱ãchigüxü̃cax̱ i 
duü̃xü̃gü. Rü ñu̱xma rü ta rü Acharóü̃arü cuax̱ãchiruxü̃maxã nanaxugü. 
19Yemawena ga Aimaá ga Chadóx nane rü Yoáxü̃ ñanagürü: —Cuxna chaca 
nax ngéma choxü̃ cumuxü̃cax̱ nax ãẽx̱gacümaxã nüxü̃ chayarüxuxü̃cax̱ rü 
Cori ya Tupana rü marü ãẽx̱gacüaxü̃̃́ mexü̃ naxü erü norü uanügümex̱ẽwa 
ínananguxuchixẽxẽ ==ñanagürü. 
20Natürü Yoá nanangãxü̃ rü ñanagürü: —Ñu̱xma rü tama name nax cuma 
nüxü̃ cuyarüxuxü̃ i ngẽma ngupetüxü̃. Nüe to i ngunexü̃gu namaxã nüxü̃ 
yarüxu, natürü tama i ñu̱xma, erü ãẽx̱gacü nane rü nayu ==ñanagürü. 

21Yexguma ga Yoá rü wüxi ga churara ga Etiopíaanecüãx̱ü̃ ñanagürü: —
¡Cuma ngéma naxũ rü ãẽx̱gacümaxã nüxü̃ ixu i ngẽma nüxü̃ cudauxü̃! 
==ñanagürü. Rü yema Etiopíaanecüãx̱ rü Yoápex̱egu nacaxã̃́pü̱xü rü 
ñu̱xũchi nañaãchi rü yéma naxũ. 
22Rü nüma ga Aimaá rü wenaxarü Yoáxü̃ ñanagürü: —Nüetama ega woo 
tax̱acü choxü̃ ngupetügu, natürü chanaxwax̱e i nawe choxü̃ curümuxü̃ i 
ngẽma Etiopíaanecüãx̱ ==ñanagürü. Natürü Yoá nanangãxü̃ga rü 
ñanagürü: —¿Tax̱acüruxü̃ ngéma cuxũxchaü̃, Pa Chaunex, ega taxũtáma 
wüxi i ãmaremaxã cuxü̃̃́ naxãtanügu i ngéma nüxü̃ cuyarüxuxü̃? 
==ñanagürü. 
23Natürü ga Aimaá rü nanangãxü̃ga rü ñanagürü: —Nüetama rü tá chañaãchi 
==ñanagürü. Yoá nanangãxü̃ga rü ñanagürü —¡Ẽcü ínañaachi! 
==ñanagürü. Rü yexguma ga Aimaá rü ínañaachi rü doxonexü̃guama niña 
rü Etiopíaanecüãx̱ü̃ nayagopetü. 
24Rü yexgumayane rü nüma ga Dabí rü guma ĩanearü ĩãx̱wa narüto. Rü nüma 
ga yema dauxü̃taeruxü̃ rü yema ĩanearü poxegü̃étügu naxĩnagü nax yéma 
nadauxü̃taexü̃cax̱. Rü yexguma yéama nadawenügu ga yema dauxü̃taeruxü̃ 
rü nüxü̃ nadau ga wüxi ga yatü ga nüxica yéma ne ñaxü̃. 
25-26Rü tagaãcü ãẽx̱gacümaxã nayacaxü̃. Rü nüma ga ãẽx̱gacü rü tagaãcü 
nanangãxü̃ rü ñanagürü: —Ngẽxguma nüxicatama ngéma ne nañaxgu, rü 
mexü̃ i ore ngéma ne nange ==ñanagürü. Natürü yexguma yema yatü ga 
yéma ne ñaxü̃ ingaicagu, rü nüma ga yema dauxü̃taeruxü̃ nüxü̃ nadau ga to 
ga yatü ga yéma ne ñaxü̃. Rü yemacax̱ yema ĩãx̱arü dauruü̃na tagaãcü nacagü 
rü ñanagürü: —Yea nixĩ i to i yatü rü ngéma ne naxũ ==ñanagürü. Rü nüma 
ga ãẽx̱gacü rü tagaãcü ñanagürü: —Ngẽma rü ta mexü̃ i ore ngéma ne nange 
==ñanagürü. 
27Rü yexguma nüma ga yema dauxü̃taeruxü̃ rü ñanagürü ta: —Ngẽma napex̱e 
iñaxü̃ rü norü ñaãchiwa nüxü̃ chacuax̱ nax Chadóx nane ya Aimaá yixĩxü̃ 
==ñanagürü. Rü nüma ga ãẽx̱gacü rü nanangãxü̃ rü ñanagürü: —Nüma rü 
wüxi ya mecü ya yatü nixĩ, rü mexü̃ i ore nua nange ==ñanagürü. 

28Rü nüma ga Aimaá rü ãẽx̱gacücax̱ nixũ rü napex̱egu nayangücuchi rü 
yemaacü nüxü̃ narümoxẽ rü ñanagürü: —Name ya Cori ya Tupana, ya curü 
Tupana, Pa Ãẽx̱gacüx, erü marü nanadai ga yema tama cuga ĩnüechaü̃xü̃, Pa 
Ãẽx̱gacüx ==ñanagürü. 
29Rü nüma ga ãẽx̱gacü rü ínaca, rü ñanagürü: —¿Ñuxãcü nüxü̃ nangupetüxü̃ 
ya yimá ngextü̱xücü ya Acharóü̃? ¿Rü namemarexü̃ yixĩxü̃? ==ñanagürü. 
Rü nüma ga Aimaá rü nanangãxü̃ rü ñanagürü: —Ngẽxguma Yoá nua choxü̃ 
muxgu rü ínixáicha i duü̃xü̃gü, natürü tama nüxü̃ chacuax̱, Pa Ãẽx̱gacüx, nax 
tax̱acü ngupetüxü̃ ==ñanagürü. 
30Rü nüma ga ãẽx̱gacü rü ñanagürü nüxü̃: —¡Inachi rü ngẽxma ínachicuchi! 
==ñanagürü. Rü nüma ga Aimaá rü yexma ínachicuchi. 
31Rü yexgumatama ínangu ga yema to ga yatü ga Etiopíaanecüãx̱ rü 
ñanagürü: —Nangexma i wüxi i mexü̃ i ore, Pa Ãẽx̱gacüx. Rü ñu̱xma ya Cori 
ya Tupana rü mexü̃ cumaxã naxü, Pa Ãẽx̱gacüx, erü cuxü̃ ínapoxü̃ nawa ga 
yema tama cuga ĩnüechaü̃xü̃, Pa Ãẽx̱gacüx ==ñanagürü. 
32Rü nüma ga ãẽx̱gacü rü yema Etiopíaanecüãx̱na naca rü ñanagürü: —¿Rü 
yimá ngextü̱xücü ya Acharóü̃, rü taxuxü̃ma nüxü̃ üpetüxü̃? ==ñanagürü. 
Rü nüma ga Etiopíaanecüãx̱ rü nanangãxü̃ rü ñanagürü: —Chierüx ngẽma 
curü uanügü, Pa Ãẽx̱gacüx, rü guxü̃ma i ngẽma chixexü̃ cumaxã ügüchaü̃xü̃ 
rü yimá ngextü̱xücürüxü̃ nayuegu ==ñanagürü. 
33Rü nüma ga ãẽx̱gacü rü axumaxã aita naxü. Rü daxũ naxĩ ga yema norü 
ucapu ga ĩanearü poxeguxü̃étüwa yexmaxü̃wa, rü yéma nayaxaxu. Rü yexma 
ínaxũũxü̃ãcüma ñanagürü: —Pa Chaunex, Pa Acharóü̃x. Pa Chaunex, Pa 
Acharóü̃x. Chierüx choma cuchicüxü chayu̱xgu. Pa Chaunex, Pa Acharóü̃x, 
Pa Chaunex ==ñanagürü. 

2 Chamué 19 

Ãẽ̱xgacü ga Dabí rü wenaxarü Yerucharéü̃ca̱x nataegu 

1-2Rü yexguma duü̃xü̃gü nüxü̃ cuax̱gügu ga nüma ga ãẽx̱gacü ga Dabí ga 
poraãcü nane ga Acharóü̃ ga yucücax̱ nax nangechaü̃xü̃ rü naxcax̱ naxaxuxü̃ 

rü Yoámaxã nüxü̃ nayarüxugüe. Rü yemaacü ga yema ngunexü̃gu ga yema 
nax norü uanügüxü̃ naporamaegüchirexü̃ ga daiwa rü ngechaü̃xü̃ 
nananguxuchi. 
3Rü nümatama ga yema churaragü rü bexmamare ĩanegu nachocu rü ãneãcü 
inaxĩ ñoma chi daiwa yabuxmüxü̃rüxü̃. 
4Rü yexgumayane ga nüma ga ãẽx̱gacü rü nügü yadüxchiweãcüma poraãcü 
aita naxüüxü̃ rü ñanagürü: —Pa Chaunex, Pa Acharóü̃x. Pa Chaunex, Pa 
Acharóü̃x, Pa Chaunex ==ñanagürü. 
5Rü yexguma ga Yoá rü Dabíxü̃tawa naxũ rü ñanagürü: —Pa Ãẽx̱gacüx, wüxi 
i ãne nüxü̃ quingexẽxẽ i ngẽma curü churaragü i cuxü̃ ípoxü̃güxü̃ nax tama 
peyuexü̃cax̱ i cumax rü cunegü, rü cuxacügü, rü cuxmax̱gü, rü curü ngexü̃gü. 
6Rü ñu̱xma rü cunango̱xẽxẽ nax cuxcax̱ rü taxuwama timexü̃ i toma nax 
cutüü̃wa taxügüxü̃ i ãẽx̱gacügü rü churaragü, erü nüxü̃ cungechaü̃ i ngẽma 
cuxchi aiexü̃, rü naxchi cuxai i ngẽma cuxü̃ ngechaü̃güxü̃. Ñu̱xma nüxü̃ 
chicuax̱ãchi, Pa Ãẽx̱gacüx, rü cuxcax̱ narümemae chi nixĩ nax Acharóü̃ 
maxü̃xü̃, rü nüetama chi nixĩ ga nax tayuexü̃ i tomax. 
7¡Rü ínaxũxũ rü nataãẽgüxẽxẽ i ngẽma curü churaragü! Erü Tupanaégagu 
cumaxã nüxü̃ chixu rü ngẽxguma taxũtáma ngẽmaãcü cunaxüxgux, rü bai i 
wüxi i curü churaragü tá nuxã cuxü̃tagu narüxãũ̱̱x i ñoma chütaxü̃gu. Ngẽma 
rü tá guxü̃ma ga chixexü̃ ga yema curü ngextü̱xügu cuxü̃ ngupetüxü̃arü 
yexera tá nixĩ i cuxcax̱ ínguxü̃ i ñu̱xma ==ñanagürü ga Yoá. 
8Rü yexguma ga nüma ga ãẽx̱gacü rü inachi, rü ĩanearü ĩãx̱wa narüto. Rü 
yexguma duü̃xü̃gü nüxü̃ cuax̱gügu ga gumá ãẽx̱gacü rü ĩanearü ĩãx̱wa nax 
yanatoxü̃, rü guxü̃ma ga duü̃xü̃gü rü naxü̃tawa naxĩ. Rü yema Iraéanecüãx̱gü 
ga Acharóü̃we rüxĩxü̃ rü nibuxmü rü nachiü̃wa naxĩ. 

Dabí rü Yerucharéü̃ca̱x nataegu 

9Rü guxü̃ma ga yema Iraécüãx̱gütücumü ga Acharóü̃we rüxĩxü̃ rü nügümaxã 
nidexagü rü ñanagürügü: —Yimá ãẽx̱gacü ya Dabí rü tórü uanügü i 

Firitéugümex̱ẽwa tüxü̃ ínanguxü̃xẽxẽ. Natürü Acharóü̃gagu nixĩ ga yañaxü̃ 
ga tachixü̃anewa. 
10Natürü nüma i Acharóü̃ ga yixema tórü ãẽx̱gacüxü̃ nüxü̃ ixunetacü rü marü 
daigu nayu. ¿Rü taux ẽx̱na inamexü̃ nax naxcax̱ ingemaxü̃ ya ãẽx̱gacü ya 
Dabí nax nümatama wena tamaxã inacuáxü̃cax̱? ==ñanagürügü. 
11-12Rü yexguma ãẽx̱gacü ga Dabí nüxü̃ cuax̱gu nax yemagu naxĩnüexü̃ ga 
Acharóü̃arü duü̃xü̃gü ixĩgüchiréxü̃, rü yemacax̱ chacherdótegü ga 
Chadóxü̃tawa rü Abiatáxü̃tawa namuga rü ñanagürü: —Namaxã nüxü̃ 
peyarüxu i ngẽma Yudátücumüarü ãẽx̱gacügü rü ñapegü nüxü̃: “¿Rü tü̱xcüü̃ 
tama pexíra chau̱̱xcax̱ pengemaxü̃ nax wenaxarü chopatawa 
changexmaxü̃cax̱? Erü pemax i Yudátanüxü̃ rü chauenexẽgü pixĩgü rü 
chauxchinax̱ãgü pixĩgü rü chomachi pixĩgü. ¿Rü tü̱xcüü̃ i pewa iyacuáxü̃ nax 
choxü̃ petaeguxẽẽgüxü̃?” ==ñanagürü ga Dabí. 
13Rü yexgumarüxü̃ ta yema chacherdótegücax̱ yéma namuga nax 
Amachámaxã nüxü̃ yaxugüexü̃cax̱ ga ore ga ñaxü̃: —Cuma rü 
chautanüxü̃xüchi quixĩ, rü Tupanaégagu cumaxã nüxü̃ chixu rü Yoáchicüxü 
tá chorü churaragümaxã icucuax̱. Rü Tupana poraãcü choxü̃ poxcu ega tama 
chayanguxẽẽgu i ngẽma ore i nüxü̃ chixuxü̃ ==ñaxü̃. 
14Rü nüma ga Dabí rü yemaacü nanangüxmüexẽxẽ ga yema Yudáanecüãx̱gü. 
Rü guxü̃ma ga nümagü rü Dabícax̱ yéma namugagü nax guxü̃ma ga norü 
duü̃xü̃gümaxã nataeguxü̃cax̱. 
15Rü nüma ga ãẽx̱gacü rü inanaxügü nax Yerucharéü̃cax̱ nataeguxü̃, rü natü 
ga Yudáü̃wa nangu. Rü nüma ga Yudáanecüãx̱gü rü Guirigáwa naxĩ nax yéma 
Dabíxü̃ nayauxgüxü̃cax̱ rü nüxü̃ nangü̃xẽẽgüxü̃cax̱ nax yaxüexü̃cax̱ ga natü 
ga Yudáü̃. 
16Rü Chimí ga Guerá nane ga Bẽyamíü̃tanüxü̃ ga Bauríü̃cüãx̱ rü nañu̱xãẽ nax 
ínaxĩxü̃ namaxã ga yema Yudátanüxü̃ nax ãẽx̱gacü ga Dabíxü̃ 
nayauxgüxü̃cax̱. 

17Rü 1,000 ga yatügü ga Bẽyamíü̃tanüxü̃ nanaxümücügü. Rü natanüwa 
nayexma ta ga Chibá ga Chaúarü duü̃xü̃, namaxã ga 15 ga nanegü rü 20 ga 
norü puracütanüxü̃. Rü nüxíra Yudáü̃wa nangu naxü̃pa ga ãẽx̱gacü ga Dabí 
yéma nguxü̃. 
18Rü guxü̃ma ga yema duü̃xü̃gü rü nichoü̃ ga yema natü ga Yudáü̃ nax 
ãẽx̱gacütanüxü̃xü̃ nangü̃xẽẽgüxü̃cax̱ nax yamuãxü̃cax̱ ga Yudáü̃arü tocutüwa 
rü yemaacü ãẽx̱gacüxü̃ nataãẽxẽẽgüxü̃cax̱. Rü yexguma marü yachoü̃chaü̃gu 
ga nüma ga ãẽx̱gacü, rü nüma ga Chimí rü ãẽx̱gacüpex̱egu nacaxã̃́pü̱xü. 
19Rü ñanagürü: —Pa Ãẽx̱gacüx, ¡choxü̃ nangechaü̃ rü choxü̃̃́ nüxü̃ rüngüma 
ga yema chixexü̃ ga cupex̱ewa chaxüxü̃ ga yexguma Yerucharéü̃wa 
ícuxũxũxgu! ¡Rü taxṹ i chauxchi cuxaixü̃! 
20Choma nüxü̃ chacuax̱ rü poraãcüma nachixe ga yema chaxüxü̃. Rü 
ngẽmacax̱ i choma rü guxü̃ma i Yúchetanüxü̃tanüwa chaxíra ichaxũãchi nax 
cuxü̃ íchayadauxü̃cax̱, Pa Ãẽx̱gacüx ==ñanagürü. 
21Rü yexguma ga Abichái ga Cheruiá nane, rü Dabíxü̃ ñanagürü: —¿Name 
nax nayuxü̃ i Chimí, erü chixexü̃ nixugü cumaxã, Pa Ãẽx̱gacüx, nax Tupana 
cuxü̃ unetaxü̃ nax ãẽx̱gacü quixĩxü̃? ==ñanagürü. 
22Natürü nüma ga Dabí rü nanangãxü̃ rü ñanagürü —Ñaa rü tama perü 
guxcha nixĩ, Pa Cheruiá Nanegüx. ¿Rü tü̱xcüü̃ ñoma chorü uanügürüxü̃ pegü 
pixĩxẽxẽgü? Choma rü meama nüxü̃ chacuax̱ nax woetama Iraéanecüãx̱güarü 
ãẽx̱gacü nax chixĩxü̃. Rü ngẽmacax̱ i ñaa ngunexü̃gu rü taxúetama tayu 
==ñanagürü. 
23Yemawena rü Chimíxü̃ ñanagürü: —Aixcüma cumaxã nüxü̃ chixu rü 
taxũtáma cuyu ==ñanagürü. 
24-25Rü yexgumarüxü̃ ta inaxũãchi ga Mepi-bóchex ga Chaú nataxa nax 
Dabíxü̃ íyadauxü̃cax̱. Rü nüma ga Mepi-bóchex rü yexguma Dabí 
Yerucharéü̃wa ixũxgucürüwa rü ñu̱xmata mea wenaxarü nataegu rü taguma 
nügü nayau̱̱xcutü rü taguma nügü nayau̱̱xchiru rü taguma nügü nidüchinagu. 
Natürü yexguma Yerucharéü̃wa nanguxgu nax Dabíxü̃ namoxẽxü̃cax̱ rü 

nüma ga Dabí rü nüxna naca rü ñanagürü: —¿Tü̱xcüü̃ tama chowe curüxũ 
ga yexguma íchaxũxü̃gu, Pa Mepi-bóchex? ==ñanagürü. 
26Rü nüma ga Mepi-bóchex rü nanangãxü̃ rü ñanagürü: —Pa Ãẽx̱gacüx, 
ngẽma nax choma rü taxuacü chixũxü̃, rü ngẽmacax̱ chanamu ga chorü duü̃ 
nax wüxi i búru choxü̃̃́ namexẽẽxü̃cax̱ rü yemagu chixüexü̃cax̱ nax cuwe 
charüxũxü̃cax̱, Pa Ãẽx̱gacüx. Natürü nüma rü choxü̃ nawomüxẽxẽ rü tama 
nanaxü ga yema chanamuxü̃. 
27Rü cuxü̃tawa naxũ nax chauchiga doraxü̃ cumaxã yaxuxü̃cax̱. Natürü 
cumax, Pa Ãẽx̱gacüx, rü ñoma wüxi i Tupanaarü orearü ngeruü̃rüxü̃ i 
dauxü̃cüãx̱rüxü̃ quixĩ. Rü ngẽmacax̱ ẽcü ¡naxü i ngẽma cuxcax̱ rümemaexü̃! 
28Rü woo i guxü̃ma i chaunatütanüxü̃ rü name chi nax cunadai̱x̱ü̃, Pa 
Ãẽx̱gacüx, natürü i cuma rü curü mechawa choxü̃ cuchibüxẽxẽ. ¿Rü 
ngẽmacax̱ tax̱acürü to i ngü̃xẽxẽxü̃cax̱ chi i cuxna chacaxü̃, Pa Ãẽx̱gacüx? 
==ñanagürü. 
29Rü yexguma nüma ga ãẽx̱gacü rü nanangãxü̃ rü ñanagürü: —Marü 
nataxuma i tax̱acü i to i nachiga idexagüxü̃. Rü marü chanaxuegu nax cuma 
rü Chibá rü pegümaxã peyayauxyexü̃ i ngẽma naanegü i Chaúarüchirex̱ 
ixĩgüxü̃ ==ñanagürü. 
30Natürü ga Mepi-bóchex rü nanangãxü̃ rü ñanagürü: —¡Ẽcü Chibána naxã i 
guxü̃ma! Erü choma rü namaxã chataãxẽ nax taxuxü̃ma cuxü̃ üpetüxü̃ãcüma 
cupatacax̱ cutaeguxü̃, Pa Ãẽx̱gacüx ==ñanagürü. 
31-32Rü Bachilái ga Garaáxanecüãx̱ rü wüxi ga yatü ga muarü diẽruã̃́cü nixĩ. 
Rü yexguma Maanaíü̃wa nayexmagu ga Dabí namaxã ga norü churaragü, rü 
nüma ga Bachilái rü Dabíxü̃ narüngü̃xẽxẽ õnamaxã. Rü yexguma natü ga 
Yudáü̃wa yaxüechaü̃gu ga ãẽx̱gacü ga Dabí, rü nüma ga Bachilái rü 
Rogueríü̃wa ne naxũ nax ãẽx̱gacüxü̃ naxümücüxü̃cax̱ ga yexguma yaxüegu 
ga Yudáü̃wa rü yemawena napatacax̱ nataeguxü̃cax̱. Yerü nüma ga Bachilái 
rü marü yaxguãx̱ nixĩ rü 80 ga taunecü nüxü̃̃́ nayexma. 

33Rü yexguma nüma ga ãẽx̱gacü rü Bachiláixü̃ ñanagürü: —¡Chowe rüxũ i 
Yerucharéü̃wa! Rü choma tá cuxna chadau rü taxuxü̃táma cuxü̃̃́ nataxu 
==ñanagürü. 
34Natürü nüma ga Bachilái rü Dabíxü̃ nangãxü̃ rü ñanagürü: —Marü tama 
mucü ya taunecü choxü̃̃́ ínayaxü nax chayuxü̃cax̱. Rü ngẽmacax̱, Pa 
Ãẽx̱gacüx, taxuacüma cuwe charüxũ i Yerucharéü̃wa. 
35Erü ñu̱xma rü marü choxü̃̃́ nangẽxma i 80 ya taunecü rü marü tama nüxü̃ 
chacuax̱ nax nañuxãcaxü̃ i õna ega chachibügu rü chaxaxegu. Rü marü tama 
mea nüxü̃ chaxĩnü i naga i ngẽma wiyaetanüxü̃ i yatüxü̃ rü ngexü̃gü. Rü 
ngẽmacax̱ tama chanaxwax̱e nax wüxi i curü guxcharuxü̃ chixĩxü̃. 
36Pa Ãẽx̱gacüx, ngẽma nax cuxü̃ chaxümücüxü̃cax̱icatama nixĩ i nua chaxũxü̃ 
nax quixüexü̃ i natü i Yudáü̃wa. Rü tama chanaxwax̱e nax choxü̃̃́ 
cunatáeguxẽẽxü̃ i ngẽma ngü̃xẽxẽ i cuxcax̱ chaxüxü̃. 
37Pa Ãẽx̱gacüx, ngẽma chanaxwax̱exü̃ nixĩ nax chorü ĩanecax̱ choxü̃ 
cumueguxü̃ nax ngẽxma chayuxü̃cax̱ rü chorü papa rü chorü mama ítáxü̃gu 
chatáxü̃cax̱. Natürü nua nangẽxma i chaune i Quimáü̃ nax cuwe naxũxü̃cax̱ 
rü curü duü̃xü̃ yaxĩxü̃cax̱. Rü name nixĩ i nüxna cunaxã i tax̱acü i cuma nüxna 
cuxãxchaü̃xü̃ ==ñanagürü ga Bachilái. 
38Rü nüma ga ãẽx̱gacü nanangãxü̃ rü ñanagürü: —¡Ẽcü chowe naxũ i 
Quimáü̃! Rü guxü̃ma i ngẽma cuma nagu curüxĩnüxü̃ rü tá chayanguxẽxẽ. Rü 
tá nüxna chanaxã i guxü̃ma i ngẽma naxcax̱ ícucax̱axü̃ ==ñanagürü. 
39Rü guxü̃ma ga yema duü̃xü̃gü rü nichoü̃ ga natü ga Yudáü̃wa. Rü yexguma 
marü yangúegu ga ãẽx̱gacü ga Dabí, rü Bachiláixü̃ nachúxu rü mexü̃ namaxã 
naxuegu. Rü ñu̱xũchi nüma ga Bachilái rü napatacax̱ nataegu. 
40Rü nüma ga ãẽx̱gacü rü Guirigáwa naxũ. Rü ínayaxümücügü ga Quimáü̃ rü 
guxü̃ma ga yema Yudáwa ügüxü̃ ga churaragü rü ngãxü̃tücumü ta ga yema 
churaragü ga yema togü ga Iraétanüxü̃wa ügüxü̃. 
41Natürü yema Iraéanecüãx̱gü rü ãẽx̱gacüxü̃ ínayadaugü rü ñanagürügü 
nüxü̃: —¿Tü̱xcüü̃ nüxchiama cuxü̃ ínayadaugü i toenexẽgü i Yudáanecüãx̱gü 



997 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

rü nüxchiama cuxü̃ naxümücügü i ngẽxguma natü i Yudáü̃wa cuma rü 
cupatacüãx̱ rü curü churaragümaxã quixüegu? ==ñanagürügü. 
42Rü nüma ga Yudáanecüãx̱gü rü nanangãxü̃gü rü ñanagürügü: —Ngẽmaãcü 
tanaxü erü nüma ya ãẽx̱gacü rü totanüxü̃ nixĩ. ¿Rü tü̱xcüü̃ penue? Rü tama 
nixĩ nax õna toxna naxãxü̃cax̱ rüex̱na ãmaregü toxna naxãxü̃cax̱ yixĩxü̃ i nüxü̃ 
tarüngü̃xẽẽxü̃ ==ñanagürügü. 
43Rü yexguma nüma ga Iraéanecüãx̱gü rü nanangãxü̃gü rü ñanagürügü: —
Natürü i toma rü perü yexera 10 ex̱pü̱xcüna toxü̃̃́ nangẽxma i tauxcha nax 
ãẽx̱gacüna tangaicamagüxü̃ erü pexü̃ tarümumae. ¿Rü ngẽmacax̱ tü̱xcüü̃ toxü̃ 
pexoe? ¿Rü tama ẽx̱na toxíra yixĩxü̃ ga nagu tarüxĩnüexü̃ nax tanataeguxẽẽxü̃ 
ya ãẽx̱gacü? ==ñanagürügü. Natürü nüma ga yema Yudáanecüãx̱gü rü 
yexeraãcü Iraéanecüãx̱gümaxã niporagatanücüxü. 

2 Chamué 20 

Chebá rü Dabímaxã nanu 

1Rü yéma nayexma ga wüxi ga Bẽyamíü̃tanüxü̃ ga chixexü̃gu rüxĩnüxü̃ ga 
Chebágu ãégaxü̃. Rü nüma ga Chebá ga Biquirí nane ixĩxü̃ rü duü̃xü̃güxü̃ 
namu nax Dabímaxã nanuexü̃cax̱. Rü ñanagürü: —Yixema rü taxuxü̃ma 
tüxna naxǘ i naxü̃tawa i Dabí i Ichaxí nane. Rü ngẽmacax̱ ngĩxã rü nüxna 
tixĩgachi, Pa Iraéanecüãx̱güx, rü guxãma i pema rü noxtacüma pepatacax̱ 
pewoegu ==ñanagürü. 
2Rü yemacax̱ guxü̃ma ga yatügü ga Iraéanecüãx̱gü rü Dabína nixĩgachi rü 
Chebá ga Biquirí naneweama narüxĩ. Natürü guxü̃ma ga yema 
Yudáanecüãx̱gü ga natü ga Yudáü̃wa ãẽx̱gacümaxã ne ĩxü̃ rü naweama 
narüxĩ rü ñu̱xmata Yerucharéü̃wa nangugü. 
3Rü yexguma Dabí napatawa nguxgu ga Yerucharéü̃wa, rü ngĩcax̱ nangema 
ga yema 10 ga norü ngegü ga napatana ngĩxü̃ nadauxẽẽgücü ga yexguma 
nüxna yañaxgu. Rü wüxi ga ĩpatagu ngĩxü̃ namugü rü yéma rü ngĩxna 
nadaugü. Rü yemaacü yéma ngĩxna nadaugü, natürü taguma wena ngĩmaxã 

inape. Rü guxü̃guma irüwãxtaü̃gü, rü yéma iyexmagü ñoma nayutegüxü̃rüxü̃ 
ñu̱xmata nayue. 
4Rü yemawena rü nüma ga ãẽx̱gacü rü norü churaragüeru ga Amacháxü̃ 
ñanagürü: —¡Naxcax̱ naca i guxü̃ma i yatügü i Yudáanecüãx̱gü, rü norü 
tomaepü̱x i ngunexü̃gu tá namaxã nua cuxũxü̃! ==ñanagürü. 
5Rü nüma ga Amachá rü inaxũãchi nax nanutaquex̱eãxü̃cax̱ ga churaragü, 
natürü tama paxa yéma nangu nagu ga yema ngunexü̃ ga nagu naxunetaxü̃. 
6Rü yexguma ga Dabí rü Abicháixü̃ ñanagürü: —Chebá rü taxü̃ i chixexü̃ tá 
tamaxã naxü Acharóü̃arü yexera. ¡Rü ngẽmacax̱ namaxã inacuax̱ i chorü 
churaragü rü nawe nangẽ naxü̃pa nax ĩanegü ya ípoxegunexü̃ iyangauxü̃ rü 
ngẽmaãcü marü taxucürüwa tayayaxu! ==ñanagürü. 
7Rü Yoáxarü churaragü, rü yema churaragü ga ãẽx̱gacüarü dauruü̃gü ga 
Queretéugü rü Peretéugü, rü yema churaragü ga rüporamaegüxü̃, rü 
Abicháimaxã Yerucharéü̃wa inaxĩãchi nax Chebáwe nangẽgüxü̃. 
8Rü yexguma Abichái rü Yoá norü churaragümaxã nuta ga tacü ga Gabaóü̃wa 
yexmacüarü ngaixcamawa nangugügu rü nüma ga Amachá rü yéma naxcax̱ 
inayago. Rü nüma ga Yoá rü daixchiruxü̃gu nicu̱x, rü norü goyexü̃wa narütu 
ga wüxi ga tara ga nachiü̃wa yexmaxü̃ rü yexguma ñaxtüwaama nacuxuchigu 
rü nüechama ínatuxuchi. 
9Rü nüma ga Yoá rü norü tügünechacüümaxã Amacháchinágugu ningĩ ñoma 
Amacháxü̃ nachúxchaxü̃xü̃rüxü̃, rü yemaacü nüxna naca: —¿Mea cuxü̃ 
nangupetüxü̃ Pa Chauenexẽx? ==ñanagürü. 
10Natürü Amachá rü tama nüxü̃ nadau ga Yoáarü tara ga naxmex̱wa 
yexmaxü̃, rü yemacax̱ tama ínaxuãẽ. Rü Yoá rü ngürüãchimare Amacháxü̃ 
nacanapütüwe norü taramaxã rü guxü̃ma i naü̃nütachapax̱a rü 
waixü̃müanegu ínayixü̃. Rü Yoá rü taxucax̱ma wena Amacháxü̃ nacana, yerü 
wüxixü̃cüxü nayu. Rü yemawena ga Yoá rü naenexẽ ga Abicháimaxã Chebá 
ga Biquirí nanewe nangẽgü. 

11Rü yexguma ga wüxi ga Yoáxarü churara rü Amacháxü̃nexü̃tagu nayachi 
rü ñanagürü: —¡Yíxema texé ya Yoáwa rü Dabíwa üxe, rü Yoáwe tarüxũ! 
==ñanagürü. 
12Natürü ga Amachá rü namaarü ngãxü̃watama nayexma, rü nagüétüwa 
yéma nidixegucüxü. Rü yexguma yema churara nüxü̃ dau̱̱xgu nax guxü̃ma ga 
duü̃xü̃gü yéma yachaxãchigüxü̃, rü yemacax̱ namacüwagu Amacháxü̃ 
inaxücuchi rü wüxi ga düxruü̃maxã yexma nayadüxü. Yerü nüxü̃ nicuax̱ãchi 
nax guxü̃ma ga yéma chopetüxü̃ rü Amachá íxüxü̃gu nayachiãchitanü. 
13Rü yexguma namawa ínaxügachiãx̱guwena rü nachopetü ga guxü̃ma ga 
yema churaragü ga Yoáwe rüxĩxü̃ nax Chebá ga Biquirí nanewe 
nangegüxü̃cax̱. 
14Rü nüma ga Chebá rü guxü̃ma ga Iraéanecüãx̱gütanüwa naxũ rü ñu̱xmata 
ĩane ga Abé-béx-maacáwa nangu. Rü guxü̃ma ga Biquirítanüxü̃ rü nawa 
naxügü, rü nawe guma ĩanegu nachocu. 
15Rü yexguma ĩane ga Abé-béx-maacáwa nangugügu ga Yoáarü churaragü rü 
ĩanearü poxeguxü̃tapü̱xarü düxétüwa nanaxügü ga waixü̃müarü günagüxü̃ 
nax yemawa nagu nachocuxü̃cax̱ ga guma ĩane. Rü ñu̱xũchi guxü̃ma ga 
Yoáarü churaragü rü wüxigu inanaxügüe nax ĩanearü poxeguxü̃gu 
napogüexü̃ rü yemaacü nax yawáxü̃cax̱ ga naxtapü̱x. 
16Rü ngürüãchi wüxi ga ngecü ga ngĩãẽxü̃ cuax̱cü rü ĩanearü poxeguxü̃arü 
dauxnawa icagü rü ngĩgürügü: —¡Choxü̃ iperüxĩnüe! ¡Name nixĩ i choxü̃ 
iperüxĩnüe! ¡Rü Yoámaxã nüxü̃ pixu rü chauxü̃tawa naxũ, erü namaxã 
chidexachaü̃! ==ngĩgürügü. 
17Rü yexguma Yoá marü ngĩrü ngaicamawa nanguxgu rü ngĩma rü nüxna ica: 
—¿Cuma nixĩ i Yoá? ==ngĩgürügü. Rü nüma rü ngĩxü̃ nangãxü̃ rü: —Ngü̃, 
choma chixĩ i Yoá ==ñanagürü. Rü ngĩma rü ngĩgürügü: —Choma i curü 
ngü̃xẽẽruxü̃ nax chixĩxü̃ nax cumaxã chidexaxü̃, ¡rü choxü̃ irüxĩnü i ngẽma 
tá cumaxã nüxü̃ chixuxü̃! ==ngĩgürügü. Rü nüma ga Yoá rü ngĩxü̃ nangãxü̃ 
rü: —Marü tá cuxü̃̃́ icharüxĩnü ==ñanagürü. 

18Rü yexguma inaxügü nax yadexaxü̃ rü ngĩgürügü: —Nũxcüma ga duü̃xü̃gü 
rü ñanagürügü: “Texé guxchaxü̃ mexẽẽchaü̃gu, rü ẽcü Abéarü ĩanewa 
ucu̱xẽcax̱ ítayacax̱”, ñanagürü i ngẽma ore. Rü yemaacü nanamexẽẽgü ga 
guxchaxü̃gü ga duü̃xü̃gü. 
19Rü daa torü ĩane rü Iraéanearü ĩanegütanüwa rü wüxi ya ĩane ya tama 
daigu rüxĩnüne nixĩ, rü mexü̃gu rüxĩnüne nixĩ. Rü wüxi ya ĩane ya poraãcü 
tachigane nixĩ. Natürü cuma rü nagu curüxĩnü nax cunadai̱x̱ü̃ i norü 
duü̃xü̃gü. ¿Tü̱xcüü̃ icuyanaxoxẽẽchaü̃ ya daa Cori ya Tupanaarü ĩane? 
==ngĩgürügü. 
20Rü nüma ga Yoá rü ngĩxü̃ nangãxü̃ rü: —Tama ngẽmagu charüxĩnü. Tama 
chorü ĩnü nixĩ nax chanachixexẽẽxü̃ ya daa ĩane rü nachicarica 
íchayaxüxẽẽxü̃. 
21Tama nixĩ i ngẽmawa nixĩ i nua chaxũxü̃, natürü wüxi i yatü i Efraíü̃arü 
max̱pǘnecüãx̱ i Chebágu ãégaxü̃, rü ãẽx̱gacü ga Dabícax̱ nügü nanutaquex̱e 
nax yamax̱güãxü̃cax̱. Rü chanaxwax̱e nax nüxicatama choxna penamuxü̃, rü 
ngẽxguma i choma rü tá nüxna chixũgachi ya daa ĩane ==ñanagürü. Rü 
ngĩma ga yema ngecü rü Yoáxü̃ ingãxü̃: —Rü marü ĩanearü 
poxeguxü̃tápü̱xétüwa tá cuxcax̱ tanatáe i naeru ==ngĩgürügü. 
22Rü yexgumatama ga yema ngecü rü guxü̃ma ga guma ĩanearü duü̃xü̃güxü̃ 
iyaxucu̱xẽ. Rü ngĩga naxĩnüe ga yema namaxã nüxü̃ yaxuxü̃, rü yemacax̱ 
Chebáxü̃ nidaerugü rü Yoácax̱ nanatáegü ga naeru. Rü yexgumatama ga Yoá 
rü nanamu nax cornétagu yacuexü̃ nax guma ĩanena yaxĩgachitanüxü̃cax̱ ga 
norü churaragü. Rü wüxichigü napatacax̱ nataegu. Rü yemawena ga nüma 
ga Yoá rü Yerucharéü̃wa naxũ nax ãẽx̱gacümaxã yanadexaxü̃cax̱. 

Dabíarü churaragüeru 
(2 S. 8.15-18; 1 Cr. 18.14-17) 

23Rü nüma ga Yoá nixĩ ga guxü̃ma ga Iraéanearü churaragümaxã inacuáxü̃, 
natürü nüma ga Benaía ga Yoiadá nane rü ãẽx̱gacüarü dauruü̃gü ga 
Queretéugümaxã rü Peretéugümaxã inacuax̱. 

24Rü Aduráü̃ nixĩ ga ĩanearü puracümaxã icuáxü̃, rü Yochapáx ga Ailúx nane 
nixĩ ga ãẽx̱gacüarü poperaarü ümatüruxü̃ ixĩxü̃. 
25Rü Chebá nixĩ ga tax̱acü ga ngupetüxü̃arü ümatüruxü̃. Rü Chadóx rü Abiatá 
nixĩ ga chacherdótegü. 
26Rü Irá ga Yaíarü ĩanecüãx̱ rü Dabíarü chacherdóte ta nixĩ. 

2 Chamué 21 

Naxütanügü ga Gabaóü̃cüã̱xgü 

1Yexguma Dabí ãẽx̱gacü ixĩxgu rü 3 ga taunecü taiya nangu̱x. Rü nüma ga 
Dabí rü Cori ya Tupanamaxã nidexa. Rü nüma ga Cori ya Tupana rü Dabíxü̃ 
nangãxü̃ rü ñanagürü nüxü̃: —Ngẽma nax taiya ngúxü̃ rü nüma ga Chaú rü 
natanüxü̃ máetagüxü̃gagu nixĩ, yerü nanadai ga muxü̃ma ga Gabaóü̃cüãx̱gü 
==ñanagürü nüxü̃. 
2Dabí rü Gabaóü̃cüãx̱gücax̱ nangema rü ñu̱xũchi namaxã nidexa. (Yema 
Gabaóü̃cüãx̱gü rü tama Iraétanüxü̃ nixĩgü. Rü wüxi ga natücumü ga 
Amoréugüna íyaxügüxü̃ nixĩgü. Rü yema Gabaóü̃cüãx̱gümaxã nixĩ ga 
Iraétanüxü̃ ga nügümaxã inaxügagüxü̃ nax nügüga tá naxĩnüexü̃. Rü 
yemagüxü̃ nixĩ ga Chaú ga nadaixichichaü̃xü̃ yerü tama nanaxwax̱e nax 
totücumü ga duü̃xü̃gü natanüwa yexmaxü̃ ga Iraéanecüãx̱gü rü 
Yudáanecüãx̱gü.) 
3Dabí rü yema Gabaóü̃cüãx̱güna naca rü ñanagürü: —¿Tax̱acü penaxwax̱e 
nax pexcax̱ chanaxüxü̃? ¿Ñuxãcü tá chanamexẽxẽxü̃ ga yema chixexü̃ ga 
Chaú pemaxã üxü̃ nax ngẽmaãcü i pema rü mexü̃ tomaxã pexueguxü̃cax̱ i 
toma i Cori ya Tupanaarü duü̃xü̃gü? ==ñanagürü. 
4Rü nümagü ga Gabaóü̃cüãx̱gü rü nanangãxü̃gü rü ñanagürügü: —Tama nixĩ 
i diẽru tanaxwax̱exü̃ naxcax̱ ga yema Chaú rü natanüxü̃ tomaxã üxü̃, rü tama 
tanaxwax̱e nax texé yuxü̃ i Iraétanüxü̃tanüwa ==ñanagürügü. Rü Dabí rü 
nanangãxü̃ rü ñanagürü nüxü̃: —¡Chomaxã nüxü̃ pixu ega tax̱acü 
penaxwax̱egu nax pexcax̱ chanaxüxü̃cax̱! ==ñanagürü. 

5-6Rü nümagü nanangãxü̃gü rü ñanagürügü: —Nagagu ga yema yatü ga toxü̃ 
iyarüxoxẽẽchaü̃xü̃ rü nagu rüxĩnüxü̃ nax itayarüxoxü̃cax̱ i Iraéarü naanewa, 
rü tanaxwax̱e i toxna cunamugü i 7 i natanüxü̃ i Chaú ga Cori ya Tupana 
nüxü̃ unetacü. Rü toma rü ĩane ya Guibeágu tá Cori ya Tupanapex̱egu 
tanawẽxgünaxã ==ñanagürügü. Rü nüma ga ãẽx̱gacü rü naga naxĩnü nax 
nüxna namugüãxü̃ ga yema Chaútanüxü̃. 
7Natürü nüma ga ãẽx̱gacü ga Dabí rü tama inanamu ga Mepi-bóchex ga 
Yonatáü̃ nane ga Chaútaxa ixĩcü. Yerü ga Dabí rü ü̃paacü marü 
Tupanapex̱ewa Yonatáü̃maxã nügümaxã inaxügagü nax Mepi-bóchexna 
nadauxü̃. 
8Natürü yema inamugüxü̃ nixĩ ga yema taxre ga Richapá ngĩnegü ga 
Chaúmaxã ngĩxü̃̃́ yexmaxü̃. Rü wüxi rü Armoní nixĩ ga naéga rü to rü Mepi-
bóchex nixĩ ga naéga. Rü ngĩma ga Richapá rü Aiáxacü iyixĩ. Rü yema to ga 
nüxna namugüxü̃ nixĩ ga 5 ga Chaútaagü ga naxacü ga Merá ngĩnegü. Rü 
ngĩma ga Merá rü Adrié naxmax̱ iyixĩ. Rü nüma ga Adrié rü Bachilái ga 
Meorácüãx̱ nane nixĩ. 
9Rü yemagü nixĩ ga Gabaóü̃cüãx̱güna namugüxü̃. Rü nümax ga 
Gabaóü̃cüãx̱gü rü wüxi ga max̱pǘnegu nayanawex̱günaxãgü napex̱egu ga 
Cori ya Tupana. Rü yemaacü wüxigu nanadai ga yema 7 yexguma 
chebádaarü buxgü ixügügu. 
10Rü ngĩma ga Richapá ga Aiáxacü rü naxchiru ga témüxü̃gu iyacu̱x, rü 
yemaacü nanaxü yerü ngechaü̃ ngĩxü̃̃́ ngúxü̃. Rü wüxi ya nutagu inangücuchi. 
Rü yéma iyexma, noritama chebádaarü buxgü ixügügu ñu̱xmata nawa nangu 
ga nax wena napuxü̃. Rü yéma nüxna idau ga yema naxü̃negü nax tama 
ngurucu nangṍxü̃cax̱ ga ngunecü, rü tama aigü nangṍxü̃cax̱ ga chütacü. 
11-12Yexguma Dabímaxã nüxü̃ yaxugügu ga yema Richapá ga Chaúarü nge 
üxü̃, rü nüma ga Dabí rü ĩane ga Yabé ga Garaáxanewa yexmaxü̃wa naxũ nax 
yéma Yabécüãx̱na nadeaxü̃cax̱ ga Chaúchinax̱ãgü rü nane ga 
Yonatáü̃chinax̱ãgü. Yerü nawena nax max̱pǘne ga Guibóagu Chaúxü̃ 

yamax̱güxü̃ ga Firitéugü, rü nümagü ga Yabécüãx̱ nixĩ ga Bex-cháü̃arü 
plazawa nadeaxü̃ ga Chaúxüne rü Yonatáü̃üne ga Firitéugü ínatugüxẽẽxü̃wa. 
13-14Rü yemawena ga Dabí rü duü̃xü̃güxü̃ namu nax nadeaxü̃cax̱ ga guma 
Chaúchinax̱ãgü rü nane ga Yonatáü̃chinax̱ãgü rü ñu̱xũchi naxchinax̱ãgü ga 
yema 7 ga nawẽxgünaaxü̃. Rü Bẽyamíü̃anewa yexmane ga ĩane ga Cheráwa 
nanana, rü yema nachica ga Chaúnatü ga Chíx nagu natáxü̃gu nanatax̱gü ga 
Chaúchinax̱ãgü rü nane ga Yonatáü̃chinax̱ãgü. Rü yemaacü ãẽx̱gacü ga Dabí 
nüxü̃ ixuxü̃ãcüma nanaxügü. Rü yemawena Tupana nanangãxü̃ ga yema 
duü̃xü̃güarü yumüxẽ ga nachixü̃anecax̱ nüxna naxcax̱ nacagüxü̃. 

Abichái rü ãũcümaxü̃wa Dabíxü̃ ínanguxuchixẽxẽ 

15Rü nüma ga Firitéugü rü wenaxarü Iraécüãx̱gümaxã nanaxunagügü nax 
nügü nadai̱x̱ü̃cax̱. Yexguma ga Dabí rü ñu̱xũchi norü churaragüerugü rü 
yéma naxĩ nax namaxã nügü nadai̱x̱ü̃cax̱. Rü nüma ga Dabí rü poraãcü nipa. 
16Rü yemacax̱ wüxi ga Firitéu ga máchanexü̃ ga Ibí-benoxgu ãégaxü̃ rü 
Dabíxü̃ nimáxchaü̃. Rü guma naxne ga wocae rü 3 quíruarü yexera naya. Rü 
nacüwawa irütu ga norü tara ga yexwacax̱ü̃cü. 
17Natürü nüma ga Abichái ga Cheruiá nane rü yéma naña rü Dabíxü̃ 
nayarüngü̃xẽxẽ, rü yema Firitéuxü̃ nimax̱. Rü ñu̱xũchi Dabíarü 
churaragüerugü rü Dabíxü̃ inaxunetagüxẽxẽ nax taguma wena daiwa nawe 
naxũxü̃cax̱ nax ngẽmaãcü tama nayuxü̃cax̱ ya Iraéanearü ãẽx̱gacü. 

Firitéugü ga imáchanexü̃maxã nügü nadai ga Iraéanecüã̱xgü 
(1 Cr. 20.4-8) 

18Yemawena rü Góxgu Firitéugümaxã nügü nadai ga Iraéanecüãx̱gü. Rü yema 
daigu ga Chibecái ga Uchátanüxü̃ rü nayamax̱ ga wüxi ga Firitéu ga Cháxgu 
ãégaxü̃. Rü nüma ga Cháx rü máchanexü̃tanüxü̃ nixĩ. 
19Rü yexguma wenaxarü Góxgu Firitéugümaxã nügü nadaixgu ga 
Iraéanecüãx̱, rü nüma ga Eranáü̃ ga Beréü̃cüãx̱ ga Yaíx nane rü nayamax̱ ga 
Goriáx ga Gáxcüãx̱. Rü nüma ga Goriáx rü nüxü̃̃́ nayexma ga wüxi ga naxne 
ga wocae ga tamenax̱ãxüchicü. 

20Rü Gáxwa rü nayexma ga to ga dai. Yéma rü nayexma ga wüxi ga yatü ga 
Firitéu ga máchanexü̃chixü̃ ga 6 tanümex̱ẽxü̃ ga wüxichigü ga naxmex̱wa rü 
wüxichigü ga nacutüwa. Rü nüma ga yema Firitéu rü nataxa nixĩ ga yema 
duü̃xü̃gü ga imáchanexü̃chixü̃. 
21Rü nüma ga yema Firitéu rü Iraéanecüãx̱güxü̃ naxãxũne. Natürü Yonatáü̃ 
ga Chimá nane rü nayamax̱. Rü nüma ga Chimá rü Dabíenexẽ nixĩ. 
22Rü yema ãgümücü ga imáchanexü̃ rü guma Gáxcüãx̱ ga Refátanüxü̃ nixĩgü. 
Natürü nüma ga Dabí rü norü churaragüerugümaxã nanadai ga yema 
ãgümücü ga imáchanexü̃. 

2 Chamué 22 

Dabí rü Tupanaxü̃ nicua̱xüxü̃ yerü nüxü̃ narüngü̃xẽxẽ 
(Sal. 18) 

1Rü yexguma Cori ya Tupana Dabíxü̃ rüngü̃xẽẽgu nax Chaúmex̱ẽwa rü 
guxü̃ma ga norü uanügümex̱ẽwa ínanguxuchixẽẽãxü̃, rü nüma ga Dabí rü 
ñaa wiyaemaxã Tupanaxü̃ nicuax̱üxü̃. 
2-3Rü ñanagürü: —Cumax, Pa Corix, rü chorü poxü̃ruxü̃ quixĩ, rü chorü 
cu̱xchicaxü̃ quixĩ, rü chorü nguxuchixẽẽruxü̃ quixĩ, rü chorü Tupana quixĩ, 
rü nuta ya chorü poxü̃ruxü̃ quixĩ, rü chorü tüpex̱eruxü̃ quixĩ, rü chorü 
maxẽẽruxü̃ quixĩ, rü max̱pǘnetapex̱ewa ngẽxmaxü̃ i chorü cu̱xchicaxü̃ i nagu 
changaxixü̃ quixĩ. Rü ngẽmaãcü chorü maxẽẽruxü̃ quixĩ. Rü cuma nixĩ i 
chorü uanügümex̱ẽwa choxü̃ ícunguxuchixẽẽxü̃ nax tama choxü̃ 
yamax̱güxü̃cax̱. 
4Rü cuxü̃̃́ nixĩ i namexü̃, Pa Corix, nax ticuax̱üü̃güxü̃. Rü ngẽxguma 
ãũcümaxü̃wa changexmagu rü aita cuxcax̱ chaxüxgu, rü cuma rü chorü 
uanügümex̱ẽwa choxü̃ ícupoxü̃. 
5Rü yema yu rü ñoma tacü ga yuaperüxü̃ choxü̃ niyaxu. Rü poraãcü chamuü̃ 
napex̱ewa ga yema ãũcümaxü̃ ga choxü̃ imáxchaü̃xü̃. 
6Rü yema yu rü choxü̃ niyaxu rü marü naxmex̱wa chayexma nax chayuxü̃cax̱. 

7Rü yexguma yema ngúxü̃wa chayexmagu rü tagaãcü nüxna chacagü ga Cori 
ya Tupana nax choxü̃ nangü̃xẽẽxü̃cax̱. Rü nüma rü napatawa 
ínangexmaxü̃wa choxü̃ naxĩnü. Rü yema aixta nax chaxüxü̃ rü 
naxmachix̱ẽwa changuga. 
8Rü yexguma rü naxĩãx̱ãchiane. Rü naxĩãx̱ãchitanü ga max̱pǘnegü yerü nüma 
ga Cori ya Tupana rü norü numaxã nanaxĩãx̱ãchixẽxẽ. 
9Rü naxmaraü̃wa ínaxũxũ ga caixemaxü̃, rü naãx̱wa ínaxũxũ ga üxüema ga 
nawa iyuxü̃, rü naãx̱wa ínachoxü̃ ga ã̃́xwe ga inaixcü. 
10Rü nüma ga Tupana rü nayangena ga daxũguxü̃ ga naane rü ñoma ga 
naanegu ínarüxĩ. Rü nacutütüxü̃wa nayexma ga taxüchixü̃ ga caixanexü̃ ga 
waemaxü̃. 
11Rü wüxi ga dauxü̃cüãx̱ ga ãxpex̱atüxü̃étügu naxaunagü rü yema namaxã 
nigoe. Rü nüxü̃ tadau nax buanecüemagu namaxã yañaxü̃. 
12Rü waanexü̃gu nayaxücu nagu ga yema caixanexü̃ ga pamüemaxü̃ ga 
dexááxü̃. Rü yema nixĩ ga nayexmaxü̃. 
13Rü yema norü yau̱̱xracüümaxã naxãẽmacüane rü inaixcü ga ã̃́xwe 
narüyixixü̃. 
14Rü yexguma ga nüma ga Cori ya Tupana ya Guxü̃étüwa Ngẽxmacü rü yema 
daxũwa yexmaxü̃ ga waanexü̃wa tüxü̃ nüxü̃ naxĩnüxẽxẽ ga naga ga ñoma 
duruanexü̃rüxü̃ ixĩxü̃. 
15Rü yéma inanacuxgü ga naxnegü rü nanayixẽxẽ ga ãẽmacügü. Rü 
yemachax̱wa ga yema chorü uanügü rü nibuxmü rü nügü nawoone. 
16Rü Cori ya Tupana rü naga ga ãũcümaxü̃gagu rü yema poraãcü cue 
ñaxü̃gagu rü nangótama ga már rü nango̱x ga yema ñoma i naanearü 
aixepewa ngẽxmaxü̃. 
17Rü daxũguxü̃ ga naanewa chau̱̱xcax̱ narüxuemex̱ẽ rü yema már ga 
mátamaxü̃wa choxü̃ nayangõxõchi. 

18Rü choxü̃ nanapu naxmex̱wa ga yema chorü uanügü ga poraexüchixü̃ ga 
chauxchi aiexü̃ rü choxü̃ poramaexü̃. 
19Rü chau̱̱xcax̱ ínayaxüãchi ga yexguma guxchaxü̃wa chayexmayane, natürü 
nüma ga Cori rü choxü̃ narüngü̃xẽxẽ. 
20Rü choxü̃ ínanguxuchixẽxẽ rü choxü̃ nanapu yerü choxü̃ nangechaü̃. 
21-22Rü nüma ga Cori rü choxü̃̃́ nanaxütanü yerü aixcüma mexü̃ chaxü rü 
nacümagu chixũ rü taguma nüxna chixũgachi ga chorü Tupana. 
23Rü chayanguxẽxẽ ga guxü̃ma ga norü mugü rü taguma nüxü̃ 
chayarüngüma. 
24Rü napex̱ewa rü taguma tax̱acürü chixexü̃ chaxü rü nüxna chixũgachi i 
ngẽma chixexü̃. 
25Rü nüma ga Cori ya Tupana rü choxü̃̃́ nanaxütanü naxcax̱ ga yema mexü̃ 
ga chaucüma ga napex̱ewa ichawéxü̃. 
26Rü cumax, Pa Corix, rü tümamaxã quixaixcüma ya yíxema cumaxã 
ixaixcümáxe. Rü tama tüxü̃ cuxo ya yíxema aixcüma cupex̱ewa mexü̃gu 
rüxĩnüxe. 
27Rü tümamaxã quixaixcüma ya yíxema ixaixcümáxe. Natürü ngẽma 
womüxẽẽwax̱exü̃ rü cuma nüxü̃ cucuax̱ama i ngẽma naxüxü̃. 
28Cuma rü tüxü̃ ícunguxü̃xẽxẽ ya yíxema tama tügü icuax̱üü̃güxe, natürü 
cuyanangeax̱güxẽxẽ i ngẽma nügü icuax̱üü̃güxü̃. 
29Cumax, Pa Corix, rü chorü maxü̃arü omü quixĩ. Rü cumax, Pa Chorü 
Tupanax, rü cunangóonexẽxẽ i ngextá chau̱̱xcax̱ ínaxẽanexü̃wa. 
30Rü curü ngü̃xẽẽmaxã rü tá naxcax̱ íchayagoõchi i chorü uanü. Rü norü 
ĩanegüarü poxeguxü̃étüwa tá chaxüpetü. 
31Rü ngẽma Tupana nagu rüxĩnüxü̃ rü aixcüma name. Rü ngẽma Coriarü 
uneta rü name nax yaxõxü̃. Rü nüma ya Tupana rü tüxna nadau ya guxãma 
ya yíxema nüxü̃̃́ yaxõgüxe. 

32¿Rü texé tixĩ ya Coriétüwa Tupana ixĩxẽ? ¿Rü nangemaxü̃ i tax̱acü i to i 
Tupanarüxü̃ nüxü̃̃́ tauxchaxü̃ nax tüxü̃ ínapoxü̃xü̃? 
33Rü nüma ya Tupana nixĩ i choxü̃ naporaxẽẽxü̃. Rü yimá nixĩ ya 
iyanawex̱ãchixẽẽcü i chaucüma. 
34Rü nüma ya Tupana nixĩ i choxna naxãxü̃ i pora nax ñoma cowürüxü̃ 
ichañaãchixü̃cax̱. Rü max̱pǘneanewa chomaxã inacuax̱ nax tama 
charünguxü̃cax̱. 
35Rü nüma nixĩ i choxü̃ nangu̱xẽẽxü̃ nax daixü̃ chacuáxü̃cax̱. Rü nüma nixĩ i 
pora choxna naxãxü̃ nax bróũchenaxcax̱ ya würa ichamaxü̃xü̃cax̱. 
36Rü cumax, Pa Cori Pa Tupanax, nixĩ i choxna cudauxü̃ rü choxü̃ ícupoxü̃xü̃. 
Rü ngẽma nax choxü̃ curüngü̃xẽẽxü̃gagu duü̃xü̃güpex̱ewa chatachiga. 
37Rü chau̱̱xcax̱ cunamexẽxẽ i chaumaü̃ nax ngẽmaãcü tama ichinguxü̃cax̱. 
38Rü nawe change ga chorü uanügü rü nüxü̃ ichayangau rü chanadai. Rü 
tama chataegu ñu̱xmata guxü̃ma chadai. 
39Rü chanadai ga guxü̃ma. Rü chayanaxoxẽxẽ. Rü chayapu̱xyegü rü 
taxuxü̃ma ínarüdagü. 
40Rü cumax, Pa Tupanax, rü choxü̃ cuporaxẽxẽ ga daiwa. Rü yema chomaxã 
nuexü̃ rü cho̱xmex̱gu cunayixẽxẽ. 
41Rü yemacax̱ chau̱̱xchax̱wa nibuxmü ga chorü uanügü. Rü yemaacü 
ichayanaxoxẽxẽ ga yema chauxchi aiexü̃. 
42Rü nümagü rü ngü̃xẽẽcax̱ aita naxüe, natürü taxúema nüxü̃ tarüngü̃xẽxẽ. 
Rü Tupanana nacagüe natürü nüma rü tama nanangãxü̃. 
43Rü chanadai ñu̱xmata ñoma waixü̃müchicutex̱erüxü̃ yaxĩgü. Rü nawa 
changa ñoma ãcharaxü̃ i namawa ngaxü̃rüxü̃. 
44Rü cuma nixĩ i naxmex̱wa choxü̃ ícunguxuchixẽẽxü̃ ga yema chautanüxü̃ 
ga choxü̃ imax̱güchaü̃xü̃. Rü choxna cudau rü choxü̃ curüngü̃xẽxẽ nax togü 
ga nachixü̃anegümaxã ichacuáxü̃cax̱. Rü yemaacü ga yema duü̃xü̃gü ga noxri 
tama nüxü̃ chacuáxü̃ rü ñu̱xma rü choxü̃̃́ napuracüe. 

45Rü ngẽxguma choxü̃ naxĩnüegu rü chauga naxĩnüe. Rü ngẽma duü̃xü̃gü i 
togü i nachixü̃anecüãx̱ ixĩxü̃ rü choxü̃ nicuax̱üü̃gü. 
46Rü ngẽma duü̃xü̃gü i togü i nachixü̃anecüãx̱ rü choxü̃ namuü̃e rü ngẽma 
íyacu̱xgüxü̃wa du̱xrueãcü ínachoxü̃. 
47¡Namaxü̃ ya Cori ya Tupana! ¡Rü namecümaxüchi ya yimá chorü poxü̃ruxü̃! 
¡Rü ngĩxã tanatachigaxẽxẽ ya Tupana ya chorü maxẽẽruxü̃ ya choxna daucü! 
48Nüma ya Tupana nixĩ i chau̱̱xcax̱ nanuxü̃ rü choxü̃ naxütanüxü̃. Rü nüma 
nixĩ i cho̱xmex̱gu nayixẽẽãxü̃ i ngẽma togü i nachixü̃anegü. 
49Rü nüma nixĩ i choxü̃ ínanguxuchixẽẽxü̃ naxmex̱wa i chorü uanügü rü 
naxmex̱wa i ngẽma tama chauga ĩnüechaü̃xü̃ rü chomaxã nuexü̃. Rü cumax, 
Pa Corix, rü choxü̃ ícupoxü̃ naxmex̱wa i ngẽma choxü̃ imax̱güchaü̃xü̃. 
50Rü ngẽmacax̱ cuxü̃ chicuax̱üxü̃ natanüwa i ngẽma nachixü̃anegü, rü 
cuégagu chawiyae. 
51Cuma rü guxü̃guma cunaporamaexẽxẽ ya yimá ãẽx̱gacü ya cuma nüxü̃ 
cuxunetacü. Rü cuma rü guxü̃guma nüxü̃ cungechaü̃ ya Dabí rü nataagü 
==ñanagürü ga Dabí ga norü wiyaewa. 

2 Chamué 23 

Nawa iyacuáxü̃ ga Dabíarü dexa 

1Ñaa nixĩ ga nawa iyacuáxü̃ ga Dabíarü dexa. Rü nüma ya Dabí ya Ichaxí 
nane nixĩ ga gumá yatü ga Tupana natachigaxẽẽcü. Rü nüma nixĩ ga 
Acóbuarü Tupana nüxü̃ unetaxü̃ nax Iraéanearü ãẽx̱gacü yixĩxü̃cax̱. Rü nüma 
ya Dabí nixĩ ya Iraétanüwa meama wiyaexü̃ nacuáxü̃. Rü nüma rü ñanagürü: 
2—Tupanaãxẽ ya Üünecü rü chowa narüdexa rü norü ore rü chorü conüwa 
nangẽxma. 
3-4Iraétanüxü̃güarü Tupana ya norü poxü̃ruxü̃ ixĩcü rü chomaxã nidexa rü 
ñanagürü: “Yimá ãẽx̱gacü ya mea norü duü̃xü̃gümaxã icuácü rü mea 
Tupanaga ĩnücü, rü ñoma ngunexü̃arü dexemaxü̃ irügoxü̃rüxü̃ nixĩ. Rü ñoma 

üax̱cü i pax̱mama ngearü caixanexü̃wa ibáxichixü̃ rü pucüwena maxẽ 
naxügüxẽẽxü̃rüxü̃ nixĩ”, ñanagürü. 
5Rü ngẽmacax̱ i chautaagü rü chowena Iraéanearü ãẽx̱gacügü tá nixĩgü, erü 
nüma ya Tupana rü wüxi i taguma iyacuáxü̃ i uneta marü chomaxã naxü. Rü 
ngẽma chomaxã naxueguxü̃ rü marü nawex̱gu rü aixcüma nixĩ. Rü ngẽmacax̱ 
tama chaxoegaãxẽ erü nüma ya Tupana nixĩ i choxü̃ naporamaexẽẽxü̃ rü 
yanguxẽẽxü̃ i guxü̃ma i ngẽma nagu charüxĩnüxü̃. 
6Natürü ngẽma chixexü̃arü ürüxü̃gü rü tá ínawogü. Rü ñoma tuxu i taxúema 
tümamex̱ẽmaxã nüxü̃ iyauxãchichaü̃xü̃rüxü̃ tá nixĩgü. 
7Rü ngẽma tuxu rü tama nüxü̃ nax ingógüxü̃cax̱ rü áchumenax̱ãmaxã rüex̱na 
wocaemaxã tayacuixü̃tanü üxüétüwa nax ngẽxma meama yaxaexü̃cax̱ 
==ñanagürü ga Dabí. 

Dabíarü churaragü ga iporaexü̃ 
(1 Cr. 11.10-47) 

8Rü ñaagü nixĩ i naégagü ga Dabíarü churaragü ga iporaexü̃ ga daiwa: 
Ibóchex, ga Axmóü̃cüãx̱ ixĩxü̃, rü nüma nixĩ ga yema tomaepü̱x ga 
iporaxüchixü̃maxã inacuáxü̃. Rü wüxicana ga nüma rü wocaemaxã 800 ga 
yatü nadai. 
9Rü naweama naxǘ ga Ereachá, ga Dodó nane ga Aótanüxü̃ ixĩxü̃. Rü nüma 
rü wüxi ga poracü nixĩ natanüwa ga yema tomaepü̱x ga iporaexüchixü̃. Rü 
wüxigu Dabímaxã Padamíwa nayexma ga yexguma Firitéugü yexma 
ĩtaquex̱egu nax Iraétanüxü̃maxã nügü nadai̱x̱ü̃cax̱. Rü nüma ga Iraétanüxü̃ 
rü nixĩgachi. 
10Natürü nüma ga Ereachá rü tama niña. Rü yema Firitéugüxü̃ nadaiama, rü 
woo nipax̱mex̱üchi natürü tama nüxü̃ ningex̱ ga norü tara. Rü yema 
ngunexü̃gu rü Cori ya Tupana yexeraãcü norü uanügüxü̃ nanaporamaexẽxẽ. 
Rü yemaxü̃ nax nadaugüxü̃ ga Iraéanearü churaragü, rü Ereachácax̱ nawoegu 
nax nügüaxü̃̃́ nadeaxü̃cax̱ ga yema yemaxü̃gü ga norü uanügüna napuxü̃xü̃. 
11Rü Ereacháweama naxǘ ga Chamá ga Agué nane ga Ararátanüxü̃. Rü nüma 
ga Firitéugü rü Leígu nangutaquex̱e nagu ga wüxi ga naane ga purutu nagu 

togüxü̃ nax yexma Iraétanüxü̃gümaxã nügü nadai̱x̱ü̃cax̱. Rü nüma ga 
Iraétanüxü̃ ga churaragü rü Firitéugüchax̱wa nibuxmü. 
12Natürü nüma ga Chamá rü yema naanearü ngãxü̃wa nüxica nayaxǘ rü yema 
naane ínapoxü̃ rü Firitéugüxü̃ nadai. Rü nüma ga Cori ya Tupana rü Chamáxü̃ 
narüngü̃xẽxẽ rü yemacax̱ yema Firitéugüxü̃ narüporamae. 
13Rü yexguma nanetügüarü buxchigawa nanguxgu, rü yema 30 ga churaragü 
ga iporaexü̃tanüwa, rü inaxĩãchi ga yema tomaepü̱x ga yexera iporaxüchixü̃ 
nax Dabíxü̃ íyadaugüxü̃cax̱ nawa ga yema ãxmaxü̃ ga Aduráü̃gu ãégaxü̃. Rü 
nümagü ga Firitéugüarü churaragü rü doxonexü̃ ga Refaíü̃wa nayexmagü. 
14Rü nüma ga Dabí rü norü poxü̃chicaxü̃wa nayexma. Rü yema ngunexü̃gügu 
ga Firitéugüarü churaragü rü Beréü̃wa nayexmagü. 
15Rü Dabí rü yexma nitax̱awa rü ñanagürü: —Chierüx texé nua choxü̃ 
yaxãxẽẽgu namaxã i norü dexá ya yima puchu ya Beréü̃cax̱ ixücuxü̃wa 
ngẽxmacü ==ñanagürü. 
16Rü yexguma ga yema tomaepü̱x ga churaragü ga iporaexüchixü̃, rü 
Firitéugüarü churaragü íyexmagüxü̃gu nachocu, rü gumá puchu ga Beréü̃cax̱ 
ixücuxü̃wa yexmacüarü dexá tanayauxgü, rü Dabíxü̃tawa nanangegü. Natürü 
nüma ga Dabí rü tama nayaxaxchaü̃, rü ínanabamare Tupanaarü ãmareruxü̃. 
17Rü ñanagürü: —¡Tupana choxü̃ ípoxü̃ nax tama ñaa dexá chixaxüxü̃cax̱! 
Erü ngẽxguma chi ñaa dexá chixaxügu, rü ñoma nagü i ngẽma yatügü i norü 
maxü̃ ixãgüxü̃ nax nawa naxĩxü̃ chixaxüxü̃rüxü̃ chixĩ ==ñanagürü. Rü tama 
nayaxaxü. Rü yema tomaepü̱x ga iporaxüchixü̃ rü muẽx̱pü̱xcüna yemaacü 
nanaxügü. 
18Rü nüma ga Cheruiá nane ga Abichái ga Yoáenexẽ nixĩ ga yema 30 ga 
churaragü ga iporaxüchixü̃maxã inacuáxü̃. Rü wüxicana ga Abichái rü 300 
ga yatügümaxã nügü nadai. Rü norü wocaemaxã nanadai ga guxü̃ma. Rü 
yema nax naxüxü̃cax̱ rü natachiga natanüwa ga yema 30 ga iporaxüchixü̃. 

19Rü yema 30 ga churaragütanüwa rü Abichái nixĩ ga guxü̃arü yexera 
tachigaxü̃ rü nawa nangu nax namücügüarü ãẽx̱gacü yixĩxü̃. Natürü nüma ga 
Abichái rü tama yema tomaepü̱x ga nüxíra daiwa inguxü̃xü̃maxã nawüxigu. 
20Rü Benaía ga Yoiadá nane ga ĩane ga Caxcheécüãx̱, rü yatü ga poracü nixĩ 
rü muxü̃ma ga dai ga ãũcümaxü̃wa narüporamae. Rü nüma nixĩ ga nadaiaxü̃ 
ga guma taxre ga Moáanecüãx̱ ga Arié nanegü. Rü wüxi ga ngunexü̃ ga 
yexguma gáuxü̃ rüyixgu rü yemachax̱wa wüxi ga ãxmaxü̃gu naxücu rü 
yexma aixepegu nayamax̱ ga wüxi ga leóü̃. 
21Rü yexgumarüxü̃ tá nayamax̱ ga wüxi ga Equítuanecüãx̱ ga máchanexü̃ ga 
wocaemaxã ãxnexü̃. Rü nüma ga Benaía rü wüxi ga naixmenax̱ãmaxã naxcax̱ 
niña, rü inanapoe ga norü wocae, rü gumamaxãtama yexma nayamax̱. 
22Rü yema nax naxüxü̃cax̱ ga Benaía ga Yoiadá nane, rü natachiga natanüwa 
ga yema 30 ga churaragü ga iporaexü̃. 
23Rü nüma rü namücügüarü yexera natachiga, natürü tama yema tomaepü̱x 
ga nüxíra daiwa inguxü̃xü̃maxã nawüxigu. Rü nüma ga Dabí rü Benaíaxü̃ 
naxuneta nax yema churaragü ga nüxna dauxgüxü̃maxã inacuáxü̃cax̱ 
24Rü yema 30 ga iporaexüchixü̃tanüwa nayexma: Achaé ga Yoá naenexẽ, rü 
Eranáü̃ ga Beréü̃cüãx̱ ga Dodó nane, rü 
25Chamá ga Aróxcüãx̱ rü Ericá ga Aróxcüãx̱ ta ixĩcü, rü 
26Ére ga Peróü̃tanüxü̃ ixĩcü, rü Irá ga Iqué nane ga Tecóacüãx̱, rü 
27Abiéche, ga Anatócüãx̱, rü Chibecái ga Uchácüãx̱, rü 
28Chamóü̃ ga Aótanüxü̃, rü Maarái ga Netopácüãx̱, rü 
29Érex ga Baaná nane ga Netopácüãx̱ ta, rü Itái ga Ribái nane ga ĩane ga 
Guibeá ga Bẽyamíü̃anewa yexmanecüãx̱, rü 
30Benaía ga Piratóü̃cüãx̱, rü Idái ga dexámaü̃ ga Gaágu ãégaxü̃cüãx̱, rü 
31Abí-alóü̃ ga Arbátanüxü̃, rü Amábe ga Bauríü̃cüãx̱, rü 
32Eriabá ga Chaabóü̃tanüxü̃, rü Yachéü̃ nanegü, rü Yonatáü̃, rü 

33Chamá ga Ararátanüxü̃, rü Aiáü̃ ga Charáx nane ga Ararátanüxü̃ ta, rü 
34Eriférex ga Maacácüãx̱ ga Achabaí nane, rü Eliáü̃ ga Guirócüãx̱ ga Aitópe 
nane, rü 
35Eraí ga Carméxcüãx̱, rü Paarái ga Arbátanüxü̃, rü 
36Igá ga Natáü̃ nane. Rü nüma ga Igá rü Chobácüãx̱ nixĩ. Rü nayexma ta ga 
Baní ga Gáxcüãx̱, rü 
37Chérex ga Amóü̃cüãx̱, rü Naarái ga Beerúxcüãx̱ ga Yoáarü ngü̃xẽẽruxü̃ 
ixĩcü. Rü nüma ga Yoá rü Cheruiá ngĩne nixĩ. 
38Rü nayexma ta ga Irá ga Yatícüãx̱, rü Garéx ga Yatícüãx̱ ta ixĩxü̃, rü 
39Uría ga Itítanüxü̃. Rü guxü̃wama rü 37 nixĩgü. 

2 Chamué 24 

Dabí rü nayaxugü ga Iraéanecüã̱xgü 
(1 Cr. 21.1-17) 

1Cori ya Tupana rü wenaxarü Iraétanüxü̃arü chixexü̃gagu nanu. Rü yemacax̱ 
ga nüma ga Tupana rü Dabíãẽwa nananguxẽxẽ nax Iraécüãx̱gücax̱ guxchaxü̃ 
ínanguxẽẽxü̃. Rü Dabíxü̃ namu nax yaxugügüãxü̃cax̱ ga guxü̃ma ga duü̃xü̃gü 
ga Iraéanewa rü Yudáanewa yexmagüxü̃. 
2Yexguma ga ãẽx̱gacü rü nanamu ga Yoá ga churaragüeru ga yéma naxü̃tawa 
yexmaxü̃ rü nüxü̃ ñanagürü: —Rü natanüwa naxũ i guxü̃ma i ngẽma 
Iraétücumügü, rü ĩane ya Dáü̃wa inaxügü ñu̱xmata ĩane ya Bechébawa nangu 
nax cuyaxugüxü̃ i guxü̃ma i duü̃xü̃gü nax ngẽmaãcü nüxü̃ chacuáxü̃cax̱ i 
ñuxre i duü̃xü̃gü nax ngẽxmaxü̃ ==ñanagürü. 
3Natürü ga Yoá rü ãẽx̱gacüxü̃ nangãxü̃ga rü ñanagürü: —Rü yima Cori ya 
curü Tupana, Pa Ãẽx̱gacüx, rü name nax 100 ex̱pü̱xcüna ñu̱xmaarü yexera 
yamuxẽẽxãxü̃ i curü duü̃xü̃gü, rü name nax cumax, Pa Ãẽx̱gacüx, cumaxü̃xü̃ 
nax nüxü̃ cudauxü̃cax̱ i ngẽma. ¿Natürü tü̱xcüü̃ i cunaxwax̱exü̃ nax 
cuyaxugüxü̃, Pa Ãẽx̱gacüx? ==ñanagürü. 
4Natürü nüma ga ãẽx̱gacü rü Yoáxü̃ rü yema churaragüerugüxü̃ namuama 
nax duü̃xü̃güxü̃ yaxugüexü̃cax̱. Rü nüma ga Yoá rü yema togü ga 

churaragüeru rü ãẽx̱gacüna nixĩgachitanü nax yemaacü naxügüãx̱ü̃cax̱ nax 
yaxugüãxü̃cax̱ ga guxü̃ma ga duü̃xü̃gü ga Iraéanewa yexmagüxü̃. 
5Rü nichoü̃ ga natü ga Yudáü̃. Rü ĩane ga Aroéwa rü ñu̱xũchi guma ĩane ga 
doxonexü̃arü ngãxü̃wa yexmanewa inanaxügüe nax tüxü̃ yaxugügüxü̃ ya 
duü̃xẽgü. Rü yemawena rü Gáxarü naanewa nachopetü rü ñu̱xũchi ĩane ga 
Yachéxwa nangugü. 
6Rü yemawena rü Garaáxanewa rü ñu̱xũchi Cadéanewa ga 
Itítanüxü̃chixü̃anewa yexmanewa naxĩ. Rü Dáü̃anewa nangugü rü ñu̱xũchi 
ĩane ga Chidóü̃wa naxĩ. 
7Rü yemawena rü ĩane ga Tíruarü dauxü̃taechicawa nangugü. Rü ñu̱xũchi 
nawa naxĩ ga guxü̃nema ga Ebéutanüxü̃arü ĩanegü rü Canaáü̃tanüxü̃arü 
ĩanegü ñu̱xmata Yudáanearü súrwaama yexmane ga ĩane ga Bechébawa 
nangugü. 
8Rü 9 ga tauemacü rü naétü 20 ga ngunexü̃ ningu nax nagu yaxĩãgütanüxü̃ 
ga guxü̃nema ga Iraéanearü ĩanegü, rü yemawena Yerucharéü̃wa nangugü. 
9Rü nüma ga Yoá rü ãẽx̱gacüna nanaxã ga yema popera ga duü̃xü̃güarü mu 
nagu ümatüxü̃. Rü yemawa nango̱x nax Iraéanewa nayexma ga 800,000 ga 
yatügü ga churarawa imexü̃ rü Yudáanewa nayexma ga 500,000. 
10Natürü nawena ga nax yaxugüãxü̃ ga duü̃xü̃gü rü nüma ga Dabí rü nüxü̃̃́ 
nangu̱x ga yema naxüxü̃. Rü yemacax̱ Cori ya Tupanamaxã ñanagürü: —
Wüxi i taxü̃ i chixexü̃ chaxü nax chayaxugüxü̃ i duü̃xü̃gü. Natürü, Pa Corix, 
choma nax curü duü̃xü̃ nax chixĩxü̃ rü cuxna naxcax̱ chaca nax choxü̃̃́ nüxü̃ 
curüngü̃maxü̃ i ngẽma chixexü̃ i cupex̱ewa chaxüxü̃ erü ñoma wüxi i tama 
naãxẽxü̃ cuáxü̃rüü̃ãcü chanaxü ==ñanagürü. 
11Yexguma moxü̃ãcü pax̱mama nabai̱x̱ãchigu ga Dabí, rü nümax ga Cori ya 
Tupana rü norü orearü uruxü̃ ga Gáx ga Dabíarü ngü̃xẽẽruxü̃ ixĩcümaxã 
nidexa rü ñanagürü nüxü̃: 

12—¡Dabíxü̃tawa naxũ rü chauégagu namaxã nüxü̃ ixu i ñaa chorü ore!: 
“Choma rü tomaepü̱x i poxcugu namaxã charüxĩnü, rü chanaxwax̱e i nüxü̃ 
nixu i ngexü̃rüü̃xü̃ i nanaxwax̱exü̃ nax chanaxüxü̃” ==ñanagürü nüxü̃. 
13Rü nüma ga Gáx rü Dabíxü̃tawa naxũ rü nüxna naca rü ñanagürü nüxü̃: —
¿Tax̱acü i cunaxwax̱exü̃ nax naxüaxü̃ ya Tupana? ¿Cunaxwax̱e nax 7 ya 
taunecü taiya ngúxü̃ i ñaa nachixü̃anewa, rüex̱na cunaxwax̱e nax 3 ya 
tauemacü curü uanügüchax̱wa nu ne cunañaxü̃, rüex̱na cunaxwax̱e i 3 i 
ngunexü̃ poraxü̃ i dax̱aweane naxcax̱ ínguxü̃ i ñaa nachixü̃anewa? ¡Nagu 
rüxĩnü rü ñu̱xũchi nüxü̃ ixu i ñu̱xma i ngẽma tá namaxã chanangãxü̃xü̃ i 
ngẽma nua choxü̃ muxü̃! ==ñanagürü. 
14Rü Gáxü̃ nangãxü̃ ga Dabí rü ñanagürü: —Wüxi i taxü̃ i guxchaxü̃ i 
ãũcümaxü̃wa changexma. Rü name nixĩ nax Cori ya Tupanamex̱ẽwa 
íngexmagüxü̃ erü norü ngechaü̃ rü nataxüchi, rü tama i yatügümex̱ẽwa 
==ñanagürü. 
15Rü yexguma ga Cori ya Tupana rü yematama pax̱mama Iraégütanüwa 
nanamu ga poraxü̃ ga dax̱aweane rü ñu̱xmata yangu ga yema tomaepü̱x ga 
ngunexü̃ ga nagu naxunetaxü̃. Rü Dáü̃anewa inaxügü ñu̱xmata Bechébagu 
yacuá nax nayuexü̃ ga 70,000 ga duü̃xü̃gü. 
16Rü yexguma yema Tupanaarü orearü ngeruxü̃ ga daxũcüãx̱ inaxügüchaü̃gu 
ga nax nadaiaxü̃ ga yema Yerucharéü̃cüãx̱gü ga duü̃xü̃gü, rü Cori ya 
Tupanaaxü̃̃́ nangu̱x ga yema chixexü̃. Rü nüxna nachogü ga yema norü 
orearü ngeruxü̃ ga daxũcüãx̱ ga duü̃xü̃güxü̃ daixü̃, rü ñanagürü nüxü̃: —
¡Marü ngẽxmatama yacuax̱ẽxẽ, rü taxṹ i cuyadaxẽxẽxü̃! ==ñanagürü. Rü 
yexguma ga yema Cori ya Tupanaarü orearü ngeruxü̃ ga daxũcüãx̱ rü Aráuna 
ga Yebútanüxü̃ trigu íbuxuxü̃wa nayexma. 
17Rü yexguma Dabí nüxü̃ dau̱̱xgu ga yema Tupanaarü orearü ngeruxü̃ ga 
daxũcüãx̱ ga duü̃xü̃güxü̃ daixü̃, rü nüma ga Dabí rü Cori ya Tupanaxü̃ 
ñanagürü: —Choma nixĩ ga chixexü̃ chaxüxü̃. Chaugagu nixĩ i ngẽma 
ngupetüxü̃ ¿Natürü tü̱xcüü̃ cunapoxcu i ñaa duü̃xü̃gü i taxuxü̃ma i chixexü̃ 

ügüxü̃? Choma rü cuxna naxcax̱ chaca nax choxü̃ rü chauxacügüxü̃ 
cupoxcuxü̃cax̱ ==ñanagürü. 

Dabí rü wüxi ga ãmarearü guruxü̃ naxü 
(1 Cr. 21.18-27) 

18Rü yematama ngunexü̃gu rü Dabíxü̃tawa naxũ ga Gáx, rü namaxã nüxü̃ 
nixu nax Cori ya Tupanacax̱ naxüaxü̃ i wüxi i ãmarearü guruxü̃ nagu ga yema 
nachica ga Aráuna ga Yebútanüxü̃ trigu nawa púxü̃. 
19Yexguma ga Dabí rü nanaxü ga yema Gáx namaxã nüxü̃ ixuxü̃ yema Cori 
ya Tupana Gáxmaxã nüxü̃ ixuxü̃rüxü̃. 
20Aráuna rü yáxü̃gu ãẽx̱gacüxü̃ nadau ga norü ngü̃xẽẽruü̃gümaxã yéma ne 
ũxü̃ rü naxcax̱ama ĩxü̃. Rü yexguma ga nüma ga Aráuna rü naxcax̱ nixũ rü 
ãẽx̱gacüpex̱egu nayacaxã̃́pü̱xü. 
21Rü ñu̱xũchi ñanagürü nüxü̃: —¿Tax̱acüwa nua cuxũ, Pa Ãẽx̱gacüx, 
chauxü̃tawa i choma nax curü duü̃xü̃ chixĩxü̃? ==ñanagürü. Rü nüma ga 
Dabí rü nanangãxü̃ rü ñanagürü: —Cuxü̃ naxcax̱ chataxechaü̃ i ñaa nachica 
i trigu nawa cupúxü̃ nax ngẽxma chanaxüxü̃cax̱ i wüxi i ãmarearü guruxü̃ 
naxcax̱ ya Cori ya Tupana nax ngẽmaãcü iyanaxoxü̃cax̱ i ngẽma dax̱aweane 
==ñanagürü. 
22Rü nüma ga Aráuna rü nanangãxü̃ga rü ñanagürü: —¡Nayaxu, Pa Ãẽx̱gacüx, 
i ngẽma cuxcax̱ mexü̃, rü nawa ãmaregü inaxã! Rü nua nangẽxmagü i wocagü 
i ãmareruxü̃, rü waixruü̃gü rü wocaarü tocunaxãgüruxü̃ i üxüruü̃gü. 
23Rü guxü̃ma i ngẽma rü cuxna chanana, Pa Ãẽx̱gacüx ==ñanagürü. Rü 
nüma ga Aráuna rü ñanagürü ta: —Chierüx, Pa Ãẽx̱gacüx, i ngẽma 
ãmaremaxã nataãẽgu ya Cori ya Tupana ==ñanagürü. 
24Natürü nüma ga ãẽx̱gacü nanangãxü̃ga rü ñanagürü: —Moxẽ cuxna naxcax̱ 
chaxã. Natürü cuxü̃ tá naxcax̱ chataxe rü tá cuxü̃̃́ chanaxütanü nax ñuxregu 
naxãtanüxü̃, erü taxucürüwama Cori ya chorü Tupanapex̱ewa chanange i 
ngẽma ãmare i tama choxü̃̃́ ãtanüxü̃ ==ñanagürü. Rü yemaacü ga Dabí rü 
naxcax̱ nataxe ga yema naane rü yema wocagü ga 50 tachinü ga diẽrugu 
ãtanüxü̃. 

25Rü yema naanegu nanaxü ga ãmarearü guruxü̃ naxcax̱ ga Cori ya Tupana. 
Rü yemawa ínanagu ga ãmaregü ga Cori ya Tupanaarü ngüxmüxẽẽruxü̃. Rü 
yexguma ga Cori ya Tupana rü Dabíaxü̃̃́ nüxü̃ naxĩnü ga yema norü 
yumüxẽwa naxcax̱ ínacaxü̃ nax nachixü̃aneétüwa nachogüxü̃. Rü yexguma 
inayarüxo ga yema dax̱aweane ga Iraéanewa. 

1 Ãẽ̱̃xgacügüchiga 

1 Ãẽ̱̃xgacügüchiga 1 

Nayaxüchi ga Dabí 

1Rü nüma ga ãẽx̱gacü ga Dabí rü nayaxüchi. Rü yemacax̱ woo ñuxre ga 
düxruü̃maxã nax yadüxgüãxü̃ rü nüxü̃ nanadeyuama. 
2Rü yemacax̱ ga norü puracütanüxü̃ rü ñanagürügü nüxü̃: —Pa Ãẽx̱gacüx, 
name nixĩ i wüxi i pacü i ngetecücax̱ cuxü̃̃́ tadaugü nax ngẽma cuxü̃ 
rüngü̃xẽẽxü̃cax̱ rü cuxna nadauxü̃cax̱, rü cuxü̃ nacaxü̃cax̱, Pa Ãẽx̱gacüx, nax 
ngẽmaãcü cuxü̃ nanaiwexü̃cax̱ ==ñanagürügü. 
3Rü guxü̃ ga Iraéanegu ngĩxne nadaugü ga wüxi ga pacü ga mecü. Rü ngĩxü̃ 
inayangaugü ga wüxi ga pacü ga Abiachágu ãégacü ga ĩane ga Chunéü̃cüãx̱ 
ixĩcü. Rü ãẽx̱gacüxü̃tawa ngĩxü̃ nagagü. 
4Ngĩma ga Abiachá rü imexẽchi rü ãẽx̱gacüna idau rü ñu̱xũchi nüxü̃̃́ ipuracü, 
natürü nüma ga ãẽx̱gacü rü tama ngĩmaxã namaxü̃. 

Adonía rü ãẽ̱xgacüxü̃ nügü ningucuchixẽxẽ 

5Rü yexgumayane ga Adonía ga Dabí nane ga naxmax̱ ga Aguíxwaü̃cü rü 
ãẽx̱gacüwa nügü nangu̱xẽẽchaü̃ tümachicüxü ga nanatü. Rü naweü̃gü ga 
cowarugü itúchigüne ne nanutaquex̱e rü yexgumarüxü̃ ta churaragü ga 
cowaruétügu ĩxü̃. Rü nanade ga 50 ga churaragü nax nüxna daugüxü̃cax̱. 
6Rü nanatü ga ãẽx̱gacü ga Dabí rü taguma nananga. Rü nüma ga Adonía rü 
naenexẽ ga Acharóü̃xü̃ rübumaecü nixĩ rü wüxi ga yatü ga mechametücü 
nixĩ. 
7Rü nüma ga Adonía rü nanatüarü churaragüarü ãẽx̱gacü ga Yoá ga Cheruiá 
nanemaxã nidexa rü chacherdóte ga Abiatámaxã rü ta. Rü nümagü rü nüxü̃ 
narüngü̃xẽẽgü nax ãẽx̱gacüxü̃ yangucuchixü̃cax̱. 
8Natürü ga chacherdóte ga Chadóx, rü tama Adoníawa naxǘ, rü bai ga Benaía 
ga Yoiadá nane, rü bai ga gumá Tupanaarü orearü uruxü̃ ga Natáü̃, rü bai ga 
Chimí ga ãẽx̱gacü ga Dabímücüxüchi ixĩcü, rü bai ga yema Dabíarü 
churaragü ga nüxü̃ rücuax̱maegüxü̃ rü taxuxü̃ma naxügü. 

9Rü wüxi ga ngunexü̃ rü nüma ga Adonía rü wüxi ga taxü̃ma ga õna naxü ga 
max̱pǘne ga Choélexü̃tawa ga Roguéxtüxü̃arü ngaicamana. Rü nanadai ga 
carnérugü, rü wocagü rü wocaxacügü ga ingüexü̃. Rü guxü̃ma ga 
naenexẽgüna naxu, rü guxü̃ma ga duü̃xü̃gü ga Yudátanüxü̃ ga ãẽx̱gacü ga 
Dabíaxü̃̃́ puracüexü̃na naxu. 
10Natürü tama nüxna naxu ga gumá orearü uruxü̃ ga Natáü̃, rü bai ga Benaía, 
rü bai ga yema nanatü ga Dabíarü churaragüerugü rü bai ga naenexẽ ga 
Charomóü̃. 
11Rü yexguma ga nüma ga Natáü̃ rü Charomóü̃ naé ga Bechabémaxã nidexa, 
rü ñanagürü: —¿Marü nüxü̃ cucuáxü̃ yixĩxü̃ rü nüma i Adonía i Aguíx ngĩne 
nax ãẽx̱gacüxü̃ nügü yangucuchixẽẽxü̃? Rü tórü ãẽx̱gacü ya Dabí rü tama 
nüxü̃ nacuax̱. 
12Rü dücax, rü tá cumaxã nüxü̃ chixu i wüxi i ucu̱xẽ nax ngẽmaãcü tama 
peyuexü̃cax̱ i cumax, rü cune ya Charomóü̃. 
13¡Rü ãẽx̱gacü ya Dabíxü̃tawa naxũ! rü ñacurügü tá nüxü̃: “Pa Chorü Corix 
¿tama ẽx̱na i chomaxã icuxunetaxü̃ rü chaune ya Charomóü̃ tá yixĩxü̃ ya yimá 
ãẽx̱gacü ixĩcü i cuchicüxü? ¿Rü ñuxãcü i Adonía rü ãẽx̱gacüxü̃ nügü 
yaxĩxẽxẽxü̃?” ñacurügü tá nüxü̃. 
14Rü ngẽxguma cuma ãẽx̱gacümaxã íquidexayane rü choma rü tá chixücu, rü 
naétüwa tá chidexa i ngẽma curü ore i nüxü̃ quixuxü̃ ==ñanagürü ga Natáü̃. 
15Rü yexguma ga ngĩma ga Bechabé rü ãẽx̱gacüxü̃tawa ixũ rü norü ucapugu 
ixücu. Rü nüma ga ãẽx̱gacü rü marü nayaxüchi ga yexguma, rü Abiachá ga 
Chunéü̃cüãx̱ rü nüxna idau. 
16Rü ngĩma ga Bechabé rü ãẽx̱gacüpex̱egu inangücuchi rü ñu̱xmata 
ĩxmachiü̃wa iyaxṹcatü. Rü nüma ga ãẽx̱gacü rü ngĩxna naca rü ñanagürü: —
¿Tax̱acü cunaxwax̱e i cuxcax̱ chaxüxü̃ i ñu̱xmax? ==ñanagürü. 
17Rü ngĩma inangãxü̃ rü ngĩgürügü: —Pa Ãẽx̱gacüx ¿Tama ẽx̱na Cori ya 
Tupanaégagu marü chomaxã icuxunetaxü̃ nax chaune ya Charomóü̃ tá yixĩxü̃ 
ya yimá ãẽx̱gacü ixĩcü i cuchicüxü? 



1019 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

18Natürü i ñu̱xma rü Adonía ãẽx̱gacüxü̃ nügü ningucuchixẽxẽ rü cuma rü 
tama nüxü̃ cucuax̱ i ngẽma. 
19Rü ñu̱xma rü nanadai i wocagü rü wocaxacügü rü muxü̃ma i carnérugü. Rü 
ñu̱xũchi cunegüna naxu, Pa Ãẽx̱gacüx, rü ngẽxgumarüxü̃ ta nüxna naxu ya 
yimá chacherdóte ya Abiatá rü Yoá ya churaragümaxã icuácü, natürü tama 
nüxna naxu ya Charomóü̃ ya curü ngü̃xẽẽruxü̃ ixĩcü, Pa Ãẽx̱gacüx. 
20Rü ñu̱xmax, Pa Corix, rü guxü̃ma i Iraéanecüãx̱gü nüxü̃ naxĩnüechaü̃ nax 
nüxü̃ quixuxü̃cax̱ nax texé tá ãẽx̱gacüxü̃ ingucuchixü̃ i cuwena, Pa Ãẽx̱gacüx. 
21Erü ngẽxguma taxúxexü̃tama cuxunetagu naxü̃pa nax cuyuxü̃, Pa 
Ãẽx̱gacüx, rü chaune i Charomóü̃ rü ñu̱xũchi i choma rü Adonía rü tá toxü̃ 
nadai ==ngĩgürügü ga Bechabé. 
22-23Rü yexguma ãẽx̱gacü ga Dabímaxã íyadexayane ga Bechabé rü yéma 
ãẽx̱gacüpatawa nangu ga Tupanaarü orearü uruxü̃ ga Natáü̃. Rü yema norü 
ĩãx̱arü dauruü̃gü rü Dabímaxã nüxü̃ nayarüxugüe ga yéma nax nanguxü̃ ga 
gumá orearü uruxü̃. Rü nüma ga Natáü̃ rü Dabíxü̃tawa naxũ rü napex̱egu 
nanangücuchi ñu̱xmata ĩxmachiü̃wa yaxũcatü. 
24Rü ãẽx̱gacüna naca rü ñanagürü: —Pa Ãẽx̱gacüx ¿ẽx̱na cuma yixĩxü̃ i nüxü̃ 
cuxunetaxü̃ ya Adonía nax cuchicüxü ãẽx̱gacü yixĩxü̃? 
25Erü ñu̱xma rü ínapetae nax ãẽx̱gacüxü̃ yangucuchixü̃ rü nanadai i wocagü 
rü wocaxacügü rü muxü̃ma i carnérugü rü ñu̱xũchi cunegüna naxu, Pa 
Ãẽx̱gacüx, rü nüxna naxu i ngẽma churaragüerugü rü ñu̱xũchi Abiatá ya 
chacherdóte ixĩcü. Rü ñu̱xma i nümagü rü ngéma nangẽxmagü rü 
Adoníamaxã nachibüe rü naxaxegü, rü tagaãcü aita naxüe rü ñanagürügü: 
“¡Namaxü̃ ya ãẽx̱gacü ya Adonía!” ñanagürügü. 
26Natürü i choma rü tama choxna naxu rü tama nüxna naxu ya Chadóx ya 
chacherdóte ixĩcü, rü woo Benaía ya Yoiadá nane ixĩcü rü woo Charomóü̃ ya 
cune ixĩcü rü tama nüxna naxu. 

27Pa Ãẽx̱gacüx ¿ẽx̱na curü mu nixĩ nax ngẽma naxügüxü̃? ¿Rü tü̱xcüü̃ tama 
tomaxã nüxü̃ quixu nax texé tá tixĩxü̃ ya cuwena írütoxe nax ãẽx̱gacü 
tixĩxü̃cax̱? ==ñanagürü ga Natáü̃. 

Dabí nüxü̃ nixu rü Charomóü̃ tá nixĩ i nachicüxü ãẽ̱xgacü ixĩxü̃ 

28Rü nüma ga ãẽx̱gacü ga Dabí rü Bechabécax̱ nangema. Rü ngĩma ga 
Bechabé rü ãẽx̱gacüpex̱ewa ixũ, rü yexma iyachi. 
29-30Rü nüma ga ãẽx̱gacü rü Tupanaégagu ngĩmaxã nüxü̃ nixu rü ñanagürü: 
—Yimá Tupana ya guxü̃ma ga guxchaxü̃wa choxü̃ ínguxuchixẽẽcüégagu 
cumaxã nüxü̃ chixu rü ñomatama i ngunexü̃gu rü cune ya Charomóü̃ tá nixĩ 
ya ngexwacaxü̃cü ya ãẽx̱gacü. Rü yema ü̃pama Cori ya Iraéanecüãx̱güarü 
Tupanaégagu cumaxã nüxü̃ chixuxü̃rüxü̃ rü nüma tá nixĩ i chowena 
chauchicawa natoxü̃ ==ñanagürü. 
31Rü ngĩma ga Bechabé rü ãẽx̱gacüpex̱egu inangücuchi ñu̱xmata ĩxmachiü̃wa 
yaxũcatü, rü tagaãcü ngĩgürügü: —¡Guxü̃guma namaxü̃ ya chorü cori ya 
ãẽx̱gacü ya Dabí! ==ngĩgürügü. 
32-33Rü yemawena ga nüma ga ãẽx̱gacü ga Dabí rü norü duü̃xü̃güxü̃ namu nax 
naxcax̱ yacagüxü̃cax̱ ga chacherdóte ga Chadóx, rü orearü uruxü̃ ga Natáü̃, 
rü Benaía ga Yoiadá nane. Rü yexguma ãẽx̱gacüxü̃tawa nangugügu ga yema 
rü nüma ga ãẽx̱gacü rü ñanagürü: —¡Ípeyagagü i ngẽma ãẽx̱gacügü i chorü 
ngü̃xẽẽruü̃gü nax Charomóü̃xü̃ naxümücügüxü̃cax̱! ¡Rü chorü cowarugu 
penatonagüxẽxẽ ya chaune ya Charomóü̃ rü natüacü ya Guióü̃wa penaga! 
34Rü ngẽxguma chacherdóte ya Chadóx rü orearü uruxü̃ ya Natáü̃ 
nabaerugügu nax Iraéanecüãx̱güarü ãẽx̱gacü yixĩxü̃cax̱ ya Charomóü̃ ¡rü 
nagu picuegü i carnéruchatacu̱xre rü tagaãcü ñapegürügü: “¡Namaxü̃ ya 
ãẽx̱gacü ya Charomóü̃!” ñapegürügü tá. 
35¡Rü ñu̱xũchi penaxümücü nax ngẽmaãcü nua chauxü̃tawa naxũxü̃cax̱ rü 
chorü toruxü̃wa yanatoxü̃cax̱! Erü chomatama chanaxwax̱e nax chauchicüxü 
Iraéanemaxã rü Yudáanemaxã inacuáxü̃! ==ñanagürü ga Dabí. 

36Rü Benaía ga Yoiadá nane ixĩcü rü ãẽx̱gacüxü̃ nangãxü̃ rü ñanagürü: —
¡Ngẽmaãcü yixĩ, erü ngẽmaãcü nixĩ i nanaxwax̱exü̃ ya Cori ya curü Tupana, 
Pa Ãẽx̱gacüx! 
37Rü yexgumarüxü̃ nax Cori ya Tupana cuxü̃tawa nayexmaxü̃, Pa Ãẽx̱gacüx, 
rü ñu̱xma rü ngẽxgumarüxü̃ tá nixĩ nax Charomóü̃xü̃tawa nangẽxmaxü̃ rü 
nüxü̃ nangü̃xẽẽxü̃ nax curü yexera mea Iraéanecüãx̱gümaxã inacuáxü̃, Pa 
Ãẽx̱gacüx, Pa Dabíx ==ñanagürü ga Benaía. 
38Rü yemawena Charomóü̃xü̃tawa naxĩ ga chacherdóte ga Chadóx rü ñu̱xũchi 
orearü uruxü̃ ga Natáü̃, rü Benaía ga Yoiadá nane ixĩcü, rü ñu̱xũchi 
ãẽx̱gacüarü dauruü̃gü ga churaragü ga Queretéugü rü Peretéugü. Rü ãẽx̱gacü 
ya Dabíarü mulagu nanatonagüxẽẽgü ga Charomóü̃, rü ñu̱xũchi natüacü ga 
Guióü̃wa nanagagü. 
39Rü nüma ga chacherdóte ga Chadóx rü Tupanapatawa nanayaxu ga yema 
carnéruchatacu̱xre ga chíxü̃maxã ããcuxü̃, rü Tupanapex̱ewa Charomóü̃étü 
nanaba nax ãẽx̱gacü ga réi yixĩxü̃cax̱. Rü yemawena rü carnéruchatacu̱xregu 
nicuegü, rü guxü̃ma ga duü̃xü̃gü rü tagaãcü ñanagürügü: —¡Namaxü̃ ya 
ãẽx̱gacü ya Charomóü̃! ==ñanagürü. 
40Yemawena rü guxü̃ma ga yema duü̃xü̃gü rü Charomóü̃we narüxĩ. Rü 
wowerugu nicuegü, rü poraãcüxüchi nataãẽgü. Rü yema nax natagaxüchixü̃ 
rü naane nidu̱xru. 
41Rü yexguma yexwacax̱tama chibüwa yangugügu ga Adonía namaxã ga 
yema nüxna naxuxü̃, rü nüxü̃ naxĩnüe ga tagaãcü yéma ne paxetatanüxü̃. Rü 
yexguma Yoá nüxü̃ ĩnügu ga yema tagaãcü yéma ne paxetatanüxü̃, rü ínaca 
rü ñanagürü: —¿Tü̱xcüü̃ nicuxcu i duü̃xü̃gü i daa ĩanewa? ==ñanagürü. 
42Rü yexguma íyadexayane ga Adonía rü yéma nangu ga Yonatáü̃ ga 
chacherdóte ga Abiatá nane ixĩcü. Rü nüma ga Adonía rü ñanagürü nüxü̃: —
¡Ixücu!, erü cuma rü wüxi i yatü i duü̃xü̃gü cuga ĩnüexe quixĩ rü ngẽmacax̱ 
mexü̃ i ore nua cunge ==ñanagürü. 

43Rü Yonatáü̃ Adoníaxü̃ nangãxü̃ rü ñanagürü nüxü̃: —Nüma ya Dabí ya tórü 
ãẽx̱gacü rü Charomóü̃xü̃ ãẽx̱gacüxü̃ ningucuchixẽxẽ. 
44Rü ngẽmacax̱ i nüma ya ãẽx̱gacü rü nanamu ya chacherdóte ya Chadóx rü 
Natáü̃ rü Benaía ya Yoiadá nane rü Queretéugü rü Peretéugü noxrütama 
dauruü̃gü nax Charomóü̃xü̃ yaxümücügüxü̃cax̱ rü ãẽx̱gacüarü mulagu 
yamuegüãxü̃cax̱. 
45Rü ñu̱xũchi nüma ya chacherdóte ya Chadóx rü orearü uruxü̃ ya Natáü̃ rü 
Guióü̃wa Tupanapex̱ewa chíxü̃maxã nanabaerugü nax ãẽx̱gacü ya réi 
yixĩxü̃cax̱ ya Charomóü̃. Rü duü̃xü̃gü rü taãẽãcü ngéma ne naxĩ i ñu̱xmax. 
Rü ngẽmacax̱ nixĩ i íyacuxcuxü̃ ya daa ĩanewa, rü ngẽma nixĩ i nüxü̃ 
pexĩnüexü̃. 
46Rü ñu̱xma i nüma ya Charomóü̃ rü marü nawa narüto i ngẽma tochicaxü̃ 
nax ãẽx̱gacü yixĩxü̃. 
47Rü ñu̱xũchi ngẽma ãẽx̱gacügü ya Dabíarü ngü̃xẽẽruü̃gü rü ngéma naxĩ nax 
taãẽãcüma Charomóü̃xü̃ yanamõxẽgüxü̃cax̱, rü namaxã nüxü̃ yaxugüxü̃cax̱ 
nax Tupana tá nüxü̃ rüngü̃xẽẽxü̃ nax Dabíarü yexera duü̃xü̃gümaxã inacuáxü̃. 
Rü ñu̱xũchi nüma ya Dabí rü norü pechicaxü̃gu nayangücuchi nax Tupanaxü̃ 
yacuax̱üxü̃xü̃cax̱. 
48Rü ñanagürü: “¡Namecümaxüchi ya Cori ya Iraéanearü Tupana ya ñu̱xma 
naxwax̱ecü nax wüxi i chaune chorü tochicaxü̃wa rütoxü̃ nax chauchicüxü 
ãẽx̱gacü yixĩxü̃cax̱, rü ñu̱xma chamaxyanetama rü nüxü̃ chadau yema 
chomaxã nüxü̃ yaxuxü̃rüxü̃”, ñanagürü ga Dabí ==ñanagürü ga Yonatáü̃. 
49Guxü̃ma ga yema Adonía nüxna uxü̃ rü baixãchiãẽmaxã nidu̱xruxe, rü 
ñu̱xũchi guxü̃ma inachigü rü wüxichigü rü noxrüwaama nixũchigü. 
50Rü nüma ga Adonía rü yema nax Charomóü̃xü̃ namuü̃xü̃cax̱ rü inachi rü 
Tupanapatawa naxũ. Rü ãmarearü guruü̃arü cuipex̱egu nayarüngĩ rü yexma 
nayarücu̱x. 
51Rü nayexma ga wüxi ga duü̃xü̃ ga Charomóü̃maxã nüxü̃ yarüxuxü̃, rü 
ñanagürü: —Adonía rü cuxü̃ namuü̃, Pa Ãẽx̱gacüx, rü ngẽmacax̱ 

Tupanapataarü ãmarearü guruü̃cax̱ niña rü norü cuipex̱egu nayayauxãchi 
nax yemaacü nügü ínapoxü̃xü̃cax̱. Rü naxcax̱ ínaca nax ñu̱xmatama nüxü̃ 
quixuxü̃ nax taxũtáma cuyamáxü̃! ==ñanagürü. 
52Rü Charomóü̃ nanangãxü̃ rü ñanagürü: —Ngẽxguma wüxi i yatü i 
mecümaxü̃ãcü namaxü̃xgu rü taxuxü̃táma nüxü̃ naxüpetü, rü bai i wüxi i 
nayae tá inarütaxu. Natürü ngẽxguma chi tax̱acürü chixexü̃ nawa 
ichayangauxgu rü tá nayu ==ñanagürü. 
53Rü yexgumatama ga Charomóü̃ rü yéma nanamu ga norü duü̃xü̃gü nax 
yema ãmarearü guruü̃wa yagagüãxü̃cax̱. Rü ñu̱xũchi nüma ga Adonía rü 
ãẽx̱gacü ga Charomóü̃xü̃tawa naxũ rü napex̱egu nayangücuchi. Rü nüma ga 
ãẽx̱gacü ga Charomóü̃ nanamu nax napatacax̱ nataeguxü̃cax̱. 

1 Ãẽ̱̃xgacügüchiga 2 

Nawa iyacuáxü̃ ga Dabíarü ucu̱xẽgü 

1Rü yexguma marü naturagu ga Dabí ga nax nayuxü̃, rü nane ga Charomóü̃xü̃ 
naxuxcu̱xẽ rü ñanagürü: 
2—Choma rü guxü̃ i duü̃xü̃gürüxü̃ tá pexna chixũ i ñoma i naanewa. ¡Rü taxṹ 
i cumuü̃xü̃! ¡Rü cugü naporaxẽxẽ nax wüxi ya ãẽx̱gacü ya mecümacü 
quixĩxü̃! 
3¡Rü Cori ya Tupanaarü mugü rü naga naxĩnü, rü norü ngúchaü̃ naxü! ¡Rü 
yanguxẽxẽ i guxü̃ma i norü mugü ga Moiché ümatüxü̃ nax ngẽmaãcü mea 
cuxü̃̃́ ínanguxuchixü̃cax̱ i guxü̃ma i tax̱acü icuxüxü̃wa rü mea cuxü̃ 
nangupetüxü̃cax̱ i ngextá cuma ícuxũxü̃wa! 
4Rü ngẽxguma ngẽmaãcü cunaxüxgux rü Tupana rü tá cuwa nayanguxẽxẽ ga 
yema uneta ga chomaxã nüxü̃ yaxuxü̃ ga yexguma ñaxgu choxü̃: “Rü 
ngẽxguma chi yimá cune rü cutaagü rü mea chauga naxĩnüegu rü aixcüma 
chau̱̱xcax̱ namaxẽgu rü tama choxna yaxĩgachixgu, rü guxü̃gutáma natanüwa 
tá nixĩ i Iraéanecüãx̱güarü ãẽx̱gacü ne naxũxü̃, rü tagutáma nataxu nax wüxi 
i cutaxa i Iraéanecüãx̱güarü ãẽx̱gacü yixĩxü̃”, ñanagürü choxü̃. 

5Rü cuma rü meama nüxü̃ cucuax̱ ga ñuxãcü ga Yoá ga Cheruiá nane 
chau̱̱xcax̱ guxchaxü̃ ínanguẽẽxü̃ ga yexguma nadaixgu ga yema taxre ga 
Iraéanearü churaragüerugü ga Abnéx ga Néx nane rü Amachá ga Yéte nane. 
Rü nüma ga Yoá rü yexguma tama daiwa tayexmagüyane nanadai ga yema 
taxre nax yemaacü naxütanüxü̃cax̱ naxcax̱ ga yema norü churaragü ga daigu 
yuexü̃. Rü yemaacü nayachauguãchixẽxẽ ga yema máeta ga nüma naxüxü̃. 
6Rü cumax, Pa Chaunex, rü wüxi i yatü i nüxü̃ cuáxü̃ quixĩ rü cuma tá nüxü̃ 
cucuax̱ nax tax̱acü namaxã cuxüxü̃. ¡Rü taxṹ i mucü ya taunecü 
cunamaxẽxẽxü̃ i Yoá! 
7Natürü chanaxwax̱e i namaxã cumecüma i ngẽma nanegü ya Bachilái ya 
Garaáxanecüãx̱. ¡Rü cugüxü̃tawa nangẽxmagüxẽxẽ rü guxü̃guma curü 
mechawa namaxã nachibü! Yerü nümagü nixĩ ga choxü̃ ínapoxü̃güxü̃ ga 
yexguma naxchax̱wa chiñaxgu ga guma cuenexẽ ga Acharóü̃. 
8¡Rü nagu rüxĩnü nax cuxü̃tawa nangẽxmaxü̃ i Chimí i Guerá nane! Rü nüma 
i Guerá rü Bauríü̃cüãx̱ i Bẽyamíü̃tanüxü̃ nixĩ. Rü nüma ga Chimí rü poraãcü 
chixexü̃ chomaxã nixugü ga yexguma Maanaíü̃wa chaxũxgu. Natürü ga 
yixcaama rü natü ya Yudáü̃cutüwa rü meama choxü̃ nayaxu. Rü yemacax̱ ga 
choma rü Tupanaégagu namaxã chanaxuegu nax taxũtáma chayamáxü̃. 
9Natürü i cumax, rü ¡taxũtáma nüxü̃ icurüngüma ga yema chixexü̃ ga 
chomaxã naxüxü̃! Rü cuma rü cuãẽxü̃ cucuax̱üchi rü nüxü̃ cucuax̱ nax tax̱acü 
tá namaxã cuxüxü̃. ¡Rü nagu rüxĩnü nax paxãma nayuxü̃! ==ñanagürü ga 
Dabí. 

Dabí rü nayu 
(1 Cr. 29.26-30) 

10Rü nüma ga Dabí rü nayu. Rü norü o̱xigütanügu nayatax̱gü nagu ga yema 
Yerucharéü̃arü üyechigü ga Dabíarü Ĩanegu ãégaxü̃. 
11Rü 40 ga taunecü nixĩ ga Iraéanecüãx̱güarü ãẽx̱gacü yixĩxü̃. Rü 7 ga taunecü 
nixĩ ga Ebóü̃wa ãẽx̱gacü yixĩxü̃ rü 33 ga Yerucharéü̃wa. 
12Rü Dabíchicüxü rü nane ga Charomóü̃ nixĩ ga ãẽx̱gacü ixĩcü. Rü yexguma 
ãẽx̱gacü yixĩxgu ga Charomóü̃, rü meama inixũ ga Iraéanewa. 

Adonía rü nayu norü duü̃xü̃gümaxã 

13Rü nüma ga Adonía ga Aguíx ngĩne rü Charomóü̃ naé ga Bechabéxü̃tawa 
naxũ. Rü ngĩma ga Bechabé rü nüxna ica rü ngĩgürügü: —¿Ngüxmüxẽxẽwa 
nua cuxũ? ==ngĩgürügü. Rü yexguma ga nüma rü ngĩxü̃ nangãxü̃ rü 
ñanagürü: —Ngẽmáacüx, ngüxmüxẽẽwa nixĩ i nua chaxũxü̃. 
14Pa Bechabéx, choxü̃̃́ nangẽxma i tax̱acü i cumaxã nüxü̃ chixuxchaü̃ 
==ñanagürü. Rü yexguma ga ngĩma rü inangãxü̃ rü ngĩgürügü: —Ẽcü 
¡chomaxã nüxü̃ ixu! ==ngĩgürügü. 
15Rü yexguma nüma ga Adonía rü ñanagürü: —Cuma nüxü̃ cucuax̱ rü ngẽma 
ãẽx̱gacüarü tochicaxü̃ rü chau̱̱xcax̱chirex̱ nixĩ. Rü guxü̃ma i Iraéanecüãx̱ rü 
nanaxwax̱egüchirex̱ nax choma chi ãẽx̱gacü chixĩxü̃. Natürü i ñu̱xma rü 
chauenexẽ nixĩ ya ãẽx̱gacü ixĩcü erü woetama ngẽmaãcü nanaxwax̱e ya 
Tupana. 
16Rü ngẽmacax̱ i ñu̱xma rü wüxi i ngü̃xẽẽcax̱ cuxna chacaxchaü̃ rü ¡taxṹ i 
choxna cunachu̱xuxü̃! ==ñanagürü. Rü yexguma ga ngĩma rü inangãxü̃ rü 
ngĩgürügü: —¿Tax̱acü nixĩ i ngẽma cunaxwax̱exü̃? ¡Ẽcü, nüxü̃ ixu! 
==ngĩgürügü. 
17Rü yexguma ga nüma rü ngĩxü̃ nangãxü̃ rü ñanagürü: —¡Namaxã idexa ya 
ãẽx̱gacü ya Charomóü̃ rü choxna ngĩxü̃ namux i Abiachá i Chunatanüxü̃ ixĩcü 
nax cho̱xmax̱ yaxĩxü̃cax̱! Rü cuga tá naxĩnü i nümax ==ñanagürü. 
18Rü yexguma ngĩma ga Bechabé rü ngĩgürügü: —Marü name, rü marü tá 
namaxã chidexa ya ãẽx̱gacü ==ngĩgürügü. 
19Rü yemaacü ngĩma ga Bechabé rü ãẽx̱gacü ga Charomóü̃xü̃tawa ixũ nax 
Adoníaétüwa yanadexaxü̃cax̱. Rü yexguma yéma nanguxgu rü nüma ga 
ãẽx̱gacü ga Charomóü̃ rü inachi nax ngĩxü̃ nayaxuxü̃cax̱ ga naé, rü ngĩpex̱egu 
narümaxãchi. Rü ñu̱xũchi ínarüto ga norü tochicaxü̃wa. Rü norü duü̃xü̃xü̃ 
namu nax wüxi i tochicaxü̃ naécax̱ yéma nangegüxü̃. Rü yexguma ga ngĩma 
rü Charumóü̃arü tügünecüwawaama irüto. 



1026 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

20Rü nüxü̃ ngĩgürügü: —Rü íxraxü̃ i ngü̃xẽẽcax̱ cuxna chaca rü tama 
chanaxwax̱e i choxna cunachu̱xu ==ngĩgürügü. Rü yexguma nüma ga 
ãẽx̱gacü rü ngĩxü̃ nangãxü̃ rü ñanagürü: —¡Choxna naxcax̱ naca i ngẽma 
cuma cunaxwax̱exü̃, Pa Mamax! Rü choma rü taxũtáma cuxna chanachu̱xu 
==ñanagürü. 
21Rü yexguma ga ngĩma rü ngĩgürügü: —Name nixĩ i cuenexẽ i Adoníana 
ngĩxü̃ cumu i Abiachá ya ĩane i Chunéü̃cüãx̱ ixĩcü nax ngĩmaxã naxãmaxü̃cax̱ 
==ngĩgürügü. 
22Rü yexguma nüma ga ãẽx̱gacü rü naéxü̃ nangãxü̃ rü ñanagürü: —¿Tü̱xcüü̃ 
Adoníaaxü̃̃́ ngĩxcax̱ ícuca i Abiachá i Chunatanüxü̃? Rü nüma rü chauenexẽ 
rüyamaecü nixĩ rü ñu̱xũchi ya chacherdóte i Abiatá rü Yoá i Cheruiá nane rü 
naétüwa naxügü. Rü ngẽxguma chi Abiachá nüxna ngĩxü̃ chamuxgu rü 
choxna chi nayapugü i ñaa ãẽx̱gacüarü tochicaxü̃ ==ñanagürü. 
23Rü yema ñaxguwena ga ãẽx̱gacü ya Charomóü̃ rü Tupanaégagu nanaxuegu 
rü ñanagürü: —¡Ẽcü, Tupana rü poraãcü choxü̃ napoxcu ega taxũtáma 
nayu̱xgu i Adonía nagagu i ngẽma choxna naxcax̱ nacax̱axü̃! 
24Rü Tupana ya ãẽx̱gacüwa choxü̃ nguxẽẽcü rü choxna naxãcü i chaunatü i 
Dabíarü tochicaxü̃, rü chomaxã nanaxuegu nax ngẽma chaune rü chautaagü 
rü ãẽx̱gacü tá yaxĩgüxü̃ i chowena. Rü ngẽmacax̱ Cori ya Tupanaégagu 
chanaxuegu rü ñaa tátama i ngunexü̃gu nayu i Adonía ==ñanagürü. 
25Rü yexguma nüma ga ãẽx̱gacü ga Charomóü̃ rü Benaía ga Yoiadá nanexü̃ 
namu nax Adoníaxü̃ yamáxü̃cax̱. Rü nüma ga Benaía rü yéma naxũ rü 
Adoníaxü̃ nimax̱. 
26Rü yemawena nüma ga ãẽx̱gacü rü chacherdóte ga Abiatáxü̃ ñanagürü: —
¡Cuchixü̃ane i Anatówa naxũ! Cuma rü ta cunaxwax̱e chi nax cuyuxü̃, natürü 
i ñu̱xmax rü taxũtáma cuxü̃ chimax̱ erü cuyangetaü̃ ga yema baú ga 
Tupanaarü mugüchixü̃ ga yexguma chaunatü ga Dabí Yerucharéü̃wa 
nangexgu. Rü ñu̱xũchi cunaxümücü ga chaunatü ga yexguma guxchaxü̃wa 
nayexmagu ==ñanagürü ga Charomóü̃. 

27Rü yemaacü ga Charomóü̃ rü Abiatáxü̃ ínamuxũchi ga chacherdótewa. Rü 
yemaacü ningu ga yema Chilówa nüxü̃ yaxuxü̃ ya Tupana nax yema 
Erítanüxü̃ rü taxũtáma guxü̃gu chacherdóte yaxĩgüxü̃. 
28Rü Yoá ga churaragümaxã icuáxü̃ rü Adoníawaama naxǘ, natürü ga ü̃pa rü 
woetama taguma Acharóü̃wa naxǘ. Rü yexguma Yoá nüxü̃ cuáchigagu ga 
yema Adoníamaxã naxueguxü̃ ga Charomóü̃, rü Tupanapataarü ãmarearü 
guruü̃cax̱ niña rü norü cuipex̱egu nayayauxãchi nax yemaacü nügü 
ínapoxü̃xü̃cax̱. 
29Natürü ãẽx̱gacü ga Charomóü̃maxã nüxü̃ nixugü nax Yoá rü Tupanapatawa 
nañaxü̃ rü Tupanaarü ãmarearü guruü̃gu yacúxü̃. Rü yexguma nüma ga 
Charomóü̃ rü Yoiadá nane ga Benaíaxü̃ namu rü ñanagürü: —¡Íyadau i Yoá 
rü yanamax̱! ==ñanagürü. 
30Rü nüma ga Benaía rü Tupanapatawa naxũ rü Yoáxü̃ ñanagürü: —Ãẽx̱gacü 
rü nanaxwax̱e nax ícuxũxũxü̃ i nua ==ñanagürü. Natürü nüma ga Yoá rü 
nanangãxü̃ rü ñanagürü: —Tama, rü nuxãtátama chayu ==ñanagürü. Rü 
yexguma nüma ga Benaía rü nataegu rü ãẽx̱gacümaxã nüxü̃ nixu ga yema 
Yoáarü ngãxü̃ga. 
31Rü yexguma nüma ga ãẽx̱gacü rü nanangãxü̃ rü ñanagürü: —¡Ẽcü, ngẽma 
nüma cumaxã nüxü̃ yaxuxü̃ãcütama naxü, rü ngẽxmatama yamax̱ rü 
ngẽmawena rü natax̱! Rü ngẽmaãcü i choma rü chaunatü rü tá nawa 
ítanguxü̃ ga yema guxchaxü̃ ga Yoá üxü̃ nax tüxü̃ nadai̱x̱ü̃ ga ñuxre ga 
duü̃xẽgü ga taxuxü̃ma ga chixexü̃ ügüxe. 
32Rü nüma ya Tupana rü yumaxã tá Yoáaxü̃̃́ nanaxütanü naxcax̱ ga yema 
chixexü̃ ga naxüxü̃. Yerü nanadai ga taxre ga yatügü ga aixcüma norü yexera 
mexü̃ ügüxü̃ rü mea maxẽxü̃. Rü nüma ga Yoá rü chorü papa ga Dabíechita 
nayamax̱ ga Abnéx ga Néx nane ga Iraéanearü churaragümaxã icuácü, rü 
nayamax̱ ga Amachá ga Yéte nane ga Yudáanearü churaragümaxã icuácü. 
33Rü yema Yoá namáetaxü̃ rü nadaiaxü̃ ga yema taxre ga yatügü rü 
guxü̃gutáma ninaguãchi i nüma rü nanegü rü nataagü. Natürü Tupana rü 
guxü̃gutáma Dabímaxã rü nanegümaxã rü nataagümaxã nataãxẽ rü tá nüxü̃ 

narüngü̃xẽxẽ nax nüxí mea Iraétanüxü̃maxã inacuax̱güxü̃cax̱ ==ñanagürü 
ga Charomóü̃. 
34Rü yexguma ga Benaía rü Yoáxü̃tawa naxũ rü nayamax̱. Rü ñu̱xũchi guma 
Yoáxpata ga chianexü̃wa yexmanewa nanange ga naxü̃ne, rü yexma 
nayatax̱gü. 
35Rü yemawena nüma ga ãẽx̱gacü rü Benaíaxü̃ naxuneta nax churaragüeru 
yixĩxü̃cax̱ Yoáchicüxü. Rü chacherdóte ga Chadóxü̃ naxuneta Abiatáchicüxü. 
36Rü yemawena rü Chimícax̱ nangema ga Charomóü̃ rü ñanagürü nüxü̃: —
¡Ẽcü, Yerucharéü̃gu naxü ya wüxi ya cupata rü ngéma nangẽxma! Natürü 
tagutáma daa ĩane ya Yerucharéü̃arü tóxnamana cuxũ. 
37Rü ngẽxguma tá ícuxũxũxgu i Yerucharéü̃wa, rü quixüegu i natü i Chedróü̃ 
rü tá cuyu. Rü cugagu tátama nixĩ nax cuyuxü̃ ==ñanagürü. 
38Rü yexguma nüma ga Chimí rü ãẽx̱gacüxü̃ nangãxü̃ rü ñanagürü: —Marü 
name, Pa ãẽx̱gacüx, rü tá chayanguxẽxẽ i ngẽma chomaxã nüxü̃ quixuxü̃ 
==ñanagürü. Rü nüma ga Chimí rü ñuxre ga taunecü Yerucharéü̃wa 
nayexma. 
39-41Natürü tomaepü̱x ga taunecüwena rü taxre ga norü puracütanüxü̃ rü 
nüxna nibuxmü nax Gáxarü ãẽx̱gacü ga Aquí ga Maacá nanexü̃tawa 
nayexmagüxü̃cax̱. Rü yexguma Chimímaxã nüxü̃ yaxugügu nax yema norü 
puracütanüxü̃ rü Gáxwa nayexmagüxü̃ rü nüma ga Chimí rü inachi rü 
nanamexẽxẽ ga norü búru rü Gáxwa naxũ ga Aquí íyexmaxü̃wa nax norü 
puracütanüxü̃cax̱ yadauxü̃. Rü yexguma marü Gáxwa nataeguxgu ga Chimí 
namaxã ga norü puracütanüxü̃, rü nüxü̃ nacuáchiga ga Charomóü̃ nax Chimí 
rü Yerucharéü̃wa ínaxũxũxü̃ nax Gáxwa naxũxü̃ rü marü ínanguxü̃. 
42Rü nüma ga ãẽx̱gacü rü Chimícax̱ nangema rü ñanagürü nüxü̃: —Choma rü 
marü cumaxã chanaxuegu nax taguchima ícuxũxũxü̃ i Yerucharéü̃wa, rü 
ngẽxguma ícuxũxũxgu rü tá cuyu. Rü yexguma i cuma rü: “Marü name”, 
ñacurügü rü Tupanaégagu chomaxã icuxuneta nax chauga tá cuxĩnüxü̃. 

43Natürü i ñu̱xmax rü ¿tü̱xcüü̃ tama cuyanguxẽxẽ i ngẽma curü uneta i Cori 
ya Tupanamaxã nüxü̃ quixuxü̃, rü tama naga cuxĩnü i ngẽma cuxü̃ chamuxü̃? 
44Cuma rü meama nüxü̃ cucuax̱ ga yema chixexü̃ ga chaunatü ga Dabícax̱ 
cuxüxü̃. Rü ngẽmacax̱ i ñu̱xmax ya Tupana rü cugu tátama nananguxẽxẽ ga 
yema chixexü̃ ga cuxüxü̃. 
45Natürü nüma ya Tupana rü tá choxü̃ narüngü̃xẽxẽ nax napex̱ewa 
guxü̃gutáma ãẽx̱gacü yixĩgüxü̃cax̱ i ngẽma nataagü ya chaunatü 
==ñanagürü ga Charomóü̃. 
46Rü yemawena nüma ga Charomóü̃ rü Benaía ga Yoiadá nanexü̃ namu nax 
Chimíxü̃ yamáxü̃cax̱. Rü yemaacü Charomóü̃ inanawex̱ ga norü pora nax 
Iraéanemaxã inacuáxü̃. 

1 Ãẽ̱̃xgacügüchiga 3 

Charomóü̃ rü Faraóü̃acümaxã naxãxma̱x 

1Rü Charomóü̃ rü Equítuanearü ãẽx̱gacü ga Faraóü̃xacümaxã naxãxmax̱ rü 
yemaacü Faraóü̃tanüxü̃ nügü nixĩxẽxẽ. Rü nüma ga Charomóü̃ rü Dabíarü 
Ĩane ga Yerucharéü̃wa yexmanewa ngĩxü̃ naga. Rü yéma ngĩxü̃ nayexmaxẽxẽ 
ñu̱xmata yangu ga guma ãẽx̱gacüpata rü guma Tupanapata ga taxü̃ne rü 
ñu̱xũchi yema Yerucharéü̃arü poxeguxü̃. 
2Rü yexgumaxü̃cüü rü nataxuma ga Tupanapata ga taxü̃ne ga Yerucharéü̃wa. 
Rü yemacax̱ nüma ga duü̃xü̃gü rü naxü̃na nadai rü Tupanacax̱ ínanagu nawa 
ga yema nachicagü ga max̱pǘnewa yexmagüxü̃ ga ü̃pa nawa tupananetaxü̃ 
yacuax̱üü̃güxü̃. 

Charomóü̃ rü Tupanana naxca̱x naca i cua̱x 
(2 Cr. 1.1-13) 

3Rü nüma ga Charomóü̃ rü Cori ya Tupanaxü̃ nangechaü̃ rü nayanguxẽxẽ ga 
yema mugü ga nanatü ga Dabí nüxü̃ ixuxü̃. Natürü Cori ya Tupanacax̱ ãmare 
nadai rü pumaratex̱e ínagu nawa ga yema nachicagü ga max̱pǘnewa 
yexmagüxü̃. 

4Rü yemacax̱ Gabóü̃wa naxũxũxü̃ nax Cori ya Tupanacax̱ naxü̃nagü yexma 
yadaixü̃cax̱. Yerü guma max̱pǘne nixĩ ga guxü̃ ga naigü ga max̱pǘnegüarü 
yexera rümáchanemaene. Rü Charomóü̃ rü yema nachicawa Tupanacax̱ 
nanadai rü ínanagu ga 1,000 ga naxü̃nagü. 
5Rü wüxi ga chütaxü̃gu rü Gabóü̃wa rü Cori ya Tupana rü Charomóü̃cax̱ 
nango̱x ga nanegüwa, rü ñanagürü nüxü̃: —¡Choxna naxcax̱ naca i ngẽma 
cunaxwax̱exü̃ rü choma rü tá cuxna chanaxã! ==ñanagürü. 
6Rü nüma ga Charomóü̃ rü nanangãxü̃ga rü ñanagürü: —Cumax, Pa Chorü 
Tupanax, rü nüxü̃ cungechaü̃xü̃chi ga chaunatü ga Dabí ga curü duü̃xü̃ ixĩcü, 
yerü nüma rü meama cupex̱ewa inixũ, rü mexü̃ naxü, rü cupex̱ewa rü mea 
iniwex̱ ga norü maxü̃. Rü yemacax̱ poraãcü nüxü̃ cungechaü̃ rü wüxi ya 
nanena cunaxã nax nachicawa natoxü̃cax̱ rü Iraéanecüãx̱güarü ãẽx̱gacü 
yixĩxü̃cax̱. 
7Rü cumax, Pa Corix, Pa Chorü Tupanax, rü choxü̃ cuxuneta nax chaunatü 
ya Dabíchicüxü ãẽx̱gacü nax chixĩxü̃cax̱ woo i choma rü wüxi i ngextü̱xüxü̃ 
i tauxta cuax̱wa nguxe chixĩxü̃. 
8Natürü i ñu̱xma rü cho̱xmex̱wa nangẽxmagü i guxü̃ma i ngẽma 
Iraéanecüãx̱gü i duü̃xü̃gü i cuma nüxü̃ cuxunetaxü̃. Rü nüma i ngẽma 
duü̃xü̃gü i ñu̱xma rü namuxũchi rü ngẽmacax̱ taxucürüwa texé tayaxugü. 
9Rü ngẽmacax̱ chanaxwax̱e i choxna cunaxã i cuax̱ nax ngẽmaãcü mea 
namaxã ichacuáxü̃cax̱ i curü duü̃xü̃gü rü nüxü̃ chacuáxü̃cax̱ i tax̱acü nixĩ i 
mexü̃ rü tax̱acü nixĩ i chixexü̃. ¿Erü texé tüxü̃̃́ natauxcha nax namaxã 
itacuáxü̃ i ñaa curü duü̃xü̃gü i muxũchixü̃? ==ñanagürü ga Charomóü̃. 
10Rü nüma ga Cori ya Tupana rü namaxã nataãxẽ ga yema Charomóü̃ naxcax̱ 
ícax̱axü̃. 
11-12Rü yemacax̱ ñanagürü nüxü̃: —Ñu̱xma nax choxna naxcax̱ cucaa̱x̱ü̃ i 
ngẽma, rü tama naxcax̱ ícuca nax namáxü̃cax̱ i curü maxü̃, rüex̱na cumuarü 
diẽruã̃́xü̃cax̱, rüex̱na curü uanügü chadaixü̃cax̱, natürü naxcax̱ ícuca i cuax̱ 
nax mea namaxã icucuáxü̃cax̱ i ngẽma curü duü̃xü̃gü, rü ngẽmacax̱ tá cuxna 

chanaxã i ngẽma choxna naxcax̱ cucaxü̃. Rü choma rü tá cuxna chanaxã i 
cuax̱ ga ü̃pa taguma texéaxü̃̃́ yexmaxü̃ rü cuwena tagutáma texéaxü̃̃́ 
ngẽxmaxü̃. 
13Rü naétü tá cuxna chanaxã i ngẽma tama naxcax̱ ícucachiréxü̃. Rü tá cuxna 
chanaxã i muxü̃tama i curü ngẽmaxü̃gü i mexü̃, rü tá cuxü̃ charüngü̃xẽẽxü̃ 
nax cumaxã nataãẽgüxü̃cax̱ i ngẽma curü duü̃xü̃gü i Iraéanecüãx̱gü. Rü 
ngẽmaãcü i cuma rü guxü̃ma i curü maxü̃gu rü nataxutama i to i 
nachixü̃anearü ãẽx̱gacü i cumaxã wüxiguxü̃. 
14Rü ngẽxguma mea cunaxü̱xgu i chorü ngúchaü̃ rü cuyanguxẽẽgu i chorü 
mugü yema cunatü ga Dabí naxüxü̃rüxü̃, rü choma rü tá chanamaxẽxẽ i curü 
maxü̃ ==ñanagürü ga Tupana. 
15Rü yexguma nabai̱x̱ãchigu ga Charomóü̃, rü nüxü̃ nicuax̱ãchi ga nanegüwa 
nax yixĩxü̃ ga yema. Rü yexguma Yerucharéü̃wa nanguxgu, rü Tupanapatawa 
naxũ rü yema baú ga Cori ya Tupanaarü mugüchixü̃pex̱ewa nangu. Rü 
naxü̃na nadai rü ínanagu rü yemaacü Tupanaxü̃ namaxã nicuax̱üxü̃. Rü 
yemawena rü taxü̃ma ga õna naxü naxcax̱ ga guxü̃ma ga norü ngü̃xẽẽruü̃gü. 

Charomóü̃ nanamexẽxẽ ga taxre ga ngexü̃arü guxchaxü̃ 

16-17Rü wüxicana rü taxre ga nge ga naxü̃nemaxã taxexü̃ rü Charomóü̃xü̃tawa 
ixĩ. Rü yexguma napex̱ewa nayexmagügu, rü wüxi ga yema nge rü 
ngĩgürügü: —Pa Ãẽx̱gacüx, choma rü ñaa nai i nge rü wüxi ya ĩpatawatama 
tangexmagü. Rü yexguma yéma tayexmagüyane, rü chaxíraxacü. 
18Rü tomaepü̱x ga ngunexü̃guwena ga nax chaxíraxacüxü̃, rü ngĩma i ñaa nai 
i nge rü ixíraxacü. Rü toxicatama yéma tayexmagü, rü nataxuma ga to ga 
duü̃xü̃gü ga guma ĩpatawa. Rü toxicatama tixĩgü. 
19Natürü wüxi ga chütaxü̃gu rü tayu ga guxema ngĩxacü i ñaa nge yerü 
tümaétü ica. 
20Rü yexguma ga ngĩma rü bexma ngãxü̃cü íirüda. Rü yexguma choma 
íchapeyane rü bexma chauechita tüxü̃ iyaxu ga guxema chauxacüxe rü 

ngĩgüxü̃tagu tüxü̃ iyacaxẽxẽ. Rü guxema ngĩxacüxe ga yuxe rü chauxü̃tagu 
tüxü̃ iyacaxẽxẽ. 
21Rü yexguma pax̱mama ícharüdaxgu nax tüxü̃ chamaixü̃cax̱ ga guxema 
chauxacüxe, rü tüxü̃ chadau ga nax tayuxü̃. Natürü ga mea nax yangóonexü̃, 
rü mea tüxü̃ chadau rü nüxü̃ chicuax̱ãchi nax guxema buxe rü tama 
chauxacüxe nax tixĩxü̃ ==ngĩgürügü. 
22Rü ngĩma ga yema nai ga nge rü ngĩgürügü: —Tama nixĩ. Rü chauxacüxe 
tixĩ ya yíxema maxü̃̃́xẽ rü yíxema yuxe rü cuxacü tixĩ ==ngĩgürügü. Natürü 
ga ngĩma ga yema nge ga ngĩxíra idexacü rü ngĩgürügüama: —Tama nixĩ. Rü 
cuxacüxe tixĩ ya yíxema yuxe rü chauxacüxe tixĩ ya yíxema maxü̃̃́xẽ 
==ngĩgürügüama. Rü yemaacü ngĩgümaxã yéma iyaporagatanücüxü 
ãẽx̱gacüpex̱ewa. 
23Rü yexguma ga nüma ga ãẽx̱gacü rü meama nagu narüxĩnü rü nügüãẽwa 
ñanagürü: —Ñaa nge rü: “Ngĩxacüxe tixĩ ya yíxema maxü̃̃́xẽ rü yíxema yuxe 
rü ngẽma nai i ngexacü tixĩ”, ngĩgürügü. Natürü ngẽma nai i nge rü toõcü 
nüxü̃ iyaxu ==ñanagürü ga naãxẽwa. 
24-25Rü ñu̱xũchi ga nüma ga ãẽx̱gacü rü ñanagürü: —¡Nua penange i wüxi i 
tara! ==ñanagürü. Rü yexguma ãẽx̱gacüxü̃tawa nangegüãgu ga tara, rü 
nanamu rü ñanagürü: —¡Ẽcü ngãxü̃gu tüxü̃ perüdate ya daxe buxe rü 
wüxichipanü ngĩxna pixãchigü i ngẽma nge! ==ñanagürü. 
26Natürü ga yema nge ga tümaé ixĩcü ga guxema buxe yamaxü̃̃́xe rü poraãcü 
ingechaü̃xü̃chi tümacax̱ ga guxema ngĩxacüxe, rü ãẽx̱gacüxü̃ icaa̱x̱ü̃ rü 
ngĩgürügü: —Pa Chorü Ãẽx̱gacüx ¡taxṹ i tüxü̃ quimáxü̃ ya yíxema buxe! Rü 
narümemae nixĩ i ngĩxna tüxü̃ cumu i ngẽma nai i nge ==ngĩgürügü. Natürü 
ga yema nai ga nge rü ngĩgürügüama: —Marü name i cunadate i ngẽma buxü̃ 
nax taxuearüma nax yixĩxü̃cax̱ ==ngĩgürügü. 
27Rü yexguma nüma ga ãẽx̱gacü rü ñanagürü: —¡Ngĩxna tüxü̃ pemu i ngẽma 
tama naxwax̱ecü nax tüxü̃ rüdatexü̃ ya yíxema buxe! Erü ngẽma iyixĩ i 
aixcüma tümaé ixĩcü ==ñanagürü. 

28Rü guxü̃ma ga Iraéanecüãx̱gü rü nüxü̃ nacuáchigagü ga yema ãẽx̱gacü üxü̃ 
ga ñuxãcü nanamexẽẽãxü̃ ga yema taxüchixü̃ ga guxchaxü̃. Rü yemacax̱ nüxü̃ 
nangechaü̃gü yerü nüxü̃ nacuáchigagü ga ñuxãcü Tupana cuax̱ nüxna ãxü̃ 
nax namexẽẽãxü̃cax̱ ga guxchaxü̃gü. 

1 Ãẽ̱̃xgacügüchiga 4 

Charomóü̃ rü Iraéanecüã̱xgümaxã inacua̱x 

1Rü nüma ga Charomóü̃ rü guxü̃ma ga Iraéanecüãx̱güarü ãẽx̱gacü nixĩ. 
2Rü yema norü ngü̃xẽẽruü̃gü rü ñaagü nixĩ: Acharía ga chacherdóte ga 
Chadóx nane nixĩ ga wüxi. 
3Rü yema to ga taxre rü Erioré rü Aía ga Chichá nanegü nixĩgü. Rü nümagü 
nixĩ ga naxümatügüãxü̃ ga guxü̃ma ga yema Iraéanewa ngupetüxü̃. Rü 
Yochapáx ga Ailúx nane rü ãẽx̱gacüarü poperaarü ümatüruxü̃ nixĩ. Rü nüma 
nixĩ ga naxümatüaxü̃ ga guxü̃ma ga yema ngupetüxü̃ ga ãẽx̱gacü 
íyexmaxü̃wa. 
4Rü to nixĩ ga Benaía ga Yoiadá nane ga churaragümaxã icuácü. Rü togü nixĩ 
ga Chadóx rü Abiatá ga chacherdótegü ixĩgüxü̃. 
5Rü to nixĩ ga Acharía ga Natáü̃ nane ga yema Iraéanearü üyechigüarü 
ãẽx̱gacügümaxã icuáxü̃. Rü to nixĩ ga Chabúx ga chacherdóte ga Natáü̃ nane 
ga ãẽx̱gacüarü ucu̱xẽruxü̃ ixĩcü. 
6Rü togü nixĩ ga Áicha ga ãẽx̱gacüpatamaxã icuáxü̃, rü Adoniráü̃ ga Adá nane 
ga ĩanearü puracü i guacax̱ ixĩxü̃maxã icuáxü̃. 
7Charomóü̃ rü nüxü̃ naxuneta ga 12 ga norü ngü̃xẽẽruü̃gü nax Iraéanearü 12 
ga üyeanechigümaxã inacuax̱güxü̃cax̱. Rü yema norü puracügü nixĩ nax 
ãẽx̱gacü ga Charomóü̃cax̱ rü napatacüãx̱axü̃̃́ nadeaxü̃ ga guxü̃ma ga õna ga 
naxwax̱exü̃. Rü wüxichigü ga nüma ga ãẽx̱gacügü rü gumá tauemacü ga 
nüxna ücügu nanaxwax̱e nax nadeaxü̃ ga guxü̃ma ga yema õna ga Charomóü̃ 
naxcax̱ ícax̱ü̃. 

8Rü ñaagü nixĩ ga yema 12 ga ngü̃xẽẽruü̃gü, Ben-úr rü ãẽx̱gacü nixĩ ga 
máxpü̱xane ga Efraíü̃gu ãégaxü̃wa. 
9Rü Ben-déca rü ãẽx̱gacü nixĩ ga Macáxanewa rü Chaabíü̃anewa rü Bex-
cheméanewa rü Eróü̃anewa rü Bex-anáü̃anewa. 
10Rü Ben-éche rü ãẽx̱gacü nixĩ ga Arubúanewa rü Chocóanewa rü guxü̃ i 
Éfeanewa. 
11Rü Ben-abinadá rü ãẽx̱gacü nixĩ ga guxü̃ma ga Dóxanewa. Rü naxmax̱ rü 
Táfa ga Charomóü̃acü iyixĩ. 
12Rü Baaná ga Ailúx nane rü ãẽx̱gacü nixĩ ga Taanáxwa rü Meguíduwa rü 
guxü̃ma i Bex-cheáü̃ane ga Charetáü̃na ngaicamaxü̃ ga Yereéarü súrwaama 
yexmaxü̃. Rü Bex-cheáü̃wa inaxügü ñu̱xmata Abé-meurágu yacuáx ga 
Yoxmeáü̃arü yeama. 
13Rü Ben-guébe rü ãẽx̱gacü nixĩ ga ĩane ga Ramóx ga Garaáxanewa yexmane. 
Rü naxmex̱wa nayexmagü ga Garaáxarü ĩanexacügü ga Manaché nane ga 
Yaír namaxã icuáxü̃ne Rü yexgumarüxü̃ ta naxmex̱wa nayexma ta ga Argóx 
ga Bacháü̃anewa yexmaxü̃. Rü yéma nayexmagü ga 60 ga ĩanegü ga itaxü̃ne 
rü ípoxegugüne. Rü norü ĩãx̱gü rü bróũchenaxcax̱ nixĩgü. 
14Rü Ainadá ga Idó nane rü ãẽx̱gacü nixĩ ga Maanaíü̃anewa. 
15Rü Aimaá ga Charomóü̃xacü ga Bachemáxmaxã ãmaxü̃ rü ãẽx̱gacü nixĩ ga 
Netaríanewa. 
16Rü Baaná ga Uchái nane rü ãẽx̱gacü nixĩ ga Achéanewa rü Aróanewa. 
17Rü Yochapáx ga Parúa nane rü ãẽx̱gacü nixĩ ga Ichacáanewa. 
18Rü Chimí ga Éra nane rü ãẽx̱gacü nixĩ ga Bẽyamíü̃anewa. 
19Rü Guebé ga Urí nane rü ãẽx̱gacü nixĩ nawa ga Gáxarü naane ga nũxcüma 
Amoréugüarü ãẽx̱gacü ga Chióü̃anearü ixĩxü̃ rü Óx ga Bacháü̃anearü 
ãẽx̱gacüarü ixĩxü̃. Rü ñu̱xũchi yema 12 ga Iraéanearü ãẽx̱gacügüétüwa 
nayexma ga wüxi ga namaxã icuáxü̃ ga guxü̃ma ga Iraéane. 

Tupana rü Charomóü̃na nanaxã i cua̱x rü nüxü̃ narüngü̃xẽxẽ 

20Rü Yudáanewa rü Iraéanewa rü namuxũchima ga norü duü̃xü̃gü ñoma 
naxnecütex̱e i márpechinüwa ngẽxmacürüxü̃. Rü taguma nataxu ga õna rü 
axexü̃, rü ga duü̃xü̃gü rü nataãẽgü. 
21Rü yema naane ga Charomóü̃ namaxã icuáxü̃ rü taxtü ga Eufrátewa inaxügü 
ga éstewaama ñu̱xmata Firitéugüarü üyeanewa rü Equítuanearü üyeanewa 
nangu ga oéstewaama. Rü guxü̃ma ga yema nachixü̃anegü ga Charomóü̃ 
namaxã icuáxü̃ rü nanaxütanügü ga diẽru ga Charomóü̃ unagüxü̃. Rü 
Charomóü̃mex̱ẽwa nayexmagü ga yexguma namaxü̃gu. 
22-23Yema õna ga wüxichigü ga ngunexü̃gu nanaxwax̱exü̃ ga Charomóü̃ rü 
6,600 quíru ga arína ga ixchicutex̱exü̃ nixĩ rü 13,200 quíru ga arína ga 
tachicuxtex̱exü̃ nixĩ, rü 10 ga wocagü ga iyatüxü̃ ga ingüexüchixü̃, rü 20 ga 
wocagü ga iyatüxü̃ ga maxẽmare ngõ̱xgüxü̃, rü 100 ga carnérugü, rü ñuxre 
ga cowügü rü gácheragü rü gamugü rü ota ga ingüexüchixü̃. 
24Rü nüma ga Charomóü̃ rü namaxã inacuax̱ ga guxü̃ma ga yema naane ga 
natü ga Eufrátearü oéstewaama yexmaxü̃. Rü Tífchawa inaxügü ñu̱xmata 
Gáchawa nangu. Rü guxü̃ma ga yema naanegüarü ãẽx̱gacügü rü 
Charomóü̃mex̱ẽwa nayexmagü, rü nüma rü nügümaxã inanangüxmüexẽxẽ. 
25Rü yexguma Charomóü̃ maxü̃gu rü ga Yudáanecüãx̱gü rü yema togü ga 
Iraéanecüãx̱gü rü nügü nangechaü̃gü rü taãẽãcü ínamaxẽ. Rü nórtewaama rü 
ĩane ga Dáü̃wa inaxügü ñu̱xmata ĩane ga Bechébawa nangu ga súrwaama rü 
wüxichigü taãẽãcü namaxẽ natüxü̃wa ga nanetügü ga igueragü ga napataxü̃ 
tüpechitaxü̃. 
26Rü Charomóü̃ rü nüxü̃̃́ nayexma ga 4,000 ga nachica ga norü cowaru nagu 
mugüxü̃. Rü yema cowarugü nixĩ ga churaraweü̃ itúgüxü̃. Rü ñu̱xũchi nüxü̃̃́ 
nayexma ga 12,000 ga churaragü ga cowaruétügu ĩxü̃. 
27Rü yema 12 ga õnaarü deruü̃gü ga wüxichigü ga Iraéanearü üyechigümaxã 
icuax̱güxü̃ rü yexguma nawa nanguxgu ga gumá tauemacü ga nüxna ücü rü 
nanade ga õna naxcax̱ ga ãẽx̱gacü ga Charomóü̃ rü norü duü̃xü̃gü. Rü 
yemaacü nanade ga õna nax taxuxü̃ma natauxchicaxü̃ ga yema nadexü̃wa. 

28Rü yexguma nawa nanguxgu ga gumá tauemacü ga nüxna ücü nax nadeaxü̃ 
ga õna, rü yexgumarüxü̃ ta nanade ga naxü̃nawemü̃ ga chebáda rü maxẽ ga 
pacü. Rü yema nachica ga ãẽx̱gacü namaxã inaxunetaxü̃gu nayanu naxcax̱ 
ga churaragüarü cowarugü rü yema cowarugü ga puracüruxü̃ ixĩgüxü̃. 
29Tupana rü taxü̃ma ga cuax̱ rü mexü̃ ga ĩnü Charomóü̃na naxã. Rü yemaacü 
nüxü̃ nacuax̱üchi. Rü norü cuax̱ rü ñoma naxnecütex̱e ya márpechinüwa 
ngẽxmacürüxü̃ namuxũchi. 
30Rü yemaacü ga Charomóü̃arü cuax̱ rü Equítuanecüãx̱güarü cuax̱ü̃ 
nangupetü, rü yema duü̃xü̃gü ga éstewaama yexmagüxü̃arü yexera nixĩ ga 
norü cuax̱. 
31Rü guxü̃ma ga togü ga yatügüarü yexera nüxü̃ nacuax̱. Rü Etáü̃ ga 
Chérataxaarü yexera nüxü̃ nacuax̱. Rü Emáü̃arü yexera, rü Cacúarü yexera 
rü Dáraarü yexera, rü Maú nanegüarü yexera nüxü̃ nacuax̱. Rü yema nachiga 
rü guxü̃ma ga yema nachixü̃anegü ga Iraéanecüwawa yexmagüxü̃wa nangu. 
32Rü 3,000 ga ucu̱xẽgüxü̃ nixu, rü nanaxümatü ga 1,005 ga wiyaegü. 
33Rü naigüchiga nidexa rü nanetüchiga. Rü guma ocayiwa ga taxü̃ne ga 
Líbanuarü naixnecüwa yexmanechiga nidexa rü ñu̱xmata yema natüane ga 
íxraxü̃ ga ĩxtapü̱xwa rüxügüxü̃chiga nidexa. Rü ñu̱xũchi nachiga nidexa ga 
naeü̃gü, rü werigü, rü naeü̃gü i naxtanecamaxã itúgüxü̃ rü choxnigü. 
34Rü muxü̃ma ga to ga nachixü̃anecüãx̱arü ãẽx̱gacügü rü Charomóü̃xü̃tawa 
nanamu ga norü ngü̃xẽẽruü̃gü nax naxü̃tawa yayauxgüãxü̃cax̱ ga norü 
ucu̱xẽgü. 

1 Ãẽ̱̃xgacügüchiga 5 

Charomóü̃ rü Tíruarü ãẽ̱xgacü ga Iráü̃maxã inaxüga 
(2 Cr. 2.1-18) 

1Rü yexguma Iráü̃ ga ĩane ga Tíruarü ãẽx̱gacü nüxü̃ cuax̱gux ga Charomóü̃ rü 
nanatü ga Dabíchicüxü ãẽx̱gacü nax yixĩxü̃, rü nüma ga Iráü̃ rü yéma 
Charomóü̃xü̃tawa nanamugü ga norü ngü̃xẽẽruü̃gü nax nüxü̃ namoxẽxü̃cax̱, 
yerü guxü̃guma Dabíxü̃ nangechaü̃. 

2Rü yexguma Charomóü̃ nayauxãgu ga Iráü̃arü ore rü nanangãxü̃ rü 
ñanagürü: 
3—Cuma nüxü̃ cucuax̱ ga gumá chaunatü ga Dabí nax taxucürüwama 
naxüaxü̃ ga guma Cori ya Tupanapata ya taxü̃ne nagagu ga yema dai ga nagu 
tamaxü̃xü̃, ñu̱xmata Cori ya Tupana tümamex̱ẽwa nayexmagüxẽxẽ ga yema 
tümaarü uanügü. 
4Natürü i ñu̱xmax i nüma ya Cori ya Tupana rü taãxẽ toxna naxã i guxü̃wama 
i tochixü̃anewa rü nataxuma i torü uanügü rü nataxuma i chixexü̃ i toxcax̱ 
ínguxü̃. 
5Rü ngẽmacax̱ nagu charüxĩnü nax chorü Tupanacax̱ chanaxüxü̃ ya wüxi ya 
napata ya taxü̃ne yema chaunatümaxã inaxunetaxü̃rüxü̃ nax choma tá yixĩxü̃ 
i naxcax̱ chanaxüxü̃. Yerü Tupana rü ñanagürü tüxü̃ ga chaunatü: “Rü yimá 
cune ya cuchicüxü cuchicawa charütoxẽẽcü, rü yimá tá nixĩ ya naxücü ya 
chopata ya taxü̃ne”, ñanagürü tüxü̃. 
6Rü ngẽmacax̱, Pa Ãẽx̱gacüx, Pa Iráü̃x, rü cuxna chaca i ñu̱xmax nax ñaa i 
puracüwa choxü̃ curüngü̃xẽẽxü̃cax̱. ¡Rü namu i curü duü̃xü̃gü nax Líbanuarü 
naixnecüwa ocayiwa choxü̃̃́ ne nadexü̃cax̱! Rü chomax rü tá chorü duü̃xü̃gü 
ngéma chamugü nax curü duü̃xü̃güxü̃ nangü̃xẽẽgüxü̃cax̱. Rü chomax rü tá 
cuxü̃̃́ chanaxütanü i ngẽma naxcax̱ ícucax̱axü̃ẽx̱pü̱x naxcax̱ i curü 
duü̃xü̃güarü puracü. Erü cuma nüxü̃ cucuax̱ rü taxúema ya Iraéanecüãx̱gü 
nüxü̃ tacuax̱ nax mürapewa tayaxuxü̃ i ngẽma curü duü̃xü̃gü i 
Chidóü̃cüãx̱gürüxü̃ ==ñanagürü. 
7Rü nüma ga Iráü̃ rü nataãẽxüchi namaxã ga yema dexa ga Charomóü̃ yéma 
muxü̃, rü ñanagürü: —Tupanaxü̃ chicuax̱üxü̃, erü Dabína nanamu ga wüxi 
ya nane ya nüxü̃ cuácü nax ãẽx̱gacü nax yixĩxü̃cax̱ i 
Iraéanecüãx̱güchixü̃anewa ==ñanagürü. 
8Rü ñu̱xũchi nüma ga Iráü̃ rü Charomóü̃cax̱ yéma namuga rü ñanagürü: —
Marü chanayaxu i ngẽma ore i nua chau̱̱xcax̱ cumuxü̃, rü tá chanaxü i ngẽma 

naxcax̱ ícucax̱axü̃. Rü cuxna tá chanana i ngẽma ocayiwapütagü rü 
pínupütagü. 
9Rü ngẽma chorü puracütanüxü̃ rü tá Líbanuwa ne nanatúgü i ngẽma 
naixpütagü rü ñu̱xmatáta márwa nangugü. Rü ngéma rü tá nügüwa 
nayanai̱x̱gü rü ngẽmaãcü tá nayatugü ñu̱xmatáta ngẽma türe i chomaxã 
cuxunetaxü̃wa nangugü. Rü ngéma rü tá ínayawẽgü rü cuma tá cunanugü. 
Rü natanü ya yima naixpütagü rü chanaxwax̱e nax chauxü̃tawa cunamugüxü̃ 
i õnagü naxcax̱ i ngẽma duü̃xü̃gü i chopatawa ngẽxmagüxü̃ ==ñanagürü ga 
Iráü̃. 
10Rü yemaacü ga Iráü̃ rü Charomóü̃na nanana ga guxü̃ma ga yema 
ocayiwapüta rü pinupüta ga nanaxwax̱exü̃. 
11Rü nüma ga Charomóü̃ rü Iráü̃na nanana ga õnagü naxcax̱ ga yema 
duü̃xü̃gü ga napatawa yexmagüxü̃. Rü nüxna nanaxã ga 4’400,000 quíru 
naguxü̃ ga trigu rü 4,400 litru ga oribuarü chíxü̃. Rü yema nixĩ ga Charomóü̃ 
Iráü̃na ãxü̃ ga wüxichigü ga taunecügu. 
12Rü yemaacü ya Tupana rü nayanguxẽxẽ ga norü uneta, rü Charomóü̃na 
nanaxã ga cuax̱. Rü ñu̱xũchi ga Iráü̃ rü Charomóü̃ rü nügümaxã naxügagü, 
rü yemaacü taãẽwa nügümaxã nayexmagü. 
13Rü yexguma ga Charomóü̃ rü 30,000 ga puracütanüxü̃ nade ga guxü̃ma ga 
Iraéanewa. 
14Rü yemagü nixĩ ga Líbanuwa namugüxü̃ nax yéma napuracüexü̃cax̱. Rü 
wüxi ga tauemacügu rü 10,000 yéma namugü rü nai ga tauemacügu rü to ga 
10,000 yéma namugü. Rü yemaacü nanapuracüexẽxẽ ga yema 
tomaepü̱xtücumü. Rü wüxichigü ga yatü rü wüxi ga tauemacü Líbanuwa 
nayexma rü taxre ga tauemacü nachiü̃wa nayexma. Rü Adoniráü̃ nixĩ ga 
namaxã icuáxü̃ ga yema puracü. 
15Rü nüma ga Charomóü̃ rü nüxü̃̃́ nayexma ta ga 70,000 ga yatügü ga 
nugütaeruxü̃ rü 80,000 ga yatügü ga nutaarü mexẽẽcüwawa puracüexü̃ ga 
max̱pǘneanewa. 



1039 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

16Rü yemaétü nüxü̃̃́ nayexma ga 3,300 ga norü duü̃xü̃gü ga yema 
puracütanüxü̃maxã icuax̱güxü̃. 
17Rü nüma ga ãẽx̱gacü ga Charomóü̃ rü nanamu ga duü̃xü̃gü nax max̱pǘnearü 
tuãchiwa ne nayauxgüãxü̃cax̱ ga nutagü ga itacü ga imexẽchicü ga mea 
itogücüwacü nax gumawa inaxügüãxü̃cax̱ ga guma Tupanapata ga taxü̃ne. 
18Rü yema Charomóü̃arü puracütanüxü̃ rü Iráü̃arü puracütanüxü̃ rü ñu̱xũchi 
guma ĩane ga Guebácüãx̱ ga duü̃xü̃gü rü mürapewa naxügü nawa ga yema 
naixpütagü rü nayamexẽẽcüwagü ga nutagü nax naxügüãx̱ü̃cax̱ ga 
Tupanapata ga taxü̃ne. 

1 Ãẽ̱̃xgacügüchiga 6 

Charomóü̃ nanaxü ga Tupanapata ga taxü̃ne 
(2 Cr. 3.1-14) 

1Rü yexguma ãgümücü ga taunecü ãẽx̱gacü yixĩxgu ga Iraéanewa, rü nüma 
ga Charomóü̃ inanaxügü ga nax naxüaxü̃ ga guma Tupanapata ga taxü̃ne. Rü 
gumá taunecügu ga norü taxre ga tauemacü ga Chíxgu nixĩ ga inaxügüãxü̃. 
Rü yexguma guma Tupanapata ga taxü̃ne ixügügu, rü marü 480 ga taunecü 
ningu ga nax Equítuanewa ínachoxü̃xü̃ ga Iraétanüxü̃. 
2Rü guma Tupanapata ga taxü̃ne ga ãẽx̱gacü ga Charomóü̃ Cori ya Tupanacax̱ 
üxü̃ne rü 27 metru nixĩ ga norü max̱, rü 9 metru nixĩ ga norü tachiã, rü 13 
metruarü ngãxü̃ nixĩ ga norü máchane. 
3Rü yema naxmachiã ga nüxíra nawa ixücuxü̃ ga guma Tupanapata ga taxü̃ne 
rü 4 ga metruarü ngãxü̃ nixĩ ga norü tachiã rü 9 metru nixĩ ga norü max̱. Rü 
yemaacü ga yema nüxíra nawa ixücuxü̃arü max̱ rü Tupanapata ga taxü̃nearü 
tachiãtama nixĩ. 
4Rü Charomóü̃ nanamu nax fierumenaxãwa naxügüãxü̃ ga norü beü̃tánagü 
ga Tupanapata ga taxü̃ne. 
5Rü nüma ga Charomóü̃ rü nanamu nax naxüxpacugüãxü̃cax̱ ga Tupanapata 
ga taxü̃ne ga norü guxü̃cüwawa. Rü yema naxpacuwa rü ucapugu 
nayapoyechigü. 

6Rü yema naxpacugü rü tomaepü̱xgu naxü̃nagü. Rü yema nüxíraxü̃xü̃ ga norü 
ünagü ga ñaxtüwa üxü̃ rü 2 metru rü 25 chentímetru nixĩ ga norü taxmachiã. 
Rü yema to ga norü ünagü ga ngãxü̃wa üxü̃ rü 2 metru rü 70 chentímetru 
nixĩ ga norü taxmachiã. Rü yema norü tomaepü̱x ga ünagü ga dauxü̃wa üxü̃ 
rü 3 metru rü 15 chentímetru nixĩ ga norü taxmachiã. Rü guma norü omütagü 
rü nayaxüchica ga Tupanapata ga taxü̃netaxpü̱xarü düxétüwaama nax tama 
naxtapü̱xwa yaxüxmaü̃ãxü̃cax̱. 
7Rü gumá nutagü ga guma Tupanapata ga taxü̃ne namaxã naxügücü rü marü 
ímemarecü nixĩ. Rü yemacax̱ ga yexguma naxügüãgu ga guma Tupanapata 
ga taxü̃ne rü taxuxü̃ma ga martíyuga, rüex̱na yuemaga, rüex̱na to ga tax̱acü 
namaxã ixüxü̃ga taxĩnü ga yema ínaxügüãxü̃wa. 
8Rü yema naxpacuarü ĩãx̱ ga ñaxtüwa yexmaxü̃ rü Tupanapata ga taxü̃nearü 
tügünecüwawa naxü. Rü meruchipaãcü naxü ga guma toxṍõne ga nawa 
ixĩnagüne naxcax̱ ga yema naxmachiã ga ngãxü̃wa üxü̃ rü yema dauxü̃wa 
üxü̃. 
9Rü yexguma Charomóü̃ yanguxẽẽgu ga nax naxüaxü̃ ga Tupanapata ga 
taxü̃ne, rü dauxü̃wa nananugü ga norü omütagü. Rü ocayiwanaxcax̱ ga 
mürapewamaxã nananuétü. 
10Rü nüma ga Charomóü̃ rü nanamu nax naxüxpacugüãxü̃ ga Tupanapata ga 
taxü̃ne ga norü guxü̃cüwawa. Rü norü máchanechiã ga yema naxpacuarü 
ucapugü rü 2 metru rü 25 chentímetru nixĩgü. Rü norü omütagü ga 
Tupanapata ga taxü̃nearü poxeguxü̃tapü̱xcüwagu nanugü rü ocayiwanaxcax̱ 
nixĩgü. 
11Rü yexguma ga nüma ga Cori ya Tupana rü Charomóü̃maxã nüxü̃ nixu rü 
ñanagürü: 
12-13—Ñu̱xma nax cunaxüxü̃ ya chopata ya taxü̃ne, rü cumaxã nüxü̃ chixu, rü 
ngẽxguma chi chorü mugü nüxü̃ ixuxü̃ãcüma cumaxü̃gu rü chi nagu 
quixũxgu i guxü̃ma i chorü mugü, rü choma rü tá chayanguxẽxẽ ga yema 
uneta ga cunatü ga Dabímaxã nüxü̃ chixuxü̃ ga cuchiga. Rü petanüwa tá 

chamaxü̃ rü tagutáma pexna chixũgachi i pema i Iraéanecüãx̱gü i chorü 
duü̃xü̃gü nax pixĩgüxü̃ ==ñanagürü. 
14Rü nüma ga Charomóü̃ rü marü nüxü̃̃́ ningu ga nax naxüaxü̃ ga guma 
Tupanapata ga taxü̃ne. 
15Rü norü aixepetapü̱xwa ga guma ĩpata rü mürapewa ga 
ocayiwanaxcax̱maxã nanaxüxtapü̱̃x. Rü daxũwa inanaxügü rü ñu̱xmata 
ñaxtüwa nangu nax mürapewamaxã nanaxüxtapü̱xgüaxü̃. Rü pínunaxcax̱ ga 
mürapewamaxã nanaxüxmachixü̃. 
16Rü Tupanapata ga taxü̃neweama rü nanaxü ga wüxi ga ĩxmachiã. Rü 9 
metru nixĩ ga norü tachiã rü norü máchiã rü norü máchanechiã. Rü yema 
naxchiã rü mürapewagü ga ocayiwanaxcax̱maxã nanatüchiã ga guxü̃wama. 
Rü yemaacü nanamexẽxẽ ga yema naxmachiã nax ucapu ga Üünexüchixü̃ 
nax yixĩxü̃cax̱. 
17Rü yema Tupanapata ga taxü̃nemachiã ga nachica ga üünexüchixü̃pex̱ewa 
üxü̃ rü 18 metru nixĩ ga norü max̱. 
18Rü guxü̃ma ga Tupanapata ga taxü̃netaxpü̱x ga aixepewa rü mürapewa ga 
ocayiwanaxcax̱ nixĩgü. Rü ñu̱xũchi putürachicünax̱ãgü rü orix̱chicünax̱ãgü 
nawatama nanaxüxüchigü. Rü guxü̃ma ga yema rü ocayiwanaxcax̱ nixĩgü. 
Rü taxuwama nango̱x ga wüxi ga nuta ga naxtapü̱xarü aixepewa ügücü. 
19Rü Charomóü̃ rü Tupanapata ga taxü̃newa meama nanamexẽxẽ ga nachica 
ga Üünexüchixü̃ nax yexma naxüaxü̃cax̱ ga baú ga Tupanaarü mugü nagu 
üxü̃. 
20Rü yema nachiã ga Üünexüchixü̃ rü 9 metru nixĩ ga norü max̱, rü norü 
taxmachiã rü 9 metru ta nixĩ rü norü máchanemachiã rü 9 metru ta nixĩ. Rü 
Charomóü̃ rü nachiã ga üünexüchixü̃pex̱egu nanaxǘ ga wüxi ga 
pumaratex̱earü guruxü̃ ga ocayiwanaxcax̱. Rü úirumaxã nanapexene ga 
guxü̃wama. 
21Rü yexgumarüxü̃ ta ga yema Tupanapata ga taxü̃nemachiã rü úirumaxã 
nanatüchiã ga guxü̃wama. Rü yema naxmachiã ga Üünexüchixü̃ rü ta 

úirumaxã nanatüchiã. Rü napex̱ewa rü cadéna ya úirunaxcax̱maxã 
nayawaiye. 
22Rü yemaacü ga guma Tupanapata ga taxü̃ne rü guxü̃ma ga nachiãwa 
úirumaxã nanapexmachiãgü. Rü yexgumarüxü̃ ta úirumaxã nanapexgü ga 
yema guruxü̃ ga nachica ga üünexüchixü̃pex̱egu üxü̃. 
23-24Rü nai ga oribuwa nanaxü ga taxre ga orearü ngeruü̃gü ga 
daxũcüãx̱chicünax̱ã ga ixãxpex̱atüxü̃ nax yema naxmachiã ga 
üünexüchixü̃wa yexmagüxü̃cax̱. Rü wüxichigü ga yema rü 4 metru rü 50 
chentímetru nixĩ ga norü máxchane, rü wüxichigü ga naxpex̱atü rü 2 metru 
rü 25 chentímetru nixĩ ga norü máxpex̱atü. Rü wüxichigü ga yema 
daxũcüãx̱chicünax̱ã rü guma naxpex̱atü pex̱egü ga nügüna nax nayaxü̃xü̃ rü 
4 metru rü 50 chentímetru nixĩ. 
25-26Rü yema taxre ga orearü ngeruü̃chicünax̱ãgü rü nawüxigumare yerü 
nananügügüraü̃xü̃chi. Rü wüxichigü ga norü máchane rü 4 metru rü 50 
chentímetru nixĩ. 
27Rü nüma ga Charomóü̃ rü yema nachiã ga üünexü̃chixü̃gu nanachigüxẽxẽ. 
Rü yema taxre ga orearü ngeruü̃güchicünax̱ãgü rü nixuuchipex̱atügü. Rü 
yema tügünecüwawa üxü̃ rü wüxi ga naxpex̱atü rü ĩxtapü̱xwa nayaxũ̱x Rü 
yema to̱xwecüwawa üxü̃ rü wüxi ga naxpex̱atü rü norü toxtapü̱xwa nayaxũ̱x. 
Rü guma nai ga naxpex̱atügü rü meama yema naxmachixü̃arü ngãxü̃wa 
nügüpex̱ewa nayaxũ̱xgüpex̱e. 
28Rü Charomóü̃ rü úirumaxã nanatüxüne ga yema Tupanaarü orearü 
ngeruü̃güchicünax̱ãgü. 
29Rü guxü̃ma ga norü aixepetapü̱xwa rü düxétütapü̱xwa ga Tupanapata ga 
taxü̃ne rü nanaxüxüchigü ga orearü ngeruxü̃ i dauxü̃cüãx̱güchicünax̱ãgü, rü 
palmerachicünax̱ãgü, rü putürachicünax̱ãgü. Rü yemaacü 
nanangax̱ãẽtapü̱xgü. 

30Rü yexgumarüxü̃ ta ga yema taxre ga naxmachiã ga Tupanapata ga taxü̃ne, 
rü yema rütamaexü̃ rü yema Üünexüchixü̃, rü úirutachinümaxã 
nanaxüxmachiã. 
31Rü yema nawa ixücuxü̃ naxcax̱ ga yema naxmachiã ga Üünexüchixü̃, rü 
yema taxretachinü ga norü ĩãx̱ rü mürapewa ga oribunaxcax̱wa nanaxü. Rü 
ĩãx̱arü naxpenüxü̃ ga dauxnagu idaxü̃ rü guma caxtagü ga ĩãx̱cüwawa 
nuxcune rü 5 cüwa nüxü̃̃́ nayexma. 
32Rü yema taxretachinü ga ĩãx̱, rü mürapewa ga oribunaxcax̱ nixĩgü. Rü 
natachinüwatama nanaxüxüchigü ga Tupanaarü orearü ngeruü̃chicünax̱ãgü, 
rü palmerachicünax̱ãgü, rü putürachicünax̱ãgü. Rü ñu̱xũchi úirumaxã 
nanatü ga guxü̃ma. 
33Rü Tupanapata ga taxü̃nearü ĩãx̱ ga nawa ixücuxü̃ naxcax̱ ga naxmachiã ga 
taxü̃, rü naxpenüxü̃ rü nai ga oribunaxcax̱ nixĩgü rü nacuadradu. 
34Rü yema taxretachinü ga Tupanapata ga taxü̃nearü ĩãx̱ ga nawa ixücuxü̃ rü 
pínunaxcax̱ nixĩgü rü guxü̃ma niwãxna. 
35Rü natachinüwa nanaxüxüchigü ga Tupanaarü orearü ngeruxü̃ i 
dauxü̃cüãx̱güchicünax̱ãgü, rü palmerachicünax̱ãgü, rü putürachicünax̱ãgü. 
Rü ñu̱xũchi úirumaxã nanapexgü ga yema naxchicünax̱ãgü. 
36Rü nanaxügü ta ga naax̱tü i aixepewa yexmaxü̃. Rü tomaepü̱xchimüü̃ ga 
nuta ga meama imexẽẽcüwagücümaxã ínanapoxegu. Rü ñu̱xũchi 
ocayiwanaxcax̱ ga omütagümaxã ínananueguétü. 
37Rü yexguma marü norü ãgümücü ga taunecü ãẽx̱gacü yixĩxgu ga 
Charomóü̃, rü tauemacü ga Chífgu nixĩ ga inatax̱güãxü̃ ga gumá nutagü ga 
tacü ga Tupanapata ga taxü̃ne nawa ixügücü. 
38Rü gumá Tupanapata ga taxü̃ne rü guxü̃ma ga norü yemaxü̃gümaxã ningu 
ga yexguma Charomóü̃ 11 ga taunecü marü ãẽx̱gacü yixĩxgu. Rü gumá 
taunecüarü 8 ga tauemacü ga bulgu nixĩ ga yanguxü̃. Rü yemaacü 7 ga 
taunecügu nixĩ ga yanguxü̃ ga guma Tupanapata ga taxü̃ne ga Charomóü̃ 
üxü̃ne. 

1 Ãẽ̱̃xgacügüchiga 7 

Náigü ga ĩpatagü ga Charomóü̃ üxü̃ne 

1Charomóü̃ rü noxrütama napata ne naxü. Rü 13 ga taunecügu nüxü̃̃́ ningu. 
2Rü ñu̱xũchi nanaxü ta ga nai ga ĩpata ga “Líbanuarü Naixnecügu” ãégane. 
Rü guma rü 45 metru nixĩ ga norü max̱, rü 22 metruarü ngãxü̃ nixĩ ga norü 
taxmachiã rü 13 metruarü ngãxü̃ nixĩ ga norü máchane. Rü 4 chimüü̃ nixĩ ga 
norü caxtagü ga ocayiwanaxcax̱. Rü guma 4 chimüü̃ ga caxtaétügu nanugü 
ga norü omütagü ga ocayiwanaxcax̱. 
3Rü guma omütagü rü 45 nixĩ ga norü mu. Rü 3 chimüü̃ nixĩ ga norü omütagü 
rü wüxichimüü̃chigüwa rü nayexma ga 15 ga omütagü ga norü caxtawa 
nucune. Rü ñu̱xũchi guma omütaétüwa nananucu ga mürapewa ga iyaxcüxü̃ 
ga ocayiwanaxcax̱. 
4Rü nayexma ga 3 chimüü̃ ga beü̃tánagü ga mea wex̱gu nuxü̃ rü yema 3 
chimüü̃ ga beü̃tánagü ga wüxichimüü̃wachigü rü nügüarü to̱xmax̱tawa 
niyexmachigü. 
5Guxü̃ma ga yema ĩãx̱gü rü beü̃tánagüarü naxpenüxü̃ rü mea nacuadradugü. 
Rü nügüarü to̱xmax̱tawa niyexmachigü ga yema ĩãx̱gü rü beü̃tánagü. Rü 3 
chimüü̃ nixĩ ga guxü̃wama. 
6Rü ñu̱xũchi Charomóü̃ nanaxü ta ga wüxi ga ãxmachiãmarexü̃ ga 
caxtagümaxã ípuxegumarexü̃. Rü 22 metruarü ngãxü̃gu nixĩ ga norü max̱, rü 
13 metruarü ngãxü̃ nixĩ ga norü taxmachiã. Rü yemapex̱ewa nayexma ga to 
ga naxmachiã ga caxtagümaxã ípuxegumarexü̃ natürü naxãpataétü. 
7Rü yexgumarüxü̃ ta nanaxü ga to ga naxmachiã ga ngextá ãẽx̱gacü guxchaxü̃ 
nawa mexẽẽxü̃. Rü yema naxmachiãarü aixepewa rü mürapewa ga 
ocayiwamaxã ínanapoxegu ga guxü̃wama. 
8Rü guma ĩpata ga Charomóü̃ nagu pexü̃ne rü naweama rü nüxü̃̃́ nayexma ga 
wüxi ga naax̱tü. Rü yexma nanaxü ga nai ga ĩpata ga napataraxü̃netama. Rü 
yexgumarüxü̃ ta yexma nanaxü ga guma ĩpata ga naxmax̱ ga Faraóü̃acüpata. 
Rü guma ĩpata rü Charomóü̃pataraxü̃netama nixĩ. 

9Rü guxü̃nema ga guma ĩpatagü ga Charomóü̃ íxüxüne rü nutagü ga 
itatanüxü̃chi rü guxü̃cüwawa cheramaxã meama ngugügu 
imexẽẽgücüwamaxã nanaxü. Rü guma nutagümaxã nixĩ ga inaxügüxü̃ ga 
guma ĩpatagü, rü gumaétüwa nixĩ ga nanucuxü̃ ga naxtapü̱xgüarü nutagü 
ñu̱xmata dauxü̃wa nangu. Rü yexgumarüxü̃ ta ga yema naax̱tü ga taxü̃arü 
poxeguxü̃ rü guxü̃wama guma nutagü ga imexẽẽgücüwamaxã ínapoxegu. 
10Rü gumá nutagü ga namaxã inaxügücü ga guma ĩpatagü rü nutagü ga itacü 
rü itatanücü nixĩ. Rü ñuxre ga gumá nutagü rü 4 metru 50 chentímetru nixĩ 
ga norü max̱ rü naigü rü 3 metru 60 chentímetru nixĩ ga norü max̱. 
11Rü gumá nutagüétüwa nixĩ ga nanucuxü̃ ga naxtapü̱xgüarü nutagü ga 
itatanücü rü guxü̃cüwawa cheramaxã meama ngugügu imexẽẽgücü. Rü 
ñu̱xũchi ocayiwanaxcax̱ ga omütagümaxã ínananueguétü. 
12Rü yema naxtapü̱x ga naax̱tü ga taxü̃arü poxeguxü̃ rü tomaepü̱xchimüü̃ ga 
nutamaxã ínanapoxegu. Rü naétüwa rü ocayiwanaxcax̱ ga omütagümaxã 
ínananueguétü. Rü yema naxtapü̱x ga naax̱tü ga aixepewa yexmaxü̃ãcü rü 
yema nachiã ga Tupanapata ga taxü̃nepex̱ewa yexmaxü̃ãcü nixĩ ga naxüxü̃. 

Charomóü̃ rü naxca̱x nangema ga wüxi ga yatü ga Iráü̃gu ãégaxü̃ nax puracü 
nüxna naxãxü̃ca̱x 
(2 Cr. 2.13-14; 3.15-17) 

13Nüma ga ãẽx̱gacü ga Charomóü̃ rü norü duü̃xü̃xü̃ ĩane ga Tíruwa namu nax 
Iráü̃xü̃ yagaxü̃cax̱. 
14Rü nüma ga Iráü̃ rü wüxi ga yutecü ngĩne nixĩ. Rü ngĩma rü Netarítanüxü̃ 
iyixĩ rü gumá ngĩte ga ngĩxna yucü rü wüxi ga Tírucüãx̱ nixĩ. Rü nüma rü 
meama nüxü̃ nacuax̱ nax bróũchewa tax̱acü naxüxü̃. Rü gumá nane ga Iráü̃ 
rü cuax̱ nüxü̃̃́ nayexma rü nanatürüü̃tama meama nüxü̃ nacuax̱ nax tax̱acü 
naxüxü̃ ga bróũchewa. Rü nüma ga Iráü̃ rü ãẽx̱gacü ga Charomóü̃xü̃tawa 
naxũ rü nanaxü ga guxü̃ma ga yema puracü ga Charomóü̃ nüxna ãxü̃. 
15Rü nanaxü ga taxre ga caxtagü ga bróũchenaxcax̱ ga 8 metrugu ixügüne ga 
norü max̱ rü 5 metruarü ngãxü̃gu ga norü bomenaxãgü. 

16Rü ñu̱xũchi bróũchewa nanaxü ga taxre ga guma caxtatapex̱earü 
ngãx̱ãẽruü̃gü. Rü yema ngãx̱ãẽruü̃gü rü 2 metru 25 chentímetru nixĩ ga norü 
max̱. 
17Rü yexgumarüxü̃ ta bróũchewa cadénaxacü nanamutachinü ga taxre ga to 
ga ngãx̱ãẽruü̃gü. Rü yema cadénaxacü mutachinüxü̃ rü wüxichigü ga 
caxtatapex̱earü ngãx̱ãẽruü̃wa nananucu. 
18Rü yexgumarüxü̃ ta bróũchewa nanaxü ga ibopü̱xüxü̃. Rü wüxichigü ga 
yema cadénaxacü mutachinüxü̃wa nananucu ga taxrechimüü̃ ya yema 
ibopü̱xüxü̃. Rü yema taxre ga caxtatapex̱earü ngãx̱ãẽruü̃gü rü nawüxigu. 
19Rü guma caxtagü ga Tupanapataarü ücuchicawa nucuchaxü̃nearü 
ngãx̱ãẽruü̃gü rü wixguxüchi taxre ga metrugu nixügü ga norü máchane. Rü 
putüra i líriuchacuacü nanaxü. 
20Rü wüxichigü ga yema caxtatapex̱earü ngãx̱ãẽruü̃arü dauxü̃wa rü yema 
íyanachexü̃wa ga cadénaxacü mutachinüxü̃wa rü yemawa nixĩ ga nanucuxü̃ 
ga taxrechimüü̃ ga 200 ga ibopü̱xüxü̃. 
21Rü nüma ga Iráü̃ rü guma Tupanapata ga taxü̃nearü ücuchicawa nananucu 
ga guma taxre ga caxtagü. Rü gumá caxta ga tügünewaama üxü̃ne rü 
Yaquíü̃gu nanaxüéga rü gumá to̱xwewaama üxü̃ne rü Boágu nanaxüéga. 
22Rü yema caxtagütapex̱earü ngãx̱ãẽruü̃gü rü nanalíriuchacugüraxü̃. Rü 
yemaacü nixĩ ga nagúxü̃ ga yema puracü ga caxtagüarü ü. 

Tupanapata ga taxü̃nearü yemaxü̃güchiga 
(2 Cr. 4.1—5.1) 

23Yemawena ga Iráü̃ rü bróũchewa nanaxü ga wüxi ga dexápáxü̃ ga taxü̃. 
Yema dexápáxü̃ rü nabo. Rü norü tachiã rü 4 metru 50 chentímetru nixĩ. Rü 
norü max̱ü̃ma rü 2 metru 25 chentímetru nixĩ. Rü norü bobera rü 13 metru 
50 chentímetru nixĩ. 
24Rü yema dexápaxü̃beratüü̃wa rü ñu̱xũchi nacüwawa rü nüma ga Iráü̃ rü 
taxrechimüü̃ ga orix̱chicünax̱ãgümaxã nanangax̱ãẽ. Rü yema 45 
céü̃tímetruwachigü rü 10 chigü ga orix̱chicünax̱ã nayexma. Rü yexguma 

naxüãgu ga yema dexápáxü̃ ga taxü̃ rü nawatama nanaxüxüchi ga norü 
ngãx̱ãẽruü̃gü ga orix̱chicünax̱ãgü. 
25Rü yema dexápáxü̃ rü 12 ga woca ga iyatüxü̃chicünax̱ãgü ga 
bróũchenaxcax̱étügu nanaxǘnagü. Rü yema woca ga iyatüxü̃chicünax̱ãgü rü 
3 nixĩ ga nórteguama rüdaunüxü̃, rü 3 ga súrguama rüdaunüxü̃, rü 3 ga 
ésteguama rüdaunüxü̃ rü ñu̱xũchi 3 ga oésteguama rüdaunüxü̃. Rü guma 
woca ga iyatüxü̃paragü ga naweama ügüne rü yema dexápáxü̃tax̱mü 
nayexmagü yerü yema woca ga iyatüxü̃güétügu nixĩ ga naxüxü̃. 
26Norü yaxcü ga yema dexápáxü̃ rü 8 chentímetru nixĩ ga norü yaxcü. Rü 
yema nabera rü nanalíriuchacuraxü̃. Rü 44,000 litru ga dexá nagu name. 
27Rü ñu̱xũchi Iráü̃ nanaxü ta ga 10 ga dexápáxü̃tax̱mü ga bróũchenaxcax̱. 
Wüxichigü ga yema naxtax̱müxü̃ rü wüxi ga metru rü 80 chentímetru nixĩ ga 
norü max̱. Rü yexgumaepü̱xtama nixĩ ga norü tatachinü. Rü yema norü 
máchane rü 1 metru rü 35 chentímetru nixĩ. 
28Rü wüxichigü ga yema naxtaxmüxü̃gü rü naxãchinax̱ã rü yemawa nangucu 
ga bróũche tachinügü. 
29Rü yema bróũche tachinügü rü marü naxãmatü namaxã ga 
leóü̃chicünax̱ãgü rü woca ga iyatüxü̃chicünax̱ãgü rü daxũcüãx̱ ga orearü 
ngeruü̃chicünax̱ãgü ga ixãxpex̱atüxü̃. Norü daxũwa rü norü ñaxtüwa ga 
yema woca ga iyatüxü̃chicünax̱ãgü rü leóü̃chicünax̱ãgü rü nayexma ga to ga 
ngãx̱ãẽruü̃gü ga boxü̃ ga naixatüchicünax̱ãgü. 
30Wüxichigü ga yema naxtax̱müxü̃güpara rü nixãchicu. Rü yema nachicugü 
rü bróũchenaxcax̱ nixĩgü. Rü yema naxpawerugü ga nachicugü nawa 
ngucuxü̃ rü ta rü bróũchenaxcax̱ nixĩgü. Rü yema naxtax̱müxü̃güarü 
ãgümücütüxü̃pex̱ewa nayexma ga norü tairuü̃gü ga bróũchenaxcax̱ ga 
dexápáxü̃ nagu üxü̃. Rü yema tairuü̃gü rü guxü̃cüwawa ningax̱ãẽgü namaxã 
ga ngãx̱ãẽruü̃gü ga naixatüchicünax̱ãgü. 
31Rü yema naxtax̱müxü̃ ga dexápáxü̃ nagu ixücuchixü̃ rü naboxoma. Rü yema 
boxomaxü̃ rü 46 chentímetru inango̱xenü. Rü yemaxü̃magu nixĩ ga 

yaxǘcuchixü̃ ga yema dexápáxü̃. Rü yema boxomaxü̃ rü 69 chentímetru nixĩ 
ga norü taxüma. Rü naberawa rü naixatüchicünax̱ãgümaxã nangax̱ãẽ. Rü 
yema nacüwagü ga yema naxtax̱müxü̃ rü nawüxigumare. Rü nacuadradugü 
rü tama nibo. 
32Rü naxpawerugü ga yema ãgümücü ga nachicu rü naxtax̱müxü̃güparawa 
nangucu. Rü yema norü tachicu ga yema naparachicugü rü 68 chentímetru 
nixĩ ga wüxichigü. 
33Rü yema nachicugü rü nanacaruchicugüraxü̃. Rü yema nachicupawerugü, 
rü naxpenüü̃chicugü, rü naxpenüü̃güarü texcuruü̃gü, rü yema 
nachicumaxetügü ga norü texcuruü̃gü nawa ngucuxü̃, rü guxü̃ma ga yemagü 
rü bróũchenaxcax̱ nixĩgü. 
34Rü yexguma naxüãgu ga yema dexáchixü̃tax̱müxü̃gü rü nawatama 
nanaxüxüchigü ga norü tairuü̃gü ga yema norü ãgümücüpex̱ewa yexmagüxü̃. 
35Rü yema naxtax̱müxü̃güarü dauxü̃waama üxü̃ ga nabera rü inabo rü 22 
chentímetruarü ngãxü̃ nixĩ ga inango̱xenüxü̃. Rü naxü̃ne ga yema 
naxtax̱müxü̃ rü naparagü rü nawatama nanaxüxüchi. 
36Rü nüma ga Iráü̃ rü wüxichigü ga yema naxtax̱mügüxũnewa nanangax̱ãẽ 
namaxã ga daxũcüãx̱chicünax̱ãgü rü leóü̃chicünax̱ãgü rü 
palmerachicünax̱ãgü. Rü yexgumarüxü̃ ta nacüwawa rü ínayanuegu namaxã 
ga to ga ngãx̱ãẽruü̃gü ga boxü̃ ga naixatüchicünax̱ãgü. Rü yema 
ínaxãchicaxü̃wa nanangax̱ãẽ namaxã ga naixatüchicünax̱ãgü. 
37Rü yema 10 ga naxtax̱mügü rü yexguma yaxügüãgu rü wüxitama nixĩ ga 
naxchicünax̱ã ga nawa ínaxüxü̃ãxü̃. Rü guxü̃ma rü nawüxigumare. 
38Yexgumarüxü̃ tá nanaxü ga 10 ga dexáchixü̃gü ga bróũchenaxcax̱. Rü 
wüxichigü ga yema rü 1 metru 80 chentímetrugü nixĩ ga norü taxüma rü 880 
litru ga dexá nagu name. Rü wüxichigü ga yema dexáchixü̃ rü 
naxtax̱müétügutama nixüchigü. 
39Rü yema 5 ga naxtax̱mügü rü Tupanapata ga taxü̃nearü tügünecüwagu 
ninuma rü yema to ga 5 rü Tupanapata ga taxü̃nearü to̱xwecüwagu ninuma. 

Rü yema taxü̃ ga dexáchixü̃ rü Tupanapata ga taxü̃nearü tügünecüwagu naxü 
ga súr éstewaama. 
40Ñu̱xũchi Iráü̃ ínanaxüxü̃ ta ga paneragü rü paragü rü tacháũgü. Rü yemaacü 
nanagu̱xẽxẽ ga yema puracü ga Charomóü̃ nüxü̃ üxẽẽxü̃ nawa ga guma Cori 
ya Tupanapata ga taxü̃ne. 
41Rü ñaagü nixĩ ga yema puracü ga naxüxü̃: Taxre ga caxtagü, rü taxre ga 
guma caxtatapex̱earü ngãx̱ãẽruü̃gü ga iboxü̃, rü taxre ga yema 
caxtatapex̱earü ngãx̱ãẽruü̃güarü tüxünexü̃ ga cadénaxacü mutachinüxü̃. 
42Rü ñu̱xũchi nanaxü ga 400 ga ibopü̱xüxü̃ naxcax̱ ga yema taxre ga caxtaarü 
ngãx̱ãẽruü̃arü tüxünexü̃. Rü taxrechimüü̃ yemagu ínanueguãchi ga 
wüxichigü ga guma caxtagütapex̱ewa. 
43Ñu̱xũchi nanaxü ta ga yema 10 ga dexáchixü̃tax̱mügü rü ñu̱xũchi yema 
dexáchixü̃gü ga naétügu nugüxü̃ 
44Rü yexgumarüxü̃ ta nanaxü ga yema taxüchixü̃ ga dexáchixü̃ rü ñu̱xũchi 12 
ga woca ga iyatüxü̃chicünax̱ãgü nax yemagüétügu naxü̃nagüxü̃cax̱ ga 
dexáchixü̃. 
45Rü nanaxü ta ga paneragü rü paragü rü tacháũgü. Rü guxü̃ma ga guma 
Tupanapata ga taxü̃nearü yemaxü̃gü ga ãẽx̱gacü ga Charomóü̃ Iráü̃xü̃ 
íxüxü̃xẽẽxü̃, rü bróũche ga meama báixü̃wa ínanaxüxü̃. 
46Rü nüma ga ãẽx̱gacü ga Charomóü̃ nanamu nax naxnecüwa üxü̃ ga 
naxchicünax̱ãgüwa nadexẽẽgüãxü̃cax̱ ga guxü̃ma ga yemaxü̃gü ga 
bróũchenaxcax̱. Rü natü ga Yudáü̃cutüwa ga ínametachinüxü̃wa nixĩ ga 
naxüaxü̃ ga yema puracü. Rü yema nachica rü guma ĩanegü ga Chucóx rü 
Charetáü̃arü ngãxü̃wa nayexma. 
47Rü yema nax namuxũchixü̃ ga yema Tupanapataarü yemaxü̃gü rü yemacax̱ 
ga Charomóü̃ rü tama naxcax̱ ínaca nax ínayagüaxü̃cax̱. 
48-50Ñu̱xũchi Charomóü̃ rü nanaxüxẽxẽ ta ga guxü̃ma ga togüama ga 
yemaxü̃gü ga Cori ya Tupanapata ga taxü̃newa yexmagüxü̃. Rü yema nixĩ ga 
yema pumaratex̱earü guruxü̃ ga úirunaxcax̱, rü yema mecha ga úirunaxcax̱ 

ga paũ ga üünexü̃arü üruxü̃, rü yema 10 ga omügü ga muxchiraü̃xü̃ ga 
úirunaxcax̱gü ga naxmachiã ga üünexüchixü̃pex̱egu nuxü̃, rü 5 ga norü 
tügünecüwawa rü 5 ga norü to̱xwecüwawa. Rü yexgumarüxü̃ ta nanaxü ga 
yema ngãx̱ãẽruü̃gü ga putüragü, rü omügü, rü ãxchataxü̃gü ga úirunaxcax̱, 
rü copugü, rü pirañagü ga omüchiraü̃arü yoyeruxü̃, rü tacháũgü, rü 
cucharóü̃gü, rü pumaratex̱earü guruü̃gü. Rü guxü̃ma ga yemagü rü 
úirunaxcax̱ nixĩgü. Rü yexgumarüxü̃ ta ga yema aixepewa yexmaxü̃ ga 
naxmachiã ga üünexü̃chixü̃arü ĩãx̱güarü bichágragü rü yema Tupanapata ga 
taxü̃nearü ĩãx̱güarü bichágragü rü úirunaxcax̱ nixĩgü. 
51Rü yexguma marü nagu̱xgu ga guxü̃ma ga yema puracü ga ãẽx̱gacü ga 
Charomóü̃ üxẽẽxü̃ ga Cori ya Tupanapata ga taxü̃newa, rü nüma ga 
Charomóü̃ rü nanade ga yema naxpáü̃gü ga úirunaxcax̱ rü diẽrumünaxcax̱ ga 
nanatü ga Dabí Cori ya Tupanana ãxü̃. Rü yema Tupanapata ga taxü̃nearü 
ucapu ga Cori ya Tupanaarü yemaxü̃gü nagu nuxü̃gu nayanu. 

1 Ãẽ̱̃xgacügüchiga 8 

Tupanapata ga taxü̃newa nanangegü ga yema baú ga Tupanaarü mugü nawa 
yexmaxü̃ 

(2 Cr. 5.2-14) 

1Rü yexguma ga Charomóü̃ rü Yerucharéü̃wa naxcax̱ nangema ga guxü̃ma ga 
yema norü ngü̃xẽẽruü̃gü ga ãẽx̱gacügü rü guxü̃ma ga yema ãẽx̱gacügü ga 
wüxichigü ga Iraéanecüãx̱tücumümaxã icuax̱güxü̃. Rü nanangutaquex̱exẽxẽ 
nax Chióü̃wa yayauxgüãxü̃cax̱ ga yema baú ga Cori ya Tupanaarü mugü 
nawa yexmaxü̃ nax Tupanapatawa nangegüãxü̃cax̱. 
2Rü gumá taunecüarü 7 ga tauemacü ga Etanígu nixĩ ga Charomóü̃ 
nangutaquex̱exẽẽxü̃ ga yema Iraéanecüãx̱gü nax yaxãxü̃chigüãxü̃cax̱ ga 
gumá Tupanapata. Natürü meama nagu nangu ga yema norü peta ga 
wüxichigü ga taunecügu norü düxenügü nagu naxüchigagüxü̃. 
3-4Rü yéma nangugü ga guxü̃ma ga Iraéanecüãx̱güarü ãẽx̱gacügü. Rü yema 
chacherdótegü rü nanayauxgü ga yema baú ga Tupanaarü mugü nawa 
yexmaxü̃. Rü guma ĩpata ga Moiché üxü̃ne ga nawa Tupana namaxã idexane 

rü nayangegü namaxã ga guxü̃ma ga yemaxü̃gü ga üünexü̃ ga yéma 
yexmagüxü̃. Rü yemagü rü chacherdótegü rü Lebítanüxü̃ nixĩ ga yanaxü̃. 
5Rü nüma ga ãẽx̱gacü ga Charomóü̃ rü guxü̃ma ga yema Iraéanecüãx̱gü ga 
yexma ngutaquex̱egüxü̃ rü yema baúpex̱ewa rü Tupanacax̱ nanadai rü 
nayagu ga muxũchixü̃ma ga carnérugü rü wocagü. Rü taxucürüwama texé 
ixugüxü̃ ga norü mu. 
6-7Rü yemawena ga yema chacherdótegü rü Tupanapata ga taxü̃nearü 
aixepegu nanangecuchigü ga yema baú. Rü yema nachiã ga üünexü̃chixü̃gu 
nayaxǘgü natüxü̃gu ga guma naxpex̱atügü ga yema taxre ga Tupanaarü 
orearü ngeruü̃güchicünax̱ãgü. Rü guma naxpex̱atügü rü nayadüxü ga yema 
Tupanaarü mugüchixü̃ wüxigu namaxã ga naxpawerugü. 
8Natürü guma naxpawerugü rü nimax̱ü̃chi, rü yemacax̱ nachiã ga üünexü̃wa 
ne idau̱̱xgu ga norü to̱xmax̱tawa ga yema nachiã ga Üünexüchixü̃, rü nüxü̃ 
tadau ga naxpawerugüpex̱e. Natürü Tupanapataarü düxétüwaama tama 
nüxü̃ tadau. Rü ñu̱xma rü ta rü ngéma nangẽxmagü. 
9Rü yema baúwa nayexma ga yema taxre ga nutatachinü ga yexma nucuxü̃ 
ga Moiché ga yexguma max̱pǘne ga Oréxwa nayexmagügu. Rü yema 
nutatachinügügu naxümatü ga yema Tupanaarü uneta ga Iraétanüxü̃maxã 
naxüxü̃ ga yexguma Equítuanewa ínachoxü̃gu. 
10Rü yexguma ínachoxü̃xgu ga chacherdótegü ga yema nachiã ga 
üünexüchixü̃wa, rü caixanexü̃maxã nanapa ga guma Cori ya Tupanapata ga 
taxü̃ne. 
11Rü nagagu ga yema caixanexü̃ rü nüma ga yema chacherdótegü rü 
taxuacüma yexma narücho nax Tupanaxü̃ yacuax̱üü̃güxü̃cax̱, yerü Cori ya 
Tupanaarü üünemaxã nanapa ga guma Tupanapata ga taxü̃ne. 

Charomóü̃ rü Tupanana nanaxuaxü̃ ga guma napata ga taxü̃ne 
(2 Cr. 6.1—7.10) 

12Rü yexguma ga Charomóü̃ rü ñanagürü: —Pa Chorü Tupanax, cuma rü 
nüxü̃ quixu nax nawa cumaxü̃xü̃ i caixanexü̃ i pamüemaxü̃. 

13Natürü i ñu̱xmax rü cuxcax̱ chanaxü ya wüxi ya cupata ya taxü̃ne nax 
guxü̃guma ngéma cumaxü̃xü̃cax̱ ==ñanagürü. 
14Rü yemawena nüma ga ãẽx̱gacü rü guxü̃ma ga yema Iraétanüxü̃ ga yexma 
chigüxü̃cax̱ nadauegu, rü mexü̃ namaxã naxuegu. 
15Rü ñanagürü: —Namecümaxüchi ya Cori ya Iraétanüxü̃arü Tupana erü 
nayanguxẽxẽ ga yema uneta ga chaunatü ga Dabímaxã nüxü̃ yaxuxü̃ ga 
yexguma ñaxgu nüxü̃: 
16“Yema ngunexü̃ ga Equítuanewa íchanguxü̃xẽẽgucürüwa ga chorü duü̃xü̃gü 
ga Iraétanüxü̃, rü taguma nüxü̃ chaxuneta ya wüxi ya ĩane natanüwa ya 
Iraétanüxü̃ ga duü̃xü̃gü nax yimagu naxüxü̃cax̱ ya chopata ya taxü̃ne ya nawa 
changexmane. Natürü nüxü̃ chaxuneta ga Dabí nax chorü duü̃xü̃gü ga 
Iraétanüxü̃maxã inacuáxü̃cax̱”, ñaxgu nüxü̃ ga Tupana. 
17Rü nüma ga chaunatü ga Dabí rü nanaxüxchaü̃chirex̱ ya wüxi ya ĩpata ya 
taxü̃ne naxcax̱ ya tórü Cori ya Iraétanüxü̃arü Tupana. 
18Natürü nüma ya Cori ya Tupana rü ñanagürü nüxü̃: “Wüxi i mexü̃ nixĩ nax 
cunaxüxchaxü̃xü̃ ya wüxi ya chopata ya taxü̃ne. 
19Natürü taxũtáma cuma cunaxü, rü wüxi i cune tá nixĩ i naxüxü̃”, ñanagürü 
nüxü̃ ga Cori ya Tupana. 
20Rü nüma ya Cori ya Tupana rü nayanguxẽxẽ i ngẽma norü uneta. Rü yema 
nüxü̃ yaxuxü̃rüxü̃ rü ñu̱xmax rü chaunatü ga Dabíchicüxü Iraétanüxü̃arü 
ãẽx̱gacü chixĩ rü namaxã ichacuax̱. Rü ñu̱xmax, rü chanaxü ya wüxi ya 
napata ya taxü̃ne naxcax̱ ya tórü Cori ya Iraétanüxü̃arü Tupana. 
21Rü ñu̱xũchi chanamexẽxẽ i wüxi i nachica i Tupanapatawa nax ngẽxma 
yaxǘcuchixü̃cax̱ i ngẽma baú i nawa nangẽxmaxü̃ i ngẽma mugü ya Tupana 
tórü o̱xigümaxã nüxü̃ ixuxü̃ ga yexguma Equítuanewa ínanguxü̃xẽẽãgu 
==ñanagürü ga Charomóü̃. 

22Rü yemawena ga Charomóü̃ rü napex̱egu nachi ga yema guruxü̃ ga ngextá 
Cori ya Tupanacax̱ ãmaregü íguxü̃wa. Rü guxü̃ma ga yema 
Iraétanüxü̃pex̱ewa dauxü̃ naxunagümex̱ẽ. 
23Rü ñanagürü: —Pa Cori ya Iraétanüxü̃arü Tupanax, rü dauxü̃guxü̃ i 
naanewa rü woo ñoma i naanewa rü nataxuma i tax̱acü i cuxrüxü̃ Tupana 
ixĩxü̃. Erü cumax rü cuyanguxẽxẽ i curü uneta rü tüxü̃ cungechaü̃ ya guxãma 
ya yíxema aixcüma cuga ĩnüexe. 
24-25Pa Iraétanüxü̃arü Tupanax, ñu̱xma rü cuyanguxẽxẽ ga yema uneta ga 
curü duü̃ ga chaunatü ga Dabímaxã nüxü̃ quixuxü̃. Rü yema nüxü̃ quixuxü̃ 
rü ñoma i ngunexü̃gu nixĩ i yanguxü̃. ¡Rü ẽcü yanguxẽxẽ ta ga yema chaunatü 
ga Dabímaxã nüxü̃ quixuxü̃ nax guxü̃gutáma curü ngü̃xẽẽmaxã Iraéanemaxã 
inacuax̱güxü̃ i wüxi i nataxa ega chaunatü ya Dabírüxü̃ tá cuma 
cunaxwax̱exü̃ãcü namaxẽgu! 
26Rü ngẽmacax̱ Pa Iraétanüxü̃arü Tupanax ¡rü yanguxẽxẽ ga yema curü uneta 
ga chaunatü ga Dabímaxã nüxü̃ quixuxü̃! 
27Natürü i cumax, rü ¿ñuxũcürüwa yanguxü̃ i ñoma i naanewa nax nawa 
cungexmaxü̃? Rü ngẽxguma chi guxü̃ma i ngẽma daxũguxü̃ i naane i 
taxüchixü̃ rü tama yanguxgu nax nawa cungexmaxü̃ ¿rü ñuxãcü tá yanguxü̃ 
ya daa ĩpata ya taxü̃ne ya cuxcax̱ chaxüxü̃ne nax nawa cungexmaxü̃? 
28Natürü Pa Corix, Pa Chorü Tupanax, ¡rü choxü̃̃́ nüxü̃ naxĩnü i chorü yumüxẽ 
rü naxü i ngẽma ñu̱xma cuxü̃ naxcax̱ chacaxü̃xü̃! Erü i choma rü curü duü̃xü̃ 
chixĩ. 
29¡Rü taxṹ i nüxü̃ curüchauxü̃ nax ngunecü rü chütacü nüxü̃ cudawenüxü̃ ya 
daa cupata ya taxü̃ne rü cuma tomaxã nüxü̃ quixu nax yimawa tá 
cungexmaxü̃! ¡Rü nüxü̃ naxĩnü i ñaa chorü yumüxẽ i cupata ya taxü̃newa 
cumaxã nüxü̃ chixuxü̃ i choma nax curü duü̃xü̃ chixĩxü̃! 
30¡Rü nüxü̃ naxĩnü i ngẽma naxcax̱ íchacaxaxü̃, rü nüxü̃ naxĩnü i curü 
duü̃xü̃gü i Iraétanüxü̃arü yumüxẽ ega ngẽxguma ñaa nachicagu 



1054 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

tarüdaunüãcüma tayumüxẽgügu! ¡Rü nüxü̃ naxĩnü i daxũguxü̃ i naanewa i 
ngextá ícumaxü̃xü̃wa rü toxü̃̃́ nüxü̃ rüngüma i torü chixexü̃gü! 
31-32Rü ngẽxguma texé tümamücümaxã tax̱acürü guxchaxü̃ uxgu, rü 
ngẽxguma daa cupata ya taxü̃nearü ãmarearü guruü̃pex̱ewa tüxü̃ nagagügu 
nax ngéma nüxü̃ tixuxü̃cax̱ i ngẽma tümaarü guxchaxü̃ ¡rü nüxü̃ naxĩnü i 
daxũguxü̃ i naanewa rü nüxü̃ rüngü̃xẽxẽ i ngẽma curü duü̃xü̃gü! ¡Rü napoxcu 
i ngẽma aixcüma chixexü̃ ügüxü̃, rü tüxü̃ ínanguxuchixẽxẽ ya yíxema 
taxuxü̃ma i chixexü̃ üxe! 
33-34Rü ngẽxguma chi curü duü̃xü̃gü i Iraétanüxü̃ cupex̱ewa chixexü̃ ügügu rü 
ngẽmagagu norü uanügü nüxü̃ rüporamaegu nax to i nachixü̃anewa 
nagagüãxü̃cax̱, natürü ega chi wenaxarü cuxcax̱ nawoegugu rü daa cupata 
ya taxü̃newa naxcax̱ ínacagügu i curü ngü̃xẽxẽ, ¡rü daxũguxü̃ i naanewa nüxü̃̃́ 
nüxü̃ naxĩnü i norü yumüxẽ rü nüxü̃̃́ nüxü̃ irüngüma i norü chixexü̃gü, rü ñaa 
torü naane ga torü o̱xigüna cuxãxü̃cax̱ nawoeguxẽxẽ! 
35-36Rü ngẽxguma yapagüanegu rü taguma napuxgu nagagu nax chixexü̃ 
cupex̱ewa naxügüxü̃ i curü duü̃xü̃gü i Iraétanüxü̃, natürü ngẽxguma cuxcax̱ 
nawoegugu rü daa cupatawa yayumüxẽgügu, rü cuxü̃ yacuax̱üü̃gügu, rü 
nüxü̃ naxoegu i norü chixexü̃gü i naxcax̱ cupoxcuexü̃, ¡rü daxũguxü̃ i 
naanewa nüxü̃̃́ nüxü̃ naxĩnü i norü yumüxẽ rü nüxü̃̃́ nüxü̃ irüngüma i norü 
chixexü̃gü rü nangúexẽxẽ nax mexü̃ i nacümagu naxĩxü̃cax̱ rü napuxẽxẽ nagu 
i ñaa naane i torü o̱xigüna cuxãxü̃! 
37-39Rü ngẽxguma ñaa nachixü̃anewa nangemagu i taiya, rüex̱na ínanguxgu i 
nanetüarü dax̱aweane, rüex̱na naianexü̃maxã nayuegu i nanetügü, rüex̱na 
ínangugügu i munügü, rüex̱na õxmigü, rüex̱na naweanegü, rü ngẽxguma torü 
uanügü nüxü̃ íchomaeguãchigu i torü ĩanegü nax toxü̃ nadai̱x̱ü̃cax̱, rüex̱na 
tax̱acürü to i guxchaxü̃, rüex̱na dax̱aweanegü toxcax̱ ínguxgu, natürü ega 
curü duü̃xü̃gü i Iraétanüxü̃ nüxü̃ naxoegu i norü chixexü̃gü rü daa cupata ya 
taxü̃newa yayumüxẽgügu, ¡rü daxũguxü̃ i naanewa nüxü̃̃́ nüxü̃ naxĩnü rü 
nüxü̃̃́ nüxü̃ irüngüma i norü chixexü̃gü! ¡Rü nüxü̃̃́ naxütanü i wüxichigü i 

duü̃xü̃ ngẽxgumarüxü̃ nax ñuxãcü cupex̱ewa namaxü̃xü̃! Erü cuxicatama nixĩ 
i nüxü̃ cucuáxü̃ i wüxichigüarü maxü̃. 
40Rü ngẽmaãcü i curü duü̃xü̃gü rü ngẽxguma namaxẽyane nawa i ñaa naane 
i torü o̱xigüna cuxãxü̃ rü tá cuxü̃ namuü̃e rü tá cuga naxĩnüe. 
41-43Rü ngẽxguma chi wüxi i duü̃xü̃ i to i nachixü̃anecüãx̱ i tama Iraétanüxü̃ 
ixĩxü̃ cuchiga ĩnügu nax ñuxãcü cuporaxüchixü̃ rü yáxü̃wa cuxcax̱ ne 
naxũxgu nax nua daa cupata ya taxü̃newa yayumüxẽxü̃cax̱ ¡rü daxũguxü̃ i 
naane i ngextá ícumaxü̃xü̃wa irüxĩnü rü nüxü̃ nangãxü̃ i norü yumüxẽ nax 
ngẽmaãcü guxü̃táma i ñoma i naanecüãx̱ i nachixü̃anegü cuxü̃ cuax̱güxü̃cax̱ 
rü cuga naxĩnüexü̃cax̱ ngẽma curü duü̃xü̃gü i Iraétanüxü̃rüxü̃. Rü ngẽmaãcü 
i nümagü i yáxü̃wa ne ĩxü̃ rü tá nüxü̃ nacuax̱gü nax nua daa cupata ya cuxcax̱ 
chaxüxü̃newa yixĩxü̃ i cumaxã yadexagüxü̃ i duü̃xü̃gü. 
44-45Rü ngẽxguma curü duü̃xü̃gü i Iraétanüxü̃ rü norü uanügümaxã nügü 
yadaixgu i ngexta cuma ícumugüxü̃wa, rü ngẽxguma daa ĩane ya cuma nüxü̃ 
cuxunetane rü daa cupata ya taxü̃ne ya cuxcax̱ chaxüxü̃neguama 
nadaunüãcüma yumüxẽgügu ¡rü daxũguxü̃ i naanewa irüxĩnü i norü yumüxẽ 
rü ínapoxü̃ i norü uanügümex̱ẽwa! 
46Rü ngẽxguma curü duü̃xü̃gü guxü̃ i duü̃xü̃gürüxü̃ cupex̱ewa chixexü̃ 
naxügügu rü ngẽmacax̱ namaxã cunuxgu, rü norü uanügümex̱ẽgu 
cunayixẽẽgu nax ngẽmaãcü to i nachixü̃ane i yáxü̃guxü̃wa rüex̱na 
ngaicamaguxü̃wa nagagüãxü̃cax̱, 
47natürü ega chi ngẽma nachixü̃anewa nüxna yacuax̱ãchigügu i norü chixexü̃ 
i cupex̱ewa naxügüxü̃ rü cuxcax̱ nawoegu̱xgu rü cuxna nacagügu nax nüxü̃̃́ 
nüxü̃ curüngü̃maxü̃cax̱ i norü chixexü̃gü, 
48rü ega ngẽma nachixü̃anewa aixcüma cuga naxĩnüegu rü ñaa naane ga torü 
o̱xigüna cuxãxü̃guama nadaunüãcüma nayumüxẽgügu, rü daa ĩane ya 
Yerucharéü̃ ga cuma nüxü̃ cuxunetanegu rü daa cupata ya taxü̃ne ya cuxcax̱ 
chaxüxü̃neguama nadaunüãcüma nayumüxẽgügu, 



1056 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

49¡rü daxũguxü̃ i naanewa i ngextá ícumaxü̃xü̃wa rü nüxü̃̃́ nüxü̃ naxĩnü i norü 
yumüxẽgü i nawa cuxü̃ nacaa̱x̱ü̃güxü̃, rü ínapoxü̃ i norü uanügümex̱ẽwa! 
50¡Rü curü duü̃xü̃güaxü̃̃́ nüxü̃ iyarüngüma i norü chixexü̃gü i cupex̱ewa 
naxügüxü̃ rü ngẽma nax tama cuga naxĩnüexü̃! Rü ngẽma ãẽx̱gacügü i to i 
nachixü̃anewa nagagüxü̃ i curü duü̃xü̃gü ¡rü naxüchicüxü i norü ĩnü nax curü 
duü̃xü̃gü nüxü̃̃́ ngechaü̃tümüxü̃güxü̃cax̱! 
51Erü curü duü̃xü̃gü nixĩ rü cuma nixĩ ga Equítuanewa ícunagaxü̃xü̃ ga ngextá 
poraãcü ngúxü̃ íyangegüxü̃wa. 
52¡Rü choma nax curü duü̃xü̃ chixĩxü̃ rü choxü̃̃́ nüxü̃ naxĩnü i chorü yumüxẽ 
rü nüxü̃ naxĩnü i curü duü̃xü̃gü i Iraétanüxü̃arü yumüxẽ! ¡Rü toxü̃ naxĩnü, Pa 
Tupanax, ega ngẽxguma cuxna tacagüegu! 
53Erü cumax, Pa Corix, rü natanüwa ga guxü̃ma ga yema togü ga 
nachixü̃anegü i ñoma i naanewa ngẽxmagüxü̃ rü nüxü̃ cuxuneta ga curü 
duü̃xü̃gü ga Iraétanüxü̃ yema curü duü̃ ga Moichémaxã nüxü̃ quixuxü̃rüxü̃ 
ga yexguma Equítuanewa ícunanguxü̃xẽẽgu ga torü o̱xigü ==ñanagürü ga 
Charomóü̃. 
54-55Rü yexguma Charomóü̃ nüxü̃ rüchauxgu ga yema ãmarearü guruü̃pex̱egu 
nacaxã̃́pü̱xüãcüma rü naxunagümex̱ẽãcüma nax norü yumüxẽwa 
Tupanamaxã yadexaxü̃, rü inachi rü guxü̃ma ga Iraéanecüãx̱gümaxã mexü̃ 
naxuegu. Rü tagaãcü ñanagürü: 
56—Poraãcü tamaxã namecüma ya tórü Cori ya Tupana ya tüxü̃ ípoxü̃cü 
nüxna i tórü uanügü, yema inaxunetaxü̃rüxü̃, yerü nüma rü aixcüma 
nayanguxẽxẽ ga guxü̃ma ga yema norü unetagü ga mexü̃ ga norü duü̃ ga 
Moichéwa nüxü̃ yaxuxü̃. 
57Rü ñu̱xma ya Cori ya Tupana rü nataxü̃tagu ga yexguma tórü o̱xigütanüwa 
nayexmagurüxü̃. Rü taxũtáma tüxna nixũgachi rü taxũtáma tüxü̃ ínawogü. 
58Rü tüxü̃ naporaexẽxẽ nax ngẽmaãcü naxcax̱ idaugüxü̃cax̱ rü norü ngúchaü̃ 
ixügüxü̃cax̱, rü nagu imaxẽxü̃cax̱ i guxü̃ma i norü mugü ga tórü o̱xigümaxã 
nüxü̃ yaxuxü̃. 

59Rü guxü̃ma i ñaa nüxna naxcax̱ chacaxü̃ ya tórü Cori ya Tupana, rü 
chanaxwax̱e i nüma rü chütacü rü ngunecü nagu narüxĩnü nax ngẽmaãcü 
choxü̃ nangü̃xẽẽxü̃cax̱ rü pexü̃ nangü̃xẽẽxü̃cax̱ i pema i Iraétanüxü̃ i norü 
duü̃xü̃gü ixĩgüxü̃. 
60Rü ngẽmaãcü guxü̃ma i nachixü̃anegü i ñoma i naanewa ngẽxmagüxü̃ tá 
nüxü̃ nacuax̱gü nax aixcüma Tupana yixĩxü̃ ya tórü Cori rü nataxuxü̃ma i to 
i naxrüxü̃ ixĩxü̃. 
61Rü ngẽmacax̱ i pemax rü penaxwax̱e nax tórü Cori ya Tupanamaxã 
pixaixcümagüxü̃ rü peyanguxẽẽgüxü̃ rü naga pexĩnüexü̃ i guxü̃ma i norü 
mugü ñoma i ngunexü̃gurüxü̃ ==ñanagürü ga Charomóü̃. 
62Rü yemawena ga ãẽx̱gacü rü guxü̃ma ga Iraétanüxü̃ rü Cori ga Tupanacax̱ 
nanadai rü ínanagu ga naxü̃nagü. 
63Rü nüma ga Charomóü̃ rü Tupanacax̱ ínanagu ga 22,000 ga wocagü ga 
iyatüxü̃gü rü 120,000 ga carnérugü ga Tupanaarü taãẽxẽẽruxü̃. Rü yemaacü 
ga ãẽx̱gacü rü guxü̃ma ga Iraétanüxü̃ rü Tupanana nanaxuaxü̃gü ga guma 
napata ga taxü̃ne. 
64Rü yematama ga ngunexü̃gu nüma ga ãẽx̱gacü rü Tupanamex̱ẽgu nanaxǘ 
ga yema naxãx̱tü ga Cori ya Tupanapata ya taxü̃nepex̱ewa yexmaxü̃. Rü yéma 
naxax̱tüwa Tupanacax̱ ínanagu ga naxü̃nagü rü ãmaregü ga chebáda rü trigu 
rü norü chíxü̃ ga yema naxü̃nagü ga nadai̱x̱ü̃ nax Tupanaxü̃ 
nataãẽxẽẽgüxü̃cax̱. Yerü yema ãmarearü guruxü̃ ga bróũchenaxcax̱ ga 
Tupanapata ga taxü̃nepex̱ewa yexmaxü̃ rü naxíra naxcax̱ ga guxü̃ma ga yema 
ãmaregü ga íguxü̃ nax yemaacü Cori ya Tupanaxü̃ nataãẽxẽẽgüxü̃cax̱. 
65Yexguma nixĩ ga yexma Charomóü̃maxã nangutaquex̱egü ga muxũchixü̃ma 
ga duü̃xü̃gü ga guxü̃wama ga Iraéanewa ne ĩxü̃. Rü Amáwa inaxügü ga 
nórtewaama ne ĩxü̃ rü ñu̱xmata Equítuarü natüwa nangu ga súrwaama ne 
ĩxü̃. Rü yexguma naxüchigagüãgu ga guma Tupanapata ga taxü̃ne, rü 7 ga 
ngunexü̃ nagu ningegü. Rü yexgumarüxü̃ ta Tupanaarü cuax̱üü̃xü̃cax̱ 

nanaxüchigagü ga düxenüchiga ga to ga 7 ga ngunexü̃ nagu yangegüxü̃. Rü 
yemaacü guxü̃wama 14 ga ngunexü̃wa nangu nax naxüchigagüãxü̃. 
66Rü moxü̃ãcü ga Charomóü̃ rü guxü̃ma ga yema duü̃xü̃güxü̃ narümoxẽ nax 
nachiü̃cax̱ nawoeguxü̃cax̱. Rü nüma ga duü̃xü̃gü rü norü ãẽx̱gacümaxã mexü̃ 
naxuegugü. Rü taãẽãcüma nawoegu yerü Tupana rü nüxü̃ nanawex̱ nax 
ñuxãcü poraãcü norü duü̃ ga Dabítanüxü̃xü̃ nangechaü̃xü̃, rü ñuxãcü poraãcü 
nüxü̃ nax nangü̃xẽẽxü̃ i guxü̃ma i norü duü̃xü̃gü i Iraéanecüãx̱gü. 

1 Ãẽ̱̃xgacügüchiga 9 

Tupana rü Charomóü̃maxã inaxüga 
(2 Cr. 7.11-22) 

1-2Yexguma Charomóü̃ marü yanguxẽẽgu ga Cori ya Tupanapata ga taxü̃ne, 
rü guma ãẽx̱gacüpata, rü guxü̃ma ga togü ga naxüxchaü̃xü̃, rü Cori ya Tupana 
rü wenaxarü Charomóü̃cax̱ nango̱x yema Gabaóü̃wa naxcax̱ nango̱xgurüxü̃. 
3Rü ñanagürü nüxü̃: —Nüxü̃ chaxĩnü i ngẽma curü yumüxẽ rü ngẽma choxü̃ 
nax cucaa̱x̱ü̃xü̃. Rü marü chanaxüünexẽxẽ ya yima chopata ya taxü̃ne ya 
cuxüxü̃ne nax guxü̃guma ngéma changexmaxü̃cax̱. Rü guxü̃gutáma nüxna 
chadau rü namaxã chataãxẽ. 
4-5Rü ngẽxguma cunatü ya Dabírüxü̃ mea chopex̱ewa cumaxü̱̃xgu rü 
quixaixcümagu rü guxü̃gutáma naga cuxĩnügu i chorü mugü, rü choma rü 
guxü̃gutáma Iraéanewa ãẽx̱gacügüxü̃ chayaxĩgüxẽxẽ i cunegü rü cutaagü, 
yema cunatü ga Dabímaxã ichaxunetaxü̃rüxü̃ ga yexguma namaxã nüxü̃ 
chixuxgu nax tagutáma nataxuxü̃ i nataagü i Iraéanecüãx̱güarü ãẽx̱gacü 
ixĩxü̃. 
6-7Natürü ngẽxguma chi pema rü pexacügü choxna pixĩgachigu, rü tama 
peyanguxẽẽgu i ngẽma chorü mugü i pexna chaxãxü̃, rü to i tupanagüwe 
perüxĩxgu rü ngẽmaxü̃ picuax̱üü̃gügu, rü choma rü tá Iraétanüxü̃xü̃ 
íchawoxü̃ nawa i ñaa naane ga pexna chaxãxü̃. Rü tá nüxna chixũ ya yima 
chopata ya taxü̃ne ya chaugücax̱ chaxüünexẽẽ̃́ne. Rü ngẽxguma i guxü̃ma i 
togü i nachixü̃anecüãx̱gü rü tá pexü̃ nacugüeecha. 

8Rü daa chopata ya taxü̃ne rü ngẽma naxtapü̱xgü tá nügüétü nayi, rü guxü̃ma 
i ngẽma ngéma üpetüxü̃, rü tá namaxã nabai̱x̱ãchi rü nüxü̃ tá nacugüe rü tá 
ínaca: “¿Tü̱xcüü̃ ya Tupana rü ngẽmaãcü namaxã nanangupetüxẽxẽ i ñaa 
nachixü̃ane rü daa napata ya taxü̃ne?” ñanagürügü tá. 
9Natürü ngẽma ngãxü̃ga rü ñanagürügü tá: “Ngẽma Iraéanecüãx̱gü rü 
ngẽmaãcü nüxü̃ nangupetü erü nüxna nixĩgachi ya yimá norü Tupana ga 
norü o̱xigüxü̃ Equítuanewa ínguxü̃xẽẽcü, rü togü i tupananetagüwe narüxĩ 
rü nüxü̃ nicuax̱üü̃gü. Rü ngẽmacax̱ ya Cori ya Tupana rü guxü̃ma i ñaa 
chixexü̃ naxcax̱ ínangu̱xẽxẽ”, ñanagürügü tá ==ñanagürü ga Tupana. 

Togü ga norü puracügü ga naxüxü̃ ga Charomóü̃ 
(2 Cr. 8.1-18) 

10Rü 20 ga taunecü nangupetü nax Charomóü̃ naxüxü̃ ga guma taxre ga ĩpata 
ga Tupanapata ga taxü̃ne, rü napata ga nüma nawa ãẽx̱gacü yixĩne. 
11Rü guma taxre ga ĩpatagücax̱ nixĩ ga ĩane ga Tíruarü ãẽx̱gacü ga Iráü̃ rü 
Charomóü̃xü̃ narüngü̃xẽxẽ namaxã ga ocayiwapütagü rü pínupütagü, rü 
ñu̱xũchi guxü̃ma ga úiru ga nüma nanaxwax̱exü̃. Rü nüma ga Charomóü̃ rü 
Iráü̃na nanaxã ga 20 ga ĩanegü ga Gariréaanewa yexmagüne. 
12Natürü yexguma íyadauxãgu ga Iráü̃ rü tama norü me nixĩ ga guma ĩanegü, 
rü yemacax̱ ñanagürü: 
13—¿Tax̱acünearü ĩanegü nixĩ ya choxna cunaxü̃ne, Pa Chauenexẽx? 
==ñanagürü. Rü yemacax̱ ga yema naane ga nawa nayexmagüxü̃ ga guma 
ĩanegü rü Cabúgu nanaxüéga. Rü ñu̱xma rü ta rü ngẽmatama nixĩ i naéga. 
14Rü yema úiru ga Charomóü̃na naxãxü̃ ga Iráü̃ rü 3,960 quíru nixĩ. 
15Rü ñaa nixĩ ga yema puracügü ga ãẽx̱gacü ga Charomóü̃ duü̃xü̃güxü̃ 
üxẽẽxü̃. Rü wüxi nixĩ ga Tupanapata ga taxü̃nearü ü, rü to nixĩ ga napataarü 
ü, rü waixü̃müarü mexẽẽane, rü ĩane ga Yerucharéü̃arü poxeguxü̃tapü̱xarü 
ü. Rü ñu̱xũchi nanamu nax yamexẽẽgüãxü̃ ga ĩanegü ga Achóx, rü Meguídu, 
rü Guéche. 
16Yerü Faraóü̃ ga Equítuanearü ãẽx̱gacü, rü ĩane ga Guéchegu naxücu. Rü 
nanadai ga guxü̃ma ga Canaáü̃tanüxü̃ ga yexma ãpatagüxü̃, rü ñu̱xũchi 

nayagu ga guma ĩane. Rü yemawena rü naxacü ga Charomóü̃ naxmax̱ü̃ 
namaxã naxãmareãx̱ ga guma ĩane. 
17-18Rü yemawena ga Charomóü̃ rü wenaxarü nanaxü ga guma ĩanegü ga 
Guéche, rü ñu̱xũchi Bex-oróü̃ ga doxonewa yexmane, rü Baará, rü Tamára ga 
Yudáanearü chianexü̃wa yexmagüne. 
19Rü yexgumarüxü̃ ta nayamexẽẽgü ga guxü̃nema ga guma ĩanegü ga õnagü 
nagu nanutaquex̱egüne, rü ĩpatagü ga churaraweü̃gü ga carugü ga daixruü̃gü 
nagu nucune, rü ĩpatagü ga cowarugü ga dairuü̃gü nawa yexmagüne. Rü 
nanaxü ga guxü̃ma ga yema Yerucharéü̃wa rü Líbanuwa naxüxchaü̃xü̃. Rü 
yexgumarüxü̃ ta rü guxü̃ma ga naane ga naxmex̱wa yexmaxü̃wa nanaxü ga 
yema naxüxchaü̃xü̃. 
20-21Rü yemacax̱ ga Charomóü̃ rü puracü ga yáxü̃wa nanapuracüexẽxẽ ga 
yema tama Iraétanüxü̃ ixĩgüxü̃ ga Amoréutanüxü̃, rü Itítanüxü̃ rü 
Ferechéutanüxü̃, rü Ebéutanüxü̃, rü Yebuchéutanüxü̃ ga Iraéanewa 
yexmagüxü̃. Rü yema nixĩ ga nataagü ga nawena Iraéaanewa yaxǘgüxü̃ ga 
Iraétanüxü̃ tama guxẽẽxü̃ nanadai̱x̱ü̃. Rü ngẽmaãcü nixĩ i woo i ñaagü i 
ngunexü̃gügu. 
22Natürü nüma ga Charomóü̃ rü tama Iraétanüxü̃xü̃ namu nax mugüruü̃gü 
yaxĩgüxü̃. Rü yema nagu namugüãxü̃ nixĩ nax churaragü yaxĩgüxü̃, rü 
churaragüarü ãẽx̱gacügü yaxĩgüxü̃, rü carugü ga churaragüweü̃gü ga 
dairuü̃gümaxã icuax̱güxü̃ yaxĩgüxü̃ rü yema churaragü ga cowaruétü ĩxü̃arü 
ãẽx̱gacügü yaxĩgüxü̃. 
23Rü yema Charomóü̃arü puracümaxã icuax̱güxü̃ ga duü̃xü̃gü, rü 550 nixĩ. Rü 
yemagü nixĩ ga duü̃xẽgüxü̃ mugüxü̃ nawa ga yema puracü ga naxüxü̃. 
24Rü Faraóü̃xacü rü ixũxũ ga Dabíarü Ĩanewa, rü ĩpata ga Charomóü̃ ngĩxcax̱ 
üxü̃newa ixũ. Rü nüma ga Charomóü̃ rü yéma toxṍõneacü nanamexẽẽane. 
25Rü Charomóü̃ rü tomaepü̱xcüna nixĩ ga wüxichigü ga taunecügu ga 
naxü̃nagü Tupanacax̱ nadai̱x̱ü̃ rü yema guruxü̃ ga Cori ya Tupanacax̱ üxü̃wa 
ínanagu nax yemaacü Tupanaxü̃ nangüxmüxẽẽxü̃cax̱. Rü yexgumarüxü̃ ta 

pumara ga yixichixü̃ nigutex̱e Cori ya Tupanapex̱ewa. Rü yemaacü 
nayanguxẽxẽ ga nax naxügüãxü̃ ga Tupanapata ga taxü̃ne. 
26Rü Charomóü̃ rü wapurugü naxü nawa ga guma ĩane ga Echióü̃-guébewa. 
Rü guma ĩane rü Eráxarü ĩanearü ngaixcamana nayexma ga Már i 
Dauchíüxü̃cutüwa ga Edóü̃arü naanewa. 
27Rü Iráü̃ rü guma wapurugüwa nanamu ga norü churaragü ga marínugü nax 
Charomóü̃arü churaragü ga marínugümaxã inacuax̱güxü̃cax̱ nawa ga guma 
wapurugü. Yerü nümagü ga Iráü̃arü churaragü rü meama nüxü̃ nacuax̱gü nax 
márwa wapurugu naxĩxü̃. 
28Rü inaxĩãchi rü Ofíanewa nangugü. Rü yéma Charomóü̃cax̱ nüxna nanana 
ga wixgutaax̱ 14,000 quíru naguxü̃ ga úiru ga namaxã nawoeguxü̃. 

1 Ãẽ̱̃xgacügüchiga 10 

Charomóü̃xü̃tawa inaxũane ga Chabáanearü ãẽ̱xgacü 
(2 Cr. 9.1-12) 

1Rü ngĩma ga Chabáanearü ãẽx̱gacü rü yexguma nüxü̃ naxĩnügu ga nachiga 
ga Charomóü̃ rü ñuxãcü Tupana mexü̃maxã rü cuax̱maxã poraãcü nüxü̃ nax 
nangü̃xẽẽxü̃, rü yemacax̱ yéma ixũ nax guxchagüxü̃ ga oremaxã nüxna 
yacaxü̃cax̱ nax yemaacü nüxü̃ yaxüxü̃cax̱. 
2Rü ngĩma rü meama ngax̱ãẽxãcü Yerucharéü̃wa ingu namaxã ga muxü̃ma 
ga caméyugü ga pumaragümaxã rü úirumaxã rü nutagü ga meruü̃gümaxã 
ixãxwetaxü̃. Rü yexguma Charomóü̃xü̃tawa nanguxgu rü guxü̃ma ga yema 
nagu naxĩnüxü̃ãcüma nüxna ica. 
3Rü nüma ga Charomóü̃ rü meama ngĩxü̃ nangaxü̃ ga guxü̃ma ga yema nüxna 
nax nacax̱axü̃, rü nataxuma ga wüxi ga ngearü ngãxü̃ã̃́xü̃. 
4-5Rü yexguma ngĩma ga yema Chabáanearü ãẽx̱gacü nüxü̃ ĩnügu ga 
Charomóü̃arü cuax̱ rü nüxü̃ nadau̱̱xgu ga guma ãẽx̱gacüpata ga naxüxü̃ne rü 
yema mexẽchixü̃ ga õnagü ga norü mechagu inumaxü̃ rü norü 
ngü̃xẽẽruü̃güarü ucapugü rü norü puracütanüxü̃chiru rü yema norü bínuarü 
baeruü̃gü rü yema muxũchixü̃ ga naxü̃nagü ga Tupanapata ya taxü̃newa 

Tupanacax̱ nadai̱x̱ü̃ rü ãmarechicawa íguxü̃, rü ngĩma rü poraãcü namaxã 
ibaixãchi. 
6Rü ãẽx̱gacü ga Charomóü̃xü̃ ngĩgürügü: —Yema chauchixü̃anewa nüxü̃ 
chaxĩnüxü̃ ga cuchiga rü curü cuáxchiga, rü aixcüma nixĩ. 
7Rü ñu̱xmawaxix nixĩ i chayaxõxü̃ erü nua chaxũ, rü chauxetümaxã nüxü̃ 
chadau. Natürü yema nüxü̃ chaxĩnüxü̃ ga cuchiga, rü curü cuáxchiga, rü tama 
ngãxü̃wa nangu ga yema cuchiga ga chomaxã nüxü̃ yaxugüxü̃. Erü ngẽma 
curü cuax̱, rü curü ngẽmaxü̃gü, rü yema nüxü̃ chaxĩnüxü̃arü yexeraxüchi 
nixĩ. 
8Rü ñuxãcü itaãẽgü i ngẽma cuxmax̱gü rü ngẽma curü ngü̃xẽẽruü̃gü i 
guxü̃guma cuxü̃tawa ngẽxmagüxü̃ rü nüxü̃ ĩnüexü̃ nax ñuxãcü cuax̱ cuxü̃̃́ 
ngẽxmaxü̃ i ngẽxguma quidexagu! 
9Rü namecümaxüchi ya Cori ya curü Tupana ya cumaxã taãẽcü rü cuxü̃ 
imucuchicü nax Iraéanecüãx̱güarü ãẽx̱gacü quixĩxü̃cax̱. Rü yemaacü cuxü̃ 
ningucuchixẽxẽ nax aixcüma meama ngẽma Iraéanecüãx̱gümaxã 
icucuáxü̃cax̱, erü guxü̃guma poraãcü pexü̃ nangechaü̃ ==ngĩgürügü. 
10Rü yemawena ga ngĩma ga yema ãẽx̱gacü rü nüxna inana ga 3,960 quíru 
naguxü̃ ga úiru, rü muxũchixü̃ma ga pumara rü nutaacügü ga ngãx̱ãẽruü̃gü. 
Rü ü̃paacü rü taguma Iraéanewa nangu ga yexgumaepü̱x ga pumaragü ga 
yema Chabáanearü ãẽx̱gacü Charomóü̃na ãxü̃ex̱pü̱x. 
11Rü guma Iráü̃arü wapurugü ga Ofíwa ixĩne rü tama úiruxica yéma ne nana, 
natürü yéma ne nana ta ga muxü̃ma ga naixpütagü ga cháü̃daru rü nutaacügü 
ga ngãx̱ãẽruü̃gü. 
12Rü nüma ga ãẽx̱gacü rü yema naixpütawa nanade ga mürapewagü naxcax̱ 
ga Tupanapata ga taxü̃nearü baráü̃da rü napataarü baráü̃da. Rü 
yexgumarüxü̃ ta yema naiwa nanaxü ga árpagü rü árpaxacügü naxcax̱ ga 
norü paxetaruü̃gü. Rü ü̃paacü rü ñu̱xma rü ta rü taguma yéma nangugü rü 
bai ñuxgu nüxü̃ tadau ga yexgumaepü̱x ga nai ga cháü̃darupüta. 

13Nüma ga ãẽx̱gacü ga Charomóü̃ rü yema Chabáanearü ãẽx̱gacüna nanaxã 
ga guxü̃ma ga yema ngĩma naxcax̱ ínacax̱axü̃. Rü naétü ngĩxna nanaxã ga 
yema ãmaregü ga nümatama norü ngúchaü̃maxã ngĩxna naxãxü̃. Yemawena 
ga ngĩma rü ngĩrü ĩanecax̱ itaegu namaxã ga guxü̃ma ga ngĩrü ngü̃xẽẽruü̃gü. 

Charomóü̃ rü natachiga 
(2 Cr. 9.13-24) 

14Rü yema úiru ga Charomóü̃ wüxichigü ga taunecügu yaxuxü̃ rü 22,000 
quíruwa nangu. 
15Rü yemaétü ngĩxü̃ nayaxu ga yema diẽru ga nüma ga ãẽx̱gacü ngĩxü̃ 
unetacü nax naxütanügüãxü̃cax̱ ga taxepataxü̃arü yoragü rü yema togü ga 
taxetanüxü̃. Rü yexgumarüxü̃ ta ga guxü̃ma ga Arábiaanearü ãẽx̱gacügü rü 
yema ãẽx̱gacügü ga Iraéanearü üyechigümaxã icuax̱güxü̃ rü ngĩxü̃ 
naxütanügü ga yema diẽru ga ãẽx̱gacü ngĩxü̃ unetacü. 
16Rü nüma ga ãẽx̱gacü ga Charomóü̃ rü norü puracütanüxü̃xü̃ namu nax 
yema úiru ga ipomüxü̃wa naxügüãx̱ü̃cax̱ ga 200 ga poxü̃ruxü̃ ga ítáxü̃. Rü 6 
quíru ga úiru nagu naxücu ga wüxichigü. 
17Rü ñu̱xũchi nüma ga Charomóü̃ rü nüxü̃ nanaxüxẽxẽ ta ga 300 ga poxü̃ruxü̃ 
ga ixíxraxü̃ ga úiru ga ipomüxü̃wa íxüxüxü̃. Rü wüxitachinüwachigü rü wüxi 
ga quíruarü ngãxü̃ nagu name. Rü ñu̱xũchi guma napata ga Líbanuarü 
Naixnecügu ãéganegu nananucu. 
18Rü ñu̱xũchi norü puracütanüxü̃xü̃ namu nax naxügüãx̱ü̃cax̱ ga wüxi ga taxü̃ 
ga toruxü̃ ga marfínaxcax̱. Rü úiru ga nüxica ixĩxü̃maxã nanatüxünegü. 
19Rü nayexma ga 6 ga chinagücutüruxü̃ nax nawa nanguxü̃cax̱ ga yema 
toruxü̃. Rü yema norü ngũxcax̱weruxü̃ rü inabo. Rü guxü̃cüwawa rü 
naxünagüchacüxüãx̱. Rü wüxichigü ga yema nacüwawa nayexma ga wüxi ga 
leóü̃chicünax̱ã ga yexma chixü̃. 
20Rü ñu̱xũchi nayexma ta ga 12 ga leóü̃chicünax̱ãgü ga wüxichigü ga yema 6 
ga chinagücutüruü̃cüwagu chixü̃. Rü nataxuma ga to ga ãẽx̱gacü ga nüxü̃̃́ 
yexmaxü̃ ga wüxi ga toruxü̃ ga yemarüxü̃ mexẽchixü̃. 

21Rü guxü̃ma ga ãẽx̱gacü ga Charomóü̃arü axepáxü̃gü rü úirunaxcax̱ nixĩgü. 
Rü guxü̃ma ga yema poratugü ga napata ga Líbanuarü Naixnecügu ãéganewa 
yexmagüxü̃ rü úirunaxcax̱ nixĩgü. Rü nataxuma ga diẽrumünaxcax̱ ixĩxü̃, 
yerü yexguma Charomóü̃ ãẽx̱gacü ixĩxgu rü diẽrumü rü naxítanüxü̃chi. 
22Rü gumá norü wapurugü ga ãẽx̱gacü ga Charomóü̃ rü Iráü̃arü wapurumaxã 
tomaepü̱x ga taunecüguwena wüxicanatama Tárchixwa naxĩĩxü̃. Rü yéma ne 
nananaxü̃ü̃xü̃ ga úiru rü diẽrumü rü marfí rü naeü̃gü ga õmegü rü pirugü. 
23Rü nüma ga ãẽx̱gacü ga Charomóü̃ rü norü cuax̱wa rü norü yemaxü̃güwa 
rü nüxü̃ narüyexeramae ga guxü̃ma ga togü ga ãẽx̱gacügü ga ñoma ga 
naanewa yexmagüxü̃. 
24Rü guxü̃ma ga togü ga nachixü̃anearü ãẽx̱gacügü rü naxü̃tawa 
ínayadaugüchaü̃ nax nüxü̃ naxĩnüexü̃cax̱ ga yema cuax̱ ga Tupana nüxna 
ãxü̃. 
25Rü ñu̱xũchi wüxichigü ga taunecügu rü guxü̃ma ga yema íyadaugüxü̃ rü 
norü ãmaregümaxã yéma naxĩĩxü̃, rü nüxna nanaxã ga diẽrumü rü úiru, rü 
naxchiru rü naxnegü, rü pumaragü, rü cowarugü rü mulagü. 
Charomóü̃ rü churaraweü̃gü ga carugüca̱x rü cowarugüca̱x nataxe rü ñu̱xũchi 

nüma rü ta namaxã nataxe 
(2 Cr. 1.14-17; 9.25-28) 

26Charomóü̃ rü nananutaquex̱e ga carugü rü duü̃xü̃gü ga cowarugümaxã 
icuax̱güxü̃. Rü nüxü̃̃́ nayexma ga 1,400 ga carugü ga churaraweü̃gü rü 12,000 
ga duü̃xü̃gü ga cowarugümaxã icuax̱güxü̃. Rü guma carugü ga dairuxü̃ rü 
churaragüpatagu namaxã nanguxü̃. Rü guma naigü rü ãẽx̱gacüpatana 
nadaugü ga Yerucharéü̃wa. 
27Rü nüma ga ãẽx̱gacü rü Yerucharéü̃gu nananutaquex̱e ga diẽrumü, rü 
yemacax̱ ñoma nutagürüxü̃ namuxũchi. Rü yexgumarüxü̃ ta ga guma 
ocayiwagü ga inatogüne rü ñoma igunecü i naixnecüwa rüxügüxü̃rüxü̃ 
namuxũchi. 
28Rü yema Charomóü̃arü cowarugü rü Musriwa rü Chiríchiaanewa nixĩ ga ne 
nagagüãxü̃. Yerü yéma nixĩ ga ãẽx̱gacüarü taxeruü̃gü ga naxcax̱ nataxegüxü̃. 

29Rü wüxi ga caru ga churaraweü̃ ga Equítuwaxü̃ne rü 600 tachinü ga diẽru 
naxãtanü, rü wüxi ga cowaru rü 150 tachinü ga diẽru naxãtanü. Rü yixcüama 
rü guxü̃ma ga Itítanüxü̃arü ãẽx̱gacügü rü Chíriaanearü ãẽx̱gacügü rü 
Charumóü̃arü taxetanüxü̃güxü̃tawa naxcax̱ nataxegü. 

1 Ãẽ̱̃xgacügüchiga 11 

Charomóü̃ rü togü ga nachixü̃anegüarü tupanaxü̃ nicua̱xüxü̃ 

1-2Rü nüma ga Charomóü̃ rü Equítuanecüãx̱arü ãẽx̱gacü ga Faraóü̃acümaxã 
naxãxmax̱. Rü yexgumarüxü̃ ta namaxã naxãxmax̱ ga muxü̃ma ga ngexü̃gü 
ga togü ga nachixü̃anecüãx̱ ixĩgüxü̃ ga: Moátanüxü̃, rü Amóü̃tanüxü̃ rü 
Edóü̃tanüxü̃, rü Chidóü̃tanüxü̃ rü Itítanüxü̃ ga Cori ya Tupana 
Iraéanecüãx̱güna chu̱xuxü̃ ga namaxã nax yaxãmaxü̃ yerü ngürüãchi yema 
Iraéanecüãx̱gü rü tá yema ngexü̃güarü tupanagüwe narüxĩ. Natürü nüma ga 
Charomóü̃ rü yema ngexü̃güxü̃ nangẽx̱ẽ, rü yemacax̱ namaxã naxãxmax̱. 
3Rü nüxü̃̃́ nayexma ga 700 ga naxmax̱ü̃chi, rü nai ga 300 ga naxmax̱abagü. 
Rü yema naxmax̱gügagu nixĩ ga Tupanana yaxũgachixü̃ ga Charomóü̃. 
4Rü yexguma marü yaxguãx̱ yixĩxgu ga Charomóü̃, rü yema naxmax̱gü rü 
nanatoãẽgü nax yemaacü togü ga tupanagüwe naxũxü̃cax̱. Rü tama nanatü 
ga Dabírüxü̃ aixcüma Cori ya Tupanawe narüxũ. 
5Rü nüma ga Charomóü̃ rü Chidóü̃cüãx̱güarü tupana ga Ataréxü̃ nicuax̱üxü̃. 
Rü yexgumarüxü̃ ta nüxü̃ nicuax̱üüxü̃ ga Mícoü̃ ga Amóü̃cüãx̱arü tupana ga 
buxe naxcax̱ tüxü̃ yagugüxü̃. 
6Rü yemaacü ga yema Charomóü̃ üxü̃ rü Cori ya Tupanapex̱ewa tama name. 
Rü tama nanatü ga Dabírüxü̃ aixcüma Cori ya Tupanaga naxĩnü. 
7Rü yemacax̱ ga Charomóü̃, rü guma max̱pǘne ga Yerucharéü̃arü éstewaama 
yexmanegu nanaxü ga wüxi ga ngutaquex̱epataxü̃ naxcax̱ ga Quemó ga 
Moácüãx̱güarü tupanachicünax̱ã ga buxe naxcax̱ tüxü̃ yagugüxü̃. Rü 
yexgumarüxü̃ ta nanaxü naxcax̱ ga Molóx, ga Amóü̃tanüxü̃arü 
tupanachicünax̱ã ga buxe naxcax̱ tüxü̃ yagugüxü̃ ta. 

8Rü yemaacü ta tümacax̱ nanaxü ga guxãma ga naxmax̱gü ga togü ga 
nachixü̃anecüãx̱gü ixĩgüxe nax pumara ítagutex̱egüxü̃cax̱ rü naxü̃na nax 
tadaixü̃cax̱ naxcax̱ ga tümaarü tupanagü. 
9-10Rü nüma ga Cori ya Iraéanecüãx̱güarü Tupana rü Charomóü̃maxã nanu 
yerü nüxna nixũgachi, woo taxreex̱pü̱xcüna naxcax̱ nax nangóxü̃, rü namaxã 
nüxü̃ yaxuxü̃ nax tama togü ga duü̃xü̃güarü tupanachicünax̱ãxgüxü̃ 
yacuax̱üü̃xü̃cax̱. Natürü ga nüma ga Charomóü̃ rü tama Cori ya Tupanaga 
naxĩnü. 
11Rü yemacax̱ ga Cori ya Tupana rü Charomóü̃xü̃ ñanagürü: —Ñu̱xma nax 
ngẽmaãcü tama chauga cuxĩnüxü̃ rü tama cuyanguxẽẽxü̃ i ngẽma yigümaxã 
ixunetaxü̃, rü ngẽmacax̱ marü tauxü̃táma cunegüwa nangu nax nüxí guxü̃ma 
i Iraéanecüãx̱güarü ãẽx̱gacügü yixĩgüxü̃cax̱. Rü wüxi i curü ngü̃xẽẽruü̃na tá 
chanaxã i ñaa Iraéane. 
12Natürü ngẽma cunatü ga Dabígu nax charüxĩnüxü̃gagu, taxũtáma ñu̱xma 
cumaxyane cuxna chanayaxu i ñaa Iraéane. Natürü cunena tá nixĩ i 
chanayaxuxü̃. 
13Natürü taxũtáma guxü̃ i ñaa naane nüxna chayaxu. Rü wüxi i 
Iraéanecüãx̱tücumümaxã tá ichanacuax̱ẽxẽ i cune, erü cunatü ga Dabígu rü 
yima ĩane ya Yerucharéü̃ ya choma chayaxúnegu charüxĩnü ==ñanagürü 
ga Cori ya Tupana. 
14Rü nüma ga Cori ya Tupana rü Edóü̃arü ãẽx̱gacütanüxü̃ ga Adáxü̃ namu 
nax Charomóü̃maxã naxuanüxü̃cax̱. 
15Rü ü̃pa ga Dabí rü wüxigu Yoámaxã Edóü̃anecüãx̱güxü̃ nadai, rü yemawena 
rü nüma ga Yoá rü yéma naxũ nax inatax̱güãxü̃cax̱ ga yema Iraéanearü 
churaragü ga daigu yuexü̃. Rü yexgumayane nayoxnie nax nadaiaxü̃ ga 
guxü̃ma ga Edóü̃cüãx̱gü ga iyatüxü̃. 
16Rü Yoá rü 6 ga tauemacü Iraéanearü churaragümaxã yéma nayexma 
ñu̱xmata nagu̱xẽẽã ga guxü̃ma ga Edóü̃cüãx̱gü ga iyatüxü̃. 

17Natürü yexguma ga Adáx rü nabumare rü niña. Rü Equítuanewa naña 
namaxã ga ñuxre ga Edóü̃cüãx̱gü ga norü papaarü ngü̃xẽẽruü̃gü ixĩgüxü̃. 
18Rü naxĩgü ga Madiáü̃anewa rü Paráü̃wa nangugü. Rü yéma rü duü̃xü̃gücax̱ 
naca nax íyaxümücügüãxü̃cax̱. Rü yemaacü Equítuanewa nangugü, rü 
ãẽx̱gacü ga Faraóü̃xü̃tawa naxĩ. Rü nüma ga Equítuanearü ãẽx̱gacü rü 
Adáxna nanaxã ga wüxi ga ĩpata rü õnagü rü naanegü. 
19Rü yemaacü ga nüma ga Adáx rü nanayaxu ga Faraóü̃arü ngü̃xẽxẽ. Rü 
ãẽx̱gacü ga Faraóü̃ rü naxmax̱ ga Tapenéxeyax̱maxã Adáxü̃ naxüxmax̱. 
20Rü ngĩma ga Tapenéxeyax̱ rü ixãxãcü nüxü̃̃́ ga Adáx, rü Guenubáxgu 
nanaxüéga. Rü ngĩma ga Tapenéx rü wüxigu ngĩnegümaxã ãẽx̱gacüpatawa 
inayaexẽxẽ. 
21Natürü yexguma Equítuwa Adáx nüxü̃ cuáchigagu ga nax nayuxü̃ ga Dabí 
rü nayuxü̃ ga yema norü churaragüeru ga Yoá, rü nüma ga Adáx rü 
Faraóü̃xü̃tawa naxũ nax nügücax̱ íyacax̱axü̃, rü ñanagürü: —¡Choxü̃̃́ 
natauxchaxẽxẽ nax chorü naanecax̱ chataeguxü̃cax̱! ==ñanagürü. 
22Rü yexguma nüma ga Faraóü̃ rü nanangãxü̃ rü ñanagürü: —¿Tü̱xcüü̃ curü 
naanecax̱ cutaeguchaü̃? ¿Rü tax̱acü cuxü̃̃́ nataxu i nua chauxü̃tawa? 
==ñanagürü. Rü nüma ga Adáx rü nanangãxü̃ rü ñanagürü: —
Taxuxü̃machirex̱ choxü̃̃́ nataxu, natürü chanaxwax̱e nax choxü̃̃́ 
cunatauxchaxẽẽxü̃ nax chataeguxü̃cax̱ ==ñanagürü. 
23Rü yexgumarüxü̃ ta Tupana rü Rechóü̃ ga Eriadá naneãẽwa ínanangu̱xẽxẽ 
nax Charumóü̃arü uanü nax yixĩxü̃cax̱. Rü nüma ga Rechóü̃ rü norü cori ga 
Adáx-éche ga Chobáarü ãẽx̱gacüna niña. 
24Rü yemawena ga Rechóü̃ rü nananutaquex̱e ga ñuxre ga yatügü rü yemaacü 
wüxi ga natücumü ga ngĩ ̃́tax̱agüxü̃maxã inacuax̱. Natürü yexguma Dabí 
Chobáarü ãẽx̱gacüxü̃ rüporamaegu, rü nüma ga Rechóü̃ rü ĩane ya 
Damácuwa naxũ. Rü yéma ãẽx̱gacüxü̃ nügü ningucuchixẽxẽ. 
25Rü yexguma Charomóü̃ maxü̃gu rü nüma ga Rechóü̃ rü Iraéarü 
duü̃xü̃gümaxã narüxuanü yerü Iraéchi naxai rü wüxigu Adáxmaxã 

Charumóü̃arü uanü nixĩ. Rü nüma ga Rechóü̃ rü düxwa Chíriaanearü 
ãẽx̱gacüwa nangu. 
26Rü Yeruboáü̃ ga Nabáx nane rü ta rü ãẽx̱gacü ga Charomóü̃maxã 
narüxuanü. Rü nüma ga Yeruboáü̃ rü ĩane ga Cheredácüãx̱ nixĩ, rü 
Efraíü̃tanüxü̃ nixĩ. Rü naé rü tayute rü Cherúa nixĩ ga tümaéga. Rü nüma ga 
Yeruboáü̃ rü wüxi ga Charumóü̃arü puracütanüxü̃eru nixĩ. 
27Rü yema Charomóü̃maxã naxcax̱ narüxuanüãxü̃ ga Yeruboáü̃. Rü nüma ga 
Charomóü̃ rü ĩane ga Yerucharéü̃wa nanamexẽẽane rü nanamexẽẽtapü̱x ga 
norü poxeguxü̃ ga nanatü ga Dabíarü Ĩanewa. 
28Rü nüma ga Yeruboáü̃ rü wüxi ga yatü ga poraxü̃ rü mea naãẽxü̃ cuáxü̃ 
nixĩ. Rü yexguma yemaxü̃ nadau̱̱xgu ga nüma ga Charomóü̃ rü guxü̃ma ga 
Yúchetanüxü̃maxã inanacuax̱ẽxẽ. 
29Rü wüxi ga ngunexü̃ ga yexguma nüma ga Yeruboáü̃ Yerucharéü̃wa 
ínaxũxũxgu, rü namagu nüxü̃ nangau ga wüxi ga orearü uruxü̃ ga Aía ga 
Chilócüãx̱ ixĩcü. Rü nüma ga Aía rü wüxi ga ngexwacax̱ü̃xü̃ ga gáuxü̃chirugu 
nicu̱x. Rü yema taxre rü nüxicatama yema naanewa nayexmagü. 
30Rü ñu̱xũchi nüma ga Aía rü 12 gu inanagáuü̃gü ga yema norü gáuxü̃chiru 
ga nagu yacúxü̃. 
31Rü ñu̱xũchi Yeruboáü̃xü̃ ñanagürü: —Ñaa 10 i natüchi rü cuxna chanana 
nax cuxrü yixĩxü̃cax̱ erü nüma ya Cori ya Iraéanearü Tupana rü ñanagürü 
cuxü̃: “Charomóü̃na tá chanayaxu nax ãẽx̱gacü yixĩxü̃ rü tá cuxü̃ namaxã 
ichacuax̱ẽxẽ i 10 i Iraétücumü. 
32Natürü Charomóü̃na tá chanaxã i wüxitücumü i Iraétanüxü̃ yerü nüxü̃ 
changechaü̃ ga gumá chorü duü̃ ga Dabí rü nüxü̃ changechaü̃ ya yima ĩane 
ya Yerucharéü̃ yerü guma nixĩ ga nüxü̃ chaxunetane natanüwa ga guxü̃nema 
ga Iraétanüxü̃arü ĩanegü. 
33Erü nüma i Charomóü̃ rü choxü̃ ínatax̱ rü Chidóü̃cüãx̱arü tupananeta i 
Ataréxü̃ nicuax̱üxü̃. Rü nüxü̃ nicuax̱üxü̃ i Moácüãx̱arü tupananeta i Quemó. 
Rü ngẽxgumarüxü̃ ta nüxü̃ nicuax̱üxü̃ i Amóü̃cüãx̱arü tupananeta i Mícoü̃. 

Rü ngẽma Charomóü̃ üxü̃ rü tama namaxã chataãxẽ erü tama nayanguxẽxẽ i 
ngẽma chorü mugü. Rü tama nanatü ga Dabí ga chauga ĩnücürüxü̃ nixĩ. 
34Natürü naétüwa i ngẽma rü taxũtáma íchanamuxũchi nax ãẽx̱gacü yixĩxü̃ 
rü ngéma tátama chanangexmaxẽxẽ ñu̱xma nax namaxü̃xü̃ erü nüxü̃ 
changechaü̃ ya yimá chorü duü̃ ya Dabí ga nüxü̃ chaxunetacü yerü mea 
nayanguxẽxẽ ga chorü mugü. 
35Natürü Charomóü̃ nanena tá chanayaxu nax Iraétücumügümaxã inacuáxü̃, 
rü tá cuxna chanaxã i ngẽma 10 i Iraétücumügü nax cuma namaxã 
icucuáxü̃cax̱. 
36Natürü i Charomóü̃ nane rü wüxitücumümaxã tátama inacuax̱ nax 
ngẽmaãcü nangẽxmaxü̃cax̱ i wüxi i Dabítanüxü̃ i ãẽx̱gacü ixĩxü̃ nawa ya yima 
ĩane ya Yerucharéü̃ ga nüxü̃ chaxunetane. 
37Rü choma rü cuxü̃ chayaxu nax Iraéanearü ãẽx̱gacü quixĩxü̃cax̱ rü ngẽma 
cuma cunaxwax̱exü̃ãcüma namaxã icucuáxü̃cax̱ i guxü̃ma i Iraéane. 
38Rü ngẽxguma tá chauga cuxĩnügu i ngẽma cuxü̃ chamuxü̃ rü cunaxü̱xgu i 
ngẽma chau̱̱xcax̱ mexü̃ rü cuyanguxẽẽgu i chorü mugü, naxrüxü̃ ga chorü 
duü̃ ga Dabí, rü choma rü cuxü̃tawa tá changexma rü cuxmex̱wa tá 
chanangexmaxẽxẽ i Iraéane rü ngẽma cutaagü rü Iraéarü ãẽx̱gacügüwa tá 
nangugü naxrüxü̃ ga Dabítaagü yema choma namaxã chaxueguxü̃rüxü̃. 
39Rü tá chanapoxcu i ngẽma Dabítaagü nagagu ya Charomóü̃ yerü tama 
chauga naxĩnü, natürü taxũtáma guxü̃gucax̱ chanapoxcu”, ñanagürü cuxü̃ ga 
Tupana ==ñanagürü ga Aía. 
40Rü yexguma Charomóü̃ nüxü̃ cuáchigagu ga yema Tupanaarü orearü uruxü̃ 
Yeruboáü̃maxã nüxü̃ ixuxü̃ rü Yeruboáü̃xü̃ nimáxchaü̃. Natürü nüma ga 
Yeruboáü̃ rü Equítuanewa naña ga Chicháx ãẽx̱gacü íyixĩxü̃wa. Rü yéma 
nayamaxü̃ ñu̱xmata nayu̱x ga Charomóü̃. 

Nayu ga Charomóü̃ 
(2 Cr. 9.29-31) 

41Rü guxü̃ma ga yema togü ga Charomóü̃chiga rü norü cuáchiga rü guxü̃ma 
ga yema naxüxü̃chiga, rü noxrütama poperagu naxümatü. 
42Rü nüma ga Charomóü̃ rü 40 ga taunecü nixĩ ga guxü̃ma ga 
Iraéanecüãx̱gümaxã inacuáxü̃ ga Yerucharéü̃wa. 
43Rü yexguma nayu̱xgu rü ĩane ga Yerucharéü̃arü üye ga nanatü ga Dabíarü 
Ĩane ñaxü̃gu ãégaxü̃gu nanatax̱gü. Rü yemawena rü nane ga Roboáü̃ 
nachicüxü ãẽx̱gacü nixĩ. 

1 Ãẽ̱̃xgacügüchiga 12 

Nügü nitoye ga Iraéanecüã̱xgü 
(2 Cr. 10.1—11.4) 

1Rü nüma ga Charomóü̃ nane ga Roboáü̃ rü ĩane ga Chiquéü̃wa naxũ yerü 
guxü̃ma ga Iraéanecüãx̱gü yéma naxĩ nax yéma ãẽx̱gacüxü̃ 
yangucuchixẽẽgüãxü̃cax̱. 
2Natürü ga Nabáx nane ga Yeruboáü̃ ga ü̃paacü Charomóü̃chax̱wa 
Equítuanewa ñacü, rü yéma nüxü̃ nacuáchiga nax ãẽx̱gacüxü̃ yangucuchixü̃ 
ga Roboáü̃. 
3Rü Yeruboáü̃cax̱ nangemagü ga namücügü. Rü nüma rü Iraéanecax̱ nataegu 
rü guxü̃ma ga Iraéanecüãx̱gümaxã ãẽx̱gacü ga Roboáü̃xü̃tawa naxĩ nax 
namaxã yadexagüxü̃cax̱. Rü ñanagürügü nüxü̃: 
4—Gumá cunatü ga Charomóü̃ rü poraãcü taxü̃ ga diẽru toxü̃tawa nayaxu. 
Rü ñu̱xma i cuma rü tama tanaxwax̱e i cunatürüxü̃ quixĩ. Rü tanaxwax̱e i 
toxü̃̃́ ícunaxĩxẽẽxü̃ i ngẽma. Rü ngẽxguma tomaxã cumecümagu rü toxü̃̃́ 
ícunaxĩxẽẽgu rü mea tomaxã icucuax̱gux, rü tá cuga taxĩnüe rü cuxü̃̃́ 
tapuracüe ==ñanagürügü. 
5Rü nüma ga Roboáü̃ nanangãxü̃ga rü ñanagürü: —¡Ípixĩ rü tomaepü̱x i 
ngunexü̃guwena nua pexĩ! ==ñanagürü. Rü nüma ga duü̃xü̃gü rü nawoegu. 
6Rü yexgumayane ga nüma ga ãẽx̱gacü ga Roboáü̃ rü naxcax̱ nangema ga 
yema ucu̱xẽruü̃gü ga nanatü ga Charomóü̃axü̃̃́ puracüexü̃ ga yexguma 
namaxü̱̃xgux. Rü nüxna naca rü ñanagürü: —¿Tax̱acümaxã i choxü̃ 

pixucu̱xẽxü̃ i pemax, rü ñuxãcü tá chanangãxü̃gaxü̃ i ñaa duü̃xü̃gü? 
==ñanagürü. 
7Rü nümagü rü nanangãxü̃gü rü ñanagürügü: —Ngẽxguma chi mea quixĩxgu 
namaxã i ngẽma duü̃xü̃gü rü mexü̃ i dexamaxã cunangãxü̃gu, rü nümagü rü 
guxü̃gutáma cuxü̃̃́ napuracüe ==ñanagürügü. 
8Natürü ga Roboáü̃ rü tama yema nanatüarü ucu̱xẽruü̃güaxü̃̃́ inaxĩnü. Rü 
naxcax̱ nangema ga yema namücügü ga wüxigu namaxã yaexü̃ rü nüxü̃̃́ 
puracüexü̃, rü nüxna naca rü ñanagürü: 
9—¿Tax̱acümaxã i choxü̃ pixucu̱xẽxü̃ i pemax? ¿Rü ñuxãcü tá chanangãxü̃xü̃ 
i ngẽma duü̃xü̃gü i choxna cagüxü̃ nax namaxã íchanaxĩxẽẽxü̃cax̱ i ngẽma 
diẽru i natanüwa chayaxuxü̃ rü tama chaunatürüxü̃ poraãcü taxü̃ i diẽru 
natanüwa chayaxuxü̃cax̱? ==ñanagürü. 
10Rü nümagü ga yema namücügü ga namaxã wüxigu yaexü̃ rü nanangãxü̃gü 
rü ñanagürügü: —Ngẽma duü̃xü̃gü i cuxna cagüxü̃ nax tama cunatürüxü̃ taxü̃ 
i diẽru natanüwa cuyaxuxü̃cax̱ rü ñaãcü tá cunangãxü̃: “Gumá chaunatü rü 
poraãcü pexü̃ namu natürü i choma rü tá norü yexera poraãcü pexü̃ chamu. 
11Rü aixcüma nixĩ ga chaunatü rü poraãcü taxü̃ ga diẽru petanüwa nayaxu 
natürü i chomax rü tá yexeraãcü taxü̃ i diẽru petanüwa chayaxu. Rü 
chaunatü rü goyexü̃maxã pexü̃ nicuai̱x̱gü natürü i choma rü tá cuai̱x̱ruxü̃ i 
fierumaxã ãpexexü̃maxã pexü̃ chicuai̱x̱güxü̃” ==ñanagürügü nüxü̃. 
12Rü yema ãẽx̱gacü ga Roboáü̃ nüxü̃ ixuxü̃rüxü̃, rü tomaepü̱x ga ngunexü̃ 
ngupetüguwena rü wenaxarü Roboáü̃cax̱ nataegu ga Yeruboáü̃ namaxã ga 
guxü̃ma ga duü̃xü̃gü. 
13Natürü nüma ga ãẽx̱gacü ga Roboáü̃ rü nanuãcüma nanangãxü̃, rü tama 
naga naxĩnü ga yema nanatüarü ucu̱xẽruü̃gü ga yaexü̃. 
14Rü duü̃xü̃gümaxã nüxü̃ nixu ga yema ore ga namücügü ga namaxã wüxigu 
yaexü̃ nüxü̃ ixugüxü̃, rü ñanagürü: —Aixcüma nixĩ ga chaunatü rü poraãcü 
taxü̃ ga diẽru petanüwa nayaxuxü̃ natürü i choma rü tá yexeraãcü taxü̃ i 
diẽru petanüwa chayaxu. Rü chaunatü rü goyexü̃maxã pexü̃ nicuai̱x̱gü, 



1072 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

natürü i choma rü tá cuai̱x̱ruxü̃ i fierumaxã ãpexexü̃maxã pexü̃ chicuai̱x̱gü 
==ñanagürü. 
15Rü yemaacü ga nüma ga ãẽx̱gacü rü tama yema duü̃xü̃güga naxĩnü yerü 
woetama Cori ya Tupana rü yemaacü nayaxĩxẽxẽ nax yanguxü̃cax̱ ga norü 
ore ga Nabáx nane ga Yeruboáü̃maxã nüxü̃ yaxuxü̃ naax̱wa ga norü orearü 
uruxü̃ ga Aía ga Chilócüãx̱. 
16-17Rü yexguma guxü̃ma ga yema duü̃xü̃gü ga Iraétanüxü̃gü nüxü̃ 
icuax̱ãchitanügu nax nüma ga ãẽx̱gacü tama nayau̱̱xãxü̃ ga yema naxcax̱ 
ínacagüxü̃, rü inanaxügüe nax yaxáichaxü̃ rü ñagüxü̃: —Taxuwama tüxü̃̃́ 
name i Dabí rü natanüxü̃. ¡Ngĩxã tachixü̃anecax̱ tawoegu! ¡Rü Roboáü̃ rü 
natanüxü̃arü ãẽx̱gacü yixĩ rü tama i tóxrü! ==ñagüxü̃. Rü guxü̃ma 
nawoegu. Rü yema Yudátanüxü̃xica yéma nayaxügü rü Roboáü̃xü̃ nayauxgü 
ga ãẽx̱gacü nax yixĩxü̃. 
18Rü nüma ga ãẽx̱gacü ga Roboáü̃ rü nanamu ga norü ngü̃xẽẽruxü̃ ga Aduráü̃ 
ga norü puracümaxã icuácü. Rü namaxã nüxü̃ nixu nax norü puracücax̱ 
nangutaquex̱exẽẽãxü̃cax̱ ga yema Iraéanecüãx̱gü ga tama naga ĩnüechaü̃xü̃. 
Natürü nüma ga yema duü̃xü̃gü rü nanueama rü nutamaxã Aduráü̃xü̃ 
nimax̱gü. Rü yexguma yemaxü̃ nacuax̱gu ga ãẽx̱gacü ga Roboáü̃ rü paxa 
naweü̃ ga cowaru itúchigünegu nixüe rü Yerucharéü̃wa naña. 
19Rü yemaacü ga yema togü ga Iraéanecüãx̱gü rü nanue Roboáü̃maxã rü 
guxü̃ma ga Dabítanüxü̃maxã. Rü ñu̱xma rü ta ngẽmaãcü nixĩ. 
20Rü guxü̃ma ga yema Iraéanecüãx̱gü rü nüxü̃ nacuáchigagü nax 
Equítuanewa ne naxũxü̃ ga Yeruboáü̃. Rü yemacax̱ ga yema duü̃xü̃gü rü 
Yeruboáü̃cax̱ nangemagü nax namaxã nangutaquex̱exü̃cax̱. Rü 
nayangucuchixẽẽgü nax Iraéanecüãx̱arü ãẽx̱gacü yixĩxü̃cax̱. Rü guxü̃ma ga 
yema duü̃xü̃gü rü Yeruboáü̃we narüxĩ. Rü Yudátanüxü̃xicatama nixĩ ga 
naxwax̱egüxü̃ nax Dabítaxa ga Roboáü̃we naxĩxü̃. 
21Rü yexguma Yerucharéü̃wa nanguxgu ga Roboáü̃, rü Yudátanüxü̃tanüwa rü 
Bẽyamíü̃tanüxü̃tanüwa nananutaquex̱e ga 180,000 ga churaragü nax yema 

togü ga Iraétücumügümaxã nügü nadai̱x̱ü̃cax̱ nax yemaacü wenaxarü 
guxü̃ma ga Iraétücumügüarü ãẽx̱gacü yixĩxü̃cax̱. 
22Natürü nüma ga Cori ya Tupana rü norü duü̃xü̃ ga Chemaíaxü̃ namu rü 
ñanagürü nüxü̃: 
23-24—¡Charomóü̃ nane ya Yudáanearü ãẽx̱gacü ya Roboáü̃maxã rü guxü̃ma i 
Yudátanüxü̃maxã rü Bẽyamíü̃tanüxü̃maxã rü guxü̃ma i ngẽma togü i 
duü̃xü̃gümaxã nüxü̃ ixu, rü ngexrüma i nügü nax nadai̱x̱ü̃ i ngẽma togü i 
natanüxü̃ i Iraétanüxü̃maxã! ¡Rü guxü̃ma i duü̃xü̃gü napatacax̱ woegu! Erü 
chomatama ngẽmaãcü chanaxwax̱e ==ñanagürü. Rü yema Cori ya 
Tupanaarü dexaxü̃ nax naxĩnüexü̃, rü guxü̃ma ga duü̃xü̃gü rü napatacax̱ 
nawoegu, rü yema Cori ya Tupana naxwax̱exü̃ãcü nayanguxẽẽgü. 

Yeruboáü̃ rü Iraéanecüã̱xgüxü̃ namu nax tupananetachicüna̱xãgüxü̃ 
yacua̱xüü̃güxü̃ca̱x 

25Rü nüma ga Yeruboáü̃ rü wenaxarü nanamexẽxẽ ga guma ĩane ga Chiquéü̃ 
ga Efraíü̃arü max̱pǘneanewa yexmane. Rü gumagu naxãchiü̃ ga nüma ga 
ãẽx̱gacü ga Yeruboáü̃. Rü guma Chiquéü̃ namexẽẽguwena rü nanamexẽxẽ ga 
guma ĩane ga Penué. 
26Natürü ga nüma ga Yeruboáü̃ rü ñaxü̃gu narüxĩnü: —Ngẽxguma taũtáma 
chaxũãẽgu, rü ngürüãchi ngẽma Dabítanüxü̃ rü tá choxü̃ ínatax̱üchigü nax 
Iraéanecüãx̱arü ãẽx̱gacü chixĩxü̃. 
27Rü ngẽxguma ñaa duü̃xü̃gü Yerucharéü̃wa ĩxgu nax Tupanapata ya 
taxü̃negu Cori ya Tupanacax̱ naxü̃nagü yadaixü̃cax̱, rü ngürüãchi tá Roboáü̃ 
ya Yudáanearü ãẽx̱gacüxü̃ nangechaü̃gü, rü tá choxü̃ nimax̱gü, rü wena 
táxarü Roboáü̃we narüxĩ ==ñaxü̃gu narüxĩnü ga Yeruboáü̃. 
28Rü norü ucu̱xẽruü̃güna naca ga yemachiga. Rü yemawena ga nüma ga 
ãẽx̱gacü ga Yeruboáü̃ rü taxre ga wocaxacü ga úirunaxcax̱ naxüxẽxẽ rü 
duü̃xü̃güxü̃ ñanagürü: —Pemax, Pa Iraéanecüãx̱güx, rü wüxi i taxü̃ i 
guxchaxü̃ nixĩ nax Yerucharéü̃wa pexĩĩxü̃ nax ngéma Tupanapata ya 
taxü̃newa nüxü̃ peyarücuax̱üü̃güxü̃cax̱. Rü dücax, ñaa wocaxacüchicünax̱ãgü 
nixĩ i perü tupanagü ga Equítuanewa pexü̃ ígaxü̃xü̃ ==ñanagürü. 

29Rü yexguma rü ĩane ga Betégu nanaxǘ ga wüxi ga yema 
wocaxacüchicünax̱ã, rü yema to rü ĩane ga Dáü̃gu nanaxǘ. 
30Rü yemagagu nixĩ ga chixexü̃gu nayixü̃ ga Iraéanecüãx̱gü. Rü yema 
duü̃xü̃gü rü Betéwa rü Dáü̃wa naxĩĩxü̃ nax yema wocaxacüchicünax̱ãgüxü̃ 
yanacuax̱üü̃güxü̃cax̱. 
31Rü nüma ga Yeruboáü̃ rü max̱pǘnegügu tupananetagücax̱ nayaxüa ga 
ngutaquex̱epataxü̃ rü chacherdótexü̃ nüxü̃ naxuneta ga ngexü̃rüüxü̃mare ga 
duü̃xü̃gü ga tama Lebítanüxü̃ ixĩxü̃. 
32Rü ñu̱xũchi guma 8 ga tauemacüarü 15 gu nanaxü ga wüxi ga peta naxcax̱ 
ga norü tupananetagü. Yema peta naxüchigagügu rü Yudáanewa 
naxügüxü̃rüxü̃ nanaxügü. Rü nümatama ga Yeruboáü̃ nixĩ ga ínaguaxü̃ ga 
woca nawa ga yema ãmarearü guruxü̃ ga ĩane ga Betégu naxüxü̃. Rü yema 
wocachicünax̱ã ga úirunaxcax̱ ga nümatama naxüxü̃pex̱egu naxü̃nagü nadai 
rü naxcax̱ ínanagu. Rü nanaxüarü chacherdóteãx̱gü ga yema ãmarechicagü 
ga nüma ínaxüxüxü̃ nax nawa norü tupananetaxü̃ yacuax̱üü̃güxü̃cax̱. 
33Rü gumá 8 ga tauemacüarü 15 gu rü nüma ga Yeruboáü̃ rü naxü̃nagü nadai 
rü yema tupananetana nanaxuaxü̃ nawa ga yema ãmareruxü̃ ga nüma Betégu 
naxüxü̃. Rü gumá tauemacügu nixĩ ga nangu̱xẽẽãxü̃ ga yema peta ga 
nümatama nagu naxĩnüxü̃ãcüma naxunagüxü̃ nax peta yixĩxü̃ ga yema 
ngunexü̃ nax Iraétanüxü̃ yema tupananetaxü̃ nagu icuax̱üü̃güxü̃cax̱. Rü gumá 
tauemacügu rü nüma ga Yeruboáü̃ rü yema ãmareruxü̃ ga tupananetaxü̃ 
nawa yacuax̱üü̃güxü̃cax̱ ínaxüãchi nax yéma pumara ga yixichixü̃ 
yaguxü̃cax̱. 

1 Ãẽ̱̃xgacügüchiga 13 

Wüxi ga Tupanaarü orearü uruxü̃ ga Yudáanewa ne ũxü̃ rü poragaãcü 
Yeruboáü̃xü̃ naxuxcu̱xẽ 

1Rü yexguma Betéwa Yeruboáü̃ pumaratex̱e íguyane nawa ga ãmaregüarü 
guruxü̃, rü yéma nangu ga wüxi ga orearü uruxü̃ ga Yudáanewa ne ũxü̃ ga 
Cori ya Tupana yéma Yeruboáü̃xü̃tawa muxü̃. 

2Rü Cori ya Tupana namuxü̃ãcüma tagaãcü yema ãmaregüarü guruü̃chiga 
nidexa rü ñanagürü: —Pa Ãmaregüarü Guruxü̃x, Pa Ãmaregüarü Guruxü̃x, 
rü Cori ya Tupana rü ñanagürü: “Dabítanüxü̃wa tá nabu i wüxi i õxchana rü 
Yochía tá nixĩ i naéga. Rü nüma tá nixĩ i cuwa ínaguaxü̃ i ngẽma 
tupananetachicünax̱ãgüarü chacherdótegü i ñu̱xma cuwa pumaratex̱e 
ígugüxü̃. Rü ngẽmaãcü duü̃xü̃güchinax̱ã tá cuétüwa ínagu” ==ñanagürü. 
3Rü yematama ngunexü̃gu ga yema orearü uruxü̃ rü ãẽx̱gacümaxã nüxü̃ nixu 
ga wüxi ga cuax̱ruxü̃ nax yemawa nüxü̃ nacuáxü̃cax̱ nax aixcüma Tupanaarü 
ore yixĩxü̃ ga nüxü̃ yaxuxü̃, rü ñanagürü: —Ñaa nixĩ i cuax̱ruxü̃ i Cori ya 
Tupana nüxü̃ ixuxü̃: “Rü ñaa ãmarearü guruxü̃ rü tá nangĩãchi rü yima 
tanimaca ya naétüwa ngẽxmacü rü tá nagüane” ==ñanagürü. 
4Rü yexguma nüma ga ãẽx̱gacü ga Yeruboáü̃ nüxü̃ ĩnügu ga yema ore ga 
Tupanaarü orearü uruxü̃ nüxü̃ ixuxü̃ nachiga ga yema ãmarearü guruxü̃ ga 
Betéwa yexmaxü̃, rü nüma ga Yeruboáü̃ rü nanu rü naxunagümex̱ẽ rü norü 
purichíagüxü̃ namu rü ñanagürü: —¡Peyayaxux! ==ñanagürü. Natürü 
guma naxmex̱ ga naxunagüne rü namaxã nüxü̃ naxunetane rü yéma 
nayataitü rü marü taxuacüma narüxue. 
5Rü yexgumatama ga yema ãmarearü guruxü̃ rü nangĩãchi rü guma tanimaca 
ga naétüwa yexmacü rü nagüane yema Cori ya Tupanaarü orearü uruxü̃ nüxü̃ 
ixuxü̃rüxü̃. Rü yemawa nango̱x nax aixcüma Tupana yixĩxü̃ ga namuxü̃ nax 
nüxü̃ yaxuxü̃cax̱ ga yema ore. 
6Rü yexguma ga nüma ga ãẽx̱gacü rü yema orearü uruü̃na naca rü ñanagürü: 
—Cuxü̃ chacaa̱x̱ü̃, rü ¡Cori ya curü Tupanana naca nax ngẽmaãcü 
charümeméxü̃cax̱! ==ñanagürü. Rü nüma ga orearü uruxü̃ rü Cori ya 
Tupanana naca, rü yemaacü narümemex̱ ga guma ãẽx̱gacü, rü noxrirüü̃tama 
nixĩ. 
7Rü yemawena ga nüma ga ãẽx̱gacü rü yema orearü uruü̃xü̃ ñanagürü: —
¡Ngĩxã rü chowe rüxũ i chauchiü̃wa nax ngéma íxraxü̃ cungṍxü̃cax̱! Rü tá 
wüxi i ãmare cuxna chaxã ==ñanagürü. 

8Natürü nüma ga orearü uruxü̃ rü ãẽx̱gacüxü̃ nangãxü̃ga rü ñanagürü: —Woo 
chi norü ngãxü̃ i curü ngẽmaxü̃gü i cuchiü̃wa ngẽxmagüxü̃ choxna cuxãxgu, 
rü taxũchima cuwe charüxũ, rü taxũchima chachibü, rü taxũchima chaxaxe 
i ñaa nachicawa. 
9Yerü yemaacü choxü̃ namu ga Cori ya Tupana. Rü ñanagürü choxü̃: 
“¡Taxũtáma cuchibü rü taxũtáma cuxaxe rü taxũtáma ngẽma nama i noxri 
nagu quixũxü̃gu cutaegu!” ==ñanagürü choxü̃. 
10Rü ñu̱xũchi nüma ga yema orearü uruxü̃ rü to ga namagu nataegu nax tama 
yema nama ga noxri Betéwa nagu ne naxũxü̃gu nataeguxü̃cax̱. 
11Rü yexguma rü Betégu naxãchiü̃ ga wüxi ga orearü uruxü̃ ga marü yacü. 
Rü guma nanegü rü namaxã nüxü̃ nixugüe ga guxü̃ma ga yéma Betéwa 
naxüxü̃ ga gumá orearü uruxü̃ ga Yudáanecüãx̱. Rü yexgumarüxü̃ ta 
nanatümaxã nüxü̃ nixugüe ga yema ore ga ãẽx̱gacü nüxü̃ ixuxü̃. 
12Rü tümax ga nanatü rü tümanegüna taca rü ñatagürü: —¿Ngexü̃rüüxü̃ i 
namagu nataeguxü̃? ==ñatagürü. Rü nüma ga tümanegü rü tümamaxã 
nüxü̃ nixugüe ga yema nama ga nagu nataeguxü̃ ga gumá orearü uruxü̃ ga 
Yudáanecüãx̱. 
13Rü yexguma ga nüma ga orearü uruxü̃ rü nanegüxü̃ ñanagürü: —¡Paxa 
chau̱̱xcax̱ penaxüxmawexe i chorü búru! ==ñanagürü. Rü nümagü rü 
nanamexẽẽgü ga yema búru, rü yematagu natonagü ga nanatü. 
14Rü nüma rü gumá orearü uruxü̃ ga Yudáanecüãx̱we nangẽ. Rü nüxü̃ 
inayangau nax wüxi ga castañatüü̃wa natoxü̃. Rü nüxna naca rü ñanagürü: 
—¿Cuma quixĩxü̃ i orearü uruxü̃ i Yudáanewa ne cuxũxü̃? ==ñanagürü. Rü 
nüma nanangãxü̃ rü ñanagürü: —Choma chixĩ ==ñanagürü. 
15Rü yexguma ga guma orearü uruxü̃ ga yacü rü ñanagürü nüxü̃: —¡Ngĩxã 
chauchiü̃wa taxĩ nax ngéma ichibüexü̃cax̱! ==ñanagürü. 
16Natürü nüma ga gumá orearü uruxü̃ ga Yudáanecüãx̱ rü nanangãxü̃ rü 
ñanagürü: —Taxuacüma cuxü̃ íchixümücü rü taxuacü cuchiü̃gu chaxücu, rü 
taxuacüma chachibü rü taxuacüma chaxaxe i ñaa nachicawa. 



1077 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

17Erü nüma ya Cori ya Tupana rü meama chomaxã nüxü̃ nixu nax tama nua 
chachibüxü̃cax̱ rü chaxaxexü̃cax̱ rü tama ngẽma nama ga noxri nagu 
chixũxü̃gu chataeguxü̃cax̱ ==ñanagürü. 
18Natürü nüma ga guma yacü ga orearü uruxü̃ rü ñanagürü: —Choma rü ta 
cuxrüxü̃ orearü uruxü̃ chixĩ. Rü Cori ya Tupanaarü orearü ngeruxü̃ i 
daxũcüãx̱ choxü̃ namu nax chauchiü̃wa cuxü̃ chagaxü̃cax̱ rü ngéma cuxü̃ nax 
chachibüxẽẽxü̃cax̱, rü cuxü̃ nax chaxaxexẽẽxü̃cax̱ ==ñanagürü. Natürü 
doramare nixĩ ga yema nüxü̃ yaxuxü̃ ga guma orearü uruxü̃ ga yacü. 
19Rü yexguma ga gumá orearü uruxü̃ ga Yudáanecüãx̱ rü düxwa nawe narüxũ 
rü nachiü̃wa nayachibü rü nayaxaxe. 
20Rü yexguma nügümaxã mechawa natogügu ga guma taxre rü nüma ga Cori 
ya Tupana rü guma yacü ga orearü uruü̃maxã nidexa. 
21-22Rü nüma rü tagaãcü gumá orearü uruxü̃ ga Yudáanecüãx̱ü̃ ñanagürü: —
Nüma ya Cori ya Tupana rü cumaxã nüxü̃ nixu rü ngẽma tama naga nax 
cuxĩnüxü̃ ga yema cuxü̃ namuxü̃wa, rü cugü nax cutaeguxü̃ nax 
cuchibüxü̃cax̱ rü cuxaxexü̃cax̱ i ngextá Cori ya Tupana tama cuxü̃̃́ 
ínaxwax̱exü̃wa, rü ngẽmagagu rü taxũtáma curü o̱xigü ítax̱güxü̃gu cutax̱ 
==ñanagürü. 
23Rü yexguma marü chibüwa rü axewa yanguxgu ga gumá orearü uruxü̃ ga 
Yudáanecüãx̱, rü nüma ga orearü uruxü̃ ga yacü rü nüxü̃̃́ nanamexẽxẽ ga norü 
búru. 
24Rü nüma ga gumá orearü uruxü̃ ga Yudáanecüãx̱ rü ínixũ. Natürü namagu 
nüxü̃ nangau ga wüxi ga leóü̃ rü yexma nayamax̱. Rü yema naxü̃ne rü 
namagu naxǘ. Rü yema búru rü yema leóü̃ rü naxü̃tagu narücho ga yema 
naxü̃ne. 
25Rü yexgumayane yéma nachopetü ga ñuxre ga duü̃xü̃gü rü nüxü̃ nadaugü 
ga naxü̃ne ga namagu üxü̃ rü yema leóü̃ ga naxü̃nexü̃tagu irüxã̃́ũxü̃. Rü 
yexguma guma ĩane ga gumá orearü uruxü̃ ga yacü nagu pexü̃newa 

nangugügu ga yema duü̃xü̃gü, rü nüxü̃ nixuchigagü ga yema nüxü̃ 
nadaugüxü̃. 
26Rü yexguma guma orearü uruxü̃ ga yacü nüxü̃ nacuax̱gu ga gumá nax 
yixĩxü̃ ga gumá orearü uruxü̃ ga nataeguxẽẽãcü, rü aita naxü rü ñanagürü: 
—Yimá yixĩxü̃ ya yimá orearü uruxü̃ ya tama Cori ya Tupanaga ĩnücü. Rü 
ngẽmacax̱ i nüma ya Cori ya Tupana rü wüxi i leóü̃ napex̱egu namu nax 
ngẽmaãcü nagu nawagüxü̃cax̱ rü yamáaxü̃cax̱, yema Cori ya Tupana namaxã 
nüxü̃ ixuxü̃ãcüma ==ñanagürü. 
27Rü yexgumatama nanegüxü̃ namu ga naxcax̱ nax namexẽẽgüãxü̃cax̱ ga 
wüxi ga búru. Rü nüma ga nanegü rü naxcax̱ nanamexẽẽgü. 
28Rü yexguma ga guma orearü uruxü̃ ga yacü rü ínayadau. Rü yexma namagu 
nüxü̃ nayangau ga naxü̃ne rü yema búru rü yema leóü̃ ga yema naxü̃nexü̃tagu 
írüchoxü̃. Rü nüma ga leóü̃ rü tama yema naxü̃nexü̃ nangõ̱x rü tama tüxü̃ 
nimax̱ ga guxema búru. 
29Rü yexguma ga nüma ga orearü uruxü̃ ga yacü rü gumá orearü uruxü̃ ga 
Yudáanecüãx̱ü̃ne nangenagü rü búrutagu nanaxǘnagü. Rü norü ĩanewa 
nanange nax naxcax̱ naxaxuxü̃cax̱ rü inatáãxü̃cax̱. 
30Rü nüma rü noxrütama naxmaxü̃gu nayaxǘcuchi ga naxü̃ne. Rü naxcax̱ 
naxaxu rü ñanagürü: —Poraãcü cuxcax̱ changechaü̃, Pa Chauenexẽ 
==ñanagürü. 
31Rü yexguma marü yexma yaxǘcuchiãguwena, rü nanegüxü̃ ñanagürü: —
Ngẽxguma choma chayu̱xgu ¡rü ngẽma naxmaxü̃ i ngẽma Tupanaarü orearü 
ngeruxü̃ nagu chixücuchiü̃gu tátama choxü̃ pixücuchi! ¡Rü yima 
chauxchinax̱ãgü rü naxchinaxãxü̃tagu tátama penanu! 
32Erü aixcüma tá ningu i guxü̃ma ga yema Cori ya Tupana nüxü̃ nüxü̃ 
ixuxẽẽxü̃ nachiga i ngẽma tupananetaarü ãmarearü guruxü̃ i Betéwa 
ngẽxmaxü̃ rü nachiga i guxü̃ma i ngẽma togü i ãmarearü guruxü̃ i 
Chamáriaanecüãx̱arü ĩanegüwa ngẽxmagüxü̃ ==ñanagürü ga nüma ga 
orearü uruxü̃ ga yacü. 

33Rü woo yemaacü Tupana nüxü̃ nax nüxü̃ dauxẽẽxü̃, rü nüma ga ãẽx̱gacü ga 
Yeruboáü̃ rü tama nüxü̃ narüxo ga yema chixexü̃ ga nagu naxĩnüxü̃. Rü 
wenaxarü duü̃xü̃güxü̃ naxuneta ga chacherdóte nax yixĩgüxü̃cax̱ nawa ga 
guma ngutaquex̱epataxü̃ ya norü tupanachicünax̱ãcax̱ ixĩgüne. Rü guxema 
tüxü̃̃́ nangúchaü̃xẽ, rü nüma ga Yeruboáü̃ rü chíxü̃maxã tüxü̃ nabaeru, rü 
chacherdótexü̃ tüxü̃ ningucuchixẽxẽ nawa ga guma ngutaquex̱epataü̃gü. 
34Rü yema Yeruboáü̃ üxü̃gagu nixĩ ga chixexü̃gu nayixü̃ ga nataagü rü 
yanaxoxü̃ ga guxü̃ma. 

1 Ãẽ̱̃xgacügüchiga 14 

Tupanaarü orearü uruxü̃ ga Aía nüxü̃ nixu rü Yeruboáü̃ rü taxũtáma ãẽ̱xgacü 
yixĩxü̃ 

1Yexgumaü̃cüxü rü Yeruboáü̃ nane ga Abía rü nidax̱awe. 
2Rü nümax ga Yeruboáü̃ rü naxmax̱ü̃ ñanagürü: —¡Cugü natoraxü̃xẽxẽ nax 
ngẽmaãcü taxúema cuxü̃ cuáxü̃cax̱ nax chauxmax̱ quixĩxü̃! ¡Rü ñu̱xũchi 
Chilówa naxũ, rü napatawa naxũ ya Tupanaarü orearü uruxü̃ ixĩcü ya Aía! 
Yerü nüma nixĩ ga choxü̃ naxunetaxü̃ nax ãẽx̱gacü chixĩxü̃ i ñaa 
nachixü̃anewa. 
3¡Nayaxu i 10 i paũ rü ñu̱xũchi ñuxre i maixcuraxü̃ i paũ rü ñu̱xũchi 
wüxiwexü̃ ta ya berure, rü íyana rü naxü̃tawa naxũ nax cumaxã nüxü̃ 
yaxuxü̃cax̱ i ngẽma tanexü̃ tá ngupetüxü̃! ==ñanagürü. 
4Rü yemaacü ínaxü ga Yeruboáü̃ naxmax̱. Rü ngĩgü imexẽxẽ rü ñu̱xũchi 
Chilówa ixũ rü Aíapatawa ingu. Natürü ga Aía rü marü tama tüxü̃ nadau yerü 
guma naxetügü rü nixogü, yerü marü nayaxüchi. 
5Natürü ga Cori ya Tupana rü marü Aíaxü̃ nüxü̃ nacuax̱ẽxẽ nax guxema 
Yeruboáü̃ naxmax̱ rü naxü̃tawa tá taxũxü̃ rü tümanechigaxü̃ tá namaxã 
tayarüxuxü̃ ga nax yadax̱awexü̃. Rü yexgumarüxü̃ ta Cori ya Tupana rü marü 
Aíaxü̃ nüxü̃ nacuax̱ẽxẽ ga yema namaxã tá tü̃xü̃ nangãxü̃xü̃. Rü Tupana 
namaxã nüxü̃ nixu nax tügü tanatoraxü̃xẽẽãcü yéma naxü̃tawa tá tanguxü̃. 

6-7Rü yexguma Aía tüxü̃ ĩnügu ga nax ĩãx̱wa tixücuxü̃ rü tüxü̃ ñanagürü: —
¡Ixücu Pa Yeruboáü̃ naxmax̱! ¿Tax̱acüruxü̃ cugü cunatoraxü̃xẽxẽ? Rü choxna 
nixĩ i naxãgaxü̃ ya Tupana nax cumaxã chaporagaxü̃cax̱. Ẽcü ¡nataegu rü 
Yeruboáü̃maxã nüxü̃ yarüxu i ngẽma ore i Iraétanüxü̃güarü Tupana nüxü̃ 
ixuxü̃ i ñaxü̃!: “Choma rü Iraétanüxü̃tanüwa ü̃paama cuxü̃ chaxuneta nax 
Iraéanearü ãẽx̱gacü quixĩxü̃cax̱. 
8Rü Dabítanüxü̃na chanayaxu nax ãẽx̱gacü yaxĩgüxü̃ nax cuxna 
chanaxãxü̃cax̱. Natürü i cumax rü tama Dabí ga chorü duü̃rüxü̃ mea cumaxü̃. 
Yerü nüma rü nayanguxẽxẽ ga yema chorü mugü rü ñu̱xũchi aixcüma norü 
maxü̃nemaxã chau̱̱xcax̱ nadau, rü guxü̃ma ga yema naxüxü̃ rü name ga 
chopex̱ewa. 
9Natürü i cuma rü yema nüxíraxü̃güxü̃ ga ãẽx̱gacügüarü yexera chixri 
cumaxü̃. Rü choxü̃ cunuxẽxẽ ga yexguma cunaxü̱xgu ga 
tupananetachicünax̱ãgü rü togüama ga naxchicünax̱ãgü ga fierumünaxcax̱. 
Rü yemacax̱ama choxü̃ cuxo. 
10Rü ngẽmacax̱ tá cutanüxü̃cax̱ guxchaxü̃ íchanguxẽxẽ. Rü tá chanadai i 
guxü̃ma i cutanüxü̃ i iyatüxü̃ i Iraéanewa, rü taxuxü̃táma maxü̃xü̃ ínayaxü. 
Rü tá íchayanaxoxẽẽxü̃chi i ñoma naü̃ i guxü̃rüxü̃. 
11Rü ngẽma cutanüxü̃ i ĩanegu yuexü̃ rü airugü tá nanangõ̱xgü rü ngẽma 
cutanüxü̃ i naanegu yuexü̃ rü ngurucugü tá nanangõ̱xgü erü choma i Cori ya 
Tupana rü ngẽmaãcü namaxã chanaxuegu”, ñaxü̃ ==ñanagürü ga Aía. 
12Rü yemawena ga Aía rü Yeruboáü̃ naxmax̱ü̃ ñanagürü: —Natürü i cumax, 
Pa Ngecüx ¡inachi rü cupatacax̱ nataegu! Rü ngẽxguma tá yima ĩanewa 
cunguxgux rü tá nayu ya yima cune. 
13Rü guxü̃ma i Iraétanüxü̃ rü tá naxcax̱ naxauxe rü tá naxcax̱ nangechaxü̃gü 
rü tá inanatax̱gü. Natürü yimá nanexica tá nixĩ i itácü i natanüwa i guxü̃ma 
i ngẽma Yeruboáü̃tanüxü̃. Erü yimá nanewaxicatama nixĩ ya Cori ya 
Iraéanearü Tupana nüxü̃ nadauxü̃ nax namexü̃ i norü maxü̃. 

14Rü ngẽmawena ya Tupana rü Iraéanegu tá nanamu i wüxi i ãẽx̱gacü i 
guxü̃táma i Yeruboáü̃tanüxü̃xü̃ daixü̃. Rü ngẽma rü paxa tá ínangu. 
15Rü nüma ya Cori ya Tupana rü taxü̃ i guxchaxü̃maxã tá Iraéanexü̃ 
nixĩãcüüxẽxẽ ñoma dexá i poraxü̃chíüxü̃ i dexnegüxü̃ 
ixĩãxtanücüüxẽẽxü̃rüxü̃. Rü ñaa naane i mexü̃ ga nüxíraxü̃güxü̃ ga 
petanüxü̃na naxãxü̃wa tá pexü̃ ínawoxü̃. Rü tá natü i Eufrátearü yéama pexü̃ 
nawogü nagagu nax penaxüxü̃ ga yema tupananeta i Ataréchicünax̱ãgü. Rü 
yemacax̱ nixĩ ga penanuxẽẽxü̃ ga Cori ya Tupana. 
16Rü nüma ya Cori ya Tupana rü to i nachixü̃anemex̱ẽgu tá nananguxẽxẽ i 
Iraéane nagagu ga yema pecadugü ga Yeruboáü̃ üxü̃ rü yema pecadugü ga 
Iraétanüxü̃xü̃ naxüxẽẽxü̃ ==ñanagürü. 
17Rü yexguma ga Yeruboáü̃ naxmax̱ rü itachi rü itixũ, rü ĩane ga Tircháwa 
tangu. Rü yexguma tümapataarü ĩãx̱wa tixücuxgu rü nayu ga yema buxü̃. 
18Rü guxü̃ma ga Iraétanüxü̃ rü nayatax̱gü rü naxcax̱ naxauxe. Rü yemaacü 
ningu ga yema Tupanaarü orearü uruxü̃ ga Aíawa Cori ya Tupana nüxü̃ 
ixuxü̃. 
19Rü yema togü ga naxüxü̃ ga Yeruboáü̃ rü yema dai ga nawa inaxãxü̃chiga 
rü toomachigü rü guxü̃ma i ngẽma rü Iraéanearü ãẽx̱gacügüchiga nagu 
ümatüxü̃ i poperagu nixĩ i naxümatüxü̃. 
20Rü nüma ga Yeruboáü̃ rü 22 ga taunecü ãẽx̱gacü nixĩ ga Iraéanewa. Rü 
yexguma nayuxguwena rü nane ga Nadáx rü nachicüxü nixücu nax ãẽx̱gacü 
yixĩxü̃cax̱. 

Yudáanearü ãẽ̱xgacü ga Roboáü̃chiga 
(2 Cr. 12.1-16) 

21Rü yoxni ga Yudáanewa rü Charomóü̃ nane ga Roboáü̃ nixĩ ga ãẽx̱gacü 
ixĩcü. Rü nüma rü nüxü̃̃́ nayexma ga 41 ga taunecü ga yexguma yaxücuxgu 
nax ãẽx̱gacü yixĩxü̃. Rü 17 ga taunecü nixĩ ga ãẽx̱gacü yixĩxü̃ ga 
Yerucharéü̃wa. Rü guma ĩane nixĩ ga Tupana nüxü̃ unetane natanüwa ga 
guxü̃ma ga Iraéanearü ĩanegü nax gumáwa nayexmaxü̃cax̱ ga napata. Rü 
Roboáü̃ naé rü wüxi ga Amóü̃tanüxü̃ iyixĩ rü Naamá nixĩ ga ngĩéga. 

22Natürü yexguma ãẽx̱gacü yixĩxgu ga Roboáü̃ rü yema Yudáanecüãx̱gü ga 
duü̃xü̃gü üxü̃ rü poraãcü nachixexüchi ga Tupanapex̱ewa. Rü yema norü 
chixexü̃gü ga naxügüxü̃ rü guxü̃ma ga norü o̱xigü ügüxü̃ ga chixexü̃xü̃ 
narüyexera ga Tupanapex̱ewa. 
23Yerü nümagü ga duü̃xü̃gü rü wüxichigü ga max̱pǘnewa rü wüxichigü ga 
nai ga itaetaxü̃tüxü̃wa norü tupananetagücax̱ nanaxü ga norü 
cuax̱üxü̃chicagü. Rü yéma nanatogüxẽxẽ ga nutagü rü naixpǘtagü nax 
yemaxü̃ yacuax̱üü̃güxü̃cax̱. 
24Rü guxü̃ma ga yema nachixü̃anewa rü nügürüü̃tama yatüxü̃gü nügümaxã 
namaxẽ. Rü yemaacü nüxü̃ nicuax̱üü̃gü ga norü tupananetachicünax̱ãgü. Rü 
yemaacü yema duü̃xü̃gü ga Yudátanüxü̃ rü naxcax̱ nadauxü̃taegü ga nacüma 
ga yema togü ga nachixü̃anegüarü duü̃xü̃gü ga tama Tupanaxü̃ cuax̱güxü̃ ga 
nüma ga Cori ya Tupana Iraétanüxü̃pex̱ewa íwoxü̃xü̃. 
25-26Rü yexguma 5 ga taunecü ãẽx̱gacü yixĩxgu ga Roboáü̃, rü Chicháx ga 
Equítuanearü ãẽx̱gacü yéma naxũ rü Yerucharéü̃cax̱ ínayagoõchi. Rü nanade 
ga guxü̃ma ga yema Cori ya Tupanapata ga taxü̃nearü yemaxü̃gü rü guma 
ãẽx̱gacüpataarü yemaxü̃gü. Rü guxü̃ma nade. Rü yexgumarüxü̃ ta nanade ga 
guxü̃ma ga yema poxü̃ruü̃gü ga úirunaxcax̱ ga Charomóü̃ íxüxüxü̃. 
27Rü yemawena ga ãẽx̱gacü ga Roboáü̃ rü yema poxü̃ruü̃gü ga 
úirunaxcax̱chicüxü rü poxü̃ruü̃gü ga bróũchenaxcax̱ inaxüxü̃. Rü ñu̱xũchi 
yema churaragüerugü ga guma ãẽx̱gacüpataarü ĩãx̱güarü dauruü̃güna nüxü̃ 
nadauxẽxẽ. 
28Rü guxü̃guma ga yexguma ãẽx̱gacü Tupanapata ga taxü̃newa ũũxgux rü 
yema norü dauruü̃gü rü yéma nananaü̃xü̃. Rü yexguma nataegu̱xgu ga 
ãẽx̱gacü, rü yema churaragü rü norü ucapugu nayanuuxü̃. 
29Rü guxü̃ma ga yema togü ga naxüxü̃ ga Roboáü̃ rü yema popera ga guxü̃ma 
ga Yudáanearü ãẽx̱gacügüchiga nagu ümatüxü̃gu nixĩ i naxümatüxü̃. 
30Rü guxü̃guma nügümaxã guerra naxü ga Roboáü̃ rü Yeruboáü̃. 

31Rü yexguma nayu̱xgu ga Roboáü̃, rü ĩane ga Yerucharéü̃arü üye ga Dabíarü 
Ĩanegu ãégaxü̃gu natax̱ norü o̱xigütanügu. Rü naé rü wüxi ga Amóü̃tanüxü̃ 
iyixĩ rü Naamá nixĩ ga ngĩéga. Rü nachicüxü ãẽx̱gacüxü̃ ningucuchi ga nane 
ga Abiáü̃. 

1 Ãẽ̱̃xgacügüchiga 15 

Abía rü Yudáanewa ãẽ̱xgacü nixĩ 
(2 Cr. 13.1-22) 

1Rü Abiáü̃ inanaxügü ga ãẽx̱gacü nax yixĩxü̃ ga Yudáanewa ga yexguma 
Yeruboáü̃ ga Nabáx nane marü 18 ga taunecü ãẽx̱gacü yixĩxgu ga Iraéanewa. 
2Rü tomaepü̱x ga taunecü nixĩ ga Yerucharéü̃wa ãẽx̱gacü nax yixĩxü̃. Rü 
guxema naé rü Maacá nixĩ ga tümaéga. Rü tüma rü Acharóü̃xacü tixĩ. 
3Rü nüma ga Abía rü yematama nanatü üxü̃ ga chixexü̃ naxü, rü tama 
aixcüma Cori ya norü Tupanaga naxĩnü. Rü tama gumá norü o̱xi ga Dabí ga 
meama Tupanacax̱ maxü̃cürüxü̃ nixĩ. 
4Natürü yema nax Dabíxü̃ nangechaü̃xü̃gagu rü Tupana nanatauxchaxẽxẽ ga 
wüxi ga nane nax Yerucharéü̃arü ãẽx̱gacü yixĩxü̃cax̱. Rü yemaacü ga Tupana 
rü tama nayanaxoxẽxẽ nax Dabíwena wüxi ga natanüxü̃ ãẽx̱gacü yixĩxü̃ nax 
Yerucharéü̃na nadauxü̃cax̱. 
5Rü nüma ga Dabí rü mea Tupanapex̱ewa namaxü̃ rü guxü̃guma naga naxĩnü 
rü nayanguxẽxẽ ga yema norü mu. Rü yema chixexü̃ ga Dabí üxü̃, rü 
Itítanüxü̃ ga Uríaxü̃ nax yamáxü̃xicatama nixĩ. 
6-7Rü yexguma Roboáü̃ maxü̃gu rü guxü̃guma Yeruboáü̃maxã nügü 
nadaiecha. Rü yexgumarüxü̃ ta ga ãẽx̱gacü ga Abiáü̃ rü Yeruboáü̃maxã nügü 
nadaiecha. Rü guxü̃ma ga yema togü ga naxüxü̃ ga Abiáü̃ rü yema popera ga 
guxü̃ma ga Yudáanearü ãẽx̱gacügüchiga nagu ümatüxü̃gu nixĩ i naxümatüxü̃. 
8Rü yexguma nayu̱xgu ga Abiáü̃ rü Dabíarü Ĩanegu nanatax̱gü. Rü nawena rü 
nane ga Achá nixĩ ga ãẽx̱gacü ixĩcü. 

Achá rü Yudáanearü ãẽ̱xgacü nixĩ 
(2 Cr. 14.1-5; 15.16-19) 

9Rü yexguma Achá inaxügügu nax Yudáanearü ãẽx̱gacü yixĩxü̃ rü nüma ga 
Yeruboáü̃ rü marü 20 ga taunecü Iraéanemaxã inacuax̱. 
10Rü nüma ga Achá rü 40 ga taunecü Yerucharéü̃wa ãẽx̱gacü nixĩ. Rü norü 
noxẽ rü Acharóü̃xacü tixĩ, rü Maacá nixĩ ga tümaéga. 
11Rü yema Achá üxü̃ rü Tupanapex̱ewa name, yema norü o̱xi ga Dabí 
üxü̃rüxü̃. 
12Rü yema nachixü̃anewa ínanawoxü̃ ga yema yatügü ga nügümaxãtama 
maxẽxü̃ ga yexguma norü tupananetacax̱ nangutaquex̱egügu. Rü nanaxoxẽxẽ 
ga guxü̃ma ga yema tupananetachicünax̱ãgü ga norü o̱xigü íxüxü̃xü̃. 
13Rü ñu̱xũchi norü noxẽ ga Maacámaxã nanaxuegu nax tüma rü tama 
ãẽx̱gacüarü noxẽ tixĩxü̃, yerü tüma ga norü noxẽ rü tanamu nax tüxü̃̃́ 
naxüxchicünax̱ãgüãxü̃ ga tupananeta ga Acherá. Rü nüma ga Achá rü 
nayawax̱ẽxẽ ga yema naxchicünax̱ã rü Chedróü̃arü ngatewa nayagu. 
14Rü woo tama nanaxoxẽxẽ ga yema tupananetaarü ngutaquex̱echicagü, 
natürü nüma ga Achá rü guxü̃guma Cori ya Tupanaweama narüxũ. 
15Rü Tupanapata ga taxü̃newa nanana ga guxü̃ma ga yemaxü̃gü ga 
úirunaxcax̱ rü diẽrumünaxcax̱gü ga ü̃pa Cori ya Tupanana naxuaxü̃xü̃ ga 
nüma rü nanatü. 

Ãẽ̱xgacügü ga Achá rü Ben-adáxü̃ rü nügümaxã inaxuneta 
(2 Cr. 16.1-10) 

16Rü yexguma Baachá Iraéanearü ãẽx̱gacüwa nguxgu rü Achámaxã nügü 
nadaiecha. 
17Rü yexguma Baachá rü Yudáanecax̱ íyagoõchigu rü ínanapoxegu ga guma 
ĩane ga Ramá nax taxuxü̃ma ga Yudáanecüãx̱ yéma nguxü̃cax̱. Rü yemaacü 
nüma ga Achá rü taxucürüwama guma ĩanegu naxücu. 
18Rü yemacax̱ ga nüma ga Achá rü nanade ga guxü̃ma ga yema úiru rü diẽru 
ga Tupanapata ga taxü̃negu rü ãẽx̱gacüpatagu namaxã nanguxü̃güxü̃. Rü 
norü churaragüeruna nanana nax Chíriaarü ãẽx̱gacü ga Ben-adáxü̃tawa 
nanaaxü̃cax̱ ga Damácuwa. Rü nüma ga Ben-adáxü̃ rü Tabimóü̃ nane nixĩ rü 

Echióü̃ nataxa nixĩ. Rü Damácugu nixĩ ga naxãpataxü̃. Rü Achá rü Ben-
adáxü̃tawa namuga, rü ñanagürü ga yema ore: 
19—Name nixĩ i wüxi i uneta yigümaxã taxü yema chaunatü rü cunatü 
nügümaxã ügüxü̃rüxü̃. Rü cuxü̃̃́ ngéma chanamugü i ngẽma ãmaregü i úiru 
rü diẽrugü. ¡Rü iyanaxoxẽxẽ i ngẽma uneta i Baachá i Iraéanearü 
ãẽx̱gacümaxã cuxüxü̃ nax ngẽmaãcü tama choxü̃ nachixewexü̃cax̱! 
==ñanagürü ga yema ore ga yéma namuxü̃. 
20Rü nüma ga Bex-adá rü nanayaxu ga ãẽx̱gacü ga Acháarü ore. Rü norü 
churaragüerugü yéma namugü nax Iraéanearü ĩanegücax̱ íyaxüãchixü̃. Rü 
nanapuxü̃ ga ĩanegü ga Ióü̃, rü Dáü̃, rü Abé-béx-maacá rü Quinérex rü 
guxü̃ma ga Netaríarü naane. 
21Rü yexguma yemaxü̃ nacuáchigagu ga Baachá rü marü tama nüxna nadau 
ga guma ĩane ga Ramá. Rü ĩane ga Tirchácax̱ nataegu. 
22Rü yexguma ga ãẽx̱gacü ga Achá rü naxcax̱ nangema ga guxü̃ma ga 
Yudáanewa maxẽxü̃ ga duü̃xü̃gü nax Ramáwa yatoõxü̃cax̱ ga guma nutagü 
rü mürapewagü ga Baachá ĩane ga Ramáxü̃ namaxã ípoxeguxü̃. Rü nüma ga 
Achá rü gumá nutagümaxã rü mürapewagümaxã rü ínanapoxegu ga ĩane ga 
Guéba ga Bẽyamíü̃anewa yexmane rü ĩane ga Mispá. 

Nayu ga Achá 
(2 Cr. 16.11-14) 

23Rü guxü̃ma ga yema togü ga Acháchiga rü yema naxüxü̃chiga rü norü 
porachiga rü guma ĩanegü ga naxüxü̃nechiga rü yema popera ga Yudáanearü 
ãẽx̱gacügüchiga nagu ümatüxü̃gu nixĩ i naxümatüxü̃. Rü yexguma marü 
nayax̱gu rü nacutüwa nidax̱awe. 
24Rü yexguma nayu̱xgu ga Achá rü Dabíarü Ĩanegu nanatax̱gü ga norü o̱xigü 
ítax̱güxü̃gu. Rü nawena rü nane ga Yochapáx nixĩ ga nachicüxü ãẽx̱gacü 
ixĩcü. 

Nadáx rü Iraéanewa ãẽ̱xgacü nixĩ 

25Rü yexguma marü taxre ga taunecü ãẽx̱gacü yixĩxgu ga Achá ga 
Yudáanewa, rü nüma ga Nadáx ga Yeruboáü̃ nane rü yexwacax inanaxügü 

ga ãẽx̱gacü nax yixĩxü̃ ga Iraéanewa. Rü taxretama ga taunecü ãẽx̱gacü nixĩ 
ga yéma. 
26Natürü yema naxüxü̃ ga nüma ga Nadáx, rü poraãcü nachixe ga 
Tupanapex̱ewa. Rü yematama chixexü̃gü ga nanatü üxü̃ naxü. Rü muxü̃ma 
ga tupananetachicünax̱ãgüxü̃ nicuax̱üxü̃. Rü yemaacü poraãcü chixexü̃gu 
Iraéanecüãx̱güxü̃ nayixẽxẽ. 
27Natürü ga Baachá ga Aía nane ga Ichacátanüxü̃ ixĩcü rü bexma natanüxü̃xü̃ 
nanutaquex̱e nax Nadáxü̃ yamax̱güxü̃cax̱. Rü Firitéugüarü ĩane ga 
Guibetóü̃gu Nadáxü̃ nimax̱gü, ga yexguma nüma ga Nadáx guma ĩanexü̃ 
ínachoeguãchiyane namaxã ga guxü̃ma ga Iraéanecüãx̱güarü churaragü. 
28Rü nüma ga Baachá rü Nadáxü̃ nimax̱ ga yexguma Achá marü tomaepü̱x ga 
taunecü ãẽx̱gacü ixĩxgu ga Yudáanewa. Rü Nadáxchicüxü ãẽx̱gacü nixĩ. 
29Rü yexguma noxritama yangucuchigu ga Baachá nax ãẽx̱gacü yixĩxü̃ rü 
tüxü̃ nadai ga guxãma ga Yeruboáü̃tanüxü̃. Rü yema Cori ya Tupana norü 
orearü uruxü̃ ga Aía ga ĩane ga Chilócüãx̱wa nüxü̃ yaxuxü̃rüxü̃, rü nüma ga 
Baachá rü guxü̃ma ga Yeruboáü̃tanüxü̃ tüxü̃ nadai rü tüxü̃ nagu̱xẽxẽ. Rü 
taxúema tüxü̃ ínayaxǘxẽxẽ. 
30Rü yemaacü nangupetü nagagu ga yema Yeruboáü̃ üxü̃ ga chixexü̃. Rü 
yema norü pecadugagu nixĩ ga chixexü̃gu nayixü̃ ga Iraéanecüãx̱gü rü norü 
Cori ya Tupanaxü̃ nanuxẽẽgüxü̃. 
31Rü guxü̃ma ga yema Nadáx üxü̃ i tama nua ngóxü̃, rü ngẽma popera i 
Iraéanecüãx̱güarü ãẽx̱gacügüchiga ixümatüxü̃gu naxümatü. 
32Rü gumá Yudáanecüãx̱arü ãẽx̱gacü ga Achá, rü gumá Iraéanecüãx̱arü 
ãẽx̱gacü ga Baachá rü nügümaxã guera naxüecha. 

Baachá rü Iraéanewa ãẽ̱xgacü nixĩ 

33Rü yexguma tomaepü̱x ga taunecü ãẽx̱gacü yixĩxgu ga Achá ga Yudáanewa, 
rü nüma ga Baachá ga Aía nane rü yexwacax ningucuchi ga Tircháwa nax 
Iraéanecüãx̱arü ãẽx̱gacü yixĩxü̃cax̱. Rü 24 ga taunecü ãẽx̱gacü nixĩ. 

34Natürü yema Baachá üxü̃ rü poraãcü nachixe ga Cori ya Tupanapex̱ewa. 
Yerü nanaxü ga yematama chixexü̃ ga Yeruboáü̃ Iraéanecüãx̱güxü̃ nagu 
nayixixẽẽxü̃, rü muxü̃ma ga tupananetachicünax̱ãgüxü̃ nicuax̱üxü̃. 

1 Ãẽ̱̃xgacügüchiga 16 

1Rü nüma ga Cori ya Tupana rü Ananí nane ga Yeúxü̃ nüxü̃ nixuxẽxẽ ga yema 
Baacháxü̃ tá ngupetüxü̃, rü ñanagürü: 
2—Choma nixĩ ga waixü̃mütex̱ewa cuxü̃ ichachixẽẽxü̃ rü chorü duü̃xü̃gü ga 
Iraétanüxü̃arü ãẽx̱gacüxü̃ cuxü̃ ichamuxü̃. Natürü cuma rü Yeruboáü̃rüxü̃ 
chixexü̃gu cunayixẽxẽ i chorü duü̃xü̃gü i Iraétanüxü̃. Rü yemaacü choxü̃ 
cunuxẽxẽ namaxã ga yema chixexü̃ ga cuxüxü̃. 
3Rü ngẽmacax̱, Pa Baacháx, rü cuxü̃ rü cutanüxü̃xü̃ tá icharüxoxẽxẽ. Rü yema 
Yeruboáü̃ ga Nabáx nanetanüxü̃maxã chaxüxü̃rüxü̃ tá pemaxã chaxü. 
4Rü ngexü̃rüüxü̃mare i cutanüxü̃ i ĩanegu yuxü̃ rü airugü tá nanangõ̱xgü, rü 
ngẽma cutanüxü̃ i naanegu yuxü̃ rü ngurucugü tá nanangõ̱xgü ==ñanagürü 
ga Cori ya Tupana. 
5Rü guxü̃ma ga yema togü ga Baacháchiga, rü yema naxüxü̃chiga, rü norü 
daichiga, rü yema popera ga Iraéanearü ãẽx̱gacügüchiga nagu ümatüxü̃gu 
nixĩ i naxümatüxü̃. 
6Rü yexguma nayu̱xgu ga Baachá rü ĩane ga Tirchágu nanatax̱gü. Rü nawena 
rü nachicüxü ãẽx̱gacüxü̃ nixücu ga nane ga Erá. 
7Rü Cori ya Tupana rü norü orearü uruxü̃ ga Yeú ga Ananí nanewa 
Baachámaxã rü natanüxü̃maxã nanaxuegu ga poxcu, yerü Cori ya 
Tupanapex̱ewa chixexü̃ naxü. Rü Baachá rü Cori ya Tupanaxü̃ nanuxẽxẽ, 
yerü yema chixexü̃ ga Baachá üxü̃ rü namaxã nawüxigu ga yema chixexü̃ ga 
naxüxü̃ ga Yeruboáü̃ rü natanüxü̃ ga Tupana daixü̃. 

Erá rü Zimrí rü Iraéanearü ãẽ̱xgacügü nixĩgü 

8Rü yexguma Achá marü 26 ga taunecü ãẽx̱gacü yixĩxgu ga Yudáanewa, rü 
Erá ga Baachá nane inanaxügü nax ãẽx̱gacü yixĩxü̃ ga ĩane ga Tircháwa ga 
Iraéanewa. Rü taxre ga taunecüxicatama ãẽx̱gacü nixĩ ga Iraéanewa. 
9Natürü Zimrí ga churaragüeru ga ngãxü̃tücumü ga Eráarü carugümaxã 
icuáxü̃ rü Eráchi naxai rü naxcax̱ nadau nax ñuxãcü yamáaxü̃. Rü wüxi ga 
ngunexü̃gu ga yexguma ãẽx̱gacü ga Erá rü Tircháwa nayexmagu napatawa 
ga Arüchá ga norü yemaxü̃gümaxã icuáxü̃, rü yéma naxaxe ñu̱xmata 
nangãxü̃. 
10Rü ngürüãchimare yéma nangu ga Zimrí rü Eráxü̃ nimax̱ nax nüma 
nachicüxü ãẽx̱gacü yixĩxü̃cax̱ ga Iraéanewa. Rü yema nangupetü ga yexguma 
Achá marü 27 ga taunecü ãẽx̱gacü yixĩxgu ga Yudáanewa. 
11Rü yexguma yatocuchigu ga Zimrí nax ãẽx̱gacü yixĩxü̃ rü inanaxügü nax 
nadaiaxü̃ ga guxü̃ma ga Baachátanüxü̃. Rü taxuxü̃ma ga yatüxü̃ ínayaxüxẽxẽ 
ga Baachátanüxü̃wa rü woo namücügütanüxü̃wa nax yemaacü taxuxü̃ma 
ütanüxü̃cax̱. 
12Rü yemaacü ga Zimrí rü guxü̃ma ga Baachátanüxü̃xü̃ nayarüxoxẽxẽ, yema 
Cori ya Tupana norü orearü uruxü̃ ga Yeúwa nüxü̃ ixuxü̃rüxü̃ ga yexguma 
poxcu Baachámaxã naxuegugu. 
13Rü yemaacü Tupana nanapoxcu nagagu ga guxü̃ma ga yema chixexü̃ ga 
Baachá rü nane ga Erá üxü̃ ga yexguma Iraéanecüãx̱güxü̃ chixexü̃gu 
nayixẽẽgu rü Cori ya Iraéarü Tupanaxü̃ nanuxẽẽgügu namaxã nax 
tupananetachicünax̱ãxü̃ yacuax̱üü̃güxü̃. 
14Rü guxü̃ma ga yema togü ga Eráchiga rü yema naxüxü̃chiga rü yema popera 
ga Iraéanearü ãẽx̱gacügüchiga nagu ümatüxü̃gu nixĩ i naxümatüxü̃. 
15Yexguma marü 27 ga taunecü ãẽx̱gacü yixĩxgu ga Achá ga Yudáanewa, rü 
nüma ga Iraéanearü churaragü rü nügü nanutaquex̱e nax Firitéugüarü ĩane 
ga Guibetóü̃cax̱ íyaxüãchixü̃. Rü yexguma nixĩ ga nüma ga Zimrí rü 
yexwacax̱tama ãẽx̱gacü nixĩ ga Tircháwa. Natürü 7 ga ngunexü̃xicatama 
ãẽx̱gacü nixĩ. 

16Rü yema ngunexü̃ ga nagu nangutaquex̱egüxü̃ ga churaragü rü nüxü̃ 
nacuáchigagü nax nüma ga Zimrí rü bexma nügü nanutaquex̱exü̃ nax 
ãẽx̱gacüxü̃ yamax̱güxü̃cax̱ rü yemaacü nayamax̱gü. Rü yexgumatama ga 
guxü̃ma ga yema churaragü rü ínapegüxü̃wa nüxü̃ naxunetagü ga Iraéanearü 
churaragüeru ga Omrí nax Iraéanearü ãẽx̱gacü yixĩxü̃cax̱. 
17Rü yexguma ga Omrí rü guxü̃ma ga Iraéanearü churaragümaxã 
ínayachaxãchi nax ĩane ga Guibetóü̃cax̱ íyaxüãchixü̃, rü ĩane ga Tirchácax̱ 
ínayaxüãchi. 
18Rü yexguma Zimrí nüxü̃ dau̱̱xgu nax marü guma ĩanegu nachocuxü̃ ga 
Iraéanearü churaragü, rü wüxi ga ucapu ga ãẽx̱gacüpatawa yexmaxü̃gu 
nangaxi rü ñu̱xũchi nawa nanangixichi ga guma ãẽx̱gacüpata. Rü yexma nixa 
rü nayu. 
19Rü yemaacü nüxü̃ nangupetü ga Zimrí nagagu ga yema chixexü̃gü ga 
Tupanapex̱ewa naxüxü̃. Yerü nanaxü ga yematama pecadugü ga Yeruboáü̃ 
üxü̃ rü yemamaxã chixexü̃gu nanayixẽxẽ ga Iraétanüxü̃. 
20Rü yema popera ga Iraéanearü ãẽx̱gacügüchiga nagu ümatüxü̃gu nixĩ i 
naxümatüxü̃ ga guxü̃ma ga yema naxüxü̃ ga Zimrí rü ñu̱xũchi yema nax 
bexma nügü nanutaquex̱exü̃ nax ãẽx̱gacüxü̃ yamax̱güxü̃cax̱. 

Omrí rü Iraéanearü ãẽ̱xgacü nixĩ 

21Rü yexguma ga Iraéanecüãx̱ ga duü̃xü̃gü rü taxrechimüü̃gu nügü nitoye. Rü 
wüxichimüü̃ rü Tixní ga Guináx nanewa naxügü nax norü ãẽx̱gacü yixĩxü̃cax̱, 
rü toxchimüü̃ rü Omríwa naxügü nax norü ãẽx̱gacü yixĩxü̃cax̱. 
22Rü yema duü̃xü̃gü ga Omríwa ügüxü̃ rü yema duü̃xü̃gü ga Tixníwa 
ügüxü̃xü̃étüwa naxügü. Rü nüma ga Tixní ga Guináx nane rü nayu rü 
yemaacü ga Omrí rü Iraéanearü ãẽx̱gacüxü̃ ningucuchi. 
23-24Rü Omrí rü inanaxügü nax Iraéanearü ãẽx̱gacü yixĩxü̃ ga yexguma Achá 
marü 31 ga taunecü ãẽx̱gacü yixĩxgu ga Yudáanewa. Rü 6 ga taunecü nixĩ ga 
ĩane ga Tircháwa nayexmaxü̃ rü 6 ga taunecü ga Chamáriawa. Rü guxü̃wama 
rü 12 ga taunecü nixĩ ga Iraéanewa ãẽx̱gacü yixĩxü̃. Rü Cheméruxü̃tawa 

naxcax̱ nataxe ga wüxi ga max̱pǘne, rü 66 quíru ga diẽrumümaxã 
nanaxütanü. Rü yexma nanaxü ga wüxi ga ĩane ga meama ípoxegune rü 
Chamáriagu nanaxüéga, yerü nüxíraü̃cü ga norü yora ga guma max̱pǘne rü 
Cheméru nixĩ ga naéga. 
25Rü yema Tupanapex̱ewa naxüxü̃ ga Omrí rü nachixe. Rü yema 
nüxíraxü̃güxü̃ ga ãẽx̱gacügü ügüxü̃arü yexera chixexü̃ naxü. 
26Yerü yematama ga chixexü̃gü ga Nabáx nane ga Yeruboáü̃ üxü̃tama naxü, 
rü yemamaxã Iraétanüxü̃xü̃ chixexü̃gu nayixẽxẽ. Yerü 
tupananetachicünax̱ãgüxü̃ nicuax̱üü̃gü rü yemaacü Cori ya Iraéanearü 
Tupanaxü̃ nanuxẽẽgü. 
27Rü guxü̃ma ga yema togü ga Omríchiga, rü yema naxüxü̃chiga, rü norü 
daichiga, rü yema popera ga Iraéanearü ãẽx̱gacügüchiga nagu ümatüxü̃gu 
nixĩ i naxümatüxü̃. 
28Rü yexguma nayu̱xgu rü Chamáriagu nanatax̱gü. Rü nawena rü nachicüxü 
ãẽx̱gacüxü̃ ningucuchi ga nane ga Acáx. 

Acáx rü Iraéanearü ãẽ̱xgacü nixĩ 

29Rü yexguma 38 ga taunecü ãẽx̱gacü yixĩxgu ga Achá ga Yudáanewa rü Acáx 
ga Omrí nane rü yexwacax ningucuchi ga ãẽx̱gacü nax yixĩxü̃ ga Iraéanewa. 
Rü 22 ga taunecü ãẽx̱gacü nixĩ ga Iraéanewa. Rü ĩane ga Chamáriawa nixĩ ga 
nayexmaxü̃. 
30Natürü poraãcüxüchima nachixe ga norü maxü̃ ga Cori ya Tupanapex̱ewa. 
Rü yema nüxíra ãẽx̱gacügü ixĩgüxü̃arü yexera poraãcü chixexü̃ naxü. 
31Rü yematama chixexü̃gü ga Yeruboáü̃ ga Nabáx nane üxü̃ naxü. Rü naétü 
rü Yechabé ga Chidóü̃arü ãẽx̱gacü ga Ex-baáxacümaxã naxãxmax̱. Rü düxwa 
ngĩgagu nawa nangu ga norü tupananeta ga Baáxü̃ nax yacuax̱üxü̃xü̃. 
32Rü ĩane ga Chamáriagu Baácax̱ nanaxü ga wüxi ga tupauca rü wüxi ga 
ãmarearü guruxü̃. 
33Rü yexgumarüxü̃ ta Chamáriawa nanaxü ga tupananeta ga 
Acheráchicünax̱ã. Rü yemamaxã poraãcü Cori ya Iraéanecüãx̱güarü 

Tupanaxü̃ nanuxẽxẽ, guxü̃ ga yema nüxíraxü̃xü̃ ga Iraéanecüãx̱güarü 
ãẽx̱gacügüarü yexera. 
34Rü yexguma Acáx ãẽx̱gacü ixĩxgu rü nüma ga Ié ga Betécüãx̱ rü wena 
nanaxü ga guma ĩane ga Yericú. Rü yexguma inanuãgu ga gumá nutagü ga 
guma ĩane nawa ixügücü rü nane ga rüyamaecü ga Abiráü̃maxã naxãtanü rü 
nayu. Rü yexguma nanucuãgu ga naxtapü̱xarü ĩãx̱gü rü nane ga Chegú ga 
rübumaecümaxã naxãtanü rü nüma rü ta nayu. Yerü yemaacü nanaxuegu ga 
Cori ya Tupana nawa ga Yochué ga Núü̃ nane. 

1 Ãẽ̱̃xgacügüchiga 17 

Ería nanaxunagü rü tá nax yapagüanexü̃ 

1Rü nüma ga Tupanaarü orearü uruxü̃ ga Ería, ga Garaáxanewa yexmane ga 
ĩane ga Tibécüãx̱, rü Acáxü̃ ñanagürü: —Yimá nüxü̃̃́ chapuracücü ya Cori ya 
Iraéanecüãx̱güarü Tupanaégagu cumaxã nüxü̃ chixu, rü doma taunecügu rü 
tagutáma napu rü bai tá i cherena nax rünguxü̃ ñu̱xmatáta choma wena nüxü̃ 
chixu ==ñanagürü. 
2Rü yemacax̱ ga Cori ya Tupana rü Eríaxü̃ ñanagürü: 
3-4—¡Ínaxũxũ i nua rü éstewaama naxũ! ¡Rü natü i Yudáü̃arü éstewaama 
ngẽxmaxü̃ i natüxacü i Queríxgu ãégaxü̃xü̃tagu yarücu̱x! Rü ngẽma 
natüxacüwa tá cuxaxe rü ngurucugüxü̃ tá chamu nax ngéma cuxü̃ 
nangewemügüxü̃cax̱ ==ñanagürü. 
5Rü nüma ga Ería rü nanaxü ga yema Cori ya Tupana namaxã nüxü̃ ixuxü̃. 
Rü natü ga Yudáü̃arü éstewaama naxũ, rü yema natüxacü ga Queríxü̃tawa 
nayayexma. 
6Rü nümagü ga ngurucu rü pax̱mama rü yáuanecü paũ rü namachi Eríacax̱ 
yéma nangegüxü̃. Rü yema natüxacüwa naxaxe ga Ería. 
7Natürü marü ñuxre ga ngunexü̃ ngupetügu rü yema natüxacü rü nipa yerü 
taguma napu ga yema nachixü̃anewa. 

Ería rü yutecü ga ĩane ga Charétacüã̱x 

8Rü yexguma ga Cori ya Tupana rü Eríaxü̃ ñanagürü: 
9—¡Ĩane ya Charéta ya Chidóü̃anewa ngẽxmanewa naxũ, rü ngẽxma 
yarüxãũ̱̱x rü ngẽxma nape! Rü marü ngĩxü̃ chamu i wüxi i yutecü i ngẽxma 
ãchiü̃cü nax cuxü̃ nachibüxẽẽxü̃cax̱ ==ñanagürü. 
10Rü nüma ga Ería rü inaxũãchi, rü ĩane ga Charétawa naxũ. Rü yexguma 
guma ĩanearü ũũchiwa nanguxgu, rü yéma ngĩxü̃ nadau ga wüxi ga yutecü 
ga yéma üxüwa ũcü. Rü ngĩxcax̱ naca rü ñanagürü ngĩxü̃: —¿Taxũchima cuxü̃̃́ 
name i wüxi i axepáxü̃gu dexá choxü̃̃́ nuata cunge nax chaxaxexü̃cax̱? 
==ñanagürü. 
11Rü yemataax marü yéma nangeãgu, rü nüma ga Ería rü wenaxarü ngĩxna 
naca, rü ñanagürü ngĩxü̃: —¿Taxũchima cuxü̃̃́ name ega wüxichipex̱e ta i paũ 
nua choxü̃̃́ cungexgu? ==ñanagürü. 
12Natürü ga ngĩma rü inangãxü̃ rü ngĩgürügü: —Cori ya Tupanaégagu 
cumaxã nüxü̃ chixu rü choxü̃̃́ nataxuma i paũ. Rü wüximex̱ẽãcu i 
trigutex̱exicatama choxü̃̃́ nangẽxma ya wüxi ya tü̃xü̃wa, rü íxraxü̃ i chíxü̃ i 
nachiü̃wa. Rü ngẽmacax̱ nixĩ i üxüta chayayaxuxü̃ nax íxraxü̃ i paũ 
chaxüxü̃cax̱ nüxü̃̃́ ya chaune rü chaugücax̱ rü ngẽmawena rü taiyamaxã tá 
tayue ==ngĩgürügü. 
13Rü nüma ga Ería rü ngĩxü̃ nangãxü̃ga rü ñanagürü: —¡Taxucax̱ma cumuü̃! 
¡Rü cüx yaxü i ngẽma nüxü̃ quixuxü̃! Natürü i ngẽma curü trigutex̱e i cuxü̃̃́ 
ngẽxmaxü̃wa ¡rü choxü̃̃́ naxüxíra i wüxi i íxraxü̃ i paũ i maixcuraxü̃ rü nua 
choxü̃̃́ nange, rü ngẽmawena rü cugüaxü̃̃́ rü cuneaxü̃̃́ naxü! 
14Erü nüma ya Cori ya Iraéanecüãx̱arü Tupana rü nüxü̃ nixu rü ngẽma curü 
trigutex̱e i tü̃xü̃wa ngẽxmaxü̃ rü ngẽma curü chíxü̃ i nachiü̃wa ngẽxmaxü̃ rü 
tagutáma nagu̱x, rü ñu̱xmatáta Cori ya Tupana ñoma i naanegu napuxẽxẽ 
==ñanagürü. 
15Rü ngĩma ga yema yutecü rü íyaxũ rü inaxü ga yema Ería ngĩmaxã nüxü̃ 
ixuxü̃. Rü yemaacü ga ngĩma rü ngĩne rü Ería rü muxü̃ma ga ngunexü̃gücax̱ 
naxãwemügü. 

16Rü taguma nagu̱x ga trigutex̱e ga tü̃xü̃wa rü yema chíxü̃ ga nachiü̃wa yema 
Cori ya Tupana Eríawa nüxü̃ yaxuxü̃rüxü̃. 
17Natürü wüxi ga ngunexü̃gu rü nidax̱awe ga yema yutecü ngĩne rü nayu. 
18Rü yexguma ga ngĩma ga yema yutecü rü Eríaxü̃ ngĩgürügü: —¿Tax̱acü 
chomaxã cuxü, Pa Tupanaarü Orearü Ngeruxü̃x? ¿Rü nua cuxũ nax choxna 
nüxü̃ cucuax̱ãchixẽẽxü̃ i chorü chixexü̃gü rü ngẽmagagu cunayuxẽẽxü̃ ya 
chaunex? ==ngĩgürügü. 
19Rü nüma ga Ería ngĩxü̃ nangaxü̃ rü ñanagürü: —¡Nua namu ya cune! 
==ñanagürü. Rü yema yutecüxü̃newa nanaganagü, rü yema ucapu ga nagu 
napexü̃gu nanagacuchi, rü norü pechicaxü̃gu nayacaxẽxẽ. 
20Rü yemawena ga Ería rü tagaãcü Cori ya Tupanana naca rü ñanagürü: —
Pa Cori ya Chorü Tupanax ¿rü ngúxü̃ tá ẽx̱na ngĩxü̃ quingexẽxẽ i ñaa yutecü 
i ngĩchiü̃gu chapecü, rü ngẽmacax̱ cunayuxẽẽxü̃ ya ngĩne? ==ñanagürü. 
21Rü yexgumatama ga Ería rü tomaepü̱xcüna guxema buxeétü nayarüñuãchi 
rü tagaãcü Cori ya Tupanana naca rü ñanagürü: —Pa Corix, Pa Chorü 
Tupanax, rü cuxü̃ chacaa̱x̱ü̃ nax wena cunamaxẽẽxü̃cax̱ i ñaa buxü̃ 
==ñanagürü. 
22Rü nüma ga Cori ya Tupana rü nüxü̃ naxĩnü ga Ería nüxü̃ nacaa̱x̱ü̃xü̃. Rü 
wenaxarü tüxü̃ namaxẽxẽ ga guxema buxe. 
23Rü yexgumatama ga Ería rü tüxü̃ naganagü ga guxema buxe rü yema 
ínapexü̃wa tümamaxã ínarüxĩ rü ĩpatachiü̃ ga ñaxtüguxü̃wa tüxü̃ naga. Rü 
tümaéna tüxü̃ nayamu, rü ngĩxü̃ ñanagürü: —¡Dücax, nüxü̃ nadau ya cune rü 
namaxü̃! ==ñanagürü. 
24Rü ngĩma ga yema nge rü inangãxü̃ rü ngĩgürügü: —Ñu̱xma waxi nixĩ i 
meama nüxü̃ chacuáxü̃ i Tupanaarü duü̃xü̃ nax quixĩxü̃ rü ngẽma nüxü̃ 
quixuxü̃ rü Cori ya Tupanawa ne naxũxü̃ ==ngĩgürügü. 

1 Ãẽ̱̃xgacügüchiga 18 

Ería rü wenaxarü ãẽ̱xgacü ga Acáxü̃tawa naxũ 

1Rü yema taunecügü rü nigúchigü. Rü tomaepü̱x ga taunecüguwena, rü nüma 
ga Cori ya Tupana rü Eríamaxã nidexa rü ñanagürü: —¡Ãẽx̱gacü ya 
Acáxü̃tawa naxũ rü namaxã nüxü̃ yarüxu rü ñoma i naanegu tá chanapuxẽxẽ! 
==ñanagürü. 
2Rü nüma ga Ería rü inaxũãchi nax Acáxmaxã nüxü̃ yanaxuxü̃cax̱. Rü 
yexguma rü poraãcü nangu̱x ga taiya ga Chamáriaanewa. 
3Rü nüma ga Acáx rü naxcax̱ naca ga norü ngü̃xẽẽruxü̃ ga Adía ga aixcüma 
Cori ya Tupanaxü̃ ngechaü̃xü̃. 
4Rü nüma ga Adía nixĩ ga naétüwa nachogüxü̃ ga 100 ga Tupanaarü orearü 
uruü̃gü ga yexguma Acáx naxmax̱ ga Yechabé nadaixchaü̃gu. Rü nüma ga 
Adía rü taxretücumü ga 50 gu nayatoye rü ñu̱xũchi taxre ga ãxmaxü̃gu 
nayacu̱xgü rü yéma nayaxüwemüaxü̃. 
5Rü yexguma namawa nayexmayane ga Ería, rü nüma ga ãẽx̱gacü ga Acáx rü 
Adíaxü̃ ñanagürü: —¡Ngĩxã, rü guxü̃ma i ñaa tachixü̃anegu tanaxĩane i 
guxü̃ma i natügüwa rü natüxacügüwa nax naxcax̱ idauxü̃cax̱ ya maxẽ naxcax̱ 
i tórü búrugü nax ngẽmaãcü tama nayuexü̃cax̱ rü taguma tüxü̃̃́ nataxuxü̃cax̱! 
==ñanagürü. 
6Rü yemaacü ga Acáx rü Adía rü nügümaxã nüxü̃ nixu nax tóxnamana 
naxũxü̃ ga Acáx rü tóxnamana ga Adía nax naxcax̱ nadaugüxü̃cax̱ ga dexá rü 
maxẽ. 
7Rü yexguma namawa naxũxgu ga Adía rü Eríaxü̃ yexma nangau. Rü 
yexguma nüxü̃ yacuax̱ãchigu nax Ería yixĩxü̃ rü napex̱egu nayangücuchi rü 
ñanagürü: —¿Ẽ̱xna cuma quixĩxü̃, Pa Chorü Corix, Pa Eríax? ==ñanagürü. 
8Rü nüma ga Ería rü nanangãxü̃ rü ñanagürü: —Ngü̃, choma chixĩ. ¡Rü paxa 
curü corimaxã nüxü̃ yarüxu rü nua changexma! ==ñanagürü. 
9Rü Adía nanangãxü̃ rü ñanagürü: —¿Tax̱acürü chixexü̃ ẽx̱na chaxü i choma 
rü ngẽmacax̱ Acáxmex̱ẽgu choxü̃ cunguxẽxẽ nax nüma choxü̃ yamáxü̃cax̱? 

10Rü aixcüma Cori ya curü Tupanaégagu cumaxã nüxü̃ chixu rü chorü 
ãẽx̱gacü rü yexguma guxü̃ma ga nachixü̃anegüwa rü ãẽx̱gacügüxü̃tawa norü 
duü̃xü̃güxü̃ namugügu nax cuxcax̱ yadaugüxü̃cax̱ rü tama cuxü̃ inayangaugü. 
Rü yexguma nawoegugu rü nüxü̃ nixugüe nax cutaxuxü̃ma ga yéma, rü nüma 
ga ãẽx̱gacü rü Tupanaégagu nüxü̃ nüxü̃ nixuxẽxẽ ga nax aixcüma yixĩxü̃ nax 
tama cuxü̃ iyangaugüxü̃. 
11Rü ñu̱xma rü choxü̃ cumu nax ngéma chorü corixü̃tawa chaxũxü̃cax̱ rü 
nüxü̃ chayarüxuxü̃cax̱ nax cunuxmaxü̃. 
12Rü ngẽma tá ngupetüxü̃ nixĩ i ngẽxguma tá cuxna chixũgachigu i chomax, 
rü ngẽma Tupanaãxẽ i Üünexü̃ rü tá ngẽma nachica i choma tama nüxü̃ 
chacuáxü̃wa tá cuxü̃ naga. Rü ngẽxguma Acáxmaxã nüxü̃ chayarüxuxgu i 
ngẽma ngupetüxü̃, rü ngẽxguma nua naxũxgux rü tama nuxã cuxü̃ 
iyangauxgux rü tá choxü̃ nimax̱. Rü choma i curü duü̃xü̃ nax chixĩxü̃ rü 
changextü̱xügucürüwatama Cori ya Tupanaxü̃ changechaü̃. 
13¿Ẽ̱xna tama cumaxã nüxü̃ nixugü ga yema chaxüxü̃ ga yexguma ãẽx̱gacü 
naxmax̱ ga Yechabé nadaixgux ga yema Cori ya Tupanaarü orearü uruü̃gü? 
Rü choma ichayacu̱xgü ga 100 ga Tupanaarü orearü uruü̃gü. Rü 50 ga 
yemagü rü wüxi ga ãxmaxü̃gu chanamucu rü ñu̱xũchi yema to ga 50 rü to ga 
ãxmaxü̃gu chanamucu. Rü yemawena rü chayaxügüwemü. 
14Rü ñu̱xma rü choxü̃ cumu nax ngéma chorü corixü̃tawa chaxũxü̃cax̱ rü 
nüxü̃ chayarüxuxü̃cax̱ nax cunuxmaxü̃. Rü ngẽxguma tá nua naxũxgu rü 
taxũtáma cuxü̃ nuxã iyangauxgu rü tá choxü̃ nimax̱ ==ñanagürü ga Adía. 
15Rü Ería nanangãxü̃ rü ñanagürü: —Cori ya Tupana ya Guxü̃étüwa 
Ngẽxmacü ya nüxü̃̃́ chapuracücüégagu rü cumaxã nüxü̃ chixu nax ñoma i 
ngunexü̃gu rü Acáxpex̱ewa tá changexmaxü̃ ==ñanagürü. 
16Rü yexguma ga Adía rü Acáxmaxã nüxü̃ nayarüxu nax Ería yéma nguxü̃, rü 
nüma ga Acáx rü yéma naxũ nax Eríaxü̃ íyadauxü̃cax̱. 
17Rü yexguma Eríaxü̃ nadau̱̱xgu rü ñanagürü: —¿Cuma ẽx̱na quixĩ i ngẽma 
yatü i Iraéanecüãx̱gücax̱ chixexü̃ ícunguxẽẽxü̃? ==ñanagürü. 

18Rü nüma ga Ería nanangãxü̃ga rü ñanagürü: —Tama chaugagu nixĩ i ngẽma 
guxchaxü̃ i ngupetüxü̃ i nua Iraéanewa. Rü cuma rü curü duü̃xü̃gügagu nixĩ 
i ngẽma ngupetüxü̃, erü tama naga pexĩnüe i ngẽma Cori ya Tupanaarü mugü 
rü Baáchicünax̱ãgüxü̃ pecuax̱üü̃gü. 
19¡Rü ñu̱xma rü curü duü̃xü̃güxü̃ namu nax max̱pǘne ya Carmérugu 
nangutaquex̱egüxü̃cax̱ i guxü̃ma i Iraéanecüãx̱gü namaxã i ngẽma 450 i 
Baáxarü orearü uruü̃gü rü 400 i Acheráarü orearü uruü̃gü i Yechabé nüxü̃ 
rüngü̃xẽẽxü̃! ==ñanagürü ga Ería. 

Ería rü Baáxarü orearü uruü̃gü 

20Rü yexguma ga Acáx rü guxü̃ma ga Iraéanecüãx̱gücax̱ nangema, rü 
nanangutaquex̱exẽxẽ ga yema orearü uruü̃gü ga max̱pǘne ga Carmérugu. 
21Rü yexguma ga nüma ga Ería rü guxü̃ma ga duü̃xü̃gümaxã nidexa rü 
ñanagürü: —¿Ñuxguratáta i pemax i nüxü̃ perüxoexü̃ nax taxre i ĩnügu 
perüxĩnüexü̃? Rü ngẽxguma Cori ya Tupana rü aixcüma Tupana yixĩxgu ¡rü 
nawe perüxĩ! Rü ega Baá yixĩxgu ¡rü ngẽmawe perüxĩ! ==ñanagürü. Rü 
nüma ga duü̃xü̃gü rü taxuxü̃maama nanangãxü̃gagü. 
22Rü nüma ga Ería rü nidexachigüama rü ñanagürü: —Chaxicatama chixĩ i 
Cori ya Tupanaarü orearü uruxü̃ i íchayaxüxü̃ rü chamaxü̃xü̃. Natürü ngẽma 
Baáxarü orearü uruü̃gü rü 450 nixĩ. 
23Rü ñu̱xma rü name nixĩ i taxre i wocaxacü nua pega. Rü nümagü i Baáxarü 
orearü uruü̃gü rü tá nayayauxgü i wüxi. Rü ãgümücügu tá inanachexcugü. 
Rü ngẽmaãcü üxütanüétügu tá nananugü i ngẽma namachi i Baáxarü 
ãmarearü guruü̃wa, natürü ¡taxũtáma nayanaixẽxẽ ya üxü! Rü 
ngẽxgumarüxü̃ tá ta i chomax rü chanamexẽxẽ i ngẽma to i wocaxacü rü 
üxütanüétügu tá chananugümachi, natürü taxũtáma chayanaixẽxẽ ya yima 
üxü. 
24Rü ngẽmawena i pema rü tá perü tupanana pecagüe, rü choma rü tá Cori 
ya Tupanana chaca. Rü yima üxümaxã tüxü̃ ngãxü̃gacü, rü yimá tá nixĩ ya 
aixcüma Tupana ixĩcü ==ñanagürü. Rü guxü̃ma ga duü̃xü̃gü 

nanangãxü̃gagü rü ñanagürügü: —Mexü̃ma nixĩ i ngẽma ĩnü 
==ñanagürügü. 
25Rü ñu̱xũchi ga Ería rü yema Baáxarü orearü uruü̃güxü̃ ñanagürü: —
¡Ngexü̃rüüxü̃ i ñaa wocaxacü peyaxu rü pexíra penamexẽxẽ, erü pemu i 
pemax! ¡Rü ñu̱xũchi perü tupanana peca natürü taxũtáma nawa 
penangĩxichi! ==ñanagürü. 
26Rü yemaacü ga nümagü rü nayayauxgü ga yema wocaxacü ga nüxna 
namugüxü̃. Rü nanamexẽẽgü rü pax̱mamacürüwa inanaxügüe ga norü 
tupana ga Baána nax nacagüexü̃ rü ñu̱xmata tocuchiwa nangu. Rü 
ñanagürügü: —¡Toxü̃ nangãxü̃ga Pa Baáx! ==ñanagürügü. Rü yema 
ãmarearü guruxü̃ ga naxügüxü̃xü̃ íniyuxeguãchitanücüü, natürü nataxuma 
ga tax̱acü ga nangãxü̃güxü̃. 
27Rü yexguma tocuchiwa nanguxgu, rü nüma ga Ería rü yema Baáxarü orearü 
uruü̃gügu nidauxcüraü̃ rü ñanagürü: —¡Yexera poraãcü pixáicha! Erü ngẽma 
perü tupana rü ngürüãchi puracügu narüxãũ̱̱x, rüex̱na nayawo̱xex̱, rüex̱na 
ũanewa naxũ, rüex̱na ngürüãchi ínape rü name nixĩ i ípenabaixgü 
==ñanagürü. 
28Rü nümagü rü nayadaxẽxẽ ga nax yaxáichaxü̃. Rü cüxchimaxã nügü 
niwítüchacüügü rü nügü inapaiaxü̃negü, yerü yema nixĩ ga nacümagü ga 
naxügüxü̃, ñu̱xmata naduxunegü. 
29Rü tocuchiwa nangu rü nümagü rü inayadaxẽẽgü ga nax yaxáichaxü̃ rü nax 
nayuxtanüxü̃, rü yemaacü nayáuanexü̃gumare, natürü taxuxü̃ma nanangãxü̃ 
rü bai ga wüxi ga naga ga nüxü̃ naxĩnüexü̃. Rü düxwa orawa nangu nax Ería 
Tupanacax̱ yamáxü̃ ga yema to ga wocaxacü. 
30Rü yexguma ga Ería rü guxü̃ma ga duü̃xü̃güxü̃ ñanagürü: —¡Númamaxü̃ra 
pexĩ! ==ñanagürü. Rü guxü̃ma ga duü̃xü̃gü rü naxü̃tawaama naxĩ. Rü nüma 
ga Ería rü nanamexẽxẽ ga yema Tupanaarü ãmarearü guruxü̃ ga 
rüngũxtaü̃xü̃. 

31Rü nanayauxpüta ga 12 ga nuta naex̱pü̱x ga nanegü ga Acóbu ga Iraégu 
ãégacü. 
32Rü guma nutagümaxã nanaxü ga Cori ya Tupanaarü ãmarearü guruxü̃. Rü 
yemawena rü ínanacaegu ga yema ãmarearü guruxü̃ rü 20 ga litruãcu ga 
nanetüchire nagu mexü̃ nixĩ ga norü taxmachatex̱e. 
33Rü yemawena rü mea inananu ga üxü. Rü ãgümücügu tüxü̃ inachexcu ga 
guxema wocaxacü, rü yema üxütanüétügu tüxü̃ nanugümachi. 
34Rü ñu̱xũchi ñanagürü: —¡Ãgümücü i tü̃xü̃ ngĩxü̃ pixügüãcu dexámaxã rü 
ngẽma namachiétügu rü ngẽma üxütanüétügu penabagü! ==ñanagürü. Rü 
yemaacü nanaxügü ga duü̃xü̃gü. Rü wena nanamu nax yemaacü 
naxügüãx̱ü̃cax̱. Rü norü tomaepü̱xcüna wena nanamu nax yexma ngĩxü̃ 
nabagüãcuxü̃cax̱ ga tü̃xü̃. Rü yemaacü nanaxügü ga nümagü. 
35Rü yema dexá rü yema ãmarearü guruü̃xü̃ ínayaeguãchi, rü yema 
ícaeguxü̃machatexe rü nanapa. 
36Rü yexguma orawa nanguxgu nax yaguãxü̃ ga wocaxacü, rü nüma ga 
Tupanaarü orearü uruxü̃ ga Ería rü naxcax̱ nixũ ga yema ãmarearü guruxü̃. 
Rü tagaãcü ñanagürü: —Pa Corix, ya Abraáü̃arü rü Ichaáarü rü Iraéarü 
Tupanax ¡cugü inawex̱ i ñu̱xmax nax cuma quixĩxü̃ i Iraéanecüãx̱arü Tupana, 
rü choma nax chixĩxü̃ i curü duü̃xü̃, rü cuma quixĩxü̃ i choxü̃ cumuxü̃ nax 
chanaxüxü̃cax̱ i guxü̃ma i ñaa chaxüxü̃! 
37¡Choxü̃ nangãxü̃, Pa Corix, choxü̃ nangãxü̃ nax ngẽmaãcü i ñaa duü̃xü̃gü 
nüxü̃ cuax̱güxü̃cax̱ nax cuma quixĩxü̃ ya Tupana rü nüxna cuxuxü̃ nax wena 
cuxcax̱ nawoeguxü̃cax̱! ==ñanagürü. 
38Rü yexgumatama Cori ya Tupanaarü üxüema rü ngürüãchi yexma naétü 
nangu ga yema wocaxacümachi. Rü nixa ga yema namachi rü üxü rü 
wootama ga guma nutagü rü waixü̃mü. Rü yema dexá ga yema 
ícaeguxü̃machatexewa yexmaxü̃ rü nipa. 

39Rü yemaxü̃ nadaugügu ga guxü̃ma ga duü̃xü̃gü rü ñaxtüanegu 
nanangücuchitanü rü ñanagürügü: —Nüma ya Cori nixĩ ya Tupana ixĩcü. Rü 
nüma ya Cori nixĩ ya Tupana ixĩcü ==ñanagürügü. 
40Rü yexguma ga Ería rü yema duü̃xü̃güxü̃ ñanagürü: —¡Ípenayauxü̃ i 
guxü̃ma i Baáxarü orearü uruü̃gü rü taxuxü̃táma niña! ==ñanagürü. Rü 
nüma ga duü̃xü̃gü rü ínanayauxü̃. Rü yexguma ga Ería rü natüxacü ga 
Quichóü̃wa nanagagüxẽxẽ rü yexma nayadaü̃naxã. 

Ería rü pucüca̱x nayumüxẽ 

41Rü yemawena ga Ería rü Acáxü̃ ñanagürü: —¡Íixũ rü yachibü rü yaxaxe! 
Erü marü nicuxcu ya pucü ya tacü ==ñanagürü. 
42Rü nüma ga Acáx rü nataegu rü nayachibü rü nayaxaxe. Natürü ga Ería rü 
max̱pǘne ga Carmérugu naxĩnagü. Rü yexma nayacaxã̃́pü̱xü rü nanangücuchi 
ñu̱xmata ga nachiwe rü naã̃́pü̱xügümachatex̱ewa nangu. 
43Rü norü ngü̃xẽẽruü̃xü̃ ñanagürü: —¡Dauxü̃guamaxü̃ra naxĩnagü, rü 
márguama yadawenü! ==ñanagürü. Rü nüma ga norü duü̃xü̃ rü yéma naxũ 
rü márétü nayadawenü. Rü yemawena ga yema norü duü̃xü̃ rü ñanagürü: —
Nataxuma nixĩ i tax̱acü ==ñanagürü. Natürü ga nüma ga Ería rü nanamu 
rü ñanagürü: —¡Rü 7 ex̱pü̱xcüna íyadau! ==ñanagürü. 
44Rü yexguma marü norü 7 ex̱pü̱xcüna íyadauxgu rü yema norü duü̃xü̃ rü 
ñanagürü nüxü̃: —Rü nüxü̃ chadau i wüxi i íxraxü̃ i caixanexü̃ i 
márchixüétüwa ĩnagüemaxü̃ i wüxi i naxmex̱raü̃xü̃ ==ñanagürü. Rü 
yexguma ga Ería rü norü duü̃xü̃xü̃ ñanagürü: —¡Paxa inañaãchi rü Acáxmaxã 
nüxü̃ yarüxu rü naweü̃gu yaxüe rü ínaxĩx̱ nawa ya daa max̱pǘne rü íyaxũ 
naxü̃pa ya pucü! ==ñanagürü. 
45Rü naweü̃gu naxĩnagü ga Acáx, rü paxa ĩane ga Yereéwa naxũ. Rü 
yexgumayane rü nanaxẽãchiane, rü nibua, rü tacü ga pucü ínangu. 
46Rü nüma ga Cori ya Tupana rü Eríana pora naxã. Rü yexguma marü nügüna 
pexnagüchirugu rü ĩane ga Yereéwa naña. Rü Acáxü̃pa yéma nangu. 

1 Ãẽ̱̃xgacügüchiga 19 

Ería rü ma̱xpǘne ga Oréxwa naña 

1Rü nüma ga Acáx rü naxmax̱ ga Yechabémaxã nüxü̃ nixu ga guxü̃ma ga 
yema Ería üxü̃, rü nax nadaü̃naaxü̃ ga yema Baáarü orearü uruü̃gü. 
2Rü yexguma ga Yechabé rü wüxi ga ngĩrü duü̃xü̃xü̃ imu ga Eríamaxã nüxü̃ 
nax yanaxuxü̃cax̱ ga ngĩrü dexa rü ngĩgürügü: “Cuma rü Ería quixĩ rü choma 
rü Yechabé chixĩ. Rü cumaxã nüxü̃ chixu rü name nixĩ i chorü tupanagü 
poraãcü choxü̃ napoxcu ega moxü̃ ñoma i oragu tama cumaxã chanaxüxgu i 
ngẽma Baáarü orearü uruü̃gümaxã cuxüxü̃”, ngĩgürügü. 
3Rü nüma ga Ería rü nüxü̃ nicuax̱ãchi ga ãũcümaxü̃wa nax nayexmaxü̃, rü 
yemacax̱ ĩane ga Bechébawa ga Yudáanewa yexmanewa naña. Rü yéma 
nanatax̱ ga guma norü ngü̃xẽẽruxü̃. 
4Rü yemawena rü taxúema íxãpataxü̃wa naxũ. Rü wüxi ga ngunexü̃ inixũ, rü 
wüxi ga naixtüü̃wa nayarütoõchi. Rü nügügu naxĩnügu rü nayuxchaü̃. Rü 
yemacax̱ Cori ya Tupanaxü̃ ñanagürü: —¡Marütama, Pa Corix, rü choxna 
nayaxu i ñaa chorü maxü̃! Erü woetátama chayu rü narümemae nax 
ñu̱xmatama chayuxü̃ ==ñanagürü. 
5Rü yexma naixtüxü̃gu naca rü yéma nape. Natürü wüxi ga daxũcüãx̱ ga 
Tupanaarü orearü ngeruxü̃ rü yéma nangu rü nüxü̃ ningogü rü ñanagürü 
nüxü̃: —¡Írüda rü nachibü! ==ñanagürü. 
6Rü Ería rü nanadauane, rü nüxü̃ nadau ga naeruxü̃tagu naxüxü̃ ga wüxi ga 
paũ ga maixcuraxü̃ ga üxüétüwa iguxü̃ rü dexá ga yexma üweü̃xü̃. Rü 
yexguma ga nümax rü ínarüda rü nachibü rü naxaxe. Rü yemawena rü wena 
ínaca. 
7Natürü ga Cori ya Tupanaarü orearü ngeruxü̃ ya daxũcüãx̱ rü wenaxarü 
Eríaxü̃tawa naxũ. Rü ínayabaixgü, rü ñanagürü nüxü̃: —¡Írüda rü nachibü! 
Erü yáxü̃gu tá quixũ i ngẽma ícuxũxü̃wa ==ñanagürü. 
8Rü nüma ga Ería rü ínarüda, rü nachibü rü naxaxe. Rü yema õna rü pora 
nüxna naxã. Rü 40 ga ngunexü̃ rü 40 ga chütaxü̃ nixũ ñu̱xmata nawa nangu 
ga guma max̱pǘne ga Oréx. 

9Rü yexguma guma max̱pǘnewa nanguxgu ga Ería rü wüxi ga ãxmaxü̃gu 
naxücu, rü yéma nanangupetüxẽxẽ ga chütaxü̃. Rü nüma ga Cori ya Tupana 
rü namaxã nidexa, rü ñanagürü nüxü̃: —¿Tax̱acü nua cuxü, Pa Eríax? 
==ñanagürü. 
10Rü nüma ga Ería nanangãxü̃ga rü ñanagürü: —Poraãcü choxü̃̃́ cuchúxu, Pa 
Chorü Cori ya Tupana ya Guxü̃étüwa Ngẽxmacüx. Erü ngẽma Iraéanecüãx̱gü 
rü marü nüxü̃ inarüngümae i ngẽma curü uneta ga namaxã nüxü̃ quixuxü̃, rü 
nagu napogüe i ngẽma curü ãmarearü guruü̃gü, rü taramaxã tüxü̃ nadai ya 
yíxema curü orearü uruü̃gü. Rü chaxicatama íchayaxǘ, rü ñu̱xma rü 
chau̱̱xcax̱ rü ta nadaugü nax choxü̃ yamax̱güxü̃cax̱ ==ñanagürü. 
11Rü nüma ga Cori ya Tupana rü ñanagürü nüxü̃: —¡Ínaxũxũ rü chopexe 
yachi ya daa max̱pǘneétüwa! ==ñanagürü. Rü nüma ga Ería rü yemaacü 
nanaxü. Rü nüma ga Cori ya Tupana rü yéma naxüpetü. Rü wüxi ga 
poraxüchicü ga buanecü rü nagu nangu ga guma max̱pǘne, rü nabu rü ga 
nutagü rü nipue rü narüyiixü̃chipanü, natürü nüma ga Tupana rü tama gumá 
buanecüwa nayexma. Rü gumá buanecüwena rü naxĩãx̱ãchiane, natürü 
nüma ga Tupana rü tama yema ĩãx̱ãchianewa nayexma. 
12Rü yema ĩãx̱ãchianewe naxã ga wüxi ga üxüema, natürü nüma ga Tupana 
rü nataxuma ga yema üxüemawa. Rü yema üxüemawena rü yéma inanaxũ 
ga wüxi ga ígaxü̃ ga naga ga mexẽchixü̃. 
13Rü yexguma yema nagaxü̃ naxĩnügu ga Ería, rü nügü nidüxchiwe norü 
gáuxü̃chirumaxã. Rü ínaxũxũ ga yema max̱pǘnearü ãxmaxü̃wa rü naax̱gu 
nayachi. Rü yexma nachiyane rü nüxü̃ naxĩnü ga wüxi ga naga ga nüxü̃ ñaxü̃. 
—¿Tax̱acü ngéma cuxü, Pa Eríax? ==ñaxü̃. 
14Rü nüma ga Ería rü nanangãxü̃ rü ñanagürü: —Nüxü̃ chicuax̱ãchi nax 
poraãcü choxü̃̃́ cuchúxuxü̃, Pa Cori Pa Tupana ya Guxãxétüwa Ngẽxmacüx. 
Natürü ngẽma Iraéanecüãx̱gü rü marü nüxü̃ inayarüngümae ga yema namaxã 
nax icuxügaxü̃. Rü nagu napogüe i ngẽma curü ãmarearü guruü̃gü, rü yimá 
curü orearü uruü̃gü rü taramaxã nanadai. Rü chaxicatama íchayaxǘ i ñu̱xmax 
natürü chau̱̱xcax̱ rü ta nadaugü nax choxü̃ yamax̱güxü̃cax̱ ==ñanagürü. 

15Rü yexguma ga Cori ya Tupana rü Eríaxü̃ ñanagürü: —¡Ẽcü nataegu nagu i 
ngẽma nama ga noxri nagu quixũxü̃ i Damácuarü chianexü̃wa daxü̃! Rü 
ngẽxguma Damácuarü ĩanewa cunguxgu ¡rü chíxü̃maxã nabaeru ya Achaé 
nax Chíriaarü ãẽx̱gacü nax yixĩxü̃cax̱! 
16¡Rü ngẽxgumawena rü chíxü̃maxã nabaeru ya Yeú ya Nimchí nane, nax 
Iraéanecüãx̱güarü ãẽx̱gacü nax yixĩxü̃cax̱! ¡Rü ngẽxgumarüxü̃ ta chíxü̃maxã 
nabaeru ya Erichéu ya Chapáx nane ya Abé-meurácüãx̱ nax cuchicüxü chorü 
orearü uruxü̃ nax yixĩxü̃cax̱! 
17Rü yíxema Achaémex̱ẽwa iñaxẽ rü Yeú tá tüxü̃ nimax̱. Rü yíxema 
Yeúmex̱ẽwa iñaxẽ rü Erichéu tá nixĩ i tüxü̃ daixcü. 
18Rü dücax, rü cumaxã nüxü̃ chixu rü choma rü marü íchayaxügüxẽxẽ i 7,000 
i Iraéanecüãx̱gü i taguma Baápex̱egu caxã̃́pü̱xügüxü̃ nax nüxü̃ 
yacuax̱üü̃güxü̃cax̱ ==ñanagürü ga Tupana. 

Tupana rü Erichéuxü̃ nayaxu 

19Rü yexguma ga nüma ga Ería rü inaxũãchi, rü Erichéu ga waixü̃müarü 
aiegumüanewa puracücüxü̃ yexma nangau. Rü guma Erichéupex̱egu naxĩ ga 
12 chimüü̃ ga woca ga taxrechigü nügüwa ngacuxü̃, rü nümatama ga Erichéu 
namaxã nixũ ga yema nawa iyacuáxü̃. Rü nüma ga Ería rü Erichéucax̱ nixũ 
rü naétügu nanachax̱anagü ga naxchiru ga mámüxü̃. 
20Rü nüma ga Erichéu rü nüxna yéma niña ga norü wocagü, rü Eríawe nangẽ, 
rü ñanagürü nüxü̃: —Chanaxwax̱e i choxü̃ cuxüchica nax chaunatüxü̃ rü 
chauéxü̃ chayameãẽxü̃cax̱, rü ñu̱xmachi tá cuwe charüxũ ==ñanagürü. Rü 
yexguma ga nüma ga Ería rü ñanagürü nüxü̃: —Marü name i ngéma cuxũ, 
natürü ¡nüxna nacuax̱ãchi nax Tupana marü cuxcax̱ caxaxü̃ nax norü orearü 
uruxü̃ quixĩxü̃cax̱! ==ñanagürü. 
21Rü nüma ga Erichéu rü Eríana nixũgachi rü taxre ga woca ga yatüxü̃ niyaxu, 
rü nanadai, rü ãgümücügu inanachexcu. Rü yema naixmenax̱ãgü ga wocawa 
inaixgüxü̃maxã naxãxü̃xü̃. Rü yemawa ínanagu ga namachi, rü namücügüxü̃ 
nanangõ̱xẽxẽ. Rü yemawena rü Eríawe narüxũ norü ngü̃xẽẽruxü̃. 

1 Ãẽ̱̃xgacügüchiga 20 

Acáx rü Ben-adáxü̃ narüporamae 

1Rü nüma ga Chíriaanearü ãẽx̱gacü ga Ben-adáxü̃ rü nananutaquex̱e ga norü 
churaragü rü ñu̱xũchi 32 ga to ga ãẽx̱gacügü namaxã ga norü cowarugü, rü 
norü carugü ga churaragüweü̃gü ixĩgüne. Rü ĩane ga Chamáriacax̱ inaxĩãchi 
rü nüxü̃ ínachomaeguãchi nax nügü nadai̱x̱ü̃cax̱. 
2-3Rü nüma ga Ben-adáxü̃ rü guma ĩanewa nanamugü ga orearü ngeruü̃gü 
nax Iraéanearü ãẽx̱gacü ga Acáxmaxã nüxü̃ yanaxugüexü̃cax̱ ga ore ga ñaxü̃: 
—¡Choxna nana i ngẽma curü úiru rü curü diẽrugü rü ngẽma rümemaegücü 
i cuxmax̱gü rü cunegü! Erü ngẽma rü choxrü nixĩ ==ñaxü̃ ga yema ore ga 
yéma namuxü̃. 
4Rü yexguma nüma ga Iraéanearü ãẽx̱gacü rü nanangãxü̃ rü ñanagürü: —Pa 
Ãẽx̱gacüx, ngẽma nüxü̃ quixuxü̃rüxü̃ rü guxü̃ma i ngẽma choxü̃̃́ ngẽxmaxü̃ rü 
cuxrü nixĩ ==ñanagürü. 
5Rü nümagü ga yema orearü ngeruü̃gü rü wena Acáxü̃tawa naxĩ rü 
ñanagürügü: —Ben-adáxü̃ rü ñanagürü: “Marü cuxcax̱ ngéma chamuga nax 
choxna cunanaxü̃cax̱ i curü úirugü rü curü diẽrugü rü cuxmax̱gü rü cunegü. 
6Rü naétüwa i ngẽma rü moxü̃ i ñaatátama i oragu rü ngéma tá chanamugü 
i ngẽma chorü churaragüerugü nax ngẽma ãẽx̱gacüpatagu rü ñu̱xũchi curü 
duü̃xü̃güpatagu nachocuxü̃cax̱ rü nadeaxü̃cax̱ i ngẽma nüma nüxü̃̃́ 
ngúchaü̃xü̃ nax norü yixĩxü̃cax̱” ==ñaxü̃ ga ore yéma namu. 
7Rü yexguma nüma ga Acáx rü naxcax̱ nangema ga guxü̃ma ga yema 
ucu̱xẽruü̃gü ga ãẽx̱gacügü rü namaxã nangutaquex̱e rü ñanagürü: —Dücax, 
rü marü nüxü̃ pedau rü ngẽma yatü rü guxchacax̱ chomaxã nadau woo tama 
chanachu̱xu nax nüxna chananaxü̃ i chorü úirugü rü chorü diẽrugü rü 
cho̱xmax̱gü rü chaunegü ==ñanagürü. 
8Rü yexguma ga yema ãẽx̱gacügü rü guxü̃ma ga yema duü̃xü̃gü ga yéma 
yexmagüxü̃ rü Acáxü̃ nangãxü̃gü rü ñanagürügü: —¡Taxṹ i naga cuxĩnüxü̃ rü 
taxṹ i cunaxüxü̃ i ngẽma Ben-adáxü̃ naxcax̱ ícax̱ü̃! ==ñanagürügü. 

9Rü yexguma nüma ga Acáx rü yema Ben-adáxarü orearü ngeruü̃güxü̃ 
ñanagürü: —¡Namaxã nüxü̃ pixu i perü ãẽx̱gacü rü nüxna tá chanaxã i ngẽma 
nüxíra choxna naxcax̱ nacax̱axü̃, natürü ngẽma ñu̱xmax naxcax̱ ínacax̱ü̃ rü 
taxũtáma nüxna chanaxã! ==ñanagürü. Rü yexguma nüma ga yema Ben-
adáxarü orearü ngeruü̃gü rü Ben-adáxmaxã nüxü̃ nixugü ga yema Acáxarü 
ngãxü̃ga. 
10Rü yexguma nüma ga Ben-adáxü̃ rü wenaxarü Acáxcax̱ yéma namuga rü 
ñanagürü: —Ñu̱xma rü aixcüma tá nagu chapogü ya Chamária. Rü 
chanaxwax̱e nax chorü tupanagü choxü̃ napoxcuxü̃ ega Chamáriawa 
íyaxüxgu i wüxi i naxmex̱ãcu i nachicutex̱e naxcax̱ i wüxichigü i chorü 
churaragü ==ñanagürü. 
11Rü yexguma nüma ga ãẽx̱gacü ga Acáx rü nanangãxü̃ rü ñanagürü: —¡Taxṹ 
i yaxtacüma nüxü̃ quixuxü̃ nax choxü̃ curüporamaexü̃! ==ñanagürü. 
12Rü yexguma nüma ga Ben-adáxü̃ nayauxãgu ga Acáxarü ore rü yema togü 
ga ãẽx̱gacügümaxã norü düxenügüwa nayexmagü rü yéma naxaxegü. Rü 
yexguma yema dexaxü̃ naxĩnügu rü norü churaragüerugüxü̃ ñanagürü: —
¡Pegü pimexẽxẽgü nax namaxã pegü pidaixü̃cax̱! ==ñanagürü. Rü yexguma 
ga Ben-adáxarü churaragüerugü rü nügü namexẽxẽ nax Chamáriacax̱ 
inaxĩãchixü̃. 
13Rü yexgumayane rü wüxi ga Tupanaarü orearü uruxü̃ rü Acáx ga 
Iraéanearü ãẽx̱gacüxü̃tawa nangu rü ñanagürü: —Nüma ya Cori ya Tupana 
rü cumaxã nüxü̃ nixu rü ñanagürü: “Woo nüxü̃ cudau i ngẽma muxũchixü̃ i 
curü uanügü natürü i choma rü ñomatama i ngunexü̃ rü tá cuxmex̱gu 
chanayixẽxẽ nax ngẽmawa nüxü̃ cucuáxü̃cax̱ nax chaxicatama Tupana 
chixĩxü̃” ==ñanagürü. 
14Rü yexguma nüma ga Acáx nüxna naca rü ñanagürü: —¿Texémex̱ẽgu tá 
nixĩ i cunayixẽxẽxü̃? ==ñanagürü. Rü yexguma nüma ga gumá orearü 
uruxü̃ rü nanangãxü̃ rü ñanagürü: —Nüma ya Cori ya Tupana rü ñanagürü: 
“Ngẽma ngextü̱xücügü i Iraéanearü üyearü ãẽx̱gacügüarü churaragümex̱ẽgu 
tá nixĩ i chanayixẽẽxü̃” ==ñanagürü. Rü yexguma nüma ga Acáx rü 

wenaxarü ñanagürü: —¿Texéxíra tá tixĩ ya inaxügüxe i ngẽma dai? 
==ñanagürü ga Acáx. Rü gumá orearü uruxü̃ rü ñanagürü: —Cuxíra tá nixĩ 
==ñanagürü. 
15Rü yemawena nüma ga Acáx rü mea inananu ga yema Iraéanearü üyearü 
ãẽx̱gacügüarü churaragü ga ngextü̱xücügü ga 232 ixĩxü̃ ga norü mu. Rü 
yemawena rü mea inananu ga guxü̃ma ga Iraéanearü churaragü ga 7,000 
ixĩxü̃ ga norü mu. 
16Rü tocuchianegu inaxĩãchi. Rü yoxni nüma ga Ben-adáxü̃ rü yema 32 ga 
ãẽx̱gacügü ga namücügü rü ínangãxẽ ga yema norü düxenügüwa. 
17Rü nüma ga yema Iraéanearü üyearü ãẽx̱gacügüarü churaragü ga 
ngextü̱xücügü rü yoxni ningaicagü. Rü yexguma yemaxü̃ nadaugügu ga yema 
Ben-adáxarü daxũtaeruü̃gü rü Ben-adáxmaxã nüxü̃ nixugüe nax 
Chamáriaanewa ínachoxü̃xü̃ ga ñuxre ga churaragü. 
18Rü yexguma nüma ga Ben-adáxü̃ rü ñanagürü: —¡Ẽcü ípenayauxü̃ rü nua 
penagagü! ¡Rü taxṹ i penadaixü̃ ega ngüxmüxẽẽwa nua naxĩxgu rü woo 
daiwa nua naxĩxgu rü taxṹ i penadaixü̃! ==ñanagürü. 
19Rü yoxni ga yema Iraéanearü üyearü ãẽx̱gacügüarü churaragü ga 
ngextü̱xücügü rü ínachoxü̃ ga Chamáriawa. Rü nawe naxãgü ga guxü̃ma ga 
yema togü ga Iraéanearü churaragü. 
20Rü nüma ga Iraéanearü churaragü rü wüxichigü ga nüma rü wüxi ga 
Chíriaanearü churaraxü̃ nimax̱. Rü nüma ga Chíriaanearü churaragü rü 
nibuxmü. Rü nüma ga Iraéanearü churaragü rü nawe nangẽgü. Natürü nüma 
ga Ben-adáxü̃ ga Chíriaanearü ãẽx̱gacü rü norü cowarumaxã niña namaxã ga 
ñuxre ga norü churaragü ga cowarugu ĩxü̃. 
21Rü nüma ga Iraéanearü ãẽx̱gacü rü ínanayauxü̃ ga Chíriaanearü cowarugü, 
rü nanade ga norü carugü ga daixweü̃. Rü yemaacü poraãcü Chíriaanearü 
churaragüxü̃ narüporamaegü. 
22Rü yemawena rü Iraéanearü ãẽx̱gacüxü̃tawa naxũ ga Tupanaarü orearü 
uruxü̃ rü ñanagürü: —¡Namuxẽxẽ i curü churaragü rü mea nangúexẽxẽ! Erü 

nai ya taunecü rü nüma i Chíriaanearü ãẽx̱gacü rü wena tá cuxcax̱ 
ínayagoõchi ==ñanagürü. 
23Rü yexgumayane nüma ga Chíriaanearü churaragümaxã icuax̱güxü̃ rü norü 
ãẽx̱gacüxü̃ ñanagürügü: —Ngẽma Iraétanüxü̃arü tupanagü rü max̱pǘnecüãx̱ 
nixĩgü rü ngẽmacax̱ nixĩ i tüxü̃ naporamaegüxü̃. Natürü ngẽxguma chi mea 
íyawéanexü̃gu namaxã yigü idaixgu rü aixcüma chi nüxü̃ tarüporamaegü. 
24Pa Ãẽx̱gacüx, name nixĩ nax ícunamuxü̃xü̃ i ngẽma ãẽx̱gacügü i ĩanegümaxã 
icuáxü̃, rü nachicüxü ngẽxma namugü i churaragüerugü nax curü 
churaragümaxã inacuax̱güxü̃cax̱. 
25¡Rü ngẽmawena nanutaquex̱e naxẽx̱pü̱x ga yema churaragü rü cowarugü 
rü carugü ga tüxü̃ rüporamaegüxü̃. Rü mea íyawéanexü̃gu tá Iraéanearü 
churaragümaxã togü tadai rü aixcümaxü̃chi tá nüxü̃ tarüporamaegü 
==ñanagürügü. Rü yexguma nüma ga Ben-adáxü̃ rü yema norü 
churaragüerugü naxwax̱egüxü̃ãcü nanaxü. 
26Rü wüxi ga taunecüwena rü nüma ga Ben-adáxü̃ rü nananutaquex̱e ga 
Chíriaanearü churaragü. Rü Aféxwa namaxã naxũ nax wena Iraégümaxã 
nügü nadai̱x̱ü̃cax̱. 
27Rü yexgumarüxü̃ ta ga nüma ga Iraéanearü churaragü rü nügü namexẽẽgü 
rü ínayana ga nawemügü. Rü yemaacü inaxĩãchi nax Chíriaanecüãx̱maxã 
nügü nadai̱x̱ü̃cax̱. Rü nüma ga Iraétanüxü̃arü churaragü rü Chíriaanegüarü 
to̱xmax̱tawa nangugü. Rü nanoxremare rü ñoma taxretücumü ga chíbugü 
yexma chogüxü̃rüxü̃ nixĩgü. Natürü nüma ga Chíriaanearü churaragü rü 
namuxũchi rü yema naane ga nagu nügü nadaixchaü̃xü̃ rü namaxã nanapa. 
28Rü wüxi ga Tupanaarü orearü uruxü̃ rü Iraéanearü ãẽx̱gacüxü̃tawa naxũ rü 
ñanagürü nüxü̃: —Nüma ya Cori ya Tupana rü ñanagürü: “Ngẽma 
Chíriaanecüãx̱ nüxü̃ nixugüe nax choma rü max̱pǘnegüarü Tupana chixĩxü̃ 
rü tama nax mea iwéanexü̃arü Tupana chixĩxü̃. Rü ngẽmacax̱ i choma rü 
cuxmex̱gu tá chanayixẽxẽ i ngẽma muxũchixü̃ i Chíriaanearü churaragü rü 

nüxü̃ tá curüporamae. Rü ngẽmawa tá nüxü̃ cucuax̱ nax chaxicatama Tupana 
chixĩxü̃” ==ñanagürü. 
29Rü 7 ga ngunexü̃ nügüarü to̱xmax̱tawa nayexmagü. Rü yema norü 7 ga 
ngunexü̃gu rü nügücax̱ naxĩ nax nügü nadai̱x̱ü̃cax̱. Rü yema ga ngunexü̃gu 
rü nüma ga Iraéanearü churaragü rü nanadai ga 100,000 ga Chíriaanearü 
churaragü ga nacutügu ĩmarexü̃. 
30Rü yema íyaxügüxü̃ ga Chíriaanearü churaragü rü ĩane ga Aféxwa 
nabuxmü. Natürü guma ĩanearü poxeguxü̃ rü naétüwa nawax̱ ga yema 27,000 
ga churaragü ga ibuxmüxü̃. Rü nüma ga Ben-adáxü̃ rü niña rü wüxi ga ĩpata 
ga guma ĩanewa yexmanearü ucapugügu nicúchigü. 
31Rü yema norü churaragüerugü rü ñanagürügü nüxü̃: —Nüxü̃ tacuáchiga 
nax ngẽma Iraéanearü ãẽx̱gacügü rü ngechaü̃wax̱egüxü̃ yixĩxü̃ rü 
yanguxẽẽgüãxü̃ i ngẽma norü unetagü. Rü ngẽmacax̱ nagu tá ticu̱xgü i 
naxchiru i témüxü̃ nax nüxü̃ nawéxü̃cax̱ i tórü ngechaü̃. Rü yigünaxãwa tá 
tayangax̱cuchigü i napanax̱ã rü ngẽmaãcü tá napex̱ewa taxĩ ya Iraéanearü 
ãẽx̱gacü. Rü tá naxcax̱ ítaca nax tama tüxü̃ nadai̱x̱ü̃cax̱ ==ñanagürügü. 
32Rü yexguma ga yema churaragüerugü rü naxchiru ga témüxü̃gu nicu̱xgü. 
Rü wüxi ga napanax̱ã nügünaxãwa ningaxcuchigü. Rü yemaacü Iraéarü 
ãẽx̱gacüpex̱ewa naxĩ rü ñanagürügü: —¡Pa Ãẽx̱gacüx, taxṹ i cuyamáxü̃ i 
ãẽx̱gacü i Ben-adáxü̃! ==ñanagürügü. Rü yexguma nüma ga ãẽx̱gacü ga 
Acáx rü ñanagürü: —¿Namaxü̃xü̃ta ya Ben-adáxü̃? Nüma rü ñoma wüxi i 
chauenexẽrüxü̃ nixĩ ==ñanagürü. 
33Rü yexguma ga yema yatügü rü yexgumatama Acáxü̃ nangãxü̃gü yerü 
naxcax̱ rü namexẽchi ga yema Acáxarü ngãxü̃ga. Rü ñanagürügü: —Pa 
Ãẽx̱gacüx, aixcüma nixĩ nax cuenexẽ yixĩxü̃ i Ben-adáxü̃ ==ñanagürügü. Rü 
yexguma nüma ga Acáx rü ñanagürü: —¡Ẽcü paxa peyaga! ==ñanagürü. Rü 
yexguma nüma ga Ben-adáxü̃ rü Acáxpex̱ewa naxũ, rü nüma ga Acáx rü norü 
carugu nayatoexẽxẽ. 
34Rü yemawena nüma ga Ben-adáxü̃ rü ñanagürü: —Cuxü̃̃́ tá 
chanawoeguxẽxẽ ya yima ĩanegü ga chaunatü cunatüna puxü̃ne. Rü marü 

name nax Damácugu cunaxüxü̃ ya curü taxepataü̃gü naxrüxü̃ ga chaunatü ga 
Chamáriagu norü taxepataxü̃gü naxüxü̃ ==ñanagürü. Rü nüma ga Acáx rü 
nanangãxü̃ rü ñanagürü: —Ngẽxgumarüxü̃ ta i choma rü cumaxã nüxü̃ chixu 
rü taxũtáma cuxü̃ chimax̱! ==ñanagürü. Rü yemaacü ga Acáx rü wüxi ga 
uneta Ben-adáxmaxã naxü rü nayangex̱ nax íyaxũxü̃cax̱. 
35Rü yemawena rü wüxi ga yatü ga Tupanaarü orearü uruü̃gütanüxü̃ ixĩxü̃ rü 
namücüxü̃ ñanagürü: —Tupana rü nanaxwax̱e nax choxü̃ cuyapix̱ẽẽxü̃. ¡Rü 
ngẽmacax̱ choxü̃ yapix̱ẽxẽ! ==ñanagürü. Natürü ga gumá namücü rü tama 
nayapix̱ẽẽchaü̃. 
36Rü yexguma nüma ga gumá orearü uruxü̃ rü ñanagürü: —Ñu̱xma tátama 
nax choxna quixũgachixü̃ rü wüxi i leóü̃ tá cuxü̃ nimax̱ erü tama naga cuxĩnü 
ya Tupana ==ñanagürü. Rü yexguma nax gumá orearü uruxü̃na 
nayaxũgachixü̃ ga gumá yatü rü wüxi ga leóü̃ naxcax̱ yéma ne naxũ rü guma 
yatüxü̃ nimax̱. 
37Rü yemawena ga guma orearü uruxü̃ rü to ga yatüxü̃ inangau rü ñanagürü 
nüxü̃: —¡Choxü̃ yapix̱ẽxẽ! ==ñanagürü. Rü yexguma ga gumá yatü rü gumá 
orearü uruü̃na nanacuai̱x̱ca rü nayapix̱ẽxẽ. 
38Rü yexguma nüma ga gumá orearü uruxü̃ rü nügü ninaixchametü rü 
namawa ãẽx̱gacü ga Acáxü̃ nananguxẽxẽ. 
39Rü yexguma yéma naxüpetügu ga ãẽx̱gacü, rü tagaãcü nüxna nacagü rü 
ñanagürü: —Choma rü yema nügü ínadaixü̃wa chayexma, natürü wüxi i 
churara rü wüxi i norü uanüxü̃ niyaxu. Rü choxna nüxü̃ nadauxẽxẽ rü 
ñanagürü choxü̃: “Ngẽxguma cuyañaxẽẽgu tá i ñaa chiyaxuxü̃ rü cuxü̃ tá 
chimax̱, natürü ngẽxguma tá 3,000 tachinü i diẽrumaxã choxü̃̃́ cunaxütanügu 
rü taxũtáma cuxü̃ chimax̱” ñanagürü choxü̃. 
40Natürü, Pa Ãẽx̱gacüx, choma nax curü duü̃xü̃ chixĩxü̃ rü toguama charüxĩnü 
rü ngẽmacax̱ i ngẽma iyaxuxü̃ rü niña ==ñanagürü. Rü yexguma nüma ga 
Iraéanearü ãẽx̱gacü rü nanangãxü̃ rü ñanagürü: —Marü cumatama nüxü̃ 

quixu nax cugagu yixĩxü̃ i yañaxü̃ rü nüxü̃ quixu i tax̱acü tá yixĩxü̃ i curü 
poxcu ==ñanagürü. 
41Natürü nüma ga gumá orearü uruxü̃ rü napaxaãxẽ nax íyawẽãxü̃ ga norü 
nai̱x̱chametüruxü̃. Rü nüma ga Iraéarü ãẽx̱gacü rü nüxü̃ nicuax̱ãchi nax wüxi 
ga orearü uruxü̃ yixĩxü̃. 
42Rü yexguma nüma ga gumá orearü uruxü̃ rü ãẽx̱gacüxü̃ ñanagürü: —
Tupana rü ñanagürü: “Ngẽma nax tama cuyamáxü̃ i Ben-adáxü̃ i yu namaxã 
chaxueguxü̃ rü cuma tá nixĩ i nachicüxü curü maxü̃maxã cunaxütanüxü̃, rü 
ngẽma curü duü̃xü̃gü tá nixĩ ya norü duü̃xü̃güchicüxü poxcuexü̃” 
==ñanagürü. 
43Rü yexguma nüma ga Iraéanearü ãẽx̱gacü rü nügümaxã nangechaü̃ rü nanu, 
rü yemaacü Chamáriawa naxũ rü napatagu nayaxücu. 

1 Ãẽ̱̃xgacügüchiga 21 

Acáx rü Nabúarü úbanecü 

1Rü wüxi ga yatü ga ĩane ga Yereécüãx̱ ga Nabúgu ãégacü rü guma ĩanewa 
nüxü̃̃́ nayexma ga wüxi ga úbanecü ga ãẽx̱gacü ga Acáxpataarü ngaicamana. 
2Rü wüxi ga ngunexü̃ ga Acáx rü Nabúxü̃ ñanagürü: —¡Choxna naxã i curü 
úbanecü nax ngẽmaãcü choxü̃̃́ nangẽxmaxü̃cax̱ i chorü nanetünecü erü 
chopatana nangaicama! Rü ngẽmachicüxü tá cuxna chanaxã i wüxi i úbanecü 
i irümemaexü̃, rüex̱na ega cunaxwax̱egu rü diẽrumaxã cuxü̃̃́ chanaxütanü 
==ñanagürü. 
3Natürü ga Nabú rü Acáxü̃ nangãxü̃ rü ñanagürü: —Tupana tama nanaxwax̱e 
nax cuxna chanaxãxü̃ i ñaa naane i chaunatü choxna ãxü̃ ==ñanagürü. 
4Rü yema Nabúarü ngãxü̃gagu rü nüma ga Acáx rü nangechaü̃ãcüma rü 
nanuãẽãcüma napatacax̱ nataegu, yerü Nabú rü namaxã nüxü̃ nixu ga 
tagutáma nüxna nax naxããxü̃ ga yema naane ga nanatü nüxna ãxü̃. Rü nüma 
ga Acáx rü nachiü̃wa nangu, rü naxchiãü̃gü nayaca, rü ĩxtapü̱xguama 
nabuenü, rü tama nachibüchaü̃. 

5Rü yexguma ga naxmax̱ ga Yechabé rü naxcax̱ iyaxũ rü ngĩgürügü nüxü̃: —
¿Tax̱acücax̱ cuma rü tama cuchibüchaü̃? ==ngĩgürügü. 
6Rü nüma ga Acáx rü ngĩxü̃ nangaxü̃ rü ñanagürü: —Nabú i Yereécüãx̱maxã 
chidexa, rü nüxna naxcax̱ chaca nax choxü̃ namaxã nataxexü̃cax̱ i norü 
úbanecü. Rü ngẽxgumachi choxna naxããxgu rü to i úbanecümaxã nüxü̃̃́ 
chanaxüchicüxü. Natürü i nümax rü tama choxna nanaxãxchaü̃ 
==ñanagürü. 
7Rü yexguma ga naxmax̱ ga Yechabé rü inangãxü̃ rü ngĩgürügü nüxü̃: —
Natürü cuma quixĩ i nua Iraéanewa ãẽx̱gacü quixĩxü̃. ¡Rü yachibü rü nataãxẽ! 
Rü marü choma cuxü̃̃́ tá chanayaxu i Nabúarü úbanecü ==ngĩgürügü. 
8Rü yexgumatama ga ngĩma rü Acáxégagu inaxümatü ga ñuxre ga popera. 
Rü yemagu iyaxǘcuchi ga Acáxarü cuax̱ruxü̃ ga norü ãnerawa yexmaxü̃. Rü 
ñu̱xũchi iyamu naxcax̱ ga guma ĩane ga Yereéarü ãẽx̱gacügü. 
9-10Rü yema ngĩrü poperagüwa rü ñanagürü: —¡Ẽcü, guxü̃ma i duü̃xü̃gümaxã 
nüxü̃ pixu nax nangutaquex̱egüxü̃cax̱ nax tama pechibüeãcüma 
peyumüxẽgüxü̃cax̱! ¡Rü nüxna pexu ya Nabú nax petanüwa naxũxü̃cax̱! ¡Rü 
naxcax̱ pedau i taxre i yatü i nüxü̃ ixugüxü̃ nax nüma ya Nabú rü 
Tupanamaxã naguxchigaxü̃ rü ãẽx̱gacümaxã chixexü̃ naxueguxü̃! ¡Rü 
ngẽmaxü̃ pexĩnüeguwena, rü ípenagaxüchi rü nutamaxã ípenamuxũchi rü 
peyamá! ==ñanagürü ga yema ngĩrü poperagüwa. 
11Rü nüma ga yema ãẽx̱gacügü ga guma ĩanecüãx̱ rü nayanguxẽẽgü ga yema 
ngĩrü poperagüwa namaxã nüxü̃ yaxuxü̃. 
12Rü nanaxügü ga yema ngutaquex̱e rü yéma Nabúna nacagüe. 
13Rü nüma ga yema taxre ga yatügü rü guxü̃ma ga duü̃xü̃güpex̱ewa 
doraxü̃mare nixugüe Nabúchiga. Rü ñanagürügü: —Ñaa Nabú rü 
Tupanamaxã naguxchiga rü ãẽx̱gacü ya Acáxmaxã rü ta naguxchiga 
==ñanagürügü. Rü yexguma nüxü̃ naxĩnüegu ga duü̃xü̃gü, rü Nabúxü̃ 
niyauxgü rü ĩanepemawa nanagáuchigügü. Rü yexma nutamaxã 
ínanamuxũchigü rü yemaacü nayamax̱gü. 

14Rü yexü̃ nawagüeguwena ga guma ĩanearü ãẽx̱gacügü, rü Yechabéxü̃tawa 
namugagü rü ñanagürügü: —Nabú rü marü nutamaxã ínanamuxũchigü i 
duü̃xü̃gü, rü marü nayu ==ñanagürügü. 
15Rü yexguma Yechabé nüxü̃ cuáchigagu ga Nabú rü marü nax nayuxü̃ rü 
ngĩgürügü nüxü̃ ga guma ngĩte ga Acáx: —Yema úbanecü ga Nabú i 
Yereécüãx̱ tama cuxü̃ namaxã taxechaü̃xü̃, rü ñu̱xma rü ngetanüãcüma cuxrü 
nixĩ. Erü nüma ya Nabú rü marü nayu ==ngĩgürügü. 
16Rü yemaxü̃ naxĩnügu ga Acáx rü ínayadau ga yema Nabúarü úbanecü, rü 
noxrüxü̃ nayaxĩxẽxẽ. 
17Natürü nüma ga Cori ya Tupana rü Ería ga Tibécüãx̱ü̃ ñanagürü: 
18—Dücax, rü ñu̱xmatama ĩane ya Chamáriawa naxũ i naxü̃tawa i 
Iraéanecüãx̱güarü ãẽx̱gacü ya Acáx. Rü nüma i ñu̱xma rü nawa nangẽxma i 
ngẽma Nabúarü úbanecü i noxrüxü̃ yaxĩxẽẽxü̃. 
19Rü ñacurügü tá nüxü̃: “Pa Acáx, rü Cori ya Tupana rü ñanagürü cuxü̃: 
‘Ñu̱xma nax cuyamáxü̃ ya Nabú rü nüxna nax cuyapuxü̃ i ngẽma noxrütama 
ixĩxü̃, rü ngẽmacax̱ i ñu̱xma i cumax rü tá ta cugü nadexgü i airugü 
ngẽmatama nachica ga Nabúgü nawa nadexgüãxü̃wa’ ” ==ñanagürü. Rü 
nüma ga Ería rü yéma Acáxü̃tawa naxũ nax namaxã nüxü̃ yanaxuxü̃cax̱. 
20Rü nüma ga Acáx rü Eríaxü̃ nangãxü̃ rü ñanagürü: —¿Cumax, Pa Chorü 
Uanüx, rü choxü̃ icuyangauama? ==ñanagürü. Rü nüma ga Ería rü 
nanangãxü̃ rü ñanagürü nüxü̃: —Ngü̃, cuxü̃ ichayangau nax cumaxã nüxü̃ 
chayarüxuxü̃cax̱ nax Cori ya Tupanapex̱ewa poraãcü chixexü̃ nax cuxüxü̃. 
21Rü ngẽmacax̱ ya Cori ya Tupana rü ñanagürü cuxü̃: “Tá cuxcax̱ 
íchananguxẽxẽ i taxü̃ i guxchaxü̃, rü cugagu tá ichayanaxoxẽxẽ i guxü̃ma i 
cutanüxü̃. Rü tá chanadai i guxü̃ma i cutanüxü̃ i yatüxü̃gü i Iraéanewa 
ngẽxmagüxü̃. 
22Rü yema Nabáx nane ga Yeruboáü̃tanüxü̃maxã, rü yema Aía nane ga 
Baachátanüxü̃maxã chaxüxü̃rüxü̃ tá chanaxü namaxã i ngẽma cutanüxü̃. Erü 

yema ãẽx̱gacügürüxü̃ choxü̃ cunuxẽxẽ nagagu nax chixexü̃gu cunayixẽẽxü̃ i 
Iraéanecüãx̱gü”, ñanagürü ya Tupana. 
23Rü Yechabéchiga rü Cori ya Tupana rü ñanagürü: “Rü ngẽma airugü rü tá 
ngĩxü̃ nangṍmachigü i Yereéarü ĩxpemawa. 
24Rü ngẽma cutanüxü̃ i ĩanegu yuexü̃, rü airugü tá nanangṍmachi. Rü ngẽma 
cutanüxü̃ i ĩanearü düxétügu yuexü̃, rü ẽxchagü tá nanangṍmachigü”, 
ñanagürü ga Tupana ==ñanagürü ga Ería. 
25Rü nataxuma ga to ga Iraéanecüãx̱arü ãẽx̱gacü ga Acáxrüxü̃ naxmax̱gagu 
chixexü̃ üxü̃ ga Tupanapex̱ewa. 
26Rü nüma ga Acáx rü poraãcü Tupanapex̱ewa chixexü̃ naxü ga yexguma 
yema tupananetachicünax̱ãxü̃ yacuax̱üxü̃gü naxrüxü̃ ga yema Amoréutanüxü̃ 
ga Cori ya Tupana Iraétanüxü̃tanüwa íwoxü̃xü̃. 
27Rü yexguma yema Ería namaxã nüxü̃ ixuxü̃xü̃ naxĩnügu ga Acáx rü 
nügüchirugu nagáugü. Rü témüxü̃ ga naxchirugu nicu̱x rü tama nachibü. Rü 
yema témüxü̃ ga naxchirumaxã napeexü̃ rü nangechaü̃ãcüma inarüxũũxü̃. 
28Rü yexguma ga Cori ya Tupana rü Eríaxü̃ ñanagürü: 
29—¿Nüxü̃ cudauxü̃ yixĩxü̃ ya Acáx nax ñuxãcü chopex̱ewa nügü ínaxíraxü̃? 
Rü ngẽma nax chopex̱egu nügü ínaxíxraxü̃gagu rü taxũtáma chixexü̃ 
naxacügütanüwa changuxẽxẽ i ñu̱xma nax namaxü̃xü̃gu i nüma ya Acáx. 
Natürü ngẽxguma marü nayuxguwena rü nane ãẽx̱gacü ixĩxgu tá nixĩ i 
Acáxacügücax̱ íchananguxẽẽxü̃ i ngẽma chixexü̃ nax ngẽmaãcü yanaxoxü̃cax̱ 
i natanüxü̃ ==ñanagürü. 

1 Ãẽ̱̃xgacügüchiga 22 

Micaía nüxü̃ nixu rü Acáxü̃ tá narüporamae i norü uanügü 
(2 Cr. 18.1-34) 

1Rü marü tomaepü̱x ga taunecü ninge nax taguma nügü nadai̱x̱ü̃ ga 
Iraéanecüãx̱gü namaxã ga Chíriaanecüãx̱gü. 
2Natürü guma norü tomaepü̱x ga taunecügu rü nüma ga Yudáanearü ãẽx̱gacü 
ga Yochapáx rü Iraéanecüãx̱arü ãẽx̱gacü ga Acáxü̃tagu nanaxũane. 

3Rü nüma ga Iraéanecüãx̱arü ãẽx̱gacü rü norü ngü̃xẽẽruü̃güxü̃ ñanagürü: —
Pema rü marü nüxü̃ pecuax̱ rü yima ĩane ya Ramóx ya Garaáxanewa 
ngẽxmane rü tüxna naxǘ. ¿Rü tü̱xcüü̃ i tama pora taxüe nax naxmex̱wa 
napuxü̃cax̱ i ngẽma Chíriaanearü ãẽx̱gacü? ==ñanagürü. 
4Rü yexguma ga nüma ga Acáx rü ãẽx̱gacü ga Yochapána naca rü ñanagürü: 
—¿Ẽ̱xna tama choxü̃ íquixümücüchaü̃xü̃ nax yanapuxü̃cax̱ ya yima ĩane ya 
Ramóx ya Garaáxanewa ngẽxmane? ==ñanagürü. Rü nüma ga Yochapáx 
rü nanangãxü̃ rü ñanagürü: —Choma rü chorü churaragü rü ítamemare nax 
pexü̃ tarüngü̃xẽẽgüxü̃. 
5Natürü naxü̃pa nax ngẽma ixüxü̃, rü name nixĩ i Cori ya Tupanaarü ĩnücax̱ 
tadaugü rü aixcüma norü ngúchaü̃ yixĩxü̃ i ngẽma ==ñanagürü. 
6Rü nüma ga Iraéanecüãx̱arü ãẽx̱gacü rü nanangutaquex̱exẽxẽ ga wixgutaax̱ 
400 ga orearü uruü̃gü ga nüxü̃̃́ nayaxõxü̃. Rü yemagüna naca rü ñanagürü: 
—¿Marü namexü̃ yixĩxü̃ rüex̱na tama nax napuxü̃ ya yima ĩane ya Ramóx ya 
Garaáxanewa ngẽxmane? ==ñanagürü. Rü yema orearü uruü̃gü rü 
nanangãxü̃gü rü ñanagürügü: —Marü name i naxcax̱ ípeyaxüãchi nax 
peyapuxü̃cax̱ erü Cori ya Tupana rü marü cuxna nanaxã ==ñanagürügü. 
7Natürü ga nüma ga Yudáanearü ãẽx̱gacü ga Yochapáx rü ínacaama rü 
ñanagürü: —¿Nua rü nataxuma i to i orearü uruxü̃ i aixcüma Cori ya 
Tupanaarü orearü uruxü̃ ixĩxü̃ nax ngẽma rü ta namexü̃ nax nüxna ícax̱axü̃? 
==ñanagürü. 
8Rü nüma ga Iraéanecüãx̱arü ãẽx̱gacü ga Acáx rü Yochapáxü̃ nangãxü̃ rü 
ñanagürü: —Ngü̃, nangẽxma nixĩ ya wüxi nax tüxü̃̃́ Tupanana nacaxacü, rü 
nüma nixĩ ya Micaía ya Imrá nane. Natürü naxchi chaxai erü taguma 
tax̱acürü mexü̃xü̃ chomaxã nixu, rü guxü̃guma chixemarexü̃xicatama nixu 
==ñanagürü. Natürü nüma ga Yochapáx rü nanangãxü̃ rü ñanagürü: —
¡Taxṹ i ngẽma ñacuxü̃! ==ñanagürü. 

9Rü yexgumatama ga nüma ga Iraéanecüãx̱arü ãẽx̱gacü rü wüxi ga norü 
churaragüerucax̱ naca rü ñanagürü nüxü̃: —¡Paxa nua penaga ya yimá Imrá 
nane ya Micaía! ==ñanagürü. 
10Rü nüma ga guma Iraéanecüãx̱arü ãẽx̱gacü ga Acáx, rü Yudáanearü 
ãẽx̱gacü ga Yochapáx rü meama ningax̱ãẽ ga norü ãẽx̱gacüchirumaxã rü 
yexma ĩane ga Chamáriaarü ĩãx̱ü̃tagu ínatoxü̃ norü tochicaxü̃gu. Rü guxü̃ma 
ga yema 400 ga orearü uruü̃güneta rü tagaãcü ãẽx̱gacüpex̱ewa nüxü̃ nixu ga 
yema ore ga naãxẽwa íngugüxü̃. 
11Rü wüxi ga yema orearü uruxü̃ ga Chedequía ga Quenaaná nane rü nanaxü 
ga ñuxre ga wocachatax̱curechicünax̱ã ga fierunaxcax̱. Rü ñu̱xũchi tagaãcü 
ñanagürü: —Rü ngẽma ñanagürü ya Cori ya Tupana: “Rü ñaa 
wocachatax̱curegümaxã tá nixĩ i cunadai̱x̱ü̃ i ngẽma Chíriaanecüãx̱gü 
ñu̱xmatáta cunagu̱xẽẽx̱” ==ñanagürü. 
12Rü guxü̃ma ga yema orearü uruü̃gü yemaxü̃tama nixugüe namaxã ga yema 
ãẽx̱gacügü. Rü ñanagürügü nüxü̃: —Ẽcü, ¡naxcax̱ ípeyaxüãchi ya yima ĩane 
ya Ramóx ya Garaáxanewa ngẽxmane! Rü tá nüxü̃ perüporamae, erü nüma 
ya Cori ya Tupana rü marü cuxmex̱gu nananguxẽxẽ, Pa Ãẽx̱gacüx 
==ñanagürügü. 
13Rü yoxni ga yema churara ga Micaíacax̱ yacaxü̃ rü Micaíaxü̃ ñanagürü: —
Guxü̃ma i ngẽma togü i orearü uruü̃gü rü wüxigu ãẽx̱gacümaxã nüxü̃ nixugüe 
nax nüma tá yixĩxü̃ i naporamaexü̃ ya yima ĩanearü puwa. Rü ngẽmacax̱ rü 
cuxü̃ chacaa̱x̱ü̃ nax cuma rü ta ngẽxgumarüxü̃ ãẽx̱gacümaxã nüxü̃ quixuxü̃ 
nax nüma tá yixĩxü̃ i naporamaexü̃ ya yima ĩanearü puwa ==ñanagürü. 
14Rü nüma ga Micaía nanangãxü̃ rü ñanagürü: —Tupanaégagu cumaxã nüxü̃ 
chixu rü ngẽma ore i nüma ya Tupana chomaxã nüxü̃ yaxuxü̃xicatátama nixĩ 
i tá nüxü̃ chixuxü̃ ==ñanagürü. 
15Rü yemawena rü nüma ga Micaía rü ãẽx̱gacüxü̃tawa naxũ. Rü nüma ga 
ãẽx̱gacü rü Micaíana naca rü ñanagürü: —Pa Micaíax ¿marü namexü̃ nax 
naxcax̱ ítayaxũãchixü̃ ya yima ĩane ya Ramóx ya Garaáxanewa ngẽxmane 
rüex̱na tama? ==ñanagürü. Rü nüma ga Micaía rü nanangãxü̃ rü ñanagürü: 

—Marü name nax naxcax̱ ípeyaxü̃ãchixü̃ erü nüma ya Cori ya Tupana rü 
marü pexü̃ naporaexẽxẽ nax pexmex̱gu nangu̱xẽẽãxü̃ ya yima ĩane 
==ñanagürü. 
16Natürü nüma ga ãẽx̱gacü rü Micaíaxü̃ nangãxü̃ rü ñanagürü: —Marü 
muẽx̱püxcüna cumaxã nüxü̃ chixu rü ngẽxguma tax̱acüxü̃ chomaxã quixuxgu 
rü chanaxwax̱e i Tupanaégagu aixcümaxü̃ chomaxã quixu ==ñanagürü. 
17Rü nüma ga Micaía rü nanangãxü̃ rü ñanagürü: —Nüxü̃ chadau i guxü̃ma i 
Iraéanecüãx̱gü i max̱pǘneanegu woonemarexü̃ rü ñoma carnérugü i ngearü 
dauruü̃ã̃́xü̃rüxü̃ nax yixĩgüxü̃. Rü nüma ya Cori rü ñanagürü: “Ñaa duü̃xü̃gü 
rü nangearü dauruü̃ãx̱gü, rü ngẽmacax̱ name nixĩ i wüxichigü i nüma rü 
napatacax̱ nawoegu” ==ñanagürü. 
18Rü nüma ga Iraéanecüãx̱arü ãẽx̱gacü rü ñanagürü Yochapáxü̃: —Ngẽma 
nixĩ i cumaxã nüxü̃ chixuxü̃. Rü ñaa yatü rü taguma tax̱acürü mexü̃xü̃ 
chomaxã nixu. Rü ngẽma nüxü̃ yaxuxü̃ rü chixexü̃xicatama nixĩ 
==ñanagürü. 
19Rü nüma ga Micaía rü nanangãxü̃ rü ñanagürü: —Chanaxwax̱e i icurüxĩnü 
i ñaa to i norü ore ya Tupana. Rü nüxü̃ chadau ga Tupana ya norü 
tochicaxü̃wa rütocü, rü guxü̃ma i daxũcüãx̱ i orearü ngeruxü̃ i naxü̃tagu 
chigüxü̃ ga norü tügünecüwawa rü norü to̱xwecüwawa. 
20Rü yexguma ga nüma ga Cori ya Tupana rü ínaca rü ñanagürü: “¿Texé tá 
tixĩ ya Acáxna ĩnüxe rü ngẽmaãcü naxcax̱ íyagoõchixü̃cax̱ ya yima ĩane ya 
Ramóx ya Garaáxanewa ngẽxmane nax ngẽmaãcü ngẽxma nayuxü̃cax̱?” 
ñanagürü. Rü ñuxre ga norü orearü ngeruü̃gü rü nüxü̃ nixugüe ga wüxi ga 
ĩnü, rü togü ga toraxü̃xü̃ ga ĩnü. 
21Natürü wüxi ga daxũcüãx̱ rü Cori ya Tupanaxü̃tawa naxũ, rü ñanagürü: 
“Choma rü tá ngéma chaxũ nax Acáxna chayaxĩnüxü̃cax̱”, ñanagürü. Rü 
nüma ga Cori ya Tupana rü nüxna naca nax ñuxãcü tá yixĩxü̃ ga nüxna 
naxĩnüxü̃. 

22Rü nüma ga yema daxũcüãx̱ rü Tupanaxü̃ nangãxü̃ rü ñanagürü: “Choma 
rü tá doramare i ore naãxẽwa changu̱xẽxẽ i guxü̃ma i ngẽma Acáxarü orearü 
uruü̃gü”, ñanagürü. Rü yexguma ga nüma ga Cori ya Tupana rü ñanagürü 
nüxü̃: “Cuma i nüxü̃ cucuáxü̃ nax ngẽma cuxüxü̃” ==ñanagürü. 
23Rü yexguma ga Micaía rü Acáxü̃ ñanagürü: —Ñu̱xma waxi nixĩ i nüxü̃ 
cucuáxü̃ nax nüma ya Cori ya Tupana rü curü orearü uruü̃gügu naxüaxü̃ i 
wüxi i naãxẽ i doramaxã naãx̱güwa idexaxü̃ rü curü yuchigaxü̃ ixugümarexü̃ 
==ñanagürü. 
24Rü yexguma ga Chedequía ga Quenaaná nane rü Micaíacax̱ nixũ rü 
nayapechiwe rü ñanagürü nüxü̃: —¿Ñuxgu nixĩ i Tupanaãẽ i choxna 
yaxũgachixü̃ nax cuxchiama cumaxã yadexaxü̃cax̱? ==ñanagürü. 
25Rü nüma ga Micaía rü nanangãxü̃ rü ñanagürü nüxü̃: —Ngẽma naxcax̱ 
ícucax̱axü̃arü ngãxü̃ rü tá nüxü̃ cucuax̱ i ngẽxguma ĩpatagügu nuxica 
quicúchigügu naxchax̱wa i ngẽma cuxü̃ imax̱güchaü̃xü̃ ==ñanagürü. 
26Rü yexguma ga nüma ga ãẽx̱gacü ga Acáx rü norü purichíaxü̃ namu nax 
Micaíaxü̃ yayauxgüxü̃cax̱ rü ñanagürü: —¡Peyayaxu i Micaía rü daa ĩanearü 
ãẽx̱gacü ya Amóü̃xü̃tawa rü chaune ya Yoáxü̃tawa penaga! 
27¡Rü namaxã nüxü̃ pixu ya ãẽx̱gacü rü poxcupataü̃gu namua! ¡Rü íxraxü̃ i 
paũ rü dexáxica nüxna naxãgü rü ñu̱xmatáta mea íchangu nax daiwa ne 
chaxũxü̃! ==ñanagürü. 
28Rü yexguma ga nüma ga Micaía rü nanangãxü̃ rü ñanagürü: —Ngẽxguma 
cuma tá maxü̃ãcü cutaegu̱xgu, rü ngẽmawa tá nüxü̃ cucuax̱ nax Tupana rü 
tama chowa yadexaxü̃ ==ñanagürü. 
29Rü yexguma ga nüma ga Acáx ga Iraéanecüãx̱arü ãẽx̱gacü rü nüma ga 
Yochapáx ga Yudáanearü ãẽx̱gacü rü naxcax̱ inaxĩãchi ga guma ĩane ga 
Ramóx ga Garaáxanewa yexmane. 
30Rü nüma ga Iraéanecüãx̱arü ãẽx̱gacü rü Yochapáxü̃ ñanagürü: —Choma rü 
tá tomare i naxchirugu chicu̱x i ngẽxguma ichocuxgux nax ngẽma 
Chíriaanecüãx̱gümaxã yigü idai̱x̱ü̃cax̱, rü cuma rü tá chauxchirugu quicu̱x 

==ñanagürü. Rü yemaacü ga Iraéanecüãx̱arü ãẽx̱gacü rü tomare ga 
naxchirugu yacúãcüma nixĩ ga nügü nadai̱x̱ü̃. 
31Natürü nüma ga gumá Chíriaanecüãx̱arü ãẽx̱gacü, rü nüxna naxãga ga 
yema 32 ga norü churaragüeru ga cowaru itúgüne ga naweü̃maxã icuax̱güxü̃, 
rü ñanagürü: —¡Taxũtáma pegü namaxã pedai ega tama Iraéanecüãx̱arü 
ãẽx̱gacü yixĩxgu! ==ñanagürü. 
32Rü yexguma yema churaragüeru Yochapáxü̃ daugügu, rü naxcax̱ naxĩ rü 
nüxü̃ ínachomaeguãchi nax namaxã nügü nadai̱x̱ü̃cax̱ yerü nüma nüxü̃ 
nacuax̱gügu rü guma nixĩ ga Iraéanecüãx̱arü ãẽx̱gacü. Rü yemacax̱ ga 
Yochapáx rü aita naxü, rü ngü̃xẽẽcax̱ ínaca. 
33Rü yexguma nüxü̃ yacuax̱ãchitanügu nax tama Iraéanearü ãẽx̱gacü nax 
yixĩxü̃ rü nüxna nixĩgachitanü rü marü tama nawe nangẽgü. 
34Natürü wüxi ga Chíriaanearü churara rü Iraétanüxü̃arü churaratanügu 
nanamax̱mare ga norü würa. Rü meama Iraéanearü ãẽx̱gacücax̱ niña rü norü 
daixchirucuchitamaxã namexchinü, rü poraãcü nanapix̱. Rü yemacax̱ ga 
nüma ga Acáx rü naweü̃arü ũxẽẽruü̃xü̃ namu, rü ñanagürü: —¡Chomaxã 
nataegu rü ñaa daiwa choxü̃ ínagaxüchi erü marü poraãcü chanapix̱! 
==ñanagürü. 
35Rü yema ngunexü̃gu rü yéma natai ga yema dai. Rü ñuxre ga norü 
churaragü rü norü carugu nanachixẽẽgü ga ãẽx̱gacü nax yema 
Chíriaanecüãx̱gümaxã nügü nadai̱x̱ü̃cax̱. Natürü yexguma marü nayáuanegu 
rü nayu ga nüma ga Acáx. Rü gumá nagü rü naweü̃xü̃mawa narüchuxchue. 
36-37Rü yexguma marü yanaxücuchaü̃gu ga üax̱cü rü Iraéanecüãx̱arü 
churaragü rü ñanagürügü: —Wüxíechigü rü tümaarü ĩanecax̱ rü tümaarü 
naanecax̱ tawoegu erü ya ãẽx̱gacü rü marü nayu ==ñanagürügü. Rü nüma 
ga guma ãẽx̱gacü rü ĩane ga Chamáriawa nanangegü, rü yexma nayatax̱gü. 
38Rü yexguma marü inatax̱güãguwena, rü nanayauxgü ga guma naweü̃ nawa 
ga wüxi ga puchu ga ĩane ga Chamáriawa yexmacü ga ngexü̃gü ga 

naxü̃nemaxã taxexü̃ nawa aiyagüxü̃cü. Rü ga airugü rü nanadexegü ga guma 
Acáxgü yema Cori ya Tupana nüxü̃ ixuxü̃rüxü̃. 
39Rü yema popera ga nawa nangóxü̃ ga Iraéanearü ãẽx̱gacügüchiga nixĩ i 
naxümatüxü̃ ga guxü̃ma ga yema ãẽx̱gacü ga Acáx üxü̃. Rü ngẽxgumarüxü̃ ta 
ngéma nango̱x ga guma napata ga marfínaxcax̱chiga, rü guma ĩanegü ga 
naxüxü̃nechiga rü guxü̃ma ga yema togü ga Acáx üxü̃chiga. 
40Nayu ga Acáx rü nachicüxü ningucuchi ga nane ga Ocochía. 

Yochapáx rü Yudáanearü ãẽ̱xgacü nixĩ 
(2 Cr. 20.31-37) 

41Rü yexguma ãgümücü ga taunecü ãẽx̱gacü yixĩxgu ga Acáx ga Iraéanewa, 
rü Yochapáx ga Achá nane rü inanaxügü nax ãẽx̱gacü yixĩxü̃ ga Yudáanewa. 
42Rü nüma ga Yochapáx rü nüxü̃̃́ nayexma ga 35 ga taunecü ga yexguma 
Yerucharéü̃wa ãẽx̱gacüxü̃ yangucuchigu. Rü 25 ga taunecü ãẽx̱gacü nixĩ ga 
Yerucharéü̃wa. Rü naé rü Achubá nixĩ ga tümaéga, rü tümax rü Chiríxacü 
tixĩ. 
43Rü nüma ga Yochapáx rü mexü̃ ga nacümagu nixũ, rü yema nanatü ga Achá 
nagu ixũxü̃gu nixũ. Rü guxü̃ma ga yema naxüxü̃ rü Cori ya Tupanapex̱ewa 
rü name. Natürü tama inayanaxoxẽxẽ ga yema nachicagü ga nawa duü̃xü̃gü 
tupananetachicünax̱ãgücax̱ naxü̃nagü yagugüxü̃ rü pumara iyixichixü̃ 
naxcax̱ nawa yagugüxü̃. 
44Rü nüma ga Yochapáx rü Iraéanearü ãẽx̱gacümaxã inaxüga nax nügümaxã 
inangüxmüexü̃. 
45Rü guxü̃ma ga yema togü ga Yochapáchiga rü yema naxüxü̃chiga rü yema 
norü daigüchiga, rü yema popera ga Yudáanearü ãẽx̱gacügüchiga nagu 
ümatüxü̃gu nixĩ i naxümatüxü̃. 
46Rü Yochapáx rü norü naanewa ínanawoxü̃ ga yema yatügü ga yema 
tupananetachicünax̱ãgüpex̱egu nügümaxã maxẽxü̃. Rü yema duü̃xü̃gü nixĩ 
ga Yudáanewa yaxügüama nawena ga nax ãẽx̱gacü yixĩxü̃ ga nanatü ga Achá. 



1119 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

47(Yexguma ga Edóü̃anewa rü nataxuma ga ãẽx̱gacü, rü yéma nayexma ga 
wüxi ga paxaãchi namaxã icuax̱marexü̃.) 
48Rü Yochapáx rü Tárchixcüãx̱ ga wapurugü ínaxüxü̃ nax gumagügu úirucax̱ 
Ofíanewa naxĩxü̃cax̱. Natürü tama yéma nangugü yerü Echióü̃-guébegu rü 
inayi ga guma wapurugü. 
49Rü yexguma yemaxü̃ nacuax̱gu ga Ocochía ga Acáx nane rü Yochapáxü̃ 
ñanagürü: —¡Choxü̃̃́ natauxchaxẽxẽ nax chorü marínugü rü curü 
marinérugüxü̃ nangü̃xẽẽgüxü̃cax̱! ==ñanagürü. Natürü nüma ga Yochapáx 
rü tama nüxü̃̃́ nanayaxu ga yema ore. 
50Rü nayu ga Yochapáx rü norü o̱xi ga Dabíarü Ĩanegu nanatax̱gü. Rü nawena 
rü nane ga Yoráü̃ ãẽx̱gacüxü̃ ningucuchi. 

Ocochía rü Iraéanewa ãẽ̱xgacü nixĩ 

51Rü yexguma marü 17 ga taunecü ãẽx̱gacü yixĩxgu ga Yochapáx ga 
Yudáanewa, rü Ocochía ga Acáx nane, rü inanaxügü nax ãẽx̱gacü yixĩxü̃ ga 
Iraéanearü ĩane ga Chamáriawa. Rü taxretama ga taunecü ãẽx̱gacü nixĩ. 
52Rü guxü̃ma ga Cori ya Tupanapex̱ewa naxüxü̃ rü nachixe yerü nanatü rü 
naé rü ñu̱xũchi Yeruboáü̃ ga Nabáx nane nagu ĩxü̃ ga chixexü̃ ga nacümagu 
nixũ rü Iraéanecüãx̱güxü̃ chixexü̃gu nayixẽxẽ. 
53Rü ñu̱xũchi Baácax̱ ngutaquex̱e naxü rü nüxü̃ nicuax̱üxü̃. Rü yema ü̃paacü 
nanatü üxü̃ ga nacümagu namaxü̃. Rü yemamaxã poraãcüma Cori ya 
Iraéanecüãx̱güarü Tupanaxü̃ nanuxẽxẽ. 

2 Ãẽ̱̃xgacügüchiga 

2 Ãẽ̱̃xgacügüchiga 1 

Nayu ga Ocochía 

1Nawena ga nax nayuxü̃ ga ãẽx̱gacü ga Acáx rü nüma ga Moátanüxü̃ rü 
Iraéanecüãx̱gümaxã nanue rü tama nanaxütanügüchaü̃ ga yema diẽru ga 
Iraéanearü ãẽx̱gacü nagu unetaxü̃. 
2Rü ĩane ga Chamáriawa rü wüxi ga ngunexü̃gu ga Iraéanearü ãẽx̱gacü ga 
Ocochía rü nachiü̃arü daxũwa yexmaxü̃ ga beü̃tánawa narüngu. Rü 
poraãcüma nanapix̱. Rü yexguma rü ĩane ga Ecróü̃wa nanamugü ga norü 
orearü ngeruü̃gü nax yema duü̃xü̃güarü tupana ga Baá-chebúna yacagüxü̃cax̱ 
rü naxcax̱ tá yataane rüex̱na tama. 
3Natürü Cori ya Tupanaarü orearü ngeruxü̃ i dauxü̃cüãx̱ rü Ería ga Tibécüãx̱ü̃ 
ñanagürü: —¡Ngéma naxũ rü napex̱egügu yangu i ngẽma Chamáriaarü 
ãẽx̱gacüarü orearü ngeruü̃gü rü nüxna nacagü rü ñacurügü nüxü̃: “¿Ẽ̱xna 
nataxuma ya Tupana i Iraéanewa rü ngẽmacax̱ Baá-chebú i Ecróü̃arü 
tupananetana peyaca?” 
4¡Rü ngẽxgumarüxü̃ ta rü ngẽma ãẽx̱gacüarü orearü ngeruü̃gümaxã nüxü̃ ixu 
rü choma ya Cori ya Tupana rü ñachagürü nüxü̃ i Ocochía: “Cuma rü marü 
taxũtáma ícurüda nawa i curü pechicaxü̃ erü tá cuyu” ==ñachagürü! Rü 
nüma ga Ería rü yéma naxũ rü yemaacü nüxü̃ nayarüxu. 
5Rü yexguma ãẽx̱gacücax̱ nawoegu̱xgu ga yema orearü ngeruü̃gü rü ãẽx̱gacü 
nüxna naca rü ñanagürü nüxü̃: —¿Tax̱acücax̱ pewoegu? ==ñanagürü. 
6Rü nümagü nanangãxü̃gü rü ñanagürügü: —Erü wüxi i yatü toxü̃ inangau 
rü tomaxã nüxü̃ nixu nax naxcax̱ tawoeguxü̃cax̱ i ngẽma ãẽx̱gacü i toxü̃ muxü̃ 
rü namaxã nüxü̃ tixuxü̃cax̱ i Cori ya Tupanaarü ore i ñaxü̃: “¿Ẽ̱xna nataxuma 
ya Tupana i Iraéanewa rü ngẽmacax̱ toxü̃ cumu nax Baá-chebú i Ecróü̃arü 
tupananetana tayacaxü̃cax̱? Rü ngẽma cuxüxü̃gagu rü taxũtáma ícurüda i 
cuxchiaxü̃wa rü tá cuyu” ==ñanagürügü. 

7Rü yema orearü ngeruxü̃güna naca ga ãẽx̱gacü rü ñanagürü: —
¿Nañuxraxü̃xü̃ i ngẽma yatü i ngẽxma pexü̃ ngauxü̃ i ngẽmaxü̃ pemaxã 
ixuxü̃? ==ñanagürü. 
8Rü nümagü nanangãxü̃gü rü ñanagürügü: —Wüxi i yatü i 
ngu̱xuxpümüxü̃maxã ãxchiruxü̃ nixĩ, rü ñu̱xũchi wüxi i goyexü̃ i 
naxchax̱münaxcax̱maxã nigoye ==ñanagürügü. Rü nüma ga ãẽx̱gacü rü 
ñanagürü: —Ngẽma rü Ería i Tibécüãx̱ nixĩ ==ñanagürü. 
9Rü nüma ga ãẽx̱gacü rü yexgumatama Eríaxü̃tawa nanamu ga wüxi ga 
churaragüeru namaxã ga 50 ga churaragü. Rü yexguma yéma nangugügu, rü 
Ería rü wüxi ga max̱pǘnechitaeruwa narüto. Rü yexguma ga yema 
churaragüeru rü ñanagürü nüxü̃: —Pa Tupanaarü Orearü Uruxü̃x, rü torü 
ãẽx̱gacü toxü̃ namu nax ícurüxĩxü̃ i ngéma ==ñanagürü. 
10Rü Ería nanangãxü̃ rü ñanagürü nüxü̃: —Ega Tupanaarü orearü uruxü̃ 
chixĩxgu i chomax ¡rü daxũwa rünguxü̃ i üxüema rü cuxü̃ nigu namaxã i 
ngẽma curü 50 i churaragü! ==ñanagürü. Rü yexgumatama narünguema ga 
üxü rü nixae ga yema churaragü. 
11Rü yexguma ga ãẽx̱gacü rü to ga churaragüeru yéma namu namaxã ga to 
ga 50 ga churaragü. Rü nüma rü yéma naxũ rü Eríaxü̃ ñanagürü: —Pa 
Tupanaarü orearü Uruxü̃x, rü ãẽx̱gacüarü mu nixĩ nax ñu̱xmatama ícurüxĩxü̃ 
i ngéma ==ñanagürü. 
12Rü Ería nanangãxü̃ rü ñanagürü nüxü̃: —Ega Tupanaarü orearü uruxü̃ 
chixĩxgu i chomax ¡rü daxũwa rünguxü̃ i üxüema rü cuxü̃ nigu namaxã i 
ngẽma curü 50 i churaragü! ==ñanagürü. Rü yexgumatama daxũwa 
narünguema ga üxü rü nixae ga yema churaragü. 
13Rü yemawena nüma ga ãẽx̱gacü rü norü tomaepü̱xcüna to ga churaragüeru 
yéma namu namaxã ga to ga 50 ga churaragü. Natürü yema churaragüeru rü 
dauxü̃ naxĩ ñu̱xmata Ería íyexmaxü̃wa nangu. Rü napex̱egu 
nacaxã̃́pü̱xüãcüma nüxü̃ nacaa̱x̱ü̃ rü ñanagürü: —Pa Tupanaarü orearü 

Uruxü̃x, cuxü̃ chacaa̱x̱ü̃ nax choxü̃̃́ nüxü̃ cungechaü̃xü̃ i chorü maxü̃ rü norü 
maxü̃ i ñaa 50 i curü puracütanüxü̃. 
14Erü marü nüxü̃ chacuax̱ rü daxũwa rünguemaxü̃ ga üxüema rü ínanagu ga 
yema taxre ga churaragüeru namaxã ga norü churaragü. Rü choma rü cuxü̃ 
chacaa̱x̱ü̃ nax choxü̃̃́ nüxü̃ cungechaü̃xü̃ i chorü maxü̃ ==ñanagürü. 
15Rü ñu̱xũchi Cori ya Tupanaarü orearü ngeruxü̃ ga daxũcüãx̱ rü Eríaxü̃ namu 
rü ñanagürü nüxü̃: —¡Nawe rüxũ rü taxṹ i nüxü̃ cumuü̃xü̃! ==ñanagürü. 
Rü nüma ga Ería rü guma max̱pǘnewa ínarüxĩ rü guma churaragüeruwe 
narüxũ nax ãẽx̱gacüxü̃ íyadauxü̃cax̱. 
16Rü yexguma ãẽx̱gacüxü̃tawa nanguxgu ga Ería rü ãẽx̱gacüxü̃ ñanagürü: —
Cori ya Tupana rü ñanagürü cuxü̃: “Yema nax Baá-chebú i Ecróü̃arü 
tupananetaxü̃tawa nax cunamugüxü̃ i orearü ngeruü̃gü nax nüxna 
yacagüxü̃cax̱ i curü dax̱awechiga, ñoma nataxuxü̃rüxü̃ ya Tupana i 
Iraéanewa nax nüxna cucax̱ü̃cax̱, rü ngẽmacax̱ taxũtáma ícurüda i curü 
pechicaü̃wa, rü tá cuyu” ==ñanagürü cuxü̃. 
17Rü nayu ga Ocochía, yema Cori ya Tupana Eríawa nüxü̃ ixuxü̃ãcüma. Rü 
nangene ga Ocochía rü yemacax̱ nachicüxü ãẽx̱gacüxü̃ ningucuchi ga 
naenexẽ ga Yoráü̃. Rü yema naxüpetü ga yexguma taxre ga taunecü ãẽx̱gacü 
yixĩxgu ga Yochapáx nane ga Yoráü̃ ga Yudáanewa. 
18Rü guxü̃ma ga yema Ocochíachiga rü yema naxüxü̃chiga rü yema popera 
ga Iraéanearü ãẽx̱gacügüchiga nagu ümatüxü̃gu naxümatü. 

2 Ãẽ̱̃xgacügüchiga 2 

Tupana nayaga ga Ería 

1Rü yexguma nawa nanguxchaü̃gu nax daxũguxü̃ ga naanewa Eríaxü̃ nagaxü̃ 
ga Cori ya Tupana nagu ga wüxi ga buanecü ga íxãũ̱̱xẽmacü, rü nüma ga Ería 
rü wüxigu norü ngü̃xẽẽruxü̃ ga Erichéumaxã rü ĩane ga Guirigáwa ínachoxü̃. 
2Rü nüma ga Ería rü Erichéuxü̃ ñanagürü: —¡Nuxã rüxãũ̱̱x erü Cori ya 
Tupana rü Betéwa choxü̃ namu! ==ñanagürü. Natürü nüma ga Erichéu rü 
nanangãxü̃ rü ñanagürü: —Cori ya Tupanaégagu rü cuégagu cumaxã nüxü̃ 

chixu rü tagutáma cuxü̃ changemücüxẽxẽ ==ñanagürü. Rü yemacax̱ 
wüxigu nügümaxã Betéwa naxĩ. 
3Natürü yema ngextü̱xücügü ga Betéwa Tupanaarü orearü uruü̃cax̱ ngúexü̃ 
rü Erichéucax̱ nibuxmü. Rü nüxna nacagüe rü ñanagürügü: —¿Nüxü̃ cucuáxü̃ 
rü ñu̱xma tá nixĩ ya Tupana i cuxna yagaãxü̃ ya Ería? ==ñanagürügü. Rü 
nüma ga Erichéu rü nanangãxü̃ rü ñanagürü nüxü̃: —Ngẽmáacüx, marü nüxü̃ 
chacuax̱. Natürü tama chanaxwax̱e i nüxü̃ pixu ==ñanagürü. 
4Rü yemawena rü nüma ga Ería rü Erichéuxü̃ ñanagürü: —¡Ẽcü nuxã rüxãũ̱̱x!, 
erü Cori ya Tupana rü Yericúwa choxü̃ namu ==ñanagürü. Natürü nüma 
ga Erichéu rü nanangãxü̃ rü ñanagürü: —Cori ya Tupanaégagu rü cuégagu 
cumaxã nüxü̃ chixu rü tagutáma cuxü̃ changemücüxẽxẽ ==ñanagürü. Rü 
yemacax̱ wüxigu nügümaxã Yericúwa naxĩ. 
5Natürü yema ngextü̱xücügü ga Yericúwa Tupanaarü orearü uruü̃cax̱ ngúexü̃ 
rü Erichéucax̱ nibuxmü. Rü nüxna nacagüe rü ñanagürügü nüxü̃: —¿Nüxü̃ 
cucuáxü̃ rü ñu̱xma tá nixĩ ya Cori ya Tupana i cuxna yagaãxü̃ ya yimá curü 
ngu̱xẽẽruxü̃ ya Ería? ==ñanagürügü. Rü nüma ga Erichéu rü nanangãxü̃ rü 
ñanagürü: —Ngẽmáacüx, marü nüxü̃ chacuax̱. Natürü tama chanaxwax̱e i 
nüxü̃ pixu ==ñanagürü. 
6Rü yexguma ga nüma ga Ería rü Erichéuxü̃ ñanagürü: —¡Ẽcü nuxã rüxãũ̱̱x! 
Erü Cori ya Tupana rü natü i Yudáü̃wa choxü̃ namu ==ñanagürü. Natürü 
nüma ga Erichéu rü nanangãxü̃ rü ñanagürü: —Cori ya Tupanaégagu rü 
cuégagu cumaxã nüxü̃ chixu rü tagutáma cuxü̃ changemücüxẽxẽ 
==ñanagürü. Rü yemacax̱ wüxigu yema natüwa naxĩ. 
7Natürü 50 ga yema ngextü̱xücügü ga orearü uruü̃gü rü nawe narüxĩ. Rü 
yexguma Yudáü̃cutüwa nangugügu, rü Eríaarü yáxü̃waxü̃ra 
nayachaxãchitanü. Rü nüma ga Ería rü Erichéu rü natü ga Yudáü̃cutügu 
nayachigü. 
8Rü yexguma nüma ga Ería rü nanayaxu ga naxchiru ga mámüxü̃ rü 
nanadixcumü rü yemamaxã dexáchiüwa nanacuai̱x̱ca. Rü ga dexá rü 

niyauxyexü̃chíüãchi. Rü nüma ga yema taxre rü yéma nügümaxã nichoü̃ 
pachitamaxü̃wa. 
9Rü yexguma marü Yudáü̃arü tocutüwa nangugügu, rü nüma ga Ería rü 
Erichéuxü̃ ñanagürü: —¡Chomaxã nüxü̃ ixu rü tax̱acü cunaxwax̱e nax cuxcax̱ 
chaxüxü̃ naxü̃pa nax Tupana cuxna choxü̃ igaxü̃! ==ñanagürü. Rü nüma ga 
Erichéu rü nanangãxü̃ rü ñanagürü: —Ngẽma Tupanaarü pora i cuxü̃̃́ 
ngẽxmaxü̃ rü chanaxwax̱e i taxreex̱pü̱xcüna ngẽmaarü yexera choxna cunaxã 
==ñanagürü. 
10Rü yexguma nüma ga Ería rü nanangãxü̃ rü ñanagürü: —Tama wüxi i 
tauxchaxü̃ nixĩ i ngẽma naxcax̱ ícucax̱axü̃. Natürü ngẽxguma choxü̃ 
cudauamagu i ngẽxguma Tupana choxü̃ igaxgu, rü tá cunayaxu i ngẽma 
naxcax̱ ícucax̱axü̃. Natürü ngẽxguma tama choxü̃ cudau̱̱xgu i ngẽxguma 
Tupana choxü̃ igaxgu rü taxũtáma cunayaxu ==ñanagürü. 
11Rü yemaacü yadexatanüyane ga nax inaxĩxü̃ rü ngürüãchi naxcax̱ nango̱x 
ga wüxi ga naweü̃ ga iyau̱̱xracüxǘne ga cowaru ga iyau̱̱xratanüxü̃ itúgüne, 
rü yema taxretanügu nayangaxi. Rü guma nixĩ ga Eríaxü̃ igaxü̃ne ga 
dauxü̃guxü̃ ga naanewa nagu ga wüxi ga buanecü ga íxãũ̱̱xẽmacü. 
12Rü yemaxü̃ nadau̱̱xgu ga Erichéu rü tagaãcü aixta naxü rü ñanagürü: —Pa 
Chaunatüx, Pa Chaunatüx, cuma rü Iraéanecüãx̱gücax̱ rü ñoma wüxi i 
churaratücumü i poraxü̃chixü̃rüxü̃ quixĩ ==ñanagürü. Rü yema ñaxguwena 
rü marü tama Eríaxü̃ nadau. Rü yexguma nüma ga Erichéu rü norü 
ngechaü̃maxã nügü narügáutechiru. 

Eríachicüxü inarüxa̱u̱x ga Erichéu 

13Rü yemawena rü nüma ga Erichéu rü nanayaxu ga Eríachiru ga mámüxü̃ 
ga yéma nguxü̃. Rü natü ga Yudáü̃cax̱ nataegu rü yemacutügu nayachi. 
14Rü ñu̱xũchi yema Eríachirumaxã dexáchiüwa nanacuai̱x̱ca, rü tagaãcü 
ñanagürü: —¿Ngexcü yixĩxü̃ ya Cori ya Eríaarü Tupana ixĩcü? ==ñanagürü. 
Rü yexguma yema ñaxgu rü dexáchiüwa nanacuai̱x̱ca rü niyauxyexü̃chíü ga 
dexá. Rü nüma ga Erichéu rü wenaxarü nixüe nawa ga yema natü. 

15Rü yexguma yema orearü uruü̃gü ga Yericúcüãx̱gü nüxü̃ daugügu ga yema 
ngupetüxü̃, rü tagaãcü ñanagürügü: —Ngẽma Naãxẽ ya Üünexü̃ i Eríawa 
ngẽxmaxü̃ rü Erichéuwa naxüe ==ñanagürügü. Rü ñu̱xũchi naxcax̱ naxĩ rü 
napex̱egu nayangücuchitanü. 
16Rü ñanagürügü nüxü̃: —Toma nax curü duü̃xü̃gü tixĩgüxü̃ rü nua totanüwa 
nangẽxmagü i 50 i totanüxü̃ i poraexü̃. ¡Rü ngẽma ngéma namugü nax curü 
ngu̱xẽẽruxü̃ ya Eríacax̱ yadaugüxü̃! Erü ngürüãchi i ngẽma Tupanaãxẽ ya 
Üünecü rü max̱pǘnewa rüex̱na wüxi i ngatewa nayatax̱ ==ñanagürügü. 
Natürü nüma ga Erichéu rü nanangãxü̃ rü ñanagürü: —Tama chanaxwax̱e i 
texéxü̃ ngéma pemugü ==ñanagürü. 
17Natürü ga nümagü rü poraãcü nanachixewegü, rü düxwa nüxü̃̃́ inaxĩnü nax 
yéma namugüãxü̃cax̱ ga yema 50 ga yatügü nax Eríacax̱ yadaugüxü̃cax̱. Rü 
tomaepü̱x ga ngunexü̃ naxcax̱ nayadaugü, natürü taguma nüxü̃ inayangaugü. 
18Rü yemacax̱ wenaxarü Yericúcax̱ nawoegu ga Erichéu íyexmaxü̃wa. Rü 
nüma rü ñanagürü nüxü̃: —Marü pemaxã nüxü̃ chixu nax tama yéma 
pexĩxü̃cax̱ ==ñanagürü. 

Erichéu rü nanamexẽxẽ ga Yericúarü dexá 

19Rü yema Yericúwa maxẽxü̃ ga duü̃xü̃gü, rü Erichéuxü̃ ñanagürügü: —
Dücax, Pa Erichéux, daa ĩane rü mexü̃ i nachicawa nangẽxma, cuma nüxü̃ 
cudauxü̃rüxü̃. Natürü ngẽma norü dexá rü tama name. Rü ngẽma waixü̃mü 
rü tama nanetü nawa narüxü ==ñanagürügü. 
20Rü yexguma nüma ga Erichéu rü ñanagürü: —¡Ẽcü, nua penange i wüxi i 
tachóü̃ i ngexwacax̱ü̃xü̃ i yucüramaxã ããcuxü̃! ==ñanagürü. Rü yexguma 
nüma ga yema duü̃xü̃gü rü Erichéuxü̃tawa nanangegü ya yema tachóü̃ ga 
yucüramaxã ããcuxü̃. 
21Rü yexguma nüma ga Erichéu rü yema ĩanearü natüwa namaxã naxũ. Rü 
yema dexáchiüwa nanagüe ga guma yucüra rü ñanagürü: —Cori ya Tupana 
rü ñanagürü: “Marü chanamexẽxẽ i ñaa dexá, rü marü taxúetama nawa tayu. 
Rü waixü̃müwa rü tá narüxügü i nanetügü” ==ñanagürü. 

22Rü yexgumacürüwa ga yema dexá rü narüme yema Erichéu nüxü̃ 
ixuxü̃rüxü̃. 
23Rü yemawena nüma ga Erichéu rü ĩane ga Betéwa naxũ. Rü yexguma 
namagu yaxũxgu rü yexma nüxü̃ nangaugü ga wüxitücumü ga ngextü̱xüxü̃gü 
ga guma ĩanewa ne ĩxü̃. Rü yema ngextü̱xüxü̃gü rü Erichéuxü̃ nacugüe rü 
ñanagürügü: —¡Dauxü̃ naxĩ, Pa Báixeruxü̃x, Dauxü̃ naxĩ, Pa Báixeruxü̃x! 
==ñanagürügü. 
24Rü yexguma nüma ga Erichéu rü nügü ínidau, rü Tupanaégagu guxchaxü̃ 
namaxã naxuegu. Rü yexgumatama yema naixnecüwa inayayi ga taxre ga 
osu. Rü yema osugü rü yema ngextü̱xüxü̃gütanüwa nanadai ga 42. 
25Rü ñu̱xũchi nüma ga Erichéu rü guma max̱pǘne ga Carméruwa naxũ. Rü 
yéma nataegu̱xgu rü ĩane ga Chamáriawa naxũ. 

2 Ãẽ̱̃xgacügüchiga 3 

Yoráü̃ rü Iraéanearü ãẽ̱xgacü nixĩ 

1Rü yexguma Yochapáx marü 18 ga taunecü ãẽx̱gacü ixĩxgu ga Yudáanewa 
rü Yoráü̃ ga Acáx nane rü inanaxügü ga nax ãẽx̱gacü yixĩxü̃ ga Iraéanewa. 
Rü nüma ga Yoráü̃ rü 12 ga taunecü ĩane ga Chamáriawa ãẽx̱gacü nixĩ. 
2Rü yema nacüma ga Cori ya Tupanapex̱ewa naxüxü̃ rü nachixe. Natürü tama 
namaxã nawüxigu ga yema chixexü̃chixü̃ ga nanatü rü naé ügüxü̃, yerü 
ínanatax̱ ga guma Baáxarü nuta ga üünecü ga nanatü ücü. 
3Natürü nüma ga Yoráü̃ rü nanaxü ga yematama chixexü̃ ga Nabáx nane ga 
Yeruboáü̃ üxü̃ ga namaxã Iraéanecüãx̱güxü̃ chixexü̃gu nayixẽẽxü̃. 

Erichéu rü nüxü̃ nixu nax Moáanearü ãẽ̱xgacüxü̃ tá naporamaegüxü̃ 

4Rü Mechá ga Moáanearü ãẽx̱gacü rü carnéruarü yaẽxẽwa napuracü. Rü 
yemacax̱ ga Iraéanearü ãẽx̱gacü rü namaxã nanaxuegu nax naxütanüãxü̃cax̱ 
ga 100,000 ga carnérugü rü naétü 100,000 ga carnérugütax̱agü. 
5Natürü yexguma Acáx yuxguwena ga Moáanearü ãẽx̱gacü, rü tama marü 
Iraéanearü ãẽx̱gacüga naxĩnü. 

6Rü yemacax̱ ga Iraéanearü ãẽx̱gacü ga Yoráü̃ rü ínaxũxũ ga ĩane ga 
Chamáriawa nax guxü̃ma ga Iraéanewa yexmagüxü̃ ga norü churaragüxü̃ 
yangugüãxü̃cax̱. 
7Rü yemawena rü Yudáanearü ãẽx̱gacücax̱ yéma namuga rü ñanagürü: —
Moáanearü ãẽx̱gacü rü chomaxã nanu. ¿Rü taxṹ chi cuxü̃̃́ namexü̃ i choxü̃ 
cuxümücü nax namaxã yigü idai̱x̱ü̃cax̱? ==ñanagürü. Rü nüma ga 
Yudáanearü ãẽx̱gacü rü nanangãxü̃ rü ñanagürü: —Cuxü̃ tá chaxümücü 
wüxigu namaxã i chorü churaragü rü namaxã i ngẽma chorü churaragü i 
cowarugu ĩxü̃. Rü cumaxã rü curü duü̃xü̃gümaxã tá tangexmagü. 
8¿Natürü ngexü̃rüüxü̃ i namawa tá tichocu nax naxcax̱ ítayaxũãchixü̃cax̱? 
==ñanagürü. Rü nüma ga Yoráü̃ rü nanangãxü̃ rü ñanagürü: —Ngẽma 
nama i chianexü̃ i Edóü̃waama ne daxü̃wa tá pechocu ==ñanagürü. 
9Rü yemaacü ga Iraéanearü ãẽx̱gacü rü Yudáanearü ãẽx̱gacü rü Edóü̃anearü 
ãẽx̱gacü rü wüxigu inaxĩãchi. Natürü yema 7 ga ngunexü̃ nax ínaxĩxü̃, rü 
düxwa nayagu̱x ga norü dexá ga norü churaragü rü naxü̃nagü. 
10Rü yemacax̱ ga Iraéanearü ãẽx̱gacü rü ñanarügü: —Dücax, Cori ya Tupana 
rü nua tüxü̃ nagagü i yixema tomaepü̱x i ãẽx̱gacügü nax Moáanecüãx̱mex̱ẽgu 
tüxü̃ nayix̱ẽẽxü̃cax̱ nax tüxü̃ nadai̱x̱ü̃cax̱ ==ñanagürü. 
11Rü nüma ga Yochapáx rü ínaca rü ñanagürü: —¿Ẽ̱xna nataxuma i Cori ya 
Tupanaarü orearü uruxü̃ i nua nax ngẽmaxü̃ imuxü̃cax̱ nax Cori ya Tupanana 
nacax̱axü̃cax̱? ==ñanagürü. Rü wüxi ga Iraéanearü ãẽx̱gacüarü 
churaragüeru rü ñanagürü: —Nua nangẽxma ya Erichéu ya Chapáx nane ga 
Eríaarü ngü̃xẽẽruxü̃ ixĩcü ==ñanagürü. 
12Rü nüma ga Yochapáx rü ñanagürü: —Ngürüãchi nüxü̃̃́ nangẽxma i wüxi i 
ore i Cori ya Tupana namaxã nüxü̃ ixuxü̃ i taxcax̱ ==ñanagürü. Rü 
yexgumatama ga Iraéanearü ãẽx̱gacü rü nüma ga Yochapáx rü nüma ga 
Edóü̃arü ãẽx̱gacü rü Erichéuxü̃tawa naxĩ. 
13Natürü nüma ga Erichéu rü Iraéanearü ãẽx̱gacüxü̃ nangãxü̃ rü ñanagürü: —
Choxü̃̃́ nataxuma i tax̱acüchiga cumaxã chixuxü̃. ¡Ẽcü nüxna yaca i ngẽma 

cunatü rü cuéarü tupananetagüarü orearü uruü̃gü! ==ñanagürü. Natürü 
nüma ga Iraéanearü ãẽx̱gacü rü nidexachigüama rü ñanagürü: —Tama. Erü 
nüma ya Cori ya Tupana rü nua toxü̃ nagagü i toma i tomaepü̱x i ãẽx̱gacügü 
nax Moáanecüãx̱mex̱ẽgu toxü̃ nayixẽẽxü̃cax̱ ==ñanagürü. 
14Rü yexguma ga Erichéu rü ñanagürü: —Rü Cori ya Tupana ya Guxãétüwa 
Ngẽxmacü ya choxü̃ idawenücüpex̱ewa nüxü̃ chixu, rü ngẽxguma chi 
taxũchima Yochapáx ya Yudáanearü ãẽx̱gacü nua ngẽxmagu, rü taxũchima 
cuxü̃̃́ ichaxĩnü, rü bai chi cuxü̃ chadawenüxü̃. 
15¡Rü paxa nua penaga i wüxi i paxetaruxü̃! ==ñanagürü. Rü yexguma yema 
paxetaruxü̃ inaxügügu ga nax napaxetaxü̃, rü Cori ya Tupana rü Erichéuna 
nangu. 
16Rü nüma ga Erichéu rü ñanagürü: —Cori ya Tupana rü ñanagürü: “Rü 
muxü̃wama peyagüyechigü i ñaa doxonexü̃. 
17Erü woo tama nibuaane rü tama nüxü̃ pedau nax napuxü̃, rü ñaa doxonexü̃ 
rü tá dexámaxã nayapa. Rü guxãtáma i pemax rü tá nawa pexaxegü, rü 
ngẽxgumarüxü̃ tá ta i perü wocagü rü pexü̃nagü. 
18Rü ñaa nixĩ i wüxi i íxramarexü̃ i Cori ya Tupana pexü̃ wéxü̃ nax ngẽmawa 
nüxü̃ pecuáxü̃cax̱ nax nüxü̃̃́ natauxchaxü̃ nax tax̱acü naxüxü̃. Rü naétü rü tá 
pexmex̱gu nanayixẽxẽ i ngẽma Moátanüxü̃ nax penadai̱x̱ü̃cax̱. 
19Rü pemax rü tá nagu pepogüe ya guxü̃nema ya norü ĩanegü ya meama 
ípoxegugüne rü norü ĩanegü ya itaxü̃ne. Rü tá penadaxü̃ i guxü̃ma i 
nanetügü. Rü tá penagütagü i guxü̃ma i nachicagü i nawa dexá nayauxgüxü̃. 
Rü nutagümaxã tá penapaxẽxẽ i norü naanegü i nagu natoegüxü̃” 
==ñanagürü ga Erichéu. 
20Rü moxü̃ãcü pax̱mama, yema ora ga nagu Cori ya Tupanana ãmare 
naxuaxü̃güxü̃gu, rü Edóü̃waama ne nayax̱ ga dexá, rü guxü̃wama nibaixü̃. 
21Rü nüma ga Moátanüxü̃ rü yoxni nüxü̃ nacuáchigagü nax yema tomaepü̱x 
ga ãẽx̱gacügü yéma ngugüxü̃ nax namaxã nügü nadai̱x̱ü̃cax̱. Rü yemacax̱ 

nananutaquex̱e ga norü ngextü̱xüxü̃gü rü yema iyaxü̃ ga churarawa mexü̃. 
Rü norü üyeanena nadaugü. 
22Rü moxü̃ãcü pax̱mama ga yexguma pewa ínadagügu ga Moátanüxü̃ rü 
dexáchiügu nabáxi ga üax̱cü. Rü yexguma yemaxü̃ nadaugügu ga Moátanüxü̃ 
rü nüma nüxü̃ nacuax̱gügu rü nanaduãchixü̃chiü ga dexá. 
23Rü yexguma rü ñanagürügü: —Nagü nixĩ. Rü ngẽma ñu̱xma ngupetüxü̃ nixĩ 
nax ngẽma ãẽx̱gacügü rü düxwa nügütama ngẽxma nadai rü nügü ngéma 
nayuexẽxẽ. Pa Tomücügüx, ¡ngĩxã rü yigüaxü̃̃́ tayade i norü ngẽmaxü̃gü i 
ngéma nawogüxü̃! ==ñanagürügü. 
24Natürü yexguma yema Iraétanüxü̃arü churaragü ípegüxü̃gu nachocuxgu ga 
Moátanüxü̃, rü nüma ga Iraétanüxü̃ rü naxcax̱ nixü nax nadaiaxü̃cax̱. Rü 
nayabuxmü. Rü ñu̱xũchi nawe nangẽgü rü nayadai. 
25Rü yemawena ga Iraétanüxü̃arü churaragü rü Moátanüxü̃arü ĩanegügu 
napogüe. Rü nutagümaxã nanapagüxẽxẽ ga naanegü ga nabü nagu natogüxü̃. 
Rü nanagütagü ga guxü̃ma ga nachicagü ga nawa dexá nayauxgüxü̃. Rü 
guxü̃ma ga nanetügü rü nanadaxü̃. Rü guma ĩane ga Quíru-aréchexicatama 
ínayaxü. Natürü yema churaragü ga maxgütaeruxü̃maxã ixãnexü̃ rü nüxü̃ 
ínachomaeguãchi rü yemaacü ínanayauxü̃. 
26Rü yexguma Moátanüxü̃arü ãẽx̱gacü nüxü̃ icuax̱ãchigu ga nax 
Iraétanüxü̃arü churaragü rü namumaexü̃, rü nanade ga 700 ga norü 
churaragü ga nacutügumare ixĩxü̃ nax yemamaxã Edóü̃arü ãẽx̱gacü 
íyexmaxü̃waama naxüpetüxü̃cax̱. Natürü taxucürüwama yéma nachopetü. 
27Rü yemacax̱ nayayaxu ga nane ga yacü ga nachicüxü ãẽx̱gacüxü̃ 
íxücuchaü̃cü rü ĩanearü poxeguxü̃tápü̱xétüwa nanaga. Rü yexma nayamax̱ rü 
norü tupananetacax̱ nayagu. Rü yemagagu rü duü̃xü̃gü rü poraãcü 
Iraétanüxü̃maxã nanue. Rü yemacax̱ ga yema Iraétanüxü̃ rü nanabugü ga 
guma norü düxenügü rü nachixü̃anecax̱ nawoegu. 

2 Ãẽ̱̃xgacügüchiga 4 

Tupana nanataxẽxẽ ga chíxü̃ 

1Rü iyexma ga wüxi ga nge ga orearü uruxü̃ naxmax̱, rü ngĩma ga yema nge 
rü Erichéuxü̃tawa ixũ rü yéma nüxü̃ iyarüxu rü ngĩgürügü: —Chaute rü marü 
nayu rü cuma rü nüxü̃ cucuax̱ ga nüma rü aixcüma Tupanaxü̃ nax 
nangechaü̃xü̃. Natürü i ñu̱xmax i ngẽma duü̃xü̃ ga diẽru naxü̃tawa ngĩxü̃ 
nayaxuxü̃ ga chaute, rü chauxü̃tawa naxũ nax nüxü̃̃́ chanaxütanüxü̃cax̱. Rü 
ngẽmacax̱ tüxü̃ nigagüchaü̃ ya yíxema taxre ya chaune norü 
puracütanüxü̃ruxü̃ ==ngĩgürügü. 
2Rü yexguma nüma ga Erichéu rü ñanagürü: —¿Tax̱acü i cunaxwax̱exü̃ nax 
cuxcax̱ chaxüxü̃? ¡Chomaxã nüxü̃ ixu rü tax̱acü nixĩ i cuxü̃̃́ ngẽxmaxü̃ i 
cupatawa! ==ñanagürü. Rü ngĩma rü inangãxü̃ rü ngĩgürügü: —Choma i 
curü ngü̃xẽẽruxü̃ rü choxü̃̃́ nataxuma i tax̱acü i chopatawa. Rü wüxi i íxraxü̃ 
i baepáxü̃acu i chíxü̃xicatama choxü̃̃́ nangẽxma ==ngĩgürügü. 
3Rü yexguma nüma ga Erichéu rü ngĩxü̃ nangãxü̃ rü ñanagürü: —¡Ẽcü curü 
ngaixcamagu pegüxü̃ i duü̃xü̃gütanüwa naxũ rü naxcax̱ ínaca i guxü̃ma i norü 
baepaü̃gü i ngeãcuxü̃, rü cugüpatawa nana! 
4¡Rü ñu̱xũchi ngẽxma cuchiü̃gu naxücu namaxã i ngẽma cunegü, rü nawãxta 
i curü ĩãx̱! ¡Rü chíxü̃maxã yaxüãcu i ngẽma baepáxü̃gü! ¡Rü yima marü 
napagücü rü nüxrüguma nanu! ==ñanagürü. 
5Rü ngĩma ga yema nge rü inaxü ga yema Erichéu ngĩmaxã nüxü̃ ixuxü̃. Rü 
nüma ga ngĩnegü rü yéma ngĩxü̃tawa nanana ga yema baepaü̃gü, rü ngĩma 
rü chíxü̃maxã iyaxüãcu. 
6Rü yexguma marü ngĩxü̃̃́ yaxããcu̱xgux ga guxü̃ma ga yema baepáxü̃gü rü 
wüxi ga ngĩnexü̃ ngĩgürügü: —¡To i baepáxü̃ nua nange! ==ngĩgürügü. Rü 
nüma ga ngĩne rü ngĩxü̃ nangãxü̃ rü ñanagürü: —Marü nataxuma 
==ñanagürü. Rü yexguma ga yema chíxü̃ ga ngĩrü baepaü̃wa ibaibexü̃ rü 
ínayachaxãchi. 
7Rü ngĩma rü ñu̱xũchi gumá orearü uruxü̃ ga Erichéuxü̃tawa ixũ rü namaxã 
nüxü̃ iyarüxu. Rü nüma rü ñanagürü ngĩxü̃: —¡Ẽcü ñu̱xma rü namaxã nataxe 
i ngẽma chíxü̃ rü ngẽmatanümaxã naxütanü i ngẽma coriaxü̃̃́ cungetanüxü̃! 

Rü ngẽma íyaxücü i diẽrumaxã tá nixĩ i pemaxẽxü̃ namaxã ya cunegü 
==ñanagürü. 

Erichéu ngĩxü̃ narüngü̃xẽxẽ ga wüxi ga nge ga ĩane ga Chunéü̃cüã̱x 

8Rü wüxi ga ngunexü̃gu rü ĩane ga Chunéü̃wa naxüpetü ga Erichéu. Rü yéma 
iyexma ga wüxi ga nge ga guma ĩanegu ãchiü̃cü rü mexü̃ ga ngĩchiga ngĩxü̃̃́ 
yexmacü. Rü Erichéuna ixu ga ngĩchiü̃wa nax nachibüxü̃cax̱. Rü guxü̃guma 
ga yexguma yéma naxüpetüü̃xgu ga Erichéu, rü yexma ngĩxü̃tagu ínidauuxü̃ 
rü yéma inichibüü̃. 
9Rü ngĩma rü ngĩtexü̃ ngĩgürügü: —Choma nüxü̃ chacuax̱ i ñaa yatü i nuxã 
taxü̃tagu ídauuxü̃ rü wüxi i Tupanaarü orearü uruxü̃ nixĩ. 
10Rü ngẽmacax̱ ¡ngĩxã tapataarü daxũwa naxcax̱ tanaxü i wüxi i ucapu! ¡Rü 
wüxi i pechicaxü̃ ngẽxma taxǘ, rü wüxi i mecha, rü wüxi i toruxü̃, rü wüxi i 
omü nax ngẽxma napexü̃cax̱ ega nua taxü̃tawa naxũũxü̃gu! ==ngĩgürügü. 
11-12Rü wüxi ga ngunexü̃ rü nüma ga Erichéu rü yema ucapu ga naxcax̱ 
naxügüxü̃wa nangu nax yexma napexü̃cax̱. Rü norü ngü̃xẽẽruxü̃ ga 
Guexáchixü̃ ñanagürü: —¡Ngĩxcax̱ naca i ngẽma chiũra i daa ĩpataarü yora! 
Rü ngĩmaxã chidexachaü̃ ==ñanagürü. Rü nüma ga gumá norü ngü̃xẽẽruxü̃ 
rü ngĩxcax̱ naca. Rü ngĩma ga yema nge rü Erichéuxü̃tawa ixũ. Rü nüma ga 
Erichéu rü norü ngü̃xẽẽruxü̃ ga Guexáchixü̃ namu rü ñanagürü: 
13—¡Ngĩmaxã nüxü̃ ixu i ngẽma chiũra rü poraãcü namaxã tataãxẽgü i ngĩrü 
ngü̃xẽxẽ! ¡Rü ngĩxna naca rü tax̱acü nanaxwax̱exü̃ nax ngĩxcax̱ naxüxü̃! Rü 
bexmana inaxwax̱e nax ngĩétüwa idexagüxü̃ i ãẽx̱gacüpex̱ewa rüex̱na 
churaragüarü ãẽx̱gacüpex̱ewa ==ñanagürü. Rü yexguma ga ngĩma rü 
inangãxü̃ rü ngĩgürügü: —Taxuxü̃ma chanaxwax̱e erü nua 
chautanüxü̃tanüwa rü poraãcü chataãxẽxüchi ==ngĩgürügü. 
14Rü yexguma nüma ga Erichéu rü Guexáchina naca rü ñanagürü: —¿Cuxcax̱ 
rü tax̱acü i mexü̃ nax ngĩcax̱ naxüxü̃? ==ñanagürü. Rü nüma ga Guexáchi 
rü nanangãxü̃ rü ñanagürü: —Ngĩma rü ingexacü rü ñu̱xũchi yimá ngĩte rü 
marü naya ==ñanagürü. 

15Rü yexguma nüma ga Erichéu rü ñanagürü nüxü̃: —Ẽcü ¡ngĩxcax̱ naca rü 
nua naxũ! ==ñanagürü. Rü yexguma ga Guexáchi rü ngĩxcax̱ nayaca, rü 
ngĩma rü yéma ixũ natürü ĩãx̱gutama iyachiãchi. 
16Rü yexguma nüma ga Erichéu rü ñanagürü ngĩxü̃: —Yimá nai ya 
taunecüarü ñúxgumaãcü rü tá marü cunaga ya wüxi ya cune ==ñanagürü. 
Rü ngĩma rü inangãxü̃ rü ngĩgürügü: —Pa Tupanaarü Duü̃xü̃x, tama name i 
ngẽmaãcü choxü̃ cuwomüxẽxẽ ==ngĩgürügü. 
17Natürü yema Erichéu ngĩmaxã nüxü̃ ixuxü̃rüü̃tama ningu. Rü ixãxacü, rü 
gumá nai ga taunecügu rü nabu ga gumá ngĩne. 
18Rü nüma ga gumá bucü rü niyachigü. Natürü wüxi ga ngunexü̃gu rü 
nanatüxü̃ ínayadau ga trigu íbuxgüxü̃tanüwa yexmaxẽ. 
19Rü nüma ga guma bucü rü inanaxügü ga aita nax naxüxü̃, rü ñanagürü: —
Poraãcü changu̱xchametüxüchi ==ñanagürü. Rü yexguma ga nanatü rü 
wüxi ga tümaarü duü̃xü̃cax̱ taca rü ñatagürü: —¡Yéa naéxü̃tawa naga! 
==ñatagürü. 
20Rü nüma ga yema tümaarü duü̃xü̃ rü naéxü̃tawa nanaga. Rü ngĩma rü 
inaganagüe rü ngĩgüperemawa inatoxẽxẽ ñu̱xmata tocuchiwa nangu. Rü 
yexgumatama nayu ga guma bucü. 
21Natürü ngĩma ga naé rü yema ucapu ga Erichéu nagu peexü̃gu iyaxǘ nagu 
ga yema norü pechicaxü̃ ga nagu napexü̃. Rü íixũxũ rü inawãxta ga yema 
ĩãx̱. 
22Rü yemawena ngĩtecax̱ yéma imuga rü ngĩgürügü: —¡Nua namu i wüxi i 
tórü duü̃xü̃ namaxã i wüxi i búru nax naxü̃tawa chaxũxü̃cax̱ ya yimá 
Tupanaarü orearü uruxü̃! Rü ñu̱xũchi tá chataegu ==ngĩgürügü. 
23Rü ngĩte ngĩxna naca rü ñanagürü ngĩxü̃: —¿Tax̱acürüxü̃ ícuyadau i 
ñu̱xmax? Ñu̱xma rü tama ngexwaca nangóxü̃ ya tauemacüchiga nixĩ rü tama 
ngü̃xchigaarü ngunexü̃ nixĩ ==ñanagürü. Rü ngĩma inangãxü̃ rü ngĩgürügü 
nüxü̃: —¡Taxṹ i cuxoegaxãẽxü̃! ==ngĩgürügü. 

24Rü ngĩxrü ngü̃xẽẽruü̃xü̃ imu nax búru naxüxmax̱wex̱exü̃cax̱ rü ñu̱xũchi 
nüxü̃ ngĩgürügü ga yema ngĩxrü puracütanüxü̃: —¡Ngĩxã rü chopexegu ixũ 
rü ñu̱xmatáta choma cumaxã nüxü̃ chixũ nax ngextá tá ícuyachaxãchixü̃! 
==ngĩgürügü. 
25Rü yemaacü yéma ixũ rü nawa ingu ga guma max̱pǘne ga Carmérugu 
ãégane ga yema Tupanaarü orearü ngeruxü̃ ga Erichéu íyexmaxü̃wa. Rü 
yexguma Erichéu yáxü̃guma ngĩxü̃ dau̱̱xgu nax yéma ne naxũxü̃, rü Guexáchi 
ga norü ngü̃xẽẽruü̃xü̃ ñanagürü: —¡Dücax, yéama ne ixũ i chiũra i 
Chunéü̃cüãx̱! 
26¡Rü ínañaachi rü ngĩxü̃ nayaxu rü ngĩxna naca rü ñuxãcü ngĩxü̃ naxüpetü 
rü ñuxãcü nüxü̃ naxüpetü ya ngĩte rü ngĩne! ==ñanagürü. Rü nüma ga 
Guexáchi ga Erichéuarü ngü̃xẽẽruü̃xü̃ rü yéma naxũ. Rü ngĩma rü namaxã 
nüxü̃ iyaxu nax guxü̃ma namemarexü̃. 
27Rü max̱pǘne ga Carméruwa ingu ga Erichéu íyexmaxü̃wa. Rü yexguma 
naxü̃tawa nanguxgu, rü nacutüwa inai̱x̱ãchi. Rü gumá Erichéuarü 
ngü̃xẽẽruxü̃ ga Guexáchi rü ngĩxcax̱ nixũ nax ngĩxü̃ yagagachixü̃cax̱. Natürü 
nüma ga Erichéu rü ñanagürü nüxü̃: —Nüetama erü ngĩma rü poraãcü 
ngechaü̃ ngĩxü̃̃́ nangu̱x, natürü nüma ya Cori ya Tupana rü taxũta chomaxã 
nüxü̃ nixu nax tax̱acü ngĩxü̃ ngupetüxü̃ ==ñanagürü. 
28Rü yexguma ga ngĩma rü ngĩgürügü: —Pa Corix, cumatama nixĩ ga 
chomaxã nüxü̃ quixuxü̃ rü tá nax chaxãxacüxü̃, rü tama choma cuxna naxcax̱ 
chaca ga yema. Natürü ga yexguma rü cumaxã nüxü̃ chixu nax tama choxü̃ 
cuwomüxẽẽxü̃ ¿rü ñuxãcü i ñu̱xma i marü nayuxü̃ ya chaune? 
==ngĩgürügü. 
29Rü yexguma ga Erichéu rü Guexáchixü̃ ñanagürü: —¡Paxa cugü namexẽxẽ 
rü nayaxu ya yimá chorü caxü̃ruxü̃ rü paxa ngéma ngĩpatawa naxũ! Rü 
ngẽxguma texéxü̃ namagu cungauxgu ¡rü taxũtáma nüxü̃ curümoxẽ! Rü 
ngẽxguma texé namawa cuxü̃ rümoxẽgu ¡rü taxũtáma cunangãxü̃! Rü 
ngẽxguma ngĩpatawa cunguxgu ¡rü yima bucüchametügu naxǘ ya yimá 
chorü caxü̃ruxü̃! ==ñanagürü. 

30Natürü ga ngĩma ga naé ga guma bucü rü Erichéuxü̃ ngĩgürügü: —Cori ya 
Tupanaégagu rü cuégagutama cumaxã nüxü̃ chixu rü taxũtáma chataegu ega 
tama cumaxã chaxãmücügu ==ngĩgürügü. Rü yexguma ga nüma ga Erichéu 
rü ngĩwe narüxũ. 
31Rü nüma ga Guexáchi rü yoxni napex̱egu nixũ. Rü yexguma ngĩpatawa 
nanguxgu, rü guma caxü̃ruxü̃ rü guma bucüchametügu nanaxǘ, natürü 
taxuxü̃ma nangupetü nax wena namaxü̃xü̃cax̱. Rü yemacax̱ ga nüma ga 
Guexáchi rü Erichéucax̱ nataegu, rü namagu nüxü̃ nangau. Rü ñanagürü 
nüxü̃ —Yimá bucü rü tama naxcax̱ nataegu i norü maxü̃ ==ñanagürü. 
32Rü yexguma Erichéu yéma nguxgu, rü guma ĩpatagu naxücu. Rü yexma 
nüxü̃ nayangau ga guma bucü ga marü yucü ga norü pechicaétügu ücü. 
33Rü yema ucapugu naxücu ga Erichéu, rü nanawãxta ga ĩãx̱, rü inanaxügü 
nax Cori ya Tupanamaxã yadexaxü̃. Rü guma bucümaxã nüxicatama yéma 
nayexma. 
34Rü yemawena rü yema pechicaxü̃gu nañunagü naétü ga gumá bucü. Rü 
gumá bucüax̱gu nañaxaxü̃, rü naxetügu naxǘxetü, rü naxmex̱étügu 
naxǘxmex̱. Rü gumá bucüétügu niñu. Rü yexguma ga naxü̃ne ga gumá bucü 
rü ngürü nanai. 
35Rü yexguma ga nüma ga Erichéu rü ínarüda, rü yema ucapugu narüxũũxü̃. 
Rü yemawena rü wenaxarü noxrirüü̃tama guma bucüétü nañunagü. Rü 
ngürüãchi ga guma bucü rü nangaixchu 7 ex̱pü̱xcüna, rü nidauuchi. 
36Rü yexguma ga nüma ga Erichéu rü Guexáchicax̱ naca rü ñanagürü nüxü̃: 
—¡Ngĩxcax̱ naca i naé ya daa bucü! ==ñanagürü. Rü nüma ga Guexáchi rü 
ngĩxcax̱ naca. Rü yexguma Erichéu íyexmaxü̃wa nanguxgu, rü nüma rü 
ñanagürü ngĩxü̃: —Daa nixĩ ya cune ==ñanagürü. 
37Rü ngĩma rü naxcax̱ iyaxũ rü Erichéupex̱egu inangücuchi. Rü yemawena 
iyaga ga gumá ngĩne rü íixũxũ nawa ga yema ucapu. 

Erichéu inayanaxoxẽxẽ ga yema nawa iyuxü̃ ga õnawa yexmaxü̃ 

38Rü yemawena ga Erichéu rü Guirigácax̱ nataegu. Rü yexgumaü̃cüxü rü 
yema naanewa rü taiya nangu̱x. Rü wüxi ga ngunexü̃gu ga yexguma 
Erichéuxü̃ ínatomaeguãchigügu ga Tupanaarü orearü uruü̃gü, rü nüma ga 
Erichéu rü norü ngü̃xẽẽruü̃xü̃ ñanagürü: —¡Üxüétügu naxünagü ya yima 
buetare ya tacü rü ñu̱xũchi Tupanaarü orearü uruü̃güaxü̃̃́ naxü i wüxi i õna i 
dexechitanüxü̃! ==ñanagürü. 
39Rü wüxi ga yema Tupanaarü orearü uruxü̃ rü naanewa naxũ nax nanetüarü 
o tayabuxgüxü̃cax̱. Rü nüxü̃ inayangau ga wüxi ga naixnecücüãx̱ ga nanetü 
ga napuéruraxü̃xü̃. Rü ta nicawe ga norü o rü namaxã nügü naxü̃ãcuchiru. 
Rü yexguma ĩpatawa nanguxgu rü íxraxü̃gu inanachexcu rü ñu̱xũchi yema 
idexechitanüxü̃ ga õnawa nanawoü̃, tama nüxü̃ nacuáãcüma nax tax̱acü 
yixĩxü̃ ga yema. 
40Rü yemawena rü yema Tupanaarü orearü uruü̃güaxü̃̃́ ta ínacuixichigü ga 
yema idexechitanüxü̃ ga õna. Rü yexguma marü inaxügüãgu nax 
nangõ̱xgüãxü̃ rü tagaãcü aita naxüe rü ñanagürügü: —Pa Orearü Uruxü̃x, ñaa 
õna i dexechitanüxü̃ rü nüxü̃ nangẽxma i tax̱acü i nawa iyuxü̃ 
==ñanagürügü. Rü marü tama nanangõ̱xgüchaü̃. 
41Natürü nüma ga Erichéu rü ñanagürü nüxü̃: —¡Íxraxü̃ i arína nua 
chauxü̃tawa penge! ==ñanagürü. Rü yema arína rü buetaregu nagü, rü 
ñu̱xũchi ñanagürü nüxü̃: —¡Ñu̱xma rü duü̃xü̃güxü̃ pechibüexẽxẽ! 
==ñanagürü. Rü nüma ga duü̃xü̃gü rü nachibüe rü marü nataxuma ga 
tax̱acü ga chixexü̃ nawa ga yema õna. 

Erichéuwa Tupana nayamuxẽxẽ ga paũ 

42Yemawena rü wüxi ga yatü ga Baá-charichácüãx̱ rü Erichéuxü̃tawa nanana 
ga 20 ga paũ ga chebádawa üxü̃ ga yexwacax̱ íguxü̃ rü ñu̱xũchi norü chocagu 
trigutex̱e ga yexwacax̱üxü̃ yéma nange. Rü nüma ga Erichéu rü norü 
ngü̃xẽẽruü̃xü̃ namu nax duü̃xü̃güna naxããxü̃cax̱ nax nangõ̱xgüãxü̃cax̱ ga 
yema paũ. 
43Natürü yema norü ngü̃xẽẽruxü̃ rü nanangãxü̃ rü ñanagürü nüxü̃: —¿Ñuxãcü 
tá i guxü̃ i ñaa 100 i duü̃xü̃güna chanaxãxü̃ i ñaa noxretama i paũ? 

==ñanagürü. Rü Erichéu nanangãxü̃ rü ñanagürü nüxü̃: —¡Nüxna naxã nax 
nangõ̱xgüãxü̃cax̱ i duü̃xü̃gü! Erü Cori ya Tupana rü ñanagürü: “Tá 
nanangõ̱xgü rü tá ínayaxüama” ==ñanagürü. 
44Rü yemaacü ga yema norü ngü̃xẽẽruxü̃ rü nüxü̃ nayanu. Rü nanangõ̱xgü ga 
yema duü̃xü̃gü rü ínayaxüama yema Cori ya Tupana nüxü̃ ixuxü̃ãcüma. 

2 Ãẽ̱̃xgacügüchiga 5 

Naamáü̃ rü naxca̱x nitaane ga norü chaxünewa 

1Rü nüma ga Naamáü̃ rü guma Chíriaanearü ãẽx̱gacü ga réiarü churaragüeru 
nixĩ. Rü norü ãẽx̱gacü rü poraãcü nüxü̃ nangechaü̃ rü nüxü̃ narüngü̃xẽxẽ yerü 
muẽx̱pü̱xcüna rü norü churaragümaxã norü uanügüxü̃ narüporamae. Natürü 
nüma ga Naamáü̃ rü chaxünemaxã nidax̱awe. 
2Rü nüma ga Chíriaanearü churaragü rü ñuxguacü Iraéanecüãx̱gücax̱ 
ínayaxüãchi. Rü guxema tüxü̃ ínayauxü̃etanüwa rü iyexma ga wüxi ga pacü 
ga Iraéanecüãx̱ ga Naamáü̃ napatawa ngĩxü̃ gacü nax naxmax̱ü̃taxü̃ 
yixĩxü̃cax̱. 
3Rü wüxi ga ngunexü̃gu ga yema pacü rü ngĩrü chiũraxü̃ ngĩgürügü: —
Chierüx nax namexü̃ ya yimá chorü cori ega naxü̃tawa naxũxgu ya yimá 
orearü uruxü̃ ya Chamáriaanewa ngẽxmacü, rü ngẽxguma rü chi naxcax̱ 
nitaane i norü chaxünewa ==ngĩgürügü. 
4Rü nüma ga Naamáü̃ rü nachixü̃anearü ãẽx̱gacü ga réimaxã nüxü̃ nixu ga 
yema ore ga yema pacü nüxü̃ ixuxü̃. 
5Rü nüma ga guma Chíriaanearü ãẽx̱gacü rü nanangãxü̃ rü ñanagürü: —¡Ẽcü 
ngéma naxũ! Rü choma rü tá cuxna chanaxã i wüxi i popera naxcax̱ ya 
Iraéanecüãx̱güarü ãẽx̱gacü nax cuxü̃ nacuáxü̃cax̱ ==ñanagürü. Rü yexguma 
nüma ga Naamáü̃ rü inaxũãchi. Rü yéma nanana ga 6,000 tachinü ga diẽru 
ga úirunaxcax̱ rü 30,000 tachinü ga diẽrumünaxcax̱ rü 10 ga naxchiru ga 
imexü̃. 
6Rü yema popera ga yéma namuxü̃ naxcax̱ ga Iraéanecüãx̱güarü ãẽx̱gacü, rü 
ñanagürü: —Yimá yatü ya ngéma nangecü i ñaa popera rü chorü duü̃xü̃ ya 

Naamáü̃ nixĩ. Rü chanaxwax̱e nax naxcax̱ cuyataanexẽẽxü̃ nawa i norü 
chaxüne ==ñanagürü ga yema popera. 
7Rü yexguma yema poperaxü̃ nadaumatügu ga guma Iraéanecüãx̱güarü 
ãẽx̱gacü, rü nügü narügáutechiru rü ñanagürü: —¿Ẽ̱xna nüma nüxü̃ 
nacuax̱gu rü choma chixĩ ya Tupana i maxü̃ nüxna chaxãxü̃ rü nüxna 
chanayaxuxü̃, rü ngẽmacax̱ nua chau̱̱xcax̱ namuaxü̃ i ñaa yatü nax naxcax̱ 
chayataanexẽxẽxü̃cax̱ i norü chaxünewa? Rü ñu̱xma i nüma rü ngẽmagu 
nügü nicu̱xmare nax ñuxãcü wena tá taxcax̱ íyaxüãchixü̃ ==ñanagürü. 
8Natürü yexguma gumá orearü uruxü̃ ga Erichéu nüxü̃ cuáchigagu ga yema 
nügü nax nagáutechiruxü̃ ga guma ãẽx̱gacü nagagu ga yema popera ga 
nayaxuxü̃, rü naxcax̱ yéma namuga rü ñanagürü: —¿Tü̱xcüü̃ i cugü 
curügáutechiruxü̃? ¡Rü ẽcü nua namu i ngẽma yatü nax nua choxü̃ 
íyadauxü̃cax̱! Rü tá naxcax̱ nitaane nax ngẽmawa nüxü̃ nacuáxü̃cax̱ rü nua 
Iraéanewa nax nangẽxmaxü̃ i Tupanaarü orearü uruxü̃ ==ñanagürü. 
9Rü nüma ga Naamáü̃ rü yéma naxũ nagu ga norü caru ga cowarugü itúxü̃ne, 
rü Erichéuarü ĩãx̱patawa nayachaxãchi. 
10Natürü nüma ga Erichéu rü Naamáü̃xü̃tawa nanamu ga wüxi ga norü 
ngü̃xẽẽruxü̃ nax namaxã nüxü̃ yanaxuxü̃cax̱ ga yema Erichéuarü ore. Rü 
nüma ga yema duü̃xü̃ rü ñanagürü Naamáü̃xü̃: —¡Ẽcü 7 ex̱pü̱xcüna natü i 
Yudáü̃wa ínabaie! Rü ngẽmaãcü tá cuxcax̱ nitaane i curü chaxünewa 
==ñanagürü. 
11Rü nüma ga Naamáü̃ rü nanu rü íniña rü ñanagürü: —Choma nagu 
charüxĩnügu rü chi chau̱̱xcax̱ ínaxũxũ rü ngẽmaãcü mea choxü̃ nayaxu rü 
ngẽxma nachiãcüma chi Cori ya Tupanana naca rü nagu ningõgü i ngẽma 
ícharüchaxünexü̃wa rü ngẽmaãcü chi chau̱̱xcax̱ nitaane nawa i chorü 
chaxüne. 
12¿Rü tama ẽx̱na i ngẽma natügü i Abaná rü Fáfa i Damácuwa ngẽxmagüxü̃ 
rü guxü̃ i togü i natü i Iraéanewa ngẽxmagüxü̃arü yexera namechíüxüchi? 
Rü ngẽmacax̱ rü taxucürüwama ngéma natü i Yudáü̃wa chaxũ nax ngẽma 

natüwa chaugü chayayaxuxü̃cax̱ rü charümexü̃cax̱ ==ñanagürü. Rü 
yemaacü poraãcü nanu rü nataegu. 
13Natürü ga norü duü̃xü̃gü rü naxcax̱ naxĩ rü ñanagürügü nüxü̃: —Pa Corix, 
ngẽxguma chi yimá orearü uruxü̃ rü tax̱acürü guxchaxü̃ cuxü̃ naxüxẽẽgu rü 
ngẽxguma rü chi cunaxü. Natürü i ñu̱xma nax natauxchaxü̃ i ngẽma cumaxã 
nüxü̃ yaxuxü̃ rü yexera name nixĩ i naga cuxĩnü. ¡Rü cugü nayaxunemare 
nawa i ngẽma natü nax ngẽmaãcü cuxcax̱ yataanexü̃cax̱! ==ñanagürügü. 
14Rü yexguma ga nüma ga Naamáü̃ rü nawa naxũ ga yema natü ga Yudáü̃. 
Rü 7 ex̱pü̱xcüna nawa naxüe rü nügü nayaxune yema orearü uruxü̃ namaxã 
nüxü̃ ixuxü̃rüxü̃. Rü yexguma ga naxchax̱müxü̃ rü narüme rü wüxi ga 
buxechax̱müxü̃rüxü̃ nixĩ. 
15Rü yexguma ga nüma ga Naamáü̃ rü guxü̃ma ga yema namücügü rü 
Erichéuxü̃tawa naxĩ. Rü yexguma Erichéuxü̃tawa nangugügu, rü nüma ga 
Naamáü̃ rü ñanagürü nüxü̃: —Ñu̱xma waxi nixĩ i aixcüma chayaxõxü̃ rü 
guxü̃wama i ñoma i naanewa rü nataxuma i to ya Tupana, rü yimá 
Iraéanecüãx̱güarü Tupanaxicatama nixĩ ya aixcüma Tupana ixĩcü. Rü 
ngẽmacax̱ cuxü̃ chachixewe nax choxü̃̃́ cunayaxuxü̃ i ñaa wüxi i ãmare i 
cuxna chaxãxchaü̃xü̃ ==ñanagürü. 
16Natürü nüma ga Erichéu rü nanangãxü̃ rü ñanagürü: —Chorü Tupanaégagu 
cumaxã nüxü̃ chixu rü taxũtáma cuxü̃̃́ chanayaxu i ngẽma ãmare 
==ñanagürü. Rü nüma ga Naamáü̃ rü namaxã nayachixewechigüama nax 
nüxü̃̃́ nayau̱̱xãxü̃cax̱. Natürü ga nüma ga Erichéu rü tama nanayaxu. 
17Rü yexguma ga nüma ga Naamáü̃ rü ñanagürü: —Ẽcü, ngẽxguma ngẽmaãcü 
yixĩxgu ¡rü nua choxü̃ yangexẽxẽ i taxre i cowaruwetaãcu naguxü̃ i waixü̃mü! 
Erü ñu̱xmaü̃cüü rü marü taxũtáma togümare i tupanacax̱ chayamax̱ rü 
chayagu i naxü̃nagü, rü Cori ya Tupanacax̱icatama tá nixĩ ichanaxüxü̃ i 
ngẽma. 
18Natürü ngẽxguma yimá chorü ãẽx̱gacü norü tupana i Rimóü̃patagu 
naxücu̱xgu rü chauchacüxü yangĩãcüma napex̱egu chomaxã nacaxã̃́pü̱xügu, 

rü chanaxwax̱e ya Tupana rü choxü̃̃́ nüxü̃ inarüngüma i ngẽma 
==ñanagürü. 
19Rü yexguma ga Erichéu rü nanangãxü̃ rü ñanagürü: —¡Ẽcü, taãẽãcü 
nataegu! ==ñanagürü. Rü nüma ga Naamáü̃ rü nataegu. 
20Rü yexguma marü yáxü̃waxü̃ra nanguxgu, rü gumá Erichéuarü ngü̃xẽẽruxü̃ 
ga Guexáchi rü ñaxü̃gu narüxĩnü: —Yimá chorü cori rü taxuxü̃ma Naamáü̃ 
ya Chíriacüãx̱na nayaxu i ngẽma ngẽmaxü̃gü i nua naxcax̱ nanaxü̃. Rü 
ngẽmacax̱ i ñu̱xma rü tá nawe change nax nüxna chayacax̱axü̃cax̱ 
==ñaxü̃gu narüxĩnü. 
21Rü nüma ga Guexáchi rü Naamáü̃we nangẽ. Rü yexguma Naamáü̃ nüxü̃ 
dau̱̱xgu nax nawe nangexü̃ rü ínayachaxãchi rü ínachie nawa ga norü caru. 
Rü Guexáchicax̱ nixũ rü nüxna naca: —¿Tax̱acürü chixexü̃ nangupetü? 
==ñanagürü. 
22Rü yexguma nüma ga Guexáchi rü Naamáü̃xü̃ ñanagürü: —Taxuxü̃ma 
nangupetüchirex̱. Natürü yimá chorü cori rü cuwe choxü̃ narümu nax 
cumaxã nüxü̃ chayarüxuxü̃cax̱ rü ngexwacax̱tama ngéma nangugü i taxre i 
orearü uruü̃gü i ngextü̱xüxü̃ i Efraíü̃arü max̱pǘneanewa ne ĩxü̃. Rü ngẽmacax̱ 
i nüma ya chorü cori rü nua cuxcax̱ namuga nax nüxna cunaxãxü̃cax̱ i 3,000 
tachinü i diẽru rü taxremü i naxchiru ==ñanagürü. 
23Rü nüma ga Naamáü̃ rü nanangãxü̃ rü ñanagürü: —¡Ẽcü, yange i 6,000 
tachinü nagúxü̃ i diẽru! ==ñanagürü. Rü nüma ga Naamáü̃ rü yexeraxü̃ ga 
diẽru nüxna naxããma. Rü taxre ga chocagu ngĩxü̃ nanucu wüxigu namaxã ga 
yema taxremü ga naxchiru. Rü taxre ga norü duü̃xü̃güna nanana nax 
Guexáchipatawa nangegüaxü̃cax̱. 
24Rü yexguma guma max̱pǘne ga Erichéu nagu ãchiü̃newa nangugügu, rü 
nüma ga Guexáchi rü Naamáü̃arü duü̃xü̃güna nanayaxu ga yema diẽru, rü 
ñu̱xmachi nanamuegutanü. Rü yemawena rü ĩpatagu nayacu̱xgü ga yema 
diẽru. 

25Rü nüma ga Guexáchi rü ñu̱xũchi norü corixü̃tawa naxũ. Rü nüma ga 
Erichéu rü nüxna naca rü ñanagürü: —¿Ngextá ne cuxũ Pa Guexáchix? 
==ñanagürü. Rü nüma ga Guexáchi nanangãxü̃ rü ñanagürü: —Taxuwama 
nixĩ ne chaxũxü̃ ==ñanagürü. 
26Natürü nüma ga Erichéu rü nüxna nicachigüama rü ñanagürü: —¿Tama 
ẽx̱na nüxü̃ cucuax̱ i ngẽxguma Naamáü̃ naweü̃wa cuxcax̱ ixüegu rü Tupana 
rü choxü̃ nüxü̃ nacuax̱ẽxẽ i ngẽma? Natürü ñu̱xma nax Tupanaarü poramaxã 
yixĩxü̃ i naxcax̱ yataanexü̃ i ngẽma yatü, rü ngẽmacax̱ tama name nax 
naxü̃tawa naxcax̱ ícaxü̃ i naxchiru, rü nayauxtanüxü̃ nax naxcax̱ itaxexü̃cax̱ 
i naanegü, rü úbanecügü, rü carnérugü, rü wocagü, rü puracütanüxü̃ i 
yatüxü̃gü rü ngexü̃gü. 
27Rü ngẽmacax̱ i ñu̱xma i ngẽma Naamáü̃arü chaxüne rü tá cuxna naxüe rü 
nüxna naxüe i cuxacügü rü cutaagü. Rü ngẽmaãcü tá nixĩ i guxü̃gutáma 
==ñanagürü. Rü yexguma nüma ga Guexáchi rü Erichéuna yaxũgachigu rü 
nüxna naxüe ga chaxüne, rü nanacómüãchi ga naxchax̱müxü̃. 

2 Ãẽ̱̃xgacügüchiga 6 

Erichéuwa Tupana yuema tüxü̃ nangünagüxẽxẽ 

1Rü wüxi ga ngunexü̃gu ga yema Tupanaarü orearü uruü̃gü rü Erichéuxü̃ 
ñanagürügü: —Dücax, ñaa nachica i nawa tomaxã cungexmaxü̃ rü toxcax̱ 
naxíanexü̃chi. 
2Rü ngẽmacax̱, name nixĩ i natü i Yudáü̃wa taxĩ nax ngéma wüxíechigü 
tanayaxuxü̃cax̱ i wüxi i naixpüta nax ngẽxma tanaxüxü̃cax̱ ya wüxi ya ĩpata 
nax yimawa tamaxẽxü̃cax̱ ==ñanagürügü. Rü yexguma nüma ga Erichéu rü 
nanangãxü̃ rü ñanagürü: —Marü name, rü ¡ẽcü ngéma pexĩ! ==ñanagürü. 
3Rü yexguma wüxi ga yema Tupanaarü orearü uruxü̃ rü ñanagürü: —Name 
nixĩ i towe curüxũ ==ñanagürü. Rü yexguma nüma ga Erichéu rü ñanagürü: 
—Marü name. Rü marü tá pewe charüxũ ==ñanagürü. 
4Rü yemaacü nüma ga Erichéu rü ta yéma naxũ. Rü yexguma natü ga 
Yudáü̃wa nangugügu rü inanaxügüe nax nai ne natuxgüxü̃. 

5Rü wüxi ga yema Tupanaarü orearü uruxü̃ rü nanatuxu ga wüxi ga nai. 
Natürü yexguma yema nai ínatuxyane rü dexágu tangu ga norü yuema. Rü 
yexguma Erichéucax̱ aita naxü rü ñanagürü: —Pa Ngúexẽẽruxü̃x, itangu ya 
chorü yuema. Rü yíxema yuema rü tama choxrüxüchi tixĩ rü paxaãchicax̱ 
tümacax̱ íchacamarexe tixĩ ==ñanagürü. 
6Rü nüma ga Erichéu rü nüxna naca rü ñanagürü: —¿Ngexta nixĩ i tanguxü̃? 
==ñanagürü. Rü nüma ga yema yuema tüxü̃ inguxẽẽcü rü naxuneta nax 
ngexta nanguxü̃ ga yema yuema. Rü nüma ga Erichéu rü nayadaxüchi ga 
wüxi ga naixmenax̱ã rü guxema yuema ínguxü̃gu nanaña. Rü yexguma ga 
guxema yuema rü tangünagü. 
7Rü nüma ga Erichéu rü ñanagürü: —¡Ngĩxü̃ nayaxu! ==ñanagürü. Rü 
nüma ga guma yuema ngĩxü̃ inguxẽẽcü rü ngĩxü̃ nayaxu ga yuema. 

Erichéu rü Chíriaanecüã̱xgüchiga 

8Rü nüma ga Chíriaanecüãx̱arü ãẽx̱gacü rü Iraéanecüãx̱gümaxã nügü 
nadaixchaü̃. Rü yemacax̱ namaxã nangutaquex̱e ga norü churaragüerugü rü 
namaxã nüxü̃ nixu nax tax̱acürü nachicawa tá nagagüãxü̃ ga norü churaragü. 
9Natürü Tupana rü Erichéuxü̃ nüxü̃ nacuax̱ẽxẽ ga yema Chíriaanecüãx̱arü 
ãẽx̱gacüarü ĩnü. Rü yemacax̱ ga Erichéu rü Iraéanecüãx̱güarü ãẽx̱gacüxü̃tawa 
namuga nax tama yema nachicawa naxĩxü̃cax̱ yerü yema Chíriaanecüãx̱gü 
rü yexma ínayacu̱xeü̃güchaü̃. 
10Rü nüma ga Iraéanecüãx̱arü ãẽx̱gacü rü yéma nanamugü ga norü 
ngugütaeruü̃gü nax nüxü̃ nacuáxü̃cax̱ rü aixcüma yixĩxü̃ ga yema Erichéu 
nüxü̃ ixuxü̃. Rü aixcüma nixĩ ga yema, rü yemaacü muẽx̱pü̱xcüna tama yema 
Chíriaanecüãx̱gümex̱ẽgu nayi ga Iraéanecüãx̱gü. 
11Rü nüma ga Chíriaanearü ãẽx̱gacü rü nabai̱x̱ãchiãxẽ. Rü norü 
churaragüeruxü̃ nangutaquex̱exẽxẽ rü nüxna naca rü ñanagürü: —¿Texé tixĩ 
ya petanüwa ya bexma namaxã nüxü̃ ixuamáxẽ? ¿Rü texé tixĩ ya 
Iraéanecüãx̱güarü ãẽx̱gacümaxã nüxü̃ ixuamáxẽ i ngẽma nagu charüxĩnüxü̃? 
==ñanagürü. 

12Rü wüxi ga norü churaragüeru rü nanangãxü̃ rü ñanagürü: —Pa Ãẽx̱gacüx, 
taxúema tixĩ ya texé ya nüxü̃ ixuxe i ngẽma nagu curüxĩnüxü̃. Natürü yimá 
Erichéu ya Tupanaarü orearü uruxü̃ ga Iraéanewa ngẽxmacü, rü yimá nixĩ ya 
Iraéanecüãx̱güarü ãẽx̱gacümaxã nüxü̃ ixuamacü woo ngẽma cuxicatama 
nagu curüxĩnüxü̃ ega curü pechicawa cungexmagu ==ñanagürü. 
13Rü yexguma nüma ga Chíriaanearü ãẽx̱gacü rü norü duü̃xü̃güxü̃ namu rü 
ñanagürü: —Ẽcü ¡ngéma pexĩ rü naxcax̱ peyadau̱̱x i ngẽma Erichéu! Rü 
ngẽxguma nüxü̃ ipeyangauxgu rü ¡chomaxã nüxü̃ pixu nax ngéma 
chanamugüxü̃cax̱ i ñuxre i churaragü nax yanayauxgüãxü̃cax̱! ==ñanagürü. 
Rü norü duü̃xü̃gü namaxã nüxü̃ nixugüe ga ĩane ga Dotáü̃wa nax nayexmaxü̃. 
14Rü yexguma ga nüma ga ãẽx̱gacü rü yéma nanamugü ga wüxitücumü ga 
churaragü ga cowaruétügu ĩxü̃ rü totücumü ga carugü ga cowaru itúgünegu 
ĩxü̃ rü muxü̃ma ga churaragü ga nacutügumare ĩxü̃. Rü yema churaragü rü 
chütacü guma ĩane ga Dotáü̃wa nangugü rü nüxü̃ ínachomaeguãchi. 
15Rü moxü̃ãcü pax̱mama ínarüda ga Erichéuarü ngü̃xẽẽruxü̃. Rü yexguma 
ínaxũxü̃gu ga ĩpatawa, rü nüxü̃ nadau ga yema churaragü ga guma ĩanexü̃ 
íchomaeguãchixü̃ namaxã ga norü cowarugü, rü namaxã ga naweü̃gü ga 
cowaru itúgüne. Rü Erichéumaxã nüxü̃ nayarüxu rü ñanagürü: —¿Ñu̱xmax, 
Pa Ngu̱xẽẽruxü̃, rü tax̱acü tá ixüexü̃? ==ñanagürü. 
16Rü nüma ga Erichéu rü nanangãxü̃ rü ñanagürü: —¡Taxṹ i cumuü̃xü̃! Erü 
ngẽma Tupanaarü churaragü i dauxü̃cüãx̱ i tamaxã ngẽxmagüxü̃ rü ngẽma 
Chíriaanecüãx̱arü churaragüarü yexera narümumae ==ñanagürü. 
17Rü nüma ga Erichéu rü nayumüxẽ rü ñanagürü: —Pa Corix, Pa Tupanax, 
cuxna chaca nax cunango̱xetüxẽẽxü̃cax̱ ya daa chorü ngü̃xẽẽruxü̃ nax nüxü̃ 
nadauxü̃cax̱ i ngẽma curü churaragü i torü dauruxü̃ ixĩgüxü̃ ==ñanagürü. 
Rü nüma ga Cori ya Tupana rü nanango̱xetüxẽxẽ ga gumá Erichéuarü 
ngü̃xẽẽruxü̃. Rü nüxü̃ nadau ga guma max̱pǘne rü namaxã nanapa ga 
Tupanaarü churaragü ga cowaruétügu ĩxü̃ rü naweü̃ ga ñoma üxüemarüxü̃ 
ixĩgüne ga Erichéuxü̃ íchomaeguãchixü̃. 

18Rü yexguma yema churaragü ga Chíriaanecüãx̱ Erichéucax̱ ibuxmüchaü̃gu, 
rü nüma ga Erichéu rü Cori ya Tupanana naca rü ñanagürü: —Pa Tupanax, 
ẽcü ¡yangexetüxẽxẽ i ngẽma duü̃xü̃gü! ==ñanagürü. Rü nüma ga Cori ya 
Tupana rü nayangexetüxẽxẽ yema Erichéu naxcax̱ ícax̱axü̃rüxü̃. 
19Rü yexguma ga Erichéu rü ínaxũxũ ga napatawa rü yema Chíriaanearü 
churaragüxü̃ ñanagürü: —Pa Churaragüx, rü ípetüe rü tama daa nixĩ ya yima 
ĩane ya naxcax̱ pedauxü̃ne. Rü ẽcü ¡nua chowe perüxĩ! Rü tá naxü̃tawa pexü̃ 
chagagü i ngẽma yatü i naxcax̱ pedauxü̃ ==ñanagürü. Rü ĩane ga 
Chamáriawa nanagagü. 
20Rü yexguma Chamáriawa nangugügu, rü nüma ga Erichéu rü nayumüxẽ rü 
ñanagürü: —Pa Corix, ñu̱xma rü ¡yadauuchigüxẽxẽ nax nüxü̃ nadaugüxü̃cax̱! 
==ñanagürü. Rü yexguma ga nümagü rü nidauuchigü, rü nüxü̃ 
nicuax̱ãchitanü ga ĩane ga Chamáriaarü aixepewa nax nayexmagüxü̃. 
21Rü yexguma ga nüma ga guma Iraéanecüãx̱güarü ãẽx̱gacü rü yema 
Chíriaanecüãx̱güarü churaragüxü̃ nadau̱̱xgu, rü Erichéuna naca rü ñanagürü: 
—Pa Corix ¿namexü̃ nax chanadaixü̃? ==ñanagürü. 
22Natürü nüma ga Erichéu rü nanangãxü̃ rü ñanagürü: —Tama name nax 
cunadaixü̃, erü tama tacüma nixĩ nax nadaixü̃ i ngẽma duü̃xü̃gü íiyauxü̃xü̃. 
Rü narümemae nixĩ nax mea cunachibüexẽẽxü̃, rü nax cunaxaxegüxẽẽxü̃. Rü 
ñu̱xũchi ¡nachixü̃anecax̱ nawoeguxẽxẽ! ==ñanagürü. 
23Rü yexguma ga nüma ga Iraéanecüãx̱arü ãẽx̱gacü rü nanaxü ga wüxi ga 
taxü̃ ga õna naxcax̱ ga yema Chíriaanecüãx̱ ga churaragü, rü nanachibüexẽxẽ 
rü nanaxaxegüxẽxẽ. Rü ñu̱xũchi norü ãẽx̱gacücax̱ ínayamugü. Rü 
yexgumaü̃cüxü ga nüma ga Chíriaanecüãx̱gü rü marü taguma Iraéanecüãx̱ü̃ 
nachixewe. 

Chamáriaca̱x ínayaxüãchi ga Ben-adáxü̃ 

24Rü yemawena nüma ga Chíriaarü ãẽx̱gacü ga Ben-adáxü̃ rü nananutaquex̱e 
ga norü churaragü rü Chamáriacax̱ ínayaxüãchi. Rü guma ĩanexü̃ 
ínachomaeguãchi nax yemaacü namaxã nügü nadai̱x̱ü̃cax̱. 

25Rü taxucürüwa texé guma ĩanewa ítaxũxũ rü tixücu, rü yemacax̱ düxwa 
nigu̱xgü ga nawemügü rü poraãcü taiya nangu̱x ga Chamáriawa. Rü wüxi ga 
búrueru rü naxãtanü ga 80 tachinü ga diẽru. Rü wüxi ga litruarü ngãxü̃arü 
ngãxü̃ nagune ga muxtucuü̃ rü naxãtanü ga 5 tachinü ga diẽru. 
26Rü wüxi ga ngunexü̃gu nüma ga Iraéanearü ãẽx̱gacü rü guma ĩanearü 
poxegü̃étügu ínayaxüegu. Rü wüxi ga nge rü nüxna yéma icagü rü ngĩgürügü: 
—¡Pa Ãẽx̱gacüx, choxü̃ rüngü̃xẽxẽ! ==ngĩgürügü. 
27Rü yexguma nüma ga ãẽx̱gacü rü ngĩxü̃ nangãxü̃ rü ñanagürü: —¿Ñuxãcü 
chi i cuxü̃ charüngü̃xẽxẽxü̃ ega Tupana rü tama cuxü̃ rüngü̃xẽẽgu? Rü choxü̃̃́ 
nataxuma i trigu rü bínu nax cuxna chanaxãxü̃cax̱. 
28¿Rü tax̱acü nixĩ i ngẽma curü guxcha? ==ñanagürü. Rü yexguma ga ngĩma 
rü inangãxü̃ rü ngĩgürügü: —Ñaa nge rü choxna ica nax tüxü̃ ichamuxü̃cax̱ 
ya chaune nax ñu̱xma tüxü̃ tangõ̱xgüxü̃cax̱ rü moxü̃ rü tá inamu ya ngĩne nax 
tanangõ̱xgüxü̃cax̱. 
29Rü ngẽmacax̱ tüxü̃ tamuxra ya chaune rü tüxü̃ tangõ̱x. Rü moxü̃ãcü rü 
ngĩxna nüxü̃ chacuax̱ãchixẽxẽ nax ngĩne tüxü̃ namuxü̃ nax tüxü̃ tangṍxü̃cax̱. 
Natürü i ngĩma rü ngĩnexü̃ iyacu̱x ==ngĩgürügü ga yema nge. 
30Rü yexguma yema ngearü dexaxü̃ naxĩnügu ga nüma ga ãẽx̱gacü rü poraãcü 
nanaxĩx̱ãchiãxẽ rü nügüchirugu nagáugü. Rü yema nax ĩanearü 
poxeguxü̃étüwa nayexmaxü̃ ga nüma ga ãẽx̱gacü rü duü̃xü̃gü nüxü̃ nadaugü 
nax naxchiru ga aixepewa üxü̃ rü témüxü̃ yixĩxü̃. 
31Rü yexguma nüma ga ãẽx̱gacü rü ñanagürü: —¡Tupana choxü̃ poxcu ega 
ñomatama i ngunexü̃gu tama chayadaerugu i Erichéu i Chapáx nane! 
==ñanagürü. 
32Rü yexguma nüma ga Erichéu rü napatawa nayexma rü yéma narüto 
namaxã ga ĩane ga Chamáriaarü ãẽx̱gacügü. Rü nüma ga Iraéanearü ãẽx̱gacü 
rü Erichéuxü̃tawa nanamu ga wüxi ga norü duü̃xü̃. Natürü naxü̃pa ga nax 
yéma nanguxü̃ ga yema yatü ga ãẽx̱gacü yéma muxü̃, rü nüma ga Erichéu rü 
namücügüxü̃ ñanagürü: —Yimá ãẽx̱gacü rü wüxi i máetaxü̃ nixĩ, rü nua 

nanamu i wüxi i yatü nax choxü̃ yadaeeruxü̃cax̱. ¡Natürü choxü̃̃́ iperüxĩnüe! 
Rü ngẽxguma tá nua nanguxgu i ngẽma yatü, rü chanaxwax̱e i penawãxta i 
ĩãx̱ rü penanguxta. Erü naweama tá nüxü̃ pexĩnüe i nacutüga i ngẽma 
ãẽx̱gacü ==ñanagürü ga Erichéu. 
33Natürü yexguma namücügümaxã íyadexayane ga Erichéu, rü yéma nangu 
ya yema yatü ga ãẽx̱gacü yéma muxü̃. Rü Erichéuxü̃ ñanagürü: —Ñaa 
guxchaxü̃ rü Tupana nixĩ i taxcax̱ nua namuxü̃. Rü ngẽmacax̱ marü 
taxuacüma íchayangu̱xẽxẽ nax nüma rü tá tüxü̃ nangü̃xẽẽxü̃ ==ñanagürü. 

2 Ãẽ̱̃xgacügüchiga 7 

1Rü nüma ga Erichéu nanangãxü̃ rü ñanagürü: —¡Irüxĩnü i Cori ya Tupanaarü 
ore! Erü nüma ya Cori rü ñanagürü: “Moxü̃arü ngunexü̃gu i ñaatama oragu 
rü daa ĩane ya Chamáriacax̱ íchocuxü̃wa rü tá natauxcha nax naxcax̱ 
petaxegüxü̃ i 7 i litru nagúxü̃ i arína ngĩmaxã i wüxitachinütama i diẽru. Rü 
ngẽxgumarüxü̃ ta rü tá natauxcha nax wüxitachinü i diẽrumaxã naxcax̱ 
petaxexü̃ i 15 litru i chebáda” ==ñanagürü. 
2Rü nüma ga ãẽx̱gacüarü ngü̃xẽẽruxü̃ rü Erichéuxü̃ nangãxü̃ rü ñanagürü: —
Rü woo chi Cori ya Tupana yawãxnagu i dauxü̃guxü̃ i naanewa rü taxũchima 
nangupetü i ngẽma nüxü̃ quixuxü̃ ==ñanagürü. Natürü nüma ga Erichéu rü 
nanangãxü̃ rü ñanagürü: —Cuma rü tá cuxetümaxãxü̃chi nüxü̃ cudau natürü 
taxũtáma cunangõ̱x i ngẽma nüxü̃ cudauxü̃ ==ñanagürü. 
3Rü yexgumayane rü 4 ga rüchaxünegüxü̃ ga guma ĩanecax̱ íchocuxü̃wa 
yexmagüxü̃ rü nügümaxã ñanagürügü: —¿Tax̱acü nua taxüe rü nua rütogüxü̃ 
rü yu nua rüngu̱xẽxẽgüxü̃? 
4Rü ngẽxguma chi ĩanegu ichocuxgu rü chi tayue erü ngéma aixepewa rü 
poraãcü taiya nangu̱x. Rü ngẽxguma chi nua rütogüechagu rü ngẽxgumarüxü̃ 
chitama tayue. Rü ngĩxã rü Chíriaarü churaragü íngẽxmagüxü̃wa taxĩ. Rü 
ngẽxguma taxũtáma tüxü̃ nadaixgu rü tá tamaxẽ. Rü ngẽxguma tüxü̃ 
nadaixgu rü tayueama tátama ==ñanagürügü. 

5Rü yexguma noxri nachütagu rü inachigü rü Chíriaarü churaragü 
íyexmagüxü̃wa naxĩ. Natürü yexguma yangaicagügu rü nüxü̃ nicuax̱ãchitanü 
rü marü taxuxü̃ma yéma yaxüxü̃. 
6Rü yema ngupetüxü̃ nixĩ ga nüma ga Cori ya Tupana rü yema Chíriaarü 
churaragüxü̃ nüxü̃ naxĩnüxẽxẽ ga naga ga caru ga dairuü̃gü rü naga ga 
cowarugü rü naga ga muxũchixü̃ ga churaragü. Rü yemacax̱ nüma ga 
Chíriaarü churaragü nagu narüxĩnüe rü nüma ga Iraéanearü ãẽx̱gacü rü 
Itítanüxü̃arü ãẽx̱gacüarü ngü̃xẽẽcax̱ ínacaxü̃ rü Equítuanearü ãẽx̱gacüarü 
ngü̃xẽẽcax̱ ínacaxü̃ nax yemamaxã naxcax̱ íyaxü̃ãchixü̃cax̱. 
7Rü yemacax̱ ga yema Chíriaanearü churaragü rü yexguma noxri nachütagu 
rü inachigü rü nibuxmü. Rü yéma nanawogü ga norü düxenügü rü norü 
cowarugü rü norü búrugü. Rü guxü̃maxã yéma nanawogü ga napatagü, rü 
nibuxmü nax tama nayuexü̃cax̱. 
8Rü nüma ga yema rüchaxünegüxü̃ rü yexguma yema Chíriaanearü 
churaragüpatagüpechinüwa nangugügu, rü nagu nachocu ga wüxi ga norü 
düxenü. Rü õnaxü̃ yéma nayangaugü rü nachibüe rü naxaxegü. Rü yéma 
nanade ga diẽru rü úiru rü naxchiru. Rü ñu̱xũchi nayanacu̱xgü. Rü yemawena 
inaxĩ rü nai ga düxenügu nachocu. Rü yéma rü ta nanade ga yemaxü̃gü rü 
yema rü ta inayanacu̱xgü. 
9Natürü yixcaama rü nügümaxã ñanagürügü: —Tama mexü̃ taxügü. Erü ñaa 
ngunexü̃chirex̱ nixĩ i namexü̃ nax nüxü̃ yarüxugüexü̃ i mexü̃ i ore natürü 
yixema rü nua tarüchianegümare. Rü ngẽxguma chi moxü̃ ínanguxẽẽgü nax 
nüxü̃ yarüxugüxü̃ rü chi tüxü̃ napoxcue. Rü narümemae nixĩ nax 
ãẽx̱gacüpatawa ixĩxü̃ rü nüxü̃ yarüxugüexü̃ nax yabuxmüxü̃ i Chíriaanearü 
churaragü ==ñanagürügü. 
10Rü inaxĩãchi rü yexguma ĩanewa nangugügu rü ĩanearü dauruü̃cax̱ nacagü 
rü ñanagürügü nüxü̃: —Ngẽma Chíriaarü churaragüpatawa taxĩ rü taxuxü̃ma 
rü bai i wüxi ngẽma ngẽxmaxü̃. Rü taxuxü̃ma i ngextá nidexa. Rü cowarugü 
rü búrugü i ngẽxma ngagüü̃xü̃ rü churaragüarü düxenügü ya mea 
itexechigünexicatama nangẽxma ==ñanagürügü. 

11Rü nümagü ga yema ĩanearü ĩãx̱arü dauruü̃gü rü yexgumatama 
ãẽx̱gacüpatawa naxĩ rü tagaãcü nüxü̃ nixugüe ga yema ngupetüxü̃. 
12Rü yexguma ga nüma ga ãẽx̱gacü rü woo nax nachütaxü̃ rü ínarüda. Rü 
norü churaragüeruxü̃ ñanagürü: —Ñu̱xma rü tá pemaxã nüxü̃ chixu i ngẽma 
nagu naxĩnüexü̃ i ngẽma Chíriaanearü churaragü. Rü nüma nüxü̃ nacuax̱gü 
nax taiya tüxü̃̃́ ngúxü̃ rü ngẽmacax̱ nümaxü̃ ínachoxü̃ i ngẽma 
ínangexmagüxü̃wa rü ngẽxma naanegu nicu̱xgü. Erü nagu narüxĩnüe rü 
ngẽxguma yixema íchoxü̃gu nawa ya tórü ĩane rü nüma rü tá ímaxẽãcüma 
tüxü̃ ínayauxü̃ rü ñu̱xũchi ĩanegu nachocu ==ñanagürü. 
13Natürü wüxi ga norü churaragüeru rü ñanagürü: —Name nixĩ i ngéma 
tanamu i ñuxre i churaragü namaxã i 5 i cowarugü i nua yaxüxü̃. Rü 
ngẽmaãcü tá nüxü̃ tacuax̱ nax tax̱acü nangupetüxü̃. Rü ngẽxguma maxü̃ãcü 
ínangugügu rüex̱na nayuegu rü ngẽma nüxü̃ ngupetüxü̃ rü taxũtáma ngẽma 
ñu̱xma tüxü̃ ngupetüxü̃arü yexera tá nixĩ. Erü guxãtáma i yixema i 
Iraétanüxü̃ i nua yaxügüe rü tá tayue ==ñanagürü. 
14Rü yemaacü ga yema churaragü rü nanayauxgü ga taxre ga carugü ga 
cowaru itúgüne. Rü nüma ga ãẽx̱gacü rü yema Chíriaanearü churaragü 
íyexmagüxü̃wa nanamugü nax íyadaugüãxü̃cax̱. 
15Rü nüma rü yéma naxĩ rü naxcax̱ nadaugü ga nacutüchicagü ga 
Chíriaanearü churaragü ñu̱xmata natü ga Yudáü̃wa nangugü. Rü nüxü̃ 
nadaugü nax guxü̃ma ga yema nama ga nagu naxĩxü̃wa rü naxchiru rü togü 
ga norü yemaxü̃gü yéma nawogüxü̃ yerü ñu̱xãẽãcüma nibuxmü. Rü ñu̱xũchi 
yema churaragü ga ãẽx̱gacü nüxü̃ íyadauxẽẽxü̃ rü nawoegu. Rü ãẽx̱gacümaxã 
nüxü̃ nixugüe ga yema nüxü̃ nadaugüxü̃. 
16Rü yexgumatama ga duü̃xü̃gü rü ínachoxü̃, rü yema Chíriaanearü 
churaragü íyexmagüxü̃wa naxĩ. Rü nanade ga guxü̃ma ga norü yemaxü̃gü rü 
yemawa ñuxre namaxã nataxegü. Rü yemaacü yema Cori ya Tupana nüxü̃ 
ixuxü̃rüü̃ãcü rü 7 litru ga arína rü wüxitachinü ga diẽru naxãtanü. Rü 15 litru 
ga chebáda rü wüxitachinü ga diẽru naxãtanü. 

17Rü nüma ga ãẽx̱gacü rü guma ĩanearü ĩãx̱wa nanamu ga norü ngü̃xẽẽruxü̃ 
nax nüxna nadauxü̃cax̱. Natürü nüma ga duü̃xü̃gü rü yexma nanapu̱xcuchigü 
rü yexma nayu ga yema ãẽx̱gacüarü ngü̃xẽẽruxü̃, yema Erichéu nüxü̃ 
ixuxü̃rüxü̃ ga yexguma ãẽx̱gacü Erichéuxü̃tawa ũxgu. 
18Rü ningu ga yema ü̃pa Erichéu ãẽx̱gacümaxã nüxü̃ ixuxü̃ ga yexguma 
ñaxgu: —Ĩane ya Chamáriaarü ĩãx̱wa rü wüxitachinü i diẽrumaxã tá naxcax̱ 
petaxe i 7 litru i arína, rü wüxitachinü i diẽrumaxã tá naxcax̱ petaxe i 15 litru 
i chebáda ==ñaxgu. 
19Rü ĩneacü ga nüma ga ãẽx̱gacüarü ngü̃xẽẽruxü̃ rü orearü uruxü̃xü̃ nangãxü̃ 
rü ñanagürü: —Rü woo chi Cori ya Tupana yawãxnagu i dauxü̃guxü̃ i 
naanewa rü taxũchima nangupetü i ngẽma nüxü̃ quixuxü̃ ==ñanagürü. 
Natürü nüma ga Erichéu rü nanangãxü̃ rü ñanagürü: —Cuma rü 
cuxetümaxãxü̃chi tá nüxü̃ cudaumare i ngẽma õna, natürü taxũtáma 
cunangõ̱x i ngẽma nüxü̃ cudauxü̃ ==ñanagürü. 
20Rü aixcüma yema Erichéu nüxü̃ ixuxü̃rüxü̃ nangupetü, yerü ga duü̃xü̃gü rü 
ĩanearü ĩãx̱gu nanapu̱xcuchigü ga guma ãẽx̱gacüarü ngü̃xẽẽruxü̃ rü nayu. 

2 Ãẽ̱̃xgacügüchiga 8 

Ãẽ̱xgacü rü nge ga Chunéü̃cüã̱x 

1Erichéu rü ngĩmaxã nidexa ga yema nge ga ngĩnexü̃ yuwa ínadaxẽẽcü, rü 
ñanagürü ngĩxü̃: —¡Ínaxũxũ i nua namaxã i cutanüxü̃ rü to i nachicawa pexĩ! 
Erü nüma ya Cori ya Tupana rü marü nüxü̃ nixu nax 7 ya taunecü taiya tá 
ínguxü̃ i ñaa nachixü̃anewa ==ñanagürü. 
2Yema nge rü iyanguxẽxẽ ga yema Tupanaarü orearü uruxü̃ ngĩmaxã nüxü̃ 
ixuxü̃. Rü Firitéuanewa ixũ namaxã ga ngĩtanüxü̃. Rü 7 ga taunecü yéma 
iyexma. 
3Rü nawena ga marü nax yanguxü̃ ga gumá 7 ga taunecü, rü itaegu ga 
Firitéuanewa. Rü Iraéanearü ãẽx̱gacümaxã iyarüdexa nax ngĩxna naxããxü̃cax̱ 
ga guma ngĩpata rü ñu̱xũchi yema ngĩrü naanegü. 

4Rü yema ngunexü̃gu rü nüma ga ãẽx̱gacü rü namaxã nidexa ga Guexáchi ga 
Tupanaarü orearü uruxü̃ ga Erichéuarü ngü̃xẽẽruxü̃. Rü Guexáchina naca nax 
namaxã nüxü̃ yaxuxü̃cax̱ ga guxü̃ma ga yema mexü̃gü ga Tupanaarü 
poramaxã naxüxü̃ ga Erichéu. 
5Rü yexguma Guexáchi ãẽx̱gacümaxã nüxü̃ íyaxuyane nax ñuxãcü Erichéu 
ínadaxẽẽxü̃ ga ngĩne ga yema nge ga Chunéü̃cüãx̱, rü yexgumayane yéma 
ãẽx̱gacüxü̃tawa ingu ga yema nge nax nüxna yacaxü̃cax̱ naxcax̱ ga guma 
ngĩpata rü ñu̱xũchi yema ngĩrü naanegü. Rü yexguma ga Guexáchi rü 
ãẽx̱gacüxü̃ ñanagürü: —Pa Ãẽx̱gacüx, ñaa iyixĩ ga yema nge rü ñu̱xũchi daa 
nixĩ ga gumá bucü ga Erichéu yuwa írüdaxẽẽcü ==ñanagürü. 
6Rü nüma ga ãẽx̱gacü rü ngĩxna naca rü ñanagürü: —¿Aixcüma yixü̃? 
==ñanagürü. Rü ngĩma inangãxü̃ rü: —Ngü̃ ==ngĩgürügü. Rü yemawena 
ga nüma ga ãẽx̱gacü rü wüxi ga norü ngü̃xẽẽruxü̃ ga nüxna nayoexü̃cax̱ naca, 
rü yemamex̱ẽgu nanaxǘ nax ngĩxü̃̃́ nataeguxü̃cax̱ ga ngĩpata rü guxü̃ma ga 
ngĩrü yemaxü̃gü rü ñu̱xũchi guxü̃ma ga yema ngĩanearü nanetügütanü ga 
nayauxgüxü̃ ga yexguma noxritama yema nachixü̃anewa ínaxũxü̃gu ñu̱xmata 
yema ngunexü̃ ga nagu nataeguxü̃. 

Achaé rü Chíriaanearü ãẽ̱xgacü nixĩ 

7Rü yemawena ga nüma ga Erichéu rü ĩane ga Damácuwa naxũ. Rü yexguma 
ga Chíriaanearü ãẽx̱gacü ga Ben-adáxü̃ rü nidax̱awe. Rü namaxã nüxü̃ 
nixugüe ga nax yéma nanguxü̃ ga Tupanaarü orearü uruxü̃. 
8Rü yexguma ga nüma ga ãẽx̱gacü rü norü ngü̃xẽẽruxü̃ ga Achaéxü̃ ñanagürü: 
—¡Wüxi i ãmare nayaxu rü naxü̃tawa naxũ ya yima Tupanaarü orearü uruxü̃! 
¡Rü namaxã nüxü̃ nixu nax Cori ya Tupanamaxã yadexaxü̃cax̱ nax ngẽmaãcü 
nüxü̃ chacuáxü̃cax̱ rü chau̱̱xcax̱ tá yataane i ñaa dax̱awewa! ==ñanagürü. 
9Rü nüma ga Achaé rü Tupanaarü orearü uruxü̃ ga Erichéuxü̃tawa naxũ. Rü 
yéma nanana ga yema rümemaexü̃ ga yemaxü̃gü ga Damácuwa yexmagüxü̃ 
nax Erichéuna yanaxãxü̃cax̱. Rü 40 ga caméyuétügu nananugü ga yema 
ãmaregü ga Erichéucax̱ yéma nanaxü̃. Rü yexguma Erichéuxü̃tawa nanguxgu 
rü nüxü̃ ñanagürü: —Ben-adáxü̃ i Chíriaanearü ãẽx̱gacü rü ñoma 

nanatüãcüma cuxü̃ nadau, rü nua cuxü̃tawa choxü̃ namu nax cuxna 
chayacax̱axü̃cax̱ rü naxcax̱ tá yataane i norü dax̱awewa ==ñanagürü. 
10Rü Erichéu nanangãxü̃ rü nüxü̃ ñanagürü: —¡Íixũ rü Ben-adáxmaxã nüxü̃ 
yarüxu nax naxcax̱ tá yataanexü̃ i ngẽma norü dax̱awewa! Natürü Cori ya 
Tupana choxü̃ nüxü̃ nacuax̱ẽxẽ rü tá nayuama ==ñanagürü. 
11Rü ñu̱xũchi nüma ga Erichéu rü meama Achaéxü̃ nadawenüecha, rü 
yemacax̱ nüma ga Achaé rü nabai̱x̱ãchiãxẽ. Rü nüma ga Tupanaarü orearü 
uruxü̃ ga Erichéu rü naxaxu. 
12Rü Achaé nüxna naca rü nüxü̃ ñanagürü: —¿Tax̱acücax̱ cuxaxu, Pa Chorü 
Corix? ==ñanagürü. Rü Erichéu nanangãxü̃ rü nüxü̃ ñanagürü: —Erü nüxü̃ 
chacuax̱ i ngẽma chixexü̃ i Iraéanecüãx̱gücax̱ tá ícunguxẽxẽxü̃. Erü yima norü 
ĩanegü ya ípoxegugüne rü tá ícunagu. Rü ngẽma norü ngextü̱xüxü̃gü rü 
taramaxã tá cunadai. Rü yíxema ibuxe rü nutagu tá tüxü̃ quichix̱güe rü 
ngẽmaãcü tá tüxü̃ cudai. Rü ñu̱xũchi yíxema ngexegü ya ixãxacüxe rü 
itacharaü̃güxe rü tá tüxü̃ cuwinapütüwegü ==ñanagürü. 
13Rü Achaé nanangãxü̃ rü nüxü̃ ñanagürü: —Natürü choma nax curü 
ngü̃xẽẽruxü̃ chixĩxü̃ rü ñoma wüxi i airu i taxuwama mexü̃rüxü̃ chixĩ. ¿Rü 
ñuxãcü tá chanaxüxü̃ i ngẽma? ==ñanagürü. Rü Erichéu nanangãxü̃ rü 
nüxü̃ ñanagürü: —Cori ya Tupana rü choxü̃ nüxü̃ nacuax̱ẽxẽ rü cuma tá nixĩ 
i Chíriaanearü ãẽx̱gacü quixĩxü̃ ==ñanagürü. 
14Rü yemawena ga Achaé rü Erichéuxü̃ narümoxẽ rü nataegu rü norü 
ãẽx̱gacüxü̃tawa naxũ. Rü nüma ga ãẽx̱gacü rü nüxna naca rü nüxü̃ ñanagürü: 
—¿Tax̱acüxü̃ i cumaxã yaxuxü̃ ya Erichéux? ==ñanagürü. Rü Achaé 
nanangãxü̃ rü nüxü̃ ñanagürü: —Chomaxã nüxü̃ yaxuxü̃ nax cuxcax̱ tá 
yataanexü̃ i ngẽma curü dax̱awewa ==ñanagürü. 
15Natürü moxü̃ãcü ga Achaé rü yéma naxũ rü wüxi ga naxchápenüxü̃ mea 
niwaimüxẽxẽ rü yemamaxã ãẽx̱gacüxü̃ natüchametü ñu̱xmata yangoxochi rü 
nayu. Rü yemawena rü nüma ga Achaé nixĩ ga Chíriaanearü ãẽx̱gacü yixĩxü̃. 

Yoráü̃ nixücu nax Yudáanearü ãẽ̱xgacü yixĩxü̃ca̱x 
(2 Cr. 21.1-20) 

16Rü yexguma 5 ga taunecü marü Iraéanearü ãẽx̱gacü yixĩxgu ga Yoráü̃ ga 
Acáx nane, rü yexguma nixĩ ga Yudáanewa yexwacax ãẽx̱gacüxü̃ 
yangucuchixü̃ ga Yoráü̃ ga Yochapáx nane. 
17Rü nüma ga Yoráü̃ rü 32 ga taunecü nüxü̃̃́ nayexma ga yexguma inaxügüãgu 
nax ãẽx̱gacü yixĩxü̃. Rü 8 ga taunecü ãẽx̱gacü nixĩ ga Yerucharéü̃wa. 
18Natürü yema Iraéanearü ãẽx̱gacügücüma ga chixexü̃gu nixũ rü ñu̱xũchi 
yema Acáxtaagücümagu nixũ yerü guxema naxmax̱ rü Acáxacü tixĩ. Rü 
yemaacü ga yema naxüxü̃ rü Cori ya Tupanapex̱ewa rü nachixe. 
19Natürü nüma ga Cori ya Tupana rü tama Yudáanecax̱ chixexü̃ 
ínanguxẽẽchaü̃ yerü Dabíxü̃ nangechaü̃ rü namaxã nanaxuegu nax ngẽma 
natanüxü̃tanüwa rü tá ãẽx̱gacüwa nanguxü̃. 
20Rü yexguma ãẽx̱gacü yixĩxgu ga Yoráü̃ rü nüma ga Edóü̃cüãx̱gü rü tama 
nanaxwax̱egü nax Yudácüãx̱gümex̱ẽwa nayexmagüxü̃. Rü yemacax̱ 
noxrütama ãẽx̱gacüxü̃ naxunetagü. 
21Rü yemacax̱ ga Yoráü̃ rü ĩane ga Cháixwama naxũ namaxã ga guxü̃nema 
ga norü carugü ga dairuxü̃ ixĩgüne. Rü yexguma nachütagu rü ínarüdagü ga 
nüma rü ñu̱xũchi yema churaragüerugü ga norü carugü ga dairuü̃maxã 
icuax̱güxü̃. Rü yema Edóü̃cüãx̱gü ga nüxü̃ íchomaeguchiréxü̃cax̱ ínayaxüãchi 
rü nayabuxmüxẽxẽ. 
22Natürü yixcaama ga Edóü̃cüãx̱gü rü nawa nangugüama nax nüxna 
ínachoxü̃xü̃ ga Yudáanecüãx̱gü nax nügümaxãtama inacuax̱güxü̃cax̱. Rü 
ñu̱xma rü ta rü ngẽmaãcütama nixĩ. Rü yexguma ta nixĩ ga ĩane ga 
Lixnácüãx̱gü rü ta ínanguxü̃xü̃ nüxna ga Yudáanecüãx̱gü. 
23Rü guxü̃ma ga yema Yoráü̃chiga rü yema naxüxü̃chiga rü yema popera ga 
Yudáanearü ãẽx̱gacügüchiga nagu ümatüxü̃gu naxümatü. 
24Rü yexguma nayu̱xgu ga Yoráü̃ rü yexma nanatüxü̃tagutama nanatax̱gü ga 
Dabíarü Ĩanegu. Rü nawena rü nane ga Ocochía ãẽx̱gacüxü̃ ningucuchi. 

Ocochía nixücu nax Yudáanearü ãẽ̱xgacü yixĩxü̃ca̱x 
(2 Cr. 22.1-6) 

25Rü yexguma 12 ga taunecü Iraéanecüãx̱güarü ãẽx̱gacü yixĩxgu ga Yoráü̃ ga 
Acáx nane, rü yexguma nixĩ ga Yudáanewa yexwacax yaxücuxü̃ ga Ocochía 
nax Yudáanecüãx̱arü ãẽx̱gacü yixĩxü̃cax̱. Rü nüma ga Ocochía rü 
Yudáanecüãx̱ ga Yoráü̃ nane nixĩ. 
26Rü nüma ga Ocochía rü 22 ga taunecü nüxü̃̃́ nayexma ga yexguma 
inaxügüãxgu nax ãẽx̱gacü yixĩxü̃. Rü wüxi ga taunecü nixĩ nax Yerucharéü̃wa 
ãẽx̱gacü yixĩxü̃. Rü naé ga Ataría rü Iraéanecüãx̱güarü ãẽx̱gacü ga Acáxacü 
iyixĩ rü ngĩrü o̱xi rü ãẽx̱gacü ga Omrí nixĩ. 
27Rü nüma ga Ocochía rü poraãcü nachixecüma yema norü o̱xi ga Acáxrüxü̃ 
rü Acáxtanüxü̃rüxü̃. Rü yemacax̱ ga yema Ocochía üxü̃ rü tama name ga Cori 
ya Tupanapex̱ewa. 
28Rü nüma ga Ocochía rü Acáx nane ga Yoráü̃na naxu nax nügü 
nangü̃xẽẽgüxü̃cax̱ nax Chíriaanearü ãẽx̱gacü ga Achaémaxã nügü nadai̱x̱ü̃cax̱ 
nawa ga guma ĩane ga Ramóx ga Garaáxanewa yexmane. Natürü ga 
Chíriaanecüãx̱gü rü Yoráü̃xü̃ nayapix̱ẽẽgü. 
29Rü yemacax̱ norü ĩane ga Yereécax̱ nataegu ga nüma ga Yoráü̃ nax yemaacü 
naxüxü̃ãxü̃cax̱ ga norü o̱xrigü ga Chírianecüãx̱gü nax napix̱ẽẽgüxü̃ ga 
yexguma Ramóxgu Chíriaanearü ãẽx̱gacü ga Achaémaxã nügü nadaixgu. Rü 
yema nax yadax̱awexü̃ ga Yoráü̃ rü yemacax̱ ga Ocochía ga Yudáanearü 
ãẽx̱gacü rü Yereéwa naxũ nax Yoráü̃xü̃ íyadauxü̃cax̱. 

2 Ãẽ̱̃xgacügüchiga 9 

Tupana rü Yeúxü̃ naxuneta nax Iraéanearü ãẽ̱xgacü yixĩxü̃ca̱x 

1Rü nüma ga Tupanaarü orearü uruxü̃ ga Erichéu naxcax̱ nangema ga wüxi 
ga norü ngúexü̃, rü ñanagürü nüxü̃: —¡Paxa cugü namexẽxẽ nax 
icuxũãchixü̃cax̱! ¡Rü íyange i wüxi wexü̃ i chíxü̃, rü Garaáxanewa ngẽxmane 
ya ĩane ya Ramóxwa naxũ! 
2Rü ngẽxguma ngéma cunguxgu ¡rü naxcax̱ nadau ya Yeú ya Yochapáx nane 
ya Nimchítaxa! ¡Rü nagu naxücu ya yima ĩpata ya nawa nangẽxmane! ¡Rü 
natanüxü̃na yagagachi, rü to i ucapuwa naga! 

3¡Rü yawãxnaxü̃ i ngẽma chíxü̃ i ngẽma íquingexü̃! ¡Rü ngẽmamaxã nabaeru 
rü ñacurügü tá nüxü̃: “Rü ñanagürü ya Cori ya Tupana: ‘Choma rü 
Iraéanecüãx̱arü ãẽx̱gacüxü̃ cuxü̃ chingucuchixẽxẽ’ ”, ñacurügü tá nüxü̃! ¡Rü 
ngẽmawena rü yawãxna i ĩãx̱ rü íixũ rü taxuwatáma cuyachaxãchi! 
==ñanagürü. 
4Rü yema Erichéuarü ngúexü̃ ga orearü uruxü̃ rü inaxũãchi nax Garaáxanewa 
yexmane ga ĩane ga Ramóxwa nax naxũxü̃. 
5Rü yexguma yéma nanguxgu, rü nüxü̃ inayangau ga churaragüarü capitáü̃gü 
ga íngutaquex̱egüxü̃. Rü ñanagürü nüxü̃: —Choxü̃̃́ nangẽxma i wüxi i ore i 
cumaxã nüxü̃ chixuxchaü̃xü̃, Pa Capitáü̃x ==ñanagürü. Rü nüma ga Yeú rü 
nanangãxü̃ rü ñanagürü: —¿Texé i totanüwa ya tümamaxã quidexachaü̃xe? 
==ñanagürü. Rü nüma ga yema orearü uruxü̃ rü nanangãxü̃ rü ñanagürü: 
—Cumaxã nixĩ i chidexachaü̃xü̃, Pa Capitáü̃x ==ñanagürü. 
6Rü yexgumatama inachi ga nüma ga Yeú, rü yema orearü uruü̃maxã to ga 
ucapugu naxücu. Rü nüma ga orearü uruxü̃ rü chíxü̃maxã nanabaeru rü 
ñanagürü nüxü̃: —Cori ya Iraéanecüãx̱arü Tupana rü ñanagürü cuxü̃: 
“Ñu̱xma i choma rü cuxü̃ chaxuneta nax ngẽma chorü duü̃xü̃gü i 
Iraéanecüãx̱güarü ãẽx̱gacü quixĩxü̃cax̱ i nua Iraéanewa. 
7Rü cuma rü tá cunadai i guxü̃ma i Acáxtaagü. Rü ngẽmaãcü tá 
nayangutanüxẽxẽ i guxü̃ma i chorü orearü uruü̃gü rü chorü duü̃xü̃gü ga 
nadai̱x̱ü̃ ga Yechabé. 
8Rü guxü̃táma i Acáxtanüxü̃ rü tá nadai. Rü ngẽmaãcü tá chanagu̱xẽxẽ i 
guxü̃ma i ngẽma iyatüxü̃ i natanüxü̃ i Iraéanewa ngẽxmagüxü̃. Rü 
taxuxü̃táma ngextá namaxü̃. 
9Rü yema Nabáx nane ga Yeruboáü̃tanüxü̃maxã chaxüxü̃ rü yema Aía nane 
ga Baachátanüxü̃maxã chaxüxü̃ rü ngẽxgumarüxü̃ tátama namaxã chaxü i 
Acáxtanüxü̃. Rü tá chayanaxoxẽxẽ. 
10Rü ngĩma i Yechabé rü taxúetama ngĩxü̃ itatax̱. Rü ngẽma ngĩxü̃ne rü ĩane 
ya Yereéarü naanegu airugü tá nanangõ̱xgümare”, ñanagürü ga Tupana 

==ñanagürü. Rü yema orexü̃ yaxuxguwena ga gumá Tupanaarü orearü 
uruxü̃ rü nayawãxna ga ĩãx̱ rü niña. 
11Rü yexguma nüma ga Yeú rü nataegu naxcax̱ ga yema ãẽx̱gacüarü 
churaragüerugü ga namaxã ínangutaquex̱exü̃wa. Rü nüma ga yema togü ga 
churaragüerugü rü Yeúna nacagü rü ñanagürügü: —¿Tax̱acü nanaxwax̱e i 
ngẽma ngeãẽmarexü̃? ¿Tax̱acüwa nua naxũ? ==ñanagürügü. Rü yexguma 
nüma ga Yeú rü nanangãxü̃ rü ñanagürü: —Pema rü marü nacümaxü̃ pecuax̱ 
nax nüma rü naechitamare yadexaxü̃ ==ñanagürü. 
12Natürü nüma ga yema churaragüerugü rü ñanagürügüama: —¡Taxṹ i toxü̃ 
cuwomüxẽxẽxü̃ rü aixcümaxü̃ tomaxã ixu nax tax̱acü nanaxwax̱exü̃! 
==ñanagürügüama. Rü yexguma nüma ga Yeú rü nanangãxü̃ rü ñanagürü: 
—Choxü̃ ñanagürü: “Tupana rü cuxü̃ naxuneta nax Iraéanearü ãẽx̱gacü 
quixĩxü̃cax̱” ==ñanagürü choxü̃. 
13Rü yexgumatama ga wüxichigü rü ínacuxuchi ga norü capa ga naxchiruarü 
düxétüwa üxü̃ rü Yeúxü̃ namaxã nachax̱apex̱egü ga toxṍõnewa. Rü ñu̱xũchi 
nagu nicuegü ga carnéruchatacu̱xre rü aita naxüe rü ñanagürügü: —
¡Namaxü̃x ya ãẽx̱gacü i Yeú! ==ñanagürügü. 

Yeú rü Iraéanearü ãẽ̱xgacü ga Yoráü̃xü̃ nima̱x 

14Rü nüma ga Yeú ga Yochapáx nane ga Nimchítaxa ixĩxü̃ rü naxcax̱ nadau 
nax ãẽx̱gacü ga Yoráü̃xü̃ yamáxü̃. Rü nüma ga ãẽx̱gacü ga Yoráü̃ rü ü̃pa rü 
guxü̃ma ga Iraéanearü churaragümaxã ĩane ga Ramóx ga Garaáxanewa naxũ 
nax Chíriaarü ãẽx̱gacü ga Achaémex̱ẽwa íyapoxü̃ãxü̃cax̱ ga guma ĩane. 
15Natürü yexma nügü ínadaixü̃gu Yoráü̃xü̃ nanapix̱ẽẽgü. Rü yemacax̱ nüma 
ga Yoráü̃ rü ĩane ga Yereécax̱ nataegu nax yéma nügü yaxüxü̃xü̃cax̱. Rü 
yexguma nüma ga Yeú rü namücügüxü̃ ñanagürü: —Ngẽxguma aixcüma 
penaxwax̱egu nax choma perü ãẽx̱gacü chixĩxü̃ ¡rü taxúetama Yereéwa taxũ 
nax nüxü̃ tixuxü̃cax̱ nax choma marü ãẽx̱gacü chixĩxü̃! ==ñanagürü. 
16Rü yemawena ga nüma ga Yeú rü naweü̃ ga cowaru itúxü̃negu nixüe rü 
ĩane ga Yereéwa naxũ ga ãẽx̱gacü ga Yoráü̃xü̃tawa. Rü nüma ga Yoráü̃ rü 

naxchiãü̃wa nayexma yerü nidax̱awe. Rü nüma ga Yudáanecüãx̱arü ãẽx̱gacü 
ga Ocochía rü ta yéma Yoráü̃xü̃tawa nayexma, yerü yexma nanaxũane. 
17Rü yema dauxü̃taeruxü̃ ga ĩane ga Yereéarü dauxü̃taechicawa yexmaxü̃ rü 
nüxü̃ nadau ga yema Yeútanüxü̃ nax yéma ne naxĩxü̃. Rü yemacax̱ nica rü 
ñanagürü: —Duü̃xü̃gü nixĩ i yea ngéma ne ĩxü̃ ==ñanagürü. Rü nüma ga 
Iraéanecüãx̱arü ãẽx̱gacü ga Yoráü̃ rü norü duü̃xü̃güxü̃ namu rü ñanagürü: —
¡Wüxi i churara i cowaruétügu ixũxü̃ ngéma pemux nax íyadauxü̃cax̱ rü tama 
nuewa núma ĩxü̃ yixĩ! ==ñanagürü. 
18Rü yema churara ga cowaruétügu ixũxü̃ rü Yeúcax̱ niña rü nüxna naca rü 
ñanagürü: —Ãẽx̱gacü nua choxü̃ namu nax cuxna chayacax̱axü̃cax̱ rü “¿tama 
nuewa nua pexĩ?” ==ñanagürü. Rü nüma ga Yeú rü nanangãxü̃ rü 
ñanagürü: —Ngẽma rü tama cuxna naxǘ. Rü name nixĩ i choweama cuxü 
==ñanagürü. Rü yema ĩanearü dauxü̃taeruxü̃ rü ãẽx̱gacüxü̃ ñanagürü: —
Ngẽma churara rü marü natanüwa nangu natürü tama nataegu 
==ñanagürü. 
19Rü nüma ga ãẽx̱gacü rü yexgumatama to ga churara ga cowaruétügu ixũxü̃ 
yéma namu. Rü nüma rü yéma Yeúxü̃tawa nangu rü ñanagürü: —Ãẽx̱gacü 
nua choxü̃ namu nax pexna chayacax̱axü̃cax̱ rü “¿Tama nuewa nua pexĩ?” 
==ñanagürü. Rü nüma ga Yeú rü nanangãxü̃ rü ñanagürü: —Ngẽma rü 
tama cuxna naxǘ. Rü name nixĩ i choweama cuxü ==ñanagürü. 
20Rü yema ĩanearü dauxü̃taeruxü̃ rü wenaxarü ãẽx̱gacümaxã nüxü̃ nixu rü 
ñanagürü: —Ngẽma to i churara i ngéma ũxü̃ rü natanüwa nangu natürü 
tama nataegu. Rü chau̱̱xcax̱ rü ngẽma naweü̃maxã icuáxü̃ rü Nimchítaxa i 
Yeú nixĩ, erü wüxi i ñu̱xãẽxü̃rüxü̃ paxaxüchi inayaxũxẽxẽ ya yima naweü̃, 
erü woetama ngẽma nixĩ i nacüma ==ñanagürü. 
21Rü yexguma nüma ga ãẽx̱gacü ga Yoráü̃ rü norü churaragüxü̃ namu nax 
naweü̃ cowaruwa yachocuchigüxü̃cax̱. Rü cowaruwa nüxü̃̃́ nayachocuchigü. 
Rü nüma ga Iraéanecüãx̱arü ãẽx̱gacü ga Yoráü̃ rü Yudáanecüãx̱arü ãẽx̱gacü 
ga Ocochía rü wüxichigü naweü̃gu inaxĩãchi nax Yeúpex̱egu yayix̱ixü̃cax̱. Rü 
meama Nabú ga Yereécüãx̱arü naanegu nügü nangaugü. 

22Rü yexguma Yeúxü̃ nadau̱̱xgu ga Yoráü̃ rü nüxna naca rü ñanagürü nüxü̃: 
—¿Pa Yeúx, tama i nuwa nua cuxũxü̃? ==ñanagürü. Rü nüma ga Yeú rü 
nanangãxü̃ rü ñanagürü: —¿Tax̱acürü ngechaü̃ i naxcax̱ ícucax̱axü̃ ega 
ngẽma cué i Yechabé rü nagu ínamaxü̃xgu i ngẽma nax naxchicünax̱ãgüxü̃ 
yacuax̱üü̃xü̃ rü naguxü̃raü̃xü̃ i to i chixexü̃ nax naxüxü̃? ==ñanagürü. 
23Rü yexgumatama nüma ga Yoráü̃ rü nadauegu rü niña. Rü aita Ocochíacax̱ 
naxü rü ñanagürü: —Tórü daiwa ũxü̃ nixĩ, Pa Ocochíax, rü nataechitae 
==ñanagürü. 
24Natürü nüma ga Yeú rü norü würa nayaxu rü Yoráü̃xü̃ namaxü̃. Rü 
Yoráü̃cax̱wena ningaxi ga naxne rü norü maxü̃newa nayarügo. Rü yexma 
naweü̃gu nayu ga nüma ga Iraéanecüãx̱arü ãẽx̱gacü ga Yoráü̃. 
25Rü nüma ga Yeú rü norü ngü̃xẽẽruxü̃ ga Bicáxü̃ namu rü ñanagürü: —
¡Nayaxu i Yoráü̃xü̃ne rü Nabú ga Yereécüãx̱arü naanewa yatax̱! Rü nüxna 
chacuax̱ãchi ga yema Tupana Acáxmaxã ueguxü̃ ga yexguma cuma rü choma 
carugü ga daiwexü̃gu ixĩxgu namaxã ga Acáx ga Yoráü̃ nanatü. 
26Yerü yexguma ga Tupana rü Acáxü̃ ñanagürü: “Ĩnex nüxü̃ chadau nax norü 
naanecax̱ Nabúxü̃ rü nanegüxü̃ cudai̱x̱ü̃. Rü cumaxã nüxü̃ chixu rü 
ngẽmatama naanewa tá cunayaxu i curü poxcu. Rü choma ya Cori ya Tupana 
rü ngẽma ñachagürü”, ñanagürü ga Tupana. Rü ngẽmacax̱ i ñu̱xma, rü 
nayaxu i Yoráü̃xü̃ne rü Nabúanewa yatax̱. Rü ngẽmaãcü tá ningu i ngẽma 
Tupana Acáxmaxã ueguxü̃ ==ñanagürü ga Yeú. 

Yeú rü Yudáanecüã̱xarü ãẽ̱xgacü ga Ocochíaxü̃ nima̱x 
(2 Cr. 22.7-9) 

27Rü yemaxü̃ nadau̱̱xgu ga Ocochía ga Yudáanearü ãẽx̱gacü, rü ĩane ga Bex-
agáü̃cax̱ niña nagu ga yema nama ga ĩane ga Gúruwa daxü̃. Natürü nüma ga 
Yeú rü nawe nangẽ rü norü churaragüxü̃ namu nax yamax̱güãxü̃cax̱. Rü 
guma ĩane ga Ibeáü̃arü ngaicamagu nüxü̃ nayangaugü, rü yexma 
naweü̃gutama nanapix̱ẽẽgü. Natürü ga nüma rü niñaama rü ñu̱xmata ĩane ga 
Meguíduwa nangu. Rü yexma nayu. 

28Rü yemawena ga Ocochíaarü ngü̃xẽẽruü̃gü rü norü carugu nayaxüegü rü 
Yerucharéü̃wa nanangegü. Rü Dabíarü Ĩane ga norü o̱xigü ítax̱güxü̃gu 
nanatax̱gü. 
29Rü yexguma inaxügüãgu nax Yudáanearü ãẽx̱gacü yixĩxü̃cax̱ ga Ocochía, 
rü nüma ga Yoráü̃ ga Acáx nane rü marü 11 ga taunecü Iraéanearü ãẽx̱gacü 
nixĩ. 

Yechabéarü yuxchiga 

30Rü yemawena nüma ga Yeú rü ĩane ga Yereéwa naxũ. Rü ngĩma ga Yechabé 
rü nüxü̃ icuáchiga rü yemacax̱ ngĩgü imexẽxẽ. Rü ngĩgü iwǘxü̃catü rü ngĩgü 
imexẽẽyae rü yemaacü ingax̱ãxẽ rü wüxi ga beü̃tána ga dauxü̃wa yexmaxü̃wa 
idawenü. 
31Rü yexguma ĩanecax̱ ixücuxü̃wa nanguxgu ga nüma ga Yeú, rü ngĩma ga 
Yechabé rü Yeúna icagü rü ngĩgürügü: —¿Ñuxãcü cuxü̃ nangupetüxü̃, Pa 
Zimríx, i Curü Ãẽx̱gacüxü̃ Imáxex? ==ngĩgürügü. 
32Rü nüma ga Yeú rü yema beü̃tánagu nadaunagü rü ñanagürü: —¿Texé ya 
chowa üxe? ==ñanagürü. Rü taxre rüex̱na tomaepü̱x ga ãẽx̱gacüarü 
ngü̃xẽẽruü̃gü ga yéma yexmagüxü̃ rü ngĩxü̃tawa Yeúcax̱ ínadauxü̃. 
33Rü yexguma nüma ga Yeú rü yema ãẽx̱gacüarü ngü̃xẽẽruü̃güxü̃ namu rü 
ñanagürü: —¡Ngĩxü̃ perütáe! ==ñanagürü. Rü nümagü rü ngĩxü̃ narütáegü. 
Rü gumá ngĩgü rü ĩxtapü̱xwa nachaxi. Rü ngĩwa nangagü ga yema cowarugü. 
34Rü yemawena nüma ga Yeú rü nayachibü rü nayaxaxe. Rü yixcamaxü̃ra rü 
nüma ga Yeú rü nanamu rü ñanagürü —¡Ípeyadau̱̱x i ngẽma naxü̃ne i ngẽma 
ngexü̃ i chixexü̃chixü̃ rü ípeyatá! Erü nüma rü wüxi i ãẽx̱gacüxacü nixĩ 
==ñanagürü. 
35Natürü yexguma ngĩxü̃ yatax̱gügu taax̱ rü marü nataxuma ga yema 
ngĩxü̃ne. Rü ngĩeru ga marü ngẽmachixü̃ rü ngĩcutügü rü 
ngĩxmex̱güxicatama yéma nayanguéxü̃gü. 
36Rü yexguma yema churaragüerugü rü nawoegu rü Yeúmaxã nüxü̃ nixugü 
ga yema ngupetüxü̃. Rü yexguma nüma ga Yeú rü ñanagürü: —Tupana rü 

marü norü duü̃ ga Ería ya Tibécüãx̱wa nüxü̃ nixu nax Yereécüãx̱arü naanegu 
tá airugü nangõ̱xgüxü̃ i Yechabéxüne. 
37Rü ngẽma ngĩmachi rü Yereéanegu tá namaxã nawo̱xegü nax ngẽmaãcü 
taxúema nüxü̃ cuáxü̃cax̱ ya yima ngĩxchinax̱ãgü ==ñanagürü. 

2 Ãẽ̱̃xgacügüchiga 10 

Yeú rü guxãma ga Acáxtanüxü̃ tüxü̃ nadai 

1Rü Acáx rü nüxü̃̃́ nayexma ga 70 ga nanegü ga Chamáriawa. Rü yemacax̱ ga 
Yeú rü nanaxümatü ga poperagü naxcax̱ ga yema ãẽx̱gacügü ga guma 
ĩanemaxã icuax̱güxü̃, rü naxcax̱ ga yema togü ga ãẽx̱gacügü ga iyaxü̃, rü 
naxcax̱ ga yema Acáx nanegüarü dauruü̃gü. Rü yema popera rü ñanagürü. 
2-3—Nüxü̃ chacuax̱ rü petanüwa nangẽxmagü i perü cori ya Acáx nanegü, rü 
norü cowarugü, rü norü carugü ya daiwexü̃gü rü yima ĩane ya Chamária ya 
meama ípoxegune rü naxnegü. Rü ngẽxguma pexü̃tawa nanguxgu i ñaa 
popera, rü chanaxwax̱e i perü cori ya Acáx nanetanüwa nüxü̃ pixuneta i 
ngẽma rüporamaexü̃ rü cuax̱ nüxü̃̃́ ngẽxmaxü̃ nax nanatüchicüxü ãẽx̱gacüxü̃ 
nüxü̃ pixunetaxü̃. Rü ñu̱xũchi chanaxwax̱e nax nüxna pedauxü̃ rü ípenapoxü̃ 
ya perü Cori ya Acáxpata ==ñanagürü. 
4Rü yexguma naxü̃tawa nanguxgu ga yema popera rü poraãcü muü̃ nüxna 
naxãgü. Rü nügümaxã ñanagürügü: —Rü woo yema taxre ga ãẽx̱gacügü ga 
Yoráü̃ rü Ocochía rü tama nüxü̃ narüporamaegü, ¿rü ñuxãcü tá i yixemagü i 
yigü nüxna ípoxü̃güxü̃? ==ñanagürügü. 
5Rü yexguma nüma ga ãẽx̱gacüpataarü yemaxü̃güarü dauruxü̃, rü yema 
ãẽx̱gacü ga ĩanemaxã icuáxü̃, rü yema ãẽx̱gacügü ga iyaexü̃, rü yema Acáx 
nanegümaxã icuax̱güxü̃ rü Yeúcax nimugagü rü ñanagürügü: —Toma rü 
ítamemare nax cuga taxĩnüexü̃. Rü tá tayanguxẽxẽ i guxü̃ma i ngẽma toxü̃ 
cumuxü̃. Natürü taxúexü̃táma taxuneta torü ãẽx̱gacüxü̃. Rü ngẽma tax̱acü i 
cuxcax̱ mexü̃ ¡rü tomaxã naxü! ==ñanagürügü. 
6Rü norü taxre ga popera naxümatü ga Yeú rü ñaxü̃ ga ore naxümatü: —
Ngẽxguma pema chowa pexügüchaü̃gu, rü ngẽma pexü̃ chamuxü̃ 

pinguxẽẽgüchaü̃gu, rü chanaxwax̱e nax penadaü̃eruxü̃ ya ãẽx̱gacü nanegü, 
rü moxü̃ pax̱mama ñaa oragu nua Yereéwa chauxü̃tawa pexĩ nax choxü̃ 
ípeyadaugüxü̃cax̱ ==ñaxü̃ ga ore. Rü yema 70 ga ãẽx̱gacü nanegü, rü yema 
yatügü ga ítáxü̃ ga ĩanemaxã icuax̱güxü̃ ga nayaexẽẽxü̃xü̃tawa nayexmagü. 
7Rü yexguma nayauxgüãgu ga yema popera, rü nanadai ga yema 70 ga 
ãẽx̱gacü nanegü rü ñu̱xũchi ínanadaü̃eru. Rü yemawena rü pexchigügu 
nananucu ga naerugü rü ĩane ga Yereéwa nanamugü. 
8Rü yexguma Yeúxü̃tawa nanguxgu ga yema orearü ngeruxü̃ rü Yeúxü̃ 
ñanagürü: —Marü nua nanana i ãẽx̱gacü nanegüeru ==ñanagürü. Rü nüma 
ga Yeú rü nanamu rü ñanagürü: —¡Ĩanearü ĩãx̱ i nawa ixücuxü̃gu rü 
taxrechitaãcü ngẽxma penanu! Rü nüe ngéma nangẽxmagü ñu̱xmata 
moxü̃arü ngunexü̃wa nangu ==ñanagürü. 
9Rü moxü̃ãcü pax̱mama ínaxũxũ ga Yeú, rü guxü̃ma ga duü̃xü̃güpex̱ewa 
ñanagürü: —Tama nixĩ ga pema ga ãẽx̱gacüxü̃ pimáxü̃. Yerü choma nixĩ ga 
chorü corimaxã charüxuanüxü̃ rü chayamáxü̃. ¿Natürü texé tanadai i ngẽma 
nanegü? ==ñanagürü. 
10Rü aixcüma guxü̃ma ga yema Cori ya Tupana Acáxtanüxü̃maxã ueguxü̃ ga 
poxcu rü ningu. Rü nümatama ya Cori ya Tupana rü marü nayanguxẽxẽ ga 
yema norü orearü uruxü̃ ga Eríawa nüxü̃ yaxuxü̃. 
11Rü nüma ga Yeú rü ĩane ga Yereégu nanadai ga yema íyaxügüxü̃ ga 
Acáxtanüxü̃, rü guxü̃ma ga yema yatügü ga ãẽx̱gacüarü ngü̃xẽẽruü̃gü, rü 
namücügü ga nüxna nayoexü̃, rü norü chacherdótegü. Rü taxuxü̃ma 
namaxẽxẽ. 
12Rü yemawena rü ĩane ga Chamáriawa naxũ. Rü yema nama ga nagu yaxũxü̃ 
rü Bex-equéxwa nangu. Rü yema nachica ga Carnérugüarü Dauruü̃güarü 
Ngutaquex̱echicawa nangu. 
13Rü yexguma yema nachicawa nanguxgu ga Yeú, rü yexma nüxü̃ nangau ga 
naenexẽgü ga Ocochía ga Yudáanearü ãẽx̱gacü. Rü nüma ga Yeú rü nüxna 
naca rü ñanagürü: —¿Texé pixĩgü i pemax? ==ñanagürü. Rü nümagü rü 

nanangãxü̃ rü ñanagürügü: —Toma rü Ocochíaenexẽgü tixĩgü. Rü nua taxĩ 
nax ãẽx̱gacü nanegüxü̃ tarümoxẽgüxü̃cax̱ rü nüxü̃ tarümoxẽgüxü̃cax̱ i 
ngĩtanüxü̃ i ãẽx̱gacümax̱ ==ñanagürügü. 
14Rü yexguma ga nüma ga Yeú rü namücügüxü̃ namu rü ñanagürü: —
¡Ípenayauxü̃! ==ñanagürü. Rü yema Yeúmücügü rü maxẽãcü Ocochía 
naenexẽgüxü̃ ínayauxü̃. Rü Bex-equéxwa ga naxü̃nagüarü dauruü̃güarü 
puchuxü̃tagu nanadai ga yema 42 ga yatügü ga Ocochía naenexẽgü. Rü bai 
ga wüxi ga maxü̃xü̃. 
15Rü yexguma nüma ga Yeú rü inixũchigü. Rü namagu nüxü̃ nangau ga 
Yonadá ga Recáx nane ga Yeúxü̃ íyadauxü̃. Rü Yeú rü nüxü̃ narümoxẽ rü 
ñanagürü: —¿Namexü̃ i ngẽma chomaxã nagu curüxĩnüxü̃ i ngẽma choma 
cumaxã mexü̃gu charüxĩnüxü̃rüxü̃? ==ñanagürü. Rü nüma ga Yonadá rü 
nanangãxü̃ rü ñanagürü: —Ngẽmáacüx, mexü̃gu cumaxã charüxĩnü 
==ñanagürü. Rü yexguma nüma ga Yeú rü ñanagürü: —Ega ngẽxguma 
ngẽmaãcü yixĩxgu rü choxna naxãxmex̱ ==ñanagürü ga Yeú. Rü yexguma 
ga Yonadá rü nüxna naxãxmex̱ rü nüma ga Yeú rü norü carugu Yonadáxü̃ 
naxĩnagüxẽxẽ. 
16Rü ñu̱xũchi ñanagürü: —¡Choxü̃ naxümücü nax nüxü̃ cudauxü̃cax̱ nax 
ñuxãcü poraãcü Cori ya Tupanaxü̃ changechaü̃xü̃! ==ñanagürü. Rü 
yemaacü norü caru ga cowarugü itúchigünegu Yonadáxü̃ nigae. 
17Rü yexguma ĩane ga Chamáriawa nangugügu rü nagu nachocu. Rü nüma 
ga Yeú rü nanadai ga guxü̃ma ga Acáxtanüxü̃ ga maxẽxü̃ ga yéma yaxǘgüxü̃. 
Rü yemaacü nanagu̱xẽẽxü̃chi ga yema Acáxtanüxü̃ yerü yemaacü nixĩ ga Cori 
ya Tupana Eríawa namaxã naxueguxü̃. 

Yeú inayanaxoxẽxẽ ga guxü̃ma ga yema duü̃xü̃gü ga Baáxü̃ icua̱xüü̃güxü̃ 

18Rü yemawena ga Yeú rü guxü̃ma ga ĩanecüãx̱maxã nangutaquex̱e, rü 
ñanagürü: —Acáx rü ñuxguacürica Baácax̱ ngutaquex̱e naxü, natürü i 
chomax rü tá guxü̃gutáma Baácax̱ ngutaquex̱e chaxü. 
19Rü ngẽmacax̱ chanaxwax̱e nax naxcax̱ peca i guxü̃ma i Baáarü orearü 
uruü̃gü rü ngẽma Baáxü̃ icuax̱üü̃güxü̃ rü norü chacherdótegü i Baá. Rü 



1161 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

chanaxwax̱e nax taxúxetáma taxuxü̃, erü Baácax̱ tá chanadai i muxũchixü̃ i 
naxü̃nagü nax ngẽmamaxã nüxü̃ chicuax̱üü̃xü̃cax̱. Rü ngẽma tauxexü̃ i 
duü̃xü̃gü rü tá nayue ==ñanagürü. Rü nüma ga Yeú rü marü ñuxgumama 
nagu narüxĩnü ga yema womüxẽxẽ nax yemaacü yema Baáxü̃ icuax̱üü̃güxü̃ 
ga duü̃xü̃güxü̃ nadai̱x̱ü̃cax̱. 
20Rü yemacax̱ duü̃xü̃güxü̃ namu nax naxunagügüãxü̃cax̱ ga wüxi ga peta ga 
Baácax̱ ixĩxü̃. Rü yemaacü nanaxunagü. 
21Rü yemawena rü orearü ngeruü̃güxü̃ namu nax guxü̃ma ga Iraéanewa 
nüxna naxugüexü̃cax̱ ga yema duü̃xü̃gü ga Baáxü̃ icuax̱üü̃güxü̃. Rü guxü̃ma 
ga yema Baáaxü̃̃́ yaxõgüxü̃ rü ínangugü ga Baáxarü ngutaquex̱epataü̃wa, rü 
taxuxü̃ma nataxu. Rü guma Baáxarü ngutaquex̱epataxü̃ rü meama naxããcu. 
22Rü yexguma ga nüma ga Yeú rü nanamu ga yema Baáxarü 
ngutaquex̱echiruarü dauruxü̃ nax inanuãxü̃cax̱ ga yema naxchirugü ga 
ixãpáxü̃ nax nagu yacu̱xgüxü̃cax̱ ga guxü̃ma ga yema duü̃xü̃gü ga Baáaxü̃̃́ 
cuax̱üü̃güxü̃. Rü nüma ga yema naxchiruarü dauruxü̃ rü yemaacü nanaxü. 
23Rü yemawena ga Yeú rü Yonadá rü Baáxarü ngutaquex̱epataü̃gu nachocu. 
Rü nüma ga Yeú rü guxü̃ma ga yema duü̃xü̃gü ga Baáaxü̃̃́ yaxõgüxü̃xü̃ 
ñanagürü: —Tama chanaxwax̱e nax duü̃xü̃gü i Cori ya Tupanaaxü̃̃́ yaxõgüxü̃ 
nua ngẽxmagüxü̃. Rü chanaxwax̱e nax duü̃xü̃gü i Baáaxü̃̃́ yaxõgüxü̃xica nua 
ngẽxmagüxü̃ ==ñanagürü. 
24Rü guxü̃ma ga duü̃xü̃gü ga Baáaxü̃̃́ yaxõgüxü̃ rü norü ngutaquex̱epataü̃gu 
nachocu nax Baána ãmare naxuaxü̃güxü̃cax̱, rü naxü̃nagü napex̱egu 
nadai̱x̱ü̃cax̱ rü ínagugüaxü̃cax̱. Rü yexgumayane ga Yeú rü guma 
ngutaquex̱epataü̃arü düxétügu nanamugü ga 80 ga yatügü. Rü ñaa oremaxã 
nayaxucu̱xẽ: —Yíxema wüxi i ñaxexẽ̃́ẽ i ngẽma pexmex̱gu chamugüxü̃ rü tá 
tümaarü maxü̃maxã tanaxütanü ==ñanagürü. 
25-26Rü nüma ga Yeú rü yexguma yagúegu nax norü ãmare ínaguxü̃, rü 
nanamu ga norü churaragüerugü namaxã ga norü churaragü rü ñanagürü: —
¡Pichocu, rü penadaix! ¡Rü taxuxü̃táma piñaxẽxẽ! ==ñanagürü. Rü nüma 
ga yema Yeúarü churaragü rü taramaxã nanadai ga yema duü̃xü̃gü. Rü guma 

ngutaquex̱epataü̃arü düxétügu ínanawoxü̃. Rü yemawena rü guma Baáxarü 
ngutaquex̱epataü̃arü aixepegu nachocu rü nanayauxgü ga yema 
tupananetachicünax̱ãgü ga naixmenax̱ãnaxcax̱ rü ínanagu. 
27Rü nagu napogüe ga Baáxarü ãmarearü guruxü̃. Rü yexgumarüxü̃ ta nagu 
napogüe ga guma norü ngutaquex̱epataxü̃. Rü guxchirechicaxü̃ nayaxĩxẽxẽ 
ga yema nachica, rü ñu̱xma rü ta rü ngéma nangẽxma. 
28Rü yemaacü ga Yeú rü Iraéanewa inayanaxoxẽxẽ ga yema tupananeta ga 
Baá. 
29Natürü nüma ga Yeú rü tama nüxü̃ narüxo ga yema chixexü̃ ga Nabáx nane 
ga Yeruboáü̃ üxü̃ ga yexguma Iraéanecüãx̱güxü̃ chixexü̃gu nayixẽẽgu. Yerü 
nüma ga Yeú rü nayadaxẽẽãma nax nüxü̃ yacuax̱üü̃xü̃ ga yema úirunaxcax̱ 
ga wocaxacüchicünax̱ãgü ga Dáü̃wa rü Betéwa yexmagüxü̃. 
30Rü nüma ga Cori ya Tupana rü Yeúmaxã nidexa rü ñanagürü: —Rü ngẽma 
nax chauga cuxĩnüxü̃ rü chauxetüpex̱ewa mexü̃ cuxüxü̃ rü ngẽma nax 
cuyanguxẽẽxü̃ ga yema Acáxtanüxü̃maxã chaxueguxü̃ ga poxcu, rü ngẽmacax̱ 
i cutanüxü̃ rü tá Iraéanearü ãẽx̱gacüwa nangugü ñu̱xmatáta cutaxa 
nanegüwa nangu ==ñanagürü ga Tupana. 
31Rü woo ga nax yemaxü̃ namaxã yaxuxü̃ ga Cori ya Tupana, rü nüma ga Yeú 
rü tama aixcüma Cori ya Iraétanüxü̃arü Tupanaarü mugü ninguxẽxẽ, yerü 
tama nüxna nixũgachi ga yema chixexü̃ ga Yeruboáü̃ Iraétanüxü̃xü̃ nagu 
yixẽẽxü̃. 
32Rü yexgumaü̃cüxü ga Cori ya Tupana rü ínanaxíraãchi ga Iraégüarü naane. 
Yerü Chíriaanearü ãẽx̱gacü ga Achaé rü guxü̃ma ga Iraéanearü üyeanewa 
nixücu nax Iraéanecüãx̱güxü̃ nayadai̱x̱ü̃cax̱. 
33Rü natü ga Yudáü̃arü éstewa yexmagüxü̃ ga naanegüwa inanaxügü ga nax 
nagu nachocuxü̃. Rü Achaé rü guxü̃ma ga Garaáxane, rü Gáxtanüxü̃ane, rü 
Rubéü̃tanüxü̃ane, rü Manachétanüxü̃ane nügüxü̃̃́ nanayaxu. Rü yema naane 
ga nayaxuxü̃ rü Aroéwa inaxügü rü ñu̱xmata ngate ga Arnóü̃wa nangu. Rü 

yemaacü namaxã nanangauxẽxẽ ga guxü̃ma ga Garáane rü Bacháü̃ane nax 
nügüxü̃̃́ nayau̱̱xãxü̃. 
34Rü guxü̃ma ga yema Yeúchiga rü yema naxüxü̃chiga rü norü daichiga rü 
yema popera ga Iraéanearü ãẽx̱gacügüchiga nagu ümatüxü̃gu naxümatü. 
35Rü yexguma nayu̱xgu ga Yeú rü ĩane ga Chamáriagu nanatax̱gü, rü nawena 
rü nachicüxü ãẽx̱gacüxü̃ nixücu ga nane ga Yoacá. 
36Rü Yeú rü 28 ga taunecü Iraéanearü ãẽx̱gacü nixĩ ga ĩane ga Chamáriawa. 

2 Ãẽ̱̃xgacügüchiga 11 

Ataría rü ngĩxchama Yudáanecüã̱xarü ãẽ̱xgacüxü̃ ngĩgü iyangucuchixẽxẽ 
(2 Cr. 22.10—23.21) 

1Rü yexguma ngĩma ga Ataría ga Ocochía naé nüxü̃ cuax̱gu ga ngĩne rü marü 
nax nayuxü̃, rü duü̃xü̃güxü̃ imu nax nadaiaxü̃cax̱ ga guxü̃ma ga 
Ocochíaxacügü. 
2Natürü ga Yochebá ga ãẽx̱gacü ga Yoráü̃acü ga Ocochíaeyax̱ rü wüxi ga 
ucapugu Ataríachax̱wa iyacu̱x ga Yoá ga Ocochía nane ngĩmaxã ga norü 
dauruxü̃. Rü yemaacü tama nayamax̱gü. 
3Rü ngĩma ga Yoáarü dauruxü̃ rü 6 ga taunecü Tupanapata ga taxü̃negu 
namaxã iyacu̱x. Rü yexgumayane ga Ataría rü Yudáanewa ãẽx̱gacü iyixĩ. 
4Rü yexguma marü 7 ga taunecü ngĩxü̃̃́ inguxgu ga ãẽx̱gacü nax yixĩxü̃ ga 
Ataría, rü nüma ga chacherdóte ga Yoiadá rü naxcax̱ nangema ga yema 
churaragüerugü ga Queretéugü ga ãẽx̱gacüpatamaxã icuax̱güxü̃ rü yema 
capitáü̃gü ga ãẽx̱gacüna daugüxü̃, rü Cori ya Tupanapata ga taxü̃negu 
nanamucu ga yema nüma ínayexmaxü̃wa. Rü yéma Tupanaégagu yema 
churaragüerumaxã inaxüga nax tama nüxü̃ yaxugüexü̃cax̱ nax namaxü̃xü̃ ga 
Ocochía nane ga Yoá. Rü yemawena rü Yoáxü̃ nango̱xẽxẽ nax nüxü̃ 
nadaugüxü̃cax̱. 
5Rü ñu̱xũchi nayaxugücu̱xẽ rü ñanagürü nüxü̃: —Ñaãcü tá nixĩ i 
pedauxü̃taegüxü̃. Rü ngẽxguma wüxichigü i yüxügu ãẽx̱gacüpataarü dauwa 

pichocu̱xgu rü wüxitücumü i pema rü tá ngẽma ĩãx̱ i ãẽx̱gacüpatapex̱ewa 
ngẽxmaxü̃na pedaugü. 
6Rü ngẽma totücumü rü ngẽma ĩãx̱ i Súrgu ãégaxü̃wa tá nadauxü̃taegü. Rü 
ngẽma perü tomaepü̱xtücumü rü ãẽx̱gacüpatacax̱wena üxü̃ i ĩãx̱wa tá 
nadauxü̃taegü. Rü ngẽmaãcü tá nixĩ i nüxna pedauxü̃ ya yima ãẽx̱gacüpata. 
7Rü pema i ngü̃chigaarü ngunexü̃gu ãẽx̱gacüpataarü dauwa ípechoxü̃xü̃, rü 
pema rü tá Tupanapata ya taxü̃newa pexĩ nax nüxna pedaugüxü̃cax̱ ya daa 
bucü ya ãẽx̱gacü tá ixĩcü ngéma ngẽxmacü. 
8Rü ãxneãcü tá nüxü̃ ípechomaeguãchi ya ãẽx̱gacü. Rü texé ya nagu 
ücuchaü̃xe i ãẽx̱gacü íngẽxmaxü̃wa rü tá tüxü̃ pimax̱. Rü nawe tá pixĩxü̃tanü 
ya ãẽx̱gacü i nüma ínaxũxü̃wa ==ñanagürü. 
9Rü nüma ga yema churaragüeru rü chacherdóte ga Yoiadága naxĩnüe rü 
nanaxügü ga yema namaxã nüxü̃ yaxuxü̃. Rü wüxichigü ga yema 
churaragüeru rü norü churaragütücumümaxã inacuax̱. Rü yemaacü yema 
chocuxü̃ ga churaragü ga ãẽx̱gacüpatawa dauxü̃taegüxü̃, rü yema churaragü 
ga yema puracüwa íchoxü̃xü̃, rü wüxichigü ga ngü̃chigaarü ngunexü̃gu guma 
chacherdótepex̱ewa naxĩĩxü̃. 
10Rü nüma ga chacherdóte ga Yoiadá rü yema churaragüeruna nanana ga 
guma wocaegü rü poxü̃ruü̃gü ga ãẽx̱gacü ga Dabíarü ixĩgüxü̃ ga guma 
Tupanapata ga taxü̃negu nuxü̃ 
11Rü nüma ga yema churaragü ga dauxü̃taegüxü̃ rü nachicagu nügü ininu ga 
Tupanapata ga taxü̃nearü tügünecüwawa rü norü to̱xwecüwawa. Rü 
yexgumarüxü̃ ta nüxü̃ ínachomaeguãchi ga yema ãmarearü guruxü̃ nax 
nüxna nadaugüxü̃cax̱. Rü wüxichigü ga yema dauxü̃taexü̃ rü nixãxne nax 
nüxna nadaugüxü̃ ga guma ãẽx̱gacü ga bucü. 
12Rü yexguma nüma ga Yoiadá rü ínanamuxũchi ga guma bucü ga ãẽx̱gacü 
ga Ocochía nane rü naeruwa nayangax̱cuchi ga nanatüarü ãẽx̱gacüpatex̱e. 
Rü nüxna nanaxã ga yema popera ga nawa nüxü̃ yaxuxü̃ nax ãẽx̱gacü yixĩxü̃. 
Rü chíxü̃maxã nanabaeru rü yemawena rü nanaxunagü nax ãẽx̱gacü yixĩxü̃. 

Rü guxü̃ma ga duü̃xü̃gü rü nanapepünegü rü tagaãcü ñanagürügü: —
Namaxü̱̃x ya ãẽx̱gacü! ==ñanagürügü. 
13Rü yexguma Ataría nüxü̃ ĩnügu ga nax ínapepünetaegüxü̃ rü tagaãcü 
nataãẽgüxü̃ ga yema churaragü rü duü̃xü̃gü, rü ngĩma ga Ataría rü 
Tupanapata ga taxü̃newa ixũ ga yema ínangutaquex̱egüxü̃wa. 
14Rü nüxü̃ idau ga gumá ãẽx̱gacü ga Tupanapataarü caxtaxü̃tagu nax nachixü̃ 
yerü yema nixĩ ga nacüma ga yexguma ãẽx̱gacüxü̃ yangucuchixẽẽgügu. Rü 
nüxü̃ idau ta nax naxü̃tagu nachigüxü̃ ga churaragüeru rü paxetaruü̃gü rü 
duü̃xü̃gü ga poraãcü taãẽgüxü̃ ga norü cornétagu icuegüxü̃. Rü yexguma ga 
Ataría rü ngĩgü irügáutechiru rü tagaãcü ngĩgürügü: —Taechitawax̱egüxü̃. 
Taechitawax̱egüxü̃ ==ngĩgürügü. 
15-16Rü yexguma ga nüma ga Yoiadá rü tagaãcü yema churaragüeruxü̃ namu 
rü ñanagürü: —¡Ngĩxü̃ ípegaxüchi i nua! ¡Rü taxũtáma nuxã Tupanapata ya 
taxü̃nechiãgu ngĩxü̃ pimax̱! Rü ngẽxguma texé ngĩétüwa chogügu ¡rü 
peyamax̱ama! ==ñanagürü. Rü yema ãẽx̱gacüpataarü ücuchichica ga 
cowarugümaxã ínanguxü̃güxü̃gu ngĩxü̃ iyauxgü. Rü yexma ngĩxü̃ nimax̱gü. 
17Rü yemawena nüma ga chacherdóte ga Yoiadá rü Tupanamaxã inaxüga nax 
nüma ga ãẽx̱gacü rü guxü̃ma ga duü̃xü̃gü rü Tupanaga tá naxĩnüexü̃. Rü 
yexgumarüxü̃ ta rü ãẽx̱gacümaxã inaxügagü ga duü̃xü̃gü nax nümagü rü tá 
aixcüma ãẽx̱gacüga naxĩnüexü̃ rü nüma ga ãẽx̱gacü rü duü̃xü̃gümaxã inaxüga 
nax nüma rü tá mea duü̃xü̃gümaxã inacuáxü̃. 
18Rü ñu̱xũchi guxü̃ma ga duü̃xü̃gü rü Baáxarü ngutaquex̱epataü̃wa naxĩ rü 
nagu napogüe. Rü nagu napogüe ta ga guxü̃ma ga yema Baáxarü ãmarearü 
guruü̃gü rü naxchicünax̱ãgü. Rü guma Baáxarü chacherdóte ga Matáü̃ rü 
Baáxarü ãmarearü guruü̃xü̃tagu nayadaerugü. Rü yemawena rü Tupanapata 
ga taxü̃necax̱ nawoegu rü nüma ga chacherdóte ga Yoiadá rü yexma 
Tupanapata ga taxü̃negu nanamugü ga dauxü̃taeruü̃gü nax nüxna 
nadaugüxü̃cax̱. 
19Rü ñu̱xũchi nüma ga chacherdóte ga Yoiadá rü naxcax̱ naca ga yema 
churaragüeru ga Queretéugü ga ãẽx̱gacüpatamaxã icuax̱güxü̃ rü ga capitáü̃ 

ga ãẽx̱gacüna daugüxü̃ rü guxü̃ma ga duü̃xü̃gü. Rü wüxigu guma Tupanapata 
ga taxü̃newa inaxĩãchi nax ãẽx̱gacüpatawa nagagüãxü̃cax̱ ga guma ãẽx̱gacü. 
Rü yema ĩãx̱ ga ãẽx̱gacüpatapex̱ewaama yexmaxü̃wa namaxã nichocu. Rü 
nüma ga ãẽx̱gacü ga Yoá rü norü tochicaxü̃wa nayarüto. 
20Rü guxü̃ma ga duü̃xü̃gü rü nataãẽgü. Rü yemaacü Ataríaarü yuwena rü 
guxü̃ma ga guma ĩanecüãx̱ rü taxuxü̃ma ga guxchaxü̃gu narüxĩnüe. 
21Rü nüma ga Yoá rü 7 ga taunecü nüxü̃̃́ nayexma ga yexguma ãẽx̱gacüxü̃ 
yangucuchigu. 

2 Ãẽ̱̃xgacügüchiga 12 

Yudáanewa ãẽ̱xgacü nixĩ ga Yoá 
(2 Cr. 24.1-27) 

1Rü yexguma 7 ga taunecü marü ãẽx̱gacü yixĩxgu ga Yeú ga Iraéanewa rü 
nüma ga Yoá rü inanaxügü nax Yudáanewa ãẽx̱gacü yixĩxü̃. Rü 40 ga taunecü 
ãẽx̱gacü nixĩ ga Yerucharéü̃wa. Naé rü ĩane ga Bechébacüãx̱ iyixĩ rü Chíbia 
nixĩ ga ngĩéga. 
2Rü yema naxüxü̃ ga Yoá rü name ga Cori ya Tupanapex̱ewa, yerü nüma ga 
chacherdóte ga Yoiadá rü mexü̃maxã nanaxucu̱xẽ. 
3Natürü tama nagu napogüe ga yema tupananetagüarü ãmarearü guruü̃gü, 
rü yemacax̱ ga duü̃xü̃gü rü yéma nayanagugüama ga ãmaregü rü ñu̱xũchi 
pumaratex̱e ga yixichixü̃. 
4-5Wüxi ga ngunexü̃gu rü nüma ga ãẽx̱gacü ga Yoá rü chacherdóte ga 
Yoiadáxü̃ ñanagürü: —Name nixĩ i tanamexẽxẽ ya Tupanapata ya taxü̃ne. Rü 
ngẽmacax̱ name nixĩ i penade i guxü̃ma i ngẽma diẽru i woetama Tupanana 
üxü̃ rü ngẽma diẽru i wüxichigü i duü̃xü̃ norü ngúchaü̃maxã ixãxü̃. ¡Rü 
ñu̱xũchi curü duü̃xü̃gü i diẽrumaxã icuax̱güxü̃maxã nüxü̃ ixu nax ngẽma 
diẽrumaxã namexẽxẽgüãxü̃cax̱ ya yima Tupanapata ya taxü̃ne! 
==ñanagürü. 
6Natürü yexguma 23 ga taunecü ãẽx̱gacü yixĩxgu ga Yoá rü nüma ga 
chacherdótegü rü taxũtáma nanamexẽẽgü ga guma Tupanapata ga taxü̃ne. 

7Rü yemacax̱ ga nüma ga ãẽx̱gacü ga Yoá rü naxcax̱ nangema ga chacherdóte 
ga Yoiadá rü yema togü ga chacherdótegü ga namücügü. Rü ñanagürü nüxü̃: 
—¿Tax̱acücax̱ tama penamexẽxẽ ya yima Tupanapata ya taxü̃ne? ¡Rü 
ñu̱xmaü̃cüxü rü marü taxũtáma pegüxü̃̃́tama diẽru ngĩxü̃ peyaxu naxü̃tawa i 
ngẽma diẽrumaxã nguxü̃güxü̃! Rü guxü̃ma i ngẽma diẽru i ñu̱xma ngẽxmaxü̃ 
rü Tupanapata ya taxü̃nearü mexẽẽruxü̃ tá nixĩ ==ñanagürü. 
8Rü nüma ga chacherdótegü rü norü me nixĩ nax nüxü̃ naxunetaxü̃ ga wüxi 
ga diẽru ga woetama Tupanapata ga taxü̃nearü mexẽẽruxü̃ ixĩxü̃ rü marü 
taxũtáma nügüxü̃tama ngĩxü̃ nayauxgüxü̃cax̱. 
9Rü yexguma nüma ga chacherdóte ga Yoiadá rü wüxi ga diẽruchixü̃ 
naxã̃́taü̃wa naxüxmaxetü. Rü ãmarearü guruü̃arü tügünecüwaguama nanaxǘ 
ga Tupanapata ga taxü̃nearü ĩãx̱wa. Rü yema ĩãx̱arü dauruü̃gü rü duü̃xü̃güna 
nayadeetanü ga yema diẽru, rü yema diẽruchixü̃gu nayanucuetanü. 
10Rü yexguma marü naxããcugu ga diẽruchixü̃, rü nüma ga ãẽx̱gacüarü 
diẽruarü ugüruxü̃, rü nüma ga chacherdóte rü ngĩxü̃ nixugügüxü̃ ga diẽru, rü 
wüxi ga chocagu ngĩxü̃ nanucu. 
11-12Rü yema diẽru rü yexguma marü poperagu ngĩxü̃ nawǘpaneguwena, rü 
yema puracütanüxü̃eruna ngĩxü̃ nana nax yemaacü yema corapinagüaxü̃̃́, rü 
yema puracümaxã icuax̱güxü̃axü̃̃́, rü yema ĩxtapüarü üruü̃güaxü̃̃́, rü yema 
nutaarü mexẽẽcüwaruü̃güaxü̃̃́ naxütanügüãxü̃cax̱. Rü yexgumarüxü̃ ta yema 
diẽrumaxã naxcax̱ nataxegü ga mürapewagü rü nuta ga marü 
imexẽẽcüwagücü rü guxü̃ma ga togü ga yemaxü̃gü ga nanaxwax̱egüxü̃ 
Tupanapata ga taxü̃nearü mexẽẽruxü̃. 
13Natürü ga yema diẽru ga duü̃xü̃gü Tupanapata ga taxü̃newa ngĩxü̃ 
ngẽgüxü̃cü rü tama copugüarü üruü̃cax̱ iyixĩ, rü tama omügüchiraü̃arü 
yoeruü̃arü üruü̃cax̱ iyixĩ, rü bai i tacháũgüarü üruü̃cax̱ yixĩxü̃, rü bai i 
cornétagüarü üruü̃cax̱ yixĩxü̃, rü bai nax togüama ga yemaxü̃gü ga 
úirunaxcax̱ rü diẽrumünaxcax̱arü üruü̃cax̱ yixĩxü̃. 

14Yerü yema diẽru rü yema yatügü ga Tupanapata ga taxü̃nearü puracümaxã 
icuax̱güxü̃na ngĩxü̃ naxãgü nax yemamaxã namexẽẽgüãxü̃cax̱ ga guma 
Tupanapata ga taxü̃ne. 
15Natürü ga yema diẽru ga yema yatügü ga puracümaxã icuax̱güxü̃na ngĩxü̃ 
naxãgü nax puracütanüxü̃axü̃̃́ naxütanügüãxü̃cax̱, rü taxucax̱ma nüxna 
nacagü ngĩchiga ga yema diẽru yerü mea ngĩmaxã inacuax̱gü. 
16Natürü yema diẽru ga duü̃xü̃gü norü pecadugügagu ngĩxü̃ inaxãgücü rü 
tama Tupanapata ga taxü̃newa ngĩxü̃ nangegü, yerü chacherdótegücax̱ iyixĩ. 
17Rü yema ngunexü̃gügu ga Chíriaanearü ãẽx̱gacü ga Achaé rü ĩane ga 
Gáxcüãx̱gümaxã nügü nadai rü ñu̱xũchi nayapugü ga guma ĩane. Rü 
yemawena rü Yerucharéü̃cax̱ ínayagoõchi. 
18Natürü ga Yudáanearü ãẽx̱gacü ga Yoá rü nanade ga guxü̃ma ga yemaxü̃gü 
ga imexü̃ ga nüxíraxü̃güxü̃ ga ãẽx̱gacügü ga Yochapáx rü Yoráü̃ rü Ocochía 
Tupanapata ga taxü̃newa naxü̃ ga yexguma Yudáanewa ãẽx̱gacügü yixĩgügu. 
Rü ñu̱xũchi Yoá nanade ta ga yema yemaxü̃gü ga nümatama 
inanaxügüchiréxü̃ rü yexgumarüxü̃ ta nanade ga guxü̃ma ga yema úirugü ga 
Tupanapata ga taxü̃nearü diẽruchíxü̃wa yexmagüxü̃. Rü ñu̱xũchi nanade ga 
guxü̃ma ga úirugü ga guma ãẽx̱gacüpatawa yexmagüxü̃. Rü yemawena rü 
Achaéxü̃tawa nanana ga guxü̃ma ga yema. Rü yexguma ga Achaé rü 
ínayachaxãchi nax Yerucharéü̃cax̱ íyagoõchixü̃. 
19Rü guxü̃ma ga yema Yoáchiga rü yema naxüxü̃chiga rü yema popera ga 
Yudáanearü ãẽx̱gacügüchiga nagu ümatüxü̃gu naxümatü. 
20Rü yema norü churaragüerugütama rü bexma nagu narüxĩnüe nax 
yamax̱güchaü̃ãxü̃. Rü yema nama ga Chiláwa daxü̃wa yexmane ga napata ga 
Bex-milógu nayamax̱gü. 
21Rü yema norü churaragüerugü ga Yochacáx ga Chimáx nane rü Yochabá ga 
Choméx nane rü nayamax̱gü. Rü yexguma nayu̱xgu rü Dabíarü Ĩanegu 
nanatax̱gü. Rü nawena nane ga Amachía ãẽx̱gacüxü̃ ningucuchi. 

2 Ãẽ̱̃xgacügüchiga 13 

Iraéanearü ãẽ̱xgacüxü̃ ningucuchi ga Yoacá 

1Rü yexguma Yoá ga Ocochía nane rü marü 23 ga taunecü ãẽx̱gacü yixĩxgu 
ga Yudáanewa, rü Yoacá ga Yeú nane rü Iraéanearü ãẽx̱gacüxü̃ ningucuchi. 
Rü nüma ga Yoacá rü 17 ga taunecü nixĩ ga ãẽx̱gacü yixĩxü̃ ga Chamáriaarü 
ĩanewa. 
2Natürü nüma ga Yoacá rü Tupanapex̱ewa chixexü̃gu namaxü̃ yerü nanaxü 
ga yematama pecadu ga Yeruboáü̃ ga Nabáx nane Iraéanecüãx̱güxü̃ nagu 
yixẽẽxü̃. Rü tama nüxü̃ narüxoxchaü̃ ga yema chixexü̃. 
3Rü yemacax̱ ga Cori ya Tupana rü Iraéanecüãx̱gümaxã nanu. Rü 
Chíriaanearü ãẽx̱gacü ga Achaéxaxü̃̃́ rü nane ga Ben-adáxaxü̃̃́ 
nanatauxchaxẽxẽ nax mucü ga taunecü Iraéanecüãx̱güxü̃ 
naporamaegüxü̃cax̱. Rü yemaacü Chíriaanearü ãẽx̱gacügümex̱ẽwa 
nayexmagü. 
4Rü yemacax̱ ga nüma ga Yoacá rü nayumüxẽ rü Cori ya Tupanana naca. Rü 
nüma ga Cori ya Tupana rü nanangãxü̃ ga yema norü yumüxẽ yerü nüxü̃ 
nadau nax ñuxãcü yema Chíriaanearü ãẽx̱gacü rü ngúxü̃ Iraéanecüãx̱güxü̃ 
yangexẽẽxü̃. 
5Rü nüma ga Tupana rü yéma nanamu ga wüxi ga ngü̃xẽẽruxü̃ nax 
Chíriaanearü ãẽx̱gacümex̱ẽwa Iraéanecüãx̱güxü̃ ínanguxü̃xẽẽxü̃cax̱. Rü 
yemaacü ga Iraéanecüãx̱gü rü noxrirüxü̃ taãẽãcü namaxẽ ga napatagüwa. 
6Natürü woo yemaacü Tupana nüxü̃ nax rüngü̃xẽẽxü̃, rü nagu namaxẽama 
ga yema pecadugü ga Yeruboáü̃ noxri Iraéanecüãx̱güxü̃ nagu yixẽẽxü̃ ga 
yema natanüxü̃ ga Yeruboáü̃ ta nagu maxẽxü̃. Rü yema Iraéanecüãx̱gü 
nanaxügüama ga yema chixexü̃, rü tama inayanaxoxẽẽgü ga yema 
tupananeta ga Acheráchicünax̱ã ga Chamáriawa yexmaxü̃. 
7Rü nüma ga Yoacá rü marü noxretama ga norü churaragü nüxü̃̃́ ínayaxü. Rü 
50tama ga churaragü ga cowarugu ĩxü̃, rü 10tama ga carugü ga cowaru 
itúgüne rü 10,000tama ga churaragü ga nacutügu ĩmarexü̃ nüxü̃̃́ ínayaxü. 

Yerü nüma ga Achaé ga Chíriaanearü ãẽx̱gacü rü muxü̃ma ga Yoacáarü 
churaragüxü̃ nadai rü yemaacü poraãcü inayanaxoxẽxẽ. 
8Rü guxü̃ma ga yema Yoacáchiga, rü yema naxüxü̃chiga rü norü daichiga rü 
yema popera ga Iraéanearü ãẽx̱gacügüchiga nagu ümatüxü̃gu naxümatü. 
9Rü yexguma nayu̱xgu ga Yoacá rü ĩane ga Chamáriagu nixĩ ga natax̱güãxü̃. 
Rü nawena rü nachicüxü ãẽx̱gacüxü̃ nixücu ga nane ga Yoá. 

Iraéanearü ãẽ̱xgacüxü̃ ningucuchi ga Yoá 

10Rü yexguma Yoá rü marü 37 ga taunecü ãẽx̱gacü yixĩxgu ga Yudáanewa, rü 
Yoá ga Yoacá nane rü Iraéanearü ãẽx̱gacüxü̃ ningucuchi. Rü nüma ga Yoá rü 
16 ga taunecü nixĩ ga ãẽx̱gacü yixĩxü̃ ga Chamáriaarü ĩanewa. 
11Natürü nüma ga Yoá rü Tupanapex̱ewa chixexü̃gu namaxü̃. Yerü tama 
nüxna nixũgachi ga guxü̃ma ga yematama pecadugü ga Yeruboáü̃ ga Nabáx 
nane Iraéanecüãx̱güxü̃ nagu yixẽẽxü̃. Rü nanaxüama ga yema chixexü̃. 
12Rü guxü̃ma ga yema Yoáchiga rü yema naxüxü̃chiga, rü norü daichiga rü 
ñuxãcü Amachía ga Yudáarü ãẽx̱gacümaxã nügü nax nadai̱x̱ü̃chiga, rü yema 
popera ga Iraéanearü ãẽx̱gacügüchiga nagu ümatüxü̃gu naxümatü. 
13Rü yexguma nayu̱xgu ga Yoá rü yema Iraéanearü ãẽx̱gacügü ítax̱güxü̃gu 
nixĩ ga natax̱güãxü̃ ga Chamáriawa. Rü nawena rü nachicüxü ãẽx̱gacüxü̃ 
nixücu ga to ga yatü ga Yeruboáü̃gu ãégaxü̃. 

Nawa iyacuáxü̃ ga Erichéuarü ore rü yemawena nayu 

14Rü nüma ga Erichéu rü poraãcüma nidax̱awe rü natura. Rü yexguma nüma 
ga Yoá ga Iraéanearü ãẽx̱gacü rü ínayadau rü namaxã naxaxu rü ñanagürü: 
—¡Pa Chorü Corix, Pa Chorü Corix, cuma rü Iraéanecüãx̱gücax̱ rü ñoma wüxi 
i churaragütücumü i poraxü̃chixü̃rüxü̃ quixĩ! ==ñanagürü. 
15Rü yexguma nüma ga Erichéu rü nanangãxü̃ rü ñanagürü: —¡Nayaxu ya 
wüxi ya würa namaxã ya ñuxre ya naxne! ==ñanagürü. Rü yexguma nüma 
ga ãẽx̱gacü rü nanayaxu ga wüxi ga würa namaxã ga ñuxre ga naxne. 

16Rü yexguma nüma ga Erichéu rü ãẽx̱gacüxü̃ ñanagürü: —¡Nüxü̃ naxü nax 
icumaxnetaxü̃! ==ñanagürü. Rü yexguma nüma ga ãẽx̱gacü rü nanayaxu 
ga norü würa. Rü nüma ga Erichéu rü Yoámex̱ẽétügu naxǘxmex̱, 
17rü ñanagürü: —¡Ñu̱xmax rü yawãxna i ngẽma beü̃tána i éstewaama üxü̃! 
==ñanagürü. Rü yexguma nüma ga ãẽx̱gacü rü nayawãxna ga yema 
beü̃tána. Rü nüma ga Erichéu rü nanamu rü ñanagürü: —¡Ñu̱xmax, rü 
inamaxneta! ==ñanagürü. Rü nüma ga ãẽx̱gacü rü inanamaxü̃ ga guma 
naxne. Rü nüma ga Erichéu rü ñanagürü: —Daa naanewa rü Tupana cuxü̃ 
nüxü̃ nacuax̱ẽxẽ rü cuma rü tá nüxü̃ curüporamae i ngẽma Chíriaanecüãx̱gü. 
Rü Aféxgu tá cunadai ñu̱xmatáta cunagu̱xẽxẽ ==ñanagürü. 
18Rü yemawena nüma ga Erichéu rü ãẽx̱gacüxü̃ ñanagürü: —¡Ñu̱xmax, rü 
nade ya yima naxnegü! ==ñanagürü. Rü nüma ga ãẽx̱gacü rü nanade ga 
guma naxnegü. Rü yexguma nüma ga Erichéu rü nanamu rü ñanagürü: —
¡Ñu̱xmax, rü yima naxnemaxã ñaxtüanewa nacuai̱x̱ca! ==ñanagürü. Rü 
yexguma nüma ga ãẽx̱gacü rü tomaepü̱xcüna ñaxtüanewa nanacuai̱x̱ca rü 
ñu̱xũchi ínayachaxãchi. 
19Rü yexguma nüma ga Erichéu ga Tupanaarü orearü uruxü̃ rü poraãcüma 
ãẽx̱gacümaxã nanu rü ñanagürü nüxü̃: —Rü ngẽxguma chi 5 rüex̱na 6 
ex̱pü̱xcüna chi ícunacuai̱x̱cagu rü wüxicana chi icuyanaxoxẽxẽ i ngẽma 
Chíriaanecüãx̱gü, natürü i ñu̱xmax rü tomaepü̱xcüna tátama nüxü̃ 
curüporamae ==ñanagürü. 
20-21Rü yemawena rü nayu ga Erichéu rü inanatax̱gü. Rü yexgumaü̃cüxü rü 
nayexma ga ngĩ ̃́tax̱agüxü̃ ga Moátanüxü̃ ga Iraéanearü naanegu chocuxü̃. Rü 
wüxi ga ngunexü̃gu ga yexguma ñuxre ga Iraétanüxü̃ rü wüxi ga yatü ga yuxü̃ 
iyatax̱güyane rü nüxü̃ nadau ga yéma ne naxĩxü̃ ga wüxitücumü ga yema 
ngĩ ̃́tax̱agüxü̃. Rü yemacax̱ guxema yuxe rü naxmax̱ü̃ ga Erichéu nagu 
ixücuchixü̃gu nayañaxcuchigü ga yema naxü̃ne. Natürü yexguma 
Erichéuchinax̱ãmaxã nañaxgu ga yema naxü̃ne rü wenaxarü namaxü̃ rü 
inachi. 

22Rü yexguma Yoacá maxü̃gu, rü nüma ga Achaé ga Chíriaanearü ãẽx̱gacü rü 
Iraéanecüãx̱güxü̃ ngúxü̃ ningexẽxẽ. 
23Natürü nüma ga Cori ya Tupana rü nüxü̃̃́ nangechaü̃tümüü̃gü ga yema 
Iraéanecüãx̱gü yerü Abraáü̃maxã rü Ichaámaxã rü Acóbumaxã marü 
inaxuneta. Rü yemacax̱ poraãcü yema Iraétanüxü̃gu narüxĩnü rü tama 
nanaxwax̱e nax nadaiaxü̃ rü nügüpex̱ewa ínawoxü̃ãxü̃. Rü ñu̱xma rü ta rü 
tama nüxü̃ naxo rü tama ínanawogü. 
24Rü yexguma nayu̱xgu ga Achaé ga Chíriaanearü ãẽx̱gacü rü nane ga Ben-
adáx nixĩ ga nachicüxü ãẽx̱gacü ixĩxü̃. 
25Rü nüma ga Yoá rü Yoacá nane nixĩ. Rü nüma ga Yoá rü Ben-adáxna 
nanapuxü̃ ga guma ĩanegü ga Achaé puxü̃ne nüxna ga Yoacá ga Yoá nanatü. 
Rü nüma ga Yoá rü tomaepü̱xcüna Ben-adáxü̃ narüporamae, rü yemaacü 
Iraéanecax̱ nanawoeguxẽxẽ ga guma ĩanegü. 

2 Ãẽ̱̃xgacügüchiga 14 

Amachía rü Yudáanearü ãẽ̱xgacü nixĩ 
(2 Cr. 25.1-28) 

1Rü yexguma marü taxre ga taunecü ãẽx̱gacü yixĩxgu ga Yoá ga Yoacá nane 
ga Iraéanewa, rü Amachía ga Yoá nane rü Yudáanewa ãẽx̱gacüxü̃ ningucuchi. 
2Rü nüma ga Amachía rü 25 ga taunecü nüxü̃̃́ nayexma ga yexguma 
ãẽx̱gacüxü̃ yangucuchigu. Rü 29 ga taunecü nixĩ nax ĩane ga Yerucharéü̃wa 
ãẽx̱gacü yixĩxü̃. Rü naé rü Yoadáü̃ nixĩ ga ngĩéga, rü ngĩma rü 
Yerucharéü̃cüãx̱ iyixĩ. 
3Rü nüma ga Amachía rü Cori ya Tupanapex̱ewa mexü̃ naxü, natürü tama 
norü o̱xi ga Dabí üxü̃ ga mexü̃maxã nawüxigu. Yerü yema nanatü ga Yoá 
üxü̃tama naxü. 
4Rü tama nagu nipogügü ga yema nachicagü ga duü̃xü̃gü norü tupananetacax̱ 
naxü̃nagü nagu daixü̃ rü pumaratex̱e ga yixichixü̃ nawa ínaguxü̃. 
5Rü yexguma Amachía marü ãẽx̱gacü yixĩxgu ga Yudáanewa, rü nanadai ga 
guxü̃ma ga yema churaragüerugü ga nanatüxü̃ imax̱güxü̃. 

6Natürü tama nanadai ga nanegü ga yema nanatüxü̃ imax̱güxü̃, yerü 
nayanguxẽxẽ ga yema ore ga Cori ya Tupana Moichémaxã nüxü̃ ixuxü̃ ga 
ñaxü̃: —Ngẽma papagü rü taxucürüwama nanegü üxü̃ i chixexü̃gagu 
napoxcue rü nayue, rü ngẽxgumarüxü̃ ta i ngẽma nanegü rü taxucürüwama 
norü papagü üxü̃ i chixexü̃gagu napoxcue rü nayue. Erü wüxichigü rü 
noxrütama chixexü̃gagu tá napoxcu rü nayu ==ñaxü̃. 
7Rü Amachía rü 10,000 ga Edóü̃tanüxü̃xü̃ nadai nagu ga yema doxonexü̃ ga 
Yucüragu ãégaxü̃. Rü yemawena rü nanapu ga guma ĩane ga Cherá. Rü nüma 
rü Yoxteégu nanaxüéga. Rü ngẽmatama nixĩ i naéga i ñu̱xma. 
8Rü yemawena ga nüma ga Amachía rü Iraéanearü ãẽx̱gacü ga Yoá ga Yoacá 
nane ga Yeú nataxacax̱ nimuga rü ñanagürü: —¡Nua naxũ! Rü nua tá yigü 
tadaugü ==ñanagürü. 
9Natürü nüma ga Yoá rü ñaxü̃ ga ore naxcax̱ namuegu: —Wüxi ga chuchuxü̃ 
ga Líbanucüãx̱ rü ocayiwa ga Líbanucüãx̱cax̱ nimuga rü ñanagürü nüxü̃: 
“Cuxacü chaunena ngĩxü̃ namu nax ngĩmaxã naxãmaxü̃cax̱”, ñanagürü. 
Natürü wüxi ga ngo̱xo rü yema chuchuxü̃ ínaxüxü̃wa naxüpetü rü nawa 
nanga rü yexma nayapuxcuchi ga yema chuchuxü̃ rü nayu. 
10Rü choma rü nüxü̃ chacuax̱ nax Edóü̃tanüxü̃xü̃ nax cudai̱x̱ü̃, rü ngẽmacax̱ 
cugü quicuax̱üüxü̃ i ñu̱xmax. Rü name nixĩ nax cugü quicuax̱üxü̃, natürü 
narümemae nixĩ nax ngéma cupatawatama cungexmaxü̃. ¿Rü tü̱xcüü̃ naxcax̱ 
cudau nax cugütama chixexü̃gu cunguxẽxẽxü̃ rü chixexü̃gu cunanguxẽxẽxü̃ i 
Yudáane? ==ñanagürü. 
11Natürü nüma ga Amachía rü tama naga naxĩnü. Rü yemacax̱ ga Yoá rü norü 
churaragümaxã inaxũãchi nax Amachíamaxã nügü yadaixü̃cax̱. Rü ĩane ga 
Bex-chemé ga Yudáanewa yexmanegu nügü nadai. 
12Rü yema Iraéanecüãx̱gü rü Yudáanecüãx̱güxü̃ narüporamaegü. Rü yemacax̱ 
ga Yudáanecüãx̱gü rü nibuxmü, rü wüxichigü rü napatacax̱ nawoegu. 
13Rü Yoá ga Iraéanearü ãẽx̱gacü rü ĩane ga Bex-chemégu Amachía ga 
Yudáanearü ãẽx̱gacüxü̃ niyaxu. Rü nüma ga Amachía rü to ga Yoá nane nixĩ 

rü Ocochía nixĩ ga norü o̱xi. Rü yemawena rü Yerucharéü̃wa naxũ ga gumá 
Iraéanearü ãẽx̱gacü, rü nagu napogü ga 180 metru ga norü poxeguxü̃tápü̱x 
nax yéma yaxücuxü̃cax̱. Rü ĩãx̱ ga Efraíü̃wa inanaxügü rü ñu̱xmata naxtapü̱x 
íyapoxü̃arü ĩãx̱wa nangu nax nagu napogüxü̃. 
14Rü nanade ga guxü̃ma ga yema úiru rü diẽrumü rü guxü̃ma ga yemaxü̃gü 
ga Cori ya Tupanapata ga taxü̃newa yexmagüxü̃. Rü yexgumarüxü̃ ta nanade 
ga yemaxü̃gü ga ãẽx̱gacüpatawa yexmagüxü̃. Rü yemawena rü ínanayauxü̃ 
ga ñuxre ga duü̃xü̃gü rü namaxã Chamáriacax̱ nataegu. 
15Rü guxü̃ma ga yema Yoáchiga, rü yema naxüxü̃chiga rü norü daichiga rü 
ñuxãcü Amachía ga Yudáanearü ãẽx̱gacümaxã nax nügü nadai̱x̱ü̃chiga, rü 
popera i Iraéanearü ãẽx̱gacügüchiga nagu ümatüxü̃gu naxümatü. 
16Rü yexguma nayu̱xgu ga Yoá rü yema Iraéanearü ãẽx̱gacügü ítax̱güxü̃gu 
nixĩ ga natax̱güãxü̃ ga Chamáriawa. Rü nawena rü nane ga Yeruboáü̃ 
nachicüxü ãẽx̱gacüxü̃ ningucuchi 
17Rü Yudáanearü ãẽx̱gacü ga Amachía ga Yoá nane rü 15 ga taunecü namaxü̃ 
nawena ga nax nayuxü̃ ga Iraéanearü ãẽx̱gacü ga Yoá ga Yoacá nane. 
18Rü guxü̃ma ga yema Amachíachiga, rü yema popera ga Yudáanearü 
ãẽx̱gacügüchiga nagu ümatüxü̃gu naxümatü. 
19Rü ĩane ga Yerucharéü̃wa rü duü̃xü̃gü rü Amachíamaxã nanue. Rü yemacax̱ 
ga nüma rü ĩane ga Láquiwa naña. Natürü nawe nangegüama, rü yexma 
nayamax̱gü. 
20Rü yema naxü̃ne rü wüxi ga cowaruétügu nayaxüegü, rü Yerucharéü̃wa 
nanangegü. Rü norü o̱xigü ítax̱güxü̃gu nayatax̱gü ga Dabíarü Ĩanewa. 
21Rü yexguma ga guxü̃ma ga duü̃xü̃gü ga Yudáanecüãx̱gü rü Amachía nane 
ga Acharíaxü̃ nanatüchicüxü ãẽx̱gacüxü̃ nimucuchigü. Rü yexguma ga nüma 
ga Acharía rü nüxü̃̃́ nayexma ga 16 ga norü taunecü. 
22Rü nüma ga Acharía rü nanatü yuxguwena nanapu ga ĩane ga Eráx nax 
wenaxarü Yudáanearü yixĩxü̃cax̱. Rü ñu̱xũchi nanamexẽxẽ. 

Yeruboáü̃ ga Yoá nane rü Iraéanearü ãẽ̱xgacü nixĩ 

23Rü yexguma 15 ga taunecü Yudáanewa ãẽx̱gacü yixĩxgu ga Amachía ga Yoá 
nane, rü Yeruboáü̃ ga Yoá nane rü inanaxügü nax Iraéanewa ãẽx̱gacü yixĩxü̃. 
Rü 41 ga taunecü nixĩ nax Chamáriaarü ĩanewa ãẽx̱gacü yixĩxü̃. 
24Natürü guxü̃ma ga yema Tupanapex̱ewa naxüxü̃ rü nachixe. Yerü tama 
nüxna nixũgachi ga yema chixexü̃ ga Yeruboáü̃ ga Nabáx nane üxü̃ ga 
Iraécüãx̱güxü̃ nagu nayixẽẽxü̃. 
25Rü nüma ga Yeruboáü̃ rü noxritamaarü üyeanegu nanayaxu ga nax 
yapuyeaneãxü̃ ga Iraéane. Rü ĩane ga Amácax̱ íxücuxü̃wa inanaxügü rü 
ñu̱xmata Már Arabágu nayacuax̱ẽxẽ nax Iraéanecüãx̱güarü yixĩxü̃. Rü 
yemaacü ningu ga yema Cori ga norü Tupana nüxü̃ ixuxü̃ nawa ga norü 
orearü uruxü̃ ga Yoná ga Amitái nane ga ĩane ga Gax-éfecüãx̱. 
26Yerü nüma ga Cori ya Tupana rü nüxü̃ nadau nax poraãcü ngúxü̃ yangegüxü̃ 
ga guxü̃ma ga yema Iraéanecüãx̱gü. Rü woo yema coriãx̱güxü̃ rü woo yema 
tama coriãx̱güxü̃ rü taxúema nawa iñaxü̃ ga ngúxü̃ ningegü, yerü taxuxü̃ma 
Iraéanecüãx̱güxü̃ narüngü̃xẽxẽ. 
27Rü yemacax̱ ga nüma ga Cori ya Tupana rü Yoá nane ga Yeruboáü̃xü̃ namu 
nax Iraéanecüãx̱güxü̃ nangü̃xẽẽxü̃cax̱ nax tama iyanaxoxüchixü̃cax̱ ga naéga 
ga Iraétanüxü̃ ga ñoma ga naanewa. 
28Rü guxü̃ma ga yema Yeruboáü̃chiga rü yema naxüxü̃chiga, rü norü 
porachiga, rü norü dai ga togü ga nachixü̃anegümaxã naxüxü̃chiga, rü 
ñuxãcü Iraéanecax̱ yapuãxü̃ ga guma ĩanegü ga Damácu rü Amá, rü guxü̃ma 
ga yema rü yema popera ga Iraéanearü ãẽx̱gacügüchiga nagu ümatüxü̃gu 
naxümatü. 
29Rü yexguma nayu̱xgu ga Yeruboáü̃, rü yema Iraéanearü ãẽx̱gacügü 
ítax̱güxü̃gu nanatax̱gü. Rü nawena rü nane ga Chacaría nachicüxü ãẽx̱gacüxü̃ 
ningucuchi. 

2 Ãẽ̱̃xgacügüchiga 15 

Yudáanewa ãẽ̱xgacü nixĩ ga Acharía 
(2 Cr. 26.3-5, 16-23) 

1Rü yexguma marü 27 ga taunecü Iraéanearü ãẽx̱gacü yixĩxgu ga Yeruboáü̃, 
rü ningucuchi ga Acharía nax Yudáanearü ãẽx̱gacü yixĩxü̃cax̱. Rü nüma ga 
Acharía rü Yudáanearü ãẽx̱gacü ga Amachía nane nixĩ. 
2Rü yexguma inaxügüãgu ga Acharía nax ãẽx̱gacü yixĩxü̃ rü 16 ga taunecü 
nüxü̃̃́ nayexma. Rü nüma rü 52 ga taunecü Yerucharéü̃wa ãẽx̱gacü nixĩ. Naé 
rü Yecuría nixĩ ga ngĩéga rü Yerucharéü̃cüãx̱ tixĩ. 
3Rü yema naxüxü̃ ga Acharía rü name ga Cori ya Tupanapex̱ewa, gumá 
nanatü ga Amachía üxü̃rüxü̃. 
4Natürü nüma ga Acharía rü tama nagu nipogü ga yema nachicagü ga nawa 
duü̃xü̃gü tupananetagüxü̃ yacuax̱üü̃güxü̃. Rü duü̃xü̃gü rü yema nachicagügu 
tupananetagücax̱ naxü̃nagü nadaiama rü pumaratex̱e ga yixichixü̃ ínaguama. 
5Rü yemacax̱ ga Cori ya Tupana rü ãẽx̱gacü ga Acharíaxü̃ chaxünemaxã 
nidax̱awexẽxẽ ñu̱xmata nayumare. Rü yemacax̱ ãẽx̱gacüpatawa wüxi ga 
ucapuwa nüxicatama nayexmaecha. Rü yemacax̱ nane ga Yotáü̃ guma 
ãẽx̱gacüpatamaxã rü yema nachixü̃anemaxã inacuáx. 
6Rü guxü̃ma ga Acharíachiga rü yema naxüxü̃chiga, rü yema popera ga 
Yudáanearü ãẽx̱gacügüchiga nagu ümatüxü̃gu naxümatü. 
7Rü yexguma nayu̱xgu ga Acharía rü yema natanüxü̃ ítax̱güxü̃gu nayatax̱gü 
ga Dabíarü Ĩanewa. Rü nawena rü nane ga Yotáü̃ nachicüxü ãẽx̱gacüxü̃ 
ningucuchi. 

Iraéanewa ãẽ̱xgacü nixĩ ga Chacaría 

8Rü yexguma 38 ga taunecü Yudáanearü ãẽx̱gacü yixĩxgux ga Acharía, rü 
yexguma nixĩ ga Iraéanewa yexwacax yaxücuxü̃ ga Chacaría nax Iraéanearü 
ãẽx̱gacü yixĩxü̃cax̱. Rü nüma ga Chacaría rü Yeruboáü̃ nane nixĩ, rü 6 ga 
tauemacütama ãẽx̱gacü nixĩ ga ĩane ga Chamáriawa. 
9Natürü nüma ga Chacaría rü Tupanapex̱ewa chixexü̃ naxü yema 
nüxíraxü̃güxü̃ ga natanüxü̃rüxü̃. Yerü tama nüxna nixũgachi ga yema 
pecadugü ga Nabáx nane ga Yeruboáü̃ Iraéanecüãx̱güxü̃ nagu nayixẽẽxü̃. 

10Rü nüma ga Charúü̃ ga Yabé nane rü Chacaríamaxã nanu rü ĩane ga Ibeáü̃gu 
nügü nadai rü yexma Chacaríaxü̃ nimax̱. Rü yemawena rü nachicüxü 
ãẽx̱gacüxü̃ ningucuchi ga nüma ga Charúü̃. 
11Rü yema togüama ga Chacaría üxü̃ rü yema popera ga Iraéanearü 
ãẽx̱gacügüchiga nagu ümatüxü̃gu naxümatü. 
12Rü yemaacü ningu ga yema ore ga Cori ya Tupana Yeúmaxã nüxü̃ ixuxü̃ ga 
ñaxü̃: —Cunegü rü cutaagü rü cutaagüarü nanegü rü ñu̱xũchi cutaagüarü 
nanegüarü nanegü rü tá Iraéanearü ãẽx̱gacü nixĩgü ==ñaxü̃. 

Iraéanewa ãẽ̱xgacü nixĩ ga Charúü̃ 

13-14Rü yexguma marü 39 ga taunecü Yudáanearü ãẽx̱gacü yixĩxgu ga Uchía, 
rü yexguma nixĩ ga yexwacax yaxücuxü̃ ga Charúü̃ ga Yabé nane nax 
Iraéanearü ãẽx̱gacü yixĩxü̃cax̱. Natürü wüxitama ga tauemacü ãẽx̱gacü nixĩ 
ga Chamáriawa yerü nüma ga Menaéü̃ ga Gadí nane rü Tircháwa ne naxũ, 
rü Chamáriawa nangu rü yéma Charúü̃xü̃ nimax̱. Rü nawena ga nax yamáaxü̃ 
rü nachicüxü ãẽx̱gacüxü̃ ningucuchi. 
15Rü guxü̃ma ga Charúü̃ üxü̃chiga rü ñuxãcü Chacaríacax̱ nax 
íyagoõchixü̃chiga rü yema popera ga Iraéanearü ãẽx̱gacügüchiga nagu 
ümatüxü̃gu naxümatü. 
16Rü yexguma ga Menaéü̃ rü Tífchawa inaxũãchi rü Tircháwa naxũ. Rü 
yémacüãx̱gü rü tama naxcax̱ nayawãxnagü ga guma ĩanearü poxeguxü̃arü 
ĩãx̱gü. Natürü nixücuama rü nanade ga guxü̃ma ga norü yemaxü̃gü ga guma 
ĩanewa rü norü naanewa yexmagüxü̃. Rü ñu̱xũchi tüxü̃ nawinapütüwegü ga 
guxema ngexegü ga itacharaü̃güxe. 

Iraéanewa ãẽ̱xgacü nixĩ ga Menaéü̃ 

17Rü yexguma 39 ga taunecü Yudáanearü ãẽx̱gacü yixĩxgux ga Acharía, rü 
yexguma nixĩ ga yexwacax yaxücuxü̃ ga Menaéü̃ ga Gadí nane nax 
Iraéanearü ãẽx̱gacü yixĩxü̃cax̱. Rü nüma ga Menaéü̃ rü 10 ga taunecü ĩane ga 
Chamáriawa ãẽx̱gacü nixĩ. 

18Natürü yema Menaéü̃ üxü̃ rü nachixe ga Cori ya Tupanapex̱ewa yerü tama 
nüxna nixũgachi ga yema pecadugü ga Nabáx nane ga Yeruboáü̃ 
Iraéanecüãx̱güxü̃ nagu yixẽẽxü̃. 
19Rü wüxi ga ngunexü̃gu rü nüma ga Púx ga Achíriaanearü ãẽx̱gacü rü 
Iraéanegu nachocu. Rü yexguma ga Menaéü̃ rü 33,000 quíru ga diẽru nüxna 
naxã nax yemaacü Púx naétüwa üxü̃cax̱ rü naporaxẽẽãxü̃cax̱ nax ãẽx̱gacü 
yixĩxü̃. 
20Rü yemacax̱ ga Menaéü̃ rü guxü̃ma ga yema Iraéanewa yexmagüxü̃ ga 
duü̃xü̃gü ga diẽruãx̱güxü̃cax̱ nanaxunagü ga wüxi ga mu nax 
naxütanügüãxü̃cax̱ ga ngãxü̃ ga quíruarü yexera ga diẽrumü nax yemaacü 
Achíriaanearü ãẽx̱gacüaxü̃̃́ naxütanüãxü̃cax̱. Rü yemaacü ga Achíriaanearü 
ãẽx̱gacü rü norü ĩanecax̱ nataegu rü tama marü Iraéanewa nayexma. 
21Rü guxü̃ma ga Menaéü̃chiga rü yema naxüxü̃chiga rü yema popera ga 
Iraéanearü ãẽx̱gacügüchiga nagu ümatüxü̃gu naxümatü. 
22Rü yexguma nayuxguwena rü nane ga Pecaxía nachicüxü ãẽx̱gacüxü̃ 
ningucuchi. 

Iraéanewa ãẽ̱xgacü nixĩ ga Pecaxía 

23Rü yexguma 50 ga taunecü Yudáanewa ãẽx̱gacü yixĩxgu ga Acharía, rü 
yexguma nixĩ ga yexwacax Iraéanewa yaxücuxü̃ ga Pecaxía nax Iraéanearü 
ãẽx̱gacü yixĩxü̃cax̱. Rü nüma ga Pecaxía ga Menaéü̃ nane rü taxre ga taunecü 
Chamáriawa ãẽx̱gacü nixĩ. 
24Natürü ga yema Pecaxía üxü̃ rü nachixe ga Cori ya Tupanapex̱ewa yerü 
tama nüxna nixũgachi ga yema pecadugü ga Nabáx nane ga Yeruboáü̃ 
Iraéanecüãx̱güxü̃ nagu yixẽẽxü̃. 
25Rü wüxi ga Pecaíaarü churaragüeru ga Remaría nane ga Pécagu ãégaxü̃ rü 
Pecaxíacax̱ nügü nanutaquex̱e nax yamáaxü̃cax̱. Rü nüma ga Péca rü 50 ga 
Garaáxanecüãx̱ ga yatügümaxã Chamáriawa naxũ, rü yexma ãẽx̱gacüpatagu 
Pécaíaxü̃ nimax̱gü wüxigu namaxã ga Aríe rü Argóx. Rü yemawena ga Péca 
rü Pecaxíachicüxü Iraéanearü ãẽx̱gacüxü̃ ningucuchi. 

26Rü yema Pecaxíachiga rü guxü̃ma ga yema naxüxü̃chiga rü yema poperagü 
ga Iraéanearü ãẽx̱gacügüchiga nagu ümatüxü̃gu naxümatü. 

Iraéanewa ãẽ̱xgacü nixĩ ga Péca 

27Rü yexguma 52 ga taunecü Yudáanearü ãẽx̱gacü yixĩxgu ga Acharía, rü 
yexguma nixĩ ga yexwacax Iraéanewa yaxücuxü̃ ga Péca nax Iraéanearü 
ãẽx̱gacü yixĩxü̃cax̱. Rü nüma ga Péca ga Remaría nane rü 20 ga taunecü 
Chamáriawa ãẽx̱gacü nixĩ. 
28Natürü yema Péca üxü̃ rü nachixe ga Tupanapex̱ewa yerü tama nüxna 
nixũgachi ga yema pecadugü ga Nabáx nane ga Yeruboáü̃ Iraéanecüãx̱ü̃ nagu 
yixẽẽxü̃. 
29Rü yexguma Péca rü Iraéanearü ãẽx̱gacü yixĩxgu rü yéma nangu ga 
Achíriaanearü ãẽx̱gacü ga Tigáx-piréche. Rü nayapu ga guma ĩanegü ga Ióü̃ 
rü Abé-béx-maacá, rü Yanóa, rü Quédex, rü Achóx, rü Garaáx rü Gariréa, rü 
ñu̱xũchi guxü̃ma ga yema Netaríarü naane. Rü guxü̃ma ga yema duü̃xü̃gü ga 
yéma maxẽxü̃ rü Achíriaanewa nanagagü. 
30Rü nüma ga Erá nane ga Ochéa rü naxcax̱ nadau nax ñuxãcü Remaría nane 
ga Pécacax̱ íyagoõchixü̃. Rü yemaacü nayamax̱. Rü yexguma marü 20 ga 
taunecü Yudáanewa ãẽx̱gacü yixĩxgu ga Uchía nane ga Yotáü̃, rü Iraéanewa 
nüma ga Ochéa rü Pécachicüxü ãẽx̱gacüxü̃ ningucuchi. 
31Rü guxü̃ma ga yema Pécachiga rü ñu̱xũchi yema naxüxü̃chiga rü yema 
popera ga Iraéanearü ãẽx̱gacügüchiga nagu ümatüxü̃gu naxümatü. 

Yudáanewa ãẽ̱xgacü nixĩ ga Yotáü̃ 
(2 Cr. 27.1-9) 

32Rü yexguma taxre ga taunecü ãẽx̱gacü yixĩxgu ga Péca ga Remaría nane, 
rü yexguma nixĩ ga yexwacax Yudáanewa yaxücuxü̃ ga Yotáü̃ ga Uchía nane 
nax Yudáanearü ãẽx̱gacü yixĩxü̃cax̱. 
33Rü nüma ga Yotáü̃ rü 25 ga taunecü nüxü̃̃́ nayexma ga yexguma ãẽx̱gacüxü̃ 
yangucuchigu. Rü 16 ga taunecü Yerucharéü̃wa ãẽx̱gacü nixĩ. Rü naé rü 
Yeruchá nixĩ ga ngĩéga rü Chadóxacü iyixĩ. 

34-35Rü yema Yotáü̃ üxü̃ rü name ga Tupanapex̱ewa, yema nanatü ga Uchía 
üxü̃rüü̃tama. Yerü nanaxü ga Cori ya Tupanapata ga taxü̃nearü ĩãx̱ ga taxü̃. 
Natürü tama nagu nipogügü ga yema tupananetagüarü ãmarearü guruü̃gü ga 
ngextá duü̃xü̃gü nawa nayagugüama ga norü ãmaregü rü norü 
pumaratex̱egü. 
36Rü guxü̃ma ga yema Yotáü̃chiga rü yema naxüxü̃chiga rü yema poperagü 
ga Yudáanearü ãẽx̱gacügüchiga nagu ümatüxü̃gu naxümatü. 
37Rü yexgumaü̃cüxü nixĩ ga Cori ya Tupana inaxügüxü̃ nax Yudáanewa 
namuaxü̃ ga Chíriaanearü ãẽx̱gacü ga Rechíü̃ rü ñu̱xũchi Remaría nane ga 
Péca nax Yudáanecüãx̱gücax̱ íyaxü̃ãchixü̃cax̱. 
38Rü yexguma nayu̱xgu ga Yotáü̃ rü yema natanüxü̃ ítax̱güxü̃gu nanatax̱gü 
ga Dabíarü Ĩanewa. Rü nawena rü nane ga Acháx ãẽx̱gacüxü̃ ningucuchi. 

2 Ãẽ̱̃xgacügüchiga 16 

Yudáanearü ãẽ̱xgacüxü̃ ningucuchi ga Acáx 
(2 Cr. 28.1-27) 

1-2Rü yexguma marü 17 ga taunecü Iraéanearü ãẽx̱gacü yixĩxgu ga Péca ga 
Remaría nane rü yexguma nixĩ nax ãẽx̱gacüxü̃ yaxücuxü̃ ga Acháx ga Yotáü̃ 
nane nax Yudáanearü ãẽx̱gacü yixĩxü̃cax̱. Rü nüma ga Acháx rü 20 ga 
taunecü nüxü̃̃́ nayexma ga yexguma. Rü 16 ga taunecü nixĩ ga ãẽx̱gacü yixĩxü̃ 
ga Yerucharéü̃wa. Natürü yema naxüxü̃ ga Acháx rü tama Tupanapex̱ewa 
name, yerü tama norü o̱xi ga Dabírüxü̃ mexü̃ naxü. 
3Rü nagu nixũ ga yema nacüma ga nüxíraxü̃güxü̃ ga Iraéanearü ãẽx̱gacügü 
nagu ĩxü̃. Rü poraãcü chixexü̃ naxü, rü nawa nangu nax norü tupananetacax̱ 
wüxi ga nane tüxü̃ yaguxü̃. Rü yemaacü nagu nixũ ga yema nacümagü ga 
chixexü̃gü ga yema duü̃xü̃gü ga Tupana íwoxü̃xü̃ Iraétanüxü̃pex̱ewa. 
4Rü yema nachicagü ga tupananetagücax̱ ãmare íyagugüxü̃ ga max̱pǘnegüwa 
rü guxü̃ma ga naigü ga imeetaxü̃tüü̃wa, rü nüma ga Acáx rü yemawa ínanagu 
ga naxü̃nagü rü pumaratex̱egü. 

5Rü yexgumaü̃cüxü rü Rechíü̃ ga Chíriaanearü ãẽx̱gacü rü ñu̱xũchi Remaría 
nane ga Péca ga Iraéanearü ãẽx̱gacü rü Yerucharéü̃cax̱ ínayaxüãchi. Rü nüxü̃ 
ínachomaeguãchi ga Acháxarü ĩane ga Yerucharéü̃ nax yemaacü 
yapugüãxü̃cax̱. Natürü taxucürüwama nanapugü ga guma ĩane. 
6Rü yexgumaü̃cüxü ga nüma ga Edóü̃arü ãẽx̱gacü rü nachixü̃anecax̱ 
nanatáeguxẽxẽ ga ĩane ga Eráx. Rü yema Edóü̃cüãx̱gü rü guma ĩanewa 
nangugü rü Yudáanecüãx̱güxü̃ yéma ínawoxü̃. Rü yemawena ga yema 
Edóü̃cüãx̱gü rü guma ĩanewa namaxẽ. Rü ñu̱xma rü ta ngématama 
nangẽxmagüecha. 
7-8Rü yexguma nüma ga Acháx rü nanade ga yema úirugü rü diẽrugü ga 
Tupanapata ga taxü̃negu nuxü̃ rü yema ãẽx̱gacüpataarü yemaxü̃gü. Rü 
ñu̱xũchi Tigáx-piréche ga Achíriaanearü ãẽx̱gacüxü̃tawa nanamugü namaxã 
ga ore ga ñaxü̃: —Chomax rü curü ngü̃xẽẽruxü̃ chixĩ rü wüxi i cunerüxü̃ chixĩ. 
Rü ngẽmacax̱ chanaxwax̱e i nua cuxũ nax choxü̃ ícuyapoxü̃xü̃cax̱ naxmex̱wa 
i Chíriaanearü ãẽx̱gacü rü Iraéanearü ãẽx̱gacü, erü chau̱̱xcax̱ ínayachoõchi 
==ñaxü̃ ga ore yéma namu. 
9Rü yexguma nüma ga Tigáx-piréche ga Achíriaanearü ãẽx̱gacü rü Acáxü̃ 
narüngü̃xẽxẽ. Rü nanamexẽxẽ ga norü churaragü nax naxcax̱ íyagoõchixü̃cax̱ 
ga guma ĩane ga Damácu. Rü ñu̱xũchi nayapu ga guma ĩane rü norü ãẽx̱gacü 
ga Rechíü̃xü̃ nimax̱. Rü ínanawoxü̃ ga yémacüãx̱gü, rü ĩane ga Quíruwa 
nanagagü. 
10Rü nüma ga Acháx rü guma ĩane ga Damácuwa naxũ nax Tigáx-piréche ga 
Achíriaanearü ãẽx̱gacüxü̃ yexma yangauxü̃cax̱. Rü guma ĩane ga Damácuwa 
nüxü̃ nadau ga wüxi ga ãmarearü guruxü̃ ga yéma yexmaxü̃. Rü yemacax̱ 
mea nanaxüxchicünax̱ã ga yema ãmarearü guruxü̃ rü chacherdóte ga 
Uríaxü̃tawa nanamu ga yema naxchicünax̱ã. 
11Rü nüma ga chacherdóte ga Uría rü nanaxü ga wüxi ga ãmarearü guruxü̃ 
yema napane ga ãẽx̱gacü ga Acháx Damácuwa naxcax̱ ne muxü̃rüxü̃ nax 
marü ínamemarexü̃cax̱ ga yexguma Damácuwa ne naxũxgu ga ãẽx̱gacü ga 
Acháx. 

12Rü yexguma yéma nanguxgu ga nüma ga Acáx rü ínayadau ga yema 
ãmarearü guruxü̃ ga Uría üxü̃. Rü yéma nayagu ga norü ãmare ga wüxi ga 
naxü̃na. 
13Rü yéma nayagu ta ga norü ãmare ga trigutex̱e rü bínu naétügu nanaba. Rü 
yema naxü̃na ga nadai̱x̱ü̃gümaxã nanamaxétü ga yema ãmarearü guruxü̃. 
14Rü nüma ga Acáx rü nayaxügachi ga yema Tupanaarü ãmarearü guruxü̃ ga 
bróũchenaxcax̱ ga Tupanapata ga taxü̃nearü to̱xmax̱tagu üchiréxü̃. Rü 
nórteguama nayaxǘ yerü yema ngexwacax̱ü̃xü̃ ga ãmarearü guruxü̃ yéma 
naguxchachica. Rü ñu̱xũchi yema Tupanapata ga taxü̃nepex̱ewa yexmaxü̃ ga 
nachicagu nanaxǘ ga yema yexwacax̱üxü̃ ga ãmarearü guruxü̃. 
15Rü yemawena nüma ga Acháx rü chacherdóte ga Uríaxü̃ ñanagürü: —
Ngẽma ngexwaca cuxüxü̃ i ãmarearü guruxü̃ i taxü̃wa tá ícunagu i ngẽma 
pax̱mamaarü ãmare i naxü̃nagü. Rü yáuanecü rü tá ngéma ícunagu i ngẽma 
ãmaregü i trigutex̱e. Rü ngẽxgumarüxü̃ ta rü ngéma tá ícunagu i chorü 
ãmaregü i naxü̃nagü rü trigutex̱e. Rü ngẽxgumarüxü̃ ta rü ngéma tá ícunagu 
i guxü̃ma i duü̃xü̃güarü ãmare i naxü̃nagü rü trigutex̱e rü bínu. Rü 
ngẽmawena rü ngẽma naxü̃nagü i cudai̱x̱ü̃gümaxã tá cunamaxcu i ngẽma 
ãmarearü guruxü̃. Rü ngẽma bróũchenaxcax̱ i ãmarearü guruxü̃ rü 
chau̱̱xcax̱icatama tá nixĩ ==ñanagürü. 
16Rü nüma ga chacherdóte ga Uría rü yema ãẽx̱gacü ga Acháx namuxü̃ãcü 
nanaxü ga guxü̃ma. 
17Rü yemawena nüma ga Acháx rü nayanugachitanü ga yema 10 ga 
yau̱̱xmex̱ü̃páxü̃gü ga bróũchenaxcax̱. Rü nayaxügachi ga yema dexápáxü̃ ga 
taxüchixü̃ ga wocagü ga iyatüxü̃chicünax̱ãgü ga bróũchenaxcax̱étügu 
ünagüxü̃. Rü ñaxtügu nucü ga nutaétügu nanaxǘnagü. 
18Rü nüma ga Acáx rü nanataãẽxẽẽchaü̃ ga Achíriaanearü ãẽx̱gacü. Rü 
yemacax̱ nayaxügachi ga yema natamü ga Cori ya Tupanapata ga taxü̃nearü 
düxétüwa yexmaxü̃ ga ngü̃chigaarü ngunexü̃gu nawa nangutaquex̱egüxü̃. Rü 

ñu̱xũchi nanaxoxẽxẽ ga yema Tupanapata ga taxü̃nearü ĩãx̱ ga düxétüwaama 
üxü̃ ga ãẽx̱gacücax̱icatama ixĩxü̃. 
19Rü guxü̃ma ga yema naxüxü̃ ga Acháx, rü yema popera ga Yudáanearü 
ãẽx̱gacügüchiga nagu ümatüxü̃gu naxümatü. 
20Rü yexguma nayu̱xgu ga Acháx rü norü o̱xigü ítax̱güxü̃gu nanatax̱gü ga 
Dabíarü Ĩanewa. Rü nawena rü nane ga Echequía nixĩ ga nachicüxü ãẽx̱gacü 
ixĩcü. 

2 Ãẽ̱̃xgacügüchiga 17 

Achíriaanearü ãẽ̱xgacüme̱xẽgu nangu ga ĩane ga Chamária rü Achíriaanewa 
nanagagü ga Iraétanüxü̃ 

1Rü yexguma 12 ga taunecü nüxü̃̃́ inguxgu ga Acháx nax ãẽx̱gacü yixĩxü̃ ga 
Yudáanewa, rü yexguma nixĩ ga nüma ga Ochéa ga Erá nane rü yexwacax 
yangucuchixü̃ nax Iraéanearü ãẽx̱gacü yixĩxü̃cax̱. Rü nüma ga Ochéa rü 9 ga 
taunecü nixĩ ga Chamáriaarü ĩanewa ãẽx̱gacü yixĩxü̃. 
2Rü yema Ochéa üxü̃ rü nachixe ga Tupanapex̱ewa, natürü tama yema 
nüxíraxü̃güxü̃ ga Iraéanearü ãẽx̱gacügü ügüxü̃rüxü̃ nixĩ. 
3Rü nüma ga Achíriaanearü ãẽx̱gacü ga Chamanachá, rü norü 
churaragümaxã Iraéanecüãx̱arü ãẽx̱gacü ga Ochéacax̱ ínayagoõchi rü nüxü̃ 
narüporamae. Rü nüma ga Chamanachá rü nügümex̱wa nanayexmaxẽxẽ ga 
Ochéa rü naxü̃tawa tacü ga diẽrucax̱ ínacaüüxü̃ ga guxcüma ga taunecügügu. 
4Natürü nüma ga Achíriaanearü ãẽx̱gacü ga Chamanachá rü nüxü̃ nacuax̱ama 
nax Ochéa rü bexma Equítuanearü ãẽx̱gacü ga Chóxmaxã nax nügü 
naxucu̱xẽgüxü̃ nax Achíriaanemex̱ẽwa ínanguxuchixü̃cax̱. Rü naétü marü 
tama nüxü̃̃́ ngĩxü̃ naxütanü ga yema diẽru ga wüxichigü ga taunecü nüxna 
ngĩxü̃ naxãgücü. Rü yemacax̱ nüma ga Chamanachá rü norü churaragüxü̃ 
namu nax Ochéaxü̃ yayauxgüxü̃cax̱ rü napoxcugüãxü̃cax̱. 
5Rü norü churaragü rü Iraéanegu nachocu rü Chamáriaarü ĩanecax̱ 
ínayaxüãchi rü tomaepü̱x ga taunecü yéma nüxna nadaugü nax taxúema 
íxũxũxü̃cax̱. 

6Rü yexguma 9 ga taunecü marü ãẽx̱gacü yixĩxgu ga Ochéa, rü nüma ga 
Achíriaanearü ãẽx̱gacü rü nanapu ga guma ĩane. Rü Achíriaarü naanewa 
nanagagü ga yema Iraéanecüãx̱gü. Rü ĩane ga Arágu nayanu ga natü ga 
Abócutüwa ga Gocháü̃anewa. Rü togü rü Médiatanüxü̃arü ĩanegügu nayanu. 
7Rü yema guxchaxü̃ nüxü̃ nangupetü ga yema Iraéanecüãx̱gü, yerü tama naga 
naxĩnüe ga Cori ya Tupana ga Equítuanewa ínanguxü̃xẽẽcü ga 
Faraóü̃mex̱ẽwa. Rü tomare ga tupanagüxü̃ nicuax̱üü̃gü, rü yemaacü 
Tupanapex̱ewa chixexü̃ naxügü. 
8Rü nagu namaxẽ ga nacümagü ga yema duü̃xü̃gü ga nüxíra yema naanewa 
yexmagüxü̃ ga Tupana norü o̱xigüpex̱ewa íwoxü̃xü̃. Rü ñu̱xmachi yema 
Iraéanearü ãẽx̱gacügü naxcax̱ íxügüxü̃ ga nacümagü ga chixexü̃gu rü ta 
namaxẽ. 
9Rü yema Iraéanecüãx̱gü rü Cori ya norü Tupanapex̱ewa chixexü̃ ga ore 
nixugüe. Rü guxü̃nema ga norü ĩanegüwa, rü norü dauxü̃taechicagüwa, rü 
norü ĩanegü ga meama ípoxegugünewa nanamexẽxẽ ga nachicagü ga ngextá 
norü tupananetagüxü̃ nawa yacuax̱üü̃güxü̃. 
10Rü yexgumarüxü̃ ta rü wüxichigü ga max̱pǘnegüetügu rü naigü ga 
meetaxü̃tüü̃gu nayanuã ga norü tupananetachicünax̱ãgü ga nutanaxcax̱ rü 
Acheráchicünax̱ãgü. 
11Rü nüma ga Iraéanecüãx̱gü rü nagu namaxẽ ga nacümagü ga yema duü̃xü̃gü 
ga nüxíra yema naanewa yexmagüxü̃ ga Cori ya Tupana yéma íwoxü̃xü̃ 
Iraétanüxü̃pex̱ewa. Rü yema tupananetagücax̱ nayagu ga pumaratex̱egü, rü 
ñu̱xũchi taxü̃ ga to ga chixexü̃gü yéma naxügü, rü yemaacü poraãcü Cori ya 
Tupanaxü̃ nanuxẽẽgü. 
12Rü tupananetachicünax̱ãgüxü̃ nicuax̱üü̃gü, rü nanaxügüama ga yema Cori 
ya Tupana poraãcü nüxna chu̱xuxü̃. 
13Rü yema nixĩ ga norü orearü uruü̃güwa marü Iraétanüxü̃maxã nüxü̃ yaxuxü̃ 
ga Cori ya Tupana nax nüxü̃ naxoexü̃cax̱ ga yema chixexü̃ ga nacümagü, rü 

nüma ya Tupana nanaxwax̱exü̃ãcüma nax yanguxẽẽgüãxü̃cax̱ ga yema mugü 
rü ngu̱xẽẽtaegü ga norü o̱xigüna naxãxü̃ ga norü orearü uruü̃güwa. 
14Natürü woo Tupana rü norü orearü uruü̃güwa nayaxucu̱xẽgü, natürü ga 
nüma ga Iraéanecüãx̱gü rü tama inaxĩnüechaü̃ naxrüxü̃ ga norü o̱xigü ga 
tama aixcüma Cori ya Tupanaaxü̃̃́ yaxõgüxü̃. 
15Rü yemaacü ga yema duü̃xü̃gü rü nüxü̃ naxoe ga Tupanaarü mugü rü yema 
uneta ga nũxcüma norü o̱xigümaxã Tupana nüxü̃ ixuxü̃. Rü tama naga 
naxĩnüe ga Tupanaarü ucu̱xẽgü. Rü woo Tupana nüxna nachu̱xuxü̃, natürü 
nügügutama nayanachixexẽẽgü yerü naxcax̱ nadauxü̃taegüama nax 
naxchicünax̱ãgü i taxuwama mexü̃xü̃ nax yacuax̱üü̃güxü̃ naxrüxü̃ ga yema 
togü ga nachixü̃anecüãx̱gü ga norü üyeanecüwawa yexmagüxü̃ ga tama 
Tupanaaxü̃̃́ yaxõgüxü̃. 
16Rü nüxü̃ narüxoe ga guxü̃ma ga norü Cori ya Tupanaarü mugü. Rü yemacax̱ 
nügücax̱ nanaxügü ga taxre ga wocaxacüchicünax̱ãgü ga úirunaxcax̱, rü 
nanaxügü ta ga tupananeta ga Acheráchicünax̱ãx. Rü naétü nüxü̃ nicuax̱üü̃gü 
ga üax̱cü rü tauemacü rü woramacurigü rü ñu̱xũchi Baáchicünax̱ã rü ta. 
17Rü yexgumarüxü̃ ta yema tupananetagüarü ãmarearü guruü̃wa tüxü̃ nigu 
ga naxacüxe ga yatüxe rü ngexe. Rü nagu ínamaxẽ ga yuü ga ẽxü̃guxü̃xü̃ 
nawa icuáxü̃. Rü chixexü̃cax̱ nügü inaxãgü ga Tupanapex̱ewa rü yemaacü 
poraãcü nananuxẽxẽ. 
18Rü yemacax̱ ga Cori ya Tupana rü yema Iraéanecüãx̱gümaxã nanu, rü 
ínanawogü. Rü Yudáanecüãx̱güxü̃tawaxicatama nayexma. 
19Natürü woo ga Yudáanecüãx̱gü rü ta tama nayanguxẽẽgü ga Cori ya norü 
Tupanaarü mugü, yerü yema nacümagü ga chixexü̃gü ga Iraéanecüãx̱gü nagu 
maxẽxü̃gu naxĩ. 
20Rü yema naxügüxü̃gagu rü nüma ga Cori ya Tupana rü Iraétanüxü̃güxü̃ 
naxo, rü nanaxãneexẽxẽ. Rü ngĩ ̃́tax̱agüxü̃mex̱ẽwa nanamugü. Rü yemaacü 
nüxna nixũgachi. 

21Rü yexguma nüma ga Iraéanecüãx̱gü rü Dabítanüxü̃na yaxĩgachigu, rü 
nüma ga Iraéanecüãx̱gü rü nüxü̃ naxunetagü ga Yeruboáü̃ ga Nabáx nane nax 
norü ãẽx̱gacü yixĩxü̃cax̱. Rü nüma nixĩ ga Cori ya Tupanana yaxĩgachixẽẽãxü̃ 
ga yema Iraéanecüãx̱gü, rü ñu̱xũchi poraãcü pecadugu nayixẽẽxãxü̃. 
22Rü yemaacü ga yema Iraéanecüãx̱gü rü yema chixexü̃ ga Yeruboáü̃ üxü̃gu 
namaxẽ, rü tama nüxü̃ narüxoe. 
23Rü yemacax̱ ga Cori ya Tupana rü düxwa Iraéanecüãx̱güna nixũgachi, yema 
guxü̃ma ga norü orearü uruxü̃güwa nüxü̃ yaxuxü̃rüxü̃. Rü yemaacü ga yema 
Iraéanecüãx̱gü, rü Achíriaanewa nanagagü. Rü yexguma nachiga 
naxümatügu rü yématama nayexmagü. 

Tomare ga duü̃xü̃gü Chamáriaarü ĩanewa namugü 

24Rü nüma ga Achíriaanearü ãẽx̱gacü rü Iraéanecüãx̱güchicüxü Chamáriaarü 
ĩanegüwa nanamugü ga duü̃xü̃gü ga Babiróniaanecüãx̱ rü Cútaanecüãx̱ rü 
Abáanecüãx̱, rü Amáanecüãx̱, rü Cheparabaíü̃anecüãx̱ nax Chamáriaanegu 
naxãchiü̃güxü̃cax̱ nachicüxü ga yema Iraéanecüãx̱. Rü yemaacü ga yema 
togü ga duü̃xü̃gü rü Chamáriaanegu nachocu rü Iraéanecüãx̱arü ĩanegügu 
naxãchiü̃gü. 
25Natürü yema duü̃xü̃gü ga Achíriaanearü ãẽx̱gacü yéma mugüxü̃ rü tama 
Cori ya Tupanaxü̃ nicuax̱üü̃gü. Rü yemacax̱ yexguma yexwacax Chamáriaarü 
ĩpatagügu nügü yanuxgu, rü Tupana rü yéma nanamugü ga leóü̃gü nax 
nadaiaxü̃cax̱ ga ñuxre ga yema duü̃xü̃gü. 
26Rü yemacax̱ ñuxre ga yema duü̃xü̃gü rü Achíriaanearü ãẽx̱gacüxü̃tawa naxĩ 
ga namaxã nüxü̃ yanaxugüxü̃cax̱, rü ñanagürügü nüxü̃: —Toma i 
Chamáriaanearü ĩanegüwa toxü̃ nax cumugüxü̃ nax ngẽxma 
taxãchiü̃güxü̃cax̱, rü tama nüxü̃ tacuax̱ i nacüma i norü Tupana i ngẽma 
nachixü̃ane. Rü ngẽmacax̱ i ngẽma norü Tupana rü toxcax̱ ngéma nanamugü 
i leóü̃gü i toxü̃ ngõ̱xcuxü̃ ==ñanagürügü. 
27Rü yemacax̱ ga nüma ga Achíriaanearü ãẽx̱gacü rü nanaxuegu rü ñanagürü: 
—¡Penamuegu i wüxi i chacherdóte i Chamáriaanecüãx̱ nax Chamáriaanecax̱ 
nataeguxü̃ rü ngéma nangẽxmaxü̃cax̱ rü ngẽma ngexwaca ngugüxü̃ i 

duü̃xü̃güxü̃ nangúexẽẽxü̃cax̱ i ngẽma Chamáriaanecüãx̱arü tupanacüma! 
==ñanagürü. 
28Rü yemaacü ga wüxi ga chacherdóte ga Chamáriaanewa ínagaxüchigüxü̃ 
rü wenaxarü Chamáriaanecax̱ nataegu, rü Betégu nayaxãchiü̃. Rü yema nixĩ 
ga nangúexẽẽxü̃ nax ñuxãcü Cori ya Tupanaxü̃ nax yacuax̱üü̃güxü̃. 
29Natürü yema duü̃xü̃gü ga to ga nachixü̃anewa ne ĩxü̃ rü wüxichigü ga 
Chamáriaarü ĩanewa iyexmagüchigüxü̃ rü noxrütama tupanachicünax̱ã ta 
naxügü. Rü Chamáriaanecüãx̱gü ügüxü̃ ga tupanachicünax̱ãchicagu 
nananugü ga max̱pǘnetapex̱egüwa. 
30Rü yema Babiróniaanecüãx̱ rü yema namaxã natupanaãx̱güxü̃ ga Chucóx-
benúchicünax̱ã naxügü. Rü yema Cútaanecüãx̱gü rü yema namaxã 
natupanaãx̱güxü̃ ga Nerigáchicünax̱ã naxügü. Rü yema Amáanecüãx̱gü rü 
yema namaxã natupanaãx̱güxü̃ ga Achímachicünax̱ã naxügü. 
31Rü yema Abáanecüãx̱gü rü yema namaxã natupanaãx̱güxü̃ ga 
Nibáchicünax̱ã rü Tataxchicünax̱ã naxügü. Rü yema Cheparabaíü̃anecüãx̱gü 
rü naxacüxegü tüxü̃ ínagu napex̱ewa ga norü tupananetachicünax̱ãgü ga 
Adramérex rü Anamérex. 
32Rü yema duü̃xü̃gü ga to ga nachixü̃anewa ne ĩxü̃, rü Cori ya Tupanaxü̃ 
nicuax̱üü̃güchirex̱. Natürü nügütanüwa nüxü̃ naxunetagü ta ga norü 
chacherdótegü nax yemagü norü tupanachicünax̱ãgü íyexmaxü̃wa naxcax̱ 
ínaguxü̃ ga ãmaregü ga max̱pǘnetapex̱egüwa. 
33Rü yemaacü rü woo Cori ya Tupanaxü̃ nax yacuax̱üü̃güchiréxü̃, natürü norü 
tupananetagüxü̃ rü ta nicuax̱üü̃gü. Rü yema nachixü̃anegü ga noxri nawa ne 
naxĩxü̃cümagutama naxĩ ga wüxichigü. 
34Rü ñu̱xma rü ta nanaxügüama ga yema chixexü̃gü ga ü̃pa nagu namaxẽxü̃. 
Rü tama Cori ya Tupanaxü̃ nicuax̱üü̃gü rü tama nayanguxẽẽgü ga norü mugü 
rü norü ngu̱xẽẽtaegü ga nüma ga Cori ya Tupana Acóbutaagümaxã nüxü̃ 
yaxuxü̃ nax nagu namaxẽxü̃cax̱. Rü Tupana rü Iraégu nanaxüéga ga Acóbu. 

35Rü yexguma Cori ya Tupana Iraétanüxü̃maxã inaxunetagu rü namaxã nüxü̃ 
nixu rü ñanagürü nüxü̃: —Tama name nax tax̱acürü tupananetagücax̱ 
pengutaquex̱egüxü̃, rü nüxü̃ picuax̱üü̃güxü̃, rü ñu̱xũchi ãmare nüxna pexãxü̃ 
rü naxü̃nagü naxcax̱ pedaixü̃. 
36¡Rü chau̱̱xcax̱ ngutaquex̱e pexü̱x! Erü choma nixĩ i perü Cori ya Tupana ga 
Equítuanewa pexü̃ íchanguxü̃xẽẽxü̃ chorü poramaxã. Rü ngẽmacax̱ name i 
chau̱̱xcax̱icatama pengutaquex̱egü, rü choxü̃ picuax̱üü̃gü rü ãmare choxna 
pexãgü rü pexü̃nagü chau̱̱xcax̱ pedai. 
37¡Rü ngẽxgumarüxü̃ ta mea peyanguxẽẽx̱ i ngẽma mugü rü ucu̱xẽgü rü 
ngu̱xẽẽtaegü ga pexcax̱ chaxümatüxü̃! Rü tama name i tax̱acürü 
tupananetagücax̱ pengutaquex̱egü nax nüxü̃ picuax̱üü̃güxü̃cax̱. 
38Rü tama chanaxwax̱e nax nüxü̃ perüngümaexü̃ ga yema uneta ga pemaxã 
chaxüxü̃, rü tama name i tax̱acürü tupananetagücax̱ pengutaquex̱egü nax 
nüxü̃ picuax̱üü̃güxü̃cax̱. 
39¡Rü chau̱̱xcax̱ica pengutaquex̱egü nax choxü̃ picuax̱üü̃güxü̃cax̱! Erü choma 
nixĩ ya Cori ya perü Tupana chixĩxü̃, rü choma tá nixĩ i pexü̃ íchanguxü̃xẽẽxü̃ 
i perü uanügümex̱ẽwa ==ñanagürü nüxü̃. 
40-41Natürü nüma ga yema Iraétanüxü̃ rü tama Tupanaga naxĩnüe, yerü nagu 
namaxẽama ga yema nũxcümaü̃güxü̃ ga nacümagü. Rü woo Cori ya 
Tupanacax̱ nangutaquex̱egügu nax nüxü̃ yacuax̱üü̃güxü̃cax̱, natürü norü 
tupananetachicünax̱ãgüxü̃ rü ta nicuax̱üü̃gü. Rü yema nataagü ga yema 
duü̃xü̃gü rü yematama chixexü̃gü ga norü o̱xigü üxü̃tama naxügü. Rü ñu̱xma 
rü ta ngẽmaãcütama nanaxügü. 

2 Ãẽ̱̃xgacügüchiga 18 

Yudáanewa ãẽ̱xgacü nixĩ ga Echequía 
(2 Cr. 29.1-2) 

1Rü yexguma tomaepü̱x ga taunecü Iraéanearü ãẽx̱gacü yixĩxgu ga Ochéa ga 
Erá nane, rü ningucuchi ga Echequía ga Acháx nane nax Yudáanewa ãẽx̱gacü 
yixĩxü̃cax̱. 

2Rü nüma ga Echequía rü nüxü̃̃́ nayexma ga 25 ga taunecü ga yexguma 
ãẽx̱gacüxü̃ yangucuchigu. Rü 29 ga taunecü ãẽx̱gacü nixĩ ga Yerucharéü̃wa. 
Rü naé rü Chacaríaacü tixĩ, rü Abí nixĩ ga ngĩéga. 
3Rü yema Echequía üxü̃ rü name ga Cori ya Tupanapex̱ewa guma 
nũxcümaü̃cü ga norü o̱xi ga Dabí üxü̃rüxü̃. 
4Rü nüma ga Echequía nixĩ ga duü̃xü̃güxü̃ namuxü̃ nax nagu napogüexü̃cax̱ 
ga yema nachicagü ga tupananetachicünax̱ãgü nawa yexmagüxü̃. Rü guma 
nutagü ga duü̃xü̃gü nüxü̃ icuax̱üü̃gücü rü íxraxü̃gu nanapo. Rü yema 
Acheráchicünax̱ãgü rü nayapuexẽxẽ. Rü nagu nabügüe ga yema 
ãxtapechicünax̱ã ga bróũchenaxcax̱ ga Moiché üxü̃ ga Iraéanecüãx̱gü 
napex̱ewa pumaratex̱e igugüxü̃. Rü yema ãxtapechicünax̱ã rü Neucháü̃gu 
nanaxüéga. 
5-6Rü nüma ga Echequía rü poraãcü Cori ya Iraéanecüãx̱arü Tupanaaxü̃̃́ 
nayaxõ. Rü natanüwa ga guxü̃ma ga nüxíra ãẽx̱gacügü ixĩgüxü̃ ga 
Yudáanewa rü yema nawena ãẽx̱gacü ixĩgüxü̃, rü nataxuma ga to ga ãẽx̱gacü 
ga Echequíarüxü̃ Tupanaga ĩnüxü̃. Rü nüma ga Echequía rü taguma 
Tupanana nixũgachi, rü aixcümama nagu namaxü̃ ga yema norü mugü ga 
Tupana ga Moichéna naxãxü̃. 
7Rü yemacax̱ ga Cori ya Tupana rü poraãcü nüxü̃ narüngü̃xẽxẽ. Rü guxü̃ma 
ga tax̱acü ga naxüxü̃wa rü meama nüxü̃̃́ ínananguxuchixẽxẽ. Rü nüma ga 
Echequía rü tama Achíriaanearü ãẽx̱gacüga naxĩnü rü tama naxmex̱wa nügü 
nayexmaxẽẽchaü̃. 
8Rü nüma ga Echequía rü Firitéugüxü̃ narüporamae ñu̱xmata ĩane ga 
Gáchawa nangu rü guma ĩanearü üyeanewa nangu. Rü Gáchaarü 
dauxü̃taechicawa nanadai ñu̱xmata guma ĩanegü ga ípoxegugünegu yacuáx. 

Achíriaanecüã̱xgü rü Chamáriaarü ĩane nanapugü 

9Rü yexguma norü 4 ga taunecü ãẽx̱gacü yixĩxgu ga Echequía, rü yexguma 
nixĩ ga Ochéa ga Erá nane rü 7 ga taunecü marü Iraéanearü ãẽx̱gacü yixĩxü̃. 
Rü yexguma nixĩ ga Chamanachá ga Achíriaanearü ãẽx̱gacü ga norü 

churaragümaxã Chamáriaarü ĩanexü̃ ínachomaeguãchixü̃ rü naxcax̱ 
íyagoãchixü̃. 
10Rü yexguma marü tomaepü̱x ga taunecü yéma nayexmagügux rü nanapugü 
ga guma ĩane. Yema nangupetü ga yexguma marü norü 6 ga taunecü 
Yudáanearü ãẽx̱gacü yixĩxgu ga Echequía rü ñu̱xũchi yexguma marü 9 ga 
taunecü Iraéanearü ãẽx̱gacü yixĩxgux ga Ochéa. Rü yexguma nixĩ ga 
Chamáriaxü̃ yapugüxü̃. 
11Rü yemawena ga Achíriaanearü ãẽx̱gacü rü Achíriaanewa nanagagü ga 
Iraéanecüãx̱gü. Rü ĩane ga Arágu nanamugü, rü ñu̱xũchi Gocháü̃ane ga natü 
ga Abópechinüwa yexmaxü̃wa nanamugü. Rü yema togü rü Médiacüãx̱güarü 
ĩanegügu nanamugü. 
12Rü yema nangupetü yerü yema Iraéanecüãx̱gü rü tama Cori ya norü 
Tupanaga naxĩnüe rü nüxü̃ naxoe ga yema uneta ga norü o̱xigümaxã nüxü̃ 
yaxuxü̃. Rü tama naga naxĩnüe ga guxü̃ma ga yema mugü ga Cori ya 
Tupanaarü duü̃ ga Moiché nüxü̃ ixuxü̃ rü ñu̱xũchi tama yema mugügu 
namaxẽ. 

Chenáqueri rü Yudáanegu naxücu 
(2 Cr. 32.1-19; Is. 36.1-22) 

13Rü yexguma marü 14 ga taunecü ãẽx̱gacü yixĩxgu ga Echequía, rü nüma ga 
Chenáqueri ga Achíriaanearü ãẽx̱gacü rü norü churaragümaxã guxü̃nema ga 
ĩanegü ga Yudáanewa yexmagüne ga ípoxegugünecax̱ ínayagoõchi rü 
nanapuxü̃. 
14Rü yemacax̱ nüma ga Echequía ga Yudáanearü ãẽx̱gacü rü nimuga naxcax̱ 
ga Achíriaanearü ãẽx̱gacü ga ĩane ga Láquiwa yexmacü rü ñanagürü: —Nüxü̃ 
chacuax̱ rü wüxi i guxchaxü̃ cumaxã chaxü. Rü ngẽmacax̱ chanaxwax̱e i 
cutaegu nawa i chauchixü̃ane, rü choma tá cuxü̃̃́ chanaxütanü i ngẽma nagu 
cuxunetaxü̃ i diẽru ==ñanagürü. Rü nüma ga Achíriaanearü ãẽx̱gacü rü 
Echequía ga Yudáanearü ãẽx̱gacümaxã nüxü̃ nixu ga natanü. Rü 9,900 quíru 
nagúxü̃ ga diẽrumü rü 990 quíru nagúxü̃ ga úirugu naxuneta. 

15Rü nüma ga Echequía rü ngĩxü̃ inaxã ga guxcüma ga diẽru ga Tupanapata 
ga taxü̃newa yexmacü rü guxcüma ga diẽru ga ãẽx̱gacüpatawa yexmacü. 
16Rü yexgumarüxü̃ ta ga Echequía rü guma Cori ya Tupanapata ga taxü̃nearü 
ĩãx̱wa rü norü naxpenüü̃wa nanade ga yema úiru ga nümatama yéma 
nanucuchiréxü̃, rü Achíriaanearü ãẽx̱gacüna nanaxã. 
17Natürü woo yemaacü Achíriaanearü ãẽx̱gacüaxü̃̃́ nanaxütanü, rü nüma ga 
Achíriaanearü ãẽx̱gacü rü Echequíaxü̃tawa nanamugüama ga norü 
churaragüeru rü wüxi ga to ga ãẽx̱gacü ga nüxna nayoexü̃. Rü yexgumarüxü̃ 
ta yéma nanamu ga wüxi ga to ga churaragüeru namaxã ga muxü̃ma ga norü 
churaragü. Rü Láquiwa inaxĩãchi nax Yerucharéü̃cax̱ íyaxü̃ãchixü̃cax̱. Rü 
yexguma Yerucharéü̃wa nangugügu, rü yema puchu ga max̱pǘnewa 
yexmaxü̃arü ngaicamawa nangugü, rü yéma nayachaxãchitanü nacüwawa ga 
yema nama ga Yauxchiruchicawa nadaxü̃. 
18Rü ñu̱xũchi ãẽx̱gacü ga Echequíacax̱ nangemagü nax namaxã 
yanadexaxü̃cax̱. Natürü nüma ga ãẽx̱gacü rü tama yéma naxũ. Rü nachicüxü 
yéma nanamugü ga Eriaquíü̃ ga Irichía nane ga ãẽx̱gacüpatamaxã icuácü, rü 
Chéna ga ãẽx̱gacüarü poperagüna daucü, rü Yoá ga Achá nane ga ãẽx̱gacüarü 
ngü̃xẽẽruxü̃ ixĩcü. Rü yéma naxĩ nax yema Achíriaanecüãx̱gümaxã 
yanadexagüxü̃cax̱. 
19Rü nüma ga yema Achíriaanearü churaragüeru rü ñanagürü nüxü̃: —
¡Namaxã nüxü̃ pixu ya Echequía i torü ãẽx̱gacüarü ore i ñaxü̃!: “¿Cuma nagu 
curüxĩnügu rü tá nangẽxma i texé cuxü̃ nax ípoxü̃xü̃ i cho̱xmex̱wa? 
20¿Ẽ̱xna cuma nagu curüxĩnügu rü ngẽma curü dexa i mexü̃ rü namaxã 
nawüxigu i chorü churaragü i meama daixü̃ icuax̱güxü̃? ¿Rü texéna 
icurüyoexü̃ nax chomaxã cunuxü̃ rü tama chauga cuxĩnüxü̃? 
21Rü nüxü̃ chacuax̱ama nax Equítuanearü ngü̃xẽẽna nixĩ i curüyoexü̃. Ngẽma 
Equítuane rü ñoma wüxi ya dexne ya ibüyenerüxü̃ nixĩ rü ngẽxguma texé 
nagu iyauxãchigu rü tá tümamex̱ẽwa ningaxi. Rü nüma i Faraóü̃ i 



1192 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

Equítuanearü ãẽx̱gacü rü ngẽxgumarüxü̃ nixĩ naxcax̱ i guxü̃ma i ngẽma nüxü̃̃́ 
yaxõgüxü̃. 
22Rü ngẽxguma chi pema choxü̃ ñapegügu: ‘Toma rü torü Cori ya Tupanana 
nixĩ i tarüyoegüxü̃’, ñapegügu, ¿rü tü̱xcüü̃ ga Echequía rü nagu napogüxü̃ ga 
yema nachicagü ga nawa Tupanacax̱ nangutaquex̱egüxü̃ rü yema nachicagü 
ga nawa Tupanacax̱ yagugüxü̃ ga ãmaregü? ¿Rü ñu̱xũchi tü̱xcüü̃ 
Yudáanecüãx̱güxü̃ rü Yerucharéü̃cüãx̱güxü̃ namuxü̃ nax ngẽma 
Yerucharéü̃wa ngẽxmaxü̃ i ãmarearü guruü̃wa nüxü̃ yacuax̱üü̃güxü̃cax̱ ga 
Tupana? 
23Rü name nixĩ i chorü cori ya Achíriaanearü ãẽx̱gacüga cuxĩnü. Rü choma 
rü tá cuxna chanamugü i 2,000 i cowarugü ega cuma cuxü̃̃́ nangẽxmagu i 
2,000 i churaragü i cowarumaxã icuax̱güxü̃. 
24Cuma rü tama cuxü̃̃́ nangẽxma i pora nax cuyañaxẽẽxü̃ i woo i ngẽma 
Achíriaanearü churaragüeru i rüturamaexü̃. ¿Cumax rü nagu curüxĩnü rü 
Equítuanewa tá cuxna nanana i carugü i daiwexü̃ rü cowarugü rü churaragü 
i ngẽma cowarugümaxã icuax̱güxü̃? 
25¿Cuma nagu curüxĩnügu nax ngüxrümare nua chaxũxü̃ i choma nax ñaa 
nachixü̃anewa pexcax̱ íchayagoõchixü̃ rü pexü̃ chadaixü̃cax̱, rü tama Cori ya 
Tupanaarü ngü̃xẽẽmaxã yixĩxü̃? Rü, dücax, nüma nixĩ i choxü̃ namuxü̃ nax 
pexcax̱ íchayagoõchixü̃ nax pexü̃ chadaixü̃cax̱” ==ñanagürü. 
26Rü Eriaquíü̃ ga Irichía nane rü Chéna rü Yoá nanangãxü̃gü ga yema 
Achíriaanearü churaragüeru rü nüxü̃ ñanagürügü: —Tanaxwax̱e i 
Araméutanüxü̃gawa tomaxã quidexa i cumax, erü toma rü nüxü̃ tacuax̱ i 
ngẽma Araméutanüxü̃ga. ¡Rü taxṹ i Ebréugügawa tomaxã quidexaxü̃ i 
cumax! Erü guxü̃ma i ngẽma duü̃xü̃gü i ĩanearü poxeguxü̃tápü̱xétüwa 
rüdaunüxü̃ rü nüxü̃ naxĩnüe ==ñanagürügü. 
27Natürü ga yema Achíriaanearü churaragüeru rü nanangãxü̃ga rü ñanagürü: 
—Tama curü ãẽx̱gacücax̱ rü bai i pexcax̱ yixĩxü̃ nax yima Achíriaanearü 
ãẽx̱gacü nua choxü̃ muxü̃ nax nüxü̃ chixuxü̃cax̱ i ñaa ore. Rü ngẽma duü̃xü̃gü 

i ĩanearü poxeguxü̃tápü̱xétüwa rüdaunüxü̃cax̱ nixĩ i chidexaxü̃, erü nümagü 
rü perüxü̃ tátama naü̃ nangõ̱xgüxü̃ rü naxü̱̃xü̃ yaxaxgüxü̃ ==ñanagürü. 
28-29Rü yexguma ga nüma ga Achíriaanearü churaragüeru rü inachi rü 
tagaãcü Ebréugawa ñanagürü: —¡Nüxü̃̃́ iperüxĩnüe ya yimá Achíriaanearü 
ãẽx̱gacü ya poracü nüxü̃ ixuxü̃! Rü nüma rü ñanagürü: “¡Taxṹ i pegü 
penawomüxẽẽxü̃ i Echequía! Erü nüma rü taxucürüwa cho̱xmex̱wa pexü̃ 
ínanguxü̃xẽxẽ” ñanagürü. 
30-31Rü ngẽxguma Echequía pexü̃ yaxõgüxẽẽchaü̃gu nax Cori ya Tupanana 
perüyoegüxü̃cax̱ rü pexü̃ ñaxgu: “Nüma ya Cori ya Tupana rü aixcüma tá 
tüxü̃ ínanguxü̃xẽxẽ, erü tama nanaxwax̱e nax daa ĩane rü Achíriaanearü 
ãẽx̱gacümex̱ẽwa nangẽxmaxü̃”, ñaxgu, ¡rü taxṹ i naga pexĩnüexü̃! Rü yimá 
Achíriaanearü ãẽx̱gacü rü nua choxü̃ namu nax pemaxã nüxü̃ 
chayarüxuxü̃cax̱ nax namaxã perüngüxmüexü̃cax̱, rü naxmex̱wa pegü 
pengẽxmagüxẽẽxü̃cax̱. Rü ngẽmaãcü i wüxichigü i pema rü tá penangõ̱x i 
ngẽma norü úbanecüarü o rü norü igunecüarü o, rü ñu̱xũchi ngẽma 
noxrütama puchuwa ngẽxmaxü̃ i dexáwa tátama pexaxegü. 
32Rü ngẽmawena rü wüxi i nachixü̃ane i pechixü̃anerüxü̃ ixĩxü̃wa tá pexü̃ 
nagagü. Rü ngẽma nixĩ i wüxi i nachixü̃ane i ngextá trigunecügü nawa 
ngẽxmaxü̃ nax penaxüxü̃cax̱ i perü paũ, rü nawa ngẽxmaxü̃ i úbanecügü nax 
penaxüxü̃cax̱ i perü bínu. Rü ñu̱xũchi ngẽma nachixü̃anewa nangẽxma i 
oribuarü chíxü̃ rü berure rü ta. Rü ngéma rü taãẽãcü tá pemaxẽ rü taxũtáma 
peyue. ¡Natürü taxṹ i Echequíaga pexĩnüexü̃! Erü nüma rü pexü̃ nawomüxẽxẽ 
i ngẽxguma nüxü̃ yaxuxgu nax Cori ya Tupana tá pexü̃ ínguxü̃xẽẽxü̃. 
33Rü dücax, rü natanüwa ga guxü̃ma ga yema togü ga nachixü̃anegü ¿rü 
ngexü̃rüüxü̃ ga yema nachixü̃anegüarü tupanagü rü napora nax 
Achíriaanearü ãẽx̱gacümex̱ẽwa ínapoxü̃ãxü̃? 
34¿Rü ngexü̃gü nixĩ i ngẽma tupanagü i Amáanecüãx̱arü, rü 
Arpáxanecüãx̱arü, rü Cheparabaíü̃anecüãx̱arü, rü Enáanecüãx̱arü rü 
Ibáanecüãx̱arü? ¿Rü yema tupanagü rü nüxü̃̃́ natauxchaxü̃ yixĩxü̃ ga ãẽx̱gacü 
ga Achíriaanemex̱ẽwa nax ínanguxuchigüxẽẽãxü̃ ga ĩane ga Chamária? 

35¿Rü ngexü̃rüüxü̃ nixĩ ga yema tupanagütanüwa ga nachixü̃anexü̃ ípoxü̃xü̃ 
naxmex̱wa ga Achíriaanearü ãẽx̱gacü? ¿Rü tü̱xcüü̃ i ñu̱xma i nagu 
perüxĩnüexü̃ rü Cori ya Tupana tá yixĩxü̃ ya ínapoxü̃cü ya Yerucharéü̃? 
==ñanagürü. 
36Rü yema duü̃xü̃gü rü nachianegü, rü bai ga wüxi ga oremaxã nanangãxü̃gü, 
yerü ga ãẽx̱gacü rü nüxü̃ yema ñanagürü nax tama nangãxü̃güãxü̃cax̱. 
37Rü yexguma ga Eriaquíü̃ ga Irichía nane ga ãẽx̱gacüpatamaxã icuácü rü 
Chéna ga ãẽx̱gacüarü poperagüna daucü rü Yoá ga Achá nane ga ãẽx̱gacüarü 
ngü̃xẽẽruxü̃ ixĩcü rü nanaxĩx̱ãchiãẽgü rü nügü narügáutechirugü. Rü ãẽx̱gacü 
ga Echequíaxü̃tawa naxĩ nax namaxã nüxü̃ yanaxugüexü̃cax̱ ga yema 
Achíriaanearü churaragüeruarü ore. 

2 Ãẽ̱̃xgacügüchiga 19 

Yudáane rü tama Chenáquerime̱xẽgu nangu 
(2 Cr. 32.20-23; Is. 37.1-38) 

1Rü yexguma yemaxü̃ naxĩnügu ga gumá ãẽx̱gacü ga Echequía rü nügü 
narügáutechiru. Rü norü ĩx̱ãchiãẽmaxã nagu nicu̱x ga wüxi ga naxchiru ga 
yaxcüxü̃ rü témüxü̃ rü yemaacü Tupanapata ga taxü̃newa naxũ rü yéma 
nayayumüxẽ. 
2-3Rü nüma ga ãẽx̱gacü rü nanamu ga Eriaquíü̃ ga ãẽx̱gacüpatamaxã icuácü 
rü Chéna ga ãẽx̱gacüarü poperagüna daucü rü yema chacherdótegü ga 
rüyamaegüxü̃ nax nümagü rü ta naxchiru ga yaxcüxü̃ rü témüxü̃gu 
yacu̱xgüxü̃cax̱. Rü yemaacü orearü uruxü̃ ga Ichaía ga Amú nanexü̃tawa 
nanamugü nax namaxã yanadexagüxü̃cax̱ rü namaxã nüxü̃ yanaxugüexü̃cax̱ 
ga ãẽx̱gacüarü ore ga ñaxü̃: —Ñu̱xma rü wüxi i taxü̃ma i ãũcümaxü̃wa 
tangexmagü, rü tórü uanügü rü tamaxã naguxchigagü rü tüxü̃ nacugüe. Rü 
poraãcü ngúxü̃ tingegü ñoma wüxi i ngexü̃ i ngu̱xacüxü̃ rü turaxü̃rüxü̃. 
4Chierüx nüma ya Cori ya curü Tupana rü marü nüxü̃ naxĩnügu i ngẽma ore 
i nüxü̃ yaxuxü̃ i ngẽma Achíriaanearü churaragüeru nax namaxã 
naguxchigaxü̃. Rü chierüna napoxcuãgu ya curü Cori ya Tupana naxcax̱ i 

ngẽma ore i nümatama nüxü̃ naxĩnüxü̃. Rü ngẽmacax̱ chanaxwax̱e i toxcax̱ 
cuyumüxẽ nax ítayaxǘgüxü̃ ==ñanagürü ga ãẽx̱gacü. 
5-6Rü yema ãẽx̱gacügü ga Echequíaarü ngü̃xẽẽruü̃gü rü Ichaíaxü̃tawa naxĩ. 
Rü nüma ga Ichaía rü nanangãxü̃ga rü ñanagürü: —¡Ãẽx̱gacü ya 
Echequíamaxã nüxü̃ pixu rü Tupana rü ñanagürü: “¡Taxṹ i cumuü̃xü̃ naxcax̱ 
i ngẽma ore i chixexü̃ i chauchiga nüxü̃ yaxugüexü̃ i ngẽma norü duü̃xü̃gü 
ya yimá Achíriaanearü ãẽx̱gacü! 
7Rü dücax, choma rü tá nüxna chananguxẽxẽ i wüxi i chixexü̃ i ore i tá 
nachixü̃anecax̱ natáeguxẽẽxü̃ nax ngẽxma yamax̱güãxü̃cax̱!” ==ñanagürü 
ga Ichaía. 
8Rü nüma ga yema Achíriaanearü churaragüeru rü nüxü̃ nacuáchiga ga gumá 
norü ãẽx̱gacü ga Chenáqueri rü marü ínaxũxũxü̃ ga ĩane ga Láquiwa. Rü 
yemacax̱ ga nüma ga yema churaragüeru rü ínaxũxũ ga Yerucharéü̃wa. Rü 
nüxü̃ inayangau ga norü ãẽx̱gacü ga Lixnácax̱ nax íyagoõchixü̃. 
9-10Rü yexguma yéma nayexmayane rü nüma ga Achíriaanearü ãẽx̱gacü rü 
nüxü̃ naxĩnüchiga rü Etiopíaanearü ãẽx̱gacü ga Tiráca rü naxcax̱ 
ínayagoõchichaü̃. Natürü nüma ga Achíriaanearü ãẽx̱gacü ga Chenáqueri rü 
wenaxarü norü duü̃xü̃güxü̃ namuama nax Yudáanearü ãẽx̱gacü ga 
Echequíaxü̃tawa nangegüãxü̃cax̱ ga popera ga ñaxü̃: —Curü Tupana ya 
nüxna curüyoecü rü cumaxã nüxü̃ nixu rü yima ĩane ya Yerucharéü̃ rü 
taxũtáma cho̱xmex̱gu nax nanguxü̃. ¡Natürü taxṹ i cugü cuwomüxẽxẽxü̃ ya 
yimá curü Tupana! 
11Cuma rü marü nüxü̃ cucuáchiga ga yema naxügüxü̃ ga tochixü̃anearü 
ãẽx̱gacügü namaxã ga guxü̃ma ga yema togü ga nachixü̃anegü ga nadai̱x̱ü̃. 
¿Rü ñuxãcü i cuma i nagu curüxĩnüxü̃ nax taxũtáma cho̱xmex̱gu nax 
cunguxü̃? 
12Rü yema nachixü̃anegü ga Gocháü̃, rü Aráü̃, rü Réchex ga duü̃xü̃gü ga Bex-
edéü̃anecüãx̱ ga ĩane ga Teracháxwa maxẽxü̃, rü yema norü tupanagü rü 
tama ínanapoxü̃gü ga yexguma torü o̱xigü nadaixgu. 

13¿Rü ngexü̃gü yixĩxü̃ i ñu̱xma ga yema norü ãẽx̱gacügü ga guma ĩanegü ga 
Amá, rü Arpáx, rü Cheparabaíü̃, rü Ená rü Ibá? ==ñanagürü ga yema 
poperagu ümatüxü̃. 
14Rü yexguma Echequía nayauxãgu ga yema popera ga Achíriaanearü 
ãẽx̱gacüarü duü̃xü̃gü yéma ngẽgüxü̃, rü nüxü̃ nadaumatü. Rü ñu̱xũchi 
Tupanapata ga taxü̃negu naxücu rü yexma Tupanapex̱egu nayaxǘ ga yema 
popera. 
15Rü ñaãcü yéma nayayumüxẽ rü ñanagürü: —Pa Corix, Pa Iraétanüxü̃arü 
Tupana i Nua Daa Cupataarü Aixepewa i Nachica i Üünexü̃wa Ngẽxmaxex, 
rü cuxicatama nixĩ ya Tupana i norü yora quixĩxü̃ i guxü̃ma i nachixü̃anegü 
i ñoma i naanewa ngẽxmagüxü̃. Rü cumatama cunaxü ga daxũguxü̃ ga naane 
rü ñoma ga naane. 
16¡Choxü̃ nadawenü, Pa Corix, rü choxü̃̃́ irüxĩnü! ¡Rü nüxü̃ naxĩnü i ngẽma 
ore i ngẽma ãẽx̱gacü i Chenáqueri nua chauxü̃tawa muxü̃! Rü guxü̃ma i 
ngẽma norü oregüwa rü cumaxã naguxchiga, Pa Tupana Nax Cumaxü̃xü̃x. 
17Rü aixcüma nixĩ, Pa Corix, Pa Tupanax, ga yema nũxcümaü̃xü̃ ga ãẽx̱gacügü 
ga Achíriaanecüãx̱gü ga nadaiãcuãxü̃ ga yema nachixü̃anegü rü napuxü̃ãxü̃ 
ga norü naanegü. 
18Rü yema nachixü̃anegüarü tupanachicünax̱ãgü, rü nüxü̃̃́ ínanagu, yerü 
tama aixcüma curüxü̃ tupanagü nixĩgü. Rü tupananetagü ga duü̃xü̃gü 
nutagüwa rü naigüwa naxügümarexü̃ nixĩgü. Rü yemacax̱ nixĩ ga nüxü̃̃́ nagu 
napogüexü̃. 
19Rü ñu̱xmax, Pa Corix, Pa Torü Tupanax, ¡rü ngẽma Achíriaanearü 
ãẽx̱gacümex̱ẽwa toxü̃ ínanguxü̃xẽxẽ nax ngẽmaãcü guxü̃ i nachixü̃anegü i 
ñoma i naanewa ngẽxmagüxü̃ nüxü̃ cuax̱güxü̃cax̱ nax cuxicatama yixĩxü̃ nax 
Tupana quixĩxü̃! ==ñanagürü ga norü yumüxẽwa. 
20Rü yemawena nüma ga Ichaía rü Echequíacax̱ yéma namuga rü ñanagürü: 
—Nüma ya Iraétanüxü̃arü Tupana rü ñanagürü cuxü̃: “Marü cuxü̃̃́ nüxü̃ 

chaxĩnü i curü yumüxẽ i chomaxã nüxü̃ quixuxü̃ i Achíriaanearü ãẽx̱gacü i 
Chenáquerichiga”, ñanagürü. 
21Rü ñaa nixĩ i ngẽma ore ya Cori ya Tupana nüxü̃ ixuxü̃ naxcax̱ i ngẽma 
Achíriaanearü ãẽx̱gacü: “Dücax, Pa Chenáquerix, rü yima Tupanaarü ĩane ya 
Chióü̃cüãx̱ rü ñoma wüxi i pacü cuxü̃ cugüxü̃rüxü̃ tá cuxü̃ nacugüe. Rü 
ngẽxguma nüxna quixũgachigu, rü ngẽma Yerucharéü̃cüãx̱gü rü tá 
nanexáerugüãcüma cugu nidauxcüraxü̃gü. 
22¿Rü texéaxü̃̃́ nixĩ i cunangu̱xẽxẽxü̃ rü cuguxchigaxü̃? ¿Rü texémaxã nixĩ i 
quipuraxü̃ rü cunuxetüxü̃? Rü cumaxã nüxü̃ chixu rü chomaxã nixĩ i cunuxü̃ 
i choma i Iraéanecüãx̱arü Tupana ya Üünecü. 
23Rü ngẽma curü orearü ngeruü̃güwa rü chomaxã cuguxchiga rü ñacurügü: 
‘Choma rü muxü̃nema ya chorü carugü ya daiwexü̃gümaxã max̱pǘnegüétügu 
chaxĩnagü ñu̱xmata yima pinunecüane ya max̱pǘne ya Líbanuwa 
ngẽxmagünewa changu. Rü chayaye ya yima ocayiwagü ya 
rümáchanemaegüne rü pinugü rümemaegüne. Rü Líbanuarü max̱pǘnegü ya 
rümáchanemaegünewa changu i norü naixnecü i ñoma putüraanecürüxü̃ 
ixĩxü̃wa. 
24Rü choma rü to ga nachixü̃anegüwa chanaxü ga puchugü rü norü dexáwa 
chaxaxe. Rü yexguma nawa changaxgu rü chayapagüxẽxẽ ga guxü̃ma ga 
yema Equítuanearü natügü’, ñacurügü. 
25¿Natürü tama ẽx̱na nüxü̃ cucuax̱, Pa Chenáquerix, nax choma ya Cori ya 
Tupana yixĩxü̃ i cuxna chanaxãxü̃ i pora nax cunaxüxü̃cax̱ i guxü̃ma i ngẽma? 
Rü nũxcümacürüwatama rü marü nagu charüxĩnü i ngẽma ñu̱xma chaxüxü̃. 
Rü ngẽmacax̱ nixĩ i cuyanaxoxẽẽgüxü̃ ya yima ĩanegü ya ípoxegugüne rü 
natüchigüxicatama cuyaxĩxgüxẽẽxü̃. 
26Rü ngẽma norü duü̃xü̃gü ga ngẽma nachixü̃anegü rü cupex̱egu 
narümaachitanü rü namuü̃e rü naxãnee. Rü ñoma maxẽ i naanewa 
rüxüxü̃rüxü̃ rü ngẽma maxẽ i yau̱̱xãchixü̃rüxü̃ nixĩgü. Rü ñoma maxẽ i 
ĩãcax̱wena rüxüxü̃ i taxũtáma nayaegu yuexü̃rüxü̃ nixĩgü. 

27Pa Chenáquerix, choma ya Cori ya Tupana rü meama nüxü̃ chacuax̱ nax 
ngextá cuxũxü̃ rü ngextá ne cuxũxü̃. Rü nüxü̃ chacuax̱ i guxü̃ma i ngẽma 
cuxüxü̃. Rü nüxü̃ chacuax̱ nax chomaxã cunuxü̃. 
28Rü ngẽma nax poraãcü chomaxã cunuxü̃gagu rü cugü ícurütaxü̃gagu rü 
choma rü tá cuxü̃ chichotamaraü̃ rü tá cuxü̃ chichotanagu. Rü ngẽma nama 
i nagu nua cuxũxü̃gu tátama cuxü̃ chataeguxẽxẽ”, ñanagürü ga Tupana 
==ñanagürü ga Ichaía, 
29Rü yemawena ga Ichaía rü Echequíaxü̃ ñanagürü: —Cuxna tá chanaxã i 
wüxi i cuax̱ruxü̃ nax ngẽmawa nüxü̃ cucuáxü̃cax̱ nax tax̱acü tá ngupetüxü̃. 
Rü doma taunecügu rü yimá nai ya taunecügu rü pema rü tá penangõ̱x i 
ngẽma trigu i nüechamatama rüxügüxü̃. Natürü yimá norü tomaepü̱x ya 
taunecügu rü tá name nax pitoegüxü̃ rü peyabuxgüxü̃ i penetüarü o. Rü tá 
name nax úbamaxã pitoegüxü̃ rü penangṍxü̃ i norü o. 
30Rü ngẽma duü̃xü̃gü i Yudáanewa íyaxügüxü̃ rü ñoma nanetügü i 
ãxchúmaxãxü̃rüxü̃ rü ixoxü̃rüxü̃ tá nixĩgü. 
31Erü ngẽma ñuxre i íyaxügüxü̃ rü Yerucharéü̃wa tá nangẽxmagü. Rü ngẽma 
max̱pǘne i Chióü̃wa tá nangẽxma i ngẽma tama yuexü̃. Rü nüma ya Cori ya 
Tupana ya Guxü̃étüwa Ngẽxmacü rü ngẽmaãcü tá nanaxü erü poraãcü pexü̃ 
nangechaü̃. 
32Rü ñaa nixĩ i Cori ya Tupanaarü ore i Achíriaanearü ãẽx̱gacüchiga, rü 
ñanagürü: “Rü taxũtáma Yerucharéü̃gu naxücu rü bai ya wüxi ya naxne tá 
inamaxü̃. Rü norü churaragü rü taxũtáma norü poxü̃ruü̃maxã naxcax̱ 
ínayaxüãchi rü taxũtáma yima ĩanearü poxeguxü̃gütapü̱xwa waixü̃mü 
nügücax̱ nagünagü nax ngẽmawa nachocuxü̃cax̱. 
33Rü yematama nama ga noxri nagu ne naxũxü̃gutama tá nataegu rü 
taxũtáma nagu naxücu ya daa ĩane. Rü choma ya Cori ya Tupana, rü ngẽma 
nixĩ i chorü ore i cumaxã nüxü̃ chixuxü̃. 

34Rü chomatama tá nüxna chadau ya daa ĩane rü tá íchanapoxü̃ erü taguma 
nüxü̃ charüngüma ya chorü duü̃ ya Dabí rü chayanguxẽxẽ i ngẽma nüxü̃ 
chixuxü̃”, ñanagürü ga Tupana ==ñanagürü ga Ichaía. 
35Rü yematama chütaxü̃gu rü wüxi ga daxũcüãx̱ ga Tupanaarü orearü 
ngeruxü̃ rü nanadai ga 185,000 ga churaragü ga Achíriaanecüãx̱. Rü yexguma 
yangunegu rü guxü̃ma nayue. 
36Rü yexguma ga nüma ga Chenáqueri ga Achíriaanearü ãẽx̱gacü rü nügü 
namexẽxẽ ga Yerucharéü̃xü̃ ínachomaeguãchíxü̃wa. Rü inaxũãchi rü norü 
ĩane ga Nínibecax̱ nataegu. 
37Rü wüxi ga ngunexü̃gu ga yexguma norü tupana ga Niróxpatawa nüxü̃ 
yacuax̱üü̃yane, rü nanegü ga Adamérex rü Charéche rü yéma naxĩ rü 
nayamax̱gü. Rü nümagü rü Araráanewa nabuxmü. Rü yemawena ga nane ga 
Echaradóü̃ rü Chenáquerichicüxü ãẽx̱gacüxü̃ ningucuchi. 

2 Ãẽ̱̃xgacügüchiga 20 

Echequía rü nida̱xawe natürü Tupana rü naxca̱x nayataanexẽxẽ 
(2 Cr. 32.24-26; Is. 38.1-8) 

1Rü nüma ga Echequía rü poraãcü nidax̱awe. Rü yemacax̱ ga orearü uruxü̃ 
ga Ichaía ga Amúx nane, rü ínayadau, rü ñanagürü nüxü̃: —Cori ya Tupana 
rü ñanagürü cuxü̃: “Ẽcü ¡namaxã idexa i cuxacügüx, rü namaxã nüxü̃ ixu nax 
ñuxãcü tá cuwena namaxẽxü̃! Erü ñu̱xma rü taxũtáma cuxcax̱ nitaane, rü tá 
cuyu” ==ñanagürü. 
2Rü nüma ga Echequía rü nadixeguãchi rü ĩxtapüguama nabuenü rü ñaãcü 
nayumüxẽ: 
3—Pa Corix, Pa Tupanax, cuxü̃ chacaa̱x̱ü̃ nax nüxna cucuax̱ãchixü̃cax̱ nax 
ñuxãcü cuxcax̱ chapuracüxü̃ rü guxü̃guma chanaxüxü̃ ga yema cuma namaxã 
cutaãẽxü̃ ==ñanagürü. Rü yema ñaxguwena rü ñu̱xũchi poraãcü naxaxu. 
4Rü naxü̃pa ga Ichaía nax ixũxũxü̃ naãx̱tüwa ga guma ãẽx̱gacüpata, rü nüma 
ga Cori ya Tupana rü Ichaíamaxã nidexa rü ñanagürü nüxü̃: 

5—¡Wena íyadau ya Echequía ya chorü duü̃xü̃güarü ãẽx̱gacü ixĩcü! ¡Rü 
namaxã nüxü̃ ixu: “Choma ya nũxcümaü̃cü ga curü o̱xi ga Dabíarü Tupana 
rü marü cuxü̃̃́ nüxü̃ chaxĩnü i curü yumüxẽ, rü nüxü̃ chadau i cu̱xgüxü̃etü nax 
cuxaxuxü̃! Rü choma rü tá cuxcax̱ chayataanexẽxẽ rü tomaepü̱x i 
ngunexü̃guwena rü tá marü ícurüda rü tá chopata ya taxü̃newa cuxũ. 
6Rü cuxü̃̃́ tá chanaxǘnagü i 15 ya taunecü nax cumaxü̃xü̃. Rü choma rü tá 
cuxü̃ íchapoxü̃ rü tá íchanapoxü̃ ya yimá ĩane ya Yerucharéü̃ nüxna i ngẽma 
Achíriaanecüãx̱arü ãẽx̱gacü. Rü ngẽmaãcü chanaxü erü nüxü̃ changechaü̃ ya 
chorü duü̃ ya Dabí rü chayanguxẽxẽ i ngẽma nüxü̃ chixuxü̃” ==ñanagürü. 
7Rü Ichaía rü nanamu nax naxügüãxü̃ ga wüxi ga iguchara. Rü yemamaxã 
nanachagü ga yema ínataixnaã̃́xü̃wa ga ãẽx̱gacü. Rü yemaacü naxcax̱ 
nitaane. 
8Rü nüma ga Echequía rü Ichaíana naca rü ñanagürü: —¿Tax̱acürü 
cuax̱ruü̃wa tá nixĩ i nüxü̃ chacuáxü̃ nax Cori ya Tupana chau̱̱xcax̱ 
yataanexẽxẽxü̃, rü tomaepü̱x i ngunexü̃guwena rü napata ya taxü̃newa tá nax 
chaxũxü̃? ==ñanagürü. 
9Rü nüma ga Ichaía rü nanangãxü̃ rü ñanagürü: —Ñaa tá nixĩ i ngẽma 
cuax̱ruxü̃ i nüma ya Cori ya Tupana tá cuxna ãxü̃ nax nawa nüxü̃ cucuáxü̃cax̱ 
rü aixcüma tá nayanguxẽxẽ i ngẽma cumaxã inaxunetaxü̃: ¿Cunaxwax̱e i 
üax̱cüpechita rü 10 i wüye nax naxĩnagüxü̃, rüex̱na 10 i wüye nax nataeguxü̃? 
==ñanagürü. 
10Rü nüma ga Echequía nanangãxü̃ rü ñanagürü: —Ngẽma üax̱cüpechita nax 
naxĩnagüxü̃ rü natauxcha, natürü ngẽma nügü nax nataeguxü̃ nixĩ i guxchaxü̃ 
==ñanagürü. 
11Rü yexguma nüma ga orearü uruxü̃ ga Ichaía rü Cori ya Tupanana naca, rü 
nüma ga Cori ya Tupana rü 10 ga wüye nanatáeguxẽxẽ ga üax̱cüpechita nawa 
ga yema Acháxarü üax̱cüarü ngugüruxü̃ ga ãẽx̱gacüpatawa yexmaxü̃. 

Echequía nanayaxu ga duü̃xü̃gü ga Babiróniawa ne mugüxü̃ 
(2 Cr. 32.27-31; Is. 39.1-8) 

12Rü yexgumaü̃cüxü rü nüma ga Babiróniaanearü ãẽx̱gacü ga Merodá-
baradáü̃ ga ãẽx̱gacü ga Baradáü̃ nane ixĩcü, rü Echequíaxü̃tawa nanamugü 
ga ñuxre ga norü duü̃xü̃gü nax norü moxẽ yéma nangegüxü̃cax̱ rü ãmare 
nüxna yaxãgüxü̃cax̱ yerü nüxü̃ nacuáchiga ga nax yadax̱awexü̃. 
13Rü nüma ga Echequía rü meama nanayaxu ga yema ãẽx̱gacüarü duü̃xü̃gü. 
Rü nüxü̃ nanawex̱ ga guxü̃ma ga norü yemaxü̃gü ga nüxü̃̃́ yexmaxü̃ ga 
diẽrumü, rü úiru, rü pumaragü rü chíxü̃. Rü yexgumarüxü̃ ta rü nüxü̃ 
nanawex̱ ga naxnegüpataxü̃, rü guxü̃ma ga norü yemaxü̃gü ga yexma namaxã 
nanguxü̃xü̃. Rü guxü̃ma ga norü yemaxü̃gü ga ãẽx̱gacüpatawa yexmagüxü̃, 
rü nüxü̃ nanawex̱ rü taxuxü̃ma inicu̱x. 
14Rü yemawena ga nüma ga orearü uruxü̃ ga Ichaía rü ãẽx̱gacü ga 
Echequíaxü̃tawa naxũ rü nüxna nayaca rü ñanagürü: —¿Ngextá ne naxĩ i 
ngẽma yatügü i cuxü̃tawa ngugüxü̃, rü tax̱acüxü̃ yixĩxü̃ i cumaxã yaxugüxü̃? 
==ñanagürü. Rü nüma ga Echequía rü nanangãxü̃ rü ñanagürü: —Ngẽma 
duü̃xü̃gü rü yáxü̃guxü̃ i nachixü̃ane i Babiróniawa nixĩ i ne naxĩxü̃ 
==ñanagürü. 
15Rü yexguma ga nüma ga Ichaía rü ãẽx̱gacüna naca rü ñanagürü: —¿Rü 
tax̱acü nixĩ ga nüxü̃ nadaugüxü̃ i nua cupatawa? ==ñanagürü. Rü nüma ga 
Echequía rü nanangãxü̃ rü ñanagürü: —Nüxü̃ nadaugü i guxü̃ma i 
ngẽmaxü̃gü i chopatawa ngẽxmaxü̃. Rü guxü̃ma nüxü̃ chawex̱ rü taxuxü̃ma 
ichicu̱x ==ñanagürü. 
16Rü yexguma ga nüma ga Ichaía rü ñanagürü nüxü̃: —¡Dücax, irüxĩnü i ñaa 
ore ya Tupana cuxcax̱ nua muxü̃!: 
17“Rü tá ínangugü i ngunexü̃gü i nagu ngẽma Babiróniacüãx̱ tá nadexü̃ i 
guxü̃ma i ngẽmaxü̃gü ga curü o̱xigü daa ãẽx̱gacüpatagu nutaquex̱exü̃. Rü tá 
Babiróniawa nanana, rü taxuxü̃táma nua nayaxǘ. 
18Rü woo ya cutaagü rü ngéma Babiróniaanewa tá tüxü̃ nagagü rü tá tüxü̃ 
nidegüpü̱xücharexe, rü ngẽmaãcü norü puracütanüxü̃xü̃ ãẽx̱gacüpatagu tá 
tüxü̃ namugü” ==ñanagürü. 

19Natürü Echequía rü tama poraãcü naxoegaãxẽ yerü ñaxü̃gu narüxĩnü: —
Ñu̱xma nax chamaxü̃gu rü taxũtáma ngẽma nangupetü ==ñaxü̃gu 
narüxĩnü. Rü yemacax̱ Ichaíaxü̃ nangãxü̃ rü ñanagürü: —Chau̱̱xcax̱ name i 
ngẽma Tupanaarü ore i chomaxã nüxü̃ quixuxü̃ ==ñanagürü. 

Nayu ga Echequía 
(2 Cr. 32.32-33) 

20Rü guxü̃ma ga yema Echequíaarü puracü ga naxüxü̃ rü Yudáanecüãx̱arü 
ãẽx̱gacügüarü poperagu naxümatü. Rü ngéma nango̱x ga ñuxãcü nax 
naxüaxü̃ ga yema ĩanearü dexápáxü̃ ga taxüchixü̃ rü wüxi ga dexámaxü̃ ga 
ĩanewa nadaxü̃. 
21Rü yexguma nayu̱xgu ga Echequía, rü nane ga Manaché rü nachicüxü 
Yudáanecüãx̱arü ãẽx̱gacüxü̃ ningucuchi. 

2 Ãẽ̱̃xgacügüchiga 21 

Yudáanewa ãẽ̱xgacü nixĩ ga Manaché 
(2 Cr. 33.1-20) 

1Rü nüma ga Manaché rü 12 ga taunecü nüxü̃̃́ nayexma ga yexguma 
ãẽx̱gacüxü̃ yangucuchigu. Rü 55 ga taunecü ãẽx̱gacü nixĩ ga Yerucharéü̃wa. 
Rü ngĩéga ga naé rü Echíba nixĩ. 
2Natürü yema Manaché üxü̃ rü Tupanapex̱ewa tama name. Rü nagu namaxü̃ 
ga yema nacümagü ga chixexü̃ ga nagu naxĩxü̃ ga yema duü̃xü̃gü ga nüxíra 
yema naanewa yexmagüxü̃ ga Cori ya Tupana Iraétanüxü̃pex̱ewa íwoxü̃xü̃. 
3Yerü wena nayamexẽẽgü ga yema tupananetagüarü ãmarearü guruü̃gü ga 
max̱pǘnetapex̱ewa yexmagüxü̃ ga nanatü ga Echequía nagu pogüexü̃. Rü 
wena ínanaxüxü̃ ga Baáchicünax̱ãxarü ãmaregüarü guruxü̃. Rü Iraéanearü 
ãẽx̱gacü ga Acáxrüxü̃ nanaxü ga wüxi ga Acheráchicünax̱ãxarü ãmaregüarü 
guruxü̃. Rü ñu̱xũchi nüxü̃ nicuax̱üxü̃ ga üax̱cü, rü tauemacü rü 
woramacurigü. 
4Rü guma Tupanapata ga taxü̃nechiãwa rü nayaxüagü ga ãmaregüarü guruxü̃ 
naxcax̱ ga tupananetachicünax̱ãgü woo nüma ga Tupana rü nüxü̃ nixu nax 
naxcax̱icatama yixĩxü̃ ga guma napata ga Yerucharéü̃wa. 

5Rü yema taxre ga Tupanapata ga taxü̃neãx̱tüwa rü üax̱cücax̱, rü 
tauemacücax̱ rü woramacurigücax̱ nayaxüagü ga ãmaregüarü guruxü̃. 
6Rü naétü nanetama tüxü̃ nigu nawa ga wüxi ga yema 
tupananetachicünax̱ãarü ãmarearü guruxü̃. Rü nagu namaxü̃ ga yuü ga 
naãẽgümaxã nawa yadexaxü̃, rü yuü ga nawa nüxü̃ icuáxü̃ ga ẽxü̃guxü̃. Rü 
duü̃xü̃gümaxã nanaxunagü nax nangúexü̃cax̱ ga yuü rü nax nangúexü̃cax̱ nax 
ñuxãcü duü̃xẽxü̃ nachixexẽẽgüxü̃. Rü yemaacü poraãcü chixexü̃ naxü ga 
Tupanapex̱ewa rü poraãcü Tupanaxü̃ nanuxẽxẽ. 
7Rü Cori ya Tupanapata ga taxü̃negu nayaxǘ ga wüxi ga Acheráchicünax̱ã ga 
nainaxcax̱. Rü yemacax̱ nixĩ ga Cori ya Tupana rü marü Dabímaxã rü nane 
ga Charomóü̃maxã nüxü̃ yaxuxü̃ rü ñanagürü: —Choma rü guxü̃nema ga 
Iraégüarü ĩanegütanüwa nüxü̃ chaxuneta ga Yerucharéü̃ nax nawa 
nangẽxmaxü̃cax̱ ya chopata. Rü yima chopata ya taxü̃newa tá guxü̃gutáma 
changexma. 
8Rü ngẽxguma ngẽma Iraétanüxü̃ yanguxẽẽgüãgu rü nagu namaxẽgu i 
guxü̃ma i chorü mugü rü ngu̱xẽẽtaegü ga chorü duü̃ ga Moichémaxã nüxü̃ 
chixuxü̃, rü choma rü tagutáma wena íchanawoxü̃ nawa i ngẽma naane ga 
norü o̱xigüna chaxãxü̃ ==ñanagürü. 
9Natürü nüma ga Iraétanüxü̃ rü tama Tupanaga naxĩnüe. Yerü nüma ga 
Manaché rü poraãcü chixexü̃ nüxü̃ naxüxẽxẽ, norü yexera ga yema duü̃xü̃gü 
ga nüxíra yema naanewa yexmagüxü̃ ga Tupana norü o̱xigüpex̱egu daixü̃. 
10-11Rü yemacax̱ ga Cori ya Tupana rü norü duü̃xü̃gü ga orearü uruü̃güwa 
nidexa rü ñanagürü: —Nüma ga Manaché rü poraãcü chixexü̃ naxü yema 
Amoréutanüxü̃ ga nüxíra yéma yexmagüxü̃arü yexera. Yerü nüma ga 
Manaché rü Yudáanecüãx̱güxü̃ tupananetachicünax̱ãgüxü̃ nicuax̱üü̃güxẽxẽ. 
12Rü ngẽmacax̱ i choma ya Cori ya Iraétanüxü̃arü Tupana, rü namaxã 
chanaxuegu rü ñacharügü: “Poraãcü tá chanapoxcue i Yerucharéü̃cüãx̱gü rü 
Yudáanecüãx̱gü. Rü yíxema nüxü̃ ĩnüexe i ngẽma guxchaxü̃gü rü tá poraãcü 
tabai̱x̱ãchie rü tangu̱xmachixegü. 

13Rü ngẽma Chamáriamaxã, rü Acáxtanüxü̃maxã chaxüxü̃ i poxcu tá nagu 
changu̱xẽxẽ ya yima ĩane ya Yerucharéü̃. Rü taxuxü̃táma i tax̱acü nawa 
chayaxüxẽxẽ, ñoma wüxi ya poratu ega nabiax̱ü̃magu rü nangaeguxgu nax 
taxuxü̃ma i tax̱acü nawa yaxüxü̃rüxü̃ tá chayaxĩxẽxẽ ya yima ĩane ya 
Yerucharéü̃. 
14Rü ngẽma togü i chorü duü̃xü̃gü, rü nüxna tá chixũgachi rü norü 
uanügümex̱ẽgu tá chanayixẽxẽ nax ngẽma norü uanügü norü ĩanegu 
nachocuxü̃cax̱ rü nadeãcuãxü̃cax̱ ya yima ĩane. 
15Erü ngẽma chopex̱ewa naxügüxü̃ i chorü duü̃xü̃gü rü nachixe. Rü choxü̃ 
nanuxẽẽgü ga yexguma norü o̱xigü Equítuanewa íchoxü̃gucürüwa rü 
ñu̱xmata ñoma i ngunexü̃wa nangu” ==ñanagürü ga Tupana. 
16Rü yema Manaché üxü̃ rü Tupanapex̱ewa poraãcü nachixe, rü ñu̱xũchi 
yema duü̃xü̃gü ga Yudáanecüãx̱güxü̃ namu nax nümagü rü ta naxügüãxü̃ ga 
yema chixexü̃gü. Rü naétü rü nüma ga Manaché rü Yerucharéü̃wa nanadai 
ga muxü̃ma ga duü̃xü̃gü ga taxuxü̃ma ga chixexü̃ ügüxü̃. Rü yemaacü ga 
guma ĩane rü nagümaxã nanapa. 
17Rü guxü̃ma ga yema Manachéchiga rü yema naxüxü̃chiga rü norü 
pecaduchiga, rü yema popera ga Yudáanecüãx̱arü ãẽx̱gacügüchiga nagu 
ümatüxü̃gu naxümatü. 
18Rü yexguma nayu̱xgu ga Manaché, rü ãẽx̱gacüpataãx̱tü ga Uchágu 
nanatax̱gü. Rü yemawena rü nane ga Amóü̃ rü nachicüxü ãẽx̱gacüxü̃ 
ningucuchi. 

Yudáanewa ãẽ̱xgacü nixĩ ga Amóü̃ 
(2 Cr. 33.21-25) 

19Rü nüma ga Amóü̃ rü nüxü̃̃́ nayexma ga 22 ga taunecü ga yexguma 
ãẽx̱gacüxü̃ yangucuchigu. Rü taxre ga taunecü ãẽx̱gacü nixĩ ga 
Yerucharéü̃wa. Rü naé rü Mechurémex nixĩ ga ngĩéga, rü ngĩnatü rü Achúru 
ga ĩane ga Yobácüãx̱ nixĩ. 
20Natürü yema naxüxü̃ ga Amóü̃ rü Tupanapex̱ewa rü nachixe yema nanatü 
ga Manaché üxü̃rüü̃tama. 

21Rü yema chixexü̃gü ga nanatü nagu ixũxü̃gu nixũ yerü naxcax̱ 
nangutaquex̱e rü nüxü̃ nicuax̱üxü̃ ga yema tupananetagüchicünax̱ãgü ga 
nanatü nüxü̃ icuax̱üxü̃güxü̃. 
22Rü yemaacü Cori ya norü o̱xigüarü Tupanana nixũgachi, rü tama yema Cori 
ya Tupana naxwax̱exü̃ãcüma nanaxügü. 
23Rü yema Amóü̃arü churaragüerugü rü nagu narüxĩnüe nax ñuxãcü 
yamax̱güãxü̃. Rü napata ga nawa ãẽx̱gacü yixĩnegu nayamax̱gü. 
24Natürü ga duü̃xü̃gü ga guma ĩanecüãx̱gü rü nanadai ga yema 
churaragüerugü ga ãẽx̱gacü ga Amóü̃xü̃ imax̱güxü̃. Rü Amóü̃chicüxü nane ga 
Yochíaxü̃ nimucuchigü nax ãẽx̱gacü yixĩxü̃cax̱. 
25Rü guxü̃ma ga yema Amóü̃chiga rü yema naxüxü̃chiga rü yema popera ga 
Yudáanecüãx̱arü ãẽx̱gacügüchiga nagu ümatüxü̃gu naxümatü. 
26Rü yexguma nayu̱xgu ga Amóü̃, rü ãẽx̱gacüpataãx̱tü ga Uchágu nanatax̱gü. 
Rü yemawena rü nane ga Yochía rü nachicüxü ãẽx̱gacüxü̃ ningucuchi. 

2 Ãẽ̱̃xgacügüchiga 22 

Yudáanewa ãẽ̱xgacü nixĩ ga Yochía 
(2 Cr. 34.1-2) 

1Rü nüma ga Yochía rü nüxü̃̃́ nayexma ga 8 ga taunecü ga yexguma 
ãẽx̱gacüxü̃ yangucuchigu. Rü 31 ga taunecü ãẽx̱gacü nixĩ ga Yerucharéü̃wa. 
Rü naé rü Yedidá nixĩ ga ngĩéga, rü ngĩnatü rü Adaía ĩane ga Bucácüãx̱ nixĩ. 
2Rü nüma ga Yochía rü Tupanapex̱ewa mexü̃ naxü. Yerü nũxcümaü̃cü ga 
norü o̱xi ga Dabícümagu nixũ. Rü taguma tax̱acücax̱ ñuxgu nüxna ínaxũxũ 
ga yema nacüma ga mexü̃. 

Nüxü̃ inayangau ga yema popera ga Tupanaarü mugü nagu ümatüxü̃ 
(2 Cr. 34.8-33) 

3Rü yexguma marü 18 ga taunecü ãẽx̱gacü yixĩxgu ga Yochía, rü nüma rü 
Tupanapata ga taxü̃newa nanamu ga norü poperaarü ümatüruxü̃ ga Chapáü̃ 
ga Acharía nane ga Mechuráü̃ nataxa. Rü ñanagürü nüxü̃: 

4—¡Ẽcü yea chacherdótegüarü ãẽx̱gacü ya Irichíaxü̃tawa naxũ rü namaxã 
nüxü̃ yarüxu nax ngĩxü̃ nanutaquex̱exü̃cax̱ i ngẽma diẽru i duü̃xü̃gü 
Tupanapata ya taxü̃newa ngĩxü̃ ngegücü rü ngẽma diẽru ga Tupanapata ya 
taxü̃nearü ĩãx̱arü dauruü̃gü duü̃xü̃güxü̃tawa ngĩxü̃ decü! 
5¡Rü ngẽma diẽru rü nüxna ngĩxü̃ naxã i ngẽma duü̃xü̃gü i Tupanapata ya 
taxü̃nearü mexẽxẽmaxã icuax̱güxü̃! Rü nümagü rü ngẽma diẽrumaxã tá nüxü̃̃́ 
nayaxügütanü i norü puracütanüxü̃ i Tupanapata ya taxü̃nearü mexẽxẽwa 
puracüexü̃. 
6Rü ngẽma diẽrumaxã tá corapinagüaxü̃̃́ rü ngẽma puracü̃maxã 
icuax̱güxü̃axü̃̃́ rü ngẽma nutaarü nucuruü̃güaxü̃̃́ nanaxütanügü. Rü 
ngẽxgumarüxü̃ ta chanaxwax̱e nax ngẽma diẽrumaxã naxcax̱ nataxegüxü̃ i 
mürapewa rü nutagü ya marü mexpechinügücü nax Tupanapata ya taxü̃ne 
namexẽẽgüxü̃cax̱. 
7Rü ñu̱xũchi chacherdótegüarü ãẽx̱gacü ya Irichíamaxã nüxü̃ ixu nax tama 
ngẽma yatügü i Tupanapataarü mexẽẽmaxã icuax̱güxü̃na tümacax̱ nacax̱axü̃ 
ya yíxema diẽruchiga. Erü ngẽma duü̃xü̃gü rü mea ngẽma diẽrumaxã 
icuax̱güxü̃ nixĩgü ==ñanagürü ga ãẽx̱gacü ga Yochía. 
8Rü wüxi ga ngunexü̃ rü nüma ga chacherdótegüarü ãẽx̱gacü ga Irichía rü 
Yochíaarü poperaarü ümatüruxü̃ ga Chapáü̃maxã nüxü̃ nixu nax Cori ya 
Tupanapata ga taxü̃negu nüxü̃ iyangauxü̃ ga Tupanaarü mugüpane, rü 
Chapáü̃na nanaxã. Rü nüma ga Chapáü̃ rü nüxü̃ nadaumatü. 
9Rü yemawena rü nüma ga Chapáü̃ rü ãẽx̱gacü ga Yochíamaxã nüxü̃ 
nayarüxu rü ñanagürü nüxü̃: —Ngẽma curü duü̃xü̃gü, Pa Ãẽx̱gacüx, rü marü 
ngĩxü̃ nanutaquex̱e i ngẽma diẽru i Tupanapata ya taxü̃newa ngẽxmacü. Rü 
marü nüxna ngĩxü̃ naxã i ngẽma Tupanapata ya taxü̃nearü mexẽẽmaxã 
icuax̱güxü̃ ==ñanagürü. 
10Rü nüma ga Chapáü̃ rü yexgumarüxü̃ ta ãẽx̱gacümaxã nüxü̃ nixu rü 
chacherdóte ga Irichía rü nüxna nax naxããxü̃ ga wüxi ga mugüpane ga 

Tupanapata ga taxü̃negu nüxü̃ iyangauxü̃. Rü ñu̱xũchi nüma ga Chapáü̃ rü 
ãẽx̱gacücax̱ nüxü̃ nadaumatü. 
11Rü yexguma ãẽx̱gacü nüxü̃ ĩnügu ga yema Tupanaarü mugü ga poperagu 
ümatüxü̃, rü poraãcü naxoegaãxẽ rü nügü narügáutechiru. 
12Rü yexgumatama ga nüma ga ãẽx̱gacü rü nanamu ga Chapáü̃, rü Irichía, rü 
Aicáü̃ ga Chapáü̃ nane, rü Abúru ga Micaía nane, rü Achaía ga norü 
ngü̃xẽẽruxü̃, rü ñanagürü nüxü̃: 
13—¡Ẽcü Cori ya Tupanana peyacax̱a chauégagu rü Yerucharéü̃cüãx̱ i 
duü̃xü̃güégagu, rü guxü̃ma i Yudáanecüãx̱égagu nax tüxü̃ nüxü̃ 
nacuax̱ẽxẽxü̃cax̱ i norü ore i ñaa popera i nüxü̃ ipeyangauxü̃gu ümatüxü̃! Erü 
ngürüãchi ya Cori ya Tupana rü tamaxã nanu yerü ga tórü o̱xigü rü tama 
naga naxĩnüe i ngẽma ñaa poperawa nüxü̃ yaxuxü̃, rü tama nagu namaxẽ i 
ngẽma ñaa poperagu ümatüxü̃ ==ñanagürü ga ãẽx̱gacü ga Yochía. 
14Rü nüma ga Irichía, rü Aicáü̃, rü Abúru, rü Chapáü̃, rü Achaía rü ngĩxü̃tawa 
naxĩ ga yema orearü uruxü̃ ga Úda ga Charúü̃ naxmax̱. Rü nüma ga Charúü̃ 
rü Tibá nane nixĩ rü Arátaxa nixĩ. Rü nüma ga Ará rü chacherdótegüchiruarü 
dauruxü̃ nixĩ. Rü ngĩma ga Úda rü Yerucharéü̃wa yema yexwacax̱ü̃ ga ĩanegu 
ĩx̱ãchiü̃. 
15-16Rü yexguma ngĩxna nacagüegu rü ngĩma rü inangãxü̃ rü ngĩgürügü: —
Ñaa nixĩ i norü ngãxü̃ga ya Cori ya Iraéanecüãx̱güarü Tupana, rü ñanagürü i 
nümax: “Namaxã nüxü̃ pixu ya yimá nua pexü̃ mugücü nax choxna 
peyacax̱axü̃cax̱, rü choma i Cori ya Tupana rü nüxü̃ chixu rü guxchaxü̃ tá 
naxcax̱ íchanguxẽxẽ ya daa ĩane rü norü duü̃xü̃gü, yema popera ga 
Yudáanearü ãẽx̱gacü nüxü̃ daumatüxü̃ nüxü̃ ixuxü̃rüxü̃. 
17Yerü yema duü̃xü̃gü rü choxna nixĩgachi rü norü tupananetagücax̱ pumara 
ínagu. Rü yemaacü choxü̃ nanuxẽẽgü namaxã ga yema chixexü̃ nax 
naxügüxü̃. Rü ngẽmacax̱ nixĩ i chanuxü̃ namaxã ya daa ĩane rü taxũtáma 
icharüngüxmüxü̃. 

18-19Natürü chanaxwax̱e nax namaxã nüxü̃ pixuxü̃ ya yimá Yudáanearü 
ãẽx̱gacü ya nua pexü̃ mugücü nax choxna peyacax̱axü̃cax̱, rü choma ya 
Iraétanüxü̃arü Tupana rü ñachagürü nüxü̃: ‘Marü nüxü̃ chadau nax ñuxãcü 
chauga cuxĩnüxü̃ i ngẽxguma chorü orexü̃ cuxĩnügux, rü tü̱xcüü̃ cuxoegaãxẽ 
i ngẽxguma poxcu namaxã chaxuegugu i ñaa ĩane rü norü duü̃xü̃gü rü tá 
yagagüxü̃, rü ñuxãcü cugü curügáutechiru rü cuxaxuxü̃ i chopex̱ewa, rü 
ngẽmacax̱ i choma rü marü cuxü̃ chaxĩnü. Rü choma i Cori ya Tupana rü 
ñacharügü cuxü̃: 
20Ñu̱xmax nax chauga cuxĩnüxü̃gagu rü taxũtáma cumaxyane chanapoxcu ya 
daa ĩane nax ngẽmaãcü taãẽãcü cuyuxü̃cax̱ rü naxü̃tawa cunguxü̃cax̱ i curü 
o̱xigü. Rü ngẽmaãcü taxũtáma nüxü̃ cudau i ngẽma poxcu i namaxã tá 
chanapoxcuxü̃ ya daa ĩane’ ” ==ñanagürü. Rü yema ãẽx̱gacüarü duü̃xü̃gü 
ga Údaxü̃tawa namugüxü̃ rü nawoegu nax ãẽx̱gacümaxã nüxü̃ 
yanaxugüexü̃cax̱ ga yema Tupanaarü ngãxü̃. 

2 Ãẽ̱̃xgacügüchiga 23 

1Rü yexguma ga nüma ga ãẽx̱gacü ga Yochía rü naxcax̱ nangema ga guxü̃ma 
ga ãẽx̱gacügü ga rüyamaegüxü̃ ga Yudáanewa yexmagüxü̃ rü ĩane ga 
Yerucharéü̃wa yexmagüxü̃ nax namaxã nangutaquex̱exü̃cax̱. 
2Rü ñu̱xũchi nüma ga ãẽx̱gacü rü Tupanapata ga taxü̃negu namaxã 
nangutaquex̱e ga guxü̃ma ga yema Yudáanecüãx̱ rü Yerucharéü̃cüãx̱ rü 
chacherdótegü rü orearü uruü̃gü. Rü yemaacü nanangutaquex̱exẽxẽ ga 
guxü̃ma ga duü̃xü̃gümare rü ãẽx̱gacügü ixĩgüxü̃. Rü nüma ga ãẽx̱gacü ga 
Yochía rü yéma napex̱ewa tagaãcü yema duü̃xü̃gümaxã nüxü̃ nixu ga 
guxü̃ma ga Tupanaarü uneta ga yema poperagu ümatüxü̃ ga Tupanapata ga 
taxü̃negu nüxü̃ iyangauxü̃. 
3Rü yexguma yema poperaxü̃ nadaumatüguwena ga ãẽx̱gacü rü ñu̱xũchi 
Tupanapataarü caxtaxü̃tagu nayachi. Rü yéma Tupanapex̱ewa nüxü̃ nixu nax 
aixcüma tá naga naxĩnüxü̃ rü yangu̱xẽxẽãxü̃ ga guxü̃ma ga yema norü mugü 



1209 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

rü ucu̱xẽgü ga yema poperagu ümatüxü̃. Rü guxü̃ma ga yema duü̃xü̃gü rü ta 
yemaacü inaxunetagü. 

Yochía ínanawoxü̃ ga tupananetachicünaxãgü 
(2 Cr. 34.3-7) 

4Rü yexguma ga nüma ga ãẽx̱gacü rü nanamu ga chacherdótegüarü ãẽx̱gacü 
ga Irichía rü yema togü ga chacherdótegü rü ĩãx̱arü dauruü̃gü nax guma 
Tupanapata ga taxü̃newa ínawoxü̃ãxü̃cax̱ ga guxü̃ma ga yemaxü̃gü ga Baáxü̃, 
rü Acheráxü̃, rü üax̱cüxü̃, rü tauemacüxü̃ rü woramacurigüxü̃ namaxã 
yacuax̱üü̃güxü̃ ga duü̃xü̃gü. Rü nüma ga ãẽx̱gacü rü nanamu ga 
Yerucharéü̃arü düxétüwa nax íyaguãxü̃cax̱ ga doxonexü̃ ga Chedróü̃wa. Rü 
ñu̱xũchi guma norü tanimaca rü Betéwa nanangegü. 
5Rü yemawena rü ínanawoxü̃ ga yema tupananetagüarü chacherdótegü ga 
Yudáarü ãẽx̱gacügü yexma mugüxü̃ nax pumaratex̱e ínagugüxü̃cax̱ nawa ga 
yema ãmarearü guruü̃gü ga max̱pǘnegüwa yexmagüxü̃ ga Yudáanearü 
ĩanegüwa rü Yerucharéü̃cüwawa. Rü ínanawoxü̃ ta ga yema chacherdótegü 
ga Baácax̱ rü üax̱cücax̱ rü tauemacücax̱ rü woramacurigücax̱ rü guxü̃ma ga 
tax̱acü i daxũwa ngẽxmagüxü̃cax̱ pumaratex̱e ígugüxü̃. 
6Rü ñu̱xũchi Yerucharéü̃wa ínanatax̱üchi ga yema Acheráchicünax̱ã ga 
nainaxcax̱ ga Tupanapata ga taxü̃negu üxü̃, rü nayagu ga natü ga Chedróü̃arü 
doxonexü̃wa ñu̱xmata tanimacaxica yaxĩ. Rü yemawena rü guma ĩanearü 
tauxquegu nayagüchigü ga norü tanimaca. 
7Rü yexgumarüxü̃ ta nagu napogüe ga yema ucapugü ga Cori ya Tupanapata 
ga taxünewa yexmagüxü̃ ga yatügü nawa nügümaxã maxẽxü̃ nax yemaacü 
norü tupananetagüxü̃ yacuax̱üxü̃güxü̃cax̱. Rü yema ucapugüwa ta nixĩ ga 
ngexü̃gü namugüãxü̃ ga naxchiru ga tupananeta ga Acheráarü düxruxü̃. 
8Yemawena rü nüma ga Yochía rü Yerucharéü̃wa naxcax̱ nangema ga 
guxü̃ma ga yema tupananetagüarü chacherdótegü ga Yudáanearü ĩanegüwa 
yexmagüxü̃. Rü ínanawogü ga guxü̃ma ga yema tupananetagüarü ãmarearü 
guruü̃gü. Rü ĩane ga Guébawa inanaxügü rü ñu̱xmata ĩane ga Bechébawa 
nangu nax ínawogüãxü̃ ga yema tupananetagüarü ãmarearü guruü̃gü ga 

chacherdótegü pumaratex̱e nawa yagugüxü̃. Rü yexgumarüxü̃ ta nagu 
napogü ga yema tupananetagüarü ãmaregüarü guruü̃gü ga Yerucharéü̃arü 
ãẽx̱gacü ga Yochuépatacüwawa yexmagüxü̃ rü yema ãmaregüarü guruü̃gü 
ga guma ĩanecax̱ ixücuxü̃arü to̱xwecüwawa yexmagüxü̃. 
9Rü yema chacherdótegü ga max̱pǘnegüwa yexmagüxü̃ ga tupananetagüarü 
ãmarechicagüwa puracüexü̃ rü nüxna nachu̱xu nax Cori ya Tupanaarü 
ãmarearü guruxü̃ ga Yerucharéü̃wa yexmaxü̃wa napuracüexü̃. Natürü 
natanüwatama nachibüe ga yema togü ga chacherdótegü rü nanangõ̱xgü ga 
yema paũ ga ngearü pu̱xẽẽruü̃ã̃́xü̃. 
10Rü nüma ga Yochía rü yexgumarüxü̃ ta nagu napogü ga yema guruxü̃ ga 
buxegü nawa tüxü̃ ínaguxü̃ ga Ben-inóü̃arü doxonexü̃wa yexmaxü̃. Rü 
yemaacü nanaxü nax taxuxü̃ma yema tupananeta ga Molóxcax̱ naxacüxü̃ 
rüex̱na nanexü̃ yéma ínagugüxü̃cax̱. 
11Rü ínanawoxü̃ ga yema cowaruchicünax̱ãgü ga Yudáanearü ãẽx̱gacügü 
namaxã üax̱cüxü̃ icuax̱üü̃güxü̃. Rü yema cowaruchicünax̱ãgü rü Tupanapata 
ga taxü̃necax̱ íxücuxü̃wa nayexmagü ga Tupanapataarü dauruxü̃ ga Natáü̃-
mérexarü ucapuarü ngaicamana. Rü guma carugü ga Yudáanearü ãẽx̱gacügü 
üax̱cüxü̃ namaxã icuax̱üü̃güne rü guma rü ta ínanagu. 
12Rü yexgumarüxü̃ ta nagu napogüe ga yema ãmarearü guruü̃gü ga 
Yudáanearü ãẽx̱gacügü Acháxarü ucapuétügu naxügüxü̃. Rü ñu̱xũchi 
nanamu nax nagu yapogügüxü̃cax̱ ga yema tupananetagüarü ãmarearü 
guruü̃gü ga Manaché Tupanapata ga taxü̃neãx̱tügügu íxüxãxü̃. Rü yema 
nachitügü rü natüxacü ga Chedróü̃wa nayawoü̃. 
13Rü nüma ga Yochía rü yexgumarüxü̃ ta nagu nayanachixexẽxẽ ga guma 
tupananetagüarü ngutaquex̱epataxü̃gü ga Yerucharéü̃arü éstewaama 
yexmagüxü̃ ga max̱pǘne ga oribuarü súrwaama. Rü guma 
ngutaquex̱epataxü̃gü rü Iraéanearü ãẽx̱gacü ga Charomóü̃ ínanaxüxü̃ ngĩxcax̱ 
ga Chidóü̃cüãx̱güarü tupananetachicünax̱ã ga chixexü̃ ga Ataré, rü naxcax̱ ga 
Moátanüxü̃arü tupananetachicünax̱ã ga chixexü̃ ga Quemó, rü 
Amóü̃tanüxü̃arü tupananetachicünax̱ã ga chixexü̃ ga Mícoü̃. 



1211 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

14Rü yemawena rü guma nutagü ga duü̃xü̃gücax̱ üünegücü rü nagu nipogügü, 
rü guma naigü ga naxcax̱ üünegüne rü nayawax̱güxẽxẽ. Rü yema nachicagü 
ga yema nutagü rü naigü nawa yexmagüchiréxü̃ rü duü̃xẽchinax̱ãmaxã 
nanapaxẽxẽ. 
15Rü ñu̱xũchi Betéwa naxũ rü yexgumarüxü̃ ta nagu napogü ga yema 
tupananetaarü ãmarearü guruxü̃ rü guma ngutaquex̱epataxü̃ ga Nabáx nane 
ga Yeruboáü̃ üxü̃ne rü yemamaxã Iraéanecüãx̱güxü̃ chixexü̃gu nayixẽẽxü̃. Rü 
nüma ga Yochía rü nagu napogü ñu̱xmata naxãtex̱emare rü ñu̱xũchi nayagu. 
Rü yexgumarüxü̃ ta nayagu ga yema Acheráchicünax̱ã ga yéma yexmaxü̃. 
16Rü yexguma Betéwa nataeguchaü̃gu rü nüma ga Yochía rü yéma 
max̱pǘnewa nüxü̃ nadau ga wüxi ga tauxque. Rü norü duü̃xü̃güxü̃ namu nax 
nadegüãxü̃cax̱ ga guma naxchinax̱ãgü ga yéma yexmagüne. Rü ñu̱xũchi 
yema ãmarearü guruxü̃ ga nagu napogüxü̃chicawa ínanagu ga guma 
naxchinax̱ãgü. Rü yemaacü nagu nayanachixexẽxẽ ga yema nachica nax 
taxuacüma norü ãmare yéma ínagugüxü̃cax̱ ga duü̃xü̃gü. Rü yemaacü ningu 
ga yema Tupanaarü ore ga ü̃pa norü orearü uruü̃wa nüxü̃ yaxuxü̃. 
17Rü yexguma ga nüma ga Yochía rü yéma nüxü̃ nadau ga wüxi ga 
naxchiquex̱e, rü ínaca rü ñanagürü: —¿Texé tixĩ ya guxe ngẽxma táxe? 
==ñanagürü. Rü nüma ga yema duü̃xü̃gü ga guma ĩanecüãx̱ rü 
nanangãxü̃gü rü ñanagürügü: —Naxchiquex̱e nixĩ ga guma Tupanaarü 
orearü uruxü̃ ga Yudáanewa ne ũcü. Rü guma nixĩ ga ü̃pa nüxü̃ ixucü, Pa 
Ãẽx̱gacüx, nachiga i ngẽma ñu̱xma Betéarü ãmarearü guruü̃maxã cuxüxü̃ 
==ñanagürügü. 
18Rü yexguma nüma ga Yochía rü ñanagürü: —¡Ẽcü nüetama nangẽxmagü 
ya yima naxchinax̱ãgü rü taxṹ tá ipenadexü̃! ==ñanagürü. Rü yemaacü 
tama nanadegü ga guma Yudáanewa ne ũcü ga Tupanaarü orearü 
uruü̃chinax̱ãgü. Rü yexgumarüxü̃ ta tama nanadegü ga naxchinax̱ãgü ga 
guma Tupanaarü orearü uruxü̃ ga Chamáriaanewa ne ũcü. 
19Rü guma tupananetagüarü ngutaquex̱epataü̃gü ga Chamáriaanewa 
yexmagüne ga Iraéanearü ãẽx̱gacügü ügüne rü namaxã Cori ya Tupanaxü̃ 

nanuxẽxẽgüne, rü nüma ga Yochía rü guma rü ta nagu nipogügü, yema 
Betéwa naxüxü̃rüü̃tama. 
20Rü ñu̱xũchi nüma ga Yochía rü yema tupananetagüarü ãmarearü 
guruü̃güétügu nanadai ga guxü̃ma ga yema chacherdótegü ga guma 
ngutaquex̱epataü̃güwa puracüexü̃. Rü ñu̱xũchi yema 
chacherdótegüxü̃negüétüwa ínanagu ga duü̃xẽchinax̱ãgü. Rü yemawena rü 
Yerucharéü̃cax̱ nataegu. 

Yochía rü nanaxüchiga ga Üpetüchiga 
(2 Cr. 35.1-19) 

21Rü nüma ga ãẽx̱gacü ga Yochía rü guxü̃ma ga duü̃xü̃güxü̃ namu nax Cori 
ya norü Tupanaégagu naxüchigagüãxü̃cax̱ ga Üpetüchiga, yema popera ga 
Tupanaarü unetapanewa nüxü̃ yaxuxü̃rüxü̃. 
22Rü yema nüxíraxü̃xü̃ ga Iraétanüxü̃arü ãẽx̱gacügü ga guxchaxü̃arü 
mexẽẽruü̃gü rü taguma yemaacü poraãcü nanaxüchigagü ga Üpetüchiga. Rü 
woo nawena ga Yudáanearü ãẽx̱gacügü rü Iraéanearü ãẽx̱gacügü rü taguma 
yemaacü nanaxüchigagü. 
23Rü yexguma 18 ga taunecü ãẽx̱gacü yixĩxgu ga Yochía nixĩ ga naxunagüãxü̃ 
nax Cori ya Tupanaégagu naxüchigagüãxü̃cax̱ ga yema Üpetüchiga ga 
Yerucharéü̃wa. 

Yochía rü aixcüma Tupanaga naxĩnü 

24Rü nüma ga Yochía rü inayanaxoxẽxẽ ga yuü rü tax̱acü ga ẽxü̃guxü̃xü̃ 
cuáxü̃. Rü yexgumarüxü̃ ta inayanaxoxẽxẽ ga yema tupananetachicünax̱ãgü 
ga wüxichigü ga ĩpatawa yexmaxü̃, rü guxü̃raxü̃xü̃ ga yema tupananetagüarü 
yemaxü̃gü ga duü̃xü̃gü namaxã nüxü̃ icuax̱üü̃güxü̃ ga Yudáanewa rü 
Yerucharéü̃wa. Rü yemaacü nanaxü ga Yochía yerü aixcüma naga naxĩnü ga 
guxü̃ma ga yema mugüpane ga chacherdóte ga Irichía Tupanapata ga 
taxü̃negu nüxü̃ iyangauxü̃. 
25Rü naxü̃pa rü nawena ga Yochía rü nataxuma ga wüxi ga ãẽx̱gacü ga 
naxrüxü̃ aixcüma Cori ya Tupanacax̱ taeguxü̃ i guxü̃ne ya norü maxü̃nemaxã, 

rü guxü̃ i norü ĩnümaxã, rü guxü̃ i norü poramaxã, yema Moiché ümatüxü̃ ga 
mugüwa nüxü̃ yaxuxü̃rüxü̃. 
26Natürü nüma ga Cori ya Tupana rü poraãcüma Yudáanecüãx̱gümaxã nanu 
nagagu ga guxü̃ma ga yema chixexü̃gü ga Manaché üxü̃. 
27Rü yemacax̱ ga Tupana rü ñanagürü: —Ñu̱xmax, rü tá nüxna chixũgachi i 
Yudáanearü duü̃xü̃gü yema Iraéanearü duü̃xü̃güna chixũgachixü̃rüxü̃. Rü 
taxũtáma nawa changexmaxü̃ ya yima ĩane ya Yerucharéü̃ ya nüxü̃ 
chaxunetachiréne. Rü ngẽxgumarüxü̃ ta taxũtáma nawa changexma ya yima 
chopata ya taxü̃ne ga ü̃pa nüxü̃ chixuxũne nax nawa tá changexmaxü̃ 
==ñanagürü ga Tupana. 

Nayu ga Yochía 
(2 Cr. 35.20-27) 

28Rü guxü̃ma ga yema Yochíachiga rü yema naxüxü̃chiga rü yema popera ga 
Yudáanearü ãẽx̱gacügüchiga nagu ümatüxü̃gu naxümatü. 
29Rü wüxi ga ngunexü̃gu rü nüma ga Equítuanearü ãẽx̱gacü ga Faraóü̃ ga 
Necáu rü natü ga Eufrátewa naxũ nax Achíriaanearü ãẽx̱gacüxü̃ 
yanangü̃xẽẽxü̃cax̱. Rü yexguma ga nüma ga ãẽx̱gacü ga Yochía rü inaxũãchi 
nax Necáumaxã nügü nadai̱x̱ü̃cax̱. Natürü yexguma ĩane ga Meguídugu 
Yochíaxü̃ yangau̱̱xgu rü nüma ga Necáu rü Yochíaxü̃ nimax̱. 
30Rü yexguma Meguídugu nayuxguwena ga Yochía, rü norü ngü̃xẽẽruü̃gü rü 
wüxi ga carugu Yerucharéü̃wa nanangegü ga naxü̃ne. Rü yema nüma ga 
ãẽx̱gacü naxüxü̃ ga naxmaxü̃gu nayaxǘcuchigü. Rü nüma ga duü̃xü̃gü ga 
Yerucharéü̃cüãx̱ rü Yochía nane ga Yoacáxü̃ naxunetagü nax nanatüchicüxü 
ãẽx̱gacüxü̃ yangucuchixü̃cax̱. 

Yoacá rü ãẽ̱xgacü nixĩ ga Yudáanewa 
(2 Cr. 36.1-4) 

31Rü 33 ga taunecü nüxü̃̃́ nayexma ga Yoacá ga yexguma ãẽx̱gacüxü̃ 
yangucuchigu. Rü tomaepü̱x ga tauemacü ãẽx̱gacü nixĩ ga Yerucharéü̃wa. Rü 
naé rü Amutá nixĩ ga ngĩéga. Rü ngĩnatü rü Yeremía ga Lixnácüãx̱ nixĩ. 

32Natürü nacüma ga Yoacá rü poraãcü nachixexüchi ga Cori ya 
Tupanapex̱ewa yema norü o̱xigücümarüü̃tama. 
33Rü nüma ga Equítuanearü ãẽx̱gacü ga Faraóü̃ ga Necáu rü Yoacáxü̃ niyaxu. 
Rü ĩane ga Ribágu ga Amáanewa nanapoxcu nax tama ãẽx̱gacü yixĩxü̃cax̱ ga 
Yerucharéü̃wa. Rü nüma ga Necáu rü Yudáanecüãx̱ ga duü̃xü̃güxü̃ namu nax 
nüxü̃̃́ naxütanügüãxü̃cax̱ ga 3,300 quíru naguxü̃ ga diẽrumü rü 33 quíru 
naguxü̃ ga úiru. 
34Rü ñu̱xũchi nüma ga Faraóü̃ ga Necáu rü Yochía nane ga Eriaquíü̃xü̃ 
naxuneta nax nanatüchicüxü Yudáanearü ãẽx̱gacü yixĩxü̃cax̱. Rü 
nanaxüchicüxü ga naéga rü Yoaquíü̃gu nanaxüéga. Rü guma Yoacá rü 
Equítuanewa nanaga rü yexma nayayu. 
35Rü nüma ga Yoaquíü̃ rü Necáuna nanaxã ga yema diẽrumü rü úiru ga 
naxcax̱ ínacaxü̃ nax duü̃xü̃gü nüxna naxãxü̃cax̱. Rü wüxichigü ga 
Yudáanecüãx̱ ga duü̃xü̃gü rü nanaxütanü ga yema úiru rü diẽrumü ga 
ãẽx̱gacü nagu unetaxü̃ nax naxütanügüãxü̃cax̱. 

Ãẽ̱xgacü nixĩ ga Yoaquíü̃ ga Yudáanewa 
(2 Cr. 36.5-8) 

36Rü 25 ga taunecü nüxü̃̃́ nayexma ga Yoaquíü̃ ga yexguma ãẽx̱gacüxü̃ 
yangucuchigu. Rü 11 ga taunecü ãẽx̱gacü nixĩ ga Yerucharéü̃wa. Rü naé rü 
Chebudá nixĩ ga ngĩéga rü ngĩnatü rü Pedaía ga ĩane ga Rumácüãx̱ nixĩ. 
37Natürü nacüma ga Yoaquíü̃ rü poraãcü Cori ya Tupanapex̱ewa nachixe norü 
o̱xigücümarüü̃tama. 

2 Ãẽ̱̃xgacügüchiga 24 

Babiróniaanearü ãẽ̱xgacü ga Nabucudonochó rü nanapu ga Yerucharéü̃ 

1Rü yexguma Yoaquíü̃ Yudáanewa ãẽx̱gacü yixĩxgu, rü nüma ga 
Babiróniaanearü ãẽx̱gacü ga Nabucudonochó rü Yudáanegu naxücu nax 
yapuãxü̃cax̱ ga norü ĩane ga Yerucharéü̃. Rü nüma ga Yoaquíü̃ rü tomaepü̱x 
ga taunecü Nabucudonochómex̱ẽwa nayexma rü nüxü̃̃́ nanaxütanü ga yema 

taxü̃ ga diẽru ga naxcax̱ ínacaxü̃. Natürü ga yixcamaxü̃ra rü togu narüxĩnü 
rü yemacax̱ Nabucudonochómaxã nanu rü tama nanaxütanü ga yema diẽru. 
2Natürü nüma ga Cori ya Tupana rü Yoaquíü̃cax̱ yéma nanamugü ga muxü̃ma 
ga ngĩ ̃́tax̱agüxü̃ ga Cadéugü, rü Chíriaanecüãx̱gü, rü Moáanecüãx̱gü, rü 
Amóü̃anecüãx̱gü nax nachixexẽẽgüãxü̃cax̱ ga norü naane, yema Cori ya 
Tupana norü duü̃xü̃gü ga orearü uruü̃güax̱wa nüxü̃ yaxuxü̃rüxü̃. 
3-4Rü yema guxchaxü̃ naxcax̱ ínangu ga yema Yudáanecüãx̱gü, yerü nüma ga 
Cori ya Tupana rü marü namaxã nanaxuegu nax nügüpex̱ewa 
ínawoxü̃ãxü̃cax̱ nagagu ga yema chixexü̃gü ga Manaché üxü̃. Yerü nanadai 
ga muxü̃ma ga duü̃xü̃gü ga taxuxü̃ma ga chixexü̃ ügüxü̃, rü yemaacü nagü 
inabaxẽxẽ rü gumámaxã nanapáxẽxẽ ga Yerucharéü̃. Rü yema chixexü̃ ga 
Manaché üxü̃gagu nixĩ ga Cori ya Tupana ga tama nüxü̃̃́ nüxü̃ iyanangümaxü̃ 
ga norü chixexü̃gü. 
5Rü guxü̃ma ga yema Yoaquíü̃chiga rü yema naxüxü̃chiga rü yema popera ga 
Yudáanearü ãẽx̱gacügüchiga nagu ümatüxü̃gu naxümatü. 
6Rü yexguma nayu̱xgu ga Yoaquíü̃ rü nane ga Yoaquíü̃ nachicüxü ãẽx̱gacüxü̃ 
ningucuchi. 
7Rü yexgumama ga Equítuanearü ãẽx̱gacü rü taguma nachixü̃anena ínaxũxũ 
yerü nüma ga Babiróniaanearü ãẽx̱gacü rü marü nüxna nanapu ga guxü̃ma 
ga yema norü naanegü ga Equítuarü natüacüwa ixügüxü̃ rü ñu̱xmata natü ga 
Eufrátewa nangu. 

Babiróniawa nanagagü ga Yoaquíü̃ norü ngü̃xẽẽruü̃gümaxã 
(2 Cr. 36.9-10) 

8Rü nüma ga Yoaquíü̃ rü 18 ga taunecü nüxü̃̃́ nayexma ga yexguma ãẽx̱gacüxü̃ 
yangucuchigu. Rü tomaepü̱x ga tauemacü ãẽx̱gacü nixĩ ga Yerucharéü̃wa. Rü 
naé rü Neuchá nixĩ ga ngĩéga. Rü ngĩnatü rü Enatáü̃ nixĩ ga naéga. Rü nüma 
rü Yerucharéü̃cüãx̱ nixĩ. 
9Natürü yema naxüxü̃ ga Yoaquíü̃ rü poraãcü nachixexüchi ga Cori ya 
Tupanapex̱ewa yema nanatü üxü̃rüü̃tama. 

10Rü yexgumaü̃cüxü rü Babiróniaanearü ãẽx̱gacü ga Nabucudonochó rü 
nanamu ga norü churaragü nax Yerucharéü̃cax̱ íyaxü̃ãchixü̃cax̱. Rü nüxü̃ 
ínachomaeguãchi nax nagu nachocuxü̃cax̱. 
11Rü yexguma marü nagu nachoxguyane ga guma ĩane ga Yerucharéü̃ rü 
yéma nangu ga nüma ga Nabucudonochó. 
12Rü yexguma nüma ga Yoaquíü̃ ga Yudáanearü ãẽx̱gacü rü wüxigu ngĩmaxã 
ga naé, rü namaxã ga norü churaragüerugü, rü norü ngü̃xẽẽruü̃gü, rü togü 
ga ãẽx̱gacügü, rü Babiróniaanearü ãẽx̱gacüna nügü nana. Rü nüma ga yema 
Babiróniaanearü ãẽx̱gacü rü ínanayauxü̃. Rü yexguma yema ngupetügu rü 8 
ga taunecü ninge nax ãẽx̱gacü yixĩxü̃ ga Nabucudonochó. 
13Rü yemawena ga nüma ga Nabucudonochó rü nanade ga guxü̃ma ga diẽru 
ga Tupanapata ga taxü̃newa yexmaxü̃, rü guxü̃ma ga diẽru ga ãẽx̱gacüpatawa 
yexmaxü̃ yematama Tupana naxueguxü̃rüxü̃. Rü nagu napogü ga guxü̃ma ga 
Tupanapata ga taxü̃nearü yemaxü̃gü ga úirunaxcax̱ ga Iraéanearü ãẽx̱gacü 
ga Charomóü̃ üxü̃. 
14Rü ñu̱xũchi nayagagü ga guxü̃ma ga Yerucharéü̃cüãx̱gü, rü norü ãẽx̱gacügü 
rü yema churaragü ga yexeraãcü nüxü̃ rücuax̱maegüxü̃, rü guxü̃ma ga yema 
tax̱acüarü üxü̃ icuax̱güxü̃, rü guxü̃ma ga yema fieruwa tax̱acü íxüxü̃mügüxü̃. 
Rü yemaacü 10,000 wa nangu ga yema duü̃xü̃gü ga ínayauxü̃xü̃. Rü yema 
naanewa rü yema yexeraãcü ingearü diẽruãx̱güxü̃xicatama yéma nayaxügü. 
15Rü Nabucudonochó rü nayagagü ga Yoaquíü̃, rü naé, rü naxmax̱gü, rü norü 
churaragüerugü, rü guxü̃ma ga yema yatügü ga Yudáanewa tachigagüxü̃ ga 
mexü̃ ügüxü̃. Rü Yerucharéü̃wa ínanagaxü̃ rü Babiróniawa nanagagü. 
16Rü yema churaragü ga Babiróniaanearü ãẽx̱gacü igagüxü̃, rü 7,000 nixĩ ga 
norü mu. Rü ñu̱xũchi 1,000 nixĩ ga yema tax̱acüarü üxü̃ icuax̱güxü̃ rü yema 
fieruwa tax̱acü íxüxü̃mügüxü̃. Rü naétü nayagagü ga yema yatügü ga 
iporaexü̃ rü daixü̃ cuáxü̃. 

17Rü yemawena ga Babiróniaanearü ãẽx̱gacü rü Mataníaxü̃ naxuneta nax 
Yudáanearü ãẽx̱gacü yixĩxü̃cax̱, nachicüxü ga namagü ga Yoaquíü̃. Rü 
ñu̱xũchi nanaxüchicüxü ga Mataníaéga, rü Chedequíagu nanaxüéga. 

Yudáanearü ãẽ̱xgacü nixĩ ga Chedequía 
(2 Cr. 36.11-16; Jr. 52.1-3) 

18Rü Chedequía rü 21 ga taunecü nüxü̃ nayexma ga yexguma ãẽx̱gacüxü̃ 
yangucuchigu. Rü 11 ga taunecü ĩane ga Yerucharéü̃wa ãẽx̱gacü nixĩ. Rü naé 
rü Amutá nixĩ ga ngĩéga rü Yeremía nixĩ ga ngĩnatü. Rü ngĩma rü Lixnácüãx̱ 
iyixĩ. 
19Natürü guxü̃ma ga yema naxüxü̃ ga Chedequía rü Cori ya Tupanapex̱ewa 
rü nachixe. Rü yema chixexü̃ ga Yoaquíü̃ üxü̃maxã nawüxigu ga yema 
chixexü̃ ga naxüxü̃. 
20Rü yemacax̱ ga nüma ga Cori ya Tupana rü ĩane ga Yerucharéü̃cüãx̱gümaxã 
rü Yudátanüxü̃maxã nanu rü nügüpex̱ewa ínanawoxü̃. 

2 Ãẽ̱̃xgacügüchiga 25 

Yerucharéü̃ rü norü uanügüme̱xẽgu nangu 
(Jr. 39.1-7; 52.3-11) 

1Rü yemawena ga Chedequía rü tama Babiróniaanearü ãẽx̱gacüga naxĩnü rü 
nanu. Rü yemacax̱ guma norü 10 ga tauemacüarü 10 ga ngunexü̃gu ga 
yexguma 9 ga taunecü ãẽx̱gacü yixĩxgux ga Chedequía, rü nüma ga 
Babiróniaanearü ãẽx̱gacü ga Nabucudonochó rü guxü̃ma ga norü 
churaragümaxã Yerucharéü̃cax̱ ínayagoõchi. Rü norü to̱xmax̱tawa nangugü 
rü nüxü̃ ínachomaeguãchi. Rü naxtapü̱xarü guxü̃cüwawa waixü̃mümaxã 
nanagünagügü nax nagu nachocuxü̃cax̱ ga guma ĩane. 
2Rü guma ĩanexü̃ ínachomaeguãchi ñu̱xmata norü 11 ga taunecüwa nangu 
nax ãẽx̱gacü yixĩxü̃ ga Chedequía 
3Rü yexguma gumá norü 4 ga tauemacüarü 9 ga ngunexü̃gu ga gumátama 
taunecügu rü yexera poraãcü taiya nangu̱x ga guma ĩanewa. Yerü yema 
duü̃xü̃gü rü marü nüxü̃̃́ nataxuma ga tax̱acü nangõ̱xgüxü̃. 

4Rü düxwa ga yema Cadéugü ga Babiróniaanecüãx̱ rü nayacapetügü ga guma 
ĩanearü poxeguxü̃tápü̱x nax yéma nachocuxü̃cax̱. Rü woo nax 
ínachomaeguãchiãxü̃ ga yema Cadéugü ga churaragü, natürü nüma ga 
ãẽx̱gacü ga Chedequía rü ñu̱xũchi yema norü churaragü rü chütacü 
nibuxmüama. Rü yema taxre ga poxeguxü̃tápü̱x íyexmaxü̃wa yexmaxü̃ ga 
ĩãx̱wa ínachoxü̃ ga ãẽx̱gacüarü putüranecüwaama. Rü yema Yudáü̃arü 
ngatewa daxü̃ ga namagu nibuxmü. 
5Natürü ga yema Cadéugü ga churaragü ga guma ĩanexü̃ íchomaeguxü̃ rü 
ãẽx̱gacü ga Chedequíawe nangegü, rü Yericúarü doxonexü̃gu nüxü̃ 
nayangaugü. Rü guxü̃ma ga yema Chedequíaarü churaragü rü nüxna yéma 
nibuxmü rü noxrüwaama nibuxmüetanü. 
6Rü yema Cadéugü ga churaragü rü ãẽx̱gacü ga Chedequíaxü̃ niyauxgü. Rü 
ñu̱xũchi Babiróniaanearü ãẽx̱gacüxü̃tawa nanagagü ga ĩane ga Ribáwa 
yexmacü ga Amáanewa. Rü yexma nixĩ ga Chedequíaxü̃ napoxcuxü̃ ga 
Nabucudonochó. 
7Rü nüma rü norü churaragüxü̃ namu nax Chedequíapex̱egu nanegüxü̃ 
nadaü̃naxãxü̃cax̱. Rü ñu̱xũchi Chedequíaxü̃ nacaxü̃xetügü, rü cadénamaxã 
nayanai̱x̱gü. Rü yemaacü Babiróniawa nanagagü. 

Tupanapata ga taxü̃negu napogüe 
(2 Cr. 36.17-21; Jr. 39.8-10; 52.12-30) 

8Rü yexguma gumá norü 5 ga tauemacüarü 7 ga ngunexü̃gu rü 19 ga taunecü 
nüxü̃̃́ inguxgu ga Babiróniaanearü ãẽx̱gacü nax yixĩxü̃ ga Nabucudonochó, rü 
yexguma nixĩ ga Yerucharéü̃wa nanguxü̃ ga Nabucharadáü̃ ga 
Nabucudonochóarü ngü̃xẽẽruxü̃ ga ãẽx̱gacüarü dauruü̃gümaxã icuáxü̃. 
9Rü nayagu ga guma Tupanapata ga taxü̃ne rü ãẽx̱gacüpata rü napatagü ga 
yema ãẽx̱gacügü ixĩgüxü̃. Rü yemaacü ínanagu ga guxü̃nema ga ĩpatagü ga 
guma ĩanewa yexmagüne. 
10Rü yema Cadéugü ga churaragü ga íyaxümücügüxü̃ ga Nabucharadáü̃, rü 
nagu napogüe ga yema Yerucharéü̃arü poxeguxü̃tápü̱xgü. 

11Rü yemawena ga Nabucharadáü̃ rü Babiróniawa nanagagü ga yema 
Yudíugü ga Yerucharéü̃wa yaxǘgüxü̃ rü yema duü̃xü̃gü ga Babiróniaanearü 
ãẽx̱gacümex̱ẽwa nügü ügüxẽẽxü̃ rü ñu̱xũchi guxü̃ma ga yema íyaxügüxü̃ ga 
tax̱acürü yemaxü̃arü üxü̃ cuax̱güxü̃. 
12Rü guxema duü̃xẽgü ga ingearü yemaxü̃ãx̱güxexicatama yéma tüxü̃ 
nayaxüxẽxẽ nax úba itatogüxü̃cax̱ rü ñu̱xũchi nax taxüanegüxü̃cax̱. 
13Rü yema Cadéugü rü íxraxü̃gu nanapogü ga yema yemaxü̃gü ga 
bróũchenaxcax̱ ga Tupanapata ga taxü̃newa yexmagüxü̃. Rü yexgumarüxü̃ ta 
nagu napogüe ga guma taxre ga caxtagü ga bróũchenaxcax̱ ga Tupanapata 
ga taxü̃nearü ĩãx̱wa yexmagüne. Rü yema dexáchixü̃ ga taxü̃ rü ñu̱xũchi 
naxtax̱müxü̃ ga bróũchenaxcax̱ rü ta nagu napogüe. Rü Babiróniawa nanana 
ga guxü̃ma ga yema bróũche. 
14Rü ñu̱xũchi nayanagü ta ga tanimacapáü̃gü, rü paragü, rü pirañagü ga 
omüchiraü̃güarü mexẽẽruxü̃, rü cucharóü̃gü rü ñu̱xũchi guxü̃ma ga 
yemaxü̃gü ga bróũchenaxcax̱ ga Tupanapataarü ixĩxü̃. 
15Rü yexgumarüxü̃ ta nüma ga churaragüeru ga Nabucharadáü̃ rü nayana ta 
ga guxü̃ma ga Tupanapataarü yemaxü̃gü ga úirunaxcax̱ rü diẽrumünaxcax̱, 
rü ñu̱xũchi yema pumaratex̱earü guruü̃gü rü tacháũgü. 
16Rü taxucürüwa tanangugü ga norü yá ga gumá taxre ga caxtagü, rü yema 
dexáchixü̃ ga taxü̃, rü yema naxtaxmüxü̃gü ga ãẽx̱gacü ga Charomóü̃ 
Tupanapata ga taxü̃necax̱ üxü̃ne. 
17Rü guma wüxichigü ga caxtagü rü 8 metruarü yexera nixĩ ga norü máchane. 
Rü yema natapex̱ewa ga guma caxtagü rü nüxü̃̃́ nayexma ga norü ngax̱ãẽruxü̃ 
ga bróũchenaxcax̱ ga 2 metruarü yexeragu ixüxü̃. Rü nacüwawa ga yema 
ngãx̱ãẽruü̃gü rü nayexma ga wüxi ga mutachinüxü̃ ga bróũchenaxcax̱ ga 
ãpü̱xüxü̃maxã ngax̱ãẽxü̃. Rü guma taxre ga caxtagü rü nawüxigumare. 

Yudáanecüã̱xgüxü̃ ínagaxü̃ ga norü naanewa 

18Rü nüma ga churaragüeru ga Nabucharadáü̃ rü Cheraía ga 
chacherdótegüarü ãẽx̱gacüxü̃ niyaxu. Rü yexgumarüxü̃ ta nayayaxu ga 

namücü ga chacherdóte ga Chofonía. Rü ñu̱xũchi ínanayauxü̃ ga yema 
tomaepü̱x ga Tupanapata ga taxü̃nearü ĩãx̱arü dauruü̃gü. 
19Rü ñu̱xũchi guma ĩanecüãx̱tanüwa rü nayayauxgü ta ga gumá ãẽx̱gacü ga 
churaragümaxã icuácü. Rü ñu̱xũchi ínanayauxü̃ ga 5 ga yatügü ga 
Yudáanearü ãẽx̱gacüarü ngü̃xẽẽruxü̃ ixĩgüxü̃ ga guma ĩanewa yexmagüxü̃. 
Rü nayayaxu ta ga yema churaragüeru ga yatüxe tüxü̃ nutaquex̱exü̃ nax 
churara tixĩgüxü̃cax̱. Rü ñu̱xũchi ínanayauxü̃ ga 60 ga guma ĩanecüãx̱gü ga 
ãẽx̱gacügü ga guma ĩanewa yexmagüxü̃. 
20-21Rü nüma ga Nabucharadáü̃ rü nayagagü ga guxü̃ma ga yema duü̃xü̃gü ga 
Yudáanecüãx̱. Rü Amáanewa ga ĩane ga Ribáwa nanagagü ga 
Babiróniaanearü ãẽx̱gacü íyexmaxü̃wa. Rü yexma nixĩ ga Babiróniaanearü 
ãẽx̱gacü ga norü churaragüxü̃ tüxü̃ nadaixẽẽxü̃. Rü yemaacü namaxã 
nangupetü ga Yudáanecüãx̱gü ga yexguma norü naanewa ínagaxü̃ãgu. 

Yudáanecüã̱xgü ga íyaxügüxü̃ rü Equítuanewa nabuxmü 
(Jr. 40.7-10; 41.1-3, 16-18) 

22Rü nüma ga Babiróniaanearü ãẽx̱gacü ga Nabucudonochó rü Aicáü̃ nane ga 
Chapáü̃taxa ga Guedaríaxü̃ naxuneta nax namaxã inacuáxü̃cax̱ ga yema 
duü̃xü̃gü ga nüma Yudáanewa yaxügüxẽẽxü̃. 
23Rü yexguma yema Yudáanearü churaragüerugü rü ñu̱xũchi yema norü 
duü̃xü̃gü nüxü̃ cuáxchigagügu nax Babiróniaanearü ãẽx̱gacü rü Guedaríaxü̃ 
naxunetaxü̃ nax Yudáanearü ãẽx̱gacü yixĩxü̃cax̱, rü Mipáwa naxĩ nax 
Guedaríamaxã yanadexagüxü̃cax̱. Rü yema yéma ĩxü̃ nixĩ ga Ismaé ga 
Netanía nane, rü Yoanáü̃ ga Caréa nane, rü Cheraía ga Tanúmex nane, ĩane 
ga Netopácüãx̱, rü Yaachanía ga wüxi ga yatü ga ĩane ga Maacácüãx̱ nane. 
Rü yemagü nixĩ ga norü yatügümaxã yéma Mipáwa ĩxü̃. 
24Rü nüma ga Guedaría rü yema churaragüerugümaxã rü norü yatügümaxã 
inaxüga rü ñanagürü nüxü̃: —Tama name i nüxü̃ pemuü̃exü̃ i ngẽma 
Cadéugüarü churaragüerugü. Rü name nixĩ i nua tachixü̃anewatama 
pemaxẽxü̃, rü Babiróniaanearü ãẽx̱gacüaxü̃̃́ pepuracüexü̃. Rü ngẽmaãcü tá 
mea pexü̃ naxüpetü ==ñanagürü. 

25Natürü yexguma 7 ga tauemacüwena rü nüma ga Ismaé ga Netanía nane ga 
Erichamá nataxa ga Yudáanearü ãẽx̱gacütanüxü̃ rü yéma nangu namaxã ga 
10 ga norü yatügü ga íyaxümücügüxü̃, rü wüxigu Guedaríaxü̃ nimax̱gü. Rü 
nanadai ta ga yema Yudíugü rü ñu̱xũchi yema Cadéugü ga Guedaríamaxã 
Mispáwa yexmagüxü̃. 
26Rü guxü̃ma ga yema duü̃xü̃gü rü Cadéugüxü̃ namuü̃e rü yemacax̱ 
naxchax̱wa Equítuanewa nabuxmü. Rü yemaacü yema ãẽx̱gacügü ixĩgüxü̃ 
ñu̱xmata yema duü̃xü̃gümare ixĩgüxü̃ rü nibuxmü. 

Ãẽ̱xgacü ga Yoaquíü̃ rü ínanguxuchi rü Babiróniaanearü ãẽ̱xgacü mea nüxna 
nadau 

(Jr. 52.31-34) 

27-28Rü gumá norü 12 ga tauemacüarü 27 ga ngunexü̃gu ga yexguma marü 37 
ga taunecü napoxcugu ga Yudáanearü ãẽx̱gacü ga Yoaquíü̃, rü yexguma nixĩ 
ga yexwacax yaxücuxü̃ ga Ebí-merodáx nax Babiróniaanearü ãẽx̱gacü 
yixĩxü̃cax̱. Rü nüma rü Yoaquíü̃maxã namecüma, rü poxcupataü̃wa 
ínananguxuchixẽxẽ. Rü mea nüxna nadau guxü̃ma ga yema togü ga 
ãẽx̱gacügü ga Babiróniaanegu namaxã yexmagüxü̃arü yexera. 
29Rü yemaacü ga Yoaquíü̃ rü ínacuxuchi ga yema naxchiru ga poxcupataü̃wa 
nagu yacúxü̃. Rü yexguma namaxyane rü ãẽx̱gacüxü̃tawa nachibü. 
30Rü ñu̱xũchi yexguma namaxyane ga Yoaquíü̃ rü wüxichigü ga ngunexü̃gu 
rü Babiróniaanearü ãẽx̱gacü nüxü̃̃́ nanaxütanü. 

1 Ãẽ̱̃xgacügüchiga ümatüxü ̃  

1 Ãẽ̱̃xgacügüchiga ümatüxü ̃  1 

Adáü̃taagüchiga 
(Gn. 5.1-32; 10.1-32) 

1-4Ñaagü nixĩ ga yema Adáü̃taagü: Chéx, rü Caináü̃, rü Mararéx, rü Yérex, rü 
Enóx, rü Matucharéü̃, rü Laméx, rü Noé. 

Noétaagüchiga 

Rü Noé nanegü nixĩ ga Chéü̃, rü Cáü̃, rü Yapéx. 
5Rü Yapéx nanegü nixĩ ga Góme, rü Magóx, rü Madái, rü Yabáü̃, rü Tubáx, 
rü Méche, rü Tirá. 
6Rü Góme nanegü nixĩ ga Aquená, rü Rifáx, rü Togamá. 
7Rü Yabáü̃ nanegü nixĩ ga Erichá, rü Tárchix, rü Quitíü̃, rü Rodaníü̃. 
8Rü Cáü̃ nanegü nixĩ ga Cúx, rü Mirayíü̃, rü Fúx, rü Canaáü̃. 
9Rü Cúx nanegü nixĩ ga Chebá, rü Abirá, rü Chaxtá, rü Raamá, rü Chaxtecá. 
Rü Raamá nanegü nixĩ ga Chebá, rü Dedáü̃. 
10Rü nüma ga Cúx rü Nĩmróxnatü nixĩ. Rü nüma ga Nimróx rü wüxi ga yatü 
ga poraxüchixü̃ nixĩ ga ñoma ga naanewa. 
11-12Rü Mirayíü̃ nixĩ ga norü o̱xi ga Ludéutanüxü̃, rü Anaméutanüxü̃, rü 
Leabítanüxü̃, rü Natuítanüxü̃, rü Patruchéotanüxü̃, rü Cachuíü̃tanüxü̃, rü 
Caftorítanüxü̃. Rü yema Caftorítanüxü̃wa nixĩ ga nangóexü̃ ga Firitéugü. 
13Canaáü̃ nane ga nüxíraü̃cü rü Chidóü̃ nixĩ, rü gumá nai ga nane rü Éx nixĩ. 
14-16Rü Canaáü̃ nixĩ ga norü o̱xi ga Yebuchéutanüxü̃, rü Amoréutanüxü̃, rü 
Guerguechéutanüxü̃, rü Ebéutanüxü̃, rü Arachéutanüxü̃, rü Chinéutanüxü̃, rü 
Arbadéutanüxü̃, rü Chemaréutanüxü̃, rü Amatéutanüxü̃. 
17Rü Chéü̃ nanegü nixĩ ga Eráü̃, rü Achú, rü Arpacháx, rü Lux, rü Aráü̃. Rü 
Aráü̃ nanegü nixĩ ga Úx, rü Yúx, rü Guétex, rü Máx. 
18Arpacháx nane nixĩ ga Chéra. Rü Chéra nane nixĩ ga Ébe. 

19Rü nüma ga Ébe rü nüxü̃̃́ nayexma ga taxre ga nane. Rü gumá nüxíraü̃cü ga 
nane rü Pérex nixĩ ga naéga, yerü yexguma nüma namaxü̃gu rü ñoma i 
naanecüãx̱ ga duü̃xü̃gü rü nügü nitoye. Rü yema Pérex naenexẽ rü Yoxtáü̃ 
nixĩ ga naéga. 
20-23Rü Yoxtáü̃ nanegü nixĩ ga Amodáx, rü Chérex, rü Achá-mabéx, rü Yéra, 
rü Adoráü̃, rü Ucháx, rü Dicára, rü Obá, rü Abimaé, rü Chebá, rü Ofí, rü 
Abirá, rü Yobáx. Rü guxü̃ma ga yema rü Yoxtáü̃ nanegü nixĩ. 

Chéü̃taagü 
(Gn. 11.10-26) 

24-27Rü Chéü̃ nane nixĩ ga Arpacháx. Rü nataagü nixĩ ga Chéra, rü Ébe, rü 
Pérex, rü Reú, rü Cherúx, rü Nacóx, rü Téra, rü Abraáü̃ ga Abráü̃chirex̱tama 
ixĩxü̃. 

Ismaétaagü rü ñu̱xũchi Chéturataagü 
(Gn. 25.1-6, 12-18) 

28Rü Abraáü̃ nanegü nixĩ ga Ichaá, rü Ismaé. 
29-31Rü Ismaé nane ga nüxíraü̃cü rü Nebaióx nixĩ. Rü gumá naigü ga nanegü 
ga Ismaé nixĩ ga Quedáx, rü Axbeé, rü Mixcháü̃, rü Michimá, rü Dumá, rü 
Machá, rü Adáx, rü Temá, rü Yetú, rü Napí, rü Quedemá. Rü yemagü nixĩ ga 
yema Ismaé nanegü. 
32Rü Queturá ga Abraáü̃ naxmax̱aba ixĩcü ngĩnegü nixĩ ga Chimráü̃, rü 
Yoxcháü̃, rü Medáü̃, rü Madiáü̃, rü Ichibáx, rü Chúa. Rü Yoxcháü̃ nanegü nixĩ 
ga Chebá, rü Dedáü̃. 
33Rü Madiáü̃ nanegü nixĩ ga Efá, rü Éfex, rü Anóx, rü Abidá, rü Edaá. Rü 
guxü̃ma ga yemagü rü Queturá ngĩnegü nixĩ. 
34Rü Abraáü̃ nane nixĩ ga Ichaá. Rü Ichaá nanegü nixĩ ga Echaú, rü Acóbu ga 
yixcüra Iraégu ãégacü. 

Echaútaagü 
(Gn. 36.1-43) 

35Rü Echaú nanegü nixĩ ga Eripá, rü Reué, rü Yeú, rü Yaaráü̃, rü Coré. 

36Rü Eripá nanegü nixĩ ga Temáü̃, rü Omá, rü Chefó, rü Gatáü̃, rü Quená. Rü 
Tináwaü̃xü̃ ga nane nixĩ ga Amaréx. 
37Rü Reué nanegü nixĩ ga Náax, rü Chéra, rü Chamá, rü Michá. 
38Rü Echaú ga Cheígu ãégacü nanegü nixĩ ga Lotáü̃, rü Chobá rü Chibóü̃, rü 
Aná, rü Dichóü̃, rü Éche, rü Dicháü̃. 
39Rü Lotáü̃ nanegü nixĩ ga Orí, rü Emáü̃. Rü Lotáü̃eyax̱ rü Tiná iyixĩ. 
40Rü Chobá nanegü nixĩ ga Arbáü̃, rü Manáax, rü Ebá, rü Chefó, rü Onáü̃. Rü 
Chibóü̃ nanegü nixĩ ga Aiá, rü Aná. 
41Rü nüma ga Aná rü Dichóü̃natü nixĩ. Rü Dichóü̃ nanegü nixĩ ga Emdáü̃, rü 
Echabáü̃, rü Itaráü̃, rü Queráü̃. 
42Rü Éche nanegü nixĩ ga Biáü̃, rü Chaabáü̃, rü Yaacáü̃. Rü Dicháü̃ nanegü 
nixĩ ga Úx, rü Aráü̃. 
43Rü yemagü nixĩ ga ãẽx̱gacügü ga Edóü̃anemaxã icuax̱güxü̃ ga yexguma 
tauta naxãẽx̱gacüãx̱gügu ga Iraétanüxü̃. Rü Beóx nane ga Béra nixĩ ga 
Edóü̃anearü ãẽx̱gacü. Rü norü ĩane rü Dinába nixĩ. 
44Rü yexguma Béra yu̱xgu rü nachicüxü ãẽx̱gacüxü̃ ningucuchi ga Chéra nane 
ga Yobáx. Rü nüma ga Yobáx rü ĩane ga Bochrácüãx̱ nixĩ. 
45Rü yexguma Yobáx yu̱xgu rü nachicüxü ãẽx̱gacüxü̃ ningucuchi ga Ucháü̃ ga 
Temáü̃arü naanecüãx̱ ixĩcü. 
46Rü yexguma Ucháü̃ yu̱xgu rü nachicüxü ãẽx̱gacüxü̃ ningucuchi ga Adáx ga 
Bedáx nane. Rü nüma ga Bedáx nixĩ ga Moáanegu Madiáü̃cüãx̱güxü̃ daixcü. 
Rü guma Bedáxarü ĩane rü Abíx nixĩ. 
47Rü yexguma Adáx yu̱xgu rü nachicüxü ãẽx̱gacüxü̃ ningucuchi ga Chamrá. 
Rü guma Chamráarü ĩane rü Marecá nixĩ. 
48Rü yexguma Chamrá yu̱xgu rü nachicüxü ãẽx̱gacüxü̃ ningucuchi ga Chaú 
ga ĩane ga Reobóxcüãx̱ ixĩxü̃. Rü guma ĩane rü taxtü ga Eufrátepechinüwa 
nayexma. 

49Rü yexguma Chaú yu̱xgu rü nachicüxü ãẽx̱gacüxü̃ ningucuchi ga Baá-anáü̃ 
ga Abóx nane. 
50Rü yexguma Baá-anáü̃ yu̱xgu rü nachicüxü ãẽx̱gacüxü̃ ningucuchi ga Adáx 
ga ĩane ga Páucüãx̱ ixĩcü. Rü yema Adáx naxmax̱ rü Meetabé nixĩ ga ngĩéga. 
Rü ngĩma rü Matéxacü iyixĩ. Rü ngĩrü o̱xi rü Mechaáx nixĩ. 
51-54Rü yexguma Adáx yuxguwena rü yema Edóü̃anemaxã icuax̱güxü̃ rü ñaa 
nixĩgü: Tiná, rü Abá, rü Yetéx, rü Aoribamá, rü Erá, rü Pinóü̃, rü Quená, rü 
Temáü̃, rü Mixchá, rü Maxdié, rü Iráü̃. Rü yemagü nixĩ ga Edóü̃anemaxã 
icuax̱güxü̃. 

1 Ãẽ̱̃xgacügüchiga ümatüxü ̃  2 

Acóbu nanegüchiga 
(Gn. 35.22-26) 

1-2Rü Acóbu ga Tupana Iraégu üégacü, rü nüxü̃̃́ nayexma ga 12 ga nanegü. Rü 
ñaagü nixĩ ga naégagü: Rubéü̃, rü Chimeóü̃, rü Lebí, rü Yudá, rü Ichacá, rü 
Chaburóü̃, rü Dáü̃, rü Yúche, rü Bẽyamíü̃, rü Netarí, rü Gáx, rü Aché. 

Yudá nanegü 

3Rü Yudá rü nüxü̃̃́ nayexma ga tomaepü̱x ga nanegü, rü wüxi nixĩ ga Éx, rü 
to nixĩ ga Onáü̃, rü to nixĩ ga Cherá. Rü naé ga yema tomaepü̱x rü 
Canaáü̃cüãx̱ iyixĩ. Rü ngĩnatü rü Chúa nixĩ. Rü Éx nixĩ ga nane ga rüyamaecü. 
Natürü nüma ga Éx rü nachixecümaxü̃chi rü yemacax̱ ga Tupana rü nüxna 
nanayaxu ga norü maxü̃. 
4Rü yemawena nüma ga Yudá rü nüxü̃̃́ nayexma ta ga to ga taxre ga nanegü 
ga naneãx̱ ga Tamárawáü̃güxü̃. Rü yema taxre ga nanegü rü Fáre, rü Chéra 
nixĩ ga naégagü. Rü guxü̃wama rü wüximee̱x̱pü̱x nixĩ ga Yudá nanegü. 
5Rü nüma ga Fáre rü nüxü̃̃́ nayexma ga taxre ga nanegü. Rü yema nanegü rü 
Eróü̃, rü Amúx nixĩ ga naégagü. 
6Rü nüma ga Chéra rü nüxü̃̃́ nayexma ga wüximee̱x̱pü̱x ga nanegü. Rü yema 
nanegü rü Zimrí, rü Etáü̃, rü Emáü̃, rü Cacú, rü Dadá nixĩgü. 

7Rü Zimrí nane nixĩ ga Acáü̃. Rü naé rü Camí iyixĩ. Rü nüma ga Acáü̃ nixĩ ga 
Iraétanüxü̃étügu guxchaxü̃ nguxẽẽxü̃ ga yexguma tama ínaguãgu ga 
yemaxü̃gü ga Tupana chu̱xuxü̃. 
8Rü Etáü̃ nane rü Acharía nixĩ. 
9Rü nüma ga Eróü̃ rü nüxü̃̃́ nayexma ga tomaepü̱x ga nanegü: Yerameé rü 
Ráü̃ rü Querubái. 
10Rü Ráü̃ nane rü Aminadá nixĩ. Rü Aminadá nane rü Nachóü̃ nixĩ. Rü nüma 
ga Nachóü̃ rü Yudátanüxü̃arü ãẽx̱gacü nixĩ. 
11Rü Nachóü̃ nane rü Chamá nixĩ. Rü Chamá nane rü Boó nixĩ. 
12Rü Boó nane rü Obéx nixĩ. Rü Obéx nane rü Ichaxí nixĩ. 
13-15Rü Ichaxí nüxü̃̃́ nayexma ga 7 ga nanegü. Rü ñaa nixĩ ga naégagü: Eriá 
nixĩ ga nüxíraü̃cü. Rü Abinadá nixĩ ga nawe ücü. Rü Chimá nixĩ ga norü 
tomaepü̱x. Rü Natanaé nixĩ ga norü ãgümücü. Rü Radái nixĩ ga norü 
wüximee̱x̱pü̱x. Rü Ócheü̃ nixĩ ga norü 6. Rü Dabí nixĩ ga norü 7. 
16Rü nüma ga Ichaxí rü nüxü̃̃́ iyexma ga taxre ga naxacügü ga Cheruiá rü 
Abigái. Rü Cheruiá ngĩnegü rü tomaepü̱x nixĩ: Abichái rü Yoá rü Achaé. 
17Rü ngĩma ga Abigái rü namaxã ixãte ga Yéte ga Ismaétanüxü̃ ixĩcü. Rü ngĩne 
rü Amachá nixĩ. 
18Rü Caréx ga Eróü̃taxa rü naxmax̱ ga Achubáwa nüxü̃̃́ nayexma ga nane ga 
Yerióx. Rü togü ga nanegü rü Yéche, rü Chobáx, rü Ardóü̃ nixĩgü. 
19Rü yexguma Achubá yuxguwena rü nüma ga Caréx rü Efrátamaxã 
naxãxmax̱. Rü yemawa nüxü̃̃́ nayexma ga wüxi ga nane ga Úru ga naéga. 
20Rü nüma ga Úru rü nüxü̃̃́ nayexma ga wüxi ga nane ga Urígu ãégaxü̃. Rü 
nüma ga Urí rü nüxü̃̃́ nayexma ga wüxi ga nane ga Becharé ga naéga. 
21Rü yexguma 60 ga taunecü nüxü̃̃́ yexmagu ga Eróü̃ rü Maquíxacümaxã 
naxãxmax̱. Rü ngĩwa nüxü̃̃́ nayexma ga wüxi ga nane ga Chegú ga naéga. Rü 
Maquí rü Garaáxnatü nixĩ. 

22Rü yemawena nüma ga Chegú rü nüxü̃̃́ nayexma ga wüxi ga nane ga Yaí ga 
naéga. Rü nüma ga Yaí rü namaxã inacuax̱ ga 23 ga ĩanegü ga Garaáxarü 
naanewa. 
23Natürü ga Yechúx rü Aráü̃ rü nanapuxü̃ ga guma 23 ga Yaíarü ĩanegü. Rü 
yexgumarüxü̃ ta nanapu ga guma ĩane ga Quenáx rü naétü ga norü 
ĩanexacügü. Rü guxü̃wama 60 ga ĩanegü nixĩ. Rü guxü̃ma ga yema duü̃xü̃gü 
rü Garaáxnatü ga Maquítaagü nixĩgü. 
24Rü nüma ga Eróü̃ rü Caréx-efrátagu nayu. Rü yexgumawena rü naxmax̱ ga 
Abía rü ixíraxacü namaxã ga Achú. Rü nüma ga Achú rü nüxü̃̃́ nayexma ga 
wüxi ga nane ga Tecóa. 
25Rü nüma ga Yerameé ga Eróü̃ nane ga rüyamaecü rü nataxremax̱. Rü wüxi 
ga naxmax̱wa rü wüximee̱x̱pü̱x nixĩ ga nanegü ga Ráü̃ ga yacü, rü Buná rü 
Oréü̃ rü Ócheü̃ rü ñu̱xũchi Aía. 
26Rü guxema toguxe ga naxmax̱ ga Atarágu ãégaxewa rü wüxi nixĩ ga nane 
ga Onáü̃ ga naéga. 
27Rü Yerameé nane ga yacü rü Ráü̃ nixĩ. Rü Ráü̃ nanegü nixĩ ga Maá, rü 
Yamíü̃ rü Équex. 
28Rü Onáü̃ rü nüxü̃̃́ nayexma ga taxre ga nanegü ga Chamaí rü Yadá. Rü 
Chamaí rü nüxü̃̃́ nayexma ga taxre ga nanegü ga Nadáx rü Abichú. 
29Rü nüma ga Abichú rü naxmax̱ ga Abiáiwa nüxü̃̃́ nayexma ga taxre ga 
nanegü ga Aabáü̃ rü Moríx. 
30Rü Nadáx rü nüxü̃̃́ nayexma ga taxre ga nanegü ga Chélex rü Apaíü̃. Natürü 
Chélex rü nangexacümare ga yexguma nayu̱xgu. 
31Rü Apaíü̃ nane rü Ichí nixĩ. Rü Ichí nane rü Checháü̃ nixĩ. Rü Checháü̃ nane 
rü Araí nixĩ. 
32Rü Chamaíenexẽ ga Yadá nüxü̃̃́ nayexma ga taxre ga nanegü ga Yéte rü 
Yonatáü̃. Natürü Yéte rü nangexacümare ga yexguma nayu̱xgu. 

33Rü Yonatáü̃ nanegü nixĩ ga Pérex rü Chachá. Rü yema taxre rü 
Yerameétaagü nixĩgü. 
34Rü nüma ga Checháü̃ rü nataxuma ga nanegü, natürü tayexma ga naxacügü. 
Natürü nüxü̃̃́ nayexma ga wüxi ga norü puracütanüxü̃ ga Equítuanecüãx̱ ga 
Yarágu ãégaxü̃. 
35Rü nüma ga Checháü̃ rü wüxi ga naxacümaxã nanaxüxmax̱ ga yema norü 
puracütanüxü̃. Rü ngĩma rü nüxü̃̃́ ixãxacü namaxã ga Atái. 
36Rü Atái nane rü Natáü̃ nixĩ. Rü Natáü̃ nane rü Chabáx nixĩ. 
37Rü Chabáx nane rü Efráx nixĩ. Rü Efráx nane rü Obéx nixĩ. 
38Rü Obéx nane rü Yeú nixĩ. Rü Yeú nane rü Acharía nixĩ. 
39Rü Acharía nane rü Ére nixĩ. Rü Ére nane rü Erachá nixĩ. 
40Rü Erachá nane rü Chimái nixĩ. Rü Chimái nane rü Charúü̃ nixĩ. 
41Rü Charúü̃ nane rü Yecamía nixĩ. Rü Yecamía nane rü Erichamá nixĩ. 

Caréxtaagü 

42Rü Caréx ga Yerameé naenexẽ, rü nüxü̃̃́ nayexma ga taxre ga nanegü. Rü 
gumá yacü rü Mechá nixĩ ga naéga. Rü gumá nai ga Caréx nane rü Marechá 
nixĩ ga naéga. Rü Mechá nüxü̃̃́ nayexma ga wüxi ga nane, rü Chíx nixĩ ga 
naéga. Rü nüma ga Marechá rü nüxü̃̃́ nayexma ga wüxi ga nane, rü Ebróü̃ 
nixĩ ga naéga. 
43Rü nüma ga Ebróü̃ rü ãgümücü nixĩ ga nanegü ga Coré rü Tapúa rü Requéü̃ 
rü Chéma. 
44Rü Chéma nane rü Raáü̃ nixĩ. Rü Raáü̃ nane rü Yocoáü̃ nixĩ. Rü Requéü̃ 
nane ga Chamaí nixĩ. 
45Rü Chamaí nane rü Maóü̃ nixĩ. Rü Maóü̃ nane rü Bex-chú nixĩ. 
46Rü Caréx rü naxmax̱aba ga Efáwa nüxü̃̃́ nayexma ga tomaepü̱x ga nanegü 
ga Aráü̃ rü Mochá rü Gachéx. Rü Aráü̃ nane rü Gachéx nixĩ. 



1229 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

47Rü Yadái nanegü rü Requéü̃, rü Yotáü̃, rü Guecháü̃, rü Pérex, rü Efá, rü 
Cháafa nixĩgü. 
48-49Rü Caréx rü naxmax̱aba ga Maacáwáü̃güxü̃ rü ãgümücü nixĩ ga nanegü 
ga Chébex, rü Tiraná, rü Cháa, rü Chebá. Rü Cháa nane rü Maxmaná nixĩ. 
Rü Chebá nanegü rü Maxbená rü Guibeá nixĩgü. Rü nüma ga Caréx rü nüxü̃̃́ 
iyexma ga wüxi ga naxacü ga Áxcha. 
50-51Rü ñaagü nixĩ ga Caréx nataagü. Rü Úru nixĩ ga Efráta ngĩne ga yacü. Rü 
Úru nanegü nixĩ ga Chobá rü Chamá rü Aré. Rü Chobá nane rü Quiriáx-yearíü̃ 
nixĩ. Rü Chamá nane rü Beréü̃ nixĩ. Rü Aré nane rü Bex-gáde nixĩ. 
52Rü Chobá nane rü Quiriáx-yearíü̃ nixĩ. Rü Chobá nataagü nixĩ ga Reaía rü 
ngãxü̃tücumü ga Manaétanüxü̃. 
53Rü yema Quiriáx-yearíü̃tanüxü̃tanüwa nixĩ ga nangóexü̃ ga Itrítanüxü̃, rü 
Fúxtanüxü̃, rü Chumátanüxü̃, rü Mirátanüxü̃. Rü yema Mirátanüxü̃tanüwa 
nixĩ ga nangóexü̃ ga yema Chorátanüxü̃ rü Etaóü̃tanüxü̃. 
54Rü yema Chamátaagü nixĩ ga Beréü̃cüãx̱gü, rü Netopátanüxü̃, rü Atrú-be-
yoátanüxü̃, rü yema ngãxü̃tücumü ga Manaétanüxü̃, rü Chorátanüxü̃. 
55Rü togü ga Chamátaagü nixĩ ga yema poperaarü ümatüruü̃gü ga 
Chofétanüxü̃ ga Yabéwa yexmagüxü̃. Rü togü nixĩ ga yema Tiratéutanüxü̃ rü 
Chimatéutanüxü̃ rü Chucatéutanüxü̃. Rü guxü̃ma ga yemagü nixĩ ga 
Quenéutanüxü̃ ga Amátaagü ixĩgüxü̃. Rü yexgumarüxü̃ ta Amá nixĩ ga norü 
o̱xi ga yema Bex-recátanüxü̃. 

1 Ãẽ̱̃xgacügüchiga ümatüxü ̃  3 

Dabí nanegüchiga 
(2 S. 3.2-5; 5.13-16; 1 Cr. 14.3-7) 

1Rü yema Dabí nanegü ga Ebróü̃gu buexü̃ rü ñaagü nixĩ. Rü Anóü̃ nixĩ ga 
nane ga yacü. Rü naé rü Ainóaü̃ ga ĩane ga Yereécüãx̱ iyixĩ. Rü gumá nai ga 
nane rü Danié nixĩ. Rü naé iyixĩ ga Abigái ga Carméxcüãx̱. 

2Rü norü tomaepü̱x ga nane rü Acharóü̃ nixĩ. Rü naé rü Maacá iyixĩ. Rü 
ngĩnatü nixĩ ga Tarmái ga ĩane ga Yechúxarü ãẽx̱gacü ixĩcü. Rü norü 
ãgümücü ga nane rü Adonía nixĩ. Rü naé rü Aguíx iyixĩ. 
3Rü norü wüximee̱x̱pü̱x ga nane rü Chepatía nixĩ. Rü naé rü Abitái iyixĩ. Rü 
norü 6 ga nane rü Itareáü̃ nixĩ. Rü naé rü Égra iyixĩ. Rü yema iyixĩ ga nai ga 
naxmax̱ ga Dabí. 
4Rü daa 6 nixĩ ga Dabí nanegü ga Ebróü̃gu buexü̃ ga yexguma 7 ga taunecü 
rü naétü 6 ga tauemacü yéma ãẽx̱gacü yixĩxgu. Rü yemawena ga Dabí rü 33 
ga taunecü Yerucharéü̃wa ãẽx̱gacü nixĩ. 
5Rü ĩane ga Yerucharéü̃gu nabue ga ãgümücü ga nanegü. Rü daagü nixĩ: 
Chimá, rü Chobáx, rü Natáü̃ rü Charomóü̃. Rü guxcüma ga yema ãgümücü 
ga nanegü rü Bechabé ngĩnegü nixĩgü. Rü ngĩma rü Amiéacü iyixĩ. 
6-8Rü nayexma ta ga nai ga 9 ga nanegü rü daagü nixĩgü: Ibá, rü Erichamá, 
rü Eriférex, rü Nóga, rü Néfex, rü Yapía, rü Erichamá, rü Eriadá rü Eriféréx. 
9Rü yemagü nixĩ ga Dabí nanegü. Natürü tama nixugü ga nanegü ga 
naxmax̱abawáxü̃güxü̃. Rü Tamára iyixĩ ga naeyax̱ ga yema nanegü. 

Charomóü̃ nataagü 

10-14Rü Charomóü̃ nane nixĩ ga Roboáü̃. Rü nataagü nixĩ ga Abía, rü Achá, rü 
Yochapáx, rü Yoráü̃, rü Ocochía, rü Yoá, rü Amachía, rü Acharía, rü Yotáü̃, 
rü Acháx, rü Echequía, rü Manaché, rü Amóü̃ rü Yochía. 
15Rü Yochía nane ga yacü nixĩ ga Yoanáü̃. Rü norü taxrewa ücü ga nane nixĩ 
ga Yoaquíü̃, rü norü tomaepü̱xwa ücü ga nane nixĩ ga Chedequía, rü norü 
ãgümücü ga nane nixĩ ga Charúü̃. 
16Rü Yoaquíü̃ nanegü nixĩ ga Yeconía rü Chedequía. 
17-18Rü Yeconía nixĩ ga to ga nachixü̃anewa nagagüãcü. Rü nane ga yacü nixĩ 
ga Charatié. Rü gumaweama naxügü ga Maquiráü̃, rü Pedaía, rü Chenachá, 
rü Yecamía, rü Ochamá rü Nedabía. 

19Rü Pedaía nanegü nixĩ ga Chorobabé rü Chimí. Rü Chorobabé nanegü 
nixĩgü ga Mechuráü̃, rü Ananía. Rü Cheromíx iyixĩ ga naeyax̱ ga yema taxre. 
20Rü to ga nanegü ga Chorobabé rü wüximee̱x̱pü̱x nixĩ: Achubá, rü Óe, rü 
Berequía, rü Achadía rü Yucháx-échex. 
21Rü Ananía nanegü nixĩ ga Peratía rü Ichaía. Rü Ichaía nanegü nixĩ ga 
Refaía, rü Arünáü̃, rü Adía rü Checanía. 
22Rü Checanía nane nixĩ ga Chemaía. Rü Chemanía nanegü nixĩ ga Atú, rü 
Igá, rü Baría, rü Nearía, rü Chapáx. Rü guxü̃wama 6 nixĩgü. 
23Rü Nearía nanegü rü tomaepü̱x nixĩgü: Erioenái, rü Echequía rü Aricáü̃. 
24Rü Erioenái nanegü rü 7 nixĩgü rü Odabía, rü Eriachí, rü Peraía, rü Acúx, 
rü Yoanáü̃, rü Deraía rü Ananí. 

1 Ãẽ̱̃xgacügüchiga ümatüxü ̃  4 

Yudátaagüchiga 

1Rü Yudá nanegü nixĩ ga Fáre, rü Eróü̃, rü Camí, rü Úru, rü Chobá. 
2Rü Chobá nane ga Reaía rü Yáaxnatü nixĩ. Rü nüma ga Yáax rü Aumáinatü 
rü Láxaxnatü nixĩ. Rü yemagü nixĩ ga yema Chorátanüxü̃ ixĩgüxü̃. 
3-4Rü Úru nixĩ ga Caréx nane ga yacü ga Efrátawaü̃cü. Rü nüma ga Úru rü 
Beréü̃arü o̱xi nixĩ. Rü Úru nanegü nixĩ ga Etáü̃, rü Yereé, rü Ichimá, rü Íxda, 
rü Penué, rü Éche. Rü nümagü nüxü̃̃́ iyexma ga wüxi ga naeyax̱ ga Achepóni 
ga ngĩéga. Rü Penué rü Guedóxnatü nixĩ. Rü Éche rü Uchánatü nixĩ. 
5Rü Tecóanatü ga Achú rü nataxremax̱: Erá, rü Naará. 
6Rü Naará ngĩnegü nixĩ ga Aucháü̃, rü Éfe, rü Temení, rü Aáchari. Rü yemagü 
nixĩ ga Naará ngĩnegü. 
7Rü Erá ngĩnegü nixĩ ga Chérex, rü Yechoá, rü Exnáü̃. 
8Rü Cóx rü Anúxnatü rü Chobebánatü nixĩ. Rü nüma ga Cóx rü norü o̱xi nixĩ 
ga yema Aarétanüxü̃. Rü nüma ga Aaré rü Arúü̃ nane nixĩ. 

9Yabé rü narütachigamae naenexẽgüarü yexera. Rü naé rü Yabégu 
tanaxüéga, yerü ñatagürü: —Aixcümaxü̃chi ngúxü̃ chinge ga yexguma 
naxíxragu ==ñatagürü. 
10Rü nüma ga Yabé rü Iraétanüxü̃arü Tupanamaxã nidexa, rü norü 
yumüxẽwa rü ñanagürü: —Cuxna naxcax̱ chaca nax choxü̃ curüngü̃xẽẽxü̃cax̱ 
rü wüxi i naane i taxü̃ choxna cuxãxü̃cax̱, rü choxna cudauxü̃cax̱, rü choxü̃ 
nawa ícupoxü̃xü̃cax̱ i guxü̃ma i chixexü̃ nax ngẽmaãcü i choma rü tama 
ngúxü̃ chingexü̃cax̱ ==ñanagürü. Rü Tupana nüxna nanaxã ga yema naxcax̱ 
ínacax̱ü̃. 
11-12Rü Chuá naenexẽ ga Querúx rü Meínatü nixĩ. Rü nüma ga Meí rü 
Etóü̃natü nixĩ. Rü Estóü̃ nanegü nixĩ ga Bex-rafá, rü Pachéa, rü Teiná ga ĩane 
ga Ñaa üxü̃. Rü yemagü nixĩ ga yema duü̃xü̃gü ga ĩane ga Recáwa maxẽxü̃. 
13-14Rü Quená nanegü nixĩ ga Otonié rü Cheraía. Rü Otonié nanegü nixĩ ga 
Atáx rü Meonotái ga Ofánatü ixĩxü̃. Rü Cheraía rü Yoáxnatü nixĩ. Rü nüma 
ga Yoá rü norü o̱xi nixĩ ga yema duü̃xü̃gü ga natü ga Carachíü̃arü 
doxonexü̃gu ãchiü̃güxü̃ rü meruxü̃arü üwa puracüexü̃. 
15Caréx rü Yeponé nane nixĩ. Rü Caréx nanegü nixĩ ga Íru, rü Erá, rü Náaü̃. 
Rü Erá rü Quenánatü nixĩ. 
16Yaareé nanegü nixĩ ga Chíx, rü Chifa, rü Tiría, rü Acharé. 
17-18Rü Édra nanegü nixĩ ga Yéte, rü Mérex, rü Éfe, rü Yaróü̃. Rü Mérex rü 
Faraóü̃acü ga Bitiámaxã naxãxmax̱. Rü guxema naxmax̱wáü̃xü̃ ga nanegü 
nixĩ ga María, rü Chamaí, rü Ichibá ga Etemóanatü ixĩxü̃. Rü Mérex rü ta 
wüxi ga nge ga Yudátanüxü̃ ixĩcümaxã naxãxmax̱. Rü yema naxmax̱wa nüxü̃̃́ 
nayexmagü ga nanegü ga Yérex, rü Ébe, rü Yecutié. Rü Yérex nane nixĩ ga 
Guedóx, rü Ébe nane nixĩ ga Chocó, rü Yecutié nane nixĩ ga Chanóa. 
19Rü yema Odía rü Náaü̃eyax̱maxã naxãxmax̱. Rü yema naxmax̱wa nüxü̃̃́ 
nayexma ga taxre ga nane ga Daría ga Gáxtanüxü̃ rü Etemóa ga 
Maacátanüxü̃. Rü nüma ga Náaü̃ rü Queiránatü nixĩ. 

20Rü Chimóü̃ nanegü nixĩ ga Anóü̃, rü Riná, rü Ben-anáü̃, rü Tiróü̃. Rü Ichí 
nanegü nixĩ ga Choéx, rü Ben-choéx. 
21-22Rü Yudá nane nixĩ ga Cherá. Rü Cherá nataagü nixĩ ga Éx rü Ladá. Rü Éx 
nane nixĩ ga Lecá. Rü Ladá nane nixĩ ga Marechá. Rü Cheráwa ne naxĩ ga 
yema nügütanüxü̃ ga Bex-abéawa línuchiwa puracuexü̃. Rü yexgumarüxü̃ ta 
Cherátanüxü̃ nixĩ ga Yoaquíü̃, rü yema Cochebácüãx̱gü, rü Yoá, rü Charáx. 
Rü yema taxre rü Moátanüxü̃ ga ngexü̃gümaxã nixãxmax̱ naxü̃pa nax 
Beréü̃cax̱ nawoeguxü̃, yema nũxcümaxü̃ ga popera nüxü̃ ixuxü̃rüxü̃. 
23Rü yema taxre ga Cherá nanegü rü wechiwa ãẽx̱gacüaxü̃̃́ napuracüe. Rü 
ĩanegü ga Netaíü̃gu rü Guederágu naxãxchiü̃gü. 

Chimeóü̃taagü 

24Rü Chimeóü̃ nanegü nixĩ ga Nemué, rü Yamíü̃, rü Yaríx, rü Chéra, rü Chaú. 
25Rü Chaú nane nixĩ ga Charúü̃. Rü Charúü̃ nane nixĩ ga Mixcháü̃, rü Mixcháü̃ 
nane nixĩ ga Michimá. 
26Rü Michimá nane nixĩ ga Amué. Rü Amué nane nixĩ ga Chacúx. Rü Chacúx 
nane nixĩ ga Chimí. 
27Rü nüma ga Chimí rü 16 ga nanegü nüxü̃̃́ nayexma, rü ñu̱xũchi 6 ga 
naxacügü. Natürü ga yema Chimíenexẽgü rü tama namuxacügü, rü yemacax̱ 
ga yema Chimeóü̃taagü rü tama Yudátaagürüxü̃ nimu. 
28-31Rü yema Chimeóü̃tanüxü̃ rü naxãchiü̃ nagu ga ĩanegü ga Bechéba, rü 
Moradá, rü Achá-chuá, rü Birá, rü Écheü̃, rü Toráx, rü Betué, rü Ormá, rü 
Chicáx, rü Bex-macabóx, rü Achá-chuchíü̃, rü Bex-birái, rü Chaaraíü̃. Rü 
gumagü nixĩ ga norü ĩanegü rü ñu̱xmata Dabí ãẽx̱gacüwa nguxgu. 
32-33Rü naétü nüxü̃̃́ nayexmagü ga nai ga wüximee̱x̱pü̱x ga ĩanegü ga Etáü̃, rü 
Aíü̃, rü Rimóü̃, rü Toquéü̃, rü Acháü̃, rü ñu̱xũchi guxü̃nema ga guma 
ĩanexacügü ga guma ĩanegüna ngaicamagüne rü ñu̱xmata ĩane ga Baarágu 
yacuá. Rü guma nixĩ ga ĩanegü ga nawa namaxẽne rü nawa naxãpanegüne 
ga nügütanüxü̃. 

34-35Rü ñaagü nixĩ ga yema namaxã icuax̱güxü̃ ga nügütanüxü̃tücumü: Rü 
Mechobáx, rü Yamréx, rü Yochía ga Amachía nane, rü Yoé, rü Yeú ga 
Yochibía nane. Rü Yochibía rü Cheraía nane nixĩ. Rü Cheraía rü Achié nane 
nixĩ. 
36-37Rü nayexma ta ga togü ga natanüxü̃maxã icuax̱güxü̃ rü ñaagü nixĩ: 
Erioenái, rü Yaacóba, rü Yechoaía, rü Achaía, rü Adié, rü Yechimié, rü 
Benaía, rü Chichá. Rü Chichá nanatü nixĩ ga Chifí. Rü Chifí nanatü nixĩ ga 
Alóü̃. Rü Alóü̃ nanatü nixĩ ga Yedaía, rü Yedaía nanatü nixĩ ga Chimrí. Rü 
Chimrí nanatü nixĩ ga Chemaía. 
38-39Rü guxü̃ma ga yema ãẽx̱gacügü nixĩ ga natanüxü̃maxã icuáxchigüxü̃. Rü 
nimuetanü ga natanüxü̃ rü düxwa namuxũchi. Rü yemacax̱ naxü̃nagücax̱ 
maxẽ ne nayadaugü. Rü ĩane ga Gueráxcax̱ íxücuxü̃wa nangugü ga 
doxonexü̃arü éstewaama. 
40Rü yexma nüxü̃ nayangaugü ga maxẽ ga baxcacü rü mecü. Rü ñu̱xũchi 
yexma ta nüxü̃ nayangaugü ga wüxi ga naane ga taxü̃, rü mexü̃ ga nawa 
itaãẽxü̃. Rü yéma nixĩ ga nũxcüma namaxẽxü̃ ga Cáü̃tanüxü̃. 
41Natürü yexguma Yudáanearü ãẽx̱gacü ga Echequía maxü̃gu rü yema 
Chimeóü̃tanüxü̃ yéma naxĩ rü nayadai ga yema Cáü̃tanüxü̃. Rü nagu 
nipogügü ga guxü̃nema ga guma napatagü. Rü yema Cáü̃tanüxü̃ noxri 
íyexmagüxü̃wa rü nüxí yexma naxãxchiü̃gü ga yema Chimeóü̃tanüxü̃, yerü 
yéma nayexma ga maxẽ naxü̃nagücax̱. 
42Rü to ga 500 ga yatügü ga Chimeóü̃tanüxü̃ rü Cheíarü máxpü̱xanexü̃wa 
naxĩ. Rü yema namaxã icuax̱güxü̃ nixĩ ga Ichí nanegü ga Peratía, rü Nearía, 
rü Refaía, rü Uchié. 
43Rü nanadai ga yema Amaréxtanüxü̃ ga yéma yaxügüxü̃. Rü nüma ga yema 
Chimeóü̃tanüxü̃ rü yexma naxãchiü̃gü. Rü ñu̱xma rü ta ngéma nangẽxmagü. 

1 Ãẽ̱̃xgacügüchiga ümatüxü ̃  5 

Rubéü̃tanüxü̃chiga 

1Rü Acóbu nane ga yacü rü Rubéü̃ nixĩ. Rü Rubéü̃ nanegü nixĩ ga Anóx, rü 
Falú, rü Eróü̃, rü Carmí. Natürü woo Acóbu nane ga yacü nax yixĩxü̃ ga 
Rubéü̃, rü tama nanayaxu ga yema nüxna üxü̃ naxcax̱ nax nüxíraü̃cü ga 
nanatü nane yixĩxü̃, yerü wüxi ga nanatümax̱maxã namaxü̃. Rü yema 
Rubéü̃na üchiréxü̃ rü nai ga Acóbu nane ga Yúche nanegüwa naxüe. 
2Natürü Yudá nixĩ ga yixcüra naenexẽgüxü̃ rüporamaexü̃ rü wüxi ga nataxa 
rü nawa nangu nax Iraétanüxü̃arü ãẽx̱gacü nax yixĩxü̃. Natürü yema Rubéü̃na 
üxü̃ naxcax̱ nax nüxíraü̃cü ga nanatü nane yixĩxü̃ rü Yúchena naxü. 
3Rü Acóbu nane ga yacü ga Rubéü̃ rü ãgümücü nixĩ ga nanegü: Anóx rü Farú 
rü Eróü̃ rü Camí. 
4-6Rü Yoé nane nixĩ ga Chemaía. Rü Chemaía nane nixĩ ga Góx. Rü Góx nane 
nixĩ ga Chimí. Rü Chimí nane nixĩ ga Micaía. Rü Micaía nane nixĩ ga Reaía. 
Rü Reaía nane nixĩ ga Baá. Rü Baá nane nixĩ ga Beerá. Rü Beerá nixĩ ga 
namaxã icuáxü̃ ga yema Rubéü̃tanüxü̃ ga yexguma Achíriaanearü ãẽx̱gacü 
ga Tigáx-piréche yayaxugu nax nachixü̃anewa nagagüãxü̃cax̱. 
7-8Rü ñaagü nixĩ ga yema Beerátanüxü̃ ga natanüxü̃arü poperawa 
ngo̱xégagüxü̃: Yeié nixĩ ga norü ãẽx̱gacü. Rü ñu̱xũchi nayexma ga Chacaría, 
rü Béra ga Achá nane. Rü Achá nanatü nixĩ ga Chéma. Rü Chéma nanatü nixĩ 
ga Yoé. Rü nüma ga Béra rü Aroégu nixĩ ga naxãpataxü̃. Rü norü naane rü 
nüxü̃ nataneta ñu̱xmata Nébuwa rü Baá-meóü̃wa nangu. 
9Rü naxü̃nagü rü Garaáxanewa nimu rü yemacax̱ nüma ga Béra rü éstewaama 
nüxü̃ nataneta ga norü naane ñu̱xmata nawa nangu ga yema naxnücüane ga 
taxtü ga Eufrátearü oéstewaama yexmaxü̃. 
10Rü yexguma Chaú ãẽx̱gacü ixĩxgu rü nüma ga yema Rubéü̃tanüxü̃ rü 
Agátanüxü̃maxã nügü nadai. Rü yema Agátanüxü̃xü̃ narüporamaegü. Rü 
ñu̱xũchi nawa namaxẽ ga guma Agátanüxü̃patagü ga Garaáxanearü 
éstewaama yexmagüne. 

Gáxtanüxü̃chiga 

11-12Rü yema Gáxtanüxü̃ rü Bacháü̃anewa namaxẽ. Rü norü üyeane rü 
Rubéü̃tanüxü̃arü to̱xmax̱tawa inaxügü rü ñu̱xmata ĩane ga Chacáwa nangu. 
Rü nüxíraxü̃ ga norü ãẽx̱gacü rü Yoé nixĩ. Rü yemawena ga Chapáü̃, rü 
nawena ga Yaanái, rü nawena ga Chapáx. 
13Rü yema natanüxü̃ ga mea nügü inanu ga nügütanüxü̃wachigü rü ñaagü 
nixĩ ga norü ãẽx̱gacügü: Micaé, rü Mechuráü̃, rü Chebá, rü Yoraí, rü Yacáü̃, 
rü Chía, rü Ébe. Rü guxü̃wama rü 7 nixĩ. 
14Rü yemagü nixĩ ga Abiyái nanegü. Rü nüma ga Abiyái rü Urí nane nixĩ. Rü 
Urí rü Yaróa nane nixĩ. Rü Yaróa rü Garaáx nane nixĩ. Rü Garaáx rü Micaé 
nane nixĩ. Rü Micaé rü Yechichái nane nixĩ. Rü Yechichái rü Yadó nane nixĩ. 
Rü Yadó rü Búx nane nixĩ. 
15Rü Aí ga Adié nane nixĩ ga yema natanüxü̃arü ãẽx̱gacü. Rü Guní nixĩ ga 
norü o̱xi. 
16Rü guxü̃ma ga yema Gáxtanüxü̃ rü Garaáxanegu rü Bacháü̃anegu rü norü 
ĩanexacügügu naxãchiü̃gü. Rü yexgumarüxü̃ ta nagu naxãchiü̃gü ga yema 
naxü̃nachitaü̃gü ga Charóü̃arü metachinüxü̃wa yexmagüxü̃ ñu̱xmata norü 
naanearü üyeanewa nangugü. 
17Rü guxü̃ma ga yema Gáxtanüxü̃arü o̱xigü rü wüxi ga poperagu niwǘgüéga 
ga yexguma Yudáanearü ãẽx̱gacü yixĩxgu ga Yotáü̃ rü Iraéanearü ãẽx̱gacü 
yixĩxgu ga Yeruboáü̃. 

Rubéü̃tanüxü̃ rü Gáxtanüxü̃ rü ngãxü̃tücumü ga Manachétanüxü̃chiga 

18Rü yema Rubéü̃tanüxü̃ rü Gáxtanüxü̃ rü ngãxü̃tücumü ga Manachétanüxü̃ 
rü nüxü̃̃́ nayexma ga 44,760 ga churaragü ga tama muü̃exü̃ rü meama daixü̃ 
icuáxü̃. Rü nümagü rü meama nixãxne namaxã ga taragü rü würagü rü 
poxü̃ruü̃gü. 
19-20Rü nümagü rü Agátanüxü̃maxã rü Yetútanüxü̃maxã rü Napítanüxü̃maxã 
rü Nodátanüxü̃maxã nügü nadai. Rü yexguma nügü nadaiyane rü Tupanaarü 
ngü̃xẽẽcax̱ ínacagü. Rü nüma ya Tupana rü nüxü̃ narüngü̃xẽxẽ nax norü 
uanügüxü̃ naporamaegüxü̃cax̱ yerü nüxü̃̃́ nayaxõgü. 

21Rü yemawena rü nayagagü ga yema naxü̃nagü ga norü uanügüna 
napuxü̃güxü̃. Rü 50,000 nixĩ ga caméyugü, rü 250,000 nixĩ ga carnérugü rü 
2,000 ga búrugü. Rü ínanayauxü̃ ta ga 100,000 ga norü uanügü. 
22Rü muxü̃ma ga norü uanügü nayue, yerü Tupana nüxü̃ narüngü̃xẽxẽ ga 
yema Rubéü̃tanüxü̃ rü Gáxtanüxü̃ rü ngãxü̃tücumü ga Manachétanüxü̃. Rü 
yema norü uanügüarü naanegüwa namaxẽ ñu̱xmata nawa nangu nax 
Achíriaanecüãx̱ ínayauxü̃xü̃ nax nachixü̃anewa nagagüãxü̃cax̱. 

Ngãxü̃tücumü ga Manachétanüxü̃chiga 

23Rü yema ngãxü̃tücumü ga Manachétanüxü̃ rü namuxũchi. Rü yemacax̱ 
nawa namaxẽ ga yema naane ga Bacháü̃wa ixügüxü̃ rü ñu̱xmata Baá-emóü̃wa 
rü Cheníwa rü max̱pǘne ga Ermóü̃wa nangu. 
24Rü yema ngãxü̃tücumü ga Manachétanüxü̃arü ãẽx̱gacügü rü ñaagü nixĩ: 
Éfe, rü Ichí, rü Erié, rü Arié, rü Yeremía, rü Odabía, rü Yadié. Rü guxü̃ma ga 
yemagü rü churaragü ga iporaxü̃ rü guxü̃ma nüxü̃ cuáchigagüxü̃ nixĩgü. Rü 
nümagü nixĩ ga natanüxü̃maxã inacuax̱güxü̃. 
25Natürü ga nümagü rü tama naga naxĩnüe ga norü o̱xigüarü Tupana rü 
nüxna nixĩgachi. Yerü nüxü̃ nicuax̱üü̃gü ga norü tupananetagü ga guma 
ĩanegü ga Tupana napex̱ewa rüxoxẽẽgüne. 
26Rü yemacax̱ nüma ga Iraétanüxü̃arü Tupana rü Achíriaanearü ãẽx̱gacü ga 
Tigáx-pirécheãẽwa ínanangu̱xẽxẽ nax ínayauxü̃ãxü̃cax̱ ga yema 
Rubéü̃tanüxü̃ rü Gáxtanüxü̃ rü yema ngãxü̃tücumü ga Manachétanüxü̃. Rü 
nüma ga Tigáx-piréche rü Aláwa rü Abówa rü Aráwa rü natü ga Gocháü̃wa 
nanagagü. Rü ñu̱xma rü ta rü ngéma namaxẽ. 

1 Ãẽ̱̃xgacügüchiga ümatüxü ̃  6 

Lebítaagüchiga 

1Rü Lebí nanegü nixĩgü ga Guerchóü̃, rü Queáx rü Merarí. 
2Rü Queáx nanegü nixĩ ga Amráü̃, rü Ichá, rü Ebróü̃ rü Uchié. 

3Rü Amráü̃ nanegü nixĩ ga Aróü̃, rü Moiché rü María. Rü Aróü̃ nanegü nixĩ 
ga Nadáx, rü Abiú, rü Ereachá rü Itamá. 
4Rü Ereachá nixĩ ga Fineéx nanatü. Rü Fineéx nixĩ ga Abichúa nanatü. 
5Rü Abichúa nixĩ ga Buquí nanatü, rü Buquí nixĩ ga Uchí nanatü. 
6Rü Uchí nixĩ ga Cheraía nanatü, rü Cheraía nixĩ ga Meraióx nanatü, 
7rü Meraióx nixĩ ga Amaría nanatü, rü Amaría nixĩ ga Aitúx nanatü, 
8rü Aitúx nixĩ ga Chadóx nanatü, rü Chadóx nixĩ ga Aimaá nanatü, 
9rü Aimaá nixĩ ga Acharía nanatü, Acharía nixĩ ga Yoanáü̃ nanatü, 
10rü Yoanáü̃ nixĩ ga nanatü ga Acharía ga chacherdóte ixĩcü nawa ga 
Tupanapata ga taxü̃ne ga Charomóü̃ Yerucharéü̃gu üxü̃ne. 
11Rü Acharía nixĩ ga Amaría nanatü, rü Amaría nixĩ ga Aitúx nanatü, 
12rü Aitúx nixĩ ga Chadóx nanatü, rü Chadóx nixĩ ga Charúü̃ nanatü, 
13rü Charúü̃ nixĩ ga Irichía nanatü, rü Irichía nixĩ ga Acharía nanatü, 
14Rü Acharía nixĩ ga Cheraía nanatü, rü Cheraía nixĩ ga Yochadáx nanatü, 
15rü Yochadáx nixĩ ga Babiróniaanewa nagagüãcü ga yexguma Cori ya 
Tupana Nabucudonochóaxü̃̃́ natauxchaxẽẽgu nax Yudáanecüãx̱güxü̃ rü ĩane 
ga Yerucharéü̃cüãx̱güxü̃ Babiróniaanewa nagagüxü̃. 

To ga Lebítaagüchiga 

16Rü Lebí nanegü nixĩ ga Guerchóü̃, rü Queáx rü Merarí. 
17Rü Guerchóü̃ nanegü nixĩ ga Lixní rü Chimí. 
18Rü Queáx nanegü nixĩ ga Amráü̃, rü Ichá, rü Ebróü̃ rü Uchié. 
19Rü Merarí nanegü nixĩ ga Mári rü Muchí. Rü yema nixĩ ga Lebí nanegü. 
20-21Rü Guerchóü̃ nataagü nixĩgü ga Lixní, rü Yáax rü Chimá, rü Yoá, rü Idú, 
rü Chéra rü Zeraía. 
22-24Rü Queáx nataagü nixĩgü ga Aminadá, rü Coré, rü Achí, rü Ercaná, rü 
Ebiachá, rü Achí, rü Taxáx, rü Urié, rü Uchía rü Chaú. 



1239 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

25-27Rü Ercaná nanegü nixĩ ga Amachái rü Aimóx. Rü Aimóx nataagü nixĩgü 
ga Ercaná, rü Chopái, rü Náax, rü Eriá, rü Yeruáü̃ rü Ercaná. 
28Rü Chamué nane ga yacü nixĩ ga Bachaní, rü Bachaníweama ücü ga nane 
nixĩ ga Abía. 
29-30Rü Merarí nataagü nixĩ ga Mári, rü Lixní, rü Chimí, rü Uchá, rü Chimá, 
rü Aguía rü Achaía. 

Tupanapataarü wiyaetanüxü̃ 

31Rü ñaagü nixĩ ga yema wiyaetanüxü̃ ga Dabí nüxü̃ unetaxü̃ nax 
paxetagümaxã rü wiyaegümaxã inacuax̱güxü̃cax̱ nawena nax Tupanapatagu 
yaxǘgüãxü̃ ga yema baú ga Cori ya Tupanaarü mugü nagu nuxü̃. 
32Rü nümagü rü guma Tupanapata ga naxchirunaxcax̱pex̱ewa nawiyaegü rü 
ñu̱xmata Yerucharéü̃gu Charomóü̃ naxü̱x ga Tupanapata ga taxü̃ne. Rü 
yemawena ga yema wiyaetanüxü̃ rü guma Charomóü̃ üxü̃ne ga 
Tupanapatawa wiyaemaxã rü paxetamaxã inacuax̱gü yema nacüma ga nagu 
naxĩxü̃ãcütama. 
33Rü yema wüxigu nanegümaxã yexmagüxü̃ nixĩ ga Queáx nataagü. Rü yema 
wiyaetanüxü̃maxã icuáxü̃ nixĩ ga wiyaeruxü̃ ga Emáü̃. Rü nüma ga Emáü̃ rü 
Yoé nane nixĩ, rü Yoé rü Chamué nane nixĩ, 
34rü Chamué rü Ercaná nane nixĩ, rü Ercaná rü Yeruáü̃ nane nixĩ, rü Yeruáü̃ 
rü Erié nane nixĩ, rü Erié rü Tóa nane nixĩ, 
35rü Tóa rü Chúx nane nixĩ, rü Chúx rü Ercaná nane nixĩ, rü Ercaná rü Máax 
nane nixĩ, rü Máax rü Amachái nane nixĩ, 
36rü Amachái rü Ercaná nane nixĩ, rü Ercaná rü Yoé nane nixĩ, rü Yoé rü 
Acharía nane nixĩ, rü Acharía rü Chofonía nane nixĩ, 
37rü Chofonía rü Taxáx nane nixĩ, rü Taxáx rü Achí nane nixĩ, rü Achí rü 
Ebiachá nane nixĩ, rü Ebiachá rü Coré nane nixĩ, 
38rü Coré rü Icháx nane nixĩ, rü Ichá rü Queáx nane nixĩ, rü Queáx rü Lebí 
nane nixĩ, rü Lebí rü Iraé nane nixĩ. 

39Rü yexguma nawiyaegügu rü Emáü̃arü tügünecüwagu nachi ga natanüxü̃ 
ga Achá. Rü Achá rü Berequía nane nixĩ, rü Berequía rü Chimá nane nixĩ, 
40rü Chimá rü Micaé nane nixĩ, rü Micaé rü Baacheía nane nixĩ, rü Baacheía 
rü Maquía nane nixĩ, 
41rü Maquía rü Exní nane nixĩ, rü Exní rü Chéra nane nixĩ, rü Chéra rü Adaía 
nane nixĩ, 
42rü Adaía rü Etáü̃ nane nixĩ, rü Etáü̃ rü Chimá nane nixĩ, rü Chimá rü Chimí 
nane nixĩ, 
43rü Chimí rü Yáax nane nixĩ, rü Yaá rü Guerchóü̃ nane nixĩ, rü Guerchóü̃ rü 
Lebí nane nixĩ. 
44Rü yexguma nawiyaegügu rü Emáü̃arü to̱xwecüwagu nachigü ga natanüxü̃ 
ga Etáü̃ ga Merarítanüxü̃. Rü Etáü̃ rü Quichí nane nixĩ, rü Quichí rü Axdí 
nane nixĩ, rü Axdí rü Marúx nane nixĩ, 
45rü Marúx rü Achabía nane nixĩ, rü Achabía rü Amachía nane nixĩ, rü 
Amachía rü Irichía nane nixĩ, 
46rü Irichía rü Amchí nane nixĩ, rü Amchí rü Baní nane nixĩ, rü Baní rü Chemé 
nane nixĩ, 
47rü Chemé rü Mári nane nixĩ, rü Mári rü Muchí nane nixĩ, rü Muchí rü Merarí 
nane nixĩ, rü Merarí rü Lebí nane nixĩ. 
48Rü yema togü ga Lebítanüxü̃ rü guxü̃ma ga Tupanapataarü puracümaxã 
inacuax̱gü. 
49Rü Aróü̃ rü nataagüarü puracü nixĩ nax Tupanacax̱ ãmaregü yagugüxü̃ ga 
ãmarearü guruü̃wa rü ñu̱xũchi pumaratex̱e yagugüxü̃ ga pumaratex̱earü 
guruü̃wa. Rü nümagü nixĩ ga naxügüãxü̃ ga guxü̃ma ga yema puracü ga 
nachica ga üünexüchixü̃wa. Rü nümagü nixĩ ga Cori ya Tupanapex̱ewa 
yagugüãxü̃ ga yema Iraétanüxü̃arü ãmaregü nax Tupana nüxü̃̃́ nüxü̃ 
iyarüngümaxü̃cax̱ ga norü pecadugü, gumá Moiché ga Cori ya Tupanaarü 
duü̃ namuxü̃rüxü̃. 

Aróü̃taagüchiga 

50-53Aróü̃ nataagü rü ñaagü nixĩgü: Ereachá, rü Fineéx, rü Abichúa, rü Buquí, 
rü Uchí, rü Cheraía, rü Meraióx, rü Amaría, rü Aitúx, rü Chadóx rü Aimaá. 

Lebítanüxü̃arü ĩanegü 
(Jos. 21.1-42) 

54-55Rü ñaagü nixĩ ga yema nachicagü ga nagu naxãpatagüxü̃ ga Aróü̃tanüxü̃ 
rü ñu̱xũchi norü üyeanechigü ga yema norü naanegü. Rü yexguma sortéu 
naxügügu rü Queáxtanüxü̃gu nangu ga guma ĩane ga Ebróü̃, ga Yudáanewa 
yexmane, guxü̃ma ga norü naxü̃nachitaxü̃maxã. 
56Natürü Caréx ga Yeponé nanena nanaxãgü ga yema naanegü ga ĩanearü 
yáxü̃waxü̃ra yexmagüxü̃ rü ñu̱xũchi guma ĩanexacügü ga Ebróü̃arü 
ngaixcamana yexmagüne. 
57-59Rü Aróü̃ nataagüna nanaxãgü ga Ebróü̃ ga ĩane ga cu̱xchicaruxü̃ ixĩxü̃ne 
naxcax̱ ga yema togue tüxü̃ imax̱cüraxü̃xü̃. Rü yexgumarüxü̃ ta nüxna 
nanaxãgü ga togü ga ĩanexacügü ga cu̱xgüchicaruü̃gü ga Lixná, rü Yatíx, rü 
Etemóa, rü Iréü̃, rü Debíx, rü Acháü̃, rü Yutá, rü Bex-chemé. Rü guxü̃nema 
ga guma ĩanegü rü norü naxü̃nachitaxü̃gümaxã nüxna nayaxãchigü. 
60Rü yexgumarüxü̃ ta Bẽyamíü̃tanüxü̃arü naanewa rü Aróü̃taagüna nanaxã 
ga ĩanegü ga Gabaóü̃, rü Guéba, rü Aréme rü Anató guxü̃ma ga norü 
naxü̃nachitaxü̃maxã. Rü guxü̃wama ga gumá Aróü̃tanüxü̃arü ĩanegü rü 13 
nixĩ ga norü mu. 
61Rü yema to ga Queáxtanüxü̃ rü sortéuãcü nüxna nanaxãgü ga 10 ga ĩanegü 
ga ngãxü̃tücumü ga Manachétanüxü̃arü naanewa yexmagüne. 
62Rü Guerchóü̃tanüxü̃ rü naxẽx̱pü̱x ga natücumüarü mu rü nüxna nanaxã ga 
13 ga ĩanegü ga Ichacáanewa, rü Achéanewa, rü Netaríanewa rü Manachéane 
ga Bacháü̃wa. 
63Rü Merarítanüxü̃ rü naxẽx̱pü̱x ga natücumüarü mu rü sortéuãcü nüxna 
nanaxã ga 12 ga ĩanegü ga Rubéü̃anewa, rü Gáxanewa, rü Chaburóü̃anewa. 
64Rü yemaacü ga nüma ga Iraétanüxü̃ rü yema Lebítanüxü̃na nanaxãgü ga 
yima ĩanegü guxü̃ma ga norü naxü̃nachitaxü̃maxã. 

65Rü naétü nayexma ga guma ĩanegü ga sortéuãcü Lebítanüxü̃na ne naxãgüne 
ga Yudáanewa, rü Chimeóü̃anewa, rü Bẽyamíü̃anewa. 
66Rü ñuxre ga Queáxtanüxü̃ rü sortéuãcü nanayauxgü ga ĩanegü ga Efraíü̃arü 
naanewa yexmagüne. 
67Rü yexgumarüxü̃ ta guxü̃ma ga naxü̃nachitaxü̃gümaxã nüxna nanaxã ga 
ĩane ga Chiquéü̃ ga cu̱xchicaxü̃ ixĩxü̃ne ga Efraíü̃arü máxpü̱xanexü̃wa 
yexmane. Rü nai ga ĩane ga nüxna naxãgüne nixĩ ga Guéche, guxü̃ma ga norü 
naxü̃nachitaxü̃gümaxã. 
68-69Rü nai ga ĩanegü ga nüxna naxãgüne nixĩ ga Yoxmeáü̃, rü Bex-oróü̃, rü 
Ayaróü̃, rü Gax-rimóü̃, guxü̃ma ga norü naxü̃nachitaxü̃gümaxã. 
70Rü ngãxü̃tücumü ga Manachétanüxü̃arü naanewa nüxna nanaxã ga ĩanegü 
ga Anéx rü Bireáü̃ guxü̃ma ga norü naxü̃nachitaxü̃gümaxã. Rü guma nixĩ ga 
ĩanegü ga togü ga Queáxtanüxü̃na naxãgüne. 
71Rü Guerchóü̃tanüxü̃ rü naxẽx̱pü̱x ga natücumüarü mu rü ngãxü̃tücumü ga 
Manachétanüxü̃arü naanewa nüxna nanaxãgü ga guma ĩane ga Goráü̃ ga 
Bacháü̃anewa yexmane, rü ñu̱xũchi ĩane ga Atarú guxü̃ma ga norü 
naxü̃nachitaxü̃gümaxã. 
72-73Rü Ichacátanüxü̃arü naanewa nüxna nanaxãgü ga ĩanegü ga Quéde, rü 
Daberáx, rü Ramóx, rü Anéü̃, guxü̃nema ga norü naxü̃nachitaxü̃gümaxã. 
74-75Rü Achétanüxü̃arü naanewa nüxna nanaxãgü ga ĩanegü ga Machá, rü 
Axdóü̃, rü Ucóx rü Reóx, guxü̃nema ga norü naxü̃nachitaxü̃gümaxã. 
76Rü Netarítanüxü̃arü naanewa nüxna nanaxãgü ga ĩanegü ga Quédex ga 
Gariréaanewa yexmane, rü Amóü̃ rü Quiriataíü̃, guxü̃nema ga norü 
naxü̃nachitaxü̃gümaxã. 
77Rü yema togü ga Merarítanüxü̃ rü Chaburóü̃arü naanewa nüxna nanaxãgü 
ga ĩanegü ga Rimóü̃ rü Tabóx, guxü̃nema ga norü naxü̃nachitaxü̃gümaxã. 
78-79Rü Rubéü̃tanüxü̃arü naane ga natü ga Yudáü̃arü éstewaama yexmaxü̃ ga 
Yericúarü to̱xmax̱tawa rü nüxna nanaxãgü ga ĩanegü ga Béche ga 

naxnücüanewa yexmane, rü Yaácha, rü Caremóx rü Mepáax, guxü̃nema ga 
norü naxü̃nachitaxü̃gümaxã. 
80-81Rü Gáxtanüxü̃arü naanewa nüxna nanaxãgü ga ĩanegü ga Ramóx ga 
Garaáxanewa yexmane, rü ñu̱xũchi Maanaíü̃, rü Ebóü̃ rü Yachéx, guxü̃nema 
ga norü naxü̃nachitaxü̃gümaxã. 

1 Ãẽ̱̃xgacügüchiga ümatüxü ̃  7 

Ichacátaagüchiga 

1Rü Ichacá nanegü rü ãgümücü nixĩ: Torá, rü Pubá, rü Yachúx, rü Chimróü̃. 
2Rü Torá nanegü nixĩ ga Uchí, rü Refaía, rü Yerié, rü Yamái, rü Ixcháü̃, rü 
Chamué. Rü nümagü nixĩ ga Torátanüxü̃maxã inacuax̱güxü̃. Rü norü 
o̱xigürüxü̃ churaragü ga tama muü̃wax̱egüxü̃ nixĩgü. Rü yexguma Dabí 
maxü̃gu rü 22,600 wa nangu ga yema Torátanüxü̃arü mu. 
3Rü Uchí nane nixĩ ga Iraxía. Rü Iraxía nanegü nixĩ ga Micaé, rü Adía, rü 
Yoé, rü Ichía. Rü guxü̃wama rü wüximee̱x̱pü̱x ga ãẽx̱gacügü nixĩ. 
4Rü yema Uchítanüxü̃ rü nimumax̱ rü namune. Rü yemacax̱ düxwa namu ga 
natanüxü̃. Rü yema natanüwa churaragüwa mexü̃ rü 36,000 wa nangu ga 
norü mu. 
5Rü guxü̃wama ga Ichacátanüxü̃arü mu ga poperawa ngo̱xégaxü̃ rü 87,000 
nixĩ ga iyatüxü̃. Rü guxü̃ma ga yemagü rü churaragü ga tama muü̃wax̱egüxü̃ 
nixĩgü. 

Bẽyamíü̃taagüchiga 

6Rü Bẽyamíü̃ nanegü rü tomaepü̱x nixĩ: Béra, rü Béque, rü Yediaé. 
7Rü Béra nanegü rü wüximee̱x̱pü̱x nixĩ: Echabóü̃, rü Uchí, rü Uchié, rü 
Yerimóx, rü Irí. Rü guxü̃ma ga yemagü rü natanüxü̃maxã inicuáchigü, Rü 
churaragü ga tama muü̃wax̱egüxü̃ nixĩgü. Rü yema popera ga natanüxü̃ nagu 
iwǘgüxü̃wa rü 22,034 wa nangu ga norü mu. 
8-9Rü Béque nanegü nixĩ ga Chemirá, rü Yoá, rü Eriéche, rü Erioenái, rü Omrí, 
rü Yerimóx, rü Abía, rü Anató, rü Aréme. Rü guxü̃ma ga yemagü rü Béque 

nanegü nixĩ, rü natanüxü̃maxã inacuax̱gü. Rü churaragü ga tama 
muü̃wax̱egüxü̃ nixĩgü. Rü yema popera ga natanüxü̃ nagu iwǘgüxü̃wa rü 
20,200 wa nangu ga norü mu. 
10Rü Yediaé nane nixĩ ga Biáü̃. Rü Biráü̃ nanegü nixĩ ga Yeú, rü Bẽyamíü̃, rü 
Eúx, rü Quenaaná, rü Chetáü̃, rü Tárchix, rü Aicháax. 
11Rü guxü̃ma ga yemagü rü Yediaé nanegü nixĩ, rü natanüxü̃maxã 
inicuáchigü. Rü churaragü ga tama muü̃wax̱egüxü̃ nixĩgü. Rü 17,200 wa 
nangu ga yema yatügü ga daicax̱ ímemaregüxü̃. 
12Rü Íri nanegü nixĩ ga Chufáü̃, rü Yufáü̃. Rü Aéx nane nixĩ ga Uchíü̃. 

Netarítaagüchiga 

13Rü Netarí nanegü nixĩ ga Yacheé, rü Guní, rü Yéche, rü Charúü̃. Rü yemagü 
rü Birátaagü nixĩgü. 

Manachétaagüchiga 

14Rü Manaché nanegü ga naxmax̱aba ga Chíriacüãx̱wáü̃güxü̃ nixĩ ga Arié, rü 
Maquíx. Rü nüma ga Maquíx rü Garaáx nanatü nixĩ. 
15Rü nüma ga Maquíx rü Maacámaxã naxãxmax̱. Rü ngĩma ga Maacá rü 
natanüxü̃ iyixĩ ga Yufáü̃ rü Chufáü̃. Rü yema norü taxrewa üxü̃ ga Maquíx 
nane rü Cherofáx nixĩ ga naéga rü ngexü̃güxica nixĩ ga naxacügü. 
16Rü Maacá ga Maquíx naxmax̱ rü ngĩxü̃̃́ nayexma ga wüxi ga ngĩne ga Péregu 
naxüégacü. Rü Pére naenexẽ rü Chére nixĩ ga naéga. Rü Cheré nanegüéga rü 
Uráü̃ rü Requéü̃ nixĩ. 
17Rü Uráü̃ nane nixĩ ga Bedáü̃. Rü yemagü nixĩ ga Garaáxtanüxü̃. Rü nüma 
ga Garaáx rü Maquíx nane nixĩ, rü Maquíx rü Manaché nane nixĩ. 
18Rü Maquíx naeyax̱ iyixĩ ga Amoréque. Rü ngĩnegü nixĩ ga Ichóx, rü 
Abiéche, rü Maará. 
19Rü Chemidá nanegü nixĩ ga Aiáü̃, rü Chiquéü̃, rü Liqueí, rü Aniáü̃. 

Efraíü̃taagüchiga 

20-21Rü Efraíü̃ nane nixĩ ga Chutéra, rü Chutéra nane nixĩ ga Bérex, rü Bérex 
nane nixĩ ga Taxáx, rü Taxáx nane nixĩ ga Eradá, rü Eradá nane nixĩ ga Taxáx, 

rü Taxáx nane nixĩ ga Chabáx, rü Chabáx nane nixĩ ga Chutéra. Rü yema to 
ga taxre ga Efraíü̃ nanegü ga Éche rü Eráx rü Firitéugü ga Gáxcüãx̱ nanadai 
yerü yema taxre rü Gáxwa naxĩ nax naxcax̱ nangĩ ̃́xü̃cax̱ ga wocagü. 
22Rü nanatü ga Efraíü̃ rü muxü̃ma ga ngunexü̃ naxcax̱ nangechaxü̃. Rü yéma 
naxĩ ga natanüxü̃ nax yataãẽxẽẽgüaxü̃cax̱. 
23Rü yemawena ga Efraíü̃ rü naxmax̱maxã namaxü̃. Rü nüxü̃̃́ ixãxacü rü 
nayatü. Rü Beriágu inaxüéga, yerü taxü̃ ga ngechaü̃ ngĩchiü̃wa nayexma. 
24Rü Cheerá ga Beriáacü rü inaxü ga guma ĩane ga Bex-oróü̃ ga doxonewa 
yexmane, rü guma ĩane ga Bex-oróü̃ ga max̱pǘnewa yexmane. Rü ñu̱xũchi 
inaxü ta ga guma ĩane ga Uchéü̃-cheerá. 
25-27Rü Beriágu nane nixĩ ga Refá, rü Refá nane nixĩ ga Réchex, rü Réchex 
nane nixĩ ga Térax, rü Térax nane nixĩ ga Taáü̃, rü Taáü̃ nane nixĩ ga rü 
Ladáü̃, rü Ladáü̃ nane nixĩ ga Amiúx, rü Amiúx nane nixĩ ga Erichamá, rü 
Erichamá nane nixĩ ga Núü̃, rü Núü̃ nane nixĩ ga Yochué. 
28Rü yema Efraíü̃tanüxü̃arü naanegü rü ĩanegü ga nawa namaxẽxü̃ nixĩ ga 
Beté, rü Naaráü̃ ga éstewaama, rü Guéche ga oéstewaama, rü Chiquéü̃ 
ñu̱xmata Ayágu yacuá. Rü guxü̃nema ga guma ĩanegügu rü norü 
ĩanexacügügu nixĩ ga naxãchiü̃güxü̃ ga yema Efraíü̃tanüxü̃. 
29Rü yema Manachétaagümex̱ẽwa nayexma ga ĩanegü ga Bex-cheáü̃, rü 
Taanáx, rü Meguídu, rü Dóx, namaxã ga norü ĩanexacüchigü. Rü yema 
ĩanegüwa nixĩ ga namaxẽxü̃ ga nataagü ga Yúche ga Iraé nane. 

Achéxtaagüchiga 

30Rü Aché nanegü nixĩ ga Iná, rü Ichuá, rü Ichuí, rü Beriágu, rü naeyax̱ ga 
Chéra. 
31Rü Beriágu nanegü nixĩ ga Ébe, rü Maquié ga Bichabíx nanatü ixĩxü̃. 
32Rü nüma ga Ébe nanegü nixĩ ga Yapéx, rü Chemé, rü Otáü̃ rü naeyax̱ ga 
Chuá. 
33Rü Yapéx nanegü nixĩ ga Pacháx, rü Bimáx, rü Abáx. 

34Rü Yapéxenexẽ nixĩ ga Chemé. Rü Chemé nanegü nixĩ ga Roxgá, rü Yeubá, 
rü Aráü̃. 
35Rü Cheméxenexẽ nixĩ ga Otáü̃. Rü Otáü̃ nanegü nixĩ ga Chofá, rü Iná, rü 
Chére, rü Amá. 
36-37Rü Chofá nanegü nixĩ ga Chúa, rü Arnépex, rü Chúax, rü Berí, rü Imrá, 
rü Béche, rü Óx, rü Chamá, rü Chilchá, rü Itaráü̃, rü Beerá. 
38Rü Yéte nanegü nixĩ ga Yeponé, rü Pichapá, rü Ará. 
39Rü Urá nanegü nixĩ ga Ára, rü Anié, rü Ríchia, 
40Rü guxü̃ma ga yemagü rü Achétaagü nixĩgü. Rü natanüxü̃maxã inacuax̱gü, 
rü churaragü ga tama muü̃wax̱egüxü̃ nixĩgü, rü ñu̱xũchi yatügü ga nüxü̃ 
icuax̱güxü̃ nixĩgü. Rü yema popera ga guxü̃ma ga nügütanüxü̃ nagu 
iwǘgüxü̃wa rü nayexma ga 26,000 ga yatügü ga daicax̱ ímemaregüxü̃. 

1 Ãẽ̱̃xgacügüchiga ümatüxü ̃  8 

Bẽyamíü̃taagüchiga 

1-2Rü Bẽyamíü̃ nane ga nüxíraü̃cü rü Béra nixĩ. Rü norü taxre ga nane rü Abéx 
nixĩ. Rü norü tomaepü̱x ga nane rü Ará nixĩ. Rü norü ãgümücü ga nane rü 
Noá nixĩ. Rü norü wüximee̱x̱pü̱x ga nane rü Rafá nixĩ. 
3-5Rü Béra nanegü nixĩ ga Adá, rü Guerá, rü Abiú, rü Abichúa, rü Naamáü̃, rü 
Aóa, rü Guerá rü Chepupáü̃ rü Iráü̃. 
6-7Rü Eúx nanegü ga natanüxü̃maxã icuax̱güxü̃ ga noxri Guébawa maxẽxü̃ rü 
yixcüra Manáaxwa ãchiü̃güxü̃ rü ñaagü nixĩ: Naamáü̃ rü Aía rü Guerá ga 
Uchá rü Aiú nanatü. Rü nüma ga Guerá nixĩ ga ĩane ga Manaáwa nagagüãxü̃ 
ga natanüxü̃ nax yéma yamaxẽxü̃cax̱. 
8-10Rü Chaaraíü̃ ga Bẽyamíü̃ nataxa, rü nüxü̃̃́ iyexma ga taxre ga naxmax̱gü 
ga Uchíü̃ rü Baará. Rü ngĩxü̃ ínawogü. Rü nüma rü Moáanewa naxũ rü yexma 
nayaxãxmax̱ ngĩmaxã ga Ódex. Rü yemawa nüxü̃̃́ nayexma ga nanegü ga 
Yobáx, rü Chibiá, rü Mechá, rü Macáü̃, rü Yeú, rü Chaquía, rü Mirmá. Rü 
yemagü nixĩ ga natanüxü̃maxã icuax̱güxü̃. 

11Rü yema naxmax̱ ga ngĩxü̃ ínatax̱cü ga Uchíü̃wa rü nüxü̃̃́ nayexma ga taxre 
ga nanegü ga Abitúx rü Epáa. 
12Rü Epáa nanegü nixĩ ga Ébe rü Micháü̃ rü Chémex. Rü nüma ga Chémex 
nixĩ ga naxüaxü̃ ga ĩanegü ga Onó rü Lox namaxã ga norü ĩanexacügü. 
13Rü yema to ga Epáa nanegü rü Beriá rü Chéma nixĩgü. Rü nümagü nixĩ ga 
natanüxü̃ ga Ayaróü̃wa maxẽxü̃maxã inacuax̱güxü̃. Rü nüma ga Beriá rü 
Chéma nixĩ ga ínawoxü̃xü̃ ga yema Firitéugü ga nüxíra Gáxwa maxẽxü̃. 
14-16Rü Beriágu nanegü nixĩ ga Aió, rü Chachá, rü Yerimóx, rü Chebadía rü 
Ará rü Adé rü Micaé rü Ipá rü Yoá. 
17-18Rü Epáa nanegü nixĩ ga Chebadía, rü Mechuráü̃, rü Iquí, rü Ébe, rü 
Imerái, rü Yería, rü Yobáx. 
19-21Rü Chimí nanegü nixĩ ga Yaquíü̃, rü Chicrí, rü Chadí, rü Erienái, rü 
Chiletái, rü Erié, rü Adaía, rü Beraía, rü Chimráx. 
22-25Rü Chachá nanegü nixĩ ga Ipáü̃, rü Ébe, rü Erié, rü Axdóü̃, rü Chicrí, rü 
Anáü̃, rü Ananía, rü Eráü̃, rü Anatotía, rü Idaía, rü Penié. 
26-27Rü Yeruáü̃ nanegü nixĩ ga Chamcherái, rü Chearía rü Ataría, rü Yarechía, 
rü Ería, rü Chicrí. 
28Rü yemagü nixĩ ga nüxíraxü̃xü̃ ga norü ãẽx̱gacügü ga natanüxü̃maxã 
icuax̱güxü̃ ga poperawa ãégagüxü̃. Rü nümagü rü Yerucharéü̃gu naxãchiü̃gü. 

Ãẽ̱xgacü ga Chaútanüxü̃chiga 
(1 Cr. 9.35-44) 

29Rü ĩane ga Gabaóü̃gu naxãchiü̃ ga Yeié ga Gabaóü̃ nanatü. Rü naxmax̱ rü 
Maacá iyixĩ. 
30-32Rü Yeié nanegü nixĩ ga Axdóü̃ ga yacü, rü Chú, rü Chíx rü Baá rü Néx rü 
Nadáx rü Guedóx rü Aió rü Chéque rü Micróx ga Chimí nanatü. Rü guxü̃ma 
ga yemagü rü natanüxü̃maxã Yerucharéü̃gu naxãchiü̃gü. 
33Rü nüma ga Néx rü Chíx nanatü nixĩ. Rü Chíx rü Chaú nanatü nixĩ. Rü Chaú 
nanegü nixĩ ga Yonatáü̃, rü Maquichúa, rü Abinadá, rü E-baá. 

34Rü Yonatáü̃ nane nixĩ ga Meríx-baá ga Micaía nanatü. 
35Rü Micaía nanegü nixĩ ga Pitóü̃ rü Mélex rü Taréa rü Acháx. 
36-37Rü Acháx nane nixĩ ga Yoadá. Rü Yoadá nanegü nixĩ ga Aréme, rü Amábe, 
rü Zimrí. Rü Zimrí nane nixĩ ga Mochá. Rü Mochá nane nixĩ ga Biná. Rü Biná 
nane nixĩ ga Refá. Rü Rafá nane nixĩ ga Erachá. Rü Erachá nane nixĩ ga 
Achéx. 
38Rü nüma ga Achéx rü 6 nixĩ ga nanegü ga Aricáü̃, rü Bocurú, rü Ismaé, rü 
Chearía, rü Adía, rü Anáü̃. Rü yema nixĩ ga Achéx nanegü. 
39Rü Achéx naenexẽ ga Éche rü nüxü̃̃́ nayexma ga tomaepü̱x ga nanegü ga 
Uráü̃ ga yacü, rü gumá norü taxre ga Yeú, rü gumá norü tomaepü̱x ga 
Eriférex. 
40Rü Uráü̃ nanegü rü churaragü ga tama muü̃wax̱egüxü̃ nixĩ, rü würawa rü 
mexchinüxü̃chixü̃ nixĩgü. Rü namuxũchi ga nanegü rü nataagü. Rü 
guxü̃wama 150 nixĩ ga norü mu. Rü guxü̃ma ga nümagü rü Bẽyamíü̃tanüxü̃ 
nixĩgü. 

1 Ãẽ̱̃xgacügüchiga ümatüxü ̃  9 

1Rü yemaacü ga guxü̃ma ga Iraétanüxü̃ rü nagu nawǘégagü ga yema popera 
ga Iraétanüxü̃arü ãẽx̱gacügü nagu wǘégagüxü̃. Natürü yema duü̃xü̃gü ga 
Yudáanecüãx̱gü rü Babiróniaanewa nanagagü nagagu ga norü chixexü̃ ga 
naxügüxü̃. 

Duü̃xü̃gü ga Babiróniawa íchoxü̃xü̃ 
(Neh. 11.1-24) 

2Rü yema duü̃xü̃gü ga nüxíra woeguxü̃ nax wena norü naanegüwa rü 
ĩanegüwa nangugüxü̃cax̱, rü yemagü nixĩ ga ñuxre ga Iraétanüxü̃ rü 
chacherdótegü, rü Lebítanüxü̃, rü yema Tupanapata ga taxü̃nearü puracüwa 
puracüexü̃. 
3Rü nümaxü̃ ga Yudátanüxü̃, rü Bẽyamíü̃tanüxü̃, rü Efraíü̃tanüxü̃ rü 
Manachétanüxü̃ rü Yerucharéü̃gu naxãchiü̃gü. 

4Rü yema Yudátanüxü̃tanüwa nayexma ga Utái ga Amiúx nane. Rü Amiúx rü 
Omrí nane nixĩ, rü Omrí rü Imrí nane nixĩ, rü Imrí rü Baní nane nixĩ, rü Baní, 
rü Fáre ga Yudá nanetanüxü̃ nixĩ. 
5Rü yema Chilótanüxü̃ ga norü ĩanecax̱ woeguxü̃tanüwa nayexma ga Achaía. 
Rü nüma ga Achaía rü naenexẽtanüwa rü yacü nixĩ. 
6Rü Chératanüxü̃ ga norü ĩanecax̱ woeguxü̃tanüwa nayexma ga Yeué wüxigu 
namaxã ga 690 ga natanüxü̃. 
7Rü Bẽyamíü̃tanüxü̃ ga norü ĩanecax̱ woeguxü̃tanüwa nayexma ga Charú ga 
Mechuráü̃ nane. Rü Mechuráü̃ rü Odabía nane nixĩ, rü Odabía rü Chenúa 
nane nixĩ. 
8Rü yema woeguxü̃tanüwa nayexma ta ga Ineía ga Yeruáü̃ nane, rü Erá ga 
Uchí nane. Rü Uchí rü Miquirí nane nixĩ. Rü nayexma ta ga Mechuráü̃ ga 
Chepatía nane. Rü Chepatía rü Reué nane nixĩ, rü Reué rü Inía nane nixĩ. 
9Rü guxü̃ma ga natanüxü̃arü mu ga norü o̱xigüwa ne nadaxü̃ rü 956 nixĩgü. 
Rü guxü̃ma ga yema yatügü ga Bẽyamíü̃tanüxü̃ ga woeguxü̃ rü wüxichigü rü 
napatacüãx̱gümaxã icuax̱güxü̃ nixĩ. 
10-11Rü yema chacherdótegü ga norü ĩanecax̱ woeguxü̃ nixĩ ga Yedaía, rü 
Yoiaríx rü Yaquíü̃, rü Acharía ga Irichía nane. Rü Irichía rü Mechuráü̃ nane 
nixĩ, rü Mechuráü̃ rü Chadóx nane nixĩ, rü Chadóx rü Meraióx nane nixĩ, rü 
Meraióx rü Aitúx nane nixĩ. Rü Aitúx nixĩ ga guxü̃ma ga duü̃xü̃gü ga 
Tupanapatawa puracüexü̃maxã icuácü. 
12Rü yema chacherdótegü ga woeguxü̃tanüwa nayexma ta ga Adaía ga 
Yeruáü̃ nane. Rü Yeruáü̃ rü Pachú nane nixĩ, rü Pachú rü Maquía nane nixĩ. 
Rü Machaí rü Adié nane nixĩ, rü Adié rü Yachéra nane nixĩ, rü Yachéra rü 
Mechuráü̃ nane nixĩ, rü Mechuráü̃ rü Mechiremíx nane nixĩ, rü Mechiremíx 
rü Imé nane nixĩ. 
13Rü guxü̃ma ga yema chacherdótegü rü natanüxü̃ ga Babiróniaanewa 
íchoxü̃xü̃ nax norü ĩanecax̱ woeguxü̃ rü 1,760 nixĩ ga norü mu. Rü nümagü 

rü napatacüãx̱maxã inacuax̱gü. Rü guxü̃ma rü meama nüxü̃ nacuax̱gü nax 
ñuxãcü Tupanapataarü puracü naxügüxü̃. 
14Rü yema Lebítanüxü̃ ga norü ĩanecax̱ woeguxü̃tanüwa nayexma ga 
Chemaía ga Achúx nane. Rü Achúx rü Aricáü̃ nane nixĩ, rü Aricáü̃ rü Achabía 
nane nixĩ, rü Achabía rü Merarítanüxü̃ nixĩ. 
15Rü yema woeguxü̃tanüwa nayexma ta ga Baxbacá, rü Yére, rü Gará, rü 
Metanía ga Micaía nane. Rü Micaía rü Chicrí nane nixĩ, rü Chicrí rü Achá 
nane nixĩ. 
16Rü yema woeguxü̃tanüwa nayexma ta ga Adía ga Chemaía nane. Rü 
Chemaía rü Gará nane nixĩ, rü Gará rü Yedutúü̃ nane nixĩ. Rü nayexma ta ga 
Berequía ga Achá nane. Rü Achá rü Ercaná nane nixĩ. Rü nüma ga Ercaná rü 
Netopátanüxü̃arü ĩanexacügügu naxãpata. 
17Rü yema Tupanapataarü ĩãx̱arü dauruü̃gü ga norü ĩanecax̱ woeguxü̃ nixĩ ga 
Charúü̃, rü Acúx, rü Tamóü̃, rü Aimáü̃. Rü Charúü̃ nixĩ ga naenexẽgümaxã 
icuáxü̃ ga Tupanapataarü ĩãx̱güarü dauwa. 
18Rü ngẽma Lebítanüxü̃ rü ñu̱xma rü ta nüxna nadaugü i ngẽma 
Tupanapataarü ĩãx̱ i éstewaama üxü̃ i nawa yaxücuxü̃ ya ãẽx̱gacü. Rü 
yemagü nixĩ ga Lebítanüxü̃ ga Tupanapataarü ĩãx̱güarü dauruü̃gü. 
19Rü Charúü̃ rü Coré nane nixĩ, rü Coré rü Ebiachá nane nixĩ, rü Ebiachá rü 
Coré nane nixĩ. Rü Coré nataagü nixĩ ga nüxna daugüxü̃ ga yema ĩãx̱ ga 
Tupanapatacax̱ nawa ixücuxü̃, yema norü o̱xigü nüxna daugüxü̃rüxü̃. 
20Rü nũxcüma nüxíra namaxã icuácü ga yema puracü nixĩ ga Fineéx ga 
Ereachá nane. Rü nüma ga Cori ya Tupana rü guxü̃guma namaxã nayexma. 
21Rü Chacaría ga Mecheremía nane nixĩ ga yema Tupanapataarü ĩãx̱arü 
dauruxü̃. 
22Rü guxü̃wama ga yema duü̃xü̃gü ga ĩãx̱arü dauruü̃cax̱ nadexü̃ rü 212 nixĩ 
ga norü mu. Rü yemagü nixĩ ga nawa ngo̱xégaxü̃ ga yema popera ga 
natanüxü̃ nagu iwǘgüxü̃ ga wüxichigü ga norü ĩanewa. Rü Dabí rü Chamué 



1251 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

ga Tupanaarü orearü uruxü̃ nixĩ ga noxri nüxü̃ unetagüxü̃ ga yema 
Lebítanüxü̃ naxcax̱ ga yema puracü. 
23Rü yexguma nawa nanguxgu nax naxügüãxü̃ ga yema puracü rü yema 
ĩãx̱arü dauruü̃gü rü nawena nanegü nixĩ ga nüxí nüxna daugüxü̃ ga yema 
Tupanapataarü ĩãx̱gü. 
24Rü Tupanapataarü éstewaama, rü oéstewaama, rü nórtewaama rü 
súrwaama nayexma ga norü dauruü̃gü. 
25Rü yexguma nawa nanguxgu nax napuracüexü̃ rü nüma ga yema 
Lebítanüxü̃ ga norü ĩanegügu ãpatagüxü̃ rü yéma Tupanapatawa naxĩ nax 7 
i ngunexü̃ nüxí nadauxü̃taegüxü̃cax̱ ga ĩãx̱güwa. 
26Natürü yema ãgümücü ga Lebítanüxü̃ ga dauxü̃taeruü̃gü ga natanüxü̃maxã 
icuax̱güxü̃ rü taguma naxüchicüügü. Rü nümagü nixĩ ga nüxna nadaugüxü̃ 
ga Tupanapataarü ucapugü rü yema meruxü̃gü ga nawa yexmagüxü̃. 
27Rü nümagü rü yema Tupanapata ga taxü̃necüwawa yexmagüxü̃ ga 
nachicagügu napegü. Rü guxü̃ma ga chütaxü̃ rü Tupanapatagu 
ínayachoeguaxü̃, yerü norü puracü nixĩ nax nüxna nadaugüxü̃ rü guxü̃ma ga 
pax̱mama rü nayawãxnagüxü̃ ga norü ĩãx̱gü. 
28Rü nümaxü̃ ga yema dauxü̃taeruü̃gü rü naxmex̱wa nayexma nax nüxna 
nadaugüxü̃ ga yema Tupanapataarü nawechigü ga ínanuxü̃ ga yexguma 
Tupanaxü̃ yacuax̱üü̃gügu rü nawena nachicagu namaxã nanguxü̃gü. Rü 
ñu̱xũchi nayaxugügü rü poperagu nayawǘgü. 
29Rü togü ga dauxü̃taeruü̃gü rü namaxã inacuax̱gü ga yema to ga nawechigü, 
rü yema yemaxü̃gü ga ixüünexü̃, rü trigutex̱e, rü bínu, rü chíxü̃ ga baeruruxü̃, 
rü pumaratex̱e ga guruxü̃, rü to ga pumaragü. 
30Rü nümaxü̃ ga chacherdótegü nixĩ ga nüxü̃ cuáxü̃ nax naxüéxü̃ãxü̃ ga yema 
pumaragü ga paacaxü̃. 

31Rü wüxi ga Lebítanüxü̃ ga Matatía nixĩ ga nüxü̃ cuáxü̃ nax naxüaxü̃ ga 
Tupanaarü ãmare ga paũ. Rü nüma rü Corétanüxü̃ ga Charúü̃ nane ga yacü 
nixĩ. 
32Rü ñuxre ga Queáxtanüxü̃arü puracü nixĩ nax naxügüãxü̃ ga paũ ga üünexü̃ 
ga meama iñumüxü̃ ga wüxichigü ga ngü̃chigaarü ngunexü̃gu. 
33Rü nayexma ta ga wiyaetanüxü̃ ga Lebítanüxü̃arü ãẽx̱gacügü ga ngunecü 
rü chütacü wiyaewa puracüexü̃. Rü yemacax̱ tama to ga puracüwa 
napuracüe. Rü nümagü rü Tupanapata ga taxü̃nearü ucapugügu napegü. 
34Rü yemagü nixĩ ga norü o̱xigürüxü̃ Lebítanüxü̃maxã icuax̱güxü̃. Rü 
Yerucharéü̃gu naxãpatagü. 

Chaúarü o̱xigüchiga 
(1 Cr. 8.29-40) 

35Rü ĩane ga Gabaóü̃gu nixĩ ga naxãpataxü̃ ga Yeié ga Gabaóü̃ nanatü. Rü 
naxãxmax̱ rü ngĩéga nixĩ ga Maacá. 
36-37Rü nane ga yacü nixĩ ga Axdóü̃. Rü naigü ga nanegü nixĩ ga Chú, rü Chíx, 
rü Baá, rü Néx, rü Nadáx, rü Guedóx, rü Aió, rü Chacaría rü Micróx. 
38Rü Micróx rü Chimáü̃ nanatü nixĩ. Rü nümagü rü yema togü ga 
natanüxü̃rüxü̃ Yerucharéü̃gu naxãpatagü. 
39Rü Néx nane nixĩ ga Chíx, rü Chíx nane nixĩ ga Chaú, rü Chaú nanegü nixĩgü 
ga Yonatáü̃, rü Maquichúa, rü Abinadá rü E-baá. 
40Rü Yonatáü̃ nane nixĩ ga Meríx-baá, rü Meríx-baá nixĩ ga Micaía nanatü. 
41Rü Micaía nanegü nixĩ ga Pitóü̃, rü Mélex, rü Taréa rü Acáx. 
42Rü Acháx nixĩ ga Yará nanatü. Rü Yará nixĩ ga nanatü ga Aréme, rü Amábe 
rü Zimrí. Rü Zimrí nixĩ ga nanatü ga Mochá. 
43Rü Mochá nixĩ ga nanatü ga Biná, rü Biná nixĩ ga nanatü ga Refaía, rü 
Refaía nixĩ ga nanatü ga Erachá, rü Erachá nixĩ ga nanatü ga Achéx. 
44Rü 6 nixĩ ga Achéx nanegü, rü naégagü nixĩ ga Aricáü̃, rü Bocurú, rü Ismaé, 
rü Chearía, rü Adía, rü Anáü̃. Rü yemagü nixĩ ga Achéx nanegü. 

1 Ãẽ̱̃xgacügüchiga ümatüxü ̃  10 

Chaú rü nanegü rü daigu nayue 
(1 S. 31.1-13) 

1Rü nüma ga Firitéugü rü Iraéanecüãx̱gücax̱ ínayaxüãchi. Rü max̱pǘne ga 
Guibóagu nügü nadai. Rü muxü̃ma ga Iraéanecüãx̱gü yexma nayue rü 
yemacax̱ Firitéugüchax̱wa nibuxmü. 
2Rü nüma ga Firitéugü rü Chaúwe rü nanegüwe nangẽgü. Rü nanadai ga 
Chaú nanegü ga Yonatáü̃ rü Abinadá rü Maquichúa. 
3Rü yemawena rü Chaúcax̱ nibuxmü rü yema würamaxã ixãxnexü̃ rü 
Chaúmaxã namexchinügü rü poraãcü nanapix̱ẽẽgü. 
4Rü yexguma ga nüma ga Chaú rü yema norü poxü̃ruü̃xü̃ ñanagürü: —
¡Nayaxu i ngẽma curü tara rü ngẽmamaxã choxü̃ nacana! Erü tama 
chanaxwax̱e i choxü̃ ngúxü̃ ningexẽẽgü i ngẽma duü̃xü̃gü i tama Tupanaaxü̃̃́ 
yaxõgüxü̃ ==ñanagürü. Natürü nüma ga gumá norü poxü̃ruxü̃ rü tama 
nanacanachaü̃ yerü namuü̃. Rü yexguma ga nüma ga Chaú rü nanayaxu ga 
norü tara rü nümatama nagu nügü nanguxẽxẽ. 
5Rü nüma ga gumá norü poxü̃ruxü̃ rü nüxü̃ nadau ga nax nayuxü̃ ga Chaú rü 
yemacax̱ ga nüma rü ta nügütama norü taragu nügü nanguxẽxẽ rü nayu. 
6Rü yemaacü nixĩ ga nayuexü̃ ga Chaú rü nanegü rü guxü̃ma ga natanüxü̃. 
7Rü guxü̃ma ga yema togü ga Iraéanecüãx̱ ga guma max̱pǘnearü tuãchigu 
ipeaxü̃, rü yexguma nüxü̃ nadaugügu ga nax yabuxmüxü̃ ga Chaúarü 
churaragü rü marü nax nayuexü̃ ga Chaú rü nanegü, rü yexguma ga nüma 
ga yexma ãchiü̃güxü̃ rü ínachoxü̃ nawa ga guma norü ĩanegü rü nüma rü ta 
nibuxmü. Rü nüma ga Firitéugü rü yéma nangugü rü yexma naxãchiü̃gü nagu 
ga guma ĩanegü. 
8Rü yexguma nügü nadaixgu wenaxarü moxü̃ãcü rü nüma ga Firitéugü rü 
yema nügü ínadai̱x̱ü̃wa naxĩ nax tüxü̃ yadexenegüxü̃cax̱ ga guxema yuexe. 
Rü yexma Chaúxü̃ rü nanegüxü̃ nayangaugü ga yexma yuexü̃ nagu ga guma 
max̱pǘne ga Guibóa. 

9Rü nüma ga Firitéugü rü Chaúxü̃ ínacuxü̃xü̃ne rü nanade ga naxne. Rü 
nayadaerugü rü nayangegü ga naeru rü naxnegü. Rü ñu̱xũchi guxü̃ma ga 
Firitéugüarü ĩanegüwa norü tupanachicünax̱ãpatawa duü̃xü̃gümaxã nüxü̃ 
nixugüetanü ga nachiga ga marü nax nayuxü̃. 
10Rü ñu̱xũchi ga guma naxnegü, rü nüma ga Firitéugü rü norü 
tupanagüchicünax̱ãpataxü̃gu nayanu. Rü yema naeru rü norü tupana ga 
Dagóü̃arü tupaucaarü ĩxtapü̱xgu nayacho. 
11-12Rü guxü̃ma ga yema Iraéanecüãx̱gü ga ĩane ga Yabécüãx̱ ga Garaáxanewa 
yexmane, rü yexguma nüxü̃ nacuax̱gügu ga yema Firitéugü Chaúmaxã 
ügüxü̃, rü guxü̃ma ga yema yatügü ga tama muü̃ewax̱exü̃ rü wüxigu 
nügümaxã nagu narüxĩnüe nax yadexaxü̃cax̱ ga yema Chaúxü̃ne rü 
nanegüxü̃ne. Rü Yabéwa nanana. Rü yexma nixĩ ga natax̱güãxü̃ ga yema 
naxü̃negü natüü̃gu ga wüxi ga castaña. Rü yemawena 7 ga ngunexü̃ naxauree. 
13-14Rü yemaacü nixĩ ga nayuxü̃ ga Chaú nagagu ga yema chixexü̃ ga naxüxü̃. 
Yerü nüma ga Chaú rü tama Tupanaga naxĩnü rü ñu̱xũchi yuüxü̃ ga 
ẽxü̃guxü̃xü̃ cuáxü̃na nayaca. Rü tama nüxna naca ga Tupana. Rü yemagagu 
nixĩ ga nüma ga Tupana ga nayuxẽẽãxü̃ ga Chaú rü Ichaxí nane ga Dabíxü̃ 
naxunetaxü̃ nax nüma Iraéanecüãx̱güarü ãẽx̱gacü yixĩxü̃cax̱. 

1 Ãẽ̱̃xgacügüchiga ümatüxü ̃  11 

Dabíxü̃ naxunetagü nax Iraéanecüã̱xgüarü ãẽ̱xgacü yixĩxü̃ca̱x 
(2 S. 5.1-5) 

1Rü guxü̃ma ga Iraéanecüãx̱güarü ãẽx̱gacügü rü nangutaquex̱egü rü ĩane ga 
Ebróü̃wa naxĩ rü Dabímaxã narüdexagü. Rü Dabíxü̃ ñanagürügü: —Toma rü 
cutanüxü̃tama tixĩgü. 
2Natürü woo yexguma tórü ãẽx̱gacü yixĩxgu ga Chaú, natürü cuma nixĩ ga 
Iraéanearü churaragümaxã icucuáxü̃ ga yexguma tórü uanügümaxã nügü 
nadaixgu. Rü ñu̱xũchi nüma ya Cori ya curü Tupana rü cumaxã inaxuneta 
nax cuma yixĩxü̃ i tomaxã icucuáxü̃ nax torü ãẽx̱gacü quixĩxü̃cax̱ 
==ñanagürügü. 

3Rü yexguma ga nüma ga Dabí rü Cori ya Tupanapex̱ewa natanüxü̃ga naxĩnü. 
Rü nümagü rü Dabíxü̃ chíxü̃maxã nabaerugü nax Iraéanecüãx̱güarü ãẽx̱gacü 
yixĩxü̃cax̱. Yerü yemaacü nixĩ ga Tupana ga Chamuémaxã nüxü̃ yaxuxü̃. 

Dabí rü nanapu ga yema norü uanügüarü dauxü̃taechica ga ma̱xpǘne ga 
Chióü̃wa yexmaxü̃ 

(2 S. 5.6-10) 

4Dabí rü guxü̃ma ga yema Iraéanecüãx̱güarü ãẽx̱gacügü rü Yerucharéü̃wa 
naxĩ. Rü guma ĩane rü Yebúgu nixĩ ga naxãégaxü̃ ga noxri, yerü yema 
naanegu nixĩ ga naxãchiü̃güxü̃ ga Yebútanüxü̃. 
5Natürü nüma ga yema Yebúcüãx̱ rü Dabína nanachu̱xgü rü ñanagürügü: —
Cuma rü taxuacüma nuxã cuxücu ==ñanagürügü. Natürü nüma ga Dabí rü 
nanapu ga yema dauxü̃taechica ga max̱pǘne ga Chióü̃wa yexmaxü̃. Rü 
yexguma marü napuãguwena rü nügügu nanaxüéga. Rü ñu̱xma rü Dabíarü 
Ĩane nixĩ i naéga. 
6Rü naxü̃pa ga nax napuãxü̃ ga yema nachica rü nüma ga Dabí rü ñanagürü: 
—Rü yíxema tüxíra naxcax̱ íyagoõchixe i ngẽma Yebúcüãx̱ rü yíxema tá tixĩ 
ya chorü churaragüarü ãẽx̱gacüxü̃ tüxü̃ chaxunetaxe ==ñanagürü. Rü Yoá 
ga Cheruiá nane nixĩ ga nüxíra Yebúcüãxgücax̱ íyagoõchicü rü gumáxü̃ 
naxuneta ga Dabí nax norü churaragüarü ãẽx̱gacü yixĩxü̃cax̱. 
7Rü yemawena ga nüma ga Dabí rü yema dauxü̃taechicagu naxãchiü̃. Rü 
yemacax̱ nixĩ ga Dabíarü Ĩanemaxã naxugüãxü̃. 
8Rü nüma ga Dabí rü nayaxüama ga guma ĩane nacüwawa ga yema 
dauxü̃taechica. Rü yoxni ga Yoá rü nayamexẽxẽ ga guma náigü ga 
Yerucharéü̃arü ĩgü ga nagu ínapogüexü̃wa. 
9Rü yemaacü ga Dabí rü guxü̃wama nanguchiga nax naporaxüchixü̃. Rü 
nüma ya Cori ya Tupana ya Guxãétüwa Ngẽxmacü rü naxü̃tawa nayexma. 

Dabíarü churaragüarü ãẽ̱xgacügü ga iporaexü̃ 
(2 S. 23.8-39) 

10Rü ñaagü nixĩ ga yema Dabíarü churaragü ga yexera rüporamaegüxü̃ rü 
tama muü̃wax̱egüxü̃ ga nüxü̃ rüngü̃xẽẽgüxü̃ ga yexguma ãẽx̱gacü yixĩxgu. Rü 
nümagü rü wüxigu guxü̃ma ga Iraétanüxü̃maxã nixĩ ga Dabíxü̃ 

yangucuchixẽẽgüxü̃ nax ãẽx̱gacü yixĩxü̃cax̱, yema Cori ya Tupana 
Iraétanüxü̃maxã nüxü̃ ixuxü̃ãcüma. 
11Rü ñaa nixĩ ga naégagü ga yema Dabíarü churaragü ga rüporamaegüxü̃: 
Yachobeáü̃ ga Axmoní nane. Rü nüma nixĩ ga namaxã inacuáxü̃ ga yema 
tomaepü̱x ga yexera rüporamaegüxü̃ rü tama muü̃wax̱egüxü̃. Rü nüma rü 
wüxi ga daigu norü wocaemaxã nanadai ga 300 ga yatügü. 
12Rü nawe naxü ga Ereachá ga Dodó nane. Rü nüma ga Dodó rü Aótanüxü̃ 
nixĩ. Rü nüma ga Ereachá nixĩ ga wüxi ga yema tomaepü̱x ga yexera 
rüporamaexü̃ rü tama muü̃wax̱exü̃. 
13-14Rü nüma ga Ereachá nixĩ ga Dabíxü̃tawa nayexmaxü̃ ga Pax-damíü̃wa ga 
yexguma Firitéugü daicax̱ yexma ngutaquex̱egügu. Yéma nayexma ga wüxi 
ga chebádanecü. Rü yexguma Firitéugüchax̱wa yabuxmügu ga Iraétanüxü̃, 
rü nüma ga Ereachá rü Dabímaxã yema chebádanecüarü ngãxü̃wa 
Firitéugüxü̃ nananguxẽẽgü. Rü ínanapoxü̃ ga yema naane rü Firitéugüxü̃ 
narüporamaegü. Rü yemaacü nüma ga Cori ya Tupana rü poraãcü 
nanaporamaexẽẽgü. 
15Rü wüxicana rü yema 30 ga íporaexü̃tanüwa rü tomaepü̱x Dabíxü̃tawa naxĩ 
ga Aduráü̃arü ãxmaxü̃wa. Rü nüma ga yema Firitéugüarü churaragü rü 
Refaíü̃arü doxonexü̃wa nayexmagü. 
16Rü nüma ga Dabí rü yema ãxmaxü̃wa nayexma ga yexguma wüxitücumü 
ga Firitéugüarü churaragü Beréü̃wa yexmagügu. 
17Rü nüma ga Dabí rü nitax̱awa rü yemacax̱ ñanagürü: —Chierüx texe yima 
puchu ya Beréü̃arü ĩãx̱wa ngẽxmacüarü dexá nua choxü̃ tangexgu 
==ñanagürü. 
18Rü yexgumatama ga yema tomaepü̱x ga tama muü̃ewax̱exü̃ rü Firitéugü 
íyexmagüxü̃wa naxĩ rü gumá puchu ga Beréü̃arü ĩãx̱wa yexmacüwa dexá 
tanayauxgü. Rü ñu̱xũchi Dabíxü̃tawa nanangegü. Natürü nüma ga Dabí rü 
tama nayaxaxchaü̃, rü ínanabamare, rü yemaacü Cori ya Tupanana nanaxã. 

19Rü ñanagürü: —Tupana rü tama nanaxwax̱e nax chayaxax̱üxü̃ i ñaa dexá. 
Erü ngẽxguma chi chayaxaxügu rü ñoma ngẽma tomaepü̱x i yatüarü nagüwa 
chaxaxexü̃rüxü̃ chi nixĩ. Erü nümagü rü ãũcümaxü̃wa nanangexmagüxẽxẽ i 
norü maxü̃ nax nawa naxĩxü̃cax̱ i ngẽma dexá ==ñanagürü. Rü yema nixĩ 
ga naxügüxü̃ ga yema tomaepü̱x ga yatü ga tama muü̃wax̱egüxü̃. 
20-21Rü Abichái ga Yoá naenexẽ nixĩ ga namaxã icuáxü̃ ga yema 30 ga yexera 
rüporamaegüxü̃ rü tama muü̃wax̱egüxü̃. Rü wüxi ga ngunexü̃gu Abichái norü 
wocaemaxã nanadai ga 300 ga yatü. Rü yemacax̱ natachiga natanüwa ga 
yema 30 ga yexera rüporamaegüxü̃. Rü nawa nangu nax yema 30 maxã 
inacuáxü̃. Natürü nüma ga Abichái rü tama namaxã nawüxigu ga yema 
tomaepü̱x ga nüxíraxü̃güxü̃ ga Yoá rü Yachobeáü̃ rü Ereachá. 
22Rü Benaía ga Yoiadá nane rü wüxi ga yatü ga poracü nixĩ. Rü nüma rü ĩane 
ga Caxcheécüãx̱ nixĩ, rü muxü̃ma ga daiwa ínanguxuchi. Rü nüma nixĩ ga 
nadaiaxü̃ ga yema taxre ga nanegü ga Arié ga Moácüãx̱. Rü wüxi ga ngunexü̃ 
ga yexguma gáuxü̃ rüyixgu rü wüxi ga ãxmaxü̃gu naxücu rü yexma aixepegu 
wüxi ga leóü̃xü̃ nimax̱. 
23Rü yexgumarüxü̃ ta nayamax̱ ga wüxi ga Equítuanecüãx̱ ga 
máxchanexü̃chixü̃ ga wixgutaax̱ taxre ga metruarü ngãxü̃gu ixüchanexü̃. Rü 
yema Equítuanecüãx̱ rü wüxi ga wocae ga tamenax̱ãcümaxã naxãxne. Rü 
nüma ga Benaía rü wüxi ga naimaxã naxãxne. Natürü yema Equítuanecüãx̱na 
nanapu ga norü wocae rü gumamaxãtama nayamax̱. 
24-25Rü yema nax naxüxü̃gagu ga Benaía ga Yoiadá nane rü natachiga 
natanüwa ga yema 30 ga tama muü̃wax̱egüxü̃. Rü nüma rü yema 30 arü 
yexera natachiga, natürü tama namaxã nawüxigu ga yema tomaepü̱x ga 
nüxíraxü̃güxü̃. Rü nüma ga Dabí rü Benaíaxü̃ naxuneta nax yema norü 
dauruü̃gümaxã inacuáxü̃cax̱. 
26Rü yema yexera tama muü̃wax̱egüxü̃ rü ñaagü nixĩ: Achaé ga Yoá naenexẽ; 
rü Eranáü̃ ga Dodó ga Beréü̃cüãx̱ ixĩxü̃ nane; 
27rü Chamóx ga Aróxcüãx̱; rü Ére ga Peróü̃cüãx̱; 

28rü Irá ga Iqué nane ga Tecóacüãx̱; rü Abiéche ga Anatócüãx̱; 
29rü Chibecái ga Uchácüãx̱; rü Irái ga Aótanüxü̃; 
30rü Maarái ga Netopácüãx̱; rü Érex ga Baaná nane ga Netopácüãx̱ ta ixĩxü̃; 
31rü Itái ga Ribái nane ga Bẽyamíü̃anewa yexmane ga ĩane ga Guibeácüãx̱; rü 
Benaía ga Piratóü̃cüãx̱; 
32rü Idái ga Gaáarü natücüãx̱; rü Abié ga Arbácüãx̱; 
33rü Amábe ga Bauríü̃cüãx̱; rü Eriabá ga Chaabóü̃cüãx̱; 
34rü nanegü ga Yachéü̃ ga Guichóü̃cüãx̱ ixĩxü̃; rü Yonatáü̃ ga Chagué ga 
Araráanecüãx̱ nane; 
35rü Aiáü̃ ga Chacá ga Araráanecüãx̱ nane; rü Eripá ga Úx nane; 
36rü Éfe ga ĩane ga Mequerácüãx̱; rü Aía ga Peróü̃cüãx̱; 
37rü Eraí ga Carméxcüãx̱; rü Naarái ga Ebái nane; 
38rü Yoé ga Natáü̃enexẽ; rü Mibáx ga Agarái nane; 
39rü Chérex ga Amóü̃tanüxü̃; rü Naarái ga Beerúxcüãx̱. Rü nüma ga Naarái 
rü Yoá ga Cheruiá nanearü ngü̃xẽẽruxü̃ nixĩ ga naxnegüarü ngewa. 
40Rü yema churaragü ga tama muü̃wax̱egüxü̃tanüwa nayexma ta ga Irá ga 
Yatícüãx̱; rü Garéx ga Yatícüãx̱ ta; 
41rü Uría ga Itítanüxü̃; rü Chabáx ga Araí nane; 
42rü Adiná ga Rubéü̃tanüxü̃ ga Chichá nane. Rü nüma ga Chichá nixĩ ga 
Rubéü̃tanüxü̃maxã icuáxü̃. Rü nüxü̃̃́ nayexma ga 30 ga yatügü. 
43Rü yema Dabíarü churaragütanüwa nayexma ta ga Anáü̃ ga Maacá nane; 
rü Yochapáx ga Mixníxcüãx̱; 
44rü Uchía ga Atarúcüãx̱; rü Chamá rü Yeié ga Otáü̃ ga Aroécüãx̱ nanegü; 
45rü Yediaé ga Chimrí nane rü naenexẽ ga Yoá ga Tichícüãx̱ ixĩxü̃; 
46rü Erié ga Maanaíü̃cüãx̱; rü Yerebái rü Yochabía ga Ernaáü̃ nanegü; rü Ixmá 
ga Moátanüxü̃; 

47rü Erié, rü Obéx, rü Yaachié ga Chobácüãx̱ ixĩgüxü̃. 

1 Ãẽ̱̃xgacügüchiga ümatüxü ̃  12 

Churaragü ga Dabíwa ügüxü̃ 

1Rü yexguma Dabí iñaxgu naxchax̱wa ga Chaú ga Chíx nane, rü ñuxre ga 
churaragü ga poraexü̃ rü Dabíwa nachoü̃ ga Chicáxwa. Rü yemagü nixĩ ga 
Dabíxü̃ rüngü̃xẽẽgüxü̃ ga daiwa. 
2Rü yema churaragü ga würamaxã ixãxnexü̃ rü nüxü̃ nicuax̱üchi nax norü 
tügünechacüxümaxã rü norü to̱xwechacüümaxã norü maxgütaeruü̃maxã 
inamaxgüaxü̃ ga nuta. Rü yexgumarüxü̃ ta nüxü̃ nicuax̱üchi nax norü 
würamaxã inamaxgüaxü̃ ga norü chuxchi. Rü ñaagü nixĩ ga naégagü rü 
nachica ga nagu nabuexü̃ ga yema Chaútanüxü̃ ga Bẽyamíü̃tücumüwa ne ĩxü̃ 
rü Dabíwa choü̃xü̃: 
3Rü Aiéche rü Yoá nixĩ ga taxre. Rü nümagü rü Guibeácüãx̱ ga Chemaá 
nanegü nixĩgü. Rü Aiéche nixĩ ga yema churaragümaxã icuáxü̃ rü naenexẽ 
ga Yoá nixĩ ga nawe üxü̃. Rü togü nixĩ ga Amábe nanegü ga Yechié rü Pérex. 
Rü togü ga namücügü nixĩ ga Beracá rü Yeú. Rü nümagü rü ĩane ga 
Anatócüãx̱ nixĩgü. 
4Rü to ga natanüxü̃maxã icuáxü̃ nixĩ ga Imaía ga Gabaóü̃cüãx̱. Rü nüma rü 
yema 30 ga churaragü ga tama muü̃wax̱egüxü̃tanüwa naxü rü namaxã 
inacuax̱. Rü togü ga Dabíwe rüxĩxü̃ nixĩ ga Yeremía, rü Yaachié, rü Yoanáü̃, 
rü Yochabá ga Guederácüãx̱, 
5rü Eruchái, rü Yerimóx, rü Bearía, rü Chemaría rü Chepatía ga Arupítanüxü̃, 
6-7rü Yoerá rü Chebadía. Rü yema taxre rü Yeruáü̃ ga Guedóxcüãx̱ nanegü 
nixĩgü. Rü nayexmagü ta ga Corétanüxü̃ ga Ercaná rü Ichía rü Acharé rü 
Yoéche rü Yachobeáü̃. 
8Rü nayexma ta ga ñuxre ga Gáxtanüxü̃ ga Dabíwa choü̃xü̃ ga yexguma 
chianexü̃wa nayexmagu ga Dabí. Rü nümagü rü churaragü ga tama 
muü̃wax̱egüxü̃ rü daicax̱ ngúexü̃ nixĩgü. Rü wocaegümaxã nixãxne rü 

poxü̃ruxü̃ nüxü̃̃́ nayexma. Rü nanuchametügü ñoma leóü̃gürüxü̃. Rü 
yexguma max̱pǘnegüwa ínaxüãchigu rü ñoma cowürüxü̃ nixĩgü. 
9Rü ñaagü nixĩ ga naégagü ga yema churaragü: Éche nixĩ ga namaxã icuáxü̃, 
rü Adía nixĩ ga nawe üxü̃, rü Eriá nixĩ ga norü tomaepü̱x, 
10rü Michimaná nixĩ ga norü ãgümücü, rü Yeremía nixĩ ga norü 
wüximee̱x̱pü̱x, 
11rü Atái nixĩ ga norü 6, rü Erié nixĩ ga norü 7, 
12rü Yoanáü̃ nixĩ ga norü 8, rü Echabá nixĩ ga norü 9, 
13rü Yeremía nixĩ ga norü 10, rü Mabanái nixĩ ga norü 11. 
14Rü yema Gáxtanüxü̃ rü churaragüeru nixĩgü. Rü yema yexera nüxü̃ 
rücuax̱maexüchixü̃ rü 1,000 ga churaragümaxã inacuax̱ rü yema natüxü̃wa 
yexmaxü̃ rü 100 ga churaragümaxã inacuax̱. 
15Rü yema churaragü nixĩ ga ichoü̃amaxü̃ ga natü ga Yudáü̃ ga yexguma 
gumá nüxíraü̃cü ga tauemacügu poraãcüxüchi nabaixgu. Rü tüxü̃ 
nibuxmüxẽxẽ ga guxema duẽxẽgü ga yema ínadoxonexü̃wa maxẽxe ga 
natüarü éstewaama rü oéstewaama. 
16Rü yexgumarüxü̃ ta ñuxre ga Bẽyamíü̃tanüxü̃ rü Yudátanüxü̃ rü Dabí 
íyexmaxü̃wa naxĩ nax nawa naxügüxü̃cax̱. 
17Rü yexguma yema duü̃xü̃güxü̃ nadau̱̱xgu rü nüma ga Dabí rü naxcax̱ nixũ 
rü ñanagürü: —Ngẽxguma chorü ngü̃xẽẽwa nua pexĩxgu rü guxü̃ne ya chorü 
maxü̃nemaxã pexü̃ chade nax chorü churaragütanüwa pichoü̃xü̃cax̱. Natürü 
ngẽxguma chixexü̃ i ĩnümaxã nua pexĩxgu nax chauechita chorü uanügüna 
choxü̃ ípexuaxü̃xü̃cax̱ yixĩxgu, rü ẽcü pexü̃ napoxcu ya yima tórü o̱xigüarü 
Tupana, erü choma rü taxúemaama guxchaxü̃ chaxü rü tama wüxi i máetaxü̃ 
chixĩ ==ñanagürü ga Dabí. 
18Rü Tupanaãxẽ nüxna nangu ga Amachái ga namaxã icuácü ga yema 30 ga 
Dabíarü churaragü ga rüporamaegüxü̃, rü ñanagürü: —Pa Dabíx Pa Ichaxí 
Nanex, toma rü curü ngü̃xẽẽruü̃gü tixĩgü, rü tanaxwax̱e nax mea cuxü̃̃́ 

ínanguxuchixü̃ i guxü̃ma i nagu curüxĩnüxü̃wa. Rü tanaxwax̱e i mea nüxü̃ 
naxüpetüxü̃ i guxü̃ma i ngẽma cuwa ügüxü̃, erü yimá curü Tupana cuxü̃ 
narüngü̃xẽxẽ ==ñanagürü. Rü yexguma nüma ga Dabí rü nanade rü norü 
churaragüeruxü̃ nayaxĩgüxẽxẽ. 
19Rü yexgumarüxü̃ ta ga ñuxre ga Manachétanüxü̃ rü Dabíwa nachoü̃ ga 
yexguma Firitéugütanüwa nayexmagu nax Chaúmaxã nügü nadai̱x̱ü̃cax̱. 
Natürü nüma ga yema Firitéugüarü churaramaxã icuax̱güxü̃ rü tama 
nanaxwax̱e nax Dabí rü norü churaragümaxã Firitéugütanügu naxãgüxü̃ ga 
yema daiwa. Rü yemacax̱ ñanagürügü: —Dabí rü ngürüãchi tá tüxü̃ nadai, 
rü ngẽmawena rü tá norü ãẽx̱gacü i Chaúcax̱ nataegu ==ñanagürügü. 
20Rü ñaagü nixĩ ga yema churaragü ga Manachétanüxü̃ ga Dabíwa choü̃xü̃ ga 
yexguma Chicáxwa nayexmagu: Axná, rü Yochabá, rü Yediaé, rü Micaé, rü 
Yochabá, rü Eriú, rü Chiletái. Rü wüxichigü ga nümagü rü 1,000 ga 
Manachétanüxü̃arü churaragümaxã inacuax̱gü. 
21Rü guxü̃ma ga nümagü rü churaragü ga iporaxü̃ nixĩgü. Rü yemagü nixĩ ga 
Dabíarü churaragümaxã icuax̱güxü̃ rü Dabíxü̃ rüngü̃xẽẽgüxü̃ ga yexguma 
norü uanügümaxã nügü nadaixgu. Rü nümagü rü Dabíarü churaragüarü 
ãẽx̱gacügüwa nangugü. 
22Rü wüxichigü ga ngunexü̃gu rü nimuetanü ga churaragü ga Dabíwa 
choü̃xü̃. Rü yemaacü düxwa namuxũchi, rü wüxi ga churaragütücumü ga 
taxü̃ rü poraxüchixü̃ nixĩ. 

Churaragü ga Dabíwa choü̃xü̃ ga Ebróü̃wa 

23Rü ñaa nixĩ ga norü mu ga yema churaragü ga meama ixãxnexü̃ rü daixü̃ 
icuáxü̃ ga Dabíwa choü̃xü̃ ga Ebróü̃wa nax Chaúchicüxü Iraéanearü 
ãẽx̱gacüxü̃ yangucuchixẽẽgüãxü̃cax̱, yema Cori ya Tupana naxunagüxü̃rüxü̃. 
24Rü yema churaragü rü ñaa nixĩ ga norü mu: Rü yema Yudátanüxü̃ rü 6,800 
nixĩ ga daicax̱ ímegüxü̃. Rü guxü̃ma ga yemagü rü wocaemaxã nixãxne rü 
nüxü̃̃́ nayexma ga norü poxü̃ruü̃gü. 

25Rü Chimeóü̃tanüxü̃ ixĩgüxü̃ rü 7,100 nixĩ ga norü mu ga churaragü ga 
iporaexü̃. 
26Rü yema Lebítanüxü̃ ixĩgüxü̃ rü 4,600 nixĩ. 
27Rü yema Aróü̃tanüxü̃ ixĩgüxü̃ rü 3,700 nixĩ ga norü mu. Rü Yoiadá nixĩ ga 
namaxã icuax̱ü̃. 
28Rü Chadóx rü wüxi ga ngextü̱xücü nixĩ, natürü wüxi ga churara ga poracü 
nixĩ rü 22 ga natanüxü̃arü ãẽx̱gacügümaxã yéma nangu. 
29Rü Bẽyamíü̃tanüxü̃ ga Chaútanüxü̃ ixĩgüxü̃ rü 3,000 nixĩ ga norü mu. Rü 
nümagü rü Chaúarü churaragüchirex̱ nixĩgü. 
30Rü yema Efraíü̃tanüxü̃ ixĩgüxü̃ rü 20,800 nixĩ ga norü mu. Rü nümagü rü 
daiwa poraexü̃ nixĩgü rü natanüxü̃tanüwa rü natachigagü. 
31Rü yema ngãxü̃tücumü ga Manachétanüxü̃ rü 18,000 nixĩ ga norü mu. Rü 
yemagü nixĩ ga nüxü̃ naxunetagüxü̃ nax Dabíxü̃ yangucuchixẽẽgüxü̃cax̱ nax 
Iraéanearü ãẽx̱gacü yixĩxü̃cax̱. 
32Rü yema Ichacátanüxü̃ rü 200 ga ãẽx̱gacügü nixĩ. Rü nümagü rü guxü̃ma 
ga natanüxü̃ ga churaragümaxã yéma Dabíxü̃tawa nangugü. Rü nüma ga 
yema churaragüarü ãẽx̱gacügü rü meama nüxü̃ nacuax̱gü i ñuxgu tá rü 
ñuxãcü tá namexü̃ nax Iraétanüxü̃ norü uanügümaxã nügü nadai̱x̱ü̃. 
33Rü yema Chaburóü̃tanüxü̃ ixĩgüxü̃ rü 50,000 nixĩ ga norü mu. Rü nümagü 
rü churaragü ga daixcax̱ ímemarexü̃ nixĩgü rü nüxü̃̃́ nayexmagü ga 
naguxü̃raü̃xü̃ ga naxnegü. Rü ínamemaregü nax Dabíxü̃ nangü̃xẽẽgüxü̃. 
34Rü yema Netarítanüxü̃ rü 1,000 nixĩ ga churaragüerugü ixĩgüxü̃. Rü 37,000 
nixĩ ga norü churaragü. Rü guxü̃ma ga yemagü rü meama wocaegümaxã 
nixãxne rü nipoxü̃ruü̃ãx̱. 
35Rü yema Dáü̃tanüxü̃ rü 28,600 nixĩ ga norü churaragü. 
36Rü yema Achétanüxü̃ rü 40,000 nixĩ ga norü mu. Rü nümagü rü churaragü 
ga dai̱x̱cax̱ ímegümarexü̃ nixĩgü. 

37Rü yema Rubéü̃tanüxü̃ rü Gáxtanüxü̃ rü yema ngãxü̃tücumü ga 
Manachétanüxü̃ rü natü ga Yudáü̃arü tocutüwa namaxẽ. Rü 120,000 nixĩ ga 
norü mu, rü nüxü̃̃́ nayexmagü ga naguxü̃raü̃xü̃ ga naxnegü. 
38Rü guxü̃ma ga yema churaragü rü daicax̱ ínamemaregü. Rü taãẽãcü 
Ebróü̃wa naxĩ nax Dabíxü̃ yangucuchixẽẽgüxü̃cax̱ nax guxü̃ma i 
Iraétanüxü̃arü ãẽx̱gacü yixĩxü̃cax̱. Rü guxü̃ma ga yema togü ga Iraétanüxü̃ rü 
yexgumarüxü̃ ta yemagutama narüxĩnüe. 
39Rü guxü̃ma ga yema churaragü rü tomaepü̱x ga ngunexü̃ yéma Dabíxü̃tawa 
nayexmagü ga Ebróü̃wa. Rü nachibüe rü naxaxegü, yerü yema togü ga 
natanüxü̃ rü naxcax̱ naxüwemügü. 
40Rü yema nüxna ngaicamagüxü̃ rü woo ga yema nüxna yáxü̃gugüxü̃ ga 
Ichacátanüxü̃ rü Chaburóü̃tanüxü̃ rü Netarítanüxü̃ rü muxü̃ma ga nawemügü 
yéma naxcax̱ nana. Rü caméyugu rü búrugu rü mulagu rü wocagu yéma 
nanana ga arínagü rü paü̃gü rü úbaarü patanüxü̃ rü bínugü rü chíxü̃gü. Rü 
yexgumarüxü̃ ta yéma nanagagü ga wocagü rü carnérugü. Rü namuxũchi ga 
guxü̃ma ga yema nawemügü, yerü guxü̃ma ga Iraétanüxü̃ rü nataãẽgü. 

1 Ãẽ̱̃xgacügüchiga ümatüxü ̃  13 

Dabí rü nagu narüxĩnü nax Yerucharéü̃wa nangeaxü̃ ga yema baú ga Tupanaarü 
mugü nawa yexmaxü̃ 

1Rü nüma ga Dabí rü nangutaquex̱e namaxã ga yema norü churaragüerugü 
rü capitáü̃gü nax norü ucu̱xẽgücax̱ ínacax̱ü̃cax̱. 
2-3Rü yemawena rü guxü̃ma ga yema Iraéanecüãx̱gü ga yexma 
ngutaquex̱egüxü̃xü̃ ñanagürü: —Ngẽxguma chi perü me yixĩxgu i pemax rü 
nüma ya Cori ya Tupana tüxü̃̃́ natauxchaxẽẽãgu, rü name nixĩ i naxcax̱ 
tangema i guxü̃ma i tatanüxü̃ i Iraéanewa ngẽxmagüxü̃ rü chacherdótegü rü 
Lebítanüxü̃ i norü ĩanewa rü norü naanewa ngẽxmagüxü̃. ¡Rü ngĩxã nüxna 
taxu nax nümagü rü ta tüxü̃ nangü̃xẽẽgüxü̃cax̱ nax nua nangegüxü̃ i ngẽma 
baú i Tupanaarü mugü nagu ixücuchixü̃! Yerü yexguma Chaú ãẽx̱gacü 
ixĩxgucürüwa rü nüxü̃ itarüngümae ga yema baú ==ñanagürü. 

4Rü guxü̃ma ga yema duü̃xü̃gü rü norü me nixĩ nax yemaacü naxügüãxü̃. 
Yerü yema ore ga Dabí nüxü̃ ixuxü̃ rü naxcax̱ rü name. 

Dabí rü nayange ga yema baú ga Tupanaarü mugü nawa yexmaxü̃ 
(2 S. 6.1-11) 

5Rü Dabí rü nanangutaquex̱exẽxẽ ga guxü̃ma ga Iraétanüxü̃. Rü Chió ga 
Equítuanearü üyewa inaxügü rü ñu̱xmata ĩane ga Amácax̱ íxücuxü̃wa nangu 
nax Dabíxü̃tawa naxĩxü̃ ga Iraétanüxü̃ nax Quiriáx-yearíü̃wa 
yayauxgüãxü̃cax̱ ga yema baú ga Tupanaarü mugü nawa yexmaxü̃. 
6Rü yemawena ga nüma ga Dabí rü wüxigu namaxã ga guxü̃ma ga yema 
Iraétanüxü̃ rü guma ĩane ga Quiriáx-yearíü̃wa naxĩ. Rü guma ĩane rü 
Yudáanewa nayexma rü Baará nixĩ ga to ga naéga. Rü guma ĩanewa naxĩ nax 
yéma yayauxgüãxü̃cax̱ ga yema baú ga Tupanaarü mugü nawa yexmaxü̃. Rü 
yema baúxü̃tawa nixĩ ga Cori ya Tupanamaxã yadexagüüxü̃. Rü nüma rü 
querubíü̃güarü ngãxü̃tanüwa nüxü̃̃́ nayexma ga norü tochicaxü̃. 
7Rü yema baú ga Tupanaarü mugüchixü̃ rü wüxi ga caru ga ngexwacaxü̃ne 
ga wocagü itúchigünegu nayaxüegü. Rü yemaacü Abinadápatawa 
nanangegü. Rü nümagü ga Uchá rü Aió rü yema carumaxã inacuax̱gü. 
8Rü nüma ga Dabí rü guxü̃ma ga Iraétanüxü̃maxã Cori ya Tupanapex̱egu 
naxĩ. Rü guxü̃ma i norü taãẽmaxã nawiyaegü, rü íniyüxü. Rü paxetaruü̃gü ga 
árpagümaxã rü árpa i íxraxü̃gümaxã rü paü̃derugümaxã rü platíyugümaxã rü 
cornétagümaxã nipaxetatanü. 
9Rü yexguma nachica ga Erá-quidóü̃gu ãégaxü̃wa nangugügu, rü nüma ga 
Uchá rü naxmex̱maxã nüxü̃ nayayauxãchi ga yema baú ga Tupanaarü mugü 
nagu üxü̃ nax tama nanguxü̃cax̱, yerü ga yema wocagü ga yangegüxü̃ rü iniyi 
yerü nutagu nayarüpucutügü. 
10Rü yemacax̱ ga Cori ya Tupana rü Uchámaxã nanu yerü nüxü̃ ningõgü ga 
yema baú ga Tupanaarü mugüchixü̃. Rü yemacax̱ nüma ga Tupana rü nüxna 
nanayaxu ga norü maxü̃, rü yexmatama nayu Cori ya Tupanapex̱egu. 

11Rü yexguma ga Dabí rü poraãcüma nanu yerü Cori ya Tupana rü Ucháxü̃ 
nayuxẽxẽ. Rü yemacax̱ ga yema nachica rü Fére-uchágu nanaxüéga. Rü 
ñu̱xma rü ta ngẽmatama nixĩ i naéga. 
12Natürü yematama ngunexü̃gu ga Dabí rü poraãcüma Tupanaxü̃ namuü̃, rü 
tagaãcü ñanagürü: —Marü tama nagu charüxĩnü nax chopatawa chanangexü̃ 
i ngẽma baú i Tupanaarü mugüchixü̃ ==ñanagürü ga Dabí. 
13Rü yemacax̱ tama guma Dabíarü Ĩanewa nayange ga yema baú ga Cori ya 
Tupanaarü mugüchixü̃. Rü norü duü̃xü̃güxü̃ namu nax Obéx-edóü̃patagu 
naxügüãx̱ü̃cax̱. Rü nüma ga Obéx-edóü̃ rü wüxi ga yatü ga Gáxcüãx̱ nixĩ. 
14Rü yema baú ga Cori ya Tupanaarü mugü nawa yexmaxü̃ rü tomaepü̱x ga 
tauemacü Obéx-edóü̃patawa nayexma. Rü nüma ga Cori ya Tupana rü 
poraãcü Obéx-edóü̃xü̃ narüngü̃xẽxẽ guxü̃ma ga norü yemaxü̃gümaxã. 

1 Ãẽ̱̃xgacügüchiga ümatüxü ̃  14 

Tíruarü ãẽ̱xgacü ga Iráü̃ rü Dabíxü̃tawa nanamugü ga norü ngü̃xẽẽruü̃gü 
(2 S. 5.11-12) 

1Rü Iráü̃ ga ĩane ga Tíruarü ãẽx̱gacü ixĩcü rü Dabíxü̃tawa nanamugü ga ñuxre 
ga norü ngü̃xẽẽruü̃gü nax Dabímaxã yanadexagüxü̃cax̱. Rü ñu̱xũchi yéma 
nanamugü ta ga yatügü ga nüxü̃ icuáxü̃ ga nutaarü mexẽẽcüwagü rü 
corapinagü. Rü yema duü̃xü̃gü rü yéma nanana ga mürapewagü ga 
ocayiwanaxcax̱ nax yemamaxã naxügüãxü̃cax̱ ga guma Dabípata. 
2Rü nüma ga Dabí rü nüxna nacuax̱ãchi nax Cori ya Tupana yixĩxü̃ ga guma 
nüxü̃ unetacü nax Iraéanearü ãẽx̱gacü yixĩxü̃cax̱, yerü nüxü̃ narüngü̃xẽxẽ nax 
mea yaxũxü̃cax̱ nax ãẽx̱gacü yixĩxü̃ rü aixcüma mea Iraétanüxü̃maxã 
inacuáxü̃cax̱. 

Togü ga Dabí nanegü 
(2 S. 5.13-16; 1 Cr. 3.5-9) 

3Rü nüma ga Dabí rü toguxe ga ngexegümaxã naxãxmax̱ ga Yerucharéü̃wa, 
rü yexera namu ga nanegü rü naxacügü. 

4-7Rü yema nanegü ga Yerucharéü̃gu buexü̃ nixĩ ga Chamúa, rü Chobáx, rü 
Natáü̃, rü Charomóü̃, rü Ibá, rü Erichúa, rü Eriférex, rü Nóga, rü Néfex, rü 
Yapía, rü Erichamá, rü Eriadá, rü Eriférex. 

Dabí rü Firitéugüxü̃ nadai 
(2 S. 5.17-25) 

8Rü yexguma Firitéugü nüxü̃ cuax̱gügu nax Dabí rü guxü̃ma ga Iraétanüxü̃arü 
ãẽx̱gacüxü̃ nax yangucuchixü̃, rü guxü̃ma ga nümagü ga Firitéugü rü Dabícax̱ 
ínayaxüãchi. Natürü nüma ga Dabí rü nüxü̃ nacuax̱, rü yemacax̱ naxcax̱ 
inaxũãchi. 
9Rü yexguma nümagü ga Firitéugü rü inixĩxü̃tanü rü nagu nachocu ga 
Refaíü̃arü doxonexü̃. 
10Rü nüma ga Dabí rü Cori ya Tupanamaxã nidexa, rü nüxna naca rü 
ñanagürü: —¿Tá chanadaixü̃ i Firitéugü? ¿Rü nüxü̃ tá choxü̃ 
curüporamaexẽxẽxü̃? ==ñanagürü. Rü Cori ya Tupana nangãxü̃ rü nüxü̃ 
ñanagürü: —¡Ẽcü nadai! Rü tá nüxü̃ cuxü̃ charüporamaexẽxẽ ==ñanagürü. 
11Rü yexguma ga Dabí rü Baá-perachíü̃wa naxũ rü naxcax̱ ínayagoõchi, rü 
yexma nayadai. Rü yemacax̱ ñanagürü: —Ñoma wüxi i dexá i 
poraü̃chíüxü̃rüxü̃, Tupana choxü̃ nüxü̃ narüporamaexẽxẽ i chorü uanügü 
==ñanagürü. Rü yemacax̱ Baá-perachíü̃gu nanaxüégagü ga yema nachica. 
12Rü yema Firitéugü rü yéma nanawogü ga norü tupananetachicünax̱ãgü. Rü 
nüma ga Dabí rü norü duü̃xü̃güxü̃ namu nax ínaguaxü̃cax̱. 
13Natürü ga yema Firitéugü rü wena nagu nachocu ga yema Refaíü̃arü 
doxonexü̃. 
14Rü yemacax̱ nüma ga Dabí rü wenaxarü Cori ya Tupanana naca. Rü nüma 
ga Tupana rü Dabíxü̃ nangãxü̃ rü ñanagürü: —¡Taxṹ i napex̱ewaama naxcax̱ 
ípeyaxüãchixü̃! ¡Rü nüxü̃ ípechoegu rü naweama tá naxcax̱ ípeyaxüãchi i 
ngẽxguma ngẽma nai i pengugügu! 

15Rü ngẽxguma naixtanüwa nüxü̃ cuxĩnügu i churaragücutüga ¡rü naxcax̱ 
íyagoõchi erü ngẽma nixĩ i cuax̱ruxü̃ nax choma rü cupex̱egu chixũxü̃ nax 
chanadaixü̃cax̱ i ngẽma Firitéugüarü churaragü! ==ñanagürü. 
16Rü nüma ga Dabí rü yema Tupana namuxü̃ãcü nanaxü, rü yemaacü 
Firitéugüxü̃ narüporamae ga Gabaóü̃wa rü ñu̱xmata Guéchewa nangu. 
17Rü yemaacü guxü̃ ga nachixü̃anegüwa nanguchiga ga Dabí. Rü nüma ga 
Cori ya Tupana rü yemaacü nanaxü nax yemaacü guxü̃ i 
nachixü̃anegücüãx̱gü nüxü̃ muü̃exü̃cax̱. 

1 Ãẽ̱̃xgacügüchiga ümatüxü ̃  15 

Dabí rü Lebítanüxü̃xü̃ namu nax Yerucharéü̃wa nangegüãxü̃ca̱x ga baú ga 
Tupanaarü mugü nawa yexmaxü̃ 

(2 S. 6.12-23) 

1Rü nüma ga Dabí rü duü̃xü̃güxü̃ namu nax guma Dabíarü Ĩanegu 
naxügüãx̱ü̃cax̱ ga napata. Rü yexgumarüxü̃ ta nanamu nax naxügüãx̱ü̃cax̱ ga 
wüxi ga yexwacax̱ü̃ne ga ĩpata ga naxchirunaxcax̱ nax yéma nayexmaxü̃cax̱ 
ga yema baú ga Tupanaarü mugüchixü̃. 
2Rü yexguma nüma ga Dabí rü nanamu rü ñanagürü: —Ngẽxguma napatawa 
penangexgu i ngẽma baú i Tupanaarü mugüchixü̃, rü Lebítanüxü̃xicatátama 
nixĩ i ngẽma yangegüxü̃. Erü nümagü nixĩ ya Tupana nüxü̃ unetaxü̃ nax 
guxü̃gutáma ngẽma puracü naxügüxü̃cax̱ ==ñanagürü. 
3Rü ñu̱xũchi nüma ga Dabí rü Yerucharéü̃gu nanangutaquex̱exẽxẽ ga guxü̃ma 
ga Iraétanüxü̃ nax yemaacü guma napata ga yexwacax naxügünewa 
nangegüaxü̃cax̱ ga yema baú ga Tupanaarü mugüchixü̃. 
4Rü yexgumarüxü̃ ta nanangutaquex̱exẽxẽ ga Aróü̃tanüxü̃ rü Lebítanüxü̃. 
5Rü yexgumarüxü̃ ta naxĩtaquex̱e ga Queáxtanüxü̃. Rü Uriéx nixĩ ga namaxã 
icuáxü̃. Rü 120 nixĩ ga norü mu namaxã ga Uriétanüxü̃. 
6Rü yexgumarüxü̃ ta naxĩtaquex̱e ga Merarítanüxü̃. Rü Achaía nixĩ ga namaxã 
icuáxü̃. Rü 220 nixĩ ga norü mu namaxã ga Achaíatanüxü̃. 

7Rü yexgumarüxü̃ ta naxĩtaquex̱e ga Guerchóü̃tanüxü̃. Rü Yoé nixĩ ga namaxã 
icuáxü̃. Rü 130 nixĩ ga norü mu namaxã ga Yoétanüxü̃. 
8Rü yexgumarüxü̃ ta naxĩtaquex̱e ga Erichapáü̃tanüxü̃. Rü Chemaía nixĩ ga 
namaxã icuáxü̃. Rü 200 nixĩ ga norü mu namaxã ga Chemaíatanüxü̃. 
9Rü yexgumarüxü̃ ta naxĩtaquex̱e ga Ebróü̃tanüxü̃. Rü Erié nixĩ ga namaxã 
icuáxü̃. Rü 80 nixĩ ga norü mu namaxã ga Eriétanüxü̃. 
10Rü yexgumarüxü̃ ta naxĩtaquex̱e ga Uchiétanüxü̃. Rü Aminadá nixĩ ga 
namaxã icuáxü̃. Rü 112 nixĩ ga norü mu namaxã ga Aminadátanüxü̃. 
11Rü ñu̱xũchi nüma ga Dabí rü naxcax̱ nangema ga chacherdótegü ga Chadóx 
rü Abiatá. Rü yexgumarüxü̃ ta naxcax̱ nangema ga yema Lebítanüxü̃ ga Urié, 
rü Achaía, rü Yoé, rü Chemaía, rü Erié, rü Aminadá. 
12Rü ñanagürü nüxü̃: —Pema nax namaxã pecuáxü̃ i Lebítanüxü̃ rü name nixĩ 
i pema rü petanüxü̃ Tupanapex̱ewa pegü pimexẽẽgü nax ngẽmaãcü ngẽma 
nachica i chamexẽẽxü̃wa penangexü̃cax̱ i ngẽma baú i Cori ya Iraétanüxü̃arü 
Tupanaarü mugüchixü̃. 
13Rü yexguma noxri yayaxu̱xgu ga yema baú ga Tupanaarü mugüchixü̃, rü 
tama pema peyayaxu. Rü yemacax̱ ga nüma ga Tupana rü nanadai ga ñuxre 
ga tatanüxü̃, yerü tama naga taxĩnüe rü tama nüxna icaxíraãcü tayayauxgü 
==ñanagürü ga Dabí. 
14Rü yexguma nüma ga yema chacherdótegü rü yema Lebítanüxü̃ rü 
Tupanapex̱ewa nügü nimexẽẽgü nax yemaacü yangegüãxü̃cax̱ ga yema baú 
ga Iraétanüxü̃arü Tupanaarü mugüchixü̃. 
15Rü yema naxpawerumaxã nügüãtügu nayangetaü̃gü yema Tupana rü 
Moichémaxã nüxü̃ ixuxü̃rüxü̃. 
16Rü ñu̱xũchi nüma ga Dabí rü yema Lebítanüxü̃maxã icuax̱güxü̃xü̃ namu nax 
nüxü̃ naxunetagüxü̃cax̱ ga wiyaetanüxü̃ rü paxetatanüxü̃ nax taãẽãcüma 
norü ngúchaü̃maxã napaxgüãxü̃cax̱ ga paxetaruü̃gü ga árpagü ga ixíraxü̃, rü 
árpagü ga ítáxü̃, rü platíyugü. 

17Rü nüma ga yema Lebítanüxü̃ rü nüxü̃ naxunetagü ga Emáü̃ ga Yoé nane, 
rü Emáü̃enexẽ ga Achá ga Berequía nane, rü Merarítanüxü̃ ga Etáü̃ ga 
Cuchaía nane. 
18Rü yexgumarüxü̃ ta nüxü̃ naxunetagü ga Lebítanüxü̃ ga yema tomaepü̱x ga 
paxetatanüxü̃arü ngü̃xẽẽruü̃gü. Rü yemagü nixĩ ga Chacaría, rü Yaachié, rü 
Chemiramóx, rü Yeié, rü Uní, rü Eriá, rü Benaía, rü Maachía, rü Matatía, rü 
Eriferéu rü Meneía. Rü nüxü̃ naxunetagü ta ga yema Tupanapataarü ĩãx̱arü 
dauruü̃gü ga Obéx-edóü̃ rü Yeié. 
19Rü nüma ga yema wiyaeruü̃gü ga Emáü̃ rü Acháx rü Etáü̃ nixĩgü ga yema 
platiyuarü paxruü̃gü. 
20Rü yema árpagü ga ixíraxü̃arü paxruü̃gü nixĩ ga Chacaría rü Achié rü 
Chemiramóx rü Yeié rü Uní rü Eriá rü Maachía rü Benaía. 
21Rü yema árpagü ga taxü̃arü paxruü̃gü nixĩ ga Matatía rü Eriferéu rü Meneía 
rü Obéx-edóü̃ rü Yeié rü Achachía. Rü nümagü nixĩ ga namaxã inacuax̱güxü̃ 
ga wiyaegü. 
22Rü Quenanía nixĩ ga yema paxetatanüxü̃maxã rü wiyaetanüxü̃maxã icuáxü̃ 
ga yexguma yema Lebítanüxü̃ yangegügu ga yema Tupanaarü mugüchixü̃ ga 
baú. Yerü nüma ga Quenanía rü wüxi ga yatü ga nüxü̃ cuácü nixĩ. 
23-24Rü Berequía rü Ercaná nixĩ ga namaxã icuax̱güxü̃ ga yema nüxna daugüxü̃ 
ga yema baú ga Tupanaarü mugüchixü̃. Rü yema chacherdótegü ga yema 
baúpex̱ewa cornétagu icuegüxü̃ nixĩ ga Chebanía rü Yochapáx rü Natanaé rü 
Amachái rü Chacaría rü Benaía rü Eriéche. Rü Obéx-edóü̃ rü Yeía nixĩ ga to 
ga yema baúna daugüxü̃. 
25Rü nüma ga Dabí rü wüxigu yema Iraétanüxü̃arü ãẽx̱gacügümaxã rü yema 
churaragüerugümaxã taãẽãcüma Obéx-edóü̃patawa naxĩ nax yayauxgüãxcax̱ 
ga yéama baú ga Tupanaarü mugü nagu nuxü̃ nax Yerucharéü̃wa 
nangegüãxü̃cax̱. 
26Rü nüma ga Tupana rü poraãcü nüxü̃ narüngü̃xẽxẽ ga yema Lebítanüxü̃ ga 
yangetaü̃güxü̃ ga yema baú ga Tupanaarü mugü nagu nuxü̃. Rü yemacax̱ 

Tupanacax̱ nanadai ga 7 ga woca ga iyatüxü̃ rü 7 ga carnérugü rü ñu̱xũchi 
naxcax̱ ínanagugü. 
27Rü nüma ga Dabí rü guxü̃ma ga yema Lebítanüxü̃ ga yema baú ingetaü̃güxü̃ 
rü yema wiyaeruü̃gü rü ñu̱xũchi nüma ga wiyaegümaxã icuácü ga Quenanía 
rü naxchiru ga imáxü̃ ga línunaxcax̱ ixĩgüxü̃gu nicu̱xgü. Rü nüma ga Dabí rü 
yema naxchiruétüwa nicuxcuchi ga wüxi ga norü daxũ ga bochacüüxü̃. 
28Rü yemaacü nüma ga Dabí, rü guxü̃ma ga yema Iraétanüxü̃ rü nagu nicuegü 
ga carnéruchatacu̱xregü rü nanapaxgü ga platíyugü rü árpagü ga ixíraxü̃ rü 
árpagü ga ítáxü̃. Rü yemaacü taãẽãcü Yerucharéü̃wa nanangegü ga yema baú 
ga Tupanaarü mugü nagu nuxü̃. 
29Rü yexguma Yerucharéü̃wa namaxã nangugügu ga yema baú ga Tupanaarü 
mugüchixü̃, rü ngĩma ga Chaúxacü ga Micá rü ãẽx̱gacüpataarü beü̃tánawa 
idawenü. Rü yexguma nüxü̃ nadau̱̱xgu nax taãẽãcüma íyayüxüxü̃ ga Dabí rü 
poraãcüma ngĩãẽwa nangu̱x ga yema nax naxüxü̃ ga Dabí. 

1 Ãẽ̱̃xgacügüchiga ümatüxü ̃  16 

1Rü yema baú ga Tupanaarü mugü nagu üxü̃ rü nawa nanangegü ga guma 
ĩpata ga naxchirunaxcax̱ ga Dabí woetama yemacax̱ üxü̃ne. Rü ñu̱xũchi 
Tupanapex̱ewa ínanagu ga ãmaregü ga Tupanaxü̃ namaxã 
nangüxmüxẽẽgüxü̃. 
2Rü yexguma marü nüxü̃ nachauegu nax Tupanacax̱ ãmare ínaguxü̃, rü nüma 
ga Dabí rü Tupanaégagu mexü̃ duü̃xü̃gümaxã naxuegu. 
3Rü ñu̱xũchi nüma ga Dabí rü guxü̃ma ga yema Iraétanüxü̃ ga iyatüxü̃ rü 
ngexü̃ rü wüxichigüxü̃ nayanu ga wüxi ga paũ, rü wüxi ga paũ ga maixcuraxü̃ 
ga dátilwa üxü̃, rü to ga paũ ga maixcuraxü̃ ga úbaarü pagüxü̃wa üxü̃. 
4Rü nüma ga Dabí rü nüxü̃ naxuneta ga ñuxre ga Lebítanüxü̃ nax yema 
baúpex̱ewa moxẽ nüxna naxãgüxü̃cax̱ rü nüxü̃ yacuax̱üü̃güxü̃cax̱ ya yimá 
norü Tupana i Iraétanüxü̃. 

5Rü Achá nixĩ ga namaxã icuáxü̃ ga yema Lebítanüxü̃ ga Dabí nüxü̃ unetaxü̃. 
Rü Acháweama naxü ga Chacaría, rü Chacaríaweama naxügü ga Yeié, rü 
Chemiramóx, rü Yexié, rü Matatía, rü Eriá, rü Benaía, rü Obéx-edóü̃ rü Yeié. 
Rü wüxichigü rü nüxü̃̃́ nayexma ga norü paxetaruxü̃ ga árpa ga ixíxraxü̃ rü 
árpa ga ítáxü̃ ga napaxgüxü̃. Rü Acháx nixĩ ga platiyuarü paxruxü̃ ixĩxü̃. 
6Rü nüma ga Chacherdótegü ga Benaía rü Yaachié nixĩ ga guxü̃guma 
cornétagu icuegüxü̃ napex̱ewa ga yema baú ga Tupanaarü mugüchixü̃. 

Wiyaeãcü Tupanana moxẽ naxã ga Dabí 
(Sal. 96.1-13; 105.1-15; 106.47-48) 

7Rü yema ngunexü̃gu nixĩ ga Dabí noxri Acháxü̃ rü namücügüxü̃ namuxü̃ nax 
wiyaeãcü Tupanana moxẽ naxãgüxü̃ namaxã ga ñaa wiyae: 
8—¡Moxẽ nüxna pexãgü ya Cori ya Tupana! ¡Rü norü ngü̃xẽxẽcax̱ ípeca! ¡Rü 
guxü̃ma i nachixü̃anecüãx̱gümaxã nüxü̃ pixu i ngẽma mexü̃gü i pexcax̱ 
naxüxü̃! 
9¡Rü perü wiyaegümaxã nüxü̃ picuax̱üü̃gü! ¡Rü nüxü̃ pixugüe i ngẽma taxü̃ i 
mexü̃gü i naxüxü̃! 
10¡Rü pegü namaxã picuax̱üü̃gü ya yimá üünecü! Rü pema nax naxcax̱ 
pedaugüxü̃ ¡rü petaãxẽgü! 
11¡Rü naxcax̱ pexĩ ya Cori ya Tupana rü norü poracax̱ pedaugü! ¡Rü 
guxü̃guma norü ngü̃xẽxẽcax̱ ípeca! 
12-13¡Rü nüxna pecuax̱ãchie ga yema mexü̃gü ga taxü̃gü ga norü poramaxã 
naxüxü̃ rü ngẽma norü mugü ga pemaxã nüxü̃ yaxuxü̃, Pa Iraétanüxü̃ i 
Acóbutaagü ya Tupana Pexü̃ Unetagüxü̃x! 
14Rü nüma nixĩ i Cori ya tórü Tupana yixĩxü̃. Rü nüma nixĩ i ñoma i 
naanemaxã inacuáxü̃. 
15-17Rü woo 1,000 tücumüwa ngupetügu nax yangṍetanüxü̃ i nataagü i ñoma 
i naanewa rü nüma ya Tupana rü tagutáma nüxü̃ inayarüngüma i norü uneta 
ga Abraáü̃maxã nüxü̃ yaxuxü̃ rü Ichaámaxã inaxügaxü̃ rü wenaxarü 

Acóbumaxã nüxü̃ yaxuxü̃ nax guxü̃gutáma nüxü̃ nangü̃xẽẽxü̃ i nataagü i 
Iraétanüxü̃. 
18Rü yemacax̱ Acóbumaxã nüxü̃ nixu rü ñanagürü nüxü̃: “Choma rü tá cuxna 
chanaxã i guxü̃ma i ñaa Canaáü̃ane nax guxü̃gutáma cuxrü rü cutaagüarü 
yixĩxü̃cax̱”, ñanagürü. 
19-22Rü woo yema tórü o̱xigü rü noxretama ga tóxnamanacüãx̱ nixĩgü 
natanüwa ga yema duü̃xü̃gü ga nua maxẽxü̃, rü woo ñuxre ga 
nachixü̃anegüwa nichopetüetanü rü ñuxre ga ãẽx̱gacügümex̱ẽwa 
íninguxü̃etanü, natürü nüma ga Tupana rü tama nanaxwax̱e nax texé chixri 
namaxã icuáxü̃ ga Iraétanüxü̃gü. Rü yemacax̱ yema ãẽx̱gacügü ga naxmex̱wa 
nayexmagüxü̃maxã nüxü̃ nixu rü ñanagürü nüxü̃: “Tama chanaxwax̱e i 
ngẽma choma nüxü̃ chaxunetaxü̃ i chorü duü̃xü̃gü rü chixri namaxã ipecuax̱ 
rü ngẽma chorü orearü uruü̃gü rü ngúxü̃ nüxü̃ pingexẽẽgü”, ñanagürü. 
23Pa Guxü̃ma i Ñoma i Naanecüãx̱ i Duü̃xü̃güx ¡rü naxcax̱ pewiyaegü ya Cori 
ya Tupana! ¡Rü guxü̃ i ngunexü̃gügu penaxunagü nax nüma yixĩxü̃ i tüxü̃ 
namaxẽxẽxẽxü̃! 
24¡Rü guxü̃ma i duü̃xü̃gü i guxü̃ i nachixü̃anegüwa ngẽxmagüxü̃maxã nüxü̃ 
pixuchiga nax nüma rü naxüünexü̃ rü naxüaxü̃ i muxü̃ma i mexü̃gü i norü 
poramaxã naxüxü̃! 
25Erü nüma ya Cori ya Tupana rü guxãétüwa nangẽxma, rü ngẽmacax̱ name 
nax nüxü̃xicatama icuax̱üü̃güxü̃. Erü nüma rü naxãũcümaxü̃chi rü guxü̃ma i 
ngẽma tupananetagüarü yexera tanaxwax̱e i nüxü̃ tamuü̃e. 
26Rü ngẽma togü i nachixü̃anegüarü tupanagü rü naxchicünax̱ãmare nixĩgü. 
Natürü nüma ya Cori ya Tupana nixĩ ga naxüxü̃ i guxü̃ma i ngẽma dauxü̃wa 
nüxü̃ idauxü̃. 
27Rü nüma ínangexmaxü̃wa rü poraãcü nangóone. Rü napatawa nangẽxma i 
pora rü taãxẽ. 
28Pa Guxü̃ma i Nachixü̃anecüãx̱güx ¡rü nüxü̃ pixuchigagü rü nüma ya Cori ya 
Tupana rü nüxicatama yixĩxü̃ nax aixcüma naporaxü̃ rü naxüünexü̃! 

29¡Rü nüxü̃ picuax̱üü̃gü erü ngẽma nixĩ i mexü̃ nax naxcax̱ penaxüxü̃! ¡Rü 
perü ãmaregümaxã naxü̃tawa pexĩ! ¡Rü napata ya mexẽchínepex̱ewa nüxü̃ 
picuax̱üü̃gü! 
30Rü name nixĩ nax guxü̃ma i duü̃xü̃gü i ñoma i naanewa maxẽxü̃ rü aixcüma 
naga naxĩnüexü̃ rü nüxü̃ namuü̃exü̃. Yerü nüma rü namaxü̃gu nayaxũxẽxẽ ga 
ñoma i naane nax tama namaxü̃na yaxũgachixü̃cax̱. 
31Rü name nixĩ i nataãxẽ i guxü̃ma i ngẽma daxũguxü̃ i naanewa 
ngẽxmagüxü̃, rü ngẽma ñoma i naanewa ngẽxmagüxü̃. ¡Rü guxü̃ i 
nachixü̃anegüwa nüxü̃ pixu rü ñapegügü: “Nüma ya Cori ya Tupana nixĩ i 
ãẽx̱gacü ya guxãétüwa ngẽxmacü yixĩxü̃”, ñapegügü! 
32Rü name nixĩ i norü taãẽmaxã naxãũga i ngẽma már, rü naxãũgatanü i 
guxü̃ma i ngẽma nawa ngẽxmagüxü̃. ¡Rü nataãxẽ i ngẽma naanegü rü 
guxü̃ma i nanetügü i nawa ngẽxmagüxü̃! 
33Rü ngẽma naigü i naixnecüwa ngẽxmagüxü̃ rü name nixĩ i taãẽãcü nicuxcu 
napex̱ewa ya Cori ya Tupana ya núma ũcü nax ñoma i naanemaxã 
inacuáxü̃cax̱. 
34¡Rü moxẽ nüxna pexã ya Cori ya Tupana! Erü nüma rü namecümaxüchi rü 
ngẽma norü ngechaü̃ rü taguma nagu̱x. 
35Rü ñapegü nüxü̃: “¡Toxü̃ ínanguxü̃xẽxẽ, Pa Tupanax, Pa Torü 
Maxẽxẽxẽruxü̃x! ¡Rü toxü̃ nade nax naxmex̱wa toxü̃ ícunguxü̃xẽxẽxü̃cax̱ i 
ngẽma togü i nachixü̃anegü nax ngẽmaãcü tanataxẽxẽxü̃cax̱ i cuéga i Üünexü̃ 
rü taãxẽãcüma cuxü̃ ticuax̱üxü̃güxü̃cax̱”, ñapegü nüxü̃! 
36Rü guxü̃guma namecümaxüchi ya yimá tórü Cori ya Tupana i yixema i 
Iraétanüxü̃ ==nawiyaegü ga Acháx rü namücügü. Rü guxü̃ma ga duü̃xü̃gü 
rü nachonagütanü rü ñanagürügü: —Aixcüma ngẽmaãcü nixĩ 
==ñanagürügü. Rü yemaacü Cori ya Tupanaxü̃ nicuax̱üü̃gü. 
37Rü nüma ga Dabí rü yema baú ga Cori ya Tupanaarü mugüchixü̃pex̱egu 
nanamu ga Acháx rü namücügümaxã nax wüxichigü ga ngunexü̃gu 
naxügüãx̱ü̃cax̱ ga yema Tupanapataarü puracü. 

38Rü nüma ga Dabí rü yexgumarüxü̃ ta nanamu ga Obéx-edóü̃ ga Yedutúü̃ 
nane rü Ochá namaxã ga 68 ga namücügü nax Tupanapataarü ĩãx̱arü 
dauruü̃gü yixĩgüxü̃cax̱. 
39Rü Dabí rü chacherdóte ga Chadóxü̃ rü ñu̱xũchi namücügü i 
chacherdótegüxü̃ naxuneta nax Tupanapata ga nüxíraxü̃ne ga Gabaóü̃wa 
yexmanemaxã inacuax̱güxü̃cax̱. 
40Rü nanamu nax guxü̃guma pax̱mama rü yáuanecü yema ãmarearü guruü̃wa 
Cori ya Tupanacax̱ ãmare yagugüxü̃cax̱, yema Cori ya Tupanaarü mugüwa 
Iraétanüxü̃cax̱ naxümatüxü̃rüxü̃. 
41Rü yexgumarüxü̃ ta ga Dabí rü nüxü̃ naxuneta ga Emáü̃ rü Yedutúü̃ rü yema 
togü ga namücügü ga naégamaxã nadexü̃ nax Cori ya Tupanacax̱ 
nawiyaegüxü̃cax̱ nagu i ñaa wiyae: “Moxẽ Cori ya Tupanana pexã, erü norü 
ngechaü̃ rü taguma inayacuax̱”. 
42Rü nüma ga Emáü̃ rü Yedutúü̃ rü nüxü̃̃́ nayexma ga norü cornétagü rü 
platíyugü rü toamachigü ga norü paxetaruü̃gü nax yemamaxã 
napaxetagüxü̃cax̱ ga yexguma Tupanacax̱ nawiyaegügu. Rü yema ĩãx̱arü 
dauruü̃gü nixĩ ga Yedutúü̃ nanegü. 
43Rü yemawena rü guxü̃ma ga Iraétanüxü̃ rü napatacax̱ nawoegu. Rü nüma 
ga Dabí rü ta napatawa naxũ nax napatacüãx̱gümaxã Cori ya Tupanaégagu 
mexü̃ naxueguxü̃cax̱. 

1 Ãẽ̱̃xgacügüchiga ümatüxü ̃  17 

Tupana rü Dabímaxã inaxuneta 
(2 S. 7.1-29) 

1Rü yexguma marü napatawa nayexmagu ga Dabí rü Tupanaarü orearü 
uruxü̃ ga Natáü̃maxã nidexa rü ñanagürü nüxü̃: —Dücax, choma rü wüxi ya 
ĩpata ya ocayiwanaxcax̱ ixĩxü̃newa changexma. Natürü ngẽma baú i 
Tupanaarü mugü nawa ngẽxmane rü wüxi ya ĩpata ya naxchirumarenaxcax̱ 
ixĩxü̃newa nangẽxma ==ñanagürü. 

2Rü nüma ga Natáü̃ rü nanangãxü̃ rü ñanagürü: —¡Ẽcü naxü i guxü̃ma i 
ngẽma nagu curüxĩnüxü̃! Erü Tupana rü cuxü̃tawa nangẽxma ==ñanagürü. 
3Natürü yematama chütaxü̃gu rü nüma ga Tupana rü Natáü̃maxã nidexa rü 
ñanagürü nüxü̃: 
4—¡Ẽcü yimá chorü duü̃ ya Dabíxü̃tawa naxũ rü namaxã nüxü̃ ixu rü choma 
ya Cori ya Tupana rü marü ñacharügü nüxü̃: “Taxũtáma cuma nixĩ i 
cunaxüxü̃ ya yima ĩpata ya taxü̃ne ya nawa tá changexmane! 
5Rü yexguma Equítuanewa perü o̱xigü ga Iraétanüxü̃güxü̃ 
íchanguxü̃xẽẽx̱gucürüwa rü ñu̱xmata ñoma i ngunexü̃wa nangu rü taguma 
wüxi ga ĩpata ga taxü̃newa chayexma. Rü naxchirunaxcax̱ ga ĩpatawamare 
chiyexmachigü. 
6Rü yexguma namaxã ichixũxgu ga yema Iraétanüxü̃ rü taguma wüxi ga 
yema norü ãẽx̱gacü ga nüxü̃ chaxunetaxü̃xü̃ chamu nax chau̱̱xcax̱ 
naxügüãx̱ü̃cax̱ ga wüxi ga ĩpata ya ocayiwanaxcax̱”, ñacharügü nüxü̃. 
7Rü ñu̱xma rü chanaxwax̱e i namaxã nüxü̃ quixu ya yimá chorü duü̃ ya Dabí 
rü chomax ya Cori ya Tupana ya Guxãétüwa Ngẽxmacü nax chixĩxü̃ rü 
ñachagürü: “Choma rü cuxü̃ íchamuxũchi ga carnérugüpǘxü̃wa rü cuxü̃ 
chayaxu nax marü tama carnérugüna cudauxü̃cax̱. Rü ñu̱xmax, rü 
chanaxwax̱e nax namaxã icucuáxü̃ i ngẽma chorü duü̃xü̃gü i cutanüxü̃ i 
Iraétanüxü̃. 
8Rü choma rü marü cuxü̃ íchixümücü ga ngextá cuma ícuxũxü̃wa rü marü 
chanadai ga guxü̃ma ga curü uanügü ga cuxü̃ imax̱güchaü̃xü̃. Rü marü cuxü̃ 
chatachigaxẽxẽ naxrüxü̃ i ngẽma yatügü i ñoma i naanewa itaégatanücüüxü̃. 
9Rü chorü duü̃xü̃gü i Iraétanüxü̃cax̱ chanamexẽxẽ ga wüxi ga naane. Rü 
yemawa nixĩ ga chanangugüxẽẽxü̃ nax norü naanegutama naxãchiü̃güxü̃cax̱ 
i ngextá taxúema ínachixewexü̃wa rü bai i ngẽma norü uanügü ga noxri 
chixri namaxã icuax̱güxü̃. 
10Rü yemacax̱ nüxü̃ chaxuneta ga ãẽx̱gacügü ga guxchaxü̃arü mexẽẽruü̃gü 
nax chorü duü̃xü̃gü ga Iraétanüxü̃na nadaugüxü̃cax̱. Rü ñu̱xmax, Pa Dabíx, 



1276 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

rü choma rü tá chanaxãneexẽxẽ i guxü̃ma i curü uanügü. Rü cumaxã 
chanaxuegu rü ngẽma cutaagü rü cuxrüxü̃ tá nüxí Iraétanüxü̃arü ãẽx̱gacügü 
yaxĩgüxü̃. 
11Rü ngẽxguma marü cuyu̱xguwena, rü choma rü tá nüxü̃ chaxuneta i wüxi i 
cune nax nüxí ãẽx̱gacü yixĩxü̃cax̱. 
12Rü yimá ãẽx̱gacü tá nixĩ ya naxücü ya chopata ya taxü̃ne. Rü choma rü tá 
nüxü̃ charüngü̃xẽxẽ nax ngẽma nataagü ya cune rü nüxí guxü̃gutáma 
Iraétanüxü̃arü ãẽx̱gacü yixĩgüxü̃cax̱. 
13Rü choma rü tá nanatü chixĩ rü nüma rü tá chaune nixĩ. Rü tagutáma nüxü̃ 
charüxo nax nüxü̃ changechaü̃xü̃, rü taxũtáma nüxü̃ chaxo yema ãẽx̱gacü ga 
Chaúxü̃ nax chaxoxü̃rüxü̃. 
14Rü yimá ãẽx̱gacü ya choma nüxü̃ chaxunetacü rü chorü duü̃xü̃gümaxã tá 
inacuax̱ rü choma ãẽx̱gacü íchixĩxü̃wa rü nüma rü tá ãẽx̱gacü nixĩ i 
guxü̃gutáma. Rü tagutáma ínanguxuchi nax ãẽx̱gacü yixĩxü̃” ==ñanagürü 
ga Tupana. 
15Rü nüma ga Natáü̃ rü Dabímaxã nüxü̃ nixu ga guxü̃ma ga yema nüxü̃ 
nadauxü̃ãcüma rü nüxü̃ naxĩnüxü̃ãcüma. 
16Rü yexguma ga nüma ga ãẽx̱gacü ga Dabí rü guma ĩpata ga Tupanaarü 
mugüchixü̃ íyexmaxü̃gu naxücu nax Cori ya Tupanamaxã yadexaxü̃cax̱ rü 
ñanagürü: —Pa Corix, Pa Tupanax ¿texé chixĩ i chomax, rü tax̱acüwa cuxü̃̃́ 
chame rü tax̱acüwa cuxü̃̃́ name i chauxacügü nax ngẽmaãcü chomaxã 
cumecümaxü̃ rü ãẽx̱gacüwa choxü̃ cunguxẽẽxü̃? 
17¿Rü tax̱acüxü̃ chowa cudau, Pa Corix Pa Tupanax, rü ngẽmacax̱ chomaxã 
nüxü̃ quixuxü̃ nax guxü̃gutáma choxü̃ curüngü̃xẽxẽxü̃ rü guxü̃gutáma mexü̃ 
namaxã cuxueguxü̃ i ngẽma chautaxagü rü ñoma wüxi i yatü i 
tachigaxüchixü̃rüxü̃ chomaxã quixĩxü̃? 
18¿Rü tax̱acü chi i to i cumaxã nüxü̃ chixuxü̃ naxcax̱ nax choxü̃ 
curüngü̃xẽxẽxü̃ nax ãẽx̱gacüwa cunanguxẽxẽxü̃ ya daa curü duü̃? Erü cuma 
rü meama nüxü̃ cucuax̱ i chorü maxü̃. 

19Pa Corix, cuma rü curü ngúchaü̃maxã cunaxü i guxü̃ma i ngẽma mexü̃gü i 
curü duü̃cax̱ cuxüxü̃ erü choxü̃ cungechaxü̃. Rü marü icunawex̱ i curü pora 
nax duü̃xü̃gü nüxü̃ cuax̱güxü̃cax̱ i ñuxãcü guxü̃étüwa cungexmaxü̃. 
20Pa Corix, nataxuma i to i curüxü̃ ixĩxü̃. Rü nataxuma i tax̱acü i to ya Tupana 
ixĩxü̃, ngẽmatama marü toma nüxü̃ taxĩnüexü̃rüxü̃. 
21Rü nataxuma i to i nachixü̃ane i curü duü̃xü̃gü i Iraétanüxü̃rüxü̃ ixĩxü̃. Rü 
ngexicatama nixĩ i nachixü̃ane i nüxü̃ cuxunetaxü̃ i ñoma i naanewa. Rü 
cumax, Pa Corix, rü ícunanguxü̃xẽxẽ i curü duü̃xü̃gü nax cuxrü yaxĩgüxü̃cax̱. 
Rü namaxã cugü cunatachigaxẽxẽ ga yexguma cunaxü̱xgu ga yema taxü̃ ga 
mexü̃gü ga curü duü̃xü̃gücax̱ cuxüxü̃. Yerü cuma rü yexguma Equítuanewa 
ícunanguxü̃xẽxẽgu ga curü duü̃xü̃gü rü cuma rü napex̱ewa ícunawoxü̃ ga 
yema togü ga nachixü̃anecüãx̱gü. 
22Rü cuma rü nüxü̃ cuxuneta ga Iraétanüxü̃ nax guxü̃guma curü duü̃xü̃gü 
yaxĩgüxü̃cax̱. Rü cumax, Pa Corix, rü norü Tupana tá quixĩ. 
23-24Rü ngẽmacax̱, Pa Corix, chanaxwax̱e nax guxü̃guma cuyanguxẽẽxü̃ i 
ngẽma uneta ga chomaxã rü chautaxagümaxã cuxueguxü̃. ¡Rü yanguxẽxẽ i 
ngẽma nüxü̃ quixuxü̃ nax aixcüma guxü̃guma yanguxü̃cax̱ i ngẽma curü 
uneta, rü guxü̃guma natachigaxü̃cax̱ i cuéga! Rü ngẽmaãcü i duü̃xü̃gü rü tá 
nüxü̃ nixugüe nax cuma ya Tupana ya Guxãétüwa Ngẽxmacü, rü aixcüma 
Iraétanüxü̃arü Tupana quixĩxü̃. Rü chanaxwax̱e nax nüxna cudauxü̃ i ngẽma 
chautaxagü nax guxü̃gutáma Iraéanearü ãẽx̱gacügü yaxĩgüxü̃cax̱. 
25Rü cumax, Pa chorü Tupanax, rü choxü̃ nüxü̃ cucuax̱ẽxẽ nax ngẽma 
chautaagü rü guxü̃gutáma Iraétanüxü̃arü ãẽx̱gacügü yaxĩgüxü̃. Rü ngẽmacax̱ 
i choma nax curü duü̃ chixĩxü̃ rü naxcax̱ íchaca i curü ngü̃xẽxẽ. 
26Rü cumax, Pa Corix, Pa Tupanax, rü muxü̃ma ga mexü̃güxü̃ chomaxã quixu. 
27Rü ñu̱xma nax mexü̃ namaxã cuxueguxü̃ i chautaagü rü guxü̃gutáma 
cuxmex̱wa nangẽxmagüecha. Rü ngẽmacax̱, Pa Corix, nüxü̃ chacuax̱ nax 
guxü̃gutáma nüxü̃ curüngü̃xẽxẽxü̃ ==ñanagürü ga Dabí. 

1 Ãẽ̱̃xgacügüchiga ümatüxü ̃  18 

Dabí rü norü uanügüxü̃ narüporamae 
(2 S. 8.1-14) 

1Rü yemawena nüma ga Dabí rü Firitéugüxü̃ narüporamae. Rü Firitéugüna 
nanapu ga ĩane ga Gáx namaxã ga norü ĩanexacügü. Rü yemaacü 
Dabímex̱ẽwa nayexmagü ga yema Firitéugü. 
2Rü yexgumarüxü̃ ta Moácüãx̱güxü̃ narüporamae. Rü nüma ga Moátanüxü̃ rü 
Dabímex̱ẽwa nayexmagü, rü Dabíaxü̃̃́ nanaxütanügü ga yema diẽru ga Dabí 
nagu unetaxü̃. 
3Rü yexguma Chobáanearü ãẽx̱gacü ga Adáx-éche rü yema naane ga taxtü ga 
Eufrátewa yexmaxü̃wa naxũxgu nax napuãxü̃cax̱, rü Dabí rü ĩane ga Amágu 
Adáx-échemaxã nügü nadai rü nüxü̃ narüporamae. 
4Rü nüma ga Dabí rü ínanayauxü̃ ga 7,000 ga Adáx-échearü churaragü ga 
cowarugu ĩxü̃, rü 20,000 ga norü churaragü ga nacutügumare ĩxü̃, rü 1,000 
ga norü carugü. Rü nanapoemetü̱xü ga yema cowarugü ga carugü itúgüxü̃, 
natürü ínayaxüxẽxẽ ga 100 ga cowarugü naxcax̱ ga 100 ga carugü. 
5Rü yemawena rü Chíriaanecüãx̱gü ga ĩane ga Damácuwa maxẽxü̃ rü 
Chobáanearü ãẽx̱gacü ga Adáx-échearü ngü̃xẽẽwa yéma naxĩ. Natürü nüma 
ga Dabí rü nüxü̃ narüporamae. Rü yexma nanadai ga 22,000 ga 
Chírianecüãx̱gü. 
6Rü yemawena rü nüma ga Dabí rü yexma Chíriaanearü ĩane ga Damácugu 
nayaxüpata ga norü churaragü. Rü yemaacü ga Chíriaanecüãx̱gü rü 
Dabímex̱ẽwa nayexmagü rü nüxü̃̃́ nanaxütanügü ga yema diẽru ga Dabí nagu 
unetaxü̃. Rü yemaacü ga Tupana rü Dabíxü̃ narüporamaexẽxẽ ga ngextá 
ínaxũxü̃wa. 
7Rü yemawena ga Dabí rü nanade ga Adáx-échearü churaragüerugüarü 
poxü̃ruü̃gü ga úirunaxcax̱. Rü Yerucharéü̃wa nanana. 
8Rü yexgumarüxü̃ ta nanade ga muxü̃ma ga yemaxü̃gü ga bróũchenaxcax̱ ga 
Adáx-échearü ĩanegü ga Tibáwa rü Cúü̃wa yexmagüxü̃. Rü yema bróũchewa 

nixĩ ga Charomóü̃ naxüxü̃ ga Tupanapata ga taxü̃nearü dexápáxü̃ rü guma 
norü caxtagü ga ngax̱ãẽruü̃gü rü ñu̱xũchi yema Tupanapataarü nawechigü. 
9-10Rü yexguma ĩane ga Amáarü ãẽx̱gacü ga Toí nüxü̃ cuáchigagu nax Dabí 
rü Chobáanearü ãẽx̱gacü ga Adáx-échexü̃ naporamaexü̃, rü nüma ga Toí rü 
nane ga Aduráü̃xü̃ yéma Dabíxü̃tawa namu namaxã ga muxü̃ma ga 
yemaxü̃gü ga úirunaxcax̱ rü diẽrumünaxcax̱ rü bróũchenaxcax̱. Rü yemaacü 
Dabíxü̃ narümoxẽ rü namaxã nataãxẽ yerü Adáx-échexü̃ narüporamae. Rü 
ü̃paacü ga nüma ga Toí rü ta Adáx-échemaxã nügü nadai. 
11Rü nüma ga Dabí rü Tupanana nanana ga yema yemaxü̃gü. Rü wüxigu 
inanana namaxã ga yema úiru rü diẽrumü ga nüxna napuxü̃ ga Edóü̃tanüxü̃ 
rü Moátanüxü̃ rü Amóü̃tanüxü̃ rü Firitéugü rü Amaréxtanüxü̃. 
12Rü yexgumarüxü̃ ta ga nüma ga Abichái ga Cheruiá nane rü Yucüraarü 
Metachinüxü̃gu nanadai ga 18,000 ga Edóü̃tanüxü̃. 
13Rü yemawena rü nüma ga Dabí rü yexma Edóü̃anegu nayaxüpata ga norü 
churaragü. Rü guxü̃ma ga yema Edóü̃tanüxü̃gu rü Dabímex̱ẽwa nayexmagü. 
Rü yemaacü ga Tupana rü Dabíxü̃ narüporamaexẽxẽ ga ngextá ínaxũxü̃wa. 

Dabíarü churaragüerugüchiga 
(2 S. 8.15-18; 20.23-26) 

14Rü nüma ga Dabí rü guxü̃ma ga Iraétanüxü̃arü ãẽx̱gacü nixĩ, rü aixcüma 
meama wex̱gu namaxã inacuax̱. 
15Rü gumá norü churaragümaxã icuácü nixĩ ga Yoá ga Cheruiá ngĩne. Rü 
Yochapáx ga Ailúx nane nixĩ ga Dabíarü poperaarü ümatüruxü̃. 
16Rü Chadóx ga Aitúx nane rü ñu̱xũchi Aimérex ga Abiatá nane nixĩ ga 
chacherdótegü ixĩgüxü̃. Rü Chaxchá nixĩ ga norü ümatüruxü̃ ga guxü̃ma ga 
yema Iraéanewa ngupetüxü̃. 
17Rü Benaía ga Yoiadá nane nixĩ ga namaxã icuáxü̃ ga yema churaragü ga 
Queretéugü rü Peretéugü ga Dabína daugüxü̃. Rü Dabí nanegü nixĩ ga norü 
ngü̃xẽẽruxü̃gü ixĩgüxü̃. 

1 Ãẽ̱̃xgacügüchiga ümatüxü ̃  19 

Dabí rü Chíriacüã̱xgüxü̃ rü Amóü̃tanüxü̃xü̃ narüporamae 
(2 S. 10.1-19) 

1Rü yixcamaxü̃ra ga yexguma nayu̱xgu ga Amóü̃tanüxü̃arü ãẽx̱gacü ga Naáx, 
rü nachicüxü ãẽx̱gacüxü̃ ningucuchi ga nane. 
2-3Rü yexguma ga Dabí rü nagu narüxĩnü nax Naáx nane ga Anúü̃maxã 
namecümaxü̃, yerü nüma ga Naáx ga Anúü̃ nanatü rü guxü̃guma Dabímaxã 
namecüma. Rü yemacax̱ nüma ga Dabí rü Anúü̃xü̃tawa nanamu ga ñuxre ga 
norü orearü ngeruü̃gü nax Anúü̃maxã nüxü̃ yanaxugüexü̃cax̱ nax nüma rü ta 
poraãcüxüchima nangechaü̃xü̃ naxcax̱ nax nayuxü̃ ga nanatü ga Naáx. 
Natürü yexguma Amóü̃anewa nangugügu ga yema Dabíarü orearü ngeruü̃gü 
rü yema Amóü̃tanüxü̃maxã icuax̱güxü̃ rü norü ãẽx̱gacü ga Anúü̃maxã 
ñanagürügü: —Pa Ãẽx̱gacüx, ¿ẽx̱na cuma cuyaxõxü̃ i ngẽma yatügü i Dabí 
nua mugüxü̃ rü aixcüma yixĩxü̃ i nua nüxü̃ yanaxugüxü̃ nax ngechaü̃wa 
nangẽxmaxü̃ i Dabí naxcax̱ nax nayuxü̃ ya cunatü? ¿Rü tama ẽx̱na nua 
namugüãxü̃ nax nua ngugütaewa naxĩxü̃cax̱ nax mea nüxü̃ yacuáanegüxü̃cax̱ 
i tórü naane nax ngẽmaãcü nüxü̃̃́ natauxchaxü̃cax̱ nax tüxü̃ nadai̱x̱ü̃? 
==ñanagürügü. 
4Rü yexguma ga Anúü̃ rü norü duü̃xü̃güxü̃ namu nax Dabíarü orearü 
ngeruü̃güxü̃ ínayauxü̃xü̃cax̱. Rü yexguma marü ínayauxü̃ãgu rü 
nayadüxchinágugü rü natax̱rü̱xügu nayagáuyechirugü. Rü yemawena rü 
ñu̱xũchi ínayamugü. 
5Rü yexguma Dabímaxã nüxü̃ yanaxugüegu ga yema norü orearü ngeruü̃güxü̃ 
ngupetüxü̃, rü nüma ga Dabí rü norü duü̃xü̃güxü̃ yéma namugü nax 
íyadaugüãxü̃cax̱, yerü nüxü̃ nacuax̱ nax nümagü rü poraãcüxüchima 
naxãneexü̃. Rü yemacax̱ ga Dabí rü nanamu nax Yericúwa nayexmagüxü̃ rü 
ñu̱xmata naxügüchinagugü, rü yemawena naxü̃tawa nax naxĩxü̃cax̱. 
6Rü yexguma Amóü̃tanüxü̃ nüxü̃ cuax̱gügu nax Dabíxü̃ nanuxẽẽgüxü̃, rü 
Mechopotámiawa, rü Chíriaanewa, rü Maacáanewa rü Chobáanewa nanamu 
ga 33,000 quíru ga diẽrumü nax nüxü̃ nangü̃xẽẽgüxü̃cax̱ ga churaragü ga 

cowaruétügu ĩxü̃ rü carugü ga dairuü̃gü nax yemaacü Dabímaxã nügü 
nadai̱x̱ü̃cax̱. 
7Rü Chíriaane rü inanamuãchitanü ga 32,000 ga carugü ga dairuxü̃ ga cowaru 
itúgüne. Rü Maacáanearü ãẽx̱gacü rü guxü̃ma ga norü churaragümaxã nüxü̃ 
narüngü̃xẽxẽ. Rü guxü̃ma ga yema churaragü rü ĩane ga Medebáarü 
to̱xmax̱tawa nangugü rü yexma nügü naxüpatagü. Rü nüma ga Amóü̃tanüxü̃ 
rü norü ĩanegüna ínachoxü̃ nax nügü namexẽẽgüxü̃cax̱ nax Dabíarü 
churaragümaxã nügü nadai̱x̱ü̃cax̱. 
8Rü yexguma Dabí nüxü̃ cuax̱gu yema Amóü̃tanüxü̃ üxü̃, rü Yoáxü̃ inamuãchi 
namaxã ga guxü̃ma ga norü churaragü. 
9Rü nüma ga Amóü̃tanüxü̃ rü inaxĩãchi rü guma ĩanecax̱ íxücuxü̃wa nügü 
namexẽẽgü nax Yoámaxã nügü nadai̱x̱ü̃cax̱. Rü yema Chíriaanearü ãẽx̱gacü 
rü yema togü ga ãẽx̱gacügü ga Amóü̃tanüxü̃arü ngü̃xẽẽwa ĩxü̃ rü ĩanearü 
yáxü̃waxü̃ra nayexmagü. 
10Rü yexguma Yoá nüxü̃ dau̱̱xgu nax napex̱ewaama rü naweama ne naxĩxü̃ 
ga norü uanügü, rü nayadexechi ga yema Iraéanearü churaragü ga meama 
daixü̃ icuáxü̃. Rü yemaxü̃ namu nax Chíriaanearü churaragümaxã nügü 
nadai̱x̱ü̃cax̱. 
11Rü yema totücuma ga Iraétanüxü̃arü churaragü rü naenexẽ ga Abicháixü̃ 
namaxã inacuax̱ẽxẽ nax Amóü̃tanüxü̃xü̃ nadai̱x̱ü̃cax̱. 
12Rü nüma ga Yoá rü naenexẽ ga Abicháixü̃ ñanagürü: —Rü ngẽxguma 
Chíriaanearü churaragü choxü̃ rüporamaegügu, rü cuma tá choxü̃ 
curüngü̃xẽxẽ. Rü ngẽxguma Amóü̃tanüxü̃arü churaragü cuxü̃ 
rüporamaegügu, rü choma tá cuxü̃ charüngü̃xẽxẽ. 
13¡Rü pegü peporaexẽxẽgü rü taxṹ ipemuü̃exü̃! ¡Rü ngĩxã itanaxã i tórü pora 
naxcax̱ ya tachixü̃ane rü tórü ĩanegü i Cori ya Tupana tüxna naxü̃ne! Rü 
nüma ya Cori ya Tupana rü tá tüxü̃ narüngü̃xẽxẽ namaxã i ngẽma norü 
ngúchaü̃ ixĩxü̃ ==ñanagürü. 

14Rü nüma ga Yoá rü inanaxügü nax norü churaragümaxã inaxĩxü̃ nax 
Chíriaanearü churaragümaxã nügü nadai̱x̱ü̃cax̱. Rü nüma ga Chíriaanearü 
churaragü rü naxchax̱wa nibuxmü. 
15Rü yexguma yema Amóü̃tanüxü̃ nüxü̃ daugügu nax yema Chíriaanearü 
churaragü rü Iraétanüxü̃chax̱wa yabuxmüxü̃, rü nüma ga Amóü̃tanüxü̃ rü ta 
Abichái ga Yoá naenexẽchax̱wa nibuxmü, rü ĩanearü aixepegu naxücu. Rü 
yexguma ga Yoá rü Yerucharéü̃cax̱ nataegu. 
16Rü yexguma yema Chíriaanearü churaragü nüxü̃ icuax̱ãchitanügu nax 
Iraétanüxü̃ nüxü̃ rüporamaegüxü̃, rü yema Eufrátearü tocutüwa yexmagüxü̃ 
ga Chíriaanearü churaragücax̱ yéma namugagü nax nüxü̃ 
yanangü̃xẽẽgüxü̃cax̱. Rü yema churaragümaxã icuáxü̃ nixĩ ga Chofá ga Adáx-
échearü churaragüeru. 
17Natürü Dabímaxã nüxü̃ nixugüe ga yema Chíriaanearü churaragü ügüxü̃. 
Rü yexgumatama ga nüma ga Dabí rü guxü̃ma ga Iraétanüxü̃arü churaragüxü̃ 
inamuãchitanü. Rü natü ga Yudáü̃wa nichoü̃ nax yema Chíriaanearü 
churaragüpex̱egu nügü yanuxü̃cax̱. Rü nüma ga Dabí rü inayanu ga norü 
churaragü nax Chíriaanearü churaragümaxã nügü nadai̱x̱ü̃cax̱. 
18Rü nüma ga Chíriaanearü churaragü rü düxwa Iraétanüxü̃chax̱wa nibuxmü. 
Rü yema ngunexü̃gu rü Dabí nanadai ga 40,000 ga churaragü ga nacutügu 
ĩxü̃, rü 7,000 ga churaragü ga caru ga dairuü̃gu ĩxü̃. Rü ñu̱xũchi nayamax̱ ga 
Chofá ga Chíriaanearü churaragümaxã icuáxü̃. 
19Rü yexguma yema Adáx-échewa ügüxü̃ ga churaragü nüxü̃ daugügu nax 
Iraétanüxü̃arü churaragü nüxü̃ rüporamaegüxü̃, rü Dabína nacagü nax 
nügümaxã nangüxmüxẽẽxü̃cax̱. Rü yemacax̱ Dabímex̱ẽwa nügü 
nayexmagüxẽxẽ. Rü yemawena ga yema Chíriaanecüãx̱ rü tama 
Amóü̃tanüxü̃xü̃ narüngü̃xẽẽgüchaü̃. 

1 Ãẽ̱̃xgacügüchiga ümatüxü ̃  20 

Dabí nayapu ga Rabá 
(2 S. 12.26-31) 

1Rü taunecüarü guxgu ga yexguma primaberawa nanguxgu, rü yexguma nixĩ 
ga ãẽx̱gacügü naxcax̱ daugüxü̃ nax to ga nachixü̃anearü ãẽx̱gacümaxã nügü 
nadai̱x̱ü̃. Rü nüma ga Yoá rü norü churaragümaxã nanapu ga 
Amóü̃tanüxü̃arü naane. Rü naxcax̱ ínayaxüãchi ga ĩane ga Rabá. Rü nüxü̃ 
ínachomaegu rü nagu napogüe. Natürü nüma ga Dabí rü Yerucharéü̃watama 
nayexma. 
2Rü yemawena ga Dabí rü yéma Rabáwa nangu. Rü guma ĩanearü 
ãẽx̱gacüeruwa nanayaxu ga yema norü ngax̱cueruxü̃ ga úirunaxcax̱ ga 
nutaxacügü ga imexẽchicümaxã ngax̱ãẽxü̃ ga 33 quíru yáxü̃. Rü ñu̱xũchi 
Dabíeruwa nayangax̱cuchigü. Rü nüma ga Dabí rü guma ĩanewa nanade ga 
muxü̃ma ga yemaxü̃gü ga itatanüxü̃. 
3Rü yema duü̃xü̃gü ga guma ĩanewa yaxügüxü̃ rü ínanagaxü̃. Rü 
cheragümaxã rü tríguarü puruü̃gü ga fierunaxcax̱maxã rü yuemagümaxã 
nanapuracüexẽxẽ. Rü nüma ga Dabí rü yematama naxü ga guxü̃nema ga 
Amóü̃tanüxü̃arü ĩanegüwa. Rü yemawena rü guxü̃ma ga norü 
churaragümaxã Yerucharéü̃cax̱ nataegu. 

Churaragü ga imáchanexü̃chixü̃maxã nügü nadai 
(2 S. 21.18-20) 

4Rü yemawena rü Guéchewa Firitéugümaxã nayexma ga to ga dai. Rü yema 
daigu nixĩ ga Chibecái ga ĩane ga Uchácüãx̱ rü Chipáixü̃ yamáxü̃. Rü nüma 
ga Chipái rü yema imáchanexü̃chixü̃tanüxü̃ nixĩ. Rü yemaacü ga Iraétanüxü̃ 
rü Firitéugüxü̃ narüporamaegü. 
5Rü nayexma ga to ga dai ga Firitéugümaxã. Rü yema daigu rü Eranáü̃ ga Yaí 
nane nayamax̱ ga Laxmí. Rü nüma ga Laxmí rü Gáxcüãx̱ ga Goriáx naenexẽ 
nixĩ, rü guma naxne rü wüxi ga wocae ga natamenax̱ãxü̃chicü nixĩ. 
6Rü yemawena rü nayexma ga to ga dai ga Gáxwa. Rü yemawa nayexma ga 
wüxi ga yatü ga máchanexü̃chixü̃ ga mutarémex̱ẽxü̃. Rü 6 chigü nixĩ ga 
wüximex̱ẽwa, rü 6 chigü nixĩ ga wüxicutüwa. Rü guxü̃wama rü 24 nixĩ. Rü 
nüma rü yema imáchanexü̃tanüxü̃ nixĩ. 

7Rü nüma ga yema mutarémex̱ẽxü̃ rü Iraétanüxü̃xü̃ naxãxũne. Natürü 
Yonatáü̃ ga Chimá nane rü nayamax̱. Rü nüma ga Chimá rü Dabíenexẽ nixĩ. 
8Rü yema duü̃xü̃gü ga imáchanexü̃chixü̃ rü Gáxcüãx̱ ga Refátanüxü̃ nixĩgü. 
Natürü Dabímex̱ẽgu rü norü churaragüerugümex̱ẽgu nayi. 

1 Ãẽ̱̃xgacügüchiga ümatüxü ̃  21 

Dabí rü duü̃xü̃güxü̃ nixugü 
(2 S. 24.1-17) 

1Rü nüma ga Chataná rü Iraéanecüãx̱gümaxã nanu, rü yemacax̱ Dabíãẽwa 
ínananguxẽxẽ nax Iraéanecüãx̱güxü̃ yaxugüxü̃cax̱. 
2Rü nüma ga Dabí rü nanamu ga Yoá rü norü churaragüarü ãẽx̱gacügü rü 
ñanagürü nüxü̃: —¡Ẽcü ipexĩãchi rü peyaxugü i ngẽma Iraéanecüãx̱gü! ¡Rü 
ĩane ya Bechébawa ipenaxügü nax peyaxugüxü̃ rü ñu̱xmatáta Dáü̃arü ĩanewa 
nangu! ¡Rü ngẽmawena rü ñu̱xũchi nua penange i napane nax nüxü̃ 
chacuáxü̃cax̱ nax ñuxre yixĩxü̃ i norü mu i ngẽma duü̃xü̃gü! ==ñanagürü. 
3Natürü nüma ga Yoá rü nanangãxü̃ rü ñanagürü: —Ngẽxguma chi Cori ya 
Tupana naxwax̱egu ¿rü taux ẽx̱na nüxü̃̃́ natauxcha nax 100 ex̱pü̱xcüna 
yamuxẽxẽãxü̃ i norü duü̃xü̃gü? ¿Rü taux ẽx̱na guxü̃ma i ngẽma duü̃xü̃gü rü 
chi cuxmex̱wa nangẽxmagüxü̃, Pa Ãẽx̱gacüx? ¿Rü tü̱xcüü̃ i cumax i 
cunaxwax̱exü̃ nax tayaxugüxü̃? ¿Rü ngẽmaãcü ẽx̱na chixexü̃gu 
cunayixẽxẽchaü̃xü̃ i Iraétanüxü̃? ==ñanagürü. 
4Natürü nüma ga ãẽx̱gacü rü nanamuama, rü düxwa nüma ga Yoá rü nanaxü 
ga yema ãẽx̱gacü namaxã nüxü̃ ixuxü̃. Rü inaxũãchi rü guxü̃ma ga Iraéanegu 
nixũgü. Rü yemawena rü Yerucharéü̃cax̱ nataegu. 
5Rü nüma ga Yoá rü Dabímaxã nüxü̃ nixu nax ñuxre yixĩxü̃ ga norü mu ga 
yema yatügü ga marü churarawa imexü̃. Rü Iraéanewa rü 1’100,000 wa nangu 
ga yema yatügü ga marü nagu imexü̃ nax churara yixĩgüxü̃, rü Yudáanewa 
rü 470,000 nixĩ. 
6Natürü tama nayaxugü ga yema Lebítanüxü̃ rü Bẽyamíü̃tanüxü̃, yerü nüma 
ga Yoá rü tama norü me nixĩ ga yema ãẽx̱gacü nüxü̃ üxẽẽxü̃. 

7Rü nüma ga Tupana rü tama norü me nixĩ ga yema nax yaxugüxü̃ ga 
duü̃xü̃gü, rü yemacax̱ yema Iraétanüxü̃xü̃ napoxcu. 
8Natürü nüma ga Dabí rü Tupanamaxã nüxü̃ nixu ga yema norü chixexü̃ rü 
ñanagürü: —Aixcüma cupex̱ewa poraãcü chixexü̃ chaxü. Natürü cuxna chaca 
nax choxü̃̃́ nüxü̃ curüngü̃maxü̃cax̱ erü wüxi i duü̃xü̃ i naechitamare 
maxü̃xü̃ãcü íchanaxü ==ñanagürü. 
9Rü yexguma ga Cori ya Tupana rü Dabíarü ucu̱xẽruxü̃ ga Gáxü̃ namu, yerü 
guma nixĩ ga Dabímaxã Tupanaarü orexü̃ ixucü. Rü nüma ga Tupana rü Gáxü̃ 
ñanagürü: 
10—¡Ẽcü Dabíxü̃tawa naxũ rü namaxã nüxü̃ yarüxu i ñaa tomaepü̱x i poxcu 
nax nüxü̃ yaxuxü̃cax̱ rü ngexü̃rüüxü̃ i ngẽma poxcu nixĩ i nanaxwax̱exü̃ nax 
namaxã chanapoxcuexü̃ i Iraétanüxü̃! ==ñanagürü. 
11Rü nüma ga Gáx rü Dabíxü̃tawa naxũ rü ñanagürü nüxü̃: —Cori ya Tupana 
rü cumaxã nüxü̃ nixu i tomaepü̱x i poxcu nax cuma nüxü̃ quixuxü̃ rü 
ngexü̃rüüxü̃ yixĩxü̃ i ngẽma cuma cunaxwax̱exü̃. 
12Rü wüxi nixĩ nax tomaepü̱x ya taunecü taiya ngẽxmaxü̃ i Iraéanewa. Rü to 
nixĩ nax tomaepü̱x ya tauemacügu perü uanügü pexü̃ daixü̃. Rü to nixĩ nax 
tomaepü̱x i ngunexü̃ Cori ya Tupana ínanguxẽẽxü̃ i dax̱aweane rü ngẽma 
norü duü̃xü̃ i daxũcüãx̱ rü poraãcü nachixexẽẽxü̃ i guxü̃ma i Iraéanewa. Rü 
ñu̱xma rü chanaxwax̱e nax chomaxã nüxü̃ quixuxü̃ rü ngexü̃rüüxü̃ yixĩxü̃ i 
ngẽma cuma cunaxwax̱exü̃ nax namaxã nüxü̃ chixuxü̃cax̱ ya yimá cuxü̃tawa 
choxü̃ mucü ==ñanagürü. 
13Rü nüma ga Dabí rü Gáxü̃ nangãxü̃ rü ñanagürü: —Ñu̱xma rü taxü̃ma i 
guxchaxü̃ chauétü nangu. Rü chau̱̱xcax̱ narümemae nax Tupanamex̱ẽgu 
changuxü̃ erü nüma rü poraãcü nüxü̃̃́ tangechaü̃tümüxü̃. Erü tama 
chanaxwax̱e nax tórü uanügümex̱ẽgu iyix̱ixü̃ ==ñanagürü. 
14Rü yexguma ga nüma ga Cori ya Tupana rü Iraétanüxü̃cax̱ yéma nanamu 
ga dax̱aweane rü 70,000 ga Iraéanecüãx̱gü nayue. 

15Rü nüma ga Tupana rü yema dax̱aweanemaxã yéma nanamu ga wüxi ga 
daxũcüãx̱ ga norü orearü ngeruxü̃ nax yemamaxã Yerucharéü̃cüãx̱ü̃ 
nadai̱x̱ü̃cax̱. Natürü yexguma marü Yerucharéü̃wa nanguxchaü̃gu nax 
duü̃xü̃güxü̃ nadai̱x̱ü̃ ga yema daxũcüãx̱, rü nüma ga Cori ya Tupana rü nüxü̃̃́ 
nangechaü̃tümüxü̃ ga duü̃xü̃gü, rü yemacax̱ nüxna nachogü ga yema 
daxũcüãx̱ rü ñanagürü nüxü̃: —¡Rü marütama nax cunadai̱x̱ü̃! ==ñanagürü 
nüxü̃. Rü nüma ga yema daxũcüãx̱ rü marü guma Yebútanüxü̃ ga Onáü̃ trigu 
ipuxü̃wa nayexma ga yexguma Tupana nüxna chogügu. 
16Rü nüma ga Dabí rü daxũgu nadawenü, rü nüxü̃ nadau ga yema daxũcüãx̱ 
ga Cori ya Tupanaarü orearü ngeruxü̃. Rü daxũguxü̃ ga naane rü ñoma i 
naanearü ngãxü̃wa nayexma namaxã ga norü tara ga naxchixü̃wa 
natuxuchixü̃. Rü Yerucharéü̃guama namaxã nabuenüchacüxü. Rü yemacax̱ 
nüma ga Dabí rü guxü̃ma ga yema Iraétanüxü̃arü ãẽx̱gacügü rü témüxü̃ ga 
naxchirugu icu̱xgüxü̃ rü ñaxtüanegu nanangücuchitanü rü yemaacü 
Tupanaxü̃ nacaa̱x̱ü̃gü. 
17Rü nüma ga Dabí rü Tupanaxü̃ nacaa̱x̱ü̃ rü ñanagürü: —Choma nixĩ ga 
chanamuxü̃ ga nax yaxugüxü̃ ga duü̃xü̃gü. Rü choma nixĩ i chixexü̃ chaxüxü̃ 
rü chanaxüxü̃ i pecadu. ¿Rü tax̱acürü chixexü̃ naxüe i ñaa duü̃xü̃gü rü 
ngẽmacax̱ cunadai? Pa Corix, Pa Chorü Tupanax, cuxna chaca nax choxü̃ rü 
chauxacügüxü̃waxi nax cupoxcuxü̃, rü marütama nax cunadai̱x̱ü̃ i duü̃xü̃gü 
==ñanagürü. 

Dabí nanaxü ga wüxi ga ãmarearü guruxü̃ 
(2 S. 24.18-25) 

18Rü yexguma ga nüma ga yema daxũcüãx̱ ga Tupanaarü orearü ngeruxü̃ rü 
Gáxü̃ namu nax Dabímaxã nüxü̃ yanaxuxü̃cax̱ nax Tupanacax̱ wüxi ga 
ãmarearü guruxü̃ naxüxü̃ nagu ga yema nachica ga Onáü̃ ga Yebútanüxü̃ 
nawa trigu púxü̃. 
19Rü yexguma ga nüma ga Dabí rü nanaxü ga yema Cori ya Tupanaégagu 
Gáx namaxã nüxü̃ ixuxü̃. 

20Rü nüma ga Onáü̃ rü norü trigu ínapu̱x. Rü yexguma nügüweama nadau̱̱xgu 
rü nüxü̃ nadau ga yema daxũcüãx̱ ga Tupanaarü orearü ngeruxü̃. Natürü 
guma ãgümücü ga nane ga namaxã yéma nayexmacü rü nibuxmü rü nicu̱xgü 
ga yexguma nüxü̃ nadaugügu. 
21Rü yexguma Dabí Onáü̃xü̃tawa nguxgu, rü nüma ga Onáü̃ rü Dabíxü̃ 
nadawenü. Rü yexguma Dabíxü̃ yacuax̱ãchigu, rü nüma ga Onáü̃ rü ínaxũxũ 
ga trigu ínapúxü̃wa rü Dabípex̱egu nanangücuchi. 
22Rü yexguma ga nüma ga Dabí rü ñanagürü nüxü̃: —¡Choxna naxã i ñaa 
nachica i trigu nawa cupúxü̃ nax ngẽxma Cori ya Tupanacax̱ chanaxüxü̃cax̱ 
i wüxi i ãmarearü guruxü̃! ¡Rü ngẽma cunaxwax̱exü̃xex̱pü̱x choxü̃ namaxã 
nataxe, rü tá cuxü̃̃́ chanaxütanü nax ngẽmaãcü yaxũgachixü̃cax̱ i ngẽma 
dax̱aweane i duü̃xü̃gü namaxã yuexü̃! ==ñanagürü. 
23Rü nüma ga Onáü̃ rü Dabíxü̃ nangãxü̃ rü ñanagürü: —Pa Ãẽx̱gacüx ¡ẽcü 
nayaxu i ñaa naane rü nagu naxü i tax̱acü i cuma cunaxwax̱exü̃! Rü choma 
tá cuxna chanamugü i ñaa woca iyatüxü̃gü nax ngẽma Tupanacax̱ 
ícuguxü̃cax̱. Rü yimatama naixmenax̱ãgü ya trigu namaxã 
chapoxü̃nemaatama naxüxüxü̃. Rü ñaatama trigu rü wüxigu ngẽma 
wocagümaxã rü cuxna chanaxãmare nax Tupanana cuxãmarexü̃cax̱, Pa 
Ãẽx̱gacüx ==ñanagürü. 
24Natürü nüma ga ãẽx̱gacü ga Dabí rü nanangãxü̃ rü ñanagürü: —Moxẽ cuxna 
chaxã, natürü chanaxwax̱e nax naxcax̱ cuxü̃ chataxexü̃ rü chomaxã 
cuxãtanüxü̃ i guxü̃ma i ngẽma. Rü tama chanaxwax̱e i ngetanüãcüma cuxna 
chanayaxuxü̃ i ngẽma cuxrü ixĩxü̃, erü tama chanaxwax̱e i tax̱acü i choxü̃̃́ 
ngetanüxü̃ Cori ya Tupanacax̱ íchagu ==ñanagürü. 
25Rü nüma ga Dabí rü Onáü̃axü̃̃́ nanaxütanüama. Rü 600 tachinü ga diẽru ga 
úiru ngĩxcax̱ nüxna ngĩxü̃ naxã. 
26Rü yexma Tupanaaxü̃̃́ nanaxü ga ãmarearü guruxü̃ rü yéma ínanagu ga 
ãmaregü ga norü chixexü̃arü ütanüruxü̃ nax Tupanaxü̃ nangüxmüxẽẽxü̃cax̱. 
Rü ñu̱xũchi Cori ya Tupanamaxã nidexa rü nüxü̃ nacaa̱x̱ü̃. Rü nüma ga Cori 

ya Tupana rü nanangãxü̃ rü daxũguxü̃ ga naanewa üxüema narünguxẽxẽ, rü 
yema ãmarearü guruxü̃étügu nangu. 
27Rü nüma ga Cori ya Tupana rü yema daxũcüãx̱ü̃ namu nax naxchixü̃gu 
yaxǘcuchiãxü̃cax̱ ga norü tara. 

Dabí rü nüxü̃ naxuneta ga Tupanapata ga taxü̃nechica 

28Rü yexguma nüxü̃ nadau̱̱xgu ga Dabí nax Cori ya Tupana nüxü̃ ngãxü̃xü̃ 
nawa ga yema nachica ga Onáü̃ ga Yebútanüxü̃ trigu nawa púxü̃, rü wena 
yéma Tupanacax̱ ínanagu ga ãmaregü. 
29Rü yema ngunexü̃gügu ga guma Tupanapata rü yema ãmarearü guruxü̃ ga 
naxnücüanexü̃gu Moiché üxü̃ne, rü marü Gabaóü̃arü max̱pǘnewa nayexma. 
30Natürü nüma ga Dabí rü taxucürüwa Gabaóü̃wa naxũ nax yéma Tupanacax̱ 
ãmare yanaguxü̃cax̱ rü Tupanana yacax̱axü̃cax̱, yerü namuü̃ ga yexguma 
nüxü̃ nadau̱̱xgu ga norü tara ga yema Tupanaarü orearü ngeruxü̃. 

1 Ãẽ̱̃xgacügüchiga ümatüxü ̃  22 

1Rü yexguma ga Dabí rü ñanagürü: —Ñaa nachica i Orná trigu nawa púxü̃wa 
tá nangẽxma ya Tupanapata ya taxü̃ne rü ngẽma ãmarearü guruxü̃ nax 
ngẽmawa Iraéanecüãx̱gü Tupanacax̱ ínaguxü̃cax̱ i norü ãmaregü 
==ñanagürü. 

Dabí nananutaque̱xe ga yemaxü̃gü nax naxügüã̱xü̃ca̱x ga Tupanapata ga 
taxü̃ne 

2Rü yemawena rü nüma ga Dabí rü nanangutaquex̱exẽxẽ ga yema duü̃xü̃gü 
ga to ga nachixü̃anecüãx̱gü ga Iraétanügu ãchiü̃güxü̃. Rü guxemagüxü̃ namu 
nax nutaarü mexẽẽcüwawa tapuracüexü̃ nax gumamaxã naxügüãx̱ü̃cax̱ ga 
Tupanapata ga taxü̃ne. 
3Rü yexgumarüxü̃ ta nananutaquex̱e ga muxü̃ma ga fieru nax yemawa 
naxüaxü̃cax̱ ga itapuagü ga ĩãx̱arü potaruü̃gü rü ĩãx̱arü chotaruü̃gü. Rü 
yexgumarüxü̃ ta nananutaquex̱e ga muxü̃ma ga bróũchenaxcax̱ ga guma 
Tupanapata. 

4Rü yexgumarüxü̃ ta nananutaquex̱e ga muxü̃ma ga mürapewagü ga 
ocayiwanaxcax̱, yerü ga ĩanegü ga Chidóü̃cüãx̱gü rü Tírucüãx̱gü rü muxü̃ma 
ga mürapewagü ga ocayiwanaxcax̱ yéma nana. 
5Rü nüma ga Dabí rü ñaxü̃gu narüxĩnü: —Yimá chaune ya Charomóü̃ rü 
nabumare, rü taxũta naãxẽxü̃ nacuax̱ nax naxüaxü̃ ya yima Tupanapata ya 
taxü̃ne, erü yima napata tá ixĩxü̃ne rü tanaxwax̱e nax nataxü̃ rü 
namexẽchixü̃, rü guxü̃ i nachixü̃anewa nanguchigaxü̃. Rü ngẽmacax̱ i ñu̱xma 
rü marü ichanaxügü nax chananutaquex̱exü̃ i guxü̃ma i ngẽmaxü̃gü i namaxã 
naxüxü̃ ==ñaxü̃gu narüxĩnü. Rü yemaacü ga Dabí rü nananutaquex̱e ga 
guxü̃ma ga yemaxü̃gü naxü̃pa ga nax nayuxü̃. 
6Rü yemawena rü nüma ga Dabí rü nane ga Charomóü̃cax̱ naca rü namaxã 
nüxü̃ nixu nax nüma naxüaxü̃cax̱ ga guma ĩpata ga taxü̃ne ga Cori ya 
Iraétanüxü̃arü Tupanaarü ixĩxü̃ne. 
7Rü yexguma ga Dabí rü Charomóü̃xü̃ ñanagürü: —Pa Chaunex, choxü̃̃́ 
nangúchaü̃ nax chanaxüxü̃ ya wüxi ya ĩpata ya taxü̃ne naxcax̱ ya Cori ya 
chorü Tupana. 
8Natürü nüma ya Tupana rü chomaxã nüxü̃ nixu rü ñanagürü: “Cuma rü tacü 
ya nagü cunabaxẽxẽ rü muxü̃ ga daiwa cuxüpetü. Rü ngẽmacax̱ taxũtáma 
cuma nixĩ i chau̱̱xcax̱ cunaxüxü̃ ya yima ĩpata ya taxü̃ne, erü chopex̱egu 
cunabaxẽxẽ ya tacü ya nagü i ñoma i naanewa. 
9Natürü wüxi ya cune tá cuxü̃̃́ nangẽxma, rü nüma rü wüxi ya yatü ya 
ngüxmüxẽxẽruxü̃ tá nixĩ namaxã i norü uanügü i nüxna ngaicamagüxü̃. Rü 
ngẽmacax̱ i naéga rü Charomóü̃ tá nixĩ. Rü tá íchayachaxãchixẽxẽ i ngẽma 
norü uanügü nax tama nachixewegüãxü̃cax̱ i Iraétanüxü̃. 
10Rü nüma tá nixĩ i naxüaxü̃ ya chopata ya taxü̃ne. Rü ñoma 
chaunexü̃chirüxü̃ tá nixĩ rü choma rü tá ñoma nanatürüxü̃ chixĩ. Rü tá nüxü̃ 
charüngü̃xẽxẽxü̃ nax nüma rü nane rü nataagü guxü̃gutáma ãẽx̱gacü yixĩxü̃ i 
Iraéanewa”, ñanagürü ga Tupana. 

11Rü ñu̱xmax, Pa Chaunex, rü cuxü̃tawa nangẽxma ya Tupana, rü marü cuax̱ 
cuxna naxã nax cunaxüxü̃cax̱ ya yima napata ya taxü̃ne, yexgumarüxü̃ ga 
cumaxã nax naxueguãxü̃ nax cuma tá yixĩxü̃ nax cunaxüxü̃. 
12Rü nüma ya Cori ya Tupana rü marü cuxna nanaxã i ĩnü i mexü̃ rü curü 
cuax̱. Rü ngẽxguma nüma cuxü̃ yangucuchixẽẽgu nax Iraétanüxü̃arü ãẽx̱gacü 
quixĩxü̃ ¡rü yanguxẽxẽ i ngẽma norü mugü ya Cori ya curü Tupana! 
13Rü guxü̃táma mea cuxü̃̃́ inixũ i ngẽxguma tá cuyanguxẽẽgu i ngẽma norü 
mugü rü norü ucu̱xẽgü ga Cori ya Tupana Moichémaxã nüxü̃ ixuxü̃ naxcax̱ 
ga Iraétanüxü̃. ¡Ẽcü pora naxü rü cugü naporaxẽẽama! ¡Rü taxṹ i 
curümaãchixü̃! ¡Rü taxṹ i cumuü̃xü̃! 
14Rü dücax, choma rü pora chaxü nax chananutaquex̱exü̃ i ngẽmaxü̃gü nax 
naxüaxü̃cax̱ ya Cori ya Tupanapata ya taxü̃ne. Rü nangẽxma i 3,300 toneláda 
nagúxü̃ i úiru, rü 33,000 toneláda nagúxü̃ i diẽrumü. Rü ngẽma nax nataxü̃ i 
bróũche rü fieru rü ngẽmacax̱ taxucürüwama tanangugü i norü ya. Rü 
ngẽxgumarüxü̃ ta marü chananutaquex̱e i mürapewagü rü nutagü. Rü cumax 
rü tá cunaxüétü i ngẽma chanutaquex̱exü̃. 
15Rü ngẽxgumarüxü̃ ta i cumax rü cuxü̃̃́ nangẽxma i muxü̃ma i puracütanüxü̃ 
i nutaarü mexẽẽcüwaruü̃gü, rü cuxü̃̃́ nangẽxma i ĩxtapü̱xarü 
chauxnagüruü̃gü, rü corapinagü, rü yatügü i naguxü̃raü̃xü̃ i puracüxü̃ cuáxü̃. 
16Rü ngẽma úiru, rü ngẽma diẽrumü, rü ngẽma bróũche, rü ngẽma fieru, rü 
ngẽma nax namuxũchixü̃ rü taxucürüwama tanangugü. Rü ngẽmacax̱ name 
nax icunaxügüxü̃ i ngẽma puracü. ¡Rü nüma ya Cori ya Tupana cuxü̃ 
rüngü̃xẽxẽ! ==ñanagürü ga Dabí. 
17Rü yemawena rü nüma ga Dabí rü yema Iraétanüxü̃maxã icuax̱güxü̃xü̃ 
namu nax nane ga Charomóü̃xü̃ nangü̃xẽẽgüxü̃cax̱. 
18Rü ñanagürü: —Cori ya Tupana rü petanüwa nayexma, rü ngẽmacax̱ i 
ngẽma togü i nachixü̃anegü rü tama pemaxã daigu narüxĩnüe rü guxü̃wama 
taãẽwa pengẽxmagü. Rü nüma ya Tupana rü cho̱xmex̱wa nanangexmagüxẽxẽ 

i guxü̃ma i duü̃xü̃gü i ñaa nachixü̃anewa maxẽxü̃. Rü ñu̱xmax rü 
Tupanamex̱ẽwa rü norü duü̃xü̃gümex̱ẽwa nangẽxma i ñaa naane. 
19Rü ngẽmacax̱ i ñu̱xmax rü name nixĩ nax aixcüma Tupanacax̱ pedaugüxü̃. 
¡Rü penaxü̱x ya yima Tupanapata ya taxü̃ne nax ngéma penangexü̃cax̱ i 
ngẽma baú i Tupanaarü mugü nagu nuxü̃, rü ngéma yima Tupanapata ya 
taxü̃ne i tá pexüxü̃newa penanaxü̃cax̱ i ngẽma nawechigü i üünegüxü̃! 
==ñanagürü ga Dabí. 

1 Ãẽ̱̃xgacügüchiga ümatüxü ̃  23 

Lebítanüxü̃arü puracü 

1Rü nüma ga Dabí rü marü naya, rü yemacax̱ nane ga Charomóü̃xü̃ naxuneta 
nax nachicüxü Iraétanüxü̃maxã inacuáxü̃cax̱. 
2Rü yexguma nanexü̃ yamucuchigu rü nanangutaquex̱exẽxẽ ga guxü̃ma ga 
Iraéanearü ãẽx̱gacügü, rü chacherdótegü rü Lebítanüxü̃. 
3Rü nayaxugü ga yema Lebítanüxü̃ ga 30 ga taunecü rüex̱na yexera nüxü̃̃́ 
yexmagüxü̃. Rü yexguma yaxugüãg̱u, rü guxü̃wama 38,000 wa nangu ga 
yema iyatüxü̃. 
4Rü yematanüwa rü nüxü̃ naxuneta ga 24,000 ga yatügü nax Tupanapata ga 
taxü̃nearü puracümaxã inacuax̱güxü̃. Rü nüxü̃ naxuneta ga 6,000 nax 
duü̃xü̃güarü ãẽx̱gacügü yixĩgüxü̃cax̱ rü guxchaxü̃arü mexẽẽruü̃gü 
yixĩgüxü̃cax̱. 
5Rü nüxü̃ naxuneta ga to ga 4,000 nax ĩãx̱arü dauruü̃gü yixĩgüxü̃cax̱, rü to ga 
4,000 nax Cori ya Tupanaxü̃ yacuax̱üü̃güxü̃cax̱ namaxã ga yema paxetaruü̃gü 
ga Dabí woetama yemacax̱ duü̃xü̃güxü̃ íxüxü̃xẽẽxü̃. 
6Rü Dabí rü tomaepü̱xtücumügu inayanu ga yema Lebítanüxü̃. Rü 
wüxitücumü nixĩ ga Lebí nane ga Guerchóü̃tücumü, rü to nixĩ ga Lebí nane 
ga Queáxtücumü, rü to nixĩ ga Lebí nane ga Merarítücumü. 

Guerchóü̃tücumü 

7Rü Guerchóü̃ nanegü rü taxre nixĩ: Ladáü̃ rü Chimí. 

8Rü Ladáü̃ nanegü rü tomaepü̱x nixĩ. Rü gumá yacü rü Yeié nixĩ, rü gumá 
naigü rü Chetáü̃, rü Yoé nixĩ. 
9Rü Chimí rü ta nüxü̃̃́ nayexma ga tomaepü̱x ga nanegü: Cheromíx, rü Achié 
rü Aráü̃. Rü gumágü nixĩ ga Ladáü̃taagümaxã icuax̱gücü. 
10Rü Chimí rü to ga ãgümücü ga nanegü nüxü̃̃́ nayexma: Yáax, rü Chichá, rü 
Yeú rü Beriá. Rü yema ãgümücü rü Chimí nanegü nixĩ. 
11Rü gumá yacü ga nane nixĩ ga Yáax rü gumáwe ücü ga nane nixĩ ga Chichá. 
Natürü ga Yeú rü Beriá rü tama namu ga nanegü, rü yemacax̱ yexguma 
yaxugüãg̱u rü yema taxre rü wüxitücümawatama naxügü. 

Queáxtanüxü̃ 

12Rü Queáx nanegü rü ta rü ãgümücü nixĩ: Amráü̃, rü Ichá, rü Ebróü̃ rü Uchié. 
13Rü Amráü̃ nanegü nixĩ ga Aróü̃ rü Moiché. Rü Cori ya Tupana nüxü̃ 
naxuneta ga Aróü̃ nax napex̱ewa ãmare i üünexü̃arü guruxü̃ yixĩxü̃cax̱ rü 
pumaratex̱earü guruxü̃ yixĩxü̃cax̱. Rü yexgumarüxü̃ ta nüxü̃ naxuneta nax 
nüxü̃̃́ napuracüxü̃cax̱ rü duü̃xü̃gümaxã mexü̃ naxueguxü̃cax̱. Rü yema nixĩ ga 
puracü ga Tupana Aróü̃na rü nanegüna rü nataagüna naxãxü̃ nax 
guxü̃gutáma naxügüãxü̃cax̱. 
14Rü Moiché ga Cori ya Tupanaarü duü̃ rü ñu̱xũchi nataagü rü 
Lebítanüxü̃tanüwa nanaxǘgüxẽxẽ. 
15Rü Moiché nanegü nixĩ ga Guerchóü̃ rü Eriéche. 
16Rü Guerchóü̃ nane ga nüxíraü̃cü nixĩ ga Chebué. 
17Rü Eriéche nane ga nüxíraü̃cü nixĩ ga Reabía. Rü guxicatama nixĩ ga nane 
ga Eriéche. Natürü ga Reabía nanegü rü namu. 
18Rü Ichá nane ga nüxíraü̃cü nixĩ ga Cheromíx. 
19Rü Ebróü̃ nanegü nixĩ ga Yeraía ga nüxíraü̃cü. Rü Amaría nixĩ ga norü taxre. 
Rü Yaachié nixĩ ga norü tomaepü̱x. Rü Yecamáü̃ nixĩ ga norü ãgümücü. 
20Rü Uchié nanegü rü taxre nixĩ. Rü Micaía nixĩ ga nüxíraü̃cü, rü Ichía nixĩ 
ga norü taxre. 

Merarítanüxü̃ 

21Rü Merarí nanegü nixĩ ga Mári rü Muchí. Rü Mári nanegü nixĩ ga Ereachá 
rü Chíx. 
22Rü Ereachá rü nayu rü nangene. Rü ngexü̃güxica nixĩ ga naxacügü. Rü 
ngĩma ga naxacügü rü ngĩnepü ga Chíx nanegümaxãtama iyaxãte. 
23Rü Muchí nanegü rü tomaepü̱x nixĩ: Mári, rü Édex rü Yerimóx. 

Lebítanüxü̃arü puracü 

24Rü yemagü nixĩ ga Lebítanüxü̃ ga natanüxü̃maxã icuax̱güxü̃ rü poperagu 
ümatüégaxü̃ ga yexguma yaxugügüãgu ga yema Lebítanüxü̃ ga 20 ga taunecü 
rüex̱na yexera nüxü̃̃́ yexmagüxü̃. Rü yemagü nixĩ ga Tupanapata ga 
taxü̃nearü puracüwa puracüexü̃. 
25Rü nüma ga Dabí rü ñanagürü: —Cori ya Tupana ya Iraétanüxü̃arü Tupana 
rü taãẽwa nanangexmagüxẽxẽ i norü duü̃xü̃gü. Rü nüma ya Tupana 
nanaxwax̱e nax guxü̃gutáma Yerucharéü̃gu naxãpataxü̃. 
26Rü ngẽmacax̱ i ñu̱xma i Lebítanüxü̃ rü taxũtáma marü nuxica nanangegü 
ya Tupanapata ya naxchirunaxcax̱ rü guxü̃ma i norü ngẽmaxü̃gü i Tupanaxü̃ 
namaxã yacuax̱üü̃güxü̃ ==ñanagürü ga Dabí. 
27Rü yemaacü yema Dabí naxwax̱exü̃ãcü nixugü ga Lebítanüxü̃ ga 20 ga 
taunecü rüex̱na yexera nüxü̃̃́ yexmagüxü̃. 
28Rü yema Lebítanüxü̃ rü nanaxü ga yema Tupanapata ga taxü̃nearü 
puracügü ga Aróü̃tanüxü̃ ga chacherdótegü nagu namugüxü̃. Rü nüxna 
nadaugü ga naãx̱tügü ga Tupanapata ga taxü̃ne rü norü ucapugü. Rü 
nayayauxgü ga Tupanapata ga taxü̃nearü yemaxü̃gü ga ixüünexü̃. Rü 
yexgumarüxü̃ ta nanaxügü ga guxü̃ma ga toomachigü ga puracü ga 
Tupanapata ga taxü̃newa naxügüxü̃. 
29Rü nümagü ga Lebítanüxü̃ nixĩ ga naxügüãxü̃ rü namaxã inacuax̱güxü̃ ga 
paũ ga ixüünexü̃ ga mea inumaxü̃. Rü namaxã inacuax̱gü ga trigutex̱e ga 
Tupanaarü ãmarecax̱ ixĩxü̃, rü yema paũ ga ngearü pu̱xẽẽruü̃ã̃́xü̃. Rü 
yexgumarüxü̃ ta namaxã inacuax̱gü ga yema Tupanaarü ãmare ga paũ ga 

piripáü̃wa íguxü̃, rü yema paũchara ga Tupanaarü ãmarecax̱ ixĩxü̃. Rü 
yexgumarüxü̃ ta namaxã inacuax̱gü ga guxü̃ma ga yáruü̃gü rü ngugüruü̃gü. 
30Rü nümagü ga Lebítanüxü̃ rü nanaxwax̱e nax guxü̃ma ga pax̱mama rü 
yáuanecü Tupanapata ga taxü̃newa nayexmagüxü̃ nax Cori ya Tupanana 
moxẽ naxãgüxü̃cax̱ rü nüxü̃ yacuax̱üü̃güxü̃cax̱, 
31Rü yexgumarüxü̃ ta ga yema Lebítanüxü̃ rü nanaxwax̱egü nax 
chacherdótegüxü̃ nangü̃xẽẽgüxü̃ ga yexguma Cori ya Tupanacax̱ naxü̃nagü 
ínagugügu ga ngü̃xchigaarü ngunexü̃gu, rü yexwacax̱ü̃cü ga tauemacü 
ngo̱xgu, rü to ga petagü ga Tupanacax̱ naxüchigagügu. Rü yemaacü 
guxü̃guma Tupanacax̱ napuracüe ga yema Lebítanüxü̃ yexguma nawa 
nanguxgu nax naxügüãxü̃ ga Tupanaarü puracü ga nüxna ügüxü̃. 
32Rü yexgumarüxü̃ ta naxmex̱wa nayexma nax nüxna nadaugüxü̃ ya Cori ya 
Tupanapata ga taxü̃ne, rü yema ucapu ga üünexü̃, rü yema baú ga Tupanaarü 
mugüchixü̃. Rü yemaacü ga yema Lebítanüxü̃ rü nanaxü ga yema 
Tupanapata ga taxü̃nearü puracügü wüxigu namaxã ga natanüxü̃ ga 
Aróü̃taagü ga chacherdótegü. 

1 Ãẽ̱̃xgacügüchiga ümatüxü ̃  24 

Chacherdótegüchiga 

1Rü yema Aróü̃taagü ga chacherdótegü rü ta nüxü̃̃́ nayexma ga norü 
puracügü. Rü Aróü̃ nanegü nixĩ ga Nadáx, rü Abiú, rü Ereachá, rü Itamá. 
2Natürü ga Nadáx rü Abiú rü nanatügüna nüxíra nayue taxũtáma 
naxãnegüyane. Rü yemacax̱ Ereachá rü Itamá namaxã inacuax̱gü ga yema 
chacherdótegüarü puracü. 
3Rü nüma ga Dabí rü Ereachátaxa ga Chadóxarü ngü̃xẽẽmaxã rü Itamátaxa 
ga Aimérexarü ngü̃xẽẽmaxã inayanu ga chacherdótegü nax yemaacü 
naxügüãx̱ü̃cax̱ ga norü puracü. 
4Natürü nüxü̃ nicuax̱ãchitanü nax yema Ereachátanüxü̃ ga iyatüxü̃ rü nax 
namumaexü̃ nüxü̃ ga yema Itamáxtanüxü̃. Rü yemacax̱ Ereachátanüxü̃wa 



1295 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

nüxü̃ naxunetagü ga 16 ga chacherdótegü nax yemagü namaxã icuax̱güxü̃cax̱ 
ga yema togü ga chacherdótegü. Rü Itamátanüxü̃wa nüxü̃ naxunetagü ga 8. 
5Rü sortéuãcü nüxü̃ nayanu ga yema puracü ga namaxã iyacuáchigüxü̃ yerü 
natanüwa ga yema Ereachátanüxü̃, rü nayexma ga norü ãẽx̱gacügü ga 
meama nüxü̃ icuáxü̃ nax Tupanaarü puracü naxügüxü̃. Rü yexgumarüxü̃ ta 
ga Itamátanüxü̃tanüwa nayexma ga norü ãẽx̱gacügü ga meama nüxü̃ icuáxü̃ 
nax Tupanaarü puracü naxügüxü̃. 
6Rü nüma ga Lebítanüxü̃ ga Chemaía ga Natanaé nane nixĩ ga poperaarü 
ümatüruxü̃ ixĩxü̃. Rü nüma ga Chemaía rü ãẽx̱gacü ga Dabípex̱ewa, rü yema 
togü ga ãẽx̱gacügüpex̱ewa, rü chacherdóte ga Chadóxpex̱ewa, rü Aimérex ga 
Abiatá nanepex̱ewa, rü chacherdótegütücumügüarü ãẽx̱gacügüpex̱ewa rü 
Lebítanüxü̃tücumügüarü ãẽx̱gacügüpex̱ewa nanaxümatü ga naéga ga yema 
sortéuwa nüxna üxü̃. Rü ñu̱xũchi sortéuãcüma nüxü̃ nayanu ga yema 
chacherdótegüarü puracü. Rü wüxi ga númeru rü Itamátanüxü̃cax̱ nixĩ rü 
ñu̱xũchi taxre ga númerugü rü Ereachátanüxü̃cax̱ nixĩ. 
7Rü gumá nüxíraxü̃ne ga númeru rü Yoiaríxgu nangu. Rü gumá norü taxre 
rü Yedaíagu nangu. 
8Rü gumá norü tomaepü̱x rü Aríü̃gu nangu, rü gumá norü ãgümücü rü 
Cheoríü̃gu nangu. 
9Rü gumá norü wüximee̱x̱pü̱x rü Maquíagu nangu, rü gumá norü 6 rü 
Miyamíü̃gu nangu. 
10Rü gumá norü 7 rü Cóxgu nangu, rü gumá norü 8 rü Abíagu nangu. 
11Rü gumá norü 9 rü Yochuégu nangu, rü gumá norü 10 rü Checaníagu nangu. 
12Rü gumá norü 11 rü Eriachíxgu nangu, rü gumá norü 12 rü Yaquíü̃gu nangu. 
13Rü gumá norü 13 rü Upágu nangu, rü gumá norü 14 rü Yechebáxgu nangu. 
14Rü gumá norü 15 rü Bigágu nangu, rü gumá norü 16 rü Iméxgu nangu. 
15Rü gumá norü 17 rü Echígu nangu, rü gumá norü 18 rü Apichégu nangu. 
16Rü gumá norü 19 rü Petaíagu nangu, rü gumá norü 20 rü Echequiégu nangu. 

17Rü gumá norü 21 rü Yaquíü̃gu nangu, rü gumá norü 22 rü Gamúgu nangu. 
18Rü gumá norü 23 rü Deraíagu nangu, rü gumá norü 24 rü Maachíagu nangu. 
19Rü yemaacü yema chacherdótegüxü̃ nayanu ga yema Tupanapata ga 
taxü̃nearü puracü nax naxügüãx̱ü̃cax̱ yema Cori ya Iraétanüxü̃arü Tupana 
Aróü̃wa nüxü̃ ixuxü̃ãcüma. 

Yema togü ga Lebítanüxü̃ 

20Rü yema Lebítanüxü̃ ga íyaxügüxü̃ rü ñaagü nixĩ: Chubaé rü 
Amráü̃tanüxü̃arü ãẽx̱gacü nixĩ, rü Yeedía rü Chubaétanüxü̃arü ãẽx̱gacü nixĩ. 
21Rü Ichía rü Reabíatanüxü̃arü ãẽx̱gacü nixĩ. 
22Rü Cheromóx rü Ichátanüxü̃arü ãẽx̱gacü nixĩ, rü Yáax rü 
Cheromóxtanüxü̃arü ãẽx̱gacü nixĩ. 
23Rü Ebróü̃tanüxü̃arü ãẽx̱gacügü rü Yería nixĩ ga nüxíra ãẽx̱gacü ixĩxü̃, rü 
Amaría nixĩ ga norü taxrewa üxü̃, rü Yaachié nixĩ ga norü tomaepü̱xwa üxü̃, 
rü Yecamáü̃ nixĩ ga norü ãgümücüwa üxü̃. 
24Rü Micaía nixĩ ga Uchiétanüxü̃arü ãẽx̱gacü. Rü Chamí rü Micaía nane nixĩ. 
25Rü Micaía naenexẽ rü Ichía nixĩ. Rü Ichíatanüxü̃arü ãẽx̱gacü rü Chacaría 
nixĩ. 
26Rü Merarítanüxü̃arü ãẽx̱gacügü rü Mári rü Muchí nixĩgü. Rü to ga Merarí 
nane rü Yaachía nixĩ. 
27Rü Merarí nane ga Yaachíatanüxü̃arü ãẽx̱gacügü rü Benó, rü Choáü̃, rü 
Chacúx rü Irí nixĩgü. 
28Rü Mári nane rü Ereachá nixĩ. Natürü nüma ga Ereachá rü nangene. 
29Rü Chíx nane rü Yerameé nixĩ. 
30Rü Muchí nanegü rü Mári, rü Édex rü Yerimóx nixĩ. Rü yemagü nixĩ ga 
yema Lebítanüxü̃ ga natanüxü̃maxã icuax̱güxü̃. 
31Rü yema Lebítanüxü̃arü ãẽx̱gacügü rü sortéuãcü nüxü̃ nayanu ga norü 
puracü yema Aróü̃taagü ga chacherdótegü sortéuãcü nüxü̃ yanuaxü̃rüxü̃. Rü 
natanüxü̃ ga gumá Lebí nane ga yacü rü natanüxü̃ ga gumá Lebí nane ga 



1297 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

rübumaecü rü nawüxigumare nax nüxü̃ yanuaxü̃ ga norü puracü. Rü 
yemaacü ãẽx̱gacü ga Dabípex̱ewa, rü chacherdóte ga Chadóxpex̱ewa, rü 
Aimérexpex̱ewa, rü chacherdótegüarü ãẽx̱gacügüpex̱ewa, rü Lebítanüxü̃arü 
ãẽx̱gacügüpex̱ewa nüxü̃ nayanu ga yema Lebítanüxü̃arü ãẽx̱gacügüarü 
puracü. 

1 Ãẽ̱̃xgacügüchiga ümatüxü ̃  25 

Paxetatanüxü̃ rü wiyaetanüxü̃ 

1Rü ñu̱xũchi nüma ga Dabí rü yema Tupanapatamaxã icuax̱güxü̃ rü nüxü̃ 
naxuneta ga Achá nanegü rü Emáü̃ nanegü rü Yedutúü̃ nanegü nax 
paxetaruü̃gü ga árpagümaxã rü árpaxacügümaxã, rü platíyugümaxã 
napaxetagüãcüma nüxü̃ yaxugüxü̃cax̱ ga Tupanaarü ore. Rü ñaagü nixĩ ga 
naégagü ga yema Lebítanüxü̃ ga yema puracü ügüxü̃: 
2Achá nanegü rü Yacú rü Yúche rü Netanía rü Acharéra. Rü yema namaxã 
icuáxü̃ nixĩ ga nanatü ga Achá. Rü nüma ga Achá nixĩ ga Dabí namuxü̃ nax 
nüxü̃ yaxuxü̃cax̱ ga Tupanaarü ore. 
3Yedutúü̃ nanegü rü Guedaría, rü Cherí, rü Ichaía, rü Chimí, rü Achabía, rü 
Matatía nixĩgü. Rü nümatama ga Yedutúü̃ nixĩ ga namaxã inacuáxü̃ ga yema 
6 ga nanegü. Rü nüma ga Yedutúü̃ nixĩ ga árpamaxã napaxetagüãcüma nüxü̃ 
yaxuxü̃ ga Tupanaarü ore rü moxẽ nüxna naxãxü̃ rü nüxü̃ yacuax̱üü̃xü̃. 
4Rü Emáü̃ nanegü rü Buquía, rü Matanía, rü Uchié, rü Chebué, rü Yerimóx, 
rü Ananía, rü Ananí, rü Eriatá, rü Guidatí, rü Romámti-éche, rü Yobecácha, 
rü Marutí, rü Otíx, rü Maachióx nixĩgü. 
5Rü yemagü nixĩ ga nanegü ga Emáü̃ ga Dabíarü ucu̱xẽruxü̃. Rü 14 nixĩ ga 
nanegü rü 3 iyixĩ ga naxacügü. Rü namune rü nüxü̃̃́ nayexma ga pora yerü 
woetama yemaacü Tupana namaxã nanaxuegu. 
6Rü nanatü ga Emáü̃ nixĩ ga namaxã icuáxü̃ ga yema nanegü ga yexguma 
platíyugümaxã rü árpaxacügümaxã rü árpagü ga taxü̃maxã 
napaxetagüãcüma Tupanapata ga taxü̃newa nawiyaegügu. Rü nüma ga Achá 
rü Yedutúü̃ rü Emáü̃ rü ãẽx̱gacü ga Dabíarü muwa nayexmagü. 

7Rü yema tomaepü̱x namaxã ga natanüxü̃ rü guxü̃wama 288 nixĩgü. Rü 
guxü̃ma ga yemagü rü meama ngúexü̃ nixĩgü nax Tupanacax̱ 
nawiyaegüxü̃cax̱. 
8Rü guxü̃ma ga yemagü rü sortéuãcü nüxü̃ nayanu ga norü puracü, rü woo 
yaxü̃ rü woo ngextü̱xüxü̃ rü woo ngúexẽẽruü̃gü rü woo ngúetanüxü̃. 
9Rü yexguma sortéuãcüma nüxü̃ yanuagu ga yema norü puracü rü yema 
nüxíraxü̃ ga númeru rü Yúche ga Achátanüxü̃gu nangu. Rü yema norü taxre 
rü Guedaríagu nangu namaxã ga naenexẽgü rü nanegü. Rü guxü̃wama rü 12 
nixĩgü. 
10Rü norü tomaepü̱x rü Chacúxgu nangu namaxã ga nanegü rü naenexẽgü. 
Rü guxü̃wama rü 12 nixĩgü. 
11Rü norü ãgümücü rü Ixrígu nangu namaxã ga nanegü rü naenexẽgü. Rü 
guxü̃wama 12 nixĩgü. 
12Rü norü wüximee̱x̱pü̱x rü Netaníagu nangu namaxã ga nanegü rü 
naenexẽgü. Rü guxü̃wama 12 nixĩgü. 
13Rü norü 6 rü Buquíagu nangu namaxã ga nanegü rü naenexẽgü. Rü 
guxü̃wama 12 nixĩgü. 
14Rü norü 7 rü Yecharéragu nangu namaxã ga nanegü rü naenexẽgü. Rü 
guxü̃wama 12 nixĩgü. 
15Rü norü 8 rü Yechaxíagu nangu namaxã ga nanegü rü naenexẽgü. Rü 
guxü̃wama 12 nixĩgü. 
16Rü norü 9 rü Mataníagu nangu namaxã ga nanegü rü naenexẽgü. Rü 
guxü̃wama 12 nixĩgü. 
17Rü norü 10 rü Chimígu nangu namaxã ga nanegü rü naenexẽgü. Rü 
guxü̃wama 12 nixĩgü. 
18Rü norü 11 rü Acharégu nangu namaxã ga nanegü rü naenexẽgü. Rü 
guxü̃wama 12 nixĩgü. 

19Rü norü 12 rü Achabíagu nangu namaxã ga nanegü rü naenexẽgü. Rü 
guxü̃wama 12 nixĩgü. 
20Rü norü 13 rü Chubaégu nangu namaxã ga nanegü rü naenexẽgü. Rü 
guxü̃wama 12 nixĩgü. 
21Rü norü 14 rü Matatíagu nangu namaxã ga nanegü rü naenexẽgü. Rü 
guxü̃wama 12 nixĩgü. 
22Rü norü 15 rü Yeremóxgu nangu namaxã ga nanegü rü naenexẽgü. Rü 
guxü̃wama 12 nixĩgü. 
23Rü norü 16 rü Ananíagu nangu namaxã ga nanegü rü naenexẽgü. Rü 
guxü̃wama 12 nixĩgü. 
24Rü norü 17 rü Yobecáchagu nangu namaxã ga nanegü rü naenexẽgü. Rü 
guxü̃wama 12 nixĩgü. 
25Rü norü 18 rü Ananígu nangu namaxã ga nanegü rü naenexẽgü. Rü 
guxü̃wama 12 nixĩgü. 
26Rü norü 19 rü Marutígu nangu namaxã ga nanegü rü naenexẽgü. Rü 
guxü̃wama 12 nixĩgü. 
27Rü norü 20 rü Eriatágu nangu namaxã ga nanegü rü naenexẽgü. Rü 
guxü̃wama 12 nixĩgü. 
28Rü norü 21 rü Otíxgu nangu namaxã ga nanegü rü naenexẽgü. Rü 
guxü̃wama 12 nixĩgü. 
29Rü norü 22 rü Guidatígu nangu namaxã ga nanegü rü naenexẽgü. Rü 
guxü̃wama 12 nixĩgü. 
30Rü norü 23 rü Maachióxgu nangu namaxã ga nanegü rü naenexẽgü. Rü 
guxü̃wama 12 nixĩgü. 
31Rü norü 24 rü Romámti-échegu nangu namaxã ga nanegü rü naenexẽgü. Rü 
guxü̃wama 12 nixĩgü. 

1 Ãẽ̱̃xgacügüchiga ümatüxü ̃  26 

Ĩã̱xgüarü dauruü̃gü rü puracütanüxü̃arü ãẽ̱xgacügü ga to i puracümaxã 
icua̱xgüxü̃ 

1Rü yexguma yanuagu nax ĩãx̱güna nadaugüxü̃, rü ñaagü nixĩ ga yema nagu 
nanguxü̃ nax ĩãx̱güarü dauruü̃gü yixĩgüxü̃cax̱: Rü yema Corétanüxü̃tanüwa 
rü Coré nane ga Mecheremíagu nangu. Rü Coré nanatü nixĩ ga Achá. 
2-3Rü Mecheremía nane ga yacü nixĩ ga Chacaría. Rü norü taxrewa ücü ga 
nane nixĩ ga Yediaé. Rü norü tomaepü̱xwa ücü ga nane nixĩ ga Chebadía. Rü 
norü ãgümücüwa ücü ga nane nixĩ ga Yanié. Rü norü wüximee̱x̱pü̱xwa ücü 
ga nane nixĩ ga Eráü̃. Rü norü 6 wa ücü ga nane nixĩ ga Yoanáü̃ rü norü 7 wa 
ücü ga nane nixĩ ga Erioenái. 
4-5Rü Obéx-edóü̃ nane ga yacü nixĩ ga Chemaía, rü norü taxrewa ücü ga nane 
nixĩ ga Yochabá, rü norü tomaepü̱xwa ücü ga nane nixĩ ga Yoá, rü norü 
ãgümücüwa ücü ga nane nixĩ ga Chacá, rü norü wüximee̱x̱pü̱xwa ücü ga nane 
nixĩ ga Natanaé, rü norü 6 wa ücü ga nane nixĩ ga Amié, rü norü 7 wa ücü 
ga nane nixĩ ga Ichacá rü norü 8 wa ücü ga nane nixĩ ga Peutaí. Rü nüma ga 
Cori ya Tupana rü Obéx-edóü̃xü̃ narüngü̃xẽxẽ rü yemacax̱ namu ga nanegü. 
6Rü Chemaía ga Obéx-edóü̃ nane, rü taxre ga nane nüxü̃̃́ nayexma. Rü 
yemagü nixĩ ga natanüxü̃maxã icuax̱güxü̃ yerü yatügü ga iporaxü̃ nixĩgü. 
7Rü Chemaía nanegü nixĩ ga Oxní, rü Rafaé, rü Obéx, rü Echabá, rü Eriú, rü 
Chamaquía. Rü yemagü rü yatügü ga iporaexü̃ nixĩgü. 
8Rü guxü̃ma ga yema Obéx-edóü̃ nataagü, rü nanegü, rü naenexẽgü rü yatügü 
ga iporaexü̃ nixĩ ga puracüwa. Rü norü mu ga Obéx-edóü̃tanüxü̃ rü 
guxü̃wama rü 62 wa nangu. 
9Rü Mecheremía nanegü rü naenexẽgü rü 18 ga yatügü ga iporaexü̃ rü tama 
muü̃wax̱exü̃ nixĩgü. 
10Rü Merarítaxa ga Ochá nane nixĩ ga Chimrí. Rü nüma nixĩ ga 
natanüxü̃maxã inacuáxü̃. Rü woo tama nanatü nane ga yacü nax yixĩxü̃ 
natürü nanatü nüxü̃ taxuneta nax nüma natanüxü̃maxã inacuáxü̃cax̱. 
11Rü norü taxrewa ücü ga Ochá nane nixĩ ga Irichía. Rü norü tomaepü̱xwa 
ücü ga nane nixĩ ga Tebaría. Rü norü ãgümücüwa ücü ga nane nixĩ ga 

Chacaría. Rü guxü̃wama ga Ochá nanegü rü naenexẽgü rü 13 wa nangu ga 
norü mu. 
12Rü yemaacü nixĩ ga iyanuãxü̃ ga yema ĩãx̱güarü dauruü̃gü. Rü yexguma 
yema namücügümaxã icuax̱güxü̃wa nanguxgu nax naxügüãxü̃ ga yema 
puracü rü nümagü rü yema namaxã inacuax̱güxü̃rüxü̃ nanaxügü ga yema 
Tupanapata ga taxü̃nearü puracü. 
13Rü yema ĩãx̱gü rü nanasortéugü nax nüxü̃ nacuax̱güxü̃cax̱ nax ngexü̃rüüxü̃ 
i natücumü tá nüxna dauxü̃ i wüxichigü i ĩãx̱. Rü woo iyaxü̃ rü woo 
ingextü̱xüxü̃ inaxãgü ga sortéuwa naxcax̱ ga yema puracü. 
14Rü Cheremíagu nangu nax nüxna nadauxü̃ ga yema ĩãx̱ ga éstewaama üxü̃. 
Rü nane ga Chacaría ga mecü ga ucu̱xẽruxü̃gu nangu nax nüxna nadauxü̃ ga 
yema ĩãx̱ ga nórtewaama üxü̃. 
15Rü Obéx-edóü̃gu nangu nax nüxna nadauxü̃ ga yema ĩãx̱ ga súrwaama üxü̃. 
Rü nanegügu nangu nax nüxna nadaugüxü̃cax̱ ga guma Tupanapata ga 
taxü̃neaarü ngẽmaxü̃güpata. 
16Rü Chupína rü Ochána nixĩ ga naxüxü̃ ga yema oéstewaama üxü̃ ga ĩãx̱ ga 
Charéquexarü ĩãx̱gu ãégaxü̃. Rü yéma nayexma ga yema nama ga 
Tupanapata ga taxü̃necax̱ nawa íixüãchixü̃. Rü yema puracü rü yemaacü nixĩ 
ga nügü yanuaxü̃: 
17Rü wüxichigü ga ngunexü̃gu rü 6 ga Lebítanüxü̃ nixĩ ga nüxna daugüxü̃ ga 
yema ĩãx̱ ga éstewaama üxü̃. Rü ãgümücü ga Lebítanüxü̃ nixĩ ga nüxna 
daugüxü̃ ga yema ĩãx̱ ga nórtewaama üxü̃. Rü ãgümücü ga Lebítanüxü̃ nixĩ 
ga nüxna daugüxü̃ ga yema ĩãx̱ ga súrwaama üxü̃. Rü wüxichigü ga guma 
ĩpatagü ga nagu nanuxũne ga Tupanapata ga taxü̃nearü yemaxü̃gü rü 
taxrechigü ga Lebítanüxü̃ nixĩ ga nüxna daugüxü̃. 
18Rü Tupanapata ga taxü̃nearü oéstewaama rü nayexma ga ãgümücü ga 
Lebítanüxü̃ ga nüxna daugüxü̃ ga yema nama ga nawa Tupanapata ga 
taxü̃newa inguxü̃. Rü nayexma ga taxre ga Lebítanüxü̃ ga nüxna daugüxü̃ ga 
naax̱tü. 

19Rü yemaacü nixĩ ga nüxü̃ yanuaxü̃ ga yema ĩãx̱arü dauruü̃gü ga Corétanüxü̃ 
rü Merarítanüxü̃. 
20Rü yema togü ga Lebítanüxü̃ rü norü puracü nixĩ nax nüxna nadaugüxü̃ ga 
Tupanapata ga taxü̃nearü diẽrugü rü ñu̱xũchi yema ucapugü ga Tupana ga 
taxü̃nearü ãmaregü ga üünexü̃ nagu nuxü̃. 
21Rü Guerchóü̃ nane rü Ladáü̃ nixĩ. Rü Ladáü̃tanüxü̃ nixĩ ga Yeié. 
22Rü Yeié nanegü ga Chetáü̃ rü naenexẽ ga Yoé nixĩ ga Tupanapata ga 
taxü̃nearü diẽrumaxã icuax̱güxü̃. 
23-24Rü natanüwa ga yema Amráü̃tanüxü̃ rü Ichátanüxü̃ rü Ebróü̃tanüxü̃ rü 
Uchiétanüxü̃ rü nüma ga Chebué ga Moiché nane ga Guerchóü̃tanüxü̃ ixĩxü̃ 
nixĩ ga naeru ga guxü̃ma ga yema Tupanapata ga taxü̃nearü diẽrumaxã 
icuax̱güxü̃. 
25Rü yema Chebuéenexẽ ga Eriéchetanüxü̃ ixĩgüxü̃ nixĩgü ga Reabía ga 
Eriéche nane, rü Ichaía ga Reabía nane, rü Yoráü̃ ga Ichaía nane, rü Chicrí 
ga Yoráü̃ nane rü Cheromíx ga Chicrí nane. 
26Rü Cheromíx rü naenexẽgümaxã naxmex̱wa nayexmagü ga guxü̃nema ga 
guma ĩpatagü ga nagu nanuxü̃ne ga yema Tupanapata ga taxü̃nearü 
yemaxü̃gü ga ixüünexü̃ ga Dabí Tupanana naxü̃, rü wüxichigü ga 
Iraétanüxü̃tücumüarü ãẽx̱gacü Tupanana naxü̃, rü yema 1,000 ga 
churaragüarü ãẽx̱gacügü Tupanana naxü̃, rü yema 100 ga churaragüarü 
ãẽx̱gacügü Tupanana naxü̃, rü yema togü ga churaragüarü ãẽx̱gacügü 
Tupanana naxü̃. 
27Rü yema yemaxü̃gü ga norü uanügüna napuxü̃xü̃wa nixĩ ga Tupanana 
nanaaxü̃ nax yemamaxã namexẽẽgüãxü̃cax̱ ga Tupanapata ga taxü̃ne. 
28Rü yexgumarüxü̃ ta yematanüwa nayexmagü ga yema yemaxü̃gü ga 
Chamué ga Tupanaarü orearü uruxü̃ nüxna naxü̃, rü yema yemaxü̃gü ga Chaú 
ga Chíx nane Tupanana naxü̃, rü yema yemaxü̃gü ga Abnéx ga Néx nane 
Tupanana naxü̃, rü yema yemaxü̃gü ga Yoá ga Cheruiá ngĩne Tupanana naxü̃. 

Rü guxü̃ma ga yema yemaxü̃gü ga Tupanana naxü̃ rü Cheromíx nixĩ ga 
wüxigu naenexẽgümaxã nüxna daugüxü̃. 
29Rü Icháxtaagü ga Quenanía rü nanegü nixĩ ga namaxã icuax̱güxü̃ ga yema 
Iraéanearü puracügü ga tama Tupanapata ga taxü̃nearü ixĩxü̃. Rü nümagü 
nixĩ ga ãẽx̱gacügü yaxĩgüxü̃ rü guxchaxü̃arü mexẽẽruü̃gü yaxĩgüxü̃. 
30Rü nüma ga Achabía ga Ebróü̃taxa rü namaxã inacuax̱ ga 1,700 ga natanüxü̃. 
Rü guxü̃ma ga yema yatügü rü tama muü̃wax̱egüxü̃ nixĩgü. Rü nümagü nixĩ 
ga nüxna nadaugüxü̃ ga guxü̃ma ga Tupanaarü puracü rü ãẽx̱gacüarü puracü 
natanüwa ga yema Iraétanüxü̃ ga Yudáü̃arü oéstewaama yexmagüxü̃. 
31Rü yexguma marü 40 ga taunecü ãẽx̱gacü yixĩxgu ga Dabí rü popera ga 
Ebróü̃tanüxü̃ nagu iwǘgüégaxü̃gu nadaugü. Rü yéma namaxã inarüxĩ nax 
Garaáxanewa yexmane ga ĩane ga Yachéxwa nayexmaxü̃ ga yatügü ga 
poraexü̃ rü tama muü̃wax̱egüxü̃. Rü Yería nixĩ ga yema Ebróü̃tanüxü̃maxã 
icuáxü̃. 
32Rü yema yatügü ga poraexü̃ rü tama muü̃wax̱egüxü̃ ga 
wüxitücumüchigüarü ãẽx̱gacü ixĩgüxü̃ rü 2,700 nixĩgü. Rü ãẽx̱gacü ga Dabí 
rü nüxü̃ naxuneta nax Rubéü̃tanüxü̃maxã, rü Gáxtanüxü̃maxã rü ñu̱xũchi 
ngãxü̃tücumü ga Manachétanüxü̃maxã inacuax̱güxü̃cax̱ nax natanüwa mea 
yaxũxü̃cax̱ ga guxü̃ma ga Tupanaarü puracü rü ãẽx̱gacüarü puracü. 

1 Ãẽ̱̃xgacügüchiga ümatüxü ̃  27 

Dabí mea inananu ga churaragü 

1Rü yema Iraétanüxü̃arü churaragü rü 12 tücumügu nitoye. Rü 
wüxitücumüwachigü rü 24,000 ga churaragü nayexma. Rü yema 
churaragümaxã icuax̱güxü̃ nixĩ ga yema yatügü ga natanüxü̃arü ãẽx̱gacügü 
ixĩgüxü̃. Rü yema churaraerugütanüwa nayexma ga yema 1,000 ga 
churaragümaxã icuax̱güxü̃, rü yema 100 ga churaragümaxã icuax̱güxü̃, rü 
yema churaragüerugü ga Dabíaxü̃̃́ puracüexü̃. Rü guxcüma ga taunecügu rü 
yema wüxitücumüchigü rü wüxitama ga tauemacü nixĩ ga nadauxü̃taegüxü̃. 

2-3Rü Fáretanüxü̃ ga Yachobeáü̃ ga Chadié nane nixĩ ga yema nüxíratücumü 
ga 24,000 ga churaragümaxã icuáxü̃. Rü Yachibeáü̃mex̱ẽwa nayexmagü ga 
guxü̃ma ga yema churaragüarü ãẽx̱gacügü ga gumá nüxíraü̃cü ga 
tauemacügu puracüexü̃. 
4Rü Dodái ga Aótanüxü̃ nixĩ ga namaxã icuáxü̃ ga yema norü taxretücumü 
ga 24,000 ga churaragü ga gumá norü taxre ga tauemacügu puracüexü̃. 
5Rü Benaía rü chacherdóte ga Yoiadá nane nixĩ. Rü Benaía nixĩ ga namaxã 
icuáxü̃ ga yema norü tomaepü̱xtücumü ga 24,000 ga churaragü ga gumá norü 
tomaepü̱x ga tauemacügu puracüexü̃. 
6Rü nüma ga Benaía rü yema 30 ga yexera rüporamaexü̃tanüwa nayexma rü 
namaxã inacuax̱. Rü nane ga Amichabá rü yema norü tomaepü̱xtücumüwa 
nayexma. 
7Rü nüma ga Achaé ga Yoáenexẽ nixĩ ga namaxã icuáxü̃ ga yema norü 
ãgümücütücumü ga 24,000 ga churaragü ga gumá norü ãgümücü ga 
tauemacügu puracüexü̃. Rü nawena rü nane ga Chebadía nixĩ ga namaxã 
icuáxü̃. 
8Rü nüma ga Chamúx ga Ichátanüxü̃ nixĩ ga namaxã icuáxü̃ ga yema norü 
wüximee̱x̱pü̱xtücumü ga 24,000 ga churaragü ga gumá norü wüximee̱x̱pü̱x 
ga tauemacügu puracüexü̃. 
9Rü nüma ga Irá ga Iqué nane ga Tecóacüãx̱ nixĩ ga namaxã icuáxü̃ ga yema 
norü 6 tücumü ga 24,000 ga churaragü ga gumá norü 6 ga tauemacügu 
puracüexü̃. 
10Rü nüma ga Efraíü̃tanüxü̃ ga Ére ga Peróü̃cüãx̱ nixĩ ga namaxã icuáxü̃ ga 
yema norü 7 tücumü ga 24,000 ga churaragü ga gumá norü 7 ga tauemacügu 
11Rü nüma ga Chératanüxü̃ ga Chibecái ga Uchácüãx̱ nixĩ ga namaxã icuáxü̃ 
ga yema norü 8 tücumü ga 24,000 ga churaragü ga gumá norü 8 ga 
tauemacügu puracüexü̃. 

12Rü nüma ga Bẽyamíü̃tanüxü̃ ga Abiéche ga Anatócüãx̱ nixĩ ga namaxã 
icuáxü̃ ga yema norü 9 tücumü ga 24,000 ga churaragü ga gumá norü 9 ga 
tauemacügu puracüexü̃. 
13Rü nüma ga Chératanüxü̃ ga Maarái ga Netopácüãx̱ nixĩ ga namaxã icuáxü̃ 
ga yema norü 10 tücumü ga 24,000 ga churaragü ga gumá norü 10 ga 
tauemacügu puracüexü̃ 
14Rü nüma ga Efraíü̃tanüxü̃ ga Benaía ga Piratóü̃cüãx̱ nixĩ ga namaxã icuáxü̃ 
ga yema norü 11 tücumü ga 24,000 ga churaragü ga gumá norü 11 ga 
tauemacügu puracüexü̃. 
15Rü nüma ga Otoniétanüxü̃ ga Yedái ga Netopácüãx̱ nixĩ ga namaxã icuáxü̃ 
ga yema norü 12 tücumü ga 24,000 ga churaragü ga gumá norü 12 ga 
tauemacügu puracüexü̃. 

Ãẽ̱xgacügü ga Iraétanüxü̃tücumügümaxã icua̱xgüxü̃ 

16Rü ñaagü nixĩ ga yema ãẽx̱gacügü ga wüxichigü ga 
Iraétanüxü̃tücumügümaxã icuax̱güxü̃: Rü yema Rubéü̃tücumümaxã icuáxü̃ 
nixĩ ga Eriéche ga Chicrí nane. Rü yema Chimeóü̃tücumümaxã icuáxü̃ nixĩ 
ga Chepatía ga Maacá ngĩne. 
17Rü yema Lebítücumümaxã icuáxü̃ nixĩ ga Achabía ga Quemué nane. Rü 
yema Aróü̃tanüxü̃maxã icuáxü̃ nixĩ ga Chadóx. 
18Rü yema Yudátücumümaxã icuáxü̃ nixĩ ga Eriú ga Dabíenexẽ. Rü yema 
Ichacátücumümaxã icuáxü̃ nixĩ ga Omrí ga Micaé ngĩne. 
19Rü yema Chaburóü̃tücumümaxã icuáxü̃ nixĩ ga Imaía ga Adía nane. Rü 
yema Netarítücumümaxã icuáxü̃ nixĩ ga Yerimóx ga Arié nane. 
20Rü yema Efraíü̃tücumümaxã icuáxü̃ nixĩ ga Ochéa ga Achachía nane. Rü 
yema norü ngãxü̃tücumü ga Manachétanüxü̃maxã icuáxü̃ nixĩ ga Yoé ga 
Pedaía nane. 
21Rü yema to ga norü ngãxü̃tücumü ga Manachétanüxü̃ ga Garaáxanewa 
yexmagüxü̃maxã icuáxü̃ nixĩ ga Idó ga Chacaría nane. Rü yema 
Bẽyamíü̃tücumümaxã icuáxü̃ nixĩ ga Yaachié ga Abnéx nane. 

22Rü yema Dáü̃tücumümaxã icuáxü̃ nixĩ ga Acharé ga Yeruáü̃ nane. Rü 
yemagü nixĩ ga yema Iraétücumügüarü ãẽx̱gacügü. 
23Rü nüma ga Dabí rü tama nayaxugü ga yema tauta 20 ga taunecü nüxü̃̃́ 
yexmagüxü̃, yerü Cori ya Tupana rü marü nanaxuegu nax yamuxẽẽãxü̃ ga 
yema Iraétanüxü̃, ñoma ẽtagü ya daxũguxü̃ i naanewa ngẽxmagücürüxü̃. 
24Rü nüma ga Yoá ga Cheruiá ngĩne rü inanaxügü nax yaxugüaxü̃ ga 
duü̃xü̃gü, natürü tama nüxü̃̃́ nagu̱x, yerü yemagagu ga Tupana rü wüxi ga 
taxü̃ ga guxchaxü̃ Iraétanüxü̃cax̱ ínangu̱xẽxẽ. Rü yemacax̱ nixĩ nax tama 
Dabíarü poperawa nangóxü̃ nax ñuxre yixĩxü̃ ga norü mu ga yema duü̃xü̃gü. 

Ãẽ̱xgacügü ga Dabí nüxü̃ unetaxü̃ 

25Rü yema ãẽx̱gacüarü diẽrumaxã icuáxü̃ nixĩ ga Amábe ga Adié nane. Rü 
Yonatáü̃ ga Uchía nane nixĩ ga namaxã icuácü ga guma ĩpatagü ga 
ãẽx̱gacüarü yemaxü̃gü nagu nuxü̃ne ga naanewa yexmagüne, rü ĩanegüwa 
yexmagüne, rü ĩanexacügüwa yexmagüne, rü yema dauxü̃taechicagü ga 
Iraéanearü üyeanegüwa yexmagüne. 
26Rü Echarí ga Querúx nane nixĩ ga namaxã icuácü ga yema Iraétanüxü̃ ga 
ãẽx̱gacüarü naanewa puracüexü̃. 
27Rü Chimí ga Ramácüãx̱ nixĩ ga yema úbanecügüwa puracüexü̃maxã icuácü. 
Rü Chadí ga Chepáü̃cüãx̱ nixĩ ga namaxã icuácü ga guma ĩpatagü ga nagu 
namaxã nanguxü̃cü ga bínugü. 
28Rü Baá-anáü̃ ga Yédex nane nixĩ ga namaxã icuácü ga yema oribunecügü 
rü yema igunecügü ga doxonexü̃ ga Cheféraanewa yexmagüxü̃. Rü Yoá nixĩ 
ga namaxã icuácü ga guma ĩpatagü ga nagu namaxã nanguxü̃güxü̃ ga 
oribuarü chíxü̃. 
29Rü Chitrái ga Charóü̃cüãx̱ nixĩ ga namaxã icuácü ga yema wocagü ga 
doxonexü̃ ga Charóü̃wa yexmagüxü̃. Rü Chapáx ga Adái nane nixĩ ga namaxã 
icuáxü̃ ga yema wocagü ga togü ga doxonexü̃güwa yexmagüxü̃. 
30Rü Óbi ga Ismaétanüxü̃ nixĩ ga namaxã icuácü ga yema caméyugü. Rü 
Yeedía ga Merunúcüãx̱ nixĩ ga namaxã icuácü ga yema búrugü. 

31Rü Yachí ga Agátanüxü̃ nixĩ ga namaxã icuácü ga yema carnérugü. Rü 
guxü̃ma ga yemagü nixĩ ga ãẽx̱gacü ga Dabíarü yemaxü̃gümaxã icuax̱güxü̃. 
32Rü Yonatáü̃ ga Dabínepü nixĩ ga norü ucu̱xẽruxü̃. Rü nüma rü wüxi ga yatü 
ga mea naãẽxü̃ cuácü nixĩ. Rü Yeié ga Axmoní nane nixĩ ga ãẽx̱gacü 
nanegüarü dauruxü̃. 
33Rü Aitópe nixĩ ga nai ga norü ucu̱xẽruxü̃ ga Dabí. Rü Uchái ga Arquítanüxü̃ 
nixĩ ga yatü ga Dabí nüxna rüyoecü. 
34Rü Aitópechicüxü nachocu ga Yoiadá ga Benaía nane, rü Abiatá. Rü Yoá 
nixĩ ga Dabíarü churaragümaxã icuácü. 

1 Ãẽ̱̃xgacügüchiga ümatüxü ̃  28 

Charomóü̃ rü Dabíchicüxü ãẽ̱xgacüxü̃ ningucuchi 

1Rü nüma ga Dabí rü Yerucharéü̃gu nanangutaquex̱exẽxẽ ga guxü̃ma ga 
Iraéanearü ãẽx̱gacügü. Rü yematanüwa nayexma ga norü ãẽx̱gacügü ga yema 
12 ga Iraétücumügümaxã icuax̱güxü̃, rü ãẽx̱gacügü ga Dabíarü 
churaragümaxã icuax̱güxü̃, rü yema churaragüarü comaü̃dáü̃tegü rü 
capitáü̃gü, rü yema ãẽx̱gacügü ga Dabíarü rü nanegüarü naanegümaxã rü 
naxü̃nagümaxã icuax̱güxü̃, rü guxü̃ma ga yema togü ga ãẽx̱gacügü ga 
itaxégatanücüüxü̃ ga Iraéanewa, rü guxü̃ma ga yema churaragü ga tama 
muü̃wax̱egüxü̃. 
2Rü yexguma marü yexma nangutaquex̱egu, rü nüma ga Dabí rü inachi rü 
ñanagürü: —Pa Chomücügü rü Pa Chorü Duü̃xü̃güx ¡rü choxü̃̃́ iperüxĩnüe! 
Rü choma rü choxü̃̃́ nangúchaü̃ nax chanaxüxü̃ ya Tupanapata nax ngẽxma 
naxü̃̃́xü̃cax̱ i ngẽma baú i Tupanaarü mugü nagu nucuxü̃ nax ngéma 
nangẽxmaxü̃cax̱ ya Tupana. Rü yemacax̱ ga choma rü chananutaquex̱e ga 
yemaxü̃gü nax naxüxü̃cax̱ ya Tupanapata. 
3Natürü nüma ya Tupana rü ñanagürü choxü̃: “Rü taxũtáma cuma nixĩ i 
cunaxüxü̃ ya yima chopata ya taxü̃ne. Erü cuma rü daigu cumáeta rü 
poraãcüma nagü icunaba”, ñanagürü choxü̃. 

4Natürü nüma ya Cori ya Iraétanüxü̃arü Tupana rü chautanüxü̃tanüwa choxü̃ 
nayaxu nax guxü̃guma Iraéanearü ãẽx̱gacüxü̃ choxü̃ yaxĩxẽẽxü̃cax̱. Rü 
yemacax̱ nüxü̃ naxuneta ga Yudátanüxü̃ nax yematücumüwa ãẽx̱gacügü 
íchoxü̃tanücüüxü̃. Rü yema Yudátücumüwa nixĩ ga nüxü̃ naxunetaxü̃ ga 
chautanüxü̃tücumü, rü yema chauenexẽgütanüwa rü choxü̃ naxuneta nax 
guxü̃ma i Iraéanecüãx̱maxã ichacuáxü̃cax̱. 
5Rü ñu̱xma rü namu i chaunegü ya Tupana choxna mugüxü̃, rü ngẽma 
chaunegütanüwa rü Tupana nüxü̃ naxuneta ya chaune ya Charomóü̃ nax 
nüma chauchicüxü ãẽx̱gacü yixĩxü̃cax̱ i Iraéanewa. 
6Rü nüma ya Cori ya Tupana rü choxü̃ ñanagürü: “Yimá cune ya Charomóü̃ 
tá nixĩ ya yimá naxücü ya yima chopata ya taxü̃ne rü norü ĩãx̱gü. Erü choma 
rü chanayaxu nax chaune yixĩxü̃cax̱, rü choma rü tá nanatü chixĩ. 
7Rü choma rü tá guxü̃gutáma nüxü̃ charüngü̃xẽẽxü̃ nax ãẽx̱gacüecha 
yixĩxü̃cax̱ i ngẽxguma tá ñu̱xmarüxü̃ naga naxĩnüechagu i ngẽma chorü mugü 
rü chorü ucu̱xẽgü”, ñanagürü choxü̃ ya Tupana ==ñanagürü ga Dabí. 
8Rü yexguma ga nüma ga Dabí rü nane ga Charumóü̃cax̱ nadauegu rü 
ñanagürü nüxü̃: —Rü nua napex̱ewa i ñaa ãẽx̱gacügü i Iraéanecüãx̱gü i Cori 
ya Tupanaarü duü̃xü̃gü ixĩgüxü̃, rü napex̱ewa ya tórü Tupana, rü cuxü̃ 
chaxucu̱xẽ nax mea nagu cumaxü̃xü̃cax̱ i guxü̃ma i norü mugü ya Cori ya 
Tupana nax ngẽmaãcü cuxmex̱wa nangẽxmaechaxü̃cax̱ i ñaa mexü̃ i naane, 
rü cunegümex̱ẽwa cunaxüexẽẽxü̃cax̱ nax nümagü guxü̃gutáma namaxã 
inacuax̱güxü̃cax̱. 
9Pa Chaunex, Pa Charomóü̃x ¡ẽcü naga naxĩnü ya chorü Tupana rü guxü̃ma 
i curü ngúchaü̃maxã rü curü ĩnü i mexü̃maxã naxü i ngẽma cuxü̃ namuxü̃! 
Erü nüma ya Cori ya Tupana rü nanangugü i ngẽma taãẽwa ngẽxmaxü̃ rü 
nüxü̃ nacuax̱ i guxü̃ma i ngẽma nagu rüxĩnüxü̃. Rü ngẽxguma tá cuma naxcax̱ 
cudau̱̱xgu, rü nüma rü tá cuxü̃tawa nangẽxma. Natürü ngẽxguma nüxna 
quixũgachigu, rü nüma rü tá cuxü̃ ínatax̱üchi. 

10Rü ngẽmacax̱ rü name i poraãcü cuxuãxẽ erü nüma ya Cori rü cuxü̃ 
naxuneta nax cuma cunaxüxü̃cax̱ ya yima napata ya üünene. ¡Rü ẽcü pora 
naxü, rü naxü i ngẽma nüma cuxü̃ namuxü̃! ==ñanagürü ga Dabí. 
11Rü yexguma nüma ga Dabí rü nane ga Charomóü̃na nanaxã ga napane ga 
guma Tupanapata ga taxü̃ne nax ñuxãcü tá naxüaxü̃. Rü yéma rü nango̱x nax 
ñuxãcü tá naxüaxü̃ ga norü ücuchica, rü napatagü, rü norü ngẽmaxü̃güarü 
nuchicaxü̃gü, rü norü ãũ̱̱xchicaxü̃gü i daxũwa ngẽxmagüxü̃, rü norü ucapugü 
i aixepewa ügüxü̃, rü ngẽma naxmachixü̃ i Üünexüchixü̃. 
12Rü yexgumarüxü̃ ta nüxna nanaxãpane nax ñuxãcü tá naxüaxü̃ ga naãx̱tügü 
ga guma Tupanapata ga taxü̃ne, rü yema pegüchicagü ga nacüwawa 
yexmagüxü̃, rü yema ucapugü ga Tupanapata ga taxü̃nearü yemaxü̃gü ga 
tatanüxü̃ nagu nuxü̃, rü yema ucapugü ga duü̃xü̃gü norü ãmaregü Tupanacax̱ 
nagu yanuxü̃. 
13Rü yexgumarüxü̃ ta Charomóü̃maxã nüxü̃ nixu nax ñuxãcü tá naxügüãxü̃ 
ga Chacherdótegü rü Lebítanüxü̃ ga yexguma norü puracü naxügügu nax 
Tupanaxü̃ yacuax̱üü̃güxü̃. Rü namaxã nüxü̃ nixu nachiga ga guxü̃ma ga 
Tupanapata ga taxü̃nearü nawechigü ga namaxã tá Tupanapata ga taxü̃nearü 
puracü naxügüxü̃. 
14Rü yexgumarüxü̃ ta Charomóü̃na nanaxã ga yema úirugü rü diẽrumügü ga 
nagu mexü̃ nax yemawa naxügüãx̱ü̃cax̱ ga guxü̃ma ga Tupanapata ga 
taxü̃nearü yemaxü̃gü ga úirunaxcax̱ rü diẽrumünaxcax̱ nax yemamaxã 
Tupanaxü̃ yacuax̱üü̃güxü̃cax̱. 
15Rü nüxna nanaxã ga yema úiru ga nagu mexü̃ naxcax̱ ga wüxichigü ga yema 
omügü ga úirunaxcax̱. Rü nüxna nanaxã ga yema diẽrumü ga nagu mexü̃ 
naxcax̱ ga wüxichigü ga yema omügü ga diẽrumünaxcax̱. 
16Rü nüxna nanaxã ga yema úiru ga nagu mexü̃ naxcax̱ ga wüxichigü ga yema 
mechagü ga paũ i üünexü̃ nagu nuxü̃. Rü nüxna nanaxã ga yema diẽrumü ga 
nagu mexü̃ naxcax̱ ga wüxichigü ga yema mechagü ga diẽrumünaxcax̱. 

17Rü nüxna nanaxã ga yema úiru ga nagu mexü̃ naxcax̱ ga yema 
choxchataü̃gü rü tacháũgü rü axepáü̃gü rü copugü ga úirunaxcax̱. Rü nüxna 
nanaxã ga yema diẽrumü ga nagu mexü̃ naxcax̱ ga yema copugü ga 
diẽrumünaxcax̱. 
18Rü nüxna nanaxã ga yema úiruica ixĩxü̃ ga nagu mexü̃ naxcax̱ ga yema 
pumaratex̱earü guruxü̃. Rü nüxna nanaxã ga yema úiru ga nagu mexü̃ naxcax̱ 
ga yema Tupanaarü mugüchixü̃ataxü̃ ga nawa nayexmagüxü̃ ga yema taxre 
ga dauxü̃cüãx̱chicünax̱ãgü ga ixãxpex̱atüxü̃. 
19Rü Dabí rü Charomóü̃xü̃ ñanagürü: —Rü guxü̃ma ga yema cumaxã nüxü̃ 
chixuxü̃ rü Tupana choxü̃ nüxü̃ nacuax̱ẽxẽ, rü poperagu naxümatü nax 
yemaacü nüxü̃ chacuáxü̃cax̱ i ñuxãcü tá nax yixĩxü̃ ya napata rü norü 
ngẽmaxü̃gü ==ñanagürü. 
20Rü nüma ga Dabí rü Charomóü̃xü̃ ñanagürü: —¡Ẽcü pora naxü rü cugü 
naporaxẽẽama rü naxü i ngẽma puracü! ¡Rü taxṹ i curümaãchixü̃! ¡Rü taxṹ i 
cumuü̃xü̃! Erü nüma ya Cori ya chorü Tupana rü nacuxü̃tagu. Rü nüma rü 
taxũtáma cuxna nixũgachi rü taxũtáma cuxü̃ ínatax̱ ñu̱xmatáta nagu i ngẽma 
puracü nax cunaxüxü̃ ya yima Tupanapata ya taxü̃ne. 
21Rü ñaagü nixĩ i ngẽma chacherdótegü rü Lebítanüxü̃. Rü nüma rü 
ínamemaregü nax naxügüãxü̃cax̱ i Tupanapata ya taxü̃nearü puracü. Rü 
ngẽxgumarüxü̃ ta ínamemaregü i ngẽma puracütanüxü̃ i nüxü̃ icuax̱üchixü̃ 
nax ñuxãcü tax̱acü naxügüxü̃. Rü ãẽx̱gacügü rü guxü̃ma i duü̃xü̃gü rü 
ínamemaregü nax cuxü̃ nangü̃xẽẽgüxü̃ ==ñanagürü. 

1 Ãẽ̱̃xgacügüchiga ümatüxü ̃  29 

Tupanapataca̱x ãmaregü inaxãgü 

1Rü yemawena ga ãẽx̱gacü ga Dabí rü ñanagürü nüxü̃ ga yema duü̃xü̃gü ga 
yexma ngutaquex̱exü̃: —Rü daa chaune ya Charomóü̃ nixĩ ya Tupana nüxü̃ 
unetacü. Rü nüma rü nangextü̱xüxüchi, natürü i ngẽma puracü i tá naxüxü̃ 
rü nataxüchi, erü tama ãẽx̱gacüpatamare naxü, natürü Cori ya Tupanapata 
ya taxü̃ne nixĩ ya naxüxü̃ne. 

2Rü yemacax̱ pora naxcax̱ chaxü nax chananutaquex̱exü̃ i ngẽmaxü̃gü nax 
naxüaxü̃cax̱ ya yima Tupanapata ya taxü̃ne. Rü ngẽma chanutaquex̱exü̃ nixĩ 
i úirugü, rü diẽrumü, rü bróũche, rü fieru, rü mürapewagü. Rü 
ngẽxgumarüxü̃ ta chananutaquex̱e ya mucüma ya nutaxacügü ya imexẽchicü 
ya cornalina rü naguxü̃raxü̃cü rü naigü ya nutaxacügü ya imexẽchicü rü 
tatanücü ya meruü̃gü. Rü ngẽxgumarüxü̃ ta chananutaquex̱e ya mucüma ya 
nuta ya mármo ya ĩxtapü̱xruxü̃. 
3Rü naétüwa i ngẽma ngẽmaxü̃gü i marü chanutaquex̱exü̃ naxcax̱ ya yima 
Tupanapata ya taxü̃ne rü nüxna chanaxã i ngẽma choxrüxüchi ixĩxü̃ i úirugü 
rü diẽrumü, erü poraãcü chanaxwax̱e nax naxüxü̃ ya napata ya taxü̃ne ya 
chorü Tupana. 
4Rü ngẽmacax̱ 100,000 quíru nagúxü̃ i Ofícüãx̱ i úiru, rü 230,000 quíru 
naguxü̃ i diẽrumü i marü memarexü̃ nixĩ i nüxna chaxãxü̃ nax ngẽmamaxã 
natügüãxü̃cax̱ i naxtapü̱xgü ya yima Tupanapata ya taxü̃ne. 
5Rü ngẽmaãcü marü nangẽxma i úiru rü diẽrumü nax ngẽmawa ngẽma 
puracütanüxü̃ naxügüxü̃cax̱ i naguxü̃raü̃xü̃ i meruü̃gü i Tupanapata ya 
taxü̃necax̱ ixĩxü̃. Rü ñu̱xmax ¿Rü texé tanaxwax̱e nax tümaarü ngúchaü̃maxã 
itanaxüxü̃ i tümaarü ãmare naxcax̱ ya Cori ya Tupana? ==ñanagürü ga 
Dabí. 
6Rü yexguma ga yema wüxichigü ga papa, rü wüxichigü ga yema 
Iraétücumügüarü ãẽx̱gacügü, rü yema ãẽx̱gacügü ga churaragümaxã 
icuax̱güxü̃, rü yema yatügü ga ãẽx̱gacü ga Dabíarü puracümaxã icuax̱güxü̃ 
rü norü ngúchaü̃maxã ãmare inaxãgü. 
7Rü yema norü ãmaregü ga Tupanapata ga taxü̃necax̱ inaxãgüxü̃ rü 165,000 
quíru nagúxü̃ ga úiru nixĩ. Rü naétü ngĩxü̃ inaxãgü ga 10,000 tachinü 
ngĩgu̱xcü ga diẽru ga úirungixcax̱, rü 330,000 quíru nagúxü̃ ga diẽrumü, rü 
wixgutaax̱ 600,000 quíru nagúxü̃ ga bróũche, rü 3’300,000 quíru nagúxü̃ ga 
fieru. 

8Rü yema nüxü̃̃́ yexmaxü̃ ga nutaxacügü ga ngãx̱ãẽruü̃gü rü guma rü ta 
inanana nüxna ga Yeié ga Guerchóü̃taxa ga Tupanapata ga taxü̃nearü 
diẽrumaxã icuácü. 
9Rü nüma ga duü̃xü̃gü rü nataãẽgü yerü norü ngúchaü̃maxã Cori ya 
Tupanana nanaxãmaregü ga norü yemaxü̃gü. Rü yexgumarüxü̃ ta rü nüma 
ga ãẽx̱gacü ga Dabí rü poraãcü nataãẽxü̃chi. 
10Rü yexguma ga nüma ga Dabí rü Cori ya Tupanaxü̃ nicuax̱üxü̃ napex̱ewa 
ga guxü̃ma ga yema duü̃xü̃gü ga yexma ngutaquex̱exü̃ rü ñanagürü: —Pa 
Cori ya Torü O̱xi ga Iraéarü Tupanax, rü guxü̃gutáma cuxü̃ ticuax̱üü̃gü. 
11Rü cumax, Pa Corix, rü guxü̃étüwa cungexma, rü cuxicatama cupora rü 
cuxüüne, rü namaxã icucuax̱ i guxü̃ma, rü guxü̃ma i ãẽx̱gacügüétüwa 
cungexma. Erü guxü̃ma i daxũguxü̃ i naanewa rü ñoma i naanewa 
ngẽxmagüxü̃ rü cuxrü nixĩgü. Rü cuxrügü ta nixĩ i guxü̃ma i naanegü, erü 
guxü̃étüwa cungexma. 
12Rü cuwa nixĩ i ne naxĩxü̃ i guxü̃ma i mexü̃gü rü cuax̱üü̃gü. Rü cuma nixĩ i 
namaxã icucuáxü̃ i guxü̃ma. Rü cuma nixĩ i toxna cunaxãxü̃ i pora. Rü 
cuxmex̱wa nangẽxma nax toxü̃ cutaxẽẽxü̃ rü toxü̃ cuporaexẽẽxü̃ ya guxãma. 
13Rü ngẽmacax̱, Pa Torü Tupanax, i ñu̱xmax rü moxẽ cuxna taxãxü̃ rü cuxü̃ 
ticuax̱üü̃güxü̃ erü cuxüüne. 
14¿Rü tax̱acü ẽx̱na chixĩ i chomax, rü tax̱acügü nixĩ i ngẽma chorü duü̃xü̃gü 
nax toxü̃̃́ natauxchaxü̃ nax cuxna tanaxãxü̃ i ñaa muxü̃ma i ngẽmaxü̃gü? Rü 
dücax i guxü̃ma i ngẽma rü cuxü̃tawa ne naxũ, rü cuxü̃tawa nixĩ i tanayaxuxü̃ 
i ngẽma cuxna taxãxü̃. 
15Rü cupex̱ewa i ñoma i naanewa rü toma rü ñoma duü̃xü̃gü i 
ĩanetanüxü̃rüü̃mare tixĩgü nax paxaãchi i ñoma i naanewa tangexmagüxü̃ 
yema nũxcüma ga torü o̱xigürüxü̃. Rü ngẽma torü maxü̃ i ñoma i naanewa 
rü ñoma wüxi i naxchipetarüxü̃ paxa inarütauxmare. 

16Pa Corix, Pa Torü Tupanax, cuxrügü nixĩ i guxü̃ma i ñaa ngẽmaxü̃gü i 
tanutaquex̱exü̃ rü cuxmex̱wa nixĩ i ne naxĩxü̃ nax naxügüãx̱ü̃cax̱ ya yima 
cupata ya taxü̃ne ya cuxcax̱ taxüxü̃ne, Pa Tupana ya Üünecüx. 
17Pa Chorü Tupanax, choma nüxü̃ chacuax̱ nax guxü̃guma mea cunangugüxü̃ 
i torü ĩnü rü namaxã cutaãẽxü̃ nax tixaixcümagüxü̃. Rü ngẽmacax̱ aixcüma 
mexü̃gu charüxĩnüãcüma chorü ngúchaü̃maxã cuxna chanana i guxü̃ma i ñaa 
ãmaregü. Rü ñu̱xma rü chataãxẽ erü nüxü̃ chadau i ñaa curü duü̃xü̃gü i nuxã 
ngutaquex̱exü̃ rü guxü̃ma i norü ngúchaü̃maxã cuxna nanana i ngẽma norü 
ãmaregü. 
18Pa Corix i Torü O̱xigü i Abraáü̃arü rü Ichaáarü rü Iraéarü Tupanax ¡ẽcü 
nüxü̃ rüngü̃xẽxẽ i ñaa curü duü̃xü̃gü nax guxü̃guma nüxü̃̃́ nangúchaü̃xü̃cax̱ 
nax cuga naxĩnüexü̃, rü tagutáma nüxü̃ naxoexü̃cax̱ nax cuxü̃ 
nangechaü̃güxü̃! 
19Rü ngẽxgumarüxü̃ ta ya yimá chaune ya Charomóü̃ ¡rü nüxna naxã i wüxi 
i naãxẽ i cugu rüxĩnüxü̃ nax ngẽmaãcü mea nagu namaxü̃xü̃cax̱ i ngẽma curü 
mugü rü curü ucu̱xẽgü rü cucümagü, rü ngẽmaãcü naxüaxü̃cax̱ ya yima 
cupata ya taxü̃ne ya naxcax̱ chananutaquex̱ene i ngẽmaxü̃gü! ==ñanagürü 
ga Dabí. 
20Rü yemawena rü nüma ga Dabí rü ñanagürü nüxü̃ ga guxü̃ma ga yema 
duü̃xü̃gü ga yexma ngutaquex̱egüxü̃: —Ñu̱xma rü chanaxwax̱e i nüxü̃ 
picuax̱üü̃gü ya Cori ya tórü Tupana ==ñanagürü. Rü yexguma ga yema 
duü̃xü̃gü rü norü o̱xigüarü Cori ya Tupanaxü̃ nicuax̱üü̃gü. Rü Tupanapex̱egu 
rü ãẽx̱gacü ga Dabípex̱egu nacaxã̃́pü̱xügü. 
21Rü moxü̃ãcü rü yéma nanagagü ga 1,000 ga wocaxacügü ga yexwacax 
yaexü̃, rü 1,000 ga carnérugü. Rü Tupanacax̱ nanadai ga yema naxü̃nagü rü 
ãmare ga bínu naétü naba, rü yemaacü guxü̃ma ga Iraétanüxü̃égagu 
Tupanacax̱ ínanagu. 
22Rü yema ngunexü̃gu rü meama nachibüe rü naxaxegü rü poraãcü nataãẽgü 
napex̱ewa ga Cori ya Tupana. Rü ñu̱xũchi wenaxarü nüxü̃ naxunetagü ga 
Charomóü̃ ga Dabí nane nax ãẽx̱gacü yixĩxü̃cax̱. Rü Tupanapex̱ewa 

chíxü̃maxã nanabaerugü nax nüma Iraéanecüãx̱gümaxã inacuáxü̃cax̱. Rü 
yexgumarüxü̃ ta nüxü̃ naxunetagü ga Chadóx nax chacherdótegüarü ãẽx̱gacü 
yixĩxü̃cax̱. 
23Rü yemaacü nixĩ ga yangucuchixü̃ ga Charomóü̃ nax nüxí nanatü ga 
Dabíchicüxü ãẽx̱gacü yixĩxü̃cax̱. Rü guxü̃ma ga Iraéanecüãx̱gü rü naga 
naxĩnüe rü yemaacü mea inixũ ga guxü̃ma. 
24Rü guxü̃ma ga Iraétücumügüarü ãẽx̱gacügü rü churaragüerugü rü 
Charomóü̃enexẽgü rü nüxü̃ nixugüe nax naga tá naxĩnüexü̃. 
25Rü nüma ga Cori rü poraãcü Charomóü̃xü̃ natachigaxẽxẽ ga guxü̃ma ga 
Iraéanewa. Rü yexeraãcü namuarü yemaxü̃ãx̱ rü nanatüarü yexera nüxü̃ 
nicuax̱ü̃gü. 

Nayu ga Dabí 
(1 R. 2.10-12) 

26-27Rü Dabí ga Ichaxí nane rü 40 ga taunecü nixĩ ga ãẽx̱gacü yixĩxü̃ ga 
Iraéanewa. Rü 7 ga taunecü nixĩ ga ãẽx̱gacü yixĩxü̃ ga Ebróü̃wa rü 33 ga 
taunecü nixĩ ga Yerucharéü̃wa. 
28Rü yexguma nayu̱xgu ga Dabí rü marü nayaxüchi rü namuarü yemaxü̃ãx̱. 
Rü duü̃xü̃gü rü poraãcüxüchima namaxã nataãẽgü. Rü nane ga Charomóü̃ 
nixĩ ga nachicüxü ãẽx̱gacüxü̃ ingucuchicü. 
29Rü guxü̃ma ga yema Dabí üxü̃ ga yexguma ãẽx̱gacü yixĩxgu rü yema popera 
ga Tupanaarü orearü uruxü̃ ga Chamué ümatüxü̃gu naxümatü. Rü 
yexgumarüxü̃ ta ga yema Dabí üxü̃ rü naxümatü nagu ga yema popera ga 
Tupanaarü orearü uruxü̃ ga Natáü̃ ümatüxü̃, rü nagu ga yema popera ga 
Tupanaarü orearü uruxü̃ ga Gáx ümatüxü̃ ga Dabíchiga. 
30Rü yema poperagüwa nango̱x ga nachiga ga guxü̃ma ga Dabí üxü̃ ga 
yexguma ãẽx̱gacü yixĩxgu rü ñuxãcü nax naporaxü̃. Rü yemagu naxümatü ga 
yema Dabíxü̃ ngupetüxü̃, rü yema Iraétanüxü̃xü̃ ngupetüxü̃ rü yema togü ga 
nachixü̃anegüxü̃ ngupetüxü̃. 

2 Ãẽ̱̃xgacügüchiga ümatüxü ̃  

2 Ãẽ̱̃xgacügüchiga ümatüxü ̃  1 

Charomóü̃ rü Tupanaxü̃tawa naxca̱x ínaca i cua̱x 
(1 R. 3.3-15) 

1Tupana nüxü̃ narüngü̃xẽxẽ ga Charomóü̃ ga Dabí nane, rü yemacax̱ 
yexeraãcü niporachigü nax ãẽx̱gacü yixĩxü̃. 
2Rü yexguma nüma ga Charomóü̃ rü naxcax̱ nangema ga guxü̃ma ga 
Iraéanearü ãẽx̱gacügü: rü yema churaragüerugü ga 1,000 ga churaragümaxã 
icuax̱güxü̃, rü yema churaragüerugü ga 100 ga churaragümaxã icuax̱güxü̃, rü 
guxü̃ma ga yema Iraétücumügüarü ãẽx̱gacügü, rü yema ãẽx̱gacügü ga 
natanüxü̃maxã icuax̱güxü̃ ga Iraéanewa. 
3Rü yexguma marü yexma nangutaquex̱egügu ga yema ãẽx̱gacügü, rü nüma 
ga Charomóü̃ rü namaxã Gabaóü̃wa naxũ, yerü yéma nayexma ga guma 
Tupanapata ga naxchirunaxcax̱ ga nũxcüma Tupanaarü duü̃ ga Moiché 
chianexü̃gu naxüxü̃ne. 
4Natürü marü tama Gabaóü̃wa nayexma ga yema baú ga Tupanaarü mugü 
nagu nuxü̃, yerü nüma ga Dabí rü ü̃paacü marü Quiriáx-yearíü̃wa nayayaxu 
rü Yerucharéü̃wa nanange, rü nagu nayaxǘcuchi ga guma ĩpata ga 
naxchirunaxcax̱ ga yema baúcax̱ naxüxü̃ne. 
5Natürü Gabaóü̃watama nayexma ga yema ãmarearü guruxü̃ ga 
bróũchenaxcax̱ ga naxüxü̃ ga Becharé ga Urí nane ga Úrutaxa ixĩcü. Rü yema 
ãmarearü guruxü̃ rü Cori ya Tupanapatapex̱ewa nayexma ga Gabaóü̃wa. Rü 
nüma ga Charomóü̃ rü guxü̃ma ga yema duü̃xü̃gü ga íyaxümücügüxü̃ rü 
yéma naxĩ nax Tupanaarü ucu̱xẽcax̱ íyacagüxü̃cax̱. 
6Rü nüma ga Charomóü̃ rü naxcax̱ nixũ ga yema ãmarearü guruxü̃ ga 
bróũchenaxcax̱ ga Tupanapatapex̱ewa yexmaxü̃. Rü yemawa ínanagu ga 
1,000 ga ãmaregü ga naxü̃nagü ga Tupanacax̱ daixü̃. 

7Rü yematama chütaxü̃gu, rü nüma ga Tupana rü Charomóü̃cax̱ nango̱x rü 
ñanagürü nüxü̃: —¡Choxna naxcax̱ naca i ngẽma cunaxwax̱exü̃! Rü choma rü 
tá cuxna chanaxã ==ñanagürü. 
8Rü nüma ga Charomóü̃ rü Tupanaxü̃ nangãxü̃ rü ñanagürü: —Cumax, Pa 
Tupanax, rü poraãcü chaunatü ga Dabí cuxü̃̃́ nangechaü̃tümüxü̃. Rü ñu̱xma 
rü chaunatüchicüxü ãẽx̱gacüxü̃ choxü̃ quingucuchixẽxẽ. 
9Rü ñu̱xmax, Pa Cori Pa Tupanax ¡ẽcü yanguxẽxẽ ga yema chaunatü ga 
Dabímaxã nüxü̃ quixuxü̃ rü tá nüxü̃ curüngü̃xẽxẽ i nanegü rü nataagü! Erü 
ñu̱xma rü marü ãẽx̱gacüxü̃ choxü̃ cuxuneta natanüwa i ngẽma muxũchixü̃ i 
curü duü̃xü̃gü i ñoma naxnecütex̱erüxü̃ imuxü̃. 
10¡Rü ẽcü choxna naxã i cuax̱ nax chauãẽxü̃ chacuáxü̃cax̱ rü mea namaxã 
ichacuáxü̃cax̱ i ñaa curü duü̃xü̃gü i muxũchixü̃! ¿Erü texé tüxü̃̃́ natauxcha 
nax namaxã itacuáxü̃ i guxü̃ma i ñaa curü duü̃xü̃gü? ==ñanagürü. 
11Rü nüma ga Tupana rü Charomóü̃xü̃ nangãxü̃ rü ñanagürü: —Ñu̱xma nax 
chauxü̃tawa naxcax̱ ícucax̱axü̃ i cuax̱ nax mea chorü duü̃xü̃gümaxã 
icucuáxü̃cax̱, rü chataãxẽ erü tama naxcax̱ ícuca nax cumuarü ngẽmaxü̃ã̃́xü̃ 
rüex̱na cuxü̃ chatachigaxẽẽxü̃, rü tama naxcax̱ ícuca nax chanadaixü̃cax̱ i 
curü uanügü, rü tama naxcax̱ ícuca nax cumáarü maxü̃ã̃́xü̃cax̱. Natürü ngẽma 
naxcax̱ ícucax̱axü̃ nixĩ i cuax̱ rü cuãẽxü̃ nax cucuáxü̃ nax ngẽmaãcü mea 
namaxã icucuáxü̃cax̱ i chorü duü̃xü̃gü i naxcax̱ ãẽx̱gacüxü̃ cuxü̃ 
chingucuchixẽẽxü̃. 
12Rü ñu̱xma rü cuxna chanaxã i cuax̱ nax mea cuãẽxü̃ cucuáxü̃cax̱. Natürü 
naétü cuxna chanaxã i diẽru rü ngẽmaxü̃gü rü yema nüxíraxü̃güxü̃ ga 
ãẽx̱gacügüarü yexera cuxü̃ chatachigaxẽxẽ. Rü ngẽma cuwena ãẽx̱gacügü 
ixĩgüxü̃ rü taxũtáma ngẽxgumarüxü̃ chanatachigaxẽxẽ ==ñanagürü ga 
Tupana. 
13Rü yemawena rü nüma ga Charomóü̃ rü nataegu nawa ga guma Tupanapata 
ga Gabaóü̃wa yexmane. Rü Yerucharéü̃wa naxũ rü yéma Iraéanearü ãẽx̱gacü 
nixĩ. 

Charomóü̃ rü carugü ga dairuxü̃maxã rü cowarugümaxã nataxe 



1317 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

(1 R. 10.26-29; 2 Cr. 9.25-28) 

14Charomóü̃ rü nananutaquex̱e ga caru ga dairuü̃wexü̃ rü churaragü ga 
cowarugu ĩxü̃. Rü nüxü̃̃́ nayexma ga 1,400 ga carugü rü 12,000 ga churaragü 
ga cowarugu ĩxü̃. Rü gumá carugü ga dairuü̃gü rü yema churaragü ga 
cowarugu ĩxü̃, rü ñuxre ga ĩanegü ga churaragü nawa yexmagünegu nayanu, 
rü naigü rü churaragü ga ãẽx̱gacüna daugüxü̃xü̃ nayanu ga Yerucharéü̃wa. 
15Rü nüma ga ãẽx̱gacü rü Yerucharéü̃gu nananutaquex̱e ga muxũchixü̃ ga 
diẽrumü rü úiru ga ñoma nutagürüxü̃ muxũchixü̃. Rü gumá ocayiwa rü 
namuxũchi ñoma igunecügü ga metachinüanexü̃wa rüxügüxü̃rüxü̃. 
16Rü yema Charomóü̃arü cowarugü rü Equítuanewa rü Chiríchiaanewa nixĩ 
ga naxcax̱ nataxexü̃ ga Charomóü̃arü taxetanüxü̃. 
17Rü wüxi ga caru ga Equítuanecüãx̱ rü 600 ga diẽrutachinü naxãtanü. Rü 
wüxi ga cowaru rü 150 tachinü ga diẽru naxãtanü. Rü guxü̃ma ga yema 
Itítanüxü̃arü ãẽx̱gacügü rü Chíriaanearü ãẽx̱gacügü rü yema Charumóü̃arü 
taxetanüxü̃xü̃tawa nixĩ ga naxcax̱ nataxegüxü̃ ga carugü rü cowarugü. 

2 Ãẽ̱̃xgacügüchiga ümatüxü ̃  2 

Charomóü̃ rü Tíruarü ãẽ̱xgacü ga Iráü̃maxã inaxüga 
(1 R. 5.1-18; 7.13-14) 

1Nüma ga Charomóü̃ rü nanaxunagü nax Cori ya Tupanapata ya taxü̃ne 
naxüxü̃. Rü yexgumarüxü̃ ta nanaxunagü nax naxüaxü̃cax̱ ga wüxi ga ĩpata 
ya ãẽx̱gacüpata ixĩxü̃ne. 
2Rü yema puracücax̱ nüxü̃ naxuneta ga 70,000 ga nugütaeruü̃gü, rü 80,000 
ga nutagüarü mexẽẽcüwaruü̃gü ga max̱pǘneanewa puracüexü̃, rü 3,600 nax 
yema puracümaxã inacuax̱güxü̃cax̱. 
3Rü yemawena ga Charomóü̃ rü ĩane ga Tíruarü ãẽx̱gacü ga Iráü̃xü̃tawa 
namuga rü ñanagürü: —Cuxna chaca nax choxü̃ curüngü̃xẽẽxü̃ yema 
chaunatü ga Dabíxü̃ curüngü̃xẽẽgurüxü̃ ga yexguma mürapewagü ga 
ocayiwanaxcax̱ núma cumugügu nax naxüaxü̃cax̱ ga ãẽx̱gacüpata. 
4Rü dücax, choma rü tá chanaxü ya wüxi ya chorü Cori ya Tupanapata ya 
taxü̃ne. Rü tá nüxna chanaxã ya yima napata nax nüma nawa 

nangẽxmaxü̃cax̱ rü ngéma naxcax̱ ítanaguxü̃cax̱ i pumaratex̱egü, rü 
guxü̃guma napex̱egu tananuxü̃cax̱ i paũ i üünexü̃, rü ngéma naxcax̱ 
ítanaguxü̃cax̱ i torü ãmaregü i guxü̃ i ngunexü̃gu i pax̱mama rü yáuanecü. 
Rü ngẽxgumarüxü̃ ta ngéma tá naxcax̱ ítanagu i torü ãmaregü i ngẽxguma 
ngü̃xchigaarü ngunexü̃wa nanguxgu, rü ngẽxguma ngexwacaxü̃cü ya 
tauemacüarü petachigawa nanguxgu rü ngẽxguma nawa nanguxgu i 
toamachigü i peta ya Tupana naxwax̱exü̃ i toma i Iraétanüxü̃ nax 
tanaxüchigaxü̃. 
5Rü yima Tupanapata ya taxü̃ne i tá chaxüxü̃ne rü tá nataxüchi rü namexẽchi, 
erü yimá torü Tupana rü naporaxüchi rü napex̱ewa rü guxü̃ma i ngẽma 
duü̃xü̃gü namaxã tupanaã̃́xü̃ rü taxuxü̃ma nixĩgü. 
6Natürü wüxi ya napata ya taxü̃ne rü tama nagu name nax ngéma namaxü̃xü̃. 
Rü ngẽma dauxü̃guxü̃ i naane rü woo nataxüchi natürü naxcax̱ rü 
naxíraxüchi. ¿Rü ñu̱xũchi texé tümamaxã nanguxü̃ nax nüxü̃̃́ tanaxüxü̃ ya 
wüxi ya napata ya taxü̃ne? ¿Rü nüma nax nataxüchixü̃ rü texé chixĩ i choma 
nax nüxü̃̃́ chanaxüxü̃ ya wüxi ya napata ya taxü̃ne ya pumaratex̱e naxcax̱ 
nawa iguxü̃newaxicatama name? 
7Rü ngẽmacax̱ chanaxwax̱e nax nua cunamuxü̃ i wüxi i yatü i meama nüxü̃ 
cuáxü̃ nax úiruwa rü diẽrumüwa rü bróũchewa rü fieruwa tax̱acü naxüxü̃. 
Rü ngẽxgumarüxü̃ ta chanaxwax̱e nax nüxü̃ cuáxü̃ nax naxümatüaxü̃ i 
naxchiru i yáuxcharaxü̃ rü naxchiru i daucharaxü̃ rü naxchiru i 
waxracharaxü̃. Rü chanaxwax̱e nax wüxigu namaxã napuracüxü̃ i chorü 
puracütanüxü̃ i Yudáanewa rü Yerucharéü̃wa chaunatü ga Dabí nüxü̃ 
unetaxü̃. 
8Rü ngẽxgumarüxü̃ ta chanaxwax̱e i nua cunamugü i Líbanucüãx̱ i 
ocayiwapütagü rü chiprepütagü rü cháü̃darupütagü. Erü ngẽma curü 
duü̃xü̃gü rü nüxü̃ nicuax̱ nax ñuxãcü Líbanuanewa nadeaxü̃ i ngẽma 
naixpütagü. Rü choma rü tá ngéma chanamugü i chorü puracütanüxü̃ nax 
curü puracütanüxü̃xü̃ nangü̃xẽẽgüxü̃cax̱. 

9Rü ngẽmaãcü tá choxü̃̃́ namu i ngẽma mürapewagü, erü yima Tupanapata 
ya taxü̃ne i tá chaxüxü̃ne rü taxü̃ne rü mexẽchine tá nixĩ. 
10Rü choma rü tá cuxna chanana i 4’400,000 litrugü i trigu, rü 4’400,000 
litrugü i chebáda. Rü 440,000 litrugü ya bínu, rü 440,000 litrugü i chíxü̃ nax 
ngẽmamaxã naxãwemügüxü̃cax̱ i ngẽma puracütanüxü̃ ==ñanagürü ga 
Charomóü̃. 
11Rü yexguma ga nüma ga Tíruarü ãẽx̱gacü ga Iráü̃ rü Charomóü̃cax̱ yéma 
nanamu ga popera ga ñaxü̃ nagu ümatüxü̃: —Cori ya Tupana rü 
Iraétanüxü̃arü ãẽx̱gacüwa cuxü̃ nanguxẽxẽ erü norü duü̃xü̃güxü̃ nangechaü̃ 
==ñaxü̃. 
12Rü yexgumarüxü̃ ta yexma nanaxümatü ga ñaxü̃: —Nüxü̃ chicuax̱üxü̃ ya 
Cori ya Iraétanüxü̃arü Tupana ga naxücü ga dauxü̃guxü̃ ga naane rü ñoma 
ga naane. Erü nüma ya Tupana rü ãẽx̱gacü ga Dabína nanamu ya wüxi ya 
nane ya cuax̱ nüxü̃̃́ ngẽxmacü, rü aixcüma naãẽxü̃ cuácü. Rü nüma tá nixĩ i 
naxüaxü̃ ya Cori ya Tupanapata ya taxü̃ne rü wüxi ya ĩpata ya ãẽx̱gacüpata 
ixĩxü̃ne. 
13Rü ñu̱xmax rü cuxcax̱ tá ngéma chanamu i wüxi i yatü i guxü̃ i 
ngẽmaxü̃güarü üxü̃ cuáxü̃ rü aixcüma naãẽxü̃ cuáxü̃, rü naéga nixĩ i Iráü̃-abí. 
14Rü nüma rü wüxi i nge i Dáü̃tanüxü̃ ngĩne tixĩ rü nanatü rü Tírucüãx̱ tixĩ. 
Rü nüma rü meama nüxü̃ nacuax̱ nax ñuxãcü úiruwa, rü diẽrumüwa, rü 
bróũchewa, rü fieruwa, rü nutawa rü mürapewawa naxüaxü̃ i naguxü̃raü̃xü̃ 
i meruü̃gü. Rü ngẽxgumarüxü̃ ta nüxü̃ nacuax̱ nax ñuxãcü naxchiru i 
yáuxcharaxü̃wa, rü daucharaxü̃wa, rü waxracharaxü̃wa rü línuchiwa tax̱acü 
naxüxü̃. Rü ngẽxgumarüxü̃ ta nüxü̃ nacuax̱ nax naxümatüaxü̃ rü 
naguxü̃raü̃xü̃ i naxchicünax̱ãgü naxüxü̃. Rü nüma rü tá namaxã napuracü i 
ngẽma curü duü̃xü̃gü i nüxü̃ icuáxü̃ nax ñuxãcü naguxü̃raü̃xü̃ íyaxüxü̃güxü̃ 
ga cunatü ga chorü cori ga Dabíaxü̃̃́ puracüexü̃. 
15Rü ngẽmacax̱, Pa Corix, Pa Charomóü̃x, ¡nua chorü puracütanüxü̃cax̱ 
namugü i ngẽma nüxü̃ quixuxü̃ i trigu rü chebáda rü chíxü̃ rü bínu! 

16Rü ngẽxguma nua nangugügu i ngẽma rü toma rü tá Líbanuwa tanade i 
ngẽma naixpütagü i cuma cunaxwax̱exü̃. Rü toma rü tá nügüwa tayanai̱x̱gü 
i ngẽma naixpütagü rü ngẽmaãcü tá márgu tayana ñu̱xmatáta Yópearü 
türewa nangugü. Rü ngẽxguma ngéma nangugügu, rü cuma tá Yerucharéü̃wa 
cunana ==ñanagürü ga Tíruarü ãẽx̱gacü ga Iráü̃ norü poperawa. 
17Rü yemawena rü nüma ga ãẽx̱gacü ga Charomóü̃ rü nayaxugü ga yema 
duü̃xü̃gü ga to ga nachixü̃anecüãx̱ ga Iraéarü naanewa maxẽxü̃, yema nanatü 
ga Dabí ü̃pa duü̃xü̃güxü̃ ixugüxü̃rüxü̃. Rü guxü̃wama rü 153,600 nixĩ ga norü 
mu. 
18Rü yema 153,600 wa rü 70,000 nixĩ ga nugütaeruü̃gü, rü 80,000 nixĩ ga 
max̱pǘnewa nutaarü mexẽẽcüwawa puracüexü̃. Rü 3,600 nixĩ ga namaxã 
icuax̱güxü̃ ga yema puracütanüxü̃. 

2 Ãẽ̱̃xgacügüchiga ümatüxü ̃  3 

Charomóü̃ nanaxü ga Tupanapata ga taxü̃ne 
(1 R. 6.1-38) 

1Rü nüma ga Charomóü̃ rü inanaxügü nax naxüaxü̃ ya Cori ya Tupanapata 
ga taxü̃ne ga Yerucharéü̃wa nagu ga nachica ga Yebuchéutanüxü̃ ga Onáü̃ 
trigu nawa púxü̃ ga max̱pǘne ga Moríawa. Rü guma max̱pǘnewa nixĩ ga 
Charomóü̃ nanatü ga Dabícax̱ nangóxü̃ ga Cori ya Tupana. Rü yema nixĩ ga 
nachica ga Dabí nüxü̃ unetaxü̃ nax nagu tá naxüxü̃ ya Tupanapata ya taxü̃ne. 
2Rü yexguma marü ãgümücü ga taunecü marü ãẽx̱gacü yixĩxgu ga Charomóü̃ 
rü meama norü taxre ga tauemacüarü taxre ga ngunexü̃gu nixĩ ga inaxügüxü̃ 
nax naxüxü̃ ga guma Tupanapata ga taxü̃ne. 
3Rü yema naxmax̱ü̃ ga nagu nanuxü̃ ga gumá nutagü ga namaxã inaxügücü 
ga guma Tupanapata ga taxü̃ne ga Charomóü̃ üxü̃ne rü 27 metru nixĩ ga norü 
max̱. Rü norü tachiã ga guma Tupanapata ga taxü̃ne rü 9 metru nixĩ. 
4Rü yema nachiã ga nawa íxücuxü̃ ga guma Tupanapata ga taxü̃ne rü 9 metru 
nixĩ ga norü max̱. Rü yemaacü Tupanapata ga taxü̃nearü 
taxmachiãmaxãtama nawüxigu. Rü naxtapü̱xarü máxchane ga guma 

Tupanapata ga taxü̃ne rü 9 metru nixĩ. Rü yema nachiã ga nawa íxücuxü̃ rü 
nüma ga Charomóü̃ rü úirumaxã nanapexchiã. 
5-6Rü guma Tupanapata ga taxü̃nearü aixepetapü̱x rü mürapewagü ga 
pínunaxcax̱ nixĩ. Rü ñu̱xũchi úiru ga marü ngemataxü̃maxã nayapexgü ga 
yema mürapewagü. Rü palmerachicünax̱ãgü rü cadénachicünax̱ãgü nagu 
nixüagü. Rü ñu̱xũchi nutagü ga ngãx̱ãẽruü̃gü nawa nadexcu. 
7Rü guxü̃ma ga guma Tupanapata ga taxü̃nearü aixepewa rü úirumaxã 
nanapexchiãgü. Rü norü omütagü, rü norü ĩãx̱güchinax̱ãgü, rü guxü̃ma i 
naxtapü̱xgü, rü norü ĩãx̱gü nayapexgü. Rü ñu̱xũchi daxũcüãx̱güchicünax̱ã 
nagu nixüagü. 
8Rü yema Tupanapata ga taxü̃nearü üyemachiã ga Üünexüchixü̃ rü 9 metru 
nixĩ ga norü max̱, rü 9 metru ta nixĩ ga norü taxmachiã. Rü yemaacü norü 
max̱ rü norü taxmachiãmaxã nawüxigumare. Rü 20,000 quíru nagúxü̃ ga úiru 
nixĩ ga namaxã napexmachiãgüãxü̃ ga yema naxmachiã ga Üünexüchixü̃. 
9Rü wüxichigü ga yema itapua ga namaxã íyapotagüaxü̃ rü 550 gramu nixĩ 
ga norü ya. Rü yema naxmachiãgü ga dauxü̃wa üxü̃ rü ta rü úirumaxã 
nanapexmachiãgü. 
10Rü yema naxmachiã ga üünexü̃chixü̃gu nüxü̃ nanaxüxẽxẽ ga taxre ga 
daxũcüãx̱chicünax̱ãgü ga nainaxcax̱. Rü yema rü ta úirumaxã nanatüxünegü. 
11Rü yema taxre ga daxũcüãx̱chicünax̱ãgü rü 2 metru rü 25 chentímetru nixĩ 
ga norü max̱ ga wüxichigü ga naxpex̱atü. Rü yemaacü ga yema ãgümücü ga 
naxpex̱atügü rü guxü̃wama 9 metruwa nangu. Rü yema nüxíraxü̃xü̃ ga 
daxũcüãx̱chicünax̱ã rü wüxi ga naxpex̱atü rü yema naxmachiãarü 
naxtapü̱xwa nayaxũ̱x. Rü guma norü náixpex̱atü rü naxpex̱ewa nayaxũ̱x ga 
yema to ga daxũcüãx̱chicünax̱ãpex̱atü. 
12Rü yema to ga daxũcüãx̱chicünax̱ã rü wüxi ga guma naxpex̱atü rü yema 
naxmachiãarü tocüwatapü̱xwa nayaxũ̱x. Rü guma norü náixpex̱atü rü 
naxpex̱ewa nayaxũ̱x ga yema nüxíraxü̃xü̃ ga daxũcüãx̱chicünax̱ãpex̱atü. 

13Rü yema taxre ga daxũcüãx̱chicünax̱ãgü rü yexma nachigü rü naxmachiã 
ga ngãxü̃wa üxü̃gu narüdaunü. 
14Rü Charomóü̃ rü nanaxü ta ga wüxi ga tüyemachixü̃ ga línuchinaxcax̱. Rü 
wanütane rü yauxnütane rü daunütane ga tümaxã nanangax̱ãẽtachinü. Rü 
daxũcüãx̱chicünax̱ãgümaxã nanangax̱ãẽtachinü. 

Charomóü̃ nanaxü ga taxre ga caxtagü ga itaxü̃ne 
(1 R. 7.15-22) 

15Charomóü̃ rü nüxü̃ nanaxüxẽxẽ ga taxre ga caxta ga itaxü̃ne ga 16 metrugu 
ixügüne ga norü máxchane. Rü ñu̱xũchi Tupanapata ga taxü̃ne ixücuxü̃wa 
nananucu. Rü guma caxtagütapex̱earü ngãx̱ãẽruü̃gü rü 2 metru rü 25 
chentímetru nixĩ ga norü ta. 
16Rü nanaxü ta ga cadénagü nax guma caxtatapex̱earü ngax̱ãẽruü̃gügu 
ínabaeguãchixẽẽãxü̃cax̱. Rü nanaxü ta ga 100 ga ibopü̱xüxü̃. Rü guma 
cadénagüwa nananucu ga yema ibopü̱xüxü̃. 
17Rü guma caxtagü rü Tupanapata ga taxü̃nepex̱ewa nananucu. Rü wüxi rü 
norü tügünecüwawa nayaxǘcuchi, rü guma nai rü norü to̱xwecüwawa 
nayaxǘcuchi. Rü guma tügünecüwawa üxü̃ne rü Yaquíü̃gu nanaxüéga. Rü 
guma to̱xwecüwawa üxü̃ne rü Boágu nanaxüéga. 

2 Ãẽ̱̃xgacügüchiga ümatüxü ̃  4 

Tupanapata ga taxü̃nearü yemaxü̃gü 
(1 R. 7.23-51) 

1Rü nüma ga Charomóü̃ rü nanaxü ta ga wüxi ga ãmarearü guruxü̃ ga 
bróũchenaxcax̱ ga 9 metrugu ixüxü̃ ga norü max̱, rü 9 metru ga norü 
tatachinü, rü 4 metruarü ngãxü̃ ga norü máchane. 
2Rü ñu̱xũchi nanaxü ta ga wüxi ga taxüchixü̃ ga dexáchixü̃ ga bróũchenaxcax̱. 
Yema rü nabopütüwe rü 4 metruarü ngãxü̃ nixĩ ga norü taxü̃ma. Rü 2 metru 
25 chentímetrugu nixĩ ga norü máchane. Rü yema naberaarü bo rü 13 
metruarü ngãxü̃ nixĩ. 
3Rü yema dexáchixü̃ rü taxrechimüü̃ ga woca ga iyatüxü̃chicünax̱ãmaxã 
nanangax̱ãxẽ ga naberatüxü̃wa. Rü wüxichigü ga 45 chentímetruwa nayexma 

ga 10 ga wocachicünax̱ãgü. Rü yema wocachicünax̱ãgü rü yema 
dexáchixü̃ünewatama nanaxüxüchigü. 
4Rü yema dexáchixü̃ rü 12 ga woca ga iyatüxü̃chicünax̱ãgü ga 
bróũchenaxcax̱étügu naxǘnagü. Rü tomaepü̱x ga yema wocachicünax̱ãgü rü 
nórteguama narüdaunü, rü tomaepü̱x rü súrguama, rü tomaepü̱x rü 
ésteguama, rü tomaepü̱x rü oésteguama. Rü guma naparagü ga naweama 
ügüne ga yema wocachicünax̱ãgü rü dexáchixü̃tüü̃waama naxügü. Rü 
yemaétügu nixĩ ga naxǘnagüxü̃ ga yema dexáchixü̃. 
5Rü norü yaxcü ga yema dexáchixü̃ rü 8 chentímetru nixĩ. Rü nabera rü 
nabipetü ñoma wüxi i putürachacu i iboxüxü̃rüxü̃. Rü 66,000 litru ga dexá 
nagu name. 
6Rü nüma ga Charomóü̃ rü yexgumarüxü̃ ta nanaxü ga 10 ga 
yau̱̱xmex̱ü̃páxü̃gü ga bróũchenaxcax̱. Rü yema wüximee̱x̱pü̱x rü Tupanapata 
ga taxü̃nearü tügünecüwagu nananu rü yema to ga wüximee̱x̱pü̱x rü norü 
to̱xwecüwagu nananu. Rü yemawa nixĩ ga yayauxgüãxü̃ ga guxü̃ma ga yema 
ãmare namaxã ínagugüü̃xü̃. Natürü yema dexáchixü̃ ga taxü̃wa nixĩ ga 
chacherdótegü ga nügü yayauxgüxü̃. 
7Rü ñu̱xũchi Tupana nüxü̃ ixuxü̃ãcüma nanaxü ta ga 10 ga omügü ga 
úirunaxcax̱. Rü yemagü rü Tupanapata ga taxü̃negu nananu, rü 
wüximee̱x̱pü̱x ga to̱xweguama rü to ga wüximee̱x̱pü̱x ga tügüneguama. 
8Rü nanaxü ta ga 10 ga mechagü rü ñu̱xũchi Tupanapata ga taxü̃negu nananu. 
Rü wüximee̱x̱pü̱x nixĩ ga to̱xweguama nuxü̃, rü wüximee̱x̱pü̱x ga 
tügüneguama. Rü ñu̱xũchi nanaxü ta ga 100 ga naxpáü̃gü ga úirunaxcax̱ 
ixĩgüxü̃. 
9Rü ínanapoxegu ga yema naax̱tü ga chacherdótegüarü ixĩxü̃. Rü 
yexgumarüxü̃ ta ínanapoxegu ga yema naax̱tü ga taxü̃ ga Tupanapata ga 
taxü̃ne. Rü ñu̱xũchi nanaxü ga norü ĩãx̱gü. Rü yemagü rü bróũchemaxã 
nayatügü. 

10Rü yema dexáchixü̃ ga taxü̃ rü Tupanapata ga taxü̃nearü tügünecüwagu 
nanaxǘ ga norü súr-éstewaama. 
11Rü ñu̱xũchi ga Iráü̃ rü nanaxü ta ga buetaregü, rü paragü, rü naxpáü̃gü. Rü 
yemaacü nanagu̱xẽxẽ ga yema puracü ga Charomóü̃cax̱ naxüxü̃ ga 
Tupanapata ga taxü̃newa. 
12Rü yema puracü ga naxüxü̃ rü ñaagü nixĩ: taxre ga caxtagü, rü taxre ga 
guma caxtagütapex̱earü ngãx̱ãẽruü̃gü, rü yema cadénagü ga caxtatapex̱earü 
ngãx̱ãẽruü̃gu íbaeguãchigücü. 
13Rü nanaxü ta ga 400 ga ibopü̱xüxü̃ ga gumá cadénagüwa nucuxü̃. Rü 
wüxichigü ga cadénawa rü taxrechimüxü̃ ga ibopü̱xüxü̃ nanucu. Rü 
yemachimüxü̃maxã nanangax̱ãẽgü ga yema caxtatapex̱earü ngãx̱ãẽruü̃gü. 
14Rü yexgumarüxü̃ ta nanaxü ga 10 ga natamügü naxcax̱ ga yema 10 ga 
yau̱̱xmex̱ü̃páxü̃gü. 
15Rü nanaxü ta ga yema dexáchixü̃ ga taxü̃ ga bróũchenaxcax̱ rü yema 12 ga 
woca ga iyatüxü̃chicünax̱ãgü ga yema dexáchiü̃paragü ixĩgüxü̃. 
16Rü yexgumarüxü̃ ta ínanaxüxü̃ ga Tupanapata ga taxü̃nearü nawechigü rü 
tanimacaarü düxüchiruü̃gü rü choxbüxü̃gü. Rü guxü̃ma ga yema 
Tupanapataarü yemaxü̃gü ga Charomóü̃ Iráü̃xü̃ íxüxü̃xẽẽxü̃ rü bróũche ga 
meama bai̱x̱tachinüxü̃wa ínanaxüxü̃. 
17Rü yemagü rü marü üxü̃ ga naxchicünax̱ã ga waixü̃müwa nixĩ ga 
ínaxüxü̃ãxü̃ ga Yudáü̃anewa ga ĩanegü ga Chucóx rü Charetáü̃arü ngaxü̃wa. 
18Rü nüma ga Charomóü̃ rü yema nax namuxũchixü̃ ga yema naxpáü̃gü ga 
bróũchenaxcax̱ ga ínaxüxü̃xü̃, rü tama naxcax̱ naxoegaãxẽ nax nüxü̃ 
nacuáxü̃cax̱ ga norü ya. 
19Rü ñu̱xũchi nüma ga Charomóü̃ rü nüxü̃ ínanaxüxü̃xẽxẽ ga guxü̃ma ga 
yema togü ga Tupanapata ga taxü̃nearü yexmaxü̃gü ga pumaratex̱earü 
guruxü̃ ga úirunaxcax̱, rü yema mecha ga nagu nanuxü̃ ga yema paũ ga 
Tupanacax̱ ixĩxü̃. 

20Rü yexgumarüxü̃ ta nüxü̃ ínanaxüxü̃xẽxẽ ga yema omüpawerugü ga 7 
chacüxü ga úiru ga mexẽchixü̃wa üxü̃ namaxã ga norü omügü ga naxmachiã 
ga üünexüchixü̃pex̱egu nuxü̃ nax yéma nanaigüxü̃cax̱ yema Tupana nüxü̃ 
ixuxü̃rüxü̃. 
21-22Rü úiru ga mexẽchixü̃wa nüxü̃ ínanaxüxü̃xẽxẽ ga yema 
putürachicünax̱ãgü, rü yema omügü, rü yema naixü̃arü yoruxü̃gü, rü 
pirañagü ga omüchiraü̃arü mexẽẽruü̃gü, rü tacháũgü, rü cuyeragü ga itacü, 
rü pumaratex̱earü guruü̃gü i naxmex̱gu yangexü̃. Rü yexgumarüxü̃ ta úiru ga 
imexẽchixü̃maxã nanatü ga yema ĩãx̱gü ga Tupanapata ga taxü̃nearü 
ücuchica, rü yema norü ĩãx̱gü ga aixepewa ügüxü̃, rü yema naxmachiã ga 
üünexü̃chixü̃arü ĩãx̱, rü yema norü ĩãx̱gü ta ga guma Tupanapata ga taxü̃ne. 

2 Ãẽ̱̃xgacügüchiga ümatüxü ̃  5 

1Rü yexguma marü yanguxgu ga guma Tupanapata ga taxü̃ne, rü nüma ga 
Charomóü̃ rü yéma nanana ga yema Tupanapata ga taxü̃nearü yemaxü̃gü ga 
úirunaxcax̱ rü diẽrumünaxcax̱ ga nanatü ga Dabí Cori ya Tupanana naxü̃. Rü 
Tupanapata ga taxü̃nearü diẽrutanügu namaxã nanguxü̃. 

Yema baú ga Tupanaarü mugü nagu nuxü̃ rü guma yexwaca̱xü̃ne ga 
Tupanapata ga taxü̃newa nanangegü 

(1 R. 8.1-11) 

2Rü nüma ga Charomóü̃ rü Yerucharéü̃gu nanangutaquex̱exẽxẽ ga yema 
Iraéanearü ãẽx̱gacütücumü, rü guxü̃ma ga yema 12 ga Iraétücumügüarü 
ãẽx̱gacügü, rü guxü̃ma ga papagü ga natanüxü̃maxã icuax̱güxü̃. Rü yemaacü 
nanangutaquex̱exẽxẽ nax max̱pǘne ga Chióü̃wa yayauxgüãxü̃cax̱ ga yema 
baú ga Tupanaarü mugü nagu nuxü̃, rü guma yexwacax̱ü̃ne ga Tupanapata 
ga taxü̃newa nangegüaxü̃cax̱. 
3Rü yema ngunexü̃ ga Iraétanüxü̃ nagu naxüchigagüãxü̃ nax düxenügütüü̃wa 
nayexmagüxü̃ ga meama norü 7 ga tauemacügu rü yexguma nixĩ ga 
Charomóü̃maxã nangutaquex̱egüxü̃ ga yema Iraétanüxü̃arü ãẽx̱gacügü. 

4Rü yéma max̱pǘne ga Chióü̃wa nangugü ga guxü̃ma ga yema Iraétanüxü̃arü 
ãẽx̱gacügü. Rü yema Lebítanüxü̃ rü nanangenagü ga yema baú ga Tupanaarü 
mugü nagu nucuxü̃. 
5Rü guma yexwacax̱ü̃ne ga napatawa nanangegü ga yema baú wüxigu 
namaxã ga guma nüxíraxü̃ne ga napata ga naxchirunaxcax̱ rü guxü̃ma ga 
norü yemaxü̃gü. Rü yema chacherdótegü rü Lebítanüxü̃ nixĩ ga yéma nanaxü̃. 
6Rü nüma ga ãẽx̱gacü ga Charomóü̃ rü guxü̃ma ga Iraétanüxü̃ rü guma 
yexwacax̱ü̃ne ga Tupanapata ga taxü̃nearü düxétügu nangutaquex̱egü 
napex̱e ga yema baú ga Tupanaarü mugü nagu nucuxü̃. Rü yexma Tupanacax̱ 
nanadai rü ínanagu ga muxü̃ma ga carnérugü rü wocaxacügü ga iyatüxü̃. Rü 
yema nax namuxũchixü̃ ga yema carnérugü rü wocaxacügü ga Tupanana 
naxãgüxü̃ rü taxucürüwa texé tayaxugü. 
7Rü yemawena ga yema chacherdótegü rü guma Tupanapata ga taxü̃nearü 
aixepewa nanangegü ga yema baú ga Tupanaarü mugü nagu nucuxü̃. Rü 
yema Naxmachiã i Üünexüchixü̃gu nayaxǘgü natüü̃gu ga guma naxpex̱atügü 
ga yema taxre ga daxũcüãx̱chicünax̱ã ga Charomóü̃ üxü̃. 
8Rü yema taxre ga daxũcüãx̱chicünax̱ãgü rü guma naxpex̱atügü rü baú 
íxüxü̃étügu narüxunü rü nayadüxétügü ga yema baú rü naxpawerugü. 
9Natürü guma naxpawerugü rü nimax̱, rü yemacax̱ ga yema napex̱egü rü 
nüxü̃ tadauama ga yexguma yema taxü̃ ga nachiãwa idawenügu, natürü 
yema nachiã ga nawa ixücuxü̃wa rü tama nüxü̃ tadau. 
10Rü yema baúwa rü nüxicatama nayexma ga yema taxre ga nutatachinügü 
ga nawa naxümatüxü̃ ga Tupanaarü uneta ga Iraétanüxü̃gümaxã naxüxü̃. Rü 
yexguma Equítuanewa ínachoxü̃gu rü Max̱pǘne ga Oréxwa nayexmagu rü 
yexguma nixĩ ga Moiché ga yema baúgu nanucuãxü̃ ga yema taxre ga 
nutatachinü. 
11Rü nüma ga chacherdótegü rü ínachoxü̃ nawa ga yema naxmachiã ga 
üünexü̃ rü Tupanapata ga taxü̃nearü düxétüwa naxĩ. Rü guxü̃ma ga yema 
chacherdótegü ga yéma yexmagüxü̃ rü marü Tupanapex̱ewa nügü nimexẽẽgü 

woo marü nagu̱xgu nax yema ngunexü̃gu napuracüxü̃ rüex̱na tama nagu 
nagu̱xgu. 
12Rü guxü̃ma ga yema Lebítanüxü̃ ga wiyaetanüxü̃ ga Achá rü Emáü̃ rü 
Yedutúü̃ rü nanegümaxã rü togü ga natanüxü̃maxã ãmarearü guruü̃arü 
ésteguama nachigü. Rü naxchiru ga línuchinaxcax̱gu nicu̱xgü. Rü nüxü̃̃́ 
nayexma ga norü platíyugü rü árpaxacügü rü árpagü. Rü namaxã nayexmagü 
ga 120 ga chacherdótegü ga cornétagu icuegüxü̃. 
13Rü yema wiyaetanüxü̃ rü paxetatanüxü̃ rü wüxigu nawiyaegü rü Tupanaxü̃ 
nicuax̱üü̃gü rü Cori ya Tupanana moxẽ naxãgü. Rü yemaacü napaxetagü 
namaxã ga norü cornétagü rü norü platíyugü rü togü ga paxetaruü̃gü. Rü 
yema norü wiyaewa rü ñanagürügü: —¡Nüxü̃ picuax̱üü̃gü ya Cori ya Tupana 
erü nüma rü namecüma rü ngẽma norü ngechaü̃ rü taguma inayagu̱x! 
==ñanagürügü. Rü yexgumatama ga guma Cori ya Tupanapata ga taxü̃ne 
rü caxixü̃maxã nanapá. 
14Rü yema caxixü̃gagu rü nüma ga chacherdótegü rü taxucürüwama yexma 
narücho nax yadaxẽẽgüãxü̃cax̱ ga yema cuax̱üxü̃ ga yéma Tupanacax̱ 
naxügüxü̃. Yerü Tupanaarü üünemaxã nanapá ga guma napata ga taxü̃ne. 

2 Ãẽ̱̃xgacügüchiga ümatüxü ̃  6 

Charomóü̃ rü Tupaname̱xẽgu nanaxǘ ga guma napata 
(1 R. 8.12-66) 

1Rü yexguma ga Charomóü̃ rü nayumüxẽ rü ñanagürü: —Cumax, Pa Cori Pa 
Tupanax, rü cugü quixu nax caixanexü̃ i waemaxü̃wa cungexmaxü̃. 
2Natürü i choma rü cuxcax̱ chanaxü ya daa ĩpata ya taxü̃ne nax yimawa 
cungexmaechaxü̃cax̱ ==ñanagürü. 
3Rü ñu̱xũchi nüma ga ãẽx̱gacü ga Charomóü̃ rü naxcax̱ nadauegu ga guxü̃ma 
ga yema Iraétanüxü̃ ga yexma chigüxü̃. Rü mexü̃ namaxã naxuegu. 
4Rü ñanagürü: —Namecümaxüchi ya Cori ya Iraétanüxü̃arü Tupana. Rü 
nüma rü marü nayanguxẽxẽ ga yema chaunatü ga Dabímaxã nüxü̃ yaxuxü̃ 
ga yexguma ñaxgu nüxü̃: 

5“Rü yematama ngunexü̃ ga Equítuanewa chorü duü̃xü̃gü ga Iraétanüxü̃xü̃ 
íchanguxü̃xẽẽxü̃gucürüwa rü taguma nüxü̃ chaxuneta ya wüxi ya ĩane nax 
yimagu naxüxü̃cax̱ ya chopata ya taxü̃ne. Rü taguma natanüwa nüxü̃ 
chaxuneta ga wüxi ga yatü nax chorü duü̃xü̃gü i Iraétanüxü̃maxã 
inacuáxü̃cax̱. 
6Natürü i ñu̱xma rü nüxü̃ chaxuneta ya Yerucharéü̃ nax ngẽxma naxüxü̃cax̱ 
ya chopata. Rü nüxü̃ chaxuneta ya Dabí nax yimá chorü duü̃xü̃gü i 
Iraétanüxü̃arü ãẽx̱gacü ixĩxü̃cax̱”, ñanagürü ga Tupana. 
7Rü nüma ga gumá chaunatü ga Dabí rü nüxü̃̃́ nangúchaü̃ nax naxüaxü̃ ya 
wüxi ya ĩpata ya taxü̃ne naxcax̱ ya Cori ya Iraétanüxü̃arü Tupana. 
8Natürü nüma ga Cori ya Tupana rü ñanagürü nüxü̃: “Wüxi i mexü̃ nixĩ nax 
nagu curüxĩnüxü̃ nax chau̱̱xcax̱ cunaxüxü̃ ya wüxi ya chopata ya taxü̃ne. 
9Natürü taxũtáma cuma nixĩ i cunaxüxü̃. Rü yimá cune ya tá cuxü̃̃́ ngẽxmacü 
tá nixĩ ya naxücü ya yima chopata ya taxü̃ne”, ñanagürü ga Tupana. 
10Nüma ya Cori ya Tupana rü marü nayanguxẽxẽ ga yema norü uneta. Erü 
ñu̱xma i choma rü ãẽx̱gacü chixĩ tümachicüxü ya chorü papa. Rü chanaxü ya 
yima ĩpata ya taxü̃ne naxcax̱ ya Cori ya Iraétanüxü̃arü Tupana. 
11Rü ñu̱xma rü yimagu chayaxǘcuchi i ngẽma baú i nawa nangẽxmagüxü̃ i 
Cori ya Tupanaarü mugü ga Iraétanüxü̃maxã nüxü̃ yaxuxü̃ ==ñanagürü. 
12-13Rü nüma ga Charomóü̃ rü nagu nachinagü ga wüxi ga chinagüchica ga 
bróũchenaxcax̱ ga yema Tupanaarü ãmarearü guruü̃pex̱ewa yexmaxü̃. Rü 
yema chinagüchica rü taxre ga metru rü 70 chentímetru nixĩ ga norü max̱, rü 
yexgumaepü̱xtama nixĩ ga norü tatachinü, rü wüxi ga metru rü 35 
chentímetru nixĩ ga norü máchane. Rü guxü̃ma ga yema Iraétanüxü̃ ga yexma 
ngutaquex̱egüxü̃pex̱ewa rü nüma ga Charomóü̃ rü inacaxã̃́pü̱xü. Rü 
naxunagümex̱ẽãcüma ñaãcü nayumüxẽ: 
14—Pa Cori Pa Iraétanüxü̃arü Tupanax, daxũguxü̃ i naanewa, rü woo ñoma i 
naanewa, rü nataxuma i cuxrüxü̃ Tupana ixĩxü̃. Rü cumax rü cuyanguxẽxẽ i 

curü unetagü rü aixcüma icunawex̱ nax namaxã cumecümaxü̃ i ngẽma curü 
duü̃xü̃gü i norü ngúchaü̃maxã cuga ĩnüexü̃. 
15Rü cuma rü cuyanguxẽxẽ ga curü uneta ga chaunatü ga Dabímaxã nüxü̃ 
quixuxü̃ ga daa cupatachiga. Rü ñoma i ngunexü̃gu rü aixcümaxü̃chima 
nango̱x ga yema nüxü̃ quixuxü̃. 
16Rü ngẽmacax̱, Pa Corix, Pa Iraétanüxü̃arü Tupanax, rü ¡yanguxẽxẽ ga yema 
uneta ga chaunatü ga curü duü̃ ga Dabímaxã nüxü̃ quixuxü̃ ga yexguma 
ñacugu nüxü̃: “Rü cutaagü tá nixĩ i guxü̃gutáma ãẽx̱gacügü ixĩgüxü̃ i 
Iraéanewa ega cuxrüxü̃ mea nagu namaxẽgu i chorü mugü”, ñacugu! 
17Rü ngẽmacax̱, Pa Cori Pa Iraétanüxü̃arü Tupanax, cuxü̃ chacaa̱x̱ü̃ nax 
cuyanguxẽxẽxü̃cax̱ i ngẽma curü uneta ga chaunatü ga curü duü̃ ga 
Dabímaxã nüxü̃ quixuxü̃. 
18Natürü, Pa Cori Pa Tupanax, ¿rü ñuxũcürüwa i duü̃xü̃gütanüwa cumaxü̃xü̃ 
i ñoma i naanewa? Rü ngẽxguma chi guxü̃ma i ngẽma daxũguxü̃ i naane i 
taxüchixü̃ rü tama yanguxgu nax nawa cungexmaxü̃ ¿rü ñuxãcü tá nagu 
cumexü̃ ya daa ĩpata ya taxü̃ne ya cuxcax̱ chaxüxü̃ne nax nawa 
cungexmaxü̃cax̱? 
19Natürü Pa Cori Pa Chorü Tupanax, ¡cuxü̃ chacaa̱x̱ü̃ nax choxü̃̃́ nüxü̃ 
cuxĩnüxü̃cax̱ i chorü yumüxẽ i choma nax curü duü̃xü̃ chixĩxü̃. 
20¡Rü taxṹ i nüxü̃ curüchauxü̃ nax ngunecü rü chütacü nüxü̃ cudawenüxü̃ ya 
daa cupata ya taxü̃ne ya cuma nüxü̃ quixuxü̃ne nax nawa tá cungexmaxü̃! 
¡Rü nüxü̃ naxĩnü i ñaa chorü yumüxẽ i nua cupata ya taxü̃newa cumaxã nüxü̃ 
chixuxü̃ i choma nax curü duü̃xü̃ chixĩxü̃! 
21¡Rü nüxü̃ naxĩnü i ngẽma naxcax̱ íchacaxaxü̃, rü nüxü̃ naxĩnü i curü 
duü̃xü̃gü i Iraétanüxü̃arü yumüxẽ ega ngẽxguma ñaa nachicagu 
tarüdaunüãcüma tayumüxẽgügu! ¡Rü nüxü̃ naxĩnü i daxũguxü̃ i naanewa i 
ngextá ícumaxü̃xü̃wa rü toxü̃̃́ nüxü̃ rüngüma i torü chixexü̃gü! 
22-23Rü ngẽxguma texé tümamücümaxã tax̱acürü guxchaxü̃ üxgu, rü 
ngẽxguma daa cupata ya taxü̃nearü ãmarearü guruü̃pex̱ewa tüxü̃ nagagügu 

nax ngéma nüxü̃ tixuxü̃cax̱ i ngẽma tümaarü guxchaxü̃ ¡rü nüxü̃ naxĩnü i 
daxũguxü̃ i naanewa, rü nüxü̃ rüngü̃xẽxẽ i ngẽma curü duü̃xü̃gü! ¡Rü 
napoxcu i ngẽma aixcüma chixexü̃ ügǘxü̃, rü tüxü̃ ínanguxuchixẽxẽ ya 
yíxema taxuxü̃ma i chixexü̃ ǘxe! 
24-25Rü ngẽxguma chi curü duü̃xü̃gü i Iraétanüxü̃ cupex̱ewa chixexü̃ ügügu rü 
ngẽmagagu norü uanügü nüxü̃ rüporamaegu nax to i nachixü̃anewa 
nagagüãxü̃cax̱, natürü ega chi wenaxarü cuxcax̱ nawoegugu rü daa cupata 
ya taxü̃newa naxcax̱ ínacagügu i curü ngü̃xẽxẽ, ¡rü daxũguxü̃ i naanewa nüxü̃̃́ 
nüxü̃ naxĩnü i norü yumüxẽ rü nüxü̃̃́ nüxü̃ irüngüma i norü chixexü̃gü, rü ñaa 
torü naane ga torü o̱xigüna cuxãxü̃cax̱ nawoeguxẽxẽ! 
26-27Rü ngẽxguma yapagüanegu rü taguma napuxgu nagagu nax chixexü̃ 
cupex̱ewa naxügüxü̃ i curü duü̃xü̃gü i Iraétanüxü̃, natürü ngẽxguma cuxcax̱ 
nawoegugu rü daa cupatawa yayumüxẽgügu rü cuxü̃ yacuax̱üü̃gügu, rü nüxü̃ 
naxoegu i norü chixexü̃gü i naxcax̱ cupoxcuexü̃, ¡rü daxũguxü̃ i naanewa 
nüxü̃̃́ nüxü̃ naxĩnü i norü yumüxẽ rü nüxü̃̃́ nüxü̃ irüngüma i norü chixexü̃gü 
rü nangúexẽxẽ nax mexü̃ i nacümagu naxĩxü̃cax̱ rü napuxẽxẽ nagu i ñaa 
naane i torü o̱xigüna cuxãxü̃! 
28-30Rü ngẽxguma ñaa nachixü̃anewa nangemagu i taiya, rüex̱na ínanguxgu i 
nanetüarü dax̱aweane, rüex̱na naianexü̃maxã nayuegu i nanetügü, rüex̱na 
ínangugügu i munügü, rüex̱na õxmigü, rüex̱na naweanegü, rüex̱na torü 
uanügü nüxü̃ íchomaeguãchigu i torü ĩanegü, rüex̱na tax̱acürü to i guxchaxü̃ 
rüex̱na dax̱aweanegü toxcax̱ ínguxgu, natürü ngẽxguma wüxi i curü duü̃xü̃ 
rüex̱na guxü̃ma i curü duü̃xü̃gü i Iraétanüxü̃ nüxü̃ icuax̱ãchigügu nax norü 
chixexü̃gagu ngúxü̃ yangegüxü̃ rü daa cupata ya taxü̃newa naxunagüãcüma 
yayumüxẽgügu, ¡rü daxũguxü̃ i naanewa nüxü̃ naxĩnü rü nüxü̃̃́ nüxü̃ 
irüngüma i norü chixexü̃gü! ¡Rü nüxü̃̃́ naxütanü i wüxichigü i duü̃xü̃ 
ngẽxgumarüxü̃ nax ñuxãcü cupex̱ewa namaxü̃xü̃! Erü cuxicatama nixĩ i nüxü̃ 
cucuáxü̃ i wüxichigüarü maxü̃. 
31Rü ngẽmaãcü i curü duü̃xü̃gü rü ngẽxguma nawa namaxẽgu i ñaa naane i 
torü o̱xigüna cuxãxü̃ rü tá cuxü̃ namuü̃e rü tá cuga naxĩnüe. 

32Rü ngẽxguma chi wüxi i duü̃xü̃ i to i nachixü̃anecüãx̱ i tama Iraétanüxü̃ 
ixĩxü̃ cuchiga ĩnügu nax ñuxãcü cuporaxüchixü̃ rü yáxü̃wa cuxcax̱ ne 
naxũxgu nax nua daa cupata ya taxü̃newa yayumüxẽxü̃cax̱, 
33¡rü daxũguxü̃ i naane i ngextá ícumaxü̃xü̃wa irüxĩnü rü nüxü̃ nangãxü̃ i 
norü yumüxẽ nax ngẽmaãcü guxü̃táma i ñoma i naanecüãx̱ rü nachixü̃anegü 
cuxü̃ cuax̱güxü̃cax̱ rü cuga naxĩnüexü̃cax̱ ngẽma curü duü̃xü̃gü i 
Iraétanüxü̃rüxü̃! Rü ngẽmaãcü i nümagü i yáxü̃wa ne ĩxü̃ rü tá nüxü̃ 
nacuax̱gü nax nua daa cupata ya taxü̃ne ya cuxcax̱ chaxüxü̃newa yixĩxü̃ i 
cumaxã yadexagüxü̃ i duü̃xü̃gü. 
34Rü ngẽxguma curü duü̃xü̃gü i Iraétanüxü̃ rü norü uanügümaxã nügü 
yadaixgu i ngexta cuma ícumugüxü̃wa, rü ngẽxguma daa ĩane ya cuma nüxü̃ 
cuxunetane rü daa cupata ya taxü̃ne ya cuxcax̱ chaxüxü̃neguama 
nadaunüãcüma nayumüxẽgü, 
35rü ¡daxũguxü̃ i naanewa irüxĩnü i norü yumüxẽ rü ínapoxü̃ i norü 
uanügümex̱ẽwa! 
36Rü ngẽxguma curü duü̃xü̃gü guxü̃ i duü̃xü̃gürüxü̃ cupex̱ewa chixexü̃ ügügu 
rü ngẽmacax̱ namaxã cunuxgu, rü norü uanügümex̱ẽgu cunayixẽxẽgu nax 
ngẽmaãcü to i nachixü̃ane i yáxü̃guxü̃wa rüex̱na ngaicamaxü̃guxü̃wa 
nagagüãxü̃cax̱, 
37rü ngẽxguma ngẽma nachixü̃ane i nawa nagagüãxü̃wa rü cuxna 
nacuax̱ãchiegu, rü cuxna nacagügu, rü cumaxã nüxü̃ yaxugügu nax chixexü̃ 
naxügüxü̃, 
38rü ngẽxguma ngẽma nachixü̃ane i nawa nagagüãxü̃wa guxü̃nema ya norü 
maxü̃nemaxã rü naãẽmaxã cuxcax̱ nawoegu̱xgu, rü ngẽxguma ñaa 
nachixü̃ane i norü o̱xigüna cuxãxü̃guama, rü daa curü ĩane ya cumatama 
nüxü̃ cuxunetaneguama, rü daa cupata ya taxü̃ne ya cuxcax̱ 
chaxüxü̃neguama nadaunüãcüma nayumüxẽgügu, 
39¡rü ngẽma ícungexmaxü̃wa i daxũguxü̃ i naanewa nüxü̃̃́ nüxü̃ naxĩnü i norü 
yumüxẽwa i cuxna naxcax̱ nacagüxü̃! ¡Rü ínapoxü̃ nawa i norü guxchaxü̃gü, 



1332 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

rü nüxü̃̃́ nüxü̃ rüngüma i norü chixexü̃gü i cupex̱ewa naxügüxü̃ i ngẽma curü 
duü̃xü̃gü! 
40¡Rü ñu̱xmax, Pa Chorü Tupanax, rü inadawenü rü írüxĩnü naxcax̱ i guxü̃ma 
i ngẽma yumüxẽgü i cuxcax̱ taxügüxü̃ i ñaa nachicawa! 
41Pa Chorü Cori ya Tupanax, ¡inachi i ngéma ícungexmaxü̃wa rü nua curü 
baú i curü pora nawa ngẽxmaxü̃wa naxũ nax ngẽxma curüngü̃xü̃cax̱! Pa 
Chorü Cori ya Tupanax, ¡yamexẽxẽ i curü chacherdótegü nax aixcüma 
cupex̱ewa yamexü̃cax̱, rü ngẽma curü duü̃xü̃gü cumaxã taãẽgüxü̃cax̱! 
42Pa Chorü Cori ya Tupanax, ¡taxṹ i nüxü̃ curüngü̃maxü̃ ya yimá ãẽx̱gacü ya 
cumatama nüxü̃ cuxunetacü! ¡Rü nüxna nacuax̱ãchi ga yema curü ngechaü̃ 
ga curü duü̃ ga Dabícax̱ cuxü̃̃́ yexmaxü̃! ==ñanagürü ga Charomóü̃. 

2 Ãẽ̱̃xgacügüchiga ümatüxü ̃  7 

1-2Rü yexguma Charomóü̃ nüxü̃ rüchauxgu nax nayumüxẽxü̃ rü daxũguxü̃ ga 
naanewa narüngu ga üxüema rü yema ãmaregü ga Tupanacax̱ yéma nanaxü̃ 
rü yema naxü̃nagü ga Tupanacax̱ nadai̱x̱ü̃étügu nangu rü nixae. Rü yema 
Tupanaarü üüne rü guma Tupanapata ga taxü̃ne namaxã nanapa rü yemacax̱ 
ga yema chacherdótegü rü taxucürüwama nagu nachocu. 
3Rü yexguma yema Iraétanüxü̃ nüxü̃ daugügu ga yema üxüema rü Tupanaarü 
üünexü̃ nax Tupanapata ga taxü̃neétügu ínaxĩxü̃, rü guxü̃ma ga nümagü rü 
inacaxã̃́pü̱xügü rü waixü̃müanegu nanangücuchitanü. Rü Tupanaxü̃ 
nicuax̱üü̃gü rü moxẽ nüxna naxãgü rü ñanagürügü: —Nüma ya Tupana rü 
namecüma rü norü ngechaü̃ rü taguma inayacuãx̱ ==ñanagürügü. 
4Rü yemawena rü nüma ga ãẽx̱gacü ga Charomóü̃ rü guxü̃ma ga yema togü 
ga Iraétanüxü̃ rü Tupanacax̱ nanadai rü nayagu ga muxü̃ma ga naxü̃nagü. 
5Rü nüma ga ãẽx̱gacü ga Charomóü̃ rü Tupanacax̱ ínanagu ga 22,000 ga 
wocagü ga iyatüxü̃ rü 120,000 ga carnérugü. Rü yemaacü nixĩ ga ãẽx̱gacü rü 
guxü̃ma ga yema Iraétanüxü̃ ga Tupanaaxü̃̃́ yaxãxü̃chigüãxü̃ ga guma napata 
ga taxü̃ne. 

6Rü yema chacherdótegü rü nachicawatama nayexmagü, rü yexgumarüxü̃ ta 
ga yema Lebítanüxü̃ namaxã ga norü paxetaruü̃gü ga ixüünexü̃ ga ãẽx̱gacü 
ga Dabí íxüxü̃ne nax yemaacü napaxpex̱egüãxü̃cax̱ ga yema wiyae ga ñaxü̃: 
—Tupanaarü ngechaü̃ rü guxü̃guma nangẽxmaecha ==ñaxü̃. Rü yema 
chacherdótegü rü Lebítanüxü̃pex̱ewa nayacuegü ga norü cornétagü. Rü 
guxü̃ma ga yema Iraétanüxü̃ rü yexma nachigüecha. 
7Rü nüma ga Charomóü̃ rü Tupanana nanaxuaxü̃ ta ga yema naax̱tü ga 
ngãxü̃wa üxü̃ ga Tupanapata ga taxü̃nepex̱ewa yexmaxü̃. Rü yéma nixĩ ga 
ínaguaxü̃ ga yema ãmaregü ga naxü̃nagü rü yema norü chíxü̃ ga Tupanana 
naxãmaregüxü̃. Yerü yema Charomóü̃ üxü̃ ga ãmarearü guruxü̃ rü tama nagu 
name ga yema ãmaregü ga naxü̃nagü rü trigugü rü chíxü̃gü ga Tupanana 
naxãgüxü̃. 
8Rü yema ngunexü̃gügu ga Charomóü̃ rü guxü̃ma ga Iraétanüxü̃ rü 
nanaxüchigagü ga düxenügüarü peta. Rü yemacax̱ yexma nangutaquex̱egü 
ga muxü̃ma ga Iraétanüxü̃ ga ĩane ga Amácax̱ íxücuxü̃wa ne ĩxü̃ ga nórtewa 
rü ñu̱xmata Equítuarü natüwa nangu ga súrwa. 
9Rü 14 ga ngunexü̃ nixĩ ga nagu yangegüxü̃ nax yaxãxü̃chigüãxü̃ ga 
Tupanapata. Yerü 7 ga ngunexü̃ nixĩ ga naxügüãxü̃ ga yema ãmarearü 
guruü̃arü ãxü̃chichiga, rü to ga 7 ga ngunexü̃ nixĩ ga naxügü ga yema 
düxenügüarü petachiga. Rü yemawena rü norü 15 ga ngunexü̃gu rü wüxi ga 
ngutaquex̱e ga taxü̃ naxügü nax Tupanaxü̃ yacuax̱üü̃güxü̃cax̱. 
10Rü gumá taunecüarü 7 ga tauemacüarü 23 gu nixĩ ga ãẽx̱gacü ga duü̃xü̃güxü̃ 
namoxẽxü̃ nax napatacax̱ nawoeguxü̃cax̱. Rü yemaacü taãẽãcü nawoegu. Rü 
Tupanaxü̃ nicuax̱üü̃gü naxcax̱ ga yema mexü̃gü ga Dabícax̱, rü Charomóü̃cax̱ 
rü yema norü duü̃xü̃gü ga Iraétanüxü̃cax̱ naxüxü̃. 

Tupana rü Charomóü̃maxã inaxuneta 
(1 R. 9.1-9) 

11-12Rü yexguma Charomóü̃ yanguxẽxẽgu ga guma Tupanapata ga taxü̃ne rü 
guma ãẽx̱gacüpata rü guxü̃ma ga yema togü ga yemaxü̃gü ga naxüxü̃, rü 
nüma ga Cori ya Tupana rü wüxi ga chütacü naxcax̱ nango̱x rü ñanagürü 

nüxü̃: —Marü nüxü̃ chaxĩnü i ngẽma curü yumüxẽ rü marü nüxü̃ chaxuneta 
ya daa chopata ya taxü̃ne nax yimawa choxna penaxãmaregüxü̃ i ngẽma 
naxü̃nagü i chau̱̱xcax̱ pedaixü̃ rü ípeguxü̃. 
13-14Rü ngẽxguma perü chixexü̃gagu íchananguxẽxẽgu nax yapagüanexü̃ rü 
íchayachaxãchixẽxẽgu nax napuxü̃, rü ngẽxguma munügü íchangugüxẽxẽgu 
nax penetügü nangṍxü̃cax̱ rüex̱na pexcax̱ dax̱aweane íchanguxẽxẽgu, natürü 
ngẽxguma chopex̱egu pegü íperüxíragügu i pemax nax chorü duü̃xü̃gü 
pixĩgüxü̃, rü ngẽxguma peyumüxẽgügu rü chau̱̱xcax̱ pewoeguxgu, rü nüxü̃ 
perüxoegu i ngẽma chixexü̃ i pecümagü, rü choma rü tá pexü̃ chaxĩnü i yea 
daxũguxü̃ i naanewa íchangexmaxü̃wa. Rü tá pexü̃̃́ nüxü̃ icharüngüma i perü 
chixexü̃gü rü tá ichayanaxoxẽxẽ i ngẽma guxchaxü̃ i perü naanewa 
ngẽxmaxü̃. 
15Rü ñu̱xmacürüwa rü mea tá pexü̃̃́ nüxü̃ chaxĩnü i perü yumüxẽgü i daa 
chopatawa pexüxü̃. 
16Erü chomatama nüxü̃ chaxuneta rü chanaxüünexẽxẽ ya daa chopata ya 
taxü̃ne nax nawa tá guxü̃guma changexmaxü̃. Rü guxü̃gutáma chauãẽwa 
nangẽxma rü tá nüxna chadau. 
17-18Rü ñu̱xma i cumax, Pa Charomóü̃x, rü ngẽxguma tá cunatü ya Dabírüxü̃ 
mea chauga cuxĩnügu, rü nagu cumaxü̃gu i ngẽma chorü mugü rü chorü 
ucu̱xẽgü, rü choma rü tá chayanguxẽxẽ ga yema uneta ga cunatü ga 
Dabímaxã nüxü̃ chixuxü̃ nax cune rü cutaagü rü guxü̃gutáma Iraéanearü 
ãẽx̱gacügü tá yaxĩgüxü̃. 
19-20Natürü ngẽxguma pema rü choxna pixĩgachitanügu rü tama 
peyanguxẽẽgu i ngẽma mugü ga pexna chaxãxü̃ rü naxchicünax̱ãgüxü̃mare 
picuax̱üü̃gügu, rü choma rü tá nawa pexü̃ íchawoxü̃ i ñaa naane i pexna 
chaxãxü̃. Rü tá nüxna chixũgachi ya daa chopata ya taxü̃ne ya 
chaxüünexẽẽchiréne, rü tá wüxi i cugüruxü̃ pexü̃ chixĩxẽxẽ napex̱ewa i 
ngẽma togü i nachixü̃anegü. 
21Rü daa chopata ya taxü̃ne ya mexẽchichiréne rü nachicaxica tá ngéma 
nayaxǘ. Rü ngẽxguma i guxü̃ma i duü̃xü̃ i nawa üpetüxü̃ i ñaa nachica rü 

nüxü̃ nadaugügu i ngẽma chopata ya taxü̃nechica rü tá namaxã nabai̱x̱ãchie 
rü tá ñanagürügü: “¿Tax̱acücax̱ ya Cori ya Tupana i nüxna yaxũgachixü̃ i ñaa 
nachixü̃ane rü daa napata ya taxü̃ne?” ñanagürügü tá. 
22Rü namücügü rü tá nanangãxü̃gü rü ñanagürügü tá: “Yemaacü namaxã 
nangupetü yerü yema duü̃xü̃gü rü nüxna nixĩgachi ga Cori ya norü o̱xigüarü 
Tupana ga Equítuanewa ínanguxü̃xẽẽcü, rü nawe narüxĩ ga yema 
naxchicünax̱ãgümare rü nüxü̃ nicuax̱üü̃gü. Rü yemacax̱ nixĩ ga Tupana ga 
naxcax̱ ínanguxẽẽgüãxü̃ ga yema taxü̃ ga guxchaxü̃gü”, ñanagürügü tá 
==ñanagürü ga Tupana. 

2 Ãẽ̱̃xgacügüchiga ümatüxü ̃  8 

Togü ga puracügü ga naxüxü̃ ga Charomóü̃ 
(1 R. 9.10-28) 

1Rü 20 ga taunecü nixĩ ga Charomóü̃axü̃̃́ yanguxü̃ nax naxüaxü̃ ga guma 
Tupanapata ga taxü̃ne rü guma ãẽx̱gacüpata. 
2Rü ñu̱xũchi nayamexẽxẽ ga guma ĩanegü ga ãẽx̱gacü ga Iráü̃ woeguxẽẽne. 
Rü guma ĩanegügu nayanu ga Iraétanüxü̃ nax nawa namaxẽxü̃cax̱. 
3Rü yemawena rü nanapu ga ĩane ga Amá ga Chobáanewa yexmane. 
4Rü nanamexẽxẽ ga ĩane ga Tamáx ga naxnecüanewa yexmane. Rü 
yexgumarüxü̃ ta nayamexẽxẽ ga guxü̃nema ga guma náigü ga ĩanegü ga 
nawemügü nagu nanutaquex̱egüne ga Amáarü naanewa. 
5Rü yexgumarüxü̃ ta wena nanamexẽxẽ ga guma ĩane ga Bex-oróü̃ ga 
max̱pǘnewa yexmane rü guma ĩane ga Bex-oróü̃ ga norü tuãchiwa yexmane. 
Rü guma ĩanegü rü ínayapoxegugü rü nananucu ga norü ĩãx̱gü namaxã ga 
norü chotaruü̃gü. 
6Rü yexgumarüxü̃ ta nanamexẽxẽ ga guma ĩane ga Baará rü ñu̱xũchi 
nayamexẽẽgü ga naigü ga ĩanegü ga nawemügü nagu nanutaquex̱egüne. Rü 
yexgumarüxü̃ ta nayamexẽẽgü ga guxü̃nema ga norü churaragüarü 
carupataü̃gü rü cowarupataü̃gü. Rü Yerucharéü̃wa rü Líbanuwa rü guxü̃ma 

ga naane ga namaxã inacuáxü̃wa nanaxü ta ga guxü̃nema ga ĩpatagü ga 
naxüchaxü̃ne. 
7-8Rü nayexma ta ga duü̃xü̃gü ga tama Iraétanüxü̃ ixĩgüxü̃. Rü yema nixĩ ga 
nataagü ga yema duü̃xü̃gü ga Iraétanüxü̃arü o̱xigü tama daixü̃ ga Itítanüxü̃, 
rü Amoréutanüxü̃ rü Ebéutanüxü̃, rü Ferechéutanüxü̃, rü Yebuchéutanüxü̃. 
Rü nüma ga Charomóü̃ rü yáxü̃ ga puracüwa nanapuracüexẽxẽ. Rü woo i 
ñu̱xma rü ta rü ngẽmaãcütama nixĩ. Rü nüma ga Charomóü̃ rü yáxü̃ ga 
puracüwa tüxü̃ napuracüexẽxẽ ga guxema yema naanewa yaxügüxe rü tama 
Iraétanüxü̃ tüxü̃ daixe ga Amuréutanüxü̃ rü Itítanüxü̃ rü Ferechéutanüxü̃ rü 
Ebéutanüxü̃ rü Yebuchéutanüxü̃. Rü yemaacü poraãcü tüxü̃ napuracüexẽxẽ 
rü woo i ñu̱xma rü ngẽmaãcütama nixĩ. 
9Natürü nüma ga Charomóü̃ rü tama yema norü puracü ga yáxü̃wa 
nanapuracüexẽxẽ ga Iraétanüxü̃. Rü yema puracü ga nüxna naxãxü̃ nixĩ nax 
norü churaragüarü ãẽx̱gacügü ga capitáü̃gü rü comandántegü yixĩgüxü̃ nax 
norü carugümaxã rü cowarugümaxã inacuax̱güxü̃cax̱. 
10Rü nüma ga Charomóü̃ rü nüxü̃̃́ nayexma ga 250 ga ãẽx̱gacügü ga namaxã 
icuax̱güxü̃ ga yema puracütanüxü̃. 
11Rü nüma ga Charomóü̃ rü ngĩmaxã naxãxmax̱ ga Faraóü̃xacü. Natürü tama 
nanaxwax̱e nax gumawa nayexmaxü̃cax̱ ga yema Yerucharéü̃arü üye ga 
Dabíarü Ĩanegu ãégaxü̃. Yerü noxri rü yéma nayexma ga yema baú ga 
Tupanaarü mugüchixü̃ rü yemacax̱ naxüüne ga yema nachica. Rü yemacax̱ 
nanaxü ga nai ga ãẽx̱gacüpata nax gumawa namaxü̃xü̃cax̱ ga yema naxmax̱. 
12Rü nüma ga Charomóü̃ rü Tupanacax̱ ínanagu ga norü ãmaregü nawa ga 
yema ãmarearü guruxü̃ ga Tupanapata ga taxü̃nepex̱egu naxüxü̃. 
13Rü yema ngunexü̃gü ga nagu yéma ínaguaxü̃ nixĩ ga yema ngunexü̃gü ga 
Moiché nüxü̃ unetaxü̃. Rü yema nixĩ ga ngü̃chigaarü ngunexü̃gu, rü 
tauemacü ya ngexwacaxü̃cügu, rü yema tomaepü̱x ga petagü ga wüxichigü 
ga taunecügu naxüchigagüxü̃gu. Rü yema nixĩ ga paũ i ngearü 

pu̱xẽẽruü̃ã̃́xü̃arü petachigagu, rü nanetüarü buxgüchigagu, rü düxenügüarü 
petachigagu. 
14Rü yexgumarüxü̃ ta yema nanatü ga Dabí namaxã nüxü̃ ixuxü̃ãcü rü 
Charomóü̃ rü nüxü̃ nayanu ga norü puracü ga yema chacherdótegü. Rü nüxü̃ 
nayanu ga norü puracü ga yema Lebítanüxü̃ nax wüxichigü ga ngunexü̃gu rü 
chacherdótegüxü̃ nangü̃xẽẽgüxü̃cax̱ rü namaxã inacuax̱güxü̃cax̱ ga 
Tupanaarü cuax̱üxü̃gü. Rü yexgumarüxü̃ ta nüxü̃ nayanu ga norü puracü ga 
yema ĩãx̱arü dauruü̃gü ga wüxichigü ga ĩãx̱wa, yerü yemaacü nixĩ ga nüxü̃ 
yaxuxü̃ ga Tupanaarü duü̃ ga Dabí. 
15Rü yemaacü ga nümagü ga yema chacherdótegü, rü yema ĩãx̱arü dauruü̃gü 
rü yema diẽrumaxã icuax̱güxü̃ rü guxü̃guma nayanguxẽẽgü ga yema mugü 
ga ãẽx̱gacü ga Dabí nüxü̃ ixuxü̃. 
16Rü guxü̃ma ga yema puracü ga Charomóü̃ üxü̃ rü yexguma noxritama 
nanuxcuãgu ga guma nutagü ga namaxã inaxügücü ga guma Tupanapata ga 
taxü̃ne nixĩ ga inaxügüxü̃ ga yema puracü rü ñu̱xmata meama yangu ga guma 
Tupanapata ga taxü̃ne. Rü yemaacü ga guma Tupanapata ga taxü̃ne rü 
meama ningu. 
17Rü yemawena nüma ga Charomóü̃ rü ĩanegü ga Echióü̃-guébewa rü Eráxwa 
naxũ. Rü guma ĩanegü rü Edóü̃arü naanewa nayexmagü ga márcutüwa. 
18Rü nüma ga Tíruarü ãẽx̱gacü ga Iráü̃ rü yéma nanamu ga wapurugü rü 
ñuxre ga norü churaragüarü ãẽx̱gacügü namaxã ga yatügü ga meama nüxü̃ 
icuáxü̃ nax ñuxãcü wapurugu naxĩxü̃ ga márwa. Rü yema Iráü̃arü yatügü rü 
ñuxre ga Charomóü̃arü ngü̃xẽẽruü̃gümaxã Ofíarü naanewa naxĩ. Rü yéma 
nanayauxgü ga wixgu 15,000 quíru nagúxü̃ ga úiru. Rü ãẽx̱gacü ga 
Charomóü̃xü̃tawa nanangegü. 

2 Ãẽ̱̃xgacügüchiga ümatüxü ̃  9 

Chabáanearü ãẽ̱xgacü rü Charomóü̃xü̃tawa inaxũane 
(1 R. 10.1-13) 

1Rü ngĩma ga Chabáanearü ãẽx̱gacü rü nüxü̃ ixĩnüchiga ga Charomóü̃ nax 
ñuxãcü ãẽx̱gacü ga nüxü̃ cuax̱üchicü yixĩxü̃. Rü yemacax̱ Yerucharéü̃wa ixũ 

nax nüxü̃ yaxüxü̃cax̱ namaxã ga ñuxre ga cagü ga poraãcü iguxchaxü̃. Rü 
ngĩma rü yéma ingu namaxã ga muxü̃ma ga ngĩrü ngü̃xẽẽruü̃gü rü ngĩrü 
caméyugü ga pumaramaxã rü taxü̃ ga úirumaxã rü nutaxacügü ga 
ngãx̱ãẽruü̃gümaxã ixãxwetaxü̃. Rü yexguma Charomóü̃xü̃tawa nanguxgu, rü 
nüxna ica namaxã ga guxü̃ma ga yema cagü ga nagu naxĩnüxü̃. 
2Rü nüma ga Charomóü̃ rü meama nanangãxü̃ ga guxü̃ma ga ngĩrü cagü. Rü 
bai ga wüxi ga ngĩrü ca ga tama mea nangãxü̃xü̃. 
3Rü ngĩma ga Chabáanearü ãẽx̱gacü rü namaxã ibaixãchi ga yema cuax̱ ga 
Charomóü̃axü̃̃́ rü namaxã ibaixãchi ta ga guma ãẽx̱gacüpata ga nüma 
naxüxü̃ne. 
4Rü yexgumarüxü̃ ta namaxã ibaixãchi ga yema maixcuraxü̃gü ga norü 
mechawa inuagüxü̃, rü norü ucapugü ga norü ngü̃xẽẽruü̃gü, rü nacümagü rü 
naxchirugü ga nagu yacu̱xgüxü̃ ga naxü̃taxü̃gü rü norü baeruü̃gü. Rü 
yexgumarüxü̃ ta namaxã ibaixãchi ga guma toxṍõne ga nawa Tupanapata ga 
taxü̃negu naxĩnagüne rü yema ãmaregü ga Tupanapata ga taxü̃newa 
yexmagüxü̃ ga Charomóü̃ Tupanana ãxü̃. 
5Rü yexguma ga ngĩma rü Charomóü̃xü̃ ngĩgürügü: —Pa Ãẽx̱gacüx, guxü̃ma 
i ngẽma curü puracüchiga rü curü cuáchiga i chauchixü̃anegu nüxü̃ 
chaxĩnüxü̃ rü aixcümaxü̃chi nixĩ. 
6Rü noxri rü tama chayaxõ ga yema chomaxã nüxü̃ yaxugüexü̃ ga cuchiga, 
natürü i ñu̱xma nax nua chaxũxü̃ rü chauxetümaxã nüxü̃ chadauxü̃ i ngẽma 
cuxüxü̃, rü nüxü̃ chacuax̱ nax aixcüma yixĩxü̃ i guxü̃ma i ngẽma nüxü̃ 
yaxugüexü̃. Rü bai i norü ngãxü̃wa nanguxü̃ ga yema chomaxã nüxü̃ 
yaxugüexü̃ ga curü cuáchiga, erü ngẽma nüxü̃ chaxĩnüxü̃arü yexeraxüchi nixĩ 
i ngẽma cuax̱ i cuxü̃̃́ ngẽxmaxü̃. 
7Rü aixcüma nataãẽgü i ngẽma cuxmax̱gü rü curü duü̃xü̃gü, rü curü 
ngü̃xẽẽruü̃gü i cucüwawa ngẽxmagüxü̃ rü guxü̃guma mexü̃ i curü ucu̱xẽxü̃ 
ĩnüexü̃. 

8Rü name ya Cori ya curü Tupana ya cumaxã taãẽcü, rü ãẽx̱gacüxü̃ cuxü̃ 
imucuchicü nax cuma namaxã icucuáxü̃cax̱ i Iraétanüxü̃. Rü nüma ya Tupana 
rü poraãcü nüxü̃ nangechaxü̃ i Iraétanüxü̃, rü guxü̃guma nüxü̃ 
narüngü̃xẽẽchaü̃, rü ngẽmacax̱ norü ãẽx̱gacüxü̃ cuxü̃ ningucuchixẽxẽ nax 
aixcüma wex̱gu namaxã icucuáxü̃cax̱ ==ngĩgürügü. 
9Rü yemawena rü ñu̱xũchi ga ngĩmax ga Chabáanearü ãẽx̱gacü rü 
Charomóü̃na ínana ga 3,960 quíru ga úiru, rü muxü̃ma ga pumaragü rü 
nutaxacügü ga ngax̱ãẽruü̃gü. Rü yema muxũchixü̃ ga pumaragü ga 
Chabáanearü ãẽx̱gacü Charomóü̃na nanaxü̃, rü ü̃paacü rü taguma 
yexgumaepü̱x ga pumara Iraéanewa nangugü. 
10Rü yexgumarüxü̃ ta ga ãẽx̱gacü ga Iráü̃arü duü̃xü̃gü rü wüxigu 
Charomóü̃arü duü̃xü̃gümaxã yéma Ofíanewa ne nanana ga úiru rü nai ga 
cháü̃darupütagü rü nutaxacügü ga ngãx̱ãẽruü̃gü. 
11Rü yema cháü̃darupütagüwa nixĩ ga Charomóü̃ naxüaxü̃ ga Tupanapata ga 
taxü̃nearü toxṍõnegü rü barándagü, rü ãẽx̱gacüpataarü toxṍõnegü rü 
barándagü, rü ñu̱xũchi árpagü rü árpaxacügü ga paxetatanüxü̃ namaxã 
paxetagüxü̃. Rü Yudáanewa rü taguma texé nüxü̃ tadau ga tax̱acü ga 
yexgumarüxü̃ ixĩxü̃. 
12Rü nüma ga ãẽx̱gacü ga Charomóü̃ rü Chabáanearü ãẽx̱gacüna nanaxã ga 
guxü̃ma ga yema ngĩma naxcax̱ ínacax̱ü̃ naétü ga yema marü ngĩxna naxãxü̃ 
naxcax̱ ga yema ngĩma nüxna nanaxü̃. Rü yemawena ga ngĩma ga 
Chabáanearü ãẽx̱gacü rü ngĩchixü̃anecax̱ itaegu namaxã ga guxü̃ma ga ngĩrü 
ngü̃xẽẽruü̃gü. 

Charomóü̃ rü natachiga nagagu ga norü cua̱x rü norü yemaxü̃gü 
(1 R. 10.14-29; 2 Cr. 1.14-17) 

13Rü wüxichigü ga taunecügu ga ãẽx̱gacü ga Charomóü̃ nanayaxu ga 22,000 
quíru ga úiru. 
14Rü yemaétü ngĩxü̃ nayaxu ga yema diẽru ga nüma ga ãẽx̱gacü ngĩxü̃ 
unetacü nax naxütanügüãxü̃cax̱ ga taxepataxü̃arü yoragü rü yema togü ga 
taxetanüxü̃. Rü yexgumarüxü̃ ta ga guxü̃ma ga Arábiaanearü ãẽx̱gacügü, rü 

yema ãẽx̱gacügü ga Iraéanearü üyechigümaxã icuax̱güxü̃, rü 
Charomóü̃xü̃tawa nanana ga úiru rü diẽrumü. 
15Rü nüma ga ãẽx̱gacü ga Charomóü̃ rü norü puracütanüxü̃xü̃ namu nax 
yema úiru ga ipomüxü̃wa naxügüãx̱ü̃cax̱ ga 200 ga poxü̃ruü̃gü ga ítáxü̃. Rü 6 
quíru ga úiru nagu naxücu ga wüxichigü. 
16Rü ñu̱xũchi nüma ga Charomóü̃ rü nüxü̃ nanaxüxẽxẽ ta ga 300 ga 
poxü̃ruü̃gü ga ixíxraxü̃ ga úiru ga ipomüxü̃wa. Rü wüxitachinüwachigü rü 
tomaepü̱x ga quíru nagu name. Rü ñu̱xũchi guma napata ga Líbanuarü 
Naixnecügu ãéganegu nananucu. 
17Rü ñu̱xũchi norü puracütanüxü̃xü̃ namu nax naxügüãx̱ü̃cax̱ ga wüxi ga 
toruxü̃ ga marfímaxã ngãx̱ãẽxü̃. Rü úiru ga nüxica ixĩxü̃maxã nanatüxünegü. 
18Rü guma norü toxṍõne ga yema toruxü̃ rü 6 nixĩ ga norü chinagüchigüruxü̃. 
Rü yema ãẽx̱gacü nagu cuaixcutüxü̃ rü úirunaxcax̱ nixĩ. Rü 
wüxicüwawachigü rü nüxü̃̃́ nayexma ga norü ngü̃chacüüruü̃gü. Rü 
wüxichigü ga nacüwawa nayexma ga wüxi ga leóü̃chicünax̱ã ga yexma chíxü̃. 
19Rü ñu̱xũchi nayexma ta ga 12 ga leóü̃chicünax̱ãgü ga wüxichigü ga yema 6 
ga chinagücutüruü̃cüwagu chíxü̃. Rü nataxuma ga to ga ãẽx̱gacü ga nüxü̃̃́ 
yexmaxü̃ ga wüxi ga toruxü̃ ga yemarüxü̃ mexẽchixü̃. 
20Rü guxü̃ma ga ãẽx̱gacü ga Charomóü̃arü axepáxü̃gü rü úiruxica nixĩgü. Rü 
guxü̃ma ga yema poratugü ga napata ga Líbanuarü Naixnecügu ãéganewa 
yexmagüxü̃ rü úirunaxcax̱ nixĩgü. Rü nataxuma ga diẽrumünaxcax̱ ixĩxü̃, 
yerü yexguma Charomóü̃ ãẽx̱gacü ixĩxgu rü diẽrumü rü naxítanüxü̃chi. 
21Rü nüma ga ãẽx̱gacü ga Charomóü̃ rü nüxü̃̃́ nayexma ga norü wapurugü ga 
Tárchixwa ĩĩxü̃ne. Rü Iráü̃arü duü̃xü̃gü nixĩ ga namaxã icuax̱güxü̃. Rü 
wüxichigü ga tomaepü̱x ga taunecüguwena ínangugüxü̃ rü yéma ne nanana 
ga úiru, rü diẽrumü, rü marfí, rü naeü̃gü rü pirugü ga meruxü̃gü. 
22Rü nüma ga ãẽx̱gacü ga Charomóü̃ rü norü cuax̱wa rü norü yemaxü̃güwa 
rü nüxü̃ narüyexeramae ga guxü̃ma ga togü ga ãẽx̱gacügü ga ñoma ga 
naanewa yexmagüxü̃. 

23Rü guxü̃ma ga ãẽx̱gacügü ga ñoma ga naanewa yexmagüxü̃ rü naxü̃tawa 
ínayadaugüchaü̃ nax nüxü̃ naxĩnüexü̃cax̱ ga yema cuax̱ ga Tupana nüxna 
ãxü̃. 
24Rü ñu̱xũchi wüxichigü ga taunecügu rü guxü̃ma ga yema duü̃xü̃gü ga 
íyadaugüxü̃ rü norü ãmaregümaxã yéma naxĩĩxü̃, rü nüxna nanaxãgü ga 
meruxü̃gü ga diẽrumünaxcax̱ rü úirunaxcax̱, rü naxchiru i máxcharaxü̃, rü 
naxnegü, rü pumaragü, rü cowarugü rü mulagü. 

Charomóü̃ rü naxca̱x nataxe rü namaxã nataxe ga cowarugü rü carugü ga 
daiwexü̃gü 

(1 R. 10.26-29; 2 Cr. 1.14-17) 

25Rü nüma ga ãẽx̱gacü ga Charomóü̃ rü nüxü̃̃́ nayexma ga 4,000 ga 
cowarugüarü mugüchicaxü̃ rü carugüarü nuchicaxü̃. Rü nüxü̃̃́ nayexma ga 
12,000 ga norü churaragü ga cowarugu ĩxü̃. Rü guma carugü ga 
daiwexü̃pataxü̃gu nayanu ga yema churaragü. Rü togü rü ãẽx̱gacüpataarü 
dauruü̃gü nixĩgü ga Yerucharéü̃wa. 
26Rü nüma ga ãẽx̱gacü ga Charomóü̃ rü namaxã inacuax̱ ga guxü̃ma ga yema 
ãẽx̱gacügü ga natü ga Eufrátewa yexmagüxü̃ rü ñu̱xmata Firitéugüarü 
naanewa nangu rü ñu̱xmata Equítuanearü üyeanewa nangu. 
27Rü nüma ga ãẽx̱gacü rü Yerucharéü̃gu nananutaquex̱e ga taxü̃ ga diẽrumü, 
rü yemacax̱ ñoma nutagürüxü̃ namuxũchi. Rü yexgumarüxü̃ ta inanato ga 
ocayiwagü rü yemacax̱ namuxũchi ñoma igu ga naixnecüwa rüxügüxü̃rüxü̃. 
28Rü yema Charomóü̃arü cowarugü rü Equítuanewa rü guxü̃ma ga yema togü 
ga nachixü̃anegüwa nixĩ ga ne nagagüãxü̃. 

Nayu ga Charomóü̃ 
(1 R. 11.41-43) 

29Rü guxü̃ma ga nachiga ga ãẽx̱gacü ga Charomóü̃, rü nagu naxümatü ga 
yema popera ga Tupanaarü orearü uruxü̃ ga Natáü̃ ümatüxü̃. Rü norü ügüwa 
inaxügü rü ñu̱xmata norü gu̱xwa nangu. Rü yexgumarüxü̃ ta yema 
Tupanaarü orearü uruxü̃ ga Aía ga Chilócüãx̱ nüxü̃ ixuxü̃ ga Charomóü̃chiga 
rü poperawa nango̱x. Rü ñu̱xũchi yema Charomóü̃ üxü rü nawa nango̱x ga 

yema popera ga naxümatüxü̃ ga Tupanaarü orearü uruxü̃ ga Idú. Rü nüma 
ga Idú nixĩ ga nüxü̃ ixuxü̃ ga ore ga Yeruboáü̃ ga Nabáx nanechiga. 
30Rü nüma ga Charomóü̃ rü 40 ga taunecü nixĩ ga Yerucharéü̃wa ãẽx̱gacü 
yixĩxü̃ rü guxü̃ma ga Iraéanemaxã inacuáxü̃. 
31Rü yexguma nayu̱xgu rü nanatü ga Dabíarü Ĩanegu nanatax̱gü. Rü nawena 
rü nane ga Roboáü̃ nachicüxü ãẽx̱gacü nixĩ. 

2 Ãẽ̱̃xgacügüchiga ümatüxü ̃  10 

Nügü nitoye ga Iraétanüxü̃ 
(1 R. 12.1-24) 

1Rü nüma ga Charomóü̃ nane ga Roboáü̃ rü ĩane ga Chiquéü̃wa naxũ yerü 
guxü̃ma ga Iraéanecüãx̱gü yéma naxĩ nax yéma ãẽx̱gacüxü̃ 
yangucuchixẽẽgüãxü̃cax̱. 
2Natürü Nabáx nane ga Yeruboáü̃ ga ü̃pa Charomóü̃chax̱wa Equítuanewa 
ñaxü̃, rü nüxü̃ nacuáchiga nax ãẽx̱gacüxü̃ yangucuchixü̃ ga Roboáü̃, rü 
yemacax̱ nataegu ga Equítuanewa. 
3Rü natanüxü̃ rü Yeruboáü̃cax̱ nangemagü rü Iraéanecax̱ nataegu. Rü nüma 
ga Yeruboáü̃ rü guxü̃ma ga yema Iraétanüxü̃ ga nórtecüãx̱maxã rü ãẽx̱gacü 
ga Roboáü̃xü̃tawa naxĩ nax namaxã yadexagüxü̃cax̱. Rü ñanagürügü nüxü̃: 
4—Gumá cunatü ga Charomóü̃ rü poraãcü toxü̃ napuracüexẽxẽ rü taxü̃ ga 
diẽru toxü̃tawa nayaxu. Rü ñu̱xma i cuma rü tama tanaxwax̱e i cunatürüxü̃ 
quixĩ. Rü tanaxwax̱e i toxü̃̃́ ícunaxĩxẽẽxü̃ i ngẽma. Rü ngẽxguma tomaxã 
cumecümagu rü toxü̃̃́ ícunaxĩxẽẽgu rü mea tomaxã icucuax̱gu, rü tá cuga 
taxĩnüe rü cuxü̃̃́ tapuracüe ==ñanagürügü. 
5Rü nüma ga Roboáü̃ nanangãxü̃ rü ñanagürü: —¡Ípixĩ rü tomaepü̱x i 
ngunexü̃wena nua pexĩ! ==ñanagürü. Rü nüma ga duü̃xü̃gü rü nawoegu. 
6Rü yexgumayane ga nüma ga ãẽx̱gacü ga Roboáü̃ rü naxcax̱ nangema ga 
yema ucu̱xẽruü̃gü ga nanatü ga Charomóü̃axü̃̃́ puracüexü̃ ga yexguma 
namaxü̱̃xgux. Rü nüxna naca rü ñanagürü: —¿Tax̱acümaxã i choxü̃ 

pixucu̱xẽxü̃ i pemax, rü ñuxãcü tá ichanangãxü̃gagüxü̃ i ngẽma duü̃xü̃gü? 
==ñanagürü. 
7Rü nümagü rü nanangãxü̃gü rü nüxü̃ ñanagürügü: —Ngẽxguma chi mea 
quixĩxgu namaxã i ngẽma duü̃xü̃gü rü mexü̃ i dexamaxã cunangãxü̃gu, rü 
nümagü rü guxü̃gutáma cuxü̃̃́ napuracüe ==ñanagürügü. 
8Natürü nüma ga Roboáü̃ rü tama yema nanatüarü ucu̱xẽruü̃güaxü̃̃́ inaxĩnü. 
Rü naxcax̱ nangema ga yema namücügü ga wüxigu namaxã yaexü̃ rü nüxü̃̃́ 
puracüexü̃. 
9Rü nüxna naca rü ñanagürü: —¿Tax̱acümaxã i choxü̃ pixucu̱xẽxü̃ i pemax? 
¿Rü ñuxãcü tá ichanangãxü̃gagüxü̃ i ngẽma duü̃xü̃gü i choxna cagüxü̃ nax 
namaxã íchanaxĩxẽẽxü̃cax̱ i ngẽma diẽru i natanüwa chayaxuxü̃ rü tama 
chaunatürüxü̃ poraãcü taxü̃ i diẽru natanüwa chayaxuxü̃cax̱? ==ñanagürü. 
10Rü nümagü ga yema namücügü ga namaxã wüxigu yaexü̃ rü nanangãxü̃gü 
rü ñanagürügü: —Ngẽma duü̃xü̃gü i cuxna cagüxü̃ nax tama cunatürüxü̃ taxü̃ 
i diẽru natanüwa cuyaxuxü̃cax̱ rü ñaãcü tá cunangãxü̃xü̃: “Gumá chaunatü 
rü poraãcü pexü̃ namu natürü i choma rü tá norü yexera poraãcü pexü̃ 
chamu. 
11Rü aixcüma nixĩ ga chaunatü rü poraãcü taxü̃ ga diẽru petanüwa nayaxuxü̃, 
natürü i choma rü tá yexeraãcü taxü̃ i diẽru petanüwa chayaxu. Rü chaunatü 
rü goyexü̃maxã pexü̃ nicuai̱x̱gü, natürü i choma rü tá cuai̱x̱ruü̃gü i fierumaxã 
ãpex̱exü̃maxã tá pexü̃ chicuai̱x̱gü” ==ñanagürügü nüxü̃. 
12Rü yema ãẽx̱gacü ga Roboáü̃ nüxü̃ ixuxü̃rüxü̃, rü tomaepü̱x ga ngunexü̃ 
ngupetüguwena rü wenaxarü Roboáü̃cax̱ nataegu ga Yeruboáü̃ namaxã ga 
guxü̃ma ga norü duü̃xü̃gü. 
13Natürü ga nüma ga ãẽx̱gacü ga Roboáü̃ rü nanuãcüma nanangãxü̃. Rü tama 
naga naxĩnü ga yema nanatüarü ucu̱xẽruü̃gü ga yaexü̃. 
14Rü duü̃xü̃gümaxã nüxü̃ nixu ga yema ore ga namücügü ga namaxã wüxigu 
yaexü̃ nüxü̃ ixugüxü̃, rü ñanagürü: —Aixcüma nixĩ ga chaunatü rü poraãcü 
pexü̃ napuracüexẽxẽ rü taxü̃ ga diẽru petanüwa nayaxuxü̃, natürü i choma 

rü tá yexeraãcü pexü̃ chapuracüexẽxẽ rü taxü̃ i diẽru petanüwa chayaxu. Rü 
chaunatü rü goyexü̃maxã pexü̃ nicuai̱x̱gü, natürü i choma rü tá cuai̱x̱ruxü̃ i 
fierumaxã ãpex̱exü̃maxã pexü̃ chicuai̱x̱gü ==ñanagürü. 
15Rü yemaacü ga nüma ga ãẽx̱gacü ga Roboáü̃ rü tama yema duü̃xü̃güga 
naxĩnü yerü ga Cori ya Tupana rü woetama yemaacü nanaxuegu nax 
yanguxü̃cax̱ ga norü ore ga Nabáx nane ga Yeruboáü̃maxã nüxü̃ yaxuxü̃ 
naãx̱wa ga norü orearü ngeruxü̃ ga Aía ga Chilócüãx̱. 
16-17Rü yexguma yema Iraétanüxü̃ nüxü̃ icuax̱ãchitanügu nax nüma ga 
ãẽx̱gacü rü tama nayau̱̱xãxü̃ ga yema naxcax̱ ínacagüxü̃, rü inanaxügüe nax 
yaxáichaxü̃ rü ñanagürügü: —Taxuwama tüxü̃̃́ name i Ichaxí nane ya 
Dabítanüxü̃ erü nataxuma i tax̱acü i tüxna naxãgü. ¡Ngĩxã tachiü̃cax̱ 
tawoegu! ¡Rü Roboáü̃ rü Dabítanüxü̃arü ãẽx̱gacü yixĩ! ==ñanagürügü. Rü 
yexguma ga guxü̃ma ga yema Iraétanüxü̃ rü napatacax̱ nawoegu. Natürü 
yema Iraétanüxü̃ ga Yudáanearü ĩanegügu ãchiü̃güxü̃ rü Roboáü̃tama nixĩ ga 
norü ãẽx̱gacü. 
18Rü nüma ga ãẽx̱gacü ga Roboáü̃ rü nanamu ga norü ngü̃xẽẽruxü̃ ga Aduráü̃ 
ga norü puracümaxã icuácü. Rü namaxã nüxü̃ nixu nax norü puracücax̱ 
nangutaquex̱exẽẽãxü̃cax̱ ga yema Iraétanüxü̃ ga nórtecüãx̱ ga tama naga 
ĩnüechaü̃xü̃. Natürü nüma ga yema duü̃xü̃gü rü nanueama rü nutamaxã 
Adoráü̃xü̃ nimax̱gü. Rü yexguma yemaxü̃ nacuax̱gu ga ãẽx̱gacü ga Roboáü̃ 
rü paxa naweü̃ ga cowaru itúchigünegu nixüe rü Yerucharéü̃wa naña. 
19Rü yemaacü ga yema nórtecüãx̱ ga Iraétanüxü̃ rü Roboáü̃maxã nanue rü 
guxü̃ma ga Dabítanüxü̃maxã nanue. Rü ñu̱xma rü ta ngẽmaãcü nixĩ. 

2 Ãẽ̱̃xgacügüchiga ümatüxü ̃  11 

1Rü yexguma Yerucharéü̃wa nanguxgu ga Roboáü̃ rü nayadexechi ga 180,000 
ga churaragü ga Yudátanüxü̃ rü Bẽyamíü̃tanüxü̃ ixĩgüxü̃. Rü yexma 
nanaxĩtaquex̱exẽxẽ nax yema nórtecüãx̱ ga Iraétanüxü̃maxã nügü 
nadai̱x̱ü̃cax̱ nax wena naxmex̱wa nayexmagüxü̃cax̱ ga yema duü̃xü̃gü. 

2Natürü nüma ga Cori ya Tupana rü norü duü̃ ga Chemaíamaxã nidexa rü 
ñanagürü: 
3-4—¡Namaxã nüxü̃ ixu i Roboáü̃ i Charomóü̃ nane rü guxü̃ma i Yudátanüxü̃ 
rü Bẽyamíü̃tanüxü̃, rü tama chanaxwax̱e nax nügüenexẽgümaxãtama nügü 
nadai̱x̱ü̃! ¡Rü namaxã nüxü̃ ixu rü napatacax̱ nawoegu i guxü̃ma erü chorü 
mu nixĩ! ==ñanagürü. Rü yexguma yemaxü̃ naxĩnüegu rü napatacax̱ 
nawoegu ga guxü̃ma. Rü yemaacü tama Yeruboáü̃maxã nügü nadai. 

Roboáü̃ rü ínayapoxegugü ga Yudáarü ĩanegü 

5-6Rü yexguma nüma ga Roboáü̃ rü Yerucharéü̃wa nayexma. Rü 
ínayapoxegugü ga ñuxre ga Yudáanearü ĩanegü. Rü yemaacü ínayapoxegugü 
ga ĩanegü ga Beréü̃, rü Etáü̃, rü Tecóa, 
7-10rü Bex-chú, rü Chocó, rü Aduráü̃, rü Gáx, rü Marechá, rü Chíx, rü Adoraíü̃, 
rü Láqui, rü Achecá, rü Chorá, rü Ayaróü̃, rü Ebróü̃. Rü gumagü nixĩ ga 
Yudátanüxü̃ rü Bẽyamíü̃tanüxü̃arü ĩanegü ga íyapoxegugüne. 
11Rü wüxichigü ga guma ĩanegüwa nanamexẽxẽ ga naxtapü̱xgü rü yéma 
nanamugü ga churaragüerugü nax nüxna nadaugüxü̃cax̱. Rü yéma nanamugü 
ga nawemügü rü chíxü̃gü rü bínugü. 
12Rü guxü̃nema ga guma ĩanegü rü nayaxüxne namaxã ga wocaegü rü 
poxü̃ruü̃gü. Rü yemaacü meama nanaporaxẽxẽ ga guma ĩanegü. Rü yemaacü 
ga Roboáü̃ rü nügümex̱ẽwa nanayexmagüxẽxẽ ga Yudátanüxü̃ rü 
Bẽyamíü̃tanüxü̃. 

Roboáü̃wa naxügü ga chacherdótegü rü Lebítanüxü̃ 

13Rü yema chacherdótegü rü Lebítanüxü̃ rü guxü̃ma ga Iraéanewa ne naxĩ 
nax Roboáü̃wa naxügüxü̃cax̱. 
14Rü yema Lebítanüxü̃ rü naxĩgü rü yéma nanawogü ga norü 
carnérugüchitaxü̃gü rü togü ga norü yemaxü̃gü nax Yerucharéü̃wa rü naigü 
ga Yudáanearü ĩanegüwa naxĩxü̃cax̱. Yerü nüma ga Yeruboáü̃ rü natanüxü̃ rü 
tama nanaxwax̱egü nax yéma nórtewa Tupanaarü puracü naxügüxü̃ ga yema 
chacherdótegü. 

15Rü yemacax̱ ga nüma ga Yeruboáü̃ rü nüxü̃ naxuneta ga to ga 
chacherdótegü nax namaxã inacuax̱güxü̃cax̱ ga ãmarearü guruü̃gü nax norü 
tupananetachicünax̱ãgüxü̃ nawa yacuax̱üü̃güxü̃cax̱. Rü nüma ga Yeruboáü̃ 
nanamu ga yema chacherdótegü nax namaxã inacuax̱güxü̃cax̱ ga yema 
ngutaquex̱egü ga nawa nüxü̃ yacuax̱üü̃güxü̃ ga yema chíbuchicünax̱ãgü rü 
yema wocachicünax̱ãgü ga nüma ga Yeruboáü̃ duü̃xü̃güxü̃ íxüxüxẽẽxü̃. 
16Natürü yema Iraétanüxü̃ ga nórtecüãx̱ ga aixcüma Cori ya Iraétanüxü̃arü 
Tupanacax̱ maxẽchaü̃xü̃ rü nüxü̃ nayadauxü̃gü ga yema chacherdótegü rü 
Lebítanüxü̃ rü Yerucharéü̃wa naxĩ nax yéma norü o̱xigüarü Tupanacax̱ ãmare 
íyagugüxü̃cax̱. 
17Rü yemaacü ga yema duü̃xü̃gü rü tomaepü̱x ga taunecü Yudáanexü̃ 
naporaxẽẽgü rü Roboáü̃ ga Charomóü̃ nanexü̃ narüngü̃xẽẽgü. Rü yemaacü 
tomaepü̱x ga taunecüxica nagu naxĩ ga yema mexü̃ ga nacüma ga Dabí rü 
Charomóü̃ nagu ĩxü̃. 

Roboáü̃ naxma̱xgü rü naxacügüchiga 

18Rü nüma ga Roboáü̃ rü Maaráx ga Yerimóxacümaxã naxãxmax̱. Rü nüma 
ga Yerimóx rü Dabí nane nixĩ. Rü naé rü Abiái ga Eriáxacü iyixĩ. Rü ngĩrü 
o̱xi nixĩ ga Ichaxí. 
19Rü nüma ga Roboáü̃ rü nüxü̃̃́ nayexma ga tomaepü̱x ga nanegü ga 
Maaráxwáü̃güxü̃. Rü ñagü nixĩ ga yemagü: Yeú rü Chemaría rü Cháaü̃. 
20Rü yemawena rü ngĩmaxã naxãxmax̱ ga Maacá ga Acharóü̃xacü. Rü yema 
naxmax̱ ga Maacáwa rü ãgümücü nixĩ ga nanegü: Abiáü̃ rü Atái rü Chichá rü 
Cheromíx. 
21Rü nüma ga Roboáü̃ rü 18 iyixĩ ga naxmax̱gü. Rü 60 iyixĩ ga naxmax̱abagü. 
Natürü nüma rü yema naigüarü yexera Maacá ga Acharóü̃xacüxü̃ 
nangechaxü̃. Rü 28 nixĩ ga nanegü rü 60 ga naxacügü. 
22Rü nüma rü nüxü̃ naxuneta ga nane ga Abiáü̃ ga Maacáwáü̃cü nax 
naenexẽgümaxã inacuáxü̃cax̱. Yerü ãẽx̱gacüwa nananguxẽẽchaü̃. 

23Rü nüma ga Roboáü̃ rü wüxi ga yatü ga naãẽxü̃ cuáxü̃ nixĩ. Rü yemacax̱ 
naigü ga ĩanegüwa nanamugü ga yema togü ga nanegü ga Yudáanewa rü 
Bẽyamíü̃anewa. Rü ñu̱xũchi yema nanegüxü̃ naxuneta nax nümagü namaxã 
inacuax̱güxü̃cax̱ ga guma ĩanegü ga íyapoxegugüne. Rü nüxna nanana ga 
muxü̃ma ga nawemügü rü nüxna ngĩxü̃ namugü ga mucüma ga naxmax̱gü. 

2 Ãẽ̱̃xgacügüchiga ümatüxü ̃  12 

Equítuanearü ãẽ̱xgacü ga Chicháx rü Yudáanegu naxücu 
(1 R. 14.21-31) 

1Rü yexguma marü mea íyaxũxgu nax ãẽx̱gacü yixĩxü̃ ga Roboáü̃ rü nügü 
nacuax̱gu nax naporaxü̃ rü nügümaxãtama inacuáxchaü̃ rü nüxü̃ narüxo nax 
Cori ya Tupanaarü mugügu yaxũxü̃. Rü guxü̃ma ga yema Iraétanüxü̃ rü ta 
yematama naxügü. 
2-3Rü yema nax tama Cori ya Tupanaga naxĩnüexü̃gagu rü norü wüximee̱x̱pü̱x 
ga taunecü nax ãẽx̱gacü yixĩxü̃ ga Roboáü̃, rü Chicháx ga Equítuanearü 
ãẽx̱gacü rü Yerucharéü̃cax̱ ínayagoõchi namaxã ga 1,200 ga norü carugü ga 
dairuü̃gü rü ñu̱xũchi 60,000 ga norü churaragü ga cowarugu ĩxü̃ rü muxü̃ma 
ga churaragü ga Equítuanecüãx̱ rü Líbiaanecüãx̱, rü Chuquiénucüãx̱ rü 
Etiopíaanecüãx̱. 
4Rü guma Yudáanearü ĩanegü ga meama ípoxegugüne rü nanapuxü̃, rü 
ñu̱xmata Yerucharéü̃wa nangu. 
5Rü yemacax̱ Tupanaarü orearü uruxü̃ ga Chemaía rü Roboáü̃xü̃tawa naxũ 
ga ngextá Yudáanearü ãẽx̱gacügümaxã ínangutaquex̱exü̃wa ga 
Yerucharéü̃wa, yerü Equítuanearü ãẽx̱gacü ga Chicháx rü marü ningaica. Rü 
nüma ga Chemaía rü ñanagürü nüxü̃: —Cori ya Tupana rü ñanagürü: “Pemax 
rü marü choxna pixĩgachitanü, rü ngẽmacax̱ i choma rü pexna chixũgachi i 
ñu̱xma nax Chíchamex̱ẽgu peyixü̃cax̱” ==ñanagürü. 
6Rü yexguma ga Roboáü̃ rü ñu̱xũchi yema Iraéanemaxã icuax̱güxü̃ ga 
ãẽx̱gacügü rü nüxü̃ nicuax̱ãchitanü nax aixcüma chixexü̃ inaxügüxü̃ rü 
ñanagürügü: —Tagagu nixĩ ya Cori ya Tupana tüxna naxũgachixü̃ 
==ñanagürügü. 

7Rü Cori ya Tupana rü nüxü̃ nadau nax napex̱ewa nügü inaxixragüxü̃, rü 
yemacax̱ Chemaíamaxã ñanagürü: —Ngẽma nax chopex̱ewa nügü 
inaxíragüxü̃cax̱, rü taxũtáma chanadai. Rü paxa tá nawa íchananguxü̃xẽxẽ i 
ngẽma ãũcümaxü̃. Rü marü taxũtáma Chicháxü̃ chamu nax Yerucharéü̃étügu 
nanguxü̃cax̱ i chorü nu. 
8Natürü Chíchamex̱ẽwa tá pexü̃ changexmagüxẽxẽ nax ngẽmaãcü nüxü̃ 
pecuáxü̃cax̱ rü ngẽxguma to i nachixü̃anearü ãẽx̱gacümex̱ẽwa 
pengẽxmagügu rü tama cho̱xmex̱wa pengexmagügurüxü̃ nixĩ ==ñanagürü 
ga Tupana. 
9Rü nüma ga Chicháx ga Equítuanearü ãẽx̱gacü rü Yerucharéü̃gu naxücu rü 
nanade ga Tupanapata ga taxü̃nearü yemaxü̃gü rü ãẽx̱gacüpataarü 
yexmagüxü̃ ga imexẽchixü̃. Rü guxü̃ma nade rü nayana. Rü yema poxü̃ruü̃gü 
ga úirunaxcax̱ ga Charomóü̃ íxüxü̃xü̃ rü ta nayana. 
10Rü yema poxü̃ruü̃gü ga úirunaxcax̱ ga Chicháx inaxü̃ rü yemachicüxü rü 
nüma ga ãẽx̱gacü ga Roboáü̃ rü poxü̃ruü̃gü ga bróũchenaxcax̱ inaxüxü̃. Rü 
yema poxü̃ruü̃gü ga bróũchenaxcax̱ rü yema churaragü ga ãẽx̱gacüpataarü 
ĩãx̱na daxugüxü̃na nüxü̃ nadauxẽxẽ. 
11Rü guxü̃guma ga yexguma Tupanapata ga taxü̃newa naxũxgu ga ãẽx̱gacü 
ga Roboáü̃ rü yema churaragü ga norü dauruü̃gü rü nawe narüxĩ rü ínayana 
ga yema poxü̃ruü̃gü. Rü yexguma ínanguxü̃güxü̃gu rü churarapatagu 
nayanuuxü̃ ga yema poxü̃ruü̃gü. 
12Rü yema nax Tupanapex̱egu nügü inaxíxraxü̃ ga Roboáü̃ rü yemacax̱ Cori 
ya Tupana rü namaxã narüngüxmü ga nax nanuxü̃. Rü yemacax̱ tama nayu, 
rü Yudáanewa rü meaü̃ra nixũ. 
13Rü Roboáü̃ rü yexeraãcü napora nax ãẽx̱gacü yixĩxü̃ ga Yerucharéü̃wa. Rü 
yexguma inaxügüãgu nax ãẽx̱gacü yixĩxü̃ ga Yerucharéü̃wa rü nüma ga 
Roboáü̃ rü nüxü̃̃́ nayexma ga 41 ga taunecü. Rü 17 ga taunecü nixĩ ga 
Yerucharéü̃wa ãẽx̱gacü yixĩxü̃. Rü guma ĩane nixĩ ga Cori ya Tupana nüxü̃ 
unetane natanüwa ga naigü ga Iraétanüxü̃arü ĩane nax napata nawa 

yexmaxü̃cax̱. Rü Roboáü̃ naé rü Naamá nixĩ ga ngĩéga. Rü ngĩma rü 
Amóü̃tanüxü̃ iyixĩ. 
14Natürü yema nacüma ga nüma ga Roboáü̃ rü nachixe, yerü tama aixcüma 
Tupanaga naxĩnü. 
15Rü guxü̃ma ga ãẽx̱gacü ga Roboáü̃chiga rü noxri yangucuchigucürüwa rü 
ñu̱xmata nayu̱x, rü nagu naxümatü ga yema popera ga yema popera ga 
Tupanaarü orearü uruxü̃ ga Chemaía ümatüxü̃ rü yema popera ga Tupanaarü 
orearü uruxü̃ ga Idú ümatüxü̃. Rü yexgumarüxü̃ ta natanüxü̃arü poperagu 
naxümatü ga Roboáü̃chiga. Rü yexguma ãẽx̱gacü yixĩxgu rü guxü̃guma 
Yeruboáü̃maxã nügü nadaiecha. 
16Rü yexguma nayu̱xgu ga Roboáü̃, rü Dabíarü Ĩanegu nanatax̱gü. Rü nawena 
rü nane ga Abiáü̃ ningucuchi nax ãẽx̱gacü iyixĩxü̃. 

2 Ãẽ̱̃xgacügüchiga ümatüxü ̃  13 

Abiáü̃ rü Yudáanearü ãẽ̱xgacü nixĩ 
(1 R. 15.1-7) 

1Rü Abiáü̃ inanaxügü ga ãẽx̱gacü nax yixĩxü̃ ga Yudáanewa ga yexguma 
Yeruboáü̃ ga Nabáx nane marü 18 ga taunecü ãẽx̱gacü yixĩxgu ga Iraéane ga 
nórtewa. 
2Rü tomaepü̱x ga taunecü nixĩ ga Yerucharéü̃wa ãẽx̱gacü nax yixĩxü̃. Rü 
yema naé rü Micaía iyixĩ ga ngĩéga. Rü Urié ga Guibeácüãx̱ nixĩ ga ngĩnatü. 
Rü yexguma Abiáü̃ ãẽx̱gacü yixĩxgu, rü Yeruboáü̃maxã nügü nadai. 
3Rü nüma ga Abiáü̃ rü yema daicax̱ nayadexechi ga 400,000 ga norü 
churaragü. Rü nüma ga Yeruboáü̃ rü nayadexechi ga 800,000 ga norü 
churaragü. 
4Rü yexguma guma Efraíü̃arü mápü̱xanexü̃wa yexmane ga max̱pǘne ga 
Chemaraíü̃wa nanguxgu ga Abiáü̃ rü naxĩnagü nagu ga guma max̱pǘne rü 
tagaãcü ñanagürü: —Pa Yeruboáü̃x rü Guxü̃ma i Iraétanüxü̃ ¡rü choxü̃ 
iperüxĩnüe! 

5¿Rü tama ẽx̱na nüxü̃ pecuax̱ nax Cori ya Iraétanüxü̃arü Tupana rü Dabímaxã 
rü nataagümaxã naxueguãxü̃ nax nüma tá guxü̃guma Iraéanearü ãẽx̱gacügü 
yixĩgüxü̃cax̱? 
6Natürü Charomóü̃arü ngü̃xẽẽruxü̃ ga Yeruboáü̃ ga Nabáx nane, rü norü 
ãẽx̱gacü ga Dabí nane ga Charomóü̃maxã nanu. 
7Rü Yeruboáü̃wa naxügü ga ñuxre ga yatügü ga naxĩpetüanemarexü̃ rü 
naechitamare maxẽxü̃. Rü nümagü rü tama Charomóü̃ nane ga Roboáü̃ga 
naxĩnüe. Rü nüma ga Roboáü̃ rü nangextü̱xüchi rü tama poraãcü cuax̱ nüxü̃̃́ 
nayexma nax ãẽx̱gacü yixĩxü̃, rü yemacax̱ ga Yeruboáü̃ rü tama Roboáü̃ga 
naxĩnü. 
8Natürü ñu̱xma i pema rü tama naga pexĩnüechaü̃ ga yema Tupana Dabímaxã 
ueguxü̃ nataagücax̱, erü pema rü pimu rü pexü̃̃́ nangẽxma i ngẽma 
wocaxacüchicünax̱ãgü ga Yeruboáü̃ pexcax̱ üxü̃ nax yemamaxã 
petupanaãx̱güxü̃cax̱. 
9¿Rü tama ẽx̱na aixcüma yixĩxü̃ nax pema rü ípenawoxü̃xü̃ ga yema Cori ya 
Tupanaarü chacherdótegü ga Aróü̃taagü, rü yema Lebítanüxü̃ nax pema rü 
penamucuxü̃cax̱ ga perütama chacherdótegü ngẽma togü ga nachixü̃anegü i 
tama Tupanaxü̃ cuáxü̃ naxügüxü̃rüxü̃? Rü ngẽmacax̱ i ñu̱xma i pema rü 
chacherdótecax̱ tüxü̃ pexuneta ya ngexerüxüxemare ya duü̃xẽ ya nua nagaxe 
i wüxi i wocaxacü rü 7 i carnérugü nax ãmare naxcax̱ tiguxü̃cax̱ i ngẽma 
tupananetagü i tama aixcüma Tupana ixĩgüxü̃. 
10Natürü toxcax̱ rü yima Cori ya Tupana nixĩ i aixcüma torü Tupana ixĩcü, rü 
taguma nüxna tixĩgachitanü. Rü ngẽma chacherdótegü i Cori ya 
Tupanapex̱ewa ngẽxmagüxü̃ rü Aróü̃taagü nixĩ, rü ngẽma Tupanapataarü 
puracügümaxã icuax̱güxü̃ rü Lebítanüxü̃ nixĩ. 
11Rü ngẽmagü nixĩ i ẽxü̃wa rü yáuanecü Cori ya Tupanacax̱ ínaguxü̃ i 
ãmaregü rü pumaragü i iyixichixü̃. Rü ngẽmagü nixĩ i mechawa mea yanuxü̃ 
i ngẽma paũgü i üünexü̃. Rü ngẽmagü nixĩ i guxü̃ma i yáuanecü nawa 
nanangixichigü i ngẽma omügü i úirumaxã ãxpaweruxü̃. Rü ngẽmaãcü i 

toma rü aixcüma tayanguxẽxẽ i Cori ya Tupanaarü mugü. Natürü i pema rü 
marü nüxna pixĩgachi. 
12¡Rü nagu perüxĩnüe rü topex̱ewa nangẽxmaxü̃ ya Cori ya Tupana! Rü 
ñu̱xũchi norü chacherdótegü rü marü ínamemaregü nax yacuegüãxü̃cax̱ ya 
norü cornétagü nax ngẽmaãcü inaxügüxü̃cax̱ nax pemaxã togü tadaixü̃. Rü 
ngẽmacax̱, Pa Iraétanüxü̃x, ¡rü taxṹ i namaxã pegü pedaixü̃ ya yima Cori ya 
nũxcümaü̃güxü̃ i perü o̱xigüarü Tupana ixĩcü! Erü taxũtáma nüxü̃ 
perüyexeramae ==ñanagürü ga Abiáü̃. 
13Rü nüma ga Yeruboáü̃ rü ñuxre ga norü churaragüxü̃ namu nax Yudáarü 
churaragüweama ne naxĩxü̃cax̱ nax nügü namaxã nadai̱x̱ü̃cax̱. Rü nanamu ga 
yema rümumaexü̃ ga norü churaragü nax yema Yudáarü 
churaragüpex̱ewaama ne naxĩxü̃ nax namaxã nügü nadai̱x̱ü̃cax̱, rü yoxni ga 
yema naweama yexmagüxü̃ rü ta namaxã nügü nadai. 
14Rü yexguma nügü íyadaugügu ga yema Yudáarü churaragü rü nüxü̃ 
nicuax̱ãchitanü nax napex̱ewaama rü naweama ne naxĩxü̃. Rü yexguma ga 
yema Yudáarü churaragü rü Cori ya Tupanana ngü̃xẽẽcax̱ nacagü. Rü yema 
chacherdótegü rü nayacuegü ga norü cornétagü. 
15Rü yexguma yema Yudáanearü churaragü tagaãcü dai naxunagügu, rü 
Tupana rü Yeruboáü̃xü̃ rü guxü̃ma ga yema Iraéanecüãx̱güxü̃ nibuxmüxẽxẽ 
napex̱ewa ga Abiáü̃arü churaragü ga Yudáanecüãx̱gü. 
16Rü yemaacü ga yema Iraéanecüãx̱gü rü Yudáanearü churaragüchax̱wa 
nibuxmü, yerü ga Tupana rü Yudáanecüãx̱mex̱ẽgu nanayixẽxẽ. 
17Rü nüma ga Abiáü̃ rü yema norü churaragü rü muxü̃ma yexma nadai. Rü 
yexma nayue ga 500,000 ga Iraéanearü churaragü ga yadexechixü̃. 
18Rü yemaacü ga yema ngunexü̃gügu ga Iraéanecüãx̱ rü narümaachitanü, 
natürü ga yema Yudáanearü churaragü rü nügü ínarüporagü, yerü nüxü̃̃́ 
nayaxõgü ga Cori ga norü o̱xigüarü Tupana. 
19Rü nüma ga Abiáü̃ rü Yeruboáü̃we nangẽ rü nüxna nanapuxü̃ ga ĩanegü ga 
Beté, rü Yechaná, rü Efraíü̃ namaxã ga norü ĩanexacügü. 

20Rü nüma ga Yeruboáü̃ rü taguma wena napora ga yexguma Abiáü̃ maxü̃gu. 
Rü nüma ga Cori ya Tupana rü düxwa Yeruboáü̃xü̃ nidax̱awexẽxẽ, rü nayu. 
21Rü yemaacü ga Abiáü̃ rü yexera niporachigü. Rü 14 ga naxmax̱ nüxü̃̃́ 
iyexma, rü 22 nixĩ ga nanegü, rü 16 ga naxacügü ga ingexü̃. 
22Rü ngẽma to ga nachiga ga Abiáü̃ rü guxü̃ma ga yema naxüxü̃ ga yexguma 
namaxü̃gu, rü ngẽma popera ga Tupanaarü orearü uruxü̃ ga Idú ümatüxü̃gu 
nixĩ i naxümatüxü̃. 

2 Ãẽ̱̃xgacügüchiga ümatüxü ̃  14 

Achá rü Yudáanearü ãẽ̱xgacüxü̃ ningucuchi 
(1 R. 15.8-12) 

1Rü yexguma nayu̱xgu ga Abiáü̃ rü Dabíarü Ĩanegu nanatax̱gü. Rü nawena rü 
nane ga Achá nixĩ ga ãẽx̱gacü ixĩcü. Rü yexguma ãẽx̱gacü yixĩxgu rü 10 ga 
taunecü taãẽwa nayexma ga nachixü̃ane rü taguma norü uanügümaxã nügü 
nadai. 
2Rü nüma ga Achá rü Tupanaga naxĩnü rü norü Cori ga Tupanapex̱ewa mexü̃ 
naxü. 
3Rü nayanaxoxẽẽgü ga yema tupananetagüarü ãmarearü guruü̃gü. Rü 
yexgumarüxü̃ ta nagu napogüe ga guma ĩpatagü ga nawa duü̃xü̃gü 
tupananetagüxü̃ icuax̱üü̃güne ga max̱pǘnegüwa. Rü nagu napogüe ga guma 
nutagü ga duü̃xü̃gü namaxã tupanaãx̱gücü. Rü yexgumarüxü̃ ta nagu 
napogüe ga tupananeta ga Acheráchicünax̱ãgü. 
4Rü ñu̱xũchi guxü̃ma ga Yudáanecüãx̱güxü̃ namu nax norü o̱xigüarü 
Tupanaxü̃ yacuax̱üü̃güxü̃cax̱ rü naga naxĩnüexü̃cax̱ i norü mugü. 
5Rü guxü̃nema ga Yudáanearü ĩanegüwa nayanaxoxẽxẽ ga yema nachicagü 
ga nawa tupananetagüxü̃ yacuax̱üü̃güxü̃, rü yema norü ãmarearü guruü̃gü 
ga max̱pǘnegüwa yexmagüxü̃. Rü yexguma Achá ãẽx̱gacü ixĩxgu rü taãẽwa 
nayexma ga nachixü̃ane. 

6Rü nüma ga Achá rü nayoxnie nax mea íyapoxegugüãxü̃ ga Yudáanearü 
ĩanegü yerü Tupana nüxü̃ narüngü̃xẽxẽ nax nataxuxü̃ma ga tax̱acürü 
guxchaxü̃ rü tama tax̱acürü uanümaxã nügü nadai̱x̱ü̃. 
7Rü yemacax̱ Yudáanearü duü̃xü̃güxü̃ ñanagürü: —Ñu̱xma nax Tupanaga 
ixĩnüexü̃ rü nüma tüxü̃ nangü̃xẽẽxü̃ nax tama to i nachixü̃anemaxã yigü 
idai̱x̱ü̃, rü ngĩxã mea ítayapoxegugü ya tórü ĩanegü. Rü ngĩxã tanaxü i norü 
dauxü̃taechicagü rü norü ĩãx̱gü rü norü tairuü̃gü ==ñanagürü ga Achá. Rü 
nüma ga yema duü̃xü̃gü rü norü me nixĩ ga yema Achá nüxü̃ ixuxü̃. Rü 
yemaacü taãẽãcü nanaxügü ga yema puracü rü ínayapoxegugü ga guma 
ĩanegü. 
8Rü nüma ga Achá rü nüxü̃̃́ nayexma ga 300,000 ga churaragü ga Yudátanüxü̃ 
ixĩgüxü̃. Rü guxü̃ma ga yemagü rü wocaemaxã nixãxne rü ñu̱xũchi nüxü̃̃́ 
nayexma ga norü poxü̃ruü̃gü. Rü nüxü̃̃́ nayexma ta ga 280,000 ga churaragü 
ga Bẽyamíü̃tanüxü̃ ixĩgüxü̃. Rü nümagü rü würamaxã nixãxne rü nüxü̃̃́ 
nayexma ga norü poxü̃ruü̃gü. Rü guxü̃ma ga yemagü rü churaragü ga 
iporaexü̃ rü tama muü̃wax̱egüxü̃ nixĩgü. 
9Natürü ga Chéra ga Etiopíaanearü ãẽx̱gacü rü Achácax̱ ínayaxü̃achi namaxã 
ga 1’000,000 ga norü churaragü. Rü nüxü̃̃́ nayexma ga 300 ga carugü ga 
cowaru itúgüne. Rü nüma rü marü Marecháwa nangu. 
10Rü yexguma nüma ga Achá rü inaxũachi namaxã ga norü churaragü. Rü 
Marecháarü ngaicamawa yexmaxü̃ ga Chepátaarü doxonexü̃wa nangugü. Rü 
yexma nügü ininu nax yexma nügü nadai̱x̱ü̃cax̱. 
11Rü naxü̃pa ga nax nügü nadai̱x̱ü̃ rü nüma ga Achá rü nayumüxẽ rü 
Tupanamaxã nidexa rü ñanagürü: —Pa torü Tupanax, namaxã tá togü tadai 
i ñaa muxũchixü̃ i churaragü i torü uanü ixĩgüxü̃. Rü ngẽmacax̱ curü 
ngü̃xẽẽcax̱ ítaca erü cuxü̃̃́ tayaxõgü. Rü nataxuma i to i cuxrüxü̃ nüxü̃ 
rüngü̃xẽẽxü̃ i ngẽma rüturamaexü̃ nax ngẽma rüporamaexü̃mex̱ẽwa 
ínanguxuchixü̃cax̱. Rü cuma nixĩ i torü Tupana quixĩxü̃. Rü nüxü̃ tacuax̱ nax 
taxúema cuxü̃ rüporamaexü̃ ==ñanagürü ga Achá. 

12Rü yexguma nüma ga Cori ya Tupana rü Acháxü̃ rü Yudáanearü 
churaragüxü̃ narüngü̃xẽxẽ nax yema Etiopíaanecüãx̱güxü̃ 
naporamaegüxü̃cax̱. Rü nüma ga Etiopíaanecüãx̱gü rü nibuxmü. 
13Rü nüma ga Achá rü yema norü churaragümaxã nawe nangẽgü ñu̱xmata 
Gueráxwa nangugü. Rü yexma yema Etiopíaanecüãx̱güxü̃ nadai ñu̱xmata 
guxü̃ma yue. Rü yemawena nanade ga norü yemaxü̃gü. 
14Rü nümagü ga Yudáanearü churaragü rü naxcax̱ ínayaxüãchi ga guxü̃nema 
ga guma ĩanegü ga Gueráxarü ngaicamana yexmagüne. Rü yexguma yemaxü̃ 
nadaugügu ga yema duü̃xü̃gü rü poraãcü Tupanapex̱ewa namuü̃e. Rü 
nümagü ga Yudáanearü churaragü rü nanapuxü̃ ga muxü̃ma ga norü 
yemaxü̃gü. 
15Rü yexgumarüxü̃ ta naxcax̱ ínayaxüãchi ga yema naanegü ga naxü̃nagü 
nawa yexmagüxü̃. Rü nayagagü ga muxü̃ma ga carnérugü rü caméyugü. Rü 
yemawena rü Yerucharéü̃cax̱ nawoegu. 

2 Ãẽ̱̃xgacügüchiga ümatüxü ̃  15 

Achá rü inayanaxoxẽxẽ ga tupananetachicüna̱xãarü cua̱xüxü̃ 
(1 R. 15.13-15) 

1Cori ya Tupanaãxẽ nüxna naxĩnü ga Acharía ga Odé nane. 
2Rü yemacax̱ ãẽx̱gacü ga Acháxü̃tawa naxũ rü ñanagürü nüxü̃: —¡Pa Acháx, 
choxü̃ irüxĩnü i cuma rü guxü̃ma i ngẽma Yudáanecüãx̱gü rü 
Bẽyamíü̃anecüãx̱gü! Rü nüma ya Cori ya Tupana rü pexü̃tawa nangẽxma ega 
pema rü naga pexĩnüegu. Rü ngẽxguma naxcax̱ pedaugügu rü nüxü̃ tá 
ipeyangau, natürü ngẽxguma tá nüxna pixĩgachitanügu, rü nüma rü tá ta 
pexna nixũgachi. 
3Rü nũxcüma ga Iraétanüxü̃ rü mucüma ga taunecü nüxna nixĩgachi ya yimá 
aixcüma Tupana ixĩcü rü tama nüxü̃ nacuax̱gü ga norü ore yerü nataxuma 
ga chacherdótegü ga nangúexẽẽxü̃. 

4Natürü yexguma guxchaxü̃wa nayexmagügu ga Iraétanüxü̃ rü Cori ya 
Tupanacax̱ nawoegu rü naxcax̱ nadaugü. Rü nüma rü naxcax̱ nügü 
nango̱xẽxẽ. 
5Rü yema ngunexü̃gügu rü nataxuma ga duü̃xü̃ ga taãẽwa yexmaxü̃. Rü 
guxü̃ma ga nachixü̃anegüwa rü naxãũcüma nax ngextá naxĩxü̃ ga duü̃xü̃gü, 
yerü guxü̃wama nayexma ga ngĩ ̃́tax̱agüxü̃. 
6Rü nachixü̃anegü rü togü ga nachixü̃anegümaxã nügü nadai rü ĩanegü rü 
naigü ga ĩanegümaxã nügü nadai. Yerü Cori ya Tupana rü duü̃xü̃gücax̱ 
ínananguxẽxẽ ga naguxü̃raü̃xü̃ ga guxchaxü̃gü ga ãũcümaxü̃. 
7¡Natürü i pema rü peporaeamax̱, rü taxṹ i perümaãchitanüxü̃! Erü ngẽma 
mexü̃ i perü puracü i pexüxü̃ rü tá pexü̃̃́ naxãtanü ==ñanagürü ga Acharía. 
8Rü yexguma yema Tupanaarü orearü uruxü̃arü orexü̃ naxĩnügu ga Achá rü 
pora nayaxu nax iyanaxoxẽẽãxü̃cax̱ ga yema tupananetachicünax̱ãgü ga 
Tupana naxchi aixü̃ ga guxü̃wama yexmagüxü̃ ga Yudáanewa rü 
Bẽyamíü̃anewa rü nawa ga guma ĩanegü ga nüma napuxü̃ne ga Efraíü̃anearü 
máxpü̱xanexü̃wa. Rü nanamexẽxẽ ga yema ãmarearü guruxü̃ ga Tupanapata 
ga taxü̃nearü ĩãx̱ ga nawa ixücuxü̃pex̱ewa yexmaxü̃. 
9Rü yemawena rü nüma ga Achá rü nanangutaquex̱exẽxẽ ga guxü̃ma ga 
duü̃xü̃gü ga Yudátanüxü̃, rü Bẽyamíü̃tanüxü̃ rü ñu̱xũchi duü̃xü̃gü ga 
tóxnamana ne ĩxü̃ ga Efraíü̃tanüxü̃ rü Manachétanüxü̃ rü Chimeóü̃tanüxü̃ ga 
Yudátanüwa yexmagüxü̃. Yerü yexguma nüxü̃ nadaugügu nax Cori ya 
Tupana rü Achámaxã nayexmaxü̃, rü yemacax̱ ga muxü̃ma ga Iraéanecüãx̱gü 
ga Efraíü̃tanüxü̃ rü Manachétanüxü̃ rü Chimeóü̃tanüxü̃ rü Acháwa nachoxü̃. 
10Rü yexguma marü 15 ga taunecü rü naétü tomaepü̱x ga tauemacü nax 
ãẽx̱gacü yixĩxü̃ ga Achá, rü Yerucharéü̃gu naxĩtaquex̱e ga guxü̃ma ga yema 
duü̃xü̃gü. 
11Rü yema ga ngunexü̃gu rü Cori ya Tupanacax̱ nanadai ga 700 ga wocagü, 
rü 7,000 ga carnérugü ga norü uanügüna napuxü̃güxü̃. 

12Rü yemawena rü wüxigu nüxü̃ nixugüe nax guxü̃nema ya norü 
maxü̃negümaxã tá naga naxĩnüexü̃ ya Cori ya norü o̱xigüarü Tupana. 
13Rü wüxi ga uneta inaxügü naxcax̱ ga duü̃xü̃ ga tama Tupanaga ĩnüexü̃ nax 
noxtacüma yamax̱güãxü̃cax̱ rü woo yaxü̃ rü woo buxü̃ rü woo yatüxü̃ rü woo 
ngexü̃. 
14Rü tagaãcü rü taãẽãcü rü norü cornétagügu rü wocachatax̱curegügu 
yacuegüãcü Cori ya Tupanamaxã nüxü̃ nixugüe nax naga tá naxĩnüexü̃. 
15Rü guxü̃ma ga Yudáanecüãx̱gü rü nataãẽgü namaxã ga yema norü uneta ga 
aixcüma norü maxü̃nemaxã rü norü ngúchaü̃maxã Cori ya Tupanamaxã nüxü̃ 
yaxugüexü̃. Rü nataãẽgü yerü nüma ga Cori ya Tupana rü nüxü̃̃́ 
nanatauxchaxẽxẽ nax naxcax̱ nawoeguxü̃, rü nüxü̃ nax nangü̃xẽẽxü̃ nax tama 
togü ga nachixü̃anegümaxã nügü nadai̱x̱ü̃cax̱. 
16Rü Achá rü norü noxẽ ga Maacána nanayaxu nax ãẽx̱gacü tixĩxü̃, yerü wüxi 
ga Acheráchicünax̱ã duü̃xü̃güxü̃ taxüxẽxẽ. Rü nüma ga Achá rü nagu napogü 
ga yema Acheráchicünax̱ã rü íxraxü̃gu inanapoxü̃gü. Rü natü ga Chedróü̃wa 
nayanagu. 
17Rü woo ga Yudáanewa rü tama guxü̃ narüxo ga tupananetachicünax̱ãgü, 
natürü nüma ga Achá rü guxü̃guma mea Cori ya Tupanaga naxĩnü. 
18Rü Tupanapata ga taxü̃negu nananu ga guxü̃ma ga Tupanaarü yemaxü̃gü 
ga úirunaxcax̱ rü diẽrumünaxcax̱ ga nüma rü nanatü marü Cori ga Tupanana 
naxü̃. 
19Rü Achá rü 35 ga taunecü ãẽx̱gacü nixĩ ga Yudáanewa rü gumá 
taunecügügu rü taguma nügü nadai togü ga nachixü̃anegümaxã. 

2 Ãẽ̱̃xgacügüchiga ümatüxü ̃  16 

Achá rü Ben-adáxmaxã wüxi ga uneta naxü 
(1 R. 15.16-22) 

1Natürü yexguma norü 36 ga taunecüwa nanguxgu nax ãẽx̱gacü yixĩxü̃ ga 
Achá, rü yema Iraéanearü ãẽx̱gacü ga Baachá rü Yudáanecax̱ ínayagoõchi. 

Rü ínanapoxegu ga ĩane ga Ramá nax yemaacü taxuxü̃ma Yudáarü 
ãẽx̱gacüxü̃ rüngü̃xẽẽxü̃cax̱. 
2Rü yexguma ga Achá rü nanade ga yema úiru rü diẽrugü ga Tupanapata ga 
taxü̃negu rü ãẽx̱gacüpatagu nuxü̃. Rü ñu̱xũchi Chíriaanearü ãẽx̱gacü ga Ben-
adáxü̃ ga Damácuwa yexmacüxü̃tawa nanamugü namaxã ga ñaa ore: 
3—¡Ngĩxã wüxi i uneta yigümaxã taxü i cuma rü choma, yexguma tanatügü 
nügümaxã naxügügurüxü̃! Rü ngéma cuxcax̱ chanamu i úiru rü diẽru. ¡Rü 
iyanaxoxẽxẽ i ngẽma uneta i Iraéanearü ãẽx̱gacü i Baachámaxã cuxüxü̃! Rü 
ngẽmaãcü taxũtáma chau̱̱xcax̱ ínayagoõchi i Baachá ==ñanagürü. 
4Rü nüma ga Ben-adáxü̃ rü nanayaxu ga yema ãẽx̱gacü ga Acháarü dexa. Rü 
yema norü churaragüerugüxü̃ namu nax Iraéanearü ĩanegücax̱ 
íyaxü̃ãchixü̃cax̱. Rü yemaacü nanapuxü̃ ga ĩanegü ga Ióü̃, rü Dáü̃, rü Abé-
maíü̃ rü ñu̱xũchi guxü̃nema ga guma Netaríanearü ĩanegü ga nawemügü 
nawa yemagüne. 
5Rü yexguma Baachá nüxü̃ cuax̱gu nax norü ĩanegu nachocuxü̃ ga Chíriaarü 
churaragü rü yemacax̱ ínayachaxãchi nax ínapoxeguãxü̃ ga guma ĩane ga 
Ramá. Rü yexma nayacuax̱ẽxẽ ga yema puracü. 
6Rü yexgumayane ga ãẽx̱gacü ga Achá rü guxü̃ma ga Yudáanecüãx̱gümaxã 
Ramáwa naxũ, rü nayato ga nutagü rü mürapewagü ga Baachá guma ĩane 
namaxã ípoxeguchaxü̃ne. Rü gumamaxã nixĩ ga ínapoxegugüãxü̃ ga ĩanegü 
ga Guebá rü Mispá. 
7Rü yema ngunexü̃gügu rü Tupanaarü orearü uruxü̃ ga Ananí rü Yudáanearü 
ãẽx̱gacü ga Acháxü̃tawa naxũ nax namaxã nüxü̃ yanaxuxü̃cax̱ ga ñaa ore ga 
ñaxü̃: —Ñu̱xma nax cuxmex̱wa yabuxmüxü̃ i ngẽma Chíriaanearü churaragü, 
rü cugagu nixĩ erü Chíriaanearü ãẽx̱gacüga cuxĩnü rü tama curü Cori ya 
Tupanaga cuxĩnü. 
8¿Rü tama ẽx̱na nüxna cucuax̱ãchi ga yema namaxã ngupetüxü̃ ga yema 
Etiopíaanecüãx̱gü rü Líbiaanecüãx̱güarü churaragü ga iporaxüchixü̃ ga 
yexguma guxü̃ma ga norü cowarugümaxã rü carugü ga cowaru itúgünemaxã 

cuxcax̱ íyaxüãchigu? Natürü nüma ga Cori ya Tupana rü cuxü̃ narüngü̃xẽxẽ 
rü cuxmex̱gu nanayixẽxẽ, yerü nüxü̃̃́ cuyaxõ. 
9Erü nüma ya Cori ya Tupana rü nüxü̃ nadau i guxü̃ma i ñoma i naanewa 
ngupetüxü̃, nax ngẽmaãcü pora tüxna naxãxü̃cax̱ ya yíxema aixcüma nüxü̃̃́ 
yaxõxe. Natürü i cumax rü ñoma wüxi i duü̃xü̃ i tama naãẽxü̃ cuáxü̃rüxü̃ 
quixĩ erü Chíriaanearü ãẽx̱gacüaxü̃̃́ cuyaxõ. Rü ngẽmacax̱ i ñu̱xma rü daiwa 
tá cungexmaecha ==ñanagürü. 
10Rü yexguma yemaxü̃ naxĩnügu ga Achá rü poraãcü gumá orearü 
uruxü̃maxã nanu. Rü norü churaragüxü̃ namu nax napoxcugüãxü̃cax̱. Rü 
ñu̱xũchi yema ngunexü̃gügu rü poraãcü tümamaxã nachixecüma ga ñuxre ga 
duü̃xẽgü ga yémacüãx̱gü. 

Acháarü yuxchiga 
(1 R. 15.23-24) 

11Rü norü ügüwa inaxügü rü ñu̱xmata norü gu̱xwa nangu rü guxü̃ma ga 
nachiga ga ãẽx̱gacü ga Achá rü nagu naxümatü ga yema popera ga 
Yudáanearü ãẽx̱gacügüchiga rü Iraéanearü ãẽx̱gacügüchiga nagu ümatüxü̃. 
12Rü yexguma marü 39 ga taunecü ãẽx̱gacü yixĩxgu ga Achá rü poraãcü 
nacutügüwa nidax̱awe. Natürü yexguma poraãcü yadax̱awegu rü tama Cori 
ya Tupanaarü ngü̃xẽẽcax̱ nüxna ínaca, rü duturugüxü̃tawaama naxũ. 
13Rü yexguma marü 41 ga taunecü ãẽx̱gacü yixĩxgu ga Achá rü nayu. 
14Rü norü o̱xigü ítax̱güxü̃gu nanatax̱gü. Rü wüxi ga nachiü̃gu nayaxǘcuchi 
ga naxü̃ne. Rü nüxü̃ nananucu ga naguxü̃raü̃xü̃ ga pumaragü ga iyixichixü̃. 
Rü yema yuetamaxü̃ ga Dabíarü Ĩanegu duü̃xü̃güxü̃ naxüxẽẽxü̃gu nanatax̱gü. 
Rü yemawena rü naégagu nayanaixẽẽgü ga wüxi ga taxü̃ ga üxü. 

2 Ãẽ̱̃xgacügüchiga ümatüxü ̃  17 

Yudáanearü ãẽ̱xgacü nixĩ ga Yochapáx 

1Rü Acháwena rü nane ga Yochapáx nixĩ ga ãẽx̱gacü ixĩxü̃. Rü nüma ga 
Yochapáx rü nügü namexẽxẽ nax Iraéanearü ãẽx̱gacümaxã nügü nadai̱x̱ü̃cax̱. 

2Rü guxü̃nema ga Yudáanearü ĩanegü ga ípoxegugünegu nayanu ga 
churaragü. Rü ñu̱xũchi guxü̃ma ga Yudáanegu rü ta nayanu ga churaragü. 
Rü yexgumarüxü̃ ta nayanu ga churaragü nagu ga guma ĩanegü ga nanatü ga 
Achá puxü̃̃́ne ga Efraíü̃arü naanewa. 
3Rü nüma ga Cori ya Tupana rü Yochapáxü̃ narüngü̃xẽxẽ yerü norü o̱xi ga 
Dabícümagu mea nixũ. Rü tama yema tupananeta ga Baáchicünax̱ãgüxü̃ 
nicuax̱üxü̃. 
4Rü nüma rü nüxü̃ nicuax̱üxü̃ ga nanatüarü Tupana rü naga naxĩnü ga norü 
mugü. Rü tama naxcax̱ nadauxü̃tae ga yema nacüma ga chixexü̃ ga 
Iraéanecüãx̱ nagu ĩxü̃. 
5Rü yemacax̱ ga Cori ya Tupana rü Yochapámex̱ẽwa nanayexmaxẽxẽ ga 
Yudáane nax mea namaxã inacuáxü̃cax̱. Rü guxü̃ma ga Yudáanecüãx̱gü ga 
duü̃xü̃gü rü Yochapána nanaxãgü ga norü ãmaregü. Rü yemacax̱ ga nüma ga 
Yochapáx rü namuarü yemaxü̃ãx̱ü̃chi rü poraãcü natachiga. 
6Rü taãẽãcü nanayaxu ga Tupanaarü ucu̱xẽgü rü mea nayanguxẽxẽ. Rü nagu 
napogüe ga yema tupananetagüarü ngutaquex̱echicagü ga Yudáanearü 
max̱pǘnegüwa yexmagüxü̃. Rü nagu napogüe ga yema tupananeta ga 
Acheráchicünax̱ãgü. 
7Rü yexguma marü tomaepü̱x ga taunecü ãẽx̱gacü yixĩxgu ga Yochapáx, rü 
Yudáanearü ĩanegüwa nanamugü ga ngu̱xẽẽtaeruü̃gü ga Ben-aí, rü Adía, rü 
Chacaría, rü Natanaé, rü Micaía nax duü̃xü̃güxü̃ nangúexẽẽxü̃cax̱ ga 
Tupanaarü mugü. 
8Rü ínayaxümücügü ga yema Lebítanüxü̃ ga Chemaía, rü Netanía, rü 
Chebadía, rü Achaé, rü Chemiramóx, rü Yonatáü̃, rü Adonía, rü Tobía, rü 
Tobadonía. Rü ínayaxümücügü ta ga chacherdótegü ga Erichamá rü Yoráü̃. 
9Rü yemagü nixĩ ga ãẽx̱gacü ga Yochapáx yéma mugüxü̃ namaxã ga 
Tupanaarü mugüpane nax duü̃xü̃gü ga Yudáanecüãx̱güxü̃ 
nangúexẽẽgüxü̃cax̱. Rü nüma ga yema ngu̱xẽẽtaeruü̃gü rü yemaacü 

nanaxügü. Rü nagu nixĩãgütanü ga guxü̃nema ga Yudáanearü ĩanegü, rü 
nayangúexẽẽtanü ga yema duü̃xü̃gü. 
10Rü norü ãẽx̱gacügü ga yema togü ga nachixü̃anegü ga nüxna ngaicamagüxü̃ 
rü Cori ya Tupanaxü̃ namuü̃e. Rü yemacax̱ taxuxü̃ma ga yema ãẽx̱gacügü rü 
Yochapámaxã nügü nadaixchaü̃. 
11Rü woo nümaxü̃ ga Firitéutanüxü̃ rü Yochapáxü̃tawa nanana ga norü 
ãmaregü, rü nüxü̃̃́ nanaxütanügü ga yema diẽru ga Yochapáx ueguxü̃. Rü 
yexgumarüxü̃ ta ga Arábiaanecüãx̱ rü Yochapána nanamugü ga 7,700 ga 
carnérugü, rü yexgumaepü̱x ta ga chíbugü. 
12Rü yemaacü ga Yochapáx rü yexeraãcü niporachigü. Rü Yudáanewa nanaxü 
ga ĩanegü ga mea ípoxegugüne rü ĩanegü ga nawemügü nagu nanuxü̃ne. 
13Rü nüxü̃̃́ nayexma ta ga muxü̃ma ga norü yemaxü̃gü rü õnagü ga 
Yudáanearü ĩanegüwa. Rü Yerucharéü̃wa nüxü̃̃́ nayexma ta ga norü 
churaragü ga tama muü̃wax̱egüxü̃. 
14Rü yema churaragüerugü ga natanüxü̃maxã icuax̱güxü̃ rü ñaagü nixĩ: Rü 
Yudátanüxü̃wa rü Axná nixĩ. Rü nüma rü namaxã inacuax̱ ga 300,000 ga 
churaragü. 
15Rü churaragüeru ga Yoanáü̃ rü namaxã inacuax̱ ga 280,000 ga churaragü. 
16Rü ñu̱xũchi Amachía ga Chicrí nane ga norü ngúchaü̃maxã Tupanaaxü̃̃́ 
puracücü rü namaxã inacuax̱ ga 200,000 ga churaragü. 
17Rü Bẽyamíü̃tanüxü̃wa rü Eriadá ga tama muü̃wax̱exü̃ nixĩ ga namaxã 
inacuáxü̃ ga 200,000 ga churaragü. Rü yema churaragü rü würamaxã nixãxne 
rü nüxü̃̃́ nayexma ga norü poxü̃ruü̃gü. 
18Rü nawena naxü ga Yochabá. Rü nüma rü namaxã inacuax̱ ga 180,000 ga 
churaragü ga daicax̱ ímegümarexü̃. 
19Rü guxü̃ma ga yema churaragü rü ãẽx̱gacü ga Yochabámex̱ẽwa nayexmagü. 
Rü naétü nayexma ga yema churaragü ga guxü̃ ga Yudáanewa namugüxü̃ 
nax nüxna nadaugüxü̃cax̱ ga guma ĩanegü ga ípoxegugüne. 

2 Ãẽ̱̃xgacügüchiga ümatüxü ̃  18 

Micaía rü Acáxmaxã nüxü̃ nixu nax norü uanügü tá nüxü̃ rüporamaegüxü̃ 
(1 R. 22.1-40) 

1Rü nüma ga Yochapáx rü namuarü yemaxü̃xãx̱ rü natachiga. Rü Yochapáx 
nane rü Acáxacümaxã naxãx̱max̱. 
2Rü nawena nax ñuxre ga taunecü ngupetüxü̃ rü nüma ga Yochapáx rü 
Acáxü̃tagu nanaxũane. Rü nüma ga Acáx rü Iraéanearü ãẽx̱gacü nixĩ ga 
yexguma ga Chamáriawa. Rü yexguma ga nüma ga Acáx rü wüxi ga peta 
naxü. Rü Yochapácax̱ rü yema namücügücax̱ nanadai ga muxü̃ma ga 
carnérugü rü wocagü. Rü nüma ga Acáx rü Yochapáxü̃ nacax̱axü̃ nax nawe 
naxũxü̃cax̱ nax ĩane ga Ramóx ga Garaáxanewa yexmanecax̱ íyaxü̃ãchixü̃cax̱. 
Rü guma ĩane rü Chíriaarü ãẽx̱gacümex̱ẽwa nayexma. 
3Rü nüma ga Iraéanearü ãẽx̱gacü ga Acáx rü Yudáanearü ãẽx̱gacü ga 
Yochapáxü̃ ñanagürü: —¿Taxũ ẽx̱na cuxü̃̃́ namexü̃ nax choxü̃ curüngüxẽxẽxü̃ 
nax Chíriaarü ãẽx̱gacüna yapuxü̃cax̱ ya ĩane ya Ramóx ya Garaáxanewa 
ngẽxmane? ==ñanagürü Rü nüma ga Yochapáx rü nanangãxü̃ rü ñanagürü: 
—Chomax, rü ngẽma chorü churaragümaxã rü wüxigu curü churaragümaxã 
tá cuxü̃ tarüngü̃xẽxẽ nax daiwa ixĩxü̃cax̱. 
4Natürü naxü̃pa i ngẽma rü ngĩxã nüxna taca ya Cori ya Tupana rü norü 
ngúchaü̃ yixĩ i ngẽma ==ñanagürü. 
5Rü yexguma ga Iraéanearü ãẽx̱gacü ga Acáx rü nanaxĩtaquex̱exẽxẽ ga 400 
ga norü duü̃xü̃gü ga orearü uruü̃gü. Rü nüxna naca, rü ñanagürü: —¿Namexü̃ 
i naxcax̱ ítayaxüãchixü̃ ya ĩane ya Ramóx ya Garaáxanewa ngẽxmane, rüex̱na 
tama? ==ñanagürü. Rü yexguma ga nümagü ga orearü uruü̃gü rü 
nanangãxü̃gü rü ñanagürügü: —¡Ẽcü naxcax̱ íyagoõchi! Erü Tupana rü tá 
cuxna nanaxã ==ñanagürügü. 
6Natürü ga Yochapáx rü ñanagürü: —¿Ẽ̱xna nataxuma i nua i to i Tupanaarü 
orearü uruxü̃ nax ngẽma rü ta nüxna icax̱axü̃cax̱? ==ñanagürü. 
7Rü yexguma ga nüma ga Iraéanearü ãẽx̱gacü rü Yochapáxü̃ nangãxü̃ rü 
ñanagürü: —Nangexma i wüxi i to i Tupanaarü orearü uruxü̃ i namexü̃ nax 

nüxna icax̱axü̃. Rü nüma nixĩ i Micaía i Imrá nane. Natürü i choma rü naxchi 
chaxai, erü taguma mexü̃ i orexü̃ chomaxã nixu. Rü guxü̃guma ore i tama 
chauãẽguxü̃ nixĩ i chomaxã nüxü̃ yaxuxü̃ ==ñanagürü. Natürü ga Yochapáx 
rü nanangãxü̃ rü nüxü̃ ñanagürü: —¡Taxṹ i ngẽma ñacuxü̃! ==ñanagürü. 
8Rü yexguma ga nüma ga Iraéanearü ãẽx̱gacü rü wüxi ga norü 
churaragüerucax̱ naca, rü nüxü̃ ñanagürü: —¡Paxa naxcax̱ yaca i Micaía i 
Imrá nane! ==ñanagürü. 
9Rü nüma ga Acáx ga Iraéanearü ãẽx̱gacü rü Yochapáx ga Yudáanearü 
ãẽx̱gacü rü nagu nicu̱xgü ga norü ãẽx̱gacüchirugü. Rü wüxi ga naxtax̱müxü̃ 
ga Chamáriacax̱ íxücuxü̃wa yexmaxü̃wa narütogü nawa ga norü toruü̃gü. Rü 
guxü̃ma ga yema 400 ga orearü uruü̃gü rü napex̱ewa nüxü̃ nixugüe ga norü 
dexagü. 
10Rü nüma ga Chedequía ga Quenaaná nane rü fieruwa nanaxü ga taxre ga 
naxchatax̱curegü. Rü yexma nicaechigü ñaxü̃maxã: —¡Tupana rü ñanagürü: 
“¡Pa Acáx, ñaa naxchatax̱curemaxã tá cunadai i ngẽma Chíriaanecüãx̱gü 
ñu̱xmatata guxü̃ma yue!” ==ñaxü̃maxã yexma ínacaeanexü̃ ga Chedequía. 
11Rü guxü̃ma ga yema togü ga orearü uruü̃gü rü yemaxü̃tama nixugü. Rü 
ãẽx̱gacü ga Acáxü̃ ñanagürügü —¡Naxcax̱ íyagoõchi ya yima ĩane ya Ramóx 
i Garaáxanewa ngẽxmane! Rü Tupana rü tá cuxü̃ narüporamaexẽxẽ. Rü 
cuxna tá nanaxã ya yima ĩane! ==ñanagürügü. 
12Rü nüma ga yema churaragüeru ga Micaíacax̱ yacaxü̃ rü yoxni Micaíaxü̃ 
ñanagürü: —Guxü̃ma i ngẽma togü i orearü uruü̃gü rü nüxü̃ nixugüe nax 
Acáx rü tá narüporamaexü̃. Rü chanaxwax̱e nax ngẽma togürüxü̃ mexü̃ i 
orexü̃ namaxã quixuxü̃ ya ãẽx̱gacü ==ñanagürü. 
13Natürü nüma ga Micaía rü nanangãxü̃ rü ñanagürü: —Tupanaégagu tá nüxü̃ 
chixu i ngẽma nüma choxü̃ nüxü̃ yaxuxẽẽxü̃xicatama ==ñanagürü. 
14Rü yemawena rü nüma ga Micaía rü ãẽx̱gacüpex̱ewa naxũ. Rü ãẽx̱gacü rü 
nüxna naca rü ñanagürü: —¿Pa Micaíax, namexü̃ nax namaxã togü tadaixü̃ 
ya ĩane ya Ramóx ya Garaáxanewa ngẽxmane, rüex̱na tama? ==ñanagürü. 

Rü yexguma ga nüma ga Micaía rü nanangãxü̃ rü ñanagürü: —¡Ẽcü namaxã 
pegü pedai̱x̱ rü pemax rü tá perüporamaegü! Rü Tupana rü tá cuxna nanaxã 
ya yima ĩane! ==ñanagürü. 
15Natürü nüma ga ãẽx̱gacü rü ñanagürü nüxü̃: —¿Ñuxreex̱pü̱xcüna tá i 
cumaxã nüxü̃ chixuxü̃ nax aixcümaxü̃ chomaxã quixuxü̃cax̱ naégagu ya Cori 
ya Tupana? ==ñanagürü. 
16Rü yexguma ga nüma ga Micaía nanangãxü̃ rü ñanagürü: —Nüxü̃ chadau 
nax guxü̃ma i Iraéanecüãx̱gü rü máxpü̱xanexü̃gu nawoanemarexü̃ ñoma 
carnérugü i ngearü dauruü̃xãx̱güxü̃rüxü̃. Rü Tupana rü ñanagürü: “Ñaa 
duü̃xü̃gü rü taxúema namaxã itacuax. ¡Rü ngẽmacax̱ i pema rü wüxichigü 
mea pepatacax̱ pewoegu!” ==ñanagürü ga Micaía. 
17Rü yexguma ga nüma ga Acáx rü Yochapáxü̃ ñanagürü: —¿Tama ẽx̱na i 
marü cumaxã nüxü̃ chixuxü̃ rü ñaa yatü rü taguma mexü̃ i orexü̃ chomaxã 
yaxuxü̃ rü guxü̃guma ore i tama chauãẽguxü̃ nixĩ i chomaxã nüxü̃ yaxuxü̃? 
==ñanagürü. 
18Rü yexguma ga nüma ga Micaía rü ñanagürü: —¡Nüxü̃ pexĩnüe i Tupanaarü 
ore! Choma rü nüxü̃ chadau ya Cori ya Tupana ya norü tochicaxü̃wa rütocü, 
rü nüxü̃ chadau i guxü̃ma i daxũcüãx̱ i orearü ngeruü̃gü i norü tügünecüwagu 
rü norü to̱xwecüwagu chigüxü̃. 
19Rü yexguma ga nüma ga Cori ya Tupana rü ínaca rü ñanagürü: “¿Texé tá 
tixĩ ya nüxü̃̃́ nangúchaü̃xeẽ̃́xẽ ya Acáx nax naxcax̱ íyagoõchixü̃cax̱ ya yima 
ĩane ya Ramóx ya Garaáxanewa ngẽxmane nax ngẽmaãcü ngẽxma 
nayuxü̃cax̱?” ñanagürü. Rü ñuxre ga norü orearü ngeruü̃gü rü nüxü̃ nixugüe 
ga wüxi ga ĩnü, rü togü ga natoraxü̃xü̃ ga ĩnü. 
20Natürü wüxi ga naãxẽ rü Cori ya Tupanacax̱ nixũ, rü ñanagürü nüxü̃: 
“Choma tá nixĩ i ngéma chaxũxü̃ nax dora naãẽwa cuyanguxẽẽxü̃cax̱ i ngẽma 
orearü uruü̃gü”, ñanagürü. Rü nüma ga Cori ya Tupana rü nüxna naca rü 
ñanagürü: “¿Ñuxãcü tá cunaxüxü̃ i ngẽma?” ñanagürü. 

21Rü yexguma ga nüma ga yema naãxẽ rü Tupanaxü̃ nangãxü̃ rü ñanagürü: 
“Choma rü tá doramare i ore naãẽwa íchanguxẽxẽ i ngẽma orearü uruü̃gü i 
Acáxü̃tawa ngẽxmagüxü̃”, ñanagürü. Rü yexguma ga nüma ga Cori ya 
Tupana rü ñanagürü nüxü̃: “Cuma i nüxü̃ cucuáxü̃ nax ngẽma cuxüxü̃” 
==ñanagürü. 
22Rü yexguma ga Micaía rü Acáxü̃ ñanagürü: —Ñu̱xmawaxix nixĩ i nüxü̃ 
cucuáxü̃ nax nüma ya Cori ya Tupana rü curü orearü uruü̃gügu naxüaxü̃ i 
wüxi i naãxẽ i doramaxã idexaxü̃ rü curü yuchigaxü̃ cumaxã ixumarexü̃ 
==ñanagürü. 
23Rü yexguma ga Chedequía ga Quenaaná nane rü Micaíacax̱ nixũ rü 
nayapechiwe rü ñanagürü nüxü̃: —¿Ñuxgu nixĩ i Tupanaãxẽ i choxna 
yaxũgachixü̃ nax cuxchama cumaxã yadexaxü̃cax̱? ==ñanagürü. 
24Rü nüma ga Micaía rü nanangãxü̃ rü ñanagürü: —Rü ngẽxguma yanguxgu 
i ngẽma nüxü̃ chixuxü̃ rü tá nüxü̃ cucuax̱ nax aixcümaxü̃ chixuxü̃. Rü 
ngẽxguma i cuma rü tá ĩpatagügu quicúchigü nax̱chax̱wa i ngẽma cuxü̃ 
imax̱güchaü̃xü̃ ==ñanagürü. 
25Rü yexguma ga nüma ga ãẽx̱gacü ga Acáx rü norü purichíaxü̃ namu nax 
Micaíaxü̃ yayauxgüxü̃cax̱ rü ñanagürü: —¡Peyayaxu i Micaía rü daa ĩanearü 
ãẽx̱gacü ya Amóü̃xü̃tawa rü chaune ya Yoáxü̃tawa penaga! 
26¡Rü namaxã nüxü̃ pixu ya ãẽx̱gacü rü poxcupataü̃gu namua! ¡Rü íxraxü̃ i 
paũ rü dexáxica nüxna naxãgü rü ñu̱xmatáta mea íchangu nax daiwa ne 
chaxũxü̃! ==ñanagürü. 
27Rü yexguma ga nüma ga Micaía rü nanangãxü̃ rü ñanagürü: —Ngẽxguma 
cuma tá maxü̃ãcü cutaegu̱xgu, rü ngẽmawa tá nüxü̃ cucuax̱ nax Tupana rü 
tama chowa yadexaxü̃ ==ñanagürü. Rü yemawena rü guxü̃ma ga yéma 
yexmagüxüxü̃ ñanagürü: —¡Nüxü̃ pexĩnü i ngẽma nüxü̃ chixuxü̃! 
==ñanagürü. 

28Rü yemaacü nüma ga Iraéanearü ãẽx̱gacü ga Acáx rü Yudáanearü ãẽx̱gacü 
ga Yochapáx rü naxcax̱ inaxĩãchi ga guma ĩane ga Ramóx ga Garaáxanewa 
yexmane. 
29Rü nüma ga Iraéanearü ãẽx̱gacü rü Yochapáxü̃ ñanagürü: —Choma rü tá 
tomare i naxchirugu chicu̱x i ngẽxguma ichocuxgux nax ngẽma 
Chíriaanecüãx̱gümaxã yigü idai̱x̱ü̃cax̱, natürü cuma rü tá ãẽx̱gacüchirugu 
quicu̱x ==ñanagürü. Rü yemaacü ga Iraéanearü ãẽx̱gacü rü tomare ga 
naxchirugu nicu̱x. Rü wüxigu daiwa naxĩ. 
30Natürü nüma ga Chíriaanearü ãẽx̱gacü, rü nüxna naxãga ga norü capitáü̃gü 
ga norü carugü ga daiwexü̃maxã icuax̱güxü̃ rü ñanagürü nüxü̃: —Iraéanearü 
ãẽx̱gacümaxãxica tá nixĩ i pegü pedaixü̃ ==ñanagürü. 
31Rü yexguma Yochapáxü̃ nadaugügu ga yema capitáü̃gü, rü nagu narüxĩnüe 
nax nüma yixĩxü̃ ga Iraéanearü ãẽx̱gacü. Rü yemacax̱ nüxü̃ ínachomaeguãchi 
nax yamax̱güãxü̃cax̱. Natürü nüma ga Yochapáx rü aita naxü rü ngü̃xẽẽcax̱ 
ínaca. Rü nüma ga Cori ya Tupana rü nüxü̃ narüngü̃xẽxẽ, rü yemacax̱ nüxna 
nixĩgachi ga norü uanügü. 
32Rü yexguma yema capitáü̃gü nüxü̃ icuax̱ãchitanügu nax tama Iraéanearü 
ãẽx̱gacü nax yixĩxü̃, rü nüxna nixĩgachitanü rü marü tama nawe nangẽgü. 
33Natürü wüxi ga Chíriaanearü churara rü Iraétanüxü̃arü churaratanügu 
nanamax̱mare ga norü würa. Rü meama Iraéanearü ãẽx̱gacü ga Acáxcax̱ niña 
rü norü daixchirucuchitamaxã namexchinü, rü poraãcü nanapix̱. Rü yemacax̱ 
ga nüma ga Acáx rü naweü̃arü ũxẽẽruü̃xü̃ namu, rü ñanagürü: —¡Chomaxã 
nataegu, rü ñaa daiwa choxü̃ ínagaxüchi erü marü poraãcü chanapix̱! 
==ñanagürü. 
34Rü yema ngunexü̃gu rü yéma natai ga yema dai. Rü ñuxre ga norü 
churaragü rü norü carugu nanachixẽẽgü ga ãẽx̱gacü nax yema 
Chíriaanecüãx̱gümaxã nügü nadai̱x̱ü̃cax̱. Natürü yexguma marü 
yanaxücu̱xgu ga üax̱cü rü nayu ga Acáx. 

2 Ãẽ̱̃xgacügüchiga ümatüxü ̃  19 

Orearü uruxü̃ ga Yeú rü Yochapáxü̃ nanga 

1Rü Yochapáx ga Yudáanearü ãẽx̱gacü rü taxuxü̃ma nüxü̃ ngupetüãcüma 
napatacax̱ nataegu ga Yerucharéü̃wa. 
2Natürü Tupanaarü orearü uruxü̃ ga Yeú ga Ananí nane rü naxcax̱ nixũ rü 
nüxna naca rü ñanagürü: —¿Tü̱xcüü̃ nüxü̃ curüngü̃xẽxẽ i ngẽma chixexü̃ üxü̃ 
rü namaxã cuxãmücü i ngẽma Tupanaarü uanügü? Rü ngẽmacax̱ nixĩ ya Cori 
ya Tupana i cumaxã nanuxü̃. 
3Natürü nayexma ga tax̱acü ga mexü̃ ga cuxüxü̃ ga Tupana naxcax̱ cumaxã 
taãẽxü̃. Rü yema nixĩ nax nagu quipogügüxü̃ ga yema Acheráchicünax̱ãgü ga 
ñaa nachixü̃anewa yexmagüxü̃. Rü ñu̱xũchi nagu curüxĩnü nax Tupanacax̱ 
cudauxü̃ ==ñanagürü. 

Yochapáx rü nüxü̃ naxuneta i ãẽ̱xgacügü i guxchagüarü mexẽxẽruü̃gü 

4Rü nüma ga Yochapáx rü Yerucharéü̃wa nixĩ ga nayexmaxü̃. Natürü nagu 
naxãcüma nax norü duü̃xü̃gütanügu naxũaneãxü̃ nax yemaacü Cori ya norü 
o̱xigüarü Tupanacax̱ nawoeguxẽẽãxü̃cax̱. Rü Bechébawa inanaxügü rü 
ñu̱xmata Efraíü̃arü máxpü̱xanexü̃wa nangu. 
5Rü ñu̱xũchi guxü̃nema ga guma Yudáanearü ĩanegü ga ípoxegugünewa nüxü̃ 
naxuneta ga ãẽx̱gacügü ga guxchaxü̃arü mexẽẽruxü̃gü. 
6Rü ñanagürü nüxü̃ ga yema ãẽx̱gacügü ga guxchaxü̃arü mexẽẽruü̃gü: —Rü 
mea nagu perüxĩnüe i ngẽxguma guxchaxü̃ pemexẽẽgügu, erü tama 
duü̃xü̃égagu nixĩ i penamexẽẽxü̃, natürü Tupanaégagu nixĩ i penamexẽẽxü̃ i 
ngẽma guxchaxü̃gü. Rü nüma ya Tupana tá nixĩ i pexü̃tawa nangẽxmaxü̃ rü 
tá pexü̃ nangü̃xẽẽxü̃ i ngẽxguma tax̱acürü guxchaxü̃ pemexẽẽgügu. 
7Rü ngẽmacax̱ penaxwax̱e nax aixcüma Cori ya Tupanaga pexĩnüexü̃. ¡Rü 
pexuãxẽgü i ngẽxguma guxchaxü̃gü pemexẽxẽgu! Erü nüma ya Cori ya 
Tupana rü tama yáxna pexuãẽgü namaxã naxĩnü i tax̱acürü chixexü̃. Rü tama 
nanaxwax̱e nax texé tümaétüwa üxü̃ ya yíxema chixexü̃ üxe, rü tama norü 
me nixĩ nax texé naxütanüxü̃ i guxchaxü̃arü mexẽxẽ ==ñanagürü. 
8Rü ñu̱xũchi ga nüma ga Yochapáx rü Yerucharéü̃wa nüxü̃ naxuneta ga ñuxre 
ga Lebítanüxü̃ rü chacherdótegü nax guxchaxü̃arü mexẽẽruü̃gü yixĩgüxü̃cax̱. 

Rü nüxü̃ naxuneta ga ñuxre ga Iraétanüxü̃arü ãẽx̱gacügü nax Yerucharẽü̃arü 
duü̃xü̃güarü guxchaxü̃arü mexẽẽruü̃gü yixĩgüxü̃cax̱. 
9Rü nayaxucu̱xẽ rü ñanagürü: —Pema rü penaxwax̱e nax Cori ya Tupana 
naxwax̱exü̃ãcüma pepuracüexü̃. Rü ngẽmaãcü penaxwax̱e nax aixcüma 
nawex̱guxü̃ i guxü̃ma i ngẽma pexüxü̃ rü aixcüma Tupanapex̱ewa nax 
namexü̃ i perü maxü̃. 
10Rü ngẽxguma chi naigü ya ĩanegüwa ne naxĩxgu i duü̃xü̃gü nax pema nüxü̃̃́ 
penamexẽẽxü̃cax̱ i norü guxchaxü̃gü i máetachiga rüex̱na Tupanaarü 
mugüchiga rüex̱na tax̱acürü to i mugüchiga rü penaxwax̱e nax peyaxucu̱xẽgü 
nax tama Cori ya Tupanapex̱ewa tax̱acürü chixexü̃ naxügüxü̃cax̱ nax nüma 
ya Tupana rü tama namaxã rü pemaxã nanuxü̃cax̱. Rü ngẽxguma ngẽmaãcü 
penaxügügu rü taxũtáma nipeguãchi i ngẽma chixexü̃. 
11Rü yima chacherdóte ya Amaría tá nixĩ ya namaxã icuácü i guxü̃ma i tax̱acü 
i Tupanaarü mugüchiga ixĩxü̃. Rü Chebadía ya Ismaé nane ya Yudátanüxü̃arü 
ãẽx̱gacü tá nixĩ ya namaxã icuácü i guxü̃ma i tax̱acü i ñoma i naanearü 
mugüchiga ixĩxü̃. Rü ngẽma Lebítanüxü̃ tá nixĩ i perü ngü̃xẽẽruü̃gü. ¡Rü 
piporaãxẽtanücüxü̱x, rü peyapuracüe! Rü Cori ya Tupana rü tá tümamaxã 
nangẽxma ya yíxema mea naxǘxe i ngẽma puracü ==ñanagürü. 

2 Ãẽ̱̃xgacügüchiga ümatüxü ̃  20 

Yochapáx rü Moáxü̃ rü Amóü̃xü̃ narüporamae 

1Rü yemawena ga Moátanüxü̃ rü Amóü̃tanüxü̃ rü Meṹtanüxü̃ rü nügü 
nanutaquex̱egü nax Yochapámaxã nügü nadai̱x̱ü̃cax̱. 
2Rü yema Yochapáarü ngü̃xẽẽruü̃gü rü namaxã nüxü̃ nayarüxugüe rü 
ñanagürügü: —Pa Ãẽx̱gacüx, Edóü̃anewa i Már i Ngearü Maxü̃ã̃́xü̃arü 
tocutüwa cuxcax̱ inaxĩãchi i muxü̃ma i churaragü. Rü marü ĩane ya 
Achechóü̃-tamáwa nangẽxmagü ==ñanagürügü. 
3Rü yexguma nüma ga Yochapáx rü poraãcü namuü̃, rü yemacax̱ Tupanaarü 
ngü̃xẽẽcax̱ ínaca. Rü nanaxunagü nax nayumüxẽgüxü̃cax̱ rü tama 
nachibüexü̃cax̱ ga duü̃xü̃gü ga guxü̃ma ga Yudáarü naanewa. 

4Rü guxü̃ma ga naigü ga ĩanegü ga Yudáanewa yexmagünewa ne naxĩ ga 
duü̃xü̃gü rü Yerucharéü̃gu naxĩtaquex̱e nax Tupanana ngü̃xẽẽcax̱ 
nacagüxü̃cax̱. 
5Rü yema duü̃xü̃gü ga Yudáanecüãx̱ ga Yerucharéü̃wa ĩxü̃ rü Tupanapata ga 
taxü̃neax̱tü ga yexwacax̱ü̃xü̃pex̱egu nangutaquex̱egü. Rü nüma ga Yochapáx 
rü norü ngãxü̃tanügu nachi. 
6Rü nayumüxẽ rü ñanagürü: —Pa Cori Pa Torü O̱xigüarü Tupanax, cuma rü 
daxũguxü̃ i naanewa cungexma rü cuma nixĩ i namaxã icucuáxü̃ i guxü̃ma i 
nachixü̃anegü. Cuma rü guxü̃étüwa cungexma rü guxü̃arü yexera cupora. Rü 
ngẽmacax̱ tataxuma ya texé ya cuxü̃ rüyexeraxe. 
7Pa Tórü Tupanax, cuma nixĩ ga curü duü̃xü̃gü ga Iraétanüxü̃pex̱ewa 
ícunawoxü̃xü̃ ga yema duü̃xü̃gü ga nüxíra ñaa naanewa maxẽxü̃. Rü ñaa 
naane rü cuma rü toxna cunaxã nax guxü̃guma toxrü yixĩxü̃cax̱, erü curü duü̃ 
ga Abraáü̃taagü tixĩgü. 
8Rü yexguma marü nua ñaa nachicawa tamaxẽgu ga torü o̱xigü rü cuxcax̱ 
tanaxü ga wüxi ga cupata ga taxü̃ne nax nawa cumaxã tidexagüxü̃cax̱. Rü 
ñatagürügü: 
9“Rü ngẽxguma tá to̱xcax̱ ínanguxgu i guxchaxü̃gü i namaxã tá toxü̃ 
cupoxcuxü̃ rü woo dai rü woo dax̱aweane rü woo taiya, rü ngẽxguma daa 
cupata ya taxü̃ne ya nawa cungexmanepex̱ewa tayumüxẽgügu rü ngü̃xẽẽcax̱ 
ítacaxgu, rü cuma rü tá toxü̃ cuxĩnü rü tá toxü̃ ícupoxü̃”, ñatagürügü. 
10Rü yexguma Equítuanewa ínachoxü̃gu ga torü o̱xigü ga Iraétanüxü̃, rü 
cuma rü tama cunaxwax̱e nax Amóü̃anegu rüex̱na Moáanegu rüex̱na Cheíarü 
máxpü̱xanexü̃gu nachocuxü̃. Rü yemacax̱ tomare ga namagu cunaxĩxẽxẽ ga 
torü o̱xigü nax tama yema nachixü̃anecüãx̱ ga duü̃xü̃güxü̃ nadai̱x̱ü̃cax̱. 
11Natürü i ñu̱xma i nümagü rü ngẽma norü churaragü rü toxcax̱ ínayachoõchi 
nax toxü̃ nadai̱x̱ü̃cax̱ rü nawa toxü̃ ínawoxü̃xü̃cax̱ i ñaa naane ga toxna 
cuxãxü̃. 

12Pa Torü Tupanax, ¿Ẽ̱xna taxũtáma cunapoxcue? Erü toma rü taxuacüma 
namaxã togü tadai erü ngẽma norü churaragü rü namuxũchi rü tama nüxü̃ 
tacuax̱ nax tax̱acü tá taxüxü̃. Rü ngẽmacax̱ curü ngü̃xẽẽcax̱ ítaca 
==ñanagürü ga Yochapáx. 
13Rü yexguma rü guxü̃ma ga Yudáanecüãx̱gü ga yatüxü̃gü rü ngexü̃gü rü 
buxü̃gü rü Tupanapatapex̱egu nachigü. 
14Rü yéma nayexma ga wüxi ga chacherdótegüarü ngü̃xẽẽruxü̃ ga Yaachiégu 
ãégaxü̃. Rü nüma ga Yaachié rü Chacaría nane nixĩ. Rü yema Yaachiéarü 
o̱xigü rü ñaagü nixĩ: Achá rü Matanía rü Yeié rü Benaía rü Chacaría. Rü nüma 
ga Yachié rü Tupanaãxẽ nawa nidexa rü ñanagürü: 
15—Pa Ãẽx̱gacü Pa Yochapáx, rü Pa Yudáanecüãx̱gü rü Pa 
Yerucharéü̃cüãx̱güx, ¡rü mea iperüxĩnüe i ñaa ore i pemaxã tá nüxü̃ chixuxü̃! 
Rü Tupana rü ñanagürü pexü̃: “¡Taxṹ i pemuü̃exü̃ rü pebai̱x̱ãchiexü̃ 
napex̱ewa i ngẽma muxũchixü̃ i churaragü! Rü ngẽma dai rü taxũtáma 
pemaxã nixĩ erü choma tá nixĩ i togü namaxã tadaixü̃. 
16Rü moxü̃arü ngunexü̃gu rü tá perüchoxü̃ nax naxcax̱ ípeyaxüãchixü̃cax̱. Rü 
nümagü rü tá Chixarü max̱pǘnewa ínachoõchi. Rü pemax rü Yeruéxarü 
naxnecüanearü to̱xmax̱tawa ngẽxmaxü̃ i natügu tá nüxü̃ ipeyangau. 
17¡Natürü taxṹ i namaxã pegü pedaixü̃! ¡Rü ngéma peyachaxãchitanü! Rü tá 
nüxü̃ pedau nax ñuxãcü ya Tupana rü tá namaxã nügü nadai̱x̱ü̃ rü pexü̃ 
ínapoxü̃xü̃. Pa Yudáanecüãx̱gü rü Pa Yerucharéü̃cüãx̱güx, ¡taxṹ i pemuü̃exü̃ 
rü pebai̱x̱ãchiexü̃! ¡Rü moxü̃ naxcax̱ perüchoxü̃ erü Cori ya Tupana rü tá 
pemaxã nangẽxma!” ==ñanagürü ga Yachié. 
18Rü yexguma ga nüma ga Yochapáx rü nacaxã̃́pü̱xü rü ñaxtüanegu 
nanangücuchi. Rü yexgumarüxü̃ ta guxü̃ma ga yema duü̃xü̃gü ga 
Yudáanecüãx̱gü rü ĩane ga Yerucharéü̃cüãx̱gü rü Tupanapex̱egu 
nanangücuchitanü rü nüxü̃ nicuax̱üü̃gü. 
19Rü yexguma ga yema Queáxtanüxü̃ rü yema Corétanüxü̃ ga Lebítanüxü̃ rü 
inachigü rü tagaãcü Cori ya Iraétanüxü̃arü Tupanaxü̃ nicuax̱üü̃gü. 

20Rü moxü̃ãcü ga pax̱mamaxü̃chi ínarüdagü rü nügü namexẽẽgü nax yema 
naxnücüane ga Tecoáwaama naxĩxü̃cax̱. Rü yexguma Yerucharéü̃wa 
inaxĩãchigu, rü nüma ga Yochapáx rü inachi rü ñanagürü: —¡Choxü̃̃́ 
iperüxĩnüe ya guxãma ya Yerucharéü̃cüãx̱ rü Yudáanecüãx̱! ¡Rü nüxü̃̃́ peyaxõ 
ya tórü Tupana rü ngẽma norü orearü uruü̃gügu! Rü ngẽmaãcü taxũtáma 
tax̱acü tüxü̃ nangupetü rü guxü̃táma rü mea tá ínanguxuchi ==ñanagürü 
ga Yochapáx. 
21Rü yexguma marü duü̃xü̃gümaxã yadexax̱guwena rü nüxü̃ naxuneta ga 
ñuxre ga wiyaetanüxü̃ nax nagu yacu̱xgüxü̃cax̱ ga naxchirugü ga üünexü̃. Rü 
ñu̱xũchi yema churaragüpex̱egu naxĩ. Rü yemaacü Tupanaxü̃ 
nicuax̱üü̃güetanü namaxã ga ñaa wiyae ga ñaxü̃: —¡Moxẽ nüxna pexãgü ya 
Tupana! Erü nüma rü guxü̃guma tüxü̃ nangechaü̃ ==ñaxü̃. 
22Rü yexguma inaxügügu ga nax nawiyaegüxü̃, rü nüma ga Cori ya Tupana 
rü ínanatüexẽxẽ ga yema Amóü̃tanüxü̃ rü Moátanüxü̃ rü yema max̱pǘne ga 
Cheícüãx̱gü ga yéma ĩxü̃ nax Yudátanüxü̃maxã nügü nadai̱x̱ü̃cax̱. Rü 
yemaacü ga yema Yudátanüxü̃arü uanügü rü nügütama nadai. 
23Rü yema Amóü̃tanüxü̃ rü Moátanüxü̃ rü yema duü̃xü̃gü ga max̱pǘne ga 
Cheícüãx̱maxã nügü nadai rü ñu̱xmata nayue ga guxü̃ma ga yema 
Cheícüãx̱gü. Rü yemawena ga yema Amóü̃tanüxü̃ rü yema Moátanüxü̃maxã 
nügütama nadai ñu̱xmata nayue ga guxü̃ma. 
24Rü yexguma yema Yudátanüxü̃arü churaragü nawa ngugügu ga yema 
nachica ga nawa nüxü̃ idauxü̃ ga naxnecüanexü̃, rü norü uanügücax̱ nagu 
narüdaunü. Natürü duü̃xü̃gü ga yuexü̃xü̃ ga yexma naanegu 
nuquegüxü̃xicatama yéma nadaugü, rü bai ga wüxi ga maxü̃xü̃. 
25Rü ñu̱xũchi nüma ga Yochapáx rü norü churaragümaxã yéma naxĩ rü 
nanade ga norü uanügüarü yemaxü̃gü. Rü nanade ga muxũchixü̃ma ga 
nawemügü rü naxnegü rü naxchirugü rü ngãx̱ãẽruü̃gü. Rü yema nax 
namuxũchixü̃ ga yema yemaxü̃gü rü yemacax̱ tomaepü̱x ga ngunexü̃ ningegü 
nax nanutaquex̱egüãxü̃ ga guxü̃ma. Natürü woo yemaacü rü tama guxü̃ nina. 

26Rü yema norü ãgümücü ga ngunexü̃gu rü Beracáarü doxonexü̃gu 
nangutaquex̱egü, rü yéma Cori ya Tupanaxü̃ nicuax̱üü̃gü. Rü yemacax̱ ga 
yema doxonexü̃ rü Beracágu nanaxüégagü. Rü woo ñu̱xma rü ta rü 
ngẽmatama nixĩ i naéga. 
27Rü yemawena nüma ga ãẽx̱gacü ga Yochapáx rü guxü̃ma ga 
Yudáanecüãx̱gü rü Yerucharéü̃cüãx̱gü rü taãẽãcü Yerucharéü̃cax̱ nawoegu. 
Rü nümagü rü nataãẽgü, yerü Cori ya Tupana rü norü uanügümex̱ẽwa 
ínanapoxü̃. 
28Rü yexguma Yerucharéü̃wa nangugügu rü Tupanapata ga taxü̃newa naxĩ, 
rü árpagü rü árpaxacügü rü cornétagümaxã nipaxetatanü. 
29Rü yexguma nüxü̃ nacuáchigagügu nax Tupana nadai̱x̱ü̃ ga yema 
Iraétanüxü̃arü uanügü, rü guxü̃ma ga yema togü ga nachixü̃anegü rü poraãcü 
Tupanaxü̃ namuü̃e. 
30Rü yemaacü yexguma ãẽx̱gacü yixĩxgu ga Yochapáx rü taãxẽwa nayexma 
ga nachixü̃ane yerü Tupana rü nanangüxmüxẽxẽ namaxã ga yema togü ga 
nachixü̃anegü ga nüxna ngaicamagüxü̃. 

Ãẽ̱xgacü ga Yochapáchiga 
(1 R. 22.41-50) 

31Rü yexguma Yudáanearü ãẽx̱gacüxü̃ yangucuchigu ga Yochapáx rü 35 ga 
taunecü nüxü̃̃́ nayexma. Rü 25 ga taunecü nixĩ ga ãẽx̱gacü nax yixĩxü̃ ga 
Yerucharéü̃wa. Rü naé rü Achubá nixĩ ga ngĩéga. Rü ngĩma ga Achubá rü 
Chiríxacü iyixĩ. 
32Rü nüma ga Yochapáx rü nanatü ga Achárüxü̃ meama wex̱gu norü 
duü̃xü̃gümaxã inacuax̱. Rü guxü̃ma ga yema naxüxü̃ rü Tupanapex̱ewa rü 
name. 
33Natürü tama inayanaxoxẽẽgü ga yema ngutaquex̱echicagü ga 
max̱pǘnegüwa yexmagüxü̃ ga nawa tupananetachicünax̱agüxü̃ 
yacuax̱üü̃güxü̃ ga duü̃xü̃gü. Yerü tama guxü̃ma ga yema duü̃xü̃gü rü aixcüma 
norü o̱xigüarü Tupanawe narüxĩ. 

34Rü guxü̃ma ga nachiga ga ãẽx̱gacü ga Yochapáx, rü nagu naxümatü ga yema 
popera ga Ananí nane ga Yeú ümatüxü̃. Rü noxri yangucuchigu nax ãẽx̱gacü 
yixĩxü̃wa inaxügü rü ñu̱xmata norü yuwa nangu. Rü yexgumarüxü̃ ta nagu 
nanaxümatü ga yema popera ga Iraéanearü ãẽx̱gacügüchiga nagu ümatüxü̃. 
35Rü yemawena nüma ga Yochapáx ga Yudáanearü ãẽx̱gacü rü Ocochía ga 
Iraéanearü ãẽx̱gacümaxã nanamexẽxẽ nax nügü nangü̃xẽẽgüxü̃cax̱. Natürü 
nüma ga Ocochía rü poraãcü chixexü̃gu rüxĩnüxü̃ nixĩ. 
36Rü wüxigu nügümaxã nanaxügü ga wapurugü nax Tárchixwa naxĩxü̃cax̱. 
Rü gumá wapurugü rü Echióü̃-guébearü türewa nixĩ ga naxügüãxü̃. 
37Rü yexguma ga Eriéche ga Marechácüãx̱ ga Dodabá nane rü Yochapámaxã 
nüxü̃ nixu ga Tupanaarü ore ga ñaxü̃: —Yimá wapurugü ya cuxüxü̃ne rü Cori 
ya Tupana rü tá nagu napogü nagagu nax Ocochíamaxã cuxãmücüxü̃ 
==ñaxü̃. Rü yemaacü ningu ga yema ore, rü nipue rü nayi ga gumá 
wapurugü, rü yemaacü taxucürüwama Tárchixwa naxĩ. 

2 Ãẽ̱̃xgacügüchiga ümatüxü ̃  21 

Yoráü̃ rü nixücu nax Yudáanearü ãẽ̱xgacü yixĩxü̃ca̱x 
(2 R. 8.16-24) 

1Rü nayu ga Yochapáx rü norü o̱xi ga Dabíarü Ĩanegu nanatax̱gü. Rü nawena 
rü nane ga Yoráü̃ nachicüxü ãẽx̱gacüxü̃ ningucuchi. 
2Rü Yoráü̃ naenexẽgü ga Yochapáx nanegü ixĩgüxü̃ nixĩ ga Acharía, rü Yeié, 
rü Chacaría, rü Micaé, rü Chepatía. Rü guxü̃ma ga yemagü rü Yochapáx ga 
Yudáanearü ãẽx̱gacü nanegü nixĩgü. 
3Rü nüma ga Yochapáx rü nüxü̃ nayanu ga muxü̃ma ga norü yemaxü̃gü ga 
úirunaxcax̱ rü diẽrumünaxcax̱ rü ñu̱xũchi togüama ga yemaxü̃gü ga 
itatanüxü̃. Rü yexgumarüxü̃ ta nüxü̃ nayanu ga ĩanegü ga ípoxegugüne ga 
Yudáanewa yexmagüne. Natürü Yoráü̃na nanaxã ga nachica nax nüxí 
Yudáanearü ãẽx̱gacü yixĩxü̃cax̱, yerü nüma nixĩ ga nane ga yacü yixĩxü̃. 



1373 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

4Natürü nüma ga Yoráü̃ rü yexguma marü meama naxmex̱wa nayexmagu nax 
ãẽx̱gacü yixĩxü̃, rü tüxü̃ nadai ga guxãma ga naenexẽgü. Rü yexgumarüxü̃ ta 
nanadai ga ñuxre ga Iraéanearü ãẽx̱gacügü. 
5Rü nüma ga Yoráü̃ rü 32 ga taunecü nüxü̃̃́ nayexma ga yexguma ãẽx̱gacüxü̃ 
yangucuchigu. Rü 8 ga taunecü ãẽx̱gacü nixĩ ga Yerucharéü̃wa. 
6Natürü yema Iraéanearü ãẽx̱gacügücümagu nixũ ga Yoráü̃ rü ñu̱xũchi yema 
Acáxtaagücümagu nixũ. Yerü naxmax̱ ga Yoráü̃ rü Acáxacü iyixĩ. Rü 
yemaacü ga yema naxüxü̃ rü poraãcü nachixe ga Tupanapex̱ewa. 
7Natürü nüma ga Cori ya Tupana rü tama inayanaxoxẽẽchaü̃ nax Dabítanüxü̃ 
rü Iraétanüxü̃arü ãẽx̱gacügü yixĩgüxü̃. Yerü nüma ga Tupana rü marü 
Dabímaxã inaxuneta nax guxü̃gutáma Dabítaagü yixĩxü̃ i Iraétanüxü̃arü 
ãẽx̱gacügü. Rü yexgumarüxü̃ ta Dabí nanegümaxã inaxuneta nax 
guxü̃gutáma nangẽxmaxü̃ i nataagü i ãẽx̱gacüwa nguxü̃. 
8Rü yexguma Yudáanearü ãẽx̱gacü yixĩxgu ga Yoráü̃ rü Edóü̃cüãx̱gü namaxã 
nanue, rü yemacax̱ yema Edóü̃cüãx̱gü rü nüxü̃ naxuneta ga noxrütama 
ãẽx̱gacü. 
9Rü yemacax̱ ga Yoráü̃ rü yema norü churaragüarü capitáü̃gümaxã rü 
guxü̃nema ga norü carugü ga dairuü̃gümaxã yema naxĩ. Natürü yexguma 
yéma nangugügu rü yema Edóü̃tanüxü̃ rü marü nüxü̃ ínachomaeguãchi. 
Natürü chütacü rü ínarüdagü ga nüma ga Yoráü̃ rü yema norü churaragüarü 
capitáü̃gü ga carugümaxã icuax̱güxü̃ rü yema Edóü̃tanüxü̃maxã nügü nadai 
rü nüxü̃ narüporamaegü. 
10Natürü ga Edóü̃tanüxü̃ rü Yudáanearü ãẽx̱gacümex̱ẽwa ínanguxü̃. Rü 
ñomaü̃cüxü rü ta rü Iraétanüxü̃maxã nanue. Rü yexgumarüxü̃ ta nixĩ ga 
guma ĩane ga Lixná ga Yudámex̱ẽwa ínanguxuchixü̃, yerü nüma ga Yoráü̃ rü 
marü Cori ya norü o̱xigüarü Tupanana nixũgachi. 
11Rü ñu̱xũchi nüma ga Yoráü̃ rü Yudáanearü max̱pǘnegügu nayaxüchica ga 
tupananetachicünax̱ãgü nax yéma nüxü̃ yacuax̱üü̃güxü̃cax̱. Rü nagagu nixĩ 

ga yema Yerucharéü̃cüãx̱gü ga tama Cori ya Tupanacax̱ nadaugüxü̃ rü 
chixexü̃gu nayixü̃ ga Yudáanecüãx̱gü. 
12Natürü yema ngunexü̃gügu rü nüma ga Yoráü̃ nanayaxu ga wüxi ga popera 
ga Tupanaarü orearü uruxü̃ ga Ería naxcax̱ yéma muxü̃ ga ñaxü̃: —Yimá Cori 
ya curü o̱xi ga Dabíarü Tupana rü cuxü̃ ñanagürü: “Tama yema cunatü ga 
Yochapácümagu quixũ, rü bai i nagu quixũxü̃ ga nacüma ga Yudáanearü 
ãẽx̱gacü ga Achá. 
13Natürü nagu quixũ i nacüma i chixexü̃ i ngẽma Iraéanearü ãẽx̱gacügü nagu 
ĩxü̃. Rü cugagu nixĩ i ngẽma Yerucharéü̃cüãx̱gü rü Yudáanecüãx̱gü rü Cori 
ya Tupanaxü̃ nangümaexü̃ yema Acáxtanüxü̃rüxü̃. Rü ñu̱xũchi cunadai ga 
yema cuenexẽgü ga curü yexera mexü̃gu rüxĩnüexü̃. 
14Rü ngẽmacax̱ ya Cori ya Tupana rü curü duü̃xü̃gücax̱, rü cunegücax̱, rü 
cuxmax̱gücax̱, rü guxü̃ma i curü ngẽmaxü̃gücax̱ tá ínananguxẽxẽ i wüxi i 
taxü̃ i guxchaxü̃. 
15Rü cuxcax̱ tá ínananguxẽxẽ i muxü̃tama i dax̱aweanegü. Rü cuü̃nütawa tá 
namaxã quidax̱awe i wüxi i dax̱awe i ngearü üxü̃ã̃́xü̃, rü tá quiyixü̃nüta rü 
ngẽmagagu tá ínaxũxü̃ i cuü̃nüta”, ñanagürü ga Tupana ==ñanagürü ga 
popera ga Tupanaarü orearü uruxü̃ ga Ería naxcax̱ yéma muxü̃. 
16Rü nüma ga Cori ya Tupana rü Yoráü̃maxã nananuexẽxẽ ga yema Firitéugü 
rü ñu̱xũchi yema Arábiaanecüãx̱ ga Etiopíaanearü ngaicamana yexmagüxü̃. 
17Rü yemacax̱ Yudáanewa naxĩ rü yexma nachocu rü nanade ga guxü̃ma ga 
yemaxü̃gü ga ãẽx̱gacüpatawa nüxü̃ iyangaugüxü̃. Rü yexgumarüxü̃ ta 
nayagagü ga ãẽx̱gacü nanegü rü naxmax̱gü. Natürü gumá nane ga 
rübumaecü ga Ocochíaxicatama yéma naxü̃tawa nayaxü. 
18Rü yemawena rü nüma ga Cori ya Tupana rü wüxi ga dax̱awe ga ngearü 
üxü̃ã̃́xü̃maxã nayadax̱awexẽxẽ ga naü̃nütawa. 
19Rü yexguma taxre ga taunecü inguxgu ga nax yadawexü̃ rü ínachoxü̃ ga 
naü̃nüta nagagu ga yema daawe. Rü yema norü daawearü ngu̱x i poraxü̃maxã 

nayu. Rü yema norü duü̃xü̃gü rü bai nax naégagu yanaixẽẽgüãxü̃ ga taxü̃ ga 
üxü yema norü o̱xigücax̱ naxügüãxü̃rüxü̃. 
20Rü 32 ga taunecü nüxü̃̃́ nayexma ga Yoráü̃ ga yexguma ãẽx̱gacüxü̃ 
yangucuchigu. Rü 8 ga taunecü ãẽx̱gacü nixĩ ga Yerucharéü̃wa. Rü yexguma 
nayu̱xgu rü taxuxü̃ma naxcax̱ nangechaxü̃. Rü yexguma nayu̱xgu rü Dabíarü 
Ĩanegu nanatax̱gü. Natürü tama yema tauque ga ãẽx̱gacügü nagu tax̱güxü̃gu 
nanatax̱gü. 

2 Ãẽ̱̃xgacügüchiga ümatüxü ̃  22 

Ocochía nixücu nax Yudáanearü ãẽ̱xgacü yixĩxü̃ca̱x 
(2 R. 8.25-29) 

1Rü nüma ga Yerucharéü̃cüãx̱gü rü Yoráü̃chicüxü ãẽx̱gacüxü̃ 
nayangucuchixẽẽgü ga nane ga rübumaecü ga Ocochía. Yerü yexguma yema 
ngĩ ̃́xtax̱agüxü̃ ga wüxigu Arábiaanecüãx̱maxã Yudáanegu chocugu rü 
nanadai ga guxü̃ma ga Yudáanearü ãẽx̱gacü ga Yoráü̃ nanegü ga 
rüyamaegüxü̃. Rü yemacax̱ Yudáanearü ãẽx̱gacü ga Yoráü̃ nane ga 
Ocochíaxü̃ ningucuchixẽẽgü. 
2Rü nüma ga Ocochía rü 22 ga taunecü nüxü̃̃́ nayexma ga yexguma 
inaxügüãgu nax ãẽx̱gacü yixĩxü̃. Rü wüxi ga taunecü nixĩ nax Yerucharéü̃wa 
ãẽx̱gacü yixĩxü̃. Rü naé ga Ataría rü Iraéanearü ãẽx̱gacü ga Acáxacü iyixĩ. Rü 
ngĩrü o̱xi rü ãẽx̱gacü ga Omrí nixĩ. 
3-4Rü nüma ga Ocochía rü yema norü o̱xi ga Acáxtaagürüxü̃ chixexü̃ naxü. 
Yerü yema naé rü chixexü̃maxã inaxucu̱xẽ, rü ñu̱xũchi Acáxtanüxü̃maxã 
naxãmücü ga Ocochía rü yemagagu tama name ga yema Cori ya 
Tupanapex̱ewa naxüxü̃. Rü yexguma nanatü yuxguwena rü yemagü nixĩ ga 
Ocochíaarü ucu̱xẽruü̃gü ixĩgüxü̃ rü chixexü̃wa nagagüxü̃. 
5Rü yema nax chixexü̃ ga ucu̱xẽgügu yaxũxü̃ ga Ocochía, rü yemacax̱ Acáx 
nane ga Yoráü̃ ga Iraéanearü ãẽx̱gacümaxã nügü nanutaquex̱egü nax Ramóx 
i Garaáxanegu Chíriaarü ãẽx̱gacü ga Achaémaxã nügü nadai̱x̱ü̃cax̱. Natürü 
ga yema Chíriacüãx̱gü rü Yoráü̃xü̃ nayapix̱ẽẽgü. 

6Rü yemacax̱ ga nüma ga Yoráü̃ rü Yereécax̱ nataegu nax yaxüxü̃ãxü̃cax̱ ga 
yema nax napíxü̃ ga yexguma Ramóxgu Chíriaanearü ãẽx̱gacü ga Achaémaxã 
nügü nadaixgu. Rü yema nax yadawexü̃ ga Yoráü̃, rü yemacax̱ ga Ocochía rü 
naxü̃tawa naxũ nax íyadauãxü̃cax̱. 

Yeú rü Ocochíaxü̃ nima̱x 
(2 R. 9.27-29) 

7Rü nüma ga Tupana rü marü Ocochíamaxã nanaxuegu nax nayuxü̃ tá i 
ngẽxguma Yoráü̃xü̃tawa naxũxgu. Rü yexguma yexwacax Yoráü̃xü̃tawa 
nanguxgu rü Nimchí nane ga Yeúxü̃tawa ínayadaugü. Natürü ga Tupana rü 
marü Yeúxü̃ naxuneta nax Acáxtanüxü̃xü̃ nadai̱x̱ü̃cax̱. 
8Rü yexguma Acáxtanüxü̃xü̃ nadaixgu ga Yeú rü yéma namaxã inayarüxũ ga 
yema Yudáanearü ãẽx̱gacügü rü ñu̱xũchi yema Ocochíatanüxügü ga norü 
ngü̃xẽẽruü̃gü ixĩgüxü̃. Rü nanadai ga guxü̃ma. 
9Rü ñu̱xũchi norü duü̃xü̃güxü̃ namu nax Ocochíacax̱ yadaugüxü̃ ga 
Chamáriagu yarücúxü̃. Rü yexma nayayauxgü. Rü Yeúxü̃tawa nanagagü rü 
nayamax̱gü. Rü nüxü̃ nacuax̱gü nax Yochapáx nataxa nax yixĩxü̃ rü yemacax̱ 
mea inanatax̱gü. Rü nüma ga Yochapáx rü aixcüma Cori ya Tupanaga naxĩnü. 
Rü yemaacü taxuxü̃ma ga Ocochíatanüxü̃ ínayaxü nax ãẽx̱gacüxü̃ 
yangucuchixü̃cax̱. 

Ataría rü ngĩxchama Yudáanearü ãẽ̱xgacüxü̃ ngĩgü iyangucuchixẽxẽ 
(2 R. 11.1-21) 

10Rü yexguma ngĩma ga Ataría ga Ocochía naé nüxü̃ cuax̱gu ga ngĩne rü marü 
nax nayuxü̃, rü duü̃xü̃güxü̃ imu nax nadaiaxü̃cax̱ ga guxü̃ma ga Ocochía 
nanegü. 
11Natürü ga Yochebá ga ãẽx̱gacü ga Yoráü̃acü ga Ocochíaeyax̱ rü wüxi ga 
ucapugu Ataríachax̱wa iyacu̱x ga Yoá ga Ocochía nane ngĩmaxã ga norü 
dauruxü̃. Rü yemacax̱ tama nayamax̱gü. Rü yema nixĩ ga naxüxü̃ ga Yochebá 
ga ãẽx̱gacü ga Yoráü̃acü ga Ocochíaeyax̱ ga chacherdóte ga Yoiadá naxmax̱ 
ixĩcü. 

12Rü ngĩma ga Yoáarü dauruxü̃ rü 6 ga taunecü Tupanapata ga taxü̃negu 
namaxã iyacu̱x. Rü yexgumayane ga Ataría rü Yudáanewa ãẽx̱gacü iyixĩ. 

2 Ãẽ̱̃xgacügüchiga ümatüxü ̃  23 

1Rü norü 7 ga taunecügu rü nüma ga Yoiadá rü naxcax̱ nangema ga yema 
churaragüerugü ga Acharía ga Yeruáü̃ nane, rü Ismaé ga Yoanáü̃ nane rü 
Acharía ga Obéx nane rü Maachía ga Adaía nane rü Erichapáx ga Chicrí nane. 
Rü nügü nade nax nügümaxã nagu naxĩnüexü̃cax̱ nax nügü nangü̃xẽẽgüxü̃. 
2Rü nüma ga yemagü rü guxü̃nema ga Yudáanearü ĩanegüwa naxĩ. Rü 
nayaxĩtaquex̱exẽẽtanü ga guxü̃ma ga yema Lebítanüxü̃ rü yema 
Iraétanüxü̃maxã icuax̱güxü̃. Rü guxü̃ma ga yemagü rü Yerucharéü̃wa naxĩ. 
3Rü guxü̃ma ga yema Yerucharéü̃gu ngutaquex̱exü̃ rü ãẽx̱gacü ga Yoámaxã 
wüxi ga uneta naxügü ga Tupanapata ga taxü̃newa. Rü yexguma ga nüma ga 
Yoiadá rü ñanagürü nüxü̃: —Dücax, daa nixĩ ya nane ga tórü ãẽx̱gacü ya 
Ocochía. Rü ñu̱xmax rü daa nane tá nixĩ ya tórü ãẽx̱gacü ixĩcü, yerü nüma 
ya Tupana rü Dabímaxã nanaxuegu nax ngẽma nataagü rü tá ãẽx̱gacü 
yaxĩgüxü̃. 
4Rü chanaxwax̱e nax tomaepü̱xtücumügu pegü pitoyexü̃ i pema i 
chacherdótegü rü Lebítanüxü̃. Rü ngü̃chigaarü ngunexü̃gu rü wüxitücumü rü 
tá pedauxü̃taegü i Tupanapata ya taxü̃nearü ĩãx̱güwa. 
5Rü ngẽma totücumü rü ãẽx̱gacüpatawa tá nadauxü̃taegü. Rü ngẽma 
totücumü rü tá nadauxü̃taegü i ngẽma Tupanapata ya taxü̃neax̱tüarü ĩãx̱ i 
Chimiẽ̃́tugu ãégaxü̃wa. Rü yoxni i guxü̃ma i duü̃xü̃gü rü tá Tupanapata ya 
taxü̃neax̱tügügu nangutaquex̱egü. 
6Rü ngẽma chacherdótegü rü Lebítanüxü̃xica tátama nixĩ i nagu chocuxü̃ ya 
yima Tupanapata ya taxü̃ne, erü nümagü nixĩ i marü Tupanapex̱ewa nügü 
yamexẽẽgüxü̃ nax Tupanapata ya taxü̃newa naxügüãx̱ü̃cax̱ i ngẽma norü 
puracü. Natürü ngẽma togü i duü̃xü̃gü rü tá ĩãx̱tüwa tátama Tupanapex̱ewa 
nadauxü̃taegü. 

7Rü ngẽma Lebítanüxü̃ tá nixĩ i ãẽx̱gacüxü̃ íchomaeguãchixü̃ nax nüxna 
nadaugüxü̃cax̱. Rü nümagü rü tá nixãxne rü tá ínamegümare nax tüxü̃ 
yamax̱güxü̃cax̱ ya texé ya yíxema Tupanapata ya taxü̃negu ücuchaü̃xe. Rü 
ngextá nüma ya ãẽx̱gacü ínaxũxchaü̃xü̃wa rü nümagü tá nixĩ i nüxna 
nadaugüxü̃ ==ñanagürü ga Yoiadá. 
8Rü yexguma ga guxü̃ma ga yema Lebítanüxü̃ rü guxü̃ma ga yema 
Yudáanecüãx̱ ga duü̃xü̃gü rü yema chacherdóte ga Yoiadá nüxü̃ ixuxü̃ãcü 
nanaxügü. Rü wüxichigü ga yema Lebítanüxü̃arü ãẽx̱gacü rü meama norü 
duü̃xü̃gümaxã inacuax̱. Rü nüma ga Yoiadá rü namaxã nüxü̃ nixu nax tama 
íyaxĩxü̃cax̱ ga yema marü rüngü̃güxü̃ ga nax nadauxü̃taegüxü̃ rü yexmatama 
narücho naxü̃tagu ga yema yexwacax ngü̃chigaarü ngunexü̃gu ichocuxü̃ nax 
nadauxü̃taegüxü̃cax̱. 
9Rü yemawena nüma ga chacherdóte ga Yoiadá rü yema capitáü̃güna nanana 
ga yema wocaegü rü poxü̃ruü̃gü ga ü̃pa ãẽx̱gacü ga Dabíarü ixĩgüxü̃ ga yexma 
Tupanapata ga taxü̃negu nuxü̃. 
10Rü yemawena rü yema ĩãx̱gügu nayanu ga yema churaragü ga wocaemaxã 
ixãxnexü̃. Rü guma Tupanapata ga taxü̃nearü súrwaama inaxügü rü ñu̱xmata 
norü nórteguama yacuá. Rü yema ãmarearü guruü̃cüwagu nayanu rü 
ñu̱xũchi ãẽx̱gacüxü̃ ínachomaeguãchi nax nüxna nadaugüxü̃cax̱. 
11Rü yexguma nüma ga Yoiadá rü nanegü rü duü̃xü̃güpex̱ewa nanagagü ga 
Yoá, rü nayangax̱cuchigü ga norü ngax̱cueruxü̃ rü nüxna nanaxãgü ga wüxi 
ga popera ga mugü nagu ümatüxü̃. Rü yemawena rü chíxü̃maxã 
nanabaerugü, rü yemaacü ãẽx̱gacüxü̃ nayangucuchixẽẽgü. Rü guxü̃ma ga 
yema duü̃xü̃gü ga yéma yexmagüxü̃ rü tagaãcü ñanagürügü: —¡Namaxü̃ ya 
ãẽx̱gacü! ==ñanagürügü. 
12Rü yexguma yemaxü̃ naxĩnügu ga Ataría nax íyacuxcuxü̃ ga yema duü̃xü̃gü 
rü yéma Tupanapata ga taxü̃newa ixũ. 
13Rü Yoáxü̃ idau nax gumá caxta ga Tupanapatacax̱ íxücuxü̃wa 
yexmanexü̃tagu nachixü̃. Rü yexgumarüxü̃ ta nüxü̃ idau ga yema 
churaragüerugü ga nacüwagu chigüxü̃ rü yema paxetatanüxü̃ ga nacüwawa 

yexmagüxü̃. Rü guxü̃ma ga yema duü̃xü̃gü rü nataãẽgü rü norü cornétagügu 
nicuegü. Rü yema wiyaetanüxü̃ rü norü paxetaruü̃gümaxã napaxetagü rü 
norü wiyaegümaxã Tupanaxü̃ nicuax̱üü̃gü. Rü yexguma yemaxü̃ nadau̱̱xgu 
ga ngĩma ga Ataría rü ngĩgü irügáutechiru rü aita ixü rü ngĩgürügü: —
¡Taechitawax̱egüxü̃. Taechitawax̱egüxü̃! ==ngĩgürügü. 
14Rü yexguma nüma ga chacherdóte ga Yoiadá rü yema churaragüerugüxü̃ 
namu rü ñanagürü: —¡Ngĩxü̃ ípegaxüchi rü taxṹ tá i nuxã Tupanapata ya 
taxü̃negu ngĩxü̃ pimáxü̃ rü yexa düxétügu ngĩxü̃ peyarümá! Rü texé ya 
yixema ngĩxü̃ ípoxü̃chaü̃xe rü ngẽxgumarüxü̃ tá ta tüxü̃ pimax̱ ==ñanagürü. 
15Rü yexguma rü ngĩxü̃ niyauxgü rü yema cowarugü nagu mugüxü̃waama 
yexmaxü̃ ga ĩãx̱wa ngĩxü̃ ínagaxüchigü rü ãẽx̱gacüpatawaama ngĩxü̃ nagagü 
rü yexma ngĩxü̃ nimax̱gü. 
16Rü yemawena ga Yoiadá rü nüma ga ãẽx̱gacü rü ñu̱xũchi yema duü̃xü̃gü rü 
wüxi ga uneta nügümaxã naxügü nax nümagü rü guxü̃gutáma Tupanaga 
naxĩnüexü̃. 
17Rü yemawena rü Baáarü ngutaquex̱epataü̃wa naxĩ rü nagu napogüe. Rü 
yexgumarüxü̃ ta nagu napogüe ga yema Baáarü ãmarearü guruü̃gü rü yema 
Baáchicünax̱ãgü. Rü yema Baáarü chacherdóte ga Matáü̃ rü yema norü 
ãmaregüarü guruü̃güpex̱egu nayamax̱gü. 
18Rü yemawena ga nüma ga Yoiadá rü Tupanapata ga taxü̃negu nanamugü 
ga churaragü nax nüxna nadaugüxü̃cax̱. Rü yema churaragü rü 
chacherdótegümex̱ẽwa rü Lebítanüxü̃mex̱ẽwa nayexmagü. Rü yema 
chacherdótegü rü Lebítanüxü̃ ga ü̃pa ga Dabí woetama marü nüxü̃ nayanuxũ 
ga norü ngunexü̃gü ga nagu tá Tupanacax̱ ínaguaxü̃ ga ãmaregü ga Moiché 
ümatüxü̃ ga mugüwa nüxü̃ yaxuxü̃rüxü̃. Rü Dabí rü yemaacü nanamu nax 
wiyaemaxã taãẽãcü Tupanaxü̃ yacuax̱üü̃güxü̃cax̱. 
19Rü nüma ga Yoiadá rü yexgumarüxü̃ ta yexma nanamugü ga ĩãx̱arü 
dauruü̃gü nax nüxna nadaugüxü̃cax̱ ga Tupanapata ga taxü̃nearü ĩãx̱gü nax 
taxúxema ixücuxü̃cax̱ ya wüxíe ya tama Tupanapex̱ewa tügü mexeẽ̃́xe. 

20Rü yemawena rü naxcax̱ nangema ga churaragüarü capitáü̃gü, rü yatügü 
ga tachigaxü̃, rü duü̃xü̃güarü ãẽx̱gacügü rü ñu̱xũchi guxü̃ma ga duü̃xü̃gü. Rü 
guxü̃ma ga yemagü rü ãẽx̱gacüxü̃ ínixümücügü nax Tupanapata ga taxü̃newa 
ínachoxü̃xü̃ ñu̱xmata ãẽx̱gacüpatawa nangugü. Rü guma ãẽx̱gacüpataarü ĩãx̱ 
ga taxü̃wa namaxã nachocu. Rü ñu̱xũchi yema ãẽx̱gacüarü tochicaxü̃wa 
nanatoxẽẽgü. 
21Rü yemaacü ga guxü̃ma ga duü̃xü̃gü rü nataãẽgü rü nanaxüchigagü. Rü 
Ataría yuxguwena rü taãẽwa nayexma ga guma ĩane. 

2 Ãẽ̱̃xgacügüchiga ümatüxü ̃  24 

Yoá rü Yudáanearü ãẽ̱xgacü nixĩ 
(2 R. 12.1-21) 

1Rü yexguma inaxügüãgu ga Yoá nax ãẽx̱gacü yixĩxü̃ rü nüxü̃̃́ nayexma ga 7 
ga norü taunecü. Rü 40 ga taunecü nixĩ nax Yerucharéü̃wa ãẽx̱gacü yixĩxü̃. 
Rü naé rü ĩane ga Bechébacüãx̱ tixĩ rü ngĩéga rü Chibiá nixĩ. 
2Rü yexguma namaxü̃gu ga chacherdóte ga Yoiadá rü guxü̃ma ga yema Yoá 
üxü̃ rü Cori ya Tupanapex̱ewa rü name. 
3Rü Yoiadá rü taxre ga ngecümaxã Yoáxü̃ naxüxmax̱. Rü yema ngecügüwa 
rü nüma ga Yoá rü nüxü̃̃́ nayexma ga nanegü rü naxacügü. 
4Rü yemawena rü wüxi ga ngunexü̃gu ga Yoá rü nagu narüxĩnü nax 
namexẽẽãxü̃ ga Tupanapata ga taxü̃ne. 
5Rü yemacax̱ yema chacherdótegümaxã rü Lebítanüxü̃maxã nangutaquex̱e rü 
ñanagürü nüxü̃: —¡Yudáanewa ngẽxmagüne ya ĩanegüwa pexĩ, rü guxü̃ma 
ga Iraétanüxü̃tanüwa penade i diẽru nax wüxichigü ya taunecü ngẽma 
diẽrumaxã namexẽxẽxü̃cax̱ ya Tupanapata ya taxü̃ne! ¡Rü pepaxaãxẽgü nax 
penaxüxü̃ i ngẽma pexü̃ chamuxü̃! ==ñanagürü. Natürü ga Lebítanüxü̃ rü 
tama paxa nanaxügü ga yema puracü. 
6Rü yemacax̱ ga ãẽx̱gacü rü chacherdótegüarü ãẽx̱gacü ga Yoiadácax̱ 
nangema rü ñanagürü nüxü̃: —¿Tü̱xcüü̃ tama icunamuãchitanü i Lebítanüxü̃ 
nax Yudáanewa rü Yerucharéü̃wa naxĩxü̃ nax ngĩxü̃ yadexü̃cax̱ i ngẽma diẽru 

ga Moiché ya Tupanaarü duü̃xü̃ rü Iraétanüxü̃maxã ngĩxü̃ unetagücü nax 
ngĩxü̃ nadexü̃cax̱ nax Tupanapata ngĩmaxã namexẽxẽgüxü̃cax̱? 
==ñanagürü. 
7Yerü Ataría ga chixexü̃arü ürüxü̃ ixĩcü rü ngĩrü duü̃xü̃gümaxã Tupanapata 
ga taxü̃negu ixücu rü ngĩrü tupananetagüaxü̃̃́ inade ga guxü̃ma ga yemaxü̃gü 
ga Cori ya Tupanapata ga taxü̃newa yexmagüxü̃. 
8Rü yexguma ga ãẽx̱gacü rü norü duü̃xü̃güxü̃ namu nax wüxi ga baú ga 
diẽruchixü̃ naxügüxü̃. Rü yema baú ga diẽruchixü̃ rü Tupanapata ga 
taxü̃nearü ĩãx̱ ga nawa ixücuxü̃xü̃tagu nanaxǘgü. 
9Rü yemawena ga yema Lebítanüxü̃ rü guxü̃ma ga Yudáanewa rü 
Yerucharéü̃wa nüxü̃ narüxugü nax Cori ya Tupanaxü̃ta ga taxü̃newa ngĩxü̃ 
nangegüxü̃cax̱ ngĩxex̱pü̱x ga yema diẽru ga Moiché ga Tupanaarü duü̃ ga 
nachica ga chianexü̃wa Iraétanüxü̃maxã ngĩgu unetacü nax Tupanana ngĩxü̃ 
naxãgüxü̃cax̱. 
10Rü guxü̃ma ga ãẽx̱gacügü rü guxü̃ma ga duü̃xü̃gü rü wüxichigü taãẽãcü 
yema baúgu ngĩxü̃ nayanu ga norü diẽru ñu̱xmata naxããcu ga yema baú. 
11Rü yema Lebítanüxü̃ rü yexguma marü nüxü̃ nadaugügu nax marü 
naxããcuxü̃ rü ãẽx̱gacüarü ngü̃xẽẽruü̃xü̃tawa nanangegü ga yema baú ga 
diẽru nagu nucuxü̃ nax ngĩxü̃ nadaugüxü̃cax̱ nax ñuxre yixĩxü̃. Rü yexguma 
marü nüxü̃ nadaugügu nax marü naxããcuxü̃, rü yéma naxĩ ga ãẽx̱gacüarü 
poperaarü ümatüruxü̃ rü chacherdótegüarü ngü̃xẽẽruxü̃. Rü yemagü nixĩ ga 
nadeãcugüxü̃ ga yema baú. Rü yexguma marü nangeãcugu rü wenaxarü 
nachicagu nayaxǘgü ga yema baú. Rü yemaacü ga wüxichigü ga ngunexü̃gu 
rü mucü ga diẽru ngĩxü̃ nanutaquex̱egü. 
12Rü nüma ga ãẽx̱gacü rü chacherdóte ga Yoiadá rü yema Tupanapata ga 
taxü̃nearü mexẽẽmaxã icuáxü̃na ngĩxü̃ naxã ga yema diẽru nax naxcax̱ 
nadaugüxü̃cax̱ ga yema nutaarü mexẽẽcüwaruü̃gü rü corapinagü nax 
Tupanapata ga taxü̃ne namexẽẽgüxü̃cax̱. Rü yexgumarüxü̃ ta naxcax̱ 

nadaugü ga yema nüxü̃ icuáxü̃ nax fieruwa rü bróũchewa tax̱acü naxüxü̃ nax 
yemagü ínaxüxüxü̃cax̱ ga Tupanapata ga taxü̃nearü yemaxü̃gü. 
13Rü yema Tupanapata ga taxü̃nearü mexẽẽmaxã icuáxü̃ rü inanaxügüe ga 
nax napuracüexü̃. Rü nümagü aixcüma mea napuracüe ñu̱xmata nagú ga 
yema puracü. Rü yemaacü meama nayamexẽẽgü ga guma Tupanapata ga 
taxü̃ne rü noxrirüü̃tama nixĩ. 
14Rü yexguma marü meama nüxü̃̃́ yangugügu ga yema puracü ga naxügüxü̃, 
rü ãẽx̱gacü ga Yoáxü̃tawa rü chacherdóte ga Yoiadáxü̃tawa ngĩxü̃ nangegü 
ga yema diẽru ga íyaxücü. Rü yemamaxã nanaxü ga nawechigü ga 
Tupanapata ga taxü̃necax̱ ixĩxü̃. Rü nanaxü ga yema yemaxü̃gü ga namaxã 
Tupanaxü̃ yacuax̱üü̃güxü̃ rü yema ãmarearü guruü̃arü yemaxü̃gü. Rü 
yemaacü nanaxü ga cuyeragü rü axepáxü̃gü rü poratugü ga úirunaxcax̱ rü 
diẽrumünaxcax̱. Rü yexguma namaxü̃gu ga Yoiadá rü Tupanapata ga 
taxü̃newa guxü̃guma Cori ya Tupanacax̱ ãmare ínagugüxü̃. 
15Rü Yoiadá rü marü naya, rü yexguma marü nayaxüchigu rü nayu. Rü 
yexguma nayu̱xgu rü 130 ga taunecü nüxü̃̃́ nayexma. 
16Rü Dabíarü Ĩanearü tauquegu nanatax̱gü ga ãẽx̱gacügü nagu tax̱güxü̃gu, 
yerü nüma ga Yoiadá rü Iraétanüxü̃pex̱ewa rü Cori ya Tupanapex̱ewa rü 
ñu̱xũchi Tupanapata ga taxü̃newa mexü̃ naxü. 
17Rü nawena nax nayuxü̃ ga Yoiadá rü ãẽx̱gacü ga Yoáxü̃tawa naxĩ ga 
Yudáanearü ãẽx̱gacügü rü Yoáxü̃ narümecugü. Rü nüma ga ãẽx̱gacü rü 
nanayaxu ga norü ucu̱xẽgü ga nüxna naxãgüxü̃. 
18Rü yemacax̱ ga nüma ga ãẽx̱gacü rü yema Yudáanearü ãẽx̱gacügü rü 
Tupanana nixĩgachi rü yéma nanatax̱gümare ga guma napata ga norü 
o̱xigüarü Tupanapata ga taxü̃ne. Rü inanaxügüe nax Acheráchicünax̱ãxü̃ 
yacuax̱üü̃güxü̃ rü ñu̱xũchi togü ga tupananetachicünax̱ãgüxü̃ yacuax̱üü̃güxü̃. 
Rü Cori ya Tupana rü yema chixexü̃ ga naxügüxü̃cax̱ rü Yudáanecüãx̱gümaxã 
rü Yerucharéü̃cüãx̱gümaxã nanu. 

19Natürü woo yema chixexü̃gu nax namaxẽxü̃ ga duü̃xü̃gü, rü nüma ga Cori 
ya Tupana rü natanüwa nanamugüama ga norü orearü uruü̃gü nax naxcax̱ 
nawoeguxü̃cax̱. Natürü nüma ga duü̃xü̃gü rü tama yema Tupanaarü orearü 
uruü̃güga naxĩnüe. 
20Rü yemacax̱ ga Tupanaãxẽ rü chacherdóte ga Yoiadá nane ga Chacaríana 
nangu. Rü nüma ga Chacaría rü wüxi ga nachica ga daxũgu ünagüxü̃gu 
nachinagü, rü guxü̃ma ga duü̃xü̃güxü̃ ñanagürü: —Cori ya Tupana rü 
ñanagürü pexü̃: “¿Tü̱xcüü̃ tama naga pexĩnüe i chorü mugü? ¿Tü̱xcüü̃ 
pematama naxcax̱ pedau i perü poxcu? Pema rü choxna pixĩgachitanü, rü 
ngẽmacax̱ i choma rü tá ta pexna chixũgachi” ==ñanagürü. 
21Natürü ga yema duü̃xü̃gü rü nügü nixucu̱xẽgü nax Chacaríaxü̃ 
yamax̱güxü̃cax̱. Rü nüma ga ãẽx̱gacü rü yema duü̃xü̃güxü̃ namu nax 
Tupanapata ga taxü̃neax̱tügu nutamaxã ínamuxũchigüãxü̃cax̱. Rü yemaacü 
nayu. 
22Rü nüma ga ãẽx̱gacü ga Yoá rü nüxü̃ inarüngüma nax ñuxãcü Chacaría 
nanatü ga Yoiadá poraãcü nüxü̃ rüngü̃xẽẽxü̃. Natürü woo yemaacü nax nüxü̃ 
nangü̃xẽẽxü̃, rü nüma ga Yoá rü Yoiadá nane ga Chacaríaxü̃ nimax̱. Rü nüma 
ga Chacaría rü yexguma nayu̱xgu rü tagaãcü ñanagürü: —¡Nüxü̃ nadau, Pa 
Cori Pa Tupanax i ñaa naxüexü̃ i duü̃xü̃gü! Rü cuma tá nixĩ i nüxna cucaxü̃ 
naxcax̱ nax choxü̃ yamax̱güxü̃ ==ñanagürü. 
23Rü yexguma marü wüxi ga taunecü ngupetügu nax Chacaríaxü̃ yamax̱güxü̃, 
rü meama primaberagu rü Chíriaanearü churaragü rü Yoácax̱ ínayaxüãchi. 
Rü Yudáanegu rü Yerucharéü̃gu nachocu rü nanadai ga guxü̃ma ga guma 
ĩanearü ãẽx̱gacügü. Rü nanadeãcu ga guma ĩane, rü ñu̱xũchi norü ãẽx̱gacü 
ga Damácuwa yexmaxü̃xü̃tawa nanamugü ga yema nadexü̃. 
24Rü woo nax noxretama yixĩxü̃ ga yema Chíriaanearü churaragü, natürü Cori 
ya Tupana rü nüxü̃̃́ nanatauxchaxẽxẽ ga yema noxremarexü̃ ga churaragü 
nax nadai̱x̱ü̃cax̱ ga yema muxü̃ma ga Yudáanearü churaragü. Rü yemaacü 
nangupetü yerü nüma ga Yoá rü yema Yudátanüxü̃ rü tama Cori ya norü 

o̱xigüarü Tupanaga naxĩnüe. Rü yemaacü ga Yoá rü yema taxü̃ ga poxcu ga 
nümatama naxcax̱ nadauxü̃maxã napoxcu. 
25Rü yema Chíriaanearü churaragü rü poraãcü Yoáxü̃ nanapix̱ẽẽgü, rü 
yemaacü yéma nanatax̱gü rü nachiü̃cax̱ nawoegu. Rü noxrütama 
ngü̃xẽẽruü̃gü ga Yoá rü namaxã nanue. Rü norü pechicaxü̃gutama 
nayamax̱gü nax yemaacü yangutanüxẽẽãxü̃cax̱ nax chacherdóte ga Yoiadá 
nane ga Chacaríaxü̃ yamáxü̃. Rü yexguma yamax̱güãguwena rü Dabíarü 
Ĩanegu nanatax̱gü. Natürü tama yema tauque ga ãẽx̱gacügü nagu tax̱güxü̃gu 
nanatax̱gü. 
26Rü yema namaxã rüxuanügüxü̃ nixĩ ga wüxi ga Amóü̃tanüxü̃ ga Chabáx ga 
Chimáx nane, rü wüxi ga Moátanüxü̃ ga Yochabá ga Chimríx nane. 
27Rü guxü̃ma i Yoá nanegüchiga, rü yema Tupanaarü orearü uruü̃gü nüxü̃ 
ixugüxü̃chiga, rü ñu̱xũchi Tupanapata ga taxü̃nearü mexẽẽchiga rü popera 
ga ãẽx̱gacügüchiga nagu ümatüxü̃gu naxümatü. Rü nawena rü ãẽx̱gacüxü̃ 
ningucuchi ga nane ga Amachía. 

2 Ãẽ̱̃xgacügüchiga ümatüxü ̃  25 

Amachía rü ningucuchi nax Yudáanearü ãẽ̱xgacü yixĩxü̃ca̱x 
(2 R. 14.1-22) 

1Rü nüma ga Amachía rü 25 ga taunecü nüxü̃̃́ nayexma ga yexguma 
ãẽx̱gacüxü̃ yangucuchigu. Rü 29 ga taunecü nixĩ nax Yerucharéü̃wa ãẽx̱gacü 
yixĩxü̃. Rü naé rü Yoadáü̃ nixĩ ga ngĩéga rü Yerucharéü̃cüãx̱ iyixĩ. 
2Rü yema naxüxü̃ ga Amachía rü Cori ya Tupanapex̱ewa name. Natürü tama 
aixcüma guxü̃guma mexü̃gu narüxĩnü. 
3Rü yexguma marü meama naxmex̱wa nayexmagu nax ãẽx̱gacü yixĩxü̃, rü 
nüma ga Amachía rü nanadai ga guxü̃ma ga yema nanatüxü̃ imax̱güxü̃. 
4Natürü tama nanadai ga yema nanegü ga yema nanatüxü̃ imax̱güxü̃. Yerü 
naga naxĩnü ga yema Moichéarü mugüwa ümatüxü̃ ga ñaxü̃: —Yíxema 
papagü rü taxũtáma tapoxcue naxcax̱ i ngẽma chixexü̃ i tümanegü ügüxü̃, rü 
yíxema nanegü rü taxũtáma tapoxcue naxcax̱ i ngẽma chixexü̃ i tümanatügü 

ügüxü̃. Natürü wüxíechigü rü tá tayu naxcax̱ i ngẽma tümaarütama chixexü̃ 
==ñaxü̃. 
5Rü nüma ga Amachía rü nananutaquex̱e ga guxü̃ma ga Yudáanearü rü 
Bẽyamíü̃anearü duü̃xü̃gü ga iyatüxü̃. Rü nügütanüxü̃wachigü mea inayanu 
ga yema duü̃xü̃gü. Rü nüxü̃ naxuneta ga churaragüerugü ga 1,000 ga 
churaragümaxã icuáxü̃ rü churaragüerugü ga 100 ga churaragümaxã icuáxü̃. 
Rü yema yatügü ga 20 ga taunecü rüex̱na yexera nüxü̃̃́ yexmaxü̃wa nixĩ ga 
inaxügüãxü̃ nax yaxugüãxü̃. Rü guxü̃wama rü 300,000 wa nangu ga yema 
yadexechixü̃ ga churaragü ga mexü̃ nax daiwa naxĩxü̃ namaxã ga norü 
wocaegü rü poxü̃ruü̃gü. 
6Rü naétü naxcax̱ nataxegü ga 100,000 ga Iraéanearü churaragü. Rü 3,300 
quíru ga diẽrumümaxã nanaxütanü. 
7Natürü wüxi ga Tupanaarü orearü uruxü̃ rü naxü̃tawa naxũ rü nüxü̃ 
ñanagürü: —¡Pa Ãẽx̱gacüx, taxṹ i Iraéanewa churaragücax̱ cungemaxü̃! Erü 
Cori ya Tupana rü tama natanüwa nangẽxma i guxü̃ma i ngẽma 
Efraíü̃tücumü. 
8Natürü ngẽxguma tá Iraéanearü churaragüarü ngü̃xẽẽcax̱ ícucax̱gu nax curü 
churaragümaxã daiwa naxĩxü̃cax̱, rü nüma ya Tupana rü tá ngẽma curü 
uanügümex̱ẽgu cuxü̃ nanguxẽxẽ. Erü nüma ya Tupana rü nüxü̃̃́ nangẽxma i 
pora nax tüxü̃ nangü̃xẽẽxü̃ rüex̱na tüxü̃ nadai̱x̱ü̃ ==ñanagürü. 
9Rü nüma ga Amachía rü yema Tupanaarü orearü uruxü̃na naca rü ñanagürü: 
—Natürü, ¿tax̱acü tá nangupetü namaxã i ngẽma 3,300 quíru nagúxü̃ i 
diẽrumü i ngẽma Iraéanearü churarana chaxãxü̃? ==ñanagürü. Rü yema 
Tupanaarü orearü uruxü̃ nanangãxü̃ rü ñanagürü: —Nüma ya Cori ya Tupana 
rü nüxü̃̃́ nangẽxma i pora nax ngẽma diẽrumüarü yexera cuxna naxãxü̃ 
==ñanagürü. 
10Rü yemacax̱ ga Amachía rü yema norü churaragüna nayamugachitanü ga 
yema churaragü ga Efraíü̃tücumüwa ne ĩxü̃, rü ñu̱xũchi napatacax̱ 

nanamuegutanü. Natürü ga nümagü rü Yudáanecüãx̱maxã nanue rü poraãcü 
nanueãcüma napatagücax̱ nawoegu. 
11Rü nüma ga Amachía rü nügü ínarüpora rü doxonexü̃ ga Yucüragu 
ãégaxü̃wa nanagagü ga norü churaragü, rü yexma 10,000 ga Cheíanearü 
churaragüxü̃ nadai. 
12Rü nüma ga Yudáanearü churaragü rü naétü ínanayauxü̃ ga to ga 10,000. 
Rü ñu̱xũchi wüxi ga max̱pǘnewa nanagagü. Rü yéma nanawoü̃ rü guxü̃ma 
inabüe rü yexma nayue. 
13Rü yema Iraéanearü churaragü ga Amachía napatacax̱ woeguxẽẽxü̃ nax 
tama norü churaragütanügu naxãgüxü̃cax̱ ga daiwa, rü nümagü rü yoxni 
Yudáanearü ĩanegügu nachocu. Rü Chamáriawa inanaxügüe rü ñu̱xmata 
Bex-oróü̃wa nangugü, rü 3,000 ga duẽxẽgü tüxü̃ nadai. Rü ñu̱xũchi nayana 
ga muxü̃ma ga yemaxü̃gü ga naxcax̱ nangĩx̱güxü̃. 
14Rü yexguma nataegu̱xgu ga Amachía nax Edóü̃cüãx̱güxü̃ nadai̱x̱ü̃, rü 
nayana ga yema Cheíarü tupanachicünax̱ãgü. Rü nüma ga Amachía rü 
ñu̱xũchi namaxã natupanaxãx̱. Rü nüxü̃ nicuax̱üxü̃ rü naxcax̱ ínanagu ga 
pumara ga iyixichixü̃. 
15Rü yemacax̱ ga Cori ya Tupana rü Amachíamaxã nanu. Rü wüxi ga 
Tupanaarü orearü uruü̃xü̃ naxcax̱ yéma nanamu nax namaxã nüxü̃ 
yanaxuxü̃cax̱, rü ñanagürü nüxü̃: —¿Tü̱xcüü̃ nüxü̃ quicuax̱üxü̃ i ngẽma 
Edóü̃anearü tupananetagü i tama cuxmex̱wa ínanguxü̃xẽẽxü̃ i ngẽma 
Edóü̃cüãx̱gü? ==ñanagürü. 
16Rü yexguma yemaxü̃ iyaxuxgu ga gumá Tupanaarü orearü uruxü̃, rü nüma 
ga ãẽx̱gacü ga Amachía rü nanangãxü̃ga rü ñanagürü nüxü̃: —¿Rü texé cuxü̃ 
taxuneta nax ãẽx̱gacüarü ucu̱xẽruxü̃ quixĩxü̃cax̱? ¡Marütama i ngẽma nüxü̃ 
quixuxü̃! ¡Ẽ̱xna cunaxwax̱e nax cuxü̃ yamax̱güxü̃! ==ñanagürü. Rü nüma 
ga gumá Tupanaarü orearü uruxü̃ rü marü tama nüxü̃ nicaa̱x̱ü̃chigü. Natürü 
nüxü̃ ñanagürü: —Choma rü nüxü̃ chacuax̱ nax Tupana rü marü cumaxã 

naxueguãxü̃ nax cuyuxü̃ nagagu i ñaa cuxüxü̃ rü ngẽma nax tama 
cunayauxchaü̃xü̃ i chorü ucu̱xẽ ==ñanagürü. 
17Natürü nüma ga Amachía ga Yudáanearü ãẽx̱gacü rü tama inaxĩnü̃chaü̃, rü 
norü uxcuxẽruü̃güarü ucu̱xẽgu nixũama. Rü yemacax̱ norü duü̃xü̃güxü̃ namu 
nax Iraéanearü ãẽx̱gacü ga Yoá ga Yoacá nane ga Yeútaamaxã nüxü̃ 
yanaxugüxü̃cax̱ ga ñaa ore: —¡Ẽcü ñu̱xma nua naxũ rü yigü tadauxchiwegü! 
==ñanagürü. 
18Natürü nüma ga Iraéanearü ãẽx̱gacü ga Yoá rü ñaxü̃ ga ore Amachíacax̱ 
namuegu: —Wüxi ga chuchuxü̃ ga Líbanucüãx̱ rü ocayiwa ga Líbanucüãx̱cax̱ 
nimuga rü ñanagürü nüxü̃: “Cuxacü chaunena ngĩxü̃ namu nax ngĩmaxã 
naxãmaxü̃cax̱”, ñanagürü. Natürü wüxi ga naeü̃ rü yema chuchuxü̃ 
ínaxüxü̃wa naxüpetü rü nawa nanga rü yexma nayapuxcuchi rü nayu. 
19Rü cumax, Pa Amachíax, rü nüxü̃ quixu nax Edóü̃tanüxü̃xü̃ cudai̱x̱ü̃. Rü 
ngẽmacax̱ cugü quicuax̱üxü̃ rü yexeraxü̃ i poracax̱ cudau. Rü name nixĩ i 
cupatawatama cungexmaxü̃. ¿Rü tü̱xcüü̃ curü guxchaxü̃cax̱tama cudauxchaü̃ 
rü ñu̱xũchi Yudáanearü guxchacax̱? ==ñaxü̃. 
20Natürü nüma ga Amachía rü tama naga naxĩnüchaü̃, yerü Tupana rü marü 
yemaacü namaxã nanaxuegu nax Iraéanearü ãẽx̱gacü ga Yoámex̱ẽgu nayixü̃ 
ga Yudátanüxü̃, nagagu nax Edóü̃anearü tupananetaxü̃ yacuax̱üü̃güxü̃. 
21Rü yexguma ga Yoá rü norü churaragümaxã inaxũãchi nax Yudáanearü 
ĩane ga Bex-chemégu Amachíamaxã nügü nadai̱x̱ü̃cax̱. 
22Rü nüma ga Iraéanecüãx̱ rü yema Yudáanecüãx̱ü̃ narüporamaegü. Rü 
yemacax̱ nibuxmü ga yema Yudáanecüãx̱ rü wüxichigü rü napatacax̱ 
nawoegu. 
23Rü Yoá ga Iraéanearü ãẽx̱gacü rü Bex-chemégu nayayaxu ga Amachía ga 
Yudáanearü ãẽx̱gacü. Rü ñu̱xũchi Yerucharéü̃wa nanaga. Rü ínanapogü ga 
180 metru nagúxü̃ ga Yerucharéü̃arü poxeguxü̃. Rü Efraíü̃arü ĩãx̱wa 
inanaxügü ñu̱xmata yema naxtapü̱x ínapoxochixü̃wa yexmaxü̃ ga ĩãx̱wa 
nangu. 

24Rü ñu̱xũchi nüma ga Iraéanearü ãẽx̱gacü rü nanade ga guxü̃ma ga yema 
úiru rü diẽrumü rü guxü̃ma ga yemaxü̃gü ga Tupanapata ga taxü̃newa 
yexmagüxü̃ ga Obéx-edóü̃ namaxã icuáxü̃. Rü yexgumarüxü̃ ta nanade ga 
guxü̃ma ga yema ãẽx̱gacüpataarü yemaxü̃gü ga itatanüxü̃. Rü naétü 
ínanayauxü̃ ga ñuxre ga duü̃xü̃gü rü yemawena ĩane ga Chamáriacax̱ 
nataegu. 
25Rü Amachía ga Yudáanearü ãẽx̱gacü ga Yoá nane rü 15 ga taunecü namaxü̃ 
nawena ga nax nayuxü̃ ga Yoá ga Iraéanearü ãẽx̱gacü ga Yoacá nane. 
26Rü yema Amachíachiga rü norü ügüwa inaxügü rü ñu̱xmata norü gu̱xwa 
nangu rü guxü̃ma ga yema naxüxü̃ rü nagu naxümatü ga yema popera ga 
Yudáanearü ãẽx̱gacügüchiga rü Iraéanearü ãẽx̱gacügüchiga nagu ümatüxü̃. 
27Rü nawena nax Cori ya Tupanana yaxũgachixü̃ ga Amachía, rü 
Amachíamaxã narüxuanügü ga duü̃xü̃gü ga Yerucharéü̃wa. Rü yemacax̱ ga 
Amachía rü ĩane ga Láquiwa naña. Natürü nawe nangegüama rü ñu̱xmata 
guma ĩanewa nangugü. Rü yexma nayamax̱gü. 
28Yemawena rü wüxi ga cowarugu nayaxüegü ga naxü̃ne, rü ñu̱xũchi yema 
norü o̱xigü ítax̱güxü̃gu nanatax̱gü ga Dabíarü Ĩanewa. 

2 Ãẽ̱̃xgacügüchiga ümatüxü ̃  26 

Uchía rü Yudáanearü ãẽ̱xgacüxü̃ ningucuchi 
(2 R. 14.21-22; 15.1-7) 

1-3Rü yexguma Amachía yuxguwena rü guxü̃ma ga Yudáanecüãx̱gü rü nane 
ga Uchíaxü̃ naxunetagü nax ãẽx̱gacü yixĩxü̃cax̱. Rü yexguma Yudáanearü 
ãẽx̱gacüxü̃ yangucuchigu ga Uchía rü 16 ga taunecü nüxü̃̃́ nayexma. Rü 52 ga 
taunecü nixĩ ga ãẽx̱gacü yixĩxü̃ ga Yerucharéü̃wa. Rü naé rü Yerucharéü̃cüãx̱ 
iyixĩ, rü Yecuría nixĩ ga ngĩéga. Rü nüma ga Uchía rü nanatü yuxguwena rü 
nanapu ga ĩane ga Eráx nax wenaxarü Yudáanearü yixĩxü̃cax̱. Rü ñu̱xũchi 
wenaxarü nanamexẽxẽ. 
4Rü nüma ga Uchía rü Cori ya Tupanaga naxĩnü rü napex̱ewa mexü̃ naxü 
naxrüxü̃ ga nanatü ga Amachía ga noxri mexü̃ ücü. 

5Rü yexguma namaxü̃gu ga Chacaría ga Tupanaarü orearü uruxü̃ rü nüma ga 
Uchía rü mea Tupanaga naxĩnü, yerü ga Chacaría rü nanangu̱xẽxẽ nax 
Tupanaxü̃ nangechaü̃xü̃cax̱. Rü yexguma Tupanaga naxĩnügu ga nüma ga 
Uchía, rü nüma ga Tupana rü poraãcü nüxü̃ narüngü̃xẽxẽ. 
6Rü nüma ga Uchía rü Firitéugümaxã nügü nadai. Rü nayawax̱güxẽxẽ ga ĩane 
ga Gáxarü poxeguxü̃, rü ĩane ga Yaníaarü poxeguxü̃, rü ĩane ga Adúxarü 
poxeguxü̃. Rü yemawena rü Firitéugüarü ĩane ga Adúxarü naanegu nanaxü 
ga ñuxre ga ĩanegü. 
7Rü yemaacü ga nüma ga Tupana rü nüxü̃ narüngü̃xẽxẽ nax nüxü̃ 
naporamaexü̃cax̱ ga yema Firitéugü rü yema Arábiaanecüãx̱ ga Gux-baáwa 
maxẽxü̃ rü yema Maóü̃tanüxü̃. 
8Rü yema Amóü̃tanüxü̃ rü Uchíaaxü̃̃́ nanaxütanügü ga yema diẽru ga Uchía 
ngĩgu unetacü. Rü nüma ga Uchía rü natachiga yerü naporaxüchi. Rü 
yemacax̱ guxü̃wama nangu ga nachiga ñu̱xmata Equítuanearü üyeanewa 
nangu. 
9Rü Yerucharéü̃arü poxeguxü̃étüwa ínanaxüxü̃ ga daxũtaechicaxü̃gü. Rü 
wüxi nixĩ ga yema ĩãx̱ ga nacüwawa yexmaxü̃étügu naxüxü̃. Rü to nixĩ ga 
yema ĩãx̱ ga doxonexü̃waama üxü̃étügu naxüxü̃. Rü yexgumarüxü̃ ta yema 
naxtapü̱x ínapoxü̃étüxü̃gu nanaxü ga to. Rü yemaacü meama nüxna nadaugü 
ga guma ĩane ga Yerucharéü̃. 
10Rü yexgumarüxü̃ ta yexma naxnücüanegu nanaxü ga daxũtaechicaxü̃gü. Rü 
nanaxü ta ga mucüma ga puchugü ga ínadoxonexü̃wa rü ínamáxpü̱xanexü̃wa 
yerü namuxũchi ga norü wocagü. Rü nüma ga Uchía rü nüxü̃̃́ nayexma ga 
ñuxre ga yatügü ga norü naanegüwa puracüexü̃ rü úbanecügü ga 
ínamáxpü̱xanexü̃wa puracüexü̃ rü naxax̱tügüwa puracüexü̃. Yerü norü me 
nixĩ ga naanewa nax napuracüxü̃. 
11Rü nüma ga Uchía rü nüxü̃̃́ nayexma ga muxü̃ma ga norü churaragü ga 
meama daicax̱ ngúexü̃ rü ímemaregüxü̃ nax daiwa naxĩxü̃. Rü yema 
ãẽx̱gacüarü poperaarü ümatüruxü̃ ga Yeié rü norü ngü̃xẽẽruxü̃ ga 
Maachíamaxã nixĩ ga yawǘgüãxü̃ ga yema churaragü rü ñu̱xũchi 

nayaxütücumügu rü yemaacü nixĩ ga iyanuãxü̃. Rü ãẽx̱gacüarü churaragüeru 
ga Ananía nixĩ ga namaxã icuáxü̃ ga yema taxre ga duü̃xü̃güarü puracü. 
12Rü yema Ananíatüxü̃wa yexmagüxü̃ ga churaragüerugü ga natanüxü̃maxã 
icuax̱güxü̃ rü guxü̃wama 2,600 ga churaragüerugü ga tama muü̃wax̱egüxü̃ 
nixĩgü. 
13Rü naxmex̱wa nayexmagü ga 307,500 ga churaragü ga iporaexü̃ rü tama 
muü̃wax̱egüxü̃ ga daicax̱ ímemaregüxü̃. Rü nümagü nixĩ ga ãẽx̱gacüxü̃ 
nangü̃xẽẽgüxü̃ ga yexguma norü uanügümaxã nügü nadaixgu. 
14Rü nüma ga Uchía rü guxü̃ma ga yema churaragücax̱ nanamexẽxẽ ga 
naxnegü ga poxü̃ruü̃gü rü wocaegü rü napatex̱egü rü naremüarü poxü̃ruü̃gü 
rü würagü rü maxgütaeruü̃gü. 
15Rü nüma ga Uchía rü Yerucharéü̃wa nanaxü ga máquinagü ga chuxchiarü 
max̱ruü̃gü rü nuta ga itapütacüarü max̱ruü̃gü. Rü yema máquinagü rü 
daxũtaechicaxü̃gügu rü Yerucharéü̃arü poxeguxü̃étügügu nananugü. Rü 
naporaxüchi ga Uchía yerü Tupana nüxü̃ narüngü̃xẽxẽ. Rü yemaacü 
guxü̃wama nangu ga yema nachiga. 
16Rü nüma ga Uchía rü yexguma naporaxüchigu rü nügü ínarüta. Rü yema 
nax nügü ínataxü̃gagu rü chixexü̃gu nangu. Rü wüxi ga ngunexü̃gu rü nagu 
naxücu ga Tupanapata ga taxü̃ne rü yema pumaratex̱earü guruü̃wa 
nümatama pumaratex̱e nigu woo nüxna nax nachu̱xuxü̃ ga yema. 
17Natürü nawe nixücu ga chacherdótearü ãẽx̱gacü ga Acharía namaxã ga 80 
ga Tupanaarü chacherdótegü ga tama muü̃ewax̱egüxü̃. 
18Rü ãẽx̱gacü ga Uchíaxü̃ ñanagürügü: —Pa Ãẽx̱gacüx, ¡ínaxũxũ i nua! Erü 
cuma nax woo ãẽx̱gacü quixĩxü̃ rü taxuacüma pumaratex̱e nua quigu erü 
chacherdótegüxicatama nixĩ i mexü̃ nax nua pumaratex̱e yagugüxü̃. Erü 
nümagü nixĩ i Aróü̃taagü yixĩgüxü̃ rü Tupana yadexechixü̃ nax naxügüãx̱ü̃cax̱ 
i ngẽma puracü. ¡Rü ngẽmacax̱ paxa ínaxũxũ i nua! Erü tama naga cuxĩnü ya 
Tupana. Rü nüma ya Tupana rü ngẽmacax̱ taxũtáma cumaxã nataãxẽ 
==ñanagürügü. 



1391 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

19Rü nüma ga Uchía rü naxmex̱wa nanange ga wüxi ga pumaratex̱earü 
guruxü̃. Rü yexguma yema chacherdótegüxü̃ naxĩnügu rü namaxã nanu. 
Natürü yexgumatama Tupanapata ga taxü̃newa yema pumaratex̱earü 
guruü̃xü̃tawa rü chacherdótegüpex̱ewa rü Uchíacatüwa inarüyi ga chaxüne. 
20Rü yexguma nüma ga chacherdóte ga Acharía rü guxü̃ma ga yema togü ga 
chacherdótegümaxã rü napaxaãẽgü nax ínagaxüchigüãxü̃ ga Tupanapata ga 
taxü̃newa. Rü nümatama ga Uchía rü napaxaãxẽ nax ínaxũxũxü̃, yerü nüxü̃ 
nacuax̱ nax Tupana napoxcuxü̃. 
21Rü yexgumacürüwa ga nüma ga ãẽx̱gacü ga Uchía rü yema dax̱awemaxã 
nidawe ñu̱xmata nax nayuxü̃. Rü yemacax̱ nüxrüwama namaxü̃ nawa ga 
wüxi ga ucapu ga ãẽx̱gacüpatawa yexmaxü̃. Rü nüxna nanachu̱xgü nax 
Tupanapata ga taxü̃newa naxũxü̃ ñu̱xmata nayu̱xgu. Rü yemacax̱ ga nane ga 
Yotáü̃ rü nüxí namaxã inacuax̱ ga Yudáane. 
22Rü guxü̃ma ga nachiga ga ãẽx̱gacü ga Uchía, rü norü ügüwa inaxügü rü 
ñu̱xmata norü gu̱xwa nangu rü nagu naxümatü ga yema popera ga Amú nane 
ga Ichaía ümatüxü̃. 
23Rü yexguma nayu̱xgu ga Uchía rü norü o̱xigü ítax̱güxü̃gu nanatax̱gü nagu 
ga yema tauxque ga ãẽx̱gacügü ítax̱güxü̃arü ngaicamawa yexmaxü̃. Rü tama 
yema ãẽx̱gacügü ítax̱güxü̃gu nanatax̱gü yerü chaxünemaxã nayu. Rü nawena 
rü ãẽx̱gacüxü̃ ningucuchi ga nane ga Yotáü̃. 

2 Ãẽ̱̃xgacügüchiga ümatüxü ̃  27 

Yudáanearü ãẽ̱xgacüxü̃ ningucuchi ga Yotáü̃ 
(2 R. 15.32-38) 

1Rü yexguma Yotáü̃ ingucuchigu nax Yerucharéü̃wa Yudáanearü ãẽx̱gacü 
yixĩxü̃ rü nüxü̃̃́ nayexma ga 25 ga taunecü. Rü 16 ga taunecü nixĩ ga ãẽx̱gacü 
yixĩxü̃. Rü naé rü Yeruchá nixĩ ga ngĩéga, rü Chadóxacü iyixĩ. 
2Rü nüma ga Yotáü̃ rü Tupanaga naxĩnü, nanatü ga Uchíarüxü̃, natürü tama 
nanatürüxü̃ Tupanapata ga taxü̃negu naxücu nax pumaratex̱e nawa 

yaguxü̃cax̱. Natürü yema duü̃xü̃gü rü chixexü̃ naxügü yerü nüxü̃ 
nicuax̱üü̃güama ga yema tupananetachicünax̱ãgü. 
3Rü Yotáü̃ nixĩ ga naxüxü̃ ga Tupanapata ga taxü̃nearü ĩãx̱ ga taxü̃ ga nawa 
yachocuxü̃. Rü nanamexẽxẽ ta ga yema naxtapü̱x ga Max̱pǘne ga Ófewa 
nadaxü̃. 
4Rü Yudáanearü max̱pǘneanegüwa nanaxü ga ĩanegü. Rü naixnecüanegügu 
nanaxü ta ga norü poxü̃xü̃chicagü rü daxũtaechicagü. 
5Rü Amóü̃anearü ãẽx̱gacümaxã nügü nadai rü Amóü̃tanüxü̃xü̃ narüporamae. 
Rü gumá taunecügu rü yema Amóü̃tanüxü̃xü̃ nanaxütanüxẽxẽ ga 3,300 quíru 
ga diẽrumü rü 2’200,000 litrugü ga trigu Rü yexgumaepü̱x ta nixĩ ga chebáda. 
Rü gumá norü taxre ga taunecügu rü norü tomaepü̱x ga taunecügu rü 
yexgumaepü̱xtama nanaxütanü. 
6Rü Yotáü̃ rü nawa nangu nax naporaxü̃ yerü Tupanaga naxĩnü. Rü yema 
naxüxü̃ rü Tupanapex̱ewa name. 
7Rü guxü̃ma ga yema Yotáü̃arü daichiga, rü norü puracüchiga, rü ngẽma 
popera ga Iraéanearü ãẽx̱gacügüchiga rü Yudáanearü ãẽx̱gacügüchiga nagu 
ümatüxü̃gu naxümatü. 
8Rü yexguma Yotáü̃ inaxügügu nax Yudáanearü ãẽx̱gacü yixĩxü̃ rü nüxü̃̃́ 
nayexma ga 25 ga taunecü. Rü 16 ga taunecü nixĩ ga Yerucharéü̃wa ãẽx̱gacü 
yixĩxü̃. 
9Rü yexguma nayu̱xgu ga Yotáü̃ rü norü o̱xigü ítax̱güxü̃gu nanatax̱gü ga 
Dabíarü Ĩanewa. Rü nawena rü ãẽx̱gacüxü̃ ningucuchi ga nane ga Acháx. 

2 Ãẽ̱̃xgacügüchiga ümatüxü ̃  28 

Acháx rü Yudáanewa ãẽ̱xgacü nixĩ 
(2 R. 16.1-20) 

1Rü nüma ga Acháx rü 20 ga taunecü nüxü̃̃́ nayexma ga yexguma ãẽx̱gacüxü̃ 
yangucuchigu. Rü 16 ga taunecü ãẽx̱gacü nixĩ ga Yerucharéü̃wa. Natürü yema 
nacüma ga nagu yaxũxü̃ ga Acháx rü tama Tupanapex̱ewa name. Rü tama 
norü o̱xi ga Dabí nagu ixũxü̃ ga nacüma ga mexü̃gu nixũ. 

2Rü nagu nixũ ga yema Iraéanetanüxü̃arü ãẽx̱gacügücüma ga chixemarexü̃, 
rü ñu̱xũchi bróũchewa nanaxü ga Baáchicünax̱ãgü. 
3Rü doxonexü̃ ga Ben-inóü̃wa Baácax̱ ínanagu ga pumaratex̱egü. Rü ñu̱xũchi 
Baácax̱ tüxü̃ ínagu ga naxacügü. Rü yemaacü nagu nixũ ga yema nacümagü 
ga chixexü̃ ga nagu naxĩxü̃ ga yema duü̃xü̃gü ga nüxíra yema naanewa 
maxẽxü̃ ga Cori ya Tupana ü̃pa Iraétanüxü̃pex̱ewa íwoxü̃xü̃. 
4Rü ñu̱xũchi yema tupananetagücax̱ ãmaregü rü pumaratex̱e ínagu nawa ga 
yema ngutaquex̱echicaxü̃gü ga max̱pǘnegüwa rü naigü ga itaetaxü̃tüxü̃wa 
yexmagüxü̃wa. 
5Rü yemagagu ga Cori ya Tupana rü Chíriaanearü ãẽx̱gacümex̱ẽgu 
nananguxẽxẽ. Rü yema Chíriaanearü churaragü rü nüxü̃ narüporamae rü 
ñu̱xũchi muxü̃ma ga Yudáanecüãx̱güxü̃ ínayauxü̃, rü ĩane ga Damácuwa 
nanagagü. Rü yexgumarüxü̃ ta ga nüma ga Cori ya Tupana rü Iraéanearü 
ãẽx̱gacümex̱ẽgu nananguxẽxẽ ga Acháx, rü yemaacü nüxü̃ narüporamaegü 
rü nayue ga muxü̃ma ga Yudáanecüãx̱gü. 
6Rü wüxitama ga ngunexü̃gu rü Chíriaanearü ãẽx̱gacü ga Péca ga Remaría 
nane rü 120,000 ga Yudáanearü churaragü ga tama muü̃wax̱egüxü̃xü̃ nadai. 
Rü yemaacü nangupetü yerü Acháx rü yima Cori ga norü o̱xigüarü Tupanana 
nixũgachi. 
7Rü Chicrí ga wüxi ga Efraíü̃tanüxü̃ ga tama muü̃wax̱exü̃ rü ãẽx̱gacü ga 
Acháx nane ga Maachíaxü̃ nimax̱. Rü yexgumarüxü̃ ta nayamax̱ ga Aricáü̃ ga 
Acháxpatamaxã icuácü. Rü nayamax̱ ta ga Ercaná ga Acháxarü 
ngü̃xẽẽruü̃gümaxã icuácü. 
8Rü ñu̱xũchi ga yema Iraéanearü churaragü rü 200,000 ga Yudáanecüãx̱gü 
ga duü̃xü̃gü ga ingexü̃ rü ibuxü̃ ínayauxü̃ rü Chamáriawa nanagagü. Rü 
yexgumarüxü̃ ta Yudáanewa nanade ga muxü̃ma ga yemaxü̃gü rü 
Chamáriawa nanana. 
9Rü yéma Chamáriawa nayexma ga wüxi ga Cori ya Tupanaarü orearü uruxü̃ 
ga Odégu ãégaxü̃. Rü nüma rü yema churaragücax̱ nixũ ga yexguma 

Chamáriagu nachocuxgu. Rü ñanagürü nüxü̃: —Yimá Cori ga perü o̱xigüarü 
Tupana rü Yudáanecüãx̱gümaxã nanu, rü ngẽmacax̱ nixĩ i pexmex̱gu 
nayixẽẽãxü̃. Natürü i pemax rü poraãcü namaxã penue i ngẽma duü̃xü̃gü rü 
penadai i muxü̃ma. Rü ngẽmacax̱ ya Tupana rü tá pexna naxcax̱ naca i ngẽma 
pexüxü̃, erü tama pexü̃̃́ nangechaü̃tümüxü̃gü i ngẽma duü̃xü̃gü. 
10Rü ñu̱xũchi penaxwax̱e nax ngẽma Yudáanecüãx̱gü rü Yerucharéü̃cüãx̱gü 
rü perü puracütanüxü̃ nax yaxĩgüxü̃. Natürü ¿tama ẽx̱na i pema rü ta Cori ya 
perü Tupanapex̱ewa chixexü̃ pexüxü̃? 
11¡Rü ngẽmacax̱, chauga pexĩnüe rü penamuegutanü i ngẽma peenexẽgü i 
ípeyauxü̃xü̃! Erü Cori ya Tupana rü poraãcü pemaxã nanu ==ñanagürü. 
12Rü yemacax̱ ga Acharía ga Yoanáü̃ nane rü Berequía ga Mechiremóx nane, 
rü Echequía ga Charúü̃ nane, rü Amachá ga Axraí nane ga Efraíü̃tanüxü̃maxã 
icuáxü̃, rü yexguma orearü uruxü̃ ga Obéxü̃ naxĩnüegu rü yema churaragü 
ga daiwa ne ĩxü̃pex̱egu nayachigü rü nayangagü. 
13Rü ñanagürügü nüxü̃: —¡Taxṹ i nua penagagüxü̃ i ngẽma ípeyauxü̃xü̃! Erü 
tá nitaguãchi i Cori ya Tupanapex̱ewa. Erü ngẽma pema nagu perüxĩnüexü̃ 
rü Tupanapex̱ewa tá nanayexeraxẽxẽ i tórü chixexü̃gü rü torü pecadugü i 
ñu̱xma marü ngupetüxü̃. Rü nüma ya Cori ya Tupana rü tá poraãcü tamaxã 
nanu i yixema i Iraéanecüãx̱gü ==ñanagürügü. 
14Rü yexguma ga yema churaragü rü tüxü̃ ningex̱gü ga guxema tüxü̃ 
ínayauxü̃xe. Rü ñu̱xũchi yema ãẽx̱gacügüpex̱ewa rü guxü̃ma ga yema 
duü̃xü̃güpex̱ewa ínanagü ga yema yemaxü̃gü ga napuxü̃güchiréxü̃. 
15Rü yemawena ga yema ãgümücü ga ãẽx̱gacügü rü tümamaxã inacuax̱gü ga 
guxema tüxü̃ ínayauxü̃xe. Rü yema yemaxü̃gü ga napuxü̃xü̃wa nanadegü ga 
naxchiru nax yemamaxã tüxü̃ yaxüchirugüxü̃cax̱ ga guxema ingexchiruxe. 
Rü ñu̱xũchi tüxü̃ nichapatuãx̱, rü tüxü̃ nachibüexẽxẽ rü tüxü̃ nixaxegüxẽxẽ, 
rü nayaxüxü̃gü ga tümaarü o̱xrigü. Rü ñu̱xũchi búrugu tüxü̃ nitoü̃xẽxẽ ga 
guxema íchixeparaxe. Rü guma ĩane ga Yericú ga morunecümaxã 

naxugünegu tüxü̃ nayamugü ga tümatanüxü̃gütanüwa. Rü yemawena 
Chamáriacax̱ nawoegu. 
16Rü yema ngunexü̃gügu ga Yudáanearü ãẽx̱gacü ga Acháx rü norü 
duü̃xü̃güxü̃ namu nax Achíriaanearü ãẽx̱gacüxü̃tawa ngü̃xẽẽcax̱ 
íyacagüxü̃cax̱. 
17Yerü ga Edóü̃cüãx̱gü rü wenaxarü Yudáanegu nachocu, rü Yudácüãx̱güxü̃ 
nadai. Rü ñuxre ga duü̃xẽgü tüxü̃ ínayauxü̃. 
18Rü yexgumarüxü̃ ta ga Firitéugü rü tóxnamana ga Yudáanewa nanadeãcu 
ga guma ĩanegü ga doxonexü̃wa yexmagüne rü guma ĩanegü ga Négueanewa 
yexmagüne. Rü nanapuxü̃ ga ĩanegü ga Bex-chemé, rü Ayaróü̃, rü Guederóx. 
Rü ñu̱xũchi nanapuxü̃gü ta ga ĩanegü ga Chocó rü Tiná, rü Guimchó namaxã 
ga norü ĩanexacüchigü. Rü ñu̱xũchi nawa namaxẽ. 
19Rü nüma ga Cori ya Tupana rü Yudáanecüãx̱güxü̃ naxãnexẽxẽ nagagu ga 
yema Yudáanearü ãẽx̱gacü ga Acháx. Yerü nüma nixĩ ga Yudáanearü 
duü̃xü̃gümaxã naxüaxü̃ ga naguxü̃raü̃xü̃ ga chixexü̃gü, rü ñu̱xũchi tama 
Tupanaga naxĩnüxü̃. 
20Natürü ga Tigáx-piréche ga Achíriaanearü ãẽx̱gacü rü Acháxcax̱ 
ínayagoõchi. Rü yemaacü tama norü ngü̃xẽẽwa naxũ, natürü yexera ga 
guxchaxü̃ naxcax̱ ínanguxẽxẽ. 
21Rü woo ga Acháx nax Tupanapata ga taxü̃newa, rü ãẽx̱gacüpatawa, rü norü 
ngü̃xẽẽruü̃güxü̃tawa nadexü̃ ga yemaxü̃gü ga itatanüxü̃ nax yemaacü 
Achíriaanearü ãẽx̱gacüaxü̃̃́ naxütanüãxü̃cax̱ nax nüxü̃ nangü̃xẽẽxü̃cax̱, 
natürü woo yemamaxã rü taxuxü̃ma ga ngü̃xẽxẽ nayaxu. 
22Rü woo nax yema guxchaxü̃ naétüwa yexmaxü̃, natürü tama Cori ya 
Tupanaga naxĩnü. Rü yemaacü nixĩ ga guma ãẽx̱gacü ga Acháx. 
23Rü yema nax Chíriaanearü churaragü rü ü̃pa Acháxü̃ rüporamaegüxü̃ ga 
yexguma namaxã nügü nadaixgu, rü yemacax̱ Acháx nagu narüxĩnü nax 
naporaxü̃ ga yema Damácuarü tupanagü. Rü yemacax̱ naxcax̱ ãmaregü ínagu 
yerü nagu narüxĩnü nax nümagü rü tá nüxü̃ nangü̃xẽxẽxü̃ ega naxcax̱ ãmare 

ínaguxgu. Natürü yema tupananetagügagu nixĩ ga guxchaxü̃ Acháxcax̱ rü 
guxü̃ma ga Iraétanüxü̃cax̱ ínguxü̃. 
24Rü nüma ga Acháx rü Tupanapata ga taxü̃newa nanade ga guxü̃ma ga 
naxpáxü̃gü rü ñu̱xũchi nayapuexẽxẽ. Rü nanawãta ga guma Tupanapata ga 
taxü̃nearü ĩãx̱gü. Rü ñu̱xũchi norü duü̃xü̃güxü̃ namu nax guxü̃ma ga 
Yerucharéü̃arü namagüarü poõchixü̃gügu naxügüãx̱ü̃cax̱ ga 
tupananetachicünax̱ãgüarü ãmarearü guruü̃gü. 
25Rü guxü̃ma ga Yudáanearü ĩanegüwa ínanaxüxü̃ ga ãmarearü guruü̃gü nax 
yemawa duü̃xü̃gü togü ga tupanagücax̱ pumaratex̱e ga iyixichixü̃ 
ínagugüxü̃cax̱. Rü yemaacü nananuxẽxẽ ga Cori ya norü o̱xigüarü Tupana. 
26Rü guxü̃ma ga naxüxü̃ ga ãẽx̱gacü ga Acháx rü norü ügüwa inaxügü rü 
ñu̱xmata norü gu̱xwa nangu rü yema popera ga Yudáanearü ãẽx̱gacügüchiga 
rü Iraéanearü ãẽx̱gacügüchiga nagu ümatüxü̃gu naxümatü. 
27Rü yexguma nayu̱xgu ga ãẽx̱gacü ga Acháx rü gumá norü o̱xigü ítax̱güxü̃gu 
nanatax̱gü ga ĩane ga Yerucharéü̃wa. Natürü tama Iraéanearü ãẽx̱gacügü 
ítax̱güxü̃gu nanatax̱gü. Rü nawena rü nachicüxü ãẽx̱gacüxü̃ ningucuchi ga 
nane ga Echequía. 

2 Ãẽ̱̃xgacügüchiga ümatüxü ̃  29 

Yudáanearü ãẽ̱xgacüxü̃ ningucuchi ga Echequía 
(2 R. 18.1-3) 

1Rü yexguma Yudáanearü ãẽx̱gacüxü̃ yangucuchigu ga Echequía rü 25 ga 
taunecü nüxü̃̃́ nayexma. Rü 29 ga taunecü nixĩ ga ãẽx̱gacü yixĩxü̃ ga 
Yerucharéü̃wa. Rü naé rü Abí nixĩ ga tümaéga. Rü ngĩma ga Abí rü 
Chacaríaacü iyixĩ. 
2Rü yema naxüxü̃ ga Echequía rü Tupanapex̱ewa name, guxü̃ma ga norü o̱xi 
ga Dabí üxü̃rüxü̃. 
3Rü nüma ga Echequía rü gumá taunecü rü tauemacü ga nagu inaxügüãcü 
nax ãẽx̱gacü yixĩxü̃ rü nayawãxnagü ga yema Tupanapata ga taxü̃nearü ĩãx̱gü 
rü ñu̱xũchi nayamexẽẽgü. 

4Rü yemawena rü naxcax̱ nangema ga guxü̃ma ga chacherdótegü rü norü 
ngü̃xẽẽruü̃gü ga Lebítanüxü̃. Rü guma Tupanapataãx̱tü ga éstewaama 
yexmaxü̃gu nanangutaquex̱exẽẽgü. 
5Rü ñanagürü nüxü̃: —Pa Lebítanüxü̃x, ¡choxü̃̃́ iperüxĩnüe! ¡Rü ñu̱xmax rü 
Tupanapex̱ewa pegü pimexẽxẽgü! ¡Rü ngẽxgumarüxü̃ ta penamexẽxẽ ya 
napata ya taxü̃ne ya Cori ya perü o̱xigüarü Tupana! ¡Rü ípenawoxü̃ i guxü̃ma 
i tax̱acü i ãũãchixü̃ i ngéma ngẽxmaxü̃! 
6Rü yema tanatügü rü nüxü̃ narüxoe nax Tupanaga naxĩnüexü̃. Rü yema 
naxügüxü̃ rü tama Tupanapex̱ewa name yerü nüxna nixĩgachi. Rü ínanatax̱gü 
ga guma Cori ya Tupanapata. 
7Rü nümagü rü nanawãxtagü ga Cori ya Tupanapataarü ĩãx̱gü rü 
nayaxogüxẽxẽ ga yema norü omügü. Rü nüxü̃ narüxoe nax pumaratex̱e 
yagugüxü̃, rü marü tama Iraétanüxü̃arü Tupanapataarü ãmarearü guruü̃wa 
ínanagu ga norü ãmaregü. 
8Rü yemacax̱ ga Tupana rü namaxã nanu rü poraãcü nanapoxcue ga yema 
Yudáanecüãx̱gü rü Yerucharéü̃cüãx̱gü. Rü yemacax̱ ga Tupana rü taxü̃ ga 
guxchaxü̃gü naxcax̱ ínanguxẽxẽ. Rü yexguma yema togü ga duü̃xü̃gü nüxü̃ 
daugügu rü namaxã nabai̱x̱ãchie rü namuü̃e yema pematama pexetümaxã 
nüxü̃ pedauxü̃rüxü̃. 
9Rü yemacax̱ ga tanatügü rü daigu nayue. Rü yema tórü uanügü rü tüxü̃ 
nigagü ga taxmax̱gü rü tanegü rü taxacügü. 
10Rü ngẽmacax̱ nagu charüxĩnü nax wüxi i uneta namaxã chaxüxü̃ ya Cori ya 
Iraétanüxü̃arü Tupana nax ngẽmaãcü tamaxã nangüxmüxü̃cax̱. 
11Rü ngẽmacax̱, Pa Chaunegüx, ¡rü taxṹ i nüxü̃ perüchauexü̃! Erü nüma ya 
Cori ya Tupana rü pexü̃ nidexechi nax ípememaregüxü̃ nax nüxü̃̃́ 
pepuracüexü̃ rü wenaxarü naxcax̱ peyaguxü̃ i pumaratex̱e ==ñanagürü ga 
Echequía. 
12Rü yexgumatama inanaxügüe ga nax napuracüexü̃ ga yema Lebítanüxü̃. Rü 
ñaagü nixĩ ga yemagü: Rü Queáxtanüxü̃wa rü Máax ga Amachái nane rü Yoé 

ga Acharía nane nixĩ. Rü Merarítanüxü̃wa rü Chíx ga Axdí nane nixĩ, rü 
Acharía ga Yexareé nane nixĩ. Rü Guerchóü̃tanüxü̃wa rü Yoá ga Chimá nane 
nixĩ rü Edéü̃ ga Yoá nane nixĩ. 
13Rü Erichapáü̃tanüxü̃wa rü Chimrí rü Yeié nixĩ. Rü Achátanüxü̃wa rü 
Chacaría rü Matanía nixĩ. 
14Rü Emáü̃tanüxü̃wa rü Yeié rü Chimí nixĩ. Rü Yedutúü̃tanüxü̃wa rü Chemaía 
rü Uchié nixĩ. 
15Rü guxü̃ma ga yemagü rü naxcax̱ nangemagü ga natanüxü̃ ga Lebítanüxü̃. 
Rü Tupanapex̱ewa nügü nimexẽẽgü. Rü yemawena rü nagu nachocu ga 
Tupanapata ga taxü̃ne rü inanaxügüe nax Tupanapex̱ewa namexẽẽgüãxü̃ ga 
guma Tupanapata ga taxü̃ne yema ãẽx̱gacü ga Echequía nüxü̃ ixuxü̃rüxü̃ rü 
Tupanaarü mugüwa nüxü̃ yaxuxü̃rüxü̃. 
16Rü yemawena ga nüma ga yema chacherdótegü rü Tupanapata ga 
taxü̃nearü aixepegu nachocu nax Tupanapex̱ewa namexẽẽgüãxü̃cax̱ ga 
nachiãwa ga guma Tupanapata ga taxü̃ne. Rü ínanawoxü̃gü ga yema Tupana 
tama naxwax̱exü̃ nax yéma nayexmagüxü̃ rü Tupanapata ga taxü̃neax̱tügu 
ínananuxü̃. Rü nüma ga yema Lebítanüxü̃ rü Chedróü̃arü natüwa 
nayawoü̃gü. 
17Rü yema puracü rü inaxügü nagu ga guma nüxíraü̃cü ga tauemacüarü 
ügügu. Rü yexguma norü 8 ga ngunexü̃wa nanguxgu rü yexguma nixĩ ga 
nawa nanguxgüxü̃ ga yema nachiã ga nawa íxücuxü̃ ga guma Tupanapata ga 
taxü̃ne. Rü yema to ga naxmachiã rü yexgumaepü̱x ga ngunexü̃ ta nixĩ nax 
nagúxü̃ nax Tupanapex̱ewa namexẽẽgüaxü̃. Rü guxü̃wama rü 16 ga ngunexü̃ 
nixĩ ga nüxü̃̃́ nagúxü̃ ga yema puracü. 
18Rü yemawena rü ãẽx̱gacü ga Echequíaxü̃tawa naxĩ rü ñanagürügü: —Marü 
toxü̃̃́ nagu̱x nax Tupanapex̱ewa tanamexẽẽxü̃ ya Tupanapata ya taxü̃ne, rü 
ngẽma ãmarearü guruxü̃ rü guxü̃ma i naxpáü̃gümaxã, rü ngẽma mecha i paũ 
nagu nuxü̃ rü guxü̃ma i naxpáü̃gümaxã. 

19Rü ñu̱xũchi marü tayayauxgü rü wena mea tananu i ngẽma Tupanapataarü 
naxpáü̃gü ga ãẽx̱gacü ga Acháx íwoxü̃xü̃ ga yexguma tama Tupanaga 
naxĩnügu. Rü ñu̱xma rü wenaxarü Cori ya Tupanaarü ãmarearü 
guruü̃pex̱ewa nangẽxmagü ==ñanagürügü. 
20Rü moxü̃ãcü pax̱mamaxü̃chi ínarüda ga nüma ga ãẽx̱gacü ga Echequía rü 
naxcax̱ nangema ga guma ĩanearü ãẽx̱gacügü rü namaxã Tupanapata ga 
taxü̃newa naxũ. 
21Rü yéma nanagagü ga norü ãmaregü ga 7 ga wocagü ga iyatüxü̃ rü 7 ga 
carnérugü ga iyatüxü̃, rü 7 ga carnéruxacügü ga iyatüxü̃, rü 7 ga chíbuxacügü 
ga iyatüxü̃ nax Tupanacax̱ ínagugüaxü̃cax̱ nax yemaacü Tupana nüxü̃̃́ nüxü̃ 
rüngü̃maxü̃cax̱ ga yema chixexü̃gü ga naxügüxü̃ ga natanüxü̃ ga ãẽx̱gacü rü 
yema Yudátanüxü̃ rü yemaacü Tupanapex̱ewa nax namexü̃cax̱ ga napata ga 
Tupana. Rü nüma ga ãẽx̱gacü rü yema chacherdótegü ga Aróü̃tanüxü̃xü̃ 
namu nax Cori ya Tupanaarü ãmarearü guruü̃wa naxcax̱ ínagugüaxü̃cax̱ ga 
yema ãmaregü. 
22Rü nümagü ga yema chacherdótegü rü nanadai ga yema wocagü rü 
nanayauxgü ga nagü. Rü gumá nagümaxã nanamaxcu ga yema ãmarearü 
guruxü̃. Rü yemawena rü yexgumarüxü̃ ta nanadai ga yema carnérugü rü 
yema carnéruxacügü rü gumá nagümaxã nanamaxcu ga yema ãmarearü 
guruxü̃. 
23Rü yemawena ga nüma ga ãẽx̱gacü rü yema chacherdótegüxü̃ namu nax 
napex̱ewa rü yema Iraétanüxü̃pex̱ewa nagagüãxü̃cax̱ ga yema chíbuxacügü 
ga chixexü̃güarü ütanüruxü̃. Rü nümagü ga yema chacherdótegü rü yemaacü 
nanaxügü. Rü yexguma nüma ga ãẽx̱gacü rü guxü̃ma ga duü̃xü̃gü rü naétügu 
naxǘxmex̱gü ga yema chíbuxacügü. 
24Rü yexguma ga nüma ga chacherdótegü rü nanadai ga yema chíbuxacügü. 
Rü gumá nagü rü yema ãmarearü guruü̃gu nanabagü nax guxü̃ma ga 
Iraétanüxü̃arü pecadugüarü ütanüruxü̃ yixĩxü̃cax̱. Yerü nüma ga ãẽx̱gacü rü 
nanamu nax yema ãmare rü guxü̃ma ga Iraétanüxü̃arü pecadugücax̱ nax 
yixĩxü̃. 

25Rü nüma ga Echequía rü guma Tupanapata ga taxü̃negu nanamugü ga 
Lebítanüxü̃ ga platíyugümaxã rü árpagümaxã rü árpaxacügümaxã 
paxetagüxü̃. Rü yemaacü nixĩ ga Dabímaxã rü Tupanaarü orearü uruü̃gü ga 
Gáxmaxã rü Natáü̃maxã nüxü̃ yaxuxü̃ ga Cori ya Tupana. 
26Rü yexguma ga yema Lebítanüxü̃ rü yema paxetaruü̃gü ga Dabí üxü̃maxã 
inachigü. Rü yexgumarüxü̃ ta ga yema chacherdótegü rü norü 
cornétagümaxã inachigü. 
27Rü yexguma nüma ga Echequía rü chacherdótegüxü̃ namu nax yema 
Tupanaarü ãmarearü guruü̃wa ínagugüaxü̃cax̱ ga yema ãmaregü. Rü 
yexgumayane ga yema Lebítanüxü̃ rü inanaxügü nax nawiyaegüxü̃ rü 
namaxã napaetagüxü̃ ga yema paxetaruü̃gü ga ãẽx̱gacü ga Dabí üxü̃, rü yema 
chacherdótegü rü nagu yacuegüxü̃ ga cornétagü. Rü yemaacü Cori ya 
Tupanaxü̃ nicuax̱üü̃gü. 
28Rü guxü̃ma ga yema duü̃xü̃gü rü yexma nacaxã̃́pü̱xügü rü yemaacü 
Tupanaxü̃ nicuax̱üü̃gü. Rü yexgumayane ga yema Lebítanüxü̃ rü nawiyaegü 
rü nüma ga yema chacherdótegü rü nagu nicuegü ga cornétagü ñu̱xmata 
nagú ga yema ãmare nax yaxãxü̃. 
29Rü yexguma nagu̱xgu ga yema ãmare nax yaxãxü̃, rü nüma ga ãẽx̱gacü rü 
guxü̃ma ga namücügü ga yéma yexmagüxü̃ rü nacaxã̃́pü̱xügü rü Tupanaxü̃ 
nicuax̱üü̃gü. 
30Rü yemawena ga nüma ga ãẽx̱gacü ga Echequía rü yema Iraétücumügüarü 
ãẽx̱gacügü rü Lebítanüxü̃xü̃ namu nax Cori ya Tupanaxü̃ yacuax̱üü̃güxü̃cax̱ 
namaxã ga yema wiyaegü ga Dabí ümatüxü̃ rü Tupanaarü orearü uruxü̃ ga 
Achá ümatüxü̃. Rü yexguma ga nüma ga yema Lebítanüxü̃ rü taãẽãcüma 
nanaxügü ga yema cuax̱üxü̃. Rü nacaxã̃́pü̱xügü rü yemaacü Tupanaxü̃ 
nicuax̱üü̃gü. 
31Rü yemawena ga nüma ga ãẽx̱gacü ga Echequía rü yema duü̃xü̃güxü̃ 
ñanagürü: —Ñu̱xmax i pemax nax marü Tupanamaxã nüxü̃ pixuxü̃ nax naga 
tá pexĩnüexü̃ ¡rü nua Tupanapata ya taxü̃newa penagagü i perü naxü̃nagü rü 
nua penana i perü ãmaregü nax ngẽmamaxã Tupanana moxẽ pexãgüxü̃cax̱! 

==ñanagürü. Rü nüma ga yema duü̃xü̃gü rü Tupanamaxã nixaicümagü. Rü 
yéma nanagagü ga naxü̃nagü rü yéma nanana ga norü ãmaregü ga namaxã 
Tupanana moxẽ naxãgüxü̃. Rü yema nüxü̃̃́ ngúchaü̃güxü̃ nax yéma 
nagagüãxü̃ ga naxü̃nagü nax Tupanacax̱ ínaguaxü̃cax̱, rü yemaacü nanaxügü. 
32Rü norü mu ga yema naxü̃nagü ga Tupanacax̱ yéma nagagüxü̃ rü 70 ga 
woca ga iyatüxü̃ rü 100 ga carnérugü rü 200 ga carnéruxacügü. Rü guxü̃ma 
ga yema naxü̃nagü rü yéma nanagagü nax Tupanacax̱ ãmarearü guruü̃wa 
ínagugüaxü̃cax̱. 
33Rü yexgumarüxü̃ ta Tupanana nanamugü ga 600 ga wocagü rü 3,000 ga 
carnérugü. 
34Natürü noxretama nixĩ ga yema chacherdótegü ga yéma yexmagüxü̃, yerü 
yema togü ga chacherdótegü rü tauxta Tupanapex̱ewa nügü nimexẽẽgü. Rü 
yemacax̱ tama ningu ga chacherdótegü nax nacau̱̱xchax̱mü̱xü̃güãxü̃ ga 
guxü̃ma ga yema wocagü rü carnérugü ga Tupanacax̱ ínaguchaü̃xü̃. Rü 
yemacax̱ ga natanüxü̃ ga Lebítanüxü̃ rü nüxü̃ narüngü̃xẽẽgü ga 
cau̱̱xchax̱müxü̃wa nax nagúxü̃cax̱ ga yema puracü. Yerü yema Lebítanüxü̃ rü 
yema togü ga chacherdótegüarü yexera aixcüma nagu narüxĩnüe nax paxa 
Tupanapex̱ewa nügü yamexẽẽgüxü̃. Rü yexgumayane ga yema togü ga 
chacherdótegü rü Tupanapex̱ewa nügü nimexẽẽgü. 
35Rü yemaacü nayexma ga muxü̃ma ga naxü̃nagü nax Tupanacax̱ ãmarearü 
guruü̃wa ínagugüaxü̃cax̱. Rü yexgumarüxü̃ ta nayexma ga muxü̃ma ga norü 
chíxü̃gü ga Tupanaarü ngüxmüxẽẽruxü̃. Rü nayexma ta ga muxü̃ma ga 
bínugü ga Tupanacax̱ yéma nanaxü̃, rü wüxigu yema ãmaregü ga 
ínaguxü̃maxã Tupanana naxãgüxü̃. Rü yemaacü nixĩ ga wena inaxügüãxü̃ ga 
Cori ya Tupanapata ga taxü̃newa nüxü̃ nax yacuax̱üü̃güxü̃. 
36Rü nüma ga Echequía rü guxü̃ma ga yema duü̃xü̃gü rü poraãcü namaxã 
nataãẽgü ga yema Tupana üxü̃. Yerü nüma ga Tupana rü nüxü̃ narüngü̃xẽxẽ 
nax paxãma naxüxü̃ ga guxü̃ma ga yema. 

2 Ãẽ̱̃xgacügüchiga ümatüxü ̃  30 

Echequía rü Üpetüchigaarü peta naxü 

1Echequía rü norü orearü ngeruxü̃güxü̃ namu nax guxü̃wama ga Iraéanewa 
rü Yudáanewa nüxü̃ yanaxugüxü̃cax̱ nax Tupanapata ga taxü̃newa naxĩxü̃cax̱ 
ga duü̃xü̃gü nax naxüchigagüãxü̃cax̱ ga Üpetüchigaarü peta. Rü 
yexgumarüxü̃ ta Efraíü̃tanüxü̃cax̱ rü Manachétanüxü̃cax̱ yéma nanamu ga 
wüxi ga popera ga nawa nüxna naxuxü̃ nax Tupanapata ga taxü̃newa 
naxĩxü̃cax̱ ga Yerucharéü̃wa nax yemaacü naxüchigagüãxü̃cax̱ ga yema Cori 
ya Iraétanüxü̃arü Tupanaarü Üpetüchigaarü peta. 
2Rü nüma ga ãẽx̱gacü rü norü ngü̃xẽẽruü̃gümaxã rü guxü̃ma ga 
Yerucharéü̃cüãx̱gümaxã nidexa nachiga nax ñuxgu tá nax naxüchigagüãxü̃ 
ga yema Üpetüchiga. Rü nagu narüxĩnü nax norü taxre ya tauemacügu tá 
nax naxüchigagüãxü̃. 
3Rü taxucürüwa gumá nüxíraü̃cü ga tauemacü ga Tupana nüxü̃ unetacügu 
nanaxüchigagü ga yema peta, yerü tama ningu ga yema chacherdótegü ga 
marü Tupanapex̱ewa nügü imexẽẽgüxü̃. Rü yexgumarüxü̃ ta taxũta 
Yerucharéü̃gu nangutaquex̱egü ga duü̃xü̃gü. 
4Rü nüma ga ãẽx̱gacü rü ñu̱xũchi guxü̃ma ga yema duü̃xü̃gü rü norü me nixĩ 
nax yema norü taxre ya tauemacügu tá nax naxüchigagüãxü̃ ga yema peta. 
5Rü yemacax̱ guxü̃ma ga Iraéanewa nüxü̃ nayarüxugüe. Rü guma súrwaama 
yexmane ga ĩane ga Bechébawa inanaxügüe rü ñu̱xmata nórtewa Dáü̃anewa 
nangugü nax nüxna naxuxü̃ ga duü̃xü̃gü nax Yerucharéü̃wa naxĩxü̃cax̱ nax 
yéma naxüchigagüãxü̃cax̱ ga yema Cori ya Iraéanearü Tupanaarü 
Üpetüchigaarü peta. Yerü ga ü̃pa rü taguma Tupana nüxü̃ ixuxü̃rüxü̃ muxü̃ 
ga duü̃xü̃gümaxã nanaxüchigagü ga yema peta. 
6Rü nüma ga yema orearü uruü̃gü rü inaxĩãchi nax guxü̃ma ga Iraéanewa rü 
Yudáanewa naxĩxü̃cax̱ nax namaxã nanuegüxü̃cax̱ ga yema poperagü ga 
ãẽx̱gacü, rü norü ngü̃xẽẽruü̃gü imugüxü̃ nax nüxü̃ yanaxugüxü̃cax̱ ga yema 
ãẽx̱gacüarü mu ga ñaxü̃: —¡Pa Iraétanüxü̃, ẽcü naxcax̱ pewoegu ya yimá Cori 
ya Abraáü̃arü, rü Ichaáarü, rü Iraéarü Tupana! Rü nüma ya Tupana rü tá 
pexcax̱ nataegu i pemax nax Achíriaanearü ãẽx̱gacümex̱ẽwa pibuxmüxü̃. 

7¡Rü taxṹ i perü o̱xigüarü Cori ya Tupanana pixĩgachixü̃ naxrüxü̃ ga yema 
perü o̱xigü rü peenexẽgü ga tama naga ĩnüechaü̃xü̃! Rü yemacax̱ ga Tupana 
rü düxwa nagagutama ga yema duü̃xü̃gü rü togü ga nachixü̃anearü 
ãẽx̱gacümex̱ẽgu nanayixẽxẽ nax nadaiaxü̃cax̱. Rü pematama rü pexetümaxã 
nüxü̃ pedaugü ga yema. 
8¡Rü ngẽmacax̱ i ñu̱xma rü taxṹ i ngẽma perü o̱xigürüxü̃ Tupanaxü̃ pexoexü̃! 
¡Rü Cori ya Tupanacax̱ pedaugü rü naga pexĩnüe nax ngẽmaãcü wena pexü̃ 
nangü̃xẽẽxü̃cax̱ ngẽma pemaxã inaxunetaxü̃rüxü̃! ¡Rü nua pexĩ nawa ya yima 
napata ya nüma tá guxü̃guma nawa nangẽxmane! Rü ngẽxguma i nüma rü 
tá pemaxã inarüngü̃xmü. 
9Rü ngẽxguma Cori ya Tupanacax̱ pewoeguxgu i pema, rü ngẽma perü 
uanügü i ñu̱xma peenexẽgüxü̃ rü penegüxü̃ poxcuexü̃ rü tümamaxã tá 
nixauxãchigü rü ñaa nachixü̃anecax̱ tá tüxü̃ nawoeguxẽxẽ. Erü nüma ya Cori 
ya perü Tupana rü tamaxã ixauxãchiwax̱ecü nixĩ rü nüxü̃̃́ 
tangechaü̃tümüü̃gü, rü taũtáma pexü̃ naxo ega ngẽxguma naxcax̱ 
pewoeguxgu ==ñaxü̃. 
10Rü yema ãẽx̱gacüarü orearü ngeruü̃gü rü Efraíü̃anewa rü Manachéanewa 
naxĩ, rü norü ĩanegügu nixĩãgütanü ñu̱xmata Chaburóü̃anewa nangugü. 
Natürü ga duü̃xü̃gü rü nüxü̃ nacugüe rü nagu nidauxcüraxü̃gü. 
11Natürü nümaxü̃ ga duü̃xü̃gü ga Achétanüxü̃ rü Manachétanüxü̃ rü 
Chaburóü̃tanüxü̃ rü Cori ya Tupanaga naxĩnüe rü Yerucharéü̃wa naxĩ. 
12Rü nüma ga Cori ya Tupana rü yema Yudátanüxü̃ ga duü̃xü̃güãẽwa 
nananguxẽxẽ ga ngúchaü̃ nax taãẽãcüma nayauxgüãxü̃cax̱ rü 
yanguxẽẽgüãxü̃cax̱ ga yema ore ga ãẽx̱gacü rü norü ngü̃xẽẽruü̃gü namaxã 
nüxü̃ ixuxü̃, yerü yema ore rü Cori ya Tupanaarü mu nixĩ. 
13Rü yemaacü gumá norü taxre ga tauemacügu rü muxü̃ma ga duü̃xü̃gü 
Yerucharéü̃gu nangutaquex̱egü nax naxüchigagüãxü̃cax̱ ga yema peta ga paũ 
ga ngearü pu̱xẽẽruü̃ã̃́xü̃chiga. 

14Rü yema namaxã inaxügüxü̃ ga yema Üpetüchiga nixĩ nax nagu napogüexü̃ 
ga guxü̃ma ga yema tupananetagüarü ãmarearü guruü̃gü rü pumaratex̱earü 
guruü̃gü ga Yerucharéü̃wa yexmagüxü̃. Rü ñu̱xũchi Chedróü̃arü natüwa 
nayawoü̃. 
15Rü yexguma gumá norü taxre ga tauemacüarü 14 ga ngunexü̃wa nanguxgu 
rü nayamax̱gü ga yema carnéruxacü ga iyatüxü̃ ga Üpetüchigaarü petacax̱ 
ixĩxü̃. Rü muxü̃ma ga yema chacherdótegü rü Lebítanüxü̃ rü naxãnee yerü 
tama Tupanapex̱ewa nügü nimexẽẽgü. Rü yemacax̱ Tupanapex̱ewa nügü 
nimexẽẽgü rü Tupanapata ga taxü̃newa nanagagü ga yema naxü̃nagü ga 
Tupanacax̱ tá ínaguxü̃. 
16Rü yemawena ga nüma ga chacherdótegü rü namücügütücumüwa 
nixietanü yema Tupanaarü duü̃ ga Moiché iyanuxü̃ãcü. Rü yema Lebítanüxü̃ 
rü yema chacherdótegüna nanaxã ga gumá nagü ga yema naxü̃nagü ga 
nadai̱x̱ü̃, rü ñu̱xũchi yema chacherdótegü rü Tupanaarü ãmarearü guruxü̃ 
namaxã namaxcuxétügü. 
17Rü yema duü̃xü̃gü ga yexma ngutaquex̱egüxü̃tanüwa rü nayexma ga 
muxü̃ma ga tama Tupanapex̱ewa nügü imexẽẽgüxü̃. Rü yemacax̱ ga yema 
Lebítanüxü̃ rü yema duü̃xü̃güégagu nanadai ga yema carnérugü ga 
Üpetüchigacax̱ ixĩgüxü̃ nax yemaacü Tupanapex̱ewa yamexẽẽgüxü̃cax̱. 
18-19Rü muxü̃ma ga Efraíü̃tanüxü̃, rü Manachétanüxü̃, rü Ichacátanüxü̃ rü 
Chaburóü̃tanüxü̃ rü nanangõ̱xgü ga yema Üpetüchigaarü õna, natürü tama 
Tupanapex̱ewa nügü yamexẽẽgüãcüma nanangõ̱xgü. Rü yemacax̱ ga 
Echequía rü nayumüxẽ rü ñanagürü: —Pa Cori Pa Tupana ya 
Ngechaü̃wax̱ecüx, cuma rü tüxü̃̃́ nüxü̃ icurüngüma i tümaarü chixexü̃ ya 
yíxema aixcüma cuxü̃̃́ yaxõgüxe. Pa Corix i Ngẽma Duü̃xü̃güarü O̱xigüarü 
Tupanax, cuma nüxü̃ quixu nax tama namexü̃ nax texé nangṍxü̃ i ngẽma 
Üpetüchigaarü õna ega tama cupex̱ewa tügü timexẽẽgüxíragu. Natürü 
chanaxwax̱e i nüxü̃̃́ nüxü̃ icurüngüma i ngẽma duü̃xü̃güarü guxchaxü̃ woo 
tama cuma nüxü̃ quixuxü̃ãcü nanangõ̱xgü i ngẽma õna ==ñanagürü. 

20Rü nüma ga Cori ya Tupana rü nüxü̃ naxĩnü ga yema Echequíaarü yumüxẽ 
rü yema duü̃xü̃güaxü̃̃́ nüxü̃ narüngüma ga yema naxügüxü̃. 
21Rü yemaacü ga yema Iraétanüxü̃ ga Yerucharéü̃wa yexmagüxü̃ rü 7 ga 
ngunexü̃ taxü̃ ga taãẽmaxã nanaxüchigagü ga yema paũ ga ngearü 
pu̱xẽẽruü̃ã̃́xü̃arü petachiga. Rü yema chacherdótegü rü Lebítanüxü̃ rü 
wüxichigü ga ngunexü̃gu norü wiyaegümaxã rü paxetaruxü̃ ga tagaxü̃maxã 
Cori ya Tupanaxü̃ nicuax̱üü̃gü. 
22Rü nüma ga Echequía rü yema Lebítanüxü̃na moxẽ naxã naxcax̱ ga yema 
puracü ga mea norü ngúchaü̃maxã Cori ya Tupanacax̱ naxügüxü̃. Rü yema 7 
ga ngunexü̃gu rü nanangõ̱xgü ga yema Üpetüchigaarü õna. Rü Tupanacax̱ 
ínanagu ga ãmaregü norü ngüxmüxẽẽruxü̃. Rü ñu̱xũchi nüxü̃ nicuax̱üü̃gü ya 
yimá Cori ya norü o̱xigüarü Tupana. 
23Rü guxü̃ma ga yema duü̃xü̃gü rü nügümaxã nagu narüxĩnüe nax to ga 7 ga 
ngunexü̃ nüxü̃ namax̱netagüxü̃ ga yema peta. Rü yema rü poraãcü taãẽãcüma 
nanaxügü. 
24Yerü nüma ga Yudáanearü ãẽx̱gacü ga Echequía rü yema duü̃xü̃güna 
nanamugü ga 1,000 ga wocagü ga iyatüxü̃ rü 7,000 ga carnérugü ga iyatüxü̃. 
Rü yema ãẽx̱gacüarü ngü̃xẽẽruü̃gü rü duü̃xü̃güna nanamugü ta ga 1,000 ga 
wocagü ga iyatüxü̃ rü 10,000 ga carnérugü ga iyatüxü̃. Rü muxü̃ma ga 
chacherdótegü rü Tupanapex̱ewa nügü nimexẽẽgü. 
25Rü guxü̃ma ga yema Yudáanecüãx̱gü ga duü̃xü̃gü rü nataãẽgü. Rü 
yexgumarüxü̃ ta nataãẽgü ga yema chacherdótegü, rü Lebítanüxü̃, rü 
guxü̃ma ga yema duü̃xü̃gü ga Iraéanewa ne ĩxü̃, rü ñu̱xũchi yema to ga 
nachixü̃anecüãx̱gü ga Iraéanewa ne ĩxü̃xü̃ rü yema to ga nachixü̃anecüãx̱gü 
ga Yudáanegu ãchiü̃güxü̃. 
26Rü nataxüchi ga taãxẽ ga Yerucharéü̃wa, yerü yexguma Charomóü̃ ga Dabí 
nane Iraéanearü ãẽx̱gacü yixĩxgucürüwa rü taguma yemaacü nanaxüchigagü 
ga yema peta ga Yerucharéü̃wa. 

27Rü yemawena ga chacherdótegü rü Lebítanüxü̃ rü inachigü rü norü 
yumüxẽwa yema duü̃xü̃gümaxã mexü̃ naxuegu. Rü nüma ga Cori ya Tupana 
rü nüxü̃ naxĩnü ga yema norü yumüxẽ. Rü daxũguxü̃ i naanewa nangu i 
ngextá nüma ínangexmaxü̃wa. 

2 Ãẽ̱̃xgacügüchiga ümatüxü ̃  31 

1Rü yexguma marü nagu̱xgu ga guxü̃ma ga yema peta, rü guxü̃ma ga yema 
Iraétanüxü̃ ga yéma yexmagüxü̃, rü Yudáanearü ĩanegüwa naxĩ. Rü nagu 
nayapogüe ga gumá nutagü ga duü̃xü̃gü namaxã tupanaãx̱gücü, rü nagu 
napogüe ga yema Acheráchicünax̱ãgü, rü ñu̱xũchi nagu napogüe ta ga yema 
tupananetagüarü ãmarearü guruü̃gü ga max̱pǘnegüwa yexmagüxü̃. Rü 
yemaacü nanaxügü rü ñu̱xmata nagu̱xẽẽgüã ga guxü̃ma ga yema nüxü̃ 
yacuax̱üü̃güxü̃ ga Yudáanewa rü Bẽyamíü̃anewa yexmagüxü̃, rü ñu̱xũchi 
Efraíü̃anewa rü Manachéanewa yexmagüxü̃. Rü yemawena ga guxü̃ma ga 
yema Iraéanecüãx̱gü rü wüxichigü norü ĩanegücax̱ nawoegu. 
2Rü yemawena ga Echequía rü nüxü̃ nayanu ga yema puracü ga nüxna 
ixüchigüxü̃ ga yema chacherdótegü rü Lebítanüxü̃. Rü yexgumarüxü̃ ta nüxü̃ 
nayanu ga norü ngunexü̃gü ga nagu tá naxügüãxü̃ ga norü puracü. Rü 
chacherdótegüna nanaxã ga puracü nax wüxichigü ga ngunexü̃gu ãmarearü 
guruü̃wa ãmaregü ínagugüxü̃, rü yexgumarüxü̃ ta nax yagugüãxü̃ ga yema 
ãmaregü ga Tupanaarü ngüxmüxẽẽruü̃gü. Rü yema Lebítanüxü̃na nanaxã ga 
norü puracü nax Tupanana moxẽ naxãgüxü̃ rü nüxü̃ yacuax̱üü̃güxü̃. Rü yema 
totücumü ga Lebítanüxü̃ rü nüxna nanaxã ga norü puracü nax Tupanapata 
ga taxü̃neaarü ĩãx̱güna nadaugüxü̃. 
3Rü ñu̱xũchi nüma ga ãẽx̱gacü rü yema noxrütama naxü̃nagüwa inanamugü 
ga carnérugü ga Tupanacax̱ yagugüxü̃ruxü̃ ga pax̱mama rü yáuanecü rü 
ngü̃xchigaarü ngunexü̃gu rü yexwacax̱ü̃cü ga tauemacü ngo̱xgu, rü to ga 
petagü ga Tupanacax̱ naxüchigagüxü̃gu yema Cori ya Tupanaarü mugü ga 
ümatüxü̃wa nüxü̃ yaxuxü̃rüxü̃. 
4Rü ñu̱xũchi nüma ga ãẽx̱gacü rü yema duü̃xü̃gü ga Yerucharéü̃wa maxẽxü̃xü̃ 
namu nax chacherdótegüna rü Lebítanüxü̃na naxãgüãxü̃cax̱ ga yema 

ãmaregü rü diẽru ga nüxna üxü̃, nax yemaacü aixcüma mea naxügüãx̱ü̃cax̱ 
rü yanguxẽẽgüãxü̃cax̱ ga yema puracü ga Cori ya Tupana nagu namugüxü̃. 
5Rü yexguma guxü̃wama nanguxgu ga yema ãẽx̱gacüarü mu, rü yema 
Iraétanüxü̃ rü guxü̃ma ga norü ngúchaü̃maxã inanaxãgü ga yema 
rümemaegüxü̃ ga tríguarü o, rü bínu, rü chíxü̃, rü berure, rü naguxü̃raü̃xü̃ ga 
yema nanetügü ga naanewa inatogüxü̃arü o. Rü naétü yéma nanana ta ga 
norü diésmu ga nanetügüarü o. Rü yemaacü namuxũchi. 
6Rü yexgumarüxü̃ ta ga yema Iraéanecüãx̱gü rü yema naigü ga Yudáanearü 
ĩanegüwa maxẽxü̃ rü Yerucharéü̃wa nanagagü ga norü diésmu ga norü 
wocagü rü carnérugü ga Tupanana ügüxü̃. Rü ñu̱xũchi yéma nanana ga norü 
diésmu ga norü yemaxü̃güwa ga Cori ya norü Tupanana ügüxü̃. Rü guxü̃ma 
ga yema rü wüxigu nananutaquex̱egü. 
7Rü gumá norü tomaepü̱x ga tauemacügu nixĩ ga inaxügüãxü̃ nax 
nanutaquex̱egüãxü̃ ga yema norü diésmugü. Rü gumá norü 7 ga tauemacügu 
nixĩ ga nüxü̃ nachauexü̃ nax nanutaquex̱egüãxü̃. 
8Rü yexguma Echequía rü yema norü ngü̃xẽẽruü̃gü íyadaugügu ga yema 
nanutaquex̱egüxü̃ rü Cori ya Tupanana moxẽ naxãgü, rü mexü̃ namaxã 
naxuegugü ga yema duü̃xü̃gü ga Iraétanüxü̃. 
9Rü yexguma ga nüma ga Echequía rü yema chacherdótegüna rü 
Lebítanüxü̃na naca nachiga ga yema yexma nanutaquex̱egüxü̃. 
10Rü gumá chacherdótegüarü ãẽx̱gacü ga Acharía ga Chadóxtanüxü̃ ixĩcü rü 
nanangãxü̃ rü ñanagürü: —Yexguma inaxügüãgucürüwa nax nua 
Tupanapata ya taxü̃newa nanaaxü̃ ga ãmaregü rü meama toxü̃̃́ ningu nax 
tanangṍxü̃ rü woo i ñu̱xma rü muxü̃ toxü̃̃́ ínayaxüama. Rü guxü̃ma i ñaa nua 
nüxü̃ cudauxü̃ rü toxü̃̃́ ínayaxüama, erü nüma ya Cori ya Tupana rü poraãcü 
norü duü̃xü̃güxü̃ narüngü̃xẽxẽ ==ñanagürü ga Acharía. 
11-12Rü yemacax̱ ga Echequía rü norü duü̃xü̃güxü̃ namu nax Cori ya 
Tupanapata ga taxü̃negu naxügüãx̱ü̃cax̱ ga ucapugü nax nagu nanuãxü̃cax̱ ga 
yema nawemügü. Rü yexguma marü yanguxgu ga yema ucapugü, rü yexma 

nananucugü ga yema nanutaquex̱egüxü̃ ga ãmaregü ga õnagü rü yemaxü̃gü 
ga Cori ya Tupanana naxãgüxü̃. Rü Lebítanüxü̃ ga Conaníaxü̃ naxunetagü 
nax yemamaxã inacuáxü̃cax̱. Rü ñu̱xũchi nüxü̃ naxuneta ga naenexẽ ga Chimí 
nax norü ngü̃xẽẽruxü̃ yixĩxü̃cax̱. 
13Rü nüma ga ãẽx̱gacü ga Echequía rü namaxã ga Tupanapata ga taxü̃nearü 
ãẽx̱gacü ga Acharía rü nüxü̃ naxunetagü ga dauxü̃taeruü̃gü ga 
Conaníamex̱ẽwa rü Chimímex̱ẽwa yexmagüxü̃. Rü yemagü nixĩ ga Yeié, rü 
Achachía, rü Náax, rü Achaé, rü Yerimóx, rü Yochabá, rü Erié, rü Imaquía, 
rü Máax, rü Benaía. 
14Rü Coré ga Iná nane ga yema ĩãx̱ ga éstewaama yexmaxü̃arü dauruxü̃chirex̱ 
nixĩ ga namaxã icuáxü̃ ga yema ãmaregü ga duü̃xü̃gü norü ngúchaü̃maxã 
Cori ya Tupanacax̱ inaxü̃. Rü nüma ga Coré nixĩ ga chacherdótegüxü̃ rü 
Lebítanüxü̃güxü̃ yanuaxü̃ ga yema ãmaregü rü õnagü ga duü̃xü̃gü 
Tupanapatawa naxũ. 
15Rü yema chacherdótegüarü ĩanegüwa Coré nüxü̃̃́ nayexma ga norü 
ngü̃xẽẽruü̃gü. Rü nümagü rü Edéü̃, rü Miniamíü̃, rü Yechúa, rü Chemaía, rü 
Amaría, rü Checanía nixĩgü. Rü yemagü nixĩ ga meama natanüxü̃ ga 
chacherdótegüxü̃ rü Lebítanüxü̃xü̃ yanuaxü̃ ga yema ãmaregü rü õnagü ga 
yexguma nawa nangugügu nax Tupanacax̱ napuracüexü̃. Rü woo ga yema 
yaexü̃ rü yema buxü̃gü rü nanayaxu ga õna. 
16Rü guxü̃ma ga yema chacherdótetücumü ga Tupanapata ga taxü̃negu 
chocuxü̃ nax naxügüãxü̃cax̱ ga Tupanaarü puracü, rü name nax natanüxü̃ ga 
iyatüxü̃ nayauxgüxü̃ ga yema õna. Natürü nanaxwax̱e nax tomaepü̱x ga 
taunecü rüex̱na yexera nüxü̃̃́ yexmaxü̃ rü ñu̱xũchi natanüxü̃arü poperawa 
nango̱xégaxü̃ nax nayauxgüãxü̃cax̱ ga yema õna. 
17Rü yema chacherdótegü rü natanüxü̃arü poperagu nixĩ ga yawǘgüxü̃. Rü 
yema Lebítanüxü̃ ga 20 ga taunecü rüex̱na yexera nüxü̃̃́ yexmagüxü̃ rü yema 
Tupanapataarü puracüpanegu nixĩ ga yawǘgüxü̃. Rü yéma nango̱x ga norü 
ngunexü̃gü ga nagu tá napuracüexü̃. 

18Rü guxü̃ma ga yema Lebítanüxü̃ ga iwǘgüxü̃ tümamaxã ga naxmax̱gü, rü 
nanegü rü naxacügü nixĩ ga nayauxgüxü̃ ga õna. Yerü yema Lebítanüxü̃ nixĩ 
ga guxü̃guma ímemaregüxü̃ nax naxügüãx̱ü̃cax̱ ga Tupanaarü puracü. 
19Rü guxü̃nema ga gumá chacherdótegüarü ĩanegüwa rü norü ĩanexacügüwa 
nayexmagü ga yatügü ga nüxü̃ naxunetagüxü̃ nax yanuaxü̃cax̱ ga õna nüxü̃ 
ga yema chacherdótegü ga Aróü̃tanüxü̃. Rü natanüwa rü guxü̃ma ga iyatüxü̃ 
rü nanayauxgü ga yema õna. Rü guxü̃ma ga yema Lebítanüxü̃ ga iwǘgüxü̃ rü 
guma ĩanexacügüarü wocachitaü̃gu ãpatagüxü̃ rü ta nanayauxgü ga yema 
õna. 
20Rü nüma ga Echequía rü guxü̃ ga Yudáanewa rü yemaacü nanaxü. Rü 
guxü̃ma ga yema naxüxü̃ rü Cori ya Tupanapex̱ewa rü aixcüma name rü 
nawex̱gu. 
21Rü guxü̃ma ga yema puracü ga Tupanapata ga taxü̃necax̱ naxüxü̃ rü 
Tupanaarü mugü nüxü̃ ixuxü̃ãcüma nanaxü. Rü guxü̃guma Tupanaarü 
ucu̱xẽcax̱ nadau, rü yemacax̱ mea nüxü̃̃́ ínanguxuchi ga yema puracü. 

2 Ãẽ̱̃xgacügüchiga ümatüxü ̃  32 

Achíriaanearü ãẽ̱xgacü ga Chenáqueri rü Yudáanegu naxücu 
(2 R. 18.13—19.37; Is. 36.1—37.38) 

1Rü nawena nax mexü̃ naxüxü̃ rü Tupanaga nax naxĩnüxü̃ ga Echequía, rü 
nüma ga Achíriaanearü ãẽx̱gacü ga Chenáqueri rü Yudáanegu naxücu. Rü 
woo ga nax íyapoxegugüxü̃ ga guma ĩanegü rü nüxü̃ ínachomaeguãchi nax 
yemaacü napuãxü̃cax̱. 
2-3Rü yexguma Echequía nüxü̃ cuáchigagu nax Yerucharéü̃cax̱ 
íyagoõchichaü̃xü̃ ga Chenáqueri, rü namaxã nangutaquex̱e ga guma ĩanearü 
ãẽx̱gacügü rü yema norü churaragüerugü. Rü norü ucu̱xẽcax̱ nüxna naca rü 
namexü̃ nax napoxtagüãxü̃ ga yema dexáarü chuxchuxü̃gü ga ĩanearü 
düxétüwa yexmagüxü̃ nax yemaacü taxuwama naxaxegüxü̃cax̱ ga yema 
Achíriaanecüãx̱gü. Rü guxü̃ma ga nümagü rü yemagu narüxĩnüe. 
4Rü yexgumatama rü nangutaquex̱egü ga muxü̃ma ga duü̃xü̃gü nax yemaacü 
napoxtagüãxü̃cax̱ ga guxü̃ma ga yema dexáarü chuxchuxü̃gü rü 

nagütagüãxü̃cax̱ ga yema natüxacü ga yéma dapetüxü̃. Yerü tama nanaxwax̱e 
nax taxü̃ ga dexá yexmaxü̃ ga yexguma yéma nangugügu ga yema 
Achíriaanearü ãẽx̱gacügü. 
5Rü yemawena ga nüma ga Echequía rü pora naxü rü duü̃xü̃güxü̃ namu nax 
namexẽẽgüãxü̃cax̱ ga guma ĩanearü poxeguxü̃. Rü ñu̱xũchi naétügu 
nanaxügü ga daxũtaechicagü. Rü düxétüwaama rü nanaxü ga to ga norü 
poxeguxü̃. Rü ñu̱xũchi guma Dabíarü Ĩanearü éstewaama yexmaxü̃ rü 
waixü̃müarü günagüxü̃maxã ínanapoxegu. Rü nanaxü ga muxü̃ma ga 
naxnegü ga wocaegü rü poxü̃ruü̃gü. 
6-7Rü ñu̱xũchi nüma ga Echequía rü norü churaragüerugüxü̃ namu nax yema 
duü̃xü̃gümaxã icuáxü̃cax̱. Rü guma ĩanearü ĩãx̱ü̃tawa yemaxü̃ ga plazawa 
namaxã nangutaquex̱e ga yema duü̃xü̃gü. Rü ñanagürü nüxü̃: —¡Peporae rü 
taxṹ i pemuü̃exü̃ rü perümaãchitanüxü̃ napex̱ewa i ngẽma Achíriaanearü 
ãẽx̱gacü rü norü churaragü i muxũchixü̃! Erü yixema rü tüxü̃̃́ nangẽxma i 
tamaxã icuáxü̃ i yexera rüporamaexü̃. 
8Rü nüma i Achíriaanearü ãẽx̱gacü rü norü churaragüna narüyoe, natürü i 
yixema rü taxü̃tawa nangẽxma ya Tupana. Rü nüma tá nixĩ i tüxü̃ 
nangü̃xẽẽxü̃ i ngẽxguma namaxã yigü idaixgu ==ñanagürü ga Yudáanearü 
ãẽx̱gacü ga Echequía. Rü yexguma yemaxü̃ naxĩnüegu ga duü̃xü̃gü rü 
nayaporaãchitanü. 
9Rü yexgumayane ga nüma ga Chenáqueri ga Achíriaanearü ãẽx̱gacü rü guxü̃ 
ga norü churaragümaxã ĩane ga Láquixü̃ ínachoeguãchi. Rü nüma rü 
Yerucharéü̃wa nanamugü ga ñuxre ga norü churaragüerugü nax Yudáanearü 
ãẽx̱gacü ga Echequíamaxã rü guxü̃ma ga Yerucharéü̃cüãx̱gümaxã nüxü̃ 
yanaxugüexü̃cax̱ ga ore ga ñaxü̃: 
10—Choma i Chenáqueri i Achíriaanearü ãẽx̱gacü rü ñachagürü: “¿Tü̱xcüü̃ i 
pema i Yerucharéü̃cüãx̱ rü tama pexoegaãẽgü woo ngẽma chorü churaragü 
rü marü pexü̃ ínachomaeguãchi? ¿Rü texéna nixĩ i perüyoü̃xü̃? 

11Rü Echequía rü pexü̃ nawomüxẽẽmare i ngẽxguma pemaxã nüxü̃ yaxuxgu 
nax yima norü Cori ya Tupana rü tá cho̱xmex̱wa pexü̃ ínapoxü̃xü̃. Rü 
Echequía rü tá taiyamaxã rü tax̱awamaxã pexü̃ nadai. 
12¿Rü tama ẽx̱na nüxü̃ pecuax̱ nax Echequía rü nagu napogüexü̃ ga yema 
ngutaquex̱echicaxü̃gü rü yema ãmarearü guruü̃gü ga nawa Tupanaxü̃ 
picuax̱üü̃güxü̃? ¿Rü tama ẽx̱na nüxü̃ pecuax̱ nax nüma yixĩxü̃ ga namuaxü̃ ga 
Yudáanecüãx̱ rü Yerucharéü̃cüãx̱ nax wüxitama i ãmarearü guruü̃wa 
Tupanaxü̃ yacuax̱üü̃güxü̃ rü naxcax̱ ínaguaxü̃ ga pumaratex̱e? 
13¿Rü tama ẽx̱na nüxü̃ pecuax̱ ga yema choma rü chaunatü rü chorü o̱xigü 
ügüxü̃ namaxã ga guxü̃ma ga yema togü ga nachixü̃anegüarü duü̃xü̃gü? Rü 
taxuxü̃ma ga yema norü tupanagü rü toxmex̱wa ínanapoxü̃gü. 
14¿Rü guxü̃ma ga yema tupanagütanüwa rü tax̱acürü tupana yixĩxü̃ ga 
chaunatümex̱ẽwa rü chorü o̱xigümex̱ẽwa nachixü̃anexü̃ ípoxü̃xü̃ nax tama 
nadaiaxü̃cax̱? ¿Rü tü̱xcüü̃ nagu perüxĩnüe nax pexü̃ tá ínapoxü̃xü̃ ya perü 
Tupana? 
15Rü ngẽmacax̱ ¡taxṹ i pegü ipexãgüxü̃ nax Echequía pexü̃ nawomüxẽẽxü̃, rü 
taxṹ i nüxü̃̃́ peyaxõgüxü̃! Rü taxuxü̃ma ga yema togü ga nachixü̃anegüarü 
tupanagü rü napora nax cho̱xmex̱wa rü chorü o̱xigümex̱ẽwa ínanguxü̃xẽẽãxü̃ 
ga yema norü duü̃xü̃gü. Rü ngẽmacax̱ ya yimá perü Tupana rü yexeraãcü 
taxũtáma cho̱xmex̱wa pexü̃ ínanguxü̃xẽxẽ” ==ñanagürü ga Chenáqueri. 
16Rü yema Achíriaanearü ãẽx̱gacüarü churaragüerugü rü chixexü̃ ga ore 
Tupanamaxã rü norü duü̃ ga Echequíamaxã nixugüe. 
17Rü nüma ga Chenáqueri rü yexgumarüxü̃ ta yéma nanamu ga popera ga 
nawa tax̱acü Cori ya Iraétanüxü̃arü Tupanamaxã yaxugüxü̃. Rü yema 
poperagu nanaxümatü ga ñaxü̃: —Yema togü ga Faraóü̃ nachixü̃anegüarü 
tupanagü rü taxuacüma cho̱xmex̱wa ínanapoxü̃ ga norü duü̃xü̃gü, rü 
ngẽxgumarüxü̃ tátama nixĩ nax Echequíaarü Tupana rü taxũtáma 
ínapoxü̃ãxü̃ i norü duü̃xü̃gü ==ñanagürü ga yema poperagu ümatüxü̃. 

18Rü nümagü ga Chenáqueriarü churaragüerugü rü Ebréugawa tagaãcü yema 
duü̃xü̃gü ga Yerucharéü̃arü poxeguxü̃étüwa yexmagüxü̃na nacagüe nax 
yemaacü nabai̱x̱ãchiexü̃cax̱ rü namuü̃exü̃cax̱ rü yemaacü chi nüxü̃̃́ 
natauxchagüxü̃cax̱ nax napugüãxü̃ ga guma ĩane. 
19Rü yema Chenáqueriarü duü̃xü̃gü rü yemaacü Yerucharéü̃cüãx̱güarü 
Tupanachiga nidexagü, yerü naxcax̱ rü nüma ya Tupana rü namaxã 
nawüxigu ga yema togü ga nachixü̃anegüarü tupananetagü ga yatügü ügüxü̃. 
20Rü yexguma nüma ga ãẽx̱gacü ga Echequía rü gumá Tupanaarü orearü 
uruxü̃ ga Ichaía ga Amú nane rü nayumüxẽgü rü Tupanamaxã nidexagü rü 
Tupanaarü ngü̃xẽẽcax̱ ínacagü. 
21Rü yexguma nüma ga Tupana rü nanangãxü̃ ga norü yumüxẽ. Rü yéma 
nanamu ga wüxi ga daxũcüãx̱ ga norü orearü ngeruxü̃. Rü nüma rü nanadai 
ga guxü̃ma ga yema Achíriaanearü ãẽx̱gacüarü churaragü namaxã ga yema 
churaragüerugü. Rü yexguma nüma ga ãẽx̱gacü ga Chenáqueri rü norü 
ãnemaxã nachixü̃anecax̱ nataegu. Rü yexguma norü tupananetapatagu 
naxücugu rü nanegütama yexma taramaxã nayamax̱gü. 
22Rü yemaacü ga Tupana rü Echequíaxü̃ rü Yerucharéü̃cüãx̱güxü̃ ínapoxü̃ 
naxmex̱wa ga Chenáqueri ga Achíriaanearü ãẽx̱gacü. Rü yexgumarüxü̃ ta 
naxmex̱wa ínanapoxü̃ ga guxü̃ma ga yema togü ga norü uanügü. Rü yemaacü 
ga Tupana rü guxü̃ma ga yema togü ga nachixü̃anegü ga nüxna 
ngaixcamagüxü̃ rü nanangüxmüexẽẽgü. 
23Rü yemacax̱ muxü̃ma ga yema togü ga nachixü̃anecüãx̱gü rü Cori ya 
Tupanacax̱ Yerucharéü̃wa nanana ga norü ãmaregü. Rü nüma ga Yudáanearü 
ãẽx̱gacü ga Echequíacax̱ rü ta yéma nanana ga mexẽchigüxü̃ ga ãmaregü. Rü 
yexgumacürüwa ga ãẽx̱gacü ga Echequía rü natachiga napex̱ewa ga guxü̃ma 
ga yema togü ga nachixü̃anegü. 

Poraãcüma nida̱xawe ga Echequía natürü naxca̱x nitaane 
(2 R. 20.1-11; Is. 38.1-22) 

24Rü yema ngunexü̃gügu ga nüma ga Echequía rü poraãcü nidawe rü natura. 
Natürü nayumüxẽ, rü nüma ga Tupana rü nüxü̃ nanawex̱ ga wüxi ga 
cuax̱ruxü̃ nax yemawa nüxü̃ nacuáxü̃cax̱ rü tá naxcax̱ yataanexü̃. 
25Natürü yemaétüwa rü nüma ga Echequía rü tama Tupanana moxẽ naxã 
naxcax̱ ga yema norü ngü̃xẽxẽ rü nügü nicuax̱üxü̃. Rü yemacax̱ nüma ga 
Tupana rü Echequíamaxã nanu. Rü yexgumarüxü̃ ta guxü̃ma ga 
Yudáanecüãx̱gümaxã rü Yerucharéü̃cüãx̱gümaxã nanu. 
26Natürü yemawena ga Echequía rü nüxü̃ nicuax̱ãchi ga norü chixexü̃ ga 
Tupanapex̱ewa naxüxü̃ rü yemacax̱ nüxna naxcax̱ naca nax nüxü̃̃́ nüxü̃ 
yanangümaxü̃cax̱ ga yema guxchaxü̃ ga naxpex̱ewa naxüxü̃. Rü 
yexgumarüxü̃ ta ga yema Yerucharéü̃cüãx̱gü rü ta nügü ínaxíragü ga 
Tupanapex̱ewa. Rü yemaacü ga yexguma Echequía maxü̃gu rü nüma ga 
Tupana rü tama nanapoxcu ga yema Yudáanecüãx̱gü rü Yerucharéü̃cüãx̱gü. 

Echequíaarü puracüchiga 

27Rü nüma ga Echequía rü nüxü̃̃́ nayexma ga muxü̃ma ga norü yemaxü̃gü ga 
imexẽchixü̃. Rü natachiga. Rü namuxũchi ga norü úirugü, rü diẽrumügü, rü 
nutaxacügü ga ngãx̱ãẽruü̃gü, rü pumaragü, rü poxü̃ruü̃gü, rü naguxü̃raü̃xü̃ 
ga yemaxü̃gü ga tatanüxü̃. 
28Rü yexgumarüxü̃ ta nanaxü ga ĩpatagü nax yexma namaxã nanguxü̃xü̃cax̱ 
ga norü trigu rü bínu, rü chíxü̃. Rü yexgumarüxü̃ ta nanaxü ga naxpüü̃gü nax 
yexma namugüãxü̃cax̱ ga naguxü̃raü̃xü̃ ga naxü̃nagü. Rü nanaxü ga naxpüü̃ 
ga norü carnérugü. 
29Rü nanaxü ta ga muxü̃nema ga ĩanegü. Rü namu ga norü wocagü rü norü 
carnérugü, yerü ga Tupana rü nüxna nanaxã ga muxü̃ma ga yemaxü̃gü. 
30Rü nüma ga Echequía rü nanapoxta ga yema ngate ga dexá nawa 
iyax̱petüxü̃ ga natü ga Guióü̃wa ne daxü̃. Rü guma Dabíarü Ĩanearü 
oéstewaama nayacapetü nax yémaama nayáxü̃cax̱ ga yema dexá. Rü guxü̃ma 
ga yema naxüxü̃ ga Echequía rü mea nüxü̃̃́ ínanguxuchi. 

Echequía rü mea nanayaxu ga duü̃xü̃gü ga Babiróniaanearü ãẽ̱xgacü yéma 
mugüxü̃ 

(2 R. 20.12-19; Is. 39.1-8) 

31Rü wüxi ga ngunexü̃gu ga Babiróniaanearü ãẽx̱gacügü rü Echequíaxü̃tawa 
nanamugü ga norü duü̃xü̃gü nax íyadaugüãxü̃cax̱ ga yema cuax̱ruxü̃ ga 
Tupana Echequíamaxã nüxü̃ ixuxü̃ rü aixcüma naxcax̱ yataane. Rü yexguma 
ga nüma ga Tupana rü Echequíaxü̃ naxü. Rü nüxna nixũgachi nax nüxü̃ 
nacuáxü̃cax̱ rü aixcüma nüxü̃ nangechaü̃ rü naga naxĩnü. 

Nayu ga Echequía 
(2 R. 20.20-21) 

32Rü guxü̃ma ga nachiga ga ãẽx̱gacü ga Echequía rü yema mexü̃ ga naxüxü̃ 
rü nagu naxümatü ga yema popera ga Ichaía ga Amú nane ümatüxü̃ rü yema 
popera ga Yudáanearü ãẽx̱gacügüchiga rü Iraéanearü ãẽx̱gacügüchiga nagu 
ümatüxü̃. 
33Rü yexguma nayu̱xgu ga Echequía rü yema tauque ga Dabítanüxü̃ nagu 
tax̱güxü̃gu nanatax̱gü napex̱egu ga yema togü ga ãẽx̱gacügü. Rü guxü̃ma ga 
yema Yudáanecüãx̱gü rü Yerucharéü̃cüãx̱gü rü nanaxümücügü ga yexguma 
natax̱güãgu. Rü nawena rü nane ga Manaché ãẽx̱gacüxü̃ ningucuchi. 

2 Ãẽ̱̃xgacügüchiga ümatüxü ̃  33 

Manaché rü Yudáanearü ãẽ̱xgacü nixĩ 
(2 R. 21.1-18) 

1Manaché rü 12 ga taunecü nüxü̃̃́ nayexma ga yexguma ãẽx̱gacüxü̃ 
yangucuchigu. Rü 55 ga taunecü Yerucharéü̃wa ãẽx̱gacü nixĩ. 
2Natürü yema naxüxü̃ rü Tupanapex̱ewa rü poraãcü nachixe, yerü nagu nixũ 
ga yema nacümagü ga chixexü̃gü ga nagu naxĩxü̃ ga yema nachixü̃anegü ga 
Cori ya Tupana Iraétanüxü̃arü o̱xigüpex̱ewa íwoxü̃xü̃. 
3Rü nüma rü wena nayamexẽẽgü ga yema nachicagü ga nawa 
tupananetachicünax̱ãgüxü̃ yacuax̱üü̃güxü̃ ga nanatü ga Echequía nagu 
ipogügüxü̃. Rü Baácax̱ ínanaxüxü̃ ga ãmarearü guruü̃gü. Rü tupananeta ga 
Acheráchicünax̱ãgü ínaxüxü̃. Rü ñu̱xũchi nüxü̃ nicuax̱üxü̃ ga guxcüma ga 
woramacurigü ga daxũwa ngẽxmagücü. 

4Rü Cori ya Tupanapata ga taxü̃negu ínanaxüxü̃ ga tupananetagüarü 
ãmarearü guruü̃gü woo nüma ga Cori rü ñanagürü: —Daa chopata ya 
Yerucharéü̃wa ngẽxmane rü guxü̃gutáma choxrütama nixĩ ==ñanagürü. 
5Rü yema taxre ga naxax̱tügü ga Tupanapata ga taxü̃ne rü yemagu ínanaxüxü̃ 
ga to ga ãmarearü guruü̃gü naxcax̱ ga guxü̃ma ga woramacurigü ga daxũwa 
ngẽxmagüxü̃. 
6Rü nüma ga Manaché rü nanegüxü̃tama nigu nawa ga yema ãmarearü 
guruxü̃ ga doxonexü̃ ga Ben-inóü̃wa yexmaxü̃. Rü chixexü̃ ga naãẽgücax̱ 
nangema nax namaxã yadexaxü̃cax̱, rü ngẽma ẽxü̃guxü̃ i chixexü̃wa nangu̱x, 
rü duü̃xü̃güxü̃ namu nax naxcax̱ nangúexü̃ nax yuetaãẽgücax̱ nangemagüxü̃, 
rü nagu nixũ nax duẽxẽgüxü̃ nachixexẽẽgüxü̃. Rü yema taxü̃ ga chixexü̃gü ga 
Tupanapex̱ewa naxüxü̃maxã poraãcü Tupanaxü̃ nanuxẽxẽ. 
7Rü yema tupananetachicünax̱ã ga naxüxü̃ rü Tupanapata ga taxü̃negu 
nayaxǘcuchi woo nüma ga Cori rü Dabíxü̃ rü nane ga Charomóü̃xü̃ ñanagürü: 
—Choma rü guxü̃nema ya Iraéanearü ĩanegütanüwa rü chanayaxu ya 
Yerucharéü̃ nax yimawa nangẽxmaxü̃cax̱ ya chopata ya taxü̃ne ya nawa 
guxü̃gutáma changexmane. 
8Rü ngẽxguma chorü duü̃xü̃gü i Iraétanüxü̃ rü yanguxẽẽgüãgu, rü nagu 
namaxẽgu i chorü mugü rü ngu̱xẽẽtaegü ga Moichéna chaxãxü̃, rü taxũtáma 
íchanawoxü̃ nawa i ngẽma naane ga norü o̱xigüna chaxãxü̃ ==ñanagürü. 
9Natürü nüma ga Manaché rü chixexü̃gu nanayixẽxẽ ga yema duü̃xü̃gü ga 
Yudáanecüãx̱gü rü Yerucharéü̃cüãx̱gü. Rü yemacax̱ chixexü̃ ga nacümagu 
naxĩ. Rü yema duü̃xü̃gü ga noxri yema naanegu ãchiü̃güxü̃ ga Cori ya Tupana 
daixü̃ napex̱egu ga Iraétanüxü̃arü o̱xigü rü yemagüarü yexeraxüchi chixexü̃ 
naxügü ga yema Yudáanecüãx̱gü rü Yerucharéü̃cüãx̱gü. 
10Rü Cori ya Tupana rü Manachémaxã rü norü duü̃xü̃gümaxã nidexa, natürü 
tama naga naxĩnüe. 
11Rü yemacax̱ ga Cori ya Tupana rü Achíriaanearü churaragüerugüxü̃ namu 
nax Manachécax̱ íyaxü̃ãchixü̃cax̱. Rü yemagü nixĩ ga Manachéxü̃ iyauxgüxü̃. 

Rü nayachotamaraü̃gü, rü nayachotachacüxügü rü ñu̱xũchi cadéna ga 
bróũchenaxcax̱maxã nanaxütü̱xügü. Rü yemaacü Babiróniaanewa nanagagü. 
12Natürü yexguma taxü̃ ga ĩx̱ãchiãxẽ naxcax̱ ínguxgu, rü Cori ya norü 
Tupanana naca nax nüxü̃̃́ nüxü̃ iyanangümaxü̃cax̱ ga norü chixexü̃gü ga 
naxüxü̃. Rü norü o̱xigüarü Tupanapex̱egu nügü ínarüxíxra. 
13Rü yexguma nayumüxẽgu, rü Cori ya Tupana rü nüxü̃ naxĩnü ga norü 
yumüxẽ rü nanangãxü̃. Rü nüxü̃̃́ nanatauxchaxẽxẽ nax Yerucharéü̃cax̱ 
nataeguxü̃ rü wenaxarü ãẽx̱gacü nax yixĩxü̃cax̱. Rü yexguma ga Manaché rü 
nüxü̃ nicuax̱ãchi nax nüma ya Cori rü aixcüma Tupana yixĩxü̃. 
14Rü guxü̃ma ga yema nüxü̃ ngupetüxü̃wena ga Manaché rü Dabíarü Ĩanearü 
poxeguxü̃arü düxétüwaama rü ínanapoxegu. Rü yema poxeguxü̃ rü 
namáchanexüchi. Rü natü ga Guióü̃arü oéstewa inaxügü. Rü wüxi ga 
ngatewa nadapetü rü ñu̱xmata Choxniarü ĩãx̱wa nangu rü ñu̱xũchi nagu 
ínadaeguãchi ga max̱pǘne ga Ófe. Rü guxü̃nema ga Yudáanearü ĩanegü ga 
ípoxegugünegu nayanu ga churaragüerugü nax nüxna nadaugüxü̃cax̱. 
15Rü Tupanapata ga taxü̃newa ínanawoxü̃ ga yema togü ga nachixü̃anearü 
tupananetachicünax̱ãgü. Rü yexgumarüxü̃ ta ínanatax̱ ga yema 
tupananetachicünax̱ã ga nüma naxüxü̃. Rü nagu napogüe ga yema ãmarearü 
guruü̃gü ga tupananetagücax̱ naxüxü̃ nagu ga guma max̱pǘne ga Tupanapata 
ga taxü̃ne nawa yexmane. Rü yexgumarüxü̃ ta nagu napogüe ga yema 
tupananetagüarü ãmarearü guruü̃gü ga Yerucharéü̃wa yexmagüxü̃. Rü 
ñu̱xũchi ĩanearü düxétüwa nayawogü. 
16Rü yemawena ga nüma ga Manaché rü Cori ya Tupanaarü ãmarearü guruxü̃ 
namexẽxẽ. Rü ñu̱xũchi yemawa Cori ya Tupanacax̱ ínanagu ga ãmaregü ga 
Cori ya Tupanaarü ngüxmüxẽẽruü̃gü rü ãmaregü ga namaxã Tupanana moxẽ 
naxãxü̃. Rü ñu̱xũchi Yudáanearü duü̃xü̃güxü̃ namu nax Cori ya Iraétanüxü̃arü 
Tupanaxü̃ yacuax̱üü̃güxü̃. 
17Natürü ga duü̃xü̃gü rü yema ãmarearü guruü̃gü ga noxri tupananetagücax̱ 
üxü̃watama Cori ya Tupanacax̱ ínanagu ga ãmaregü. 

18Rü guxü̃ma ga nachiga ga Manaché, rü yema norü yumüxẽ ga nawa 
Tupanaarü ngü̃xẽẽcax̱ ínacaxü̃, rü yema orearü uruü̃güarü oregü ga Cori ya 
Iraétanüxü̃arü Tupanaégagu Manachémaxã nüxü̃ ixugüxü̃, rü yema popera 
ga Iraéanecüãx̱güarü ãẽx̱gacügüchiga nagu ümatüxü̃gu naxümatü. 
19Rü norü yumüxẽchiga, rü norü yumüxẽarü ngãxü̃chiga, rü ñuxãcü nax 
chixexü̃ naxüxü̃chiga, rü ñuxãcü max̱pǘnegügu tupananetagücax̱ ínaxüxü̃ãxü̃ 
ga ngutaquex̱echicagüchiga, rü ñuxãcü yemagu yanuaxü̃ ga 
Acheráchicünax̱ã rü togü ga tupananetachicünax̱ãgüchiga, rü yema naxü 
naxü̃pa ga nax Cori ya Tupanamaxã nüxü̃ yaxuxü̃ ga norü chixexü̃ rü 
napex̱egu nügü ínaxíraxü̃, rü guxü̃ma i ngẽma rü Tupanaarü orearü uruü̃gü 
ümatüxü̃ i poperagu naxümatü. 
20Rü yexguma nayu̱xgu rü napata ga nawa ãẽx̱gacü yixĩxü̃neãx̱tügu 
nanatax̱gü. Rü nawena rü nane ga Amóü̃ ãẽx̱gacüxü̃ ningucuchi. 

Amóü̃ rü ãẽ̱xgacü nixĩ 
(2 R. 21.19-26) 

21Rü Amóü̃ rü 22 ga taunecü nüxü̃̃́ nayexma ga yexguma inaxügüãgu nax 
ãẽx̱gacü yixĩxü̃. Rü taxre ga taunecü nixĩ ga Yerucharéü̃wa ãẽx̱gacü yixĩxü̃. 
22Natürü guxü̃ma ga yema naxüxü̃ rü Cori ya Tupanapex̱ewa poraãcü 
nachixe, yema nanatü ga Manaché üxü̃rüxü̃. Rü naxü̃nagü naxcax̱ nadai rü 
nüxü̃ nicuax̱üxü̃ ga yema tupananetachicünax̱ãgü ga nanatü ga Manaché 
íxüxüxü̃. 
23Natürü nanatü ga Manaché rü Tupanapex̱egu nügü ínarüxíxra natürü nüma 
ga Amóü̃ rü taguma Tupanapex̱egu nügü ínarüxíxra rü yexeraxü̃ ga chixexü̃ 
nixüchigüama 
24Rü yema norü churaragümaxã icuax̱güxü̃tama nixĩ ga namaxã 
rüxuanügüxü̃. Rü yemagü nixĩ ga napata ga nawa ãẽx̱gacü yixĩnegu 
yamax̱güxü̃. 
25Natürü guma ĩanearü duü̃xü̃gü rü nanadai ga yema churaragüerugü ga 
ãẽx̱gacüxü̃ imax̱güxü̃. Rü ñu̱xũchi nachicüxü nüxü̃ naxunetagü ga nane ga 
Yochía nax ãẽx̱gacü yixĩxü̃cax̱. 

2 Ãẽ̱̃xgacügüchiga ümatüxü ̃  34 

Yudáanewa ãẽ̱xgacü nixĩ ga Yochía 
(2 R. 22.1-2) 

1Rü nüma ga Yochía rü nüxü̃̃́ nayexma ga 8 ga taunecü ga yexguma 
ãẽx̱gacüxü̃ yangucuchigu. Rü 31 ga taunecü ãẽx̱gacü nixĩ ga Yerucharéü̃wa. 
2Rü nüma ga Yochía rü Tupanapex̱ewa mexü̃ naxü. Rü nũxcümaü̃cü ga norü 
o̱xi ga Dabícümagu nixũ. Rü taguma tax̱acücax̱ nüxna nixũgachi ga yema 
nacüma ga mexü̃. 

Yochía rü ínanawoxü̃ ga tupananetachicünaxãgü 
(2 R. 23.4-20) 

3Rü yexguma marü 8 ga taunecü ãẽx̱gacü yixĩxgu rü woo nax nangextü̱xüxü̃ 
ga Yochía, rü inanaxügü nax nũxcümaü̃cü ga norü o̱xi ga Dabíarü Tupanacax̱ 
nadauxü̃. Rü yexguma marü 12 ga taunecü ãẽx̱gacü yixĩxgu rü Yudáanewa rü 
Yerucharéü̃wa inanaxügü nax nagu napogüxü̃ ga yema nachicagü ga 
max̱pǘnegüwa yexmagüxü̃ ga nawa tupananetagüxü̃ yacuax̱üü̃güxü̃. Rü 
ínanawogü ga Acheráchicünax̱ãgü, rü yema togü ga naxchicünax̱ãgü rü yema 
naxchicünax̱ãgü ga bróũchewa naxügüxü̃. 
4Rü ñu̱xũchi nüma ga Yochía rü norü duü̃xü̃güxü̃ namu nax nagu 
napogüexü̃cax̱ ga yema Baáxarü ãmarearü guruü̃gü rü nagu napogüexü̃ ga 
yema guruü̃gü ga pumaratex̱e naétüwa yagugüxü̃. Rü ñu̱xũchi íxraxü̃gu 
nanapoü̃gü ga yema Acheráchicünax̱ãgü. Rü íxraxü̃gu nanapo ga yema 
naxchicünax̱ãgü ga bróũche naca rü yema togü ga naxchicünax̱ãgü ñu̱xmata 
naxãtex̱e. Rü yemawena rü yema ü̃pa ãmare naxcax̱ íguxü̃chiqu̱ex̱egu 
nayagügü ga yema nachicutex̱e. 
5Rü ñu̱xũchi yema tupananetagüarü chacherdótegü ga marü yuexü̃chinax̱ã 
rü nawa ínanagu ga yema ãmarearü guruü̃gü. Rü yemaacü inayanaxoxẽxẽ ga 
yema chixexü̃ ga Yudáanewa rü Yerucharéü̃wa yexmaxü̃. 
6Rü Yochía rü yematama naxü ga Manachéanearü ĩanegüwa, rü Efraíü̃anearü 
ĩanegüwa, rü Chimeóü̃anearü ĩanegüwa, rü Netaríanearü ĩanegüwa, rü 
ñu̱xũchi guxü̃nema ga ĩanexacügü ga ĩpemawa yexmagünewa. 

7Rü yema tupananetagüarü ãmarearü guruü̃gügu nipogügü. Rü 
Acheráchicünax̱ãgügu, rü yema togü ga naxchicünax̱ãgügu nipogügü 
ñu̱xmata yaxãchicutex̱e. Rü ñu̱xũchi nagu nipogügü ga guxü̃ma ga yema 
pumaratex̱earü guruü̃gü ga guxü̃ ga Iraéanewa yexmagüxü̃. Rü yemawena rü 
Yerucharéü̃cax̱ nataegu. 

Nüxü̃ inayangaugü ga Tupanaarü mugüpane 
(2 R. 22.3—23.3) 

8Rü yexguma marü 18 ga taunecü ãẽx̱gacü yixĩxgu ga Yochía, rü nawena ga 
nax marü yanaxoxẽẽãxü̃ ga yema chixexü̃ ga nachixü̃anewa yexmaxü̃ rü 
Tupanapata ga taxü̃newa yexmaxü̃, rü naxcax̱ nangema ga Chapáü̃ ga 
Acharía nane, rü Amachía ga ĩanearü ãẽx̱gacü, rü Yoá ga Yoacá nane ga 
ãẽx̱gacüarü poperaarü ümatüruxü̃. Rü nüma ga Yochía rü yemagüxü̃ namu 
nax namexẽẽgüãxü̃cax̱ ga norü Cori ya Tupanapata ga taxü̃ne. 
9Rü yemacax̱ ga yema tomaepü̱x ga yatügü ga Yochía muxü̃ rü 
chacherdótegüarü ãẽx̱gacü ga Irichíaxü̃tawa naxĩ. Rü nüxna ngĩxü̃ nayana ga 
guxcüma ga diẽru ga Tupanapata ga taxü̃newa yexmacü, wüxigu ngĩmaxã ga 
yema diẽru ga Lebítanüxü̃ rü ĩãx̱arü dauruü̃gü ngĩxü̃ decü natanüwa ga yema 
Manachétanüxü̃ rü Efraíü̃tanüxü̃ rü yema togü ga Iraétanüxü̃, rü 
yexgumarüxü̃ ta ga diẽru ga guxü̃ma ga Yudáanewa rü Bẽyamíü̃anewa rü 
Yerucharẽü̃wa ngĩxü̃ nayauxgücü. Rü guxcüma ga yema diẽru rü 
chacherdótegüarü ãẽx̱gacü ga Irichíana ngĩxü̃ nayana. 
10Rü yemawena ga yema diẽru rü nüxna ngĩxü̃ naxã ga yema Tupanapata ga 
taxü̃nearü mexẽẽmaxã icuax̱güxü̃. Rü nümagü rü yema diẽrumaxã nüxü̃̃́ 
nayaxügütanü ga norü puracütanüxü̃ ga Tupanapata ga taxü̃nearü mexẽẽwa 
puracüexü̃. 
11Rü yema diẽru rü nüxna ngĩxü̃ naxãgü ga yema corapinagü ga yema 
puracümaxã icuax̱güxü̃ nax ngĩmaxã naxcax̱ nataxegüxü̃cax̱ ga nutagü ga 
imexẽẽcüwagücü rü naixmenax̱ãgü ga omütaruxü̃ naxcax̱ ga guma 
Tupanapataarü ĩpatagü ga togü ga Yudáanearü ãẽx̱gacügü chixri nüxna 
daugüne. 

12-13Rü yema yatügü rü aixcüma meama nanaxügü ga yema puracü. Rü yema 
namaxã icuax̱güxü̃ nixĩ ga Lebítanüxü̃ ga Yáax rü Adía ga Merarítaagü, rü 
Chacaría rü Mechuráü̃ ga Queáxtaagü. Rü yemagü nixĩ ga namaxã icuax̱güxü̃ 
ga yema nutagü rü naixmenax̱ãgüarü nugüruxü̃ rü guxü̃ma ga yema togü ga 
puracütanüxü̃ ga Tupanapataarü mexẽẽwa puracüexü̃. Rü guxü̃ma ga yema 
Lebítanüxü̃ rü paxetaxü̃ nicuax̱. Rü ñuxre ga nümagü rü poperaarü 
ümatüruü̃gü nixĩgü, rü togü rü Tupanapataarü yemaxü̃güarü dauruü̃gü 
nixĩgü, rü togü rü ĩãx̱güarü dauruü̃gü nixĩgü. 
14Rü wüxi ga ngunexü̃gu ga yexguma ngĩxü̃ nayauxgügu ga yema diẽru ga 
Tupanapata ga taxü̃newa ngĩxü̃ nangegücü, rü nüma ga chacherdóte ga 
Irichía rü yexma nüxü̃ nayangau ga popera ga nagu naxümatüxü̃ ga 
Tupanaarü mugü ga Cori ya Tupana Moichéna ãxü̃. 
15Rü yexgumatama ga nüma ga Irichía rü gumá ãẽx̱gacüarü poperaarü 
ümatüruxü̃ ga Chapáü̃maxã nüxü̃ nixu nax Cori ya Tupanapata ga taxü̃negu 
nüxü̃ yangauxü̃ ga yema iyarütaxuxü̃ ga Tupanaarü mugüpane. Rü Chapáü̃na 
nanaxã. 
16Rü nüma ga Chapáü̃ rü ãẽx̱gacüxü̃tawa nanange rü namaxã nüxü̃ nixuchiga 
rü ñanagürü: —Ngẽma curü duü̃xü̃gü, Pa Ãẽx̱gacüx, rü guxü̃ma i ngẽma 
puracü i nüxü̃ cuxüxẽẽxü̃ rü marü nawa ínapuracüe. 
17Rü marü ngĩxü̃ nanutaquex̱egü i ngẽma diẽru i Tupanapata ya taxü̃newa 
ngẽxmacü. Rü marü nüxna ngĩxü̃ naxã i ngẽma puracümaxã icuax̱güxü̃ rü 
ñu̱xũchi ngẽma puracütanüxü̃ i Tupanapata ya taxü̃nearü mexẽẽwa 
puracüexü̃na ==ñanagürü. 
18Rü nüma ga Chapáü̃ rü yexgumarüxü̃ ta ãẽx̱gacümaxã nüxü̃ nixu rü 
chacherdóte ga Irichía rü nüxna nax naxããxü̃ ga wüxi ga popera ga 
Tupanapatagu nüxü̃ iyangauxü̃. Rü ñu̱xũchi nüma ga Chapáü̃ rü ãẽx̱gacücax̱ 
nüxü̃ nadaumatü. 
19Rü yexguma ãẽx̱gacü nüxü̃ ĩnügu ga yema Tupanaarü mugü ga poperagu 
ümatüxü̃, rü norü ĩx̱ãchiãẽmaxã nügü narügáutechiru. 

20Rü yexgumatama ga nüma ga ãẽx̱gacü rü nanamu ga Irichía, rü Aicáü̃ ga 
Chapáü̃ nane, rü Axdóü̃ ga Micaía nane, rü Chapáü̃ ga poperaarü ümatüruxü̃, 
rü Achaía ga ãẽx̱gacüarü ngü̃xẽẽruxü̃, rü ñanagürü nüxü̃: 
21—¡Ẽcü Cori ya Tupanana peyacax̱ chauégagu rü Iraéanecüãx̱ i 
duü̃xü̃güégagu rü Yudáanecüãx̱ i duü̃xü̃güégagu nax tüxü̃ nüxü̃ 
nacuax̱ẽxẽxü̃cax̱ i tax̱acü tá taxüe i ñu̱xma nax tüxü̃̃́ nangẽxmaxü̃ i norü ore 
i ñaa poperagu ümatüxü̃! Erü ngürüãchi ya Cori ya Tupana rü tamaxã nanu 
yerü tórü o̱xigü rü tama naga naxĩnüe i ngẽma Cori ya Tupana nüxü̃ ixuxü̃, 
rü tama mea nagu namaxẽ i ngẽma ñaa poperagu ümatüxü̃ ==ñanagürü ga 
ãẽx̱gacü ga Yochía. 
22Rü nümagü ga Irichía rü ñu̱xũchi yema ãẽx̱gacü nüxü̃ unetagüxü̃ ga Aicáü̃, 
rü Axdóü̃, rü Chapáü̃, rü Achaía rü ngĩxü̃tawa naxĩ ga yema Tupanaarü 
orearü uruxü̃ ga Úda ga Charúü̃ naxmax̱. Rü nüma ga Charúü̃ rü Tibá nane 
nixĩ rü Arátaxa nixĩ. Rü nüma ga Ará rü chacherdótegüchiruarü dauruxü̃ nixĩ. 
Rü ngĩma ga Úda rü yema Yerucharéü̃arü naane ga yexwacax duü̃xü̃gü nagu 
ãpataxü̃gu ixãpata. 
23Rü yexguma ngĩxna nacagüegu rü ngĩma rü inangãxü̃ rü ngĩgürügü: —Ñaa 
nixĩ i norü ore ya Cori ya Iraétanüxü̃arü Tupana, rü nüma rü ñanagürü: 
“¡Namaxã nüxü̃ pixu i chorü ore ya yimá nua pexü̃ mugücü nax choxna 
peyacax̱axü̃cax̱! 
24Rü choma i Cori ya Tupana rü nüxü̃ chixu rü taxü̃ i guxchaxü̃ tá naxcax̱ 
íchananguxẽxẽ ya daa ĩane rü norü duü̃xü̃gü. Rü aixcüma tá naxcax̱ 
íchananguxẽxẽ i guxü̃ma i ngẽma poxcu i ngẽma popera i Yudáanearü 
ãẽx̱gacüpex̱ewa nüxü̃ pedaumatüxü̃wa nüxü̃ yaxuxü̃. 
25Yerü ñaa duü̃xü̃gü rü choxna nixĩgachi rü norü tupananetagücax̱ pumara 
ínagu. Rü yemaacü choxü̃ nanuxẽẽgü namaxã ga yema chixexü̃ ga naxügüxü̃. 
Rü ngẽmacax̱ nixĩ i chanuxü̃ namaxã ya daa ĩane rü taxũtáma namaxã 
icharüngüxmüxü̃. 
26-27¡Natürü namaxã nüxü̃ pixu ya yimá Yudáanearü ãẽx̱gacü ya nua pexü̃ 
mugücü nax choxna peyacax̱axü̃cax̱, rü choma ya Cori ya Tupana rü 



1422 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

ñachagürü nüxü̃! ‘Rü ngẽma nax poraãcü cungechaxü̃xü̃ rü chauga cuxĩnüxü̃ 
ga yexguma nüxü̃ cuxĩnügu ga yema poxcu ga namaxã chaxueguxü̃ ya daa 
ĩane rü norü duü̃xü̃gü, rü ngẽmacax̱ tá cuxü̃ charüngü̃xẽxẽxü̃. Rü ngẽma nax 
chopex̱egu cugü ícurüxíraxü̃ rü curü ngechaü̃maxã cugü curügáutechiruxü̃ 
rü chopex̱ewa cuxaxuxü̃ rü ngẽmacax̱ i choma rü cumaxã nüxü̃ chixu rü marü 
cuxü̃ chaxĩnü rü tá cuxü̃ charüngü̃xẽxẽxü̃. 
28Rü ñu̱xma nax ngẽma mexü̃ chopex̱ewa cuxüxü̃gagu rü ngẽmacax̱ naxü̃pa 
nax ínanguxü̃ i ngẽma poxcu rü taãẽãcü tá cuyu rü naxü̃tawa cungu i ngẽma 
curü o̱xigü, rü taxũtáma nüxü̃ cudau i ngẽma poxcu i daa ĩanecax̱ rü norü 
duü̃xü̃gücax̱ tá íchanguxẽẽxü̃’ ”, ñanagürü ya Tupana ==ngĩgürügü. Rü 
yema ãẽx̱gacüarü duü̃xü̃gü ga Údaxü̃tawa namugüxü̃ rü nawoegu nax 
ãẽx̱gacümaxã nüxü̃ yaxugüexü̃cax̱ ga yema Tupanaarü ngãxü̃. 
29Rü yexguma ga nüma ga ãẽx̱gacü ga Yochía rü naxcax̱ nangema ga guxü̃ma 
ga Yudáanearü ãẽx̱gacügü rü Yerucharéü̃arü ãẽx̱gacügü nax namaxã 
nangutaquex̱egüxü̃cax̱. 
30Rü ñu̱xũchi nüma ga ãẽx̱gacü rü Cori ya Tupanapata ga taxü̃negu namaxã 
nangutaquex̱e ga guxü̃ma ga yema Yudáanearü ãẽx̱gacügü, rü 
Yerucharéü̃cüãx̱gü, rü chacherdótegü, rü Lebítanüxü̃, rü guxü̃ma ga duü̃xü̃gü 
ga iyaxü̃ rü woo buxü̃gü. Rü nüma ga ãẽx̱gacü rü yéma napex̱ewa tagaãcü 
nüxü̃ nadaumatü ga yema popera ga Tupanapata ga taxü̃negu nüxü̃ 
iyangauxü̃ ga Tupanaarü mugü nagu ümatüxü̃. 
31Rü yexguma yema poperaxü̃ nadaumatüguwena ga ãẽx̱gacü rü Tupanapata 
ga taxü̃nearü caxtaxü̃tagu nayachi. Rü yéma Tupanapex̱ewa nüxü̃ nixu nax 
aixcümaxü̃chi tá naga naxĩnüxü̃ rü nagu namaxü̃xü̃ i ngẽma Tupanaarü 
ucu̱xẽgü rü mugü i ngẽma poperagu ümatüxü̃. Rü nüxü̃ nixu rü tá 
nayanguxẽxẽ ga yema unetagü ga Tupanamaxã nüxü̃ yaxugüxü̃ ga 
Iraétanüxü̃. 
32Rü yemawena ga nüma ga ãẽx̱gacü rü nanamu ga guxü̃ma ga yema 
duü̃xü̃gü ga Yerucharéü̃cüãx̱gü rü Bẽyamíü̃tanüxü̃ ga yéma yexmagüxü̃ nax 
yanguxẽẽgüãxü̃cax̱ ga yema mugü ga yema poperagu ümatüxü̃. Rü yema 

Yerucharéü̃cüãx̱gü ga duü̃xü̃gü rü nüxü̃ nixugüe nax aixcüma tá 
yanguxẽxẽgüãxü̃ ga yema nũxcümaü̃güxü̃ ga norü o̱xigüarü unetagü ga 
Tupanamaxã nüxü̃ yaxugüexü̃. 
33Rü nüma ga Yochía rü inayanaxoxẽxẽ ga yema chixexü̃ ga nacümagü ga 
nagu namaxẽxü̃ ga duü̃xü̃gü ga guxü̃ma ga Iraéanewa. Rü ñu̱xũchi nanamu 
nax guxü̃ma i ngẽma duü̃xü̃gü ga Iraéanewa yexmagüxü̃ rü norü Cori ya 
Tupanaxü̃ yacuax̱üü̃güxü̃cax̱. Rü yexguma Yochía maxü̃gu rü yema duü̃xü̃gü 
rü taguma Cori ga norü o̱xigüarü Tupanana nixĩgachitanü. 

2 Ãẽ̱̃xgacügüchiga ümatüxü ̃  35 

Yochía rü nanaxüchiga ga Üpetüchiga 
(2 R. 23.21-23) 

1Rü nüma ga Yochía rü gumá nüxíraü̃cü ga tauemacüarü 14 gu nixĩ ga 
naxüchigaaxü̃ ga yema Üpetüchiga ga Yerucharéü̃wa. Rü yema ngunexü̃gu 
nayamax̱ ga yema carnéruxacü naxcax̱ ga Üpetüchiga. 
2Rü norü puracügu nanamugü ga yema chacherdótegü rü nüxü̃̃́ 
nanangúchaü̃xẽxẽ nax naxügüãx̱ü̃cax̱ ga Tupanapata ga taxü̃nearü puracü. 
3Rü nüma ga ãẽx̱gacü rü nanamu ga yema Lebítanüxü̃ ga Iraétanüxü̃arü 
ngúexẽẽruü̃gü ga Tupanana nügü ãgüxü̃, rü ñanagürü nüxü̃: —¡Yima 
Tupanapata ya taxü̃ne ya Dabí nane ga ãẽx̱gacü ga Charomóü̃ üxü̃negu 
peyaxǘ i ngẽma baú i Tupanaarü mugü nagu nuxü̃! Rü ñu̱xmawena rü marü 
taxũtáma peyangegü i ngẽma baú. Rü ngéma Tupanapata ya taxü̃newa tá 
nixĩ i Cori ya Tupanaaxü̃̃́ pepuracüexü̃ rü norü duü̃xü̃gü i Iraétanüxü̃axü̃̃́ 
pepuracüexü̃. 
4Rü pegütanüxü̃chigü pegü ipinu nax penaxügüxü̃cax̱ i Tupanaarü puracü i 
ngẽxguma nawa nanguxgu i perü ngunexü̃gü nax pepuracüexü̃, yema 
ãẽx̱gacü ga Dabí rü nane ga Charomóü̃arü mugüwa nüxü̃ yaxuxü̃rüxü̃. 
5Rü wüxitücumüchigü i pema i Lebítanüxü̃ rü penaxwax̱e nax ngéma 
Tupanapatawa pengẽxmagüxü̃ nax nüxü̃ perüngü̃xẽẽgüxü̃cax̱ i ngẽma 
Iraétanüxü̃ i norü ãmaregü ngéma gagüxü̃. Rü ngẽmaãcü wüxitücumü i 

Lebítanüxü̃ tá norü ngü̃xẽẽruxü̃ nixĩ i wüxichigü i Iraétanüxü̃tücumüwa i 
ngẽxguma ngéma nagagüãgu i norü ãmaregü. 
6¡Rü peyamax̱ i ngẽma carnéru i Üpetüchigacax̱ ixĩxü̃ rü Tupanapex̱ewa pegü 
pimexẽxẽgü! ¡Rü penamexẽxẽ erü ngẽma inaxwax̱exü̃ nixĩ nax ngẽma togü i 
Iraétanüxü̃cax̱ mea naxüchigagüãxü̃ i ngẽma Üpetüchiga yema Tupana 
Moichéwa nüxü̃ ixuxü̃rüxü̃! ==ñanagürü ga Yochía. 
7Rü yexguma nüma ga Yochía rü noxrütama naxü̃nagütanüwa inanamugü ga 
30,000 ga naxü̃nagü. Rü yema yéma yexmagüxü̃ ga duü̃xü̃güna nanana nax 
yemaacü naxüchigagüãxü̃cax̱ ga yema Üpetüchiga. Rü yema 
naxü̃nagütanüwa rü nayexma ga carnéruxacügü rü cabraxacügü. Rü 
guxü̃wama rü 30,000 nixĩ. Rü yemaétüwa rü inanana ta ga 3,000 ga wocagü 
ga yexwacax yaexü̃. 
8Rü yema ãẽx̱gacüarü ngü̃xẽẽruü̃gü rü ta norü ngúchaü̃maxã inanamugü ga 
naxü̃nagü nüxna ga yema duü̃xü̃gü rü chacherdótegü rü Lebítanüxü̃ nax 
yemaacü naxüchigagüãxü̃cax̱ ga yema Üpetüchiga. Rü yexgumarüxü̃ ta ga 
yema Tupanapata ga taxü̃nena daugüxü̃ ga Irichía rü Chacaría rü Yeié rü 
yema chacherdótegüna nanamugü ga 2,600 ga carnéruxacügü rü 300 ga 
wocagü ga yexwacax yaexü̃ nax yemaacü naxüchigagüãxü̃cax̱ ga yema 
Üpetüchiga. 
9Rü yema Lebítanüxü̃arü ãẽx̱gacügü ga Conanía, rü naenexẽgü ga Chemaía, 
rü Natanaé, rü Achabía, rü Yeié, rü Yochabá, rü yema togü ga Lebítanüxü̃na 
nanamugü ga 5,000 ga carnéruxacügü rü 500 ga wocagü ga yexwacax yaexü̃. 
10Rü yexguma marü guxü̃ma ímegügu nax naxüchigagüãxü̃cax̱ ga yema 
Üpetüchiga, rü nüma ga chacherdótegü rü nachicagu nügü ninu, rü 
yexgumarüxü̃ ta ga Lebítanüxü̃ rü yema ãẽx̱gacü namugüxü̃ãcü nügü ininu. 
11Rü nümagü ga Lebítanüxü̃ rü nanadai rü nayacaugüchax̱müxü̃ ga yema 
naxü̃nagü ga Üpetüchigacax̱ ixĩgüxü̃. Rü yema chacherdótegüna nanaxã ga 
nagü. Rü yema chacherdótegü rü gumá nagümaxã nanamaxcu ga yema 
ãmarearü guruxü̃. 

12Rü nüma ga yema Lebítanüxü̃ rü wüxichigü ga yema Iraétanüxü̃tücumüna 
nanana ga yema naxü̃nagü nax chacherdótegü Tupanapex̱ewa nüxü̃̃́ 
ínaguxü̃cax̱ yema Moiché ümatüxü̃ ga poperawa nüxü̃ ixuxü̃rüxü̃. Rü 
yemaacütama nanaxü namaxã ga yema wocagü ga yexwacax yaexü̃. 
13Rü yemawena rü ínanagu ga yema naxü̃nagü nax naxüchigagüãxü̃cax̱ ga 
yema Üpetüchiga yema Tupana nüxü̃ ixuxü̃rüxü̃. Rü yema togü ga ãmaregü 
ga üünexü̃ rü buetaregüwa rü pairagüwa rü chartéü̃güwa nanamuxragü. Rü 
guxü̃ma ga yema rü paxãma guxü̃ma ga yema duü̃xü̃güxü̃ nayanu. 
14Rü yemawena ga nümagü ga Lebítanüxü̃ rü nanamuxragü ga yema namachi 
ga noxrügü ixĩxü̃ rü yema chacherdótegüarü ixĩxü̃. Yerü ga chacherdótegü 
ga Aróü̃taagü rü nata ga norü puracü rü nagu nachütaü̃gü nax ínaguaxü̃ ga 
ãmaregü rü chíxü̃. Rü yemacax̱ ga Lebítanüxü̃ rü nümatama nanaxügü ga 
yema namachi ga naxcax̱ ixĩxü̃ rü yema chacherdótegü ga Aróü̃taagücax̱ 
ixĩxü̃. 
15Rü yema Lebítanüxü̃ muxraxü̃ ga namachi rü yema wiyaetanüxü̃cax̱ rü 
ĩãx̱arü dauruü̃cax̱ rü ta nixĩ. Rü yemaacü ga yema wiyaetanüxü̃ ga Achátaagü 
rü tama nachicana nixĩgachitanü yema Dabí rü Achá rü Emáü̃ rü Yedutúü̃ 
nüxü̃ ixuxü̃rüxü̃. Rü nüma ga Yedutúü̃ nixĩ ga ãẽx̱gacümaxã nüxü̃ yaxuxü̃ ga 
Tupanaarü ĩnü. Rü yemaacü ga yema ĩãx̱güarü dauruü̃gü rü ta tama 
nachicana nixĩgachitanü, yerü ga namücügü ga Lebítanüxü̃ rü marü nüxü̃̃́ 
nanaxügü ga yema namachi ga nüxna üxü̃. 
16Rü yemaacü nixĩ ga yema ngunexü̃gu nügü iyanuxü̃ nawa ga yema 
ngutaquex̱e ga Tupanacax̱ naxügüxü̃ nax naxüchigagüãxü̃cax̱ ga yema 
Üpetüchiga. Rü yema Tupanaarü ãmarearü guruü̃wa ínanagugü ga yema 
ãmaregü, yema ãẽx̱gacü ga Yochía namaxã nüxü̃ ixuxü̃rüxü̃. 
17Rü nüma ga Iraétanüxü̃ rü 7 ga ngunexü̃ nixĩ ga naxüchigagüãxü̃ ga yema 
Üpetüchiga ga nagu nangõ̱xgüãxü̃ ga yema paũ ga ngearü pu̱xẽẽruü̃ã̃́xü̃. 
18-19Rü nüma ga Yochía rü yexguma marü 18 ga taunecü ãẽx̱gacü yixĩxgu nixĩ 
ga naxüchigagüãxü̃ ga yema Üpetüchiga namaxã ga chacherdótegü rü 
Lebítanüxü̃ rü Yudáanecüãx̱gü rü Yerucharéü̃cüãx̱gü. Rü Tupanaarü orearü 

uruxü̃ ga Chamuéwena rü taguma yemaacü nanaxüchigagü ga Üpetüchiga. 
Rü taxuxü̃ma ga Iraéanearü ãẽx̱gacü rü Yochíarüxü̃ yemaacü nanaxüchiga ga 
yema Üpetüchiga. 

Yochíaarü yuxchiga 
(2 R. 23.28-30) 

20Rü nawena nax Yochía namexẽẽxü̃ ga guma Tupanapata ga taxü̃ne, rü 
Necáu ga Equítuanearü ãẽx̱gacü rü natü ga Eufrátearü ngaicamawa yexmane 
ga ĩane ga Caquemíwa naxũ nax norü uanügümaxã nügü nadai̱x̱ü̃cax̱. Natürü 
nüma ga Yochía rü Necáucax̱ nixũ nax namaxã nügü nadai̱x̱ü̃cax̱. 
21Rü nüma ga Necáu rü Yochíaxü̃tawa nanamugü ga norü orearü ngeruü̃gü. 
Rü Yochíaxü̃ ñanagürügü: —Pa Yudáanearü Ãẽx̱gacüx, tama nixĩ i cumaxã 
togü tadai̱x̱chaü̃xü̃ erü cumaxã rü nataxuma i tax̱acürü guxchaxü̃. Rü ngẽma 
namaxã togü tadai̱x̱chaü̃xü̃ nixĩ i ngẽma to i nachixü̃ane i torü uanü ixĩxü̃. 
Rü Tupana rü choxü̃ namu nax paxa ngéma chaxũxü̃. ¡Rü ngẽmacax̱ taxṹ i 
Tupanamaxã curüxuanüxü̃, erü chomaxã nangẽxma! Rü ngẽxguma naga 
cuxĩnügu rü taxũtáma cuxü̃ nimax̱ ==ñanagürü ga yema Necáuarü orearü 
ngeruü̃gü. 
22Natürü nüma ga Yochía rü tama inaxĩnüchaü̃ nax Tupana yixĩxü̃ ga 
Necáuwa idexacü. Rü yemacax̱ nügü nanatoraxü̃xẽxẽ rü Meguíduarü 
doxonexü̃wa naxũ nax yexma Necáumaxã nügü nadai̱x̱ü̃cax̱. 
23Rü yexguma nügü nadaixgu rü wüxi ga Necáuarü churara rü norü 
würamaxã ãẽx̱gacü ga Yochíaxü̃ namaxü̃. Rü nüma ga ãẽx̱gacü rü norü 
ngü̃xẽẽruü̃güxü̃ ñanagürü: —¡Choxü̃ pigagachi i nua! Erü marü poraãcüma 
chanapix̱ ==ñanagürü. 
24Rü norü ngü̃xẽẽruü̃gü rü ínanamuegü nawa ga gumá caru ga daiwexü̃, rü 
náimare ga carugu nayamuẽgü. Rü Yerucharéü̃wa nanagagü, rü yexma 
nayayu. Rü yema norü o̱xigü ítax̱güxü̃gu nanatax̱gü. Rü yexguma nayu̱xgu 
ga Yochía rü guxü̃ma ga Yudáanecüãx̱gü rü Yerucharéü̃cüãx̱gü rü poraãcü 
naxauxe. 

25Rü nüma ga Yeremía rü nanaxümatü ga wüxi ga wiyae ga Yochíaarü 
yuxchigagu ixuxü̃. Rü yexguma naxümatügucürüwa ga yema wiyae rü nüma 
ga Iraétanüxü̃ ga wiyaetanüxü̃ ga iyatüxü̃ rü ngexü̃gü rü nagu nawiyaegü ga 
yema wiyae. Rü ñu̱xma rü ta rü Iraéanewa nagu nawiyaegü i ngẽma wiyae. 
Rü ngẽmaãcü nüxna nacuax̱ãchie ga Yochíaarü yu. Rü ngẽma wiyae rü 
ngechaü̃ i wiyaegüpanegu nixĩ i naxümatüxü̃. 
26-27Rü nachiga i Yochía rü ngẽma popera i Iraéanearü ãẽx̱gacügüchiga rü 
Yudáanearü ãẽx̱gacügüchiga nagu ümatüxü̃gu nixĩ i naxümatüxü̃. Rü ngẽma 
poperagu naxümatü i guxü̃ma ga yema naxüxü̃ rü ñuxãcü naga nax naxĩnüxü̃ 
ga Tupanaarü mugü. 

2 Ãẽ̱̃xgacügüchiga ümatüxü ̃  36 

Yudáanearü ãẽ̱xgacü nixĩ ga Yoacá 
(2 R. 23.31-35) 

1Rü nüma ga duü̃xü̃gü rü Yoacá ga Yochía nanexü̃ nimucuchigü nax 
Yerucharéü̃wa ãẽx̱gacü yixĩxü̃ nanatüchicüxü. 
2Rü nüma ga Yoacá rü 23 ga taunecü nüxü̃̃́ nayexma ga yexguma inaxügüãgu 
nax ãẽx̱gacü yixĩxü̃. Rü tomaepü̱xtama ga tauemacü Yerucharéü̃wa ãẽx̱gacü 
nixĩ. 
3Rü Equítuanearü ãẽx̱gacü rü Yoacáxü̃ ínatax̱üchi nax Yerucharéü̃wa ãẽx̱gacü 
yixĩxü̃. Rü ñu̱xũchi Iraéanemaxã nanaxuegu nax naxütanügüãxü̃cax̱ ga 3,300 
quíru nagúxü̃ ga diẽrumü rü 33 quíru nagúxü̃ ga úiru. 
4Rü ñu̱xũchi nüma ga Equítuanearü ãẽx̱gacü rü Eriaquíü̃xü̃ nimucuchi nax 
Yudáanearü ãẽx̱gacü yixĩxü̃cax̱. Rü nüma ga Eriaquíü̃ rü Yoacá naenexẽ nixĩ. 
Rü Equítuanearü ãẽx̱gacü rü nanaxüchicüxü ga naéga ga Eriaquíü̃, rü 
Yoaquíü̃gu nanaxüéga. Rü ñu̱xũchi Yoacáxü̃ niyaxu rü Equítuanewa nanaga. 

Yudáanearü ãẽ̱xgacü nixĩ ga Yoaquíü̃ 
(2 R. 23.36—24.7) 

5Rü Yoaquíü̃ rü 25 ga taunecü nüxü̃̃́ nayexma ga yexguma inaxügüãgu nax 
ãẽx̱gacü yixĩxü̃. Rü 11 ga taunecü ãẽx̱gacü nixĩ ga Yerucharéü̃wa. Natürü 
guxü̃ma ga yema naxüxü̃ rü Cori ya norü Tupanapex̱ewa nachixe. 



1428 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

6Rü Nabucudonochó ga Babiróniaanearü ãẽx̱gacü naxcax̱ ínayagoõchi. Rü 
nayayaxu, rü cadéna ya bróũchenaxcax̱ ixĩcümaxã nayanai̱x̱. Rü yemaacü 
Babiróniawa nanaga. 
7Rü Nabucudonochó ga Babiróniaanearü ãẽx̱gacü rü ñuxre ga Tupanapata ga 
taxü̃nearü yemaxü̃gü rü Babiróniawa nanana. Rü norü tupanapatagu nananu. 
8Rü guxü̃ma ga nachiga ga Yoaquíü̃ rü yema chixexü̃ ga naxüxü̃, rü yema 
ngupetüxü̃ ga yexguma ãẽx̱gacü yixĩxgu, rü yema popera ga Iraéanearü 
ãẽx̱gacügüchiga rü Yudáanearü ãẽx̱gacügüchiga nagu ümatüxü̃gu naxümatü. 
Rü nachicüxü ãẽx̱gacüxü̃ ningucuchi ga nane ga Yoaquíü̃. 

Yoaquíü̃ rü Babiróniawa nanagagü 
(2 R. 24.8-17) 

9Rü Yoaquíü̃ rü 18 ga taunecü nüxü̃̃́ nayexma ga yexguma inaxügüãgu nax 
ãẽx̱gacü yixĩxü̃. Rü tomaepü̱x ga tauemacü rü naétü 10 ga ngunexü̃ 
Yerucharéü̃wa ãẽx̱gacü nixĩ. Natürü guxü̃ma ga yema naxüxü̃ rü 
Tupanapex̱ewa rü nachixe. 
10Rü yexguma inaxügügu ga gumá taunecü, rü nüma ga ãẽx̱gacü ga 
Nabucudonochó rü norü churaragüxü̃ namu nax Yoaquíü̃xü̃ Babiróniawa 
nagagüxü̃. Rü wüxigu namaxã nayana ga Tupanapata ga taxü̃nearü 
yemaxü̃gü ga itatanüxü̃. Rü Yoaquíü̃chicüxü nüxü̃ naxuneta ga Chedequía ga 
Yoaquíü̃ nanepü nax Yudáanewa rü Yerucharéü̃wa ãẽx̱gacü yixĩxü̃cax̱. 

Yudáanearü ãẽ̱xgacü nixĩ ga Chedequía 
(2 R. 24.18-20; Jr. 52.1-3) 

11Nüma ga Chedequía nüxü̃̃́ nayexma ga 21 ga norü taunecü ga yexguma 
inaxügüãgu nax ãẽx̱gacü yixĩxü̃. Rü 11 ga taunecü nixĩ nax ãẽx̱gacü yixĩxü̃ ga 
Yerucharéü̃wa. 
12Natürü nüma rü wüxi ga ãẽx̱gacü ga Tupanapex̱ewa poraãcü chixexü̃ ücü 
nixĩ. Rü tama inarüxĩnüẽchaü̃ nüxü̃̃́ ga guma orearü uruxü̃ ga Yeremía ga 
Cori ya Tupana nawa namaxã idexacü. 
13Rü naétü tama nayanguxẽxẽ ga norü uneta ga Tupanaégagu 
Babiróniaanearü ãẽx̱gacü ga Nabucudonochómaxã nüxü̃ yaxuxü̃ nax nüxü̃ tá 



1429 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

nangü̃xẽẽxü̃. Rü nüma ga Chedequía rü poraãcü nügü nanuxẽxẽ nax tama 
Cori ya Iraétanüxü̃arü Tupanaga naxĩnüxü̃cax̱. 
14Rü yexgumarüxü̃ ta ga guxü̃ma ga Yudáanecüãx̱arü ãẽx̱gacügü rü norü 
duü̃xü̃gü rü chacherdótegü rü ta, rü poraãcü chixri namaxẽ. Rü yema togü 
ga nachixü̃anegü ga tama Tupanaxü̃ cuax̱güxü̃arü tupananetachicünax̱ãxü̃ 
nicuax̱üxü̃gü. Rü yemaacü chixexü̃ nawa naxügü ga guma Tupanapata ga 
taxü̃ne ga nüma ga Tupana nüxü̃ unetane nax napata yixĩxü̃cax̱ ga 
Yerucharéü̃wa. 
15Rü nüma ga Cori ya Iraétanüxü̃arü o̱xigüarü Tupana rü guxü̃guma yéma 
nanamugü ga norü orearü uruü̃gü nax yaxucu̱xẽgüãxü̃cax̱, yerü nüma ga 
Tupana rü nüxü̃̃́ nangechaü̃tümüxü̃gü ga norü duü̃xü̃gü rü nüxü̃ nangechaü̃ 
ga guma napata ga nawa nayexmane. 
16Natürü nümagü ga yema duü̃xü̃gü rü nüxü̃ nacugüeama ga yema 
Tupanaarü orearü uruü̃gü rü tama nüxü̃̃́ inarüxĩnüechaü̃ ga yema namaxã 
nüxü̃ yaxugüxü̃ rü nagu nidauxcüraxü̃gü. Rü yemacax̱ ga nüma ga Tupana 
rü düxwa namaxã nanu ga yema norü duü̃xü̃gü rü taxúema Tupanaxü̃ 
ítayachaxãchixẽxẽ. 

Norü uanügü rü to ga nachixü̃anewa nanagagü ga Yudáanecüã̱xgü 
(2 R. 25.8-21; Jr. 39.8-10; 52.12-30) 

17Rü yemacax̱ nüma ga Cori ya Tupana rü Cadéugüarü ãẽx̱gacüxü̃ namu nax 
nadaiaxü̃cax̱ ga yema Yudáanecüãx̱güarü ngextü̱xüxü̃gü ga Tupanapata ga 
taxü̃newa yexmagüxü̃. Rü tama nüxü̃̃́ nangechaü̃tümüxü̃gü ga yema 
ngextü̱xüxü̃gü, rü paxü̃gü, rü yaxguãx̱gü, rü yema ichixeparaxü̃. Rü yemaacü 
ga nüma ga Cori ya Tupana rü guxü̃ma ga Yudáanecüãx̱güxü̃ 
Cadéugümex̱ẽgu nayixẽxẽ. 
18Rü guxü̃ma ga Tupanapata ga taxü̃nearü yemaxü̃gü ga ítáxü̃ rü ixíraxü̃ rü 
nayana. Rü Tupanapata ga taxü̃nearü diẽrugü, rü guma ãẽx̱gacüpataarü 
diẽrugü rü yema norü ngü̃xẽẽruü̃güarü diẽrugü, rü nüma ga Cadéugüarü 
ãẽx̱gacü rü Babiróniawa nanana. 

19Rü guma Tupanapata ga taxü̃ne rü nayagugü. Rü yema Yerucharéü̃arü 
poxeguxü̃ rü nagu napogüe. Rü guma ãẽx̱gacüpatagü ínanagu. Rü guxü̃ma 
ga tax̱acü ga tatanüxü̃ ga guma ĩanewa yexmaxü̃ rü nagu napogüe. 
20Rü yemawena rü yema Yudáanecüãx̱gü ga íyaxügüxü̃ rü Babiróniawa 
nanagagü nax ãẽx̱gacüarü rü nanegüarü puracütanüxü̃ yixĩgüxü̃cax̱. Rü 
yemaacü yéma namaxẽ rü ñu̱xmata Pérchiaanearü ãẽx̱gacümex̱ẽgu nayi ga 
Cadéugü. 
21Rü yemaacü nixĩ ga yanguxü̃ ga yema Tupanaarü ore ga Yeremíawa nüxü̃ 
yaxuxü̃ ga ñaxü̃: —Ngẽma naane rü tá inarüngü̃ ==ñaxü̃. Rü aixcüma 
yemaacü nangupetü yerü yema 70 ga taunecü ga Cadéugümex̱ẽwa nax 
nayexmaxü̃ ga yema Yudáanecüãx̱gü rü inarüngü̃ ga yema naane, yerü 
nataxuma ga duü̃xü̃gü ga nawa puracüexü̃. 

Pérchiaanearü ãẽ̱xgacü ga Chíru nanaxunagü nax wena naxüaxü̃ ga 
Tupanapata 

(Esd. 1.1-4) 

22Rü gumá taunecü ga nagu inaxügüãcü ga Chíru nax Pérchiaanearü ãẽx̱gacü 
yixĩxü̃cax̱, rü nüma ga Tupana rü Chíruãẽwa nananguxẽxẽ ga ĩnü nax 
naxunagüãxü̃cax̱ ga wüxi ga mu ga Yudáanecüãx̱güétüwa idexaxü̃ nax nüxü̃ 
nangü̃xẽẽgüxü̃cax̱. Rü nanaxümatü ga yema mu rü guxü̃ ga norü naanewa 
nanamu nax yemaacü yanguxü̃cax̱ ga Cori ya Tupanaarü ore ga Yeremíawa 
nüxü̃ yaxuxü̃. 
23Rü nüma ga Chíru ga Pérchiaanearü ãẽx̱gacü rü nanaxunagü ga yema ore 
ga ñaxü̃: —Nüma ya Cori ya daxũguxü̃ i naanearü Tupana, rü cho̱xmex̱wa 
nanangexmagüxẽxẽ i guxü̃ma i ãẽx̱gacügü i ñoma i naanewa ngẽxmagüxü̃. 
Rü Tupana choxü̃ namu nax Yerucharéü̃gu chanaxüxü̃cax̱ ya napata ya 
taxü̃ne i Yudáanewa. Rü ngẽmacax̱ ya ngexerǘxe i pemax nax Cori ya 
Tupanaarü duü̃xü̃gü pixĩgüxü̃ ¡rü ẽcü pechixü̃anecax̱ pewoegu! ¡Rü nüma ya 
Cori ya perü Tupana pexü̃ rüngü̃xẽxẽ! ==ñanagürü. 

Édra 

Édra 1 

Ãẽ̱xgacü ga Chíru nanawoeguxẽxẽ ga Iraétanüxü̃ 
(2 Cr. 36.22-23) 

1Rü gumá taunecü ga nagu yangucuchicü ga Chíru nax Pérchiaanearü 
ãẽx̱gacü yixĩxü̃cax̱, rü Cori ya Tupana nayanguxẽxẽ ga norü ore ga 
Yeremíaax̱wa nüxü̃ yaxuxü̃. Rü yemacax̱ ga nüma ga Tupana rü ãẽx̱gacü ga 
Chíruãẽwa ínanangu̱xẽxẽ nax guxü̃ ga nachixü̃anegü ga nüma namaxã 
inacuáxü̃maxã naxunagüãxü̃cax̱ ga wüxi ga mu ga ümatüxü̃ ga ñaxü̃: 
2—Choma i Chíru i Pérchiaanearü ãẽx̱gacü rü chanaxunagü i ñaa mu i ñaxü̃: 
“Nüma ya daxũcüãx̱ ya Cori ya Tupana rü marü cho̱xmex̱wa 
nanangexmagüxẽxẽ i guxü̃ma i nachixü̃anegü i ñoma i naanewa 
ngẽxmagüxü̃. Rü nüma ya Cori ya Tupana choxü̃ namu nax naxcax̱ 
chanaxüxü̃cax̱ ya wüxi ya napata ya taxü̃ne nawa ya yima ĩane ya 
Yerucharéü̃ i Yudáanewa ngẽxmane. 
3Rü ngẽmacax̱ i guxãma i pema ya Iraéanecüãx̱gü ixĩgüxe, rü name nixĩ nax 
Yudáanewa ngẽxmane ya ĩane ya Yerucharéü̃cax̱ pewoeguxü̃ nax wena 
penaxügüxü̃cax̱ ya napata ya taxü̃ne ya yimá perü Tupana. Rü nüma tá pexü̃̃́ 
nanatauxchaxẽxẽ nawa i ngẽma puracü. 
4Rü yíxema petanüxü̃ ya tama woeguchaü̃xe, rü name nixĩ i diẽrumaxã, rü 
úirumaxã, rü õnamaxã rü wocagümaxã nüxü̃ tarüngü̃xẽxẽ i ngẽma woeguxü̃. 
Rü naétü rü name nixĩ i nüxna tanaxã i tümaarü ãmare naxcax̱ ya Tupanapata 
ya taxü̃ne ya Yerucharéü̃wa wena tá naxügüne” ==ñanagürü ga ãẽx̱gacü ga 
Chíru. 

Iraéanecüã̱xgü rü wena Yerucharéü̃ca̱x nawoegu 

5Rü nüma ga Tupana rü yema Yudátanüxü̃arü ãẽx̱gacügüãẽwa rü 
Bẽyamíü̃tanüxü̃arü ãẽx̱gacügüãẽwa rü chacherdótegüãẽwa nananguxẽxẽ ga 
wüxi ga ngúchaü̃ nax Yerucharéü̃cax̱ nawoeguxü̃cax̱ nax wena naxügüãx̱ü̃cax̱ 
ga Tupanapata ga taxü̃ne. 

6Rü yema Iraétanüxü̃ ga tama Yerucharéü̃cax̱ woeguchaü̃xü̃, rü yema 
woeguxü̃xü̃ narüngü̃xẽẽgü diẽrumaxã, rü úirumaxã, rü wocagümaxã rü norü 
yemaxü̃gü ga tatanüxü̃maxã. Rü naétü nüxna nanaxãgü ga ãmaregü 
Tupanapata ga taxü̃necax̱. 
7Rü nümatama ga ãẽx̱gacü ga Chíru rü nanawoeguxẽxẽ ga yema naxpáü̃gü 
ga úirunaxcax̱ rü guxü̃ma ga togüamachigü ga Tupanapata ga taxü̃nearü 
yemaxü̃gü ga ãẽx̱gacü ga Nabucudonochó Yerucharéü̃wa ne naxü̃ rü norü 
tupanapatagu yanuxü̃. 
8Rü nüma ga Chíru ga Pérchiaanearü ãẽx̱gacü rü norü diẽruarü dauruxü̃ ga 
Miridátexü̃ namu nax Yudátanüxü̃arü ãẽx̱gacü ga Chebachárana nanaãxü̃cax̱ 
ga yema Tupanapataarü yemaxü̃gü. 
9-10Rü yema yemaxü̃gü ga Chíru woeguxẽẽxü̃ nixĩ ga 30 ga tacháũgü ga ítáxü̃ 
ga úirunaxcax̱gü, rü 1,000 ga tacháũgü ga ítáxü̃ ga diẽrumünaxcax̱gü, rü 29 
ga cüxchigü, rü 30 ga tacháũgü ga ixíxraxü̃gü ga úirunaxcax̱, rü 410 ga togü 
ga tacháũgü ga diẽrumünaxcax̱, rü ñu̱xũchi 1,000 ga togü ga yemaxü̃gü. 
11Rü yema Tupanapataarü yemaxü̃gü ga úirunaxcax̱ rü diẽrumünaxcax̱ rü 
5,400 nixĩ ga norü mu. Rü guxü̃ma ga yema yemaxü̃gü rü Chebachára nayana 
ga yexguma Babiróniaanewa nataegu̱xgu namaxã ga yema duü̃xü̃gü ga 
Yerucharéü̃cax̱ woeguxü̃. 

Édra 2 

Iraétanüxü̃ ga Babiróniaanewa woeguxü̃ 
(Neh. 7.5-73) 

1-2Rü ñaagü nixĩ ga naégagü ga yema Iraétanüxü̃ ga Yudáanegu buexü̃ ga 
ãẽx̱gacü ga Nabucudonochó Babiróniawa gagüxü̃. Rü yemawena rü 
wenaxarü Yerucharéü̃cax̱ rü naigü ga ĩanegü ga Yudáarü naanewa 
yexmagünecax̱ nawoegu. Rü wüxichigü ga duü̃xü̃ rü norü ĩanecax̱ nataegu. 
Rü ñaagü nixĩ ga yema namaxã icuax̱güxü̃: Chorobabé, rü Yochué, rü 
Neemía, rü Cheraía, rü Relaía, rü Maduquéu, rü Bicháü̃, rü Mispá, rü Bixbái, 
rü Reúü̃, rü Baaná. Rü yemagü nixĩ ga yema namaxã icuax̱güxü̃ ga yexguma 
nawoegugu. 

3Rü norü mu ga yema Parótanüxü̃ rü 2,172 nixĩ. 
4Rü yema Chepatíatanüxü̃ rü 372 nixĩ. 
5Rü yema Árarátanüxü̃ rü 775 nixĩ. 
6Rü yema Paxá-moátanüxü̃ ga Yochuétaagü rü Yoátaagü rü 2,812 nixĩ. 
7Rü Eráü̃tanüxü̃ rü 1,254 nixĩ. 
8Rü Chatútanüxü̃ rü 945 nixĩ. 
9Rü Chacáitanüxü̃ rü 760 nixĩ. 
10Rü Banítanüxü̃ rü 642 nixĩ. 
11Rü Bebáitanüxü̃ rü 623 nixĩ. 
12Rü Agáxtanüxü̃ rü 1,222 nixĩ. 
13Rü Adonicáü̃tanüxü̃ rü 666 nixĩ. 
14Rü Bixbáitanüxü̃ rü 2,056 nixĩ. 
15Rü Adíü̃tanüxü̃ rü 454 nixĩ. 
16Rü Até ga Echequíatanü̃xü̃ rü 98 nixĩ. 
17Rü Becháitanüxü̃ rü 323 nixĩ. 
18Rü Yorátanüxü̃ rü 112 nixĩ. 
19Rü Achúü̃tanüxü̃ rü 223 nixĩ. 
20Rü Guibátanüxü̃ rü 95 nixĩ. 
21Rü Beréü̃cüãx̱ rü 123 nixĩgü. 
22Rü Netopácüãx̱ rü 56 nixĩgü. 
23Rü Anatócüãx̱ rü 128 nixĩgü. 
24Rü Bex-amábetanüxü̃ rü 42 nixĩgü. 
25Rü Quiriáx-yearíü̃cüãx̱ rü Quefirácüãx̱ rü Beerúxcüãx̱ rü 743 nixĩgü. 
26Rü Ramácüãx̱ rü Guébacüãx̱ rü 621 nixĩgü. 

27Rü Mixmácüãx̱ rü 122 nixĩgü. 
28Rü Betécüãx̱ rü Áicüãx̱ rü 223 nixĩgü. 
29Rü Nébucüãx̱ rü 52 nixĩgü. 
30Rü Maxbícüãx̱ rü 156 nixĩgü. 
31Rü ĩane ga Eráü̃cüãx̱ rü 1,254 nixĩgü. 
32Rü Aríü̃cüãx̱ rü 320 nixĩgü. 
33Rü Loxcüãx̱ rü Adíxcüãx̱ rü Onócüãx̱ rü 725 nixĩgü. 
34Rü Yericúcüãx̱ rü 345 nixĩgü. 
35Rü Chenaácüãx̱ rü 3,630 nixĩgü. 
36Rü yexgumarüxü̃ ta nawoegu ga yema chacherdótegü ga Yedaíataagü ga 
Yochuétanüxü̃ rü 973 nixĩ. 
37Rü Imétanüxü̃ rü 1,052 nixĩ. 
38Rü Pachútanüxü̃ rü 1,247 nixĩ. 
39Rü Aríü̃tanüxü̃ rü 1,017 nixĩ. 
40Rü yema Lebítanüxü̃ ga Yochuétaagü rü Caxmiétaagü ga Odabíatanüxü̃ 
ixĩgüxü̃ rü 74 nixĩ. 
41Rü yema wiyaetanüxü̃ ga Achátaagü rü 128 nixĩ. 
42Rü yema ĩãx̱arü dauruü̃gü ga Charúü̃taagü, rü Atétaagü, rü Tamóü̃taagü, rü 
Acúxtaagü, rü Atitátaagü, rü Chobaítaagü rü 139 nixĩ. 
43Rü yema Tupanapata ga taxü̃newa puracüexü̃ nixĩ ga Chiátanüxü̃, rü 
Achupátanüxü̃, rü Tabaótanüxü̃, 
44rü Querótanüxü̃, rü Chixátanüxü̃, rü Padóü̃tanüxü̃ 
45rü Lebanátanüxü̃, rü Agabátanüxü̃, rü Acúxtanüxü̃, 
46rü Axgátanüxü̃, rü Chamaítanüxü̃, rü Anáü̃tanüxü̃, 
47rü Guidétanüxü̃, rü Gáatanüxü̃, rü Reaíatanüxü̃, 

48rü Rechíü̃tanüxü̃ rü Necodátanüxü̃, rü Gacháü̃tanüxü̃, 
49rü Uchátanüxü̃, rü Pachéatanüxü̃, rü Becháitanüxü̃, 
50rü Achénatanüxü̃, rü Meuníü̃tanüxü̃, rü Nepuchíü̃tanüxü̃, 
51rü Babútanüxü̃, rü Acupátanüxü̃, rü Arúxtanüxü̃, 
52rü Balútanüxü̃, rü Meidátanüxü̃, rü Achátanüxü̃, 
53rü Bacótanüxü̃, rü Chícharatanüxü̃, rü Temátanüxü̃, 
54rü Nechíatanüxü̃ rü Atifátanüxü̃. Rü yemagü natanüxü̃ nixĩ ga 
Tupanapatawa puracüexü̃. 
55Rü yema Charomóü̃xü̃tawa puracüexü̃taagü rü Chotaítanüxü̃, rü 
Choférextanüxü̃, rü Ferudátanüxü̃, 
56rü Yaarátanüxü̃, rü Dacóü̃tanüxü̃, rü Guidétanüxü̃, 
57rü Chepatíatanüxü̃, rü Atítanüxü̃, rü Poquére-achebaíü̃tanüxü̃, rü 
Amóü̃tanüxü̃ nixĩgü. 
58Rü guxü̃wama ga yema Tupanapata ga taxü̃newa puracüexü̃taagü rü yema 
Charomóü̃xü̃tawa puracüexü̃taagü rü 392 nixĩ. 
59-60Rü nawoegu ga ñuxre ga Deraíataagü rü Tobíataagü, rü Necodátaagü ga 
ĩane ga Tex-mérawa, rü ĩane ga Tex-archáwa, rü ĩane ga Querúxwa, rü ĩane 
ga Adóü̃wa, rü ĩane ga Iméwa ne ĩxü̃. Rü guxü̃wama rü 652 nixĩgü ga norü 
mu. Rü nümagü ga yemagü rü tama nüxü̃ nacuax̱gü nax aixcüma Iraétanüxü̃ 
yaxĩgüxü̃. 
61-62Rü yema chacherdótegü ga woeguxü̃ rü Obaíataagü, rü Cóxtaagü, rü 
ñu̱xũchi Bachiláitaagü nixĩgü. Rü nüma ga Bachilái rü Garaáxcüãx̱ ga 
Bachiláixacümaxã naxãxmax̱ rü yemacax̱ nax̱tüégagu nügü naxüéga. Rü 
nümagü ga yema chacherdótegü rü yema natanüxü̃panegu naxcax̱ nadaugü 
ga naéga, natürü nataxuma ga naéga ga yema natanüxü̃panewa rü tama nüxü̃ 
nacuax̱gü rü aixcüma Iraétanüxü̃ yaxĩgü. Rü yemacax̱ taxuacüma 
chacherdótexü̃ nixĩgü ga nümagü. 

63Rü nüma ga ãẽx̱gacü rü nüxna nanachu̱xu nax tama nangõ̱xgüãxü̃cax̱ ga 
yema õna ga Tupana üünexẽẽxü̃, ñu̱xmata wüxi ga chacherdóte gumá 
nutaxacügü ga cuax̱ruxü̃ ixĩcü ga Uríü̃ rü Tumíü̃wa nüxü̃ nacuá ga yema 
Tupanaarü ĩnü. 
64-65Rü 42,360 nixĩ ga norü mu ga yema Iraétanüxü̃ ga woeguxü̃. Natürü tama 
yematanügu nixugü ga norü puracütanüxü̃ rü naxü̃taxü̃gü ga 7,337 ga 
duü̃xü̃gü ixĩgüxü̃. Rü nayexmagü ta ga 200 ga wiyaetanüxü̃ ga iyatüxü̃ rü 
ingexü̃. 
66-67Rü 736 ga cowarugü nüxü̃̃́ nayexmagü, rü 245 ga mulagü, rü 435 ga 
caméyugü rü 6,720 ga búrugü. 
68Rü yexguma Yerucharéü̃wa nangugügu ga yema Iraétanüxü̃, rü ñuxre ga 
norü ãẽx̱gacügü rü norü ãmaregü inaxãgü nax wena Cori ya Tupanapata ga 
taxü̃ne namexẽẽgüxü̃cax̱. 
69Rü yema wüxichigü nüxü̃̃́ tauxchaxü̃ ga diẽru nixĩ ga inaxãgüxü̃ naxcax̱ ga 
guma Tupanapata. Rü 488 quíru nagúxü̃ ga úiru, rü 2,750 quíru ga diẽrumü, 
rü 100 ga chacherdótegüchiru ga mámüxü̃ nixĩ ga inaxãgüxü̃. 
70Rü yema chacherdótegü rü yema Lebítanüxü̃ rü ñuxre ga yema togü ga 
duü̃xü̃gü rü yexma Yerucharéü̃gu naxãchiü̃gü. Natürü yema wiyaetanüxü̃, rü 
yema Tupanapata ga taxü̃nearü ĩãx̱arü dauruü̃gü, rü yema Tupanapata ga 
taxü̃newa puracüexü̃, rü yema togü ga Iraétanüxü̃ rü wüxichigü norü ĩanewa 
ningugüetanü. 

Édra 3 

Yerucharéü̃wa rü wena inanaxügü nax Tupanaca̱x nangutaque̱xegüxü̃ 

1Rü yexguma 7 ga tauemacüwa nanguxgu nax Babiróniaanewa ne naxĩxü̃ rü 
nüma ga Iraétanüxü̃gü ga norü ĩanewachigü ngugüxü̃ rü Yerucharéü̃wa naxĩ 
nax yéma yangutaquex̱egüxü̃cax̱. 
2Rü yemacax̱ ga Yochué ga Yochadáx nane rü namücügü ga 
chacherdótegümaxã rü Chorobabé ga Charatié nane rü natanüxü̃maxã 

wenaxarü nanaxügü ga Tupanaarü ãmarearü guruxü̃ nax yéma ínaguaxü̃cax̱ 
ga Tupanaarü ãmaregü, yema mugü ga Moiché ümatüxü̃ nüxü̃ ixuxü̃rüxü̃. 
3Rü yema Tupanaarü ãmarearü guruxü̃ rü nüxíraxü̃xü̃ ga nachicagutama 
nanaxǘgü rü meama natai. Rü yema nax naxcax̱ namuü̃exü̃ ga yema duü̃xü̃gü 
ga yema naanewa yexmagüxü̃, rü yemacax̱ guxü̃guma ga pax̱mama rü 
yáuanecü rü Cori ga Tupanacax̱ ínanagugüxü̃ ga norü ãmaregü. 
4Rü yema Moiché ümatüxü̃ ga mugü nüxü̃ ixuxü̃rüxü̃ rü nanaxüchigagüxü̃ ga 
yema naixatümaxã nügü nax yaxüpataxü̃. Rü guxü̃ma ga ngunexü̃gu rü 
ínanaguuxü̃ ga ãmaregü aixrügumarüü̃tama yema Moiché ümatüxü̃ ga mugü 
nüxü̃ ixuxü̃rüxü̃. 
5Rü yexgumarüxü̃ ta ínanagu ga ãmaregü ga ngü̃chigaarü ngunexü̃gu íguxü̃, 
rü yema ãmaregü ga yexwacax ixücucü ga tauemacügu íguxü̃, rü yema 
ãmaregü ga togü ga petagu Tupanacax̱ íguxü̃. Rü yexgumarüxü̃ ta ínanagu 
ga yema ãmaregü ga texé tümaarü ngúchaü̃maxã Tupanacax̱ ixãmaregüxü̃. 
6Rü yema nax Tupanacax̱ ínaguaxü̃ ga ãmaregü, rü inanaxügüe meama norü 
7 ga tauemacüarü ügügu naxü̃pa nax ínachixẽẽgüãxü̃ ga yema naxtapü̱x ga 
guma Tupanapata ga taxü̃ne. 
7Rü ñu̱xũchi naxcax̱ nadaugü ga ĩpataarü üruü̃gü ga nutaarü ñaxcuruü̃gü rü 
corapinagü, rü diẽrumaxã nüxü̃̃́ nanaxütanü. Rü Líbanuanewa ga Tíruwa rü 
Chidóü̃wa naxcax̱ nataxegü ga mürapewa ga ocayiwagü. Rü yema mürapewa 
rü õnamaxã, rü bínumaxã, rü oribuarü chíxü̃maxã nanaxütanügü. Rü yema 
mürapewagü rü Líbanuanewa nixĩ ga ne nanaaxü̃. Rü márpechinügu nayana 
ñu̱xmata Yópearü türewa nangugü, yerü yemaacü nixĩ ga nüxna naxãgaxü̃ 
ga Pérchiaanearü ãẽx̱gacü ga Chíru. 

Inanaxügüe ga wena nax naxügüãxü̃ ga Tupanapata ga taxü̃ne 

8Rü nüma ga Chorobabé ga Charatié nane rü Yochué ga Yochadáx nane rü 
nüma ga chacherdótegü rü Lebítanüxü̃ rü guxü̃ma ga yema Iraétanüxü̃ ga 
Yerucharéü̃cax̱ woeguxü̃, rü guxü̃ma ga yemagü wüxigu inanaxügüe ga yema 
puracü nax wena namexẽẽgüãxü̃ ga Tupanapata ga taxü̃ne. Rü yema puracü 
rü inaxügü ga yexguma marü taxre ga taunecü ínguxgu rü naétü taxre ga 

tauemacü yixĩxgu ga Yerucharéü̃wa nax nayexmagüxü̃. Rü yema 
puracümaxã inacuax̱gü ga yema Lebítanüxü̃ ga 20 ga taunecü rüex̱na yexera 
nüxü̃̃́ yexmagüxü̃. 
9Rü nüma ga Yochué rü nanegü rü naenexẽgü rü nügü nade, rü wüxitücumü 
nügümaxã naxü namaxã ga Caxmié rü nanegü ga Yudátaagü ixĩgüxü̃. Rü 
yexgumarüxü̃ ta nügütanüwa nanaxügüxẽxẽ ga Enadáx nanegü rü naenexẽgü 
rü natanüxü̃ ga Lebítaagü ixĩgüxü̃. Rü nümagü nixĩ ga namaxã inacuáxü̃ ga 
yema Tupanapata ga taxü̃nearü mexẽẽruü̃gü. 
10Rü yexguma yema Tupanapata ga taxü̃nearü mexẽẽruü̃gü nanucugu ga 
nüxíraü̃cü ga nutagü ga naxtapü̱xparagü nawa rütogüne, rü nüma ga 
chacherdótegü rü mea nügü nangaxãẽãcüma yexma nachigü rü nayacue ga 
norü cornétagü. Rü yema Lebítanüxü̃ ga Achátaagü rü yéma nanana ga norü 
paxetaruü̃gü ga namaxã Tupanaxü̃ yacuax̱üü̃güxü̃, yema ãẽx̱gacü ga Dabí 
unagüxü̃rüxü̃. 
11Rü ñuxre ga nümagü rü nawiyaegü rü Tupanaxü̃ nicuax̱üü̃gü. Rü yema togü 
rü nanangãxü̃gü rü ñanagürügü: —¡Nüxna moxẽ pexã ya Cori ya Tupana erü 
nüma rü tamaxã namecüma rü ngẽma norü ngechaü̃ i taxcax̱ rü taguma 
nagu̱x! ==ñanagürügü. Rü guxü̃ma ga duü̃xü̃gü rü nataãẽgü, rü tagaãcü 
Cori ya Tupanaxü̃ nicuax̱üü̃gü, yerü marü inaxügü nax wena namexẽẽxü̃ ga 
Cori ya Tupanapata ga taxü̃ne. 
12Rü muxü̃ma ga yema chacherdótegü rü Lebítanüxü̃ rü ãẽx̱gacügü ga iyaxü̃ 
ga marü nüxü̃ daugüxü̃ ga guma nüxíraxü̃ne ga Tupanapata ga taxü̃ne, rü 
yemagü rü tagaãcü naxauxe, yerü nüxü̃ nadaugü ga wena nax inaxügüxü̃ ga 
guma yexwacax̱ü̃ne ga Tupanapata ga taxü̃ne. Rü yexgumarüxü̃ ta ga togü 
rü norü taãẽmaxã tagaãcü aita naxüe. 
13Rü yemaacü taxúema nüxü̃ tacuax̱ rü nataãẽgü rüex̱na nangechaü̃gü yerü 
yema auxexü̃ rü yema taãẽgüxü̃ rü wüxigu aita naxüe rü yáxü̃guma nüxü̃ 
naxĩnüe. 

Édra 4 

Norü uanügü ínayachaxãchigüxẽxẽ nax naxügüãxü̃ ga guma Tupanapata 

1-2Rü yexguma yema norü uanügü nüxü̃ cuax̱gügu nax wena namexẽẽgüãxü̃ 
ga guma Tupanapata ga taxü̃ne ga yema duü̃xü̃gü ga Yudátanüxü̃ rü 
Bẽyamíü̃tanüxü̃ ga Babiróniaanewa ne ĩxü̃ ga Yerucharéü̃cax̱ woeguxü̃, rü 
nüma ga norü uanügü rü Chorobabéxü̃tawa rü Yochuéxü̃tawa rü yema togü 
ga ãẽx̱gacügüxü̃tawa ínayadaugü. Rü ñanagürügü nüxü̃: —¡Taxṹ i toxna 
penachu̱xuxü̃ nax pexü̃ tarüngü̃xẽẽgüxü̃ nawa i ñaa puracü! Erü toma rü ta 
pexrüxü̃ nüxü̃̃́ tayaxõgü ya yimá perü Tupana. Rü naxcax̱ ítanaguuxü̃ ga torü 
ãmaregü ga yexguma Achíriaanearü ãẽx̱gacü ga Echaradóü̃ nua toxü̃ 
gagügumama ==ñanagürügü. 
3Natürü nüma ga Chorobabé rü Yochué rü yema togü ga ãẽx̱gacügü ga iyaxü̃, 
rü nanangãxü̃gü rü ñanagürügü: —Taxucürüwama pemaxã wüxigu tanaxü 
ya daa torü Tupanapata ya taxü̃ne. Rü marü toxicatatama tanaxü ya napata 
ya taxü̃ne ya Cori ya torü Tupana, yerü yemaacü nixĩ ga tomaxã nüxü̃ yaxuxü̃ 
ga Chíru ya Pérchiaanearü ãẽx̱gacü ==ñanagürügü. 
4Rü yexguma ga nüma ga yema uanügü ga yema naanegu ãxchiü̃güxü̃ rü 
inanaxügüe nax chixri yema Yudátanüxü̃chiga yadexagüxü̃ nax 
íyachaxãchigüxü̃cax̱ ga yema puracü. 
5Rü yema uanügü rü nümaxü̃ ga ãẽx̱gacüarü ngü̃xẽẽruü̃güaxü̃̃́ nanaxütanügü 
nax yemaacü nüxü̃̃́ naguxchaxẽẽãxü̃cax̱ nax Tupanapata namexẽẽgüxü̃. Rü 
yema ãẽx̱gacüarü duü̃xü̃gü rü guxcüma ga gumá taunecügü ga Chíru nagu 
ãẽx̱gacü ixĩcügu ga Pérchiaanewa rü ñu̱xmata gumá taunecü ga Daríu nagu 
ãẽx̱gacü ixĩcügu rü Iraétanüxü̃axü̃̃́ nanaguxchaxẽẽgü nax namexẽẽgüãxü̃ ga 
Tupanapata. 
6Rü yexguma gumá taunecü ga Achuéru nagu inaxügücü nax ãẽx̱gacü yixĩxü̃ 
ga Pérchiaanewa rü yema uanügü rü wüxi ga popera ga chixri 
Yudáanecüãx̱güchiga rü Yerucharéü̃cüãx̱güchiga idexaxü̃ naxümatügü. Rü 
ñu̱xũchi yema popera rü ãẽx̱gacü ga Achuéruxü̃tawa nanamugü. 
7Rü gumá taunecü ga Artayére ãẽx̱gacü ixĩxgu ga Pérchiaanewa rü Biráü̃, rü 
Miridáte rü Tabeé rü naétü togü ga namücügümaxã ãẽx̱gacü ga Artayérecax̱ 

nanaxümatügü ga wüxi ga popera. Rü yema popera ga chixri 
Yudáanecüãx̱güchiga rü Yerucharéü̃cüãx̱güchiga idexaxü̃ rü Araméugawa 
nanaxümatügü rü ñu̱xũchi yema naga ga ãẽx̱gacü ga Artayére nawa 
idexaxü̃wa nanaxümatügü. 
8Rü ãẽx̱gacü ga Reúü̃ ga Pérchiaanecüãx̱ ga Yudáanewa Yudíugümaxã icuáxü̃ 
rü norü poperaarü ümatüruxü̃ ga Chimcháimaxã nanaxümatü ga to ga 
popera nachiga ga Yerucharéü̃cüãx̱gü nax Artayérexü̃tawa namuaxü̃cax̱. 
9Rü yema popera ga ãẽx̱gacü ga Reúü̃ rü poperaarü ümatüruxü̃ ga Chimchái 
ümatüxü̃ rü nagu nügü naxüégagü wüxigu namaxã ga namücügü ga 
Pérchiaanecüãx̱ ga guxchaxü̃arü mexẽẽruü̃gü, rü churaragüerugü, rü yema 
togü ga ãẽx̱gacügü ga Pérchiaanecüãx̱gü. Rü nümagü nixĩ ga yema Yudíugü 
ga Eréawa rü Babiróniawa rü Eráü̃anearü ĩane ga Chúchawa ne ĩxü̃maxã 
inacuax̱güxü̃. 
10Rü yema popera rü nagu nügü naxüégagü ga norü ãẽx̱gacügü ga yema togü 
ga nachixü̃anecüãx̱ ga ü̃pa Achíriaanearü ãẽx̱gacü ga Anapá íyauxü̃xü̃ rü ĩane 
ga Chamáriawa namugüxü̃. Rü yexgumarüxü̃ ta nagu nügü naxüégagü ga 
norü ãẽx̱gacügü ga yema togü ga nachixü̃anegü ga natü ga Eufrátearü 
oéstewaama yexmagüxü̃. 
11Rü yema popera ga Artayérecax̱ yamugüxü̃ rü ñanagürü: —Pa Ãẽx̱gacüx Pa 
Artayére, toma nax curü duü̃xü̃gü tixĩgüxü̃ i naanegü i natü i Eufrátearü 
oéstewaama nax tangexmagüxü̃, rü cuxü̃ tarümoxẽgü. 
12Rü cuxü̃ nüxü̃ tacuax̱ẽxẽ, Pa Ãẽx̱gacüx, rü ngẽma Yudíugü ga Iraétanüxü̃ 
ga Yerucharéü̃cax̱ woeguxü̃ ga Babiróniaanewa ne ĩxü̃, rü ñu̱xma rü wena 
nanamexẽẽgü ya yima norü ĩane i ngẽma duü̃xü̃gü i taxúega ĩnüexü̃ rü 
chixexü̃ ügüxü̃. Rü marü inanaxügüe nax namexẽẽgüãxü̃ i norü ĩanearü 
poxeguxü̃tápü̱x. Rü nananucu ga norü nutagü ya naxtapü̱xgü nawa ixügücü. 
13Rü cuxü̃ nüxü̃ tacuax̱ẽxẽ, Pa Ãẽx̱gacüx, ega ngẽxguma tá norü ĩane rü 
ñu̱xũchi ngẽma norü ĩanearü poxeguxü̃tápü̱x namexẽẽgügu rü taxũtáma cuga 
naxĩnüe, rü taxũtáma cuxü̃̃́ nanaxütanügüchaü̃ i ngẽma diẽru i cuma namaxã 

cuxueguxü̃ nax cuxü̃̃́ naxütanügüãxü̃cax̱. Rü ngẽxguma i ngẽma diẽru i 
ãẽx̱gacücax̱ ixĩxü̃ rü tá ínarüxĩ. 
14Rü toma nax curü duü̃xü̃ tixĩgüxü̃, rü cuxü̃̃́ nax tapuracüexü̃ rü tama 
tanaxwax̱e i ngẽma duü̃xü̃gü nax nüxchiama cuétügu nachigüxü̃. Rü 
ngẽmacax̱ nixĩ, Pa Ãẽx̱gacüx, i cuxcax̱ tayamuxü̃ i ñaa popera nax nüxü̃ 
cucuáxü̃cax̱. 
15Rü name i nüxü̃ quidaugü i ngẽma poperagü ga nüxíraxü̃güxü̃ ga ãẽx̱gacügü 
namaxã nguxü̃güxü̃. Rü ngẽma poperagüwa rü tá namaxã icuyarüxũ i ngẽma 
duü̃xü̃güchiga. Rü ngẽxguma tá nixĩ i nüxü̃ cucuáxü̃, Pa Ãẽx̱gacüx, nax ñaa 
duü̃xü̃gü rü daixü̃ nacuáxü̃, rü wüxi ga ãũcümaxü̃ nax yixĩxü̃ naxcax̱ ga yema 
togü ga nachixü̃anegüarü ãẽx̱gacügü. Yerü ü̃paacü ga ñaa duü̃xü̃gü rü yema 
ãẽx̱gacügümaxã nanue rü guma norü ĩanegu namaxã nügü nadai rü yemacax̱ 
nixĩ ga nagu napogüexü̃ ga norü ĩane. 
16Rü ngẽmacax̱ cuxü̃ nüxü̃ tacuax̱ẽxẽ, Pa Ãẽx̱gacüx, rü ngẽxguma tá 
namexẽxẽgüãgu ya yima norü ĩane rü ñu̱xũchi ngẽma norü ĩanearü 
poxeguxü̃tápü̱xgü, rü ngẽma duü̃xü̃gü tá cuxna nanapuxü̃ i ngẽma naanegü 
i natü i Eufrátearü oéstewaama ngẽxmagüxü̃ rü marü taxũtáma cuxrü nixĩgü 
==ñanagürü ga yema popera. 
17Rü yexguma ãẽx̱gacü ga Artayére nayaxugu ga yema popera, rü nanangãxü̃ 
rü ñanagürü: —Pa Ãẽx̱gacüx, Pa Reúü̃x, rü Pa Poperaarü Ümatüruxü̃ ya 
Chimchái, rü pexü̃ charümoxẽ. Rü ngẽxgumarüxü̃ ta nüxü̃ charümoxẽ i 
pemücügü i Chamáriawa ngẽxmagüxü̃ rü guxü̃ma i pemücügü i taxtü i 
Eufrátearü oéstewa ngẽxmagüxü̃. 
18Rü ngẽma perü popera i chau̱̱xcax̱ nua pemuxü̃ rü marü chauxü̃tawa nangu. 
Rü chopex̱ewa chaugawa chau̱̱xcax̱ nüxü̃ nadaumatü rü ngẽmacax̱ nüxü̃ 
chacuax̱ i perü ore i chomaxã nüxü̃ pixuxü̃. 
19Rü marü chanamu i chorü ngü̃xẽẽruü̃gü nax poperatanügu naxcax̱ 
nadaugüxü̃cax̱ i nachiga i ngẽma duü̃xü̃gü i Yerucharéü̃cüãx̱. Rü yema 
poperawa rü nüxü̃ nayangaugü nax ngéma nüxü̃ yaxuxü̃ nax aixcüma yixĩxü̃ 
nax ngẽma duü̃xü̃gü rü yema nüxíraxü̃güxü̃ ga Pérchiaanearü ãẽx̱gacügücax̱ 

nügü nanutaquex̱egüxü̃ nax nügü namaxã nadai̱x̱ü̃cax̱, yerü tama yema 
ãẽx̱gacügüga naxĩnüechaü̃. 
20Rü ngẽxgumarüxü̃ ta nüxü̃ itayangau rü nũxcümaxü̃chima rü nayexmagü 
ga guma ĩanearü ãẽx̱gacügü ga iporaxüchixü̃ ga namaxã icuáxü̃ ga guxü̃ma 
ga naanegü ga taxtü ga Eufrátearü oéstewaama yexmagüxü̃. Rü yema 
naanegücüãx̱ ga naxmex̱wa yexmagüxü̃ rü nüxü̃̃́ nanaxütanügü ga taxü̃ ga 
diẽru. 
21Rü ngẽmacax̱ chanaxwax̱e nax ípeyachaxãchitanüxẽẽxü̃ i ngẽma duü̃xü̃gü i 
norü ĩanearü mexẽẽwa puracüexü̃, ñu̱xmatata wena nüxna chaxãga nax 
ngẽma puracü naxügüxü̃cax̱. 
22Rü tama name nax ngéma nüxü̃ perüdaunümarexü̃ erü taxü̃ i guxchaxü̃ tá 
chau̱̱xcax̱ ínanguxẽẽgü i ngẽma duü̃xü̃gü ega tama nüxna pedau̱̱xgu 
==ñanagürü ga norü poperawa. 
23Rü yexguma naxü̃tawa nanguxgu ga yema ãẽx̱gacü ga Artayérearü popera, 
rü Reúü̃ rü Chimchái ga poperaarü ümatüruxü̃ rü namücügü rü nüxü̃ 
nadaumatügü. Rü yexgumatama ga guxü̃ma ga nümagü rü Yerucharéü̃wa 
naxĩ, rü nuãcü Yudíugüxü̃ namu nax íyachaxãchigüxü̃cax̱ nax napuracüexü̃. 
24Rü yemaacü nixĩ ga íyachaxãchixü̃ ga Tupanapata ga taxü̃nearü mexẽxẽ ga 
Yerucharéü̃wa. Rü tama nawa napuracüe ñu̱xmata Daríu taxre ga taunecü 
inguxẽxẽ nax ãẽx̱gacü yixĩxü̃ ga Pérchiaanewa. 

Édra 5 

Wena inanaxügüe nax Tupanapata ga taxü̃ne namexẽxẽgüxü̃ 

1Rü nüma ga Tupanaarü orearü uruü̃gü ga Aguéu rü Chacaría ga Idú nane, 
rü yema natanüxü̃ ga Yudíugü ga Yudáanecüãx̱maxã rü 
Yerucharéü̃cüãx̱maxã nüxü̃ nayarüxugüe ga yema ore ga Cori ya Tupana 
namaxã nüxü̃ ixuxü̃. 
2Rü yexguma ga Chorobabé ga Charatié nane rü Yochué ga Yochadáx nane 
rü wenaxarü inanaxügüe nax nawa napuracüexü̃ ga Tupanapata ga 

taxü̃nearü mexẽxẽ ga Yerucharéü̃wa. Rü nüma ga Tupanaarü orearü uruü̃gü 
rü ta nüxü̃ narüngü̃xẽẽgü. 
3-4Natürü nüma ga Tatenái ga taxtü ga Eufrátearü oéstewaamaarü ãẽx̱gacü, 
rü nüma ga Chétaru-bonái rü namücügü, rü Yerucharéü̃wa naxĩ rü 
Yudíugüna nayacagü rü ñanagürügü: —¿Texé pexü̃ tamu nax wena 
penamexẽẽxü̃ ya daa Tupanapata ya taxü̃ne rü nax peyamexẽxẽgüxü̃ i norü 
poxeguxü̃ ya daa ĩane? ==ñanagürügü. Rü ñu̱xũchi naxcax̱ ínaca ga 
tümaéga ga guxema Tupanapataarü mexẽẽwa puracüexe. 
5Natürü nüma ga Tupana rü nüxna nadau ga yema Yudíugü ga yema 
puracümaxã icuax̱güxü̃. Rü yemaacü nataxuma ga texé nüxna nachu̱xuxü̃ 
nax napuracüeamaxü̃cax̱. Rü yoxni ga yema Yudíugüarü uanügü rü 
Pérchiaanearü ãẽx̱gacü ga Daríucax̱ nanaxümatü ga wüxi ga popera nax 
nüma namexẽẽãxü̃cax̱ ga yema guxchaxü̃. 
6Rü yema popera ga Daríuxü̃tawa namugüxü̃ ga Tatenái, rü Chétaru-bonái, 
rü norü ngü̃xẽẽruü̃gü ga ãẽx̱gacügü rü ñanagürü: 
7—Pa Ãẽx̱gacüx, Pa Daríux, rü cuxü̃ tarümoxẽgü. 
8Rü cumaxã nüxü̃ tixu nax Yudáanewa ítayadauxü̃ ya napata ya taxü̃ne ya 
yimá Yudíugüarü Tupana ya Guxãétüwa Ngẽxmacü. Rü yima rü 
ínanamexẽẽgü nuta ya itaxüchicümaxã. Rü ngẽma naxtapü̱x rü meama 
mürapewamaxã natüchiã. Rü ngẽma puracü rü naxcax̱ napaxaãẽgü rü 
ngẽmacax̱ paxãma inixũ. 
9Rü yema Yudíugü ga yema puracümaxã icuax̱güxü̃na taca nax texé tixĩxü̃ ga 
namúxe nax wena namexẽẽgüãxü̃cax̱ ya yima Tupanapata ya taxü̃ne, rü 
mürapewamaxã nax napexgüãxü̃ i naxchiãwaama. 
10Rü naxcax̱ ítacagü ta ga naégagü ga yema puracümaxã icuax̱güxü̃ rü 
tayawǘgüéga nax ngẽmaãcü cumaxã nüxü̃ tixuxü̃cax̱, Pa Ãẽx̱gacüx. 
11Rü nüma rü toxü̃ nangãxü̃gü rü ñanagürügü: “Toma rü yimá Tupana ya 
daxũguxü̃ i naanearü üruxü̃ rü ñoma i naanearü üruü̃arü duü̃xü̃gü tixĩgü. Rü 

ítanamexẽxẽ ya daa napata ya taxü̃ne ga nũxcümaxü̃chima ga torü o̱xigüarü 
ãẽx̱gacü ga Charomóü̃ üxü̃ne”, ñanagürügü. 
12Rü nüxü̃ nixugügü ta rü ñanagürügü: “Rü torü o̱xigü rü Tupana ya 
daxũcüãx̱ü̃ nanuxẽẽgü rü yemacax̱ nüma ga Tupana rü ãẽx̱gacü ga 
Nabucudonochómex̱ẽgu nanayixẽxẽ. Rü nüma ga Nabucudonochó rü nagu 
napogü ga guma Tupanapata ga taxü̃ne, rü yema duü̃xü̃gü rü ínanayauxü̃ rü 
Babiróniaanewa nanagagü”, ñanagürügü. 
13Rü nüma i Yudíugü rü nüxü̃ nixugüe rü gumá nüxíraü̃cü ga taunecü ga nagu 
Babiróniaanearü ãẽx̱gacü yixĩcü ga Chíru, rü nüma ga gumá ãẽx̱gacü rü 
nanaxunagü nax guma Tupanapata ga taxü̃ne rü tá wena namexẽẽgüãxü̃. 
14Rü yexgumarüxü̃ ta nüxü̃ nixugüe rü nüma ga ãẽx̱gacü ga Chíru rü marü 
nanawoeguxẽxẽ ga yema Tupanapata ga taxü̃nearü yemaxü̃gü ga úirunaxcax̱ 
rü diẽrumünaxcax̱ ga Nabucudonochó Yerucharéü̃wa dexü̃ rü 
Babiróniaanewa yexmane ga norü tupanapatagu yanuxü̃. Rü nüxü̃ nixugüe 
ta rü yema Tupanapata ga taxü̃nearü yemaxü̃gü rü ãẽx̱gacü ga Chíru rü wüxi 
ga yatü ga Chebacháragu ãégaxü̃na nanana. Rü nüma ga Chebachára nixĩ ga 
Chíru nüxü̃ unetaxü̃ nax Yudáanecüãx̱arü ãẽx̱gacü yixĩxü̃cax̱. 
15Rü nüma ga ãẽx̱gacü ga Chíru rü guma Chebacháraxü̃ namu nax guma 
Yerucharéü̃wa yexmane ga Tupanapata ga taxü̃newa nanaaxü̃cax̱ ga yema 
yemaxü̃gü. Rü ñu̱xũchi nanamu nax wena namexẽẽgüãxü̃cax̱ ga Tupanapata 
ga taxü̃ne ga noxritama ínaxüxü̃wa. 
16Rü yemawena ga nüma ga Chebachára rü Yerucharéü̃wa naxũ, rü nananucu 
ga guma nutagü ga naxtapü̱xgü nawa ixügücü ga guma Tupanapata ga 
taxü̃ne. Rü ga duü̃xü̃gü rü yexgumaü̃cüxü rü inanaxügüe ga nawa nax 
napuracüexü̃, natürü taxũta ningu. 
17Rü ngẽmacax̱ i ñu̱xmax, Pa Ãẽx̱gacüx, rü cuxna naxcax̱ taca nax naxcax̱ 
cudauxü̃ i Babiróniaanearü poperatanügu nax nüxü̃ cucuáxü̃cax̱ rü aixcüma 
yixĩxü̃ nax ãẽx̱gacü ga Chíru naxunagüxü̃ nax wena naxügüãx̱ü̃cax̱ ya yima 
Tupanapata ya taxü̃ne i Yerucharéü̃wa. Rü ñu̱xũchi cuxna naxcax̱ taca nax 

tomaxã nüxü̃ quixuxü̃cax̱ rü tax̱acü yixĩxü̃ i nagu curüxĩnüxü̃ i cuma i 
ngẽmachiga ==ñanagürügü ga norü poperawa. 

Édra 6 

Ãẽ̱xgacü ga Daríu nanamu nax naxügüã̱xü̃ca̱x ya Tupanapata 

1Rü yexguma nüma ga ãẽx̱gacü ga Daríu rü norü duü̃xü̃güxü̃ namu nax yema 
nũxcümaü̃xü̃ ga poperagü ga Babiróniaanewa yexmagüxü̃tanügu naxcax̱ 
nadaugüxü̃cax̱ ga yema mugüpane ga Chíru ümatüxü̃. 
2Rü yema popera ga nagu naxümatüxü̃ ga yema Chíruarü mugü rü nüxü̃ 
inayangaugü nagu ga guma ãẽx̱gacüpata ga ĩane ga Ebatánawa yexmane ga 
Médiaanewa. 
3Rü yema mu ga yema poperagu ümatüxü̃ rü ñanagürü: —Gumá nüxíraü̃cü 
ga taunecü nagu ãẽx̱gacü yixĩcü ga Chíru rü ñaxü̃ ga mu naxunagü: “Guma 
Tupanapata ga taxü̃ne ga Yerucharéü̃wa yexmane ga Yudíugü norü ãmare ga 
naxü̃na nawa ígugüxü̃ne, rü tanaxwax̱e i wena name, rü yimá nutagü ya 
naxtapü̱xgü nawa ixügücü rü mea inatax̱gü. Rü ngẽma norü máchane rü 27 i 
metruarü ngãxü̃ tá nixĩ, rü ngẽma norü tachiü̃ rü 27 i metruarü ngãxü̃ tá nixĩ. 
4Rü naxtapü̱xarü ügü rü tomaepü̱xchimüü̃ ya nutagü ya itacü tá nixĩ. Rü 
yimáétüwa rü wüxichimüxü̃ i ngexwacax̱ü̃xü̃ i nai i yaxcüxü̃ tá nanucu. Rü 
chorü diẽruarü dauruxü̃ tá nixĩ i naxütanüxü̃ i guxü̃ma i ngẽma puracü. 
5Rü Tupanapata ga taxü̃nearü yemaxü̃gü i úirunaxcax̱ rü diẽrumünaxcax̱ ga 
Nabucudonochó Tupanapata ga taxü̃newa dexü̃, rü tanaxwax̱e i 
Yerucharéü̃cax̱ tanawoeguxẽxẽ rü nagu tayanu ya yima Tupanapata ya 
taxü̃ne ya wena tá üxü̃ne, erü woetama ngẽma nixĩ i nachica” ==ñanagürü 
ga yema Chíruarü poperawa. 
6Rü yexguma ga nüma ga Pérchiaanearü ãẽx̱gacü ga Daríu rü nanaxümatü 
ga wüxi ga popera naxcax̱ ga Tatenái ga taxtü ga Eufrátearü oéstewaamaarü 
ãẽx̱gacü, rü Chétaru-bonái rü norü ngü̃xẽẽruü̃gü ga ãẽx̱gacügü ixĩgüxü̃ ga 
yema naanewa. Rü norü poperawa rü ñanagürü: —¡Taxũtáma nüxü̃̃́ 

penaguxchaxẽxẽ i ngẽma Yudíugü nax wena naxügüãxü̃ ya yima Tupanapata 
ya taxü̃ne! Rü ngẽma noxrirüxü̃ i nachicagu tátama nanaxügü. 
7¡Rü taxũtáma penachixewe ya yimá Yudíugüanecüãx̱arü ãẽx̱gacü rü ngẽma 
togü i duü̃xü̃gü i ngẽma puracümaxã icuax̱güxü̃! 
8Rü ñu̱xũchi pemaxã nüxü̃ chixu nax perü diẽrumaxã nüxü̃ perüngü̃xẽẽgüxü̃ 
i ngẽma Yudíugü i ngẽma puracümaxã icuax̱güxü̃ nax naxügüãx̱ü̃cax̱ ya yima 
Tupanapata ya taxü̃ne. Rü ngẽma diẽru i perü naanewachigütama perü 
duü̃xü̃gütanüwa ngĩxü̃ peyaxu̱xcümaxã tá nixĩ i paxa penaxütanüxü̃ ya yima 
Tupanapata ya taxü̃nearü mexẽxẽ nax ngẽmaãcü tama íyachaxãchixü̃cax̱ i 
ngẽma puracü. 
9Rü ngẽma chacherdótegü i Yerucharéü̃wa ngẽxmagüxü̃ rü chanaxwax̱e i 
nüxna penamugü i ngẽma wocaxacügü rü carnérugü i nanaxwax̱egüxü̃ nax 
naxcax̱ yagugüãxü̃ ya yimá Tupana ya dauxü̃wa ngẽxmacü. ¡Rü naétü nüxna 
penaxã i trigutex̱e, rü bínu, rü yucüra, rü oribuarü chíxü̃ i wüxichigü i 
ngunexü̃gügu rü tagutáma nixüye! 
10Rü ngẽmaãcü tá nüxü̃̃́ natauxcha nax yimá daxũgucü ya Tupanacax̱ 
yagugüãxü̃ i tax̱acü i namaxã nataãẽxü̃. Rü ñu̱xũchi chanaxwax̱e i chau̱̱xcax̱ 
rü chauxacügücax̱ nayumüxẽgü. 
11Rü ngẽxguma chi texé tama naga ĩnügu i ñaa chorü mu, rü name nixĩ i wüxi 
ya tümapataarü omüta tayaxu rü yimamaxã tüxü̃ tapai nax ngẽxma 
tayuxü̃cax̱ ya yíxema tama naga ĩnüxe. Rü yima tümapata rü ngẽxma narüxo 
rü naachinax̱ãgüxica ngéma nayaxǘ. 
12Rü yimá Tupana ya nügücax̱ nüxü̃ unetacü ya yima ĩane ya Yerucharéü̃ rü 
tá nayanaxoxẽxẽ i ngexü̃rüüxü̃mare i ãẽx̱gacü rüex̱na nachixü̃ane i tama 
yanguxẽẽxü̃ i ñaa chorü mu rü naguxchaxẽẽxü̃ ya yima Tupanapata ya 
taxü̃ne ya Yerucharéü̃wa ngẽxmane. Rü choma i Daríu nixĩ i chanaxunagüxü̃ 
i ñaa mu. Rü ngẽmacax̱ chanaxwax̱e i aixcüma mea naga pexĩnüe 
==ñanagürü ga norü poperawa. 

Ningu ga Tupanapata ga taxü̃ne 

13Rü nüma ga Tatenái ga taxtü ga Eufrátearü oéstewaamaarü ãẽx̱gacü rü 
Chétaru-bonái rü norü ngü̃xẽẽruü̃gü rü paxãma naga naxĩnüe ga yema mu 
ga ãẽx̱gacü ga Daríu unagüxü̃. 
14Rü yemaacü ga nüma ga yema Yudíugü ga yema puracümaxã icuax̱güxü̃ rü 
nayadaxẽẽgü ga nax napuracüexü̃. Rü Tupanaarü orearü uruü̃gü ga Aguéu 
rü Chacaría ga Idú nane rü Tupanaarü oremaxã poraãcü nanataãẽxẽxẽgü ga 
yema Tupanapatawa puracüexü̃. Rü yemaacü ga guma Tupanapataarü 
mexẽxẽ rü ningu yema Tupana nüxü̃ ixuxü̃rüxü̃ rü yema Chíru rü Daríu rü 
Artayére ga Pérchiaanearü ãẽx̱gacügü unagügüxü̃rüxü̃. 
15Rü yexguma 6 ga taunecü ãẽx̱gacü yixĩxgu ga Daríu ga Pérchiaarü naanewa, 
rü yexguma nixĩ ga nax yanguxü̃ ga guma Tupanapata ga taxü̃ne, meama 
Adáarü tauemacüarü tomaepü̱xarü ngunexü̃gu. 
16Rü yema Iraétanüxü̃ rü chacherdótegü rü Lebítanüxü̃, rü naétü ga yema 
togü ga Babiróniawa íchoxü̃xü̃ rü taãẽmaxã nanaxüchigagü ga guma 
Tupanapata ga taxü̃nearü ãxü̃chichiga. 
17Yema petacax̱ Tupanacax̱ ínanagu ga 100 ga wocagü ga iyatüxü̃, rü 200 ga 
carnérugü ga iyatüxü̃, rü 400 ga carnéruxacügü ga iyatüxü̃, rü ñu̱xũchi 12 ga 
chíbu ga iyatüxü̃ naxẽx̱pü̱x ga yema 12 ga Iraétanüxü̃tücumügü. Rü guxü̃ma 
ga yema rü Tupanacax̱ ínanagu nax yemamaxã Iraétanüxü̃arü pecadugü 
naxütanügüxü̃cax̱. 
18Rü yemawena ga chacherdótegü rü yema norü puracü ga nawa 
yayexmachigüxü̃wa nayamuchigü. Rü yexgumarüxü̃ ta Lebítanüxü̃ rü namu 
nax naxügüãx̱ü̃cax̱ ga Tupanapataarü puracü ga Yerucharéü̃wa, yema 
Moichéarü poperawa naxümatüxü̃ãcüma. 
19Rü yema Babiróniawa íchoxü̃xü̃ ga Yerucharéü̃cax̱ woeguxü̃ rü meama 
guma nüxíraü̃cü ga tauemacüarü 14 gu nanaxüchigagü ga Üpetüchigaarü 
peta. 
20Rü yema chacherdótegü rü Lebítanüxü̃ rü marü Tupanapex̱ewa nügü 
nimexẽẽgü, rü yemaacü guxü̃ma aixcüma nime. Rü yexguma ga yema 

chacherdótegü rü nayamax̱gü ga yema carnéruxacü ga Üpetüchigaarü ãmare 
naégagu ga guxü̃ma ga yema Yudíugü ga Babiróniawa ne ĩxü̃, rü naégagu ga 
namücügü ga chacherdótegü rü nügüégagu rü ta. 
21Rü guxü̃ma ga yema Iraétanüxü̃ ga Babiróniawa ne ĩxü̃ rü nachibüe nawa 
ga Üpetüchigaarü õna. Rü namaxã wüxigu nachibüe ga guxü̃ma ga yema 
Iraétanüxü̃ ga nüxü̃ rüxoexü̃ ga yema togü ga nachixü̃anecümagü nax Cori 
ya Iraétanüxü̃arü Tupanacax̱ nawoeguxü̃cax̱. 
22Rü 7 ga ngunexü̃ taãẽãcüma nanaxüchigagü ga paũ ga ngearü 
pu̱xẽẽruü̃ã̃́xü̃arü petachiga. Rü nüma ga Cori ya Tupana rü taãẽmaxã 
nanapagüxẽxẽ ga yema duü̃xü̃gü yerü Pérchiaanearü ãẽx̱gacüãẽwa 
nananguxẽxẽ nax nüxü̃ nangü̃xẽẽxü̃cax̱ ga yema Yudíugü nax wenaxarü 
naxügüãx̱ü̃cax̱ ga guma Tupanapata ga taxü̃ne ga Iraétanüxü̃arü Tupana. 

Édra 7 

Édra rü namücügümaxã Yerucharéü̃wa nangugü 

1Rü yexguma Artayére rü Pérchiaanearü ãẽx̱gacü yixĩxgu, rü nayexma ga 
wüxi ga chacherdóte ga Édragu ãégacü. Rü nüma rü Cheraía nane nixĩ rü 
nũxcümaü̃cü ga Aróü̃taxa nixĩ. 
2-5Rü ñaagü nixĩ ga yema Édra ga Cheraía nanearü o̱xigü: rü Acharía, rü 
Irichía, rü Charúü̃, rü Chadóx, rü Aitúx, rü Amaría, rü Acharía, rü Meraióx, 
rü Cheraí, rü Uchí, rü Buquí, rü Abichúa, rü Fineéx, rü Ereachá, rü Aróü̃, ga 
nüxírama chacherdóte ixĩxü̃ ga Iraétanüxü̃tanüwa. 
6Rü nüma ga Édra rü wüxi ga ngu̱xẽẽtaeruxü̃ nixĩ, rü meama nüxü̃ nacuax̱ ga 
Tupanaarü mugü ga Moiché ümatüxü̃. Rü wüxi ga ngunexü̃gu rü ãẽx̱gacü ga 
Artayérena naca nax Yerucharéü̃cax̱ namueguaxü̃cax̱. Rü nüma ga ãẽx̱gacü 
rü naga naxĩnü, yerü Tupana rü poraãcü Édraxü̃ narüngü̃xẽxẽ. Rü yemaacü 
ga Édra rü Babiróniaanewa inaxũãchi rü Yerucharéü̃cax̱ nataegu. 
7-9Rü yexguma marü 7 ga taunecü ãẽx̱gacü yixĩxgu ga Artayére rü meama 
nüxíraü̃cü ga tauemacüarü ügügu inaxũãchi ga Édra nax Yerucharéü̃cax̱ 
nataeguxü̃. Rü namaxã nawoegu ga wüxitücumü ga Iraétanüxü̃. Rü 

yematanüwa nayexmagü ga chacherdótegü rü Lebítanüxü̃, rü wiyaetanüxü̃, 
rü Tupanapata ga taxü̃nearü ĩãx̱arü dauruü̃gü, rü Tupanapata ga 
taxü̃newaarü ngü̃xẽẽruü̃gü. Rü yemamaxã inaxũãchi ga Édra. Rü 
Yerucharéü̃wa nangugü meama gumá norü 5 ga tauemacüarü ügügu, yerü 
Tupana rü poraãcü nüxü̃ narüngü̃xẽxẽ. 
10Rü nüma ga Édra rü aixcüma nagu narüxĩnü nax Tupanaarü mugüwa 
nangúxü̃ rü nagu nax namaxü̃xü̃ rü yema togü ga Iraéanecüãx̱güxü̃ nax 
nangúexẽẽxü̃cax̱ ga yema Tupanaarü mugü. 
11-12Rü nüma ga Édra rü wüxi ga ngu̱xẽẽtaeruxü̃ ga meama guxü̃ma ga 
Tupanaarü mugüxü̃ cuácü nixĩ. Rü yexguma Babiróniaanewa 
inaxũãchichaü̃gu ga Édra, rü nüma ga ãẽx̱gacü rü Édrana nanaxã ga wüxi ga 
popera ga ñaxü̃: —Choma i ãẽx̱gacü i Artayére rü cuxü̃ charümoxẽ Pa 
Chacherdóte, Pa Édrax. Rü cuma rü wüxi i ngu̱xẽẽtaeruxü̃ i meama 
Iraétanüxü̃arü Tupana ya daxũgucüarü mugüxü̃ cuáxe quixĩ. 
13Rü marü chanaxunagü i wüxi i mu nax ngẽmaãcü guxü̃ma i Iraétanüxü̃ i 
cho̱xmex̱wa ngẽxmagüxü̃ rü naxwax̱egüxü̃ nax cumaxã Yerucharéü̃cax̱ 
nawoeguxü̃, rü marü name nax cuwe naxĩxü̃. Rü ngẽxgumarüxü̃ ta i ngẽma 
Lebítanüxü̃ rü chacherdótegü rü marü name nax nawoeguxü̃. 
14Erü choma i ãẽx̱gacü rü ngẽma 7 i chorü ngü̃xẽẽruü̃gümaxã rü ngéma cuxü̃ 
tamu nax mea cuyangugüxü̃cax̱ nax ñuxãcü ínamaxẽxü̃ i ngẽma cutanüxü̃ i 
Yudáanewa, rü ĩane ya Yerucharéü̃wa, rü aixcüma nagu ínamaxẽ i ngẽma 
curü Tupanaarü mugü i cuxü̃̃́ ngẽxmaxü̃. 
15Rü ngẽxgumarüxü̃ ta cuxna taxãga nax cuyanaxü̃cax̱ i ngẽma diẽrumü rü 
úiru i choma i ãẽx̱gacü rü chorü ngü̃xẽẽruü̃gümaxã torü ngúchaü̃maxã cuxna 
taxãmaregüxü̃ naxcax̱ ya perü Tupana ya Yerucharéü̃gu ãpatacü. 
16Rü ngẽxgumarüxü̃ ta rü name nixĩ i cutanüxü̃ i duü̃xü̃gü rü chacherdótegü 
i Babiróniaanewa ngẽxmagüxü̃tanüwa cunade i ngẽma diẽrumü, rü úiru, rü 
ãmaregü i norü ngúchaü̃maxã inaxãgüxü̃ naxcax̱ ya yima Tupanapata ya 
taxü̃ne ya Yerucharéü̃wa ngẽxmane. 

17Rü ngẽma diẽrumaxã rü tá naxcax̱ cutaxe i wocaxacügü, rü carnérugü rü 
carnéruxacügü wüxigu namaxã i ãmaregü i trigu rü bínu. Rü ngẽma ãmaregü 
tá nixĩ i Tupanapata ya taxü̃nearü ãmarearü guruü̃wa ícuyaguxü̃ i ngẽxguma 
Yerucharéü̃wa pengugügu. 
18Rü ngẽma diẽru rü úiru íyaxüxü̃maxã rü cuma rü cumücügü rü tá naxcax̱ 
petaxe i ngẽma pema nagu perüxĩnüegu rü Tupanaarü ngúchaü̃ ixĩxü̃. 
19Natürü ngẽma curü Tupanapata ga taxü̃nearü ngẽmaxü̃gü i pexna taxãxü̃ 
rü cunaxwax̱e nax cumatama yima Tupanapata ya taxü̃negu cuyanuxü̃ i 
Yerucharéü̃wa. 
20Rü ngẽxguma iyataxuxgu i diẽru naxcax̱ ya yima Tupanapata ya taxü̃ne 
rüex̱na tax̱acü i to i puracü i Tupanacax̱ pexüxchaü̃xü̃, rü marü name i chorü 
diẽruarü dauruxü̃xü̃tawa naxcax̱ ícuca. 
21Rü pemax, Pa Ãẽx̱gacügüx i Taxtü i Eufrátearü Oéstewaama Ngẽxmagüxe i 
Diẽrumaxã Icuax̱güxex, rü choma i Pérchiaanearü ãẽx̱gacü i Artayére rü 
pexcax̱ chayamupane i ñaa mugü: “¡Rü nüxna penaxã i guxü̃ma i tax̱acü i 
pexü̃tawa naxcax̱ ínacax̱ü̃ ya yimá chacherdóte ya ngu̱xẽẽtaeruxü̃ ya Édra i 
meama Tupana ya daxũcüãx̱arü mugüxü̃ cuácü! 
22Rü name nixĩ i nüxna penaxã ñu̱xmata 3,600 quíru nagúxü̃ i diẽrumü rü 
22,000 litru nagúxü̃ i trigu, rü 2,200 litru nagucü ya bínu, rü 2,200 litru 
nagúxü̃ i chíxü̃. Rü yima yucüra ya nüma naxcax̱ ínacax̱acü ¡rü nüxna 
penaxã! 
23Rü ngẽxgumarüxü̃ ta i ngexü̃rüüxü̃mare i ngẽmaxü̃gü ya Tupana ya 
daxũcüãx̱ naxwax̱exü̃ i napata ya taxü̃necax̱, rü name nixĩ i nüxna penaxã 
nax tama chau̱̱xcax̱ rü chaunecax̱ poxcu ínangu̱xẽẽxü̃”. 
24Rü ngẽxgumarüxü̃ ta chanaxunagü i ñaa mu: “Rü ngẽma chacherdótegü, rü 
Lebítanüxü̃, rü wiyaetanüxü̃, rü ĩãx̱arü dauruü̃gü rü guxü̃ma i ngẽma togü i 
Tupanapata ya taxü̃newa puracüexü̃, rü tama chanaxwax̱e nax ãẽx̱gacüaxü̃̃́ 
nax naxütanügüãxü̃”. 

25Rü cumax, Pa Édrax, rü name nixĩ i nagu quixũ i ngẽma cuax̱ ya Tupana 
cuxna ãxü̃. Rü ngẽmaãcü ngẽma naanegü i taxtü i Eufrátearü oéstewaama 
ngẽxmagüxü̃ i duü̃xü̃gücax̱ tá nüxü̃ cuxuneta i ãẽx̱gacügü i duü̃xü̃güarü 
guxchaxü̃arü mexẽẽruxü̃ ixĩgüxü̃, rü ãẽx̱gacügü i mea ngẽma duü̃xü̃gümaxã 
icuáxü̃. Rü ngẽxguma nangemagu i duü̃xü̃gü i tama curü Tupanaarü mugüxü̃ 
cuax̱güxü̃, rü name nixĩ i cuma cunangúexẽxẽ. 
26Rü ngexerüxüxemare ya tama naga ĩnüxe i ngẽma curü Tupanaarü mugü 
rü chorü mugü ¡rü noxtacüma tüxü̃ pimax̱ rüex̱na tüxü̃ ípetax̱üchi i perü 
naanewa, rüex̱na tüxna penapuxü̃ i tümaarü ngẽmaxü̃gü, rüex̱na tüxü̃ 
pepoxcu! ==ñanagürü ga ãẽx̱gacü ga Artayére norü poperawa. 

Édraarü Yumüxẽ 

27Rü yexguma ga Édra rü nayumüxẽ rü ñanagürü: —Pa Torü O̱xigüarü 
Tupanax, rü cuma rü cumecümaxü̃chi. Rü ngẽmacax̱ ãẽx̱gacüãẽwa 
ícunanguxẽxẽ nax yima cupata ya taxü̃ne ya Yerucharéü̃wa ngẽxmane wena 
namexẽẽgüãxü̃cax̱ i curü duü̃xü̃gü. 
28Rü moxẽ cuxna chaxã, Pa Tupanax, erü cuxü̃̃́ changechaü̃tümüxü̃ napex̱ewa 
ya ãẽx̱gacü rü ngẽma 7 i namücügü rü guxü̃ma i norü ngü̃xẽẽruü̃gü. Rü 
chapora erü cumax, Pa Tupanax, chauxü̃tawa cungexma rü ngẽmacax̱ choxü̃̃́ 
natauxcha nax nüxü̃̃́ chanangúchaü̃xẽẽxü̃ i ñuxre i chautanüxü̃ i 
Iraétanüxü̃arü ãẽx̱gacügü nax chowe Yerucharéü̃cax̱ nawoeguxü̃ 
==ñanagürü ga norü yumüxẽwa. 

Édra 8 

Naégagü ga yema Édramaxã woeguxü̃ 

1Rü ñaagü nixĩ ga naégagü ga yema duü̃xü̃gü ga natanüxü̃maxã 
icuax̱güchigüxü̃ ga poperawa ngo̱xégagüxü̃ rü wüxigu chomaxã 
Babiróniaanewa íchoxü̃xü̃ ga yexguma Artayére ãẽx̱gacü ixĩxgu: 
2-3Rü Fineéxtanüxü̃wa rü Guerchóü̃ nixĩ, rü Itamátanüxü̃wa rü Daniéru nixĩ, 
rü Dabítanüxü̃wa rü Checanía nane ga Atú nixĩ, rü Parótanüxü̃wa rü Chacaría 

nixĩ rü naétü ga yema 150 ga yatügü ga wüxigu Chacaríamaxã poperawa 
ngo̱xégagüxü̃. 
4Rü Paxá-moátanüxü̃wa rü Cheraía nane ga Erioenái nixĩ rü naétü 200 ga 
yatügü nixĩ. 
5Rü Chatútanüxü̃wa rü Yaachié nane ga Checanía nixĩ rü naétü 300 ga yatügü 
nixĩ. 
6Rü Adíü̃tanüxü̃wa rü Yonatáü̃ nane ga Ébe nixĩ rü naétü 50 ga yatügü nixĩ. 
7Rü Eráü̃tanüxü̃wa rü Ataría nane ga Ichaía nixĩ rü naétü 70 ga yatügü nixĩ. 
8Rü Chepatiátanüxü̃wa rü Micaé nane ga Chebadía nixĩ rü naétü 80 ga yatügü 
nixĩ. 
9Rü Yoátanüxü̃wa rü Yeié nane ga Adía nixĩ rü naétü 218 ga yatügü nixĩ. 
10Rü Banítanüxü̃wa rü Yochipía nane ga Cheromíx nixĩ rü naétü 160 ga 
yatügü nixĩ. 
11Rü Bebáitanüxü̃wa rü Bebái nane ga Chacaría nixĩ rü naétü 28 ga yatügü 
nixĩ. 
12Rü Agáxtanüxü̃wa rü Acatáü̃ nane ga Yoanáü̃ nixĩ rü naétü ga 110 ga yatügü 
nixĩ. 
13Rü Adonicáü̃tanüxü̃wa rü yema nawa iyacuáxü̃ ga nataagü rü Eriférex rü 
Yeié rü Chemaía nixĩ rü naétü 60 ga yatügü ga yixcüamaxü̃ra woeguxü̃. 
14Rü Bixbáitanüxü̃wa rü Utái rü Chabúx nixĩ rü naétü 70 ga yatügü nixĩ. 

Tupanapata ga taxü̃newaarü puracütanüxü̃ 

15Rü choma ya Édra rü natü ga Aabácutügu chanangutaquex̱exẽxẽ ga yema 
duü̃xü̃gü ga chomaxã Yerucharéü̃cax̱ woeguchaü̃xü̃. Rü yexma tapegü ga 
tomaepü̱x ga ngunexü̃. Rü yéma yoxni tayawǘgüéga ga duü̃xü̃gü rü 
chacherdótegü ga yéma ngugüxü̃. Rü yemaacü nüxü̃ tacuax̱ rü nataxuma ga 
Lebítanüxü̃ ga nüechamatama yéma ĩxü̃. 
16Rü yemacax̱ Eriéchecax̱, rü Ariécax̱, rü Chemaíacax̱, rü Erünatáü̃cax̱, rü 
Yaríxcax̱, rü to i Erünatáü̃cax̱, rü Natáü̃cax̱, rü Chacaríacax̱, rü Mechuráü̃cax̱ 

changema, yerü nümagü nixĩ ga Lebítanüxü̃arü ãẽx̱gacügü yixĩxü̃. Rü 
yexgumarüxü̃ ta naxcax̱ changema ga Yoiaríx rü Enatáü̃ ga ngu̱xẽẽtaeruü̃gü 
ixĩgüxü̃. 
17Rü Cachipíaarü ĩanewa chanamugü ga yema duü̃xü̃gü nax Lebítanüxü̃arü 
ãẽx̱gacü ga Idómaxã yanadexagüxü̃cax̱ rü yema namücügü ga Lebítanüxü̃ ga 
yema ĩanearü Tupanapata ga taxü̃newa puracüexü̃maxã yanadexagüxü̃cax̱ rü 
namaxã nüxü̃ yaxugüxü̃cax̱ nax toxü̃tawa namugüãxü̃cax̱ i Lebítanüxü̃ nax 
yima Tupanapata ya taxü̃ne ya Yerucharéü̃wa ngẽxmanewa toxü̃ 
nangü̃xẽẽgüxü̃cax̱. 
18Rü Tupana rü tomaxã namecüma, rü yemacax̱ toxü̃tawa nanamu ga 
Cherebía ga meama poperaxü̃ cuácü ga Lebítanüxü̃ ga Máritaxa ixĩcü. Rü 
nüma ga Cherebía rü toxü̃tawa nangu wüxigu namaxã ga nanegü rü 
naenexẽgü ga meama 18 ga duü̃xü̃gü ixĩgüxü̃. 
19Rü yexgumarüxü̃ ta Tupana yéma nanamugü ga Achabía namaxã ga 
namücü ga Ichaía ga Merarí nane ixĩcü. Rü namaxã ínangugü ga nanegü rü 
naenexẽgü ga meama 20 ga duü̃xü̃gü ixĩgüxü̃. 
20Rü naétüwa rü ínangugü ga 220 ga Tupanapatawaarü ngü̃xẽẽruü̃gü. Rü 
nũxcüma rü ãẽx̱gacü ga Dabí nixĩ ga yemaacü inanucü naxcax̱ ga Tupanapata 
ga taxü̃nearü puracü. Rü guxü̃ma ga yema 220 ga ngü̃xẽẽruü̃gü rü nayawǘgü 
ga naégagü. 
21Rü yemawena rü chanaxunagü nax aureãcü tayumüxẽgüxü̃ natü ga 
Aabácutüwa nax Tupanamaxã nüxü̃ tixugüxü̃cax̱ ga torü chixexü̃gü, rü 
Tupanana naxcax̱ tacax̱axü̃cax̱ nax mea toxü̃ naxüpetüxü̃cax̱ i namawa, rü 
toxna rü toxocügüna nadauxü̃cax̱ wüxigu namaxã i guxü̃ma i torü 
ngẽmaxü̃gü i namaxã itaxĩxü̃. 
22Yerü chorü ãne nixĩ ga ãẽx̱gacüxü̃tawa naxcax̱ íchacax̱axü̃ ga churaragü ga 
cowarugu ĩxü̃ nax torü uanügüna toxü̃ ínapoxü̃xü̃cax̱ ga namawa, yerü 
yexguma taxũta itaxĩãchigu rü marü ãẽx̱gacümaxã nüxü̃ tixugü nax Tupana 

tüxü̃ rüngü̃xẽẽxü̃ ya yíxema naxcax̱ daugüxe, natürü tüxü̃ napoxcu ya 
guxãma ya tama naga ĩnüexe. 
23Rü yemacax̱ aureãcüma tayumüxẽgü rü Tupanana tacagüe nax toxna 
nadauxü̃cax̱. Rü nüma rü aixcüma toxü̃ nangãxü̃. 
24Rü yemawena rü natanüwa ga guxü̃ma ga yema chacherdótegü ga yéma 
yexmagüxü̃tanüwa rü 12 ga chacherdótegüxü̃ chaxuneta rü yemagü nixĩ ga 
Cherebía, rü Achabía rü ñu̱xũchi to ga 10 ga namücügü. 
25Rü napex̱ewa ichanaya ga yema diẽrumü, rü úiru, rü Tupanapata ga 
taxü̃nearü yemaxü̃gü ga ãẽx̱gacü wüxigu norü ngü̃xẽẽruü̃gümaxã ixãgüxü̃, rü 
ãẽx̱gacüarü churaragüerugü ixãgüxü̃, rü guxü̃ma ga duü̃xü̃gü ga yéma 
yexmagüxü̃ ga Iraétanüxü̃ ixãgüxü̃ nax Tupanapata ga taxü̃nearü 
yixĩgüxü̃cax̱. Rü ñu̱xũchi chacherdótegüna chanana. 
26Rü yema ichayagüxü̃ rü ichanaxǘ ga diẽrumü rü 21,450 quíru nixĩ ga 
nayaxü̃. Rü yema Tupanapata ga taxü̃nearü yemaxü̃gü ga diẽrumünaxcax̱ 
ichanaxǘ rü 100 nixĩ ga norü mu, rü yema úiru ga ichayaxü̃ rü 3,300 quíru 
nixĩ ga norü ya. 
27Rü naétü nayexma ga 20 ga tacháũgü ga úirunaxcax̱. Rü guma 20 ga 
tacháũgü rü 8 quíru naya. Rü naétü nayexma ga taxre ga bróũchenaxcax̱ ga 
bachíagü ga meama íbaixatanücüüxü̃ ga ñoma úirurüxü̃ tatanüxü̃. 
28Rü yemawena rü chacherdótegümaxã chidexa rü ñachagürü: —Pemax rü 
Cori ya Tupana pexü̃ naxuneta nax nüxü̃̃́ pepuracüexü̃cax̱. Rü ngẽxgumarüxü̃ 
ta i ngẽma diẽrumü rü úiru rü Cori ya tórü o̱xigüarü Tupanaarü nixĩgü. 
29Rü ngẽmacax̱ penaxwax̱e nax mea nüxna pedaugüxü̃ rü ñu̱xmata 
Tupanapata ya taxü̃ne ya Yerucharéü̃wa ngẽxmanewa nangugü. Rü ngéma 
rü tá wena ipenayagü napex̱ewa i chacherdótegüarü ãẽx̱gacügü, rü 
Lebítanüxü̃arü ãẽx̱gacügü rü Iraétanüxü̃arü ãẽx̱gacügü ==ñachagürü. 
30Rü yexguma ga yema chacherdótegü rü nanade ga yema diẽrumü rü úiru 
rü yemaxü̃gü ga marü iyágüxü̃ nax Tupanapata ga taxü̃ne ga Yerucharéü̃wa 
yexmanewa nanaaxü̃cax̱. 

31Rü natü ga Aabácutüwa itaxĩãchi meama nüxíraü̃cü ga tauemacüarü 12 arü 
ngunexü̃gu nax Yerucharéü̃wa taxĩxü̃cax̱. Rü Tupana rü namawa toxna 
nadau rü toxü̃ ínapoxü̃ nüxna ga torü uanügü rü ngĩ ̃́tax̱agüxü̃. 
32Rü yexguma Yerucharéü̃wa tangugügu, rü tomaepü̱x ga ngunexü̃ 
tarüngü̃gü. 
33Rü yexguma norü ãgümücü ga ngunexü̃wa nanguxgu nixĩ ga Tupanapata 
ga taxü̃ne ga Yerucharéü̃wa yexmanewa itanayáxü̃ rü chacherdóte ga 
Meremóx ga Uría nanena tananaxü̃ ga yema diẽrumü rü úiru rü yemaxü̃gü. 
Rü yéma nayexmagü ta ga chacherdóte ga Meremóxmücügü ga Ereachá ga 
Fineéx nane, rü yema taxre ga Lebítanüxü̃ ga Yochabá ga Yochué nane rü 
Noadía ga Binuí nane. 
34Rü yema ngunexü̃gutama nixĩ ga inayagüxü̃ rü yaxugüxü̃ rü ñu̱xũchi 
poperagu yawǘgü ga guxü̃ma ga yema yemaxü̃gü. 
35Rü yemawena ga toma rü naxü̃na ítagu naxcax̱ ga guma torü Tupana. Rü 
guxü̃ma ga Iraétanüxü̃égagu rü ítanagu ga 12 ga wocaxacügü rü 96 ga 
carnérugü rü 77 ga carnéruxacügü. Rü torü chixexü̃güarü ütanüruxü̃ rü 
ítanagu ga 12 ga chíbugü. 
36Rü toma rü yema nachixü̃anegü ga taxtü ga Eufrátearü oéstewaamaarü 
ãẽx̱gacügüna tanaxã ga yema popera ga Pérchiaanearü ãẽx̱gacü toxna ãxü̃. 
Rü nümagü rü paxa toxü̃ narüngü̃xẽxẽ nax wena tanaxüxü̃cax̱ ga guma 
Tupanapata ga taxü̃ne. 

Édra 9 

Édra rü Tupanamaxã nüxü̃ nixu ga Iraétanüxü̃arü pecadu 

1Rü yemawena ga yema Iraétanüxü̃arü ãẽx̱gacügü ga marü nüxíra 
Yerucharéü̃wa ngugüxü̃ rü chau̱̱xcax̱ naxĩ rü chomaxã nüxü̃ nayarüxugüe rü 
ñanagürügü: —Muxü̃ma i ngẽma tatanüxü̃ i Iraétanüxü̃ ga nüxíra tomaxã 
woeguxü̃, rü woo chacherdótegü rü Lebítanüxü̃ rü tama nügüxü̃̃́ nüxü̃ 
naxoo̱xgü i nacümagü i chixexü̃gü i nagu naxĩxü̃ i ngẽma togü i duü̃xü̃gü i 
nua tórü naanegu yaxãchiü̃güxü̃. Rü ngẽma tatanüxü̃ rü woo poraãcü 



1456 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

Tupanapex̱ewa nachixe nax ngẽma togücümagu naxĩxü̃, natürü nagu 
naxĩãma i nacümagü i ngẽma Canaáü̃tanüxü̃ rü Itítanüxü̃, rü 
Ferechéutanüxü̃, rü Yebuchéutanüxü̃, rü Amóü̃tanüxü̃, rü Moátanüxü̃, rü 
Equítuanecüãx̱gü, rü Amoréutanüxü̃. 
2Yerü nüma i tatanüxü̃ rü nanegü rü marü nixãxmax̱gü namaxã i ngẽma togü 
i duü̃xü̃güxacügü i nua tórü naanegu yaxãchiü̃güxü̃ i tama Tupanaaxü̃̃́ 
yaxõgüxü̃. Rü yemaacü ga Tupanaarü duü̃xü̃gü rü yema tama yaxõgüxü̃ ga 
duü̃xü̃gümaxã nügü narüxücutanü. Rü tatanüxü̃ i ãẽx̱gacügü nixĩ ga nüxíra 
inaxügüxü̃ nax nagu naxĩxü̃ ga yema chixexü̃ ==ñanagürügü choxü̃. 
3Rü yexguma yema orexü̃ chaxĩnügu rü chorü ngechaü̃maxã chaugü 
charügáutechiru rü chaugü chapuxü̃yae rü chaugü chapuxü̃chinagu, yerü 
poraãcü chauãẽwa nangu̱x ga yema. 
4Rü guxü̃ma ga yema Iraétanüxü̃ ga torü Tupanaarü poxcucax̱ muü̃exü̃ 
nagagu ga natanüxü̃arü chixexü̃gü rü chauxü̃tawa nayarütogü. Rü choma rü 
chorü ngechaü̃maxã yematama chauchicawa charüto ñu̱xmata nawa nangu 
ga yema yáuanecüarü ora ga nagu Tupanacax̱ yagugüãxü̃ ga ãmaregü. 
5Rü yexguma yema orawa nanguxgu rü marü choxü̃ nangupetüxüra ga nax 
changechaü̃xü̃. Rü charügáuxchiruãcüma ichanaxügü nax chayumüxẽxü̃. Rü 
Cori ya Tupanamaxã chidexa. 
6Rü ñachagürü nüxü̃: —Pa Chorü Tupanax, Pa Chorü Tupanax, rü poraãcü 
chaxãnexü̃chi i cupex̱ewa. Rü tama nüxü̃ chacuax̱ nax tax̱acü chaxüxü̃ rü 
ñuxãcü cumaxã chidexaxü̃. Erü ngẽma torü chixexü̃ rü marü 
nangupetüxüchiama rü ngẽma torü pecadugü rü marü ñoma i naane namaxã 
nanapá. 
7Rü nũxcümacürüwa ga torü o̱xigü rü chixexü̃gu namaxẽx rü ñomaxü̃cüxü i 
toma rü ta nagu ítamaxẽ. Rü ngẽma torü chixexü̃gagu rü toma rü torü 
ãẽx̱gacügü rü torü chacherdótegü rü naxmex̱gu tayi i ngẽma to i 
nachixü̃anecüãx̱güarü ãẽx̱gacügü i tama cuxü̃̃́ yaxõgüxü̃. Rü nümagü rü toxü̃ 

ínayauxü̃ rü toxcax̱ nangĩx̱gü rü duü̃xü̃güpex̱ewa toxü̃ nacugüe. Rü 
ngẽmatama nixĩ i ñu̱xma toxü̃ ngupetüxü̃. 
8Natürü i ñu̱xmax, Pa Corix, Pa Torü Tupanax, rü ngẽma nax tomaxã 
cumecümaxü̃gagu rü toxü̃̃́ cunatauxchaxẽxẽ nax ñuxre i toma rü wena ñaa 
naane i cuma cuxüünexẽẽxü̃cax̱ tawoeguxü̃ nax nagu taxãchiü̃güxü̃cax̱. Rü 
cuma rü wüxi i ngexwacax̱ü̃xü̃ i ĩnü toxna cuxã, rü ngẽmaãcü paxaãchi toxü̃ 
cutaãẽxẽxẽ naétüwa i torü guxchaxü̃gü. 
9Rü woo to ga ãẽx̱gacümex̱ẽwa nax tayexmagüxü̃ natürü i cumax rü tama 
toxü̃ ícuwogü. Rü ngẽma Pérchiaanearü ãẽx̱gacügüãẽwa ícunanguxẽxẽ nax 
tomaxã namecümagüxü̃cax̱. Rü toxna cudau nax ñu̱xma rü ta tamaxẽxü̃cax̱, 
rü ngẽmaãcü tawoeguxü̃cax̱, rü wena noxrirüxü̃ ga nachicagutama 
tanaxüxü̃cax̱ ya yima cupata ya taxü̃ne. Rü cumax, Pa Tupanax, rü toxna 
cudau i guxü̃ma i ñaa naane i Yudáanewa rü daa ĩane ya Yerucharéü̃wa. 
10Natürü i ñu̱xmax, Pa Tupanax ¿rü tax̱acüxü̃ tá cumaxã tixu nawena i 
guxü̃ma i ngẽma chixexü̃ i taxüxü̃? Erü aixcüma nixĩ nax tama naga 
taxĩnüexü̃ i curü mugü. 
11Rü gumá curü orearü uruü̃gü ga curü ngü̃xẽẽruü̃gü ixĩgücüwa rü nũxcüma 
tomaxã nüxü̃ quixu nax yema nachixü̃ane ga nagu tachocuxü̃ rü tayapuxü̃, 
rü yémacüãx̱ ga duü̃xü̃güarü chixexü̃maxã nayapa, rü yema chixexü̃ ga 
nacümagu nawa namaxẽ. 
12Rü yexgumarüxü̃ ta tomaxã nüxü̃ quixu nax tama toxü̃̃́ cunaxwax̱exü̃ nax 
toxocügü rü nanegümaxã yaxãtegüxü̃, rü woo i naxacügü rü tama cunaxwax̱e 
nax tonegümaxã yaxãtegüxü̃. Rü nüxü̃ quixu nax tagutáma namaxã 
tarüngüxmüexü̃ rü tagutáma taãẽwa tanayexmagüxẽẽxü̃ ga yema duü̃xü̃gü 
nax yemaacü togü itarüporaexü̃cax̱ rü yemaacü tanangṍxü̃cax̱ ga yema 
naanewa yexmaxü̃ rü ñu̱xũchi towena rü guxü̃guma totaagüna naxüxü̃cax̱ ga 
yema naane. 
13Rü nawena ga guxü̃ma ga yema guxchaxü̃gü ga toxü̃ ngupetüxü̃ nagagu ga 
yema torü chixexü̃gü ga cupex̱ewa taxüxü̃, Pa Torü Tupanax, rü tama yema 

torü chixexü̃cax̱ toxna üxü̃ i poxcuãcü toxü̃ cupoxcue rü yemacax̱ ñuxre toxü̃ 
ícuyaxüxẽxẽ. 
14¿Rü ñuxãcü chi i wena ngẽmaãcü tama naga taxĩnüexü̃ i ngẽma curü mugü 
rü tayaxügümáxü̃ i tonegü namaxã i ngẽma duü̃xü̃gü i chixexü̃ i nacümagu 
imaxẽxü̃? Rü taxucürüwa erü ngẽxguma chi tanaxüamagu i ngẽma chixexü̃ 
rü cuma rü tá tomaxã cunu rü tá toxü̃ cudai ñu̱xmata taxúema íyaxü. 
15Pa Cori ya Iraétanüxü̃arü Tupanax, cuma rü tomaxã cumecüma rü 
ngẽmacax̱ ícuyaxüxẽxẽ i ñuxre i totanüxü̃ i ñu̱xma maxẽxü̃. Tomagü rü 
aixcüma cupex̱ewa chixexü̃ taxügü, rü ngẽmacax̱ taxucürüwa cuxna 
tangaicamagü ==ñachagürü nüxü̃. 

Édra 10 

Yudíugü rü Tupanamaxã nüxü̃ nixugüe i norü pecadu rü ínanawoxü̃ ga yema 
ngexü̃gü ga to ga nachixü̃anecüã̱xgü ixĩgüxü̃ 

1Rü yexguma Édra ñaxtüanegu nayangücuchigu norü to̱xmax̱tawa ga guma 
Tupanapata ga taxü̃ne, rü yéma naxauxãcüma nayumüxẽ, rü Tupanamaxã 
nüxü̃ nixu ga duü̃xü̃güarü chixexü̃gü. Rü yexgumayane yéma nangugü ga 
muxü̃ma ga Iraétanüxü̃ ga yatügü, rü ngexü̃gü, rü buxü̃gü, rü Édraxü̃tagu 
nangutaquex̱e rü wüxigu poraãcü naxauxe. 
2Rü yexguma nüma ga Checanía ga Yeié nane ga Eráü̃tanüxü̃ rü ñanagürü 
Édraxü̃: —Aixcüma nixĩ i Tupanapex̱ewa chixexü̃ taxügüxü̃. Erü ngexü̃gü i to 
i nachixü̃anecüãx̱ ixĩgüxü̃ i tama Tupanaaxü̃̃́ yaxõgüxü̃maxã tixãxmax̱gü i 
yixema i Iraétanüxü̃. Natürü nangẽxma nax ñuxãcü Tupanapex̱ewa 
tanamexẽẽxü̃ i ngẽma torü chixexü̃. 
3Rü ngẽmacax̱ tórü Tupanapex̱ewa tá nüxü̃ tixu nax toxna tixĩgachixü̃cax̱ ya 
yíxema toxmax̱gü ya tama Tupanaaxü̃̃́ yaxõgüxe rü yíxema toxocügü ya 
tümawa toxü̃̃́ ngẽxmagüxe. Rü ngẽmaãcü ngẽma cuma rü ngẽma togü i 
duü̃xü̃gü i aixcüma Tupanaga ĩnüexü̃ tomaxã nüxü̃ ixuxü̃rüxü̃ tá naga taxĩnüe 
ya tórü Cori ya Tupanaarü mugü. 

4¡Rü inachi rü naxü i ngẽma Tupana cuxü̃ muxü̃ nax cunaxüxü̃! Rü toma rü 
tá cuga taxĩnüe. ¡Ẽcü tomaxã nüxü̃ ixu nax ñuxãcü tá tanamexẽxẽ i ngẽma 
chixexü̃ i taxüxü̃! ==ñanagürü. 
5Rü yexguma nüma ga Édra rü inachi rü naxcax̱ nangema ga guxü̃ma ga 
Iraétanüxü̃, rü yema chacherdótegüarü ãẽx̱gacügü rü norü ngü̃xẽẽruü̃gü ga 
Lebítanüxü̃. Rü nüxna naca rü tá aixcüma yanguxẽẽgüã ga yema norü 
unetagü. Rü nümagü rü nanaxuegugü nax yanguxẽẽgüãxü̃ tá. 
6Rü yemawena nüma ga Édra rü ínaxũxũ ga Tupanapata ga taxü̃newa rü 
Yoanáü̃ ga Eriachí nanearü ucapuwa naxũ rü yexma nape ga yema 
chütaxü̃gu. Rü tama nachibü rü tama naxaxe yerü poraãcüxüchi nangechaü̃ 
yerü yema Iraétanüxü̃ ga Babiróniawa woeguxü̃ rü tama Tupanaga naxĩnüe. 
7Rü yemawena ya Édra rü Yerucharéü̃wa rü Yudáanewa nanaxunagü nax 
Yerucharéü̃gu naxĩtaquex̱exü̃cax̱ ga guxü̃ma ga yema Iraétanüxü̃ ga 
Babiróniawa woeguxü̃. 
8Rü yema Iraétanüxü̃maxã icuax̱güxü̃ rü norü ucu̱xẽruü̃gü rü inanaxügü ga 
wüxi ga mu nax guxü̃ma yexma ĩtaquex̱exü̃cax̱ ga tomaepü̱x ga ngunexü̃gu 
rü texé ga tama yéma nguxe ga yema tomaepü̱x ga ngunexü̃gu rü tüxna 
nanapu ga yema tümaarü naane rü tüxü̃ ínatax̱üchigü natanüwa ga yema 
Babiróniaanewa woeguxü̃. 
9Rü yemaacü tomaepü̱x ga ngunexü̃gu rü Yerucharéü̃gu naxĩtaquex̱e ga 
guxü̃ma ga Yudátanüxü̃ rü Bẽyamíü̃tanüxü̃. Rü meama yimá 9 ya 
tauemacüarü 20 ga ngunexü̃gu nixĩ ga yexma naxĩtaquex̱exü̃. Rü Tupanapata 
ga taxü̃neãx̱tüwa narütogü rü yéma nidu̱xrugü yerü namuü̃e naxcax̱ ga yema 
Checanía nüxü̃ ixuxü̃ rü ñu̱xũchi tacü ga pucü naétü nangu. 
10Rü yexguma ga nüma ga chacherdóte ga Édra rü inachi rü ñanagürü: —
Pema rü poraãcü chixexü̃ pexü erü namaxã pixãxmax̱gü i ngẽma ngexü̃gü i 
to i nachixü̃anecüãx̱ ixĩgüxü̃. Rü ngẽmaãcü penayexeraxẽxẽ i Iraétanüxü̃arü 
chixexü̃gü. 

11Rü ñu̱xma rü name i tórü o̱xigüarü Tupanapex̱ewa nüxü̃ pixu nax aixcüma 
chixexü̃ pexügüxü̃, rü penaxü i ngẽma norü ngúchaü̃. Rü ngẽmacax̱ pemaxã 
nüxü̃ chixu ¡rü nüxna pixĩgachi i ngẽma duü̃xü̃gü i tama yaxõgüxü̃ rü ngẽma 
ngexü̃gü i to i nachixü̃anecüãx̱gü ixĩgüxü̃! ==ñanagürü. 
12Rü yexguma yemaxü̃ naxĩnüegu ga guxü̃ma ga yema duü̃xü̃gü rü tagaãcü 
nanangãxü̃gü rü ñanagürügü: —Ngẽmáacü tá tanaxü i ngẽma toxü̃ cumuxü̃. 
13Natürü daa pucü rü tama narüxoéga rü ngẽmacax̱ taxuacüma nua 
tarütogüecha. Rü ñaa guxchaxü̃ rü taxũtáma wüxi rüex̱na taxre i ngunexü̃gu 
name erü toma rü tamuxũchi ya yixema ngẽma pecadu ügüxe. 
14Rü narümemae i nuxã Yerucharéü̃gu narücho i ngẽma tomaxã icuax̱güxü̃ 
nax ngẽmagü toxcax̱ idexagüxü̃cax̱ rü namexẽẽgüãxü̃cax̱ i ngẽma torü 
guxchaxü̃gü. Rü name i to i ngunexü̃gu nua naxĩ i ngẽma to i nachixü̃anecüãx̱ 
i ngexü̃gümaxã ixãxmaxü̃ namaxã i norü ĩanearü ãẽx̱gacügü i guxchaxü̃güarü 
mexẽẽruü̃gü. Rü ngẽmaãcü tá tanaxü ñu̱xmata tá tomaxã inangüxmü ya 
Tupana erü poraãcüma nanu nagagu i torü pecadugü ==ñanagürügü. 
15-16Rü guxü̃ma ga yema Iraétanüxü̃ ga Babiróniawa woeguxü̃ rü norü me nixĩ 
ga yema ore. Natürü Yonatáü̃ ga Achaé nane rü Yaachía ga Tibá nane rü 
tama nanayauxgü ga yema ore. Rü Mechuráü̃ rü Chaxtái ga Lebítanüxü̃ rü 
naétüwa naxügü ga yema taxre. Rü yexguma nümatama ga chacherdóte ga 
Édra rü nüxü̃ naxuneta ga ñuxre ga yatügü nax natanüxü̃maxãchigü 
inacuax̱güxü̃cax̱ nax yemaacü namexẽẽgüãxü̃cax̱ ga wüxíechigüarü 
guxchaxü̃gü. Rü nümagü ga yema yatügü rü gumá 10 ga tauemacüarü wüxi 
ga ngunexü̃gu nixĩ ga namaxã nangutaquex̱egüxü̃ nax namexẽẽgüãxü̃cax̱ ga 
wüxichigüarü guxchaxü̃gü. 
17Rü gumá nüxíraü̃cü ga tauemacüarü wüxi ga ngunexü̃gu nixĩ ga yagúexü̃ 
ga nax namexẽẽgüãxü̃ ga norü guxchagü ga guxü̃ma ga yema duü̃xü̃gü ga to 
ga nachixü̃anecüãx̱ ga ngexü̃maxã ixãxmax̱güxü̃. 

18Rü yema chacherdótegü ga to ga nachixü̃anecüãx̱ ga ngexü̃gümaxã 
ixãxmax̱güxü̃ rü ñagü nixĩgü: Yochadáx nane ga Yochuétaagü rü naenexẽgü 
ga Maachía rü Eriéche rü Yaríx rü Guedaría. 
19Rü nüma ga yemagü, rü nanaxuegugü nax naxmax̱na tá yaxĩgachitanüxü̃. 
Rü wüxi ga carnéru tüxü̃ inaxãgü norü ãmareruxü̃ nax Tupana nüxü̃̃́ nüxü̃ 
irüngümaxü̃cax̱ ga norü pecadugü. 
20Rü yema Imétaagüwa rü Ananí rü Chebadía nixĩgü. 
21Rü yema Aríü̃taagüwa rü Maachía rü Ería rü Chemaía rü Yeié rü Uchía 
nixĩgü. 
22Rü yema Pachútaagüwa rü Erioenái rü Maachía rü Ismaé rü Natanaé rü 
Yochabá rü Erachá nixĩgü. 
23Rü yema Lebítaagüwa rü Yochabá rü Chimí rü Petaía rü Yudá rü Eriéche 
rü Queraía nixĩgü. 
24Rü yema wiyaeruü̃gütanüwa rü Eriachí nixĩ. Rü yema ĩãx̱arü 
dauruü̃gütanüwa rü Charúü̃ rü Téreü̃ rü Urí nixĩgü. Rü yema chacherdótegü 
nixĩ ga to ga nachixü̃anecüãx̱ ga ngexü̃gümaxã ixãxmax̱güxü̃. 
25Rü yema togü ga Iraétanüxü̃ ga yematama guxchaxü̃ nüxü̃̃́ yexmagüxü̃ rü 
ñaa nixĩgü: Rü Parótaagüwa rü Ramía, rü Yechía, rü Maquía, rü Miyamíü̃, rü 
Ereachá, rü Maquía, rü Benaía nixĩgü. 
26Rü Eráü̃taagüwa rü Matanía, rü Chacaría, rü Yeié, rü Axdí, rü Yerimóx, rü 
Ería nixĩgü. 
27Rü Chatútaagüwa rü Erioenái, rü Eriachí, rü Matanía, rü Yerimóx, rü 
Chabáx, rü Achichá nixĩgü. 
28Rü Bebáitaagüwa rü Yoanáü̃, rü Ananía, rü Chabái, rü Atái nixĩgü. 
29Rü Banítaagüwa rü Mechuráü̃, rü Marúx, rü Adaía, rü Yachúx, rü Cheá, rü 
Ramóx nixĩgü. 
30Rü Paxá-moátaagüwa rü Axná, rü Queraá, rü Benaía, rü Maachía, rü 
Matanía, rü Becharé, rü Binuí, rü Manaché nixĩgü. 

31-32Rü Aríü̃taagüwa rü Eriéche, rü Ichía, rü Maquía, rü Chemaía, rü Chimeóü̃, 
rü Bẽyamíü̃, rü Marúx, rü Chemaría nixĩgü. 
33Rü Achúü̃taagüwa rü Matenái, rü Matáta, rü Chabáx, rü Eriférex, rü 
Yeremái, rü Manaché, rü Chimí nixĩgü. 
34-37Rü Banítaagüwa rü Madái, rü Amráü̃, rü Uéx, rü Benaía, rü Bedía, rü 
Queruí, rü Banía, rü Meremóx, rü Eriachí, rü Matanía, rü Matenái, rü Yaachái 
nixĩgü. 
38-42Rü Binuítaagüwa rü Chimí, rü Cheremía, rü Natáü̃, rü Adaía, rü 
Manadebái, rü Chachaí, rü Charái, rü Acharé, rü Cheremía, rü Chemaría, rü 
Charúü̃, rü Amaría, rü Yúche nixĩgü. 
43Rü Nébutaagüwa rü Yeié, rü Matatía, rü Chabáx, rü Chebiná, rü Yadaú, rü 
Yoé, rü Benaía nixĩgü. 
44Rü guxü̃ma ga yema Iraétanüxü̃ nixĩ ga to ga nachixü̃anecüãx̱ ga 
ngexü̃gümaxã ixãxmax̱güxü̃, natürü tümanatügücax̱ tüxü̃ nawoeguxẽxẽ 
tümaxacügümaxã. 

Neemía 

Neemía 1 

Neemía rü natanüxü̃ca̱x nayumüxẽ 

1Rü ñaa nixĩ i chauchiga i choma i Neemía ya Acaría nane nax chixĩxü̃. Rü 
yexguma 20 ga taunecü ãẽx̱gacü yixĩxgu ga Artayére rü meama Quiréuarü 
tauemacügu, rü choma ga Neemía rü ĩane ga Chúchawa chayexma. 
2Rü chauxü̃tawa nangu ga chauenexẽ ga Ananí namaxã ga ñuxre ga yatügü 
ga Yudáanewa ne ĩxü̃. Rü yexguma chayoxnie ga nüxna nax chacaxaxü̃ 
nachiga nax ñuxãcü ínangupetüxü̃ ga Yerucharéü̃wa, rü ñachagürü: —
¿Ñuxãcü nüxü̃ ínangupetüxü̃ i ngéma? Rü yema Yudíutanüxü̃ ga Yudáanegu 
rüchoxü̃ ¿rü mea nüxü̃ nangupetüxü̃ rü ẽx̱na tama? ==ñachagürü. 
3Rü nümagü rü choxü̃ nangãxü̃gü rü ñanagürügü: —Ngéma rü tama aixcüma 
mea inixũ. Rü ngẽma duü̃xü̃gü i Yudáanegu rüchoxü̃ rü poraãcü ngúxü̃ 
ningegü rü chixexü̃ nüxü̃ naxüpetü. Rü ngẽma naxtapü̱x ya yima tórü ĩane 
ya Yerucharéü̃ rü nanaxai̱x̱rügumaraxü̃tama ga nagu nax napogüexü̃ rü tauta 
wena Yechúa nanaxügü. Rü yema naxtapü̱xarü ĩãx̱gü ga ínaguxü̃ rü tauta 
wena nanaxüchicüxügü ==ñanagürügü. 
4Rü yexguma yemaxü̃ chaxĩnügu rü poraãcü choxü̃̃́ nangu̱x rü chaxaxu. Rü 
ñuxre ga ngunexü̃ rü chaxaure rü Cori ya Tupanamaxã chidexa. 
5Rü ñachagürü nüxü̃: —Pa Cori Pa Tupana ya Daxũcüãx̱, cuma rü Tupana ya 
Guxãétüwa Ngẽxmacü quixĩ, rü cuxãũcüma. Rü ngẽxguma texémaxã 
cuxunetagu rü aixcüma cuyanguxẽxẽ i ngẽma curü uneta i namaxã nüxü̃ 
quixuxü̃ i ngẽma duü̃xü̃gü i cuxü̃ ngechaü̃güxü̃ rü yanguxẽẽgüxü̃ i curü 
mugü. 
6Rü ngẽmacax̱ i ñu̱xma rü cuxü̃ chacaa̱x̱ü̃ nax choxü̃̃́ nüxü̃ cuxĩnüxü̃ i ñaa 
chorü yumüxẽ i chütacü rü ngunecü cumaxã nüxü̃ chixuxü̃ naxcax̱ i ngẽma 
curü duü̃xü̃gü i Iraétanüxü̃. Rü nüxü̃ chacuax̱ nax cupex̱ewa chixexü̃ taxüxü̃ 
i toma i Iraétanüxü̃, rü woo i choma rü chautanüxü̃ rü cupex̱ewa chixexü̃ 
taxügü. 

7Rü cupex̱ewa poraãcü chixexü̃ taxügü, erü tama tayanguxẽxẽ i ngẽma curü 
mugü rü curü ucu̱xẽgü ga curü duü̃ ga Moichéwa tomaxã nüxü̃ quixuxü̃. 
8-9¡Rü nüxna nacuax̱ãchi i curü ore i Moichémaxã nüxü̃ quixuxü̃! Erü cuma 
rü nüxü̃ quixu rü ngẽxguma toma chixexü̃ cupex̱ewa taxü̱xgu rü tá togü i 
nachixü̃anegügu toxü̃ cuwoonemare, natürü ngẽxguma chi wena cuxcax̱ 
tawoeguxgu rü aixcüma nagu tamaxẽgu i curü mugü, rü woo ñoma i naane 
íyacuáxü̃gu tawoonegu, rü cuma rü chi tochixü̃anecax̱ toxü̃ cuyagagü, rü 
ngẽma nachica i üünexü̃ i cumatama nüxü̃ cuxunetaxü̃ nax nawa 
cungexmaxü̃wa wenaxarü toxü̃ cugagüxü̃cax̱. 
10Toma rü curü duü̃xü̃gü i curü puracütanüxü̃ tixĩgü, rü cuma rü curü 
poramaxã torü uanügümex̱ẽwa toxü̃ ícunguxü̃xẽxẽ. 
11Pa Corix, cuxü̃ chachixewe nax choxü̃̃́ nüxü̃ cuxĩnüxü̃cax̱ i ñaa chorü 
yumüxẽ i cumaxã nüxü̃ chixuxü̃ i chomax nax curü duü̃xü̃ chixĩxü̃. Erü ngẽma 
chorü ngúchaü̃ i nagu charüxĩnüxü̃ nixĩ nax cuxü̃ chicuax̱üüxü̃. Rü 
ngẽxgumarüxü̃ ta cuxna naxcax̱ chaca nax choxü̃ curüngü̃xẽẽxü̃ nax chomaxã 
namecümaxü̃cax̱ ya ãẽx̱gacü ==ñachagürü. Rü yexgumaü̃cüxü rü choma rü 
ãẽx̱gacü ga Artayérearü bínuarü baeruxü̃ chixĩ. 

Neemía 2 

Artayére rü Neemíaxü̃ ninge̱x nax Yerucharéü̃wa naxũxü̃ca̱x 

1Rü yexguma ga choma rü ãẽx̱gacü ga Artayérepáxü̃arü üãcuruxü̃ chixĩ. Rü 
wüxi ga ngunexü̃ ga Nicháü̃arü tauemacügu ga yexguma Artayére marü 20 
ga taunecü ãẽx̱gacü yixĩxgu, rü naxpáü̃ bínumaxã chaxüãcuyane rü nüma ga 
ãẽx̱gacü rü choxü̃ nadawenü ga nax changechaü̃chametüxü̃. Rü yemacax̱ 
choxna naca rü ñanagürü: 
2—Cuxü̃ chadau nax cungechaü̃chametüxü̃. ¿Tax̱acü cuxü̃ nangupetü? Tama 
cuwa nango̱x nax quidax̱awexü̃. ¿Rü ngẽmacax̱ tax̱acü cuxü̃̃́ nangẽxma? 
¿Ẽ̱xna wüxi i guxchaxü̃? ==ñanagürü choxü̃. Rü yexguma ga choma rü 
poraãcü chamuü̃. 

3Rü ãẽx̱gacüxü̃ changãxü̃ rü ñachagürü: —Pa Ãẽx̱gacüx ¡Guxü̃guma namaxü̃! 
¿Ñuxãcü chi i tama changechaü̃xü̃? Erü yima ĩane ya chaunatügü nagu 
tax̱güne rü nachicaxicatama nixĩ, rü naxtapü̱xarü ĩãx̱gü rü ínanagu 
==ñachagürü. 
4Rü nüma ga ãẽx̱gacü rü choxna naca rü ñanagürü: —¿Tax̱acüwa i cuxü̃ 
charüngü̃xẽxẽxü̃? ==ñanagürü. Rü yexguma ga choma rü Tupanamex̱ẽgu 
chaugü chaxǘ. 
5Rü ãẽx̱gacüxü̃ changãxü̃ rü ñachagürü: —Ngẽxguma chi cuxcax̱ namexgu, 
Pa Ãẽx̱gacüx, rü choxü̃ curüngü̃xẽẽchaü̃gu, rü cuxna chaca, Pa Ãẽx̱gacüx, 
nax Yudáanewa choxü̃ cumuxü̃ nawa ya yima ĩane ya chaunatügü nagu 
tax̱güne, nax ngẽmaãcü wena chanamexẽẽxü̃cax̱ ==ñachagürü. 
6Rü ngĩma ga ãẽx̱gacümax̱ rü nacüwawa irüto. Rü nüma ga ãẽx̱gacü rü 
choxna naca rü ñanagürü: —¿Ñuxre i ngunexü̃ tá icuyarütaxuxü̃ nax ngéma 
cuxũxü̃? ¿Rü ñuxgu tá cutaeguxü̃? ==ñanagürü. Rü choma rü namaxã nüxü̃ 
chixu ga ngunexü̃ ga nagu tá chataeguxü̃. Rü yexguma ga nüma rü yéma 
choxü̃ namu. 
7Rü yema to ga naxcax̱ íchacax̱axü̃ nixĩ ga choxna naxããxü̃ ga wüxi ga popera 
naxcax̱ ga yema ãẽx̱gacügü ga taxtü ga Eufrátearü tocutüwa yexmagüxü̃ nax 
yemaacü norü naanewa mea choxü̃ namupetügüxü̃cax̱ ñu̱xmata Yudáanewa 
changu. 
8Rü to ga popera ga naxcax̱ íchacax̱axü̃, rü Achácax̱ nixĩ. Rü nüma nixĩ ga 
ãẽx̱gacüarü naixnecüarü dauruxü̃ yixĩxü̃. Rü yema poperawa rü ãẽx̱gacü 
nüxna naxãga nax mürapewa choxna tanaxãxü̃cax̱ nax ngẽmamaxã 
chanamexẽẽxü̃cax̱ i norü ĩãx̱gü ya yima Tupanapata ya taxü̃nearü 
dauxü̃taechica rü ngẽma ĩanearü poxeguxü̃arü ĩãx̱gü, rü yima ĩpata ya nawa 
tá changexmane. Rü nüma ga ãẽx̱gacü rü choxna nanaxã ga guxü̃ma ga yema 
naxcax̱ íchacax̱axü̃, yerü Cori ya Tupana rü poraãcü choxü̃ narüngü̃xẽxẽ. 
9Rü yexguma taxtü ga Eufrátearü tocutüwa yexmagüxü̃ ga ãẽx̱gacügüxü̃tawa 
changuxgu, rü nüxna chanana ga yema poperagü ga ãẽx̱gacü ga Artayére 

yéma mugüxü̃. Rü choxü̃ ínixümücügü ga ñuxre ga churaragüarü ãẽx̱gacügü 
namaxã ga norü churaragü ga cowarutagu ĩxü̃. 
10Natürü yexguma Chambaráx ga Oróü̃tanüxü̃arü ãẽx̱gacü, rü Tobía ga 
Amóü̃tanüxü̃arü ãẽx̱gacü nüxü̃ cuax̱gügu nax íchanguxü̃, rü poraãcü nanue 
yerü nüxü̃ nacuax̱gü nax chautanüxü̃ ga Iraétanüxü̃arü ngü̃xẽẽwa chaxũxü̃. 

Wena nanamexẽxẽ ga Yerucharéü̃tapü̱x 

11-12Rü düxwa Yerucharéü̃arü ĩanewa changu. Rü yexguma tomaepü̱x ga 
ngunexü̃ yéma chayexmagu, rü chütacü rü ícharüda. Rü choxü̃ nixümücügü 
ga ñuxre ga yatü nax ítayadaugüxü̃cax̱ ga guma ĩanearü poxeguxü̃. Natürü 
taxúemaama nüxü̃ chixu ga yema Tupana chauãẽwa ngu̱xẽẽxü̃ nax tax̱acücax̱ 
Yerucharéü̃wa chaxũxü̃. Rü chaxicatama búruétügu chixũ. 
13Rü yematama chütaxü̃gu rü Ngategu ãégaxü̃ ga ĩãx̱wa íchaxũxũ rü 
Dragóü̃arü Puchuwaama chaxũ ñu̱xmata Guxchirearü ĩãx̱wa changu. Rü 
meama chanangugü ga yema naxtapü̱x ga guma Yerucharéü̃arü poxeguxü̃ ga 
nagu napogüexü̃ rü norü ĩãx̱gü ga ínaguxü̃. 
14Rü ñu̱xũchi ichixũchigü ñu̱xmata Dexá i Chuchuxü̃gu ãégaxü̃ ga ĩãx̱wa 
changu ga ãẽx̱gacüarü puchu íyexmaxü̃wa. Natürü ga chorü búru rü 
taxuacüma naétüwa naxüpetü ga yema naxtapü̱xarü puexü̃. 
15Rü yexguma rü taxũtáma ningune. Rü yema ngatexü̃wa dauxü̃ chaxĩ rü 
yéma chayangugü ga yema naxtapü̱x. Rü yemaacü nüxü̃ íchayaxüegu ga 
guma ĩanetapü̱x, rü wenaxarü Ngategu ãégaxü̃ ga ĩãx̱wa chixücu. 
16Rü guma ĩanearü ãẽx̱gacügü rü tama nüxü̃ nacuax̱ ga ngextá nax chaxũxü̃ 
rü tax̱acücax̱ yéma chaxũxü̃. Yerü taxũta yema chacherdótegümaxã, rü 
ĩanearü ãẽx̱gacügümaxã, rü puracütanüxü̃maxã, rü yema togü ga 
Yudíugümaxã nüxü̃ chixu nax tax̱acücax̱ Yerucharéü̃wa changuxü̃. 
17Rü yemacax̱ chanangutaquex̱exẽxẽ ga yema duü̃xü̃gü rü ñachagürü nüxü̃: 
—Pema meama nüxü̃ pecuax̱ nax wüxi i guxchaxü̃wa ingẽxmagüxü̃, rü daa 
ĩane ya Yerucharéü̃ rü nachixe, rü naxtapü̱xarü ĩãx̱gü rü ínagu. ¡Rü ngĩxã 



1467 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

wüxigu tanamexẽxẽ ya daa ĩanearü poxeguxü̃ nax ngẽmaãcü marü tama wüxi 
i cugüruxü̃ ixĩgüxü̃cax̱! ==ñachagürü. 
18Rü yexguma namaxã nüxü̃ chixuxgu nax ñuxãcü Tupana poraãcü choxü̃ 
rüngü̃xẽẽxü̃ rü yema ore ga ãẽx̱gacü ga Artayére chomaxã nüxü̃ ixuxü̃, rü 
nüma ga duü̃xü̃gü rü choxü̃ nangãxü̃gü rü ñanagürügü: —¡Ngĩxã itanaxügü 
nax namexẽxẽxü̃ ya daa ĩanearü poxeguxü̃! ==ñanagürügü. Rü inanaxügüe 
ga nax napuracüexü̃. 
19Natürü yexguma Chambaráx ga Oróü̃tanüxü̃arü ãẽx̱gacü, rü Tobía ga 
Amóü̃tanüxü̃arü ãẽx̱gacü, rü Yechéü̃ ga Arábiaanecüãx̱ ixĩxü̃ nüxü̃ 
cuáchigagu ga yema puracü rü toxü̃ nacugüe rü togu nidauxcüraxü̃gü. Rü 
toxna naca rü ñanagürügü toxü̃: —¿Tax̱acü ípexüe? ¿Ẽ̱xna nagu perüxĩnüe 
nax tama ãẽx̱gacüga pexĩnüexü̃? ==ñanagürügü. 
20Natürü ga choma rü chanangãxü̃ga rü ñacharügü: —Nüma ya daxũcüãx̱ ya 
Tupana rü tá toxü̃ narüngü̃xẽxẽ. Toma i norü duü̃xü̃gü rü itanaxügü nax 
tanamexẽẽxü̃ ya daa ĩanearü poxeguxü̃. Natürü i pemax rü nataxuma i tax̱acü 
i pexna üxü̃ nawa i ñaa puracü ==ñachagürü nüxü̃. 

Neemía 3 

Nanamexẽxẽgü ga ĩanearü poxeguxü̃ 

1Rü nüma ga chacherdóte ga Eriachí rü ñu̱xũchi yema namücügü ga 
chacherdótegü nixĩ ga namexẽẽgüxü̃ ga yema ĩãx̱ ga Carnérugügu ãégaxü̃. 
Rü nanaxü ga naachinax̱ãgü rü ñu̱xũchi nananucu ga norü ĩãx̱gü. Rü ñu̱xũchi 
yema 100arü Daxũtaechicawa inanaxügüe nax namexẽẽgüaxü̃̃́ ga yema 
naxtapü̱x rü ñu̱xmata yema Ananéarü Daxũtaechicagu yacuáx. 
2Rü yema norü to ga naxtapü̱xarü üye rü Yericúcüãx̱gü nixĩ ga namexẽẽgüxü̃. 
Rü yema norü to ga naxtapü̱xarü üye rü Chacúx ga Imrí nane nixĩ ga 
namexẽẽxü̃. 
3Rü yema Chenaátanüxü̃ nixĩ ga namexẽẽgüxü̃ ga yema ĩãx̱ ga Choxnigügu 
ãégaxü̃. Rü nanaxü ga naachinax̱ãgü rü ñu̱xũchi nananucu ga norü ĩãx̱gü 
namaxã ga norü wãtaruü̃gü rü norü tairuü̃gü. 



1468 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

4Rü yema norü to ga naxtapü̱xarü üye rü Meremóx ga Uría nane ga Cóx 
nataxa nixĩ ga namexẽẽxü̃. Rü yema norü to ga naxtapü̱xarü üye rü Mechuráü̃ 
ga Berequía nane ga Mechechabé nataxa nixĩ ga namexẽẽxü̃. Rü yema norü 
to ga naxtapü̱xarü üye rü Chadóx ga Baaná nane nixĩ ga namexẽẽxü̃. 
5Rü yema norü to ga naxtapü̱xarü üye rü Tecóacüãx̱gü nixĩ ga namexẽẽgüxü̃ 
woo ga yema guma ĩanewa tachigagüxü̃ rü tama nüxü̃ narüngü̃xẽẽgüchaü̃ ga 
yema puracümaxã icuax̱güxü̃. 
6Rü Yoadá ga Pachéa nane, rü Mechuráü̃ ga Bechodía nane nixĩ ga 
namexẽẽgüxü̃ ga yema ĩãx̱ ga Yechanágu ãégaxü̃. Rü nanaxü ga 
naachinax̱ãgü rü ñu̱xũchi nananucu ga norü ĩãx̱gü namaxã ga norü 
wãtaruü̃gü rü norü tairuü̃gü. 
7Rü yema norü to ga naxtapü̱xarü üye rü Meratía ga Gabaóü̃cüãx̱, rü Yadóü̃ 
ga Merunúcüãx̱ nixĩ ga namexẽẽgüxü̃ tümamaxã ga guxema duü̃xẽgü ga 
Gabaóü̃cüãx̱gü rü Mispácüãx̱gü ga ãẽx̱gacü ga Eufrátearü oéstewa 
yexmaxü̃mex̱ẽwa yexmagüxe. 
8Rü yema norü to ga naxtapü̱xarü üye rü Uchié ga Araía nane ga úiruwa 
puracüxü̃ nixĩ ga namexẽẽxü̃. Rü yema norü to ga naxtapü̱xarü üye rü Ananía 
ga pumaraarü üxü̃ cuáxü̃ nixĩ ga namexẽẽxü̃. Rü yema taxre nixĩ ga 
namexẽẽgüxü̃ ga yema Yerucharéü̃arü poxeguxü̃tápü̱x rü ñu̱xmata yema 
naxtapü̱x ga ínatatachinüxü̃wa nangu. 
9Rü yema norü to ga naxtapü̱xarü üye rü Refaía ga Úru nane nixĩ ga 
namexẽẽxü̃. Rü nüma ga Refaía nixĩ ga ĩane ga Yerucharéü̃arü ngãxü̃maxã 
inacuáxü̃. 
10Rü yema norü to ga naxtapü̱xarü üye rü Yedaía ga Arumáx nane nixĩ ga 
namexẽẽxü̃ yerü napataarü to̱xmax̱tawa nayexma. Rü yema norü to ga 
naxtapü̱xarü üye rü Atú ga Achaxnía nane nixĩ ga namexẽẽxü̃. 
11Rü yema norü to ga naxtapü̱xarü üye rü Maquía ga Aríü̃ nane, rü Achúx ga 
Paxá-moá nane nixĩ ga namexẽẽgüxü̃. Rü ñu̱xũchi nayamexẽẽgü ga yema 
daxũtaechica ga Órnogu ãégaxü̃. 

12Rü yema norü to ga naxtapü̱xarü üye rü Charúü̃ ga Aroé nane nixĩ ga 
namexẽẽxü̃. Rü nüma ga Charúü̃ nixĩ ga yema to ga ngãxü̃ ga Yerucharéü̃arü 
ĩanemaxã inacuáxü̃. Rü naxacügü iyixĩ ga nüxü̃ rüngü̃xẽẽgücü. 
13Rü yema norü ĩãx̱ ga Ngategu ãégaxü̃ rü Anúü̃ rü ñu̱xũchi yema 
Chanóacüãx̱gü nixĩ ga namexẽẽgüxü̃. Rü wena nanamexẽẽgü rü nananucu ga 
norü ĩãx̱gü namaxã ga norü wãtaruü̃gü rü norü tairuü̃gü. Rü 450 metru 
nagúxü̃ namexẽẽgü ga yema naxtapü̱x rü ñu̱xmata nawa nangu ga yema ĩãx̱ 
ga Guxchiregu ãégaxü̃. 
14Rü Maquía ga Recáx nane nixĩ ga Bex-aqueréü̃arü ĩanemaxã icuáxü̃. Rü 
nüma nixĩ ga wena namexẽẽãxü̃ ga yema ĩãx̱ ga Guxchiregu ãégaxü̃. Rü 
nananucu ga norü ĩãx̱gü namaxã ga norü wãtaruü̃gü rü norü tairuü̃gü. 
15Rü Charúü̃ ga Coroché nane ga Mispáanemaxã icuáxü̃ nixĩ ga yamexẽẽxü̃ 
ga yema ĩãx̱ ga Dexáarü Chuxchuxü̃gu ãégaxü̃. Rü nanaxüpataétü ga yema 
ĩãx̱ rü ñu̱xũchi nananucu ga norü ĩãx̱gü namaxã ga norü wãtaruü̃gü rü norü 
tairuü̃gü. Rü ñu̱xũchi nanamexẽxẽ ta ga yema Chiloéarü Dexápataxü̃arü 
naxtapü̱x ga Ãẽx̱gacüarü Putüranecüwaama daxü̃ rü ñu̱xmata guma 
toxṍõnegü ga Dabíarü Ĩanewa rüdaenewa nangu. 
16Rü Neemía ga Abúx nane nixĩ ga ĩane ga Bex-chúarü ngãxü̃maxã icuáxü̃. 
Rü nüma nixĩ ga namexẽẽãxü̃ ga yema naxtapü̱xarü üye ga Dabíchiquex̱ewa 
ixügüxü̃ rü ñu̱xmata yema dexápataxü̃wa nangu rü guma churaragüpatawa 
nangu. 
17Rü yema norü to ga naxtapü̱xarü üye rü Lebítanüxü̃ nixĩ ga namexẽẽgüxü̃. 
Rü Reúü̃ ga Baní nane nixĩ ga namaxã icuáxü̃. Rü Achabía ga ngãxü̃ ga 
Queiráarü naanemaxã icuáxü̃ nixĩ ga norü naaneégagu namexẽẽxü̃ ga yema 
üye ga yexma idaxü̃. 
18Rü yema norü to ga naxtapü̱xarü üye rü Babái ga Enadáx nane nixĩ ga 
namexẽẽxü̃. Rü nüma nixĩ ga yema to ga ngãxü̃ ga Queiráarü naanemaxã 
inacuáxü̃ ga Yerucharéü̃wa. 

19Rü Éche ga Yochué nane nanamexẽxẽ ga yema to ga naxtapü̱xarü üye ga 
naxnegüpataxü̃arü nama ídaãchixü̃arü to̱xmax̱tawa ixügüxü̃ rü ñu̱xmata 
yema naxtapü̱x ínapoõchixü̃wa nangu. 
20Rü Barúx ga Chabái nane rü yema naxtapü̱x ínapoõchixü̃wa inaxügü nax 
namexẽẽãxü̃ rü ñu̱xmata chacherdótearü ãẽx̱gacü ga Eriachíarü ĩãx̱arü 
to̱xmax̱tawa nangu. 
21Rü yema norü to ga naxtapü̱xarü üye rü Meremóx ga Uría nane ga Cóx 
nataxa nixĩ ga namexẽẽxü̃. Rü Eriachíarü ĩãx̱arü to̱xmax̱tawa inaxügü ga nax 
namexẽẽãxü̃ ñu̱xmata guma chacherdótepata iyacuáxü̃wa nangu. 
22Rü yema norü to ga naxtapü̱xarü üye rü yema chacherdótegü ga Yudáü̃arü 
doxonexü̃wa maxẽxü̃ nixĩ ga namexẽẽgüxü̃. 
23Rü nawena ga norü üye ga chacherdótegü naxügüxü̃ rü Bẽyamíü̃ rü Achúx 
nixĩ ga namexẽẽgüxü̃ ga yema naxtapü̱xarü üye ga napatagüarü to̱xmax̱tawa 
üxü̃. Rü nawena rü Acharía ga Maachía nane ga Ananía nataxa nixĩ ga 
namexẽẽxü̃ ga yema naxtapü̱xarü üye ga napataxü̃tawa yexmaxü̃. 
24Rü yema norü to ga naxtapü̱xarü üye rü Binuí ga Enadáx nane nixĩ ga 
namexẽẽxü̃. Rü Acharíapataarü to̱xmax̱tawa inanaxügü rü ñu̱xmata 
naxtapü̱x ínapoxü̃wa nangu. 
25Rü nawena rü Pará ga Uchái nane nixĩ ga namexẽẽxü̃ ga yema naxtapü̱xarü 
üye ga ínapoxü̃wa yexmaxü̃, norü to̱xmax̱tawa ga yema dauxü̃taechica ga 
máchanexü̃ ga ãẽx̱gacüpatawa rütoxü̃ ga poxcupataxü̃ax̱tüwa. Rü yemawena 
rü Pedaía ga Paró nane nixĩ ga namexẽẽxü̃ ga yema naxtapü̱xarü üye ga 
yéama daxü̃. 
26Rü yema Tupanapata ga taxü̃nearü puracütanüxü̃ ga max̱pǘne ga Ófegu 
ãchiü̃güxü̃ nixĩ ga namexẽẽgüxü̃ ga yema naxtapü̱xarü üye rü ñu̱xmata yema 
ĩãx̱ ga Dexágu ãégaxü̃arü to̱xmax̱tawa nangu ga éstewaama. Rü 
yexgumarüxü̃ ta nanamexẽẽgü ga yema dauxü̃taechica ga yéma yexmaxü̃. 

27Rü yema Tecóacüãx̱gü nixĩ ga namexẽẽgüxü̃ ga yema naxtapü̱xarü üye ga 
dauxü̃taechica ga taxü̃ írütoxü̃arü to̱xmax̱tawa ixügüxü̃ rü ñu̱xmata yema 
Ófearü naxtapü̱xwa nangu. 
28Rü wüxichigü ga chacherdóte rü nanamexẽxẽ ga yema naxtapü̱xarü üye ga 
napataarü to̱xmax̱tawa yexmaxü̃ rü ñu̱xmata nawa nangu ga yema ĩãx̱ ga 
Cowarugügu ãégaxü̃. 
29Rü yemagüwena rü Chadóx ga Imé nane nixĩ ga namexẽẽxü̃ ga yema 
naxtapü̱xarü üye ga napataarü to̱xmax̱tawa yexmaxü̃. Rü yema naxtapü̱xarü 
üye ga idaxü̃ rü Chemaía ga Checanía nane nixĩ ga namexẽẽxü̃. Rü nüma ga 
Chemaía rü yema Éstegu ãégaxü̃ ga ĩãx̱arü dauruxü̃ nixĩ. 
30Rü yemagüwena rü Ananía ga Cheremía nane rü ñu̱xũchi Anúü̃ ga norü 6 
wa üxü̃ ga Chára nane nixĩ ga namexẽẽgüxü̃ ga yema naxtapü̱xarü üye ga 
idaxü̃. Rü yemagüwena rü Mechuráü̃ ga Berequía nane nixĩ ga namexẽẽxü̃ 
ga yema naxtapü̱xarü üye ga napataarü to̱xmax̱tawa yexmaxü̃. 
31Rü Maquía ga úiruwa puracüxü̃ nixĩ ga namexẽẽxü̃ ga yema naxtapü̱xarü 
üye ga Mechuráü̃pataarü to̱xmax̱tawa ixügüxü̃ rü ñu̱xmata guma Tupanapata 
ga taxü̃newa puracüexü̃patawa rü taxetanüxü̃patawa rü daxũtaepataü̃arü 
ĩãx̱arü to̱xmax̱tawa nangu. Rü yéma rü inida rü ñu̱xmata yema naxtapü̱x 
ínapoxü̃wa yexmane ga dauxü̃taechicawa nangu. 
32Rü yema úiruwa puracüexü̃ rü yema taxetanüxü̃ nixĩ ga namexẽẽgüxü̃ ga 
naxtapü̱xarü üye ga ínapoxü̃wa ixügüxü̃ rü ñu̱xmata yema ĩãx̱ ga 
Carnérugügu ãégaxü̃wa nangu. 

Neemía 4 

Yudíugüxü̃ nacugüe ga norü uanügü 

1Rü yexguma nüma ga Chambaráx nüxü̃ ĩnüchigagu ga nax namexẽẽgüãxü̃ 
ga guma ĩanearü poxeguxü̃, rü nanu rü norü numaxã toxü̃ nacugü. 
2Rü ñanagürü napex̱ewa ga namücügü ga Chamáriacüãx̱ ga churaragüarü 
ãẽx̱gacügü: —¿Tax̱acügu narüxĩnüe i ngẽma Yudíugü i taiyamaxã 
yuechaü̃xü̃? ¿Rü nüma nagu naxĩnüegu rü chi wena nüxü̃ tanaxüxẽxẽ nax 

naxü̃na norü Tupanacax̱ nadai̱x̱ü̃ rü ínaguxü̃? ¿Ẽ̱xna nagu naxĩnüegu rü wüxi 
i ngunexü̃gu tátama nüxü̃̃́ nagu̱x i ngẽma puracü i naxügüxü̃? ¿Ẽ̱xna ngẽma 
naxtapü̱x i ngẽxma ãũxchitaxü̃ i marü ixaexü̃wa tátama nadeaxü̃ ya 
ngexwacax̱ü̃cü ya nutagü? ==ñanagürü. 
3Rü naxü̃tawa nayexma ga Tobía ga Amóü̃tanüxü̃. Rü nüma rü ñanagürü ta: 
—¡Dücax i ngẽma naxtapü̱x i naxügüxü̃! Rü wüxi i cugüruxü̃ nixĩ. Erü woo 
wüxi i ngowa daxũ nawa ĩxgu rü tá nayawax̱tapü̱xẽxẽ ==ñanagürü. 

Neemíaarü yumüxẽ 

4Rü yexguma ga chomax, rü chayumüxẽ rü Tupanamaxã chidexa rü 
ñachagürü: —Pa Torü Tupanax, ¡nüxü̃ naxĩnü nax ñuxãcü toxü̃ nacugüexü̃! 
¡Ẽcü naxcax̱tama natáeguxẽxẽ i ngẽma namaxã toxü̃ nacugüexü̃, nax 
ngẽmaãcü norü uanümex̱ẽgu nayixü̃cax̱ rü to i nachixü̃anewa nagagüãxü̃cax̱! 
5¡Rü taxṹ i nüxü̃̃́ nüxü̃ curüngü̃maxü̃ i ngẽma norü chixexü̃gü rü taxṹ i nüxü̃ 
curüngü̃maxü̃ i ngẽma norü pecadugü! Erü nümagü rü ngẽma ĩanearü 
poxeguxü̃tápü̱x ixügüxü̃maxã tax̱acü nixugüe ==yemaacü chayumüxẽ. 

Norü uanügü nanaxãxũnegü 

6Rü nawa tapuracüeama ga yema ĩanetapü̱x ga marü ngãxü̃gu ixũxü̃ ga nax 
naxüxü̃. Rü nüma ga duü̃xü̃gü rü norü ngúchaü̃maxã napuracüe. 
7Natürü yexguma torü uanügü ga Chambaráx rü Tobía rü yema 
Arábiaanecüãx̱, rü Amóü̃tanüxü̃, rü Adúxcüãx̱ nüxü̃ ĩnüegu nax mea iyaxũxü̃ 
ga yema puracü ga Yerucharéü̃arü poxeguxü̃tápü̱xwa rü yema 
íyangoxnagüxü̃wa rü marü nax nañaxtagüãxü̃, rü nümagü ga yema uanügü 
rü poraãcü nanue. 
8Rü guxü̃ma ga nüma rü wüxigu nügümaxã nagu narüxĩnüe nax 
Yerucharéü̃cax̱ íyaxüãchixü̃ nax nagu napogüexü̃cax̱ ga naxtapü̱x. 
9Rü yexguma ga toma rü tayumüxẽgü, rü Tupanana taca nax toxü̃ 
nangü̃xẽẽxü̃cax̱. Rü ñu̱xũchi dauxü̃taeruxü̃ itamugü nax chütacü rü ngunecü 
nadauxü̃taegüxü̃cax̱ nax yemaacü togü ítapoxü̃xü̃cax̱. 

10Rü nümaxü̃ ga yema Yudáanecüãx̱gü ga yema puracümaxã icuax̱güxü̃ rü 
nidexagü rü ñanagürügü: —Ngẽma puracütanüxü̃ i nuta ínanugügüxü̃ rü 
marü nipae erü namuxũchima ya nuta ya ãũxchitacü, rü ngẽmaãcü tagutáma 
tüxü̃̃́ name i ngẽma naxtapü̱x ==ñanagürügü. 
11Rü yema torü uanügü rü nagu narüxĩnüe nax taxũchima nüxü̃ tacuax̱güxü̃ 
rü nüxü̃ tadauxü̃ ga yexguma chi bexma totanügu nachocuxgu nax toxü̃ 
nadai̱x̱ü̃cax̱, rü yemaacü nax íyachaxãchigüxẽẽãxü̃cax̱ ga yema puracü. 
12Natürü yema totanüxü̃ ga torü uanügüarü ngaicamagu pegüxü̃ rü 
muẽx̱pü̱xcüna tomaxã nüxü̃ nayarüxugüe nax yema torü uanügü rü 
guxü̃cüwawa toxcax̱ nax íyaxü̃ãchichaü̃xü̃. 
13Rü yemacax̱ ga choma rü chanamu ga duü̃xü̃gü nax nügütanüxü̃chigüãcü 
nügü iyanuxü̃cax̱ ga yema naxtapü̱xpechitagu ga ínanuxchanexü̃wa rü 
ínaxãxmaxetüchigüxü̃wa, rü taramaxã, rü wocaemaxã, rü würamaxã 
ixãxnexü̃ nax yemamaxã nügü ínapoxü̃güxü̃cax̱. 
14Rü yexguma nüxü̃ chicuax̱ãchigu ga nax namuü̃exü̃ ga duü̃xü̃gü, rü nüxna 
chaxu ga guxü̃ma ga ãẽx̱gacügü rü duü̃xü̃gü nax chomaxã 
nangutaquex̱egüxü̃cax̱, rü ñachagürü nüxü̃: —¡Taxṹ i pemuü̃exü̃! ¡Rü nüxna 
pecuax̱ãchie rü nüma ya Tupana rü poraxüchicü rü üünecü nax yixĩxü̃! Rü 
ngẽmacax̱ name nixĩ nax ípemexü̃ nax perü uanümaxã pegü pedaixü̃ rü 
ípenapoxü̃xü̃ i pemücügü, rü petanüxü̃ rü pepatacüãx̱gü ==ñachagürü 
nüxü̃. 
15Rü yexguma torü uanügü nüxü̃ cuáxchigagügu ga toma rü marü nüxü̃ nax 
tacuáxü̃ ga yema nagu naxĩnüexü̃, rü Tupana rü marü toxü̃ ínapoxü̃xü̃, rü 
yemacax̱ ga nümagü rü toxna nixĩgachitanü. Rü toma rü naxcax̱ tawoegu ga 
nawa nax tapuracüexü̃ ga yema ĩanearü poxeguxü̃tápü̱x. 
16-17Natürü yexgumaü̃cüxü rü ngãxü̃tücumü ga duü̃xü̃gü napuracüe rü yema 
totücumü rü nadauxü̃taegü ga meama ixãxnexü̃ wocaemaxã rü würamaxã. 
Rü nanangax̱cu ga norü poxü̃ruü̃gü ga escúdugü, rü nacu̱xcu ga naremüarü 
poxü̃ruxü̃. Rü yema norü ãẽx̱gacügü ga Yudáanecüãx̱gü rü natanügu naxãgü 
rü ínamemare nax nüxna nadaugüxü̃ ga yema duü̃xü̃gü ga ĩanetapü̱xwa 

puracüexü̃. Rü yema togü ga puracütanüxü̃ ga nutaarü nugüruü̃gü rü 
napuracüeama, natürü ãxneãcüma nananugüama ga nutagü. 
18Rü guxü̃ma ga yema puracütanüxü̃ rü nügücüwawa nanatuxẽxẽ ga norü 
tara. Rü yema cornétaarü cueruxü̃ rü chauxü̃tawatama nayexma nax 
yemaacü nüxü̃̃́ natauxchaxü̃cax̱ nax paxãma yacaxü̃ãxü̃cax̱ ga uanügü. 
19Rü choma rü namaxã nüxü̃ chixu ga yema puracümaxã icuax̱güxü̃ rü yema 
ngü̃xẽẽruü̃gü rü guxü̃ma ga yema duü̃xü̃gü rü ñacharügü: —Ñaa puracü rü 
nataxüchi, rü taxü̃ma tüxü̃̃́ nataxu nax nagúxü̃cax̱, rü yixema rü ñaa 
poxeguxü̃tápü̱xgü yigü tinu rü yigüna tiyáxü̃. 
20Rü ngẽmacax̱ ega ngẽxguma tá tórü uanügü nua ĩxgu rü nüxü̃ pexĩnüegu i 
cornétaga ¡rü paxa toxü̃tawa pebuxmü! Rü tórü Tupana tá nixĩ i nadai̱x̱ü̃ i 
ngẽma tórü uanügü ==ñachagürü. 
21Rü yemaacü ga yema ngãxü̃tücumü ga duü̃xü̃gü rü yexguma noxritama 
üax̱cü ibáxichigu nanaxügüe nax nawa napuracüexü̃ ga yema ĩanearü 
poxeguxü̃tápü̱x rü ñu̱xmata wena yanaxücu ga üax̱cü. Rü yema togü ga 
duü̃xü̃gü rü nadauxü̃taegü rü taguma ínanangex̱gü ga naxnegü. 
22Rü yexgumarüxü̃ ta ga yema duü̃xü̃gü ga ĩane ga Yerucharéü̃arü düxétügu 
ãpatagüxü̃ rü namaxã nüxü̃ chixu nax ngunecüxicatama napuracüexü̃, rü 
chütacü rü ĩanearü aixepegu napegüxü̃ nax yemaacü dauxü̃taeruü̃güxü̃ 
nangü̃xẽẽgüxü̃cax̱. 
23Rü yemacax̱ ga choma rü yema chautanüxü̃ rü yema chorü ngü̃xẽẽruü̃gü, 
rü woo ga yema chorü dauruü̃gü rü tama ítacu̱xü̃ ga toxchiru ga yexguma 
tapeegu. Rü wüxíechigü ga toma rü ãxneãcütama tapee. 

Neemía 5 

Yudíugü rü nügütanüwatama guxchaxü̃ naxügü 

1Rü yema ga ngunexü̃gügu ga duü̃xü̃gü rü ñu̱xũchi naxmax̱gü rü poraãcü 
yema togü ga natanüxü̃ ga Yudíugü ga diẽruãx̱güxü̃chiga nidexagü. 

2Yerü nümaxü̃ ga yema duü̃xü̃gü rü nügü nixu nax namuxacüxǘchixü̃ rü trigu 
nanaxwax̱egüxü̃ nax tama taiyamaxã tayuexü̃cax̱ ga naxacügü. 
3Rü yexgumarüxü̃ ta ga togü ga duü̃xü̃gü rü nidexagü naxcax̱ nax nüxü̃̃́ 
nataxuxü̃ ga norü trigu rü yema nax nataxuxü̃gagu rü düxwa norü 
naanegüégagu rü norü úbanecügüégagu rü ñu̱xũchi napatagüégagu diẽrucax̱ 
ínacagü nax natanüxü̃ diẽru nüxna ãgüxü̃cax̱ nax yemaacü trígucax̱ 
nataxegüxü̃cax̱. 
4Rü nayexma ga duü̃xü̃gü ga nüxü̃ ixugüexü̃ nax taxucürüwa naxütanügüãxü̃ 
ga yema diẽru ga ãẽx̱gacü ngĩgu unetacü nax guxü̃ma ga duü̃xü̃gü ngĩxü̃ 
ixãgüxü̃cax̱. Rü yemacax̱ düxwa norü naanegüégagu rü norü 
úbanecügüégagu natanüxü̃na diẽrucax̱ nacagüe nax yema diẽrumaxã 
naxütanügüãxü̃cax̱ ga yema diẽru ga ãẽx̱gacü ngĩgu unetacü. 
5Rü ñanagürügü: —Toma rü natanüxü̃xüchi tixĩgü i ngẽma diẽruãx̱güxü̃. Rü 
tonegü rü nanegümaxã nawüxigumare. Natürü i toma rü ngẽma 
diẽruãx̱güxü̃na tanamugü i tonegü rü toxocügü nax toxna naxããxü̃cax̱ i diẽru 
nax tanaxütanüxü̃cax̱ i ngẽma diẽru ga ãẽx̱gacü ngĩgu unetacü. Rü ngẽmacax̱ 
i ñuxre i tonegü rü toxocügü rü ngẽma diẽruãx̱güxü̃arü puracütanüxü̃ nixĩgü 
rü tüma rü taxucürüwa wena toxcax̱ tawoegu erü tangearü diẽruãx̱gü rü 
ngẽma torü naanegü rü torü úbanecügu rü togümex̱ẽwa nangẽxmagü 
==ñanagürügü. 
6Rü yexguma nüxü̃ chaxĩnügu ga yema duü̃xü̃gü naxcax̱ idexagüxü̃, rü nagu 
charüxĩnü rü poraãcüxüchima chanu. 
7Rü yexguma marü meama nagu charüxĩnüguwena rü chayangagü ga yema 
ãẽx̱gacügü rü yema duü̃xü̃gü ga idiẽruãx̱güxü̃ naxcax̱ ga yema chixexü̃ ga 
natanüxü̃maxã naxügüxü̃. Rü wüxi ga ngutaquex̱e namaxã chaxü ga yema 
duü̃xü̃gü nax nachiga chidexaxü̃cax̱ ga yema ngupetüxü̃. 
8Rü ñachagürü: —Toma rü pora taxü nax ítananguxü̃xẽẽxü̃cax̱ ga tatanüxü̃ 
ga Yudíugü ga yexguma yema nachixü̃anegü ga tama Cori ya Tupanaaxü̃̃́ 
yaxõgüxü̃tanügu namaxã nataxegügu. ¿Rü ñu̱xma i pema ẽx̱na penaxwax̱e 
nax wenaxarü namaxã petaxegüxü̃, nax toma wenaxarü 

ítananguxü̃xẽẽxü̃cax̱? ==ñachagürü. Rü nümagü ga yema ãẽx̱gacügü rü 
nangeãx̱gümare, yerü tama nüxü̃ nacuax̱gü nax tax̱acümaxã choxü̃ 
nangaxü̃güxü̃. 
9Rü yexguma ga choma rü wena namaxã chidexa rü ñacharügü: —Rü ngẽma 
ñu̱xma ípexüexü̃ rü Cori ya Tupanapex̱ewa rü tama wüxi i mexü̃ nixĩ. Rü 
name nixĩ i Cori ya Tupanaga pexĩnüe nax tama tagu yadauxcüraü̃güxü̃cax̱ i 
torü uanügü i tama Cori ya Tupanaaxü̃̃́ yaxõgüxü̃. 
10Rü chautanüxü̃ rü chorü ngü̃xẽẽruü̃gü rü choma rü ta diẽru rü trigu nüxna 
taxãgü nax yixcama toxü̃ naxütanügüãxü̃cax̱ i ngẽma toxna naxcax̱ 
nacagüxü̃. Rü ngẽmacax̱ i ñu̱xma rü ngĩxã nüxü̃̃́ nüxü̃ tarüngüma i ngẽma 
norü ngetanügü. 
11Rü ngẽmacax̱ pexna naxcax̱ chaca nax ñu̱xmatama nüxü̃̃́ penawoeguxẽẽxü̃ 
i norü naanegü rü norü úbanecügu rü norü oribunecügü rü napatagü. Rü 
chanaxwax̱e nax nüxü̃̃́ nüxü̃ perüngümaexü̃ i ngẽma pexü̃̃́ nangetanügüxü̃ i 
diẽru rü trigu rü bínu rü chíxü̃ ==ñachagürü. 
12Rü nümagü ga yema duü̃xü̃gü ga idiẽruãx̱güxü̃ rü choxü̃ nangãxü̃gü rü 
ñanagürügü: —Nüxü̃̃́ tá tanawoeguxẽxẽ i guxü̃ma i norü naanegü rü norü 
úbanecügu rü norü oribunecügü rü napatagü, rü taxuxü̃táma i tax̱acücax̱ tá 
nüxna taca. Rü tá tayanguxẽxẽ i guxü̃ma i ngẽma tomaxã nüxü̃ quixuxü̃ 
==ñanagürügü. Rü yexguma ga choma rü naxcax̱ changema ga 
chacherdótegü rü yemagüpex̱ewa nüxü̃ nüxü̃ chixuxẽxẽ nax aixcüma tá 
yanguxẽxẽgüãxü̃ ga yema chomaxã inaxunetagüxü̃. 
13Rü yexguma ga choma rü chaugü chapaãchiru rü ñacharügü: —Rü ñu̱xma 
nax chauxchiru chapaãxü̃rüxü̃ãcü tá nixĩ ya Cori ya Tupana i tümapatawa, 
rü tümaanewa rü tümaarü úbanecüwa tá tüxü̃ ínatax̱üchixü̃ ya yíxema tama 
ñaa mu inguxexẽ̃́xẽ ya duü̃xẽ. Rü ngẽmaãcü tá tüxna nanayaxu i guxü̃ma i 
tümaarü ngẽmaxü̃gü i ñu̱xma tüxü̃̃́ ngẽxmaxü̃ ==ñacharügü. Rü guxü̃ma ga 
yema muxũchixü̃ ga duü̃xü̃gü rü tagaãcü ñanagürügü: —Ngẽmaãcü yixĩ 
==ñanagürügü. Rü yemawena ga yema duü̃xü̃gü rü Cori ya Tupanaxü̃ 

nicuax̱üü̃gü, rü aixcümama nayanguxẽẽgü ga yema norü uneta ga nüxü̃ 
yaxugüxü̃. 

Neemía rü tama nügüguxica narüxĩnü 

14Rü yexguma norü 20 ga taunecüwa nanguxgu nax ãẽx̱gacü yixĩxü̃ ga 
Artayére rü choxü̃ naxuneta nax Yudáanearü ãẽx̱gacü chixĩxü̃. Rü 12 ga 
taunecü Yudáanearü ãẽx̱gacü chixĩ ñu̱xmata norü 32 ga taunecüwa nanguxgu 
nax ãẽx̱gacü yixĩxü̃ ga Artayére. Rü gumá 12 ga taunecü ga nagu Yudáanewa 
ãẽx̱gacü nax chixĩxü̃, rü choma rü ñu̱xũchi chorü ngü̃xẽẽruü̃gü rü bai ga 
ñuxgu tanayaxuxü̃ ga yema diẽru ga toxna üxü̃ nax ãẽx̱gacügü tixĩgüxü̃. 
15Natürü yema nüxíraxü̃xü̃ ga ãẽx̱gacügü, rü poraãcü duü̃xü̃güaxü̃̃́ 
nanaguxchaxẽẽgü, yerü duü̃xẽgüna 40 tachinü ga diẽrucax̱ ínacagü nax 
guxema diẽrumaxã norü õnacax̱ rü bínucax̱ nataxegüxü̃cax̱. Rü yexgumarüxü̃ 
ta ga yema norü ngü̃xẽẽruü̃gü rü duü̃xü̃güaxü̃̃́ nanaguxchaxẽẽgü. Natürü i 
choma rü tama ngẽma chaxü erü Cori ya Tupanaxü̃ chamuü̃. 
16Rü choma rü chayanguxẽxẽ ga yema puracü nax chanamexẽẽxü̃ ga ĩanearü 
poxeguxü̃tápü̱x. Rü taxuxü̃ma ga naane chaugüxü̃̃́ chayaxu. Rü yema chorü 
ngü̃xẽẽruü̃gü rü ta napuracüe nawa ga yema puracü ga chaxüxü̃. 
17Rü yexguma chachibügu rü chorü mechawa wüxigu namaxã chachibü ga 
150 ga duü̃xü̃gü. Rü yema duü̃xü̃gütanüwa rü nayexmagü ga Yudáanecüãx̱gü, 
rü chorü ngü̃xẽẽruü̃gü ga ãẽx̱gacügü, rü ñu̱xũchi namu ga duü̃xü̃gü ga 
chauxü̃tagu naxĩanexü̃ ga toxna ngaixcamagüxü̃ ga nachixü̃anegüwa ne ĩxü̃. 
18Rü wüxichigü ga ngunexü̃cax̱ rü nanaxügü ga wüxi ga woca ga yatüxü̃, rü 
6 ga carnérugü ga ingüexü̃ rü ñu̱xũchi ñuxre ga otágü. Rü yexguma 
wüxichigü ga 10 ga ngunexü̃wa nanguxgu rü tacü ga bínu nayexma ga 
chauxü̃tawa. Rü woo ga nax chomatama ichanaxüxü̃ ga yema õna ga 
changṍxü̃, rü taguma yema ãẽx̱gacüarü diẽru ga choxna üxü̃ chayaxu, yerü 
yema diẽru ga nüxíraxü̃xü̃ ga ãẽx̱gacügü yaxuxü̃ rü duü̃xü̃güaxü̃̃́ naguxcha 
nax naxütanügüãxü̃cax̱. 

19¡Pa Chorü Cori ya Tupanax, nüxna nacuax̱ãchi i ngẽma guxü̃ma i mexü̃ i 
ñaa duü̃xü̃gücax̱ chaxüxü̃ rü choxna naxã i curü ngü̃xẽxẽ! 

Neemía 6 

Norü uanügü rü Neemíaxü̃ nima̱xgüchaü̃ 

1Rü yema torü uanügü ga Chambaráx rü Tobía rü yema Arábiaanecüãx̱ ga 
Yechéü̃ rü yema togü ga torü uanügü rü nüxü̃ nacuáxchigagü nax wena 
chanamexẽẽxü̃ ga yema ĩanearü poxeguxü̃tápü̱x. Rü yema íyangoxnaxü̃wa rü 
guxü̃ma charüchauxta rü taxuxü̃ma chaxüpetü. Rü norü ĩãx̱güxicatama nixĩ 
ga choxü̃̃́ taxuxü̃ nax chananucuxü̃. 
2Rü yemacax̱ ga yema chorü uanügü ga Chambaráx rü Yechéü̃ rü chauxü̃tawa 
namugagü nax chomaxã nangutaquex̱egüxü̃cax̱ nawa ga wüxi ga ĩane ga 
Onóarü doxonexü̃wa yexmane. Natürü yema nagu naxĩnüexü̃ nixĩ nax 
yemaacü choxü̃ yamax̱güchaxü̃xü̃. 
3Rü yexguma ga choma rü yéma chanamugü ga duü̃xü̃gü nax namaxã nüxü̃ 
yanaxugüxü̃cax̱ nax choma rü taxucürüwa yéma chaxũxü̃ yerü nataxüchi ga 
chorü puracü, rü changechica yerü chi yéma chaxũxgu rü yema puracü ga 
íchaxüxü̃ rü chi ínayachaxãchi. 
4Rü ãgümücüex̱pü̱xcüna nixĩ ga chau̱̱xcax̱ yéma namugagüxü̃, natürü ga 
choma rü noxriãcütama chanangãxü̃. 
5Rü yexguma ga nüma ga Chambaráx rü norü 5 ex̱pü̱xcüna wüxi ga norü 
duü̃xü̃maxã chau̱̱xcax̱ yéma namuga, rü yematama ore ga noxri chau̱̱xcax̱ 
yéma namaxã namugaxü̃tama nixĩ ga nagu naxümatüxü̃ ga yema popera ga 
yéma chauxü̃tawa nangexü̃. 
6Rü yema popera rü ñaxü̃ nagu naxümatü: —Nua rü duü̃xü̃gütanüwa rü 
Yechéü̃xü̃tawa nüxü̃ taxĩnüe nax cuma rü ngẽma Yudíugümaxã nagu 
perüxĩnüexü̃ nax tama ãẽx̱gacüga pexĩnüexü̃, rü ngẽmacax̱ yixĩxü̃ nax 
ípenamexẽẽxü̃ i ngẽma naxtapü̱x ya yima ĩane. Rü ngẽxgumarüxü̃ ta nüxü̃ 
chaxĩnüchiga nax cuma tá yixĩxü̃ i norü ãẽx̱gacü quixĩxü̃. 

7Rü cuma rü marü nüxü̃ cuxuneta i orearü uruü̃gü nax ngẽma 
naxunagügüxü̃cax̱ nax cumax nax ãẽx̱gacü quixĩxü̃ i Yerucharéü̃wa, rü nüxü̃ 
yaxugüxü̃cax̱ nax marü nayimaxü̃ ya ãẽx̱gacü i Yudáanewa. Rü ngẽma ore rü 
ngürüãchi tá nüxü̃ naxĩnü ya ãẽx̱gacü ya Artayére, rü ngẽmacax̱ name i nua 
cuxũ rü ¡ngĩxã yigümaxã tidexagü! ==ñanagürü ga yema popera. 
8Rü yexguma ga chomax rü chanangãxü̃ rü ñachagürü: —Tama aixcüma nixĩ 
ga yema nüxü̃ cuxĩnüchigaxü̃ yerü yema rü cumatama nagu curüxĩnümarexü̃ 
nixĩ ==ñachagürü. 
9Rü yemaacü toxü̃ naxãxũnegü, yerü toxü̃ namuü̃exẽẽchaü̃ nax nüxü̃ 
tarüchauexü̃cax̱ nax tapuracüexü̃. Natürü ga choma rü yexeraãcü 
chanaxüama ga yema puracü. 
10Rü yemawena rü Chemaíapatawa chaxũ. Rü nüma ga Chemaía rü Deraía 
nane nixĩ rü ñu̱xũchi Meetabé nataxa nixĩ. Rü nüma ga Chemaía rü napatagu 
nügü narüwãxtaxü̃. Natürü yexguma yéma changuxgu rü ñanagürü choxü̃: 
—Ngĩxã Tupanapata ya taxü̃nearü aixepewa tangutaquex̱egü rü tanawãtagü 
i ngẽma norü ĩãx̱gü. Erü ñaa chütaxü̃gu tá nixĩ i nua naxĩxü̃ nax cuxü̃ 
yamax̱güxü̃cax̱ ==ñanagürü choxü̃. 
11Natürü ga choma rü chanangãxü̃ rü ñachagürü nüxü̃: —Ngẽma yatügü i 
chauxrüxü̃ tama muü̃exü̃ rü tama nibuxmü rü bai nax Tupanapata ya 
taxü̃negu yanacu̱xgüxü̃ nax ngẽmaãcü taxuxü̃ma nüxü̃ ngupetüxü̃cax̱. Choma 
rü taxũtáma ngẽxma chayarücu̱x ==ñachagürü nüxü̃. 
12-13Yerü nüxü̃ chicuax̱ãchi nax tama Tupana yixĩxü̃ ga yema Chemaíawa 
idexaxü̃ rü guxü̃ma ga yema nüxü̃ yaxuxü̃ ga chauchiga rü nüxü̃ nixu yerü 
ga Chambaráx rü ñu̱xũchi ga Tobía rü nüxü̃̃́ nanaxütanügü nax choxü̃ 
namuü̃xẽẽgüxü̃cax̱ nax yemaacü chixexü̃gu choxü̃ nangu̱xẽẽgüxü̃cax̱ rü 
choxü̃ nachixechigaxẽẽgüxü̃cax̱ rü taxuwachima choxü̃ namexẽẽgüxü̃cax̱. 
14Pa Chorü Tupanax, ¡taxṹ i cunangupetüxẽxẽmarexü̃ ga yema chixexü̃ ga 
naxügüxü̃ ga Chambaráx rü Tobía! ¡Rü ngẽxgumarüxü̃ ta taxṹ i 

cunangupetüxẽxẽmarexü̃ i ngĩrü chixexü̃ i ngẽma orearü uruü̃neta i Noadía, 
rü ñu̱xũchi ngẽma togü i orearü uruü̃güneta i choxü̃ muü̃xẽxẽgüchaü̃xü̃! 

Nanagu̱xẽxẽgü nax namexẽxẽgüaxü̃̃́  ga ĩanearü poxeguxü̃tápü̱x 

15Rü meama Elúarü tauemacüarü 25 ga ngunexü̃gu nixĩ ga nagúxü̃ ga guma 
ĩanearü poxeguxü̃tápü̱x. Rü yema puracü rü meama 52 ga ngunexü̃ nagu 
tinge. 
16Rü torü uanügü rü guxü̃ma ga yema togü ga nachixü̃anecüãx̱ ga torü 
ngaicamana yexmagüxü̃ rü nüxü̃ nacuáchigagü ga marü nax yanguxü̃ ga 
guma ĩanearü poxeguxü̃tápü̱x. Rü yemacax̱ ga nümagü rü poraãcü namuü̃e 
rü nixãneãchitanü yerü nüxü̃ nicuax̱ãchitanü ga yema puracü ga taxüxü̃ rü 
Tupanaarü ngü̃xẽẽmaxã nax yanguxü̃. 
17-18Rü yema ngunexü̃gügu rü ñuxre ga duü̃xü̃gü ga Yudáanewa tachigaxü̃ rü 
Tobíawaama naxügü, rü guxü̃guma norü poperagüwa nügümaxã nidexagü. 
Yerü nüma ga Tobía rü Ará nane ga Checaníaxãx̱te nixĩ. Rü ñu̱xũchi yema 
Tobía nane ga Yoanáü̃ rü Mechuráü̃acümaxã nixĩ ga naxãmaxü̃. Rü nüma ga 
Mechuráü̃ rü Berequía nane nixĩ. 
19Rü chopex̱ewa rü yema Yudíugüarü ãẽx̱gacügü rü mea Tobíachiga 
nidexagü. Rü ñu̱xũchi namaxã nüxü̃ nixugü ga guxü̃ma ga yema choma nüxü̃ 
chixuxü̃. Rü nüma ga Tobía rü chau̱̱xcax̱ popera nimu nax yemaacü choxü̃ 
ínabai̱x̱güxü̃cax̱. 

Neemía 7 

Neemía rü nüxü̃ naxuneta ga ãẽ̱xgacügü 

1Rü yexguma marü nagu̱xgu nax namexẽẽgüaxü̃ ga Yerucharéü̃arü 
poxeguxü̃tápü̱x rü nananucu ga norü ĩãx̱gü. Rü ñu̱xũchi nüxü̃ naxunetagü ga 
ĩãx̱arü dauruü̃gü rü wiyaetanüxü̃ rü Lebítanüxü̃. 
2Rü nüxü̃ chaxuneta ga chauenexẽ ga Ananí nax Yerucharéü̃arü ãẽx̱gacü 
yixĩxü̃cax̱. Rü yexgumarüxü̃ ta nüxü̃ chaxuneta ga Ananía nax 
ãẽx̱gacüpatamaxã inacuáxü̃cax̱ yerü nüma nixĩ ga wüxi ga yatü ga mea 
tax̱acümaxã icuáxü̃ rü guxü̃ma ga duü̃xü̃güarü yexera Tupanaga naxĩnüxü̃. 

3Rü choma rü yema taxremaxã nüxü̃ chixu nax tama yawãxnagüãxü̃cax̱ ga 
yema Yerucharéü̃arü ĩãx̱gü naxü̃pa nax mea yabáxichixü̃ ga üax̱cü. Rü 
yexgumarüxü̃ ta ga yáuanecü rü naxü̃pa nax yaxĩgachitanüxü̃ ga yema 
ĩãx̱güarü dauruü̃gü rü namaxã nüxü̃ chixu nax nawãxtagüãxü̃ ga yema ĩãx̱gü. 
Rü yexgumarüxü̃ ta Yerucharéü̃cüãx̱gütanüwatama nüxü̃ chaxuneta ga 
dauxü̃taeruü̃gü nax dauxü̃taechicagüwa rü napatagüpex̱ewatama 
nadauxü̃taegüxü̃cax̱. 
4Rü guma ĩane ga Yerucharéü̃ rü nata rü nataanexüchi natürü yema duü̃xü̃gü 
rü nanoxreex̱pü̱x yerü taxũta nimexẽẽgü ga guma ĩpatagü. 

Duü̃xü̃gü ga Babiróniaanewa woeguxü̃ 
(Esd. 2.1-70) 

5Rü nüma ga Tupana rü chauãẽwa nananguxẽxẽ nax 
chanangutaquex̱exẽẽxü̃cax̱ ga yema duü̃xü̃gü ga tachigagüxü̃ rü yema 
ãẽx̱gacügü rü naétü guxü̃ma ga duü̃xü̃gü nax yemaacü wüxi ga poperagu 
nügü yawǘgüxü̃cax̱ ga duü̃xü̃gü, natanüxü̃maxãchigü. Rü choma rü nüxü̃ 
chayangau ga yema popera ga nagu naxümatügüxü̃ ga naéga ga yema 
duü̃xü̃gü ga nüxíra Yerucharéü̃wa ngugüxü̃. 
6-7Rü ñaagü nixĩ ga naégagü ga yema Iraétanüxü̃ ga Yudáanegu buexü̃ ga 
ãẽx̱gacü ga Nabucudonochó Babiróniawa gagüxü̃, rü wenaxarü 
Yerucharéü̃cax̱ woeguxü̃, rü naigü ga ĩanegü ga Yudáanewa yexmagünecax̱ 
woeguxü̃. Rü wüxichigü ga duü̃xü̃ rü norü ĩanecax̱ nataegu. Rü ñagü nixĩ ga 
yema namaxã icuax̱güxü̃: Chorobabéx, rü Yochué, rü Neemía, rü Acharía, rü 
Raamía, rü Naamaní, rü Maduquéu, rü Bicháü̃, rü Mispére, rü Bixbái, rü 
Neúü̃, rü Baaná. 
8Rü yema Parótanüxü̃ ga Babiróniawa woeguxü̃ rü 2,172 nixĩgü ga norü mu. 
9Rü Chepatíatanüxü̃ rü 372 nixĩ. 
10Rü Árarátanüxü̃ rü 652 nixĩ. 
11Rü Paxá-moátanüxü̃ ga Yochuétaagü rü Yoátaagü ixĩgüxü̃ rü 2,818 nixĩ. 
12Rü yema Eráü̃tanüxü̃ rü 1,254 nixĩ. 

13Rü yema Chatútanüxü̃ rü 845 nixĩ. 
14Rü yema Chacáitanüxü̃ rü 760 nixĩ. 
15Rü yema Binuítanüxü̃ rü 648 nixĩ. 
16Rü yema Bebáitanüxü̃ rü 628 nixĩ. 
17Rü yema Agáxtanüxü̃ ga woeguxü̃ rü 2,322 nixĩ. 
18Rü yema Adonicáü̃tanüxü̃ ga woeguxü̃ rü 667 nixĩ. 
19Rü Bixbáitanüxü̃ rü 2,067 nixĩgü. 
20Rü Adíü̃tanüxü̃ rü 655 nixĩ. 
21Rü Atétanüxü̃ ga Echequíataagü rü 98 nixĩ. 
22Rü Achúü̃tanüxü̃ rü 328 nixĩ. 
23Rü Becháitanüxü̃ rü 324 nixĩ. 
24Rü Arítanüxü̃ rü 112 nixĩ. 
25Rü Gabaóü̃tanüxü̃ rü 95 nixĩ. 
26Rü ĩanegü ga Beréü̃cüãx̱gü rü Netopácüãx̱gü rü 188 nixĩ. 
27Rü ĩane ga Anatócüãx̱gü rü 128 nixĩ. 
28Rü ĩane ga Bex-chamábecüãx̱gü rü 42 nixĩ. 
29Rü ĩanegü ga Quiriáx-yearíü̃cüãx̱gü rü Quefirácüãx̱gü rü Beerúxcüãx̱gü rü 
743 nixĩ. 
30Rü ĩanegü ga Ramácüãx̱gü rü Guébacüãx̱gü rü 621 nixĩ. 
31Rü ĩane ga Mixmácüãx̱gü rü 122 nixĩ. 
32Rü ĩanegü ga Betécüãx̱gü rü Áicüãx̱gü rü 123 nixĩ. 
33Rü ĩane ga Nébucüãx̱gü rü 52 nixĩ. 
34Rü ĩane ga Eráü̃cüãx̱gü rü 1,254 nixĩ. 
35Rü ĩane ga Aríü̃cüãx̱gü rü 320 nixĩ. 
36Rü ĩane ga Yericúcüãx̱gü rü 345 nixĩ. 

37Rü ĩanegü ga Loxcüãx̱gü rü Adíxcüãx̱gü rü Onócüãx̱gü rü 721 nixĩ. 
38Rü ĩane ga Chenaácüãx̱gü rü 3,930 nixĩ. 
39Rü yema chacherdótegü ga woeguxü̃ ga Yedaíatanüxü̃ rü Yochuétaagü 
ixĩgüxü̃ rü 973 nixĩ. 
40Rü yema Imétanüxü̃ rü 1,052 nixĩ. 
41Rü yema Pachútanüxü̃ rü 1,247 nixĩ. 
42Rü yema Aríü̃tanüxü̃ rü 1,017 nixĩ. 
43Rü yema Lebítanüxü̃ ga Yochuétaagü rü Caxmiétaagü rü Odabíataagü rü 74 
nixĩ. 
44Rü yema wiyaetanüxü̃ ga Achátaagü rü 148 nixĩ. 
45Rü yema ĩãx̱güarü dauruü̃gü rü 138 nixĩ. Rü nümagü rü Charúü̃taagü, rü 
Atétaagü, rü Tamóü̃taagü, rü Acúxtaagü, rü Atitátaagü, rü Chobaítaagü 
nixĩgü. 
46-56Rü guxü̃ma ga yema Tupanapata ga taxü̃newa puracüexü̃ rü Chiátaagü, 
rü Achupátaagü, rü Tabaótaagü, rü Querótaagü, rü Chixátaagü, rü 
Padóü̃taagü, rü Lebanátaagü, rü Agabátaagü, rü Chamaítaagü nixĩgü. Rü 
togü rü Anáü̃taagü, rü Guidétaagü, rü Gáataagü, rü Reaíataagü, rü 
Rechíü̃taagü, rü Necodátaagü, rü Gacháü̃taagü, rü Uchátaagü, rü 
Pachéataagü, rü Becháitaagü, rü Meuníü̃taagü, rü Nepuchíü̃taagü, rü 
Babútaagü, rü Acupátaagü, rü Arúxtaagü, rü Balútaagü, rü Meidátaagü, rü 
Achátaagü, rü Barcótaagü, rü Chícharataagü, rü Temátaagü, rü Nechíataagü, 
rü ñu̱xũchi Atifátaagü nixĩgü. 
57-59Rü yema Charomóü̃arü ngü̃xẽẽruü̃gütanüxü̃ ga woeguxü̃ rü Chotaítaagü, 
rü Choférextaagü, rü Ferudátaagü, rü Yaarátaagü, rü Dacóü̃taagü, rü 
Guidétaagü, rü Chepatíataagü, rü Atítaagü, rü Poquére-achebaíü̃taagü, rü 
Amóü̃taagü nixĩgü. 
60Rü guxü̃wama ga yema Tupanapata ga taxü̃newa puracüexü̃ rü ñu̱xũchi 
yema Charomóü̃arü ngü̃xẽẽruü̃gütaagü ixĩgüxü̃ rü 392 nixĩ. 

61Rü yema duü̃xü̃gü ga ĩanegü ga Tex-mérawa, rü Tex-archáwa, rü 
Querúxwa, rü Adóü̃wa, rü Iméwa ne ĩxü̃ ga tama nüxü̃ nacuax̱güxü̃ rü 
aixcüma Iraétanüxü̃ yixĩgü rü ñaagü nixĩ: 
62Yema duü̃xü̃gü rü Deraíataagü, rü Tobíataagü, rü Necodátaagü nixĩgü. Rü 
guxü̃wama rü 642 nixĩ ga norü mu. 
63Rü yema chacherdótegü ga woeguxü̃tanüwa rü nayexma ga Obaíataagü, rü 
Cóxtaagü, rü Bachiláitaagü. Rü nüma ga Bachilái rü Garaáxcüãx̱ ga 
Bachiláixacümaxã naxãxmax̱ rü yemacax̱ nax̱tüégagu nügü naxüéga. 
64Rü nümagü ga yema chacherdótegü rü yema natanüxü̃panegu naxcax̱ 
nadaugü ga naéga. Natürü nataxuma ga naéga ga yema natanüxü̃panewa rü 
yemacax̱ ínanamuxü̃ ga chacherdótegütanüwa. 
65Rü nüma ga ãẽx̱gacü rü nüxna nanachu̱xu nax tama nangõ̱xgüãxü̃cax̱ ga 
yema õna ga Tupana üünexẽẽxü̃, ñu̱xmata wüxi ga chacherdóte gumá 
nutaxacügü ga cuax̱ruxü̃ ixĩcü ga Uríü̃ rü Tumíü̃wa nüxü̃ nacuá ga yema 
Tupanaarü ĩnü. 
66Rü yema duü̃xü̃gü ga Babiróniawa woeguxü̃ rü guxü̃wama 42,360 nixĩgü. 
67Rü naétü nayexmagü ga 7,337 ga norü puracütanüxü̃ ga yatüxü̃gü rü 
ngexü̃gü. Rü yemaétüwa nayexmagü ga 245 ga wiyaetanüxü̃ ga yatüxü̃gü rü 
ngexü̃gü. 
68-69Rü namaxã nawoegu ga 736 ga cowarugü, rü 245 ga mulagü, rü 435 ga 
caméyugü, rü 6,720 ga búrugü. 
70Rü nümaxü̃ ga natanüxü̃maxã icuax̱güxü̃ rü inanaxãgü ga norü ãmaregü 
naxcax̱ ga yema puracü nax namexẽẽgüãxü̃cax̱ ga yema ĩanearü 
poxeguxü̃tápü̱x. Rü nüma ga ãẽx̱gacü rü yema diẽrumaxã icuáxü̃na nanaxã 
ga 8 quíru naguxü̃ ga úiru rü 50 ga tacháũgü rü 530 ga chacherdótegüchirugü. 
71Rü yema ãẽx̱gacügü ga natanüxü̃maxã icuax̱güxü̃, rü inanaxãgü ga 160 
quíru naguxü̃ ga úiru, rü 1,210 quíru naguxü̃ ga diẽrumü. 

72Rü guxü̃ma ga yema togü ga duü̃xü̃gü rü inanaxãgü ga 160 quíru naguxü̃ ga 
úiru rü 1,100 quíru naguxü̃ ga diẽrumü, rü 67 ga chacherdótegüchirugü. 
73Rü yema chacherdótegü, rü yema Lebítanüxü̃, rü yema ĩãx̱güarü dauruü̃gü, 
rü yema wiyaetanüxü̃, rü yema duü̃xü̃gü ga guma ĩanecüãx̱, rü yema 
Tupanapata ga taxü̃newa puracüexü̃, rü guxü̃ma ga Iraétanüxü̃ rü norü 
ĩanewachigü ningugüetanü. Rü yexguma norü 7 ga tauemacüwa nanguxgu 
ga nax nawoeguxü̃ rü guxü̃ma ga yema Iraétanüxü̃ rü norü ĩanewachigü 
nayexmagü. 

Neemía 8 

Tupanaarü mugü rü guxü̃ ga duü̃xü̃güpe̱xewa nüxü̃ nadaumatügü 

1Rü gumá norü 7 ga tauemacügu rü guxü̃ma ga yema duü̃xü̃gü ga marü norü 
ĩanewa iyexmachigüxü̃ rü Yerucharéü̃wa nayangutaquex̱egü nax nüxü̃ 
naxĩnüexü̃cax̱ ga Tupanaarü ore. Rü yema ĩanearü ngutaquex̱echica ga Ĩãx̱ 
ga Dexágu ãégaxü̃arü to̱xmax̱tawa yexmaxü̃gu nangutaquex̱egü. Rü ñu̱xũchi 
ga nüma ga duü̃xü̃gü rü chacherdóte ga Édraxü̃ ñanagürügü: —¡Ẽcü nua 
nange i ngẽma Cori ya Tupanaarü mugüpane ga Moiché ümatüxü̃ naxcax̱ ga 
tórü o̱xigü ga Iraétanüxü̃! ==ñanagürügü. 
2Rü nüma ga chacherdóte ga Édra rü yéma nanange ga yema Tupanaarü 
mugüpane napex̱ewa ga yema duü̃xü̃gü ga yexma ngutaquex̱egüxü̃ ga yatüxü̃ 
rü ngexü̃ rü ngextü̱xücügü rü pacügü. 
3Rü ẽxü̃wa inanaxügü rü ñu̱xmata tocuchiwa nangu nax duü̃xü̃gücax̱ nüxü̃ 
nadaumatüxü̃ ga Tupanaarü mugü nawa ga yema ĩanearü ngutaquex̱echica 
ga ĩãx̱ ga Dexágu ãégaxü̃arü to̱xmax̱tawa yexmaxü̃. Rü guxü̃ma ga duü̃xü̃gü 
rü meama inarüxĩnüe ga yema Tupanaarü mugü. 
4Rü nüma ga chacherdóte ga Édra rü nachinagü nagu ga wüxi ga chinagüruxü̃ 
ga mürapewanaxcax̱ ga woetama yemaruxü̃ yexma üxü̃. Rü norü 
tügünecüwaguama nachigü ga Matatía, rü Chéma, rü Anía, rü Uría, rü Irichía 
rü Maachía. Rü norü to̱xwecüwaguama nachigü ga Pedaía, rü Michaé, rü 
Maquía, rü Achúü̃, rü Achadána, rü Chacaría rü Mechuráü̃. 

5Rü yexguma ga Édra rü nayawãxna ga yema popera ga mugüpane guxü̃ma 
ga duü̃xü̃güpex̱ewa. Rü guxü̃ma ga duü̃xü̃gü rü nüxü̃ nadaugü yerü dauxü̃gu 
namaxã nachinagü. Rü yexguma yawãxnaagu ga yema popera ga mugüpane 
rü guxü̃ma ga duü̃xü̃gü ga yexmagüxü̃ rü inachigü. 
6Rü yexguma ga nüma ga Édra rü Cori ya Tupana ya Guxãétüwa ngẽxmacüxü̃ 
nicuax̱üxü̃. Rü guxü̃ma ga duü̃xü̃gü rü dauxna naxugüchacüxüãcüma 
nanangãxü̃gü rü ñanagürügü: —Ngẽmaãcü yixĩ, rü ngẽmaãcü yixĩ 
==ñanagürügü. Rü yemawena rü waixü̃müanegu nanangücuchitanü, rü 
yemaacü Cori ya Tupanaxü̃ nicuax̱üü̃gü. 
7Rü Lebítanüxü̃ ga Yochué, rü Baní, rü Cherebía, rü Yamíü̃, rü Acúx, rü 
Chaxtái, rü Odía, rü Maachía, rü Queritá, rü Acharía, rü Yochabá, rü Anáü̃ 
rü Peraía nixĩ ga duü̃xü̃gümaxã meama nango̱xẽẽgüxü̃ nax tax̱acüchiga 
yixĩxü̃ ga yema mugü. Rü yexguma ga nüma ga duü̃xü̃gü rü tama 
nixĩgachitanü nawa ga yema nachica ga nagu nachigüxü̃. 
8Rü nümagü rü tagaãcü duü̃xü̃gücax̱ nüxü̃ nadaumatügü ga yema Tupanaarü 
mugüpane. Rü ñu̱xũchi meama duü̃xü̃gümaxã nanango̱xẽxẽ ga yema ore nax 
nüxü̃ nacuax̱güxü̃cax̱ nax tax̱acüchiga yixĩxü̃. 
9Rü guxü̃ma ga duü̃xü̃gü rü yexguma nüxü̃ naxĩnüegu ga yema Tupanaarü 
mugü rü naxauxe. Natürü ga choma ga ãẽx̱gacü ga Neemía, rü nümatama ga 
chacherdóte ga Édra, rü yema tomücügü ga Lebítanüxü̃ rü tanataãẽxẽxẽ ga 
yema duü̃xü̃gü, rü ñatagürügü nüxü̃: —¡Taxṹ i pengechaxü̃güxü̃ rü 
pexauxexü̃! Erü ñoma i ngunexü̃ rü woetama tórü Cori ya Tupanacax̱ 
ítanaxǘxüchi ==ñatagürügü. 
10Rü ñanagürü ta ga Édra: —¡Ẽcü mea peyachibüe rü bínu ya maixcuracü 
peyaxagü! ¡Rü tümamaxã pengau ya texé ya tüxü̃̃́ nataxúxe i tümaarü õna 
nax wüxigu petaãẽgüxü̃cax̱! Erü ñoma i ngunexü̃ rü woetama Cori ya 
Tupanacax̱ ítanaxǘxüchi. Rü ngẽmacax̱ tama name nax pengechaü̃güxü̃ erü 
ngẽma taãxẽ i tórü Cori ya Tupana tüxna ãxü̃ rü tórü poxü̃ruxü̃ nixĩ 
==ñanagürü. 

11Rü yexgumarüxü̃ ta ga nüma ga Lebítanüxü̃ rü duü̃xü̃gümaxã nüxü̃ nixugüe 
rü ñanagürügü: —¡Marütama nax pexauxexü̃! Erü ñoma i ngunexü̃ rü 
woetama Cori ya Tupanacax̱ ítanaxǘxüchi ==ñanagürü. 
12Rü yexguma ga nüma ga guxü̃ma ga duü̃xü̃gü rü chibüwa rü axewa naxĩ rü 
namücügümaxã nangaugü ga norü õnagü. Rü yemaacü nanaxüchigagü ga 
yema ngunexü̃, yerü nüxü̃ nicuax̱ãchitanü ga yema Édra nangúexẽẽxü̃. 

Düxenügüarü petachiga naxüchigagü 

13Rü moxü̃ãcü pax̱mama rü guxü̃ma ga ãẽx̱gacügü ga natanüxü̃tücumümaxã 
icuax̱güchigüxü̃, rü chacherdótegü, rü Lebítanüxü̃ rü norü ngúexẽẽruü̃gü, rü 
Édramaxã nangutaquex̱egü nax mea Cori ya Tupanaarü mugüpanewa 
nangúexü̃cax̱. 
14Rü yema mugüpanewa namaxã inarüxĩ ga ümatüxü̃ nax Cori ya Tupana rü 
Moichéxü̃ namuxü̃, rü ngẽxguma ngẽma peta ya norü 7 ya tauemacügu 
naxüchigagüxü̃wa nanguxgu rü düxenügügumare tá napegüxü̃ i Iraétanüxü̃. 
15Rü yemacax̱ guxü̃nema ga ĩanegüwa rü Yerucharéü̃wa nüxü̃ narüxugüe nax 
duü̃xü̃gü rü máxpü̱xanexü̃gu norü oribuatücax̱, rüex̱na arayáü̃átügücax̱, 
rüex̱na palmeraxátügücax̱, rüex̱na tomare i nai i muchacüüxü̃tanücax̱ 
nadaugüxü̃ nax norü düxenügü nawa ne naxügüxü̃ nax yima düxenügügu 
napegüxü̃cax̱ ega ngẽxguma düxenügüarü petawa nanguxgu, yema 
mugüpanewa nüxü̃ yaxuxü̃rüxü̃. 
16Rü duü̃xü̃gü rü norü naiátüwa naxĩ rü namaxã ínangugü nax yemaacü 
wüxichigü ga duü̃xü̃ noxrütama düxenü ne naxüxü̃cax̱. Rü nümaxü̃ ga 
duü̃xü̃gü rü napataétügu nanaxügü ga norü düxenü, rü togü rü napataax̱tügu 
nanaxügü, rü togü rü Tupanapata ga taxü̃neax̱tügu nanaxügü, rü togü rü ĩãx̱ 
ga Dexágu ãégaxü̃pex̱egu nanaxügü, rü togü ga duü̃xü̃gü rü ĩãx̱ ga Efraíü̃gu 
ãégaxü̃pex̱egu nanaxügü ga norü düxenügü. 
17Rü guxü̃ma ga yema Iraétanüxü̃ ga Babiróniaanewa ne gagüxü̃ rü norü 
naanecax̱ woeguxü̃ rü nanaxügü ga norü düxenü rü nagu napegü. Yerü 
yexguma Yochué ga Núü̃ nane namaxã naxüchigagucürüwa rü taguma 
nanaxüchigagü ga yema peta rü ñu̱xmata yema ngunexü̃ ga nagu 

Yerucharéü̃gu nangutaquex̱egüxü̃gu nixĩ ga wena naxüchigagüãxü̃. Rü 
yemacax̱ poraãcüxüchi nataãẽgü. 
18Rü 7 ga ngunexü̃ nanaxüchigagü ga yema düxenügüarü peta. Rü wüxichigü 
ga yema 7 ga ngunexü̃gu rü nüma ga Édra rü duü̃xü̃gümaxã nüxü̃ nadaumatü 
ga yema Tupanaarü mugü. Rü yexguma norü 8 ga ngunexü̃wa nanguxgu rü 
duü̃xü̃gümaxã nanaxü ga wüxi ga taxü̃ ga ngutaquex̱e nax Tupanaxü̃ 
yacuax̱üü̃güxü̃cax̱, yema Tupanaarü mugüpane nüxü̃ ixuxü̃rüxü̃. 

Neemía 9 

Iraétanüxü̃ rü Tupanamaxã nüxü̃ nixu ga norü pecadugü 

1-2Rü gumatama tauemacüarü 24 ga ngunexü̃gu rü nüma ga Iraétanüxü̃ rü 
nangutaquex̱egü nax aureãcüma nayumüxẽgüxü̃cax̱. Rü nüxna nixĩgachi ga 
yema duü̃xü̃gü ga tama Iraétanüxü̃ ixĩgüxü̃. Rü témüxü̃ ga naxchirugu 
nicu̱xgü rü waixü̃mütex̱e nügüeru nagünagügü. Rü yexma nachigüãcüma 
Tupanamaxã nüxü̃ nixugüe ga noxrütama chixexü̃gü rü nüxna nacuax̱ãchie 
ga norü o̱xigüarü chixexü̃gü rü ta. 
3Rü nachicagutama nachigüãcüma tomaepü̱x ga ora ningegü ga nüxü̃ nax 
naxĩnüexü̃ ga Cori ya Tupanaarü mugü. Rü naétü to ga tomaepü̱x ga ora 
ningegü ga Tupanamaxã nüxü̃ nax yaxugüexü̃ ga norü chixexü̃gü rü 
Tupanaxü̃ nax yacuax̱üü̃güxü̃. 
4Rü yemawena ga yema Lebítanüxü̃ ga Yochué, rü Binuí, rü Caxmié, rü 
Chebanía, rü Binuí, rü Cherebía, rü Baní rü Quenáni rü yema chinagüchicagu 
naxĩgü rü yéma tagaãcü Cori ya Tupanamaxã nidexagü. 
5Rü ñu̱xũchi yema Lebítanüxü̃ ga Yochué, rü Caxmié, rü Baní, rü Achaxnía, 
rü Cherebía, rü Odía, rü Chebanía rü Petaía rü duü̃xü̃güxü̃ ñanagürügü: —
¡Ẽcü, ipechigü rü ñu̱xma rü guxü̃guma nüxü̃ picuax̱üü̃gü ya Cori ya Tupana! 
Rü naéga rü naxüüne rü guxü̃étüwa nangẽxma. Rü ngẽmacax̱ name nixĩ i 
nüxü̃ ticuax̱üü̃gü ==ñanagürügü. 
6Rü ñu̱xũchi ga nüma ga Édra rü nayumüxẽ rü ñanagürü: —Pa Tupanax, 
cuma nixĩ i Cori quixĩxü̃ rü nataxuma i to. Rü cuma nixĩ ga cunaxüxü̃ ga 

daxũguxü̃ i naane, rü ngẽma daxũguxü̃ i naaneétüwa ngẽxmaxü̃ rü guxü̃ma 
i ẽxtagü. Rü cuma nixĩ ga cunaxüxü̃ ga ñoma i naane, rü taxtügü, rü guxü̃ma 
i tax̱acü i nawa ngẽxmaxü̃. Rü cuma nixĩ i maxü̃ nüxna cuxãxü̃ i guxü̃ma i 
ngẽma maxẽxü̃. Rü ngẽmacax̱ nixĩ i cuxü̃ yacuax̱üü̃güxü̃ ya ẽxtagü ya 
dauxü̃wa ngẽxmagüxü̃. 
7Pa Corix, cuma nixĩ ya Tupana ga Abráü̃xü̃ cuxunetaxü̃. Rü cuma nixĩ ga Úr 
ga Cadéugüarü ĩanewa ícunagaxüchixü̃, rü ñu̱xũchi Abraáü̃gu cunaxüégaxü̃. 
8Rü cuma nüxü̃ cucuax̱ nax wüxi ga yatü ga aixcüma cuxü̃̃́ yaxõxü̃ nax yixĩxü̃. 
Rü wüxi ga uneta namaxã cuxü nax nataagüna tá cunaxãxü̃ ga yema naane 
ga nawa nayexmagüxü̃ ga Canaáü̃tanüxü̃, rü Itítanüxü̃, rü Amoréutanüxü̃, rü 
Ferechéutanüxü̃, rü Yebuchéutanüxü̃, rü Guerguechéutanüxü̃. Rü 
cuyanguxẽxẽ ga yema curü uneta, erü cuma rü guxü̃guma cuyanguxẽxẽ i 
ngẽma nüxü̃ quixuxü̃. 
9Cuma rü tüxü̃ cudau ga ñuxãcü ngúxü̃ nax tingegüxü̃ ga torü o̱xigü ga 
Equítuanewa. Rü tüxü̃ cuxĩnü ga nax taxauxexü̃ ga Már ga Dauchíüxü̃cutüwa. 
10Rü cuma rü Faraóü̃pex̱ewa rü guxü̃ma ga norü ngü̃xẽẽruü̃güpex̱ewa, rü 
guxü̃ma ga yema nachixü̃anecüãx̱gü ga duü̃xü̃güpex̱ewa, rü cuyaxüchigüama 
ga taxü̃ ga mexü̃gü ga curü üünemaxã cuxüxü̃. Yerü nüxü̃ cudau ga ñuxãcü 
totanüxü̃maxã chixri inacuax̱güxü̃, rü ngẽmacax̱ cutachiga i ñu̱xmax. 
11Rü yemacax̱ torü o̱xigüpex̱ewa rü taxregu cuyayauxyexü̃chixü ga már nax 
paxü̃wa yachoxü̃xü̃cax̱. Natürü yema norü uanügü rü yexma mártamagu 
cunayixẽxẽ, ñoma wüxi ya nuta i natü i matamaxü̃wa itáecürüxü̃. 
12Rü ñu̱xũchi wüxi ga caixanexü̃maxã nüxü̃ nüxü̃ cucuax̱ẽxẽ nax nüxü̃ 
nacuax̱güxü̃cax̱ ga nama ga nagu naxĩxü̃ ga ngunecü. Rü chütacü rü dauxü̃wa 
wüxi ga üxüema naxcax̱ cungo̱xẽxẽ nax yemamaxã cuyabáixmaxü̃xü̃cax̱ nax 
nüxü̃ nacuax̱güxü̃cax̱ ga nama ga nagu naxĩxü̃. 
13Yemawena rü max̱pǘne ga Chinaígu ícurüxĩ, rü yéma daxũguxü̃ ga 
naanewa namaxã quidexa, rü yéma cunana ga mugü ga aixcüma mexü̃, rü 
ngu̱xẽẽtaegü ga aixcüma ixĩxü̃ rü ucu̱xẽgü ga mexü̃. 

14Rü ñu̱xũchi namaxã nüxü̃ quixu nax naxauregüãxü̃cax̱ ga ngü̃xchigaarü 
ngunexü̃. Rü curü duü̃ ga Moichéwa namaxã nüxü̃ quixu ga mugü rü 
ngu̱xẽẽtaegü rü ucu̱xẽgü ga aixcüma mexü̃. 
15Rü ñu̱xũchi dauxü̃guxü̃ ga naanewa naxcax̱ cunayixẽxẽ ga paũ ga maná nax 
yema nangõ̱xgüxü̃cax̱. Rü nutawa naxcax̱ cunagoxü̃chíüxẽxẽ ga dexá nax 
yemawa naxaxegüxü̃cax̱. Rü ñu̱xũchi namaxã nüxü̃ quixu nax nagu 
nachocuxü̃cax̱ ga yema naane ga namaxã cuxueguxü̃. 
16Natürü ga nümagü ga tórü o̱xigü rü nügü nicuax̱üü̃gümare rü taxúega 
naxĩnüechaü̃ rü tama naga naxĩnüechaü̃ ga yema curü mugü. 
17Rü tama cuga naxĩnüechaü̃, rü bai ga nüxna nax nacuax̱ãchiexü̃ ga yema 
taxü̃ ga mexü̃gü ga napex̱ewa cuxüxü̃. Rü poraãcü ínayataitüarü maxü̃neãx̱gü 
rü cumaxã nanue, rü yemacax̱ nagu narüxĩnüe nax norü ãẽx̱gacüxü̃ 
naxunetagüxü̃ nax yemamaxã Equítuanecax̱ nawoeguxü̃cax̱ rü wenaxarü 
Equítutanüxü̃mex̱ẽwa nayexmagüxü̃cax̱. Natürü i cuma rü Tupana ya 
ngechaü̃wax̱ecü quixĩ, rü mecümacü quixĩ, rü ngüxmüwax̱ecü quixĩ rü yáxna 
ĩnücü quixĩ, rü tama paxa cunu rü yemacax̱ nixĩ ga tama yéma 
cunawogümarexü̃. 
18Rü woo taxü̃ ga chixexü̃ naxügü ga yexguma úiruwa wüxi ga 
wocaxacüchicünax̱ã naxügügu, rü nüxü̃ yaxugüegu nax yema yixĩxü̃ ga 
Equítuanewa ínanguxü̃xẽẽxü̃, natürü ga cumax, Pa Tupanax, rü tama nüxna 
quixũgachi. 
19Rü cuma rü poraãcü nüxü̃ cungechaü̃ rü yemacax̱ tama chianexü̃wa 
cunawogü. Rü yemacax̱ ga yema caixanexü̃ rü tama nüxna nixũgachi ga 
ngunecü nax yemawa nüxü̃ nacuax̱güxü̃cax̱ nax ngextá ta naxĩxü̃ ga namawa. 
Rü woo ga chütacü rü tama nüxna nixũgachi ga yema üxüema ga dauxü̃wa 
naxcax̱ cungo̱xẽẽxü̃ nax yema nüxü̃ ibáixmaxü̃güxü̃cax̱ nax nüxü̃ 
nacuax̱güxü̃cax̱ ga nama ga nagu naxĩxü̃. 
20Rü ñu̱xũchi naxcax̱ yéma cunamu ga Cuãxẽ ya Üünecü nax 
yaxucu̱xẽgüãxü̃cax̱. Rü taguma nüxü̃̃́ nataxu ga yema paũ ga maná ga naxcax̱ 

yéma cumugüxü̃, rü ñu̱xũchi taguma nüxü̃̃́ nataxu ga yema dexá ga nüxna 
cuxãxü̃ nax yemaacü tama yatax̱awaexü̃cax̱. 
21Rü 40 ga taunecü õna nüxna cuxã ga yema chianexü̃wa. Rü taguma tax̱acü 
nüxü̃̃́ nataxu, rü bai ga nax yangauxchiruxü̃ rü bai ga nax nachaecutüxü̃. 
22Rü nachixü̃anegü rü ĩanegü nüxna cuxã. Rü wüxitücumüchigü nüxü̃ cuyanu 
ga norü naane. Rü yemacax̱ nügüxü̃̃́ nanayauxgü ga ãẽx̱gacü ga Chióü̃arü 
naane ga Ebóü̃, rü ãẽx̱gacü ga Óxarü naane ga Bacháü̃. 
23Rü ñu̱xũchi namaxã cunaxuegu nax yamuxacüxü̃cax̱ ñoma ẽxtagü ya 
daxũwa ngẽxmagücürüxü̃. Rü nawa cunagagü ga torü o̱xigü nax 
napugüãxü̃cax̱ ga yema naane ga noxri norü o̱xigümaxã cuxueguxü̃ nax norü 
yixĩgüxü̃cax̱. 
24Rü nüma ga torü o̱xigü rü nagu nachocu ga yema Canaáü̃ane rü nanapugü. 
Rü napex̱egu cunamaachitanüxẽxẽ ga yema duü̃xü̃gü ga yema naanegu 
ãchiü̃güxü̃. Rü yema norü ãẽx̱gacügü rü wüxigu namaxã ga yema duü̃xü̃gü 
ga yema naanewa maxẽxü̃ rü torü o̱xigümex̱ẽwa cunayexmagüxẽxẽ nax 
nüma nanaxwax̱egüxü̃ namaxã naxügüxü̃cax̱. 
25Rü yexgumarüxü̃ ta nanapuxü̃ ga guma ĩanegü ga ípoxegugüne rü yema 
mexü̃ ga naanegü rü ĩpatagü ga yemaxü̃gü ga imexü̃maxã ixããcugüne rü 
puchugü, rü úbanecügü, rü oribunecügü rü muxü̃ma ga togü ga 
orix̱günecügü. Rü meama nachibüe rü nangaxpütüwegü rü ningüe rü 
yemaacü nataãẽgü yerü poraãcü namaxã cumecüma. 
26Natürü naétüwa ga guxü̃ma ga yema naxcax̱ cuxüxü̃ rü tama cuga 
naxĩnüechaü̃, rü cumaxã nanueama, rü tama naga naxĩnüe ga curü mugü. Rü 
nanadai ga yema curü orearü ngeruü̃gü ga naxucu̱xẽgüxü̃ nax cuxcax̱ 
nawoeguxü̃cax̱. Rü yemaacü poraãcü chixexü̃ cupex̱ewa naxügü. 
27Rü yemacax̱ ga cuma rü norü uanügümex̱ẽgu cunayixẽxẽ. Rü nümagü rü 
ngúxü̃ nüxü̃ ningexẽẽgü. Rü yemawena ga yexguma marü tama namaxã 
naporaegu ga yema ngúxü̃ nax yangegüxü̃, rü ngü̃xẽẽcax̱ cuxna nacagü. Rü 
cuma nax poraãcü nüxü̃ cungechaxü̃xü̃ rü yemacax̱ nüxü̃ cuxĩnü ga daxũguxü̃ 

ga naanewa. Rü yemacax̱ natanüwa nüxü̃ cuxuneta ga yatügü nax norü 
uanügümex̱ẽwa ínanguxü̃xẽẽãxü̃cax̱. 
28Natürü yexguma marü ínanguxü̃xgu rü wenaxarü chixexü̃ cupex̱ewa 
naxügü. Rü yemacax̱ wena norü uanügümex̱ẽwa cunayexmagüxẽxẽ. Rü 
nümagü rü ngúxü̃ nüxü̃ ningexẽẽgü. Rü yemawena rü ngü̃xẽẽcax̱ cuxna 
nacagü. Rü cuma nax poraãcü nüxü̃ cungechaxü̃xü̃ rü yemacax̱ nüxü̃ cuxĩnü 
ga daxũguxü̃ ga naanewa. Rü muẽx̱pü̱xcüna ícunanguxü̃xẽxẽ. 
29Rü cuyaxucu̱xẽgü nax wena yanguxẽẽgüãxü̃cax̱ ga curü mugü. Natürü ga 
nümagü rü tama inaxĩnüechaxü̃, rü tama nanayauxgüchaxü̃ ga yema curü 
mugü. Rü yemaacü nüxü̃ naxoe ga curü mugü i maxü̃ tüxna ãxü̃ ya yíxema 
naga ĩnüxe. Rü naechitamare namaxẽ rü ínayataiãchiarü maxü̃ãx̱gü rü 
yemacax̱ tama naga naxĩnüe i curü mugü. 
30Rü mucüma ga taunecü rü yáxna namaxã cuxĩnü ga yema torü o̱xigü. Rü 
Cuãxẽ ya Üünecüwa rü curü orearü uruü̃güwa cuyaxucu̱xẽgüchirex̱, natürü 
ga nümagü rü tama cuga naxĩnüechaü̃. Rü yemacax̱ nixĩ ga ñoma ga naanewa 
yexmagüxü̃ ga nachixü̃anegümex̱ẽwa cunayexmagüxẽẽxü̃. 
31Natürü yema nax cuxü̃̃́ nangechaü̃tümüxü̃güxü̃cax̱ rü tama noxtacüma 
cunadaixüchi rü tama nüxna quixũ. Erü cuma rü Tupana ya mecümaxü̃chicü 
rü ngechaü̃wax̱ecü quixĩ. 
32Rü ngẽmacax̱, ¡Pa Torü Tupanax! cuma nax tacü, rü poracü, rü ãũcümacü 
nax quixĩxü̃ rü taguma nüxü̃ icuyarüngüma i ngẽma curü uneta rü curü 
ngechaü̃ toxcax̱. Rü ñu̱xma rü tama tanaxwax̱e nax cunangupetüxẽẽmarexü̃ 
ga guxü̃ma ga yema ngúxü̃gü ga yangegüxü̃ ga torü ãẽx̱gacügü, rü yema 
ĩanemaxã icuax̱güxü̃, rü chacherdótegü, rü orearü uruü̃gü, rü torü o̱xigü, rü 
guxü̃ma ga curü duü̃xü̃gü. Yerü yexguma Achíriaanearü ãẽx̱gacügümex̱ẽwa 
tayexmagügucurüwa ngúxü̃ tingegü ñu̱xmata ñaa i ngunexü̃wa nangu. 
33Natürü tama cugagu nixĩ ga yema guxchaxü̃gü ga toxü̃ ngupetüxü̃ yerü 
meama niwex̱ i guxü̃ma i ngẽma cuxüxü̃. Natürü toma nixĩ ga chixexü̃ 
taxügüxü̃. 

34Rü woo tochixü̃anearü ãẽx̱gacügü rü togü ga yatügü ga tomaxã icuax̱güxü̃, 
rü chacherdótegü, rü woo ga torü o̱xigü rü taguma nayanguxẽẽgü ga curü 
mugü rü taguma naga naxĩnüe ga curü ucu̱xẽgü ga namaxã nüxü̃ quixuxü̃. 
35Rü yema tochixü̃anearü ãẽx̱gacügü ga tomaxã icuax̱güxü̃ rü woo nüxna nax 
cunaxãxü̃ ga muxü̃ma ga norü yemaxü̃gü, rü woo naxmex̱wa cunayexmaxẽxẽ 
ga ñaa nachixü̃ane ga mea nanetü nawa yaexü̃, natürü taguma cuxü̃ 
nicuax̱üü̃gü, rü tama nüxü̃ narüxoechaü̃ ga nacüma ga chixexü̃gü. 
36Rü dücax, rü ñaa naane ga torü o̱xigüna cuxãxü̃ nax nangõ̱xgüãxü̃cax̱ ga 
nabü rü norü yemaxü̃gü ga nawa rüxügüxü̃, natürü i ñu̱xma rü ñaatama 
naanewa rü to i nachixü̃anecüarü mugüruxü̃ tixĩgü. 
37Rü guxãma i tomax, rü torü wocagü, rü tonetügü rü ñu̱xma rü torü 
chixexü̃gügagu torü uanügü i ãẽx̱gacügümex̱ẽwa tangexmagü, rü nüma 
nanaxwax̱exü̃ãcü tomaxã inacuax̱. Rü ngẽmacax̱ i ñu̱xma rü poraãcü 
tanaxĩx̱ãchiãẽtanü ==ñanagürü ga Édra norü yumüxẽwa. 

Iraétanüxü̃arü ãẽ̱xgacügü rü Tupanamaxã inaxunetagü nax norü mugüga tá 
naxĩnüexü̃ca̱x 

38Rü yemacax̱ ga guxãma ga toma rü Tupanamaxã nüxü̃ tixu nax aixcüma tá 
naga taxĩnüexü̃ ga norü mugü. Rü napex̱ewa poperagu tanaxümatü ga yema 
namaxã nüxü̃ tixuxü̃. Rü toma ga ãẽx̱gacügü, rü Lebítanüxü̃, rü 
chacherdótegü rü toéga nagu taxümatügü nax aixcüma tá tayanguxẽẽxü̃ ga 
yema torü uneta. 

Neemía 10 

Duü̃xü̃gü rü to ga uneta Tupanamaxã nixugü 

1Rü ñaagü nixĩ ga naégagü ga yema duü̃xü̃gü ga yema poperagu 
naxümatüégaxü̃: Choma ga ãẽx̱gacü ga Neemía ga Acaría nane, rü 
Chedequía, 
2rü Cheraía, rü Acharía, rü Yeremía, 
3rü Pachú, rü Amaría, rü Maquía, 
4rü Atú, rü Chebanía, rü Marúx, 

5rü Aríü̃, rü Meremóx, rü Adía, 
6rü Danié, rü Guinetóü̃, rü Barúx, 
7rü Mechuráü̃, rü Abía, rü Miyamíü̃, 
8rü Maachía, rü Bigái rü Chemaía. Rü yemagü rü chacherdóte nixĩgü. 
9Rü yema Lebítanüxü̃ nixĩgü ga Yochué ga Achanía nane, rü Binuí ga Enadáx 
nataxa, rü Caxmié, 
10rü naenexẽgü ga Chebanía, rü Odía, rü Queritá, rü Peraía rü Anáü̃, 
11rü Micaía, rü Reóx, rü Achabía, 
12rü Chacúx, rü Cherebía, rü Chebanía, 
13rü Odía, rü Baní, rü Benínu. 
14Rü yema Iraétanüxü̃arü ãẽx̱gacügü nixĩgü ga Paró, rü Paxá-moá, rü Eráü̃, 
rü Chatú, rü Baní, 
15rü Binuí, rü Agáx, rü Bebái, 
16rü Adonía, rü Bixbái, rü Adíü̃, 
17rü Até, rü Echequía, rü Achúx, 
18rü Odía, rü Achúü̃, rü Bechái 
19rü Arí, rü Anató, rü Nebái, 
20rü Mapía, rü Mechuráü̃, rü Echí, 
21rü Mechechabé, rü Chadóx, rü Yadúa, 
22rü Peratía, rü Anáü̃, rü Ananía, 
23rü Ochéa, rü Ananía, rü Achúx, 
24rü Aroé, rü Pilá, rü Chobéx, 
25rü Reúü̃, rü Achaná, rü Maachía, 
26rü Aía, rü Yanáü̃, rü Anáü̃, 
27rü Marúx, rü Aríü̃ rü Baaná. 

28Rü guxü̃ma ga yema togü ga duü̃xü̃gü ga chacherdótegü, rü Lebítanüxü̃, rü 
Tupanapata ga taxü̃nearü ĩãx̱arü dauruü̃gü, rü wiyaetanüxü̃, rü yema 
Tupanapata ga taxü̃newa puracüexü̃ rü nüxü̃ nixugüe nax aixcüma tá 
yanguxẽẽgüãxü̃ ga Tupanaarü mugü. Rü yexgumarüxü̃ ta inaxunetagü ga 
guxü̃ma ga yema Iraétanüxü̃ ga wüxigu naxmax̱gümaxã rü naxacügümaxã 
nüxna ixĩgachitanüxü̃ ga yema togü ga nachixü̃anecüãx̱gü ga tama Tupanaxü̃ 
cuax̱güxü̃. 
29Rü guxãma ga toma rü mea tanayauxgü ga yema uneta rü nüxü̃ tixu nax 
aixcüma tá mea naga taxĩnüexü̃ i ngẽma Tupanaarü mugü rü ucu̱xẽgü ga 
nüma ya Tupana norü duü̃ ga Moichéna naxãxü̃. 
30Rü wüxigu nüxü̃ tixu rü taxũtáma tanaxwax̱e nax toxocügü rü tonegü rü 
ngẽma duü̃xü̃gü i tama Iraétanüxü̃ ixĩgüxü̃maxã yaxãtexü̃ rüex̱na yaxãmaxü̃. 
31Rü nüxü̃ tixu rü ngẽxguma ngẽma duü̃xü̃gü i tama Iraétanüxü̃ ixĩgüxü̃ 
ngü̃chigaarü ngunexü̃gu norü ngẽmaxü̃gümaxã núma yataxegügu rüex̱na 
guxü̃raü̃xü̃ i trigutex̱emaxã nataxegügu, rü taxũtáma nüxü̃̃́ naxcax̱ tataxegü 
rü bai i ngü̃chigaarü ngunexü̃gu rü bai i to i ngunexü̃ i nagu Tupanacax̱ 
ixaurexü̃gu. Rü nüxü̃ tixu rü ngẽxguma norü 7 ya taunecüwa nanguxgu rü 
taxũtáma tatoegü rü ngẽxma tá inayarüxo i guxü̃ma i ngetanügü. 
32Rü togümaxã nüxü̃ tixu rü wüxichigü ya taunecügu nax itanaxãgüxü̃ i 
ãgümücü i gramu i diẽrumü nax ngẽmamaxã tanaxütanüxü̃cax̱ i guxü̃ma i 
Tupanapata ya taxü̃nearü puracü. 
33Rü yema nixĩ ga paũ ga Tupanapex̱ewa inuxü̃, rü ãmaregü ga trigutex̱egü 
ga wüxichigü ga ngunexü̃gu ixãxü̃, rü naxü̃nagü ga wüxichigü ga 
ngü̃chigaarü ngunexü̃gu ínagugüxü̃, rü tauemacü ya ngexwacaxü̃cügu 
ínagugüxü̃ rü yema Tupanacax̱ naxüchigagüxü̃ ga petagügu ínagugüxü̃. Rü 
yexgumarüxü̃ ta yema diẽrumaxã tanaxütanü ga naxü̃nagü ga Iraétanüxü̃arü 
pecaducax̱ ínagugüxü̃ nax Tupana nüxü̃̃́ nüxü̃ irüngümaxü̃cax̱ ga norü 
pecadugü. 
34Rü guxãma ga toma ga chacherdótegü rü Lebítanüxü̃ rü guxü̃ma ga 
duü̃xü̃gü rü sortéu taxü nax wüxichigü ga taunecügu nüxü̃ tacuáxü̃cax̱ nax 

tax̱acürü ngunexü̃ tá nagu yanguchigüxü̃ i wüxichigü ya ĩpatacüãx̱gü nax 
Tupanapata ya taxü̃newa nangegüãxü̃cax̱ i üxü nax yema üxümaxã 
ãmarechicawa yagugüãxü̃cax̱ i Tupanaarü ãmaregü yema mugüpanewa 
naxümatüxü̃ãcü. 
35-36Rü togümaxã itaxunetagü nax wüxichigü ga taunecügu Tupanapata ga 
taxü̃newa tananaxü̃ ga nüxíraxü̃xü̃ ga tonetüarü o. Rü yexgumarüxü̃ ta 
togümaxã itaxunetagü nax Tupanapata ga taxü̃newa rü yema chacherdótegü 
ga yéma puracüexü̃pex̱ewa tanagaxü̃ ga nüxíraü̃cü ya tonegü, rü nüxíraxü̃xü̃ 
i torü wocaxacügü, rü nüxíraxü̃xü̃ i carnéruxacügü yema mugüpanewa 
naxümatüxü̃ãcü. 
37Rü togümaxã itaxunetagü nax Tupanapata ga taxü̃nearü yemaxü̃pataü̃wa 
tananaxü̃cax̱ i ngẽma nüxíraxü̃xü̃ i torü trigutex̱e rü nüxíraxü̃xü̃ i tonetüarü 
o, rü yima nüxíraü̃cü ya torü bínu rü nüxíraxü̃xü̃ i torü chíxü̃ nax 
chacherdótegüna tanaxãxü̃cax̱. Rü yexgumarüxü̃ ta togümaxã itaxunetagü rü 
ngẽma 10 i tonetügüarü owa rü wüxi tá nixĩ i Lebítanüxü̃na taxãgüxü̃ erü 
ngẽma nixĩ i toonegüwa nüxna üxü̃ nax nayauxgüãxü̃cax̱. 
38Rü ngẽxguma Lebítanüxü̃ toxü̃tawa yayauxgügu i ngẽma 10 i nüxna üxü̃ i 
tonetüarü owa, rü ngẽxguma rü tá ínayaxümücü i wüxi i chacherdóte i 
Aróü̃tanüxü̃. Rü ngẽxguma marü nüxna tanaxãxgu rü nüma i Lebítanüxü̃ rü 
nanaxwax̱e nax ngẽma 10 tanüwa Tupanapata ya taxü̃nearü 
ngẽmaxü̃güpataü̃gu namaxã nanguxü̃xü̃ i wüxi. 
39Rü nüma i Iraétanüxü̃ rü Lebítanüxü̃ rü ngẽma trigu rü bínu rü chíxü̃ rü tá 
nagu nayanu ya yima ĩpata ya nawa nangẽxmagüne i nawechigü i üünexü̃ rü 
chacherdótegü i Tupanapata ya taxü̃newa puracüexü̃ rü ĩãx̱arü dauruü̃gü rü 
wiyaetanüxü̃. Rü tanaxuegu nax tagutáma ngéma tanatax̱marexü̃ ya 
Tupanapata ya taxü̃ne. 

Neemía 11 

Yerucharéü̃gu ãpatagüxü̃ ga duü̃xü̃güchiga 
(1 Cr. 9.1-34) 

1Rü yema Iraétanüxü̃arü ãẽx̱gacügü rü ĩane ga Yerucharéü̃gutama 
naxãpatagü. Rü yema togü ga Iraétanüxü̃ rü sortéu naxcax̱ naxügü nax nüxü̃ 
nacuax̱güxü̃cax̱ rü texégü tá tixĩ ya ĩane ya üünene ya Yerucharéü̃gu 
ãpatagüxe. Rü ngẽma 10 i nügütanüxü̃wachigü rü wüxitücumü tá nixĩ ya 
yima ĩane ya üünene ya Yerucharéü̃gu ãpatagüxü̃ rü ngẽma togü i 9 tücumü 
rü naigü ya ĩanewa tá naxĩ nax ngẽxma yaxãpatagüxü̃cax̱. 
2Rü yemawena ga yema Iraétanüxü̃ rü mexü̃ tümamaxã naxuegugü ga 
guxema duü̃xẽgü ga tümaarü ngúchaü̃tama tügü ixuxe nax ĩane ya 
Yerucharéü̃gu taxãpatagüxü̃. 
3Rü Yudáanewa yexmagüne ga ĩanegüwa nangugü ga yema Iraétanüxü̃, rü 
chacherdótegü, rü Lebítanüxü̃, rü duü̃xü̃gü ga Tupanapata ga taxü̃nearü 
puracütanüxü̃ rü ñu̱xũchi nataagü ga Charomóü̃arü puracütanüxü̃. Rü 
wüxichigü ga nümagü rü norü ĩanecax̱ rü norü naanecax̱ nawoegu. Rü ñaa 
nixĩ ga norü ãẽx̱gacügü ga yema Iraétanüxü̃ ga Babiróniawa ne ĩxü̃ rü ĩane 
ga Yerucharéü̃gu yaxãpatagüxü̃. 
4Rü ñuxre ga yema Yudátanüxü̃ rü Bẽyamíü̃tanüxü̃ rü Yerucharéü̃gu 
naxãpatagü. Rü ñaagü nixĩ ga yema Yudátanüxü̃ ga ĩane ga Yerucharéü̃gu 
ãpatagüxü̃: Rü wüxi nixĩ ga Ataía ga Uchía nane. Rü Uchía nanatü nixĩ ga 
Chacaría, rü Chacaría nanatü nixĩ ga Amaría, rü Amaría nanatü nixĩ ga 
Chepatía, rü Chepatía nanatü nixĩ ga Mararéx, rü Mararéx rü Fáre nataxa 
nixĩ. 
5Rü to nixĩ ga Maachía ga Barúx nane. Rü Barúx nanatü nixĩ ga Coroché, rü 
Coroché nanatü nixĩ ga Achaía, rü Achaía nanatü nixĩ ga Adaía, rü Adaía 
nanatü nixĩ ga Yoiaríx, rü Yoiaríx nanatü nixĩ ga Chacaría, rü Chacaría 
nanatü nixĩ ga Chiloní. 
6Rü guxü̃wama ga Fáre nataagü ga Yerucharéü̃gu ãpatagüxü̃ rü 468 nixĩ ga 
norü mu. Rü guxü̃ma ga yema rü yatügü ga daixü̃ icuáxü̃ nixĩgü. 
7Rü ñaagü nixĩ ga yema Bẽyamíü̃tanüxü̃ ga ĩane ga Yerucharéü̃gu ãpatagüxü̃: 
Rü wüxi nixĩ ga Charú ga Mechuráü̃ nane. Rü Mechuráü̃ nanatü nixĩ ga Yoéx, 

rü Yoéx nanatü nixĩ ga Pedaía, rü Pedaía nanatü nixĩ ga Coraía, rü Coraía 
nanatü nixĩ ga Maachía, rü Maachía nanatü nixĩ Itié, rü Itié nanatü nixĩ ga 
Ichaía. 
8Rü ñu̱xũchi nayexmagü ga Charúenexẽgü ga Gabaí rü Charái. Rü guxü̃wama 
ga norü mu ga yema Bẽyamíü̃tanüxü̃ rü 928 nixĩ. 
9Rü yema Bẽyamíü̃tanüxü̃arü ãẽx̱gacü nixĩ ga Yoé. Rü Yoé nanatü nixĩ ga 
Chicrí. Rü Yoéarü ñatüwaama ücü ga ãẽx̱gacü ga duü̃xü̃gümaxã icuácü nixĩ 
ga Yudá. Rü Yudá nanatü nixĩ ga Chenúa. 
10Rü yema chacherdótegü ga Yerucharéü̃gu ãpatagüxü̃ rü ñaa nixĩgü: Rü 
wüxi nixĩ ga Yedaía. Rü Yedaía nanatü nixĩ ga Yoiaríx. Rü to nixĩ ga Yaquíü̃. 
11Rü to nixĩ ga Cheraía. Rü Cheraía nanatü nixĩ ga Irichía, rü Irichía nanatü 
nixĩ ga Mechuráü̃, rü Mechuráü̃ nanatü nixĩ ga Chadóx, rü Chadóx nanatü 
nixĩ ga Meraióx, rü Meraióx nanatü nixĩ ga Aitúx. Rü nüma ga Cheraía nixĩ 
ga ãẽx̱gacü ga Tupanapata ga taxü̃nemaxã inacuáxü̃. 
12Rü yema Cheraíamücügü ga wüxigu Tupanapata ga taxü̃newa namaxã 
napuracüexü̃ rü 822 nixĩ ga norü mu. Rü to ga chacherdóte nixĩ ga Adaía rü 
nanatü nixĩ ga Yeruáü̃, rü Yeruáü̃ nanatü nixĩ ga Peraría, rü Peraría nanatü 
nixĩ ga Amchí, rü Amchí nanatü nixĩ ga Chacaría, rü Chacaría nanatü nixĩ ga 
Pachú, rü Pachú nanatü nixĩ ga Maquía. 
13Rü yema Adaíatanüxü̃ rü guxü̃wama norü ãẽx̱gacügümaxã rü 242 nixĩ ga 
norü mu. Rü to ga chacherdóte nixĩ ga Amachái. Rü Amachái nanatü nixĩ ga 
Acharé, rü Acharé nanatü nixĩ ga Achaía, rü Achaía nanatü nixĩ ga 
Mechiremóx, rü Mechiremóx nanatü nixĩ ga Imé. 
14Rü yema Amacháitanüxü̃ ga yatügü ga daixü̃ icuáxü̃ rü guxü̃wama 128 nixĩ 
ga norü mu. Rü yema namaxã icuáxü̃ nixĩ ga Chadié ga Guedoríü̃ nane. 
15Rü yema Lebítanüxü̃ ga ĩane ga Yerucharéü̃gu ãpatagüxü̃ rü wüxi nixĩ ga 
Chemaía. Rü Chemaía nanatü nixĩ ga Achú, rü Achúx nanatü nixĩ ga Aricáü̃, 
rü Aricáü̃ nanatü nixĩ ga Achabía, rü Achabía nanatü nixĩ ga Binuí. 

16Rü togü ga Lebítanüxü̃ ga Yerucharéü̃gu ãpatagüxü̃ rü Chaxtái rü Yochabá 
nixĩgü. Rü nümagü nixĩ ga namaxã inacuax̱güxü̃ ga yema Lebítanüxü̃ ga 
Tupanapata ga taxü̃nearü düxétüwaama puracüexü̃. 
17Rü to ga Lebítanüxü̃ rü Matanía nixĩ. Rü Matanía nanatü nixĩ ga Micaía, rü 
Micaía nanatü nixĩ ga Chadí, rü Chadí nanatü nixĩ ga Achá. Rü Matanía nixĩ 
ga namaxã icuáxü̃ ga yema wiyaetanüxü̃ ga Tupanaxü̃ icuax̱üü̃güxü̃ rü moxẽ 
ixãgüxü̃ ga yexguma yumüxẽarü orawa nanguxgu. Rü norü ngü̃xẽẽruxü̃ nixĩ 
ga Babuquía. Rü nüma nixĩ ga naenexẽ ga yacüxü̃ nabumaexü̃. Rü to ga 
Mataníaarü ngü̃xẽẽruxü̃ nixĩ ga Adá ga Chamúa nane. Rü Chamúa nanatü 
nixĩ ga Gará, rü Gará nanatü nixĩ ga Yedutúü̃. 
18Rü guxü̃wama rü yema Lebítanüxü̃ ga ĩane ga üünene ga Yerucharéü̃gu 
ãpatagüxü̃ rü 284 nixĩ ga norü mu. 
19Rü yema ĩanearü ĩãx̱güarü dauruü̃gü ga Yerucharéü̃wa yexmagüxü̃ nixĩ ga 
Acúx rü Tamóü̃ rü naétü ga natanüxü̃ ga yema ĩãx̱arü dauruü̃gü. Rü 
guxü̃wama rü 172 nixĩ ga norü mu. 
20Rü yema togü ga Iraétanüxü̃, rü togü ga chacherdótegü rü Lebítanüxü̃ rü 
náigü ga Yudáanearü ĩanegügu nügü ninu. Rü wüxichigü rü noxrütama 
naane rü napata nüxü̃̃́ niyexmachigü. 
21Natürü yema Tupanapata ga taxü̃newa puracüexü̃ ga duü̃xü̃gü rü norü 
ãẽx̱gacügü ga Chiá rü Guispá rü Yerucharéü̃arü üye ga Ófegu naxãpatagü. 
22Rü yema Lebítanüxü̃maxã icuáxü̃ ga Yerucharéü̃wa rü Uchí nixĩ. Rü Uchí 
nanatü nixĩ ga Baní, rü Baní nanatü nixĩ ga Achabía, rü Achabía nanatü nixĩ 
ga Matanía, rü Matanía nanatü nixĩ ga Micaía ga Achátaxa ixĩcü. Rü nümagü 
ga yema Lebítanüxü̃ nixĩ ga yema wiyaegümaxã inacuax̱güxü̃ ga Tupanapata 
ga taxü̃newa. 
23Yerü nüma ga Pérchiaarü ãẽx̱gacü rü inanaxü ga mugü nax ñuxãcü tá yema 
wiyaetanüxü̃ rü wiyaemaxã inacuax̱güxü̃ ga wüxichigü ga ngunexü̃gu. 
24Rü Pérchiaarü ãẽx̱gacü rü Petaíaxü̃ naxuneta nax napex̱ewa yema 
Iraétanüxü̃maxã icuáxü̃cax̱ nax namexẽẽãxü̃cax̱ ga norü guxchaxü̃gü. Rü 

Petaía nanatü rü Mechechabé nixĩ, rü Mechechabéarü o̱xi rü Chéra nixĩ, rü 
Chéra rü Yudá nane nixĩ. 

Náigü ga ĩanegü ga Iraétanüxü̃ nagu ãpatagüne 

25Rü nümaxü̃ ga Yudátanüxü̃ rü daa ĩanegügu naxãchiü̃gü: Quiriáx-abágu, rü 
Dibóü̃gu, rü Yecacheégu, 
26rü Yochuégu, rü Moradágu, rü Bex-pérexgu, 
27rü Achá-chuágu, rü Bechébagu, 
28rü Chicáxgu, rü Mecónagu, 
29rü En-rimóü̃gu, rü Chorágu, rü Yamúxgu, 
30rü Chanóagu, rü Aduráü̃gu, rü Láquigu, rü Achecágu. Rü yema ĩanexacügü 
rü naanegü ga guma ĩanegüna ingaicamanegu naxãchiü̃gü ga yema 
Yudátanüxü̃. Rü yemaacü nügü ninu nagu ga yema naane ga Bechébawa 
íxügüxü̃ rü ñu̱xmata doxonexü̃ ga Inóü̃wa nangu. 
31Rü yema Bẽyamíü̃tanüxü̃ rü daa ĩanegügu naxãchiü̃gü: ĩanegü ga Guébagu, 
rü Mixmágu, rü Aíagu, rü Betégu rü norü ĩanexacügügu, 
32rü Anatógu, rü Nóxgu, rü Ananíagu, 
33rü Achóxgu, rü Ramágu, rü Guitaíü̃gu, 
34rü Adíxgu, rü Cheboíü̃gu, rü Nebaráxgu, 
35rü Loxgu, rü Onógu, rü yema doxonexü̃ ga Ngẽmaxü̃arü Üruü̃gügu 
ãégaxü̃gu naxãchiü̃gü ga yema Bẽyamíü̃tanüxü̃. 
36Rü nayexma ga nümaxü̃ ga Lebítanüxü̃ ga Yudátanüxü̃arü naanewa rü 
Bẽyamíü̃tanüxü̃arü naanewa nüxna tanaxãgüxü̃ ga norü naane nax yemagu 
naxãpatagüxü̃cax̱. 

Neemía 12 

Chacherdótegü rü Lebítanüxü̃ ga norü naaneca̱x woeguxü̃ 

1Rü ñaagü nixĩ ga yema chacherdótegü rü Lebítanüxü̃ ga Chorobabé ga 
Charatié nanemaxã rü Yochuémaxã woeguxü̃. Rü ñaagü nixĩ ga yema 
chacherdótegü: Cheraía, rü Yeremía, rü Édra, 
2rü Amaría, rü Marúx, rü Atú 
3rü Checanía, rü Reúü̃, rü Meremóx, 
4rü Idú, rü Guinetóü̃, rü Abía, 
5rü Miyamíü̃, rü Maadía, rü Bigá, 
6rü Chemaía, rü Yoiaríx, rü Yedaía, 
7rü Charú rü Amóx rü Irichía rü Yedaía. Rü yemagü nixĩ ga yema 
chacherdótegümaxã icuax̱güxü̃ rü ñu̱xũchi yema natanüxü̃maxã icuax̱güxü̃ 
ga yexguma Yochué maxü̱̃xgu. 
8Rü ñaagü nixĩ ga yema Lebítanüxü̃: Yochué rü Binuí rü Caxmié rü Cherebía 
rü Yudá rü Matanía. Rü nüma ga Matanía rü namücügümaxã wüxigu namaxã 
inacuax̱güxü̃ ga yema wiyaegü. 
9Rü namücügü ga Babuquía rü Uní rü natanüxü̃ nixĩgü ga naxpex̱ewa 
yexmagüxü̃ ga yexguma nawiyaegügu. 
10Rü nüma ga Yochué rü Yoaquíü̃natü nixĩ, rü nüma ga Yoaquíü̃ rü 
Eriáchinatü nixĩ, rü nüma ga Eriachí rü Yoiadánatü nixĩ 
11rü nüma ga Yoiadá rü Yoanáü̃natü nixĩ, rü nüma ga Yoanáü̃ rü Yadúanatü 
nixĩ. 
12Rü yexguma Yoaquíü̃ chacherdótegüarü ãẽx̱gacü yaxĩxgu, rü ñaagü nixĩ ga 
yema chacherdótegü ga natanüxü̃maxã icuáxchigüxü̃: Rü yema 
Cheraíatanüxü̃maxã icuáxü̃ rü Meraía nixĩ, rü yema Yeremíatanüxü̃maxã 
icuáxü̃ rü Ananía nixĩ, 
13rü yema Édratanüxü̃maxã icuáxü̃ rü Mechuráü̃ nixĩ, rü yema 
Amaríatanüxü̃maxã icuáxü̃ rü Yoanáü̃ nixĩ, 

14rü yema Mericútanüxü̃maxã icuáxü̃ rü Yonatáü̃ nixĩ, rü yema 
Chebaníatanüxü̃maxã icuáxü̃ rü Yúche nixĩ, 
15rü yema Aríü̃tanüxü̃maxã icuáxü̃ rü Axná nixĩ, rü yema 
Meraióxtanüxü̃maxã icuáxü̃ rü Ecái nixĩ, 
16rü yema Idútanüxü̃maxã icuáxü̃ rü Chacaría nixĩ, rü yema 
Guinetóü̃tanüxü̃maxã icuáxü̃ rü Mechuráü̃ nixĩ, 
17rü yema Abíatanüxü̃maxã icuáxü̃ rü Chicrí nixĩ, rü yema 
Miniamíü̃tanüxü̃maxã rü Moadíatanüxü̃maxã icuáxü̃ rü Pitái nixĩ, 
18rü yema Bigátanüxü̃maxã icuáxü̃ rü Chamúa nixĩ, rü yema 
Chemaíatanüxü̃maxã icuáxü̃ rü Yonatáü̃ nixĩ, 
19rü yema Yoaríxtanüxü̃maxã icuáxü̃ rü Matenái nixĩ, rü yema 
Yedaíatanüxü̃maxã icuáxü̃ rü Uchí nixĩ, 
20rü yema Charáitanüxü̃maxã icuáxü̃ rü Caraí nixĩ, rü yema 
Amóxtanüxü̃maxã icuáxü̃ rü Ébe nixĩ, 
21rü yema Irichíatanüxü̃maxã icuáxü̃ rü Achabía nixĩ, rü yema 
Yedaíatanüxü̃maxã icuáxü̃ rü Natanaé nixĩ. 
22Rü yexguma Eriachí rü Yoiadá rü Yoanáü̃ rü Yadúa Lebítanüxü̃arü 
ãẽx̱gacügü ixĩgügu, rü nayawǘgüéga ga yema Lebítanüxü̃ ga natanüxü̃maxã 
icuax̱güxü̃. Rü yexgumarüxü̃ ta nayawǘgüéga ga yema chacherdótegü ga 
natanüxgümaxã icuax̱güxü̃. Rü yemaacü nixĩ ga yexguma Daríu 
Pérchiaanearü ãẽx̱gacü yixĩxgu. 
23Rü yema Lebítanüxü̃ ga natanüxü̃maxã icuax̱güxü̃ rü yema popera ga nagu 
yawǘgüégaxü̃gu nayawǘgüéga ñu̱xmata Yoanáü̃ ga Eriachí nataxawa nangu 
nax Lebítanüxü̃arü ãẽx̱gacü yixĩxü̃. 
24Rü yema Lebítanüxü̃maxã icuax̱güxü̃ rü ñaagü nixĩ: Achabía, rü Cherebía, 
rü Yochué ga Caxmié nane. Rü yexguma nawa nanguxgu nax nawiyaegüxü̃ 
rü nüma ga natanüxü̃ rü napex̱egu nayachigü nax Cori ya Tupanaxü̃ 



1503 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

yacuax̱üü̃güxü̃cax̱ rü moxẽ nüxna naxãgüxü̃, gumá Dabí ga Cori ya 
Tupanaarü duü̃ ixĩcü namugüxü̃ãcüma. 
25Rü yema ĩãx̱gü ga nawa yachocuxü̃arü ngaicamana nayexma ga 
õnachicagü. Rü norü dauruü̃gü nixĩ ga Matanía rü Babuquía rü Adía rü 
Mechuráü̃ rü Tamóü̃ rü Acúx. 
26Rü guxü̃ma ga yemagü rü namaxẽ ga yexguma ãẽx̱gacü yixĩxgu ga Yoaquíü̃ 
ga Yochué nane ga Yochadáx nataxa. Rü yexguma Neemía ãẽx̱gacü ixĩxgu rü 
chacherdóte ga Édra poperaarü ümatüruxü̃ ixĩxgu nixĩ ga namaxẽxü̃ ga yema 
õnachicagüarü dauruü̃gü. 

Yerucharéü̃arü poxeguü̃ruxü̃arü ãxü̃chichiga 

27Rü yexguma nawa nanguxgu ga yema ngunexü̃ ga Yerucharéü̃arü poxeguxü̃ 
nagu yaxãxü̃chigüxü̃, rü guxü̃nema ga guma ĩanegü ga Lebítanüxü̃ nawa 
maxẽnegu Lebítanüxü̃cax̱ nayadaugü. Rü ñu̱xũchi Yerucharéü̃wa nanagagü 
nax yemaacü taãẽãcü Tupanaxü̃ yacuax̱üü̃güxü̃cax̱ wiyaegümaxã rü norü 
platíyugümaxã rü árpagümaxã rü árpaxacügümaxã nax naxüchigagüãxü̃cax̱ 
ga yema Yerucharéü̃arü poxeguruü̃arü ãxü̃chichiga. 
28-29Rü yema wiyaetanüxü̃ ga Lebítanüxü̃ ga Yerucharéü̃cüwawa yemagüne 
ga ĩanexacügüwa ne ĩxü̃ rü nangutaquex̱egü. Rü gumá Netopátanüxü̃arü 
ĩanexacügüwa rü Guirigáarü ĩanexacügüwa rü Guébaanewa rü Amábeanewa 
ne naxĩ. Yerü yema wiyaetanüxü̃ rü Yerucharéü̃cüwagu norü ĩanexacügü 
naxügü. 
30Rü yema chacherdótegü rü Lebítanüxü̃ rü Tupanapex̱ewa nügü nimexẽẽgü. 
Rü yemawena ga yema chacherdótegü rü Lebítanüxü̃ rü Tupanapex̱ewa 
duü̃xü̃güxü̃ nimexẽẽgü. Rü yexgumarüxü̃ ta Tupanapex̱ewa nayamaxcugü ga 
yema ĩanetapü̱xarü ĩã̱x̱gü. Rü yema naxtapü̱x rü ta Tupanapex̱ewa 
nayamaxcugü. 
31Yemawena rü yema Yudátanüxü̃arü ãẽx̱gacügüxü̃ chamu nax yema 
naxtaxpü̱xétügu naxĩgüxü̃cax̱. Rü ñu̱xũchi taxretücumügu ichayanu ga 

wiyaetanüxü̃. Rü yema norü wüxitücumü rü yema naxtapü̱xétü ga 
tügünewaama yexmaxü̃wa naxĩ ga Guxchirearü ĩãx̱waama. 
32-34Rü yema wiyaetanüxü̃weama naxügü ga Ochaía namaxã ga yema norü 
ngãxü̃tücumü ga Yudátanüxü̃arü ãẽx̱gacügü ga Acharía, rü Édra, rü 
Mechuráü̃, rü Yudá, rü Bẽyamíü̃, rü Chemaía, rü Yeremía. 
35-36Rü yema chacherdótegü ga cornétagu yacuegüãcüma naxümücügüxü̃ ga 
yema wiyaegüxü̃ rü wüxi rü Chacaría ga Yonatáü̃ nane nixĩ. Rü yema 
Chacaríaarü o̱xigü nixĩ ga Chemaía, rü Matanía, rü Micaía, rü Chacúx, rü 
Acháx. Rü Chacaríamücügü nixĩ ga natanüxü̃ ga Chemaía, rü Acharé, rü 
Mirarái, rü Guirarái, rü Maái, rü Natanaé, rü Yudá, rü Ananí. Rü Chacaría rü 
namücügü nanapaxgü ga yema paxetaruü̃gü ga gumá Tupanaarü duü̃ ga Dabí 
íxüxüxü̃. Rü nüma ga poperaarü ümatüruxü̃ ga Édra nixĩ ga napex̱egu ixũcü. 
37Rü yexguma yema ĩãx̱ ga Puchugu ãégaxü̃wa nangugügu rü yema 
naxtaxpü̱xétügu nixĩxü̃tanü. Rü yexguma guma Yerucharéü̃arü üye ga 
Dabíarü Ĩanegu ãégaxü̃wa nangugügu, rü yema naxtaxpü̱xétüarü toxṍõnewa 
naxĩgü. Rü ãẽx̱gacü ga Dabípatawa nachopetü rü ñu̱xmata nawa nangugü ga 
yema ĩãx̱ ga Dexágu ãégaxü̃ ga ĩanearü éstewaama yexmaxü̃. 
38Rü yema totücumü ga wiyaetanüxü̃ rü norü to̱xwecüwawaama naxĩ yema 
naxtaxpü̱xétüwa. Rü choma rü yema wiyaetanüxü̃we chixũchigü namaxã ga 
yema to ga ngãxü̃tücumü ga Yudátanüxü̃arü ãẽx̱gacügü. Rü yema 
dauxü̃taechica ga Yapunagügu ãégaxü̃wa tachopetü. Rü itixĩxü̃tanü rü 
ñu̱xmata nawa tangugü ga ínayaxcüxü̃wa ga naxtapü̱x. 
39Rü nüxü̃ tachopetü ga yema ĩãx̱ ga Efraíü̃gu ãégaxü̃ rü yema ĩãx̱ ga 
Yechanágu ãégaxü̃ rü yema ĩãx̱ ga Choxnigügu ãégaxü̃ rü yema daxũtaechica 
ga Ananégu ãégaxü̃ rü yema daxũtaechica ga 100gu ãégaxü̃ rü ñu̱xmata nawa 
tangugü ga yema ĩãx̱ ga Carnérugügu ãégaxü̃. Rü nawa tayachaxãchitanü ga 
yema ĩãx̱ ga Dauxü̃taeruü̃gu ãégaxü̃. 
40Rü yemawena ga yema taxretücumü ga wiyaetanüxü̃ rü nachicawa 
naxĩchigü ga Tupanapata ga taxü̃newa. Rü choma namaxã ga yema norü 

ngãxü̃tücumü ga ãẽx̱gacügü ga choxü̃ ümücügüxü̃ rü tochicawa taxĩ ga 
Tupanapata ga taxü̃newa. 
41-42Rü yema chacherdótegü ga cornéta icuexgüxü̃ nixĩ ga: Eriaquíü̃, rü 
Maacheía, rü Miniamíü̃, rü Micaía, rü Erioenái, rü Chacaría, rü Ananía, rü 
Maachía, rü Chemaía, rü Ereachá, rü Uchí, rü Yoanáü̃, rü Maquía, rü Eráü̃, 
rü Éche. Rü Icharía nixĩ ga namaxã icuáxü̃ ga yema wiyaetanüxü̃. Rü nümagü 
ga yema wiyaetanüxü̃ rü tagaãcü nawiyaegü. 
43Rü yema ngunexü̃gu rü muxü̃ma ga ãmare Tupanacax̱ ínagugü. Rü poraãcü 
nataãẽgü ga duü̃xü̃gü yerü Tupana nixĩ ga nataãẽxẽẽgüxü̃. Rü ngexü̃gü rü 
buxü̃gü rü ta poraãcü nataãẽgü. Rü yema taãxẽ ga Yerucharéü̃wa naxügüxü̃ 
rü yáxü̃guma nüxü̃ taxĩnü. 

Chacherdótegüca̱x rü ñu̱xũchi Lebítanüxü̃ca̱x ixĩxü̃ ga õna 

44Rü yema ngunexü̃gu rü nüxü̃ taxuneta ga yatügü nax namaxã 
inacuax̱güxü̃cax̱ ga guma ĩpatagü ga nagu nanuxü̃ne ga Tupanaarü 
yemaxü̃gü ga ãmaregü, rü nüxíraxü̃xü̃ ga nanetüarü ogü, rü yema 
duü̃xü̃güarü naanegüarü owa nüxna üxü̃ ga chacherdótegü rü Lebítanüxü̃ 
ngẽma Tupanaarü mugü nüxü̃ ixuxü̃rüxü̃. Yerü yema Yudátanüxü̃ rü namaxã 
nataãẽgü ga yema puracü ga chacherdótegü rü Lebítanüxü̃ ügüxü̃. 
45Rü yema chacherdótegü rü Lebítanüxü̃ nixĩ ga wüxigu yema 
wiyaetanüxü̃maxã rü ĩãx̱güarü dauruü̃gümaxã naxügüxü̃ nax Tupanaxü̃ 
yacuax̱üü̃güxü̃. Rü yexgumarüxü̃ ta nanaxügü nax Tupanapex̱ewa nügü 
yamexẽẽgüxü̃ yema Dabí rü nane ga Charomóü̃ namuxü̃rüxü̃. 
46Yerü nũxcüma ga yexguma Dabí rü Achá maxẽgu, rü nayexma ga 
ãẽx̱gacügü ga wiyaetanüxü̃maxã icuax̱güxü̃. Rü yemagü nixĩ ga 
wiyaegüãcüma Tupanaxü̃ icuax̱üü̃güxü̃ rü moxẽ nüxna ãgüxü̃xü̃. 
47Rü yexguma Chorobabé rü Neemía maxẽgu rü guxü̃ma ga Iraétanüxü̃ rü 
wüxichigü ga ngunexü̃gu inanaxãgü ga õna nüxna ga yema wiyaetanüxü̃ rü 
ĩãx̱arü dauruü̃gü. Rü yexgumarüxü̃ ta Lebítanüxü̃na nanaxãgü ga yema 



1506 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

nüxna üxü̃. Rü nüma ga Lebítanüxü̃ rü Aróü̃taagü ga chacherdótegüna 
nanaxãgü ga yema nüxna üxü̃. 

Neemía 13 

Neemía rü nagu nixũ ga Tupanaarü mugü 

1Rü yema ga ngunexü̃gügu rü duü̃xü̃güpex̱ewa nüxü̃ nadaumatü ga yema 
mugüpane ga Moiché ümatüxü̃. Rü yema mugüpanewa nüxü̃ inayangau ga 
ore ga ñaxü̃: —Ngẽma Amóü̃tanüxü̃ rü Moátanüxü̃ rü tama name nax 
Tupanaarü duü̃xü̃gütanüwa nangẽxmagüxü̃ ==ñaxü̃. 
2Yerü nümagü ga Amóü̃tanüxü̃ rü Moátanüxü̃ rü tama mea Iraétanüxü̃xü̃ 
nayauxgü, rü tama õna rü axexü̃ nüxna naxãgü ga yexguma Equítuanewa 
ínachoxü̃gu. Rü naétü rü Baraáü̃axü̃̃́ nanaxütanügü nax chixexü̃ 
Iraétanüxü̃maxã naxueguxü̃cax̱. Natürü ga Tupana rü Balaáü̃ãẽwa 
nananguxẽxẽ nax mexü̃ Iraétanüxü̃maxã naxueguxü̃cax̱ rü tama i chixexü̃. 
3Rü yexguma yema mugüpanewa ümatüxü̃xü̃ naxĩnüegu, rü yema Iraétanüxü̃ 
rü yexgumatama nügütanüwa ínanamuxü̃gü ga yema to ga 
nachixü̃anecüãx̱gü ixĩgüxü̃. 
4Rü naxü̃pa nax yema ngupetüxü̃, rü chacherdóte ga Eriachí nixĩ ga namaxã 
icuácü ga Tupanapata ga taxü̃nearü yemaxü̃güpataü̃gü. Natürü nüma ga 
Eriachí rü Tobíatanüxü̃ nixĩ. 
5Rü Tobíaxü̃ nagu napexẽxẽ ga yema ucapu ga taxü̃ ga noxri nagu nanuxü̃ ga 
ãmaregü, rü pumaratex̱egü, rü nawechigü, rü trigugü, rü bínugü, rü chíxü̃gü 
ga Lebítanüxü̃na, rü wiyaetanüxü̃na, rü ĩãx̱arü dauruü̃güna üxü̃. Rü naétü 
yexma nanu ga yema duü̃xü̃gü ixãgüxü̃ ga õnagü ga chacherdótegücax̱ ixĩxü̃. 
6Rü yexguma yema ngupetügu rü choma rü chataxuma ga Yerucharéü̃wa. 
Yerü norü 32 ga taunecü Babiróniaanearü ãẽx̱gacü nixĩ ga Artayére, rü 
wenaxarü naxü̃tawa íchayadau. Rü yexguma ñuxre ga ngunexü̃ yéma 
chayexmagu rü nüxna chaca nax wenaxarü Yerucharéü̃wa chaxũxü̃cax̱. 
7Rü Yerucharéü̃cax̱ chataegu. Rü yexguma nixĩ ga nüxü̃ chacuáxü̃ ga yema 
chixexü̃ ga Eriachí ixüxü̃ nax Tobíaxü̃ mexü̃wa nayexmaxẽẽxü̃ rü nüxna 

naxããxü̃ ga wüxi ga ucapu ga Tupanapata ya taxü̃nearü 
ngẽmaxü̃güpataxü̃wa. 
8Rü yema rü poraãcü choxü̃ nanuxẽxẽ. Rü yemacax̱ yema ucapuwa 
íchanawoxü̃ ga naxmax̱wex̱egü rü togüama ga yemaxü̃gü ga Tobía yexma 
nucuxü̃. 
9Rü yemawena rü chanamu nax Tupanapex̱ewa namaxcugüãxü̃cax̱ ga yema 
ucapu, rü ñu̱xũchi wenaxarü yexma nachicagu nanuãxü̃cax̱ ga Tupanapata 
ga taxü̃nearü nawechigü ga üünexü̃, rü yema ãmaregü ga trigutex̱egü rü 
pumaratex̱egü. 
10Rü nüxü̃ chacuáchiga ta nax tama Lebítanüxü̃na naxãgüãxü̃ ga nawemügü 
ga naxcax̱ ixĩgüxü̃. Rü yemacax̱ ga Lebítanüxü̃ rü wiyaetanüxü̃ ga 
ngutaquex̱emaxã icuax̱güxü̃ rü düxwa naxĩgü, rü naanecax̱ nawoegu. 
11Rü yemacax̱ chayangagü ga ãẽx̱gacügü yerü guma Tupanapata ga taxü̃ne 
rü yéma natax̱mare. Rü yemawena rü chanangutaquex̱exẽxẽ ga yema 
chacherdótegü rü Lebítanüxü̃, rü wenaxarü norü puracügu chayamuchigü 
nax naxügüãx̱ü̃cax̱. 
12Rü guxü̃ma ga yema Yudátanüxü̃ rü Tupanapataarü ngẽmaxü̃güpataxü̃wa 
nanana ga yema trigutex̱e, rü bínu, rü chíxü̃ ga Lebítanüxü̃na üxü̃. 
13Rü yemawena nüxü̃ chaxuneta ga chacherdóte ga Cheremía rü ümatüruxü̃ 
ga Chadóx rü wüxi ga Lebítanüxü̃ ga Pedaíagu ãégaxü̃ nax guma 
Tupanapataarü ngẽmaxü̃güpataxü̃maxã inacuax̱güxü̃cax̱. Rü yexgumarüxü̃ 
ta nüxü̃ chaxuneta ga Anáü̃ ga Chacúx nane ga Matanía nataxa nax norü 
ngü̃xẽẽruü̃gü yixĩxü̃cax̱. Yerü nümagü rü mexü̃ ga duü̃xü̃gü nixĩgü rü nüxü̃̃́ 
chayaxõ nax mea tá natanüxü̃xü̃ yanuaxü̃ ga yema nüxna üxü̃. 
14¡Pa Chorü Tupanax, nüxna nacuax̱ãchi i guxü̃ma i ngẽma chaxüxü̃! Rü tama 
name i nüxü̃ curüngü̃ma i guxü̃ma i ngẽma mexü̃ i cupata ya taxü̃necax̱ rü 
curü cuax̱üxü̃cax̱ chaxüxü̃. 
15Rü yema ngunexü̃gügu rü Yudáanewa nüxü̃ chadau ga duü̃xü̃gü ga 
ngü̃xchigaarü ngunexü̃gu úba pu̱xgüxü̃ nax bínu naxügüxü̃, rü tríguarü o 

nugügüxü̃ rü búrumaxã bínu rü úbayax̱a, rü igugü, rü guxü̃raü̃xü̃ i naxweta 
nugügüxü̃. Rü yexgumarüxü̃ ta nüxü̃ chadau nax ngü̃xchigaarü ngunexü̃gu 
Yerucharéü̃wa nanaaxü̃ ga naxweta. Rü yemacax̱ chayangagü, yerü 
ngü̃xchigaarü ngunexü̃gu norü yemaxü̃gümaxã nataxegü. 
16Rü naétü nümaxü̃ ga duü̃xü̃gü ga ĩane ga Tírucüãx̱ ga Yerucharéü̃gu 
ãpatagüxü̃ rü choxnigü rü ñu̱xũchi naguxü̃raü̃xü̃ ga norü yemaxü̃gü 
Yerucharéü̃wa nanana rü ngü̃xchigaarü ngunexü̃gu Yudátanüxü̃xü̃ namaxã 
nataxegü. 
17Rü yemacax̱ chayangagü ga yema Yudátanüxü̃arü ãẽx̱gacügü, rü 
ñachagürü: —Chixexü̃ nixĩ i pexüxü̃, erü tama penaxaure i ngü̃chigaarü 
ngunexü̃. 
18Rü ngẽmatama i ñu̱xma pexügüxü̃ nixĩ ga naxügüxü̃ ga perü o̱xigü. Rü 
yemacax̱ nixĩ ga Tupana ga taxcax̱ rü tórü ĩanecax̱ ínanguxẽẽãxü̃ ga muxü̃ma 
ga guxchaxü̃gü. ¿Ẽ̱xna i pema rü penaxwax̱egü nax yexeraãcü 
Iraétanüxü̃maxã penanuexẽẽxü̃ ya Tupana nagagu nax tama penaxaurexü̃ i 
ngü̃xchigaarü ngunexü̃? ==ñachagürü. 
19Rü yexguma chanaxunagü nax yexguma üax̱cü yarüxücuxgu rü 
ngü̃chigaarü ngunexü̃ ixügügu nax nawãxtagüãxü̃cax̱ ga Yerucharéü̃arü 
ĩãx̱gü rü tama nax yawãxnagüaxü̃ rü ñu̱xmata nangupetü ga yema ngunexü̃. 
Rü ĩãx̱gu chanamugü ga ñuxre ga chorü ngü̃xẽẽruü̃gü nax ngü̃xchigaarü 
ngunexü̃gu taxuxü̃ma ga yemaxü̃gü ichocuxü̃cax̱. 
20Rü yema norü yemaxü̃gümaxã taxegüxü̃ rü yemaxü̃gücax̱ taxegüxü̃ rü 
ñuxreex̱pü̱xcüna Yerucharéü̃arü düxétügu napegü. 
21Natürü ga choma rü namaxã chidexa rü chayangagü naxcax̱ nax ĩanearü 
poxeguxü̃tapü̱xarü düxétüguama napegüxü̃. Rü nüxü̃ ñacharügü: —
Ngẽxguma wena tá ngẽma pexü̱xgu rü tá pexü̃ ítayauxü̃ rü tá pexü̃ tapoxcue 
==ñachagürü. Rü yexgumacürüwa rü marü taguma ngü̃xchigaarü 
ngunexü̃gu yéma naxĩ. 

22Rü yemawena rü chanamu ga Lebítanüxü̃ nax Tupanacax̱ nügü 
yamexẽẽgüxü̃cax̱ rü nüxna nax nadaugüxü̃cax̱ ga ĩanearü ĩãx̱gü nax tama 
nachocuxü̃cax̱ ga yema taxetanüxü̃, rü duü̃xü̃gü naxauregüãxü̃cax̱ ga 
ngü̃xchigaarü ngunexü̃. ¡Pa Chorü Tupana, choxna nacuax̱ãchi naxcax̱ i 
ngẽma chaxüxü̃, rü cuxü̃̃́ chaxauxãchitümüxü̃! Erü cuma rü cumecümaxü̃chi. 
23-24Rü yema ga ngunexü̃gügu rü nüxü̃ chadau nax ñuxre ga Yudátanüxü̃ rü 
ngexü̃gü ga Adúxtanüxü̃maxã rü Amóü̃tanüxü̃maxã rü Moátanüxü̃maxã 
yaxãxmax̱güxü̃. Rü ngãxü̃ ga naxacügü rü Adúxtanüxü̃gawa nidexagü rü 
togüama ga nachixü̃anegügawa nidexagü, rü tama Yudátanüxü̃gaxü̃ nicuax̱. 
25Rü chayangagü rü guxchaxü̃ namaxã chaxuegu. Rü nümaxü̃ ga yema 
duü̃xü̃gü rü nüxna chanacuaixca rü nayaegu chatugü. Rü Tupanapex̱ewa 
nüxü̃ nüxü̃ chixuxẽxẽ nax taxũtáma naxacügü rü nanegü to i 
nachixü̃anecüãx̱gümaxã naxãtexü̃ rü yaxãmaxü̃, rü taxũtáma nayauxgüãxü̃ i 
to i nachixü̃anecüãx̱gü i ngexü̃gü nax nanemax̱ü̃ rüex̱na naxmax̱ü̃tama 
yixĩgüxü̃cax̱. Rü ñacharügü nüxü̃: 
26—¿Tama ẽx̱na yematama pecadu nixĩ ga nagu nanguxü̃ ga Iraétanüxü̃arü 
ãẽx̱gacü ga Charomóü̃? Rü woo guxü̃ma ga yema togü ga 
nachixü̃anegütanüwa rü nataxuma ga ãẽx̱gacü ga naxrüxü̃ poraxü̃ rü woo 
Tupana poraãcü nüxü̃ nangechaü̃ rü guxü̃ma ga Iraétanüxü̃arü ãẽx̱gacüxü̃ 
nayangucuchixẽxẽ, natürü yema ngexü̃gü ga togü ga nachixü̃anecüãx̱gü rü 
Charomóü̃xü̃ pecadugu nangu̱xẽẽgü. 
27Rü ngẽmacax̱ i pema rü taxũtáma nagu perüxĩnüe nax ngẽmaãcü poraãcü 
tórü Tupanamaxã pecadu pexüxü̃ rü to i nachixü̃anecüãx̱gü i ngexü̃gümaxã 
pexãxmax̱güxü̃ ==ñachagürü. 
28Rü chacherdótegüarü ãẽx̱gacü ga Eriachí nane ga Yoiadá rü ngĩmaxã 
naxãma ga Chambaráx ga Oróü̃tanüxü̃ naxacü. Rü Yoiadáxü̃ íchatax̱üchi ga 
Yerucharéü̃wa rü yáxü̃wama chanamu. Rü yemawena rü Tupanamaxã 
chidexa, rü ñacharügü nüxü̃: 

29—¡Pa Chorü Tupanax, napoxcue i ngẽma chacherdótegü, rü ñu̱xũchi ngẽma 
norü ngü̃xẽẽruü̃gü i Lebítanüxü̃ i tama yanguxẽxẽgüxü̃ i ngẽma uneta ga 
cumaxã naxügüxü̃! ==ñachagürü. 
30Rü yemaacü chayamugachitanü ga yema to ga nachixü̃anecüãx̱gü ga 
duü̃xü̃gü natanüwa ga Iraétanüxü̃. Rü yemawena mea ichayanu ga 
chacherdótegü rü norü ngü̃xẽẽruü̃gü ga Lebítanüxü̃ nax yemaacü wüxichigü 
mea norü puracü naxügüxü̃cax̱. 
31Rü yema üxüarü yauxruü̃gü rü mea ichayanu, nax yemaacü nüxü̃ 
nacuax̱güxü̃cax̱ nax ñuxgu tá nawa yanguchigüxü̃ i üxüarü yaxu. Rü mea 
ichananu nax ñuxgu tá duü̃xü̃gü inaxãgüxü̃ i nüxíraxü̃xü̃ i nanetüarü o. Rü 
yemawena rü Tupanaxü̃ ñachagürü: —¡Choxna nacuax̱ãchi, Pa Corix, rü 
choxü̃ rüngü̃xẽxẽ! ==ñachagürü. 

  



1511 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

Ité 

Ité 1 

Taxü̃ ga õna naxü ga ãẽ̱xgacü ga Achuéru 

1Rü nüma ga Achuéru rü ãẽx̱gacü nixĩ ga Médiaanewa rü Pérchiaanewa. Rü 
yema norü naane rü 127 gu nixüye. Rü Índiaanewa inaxügü rü ñu̱xmata 
Etiopíaanewa nangu ga norü ta. 
2Rü guma ãẽx̱gacüpata rü ĩane ga Chúchawa nixĩ ga nayexmaxü̃. 
3Rü yexguma marü tomaepü̱x ga taunecü ãẽx̱gacü yixĩxgu ga Achuéru rü 
nanaxü ga wüxi ga taxü̃ma ga peta. Rü nüxna naxu ga guxü̃ma ga norü 
ngü̃xẽẽruü̃gü ga ãẽx̱gacügü rü churaragüerugü ga Médiaanecüãx̱ rü 
Pérchiaanecüãx̱, rü yema ãẽx̱gacügü ga wüxichigü ga norü naanearü üyewa 
yexmagüxü̃. 
4Rü yemaacü nanaxü ga yema peta, yerü ga nüma rü nügü inawéxchaü̃ nax 
ñuxãcü naporaxü̃ rü ñuxãcü namuxũchixü̃ ga nachixü̃anearü yemaxü̃gü rü 
ñuxãcü namexẽchixü̃ ga norü ĩane. Rü yema peta rü natai ga ngãxü̃ ga 
taunecü. 
5Rü yema petawena rü nüma ga ãẽx̱gacü rü to ga peta naxü ga 
ãẽx̱gacüpataax̱tüwa ga 7 ga ngunexü̃ taixü̃. Rü yema petawa rü nüxna naxu 
ga guxü̃ma ga yema duü̃xü̃gü ga Chúchacüãx̱ ga ãẽx̱gacüarü ngü̃xẽẽruü̃gü rü 
norü puracütanüxü̃ ixĩgüxü̃. 
6Rü yema nachiã ga nawa ixücuxü̃ ga guma ãẽx̱gacüpata rü línuchi ga 
imetachinüxü̃ ga icómücharaxü̃maxã rü iyáuxcharaxü̃maxã nangax̱ãẽ. Rü 
yema línutachinügü rü nüxü̃̃́ nayexma ga norü iboxmaxetüxü̃gü ga 
diẽrumünaxcax̱. Rü yemawa nixĩ ga nawex̱petüxü̃ ga línuchi ga 
dauxranütaxü̃ nax guma norü caxtagü ga nuta ga mármonaxcax̱gu 
nachogüxü̃cax̱. Rü naxmax̱wax̱egü ga yexma nuxü̃ rü úirunaxcax̱ rü 
diẽrumünaxcax̱ nixĩgü. Rü naxmachiã rü nutagü ga imexẽchicü ga 
nácarmaxã rü mármo ga cómüxü̃maxã rü mármo ga waxüxü̃maxã 
nanaxüxmachiãgü. 

7Rü yema norü axepáxü̃gü rü úirunaxcax̱ nixĩgü rü wüxichigü rü 
nanatoraxü̃gü. Rü yemagu nixĩ ga namaxã nabaegüxü̃ ga guma ãẽx̱gacüarü 
bínu ga taxüchicü. 
8Natürü nüma ga ãẽx̱gacü rü yema napataarü dauruü̃gümaxã nüxü̃ nixu nax 
taxúexü̃ma namaxã nachixewegüxü̃cax̱ nax taxaxegüxü̃, natürü name nax 
tüxna naxãgüãxü̃ ga yema tüma tanaxwax̱exü̃ nax tayaxaxgüxü̃ ga wüxichigü 
ga guxema tüxna naxue. 
9Rü napatawa ga Achuéru naxmax̱ ga Báti rü ta, wüxi ga õna ga taxü̃ ixü 
naxcax̱ ga naxmax̱gü ga yema nüxna naxugüxü̃. 
10-11Rü yexguma 7 ga ngunexü̃ marü yangexgu ga yema peta, rü nüma ga 
ãẽx̱gacü rü marü bínuarü ngu̱xmaxã nataãxẽ. Rü nanamu ga 7 ga norü 
ngü̃xẽẽruü̃gü ga Meumáü̃, rü Bichá, rü Arboná, rü Bixtá, rü Abáta, rü Chetáx, 
rü Cacá nax napex̱ewa ngĩxü̃ nagagüxü̃cax̱ ga yema naxmax̱ ga Báti ga 
meama ngax̱ãẽcü namaxã ga yema norü ngax̱cueruxü̃. Rü yemaacü nanamu 
nax guxü̃ma ga duü̃xü̃güxü̃ rü ãẽx̱gacügüxü̃ ngĩxü̃ nawéxü̃cax̱ nax ñuxãcü 
namexẽchixü̃, yerü aixcüma imechametüxüchi. 
12Natürü ngĩma ga naxmax̱ rü tama naga ixĩnü ga yema ãẽx̱gacüarü duü̃xü̃gü 
ngĩmaxã nüxü̃ ixuxü̃. Rü yemacax̱ ga nüma ga ãẽx̱gacü rü poraãcü nanu. 
13Rü norü numaxã norü ucu̱xẽruü̃gü ga meama yema naanearü mugüxü̃ 
icuáxü̃na naca nax tax̱acü tá naxüxü̃ ngĩmaxã ga naxmax̱. Yerü nüma ga 
ãẽx̱gacü rü nacüma nixĩ nax norü ucu̱xẽruü̃gü ga meama mugüxü̃ 
icuax̱güxü̃na nacaxíraxü̃ naxü̃pa nax tax̱acürü mu naxunagüxü̃. 
14Rü yema ucu̱xẽruü̃gü ga ãẽx̱gacümaxã ãmücügüxü̃ rü Cachená, rü Chéta, 
rü Amáta, rü Tárchix, rü Mére, rü Marchená rü Memucáü̃ nixĩgü. Rü nümagü 
ga yema 7 ga yatügü ga iporaexü̃ ga Pérchiaanewa rü Médiaanewa rü 
ãẽx̱gacüarü ucu̱xẽruü̃tücumüwa naxügü. Rü taxü̃ ga ãẽx̱gacügü nixĩgü ga 
yema nachixü̃anewa. 
15Rü nüma ga ãẽx̱gacü ga Achuéru rü yema yatügüna naca rü ñanagürü: —
¿Tax̱acü tá chaxü i ñu̱xmax? ¿Rü tax̱acürü poxcu nixĩ i ümatüxü̃ i mugüwa 

ngĩxcax̱ i wüxi i ãẽx̱gacümax̱ i tama ãẽx̱gacüga ĩnücü ega norü 
ngü̃xẽẽruü̃güxü̃ namugügu nax ngĩxcax̱ yacagüxü̃cax̱? ==ñanagürü. 
16Rü nüma ga Memucáü̃ rü namücügüégagu ãẽx̱gacüxü̃ nangãxü̃ rü 
ñanagürü: —Pa Ãẽx̱gacüx, rü ngẽma cuxmax̱ rü tama cupex̱ewaxica chixexü̃ 
ixü, natürü guxü̃ma i ãẽx̱gacügüpex̱ewa rü duü̃xü̃gü iyatüxü̃pex̱ewa inaxü i 
ngẽma chixexü̃. 
17Rü ngẽxguma ngẽma naigü i ngexü̃gü i curü naanewa ngẽxmagüxü̃ nüxü̃ 
cuax̱gügu i ngẽma naxüxü̃ i ngẽma cuxmax̱ i Báti, rü nümagü rü ta rü 
taxũtáma natega naxĩnüe. Erü tá nüxü̃ nixugüe rü ãẽx̱gacü ya Achuéru rü 
naxmax̱ ga Báticax̱ nangema rü ngĩma rü tama naga ixĩnü. 
18Rü guxü̃ma i ngẽma ãẽx̱gacügü i Pérchiaanewa rü Médiaanewa 
ngẽxmagüxü̃ naxmax̱gü rü ngẽxguma nüxü̃ nacuáchigagügu i ngẽma naxüxü̃ 
i ngẽma cuxmax̱, rü ngẽma ngexü̃gü rü tá ta ngẽmaãcü natemaxã nanaxügüe 
nax tama natega naxĩnüexü̃. 
19Rü cumaxã nüxü̃ tixu, Pa Ãẽx̱gacüx, rü ngẽxguma chi curü me yixĩxgu nax 
cunaxunagüxü̃cax̱ i wüxi i mu i tagutáma texé iyarüxoxẽẽxü̃ i Pérchiaanewa 
rü Médiaanewa. Rü ngẽma muwa rü tá nüxü̃ quixu nax tagutáma wena 
cupex̱ewa nax nanguxü̃ i cuxmax̱ i Báti. Rü ñu̱xũchi, Pa Ãẽx̱gacüx, rü name 
i nai i cuxmax̱cax̱ cudau i ngẽmaarü yexera cuga ĩnücü. 
20Rü ngẽma mu rü name nixĩ i cunaxunagü i guxü̃ma i ngẽma naanegü i 
namaxã icucuáxü̃wa. Rü ngẽmaãcü i guxü̃ma i ngexü̃gü rü tá natega naxĩnüe 
rü woo ãẽx̱gacü yixĩxgu rüex̱na ngexü̃rüüxü̃mare i duü̃xü̃ yixĩxgu 
==ñanagürü. 
21Rü yema Memucáü̃arü ucu̱xẽ rü ãẽx̱gacücax̱ rü norü ngü̃xẽẽruü̃gücax̱ rü 
name. Rü yemacax̱ ga nüma ga ãẽx̱gacü rü nanamu nax naxümatüxü̃ ga yema 
mu. 
22Rü wüxichigü ga nagawa naxümatü rü ñu̱xũchi guxü̃ma ga yema naanegü 
ga ãẽx̱gacü namaxã icuáxü̃wa nanamupane nax guxü̃ma ga ngexü̃gü rü 
natega naxĩnüexü̃cax̱. 

Ité 2 

Itégu nangu nax ãẽ̱xgacüma̱x yixĩxü̃ 

1Rü yexguma marü inangüxmüguwena ga nüma ga ãẽx̱gacü ga Achuéru, rü 
ngĩxna nacuax̱ãchi ga naxmax̱ ga Báti, rü nagu narüxĩnü ga yema mu ga 
nüma naxümatüxü̃gagu nax tagutáma wena ngĩxü̃ nadauxü̃. 
2Rü yexguma ga yema norü ngü̃xẽẽruü̃gü rü ñanagürügü nüxü̃: —Name nixĩ 
i cuxü̃̃́ ngĩxcax̱ tadaugü i pacügü i mexẽchicü i taguma yatüxü̃ cuax̱gücü. 
3¡Ẽcü nüxü̃ naxuneta i duü̃xü̃gü i wüxichigü i naane i namaxã icucuáxü̃wa 
nax ngẽma pacügü i mexẽchicü i taguma yatüxü̃ cuax̱cü ngĩxü̃ idexechixü̃cax̱ 
rü nua curü ngexü̃güpata i Chúchawa ngĩxü̃ nagagüxü̃cax̱! Rü ñu̱xũchi name 
nixĩ ya yima ngexü̃güpataarü dauruxü̃ ya Egái ngĩxna nadau i ngẽma pacügü 
nax ngĩxü̃ yangax̱ãẽgüxü̃cax̱. 
4Rü ngẽma pacü i yexera curü me ixĩcü, Pa Ãẽx̱gacüx, rü ngẽma tá iyixĩ i 
cuxmax̱ ixĩcü ngĩchicüxü i Báti ==ñanagürügü. Rü yema ĩnü rü norü me 
nixĩ ga ãẽx̱gacü, rü yemaacü nanaxü. 
5Rü Chúchawa ga ãẽx̱gacüpatawa napuracü ga wüxi ga Yudíu ga 
Bẽyamíü̃tanüxü̃ ga Maduquéu ga naéga. Rü nüma rü Yaí nane nixĩ, rü Chimí 
rü Chíx tixĩ ga norü o̱xigü. 
6Rü nüma ga Maduquéu rü natanüwa nayexma ga yema muxü̃ma ga Yudíugü 
ga Nabucudonochó Yerucharéü̃wa ígaxü̃xü̃ wüxigu namaxã ga Yeconía ga 
Yudáanecüãx̱arü ãẽx̱gacü ixĩcü. 
7Rü nüma ga Maduquéu rü nüxü̃̃́ iyexma ga wüxi ga nanepüxacü ga 
guxü̃wama tax̱cucü. Rü ngĩéga rü Adachá rüex̱na Ité nixĩ. Rü ngĩma rü 
imechametüxüchi rü ngĩxĩne rü namexẽchi. 
8Rü yexguma naxunagügu ga ãẽx̱gacüarü mu ga pacü ngĩxü̃ nax 
nanutaquex̱egüxü̃chiga, rü mucüma ga pacü ngĩxü̃ nanutaquex̱egü nagu ga 
ãẽx̱gacüpata ga Chúchawa yexmagüne. Rü pacügüarü dauruxü̃ ga 
Egáimex̱ẽwa iyexmagü. Rü yema pacügütanüwa ta iyexma ga Ité. 

9Rü nüma ga Egái ga yema pacügümaxã icuax̱cü rü poraãcü norü me iyixĩ ga 
Ité. Rü yemacax̱ ga nüma ga Egái rü noxtacüma ngĩxü̃ nayangax̱ãxẽ rü 
memaexü̃ ga õna ngĩxna naxã. Rü ngĩxü̃ naxuneta ga 7 ga ngexü̃gü ga 
ãẽx̱gacüpatawa puracüecü ga nüxü̃ rücuax̱maegücü nax yema Iténa 
daugüxü̃cax̱. Rü yema rümemaexü̃ ga ucapuwa ngĩxü̃ nagagü nax yéma 
nayexmaxü̃cax̱ ga ngexü̃güpatawa. 
10Natürü ngĩma ga Ité rü tama ngĩgü iyaxu nax Yudíu yixĩxü̃ rü tama ngĩgü 
iyaxu ga texétanüxü̃ nax yixĩxü̃. Yerü yemaacü ngĩxü̃ naxuxcu̱xẽ ga 
Maduquéu nax tama ngĩgü yaxuxü̃cax̱. 
11Rü nüma ga Maduquéu rü guxü̃ma ga ngunexü̃gu rü Itéxü̃ ínayadauxü̃, rü 
naãx̱tüwa naxũũxü̃ ga guma ĩpata ga pacügüxü̃ nagu ngĩxü̃ namugüne nax 
nüxü̃ nacuáxü̃cax̱ rü aixcüma mea ngĩxna nadaugü. 
12Rü guxcüma ga ngẽma pacügü ga yéma yexmagücü rü 12 ga tauemacü nixĩ 
ga ngĩxü̃ yamexẽẽgüxü̃. Rü 6 ga tauemacü nixĩ ga míraarü chíxü̃maxã ngĩxü̃ 
yachaxünegüxü̃, rü 6 ta ga tauemacü nixĩ ga pumaramaxã rü 
chaxüneruü̃maxã ngĩxü̃ yachaxünegüxü̃. Rü yemawena rü wüxichigü ga pacü 
rü ãẽx̱gacü ga Achuérupex̱ewa yaxũchigü. 
13Rü wüxichigü ga pacü rü guma ngeax̱güpatawa inayaxu ga ngĩxchiru rü 
ngĩchagügü ga ngĩma nanaxwax̱exü̃, rü yemamaxã nixĩ ga ãẽx̱gacüpex̱ewa 
yaxũchigüxü̃. 
14Rü wüxichigü ga pacü rü chütacü nixĩ ga ãẽx̱gacüxü̃tawa naxũxü̃, rü 
moxü̃ãcü pax̱mama nixĩ ga nataeguxü̃, rü to ga ucapugu ngĩxü̃ nimugüetanü 
ga guma pacügüpatawa. Rü guma pacügüpata rü Chaagámex̱ẽwa nixĩ ga 
nayexmaxü̃. Rü nüma ga Chaagá rü ãẽx̱gacüarü duü̃xü̃ ga mexü̃ nixĩ, rü 
ãẽx̱gacümax̱güarü dauruxü̃ nixĩ. Rü yemawena rü wüxichigü ga yema pacü 
rü taguma wena ãẽx̱gacüpex̱ewa ngĩxü̃ nagagü, natürü yexguma nüma 
nanaxwax̱egu ga ãẽx̱gacü nax naxü̃tawa ngĩxü̃ nagagüxü̃ ga yema pacü ga 
norü me ixĩcü rü naxü̃tawa ngĩxü̃ nagagü. 
15Rü ngĩma ga Ité ga Maduquéueyax̱ ga Abiyáixacü, rü yexguma ngĩwa 
nanguxgu nax ãẽx̱gacüpex̱ewa ngĩxü̃ nagagüxü̃, rü ngĩma rü inayaxu ga yema 

Egái ga pacügüarü dauruü̃arü ucu̱xẽ. Rü meama ngĩgü ingax̱ãxẽ yema 
ngĩmaxã nüxü̃ yaxuxü̃rüxü̃. Rü yema naigü ga pacügü rü poraãcü ngĩmaxã 
itaãẽgü ga yexguma ngĩxü̃ nadaugügu. 
16Rü yexguma marü 7 ga taunecü ãẽx̱gacü yixĩxgu ga Achuéru, rü meama 
norü 10 ga tauemacü ga Tebéxgu ãégacügu nixĩ ga ãẽx̱gacüpatawa Itéxü̃ 
nagagüxü̃ naxü̃tawa ga Achuéru. 
17Rü yexguma ngĩxü̃ nadau̱̱xgu ga Achuéru rü poraãcü nüxü̃̃́ ingúchaü̃ guxcü 
ga naigü ga pacüarü yexera. Rü yemacax̱ ngĩeruwa nayangax̱cuchi ga yema 
ngax̱cueruxü̃ ga ãẽx̱gacümax̱cax̱ ixĩxü̃, rü ngĩxü̃ naxuneta nax naxmax̱ yixĩxü̃ 
ngĩchicüxü ga Báti. 
18Rü yemawena nüma ga ãẽx̱gacü rü ngĩmaxã napetae rü taxü̃ma ga peta 
naxü. Rü nüxna naxu ga guxü̃ma ga yema ãẽx̱gacüpatawa puracüexü̃ rü 
ñu̱xũchi yema norü ngúchaü̃maxã ãẽx̱gacüaxü̃̃́ puracüexü̃. Rü nanaxüetanü, 
tümacax̱ ga naigü ga ĩanecüax̱ ga ãẽx̱gacüaxü̃̃́ naxütanügüxe. Rü muxü̃ma ga 
ãmaregü duü̃xü̃güna naxã. 
19-20Rü ngĩma ga Ité rü yexguma nabuxgucürüwatama Maduquéuga ixĩnü. Rü 
taxúema ngĩxü̃ tacuax̱ nax Ngex̱tácüãx̱ yixĩxü̃ rü texétanüxü̃ yixĩxü̃, yerü ga 
Maduquéu rü yemaacü ngĩxü̃ naxuxcu̱xẽ nax tama ngĩgü yaxuxü̃cax̱. Rü 
yexguma guma ngexü̃güpataarü tochiãwa ngĩxü̃ nagagügu ga yema pacügü, 
rü nüma ga Maduquéu rü guma ãẽx̱gacüpataarü ĩãx̱ü̃tawa narüto. 
21Rü wüxi ga ngunexü̃ ga yexguma Maduquéu ãẽx̱gacüpataarü ĩãx̱wa 
dauxü̃taegu rü nüxü̃ naxĩnü ga taxre ga ĩãx̱arü dauruü̃gü ga Bigatáü̃ rü Tére 
ga nugaãcü nügümaxã idexagüxü̃ nachigagu nax ñuxãcü tá ãẽx̱gacü ga 
Achuéruxü̃ yamax̱güxü̃. 
22Rü yexguma yemaxü̃ nacuax̱gu ga Maduquéu rü ãẽx̱gacü naxmax̱ ga 
Itémaxã nüxü̃ nixu ga ãẽx̱gacüxü̃ nax yamax̱güchaxü̃xü̃. Rü ngĩma ga Ité rü 
ãẽx̱gacümaxã nüxü̃ iyaxu ga yema Maduquéu ngĩmaxã nüxü̃ ixuxü̃. 
23Rü nüma ga ãẽx̱gacü rü naxcax̱ ínicagüchigü nachiga ga yema nax 
yamax̱güchaxü̃xü̃. Rü nüxü̃ nacuáchiga nax aixcüma yixĩxü̃ ga yema, rü 

yemacax̱ nanawẽxgünaxã ga yema taxre ga yatügü. Rü guxü̃ma ga yema 
ngupetüxü̃ rü ãẽx̱gacüpex̱ewatama nanaxümatü nagu ga yema popera ga 
nagu naxümatüxü̃ ga yema ãẽx̱gacügü üxü̃. 

Ité 3 

Maduquéu rü Amáü̃chiga 

1Rü yema ngupetüguwena rü nüma ga ãẽx̱gacü ga Achuéru rü wüxi ga yatü 
ga Amáü̃xü̃ naxuneta nax norü ngü̃xẽẽruü̃gümaxã inacuáxü̃cax̱. Rü yemaacü 
nawa nangu nax guxü̃ma ga yema naanemaxã inacuáxü̃ ga Amáü̃. Rü 
Achuéruxicatama nixĩ ga naétüwa yexmaxü̃. Rü nüma ga Amáü̃ rü Amedáta 
nane ga Agátanüxü̃ nixĩ. 
2Rü guxü̃ma ga yema ãẽx̱gacüpatawaarü puracütanüxü̃ rü Amáü̃pex̱egu 
nacaxã̃́pü̱xügü rü narümaachitanü ga yexguma Amáü̃ napex̱ewa üpetügu 
rüex̱na napex̱ewa nayexmagügu. Yerü yemaacü nixĩ ga ãẽx̱gacü ga 
naxunagüãxü̃. Natürü nüma ga Maduquéu rü tama naga naxĩnüchaü̃ ga yema 
mu, rü yemacax̱ tama narümaãchi ga yexguma Amáü̃ napex̱ewa üpetügu. 
3Rü yexguma yemaxü̃ nadaugügu ga ãẽx̱gacüarü ngü̃xẽẽruü̃gü, rü 
Maduquéuna nacagüe rü ñanagürügü: —¿Tü̱xcüü̃ tama naga cuxĩnü i ngẽma 
ãẽx̱gacü unagüxü̃? ==ñanagürügü. 
4Rü guxü̃ma ga ngunexü̃gügu rü yemaacütama Maduquéuna nacagüxü̃, 
natürü nüma ga Maduquéu rü nanangãxü̃ nax nüma rü Yudíu yixĩxü̃ rü 
yemacax̱ tama Amáü̃pex̱egu nayarümaxãchi. Rü yemacax̱ ga yema duü̃xü̃gü 
rü Amáü̃maxã nüxü̃ nayarüxugüe rü nüxna naca rü name nax yemamaxã 
nügü ínapoxü̃xü̃ ga Maduquéu. 
5Rü yexguma Amáü̃ Maduquéuxü̃ dau̱̱xgu nax tama inacaxã̃́pü̱xüxü̃ rüex̱na 
yanamaxãchixü̃ ga yexguma yéma naxüpetüxgu, rü nüma ga Amáü̃ rü 
poraãcü nanu. 
6Natürü yema marü nüxü̃ nax nacuáxü̃ nax tax̱acürü duü̃xü̃ yixĩxü̃ ga 
Maduquéu rü yemacax̱ tama nüxica nanapoxcuchaü̃. Rü nagu narüxĩnü nax 

ñuxãcü tá nadaiaxü̃ ga guxü̃ma ga yema Yudíugü ga yema naanegü ga 
Achuéru namaxã icuáxü̃wa yexmagüxü̃. 

Mu ga Yudíugüarü daixchiga unagüxü̃ 

7Rü yexguma 12 ga taunecü ãẽx̱gacü yixĩxgu ga Achuéru, rü meama gumá 
nüxíraü̃cü ga tauemacü ga Misáü̃gu ãégacügu rü Amáü̃pex̱ewa naxcax̱ 
nadaugü nax tax̱acürü ngunexü̃ tá yixĩxü̃ ga Yudíugüxü̃ nagu nadai̱x̱ü̃. Rü 
nagu naxunetagü nax gumá nai ga 12 ga tauemacü ga Adágu ãégacüarü 13 ga 
ngunexü̃gu tá yixĩxü̃ nax nadaiaxü̃. 
8Rü nüma ga Amáü̃ rü ãẽx̱gacü ga Achuéruxü̃tawa naxũ nax namaxã nüxü̃ 
yanaxuxü̃cax̱ nachiga ga yema. Rü ñanagürü: —Pa Ãẽx̱gacüx, rü natanüwa i 
guxü̃ma i ngẽma togü i nachixü̃anecüãx̱gü rü nangẽxma i wüxitücumü i tama 
togümaxã wüxiguchaü̃xü̃. Erü ngẽma nacümagü rü nanatoraxü̃ rü tama naga 
naxĩnüe i ngẽma curü mugü, Pa Ãẽx̱gacüx. Rü ngẽmacax̱, Pa Ãẽx̱gacüx, rü 
tama name nax ñaa naane i namaxã icucuáxü̃wa namaxẽxü̃. 
9Rü ngẽmacax̱ Pa Ãẽx̱gacüx, ega curü me yixĩxgu i ngẽma nüxü̃ chixuxü̃ ¡rü 
ẽcü naxunagü i wüxi i mu i nüxü̃ ixuxü̃ nax noxtacüma nadai̱x̱ü̃ i ngẽma 
Yudíugü! Rü choma rü tá 330,000 quíru nagúxü̃ i diẽrumü ichaxã nax 
ngẽmamaxã naxütanüxü̃cax̱ nüxü̃̃́ i ngẽma nadai̱x̱ü̃ ==ñanagürü. 
10-11Rü yexguma ga nüma ga ãẽx̱gacü rü ñanagürü nüxü̃: —¡Rü ngẽma diẽru 
rü cuxrütama yixĩ! ¡Rü ngẽma Yudíugü rü namaxã naxü i tax̱acü i cuma 
cunaxwax̱exü̃! ==ñanagürü. Rü ñu̱xũchi nügümex̱ẽwa ngĩxü̃ nayaxu ga 
norü ãnera rü Amáü̃na ngĩxü̃ naxã nax yemaacü ãẽx̱gacüéga nawa ngóxü̃cax̱ 
ga yema mu ga Amáü̃ unagüxü̃. 
12Rü gumá taunecüarü nüxíraü̃cü ga tauemacüarü 13 ga ngunexü̃gu rü nüma 
ga Amáü̃ rü nanangutaquex̱exẽxẽ ga ãẽx̱gacüarü poperaarü ümatüruü̃gü. Rü 
namaxã nüxü̃ nixu nax naxümatügüãxü̃cax̱ ga wüxi ga mu naxcax̱ ga guxü̃ma 
ga ãẽx̱gacügü ga namaxã icuáxü̃ ga yema 127 ga nachixü̃anegü ga 
Achuérumex̱ẽwa yexmagüxü̃. Rü wüxichigü ga yema 
nachixü̃anecüãx̱gügawa naxümatü ga yema mu, rü ãẽx̱gacüéga nagu naxü rü 
norü ãneraéga nawa nango̱x. 

13Rü yema ãẽx̱gacüarü orearü ngeruü̃gü rü inayanuetanü ga yema popera 
nagu ga guxü̃ma ga yema nachixü̃anegü ga ãẽx̱gacü namaxã icuáxü̃. Rü yema 
poperawa rü nüxü̃ nixu rü ñanagürü: —Meama nai ya 12 ya tauemacü ya 
Adágu ãégacüarü 13 ya ngunexü̃gu rü tá nadai i guxü̃ma i Yudíugü i yatüxü̃ 
rü ngexü̃ rü ngextü̱xüxü̃gü rü paxü̃gü rü buxü̃gü. Rü guxü̃ma i ngẽma norü 
ngẽmaxü̃gü rü ngẽma nadai̱x̱ü̃mex̱ẽwa tá nachoü̃ ==ñanagürü. 
14Rü yema mu rü muxü̃ma ínaxüxü̃ nax nagu yanuaxü̃cax̱ ga guxü̃ma ga 
naanegü rü ĩanegü nax yemaacü duü̃xü̃gü nüxü̃ cuax̱güxü̃cax̱ rü nügü 
ínamexẽẽgüxü̃cax̱ naxcax̱ ga yema ngunexü̃. 
15Rü yexgumatama inaxĩãchi ga yema poperaarü ngeruü̃gü ga ãẽx̱gacü 
imuãchitanüxü̃. Rü guma ĩane ga Chúchawa rü ta duü̃xü̃güxü̃ nüxü̃ 
nacuax̱ẽxẽ ga yema mu. Rü yoxni nüma ga ãẽx̱gacü rü Amáü̃maxã mechawa 
narütogü rü naxaxegü. Rü yexgumayane ga duü̃xü̃gü ga ĩane ga 
Chúchacüãx̱gü rü nanaxĩx̱ãchiãẽgü. 

Ité 4 

Nangechaü̃gü ga Yudíugü yerü naxunagü ga norü daichiga 

1Rü yexguma Maduquéu nüxü̃ cuax̱gu ga yema unagüxü̃ rü nügü 
narügáutechiru yerü poraãcü nangechaü̃. Rü yemacax̱ témüxü̃ ga naxchirugu 
nicu̱x rü tanimacamaxã nügü nagüeru. Rü guma ĩanegu ínayaxüegu rü 
tagaãcü aita naxü norü ngechaü̃maxã. 
2Rü yemaacü inixũ rü ñu̱xmata ãẽx̱gacüpataax̱wa nangu rü yéma 
nayachaxãchi, yerü nachu̱xu ga ngechaü̃chirugu icúxe ãẽx̱gacüpatagu nax 
ücuxü̃. 
3Rü yexgumarüxü̃ ta ga wüxichigü ga ĩanewachigü ga ngextá 
íyanguchigüxü̃wa ga yema mu ga ãẽx̱gacü üxü̃, rü ga Yudíugü rü poraãcü 
nanaxĩx̱ãchiãẽtanü. Rü poraãcü nangechaü̃gü rü tama nachibüe rü naxauxe. 
Rü muxü̃ma ga nümagü rü tanimacatex̱egu napegü rü naxchiru ga témüxü̃gu 
nicu̱xgü. 

Yudíugüétüwa ichogü ga Ité 

4Rü yema ngĩxü̃taxü̃gü ga Ité rü yema yatügü ga ngĩrü dauruü̃gü ixĩgüxü̃ rü 
ngĩmaxã nüxü̃ nixugü ga yema Maduquéuxü̃ ngupetüxü̃. Rü yemaxü̃ 
naxĩnügu ga ngĩmax rü yexeraãcü inaxix̱ãchiãxẽ. Rü yemacax̱ Maduquéucax̱ 
yéma inamu ga mexü̃ ga naxchiru nax ínacuxuchixü̃cax̱ ga yema témüxü̃ ga 
naxchiru ga nagu yacúxü̃. Natürü ga nümax rü tama ínacuxuchichaü̃. 
5Rü ngĩma ga Ité rü naxcax̱ ingema ga yema ngĩrü dauruü̃eru ga Atáx. Rü 
Maduquéuxü̃tawa inamu nax nüxna yacax̱axü̃cax̱ nax tax̱acü ngupetüxü̃ rü 
tax̱acücax̱ natémüchiruxü̃. 
6Rü nüma ga Atáx rü Maduquéuna nayaca ga ĩanearü ngutaquex̱echicawa ga 
ãẽx̱gacüpataarü ĩãx̱arü to̱xmax̱tawa. 
7Rü nüma ga Maduquéu rü namaxã nüxü̃ nixu ga guxü̃ma ga yema ngupetüxü̃ 
rü ñuxre ga diẽru ngĩxü̃ nax inaxãxü̃ ga Amáü̃ nax yemaacü guxü̃ma ga 
Yudíugüxü̃ nadai̱x̱ü̃cax̱. 
8Rü yexgumarüxü̃ ta Atáxna nanaxãpane ga yema mu ga Chúchawa ümatüxü̃ 
ga nüxü̃ ixuxü̃ ga Yudíugüarü daixchiga. Rü Atáxmaxã nüxü̃ nixu nax Iténa 
naxããxü̃cax̱ rü yemaacü nüxü̃ nacuáxü̃cax̱ ga yema ngupetüxü̃. Rü 
yexgumarüxü̃ ta Itécax̱ yéma namuga nax ngĩmatama ãẽx̱gacümaxã nüxü̃ 
yanaxuxü̃cax̱ rü yemaacü naétüwa nachogüxü̃cax̱ ga ngĩtanüxü̃. 
9Rü nüma ga Atáx rü nataegu rü Itémaxã nüxü̃ nayarüxu ga yema Maduquéu 
namaxã nüxü̃ ixuxü̃. 
10Rü ngĩma ga Ité rü wenaxarü Maduquéuxü̃tawa inamu ga Atáx nax namaxã 
nüxü̃ yanaxuxü̃cax̱ ga ngĩrü dexa ga ñaxü̃: 
11—Guxü̃ma i duü̃xü̃gü rü nüxü̃ nacuax̱ rü ngẽxguma texé ãẽx̱gacüxü̃tawa 
ũmaregu rü tama nüma tümacax̱ nangemaãcüma rü tayu ega nüma ya 
ãẽx̱gacü rü tama norü úirumenax̱ã nawex̱nagügu. Rü chomax rü marü 30 i 
ngunexü̃ taguma chau̱̱xcax̱ nangema ya ãẽx̱gacü ==ngĩgürügü. 

12-13Rü yexguma Maduquéu nüxü̃ ĩnügu ga ngĩrü ngãxü̃ ga Ité, rü ngĩxcax̱ 
yéma namuga rü ñanagürü: —¿Ẽ̱xna cuma nagu curüxĩnügu rü taxũtáma 
cuyuxü̃ erü ãẽx̱gacüpatawa cungexma woo Yudíu nax quixĩxü̃? 
14Rü ñu̱xma nax ngéma cungeax̱marexü̃ rü tama naétüwa nax cuchogüxü̃ i 
tatanüxü̃ i Yudíugü, rü tóxnamana tá ne naxũ i ngü̃xẽxẽ nax nawa 
íinguxü̃xü̃cax̱ i ngẽma guxchaxü̃, natürü i cumax rü ngẽma cunatütanüxü̃ rü 
tá nayue. Rü nagu charüxĩnü nax toxü̃ ícupoxü̃xü̃cax̱ nixĩ i ãẽx̱gacümax̱wa 
nax cunguxü̃ i ñu̱xmax ==ñanagürü. 
15Rü yexguma ga ngĩma ga Ité rü ñaãcü Maduquéucax̱ yéma imuga: 
16—¡Ẽcü ngéma naxũ rü nangutaquex̱exẽxẽ i guxü̃ma i Yudíugü i Chúchawa 
ngẽxmagüxü̃ nax chau̱̱xcax̱ aureãcü nayumüxẽgüxü̃cax̱! ¡Rü tomaepü̱x i 
ngunexü̃ rü tomaepü̱x i chütaxü̃ rü taxuxü̃táma tax̱acü nangõ̱xgü rüex̱na 
tax̱acü nixaxgü! Rü chomax, rü namaxã i chauxü̃taxü̃gü rü ngẽmaãcü tátama 
tanaxügü. Rü ngẽmawena rü tá ãẽx̱gacüxü̃tawa íchayadau woo nachu̱xu nax 
texé ngéma ũmarexü̃ tama tümacax̱ nangemayane. Natürü tá ngéma 
chaxũama rü nüetama ega woo chayu̱xgu ==ngĩgürügü. 
17Rü yexguma ga nüma ga Maduquéu rü nanaxü ga yema Ité namaxã nüxü̃ 
ixuxü̃. 

Ité 5 

Ãẽ̱xgacüxü̃tawa ixũ ga Ité 

1Rü tomaepü̱x ga ngunexü̃guwena rü ngĩma ga Ité rü nagu iyacu̱x ga ngĩrü 
ãẽx̱gacümax̱chiru rü ñu̱xũchi ãẽx̱gacüpatagu ixücu. Rü yema ucapu ga 
ãẽx̱gacü nawa rütoxü̃arü ĩãx̱arü wex̱gu iyachi ga ãẽx̱gacü mea ngĩxü̃ 
ídauxü̃wa. 
2Rü nüma ga ãẽx̱gacü rü yexguma ngĩxü̃ nadau̱̱xgu ga Ité nax yexma nachixü̃, 
rü ngĩmaxã nataãxẽ rü nanawex̱nagü ga norü úirumenax̱ã. Rü ngĩma ga Ité 
rü naxcax̱ iyaxũ rü norü úirumenax̱ãpex̱egu iyarüngógü. 
3Rü nüma ga ãẽx̱gacü rü ngĩxna naca rü ñanagürü: —¿Tax̱acü cuxü̃ 
nangupetü, Pa Itéx? ¿Rü tax̱acü cunaxwax̱e? ¡Rü woo chi ngãxü̃gu i 

chauchixü̃anecax̱ choxna cucax̱gu rü chi cuxna chanaxã! ==ñanagürü. Rü 
Ité rü inangãxü̃ rü ngĩgürügü: 
4—Rü ngẽxguma chi curü me yixĩxgu, Pa Ãẽx̱gacüx, rü cuxna chaxu nax 
chauxü̃tawa cuxũxü̃cax̱ erü cuxcax̱ rü Amáü̃cax̱ chanaxü i wüxi i õna i mexü̃ 
i ñu̱xmax ==ngĩgürügü. 
5Rü nüma ga ãẽx̱gacü rü norü duü̃xü̃güxü̃ namu rü ñanagürü: —¡Naxcax̱ 
pedau̱̱x ya Amáü̃ rü nua naxũ nax ngẽmaãcü nataãẽxü̃cax̱ i Ité! 
==ñanagürü. Rü ñu̱xũchi ga nüma ga ãẽx̱gacü rü Amáü̃ rü yéma naxĩ nawa 
ga yema õna ga Ité naxcax̱ üxü̃. 
6Rü yexguma ínachibüeyane rü nüma ga ãẽx̱gacü rü Itéxü̃ ñanagürü: —
¡Choxna naxcax̱ naca i tax̱acü i cuma cunaxwax̱exü̃ rü tá cuxna chanaxã woo 
chitama ngãxü̃gu i chauchixü̃anecax̱ choxna cucax̱gu! ==ñanagürü. 
7Rü ngĩma ga Ité rü inangãxü̃ rü ngĩgürügü: —Ñaaxicatama nixĩ i ngẽma 
chanaxwax̱exü̃ i tá cuxna naxcax̱ chacaxü̃. 
8Pa Ãẽx̱gacüx, ngẽxguma chi aixcüma choxü̃ cungechaü̃gu, rü chi curü me 
yixĩxgu i ngẽma chanaxwax̱exü̃, rü chi choxna cunaxãxchaü̃gu i ngẽma cuxna 
naxcax̱ chacaxaxü̃, rü cuxna chaxu nax moxü̃arü ngunexü̃gu Amáü̃maxã nua 
chauxü̃tawa pexĩxü̃ naxcax̱ i to i õna i pexcax̱ tá chamexẽxẽxü̃. Rü ngéma tá 
nixĩ i cumaxã nüxü̃ chixuxü̃, Pa Ãẽx̱gacüx, i ngẽma choxna naxcax̱ cucaa̱x̱ü̃ 
==ngĩgürügü. 

Amáü̃ rü Maduquéuca̱x nanaxü ga wüxi ga wẽxnaachicaxü̃ 

9Rü nüma ga Amáü̃ rü poraãcü nataãẽãcüma nataegu nawa ga chibü. Natürü 
yexguma ãẽx̱gacüpataarü ĩãx̱wa ínaxũxũxgu rü poraãcü nanu, yerü ga 
Maduquéu ga ĩãx̱wa yexmacü rü tama inachi rü bai ga nax naxĩãx̱ãchixü̃ ga 
yexguma nüxü̃ nadau̱̱xgu ga yéma nax naxüpetüxü̃. 
10Natürü nüma ga Amáü̃ rü yexgumatama tama nügü nango̱xẽxẽ ga nax 
nanuxü̃. Rü yexguma nachiü̃wa nanguxgu rü namücügücax̱ nangema rü 
ngĩxcax̱ nangema ga Chére ga naxmax̱. 

11Rü yema namücügüpex̱ewa inanaxügü ga nügü nax yacuax̱üü̃xü̃. Rü nüxü̃ 
nixu nax ñuxãcü namuarü ngẽmaxü̃ãx̱ü̃chixü̃ rü namuxacüxüchixü̃ rü ñuxãcü 
ãẽx̱gacü nüxü̃ icuax̱üü̃xü̃ natanüwa ga yema norü ngü̃xẽẽruü̃gü, rü yemacax̱ 
yema togüétüwa nanaxǘxẽxẽ ga ãẽx̱gacü. 
12Rü ñanagürü ta: —Rü chaxicatama nixĩ i choxna naxuxü̃ i Ité i ãẽx̱gacü 
naxmax̱ nawa i ngẽma õna i ñu̱xma ãẽx̱gacücax̱ naxcax̱ nangemaxü̃. Rü 
wenaxarü choxna ixu nawa i ngẽma õna i moxü̃ tá ãẽx̱gacücax̱ naxüxü̃. 
13Natürü ngẽxguma nüxü̃ chadau̱̱xgu i ngẽma Yudíu i Maduquéu i 
ãẽx̱gacüpataarü ĩãx̱wa rütoxü̃ rü chauãẽwa nangu̱x erü tama choxü̃ 
nicuax̱üxü̃. Rü ngẽmagagu choxna niña i ngẽma chorü taãxẽ i ãẽx̱gacü 
naxmax̱ chau̱̱xcax̱ üxü̃ ==ñanagürü ga Amáü̃. 
14Rü yexguma ga naxmax̱ rü namücügü rü ñanagürügü nüxü̃: —¡Ẽcü 
duü̃xü̃güxü̃ naxüxẽxẽ i wüxi i wẽxnaxãchica i 22 metru i norü máchane, rü 
moxü̃ pax̱mama rü ãẽx̱gacüna naca nax ngẽmagu nawẽxnaxãgüaxü̃cax̱ i 
Maduquéu! ¡Rü ñu̱xũchi ngẽmaãcü chibüwa naxũ namaxã ya ãẽx̱gacü! Erü 
marü taxugutáma curüxĩnü i ngẽxguma ==ñanagürügü. Rü yema ĩnü rü 
norü me nixĩ ga Amáü̃ rü yemacax̱ duü̃xü̃güxü̃ nanaxüxẽxẽ ga wüxi ga 
wẽxnaxãchica. 

Ité 6 

Maduquéu narüporamae 

1Rü yema chütaxü̃gu ga ãẽx̱gacü rü tama nape rü inadauecha. Rü yemacax̱ 
naxcax̱ nangema ga yema napane ga nagu naxümatüxü̃ ga guxü̃ma ga yema 
ãẽx̱gacü üxü̃ nax naxcax̱ nüxü̃ nadaumatügüxü̃cax̱. 
2Rü yexguma nüxü̃ nadaumatügügu ga yema popera rü yexma nüxü̃ 
nayangaugü ga ore ga Maduquéuchiga ga ñuxãcü ãẽx̱gacü ga Achuéruxü̃ 
ínapoxü̃xü̃ ga yexguma yema ãẽx̱gacüpataarü dauruü̃gü ga Bigatáü̃ rü Tére 
nügü ucu̱xẽgügu nax ãẽx̱gacüxü̃ yamax̱güchaxü̃xü̃. 
3Rü yemaxü̃ naxĩnügu ga ãẽx̱gacü rü ínaca rü ñanagürü: —¿Tax̱acürü ãmare 
rü cuax̱üxü̃ nixĩ ga nayaxuxü̃ ga Maduquéu naxcax̱ ga yema mexü̃ ga 

chau̱̱xcax̱ naxüxü̃? ==ñanagürü. Rü nüma ga norü ngü̃xẽẽruü̃gü rü 
nanangãxü̃gü rü ñanagürügü: —Taxuxü̃ma noxtacüma, Pa Ãẽx̱gacüx 
==ñanagürügü. 
4Rü yexguma íyadexagüyane rü yoxni ga nüma ga Amáü̃ rü yéma nangu rü 
yemacax̱ ĩãx̱tüwa nayexma nax ãẽx̱gacüna yacaxü̃cax̱ nax Maduquéuxü̃ yema 
wẽxnaxãchica ga naxüxü̃gu nawẽxnaxãxü̃cax̱. Rü yexguma ga nüma ga 
ãẽx̱gacü rü ínaca rü ñanagürü: —¿Texé tixĩ ya ĩãx̱tüwa ngẽxmaxe? 
==ñanagürü. 
5Rü yema norü ngü̃xẽẽruü̃gü rü nanangãxü̃ rü ñanagürügü: —Amáü̃ nixĩ i 
ngéma ngẽxmaxü̃ ==ñanagürügü. Rü nüma ga ãẽx̱gacü rü ñanagürü: —
¡Namaxã nüxü̃ pixu rü nua naxũ! ==ñanagürü. 
6Rü yexguma ga nüma ga Amáü̃ rü nixücu rü ãẽx̱gacüpex̱egu nayachi. Rü 
nüma ga ãẽx̱gacü rü nüxna naca rü ñanagürü: —¿Ñuxãcü chi i nüxü̃ 
quicuax̱üxü̃xü̃ i wüxi i yatü i cuma cunaxwax̱exü̃ nax nüxü̃ quicuax̱üxü̃xü̃? 
==ñanagürü. Rü nüma ga Amáü̃ rü nügüãẽwa nagu narüxĩnü: —¿Texéxü̃ 
tá nicuax̱üxü̃ ya ãẽx̱gacü? ¿Rü taux ẽx̱na i choxü̃ tátama yixĩxü̃? ==ñaxü̃gu 
narüxĩnü. 
7-8Rü yemacax̱ ga nüma ga Amáü̃ rü ãẽx̱gacüxü̃ nangãxü̃ rü ñanagürü: —
Ngẽxguma chi nüxü̃ chicuax̱üxü̃chaü̃gu i wüxi i yatü rü naxchiru i ãẽx̱gacü 
nagu icúxü̃gu chi chayacu̱xẽxẽ, rü ñu̱xũchi norü cowaru i ãẽx̱gacü nagu 
ixũxü̃gu chi chayaxũxẽxẽ rü ngax̱cueruxü̃ i ãẽx̱gacü namaxã 
ngax̱cueruü̃maxã chi chanangax̱cueru. 
9Rü chi chorü ngü̃xẽẽruü̃güeruxü̃ chamu nax nagu yacu̱xẽẽãxü̃cax̱ i ngẽma 
naxchiru rü chi cowaruétügu chanaxaunagüxẽxẽ nax ngẽmaãcü ĩanemaü̃gu 
namaxã chicaechigüxü̃cax̱: “Ñaãcü nixĩ ya ãẽx̱gacü i nüxü̃ yacuax̱üü̃xü̃ i wüxi 
i duü̃xü̃ i namaxã nataãẽxü̃”, ñachagürü chi ==ñanagürü ga Amáü̃. 
10Rü yexguma ga nüma ga ãẽx̱gacü rü ñanagürü: —Namexẽchi nixĩ i ngẽma. 
¡Ẽcü ñu̱xma rü nayaxu i ngẽma naxchiru rü ngẽma cowaru rü guxü̃ma i 
ngẽma nüxü̃ quixuxü̃ãcü naxü namaxã ya Maduquéu ya Yudíu ya chopataarü 

ĩãx̱arü dauruxü̃! Rü guxü̃ma i ngẽma nüxü̃ quixuxü̃ãcü tátama cuyanguxẽxẽ 
==ñanagürü. 
11Rü yexguma ga Amáü̃ rü nanayaxu ga yema ãẽx̱gacüchiru rü ga cowaru ga 
ãẽx̱gacü natagu tonagüxü̃, rü Maduquéuxü̃ nicu̱xcuchi rü yema cowarutagu 
nayaga. Rü ĩanemaü̃gu namaxã nanaxũane rü namaxã nicaechigü rü 
ñanagürü: —Rü ñaãcü nixĩ i namaxã naxüaxü̃ i ngẽma yatü i ãẽx̱gacü nüxü̃ 
icuax̱üü̃xü̃ ==ñanagürü. 
12Rü yemawena rü nüma ga Maduquéu rü nataegu nax ãẽx̱gacüpataarü ĩãx̱na 
yadauxü̃cax̱. Natürü nüma ga Amáü̃ rü nügü nidüxchiwe rü nangechaü̃ãcüma 
paxa nachiü̃wa naxũ. 
13Rü yexguma nachiü̃wa nanguxgu rü naxmax̱maxã rü namücügümaxã nüxü̃ 
nixu ga yema ngupetüxü̃. Rü nümagü nanangãxü̃gü rü ñanagürügü: —Ngẽma 
Yudíu i Maduquéu rü taxucürüwa nüxü̃ curüyexera, erü ngẽxguma chi 
ngẽmaãcü namaxã cunaxüxgux rü tá cuxchama chixexü̃ cuxcax̱ ínangu 
==ñanagürügü. 
14Rü yexguma íyadexayane rü ínangugü ga ãẽx̱gacü ga Achuéruarü duü̃xü̃gü 
nax Amáü̃cax̱ yacagüxü̃cax̱ nax Itéarü õnawa nagagüãxü̃cax̱. 

Ité 7 

Amáü̃maxã nanaxuegu nax yama̱xgüãxü̃ca̱x 

1Rü nüma ga ãẽx̱gacü rü Amáü̃ rü nawa naxĩ ga yema chibü ga Ité naxcax̱ 
mexẽẽxü̃. 
2Rü yexguma norü bínu íyaxaxgüyane rü nüma ga ãẽx̱gacü rü wena ngĩxna 
naca ga Ité, rü ñanagürü: —¿Tax̱acü nixĩ i naxcax̱ ícucax̱chaü̃xü̃, Pa 
Cho̱xmax̱, Pa Itéx? ¡Rü choxna naxcax̱ naca i ngẽma cunaxwax̱exü̃ rü choma 
rü tá cuxna chanaxã woo chi naxcax̱ ícucax̱gu i ngãxü̃gu i chauchixü̃ane! 
==ñanagürü. 
3Rü ngĩma ga Ité rü inangãxü̃ rü ngĩgürügü: —Pa Chorü Ãẽx̱gacüx, ngẽxguma 
chi aixcüma choxü̃ cungechaü̃gu, rü cuxcax̱ namexgu i ngẽma cuxna naxcax̱ 
chacaxaxü̃, rü ñaaxicatama nixĩ i chanaxwax̱exü̃ nax cuxna naxcax̱ 

chacaxaxü̃, Pa Ãẽx̱gacüx: ¡Rü choxü̃̃́ nüxü̃ nangechaxü̃ i chorü maxü̃ rü nüxü̃̃́ 
nüxü̃ nangechaxü̃ i ngẽma chautanüxü̃arü maxü̃! 
4Erü choma rü chautanüxü̃ rü marü toxü̃ naxüpane nax ngẽmaãcü toxü̃ 
nadai̱x̱ü̃cax̱ ya guxãma. Rü ngẽxguma chi tomaxã nataxegügu nax togüarü 
puracütanüxü̃ tixĩgüxü̃cax̱, rü choma rü chi taxṹ ñachagürümare, woo i 
ngẽma rü ta rü wüxi i chixexü̃ i taxü̃ nixĩ i cuxcax̱, Pa Ãẽx̱gacüx 
==ngĩgürügü. 
5Rü yexguma ga nüma ga Achuéru rü ngĩxna naca rü ñanagürü: —¿Texé tixĩ 
ya yíxema tügü írüporaxe nax ngẽma chixexü̃ cumaxã taxüxü̃? 
==ñanagürü. 
6Rü ngĩma rü inangãxü̃ rü ngĩgürügü: —Ngẽma torü uanü i chixexü̃ tomaxã 
üxchaü̃xü̃ rü ñaa chixecümaxü̃ i Amáü̃ nixĩ ==ngĩgürügü. Rü yexguma 
yemaxü̃ naxĩnügu ga Amáü̃ rü poraãcü norü muü̃maxã nanaxix̱ãchiãxẽ 
napex̱ewa ga ãẽx̱gacü rü naxmax̱pex̱ewa. 
7Rü nüma ga Achuéru rü norü numaxã nayuxnagü rü yéma nüxna niña ga 
yema ínachibüexü̃wa rü ãẽx̱gacüpataax̱tüwa naña. Rü nüma ga Amáü̃ ga 
marü nüxü̃ nax nacuáxü̃ nax ãẽx̱gacü tá namaxã naxueguxü̃ nax 
yamax̱güãxü̃, rü yoxni Itépex̱egu nayangücuchi rü ngĩxü̃ nacaa̱x̱ü̃ nax 
naétüwa nachogüxü̃ nax tama ãẽx̱gacü namaxã naxueguxü̃cax̱ nax 
yamax̱güãxü̃. 
8Rü yexguma napataax̱tüwa nataegu̱xgu ga ãẽx̱gacü rü wena nixücu nawa ga 
yema ucapu ga nawa nachibüexü̃, rü nüxü̃ nadau ga Amáü̃ ga Itéxü̃tagu 
nangücuchixü̃ rü nugaãcü ñanagürü: —Chopexewatama ngĩmaxã 
cumáxchaü̃ i ñaa cho̱xmax̱ nawa ya daa chopata ==ñanagürü. Rü 
yexgumatama Amáü̃xü̃ nidüxchiwegü namaxã ga yema naxchiru ga duü̃xü̃ 
imáxchaü̃xü̃ namaxã natüchiwegüxü̃. 
9Rü yexguma ga Arboná ga ãẽx̱gacüarü ngü̃xẽẽruxü̃ ixĩxü̃ rü ñanagürü: —Pa 
Cori, Pa Ãẽx̱gacüx, ñaa Amáü̃ rü duü̃xü̃güxü̃ nanaxüxẽxẽ i wüxi i 
wẽxnaxãchica i 22 metruarü ngãxü̃ i norü máchane nax ngẽmagu 
nawẽxnaxãxü̃cax̱ ya Maduquéu ga cuxü̃ ípoxü̃cü ga yexguma Bigatá rü Tére 

cuxü̃ imax̱güchaü̃gu. Rü ngẽma wẽxnaxãchica rü Amáü̃pataax̱tüwa 
nangẽxma ==ñanagürü ga Arboná. Rü nüma ga ãẽx̱gacü rü nanangãxü̃, rü 
ñanagürü: —¡Ngẽmagu peyawẽxnaxã i Amáü̃! ==ñanagürü. 
10Rü nüma ga ãẽx̱gacüarü duü̃xü̃gü rü yema nümatama ga Amáü̃ 
Maduquéucax̱ naxüxü̃ ga wẽxnaxãchicagu nanawẽxnaxãgü. Rü yexguma 
narüngüxmü ga ãẽx̱gacü. 

Ité 8 

Ãẽ̱xgacüarü mu ga Yudíugüétüwa chogüxü̃ 

1Rü yematama ngunexü̃gu rü nüma ga ãẽx̱gacü ga Achuéru rü naxmax̱ ga 
Iténa nanaxãmare ga guma Amáü̃pata ga Yudíugümaxã rüxuanüxü̃. Rü nüma 
ga ãẽx̱gacü rü Maduquéucax̱ nangema, rü yemacax̱ ãẽx̱gacüxü̃tawa naxũ 
yerü ngĩma ga Ité rü nüxü̃ iyaxu nax ngĩnepü nane yixĩxü̃. 
2Rü yexguma ga nüma ga ãẽx̱gacü rü ngĩxü̃ ínangoxochi ga norü ãnera ga 
Amáü̃na ngĩxü̃ nayaxu̱xcü. Rü Maduquéuna ngĩxü̃ naxã. Rü ngĩma ga Ité rü 
Maduquéuxü̃ ixuneta nax namaxã inacuáxü̃cax̱ ga yema yemaxü̃gü ga 
Amáü̃arüchirex̱ ixĩxü̃. 
3Rü ñu̱xũchi ngĩma ga Ité rü wenaxarü ãẽx̱gacüxü̃tawa ixũ. Rü napex̱egu 
iyangücuchi rü ixaxu. Rü nüxü̃ ícax̱axü̃ nax ínapiãxü̃cax̱ ga yema mu ga 
Amáü̃ unagüxü̃ ga Yudíugüarü daixchiga nax yemaacü yanaxomarexü̃cax̱. 
4Rü nüma ga ãẽx̱gacü rü Itéétüguama nanawex̱nagü ga norü úirumenax̱ã. Rü 
yexguma ga ngĩma ga Ité rü napex̱ewa ichi, rü ngĩgürügü nüxü̃: 
5—Pa Ãẽx̱gacüx, ngẽxguma chi aixcüma choxü̃ cungechaü̃gu, rü aixcüma 
cuxcax̱ namexgu i ngẽma cuxna naxcax̱ chacaxaxü̃, rü chanaxwax̱e i 
cunaxümatü i to i mu i nüxü̃ ixuxü̃ nax marü yanaxoxü̃ i ngẽma mu ga Amáü̃ 
unagüxü̃ nax chautanüxü̃ i Yudíugüxü̃ nadai̱x̱ü̃cax̱ i guxü̃ma i cuchixü̃anewa. 
6Rü ngẽmacax̱ taxucürüwa yáxna namaxã chaxĩnü i ngẽma chixexü̃ i 
chautanüxü̃maxã naxueguxü̃ nax nadaixchaü̃ãxü̃ ==ngĩgürügü. 
7Rü yexguma ga nüma ga ãẽx̱gacü ga Achuéru rü naxmax̱ ga Itémaxã rü 
Yudíu ga Maduquéumaxã nüxü̃ nixu rü ñanagürü: —Choma rü marü cuxna 



1528 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

chanaxã, Pa Itéx, ya yima Amáü̃pata. Rü nüma ga Amáü̃ rü marü chanamu 
nax nawẽxnaxãgüaxü̃cax̱ yerü nanaxunagü nax guxãma i pemax i Yudíugü 
pexü̃ nadaixchaü̃xü̃. 
8Rü ñu̱xma rü pexü̃ chamu nax chauégagu penaxümatüxü̃ rü penaxunagüxü̃ 
i wüxi i to i mu i pexcax̱ mexü̃ nax peétüwa nachogüxü̃. ¡Rü chorü ãnera i 
chauéga ngĩwa ngẽxmacümaxã penaxüéga! Erü wüxi i mupane i chauégagu 
unagüxü̃ rü chorü ãneraéga nawa ngóxü̃ rü taxucürüwama texé 
itayanaxoxẽxẽ ==ñanagürü. 
9Rü yexgumatama naxcax̱ nangema ga ãẽx̱gacüarü poperaarü ümatüruü̃gü. 
Rü yema ngunexü̃ ga nagu naxümatüxü̃ rü meama norü tomaepü̱x ga 
tauemacü ga Sibáü̃gu ãégacüarü 23 ga ngunexü̃gu nixĩ. Rü Maduquéu rü 
yema poperaarü ümatüruü̃gümaxã nüxü̃ nixu nax ñuxãcü tá naxümatügüãxü̃ 
naxcax̱ ga Yudíugü, rü naxcax̱ ga wüxichigü ga ãẽx̱gacü ga namaxã 
icuax̱güxü̃ ga yema 127 ga Achuéruchixü̃anegü ga Índiaanewa ixügüxü̃ rü 
ñu̱xmata Etiopíaanewa nangu. Rü yema mupane rü wüxichigü ga 
nagawachigü naxümatü. Rü Yudíugügawa rü ta naxümatü. 
10Rü yema poperawa nango̱x ga naéga ga gumá ãẽx̱gacü ga Achuéru rü norü 
ãneraéga rü ta nawa nango̱x. Rü ñu̱xũchi poperaarü nuruxü̃gü ga ãẽx̱gacüarü 
cowarugü ga iporaxüchixü̃gu ĩxü̃ namaxã nanuegü. 
11Rü yema poperawa rü nüma ga ãẽx̱gacü rü guxü̃ma ga Yudíugüna naxãga 
nax nügü nanutaquex̱egüxü̃cax̱ nax nügütama ínapoxü̃güxü̃cax̱ rü 
nadaiaxü̃cax̱ ga guxü̃ma ga duü̃xü̃gü ga guxchaxü̃ namaxã üxü̃ rü noxrüxü̃ 
yaxĩxẽẽgüãxü̃cax̱ ga yema naxcax̱ íyaxüãchiü̃arü naanegü rü norü yemaxü̃gü. 
12Rü yematama ga ngunexü̃ ga Amáü̃ Yudíugüxü̃ nagu daixchaü̃xü̃gu rü 
yematama ngunexü̃gu nixĩ ga naxunetaxü̃ ga Maduquéuarü mu nax 
guxü̃wama Achuéruchixü̃anegüwa nügü nanutaquex̱egüxü̃cax̱ ga Yudíugü 
nax nügütama ínapoxü̃güxü̃cax̱. Rü yema ngunexü̃ rü meama norü 12 ga 
tauemacü ga Adágu ãégacüarü 13 ga ngunexü̃gu nangu. 
13Rü yema muwa rü nüxü̃ nixu ta nax guxü̃anewa naxunagüxü̃cax̱ nax 
guxü̃ma ga duü̃xü̃gü nüxü̃ nacuax̱güxü̃cax̱ rü nümagü ga Yudíugü rü 

ínamemaregüxü̃cax̱ nax norü uanügümaxã nügü nadai̱x̱ü̃cax̱ rü nüxü̃ 
naporamaegüxü̃cax̱. 
14Rü yema poperaarü nuruxü̃gü rü paxãma inaxĩãchi nagu ga yema 
ãẽx̱gacüarü cowarugü ga iporaxüchixü̃ yerü yemaacü nanamu ga ãẽx̱gacü. 
Rü yema mu rü Chúchaarü ĩanewa rü ta duü̃xü̃güxü̃ nüxü̃ nacuax̱ẽxẽ. 
15Rü yema ngunexü̃ ga nagu naxunagüxü̃ ga yema mu, rü nüma ga Maduquéu 
rü nagu nicu̱x ga ãẽx̱gacüchiru ga cómüxü̃ rü yáuxü̃. Rü nügü natüãtü 
namaxã ga wüxi ga tüãtüruxü̃ ga línuchinaxcax̱ ga dauxracharaxü̃. Rü 
nügüeruwa nayangax̱cuchi ga wüxi ga ngax̱cueruxü̃ ga úirunaxcax̱. Rü 
yemaacü ínaxũxü̃ ga ãẽx̱gacüpatawa. Rü guxü̃ma ga duü̃xü̃gü ga Chúchacüãx̱ 
rü tagaãcü nüxü̃ nicuax̱üü̃gü. 
16Rü nüma ga Yudíugü rü poraãcü nataãẽgü, rü guxü̃wama ga duü̃xü̃gü rü 
yema Yudíugüxü̃ nicuax̱üü̃gü. 
17Rü guxü̃ma ga Achuéruchixü̃anegüwa rü ĩanegüwa ga ngextá ínanguxü̃wa 
ga yema mu ga ãẽx̱gacü unagüxü̃, rü nüma ga Yudíugü rü poraãcü nataãẽgü, 
rü nanaxüchigagü ga yema ngunexü̃. Rü muxü̃ma ga yema togü ga duü̃xü̃gü 
rü nügü nixugüe nax Yudíugü yixĩgüxü̃, yerü poraãcü yema Yudíugüxü̃ 
namuü̃e. 

Ité 9 

Yudíugü rü narüporamaegü 

1Rü yema ãẽx̱gacüarü mu ga Yudíugüétüwa chogüxü̃ rü meama norü 12 ga 
tauemacü ga Adáguarü 13 ga ngunexü̃gu nangu. Rü yematama ngunexü̃ nixĩ 
ga nanguxchaü̃chiréxü̃ ga Amáü̃arü mu ga Yudíugüarü daixchigaxü̃ ixuxü̃. 
Natürü tama yema Amáü̃ nagu rüxĩnüxü̃rüxü̃ ínanguxuchi, yerü yema 
ngunexü̃gu nixĩ ga Yudíugü norü uanügüxü̃ naporamaegüxü̃. 
2Rü guxü̃ma ga Achuéruarü naanegüwa rü nüma ga Yudíugü rü guma norü 
ĩanegüwa nügü ninutaquex̱egüchigü nax naxcax̱ itaxüãchixü̃cax̱ ga norü 
uanügü ga nadaixchaü̃xü̃. Natürü nataxuma ga ngexü̃rüüxü̃ ga norü uanü ga 

naxcax̱ yéma ĩxü̃ nax nadaiaxü̃cax̱, yerü guxü̃nema ga ĩanewa rü Yudíugüxü̃ 
namuü̃e. 
3Rü ñu̱xũchi yema togü ga nachixü̃anegüarü ãẽx̱gacügü rü Yudíugüxü̃ 
narüngü̃xẽẽgü yerü Maduquéuxü̃ namuü̃e. 
4Rü nüma ga Maduquéu rü ãẽx̱gacüpatawa rü ãẽx̱gacüarü ngü̃xẽẽruxü̃ ga 
mecü nixĩ. Rü guxü̃ma ga Achuéruchixü̃anegüwa rü nüxü̃ nacuáchigagü. Rü 
yemaacü wüxichigü ga ngunexü̃gu rü yexeraãcü napora. 
5Rü nüma ga Yudíugü rü taramaxã norü uanügüxü̃ nadai, ñu̱xmata nayue ga 
guxü̃ma ga norü uanügü. Rü nüma nanaxwax̱egüxü̃ norü uanügümaxã 
naxügü. 
6Rü ĩane ga Chúchawaxicatama rü nanadai ga 500 ga yatügü. 
7-9Rü yexma nadai ga yema 10 ga Amáü̃ nanegü ga Pachandáta, rü Darfóü̃, rü 
Apáta, rü Poráta, rü Adaría, rü Aridáta, rü Parmáta, rü Arichái, rü Aridái, rü 
ñu̱xũchi Baicháta. 
10Rü guxü̃ma ga yemagü rü Amáü̃ ga Yudíugüarü uanü nanegü nixĩgü. Natürü 
nüma ga Yudíugü rü tama nanade ga yema Amáü̃ nanegüarü yemaxü̃gü. Rü 
nüma ga Amáü̃ rü Amedáta nane nixĩ. 
11-12Rü yexguma ãẽx̱gacü ga Achuéru nüxü̃ cuax̱gu nax 500 ga Yudíugüarü 
uanügü nayuexü̃ ga ĩane ga Chúchawa, rü yematama ga ngunexü̃gu rü 
naxmax̱ ga Itémaxã nüxü̃ nixu rü ñanagürü: —Yudíugü rü daa ĩane ya 
Chúchagu nanadai i 500 i norü uanügü. Rü ngẽxgumarüxü̃ ta nanadai i 10 i 
Amáü̃ nanegü. Rü ngẽmaétüwa tama nüxü̃ tacuax̱ nax ñuxre nadai̱x̱ü̃ i ngẽma 
togü i naanegü i choma namaxã ichacuáxü̃wa. ¿Rü ñu̱xma tax̱acü i to i 
cunaxwax̱exü̃ nax cuxcax̱ chanaxüxü̃? ¡Rü choxna naxcax̱ naca i ngẽma cuma 
cunaxwax̱exü̃ rü choma tá cuxna chanaxã! ==ñanagürü. 
13Rü yexguma ga ngĩma ga Ité inangãxü̃ rü ngĩgürügü: —Pa Ãẽx̱gacüx, 
ngẽxguma marü cuxcax̱ namexgu, rü chanaxwax̱e i moxü̃ rü ngẽma curü mu 
nüxü̃ ixuxü̃rüxü̃ nanaxügü i ngẽma Yudíugü i Chúchawa maxẽxü̃. Rü 

chanaxwax̱e i ngẽma 10 i Amáü̃ nanegü wẽxnaxãruü̃wa natúgüxẽẽãxü̃ i 
naxü̃negü ==ngĩgürügü. 
14Rü yexguma nüma ga ãẽx̱gacü ga Achuéru rü yema naxü. Rü Chúchawa 
nanaxunagü ga wüxi ga mu nax yemaacü naxügüãxü̃cax̱. Rü yema 10 ga 
naxü̃negü ga Amáü̃ nanegü rü wẽxnaxãruü̃wa nanatugüxẽxẽ. 
15Rü yema Yudíugü ga Chúchawa maxẽxü̃ rü meama norü 14 ga ngunexü̃gu 
ga Adáarü tauemacügu rü wenaxarü naxĩtaquex̱e rü yexguma nanadai ga to 
ga 300 ga norü uanügü, natürü tama nanade ga norü yemaxü̃gü. 
16-17Rü yema togü ga Yudíugü ga togü ga Achuéruchixü̃anegüwa yexmagüxü̃ 
rü tauemacü ga Adáarü 13 ga ngunexü̃gu naxĩtaquex̱e nax yemaacü nügü 
ínapoxü̃güxü̃cax̱ rü norü uanügüxü̃ nadai̱x̱ü̃cax̱. Rü yema ga ngunexü̃gu rü 
nanadai ga 75,000 ga norü uanügü, natürü tama nanade ga norü yemaxü̃gü. 
Rü norü 14 ga ngunexü̃gu rü narüngü̃gü rü taãẽãcüma napetaegü, yerü norü 
uanügüxü̃ narüporamaegü. 
18Natürü ga yema Yudíugü ga ĩane ya Chúchawa yexmagüxü̃ rü naxĩtaquex̱e 
ga norü 13 rü 14 ga ngunexü̃gu. Rü norü 15 ga ngunexü̃gu narüngü̃gü rü 
napetaegü rü nataãẽgü. 
19Natürü ngẽma Yudíugü i togü i ĩanegüwa rü ĩanexacügüwa maxẽxü̃ rü 
ñu̱xma rü ta tauemacü i Adáarü 14 i ngunexü̃gu nanaxüchigagü rü nataãẽgü 
rü ãmare nügüna naxãgü. 
20Rü nüma ga Maduquéu rü nanaxümatü nachiga ga yema ngupetüxü̃. Rü 
ñu̱xũchi guxü̃ma ga Yudíugü ga ngaicamagüxü̃ rü yáxü̃gugüxü̃ ga 
Achuéruchixü̃anegüwa yexmagüxü̃cax̱ nayamugü ga yema popera. 
21-22Rü yema poperawa rü Yudíugümaxã nüxü̃ nixu nax gucü ya taunecügu 
ga Adáü̃arü tauemacüarü 14 rü 15 ga ngunexü̃gu naxüchigagüãxü̃cax̱ nax 
yemaacü nüxna nacuax̱ãchiexü̃cax̱ ga yema ngunexü̃gü ga nagu norü 
uanügümex̱ẽwa ínanguxü̃xü̃ ga nümagü ga Yudíugü rü yemaacü ga norü 
ngechaü̃gü rü norü axu rü taãẽxü̃ yanguxuchixü̃cax̱. Rü yema poperawa nüxü̃ 
nixu rü ngẽxguma naxüchigagüãgu rü name nax nügümaxã nataãẽgüxü̃ rü 



1532 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

nügümaxã nachibüexü̃ rü ãmare nügüna naxãgüxü̃ rü diẽru ngĩxü̃ 
nanutaquex̱egüxü̃ tümacax̱ ya guxema ngearü diẽruãx̱güxe. 
23Rü nüma ga Yudíugü rü nayanguxẽẽgü ga yema Maduquéu ümatüxü̃, rü 
nacümaxü̃ nayaxĩxẽẽgü. 
24Rü nüma ga Amáü̃ ga Agátanüxü̃ ga Amedáta nane rü Yudíugüarü uanü 
nixĩ rü nagu narüxĩnü nax Yudíugüxü̃ iyanaxoxẽẽxü̃. Rü sortéu naxü nax 
yemaacü nüxü̃ nacuáxü̃cax̱ nax tax̱acürü ngunexü̃ tá yixĩxü̃ ga Yudíugüxü̃ 
nadai̱x̱ü̃. 
25Natürü yexguma ngĩma ga Ité rü ãẽx̱gacü ga Achuérumaxã nüxü̃ iyarüxu 
ga yema Amáü̃ nagu rüxĩnüxü̃ nax Yudíugüxü̃ nadai̱x̱ü̃cax̱, rü nüma ga 
ãẽx̱gacü rü wüxi ga poperagu nanaxümatü nax Amáü̃xü̃ yamax̱güxü̃cax̱ 
naxcax̱ ga yema chixexü̃ ga nagu naxĩnüxü̃. Rü yemaacü Amáü̃xü̃ rü 
nanegüxü̃ nawẽxnaxãgü. 
26Rü yema Maduquéu ümatüxü̃ãcü nanaxüchigagü ga yema ngunexü̃gü. Rü 
yema guxchaxü̃ ga nüxü̃ nadaugüxü̃chiga rü nüxü̃ ngupetüxü̃chiga, rü nüma 
ga Yudíugü rü Puríü̃gu nanaxüégagü ga yema ngunexü̃gü. Rü ngẽma Puríü̃ 
ñaxü̃ i dexa, rü Pur ñaxü̃wa ne naxũ. Rü ngẽma dexa i Pur rü sortéu 
ñaxü̃chiga nixĩ. 
27Rü nüma ga Yudíugü rü yema Maduquéu naxümatüxü̃ãcü nüxü̃ naxunetagü 
ga yema taxre ga ngunexü̃ nax guxcüma ga taunecü Puríü̃ naxüchigagüxü̃cax̱ 
ga nümagü rü nanegü rü nataagü rü guxü̃ma ga yema duü̃xü̃gü ga 
Yudíugücümacax̱ dauxü̃taegüxü̃. 
28Rü yema taxre ga ngunexü̃ rü nanaxwax̱egü nax guxü̃guma 
naxüchigagüãxü̃ ga Puríü̃ ga wüxichigü ga Yudíugütücumüwa rü wüxichigü 
ga naanewa rü wüxichigü ga ĩanegüwa nax yemaacü taguma iyanaxoxü̃cax̱ 
nax nüxna nacuax̱ãchiexü̃cax̱ ga nüma ga Yudíugü rü nataagü. 
29Rü ngĩma ga ãẽx̱gacü naxmax̱ ga Ité ga Abiyáixacü rü ñu̱xũchi nüma ga 
Maduquéu ga Yudíu ixĩcü rü ãẽx̱gacüarü mumaxã nanaxümatügü ga norü 
taxre ga popera nachiga ga yema Puríü̃arü peta. Rü yemawa nüxü̃ nixu nax 

aixcüma ãẽx̱gacüarü mumaxã yixĩxü̃ ga naxümatüxü̃ ga yema nüxíraxü̃xü̃ ga 
popera. 
30Rü yema popera rü naxü̃tawa nayamugü ga guxü̃ma ga Yudíugü ga nawa 
maxẽxü̃ ga yema 127 ga naanegü ga ãẽx̱gacü ga Achuéru namaxã icuáxü̃. Rü 
yema poperawa nanaxucu̱xẽ nax nügümaxã nangüxmüexü̃cax̱ rü nügü 
nangechaü̃güxü̃cax̱. 
31Nüma ga Maduquéu rü ngĩma ga Ité rü guxü̃ma ga Yudíugüxü̃ rü nanegüxü̃ 
rü nataagüxü̃ namu nax naxüchigagüãxü̃cax̱ ga yema Puríü̃ ga yexguma 
nawa nanguxgu ga yema ngunexü̃gü ga nagu naxunetagüxü̃. Rü 
yexgumarüxü̃ ta nanaxümatügü ga ucu̱xẽgü nax ñuxãcü tá naxaureãcü 
nayumüxẽgüxü̃ rü Tupanapex̱ewa nüxü̃ yaxugüxü̃ i norü guxchaxü̃gü. 
32Rü ngĩma ga Itéarü ucu̱xẽ nax ñuxãcü tá naxüchigagüãxü̃ ga yema Puríü̃, 
rü wüxi ga poperagu nixĩ ga naxümatüxü̃. 

Ité 10 

Natachiga ga Maduquéu 

1Rü nüma ga ãẽx̱gacü ga Achuéru rü nanaxunagü nax nüxü̃̃́ 
naxütanügüãxü̃cax̱ ga yema nachixü̃anegü ga naxmex̱wa yexmagüxü̃ ga 
dauxchitaanewa rü márpechinüanewa yexmagüxü̃. 
2Rü guxü̃ma ga yema Achuéru üxü̃ ga yexguma ãẽx̱gacü yixĩxgu rü yema 
norü porachiga rü yema popera ga Médiaanearü rü Pérchiaanearü 
ãẽx̱gacügüchiga nagu ümatüxü̃gu naxümatü. Rü yexgumarüxü̃ ta yema 
poperagu naxümatü nax ñuxãcü Maduquéuxü̃ natachigaxẽẽxü̃ ga Achuéru rü 
ñuxãcü norü ngü̃xẽẽruxü̃ ga poraxü̃ nax yixĩxü̃. 
3Rü nüma ga Maduquéu rü ãẽx̱gacü ga Achuérutüxü̃wa nayexma, rü naeru 
nixĩ ga guxü̃ma ga yema ãẽx̱gacüarü ngü̃xẽẽruü̃gü. Rü nüma ga Maduquéu 
rü guxü̃ma ga Yudíugütanüwa rü ãẽx̱gacü ga naãẽxü̃ cuácü nixĩ. Rü guxü̃ma 
ga natanüxü̃ rü nüxü̃ nangechaü̃gü yerü meama namaxã inacuax̱ rü 
guxü̃guma naxcax̱ nadau nax ñuxãcü nüxü̃ nangü̃xẽẽxü̃. 

Yox 

Yox 1 

Tupana rü Chatanáxü̃ naxüchica nax Yoxü̃ naxüxü̃ca̱x 

1Rü Úxanegu naxãchiü̃ ga wüxi ga yatü ga Yoxgu ãégacü. Nüma rü meama 
namaxü̃ rü nataxuma ga chixexü̃ ga nachiga. Rü aixcüma Tupanaarü 
ngúchaü̃ naxü, rü nügüna nadau nax taxúemaxã chixexü̃ naxüxü̃. 
2-3Rü nüma ga Yox rü nüxü̃̃́ nayexma ga 7 ga nanegü rü tomaepü̱x ga 
naxacügü. Rü nüxü̃̃́ nayexma ta ga 7,000 ga carnérugü, rü 3,000 ga 
caméyugü, rü 500 chimüü̃ ga wocagü ga puracüruxü̃ ixĩgüxü̃, rü 500 ga 
búrugü ga ingexü̃. Rü yexgumarüxü̃ ta nüxü̃̃́ nayexma ga muxü̃ma ga norü 
puracütanüxü̃. Rü yemaacü ga nüma ga Yox rü wüxi ga yatü ga guxãarü 
yexera muarü yemaxü̃ãx̱ü̃chicü nixĩ ga yema nachixü̃ane ga éstewaama 
yexmaxü̃wa. 
4Rü gumá Yox nanegü rü wüxichigü napatawachigü nanaxügüxü̃ ga peta ga 
nawa nügüna naxugüüxü̃. Rü yexgumarüxü̃ ta guxü̃guma tüxna naxugüxü̃ ga 
guxema tomaepü̱x ga naeyax̱gü. 
5Rü yexguma marü nawena ga yema nanegüarü peta ga naxügüüxü̃, rü nüma 
ga Yox rü nanegücax̱ nangemaxü̃. Rü pax̱mamaxü̃chima ínarüdaüxü̃ rü 
wüxichigü ga nanegüégagu rü naxacügüégagu Tupanacax̱ nayamax̱ rü 
nayagu ga wüxi ga naxü̃na nax yemaacü Tupana nüxü̃̃́ nüxü̃ rüngü̃maxü̃cax̱ 
ga yema nanegüarü rü naxacügüarü chixexü̃gü. Rü yemaacü nanaxüüxü̃ ga 
Yox yerü nagu narüxĩnü rü nanegü rü naxacügü rü ngürüãchi marü 
Tupanapex̱ewa guxchaxü̃ naxügüe ga norü ĩnüwa ga yexguma peta 
naxügüxü̃gu. 
6Rü wüxi ga ngunexü̃ ga yexguma Cori ya Tupanapex̱ewa naxĩxgu ga norü 
orearü ngeruü̃gü ga daxũcüãx̱, rü nüma ga Chataná rü ta Cori ya 
Tupanapex̱ewa nangu. 
7Rü nüma ga Cori ya Tupana rü Chatanána naca rü ñanagürü: —¿Ngextá ne 
cuxũ i cumax? ==ñanagürü. Rü nüma ga Chataná rü Corixü̃ nangãxü̃ rü 

ñanagürü: —Nawa ne chaxũ nax nagu íchayaxüeguxü̃ i ngẽma naane 
==ñanagürü. 
8Rü yexguma ga nüma ga Cori rü ñanagürü nüxü̃: —¿Tama ẽx̱na cunangugü 
ya yimá chorü duü̃ ya Yox? Erü nataxuma i ngẽma naanewa ya yimárüxü̃ 
aixcüma chauga ĩnücü rü mea chau̱̱xcax̱ maxü̃cü. Rü nataxuxü̃ma i chixexü̃ i 
nachiga rü mea nügüna nadau nax taxúemaxã chixexü̃ naxüxü̃cax̱ 
==ñanagürü. 
9Natürü nüma ga Chataná rü Corixü̃ nangãxü̃ rü ñanagürü: —Tama 
natücax̱mamare cuga naxĩnü. 
10Erü cuma rü cunachu̱xu nax taxúema guxchaxü̃ namaxã üxü̃cax̱ i nümax rü 
guxcüma ya nanegü rü naxacüãx̱gü rü norü ngẽmaxü̃gü. Rü cuma rü nüxü̃ 
curüngü̃xẽxẽ i guxü̃ma i tax̱acü inaxüxü̃wa, rü ngẽmacax̱ i nüma i ñu̱xma rü 
wüxi ya yatü ya guxãarü yexera muarü wocaãx̱ü̃chicü nixĩ nawa i ngẽma 
naane. 
11¡Rü dücax, nüxü̃ iyanaxoxẽxẽ i guxü̃ma i ngẽma nüxü̃̃́ ngẽxmaxü̃, rü 
ngẽxguma tá nüxü̃ cudau nax cupex̱ewatama cumaxã naguxchigaxü̃! 
==ñanagürü. 
12Rü nüma ga Cori ya Tupana rü Chatanáxü̃ nangãxü̃ rü ñanagürü: —Marü 
name. ¡Ẽcü naxü i tax̱acü i cuma cunaxwax̱exü̃ namaxã i guxü̃ma i norü 
ngẽmaxü̃gü ya yimá Yox! Natürü tama chanaxwax̱e nax namaxãxü̃chi 
chixexü̃ cuxüxü̃ ==ñanagürü. Rü yexguma ga nüma ga Chataná rü Cori ya 
Tupanana nixũgachi. 
13-14Rü wüxi ga ngunexü̃ ga yexguma nanegü rü naxacügü wüxi ga peta ga 
taxü̃ ínaxügüyane naenexẽ ga yacüpatawa, rü wüxi ga yatü Yoxpatawa nangu 
rü namaxã nüxü̃ nayarüxu ga ñaa ore: —Yexguma naanewa aimüaneruxü̃ i 
wocagümaxã ítapuracüeyane, rü ngẽma búrugü ga ingexü̃ rü torü 
ngaicamana nachibüe. 

15Rü ngürüãchi ngéma nangugü i Chabéutanüxü̃, rü naxcax̱ nangĩx̱gü i ngẽma 
wocagü rü búrugü, rü taramaxã nanadai i chomücügü i puracütanüxü̃. Rü 
chaxicatama chiña nax cumaxã nüxü̃ chayarüxuxü̃cax̱ ==ñanagürü. 
16Rü taũtama yagúegayane ga yema yatü rü to ga yatü yéma nangu rü 
ñanagürü: —Wüxi ya ãẽmacü yexma nangu rü wüxigu norü dauruü̃gümaxã 
nanadai i ngẽma carnérugü. Rü chaxicatama chiña nax cumaxã nüxü̃ 
chayarüxuxü̃cax̱ ==ñanagürü. 
17Rü yema yatü rü ta taũtama yagúegayane rü yéma nangu ga norü tomaepü̱x 
ga yatü rü ñanagürü: —Tomaepü̱xtücumü i Cadéuanecüãx̱gü toxcax̱ 
ínayaxüãchi rü naxcax̱ nangĩx̱gü i curü caméyugü rü taramaxã nanadai i 
chomücügü i puracütanüxü̃. Rü chaxicatama chiña nax cumaxã nüxü̃ 
chayarüxuxü̃cax̱ ==ñanagürü. 
18-19Rü yema yatü rü ta taũtama yagúegayane rü yéma nangu ga to ga 
puracütanüxü̃ rü ñanagürü: —Yimá cunegü rü ngẽma cuxacügü rü cune ya 
yacüchiü̃wa taxü̃ i peta inaxügü. Rü ngürüãchi ngéma ínachianexü̃waama ne 
naxũ ya wüxi ya taxüchicü ya buanecü rü guxü̃cüwawa nagu nangu ya yima 
ĩ rü cunegüétügu rü cuxacügüétügu nangutaü̃. Rü guxü̃ma i cunegü rü 
cuxacüãx̱gü rü ngẽxma tayue. Rü chaxicatama chiña nax cumaxã nüxü̃ 
chayarüxuxü̃cax̱ ==ñanagürü. 
20Rü yexguma ga nüma ga Yox rü inachi rü norü ngechaü̃maxã nügüchirugu 
nagáugü rü nügü rü waixü̃müanegu nayangücuchi rü Tupanaxü̃ nicuax̱üxü̃. 
21Rü yexguma rü ñanagürü: —Ngexchiruxãcü chauéanüwa chabu nax ñoma 
i naanewa changóxü̃cax̱. Rü ngẽxgumarüxü̃ tá ta taxuxü̃táma chinge i 
ngẽxguma chayu̱xgu. Rü nüma ya Cori ya Tupana choxna nanaxã i guxü̃ma, 
rü nümatama wena choxna nanayaxu. ¡Namecümaxüchi ya Cori ya Tupana! 
==ñanagürü. 
22Rü yemaacü ga Yox rü woo guxü̃ma ga yema guxchaxü̃gü nüxü̃ nax 
ngupetüxü̃ rü tama chixexü̃ naxü rü tama Tupanamaxã naguxchiga. 

Yox 2 

Chataná rü Yoxü̃ nida̱xawexẽxẽ 

1Rü yexguma nawa nanguxgu ga ngunexü̃ nax Tupanapex̱ewa wena 
nangugüxü̃ ga yema norü orearü ngeruü̃gü ga daxũcüãx̱, rü nüma ga Chataná 
rü ta natanügu naxã. 
2Rü nüma ga Cori ya Tupana rü nüxna naca rü ñanagürü: —¿Ngextá ne cuxũ 
i cumax? ==ñanagürü. Rü nüma ga Chataná rü nanangãxü̃ rü ñanagürü: —
Nawa ne chaxũ nax nagu íchayaxüeguxü̃ i ngẽma naane ==ñanagürü. 
3Rü yexguma ga nüma ga Cori ya Tupana rü ñanagürü nüxü̃: —¿Tama ẽx̱na 
cunangugü ya yimá chorü duü̃ ya Yox? Rü tataxuma ya texé ya naxrüxü̃ ixĩxẽ, 
rü naxrüxü̃ chauga ĩnüxe, rü naxrüxü̃ mea maxü̃̃́xẽ, rü naxrüxü̃ chixexü̃wa 
ngechigaxe, rü naxrüxü̃ tügüna dauxe nax taxúemaxã chixexü̃ taxüxü̃cax̱. Rü 
woo i cuma choxna naxcax̱ cuca nax chixexü̃ nüxü̃ cungupetüxẽẽxü̃cax̱ nüma 
taxuxü̃ma i chixexü̃ naxüyane, natürü nüma rü nanaxai̱x̱rügumaraxü̃mare i 
nacümawa rü taxuxü̃ma i chixexü̃ naxü ==ñanagürü. 
4Natürü ga nüma ga Chataná rü Cori ya Tupanaxü̃ nangãxü̃ga rü ñanagürü: 
—Ngẽxguma taxúema ya texé tümaxü̃nexü̃chimaxã chixexü̃ üxgu ya wüxíe, 
rü taxucax̱ma tanaxĩx̱ãchiãxẽ. Rü tügü nax tamaxẽẽxü̃cax̱ rü ítamemare nax 
itanaxãxü̃ i guxü̃ma i tax̱acü i tüxü̃̃́ ngẽxmaxü̃. 
5Natürü ngẽxguma chi naxü̃newaxüchi yadax̱awexẽẽx̱gu rü tá nüxü̃ cudau 
nax chixexü̃ tá cupex̱ewatama cumaxã yaxugüxü̃ ==ñanagürü. 
6Rü nüma ga Cori ya Tupana rü Chatanáxü̃ nangãxü̃ga rü ñanagürü: —Marü 
name. ¡Rü namaxã naxü i ngẽma cuma cunaxwax̱exü̃, natürü taxũtáma 
nüxna cunayaxu i norü maxü̃! ==ñanagürü. 
7Rü yexguma ga nüma ga Chataná rü Cori ya Tupanapex̱ewa nixũgachi, rü 
Yoxcax̱ ínananguxẽxẽ ga wüxi ga chaxü̃ne ga poraxü̃ ga guxü̃ma ga 
naxü̃newa rüyixü̃. Rü naeruwa inaxügü rü ñu̱xmata nacutüwa nangu. 
8Rü yexguma ga nüma ga Yox rü tanimacatex̱ewa narüto. Rü nanayaxu ga 
wüxi ga waixü̃münaxcax̱ ga buetarechipe nax yemamaxã nügü 
yawü̱xünexü̃cax̱. 

9Natürü tüma ga naxmax̱ rü ñatagürü nüxü̃: —¿Ẽ̱xna ñoma rü ta nagu 
curüxĩnüama nax mea Tupanapex̱ewa cumaxü̃xü̃? ¡Rü Tupanapex̱ewa 
chixexü̃ naxuegu rü noxtacüma nayu! ==ñatagürü. 
10Natürü ga nüma ga Yox rü ngĩxü̃ nangãxü̃ga rü ñanagürü: —Pa Ngex, tama 
name i ngẽmaãcü chixexü̃ i oremaxã quidexa. Rü guxü̃guma taãẽãcü 
tanayaxu i ngẽma mexü̃gü ya Tupana tüxna ãxü̃. ¿Rü ñuxãcü chi i taxũchima 
nayaxuxü̃ i ngẽma guxchaxü̃gü i taxcax̱ ínguxü̃? ==ñanagürü. Rü yemaacü 
ga Yox rü woo yema nüxü̃ nax ngupetüxü̃ rü tama chixexü̃ naxü rü bai ga 
norü dexawa. 

Yoxü̃ ínayadaugü ga tomaepü̱x ga namücügü 

11Rü nüma ga Yox rü nüxü̃̃́ nayexma ga tomaepü̱x ga namücügü, rü wüxi rü 
Erifá ga Temáü̃anecüãx̱ ixĩxü̃, rü to rü Biridá ga Chúaanecüãx̱ ixĩxü̃, rü yema 
to rü Chofá ga Naamáxanecüãx̱ ixĩxü̃. Rü yexguma nüxü̃ naxĩnüechigagu ga 
naguxü̃raü̃xü̃ ga guxchaxü̃gü nüxü̃ nax ngupetüxü̃ ga Yox, rü wüxigu 
naxü̃tawa naxĩ nax nataãẽgüxẽẽãxü̃cax̱ rü yaxümücügüãxü̃cax̱ nawa ga yema 
ngúxü̃ nax yangexü̃. 
12Rü yexguma yáxü̃gutama naxĩxgu rü Yoxü̃ nadaugü, rü yema poraãcü nax 
yadax̱awexü̃ rü tama aixcüma nüxü̃ nacuax̱gü. Rü yemacax̱ inanaxügüe ga 
aita nax naxüexü̃ rü naxauxexü̃. Rü yema taxü̃ ga ngechaü̃ nax 
yangegüxü̃gagu rü nügü narügáutechirugü rü mairaxü̃tex̱e nügüerugu 
nagünagügü. 
13Rü yemawena rü Yoxmaxã mairaxü̃anewa narütogü. Rü 7 ga ngunexü̃ rü 7 
ga chütaxü̃ yéma nayexmagü rü taxuxü̃ma ga dexa nanaxuxuchigü, yerü 
nüxü̃ nadaugü ga Yox ga taxü̃ ga ngúxü̃ nax yangexü̃. 

Yox 3 

Nidexa ga Yox naxca̱x ga yema ngúxü̃ ga naxca̱x ínguxü̃ 

1Rü düxwa nidexa ga Yox rü chixexü̃ namaxã naxuegu ga yema ngunexü̃ ga 
nagu nabuxü̃. 

2-3Rü ñanagürü: —Nachixe ga yema chütaxü̃ ga chaunatü rü chaué nagu 
choxü̃ ngo̱xẽẽxü̃. Rü nachixe ga yema ngunexü̃ ga nagu chabuxü̃. 
4Rü chierüx tama yangóonegu ga yema ngunexü̃ rü ẽanexü̃xü̃ yanguxuchigu. 
Rü chierüx nüxü̃ iyanangümagu ga Tupana nax yemaacü tama 
yangóonexü̃cax̱ ga yema ngunexü̃. 
5Rü chierüx wüxi ga waanexü̃ ga pamüemaxü̃ nawaanexẽẽgu, rüex̱na wüxi 
ga caixanexü̃ nagu yangaixemagu, rüex̱na wüxi ga waanexü̃ yadüpechitagu 
ga üax̱cü. 
6Rü chierüx yematama chütaxü̃ ga nagu changóxü̃ rü waanexü̃gu 
yanatauxgu. Rü chierüx taxũchima yimá tauemacüarü ngunexü̃gütanüwa 
nango̱xgu ga yema ngunexü̃ ga nagu chabuxü̃. Rü chierüx taxũchima yimá 
taunecüarü tauemacügütanüwa nango̱xgu ga yema ngunexü̃. 
7Rü chierüx wüxi ga chütaxü̃ ga taxuxü̃ma nagu ngóxü̃ yixĩxgu rü wüxi ga 
chütaxü̃ ga taxúema nagu taãẽxü̃ yixĩxgu. 
8Rü ngẽma yuüxü̃gü ga Lebiatáü̃maxã icuax̱güxü̃ rü chierüx chixexü̃ namaxã 
naxuegugügu ga yema ngunexü̃ ga nagu chabuxü̃. 
9Rü chierüx taxũchima yema pax̱mama ẽxtagü ibáixgügu rü taxũchima üax̱cü 
nangóonexẽẽgu rü taxũchima texé nüxü̃ dau̱̱xgu nax yangóonexü̃. 
10Rü nachixe ga yema chütaxü̃ ga nagu chabuxü̃ i ñu̱xma nagagu ngúxü̃ 
chingexü̃. 
11¿Rü tü̱xcüü̃ tama wüxicana chaueanügutama chayuxü̃, rüex̱na yexguma 
chaxíragutama chayuxü̃? 
12¿Rü tü̱xcüü̃ nayexmaxü̃ ga chauéã̃́pü̱xü ga nagu choxü̃, rü ñu̱xũchi 
tümaníxü̃gü ga choxü̃ nawa tamai̱x̱ü̃ne? 
13-15Rü yexguma chi noxri chabuxgu chayu̱xgu ga chomax, rü ñu̱xma rü 
taxũchima choxü̃̃́ nangẽxma i guxchaxü̃gü rü taãẽãcüma chi chape natanüwa 
ga yema ãẽx̱gacügü rü norü ngü̃xẽẽruü̃gü ga nügüégagu naxügüxü̃ ga taxü̃ 

ga norü cuax̱ãchixẽẽruü̃gü, rü nügüxü̃̃́ nangutaquex̱exü̃ i úirugü, rü napatagü 
ya mexẽchigüne rü diẽrumü namaxã yapaxẽẽgüne. 
16¿Rü tü̱xcüü̃ tama yíxema tümaéanügu yuexü̃rüxü̃ choxü̃ inatax̱gü, ñoma 
buxe ya yuãcü íxraxerüxü̃? 
17Rü ngẽma chixexü̃arü üruü̃gü rü ngẽxguma nayuegu nixĩ i yacuáxü̃ nax 
chixexü̃ naxügüxü̃. Rü ngẽma ipaexü̃ rü ngẽxguma nayuegu nixĩ i 
nangü̃güxü̃. 
18Rü ngẽma poxcuexü̃ rü ngẽxguma nayuegu nixĩ i taãẽxü̃ yangaugüxü̃ rü 
marü tama nüxü̃ naxĩnüexü̃ i ngẽma namaxã inacuax̱güxü̃ nax nuãcü nüxna 
nacagüexü̃. 
19Ngẽma yuexü̃tanüwa rü nawüxigumare i ngẽma diẽruãx̱güxü̃ rü ñu̱xũchi 
ngẽma ngearü diẽruãx̱güxü̃. Rü ngéma rü yíxema puracütanüxü̃ rü marü 
tama tümaarü corimex̱ẽwa tangexma. 
20¿Tü̱xcüü̃ ya Tupana i tüxü̃ nango̱xẽẽxü̃ ya yíxema ngúxü̃ ingexe? ¿Rü 
tü̱xcüü̃ i tüxü̃ namaxẽxẽxü̃ ya yíxema guxchaxü̃gü rü ngechaü̃gü tümacax̱ 
ínguxe? 
21¿Rü tü̱xcüü̃ tama tayu ya yíxema yucax̱ dauxe rü woo poraãcü naxcax̱ 
tadau̱̱xgu ñoma diẽru icúxü̃cax̱ idauxü̃rüxü̃? 
22Rü ngẽma taãxẽ i naxcax̱ tadauxü̃ rü düxwa tüxna nangu i ngẽxguma 
tayu̱xgu rü tümamaxü̃gu tixücuchigu. 
23¿Rü tax̱acücax̱ nangóxü̃ ya wüxi ya yatü ega chi Tupana ngúxü̃wa rü 
guxchaxü̃wa namaxẽxẽãgu? 
24Rü ngẽma choxü̃̃́ nax nangúxü̃gagu rü tama chataiya rü ngẽma nax 
chaxaxuxü̃ rü chauxgüxü̃etü rü ñoma dexárüxü̃ nichuru. 
25Rü guxü̃ma ga yema guxchaxü̃gü ga naxcax̱ chamuü̃xü̃ rü ñu̱xma rü choxna 
nangu. 
26Rü taguma icharüngü̃ rü taguma chataãxẽ, erü ngẽma guxchaxü̃gü rü 
choxna nangu, rü ngẽmagagu nataxu i chorü taãxẽ ==ñanagürü ga Yox. 

Yox 4 

Erifá rü Yoxü̃ naxuxcu̱xẽ 

1Rü nüma ga Erifá ga Temáü̃cüãx̱ rü Yoxna naca rü ñanagürü nüxü̃: 
2—Ngẽxguma chi texé cumaxã idexagu ¿rü taxũchima cuxü̃̃́ nawax̱tümüü̃xü̃? 
Erü taxucürüwama charüchianemare nax tama cumaxã chidexaxü̃. 
3-5Rü cuma nax tüxü̃ cungúexẽẽxü̃ ga guxema muxẽma ga guxchaxü̃ tüxü̃ 
ngupetügüxe, rü tüxü̃ cuporaxẽẽxü̃ ga guxema turaxe, rü tüxü̃̃́ 
cunangúchaü̃xẽẽxü̃ nax ítarüdaxü̃cax̱ ga guxema rünguxe, rü tümamaxã 
cuporaxü̃ ga guxema rünguxchaü̃xẽ, natürü i ñu̱xma nax guxchaxü̃gü cuxcax̱ 
ínguxü̃, rü cuma rü cungearü poraãx̱ rü cumuü̃. 
6Rü cuma nax aixcüma Tupanaaxü̃̃́ cupuracüxü̃ rü mecü ya norü duü̃ quixĩxü̃ 
¿rü ñuxãcü i tama aixcüma nüxna curüyoexü̃ ya yimá curü Tupana? 
7¡Rü mea nagu rüxĩnü! ¿Wüxi ya duü̃ ya aixcüma mexü̃ ücü rü taguma 
chixexü̃ ücü, rü marü ñuxgu nüxü̃ cudauxü̃ nax ngürümare Tupana 
napoxcuxü̃? 
8Rü yema nüxü̃ chadauxü̃wa rü nüxü̃ chacuax̱ nax yíxema máetaxe rü 
chixexü̃ üxe rü nagutátama tanguxü̃ ga yema ü̃paacü taxüxü̃ ga chixexü̃. 
9Rü nüma ya Cori ya Tupana rü norü numaxã wüxiarü cue ñaxü̃maxãtama 
nixĩ i nadaiaxü̃ i ngẽma chixexü̃ ügüxü̃. 
10Rü woo ñoma leóü̃gürüxü̃ yaxü̃xchapütagügu rü yanginetanücüügu, natürü 
Cori ya Tupana rü tá ínanayipütaxẽxẽ rü ngẽmaãcü tá nanangeax̱ẽxẽgü. 
11Rü ñoma leóü̃gü i taxuxü̃ma i nawemü nüxü̃ yangaugüxü̃rüxü̃ tá nayue. Rü 
ngẽma nanegü rü tá nawoonemare. 
12Rü bexma chowa nangu ga wüxi ga ore ga mexẽchixü̃ ga ígaãcü nüxü̃ 
chaxĩnüxü̃. 
13Rü ngewax̱ chütacü ega ngẽxguma guxü̃ma i duü̃xü̃gü peegu rü chixexü̃gu 
chaxãnegü rü chaturaxü̃ne. 

14Rü ngẽma chixexü̃ i nagu chaxãnegüxü̃ rü poraãcü choxü̃ namuü̃xẽxẽ rü 
guxü̃nema ya chauxchinax̱ãgü rü nidu̱xruxe. 
15Rü yexguma rü wüxi ga buanecüema chauchametüwa nagopetüema rü 
icharütogütax̱axü̃ne. 
16Rü nüxü̃ chadau nax wüxi ga duü̃xü̃ yexmaxü̃, yerü nüxü̃ chadau ga 
naxchipeta, natürü tama nüxü̃ chadau nax nañuxraü̃xü̃. Rü yexguma 
nachianemare. Rü yemawena rü nüxü̃ chaxĩnü ga wüxi ga naga ga ñaxü̃: 
17¿Rü ñuxãcü i wüxi i yatü rü namexü̃ i Cori ya Tupanapex̱ewa? ¿Rü ñuxãcü 
i aixcüma namearü maxü̃ã̃́xü̃ naxpex̱ewa ya yimá nango̱xẽẽcü? 
18Rü nüma ya Cori ya Tupana rü tama nüxü̃̃́ nayaxõ i woo ngẽma norü orearü 
ngeruü̃gü i daxũcüãx̱gü, erü woo nümagü rü ta ñuxguacü rü ínatüe. 
19Rü yexeraãcü ínatüe i duü̃xü̃gü i ñoma wüxi ya ĩpata ya waixü̃münaxcax̱ 
ya waixü̃mütex̱egu üxü̃nerüxü̃ turaxü̃. Rü duü̃xü̃gü rü ñoma naweane i 
ngẽxma napocuchixü̃rüxü̃ nixĩ nax naturaexü̃. 
20Rü yima yatü rü ẽxü̃wa namaxü̃, natürü yáuanecü rü marü nayu rü 
tagutáma wena namaxü̃ rü taxúema naxcax̱ taxoegaãxẽ. 
21Rü ngẽma norü maxü̃ rü ñoma wüxi ya tünüta ya iyoyexü̃rüxü̃ nixĩ. Rü nayu 
naxü̃pa nax cuax̱wa nanguxü̃. 

Yox 5 

1¡Rü aita naxü, Pa Yox, rü texé tá cuxü̃ ngãxü̃! ¿Rü tax̱acürü Tupanaarü 
orearü ngeruxü̃ i daxũcüãx̱na tá cuca nax cuxü̃ nangü̃xẽxẽxü̃cax̱? 
2Rü ngẽma naechita maxẽxü̃ rü ngẽma norü nu rü norü ngúchaü̃ düxwa yuwa 
nanagagü. 
3Rü nüxü̃ chadau i ngẽma naechitamare maxü̃xü̃ nax ngexwaca yamuarü 
ngẽmaxü̃ã̃́xü̃, natürü ngẽma norü ngẽmaxü̃gü rü paxãma inarütaxu. 
4Rü ngẽma nanegü rü naxacügü rü taxúema nüxü̃ tarüngü̃xẽxẽ. Rü 
ãẽx̱gacügüpex̱ewa rü chixri namaxã nixĩgü rü nataxuma nax texe ínapoxü̃xü̃. 

5Rü ngẽma naechita maxü̃xü̃arü naanewa rü ngẽma taiyaexü̃ rü 
tuxugütanüwa nanade i ngẽma nanetügüarü o nax nangõ̱xgüãxü̃cax̱. Rü 
ngẽma nüxü̃̃́ ngúchaü̃xü̃ i ngẽma naechita maxü̃xü̃arü ngẽmaxü̃gü rü 
nanayauxgü. 
6Rü ngẽma chixexü̃ rü tama nixĩ i waixü̃müanewa ne naxũxü̃. Rü ñu̱xũchi 
ngẽma guxchaxü̃gü rü tama nixĩ i waixü̃müwa nangóxü̃. 
7Rü ngẽma guxchaxü̃gü rü duü̃xü̃gü nixĩ i nango̱xẽẽxü̃ ñoma üxüxü̃̃́pa i 
nexgütanücüüxü̃rüxü̃. 
8Rü ngẽxguma chi choma rü cuxrüxü̃ chixĩxgu, Pa Yox, rü Cori ya Tupanacax̱ 
chi chataegu, rü namaxã chi nüxü̃ chixu i chorü guxchaxü̃gü. 
9Erü nüma ya Cori ya Tupana rü muxü̃ma i taxü̃ i mexü̃gü naxü. Rü yixema 
rü tama nüxü̃ tacuax̱ nax ñuxãcü naxüaxü̃ i ngẽma. 
10Rü nüma nixĩ i ñoma i naanegu napuxẽẽãxü̃, rü yimá pucümaxã nixĩ i 
yaxaiyagüaxü̃ i naanegü. 
11Nüma rü tüxü̃ narüngü̃xẽxẽ ya yixema ngearü diẽruãx̱güxe, rü ñu̱xũchi tüxü̃ 
ínapoxü̃ ya yixema naxĩx̱ãchiãẽgüxe. 
12Nüma rü ngẽma womüxẽẽxü̃ cuax̱güxüchixü̃arü ĩnügu nayanachixexẽxẽ. 
Rü ngẽmaãcü inayanaxoxẽxẽ i ngẽma nagu naxĩnüexü̃ i ngẽma womüxẽẽxü̃ 
cuax̱güxüchixü̃. 
13Nüma ya Cori ya Tupana rü norü chixexü̃gutama nanayixẽxẽ i ngẽma 
dorataa̱x̱güxü̃. Rü ñu̱xũchi nagu nayanachixexẽxẽ i norü ĩnügü i chixexü̃ i 
nagu naxĩnüexü̃. 
14Rü ngunecü rü ñoma naxẽanegurüxü̃ nixĩ, erü naxcax̱ nawaanegü ñoma 
nachütaxü̃rüxü̃. 
15Rü yíxema ngearü diẽruãx̱güxe rü Cori ya Tupana tüxü̃ narüngü̃xẽxẽ rü 
tüxü̃ ínapoxü̃ naxmex̱wa i ngẽma diẽruãx̱ü̃chixü̃ i chixri tümamaxã icuáxü̃. 
16Nüma nixĩ i tüxü̃ nangü̃xẽẽxü̃ ya yíxema taxucürüwa tügü ípoxü̃güxe. Rü 
nüma nixĩ i yanangẽãx̱güxẽẽãxü̃ i ngẽma chixri tümamaxã icuax̱güxü̃. 

17Rü nataãxẽ ya yimá yatü ya Tupana ucu̱xẽcü. ¡Rü taxṹ i nüxü̃ cuxoxü̃ ya 
yimá Guxãétüwa Ngẽxmacüarü ucu̱xẽ! 
18Rü ngẽxguma chi Tupana cuxü̃ yapix̱ẽẽgu rü chi cuxü̃̃́ nayanai̱x̱ i curü o̱xri. 
Rü ngẽxguma chi cuxna nacuai̱x̱caãgu rü chi cuxü̃ nananaxẽxẽ. 
19Nüma rü 6 i guxchaxü̃wa tá cuxü̃ ínanguxuchixẽxẽ, rü ngẽma norü 7 i 
guxchaxü̃ rü marü taxũtáma cuxna nangu. 
20Rü ngẽxguma taiya inguxgu rü yuwa tá cuxü̃ ínanguxuchixẽxẽ. Rü 
ngẽxguma dai ínguxgu rü nüma rü tá tarawa cuxü̃ ínapoxü̃. 
21Rü woo chixexü̃ cumaxã yaxugüegu rü nüma rü tá cuxna nadau. Rü 
taxũtáma cumuü̃ ega ngẽxguma guxchaxü̃ cuxcax̱ ínguxgu. 
22Rü tá nüxü̃ cucugü i ngẽma taiya rü ngẽma taxü̃ i guxchaxü̃gü. Rü taxũtáma 
nüxü̃ cumuü̃ i ngẽma naeü̃gü i idüraexü̃. 
23Rü yimá nutagü rü cuanewa rü taxũtáma curü guxcharuü̃gü nixĩgü. Rü 
ngẽma naeü̃gü i idüraexü̃ rü cumücügü tá nixĩgü. 
24Rü cupatawa rü guxü̃táma mea nixũ. Rü ngẽxguma cuyaxugügu i curü 
wocagü rü guxü̃táma nangẽxmagü. 
25Rü tá nimu i cutaagü ñoma maxẽ i naanewa rüxügüxü̃rüxü̃. 
26Rü ngẽxguma o̱xiwa cunguxgu rü tá cuporaama rü ñoma wüxi i triguyax̱a 
i natanüwa dauxü̃rüxü̃ tá quixĩ. 
27Rü ngẽma tax̱acü i imáxyane tüxü̃ ngupetüxü̃ nixĩ i tüxü̃ ngúexẽẽxü̃ nax 
aixcüma yixĩxü̃ i chorü ore. ¡Rü nüxü̃ naxĩnü i ngẽma cumaxã nüxü̃ chixuxü̃ 
rü cumatama nüxü̃ naxü rü aixcüma yixĩ! ==ñanagürü ga Erifá. 

Yox 6 

Yox rü namücügüxü̃ nangãxü̃ 

1-3Rü nüma ga Yox rü nanangãxü̃ rü ñanagürü: —Ngẽxguma chi guxü̃ma i 
chorü ngechaü̃gü rü chorü guxchaxü̃gü rü wüxi i yáxü̃arü ngugüruxü̃wa 
inayaxgu, rü naxnücü ya márwa ngẽxmagücüarü yexera chi nayá. Rü ngẽma 

ngúxü̃ nax chingexü̃gagu nixĩ nax düxwa ore i tama mexü̃maxã 
chachonagüxü̃. 
4Rü nüma ya Yimá Guxãétüwa Ngẽxmacü rü chowa nayanawax̱ẽẽgü ya yima 
naxnegü, rü ngẽma norü naguchatagü rü chaxunegu nixũ. Rü ngẽma 
ãũcümaxü̃ i norü nu ya Tupana rü marü chowa nangu. 
5¿Ẽ̱xna yacaxü̃ i ngẽma búru i dauxchitacüãx̱ ega ngẽxguma naxãbügu? 
¿Ẽ̱xna yacax̱axü̃ i ngẽma woca i yatüxü̃ ega ngẽxguma maxẽ nüxü̃̃́ 
ngẽxmagu? 
6¿Rü texé nangṍxü̃ i wüxi i õna i oegamarexü̃ i ngearü yucüraã̃́xü̃? ¿Rü 
tax̱acürü chix̱ nüxü̃̃́ nangẽxma i wüxi i õna i ngeacamarexü̃? 
7Rü ngẽma taguma changṍxchaü̃xü̃ nixĩ i ñu̱xma chauwemü ixĩxü̃. 
8Chierüna Tupana noxtacüma choxna naxãxgu i ngẽma nüxna naxcax̱ 
chacaxü̃. Chierüna choxna naxãxgu i ngẽma chanaxwax̱exü̃. 
9Rü chierüna wüxicana choxü̃ yagaxgu ya Tupana nax ngẽxma nagúxü̃cax̱ i 
chorü maxü̃. 
10Rü woo nax ngúxü̃ chingexü̃ rü chorü taãxẽ nixĩ nax guxü̃guma naga 
chaxĩnüamaxü̃ i ngẽma norü mugü ya Tupana ya üünecü. 
11Rü ñu̱xma rü chagúarü poraãx̱ rü marü tama yáxna namaxã chaxĩnü i 
ngẽma guxchaxü̃gü. Rü marü taxucax̱ma tü̱xcüü̃ nua chamaxecha. 
12Rü chorü maxü̃ rü tama wüxi ya nutarüxü̃ natai. Rü chaxune rü tama wüxi 
i bróũcherüxü̃ natai. 
13Rü ngẽmacax̱ taxucürüwa chaugünatama pora chaxã. Rü taxúema texé 
choxü̃ taporaxẽxẽ. 
14Rü wüxi i tamücü i ngúxü̃ ingexü̃ rü nüxü̃ tangechaxü̃ woo tama yimá 
Guxãétüwa Ngẽxmacümaxã yaxaixcümagu. 
15Natürü i pemax, Pa Chomücügüx, rü tama chomaxã pixaixcümagü. Rü 
ñoma wüxi i natüxacü i paxü̃rüxü̃ pixĩgü. 

16-17Rü ngẽxguma ngẽma gáuxü̃ i máxpü̱xanexü̃wa ngẽxmaxü̃ rü üax̱cüarü 
naianexü̃maxã nadexegu rü ngẽma dexá rü naporaxüchixü̃ rü nabuxchíü. 
Natürü ngẽxguma nangupetügu nax nadexexü̃ i ngẽma gáuxü̃ rü taunecüwa 
nanguxgu rü ngẽma natüxacügü rü nipagü. 
18Rü ngẽmacax̱ i ngẽma duü̃xü̃gü i yáxü̃wa ne ĩxü̃ rü norü namawa taxuxü̃ma 
i dexáxü̃ inayangau. Rü ngẽmacax̱ nüxna ínachocu i nama nax dexácax̱ 
nadaugüxü̃cax̱ rü ínachianexü̃waama naxĩ rü ngẽxma nayue. 
19Rü ngẽma duü̃xü̃gütücumügü i Temáwa ne ĩxü̃ rü naxcax̱ nadaugü ga yema 
natügüarü dexá. Rü ngẽxgumarüxü̃ ta i ngẽma Chabáwa ne ĩxü̃ i 
duü̃xü̃gütücumügü rü nagu narüxĩnüe nax nüxü̃ yangaugüxü̃ i ngẽma 
natügüarü dexá. 
20Natürü yexguma yéma nangugügu rü narümaachitanü rü yexma nagu 
nayarüchixe ga yema norü taãẽgü. 
21Rü pema rü ngẽmaãcü chau̱̱xcax̱ pixĩgü. Rü nüxü̃ pedaugü i ñaa taxü̃ i chorü 
guxchaxü̃gü, natürü pebai̱x̱ãchiãxẽ rü pemuü̃e. 
22Natürü i choma rü taxucax̱ma pexna chaca, rü bai nax diẽrucax̱ pexna 
chacaxü̃ nax ñaa ngúxü̃wa choxü̃ ípenguxuchixẽẽxü̃cax̱. 
23Rü bai nax pexna naxcax̱ chacax̱axü̃ nax wüxi i uanümex̱ẽwa choxü̃ 
ípenguxuchixẽẽxü̃cax̱, rü bai pexna naxcax̱ chacax̱axü̃ nax 
máetagüxü̃mex̱ẽwa choxü̃ penapu̱xuxü̃cax̱. 
24¡Chomaxã nüxü̃ pixu nax ngextá íchatüxü̃ rü chixexü̃ chaxüxü̃! Rü 
ngẽxguma i choma rü tá charüngeax̱mare. 
25Rü taxúema nüxü̃ taxo i wüxi i ore i aixcüma ixĩxü̃, natürü i pema rü 
taxuxü̃ma i chixexü̃ chaxüãcüma rü choxü̃ pixugü. 
26Pema rü choxü̃ pixuchigagü naxcax̱ i ngẽma chorü dexagü. Rü pexcax̱ rü 
chorü oregü rü taxuwama name, rü ñoma oregü i buanecü ingegüxü̃rüxü̃ 
nixĩgü. 

27Pemax rü pexü̃̃́ natauxcha nax namaxã petaxexü̃ i wüxi i taxcuxü̃, rü woo 
wüxi i pemücü rü namaxã petaxexü̃. 
28Ñu̱xma rü chanaxwax̱e i chauchiwe perüdaunü, rü chomaxã nüxü̃ pixu ega 
chidoragu. 
29Rü chanaxwax̱e i iperüchianegü namaxã i ngẽma ore i chauchiga nüxü̃ 
pixuxü̃. ¡Rü taxṹ i pidoratax̱ag̱üxü̃! ¡Rü penayaxu i ngẽma ore i nüxü̃ chixuxü̃ 
nax aixcüma yixĩxü̃! 
30¿Ẽ̱xna pema nüxü̃ pecuax̱gu i choma rü wüxi i doratax̱áxü̃ chixĩ? ¿Ẽ̱xna 
nagu perüxĩnüegu rü tama nüxü̃ chacuáxü̃ nax ngexü̃rüüxü̃ nax yixĩxü̃ i 
ngẽma ore i mexü̃ rü ngexü̃rüüxü̃ nax yixĩxü̃ i ngẽma ore i chixexü̃? 

Yox 7 

Tupanamaxã nidexa ga Yox 

1Rü ñoma i naanewa i yixema rü ñoma wüxi i puracütanüxü̃ i norü 
puracütanü ínanguxẽẽxü̃rüxü̃ tixĩgü. 
2Rü ñoma wüxi i mugüruxü̃ i gau̱̱xetüxü̃wa yáxna rüngü̱̃xü̃rüxü̃ tixĩgü. Rü 
ñoma wüxi i puracütanüxü̃ i norü puracütanü i diẽru ínanguxẽẽxü̃rüxü̃ 
tixĩgü. 
3Rü ñuxre ya tauemacü rü guxchaxü̃wa changexma rü taxuxü̃ma chaxü. Rü 
guxü̃ i chütaxü̃ rü poraãcü ngúxü̃ chingeecha. 
4Rü ngẽxguma nachütagu rü chorü ngürücaregu chacaxgu nax chapexü̃ rü 
chau̱̱xcax̱ rü namax̱ i ngẽma chütaxü̃. Rü düxwa chipamare nax 
chanadixegucücaxü̃ ñu̱xmata yangunemare. Rü nagu charüxĩnü rü chaugüna 
chaca rü ñachagürü: “¿Ñuxgura tá yangunexü̃?” ñachagürü. 
5Rü ngẽma chaxune rü õxmigümaxã nanapa. Rü ngẽma o̱xrigü i chaxunewa 
yarüyixü̃ rü nixãxü̃chíü. 
6Rü ñoma tax̱acü paxãma ixũxü̃rüxü̃ nixĩ i ngẽma chorü maxü̃, rü paxãma 
inixũ nax norü gu̱xwa nanguxü̃, rü taxucürüwama íchayachaxãchixẽxẽ. 

7¡Rü nüxna nacuax̱ãchi, Pa Tupanax, nax ñoma yáxna rüngü̱̃xü̃rüxü̃ yixĩxü̃ i 
ngẽma choxrü maxü̃, rü tagutáma wena taãxẽ choxü̃̃́ ngẽxmaxü̃! 
8Rü ngẽxguma chayu̱xgu rü choxü̃ natax̱gu rü marü tagutáma texé choxü̃ 
tadau. Rü cuma rü tá choxü̃ cudau natürü i choma rü marü tá chataxu. 
9-10Rü ñoma caixanexü̃ i üpetüemaxü̃ rü iyarütaxuxü̃rüxü̃ tixĩ ya yíxema yuxe 
ega ngẽxguma tüxü̃ yatax̱gügu. Rü tagutáma tümapatacax̱ tataegu, rü ngẽma 
tümatanüxü̃ rü tagutáma wena tüxü̃ nadaugü. 
11Rü ngẽmacax̱ i ñu̱xma rü taxũtáma changeãx̱mare. Rü ngẽma ngúxü̃ i 
chingexü̃gagu rü ngẽma nax chanuxü̃gagu rü tá chidexa rü tá cumaxã nüxü̃ 
chixu i ngẽma nagu charüxĩnüxü̃. 
12¿Ẽ̱xna, Pa Tupanax, cuxcax̱ rü ñoma wüxi i ngo̱xo i taxü̃ i márwa ngẽxmaxü̃ 
chixĩ, rü ngẽmacax̱ choxna cudaxuchi? 
13-14Rü ngẽxguma nagu charüxĩnügu rü chorü pechicagu tá nüxü̃ chayangau 
i taãxẽ rü ngẽxguma chapexgu rü tá nüxü̃ charüngüma i ngẽma ngúxü̃ i 
chingexü̃, natürü i cumax, Pa Tupanax, rü chaunegüwa rü ãũcümaxü̃ choxü̃ 
cuwex̱ rü poraãcü choxü̃ cumuü̃xẽxẽ. 
15Rü narümemae nixĩ nax choxü̃ cuwẽxnaxãxü̃. Rü chanaxwax̱e nax 
wüxicana iyanaxoxü̃ i ñaa chorü maxü̃. 
16Rü tama marü yáxna chaxĩnü. Rü tama marü chanaxwax̱e nax chamaxü̃xü̃. 
¡Rü taxṹ i choxü̃ cuchixeãẽxü̃! Erü ngẽma chorü maxü̃ rü ñoma yáxna 
rüngü̱̃xü̃rüxü̃ nixĩ. 
17¿Rü tax̱acüwa name ya yima yatü rü ngẽmacax̱ cuma rü nagu curüxĩnüxü̃? 
¿Rü tü̱xcüü̃ naxcax̱ cuxoegaãẽxü̃? 
18¿Rü tü̱xcüü̃ guxü̃ i ngunexü̃gu cunangugü ya yima yatü rü guxü̃ i oragu 
nüxü̃ cuxüxü̃? 
19¿Rü tü̱xcüü̃ tama choxna quidaugachichaxü̃ nax ngẽmaãcü 
íchagabü̱ax̱güxü̃cax̱? 

20Rü ngẽxguma chixexü̃ chaxüxgu ¿rü tax̱acürü chixexü̃ ẽx̱na cumaxã chaxü, 
Pa Yatügüarü Ngugüruxü̃x? ¿Rü tü̱xcüü̃ wüxi i cuxnemaxã choxü̃ 
cuchuxchaü̃xü̃ choxü̃ quixĩxẽxẽ? ¿Ẽ̱xna cuxcax̱ rü wüxi i curü guxcharuxü̃ 
chixĩ? 
21¿Rü ẽx̱na taxucürüwama choxü̃̃́ nüxü̃ curüngü̃ma i ngẽma chorü chixexü̃? 
¿Rü taxucürüwa ẽx̱na nüxü̃ curüngü̃ma ga yema chixexü̃ ga chaxüxü̃? Rü 
paxa tá chayu rü waixü̃mütüü̃wa tá changexma. Rü chau̱̱xcax̱ tá cudau 
natürü i choma rü marü tá chataxu ==ñanagürü ga Yox. 

Yox 8 

Biridá rü Yoxü̃ nangãxü̃ 

1Rü nüma ga Biridá ga Chúaanecüãx̱ rü Yoxü̃ nangãxü̃ rü ñanagürü: 
2—Ñomarüta Pa Yox, rü quidexachigüama. ¿Rü ñuxguratáta nüxü̃ 
curüchauxü̃ nax ñoma wüxi ya buanecü ya tacürüxü̃ yixĩxü̃ i curü dexa? 
3Rü Tupana ya Guxãétüwa Ngẽxmacü rü taguma ínayatoxẽxẽ i ngẽma 
aixcüma ixĩxü̃ rü guxü̃guma tüxna nanaxã i ngẽma tamaxã naxueguxü̃. 
4Rü guma cunegü rü bexmana Tupanapex̱ewa chixexü̃ naxüe, rü yemacax̱ 
nüma ga Tupana rü nüxna nanaxã ga yema poxcu ga nüxna üxü̃ naxcax̱ ga 
yema chixexü̃ ga naxügüxü̃. 
5¡Rü namaxã idexa ya yimá Tupana ya Guxãétüwa Ngẽxmacü, rü nüxna 
naxcax̱ naca nax nüxü̃̃́ cungechaü̃tümüxü̃cax̱! 
6Rü ngẽxguma aixcüma mea cumaxü̃gu rü mea yawex̱gu i curü maxü̃, rü 
nüma rü tá cuxna nadau, rü ñu̱xũchi tá cuxü̃̃́ nanatáeguxẽxẽ ga yema noxri 
cuxü̃̃́ yexmaxü̃. 
7Rü ngẽma curü ngẽmaxü̃gü i tá cuxü̃̃́ ngẽxmaxü̃ rü yema curü yemaxü̃gü ga 
noxri cuxü̃̃́ yexmagüxü̃arü yexera tá nixĩ. 
8¡Rü nawa nangu̱x ga yema nũxcümaü̃güxü̃ ga duü̃xü̃gümaxã ngupetüxü̃ ga 
yexguma tama Tupanaga naxĩnüegu! ¡Rü nagu rüxĩnü ga yema namaxã 
ngupetüxü̃! 

9Yixema rü ngexwacax̱tama tabue rü ngẽxguma mea nagu rüxĩnüegu rü 
taxuxü̃ma tacuax̱. Rü ngẽma tórü ngunexü̃gü i ñoma i naanewa rü ñoma 
naxchipeta i üpetümarexü̃rüxü̃ nixĩ. 
10Natürü yema nüxíraxü̃güxü̃ ga duü̃xü̃gü rü tá cuxü̃ nangu̱xẽxẽ. Rü tá cuxü̃ 
nüxü̃ nacuax̱ẽxẽ i muxü̃tama i cuax̱. 
11-12Rü ngẽma dexnegü i taxtüpechinüwa rüxüxü̃ rü ñu̱xũchi ngẽma papíru rü 
dexá íngemaxü̃waxicatama nixĩ i naxügüxü̃. Natürü ngẽxguma nataxu̱xgu i 
dexá, rü nadoxü̱xgu rü woo tama yadaxüchigu rü nüxíra narüñex̱ẽxẽ naxü̃pa 
i ngẽma togü i maxẽgü. 
13Rü ngẽmatama nixĩ i nüxü̃ ngupetüxü̃ i guxü̃ma i duü̃xü̃gü i chixexü̃arü 
üruü̃gü i Tupanaxü̃ rüngü̃maexü̃. Rü guxü̃ma i nagu naxĩnüexü̃ rü ngẽxma 
narüxomare. 
14Rü ngẽma norü poxü̃ruü̃gü i nagu yaxõgüãxü̃ rü ñoma pawüchiaü̃rüxü̃ tama 
natai. 
15Rü ngẽma duü̃xü̃gü rü nawataa̱x̱ nichü̱xüxgü i ngẽma pawüchiãxü̃, natürü 
namaxã nicaweama. Rü ngẽxguma nawa yachü̱xüxgügu i ngẽma pawüchiãxü̃ 
rü tama nanangenagü i norü ya. 
16Rü ngẽma duü̃xü̃gü i chixexü̃gu maxẽxü̃ rü ñoma maxẽ i yau̱̱xetaxü̃gürüxü̃ 
nixĩgü. Rü ngẽxguma üax̱cü nüxü̃ báxixgu, rü guxü̃ma i naanewa rü paxãma 
narüxügü. 
17Rü nutagütanüwa nügü narüxü̱xchúmax̱ãxẽẽgü. 
18Natürü ngẽxguma texé natuxuchigu i nachicawa rü taxúetama nüxü̃ tacuax̱ 
nax yéma naxügüchiréxü̃. 
19Rü ngẽmaãcü nayu rü ngẽxma nayacuax̱ nax nabaxcaxü̃. Rü nachicüxü 
narüxügü i to i maxẽgü. 
20Tupana rü taguma nüxü̃ inayarüngüma ya yimá yatü ya taguma chixexü̃ 
ücü. Rü tama nüxü̃ narüngü̃xẽxẽ i ngẽma duü̃xü̃gü i chixexü̃gu maxẽxü̃. 

21Rü nüma ya Tupana rü tá wena cuxü̃ nacugüxẽxẽ rü tá taãẽmaxã aita cuxü̃ 
naxüxẽxẽ. 
22Natürü ngẽma curü uanügü rü ãne tá ningẽgü. Rü napatagü i ngẽma 
chixexü̃arü üruü̃gü rü wüxicana tá inayarüxogü ==ñanagürü ga Biridá. 

Yox 9 

Yox rü Biridáxü̃ nangãxü̃ 

1Rü yexguma ga Yox rü Biridáxü̃ nangãxü̃ rü ñanagürü: 
2—Choma rü meama nüxü̃ chacuax̱ i guxü̃ma i ngẽma nüxü̃ quixuxü̃. Rü 
aixcüma nixĩ nax Tupanapex̱ewa rü nataxuxü̃ ya yatü ya ngearü chixexü̃ã̃́cü. 
3Rü ngẽxguma chi wüxi ya yatü rü Tupanapex̱ewa nügü ínapoxü̃chaü̃gu, rü 
woo 1,000 i oremaxã nügü ínapoxü̃gu, rü bai i wüxi rü ningu nax nügü 
namaxã ínapoxü̃xü̃. 
4Rü nüma ya Cori ya Tupana rü naporaxüchi rü ñu̱xũchi nüxü̃ nacuax̱üchi. 
¿Rü texé chi Tupanaxü̃ nüxü̃ tarücuax̱mae nax ngẽmaãcü tama tüxna 
nacax̱axü̃cax̱ naxcax̱ i tümaarü chixexü̃? 
5Rü ngẽxguma nanuxgu ya Tupana rü nachicawa nayaxĩgachixẽẽgü ya 
max̱pǘnegü. Natürü taxúema nüxü̃ tacuax̱ nax tax̱acücax̱ nabuxü̃. 
6Rü núma ya Tupana rü nayaxĩãx̱cüüxẽxẽ i ñoma i naane rü nayadu̱xruxẽxẽ 
i ngẽma natüxü̃wa ngẽxmaxü̃. 
7Rü nüma nixĩ i namuaxü̃ ya üax̱cü nax tama inabaxixü̃cax̱ rü ñu̱xũchi ẽxtagü 
nax tama yanai̱x̱güxü̃cax̱. 
8Rü taxúearü ngü̃xẽẽmaxã nixĩ ga Tupana ga yangeechiãxü̃ ga dauxü̃guxü̃ ga 
naane. Rü nüma rü namaxã inacuax̱ i ngẽma már arü yuapegü. 
9Rü nüma nixĩ ga naxüaxü̃ ga yimá ẽxtagütücumü i Ócha i Taxü̃gu ãégaxü̃ rü 
yimá ẽxtagütücumü i Orióü̃gu ãégaxü̃ rü yimá ẽxtagütücumü i Préyadegu 
ãégaxü̃, rü ñu̱xũchi yimá ẽxtagütücumü i súrwaama ngẽxmagüxü̃. 

10Rü nüma ya Tupana rü nanaxü i muxü̃ma i taxü̃gü i mexü̃gü i taxúema 
nüxü̃ cuáxü̃ nax ñuxre yixĩxü̃. 
11Rü ngẽxguma chi Cori ya Tupana chauxü̃tawa üpetügu rü taxũchima nüxü̃ 
chadau. Rü ngẽxguma chi chauxü̃tawa naxüpetügu rü taxũchima nüxü̃ 
chacuax̱ nax ñuxguacü chauxü̃tawa naxüpetüxü̃. 
12Rü ngẽxguma chi tax̱acü nayaxu̱xgu nax noxrü yixĩxü̃cax̱, ¿rü texé tá 
ítayachaxãchixẽxẽ? ¿Rü texé tá nüxna taca naxcax̱ i ngẽma naxüxü̃? 
13Rü ngẽxguma nanuxgu ya Cori ya Tupana rü tama nixĩ i tauxchaãcüma 
nangüxmüxü̃. Rü napex̱egu nixĩ i nacaxã̃́pü̱xügüxü̃ i ngẽma ngo̱xo i Raá rü 
norü ngü̃xẽẽruü̃gü. 
14¿Rü ñuxãcü tá nüxü̃ ichayangau i wüxi i ore i Cori ya Tupanapex̱ewa 
chaugü namaxã íchapoxü̃xü̃? 
15Rü woo chi changearü chixexü̃ãx̱gu, rü taxucürüwama chanangãxü̃ erü 
nüma nixĩ i chorü maxü̃xü̃ nangugüxü̃. Rü ngẽma nax nüxü̃̃́ 
changechaü̃tümüü̃xicatama nixĩ i choxü̃̃́ tauxchaxü̃ nax naxcax̱ íchacaxaxü̃. 
16Rü ngẽxguma chi nüxna naxcax̱ chacaxgu nax choxü̃̃́ namexẽẽãxü̃cax̱ i 
chorü guxchaxü̃ rü woo chi choxü̃ nayaxu̱xgu, natürü taxũchima choxü̃̃́ 
irüxĩnü ega ngẽxguma chidexagu. 
17Rü wüxi i taxü̃ i guxchaxü̃ chi chau̱̱xcax̱ ínanguxẽxẽ, rü yexeraãcü chi 
nanamuxẽxẽ i ngẽma chorü o̱xrigü woo taxuxü̃ma i chixexü̃ chaxüxgu. 
18Rü oegaãẽmaxã chi choxü̃ nanapaxẽxẽ rü choxü̃̃́ nanaguxchaxẽxẽ nax 
chingü̃ãcüüxü̃cax̱. 
19¿Rü texé nagu tarüxĩnü nax tümaarü poramaxã tá nüxü̃ tarüporamaexü̃? 
Erü nüxicatama nixĩ i aixcüma naporaxü̃. ¿Rü texé tá nüxna taca i norü 
maxü̃chiga? ¿Rü texé tapora nax ãẽx̱gacüpex̱ewa naxcax̱ tangemaxü̃? 
20Rü ngẽxguma chi chaugü chixuxgu nax mea chamaxü̃xü̃ rü taxuxü̃ma i 
chixexü̃ chowa ngẽxmaxü̃, natürü nüma rü tá nüxü̃ nixuama nax chixexü̃ 
chaxüxü̃ rü chachixecümaxü̃. 

21Choma rü taxuxü̃ma i chixexü̃ chaxü, natürü choxü̃ nanataxuraü̃ma nax 
chamexü̃. Rü marü chipa nax chamaxü̃xü̃ i ñoma i naanewa. 
22Rü ñaa nixĩ i nagu charüxĩnüxü̃. Rü guxãma rü Tupanapex̱ewa rü 
tawüxigumare. Erü nüma ya Cori ya Tupana rü tüxü̃ nimax̱ ya yíxema 
chixexü̃ üxe rü ngẽxgumarüxü̃ ta tüxü̃ nimax̱ ya yixema taxuxü̃ma i chixexü̃ 
üxe. Rü ngẽma nixĩ i nagu charüxĩnüxü̃. 
23Rü ngẽxguma chi dax̱aweanemaxã nayu̱xgu i wüxi i duü̃xü̃ i taxuxü̃ma i 
chixexü̃ üxü̃ rü nagu charüxĩnü nax Tupana nüxü̃ cugüxü̃ nax naxĩx̱ãchiãẽxü̃. 
24Rü ngẽxguma wüxi i chixexü̃gu maxü̃xü̃ nayaxu̱xgu i wüxi i naane, rü nüma 
ya Tupana rü nayangexetü i ngẽma ãẽx̱gacügü i guxchaxü̃güarü mexẽẽruü̃gü 
nax tama nüxü̃ nadaugüxü̃cax̱ i ngẽma chixexü̃. Rü ngẽxguma tama Tupana 
ngẽmaãcü naxü̱xgu i ngẽma ¿rü texé tixĩ ya yíxema naxǘxe? 
25Rü ngẽma chorü ngunexü̃gü rü paxãma inaxĩ, taxuxü̃ma i taãẽxü̃ 
ichayangauyane. 
26Rü ñoma wapuru i poraxüchixü̃rüxü̃ paxãma inaxĩ i chorü ngunexü̃gü. Rü 
ñoma wüxi i ĩyü i nawemüwe ngexü̃rüüxü̃ paxãma inaxĩ. 
27-28Rü ngẽxguma nagu charüxĩnügu nax nüxü̃ charüngümaxü̃cax̱ i ngẽma 
ngúxü̃ i chingexü̃ nax ngẽmaãcü chataãẽxü̃cax̱, rü wenaxarü choxü̃ ínabai̱x̱gü 
i ngẽma ngúxü̃ i chingexü̃. Rü meama nüxü̃ chacuax̱ nax pema rü tama choxü̃̃́ 
peyaxõgüxü̃ nax taxuxü̃ma i chixexü̃ chaxüxü̃. 
29Rü ñu̱xma nax nagu perüxĩnüexü̃ nax chixexü̃ chaxüxü̃ ¿rü tax̱acüwa choxü̃̃́ 
name nax pora chaxüxü̃ nax pemaxã nüxü̃ chixuxü̃ nax taguma chixexü̃ 
chaxüxü̃? 
30-31Rü woo chi chaũmaxã chaugü chayauxmex̱gu rü chaugü chayauxunegu, 
natürü cumax, Pa Tupanax, rü ãcharaxü̃gu chi choxü̃ curücu̱x rü woo ngẽma 
chauxchiru rü chi chowa naxãũ̱̱ãx̱. 
32Tupana rü tama chaurüxü̃ duü̃xü̃ nixĩ rü ngẽmacax̱ taxucürüwa tax̱acürü 
ãẽx̱gacüpex̱ewa chanaga nax chorü guxchaxü̃ namaxã chamexẽẽxü̃cax̱. 

33-34Rü nataxuma i wüxi i ãẽx̱gacü i guxchaxü̃arü mexẽẽruxü̃ i Tupanamaxã 
rü chomaxã icuáxü̃. Rü tataxuma ya texé ya chauétüwa chogüxe nax tama 
choxü̃ napoxcuxü̃cax̱ rü choxü̃ yamuü̃xẽẽchigüxü̃cax̱ ya Tupana. 
35Rü ngẽxguma chi tangexmagu ya texé ya chauétüwa chogüxe rü choma rü 
taxũchima chamuü̃ãcüma namaxã chidexa, erü nüxü̃ chacuax̱ rü taxuxü̃ma i 
chixexü̃ napex̱ewa chaxü. 

Yox 10 

1Rü marü düxwa chipa nax ñoma i naanewa chamaxü̃xü̃. Rü ngẽma ngúxü̃ i 
chingexü̃gagu rü taxũtáma chaugüna chachogü nax nüxna chacaa̱x̱ü̃ nax 
tü̱xcüü̃ ngúxü̃ choxü̃ yangexẽẽxü̃. 
2¡Pa Tupanax, rü taxṹ i cuyachoguãchixẽxẽxü̃! ¡Rü chomaxã nüxü̃ ixu ega 
tax̱acürü chixexü̃ cupex̱ewa chaxüxgu! 
3¿Rü cumatama nax choxü̃ cuxüxü̃, rü tü̱xcüü̃ ngẽmaãcü chomaxã quixĩ, rü 
chomaxã cuchixecüma? ¿Ẽ̱xna cuxü̃̃́ name nax ngúxü̃ choxü̃ quingexẽxẽxü̃ rü 
ñu̱xũchi namaxã cutaãxẽxü̃ i ngẽma chixexü̃gu maxẽxü̃arü ĩnügü? 
4¿Ẽ̱xna ñoma yatügümare nüxü̃ daugüxü̃ãcüma nüxü̃ cudau i duü̃xü̃gü? 
5¿Ẽ̱xna ngẽma curü maxü̃ rü ñoma wüxi i duü̃xü̃ i yuwax̱exü̃arü maxü̃rüxü̃ 
nanuxmare? 
6-7¿Rü tü̱xcüü̃ naxcax̱ cudau i chorü guxchaxü̃gü, rü naxcax̱ ícuca i chorü 
chixexü̃gü woo nüxü̃ cucuax̱gu nax taxuxü̃ma i chixexü̃ chaxüxü̃, rü 
taxúetama choxü̃ ípoxü̃xü̃ naxchax̱wa i curü pora? 
8Rü cumatama rü cuxmex̱maxã choxü̃ cuxü. ¿Rü tü̱xcüü̃ i ñu̱xma i choxü̃ 
quimáxchaü̃xü̃? 
9¡Rü nüxna nacuax̱ãchi nax waixü̃müwa choxü̃ cuxüxü̃! ¿Ẽ̱xna wena 
waixü̃mütex̱exü̃ choxü̃ quixũxẽxẽchaü̃? 
10Rü cuma rü waixü̃mütex̱ewa cunaxü ga chaxune, ñoma lechiwa quechu 
ixüxü̃rüxü̃. 

11Rü choxü̃ cuxümachi rü choxü̃ cuxüxchax̱müxü̃. Rü nügüna cuyaxũxgüxẽxẽ 
ga chauxchinax̱ãgü rü chorü tarumagü. 
12Rü maxü̃ choxna cuxã rü choxü̃ cungechaxü̃. Rü ngẽma nax choxna 
cudauxü̃gagu nixĩ nax chamaxü̃xü̃. 
13Natürü i ñu̱xma rü nüxü̃ chacuax̱ nax cuãẽwa nayexmaxü̃ ga wüxi ga ĩnü 
ga cuxicatama nüxü̃ cucuáxü̃. 
14Rü yema ĩnü nixĩ nax choxü̃ tá cupoxcuxü̃ ega chixexü̃ chaxüxgu, rü tama 
nüxü̃ cuxüpetümarexü̃ i chorü chixexü̃. 
15Rü ngẽxguma chi aixcüma chixexü̃ chaxüxgu rü marü icharütaxu. Rü woo 
ega taxuxü̃ma i chixexü̃ chaxüxgu rü taxucürüwa chataãxẽ, erü choxü̃ 
cuxãnexẽxẽ rü choxü̃ cunaxĩx̱ãchiãẽxẽxẽ. 
16Rü ngẽxguma chi cuxchax̱wa chiñaxgu, rü cuma rü ñoma wüxi i leóü̃rüxü̃ 
chi chowe cunge. Rü icunawex̱ i curü pora nax ngẽmaãcü choxü̃ quimáxü̃cax̱. 
17Rü taguma cuxü̃̃́ nataxu i ngẽma chauchigaxü̃ cumaxã ixugüxü̃. Rü ngẽma 
nax chomaxã cunuxü̃ rü nitachigü. Rü ñoma wüxi i churaratücumürüxü̃ tama 
ícuyachaxãchi nax chau̱̱xcax̱ ícuyagoõchixü̃. 
18¿Rü tü̱xcüü̃ ga choxü̃ cungo̱xẽxẽxü̃? Rü narümemae chi nixĩ ga nax chayuxü̃ 
naxü̃pa nax texé choxü̃ dauxü̃. 
19Rü narümemae chi nixĩ nax taguma chamaxü̃xü̃ rü chauéanüwa noxtacüma 
naxmaxü̃wa chaxũxü̃. 
20-22Rü ñu̱xma nax nanuxũxü̃ i chorü maxü̃, rü ¡taxṹ i choxü̃ 
cunaxĩx̱ãchiãẽxẽxẽxü̃ nax ngẽmaãcü íxrarüwa chataãẽxü̃cax̱ naxü̃pa nax 
chayuxü̃, rü nawa chaxũxü̃ i ngẽma waanexü̃ i taxucürüwama nawa itaeguxü̃ 
rü guxü̃guma ẽanexü̃! ==ñanagürü ga Yox. 

Yox 11 

Chofá rü Yoxü̃ nangãxü̃ 

1Rü yexguma ga Chofá ga Naamáxanecüãx̱ rü Yoxü̃ nangãxü̃ rü ñanagürü: 

2—Guxü̃ma i ngẽma curü dexagü i nüxü̃ quixuxü̃ rü tá chanangãxü̃. Rü tama 
ngẽma nax namaarü dexaã̃́xü̃cax̱ nixĩ i aixcüma yixĩxü̃ i wüxi i duü̃xü̃arü ore. 
3¿Rü cuma nagu curüxĩnügu i ngẽma curü dexamaxã chi toxü̃ 
curüngeax̱güxẽxẽ rü taxuechima cuxü̃ tangãxü̃gaxü̃ naxcax̱ i ngẽma curü ore 
i namaxã toxü̃ cucugücüraxü̃xü̃? 
4Rü cuma nüxü̃ quixuxgu rü nawex̱gu i ngẽma curü ĩnü, rü cugü ícurümearü 
maxü̃ãx̱ i Tupanapex̱ewa. 
5Chierüna Tupana idexagu nax cumaxã nüxü̃ yaxuxü̃cax̱ i ngẽma nüma 
cumaxã nagu naxĩnüxü̃. 
6Rü nüma ya Tupana rü chi cuxcax̱ nanango̱xẽxẽ nax tax̱acüwa yixĩxü̃ ga 
chixexü̃ cuxüxü̃, erü nüma rü aixcüma nüxü̃ nacuax̱ i guxü̃ma i cuxüxü̃. Rü 
ngẽmaãcü i cuma rü tá nüxü̃ cucuax̱ rü íxramarexü̃ i poxcu cuxna naxã rü 
tama ngẽma poxcu i curü chixexü̃ icuxüxü̃maxã wüxiguxü̃ãcü cuxü̃ napoxcu. 
7¿Rü nüxü̃ cucuáxü̃ yixĩxü̃ i ngẽma Tupanaarü cuax̱ i ẽxü̃guxü̃? ¿Rü cuxü̃̃́ 
natauxchaxü̃ nax nüxü̃ cucuáxü̃ i ngẽma nüxü̃ nacuáxü̃ ya Yimá Guxãétüwa 
Ngẽxmacü? 
8Rü ngẽma Tupanaarü cuax̱ rü dauxü̃guxü̃ i naanexü̃ nangupetü nax 
nataxüchixü̃. Rü ngẽma norü cuax̱ rü már arü mátamaxü̃arü yexerawa nangu. 
¿Rü ñuxãcü tá nüxü̃ cucuax̱ i ngẽma nagu naxĩnüxü̃? 
9Rü ngẽma norü cuax̱ rü ñoma i naanearü yexerawa nangu rü ngẽma már arü 
yexerawa nixĩ i nanguxü̃. 
10Rü ngẽxguma chi Tupana nua ũxgu rü chi cuxü̃ napoxcugu rü cuxna nacagu 
i curü maxü̃chiga, ¿rü texé tá ítayachaxãchixẽxẽ? 
11Rü nüma ya Tupana rü aixcüma nüxü̃ nacuax̱ nax texé tixĩxü̃ ya yíxema 
idoratax̱áxe. Rü nüma rü nüxü̃ nadau i ngẽma chixexü̃. ¿Ẽ̱xna cuma nagu 
curüxĩnügu rü tama nixĩ i nüxü̃ nacuáxü̃ i ngẽma cuxüxü̃? 

12Rü wüxi i duü̃xü̃ i tama naãẽxü̃ cuáxü̃ i Tupanaarü cuax̱wa nügü 
ngu̱xẽẽchaü̃xü̃ rü ñoma wüxi i dauxchitacüãx̱ i búruacü i tama íyapuxü̃ i 
nügü duü̃xü̃wa ngu̱xẽẽchaü̃xü̃rüxü̃ nixĩ. 
13¡Tupanana cugü naxã! ¡Rü nüxna naca nax cuxü̃ nangü̃xẽxẽxü̃cax̱! 
14Rü ngẽxguma chixexü̃ cuxü̱xgu ¡rü nüxna ixũgachi! Erü tama name i wena 
curü maxü̃wa cunaxüchica i ngẽma chixexü̃. 
15Rü ngẽxgumarica tá nixĩ i cungearü chixexü̃ãcüma cudaunagüxü̃ rü 
taãẽãcüma Tupanamaxã quidexaxü̃ rü taxũtáma cumuü̃xü̃. 
16Rü ngẽxguma nüxü̃ quixuxgu i curü chixexü̃ rü tá nüxü̃ curüngü̃ma i ngẽma 
ngúxü̃ i quingexü̃. Rü ñoma dexá i yax̱petüxü̃rüxü̃ tá nangupetü i ngẽma curü 
guxchaxü̃gü i ñu̱xma cuxü̃̃́ ngẽxmagüxü̃. 
17Rü ngẽma curü maxü̃ rü tá yexera inabaxi üax̱cü tocuchigu ibáxigurüxü̃. Rü 
ngẽma curü oragü i nagu ngúxü̃ quingexü̃ rü ñoma ngexwaca yangunexü̃rüxü̃ 
tá nixĩ. 
18Rü tá cutaãxẽ rü taxucax̱ma cumuü̃. Rü mea tá cupe erü Tupana tá cuxna 
nadau. 
19Rü taxuxü̃táma tax̱acü cuxü̃ ínabaixgü ega ngẽxguma icurüngüxgu. Rü 
muxü̃ma i duü̃xü̃gü tá cuxü̃tawa nangugü nax ngü̃xẽxẽcax̱ cuxna 
yacagüxü̃cax̱. 
20Natürü ngẽma duü̃xü̃gü i chixexü̃gu maxẽxü̃ rü natücax̱ma tá ngü̃xẽxẽcax̱ 
nadaugü. Rü taxuxü̃táma nüxü̃ nayangaugü i wüxi i nachica i nagu 
nangü̃güxü̃, rü yuxicatátama nixĩ i nagu nangü̃güxü̃ ==ñanagürü ga 
Chofáx. 

Yox 12 

Yox rü Chofáxü̃ nangãxü̃ 

1-2Rü nüma ga Yox rü Chofáxü̃ nangãxü̃ rü ñanagürü: —Pemax nagu 
perüxĩnüe nax pexicatama cuax̱ pexü̃̃́ ngẽxmaxü̃, rü ngẽxguma peyuegu rü 
marü nataxutama i cuax̱. 

3Natürü choxü̃̃́ rü ta nangẽxma i cuax̱ rü taxuwama choxü̃ perü yexeragü. 
¿Rü texé tama nüxü̃ cuáxe i ngẽma nüxü̃ pixuxü̃? 
4Rü yexguma ü̃pa Tupanamaxã chidexagu rü nüma rü choxü̃ naxĩnü rü choxü̃ 
nangãxü̃. Natürü i ñu̱xma rü chomücügüarü cugüruxü̃ chixĩ. Rü woo 
taxuxü̃ma i chixexü̃ chaxü natürü choxü̃ nacugüeama. 
5Rü yíxema tama tax̱acü tüxü̃ ngupetüxe rü tüxü̃̃́ natauxcha nax yíxema 
guxchaxü̃ tüxü̃ ngupetüxexü̃ tixuxü̃. Rü tüxü̃̃́ natauxcha nax tanayexeraẽẽxü̃ 
i tümamücüarü guxchaxü̃. 
6Rü ngẽma ngĩ ̃́tax̱agüxü̃ rü taãẽãcüma napatagüwa namaxẽ. Rü ngẽma 
Tupanamaxã guxchigagüxü̃ rü taãẽãcüma namaxẽ rü nagu narüxĩnüe nax 
nümagü Tupanamaxã inacuax̱güxü̃. 
7¡Rü nüxna naca i ngẽma naeü̃gü rü werigü! Rü nümagü rü tá cuxü̃ 
nangu̱xẽẽgü nax Tupana yixĩxü̃ ya tamaxã icuácü. 
8¡Rü nüxna naca i ñoma i naane rü ngẽma choxnigü i márwa ngẽxmagüxü̃! 
Rü nümagü rü tá cuxü̃ nüxü̃ nacuax̱ẽxẽ nax Tupana yixĩxü̃ ya tamaxã icuácü. 
9¿Rü ẽx̱na ñu̱xma rü ta tangexmaxü̃ ya tauxta nüxü̃ cuáxe nax Tupana yixĩxü̃ 
ga naxmex̱maxã naxüxü̃ ga guxü̃ma? 
10Rü naxmex̱wa nixĩ i nangẽxmaxü̃ i guxü̃ma i tax̱acü i maxẽxü̃arü maxü̃. 
11Rü ngẽma taxmachixemaxã nüxü̃ tacuax̱ i ngẽma nagagü i nüxü̃ ixĩnüxü̃. 
Rü ngẽxgumarüxü̃ ta tórü conümaxã nüxü̃ tacuáx i naaca i ngẽma ingṍxü̃. 
12Rü ngẽma o̱xigü rü cuax̱ nüxü̃̃́ nangẽxmagü. Rü ngẽma nax nayaexü̃ rü 
yexera naãẽxü̃ nicuax̱. 
13Natürü ya Tupana rü nüxü̃ cuax̱üchicü rü poraxüchicü nixĩ. Rü nüma rü 
nagu narüxĩnü i tax̱acü tá naxüxü̃ rü ñu̱xũchi nayanguxẽxẽ i ngẽma nagu 
naxĩnüxü̃. 
14Rü ngẽma Tupana nagu pogüxü̃ rü taxúetama wena tanamexẽxẽ. Rü 
ñu̱xũchi ngẽma Tupana poxcuxü̃ rü taxúetama wena ítananguxuchixẽxẽ. 

15Rü ngẽxguma nüma íyachaxãchixẽẽãgu ya pucü rü guxü̃wama nipagüane. 
Rü ngẽxguma napuxẽẽagu rü guxü̃wama nibaixü̃ane. 
16Rü naxmex̱wa nangẽxma i guxü̃ma i pora rü guxü̃ma i cuax̱. Rü naxmex̱wa 
nixĩ i tangexmagüxü̃ ya yíxema tüxü̃ nawomüxẽẽgüxe rü ñu̱xũchi ngẽma 
womüxẽẽgüwax̱exü̃. 
17Rü ngẽma nüxü̃ cuax̱üchigüxü̃ rü Tupana nüxna nanayaxu i ngẽma norü 
cuax̱. Rü ñu̱xũchi ngẽma guxchaxü̃arü mexẽẽruü̃gü rü Tupana nanatoãẽgü 
nax tama naãẽxü̃ yacuáxü̃cax̱. 
18Rü ínanawoxü̃ i ãẽx̱gacügü. Rü togü i ãẽx̱gacügüxü̃ ínanayauxü̃xẽxẽ nax 
ngexchiruãcüma to i nachixü̃anewa nagagüãxü̃cax̱. 
19Rü norü puracüwa ínanawoxü̃ i chacherdótegü. Rü ínanawoxü̃ i ngẽma 
ãẽx̱gacügü ixĩgüxü̃. 
20Rü ngẽma ãẽx̱gacügüarü ucu̱xẽruü̃gü rü nanangeax̱güxẽxẽ. Rü ngẽma o̱xigü 
rü nüxna nanayaxu nax naãẽxü̃ yacuáxü̃. 
21Rü nüma ya Tupana rü nanaxãnexẽxẽ i ngẽma nügü írütagüxü̃. Rü nüxna 
nanayaxu i norü pora i ngẽma ãẽx̱gacügü i nügü írüporaexü̃. 
22Rü nanango̱xẽxẽ i ngẽma ẽxü̃guxü̃ i meama icúxü̃. Rü ngóxü̃wa nanange i 
ngẽma ẽanexü̃wa ngẽxmagüxü̃. 
23Nüma rü nayamuxẽxẽ i ngẽma duü̃xü̃gütücumügü rü ñu̱xũchi 
inayanaxoxẽxẽ. Rü nanawoone rü ñu̱xũchi wenaxarü wüxigu 
nanangutaquex̱exẽxẽ. 
24-25Rü ngẽma nachixü̃anemaxã icuax̱güxü̃ rü nüxna nayaxu i norü cuax̱. Rü 
chianexü̃wa nu ne nanaxũxẽẽmare. Rü ngẽxguma ngextá naxũxgu rü 
nanadauemex̱ẽane ñoma naxcax̱ naxẽanexü̃rüxü̃. Rü nichü̱xacüxü ñoma 
wüxi i ngãxü̃xü̃rüxü̃ ==ñanagürü ga Yox. 

Yox 13 

1Rü nüma ga Yox rü ñanagürü: —Guxü̃ma i ngẽma nüxü̃ pixuxü̃ rü 
chauxetümaxã nüxü̃ chadau, rü chauchix̱ẽmaxã nüxü̃ chaxĩnü. 

2Rü ngẽma pema nüxü̃ pecuáxü̃ rü choma rü ta nüxü̃ chacuax̱. Rü taxuwama 
nixĩ i pexü̃ nax charüñaxtügumaexü̃ i chorü cuax̱wa. 
3Natürü narümemae chi nixĩ nax Tupanamaxãxü̃chi chidexaxü̃ nax namaxã 
togü tachoxü̃gagüxü̃cax̱ ya yimá Guxãétüwa Ngẽxmacü. 
4Pema rü perü doramaxã peyadüxü i ngẽma aixcüma ixĩxü̃. Rü pema rü 
dutúrugü i taxúexü̃ma üxü̃güxe pixĩgü. 
5Rü ngẽxguma chi iperüchianegügu i pemax rü chi duü̃xü̃gü i cuax̱wa 
ngugüxü̃ pixĩxgü. 
6¡Ẽcü mea iperüxĩnüe i ngẽxguma nüxü̃ chixuxgu i ngẽma nagu charüxĩnüxü̃! 
7¿Ẽ̱xna pema nagu perüxĩnüegu rü Tupanaxü̃ namaxã ípepoxü̃xü̃ i ngẽma 
perü doragü, rü ngẽmaãcü doramaxã nüxü̃̃́ pepuracüexü̃? 
8¿Ẽ̱xna nagu perüxĩnuegu rü Tupanaaxü̃̃́ mexü̃ pexüxü̃ ega norü poxü̃ruü̃gü 
pixĩgügu? 
9Natürü ¿tax̱acü chi nangupetü ega Tupana pexna caxgu? ¿Rü pema rü chi 
penawomüxẽẽxü̃ ya Tupana ñoma wüxi i duü̃xü̃xü̃ pewomüxẽẽxü̃rüxü̃? 
10Rü ngẽxguma chi doramaxã Tupanaxü̃ ípepoxü̃gügu, rü nüma rü tá poraãcü 
pexü̃ ningagü. 
11Rü nüma ya Tupana rü tá inanawex̱ i norü pora rü tá muü̃maxã pexü̃ 
nidu̱xruxgüxẽxẽ. 
12Rü ngẽma perü dexagü i taxuxü̃ma mexü̃ nawa ngẽxmagüxü̃, rü ñoma 
naxtaxpü̱xgü i waixü̃münaxcax̱rüü̃mare nixĩgü nax taxuwama namexü̃. 
13¡Rü ñu̱xma rü perüchianegü erü choma rü tá chidexa! Rü nüetama nixĩ ega 
ngẽma chorü dexagagu tax̱acü choxü̃ ngupetügu 
14Rü choma rü tá Tupanapex̱ewa chaugü íchapoxü̃ rü ãũcümaxü̃wa tá 
chanangexmaxẽxẽ i chorü maxü̃, rü nüetama ega chorü dexagagu tax̱acü 
choxü̃ ngupetügu. 

15Rü woo chi Tupana choxü̃ imax̱gu, natürü tá nüxü̃̃́ chayaxõõma. Rü 
napex̱ewa tá chaugü íchapoxü̃ama. 
16Rü ngẽxguma nüxü̃ chixuxgu i chorü guxchaxü̃gü rü ngürüãchi ngẽmaãcü 
tá chaugü íchanguxuchixẽxẽ, erü wüxi i chixexü̃arü üruxü̃ rü taxũtáma 
naxü̃tawa nangu. 
17¡Ẽcü mea iperüxĩnüe i ngẽma ñu̱xma tá pemaxã nüxü̃ chixuxü̃! 
18Rü ñu̱xma rü tá chaugü íchapoxü̃, erü nüxü̃ chacuax̱ ya Tupana rü tá nüxü̃ 
nixu nax taxuxü̃ma i chixexü̃ chaxüxü̃. 
19Rü ngẽxguma chi texé tüxü̃̃́ ngẽxmagu nax tax̱acücax̱ Tupanapex̱ewa choxü̃ 
tixuxü̃, rü choma rü chi íchayarüchianemare rü ñu̱xmatáta chayumare. 
20Pa Tupanax, nangẽxma i taxre i tax̱acü i chanaxwax̱exü̃ nax choxna 
cunaxãxü̃, rü ñu̱xũchi taxũtáma cuxchax̱wa chicu̱x. 
21Rü marütama nax ngúxü̃ choxü̃ quingexẽẽxü̃ rü ñu̱xũchi marütama nax 
choxü̃ cumuü̃xẽẽxü̃. 
22Rü name nax cuma choxna cucaxü̃ rü choma rü tá cuxü̃ changãxü̃, rüex̱na 
ega cunaxwax̱egu rü choma rü tá chaxíra cumaxã chidexa rü ñu̱xũchi i cumax 
rü tá choxü̃ cungãxü̃. 
23¡Chomaxã nüxü̃ ixu! ¿Tax̱acü nixĩ i chorü chixexü̃gü i cupex̱ewa chaxüxü̃? 
¿Rü tax̱acüwa nixĩ i tama cuga chaxĩnüxü̃? 
24¿Tax̱acücax̱ chau̱̱xchax̱wa cudauegu? ¿Rü tü̱xcüü̃ wüxi i curü uanürüxü̃ 
chomaxã quixĩ? 
25Choma rü cupex̱ewa rü wüxi i naixatü i buanecü ingexü̃rüü̃mare chixĩ ¿Rü 
tax̱acücax̱ choxü̃ quimáxchaü̃? Choma rü ñoma maxẽ i marü ipaxü̃rüxü̃ chixĩ. 
¿Rü tax̱acücax̱ chowe quingechigü? 
26Rü taxü̃ i poxcu chomaxã cuxuegu. Rü choxna naxcax̱ cuca ga yema 
chixexü̃gü ga yexguma changextü̱xügu chaxüxü̃. 

27Rü cadénagümaxã choxü̃ íquichotaparagü. Rü cunangugü i guxü̃ma i 
ngẽma chaxüxü̃, rü ñu̱xũchi ngextá íchaxũxü̃wa rü cunangugü ya guxü̃ne ya 
chauchitügü. 
28Rü choma rü chigúchigü ñoma wüxi i tax̱acü i ngauxü̃rüxü̃, rü ñoma wüxi 
i naxchiru i nawe ngṍxü̃rüxü̃. 

Yox 14 

1Rü ngẽma yatü i ngexewa íxraxü̃ rü nanuxũ i norü maxü̃, rü muxü̃ i 
guxchaxü̃gü nüxü̃̃́ nangẽxma. 
2Rü ñoma wüxi i putürachacu i boxüxü̃ rü paxãma rüñẽx̱ẽxü̃rüxü̃ nixĩ. Rü 
ñoma wüxi i naxchipeta i paxãma ngupetüxü̃ rü iyarütaxuxü̃rüxü̃ nixĩ i 
duü̃xü̃arü maxü̃. 
3¿Rü ñu̱xma rü tü̱xcüü̃ nixĩ i chixri choxü̃ cudawenüxü̃? ¿Rü tü̱xcüü̃ nixĩ i 
cugüpex̱ewa chau̱̱xcax̱ cungemaxü̃ nax choxna cucaxü̃cax̱? 
4Rü taxúema tümamaxã nanguxü̃ nax wüxi i chixexü̃wa tanayaxuxü̃ i tax̱acü 
i mexü̃. 
5Rü cuma nixĩ i nüxü̃ cucuáxü̃ nax ñuxre i ngunexü̃ tá namaxü̃xü̃ i wüxi i 
duü̃xü̃. Rü cuma nixĩ i nagu cuxunetaxü̃ i ngẽma ngunexü̃ i nagu tá nayuxü̃. 
Rü ngẽma ngunexü̃ rü taxũtáma nangupetü nax nayuxü̃. 
6Rü ngẽmacax̱ chanaxwax̱e i ícuyachaxãchi nax choxü̃ cungugüechaxü̃ nax 
ngẽmaãcü taãẽwa changexmaxü̃cax̱. ¡Rü taxṹ i choxna cunachu̱xuxü̃ nax 
ñoma wüxi i puracütanüxü̃rüxü̃ chataãẽxü̃cax̱ ñu̱xmatáta nagú i chorü 
ngunexü̃gü! 
7Rü ngẽxguma yadaxüchigu i wüxi i nai rü ngéma nayaxü i nachine i yixcüra 
tá rüxüxü̃. Rü ngẽxguma naxüxgu rü taxũtáma narüxoxochi nax namaxü̃xü̃. 
Nüxü̃̃́ nangẽxmaama i norü maxü̃ erü wena tá narüxüchine rü tagutáma nixĩ 
nax tautáma wena naxüamaxü̃. 

8-9Rü ngẽxguma woo marü waixü̃müanegu nangau̱̱xgu i ngẽma nachime, 
natürü ngẽma naxchúmax̱ã i yaxü̃ ega dexá nawa nguxgu rü tá narüxüama, 
rü ñoma wüxi i nai i ngexwaca rüxüxü̃rüxü̃ tá narüxügüchacüxü. 
10Natürü ngẽxguma nayu̱xgu i wüxi i duü̃xü̃ rü ngẽxma nayagu i norü pora 
rü ngẽxma nayacuax̱ i norü maxü̃. 
11-12Rü ñoma natügü rü nataagü i iyachegüxü̃rüxü̃ nixĩ i torü maxü̃. Rü 
ngẽxguma nayu̱xgu i wüxi i duü̃xü̃ rü ínaca. Rü ngẽma duü̃xü̃ rü ñu̱xma nax 
nangẽxmaxü̃ i dauxü̃guxü̃ i naane rü tagutáma naxmaxü̃wa ínarüda i norü 
pewa. 
13Rü chierüx yuexü̃ íngexmagüxü̃gu choxü̃ quicu̱xgu ñu̱xmata cuxü̃ 
nangupetü i ngẽma curü nu. Rü ñu̱xũchi ngẽmawena chanaxwax̱e i nüxü̃ 
cuxuneta i ngunexü̃ i nagu tá choxna cucuax̱ãchixü̃. 
14Rü ngẽxguma nayu̱xgu i wüxi i yatü ¿rü ñuxãcü tá wena namaxü̃xü̃? Choma 
rü guxü̃ i ngunexü̃gu íchayanguxẽxẽ nax chorü puracüwa icharüngü̃xü̃ rü 
nawa íchanguxuchixü̃ i ngẽma ngúxü̃ i chingexü̃. 
15Cuma rü choxna chi cuca, rü ñu̱xũchi choma rü cuxü̃ chi changãxü̃ rü 
taãẽãcüma chi choxna cudau erü cuma nixĩ ga choxü̃ cuxüxü̃. 
16Rü ñu̱xma nax cunangugüxü̃ i wüxichigü i ngẽma chaxüxü̃ rü tama nüxü̃ 
cudawenü i chorü chixexü̃gü. 
17Rü ngẽxguma chi nüxü̃ curüngü̃magu i chorü chixexü̃gü, rü ñu̱xũchi choxü̃̃́ 
icuyanaxoxẽxẽ ga yema chixexü̃gü ga chaxüxü̃. 
18Rü yima max̱pǘnegü rü nagu̱x i ngẽxguma nabuxgu. Rü yimá nutapütagü 
rü to i nachicawa nadixgü. 
19Rü ñoma dexá i nuta imu̱xgüpütaxü̃rüxü̃, rü ñu̱xũchi ñoma pucü i 
waixü̃mütex̱e ingexü̃rüxü̃ nixĩ nax cuma icuyanaxoxẽẽxü̃ i ngẽma duü̃xü̃gü 
ínangu̱xẽẽxü̃. 
20Rü wüxicana icuyanaxoxẽxẽ rü cunayaxu i norü maxü̃ nax yanaxoxü̃cax̱. 
Rü ngẽmaãcü naxmaxü̃wa ícunamuxũchi. 

21Rü ngẽxguma duü̃xü̃gü nanegüxü̃ tachigaxẽẽgügu rü nüma rü tama nüxü̃ 
nacuax̱ i ngẽma. Rü ngẽxguma chixexü̃gu nayixgu i nanegü rü nüma rü tama 
nüxü̃ nacuax̱. 
22Rü ngẽma ngúxü̃ i naxü̃newa yangexü̃ rü ñu̱xũchi ngẽma ngúxü̃ i norü 
maxü̃newa yangexü̃xica tá nixĩ i nüxü̃ nacuáxü̃ ==ñanagürü ga Yox. 

Yox 15 

Erifá rü wenaxarü Yoxü̃ nangãxü̃ 

1Rü yexguma ga Erifá rü nanangãxü̃ga rü ñanagürü: 
2—Wüxi i yatü i cuax̱ nüxü̃̃́ ngẽxmaxü̃ rü tama dexa i taxuwama mexü̃maxã 
nanangãxü̃. Rü ngẽma curü ore i cugü namaxã ícupoxü̃xü̃ rü ñoma 
buanecürüü̃mare nixĩ. 
3Rü wüxi ya yatü ya aixcüma nüxü̃ cuácü rü tama naechita nidexamare, rü 
tama nügü ínapoxü̃ namaxã i ore i natücax̱mamare ixĩxü̃. 
4Natürü i cuma rü tama Tupanaxü̃ cumuü̃. Rü tama aixcüma nüxü̃ 
cungechaxü̃. 
5Rü ngẽma curü ĩnü i chixexü̃ nixĩ i ngẽmaãcü cuxü̃ idexaxẽẽxü̃ rü nüxü̃ 
quixuxü̃ i dexagü i tama aixcüma ixĩgüxü̃. 
6Rü tama choma nixĩ i cuxü̃ chixuxü̃, natürü ngẽma curü dexagüwa nixĩ i 
cugütama quixuxü̃. 
7¿Ẽ̱xna cuma nagu curüxĩnügu rü cuxíra nixĩ ga cungóxü̃? ¿Rü cuxcax̱ rü 
cuxíra nixĩ i cungóxü̃ naxü̃pa ga max̱pǘnegü? 
8¿Ẽ̱xna nagu curüxĩnügu nax Tupanaarü ucu̱xẽruxü̃ quixĩxü̃, rüex̱na cugücax̱ 
rü cuxicatama nixĩ i wüxi i yatü i nüxü̃ cuáxü̃ quixĩxü̃ i ñoma i naanewa? 
9¿Rü tax̱acü nixĩ i nüxü̃ cucuáxü̃ rü toma tama nüxü̃ tacuáxü̃? ¿Rü tax̱acü 
nixĩ i nüxü̃ cucuáxü̃ i tama torü cuax̱wa ngẽxmaxü̃? 
10Tomagü rü duü̃xü̃gü i marü yaexe tixĩgü rü cunatüarü yexera cuax̱ toxü̃̃́ 
nangẽxma. 

11¿Rü tama ẽx̱na cuxü̃̃́ ningu i ngẽma ucu̱xẽ ya Tupana namaxã cuxü̃ 
taãẽxẽẽxü̃ rü ngẽma ucu̱xẽ i toma ngechaü̃ãcüma cumaxã nüxü̃ tixuxü̃? 
12¿Rü tü̱xcüü̃ i ngẽma ngúxü̃ i quingexü̃ cuxü̃ narüporamae rü ngẽmacax̱ 
cunuxetü? 
13¿Rü tü̱xcüü̃ Tupanamaxã cunu rü ngẽmacax̱ tama cuxãne nax napex̱ewa 
naxcax̱ quidexaxü̃ i ngẽma cuxcax̱ ínguxü̃? 
14Rü nataxuma i yatü i aixcüma mea maxü̃xü̃ rü bai i nangẽxmaxü̃ i yatü i 
ngearü chixexü̃ã̃́xü̃. 
15-16Rü nüma ya Cori ya Tupana rü tama nüxü̃̃́ nayaxõ i woo ngẽma norü 
orearü ngeruü̃gü i daxũcüãx̱gü erü woo nümagü rü ta ñuxguacü rü ínatüe. 
Rü bai i ngẽma dauxü̃guxü̃ i naane rü aixcüma napex̱ewa namexü̃, rü yexera 
taxũtáma nüxü̃̃́ nayaxõ i ngẽma yatü i chixexü̃gu maxü̃xü̃ rü chixexü̃gu 
rüxĩnüxü̃ ñoma itax̱awax̱gu rü dexágu rüxĩnüxü̃rüxü̃. 
17¡Ẽcü choxü̃ irüxĩnü! Erü tá cumaxã nüxü̃ chixu i ngẽma marü choxü̃ 
ngupetüxü̃wa nüxü̃ chacuáxü̃. 
18Rü ngẽma cuax̱ i cumaxã tá nüxü̃ chixuxü̃ rü ngẽma nixĩ i cuax̱ i ngẽma 
duü̃xü̃gü i nüxü̃ icuáxü̃ tüxü̃ ngu̱xẽẽgüxü̃. Nümagü rü norü o̱xigüwa nixĩ ga 
nangúexü̃ i guxü̃ma i ngẽma cuax̱. 
19Rü nümagü ga norü o̱xigü rü nüxicatama nixĩ ga nayauxgüãxü̃ ga ñoma ga 
naane, naxü̃pa nax togü ga duü̃xü̃gü ga tóxnamana ne ĩxü̃ nawa maxẽxü̃. 
20Rü ngẽma duü̃xü̃ i chixexü̃ rü nuwax̱exü̃, rü norü maxü̃ rü nanuxũ rü 
guxü̃guma nachixeãẽechamare. 
21Rü nüxü̃ naxĩnü i nagagü i inabai̱x̱güxü̃. Rü ngẽxguma nagu naxĩnügu nax 
taxuxü̃ma i ãũcümaxü̃ nüxü̃̃́ ngẽxmaxü̃ rü ngĩ ̃́tax̱agüxü̃ naxcax̱ ínayaxüãchi. 
22Rü ngẽma duü̃xü̃ i chixexü̃ üxü̃ rü taxucürüwa norü yuchax̱wa niña erü 
wüxi i taramaxã tá nayamax̱gü. 
23Rü ngẽma naxü̃ne rü ngurucugüwemü tá nixĩ. Rü nüma rü nüxü̃ nacuax̱ nax 
taxucürüwa iyanaxoxü̃ nax nayuxü̃. 

24Rü ngẽma guxchaxü̃gü rü ngúxü̃gü tá nanaxĩx̱ãchiãẽxẽxẽ ñoma wüxi i 
ãẽx̱gacü daicax̱ naxcax̱ íyagoõchigurüxü̃. 
25Rü ngẽma nixĩ i nüxü̃ ngupetüxü̃ i ngẽma duü̃xü̃ i Tupanamaxã nuxü̃ rü 
namaxã nügü choxü̃gagüxü̃ ya Yimá Guxãétüwa Ngẽxmacü. 
26Rü ngẽma duü̃xü̃ rü norü numaxã rü norü poxü̃ruü̃maxã Tupanacax̱ niña 
nax namaxã nügü nadai̱x̱ü̃cax̱. 
27-28Rü norü ngümaxã nipu̱xchametü rü natapütüwe, natürü yima ĩanegü ya 
nawa namaxü̃newa rü tá nachianemare erü naxĩgü i duü̃xü̃gü rü marü 
taxuwatáma name, 
29Rü taxũtáma muxü̃ i ngunexü̃ natai i norü diẽru rü norü ngẽmaxü̃gü. Rü 
ngẽxma tá nüxü̃̃́ inarüxo nax nadiẽruã̃́xü̃, rü bai tá yamuxẽxẽãxü̃ i norü 
ngẽmaxü̃gü i ñoma i naanewa. 
30Rü taxũtáma norü yuchax̱wa niña. Rü ñoma wüxi i nai i ngexwaca 
rüxüchacüüxü̃ rü üxüwa iguxü̃rüxü̃ tá nixĩ nax nayuxü̃. Rü ñoma 
putürachacugü i buanecü rüyixẽẽxü̃rüxü̃ tá nixĩ. 
31Rü yíxema chixexü̃ üxe rü tama name i ngẽma tümaarü ngẽmaxü̃gü i 
natücax̱mamare ixĩgüxü̃axü̃̃́ tayaxõ, erü ngẽma tümaarü ngẽmaxü̃gü rü tá 
tüxü̃ nawomüxẽxẽ rü ngẽmagagu chixexü̃wa taxũ. 
32Rü ngẽma chixexü̃ üxü̃ rü paxatáma nayu. Rü ñoma wüxi i nai i yuchacüüxü̃ 
rü tama wena maxü̃xü̃rüxü̃ tá nixĩ. 
33Rü ñoma nanetü i úba i tama idauarü oṍxü̃rüxü̃ tá nixĩ. Rü ñoma wüxi i 
oribu i dexü̃chacuxü̃rüxü̃ tá nixĩ. 
34Rü ngẽma chixexü̃ i duü̃xü̃gü rü tá inayarüxogü. Rü yima napatagü ya 
womüxẽẽgu nüxü̃̃́ ngẽxmane rü tá nixae. 
35Rü nümagü rü guxchaxü̃ nax naxügüxü̃cax̱ nadaugü, rü ngẽmaãcü chixexü̃ 
naxügü rü nawomüxẽẽtaegü ==ñanagürü ga Erifá. 

Yox 16 

Yox rü Erifáxü̃ nangãxü̃ 

1-2Rü yexguma ga Yox rü nanangãxü̃ rü ñanagürü: —Marü muẽx̱pü̱xcüna 
nüxü̃ chaxĩnü i ngẽmatama i dexa. Pema rü tama taãxẽ choxna pexã, rü 
yexeraãcü ngúxü̃ choxü̃ pingexẽẽgü. 
3Rü ngẽma perü dexagü i taxuwama mexü̃ rü ipeyadaxẽẽmare. ¿Rü 
ñuxguxüratáta nüxü̃ perüxoexü̃ nax chixri chauchiga pidexagüechaxü̃? 
4Rü ngẽxguma chi pexü̃ nangupetügu i ngẽma ñu̱xma choxü̃ ngupetüxü̃, rü 
choma rü chi pema pidexagüxü̃rüxü̃ chidexa rü pexü̃ chacugüãcüma 
chanexáeru rü muxũchixü̃ma i oremaxã chidexa. 
5Natürü i choma rü chi pemaxã nüxü̃ chixu i ore i namaxã pexü̃ chataãẽxẽẽxü̃ 
nax ngẽmaãcü pora pexna chaxãxü̃cax̱. 
6Natürü ngẽma nax chidexaxü̃ rü tama choxü̃̃́ nanangupetüxẽxẽ i ngẽma 
ngúxü̃ i chingexü̃. Rü woo chi charüngeax̱gu rü tama choxü̃̃́ 
nanangupetüxẽxẽ nax choxü̃̃́ nangúxü̃. 
7Rü Cori ya Tupana rü choxna nanayaxu i guxü̃ma i chorü pora, rü choxü̃̃́ 
nanadai i guxü̃ma i chauxacügü. 
8Rü ñu̱xma rü ñoma chapoxcuxü̃rüxü̃ choxü̃ nixĩxẽxẽ. Rü chixexü̃ 
chauchigaxü̃ nixu. Rü wüxi i doramare ixĩxü̃ i oremaxã choxü̃ nixuchiga. 
9Rü Cori ya Tupana rü ñoma wüxi i naeü̃ i düraxü̃ i chowe íñaü̃xü̃ rü chaugu 
wagüxü̃rüxü̃ nixĩ i chomaxã. Rü nüma rü ñoma chorü uanü yixĩxü̃rüxü̃ choxü̃ 
nadawenü. 
10Rü duü̃xü̃gü rü chauxü̃tawa naxĩ nax choxü̃ nacugüexü̃cax̱ rü choxna 
nawüax̱güxü̃cax̱. Rü choxü̃ napegüchiwegüxü̃cax̱ nax ngẽmaãcü choxü̃ 
naxãnexẽẽgüxü̃cax̱. 
11Rü nüma ya Tupana rü duü̃xü̃gü i chixexü̃ ügüxü̃ i máetagüxü̃mex̱ẽgu choxü̃ 
nanguxẽxẽ. 
12Rü yexguma taãẽwa chayexmagu rü nüma ga Tupana rü chaunaxãgu choxü̃ 
niyaxu. Rü choxü̃ nanu̱xnaxã rü íxraxü̃gu choxü̃ nadaü̃gü. Rü ñu̱xũchi norü 
chuxchi nagu namaxü̃xü̃ruxü̃ choxü̃ nixĩxẽxẽ. 

13Rü guxü̃cüwawa chuxchi chau̱̱xcax̱ ne nacu̱x. Rü tama nüxü̃̃́ 
changechaü̃tümüxü̃ rü chuxchimaxã choxü̃ nimupetüxü̃ne. Rü chauü̃nüta rü 
waixü̃müanegu nawoonemare. 
14Rü ñoma wüxi i churara i daiwa ũxü̃rüxü̃ chau̱̱xcax̱ niña nax muxü̃wama 
choxü̃ napix̱ẽẽxü̃cax̱. 
15Choma rü chorü ngechaü̃maxã naxchiru i témüxü̃gu chicu̱x, rü 
waixü̃mütex̱egu chaugü chicu̱xchametü. 
16Rü axumaxã charüchachiwe rü chadáuxetü. 
17Rü ngẽmaãcü choxü̃ nangupetü woo taguma ñuxgu texémaxã chanuxgu rü 
woo guxü̃guma namexgu i chorü yumüxẽ. 
18Rü ñaa guxchaxü̃gü i chau̱̱xcax̱ íngugüxü̃gagu, rü chanaxwax̱e nax texé 
choxü̃ ípoxü̃xü̃. Rü ngẽma naxcax̱ íchacax̱axü̃ nixĩ nax naxü̃pa nax chayuxü̃ 
rü aixcüma nangóxü̃ nax tama bexma pecadu chaxüxü̃gagu yixĩxü̃ i ngúxü̃ 
chingexü̃. 
19-20Rü bexmana tayíxema i daxũguxü̃ i naanewa ya chauétüwa idexaxe rü 
Tupanapex̱ewa nüxü̃ ixuxe i ngẽma nagu charüxĩnüxü̃ nax ngẽmaãcü nüma 
ya Tupana rü nüxü̃ nadauxü̃cax̱ i ngẽma chauxgüxü̃etü nax ngẽmaãcü nüxü̃̃́ 
changechaü̃tümüxü̃xü̃cax̱. 
21Rü chierüx tayíxemagu ya Tupanapex̱ewa chauétüwa chogüxe ñoma wüxi 
ya ãẽx̱gacüpex̱ewa tümamücüétüwa tachogüxü̃rüxü̃. 
22Rü yimá noxre ya taunecü ya choxü̃̃́ íyaxücü nax chamaxü̃xü̃ rü marü 
nigúetanü. Rü paxa tá ichaxũãchi nax to i nachicawa chaxũxü̃ rü ngéma 
tagutáma chataegu ==ñanagürü ga Yox. 

Yox 17 

1Rü nüma ga Yox rü ñanagürü ta: —Marü nataxuma i chorü pora rü marü 
ningaica nax chayuxü̃. Rü choxmaxü̃ i nagu tá chatáxü̃ rü marü ínamemare. 

2Rü ñaa duü̃xü̃gü i chauxü̃tawa ngẽxmagüxü̃ rü nua choxü̃ yacugüemarexü̃ 
nixĩgü. Rü tama choxü̃ nangechaü̃ãcüma ngúxü̃ choxü̃ ningexẽẽgü. Rü 
ngunecü rü chütacü rü nüxü̃ chadau nax ñuxãcü choxü̃ nachixewegüechaxü̃. 
3Natürü cumax, Pa Corix, cuxü̃̃́ natauxcha nax chauétüwa quidexaxü̃. ¿Texé 
chi chauétüwa chogüxe, ega tama cuma yixĩxgu? 
4Rü cuma nixĩ i ícuyatoxẽẽxü̃ i norü ĩnügü i ñaa chomücügü. ¡Rü taxṹ i nüxü̃̃́ 
cunatauxchaxẽxẽgüxü̃ nax choxü̃̃́ nayexeramaegüxü̃cax̱! 
5Rü ngẽma duü̃xü̃gü i diẽrucax̱ namücügüxü̃ íxuaxü̃güxü̃ rü tá nüxü̃ nadau 
nax nayuexü̃ i naxacügü. 
6Rü cuma nixĩ, Pa Corix, i nüxü̃̃́ cunatauxchaxẽẽxü̃ i guxü̃ma i duü̃xü̃gü nax 
chauchiga chixri yadexagüxü̃ rü chauchiwewa nacuai̱x̱güxü̃. 
7Rü ñaa ngúxü̃ i chingexü̃maxã rü chixogüxetü. Rü chauxune rü 
naxchinax̱ãmare nixĩ. 
8Rü ngẽxguma choxü̃ nadaugügu i ngẽma duü̃xü̃gü i mexü̃gu rüxĩnüexü̃ rü 
chomaxã nabai̱x̱ãchie. Rü nanue i duü̃xü̃gü rü chixexü̃arü üruü̃ãcü choxü̃ 
nadaugü. 
9Natürü yíxema duẽxẽgü i aixcüma mexü̃ ixĩgüxe rü wex̱gu taxĩama. Rü 
yíxema ngearü chixexü̃ãxẽ rü tiporaetanü. 
10Natürü nua pexĩ i guxãma i pemax. Rü petanüwa taxũtáma nüxü̃ 
ichayangau i bai i wüxi i aixcüma naãẽxü̃ cuáxü̃. 
11Rü ngẽma ngunexü̃gü i nagu chamaxü̃xü̃ rü nigúetanü, rü guxü̃ma i ngẽma 
chaxüxchaü̃xü̃ rü nagu charüxĩnüxü̃ rü ngẽxma narüxogümare. 
12Rü pema nagu perüxĩnüe nax ngẽma chütaxü̃ rü ngunexü̃ yixĩxü̃. Rü woo 
naxẽanegu, rü nüxü̃ pixu nax marü yangóonexü̃. 
13Rü yuxicatama nixĩ i ngẽma íchananguxẽẽxü̃ nax ngẽma ẽanexü̃gu 
charüngü̃xü̃cax̱. 
14Rü ngéma choxmaxü̃wa rü ngẽma õ̱xmigü tá nixĩ i chaunatü rü chaué rü 
chauenexẽgü. 



1570 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

15¿Rü ngextá tá nixĩ i nüxü̃ ichayangauxü̃ i wüxi i chorü ngu̱xẽxẽ? ¿Rü texé 
tá naxcax̱ tadau i wüxi i mexü̃ i chau̱̱xcax̱ ixĩxü̃? 
16Rü ngẽma ngu̱xẽxẽ rü wüxigu tá chomaxã nayu, rü wüxigu tá chomaxã 
waixü̃mütex̱ewa naxũ ==ñanagürü ga Yox. 

Yox 18 

Biridá rü wenaxarü Yoxü̃ nangãxü̃ 

1-2Rü yexguma ga Biridá rü Yoxü̃ nangax rü ñanagürü: —¿Ñuxguratáta nüxü̃ 
curüchauxü̃ nax ngẽmaãcü quidexaxü̃? Rü ngẽxguma chi nagu curüxĩnügu 
nax nawex̱guxü̃ i ngẽma curü ore i nüxü̃ quixuxü̃, rü ngĩxã yigümaxã 
tidexagü. 
3¿Tü̱xcüü̃ ñoma naeü̃güxü̃ idauxü̃acü toxü̃ quixĩxẽxẽ, rü ñu̱xũchi ñoma i 
duü̃xü̃gü i taxuxü̃ma icuáxü̃ãcü toxü̃ cudau? 
4¿Ẽ̱xna nagu curüxĩnügu rü curü nugagu rü tá nangeãcu i ñoma i naane 
rüex̱na yimá nutagü rü tá nachicawa nixĩgachi? 
5Rü ngẽma chixexü̃gu maxü̃xü̃ i duü̃xü̃ rü ñoma wüxi i omü i oxü̃rüxü̃ tá nixo 
i norü maxü̃. Rü ngẽmawena rü tagutáma wena namaxü̃ i ñoma i naanewa. 
6Rü norü maxü̃ rü tá nagu̱xmare, rü napatawa rü tá naxẽanemare erü nüma 
rü marü tama ngéma nangẽxma. 
7Rü ngẽma norü pora rü tá niturachigü. Rü ngẽma chixexü̃ i nagu naxĩnüxü̃, 
rü nümatátama nagu nangu. 
8Rü napex̱egu tá nanaxǘgü i wüxi i yüta, rü ngẽma yütagu tá nangu. 
9Rü wüxi i bocuparaxü̃ tá napex̱egu naxügü rü ngẽma naxmex̱tüü̃wa tá 
nawẽxãchi. Rü tagutáma ngéma ínanguxuchi. 
10Rü ngẽma chixexü̃gu maxü̃xü̃ i duü̃xü̃ rü norü namagu nanaxǘgü i wüxi i 
bocuparaxü̃ i tama ngóxü̃ nax ngẽxguma ngéma naxüpetügu rü ngẽmagu 
yayauxgüãxü̃cax̱. 

11Rü guxü̃wama rü muü̃ãcü nixũ. Rü ngextá ínaxũxü̃wa rü nagu narüxĩnü nax 
nawe yangexü̃tanüxü̃ i duü̃xü̃gü. 
12Rü ngẽma norü pora rü taiyamaxã nigúchigü. Rü ngẽma guxchaxü̃gü rü 
marü nüxü̃ ningaica nax nagu nanguxü̃. 
13Rü ngẽma dax̱aweane rü nanangõ̱x i naxmex̱gü rü nacutügü rü naxü̃ne, rü 
ngẽmaãcü düxwa yuwa nanaga. 
14Rü nataxuma i taãxẽ i napatawa, erü ngẽma dax̱aweane rü yuwa 
nanatúchigügü. 
15Rü napata rü tá nixa, rü norü ngẽmaxü̃gü rü achúfre i yau̱̱xraxü̃maxã tá 
namaxcutanü. 
16Rü ngẽma duü̃xü̃ rü ñoma wüxi i nai i pagüchumax̱ãxü̃ rü igüátüxü̃rüxü̃ 
nixĩ. 
17Rü nachiga rü tá inayarüxo i ñoma i naanewa, rü tagutáma ñuxgu texé 
nüxna tacuax̱ãchi i naéga. 
18Rü ngóonexü̃wa rü tá ínanatax̱üchigü, rü waanexü̃gu tá nanatax̱cuchigü. 
Rü ñoma i naanewa rü tá ínanatax̱üchigü. 
19Rü norü ĩanewa rü taxuxü̃táma i nataagü ínayaxügü, rü taxuxü̃táma i 
napatacüãx̱ namaxẽ. 
20Rü ngẽma duü̃xü̃gü i éstewa ngẽxmagüxü̃ rü ngẽma oéstewa ngẽxmagüxü̃ 
rü ngẽxguma nüxü̃ nacuáchigagügu i ngẽma ngupetüxü̃ namaxã i ngẽma 
chixexü̃ i duü̃xü̃ rü tá nabai̱x̱ãchie rü namuü̃e. 
21Rü ngẽmaãcü ngẽxma nayagu̱x i norü maxü̃ i ngẽma duü̃xü̃ i chixexü̃gu 
maxü̃xü̃ i tama Tupanaxü̃ cuáxchaü̃xü̃ ==ñanagürü ga Biridá. 

Yox 19 

Yox rü Biridáxü̃ nangãxü̃ 

1-2Rü nüma ga Yox rü Biridáxü̃ nangãxü̃, rü ñanagürü: —¿Ñuxguratáta i nüxü̃ 
perüchauxü̃ nax choxü̃ penaxĩx̱ãchiãẽxẽẽxü̃ rü ngúxü̃ choxü̃ pingexẽxẽxü̃ 
namaxã i perü dexa? 
3Rü guxü̃guma chomaxã peguxchigagü. ¿Ẽ̱xna tama pexãnee nax ngẽmaãcü 
chomaxã pixĩgüxü̃? 
4Rü woo chi aixcüma choma chanaxüxgu i tax̱acürü chixexü̃, rü ngẽma 
chixexü̃ i chaxüxü̃ rü chi choxrütama guxchaxü̃ nixĩ. 
5Rü nagu perüxĩnüegu rü pema nixĩ i choxrü yexera perümemaegüxü̃. Rü 
ngẽmacax̱ choxü̃ naxcax̱ pixugüecha i ngẽma guxchaxü̃ i choxü̃ ngupetüxü̃. 
6Rü chanaxwax̱e i meama nüxü̃ pecuax̱ rü Tupana nixĩ i chau̱̱xcax̱ 
ínanguxẽẽcü i ngẽma guxchaxü̃ i nawa changexmaxü̃. Rü nüma nixĩ i norü 
yütagu choxü̃ nanguxẽẽxü̃. 
7Rü poraãcü aita chaxü nax texé choxü̃ íyapoxü̃xü̃cax̱, natürü taxúema choxü̃ 
ítayapoxü̃. Rü ngü̃xẽẽcax̱ íchaca natürü taxúema chauétüwa tidexa. 
8Rü Tupana rü choxü̃ nipoxyemaxü̃ nax taxucürüwa chaxüpetüxü̃cax̱. Rü 
nanaxẽanexẽxẽ i chorü nama i nagu chixũxü̃. 
9Rü nüma nixĩ i choxna napuxü̃ãxü̃ ga guxü̃ma ga yema mexü̃gü ga noxri 
choxü̃̃́ yexmaxü̃, rü ngẽmacax̱ i ñu̱xma rü duü̃xü̃pex̱ewa rü taxuwama chame. 
10Rü nüma ya Tupana rü guxü̃wama chaugu nayanachixexẽxẽ ñoma wüxi i 
nai i naxchúmax̱ãmaxã nabéxü̃rüxü̃. Rü ngẽmacax̱ i ñu̱xma rü taxucürüwama 
íchananguxẽxẽ ga yema mexü̃ ga noxri nagu charüxĩnüxü̃. 
11Rü poraãcü chomaxã nanu rü ñoma wüxi i norü uanürüxü̃ chomaxã nixĩ. 
12Rü guxü̃ma i norü churaragü rü chauxü̃tawa nabuxmü, rü chopataxü̃ 
ínachomaeguãchi. Rü ngéma nügü namexẽẽgü nax chau̱̱xcax̱ 
íyaxü̃ãchixü̃cax̱. 
13Rü nüma ya Tupana rü wüxi i ĩnü naãxẽwa nangu i chauenexẽgü rü 
chomücügü nax choxna yaxĩgachitanüxü̃cax̱. Rü ngẽmacax̱ i nümagü rü 
ñoma tama choxü̃ nacuax̱güxü̃rüxü̃ãcü chomaxã nixĩgü. 

14-15Rü chautanüxü̃ rü chomücügü rü nua choxü̃ natax̱gümare. Rü yema 
duü̃xü̃gü ga noxri wüxigu chomaxã chopatawa yexmagüxü̃ rü choxü̃ 
inarüngümae. Rü ngẽma chauxü̃tagugüxü̃ rü ñoma wüxi i duü̃xü̃ i tama 
choxü̃ nacuax̱güxü̃rüxü̃ chomaxã nixĩgü, rü ñu̱xma rü marü tama choxü̃ 
nacuax̱gü. 
16Rü ngẽxguma naxcax̱ chacagu i wüxi i chorü puracütanüxü̃, rü tama choxü̃ 
nangãxü̃. Rü woo naxcax̱ chacaechagu rü tama choxü̃ nangãxü̃. 
17Rü ngẽxguma cho̱xmax̱na changaixcamagu, rü choxü̃ taxoo̱x. Rü woo 
chaunegü rü chowa nanaxoxégagü. 
18Rü ngẽma buxü̃gü rü choxü̃ naxoe. Rü ngẽxguma choxü̃ nadaugügu rü 
choxü̃ nacugüe rü chau̱̱xchax̱wa nidaugachitanü. 
19Rü ngẽma chomücüxüchigü rü chauxchi naxaie. Rü ngẽma nüxü̃ 
changechaü̃xü̃chigüxü̃ rü chomaxã narüxuanügü. 
20Rü ngẽma chau̱̱xchax̱mü rü marü chauxchinax̱ãwa nayaxũ̱xgü. Natürü 
naétüwa chamaxãma. 
21¡Pexü̃̃́ changechaü̃tümüxü̃, Pa Chomücügüx! Erü nüma ya Tupana rü 
naxmex̱maxã choxü̃ nimax̱. 
22¿Tü̱xcüü̃ i pema rü Tupanarüxü̃ chowe pingẽxü̃tanüxü̃? ¿Rü tama ẽx̱na i 
marütama yixĩxü̃ nax chixexü̃ chomaxã pexüxü̃? 
23-24Rü chierüx texé naxümatügu i chorü dexa. Rü chierüx wüxi i fierunaxcax̱ 
i ümatüruü̃maxã plómotachinügu rüex̱na nutatachinügu naxümatügu i ñaa 
chorü ore nax guxü̃guma ngéma nangẽxmaechaxü̃cax̱. 
25Rü choma rü nüxü̃ chacuax̱ rü yimá choxü̃ ípoxü̃cü rü namaxü̃. Rü nüma tá 
nixĩ i chauétüwa nachogüxü̃ i ñoma i naanewa. 
26Rü woo i ñaa chauxune rü tá nua chanatax̱, natürü choma rü chauxetümaxã 
tá Tupanaxü̃ chadau. 
27Rü chomatama chauxetümaxã tá nüxü̃xüchi chadau rü tama toxü̃marexü̃ tá 
chadau. Rü ngẽma nixĩ i poraãcü íchananguxẽẽxü̃. 

28Rü pema rü chauchiga pidexagü rü ñaperügügü: “¡Ngĩxã nüxü̃ tixugüe erü 
aixcüma nixĩ i chixexü̃ naxüxü̃!” ñaperügügü. 
29¡Natürü pegüna pedaugü nax tama pexcax̱ ínanguxü̃ i Tupanaarü tara i 
taxrewa ãmaguxü̃! Erü ngẽma taramaxã nixĩ ya Tupana napoxcuxü̃ i ngẽma 
chixexü̃gu maxü̃xü̃. ¡Rü nüxna pecuax̱ãchi nax nangẽxmaxü̃ ya wüxi ya 
ãẽx̱gacü ya tórü cagüruxü̃ ixĩcü! ==ñanagürü ga Yox. 

Yox 20 

Chofá rü wena Yoxü̃ nangãxü̃ 

1Rü nüma ga Chofá rü Yoxü̃ nangãxü̃ rü ñanagürü nüxü̃: 
2—Cuma rü choxü̃ cuchixeãxẽ namaxã i curü dexa rü marü tama yáxna 
namaxã chaxĩnü. Rü ngẽmacax̱ i ñu̱xma rü tá cuxü̃ changãxü̃. 
3Rü ngẽma curü dexamaxã rü chixexü̃ chomaxã quixugü, natürü choma rü 
nüxü̃ chacuax̱ nax ñuxãcü tá cuxü̃ changãxü̃xü̃. 
4-5Rü cuma rü meama nüxü̃ cucuax̱ rü yexguma noxritama Tupana 
nango̱xẽẽgu ga yatü ga ñoma ga naanewa, rü ngẽma duü̃xü̃gü i chixri 
maxẽxü̃arü taãxẽ rü tama natai rü wüxi i paxaãchiruü̃mare nixĩ, rü 
inayacuax̱mare. 
6-7Rü woo chi ngẽma yatü rü nügü ínatax̱gu ñu̱xmata caixanexü̃wa nanguxgu 
i nachiga, natürü ngẽma yatü rü ñoma naü̃rüxü̃ tá inayarüxomare, rü 
namücügü rü taxũtáma nüxü̃ nacuax̱gü nax ngexta nangẽxmaxü̃. 
8Rü ñoma wüxi i tax̱acü i nagu ixãnegüxü̃ rüex̱na chütacü ingõ̱xetügurüxü̃ tá 
inayarüxo, rü tagutáma wena texé ñuxgu nüxü̃ tadau. 
9Rü yema duü̃xü̃gü ga wüxigu napatawa namaxã yexmagüxü̃ rü guxü̃guma 
nüxü̃ daugüxü̃ rü tagutáma wena nüxü̃ nadaugü. 
10Rü ngẽma yatü nanegü tá nixĩ i tüxü̃̃́ nawoeguxẽẽxü̃ ga yema tümaarü 
yemaxü̃gü ga nanatü tüxü̃̃́ naxcax̱ ngĩ ̃́xü̃ ga guxema ingearü diẽruãx̱güxe. 
11Rü ngẽma yatü rü woo nangextü̱xügutama rü naporagutama tá nixĩ i 
nayuxü̃. 

12-13Rü ngẽma chixexü̃ i naxüxü̃ rü ñoma maixcuraxü̃rüxü̃ naxcax̱ ixĩxü̃, rü 
norü conütüxü̃gu namaxã nanguxü̃, rü nügüãx̱wa tama ínanaxũxü̃xẽxẽ. 
14Natürü ngẽxguma naanüwa nanguxgu rü ñoma ãxtapeguchatarüxü̃ tá nixĩ 
i ngẽma chixexü̃ i naxüxü̃ i ngẽma yatü. 
15Rü ngẽma ngẽmaxü̃gü i ngẽma yatü naxcax̱ ngĩ ̃́xü̃ rü Cori ya Tupana rü tá 
nüxna nanayaxu. 
16Rü ngẽma chixexü̃ i naxüxü̃ rü ñoma wüxi i ãxtapeguchatarüxü̃ nixĩ, rü 
yixcamaxü̃ra rü tá nanayuxẽxẽ. 
17Rü ngẽmacax̱ taxũtáma nayaxaxü ya yima lechi rü yima berure i ñoma 
natügüarü dexárüxü̃ taguma taxü̃ne. 
18Rü guxü̃ma i norü ngẽmaxü̃gü i nüxü̃̃́ ngẽxmaxü̃ rü taxũtáma nüma namaxã 
nataãxẽ. Rü tá nanawoeguxẽxẽ erü womüxẽẽãcüma nixĩ i nüxü̃̃́ nangẽxmaxü̃. 
19Rü duü̃xẽgü ya ingearü diẽruãx̱güxe tüxü̃ napuracüexẽxẽ, rü ñu̱xũchi 
ngéma tüxü̃ nawogümare. Rü ĩpatagü ya tama nüma ínaxüxü̃ne rü noxrüxü̃ 
nayaxĩgüxẽxẽ. 
20Rü woo namuxgu i ngẽma norü ngẽmaxü̃gü, natürü nagu narüxĩnüama nax 
ñuxãcü yexera nüxü̃̃́ ngẽxmaxü̃ i norü ngẽmaxü̃gü. Rü nataxuma i tax̱acü i 
tama nayau̱̱xchaü̃xü̃. 
21Rü guxü̃ma i tax̱acü i nüxü̃̃́ ngúchaü̃xü̃ rü nügüaxü̃̃́ nanangexmaxẽẽchaü̃. 
Rü ngẽmacax̱ taguma nataãxẽ namaxã i ngẽma nüxü̃̃́ ngẽxmaxü̃. 
22Rü ngẽxguma yexera namuarü ngẽmaxü̃ãx̱gu rü yexera tama nataãxẽ. Rü 
ngẽmagagu tá düxwa duü̃xü̃gü i chixexü̃arü üruxü̃mex̱ẽgu nangu. 
23Rü ngẽxguma meama ínachibüyane rü Tupana rü tá namaxã nanu rü tá 
ngúxü̃ naxcax̱ ínanguxẽxẽ ñoma pucü naxcax̱ ínguxgurüxü̃. 
24Rü ngẽxguma naxne i fierunaxcax̱maxã tama namaxã namexchinügügu, rü 
würaarü chuxchi i bróũchenaxcax̱maxã tá namaxã namexchinügüama. 
25Rü yima würaarü chuxchi rü tá nayatoxpetüxüne, rü napex̱e rü tá nacawa 
nayarügo. Rü ngẽxguma ngẽma ngupetügu rü poraãcü tá namuü̃. 

26Rü wüxi i waanexü̃ tá nagu nangu. Rü wüxi i üxüema i tama duü̃xü̃ 
inaixẽẽxü̃ tá nagu nanguema rü ngẽxma tá napatamaxã nixa wüxigu namaxã 
i guxü̃ma i norü ngẽmaxü̃gü. 
27Rü dauxü̃guxü̃ i naane rü tá nanango̱xẽxẽ i norü chixexü̃ rü ñoma i naanewa 
rü duü̃xü̃gü tá nüxü̃ nixugüe i ngẽma chixexü̃ i naxüxü̃. 
28Rü ngẽxguma Tupanaarü nu naétügu nguxgu, rü ngẽxma tá narüxo i 
guxü̃ma i nüxü̃̃́ ngẽxmaxü̃. 
29Rü ngẽma nixĩ i ngẽma poxcu ya Tupana namaxã ueguxü̃ i ngẽma duü̃xü̃ i 
chixexü̃gu maxü̃xü̃. Rü ngẽma nixĩ i poxcu ya Tupana naxcax̱ mexẽẽxü̃ i 
ngẽma duü̃xü̃ i chixexü̃gu maxü̃xü̃ ==ñanagürü ga Chofá. 

Yox 21 

Yox rü Chofáxü̃ nangãxü̃ 

1Rü nüma ga Yox, rü Chofáxü̃ nangãxü̃ rü ñanagürü: 
2—Rü ngẽxguma mea choxü̃̃́ iperüxĩnüegu i ngẽma chorü dexa i pemaxã nüxü̃ 
chixuxü̃, rü ngẽma tá nixĩ i guxü̃arü yexera choxü̃ taãẽxẽẽxü̃. 
3Rü ngẽxguma pemaxã chidexagu rü chanaxwax̱e nax yáxna namaxã 
pexĩnüexü̃ i chorü ore. Rü ngẽxguma marü chigúegagu rü marü name i choxü̃ 
pecugüe ega penaxwax̱egu. 
4Rü marü tama wüxi i duü̃xü̃xü̃ nixĩ i chacaa̱x̱ü̃ natürü Tupanaxü̃ nixĩ i 
chacaa̱x̱ü̃. Rü ngẽmacax̱ chanaxwax̱e i paxa choxü̃ nangãxü̃. 
5Rü ngẽxguma chi mea choxü̃̃́ iperüxĩnüegu rü chi tá pebai̱x̱ãchie rü 
perüchianegümarex. 
6Rü ngẽxguma chomatama nagu charüxĩnügu i ñaa tá pemaxã nüxü̃ chixuxü̃ 
rü poraãcü chabaixãchi rü muü̃maxã chidu̱xrux. 
7¿Rü tü̱xcüü̃ i ngẽma duü̃xü̃gü i chixexü̃gu maxẽxü̃ rü namáarü maxü̃xãx̱güxü̃ 
rü mea yanayaegüxü̃ rü naporaexü̃? 

8Rü nüxü̃ nadauxü̃ nax napex̱ewa mea nayaexü̃ i nanegü rü nataagü rü 
naxü̃tawa rü taxuxü̃ma nachixewegüxü̃. 
9Rü taxuxü̃ma i tax̱acü nachixeãẽgüxü̃ i napatawa, rü Tupana rü tama 
nanapoxcue. 
10Rü norü wocagü rü guxü̃guma mea nixãxacügü, rü taguma chixri 
nibuexacügü. 
11Rü nanegü rü taãẽxãcü nanaxüanegü rü naxĩnücax̱wax̱egü ñoma 
carnéruxacügü ĩnücax̱wax̱egüxü̃rüxü̃. 
12Rü nanegü rü taãẽxãcü narüyuxtanüxü̃, rü iniyüxe árpagagu rü tutugagu rü 
wowerugagu. 
13Rü namuarü ngẽmaxü̃ax̱ãcüma nayue rü meamare naxmaxü̃gu 
nayanaxücuchigü. 
14Rü nümagü rü Tupanaxü̃ ñanagürügü: “¡Taxṹ i toxü̃ cuchixewexü̃! Erü toma 
rü tama nüxü̃ tacuáxchaü̃ i curü mugü. 
15¿Rü texé nixĩ ya yimá Tupana ya Guxãétüwa Ücü rü ngẽmacax̱ 
nanaxwax̱exü̃ nax naga taxĩnüexü̃? ¿Rü tax̱acüwa chi toxü̃̃́ name ega 
ngẽxguma napex̱ewa tayumüxẽgügu?” ñanagürügü. 
16Natürü ngẽma duü̃xü̃gü i chixexü̃gu maxẽxü̃ rü tama norü taãẽarü yora 
nixĩgü. Rü choma rü tama ngẽma duü̃xü̃gü nagu rüxĩnüexü̃gu charüxĩnü. 
17¿Rü ñuxgu yixĩxü̃ i nüxü̃ idauxü̃ nax paxãma nayuexü̃ i ngẽma duü̃xü̃gü i 
chixexü̃gu maxẽxü̃? ¿Rü ñuxgu yixĩxü̃ nax tax̱acürü guxchaxü̃ nüxü̃ üpetüxü̃? 
¿Rü ñuxgu yixĩxü̃ nax Tupana namaxã nanuxü̃ rü ngúxü̃ naxcax̱ 
ínanguxẽxẽxü̃? 
18¿Rü ñuxgu yixĩxü̃ i nüxü̃ idauxü̃ nax ñoma maxẽ i paxü̃ i buanecü 
ingexü̃rüxü̃ yaxĩgüxü̃? 
19Rü nüxü̃ yaxugüegu rü nanegüama tá nixĩ ya Tupana naxcax̱ nacaxü̃ i 
ngẽma chixexü̃ i nanatügü ügüxü̃. Natürü ngẽma duü̃xü̃ i chixexü̃gu maxü̃xü̃ 

rü nanaxwax̱e nax nümatátama naxcax̱ napoxcuxü̃ i ngẽma chixexü̃ i naxüxü̃ 
nax ngẽmaãcü nügü yanawex̱ãchixẽẽxü̃cax̱. 
20Rü nümatátama nixĩ i nayau̱̱xãxü̃ ya Tupana ya Guxãétüwa Ngẽxmacüarü 
poxcu i nagu nguxü̃. 
21Rü wüxicana nax nayuxü̃ i nüma i chixexü̃gu maxü̃xü̃, rü nüxü̃̃́ 
nanataxuraü̃mare ega tax̱acü nüxü̃ ngupetügu i naxmax̱ rü naxacügü. 
22¿Rü texé tá Tupanaxü̃ tangu̱xẽxẽ? Erü woo ngẽma dauxü̃cüãx̱ i duü̃xü̃gü rü 
nüma ya Tupana tá nixĩ i nüxna nacax̱axü̃. 
23-24Rü nangẽxma i duü̃xü̃gü i nangextü̱xügutama yuexü̃ woo guxü̃wama mea 
nüxü̃ nangupetügu, rü naporaegu rü nataãẽgügu rü tama yadax̱aweegu. 
25Rü nangẽxma i togü i duü̃xü̃gü i guxü̃guma nueechaxü̃ rü taguma taãẽgüxü̃, 
rü ngẽmaãcü yuexü̃. 
26Natürü guxü̃ma i duü̃xü̃gü i ngẽxguma nayuegu rü naxmaxü̃wa 
nangẽxmagügu rü nawüxigumare erü guxü̃ma i duü̃xü̃gü rü õ̱xmigü namaxã 
naxãwemü. 
27Rü choma rü meama nüxü̃ chacuax̱ i ngẽma pema chomaxã nagu 
perüxĩnüe. Rü nüxü̃ chacuax̱ i ngẽma ĩnügü i chixexü̃gü i pexü̃̃́ ngẽxmagüxü̃. 
28Rü pema rü pegüna pecagü rü ñaperügügü: “¿Ngextá nangẽxma ya yima 
napatagü i ngẽma duü̃xü̃gü i muarü ngẽmaxü̃xãx̱güxü̃ i chixexü̃gu maxẽxü̃?” 
29¿Rü tama ẽx̱na namaxã pidexagüxü̃ i ngẽma duü̃xü̃gü i marü to i 
nachixü̃anegügu naxĩanexü̃? ¿Rü tama ẽx̱na nüxü̃ pexĩnüe i ngẽma nüxü̃ 
yaxugüexü̃? 
30Rü ngẽxguma nanuxgu ya Tupana rü guxchaxü̃ ínanguxẽxẽ. Natürü ngẽma 
duü̃xü̃ i chixexü̃gu maxü̃xü̃ rü taxuxü̃ma i tax̱acürü chixexü̃ nüxü̃ naxüpetü. 
Rü ngẽma ngunexü̃ ya Tupana nagu nuxü̃ rü taxuxü̃ma nüxü̃ nangupetü i 
ngẽma chixexü̃gu maxü̃xü̃. 

31Rü ngẽma duü̃xü̃ i chixexü̃gu maxü̃xü̃ rü taguma texé ñuxgu nüxü̃ tixu 
naxcax̱ i nacüma i chixexü̃ rü bai i ñuxgu texé naxcax̱ napoxcuxü̃ i ngẽma 
norü chixexü̃ i naxüxü̃. 
32-33Rü ngẽxguma nayu̱xgu rü tauquewa nangegüãx̱gu nax natax̱güãxü̃cax̱ rü 
muxü̃ma i duü̃xü̃gü ínayaxümücügü. Rü napex̱egu naxĩ i muxü̃ma i duü̃xü̃gü 
rü naweama nixĩxü̃tanü ta i to i duü̃xü̃gü i muxü̃ma. Rü ngẽma naxmax̱ü̃ i 
nagu natáxü̃ rü duü̃xü̃gü rü meama nüxna nadaugü. Rü woo waixü̃müane rü 
ta taãẽãcü nanayaxu i naxü̃ne. 
34¡Rü taxuwama name i ngẽma ore i namaxã choxü̃ petaãẽxẽxẽgüchaü̃xü̃! ¡Rü 
guxü̃ma i ngẽma ore i chomaxã nüxü̃ pixuxü̃ rü doramare nixĩgü! 
==ñanagürü ga Yox. 

Yox 22 

Wenaxarü Yoxü̃ nangãxü̃ ga Erifá 

1-2Rü yexguma ga nüma ga Erifá rü Yoxü̃ nangãxü̃ rü ñanagürü: —¿Cuma 
nagu curüxĩnügu rü Tupanaaxü̃̃́ namexü̃ ya wüxi ya yatü woo nüxü̃ 
cuax̱üchicü yixĩxgu? 
3¿Rü yimá Tupana ya Guxãétüwa Ngẽxmacü rü tax̱acürü mexü̃ tá cuwa 
nayaxu ega mea cumaxü̱̃xgu rü napex̱ewa nataxuxgu i curü chixexü̃? 
4-5Rü ñu̱xma nax Tupana cuxü̃ poxcuxü̃ rü tama i tax̱acürü mexü̃ nax naxcax̱ 
cuxüxü̃gagu nixĩ i cuxna nacax̱axü̃ rü cuxü̃ yanawex̱ãchixẽẽxü̃. Natürü 
ngẽma curü chixexü̃ i taxüchixü̃ i taxuguma yagúxü̃gagu nixĩ i cuxü̃ 
napoxcuxü̃. 
6Rü cuma rü woo íxramarexü̃ i diẽru i cuxü̃tawa naxcax̱ ítacagüxü̃cax̱ ya 
cumücügü, rü cuma rü tümachiru tüxna cuyauxmare ñu̱xmata cuxü̃̃́ 
tanaxütanügü i ngéma diẽru i tüxna cuxãxü̃. Rü ngẽmaãcü i cuma rü tüxü̃ 
quingexchiruxẽxẽ. 
7Rü guxema itax̱awaexe rü tama tüxü̃ cuxaxẽxẽ. Rü guxema taiyaxe rü tama 
tüxü̃ cuchibüxẽxẽ. 

8Rü yema nax cumuarü diẽruxã̃́xü̃cax̱ rü nagu curüxĩnü nax ñoma i naanearü 
yora quixĩxü̃. 
9Rü yutegüxe rü tümamaxã cuxaü, rü taxcutagü chixri tümamaxã icucuax̱. 
10Rü ngẽmacax̱ i ñu̱xma rü ãũcümaxü̃wa cungexma, rü paxa tá cuxcax̱ ínangu 
nax cumuü̃xü̃. 
11Rü ñu̱xma rü waanexü̃wa cungexma rü taxuxü̃ma i tax̱acüxü̃ cudau. Rü 
natü i poraü̃chíüxü̃gu cungu. 
12Rü nüma ya Tupana rü dauxü̃waxüchi nangẽxma rü yimá ẽxtagü ya 
dauxü̃wa nüxü̃ idaucü rü nacutütüü̃wa nangẽxmagü. 
13-14¿Ñuxãcü i cuma i nagu curüxĩnüxü̃ nax Tupana tama nüxü̃ nacuáxü̃ i 
ngẽma cuxüxü̃, rü ngẽma pamüxü̃ i caixanexü̃gagu taxucürüwa cuxü̃ 
nangugüarü maxü̃ã̃́xü̃? ¿Rü ñuxãcü nüxü̃ quixuxü̃ nax Tupana tama cuxü̃ 
dauxü̃? Erü nüma rü guxü̃wama naxũ i dauxü̃wa. 
15¿Ẽ̱xna nagu quixũxchaü̃ i ngẽma nacüma i chixexü̃ i nagu namaxẽxü̃ i 
ngẽma duü̃xü̃gü i chixexü̃gu ĩxü̃? 
16Rü ngẽma duü̃xü̃gü i chixexü̃gu maxẽxü̃ rü paxãma nayue ñoma wüxi i natü 
i poraü̃chíüxü̃gu nayixgurüxü̃. 
17Rü ngẽma duü̃xü̃gü i chixexü̃gu maxẽxü̃ rü Tupanacax̱ wáita naxüe rü 
ñanagürügü: “¡Taxṹ i toxü̃ cuchixewexü̃! ¿Tax̱acürü mexü̃ tá toxcax̱ cuxü, Pa 
Tupana ya Guxãétüwa Ngẽxmacü?” ñanagürügü. 
18Natürü nüma ya Cori ya Tupana nixĩ i nüxna naxãxü̃ i guxü̃ma i norü 
ngẽmaxü̃gü ya napatagü namaxã napagüne. Natürü i choma rü tama ngẽma 
duü̃xü̃gü i chixexü̃gu maxẽxü̃arü ĩnü choxü̃̃́ nangẽxma. 
19-20Rü nataãẽgü i ngẽma duü̃xü̃gü i mexü̃gu maxẽxü̃, rü nacugüe i ngẽxguma 
nüxü̃ nadaugügu nax yaxaexü̃ i norü ngẽmaxü̃gü i ngẽma duü̃xü̃gü i 
chixexü̃gu maxẽxü̃. 
21¡Rü dücax, rü wenaxarü Tupanamaxã rüngüxmü! Rü ngẽmaãcü tá 
wenaxarü mea cuxü̃ naxüpetü. 



1581 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

22¡Rü irüxĩnü i norü ucu̱xẽ rü cuãẽgu namaxã nanguxü̃ i norü ore! 
23-25Rü ngẽxguma chi yimá Guxãétüwa Ngẽxmacüna cugü cuxãxgu rü naxcax̱ 
cutaegu̱xgu rü chi cuyaxũgachixẽẽgu i ngẽma chixexü̃ i cuchiü̃wa ngẽxmaxü̃ 
rü chi ñoma natügüarü nutagürüxü̃ ícunawogügu i curü úiru i mexẽchixü̃ rü 
curü diẽrugü, rü ñu̱xũchi nümatama ya Tupana rü ñoma curü úiru rü curü 
diẽrurüxü̃ tá nixĩ i cuxcax̱. 
26Rü ngẽxguma rü tá curü taãxẽ nixĩ ya Tupana rü taxucax̱tama nüxü̃ cuxãne. 
27Rü ngẽxguma curü yumüxẽwa tax̱acücax̱ nüxna cucax̱gu, rü nüma rü tá 
cuxü̃ naxĩnü. Rü cuma rü tá cuyanguxẽxẽ i guxü̃ma i ngẽma namaxã 
icuxunetaxü̃. 
28Rü guxü̃ma i ngẽma cuxüxü̃wa rü mea tá ínanguxuchi. Rü Tupana rü tá 
cuxü̃ nibáixmaxü̃ i ngextá ícuxũxü̃wa. 
29Erü nüma ya Tupana rü nanaxãnexẽxẽ i ngẽma nügü icuax̱üü̃xü̃, natürü 
tüxü̃ ínapoxü̃ ya yíxema tama tügü írütaxe. 
30Rü nüma ya Tupana rü tá curü guxchaxü̃güwa cuxü̃ ínanguxuchixẽxẽ, ega 
ngẽxguma taxuxü̃ma i chixexü̃ cuxü̱xgu. Rü ñu̱xũchi tá cuxü̃̃́ nüxü̃ 
inarüngüma i curü chixexü̃gü ==ñanagürü ga Erifá. 

Yox 23 

Yox rü Erifáxü̃ nangãxü̃ 

1-2Rü yexguma ga nüma ga Yox rü nanangãxü̃ rü ñanagürü: —
Chanaxĩx̱ãchiãẽãcüma tá chanangãxü̃ i ñu̱xma erü nüma ya Tupana rü 
naxmex̱maxã choxü̃ nimax̱. 
3-4Rü chierüx nüxü̃ chacuax̱gu nax ngexta Tupanaxü̃ ichayangauxü̃ nax 
naxü̃tawa changuxü̃cax̱, rü namaxã ngéma chayarüdexaxü̃cax̱, rü namaxã 
nüxü̃ chixuxü̃cax̱ i ngẽma choxü̃ ngupetüxü̃. Erü choxü̃̃́ nangẽxma i muxü̃ma 
i tax̱acü i namaxã nüxü̃ chixuxü̃ nax ngẽmamaxã chaugü íchapoxü̃xü̃cax̱. 

5Rü ngẽxguma chi chomaxã nüxü̃ yaxuxgu nax tax̱acücax̱ yixĩxü̃ nax ñaa 
choxü̃ ngupetüxü̃, rü choma rü chi nüxü̃ chacuax̱ nax tax̱acümaxã tá 
chanangãxü̃xü̃. 
6Rü ngẽxguma namaxã nüxü̃ chixuxgu i ngẽma choxü̃ ngupetüxü̃, rü nüma 
ya Tupana rü taxũtáma chomaxã nanu rü tá choxü̃̃́ inarüxĩnü. 
7Rü tá choxü̃̃́ nayaxõ nax aixcüma yixĩxü̃ i ngẽma namaxã nüxü̃ chixuxü̃. Rü 
ngẽmaãcü tá guxü̃gutáma choxü̃ ínanguxuchixẽxẽ nawa i ngẽma guxchaxü̃gü 
i ñu̱xma choxü̃̃́ ngẽxmaxü̃. 
8Natürü ngẽxguma chi éstegu Tupanacax̱ chadau̱̱xgu rü nataxuma i ngéma. 
Rü ngẽxguma chi oéstegu naxcax̱ chadau̱̱xgu, rü ngéma rü ta tama nüxü̃ 
ichayangau. 
9Rü ngẽxguma chi nórtegu naxcax̱ chadau̱̱xgu rü tama nüxü̃ chadau. Rü 
ngẽxguma chi súrgu naxcax̱ chadau̱̱xgu rü ngéma rü ta tama chau̱̱xcax̱ 
nango̱x. 
10Natürü nüma rü nüxü̃ nacuax̱ nax ñuxãcü yixĩxü̃ i chorü maxü̃. Rü 
ngẽxguma choxü̃ naxü̱xgu rü ñoma úiru i ngearü ãũãchiã̃́xü̃rüxü̃ tá chixĩ. 
11Rü choma rü guxü̃guma mea naga chaxĩnü rü taguma nüxna chixũgachi i 
ngẽma norü ucu̱xẽ i chomaxã nüxü̃ yaxuxü̃. 
12Rü guxü̃guma mea chayanguxẽxẽ i norü mugü rü norü ucu̱xẽgü, rü taguma 
choxrütama ngúchaü̃ chaxü. 
13Rü nüma ya Tupana rü ngẽxguma tax̱acü naxüxchaü̱̃xgu rü nanaxü. Rü 
taxúema texé tanaxüchicüxü i ngẽma norü ĩnü. 
14Rü ngẽma nüma nanaxwax̱exü̃ nax chomaxã naxüaxü̃ rü tá nanaxü. Rü 
guxü̃ma i ngẽma nagu naxĩnüxü̃ rü tá chomaxã nanaxü. 
15Rü ngẽmacax̱ nüxü̃ chamuü̃. Rü ngẽxguma nagu charüxĩnügu i ngẽma 
chomaxã naxüxü̃ rü muü̃ chau̱̱xcax̱ ínangu. 
16Rü Tupana ya Guxãétüwa Ngẽxmacü rü choxü̃ nanaxĩx̱ãchiãẽxẽxẽ, rü 
ngẽmacax̱ poraãcü chamuü̃. 

17Natürü taxũtáma charüngeax̱ napex̱ewa i guxü̃ma i ngẽma chorü 
guxchaxü̃gü i ñoma waanexü̃rüxü̃ chauétüwa ngẽxmaxü̃ ==ñanagürü ga 
Yox. 

Yox 24 

1Rü nüma ga Yox rü ñanagürü ta: —¿Tü̱xcüü̃ ya yimá Guxãétüwa Ücü ya 
Tupana rü tama tamaxã nüxü̃ yaxuxü̃ ega tax̱acü naxüxchaü̃gu nax ngẽmaãcü 
i yixema i duü̃xü̃gü rü nüxü̃ icuáxü̃cax̱? 
2Rü ngẽma duü̃xü̃gü i chixexü̃gu maxẽxü̃ rü nayapugachigü i ngẽma 
üyeanearü cuax̱ruü̃gü. Rü tümacax̱ nangĩx̱gü ya carnérugü nax yexeraãcü 
nüxü̃̃́ timuxü̃cax̱. 
3Rü tümaxü̃nacax̱ nangĩx̱gü ya yíxema taxcutagü rü yutegüxe. 
4Rü yíxema duü̃xẽgü ya ingearü ngẽmaxü̃xã̃́xẽ rü ngẽxguma namagu taxĩgu 
rü tüxü̃ ínawoxü̃ i namawa, rü ngẽmacax̱ ya yixema duü̃xẽgü rü naxchax̱wa 
iticu̱xgü. 
5Rü yíxema duü̃xẽgü ya ingearü diẽruã̃́xe rü chianexü̃wa taxĩ, rü ñoma 
búrugü i tama íyapuexü̃rüxü̃ tixĩgü. Rü ngẽxma chianexü̃gu naxcax̱ tadaugü 
i tümawemügü nax ngẽmaãcü tanachibüexẽẽxü̃cax̱ i tümaxacügü. 
6Rü naanegü i yoraã̃́xü̃wa taxĩ nax tríguarü o tibuxgüxü̃cax̱. Rü duü̃xü̃gü i 
chixecümaxü̃arü úbanecügüwa taxĩ nax úbaarü ocax̱ tayadaugüxü̃cax̱. 
7Rü ngẽxguma nachütagu rü tüxü̃ nayadeyuegu rü taxumaama tügü tidüxgü 
erü tingearü düxruü̃ãx̱. 
8Rü ngẽxguma máxpü̱xanexü̃wa ne naxũxgu ya pucü rü tiwaie. Rü 
pucüchax̱wa ãxmaxü̃gu tachocu nax ngéma tapaexü̃cax̱. 
9Rü ngẽma duü̃xü̃gü i chixexü̃gu maxẽxü̃, rü yutegüxena tüxü̃ napuxü̃ ya 
tümaxacügü ya ngexwaca buexe. Rü yíxema ingearü diẽruã̃́xẽ rü nügüxü̃̃́ 
tüxü̃ nayaxu ya tümaxacüxe ñu̱xmata nüxü̃̃́ tanaxütanü i ngẽma nüxü̃̃́ 
tangetanügüxü̃. 

10Rü yíxema duü̃xẽgü ya ingearü diẽruãx̱güxe rü ngexchiruãcü tanaxĩane. Rü 
taiyaeãcü trígupüü̃ tüxü̃ nanugüxẽxẽ. 
11Rü tayacamügü i oribuarü o nax tanayauxgüxü̃cax̱ i norü chíxü̃. Rü tanapu̱x 
i úbagü nax bínu taxügüxü̃cax̱. Rü yoxni i tümagü rü tax̱awamaxã tayuechaü̃. 
12Rü yíxema ĩanewa yuechaü̃xẽ rü taxauxe rü ngéma ticagüxü̃. Natürü nüma 
ya Tupana rü tama tüxü̃̃́ nüxü̃ naxĩnü i tümaarü yumüxẽ. 
13Rü nangẽxma i duü̃xü̃gü i tama ngóonexü̃maxã taãẽgüxü̃. Rü guxü̃wama i 
ngexta ínaxĩxü̃wa rü ngóonexü̃chax̱wa nixĩgachi. 
14Rü ngẽma duü̃xü̃ i máetaxü̃ rü ngexwaca yangóonechaü̃gu rü inaxũãchi nax 
tüxü̃ yamáxü̃cax̱ ya yíxema duü̃xẽ ya ngearü diẽruã̃́xẽ. Rü chütacü rü wüxi i 
ngĩ ̃́tax̱axü̃ nixĩ. 
15Rü ngẽma duü̃xü̃ i ãmaxü̃ i nai i ngexü̃maxã ipexü̃ rü ínananguxẽxẽ nax 
nawaanexü̃. Rü meama nügü nidüxchiwe, rü norü ĩnüwa rü ñaxü̃gu 
narüxĩnü: “Ñaãcü tá nixĩ i taxúema choxü̃ cuáxü̃”, ñaxü̃gu narüxĩnü. 
16Rü ngẽma ngĩ ̃́tax̱axü̃ rü chütacü nixĩ i ĩpatagügu yaxǘcuchigüxü̃ nax 
nangĩ ̃́xü̃cax̱. Natürü ngunecü rü napatagu nügü narüwãxtaü̃, erü tama 
nanaxwax̱e nax ngóonexü̃wa nangẽxmaxü̃. 
17Rü ngẽxguma yangóonegu rü ngẽma duü̃xü̃gü i ngĩ ̃́tax̱güxü̃cax̱ rü nachüta 
erü guxü̃ma i ngẽma duü̃xü̃gü i ngĩtax̱güxü̃ rü yexera nanaxwax̱egü i ngẽma 
chütaxü̃arü waanexü̃ ==ñanagürü ga Yox. 

Chofá rü Yoxü̃ nangãxü̃ 

18Rü nüma ga Chofá rü ñanagürü: —Ngẽma duü̃xü̃ i chixexü̃gu maxü̃xü̃ rü 
ñoma taxtüarü dexáarü chixĩxü̃rüxü̃ nichagü. Rü ngẽma norü naanegüwa rü 
marü taxuxü̃ma i nabü narüxü, rü ngẽmacax̱ taxúema ya duü̃xẽ norü 
úbanecügüwa tapuracüchaü̃. 
19Rü ngẽma gáuxü̃ rü inadexe i ngẽxguma taunecüwa nanguxgu rü 
nangu̱xetügu rü ngẽxma inayarüxo. Rü ngẽma duü̃xü̃ i chixexü̃gu maxü̃xü̃ rü 
ngẽxguma nayu̱xgu rü naxmaü̃gu nayarüxomare. 

20Rü woo ya naé rü nüxü̃ itarüngüma. Rü õxmigü rü tá nanangõ̱xgü, rü bai i 
texé tá ñuxgu nüxna tacuax̱ãchi. Rü ngẽma duü̃xü̃ i chixexü̃gu maxü̃xü̃ rü 
ñoma nai ya tuxunerüxü̃ tá niwax̱. 
21Rü ngẽma duü̃xü̃ i chixexü̃gu maxü̃xü̃ rü tümamaxã nachixecüma ya 
yíxema ngexegü ya ngexacügüxe rü yutegüxe, rü bai i ñuxgu nax tüxü̃ 
nangü̃xẽẽxü̃. 
22Natürü ya Tupana rü norü poramaxã nanadai i ngẽma yatügü i nügü 
írüporaexü̃. Rü ngẽxguma wüxicana nanuxgu ya Tupana rü taxúetama tiña 
nax tayuxü̃. 
23Rü ñu̱xma ya Tupana rü taxu ñanagürümare, natürü nüxü̃ nadau i guxü̃ma 
i tax̱acü i naxüxü̃ i ngẽma duü̃xü̃ i chixexü̃gu maxü̃xü̃. 
24Rü ngẽma duü̃xü̃ i chixexü̃gu maxü̃xü̃, rü wüxi i paxaãchicax̱mare tá nixĩ i 
norü ngẽmaxü̃gü. Rü nüma rü paxatátama nüxna nayu. Rü ñoma maxẽ i 
rübéxü̃ rü paxa rüñẽx̱ẽxü̃rüxü̃ tá nixĩ. Rü ñoma triguyax̱a i paxü̃ rü 
ínapoõchixürüxü̃ tá nixĩ. 
25Rü ngẽxguma tama aixcüma ngẽmaãcü yixĩxgu ¿rü texé tá chomaxã nüxü̃ 
tixuxü̃ nax doramare yixĩxü̃ i ngẽma nüxü̃ chixuxü̃? ¿Rü texé tá 
itayanaxoxẽxẽ i ngẽma chorü ore? ==ñanagürü ga Chofá. 

Yox 25 

Biridá nidexa 

1-2Rü Biridá rü nüxü̃ nangãxü̃ rü ñanarügü: —Tupanaarü pora rü poraãcü 
naxãũcüma. Rü nüma ya Tupana nixĩ i mea namaxã inacuáxü̃ i guxü̃ma i 
daxũguxü̃ i naanewa ngẽxmagüxü̃. 
3Rü ngẽma nax namuxũchixü̃ i norü churaragü, rü taxucürüwa texé 
tayaxugü. Rü norü omü rü guxãétügu nabáxi. 
4¿Rü wüxi i duü̃xü̃ rü ñuxãcü tá Tupanapex̱ewa nügü nixu nax nangearü 
pecaduã̃́xü̃? ¿Rü wüxi i duü̃xü̃ i wüxi ya ngexewa buxü̃ rü ñuxãcü tá nügü 
nixu nax nataxuxũma i norü chixexü̃? 

5Rü Tupanapex̱ewa rü ngẽma tauemacüarü ngóonexü̃ rü tama Tupanaarü 
ngóonexü̃maxã nawüxigu. Rü woo ya yimá ẽxtagü rü tama Tupanaarü 
ngóonexü̃maxã nawüxigu. 
6Rü yexera i wüxi i duü̃xü̃ rü Tupanapex̱ewa rü taxuxü̃ma i mexü̃ nawa 
nangẽxma. Rü ñoma wüxi i õxmi i taxuwama mexü̃rüxü̃ nixĩ ==ñanagürü 
ga Biridá. 

Yox 26 

Yox rü Biridáxü̃ nangãxü̃ 

1-2Rü nüma ga Yox rü Biridáxü̃ nangãxü̃ rü ñanagürü: —¿Ẽ̱xna ngẽmaãcü 
yixĩxü̃ i tüxü̃ curüngüxẽxẽxü̃ ya yíxema duü̃xẽ ya marü turaxe, rü tüxü̃ 
ícupoxü̃xü̃ ya yíxema duü̃xẽ ya marü ngearü poraã̃́xe? 
3¿Ẽ̱xna cuma nagu curüxĩnügu rü ngẽmaãcü nixĩ i namexü̃ nax tüxü̃ 
cuxucu̱xẽxü̃ ya yíxema taxuxü̃ma cuáxe? ¿Ẽ̱xna ngẽmaãcü yixĩxü̃ i cunawéxü̃ 
i wüxi i cuax̱ i cuãxẽwa nguxü̃? 
4¿Rü texéarü ngü̃xẽẽmaxã yixĩxü̃ i nüxü̃ quixuxü̃ i ngẽma curü ore? ¿Texé 
cuwa tananguxẽxẽ i ngẽma ĩnü nax ngẽmaãcü quidexaxü̃cax̱? ==ñanagürü 
ga Yox. 

Biridá rü Yoxü̃ nangãxü̃ 

5Rü nüma ga Biridá rü nanangãxü̃ rü ñanagürü: —Ngẽma duü̃xü̃gü i yuexü̃ i 
már arü máxtamaxü̃wa ngẽxmagüxü̃ rü muü̃maxã nidu̱xrue. 
6Rü Tupanapex̱ewa rü nataxuma i tax̱acü icúxü̃ rü woo ngẽma yuexü̃arü 
naxmaxü̃gü rü Tupanapex̱ewa rü ínangegü. 
7Rü ngextá taxuxü̃ma íyexmaxü̃wa rü Tupana rü nayangeechi ga dauxü̃guxü̃ 
ga naane. Rü ngextá taxuxü̃ma íyexmaxü̃gu Tupana nanachü̱xẽxẽ ga ñoma 
ga naane. 
8Rü nüma nixĩ i caixanexü̃gu nawaxtaü̃ãxü̃ i dexá, natürü tama ngẽma 
dexáarü yamaxã niwãĩ̱x̱ i ngẽma caixanexü̃. 

9Rü nüma ya Tupana rü caixanexü̃maxã nayadüxtachiwe ya yimá tauemacü 
i ngẽxguma natüemagu. 
10Rü márwa nanango̱xẽxẽ i ngẽma üyeane nax tama nügüna chopetüxü̃cax̱ i 
ngẽma ngóonexü̃ namaxã i ngẽma ẽanexü̃. 
11Rü ngẽxguma nanuxgu ya Tupana rü muü̃maxã nadu̱xruxãchitanü ya yima 
max̱pǘnegü ya caixanexü̃tüxü̃wa ngẽxmagüne. 
12Rü norü poramaxã mármaxã inacuax̱ rü norü cuax̱maxã nayamax̱ ga yema 
ngo̱xo ga Raá. 
13Rü wüxi i cue ñaxü̃maxã ínanangegü i daxũguxü̃ i naane. Rü naxmex̱maxã 
nayamax̱ i ngẽma ãxtape i paxãma iñaxwax̱exü̃. 
14Rü guxü̃ma i ngẽma nüma naxüxü̃wa, rü ngẽma tüxü̃ nawéxü̃ rü wüxi i 
íxramarexü̃ nixĩ. Rü guxü̃ma i ngẽma nüma nüxü̃ yaxuxü̃wa rü ngẽma nüxü̃ 
ixĩnüexü̃ rü wüxi i ígamarexü̃ nixĩ. ¿Rü texé ẽx̱na nüxü̃ tacuax̱ nax 
tax̱acüchiga yixĩxü̃ i ngẽma taxü̃ i duruanexü̃? ==ñanagürü ga Biridá. 

Yox 27 

Yox nidexa 

1-2Rü nüma ga Yox rü wenaxarü nidexa rü ñanagürü: —Tupana ya Guxãétüwa 
Ngẽxmacüégagu pemaxã nüxü̃ chixu, rü texé ya yíxema tama chauétüwa 
idexaxe rü nu choxna taxã. 
3-4Rü ñu̱xma nax Tupana maxü̃ choxna ãxü̃ rü tagutáma tax̱acürü 
chixexü̃maxã tá chidexa. Rü chorü conü rü taxũtáma doraxü̃ nixu. 
5Rü ñu̱xma nax chamaxü̃xü̃ rü tá pemaxã nüxü̃ chixuama nax taxuxü̃ma i 
chixexü̃ chaxüxü̃. Rü taxũtáma pexü̃̃́ chanayaxu nax aixcüma yixĩxü̃ i ngẽma 
perü ore i namaxã choxü̃ ípexuãxü̃xü̃. 
6Rü ñu̱xma nax chamaxü̃xü̃ rü tagutáma nüxü̃ charüchau nax nüxü̃ chixuxü̃ 
nax taxuxü̃ma i chixexü̃ chaxüxü̃, erü chowa rü nataxuma i tax̱acü i naxcax̱ 
chaxãnexü̃. 

7Rü guxü̃ma i ngẽma nügü ixuxü̃ nax chorü uanü yixĩxü̃, rü chanaxwax̱e nax 
nüxü̃ nangupetüxü̃ i ngẽma guxchaxü̃gü i duü̃xü̃ i chixexü̃gu maxẽxü̃xü̃ 
ngupetüxü̃. 
8¿Tax̱acürü mexü̃ tá ínanangu̱xẽxẽ i ngẽma duü̃xü̃ i chixexü̃gu maxü̃xü̃ i 
ngẽxguma Tupana nüxna nayauxgu i norü maxü̃? 
9Rü ngẽma duü̃xü̃ rü ngẽxguma guxchaxü̃gü naxcax̱ ínguxgu, rü Tupana rü 
taũtáma nüxü̃ naxĩnü i norü yumüxẽ. 
10Rü ngẽma duü̃xü̃ i chixexü̃gu maxü̃xü̃, rü tama Tupana ya Guxãétüwa 
Ngẽxmacügu narüxĩnü, rü bai i ñuxgu namaxã yadexaxü̃ nax norü ngü̃xẽẽcax̱ 
ínacax̱axü̃. 
11Rü choma rü tá pexü̃ chanawex̱ ya Tupana ya Guxãétüwa Ngẽxmacüarü 
pora rü ñu̱xũchi ngẽma nagu naxĩnüxü̃. 
12Rü ngẽxguma pema rü marü nüxü̃ pedau̱̱xgu i norü pora rü ñu̱xũchi ngẽma 
tax̱acü i naxüxü̃, ¿rü tü̱xcüü̃ nixĩ i pidexagüechaxü̃? ==ñanagürü ga Yox. 

Chofá wena nidexa 

13Rü nüma ga Chofá rü Yoxü̃ nangãxü̃ga rü ñanagürü: —Rü ñaa tá nixĩ i 
ngẽma poxcu ya Tupana ya Guxãétüwa Ngẽxmacü tá nüxna ãxü̃ i ngẽma 
chixexü̃gu maxẽxü̃ rü máetawax̱egüxü̃. 
14Rü woo namuxũchigu i nanegü i ngẽma duü̃xü̃gü i chixexü̃gu maxẽxü̃, rü 
nümaxü̃ rü tá daigu nayue, rü ngẽma togü rü tá taiyamaxã nayue. 
15Rü ngẽma nanegü i maxẽãmaxü̃ rü tá dax̱aweanemaxã nayue. Rü yíxema 
tüxna nayuexe ya naxmax̱gü rü taxũtáma naxcax̱ taxauxe. 
16-17Rü ngẽma duü̃xü̃ i chixexü̃gu maxü̃xü̃, rü woo ñoma waixü̃mü 
inutaquex̱exü̃rüxü̃ nanutaquex̱eãgu i norü diẽru, rü ñu̱xũchi namuxũchigu i 
naxchirugü, natürü wüxi i duü̃xü̃ i mea maxü̃xü̃ tá nixĩ i namaxã ãxchiruxü̃ i 
ngẽma naxchirugü. Rü wüxi i duü̃xü̃ i tama chixexü̃ üxü̃ tá nixĩ i namaxã 
diẽruã̃́xü̃ i ngẽma norü diẽru. 

18Rü napata i ngẽma duü̃xü̃ i chixexü̃ i nacümagu maxü̃xü̃ rü ñoma wüxi i 
werichiaü̃ i tama taixü̃rüxü̃ tá nixĩ. Rü ñoma duü̃xü̃ i naanena dauxü̃arü 
düxenürüü̃mare tá nixĩ ya napata. 
19Rü nawa tá nangu nax wüxi i chütaxü̃ tá diẽruã̃́xü̃ napexü̃, rü ngẽxguma 
moxü̃ãcü nabai̱x̱ãchigu, rü ngẽxma nayacuax̱ nax namuarü diẽruã̃́xü̃ rü marü 
nataxuma i norü diẽru. 
20Rü ngunecü rü tá namuü̃, rü chütacü rü wüxi ya buanecü ya tacü tá naxcax̱ 
ínangu rü yimá tá nayaga. 
21Rü yimá buanecü ya tacü ya éstewa ne ũcü rü tá napata ningẽ. 
22Rü yimá buanecü rü tá nagu nanguema rü taxũtáma namaxã nixauxãchi. 
Rü woo naxchax̱wa yañagu rü yimá buanecü rü tá nawe ningechigüama. 
23Rü ñoma duü̃xü̃gü tagaãcü péxmex̱güxü̃rüxü̃ rü yimá buanecü rü tá tagaãcü 
nawe ningechigüama rü tá napatana nayaga ==ñanagürü ga Chofá. 

Yox 28 

Yox rü nachiga nidexa i ngẽma cua̱x 

1Rü Yox rü ñanagürü: —Nangẽxma i nachicagü i ngextá nayaxuxü̃ i diẽrumü. 
Rü ngẽxgumarüxü̃ ta nangẽxma i nachicagü i nawa úiruchara imuxraxü̃. 
2Rü waixü̃mütüü̃wa nixĩ i nayaxuxü̃ i fieru. Rü ngẽxguma nutagü nadexẽẽgu 
rü cobre nixĩ i nawa ínguxuchixü̃. 
3Rü ngẽxguma yatügü rü nutagü i ngãx̱ãẽruü̃gücax̱ nadaugügu rü ãxmaxü̃ i 
máxmaxü̃gu nachocu rü taxuruü̃ma nüxü̃̃́ nixĩ i ngẽma waanexü̃, erü nümagü 
rü norü omümaxã naxcax̱ nabáixgü ya yimá nutagü ya ngãx̱ãẽruü̃gü. 
4Rü nümagü rü nügü naxücúnügüãcüma ãxmaxü̃ i úiru nawa ngẽxmagüxü̃gu 
nachocu i ngextá taxúema nawa nguxü̃. 
5Rü waixü̃müanearü düxétüwa narüxügü i trigu Natürü waixü̃müanetüxü̃wa 
i aixepewa rü nangẽxma ya üxü ya iyau̱̱xrane. 

6Rü ngẽxma nixĩ i nüxü̃ yarüngauxü̃ ya nutagü ya ngãx̱ãẽruü̃gü ya chafírugü, 
rü waixü̃mütüü̃wa nixĩ i nüxü̃ yarüngauxü̃ i úiru. 
7Rü ngẽma ãxmaxü̃ i máxmaxü̃güxü̃ rü bai i ñuxgu nüxü̃ nadaugüxü̃ i ĩyügü 
rüex̱na ẽxchagü. 
8Rü ngẽma naeü̃gü i düraexü̃, rü bai i leóü̃gü rü nagu nachocu i ngẽma 
ãxmaxü̃gü. 
9Rü yimá yatü nixĩ ya nutatanügu aigücü, rü ngẽmaãcü nanango̱xẽxẽ i ngẽma 
max̱pǘnegüarü aixepewa ngẽxmagüxü̃. 
10Rü max̱pǘnegüwa rü nanaxümáane. Rü ngẽmaãcü nüxü̃ inayangau i 
naguxü̃raü̃xü̃ i ngẽmaxü̃gü i tatanüxü̃ i ngéma ngẽxmagüxü̃. 
11Rü natügütapex̱egu naxcax̱ nadaugü i mexü̃gü, rü ngẽxma nüxü̃ 
inayangaugü i tax̱acü i tatanüxü̃ i taguma texé nüxü̃ dauxü̃. 
12¿Natürü ngextá nixĩ i ne naxũxü̃ i ngẽma cuax̱? ¿Rü ngextá nixĩ i 
nangẽxmaxü̃ i ngẽma cuax̱ i taãẽxü̃ tüxü̃ cuax̱ẽxẽxü̃? 
13Rü nüma i duü̃xü̃ rü tama nüxü̃ nacuax̱ nax poraãcü namexü̃ i ngẽma cuax̱. 
Rü tama ñoma i naanegu nixĩ i nüxü̃ iyarüngau̱̱xü̃ i ngẽma cuax̱. 
14Rü ngẽma már i mátamaxü̃ rü nidexa rü ñanagürü: “Nua chaxũtawa rü 
nataxuma i ngẽma cuax̱”, ñanagürü. Rü ngẽma to i már rü ta nidexa rü 
ñanagürü: “Choxü̃̃́ nataxuma i ngẽma cuax̱”, ñanagürü. 
15Rü woo úiru i mexẽchixü̃maxã rü tama naxcax̱ tataxe i ngẽma cuax̱, rü bai 
i diẽrumaxã rü taxucürüwama naxcax̱ tataxe i ngẽma cuax̱. 
16Rü ngẽma úiru i poraãcü mexü̃maxã rü taxucürüwa naxcax̱ tataxe i ngẽma 
cuax̱. Rü bai i nutagü i ngax̱ãẽruxü̃ i cornalinamaxã, rüex̱na Chafírumaxã 
ningutanü i ngẽma cuax̱. 
17Rü ngẽma cuax̱ rü úiruarü yexera rüex̱na tax̱acü i chipetüxü̃arü yexera 
namexẽchi. Rü taxucürüwama wüxi i ngẽmaxü̃ i úiru i 
mexẽchixü̃naxcax̱maxã tanaxüchicüxü i ngẽma cuax̱. 

18Rü ngẽma cuax̱ rü corálarü yexera narümemaexü̃chi, rü ñu̱xũchi nutagü i 
chipetügüxü̃, rü perlagüxü̃ rü ta narümemaexü̃chi. 
19Rü ngẽma crichólitu i Etiopíaanecüãx̱ rü tama ngẽma cuax̱maxã nawüxigu. 
Rü woo ngẽma úiru i guxü̃arü yexera rümemaexü̃maxã rü tama ningutanü 
nax naxcax̱ itaxexü̃. 
20¿Rü ngextá ẽx̱na nixĩ i ne naxũxü̃ i ngẽma cuax̱? ¿Rü ngextá nixĩ i 
nangẽxmaxü̃ i ngẽma cuax̱ i taãxẽxü̃ tüxü̃ cuax̱ẽxẽxü̃? 
21Rü ngẽma cuax̱ rü naeü̃gü i düraexü̃chax̱wa rü inicu̱x. Rü ngẽma 
werigüchax̱wa rü ta inicu̱x. 
22Rü ngẽma yu rü ngẽma nachica i nawa nangugüxü̃ i ngẽma yuexü̃, rü 
ñanagürügü: “Marü nüxü̃ taxĩnüechiga i ngẽma cuax̱ natürü tama nüxü̃ 
tacuax̱ nax ngextá nangẽxmaxü̃”, ñanagürügü. 
23Natürü Tupana nixĩ ya nüxü̃ cuácü i ngẽma nama i cuax̱wa nadaxü̃. Rü 
nüma ya Tupanaxicatama nixĩ i nüxü̃ nacuáxü̃ nax ñuxãcü nüxü̃ 
iyarüngau̱̱xü̃. 
24Erü nüxicatama nixĩ i nüxü̃ nadauxü̃ i guxü̃ma i ñoma i naanewa 
ngẽxmagüxü̃ ñu̱xmata ñoma i naane iyacuáxü̃wa nangu. Rü nüxü̃ nadau i 
guxü̃ma i dauxü̃guxü̃ i naanetüü̃wa ngẽxmagüxü̃. 
25-27Rü yexguma Tupana pora nüxna ãxgu ga buanecü rü yatoxyepex̱eãgu ga 
már arü dexá, rü yexguma nüxü̃ naxunetagu ga ñuxgu tá napuxü̃, rü ngextá 
tá yaxũxü̃ ga tacü ga buanecü, rü yexguma nixĩ ga Tupana nüxü̃ nadauxü̃ ga 
yema cuax̱ nax aixcüma namexü̃. Rü nüxü̃ naxü rü nanangugü nax aixcüma 
namexü̃ i ngẽma cuax̱. 
28Rü Tupana rü duü̃xü̃güxü̃ ñanagürü: “Rü yíxema chauga ĩnüxe rü cuax̱ tüxü̃̃́ 
nangẽxma. Rü yíxema nüxü̃ rüxoxe i chixexü̃gü rü aixcüma tümaãẽxü̃ 
tacuax̱”, ñanagürü ga Tupana ==ñanagürü ga Yox. 

Yox 29 

Yox rü nügü ínapoxü̃ 

1-2Rü nüma ga Yox rü nidexachigüama, rü ñanagürü: —¡Chierüx ü̃pa Tupana 
choxna dau̱̱xgurüxü̃ choxna nadau̱̱xgu i ñu̱xmax! 
3Rü yexguma nüma norü omümaxã choxü̃ yabáixmaxü̃gu rü ngóonexü̃gu 
chixũ woo naxẽanegu. 
4Rü yexguma changextü̱xügu, rü chaporagu, rü nüma ga Tupana rü choxü̃ 
narüngü̃xẽxẽ rü chopatawa toxna nadau. 
5Rü yexguma chaucüwawa nayexmagu ga Tupana ya Guxãétüwa Ngẽxmacü, 
rü guxü̃ma ga chaunegü rü chauxacügü rü chauxü̃tawa wüxiwa nayexmagü. 
6Rü yexguma ga lechi rü taguma nataxu ga chopatawa, rü chorü oribugü i 
nutatanügu togüxü̃wa ne naxũ ga taxü̃ ga chíxü̃. 
7Rü yexguma ĩanearü ãẽx̱gacügütücumüwa chaxüxgu, rü nayexma ga chorü 
tochicaxü̃ i ĩanearü ngutaquex̱echicawa. 
8Rü yexguma choxü̃ nadaugügu ga ngextü̱xüxü̃gü nax yéma ne chaxũxü̃ rü 
choxü̃ naxüchicagü nax chaxüpetüxü̃cax̱. Rü duü̃xü̃gü ga iyaxü̃ rü inachigü 
nax choxü̃ namoxẽgüxü̃cax̱. 
9Rü woo ga yema yatügü ga itachigaxü̃ rü yexguma íchanguxgu rü 
inarüchianegü nax nügümaxã yadexagüxü̃, rü naxmex̱maxã nügümaxã nüxü̃ 
nixugüe nax nachianetanüxü̃cax̱. 
10Rü yema ãẽx̱gacügü rü ígaxãcü nidexagü, rü norü conügü rü naxmanaxãwa 
yaxũ̱xgü. 
11Rü yexguma choxü̃ nadaugügu ga duü̃xü̃gü rüex̱na namaxã chidexagügu, 
rü chomaxã nataãẽgü rü mexü̃ ga chauchiga nügümaxã nixugü. 
12Yerü choma rü tüxü̃ charüngü̃xẽẽxü̃ ga taxcutagü rü duü̃xẽgü ga ingearü 
diẽruãx̱güe rü ñu̱xũchi duü̃xẽgü ga taxúema texé tüxü̃ rüngü̃xẽẽgüxe. 
13Rü guxema yutegüe rü duü̃xẽgü ga ingearü diẽruãx̱güe, rü tüxü̃ 
charüngü̃xẽẽxü̃. Rü yema ngü̃xẽxẽ ga tümacax̱ chaxüxü̃ rü namaxã tataãẽgü. 

14Rü choma rü guxü̃guma mea duü̃xẽgümaxã ichacuax̱ rü taguma changĩx̱. 
Rü yema nixĩ ga chaucüma ga guxü̃ma ga ngunexü̃gu nagu chixũxü̃ ñoma 
chauxchiru ga guxü̃ ga ngunexü̃ nagu chicúxü̃rüxü̃. 
15Rü choma rü ñoma tümaxetügürüxü̃ chixĩ tümacax̱ ga guxema ingexetüxe, 
rü ñoma tümacutügürüxü̃ chixĩ tümacax̱ ga guxema ichixeparaxe. 
16Rü choma rü ñoma tümanatürüxü̃ chixĩ tümacax̱ ga guxema ngearü 
diẽruxãx̱güe. Rü tümarü poxü̃ruxü̃ chixĩ tümacax̱ ga guxema to ga 
nachixü̃anewa ne ĩxẽ. 
17Rü choma nixĩ ga íchayachaxãchixẽẽxü̃ ga yema duü̃xü̃gü ga chixexü̃arü 
üruü̃gü. Rü choma nixĩ ga naxmex̱wa tüxü̃ chanapuxü̃ ga guxema tümagu 
yadauxcüraxü̃xẽ. 
18Rü choma rü chaugümaxã ñacharügü: “Chorü ngunexü̃gü rü tá namuxũchi 
ñoma naxnecütex̱erüxü̃, rü tá yamaxãmare mea chopatagu chayu. 
19Rü choma rü ñoma wüxi i nai i natüpechinüwa rüxüxü̃ rü chütacü meama 
cherenamaxã iwaiátüxü̃rüxü̃ chixĩ. 
20Rü guxü̃ma i duü̃xü̃gü rü guxü̃gutáma mea chauchiga nidexagü rü tagutáma 
ínarüxĩ i chorü pora”, chaugümaxã ñacharügü. 
21Rü guxü̃ma ga duü̃xü̃gü rü mea chauga naxĩnüe, rü inarüchianegü nax 
chorü ucu̱xẽxü̃ naxĩnüexü̃cax̱. 
22Rü nawena nax chidexaxü̃ rü taxúema namaxã tarüxutaga. Rü nüma ga 
duü̃xü̃gü rü meama nanayauxgü ga chorü ucu̱xẽgü. 
23Yerü ga duü̃xü̃gü rü naxcax̱ nañu̱xãẽgü nax nüxü̃ naxĩnüechaü̃xü̃ ga chorü 
ucu̱xẽgü ñoma pucü ínangu̱xẽẽgügurüxü̃ i ngẽxguma nanaianegu. 
24Rü yexguma nüxü̃ changienügu ga duü̃xü̃gü rü wixgutaax̱ tama nayaxõgü 
erü chorü ngienümaxã chanataãẽxẽxẽ. Rü chorü taãẽchiwegu 
narüdaunüecha, rü yemaacü chanaporaãchitanüxẽxẽ. 
25Rü choma nixĩ ga duü̃xü̃gümaxã ichacuáxü̃ rü namaxã nüxü̃ chixuxü̃ ga 
tax̱acü tá nanaxügüxü̃ ñoma wüxi i nachixü̃anearü ãẽx̱gacü i norü 

churaragümaxã icuáxü̃rüxü̃. Rü yexguma nangechaü̃gügu rü choma nixĩ ga 
chanataãẽxẽẽgüxü̃. 

Yox 30 

1Natürü i ñu̱xmax, rü choxü̃ nacugüe i ngẽma ngextü̱xüxü̃gü ga ü̃pa guxema 
nanatügü rü taxũchima tüxna chanaxã ga puracü woo nax namaxã 
itacuax̱güxü̃cax̱ ga chorü airugü ga chorü carnérugüarü dauruü̃gü. 
2Rü yexguma chi chorü puracütanüxü̃xü̃ tüxü̃ chadexgu ga guxema nanatügü 
¿rü taxuwachima choxü̃̃́ time? Yerü tümagü rü marü tiyaeüchi rü tingearü 
poraãx̱. 
3Rü tümagü rü ngúxü̃ rü taiya tingegü. Rü chütaxü̃ rü chianexü̃gu 
naixchumax̱ã tangõ̱xgü. 
4Rü chuchuxü̃necügu tixĩgüetanü, rü tananutaquex̱egü i üxüxü̃ i maxẽgü rü 
chuchuxü̃chumax̱ã tangõ̱xgü. 
5Rü ĩanewa rü duü̃xü̃gü tüxü̃ naxoe rü nuãcü tüxü̃ ínawoxü̃ ñoma 
ngĩ ̃́tax̱agüxü̃xü̃ naxoo̱xgüxü̃rüxü̃. 
6Rü yemacax̱ natüxacügüarü ngatexü̃wa, rü nutagüarü ngü̃̃́xtexü̃güwa rü 
ãxmaxü̃güwa nixĩ i tamaxẽxü̃. 
7Rü deyuxü̃maxã ticagüxü̃ rü yemacax̱ chuchuxü̃tüü̃wa tügüna tanapax̱gü. 
8Rü tümagü rü duü̃xü̃gü i taxuwama mexü̃ tixĩgü, rü yemacax̱ nixĩ ga tüxü̃ 
ínawoxü̃xü̃ ga nachixü̃anewa. 
9Natürü i ñu̱xmax i ngẽma tümanegü rü chaugu nidauxcüraxü̃gü rü choxü̃ 
nacugüe 
10Rü chowa naxãũãx̱güãcü choxna nixĩgachitanü rü ñu̱xmata chauchiwewa 
nacuai̱x̱gü. 
11Rü ñu̱xmax nax Tupana choxna nayaxuxü̃ i chorü pora, rü duü̃xü̃güpex̱ewa 
choxü̃ naxãnexẽẽxü̃ rü ngẽmacax̱ taxúema choxü̃ tangechaü̃. 

12Rü ngẽma máetatanüxü̃ rü chau̱̱xcax̱ ínayaxüãchi rü choxü̃ inañagü nax 
choxü̃ yamax̱güxü̃cax̱. 
13Rü choxü̃ nipoxyepex̱egü nax ngẽmaãcü choxü̃ yamax̱güxü̃cax̱. Rü taxúema 
choxü̃ ítapoxü̃. 
14Rü ñoma churaragü i wüxi ya ĩane ya pugüxü̃ rü norü poxeguxü̃tápü̱xwa 
chocuxü̃rüxü̃ nixĩ nax tagaãcü choxna nayu̱xgüxü̃. 
15Rü poraãcü chamuü̃, rü yema nax duü̃xü̃gü chomaxã taãẽgüxü̃ rü ñoma 
buanecürüxü̃ choxna niña. Rü yema mexü̃ ga nawa chayexmaxü̃ rü narüxo 
ñoma caixanexü̃ rüxoxü̃rüxü̃. 
16Rü ngẽma ĩx̱ãchiãxẽ rü chau̱̱xcax̱ ínangu rü ngẽmacax̱ düxwa tama maxü̃gu 
charüxĩnü. 
17Rü ngẽma ngúxü̃ i chingexü̃ rü chauxchinax̱ãgüwa nangu. Rü chütacü rü 
taguma choxü̃̃́ narüna. 
18Rü Tupana rü choxü̃ nanuxnaxã, rü chauxchirumaxã choxü̃ nawẽxnaxã. 
19Rü ãcharaxü̃gu choxü̃ naña ñoma wüxi i waixü̃mütex̱e rüex̱na tanimaca 
ngẽxma iñaxü̃rüxü̃. 
20Pa Chorü Tupanax, ñu̱xma nax ngü̃xẽẽcax̱ cuxna chacaxü̃ rü cuma rü tama 
choxü̃ cungãxü̃. Rü cupex̱egu chachichirex̱, natürü i cuma rü íxrarüwatama 
choxü̃ cudawenü. 
21Rü chomaxã cuchixecüma, rü yimá cuchacüxü ya poraxüchinemaxã choxü̃ 
quimax̱. 
22Rü cunamu i curü buanecü nax choxü̃ nachü̱xüxnagüxü̃cax̱. Rü yimá tacü 
ya buanecügu choxü̃ cuña. 
23Rü choma rü meama nüxü̃ chacuax̱ nax yuwa choxü̃ cugaxchaü̃xü̃ nawa i 
ngẽma nachica i nawa naxĩxü̃ i guxü̃ma i tax̱acü i maxẽxü̃. 
24Rü yexguma guxema ngearü diẽruã̃́xẽ ngü̃xẽẽcax̱ choxna caxgux ¿rü tama 
ẽx̱na ga tüxü̃ charüngü̃xẽxẽxü̃? 

25¿Rü tama ẽx̱na tümacax̱ chaxaxu ga guxema ngúxü̃ ingexe? ¿Rü tama ẽx̱na 
choxü̃̃́ taxãũxãchitümüxü̃ ga guxema ngearü diẽruã̃́xẽ? 
26Rü choma íchayangu̱xẽxẽ ga taãxẽ, natürü chau̱̱xcax̱ ínangu ga 
guxchaxü̃gü. Rü íchayangu̱xẽxẽ ga ngóonexü̃ natürü chau̱̱xcax̱ ínangu ga 
waanexü̃. 
27Rü guxü̃ i ngunexü̃ rü chanaxĩx̱ãchiãxẽ. Rü ngúxü̃xicatama nixĩ i chau̱̱xcax̱ 
ínguxü̃. 
28Rü ñoma waanexü̃wa changexmaxü̃rüxü̃ poraãcü changechaü̃. Rü guxü̃ i 
duü̃xü̃güpex̱ewa ngü̃xẽẽcax̱ íchaca, natürü taxuxü̃ma choxü̃ narüngü̃xẽxẽ. 
29Rü ñu̱xma i ngẽma airugü i dauxchitacüãx̱ rü ñoma chauenexẽgürüxü̃ 
nixĩgü. Rü ngẽma abetrúgü rü ñoma chomücügürüxü̃ nixĩgü. 
30Rü chau̱̱xchax̱müxü̃ rü nanawaãchi rü chauxune rü niyauca namaxã i axüne 
31Rü ñu̱xma nax ngúxü̃ chingexü̃ rü chorü árpaga rü chorü woweruga rü taxü̃ 
i ngechaü̃ choxna naxã ==ñanagürü ga Yox. 

Yox 31 

1Rü nüma ga Yox rü nidexachigüama rü ñanagürü: —Choma rü meama 
chaugüna chayanuxü̃ nax tama choxü̃̃́ nangúchaü̃xü̃cax̱ i pacügü. 
2Rü yimá Tupana ya Guxü̃étüwa Ngẽxmacü ¿rü tax̱acü yixĩxü̃ i norü natanü 
i dauxü̃wa naxcax̱ ne namuxü̃ i wüxichigü i duü̃xü̃? 
3¿Rü tama ẽx̱na ngẽma duü̃xü̃gü i chixexü̃gu maxẽxü̃ rü ngẽma chixexü̃arü 
üruü̃gücax̱ yixĩxü̃ i ngẽma guxchaxü̃gü? 
4¿Rü tama ẽx̱na Tupana nüxü̃ nadau i ngẽma chaxüxü̃? ¿Rü tama ẽx̱na 
nanangugü ega ngextá chaxũxgu? 
5Rü aixcüma nüxü̃ chixu rü taguma chixexü̃gu charüxĩnüãcüma tax̱acü 
chaxü, rü bai nagu charüxĩnü ga texéxü̃ nax chawomüxẽẽxü̃. 
6Rü chanaxwax̱e nax Tupana meama choxü̃ ngugüxü̃, rü ngẽmawa tá nüxü̃ 
nacuax̱ nax taguma chixexü̃ chaxüxü̃. 

7-8Rü ngẽxguma chi nüxna chixũgachigu i ngẽma nacüma i mexü̃, rü chi tama 
yáxna namaxã chaxĩnügu nax togüarü ngẽmaxü̃gü choxü̃ ngúchaü̃xü̃, rü chi 
ngürüãchi texéaxü̃̃́ naxcax̱ changĩx̱gu i tax̱acü, rü marü name nax togü 
nangõ̱xgüxü̃ i ngẽma chorü nanetügüarü ogü rü nabex̱güaxü̃ i ngẽma choma 
ichatogüxü̃. 
9-10Rü ngẽxguma chi nawe charüxũxgu i wüxi i ngexü̃ i chau̱̱xcax̱ cax̱axü̃ nax 
namaxã chamaxü̃xü̃cax̱, rüex̱na chi chopatacüwa pecü ya yatü naxmax̱maxã 
chamaxü̱̃xgu, rü marü name nax yíxema cho̱xmax̱ rü togüarü mugüruxü̃ 
tixĩxü̃ rü togü i yatügü tümamaxã maxẽxü̃. 
11Rü ngẽxguma chi ngẽma chixexü̃ chaxüxgu rü wüxi i taxü̃ i chorü ãne chi 
nixĩ. Rü ngẽma nacüma rü naxcax̱ tapoxcu. 
12Rü ngẽxguma chi ngẽma chixexü̃ chaxüxgu rü chi name nax noxtacüma 
wüxi i üxüema i taxüchixü̃ guxü̃ma i chorü ngẽmaxü̃gü yaxaexẽẽxü̃. 
13Rü yexguma tax̱acücax̱ choxna nacagügu ga chorü puracütanüxü̃, rü choma 
rü nüxna chanaxã ga yema choxna naxcax̱ nacagüxü̃. 
14¿Rü tax̱acüxü̃ tá chixu i ngẽxguma Tupanapex̱ewa changexmagu? ¿Rü 
tax̱acümaxã tá chanangãxü̃ i ngẽxguma choxna nacaxgu naxcax̱ i ngẽma 
chaxüxü̃? 
15Rü yimátama ya Tupana ga chauéanüwa choxü̃ ngo̱xẽẽcü rü yimátama nixĩ 
ya chorü puracütanüxü̃xü̃ ngóexẽẽcü ga naégüanüwa. 
16Rü taguma tüxü̃ icharüngüma ga guxema ngearü diẽruãx̱güxe nax tüxü̃ 
charüngü̃xẽẽxü̃, rü woo ga guxema yutegüxe rü taguma chanaxwax̱e nax 
taiya tingegüxü̃. 
17Rü taguma chaxicatama chachibü, rü guxü̃guma tümamaxã changau ya 
guxema taxcutagü. 
18Rü guxü̃guma ñoma chaunegü tixĩgüxü̃rüxü̃ tümamaxã chixĩ ga guxema 
taxcutagü. Rü guxema yutegüxe rü guxü̃guma tüxü̃ charüngü̃xẽẽxü̃. 

19-20Rü yexguma nüxü̃ chadau̱̱xgu nax texé deyumaxã tayuxchaü̃xü̃ rüex̱na 
wüxi ga ngearü diẽruã̃́xẽ ga taxumaama tügü idüxégaxe, rü choma rü chorü 
carnérutax̱anaxcax̱ ga naxchirumaxã tüxü̃ chaxüxchiru. Rü tüma rü moxẽ 
choxna taxã. 
21Rü woochirex̱ ãẽx̱gacügü ga guxchaxü̃arü mexẽẽruü̃gümaxã nax 
chaxãmücüxü̃ rü taguma napex̱ewa tümagu chidauxcüraü̃ ga wüxi ga 
taxcuta. 
22Rü ngẽxguma chi tama aixcüma yixĩxgu i ngẽma rü marü name nax Tupana 
büyechacüümaxã rü boãchiãtümaxã choxü̃ poxcuxü̃. 
23Rü choma rü nüxü̃ chamuü̃ ga yema Tupanaarü poxcu, yerü nüma rü 
guxü̃étüwa nangẽxma rü taxũchima yáxna namaxã chaxĩnü ga yema norü 
poxcu. 
24Rü taguma chorü ngẽmaxü̃güna charüyoe. 
25Rü ngẽma chorü taãxẽ rü taguma yema muxü̃ ga chorü yemaxü̃wa nayexma 
rü bai ga yema mucüma ga chorü diẽruwa nayexma. 
26-27Rü woo nüxü̃ chadau nax poraãcü inabáxixü̃ ya üax̱cü rü norü 
ngóonexü̃maxã iyanagoxü̃ ya tauemacü, natürü i chomax rü taguma bexma 
nüxü̃ chicuax̱ü̃xü̃ rü taguma cho̱xmex̱maxã nüxü̃ chachúxu. 
28Rü ngẽxguma chi ngẽma chaxüxgu rü nüxü̃ chaxoxgu ya Tupana ya 
daxũgucü, rü chi name nax ngẽmacax̱ choxü̃ napoxcuxü̃. 
29Rü yexguma guxchaxü̃ naxcax̱ ínguxgu ga yema chorü uanü rü taguma 
yemacax̱ chataãxẽ. 
30Rü taguma naxcax̱ íchaca nax chixexü̃ nüxü̃ ngupetüxü̃cax̱ rüex̱na nax 
nayuxü̃cax̱. 
31Rü guxü̃ma ga yema duü̃xü̃gü ga chopatawa yexmagüxü̃ rü meama 
nachibüe rü nanangõ̱xgü ga maixcuraxü̃. 
32Rü yexguma chopatawa nanguxgu ga wüxi ga duü̃xü̃ ga to ga ĩanewa ne 
ũxü̃ rü choma rü chopatagu chanapexẽxẽ. Rü taguma düxétügu napemare. 

33Rü taguma togürüxü̃ ichayacu̱x ga yema chixexü̃ ga chaxüxü̃ rü taguma 
chayacúchigü nax duü̃xü̃gü tama nüxü̃ cuáxü̃cax̱. 
34Rü taguma chautanüxü̃pex̱ewa ichayacu̱x i chorü chixexü̃ nax yemaacü 
tama nüxü̃ nacuax̱güxü̃cax̱ rü choxü̃ naxoexü̃cax̱. 
35Rü chierüx chanaxwax̱e nax choxü̃ naxĩnüxü̃ ya Tupana. Rü ngẽma nüxü̃ 
chixuxü̃ rü aixcüma nixĩ rü ngẽmacax̱ chauéga nagu chaxümatü. Rü 
chanaxwax̱e nax yimá Guxü̃étüwa Ngẽxmacü choxü̃ ngãxü̃xü̃. Rü yimá choxü̃ 
íxuaxü̃cü rü chanaxwax̱e nax poperagu naxümatüaxü̃ i ngẽma namaxã choxü̃ 
ínaxuaxü̃xü̃. 
36Rü ngẽma namatü i namaxã choxü̃ ínaxuaxü̃xü̃ rü tá chauãtügu chayange. 
Rü chorü ngax̱cueruxü̃ tá chayaxĩxẽxẽ. 
37Rü taxucax̱ma chamuü̃ãcüma tá Tupanapex̱ewa changu. Rü meama tá 
namaxã nüxü̃ chixu i guxü̃ma i ngẽma chaxüxü̃. 
38-40Rü ngẽxguma chi chauanegü rü choxü̃ ínaxuaxü̃gügu, rü chi guxü̃ma i 
norü aimüanegü rü ĩx̱ãchiãẽmaxã naxauxegu, rü ngẽxguma chi tama tüxü̃̃́ 
chanaxütanüãcüma toguxearü nanetü chíbugügu rüex̱na chixri chorü 
puracütanüxü̃axü̃̃́ chaxütanügu, rü ñu̱xũchi marü name nax chauanewa 
triguchicüxü naxügüxü̃ i chuxchuxü̃gü rü chebádachicüxü naxügüxü̃ i 
chixexü̃ i maxẽ ==ñanagürü. Rü yemaacü nixĩ ga yagúexü̃ ga norü ore ga 
namaxã nügü ínapoxü̃xü̃ ga Yox. 

Yox 32 

Eriú rü nüxí Yoxmaxã nidexa 

1Rü yexguma ga yema tomaepü̱x ga yatügü rü narüngeax̱gü rü marü tama 
Yoxü̃ nixuchigachigü, yerü nüma ga Yox rü nüxü̃ nixuchigüama ga taxuxü̃ma 
ga chixexü̃ nax naxüxü̃. 
2Rü yéma nayexma ta ga wüxi ga to ga yatü ga Eriúgu ãégacü. Rü nüma rü 
Baraqué ga Buchítanüxü̃ nane nixĩ. Rü norü o̱xi rü Ráü̃ nixĩ. Rü nüma ga Eriú 
rü marü tama yáxna namaxã naxĩnü nax Yoxmaxã nanuxü̃, yerü nüxü̃ naxĩnü 

nax nügü ínapoxü̃xü̃ rü Tupanana naxugüãxü̃ ga yema guxchaxü̃gü ga naxcax̱ 
ínguxü̃. 
3Rü nüma ga Eriú rü yema tomaepü̱x ga Yoxmücügümaxã rü ta nanu, yerü 
tama nüxü̃ nacuax̱gü ga ñuxãcü Yoxü̃ nax nangãxü̃güxü̃, rü yemaacü 
nayaTupanaguãchixẽẽgü ga yema guxchaxü̃. 
4Rü nüma ga Eriú rü guxãxü̃ma narüngextü̱xümae, rü yemacax̱ yema togüxü̃ 
ínanangu̱xẽxẽ ga nax yagúegagüxü̃ ga Yoxmaxã nax yadexagüxü̃. 
5-6Natürü yexguma nüxü̃ nadau̱̱xgu nax tama nüxü̃ nacuax̱güxü̃ ga ñuxãcü 
nax nangãxü̃güaxü̃, rü düxwa tama yáxna namaxã naxĩnü rü ñanagürü: —
Choma rü pexü̃ charübumae rü ngẽmacax̱ changeax̱mare, rü tama pemaxã 
nüxü̃ chixu i ngẽma nagu charüxĩnüxü̃. 
7Erü choma rü nagu charüxĩnügu rü pema nax perüyamaegüxü̃ rü yema pexü̃ 
ngupetüxü̃ãcü chi penangãxü̃, erü marü mucüma ya taunecü pexü̃̃́ nangẽxma 
i perü cuax̱ 
8-9Natürü tama ngẽma nax namuarü taunecüã̃́xü̃gagu nixĩ nax wüxi ya yatü 
cuax̱ nüxü̃̃́ ngẽxmaxü̃. Erü yimá Tupana ya Guxãétüwa Ngẽxmacü nixĩ ya 
inaxãcü i wüxíechigüarü cuax̱. 
10Rü ngẽmacax̱ chanaxwax̱e i choxü̃̃́ iperüxĩnüe, erü choma rü ta choxü̃̃́ 
nangẽxma i ngẽma nüxü̃ chixuxchaü̃xü̃. 
11Rü choma rü íchanangu̱xẽxẽ nax nüxü̃ pixuxü̃ i ngẽma perü ore i namaxã 
pegü ípepoxü̃güxü̃. Rü pexü̃ chadau nax naxcax̱ pedaugüxü̃ i ngẽma 
rümemaexü̃ i ore. 
12Rü choma rü mea icharüxĩnü i perü ore, natürü taxúema i petanüwa rü 
nüxü̃ tacuax̱ nax ñuxãcü mea tanangãxü̃xü̃ i ngẽma Yoxarü ore i namaxã 
nügü ínapoxü̃xü̃. 
13Rü tama name i ñaperügügü: “Toma rü toxü̃̃́ nangẽxma i cuax̱, natürü 
Tupanaxicatama tá nixĩ i Yoxcax̱ nango̱xẽẽxü̃ i norü chixexü̃”, ñaperügügü. 

14Rü Yox rü tama choxü̃ naxuchix̱ẽ, rü ngẽmacax̱ i choma rü taxũtáma pema 
penangãxü̃xü̃ãcü chanangãxü̃. 
15Pa Yox, ñaa cumücügü rü ínatüe, rü nüxü̃̃́ nayataxu i norü cuax̱ nax mea 
cuxü̃ nangãxü̃güxü̃cax̱. 
16Natürü ñu̱xma nax tama cuxü̃ nangãxü̃güxü̃ rü choma rü taxũtáma 
changeãx̱mare nax cuxü̃ changãxü̃xü̃. 
17Rü choma rü ta choxü̃̃́ nangẽxma i ngẽma nüxü̃ chixuxchaü̃xü̃, rü ngẽmaãcü 
tá ichanawex̱ i ngẽma nüxü̃ chacuáxü̃. 
18Rü ngẽma ore rü namaxã chanapaeru. Rü marü tama yáxna namaxã 
chaxĩnü nax nüxü̃ chixuxü̃cax̱. 
19Rü choma rü ñoma naxchax̱münaxcax̱ i bínuchíü i marü iwã̃́ĩxchaü̃xü̃rüxü̃ 
chixĩ. 
20Rü ngẽmacax̱ chanaxwax̱e nax chidexaxü̃ erü tama yáxna namaxã chaxĩnü 
nax cuxü̃ changãxü̃xü̃. 
21-22Rü taxúeétüwa tá chaxü rü taxúexü̃ tá chicuax̱üxü̃. Rü taxúexü̃ tá 
chatachigaxẽxẽ. Rü ngẽxguma chi ngẽmaãcü chanaxüxgu rü chi Tupana 
choxü̃ napoxcu ==ñanagürü ga Eriú. 

Yox 33 

1Rü nüma ga Eriú rü nidexachigüama rü ñanagürü: —Ngẽmacax̱, Pa Yox, 
chanaxwax̱e nax icurüxĩnüxü̃ i chorü ore. ¡Rü mea irüxĩnü i ngẽma ore i tá 
cumaxã nüxü̃ chixuxü̃! 
2Rü ñu̱xma rü marü choxü̃̃́ nangẽxma nax tax̱acümaxã tá cuxü̃ changãxü̃xü̃. 
3Rü ore i aixcüma ixĩxü̃maxã tá chidexa. Rü aixcüma tá cumaxã nüxü̃ chixu 
i ngẽma nagu charüxĩnüxü̃. 
4Rü Tupana ya Guxãétüwa Ngẽxmacü nixĩ i choxü̃ ngo̱xẽẽcü rü choxü̃ 
maxẽẽcü. 

5Rü ngẽxguma chi nüxü̃ cucuax̱gu nax choxü̃ cungãxü̃xü̃ ¡rü ẽcü choxü̃ 
nangãxü̃! 
6Rü dücax, rü choma rü cuma rü Tupanapex̱ewa rü tawüxigumare. Erü 
yixema i taxre rü waixü̃müwa tüxü̃ naxü. 
7Rü ngẽmacax̱ tama name i chomaxã cubaixãchi, erü taxũtáma ñoma wüxi i 
ãẽx̱gacürüxü̃ cumaxã chixĩ. 
8-9Rü choma rü aixcüma chauchix̱ẽmaxã cuxü̃ chaxĩnü nax ñacuxü̃: 
“Tupanapex̱ewa chame, rü nataxuma i chixexü̃ i chowa, rü taguma tax̱acürü 
chixexü̃ chaxü. Natürü nüma ya Tupana rü naxcax̱ nadau nax tax̱acücax̱ 
choxü̃ ínaxuaxü̃xü̃. Rü ñoma wüxi i norü uanürüxü̃ chomaxã nixĩ”, ñacurügü. 
10Rü ñacurügü: “Tupana rü ñoma chixexü̃ chaxüxü̃rüxü̃ choxü̃ nadau, rü 
ñoma norü uanü chixĩxü̃rüxü̃ chomaxã nixĩ. 
11Rü cadénamaxã choxü̃ nangãxü̃ rü ngẽxguma tax̱acü chaxüxgu rü 
guxü̃guma choxü̃ nangugü”, ñacurügü. 
12Natürü tama aixcüma nawex̱gu i ngẽma nüxü̃ quixuxü̃ erü ya Tupana rü 
guxãétüwa nangẽxma. 
13¿Rü tü̱xcüü̃ napex̱ewatama Tupanana cunaxu nax tama cuxü̃ nangãxü̃xü̃ i 
curü ore i namaxã cugü ícupoxü̃xü̃? 
14Tupana rü naguxü̃raü̃ãcü tamaxã nidexa natürü i yixema rü tama nüxü̃ 
tacuax̱ nax nüma yixĩxü̃ i tamaxã yadexaxü̃. 
15Ñuxguacü rü chütacü tamaxã nidexa i tanegüwa, rüex̱na tüxü̃ 
nango̱xetüxẽxẽ i ngẽxguma yaxta tüxü̃ poragu rü ipeegu. 
16-17Rü Tupana rü nidexa naxmachixẽwa i duü̃xü̃gü rü nayaxucu̱xẽgü rü 
nanamuü̃exẽxẽ nax ngẽmaãcü nüxna yaxĩgachixü̃cax̱ i ngẽma nacüma i 
chixexü̃ rü tama nügü yacuax̱üü̃güxü̃cax̱. 
18Rü ngẽmaãcü ya Tupana rü ínanapoxü̃ i duü̃xü̃gü nax tama nayuexü̃cax̱ rü 
tama tauquegu yatax̱güxü̃cax̱. 

19Rü ñuxguacü ya Tupana rü duü̃xü̃gücax̱ ínanangu̱xẽxẽ i dax̱aweane rü 
ngúxü̃ nüxü̃ ningexẽxẽ nax ngẽmamaxã iyanawex̱ãchixẽẽãxü̃cax̱. 
20Rü ngẽxguma yadax̱awexgu rü nawa nangu nax marü tama nüxü̃ 
nachix̱égaxü̃ woo tax̱acürü õna i chix̱ichixü̃. 
21Rü nawa nangu nax ngẽma namachi rü yanachigüxü̃ ñu̱xmata 
naxchinax̱ãrica íyaxǘ. 
22Rü ngẽmaãcü marü nüxü̃ ningaica nax nayuxü̃ rü naxmaxü̃xü̃tawa 
nangegüãxü̃. 
23-25Natürü ngẽxguma chi nangẽxmagu i wüxi i daxũcüãx̱ i Tupanaarü duü̃xü̃ 
i nüxü̃ ngechaü̃xü̃ rü naétüwa idexaxü̃, rü chi Tupanamaxã nüxü̃ yaxuxgu 
nax nüma rü taguma tax̱acürü chixexü̃ naxüxü̃, rü chi Tupanaxü̃ ñaxgu: “Pa 
Tupanax, ¡yuwa ínanguxuchixẽxẽ rü taxṹ i cunayuxẽẽxü̃ erü marü choxü̃̃́ 
nangẽxma i natanü i norü maxü̃”, ñaxgu! Rü ngẽxguma rü tá naxcax̱ nitaane, 
rü tá napora ñoma wüxi ya ngextü̱xücürüxü̃. 
26Rü ngẽxguma yumüxẽwa Tupanana nacax̱gu rü nüma ya Tupana rü tá 
nanangãxü̃. Rü nüma i ngẽma duü̃xü̃ rü taãẽãcü tá Tupanaxü̃ nadau. Rü 
nüma ya Tupana rü noxrirüxü̃ tá namaxã nataãxẽ. 
27Rü ngẽxguma i nümax i ngẽma duü̃xü̃ rü duü̃xü̃güpex̱ewa tá ñanarügü: 
“Woo pecadu chaxü, natürü Tupana choxü̃̃́ nüxü̃ narüngüma rü tama ngẽma 
choxna üxü̃maxã choxü̃ napoxcu. 
28Rü nawa choxü̃ ínanguxuchixẽẽãma i ngẽma yu. Rü ngẽmacax̱ i ñu̱xmax rü 
ngóonexü̃wa changexma”, ñanagürü. 
29-30Rü Tupana rü muẽx̱pü̱xcüna ngẽmaãcü duü̃xü̃gümaxã nanaxü nax 
ínapoxü̃ãxü̃cax̱ nüxna i yu rü ngẽmaãcü ñoma i naanearü ngóonexü̃wa 
namaxẽamaxü̃cax̱. 
31Pa Yox, chanaxwax̱e nax choxü̃̃́ icurüxĩnüxü̃. ¡Rü nachianemare i ngẽxguma 
choma chidexagu! 

32Natürü ngẽxguma cuxü̃̃́ nangẽxmagu nax tax̱acüxü̃ quixuxchaxü̃xü̃ rü marü 
name nax nüxü̃ quixuxü̃. Rü choma rü tá taãẽãcüma cuxü̃̃́ chanayaxu. 
33Rü ngẽxguma marü nataxuxguma i tax̱acü i nüxü̃ quixuxchaü̃xü̃ rü 
chanaxwax̱e nax mea choxü̃̃́ icurüxĩnüxü̃. Rü choma rü tá cuxü̃ changu̱xẽxẽ 
nax ñuxãcü tá cuax̱ cuxü̃̃́ ngẽxmaxü̃ ==ñanagürü ga Eriú. 

Yox 34 

Eriú rü wena nidexa 

1-2Rü yexguma nüma ga Eriú rü wena nidexa rü ñanagürü: —Pemax nax cuax̱ 
pexü̃̃́ ngẽxmaxü̃ rü peãẽxü̃ picuáxü̃ rü chanaxwax̱e nax choxü̃̃́ iperüxĩnüexü̃. 
3Rü taxmanaxã rü nüxü̃ nacuax̱ i naaca i tax̱acürü õna. Rü ngẽxgumarüxü̃ ta 
i taxmachixẽ rü nüxü̃ nacuax̱ nax tax̱acüchiga yixĩxü̃ i ngẽma dexa i nüxü̃ 
naxĩnüxü̃. 
4Rü ngẽmacax̱ name nax mea nangugüxü̃ i ñaa Yoxarü guxchaxü̃ nax 
ngẽmaãcü nüxü̃ icuáxü̃cax̱ nax ngexü̃rüüxü̃ yixĩxü̃ i ngẽma ore i wéxü̃. 
5Yerü nüma ga Yox rü ñanagürü: “Choma rü taxuxü̃ma i tax̱acürü chixexü̃ 
chaxüchirex̱, natürü ya Tupana rü tama choxü̃ narüngü̃xẽẽchaü̃. 
6Rü choma rü wüxi i yatü i mexü̃arü üruxü̃ chixĩ rü taguma pecadu chaxü, 
natürü nüma ya Tupana rü ñoma wüxi i duü̃xü̃ i doratax̱axü̃ãcü choxü̃ 
nixĩxẽxẽ rü ngẽma taxü̃ i chorü guxchaxü̃ rü nüxü̃̃́ nataxuma i norü 
mexẽẽruxü̃”, ñanagürü ga Yox. 
7Rü tataxuma ya texé ya Yoxrüxü̃ Tupanagu idaucüraxü̃xe, ñoma dexá 
tauxchaãcü ixaxüxü̃rüxü̃. 
8Rü nüma rü norü me nixĩ nax namaxã naxãmücüxü̃ i ngẽma duü̃xü̃gü i 
chixexü̃ ügüxü̃ rü chixexü̃gu maxẽxü̃. 
9Rü ñu̱xmax rü Yox nüxü̃ nixu nax taxuwama duü̃xü̃axü̃̃́ namexü̃ nax 
Tupanacax̱ imaxü̃xü̃. 
10Natürü pemax, Pa Chomücügüx nax Peãẽxü̃ Pecuáxü̃x ¡rü choxü̃ 
iperüxĩnüe! ¡Rü taxṹ i nagu perüxĩnüexü̃ ya yimá Tupana ya Guxãétüwa 

Ngẽxmacü rü chixexü̃ naxüxü̃ rüex̱na ínatüxü̃ i ngẽxguma texéxü̃ 
iyanawex̱ãchixẽẽgu! 
11Rü nüma ya Tupana rü ngẽma taxüxü̃ãcüma tüxü̃̃́ nanaxütanü ya 
wüxíechigü. Rü yíxema mexü̃ üxe rü mexü̃maxã tüxü̃̃́ nanaxütanü rü yíxema 
chixexü̃ üxe rü poxcumaxã tüxü̃̃́ nanaxütanü. 
12Rü nüma ya Tupana ya Guxãétüwa Ngẽxmacü rü aixcüma taguma chixexü̃ 
naxü rü taguma chixri duü̃xü̃gümaxã inacuax̱. 
13Rü nüma ya Tupana rü taxúexü̃tawama nanayaxu ga pora nax guxü̃ma i 
ñoma i naanemaxã inacuáxü̃cax̱. 
14-15Rü ngẽxguma Tupana duü̃xü̃güna nayaxugu i norü maxü̃ rü guxü̃ma 
nayue rü wenaxarü waixü̃müxü̃ nixĩgü. 
16Rü ngẽxguma cumax, Pa Yox, rü wüxi i duü̃xü̃ i cuãẽxü̃ cuáxü̃ quixĩxgu rü 
¡ẽcü choxü̃ irüxĩnü i ñaa chorü dexa! 
17Rü ngẽxgumachi Tupana naxchi aiegu i ngẽma mexü̃ ¿rü ñuxãcü chi 
namaxã inacuax̱ i guxü̃ma i naane? Rü nüma nax guxãarü yexera mecü yixĩxü̃ 
¿rü ñuxãcü i cumax nüxü̃ quixuxü̃ nax chixexü̃ naxüxü̃? 
18Rü ngẽxguma chixexü̃ naxügügu i ngẽma nachixü̃anegüarü ãẽx̱gacügü rü 
ngẽma diẽruãx̱güxü̃, rü Tupana rü nananga. 
19Natürü nüma ya Tupana rü guxãxü̃ma wüxigu narüngü̃xẽxẽ. Rü woo 
ãẽx̱gacü ixĩxẽ rü woo diẽruãx̱güxe rü woo ngearü diẽruãx̱güxe rü Tupana rü 
wüxigutama guxãxü̃ narüngü̃xẽxẽ. Erü nüma ya Tupana rü guxãxü̃ma 
nango̱xẽxẽ. 
20Rü duü̃xü̃gü rü chütacü ngürüãchimare nayue. Rü nanue rü nügü nadai rü 
ngẽxma nayue. Rü ngẽma nügü írüporaxü̃ rü nayu woo tama duü̃xü̃gü 
yamax̱gu. 
21Rü guxü̃ma i ngẽma naxüxü̃ i wüxichigü i duü̃xü̃ rü Tupana rü nanangugü. 
Rü nüxü̃ nacuax̱ nax tax̱acü naxüxü̃ i ngexta ínaxũxü̃wa. 

22Rü nataxuma i tax̱acü i waanexü̃ i Tupanachax̱wa yadüxüxü̃ i wüxi i duü̃xü̃ 
i chixexü̃arü üruxü̃. 
23Rü Tupana rü tama duü̃xü̃gümaxã nüxü̃ nixu nax ñuxgu tá nayuxü̃ rü 
napex̱ewa naxũxü̃ nax nüxna nacax̱axü̃cax̱. 
24Rü Tupana rü taxúenama naca nax ínawoxü̃ãxü̃cax̱ i ngẽma nügü 
írüporaexü̃ rü ñu̱xũchi togüna nax naxããxü̃cax̱ i nachica. 
25Rü nüma ya Tupana rü nüxü̃ nacuax̱ i ngẽma chixexü̃ i naxügüxü̃ i ngẽma 
nügü írüporaexü̃, rü chütacü rü ínanawoxü̃. Rü ngẽxma narüxo i norü pora. 
26Rü nüma ya Tupana rü guxãpex̱egu nanapoxcu ñoma máetaxü̃gürüxü̃. 
27Erü tama Tupanaga naxĩnüechaü̃, rü tama nanayauxgüchaü̃ i norü mugü rü 
norü ngu̱xẽẽtaegü. 
28Rü chixri tümamaxã inacuax̱gü ya yíxema ngearü diẽruãx̱güxe. Rü 
ngẽmacax̱ nüma ya Tupana rü nüxü̃ naxĩnü nax aita taxüexü̃ rü ngü̃xẽẽcax̱ 
ítacagüxü̃ ya yíxema ngearü diẽruãx̱güxe. 
29-30Rü ngẽxguma chi Tupana rüchianegu ¿rü texé tá nüxü̃ tixu nax chixexü̃ 
taxüxü̃? Rü ngẽxguma duü̃xü̃güchax̱wa nügü yacu̱xgu ¿rü texé tá nüxü̃ 
tadauama? Rü nüma nixĩ i nüxna nadauxü̃ ya ĩanegü rü duü̃xü̃gü nax tama 
namaxã inacuax̱güxü̃cax̱ i ngẽma ãẽx̱gacügü i chixexü̃ i duü̃xü̃güxü̃ 
womüxẽẽxü̃. 
31¿Rü tü̱xcüü̃ i cumax, Pa Yox, tama Tupanamaxã nüxü̃ quixuxü̃ i curü 
chixexü̃, rü ñacuxü̃: “Chixexü̃ chaxü natürü tá nüxü̃ charüxo i ngẽma 
chixexü̃”, ñacurügü? 
32¿Rü tü̱xcüü̃ i tama Tupanaxü̃ ñacuxü̃: “¡Ẽcü choxü̃ nawex̱ i ngẽma chixexü̃ 
i chaxüxü̃! Rü ngẽxguma chi marü chixexü̃ chaxüxgu rü tá nüxü̃ charüxo”, 
ñacuxü̃? 
33¿Ẽ̱xna cumax, Pa Yox, rü nagu curüxĩnügu rü Tupana rü tá 
cunaxwax̱exü̃ãcüma cuxü̃̃́ nanaxütanü woo cuma rü tama naga nax 

cuxĩnüxü̃? Rü ñu̱xma rü cuxna chaca ¿rü ñuxũ ñaxü̃gu curüxĩnüxü̃ i ñu̱xma 
nax ngẽma orexü̃ cumaxã chixuxü̃? Rü chanaxwax̱e i toxü̃ cungãxü̃ga. 
34Rü pema i yatügü ya nüxü̃ cuax̱üchigüxe rü peãẽxü̃ cuáxe rü choxü̃ ĩnüexe, 
¿rü ñuxũ ñapegüxü̃ i pema? 
35Erü Yox rü tama nüxü̃ nacuáãcüma nidexamare, rü ñoma wüxi i duü̃xü̃ i 
tama naãxẽxü̃ cuáxü̃rüxü̃ nidexa. 
36Rü name i pema rü meama Yoxü̃ pengugü, erü ñoma wüxi i duü̃xü̃ i 
chixexü̃arü üruü̃ãcü tüxü̃ nangãxü̃. 
37Rü tama chixexü̃xicatama naxü i Yox natürü naétü tama Tupanaga naxĩnü. 
Rü tapex̱ewa rü Tupanagu nidauxcüraxü̃ rü namaxã nügü tachoxü̃gagü 
==ñanagürü ga Eriú. 

Yox 35 

1-2Rü wena nidexa ga Eriú rü ñanagürü: —Pa Yox, ¿ẽx̱na cuma nagu 
curüxĩnügu rü name i ngẽma cuxüxü̃? Erü nüxü̃ quixu nax taguma 
Tupanapex̱ewa tax̱acürü chixexü̃ cuxüxü̃. 
3Rü cuma rü Tupanaxü̃ ñacurügü: “¿Tü̱xcüü̃ nagu curüxĩnü ega pecadu 
chaxüxgu? ¿Rü tax̱acüwa cuxü̃̃́ name ega tama pecadu chaxüxgu?” ñacurügü 
nüxü̃ ya Tupana. 
4Natürü i choma rü tá cuxü̃ rü cumücügüxü̃ changãxü̃ i ñu̱xma. 
5Rü dücax, ¡daxũgu nadawenü rü nüxü̃ nadau i ngẽma caixanexü̃ i cuétüwa 
ngẽxmagüxü̃! 
6Rü woo chi pecadugu cumaxü̃gu rü tama Tupanaarü guxchaxü̃ nixĩ. Rü woo 
namuxũchigu i curü chixexü̃gü rü tama cunachixexẽxẽ ya Tupana. 
7Rü woo ega mexü̃ cuxü̱xgu ¿rü tax̱acürü mexü̃ nixĩ i Tupanana cuxãxü̃? ¿Rü 
tax̱acürü mexü̃ cuwa nayaxuxü̃ ya Tupana? 

8Rü ngẽma pecadu i cuxüxü̃ rü ngẽma curüxü̃ duü̃xü̃gü ixĩgüxü̃xü̃ nixĩ i 
nachixexẽẽxü̃. Rü ngẽma mexü̃ i cuxüxü̃ rü ngẽma curüxü̃ duü̃xü̃gü 
ixĩgüxü̃xü̃ nixĩ i nataãẽxẽẽxü̃. 
9Rü ngẽxguma wüxi i ãẽx̱gacü norü duü̃xü̃gümaxã chixri icuax̱gu, rü nüma i 
duü̃xü̃gü rü aita naxüe rü naxcax̱ nadaugü nax texé naxmex̱wa 
ínanguxü̃xẽẽxü̃ i ngẽma nügü írüporaexü̃. 
10Natürü ngẽma duü̃xü̃gü rü ngẽxguma taxü̃ i guxchaxü̃wa nangẽxmagügu rü 
tama naxcax̱ nadaugü ya yimá Tupana ga nango̱xẽẽcü rü pora nüxna ãcü. 
11Rü nüxü̃ narüngümae ya yimá Tupana ya cuax̱ tüxna ãcü rü tüxü̃ nguxẽẽcü 
nax naeü̃gü rü werigüarü yexera cuax̱ tüxü̃̃́ ngẽxmaxü̃cax̱. 
12Rü ngẽma duü̃xü̃gü rü düxwa Tupanacax̱ aita naxüe, natürü nüma rü tama 
nanangãxü̃ erü nümagü rü duü̃xü̃gü i chixexü̃ rü nügü icuax̱üü̃güxü̃ nixĩgü. 
13Rü yimá Tupana ya Guxãétüwa Ngẽxmacü rü tama naga naxĩnü i norü 
yumüxẽ i taxuwama mexü̃. 
14Rü woo tama Tupanaxü̃ cudau̱̱xgu, ¡natürü íyangu̱xẽxẽ! Erü nüma rü marü 
nüxü̃ nacuax̱ i ngẽma curü guxchaxü̃. 
15Rü cuma rü nüxü̃ quixu nax Tupana rü taguma nanuxü̃ rü tama tüxü̃ 
napoxcuxü̃ rü tama nagu naxĩnüxü̃ i pecadugü. 
16Natürü i cumax, Pa Yox, rü cuechita quidexamare. Rü muxü̃ma i orexü̃ 
quixu natürü tama nüxü̃ cucuax̱ nax tax̱acüxü̃ quixuxü̃ ==ñanagürü ga Eriú. 

Yox 36 

1-2Rü wena nidexa ga Eriú rü ñanagürü: —¡Chomaxã yáxna naxĩnü! Rü choma 
rü tá cumaxã nüxü̃ chixu i togü i ore i namaxã Tupanaxü̃ íchapoxü̃xü̃. 
3Rü choma rü aixcüma cuax̱ choxü̃̃́ nangẽxma rü ngẽma chorü cuax̱maxã tá 
cuxü̃ chanawex̱ nax tama ínatüxü̃ ya yimá choxü̃ ngo̱xẽẽcü. 
4Rü cumaxã nüxü̃ chixu rü taxũtáma ore i dora ixĩxü̃xü̃ cumaxã chixu. Erü 
cupex̱ewa cuxü̃̃́ nangẽxma i wüxi i yatü i aixcüma cuax̱ nüxü̃̃́ ngẽxmaxü̃. 

5Rü Tupana rü naporaxüchi rü guxü̃xü̃ma nacuax̱. Rü tama tüxü̃ naxõõ̱x ya 
yíxema ngearü chixexü̃ãxẽ. 
6Rü nanadai i ngẽma chixexü̃arü üruü̃gü, natürü tüxü̃ narüngü̃xẽxẽ ya 
yíxema ngearü diẽruãx̱güxe. 
7Rü guxü̃guma tüxna nadau ya yíxema mexü̃arü üruü̃gü. Rü ñu̱xũchi 
ãẽx̱gacügüxü̃ narüngü̃xẽxẽ nax guxü̃guma duü̃xü̃gümaxã inacuáxü̃cax̱. 
8-9Natürü ngẽxguma cadénamaxã yanai̱x̱gügu rü ngúxü̃ yangegügu rü Tupana 
rü tá nüxü̃ nanawex̱ i ngẽma chixexü̃ i naxügüxü̃ i ngẽxguma nügü 
yacuax̱üü̃gügu. 
10Rü Tupana rü namaxã nidexa nax iyanawex̱ãchixẽẽgüãxü̃cax̱ rü namaxã 
nüxü̃ nixu nax nüxna yaxĩgachixü̃cax̱ i ngẽma chixexü̃. 
11Rü ngẽxguma naga naxĩnüegu, rü guxü̃gutáma namaxẽyane rü taãẽwa rü 
mexü̃wa nangẽxmagü. 
12Natürü ngẽxguma tama naga naxĩnüegu rü ngürüãchi tá nayue rü 
naxmaxü̃gu tá nayanucu. 
13Rü ngẽma chixexü̃ ügüxü̃ rü Tupanamaxã nanueama woo poxcuwa nax 
nangẽxmagüxü̃. Rü tama Tupanana ngü̃xẽẽcax̱ nacagüe. 
14Rü nangextü̱xügutama nayue. Rü ngẽxguma nayuegu rü ãne yangegüãcüma 
nayue. 
15Rü yíxema ngúxü̃ ingegüxe, rü Tupana rü ngúxü̃ tingegüãcüma tüxü̃ 
ínanguxü̃xẽxẽ nawa i ngẽma ngúxü̃ i tingegüxü̃. Rü ngẽxguma 
tanaxĩx̱ãchiãẽgügu rü tüxü̃ nataãẽxẽxẽ. 
16Rü cuma rü ta, Pa Yox, rü curü ĩx̱ãchiãẽwa cuxü̃ ínanguxuchixẽxẽ. Rü 
muxü̃ma ga curü yemaxü̃gü cuxna naxã. Rü nanapá ga curü mecha namaxã 
ga õna ga chix̱ichixü̃. 
17Rü Tupana rü cuxü̃ napoxcu ñoma wüxi i chixexü̃gu maxü̃xü̃rüxü̃. Rü 
taxucürüwa naxchax̱wa quiña i ngẽma poxcu i cumaxã naxueguxü̃. 

18Rü ngẽmacax̱ ¡mea cugüna nadau nax tama cuxü̃ nawomüxẽẽxü̃cax̱ i curü 
diẽru rü curü ngẽmaxü̃gü! 
19Rü guxü̃ma i ngẽma curü diẽru rü curü ngẽmaxü̃gü rü taxuwatáma cuxü̃̃́ 
name. 
20¡Rü taxṹ i cunaxwax̱exü̃ nax paxa nachütaxü̃! Rü ngẽma waanexü̃ rü 
taxũtáma cuxü̃ nicu̱x. 
21¡Rü cugüna nadau nax tama wenaxarü naxcax̱ cutaeguxü̃ i ngẽma chixexü̃! 
Erü ngẽma chixexü̃gagu nixĩ i ñu̱xmax ngúxü̃ quingexü̃. 
22¡Rü nagu rüxĩnü nax ñuxãcü guxü̃étüwa nangẽxmaxü̃ ya Tupana! Rü 
nataxuma i ngu̱xẽẽtaeruxü̃ i namaxã wüxiguxü̃. 
23Rü taxúema tüxü̃̃́ nangẽxma i pora nax nüxü̃ tixuxü̃cax̱ nax nüma rü ínatüxü̃ 
rü nachixexü̃ i ngẽma nüma naxüxü̃. 
24Rü muxü̃ma i duü̃xü̃gü i guxü̃ i naanewa rü Tupanaxü̃ nicuax̱üü̃gü naxcax̱ 
i ngẽma mexü̃gü i naxüxü̃. Rü name nax cuma rü ta nüxü̃ quicuax̱üüxü̃ 
naxcax̱ i ngẽma naxüxü̃. 
25Rü guxü̃ma i duü̃xü̃gü rü nüxü̃ nadaugü i ngẽma mexü̃gü i naxüxü̃ woo 
yáxü̃wa yixĩxgu nax nüxü̃ nadaugüxü̃. 
26Rü ngẽma nax guxü̃arü yexera yixĩxü̃ ya Tupana rü taxucürüwa nüxü̃ 
tacuax̱éga nax ñuxãcü yixĩxü̃. Rü taxucürüwa tayaxugü nax ñuxre yixĩxü̃ i 
norü taunecü. 
27Nüma rü wüxiwa nanaxĩxẽxẽ i dexáarü churuxü̃ rü ñu̱xũchi pucüxü̃ 
nananguxuchixẽxẽ. 
28Rü yimá pucü rü caixanexü̃güwa nixĩ i ne naxũxü̃, rü ngéma nixĩ i 
duü̃xü̃güétügu napuxü̃. 
29¿Rü texé nüxü̃ tacuax̱ nax tü̱xcüü̃ yaxĩgütanücüüxü̃ i ngẽma caixanexü̃gü? 
¿Rü texé nüxü̃ tacuax̱ nax tü̱xcüü̃ dauxü̃guxü̃ i naanewa naxãgaxü̃ i ngẽma 
duruanexü̃? 

30Rü Tupana rü márétü nananguxẽxẽ i norü ãẽmacü rü norü ngóonexü̃ rü 
mártamagu nabáxi. 
31Rü Tupana rü namaxã inacuax̱ i guxü̃ma i nachixü̃anegü rü meama nüxna 
nanaxã i muxü̃ma i õnagü. 
32Rü naxmex̱gu nayayaxu ya ãẽmacü rü ñu̱xũchi nüma ínanaxwax̱exü̃wa 
nanamu. 
33Rü ngẽma duruanexü̃wa nüxü̃ tacuax̱ nax buanecü ya tacü ínguxchaxü̃xü̃ 
rü yima buanecü nanaxunagü nax nanuxü̃ ya Tupana. 

Yox 37 

1Rü ngẽxguma nüxü̃ chadau̱̱xgu ya yimá buanecü ya taxüchicü rü chamuü̃ rü 
yimá chorü maxü̃ne rü poraãcü niyuxnecüxü. 
2¡Nüxü̃ pexĩnüe i ngẽma Tupanaga i naãx̱wa ixũxũxü̃ i ñoma iduruanexü̃rüxü̃ 
tagaxü̃! 
3Rü nüma ya Tupana rü nanamu i norü ãẽmacü i guxü̃anewama ngóxü̃. 
4Rü ngẽmawena nida i naga i tagaxü̃. Rü ngẽxguma nüxü̃ ixĩnüegu i naga i 
duruanexü̃rüxü̃ ixĩxü̃, rü tama ínayachaxãchi nax yabai̱x̱beanexü̃ i daxũwa. 
5Rü ngẽxguma Tupana taxü̃ i nagaxü̃ tüxü̃ naxĩnüxẽẽgu, rü nanaxü i mexü̃gü 
i taxúema nüxü̃ cuáxü̃. 
6Rü gauxü̃tex̱exü̃ namu nax ñoma i naanegu nanguxü̃cax̱ rü ñu̱xũchi tacü ya 
pucüxü̃ nanguxuchixü̃cax̱. 
7Rü yimá tacü ya pucü rü napatawa nanangexmagüxẽxẽ i duü̃xü̃gü. Rü 
ngẽmaãcü guxü̃ma i duü̃xü̃gü nüxü̃ nicuax̱ãchitanü nax Tupana yixĩxü̃ i 
naxüxü̃ i ngẽma. 
8Rü ngẽma naeü̃gü rü yimá pucüchax̱wa naxmaxü̃gu nayachocu rü ngẽxma 
nicu̱xgü. 
9Rü súrwaama ne naxũ ya taxüchicü ya buanecü rü nórtewaama ne naxũ i 
gáuanexü̃. 

10Rü ngẽxguma Tupana nüxü̃ cuexgu i dexá rü nayagau̱̱xãchichíxü. Rü ngẽma 
taxü̃ i dexágü rü nitaigü rü gáuxü̃xü̃ nixũ. 
11Rü nüma ya Tupana rü pucümaxã nanapáxẽxẽ i ngẽma caixanexü̃gü. Rü 
ngẽma caixanexü̃wa nixĩ i ne namuaxü̃ i bai̱x̱beanexü̃. 
12Rü ngẽma bai̱x̱beanexü̃ rü guxü̃wama nangu i ñoma i naanewa nax 
ngẽmaãcü yanguxẽẽãxü̃cax̱ i Tupanaarü mugü. 
13Rü guxü̃ma i ngẽmawa Tupana tüxü̃ nüxü̃ nadauxẽxẽ i norü pora. Rü tacü 
ya buanecü rü pucü núma namu nax namaxã duü̃xü̃güxü̃ 
yanawex̱ãchixẽẽxü̃cax̱. Rü yimáwatama tüxü̃ nanawex̱ nax nüxü̃̃́ 
ingechaü̃tümüxü̃güxü̃. 
14Pa Yox ¡yáxna naxĩnü, rü irüxĩnü, rü nagu rüxĩnü i ngẽma taxü̃gü i mexü̃gü 
ya Tupana ngo̱xẽxẽxü̃! 
15¿Rü nüxü̃ cucuáxü̃ nax ñuxãcü Tupana mea namaxã inacuáxü̃ rü mea 
nachicagu nanuãxü̃ i guxü̃ma i ngẽma dauxü̃wa nüxü̃ idauxü̃? ¿Rü nüxü̃ 
cucuáxü̃ nax ñuxãcü caixanexü̃güwa yayax̱auracüüxẽẽãxü̃ ya yimá ãẽmacü? 
16¿Rü nüxü̃ cucuáxü̃ nax ñuxãcü daxũwa nangẽxmaxẽxẽãxü̃ i ngẽma 
caixanexü̃? Rü ngẽma nixĩ i norü cuax̱ruxü̃ nax guxü̃xü̃ma nacuáxü̃ ya 
Tupana. 
17Rü ngẽxguma yimá buanecü ya súrwaama ne ũcü nanaianexẽẽgu rü cuma 
rü cuxchirugümaxã cugü quibunüxü̃ne. 
18¿Ẽ̱xna cuma nüxü̃ cucuax̱ nax ñuxãcü Tupanaxü̃ curüngü̃xẽxẽxü̃ nax nüxü̃ 
natanetaxü̃cax̱ i dauxü̃wa nax wüxi i bróũchetachinürüxü̃ nataixü̃cax̱? 
19¡Rü tomaxã nüxü̃ ixu nax tax̱acümaxã tá Tupanaxü̃ tangãxü̃xü̃! Erü toma rü 
toxü̃̃́ nataxuma i cuax̱ nax tanangãxü̃xü̃cax̱. 
20Rü choma rü chamuü̃ nax namaxã nüxü̃ chixuxü̃ nax namaxã 
chidexachaü̃xü̃. Erü ngẽxguma chi namaxã chidexagu rü ngürüãchi choxü̃ 
nimax̱. 

21Rü taxucürüwa üax̱cüemaxü̃ tadau ega caixanexü̃ nawa nguxgu. Natürü 
ngẽxguma buanecü ixũũchigu rü meama nangóone i dauxü̃wa. 
22Rü ngẽxguma ínanguxgu ya Tupana norü pora i ãũcümaxü̃maxã rü 
nórtewaama nango̱x i dexemaxü̃ i dauxü̃wa. 
23Rü tama nüxü̃ tacuax̱ i norü ĩnü ya yimá Guxü̃étüwa Ngẽxmacü ya Tupana. 
Erü nüma rü guxü̃arü yexera naporaxüchi rü nixaixcüma. Rü norü ĩnü rü 
meama niwex̱, rü taguma chixri texémaxã inacuax̱. 
24Rü ngẽmacax̱ guxü̃ma i duü̃xü̃gü nüxü̃ namuü̃e. Rü Tupanapex̱ewa rü woo 
ngẽma duü̃xü̃gü i nüxü̃ icuax̱üchixü̃ rü taxuxü̃ma nixĩgü ==ñanagürü ga 
Eriú. 

Yox 38 

Tupana rü Yoxmaxã nidexa 

1Rü Cori ya Tupana rü buanecü ya íxãũ̱̱xẽmacüwa Yoxmaxã nidexa rü 
ñanagürü nüxü̃: 
2—¿Texé quixĩ i cumax rü ngẽmacax̱ tama cunayaxuxü̃ i ngẽma chorü 
ucu̱xẽgü? Rü curü dexawa nixĩ i nangóxü̃ nax cuxü̃̃́ nataxuxü̃ i curü cuax̱. 
3Rü ñu̱xma ega cugü ícurüporagu, rü chanaxwax̱e i choxü̃ cunawex̱ nax tama 
cumuü̃xü̃ nax choxü̃ cungãxü̃xü̃ i ngẽma cuxna tá naxcax̱ chacaxü̃. 
4¿Rü ngextá cuyexmaxü̃ ga noxrix ñaa naane chango̱xẽẽgu? ¡Chomaxã nüxü̃ 
ixu ega aixcüma cuax̱ cuxü̃̃́ ngẽxmagu! 
5¿Nüxü̃ cucuáxü̃ nax texé tixĩxü̃ ga noxri nagu rüxĩnüxe nax nañuxraxü̃xü̃ tá 
nixĩ i norü ta ga ñoma ga naane? ¿Rü texé tixĩxü̃ ga guxema norü üruxü̃ 
ixĩxẽ? 
6-7¿Rü tax̱acüétügu nixĩ ga naxüxü̃ ga ñoma i naane? ¿Rü texé tayaxǘcuchi 
ga guma nüxíraü̃cü ga nuta ga naétügu naxücü ga ñoma i naane yexguma 
wüxigu nawiyaegügu ga gumá ẽxtagü, rü guxü̃ma ga chorü orearü ngeruü̃gü 
i dauxü̃cüãx̱ taãẽmaxã aixta naxüegü? 

8Rü yexguma naanearü aixepewa nagoxü̃chíügu ga dexá i márwa ngẽxmaxü̃ 
¿rü texé tixĩxü̃ ga guxema wüxiwatama nayexmaxẽxẽ ga yema dexá? 
9Rü choma nixĩ ga caixanexü̃maxã chaxüxchiruxü̃ ga yema már. Rü choma 
nixĩ ga caixanexü̃ ga waemaxü̃maxã chayadüxétüxü̃. 
10Rü choma nixĩ ga yema márcax̱ ichanaxüxü̃ ga norü üye. Rü ñu̱xũchi 
chanawãxtaxü̃ ga yema íyagoxü̃chíüxü̃wa. 
11Rü yema márxü̃ ñacharügü: “Rü nuxã tátama nixĩ i cuyacuáxü̃, rü nua rü 
taxũtáma cuxüpetü. Rü nuxã tátama nixĩ iyanapuxü̃chíüxü̃ ya curü yuapegü”, 
ñacharügü nüxü̃. 
12Rü ñu̱xma nax cumaxü̃xü̃gu ¿rü ñuxgu marü cunamuxü̃ ya üax̱cü nax yéa 
ne nadexreemachigüxü̃ i noxri yangunegu? 
13¿Rü ñuxgu marü cunamuxü̃ i ñoma i naane nax ngẽmaãcü nügüwa 
ínawoxü̃ãxü̃cax̱ i ngẽma duü̃xü̃gü i chixexü̃gu maxẽxü̃? 
14Rü ngẽxguma noxri yangunegu rü ngẽma max̱pǘnepechitagü rü meama 
nango̱x rü nadauema ñoma wüxi i naxchiru i daucharaxü̃rüxü̃. 
15Rü ngẽma chixexü̃gu maxẽxü̃ rü tama norü me nixĩ i ngẽma üax̱cüarü 
ngóonexü̃, erü nagu nayanachixexẽxẽ i ngẽma chixexü̃ i nagu naxĩnüexü̃. 
16¿Rü marü ñuxgu ícuyadauxü̃ i ngẽma ãxmaxü̃ i nawa inaxügüxü̃ i ngẽma 
már? 
17¿Rü marü ñuxgu nüxü̃ cudauxü̃ i norü ĩãx̱gü i nawa ixücuxü̃ i ngẽma 
nachica i ãũcümaxü̃ rü waanexü̃ i yu nawa ngẽxmaxü̃? 
18¿Rü nüxü̃ cucuáxü̃ nax ñuxre yixĩxü̃ i norü ta i ñoma i naane? ¡Rü chomaxã 
nüxü̃ ixu ega aixcüma guxü̃xü̃ma cucuax̱gu! 
19¿Rü ngextá nangẽxmaxü̃ ya napata i ngẽma ngóonexü̃ rü ngextá nixĩ i ne 
naxũxü̃ i ngẽma waanexü̃? 
20Rü ngẽma ngóonexü̃, ¿rü nüxü̃ cucuáxü̃ nax ñuxãcü ñoma i naanearü gu̱xwa 
cunangu̱xẽxẽxü̃ rü ñu̱xũchi wenaxarü nachicacax̱ cunatáeguxẽxẽxü̃? Rü 
ngẽxgumarüxü̃ ta i ngẽma waanexü̃, ¿rü nüxü̃ cucuáxü̃ nax ñuxãcü ñoma i 

naanearü gu̱xwa cunanguxẽxẽxü̃, rü ñu̱xũchi wenaxarü nachicacax̱ 
cunatáeguxẽxẽxü̃? 
21Rü yexguma cuma rü cuxíramare cungo̱xgu naxü̃pa nax nangóxü̃ i ñoma i 
naane rü tá nüxü̃ cucuax̱ nax meama choxü̃̃́ cunangãxü̃xü̃ i ngẽma naxcax̱ 
cuxna chacaxü̃. ¿Ẽ̱xna ngẽmaãcü muxcüma ya taunecü nixĩ i cumaxü̃xü̃? 
22-23¿Rü marü ícuyadauxü̃ i ngẽma nachica i nagu namaxã changuxü̃xü̃ i 
ngẽma gáuxü̃tex̱e rü gáuxü̃pütagü i tá ngéma chamugüxü̃ i ngẽxguma 
guxchaxü̃gü ínguxgu rü nachixü̃anegü nügü daixgu? 
24¿Rü ngextá nixĩ i nachica i nawa ne naxũxü̃ i ngẽma ngóonexü̃ nax ñoma i 
naanegu nabáxixü̃cax̱? ¿Rü yimá buanecü i éstewaama ne ũcü rü ñuxãcü nixĩ 
i guxü̃wama i ñoma i naanewa nanguxü̃? 
25-27¿Rü texé tixĩ ya pucü iwãxnaxü̃xẽ rü naxümaxü̃xẽ ya tacü ya buanecü nax 
ngẽmaãcü ya yimá pucü rü ínachianexü̃gu napuxü̃cax̱ i ngextá taxúema 
íxãpataxü̃wa, rü nachicagü i taxúema imaxü̃xü̃wa nax ngẽmaãcü yawaixü̃cax̱ 
i ngẽma waixü̃mü i paxü̃ rü naxügüxü̃cax̱ ya maxẽ? 
28¿Rü texé tixĩ ya nanatü ixĩxẽ ya yimá pucü rü cherena? 
29¿Rü texé tixĩ ya naé i ngẽma gáuxü̃ i taixü̃ rü ñu̱xũchi ngẽma gáuxü̃tex̱e? 
30¿Rü texé dexá ítanataixãchixẽxẽ ñoma nutarüxü̃? ¿Rü texé 
ítanataixãchixẽxẽ i ngẽma már i mátamaxü̃arü dexá i düxétüwa üxü̃? 
31¿Rü ẽx̱na cuma yixĩxü̃ i wüxiwa cunangexmagüxẽxẽxü̃ ya ẽxtagü? Rü 
ngẽma ẽxtagütücumü i Préyadegu ãégagüxü̃ ¿rü cuma yixĩxü̃ nax wüxiwa 
cunangexmagüxẽẽchaü̃ nax tama nügü nawoonexü̃cax̱? Rü ngẽma 
ẽxtagütücumü i Orióü̃gu ãégagüxü̃ ¿rü cuma yixĩxü̃ nax nachicawatama 
cunangexmagüxẽẽechaxü̃ i wüxichigü nax tama nügücax̱ naxĩxü̃cax̱? 
32¿Rü cuma yixĩxü̃ i meama norü oragu cunango̱xẽẽxü̃ ya yimá woramacuri 
ya ngunetüxü̃ rüxũcü? ¿Rü cuma yixĩxü̃ i namaxã icucuáxü̃ ya yimá 
ẽxtagütücumü i Ócha i Taxü̃gü ãégagüxü̃ rü yimá ẽxtagütücumü i Ócha i 
Íxraxü̃gu ãégagüxü̃? 

33¿Ẽ̱xna cuma yixĩxü̃ i cunango̱xẽẽxü̃ i ngẽma mugü i daxũguxü̃ i naanemaxã 
icuáxü̃? ¿Ẽ̱xna cuma yixĩxü̃ i cuxü̃̃́ natauxchaxü̃ nax ñoma i naanemaxã 
icucuáxü̃? 
34¿Ẽ̱xna cuma yixĩxü̃ i nüxü̃ cucuáxü̃ nax cunamuxü̃ i ngẽma caixanexü̃gü nax 
poraãcü napuxü̃cax̱? 
35¿Ẽ̱xna cuma yixĩxü̃ i ãẽmacümaxã nüxü̃ quixuxü̃ nax ngextá yañaxü̃? ¿Ẽ̱xna 
ngẽma duruane rü cuxü̃ nangãxü̃ rü ñanagürü cuxü̃: “Marü íchamemare nax 
chanaxüxü̃cax̱ i curü ngúchaü̃”, ñanagürü? 
36¿Rü texé tixĩ ga cuax̱ nüxna ãxẽ i ngẽma cówa rü ngẽma otá i yatüxü̃? 
37-38¿Rü texé tixĩ ya nüxü̃ cuáxe nax ñuxre i caixanexü̃ ngẽxmagüxü̃? ¿Rü texé 
tüxü̃̃́ natauxcha nax ítanabaãcugüxü̃ nax napuxü̃cax̱, nax ngẽmaãcü i ngẽma 
waixü̃mütex̱e rü naxãcharaxü̃cax̱, rü ngẽma waixü̃müpǘtagü nügüna 
yaxũxgüxü̃cax̱? 
39-40¿Rü ẽx̱na cuma yixĩxü̃ i nawemücax̱ cudauxü̃ i ngẽma leónarü ngexü̃gü 
nax naxacügü chibüexü̃cax̱ ñu̱xmata nangãxcharaü̃gü i ngẽxguma naxmaü̃wa 
nangẽxmagügu, rü ẽx̱na maxẽchapax̱agu yacu̱xgügu? 
41¿Rü texé tixĩ i õna nüxna ãgüxe i ngẽma ngurucugü i ngẽxguma naxacügü 
õnacax̱ tadaugügu rü tarüdoxeãcüma choxna tacagügu? 

Yox 39 

1¿Rü nüxü̃ cucuáxü̃ yixĩxü̃ nax ñuxgu naxíxraxacügüxü̃ i ngẽma 
naixnecücüãx̱ i chíbugü? ¿Rü ñuxgu yixĩxü̃ i nüxü̃ cudauxü̃ i ngẽma cowü 
ega naxíxraxacügu? 
2¿Rü nüxü̃ cucuáxü̃ yixĩxü̃ nax ñuxre ya tauemacü nanaxwax̱exü̃ nax 
naxíxraxacüxü̃? 
3Rü ngẽxguma naxíxraxacügügu rü pora naxü rü nanapüãchigü. Rü 
ngẽxguma rü taxíxrae ya naxacüxegü. 
4Rü ngẽxguma marü nayaegu rü naporae i ngẽma naxacügü rü woema naxĩgü 
rü taguma nawoegu. 

5¿Rü texé tixĩ i yangex̱güxe nax naxĩaneãxü̃cax̱ i ngẽma búrugü i tama 
íyapuexü̃? ¿Rü texé tixĩ ya wẽxü̃güxe nax naxĩgüxü̃cax̱ i ngẽma búrugü? 
6Rü choma nixĩ ga naxcax̱ chanaxüxü̃ ga yema naane ga taxúema nagu 
ãpataxü̃ nax yémawa namaxẽxü̃cax̱. 
7Erü nümagü i búrugü i tama íyapuexü̃ rü tama norü me nixĩ i ngẽma ĩanearü 
cuxcuanexü̃. Rü tama norü me nixĩ nax texé yaxãxü̃tanüxü̃. 
8Rü ngẽmaãcü max̱pǘnegügu nanaxĩane rü maxẽ rü nawemüta nadaugü. 
9¿Rü cuma nüxü̃ cucuax̱gu rü wüxi i búfalo i tama íyapuxü̃ rü tá cuxü̃̃́ 
natauxchaxü̃ nax curü puracüruxü̃ cuyaxĩxẽxẽxü̃? ¿Rü nagu curüxĩnügu rü tá 
cuxü̃̃́ name nax curü naxpüü̃gu cupexẽxẽxü̃? 
10¿Rü cuma nüxü̃ cucuax̱gu rü tá cuxü̃̃́ natauxchaxü̃ nax cunaxütü̱xüxü̃ nax 
cuxü̃̃́ naxaimüaneaxü̃cax̱? ¿Rü nagu curüxĩnügu rü tá cuwe naxũxü̃ nax 
waixü̃müarü mexẽxẽwa napuracüxü̃cax̱? 
11¿Rü cuma nagu curüxĩnügu rü ngẽma nax naporaxüchixü̃cax̱ rü nüma tá 
yixĩxü̃ i cuxü̃̃́ naxüaxü̃ i ngẽma curü puracü? 
12¿Rü cuma nüxü̃ cucuax̱gu rü ngẽma woca i yatüxü̃ i tama íyapuxü̃ rü tá 
nüxü̃̃́ name nax ícunapúxü̃wa nanaaxü̃ i ngẽma curü trigu? 
13Rü ngẽma abetrú rü norü taãẽmaxã napaãpex̱átü natürü yima naxpex̱atü rü 
tama cówapex̱átürüxü̃ nixĩ. 
14Rü nüma i abetrú rü naxnücütex̱ewa nanawogü ya nacharaü̃ nax ngéma 
nachuexü̃cax̱ üax̱cüarü naixü̃maxã. 
15Rü ngéma nanawogü, rü tama nagu narüxĩnü nax ngürüãchi tax̱acürü naeü̃ 
tá nawa ngãxü̃ ya yima nacharaü̃gü. 
16Rü chixri naxacügümaxã inacuax̱ ñoma tama naxacügü tixĩgüxü̃rüxü̃. Rü 
nüxü̃̃́ nanataxuraü̃ma ega woo tayuegu. 
17Rü ngẽmaãcü nixĩ i ngẽma abetrú erü tama nüxna chanaxã ga cuax̱ nax 
naãẽxü̃ nacuáxü̃cax̱. 



1618 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

18Natürü ngẽxguma inañaachigu rü cowaruxü̃ narüporamae. 
19¿Rü cuma yixĩxü̃ ga pora nüxna cuxãxü̃ ga cowaru, rü cunamax̱yaenaãxü̃? 
20¿Rü cuma yixĩxü̃ ga nüxna cunaxãxü̃ ga pora nax nayuxnagüxü̃cax̱ ñoma 
munügürüxü̃? ¿Rü cuma yixĩxü̃ ga nüxna cunaxãxü̃ i ngẽma nagamaráxü̃ i 
namaxã tüxü̃ ínabai̱x̱güxü̃? 
21Rü ngẽma cowaru rü nuãcü waixü̃müwa nicuxnecüü rü tama namuü̃ãcü 
daicax̱ inañaãchi. 
22Rü taxuxü̃ma namuü̃ rü tama nabai̱x̱ãchi ega woo taraxü̃ nadau̱̱xgu. 
23Rü woo naxãgatanügu ya naxnegü rü yayauratanücüügu ya wocaegü rü 
taragü rü tama namuü̃. 
24Rü ngẽxguma cornétagaxü̃ naxĩnügu nax daiwa naxũxü̃cax̱ rü guxü̃ma i 
norü poramaxã inañaãchi rü taxúema ítayachaxãchixẽxẽ. 
25Rü ngẽxguma nagu yacuegügu ya cornétagü nax nügü nadai̱x̱ü̃cax̱ rü ngẽma 
cowaru rü nanugamaraü̃. Rü yáxü̃gu nüxü̃ napa i naema i ngẽma dai, rü nüxü̃ 
naxĩnü i churaragüerugü nax tagaãcü norü churaragüxü̃ namuxü̃ nax nügü 
nadai̱x̱ü̃cax̱. 
26¿Pa Yox, cuma ẽx̱na yixĩxü̃ i cuxü̃̃́ nangẽxmaxü̃ i cuax̱ nax cunangu̱xẽxẽxü̃ 
i ngẽma ĩyü nax yagoexü̃ rü súrwaama nañaxü̃? 
27¿Rü cuma yixĩxü̃ ga cunamuxü̃ i ngẽma ĩyü nax max̱pǘnetapex̱egu 
naxüxchiãü̃xü̃cax̱? 
28Rü nüma i ngẽma ĩyü rü ngunecü rü chütacü rü ngéma max̱pǘnetapex̱earü 
nutatanüwa namaxü̃. 
29Rü ngéma max̱pǘnetapex̱ewa yáxü̃gu nadawenü rü nangugütae nax 
yayauxãxü̃cax̱ i nawemü. 
30Rü ngẽma naxacügü rü namachi i ãgüxü̃maxã naxãwemügü. Rü ngextá 
nangẽxma i tax̱acü i yuxü̃ rü ngẽma ĩyü rü ngéma nangẽxma ==ñanagürü 
ga Tupana. 

Yox 40 

1Rü nüma ga Cori ya Tupana rü nayadaxẽxẽ nax yadexaxü̃ rü Yoxü̃ ñanagürü: 
2—Rü ñu̱xma i choma nax guxãétüwa changexmaxü̃ rü cuxna chaca i cumax 
nax chomaxã curüxutagaxü̃ rü ¿ẽx̱na tá quidexachigüamaxü̃ nax choxü̃ 
cungãxü̃xü̃? ==ñanagürü. 
3Rü yexguma ga nüma ga Yox rü Tupanaxü̃ nangãxü̃ rü ñanagürü: 
4—Choma rü taxumaama cuxü̃ changãxü̃, Pa Tupanax, erü choma rü 
taxuwama chame i cupex̱ewa. Rü narümemae nixĩ i noxtacüma 
ichayarüngeax̱. 
5Rü marü poraãcü chidexa rü ngẽmacax̱ taxuxü̃ma i tax̱acürü to i orexü̃ chixu 
==ñanagürü ga Yox. 

Tupana rü wena Yoxmaxã nidexa 

6Rü Cori ya Tupana rü wenaxarü buanecü ya íxãũ̱̱xẽmacüwa Yoxmaxã nidexa 
rü ñanagürü nüxü̃: 
7—¡Ẽcü choxü̃ nawex̱ nax tama cumuü̃xü̃! ¡Rü choxü̃ nangãxü̃ i ñaa tá cuxna 
naxcax̱ chacaxü̃! 
8¿Ẽ̱xna chomaxã nagu curüxĩnü nax choma rü wüxi i doratax̱áxü̃ chixĩxü̃ rü 
chaugagu yixĩxü̃ nax guxchaxü̃ cuxcax̱ ínguxü̃ nax ngẽmaãcü i cuma rü cugü 
quixuxü̃cax̱ nax taxuxü̃ma i chixexü̃ cuxüxü̃? 
9¿Ẽ̱xna cugü cucuax̱gu rü chauxrüxü̃ cuporaxüchi, rü ngẽma cuga rü ñoma 
chauga i duruanexü̃rüxü̃ nixĩ? 
10Rü ngẽxguma ngẽmaãcü yixĩxgu ¡rü ẽcü choxü̃ nawex̱ nax guxü̃arü yexera 
cuporaxüchixü̃, rü guxü̃ i ãẽx̱gacügüétüwa nax cuxüxü̃! ¡Rü choxü̃ nawex̱ nax 
guxü̃arü yexera cutachigaxü̃ rü guxü̃arü yexera taxü̃ i mexü̃wa cungexmaxü̃! 
11-12¡Rü nüxü̃ nadau i ngẽma nügü írütagüxü̃ rü curü numaxã naxãneexẽxẽ! 
¡Rü nüxü̃ nadau i ngẽma chixexü̃arü üruü̃gü rü yanaxoxẽxẽ i ngextá 
ínangexmagüxü̃wa! 

13¡Rü guxü̃ma i ngẽmagü rü waixü̃mütüü̃gu natax̱gü! ¡Rü ngẽma yuexü̃ 
ípoxcuexü̃gu nanawãxtaü̃gü! 
14Rü ngẽxguma ngẽmaãcü cunaxü̱xgu rü chomatama tá nüxü̃ chacuax̱ nax 
aixcüma curü tügünechacüüarü poramaxãtama yixĩxü̃ nax nüxü̃ 
curüporamaexü̃ i ngẽma chixexü̃gu maxẽxü̃. 
15¡Dücax, nangugü i ngẽma naeü̃ i taxüchixü̃ i ipopútamu i choma 
chango̱xẽxẽxü̃ ngẽma cuxü̃ chango̱xẽxẽxü̃rüxü̃! Rü nüma rü maxẽ nanangõ̱x 
ñoma wocagürüxü̃. 
16¡Rü dücax i ngẽma naxcax̱wex̱ rü ñuxãcü naporaxüchi rü ngẽma namachi 
rü natai! 
17Rü yima narexü̃ rü ñoma wüxi ya ocayiwarüxü̃ natai. Rü yima naparaarü 
tarumagü rü nipora. 
18Rü yima naxchinax̱ãgü rü ñoma bróũchemenax̱ãgürüxü̃ rü 
fierumenax̱ãgürüxü̃ nixĩgü. 
19Rü guxü̃ma i ngẽma naeü̃gü i chaxüxü̃tanüwa rü ngẽma ipopútamu nixĩ i 
yexeraãcü rüporamaexü̃. Rü choma i norü üruü̃xicatama nixĩ i nüxü̃ 
charüporamaexü̃. 
20Nüma rü ngẽma máxpü̱xanearü maxẽmaxã naxãwemü i ngextá 
ínaxĩnücax̱wex̱egüxü̃wa i ngẽma naeü̃gü i idüraexü̃. 
21Rü ngẽma naigü i taxü̃tüü̃gu nacagü, rü ngẽma dexápechinüwa rüxügüxü̃ i 
dexnenecügu nicu̱xgü. 
22Rü ngẽma naigü i taetaxü̃tüü̃arü gáuxchipetaxü̃gu nacagü. Rü ngẽma taxü̃ 
i nai i natüpechinüwa rüxügüxü̃tüü̃wa nixĩ i namaxẽxü̃. 
23Rü ngẽxguma nabaixgu i natü i Yudáü̃ rü tama nabai̱x̱ãchi, rü woo naraü̃wa 
nanguxgu i ngẽma dexá rü nataãẽama. 
24¿Rü texé tüxü̃̃́ natauxcha nax tayayaxuxü̃, rü ñu̱xũchi tanacaxü̃etüxü̃, 
rüex̱na wüxi i ãnütaxü̃maxã tayawex̱raü̃xü̃? ==ñanagürü ga Tupana. 

Yox 41 

1Rü nüma ga Tupana rü ñanagürü ta: —Ngẽma yewaxe ¿rü cuxcax̱ rü wüxi i 
poxwamaxã icuyayaxuxü̃? ¿Rü cuxü̃̃́ natauxchaxü̃ nax wüxi i naxĩnütamaxã 
cunawẽxarü conüã̃́xü̃? 
2¿Rü cuxü̃̃́ natauxchaxü̃ nax wüxi i naxĩnütamaxã cuyawex̱raü̃xü̃ rüex̱na wüxi 
i choruü̃maxã cuyawex̱chicüraxü̃? 
3¿Rü cuma nagu curüxĩnügu rü ngẽma yewaxe rü ngechaü̃ãcü tá cuxna 
nayaca nax cuxü̃̃́ nangechaxü̃tümüxü̃xü̃cax̱? 
4¿Ẽ̱xna cumaxã tá nüxü̃ nayarüxu nax nüma rü guxü̃gutáma curü 
puracütanüxü̃ yixĩxü̃ ñu̱xmata nayu̱x? 
5¿Rü cuxcax̱ rü ñoma wüxi i werirüxü̃ tá namaxã cuxĩnücax̱wax̱exü̃? ¿Rü 
cuxcax̱ rü tá cuxütüxüxü̃ nax cuxacügü namaxã ĩnücax̱wax̱egüxü̃cax̱? 
6¿Rü ngẽma choxnietanüxü̃ rü nüxü̃̃́ natauxchaxü̃ yixĩxü̃ nax namaxã 
nataxegüxü̃ i ngẽma yewaxe, ñoma tax̱acümaxã nataxegüxü̃rüxü̃? ¿Rü nüxü̃̃́ 
natauxchaxü̃ yixĩxü̃ nax íraxü̃gu nachexü̃güãxü̃ nax namaxã nataxegüxü̃cax̱? 
7¿Rü cuxü̃̃́ natauxchaxü̃ nax chuxchimaxã cuyangupetüxẽxẽxü̃ i 
naxchax̱müxü̃ rüex̱na arapóũmaxã cuyangupetüxẽxẽxü̃ i naeru? 
8Rü ngẽxguma cuxmex̱maxã cuyayauxchaü̃gu i ngẽma yewaxe rü poraãcü tá 
cugümaxã quixãũxãchi rü tagutáma nüxü̃ curüngü̃ma i ngẽma cumaxã 
naxüxü̃. Rü tagutáma wena namaxã cugü cudaixchaü̃, erü nüma rü 
naporaxüchi. 
9Rü ngẽxguma texé nüxü̃ daumaregu i ngẽma yewaxe, rü poraãcü tá namaxã 
tabai̱x̱ãchi rü muü̃maxã tá tiyuãchi. 
10Rü ngẽxguma texé nachixewegu rü nüma rü nanu. Rü taxúema tapora nax 
naxcax̱ tixũamaxü̃. 
11¿Rü yíxema naxcax̱ ixũamáxe, ẽx̱na tamaxü̃xü̃ yixĩxü̃? Rü taxúema i ñoma 
i naanewa tapora nax namaxã tügü tadaixü̃. 

12Rü tá nüxü̃ chixuama ya yima nacutügü, rü ñu̱xũchi ngẽma norü pora i 
taxuxü̃maama wüxiguxü̃. 
13¿Texé tüxü̃̃́ natauxcha nax tanacauxchax̱müxü̃ rüex̱na tayacapetüxü̃ i 
ngẽma naxchax̱müxü̃ i norü poxü̃ruxü̃ i natanecawa ngẽxmaxü̃? 
14¿Texé tüxü̃̃́ natauxcha nax tayachoxẽxẽxü̃ nax nüxü̃ tadauxü̃cax̱ ya 
napütagü ya ãũcümane? 
15Rü nacax̱wex̱wa nüxü̃̃́ nangẽxma i norü poxü̃ruü̃gü i nachipax̱gü i ñoma 
nutarüxü̃ itaixichixü̃ i nügüna yaxũxgüxü̃. 
16Rü ngẽma nax meama nügüwa yaxũxgüxü̃ i ngẽma nachipax̱ rü woo i 
buanecü rü tama naxmachatex̱ewa nagopetüema. 
17Rü ngẽma nax mea nügüwa yaxũxgüxü̃, rü taxúema tüxü̃̃́ natauxcha nax 
nügüna tayaxĩgachixẽẽxü̃. 
18Rü ngẽxguma nangáixchuxgu rü ñoma bai̱x̱beanegürüxü̃ nixĩ. Rü yima 
naxetügü rü ñoma üax̱cü ya noxri yangunegu ibáxichigurüxü̃ nixĩ. 
19Rü naraü̃wa rü yáuxraemaxü̃ ínaxũxũ. Rü ngẽmawa rü ninexgütanücüxü i 
íxraxü̃ i yáuxraemaxü̃. 
20Rü naxmaraü̃wa rü caxixü̃ ínaxũxũ ñoma dexá i naichiüxü̃ rücaxixü̃rüxü̃. 
21Rü ngẽma norü ngü̃ãcümaxã nayanaixẽxẽ ya üxü. Rü naãx̱wa ínaxũxũ i 
yáuxraemaxü̃. 
22Rü ngẽma nax naporanaxãxüchixü̃ rü guxãma nüxü̃ tamuü̃e. 
23Rü ngẽma ínaxãmachixü̃wa i naxü̃newa rü nataixichi. Rü taxuxü̃ma nawa 
ningaxi ñoma wüxi i fieru i itaixichixü̃rüxü̃. 
24Rü yima norü maxü̃ne rü ñoma nutapütarüxü̃ nataixichi, ñoma nuta ya 
camütaeruü̃rüxü̃. 
25Rü ngẽxguma nügü nango̱xẽẽgu i ngẽma yewaxe rü namaxã nabai̱x̱ãchie i 
ngẽma duü̃xü̃gü i poraexü̃ rü muü̃maxã nibuxmü. 

26Rü woo tara, rüex̱na arapóũ, rüex̱na chuxchi, rüex̱na ochagu rü nüxü̃̃́ 
nayataxuraü̃ma ega namaxã yamax̱gu. 
27Rü wüxi i fierumenax̱ã i ãmaguxü̃ rü ngẽma yewaxecax̱ rü ñoma maxẽ i 
paxü̃rüxü̃ nixĩ. Rü wüxi i bróũchemenax̱ã i ãmaguxü̃ rü yewaxecax̱ rü ñoma 
naixmenax̱ã i ngauxü̃rüxü̃ nixĩ. 
28Rü nüma rü tama niña naxchax̱wa ya yima chuxchigü. Rü ngẽxguma 
nutapütagü yewaexü̃ iñaxgu rü naxcax̱ rü ñoma maxẽ i paxü̃ i nüxü̃ 
íñaxü̃rüü̃mare nixĩ. 
29Rü ngẽxguma poruxü̃ i taxü̃maxã cunapoxgu rü ñoma dexnemenax̱ãmaxã 
nüxna cunacuai̱x̱caxü̃rüxü̃ nixĩ. Rü nüxü̃̃́ naxãũmare ega wocaegümaxã 
nachuxgüchaü̃ãgu. 
30Rü naxtanecawa rü naxãchipax̱. Rü ngẽxguma ãcharaxü̃gu nügü yatúxgu rü 
nanaxümaxü̃ ñoma tax̱acümaxã naxümax̱ü̃rüxü̃. 
31Rü ngẽma yewaxe rü nayabürütamaxẽxẽ i már i mátamaxü̃ ñoma 
buetarewa dexá ídocaxü̃rüxü̃. Rü nayaxĩãx̱chíü i már ñoma buetarewa chíxü̃ 
idocaxü̃rüxü̃. 
32Rü ngẽxguma yaxũxgu i ngẽma yewaxe rü naporaxüchi. Rü yimá norü 
yuape ya naweama ücü rü nacómü rü nibáixacüxü ñoma nayae i chóxü̃rüxü̃. 
33Rü ñoma i naanewa rü nataxuma i tax̱acü i namaxã wüxiguxü̃. Rü choma 
ya Tupana rü chanango̱xẽxẽ nax taxuxü̃ma namuü̃xü̃cax̱. 
34Rü ngẽma yewaxe rü tümamaxã nanuãxẽ ya guxãma ya yíxema tügü 
írüporagüxe. Rü nüma nixĩ i guxü̃ma i ngo̱xogümaxã inacuáxü̃ ==ñanagürü 
ga Tupana. 

Yox 42 

Yox rü Tupanaxü̃ nangãxü̃ 

1Rü yexguma ga nüma ga Yox rü Tupanaxü̃ nangãxü̃, rü ñanagürü: 
2—Nüxü̃ chacuax̱ nax guxü̃ma cuxü̃̃́ tauxchaxü̃, rü nataxuma i tax̱acü i cuxü̃̃́ 
guxchaxü̃ nax cunaxüxü̃. 

3¿Rü cupex̱ewa rü tax̱acü chixĩ i choma rü ngẽmacax̱ tama cuxü̃̃́ chanayaxuxü̃ 
i ngẽma curü ucu̱xẽgü? Rü ngẽmaãcü chanango̱xẽẽxü̃ nax taxuxü̃ma 
chacuáxü̃. Rü choma rü nachiga chidexa i tax̱acü i ãũcümaxü̃ i tama nüxü̃ 
chacuáxü̃ i cuxicatama nüxü̃ cucuáxü̃. 
4Cuma rü ñacurügü choxü̃: “¡Choxü̃̃́ rüxĩnü rü cumaxã chidexachaü̃! ¡Rü 
choxü̃ nangãxü̃ nax cuxna chacaxü̃!” ñacurügü choxü̃. 
5Noxri rü yema cuxü̃ chaxĩnüchigaxü̃waxica nixĩ i cuxü̃ chacuáxü̃. Natürü i 
ñu̱xma rü daa chauxetümaxã cuxü̃ chadau. 
6Rü ngẽmacax̱ i ñu̱xma rü marü nüxü̃ charüxo ga yema noxri cumaxã nagu 
charüxĩnüxü̃. Rü ngẽmacax̱ nua waixü̃mütex̱ewa rü tanimacatex̱ewa charüto 
==ñanagürü ga Yox. 

Tupana rü wena Yoxü̃ narüngü̃xẽxẽ 

7Rü yexguma Yoxmaxã yadexax̱guwena ga Tupana rü ñu̱xũchi Erifáxü̃ 
ñanagürü: —Yimá chorü duü̃ ya Yox rü aixcümaxü̃ nixu ga chauchiga. 
Natürü poraãcü cumaxã chanu rü namaxã chanu i ngẽma cumücügü yerü 
tama Yoxrüxü̃ aixcümaxü̃ pixu ga chauchiga. 
8¡Rü ẽcü i ñu̱xma rü 7 i woca i iyatüxü̃ piyauxgü rü 7 i carnérugü rü chorü 
duü̃ ya Yoxü̃tawa penagagü! ¡Rü yimápex̱ewa perü maxü̃cax̱ penadai rü 
ípeyagu i ngẽma naxü̃nagü! Rü nüma ya yimá chorü duü̃ ya Yox rü tá pexcax̱ 
nayumüxẽ. Rü choma rü tá nüxü̃̃́ nüxü̃ chaxĩnü i norü yumüxẽ rü taxuxü̃táma 
chixexü̃ pemaxã chaxü woo nax namexü̃ nax pexü̃ chapoxcuexü̃ nagagu nax 
tama aixcümaxü̃ pixuxü̃ ga chauchiga yimá chorü duü̃ ga Yox nüxü̃ 
ixuxü̃rüxü̃ ==ñanagürü ga Tupana. 
9Rü nüma ga Erifá rü Biridá rü Chofá rü inaxĩãchi rü nanaxügü ga yema Cori 
ya Tupana namaxã nüxü̃ ixuxü̃. Rü nüma ga Cori ya Tupana rü nüxü̃ naxĩnü 
rü nanayaxu ga yema Yox namaxã nüxü̃ ixuxü̃ norü yumüxẽwa. 
10Rü yexguma Yox namücügücax̱ yumüxẽguwena rü Tupana Yoxü̃ 
narüngü̃xẽxẽ. Rü yema noxri nüxü̃̃́ yexmaxü̃arü yexera nüxna nanaxã ga norü 
yemaxü̃gü. 

11Rü yexgumawena rü guxü̃ma ga naenexẽgü rü naeyax̱gü rü namücügü rü 
guxü̃ma ga yema duü̃xü̃gü ga ü̃paacü nüxü̃ cuax̱güxü̃ rü Yoxü̃tawa naxĩ. Rü 
nachiü̃wa rü namaxã nanaxügü ga wüxi ga taxü̃ ga õna. Rü wüxigu 
nanataãẽgüxẽxẽ nax tama nagu naxĩnüxü̃ ga yema ngúxü̃ rü guxchaxü̃gü ga 
Tupana nüxü̃ ingexẽẽxü̃. Rü wüxichigü ga nüma ga yema namücügü rü 
nüxna ngĩxü̃ nixãchigü ga ñuxre ga diẽru rü wüxi ga ãnera ga úirungixcax̱. 
12Rü Tupana rü poraãcü noxriarü yexera Yoxü̃ narüngü̃xẽxẽ ga yexguma 
marü nayax̱gu. Rü yexguma rü 14,000 wa nangu ga norü carnérugü, rü 6,000 
wa ga norü caméyugü, rü 1,000 chimüxü̃wa ga norü wocagü ga puracüruxü̃ 
ixĩgüxü̃, rü 1,000 wa ga norü búru ga ingexü̃. 
13Rü yexgumarüxü̃ ta wenaxarü naxãxacü rü nüxü̃̃́ nayexma ga 14 ga nanegü 
rü tomaepü̱x ga naxacügü. 
14Rü guxema yáxe rü Yemimágu tüxü̃ naxüéga, rü guxema norü taxrewa üxe 
rü Quechiá tixĩ, rü guxema norü tomaepü̱xwa üxe rü Queréü̃-apux tixĩ. 
15Rü guxü̃ma ga yema nachixü̃anewa rü nataxuma ga ngexü̃gü ga 
Yóxacügürüxü̃ imexẽchixü̃. Rü yexguma Yox nanegüna naxãxgu ga yema 
norü yemaxü̃güwa nüxna ügüxü̃ rü yexgumarüxü̃ ta naxacügüna nanaxã ga 
yema ngĩxna ügüxü̃. 
16-17Rü yexgumawena ga Yox rü namaxü̃ ga 140 ga taunecü rü nüxü̃ nadau ga 
nataagü rü nataaxacügü. Rü yema nataaxacügüacügüxü̃ rü ta nadau. Rü 
yemaacü namax̱ ga norü maxü̃ rü marü nayaxüchiãcüma nayu. 

Wiyaegü 

Wiyaegü 1 

Taãxẽ i aixcüma ixĩxü̃ 

1Tataãxẽ ya yíxema tama naga ĩnüxe i ngẽma chixexü̃ i duü̃xü̃güarü ucu̱xẽ 
rü tama nagu ixũxẽ i nacümagü i ngẽma pecadu ügüxü̃, rü tama 
nanaãẽraxü̃xe i ngẽma duü̃xü̃gü i Tupanagu idaucüraxü̃güxü̃. 
2Natürü tümaarü taãxẽ nixĩ nax nagu tamaxü̃xü̃ i Tupanaarü mugü rü 
guxü̃guma chütacü rü ngunecü ngẽmagu tarüxĩnü. 
3Rü yíxema duü̃xẽ rü ñoma wüxi i nanetü i natücutü toxü̃ i guxü̃guma oxü̃ 
rü taguma rüñẽx̱átüxü̃rüxü̃ tixĩ. Rü guxü̃ma i tax̱acü i taxüxü̃wa rü mea tüxü̃̃́ 
ínanguxuchi. 
4Natürü ngẽma duü̃xü̃gü i chixexü̃gu maxẽxü̃ rü tama ngẽmaãcü mexü̃ nüxü̃ 
naxüpetü. Rü ñoma maxẽ i paxü̃ ya buanecü cuenagüxü̃rüxü̃ nixĩgü. 
5Rü ngẽmacax̱ i ngẽma duü̃xü̃gü i chixexü̃gu maxẽxü̃ rü ngẽxguma Tupana 
nüxü̃ icagügu, rü taxumaxãtama nügü ínapoxü̃gü i ngẽxguma poxcu namaxã 
naxuegugu. Rü ngẽma chixexü̃gu maxẽxü̃ rü tá nangechica natanüwa i 
ngẽma duü̃xü̃gü i Tupanapex̱ewa imexü̃. 
6Erü nüma ya Cori ya Tupana rü meama tüxna nadau ya yíxema aixcüma 
naga ĩnüexe, natürü ngẽma chixexü̃ i duü̃xü̃gü i tama naga ĩnüechaü̃xü̃ rü 
nagagutama poxcuwa naxĩ. 

Wiyaegü 2 

Cuma rü chaune quixĩ 

1¿Tax̱acücax̱ nügümaxã nanue i ñoma i naanecüãx̱ i duü̃xü̃gü i tama 
Tupanaxü̃ cuax̱güxü̃? ¿Rü tü̱xcüü̃ i nügümaxã nagu narüxĩnüe i tax̱acü i 
taxuwama mexü̃? 
2Rü ñoma i naanecüãx̱ i nachixü̃anegüarü ãẽx̱gacügü rü Tupanamaxã rü yimá 
ãẽx̱gacü ya nüma yangucuchixẽẽcümaxã nanue, rü wüxigu nagu narüxĩnüe 
nax ñuxãcü yimáxü̃ ínatax̱üchigüxü̃. 

3Rü tagaãcü ñanagürügü: —¡Ngexrüma nax naxmex̱wa íngexmagüxü̃ rü naga 
ixĩnüexü̃! ¡Rü ngĩxã naxmex̱wa yigü ítanguxü̃xẽxẽ nax tama natüü̃wa 
ingexmagüxü̃cax̱! ==ñanagürügü. 
4Natürü nüma ya Cori ya Tupana ya daxũguxü̃ i naanewa ãẽx̱gacü ixĩcü rü 
nüxü̃ nacugümare. 
5Rü ñu̱xũchi norü numaxã ínanabai̱x̱gü rü nugaãcü nayangagü rü ñanagürü 
nüxü̃: 
6—Choma rü marü nüxü̃ chaxuneta ya yimá ãẽx̱gacü ya choma 
chanaxwax̱ecü nax yima max̱pǘne ya üünene ya Chióü̃wa ãẽx̱gacü yixĩxü̃cax̱ 
==ñanagürü. 
7Rü choma rü tá chanaxunagü i ngẽma Cori ya Tupana nagu rüxĩnüxü̃, rü 
chomaxã nüxü̃ yaxuxü̃ i ñaxü̃: —Cuma rü chaune quixĩ, rü choma rü Cunatü 
chixĩ i ñu̱xma. 
8¡Rü choxna naxcax̱ naca nax cuxmex̱wa chanangexmagüxẽxẽxü̃cax̱ i 
guxü̃ma i nachixü̃anegü i ñoma i naanewa ngẽxmagüxü̃ nax cuxrü yixĩxü̃cax̱! 
Rü choma rü tá cuxna chanaxã. 
9Rü fierumenax̱ãmaxã tá cunadai i ngẽma nachixü̃anegüarü ãẽx̱gacügü. Rü 
tá íxraxü̃gu cunapoü̃gü ñoma buetare ya waixü̃münaxcax̱ ipuxẽxẽxü̃rüxü̃ 
==ñanagürü choxü̃. 
10Rü ngẽmacax̱ i pemax, Pa Nachixü̃anegüarü Ãẽx̱gacügüx, rü pemax Pa 
Ãẽx̱gacügü i Ñoma i Naanewa Duü̃xü̃gümaxã Ipecuax̱güxü̃x ¡rü iperüxĩnüe i 
ñaa ucu̱xẽ rü naga pexĩnüe i ñaa pemaxã nüxü̃ chixuxü̃! 
11-12¡Rü taãxẽãcü rü nüxü̃ pengechaü̃güãcü nüxü̃ picuax̱üxü̃gü ya Cori ya 
Tupana! ¡Rü nüxü̃ pemuü̃eãcüma napex̱egu pecaxã̃́pü̱xügü, rü naga pexĩnüe 
nax tama pemaxã nanuxü̃cax̱, rü ngẽmaãcü namagu peyuexü̃cax̱! Erü 
ngürüãchi tá nanu rü tá pexü̃ nadai. Natürü tataãxẽgü ya yíxema naxmex̱wa 
tügü ngẽxmaxẽẽgüxe. 

Wiyaegü 3 

Yumüxẽ i nawa Tupanaarü ngü̃xẽxẽca̱x íca̱xaxü̃ 

1Pa Corix, namuxũchi i chorü uanügü rü namuxũchi i ngẽma chauxchi aiexü̃. 
2Rü namuxũchi i ngẽma chauchigagu ñagüxü̃: —Tupana rü taxũtáma 
ínanapoxü̃ ==ñagüxü̃. 
3Natürü cumax, Pa Corix, rü chorü poxü̃ruxü̃ quixĩ. Rü cuma nixĩ i choxü̃ 
cuporaxẽẽxü̃, rü choxü̃̃́ cunangúchaü̃xẽẽxü̃ nax tama chamuü̃xü̃cax̱. 
4Rü Cori ya Tupanacax̱ aita chaxü nax choxü̃ nangü̃xẽẽxü̃cax̱. Rü nüma rü 
yima norü max̱pǘne ya üünenewa choxü̃ nangãxü̃. 
5Rü ngẽmacax̱ ichaca, rü mea chape, rü taãẽãcü chabai̱x̱ãchi, erü nüma ya 
Cori ya Tupana rü choxna nadau. 
6Rü tama naxcax̱ chamuü̃ i ngẽma muxũchixü̃ i chorü uanügü i choxü̃ 
íchomaeguãchixü̃ nax choxü̃ yamax̱güxü̃cax̱. 
7Pa Corix, Pa Chorü Tupanax, ¡chauétüwa ínayuxu rü choxü̃ ínapoxü̃ nüxna 
i chorü uanügü! ¡Rü nachiwe idagü rü nabüü̃püta i ngẽma chorü uanügü i 
chauxchi aiexü̃! 
8Rü cuma nixĩ, Pa Corix, i ãũcümaxü̃wa toxü̃ ícunguxü̃xẽẽxü̃. ¡Rü mexü̃ 
namaxã naxuegu i curü duü̃xü̃gü! 

Wiyaegü 4 

Aixcüma Cori ya Tupanagu tayaxõgü 

1Pa Chorü Poxü̃ruxü̃, Pa Tupanax, ¡choxü̃ nangãxü̃ ega cuxna chacaxgu! Rü 
ngẽxguma ngúxü̃ chingexgu, rü cuma nixĩ i choxü̃ cutaãẽxẽẽxü̃. Rü cuxü̃̃́ 
changechaü̃tümüxü̃ rü ¡choxü̃̃́ nüxü̃ naxĩnü i chorü yumüxẽ! 
2Rü pema nax petachigaxü̃ ¿rü ñuxguxüratáta i nüxü̃ perüxoexü̃ nax choxü̃ 
picugüexü̃ rü ãne choxü̃ pingexẽẽxü̃? ¿Rü ñuxguxüratáta i nüxna pixĩgachixü̃ 
nax nagu pemaxẽxü̃ i pecümagü i chixexü̃ i taxuwama mexü̃ rü 
natücax̱mamare ixĩxü̃? 
3Nüma ya Cori rü tüxü̃ nicuax̱üxü̃ ya yíxema duü̃xẽ ya aixcüma naga ĩnüxe. 
Rü nüma ya Cori rü choxü̃ naxĩnü ega norü ngü̃xẽẽcax̱ nüxna chacaxgux. 

4¡Rü nüxü̃ pemuü̃e rü nüxü̃̃́ iperüxĩnüe! ¡Rü marütama nax chixexü̃ 
pexügüxü̃! Rü ngẽxguma ipeyacaxãchitanügu i perü pechicaxü̃wa, ¡rü 
peãxẽwa pegü pengugü nax ñuxãcü yixĩxü̃ i perü maxü̃ i Tupanapex̱ewa! 
5¡Rü Tupanana penaxã i ngẽma ãmaregü i nüma namaxã nataãẽxü̃! ¡Rü 
guxü̃guma nüxü̃̃́ peyaxõgü! 
6Rü muxü̃ma i duü̃xü̃gü rü ñanagürügü: —¿Texé tá tüxü̃ tarüngü̃xẽxẽ? 
==ñanagürügü. Pa Corix ¡cuxü̃̃́ tangechaxü̃tümüxü̃gü rü toxü̃ rüngü̃xẽxẽ! 
7Ngẽma duü̃xü̃gü i muxü̃ma i trigu rü tacü ya bínu nüxü̃̃́ ngẽxmagüxü̃arü 
yexera rü cuma rü taãxẽ choxna cuxã. 
8Choma rü taãẽãcü ichayacaãchi rü ngẽxgumatama mea chape, erü nüxü̃ 
chacuax̱, Pa Corix, nax cuma rü choxna cudauxü̃. 

Wiyaegü 5 

Noxri yangṍõnegu Tupanamaxã chidexa 

1-2Pa Corix, Pa Chorü Ãẽx̱gacüx, Pa Chorü Tupanax ¡choxü̃̃́ nüxü̃ naxĩnü i ñaa 
chorü dexa i cumaxã nüxü̃ chixuxü̃! ¡Rü choxü̃̃́ nayaxu i ñaa chorü yumüxẽ i 
auxãcüma cumaxã nüxü̃ chixuxü̃! ¡Rü nüxü̃ naxĩnü i ngẽma cuxna naxcax̱ 
chacax̱axü̃! Erü cumaxã nixĩ i chidexaxü̃ i chorü yumüxẽwa. 
3Rü ẽxü̃wa noxri yangóonegu rü tá nüxü̃ cuxĩnü i chorü yumüxẽ. Rü 
pax̱mama tá cumaxã nüxü̃ chixu i ngẽma cuxna naxcax̱ chacax̱axü̃. Rü 
íchanangu̱xẽxẽ nax choxü̃ cungãxü̃xü̃. 
4Rü cumax, Pa Tupanax, rü tama namaxã cutaãxẽ i tax̱acürü chixexü̃. Rü 
ngẽma duü̃xü̃gü i chixexü̃gu maxẽxü̃ rü taxucürüwama cuxü̃tawa 
nangẽxmagü. 
5Rü cupex̱ewa rü nangechica i ngẽma nügü icuax̱üü̃güxü̃. Rü cuma rü naxchi 
cuxai i ngẽma chixexü̃ ügüxü̃. 
6Rü ngẽma idorataa̱x̱güxü̃ rü icuyanaxoxẽxẽ. Rü cuma rü nüxü̃ cuxo i ngẽma 
womüxẽẽwax̱egüxü̃ rü máetagüxü̃. 

7Natürü i chomax rü ngẽma curü ngechaü̃gagu choxü̃̃́ natauxcha nax yima 
cupatagu chaxücuxü̃. Rü ngẽxguma cupata ya üünenewa changexmagu rü 
choxü̃̃́ natauxcha nax cupex̱egu chanangü̃cuchixü̃ rü cuxü̃ changechaü̃ãcüma 
cuxü̃ chicuax̱üü̃xü̃. 
8Pa Corix ¡choxna nadau naxchax̱wa i ngẽma chorü uanügü! ¡Rü curü 
namawaama choxü̃ naxũxẽxẽ! 
9Erü ngẽma chorü uanügü rü taguma ñuxgu aixcümaxü̃ nixugü. Rü 
chixexü̃guxicatama narüxĩnüe. Rü ngẽma naãx̱ rü ñoma wüxi i yuetamaxü̃ i 
ngenaxü̃rüxü̃ nixĩ. Rü yimá norü conü rü nidorataa̱x̱. 
10Rü ngẽmacax̱, Pa Tupanax, ¡napoxcue i ngẽma duü̃xü̃gü! ¡Rü ngẽma 
chixexü̃ i nümatama nagu naxĩnüexü̃gu nayixẽxẽ! ¡Rü norü muxü̃ i 
máetaxü̃gagu nüxü̃ naxo, erü cumaxã nixĩ i nanuexü̃! 
11Natürü name nixĩ nax tataãẽgüxü̃ ya guxãma ya yíxema ya curü ngü̃xẽẽcax̱ 
daugüxe. Rü guxü̃gutáma taãẽãcüma tawiyaegü, erü cuma nixĩ i tüxü̃ 
ícupoxü̃xü̃. Rü guxãma ya yíxema cuxü̃ ngechaü̃güxe rü tá cugagu tataãẽgü. 
12Erü cuma rü mexü̃ tümamaxã cuxuegu ya yíxema aixcüma cuga ĩnüxe. Rü 
ngẽma curü ngechaü̃ rü tümaarü poxü̃ruxü̃ nixĩ. 

Wiyaegü 6 

Ngẽxguma ngúxü̃ chingexgu rü chorü yumüxẽwa Cori ya Tupanaarü 
ngü̃xẽxẽca̱x íchaca 

1Pa Corix ¡taxṹ i choxü̃ cuxüáxü̃ ega cunuxgu! Rü ega cunuxgu rü ¡taxṹ i 
choxü̃ cupoxcuxü̃! 
2Pa Corix, ¡cuxü̃̃́ changechaü̃tümüxü̃ erü choma rü chatura! ¡Pa Corix, 
chau̱̱xcax̱ yataanexẽxẽ! Erü poraãcü chidax̱awe rü guxü̃ma i chauxune rü 
nidu̱xru. 
3Rü ñu̱xma rü poraãcü chamuü̃. Rü cumax, Pa Cori Pa Tupanax ¿rü 
ñuxguratáta i choxü̃ curüngü̃xẽxẽxü̃? 

4Pa Corix ¡nua naxũ rü chau̱̱xcax̱ yataanexẽxẽ! ¡Rü cuxü̃̃́ 
changechaü̃tümüxü̃gagu choxü̃ ínapoxü̃! 
5Erü yíxema yuxe rü marü taxucürüwa cuxna tacuax̱ãchi. ¿Rü texé tá cuxü̃ 
ticuax̱üxüxü̃ ega tümamaxü̃wa tangexmagu? 
6Rü marü chipa nax charüdoxüxü̃. Rü guxü̃ i chütaxü̃gu rü poraãcü chaxaxu, 
rü ngẽmacax̱ düxwa chauxgüxü̃etümaxã niwai i chorü cüxeruxü̃. 
7Rü ngẽma ngúxü̃ nax chingexü̃gagu rü daa chauxetügü rü marü nixogü. Rü 
ngẽma chorü uanügügagu rü chaxoegaãxẽ rü chixogüxetü. 
8¡Rü choxna pixĩgachix, Pa Chixexü̃arü Üruxü̃güx! Erü nüma ya Cori ya 
Tupana rü marü nüxü̃ naxĩnü i chorü axu. 
9Rü nüma ya Cori ya Tupana rü marü nüxü̃ naxĩnü nax nüxna chacax̱axü̃, rü 
marü choxü̃̃́ nanayaxu i chorü yumüxẽ. 
10Rü guxü̃ma i ngẽma chorü uanügü rü tá nabai̱x̱ãchie rü namuü̃e. Rü 
cugüruxü̃ tá nixĩgü. Rü ngürüãchi norü ãnemaxã tá nibuxmü. 

Wiyaegü 7 

Tupana rü ãẽ̱xgacü ya mea duü̃xü̃güarü maxü̃xü̃ ngugücü nixĩ 

1Pa Cori Pa Chorü Tupanax, cuxmex̱wa chaugü changexmaxẽxẽ, nax 
ngẽmaãcü choxü̃ ícupoxü̃xü̃cax̱ nüxna i guxü̃ma i ngẽma chowe 
ingẽxü̃tanüxü̃. 
2Rü ngẽxguma tama choxü̃ ícupoxü̃gu rü chorü uanügü rü ñoma leóü̃gü i 
chaugu wagüexü̃rüxü̃ tá nixĩgü. Rü tataxuma ya texé ya nüxna choxü̃ 
ípoxü̃xẽ. 
3Pa Corix, Pa Chorü Tupanax ¿tax̱acürü chixexü̃ chaxü? ¿Rü texéxü̃ chimax̱? 
4Rü ngẽxguma chomücü mexü̃ choxü̃̃́ üxgu, rü taguma chixexü̃maxã tüxü̃̃́ 
chanatáeguxẽxẽ. Rü taguma ngürümare guxchaxü̃ chorü uanücax̱ 
íchanguxẽxẽ. 

5Natürü ngẽxguma chi chixexü̃ namaxã chaxü̱xgux, rü marü name nax chorü 
uanügü chowe yangẽxü̃tanüxü̃ rü waixü̃müanegu choxü̃ yatúgüxü̃ rü 
ngẽmaãcü choxü̃ naxãnexẽẽgüxü̃. 
6Pa Corix ¡curü numaxã inachi rü chauétüwa nachogü, rü nadai i ngẽma 
chorü uanügü i choxü̃ imax̱güchaü̃xü̃! ¡Rü napoxcue i ngẽma duü̃xü̃gü i 
chixexü̃ ügüxü̃! ¡Rü chauétüwa nachogü! 
7¡Rü cugüpex̱egu nangutaquex̱exẽxẽ i guxü̃ma i nachixü̃anecüãx̱gü i 
duü̃xü̃gü! ¡Rü guxü̃ma i ngẽma nachixü̃anecüãx̱étüwa cugü nangẽxmaxẽxẽ 
rü namaxã inacuax̱! 
8Rü cuma nax guxü̃ i nachixü̃anecüãx̱gümaxã icucuáxü̃, ¡rü nangugü i chorü 
maxü̃ nax mea nangóxü̃cax̱ nax taxuxü̃ma i chixexü̃ nawa ngẽxmaxü̃! 
9Pa Cori Pa Tupana ya Ixaixcümacüx, cuma rü cunangugü i wüxichigü i 
duü̃xü̃güarü ĩnügü rü norü ngúchaü̃gü i naãẽwa nagu naxĩnüexü̃. ¡Rü 
iyanaxoxẽxẽ i norü chixexü̃ i ngẽma chixexü̃gu maxẽxü̃! ¡Natürü yíxema 
mexü̃gu maxü̃̃́xẽ rü tüxna nadau nax tama chixexü̃gu tanguxü̃cax̱! 
10Nüma ya Tupana rü chorü poxü̃ruxü̃ nixĩ. Rü nüma nixĩ i tüxü̃ namaxẽxẽẽxü̃ 
ya yíxema ixaixcümagüxe. 
11Nüma ya Tupana rü ãẽx̱gacü ya mea duü̃xü̃güarü maxü̃xü̃ ngugücü nixĩ, rü 
marü poxcu namaxã naxuegu i ngẽma chixexü̃gu maxẽxü̃. 
12Rü ngẽxguma ngẽma chixexü̃gu maxü̃xü̃ tama nüxü̃ naxoxgu i norü chixexü̃ 
rü tama Tupanacax̱ nadau̱̱xgu, rü nüma ya Tupana rü tá nanawaixmagu i 
norü tara, rü tá nanaporamaã̃́xü̃ ya norü würa nax yamáaxü̃cax̱. 
13Rü nüma ya Tupana rü marü ínanaxüxü̃ ya naxnegü ya iyau̱̱xramagugǘne. 
Rü marü ínamemare ya yima naxnegü ya tüxü̃ imáxü̃ne. 
14¡Rü dücax, nüxü̃ pedau̱̱x i ngẽma chixexü̃arü üruxü̃! Rü nüma rü pora naxü 
nax yanguxẽẽãxü̃cax̱ i ngẽma chixexü̃ i nagu naxĩnüxü̃, rü ngẽmaãcü 
nanango̱xẽxẽ i ngẽma dora i namaxã tá duü̃xü̃güxü̃ nawomüxẽẽxü̃. 

15Rü nüma rü toguecax̱ nanaxü i wüxi i ãxmaxü̃ i max̱maxü̃ nax nagu 
tingucuchixü̃cax̱, natürü nüma tátama nixĩ i nagu yangucuchixü̃. 
16Rü ngẽma chixexü̃ i toguecax̱ naxüxü̃ rü ngẽma máeta i nagu naxĩnüxü̃, rü 
nagu tátama nangu. 
17Natürü i chomax rü Cori ya Tupanaxü̃ tá chicuax̱üxü̃ erü nüma rü 
aixcümacü nixĩ. Rü choma rü chorü wiyaemaxã tá nüxü̃ chicuax̱üxü̃ ya yimá 
Cori ya Tupana ya Guxãétüwa Ngẽxmacü. 

Wiyaegü 8 

Tupana ya üünecü rü duü̃xü̃güme̱xẽwa nanangexmaxẽxẽ i guxü̃ma i ñoma i 
naanewa ngẽxmaxü̃ 

1Pa Cori Pa Tupana ya Guxü̃étüwa Ngẽxmacüx, rü cuéga rü namexẽchi rü 
guxü̃ma i ñoma i naanewa nüxü̃ nacuax̱gü. Rü ngẽma curü üüne rü daxũguxü̃ 
i naanearü yexerawa nangu. 
2Rü ngẽma buxü̃gü rü woo ngẽma õxchanagü rü nüxü̃ curüngü̃xẽxẽ nax cuxü̃ 
yacuax̱üü̃güxü̃cax̱ nax ngẽmaãcü i curü uanügü rü yanangeax̱güxü̃cax̱ rü 
cupex̱ewa naxãneexü̃cax̱. 
3-4Rü ngẽxguma chütacü daxũgu chadawenügu, rü nüxü̃ chadau ya tauemacü 
rü ẽxtagü i cuxmex̱maxã cuxüxü̃ i daxũwa cungexmagüxẽẽxü̃. Rü ngẽxguma 
chaugüna chaca rü ñachagürü: —¿Tax̱acücax̱ nagu curüxĩnüxü̃ ya yimá yatü? 
¿Rü tü̱xcüü̃ naxcax̱ cuxoegaãxẽxü̃? ==ñachagürü. 
5Rü wixgutaax̱ cugürüxü̃ cuyaxĩxẽxẽ ya yimá yatü, rü nüxna cunaxã i pora 
rü cuax̱. 
6Rü yimá yatü rü naxmex̱wa cunangexmagüxẽxẽ i guxü̃ma i ngẽma cuxüxü̃, 
rü nüxna cunaxã i cuax̱ nax namaxã inacuáxü̃cax̱. 
7Rü carnérugüétüwa rü wocagüétüwa rü naeü̃güétüwa cunangexmaxẽxẽ ya 
yima yatü. 
8Rü werigü i daxũgu íxüüxü̃étüwa, rü choxnigü i márwa maxẽxü̃étüwa, rü 
guxü̃ma i márwa ngẽxmagüxü̃étüwa cunangexmaxẽxẽ ya yimá yatü. 

9Pa Cori ya Tupana ya Guxü̃étüwa Ngẽxmacüx, rü cuéga rü namexẽchi rü 
guxü̃ma i ñoma i naanewa nüxü̃ nacuax̱gü. 

Wiyaegü 9 

Cori ya Tupanaxü̃ chicua̱xüxü̃ erü aixcümacü nixĩ rü mexü̃ naxü 

1Pa Cori Pa Tupanax, guxü̃ ya chorü maxü̃nemaxã tá cuxü̃ chicuax̱üxü̃. Rü tá 
nüxü̃ chixuchiga i guxü̃ma i ngẽma mexü̃gü i curü poramaxã cuxüxü̃. 
2Pa Cori ya Tupana ya Guxãétüwa Ngẽxmacüx, rü chorü taãẽmaxã tá poraãcü 
cuxü̃ chicuax̱üxü̃. Rü chorü wiyaemaxã tá cuxü̃ chatachigaxẽxẽ. 
3Rü ngẽma chorü uanügü rü cupex̱ewa nibuxmü rü nayayi rü inarütauxe. 
4Cuma rü ãẽx̱gacü ya ixaixcümacü quixĩ. Rü curü tochicaxü̃wa choxü̃ 
cungugü rü chauétüwa cuchogü. 
5Rü cunamuü̃xẽxẽ i ngẽma togü i nachixü̃anecüãx̱gü i tama cuxü̃̃́ yaxõgüxü̃, 
rü cunadai i ngẽma chixexü̃gu maxẽxü̃. Rü noxtacüma icuyanaxoxẽxẽ i 
naégagü nax taguma texé nüxna cuax̱ãchiexü̃cax̱. 
6Rü ngẽma chorü uanügü rü marü inayarüxo, rü yima norü ĩanegü rü nagu 
cupogü. Rü ngẽmaãcü i ñu̱xma rü taxúema nüxna tacuax̱ãchi. 
7Natürü nüma ya Cori ya Tupana rü guxü̃gutáma ãẽx̱gacü nixĩ. Rü nüma rü 
norü tochicaxü̃wa mea nanangugü i wüxichigü i duü̃xü̃güarü maxü̃. 
8Rü nüma rü mea tá guxü̃ i duü̃xü̃güarü maxü̃ nangugü. Rü mea tá guxü̃ i 
nachixü̃anegüarü duü̃xü̃güxü̃ nangugü. 
9Rü nüma ya Cori ya Tupana rü tüxü̃ ínapoxü̃ ya yíxema togü chixri 
tümamaxã icuáxe. Rü ngẽxguma ngúxü̃ tingexgu rü tüxü̃ narüngü̃xẽxẽ. 
10Pa Corix, yíxema cuxü̃ cuax̱güxe rü cuxü̃̃́ tayaxõgü. Rü taguma tüxü̃ 
icuyarüngüma ya yíxema cuxcax̱ daugüxe. 
11¡Rü naxcax̱ pewiyaegü ya Cori ya Tupana ya Chióü̃wa ãẽx̱gacü ixĩcü! ¡Rü 
guxü̃ i nachixü̃anegüwa nüxü̃ pixu i ngẽma mexü̃gü i naxüxü̃! 

12Rü nüma ya Tupana rü tümacax̱ nanu ya yíxema togü chixri tümamaxã 
icuax̱güxe. Rü tama nüxü̃ inarüngüma i ngẽma tümaarü axu ya yíxema ngúxü̃ 
ingegüxe. 
13Pa Corix, ¡cuxü̃̃́ changechaü̃tümüxü̃! ¡Rü dücax, nüxü̃ nadau i ñuxãcü 
chanaxĩx̱ãchiãẽxü̃ erü choxü̃ nimax̱güchaü̃ i ngẽma chauxchi aiexü̃! ¡Rü 
nawa choxü̃ ínanguxuchixẽxẽ i ngẽma yu! 
14Rü ngẽxguma choxü̃ ícunguxuchixẽẽgu rü choma rü tá Yerucharéü̃arü 
ĩãx̱güwa cuxü̃ chixuchiga rü cuxü̃ chicuax̱üxü̃ napex̱ewa i guxü̃ma i duü̃xü̃gü. 
Rü namaxã tá nüxü̃ chixu nax chataãẽxü̃ erü ngẽma yuwa choxü̃ 
ícunguxuchixẽxẽ. 
15Rü ngẽma tama cuxü̃ cuax̱güxü̃, rü nüma tátama nagu nayi i ngẽma norü 
yütagü i ãxmaxü̃ i toguxecax̱ namagu naxügüxü̃. Rü nüma tátama nagu 
ínanue i ngẽma pücha i toguxecax̱ bexma ngẽxma naxǘgüxü̃. 
16Rü nüma ya Cori ya Tupana rü nügü inawex̱ nax ãẽx̱gacü ya aixcümacü 
yaxĩxü̃ rü tümaétüwa naxǘ ya yíxema mexü̃ üxe. Natürü nanangexrü i ngẽma 
chixexü̃ üxü̃ rü ngẽmacax̱ nagu tá nangu ya yima yüta ya nümatama 
naxüxü̃ne. 
17Rü ngẽma chixexü̃gu maxẽxü̃, rü guxü̃ma i ngẽma tama Tupanaxü̃ 
cuax̱güchaü̃xü̃ rü tá nayue rü naxmaxü̃wa tá naxĩ. 
18Natürü Tupana rü taxũtáma tüxü̃ inarüngüma ya yíxema ngearü 
diẽruãx̱güxe. Rü aixcüma tá tüxna nanaxã i ngẽma ngü̃xẽxẽ i 
ítananguxẽẽgüxü̃. 
19¡Inachi, Pa Cori Pa Tupanax! ¡Rü taxṹ i cunaxüchicaxü̃ i ngẽma nügü 
icuax̱üü̃güxü̃ i cuétüwa nügü ügüxẽxẽchaü̃xü̃! ¡Rü ngẽma togü i 
nachixü̃anecüãx̱gü i tama cuxü̃ cuax̱güxü̃ rü cugüpex̱ewa nagagü nax cuma 
nüxna cucagüxü̃cax̱ i norü pecaduchiga! 
20Pa Corix ¡namuü̃exẽxẽ i ngẽma tama cuxü̃ cuax̱güxü̃! ¡Rü nüxü̃ nüxü̃ 
nacuax̱ẽxẽ nax nümagü rü duü̃xü̃gümare yixĩgüxü̃! 

Wiyaegü 10 

Yumüxẽ i nawa Tupanaarü ngü̃xẽxẽca̱x íca̱xaxü̃ 

1Pa Cori Pa Tupanax ¿Tü̱xcüü̃ choxna cuyáxü̃gu? ¿Rü tü̱xcüü̃ iquicu̱x ega 
guxchaxü̃wa changexmagu? 
2Erü ngẽma chixexü̃gu maxü̃xü̃ rü nügü írütaxü̃ rü norü numaxã tüxü̃ 
nachixewe ya yíxema taxucürüwa tügü ípoxü̃xẽ. Natürü nüma i ngẽma 
chixexü̃gu maxü̃xü̃ tátama nagu nangu ya yima yüta ya toguxecax̱ naxüxü̃ne. 
3Rü ngẽma chixexü̃ i duü̃xü̃ rü norü ngẽmaxü̃gümaxã nügü nicuax̱üxü̃. Rü 
ngẽma duü̃xü̃ i nügüna nanuxũchixü̃ i diẽru, rü Cori ya Tupanaxü̃ naxo. 
4Rü ngẽma yatü i chixexü̃ rü nügü nicuax̱üxü̃ rü ñanagürü: —Nataxuma ya 
Tupana. Rü taxúetama choxna taca nachiga i ngẽma chaxüxü̃ ==ñanagürü. 
Rü ngẽmaguxicatama narüxĩnü. 
5-6Rü ngẽma naxüxü̃wa rü guxü̃guma mea nüxü̃̃́ ínanguxuchi. Rü nüma rü 
nüxü̃ naxo i curü mugü, Pa Tupanax. Rü nagu naxĩnügu rü tagutáma 
cunapoxcu. Rü norü uanügüxü̃ nacugü, rü nagu narüxĩnü nax taxúetama 
nüxü̃ rüporamaexü̃ rü tagutáma guxchaxü̃ nüxü̃̃́ ngẽxmaxü̃. 
7Rü naãx̱wa ínaxũxũ i chixexü̃ i dexa, rü doraxü̃ nixu, rü naguxchigawax̱e. 
Rü ngẽxguma yadexaxgu rü mexü̃ i oregu nayacu̱x i ngẽma chixexü̃ i nagu 
naxĩnüxü̃, rü ngẽmaãcü tüxü̃ nawomüxẽxẽ ya duẽxẽgü. 
8Rü chütacü rü ĩanexacügü i ẽanexü̃gu tüxü̃ ínicu̱xéxü̃ rü ngẽxma tüxü̃ nimax̱ 
ya yíxema tümaechita ngéma üpetüxe. Rü guxü̃guma bexma tüxü̃ 
ínidawenüchigüxü̃ ya yíxema turaxe i taxucürüwama tügü ípoxü̃xẽ. 
9Rü ñoma leóü̃ i naxmaxü̃wa naeü̃cax̱ idawenüxü̃rüxü̃ nügü nixĩxẽxẽ i ngẽma 
yatü i chixexü̃. Rü ngéma iyacúxü̃wa tüxü̃ nananguxẽxẽ ya yíxema turaxe 
nax ngẽmaãcü tüxü̃ yayaxuxü̃cax̱. Rü ngẽxguma tüxü̃ yayaxu̱xgu rü marü 
taxucürüwama nüxna tiña. 
10Rü ñoma leóü̃ i yauxexü̃chaü̃xü̃rüxü̃ nixĩ nax tüxü̃ yayaxuxü̃cax̱ ya yíxema 
turaxe. Rü norü poramaxã tüxü̃ narüyexera rü ngẽmaãcü naxmex̱gu tangu. 

11Rü ngẽma yatü i chixexü̃ rü nagu narüxĩnü nax nüma ya Tupana rü marü 
nüxü̃ yanangümaxü̃ rü nügü yadüxchiwexü̃ nax tama nüxü̃ nadauxü̃cax̱ i 
ngẽma chixexü̃ i naxüxü̃ i ngẽma duü̃xü̃. 
12¡Inachi Pa Cori Pa Tupanax, rü napoxcu i ngẽma chixexü̃ üxü̃! ¡Rü taxṹ i 
tüxü̃ curüngü̃maxü̃ ya yíxema naxĩx̱ãchiãẽgüxe! 
13¿Rü tü̱xcüü̃, Pa Tupanax, cuxü̃ nacugü i ngẽma chixexü̃ i duü̃xü̃ i nagu 
rüxĩnüxü̃ rü tagutáma nüxna cuca nachiga i ngẽma chixexü̃ i naxüxü̃? 
14Pa Corix, cumatama marü nüxü̃ cudau i ngẽma taxü̃ i chixexü̃ i naxügüxü̃, 
rü name i cunapoxcu naxcax̱ i ngẽma ngúxü̃ nax duü̃xẽgüxü̃ yangexẽẽgüxü̃. 
Rü yíxema turaexe rü curü ngü̃xẽẽcax̱ nixĩ i tadaugüxü̃, erü cuma nixĩ i 
tümaarü poxü̃ruxü̃ quixĩxü̃. Rü cuma nixĩ i tüxü̃ curüngü̃xẽẽxü̃ ya yíxema 
taxcutagü. 
15¡Rü iyanaxoxẽxẽ i norü pora i ngẽma chixexü̃gü! ¡Rü nüxna naca nachiga i 
norü chixexü̃gü, rü bai tá i wüxi i nüxü̃ cuxüpetümarexü̃! 
16Rü nüma ya Cori ya Tupana nixĩ i ãẽx̱gacü yixĩxü̃ i guxü̃guma. Rü ngẽma 
duü̃xü̃gü i tama Tupanaxü̃ cuax̱güxü̃, rü Tupanaarü naanewa tá ínawoxü̃. 
17Pa Corix, cuma rü nüxü̃ cuxĩnü i tümaarü yumüxẽ ya yíxema tama tügü 
icuax̱üxü̃güxe. Rü cuma rü tüxü̃ cutaãẽgüxẽxẽ rü tüxü̃ curüngü̃xẽxẽ. 
18¡Rü ẽcü tümaétüwa nachogü ya yíxema taxcutagü rü yíxema togümex̱ẽwa 
ngẽxmagüxe rü chixri tümamaxã inacuax̱güxe! Rü ngẽma yatü i waixü̃müwa 
cuxüxü̃, rü tama tanaxwax̱e nax wena muü̃ ínanguxẽẽxü̃. 

Wiyaegü 11 

Cori ya Tupaname̱xẽwa chaugü changexmaxẽxẽ nax choxü̃ ínapoxü̃xü̃ca̱x 

1Choma rü Cori ya Tupanamex̱ẽwa chaugü changexmaxẽxẽ nax choxü̃ 
ínapoxü̃xü̃cax̱ nüxna i chorü uanügü. ¿Rü tü̱xcüü̃ choxü̃ ñapegürü: —
¡Max̱pǘneanewa naña nax ngéma werigürüxü̃ cugü quicúxü̃cax̱! 
==ñaperügü choxü̃? 

2¡Rü dücax i ngẽma chixexü̃ ügüxü̃ i duü̃xü̃gü! Rü nanapex̱ecunüxẽxẽ ya norü 
würa nax yacu̱xgüãcüma naxnegümaxã tüxü̃ namax̱güxü̃cax̱ ya yíxema 
duẽxẽgü i mea maxẽxe. 
3Rü ngẽxguma chi nüma ya ãẽx̱gacü marü chixexü̃gu nanguxgu ¿rü ñuxãcü 
tá nügü ínapoxü̃ ya yimá mecü ya duü̃? 
4Natürü nüma ya Cori ya Tupana rü napata ya üünenewa nangẽxma. Rü 
nüma ya Cori rü daxũguxü̃ i naanewa nüxü̃̃́ nangẽxma i norü tochicaxü̃, rü 
ngéma meama ínadawenü rü nanangugü i duü̃xü̃gü. 
5Rü nüma ya Tupana rü nanangugü i ngẽma mexü̃ ügüxü̃ rü ngẽma chixexü̃ 
ügüxü̃, rü naxchi naxai i ngẽma max̱gu rüxĩnüexü̃. 
6Rü nüma ya Cori ya Tupana rü ñoma pucürüxü̃ tá ngẽma chixexü̃ 
ügüxü̃étügu nanayixẽxẽ ya ã̃́xwe rü üxüema i achúfremaxã ãéü̃xü̃. Rü tá 
naxcax̱ ínananguxẽxẽ ya wüxi ya buanecü nax yaxaexü̃cax̱ i guxü̃ma. Rü 
nüma ya Cori ya Tupana rü ngẽmaãcü tá nanapoxcue i ngẽma duü̃xü̃gü i 
chixexü̃ ügüxü̃. 
7Rü nüma ya Cori ya Tupana rü ixaixcümacü nixĩ, rü nüxü̃ nangechaü̃ i 
ngẽma aixcüma ixĩxü̃. Rü ngẽmacax̱ ya yíxema ixaixcümagüxe rü tá 
Tupanachiwexü̃ tadaugü. 

Wiyaegü 12 

Yumüxẽ i nawa Tupanaarü ngü̃xẽxẽca̱x íca̱xaxü̃ 

1Pa Cori Pa Tupanax ¡paxa toxü̃ rüngü̃xẽxẽ! Erü marü nataxuma i aixcüma 
cuxü̃̃́ yaxõgüxü̃. Rü ñoma i naanewa marü inarüxo i ngẽma duü̃xü̃gü i 
aixcüma mexü̃gu rüxĩnüexü̃. 
2Rü nügütanüwa i duü̃xü̃gü rü nügü nawomüxẽẽgü. Rü mea nidexagüneta rü 
tama aixcümaxü̃ nixugü. 
3Cori ya Tupana rü tá inayanaxoxẽxẽ i guxü̃ma i ngẽma nügü írümegünetaxü̃ 
rü ngẽma nügü icuax̱üü̃güxü̃. 



1639 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

4Rü nümagü rü ñanagürügü: —Toma rü mea nüxü̃ tacuax̱gü nax tidexagüxü̃ 
rü torü oremaxã togü ítapoxü̃. ¿Rü texé tá toxü̃ tarüngeax̱güxẽxẽ? 
==ñanagürügü. 
5Natürü nüma ya Cori ya Tupana rü ñanagürü: —Choma rü tá tümaétüwa 
chachogü rü tá tüxü̃ charüngü̃xẽxẽ ya yíxema ngearü diẽruãx̱güxe rü turaexe 
rü chixri tümamaxã inacuax̱güxe. Erü ngẽma nixĩ i tanaxwax̱egüxü̃ ya 
yíxema ngúxü̃ ingegüxe ==ñanagürü. 
6Rü ngẽma Cori ya Tupanaarü ore rü aixcüma nixĩ. Rü norü unetagü rü ñoma 
diẽrumü i 7 ex̱pü̱xcüna ornuwa iguxü̃rüxü̃ nixĩ nax nataxuxü̃ma i norü 
ãũãchixü̃. 
7-8Pa Cori Pa Tupanax, cuma rü tá toxna cudau rü guxü̃gutáma toxü̃ ícupoxü̃ 
nüxna i ngẽma chixexü̃ ügüxü̃. Rü woo guxü̃wama toxü̃ ínachomaeguãchi i 
ngẽma duü̃xü̃gü rü woo namaxã nataãxẽ i ngẽma chixexü̃ i naxügüxü̃, natürü 
i cuma rü guxü̃gutáma toxna cudau rü toxü̃ ícupoxü̃ nüxna i ngẽma chixexü̃ 
ügüxü̃. 

Wiyaegü 13 

Yumüxẽ i nawa Tupanaarü ngü̃xẽxẽca̱x íca̱xaxü̃ 

1Pa Cori Pa Tupanax ¿Ñuxguratáta nüxü̃ curüchauxü̃ nax choxü̃ 
curüngü̃maxü̃? ¿Rü ñuxguratáta nüxü̃ curüchauxü̃ nax chau̱̱xchax̱wa 
iquicúxü̃? 
2¿Rü ñuxguratáta iyanaxoxü̃ nax chanaxĩx̱ãchiãẽxü̃? ¿Rü ñuxguratáta 
iyanaxoxü̃ nax guxü̃ i ngunexü̃gu changechaxü̃xü̃? ¿Rü ñuxguratáta 
iyanaxoxü̃ nax chorü uanümex̱ẽwa changexmaxü̃? 
3Pa Cori Pa Chorü Tupanax ¡choxü̃ nadawenü rü choxü̃ nangãxü̃ rü cuax̱ 
choxna naxã! Erü tama chanaxwax̱e nax nagu changuxü̃ i ngẽma yu. 
4Rü ngẽmaãcü i chorü uanü rü taxũtáma ñanagürü: —Marü nüxü̃ 
charüporamae ==ñanagürü. ¡Rü choxna nadau nax tama nataãẽxü̃cax̱ i 
ngẽma chorü uanü i ngẽxguma guxchaxü̃gu changuxgux! 

5Rü choma rü chayaxõ nax aixcüma choxü̃ cungechaü̃xü̃, rü chataãxẽ erü 
cuma rü choxü̃ cumaxẽxẽ. 
6Rü chorü wiyaemaxã tá Cori ya Tupanaxü̃ chicuax̱üxü̃ naxcax̱ i norü 
ngü̃xẽxẽ i choxna naxãxü̃. 

Wiyaegü 14 

Nüma ya yatü rü chixexü̃gu narüxĩnüecha 
(Sal. 53) 

1Rü ngẽma duü̃xü̃gü i naechitamare maxẽxü̃ rü nagu narüxĩnüe nax nataxuxü̃ 
ya Tupana. Rü guxü̃ma i ngẽma duü̃xü̃gü rü chixexü̃gu narüxĩnüe rü 
nanaxügü i ngẽma Tupanapex̱ewa chixexü̃chixü̃. Rü bai i wüxi i mexü̃ üxü̃. 
2Rü nüma ya Cori ya Tupana rü daxũguxü̃ i naanewa duü̃xü̃güxü̃ nadawenü 
nax nüxü̃ nadauxü̃cax̱ rü tayíxema ya tümaãẽxü̃ cuáxe rü Tupanaxcax̱ dauxe. 
3Natürü guxü̃ma i duü̃xü̃gü rü chixexü̃gu namaxẽ rü guxü̃ma wüxigu 
chixexü̃gu narüxĩnüe. Rü marü tataxuma ya texé ya mexü̃ ǘxe, rü bai ya 
wüxíe. 
4Rü tama naãẽxü̃ nicuax̱ i ngẽma chixexü̃ ügüxü̃. Rü norü chixexü̃maxã 
nanagu̱xẽxẽ i chorü duü̃xü̃gü ñoma paũ ingṍxü̃rüxü̃. Rü taguma Cori ya 
Tupanacax̱ nadaugü. 
5Rü ngẽma chixexü̃ ügüxü̃ rü muü̃maxã tá nidu̱xruxe. Natürü Tupana rü 
tümaxü̃tawa nangẽxma ya yíxema naga ĩnüexe. 
6Rü ngẽma chixexü̃ ügüxü̃ rü tüxü̃̃́ nüxü̃ nacugüe i tümaarü ĩnü ya yíxema 
tama tügü icuax̱üxü̃güxe. Natürü nüma ya Cori ya Tupana rü tüxna nadau rü 
tüxü̃ ínapoxü̃. 
7Chierüx Tupana ya max̱pǘne ya Chióü̃wa ngẽxmacü nua ũxgu nax norü 
uanügümex̱ẽwa ínanguxü̃xẽẽãxü̃cax̱ i norü duü̃xü̃gü i Iraétanüxü̃. Rü 
ngẽxguma nüma ya Cori ya Tupana ínanguxü̃xẽẽgu rü guxü̃ma i Acóbutaagü 
i Iraétanüxü̃ rü tá nataãxẽgü. 

Wiyaegü 15 

Tupana nanaxwa̱xe nax mexü̃ naxüxü̃ ya yatü 

1Pa Corix ¿texé tá tixĩ ya yíxema cupata ya üünenewa ngẽxmaxe? ¿Rü texé 
tá tixĩ ya yimá curü max̱pǘne ya üünenegu ãchiü̃xẽ? 
2Rü yíxema tüxü̃̃́ nataxúxe i chixexü̃, rü mexü̃ üxe, rü aixcüma mexü̃ i orexü̃ 
ixuxe, 
3rü tama texéchiga chixri idexaxe, rü taxuxü̃ma chixexü̃ tümamücümaxã ǘxe, 
rü tama chixexü̃ i oremaxã tümamücüxü̃ ngax̱e, 
4rü tama nanaãẽraxü̃xe i ngẽma chixexü̃ üxü̃, rü nüxü̃ ngechaü̃xe i ngẽma 
duü̃xü̃ i Tupanaxü̃ ngechaü̃xü̃, rü naxüamáxe i ngẽma nagu taxunetaxü̃ woo 
tüxü̃̃́ naguxchagu nax tayanguxẽẽxü̃, 
5rü tümaarü diẽru paxaãchi ngĩxü̃ ixãxẽ nax ngearü üétüãcüma 
tanatáeguxẽẽãxü̃cax̱, rü tama diẽru yaxúxe ega texé naxütanügu nax 
napoxcuxü̃cax̱ i ngẽma taxuxü̃ma i chixexü̃ üxü̃. Rü yíxema ngẽmaãcü 
maxü̃̃́xẽ rü tagutáma tax̱acürü chixexü̃gu tangu. 

Wiyaegü 16 

Ngẽma mexü̃ i Tupana tá tüxna ãxü̃ rü nataxuma i to i ngẽmaarü yexeraxü̃ 

1¡Choxna nadau, Pa Tupanax! Erü cuxü̃̃́ nixĩ i chayaxõxü̃ nax choxü̃ 
ícupoxü̃xü̃cax̱. 
2Choma rü marü cumaxã nüxü̃ chixu rü ñachagürü: —Cuma nixĩ i chorü Cori 
quixĩxü̃, rü nataxuma i to i curüxü̃ aixcüma choxü̃ rüngü̃xẽẽxü̃ 
==ñachagürü. 
3Rü ngẽma duü̃xü̃gü i cuxü̃̃́ yaxõgüxü̃ rü naporae, rü choma rü aixcüma 
namaxã chataãxẽ. 
4Natürü ngẽma naxchicünax̱ãgüxü̃ icuax̱üü̃güxü̃ rü tá ngúxü̃ ningegü. Rü 
choma rü tagutáma norü tupananetagücax̱ ãmareruxü̃ i nagü chaba. Rü bai i 
chau̱̱ax̱maxã tá nüxü̃ chixu i naégagü i ngẽma tupananetagü. 
5Pa Corix, cuma nixĩ i ñoma i õnarüxü̃ choxü̃ cuporaxẽẽxü̃. Rü ñoma chorü 
copa i mexü̃rüxü̃ quixĩ. Rü cuxmex̱wa nangẽxma i chorü maxü̃. 

6Rü yema naane ga choxna üxü̃ nixĩ ga yema rümemaexü̃. Rü namexẽchi nixĩ 
i ngẽma choxna cuxãxü̃. 
7Rü nüxü̃ chicuax̱üxü̃ ya Cori ya Tupana erü nüma rü chomaxã inacuax̱. Rü 
chütacü rü nüma rü chauãẽwa choxü̃ naxuxcu̱xẽ. 
8Rü guxü̃guma nachauxü̃tagu ya Cori. Rü chorü tügünecüwawa nangẽxma rü 
ngẽmacax̱ taxuxü̃táma i tax̱acü chixexü̃gu choxü̃ nanguxẽxẽ. 
9Rü ngẽmacax̱ i ñu̱xma rü poraãcü chataãxẽ rü taxucax̱tama tax̱acücax̱ 
chaxoegaãxẽ. 
10Erü cuma rü taxũtáma tauquewa choxü̃ cutax̱. Rü taxũtáma wüxi i 
ãxmaxü̃gu nüxü̃ curüngü̃ma ya yima cumücü ixĩcü. 
11Rü cuma rü choxü̃ cunawex̱ i ngẽma nama i maxü̃wa nadaxü̃. Rü cuxü̃tawa 
nangẽxma i taxüchixü̃ i taãxẽ. Rü ngẽma curü tügünecüwawa nangẽxma i 
taãxẽ i taguma iyacuáxü̃. 

Wiyaegü 17 

Yumüxẽwa Tupanaarü ngü̃xẽxẽca̱x ínaca 

1Pa Corix ¡choxü̃̃́ nüxü̃ naxĩnü i ngẽma cuxna naxcax̱ chacaxü̃, erü wüxi i 
mexü̃ nixĩ! ¡Rü choxü̃̃́ nüxü̃ naxĩnü i ngẽxguma tagaãcü curü ngü̃xẽxẽcax̱ 
cuxna chacaxgu! ¡Rü choxü̃̃́ nüxü̃ naxĩnü i chorü yumüxẽ! Erü choma rü tama 
wüxi i doratax̱áxü̃ chixĩ. 
2Rü chanaxwax̱e i choxü̃ ícupoxü̃, erü cuma nüxü̃ cucuax̱ nax aixcüma wüxi 
i mexü̃ yixĩxü̃ i ngẽma cuxna naxcax̱ chacax̱ü̃. 
3Rü cuma rü marü mea nüxü̃ cucuax̱ i ngẽma chauãẽwa nagu charüxĩnüxü̃. 
Rü chütacü rü choxü̃ cuxü rü taxuxü̃ma i chixexü̃ chowa icuyangau. Rü nüxü̃ 
cucuax̱ nax aixcüma yixĩxü̃ i ngẽma nüxü̃ chixuxü̃. 
4Rü mea nagu chamaxü̃ i ngẽma nüxü̃ quixuxü̃. Rü chayanguxẽxẽ i curü ore. 
Rü tama nüxü̃ chayadauxü̃ i ngẽma máetagüxü̃. 
5Rü aixcüma mea nagu chixũ i ngẽma cuma cunaxwax̱exü̃ rü taguma nüxna 
chixũgachi. 

6Pa Tupanax, cumaxã nixĩ i chidexaxü̃ erü nüxü̃ chacuax̱ rü cuma rü choxü̃̃́ 
nüxü̃ cuxĩnü i chorü yumüxẽ rü choxü̃ cungãxü̃. ¡Rü choxü̃̃́ nüxü̃ naxĩnü i 
chorü ore! 
7Rü chanaxwax̱e i choxü̃ cunawex̱ nax aixcüma choxü̃ cungechaü̃xü̃. Erü 
cuma rü tüxü̃ curüngü̃xẽxẽ ya yíxema cuxü̃tawa tümaarü ngü̃xẽẽcax̱ ícagüxe 
naxchax̱wa i tümaarü uanügü. 
8¡Rü choxna nadau ñoma cugüpü̱xüxetüna cudauxü̃rüxü̃! ¡Rü choxü̃ ídüxü 
namaxã ya cuxpex̱atügü! 
9Erü ngẽma chixexü̃ i duü̃xü̃gü rü chau̱̱xcax̱ ínayaxüãchi rü chorü uanügü 
choxü̃ ínachomaeguãchi nax choxü̃ yamax̱güxü̃cax̱. 
10Rü taxúema nüxü̃̃́ tangechaü̃tümüü̃gü. Rü nügü yacuax̱üü̃güãcüma 
nidexagü. 
11Rü ngẽma chixexü̃ i duü̃xü̃gü choxü̃ nangugügü nax ngextá chaxũxü̃ nax 
ngẽmaãcü waixü̃mügu choxü̃ iyanguxẽẽgüxü̃cax̱. 
12Rü nümagü rü ñoma leóü̃gürüxü̃ choxü̃ nicu̱xeü̃gü rü choxna nayu̱xgu nax 
choxü̃ yamax̱güxü̃cax̱. 
13Pa Corix ¡ẽcü inachi rü nüxna nayuxu rü nadai i ngẽma chorü uanügü! 
¡Curü taramaxã choxü̃ ínapoxü̃ nüxna i ngẽma duü̃xü̃gü i chixexü̃ ügüxü̃, rü 
yabuxmüxẽxẽ! 
14Pa Corix ¡curü poramaxã choxü̃ ínanguxuchixẽxẽ naxmex̱wa i ngẽma 
duü̃xü̃gü i chixexü̃! ¡Rü ñoma i naanewa ínawoxü̃! Rü ngẽma nixĩ i nüxna 
üxü̃ i ñoma i naanewa nax namaxẽxü̃. Rü nüetama nixĩ nax namuarü 
ngẽmaxü̃ãx̱güxü̃. Rü nüetama nixĩ nax naxacügü rü meama nachibüexü̃. Rü 
nüetama nixĩ nax nataagücax̱ íyaxüxü̃ i õna. 
15Natürü i chomax rü ngẽma namaxã chataãẽxü̃ nixĩ nax cuxü̃ tá chadauxü̃ 
rü cuxü̃tawa tá changexmaxü̃ i ngẽxguma tá ícharüdaxgux. 

Wiyaegü 18 

Nawiyae erü norü uanüxü̃ narüporamae 
(2 S. 22.1-51) 

1Pa Corix, Pa Tupanax, cuma nixĩ i chorü poraxẽẽruxü̃ quixĩxü̃. Rü choma rü 
cuxü̃ changechaü̃. 
2Rü cuma nixĩ ya nuta ya taxüchicü ya chorü poxü̃ruxü̃ quixĩxü̃. Rü cuma 
nixĩ i chorü dauruxü̃ quixĩxü̃. Rü cuma nixĩ i choxü̃ cunapuxü̃ nüxna i chorü 
uanügü. Rü cuma nixĩ i chorü tüpex̱eruxü̃ quixĩxü̃. Rü cuma nixĩ i curü 
poramaxã choxü̃ cumaxẽẽxü̃. Rü cuma nixĩ i chorü cu̱xchicaxü̃ i max̱pǘnewa 
nagu changaxixü̃ quixĩxü̃. 
3Rü cumax, Pa Cori, Pa Tupanax, nixĩ i namexü̃ nax cuxü̃ ticuax̱üü̃xü̃. Rü 
ngẽxguma ãũcümaxü̃wa changexmagu, rü aita cuxcax̱ chaxüxgu, rü cuma rü 
chorü uanügümex̱ẽwa choxü̃ ícupoxü̃. 
4Rü yema yu rü choxü̃ niyauxchaü̃, rü choxü̃ nimáxchaü̃. Rü poraãcü chamuü̃ 
napex̱ewa ga guxü̃ma ga yema ãũcümaxü̃ ga choxna ngaicamaxü̃. 
5Rü yema choxmaxü̃ rü choxü̃ niyauxchaü̃. Rü chopex̱egu nanaxǘ ya yütagü 
nax choxü̃ yamax̱güxü̃cax̱. 
6Rü yema ãũcümaxü̃wa nax chayexmaxü̃, rü Coricax̱ aita chaxü nax nüma ga 
Tupana choxü̃ rüngü̃xẽẽxü̃cax̱. Rü nüma rü napata ya üünenewa choxü̃ 
naxĩnü. Rü yema aita nax chaxüxü̃ rü naxmachixẽwa nangu. 
7Rü yexguma rü poraãcü naxĩãx̱ãchiane. Rü guma max̱pǘnegü rü 
naxĩãx̱ãchitanü. Rü Cori ya Tupanaarü numaxã nixĩãtanücüxü. 
8Rü naxmaraü̃wa rü caxixü̃ ínaxũxũ. Rü naãx̱wa ínaxũxũ ga üxüema ga ñoma 
ga naane ixaxẽẽxü̃, rü ínaxũxũ ga ã̃́xwe ga inaicü. 
9Rü ningena ga daxũguxü̃ ga naane rü nüma ga Tupana rü ñoma ga naanegu 
ínarüxĩ. Rü nacutütüü̃wa rü nataxüchi ga caixanexü̃ ga pamüemaxü̃ ga 
naxẽanexẽẽxü̃. 
10Rü wüxi ga dauxü̃cüãx̱ ga ãxpex̱atüxü̃étügu naxaunagü rü yema namaxã 
nigoe. Rü buanecüemaétügu namaxã niña. 

11Rü yema waanexü̃ nixĩ ga yadüxchipetaxü̃. Rü caixanexü̃ ga pucümaxã 
waxü̃gu namaxã nayangaxi. Rü yemagu nügü nicu̱x rü yemaarü aixepewa 
nayexma. 
12Rü nawa ínaxũxũ ga bai̱x̱beanexü̃ rü nanangóonexẽxẽ. Rü yema 
caixanexü̃wa narüyi ga gáuxü̃ rü ã̃́xwe ga inaicü. 
13Rü nüma ga Cori ya Tupana ya Guxãétüwa Ngẽxmacü rü daxũguxü̃ ga 
naanewa inanaxũ ga naga ga ñoma iduruanexü̃rüxü̃ ixĩxü̃. Rü yéma narüyi 
ga gáuxü̃ ga ãpü̱xüxü̃ rü ã̃́xwe ga inaicü. 
14Rü ínananguxẽxẽ ga norü chuxchigü rü ãẽmacügü. Rü yemachax̱wa ga 
yema chorü uanügü rü nügü nawoone rü nibuxmü. 
15Rü yexguma Tupana norü numaxã nangaxgu ga yema uanügü rü naétü cue 
ñaxgu rü nipachitama ga már rü nango̱x ga yema naane naétügu üxü̃. 
16Rü nüma ga Tupana rü daxũguxü̃ ga naanewa chau̱̱xcax̱ narüxuemex̱ẽ rü 
choxü̃ ínayaxuchi nawa ga yema taxü̃ ga már ga ãũcümaxü̃. 
17Rü choxü̃ ínanguxuchixẽxẽ naxmex̱wa ga chorü uanügü ga poraxü̃ ga 
chauxchi aiexü̃ rü choxü̃ rüporamaegüxü̃. 
18Rü yexguma guxchaxü̃wa chayexmayane rü chau̱̱xcax̱ ínayaxüãchi. Natürü 
nüma ga Cori ya Tupana rü choxü̃ narüngü̃xẽxẽ rü choxü̃ ínapoxü̃. 
19Rü nüma ga Cori ya Tupana rü wüxi taxü̃ i nachicawa choxü̃ naga, rü chorü 
uanümex̱ẽwa choxü̃ ínanguxuchixẽxẽ rü choxü̃ nayapu erü choxü̃ 
nangechaü̃. 
20Rü nüma ga Cori ya Tupana rü ãmare choxna naxã erü napex̱ewa name i 
chorü maxü̃. Rü choxü̃̃́ nanaxütanü naxcax̱ ga chorü maxü̃ i ngẽarü 
chixexü̃ã̃́xü̃. 
21Yerü choma rü nagu chixũ i ngẽma Cori naxwax̱exü̃. Rü taguma chixexü̃ 
chaxü rü taguma nüxü̃ chaxo ya Tupana. 
22Rü guxü̃ma i norü ucu̱xẽgü rü chauãẽwa nangẽxmagü, rü taguma nüxna 
chixũgachi i norü mugü. 

23Rü napex̱ewa rü taguma tax̱acürü chixexü̃ chaxü rü chaugüna chadau nax 
tama pecadu chaxüxü̃cax̱. 
24Rü nüma ga Cori ya Tupana rü ãmare choxna naxã erü napex̱ewa name i 
chorü maxü̃. Rü choxü̃̃́ nanaxütanü naxcax̱ ga chorü maxü̃ i ngẽarü 
chixexü̃ã̃́xü̃. 
25Rü cumax, Pa Cori Pa Tupanax, rü tümamaxã quixaixcüma ya yíxema 
aixcüma cuga ĩnüxe. Rü cuxü̃̃́ tangechaü̃tümüxü̃ ya yíxema tümamücü tüxü̃̃́ 
ngechaü̃tümü̃xẽ. 
26Rü cuma rü aixcüma tüxü̃ curüngü̃xẽxẽ ya yíxema cuga ĩnüxe, natürü 
ngẽma tama cuga ĩnüxü̃ rü cuma nüxü̃ cucuax̱ nax ñuxãcü tá cunapoxcuxü̃. 
27Rü cumax, Pa Tupanax, rü tüxü̃ curüngü̃xẽxẽ ya yíxema tama tügü 
icuax̱üxü̃güxe, natürü cunaxãneexẽxẽ i ngẽma nügü icuax̱üü̃güxü̃. 
28Rü cumax, Pa Cori Pa Tupanax, rü chau̱̱xcax̱ cunangóonexẽxẽ. Rü 
ngẽxguma ẽanexü̃wa changexmagu rü choxü̃ quibáixmaxü̃. 
29Rü curü ngü̃xẽẽmaxã rü tá naxcax̱ íchayagoõchi i chorü uanü. Rü nagu tá 
chapogü i norü ĩanegüarü poxeguxü̃. 
30Rü ngẽma Tupanaarü ĩnü rü guxü̃wama name. Rü ngẽma norü uneta rü 
name nax yaxõxü̃. Rü nüma ya Tupana rü tüxna nadau ya yíxema nüxü̃̃́ 
yaxõgüxe. 
31¿Rü texé tixĩ ya Cori ya Tupanaétüwa ixĩxẽ? ¿Rü tax̱acürü to napora nax 
tüxü̃ ínapoxü̃xü̃cax̱? Rü Tupanaxicatama nixĩ. 
32Rü Tupana nixĩ ya yimá choxü̃ poraxẽẽcü. Rü yimá nixĩ i yanawex̱ãchixẽẽcü 
i chaucüma nax taxuwama nachixexü̃cax̱ i chorü maxü̃. 
33Rü ngẽxguma chañaãchigu rü nüma ya Tupana nixĩ ya choxü̃ poraxẽẽcü 
nax ñoma cowürüxü̃ chaporaxü̃cax̱. Rü max̱pǘneanewa chomaxã inacuax̱ nax 
taxuguma chayanguxü̃cax̱. 
34Rü nüma nixĩ i choxü̃ nangu̱xẽẽxü̃ nax daiwa chaporaxü̃cax̱. Rü pora 
choxna naxã nax bróũchenaxcax̱ ya würa ichamaxü̃xü̃cax̱. 

35Rü cumax, Pa Cori Pa Tupanax, curü poxü̃ruü̃maxã choxü̃ quidüxü nax 
tama chorü uanügümex̱ẽgu changuxü̃cax̱. Rü curü tügünechacüümaxã choxü̃ 
quingĩ. Rü ngẽma curü ngechaü̃gagu rü chorü uanüxü̃ charüporamae. 
36Rü choxü̃̃́ cunamexẽxẽ ga chomaxü̃ nax tama ichinguxü̃cax̱. 
37Rü nawe changẽ ga yema chorü uanügü rü ñu̱xmata nüxü̃ ichayangau. Rü 
tama chataegu ñu̱xmata guxü̃ma chadai. 
38Rü chanapíexẽxẽ rü ngẽmamaxã taguma ínarüdagü. Rü nagu chapúgüe. 
39Rü cumax, Pa Tupanax, rü choxü̃ cuporaxẽxẽ ga daiwa, rü yemacax̱ ga 
yema chomaxã nuexü̃ rü cho̱xmex̱gu cunayixẽxẽ. 
40Rü chau̱̱xchax̱wa cuyabuxmüxẽxẽ ga chorü uanügü. Rü yemaacü chanadai 
ga yema chauxchi aiexü̃. 
41Rü nümagü rü aita naxüe nax ngü̃xẽẽcax̱ ínacagüxü̃cax̱, natürü taxúema 
nüxü̃ tarüngü̃xẽxẽ. Rü Cori ya Tupanana nacagüe nax nüxü̃ nangü̃xẽẽxü̃cax̱, 
natürü nüma rü tama nanangãxü̃. 
42Rü chanapuxãchixẽẽgü rü ñu̱xmata ñoma ãtex̱eanexü̃ i buanecü cuexü̃rüxü̃ 
yixĩgü. Rü nagu chipúgügü ñoma namaarü ãcharaxü̃gu ipugüxü̃rüxü̃. 
43Rü cuma rü choxü̃ ícunguxuchixẽxẽ naxmex̱wa ga duü̃xü̃gü ga tama chauga 
ĩnüechaü̃xü̃. Rü togü ga nachixü̃anegümaxã choxü̃ icucuax̱ẽxẽ. Rü yemaacü 
ga yema duü̃xü̃gü ga noxri tama nüxü̃ chacuáxü̃ rü ñu̱xma rü chorü 
puracütanüxü̃ nixĩgü. 
44Rü ngẽxguma choxü̃ naxĩnüegu rü chauga naxĩnüe. Rü togü i 
nachixü̃anecüãx̱ i duü̃xü̃gü rü cho̱xmex̱wa nügü nangẽxmagüxẽxẽ rü mea 
chauchiga nidexagü. 
45Rü ngẽma togü i nachixü̃anecüãx̱gü rü choxü̃ namuü̃e, rü ngẽma 
íyacu̱xgüxü̃wa rü du̱xruxeãcü ínachoxü̃. 
46¡Namaxü̃ ya Cori ya Tupana! ¡Rü namecüma ya yimá chorü poxü̃ruxü̃! ¡Rü 
name i nüxü̃ ticuax̱üü̃gü ya yimá chorü maxẽẽruxü̃ ya Tupanax! 

47Rü Tupana nixĩ ya chorü uanügüxü̃ choxü̃ rüporamaexẽẽcü rü cho̱xmex̱gu 
nayixẽẽcü i ngẽma togü i nachixü̃anegüarü duü̃xü̃gü. 
48Rü nüma rü naxmex̱wa choxü̃ ínanguxuchixẽxẽ i chorü uanügü i chomaxã 
nuexü̃. Rü cumax, Pa Corix, rü choxü̃ ícupoxü̃ nüxna i ngẽma choxü̃ 
imax̱güchaü̃xü̃. 
49Rü ngẽmacax̱ i choma rü ngẽma nachixü̃anegütanüwa cuxü̃ chicuax̱üxü̃ rü 
cuégagu chawiyae. 
50Cuma rü guxü̃guma chorü uanügüxü̃ choxü̃ curüporamaexẽxẽ erü 
cumatama choxü̃ cuxuneta i choma i Dabí nax Iraétanüxü̃arü ãẽx̱gacü 
chixĩxü̃cax̱. Rü cuma rü guxü̃guma choxü̃ cungechaü̃ rü nüxü̃ cungechaü̃ i 
chaunegü rü chautaagü. 

Wiyaegü 19 

Ngẽma naxüxü̃wa nango̱x i Tupanaarü üüne 

1Rü ngẽma daxũwa nüxü̃ idauxü̃ rü taxcax̱ nanango̱xẽxẽ i Tupanaarü pora. 
Rü guxü̃ma i ngẽma daxũwa ngẽxmaxü̃ tüxü̃ nüxü̃ nacuax̱ẽxẽ nax 
namexẽchixü̃ i ngẽma nüma naxüxü̃. 
2Rü wüxichigü i ngunexü̃ rü ngẽma to i ngunexü̃xü̃ nanawex̱ i Tupanaarü 
pora. Rü wüxichigü i chütaxü̃ rü ngẽma to i chütaxü̃xü̃ nanawex̱ nax 
naporaxü̃ ya Tupana. 
3-4Rü woo taxuxü̃ma i orexü̃ taxĩnüe rü taxuxü̃ i naga taxmachixẽwa nangu, 
natürü ngẽma Tupanaarü pora rü guxü̃ i naanewa tüxü̃ nüxü̃ nadauxẽxẽ 
ñu̱xmata naane íyacuáxü̃wa nangu rü ñu̱xmata üax̱cü íngẽxmaxü̃wa nangu. 
5Rü nüma ya üax̱cü rü inarügo nax ngẽmaãcü nagu yaxũxü̃cax̱ i namaxü̃, rü 
nataãxẽ ñoma wüxi ya yatü ya ngexwaca ingĩcürüxü̃ rü ñoma wüxi i duü̃xü̃ 
i ñaxãchichaü̃xü̃rüxü̃. 
6Rü nüma ya üax̱cü rü naanearü éstewa narügo, rü nixũ ñu̱xmata norü 
oéstewa narüxücu. Rü taxucürüwa texé norü naiemaxü̃chax̱wa tiña. 

7Rü Cori ya Tupanaarü ore rü aixcüma nawex̱gu rü ngexwacax̱ü̃xü̃ i pora 
tüxna naxã. Rü Cori ya Tupanaarü mugü rü aixcümaxü̃ nixu rü cuax̱wa 
nananguxẽxẽ ya yimá yatü ya ímemarecü nax nayauxãxü̃ i ucu̱xẽgü. 
8Rü Cori ya Tupanaarü ucu̱xẽgü rü aixcüma niwex̱, rü taãxẽ tüxna naxã. Rü 
Cori ya Tupanaarü mugü rü taxuwama nachixe, rü cuax̱ tüxna naxã. 
9Rü name nax guxü̃gutáma Tupanaxü̃ imuü̃exü̃. Rü norü mugü rü aixcüma 
nawex̱gu rü taxuwama ínatü. 
10Rü norü mugü rü úiru i ngearü ãũãchixü̃arü yexera namexẽchi. Rü berure 
ya naxchiãü̃wa yaxunearü yexera namaixcura. 
11Rü ngẽma curü mugü rü choxü̃ nüxü̃ nacuax̱ẽxẽ naxü̃pa nax chixexü̃gu 
changuxü̃. Rü yíxema naga ĩnüexe i ngẽma curü mugü rü tá tanayauxgü i 
tümaarü ãmare. 
12¿Rü texé ya nüxü̃ cuáxe i tümaarü chixexü̃ i tümawatama ngẽxmaxü̃? Rü 
ngẽmacax̱, Pa Cori Pa Tupanax ¡choxü̃̃́ nüxü̃ irüngüma i ngẽma chixexü̃ i 
chauechitamare chaxüxü̃! 
13¡Rü choxü̃ rüngü̃xẽxẽ nax tama chixexü̃ i nagu charüxĩnüxü̃gu 
changuxü̃cax̱! ¡Rü choxü̃ naporaxẽxẽ nax tama chomaxã inacuáxü̃cax̱ i 
ngẽma chixexü̃! Rü curü ngü̃xẽẽmaxã taxũtáma chixexü̃ chaxü rü nawa tá 
íchanguxuchi i ngẽma pecadugü. 
14Rü chanaxwax̱e i cunayaxu i ñaa chorü ore rü chorü ĩnügü, Pa Cori Pa 
Tupana ya chorü poxü̃ruxü̃ rü chorü nguxuchixẽẽruxü̃ nax quixĩxü̃. 

Wiyaegü 20 

Yumüxẽ i nawa Tupanaarü ngü̃xẽxẽca̱x íca̱xaxü̃ nax ngẽma uanüxü̃ 
narüporamaegüxü̃ca̱x 

1¡Cori ya Tupana cuxü̃ ĩnü, Pa Ãẽx̱gacüx, ngẽxguma guxchaxü̃wa 
cungexmagu! ¡Rü yimá Acóbuarü Tupana cuxü̃ ípoxü̃ nüxna i curü uanü! 
2¡Rü Chióü̃wa ngẽxmane ya napatawa cuxcax̱ ne nanamu i ngü̃xẽxẽ nax curü 
uanügüpex̱ewa cuporaxü̃cax̱! 

3¡Rü nüma ya Cori ya Tupana cuxü̃̃́ nanayaxu i guxü̃ma i curü ãmaregü i 
nüxna cuxãxü̃, rü cuxü̃̃́ nanayaxu i ngẽma ãmaregü i naxcax̱ ícuguxü̃! 
4¡Rü Cori ya Tupana cuxna nanaxã i ngẽma cuma cunaxwax̱exü̃, rü nüma 
cuxü̃ nangüxẽxẽ nax yanguxü̃cax̱ i guxü̃ma i ngẽma nagu curüxĩnüxü̃! 
5Rü toma rü tá tanaxüchiga, Pa Ãẽx̱gacüx, i ngẽxguma curü uanügüxü̃ 
curüporamaegu. Rü Tupanaégagu tá tórü woneragümaxã taxunagügü. ¡Rü 
Tupana yanguxẽxẽ i guxü̃ma i ngẽma nüxna naxcax̱ cucaa̱x̱ü̃! 
6Rü yimá ãẽx̱gacü ya Tupana nüxü̃ unetacü, rü choma nüxü̃ chacuax̱ nax 
norü uanügüxü̃ Tupana tá naporamaexẽẽxü̃. Rü nüma ya Tupana rü tá nüxü̃ 
naxĩnü i norü yumüxẽ, rü dauxü̃guxü̃ i naanewa tá nüxü̃ nangãxü̃. Rü norü 
poramaxã tá ngẽma uanügüxü̃ nanaporamaexẽxẽ ya yimá ãẽx̱gacü. 
7Rü nümaxü̃ i uanügü rü norü carugümaxã nügü ínarüporae. Rü togü rü norü 
cowarugümaxã nügü ínarüporae. Natürü i yixema rü yimá tórü Cori ya 
Tupanamaxã yigü ítarüporae. 
8Rü ngẽma tama Cori ya Tupanaxaxü̃̃́ yaxõgüxü̃ rü tá nayuemare, natürü 
yíxema i yaxõgüxe rü tá nüxü̃ tarüporamae i ngẽma uanügü. 
9Pa Cori Pa Tupanax ¡naporamaexẽxẽ ya yimá ãẽx̱gacü rü toxü̃̃́ nüxü̃ naxĩnü 
i torü yumüxẽ! 

Wiyaegü 21 

Wiyae i poramaechiga 

1Pa Cori Pa Tupanax, curü poragagu, rü nataãẽxü̃chi ya yimá ãẽx̱gacü. Rü 
aixcüma nataãxẽ erü cuma rü norü uanügüxü̃ cunaporamaexẽxẽ. 
2Rü cuma rü marü nüxna cunaxã i ngẽma norü ngúchaü̃ ixĩxü̃, rü tama nüxna 
cunachu̱xu i ngẽma naxcax̱ cuxna nacax̱axü̃. 
3Rü cuma rü mea cunayaxu rü poraãcü nüxü̃ curüngü̃xẽxẽ. Rü úirunaxcax̱ i 
ngax̱cueruxü̃ naeruwa quingax̱cuchi. 
4Rü cuxna naca nax cunamáarü maxü̃ãx̱ẽẽxü̃cax̱, rü cuma rü cunamax̱ẽxẽ i 
norü maxü̃. 

5Rü cuma rü norü uanügüxü̃ cunaporamaexẽxẽ, rü ngẽmacax̱ natachiga ya 
yimá ãẽx̱gacü. Rü cuma rü nüxü̃ curüngü̃xẽxẽ rü ngẽmacax̱ namaxã nataãẽgü 
i duü̃xü̃gü. 
6Rü cuma rü guxü̃guma nüxü̃ curüngü̃xẽxẽ. Rü naxü̃tawa cungexmaecha rü 
ngẽmacax̱ poraãcü nataãẽxü̃chi. 
7Rü nüma ya ãẽx̱gacüx, rü Cori ya Tupanaaxü̃̃́ nayaxõ. Rü yimá Guxãmaxã 
Icuácü rü poraãcü yima ãẽx̱gacüxü̃ nangechaü̃, rü ngẽmacax̱ tagutáma 
chixexü̃gu nangu. 
8Pa Chorü Tupanax, cuchacüxümaxã tá nüxü̃ curüporamae i guxü̃ma i curü 
uanügü. Rü yima curü tügünechacüxümaxã tá nüxü̃ curüporamae i ngẽma 
cuxchi aiexü̃. 
9Pa Tupanax, ngẽxguma núma cuxũxgu rü ñoma wüxi i guruü̃wa yaguxü̃rüxü̃ 
tá ícunagu i curü uanügü. Rü curü numaxã tá üxüwa cuyawocu nax ngẽxma 
yanaxogüxü̃cax̱ i ngẽma curü uanügü. 
10Rü ngẽxgumarüxü̃ ta ñoma i naanewa tá icuyanaxoxẽxẽ i naxacügü rü 
nataagü i ngẽma curü uanügü. 
11Erü ngẽma curü uanügü rü nagu narüxĩnüe nax chixexü̃gu cuxü̃ 
nagu̱xẽẽgüxü̃cax̱, natürü taxũtáma mea nüxü̃̃́ ínanguxuchi i ngẽma nagu 
naxĩnüexü̃. 
12Erü cuma rü tá cuyabuxmüxẽxẽ, rü yima curü würa rü naguama cunatoenü. 
13¡Rü ẽcü inawex̱ i curü pora, Pa Cori Pa Tupanax! Rü toma rü wiyaegümaxã 
tá cuxü̃ ticuax̱üxü̃gü rü tá tanaxüchiga i curü pora. 

Wiyaegü 22 

¡Ngúxü̃ yangexü̃gagu aita naxü, natürü Tupanaxü̃ nicua̱xüxü̃! 

1Pa Chorü Tupanax, Pa Chorü Tupanax ¿tü̱xcüü̃ choxna quixũgachi? ¿Rü 
tü̱xcüü̃ choxna cuyáxü̃gu rü tama choxü̃ curüngü̃xẽxẽ rü tama nüxü̃ cuxĩnü i 
chorü axu? 

2Pa Chorü Tupanax, ngunecü cuxna chaca rü chütacü cuxna chaca rü tama 
choxü̃ cungãxü̃ rü düxwa chipamare. 
3Natürü i cumax rü cuxüüne, rü torü ãẽx̱gacü quixĩ. Rü cuxü̃ nixĩ i 
ticuax̱üü̃güxü̃ i toma i Iraéanecüãx̱gü. 
4Rü torü o̱xigü rü cuxü̃̃́ nixĩ i yaxõgüãxü̃, rü cuma rü ícunanguxü̃xẽxẽ 
naxmex̱wa i norü uanügü. 
5Rü curü ngü̃xẽẽcax̱ cuxna nacagüe rü cuma rü nüxü̃ curüngü̃xẽxẽ. Rü cuxü̃̃́ 
nayaxõgü rü norü uanügümex̱ẽwa ícunanguxü̃xẽxẽ rü tama cunawomüxẽxẽ. 
6¿Rü ñu̱xma rü tax̱acücax̱ tama cunangãxü̃ i chorü yumüxẽ? ¿Ẽ̱xna wüxi i 
õxmi chixĩ rü tama wüxi i duü̃xü̃ chixĩ? Rü duü̃xü̃gü rü choxü̃ naxoe. 
7Rü ngẽxguma choxü̃ nadaugügu i duü̃xü̃gü rü choxü̃ nacugüe rü choxna 
nabiax̱gü rü nanexáerugü rü chixri chauchiga nidexagü. 
8Rü ñanagürügü: —Ñaa nixĩ i ngẽma yatü i Cori ya Tupanaaxü̃̃́ yaxõxü̃. ¡Rü 
ẽcü ínanguxuchixẽẽã rü namaxẽẽã ega aixcüma nüxü̃ nangechaü̃gu! 
==ñanagürügü. 
9Natürü cumax, Pa Corix, nixĩ i chauéanüwa choxü̃ cubuxẽẽxü̃ rü chauéarü 
mixĩwa choxna cudau rü choxü̃ cupexẽẽxü̃. 
10Rü yexguma tauta chabuxgucürüwa choxna cudau. Rü yexguma noxri 
chabuxgumama rü chorü Tupana quixĩ. 
11¡Rü ñu̱xma nax ãũcümaxü̃wa changexmaxü̃ rü taxṹ i choxna quixũgachixü̃! 
Erü tataxuma nax texé choxü̃ rüngü̃xẽẽxü̃. 
12Rü chorü uanügü rü ñoma wocagü i iyatüxü̃ i Bacháü̃cüãx̱ i düraexü̃rüxü̃ 
choxü̃ ínachomaeguãchi nax choxü̃ yamax̱güxü̃cax̱. 
13Rü ñoma leóü̃ i norü taiyamaxã ichogüxü̃ rü aita üexü̃rüxü̃ choxna nayu̱xgu. 
14Rü ngẽma chorü pora rü ñoma dexá i baxü̃rüxü̃ nixĩ. Rü chauxchinax̱ãgü 
rü marü nayatüxüchigü. Rü yima chorü maxü̃ne rü ñoma werarüxü̃ inadexe 
i chauxü̃nütagügu. 

15Rü chauax̱ rü nipamare ñoma waixü̃mü i paxü̃rüxü̃. Rü yimá chorü conü rü 
chauxmanaxãwa nayaxũ̱x. Rü waixü̃mütex̱egu choxü̃ cutax̱ ñoma 
chayuxü̃rüxü̃. 
16Rü ñoma airugü i düraexü̃rüxü̃ choxü̃ ínachomaeguãchi i chorü uanügü. Rü 
chau̱̱xmex̱wa rü chaucutüwa choxü̃ ínipotagü. 
17Rü nango̱x ya guxü̃nema ya chauxchinax̱ãremügü, rü ngẽmacax̱ chayaxugü. 
Rü ngẽma chorü uanügü rü choxü̃ narüdaunüecha. 
18Rü nügüna nanaxãgü ga chauxchiru rü sortéuãcü nügüna nanaxãgü ga 
chauxchiru ga mámüxü̃. 
19Natürü cumax, Pa Corix, nax chorü poraxẽẽruxü̃ quixĩxü̃ ¡rü taxṹ i choxna 
quixũgachixü̃! ¡Rü paxa nua naxũ rü choxü̃ rüngü̃xẽxẽ! 
20¡Rü choxü̃ ínapoxü̃ nax tama taramaxã choxü̃ yamax̱güxü̃cax̱ i ñaa chorü 
uanügü i ñoma airugürüxü̃ ixĩgüxü̃! 
21¡Rü choxü̃ ínapoxü̃ nüxna i ñaa duü̃xü̃gü i ñoma leóü̃gürüxü̃ ixĩgüxü̃ rü 
ñoma wocagü i iyatüxü̃ i düraexü̃rüxü̃ ixĩgüxü̃! 
22Rü chauenexẽgümaxã tá cuchigaxü̃ chixu, rü curü duü̃xü̃güarü 
ngutaquex̱egüwa tá cuxü̃ chicuax̱üxü̃. 
23Rü choma rü ñacharügü: —Guxãma ya yíxema Tupanaxü̃ ngechaü̃güxe ¡rü 
nüxü̃ picuax̱üü̃gü! Rü guxãma i pema i Acóbutaagü ixĩgüxe ¡rü penataxẽxẽ! 
¡Rü guxãma i pema i Iraétaagü ixĩgüxe ¡rü nüxü̃ pengechaxü̃! ==ñachagürü. 
24Erü nüma ya Cori ya Tupana rü taguma tüxü̃ inarüngüma ya yíxema ngearü 
diẽruãx̱güxe ya ngúxü̃ ingegüxe rü taguma tümachax̱wa inicu̱x. Rü nüma ya 
Tupana rü tüxü̃ naxĩnü ega nüxna icax̱gu, rü tüxü̃ narüngü̃xẽxẽ. 
25Rü ngẽmacax̱, Pa Cori Pa Tupanax, rü tá cuxü̃ chicuax̱üxü̃ napex̱ewa i 
ngẽma muxü̃ i curü duü̃xü̃gü. Rü tá nüxü̃ chixu nax quixaixcümaxü̃. Rü 
napex̱ewa i ngẽma duü̃xü̃gü i cuxü̃ taxẽẽgüxü̃ rü tá chayanguxẽxẽ i ngẽma 
cumaxã ichaxunetaxü̃. 

26Rü pema i ngearü diẽruãx̱güxex ¡nua pexĩ rü meama pechibüe rü ñu̱xmata 
mea pexü̃̃́ yangu! Rü pema i Tupanacax̱ daugüxe ¡rü nüxü̃ picuax̱üü̃gü rü 
guxü̃gutáma petaãẽgü! 
27Rü Pa Guxãma i Pema i Ñoma i Naanewa Maxẽxex ¡rü nüxna pecuax̱ãchie 
ya Cori ya Tupana rü naxcax̱ pexĩ! ¡Rü napex̱egu pecaxã̃́pü̱xügü rü nüxü̃ 
picuax̱üü̃gü! 
28Erü nüma ya Cori ya Tupana rü guxãarü ãẽx̱gacü nixĩ rü guxü̃ i 
nachixü̃anegümaxã inacuax̱. 
29Rü guxãma i pema ya diẽruãx̱güxe rü Cori ya Tupanapex̱egu tá 
pecaxã̃́pü̱xügü nax nüxü̃ picuax̱üü̃güxü̃cax̱. Rü guxãma i pema i ñoma i 
naanewa maxẽxe rü wena tá waixü̃müxü̃ pixĩgü, erü pewa rü nataxuma i 
maxü̃. 
30Rü ngẽma tataagü i tawena buexü̃ rü tá Cori ya Tupanaaxü̃̃́ napuracüe rü 
tá nüxü̃ nicuax̱üü̃gü. Rü tá nüxü̃ naxĩnüe i nachiga. 
31Rü ngẽmaãcü i ngẽma duü̃xü̃gü i tawena buexü̃ rü tá nüxü̃ naxĩnüechiga ga 
yema taxü̃ ga mexü̃gü ga Cori ya Tupana üxü̃. 

Wiyaegü 23 

Cuma Pa Cori Pa Tupana rü chauxü̃tawa cungexmaecha 

1Nüma ya Cori ya Tupana rü chorü dauruxü̃ nixĩ rü taxuxü̃ma choxü̃̃́ nataxu. 
2Mecü ya maxẽgu choxü̃ narüngü̃xẽxẽ rü mechiüxü̃ i natüwa choxü̃ naga. 
3Rü ngẽxguma chaturagu, choxü̃ naporaxẽxẽ rü mexü̃ i namawa choxü̃ naga. 
Rü ngẽmaãcü choxü̃ nanawex̱ nax namecümaxü̃ rü choxü̃ nangechaü̃xü̃. 
4Rü woo ãũcümaxü̃ i namagüwa chaxüpetügu, rü taxucax̱ma chamuü̃ erü 
cumax, Pa Cori Pa Tupanax, rü chauxü̃tawa cungexma. Rü yima curü 
naixmenax̱ã ya carnéruarü axü̃tanüruxü̃maxã choxü̃ ícupoxü̃ rü choxü̃ 
cutaãẽxẽxẽ. 

5Rü mexü̃ i õna chau̱̱xcax̱ cumexẽxẽ napex̱ewa i chorü uanügü, rü 
pumaramaxã choxü̃ cubaeru. Rü ngẽma chorü taãxẽ i choxna cuxãxü̃ rü 
ñoma copa i ããcuxüchixü̃rüxü̃ nixĩ. 
6Cuma, Pa Corix, guxü̃guma chomaxã cumecüma, rü choxü̃ cungechaxü̃. Rü 
guxü̃gutáma cupatawa changexma. 

Wiyaegü 24 

Tupana nixĩ ya ãẽ̱xgacü ya üünecü 

1Cori ya Tupanaarü nixĩ i guxü̃ma i ñaa naane rü guxü̃ma i nawa ngẽxmagüxü̃ 
rü guxü̃ma i nawa maxẽxü̃. 
2Yerü nüma nixĩ ga naxüaxü̃ ga ñoma ga naane. Rü nüma nixĩ ga 
naxüchicaaxü̃ ga márgü rü taxtügü nax yemaacü nangóxü̃cax̱ ga paanexü̃. 
3¿Rü texé tame nax nawa tanguxü̃ ya yima max̱pǘne ya üünene ya Tupana 
nawa ngẽxmane? ¿Rü texé tame nax napata ya üünenewa tangexmaxü̃? 
4Rü yíxema tama chixexü̃ üxe rü tama chixexü̃gu rüxĩnüxe, rü tama 
tupananetachicünax̱ãgüxü̃ icuax̱üü̃güxe rü tama idoraxe, rü yíxema tixĩ ya 
mexẽ nax Tupanapatawa tangexmaxü̃. 
5Rü Cori ya tümaarü Tupana ya tümaarü maxẽẽruxü̃ rü tá mexü̃ tümamaxã 
naxuegu rü tá tüxü̃ narüngü̃xẽxẽ. 
6Rü ngẽmaãcü mexü̃wa tangexmagü ya yíxema cuga ĩnüxexe, Pa Corix, rü 
yíxema cuxcax̱ daugüxe i cuma nax Acóbuarü Tupana quixĩxü̃. 
7¡Rü piwãxnagü, Pa Nũxcümaü̃xü̃ i Ĩãx̱güx! ¡Rü pengeenügü nax yaxücuxü̃cax̱ 
ya yimá guxãarü Ãẽx̱gacü ya üünecü ya poracü! 
8¿Rü texé nixĩ ya yimá üünecü ya Ãẽx̱gacü? Rü nüma ya Cori ya Tupana ya 
poracü rü tama muü̃cü nixĩ. Rü nüma nixĩ ya Cori ya Tupana ya taxúexü̃ma 
muü̃cü i daiwa. 
9¡Rü piwãxnagü, Pa Nũxcümaü̃xü̃ i Ĩãx̱güx! ¡Rü pengeenügü nax yaxücuxü̃cax̱ 
ya yimá guxãarü Ãẽx̱gacü ya üünecü ya poracü! 

10¿Rü texé nixĩ ya yimá Ãẽx̱gacü ya üünecü? Rü nüma nixĩ ya Cori ya Tupana 
ya Guxãétüwa ücü. Rü nümatama nixĩ ya Ãẽx̱gacü ya üünecü. 

Wiyaegü 25 

Yumüxẽ i nawa Tupanaarü ngü̃xẽxẽca̱x íca̱xaxü̃ 

1Pa Cori Pa Tupanax, cuxna nixĩ i chacaxü̃ i chorü yumüxẽwa. 
2Pa Chorü Tupanax, cuxü̃̃́ chayaxõ. ¡Rü taxṹ i cunaxüchicaxü̃ i chorü uanügü 
nax ãne choxü̃ yangexẽxẽgüxü̃cax̱ rü choxü̃ nacugüexü̃cax̱! 
3Rü yíxema cuxü̃̃́ yaxṍxe rü tagutáma ãne tinge. Natürü ngẽma tama cuga 
ĩnüexü̃ rü natücax̱ma cumaxã nuexü̃, rü ãne tá ningegü. 
4Pa Corix ¡choxü̃ nawex̱ i cucümagü rü ngẽma cucümagügu choxü̃ ixũxẽxẽ! 
5¡Rü chomaxã inacuax̱ rü choxü̃ nangu̱xẽxẽ i ngẽma curü ore i aixcüma ixĩxü̃! 
Erü cuma nixĩ i chorü Tupana rü chorü maxẽẽruxü̃ quixĩxü̃. Rü guxü̃ma i 
oragu rü cuxü̃̃́ chayaxõ. 
6Pa Cori Pa Tupanax ¡nüxna nacuax̱ãchi nax guxü̃guma toxü̃ cungechaü̃xü̃ rü 
cuxü̃̃́ tangechaü̃tümüxü̃güxü̃! 
7¡Natürü taxṹ i nüxna cucuax̱ãchixü̃ i ngẽma chorü pecadugü rü yema 
chixexü̃gü ga chaxüxü̃ ga yexguma changextü̱xügu! Pa Cori Pa Tupanax 
¡choxna nacuax̱ãchi, erü curü ngechaü̃ rü curü mecüma rü nataxüchi! 
8Nüma ya Cori ya Tupana rü namecüma rü nixaixcüma. Rü nüma rü tüxü̃ 
narüwex̱ãchixẽxẽ ya yíxema chixexü̃ ügüxe. 
9Rü nügücümagu tüxü̃ naxĩxẽxẽ ya yíxema tama tügü icuax̱üü̃güxe, rü 
mexü̃wa tüxü̃ nagagü. 
10Rü nüma ya Tupana rü tüxü̃ nangechaü̃ rü tümamaxã nixaixcüma ya 
yíxema yanguxẽẽgüxe i ngẽma uneta i namaxã taxügüxü̃ rü naga ĩnüexe i 
norü mugü. 
11Pa Cori Pa Tupanax, nata i chorü chixexü̃ i cupex̱ewa chaxüxü̃ ¡Rü choxü̃̃́ 
nüxü̃ irüngüma i ngẽma nax taxúema chixri cuchiga idexaxü̃cax̱! 

12Rü yíxema Cori ya Tupanaxü̃ ngechaü̃xe, rü nüma rü tá tüxü̃ nanawex̱ i 
nacüma i mexü̃ nax nagu tixũxü̃. 
13Rü tüma rü tá tataãxẽ rü tümaxacügü tá nixĩ i norü yora i ñaa nachixü̃ane. 
14Rü nüma ya Cori ya Tupana rü tümamücü nixĩ ya yíxema nüxü̃ 
ngechaü̃güxe. Rü tümacax̱ nanango̱xẽxẽ i norü uneta. 
15Rü guxü̃guma Cori ya Tupanaarü ngü̃xẽẽcax̱ chadau, erü nüma nixĩ i choxü̃ 
ínapoxü̃xü̃ nawa i guxü̃ma i ãũcümaxü̃. 
16Pa Corix ¡choxü̃ rüngü̃xẽxẽ erü chanaxĩx̱ãchiãxẽ, rü cuxü̃̃́ 
changechaü̃tümüxü̃ erü chaxicatama charüxãũ̱̱x! 
17Choma rü yexera chanaxĩx̱ãchiãẽchigü. ¡Rü nawa choxü̃ ínanguxuchixẽxẽ i 
ñaa ngúxü̃ i chingexü̃! 
18¡Choxü̃̃́ nüxü̃ nadau i ñaa ngúxü̃ i chingexü̃ rü chorü guxchaxü̃gü! ¡Rü choxü̃̃́ 
nüxü̃ yarüngüma i chorü pecadugü! 
19¡Rü dücax i ñuxre i chorü uanügü i chauxchi aiexü̃ rü choxü̃ imax̱güchaü̃xü̃! 
20¡Rü choxna nadau rü choxü̃ ínapoxü̃ nax tama choxü̃ yamax̱güxü̃cax̱! ¡Rü 
taxṹ i cunaxüchicaxü̃ i chorü uanügü nax ãne choxü̃ yangexẽxẽgüxü̃cax̱! Erü 
cuma nixĩ i chorü poxü̃ruxü̃ quixĩxü̃, rü cuxü̃tagu nixĩ i nüxü̃ ichayangauxü̃ i 
ngü̃xẽxẽ. 
21Rü ngẽma chaugü namaxã íchapoxü̃xü̃ nixĩ nax aixcümaxü̃ chixuxü̃ rü 
taxuxü̃ma i chixexü̃ chaxüxü̃. Rü ngẽmaãcü chamaxü̃ erü cuxü̃̃́ chayaxõ. 
22Pa Chorü Tupanax ¡ínapoxü̃ i Iraéanecüãx̱gü nawa i norü guxchaxü̃gü rü 
norü ĩx̱ãchiãẽxü̃gü! 

Wiyaegü 26 

Yimá norü maxü̃maxã mea icüácüarü yumüxẽ 

1Pa Cori Pa Tupanax ¡choxü̃ nadau nax taxuxü̃ma i pecadu chaxüxü̃! Rü 
chorü maxü̃wa rü nataxuma i chixexü̃. Rü aixcüma cuxü̃̃́ chayaxõ, Pa Cori Pa 
Tupanax. 

2¡Rü ẽcü choxü̃ nangugü! ¡Rü choxü̃ naxü! ¡Rü nüxü̃ naxü i chorü ĩnü rü 
chorü ngúchaü̃ i chaxica nüxü̃ chacuáxü̃! 
3Choma nüxü̃ chacuax̱ nax choxü̃ cungechaü̃xü̃, rü guxü̃guma mea cuga 
chaxĩnüxü̃. 
4Rü taguma namaxã chaxãmücü i ngẽma idorataa̱x̱güxü̃ rü bai i ñuxgu 
wüxiwa namaxã changexma i ngẽma nügü írümegünetaxü̃. 
5Rü choxü̃̃́ nawax̱tümüxü̃ i norü ngutaquex̱e i ngẽma chixexü̃ ügüxü̃. Rü 
taguma namaxã chaxãmücü i ngẽma duü̃xü̃gü i chixecümaxü̃. 
6-7Rü cupex̱ewa chaugü chayauxmex̱, rü chowa rü nataxuxü̃ma i tax̱acürü 
pecadu. Rü ngẽmaãcü, Pa Cori Pa Tupanax, curü ãmarearü guruü̃wa changu 
nax cuxcax̱ chawiyaexü̃cax̱ rü cuxü̃ chicuax̱üü̃xü̃cax̱ rü nüxü̃ chixuxü̃cax̱ i 
ngẽma mexü̃gü i cuxüxü̃. 
8Pa Corix, choma nüxü̃ changechaü̃ ya yima cupata, rü nüxü̃ changechaü̃ i 
ngẽma nachica i nawa nangẽxmaxü̃ ya curü üüne. 
9Rü tama chanaxwax̱e i choxü̃ quimax̱ wüxigu namaxã i ngẽma 
pecaduãx̱güxü̃. Rü tama chanaxwax̱e i ngẽma máetagüxü̃rüxü̃ chomaxã 
quixĩ. 
10Erü nümagü rü taxü̃ i chixexü̃ naxügü rü diẽrucax̱ chixri duü̃xü̃gümaxã 
inacuax̱gü. 
11Natürü i choma rü taxuwama nachixe i chorü maxü̃. ¡Rü ngẽmacax̱ 
chanaxwax̱e i choxü̃ curüngü̃xẽxẽ rü cuxü̃̃́ changechaü̃tümüxü̃! 
12Pa Cori Pa Tupanax, choma rü aixcüma cuxü̃̃́ chayaxõ. Rü guxü̃ i 
duü̃xü̃güpex̱ewa tá cuxü̃ chicuax̱üxü̃. 

Wiyaegü 27 

Cori ya Tupana rü chorü omü rü chorü maxẽxẽruxü̃ nixĩ 

1Nüma ya Cori ya Tupana rü chorü omü rü chorü maxẽxẽruxü̃ nixĩ. ¿Rü 
texéxü̃ tá nixĩ i chamuü̃xü̃? Rü nüma ya Cori nixĩ i ínapoxü̃ãxü̃ i chorü maxü̃. 
¿Rü texéxü̃ tá nixĩ i chamuü̃xü̃? 

2Rü ngẽma chixexü̃gü i chorü uanügü rü chau̱̱xcax̱ nibuxmü nax choxü̃ 
yamax̱güxü̃cax̱. Natürü nüxchiama tá guxchaxü̃gu nayi. 
3Rü woo muxũchixü̃ i churaragü choxü̃ íchomaeguãchigu rü taxucax̱tama 
chamuü̃. Rü woo nügü ínamexẽẽgügu nax chau̱̱xcax̱ íyaxü̃ãchixü̃cax̱ rü 
taxucax̱ma chanaxĩx̱ãchiãxẽ. 
4Rü ngẽma Cori ya Tupanana naxcax̱ chacaxü̃ rü choxü̃̃́ ngúchaü̃xü̃ rü 
wüxitama nixĩ. Rü ngẽma nixĩ nax guxü̃ma i chorü maxü̃gu Cori ya 
Tupanapatawa changexmaxü̃ nax ngẽmaãcü nüxü̃ chicuax̱üü̃xü̃cax̱ rü norü 
üünemaxã chataãẽxü̃cax̱. 
5Rü ngẽxguma guxchaxü̃ chau̱̱xcax̱ ínguxgu rü nüma ya Cori rü napatawa tá 
choxna nadau. Rü nügümaxã tá choxü̃ natüxchipeta rü choxü̃ ínapoxü̃. Rü 
wüxi ya nuta ya tacüétügu tá choxü̃ namunagü nax taxuxü̃ma choxü̃ 
imáxü̃cax̱. 
6Rü ngéma rü taxuxü̃táma i chorü uanü choxna nangu. Rü ngẽxguma rü tá 
choxü̃̃́ natauxcha nax Cori ya Tupanacax̱ chayaguxü̃ i ãmaregü i napatawa. 
Rü taãẽãcüma tá naxcax̱ chawiyae rü nüxü̃ chicuax̱üxü̃. 
7Rü cuxna nixĩ i chacax̱axü̃, Pa Corix. ¡Rü choxü̃ naxĩnü! ¡Rü cuxü̃̃́ 
changechaü̃tümüxü̃ rü choxü̃ nangãxü̃! 
8Rü chauãẽwa rü chaugümaxã ñachagürü: —Cori ya Tupanacax̱ tá chadau 
==ñachagürü. Rü ngẽmacax̱ i chomax, Pa Corix, rü cuxcax̱ chadau. 
9¡Rü taxṹ i chau̱̱xchax̱wa iquicúxü̃, rü taxṹ i curü numaxã choxü̃ cuxoxü̃! Erü 
cuxicatama nixĩ i chorü ngü̃xẽẽruxü̃ quixĩxü̃. ¡Rü taxṹ i chaxica nua choxü̃ 
cutáxü̃ nax ngẽmaãcü changemücüxü̃cax̱! Erü cuma nixĩ ya chorü Tupana rü 
chorü maxẽẽruxü̃ quixĩxü̃. 
10Rü woo chaunatü rü chaué choxü̃ ítax̱gügu, natürü cumax, Pa Corix, tá nixĩ 
i choxna cudauxü̃. 
11Pa Corix ¡choxü̃ nawex̱ i cumaxü̃ rü chorü uanügüchax̱wa choxü̃ nüxü̃ 
nacuax̱ẽxẽ i ngẽma nama i mexü̃ nax nagu chixũxü̃cax̱! 

12¡Rü taxṹ i chorü uanügüarü ngúchaü̃wa choxü̃ cutáxü̃! Erü ngẽma duü̃xü̃gü 
i choxü̃ imax̱güchaü̃xü̃ rü chixri chauchiga nidexagü. Erü guxü̃ma i ngẽma 
chauchiga nüxü̃ yaxugüxü̃ rü doragümare nixĩ. 
13Natürü i choma rü chayaxõ nax nüxü̃ tá chadauxü̃ nax aixcüma choxü̃ 
nangechaü̃xü̃ ya Cori ya Tupana i guxü̃ma i ngẽma ngunexü̃gü i nagu 
chamaxü̃xü̃gu. 
14¡Ẽcü nüxü̃̃́ yaxõ ya Cori! ¡Rü cugü naporaxẽxẽ rü taxṹ i nüxü̃ curüxoxü̃ nax 
cuyaxõxü̃! Rü cumaxã nüxü̃ chixu rü ¡nagu yaxõ ya Cori ya Tupana! 

Wiyaegü 28 

Cori ya Tupana rü nüxü̃ naxĩnü i tórü yumüxẽ 

1Pa Cori Pa Tupanax, cuma nixĩ i nuta i chorü poxü̃ruxü̃ quixĩxü̃. Rü cuxna 
nixĩ i chacaxü̃ nax choxü̃ curüngü̃xẽẽxü̃cax̱. ¡Rü taxṹ i cugü quinuxuxü̃ nax 
choxü̃ cungãxü̃xü̃! Erü ngẽxguma taxũtáma choxü̃ cungãxü̃gu rü ñoma 
yuexü̃rüxü̃ tá chixĩ. 
2¡Rü choxü̃ naxĩnü i ngẽxguma cupata íngexmaxü̃gu chawéxmex̱ãcüma curü 
ngü̃xẽẽcax̱ íchacaxgu! 
3Rü tama chanaxwax̱e i choxü̃ cupoxcu wüxigu namaxã i ngẽma chixexü̃ 
ügüxü̃. Rü nümagü rü mea tümamaxã naxãmücügüneta ya duẽxẽgü, natürü 
naãẽwa rü nagu narüxĩnüe nax ñuxãcü tüxü̃ yamax̱güchaü̃xü̃. 
4Rü ngẽmacax̱, Pa Corix, rü name nax cunapoxcuexü̃ naxcax̱ i ngẽma norü 
chixexü̃ i naxügüxü̃. ¡Rü ngẽma chixexü̃ i to̱xguãx̱maxã naxügüxü̃ rü 
ngẽmatama chixexü̃ naxcax̱ natáeguxẽxẽ! 
5Rü nümagü rü tama nüxü̃ nacuax̱güchaü̃ i ngẽma Tupana ngo̱xẽẽxü̃. Rü 
ngẽmacax̱ ya Tupana rü tá nanadai rü tagutáma wena inanachigüxẽxẽ. 
6Rü namecümaxüchi ya Cori ya Tupana erü nüxü̃ naxĩnü i chorü yumüxẽ. 
7Rü nüma ya Cori ya Tupana rü chorü poxü̃ruxü̃ ya poraxüchicü nixĩ. Rü 
nüxü̃̃́ nixĩ ga chayaxõxü̃, rü nüma nixĩ ga choxü̃ nangü̃xẽẽxü̃. Rü poraãcü 

chataãxẽ i ñu̱xmax. Rü Cori ya Tupanacax̱ tá chawiyae rü tá moxẽ nüxna 
chaxã. 
8Rü nüma ya Cori ya Tupana nixĩ i norü duü̃xü̃güxü̃ naporaexẽẽxü̃. Rü nüma 
nixĩ i nüxü̃ nangü̃xẽẽxü̃ rü ínapoxü̃ãxü̃ ya yimá ãẽx̱gacü ya nümatama nüxü̃ 
naxunetacü. 
9Pa Cori Pa Tupanax ¡nüxü̃ rüngü̃xẽxẽ ya curü duü̃xü̃gü rü mexü̃ namaxã 
naxuegu! ¡Rü ñoma wüxi i carnéruarü dauruü̃rüxü̃ nüxna nadau rü 
guxü̃guma mea yagagü! 

Wiyaegü 29 

Napora i naga ya Cori ya Tupana 

1Pa Dauxü̃cüãx̱ ¡nüxü̃ picuax̱üü̃gü ya Cori ya Tupana naxcax̱ i norü pora rü 
norü üüne! 
2¡Rü nüxü̃ picuax̱üü̃gü i ngẽma naéga i üünexü̃! ¡Rü yima napata ya 
mexẽchínewa rü penatachigaxẽxẽ! 
3Rü ngẽma naga ya Cori ya Tupana rü márétügu nayaxũ. Rü nüma ya Tupana 
ya poracü rü nayaduruanexẽxẽ. Rü nüma rü ngẽma taxü̃ i márétüwa 
nangẽxma. 
4Rü naga ya Cori ya Tupana rü napora rü guxü̃wama nangu. 
5Rü ngẽma naga ya Cori ya Tupana rü nanabüü̃chacüxü ya yima ocayiwagü 
ya Líbanuwa ngẽxmagüne. 
6Rü nüma rü nayaxĩãx̱cüüxẽxẽ ya yima max̱pǘnegü ya Líbanu rü Chirióü̃. Rü 
yima max̱pǘne ya Líbanu rü nanayuxnagüxẽxẽ ñoma wocaxacürüxü̃. Rü 
yima max̱pǘne ya Chirióü̃ rü nanayuxnagüxẽxẽ ñoma woca i yatüxü̃rüxü̃. 
7Rü naga ya Cori ya Tupana rü niyaura. 
8Rü ngẽma naga ya Cori ya Tupana rü chianexü̃ i Cadé nayadu̱xruxẽxẽ. 
9Rü ngẽma naga ya Cori rü nayawax̱güxẽxẽ ya yima castañagü rü nanangearü 
naixnecüãx̱ẽxẽ i ngẽma naane. Rü napatawa rü guxü̃ma nüxü̃ nicuax̱üü̃gü. 

10Rü nüma ya Cori ya Tupana rü pucümaxã inacuax̱. Rü guxü̃guma guxarü 
ãẽx̱gacü nixĩ. 
11Rü nüma ya Cori ya Tupana rü nanaporaexẽxẽ i norü duü̃xü̃gü. Rü nüxü̃ 
narüngü̃xẽxẽ nax tama daigu naxĩnüexü̃cax̱. 

Wiyaegü 30 

Dabí rü Cori ya Tupanaxü̃ nicua̱xüxü̃ erü norü da̱xawewa naxca̱x 
nayataanexẽxẽ 

1Pa Cori Pa Tupanax, cuxü̃ chicuax̱üxü̃ erü cuma nixĩ i chorü dax̱awewa 
choxü̃ ícurüdaxẽẽamaxü̃ rü ngẽmacax̱ tama chayu. Erü cuma rü nüxna 
cunachu̱xu nax choxü̃ nacugüexü̃ i chorü uanügü. 
2Pa Cori Pa Chorü Tupanax, choma rü cuxna naxcax̱ chaca i curü ngü̃xẽxẽ, 
rü cuma rü choxü̃ cungãxü̃ rü chau̱̱xcax̱ cuyataanexẽxẽ. 
3Rü nawa choxü̃ ícunguxuchixẽxẽ i ngẽma yu rü choxü̃ cumaxẽxẽ. Rü 
ngẽmacax̱ tama chayu. 
4Rü ngẽmacax̱ i pemax, Pa Chomücügü i aixcüma Cori ya Tupanaaxü̃̃́ 
Yaxõgüxü̃x ¡rü ngĩxã wüxigu Tupanacax̱ tawiyaegü rü nüxü̃ ticuax̱üxü̃gü ya 
yimá üünecü! 
5Erü ngẽma norü nu rü paxaãchimare nixĩ, natürü ngẽma norü ngü̃xẽxẽ rü 
taguma inayagu̱x. Rü woo chütacü ixauxegu, natürü moxü̃ãcü rü taãẽãcü 
tingunexü̃gü. 
6Rü choma rü yexguma taxũta chidax̱awegu rü chaugügu charüxĩnü rü 
ñachagürü —Ñu̱xma rü marü taxuxü̃táma i tax̱acü choxü̃ nangupetü 
==ñachagürü. 
7Cumax, Pa Corix, rü choxü̃ curüngü̃xẽxẽ rü nagu charüxĩnü nax tagutáma 
tax̱acürü guxchaxü̃ choxü̃ üpetüxü̃. Natürü yexguma choxna quixũgachigu rü 
muü̃maxã chabai̱x̱ãchi. 
8Rü cuxna nixĩ ichacaxü̃, Pa Cori Pa Tupanax, rü cuxü̃ nixĩ i chachixewexü̃. 

9Rü ñachagürü: —Pa Corix, Pa Tupanax ¿tax̱acüwa cuxü̃̃́ namexü̃ ega 
chayu̱xgu rü cho̱xmax̱ü̃wa chaxũxgu? Erü ngẽma waixü̃mütex̱e rü tama cuxü̃ 
nicuax̱üxü̃ rü tama nüxü̃ nixu nax cuma rü aixcümacü quixĩxü̃ 
==ñachagürü. 
10Pa Corix, Pa Tupanax ¡cuxü̃̃́ changechaü̃tümüxü̃, rü choxü̃ naxĩnü, rü choxü̃ 
rüngü̃xẽxẽ! 
11Rü ñu̱xma nax chau̱̱xcax̱ cuyataanexẽẽxü̃ rü ngẽma chorü ngechaü̃ rü 
taãẽxü̃ choxü̃̃́ cuyanguxuchixẽxẽ. Rü choxna cuyaxũgachixẽxẽ i ngẽma chorü 
ngechaü̃ rü taãxẽ choxna cuxã. 
12Rü ngẽmacax̱ wiyaegümaxã tá cuxü̃ chicuax̱üxü̃ rü guxü̃gutáma moxẽ 
cuxna chaxã. 

Wiyaegü 31 

Name nax Tupanaaxü̃̃́  yaxõxü̃ 

1Pa Corix, Pa Tupanax, cuxü̃tagu nixĩ i chaugü charücúxü̃ nax choxü̃ 
ícupoxü̃xü̃cax̱. ¡Rü taxṹ i choxü̃ cuxoxü̃ ega curü ngü̃xẽẽcax̱ íchacaxgu! ¡Rü 
choxü̃ ínanguxuchixẽxẽ naxmex̱wa i chorü uanügü! Erü cuma rü Tupana ya 
ixaixcümacü quixĩ. 
2¡Rü ẽcü choxü̃̃́ nüxü̃ naxĩnü i chorü yumüxẽ! ¡Rü paxa nua naxũ rü 
naxmex̱wa choxü̃ ínanguxuchixẽxẽ i chorü uanügü! Rü chanaxwax̱e i chorü 
poxü̃ruxü̃ nax quixĩxü̃ i cumax. Rü chanaxwax̱e nax chorü cu̱xchicaxü̃ nax 
quixĩxü̃ nax tama choxü̃ yamax̱güxü̃cax̱. 
3Rü cuma nixĩ i chorü poxü̃ruxü̃ rü chorü cu̱xchicaxü̃. ¡Rü cuégaxü̃ 
cungechaü̃gagu choxna nadau rü chomaxã inacuax̱! 
4¡Rü choxü̃ ínanguxuchixẽxẽ nawa ya yima yüta ya chau̱̱xcax̱ inaxügüne! Erü 
cuma nixĩ i chorü poxü̃ruxü̃ quixĩxü̃. 
5Rü cuxmex̱wa chanangex̱ i chorü maxü̃. ¡Rü choxü̃ ínanguxuchixẽxẽ, Pa 
Corix, Pa Tupana ya Ixaixcümacüx! 

6Rü tama namaxã chataãxẽ i ngẽma duü̃xü̃gü i naxchicünax̱ãgü i taxuwama 
mexü̃xü̃ icuax̱üü̃güxü̃. Rü choma rü cuxü̃̃́icatama nixĩ i chayaxõxü̃, Pa Corix, 
Pa Tupanax. 
7Rü choma rü chataãẽxüchi erü choxü̃ cungechaü̃ rü chomaxã cumecüma. 
Erü cuma nüxü̃ cudau nax chanaxĩx̱ãchiãẽxü̃ rü nüxü̃ cucuax̱ nax ngechaü̃ 
chingexü̃. 
8Cuma rü taxũtáma chorü uanümex̱ẽgu choxü̃ cunguxẽxẽ. Rü chau̱̱xcax̱ 
cunamexẽxẽ i wüxi i nachica i taxucürüwama nawa choxna nangugüxü̃. 
9Pa Corix, Pa Tupanax ¡cuxü̃̃́ changechaxü̃tümüxü̃! Erü ãũcümaxü̃wa 
changexma i ñu̱xmax. Rü ngẽma ngúxü̃ nax chingexü̃cax̱ rü changu̱xetü rü 
changu̱xũne rü guxü̃wama choxü̃̃́ nangu̱x. 
10Rü ngẽma nax ngúxü̃ chingexü̃ rü poraãcü changechaü̃ rü chaxauxecha. Rü 
ngẽma nax changechaü̃xü̃gagu rü chorü pora rü choxna nixũgachi rü 
chauxchinax̱ãgü rü nituraetanü. 
11Rü choma rü norü cugüruxü̃ chixĩ i ngẽma chorü uanügü. Rü ngẽma chorü 
ngaicamagu ãchiü̃güxü̃ i duü̃xü̃gü rü norü ĩnücaruü̃mare choxü̃ nixĩgüxẽxẽ. 
Rü ngẽma choxü̃ cuax̱güxü̃ i duü̃xü̃gücax̱, rü wüxi i ãũãchixü̃ chixĩ. Rü 
ngẽxguma ĩanearü namawa choxü̃ nadaugügu, rü chau̱̱xchax̱wa nibuxmü. 
12Rü choxü̃ inarüngü̃mae ñoma marü chayuxü̃rüxü̃. Rü ñoma wüxi i axepáü̃ 
i puxãchixü̃rüxü̃ chixĩ. 
13Rü duü̃xü̃gü rü chixexü̃maxã bexma choxü̃ nixugüechamare. Rü guxü̃wama 
nangẽxma i ãũcümaxü̃ rü poraãcü chamuü̃. Rü duü̃xü̃gü rü wüxigu nagu 
narüxĩnüe nax ñuxãcü choxü̃ yamax̱güchaü̃xü̃. 
14Natürü i chomax, Pa Corix, Pa Tupanax, rü cuxü̃̃́ chayaxõ rü ñachagürü: —
Cuma nixĩ i chorü Tupana quixĩxü̃ ==ñachagürü. 
15Rü ñaa chorü maxü̃ rü cuxmex̱wa nangẽxma. Rü chanaxwax̱e i naxmex̱wa 
choxü̃ ícunguxuchixẽxẽ i ngẽma chorü uanügü i chowe ingẽxü̃tanüxü̃. 

16Rü choma nax curü duü̃xü̃ chixĩxü̃, rü chanaxwax̱e nax chomaxã cutaãẽxü̃. 
¡Rü ẽcü choxü̃ ínanguxuchixẽxẽ erü cuxü̃̃́ changechaxü̃tümüxü̃! 
17Pa Corix, Pa Tupanax, ¡nüxna nachu̱xu i duü̃xü̃gü nax ãne choxü̃ 
yangexẽxẽgüxü̃, erü cuxna nixĩ i chacaxü̃! ¡Ẽcüx, ãne nüxü̃ ingexẽxẽgü i 
ngẽma chixexü̃gu maxẽxü̃ i duü̃xü̃gü! ¡Rü noxtacüma naxmax̱ü̃ i chianexü̃ i 
tauquewa ngẽxmaxü̃wa namugü! 
18Rü ngẽmaãcü tá narüchianegü i ngẽma duü̃xü̃gü i dorataa̱x̱güxü̃ i 
cugüwax̱egüxü̃ rü to̱xguãx̱ü̃ oexü̃ rü tümamaxã guxchigawax̱egüxü̃ ya 
yíxema mexẽ ya duü̃xẽgü. 
19Pa Tupanax, cuma rü icunawex̱ nax poraãcü tümamaxã cumecümaxü̃ ya 
yíxema cuga ĩnüexe. ¡Rü duü̃xü̃güpex̱ewa inawex̱ nax tüxü̃ ícupoxü̃xü̃ ya 
yíxema cuxcax̱ ĩxe nax cuxü̃tagu tarücu̱xgüxü̃cax̱! 
20Rü yíxema mexü̃gu rüxĩnüxe rü cuma rü cupata ya üünenewa tüxü̃ ícupoxü̃ 
nüxna i ngẽma duü̃xü̃gü i tümachi aiexü̃ rü chixri tümachiga idexagüxü̃. 
21Rü cuma rü cumecümaxü̃chi, Pa Corix, Pa Tupanax. Yerü yexguma 
ãũcümaxü̃wa chayexmagu rü taxü̃ ga mexü̃ chau̱̱xcax̱ cuxü, erü choxü̃ 
cungechaü̃. 
22Rü yexguma guxchaxü̃wa chayexmayane rü nagu charüxĩnü nax choxna 
quixũgachixü̃. Natürü yexguma cuxna chacaxgu nax choxü̃ 
curüngü̃xẽẽxü̃cax̱, rü cuma rü choxü̃ cuxĩnü nax aita cuxcax̱ chaxüxü̃. 
23Pa Guxãma i Pema i Cori ya Tupanaaxü̃̃́ Yaxõgüxex ¡rü nüxü̃ 
pengechaxü̃güx! Erü nüma ya Cori rü tüxna nadau ya yíxema naga ĩnüexe. 
Natürü ngẽma tama naga ĩnüexü̃ rü tá napoxcue namaxã i ngẽma poxcu i 
nüxna üxü̃. 
24Rü guxãma i pema nax Cori ya Tupanaxü̃ ípenanguxẽẽgüxü̃, ¡rü peporae rü 
petaãxẽgü! 

Wiyaegü 32 

Ngẽxguma Tupanamaxã nüxü̃ ixuxgu i tórü pecadugü, rü nüma rü tüxü̃̃́  nüxü̃ 
inarüngüma 

1Rü tataãxẽ ya yíxema Tupana marü tüxü̃̃́ nüxü̃ irüngümaxẽ i tümaarü 
pecadugü. 
2Rü nataãxẽ ya yimá yatü ya Tupana nüxü̃̃́ nüxü̃ irüngümacü i norü pecadu 
rü norü maxü̃wa rü nataxuma i dora. 
3Rü yexguma tama Tupanamaxã nüxü̃ chixuxgu ga chorü pecadu rü guxü̃ ga 
ngunexü̃gu chaxauxecha rü yexeraãcü chiturachigü. 
4Rü chütacü rü ngunecü choxü̃ icurüwex̱ãchixẽxẽ, Pa Tupanax. Rü yema 
chorü pora rü ínaxũxũ ñoma putürachacu i üax̱cü ipaxẽẽxü̃rüxü̃. 
5Rü yexguma nagu charüxĩnügu ga chorü maxü̃ nax naturaxü̃ rü cumaxã 
nüxü̃ chixu ga guxü̃ma ga chorü pecadugü rü taxuxü̃ma chicu̱x. Rü 
chaugümaxã ñacharügü: —Cori ya Tupanamaxã tá nüxü̃ chixu i chorü 
chixexü̃gü ==ñachagürü. Rü cumax, Pa Corix, rü choxü̃̃́ nüxü̃ icurüngüma 
ga guxü̃ma. 
6Rü ngẽmacax̱ i guxü̃ma i duü̃xü̃gü i aixcüma yaxõgüxü̃ rü ngẽxguma 
guxchaxü̃wa nangẽxmagu rü tá cumaxã nüxü̃ nixu i ngẽma norü guxchaxü̃gü. 
Rü woo muxũchixü̃ i guxchaxü̃gü nüxna ngaicamagu rü taxũxü̃táma nüxna 
nangu. 
7Rü cumax rü chorü dauruxü̃ quixĩ, rü cuma nixĩ i choxü̃ ícupoxü̃xü̃ i 
ngẽxguma ãũcümaxü̃wa changexmagu. Rü ngẽxguma nüxü̃ charüporamaegu 
i chorü uanügü, rü chorü guxü̃cüwawa tá taãẽãcü cunawiyaegüxẽxẽ i 
duü̃xü̃gü. 
8Rü cumax, Pa Cori Pa Tupanax, rü ñacugürü choxü̃: —Choma rü cuxü̃ 
chadawenü rü tá cuxü̃ changu̱xẽxẽ i ngẽma cuxü̃̃́ chanaxwax̱exü̃. Rü tá cuxü̃ 
chaxucu̱xẽ, rü tá cuxü̃ chanawex̱ i ngẽma nama i mexü̃ nax nagu quixũxü̃. 
9Rü tama name nax ñoma cowarurüxü̃ rüex̱na ñoma mularüxü̃ quixĩxü̃ nax 
tama cuãẽxü̃ cucuáxü̃, rü ñu̱xmata ütü̱xünagucax̱ cuwáxü̃ nax mea namagu 
quixũxü̃cax̱ ==ñacugürü choxü̃. 

10Rü ngẽma chixexü̃arü üruxü̃gü rü muxü̃tama i ngúxü̃ ningegü, natürü 
ngẽma nüxü̃̃́ yaxõgüxü̃ rü Cori ya Tupana rü guxü̃gutáma nüxü̃ nangechaü̃. 
11¡Cori ya Tupanamaxã petaãẽgü, Pa Duü̃xü̃gü i Mexü̃gu Rüxĩnüexü̃x! ¡Rü 
petaãẽgü rü taãẽmaxã Tupanaxü̃ picuax̱üü̃gü! 

Wiyaegü 33 

Tupanana moxẽ taxã rü nüxü̃ ticua̱xüü̃gü 

1Rü pemax, Pa Duü̃xü̃gü i Tupanaga Ĩnüexü̃x ¡rü nüxü̃ picuax̱üü̃gü! Erü 
ngéma mexü̃gu rüxĩnüexü̃, rü name nax Cori ya Tupanaxü̃ yacuax̱üü̃güxü̃. 
2¡Rü moxẽ nüxna pexãgü ya Cori ya Tupana! ¡Rü árpaxacümaxã rü árpa i 10 
cunaxü̃maxã naxcax̱ pewiyaegü rü nüxü̃ picuax̱üü̃gü! 
3¡Rü ngexwacax̱ü̃xü̃ i wiyaegümaxã Tupanacax̱ pewiyaegü! ¡Rü mea 
pepaxetagüãcüma nüxü̃ picuax̱üü̃gü! 
4Rü ngẽma Cori ya Tupanaarü ore rü aixcüma nixĩ. Rü ngẽma naxüxü̃wa 
nango̱x nax nüma rü aixcüma yangu̱xẽẽãxü̃ i ngẽma nüxü̃ yaxuxü̃. 
5Rü nüma ya Cori ya Tupana rü namaxã nataãxẽ i ngẽma aixcüma ixĩxü̃ rü 
ngẽma wex̱guxü̃. Rü ngẽma norü ngechaü̃ rü ñoma i naane namaxã nanapá. 
6Rü nüma ga Cori ya Tupana rü norü dexamaxã nanaxü ga daxũguxü̃ i naane 
rü norü cue ñaxü̃maxã nanaxü ga guxü̃ma i ẽxtagü i ngéma ngẽxmagüxü̃. 
7Rü nüma ga Tupana rü nanaxü ga yema taxü̃ ga már i mátamaxü̃. Rü yema 
norü dexá rü wüxitama ga nachicawa nanayexmaxẽxẽ. 
8Pa Guxü̃ma i Tax̱acü i Ñoma i Naanewa Ngẽxmagüxü̃x ¡rü Tupanaxü̃ 
picuax̱üü̃gü! Rü guxãma i pemax, Pa Ñoma i Naanecüãx̱ i Duü̃xü̃güx ¡rü nüxü̃ 
picuax̱üü̃gü! 
9Yerü nüma rü norü dexamaxã guxü̃ma naxü. Rü nanamu rü guxü̃ma mea 
inanu. 
10Rü nüma ya Cori ya Tupana rü nagu nayanaxoxẽxẽ i ngẽma nagu naxĩnüexü̃ 
i ngẽma duü̃xü̃gü i tama nüxü̃̃́ yaxõgüxü̃. 

11Natürü ngẽma nüma ya Cori ya Tupana nagu rüxĩnüxü̃ rü guxü̃guma 
nangẽxmaecha rü taguma narüxo. 
12Rü nataãẽgü i ngẽma duü̃xü̃gü i Cori ya Tupanamaxã Tupanaãx̱güxü̃ rü 
ngẽma duü̃xü̃gü ya Cori ya Tupana nügüxü̃̃́ dexü̃. 
13Rü nüma ya Cori ya Tupana rü daxũguxü̃ i naanewa ínadawenü, rü nüxü̃ 
nadau i guxü̃ma i duü̃xü̃gü. 
14Rü ngẽma daxũguxü̃ i naane i nawa nangẽxmaxü̃wa nixĩ i tüxü̃ nangugüxü̃ 
ya yíxema ñoma i naanewa ngẽxmagüxe. 
15Rü nüma nixĩ i maxü̃ tüxna naxãxü̃ rü nüxü̃ nacuáxü̃ i guxü̃ma i ngẽma 
taxügüxü̃. 
16Rü taxucüma ya ãẽx̱gacü ya woo muarü churaraã̃́cü rü tá nügü ínapoxü̃ ega 
tama Tupana nüxü̃ rüngü̃xẽẽgu. Rü bai ya wüxi ya yatü ya poraxüchicü rü tá 
norü poramaxã nügü ínapoxü̃ ega tama Tupana naxü̃tawa ngẽxmagu. 
17Rü woo cowarugü i poraxüchixü̃ rü taxuacüma norü yoraxü̃ ínapoxü̃ ega 
tama Tupana nüxü̃ rüngü̃xẽẽgu. 
18Natürü nüma ya Cori ya Tupana rü guxü̃guma tüxna nadau ya yíxema nüxü̃ 
ngechaü̃güxe rü nüxü̃̃́ yaxõgüxe. 
19Rü yuwa tüxü̃ ínapoxü̃ rü maxü̃ tüxna naxã ega ñoma i naanewa taiya 
ínguxgu. 
20Rü Tupanaxü̃tagu nixĩ i nüxü̃ yarüngauxü̃ i tórü maxü̃. Erü nüma nixĩ i tüxü̃ 
nangü̃xẽẽxü̃ rü tüxü̃ ínapoxü̃xü̃. 
21Rü ngẽmacax̱ tórü Cori ya Tupanamaxã tataãẽgü, rü naéga i üünexü̃axü̃̃́ 
tayaxõgü. 
22Pa Corix, Pa Tupanax, tanaxwax̱e nax toxü̃ cuxümücüxü̃ namaxã i curü 
ngechaü̃ i taxü̃. Rü ngẽma nixĩ i cuxü̃tawa ítanangu̱xẽẽxü̃. 

Wiyaegü 34 

Tupanaxü̃ ticua̱xüxü̃ erü tamaxã namecüma 

1Rü guxü̃ i oragu rü Cori ya Tupanamaxã tá mexü̃ chaxuegu, rü chau̱̱ax̱maxã 
rü guxü̃gutáma nüxü̃ chicuax̱üxü̃. 
2Rü chauãẽwa Cori ya Tupanaxü̃ chicuax̱üxü̃. Rü ngẽma mexü̃gu rüxĩnüexü̃ 
rü tá nüxü̃̃́ naxĩnüe i chorü ore i namaxã nüxü̃ chicuax̱üxü̃, rü tá nataãẽgü. 
3¡Rü ngĩxã wüxigu Tupanaxü̃ ticuax̱üü̃gü rü wüxigu tanatachigaxẽxẽ i naéga! 
4Rü Cori ya Tupanana chaca rü nüma rü choxü̃ nangãxü̃, rü choxü̃ 
ínanguxuchixẽxẽ nawa i guxü̃ma i chorü oegaãẽgü. 
5Rü yíxema Cori ya Tupanaxü̃ rüdaunüxe nax tüxü̃ nangü̃xẽẽxü̃cax̱ rü 
guxü̃gutáma tataãẽgü, rü tagutáma ãne tingegü. 
6Rü daa yatü ya taxuxü̃ma ixĩcü rü Cori ya Tupanana naca, rü nüma nüxü̃ 
naxĩnü rü ínananguxuchixẽxẽ nawa ga guxü̃ma ga norü oegaãẽgü. 
7Rü Cori ya Tupanaarü orearü ngeruxü̃ i daxũcüãx̱ rü tümatanüwa nangẽxma 
ya yíxema Cori ya Tupanaxü̃ muü̃xe, rü tüxü̃ ínapoxü̃. 
8¡Rü nüxü̃ pexü̱x rü tá nüxü̃ pedau nax namecümaxü̃ ya Cori ya Tupana! Rü 
nataãxẽ ya yimá yatü ya Cori ya Tupanaaxü̃̃́ yaxõcü. 
9Rü pema i aixcüma Cori ya Tupanaxü̃ ngechaü̃güxe, rü name nixĩ i nüxü̃ 
pemuü̃xe. Rü yíxema nüxü̃ muü̃xe rü taxuxü̃táma tax̱acü tüxü̃̃́ nataxu. 
10Rü ngẽma leóü̃xacügü rü naturae rü taiya nüxü̃̃́ nangu̱x. Natürü yíxema Cori 
ya Tupanaarü ngü̃xẽẽcax̱ daugüxe rü taxũtáma tax̱acü tüxü̃̃́ nataxu. 
11Pa Chauxacügüx ¡nua pexĩ rü choxü̃̃́ iperüxĩnüe! Rü pexü̃ tá changúexẽxẽ 
nax Cori ya Tupanaxü̃ pemuü̃exü̃. 
12¿Cunaxwax̱exü̃ nax cutaãẽxü̃ rü nax namáxü̃ i curü maxü̃ i ñoma i 
naanewa? 
13¡Rü naxuãxẽ rü nüxna nadau ya curü conü nax tama chixexü̃xü̃ yaxuxü̃cax̱! 
¡Rü nüxna nadau i cuberagü nax tama doraxü̃ quixuxü̃cax̱! 
14¡Rü nüxna ixũgachi i guxü̃ma i chixexü̃ rü mexü̃ naxü! ¡Rü naxcax̱ nadau 
nax taxúemaxãma nax cuguxchaxü̃ã̃́xü̃! ¡Rü ngẽmaãcü mea namaxü̃! 

15Erü nüma ya Cori ya Tupana rü tüxna nadau ya yíxema aixcüma mea 
maxẽxe. Rü tüxü̃̃́ nüxü̃ naxĩnü i tümaarü yumüxẽ. 
16Natürü nüxü̃ naxo i ngẽma chixexü̃ ügüxü̃ rü inayanaxoxẽxẽ i ñoma i 
naanewa nax taxúema nüxna cuax̱ãchixü̃cax̱. 
17Rü yíxema ixaixcümagüxe rü Cori ya Tupanaarü ngü̃xẽẽcax̱ ítacagü, rü 
nüma rü nüxü̃ naxĩnü i tümaarü yumüxẽ rü guxü̃ma i tümaarü oegaãẽgüwa 
tüxü̃ ínanguxü̃xẽxẽ. 
18Rü nüma ya Cori ya Tupana rü ínamemare nax tüxü̃ nangü̃xẽẽxü̃ ya yíxema 
ngúxü̃ ingegüxe Rü tüxü̃ ínanguxü̃xẽxẽ ya yíxema ngechaxü̃ ingegüxe. 
19Rü yimá yatü ya ixaixcümacü rü namu i norü guxchaxü̃gü. Natürü nüma 
ya Cori ya Tupana rü ínananguxuchixẽxẽ nawa i guxü̃ma i ngẽma. 
20Rü nüma ya Tupana rü guxü̃wama nüxna nadau rü woo naxchinax̱ãgü rü 
nüxna nadau nax tama yabüyexü̃cax̱. 
21Rü ngẽma duü̃xü̃ i chixexü̃ ügüxü̃ rü ngẽma norü guxchaxü̃gu tátama nayi. 
Rü ngẽma tümachi aixü̃ ya yíxema mexü̃ üxe rü Tupana tá nanapoxcu. 
22Natürü nüma ya Cori ya Tupana rü tüxü̃ ínapoxü̃ ya yíxema norü duü̃xü̃gü 
ixĩgüxe. Rü tama poxcu tümamaxã naxuegu ya yíxema nüxü̃̃́ yaxõgüxe. 

Wiyaegü 35 

Yumüxẽ i nawa Tupanaarü ngü̃xẽxẽca̱x íca̱xaxü̃ 

1Pa Cori Pa Tupanax ¡naxcax̱ íyaxüãchi i ngẽma chau̱̱xcax̱ yaxüãchixü̃, rü 
nadai i ngẽma choxü̃ imax̱güchaü̃xü̃! 
2¡Rü ẽcü nayaxu i curü poxü̃ruxü̃ rü curü tüxünexü̃ rü nua naxũ rü choxü̃ 
rüngü̃xẽxẽ! 
3¡Rü nayaxu ya curü wocaxe nax namaxã cunadai̱x̱ü̃cax̱ i ngẽma chowe 
ingẽxü̃tanüxü̃! ¡Rü chomaxã nüxü̃ ixu nax cuma yixĩxü̃ i choxü̃ cumaxẽxẽxü̃! 
4¡Rü yabuxmüxẽxẽ i ngẽma choxü̃ imax̱güchaü̃xü̃! ¡Rü yabuxmüxẽxẽ rü 
naxãneexẽxẽ i ngẽma choxü̃ chixexẽẽgüchaü̃xü̃! 

5¡Rü namu i curü orearü ngeruxü̃ i daxũcüãx̱ nax ínawoxü̃ãxü̃cax̱ ñoma 
buanecü maxẽ ya pacü ngĩãnexẽẽxü̃rüxü̃! 
6¡Rü ngẽma norü nama i chorü uanügü rü naxẽanexẽxẽ rü nacoramaexẽxẽ! 
Rü chanaxwax̱e i curü orearü ngeruxü̃ i daxũcüãx̱ nawe ningẽchigü. 
7Rü woo taxuxü̃ma i chixexü̃ chaxüyane rü nümagü rü yütagu choxü̃ 
nangu̱xẽẽgüchaü̃. Rü woo taxuxü̃ma i chixexü̃ chaxüyane rü nümagü rü 
bexma nanaxügü i wüxi i ãxmaxü̃ nax ngẽmagu chingucuchixü̃cax̱. 
8¡Rü ẽcü ngürüãchi guxchaxü̃gu nayix̱ixẽxẽ nax ngẽma nümatama 
namexẽẽgüxü̃ i ãxmaxü̃gu nayix̱ixü̃cax̱ rü ngẽmaãcü nagu yanachixexü̃cax̱! 
9Natürü i chomax rü Cori ya Tupanamaxã tá chataãxẽ erü choxü̃ tá ínapoxü̃. 
10Rü guxü̃ma i chorü maxü̃maxã rü ñacharügü tá: —¿Texé cumaxã tawüxigu, 
Pa Cori Pa Tupanax? Erü yíxema ngearü diẽruãx̱güxe rü taxuxü̃ma tüxü̃̃́ 
ngẽxmagüxe, rü cuma rü tüxü̃ ícupoxü̃ nüxna i ngẽma tüxü̃ rüporamaegüxü̃ 
rü ngẽma chixri tümaarü puracü ütanügüxü̃ ==ñachagürü tá. 
11Rü ñu̱xma rü ínangugü i duü̃xü̃gü i chixexü̃gü i doraxü̃ ixugüxü̃. Rü choxna 
naxcax̱ nacagüe i chixexü̃ i choma tama nüxü̃ chacuáxü̃. 
12Rü yema mexü̃ ga naxcax̱ chaxüxü̃ rü chixexü̃maxã choxü̃̃́ nanatáeguxẽẽgü. 
Rü ngẽma rü poraãcü ngechaxü̃ choxna naxã. 
13Rü yexguma nümagü yadax̱aweegu rü choma rü naxcax̱ chaxoegaãxẽ rü 
naxchiru ga témüxü̃gu chicu̱x. Rü tama chachibü rü naxcax̱ chayumüxẽ. 
14Rü choma rü naxcax̱ changechaxü̃ rü ñoma chaué yuxü̃rüxü̃ rüex̱na wüxi i 
chomücü yuxü̃rüxü̃ rüex̱na chauenexẽ yuxü̃rüxü̃ chixĩ. 
15Natürü yexguma guxchaxü̃ chau̱̱xcax̱ ínguxgu, rü nümagü rü naxĩtaquex̱e 
rü choxü̃ nacugüe ñoma tama choxü̃ nacuax̱güxü̃rüxü̃. Rü yemaacü 
chixexü̃maxã choxü̃ nixugüecha. 
16Rü ngúxü̃ choxü̃ ningexẽẽgü rü choxü̃ nacugüe rü numaxã choxna nadaugü. 
Rü yemaacü chauxchi naxaie. 

17Pa Cori Pa Tupanax ¿ñuxguratáta i nüxü̃ curüchauxü̃ nax ngéma nüxü̃ 
cudawenümarexü̃ i ngẽma duü̃xü̃gü i ñoma leóü̃gürüxü̃ chau̱̱xcax̱ 
inginetanücüüxü̃? ¡Rü nüxna choxü̃ ínapoxü̃ nax tama choxna 
nayauxgüãxü̃cax̱ i ngẽma nügümaxã choxü̃̃́ wüxicáxü̃ i chorü maxü̃! 
18Rü ñu̱xũchi i choma rü tá moxẽ cuxna chaxã napex̱ewa i ngẽma muxũchixü̃ 
i curü duü̃xü̃gü. Rü guxü̃ma i ngẽma duü̃xü̃güpex̱ewa rü tá cuxü̃ chicuax̱üxü̃. 
19Rü tama chanaxwax̱e i natücax̱ma choxü̃ nacugüe i chorü uanügü. Rü tama 
chanaxwax̱e nax choxna nanuxetügüxü̃ i ngẽma duü̃xü̃gü i chauxchi aiexü̃ 
woo taxuxü̃ma i chixexü̃ chaxüyane. 
20Rü nümagü rü tama ngüxmüecax̱ nadaugü. Natürü ngẽma naxcax̱ 
nadaugüxü̃ nixĩ nax tümaechitawax̱egüxü̃ ya yíxema ñaa nachixü̃anewa 
mexü̃gu rüxĩnüexe. 
21Rü poraãcü choxü̃ nacugüe rü chauchiga nidexagü rü ñanagürügü: —
Dücax, toxetümaxã nüxü̃ tadau nax chixexü̃ naxüxü̃ ==ñanagürügü. 
22Pa Corix, cuma rü meama nüxü̃ cucuax̱ i ngẽma naxügüxü̃ i ngẽma 
duü̃xü̃gü. ¡Rü taxṹ i cunangexrüxü̃ nax naxügüxü̃cax̱ i ngẽma chixexü̃! ¡Rü 
taxṹ i choxna quixũgachixü̃! 
23Pa Corix, Pa Chorü Tupanax ¡írüda rü chauétüwa nachogü! 
24Pa Corix, Pa Chorü Tupanax, cuma nax mecü quixĩxü̃ ¡rü choxü̃ nangugü! 
Erü tama chanaxwax̱e nax choxü̃ nacugüexü̃ i chorü uanügü. 
25Rü tama chanaxwax̱e i chauchiga nidexagü rü chauchiga chixexü̃gu 
narüxĩnüe ñaxü̃maxã: —Ñaa nixĩ i ngẽma inaxwax̱egüxü̃ rü düxwa marü 
chixexü̃gu tananguxẽxẽ ==ñanagürügü. 
26Rü ñu̱xma chanaxwax̱e i ãne ningegü i ngẽma duü̃xü̃gü i taãẽgüxü̃ naxcax̱ 
nax chixexü̃gu changuxü̃. Rü chanaxwax̱e i guxü̃wama ãne ningegü i ngẽma 
nügü ixugüexü̃ nax choxü̃ nayexeragüxü̃. 
27Natürü yíxema naxwax̱egüxe nax chorü uanügüxü̃ charüporamaegüxü̃, rü 
name nixĩ i taãẽãcü guxü̃guma tagaãcü ñatarügügü: —Nüma ya Cori ya 

Tupana rü namecümaxüchi. Rü namaxã nataãxẽ i ngẽxguma norü duü̃xü̃ 
mexü̃ nüxü̃ ngupetügu ==ñatarügügü. 
28Rü choma rü chorü conümaxã tá nüxü̃ chixuchiga nax cuma rü ãẽx̱gacü ya 
mecü nax quixĩxü̃. Rü guxü̃ i ngunexü̃gu tá cuxü̃ chicuax̱üxü̃. 

Wiyaegü 36 

Duü̃xü̃gü rü guxü̃wama nachixe natürü Tupana rü guxü̃guma namecüma 

1Rü ngẽma duü̃xü̃ i tama Tupanaga ĩnüxü̃ rü ngẽma pecadu nixĩ i norü ĩnüwa 
nüxü̃̃́ nangúchaü̃xẽẽxü̃ nax chixexü̃ naxüxü̃cax̱. Rü ngẽmacax̱ taguma nagu 
narüxĩnü nax Tupanaxü̃ namuü̃xü̃. 
2Rü nügügu narüxĩnü nax namexü̃ i ngẽma chixexü̃ i naxüxü̃ rü ngẽmamaxã 
nügü nicuax̱üxü̃. 
3Rü ngẽma duü̃xü̃ i chixexü̃ rü ngẽxguma yadexagu rü taguma mexü̃ i orexü̃ 
nixu rü doraxü̃xicatama nixu. Rü wüxi i duü̃xü̃ i tama naãẽxü̃ cuáxü̃ nixĩ, rü 
taguma mexü̃ naxü. 
4Rü ngẽxguma norü pechicaxü̃gu nacaxgu rü ngéma nagu narüxĩnü nax 
chixexü̃ naxüxü̃. Rü ngẽma nax poraãcü nüxü̃̃́ nangúchaü̃ i ngẽma chixexü̃ i 
naxüxü̃ rü ngẽmacax̱ tama ínanangéxchaü̃. 
5Natürü i ngẽma curü ngechaü̃, Pa Cori Pa Tupanax, rü daxũguxü̃ i naanewa 
nangu. Rü ngẽma nax quixaixcümaxü̃ rü yau̱̱xtüweanexü̃arü yexerawa 
nangu. 
6Rü ngẽma nax mea guxü̃maxã icucuáxü̃ rü guxü̃guma name, ñoma 
max̱pǘnegü ya taxü̃negürüxü̃. Rü ngẽma curü mugü rü guxü̃gucax̱ nixĩ ñoma 
már i taxü̃rüxü̃. Rü cumax, Pa Cori Pa Tupanax, rü mea nüxna cudau i 
duü̃xü̃gü rü naeü̃gü. 
7Rü ngẽma curü ngechaü̃, Pa Tupanax, rü namexẽchi. Rü ngẽmacax̱ i 
duü̃xü̃gü rü cuxpex̱atütüxü̃cax̱ nibuxmü nax ícupoxü̃xü̃cax̱. 
8Rü cupatawa mea cunachibüexẽxẽ i duü̃xü̃gü ñu̱xmata meama nüxü̃̃́ yangu. 
Rü natü i mechiüxü̃wa cuyaxaxegüxẽxẽ. 

9Rü cuma nixĩ i maxü̃arü yora quixĩxü̃. Rü cuma nixĩ i toxcax̱ 
cunangóonexẽẽxü̃. 
10Rü ngẽma curü duü̃xü̃gü i cuxü̃̃́ yaxõgüxü̃, rü ¡nüxü̃ nangechaü̃! Rü ngẽma 
duü̃xü̃gü i mexü̃gu rüxĩnüexü̃, rü mea namaxã inacuax̱! 
11¡Natürü taxṹ i cunaxüchicaxü̃ nax chauétü nachigüxü̃ i ngẽma nügü 
icuax̱üü̃güxü̃, rü bai i choxü̃ nax ínatax̱üchigüxü̃ i ngẽma tama cuga ĩnüexü̃! 
12Dücax, ngẽxma nayayitanü i ngẽma chixexü̃arü üruü̃gü. Nayayitanü rü 
marü taxucürüwa inachigü. 

Wiyaegü 37 

¡Cori ya Tupanaaxü̃̃́  yaxõ! 

1¡Taxṹ i cunaxĩx̱ãchiãẽxü̃ namaxã i ngẽma duü̃xü̃gü i chixexü̃gu maxẽxü̃! ¡Rü 
taxṹ i quixãũxãchixü̃ i ngẽma chixexü̃ ügüxü̃! 
2Erü ngẽma duü̃xü̃gü rü paxa tá inayarüxo ñoma maxẽ ya rüñẽx̱ẽcürüxü̃ rü 
ñoma natüane i pagüxü̃rüxü̃. 
3¡Rü nüxü̃ yaxõ ya Cori ya Tupana rü mexü̃ naxü! ¡Rü mea ñoma i naanewa 
namaxü̃ rü aixcüma mexü̃ naxü! 
4¡Rü aixcüma nüxü̃ nangechaxü̃ ya Cori ya Tupana! Rü nüma rü tá 
nayanguxẽxẽ i ngẽma cuma nagu curüxĩnüxü̃. 
5¡Rü Cori ya Tupanamex̱ẽgu naxǘ i curü maxü̃! ¡Rü nüxü̃̃́ yaxõ! Rü nüma rü 
tá cuxü̃ narüngü̃xẽxẽ. 
6Rü nüma rü tá nanango̱xẽxẽ nax cumexü̃ rü quixaixcümaxü̃ ñoma üax̱cü 
tocuchigu ibáxixü̃rüxü̃. 
7Rü name nax cungeax̱marexü̃ napex̱ewa ya Cori ya Tupana. ¡Rü yáxna 
naxĩnü! Rü nüma rü tá cuxü̃ narüngü̃xẽxẽ. ¡Rü taxṹ i quixãũãchixü̃ ega 
ngẽma chixexü̃ ügüxü̃ rü namuarü ngẽmaxü̃ãx̱gügu rü mea yaxũxgu i ngẽma 
nagu naxĩnüexü̃! 

8¡Rü nüxü̃ rüxo nax cunuxwax̱exü̃ rü nüxna ixũgachi nax cunuxü̃! ¡Rü taxṹ i 
nugu curüxĩnüxü̃! Erü ngẽxguma ngẽmagu curüxĩnügu rü yexera cugütama 
cuchixeãxẽ. 
9Erü ngẽma duü̃xü̃gü i chixexü̃gu rüxĩnüexü̃ rü tá ínawoxü̃ nawa i ñaa 
nachixü̃ane. Natürü ngẽma duü̃xü̃gü i Cori ya Tupanaaxü̃̃́ yaxõgüxü̃ tá nixĩ i 
nayauxgüxü̃ i ñaa nachixü̃ane. 
10Rü paxa tá inayarüxo i ngẽma chixexü̃ ügüxü̃. Rü woo tá naxcax̱ cudau̱̱xgu 
rü taxugutáma nüxü̃ icuyangau. 
11Natürü yíxema Cori ya Tupanapex̱ewa mexü̃gu rüxĩnüexe tá tixĩ ya 
nayauxgüxe i ñaa naane. Rü ngẽmawa tá nixĩ i aixcüma tataãẽgüxü̃. 
12Rü ngẽma duü̃xü̃gü i chixexü̃gu rüxĩnüexü̃ rü naxcax̱ nadaugü nax ñuxãcü 
tá chixexü̃gu nanguxẽxẽãxü̃ ya yimá yatü ya mecü. Rü nuãcüma nüxü̃ 
nadawenü. 
13Natürü nüma ya Cori ya Tupana rü nüxü̃ nacugü. Erü nüxü̃ nacuax̱ nax 
marü yangaicaxü̃ i norü poxcu i ngẽma duü̃xü̃gü i chixexü̃gu rüxĩnüexü̃. 
14Rü ngẽma chixexü̃gu rüxĩnüexü̃ rü norü tara nanatúxuchi, rü norü würaxü̃ 
natú nax tüxü̃ namaxü̃xü̃cax̱ ya yíxema taxuxü̃ma tüxü̃̃́ ngẽxmaxe rü yíxema 
mexü̃gu rüxĩnüxe. Rü ngẽmaãcü tüxü̃ nadaixchaü̃ ya yíxema mecümagüxe. 
15Natürü ngẽma norü tara tátama nixĩ i norü maxü̃newa yarüwáxü̃, rü yima 
norü würagü rü íxraxü̃gu tá inabüe. 
16Rü ngẽma muxü̃ i diẽru i ngẽma duü̃xü̃gü i chixexü̃ nüxü̃̃́ ngẽxmaxü̃arü 
yexera name nixĩ i ngẽma noxretama i nüxü̃̃́ ngẽxmaxü̃ ya yimá yatü ya 
mexü̃gu rüxĩnücü. 
17Erü nüma ya Cori ya Tupana rü tá inayanaxoxẽxẽ i ngẽma duü̃xü̃gü i 
chixexü̃ ügüxü̃. Natürü tá tüxü̃ narüngü̃xẽxẽ ya yíxema mexü̃gu rüxĩnüxe. 
18Rü nüma ya Cori ya Tupana rü tüxna nadau ya yíxema mexü̃gu rüxĩnüexe. 
Rü tümaane rü guxü̃táma tümataagüwa naxüe. 

19Rü ngẽxguma guxchaxü̃gü íngugügu, rü taiya ngu̱xgu, rü taxũtáma ãne 
tinge ya yíxema mexü̃gu rüxĩnüexe, erü õna rü tá tüxü̃̃́ ningu. 
20Natürü ngẽma chixexü̃ ügüxü̃ rü ñoma maxẽ ya ipagücü iguxü̃rüxü̃ tá 
inayarüxogü. Rü ngẽma Tupanaarü uanügü rü ñoma taemaxü̃rüxü̃ tá 
inayarütauxe. 
21Rü ngẽma duü̃xü̃ i chixexü̃ rü ngẽxguma texéxü̃tawa diẽrucax̱ ínacax̱gu rü 
taguma nanatáeguxẽxẽ. Natürü yimá yatü ya mecü rü nüxü̃̃́ 
tangechaü̃tümüxü̃ ya namücü rü norü ngẽmaxü̃gü tümamaxã nangau. 
22Rü yíxema Cori ya Tupana tüxü̃ rüngü̃xẽẽgüxe rü tümaarü tá nixĩ i naane. 
Natürü i ngẽma tama naga ĩnüexü̃ rü Tupana tá chixexü̃wa nanawogü rü tá 
inayarüxogü. 
23Rü yimá yatü ya mecü rü Cori ya Tupana rü ngẽma nama i mexü̃wa nanaga. 
Rü ngẽxguma ngẽma namagu yaxũxgu ya yimá yatü rü nüma ya Cori rü 
nataãxẽ. 
24Rü woo ega nanguxgu ya yimá yatü rü taxũtáma ngéma nangẽxmaecha, 
erü nüma ya Cori ya Tupana rü naxmex̱gu ningĩ rü wenaxarü inanachixẽxẽ. 
25Rü yexguma changextü̱xügu rü ñu̱xma nax chayáxü̃gu rü taguma nüxü̃ 
chadau nax ngexta natax̱marexü̃ ya wüxi ya yatü ya mexü̃ ücü, rü woo i 
nanegü i nüxü̃ chadauxü̃ i ngextá paũcax̱ nax nacaa̱x̱ü̃wax̱egüxü̃. 
26Rü nüma ya yimá yatü ya mecü rü guxü̃guma duü̃xẽ nüxü̃̃́ 
tangechaü̃tümüxü̃ rü tüxna nanaxã ega tax̱acücax̱ nüxna tacagügu. Rü 
nanegü rü norü taãẽxẽẽruxü̃ nixĩgü. 
27¡Rü nüxna ixũgachi i ngẽma chixexü̃, rü mexü̃ naxü! Rü ngẽmaãcü 
guxü̃gutáma cuxü̃̃́ nangẽxma i cuchica i nawa tá cumaxü̃xü̃ i ñoma i 
naanewa. 
28Erü nüma ya Cori ya Tupana rü nüxü̃ nangechaü̃ i ngẽma maxü̃ i wex̱guxü̃, 
rü taguma tüxü̃ ínawogü ya yíxema aixcüma nawe rüxĩxe. Rü guxü̃gutáma 

tüxna nadau. Natürü ngẽma chixexü̃gu maxẽxü̃, rü Tupana tá inayanaxoxẽxẽ 
i nanegü rü nataagü. 
29Natürü ngẽma mexü̃gü rü noxrü tá nixĩ i ñaa naane rü guxü̃gutáma nawa 
namaxẽ. 
30Rü yimá yatü ya mecü rü mea nüxü̃ nacuáãcüma nidexa, rü ngẽxguma 
yadexaxgu rü aixcümaxü̃ nixu. 
31Rü nügüãẽgu namaxã nanguxü̃ i Tupanaarü ore. Rü ngẽmacax̱ i ngextá 
ínaxũxü̃wa rü naxuãxẽ nax tama chixexü̃gu nanguxü̃cax̱. 
32Rü ngẽma duü̃xü̃ i chixexü̃ rü nanangugü ya yimá yatü ya mecü, rü naxcax̱ 
nadau nax ñuxãcü yamáaxü̃cax̱. 
33Natürü nüma ya Cori ya Tupana rü tá ínanapoxü̃ ya yimá yatü ya mecü nax 
tama ngẽma chixexü̃ i duü̃xü̃gümex̱ẽgu nanguxü̃cax̱. Rü tá nüxna nadau nax 
tama yanaguãchixẽẽgüaxü̃cax̱ i tax̱acü rü chixexü̃. 
34Rü cumax, Pa Duü̃xü̃x ¡Cori ya Tupanaaxü̃̃́ yaxõ rü naga naxĩnü! Rü nüma 
rü tá cuxü̃ nicuax̱üxü̃ rü tá cuxna nanaxã i ñaa nachixü̃ane nax cuxrü 
yixĩxü̃cax̱. Rü cuxetümaxã tá nüxü̃ cudau nax ñuxãcü yanaxoxü̃ i ngẽma 
chixexü̃ ügüxü̃. 
35Rü nüxü̃ chadau i ngẽma duü̃xü̃ i chixecümaxü̃ nax nügü yacuax̱üü̃xü̃ rü 
nügü ínatagüxü̃ ñoma wüxi i nai i taetaxü̃rüxü̃. 
36Natürü ngẽxguma wena ínangexmaxü̃wa chaxüpetügux, rü naxcax̱ chadau 
rü marü nataxuma, rü taxuxü̃ma ichayangau. 
37¡Natürü, dücax, nangugü ya yimá duü̃ ya aixcüma mecü rü mexü̃gu 
rüxĩnücü! Rü ngẽma tá naxcax̱ ínguxü̃ rü taãxẽ nixĩ. 
38Natürü guxü̃ma i ngẽma pecaduax̱güxü̃ rü tá inayarüxo. Rü ngẽma nanegü 
rü nataagü rü ngẽxma tá nayacuax̱. 
39Natürü ngẽma duü̃xü̃gü i mexü̃ rü Tupanawa nixĩ i ne naxũxü̃ i norü 
ngü̃xẽxẽ. Rü nüma nixĩ i nüxna nadauxü̃ ega guxchaxü̃ naxcax̱ ínguxgu. 

40Rü nüma ya Cori ya Tupana rü nüxü̃ narüngü̃xẽxẽ nax tama ngẽma chixexü̃ 
i duü̃xü̃gümex̱ẽgu nayix̱ixü̃cax̱. Erü Tupanana naxcax̱ ínaca i norü ngü̃xẽxẽ 
nax ínapoxü̃ãxü̃cax̱. 

Wiyaegü 38 

Yumüxẽ i nawa Tupanaarü ngü̃xẽxẽca̱x íca̱xaxü̃ 

1Pa Cori Pa Tupanax, ngẽxguma chaugagu cunuxgu rü tama chanaxwax̱e i 
choxü̃ cungax. ¡Rü taxṹ i curü numaxã choxü̃ cuxüáxü̃! 
2Rü yima cuxne rü chowa narüwax̱gü rü cuxmex̱maxã choxü̃ quimax̱. 
3Rü ngẽma chorü chixexü̃gagu nixĩ i chomaxã cunuxü̃. Rü ngẽmacax̱ i ñaa 
chaxune rü guxü̃wama nidax̱awe rü bai ya wüxi ya chauxchinax̱ã ya mexü̃ne. 
4Rü ngẽma chorü pecadugü rü nayaxüchi rü chauétügu nangu rü tama 
namaxã chapora. 
5Rü choma rü tama chauãẽxü̃ chacuax̱, rü ngẽmagagu chorü o̱xri rü niyixi rü 
naxãxü̃chíxü. 
6Rü ngẽxgumarüxü̃ ta chamatáxü̃ rü guxü̃ma i ngunexü̃gu changechaü̃ rü 
chanaxĩx̱ãchiãxẽ. 
7Rü poraãcü chixaxüne. Rü guxü̃wama i chaxunewa rü chidax̱awe. 
8Rü chatura rü changearü poraãx̱. Rü chixãĩnecüü erü chorü maxü̃newa 
poraãcü ngúxü̃ chinge. 
9Pa Cori Pa Tupanax, cuma rü meama nüxü̃ cucuax̱ i guxü̃ma i chorü 
ngúchaü̃gü. Rü marü nüxü̃ cuxĩnü nax chixainecüüxü̃. 
10Rü chorü maxü̃ne rü poraãcü nidu̱xru rü ngẽma chorü pora rü nigúchigü. 
Rü woo ya yima chauxetügü rü nixogüchigü. 
11Rü chomücügü rü woo chautanüxü̃ rü choxna nayáxü̃gugü naxchax̱wa i 
ngẽma chorü o̱xrigü. 
12Rü ngẽma choxü̃ imax̱güchaü̃xü̃ rü chopex̱egu nananu i norü yütagü. Rü 
ngẽma choxü̃ chixexẽẽgüchaü̃xü̃ rü nügümaxã nagu narüxĩnüe nax ñuxãcü 

tá chixexü̃gu choxü̃ nanguxẽẽgüxü̃. Rü guxü̃ i oragu rü chauchiga doraxü̃ 
nixugü. 
13Natürü i choma rü chaugü changauchix̱ẽxẽxẽ rü ñoma tama nüxü̃ 
chaxĩnüxü̃rüxü̃ chixĩ. Rü ñoma ngeã̃́xü̃rüxü̃ tama nüxü̃ changãxü̃. 
14Rü napex̱ewa i chorü uanügü rü ñoma wüxi i ngauchix̱ẽxü̃rüxü̃ chaugü 
chixĩxẽxẽ. Rü taxucürüwa tax̱acürü oremaxã chaugü íchapoxü̃. 
15Pa Cori Pa Chorü Tupanax, curü ngü̃xẽxẽ nixĩ íchananguxẽẽxü̃. Rü 
chanaxwax̱e nax cuma yixĩxü̃ i cunangãxü̃xü̃ i ngẽma chorü uanügü. 
16Rü ngẽma cuxna naxcax̱ chacaxü̃ nixĩ nax tama choxü̃ nacugüexü̃ i chorü 
uanügü rü tama nügü yacuax̱üü̃güxü̃cax̱ i ngẽxguma changuxgu. 
17Rü aixcüma nixĩ nax chaturaxü̃. Rü ngẽma nax choxü̃̃́ nangúxü̃ rü taguma 
choxü̃ narüna. 
18Rü ñu̱xmax, Pa Tupanax, rü cumaxã nüxü̃ chixu i ngẽma chorü pecadugü 
erü naxcax̱ chaugü íchicuax̱ ga yema chixexü̃ ga chaxüxü̃. 
19Rü ngẽma chorü uanügü rü nimuetanü, rü namuxũchi i ngẽma natücax̱ma 
chauxchi aiexü̃. 
20Rü ngẽxguma mexü̃ naxcax̱ chaxü̱xgu rü chixexü̃maxã choxü̃̃́ 
nanaxütanügü. Rü ngẽxguma mexü̃cax̱ chadau̱̱xgu rü nümagü rü chomaxã 
nanue. 
21Pa Corix ¡taxṹ i choxna quixũgachixü̃! Pa Chorü Tupanax ¡Taxṹ i choxna 
cuyáxü̃guxü̃! 
22Pa Corix, Pa Chorü Maxẽxẽruxü̃x ¡paxa nua naxũ nax choxü̃ 
curüngü̃xẽxẽxü̃cax̱! 

Wiyaegü 39 

Tórü maxü̃ rü nanuxũ rü paxa nagu̱x 

1Choma rü marü chaugümaxã ñachagürü: —Chaugüna tá chadau nax 
ngẽmaãcü tama chixexü̃ chaxüxü̃cax̱ i ngẽxguma chidexagu. Rü tá 

changeax̱mare i ngẽxguma chopex̱ewa nangẽxmagügu i duü̃xü̃gü i chixexü̃gu 
rüxĩnüexü̃ ==ñachagürü. 
2Rü ñoma wüxi ga tama idexaxü̃rüxü̃ chaugü chixĩxẽxẽ. Rü taxuxü̃ma chixu 
rü bai ga wüxi ga dexa ga mexü̃xü̃ chixu. Natürü yexeraãcü ningúchigü i 
ngẽma ngúxü̃ i chingexü̃. 
3Rü poraãcü chauãẽwa nangu̱x i ngẽma choxü̃ üpetüxü̃. Rü yexguma 
yexeraãcü nagu charüxĩnügu rü yexeraãcü chanuãxẽ. Rü yemacax̱ düxwa 
tagaãcü ñachagürü: 
4—Pa Cori Pa Tupanax ¡choxü̃ nüxü̃ nacuax̱ẽxẽ nax ngexta tá yacuáxü̃ i chorü 
maxü̃ rü ñuxre i ngunexü̃ tá choxü̃̃́ ngẽxmaxü̃! ¡Rü choxü̃ nüxü̃ nacuax̱ẽxẽ 
nax nanuxũxü̃ i ñaa chorü maxü̃! 
5Erü ñaa maxü̃ i choxna cuxãxü̃ rü aixcüma nanuxũ. Rü cupex̱ewa rü chorü 
maxü̃ rü wüxi i paxaãchicax̱ nixĩ. Rü wüxichigü i duü̃xü̃arü maxü̃ rü ñoma 
wüxi i ngü̃ãcüürüxü̃ nixĩ. 
6Rü wüxichigüarü maxü̃ rü ñoma wüxi i gáuxchipeta i ngupetüxü̃rüxü̃ nixĩ. 
Rü natücax̱ma nananutaquex̱e i norü ngẽmaxü̃gü, natürü tama nüxü̃ nacuax̱ 
i texéarü tá yixĩxü̃ i nawena. 
7Rü ngẽmacax̱, Pa Corix ¿rü tax̱acürü to chi nixĩ i íchanangu̱xẽxẽxü̃? Erü 
cuxicatama nixĩ i íchanangu̱xẽẽxü̃. 
8¡Rü choxü̃ ínanguxuchixẽxẽ nawa i chorü pecadugü! ¡Rü taxṹ i nüxü̃̃́ 
cunatauxchaxẽxẽxü̃ i ngẽma chixexü̃ i duü̃xü̃gü nax choxü̃ nacugüexü̃! 
9Pa Corix, cupex̱ewa rü changeax̱ rü taxu ñachagürü, erü cuma nixĩ i namaxã 
cucuáxü̃ i chorü maxü̃. 
10¡Rü marütama nax choxü̃ cucuax̱ixü̃! Erü curü cuax̱imaxã rü tá chayu. 
11Rü cuma rü cuyaxucu̱xẽ rü cuyacuai̱x̱gü i ngẽma duü̃xü̃gü i chixexü̃gu 
maxẽxü̃. Rü ñoma nawerüxü̃ cunaxütex̱e i ngẽma yexeracü nüxü̃̃́ ngúchaü̃xü̃. 
Rü wüxichigüarü maxü̃ rü ñoma wüxi i ngü̃ãcüürüxü̃ nixĩ. 

12Pa Cori Pa Tupanax ¡choxü̃̃́ nüxü̃ naxĩnü i chorü yumüxẽ! ¡Rü choxü̃̃́ nüxü̃ 
naxĩnü i ngẽma auãcü cuxna naxcax̱ chacaxü̃! ¡Rü taxṹ i cungeax̱marexü̃ 
naxcax̱ i chorü axu! Erü choma rü cupex̱ewa rü wüxi i tama choxü̃ cucuáxe 
chixĩ. Rü yema chorü o̱xigü ga nu ne naxĩmarexü̃rüxü̃ chixĩ. 
13Pa Corix ¡taxṹ i numaxã choxü̃ cudawenüxü̃! ¡Rü chau̱̱xcax̱ yataanexẽxẽ 
nax wena chataãẽxü̃cax̱ naxü̃pa nax chayuxü̃! ==ñachagürü. 

Wiyaegü 40 

Chorü taxãẽmaxã chanaxü i curü ngúchaü̃, Pa Chorü Tupanax 
(Sal. 70) 

1Choma rü íchananguxẽxẽ nax choxü̃ nangü̃xẽẽxü̃cax̱ ga Cori ya Tupana. Rü 
nüma rü nüxü̃ naxĩnü ga chorü yumüxẽ. 
2Rü yema ãxmaxü̃ ga dexááxü̃ ga nagu iyuxü̃wa choxü̃ ínanguxuchixẽxẽ. Rü 
ãcharaxanexü̃wa choxü̃ nanatúxuchi. Rü wüxi ga nutawa choxü̃ inachixẽxẽ. 
Rü taixanexü̃waama choxü̃ naga nax íchixũxü̃cax̱. 
3Rü wüxi ga yexwacax̱ü̃xü̃ ga wiyae chau̱̱ax̱wa nanguxẽxẽ nax yemamaxã 
nüxü̃ chicuax̱üxü̃xü̃cax̱ ga Tupana. Rü muxü̃ma ga duü̃xü̃gü rü nüxü̃ nadaugü 
ga yema Tupana üxü̃ rü namuü̃e rü nüxü̃̃́ nayaxõgü. 
4Rü tataãxẽ ya yíxema Cori ya Tupanaaxü̃̃́ yaxṍxe, rü tama duü̃xü̃gü i chixexü̃ 
ügüxü̃gu naxcax̱ dauxe i tümaarü ngü̃xẽxẽ rü tama 
tupananetachicünax̱ãgüxü̃ icuax̱üxü̃xẽ. 
5Pa Cori Pa Chorü Tupanax, namuxũchima nixĩ ga yema mexü̃gü ga curü 
poramaxã cuxüxü̃. Rü namuxũchi ga yema mexü̃gü ga toxcax̱ cuxüxü̃. Rü 
yema nax namuxũchixü̃, rü ngẽmacax̱ taxucürüwama nüxü̃ chixu i guxü̃ma 
ga yema mexü̃gü ga toxcax̱ cuxüxü̃. 
6Cuma rü tama namaxã cutaãxẽ nax tax̱acü cuxcax̱ ínaguxü̃, rü ãmaregü i 
cuxna naxãgüxü̃. Rü tama naxcax̱ ícuca i ãmaregü i cuxcax̱ ínaguxü̃ rü 
ãmaregü i pecaduarü ütanüruxü̃ ixĩgüxü̃. Natürü cuma rü cuyawaxna i 
chauxchix̱ẽ nax cuxü̃̃́ ichaxĩnüxü̃cax̱. 

7Rü ngẽmacax̱ cumaxã nüxü̃ chixu rü daxe chixĩ rü chaugü ichaxã ngẽma 
curü orewa naxümatüxü̃rüxü̃. 
8Rü chomax, Pa Chorü Tupanax, rü namaxã chataãxẽ nax curü ngúchaü̃ 
chaxüxü̃. Rü chauãẽgu namaxã changuxü̃ i ngẽma curü ngu̱xẽẽtae. 
9Rü yema taxü̃ ga ngutaquex̱ewa rü duü̃xü̃güpex̱ewa meama nüxü̃ chixu nax 
cuma rü ixaixcümacü quixĩxü̃. Rü cuma rü meama nüxü̃ cucuax̱ nax tama 
changeax̱marexü̃. 
10Rü tama chaugügu chayacu̱x nax quixaixcümaxü̃ rü namexü̃ i ngẽma 
cuxüxü̃. Rü marü namaxã nüxü̃ chixu nax cuma yixĩxü̃ i toxü̃ cumaxẽxẽẽxü̃ 
rü aixcüma cuyanguxẽẽxü̃ i ngẽma nüxü̃ quixuxü̃. Rü ngẽmaãcü tama 
ichayacu̱x nax nüxü̃ chixuxü̃ nax cuma rü ixaixcümacü quixĩxü̃ rü cuxü̃̃́ 
tangechaü̃tümüxü̃güxü̃. 
11Rü ñu̱xmax, Pa Corix, rü tama chanaxwax̱e nax choxü̃ ícurüngü̃maxü̃ nax 
cuxü̃̃́ changechaü̃tümüxü̃xü̃. Erü ngẽma curü ngechaü̃ rü curü mecüma nixĩ i 
guxü̃guma choxü̃ ípoxü̃xü̃. 
12Rü ngẽma muxũchixü̃ i chorü pecadugü rü choxü̃ niyauxgü rü 
taxucürüwama nüxna chiña. Rü ngẽma chorü pecadugü rü chauyaexü̃ 
narümumae rü ngẽmagagu ichayanguãxẽ. 
13Pa Corix, ¡choxü̃ ínanguxuchixẽxẽ nawa i ngẽma chorü pecadugü rü paxa 
choxü̃ rüngü̃xẽxẽ! 
14-15Rü ngẽxgumarüxü̃ ta, Pa Corix, rü chanaxwax̱e i cunaxãneexẽxẽ i guxü̃ma 
i ngẽma choxü̃ imax̱güchaü̃xü̃. Rü name nax norü ãnemaxã cuyabuxmüxẽẽxü̃ 
i ngẽma choxü̃ cugüexü̃. 
16Natürü guxãma ya yíxema cuxcax̱ daugüxe rü name nixĩ nax cumaxã 
tataãẽgüxü̃. Rü guxãma ya yíxema nayauxgüxe nax tüxü̃ curüngü̃xẽẽxü̃ rü 
name nixĩ i guxü̃guma ñatarügügü: —¡Cori ya Tupanaxü̃ picuax̱üxü̃gü erü 
nüma rü guxãétüwa nangẽxma! ==ñatarügügü. 
17Pa Corix, ¡yáxna chomaxã naxĩnü woo nax cupex̱ewa taxuxü̃ma chixĩxü̃, rü 
changearü poraáxü̃ nax chaugü íchapoxü̃xü̃! Erü cuma nixĩ i choxü̃ 

curüngü̃xẽxẽxü̃ rü choxü̃ ícupoxü̃xü̃. Rü ngẽmacax̱, Pa Chorü Tupanax ¡taxṹ 
i cunuxcüãẽxü̃ nax choxü̃ curüngü̃xẽxẽxü̃! 

Wiyaegü 41 

Duü̃xü̃ i da̱xawexü̃arü yumüxẽ 

1Rü nüma ya Cori ya Tupana rü tümamaxã nataãxẽ ya yíxema nüxü̃ 
rüngü̃xexẽ̃́xẽ i tümamücü i nüxü̃̃́ nataxuxü̃ i pora. Rü nüma ya Cori ya Tupana 
rü tá tüxü̃ ínanguxuchixẽxẽ i ngẽxguma guxchaxü̃ tümacax̱ ínguxgu. 
2Rü nüma ya Cori ya Tupana rü tá tüxna nadau rü tá maxü̃ tüxna naxã rü tá 
tüxü̃ nataãẽxẽxẽ i ñoma i naanewa. Rü taxũtáma tümaarü uanügüarü 
ngúchaü̃wa tüxü̃ natax̱. 
3Rü nüma ya Cori ya Tupana rü tá pora tüxna naxã ega ngúxü̃ tingegügu. Rü 
ngẽxguma tidax̱awegu rü tá tümacax̱ nayataanexẽxẽ. 
4Rü choma rü ñaãcü chayumüxẽ: —Pa Corix ¡cumaxã nüxü̃ chixu i chorü 
pecadugü, rü chanaxwax̱e i cuxü̃̃́ changechaü̃tümüxü̃ rü chau̱̱xcax̱ 
cuyataanexẽxẽ! ==ñachagürü. 
5Natürü ngẽma chorü uanügü rü ñanagürügü: —Chierüna paxa nayu̱xgu nax 
ngẽxma yanaxoxü̃cax̱ i naéga ==ñanagürügü. 
6Rü ngẽxguma choxü̃ íyadaugügu i ngẽma nax chidax̱awexü̃ rü chomücüxü̃ 
nügü nixĩxẽẽnetagü. Natürü chauxchi naxaie rü nataãẽgü i ngẽxguma nüxü̃ 
nadaugügu nax ngúxü̃ chingexü̃. Rü ngẽxguma choxna nawoegu̱xgu rü choxü̃ 
nacugüe. 
7Rü ngẽma chauxchi aiexü̃ rü naxĩtaquex̱e rü chauchiga nidexagü. Rü nagu 
narüxĩnüe nax chaugagutama ngúxü̃ chingexü̃. 
8Rü ñanagürügü: —Rü ngẽma nax yadax̱awexü̃ rü yuüxü̃ chixexü̃ namaxã 
naxüxü̃, rü ngẽmacax̱ tagutáma wena ínarüda ==ñanagürügü. 
9Rü woo ga yema rümemaexü̃ ga chomücü ga nüxü̃̃́ chayaxõxü̃ rü wüxiwa 
chomaxã chibüchiréxü̃, rü ñu̱xma rü chomaxã narüxuanü. 

10Natürü cumax, Pa Corix ¡rü cuxü̃̃́ changechaü̃tümüxü̃! ¡Rü choxü̃ írüdaxẽxẽ 
nax ngẽmaãcü chanapoxcuexü̃cax̱ i ngẽma chomaxã rüxuanügüxü̃! 
11Rü ngẽguma tama choxü̃ naporamaegügu i chorü uanügü rü ngẽmawa tá 
nüxü̃ chacuax̱ nax chomaxã cutaãẽxü̃. 
12Rü chomax nax mexü̃gu chamaxü̃xü̃ ¡rü choxna nadau nax ngẽmaãcü 
guxü̃guma cuxü̃tawa changexmaxü̃cax̱! 
13Rü namecümaxüchi ya Cori ya Iraétanüxü̃arü Tupana. Rü nüma rü 
guxü̃guma nangẽxmaecha. ¡Rü ngẽmaãcü yixĩ! 

Wiyaegü 42 

Tupanaxü̃tawa íchananguxẽxẽ i ngü̃xẽxẽ 

1Rü ñoma wüxi i cowü i tax̱awaxüchixü̃ i natücax̱ dauxü̃rüxü̃ chixĩ nax 
cuxcax̱ chadauxü̃, Pa Chorü Tupanax. 
2Rü choxü̃̃́ nangúchaü̃ nax namaxã chaxãmücüxü̃ ya Tupana ya maxü̃arü 
yora. ¿Rü ñuxgu tá napatawa chaxũxü̃ nax ngéma napex̱ewa 
changexmaxü̃cax̱? 
3Ngunecü rü chütacü rü chaxaxu nax norü ngü̃xẽẽcax̱ íchacax̱axü̃cax̱. Rü 
yoxni i chorü uanügü rü choxü̃ nacugüe rü ñanagürügü: —¿Ngexcü nixĩ ya 
curü Tupana? ==ñanagürügü. 
4Rü ngẽxguma ngẽmagu charüxĩnügu rü marü tama yáxna namaxã chaxĩnü 
i ngẽma nax chaxaxuxü̃. Rü nüxna chacuax̱ãchi ga yexguma Tupanapatawa 
chanagagügu ga yema muxü̃ma ga duü̃xü̃gü. Rü taãẽãcü moxẽ nüxna taxã rü 
tanatachigaxẽxẽ. 
5¿Rü ñu̱xma rü tax̱acücax̱ chi íchayaxoõchixü̃? ¿Rü tax̱acücax̱ chi i naxcax̱ 
chaxoegaãẽxü̃? Rü Tupanawa tá nüxü̃ ichayangau i chorü ngü̃xẽxẽ, rü 
yimáxü̃ tá nixĩ i chicuax̱üxü̃xü̃. Erü nüma nixĩ ya chorü Tupana ya chorü 
maxẽẽruxü̃. 

6Natürü i ñu̱xmax rü poraãcüxüchima íchayaxoõchi. Rü ngẽmacax̱, Pa 
Tupanax, poraãcü cuxna chacuax̱ãchi nawa i ñaa naane i natü i Yudáü̃ nawa 
dapetüxü̃ rü yima max̱pǘnegü ya Ermóü̃ rü Michá nawa ngẽxmagüne. 
7Rü ñoma dexá i dauxü̃wa nagoxü̃chíüxü̃rüxü̃ chauétü nangu i guxü̃ma i 
ngẽma guxchaxü̃gü rü ngúxü̃gü i chau̱̱xcax̱ ícunguxẽẽxü̃. Rü ñoma wüxi ya 
yuape ya taxüchicürüxü̃ chauétüwa naxüpetü. 
8Rü guxü̃ i ngunegu rü nüma ya Cori ya Tupana choxü̃ nanawex̱ nax choxü̃ 
nangechaü̃xü̃. Rü chütacü rü chawiyae rü namaxã chidexa ya Tupana ya 
choxü̃ maxẽẽcü. 
9Rü ñachagürü nüxü̃ ya Tupana ya chorü poxü̃ruxü̃: —¿Tü̱xcüü̃ choxü̃ 
curüngü̃ma? ¿Rü tax̱acücax̱ i ñu̱xma rü ngechaü̃ãcü ichixũxü̃ rü choxü̃ nua 
nachixeãẽgüxü̃ i chorü uanügü? ==ñachagürü. 
10Rü woo ya chauxchinax̱ãgü rü ta nangúe nagagu i ngẽma chorü uanügü i 
guxü̃guma choxü̃ cugüexü̃ rü ñagüxü̃: —¿Ngexcü nixĩ ya curü Tupana? 
==ñagüxü̃. 
11¿Natürü tax̱acücax̱ chi nüxü̃ charüxoxü̃? ¿Rü tax̱acücax̱ chi ichaxoégaãẽxü̃? 
Erü Tupanaaxü̃̃́ nixĩ i chayaxõxü̃ rü yimáxü̃ tá nixĩ ichicuax̱üxü̃amaxü̃. Erü 
nüma nixĩ i chorü Tupana ya chorü maxẽxẽruxü̃ ixĩcü. 

Wiyaegü 43 

Choxü̃̃́  nangúchaü̃ nax Tupanapatawa changuxü̃ 

1Pa Tupanax ¡mea choxü̃ nangugü! ¡Rü chauétüwa nachogü napex̱ewa i ñaa 
duü̃xü̃gü i tama yaxõgüxü̃! ¡Rü naxmex̱wa choxü̃ ínanguxuchixẽxẽ i ngẽma 
idoratax̱áxü̃ rü ngẽma chixexü̃gu rüxĩnüxü̃! 
2Erü cuma nixĩ i chorü Tupana i chorü poxü̃ruxü̃ quixĩxü̃. ¿Rü tü̱xcüü̃ i 
cugüna choxü̃ cuyáxü̃guxẽxẽxü̃? ¿Rü tax̱acücax̱ i ngechaü̃ chingeechaxü̃ rü 
ngẽma chorü uanügü rü chixri chomaxã nachopetü? 
3¡Rü ẽcü chau̱̱xcax̱ nangóonexẽxẽ nax nüxü̃ chacuáxü̃cax̱ i ngẽma curü ore i 
aixcüma ixĩxü̃ nax ngẽma ngóonexü̃ rü ngẽma curü ore choxü̃ nüxü̃ 

cuax̱ẽxẽxü̃cax̱ i ngẽma nama ya yima curü max̱pǘne ya üünenewa nadaxü̃ i 
ngextá cuma ícungexmaxü̃wa! 
4Rü ngẽmaãcü tá nawa changu i ngẽma curü ãmarearü guruxü̃, Pa Tupanax. 
Rü ngéma tá cuxü̃ chicuax̱üxü̃ árpagamaxã. Erü cumax, Pa Tupanax, rü 
taãẽmaxã choxü̃ cunapaxẽxẽ. 
5¿Rü ñu̱xma rü tax̱acücax̱ tá nüxü̃ charüxoxü̃? ¿Rü tax̱acücax̱ tá 
ichaxoégaãẽxü̃? Erü choma rü marü Tupanaaxü̃̃́ chayaxõ rü yimáxü̃ tá nixĩ i 
chicuax̱üxü̃xü̃. Rü nüma nixĩ i chorü Tupana i chorü maxẽẽruxü̃ yixĩxü̃. 

Wiyaegü 44 

Yumüxẽ i nawa Tupanaarü ngü̃xẽxẽca̱x íca̱xaxü̃ 

1Pa Tupanax, tomatama nüxü̃ taxĩnüchiga ga yema taxü̃ ga mexü̃ ga nũxcüma 
cuxüxü̃. Yerü torü o̱xigü rü tomaxã nüxü̃ nixugüe ga yema mexü̃gü ga 
nũxcüma curü poramaxã cuxüxü̃. 
2Rü cumatama nixĩ ga ñaa naanewa ícuwoxü̃xü̃ ga yema duü̃xü̃gü ga tama 
cuxü̃̃́ yaxõgüxü̃. Rü cunadai ga yema duü̃xü̃gü nax nachicüxü ñaa naanegu 
cuxãchiü̃güxẽẽxü̃cax̱ ga torü o̱xigü. 
3Rü tama tümaarü poramaxã rü tümanegümaxã nixĩ ga tanayauxgüxü̃ ga ñaa 
naane. Natürü yema curü poragagu rü curü ngü̃xẽẽgagu nixĩ ga nawa 
tangugüxü̃ ga yema naane. Yerü cuma rü tüxü̃ cungechaü̃ rü tümamaxã 
cumecüma. 
4Pa Chorü Ãẽx̱gacü, Pa Chorü Tupanax, chanaxwax̱e icunaporamaexẽẽxü̃ i 
curü duü̃xü̃gü. 
5Rü cugagu tá nixĩ i nüxü̃ tarüporamaegüxü̃ i torü uanügü. Rü cuégagu tá 
nüxü̃ tarüyexera i ngẽma toxü̃ daixchaü̃xü̃. 
6Rü choma rü tama chauxnegüaxü̃̃́ chayaxõ, erü yimá chauxnegü rü taxũtáma 
chorü uanügüna choxü̃ ínapoxü̃. 
7Natürü cuma nixĩ i torü uanüxü̃ toxü̃ curüporamaexẽẽxü̃ rü cuma nixĩ i 
cunaxãneexẽẽxü̃ i ngẽma toxchi aiexü̃. 

8Rü guxü̃guma cumaxã togü ticuax̱üü̃gü, Pa Tupanax. Rü guxü̃gutáma nüxü̃ 
ticuax̱üxü̃ i cuéga. 
9Natürü i ñu̱xmax rü toxü̃ cuxo rü toxü̃ cuxãneexẽxẽ. Rü marü tama 
ícuyaxümücü i torü churaragü. 
10Rü cuma rü nüxü̃̃́ cunatauxchaxẽxẽ i torü uanügü nax toxü̃ 
yabuxmüxẽẽxü̃cax̱. Rü ngẽmacax̱ i ngẽma toxchi aiexü̃ rü toxü̃̃́ nanade i 
ngẽma nüma nanaxwax̱egüxü̃. 
11Rü cuma rü nüxna toxü̃ cumugü ñoma carnérugü i daiwa nagagüxü̃rüxü̃. 
Rü ngẽma togü i nachixü̃anegu toxü̃ cuwoonemare. 
12Rü ítanüxü̃gu tomaxã cutaxe, rü taxuxü̃ma nawa cuyaxu nax tomaxã 
cutaxexü̃. 
13Rü ngẽma toxna ngaicamagüxü̃ i nachixü̃anecüãx̱gü rü toxü̃ nacugüe rü 
tomaxã naguxchigagü. 
14Rü wiyaegüãcüma ngẽma togü i nachixü̃anecüãx̱gü toxü̃ nacugüe. Rü 
ngẽxguma toxü̃ nadaugügu rü nanexáerugüãcüma toxü̃ nacugüe. 
15Rü wüxichigü i ngunexü̃ rü ichayarümaãchi. Rü ngẽmacax̱ chorü ãnemaxã 
tama chadaunagü. 
16Erü ngẽma chorü uanügü rü choxü̃ nimax̱güchaü̃ rü chomaxã naguxchigagü 
rü chaugu nidauxcüraxü̃gü. 
17Rü ngẽma ñu̱xma toxü̃ ngupetüxü̃ rü tama ngẽma cuxü̃ nax 
itarüngümaexü̃gagu nixĩ rü tama nax tax̱acürü chixexü̃ cupex̱ewa 
taxüxü̃gagu nixĩ. 
18Rü toma rü tama cuxü̃ ítatax̱ rü tama nüxna tixĩgachi i curü ore. 
19Natürü i cuma rü dauxchitacüãx̱ i airugümaxü̃wa toxü̃ cuwogü. Rü taxü̃ i 
ẽanexü̃wa toxü̃ cumugü. 
20-21Rü ngẽxguma chi nüxü̃ itarüngümaegu i naéga ya Tupana, rü chi nüxü̃ 
ticuax̱üü̃gux i tomare i tupana, rü nüma rü nüxü̃ nacuax̱ama. Erü nüma rü 
meama nüxü̃ nacuax̱ i guxü̃ma i ngẽma bexma taãẽwa nagu rüxĩnüexü̃. 

22Natürü cugagu rü guxü̃guma yuwa toxü̃ nagagü. Rü ngẽma torü uanügü rü 
ñoma carnérugü i daiwa nagagüxü̃rüxü̃ tomaxã nixĩgü. 
23Pa Corix ¿tü̱xcüü̃ cupe? ¡Rü nabai̱x̱ãchi, rü taxṹ i toxü̃ ícuwogüxüchixü̃! 
24¿Tü̱xcüü̃ toxchax̱wa iquicu̱x? ¿Rü tü̱xcüü̃ toxü̃ icurüngüma i toma nax 
poraãcü ngúxü̃ tingegüechaxü̃? 
25Rü ñu̱xma rü waixü̃mütex̱ewa ãne tingegü. Rü waixü̃müanegumare togü 
titúgü. 
26¡Ẽcü inachi rü paxa nua naxũ rü toxü̃ yarüngü̃xẽxẽ! ¡Rü taxü̃ i curü 
ngechaü̃gagu toxü̃ ínanguxü̃xẽxẽ! 

Wiyaegü 45 

Ãẽ̱xgacüarü ngĩchixüguarü wiyae 

1Chauãxẽwa nangu i mexü̃ i dexagü, rü chorü conü rü ñoma wüxi i 
ümatüxü̃ruü̃rüxü̃ nixĩ. Rü ñaa chorü ore i chaxümatüxü̃ rü ãẽx̱gacüpex̱ewa 
tá nüxü̃ chixu. 
2Rü cumax, Pa Ãẽx̱gacüx, rü guxü̃ i yatügüxü̃ curümemae. Rü ngẽma curü 
dexa i cuax̱wa ixũxũxü̃ rü namexẽchi. Erü ya Tupana rü guxü̃guma cuxü̃ 
narüngü̃xẽxẽ. 
3Pa Poracüx ¡ẽcü cugücüwawa yangax̱cuchi i ngẽma curü tara! Rü ngẽma 
nixĩ i curü poraarü cuax̱ruxü̃ ixĩxü̃. 
4Rü cumax, Pa Ãẽx̱gacüx, rü ngẽma curü poramaxã nüxü̃ curüyexera i 
guxü̃ma i tórü uanügü rü ícunapoxü̃ i ngẽma ore i aixcüma ixĩxü̃. Rü yíxema 
duẽxẽgü i tama tügü icuax̱üü̃güxe rü cuma rü tüxü̃ ícupoxü̃. Rü yima curü 
tügünechacüxümaxã rü taxü̃ i mexü̃gü cuxü. 
5Pa Ãẽx̱gacüx, yima cuxnegü ya meama ixãmagune rü ngẽma curü 
uanügüarü maxü̃newa tá nayarüwax̱gü rü ngẽma togü i nachixü̃anecüãx̱gü 
rü cuxmex̱gu tá nayi. 
6Pa Tupanax, cuma rü guxü̃guma ãẽx̱gacü quixĩ rü aixcüma mea guxü̃ma i 
duü̃xü̃gümaxã icucuax̱. 

7Rü cumax, Pa Ãẽx̱gacüx, namaxã cutaãxẽ i ngẽma mexü̃ ixĩxü̃, natürü naxchi 
cuxai i ngẽma chixexü̃. Rü yemacax̱ nixĩ ga Tupana chixü̃ ga paacaxü̃maxã 
cuxü̃ nabaeruxü̃ rü cuxü̃ naxunetaxü̃ nax cumücügüarü yexera taãxẽ cuxü̃̃́ 
ngẽxmaxü̃cax̱. 
8Rü guxü̃ma i cuxchirugü rü pumara i paacaxü̃ i míra rü aroé rü canelamaxã 
napaacaematanü. Rü paxetaruü̃gü i ãtü̱xüxü̃maxã cuxü̃ nataãẽxẽẽgü nawa ya 
cupata ya marfíxmaxã ngax̱ãẽne. 
9Rü natanüwa i ngẽma paxü̃gü i cupatawa ngẽxmagüxü̃ rü nangẽxmagü i to 
i nachixü̃anegüarü ãẽx̱gacügüxacügü. Rü curü tochicaxü̃arü tügünecüwawa 
irüto i cuxmax̱ i úiru i mexẽchixü̃maxã ngax̱ãẽcü. 
10¡Rü irüxĩnü, Pa Chauxacüx, rü mea nangugü i ngẽma tá cumaxã nüxü̃ 
chixuxü̃! ¡Rü nüxü̃ irüngüma i ngẽma cutanüxü̃ rü ngẽma curü duü̃xü̃gü! 
11Erü nüma ya yimá ãẽx̱gacü rü nüxü̃̃́ cungúchaü̃. Rü nüma nixĩ i curü cori 
yixĩxü̃ rü name nixĩ i naga cuxĩnü. 
12Pa Pacü i Tírucüãx̱, ngẽma duü̃xü̃gü i curü ĩanewa poraãcü 
diẽruãx̱ü̃chigüxü̃ rü mexẽchixü̃ i ãmare tá cuxna naxãgü nax ngẽmamaxã 
cuxü̃ íyapuxẽẽgüxü̃cax̱. 
13Rü ngẽxguma yaxücugu i ngẽma pacü i meama ngax̱ãẽcü, rü ngĩxchiru rü 
úirumaxã nangax̱ãxẽ. 
14Rü meama ngax̱ãẽxãcü ãẽx̱gacüpex̱ewa ngĩxü̃ nagagü. Rü ngẽma 
ngĩmücügü i pacügü rü ngĩwe yaxãxü̃tanü. 
15Rü taãẽãcüma iyaxĩ rü taãẽãcü nagu ichocu ya yima ãẽx̱gacüpata. 
16Rü yimá cunegü, Pa Ãẽx̱gacüx, rü nümagü tá nixĩ i cuchicüxü ãẽx̱gacügü 
yixĩgüxü̃. Rü nawa tá narütogü ga yema tochicaxü̃ ga curü o̱xigü nawa 
rütogüxü̃. Rü cuma rü naxmex̱wa tá cunangexmaxẽxẽ i ñaa nachixü̃ane nax 
nüma namaxã inacuax̱güxü̃cax̱. 
17Rü choma rü tá nüxü̃ nüxü̃ chacuax̱ẽxẽ i cuéga nax ngẽmaãcü guxü̃ma i 
ngẽma ngexwaca ingóetanüxü̃ i duü̃xü̃gü rü nüxü̃ nacuax̱güxü̃cax̱ i cuéga. Rü 

ñu̱xũchi guxü̃ma i nachixü̃anecüãx̱gü rü guxü̃gutáma cuxna nacuax̱ãchie rü 
cuxü̃ natachigagü. 

Wiyaegü 46 

Tórü poxü̃ruxü̃ ya Tupana rü tatanüwa nangẽxma 

1Nüma ya Tupana rü tórü poxü̃ruxü̃ nixĩ rü tórü poraxẽẽruxü̃ nixĩ. Rü nüma 
rü tüxü̃ narüngü̃xẽxẽ ega guxchaxü̃ taxcax̱ ínguxgux. 
2Rü ngẽmacax̱ taxucax̱ma tamuü̃e ega woo ñoma i naane rü nangĩãchigu rü 
max̱pǘnegü rü márchíütamagu nayixgu. 
3Rü woo naxãũgachíügutama i ngẽma már rü poraãcü nayuapegu rü 
ngẽmaãcü ya yima max̱pǘnegü rü nidu̱xrue nagagu nax nanuxü̃ i ngẽma már, 
natürü i yixema rü taxucax̱ma tamuü̃e. 
4Rü nangẽxma i wüxi i natü i norü poraxü̃chíüxü̃maxã nataãẽxẽẽxü̃ ya yima 
Tupanaarü ĩane ya Yerucharéü̃. Rü yima ĩanewa nangẽxma ya napata ya 
üünene ya Tupana ya Guxãétüwa Ngẽxmacü. 
5Rü nüma ya Tupana rü yima ĩanearü ngãxü̃gu naxãchiü̃ rü ngẽmacax̱ ya 
yima ĩane rü taxúetama tanachixexẽxẽ. Rü nüma rü guxü̃ma i ngunexü̃ i 
noxri yangunegu rü yima ĩanexü̃ narüngü̃xẽxẽ. 
6Rü ngẽma nachixü̃anegü rü nügümaxã nanue rü nügü naxãxũnegü. Natürü 
ngẽxguma Tupana idexagu rü ngẽma ãẽx̱gacügü rü nidu̱xrue rü ngẽma 
waixü̃mü rü inachaxichi. 
7Rü nüma ya Cori ya Tupana ya Guxãétüwa Ngẽxmacü rü tatanüwa 
nangẽxma. Rü yimá Acóbuarü Tupana nixĩ ya tórü poxü̃ruxü̃ ixĩcü. 
8¡Rü nua ípeyadau̱̱x i ngẽma taxü̃ i ãũcümaxü̃ i Cori ya Tupana ñoma i 
naanewa üxü̃! 
9Yerü guxü̃wama ga ñoma i naanewa rü marü inayanaxoxẽxẽ nax nügü 
nadai̱x̱ü̃ ga duü̃xü̃gü. Rü nüxü̃̃́ nayachixegüxẽxẽ ga norü würagü rü 
wocaxegü. Rü ínanagu ga naweü̃gü ga daiwa namaxã naxĩxü̃ne. 

10Rü nüma ya Tupana rü ñanagürü: —Pa Nachixü̃anegüarü Ãẽx̱gacügüx 
¡choxü̃̃́ iperüxĩnüe! ¡Rü nagu perüxĩnüe nax choma rü Tupana chixĩxü̃! Rü 
choma nixĩ i namaxã ichacuáxü̃ i guxü̃ma i nachixü̃anegü. Rü choma nixĩ i 
guxü̃ma i ñoma i naaneétüwa changexmaxü̃ ==ñanagürü. 
11Rü Cori ya Tupana ya Guxãétüwa Ngẽxmacü rü tatanüwa nangẽxma. Rü 
nümatama i Acóbuarü Tupana nixĩ i tórü poxü̃ruxü̃ yixĩxü̃. 

Wiyaegü 47 

Tupana rü ñoma i naanearü ãẽ̱xgacü nixĩ 

1Pa Guxü̃ne ya Ĩanecüãx̱güx ¡penapépüne ya Cori ya Tupana rü taãẽãcü nüxü̃ 
picuax̱üxü̃gü! 
2Erü nüma ya Cori ya Tupana ya Guxãétüwa Ngẽxmacü rü naxãũcüma. Rü 
nüma nixĩ i Ãẽx̱gacü i guxü̃wama ñoma i naanemaxã inacuáxü̃. 
3Rü nüma rü taxmex̱wa nanangexmagüxẽxẽ i guxü̃ma i nachixü̃anegü nax 
namaxã icuáxü̃cax̱. 
4Rü nümatama ya Cori ya Tupana nixĩ ga nüxü̃ naxunetaxü̃ i ñaa norü naane 
nax guxü̃gutáma tóxrü yixĩxü̃cax̱. Rü ñaa naanemaxã tataãẽgü i yixema i 
Acóbutanüxü̃ nax Tupana poraãcü tüxü̃ ngechaü̃güxü̃. 
5Rü nüma ya Cori ya Tupana rü dauxü̃ naxĩ nax norü tochicaxü̃wa namaxã 
inacuáxü̃cax̱ i guxü̃ma. Rü duü̃xü̃gü yoxni taãẽãcüma nüxü̃ nicuax̱üü̃gü rü 
cornétamaxã nanapaxpünegü. 
6¡Rü naxcax̱ pewiyaegü ya Cori ya Tupana! ¡Rü naxcax̱ pewiyaegü ya yimá 
tórü Ãẽx̱gacü! 
7Erü nüma ya Tupana rü ñoma i naanearü ãẽx̱gacü nixĩ. Rü ngẽmacax̱ name 
nixĩ i naxcax̱ pewiyaegü rü nüxü̃ picuax̱üü̃gü. 
8-9Rü ngẽma yatügü i tachigaxü̃ i guxü̃ i nachixü̃anegüwa ngẽxmagüxü̃ rü 
namaxã nangutaquex̱e i ngẽma duü̃xü̃gü i Abraáü̃arü Tupanaaxü̃̃́ yaxõgüxü̃. 
Rü nüma ya Tupana rü norü tochicaxü̃ i üünexü̃wa narüto rü guxü̃ma i 

nachixü̃anegüarü ãẽx̱gacügümaxã inacuax̱. Rü nüma rü guxü̃étüwa 
nangẽxma. 

Wiyaegü 48 

Namexẽchi ya Tupanaarü ĩane ya Chióü̃ 

1Nüma ya Cori ya Tupana rü guxãétüwa nangẽxma rü name nax nüxü̃ 
icuax̱üü̃güxü̃ nawa ya yima norü ĩane ya norü max̱pǘne ya üünene ya 
Chióü̃wa ngẽxmane. 
2Namexẽchi ya yima max̱pǘne ya Chióü̃ i nórtewaama ngẽxmane. Rü yima 
nixĩ ya namaxã nataãẽgüne i guxü̃ma i ñoma i naanecüãx̱ i duü̃xü̃gü. Rü 
yimawa nixĩ i nangẽxmaxü̃ i norü ĩane ya yimá Ãẽx̱gacü ya Guxãétüwa 
Ngẽxmacü. 
3Rü Yerucharéü̃wa ngẽxmane ya ãẽx̱gacüpatagüwa nixĩ i nangẽxmaxü̃ ya 
Tupana. Rü nüma ya Tupana rü nügü nango̱xẽxẽ nax yima ĩanearü poxü̃ruxü̃ 
ya aixcüma poracü yixĩxü̃. 
4Rü ñoma i naanecüãx̱ i nachixü̃anegüarü ãẽx̱gacügü rü nügümaxã 
nangutaquex̱egü rü wüxigu yima ĩanecax̱ ínayachoõchi. 
5Natürü yexguma yima ĩanexü̃ nadaugügu rü nañu̱xãẽgü rü nibuxmü. 
6Rü poraãcü namuü̃e. Rü nanaxĩx̱ãchiãẽgü ñoma wüxi i nge i 
ixíxraxacüchaü̃cürüxü̃. 
7Rü nüma ya Tupana rü wüxi ya tacü ya buanecü ya éstewaama ne 
namuãcümaxã nagu napogü ya yima Tárchixcüãx̱arü wapurugü. 
8Rü yima Tupanaarü ĩane rü namexẽchi yema tórü o̱xigüwa nüxü̃ 
taxĩnüechigaxü̃rüxü̃. Rü ñu̱xma i yixema rü ta rü taxetümaxã nüxü̃ tadaugü 
i ngẽma. Rü nümatama ya Tupana ya Guxãétüwa Ngẽxmacü rü guxü̃gutáma 
yima ĩanexü̃ ínapoxü̃. 
9Pa Tupanax, nua cupatawa nüxna tacuax̱ãchie nax poraãcü toxü̃ 
cungechaü̃xü̃ i cumax. 

10Pa Tupanax, guxü̃wama i ñoma i naanewa rü cuxü̃ nicuax̱üü̃gü, rü nüxü̃ 
nicuax̱üü̃gü i cuéga. Rü yima curü tügünechacüüarü poramaxã mea tomaxã 
icucuax̱. 
11Rü cuma, Pa Tupanax, aixcüma mexü̃ tomaxã cuxuegu. Rü ngẽmacax̱ 
nataãẽgü i Chióü̃cüãx̱gü rü Yudáanearü ĩanegücüãx̱gü. 
12¡Rü ẽcü, nüxü̃ ípeyachoegu ya yima ĩane ya Chióü̃ rü peyaxugü i ngẽma 
norü dauxü̃taechicagü rü ñuxre yixĩxü̃! 
13¡Rü mea penangugü i norü poxeguxü̃tápü̱xgü rü yima ãẽx̱gacüpatagü nax 
pexü̃̃́ natauxchaxü̃cax̱ nax namaxã nüxü̃ pixuchigaxü̃cax̱ i petaagü! 
14Erü nüma ya Tupana rü guxü̃gutáma tórü Tupana nixĩ. Rü nüma rü 
guxü̃gutáma mea tamaxã inacuax̱. 

Wiyaegü 49 

Tórü maxü̃ rü tama diẽrumaxã naxca̱x tataxe 

1¡Dücax, Pa Guxü̃ma i Duü̃xü̃gü i Ñoma i Naanewa Maxẽxü̃x, rü mea 
iperüxĩnüe i ñaa ore! 
2Rü guxãma i pema i diẽruãx̱güxe, rü pema ya ingearü diẽruãx̱güxe, rü pema 
i duü̃xü̃gümaxã icuax̱güxe, rü pema i togümex̱ẽwa ngẽxmagüxe ¡rü mea 
iperüxĩnüe i ñaa ore! 
3Rü ñu̱xmax rü tá chidexa namaxã i ore i cuax̱ tüxna ãxü̃. Rü choma rü 
chauãẽxü̃ chacuáãcüma tá nüxü̃ chixu i ngẽma nagu charüxĩnüxü̃. 
4Rü ore i ucu̱xẽruü̃gügu tá charüxĩnü rü árpamaxã chapaxetaãcü ore i 
ẽxü̃guxü̃chiga tá chawiyae. 
5¿Rü tax̱acücax̱ tá chamuü̃ i ngẽxguma ínangugügu i ngunexü̃gü i ãũcümaxü̃ 
rü ngẽxguma ngẽma chauxchi aiexü̃ i duü̃xü̃gü choxü̃ íchomaeguãchigu 
namaxã i norü chixexü̃gü? 
6Rü nümagü rü norü diẽruguama narüxĩnüe rü muxü̃ i norü ngẽmaxü̃gümaxã 
nügü nicuax̱üü̃gü. 

7Natürü taxúema tüxü̃̃́ nangẽxma i pora nax tügütama tamaxẽẽxü̃cax̱. Rü 
tama diẽrumaxã Tupanaxü̃tawa naxcax̱ tataxe i tümaarü maxü̃. 
8-9Rü taxuxü̃ma i diẽru ningu nax naxcax̱ itaxexü̃cax̱ i wüxi i duü̃xü̃arü maxü̃ 
nax ngẽmaãcü nüxna ínanguxuchixü̃cax̱ i ngẽma yu. 
10Nüxü̃ tadau nax guxü̃ma i duü̃xü̃gü yuexü̃ woo i ngẽma nüxü̃ cuax̱üchigüxü̃ 
rü nayue, rü woo i ngẽma naechitamare maxẽxü̃ rü nayue. Guxü̃ma nayue rü 
ngẽma norü ngẽmaxü̃gü rü togücax̱ ngéma nawogü. 
11Rü ngẽma diẽruãx̱güxü̃ rü nügügu nanaxüéga i norü naane ñoma 
guxü̃gutáma noxrü yixĩxü̃rüxü̃. Natürü ngẽxguma nayu̱xgux rü ngẽma 
naxmax̱ü̃ tá nixĩ i napata ixĩxü̃ i guxü̃gutáma. 
12Rü wüxi i duü̃xü̃ rü tama nixĩ i namaxechaxü̃ ega woo nadiẽruãx̱ü̃chigux, 
erü ñoma naeü̃gürüü̃tama nayu. 
13Rü ngẽmaãcü nixĩ i nayuexü̃ i ngẽma duü̃xü̃gü i nügügutama yaxõgüxü̃. Rü 
ngẽmaãcütama nayue i ngẽma duü̃xü̃gü i nügütama icuax̱üü̃güxü̃. 
14Rü ngẽma yu nixĩ i namaxã icuáxü̃ i duü̃xü̃gü, erü naxmaxü̃wa nanagagü 
ñoma carnérugü i daiwa gagüxü̃rüxü̃. Rü duü̃xü̃gü rü napatagü ya 
imexẽchinearü yáxü̃gu rü naxmaxü̃gu tá niyixe i naxü̃negü. Natürü ngẽma 
ngunexü̃ i nagu yuwa ínadagüxü̃ i duü̃xü̃gü rü ngẽma mexü̃gu maxẽxü̃ rü tá 
ngẽma chixexü̃gu maxẽxü̃maxã inacuax̱gü. 
15Natürü nüma ya Tupana tá nixĩ i yuwa choxü̃ ínanguxuchixẽẽxü̃, rü 
nügüxü̃tawa tá choxü̃ naga. 
16¡Rü taxṹ i naxcax̱ quixãũxãchixü̃ ega texé muarü diẽruãx̱gu rü yamuxgu i 
norü meruü̃gü i napatawa! 
17Erü ngẽxguma nayu̱xgux rü taxũtáma tax̱acü ninge. Rü woo i ngẽma norü 
meruü̃gü rü taxũtáma naxmaxü̃wa namaxã naxũ. 
18-19Rü woo ñu̱xma nax maxü̃gu rü nataãxẽ, rü duü̃xü̃gü rü nüxü̃ nicuax̱üü̃gü 
naxcax̱ i norü ngẽmaxü̃gü, natürü wüxi i ngunexü̃gu rü tá nayu rü marü 
tagutáma ñomaarü ngóonexü̃xü̃ nadau. 

20Rü duü̃xü̃gü rü woo namuarü ngẽmaxü̃ãx̱gux, natürü tama namaxecha. Rü 
nayuama ñoma naeü̃gürüü̃tama. 

Wiyaegü 50 

Tupana rü aixcüma mea nanangugü i duü̃xü̃güarü maxü̃ 

1Nüma ya Cori ya Tupana ya Guxãétüwa Ngẽxmacü rü nidexa, rü naxcax̱ 
nangema i guxü̃ma i duü̃xü̃gü i guxü̃wama ñoma i naanewa ngẽxmagüxü̃. 
2Rü nüma ya Tupana rü yima mexẽchine ya napata ya Chióü̃wa ngẽxmanewa 
norü üünemaxã nanangóonexẽxẽ. 
3Rü nüma ya tórü Tupana rü nua naxũ. Natürü tama bexma ínangu erü 
napex̱ewa nangẽxma i wüxi i üxüema i guxü̃xü̃ma ixaxẽẽxü̃, rü nacüwawa 
nangẽxma ya buanecü ya taxüchicü. 
4Rü Tupana naxcax̱ nangema i dauxü̃wa ngẽxmaxü̃ i naane rü ñoma i naane 
nax nüxü̃ nadaugüxü̃cax̱ i ngẽxguma norü duü̃xü̃gü i Iraécüãx̱güxü̃ yacagügu. 
5Rü ñanagürü nüxü̃: —¡Penangutaquex̱exẽxẽ i ngẽma duü̃xü̃gü ga chomaxã 
ixunetagüxü̃ ga yexguma norü ãmaregü chau̱̱xcax̱ yagugügu! ==ñanagürü. 
6Ngẽma dauxü̃wa ngẽxmaxü̃ i naane nanango̱xẽxẽ nax Tupana rü ãẽx̱gacü ya 
aixcüma mecü nax yixĩxü̃. 
7Rü nüma ya Tupana rü ñanagürü: —Pa Chorü Duü̃xü̃gü i Iraétanüxü̃x ¡rü 
iperüxĩnüe! Rü ñu̱xma rü tá pemaxã chanangõ̱xẽxẽ i ngẽma perü chixexü̃. Rü 
chaxicatama nixĩ ya Tupana chixĩxü̃. Rü chomatama nixĩ i perü Tupana 
chixĩxü̃. 
8Rü ñu̱xma rü tama pexü̃ chaxoregü naxcax̱ i ngẽma ãmaregü i guxü̃guma 
chau̱̱xcax̱ pedaixü̃ rü chau̱̱xcax̱ ípeguxü̃. 
9Rü tama pexna naxcax̱ chaca i ngẽma wocaxacügü i yatüxü̃ rü 
carnéruxacügü i yatüxü̃ i perü naxpüü̃wa ngẽxmagüxü̃. 
10Erü choxrü nixĩ i guxü̃ma i naeü̃gü i naixnecüwa ngẽxmagüxü̃, rü guxü̃ma 
i ngẽma wocagü i 1,000 i max̱pǘnegüwa ngẽxmagüxü̃. 

11Rü nüxü̃ chacuax̱ i ngẽma werigü i max̱pǘneanecüãx̱gü, rü guxü̃ma i ngẽma 
naexü̃gü i naanegüwa ngẽxmagüxü̃. 
12Rü ngẽxguma chi chataiyaxgu i choma rü taxũchima pemaxã nüxü̃ chixu 
erü choxrü nixĩ i ñoma i naane rü guxü̃ma i tax̱acü i nawa ngẽxmagüxü̃. 
13¿Ẽ̱xna pema nagu perüxĩnüegu rü wocamachimaxã chaxãwemüxü̃ rü 
namaxã chaxaxexü̃ã̃́xü̃ ya yimá nagü i chíbuxacügü i yatüxü̃? 
14Rü choma ya Tupana ya Guxü̃étüwa Ngẽxmaxe rü ngẽma ãmare i 
chanaxwax̱exü̃ nixĩ nax moxẽ choxna pexãxü̃ rü aixcüma peyanguxẽẽxü̃ i 
ngẽma perü unetagü. 
15¡Rü chau̱̱xcax̱ peca ega ngẽxguma guxchaxü̃ pexü̃ ngupetügu! Rü choma rü 
tá pexü̃ íchapoxü̃ rü pema rü tá choxü̃ picuax̱üü̃gü ==ñanagürü ya Tupana. 
16-17Natürü ngẽma chixexü̃ ügüxü̃ rü Tupana rü ñanagürü nüxü̃: —Cuma rü 
chorü mugüchiga quidexa rü nüxü̃ quixu i chorü unetagü, ¿natürü tax̱acüwa 
i cuxü̃̃́ namexü̃ i ngẽma ega tama namaxã cutaãẽgu i chorü ucu̱xẽgü rü tama 
nüxü̃ cucuáxchaü̃gu i chorü ore? 
18Rü cuma rü taãẽãcü cunayaxu i ngẽma ngĩ ̃́tax̱agüxü̃ rü namaxã cuxãmücü 
i ngẽma duü̃xü̃gü i naxmax̱ẽchita nai i ngemaxã maxẽxü̃. 
19Rü cuax̱ rü chixexü̃ i oremaxã nidexa, rü curü conü rü doraxü̃ nixu. 
20Rü cuma rü chixri nachiga quidexa ya cumücü. Rü yimá cuenexẽxü̃chi rü 
namaxã cuguxchiga. 
21Rü woo guxü̃ma i ngẽma chixexü̃ cuxüxgu, rü choma rü ngéma 
changeax̱mare. Rü cuma nagu curüxĩnügu nax curüxü̃ chixĩxü̃ rü chi nüxü̃ 
icharüngüma i ngẽma cuxüxü̃. Natürü i ñu̱xma rü tá cupex̱ewa chanangõxẽxẽ 
i ngẽma chixexü̃ i cuxüxü̃ rü tá naxcax̱ cuxna chaca. 
22¡Dücax i pemax nax choxü̃ iperüngümaexü̃, name nixĩ i nagu perüxĩnüe i 
ngẽma pemaxã nüxü̃ chixuxü̃! ¡Rü chau̱̱xcax̱ pewoegu naxü̃pa nax pexü̃ 
chadai̱x̱ü̃ rü taxúema pexü̃ ípoxü̃xü̃! 

23Rü yíxema moxẽ choxna ãxe rü choxü̃ ticuax̱üxü̃. Rü choma rü tá tüxü̃ 
chamaxẽxẽ ya yíxema aixcüma chauga ĩnüxẽ ==ñanagürü ya Tupana. 

Wiyaegü 51 

Tupanana naca nax norü pecaduxü̃ rüngü̃maxü̃ca̱x 

1Pa Tupanax, ¡cuxü̃̃́ changechaü̃tümüxü̃, erü cuma rü cungechaü̃wax̱e! ¡Rü 
curü ngechaü̃gagu choxü̃̃́ nüxü̃ irüngüma i chorü pecadugü! 
2¡Rü choxü̃̃́ nüxü̃ irüngüma i guxü̃ma i chorü chixexü̃gü! ¡Rü choxü̃̃́ ínapi i 
chorü pecadugü! 
3Rü naxcax̱ íchicuax̱ nax chixexü̃ chaxüxü̃. Rü ngẽma chorü pecadu rü 
guxü̃guma chauãẽwa nangẽxmaecha. 
4Rü cupex̱ewatama nixĩ i chanaxüxü̃ i ngẽma pecadu. Rü cuxetümaxã nüxü̃ 
cudau i ngẽma chaxüxü̃. Rü ngẽmacax̱ i ngẽma poxcu i chomaxã cuxueguxü̃ 
rü aixcüma name rü taxucürüwa texé nüxü̃ tixu nax chixri choxü̃ cungugüxü̃. 
5Rü aixcüma nixĩ nax noxritama chabuxgu rü wüxi i chixexü̃ chixĩxü̃. Rü 
woetama pecaduwa chayaxĩxĩchi ga chauéanüwa. 
6Cuma rü nüxü̃ cungechaü̃ i ngẽma duü̃xü̃ i aixcüma nüxü̃ ixuxü̃ i norü 
pecadugü. Rü chauãẽwa cunanguxẽxẽ i cuax̱. 
7¡Rü ẽcü ngẽma maxcuruü̃maxã choxü̃ namaxcuxü̃ne nax iyanaxoxü̃cax̱ i 
chorü chixexü̃! Rü ngẽmaãcü i chorü maxü̃ rü cupex̱ewa rü gáuxü̃tex̱e i 
cómüxü̃arü yexera tá nacómüxü̃. 
8Rü chanaxwax̱e nax wena choxü̃ cutaãẽxẽẽxü̃. ¡Rü choxna naxã i taãxẽ 
ñu̱xmata yima chauxchinax̱ãgü i cuma quibuyegünewa nangu! 
9¡Rü ẽcü choxü̃̃́ nüxü̃ irüngüma i chorü pecadugü, rü ínapi i guxü̃ma i chorü 
chixexü̃gü! 
10Pa Tupanax ¡chowa nangẽxmaxẽxẽ i wüxi i chauãxẽ i aixcüma mexü̃! ¡Rü 
nangexwacax̱ü̃xẽxẽ i chauãxẽ nax cupex̱ewa wüxi i naãxẽ i aixcüma mexü̃ 
yixĩxü̃cax̱! 

11¡Rü taxṹ i cugüna choxü̃ cuyáxü̃guxẽxẽxü̃! ¡Rü taxṹ i choxna 
cuyaxũgachixẽxẽxü̃ i Cuãxẽ i Üünexü̃! 
12-13¡Ẽcü wena chau̱̱xcax̱ natáeguxẽxẽ i ngẽma taãxẽ ga noxri choxü̃̃́ yexmaxü̃ 
ga yexguma chixexü̃wa choxü̃ ícunguxuchixẽxẽgu! ¡Rü choxü̃ naporaxẽxẽ 
nax cuga chaxĩnüxü̃cax̱! ¡Rü ngẽxguma i choma rü tá chanangúexẽxẽ i ngẽma 
tama cuga ĩnüexü̃ nax nümagü rü ta cuga naxĩnüexü̃cax̱ rü aixcüma cuxü̃̃́ 
yaxõgüãxü̃cax̱! 
14Pa Tupana ya Chorü Maxẽxẽruxü̃x ¡choxü̃ ínanguxuchixẽxẽ nax yexü̃cürü 
nagü ichanabaxẽxẽxü̃! Rü choma rü wiyaeãcüma tá nüxü̃ chixu nax cuma rü 
aixcümacü quixĩxü̃. 
15Pa Corix ¡ẽcü choxü̃ ichoxẽxẽ nax cuxcax̱ chawiyaexü̃cax̱ rü ngẽmaãcü cuxü̃ 
chicuax̱üxü̃xü̃cax̱! 
16Erü cuma rü tama cunaxwax̱e nax tax̱acürü ãmare cuxna chaxãxü̃ rüex̱na 
tax̱acürü ãmare cuxcax̱ chiguxü̃. Rü choma rü chi cuxna chanaxã, natürü 
tama ngẽma nixĩ i namaxã cutaãẽxü̃. 
17Rü ngẽma cuma cunaxwax̱exü̃, Pa Tupanax, nixĩ i wüxi i duü̃xü̃ i nüxü̃ 
rüxoxü̃ i chixexü̃. Rü cumax, Pa Tupanax, rü tama nüxü̃ cuxo i ngẽma duü̃xü̃ 
i nügümaxã nangechaü̃ãcüma cumaxã nügü ixuxü̃ nax nachixexü̃. 
18Pa Cori Pa Tupanax ¡cuxü̃̃́ nangechaxü̃tümüxü̃ ya yima cupata ya Chióü̃wa 
ngẽxmane erü nüxü̃ cungechaü̃! ¡Rü curü duü̃xü̃güxü̃ rüngü̃xẽxẽ nax wena 
inachixẽẽxü̃cax̱ ya Yerucharéü̃arü poxeguxü̃! 
19Rü ngẽxguma i cuma rü tá namaxã cutaãxẽ i ngẽma ãmaregü i wocagü i tá 
cuxcax̱ daixü̃ rü cuxcax̱ íguxü̃. Rü ñu̱xũchi curü ãmarearü guruü̃wa tá cuxcax̱ 
nayagugü i wocaxacügü. 

Wiyaegü 52 

Natüca̱xma nügü nicua̱xüxü̃ i ngẽma duü̃xü̃ i chixexü̃gu maxü̃xü̃ 

1Pa Yatü ya Poracüx ¿tü̱xcüü̃ cugü quicuax̱üxü̃ namaxã i ngẽma chixexü̃ i 
cuxüxü̃? Tupanaarü ngechaxü̃ rü aixcüma taguma inayacuax̱. 

2Rü yimá curü conü rü naxãũcüma ñoma wüxi i cüxchi i tex̱echixü̃rüxü̃. Erü 
yimá curü conü rü nidoratax̱ rü chixexü̃ i orexü̃ nixu. 
3Rü cuma, Pa Yatüx, rü ngẽma mexü̃arü yexera cunaxwax̱e i ngẽma chixexü̃. 
Rü ngẽma ore i aixcüma ixĩxü̃arü yexera curü me nixĩ i ngẽma dora. 
4Rü curü me nixĩ nax curü conümaxã to̱xguãx̱ü̃ quixuxü̃ rü curü me nixĩ nax 
to̱xguãx̱chiga doraxü̃ quixuxü̃. 
5Natürü nüma ya Tupana rü ngẽmacax̱ tá cuxü̃ inayanaxoxẽxẽ, rü tagutáma 
ngẽmawa ícunguxuchi. Rü tá cupatawa cuxü̃ ínatax̱üchi, rü tá cuxna 
nanayaxu i curü maxü̃. 
6Rü ngẽma duü̃xü̃gü i Tupanaga ĩnüexü̃ rü ngẽxguma nüxü̃ nadaugügu i 
ngẽma cuxü̃ üpetüxü̃, rü tá poraãcü namuü̃e. Rü tá cuxü̃ nacugüe rü 
ñanagürügü tá: 
7—¡Dücax, nüxü̃ pedau̱̱x i ngẽma duü̃xü̃ i tama Tupanaga ĩnüchaü̃xü̃ rü 
ngẽma norü ngẽmaxü̃gügu yaxõxü̃ rü chixexü̃guama maxü̃xü̃! 
==ñanagürügü tá. 
8Natürü i choma rü ñoma wüxi i oribu i baxcaxü̃ i Tupanapataax̱tügu 
toxü̃rüxü̃ chixĩ. Rü ngẽmacax̱ guxü̃gutáma norü ngechaü̃gu chayaxõ. 
9Pa Tupanax, choma rü guxü̃gutáma moxẽ cuxna chaxã rü cuxü̃ chicuax̱üxü̃ 
naxcax̱ i ngẽma cuxüxü̃. Rü napex̱ewa i ngẽma cuxü̃̃́ yaxõgüxü̃ rü tá mea 
cuxü̃ íchanangu̱xẽxẽ, erü chomaxã cumecüma. 

Wiyaegü 53 

Duü̃xü̃güarü chixexü̃chiga 
(Sal. 14) 

1Rü ngẽma duü̃xü̃gü i naechita maxẽmarexü̃ rü ñanagürügü: —Nataxuma ya 
Tupana ==ñanagürügü. Rü ngẽma duü̃xü̃gü rü chixexü̃gu narüxĩnüe rü 
chixexü̃ naxügü. Rü tataxuma ya texé ya mexü̃ üxe, rü bai i wüxi. 
2Rü nüma ya Tupana rü daxũwa duü̃xü̃güxü̃ nadawenü nax nüxü̃ nacuáxü̃cax̱ 
rü tayíxema ya aixcüma tümaãẽxü̃ cuáxe rü naga ĩnüxe rü naxcax̱ dauxe. 

3Natürü guxü̃ma i duü̃xü̃gü rü Tupanana nixĩgachi rü guxü̃ma wüxigu 
chixexü̃gu narüxĩnüe. Rü marü tataxuma ya texé ya mexü̃ üxe, rü bai ya 
wüxi. 
4Rü ngẽma chixexü̃ ügüxü̃ rü nangeãẽgümare rü paxãma nanachixexẽxẽ i 
chorü duü̃xü̃gü. Rü ngẽma tama Tupanaga ĩnüexü̃ rü chorü duü̃xü̃güxü̃ 
inarüxoxẽẽgü ñoma paũ ingõ̱xgurüxü̃. Rü ngẽma duü̃xü̃gü rü taguma 
nayumüxẽgü nax Tupanaarü ngü̃xẽẽcax̱ nadaugüxü̃cax̱. 
5Rü ngẽma duü̃xü̃gü rü muü̃maxã nidu̱xrue woo nataxuguma i tax̱acücax̱ 
namuü̃exü̃. Yerü Tupana rü marü nanawoone ga naxchinax̱ãgü ga yema curü 
uanügü ga cuxcax̱ íyaxüãchixü̃. Rü cuma rü cunaxãneexẽxẽ ga yema uanügü, 
yerü Tupana rü marü nüxü̃ naxo. 
6Chierüx yima max̱pǘne ya Chióü̃wa ne naxũxgu ya Tupana ya Iraétanüxü̃arü 
poxü̃ruxü̃. Rü ngẽxguma Tupana nanawoeguxẽẽgu i norü duü̃xü̃gü, rü 
Acóbutaagü rü tá nataãẽgü rü guxü̃ma i Iraétanüxü̃ rü nataãẽgü. 

Wiyaegü 54 

Yumüxẽ i nawa Tupanaarü ngü̃xẽxẽca̱x íca̱xaxü̃ 

1Pa Tupanax ¡cumatama choxü̃ ínanguxuchixẽxẽ naxmex̱wa i chorü uanügü! 
¡Rü choxü̃ ínapoxü̃ namaxã i curü pora! 
2Pa Tupanax ¡choxü̃̃́ nüxü̃ naxĩnü i chorü yumüxẽ rü ẽcü irüxĩnü i chorü dexa! 
3Erü duü̃xü̃gü i to i nachixü̃anecüãx̱ chauxcax̱ ínayaxüãchi rü ngẽma 
máxwax̱egüxü̃ rü choxü̃ nimax̱güchaü̃. Rü ngẽma duü̃xü̃gü rü tama cuxü̃ 
namuü̃e, Pa Tupanax. 
4Natürü nüma ya Cori ya Tupana rü chorü ngü̃xẽẽruxü̃ nixĩ. Rü nüma nixĩ i 
choxna nadauxü̃ nax tama chayuxü̃cax̱. 
5Rü nüma ya Tupana rü tá naxcax̱ nanatáeguxẽxẽ i ngẽma chixexü̃ i chorü 
uanügü chauxcax̱ nagu rüxĩnüexü̃. Pa Tupanax, cuma rü aixcümacü quixĩ, rü 
ngẽmacax̱ chanaxwax̱e nax icuyanaxoxẽẽxü̃ i ngẽma chorü uanügü. 

6Rü choma rü chorü ngúchaü̃maxã tá cuxna chanaxã i chorü ãmare i cuxcax̱ 
chiguxü̃. Rü tá cuxü̃ chicuax̱üxü̃ erü cuma rü cumecümaxü̃chi. 
7Rü cuma rü choxü̃ ícunguxuchixẽxẽ nawa i guxü̃ma i chorü guxchaxü̃gü. Rü 
chauxetümaxã nüxü̃ chadau nax chorü uanügüxü̃ curüporamaexü̃. 

Wiyaegü 55 

Yatü ya nawe yangexü̃tanücüarü yumüxẽ 

1Pa chorü Tupanax ¡nüxü̃ naxĩnü i chorü yumüxẽ rü taxṹ i nüxü̃ 
cuxüpetümarexü̃ i ngẽma cuxna naxcax̱ chacaxü̃! 
2¡Rü choxü̃̃́ irüxĩnü rü choxü̃ nangãxü̃! Erü chorü guxchaxü̃gagu chaxoegaãxẽ 
rü poraãcü chamuü̃. 
3Rü ngẽma chorü uanügü rü choxü̃ naxãxũnegü, rü ngẽma chixexü̃gu 
rüxĩnüexü̃ rü chomaxã nanue. Rü nümagü rü ngúxü̃ choxü̃ ningexẽẽgü. Rü 
norü numaxã chomaxã naguxchigagü. 
4Rü chiyuxnearü maxü̃neãx̱ erü poraãcü chamuü̃ nüxü̃ i ngẽma yu i choxna 
nguxü̃. 
5Rü poraãcüxüchi muü̃ choxna nangu rü muü̃maxã chidu̱xrux. 
6Rü ngẽmacax̱ chaugümaxã ñachagürü: —Chierüx muxtucurüxü̃ 
chaxãxpex̱atügu, rü ngẽxguma rü chi chigoe ñu̱xmata nawa changu i wüxi i 
nachica i nagu charüngü̃xü̃. 
7-8Rü yáxü̃guxü̃ i chianexü̃wa chi chaña rü ngẽxma chi charüxãũ̱̱x, rü paxa 
chi chañaãchi nax chaugü ichayarücúxü̃cax̱ nax̱chax̱wa i ngẽma guxchaxü̃gü 
i ñoma buanecü ya poraxüchicürüxü̃ chau̱̱xcax̱ ngéma ne ũemaxü̃ 
==ñachagürü. 
9Pa Corix ¡nadai i ngẽma chomaxã rüxuanügüxü̃! ¡Rü noxrütama dexagu 
ínatüexẽxẽ! Erü yima ĩanewa rü ngẽma nüxü̃ chadauxü̃ nixĩ nax nügü 
nadai̱x̱ü̃ rü yapuraexü̃ i duü̃xü̃gü. 

10Rü ngunecü rü chütacü rü ngẽma chixexü̃ ügüxü̃ rü ĩanearü poxeguxü̃gu 
ínayachoegu, rü ngẽmaãcü norü chixexü̃maxã nayapaxẽxẽ ya yima ĩane. Rü 
duü̃xü̃gü rü ãẽx̱gacümaxã nanue rü guxü̃wama nangẽxma i chixexü̃. 
11Rü yima ĩanearü namagü rü namaxã nanapá i máetagüxü̃ rü dorataa̱x̱güxü̃. 
12Rü ngẽxguma chi wüxi i chorü uanü chixexü̃ chomaxã ixugügu, rü choma 
rü chi yáxna namaxã chaxĩnü. Rü ngẽxguma chi wüxi i chauxchi aixü̃ choxü̃ 
imáxchaü̃gu, rü choma rü chi naxchax̱wa ichicu̱x. 
13-14Natürü cumatama, Pa Chomücüxüchix, nixĩ i cuchauechitaexü̃ woo ü̃pa 
rü poraãcü yigü ingechaü̃gügu rü wüxigu yigümaxã Tupanapatawa ixĩxgu 
nax ngéma duü̃xü̃gümaxã Tupanaxü̃ icuax̱üü̃güxü̃cax̱. 
15Rü ngẽma chorü uanügü rü chanaxwax̱e i noxtacüma naxcax̱ ínangu i 
ngẽma yu rü maxü̃ãcü naxmaxü̃gu nayicu. Erü nümagü rü guxü̃guma 
chixexü̃gu namaxẽ. 
16Natürü i choma rü tá Tupanana chacaa̱m̱a, rü nüma ya Cori rü tá choxü̃ 
ínapoxü̃. 
17Rü ẽxü̃wa rü tocuchigu rü chütacü rü Tupanaxü̃ chacaa̱x̱ü̃, rü nüma rü 
choxü̃ naxĩnü rü choxü̃ nangãxü̃. 
18Rü woo namu i chorü uanügü i namaxã togü tadaixü̃, rü nüma ya Tupana 
rü choxü̃ narüporamaexẽxẽ nax tama choxü̃ yamax̱güxü̃cax̱ i ngẽma chorü 
uanügü. 
19Rü nüma ya Tupana ya guxü̃guma ãẽx̱gacü ixĩcü rü tá choxü̃ naxĩnü rü tá 
nayaxãneãchitanüxẽxẽ i ngẽma chomaxã rüxuanügüxü̃. Erü nümagü rü tama 
nüxü̃ narüxoe i nacüma i chixexü̃ rü tama Tupanaga naxĩnüechaü̃. 
20Rü nanadai i namücügü rü tama nayanguxẽxẽ i ngẽma unetagü i 
namücümaxã nüxü̃ yaxuxü̃. 
21Rü ngẽxguma yadexagügu rü ore i mexechixü̃maxã nidexagü, natürü i norü 
ĩnüwa rü daigu narüxĩnüe. Rü mexẽchixü̃ i dexamaxã nidexagü, natürü 
ngẽma dexagü rü ñoma taragü i nachiü̃wa ituxuchigüxü̃rüxü̃ nixĩgü. 

22¡Cori ya Tupanamaxã nüxü̃ ixu i curü guxchaxü̃gü! Rü nüma rü tá cuxü̃ 
naporaxẽxẽ. Rü taguma nanaxwax̱e nax chixexü̃gu tayixü̃ rü ngẽxma 
tarüchoxü̃ ya yíxema mexü̃ ügüxe. 
23Cumax, Pa Chorü Tupanax, rü tá icuyanaxoxẽxẽ i ngẽma chixexü̃ ügüxü̃ rü 
yumaxã tá cunapoxcue, rü naxmaxü̃gu tá cunawocu. Rü ngẽma duü̃xü̃gü i 
máxwax̱egüxü̃ rü idorataa̱x̱güxü̃ rü taxũtáma ngãxü̃ i norü maxü̃wa nangugü 
nax namaxẽxü̃. Natürü i choma rü cuxü̃̃́ chayaxõ. 

Wiyaegü 56 

Tupanaaxü̃̃́  chayaxõ rü norü oremaxã chataãxẽ 

1Pa Chorü Tupanax ¡cuxü̃̃́ changechaü̃tümüxü̃! Erü guxü̃guma nangẽxma i 
uanügü i chowe ingẽxü̃tanüxü̃ rü chau̱̱xcax̱ íyaxüãchixü̃ rü choxü̃ 
naxĩx̱ãchiãẽgüxẽẽxü̃. 
2Rü ngẽma chomaxã rüxuanügüxü̃ rü guxü̃ i ngunexü̃gügu rü chowe 
ningẽxü̃tanü. Rü namu i ngẽma nügü rütagüxü̃ rü chau̱̱xcax̱ íyaxüãchixü̃. 
3Natürü ngẽxguma chamuü̃gu rü chayaxõ nax choxü̃ tá curüngü̃xẽxẽxü̃cax̱. 
4Rü choma rü Tupanaaxü̃̃́ chayaxõ rü norü oremaxã chataãxẽ. Rü ngẽma nax 
nüxü̃̃́ chayaxõxü̃ rü taxucax̱ma chamuü̃. ¿Rü tax̱acürü chixexü̃ tá chomaxã 
naxüxü̃ i ngẽma duü̃xü̃ i yuxwax̱exü̃? 
5Rü ngẽma chomaxã rüxuanüãx̱güxü̃, rü guxü̃guma ínayatóxẽxẽ i chorü ore. 
Rü guxü̃guma nagu narüxĩnüe nax ñuxãcü tá chixexü̃gu choxü̃ nanguxẽxẽxü̃. 
6Rü nümagü rü nügümaxã nangutaquex̱egü nax nagu naxĩnüexü̃ nax ñuxãcü 
tá choxü̃ yamax̱güxü̃. Rü choxü̃ ínicu̱xéxü̃gü. Rü ngexta íchaxũxü̃wa choxü̃ 
nangugügü nax choxü̃ yamax̱güxü̃cax̱. 
7Pa Chorü Tupanax ¡naétügu nanguxẽxẽ i curü nu, rü yaxãneeãchitanüxẽxẽ i 
ngẽma duü̃xü̃gü! ¡Rü taxṹ i cunaxüchicaxü̃ nax yabuxmümarexü̃cax̱! 
8Rü cuma rü meama nüxü̃ cucuax̱ i ñuxreex̱pü̱xcüna naxchax̱wa chiña. Rü 
marü nuxü̃ cudau i ñuxreex̱pü̱xcüna ngúxü̃ chingexü̃ rü chaxaxuxü̃. Rü curü 
poperagu marü cunaxümatü i guxü̃ma i ngẽma choxü̃ üpetüxü̃. 

9Rü ngẽxguma curü ngü̃xẽẽcax̱ cuxna chacaxgu, Pa Tupanax, rü ngẽma 
chomaxã rüxuanüãx̱güxü̃ rü tá cuxchax̱wa nibuxmü. Rü choma rü meama 
nüxü̃ chacuax̱ nax chauétüwa cuchogüxü̃. 
10Rü choma rü Tupanaaxü̃̃́ chayaxõ, rü nüxü̃ chicuax̱üxü̃ naxcax̱ i norü ore. 
Rü Coriaxü̃̃́ chayaxõ rü norü orecax̱ nüxü̃ chicuax̱üxü̃. 
11Rü Tupanaaxü̃̃́ chayaxõ rü taxucax̱ma chamuü̃. ¿Rü tax̱acürü chixexü̃ tá 
chomaxã naxüxü̃ i wüxi i duü̃xü̃? 
12Pa Tupanax, choma rü tá chayanguxẽxẽ i ngẽma chorü uneta i cumaxã nüxü̃ 
chixuxü̃. Rü moxẽ tá cuxna chaxã naxcax̱ i guxü̃ma i ngẽma cuxüxü̃. 
13Erü cuma rü chorü guxchaxü̃wa choxü̃ ícunguxuchixẽxẽ nax tama 
chayuxü̃cax̱. Rü choxü̃ ícupoxü̃ nax curü ngóonexü̃wa chamaxü̃xü̃cax̱. 

Wiyaegü 57 

Yumüxẽ i nawa Tupanaarü ngü̃xẽxẽca̱x íca̱xaxü̃ 
(Sal. 108.1-5) 

1¡Cuxü̃̃́ changechaü̃tümüxü̃, Pa Chorü Tupanax, cuxü̃̃́ changechaü̃tümüxü̃! 
Erü cuxcax̱ chiña nax choxü̃ ícupoxü̃xü̃cax̱. Rü cuxpex̱atütüü̃gu chaugü 
chicúxchaü̃ ñu̱xmatáta nangupetü i ngẽma ãũcümaxü̃. 
2Rü ñu̱xma rü tá nüxna chaca ya yimá Tupana ya Guxãétüwa Ngẽxmacü, erü 
nüma nixĩ i choxü̃ ínapoxü̃ rü choxü̃ nangü̃xẽẽxü̃. 
3Rü nüma rü dauxü̃wa chau̱̱xcax̱ ne nanamu i norü ngü̃xẽxẽ nax naxmex̱wa 
choxü̃ ínanguxuchixẽẽxü̃cax̱ i ngẽma nuãcüma chowe ingẽxü̃tanüxü̃. Erü 
nüma rü nixaixcüma rü poraãcü choxü̃ nangechaü̃. 
4Rü choma rü natanüwa changexma i uanügü i ñoma leóü̃rüxü̃ idüraexü̃. Rü 
napüta rü ñoma naxnegü i ãmaguxnerüxü̃ nixĩ rü norü conü rü ñoma tara i 
meama waixmaguxü̃rüxü̃ nixĩ. 
5Natürü cuma, Pa Chorü Tupanax, rü daxũguxü̃ i naanemaxã icucuax̱ rü curü 
üüne rü ñoma i naane namaxã nanapá. 

6Ngẽma chomaxã rüxuanüãx̱güxü̃ rü chau̱̱xcax̱ nanaxügü i wüxi i yauxruxü̃ 
nax ngẽmagu changuxü̃cax̱. Rü chomaxü̃wa nanaxügü i ãxmaxü̃, natürü 
nümatama nagu nayi. 
7Pa Chorü Tupanax, choma rü aixcüma cuxü̃̃́ chayaxõ rü nüxü̃ chacuax̱ nax 
cuma rü aixcüma tá choxü̃ ícupoxü̃xü̃. Rü ñu̱xma rü íchame nax chorü 
wiyaemaxã cuxü̃ chicuax̱üxü̃xü̃. 
8Rü pax̱mama tá ícharüda naxcax̱ i chorü paxetaruü̃gü i árpa rü árpaxacü. 
Rü ngẽmaãcü tá íchanabaixgü i ngẽma ngexwacaxü̃xü̃ i ngunexü̃. 
9Pa Cori Pa Tupanax, chautanüxü̃pex̱ewa tá cuxü̃ chicuax̱üxü̃. Rü chorü 
wiyaegümaxã tá cuxü̃ chicuax̱üxü̃ natanüwa i ngẽma togü i nachixü̃anecüãx̱ 
i duü̃xü̃gü. 
10Erü ngẽma curü ngechaü̃ rü daxũguxü̃ i naanewa nangu. Rü ngẽxgumarüxü̃ 
ta i curü ore rü aixcüma nixĩ rü yau̱̱xtüweanexü̃wa nangu. 
11Pa Chorü Tupanax, cuma rü daxũguxü̃ i naanemaxã icucuax̱ rü curü üüne 
rü ñoma i naane namaxã nanapá. 

Wiyaegü 58 

Tupanana naxca̱x naca nax ãẽ̱xgacügü mea duü̃xü̃gümaxã inacua̱xgüxü̃ca̱x 

1Rü pema, Pa Ãẽx̱gacügüx, rü pexna chaca ¿rü marü mea namaxã pecuáxü̃ i 
perü duü̃xü̃gü? ¿Rü aixcüma nawex̱guxü̃ i ngẽma duü̃xü̃gümaxã pexueguxü̃? 
2Rü tama ngẽmaãcü nixĩ. Erü ngẽxguma texé tümaarü guxchaxü̃ pepex̱ewa 
mexẽẽchaü̃gu rü tama tüxü̃̃́ iperüxĩnüe, natürü naga pexĩnüe i ngẽma 
doramare pemaxã ixuxü̃ erü pexü̃̃́ nanaxütanü. Rü ngẽmacax̱ pegümaxã 
penanuexẽxẽ i duü̃xü̃gü i pechixü̃anewa. 
3Rü ngẽma chixexü̃gu maxẽxü̃ i duü̃xü̃gü rü woetama naéanüwa nixĩ i 
chixexü̃ nüxna nguxü̃. Rü ngẽma idoratax̱áxü̃ rü woetama nabuxgucürüwa 
rü ngẽma dora namaxã inacuax̱. 
4-5Rü norü dexa rü ñoma ãxtapeguchatarüxü̃ nixĩ. Rü nacüma rü ñoma ãxtape 
i düraxüchixü̃ i tama norü puxẽẽruü̃arü paxetaga ĩnüchaü̃xü̃rüxü̃ nixĩ. 

6Pa Tupanax ¡napoxü̃püta i ngẽma chixexü̃ ügüxü̃! ¡Rü nabüü̃ ya yima norü 
cuainagü i ngẽma duü̃xü̃gü i leóü̃gürüxü̃ idüraexü̃! 
7¡Rü noxtacüma yanaxoxẽxẽ i norü pora ñoma dexá natanümex̱ẽwa 
nichuruxü̃rüxü̃! ¡Rü nüxna nayaxu i norü maxü̃ ñoma maxẽ ya namawa nawa 
ingax̱cürüxü̃! 
8¡Rü ñoma wüxi i meru i yarüxoxü̃rüxü̃, rü ñoma wüxi i buxü̃ i naéanügu 
yuxü̃ rü taguma ngóonexü̃xü̃ dauxü̃rüxü̃ yaxĩxẽxẽ! 
9Rü ngẽma chixexü̃gu maxẽxü̃ rü name nixĩ nax naechita paxa nayuexü̃ ñoma 
chuchuxü̃gü i paxa ixaxü̃rüxü̃. Rü name nixĩ nax buanecü ya poracü 
yangexü̃güxü̃. 
10Rü ngẽxguma daigu nayuegu i ngẽma chixexü̃ ügüxü̃, rü ngẽma duü̃xü̃gü i 
Tupanaga ĩnüexü̃ rü tá nataãẽgü. Rü ngẽma mea maxẽxü̃ rü nawa tá nangagü 
i nagü i ngẽma chixexü̃ ügüxü̃. 
11Rü duü̃xü̃gü rü ñanagürügü tá: —Ngẽma mea Tupanapex̱ewa maxẽxü̃ rü 
aixcüma nüxü̃̃́ nangẽxma i norü natanü. Rü aixcüma nixĩ nax nangẽxmaxü̃ 
ya Tupana ya ñoma i naanemaxã icuácü ==ñanagürügü tá. 

Wiyaegü 59 

Nüma ya Cori ya Tupana nixĩ ya tórü poxü̃ruxü̃ ixĩcü 

1Pa Chorü Tupanax ¡choxü̃ ínanguxuchixẽxẽ naxmex̱wa i ngẽma chomaxã 
rüxuanüãx̱güxü̃! ¡Choxü̃ ínapoxü̃ nüxna i ngẽma choxü̃ imax̱güchaü̃xü̃! 
2¡Nüxna choxü̃ ínanguxuchixẽxẽ i ngẽma chixexü̃ ügüxü̃! ¡Rü choxü̃ ínapoxü̃ 
nüxna i ngẽma máetagüxü̃! 
3Erü nangẽxma i yatügü i máxwax̱egüxü̃ i naxcax̱ daugüxü̃ nax ñuxãcü tá 
choxü̃ yamax̱güxü̃. Ngẽma duü̃xü̃gü i tama ngechaxü̃wax̱egüxü̃ rü nagu 
narüxĩnüe nax ñuxãcü tá choxü̃ yamax̱güxü̃ woo taxuxü̃ma i chixexü̃ 
chaxü̱xgu rü bai i tax̱acürü pecadu chaxü̱xgu. 

4Pa Cori Pa Tupanax, ngẽma chorü uanügü rü ínamemaregü nax chau̱̱xcax̱ 
íyaxüãchixü̃ woo taxuxü̃ma i chixexü̃ chaxü̱xgu. ¡Rü paxa nua naxũ, rü choxü̃ 
yarüngü̃xẽxẽ! ¡Nüxü̃ nadau i ngẽma chomaxã üpetüxü̃! 
5Pa Cori ya Guxãétüwa Ngẽxmacü ya Iraétanüxü̃arü Tupana Ixĩcüx, ¡írüda rü 
paxa napoxcue i guxü̃ma i ngẽma togü i nachixü̃anecüãx̱! ¡Rü taxṹ i cuxü̃̃́ 
nangechaü̃tümüxü̃güxü̃ i ngẽma chixexü̃ ügüxü̃ rü taechitawax̱egüxü̃! 
6Nümagü rü chütacü nanaxĩane rü ĩanemaxü̃güwa naxãũgatanü ñoma airugü 
i nügü dai̱x̱ü̃rüxü̃. 
7Rü chixexü̃ i dexamaxã nanacaetanüane rü naguxchigagü rü ñanagürügü: —
Nüetama ega texé tüxü̃ ĩnügu ==ñanagürügü. 
8Natürü i cumax, Pa Corix, rü nagu quidauxcüraxü̃ rü nüxü̃ cucugü i guxü̃ma 
i ngẽma togü i nachixü̃anecüãx̱gü. 
9Cumax, Pa Chorü Tupanax, rü chorü poraxẽẽruxü̃ quixĩxü̃, rü cuxü̃ nixĩ 
íchanangu̱xẽẽxü̃ nax choxna cudauxü̃, erü cumax, Pa Tupanax, nixĩ i chorü 
poxü̃ruxü̃ quixĩxü̃. 
10Rü cuma nixĩ i chorü Tupana ya choxü̃ ngechaü̃cü. Rü chopex̱egu tá quixũ 
nax choxü̃ nüxü̃ cudauxẽxẽxü̃cax̱ i ngẽxguma nüxü̃ choxü̃ 
curüporamaexẽxẽgu i ngẽma chomaxã rüxuanügüxü̃. 
11¡Natürü taxṹ i cunadai̱x̱ü̃! ¡Rü curü poramaxã namaxã nawoone rü 
naxãneexẽxẽ nax ngẽmaãcü i chautanüxü̃ tama paxa nüxü̃ 
iyanangümaexü̃cax̱ i ngẽma cuxüxü̃! Erü cumax, Pa Corix, rü torü poxü̃ruxü̃ 
quixĩ. 
12Rü ngẽma duü̃xü̃gü i chixexü̃gu maxẽxü̃ rü norü ore i chixexü̃gagu, rü 
naberaarü dexagügagu, rü ngẽma nügü nax yacuax̱üü̃gügagu ¡rü napoxcue! 
¡Rü norü ore i chixexü̃gagu rü norü doragügagu napoxcue! 
13¡Rü curü numaxã yanaxoxẽxẽ i ngẽma duü̃xü̃gü! ¡Rü noxtacüma nayuexẽxẽ 
nax ngẽmaãcü guxü̃ma i duü̃xü̃gü nüxü̃ nacuax̱güxü̃cax̱ nax cuma rü 
Iraétanüxü̃maxã icucuáxü̃ rü guxü̃ i ñoma i naanemaxã icucuáxü̃! 

14-15Rü ngẽma duü̃xü̃gü i chixexü̃ rü ngẽxguma chütacü ñoma airugürüxü̃ 
naxãũgatanü rü ĩanegu ínayachoegu nax nawemücax̱ nadaugüxü̃cax̱. Rü 
naxauxe ega tama nüxü̃̃́ yanguxgu i nawemüxü̃ i inayangaugü. 
16Natürü i chomax rü pax̱mama tá cuxcax̱ chawiyae. Rü ngẽma chorü 
wiyaewa rü tá nüxü̃ chixu nax cuporaxü̃ rü cuxü̃̃́ tangechaü̃tümüxü̃güxü̃. Erü 
cuma rü chorü dauruxü̃ quixĩ rü cuxü̃tagu nixĩ i chaugü charücúxü̃ i 
ngẽxguma ãũcümaxü̃wa changexmagu. 
17Rü ngẽmaãcü tá cuxcax̱ chawiyae, Pa Tupanax, erü cuma nixĩ i chorü 
poraxẽẽruxü̃ quixĩxü̃, rü cuma nixĩ i choxna cudauxü̃. Rü cuma nixĩ i chorü 
Tupana i choxü̃ cungechaxü̃xü̃. 

Wiyaegü 60 

Yumüxẽ i nawa Tupanaarü ngü̃xẽxẽca̱x íca̱xaxü̃ 
(108.6-13) 

1Pa Tupanax, cuma rü curü numaxã toxna quixũgachi rü toxü̃ cuwoone. Rü 
tanaxwax̱e i wenaxarü toxcax̱ cutaegu nax noxrirüxü̃ taporaexü̃cax̱. 
2Cuma rü cunaxĩãx̱ãchixẽxẽ ga ñaa naane rü yemacax̱ inangǘxcuane. ¡Rü ẽcü 
nügüna naxĩxẽxẽ i ngẽma norü ngǘcuane nax tama nabuxü̃cax̱! 
3Rü cuma rü taxü̃ i guxchaxü̃gü toxcax̱ ícunguxẽxẽ. Rü ñoma wüxi ya bínu 
ya toxü̃ ãũãẽxẽẽcürüxü̃ toxü̃ quixĩgüxẽxẽ namaxã i ngẽma guxchaxü̃gü. 
4Rü ñu̱xma i toma nax cuga taxĩnüexü̃ ¡rü toxcax̱ inaxü i wüxi i cuax̱ruxü̃ nax 
ngẽmawa nüxü̃ tacuáxü̃cax̱ nax aixcüma tá toxü̃ ícupoxü̃xü̃ nüxna i torü 
uanügüarü naxnegü! 
5¡Rü toxü̃ nangãxü̃, rü curü poramaxã toxü̃ ínanguxü̃xẽxẽ i toma nax curü 
duü̃xü̃gü i toxü̃ cungechaü̃güxe tixĩgüxü̃! 
6Rü cumax, Pa Tupanax, rü cupatawa quidexa rü ñacurügü: —Ngẽma naane 
i Chiquéü̃wa ngẽxmaxü̃ rü tá ichayanu nüxü̃ i chorü duü̃xü̃gü. Rü 
ngẽxgumarüxü̃ tá ta ichayanu i ngẽma naane i metachinüxü̃ i Chucóxwa 
ngẽxmaxü̃. 

7Rü Garaáxarü naane rü Manachéarü naane rü choxrü nixĩ. Rü Efraíü̃ rü 
chopatex̱e i chaueruarü poxü̃ruxü̃ nixĩ rü Yudá rü chorü poraarü cuax̱ruxü̃ 
nixĩ. 
8Rü ngẽma Moáane rü chorü yauxmex̱ü̃páü̃ nixĩ. Rü Edóü̃aneétügu tá 
chanaña i chorü chapatu. Rü ngẽma naanegümaxã tá ichacuax̱. Rü ngẽma 
Firitéugüarü naane, rü tagaãcü tá nüxü̃ chixu nax nüxü̃ charüporamaexü̃ 
==ñanagürü ya Tupana. 
9-10Pa Tupanax ¿Texé tá yima ĩane ya ípoxegunewa choxü̃ taga? ¿Rü texé tá 
choxü̃ tanawex̱ i ngẽma nama i Edóü̃wa nadaxü̃? ¿Ẽ̱xna tama cuma, Pa 
Tupanax, i toxü̃ cuxoxü̃? Cuma rü ñu̱xma marü tama torü churaragüxü̃ 
íquixümücü. 
11¡Rü torü uanügüchax̱wa toxü̃ rüngü̃xẽxẽ nax nüxü̃ tarüporamaegüxü̃cax̱! 
Erü taxuwama toxü̃̃́ name i toxrüxü̃ i duü̃xü̃güarü ngü̃xẽxẽ. 
12Pa Tupanax, ¡toxü̃ rüngü̃xẽxẽ! Rü curü ngü̃xẽẽmaxã tá nüxü̃ tarüporamae i 
ngẽma torü uanügü, erü cuma rü tá cuyayitanüxẽxẽ. 

Wiyaegü 61 

Duü̃xü̃gü rü Tupanaxü̃̃́  nayaxõ nax ínapoxü̃ãxü̃ 

1Pa Chorü Tupanax ¡nüxü̃ naxĩnü nax cuxcax̱ aita chaxüxü̃! ¡Rü choxü̃̃́ nüxü̃ 
naxĩnü i chorü yumüxẽ rü choxü̃ nangãxü̃! 
2Rü ñu̱xma nax chorü naanena chayáxü̃guxü̃ rü cuxna chaca nax choxü̃ 
curüngü̃xẽẽxü̃cax̱. Rü poraãcü chaxoegaãxẽ, rü ngẽmacax̱ chanaxwax̱e i wüxi 
ya tacü ya nutaétügu choxü̃ cumunagü i ngextá taxucürüwa chorü uanügü 
choxna íngugüxü̃wa. 
3Erü cuma nixĩ i chorü dauruxü̃ quixĩxü̃. Rü cuma rü ñoma wüxi i 
poxü̃chicaxü̃ i taxucürüwa tax̱acürü uanü nawa ngugüxü̃rüxü̃ quixĩ. 
4Rü chanaxwax̱e nax guxü̃gutáma cupatawa changexmaxü̃ nax ngéma 
cuxpex̱atütüü̃gu chicúxü̃cax̱. 

5Rü cumax, Pa Chorü Tupanax, rü marü nüxü̃ cuxĩnü i chorü unetagü i 
cumaxã nüxü̃ chixuxü̃. Rü cuma rü marü choxna cunaxã i wüxi i nachica 
natanüwa i ngẽma duü̃xü̃gü i cuxü̃ ngechaxü̃güxü̃. 
6Rü choma nax ãẽx̱gacü chixĩxü̃ rü chanaxwax̱e i cunamax̱ẽxẽ i chorü maxü̃ 
nax ngẽmaãcü mucü ya taunecü chamaxü̃xü̃cax̱. 
7Rü choma rü chanaxwax̱e i guxü̃guma cupex̱ewa mexü̃ i ãẽx̱gacü chixĩxü̃ 
nax meama chorü duü̃xü̃gümaxã ichacuáxü̃cax̱ Rü cumax, Pa Tupanax, nax 
aixcümacü quixĩxü̃ rü chanaxwax̱e i curü ngechaü̃maxã meama choxna 
cudau. 
8Rü ngẽmaãcü guxü̃gutáma chorü wiyaemaxã cuxü̃ chicuax̱üxü̃. Rü 
wüxichigü i ngunexü̃gu tá cupex̱ewa chayanguxẽxẽ i ngẽma unetagü i 
cumaxã nüxü̃ chixuxü̃. 

Wiyaegü 62 

Tupanaxicatama nixĩ ya poxü̃ruxü̃ ixĩcü 

1Rü Tupanaxicatama nixĩ ya aixcüma choxü̃ taãẽxẽẽcü. Rü nüma nixĩ i 
choxna naxããxü̃ i maxü̃. 
2Rü nüma nixĩ i chorü poxü̃ruxü̃ i choxna nadauxü̃. Rü nüma nixĩ i chorü 
dauruxü̃ yixĩxü̃, rü ngẽmacax̱ tagutáma choxü̃ narüporamae i chorü uanügü. 
3¿Rü ñuxguratáta nüxü̃ perüchau nax chau̱̱xcax̱ ípeyaxüãchixü̃ nax ngẽmaãcü 
ichayanguxü̃cax̱ ñoma wüxi ya ĩxtapü̱x iwax̱güxü̃rüxü̃, rüex̱na ñoma wüxi ya 
poxeguxü̃ iwáxü̃rüxü̃? 
4Rü ngẽma duü̃xü̃gü i chixexü̃ rü ngẽma nagu naxĩnüexü̃xicatama nixĩ nax 
choxü̃ ínatax̱üchigüxü̃. Rü ngẽma namaxã nataãẽgüxü̃ nixĩ i norü dora. Rü 
naãx̱maxã choxü̃ nicuax̱üü̃gü, natürü norü ĩnüwa rü chomaxã naguxchigagü. 
5Rü Tupanaxicatama nixĩ ya choxü̃ taãẽxẽẽcü. Erü nüma tá nixĩ i choxü̃ 
nangü̃xẽxẽxü̃. 
6Rü nüma nixĩ i chorü poxü̃ruxü̃ i choxna nadauxü̃. Rü nüma nixĩ i chorü 
dauruxü̃ yixĩxü̃, rü ngẽmacax̱ tagutáma choxü̃ narüporamae i chorü uanügü. 

7Rü nüma ya Tupana nixĩ i chorü maxẽẽruxü̃ rü chorü taãẽxẽẽruxü̃. Rü nüma 
nixĩ i chorü poxü̃ruxü̃ i choxna nadauxü̃. 
8Pa Chorü Duü̃xü̃güx ¡guxü̃guma nüxü̃̃́ peyaxõgü ya Tupana! ¡Rü perü 
yumüxẽwa namaxã nüxü̃ pixu i perü guxchaxü̃gü! Erü nüma nixĩ i aixcüma 
tórü ngü̃xẽẽruxü̃ i tórü cu̱xchicaxü̃ yixĩxü̃. 
9¿Rü tax̱acüwa name i ngẽma nax nadiẽruãx̱güxü̃ i duü̃xü̃gü rü ngẽma nax 
nangearü diẽruãx̱güxü̃? Rü nümagü rü ngẽxguma chi wüxigu yáruü̃wa 
nangugügu, rü ñoma buanecürüxü̃ tama nayá. 
10¡Rü taxṹ i máetagu perüxĩnüexü̃ rüex̱na ngĩx̱gu perüxĩnüexü̃ nax ngẽmaãcü 
pegü pediẽruã̃́xü̃cax̱! Rü ngẽxguma chi pemuarü diẽruãx̱gu rü ¡taxṹ i ngẽma 
perü diẽrugu perüxĩnüexü̃ nax ngẽmamaxã petaãẽgüxü̃cax̱! 
11-12Tupana rü wüxi i orexü̃ nixu, rü choma rü marü taxreex̱pü̱xcüna nüxü̃ 
chaxĩnü i ngẽma ore. Cuma, Pa Corix, rü cupora rü aixcüma toxü̃ cungechaü̃. 
Rü yíxema mexü̃ ügüxe rü cuma rü tá tüxna cunaxã i ngẽma natanü i tüxna 
üxü̃. Natürü yíxema chixexü̃ ügüxe rü tá tanayaxu i ngẽma poxcu i tüxna 
üxü̃. 

Wiyaegü 63 

Tupana rü duü̃xü̃güarü taãẽxẽẽruxü̃ nixĩ 

1Pa Chorü Tupanax, cuma nixĩ i aixcüma chorü Tupana quixĩxü̃. Rü guxü̃ma 
i chorü ngúchaü̃maxã cuxcax̱ chadau erü poraãcüxüchi chanaxwax̱e i 
chauxü̃ta cungexmaxü̃. Rü guxü̃ma i chorü maxü̃nemaxã chanaxwax̱e nax 
chauxü̃ta cungexmaxü̃, ñoma paanexü̃ rü dexá naxwax̱exü̃rüxü̃. 
2-3Rü cupatawa chau̱̱xcax̱ cungo̱x. Rü marü nüxü̃ chadau i curü pora rü curü 
üünexü̃. Rü ngẽma curü ngechaü̃ rü maxü̃arü yexera name. Rü ngẽmacax̱ 
chau̱̱ax̱maxã tá cuxü̃ chicuax̱üxü̃. 
4Rü ñu̱xma nax ñoma i naanewa chamaxü̃xü̃gu rü tá cuxü̃ chicuax̱üxü̃. Rü 
cuxcax̱ chaxunagümex̱ẽãcüma tá chayumüxẽ. 

5Rü choma rü cumaxã tá chataãẽxü̃chi ñoma wüxi i duü̃xü̃ i õna i taxü̃maxã 
taãẽxü̃rüxü̃. Rü taãẽãcü chau̱̱ax̱maxã tá cuxü̃ chicuax̱üxü̃. 
6Rü ngẽxguma ichacaxgu rü cuxna chacuax̱ãchi, rü guxü̃ma i chütaxü̃gu cugu 
charüxĩnü. 
7Rü cuxpex̱atügütüü̃gu tá chawiyae, erü cuma nixĩ i choxü̃ curüngü̃xẽxẽxü̃. 
8Rü ñaa chorü maxü̃ rü cuxna chanaxã. Rü yima curü tügünemex̱ẽmaxã 
choxü̃ ícupoxü̃. 
9-10Rü ngẽma chorü uanügü i choxü̃ imax̱güchaü̃xü̃ rü taramaxã tá nadai rü 
ngẽma airugü i dauxchitacüãx̱ tá nanangõ̱xgü. 
11Natürü i choma nax ãẽx̱gacü chixĩxü̃ rü tá Tupanamaxã chataãxẽ. Rü 
guxãma ya yíxema Tupanaarü ngü̃xẽẽcax̱ daugüxe rü tá nüxü̃ ticuax̱üxü̃gü. 
Natürü ngẽma idorataa̱x̱güxü̃ rü tá nayarüngeax̱gü. 

Wiyaegü 64 

Yumüxẽ i nawa Tupanaarü ngü̃xẽxẽca̱x íca̱xaxü̃ 

1Pa Cori Pa Tupanax ¡choxü̃̃́ nüxü̃ naxĩnü nax curü ngü̃xẽxẽcax̱ íchacax̱axü̃! 
¡Rü choxna nadau nax̱chax̱wa i ngẽma uanügü i choxü̃ imax̱güchaü̃xü̃! 
2¡Rü nax̱chax̱wa choxü̃ icu̱x i ngẽma máxwax̱egüxü̃ i bexma nagu rüxĩnüexü̃ 
nax ñuxãcü choxü̃ yamax̱güchaxü̃xü̃! ¡Rü choxna nadau nax̱chax̱wa i ngẽma 
chixexü̃gu rüxĩnüexü̃! 
3Erü norü conü rü ñoma tararüxü̃ natex̱echi nax doraxü̃ yaxuxü̃. Rü ñoma 
naxnegürüxü̃ inanaña i norü dexagü i poraãcü tüxü̃̃́ nangu̱xẽẽxü̃. 
4Rü ngẽma íyacu̱xgüxü̃wa rü ínanaxũxũxẽxẽ i chixexü̃ i ore tümacax̱ ya 
yíxema taxuxü̃ma guxchaxü̃ namaxã üxe. Rü tama namuü̃ãcüma ngürüãchi 
tümaechita ínanaxũxũxẽxẽ i ngẽma norü dexa i chixexü̃. 
5Rü nügüxü̃̃́ nanangúchaü̃xẽxẽ nax chixexü̃ naxügüxü̃. Rü nügümaxã nagu 
narüxĩnüe nax ñuxãcü bexma duü̃xü̃güxü̃ chixexü̃gu nayixẽẽchaü̃xü̃. Rü 
nüma nüxü̃ nacuax̱gügu rü taxúema tá nüxü̃ tadau. 

6Rü nagu narüxĩnüe nax chixexü̃ naxügüxü̃, rü ñanagürügü: —Meama nagu 
tarüxĩnüe nax ñuxãcü tá tanaxü i ngẽma taxüxchaü̃xü̃ ==ñanagürügü. Rü 
ngẽma nagü naxĩnüexü̃ i ngéma duü̃xü̃gü rü taxuwama name. 
7Natürü nüma ya Tupana rü tá naxnemaxã nanamaxgü. Rü ngürüãchi tá 
nanapíexẽxẽ. 
8Rü ngẽma norü conü tátama nixĩ ya chixexü̃gu nayixẽẽcü. Rü yíxema nüxü̃ 
dauxe nax chixexü̃gu nayixü̃, rü tá nüxü̃ tacugü. 
9Rü ngẽxguma ngẽmaxü̃ nadaugügu i duü̃xü̃gü rü tá Tupanaxü̃ namuü̃e. Rü 
tá nüxü̃ nixugügü i ngẽma Tupana üxü̃ rü tá nüxü̃ nicuax̱ãchitanü nax 
tax̱acüchiga yixĩxü̃. 
10Rü yimá yatü ya mexü̃gu maxü̃cü rü Cori ya Tupanamaxã tá nataãxẽ rü tá 
naxcax̱ nixũ nax ínapoxü̃ãxü̃cax̱. Rü guxü̃ma i duü̃xü̃gü i mexü̃gu rüxĩnüexü̃ 
rü tá nataãxẽgü. 

Wiyaegü 65 

Tupana nixĩ ya mecü nax nüxü̃ icua̱xüxü̃güxü̃ 

1Rü cumax, Pa Tupanax i Chióü̃gu Ãpataxex, rü name nixĩ i cuxü̃ ticuax̱üü̃gü 
rü cupex̱ewa tayanguxẽxẽ i ngẽma unetagü i cumaxã nüxü̃ tixuxü̃. 
2Erü cuma rü nüxü̃ cuxĩnü i torü yumüxẽ. Rü guxü̃ma i duü̃xü̃gü rü cuxcax̱ 
naxĩ nax curü ngü̃xẽẽcax̱ íyacagüxü̃cax̱. 
3Rü ngẽma torü chixexü̃gü rü tomaxã inacuax̱, natürü cuma rü toxü̃̃́ nüxü̃ 
icuyarüngüma i ngẽma torü pecadugü. 
4Rü nataãxẽ i ngẽma duü̃xü̃ i cuma cuyaxuxü̃ nax yima cupata ya Chióü̃wa 
ngẽxmanewa cumaxẽẽxü̃cax̱. Rü wüxi i taãxẽ tá nixĩ nax natanüwa 
tangexmagüxü̃ i ngẽma mexü̃gü i cupata ya üünenewa ngẽxmagüxü̃. 
5Pa Tupana Pa Torü Maxẽxẽẽruxü̃, cuma rü tomaxã quixaixcüma rü toxü̃ 
cungãxü̃ namaxã i ngẽma mexü̃gü i curü poramaxã cuxüxü̃. Rü woo ñaa 
naane iyacuáxü̃wa ngẽxmagüxü̃ i duü̃xü̃gü rü cuxü̃̃́ nayaxõgü. Rü woo már 
arü tocutü i yáxü̃guxü̃wa ngẽxmagüxü̃ i duü̃xü̃gü rü cuxü̃̃́ nayaxõgü. 

6Rü cuma rü curü poramaxã cunango̱xẽxẽ ya yima max̱pǘnegü. Rü yemaacü 
icunawex̱ i curü pora. 
7Rü cuma rü cunachiãchixẽxẽ i ngẽma yuapegü i taxü̃gü, rü 
cuyanangeax̱güxẽxẽ i ngẽma duü̃xü̃gü i ípuraexü̃. 
8Rü woo ngẽma yáxü̃wa ngẽxmagüxü̃ i duü̃xü̃gü rü namuü̃e i ngẽxguma nüxü̃ 
nadaugügu i ngẽma taxü̃ i mexü̃gü i curü poramaxã cuxüxü̃. Rü guxü̃wama i 
duü̃xü̃gü i éstewa rü ñu̱xmata oéstewa nangu rü ngẽma cuxüxü̃gagu 
nataãẽgü. 
9Rü cuma nixĩ i ñoma i naanena cudauxü̃ rü nagu cupuxẽẽxü̃ nax 
naxügüxü̃cax̱ i nanetügü. Rü cuma rü natüxacügümaxã cuyawaimüanexẽxẽ 
nax naxügüxü̃cax̱ i trigugü. Rü ngẽmaãcü nixĩ i cunangomüanexẽẽxü̃ i 
waixü̃mü. 
10Rü cuma rü cuyamegütanü i ngẽma nanetü i aimüanexü̃gu togüxü̃. Rü 
ngẽma ngüchitaerugüxü̃ rü cuyanawex̱ãchianexẽxẽ. Rü pucümaxã 
cunangomüanexẽxẽ rü ngẽmaãcü duü̃xü̃güaxü̃̃́ cunamuarü oõxẽxẽ i 
nanetügü. 
11Rü wüxichigü ya taunecü rü mexü̃maxã ícunanguxẽxẽ. Rü ngẽma curü 
caixanexü̃gü rü poraãcü nanapuxẽxẽ. 
12Rü ngẽma carnéruchitaxü̃gü i paanexü̃wa ngẽxmagüxü̃ rü narüxügü i maxẽ 
rü nayau̱̱xétüane. Rü yima max̱pǘnegü rü maxẽmaxã nangax̱ãẽgü. 
13Rü ngẽma metachinüanegüxü̃ rü carnérugümaxã nayapagü. Rü ngẽma 
doxonexü̃gü rü trigunecü nixĩgü. Rü guxü̃ma i ngẽma rü taãẽãcü 
nicuxcutanügü. 

Wiyaegü 66 

Guxü̃ma i ngẽma Tupana üxü̃ rü namexẽchi 

1Pa Duü̃xü̃gü i Ñoma i Naanewa Maxẽxü̃x ¡Tupanacax̱ taãẽãcü pewiyaegü! 
2¡Rü perü wiyaemaxã penataxẽxẽ i naéga i üünexü̃! ¡Rü perü wiyaegümaxã 
nüxü̃ picuax̱üü̃gü! 

3-4¡Rü Tupanamaxã nüxü̃ pixu rü ñapegügü: —Pa Tupanax, ngẽma cuxüxü̃ rü 
namexẽchi. Rü ngẽma cumaxã rüxuanügüxü̃ rü curü poragagu muü̃maxã 
cuxmex̱gu nügü nayixẽxẽ. Rü guxü̃wama i ñoma i naanewa rü duü̃xü̃gü cuxü̃ 
nicuax̱üü̃gü rü norü wiyaegümaxã cuxü̃ nataxẽẽgü ==ñapegügü! 
5¡Rü nua pexĩ nax nüxü̃ pedaugüxü̃cax̱ i ngẽma taxü̃ i mexü̃gü i duü̃xü̃gücax̱ 
naxüxü̃ ya Tupana! 
6Rü nüma ga Tupana rü nayapachitamaxẽxẽ ga yema már nax tümacutümaxã 
yéma tichoü̃xü̃cax̱ ga tórü o̱xigü. Rü nümagü ga tórü o̱xigü rü nacutümaxã 
nichoü̃ ga yema natü. ¡Rü ngĩxã Tupanamaxã tataãxẽgü! 
7Rü nüma ya Tupana rü guxü̃guma norü poramaxã ñoma i naanemaxã 
inacuax̱. Rü nüma rü naxetümaxã nüxü̃ nadau i guxü̃ma i nachixü̃anegü. Rü 
ngẽma tama naga ĩnüexü̃, rü tama name nax namaxã nanuexü̃. 
8Pa Guxü̃ma i Nachixü̃anecüãx̱güx ¡nüxü̃ picuax̱üü̃gü ya tórü Tupana! ¡Rü 
perü wiyaegümaxã tagaãcü nüxü̃ picuax̱üü̃gü! 
9Erü nüma rü marü tüxna nanaxã i maxü̃ rü tüxna nadau nax tama pecadugu 
iyixü̃cax̱. 
10Pa Tupanax, cuma rü poraãcü toxü̃ cuxü. Rü ngẽmaãcü toxü̃ cumexẽxẽ 
ñoma diẽrumü üxüwa imexẽẽxü̃rüxü̃. 
11Rü cuma rü torü uanügüaxü̃̃́ cunatauxchaxẽxẽ nax toxü̃ ínayauxü̃xü̃cax̱ rü 
puracü i yáxü̃wa toxü̃ napuracüexẽẽxü̃cax̱. 
12Rü cunangexrü nax torü uanügü rü norü cowarugümaxã towa ngagüxü̃cax̱. 
Rü toma rü üxüwa rü dexá i ãũcümaxü̃wa tachopetü. Natürü düxwa ñaa 
naane i mexü̃wa toxü̃ cugagü. 
13-14Rü ngẽmacax̱ i ñu̱xma rü cupatawa tá chaxũ rü ngéma tá cupex̱ewa 
chayagu i ãmaregü. Rü ngẽmaãcü tá chayanguxẽxẽ i ngẽma cumaxã 
ichaxunetaxü̃ ga yexguma ãũcümaxü̃wa chayexmagu. 

15Rü ngẽma curü ãmarearü guruü̃wa rü tá cuxcax̱ chayagu i wocaxacügü i 
ngüexü̃, rü wocagü i iyatüxü̃, rü chíbugü i iyatüxü̃, rü carnérugü nax ngẽma 
naemamaxã cutaãẽxü̃cax̱. 
16Pa Duü̃xü̃gü i Tupanaga Ĩnüexü̃x ¡rü nua pexĩ rü iperüxĩnüe! Rü tá pemaxã 
nüxü̃ chixu i ngẽma mexü̃gü ya Tupana chau̱̱xcax̱ üxü̃. 
17Rü ñaa chau̱̱ax̱maxã nüxna chaca rü daa chorü conümaxã nüxü̃ chicuax̱üxü̃. 
18Rü ngẽxguma chi chixexü̃gu charüxĩnügu rü nüma ya Cori rü taxũchima 
choxü̃ nangãxü̃. 
19Natürü i nümax rü choxü̃ naxĩnü rü nanangãxü̃ i chorü yumüxẽ. 
20Rü namecümaxüchi ya Tupana, erü tama choxü̃̃́ nüxü̃ naxo i ngẽma naxcax̱ 
íchacax̱axü̃. Rü tama nüxü̃ narüchau nax choxü̃ nangechaü̃xü̃. 

Wiyaegü 67 

Name nixĩ i guxü̃ma i nachixü̃anegü rü Tupanaxü̃ nicua̱xüü̃gü 

1-2Pa Tupanax ¡cuxü̃̃́ tangechaxü̃tümüxü̃gü rü toxü̃ rüngü̃xẽxẽ! ¡Rü taãẽãcü 
toxü̃ nadawenü nax ngẽmaãcü guxü̃ i nachixü̃anecüãx̱gü cuxü̃ cuax̱güxü̃cax̱, 
nax curü ngúchaü̃ yixĩxü̃ nax cunamaxẽxẽxẽxü̃ i duü̃xü̃gü! 
3Pa Tupanax, rü name nixĩ nax guxü̃ma i duü̃xü̃gü i guxü̃ i nachixü̃anegüwa 
ngẽxmagüxü̃ cuxü̃ nicuax̱üü̃gü. 
4Rü guxü̃ma i ngẽma nachixü̃anegü rü name nixĩ nax taãẽãcü cuxü̃ 
yacuax̱üü̃güxü̃ erü cuma rü norü ãẽx̱gacü quixĩ rü mea namaxã icucuax̱. 
5Pa Tupanax, name nixĩ nax guxü̃ma i duü̃xü̃gü i guxü̃ma i nachixü̃anecüãx̱ 
cuxü̃ yacuax̱üü̃güxü̃. 
6Rü ngẽma waixü̃müwa tá mea nayae i tonetügü rü tá namu i norü o. Erü 
tórü Tupana rü tá tüxü̃ narüngü̃xẽxẽ. 
7¡Rü aixcüma nixĩ nax nüma ya Tupana rü tá tüxü̃ nangü̃xẽxẽxü̃! Rü guxü̃ma 
i duü̃xü̃gü i guxü̃ i naanewa ngẽxmagüxü̃ rü name nixĩ nax nüxü̃ namuü̃exü̃ 
rü naga naxĩnüexü̃. 

Wiyaegü 68 

Tupana rü Iraétanüxü̃arü uanügüxü̃ narüporamae 

1Pa Tupanax ¡paxa nua naxũ rü ínawoxü̃ i ngẽma cumaxã rüxuanüãx̱güxü̃! 
Rü ngẽmaãcü i ngẽma cuxchi aiexü̃ rü tá cuxchax̱wa nibuxmü. 
2Rü ngẽma chixexü̃ ügüxü̃ rü name i inarütauxe ñoma caixanexü̃ i 
buanecüchax̱wa rütaxuxü̃rüxü̃. Rü name i Tupanapex̱ewa inarüxo ñoma 
wera üxüwa idexexü̃rüxü̃. 
3Natürü ngẽma mexü̃ ügüxü̃ rü tá nataãẽgü. Rü Tupanapex̱ewa rü name nax 
poraãcü nataãẽgüxü̃. 
4Pa Duü̃xü̃güx ¡Tupanacax̱ pewiyaegü rü perü wiyaewa penataxẽxẽ! ¡Rü 
nüxü̃ picuax̱üü̃gü ya yimá caixanexü̃étügu ixũcü! ¡Rü namaxã petaãẽgü ya 
yimá Cori, rü napex̱ewa petaãẽgü! 
5Rü yimá Tupana ya napata ya üünenewa ngẽxmacü rü ngẽma tacutagümaxã 
inacuax̱ rü ngẽma yutegüxü̃arü poxü̃ruxü̃ nixĩ. 
6Rü ngẽma duü̃xü̃gü i nüxü̃̃́ nataxuxü̃ i natanüxü̃ rü nüma ya Tupana rü nüxü̃̃́ 
nanangexmaxẽxẽ ya nachiü̃. Rü nüma rü ínananguxü̃xẽxẽ i ngẽma poxcuexü̃ 
nax mexü̃wa nangẽxmagüxü̃cax̱. Natürü ngẽma tama ixĩnüechaxü̃xü̃ rü 
naane i taxuxü̃ma nawa rüxüxü̃wa tá nanamaxẽxẽxẽ. 
7Pa Tupanax, rü yexguma Equítuanewa ícunanguxü̃xẽẽgu ga curü duü̃xü̃gü 
rü chianexü̃gu cuyagagü. 
8Rü yexguma Tupana guma max̱pǘne ga Chinaíwa nguxgu, rü naxĩãx̱ãchiane 
ga naane. Rü yima caixanexü̃gü rü inanaba ga dexá. Rü guma max̱pǘne rü 
naxĩãx̱ãchi napex̱ewa ya Iraétanüxü̃arü Tupana. 
9Rü cuma rü cunapuechaxẽxẽ nax yemaacü cuyawaimüanexẽẽxü̃cax̱ ga yema 
curü naane ga ipaxü̃ nax nawa naxügüxü̃cax̱ ga nanetügü. 
10Rü yema curü duü̃xü̃gü rü yexma naxãchiü̃gü. Rü cumax, Pa Tupanax, rü 
namaxã cumecüma, rü yemacax̱ nüxna cunaxã ga norü õna ga yema nüxü̃̃́ 
taxuxü̃. 

11Rü ngẽxguma Tupana idexagu rü muxü̃ma i orearü ngẽruxü̃gü nanaxunagü 
i norü ore rü ñanagürügü: 
12—Yema uanügüarü ãẽx̱gacügü rü norü churaragümaxã nibuxmü. Rü yema 
ngexü̃gü ga ĩpatawachigü yexmagüxü̃ rü nügümaxã nayatoye ga yema norü 
uanügüarü yemaxü̃gü ga nüxna yéma yabuxmüxü̃. 
13Rü ñoma muxtucu i naxãx̱mümaxã idüxüxü̃rüxü̃ nixĩ i ngẽma ngexü̃gü nax 
diẽrumümaxã rü úirumaxã yadügüxü̃. Rü cuma rü carnérutanügu cupe 
==ñanagürügü. 
14Rü yexguma Tupana ya Guxãétüwa Ngẽxmacü yabuxmüxẽẽgu ga tórü 
uanügü rü guma max̱pǘne ya Charmóü̃chitaeruwa rü ñoma 
gáuxü̃pütagürüxü̃ yéma narüyi. 
15Rü namáxchanexüchi ya yima max̱pǘne ya Bacháü̃. Rü nachitaerugü rü 
nadauxü̃guxüchi. 
16Rü pemax, Pa Max̱pǘnegü ya Máchanexü̃chigüne ¿rü tü̱xcüü̃ auxãchiãcü 
nüxü̃ perüdaunü ya yima max̱pǘne ya Chióü̃ ya Tupana nagu ãchiü̃chaü̃ne 
rü guxü̃gutáma ngéma nangẽxma? 
17Rü nüma ya Tupana rü guxü̃nema ya naweü̃maxã Chinaíarü max̱pǘnewa 
ínaxũxũ nax napata ya Chióü̃wa ngẽxmanewa naxũxü̃cax̱. 
18Pa Tupanax, yexguma Chióü̃ ya max̱pǘnegu cuxĩnagügu rü cugüwe 
cuyagagü i ngẽma ícuyauxü̃xü̃ i curü uanügü. Rü duü̃xü̃gütanüwa cunayaxu 
i ãmaregü. Rü woo i ngẽma tama cuga ĩnüechaü̃xü̃ rü natanüwa cunayaxu i 
ãmaregü nax ngéma Chióü̃wa cuxãpataxü̃cax̱. 
19Rü name nixĩ nax nüxü̃ picuax̱üü̃güxü̃ ya Cori ya tórü Tupana ya tórü 
maxẽxẽẽruxü̃ ixĩcü. Rü nüma rü guxü̃ i ngunexü̃gügu tórü guxchaxü̃wa tüxü̃ 
narüngü̃xẽxẽ. 
20Rü nüma ya tórü Tupana rü tórü maxẽxẽẽruxü̃ nixĩ. Rü nüxü̃̃́ natauxcha nax 
yuwa tüxü̃ ínanguxü̃xẽẽxü̃. 



1719 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

21Rü nüma ya Tupana rü tá napúmüerugü rü tá nanapix̱ i nayaechax̱mü i 
ngẽma norü uanügü i tama nüxü̃ rüxoechaü̃xü̃ i norü pecadugü. 
22Rü nüma ya Tupana rü ñanagürü: —Pa Iraétanüxü̃x, choma rü tá 
Bacháü̃anewa ne chanagagü i perü uanügü, rü mártamawa tá ne chanagagü 
i ngẽma perü uanügü. 
23Rü choma rü tá pegü piwaiecutüxẽxẽ nagümaxã i perü uanügü. Rü perü 
airugü rü tá yimá nagüwa naxaxegü ==ñanagürü. 
24Pa Tupanax, Pa Chorü Tupanax, Pa Chorü Ãẽx̱gacüx, rü cupataãx̱tüwa nüxü̃ 
tadau i ngẽma curü duü̃xü̃gü i ngéma chocuchimüxü̃. 
25Rü ngẽma wiyaegüxü̃ rü napex̱egu naxãgü, rü ngẽma paxetagüxü̃ rü 
wixweama naxãgü, rü ngẽma paxü̃gü i paü̃déru pagüxü̃ rü ngãxü̃tanügu 
naxãgü. 
26Rü guxãma i pema i ngẽxma chocuxe ¡rü nüxü̃ picuax̱üü̃gü ya Cori ya 
Tupana! Rü guxãma i pema i Iraétanüxü̃ ¡rü nüxü̃ picuax̱üü̃gü! 
27Rü Bẽyamíü̃chimüxü̃ rü napex̱ewaama naxü, rü ngẽmaweama naxü i 
Yudáchimüxü̃ norü ãẽx̱gacügümaxã. Rü ngẽmaweama naxügü i 
Chaburóü̃chimüxü̃ norü ãẽx̱gacügümaxã, rü Netaríchimüxü̃ norü 
ãẽx̱gacügümaxã. 
28Pa Chorü Tupanax ¡inawex̱ i curü pora! ¡Rü wenaxarü toxcax̱ naxü ga yema 
taxü̃ ga mexü̃gü ga nũxcüma curü poramaxã cuxüxü̃! 
29Rü yima cupata ya max̱pǘnewa ngẽxmane i Yerucharéü̃wa rü ngẽma togü 
i nachixü̃anegüarü ãẽx̱gacügü rü cuxcax̱ ngéma nanana i ãmaregü. 
30Pa Tupanax, ¡napoxcu i ngẽma Equítuanearü ãẽx̱gacü i cumaxã rüxuanüxü̃ 
i ñoma wocagü i iyatüxü̃ i düraexü̃ i dexnenecüwa maxẽxü̃rüxü̃ ixĩgüxü̃! Rü 
Equítuanepex̱ewa rü ngẽma togü i nachixü̃anegü rü ñoma wocaxacügürüxü̃ 
naturae. ¡Naxãneexẽxẽ i ngẽma Equítuane nax cupatawa nanaãxü̃cax̱ i 
diẽrumenax̱ãgü! ¡Rü nawoone i ngẽma nachixü̃anegü i daigu rüxĩnüexü̃! 

31Rü ngẽma Equítuanearü ãẽx̱gacü rü tá cuxü̃tawa nanamu i norü 
ngü̃xẽẽruü̃gü. Rü ngẽma Etiopíaanecüãx̱gü rü tá cuxü̃tawa nanana i norü 
ãmaregü. 
32Pa Ñoma i Naanewa Ngẽxmagüxü̃ i Nachixü̃anegüarü Ãẽx̱gacügüx ¡rü nüxü̃ 
picuax̱üxü̃gü ya Tupana! ¡Rü naxcax̱ pewiyaegü ya Cori! 
33Rü nüma ya Cori, rü ngẽma daxũguxü̃ i naane i nũxcümacürüwa 
ngẽxmaxü̃gu nixũ. Rü naga rü ñoma duruanexü̃rüxü̃ nataga. 
34¡Rü ngẽmawa nüxü̃ pecuax̱ nax ñuxãcü naporaxüchixü̃ ya Tupana! Rü nüma 
rü guxü̃ma i Iraétanüxü̃maxã inacuax̱. Rü norü pora rü yau̱̱xtüweanexü̃arü 
yexerawa nangu. 
35Pa Tupanax, cupata ya üünenewa rü cuporaxüchi. Rü cuma nax 
Iraétanüxü̃arü Tupana quixĩxü̃ rü cunaporaexẽxẽ i curü duü̃xü̃gü. Rü cuma, 
Pa Tupanax rü cumecümaxü̃chi. 

Wiyaegü 69 

Aita Tupanaca̱x naxü erü taxü̃ i guxchaxü̃wa changexma 

1¡Choxü̃ rüngü̃xẽxẽ, Pa Chorü Tupanax! Erü ngẽmatama nagu changu i taxü̃ 
i guxchaxü̃. 
2Rü ñoma wüxi i ãcharaxü̃wa rü waxü̃rüxü̃ chixĩ. Rü taxuguma 
chayayauxãchiéga. Rü ñoma mátamaxü̃chixü̃ i dexáwa ingaxgurüxü̃ chixĩ 
nax choxü̃ yachaxẽẽxü̃ i poraxü̃chíüxü̃. 
3Rü choma rü düxwa chipa nax curü ngü̃xẽẽcax̱ íchacax̱axü̃. Rü marü düxwa 
changu̱xmanaxã. Rü düxwa chipaxetü nax cuxcax̱ ichadawenüxü̃, Pa Chorü 
Tupanax. 
4Rü ngẽma natücax̱ma chauxchi aiexü̃ rü chauyaexü̃ narümumae. Rü 
nimuetanü i ngẽma chomaxã rüxuanüãx̱güxü̃ i choxü̃ imax̱güchaü̃xü̃. Rü 
nüma nüxü̃ nixugüe nax changĩ ̃́xü̃ woo taxucax̱ma changix̱gu. ¿Rü tax̱acü chi 
chataeguxẽxẽxü̃ ega tama changix̱gu? 

5Pa Chorü Tupanax, cuma nüxü̃ cucuax̱ nax tama aixcüma chauãẽxü̃ 
chacuáxü̃. Rü ngẽmacax̱ taxucürüwama cupex̱ewa ichayacu̱xgü i chorü 
pecadugü. 
6Pa Cori Pa Tupana ya Guxãétüwa Ngẽxmacüx, tama chanaxwax̱e nax 
chaugagu ãne yangegüxü̃ i ngẽma chautanüxü̃ i cuxü̃̃́ yaxõgüxü̃. Pa 
Iraétanüxü̃arü Tupanax, tama chanaxwax̱e nax chaugagu cuxü̃ naxoexü̃ i 
chautanüxü̃ i cuxcax̱ daugüxü̃. 
7Rü cuxcax̱ nixĩ ga chomaxã naguxchigagüxü̃ rü poraãcü ãne chingexü̃. 
8Rü chautanüxü̃pex̱ewa rü ñoma wüxi i to i nachixü̃anecüãx̱rüxü̃ chixĩ. Rü 
chorü mama nanegü rü ñoma tama choxü̃ nacuax̱güxü̃rüxü̃ choxü̃ 
narüdaunü. 
9Rü choma rü poraãcü chayanuxũ ya cupata. Rü chauxchama chanangenagü 
i norü guxchigagü i ngẽma cumaxã rüxuanügüxü̃. 
10Rü ngẽxguma cuxcax̱ chaxaxugu rü tama chachibüãcüma chayumüxẽgu rü 
nümagü rü choxü̃ nacugüe. 
11Rü ngẽxguma chorü ngechaü̃chirugu chicu̱xgu rü choxü̃ narücutanüxü̃. 
12Rü duü̃xü̃gü rü ĩanearü plazawa chauchiga nidexagü rü ngẽma ngãxẽxü̃ rü 
chaugu nawiyaegü. 
13Natürü i chomax, Pa Corix, rü chorü yumüxẽwa rü cuxna chacaama. Rü 
ngẽmacax̱, Pa Chorü Tupanax, ngẽma choxü̃ nax cungechaü̃xü̃gagu ¡rü choxü̃ 
nangãxü̃! Rü cuma nax guxü̃guma choxü̃ curüngü̃xẽẽxü̃, rü chanaxwax̱e i 
chauétüwa cuchogü. 
14¡Choxü̃ rüngü̃xẽxẽ nax tama chixexü̃gü changuxü̃cax̱, ñoma wüxi i 
ãcharaanexü̃gu inguxü̃rüxü̃! ¡Rü naxmex̱wa choxü̃ ínanguxuchixẽxẽ i ngẽma 
chauxchi aiexü̃! ¡Rü nüxna choxü̃ ixũgachixẽxẽ i ngẽma chorü guxchaxü̃gü i 
ñoma dexá i mátamaxü̃rüxü̃ ixĩxü̃! 
15Rü tama chanaxwax̱e i ngẽma guxchaxü̃gü choxü̃ narüyexera ñoma 
poraxü̃chíüxü̃ choxü̃ ichaxẽẽxü̃rüxü̃. Rü tama chanaxwax̱e i choxü̃ natú i 

ngẽma guxchaxü̃gü ñoma wüxi ya tupuyuca choxü̃ itúcuchigurüxü̃. Rü tama 
chanaxwax̱e nax cho̱xmax̱ü̃gu chagüétüxü̃. 
16Pa Corix ¡choxü̃ nangãxü̃! Erü cuma rü chomaxã cumecüma rü poraãcü 
choxü̃ cungechaü̃. Rü ngẽma nax choxü̃ cungẽchaü̃gagu ¡rü chauxcax̱ 
nataegu! 
17Rü choma nax curü duü̃xü̃ chixĩxü̃ ¡rü taxṹ i choxna quixũgachixü̃! ¡Rü 
paxa choxü̃ nangãxü̃! Erü ãũcümaxü̃wa changexma. 
18¡Rü nua naxũ rü choxü̃ rüngü̃xẽxẽ! ¡Rü naxmex̱wa choxü̃ ínanguxuchixẽxẽ 
i ngẽma chomaxã rüxuanügüxü̃! 
19Cuma rü meama nüxü̃ cucuax̱ nax ñuxãcü chomaxã naguxchigagüxü̃ rü ãne 
choxü̃ yangexẽẽgüxü̃ rü choxü̃ nacugüexü̃. Rü cuma nüxü̃ cucuax̱ nax texégü 
tixĩgüxü̃ ya yíxema chomaxã rüxuanügüxe. 
20Rü ngẽma nax chomaxã naguxchigagüxü̃ rü poraãcü choxü̃̃́ nangu̱x. Rü 
ngẽmacax̱ charümaxãchi rü changearü poraãx̱. Rü natücax̱ma naxcax̱ chadau 
nax texéaxü̃̃́ changechaü̃tümüxü̃xü̃ rü texé choxü̃ taãẽxẽẽxü̃, natürü 
taxuxü̃ma ichayangau. 
21Rü ngẽma chauxchi aiexü̃ rü chowemügu nanaxǘgü i chaxü̃ruxü̃. Rü 
yexguma chitax̱awagu rü bínu ya ngúchiax̱üchicü choxna naxãgü. 
22Natürü ngẽma norü õna i taxü̃gü i nügümaxã nangõ̱xgüxü̃ rü namaxã 
ínataãẽgüxü̃ rü ñu̱xma rü chanaxwax̱e nax noxrütama chixexẽẽruxü̃ 
yanguxuchixü̃. 
23¡Rü ẽcü yangexetüxẽxẽ rü guxü̃guma yadu̱xrueparagüxü̃! 
24¡Rü nüxna nangu i ngẽma curü nu i poraxü̃! ¡Rü ẽcü curü numaxã 
napoxcue! 
25Rü chanaxwax̱e i ngẽma ínaxãchiü̃güxü̃wa rü chianexü̃xü̃ 
cunanguxuchixẽxẽ nax taxúema napatagüwa ngẽxmagüxü̃cax̱. 



1723 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

26Erü nümagü rü tümawe ningẽxü̃tanü ya yíxema cuma tüxü̃ 
cunaxĩx̱ãchiãẽxẽẽ̃́xẽ. Rü tüxü̃ nacugüe ya yíxema ngúxü̃ ngẽgüxe nagagu nax 
tüxü̃ cunapix̱ẽẽxü̃. 
27¡Ẽcü poxcumaxã nüxü̃̃́ naxütanü naxcax̱ i ngẽma muxü̃ i chixexü̃ i 
naxügüxü̃! ¡Rü taxṹ i nüxü̃̃́ nüxü̃ curüngü̃maxü̃ i ngẽma norü pecadugü! 
28¡Rü ínapiéga nawa i ngẽma popera i nagu naxümatüégagüxü̃ i ngẽma curü 
duü̃xü̃gü i maxü̃ nüxü̃̃́ ngẽxmagüxü̃! Rü tama chanaxwax̱e i ngẽma cuga 
ĩnüexü̃tanüwa cunango̱xégagüxẽxẽ. 
29Natürü i choma nax chidax̱awexü̃ rü chanaxĩx̱ãchiãẽxü̃ ¡rü choxü̃ írüdaxẽxẽ 
rü choxü̃ ínapoxü̃, Pa Chorü Tupanax! 
30Rü choma rü wiyaemaxã tá cuxü̃ chicuax̱üxü̃. Rü moxẽ tá cuxna chaxã, rü 
ngẽmaãcü tá cuxü̃ chataxẽxẽ, Pa Tupanax. 
31Rü wüxi i woca i yatüxü̃ rüex̱na wocaxacü cuxcax̱ chiguxguarü yexera tá 
namaxã cutaãxẽ i ngẽxguma cuxü̃ chicuax̱üxü̃gu rü moxẽ cuxna chaxãxgu, 
Pa Corix. 
32Rü yíxema naxĩx̱ãchiãẽgüxe rü tá tataãẽgü i ngẽxguma nüxü̃ tadaugügu nax 
chomaxã cutaãẽxü̃, Pa Tupanax. Rü yíxema cuxcax̱ daugüxe rü tá yexera tüxü̃̃́ 
nangúchaü̃ nax cuwe tarüxĩxü̃. 
33Erü nüma ya Cori ya Tupana rü tüxü̃ naxĩnü ya yíxema tüxü̃̃́ nataxúxe i 
tümaarü ngẽmaxü̃gü. Rü tama tüxü̃ naxo ya yíxema norü duẽxẽgü ya 
poxcuexe. 
34Pa Dauxü̃guxü̃ i Naane, rü Pa Ñoma i Naane rü Pa Már, rü name nixĩ i 
Tupanaxü̃ picuax̱üü̃gü i pema namaxã i guxü̃ma i pewa maxẽxü̃. 
35-36Erü nüma rü tá naétüwa nachogü ya Chióü̃. Rü tá nüxü̃ narüngü̃xẽxẽ i 
norü duü̃xü̃gü nax wena táxarü namexẽẽgüãxü̃cax̱ ya Yudáanearü ĩanegü. Rü 
yima ĩane ya Yerucharéü̃ rü Tupanaarü duü̃xü̃güxacügüarü tá nixĩ. Rü ngéma 
tá namaxẽ i ngẽma Tupanaga ĩnüexü̃ rü ngẽxma tá naxãchiü̃gü. 

Wiyaegü 70 

Yumüxẽ i nawa Tupanaarü ngü̃xẽxẽca̱x íca̱xaxü̃ 
(Sal. 40.13-17) 

1Pa Chorü Tupanax ¡paxa nua naxũ nax choxü̃ ícunguxuchixẽxẽxü̃cax̱! Pa 
Corix ¡paxa nua naxũ nax choxü̃ curüngü̃xẽxẽxü̃cax̱! 
2¡Rü naxãneexẽxẽ i ngẽma choxü̃ imax̱güchaü̃xü̃ nax ngẽmaãcü norü 
ãnemaxã yabuxmüxü̃cax̱ i ngẽma choxü̃ imax̱güchaü̃xü̃! 
3Rü guxü̃ma i ngẽma choxü̃ cugüexü̃, rü chanaxwax̱e i norü ãnemaxã 
nibuxmü. 
4Natürü guxãma ya yíxema cuxcax̱ daugüxe rü name nixĩ nax poraãcü 
tataãẽgüxü̃. Rü yíxema naxwax̱egüxe nax tümaétüwa cuchogüxü̃ rü name 
nixĩ i guxü̃guma ñatagürügü: —Namecümaxüchi ya Tupana ==ñatagürügü. 
5Natürü i choma nax chaturaxü̃ rü chanaxĩx̱ãchiãẽxü̃, rü chanaxwax̱e i paxa 
nua cuxũ nax choxü̃ curüngü̃xẽẽxü̃cax̱, Pa Tupanax. Erü cuma nixĩ i chorü 
ngü̃xẽẽruxü̃ rü chorü nguxuchixẽẽruxü̃ quixĩxü̃. ¡Rü paxa choxü̃ rüngü̃xẽxẽ, 
Pa Corix! 

Wiyaegü 71 

Wüxi i yaxguã̱xarü yumüxẽ 

1Pa Cori Pa Tupanax, cuma nixĩ i chorü poxü̃ruxü̃ quixĩxü̃. ¡Rü choxna nadau 
nax tama chaxãnexü̃cax̱! 
2¡Rü ẽcü chorü uanügüna choxü̃ ínapoxü̃! Erü cuma rü chomaxã 
quixaixcüma. ¡Rü choxü̃̃́ nüxü̃ naxĩnü i chorü yumüxẽ rü choxü̃ 
ínanguxuchixẽxẽ! 
3Rü cuma nixĩ i nuta ya tacü ya chorü cu̱xchicaxü̃ quixĩxü̃. Rü guxü̃gutáma 
cuxü̃tagu charücúxü̃. Rü cuma nixĩ i nüxü̃ quixuxü̃ nax choxü̃ tá ícupoxü̃xü̃. 
Erü cuma nixĩ i nuta ya tacü ya chorü cu̱xchicaxü̃ quixĩxü̃. 
4Pa Chorü Tupanax ¡choxü̃ ínanguxuchixẽxẽ naxmex̱wa i ngẽma duü̃xü̃gü i 
chixexü̃gü i nuwax̱egüxü̃ rü máxwax̱egüxü̃! 

5Erü cumax, Pa Tupana ya Guxãétüwa Ngẽxmacüx, rü yexguma 
changextü̱xügutama cuxü̃̃́ chayaxõ. Rü cuma nixĩ ga choxü̃ curüngü̃xẽẽxü̃ rü 
choxna cudauxü̃. 
6Rü yexguma chauéanüwa chayexmagu, rü cuxmex̱wa chayexma rü cuma 
nixĩ ga choxü̃ cubuxẽẽxü̃. Rü guxü̃gutáma cuxü̃ chicuax̱üxü̃. 
7Rü muxü̃ma i duü̃xü̃gü rü chomaxã nabai̱x̱ãchiãẽgü, erü marü chaya. Natürü 
cuma nixĩ i chorü poxü̃ruxü̃ quixĩxü̃. 
8Rü chauãx̱maxã cuxü̃ chicuax̱üxü̃, Pa Tupanax, rü guxü̃ i ngunexü̃gügu nüxü̃ 
chixu nax cuma rü poraãcü cuxüünexü̃. 
9Natürü ñu̱xma nax chayaxü̃ rü changearü poraáxü̃ ¡rü taxṹ i choxü̃ cuxoxü̃ 
rü choxü̃ ícutáxü̃! 
10Rü ngẽma chorü uanügü i choxü̃ imax̱güchaü̃xü̃ rü chauchiga nidexagü rü 
wüxigu nügümaxã nagu narüxĩnüe nax ñuxãcü tá choxü̃ yamax̱güxü̃. 
11Rü ñanagürügü: —¡Nawe pingẽxü̃tanü rü peyayauxgü, erü ya Tupana rü 
marü nüxna nixũgachi rü taxúetama ítanapoxü̃! ==ñanagürügü. 
12Pa Tupanax ¡taxṹ i choxna quixũgachixü̃! ¡Rü paxa nua naxũ rü choxü̃ 
yarüngü̃xẽxẽ! 
13¡Rü naxãneexẽxẽ rü nadai i ngẽma chorü uanügü i choxü̃ imaxgüchaxü̃xü̃! 
¡Rü duü̃xü̃güarü cugüruxü̃ yaxĩgüxẽxẽ i ngẽma naxwax̱egüxü̃ nax chixexü̃gu 
changuxü̃! 
14Natürü i choma rü guxü̃gutáma íchanangu̱xẽxẽ nax choxü̃ curüngü̃xẽẽxü̃. 
Rü yexeraãcü tá cuxü̃ chicuax̱üxü̃. 
15Rü wüxichigü i ngunexü̃gu rü tá nüxü̃ chixu nax cuma quixĩxü̃ nax toxü̃ 
cumaxẽxẽxẽxü̃ rü aixcüma toxü̃ curüngü̃xẽxẽxü̃. Rü ngẽma nax namuxũchixü̃ 
i ngẽma mexü̃gü i chau̱̱xcax̱ cuxüxü̃, rü taxucürüwama chayaxugü. 
16Pa Corix, guxü̃ma i duü̃xü̃gümaxã tá nüxü̃ chixu i ngẽma taxü̃gü i mexü̃gü 
i curü poramaxã cuxüxü̃. Rü tá chanaxunagü nax cuxicatama yixĩxü̃ nax 
quixaixcümaxü̃. 

17Pa Chorü Tupanax, yexguma changextü̱xügutama choxü̃ cungu̱xẽxẽ i curü 
ore, rü ñu̱xma rü ta nüxü̃ chixuama ga yema mexü̃ ga taxü̃ ga cuxüxü̃. 
18Pa Chorü Tupanax, ñu̱xma nax marü chayaxü̃ rü chapuxeruxü̃, rü ¡taxṹ i 
choxna quixũgachixü̃! Erü chanaxwax̱e i curü porachigaxü̃ chixu namaxã i 
ngẽma ñu̱xma maxẽxü̃ i duü̃xü̃gü nax nümagü rü ta ngẽma duü̃xü̃gü i tá 
ingóetanüxü̃maxã nüxü̃ yaxugüxü̃cax̱. 
19Pa Tupanax, ngẽma curü porachiga rü curü mecümachiga rü guxü̃wama 
nangu ñu̱xmata daxũguxü̃ i naanewa. Rü cuma rü cunaxü i taxü̃gü i mexü̃gü. 
Rü tataxuma ya texé ya cumaxã wüxiguxe. 
20Rü woo muxü̃ma ga guxchaxü̃gü rü ĩx̱ãchiãẽgüwa choxü̃ cuxüpetüxẽxẽ, 
natürü wenatáxarü choxü̃ cutaãẽxẽxẽ. Rü tá choxü̃ ícurüdaxẽxẽ nawa i chorü 
guxchaxü̃gü, ñoma waixü̃mütüü̃wa írüdaxgurüxü̃. 
21Rü chanaxwax̱e i noxriarü yexera choxü̃ cuporaxẽxẽ rü wena táxarü choxü̃ 
cutaãẽxẽxẽ. 
22Pa Chorü Tupana ya Iraétanüxü̃güarü Tupana ya Üünecüx, rü cuxcax̱ tá 
chawiyae rü chorü árpamaxã rü chorü árpaxacümaxã tá cuxü̃ chicuax̱üxü̃. 
Erü aixcüma cuyanguxẽxẽ i guxü̃ma i ngẽma nüxü̃ quixuxü̃. 
23Rü ngẽmaãcü taãẽãcüma chau̱̱ax̱maxã tá cuxcax̱ chawiyae, rü cuxü̃ 
chicuax̱üxü̃ erü cuma rü choxü̃ cumaxẽxẽ. 
24Rü chorü conümaxã rü guxü̃ i ngunexü̃gu tá nüxü̃ chixu nax cuma rü 
ixaixcümacü quixĩxü̃. Erü ngẽma duü̃xü̃gü i naxwax̱egüxü̃ nax choxü̃ 
yamax̱güxü̃, rü ñu̱xma rü poraãcü ãne ningegü. 

Wiyaegü 72 

Yumüxẽ i ãẽ̱xgacüca̱x ixĩxü̃ 

1Pa Tupanax ¡nüxna naxã ya ãẽx̱gacü i cuax̱ nax curüxü̃ mexü̃gu naxĩnüxü̃cax̱ 
rü aixcümacü nax yixĩxü̃cax̱! 
2Rü ngẽmaãcü mea tá curü duü̃xü̃gümaxã inacuax̱ rü tá tüxü̃ narüngü̃xẽxẽ ya 
yíxema taxuxü̃ma tüxü̃̃́ ngẽxmagüxe. 

3Rü chanaxwax̱e nax namuarü oóxü̃ i ngẽma nanetügü i max̱pǘneanewa 
ngẽxmagüxü̃ nax ngẽmaãcü nataãẽgüxü̃cax̱ i duü̃xü̃gü rü nügü 
nangechaü̃güxü̃cax̱. 
4Rü chanaxwax̱e i nüma ya ãẽx̱gacü rü mea tümamaxã inacuax̱ ya yíxema 
ingearü ngẽmaxü̃ãx̱güxe, rü tüxü̃ narüngü̃xẽxẽ ya tümaxacügü ya yíxema 
tüxü̃̃́ nataxúxe, rü napoxcueã i ngẽma chixri norü duü̃xü̃gümaxã icuax̱güxü̃. 
5Rü ngẽmaãcü ya yimá ãẽx̱gacü rü name nax guxü̃guma naga naxĩnüexü̃ i 
norü duü̃xü̃gü, ngẽxgumarüxü̃ ya üax̱cü rü tauemacü rü guxü̃guma 
inabaigüxü̃rüxü̃. 
6Rü chanaxwax̱e nax yimá ãẽx̱gacü rü meama norü duü̃xü̃güxü̃ nangü̃xẽẽxü̃ 
ñoma pucü i nanetügü meama iwainecüxẽẽcürüxü̃. 
7Rü ngẽxguma nüma ãẽx̱gacü yixĩxgu rü chanaxwax̱e nax guxü̃ma mea ixũxü̃ 
rü nax nataxuxü̃ma i nu ñu̱xmata iyanaxo ya tauemacü. 
8Rü nüma ya ãẽx̱gacü rü name nixĩ i namaxã inacuáxü̃ i guxü̃ma i naanegü i 
márwa ixüxgüxü̃ rü ñu̱xmata to i márwa nangu. Rü ngẽma nixĩ i naanegü i 
taxtü i Eufrátewa ixügüxü̃ rü ñu̱xmata naane íyacuáxü̃wa nangu. 
9Rü ngẽma ãẽx̱gacüarü uanügü i chianexü̃gu ãchiü̃güxü̃ rü name nixĩ i yimá 
ãẽx̱gacüpex̱ewa waixü̃mütex̱egu nanangücuchigü. 
10Rü ngẽma Tárchixanearü ãẽx̱gacü, rü Capaxũgüarü ãẽx̱gacü, rü 
Chabáanearü ãẽx̱gacü, rü Chebáanearü ãẽx̱gacü, rü name nixĩ i guxü̃ma i 
ngẽma ãẽx̱gacügü rü torü ãẽx̱gacüxü̃tawa nanana i norü ãmaregü. 
11Rü guxü̃ma i togü i nachixü̃anegüarü ãẽx̱gacügü, rü name nixĩ i torü 
ãẽx̱gacüpex̱egu nacaxã̃́pü̱xügü. Rü guxü̃ma i ngẽma togü i nachixü̃anegüarü 
duü̃xü̃gü, rü name nixĩ i torü ãẽx̱gacüaxü̃̃́ napuracüe. 
12Erü nüma ya yimá ãẽx̱gacü rü tá tüxü̃ ínapoxü̃ ya yíxema ngearü 
ngẽmaxü̃ã̃́xẽ ya nüxna caxe. Rü yíxema taxúema tüxü̃ rüngü̃xexẽ̃́xẽ rü nüma 
tá tüxü̃ narüngü̃xẽxẽ. 

13Rü yíxema tama pora tüxü̃̃́ ngẽxmaxe, rü tá nüxü̃̃́ tangechaü̃tümüü̃gü. Rü 
yíxema ngearü diẽruãx̱güxe rü tá tüxü̃ ínapoxü̃ nax tama tayuexü̃cax̱. 
14Rü tá tüxü̃ ínanguxü̃xẽxẽ naxmex̱wa i ngẽma chixri tümamaxã icuáxü̃ rü 
tüxü̃ cuai̱x̱güxü̃. Erü tümaarü maxü̃ rü ãẽx̱gacüaxü̃̃́ nachu̱xu. 
15¡Namaxü̃ ya yimá ãẽx̱gacü! ¡Rü nüxna penaxã i ngẽma Chabáanearü úiru! 
¡Rü guxü̃guma naxcax̱ peyumüxẽgü! Rü name nixĩ i guxü̃guma Tupana nüxü̃ 
narüngü̃xẽxẽ. 
16¡Toxü̃ rüngü̃xẽxẽ, Pa Tupanax, nax tochixü̃anewa toxü̃̃́ yaxoxochixü̃cax̱ i 
torü trigugü rü toxü̃̃́ nabacaxü̃cax̱ i torü trigunecügü i max̱pǘneanewa 
ngẽxmagüxü̃! ¡Rü namuxẽxẽ i norü o ngẽma Líbanuanewa ngẽxmagüxü̃ i 
nanetügürüxü̃! ¡Rü ñoma maxẽ i naanewa muxü̃rüxü̃ torü ĩanegüwa 
yamuxẽxẽ i duü̃xü̃gü! 
17Rü chanaxwax̱e i duü̃xü̃gü guxü̃guma nüxna nacuax̱ãchie i naéga ya 
ãẽx̱gacü. Rü name nixĩ i duü̃xü̃gü guxü̃guma mea nachiga yadexagüxü̃ ñoma 
üax̱cü guxü̃guma ibáxixü̃rüxü̃. Rü name nixĩ nax guxü̃ma i duxü̃xü̃gü mexü̃ 
namaxã uegugüxü̃ rü ngẽmaãcü guxü̃ma i nachixü̃anecüãx̱gü nüxü̃ 
icuax̱üü̃güxü̃. 
18Namecümaxüchi ya Cori ya Tupana ya Iraégüarü Tupana. Rü nüxicatama 
nixĩ i naxüaxü̃ i ngẽma mexü̃gü i taxü̃gü i norü poramaxã naxüxü̃. 
19Rü name nixĩ i guxü̃guma duü̃xü̃gü nüxü̃ nicuax̱üü̃gü i naéga i üünexü̃. Rü 
name nixĩ i guxü̃ma i ñaa naane rü namaxã napaxü̃ i norü üüne. ¡Rü 
ngẽmaãcü yixĩ! 
20Rü nuxã nixĩ i yaguxü̃ i norü yumüxẽgü ya Dabí ya Ichaxí nane. 

Wiyaegü 73 

Namecüma ya Tupana 

1Tupana rü namaxã namecüma i ngẽma Iraétanüxü̃ i mexü̃gu rüxĩnüexü̃. 
2Rü choma rü wixgutaax̱ chiwĩxĩchi rü ichayangu. 

3Yerü chixãũxãchi naxcax̱ nax ñuxãcü namuarü ngẽmaxü̃ãx̱güxü̃ i ngẽma 
duü̃xü̃gü i nügü icuax̱üü̃güxü̃ rü chixexü̃ ügüxü̃. 
4Rü ngẽma duü̃xü̃gü rü tama nagu narüxĩnüe tá nax nayuexü̃ erü naporae rü 
taxuxü̃ma nüxü̃ naxüpetü. 
5Rü taguma ngúxü̃ ningegü rü taguma to̱xguãx̱gürüxü̃ nangearü diẽruãx̱gü. 
6Rü ngẽma nax nügü yacuax̱üü̃güxü̃ rü norü ngax̱ãẽxü̃ruxü̃ nixĩ. Rü ngẽma 
dai rü guxü̃guma naãẽwa nangẽxma. 
7Rü norü ngümaxã nanayigüxetü, rü ngẽma norü chixexü̃ i nagu naxĩnüexü̃ 
rü nangupetüxüchiama. 
8Rü duü̃xü̃güxü̃ nacugüe rü tümagu nidauxcüraxü̃gü rü chixexü̃ tümamaxã 
nixugüe. Rü chixexü̃maxã rü max̱maxã duü̃xü̃güxü̃ naxãxũnegü. Rü nügü 
yacuax̱üü̃güãcüma nidexagü. 
9Rü chixri daxũguxü̃ i naanechiga nidexagü rü ngextá ínaxĩxü̃wa rü nügü 
nicuax̱üü̃gü. 
10Rü ngẽmacax̱ i nümaxü̃ i Tupanaarü duü̃xü̃gü rü düxwa nawe narüxĩ rü 
naga naxĩnüe rü nanayauxgü i norü ore i nüxü̃ yaxugüexü̃. 
11Rü nügümaxã ñanagürügü: —Nüma ya Tupana rü taxũtáma nüxü̃ nacuax̱ i 
ngẽma ixügüxü̃. Rü Yimá Guxãétüwa Ngẽxmacü rü taxũtáma nüxü̃ 
nacuax̱ama ==ñanagürügü. 
12¡Rü dücax i ngẽma duü̃xü̃gü i chixexü̃gu maxẽxü̃ nax ñuxãcü taãẽãcüma 
yamuxẽxẽãxü̃ i norü ngẽmaxü̃gü! 
13Rü ngẽmacax̱ i chomax rü düxwa nagu charüxĩnü rü natücax̱mamare nixĩ 
nax mea chamaxü̃xü̃ rü chaugüna chadauxü̃ nax tama chixexü̃ chaxüxü̃cax̱. 
14Erü ñu̱xma nax Tupanawe charüxũxü̃ rü taxuwama choxü̃̃́ name. Erü guxü̃ 
i ngunexü̃gu rü ngúxü̃ chinge rü guxchaxü̃ choxü̃̃́ ngẽxmaxü̃. 
15Natürü, Pa Tupanax, rü ngẽxguma chi ngẽma nüma nagu naxĩnüexü̃gu 
charüxĩnügu rü choma rü chi naechita chixri chamaxü̃ i curü duü̃xü̃gü. 

16Rü yexguma pora chaxü nax nüxü̃ chacuáxü̃cax̱ nax tü̱xcüü̃ i ngẽma chixri 
maxẽxü̃ rü mexü̃wa nayexmaxü̃. Natürü choxü̃̃́ naguxcha nax nüxü̃ chacuáxü̃. 
17Natürü yexguma cupatagu chaxücu̱xgu, Pa Tupanax, rü yexguma nixĩ ga 
nüxü̃ chicuax̱ãchixü̃ nax ngextá tá naxĩxü̃ i ngẽma chixexü̃ ügüxü̃. 
18Rü cuma rü ãũcümaxü̃wa cunangexmagüxẽxẽ nax norü chixexü̃gu 
nayix̱ixü̃cax̱ rü ngẽxma yanaxoxü̃cax̱ i norü guxü̃ma. 
19-20Rü ngürüãchimare tá narüxo. Rü norü muü̃maxã tá nayue. Rü ngẽxguma 
ícurüdaxgu, Pa Corix, ñoma wüxíe pewa írüdaxü̃rüxü̃, rü cuma rü tá nüxü̃ 
cuxo erü tama aixcüma mea cupex̱ewa namaxẽ. 
21Rü noxri ga choma rü chixãũxãchi naxcax̱ nax ñuxãcü namuarü 
ngẽmaxü̃ãx̱güxü̃ i ngẽma chixexü̃ ügüxü̃, rü poraãcü chauãẽwa nangu̱x. 
22Yerü wüxi ga ngeãẽmarexü̃ chixĩ ga yexguma rü tama chauãẽxü̃ chacuax̱. 
Rü cupex̱ewa, Pa Tupanax, rü ñoma wüxi ga naeü̃rüü̃mare chixĩ. 
23Natürü i choma rü guxü̃guma cugu charüxĩnü. Rü chorü tügünemex̱ẽgu 
cuyayauxãchi. 
24Rü ngẽma curü ucu̱xẽmaxã mexü̃wa choxü̃ cuga. Rü wüxi i ngunexü̃ rü 
taãẽãcüma tá choxü̃ cuyaxu i daxũguxü̃ i naanewa. 
25¿Rü texé tixĩ ya chomücü i daxũguxü̃ i naanewa? Rü cuma nixĩ, Pa Tupanax. 
Rü cuxicatama nixĩ i chacuxwax̱exü̃ i ñoma i naanewa rü nataxuma i to. 
26Rü ñoma i naanewa rü ñaa chaxune rü chauãxẽ rü naturae. Natürü i cumax, 
Pa Tupanax, rü cunaporaxẽxẽ i chorü maxü̃ne. Rü guxü̃gutáma chorü Tupana 
quixĩ. 
27Rü ngẽma duü̃xü̃gü i cuxna ixĩgachixü̃ rü tá nayue. Rü tá icuyanaxoxẽxẽ i 
ngẽma tama aixcüma cuga ĩnüexü̃. 
28Natürü i chomax rü yexeraãcü tá cuxna changaixcama. Erü ngẽma nixĩ i 
chau̱̱xcax̱ rümemaexü̃. Rü cumax, Pa Cori Pa Tupanax, rü chorü poxü̃ruxü̃ 
quixĩ. Rü ngẽmacax̱ tá nüxü̃ chixuchiga i guxü̃ma i ngẽma chau̱̱xcax̱ cuxüxü̃. 

Wiyaegü 74 

Yumüxẽ i nawa naxca̱x ínaca̱xü̃ nax norü uanügüme̱xẽwa ínanguxü̃xü̃ca̱x i 
Tupanaarü duü̃xü̃gü 

1Pa Tupanax, toma nax curü duü̃xü̃gü tixĩgüxü̃, rü ¿tü̱xcüü̃ toxü̃ 
ícuwogüxü̃chi? ¿Rü tü̱xcüü̃ tomaxã cunu? 
2¡Rü nüxna nacuax̱ãchi i curü duü̃xü̃gü ga woetama nũxcüma cudexü̃! Rü 
yemagü nixĩ ga norü uanügümex̱ẽwa ícunguxü̃xẽẽxü̃ nax curü duü̃xü̃gü 
yixĩgüxü̃cax̱. ¡Rü nüxna nacuax̱ãchi ya yima max̱pǘne ya Chióü̃ ga nagu 
cuxãchixü̃ne! 
3¡Rü nua naxũ rü íyadau ya daa curü ĩane nax guxü̃wama nagu napogüene! 
Rü yema curü uanügü rü cupatawa rü nagu napogüe ga guxü̃ma ga tax̱acü 
yéma yexmagüxü̃. 
4Rü ñu̱xma i ngẽma curü uanügü rü noxrütama wiyaegügu nawiyaegü nawa 
ya cupata erü marü narüporamaegü. Rü yimá norü woneragü rü ngéma 
nanawãĩxnagügü. 
5-6Rü ñoma naixnecüwa üxü imaxü̃rüxü̃ rü nagu namagüe rü nagu napogüe 
ga guxü̃ma ga norü meruü̃gü ga guma cupata. 
7Rü guma cupata ga üünene rü nagu nanangixgü rü nayawax̱ẽẽgü. Rü 
yemaacü nanachixexẽẽgü ga guma cupata. 
8Rü ngẽma torü uanügü rü nagu narüxĩnüe nax noxtacüma toxü̃ 
nadaixüchixü̃. Rü torü ĩanegüwa rü ínanagu ga torü ngutaquex̱epataü̃gü ga 
nawa cuxü̃ ticuax̱üü̃güne. 
9Rü ñu̱xma rü marü nataxuma ya cupata rü nataxuma i curü orearü uruü̃gü. 
Rü tama nüxü̃ tacuax̱ nax ñuxgu tá nangupetüxü̃ i ñaa guxchaxü̃ i toétüwa 
ngẽxmaxü̃. 
10Pa Tupanax, ¿ñuxguxüratáta nixĩ i nüxü̃ nachauexü̃ i ngẽma torü uanügü 
nax chixri tomaxã nachopetüxü̃? ¿Rü ngẽxgumarüxü̃ ta rü ñuxguxüratáta 
nixĩ i nüxü̃ nachauexü̃ nax cumaxã chixexü̃ yaxugüexü̃? 

11¿Rü tü̱xcüü̃ tama icunawéxchaü̃ i curü pora? ¿Rü tü̱xcüü̃ ngéma nüxü̃ 
cudawenümare? 
12Rü nũxcümacürüwatama rü cuma nixĩ ga torü ãẽx̱gacü quixĩxü̃. Rü ñoma i 
naanewa rü muxü̃ma ga ãẽx̱gacügüxü̃ curüporamae. 
13Rü cuma rü curü poramaxã cuyayauxye ga már arü dexá. Rü yema ngo̱xogü 
ga márwa yexmagüxü̃ rü cunadaieru. 
14Rü yema ngo̱xo ga Leviatáü̃ rü cuyamax̱eru. Rü yema aigü ga 
dauxchitacüãx̱na cunaxã nax nawemü yixĩxü̃cax̱. 
15Rü cuma nixĩ ga cungóexẽẽxü̃ ga dexáarü baibeanegüxü̃ rü natügü. Rü 
cuma nixĩ ga cuyapagüxẽẽxü̃ ga natügü ga noxri taguma ngearü dexáãx̱güxü̃. 
16Rü cuma nixĩ ga cuxüxü̃ ga ngunexü̃ rü chütaxü̃. Rü yimá tauemacü rü 
üax̱cü, rü cuma nixĩ ga namaxü̃gu cuyaxũxẽẽchigüxü̃ ga wüxichigü. 
17Rü cuma nixĩ ga cuxunetaxü̃ ga ngextá tá yacuáxü̃ ga naane. Rü cuma nixĩ 
ga cungo̱xẽẽxü̃ ga mucü rü taunecü. 
18Pa Corix ¡taxṹ i nüxü̃ icurüngümaxü̃ i ñuxãcü ngẽma curü uanüãx̱gü 
cumaxã chixexü̃ yaxugüexü̃! ¡Rü dücax i ngẽma duü̃xü̃gü i tama naãẽxü̃ 
cuax̱güxü̃ rü ñuxãcü chixri cuchiga nidexagü! 
19¡Rü taxṹ i toxü̃ curüngü̃maxü̃! Erü muxtucuxacügürüxü̃ taturae. ¡Rü taxṹ i 
torü uanügü i düraexü̃mex̱ẽwa toxü̃ cuwogüxü̃! 
20¡Rü nüxna nacuax̱ãchi ga yema curü uneta ga torü o̱xigümaxã cuxüxü̃! Erü 
ñu̱xma rü ñaa torü nachixü̃ane rü daimaxã nanapá i guxü̃wama. 
21¡Rü taxṹ i cunangexrüxü̃ i ngẽxguma ngẽma duü̃xü̃gü i poraexü̃ chixri 
namaxã chopetügu i ngẽma ngearü ngẽmaxü̃ãx̱güxü̃! ¡Ẽcü nüxü̃̃́ 
natauxchaxẽxẽ nax cuxü̃ yacuax̱üü̃güxü̃cax̱ i ngẽma ngearü diẽruãx̱güxü̃ rü 
ngẽma ngearü ngẽmaxü̃ãx̱güxü̃! 
22¡Inachi, Pa Tupanax, rü ínapoxü̃ i ngẽma cuxcax̱ mexü̃! ¡Rü nüxna 
nacuax̱ãchi nax torü uanügü i naechitamare maxẽxü̃ rü guxü̃guma chixexü̃ 
cumaxã nixugüe! 

23¡Rü taxṹ i cunangexrüxü̃ i norü guchigagü i ngẽma curü uanügü! Erü 
wüxichigü i ngunexü̃gu rü niyexerachigü i ngẽma norü dexa i chixexü̃. 

Wiyaegü 75 

Tupana rü ãẽ̱xgacü ya duü̃xü̃güarü maxü̃arü ngugüruxü̃ ya mecü nixĩ 

1Moxẽ cuxna taxã, Pa Tupanax, moxẽ cuxna taxã. Rü cuxna nixĩ i tacax̱axü̃ i 
torü yumüxẽwa. Rü ngẽma mexü̃gü i curü poramaxã cuxüxü̃chiga nixĩ i 
tawiyaegüxü̃. 
2Rü nüma ya Cori ya Tupana rü ñanagürü: —Ngẽxguma nawa nanguxgu i 
ngẽma ngunexü̃ i choma nüxü̃ chaxunetaxü̃, rü aixcüma tá nüxna chaca i 
wüxichigü i duü̃xü̃ i norü maxü̃chiga. 
3Rü ngẽxguma naxĩãx̱ãchigu i ñaa naane guxü̃ma i norü duü̃xü̃gümaxã, rü 
chomatama nixĩ i namaxã ichacuáxü̃ nax tama yaxũgachixü̃cax̱ i namaxü̃wa 
==ñanagürü. 
4Rü choma ya Tupana rü ñachagürü nüxü̃ i ngẽma nügü icuax̱üü̃güxü̃ rü 
ngẽma chixexü̃ ügüxü̃: —¡Taxṹ i pegü íperütagüxü̃ rü pegü picuax̱üü̃güxü̃! 
5¡Rü taxṹ i perü porachiga pidexagüxü̃! Rü ngẽxguma pidexagügu ¡rü taxṹ i 
choxü̃ perüyexeragüchaxü̃xü̃ namaxã i perü cuax̱! ==ñachagürü. 
6Rü ngẽma tórü ngü̃xẽxẽ rü tama nachixü̃anegü i éstewa ngẽxmagüxü̃wa 
rüex̱na ngẽma nachixü̃anegü i oéstewa ngẽxmagüxü̃wa, rü bai i ngẽma 
nachixü̃anegü i súrwa ngẽxmagüxü̃wa ne naxũ. 
7Natürü nüma ya Tupana nixĩ ya aixcüma ãẽx̱gacü ixĩcü rü nüma nixĩ i 
nangugüãxü̃ i wüxíechigüarü maxü̃. Rü tümaxe rü tüxü̃ naxãneexẽxẽ rü 
toguxe rü tüxü̃ nicuax̱üxü̃. 
8Rü nüma ya Cori ya Tupana rü naxmex̱wa nangẽxma i ngẽma copu i norü 
nu nawa ngẽxmaxü̃ ñoma wüxi ya bínu ya ngúchiax̱üchicürüxü̃. Rü 
ngẽxguma inabaãgu i ngẽma norü nu naétü i ngẽma duü̃xü̃gü i chixexü̃ 
ügüxü̃ rü guxü̃watáma nangu rü taxuxü̃táma niña. 

9Natürü i choma rü guxü̃gutáma nüxü̃ chixuchiga ya yimá Acóbuarü Tupana. 
Rü chorü wiyaemaxã tá nüxü̃ chicuax̱üxü̃. 
10Erü nüma rü tá inayanaxoxẽxẽ nax nügü yacuax̱üü̃güxü̃ i ngẽma duü̃xü̃gü i 
chixri maxẽxü̃. Natürü yíxema mexü̃ ügüxe rü yexera tá tüxü̃ naporaexẽxẽ. 

Wiyaegü 76 

Tupana rü narüporamae 

1Rü Yudáanewa rü duü̃xü̃gü rü meama Tupanaxü̃ nacuax̱gü. Rü nüma rü 
natachigaxüchi i guxü̃wama i Iraéanewa. 
2Rü Yerucharéü̃wa nangẽma ya napata rü Chióü̃gu namaxü̃. 
3Rü yéma nixĩ ga nagu nabügüxü̃ ga tórü uanügüarü chuxchigü ga ãũcümane, 
rü norü poxü̃ruü̃gü, rü norü taragü, rü naxnegü. 
4¡Rü cumax, Pa Corix, rü guxü̃arü yexera cuxãũcümaxü̃chi! Rü yima 
max̱pǘnegü i guxü̃guma ngẽxmaechanearü yexera quixĩ. 
5Rü yema churaragü ga tama muü̃wax̱egüxü̃ rü cuma rü ícunawoxü̃. Rü yema 
nügü írüporagüxü̃ rü ñu̱xma rü taxucürüwama tax̱acü naxüe erü nayuemare. 
6Rü yexguma nüxna cuchogügu, Pa Acóbuarü Tupanax, rü yema churaragü 
ga cowaruétügu ĩxü̃ rü wüxigu norü cowarugümaxã ínayachaxgütanüãchi rü 
taxuxü̃ma naxüe. 
7Erü cuma rü cuxãũcümaxü̃chi. ¿Rü texé tapora nax cupex̱ewa itachiamaxü̃ 
i ngẽxguma cuma tümamaxã cunuxgu? 
8-9Rü daxũguxü̃ i naanewatama marü cunaxuegu i curü poxcu namaxã i 
ngẽma chixexü̃ ügüxü̃. Rü ngẽmacax̱ i ñoma i naane rü nidu̱xru rü 
nachianemare i ngẽxguma cunaxuegu̱xgu i curü poxcu naxcax̱ i ngẽma 
chixexü̃ ügüxü̃ rü ícunanguxü̃xẽẽgu i ngẽma curü duü̃xü̃gü i togü chixri 
namaxã icuax̱güxü̃. 
10Rü ngẽma norü nu i ngẽma cumaxã rüxuanügüxü̃ rü curü cuax̱üxü̃ruxü̃ tá 
nayanguxuchi. Rü woo ngẽxguma íxrarüwa nanuegu rü curü ngax̱cueruxü̃ 
nayanguxuchi i ngẽma. 

11¡Rü Tupanamaxã ipexunetagü, natürü aixcüma peyangu̱xẽxẽ i ngẽma perü 
uneta! Rü guxãma i pema ya yimá Ãũcümacüarü duü̃xü̃gü pixĩgüxü̃ rü ¡ẽcü 
nüxna penana i perü ãmaregü! 
12Rü ngẽma ãẽx̱gacügü i duü̃xü̃gümaxã icuax̱güxü̃ rü nüma ya Tupana rü 
nanadai. Rü ngẽmaãcü nanamuü̃exẽxẽ i ngẽma nachixü̃anegüarü ãẽx̱gacügü. 

Wiyaegü 77 

Naxca̱x ínicua̱xgü nax ñuxãcü Tupana Equítuanewa ínanguxü̃xẽxẽxü̃ 

1Rü tagaãcü Tupanana chaca i chorü yumüxẽwa nax choxü̃ naxĩnüxü̃cax̱. 
2Rü ngẽma ngunexü̃ i guxchaxü̃wa changexmagu rü Tupanacax̱ chadau. Rü 
taguma nüxü̃ charüchau nax chaxunagümex̱ẽãcüma chütacü chayumüxẽxü̃. 
Natürü woo ngẽmaãcü chayumüxẽgu rü taguma chataãxẽ. 
3Rü nüxna chacuax̱ãchi ya Tupana rü chaxaxu. Rü Tupanaarü ngü̃xẽẽcax̱ 
chadau, natürü changechaü̃ erü tama paxa ínangu i norü ngü̃xẽxẽ. 
4Rü cumax, Pa Tupanax, rü tama choxü̃ cuyaxtaxẽxẽ. Rü ngẽma nax poraãcü 
chanaxĩx̱ãchiãẽxü̃ rü taxucürüwa chidexa. 
5Rü nüxna chacuax̱ãchi ga yema ngunexü̃gü rü taunecügü ga nagu mexü̃ 
choxü̃ ngupetüxü̃. 
6Rü nüxna chacuax̱ãchi ga yexguma chütacü taãẽãcüma chawiyaegu. Rü 
chauãẽwa nagu charüxĩnü rü chaugüna chaca: 
7—¿Ẽ̱xna guxü̃gutáma i nanuxü̃ ya Cori ya Tupana? ¿Rü taxũtáma ẽx̱na wena 
tamaxã nangüxmüxü̃? 
8¿Rü ẽx̱na marü nüxü̃ narüchau nax tüxü̃ nangechaxü̃xü̃? ¿Ẽ̱xna nüxü̃ 
narüngümaxüchi ga norü uneta ga nüxü̃ yaxuxü̃? 
9¿Ẽ̱xna nüxü̃ narüxo ya Tupana nax namecümaxü̃? ¿Ẽ̱xna tamaxã nanuxũchi 
rü ngẽmacax̱ marü tama nüxü̃̃́ tangechaü̃tümüü̃gü? ==ñachagürü. 

10Rü ngẽma yexera choxü̃̃́ ngúxü̃ nixĩ i ngẽxguma nagu charüxĩnügu nax 
nüma ya Tupana ya Guxãétüwa Ngẽxmacü rü marü tama noxrirüü̃ãcü 
tamaxã yixĩxü̃. 
11Rü choma rü tá nüxna chacuax̱ãchi ga yema mexü̃gü ga ü̃pa norü poramaxã 
naxüxü̃. 
12Rü nagu tá charüxĩnü ga guxü̃ma ga yema taxü̃gü ga mexü̃gü ga curü 
poramaxã cuxüxü̃. 
13Pa Tupanax, cuma rü cuxüüne rü ngẽmacax̱ cunaxü i ngẽma mexü̃gü i curü 
poramaxã cuxüxü̃. Rü nataxuma i tax̱acü i to i tupana i cumaxã wüxiguxü̃. 
14Erü cuma nixĩ ya Tupana i guxü̃ma i ngẽma mexü̃gü i curü poramaxã 
cuxüxü̃. Rü guxü̃ i nachixü̃anecüãx̱ i duü̃xü̃güpex̱ewa cunawex̱ i curü pora. 
15Rü ngẽma curü poramaxã nixĩ i Equítuanewa ícunanguxü̃xẽẽxü̃ i curü 
duü̃xü̃gü i Acóbutaagü rü Yúchetaagü. 
16Pa Tupanax, rü yexguma cuxü̃ nadau̱̱xgu ga yema már rü cuxü̃ namuü̃. Rü 
nidu̱xruxchíxü woo ínamatamaxü̃wa. 
17Rü yema caixanexü̃gü rü nanapuxẽxẽ. Rü dauxü̃wa rü nidu̱xruane rü 
guxü̃wama naxãẽmacüane. 
18Rü yema cuga ga duruanexü̃rüxü̃ ixĩxü̃ rü buanecü ga íxãũ̱̱xemacüwa 
inanaxũ. Rü guma ãẽmacü rü ñoma ga naanexü̃ nangóonexẽxẽ. Rü 
naxĩãx̱ãchi ga ñaa naane. 
19Rü cuma rü márwaama cuxũ rü yemaacü cunaxümaxü̃ ga dexá. Natürü 
taxúema nüxü̃ tadau ga cucutüchica. 
20Rü cunamu ga Moiché rü Aróü̃ nax yagagüãxü̃cax̱ ga curü duü̃xü̃gü ñoma 
carnérugü igagüxü̃rüxü̃. 

Wiyaegü 78 

Tupanaarü ngü̃xẽxẽ ga nũxcüma norü duü̃xü̃güca̱x naxüxü̃ 

1Pa Chorü Duü̃xü̃güx ¡naga pexĩnüe i ñaa ore i pexü̃ changúexẽxẽxü̃! ¡Rü 
iperüxĩnüe i ñaa pemaxã nüxü̃ chixuxü̃! 
2Rü cuax̱ruü̃gu ixuxü̃ i oreãcü tá pemaxã chidexa. Rü tá pemaxã nüxü̃ chixu 
i ore i ẽxü̃guxü̃ ga nũxcüma nüxü̃ cuáxü̃. 
3-4Rü yema ore ga marü nüxü̃ ixĩnüexü̃ rü marü nüxü̃ icuáxü̃ ga tórü o̱xigü 
marü tamaxã nüxü̃ ixugügüxü̃ rü taxũtáma tax̱acügüchax̱wa itayacu̱x. Rü 
ngẽmaãcü i ngẽma taweama ügüxü̃ i duü̃xü̃gü tá tórü Corixü̃ nicuax̱üü̃gü rü 
tá naxacügümaxã nüxü̃ nixugü nax ñuxãcü naporaxü̃ rü ñuxãcü yema norü 
poramaxã taxü̃ ga mexü̃ naxüxü̃. 
5-6Rü nüma ga Tupana rü tórü o̱xi ga Acóbutanüxü̃na nanaxã ga norü mugü 
rü namaxã nüxü̃ nixu nax ñuxãcü tá namaxẽxü̃ ga Iraétanüxü̃. Rü tórü 
o̱xigüxü̃ namu nax naxacügüxü̃ nangúexẽẽxü̃cax̱ nax ngẽma naweama ügüxü̃ 
i nataagü rü ta nüxü̃ nacuax̱güxü̃cax̱ rü nümagü rü ta naxacügüxü̃ 
nangúexẽẽxü̃cax̱. 
7Yerü nüma ga Tupana nanaxwax̱e nax yema tórü o̱xigüweama ügüxü̃ ga 
duü̃xü̃gü rü ta nagu nax yaxõgüãxü̃cax̱ nax tama nüxü̃ iyanangümaexü̃cax̱ ga 
yema taxü̃ ga mexü̃ ga nũxcüma naxüxü̃ rü ngẽmaãcü naga naxĩnüexü̃cax̱ i 
ngẽma norü mugü. 
8Rü yemaacü nanamu ga Tupana yerü tama nanaxwax̱e nax yema duü̃xü̃gü 
norü o̱xigürüxü̃ yixĩgüxü̃cax̱. Yerü nümagü ga norü o̱xigü rü tama Tupanaga 
naxĩnüe rü tama naãẽxü̃ nicuax̱ rü tama aixcüma Tupanawe narüxĩ rü tama 
naxcax̱ namaxẽ. 
9Rü yema Efraíü̃tanüxü̃ rü woo ga nüma rü nixãxne namaxã ga norü würagü 
rü chuxchigü rü tama inaxãgüchaü̃ ga yexguma nügü nadaixgu, rü norü 
uanügüchax̱wa nibuxmümare. 
10Rü tama nayanguxẽẽgü ga yema norü uneta ga Tupanamaxã nüxü̃ 
yaxugüxü̃. Rü yema Tupanaarü mugü rü tama naga naxĩnüechaü̃. 

11Rü nüxü̃ inarüngümae ga yema mexü̃gü ga taxü̃ ga Tupana norü poramaxã 
napex̱ewa üxü̃. 
12Rü Equítuanewa ga Choáü̃anewa rü Tupana rü aixcüma taxü̃ ga mexü̃ naxü 
napex̱ewa ga norü o̱xigü. 
13Rü yema már rü nayapoxyexü̃chíxü. Rü ñoma naxãtapǘxü̃rüxü̃ nayaxĩxẽxẽ 
ga yema dexá nax yemaacü paanexü̃wa yachoü̃xü̃cax̱. 
14Rü ngunecü rü wüxi ga caixanexü̃ nixĩ ga norü cuax̱ruxü̃ ga napex̱egu 
ixũxü̃. Rü chütacü rü wüxi ga üxüema nixĩ ga norü cuax̱ruxü̃. 
15Rü yema chianexü̃wa ga ngextá ínataxuxü̃wa ga dexá rü wüxi ga 
max̱pǘnetapü̱xgu naponeta. Rü yéma nayagoxü̃chixü ga dexá rü yemaacü 
meama naxaxegü ga guxü̃ma. 
16Rü nümatama nixĩ ga Tupana ga yema max̱pǘnetapü̱xwa 
yagoxü̃chiüxẽẽãxü̃ ga taxü̃ ga dexá naxcax̱ ga yema norü duü̃xü̃gü. 
17Natürü ga nümagü ga norü duü̃xü̃gü rü chixexü̃ naxügüama napex̱ewa ya 
yimá Guxãétüwa Ngẽxmacü rü tama naga naxĩnüechaü̃ ga ínachianexü̃wa. 
18Rü nüxü̃ naxügümarechaü̃, rü yemacax̱ naxcax̱ ínacagü ga namachi ga nüxü̃̃́ 
chix̱éga. 
19Rü chixri Tupanachiga nidexagü rü ñanagürügü: —¿Ẽ̱xna Tupanaaxü̃̃́ 
natauxchaxü̃ nax tüxna naxããxü̃ i õna i mexü̃ i nua chianexü̃wa? 
20Rü aixcüma nixĩ ga Tupana ga nangǘxtexẽẽãxü̃ ga gumá nuta ga taxüchicü. 
Rü aixcüma yéma nayagoxü̃chixü ga dexá ñoma natürüxü̃ rü ga paanexü̃ rü 
nibaxichi. ¿Natürü nüxü̃̃́ natauxchaxü̃ nax paũ tüxna naxãxü̃ rü namachi 
tüxna naxãxü̃ i yixema nax norü duü̃xü̃gü ixĩgüxü̃? ==ñanagürügü. 
21Rü yexguma Tupana nüxü̃ ĩnügu ga yemaacü nax yadexagüxü̃, rü poraãcü 
nanu namaxã ga yema Iraétanüxü̃. Rü yema norü nu rü ñoma wüxi ya 
üxüemarüxü̃ nixĩ. 
22Yerü ga nümagü rü tama aixcüma Tupanagu nayaxõgü rü nagu naxĩnüegu 
rü tama nüxü̃̃́ natauxcha nax nüma ya Tupana nüxü̃ rüngü̃xẽẽxü̃. 

23-24Natürü ga nüma ga Tupana rü caixanexü̃güxü̃ namu nax yema 
duü̃xü̃gücax̱ nayixẽẽãxü̃cax̱ ga nawemüruxü̃ ga paũ ga dauxü̃cüãx̱ ga maná. 
25Rü yemaacü Tupanaarü orearü ngeruxü̃ i dauxü̃cüãx̱wemü nangõ̱xgü ga 
tórü o̱xigü. Rü nüma ga Tupana rü meama nanachibüexẽxẽ. 
26Rü Tupana rü norü poramaxã ínananguxẽxẽ ga buanecü ga éstewaama ne 
ũcü rü buanecü ga súrwaama ne ũcü, rü poraãcü nibuaane. 
27Rü Tupana rü gumá buanecügu ínanangugüxẽxẽ ga muxü̃ma ga ngugagü 
ñoma már arü naxnecütex̱erüxü̃ ixĩxü̃ nax namuxũchixü̃. 
28Rü yema duü̃xü̃gü ínaxãchiü̃güxü̃gu Tupana nanayixẽxẽ ga muxũchixü̃ ga 
ngugagü. 
29Rü yema nangõ̱xgü rü ñu̱xmata mea nüxü̃̃́ yangu. Rü yemaacü nixĩ ga 
Tupana ga aixcüma nüxna naxããxü̃ ga yema naxcax̱ ínacagüxü̃. 
30-31Natürü yexguma yexwacax yangugügutama rü naãx̱watama 
nayexmagüyane ga nawemü, rü Tupana norü numaxã nanapoxcue. Rü yema 
yatügü ga rüporamaegüxü̃xü̃ nadai. Rü yemaacü nanayuexẽxẽ ga yema 
rümemaegüxü̃ ga yatügü ga Iraétanüxü̃. 
32Rü woo nax yemaacü Tupana napoxcuexü̃ natürü wenaxarü chixexü̃ 
nixüetanüama rü tama aixcüma nagu narüxĩnüe ga yema taxü̃ ga mexü̃gü ga 
Tupana norü poramaxã napex̱ewa naxüxü̃. 
33Rü yemacax̱ nixĩ ga Tupana ga poxcu ga ãũcümaxü̃chixü̃ naxcax̱ 
ínangu̱xẽẽxü̃, rü noxtacüma nanadai ga muxü̃ma naxü̃pa ga nawa nax 
nanguxü̃ ga yema ngunexü̃ ga woechitama nagu nayuexü̃. 
34-35Rü yexguma Tupana napoxcueguama ga yema duü̃xü̃gü rü yexgumama 
poraãcü naxcax̱ nadaugü rü naxcax̱ nawoegu. Rü nüxna nacuax̱ãchie ya yimá 
Tupana ya Guxü̃étüwa Ngẽxmacü ga norü dauruxü̃ rü norü poxü̃ruxü̃ ixĩcü. 
36Natürü norü dexawaxicatama nixĩ i nüxü̃ yaxugüexü̃ nax nawe naxĩxü̃, 
natürü norü maxü̃wa rü tama aixcüma ngẽmagu narüxĩnüe. 

37Rü taguma aixcüma nawe narüxĩ rü taguma aixcüma nayanguxẽẽgü ga 
norü unetagü ga Tupanamaxã nüxü̃ yaxugüexü̃. 
38Natürü woo nax yemaacü nax yixĩgüxü̃, rü nüma ga Tupana rü nüxü̃̃́ 
nangechaxü̃tümüxü̃güama. Rü nüxü̃̃́ nüxü̃ inarüngüma ga norü chixexü̃gü rü 
tama guxü̃xü̃ nadai. Rü muex̱pü̱xcüna ga yexguma namaxã nanuxgu rü yáxna 
namaxã naxĩnü rü tama naga naxĩnü ga norü nu. 
39Rü nüma ga Tupana rü nüxna nacuax̱ãchi nax duü̃xü̃gümare yixĩgüxü̃ rü 
ñoma wüxi ya buanecü ya üpetücü rü taguma taegucürüxü̃ nixĩ i norü maxü̃. 
40Rü muex̱pü̱xcüna tama Tupanaga naxĩnüe rü yema ínachianexü̃wa rü 
ngúxü̃ Tupanaxü̃ ningexẽẽgü. 
41Natürü wenaxarü nüxü̃ naxügüxü̃ rü yemaacü poraãcü nanangechaü̃xẽẽgü 
ya yimá Iraétanüxü̃arü Tupana ya Üünecü. 
42Rü tama nüxna nacuax̱ãchie ga yema ngunexü̃ ga nagu Tupana norü 
uanügümex̱ẽwa ínanguxü̃xẽẽgux. 
43Rü nüxü̃ narüngümae ga yema taxü̃ ga mexü̃gü ga Equítuanewa naxcax̱ 
naxüxü̃. 
44Rü tama nagu narüxĩnüe ga yexguma nagüxü̃ yanguxuchixẽẽãgu ga natügü, 
rü nüma ga Equítuanecüãx̱gü rü taxucürüwa nawa naxaxegü. 
45Rü nüma ga Tupana rü yéma Equítuanecüãx̱tanüwa nanamugü ga 
muxũchixü̃ ga murenügü rü cururugü ga guxü̃wama namaxã ãanemarexü̃. 
46Rü yema õxmigüxü̃ rü munügüxü̃ nanangõ̱xẽxẽ ga yema Equítuanecüãx̱arü 
nanetügü ga nümatama nawa napuracüexü̃. 
47Rü gáuxü̃maxã nanadai ga norü nanetügü ga igunecü rü úbagü. 
48Rü yexgumarüxü̃ ta ga norü wocagü rü norü carnérugü rü nayue ga 
yexguma gáuxü̃ rü ãẽmacü naétügu yixgu. 
49Rü yemaacü ga nüma ga Tupana rü norü numaxã nanapoxcue ga yema 
duü̃xü̃gü. Rü taxü̃ ga guxchaxü̃ rü ngechaü̃ naxcax̱ ínanguxẽxẽ. Rü nanamu 
ga norü orearü ngeruü̃gü ga dauxü̃cüãx̱ nax nadaiaxü̃cax̱ ga yema duü̃xü̃gü. 

50Rü yemaacü ga nüma ga Tupana rü tama yáxna namaxã naxĩnü ga norü nu. 
Rü yemacax̱ tama nüxü̃̃́ nangechaü̃tümüxü̃gü ga yema Equítuanecüãx̱gü rü 
noxtacüma nanayuexẽxẽ. 
51Rü yema naanewa rü guxü̃nema ga ĩpatawachigü rü nayamax̱ ga yema 
Equítuanecüãx̱ nane ga nüxíraxü̃xü̃. 
52Rü Equítuanewa Iraétanüxü̃xü̃ ínagaxü̃ ñoma carnérugü naxpüü̃wa 
ígaxü̃xü̃rüxü̃. Rü chianexü̃wa nanagagü ga yema norü duü̃xü̃gü ga 
Iraétanüxü̃. 
53Rü yemaacü meama nüxna nadau nax tama yema Equítuanecüãx̱ü̃ 
namuü̃exü̃cax̱. Natürü yema norü uanügü ga nawe ingẽxü̃tanüxü̃ rü yema 
már arü dexá rü naétü nanagoxü̃chíüxẽxẽ ga yexguma nawe yachoü̃gu. 
54-55Rü nüma ga Tupana rü yema naane ga nüma nagu naxãchiü̃xü̃wa 
nanagagü ga yema norü duü̃xü̃gü ga Iraétanüxü̃. Rü nawa nanagagü ga yema 
máxpü̱xanexü̃ ga nümatama nawa ínawoxü̃ãxü̃ ga yema duü̃xü̃gü ga nüxíra 
yexma ãchiü̃güxü̃ ga tama nüxü̃̃́ yaxõgüxü̃. Rü wüxitücumüchigüxü̃ nayanu 
ga yema naane. Rü yemagu nixãchiü̃güchigü. 
56Natürü ga nüma ga yema Iraétanüxü̃ rü nüxü̃ naxügümare ya yimá Tupana 
ya Guxãétüwa Ngẽxmacü rü namaxã nanue rü tama naga naxĩnüechaü̃ ga 
norü mugü. 
57Rü yema norü o̱xigürüü̃tama nüxna nixĩgachitanü rü tama aixcüma nüxü̃̃́ 
nayaxõgü. Rü ñoma wüxi ya würa ya wü̃xü̃nerüxü̃ nixĩgü. 
58Rü Tupanaxü̃ nanuxẽẽgü namaxã ga yema ãmaregü ga tupananetagücax̱ 
íguxü̃. Rü nüxü̃ nicuax̱üü̃gü ga tupananetachicünax̱ãgü rü yemaacü 
Tupanaãẽwa nananguxẽẽgü. 
59Rü yemaxü̃ nadau̱̱xgu ga nüma ga Tupana rü poraãcü nanu rü yema 
Iraétanüxü̃na nixũgachi. 
60Rü nüxna nixũ ga guma napata ga naxchirunaxcax̱ ga duü̃xü̃gütanüwa 
yexmane ga Chilówa. 

61Rü nanayexrü nax yema Iraéanecüãx̱güarü uanügü yangegüxü̃cax̱ ga yema 
baú ga norü mugü nawa yexmaxü̃. 
62Rü nüma ga Tupana rü poraãcüxüchi namaxã nanu ga yema norü duü̃xü̃gü 
ga Iraéanecüãx̱gü rü yemacax̱ norü uanügüaxü̃̃́ nanatauxchaxẽxẽ nax 
nadaiaxü̃cax̱. 
63Rü norü ngextü̱xücügü rü norü uanügü rü ínanagu rü yemacax̱ taxucürüwa 
nixãtexacügü ga yema duü̃xü̃gü. 
64Rü yema norü chacherdótegü rü taramaxã nanadai. Rü naxmax̱gü rü 
taxucürüwa tümatecax̱ taxauxe. 
65Natürü yemawena ga nüma ga Cori ya Tupana rü ñoma wüxi i pewa 
ibaixãchixü̃rüxü̃ nixĩ. Rü wüxi i churara i bínumaxã poraãẽxü̃rüxü̃ nixĩ. 
66Rü yema namaxã rüxuanügüxü̃ narüporamae rü nayabuxmüxẽxẽ. Rü 
yemaacü guxü̃guma nanaxãneexẽxẽ. 
67Rü tama nanaxwax̱e nax Yúche nane ga Efraíü̃tanüxü̃wa ne naxĩxü̃ ga 
Iraéanecüãx̱güarü ãẽx̱gacügü. 
68Rü yemacax̱ nüxü̃ naxuneta nax Yudátanüxü̃wa ne naxĩxü̃ ga norü 
duü̃xü̃güarü ãẽx̱gacügü. Rü nüxü̃ naxuneta ga max̱pǘne ga Chióü̃ nax 
gumawa nayexmaxü̃cax̱ ga napata. 
69Rü yexma nanaxü ga napata ga máchanene ga dauxü̃wa nguxü̃ne nax 
guxü̃guma ngéma nangẽxmaechaxü̃cax̱ ñoma i naane ngẽxmaechaxü̃rüxü̃. 
70Rü nüxü̃ naxuneta ga gumá norü duü̃ ga Dabí ga carnérugüarü dauruxü̃ 
ixĩcü. 
71Rü yemaacü yema carnérugüwe nax ínaxũũxü̃wa nanayaxu nax norü 
duü̃xü̃gü ga Iraétanüxü̃na nadauxü̃cax̱. 
72Rü nüma ga Dabí rü meama nüxna nadau ga yema Tupanaarü duü̃xü̃gü rü 
meama Tupana naxwax̱exü̃ãcüma namaxã inacuax̱. 

Wiyaegü 79 

Poraãcü ngúxü̃ ningegü yerü Yerucharéü̃gu napogüe ga norü uanügü 

1Pa Tupanax, ngẽma tama cuxü̃̃́ yaxõgüxü̃ rü naxcax̱ ínayaxüãchi ya yima 
cupata ya üünene rü nanaxãũãchixẽxẽ. Rü nüma ya ĩane ya Yerucharéü̃ rü 
nagu napogüe. 
2Rü ngẽma naxü̃negü i ngẽma aixcüma curü duü̃xü̃gü ixĩgüxü̃ rü ngéma 
nanawogü nax ngẽmaãcü ngurucuwemü rü aigüwemü yixĩgüxü̃cax̱. 
3Rü ñoma dexá ibaxü̃rüxü̃ nixĩ ga gumá nagü ga Yerucharéü̃arü namagüwa. 
Rü nataxuma nax texé inatax̱güxü̃. 
4Rü ngẽma nachixü̃anegü i torü ngaicamana ngẽxmagüxü̃ rü togu 
nidauxcüraxü̃gü rü toxü̃ nacugüe. 
5Pa Cori Pa Tupanax ¿rü ñuxguxüratáta i nüxü̃ curüchauxü̃ nax tomaxã 
cunuxü̃? ¿Rü ẽx̱na guxü̃gutáma ñoma wüxi ya üxürüxü̃ niyauraecha i ngẽma 
curü nu? 
6¡Rü ẽcü namaxã nanu i ngẽma nachixü̃anegü i tama cuxü̃̃́ yaxõgüxü̃ rü 
taguma yumüxẽwa cuxna cagüexü̃! 
7Yerü nümagü nixĩ ga totanüxü̃ ga Acóbutanüxü̃xü̃ nadai̱x̱ü̃ rü guxü̃wama 
nachixexẽẽãxü̃ ga tochixü̃ane. 
8¡Rü taxṹ i toguama cuyangutanüxẽxẽxü̃ ga yema chixexü̃gü ga torü o̱xigü 
ügüxü̃! ¡Rü paxa cuxü̃̃́ tangechaxü̃tümüxü̃gü! Erü marü toxü̃ narüyexera i ñaa 
guxchaxü̃gü. 
9Pa Tupana ya Torü Maxẽxẽxẽruxü̃x ¡rü curü üünegagu rü toxü̃ rüngü̃xẽxẽ, 
rü toxü̃ ínanguxü̃xẽxẽ, rü toxü̃̃́ nüxü̃ irüngüma i torü chixexü̃! 
10Rü ngẽma duü̃xü̃gü i tama cuxü̃̃́ yaxõgüxü̃ rü taxucax̱ma tü̱xcüü̃ 
ñanagürügü: —¿Ngecü nixĩ ya yimá norü Tupana? ==ñanagürügü. Rü 
ñu̱xma rü nüxü̃ tadauxchaü̃ nax ñuxãcü tá cunadai̱x̱ü̃ i ngẽma torü uanügü 
ga curü duü̃xü̃güxü̃ daixü̃. Rü woo i ngẽma nachixü̃anecüãx̱gü i tama cuxü̃̃́ 
yaxõgüxü̃ rü tanaxwax̱e nax nümagü rü ta nüxü̃ nacuax̱güxü̃cax̱ i ngẽma 
cuxüxü̃. 

11¡Rü nüxü̃ naxĩnü i norü axu i ngẽma totanüxü̃ i poxcuexü̃! ¡Rü curü 
poramaxã ínanguxü̃xẽẽama i ngẽma totanüxü̃ i dai namaxã naxuegugüxü̃! 
12Rü ngẽma nachixü̃anegü i cumaxã guxchigagüxü̃, Pa Cori Pa Tupanax ¡rü 7 
ex̱pü̱xcüna napoxcue! 
13Rü ñu̱xũchi i toma nax curü duü̃xü̃gü tixĩgüxü̃ rü guxü̃gutáma moxẽ cuxna 
taxã. Rü torü wiyaemaxã guxü̃gutáma gucü ya taunecügügu cuxü̃ 
ticuax̱üü̃gü. 

Wiyaegü 80 

Tupanaarü ngechaü̃ca̱x ínacagüe 

1-2Pa Cori Pa Tupana Pa Iraétanüxü̃arü Dauruxü̃x, rü cuma nixĩ i 
carnérugürüü̃ãcü Yúchetanüxü̃maxã icucuáxü̃. Rü cuma nax ngẽma taxre i 
daxũcüãx̱chicünax̱ãgü i ixãxpex̱atüxü̃arü ngãxü̃wa nax curütoxü̃ ¡rü nüxü̃ 
naxĩnü i torü yumüxẽ! ¡Rü toxü̃ nangechaxü̃ãcüma mea nüxü̃ nadawenü ya 
Efraíü̃tanüxü̃ rü Bẽyamíü̃tanüxü̃ rü Manachétanüxü̃! ¡Rü inachi, rü nua naxũ 
nax curü poramaxã toxü̃ ícunguxü̃xẽẽxü̃cax̱! 
3Pa Torü Tupanax ¡toxü̃ rüngü̃xẽxẽ nax noxrirüxü̃tama wüxi i nachixü̃ane i 
poraxü̃ tixĩgüxü̃cax̱! Rü tanaxwax̱e nax toxü̃ cungechaxü̃xü̃ nax ngẽmaãcü 
naxmex̱wa ítanguxü̃xü̃cax̱ i torü uanügü. 
4Pa Cori Pa Tupana ya Guxãétüwa Ngẽxmacüx ¿rü ñuxguxüratáta nüxü̃ 
curüchauxü̃ nax tomaxã cunuxü̃ rü ngẽmacax̱ tama toxü̃̃́ nüxü̃ cuxĩnüchaü̃xü̃ 
i torü yumüxẽgü? 
5Rü ngẽma namaxã toxü̃ cuxüwemüxü̃ rü axu nixĩ, rü ngẽma namaxã toxü̃ 
cuxaxexẽẽxü̃ rü toxgüxü̃etü nixĩ. 
6Rü ngẽma nachixü̃anegü i torü ngaicamagüxü̃arü dauxcüraxü̃ruxü̃ toxü̃ 
quixĩxẽxẽ, rü ngẽma torü uanügü rü toxü̃ nacugüe. 
7Pa Torü Tupanax ¡toxü̃ rüngü̃xẽxẽ nax noxrirüxü̃tama wüxi i nachixü̃ane i 
poraxü̃ tixĩgüxü̃cax̱! Rü tanaxwax̱e i toxü̃ cungechaü̃ nax ngẽmaãcü 
naxmex̱wa ítanguxü̃xü̃cax̱ i torü uanügü. 

8Rü Equítuanewa toxü̃ ícugaxü̃ ñoma wüxi i úba i ngexwaca rüxüxü̃ i to i 
naanewa ngexü̃ rü ngẽxma yatoxü̃rüxü̃. Rü toxcax̱ ícunawoxü̃ ga yema 
duü̃xü̃gü ga tama cuxü̃̃́ yaxõgüxü̃ nax yema nachica ga nawa ícunawoxü̃xü̃gu 
toxü̃ cumugüxü̃cax̱. 
9Rü cunamexẽxẽ ga yema naane naxcax̱ ga yema úba. Rü yema úba rü mea 
narüxü rü naxãxchumax̱ã rü guxü̃wama ga yema nachixü̃anewa rü nimu. 
10Rü guma max̱pǘnegü rü nanagau̱̱xpechitagüxẽxẽ rü yema nanetügü ga 
máchanegü rü ta nanagau̱̱xpechitaanexẽẽgü. 
11Rü yema nachacüxügü rü guxü̃wama nangugü rü ñu̱xmata márwa nangugü 
rü ñu̱xmata natü i Eufrátewa nangugü. 
12Rü ñu̱xmax, Pa Tupanax ¿rü tü̱xcüü̃ cuyawax̱ẽxẽ i ngẽma úbanecüarü 
poxeguxü̃ rü ngẽmacax̱ nüxü̃̃́ natauxcha i ngẽma duü̃xü̃gü i ngéma chopetüxü̃ 
nax nacauü̃ãxü̃cax̱ i norü o? 
13Rü ngẽma ngũü̃gü rü nanacauü̃maü̃gü rü ngẽma togü i naeü̃gü rü 
nayawacutanügü. 
14Pa Tupana ya Guxãétüwa Ngẽxmacüx ¡rü toxcax̱ nataegu rü daxũguxü̃ i 
naanewa toxü̃ ínadawenü! ¡Rü wenaxarü toxü̃ nayaxu ñoma úba ga ítáxü̃ rü 
wena iyaxuxü̃rüxü̃! 
15Rü ñoma úba itoxü̃rüxü̃ rü cuma rü ñaa naanegu toxü̃ cumugü. Rü 
cumatama toxna cudau ñoma úba i ngexwaca rüxüxü̃ rü igüpǘnexü̃rüxü̃. 
16¡Ẽcü curü numaxã nadai i ngẽma torü uanügü i curü duü̃xü̃güxü̃ daixü̃ rü 
nagu̱xẽxẽgüchaü̃xü̃! 
17¡Natürü toxü̃ rüngü̃xẽxẽ i toma i woetama toxü̃ cuxunetaxü̃ nax curü 
duü̃xü̃gü tixĩgüxü̃! ¡Rü toxna nadau i toma ítayaxügüxü̃ natanüwa ga yema 
duü̃xü̃gü ga cumatama nüxü̃ cuxunetaxü̃! 
18¡Ẽcü toxü̃ rüngü̃xẽxẽ rü tagutáma cuxna tixĩgachi! ¡Rü toxü̃ namaxẽxẽxẽ rü 
cuxnaxica tátama nixĩ i ítacax̱axü̃ i torü yumüxẽwa! 



1746 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

19Pa Torü Tupana ya Guxãétüwa Ngẽxmacüx ¡toxü̃ rüngü̃xẽxẽ nax 
noxrirüü̃tama wüxi i nachixü̃ane i poraxü̃ tixĩgüxü̃cax̱! ¡Rü toxü̃ nangechaxü̃ 
nax ngẽmaãcü torü uanügümex̱ẽwa ítanguxü̃xü̃cax̱! 

Wiyaegü 81 

Tupana rü Iraétanüxü̃maxã namecüma naétüwa i norü chixexü̃gü 

1¡Taãẽãcü Tupanacax̱ pewiyaegü! Erü nüma nixĩ i tüxü̃ naporaexẽẽxü̃. ¡Ẽcü 
tagaãcü nüxü̃ picuax̱üü̃gü ya yimá Acóbuarü Tupana! 
2¡Rü paü̃derumaxã rü árpamaxã rü árpaxacümaxã pegü pepaxpex̱egüãcüma 
pewiyaegü! 
3Rü ngẽxguma ngexwaca nango̱xgux ya tauemacü ¡rü peyacue ya cornéta! 
Rü ngẽxgumarüxü̃ ta i ngẽxguma tüema yixĩxgu ¡rü peyacue! Rü ngẽma nixĩ 
i ngunexü̃ i nagu naxüchigaxü̃ nax Tupanaxü̃ icuax̱üü̃güxü̃. 
4Erü yema nixĩ ga mu ga Iraétanüxü̃na naxãxü̃ ga Acóbuarü Tupana. 
5Rü yema nixĩ ga mu ga Yúchetanüxü̃na naxãxü̃ ga yexguma Tupana 
Equítuanecüãx̱arü ãẽx̱gacüxü̃ naxãxũnegu. Rü choma rü nüxü̃ chaxĩnü ga 
wüxi ga naga ga tama nüxü̃ chacuáxü̃ ga ñaxü̃: 
6—Pa Iraétanüxü̃x, marü pexü̃ ichaxüxweta rü pexü̃ íchanguxü̃xẽxẽ nawa ga 
yema taxü̃ ga puracü. 
7Rü yexguma guxchaxü̃wa peyexmagügu ga Equítuanewa rü choxna 
pecagüe, rü choma rü pexü̃ íchanguxü̃xẽxẽ. Rü yema caixanexü̃ ga 
duruanexü̃ nawa ínaxũxü̃wa pexü̃ changãxü̃. Rü yexguma Meribáwa 
pengugügu rü nataxuxgu ga dexá rü choma rü pexü̃ chaxümare. 
8Pa Chorü Duü̃xü̃güx ¡naga pexĩnüe i ñaa chorü ucu̱xẽ i pemaxã nüxü̃ 
chixuxü̃! ¡Chierüx chauga pexĩnüegux, Pa Iraétanüxü̃x! 
9Rü tama chanaxwax̱e i namaxã petupanaãx̱gü i ngẽma tama aixcüma 
Tupana ixĩxü̃ rü tama chanaxwax̱e i nüxü̃ picuax̱üü̃gü i naxchicünax̱ãgü. 

10Rü choma nixĩ i perü Cori ya Tupana chixĩxü̃ ga Equítuanewa pexü̃ 
íchanguxü̃xẽẽxü̃. Rü ngẽxguma tax̱acü pexü̃̃́ taxu̱xgux ¡rü choxna peca! Rü 
choma rü tá pexna chanaxã. 
11Natürü i pema i chorü duü̃xü̃gü i Iraétanüxü̃, rü tama choxü̃̃́ ipexĩnüe rü 
tama chauga pexĩnüechaü̃. 
12Rü yemacax̱ nixĩ ga pexü̃ chayexrüxü̃ nax penaxüamaxü̃cax̱ ga perü chixexü̃ 
rü pema penaxwax̱exü̃ãcüma pemaxẽxü̃cax̱. 
13-14Rü yexguma chi chauga pexĩnüegu, Pa Chorü Duü̃xü̃güx, rü chi nagu 
pexĩxgu ga yema pexü̃ chamuxü̃, Pa Iraétanüxü̃x, rü chi paxaxüchi 
chanaxãneexẽxẽ ga yema pemaxã rüxuanüãx̱güxü̃ rü chi chanapoxcu 
==ñanagürü ga Tupana. 
15Rü ngẽma naxchi aiexü̃ ya Cori ya Tupana, rü norü muü̃maxã tá napex̱egu 
nayayitanü. Rü guxü̃gutáma napocu. 
16Natürü ngẽxguma chi norü duü̃xü̃gü ya Tupana naga ĩnüegu rü chi mexü̃ i 
trigumaxã nanaxüwemü rü chi mexü̃ i berurewa mea nayaxaxegüxẽxẽ. 

Wiyaegü 82 

Ãẽ̱xgacügü i guxchaxü̃arü mexẽxẽruü̃étüwa nangẽxma ya Tupana 

1Rü Tupana ãẽx̱gacü íyixĩxü̃wa i daxũguxü̃ i naanewa rü inachi nax poxcu 
namaxã naxueguxü̃cax̱ i ngẽma ãẽx̱gacügü i guxchaxü̃arü mexẽẽruü̃gü i 
chixri norü duü̃xü̃gümaxã icuax̱güxü̃. Rü ñanagürü: 
2—¿Ñuxguratáta i nüxü̃ perüchauxü̃ nax chixri duü̃xü̃gümaxã ipecuáxü̃ rü 
ngẽma chixri maxẽxü̃étüwaama nax pexügüxü̃? 
3Rü dücax, rü name nixĩ i nüxü̃ perüngü̃xẽẽgüxü̃ i ngẽma duü̃xü̃gü i 
taxucürüwa nügü ípoxü̃güxü̃ rü ngẽma taxcutagü. ¡Rü ẽcü nüxü̃ perüngü̃xẽxẽ 
i ngẽma ngearü diẽruãx̱güxü̃ rü ngẽma nüxü̃̃́ nataxuxü̃ i norü ngẽmaxü̃gü! 
4¡Rü ngẽma chixexü̃ i duü̃xü̃gümex̱ẽwa ípenanguxü̃xẽxẽ i ngẽma 
taxucürüwama nügü ípoxü̃güxü̃ rü ngẽma ngearü diẽruãx̱güxü̃! 

5Natürü i pemax, Pa Ãẽx̱gacügüx, rü tama peãẽxü̃ pecuax̱ rü peechitamare 
pemaxẽ. Rü ngẽmacax̱ nangẽxma i taxü̃ i chixexü̃ i petanüwa rü ngẽma 
duü̃xü̃gü i namaxã pecuáxü̃ rü pemaxã nanue. 
6Rü choma rü marü pexü̃ chaxuxgu rü tupanagü pixĩgü erü chauxacügü 
pixĩgü i choma nax Guxãétüwa Changexmaxü̃. 
7Natürü i pema rü guxü̃ i duü̃xü̃gürüxü̃ tá peyue. Rü ngexü̃rüüxü̃ i ãẽx̱gacü i 
chixri norü duü̃xü̃gümaxã icuáxü̃rüü̃ãcü tá peyue ==ñanagürü ya Tupana. 
8Pa Tupanax ¡ẽcü inachi rü nüxna naca i norü chixexü̃chiga i ñoma i 
naanecüãx̱gü i ãẽx̱gacügü! Erü cuma nixĩ i norü yora quixĩxü̃ i guxü̃ma i 
nachixü̃anegü. 

Wiyaegü 83 

Yumüxẽ i nawa Tupanaarü ngü̃xẽxẽca̱x ínacagüxü̃ 

1Pa Tupanax ¡taxṹ i curüchianexü̃, rü taxṹ i ngẽxma curüxãũ̱̱xmarexü̃! ¡Rü 
nangãxü̃ i torü yumüxẽ rü toxü̃ ínanguxü̃xẽxẽ! 
2¡Dücax i ngẽma curü uanügü i cuxchi aiexü̃! Rü nümagü rü nananuexẽxẽ i 
duü̃xü̃gü nax tama cuga naxĩnüexü̃cax̱. 
3Rü nüma rü meama nanangugügü rü naxcax̱ nadaugü nax ñuxãcü tá curü 
duü̃xü̃gü i cumatama ícupoxü̃xü̃xü̃ naporamaegüxü̃. 
4Rü nagu narüxĩnüe nax ñuxãcü nua toxü̃tawa naxĩxü̃ nax toxü̃ nadai̱x̱ü̃cax̱ 
nax ngẽmaãcü itayarüxoxochixü̃cax̱ rü taxúema nüxü̃ cuáxü̃cax̱ i ngẽma 
tochixü̃aneéga i Iraé. 
5Pa Tupanax, cuxcax̱ nügümaxã nangutaquex̱egü rü wüxigu nügümaxã 
inaxügagü nax curü duü̃xü̃güxü̃ nadai̱x̱ü̃cax̱. 
6-7Rü ngẽmaãcü toxcax̱ ínayaxüãchichaü̃ i ngẽma Edóü̃anecüãx̱gü, rü 
Ismaétanüxü̃ ga Agátaagü, rü Moátanüxü̃, rü Guebátanüxü̃, rü Amóü̃tanüxü̃ 
rü Amaréxtanüxü̃ rü Firitéucüãx̱gü, rü Tírucüãx̱gü. 
8Rü woo i ngẽma Achíriaanecüãx̱gü rü ngẽma Loxtanüxü̃ rü natanügu 
naxãgü. 

9-10Pa Tupanax ¡ẽcü ngẽma torü uanügüxü̃ nadai yexgumarüxü̃ nax 
cunadai̱x̱ü̃ ga yema Madiáü̃tanüxü̃ rü ãẽx̱gacü ga Chíchara rü ãẽx̱gacü ga 
Yabíü̃ ga Quichóü̃arü natügu yuxü̃ ga Endóxarü ĩanewa! Rü nümagü rü 
ñu̱xma rü wamüanexü̃ ga waixü̃mü nixĩgü. 
11-12Rü ngẽma churaragüarü ãẽx̱gacügü i ñu̱xma toxcax̱ íyaxü̃ãchichaü̃xü̃ ¡rü 
ẽcü nadai yexgumarüxü̃ nax cunadai̱x̱ü̃ ga yema churaragüarü ãẽx̱gacügü ga 
Oréx rü Chéx! ¡Rü nadai i norü ãẽx̱gacügü yexgumarüxü̃ nax cunadai̱x̱ü̃ ga 
yema ãẽx̱gacügü ga Zéba rü Salmuná ga curü duü̃xü̃güarü wocachitaü̃gü 
nügüxü̃̃́ yauxgüchaü̃xü̃! 
13Pa Tupanax, ngẽma torü uanügü rü tanaxwax̱e nax chuchuxü̃eta i buanecü 
idixgüxẽẽxü̃rüxü̃ cuyaxĩgüxẽxẽ. ¡Rü ñoma naixatü i pagüxü̃ i buanecü 
cuenagütanüxü̃rüxü̃ yaxĩgüxẽxẽ! 
14-15Rü ñoma üxüema i naixnecü ixaxẽẽxü̃ rü nagu̱xẽẽxü̃rüxü̃ tanaxwax̱e i 
curü numaxã nawe quingechigü i ngẽma torü uanügü. ¡Rü curü numaxã 
namuü̃exẽxẽ! 
16Pa Corix ¡naxãneexẽxẽ i ngẽma duü̃xü̃gü nax ngẽmaãcü cuxcax̱ 
nadaugüxü̃cax̱! 
17¡Rü ẽcü naxãneexẽxẽ nax ngẽmaãcü guxü̃gutáma naxãneexü̃cax̱ rü 
nayuexü̃cax̱! 
18Rü ngẽmaãcü tá nüxü̃ nacuax̱gü nax cuxicatama yixĩxü̃ i Cori ya Tupana 
quixĩxü̃, rü cuxicatama yixĩxü̃ i Guxãétüwa Cungexmaxü̃ i ñoma i naanewa. 

Wiyaegü 84 

Choxü̃̃́  nangúchaü̃ nax Tupanapatawa changexmaxü̃ 

1Pa Cori Pa Tupanax ya Guxãétüwa Ücüx, rü namexẽchi ya cupata ya üünene. 
2Rü poraãcü choxü̃̃́ nangúchaü̃ nax cupataãx̱tügu chaxücuxü̃. Rü guxü̃ma i 
chorü taãẽmaxã cuxcax̱ chawiyaechaü̃ Pa Tupana ya Guxü̃guma Maxü̃cüx. 

3Rü woo i chirugü rü togü i werigü rü naxãchica i ngéma cupatawa nax 
ngẽxma naxüxchiãü̃güxü̃cax̱, Pa Chorü Tupana Pa Chorü Ãẽx̱gacü ya 
Guxãétüwa Ücüx. 
4Rü tataãẽgü ya yíxema cupatawa ngẽxmagüxe rü guxü̃guma cuxü̃ 
icuax̱üü̃güxe. 
5Rü tataãẽgü ya yíxema cuxü̃tagu tümaarü ngü̃xẽẽxü̃ iyangau̱̱xe rü yíxema 
yáxü̃wa ne ĩxẽ nax yima curü max̱pǘnewa cuxü̃ tayarücuax̱üü̃güxü̃cax̱. 
6Rü ngẽxguma ngẽma doxonexü̃ i pachitamaxü̃ i Naxgüxü̃ẽtügu ãégaxü̃wa 
tangupetütanügu rü cuma rü ngéma tá cunamu ya pucü nax ngẽmaãcü 
nayimaxü̃cax̱ ya bairawegü. 
7Rü wüxichigü i ngunexü̃gu rü yexeraãcü tá tiporaetanü. Rü ngẽxguma curü 
max̱pǘne ya üünene ya Chióü̃wa tangugügu, rü ngéma tá cuxü̃ tadaugü, Pa 
Tupanax. 
8Pa Cori Pa Tupana ya Guxãétüwa Ngẽxmacü ya Iraéarü Tupanax ¡rü nüxü̃ 
naxĩnü i chorü yumüxẽ! 
9Pa Tupana i Torü Poxü̃ruxü̃x ¡rü cuxü̃̃́ nangechaxü̃tümüxü̃ ya yimá cuma 
nüxü̃ cuxunetacü nax Iraéanecüãx̱güarü ãẽx̱gacü yixĩxü̃cax̱! 
10Rü ngẽma 1,000 i ngunexü̃ i nagu ngextámare changexmaxü̃arü yexera rü 
narümemae nixĩ nax wüxitama i ngunexü̃ cupataãx̱tüwa changexmaxü̃. Rü 
narümemae nax cupataarü ĩãx̱arü dauruü̃mare chixĩxü̃, Pa Tupanax, rü tama 
chixexü̃ ínaxügüxü̃wa nax changexmaxü̃. 
11Erü nüma ya Cori ya Tupana rü norü duü̃xü̃güxü̃ nibáixmaxü̃ rü ínanapoxü̃. 
Rü yíxema tama naxügüxe i ngẽma chixexü̃ rü nüma ya Tupana rü tüxü̃ 
nangechaü̃ rü tüxü̃ nicuax̱üxü̃ rü tama tüxna nanachu̱xu i norü mexü̃. 
12Pa Cori Pa Tupana ya Guxãétüwa Ngẽxmacüx, rü tataãxẽgü ya yíxema 
aixcüma cugu yaxõgüxe. 

Wiyaegü 85 

¡Wenaxarü toxü̃ rüngü̃xẽxẽ, Pa Tupanax! 

1Pa Corix, toma nax curü duü̃xü̃gü i Acóbutanüxü̃ nax tixĩgüxü̃ rü cuma rü 
poraãcü tomaxã cumecüma rü wenaxarü toxü̃ cutaãẽxẽxẽ. 
2Rü marü toxü̃̃́ nüxü̃ curüngü̃ma i torü chixexü̃gü rü pecadugü ga cupex̱ewa 
taxüxü̃. 
3Rü yema nax tomaxã cunuxü̃ rü marü icurüngüxmüxü̃chi. 
4Pa Tupana ya Torü Maxẽxẽxẽruxü̃, rü ñu̱xma rü tanaxwax̱e i wenaxarü 
toétüwa cuchogü. Rü tama name i tomaxã cunuecha. 
5¿Ẽ̱xna cuyadaxẽxẽ nax guxü̃gutáma tomaxã cunuechaxü̃? ¿Ẽ̱xna 
guxü̃gutáma totaagümaxã cunuechaxü̃? 
6¿Rü tama ẽx̱na i wenaxarü toxü̃ ícurüdagüxẽxẽxü̃ nax ngẽmaãcü cumaxã 
tataãẽgüxü̃cax̱ i tomax i curü duü̃xü̃gü nax tixĩgüxü̃? 
7Pa Cori Pa Tupanax ¡toxü̃ nangechaxü̃ rü toxü̃ ínanguxü̃xẽxẽ! 
8Rü ñu̱xma rü tá icharüxĩnü i ngẽma nüxü̃ yaxuxü̃ ya Cori ya Tupana erü 
norü duü̃xü̃gü i naga ĩnüexü̃maxã tá nüxü̃ nixu nax marü namaxã 
inangüxmüxü̃. Natürü tama nanaxwax̱e nax wena norü chixexü̃cax̱ 
nawoeguxü̃. 
9Rü aixcüma nixĩ ya Tupana i tüxna nangaicamaxü̃ nax tüxü̃ nangü̃xẽẽxü̃cax̱ 
ya yíxema naga ĩnüexe. Rü ngẽmaãcü i ngẽma norü üüne rü torü naanewa 
tá nangẽxma. 
10Rü ngẽxguma Tupana norü duü̃xü̃gütanüwa ngẽxmagu, rü tá nügü 
nangechaü̃gü rü tá nügümaxã nixaixcümagü rü tá nügümaxã inarüngü̃xmüxe 
rü tá meama niwex̱gü i norü maxü̃wa. 
11Rü duü̃xü̃gü rü tá nügümaxã nixaixcüma rü ngẽma rü guxü̃wama tá nango̱x 
ñoma wüxi i nanetü i waixü̃müwa ngóxü̃rüxü̃. Rü ngẽma nax mea namaxẽxü̃ 
i duü̃xü̃gü rü tá ta meama nango̱x ñoma üax̱cü i caixanexü̃pechitawa 
ngóxü̃rüxü̃. 
12Rü nümatama ya Cori ya Tupana rü tá pucü ínananguxẽxẽ rü ngẽma tórü 
naanewa rü tá mea narüxügü i tanetügü. 

13Rü ngẽxguma tatanüwa nangẽxmagu ya Cori ya Tupana, rü tá aixcüma mea 
naxcax̱ tamaxẽ. Rü nüma rü tá tüxü̃ narüngü̃xẽxẽ nax nacümagu ixĩxü̃. 

Wiyaegü 86 

Cuxicatama nixĩ i Tupana quixĩxü̃ 

1Pa Corix ¡choxü̃̃́ nüxü̃ naxĩnü i chorü yumüxẽ! Erü poraãcü ngúxü̃ chinge rü 
guxchaxü̃wa changexma. 
2¡Rü choxna nadau! Erü choma rü cumaxã chixaixcüma. ¡Rü choxü̃ 
ínanguxuchixẽxẽ! Erü cuma nixĩ i chorü Tupana quixĩxü̃ rü cugu nixĩ i 
chayaxõxü̃. 
3¡Pa Cori Pa Tupanax, cuxü̃̃́ changechaü̃tümüxü̃! Erü guxü̃ma i oragu rü 
chorü yumüxẽwa rü cuxna chacaecha. 
4Pa Corix, choma nax curü duü̃xü̃ chixĩxü̃ ¡rü ẽcü choxü̃ nataãẽxẽxẽ! Erü 
cumaxã nixĩ i chidexaxü̃ i chorü yumüxẽwa. 
5Erü cumax, Pa Corix, rü cumecüma rü nüxü̃ icurüngüma i torü chixexü̃gü. 
Rü aixcüma tüxü̃ cungechaü̃ ya yíxema curü ngü̃xẽẽcax̱ cuxna caxe. 
6Pa Corix ¡choxü̃̃́ nüxü̃ naxĩnü i chorü yumüxẽ! ¡Rü choxü̃ nangãxü̃ rü choxna 
naxã i ngẽma cuxna naxcax̱ chacaxü̃! 
7Rü ñu̱xma nax guxchaxü̃wa changexmaxü̃, rü cuxna chaca erü cuma rü 
guxü̃guma choxü̃ cungãxü̃ga. 
8Rü nataxuma i to i tupana i cumaxã wüxiguxü̃, Pa Corix. Rü taxúema tanaxü 
i ngẽma taxü̃ i mexü̃gü i cuma cuxüxü̃. 
9Pa Corix, cuma nixĩ ga cunangóexẽẽxü̃ i guxü̃ma i nachixü̃anegü. Rü ngẽma 
nachixü̃anegü rü tá cuxcax̱ naxĩ nax cuxü̃ nataxẽẽgüxü̃cax̱ rü cuxü̃ 
yacuax̱üü̃güxü̃cax̱. 
10Erü cuxicatama nixĩ nax Tupana quixĩxü̃. Rü cuma nixĩ i nüxü̃ cucuax̱üchixü̃ 
rü cunaxüxü̃ i ngẽma taxü̃ i mexü̃gü i curü poramaxã cuxüxü̃. 

11Pa Corix ¡choxü̃ nawex̱ i ngẽma cumaxü̃ nax aixcüma nagu chixũxü̃cax̱! Rü 
chanaxwax̱e i choxü̃̃́ cunangúchaü̃xẽxẽ nax cuxü̃ chicuax̱üü̃xü̃cax̱. 
12Pa Cori Pa Chorü Tupanax, rü guxü̃ma i chorü maxü̃maxã tá cuxü̃ 
chicuax̱üxü̃. Rü guxü̃gutáma chanataxẽxẽ i cuéga. 
13Rü nataxüchi i curü ngechaü̃ i chau̱̱xcax̱. Rü marü choxna cuyaxũgachixẽxẽ 
i ngẽma yu nax tama naxmaxü̃gu chixücuchixü̃cax̱. 
14Pa Tupanax, nangẽxma i ñuxre i duü̃xü̃gü i tama cugu rüxĩnüexü̃ rü nügü 
icuax̱üü̃güxü̃ rü máxwax̱egüxü̃, rü chauxchi aiexü̃. Rü ngẽma rü choxü̃ 
nimax̱güchaü̃. 
15Natürü i cumax, Pa Corix, rü Tupana ya mecümacü rü ngechaü̃wax̱ecü 
quixĩ. Rü cuma rü yáxna tomaxã cuxĩnü, rü poraãcü toxü̃ cungechaü̃, rü 
guxü̃guma tomaxã quixaixcüma. 
16¡Rü choxü̃ nadawenü nax curü duü̃xü̃ chixĩxü̃! ¡Rü cuxü̃̃́ 
changechaü̃tümüxü̃! ¡Rü pora choxna naxã! ¡Rü choxü̃ ínanguxuchixẽxẽ 
naxmex̱wa i ngẽma duü̃xü̃gü i choxü̃ imax̱güchaü̃xü̃! 
17¡Rü choxü̃ rüngü̃xẽxẽ! ¡Rü choxna naxã i wüxi i cuax̱ruxü̃ nax ngẽmawa 
nangóxü̃cax̱ nax chomaxã cumecümaxü̃ rü ngẽma chauxchi aiexü̃ 
naxãneexü̃cax̱ i ngẽxguma nüxü̃ nadaugügu! Erü cumax, Pa Corix, rü 
guxü̃guma choxü̃ curüngü̃xẽxẽ rü choxü̃ cutaãẽxẽxẽ. 

Wiyaegü 87 

Tupanaarü ĩane ya Yerucharéü̃xü̃ nicua̱xüü̃gü 

1Rü yima max̱pǘne ya Chióü̃gu nixĩ i naxüxü̃ ya yima Tupanaarü ĩane ya 
Yerucharéü̃. 
2Rü nüma ya Cori ya Tupana rü poraãcü nüxü̃ nangechaü̃ ya yima ĩane 
guxü̃nema ya naigü ya Iraéanearü ĩanearü yexera. 
3Pa Tupanaarü Ĩanex, rü mexẽchixü̃ i ore cuchiga nixugü. 
4Rü natanüwa i ngẽma duü̃xü̃gü i choxü̃ cuax̱güxü̃ rü nangẽxma i duü̃xü̃gü i 
Equítuanegu buexü̃, rüex̱na Babiróniaanegu buexü̃, rüex̱na Firitéugüanegu 

buexü̃, rüex̱na Tíruarü ĩanegu buexü̃ rüex̱na Etiopíaanegu buexü̃. Rü 
wüxichigü i ngẽmagü rü poraãcü ngẽma ĩane i nagu nabuxü̃maxã nataãxẽ. 
5Natürü guxü̃arü yexera nataãẽgü i ngẽma Chióü̃gu buexü̃. Erü nümatama ya 
Tupana ya Guxãétüwa Ngẽxmacü rü nüxü̃ naxuneta ya yima ĩane nax noxrü 
yixĩxü̃. 
6Rü ngẽma popera i nawa nango̱xégagüxü̃ i duü̃xü̃gü, rü Tupana rü tá nüxü̃ 
nawǘneta i ngẽma duü̃xü̃égagü i Yerucharéü̃gu buexü̃. 
7Rü ngẽma Yerucharéü̃wa wiyaegüxü̃ rü ngẽma paxetagüxü̃ rü ñanagürügü 
tá: —Chopata rü guxü̃ma i chorü taãxẽ rü cuwa nangẽxma, Pa Yerucharéü̃x 
==ñanagürügü tá. 

Wiyaegü 88 

Pa Corix, ¿tü̱xcüü̃ tama choxü̃ cucuáxchaxü̃? 

1Pa Corix, Pa Chorü Tupanax, Pa Chorü Maxẽxẽruxü̃x, ngunecü rü chütacü 
rü cuxna chaca nax choxü̃ curüngü̃xẽẽxü̃cax̱. 
2¡Rü choxü̃̃́ nüxü̃ naxĩnü i chorü yumüxẽ, rü choxna naxã i ngẽma cuxna 
naxcax̱ chacax̱axü̃! 
3Rü poraãcü taxü̃ i guxchaxü̃ chauétü nangu rü nagu charüxĩnü rü 
ngẽmamaxã tá chayu. 
4Rü duü̃xü̃gücax̱ rü marü yuexü̃tanüwa changexma erü marü nataxuma i 
chorü pora. 
5Rü nua yuexü̃tanüwa choxü̃ natax̱gü. Rü choma rü ñoma duü̃xü̃ i daigu yuxü̃ 
rü itáxü̃rüxü̃ chixĩ. Rü ñoma wüxi i duü̃xü̃ i nüxü̃ cuxoxü̃ rü nüxü̃ 
icurüngümaxü̃rüxü̃ chixĩ. 
6Rü ngẽma ãxmaxü̃ i max̱maxü̃chixü̃wa choxü̃ cutax̱ i ngextá 
ínawaanexüchixü̃wa. 
7Rü chauétü cunanguxẽxẽ i ngẽma curü nu. Rü poraãcü ãũcümaxü̃wa choxü̃ 
cungexmaxẽxẽ ñoma dexágu inguxgurüxü̃. 

8Rü ngẽma chomücügüãẽwa ícunanguxẽxẽ nax choxna naxĩgüxü̃cax̱. Rü wüxi 
i norü guxchaxẽẽruxü̃ choxü̃ quixĩxẽxẽ. Rü ñoma wüxi i poxcuxü̃ i 
taxucürüwama iñaxü̃rüxü̃ chixĩ. 
9Rü ngẽma nax poraãcü chaxauxechaxü̃gagu rü düxwa chixoxetü. Rü guxü̃ma 
i ngunexü̃gu rü cuxcax̱ chaxunagümex̱ẽãcüma cuxna chaca, Pa Corix, rü 
auxãcüma cumaxã nüxü̃ chixu i chorü guxchaxü̃. 
10¿Rü tax̱acüwa i choxü̃̃́ namexü̃ i ngẽma taxü̃ i mexü̃gü i curü poramaxã 
cuxüxü̃ ega marü chayu̱xgu? ¿Rü ñuxãcü i wüxi i yuxü̃ rü moxẽ cuxna naxã? 
11Rü ngẽxguma chayu̱xgu rü cho̱xmax̱ü̃wa changexmagu ¿rü ñuxũcürüwa 
duü̃xü̃gümaxã nüxü̃ chixu nax quixaixcümaxü̃ rü toxü̃ cungechaxü̃xü̃? 
12Rü ngẽma yuexü̃tanüwa i ngextá ínaxẽanexü̃wa ¿rü tayíxemaxü̃ ya texé ya 
nüxü̃ ixuxe nax quixaixcümaxü̃ rü taxü̃ i mexü̃gü cuxüxü̃? 
13Natürü i chomax, Pa Corix, rü cuxna nixĩ i chacax̱axü̃, rü guxü̃guma i 
pax̱mama rü cumaxã nixĩ i chayumüxẽxü̃ 
14¿Rü tü̱xcüü̃ nixĩ i choxü̃ cuxoxü̃, Pa Corix, rü tü̱xcüü̃ nixĩ i chau̱̱xchax̱wa 
iquicúxü̃? 
15Rü changextü̱xügucürüwatama rü guxchaxü̃wa changexmaecha rü 
ngẽmamaxã wixguxüchi chayu. Rü poraãcü yáxna namaxã chaxĩnü ga yema 
guxchaxü̃gü ga cuma chau̱̱xcax̱ ícunguxẽẽxü̃. Rü ñu̱xma rü düxwa marü tama 
namaxã chapora. 
16Rü ngẽma curü nu i ãũcümaxü̃ rü marü chauétüwa nangu rü choxü̃ 
narüporamae. 
17Rü guxü̃ i oragu rü ngẽma curü nu rü choxü̃ ínayaeguãchi ñoma wüxi ya 
tacü ya mucürüxü̃. 
18Rü cuma rü marü choxna cuyaxĩgachixẽxẽ i guxü̃ma i ngẽma chomücügü 
rü yema ü̃pa namaxã chaxãmücügüxü̃. Rü ñu̱xma rü ngẽma ẽanexü̃xicatama 
nixĩ i namaxã chaxãmücüxü̃. 

Wiyaegü 89 

Tupana rü Dabímaxã inaxuneta 

1Pa Corix, guxü̃gutáma chorü wiyaewa nüxü̃ chixu nax cuma rü 
cumecümaxü̃chixü̃. Rü guxü̃gutáma duü̃xü̃gümaxã nüxü̃ chixu nax cuma rü 
aixcümacü quixĩxü̃. 
2Rü tá namaxã chanacaeane nax cuma rü guxü̃guma toxü̃ cungechaxü̃xü̃, rü 
ngẽma nax quixaixcümaxü̃ rü taguma naxüchicüxü ñoma daxũguxü̃ i naane 
taguma üchicüüxü̃rüxü̃. 
3Rü cuma rü gumá curü duü̃xü̃ ga cumatama cuyaxucü ga Dabímaxã 
icuxuneta rü ñacurügü nüxü̃: 
4—Rü tá cutaagümaxã chanaxuegu nax nümagü tá yixĩxü̃ i guxü̃gutáma 
cuchicüxü ãẽx̱gacügü yixĩgüxü̃ i Iraétanüwa ==ñacurügü nüxü̃. 
5Pa Tupanax, guxü̃ma i ngẽma dauxü̃wa ngẽxmagüxü̃ rü cuxü̃ nicuax̱üü̃gü 
naxcax̱ i ngẽma taxü̃gü i mexü̃gü i curü poramaxã cuxüxü̃. Rü ngẽma curü 
orearü ngeruü̃gü i dauxü̃cüãx̱ rü tá cuxü̃ nicuax̱üü̃gü erü aixcümacü quixĩ. 
6Rü nataxuma i tax̱acü i woo i daxũguxü̃ i naanewa i cumaxã wüxiguxü̃, Pa 
Cori Pa Tupanax. 
7Erü cuma rü Tupana ya poracü rü ãũcümacü quixĩ. Rü curü orearü ngeruü̃gü 
i dauxü̃cüãx̱ rü cuxü̃ ínachomaeguãchi. 
8Pa Cori Pa Tupana ya Guxãétüwa Ngẽxmacüx, rü guxü̃ma i pora rü guxü̃ma 
i ore i aixcüma ixĩxü̃ rü cuwa ne naxũ. Rü nataxuma i tax̱acü i cumaxã 
wüxiguxü̃. 
9Rü cuma rü namaxã icucuax̱ i ngẽma már i ãũcümaxü̃ rü ícuyachaxãchixẽxẽ 
i norü yuape ya taxüchicü. 
10Rü cuma rü cunanguxẽxẽ ga Equítuane ñoma wüxi i churara i poraxü̃ i 
daigu yuxü̃rüxü̃. Rü cuchacüxü ya poraxüchinemaxã cunawoone i ngẽma 
cumaxã rüxuanügüxü̃. 

11Rü ngẽma daxũguxü̃ i naane rü ñoma i naane rü cuxrügü nixĩ erü cumatama 
nixĩ i cunaxüxü̃ rü cunango̱xẽẽxü̃ namaxã i guxü̃ma i ngẽma nawa 
ngẽxmagüxü̃. 
12Rü cuma nixĩ i cunango̱xẽẽxü̃ i nórte rü súr. Rü yima max̱pǘnegü ya Tabóx 
rü Ermóü̃ rü ngẽma cuéga taãẽãcü nagu nicagüxü̃. 
13Rü yima cuchacüxü rü naporaxüchi. Rü yima curü tügünechacüxü rü 
napora rü yimamaxã nüxü̃ curüporamae i ngẽma cumaxã rüxuanügüxü̃. 
14Rü ngẽxguma curü tochicaxü̃wa curütoxgux nax cunangugüxü̃cax̱ i 
wüxichigü i duü̃xü̃arü maxü̃, rü guxü̃ma wüxiguraxü̃ãcüma cunangugü rü 
aixcüma nawex̱gu i ngẽma namaxã cuxueguxü̃ i wüxichigü. Rü cuma rü 
aixcüma ngechaü̃wax̱ecü rü ixaixcümacü quixĩ. 
15Pa Corix, nataãẽgü i ngẽma duü̃xü̃gü i nüxü̃ cuáxü̃ nax taãẽãcü cuxü̃ 
yacuax̱üü̃güxü̃ rü aixcüma curü oregu namaxẽxü̃ nax ngẽmaãcü curü 
ngóonexü̃wa nangẽxmagüxü̃. 
16Rü nataãẽgü i ngẽma curü duü̃xü̃gü i guxü̃guma cumaxã taãẽgüxü̃ rü 
naxcax̱ daugüxü̃ nax cucümagu naxĩxü̃. 
17Rü aixcüma nixĩ i curü duü̃xü̃güarü poraxẽẽruxü̃ quixĩxü̃ rü cuma nixĩ i 
nüxü̃ curüngü̃xẽẽxü̃ nax cucümagu naxĩxü̃cax̱. Rü ngẽma yexeraãcü nax 
tiporaetanüxü̃ rü curü ngúchaü̃gagu nixĩ. 
18Rü nüma ya Cori rü tórü poxü̃ruxü̃ nixĩ. Rü nüma nixĩ i tórü ãẽx̱gacü ya 
üünecü i yixema i Iraétanüxü̃ nax ixĩgüxü̃. 
19Rü nũxcüma rü curü duü̃xü̃güxü̃ nüxü̃ cudauxẽxẽ i ẽxü̃guxü̃ rü yemaacü 
namaxã quidexa, rü ñacurügü nüxü̃: —Choma rü nüxü̃ chaxuneta i wüxi i 
chorü duü̃xü̃ i poraxü̃ rü guxãétüwa chanangexmaxẽxẽ rü poraãcü nüxü̃ 
charüngü̃xẽxẽxü̃. 
20Rü nüma nixĩ ya yimá chorü duü̃ ya Dabí. Rü yexguma chorü chíxü̃ i 
üünexü̃maxã chanabaerugu, rü nüxü̃ chaxuneta nax chorü duü̃xü̃güarü 
ãẽx̱gacü yixĩxü̃cax̱. 

21Rü choma rü guxü̃gutáma nüxü̃ charüngü̃xẽxẽxü̃ rü chorü poramaxã tá 
chanaporaxẽxẽ. 
22Rü ngẽma namaxã rüxuanüãx̱güxü̃ rü taxũtáma naxcax̱ ínayaxüãchi. Rü 
ngẽma chixri maxẽxü̃ rü taxũtáma nüxü̃ narüporamaegü. 
23Rü ngẽma namaxã rüxuanüãx̱güxü̃ rü choma rü tá nagu chayanaxoxẽxẽ rü 
tá nüxna chayaxĩgachixẽxẽ. Rü tá chanadai i ngẽma naxchi aiexü̃. 
24Rü choma rü poraãcü tá nüxü̃ changechaü̃, rü namaxã tá chixaixcüma. Rü 
tá yexeraãcü chayaporaxẽxẽchigü. 
25Rü choma rü tá aixcüma nüxna chanaxã i pora nax namaxã inacuáxü̃cax̱ i 
ngẽma naane i Már i Mediteráneuwa ixügüxü̃ rü ñu̱xmata natü i Eufrátewa 
nguxü̃. 
26Rü nüma rü tá ñanagürü choxü̃: “Cuma nixĩ i chaunatü quixĩxü̃ rü chorü 
Tupana ya choxü̃ ípoxü̃cü rü choxna daucü quixĩxü̃”, ñanagürü tá. 
27Rü choma rü ñoma chaune ya yacürüxü̃ tá namaxã chixĩ. Rü guxü̃ma i 
nachixü̃anegüarü ãẽx̱gacügüétüwa tá chanangexmaxẽxẽ. 
28Rü ngẽma chorü ngechaü̃ rü guxü̃gutáma naxü̃tawa nangẽxma. Rü yema 
chorü uneta ga namaxã nüxü̃ chixuxü̃ rü tagutáma inayarüxo. 
29Rü ngẽma nataagü rü nachicüxü guxü̃gutáma nüxí Iraéanecüãx̱güarü 
ãẽx̱gacügü nixĩgü ñu̱xmatáta nagu i naane. 
30-31Natürü ngẽxguma chi nüxna yaxĩgachigu i ngẽma chorü ngu̱xẽẽtae rü 
tama nagu namaxẽgu i ngẽma chorü mugü rü chixri naga naxĩnüegu i chorü 
ore rü tama yanguxẽẽgüãgu i ngẽma namaxã nüxü̃ chixuxü̃, 
32rü aixcüma tá chanapoxcue nagagu nax tama chauga naxĩnüexü̃ rü poraãcü 
tá nüxna chanacuaixca. 
33Natürü taxũtáma nüxü̃ charüxo nax nüxü̃ changechaü̃xü̃ ya Dabí rü 
aixcümaxü̃chi tá chayanguxẽxẽ i ngẽma namaxã nüxü̃ chixuxü̃. 
34Rü taxũtáma chanangexrü i ngẽma chorü uneta ga namaxã nüxü̃ chixuxü̃ 
rü aixcüma tá chayanguxẽxẽ i guxü̃ma i ngẽma chorü ore. 

35Rü noxtacüma chorü üüneégagu ichaxuneta rü tagutáma chanawomüxẽxẽ. 
36Rü ngẽma nataagü rü nüxí nachicüxü guxü̃gutáma Iraéanecüãx̱güarü 
ãẽx̱gacügü nixĩgü ñoma üax̱cü ibáixechaxü̃rüxü̃. 
37Rü ñoma tauemacü guxü̃guma ngóxü̃rüxü̃ rü ngẽxgumarüxü̃ guxü̃gutáma 
Iraéanecüãx̱güarü ãẽx̱gacügü nixĩgü ñoma daxũguxü̃ i naane 
ngẽxmaechaxü̃rüxü̃ ==ñacurügü. 
38Natürü i ñu̱xma rü nüxü̃ cuxo rü tama nüxü̃ cucuáxchaü̃ ya yimá ãẽx̱gacü 
ya cumatama nüxü̃ cuxunetacü. Rü namaxã cunu. 
39Rü ngẽma curü uneta ga curü duü̃xü̃maxã nüxü̃ quixuxü̃ rü marü 
cuyanaxoxẽxẽ rü nüxna cunayaxu nax ãẽx̱gacü yixĩxü̃. 
40Rü ngẽma norü ĩanearü poxeguxü̃ rü cuyangóxnaxẽxẽ rü yima norü ĩgü rü 
cuyawax̱güxẽxẽ. 
41Rü guxü̃ma i ngẽma togü i duü̃xü̃gü i ngéma chopetüxü̃ rü naxcax̱ nangĩx̱ i 
tax̱acü i nüma nanaxwax̱exü̃. Rü ngẽma nachixü̃anegü i nüxna 
ngaicamagüxü̃ rü nüxü̃ nacugüe ya yima ĩane. 
42Rü cuma rü cunangexrü i ngẽma namaxã rüxuanüãx̱güxü̃ nax taãẽãcüma 
curü duü̃xü̃güxü̃ nadai̱x̱ü̃ rü nüxü̃ naporamaegüxü̃. 
43Rü ngẽma curü duü̃xü̃güarü tara rü cuyatécaxẽxẽ, rü tama nüxü̃ 
curüngü̃xẽxẽ i ngẽxguma norü uanügümaxã nügü nadaixgux. 
44Rü ngẽma norü pora rü cunanguxẽxẽ, rü ícunatax̱üchi ya yimá norü 
ãẽx̱gacü. 
45Rü marü cunanuxẽxẽ i norü maxü̃, rü poraãcü cunaxãneexẽxẽ. 
46Pa Corix ¿rü ñuxguxüratáta i nüxü̃ curüchauxü̃ nax iquicúxü̃? ¿Ẽ̱xna 
guxü̃gutáma wüxi ya üxü ya naiechanerüxü̃ yixĩxü̃ i curü nu? 
47Pa Corix ¡nüxna nacuax̱ãchi rü ngẽma chorü maxü̃ rü nax nanuxũxü̃! Rü 
yimá duü̃ ya cuma cuxücü rü tama namax̱ i norü maxü̃. 

48Rü taxúema texé tamaxecha rü taguma tayu. Rü taxúema texé nawa 
ítanguxuchi i yuarü pora. 
49Pa Corix ¿ngexü̃ ga yema curü ngechaü̃ ga noxri Dabímaxã nüxü̃ quixuxü̃ 
ga yexguma icuxunetagu nax aixcüma guxü̃gutáma nüxü̃ cungechaxü̃xü̃? 
50Pa Corix ¡dücax i toma nax curü duü̃xü̃gü tixĩgüxü̃, rü togu nidauxcüraxü̃gü 
i muxü̃ma i duü̃xü̃gü! Rü ngẽma rü poraãcü chorü maxü̃newa nangu̱x. 
51Pa Corix, ngẽmaãcü nixĩ i ngúxü̃ toxü̃ ningexẽxẽ rü chixexü̃ tomaxã 
yaxugüexü̃ i ngẽma curü uanügü. Rü ngẽmaãcü ngextá ínaxũxü̃wa rü chixri 
nachiga nidexagü ya yimá cumatama nüxü̃ cuxunetacü nax curü duü̃xü̃ 
yixĩxü̃. 
52Rü guxü̃guma namexẽchi ya Cori ya Tupana. Rü ngẽmaãcü yixĩ. Rü 
ngẽmaãcü yixĩ. 

Wiyaegü 90 

Tupana rü guxü̃guma namaxecha natürü i duü̃xü̃gü rü nayuewa̱xe 

1Pa Cori Pa Tupanax, cuma rü woetama torü poxü̃ruxü̃ quixĩ rü guxü̃guma 
toma rü torü o̱xigüarü o̱xigü rü cuxmex̱wa tangexmagü. 
2Rü nũxcümaxü̃chima naxü̃pa nax cunaxüxü̃ ga ñoma ga naane rü norü 
max̱pǘnegü rü woetama marü Tupana quixĩ. Rü cuma rü guxü̃gutáma 
cungexmaecha. 
3Rü cuma rü cuxü̃̃́ natauxcha nax wena waixü̃müxü̃ cuyaxĩxẽxẽ ya duü̃xü̃ i 
ngẽxguma tomaxã cunaxuegu̱xgu nax tayuexü̃ rü ñacuxgu: —¡Pa Duü̃xü̃güx, 
wena waixü̃müxü̃ pixĩgü! ==ñacuxgu. 
4Rü 1,000 ya taunecü rü cuxcax̱ rü ñoma wüxitama i ngunexü̃ i 
ngupetüxü̃rüxü̃ nixĩ, rü ñuxre i ora i chütaxü̃rüxü̃ nixĩ. 
5Rü cuma rü wüxi i paxaãchicax̱mare toxna cunaxã i maxü̃ rü paxãma 
tixüpetü ñoma wüxi i pexãchi üpetürüxü̃. 
6Rü toma rü ñoma maxẽ i pax̱mama yau̱̱xatüxü̃ natürü yáuanecü rüñẽx̱ẽxü̃ 
rü yuxü̃rüxü̃ tixĩgü. 

7Rü aixcüma i ngẽma curü nu rü toxü̃ nadai rü toxü̃ namuü̃exẽxẽ. 
8Rü torü pecadugü rü torü chixexü̃gü i cúãcü taxüxü̃ rü cupex̱ewa 
nango̱xoma. 
9Rü ngẽmagagu i curü nu rü toétü nangu rü torü maxü̃ rü paxãma nagu̱x. Rü 
ñoma wüxi i ngü̃ãcüürüxü̃ paxãma naxüpetü ya torü taunecügü. 
10Rü 70 ya taunecü nixĩ ya woetama nagu imaxẽcü. Rü yíxema 
rüporamaegüxe rü 80 ya taunecüwa tangugü. Natürü yíxema máxarü 
maxü̃ãg̱üxe rü tümacax̱ ínangu i ngúxü̃gü rü guxchaxü̃gü. Rü yimá torü 
taunecügü rü torüxü̃ paxãma nangupetü. 
11Pa Tupanax ¿texé nüxü̃ tacuax̱ nax poraãcü naxãũcümaxü̃ i curü nu? ¿Rü 
texé nüxü̃ tacuax̱ i ngẽma curü nu nax naxcax̱ tamuü̃xü̃? 
12Pa Tupanax ¡toxü̃ nüxü̃ nacuax̱ẽxẽ nax nanoxrexü̃ ya torü ngunexü̃gü nax 
ngẽmaãcü nüxü̃ tacuáxü̃cax̱ nax mea cuxcax̱ tamaxẽxü̃ nagu ya yimá 
taunecügü ya toxna cuxãcü! 
13Pa Corix ¡toxcax̱ nataegu! ¡Rü taxṹ i cuyamáchigüxẽxẽxü̃ nax toxcax̱ 
cutaeguxü̃! Rü toma nax curü duü̃xü̃gü tixĩgüxü̃ rü ¡cuxü̃̃́ 
tangechaxü̃tümüxü̃gü! 
14¡Rü guxü̃guma i noxri yangunegu rü toxna naxã i curü ngechaü̃! Rü 
ngẽxguma i toma rü guxü̃gutáma taãẽãcüma cuxcax̱ tawiyaegü. 
15Rü gumá taunecügü ga ngúxü̃ nagu tingegücüex̱pü̱x ¡rü toxna naxã ya 
taunecügü ya nagu tataãẽgücü! 
16¡Rü toxü̃ nüxü̃ nadauxẽxẽ i curü üüne rü wenaxarü toxcax̱ naxü ga yema 
taxü̃gü ga mexü̃gü ga nũxcüma curü poramaxã cuxüxü̃ nax ngẽmaãcü i toma 
rü totaagü nüxü̃ daugüxü̃cax̱! 
17Pa Cori Pa Torü Tupanax, tanaxwax̱e i tomaxã cumecüma rü toxü̃ 
cungechaü̃. ¡Rü ẽcü toxü̃ rüngü̃xẽxẽ nax mea ínanguxuchixü̃cax̱ i ngẽma 
puracü i taxüxü̃! Rü tanaxwax̱e i aixcüma ngẽmaãcü mea ínanguxuchi. 

Wiyaegü 91 

Cori ya Tupana rü tórü poxü̃ruxü̃ nixĩ 

1Tataãxẽ ya yíxema naxmex̱wa ngẽxmaxe ya Yimá Guxãétüwa Ngẽxmacü ya 
Tupana, erü nüma rü tüxna nadau. 
2Rü choma rü ñachagürü cuxü̃: —Pa Corix, cuxicatama nixĩ i chorü 
cu̱xchicaxü̃ quixĩxü̃, rü chorü poxü̃ruxü̃ quixĩxü̃ rü chorü Tupana ya cuxü̃̃́ 
chayaxõcü quixĩxü̃ ==ñachagürü cuxü̃. 
3Rü Tupanaxicatama nixĩ ya cuxü̃ ípoxü̃cü nüxna i ngẽma ãũcümaxü̃ i 
cuechita duü̃xü̃gü cuxcax̱ ixügüxü̃, rü nüxna i ngẽma dax̱aweanegü i yuwa 
tüxü̃ gaxü̃. 
4Rü nüma rü tá nügüpex̱átütüü̃wa cuxü̃ nangẽxmaxẽxẽ rü ngéma rü 
taxuxü̃táma cuxü̃ nangupetü. Rü nüma rü tá aixcüma cuxna nadau rü tá cuxü̃ 
ínapoxü̃. 
5Rü ñu̱xma rü marü taxucax̱ma naxcax̱ cumuü̃ i ngẽma ãũcümaxü̃gü i 
chütacü ngẽxmaxü̃ rü woo yima curü uanügüarü chuxchigü ya ngunecü 
cuxcax̱ yamugüne. 
6Rü marü taxucax̱ma naxcax̱ cumuü̃ i ngẽma dax̱aweane i chütacü ínguxü̃ rü 
woo ngẽma ãũcümaxü̃ i ngunecü ínguxü̃. 
7Rü woo curü to̱xoxwecüwagu tayuegu ya 1,000 rü curü tügünecüwagu 
tayuegu ya 10,000 natürü i cuxü̃ rü taxuxü̃táma nangupetü. 
8Rü cuma rü tá nüxü̃ cudau i ngẽma duü̃xü̃gü i chixexü̃arü poxcu. Natürü i 
cuma rü taxuxü̃táma cuxcax̱ ínangu. 
9-10Erü ñu̱xma nax cunayaxuxü̃ ya Cori ya Tupana ya Guxü̃étüwa Ngẽxmacü 
nax curü cu̱xchicaxü̃ yixĩxü̃cax̱ rü curü poxü̃ruxü̃ yixĩxü̃cax̱ ¿rü ñuxũcürüwa 
tax̱acürü chixexü̃ cuxna nangu rü woo tax̱acürü dax̱aweane cupatawa 
nguxgux? 
11Rü nüma rü tá norü orearü ngeruü̃gü i daxũcüãx̱ü̃ namu nax cuxna 
nadaugüxü̃cax̱ i ngextá ícuxũxü̃wa. 

12Rü nümagü rü tá cuxü̃ ningĩgü rü ngẽmaãcü tá cuxü̃ nigagü nax tama 
guxchaxü̃gu cunguxü̃cax̱. 
13Rü ngẽxguma tá leóü̃tanügu quixũxgu rü ngo̱xotanügu quixũxgu rü 
ãxtapetanügu quixũxgu, rü taxuxü̃táma cuxü̃ nangupetü. 
14Erü nüma ya Cori ya Tupana rü ñanagürü: —Rü yíxema choxü̃ ngechaxü̃xe 
rü choma rü tá tüxü̃ íchapoxü̃ rü tá tüxü̃ chatachigaxẽxẽ erü choxü̃̃́ tayaxõ. 
15Rü ngẽxguma choxna tacaxgu rü choma rü tá tüxü̃ changãxü̃ rü tá 
tümaxü̃tawa changexma. Rü ngẽxguma guxchaxü̃ tüxü̃ üpetügu rü tá nawa 
tüxü̃ íchanguxuchixẽxẽ rü poraãcü tá tümamaxã chataãxẽ. 
16Rü tá chanamaxẽxẽ i tümaarü maxü̃ i ñoma i naanewa. Rü tá tüxna chanaxã 
i maxü̃ i taguma gúxü̃ ==ñanagürü ya Cori ya Tupana. 

Wiyaegü 92 

Wiyae i Tupanaxü̃ namaxã icua̱xüüxü̃ 

1Pa Corix ya Guxãétüwa Ngẽxmacüx, name nixĩ nax moxẽ cuxna taxãgüxü̃ rü 
torü wiyaemaxã cuxü̃ ticuax̱üü̃güxü̃. 
2Rü wüxichigü i pax̱mama rü wüxichigü i chütaxü̃ tanaxunagü nax cuma rü 
cumecümaxü̃ rü quixaixcümaxü̃. 
3¡Ngĩxã Tupanacax̱ tawiyaegü ãcúnüxü̃ i paxetaruü̃maxã tüxü̃ 
napaxpex̱egüãcüma! 
4Pa Corix, cuma rü ngẽma chau̱̱xcax̱ cuxüxü̃maxã choxü̃ cutaãẽxẽxẽ. Rü 
ngẽma mexü̃ i cuxüxü̃ rü taãxẽ choxna naxã. 
5Pa Corix, namexẽchi i ngẽma cuxüxü̃. Rü curü ĩnü rü taxumaama nawüxigu. 
6Rü ngẽma tama naãẽxü̃ icuáxü̃xicatama nixĩ i tama nüxü̃ cuax̱güchaü̃xü̃ nax 
namexẽchixü̃ i curü puracü. 
7Rü ngẽma duü̃xü̃gü i chixexü̃gu rüxĩnüexü̃ rü chixexü̃ ügüxü̃ rü nimu ñoma 
maxẽ i baxcaxü̃rüxü̃, natürü yixcüra rü tá narüxoxochi. 

8Natürü i cumax, Pa Cori Pa Tupanax, rü guxü̃guma guxãétüwa 
cungexmaecha. 
9Rü ngẽma curü uanügü, Pa Cori Pa Tupanax, rü tá inayarüxo. Rü guxü̃ma i 
ngẽma chixexü̃ ügüxü̃ rü tá nawoone. 
10Rü cuma rü yexeraãcü choxü̃ quiporaxẽẽchigü ñoma wüxi i woca i 
yatüxü̃rüxü̃. Rü pumaramaxã choxü̃ cubaeru. 
11Rü tá choxü̃ nüxü̃ cudauxẽxẽ nax poxcu namaxã cuxueguxü̃ i chorü uanügü. 
Rü choma rü tá nüxü̃ chaxĩnü i norü axu i ngẽma chixri maxẽxü̃. 
12Rü ngẽma mea maxẽxü̃ i duü̃xü̃gü rü ñoma tema ya baxcacürüxü̃ tá nixĩgü. 
Rü tá nimexẽchi yima ocayiwa ya Líbanuwa ngẽxmagünerüxü̃. 
13Rü nümagü rü Cori ya Tupanapatawa tá nangẽxmagü rü ngéma tá 
nataãẽgü. 
14Rü woo ngẽxguma nayaegu rü tá nixãxacüetanüama rü guxü̃gutáma 
naporae. 
15Rü tá nüxü̃ nixugügü rü ñanagürügü tá: —Nüma ya Cori ya yimá chorü 
poxü̃ruxü̃ rü nixaixcüma rü nawa rü nataxuma i tax̱acürü chixexü̃ 
==ñanagürügü tá. 

Wiyaegü 93 

Cori ya Tupana rü ãẽ̱xgacü nixĩ 

1Rü nüma ya Cori ya Tupana rü ãẽx̱gacü nixĩ. Rü norü üüne nicuxcuchi rü 
naporaxüchi. Rü nüma rü nachicagu nanaxǘ i ñoma i naane nax tama ngéma 
yaxũgachixü̃cax̱. 
2Rü nũxcümacürüwa, Pa Corix, rü ãẽx̱gacü quixĩ rü guxü̃guma woetama 
cuyexmaecha. 
3Pa Corix, rü ngẽma taxtügü rü naxãũgaxüchixü̃gü rü nata i norü yuapegü. 
4Natürü i cuma nax daxũwa cungexmaxü̃, rü yima taxtügüarü yuape i 
poraãcü ãũgaxü̃arü yexeraxüchi cupora. 

5Pa Corix, ngẽma curü mugü rü taguma naxüchicüü rü taguma inarüxo. Rü 
ngẽma curü üüne rü guxü̃guma yima cupata namaxã nangax̱ãẽ. 

Wiyaegü 94 

Cori ya Tupana rü namaxã inacua̱x i ñoma i naanecüã̱x i duü̃xü̃gü 

1¡Rü cugü inawex̱, Pa Cori Pa Tupanax! Erü cuxmex̱wa nixĩ i nangẽxmaxü̃ 
nax poxcu namaxã cuxueguxü̃ i ngẽma chixexü̃ ügüxü̃. 
2Rü cuma nixĩ i namaxã icucuáxü̃ i ñoma i naanecüãx̱ i duü̃xü̃gü. ¡Rü inachi 
rü napoxcue i ngẽma nügü icuax̱üü̃güxü̃! 
3Pa Corix ¿rü ñuxgutáta icuyachaxãchixẽẽgüxü̃ nax nataãẽgüxü̃ i ngẽma 
chixexü̃ ügüxü̃? 
4Rü guxü̃ma i ngẽma chixexü̃ ügüxü̃ rü nadauxcüraxü̃wax̱egü rü togüétüwa 
nügü naxügüxẽxẽ rü norü poramaxã nügü nicuax̱üü̃gü. 
5Pa Corix, nümagü rü curü duü̃xü̃güxü̃ nachixeãẽgü rü tüxü̃ nacugüe. 
6Rü tüxü̃ nadai ya yíxema yutegüxe, rü yíxema taxcutagü, rü yíxema to i 
nachixü̃anecüãx̱ ixĩgüxe. 
7Rü nümagü rü ñanagürügü: —Yimá Cori ya Acóbuarü Tupana rü tama nüxü̃ 
nadau i ngẽma ixüxü̃ rü taxũtáma nüxü̃ nacuax̱ ==ñanagürügü. 
8Pa Duü̃xü̃gü i Ngeãxẽmaregüxü̃ rü Tama Peãxẽxü̃ Icuáxe ¿rü ñuxguxüratáta 
i peãẽxü̃ pecuáxü̃? 
9¿Rü pexcax̱ rü tama nüxü̃ naxĩnü ya yimá Tupana ya naxücü i pexmachix̱ẽ? 
¿Rü pexcax̱ rü tama nüxü̃ nadau ya yimá pexetüarü üruxü̃? 
10¿Rü pexcax̱ rü yimá nachixü̃anegüarü poxcuruxü̃ rü taxũtáma pexü̃ 
napoxcu? ¿Rü pexcax̱ rü taxũtáma nüxü̃ nacuax̱ ya yimá duü̃xü̃güxü̃ 
ngúexẽẽcü nax naãẽxü̃ yacuáxü̃cax̱? 
11Dücax, rü nüma ya Cori ya Tupana rü nüxü̃ nacuax̱ nax naechitamare 
namaxẽxü̃ i duü̃xü̃gü. 

12Pa Corix, rü tataãxẽ ya yíxema ucu̱xẽ tüxna cuxãxe rü yíxema tüxü̃ 
cungu̱xẽxẽ̃́xẽ. 
13Erü ngẽxguma aixcüma tanayaxu̱xgu i curü ucu̱xẽ rü tá tümaãẽxü̃ tacuax̱ i 
ngẽxguma guxchaxü̃gü tümacax̱ ínguxgu. Natürü ngẽma chixexü̃arü üruxü̃ 
rü cuma rü naxcax̱ cunamexẽxẽ i wüxi i ãxmaxü̃ nax ngẽmagu 
yangucuchixü̃cax̱. 
14Nüma ya Cori ya Tupana rü tagutáma ínanawogü i norü duü̃xü̃gü rü 
tagutáma nüxna nixũ nax nüxica ngéma nawogüxü̃cax̱. 
15Rü ngẽma aixcüma mexü̃ i nacüma rü tá wena duü̃xü̃gücax̱ nataegu. Rü 
guxü̃ma i duü̃xü̃gü i mexü̃gu rüxĩnüexü̃ rü tá nagu naxĩ. 
16¿Rü texé tá choxü̃ ítapoxü̃ nüxna i ngẽma chixexü̃gu maxẽxü̃ rü ngẽma 
chixexü̃arü üruü̃gü? 
17Rü ngẽxguma chi Cori ya Tupana tama choxü̃ rüngü̃xẽẽgu rü choma rü chi 
marü chayu. 
18Rü ngẽxguma ñachagu: —Pa Corix, ngẽmatama chixexü̃gu changu 
==ñachagu, rü cuma rü choxü̃ cungechaü̃ãcüma choxü̃ curüngü̃xẽxẽ. 
19Rü ngẽxguma guxchaxü̃wa changexmagu rü chauãxẽ rü namaxã napaxgux, 
rü cuma rü choxü̃ ícurüdaxẽxẽ rü choxü̃ cutaãẽxẽxẽ. 
20Rü cumax, Pa Tupanax, tama namaxã cuxãmücü i ngẽma ãẽx̱gacügü i 
guxchaxü̃arü mexẽẽruü̃gü i chixri duü̃xü̃gümaxã icuax̱güxü̃ rü tama mea 
mugü nüxü̃ ixugüãcüma nanamexẽxẽ i duü̃xü̃güarü guxchaxü̃gü. 
21Erü ngẽma duü̃xü̃gü rü nügümaxã nagu narüxĩnüe nax tüxü̃ napoxcuexü̃ ya 
yíxema taxuxü̃ma i chixexü̃ ügüchiréxe. Rü tümamaxã nanaxuegugü nax 
tayuxü̃. 
22Natürü nüma ya Cori nixĩ i chorü cu̱xchicaxü̃ rü ñoma nutapechita 
icúxü̃rüxü̃ choxü̃ ípoxü̃cü. 

23Rü nüma ya Cori rü tá nanadai i ngẽma chixexü̃gu maxẽxü̃ i duü̃xü̃gü 
nagagu i ngẽma chixexü̃ i naxügüxü̃. Rü tórü Tupana rü aixcümaxü̃chi tá 
nanadai i ngẽma duü̃xü̃gü. 

Wiyaegü 95 

Taãẽãcü Cori ya Tupanaca̱x tawiyaegü 

1¡Nua pexĩ rü ngĩxã taãẽãcü naxcax̱ tawiyaegü ya Cori ya Tupana! ¡Rü ngĩxã 
naxcax̱ tawiyaegü ya yimá tórü poxü̃ruxü̃ rü tórü Maxẽxẽxẽruxü̃! 
2¡Rü ngĩxã naxcax̱ taxĩ rü moxẽ nüxna taxã rü wiyaegümaxã nüxü̃ 
ticuax̱üxü̃gü! 
3Erü nüma ya Cori ya Tupana rü naporaxüchi rü naétüwa naxü i guxü̃ma i 
ngẽma tupanagüneta ixĩgüxü̃. 
4Rü naxmex̱wa nangẽxma i guxü̃ma i ngẽma mairaxü̃arü aixepewa 
ngẽxmagüxü̃ rü yima max̱pǘnegü ya máchanexü̃chigüne. 
5Rü ngẽma már rü noxrü nixĩ yerü nümatama nanango̱xẽxẽ. Rü nümatama 
nixĩ ga naxmex̱maxã naxüaxü̃ ga ñoma ga naane. 
6¡Rü nua pexĩ rü ngĩxã napex̱egu tacaxã̃́pü̱xügü rü nüxü̃ ticuax̱üxü̃gü ya Cori 
ya Tupana ya tüxü̃ ücü! 
7Rü nüma nixĩ i tórü Tupana yixĩxü̃ rü yixema rü norü duü̃xü̃gü tixĩgü. Rü 
yixema rü ñoma norü carnérugürüxü̃ nüxü̃̃́ tixĩgü. ¡Rü ñu̱xma rü nüxü̃̃́ 
iperüxĩnüe i ngẽma pemaxã nüxü̃ yaxuxü̃! 
8Erü nüma rü ñanagürü: —Tama name nax choxü̃ pexoexü̃ yema perü o̱xigü 
choxü̃ oegurüxü̃ ga yexguma taxúema íxãpataxü̃wa nayexmagügu ga 
Meribáwa rü Macháwa. 
9Rü yéma nixĩ ga perü o̱xigü ga choxü̃ naxügüxü̃ rü woo nüxü̃ nax nadaugüxü̃ 
ga yema taxü̃ ga mexü̃gü ga napex̱ewa chaxüxü̃. 
10Rü 40 ga taunecü namaxã chanu ga yema duü̃xü̃gü rü ñachagürü: “Ñaa 
duü̃xü̃gü rü tama choxü̃̃́ inaxĩnüechaü̃ i chorü ucu̱xẽgü, rü ngẽma nümatama 
nagu naxĩnüexü̃gu naxĩ”, ñachagürü. 

11Rü yemacax̱ chorü numaxã namaxã chanaxuegu nax taxũtáma nawa 
nangugüxü̃ i ngẽma naane i nagu chanangü̃güxẽẽchaü̃xü̃ ==ñanagürü ya 
Tupana. 

Wiyaegü 96 

¡Ngexwaca̱xü̃xü̃ i wiyaegu Cori ya Tupanaca̱x pewiyaegü! 
(1 Cr. 16.23-33) 

1¡Ngexwacax̱ü̃xü̃ i wiyaegu Cori ya Tupanacax̱ pewiyaegü i guxãma i pemax 
i ñoma i naanewa maxẽxü̃! 
2¡Rü naxcax̱ pewiyaegü rü nüxü̃ picuax̱üxü̃gü! ¡Rü guxü̃ i ngunexü̃gügu 
penaxunagü nax nüma yixĩxü̃ i tüxü̃ namaxẽxẽxẽxü̃! 
3¡Rü guxü̃ma i nachixü̃anecüãx̱maxã nüxü̃ pixuchiga nax nüma rü naxüünexü̃ 
rü naxüaxü̃ i muxü̃ma i mexü̃gü i norü poramaxã naxüxü̃! 
4Erü nüma ya Cori ya Tupana rü guxãétüwa nangẽxma, rü ngẽmacax̱ name 
nax nüxü̃xicatama icuax̱üü̃güxü̃. Erü nüma rü naxãũcümaxü̃chi rü guxü̃ma i 
ngẽma duü̃xü̃gü namaxã tupanaã̃́xü̃étüwa nangẽxma. 
5Rü ngẽma togü i nachixü̃anegüarü tupanagü rü taxuxü̃ma nixĩgü. Natürü 
nüma ya Cori ya Tupana nixĩ ga naxüxü̃ i guxü̃ma i ngẽma dauxü̃wa nüxü̃ 
idauxü̃. 
6Rü nüma ínangexmaxü̃wa rü nangóone. Rü napatawa nangẽxma i pora rü 
guxü̃ma namexẽchi. 
7Pa Guxü̃ma i Nachixü̃anecüãx̱ ¡rü nüxü̃ pixuchigagü nax nüma ya Tupana 
rü nüxicatama nixĩ i aixcüma naporaxü̃ rü naxüünexü̃! 
8¡Rü nüxü̃ pengechaü̃güãcüma nüxü̃ picuax̱üxü̃gü! Erü nüma rü guxãétüwa 
nangẽxma. ¡Rü napataax̱tügu pechocuxü̃ namaxã i perü ãmaregü! 
9¡Rü nüxü̃ picuax̱üxü̃gü nawa ya yima napata ya mexẽchine! Rü name nixĩ 
nax guxü̃ma i duü̃xü̃gü i ñoma i naanewa maxẽxü̃ rü napex̱egu 
nacaxã̃́pü̱xügü. 
10¡Rü guxü̃ma i nachixü̃anecüãx̱gümaxã nüxü̃ pixu rü ñapegügü: —Nüma ya 
Cori ya Tupana nixĩ i ãẽx̱gacü ya guxãétüwa ngẽxmacü yixĩxü̃ ==ñapegügü! 



1769 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

Rü nüma rü wüxitama ga namaxü̃gu nayaxũxẽxẽ ga ñoma ga naane nax tama 
ngẽma namaxü̃na yaxũgachixü̃cax̱. Rü nüma nixĩ i meama guxü̃ma i 
nachixü̃anegümaxã inacuáxü̃. 
11Rü nataãẽgü i daxũguxü̃ i naane rü ñoma i naane. Rü ngẽxgumarüxü̃ ta 
norü taãẽmaxã naxãũga i ngẽma már, rü naxãũgatanü i guxü̃ma i ngẽma 
nawa ngẽxmagüxü̃. 
12-13Rü nataãxẽ ta i naane rü guxü̃ma i nanetügü i nagu togüxü̃. Rü ngẽma 
naigü i naixnecüwa ngẽxmagüxü̃ rü name nixĩ i taãẽãcü nicuxcu napex̱ewa 
ya Cori ya Tupana ya núma ũcü. Erü nüma ya Cori ya Tupana rü nua tá naxũ 
nax ñoma i naanemaxã inacuáxü̃cax̱. Rü nüma rü aixcüma meama tá guxü̃ma 
i nachixü̃anegümaxã inacuax̱. 

Wiyaegü 97 

Nüma ya Cori nixĩ i ãẽ̱xgacü yixĩxü̃ 

1¡Nataãxẽ, Pa Ñoma i Naanex! Rü pema Pa Muxü̃ i Capaxũgüx ¡rü petaãxẽgü! 
Erü nüma ya Cori ya Tupana nixĩ i guxü̃arü ãẽx̱gacü yixĩxü̃. 
2Rü pamüemaxü̃ i caixanexü̃maxã ínaxümaeguãchi. Rü nüma nixĩ i ãẽx̱gacü 
i aixcüma mea nangugüxü̃ i wüxichigü i duü̃xü̃güarü maxü̃. Rü aixcüma 
nawex̱gu i ngẽma namaxã naxueguxü̃ i wüxichigü. 
3Rü wüxi i üxüema rü napex̱egu nixũ, rü ngẽmamaxã ínanagu i norü uanügü 
i nacüwawa ngẽxmagüxü̃. 
4Rü yimá norü ãẽmacü rü ñoma i naanewa nanguema. Rü nüma i ñoma i 
naane rü nidu̱xru i ngẽxguma nüxna nanguemagu. 
5Rü napex̱ewa ya Cori ya ñoma i naanearü yora ixĩcü rü yima max̱pǘnegü rü 
inadexgü ñoma werarüxü̃. 
6Rü guxü̃ma i ngẽma dauxü̃wa nüxü̃ idauxü̃ rü tüxü̃ nüxü̃ nacuax̱ẽxẽ nax 
nüma ya Tupana rü ãẽx̱gacü ya mecü yixĩxü̃. Rü guxü̃ma i duü̃xü̃gü i ñoma i 
naanecüãx̱ rü nüxü̃ nadaugü nax naxüünexü̃ i nümax. 

7Rü Tupanapex̱ewa narümaachitanü i guxü̃ma i ngẽma duü̃xü̃gü i 
tupananetachicünax̱ãgümaxã taãẽgüxü̃ rü nüxü̃ icuax̱üü̃güxü̃. Erü guxü̃ma i 
ngẽma tupananetachicünax̱ãgü rü Cori ya Tupanapex̱egu narümaachitanü. 
8Pa Corix, yima ĩane ya Chióü̃ rü guxü̃ma ya yima Yudáanearü ĩanegü rü 
nataãẽgü namaxã i curü mugü. 
9Erü cumax, Pa Cori ya Guxãétüwa Ngẽxmaxex, rü namaxã icucuax̱ i guxü̃ma 
i ñaa naane. Rü cuma rü guxü̃ma i ngẽma tupananetagüétüwa cungexma. 
10Rü nüma ya Cori ya Tupana rü tüxü̃ nangechaü̃ ya yíxema nüxü̃ oxe i ngẽma 
chixexü̃. Rü tüxna nadau ya yíxema aixcüma naga ĩnüexe rü tüxü̃ ínapoxü̃ 
naxmex̱wa i ngẽma chixexü̃gu maxẽxü̃ i duü̃xü̃gü. 
11Rü ngẽma duü̃xü̃gü i mea maxẽxü̃cax̱ nixĩ i yangunexü̃xü̃. Rü ngẽma taãxẽ 
i aixcüma ixĩxü̃ rü ngẽma duü̃xü̃gü i tama chixexü̃ ügüxü̃cax̱ nixĩ. 
12Pa Duü̃xü̃gü i Mea Maxẽxü̃x ¡namaxã petaãẽgü ya Cori, rü nüxü̃ picuax̱üü̃gü 
i naéga i üünexü̃! 

Wiyaegü 98 

Nüma ya Cori ya Tupana rü uanügüxü̃ narüporamae 

1¡Rü ngexwacax̱ü̃xü̃ i wiyaegu Cori ya Tupanacax̱ pewiyaegü! Yerü muxü̃ma 
ga mexü̃ ga taxü̃gü norü poramaxã naxü. Rü nachacüxü ya üünene rü 
poranemaxã tórü uanügüxü̃ narüporamae. 
2Rü nüma ya Cori rü nanaxunagü nax norü uanügüxü̃ naporamaexü̃. Rü 
guxü̃ma i nachixü̃anegüxü̃ nüxü̃ nadauxẽxẽ nax mea guxü̃maxã inacuáxü̃ 
3Erü nüma rü tüxü̃ nangechaü̃ rü tama nüxü̃ narüngüma ga norü uneta ga 
Iraétanüxü̃maxã nüxü̃ yaxuxü̃. Rü yema nax tórü uanügüxü̃ naporamaexü̃ rü 
guxü̃ i naanewa nanguchiga. 
4Pa Duü̃xü̃gü i Ñoma i Naanewa Maxẽxü̃x ¡rü taãẽãcü naxcax̱ pewiyaegü ya 
Tupana! ¡Rü tagaãcü perü wiyaegümaxã nüxü̃ picuax̱üü̃gü! 
5¡Rü árpamaxã pepaxetagüãcüma naxcax̱ pewiyaegü ya Cori! ¡Rü perü 
paxetaruü̃gü i ãcúnüxü̃maxã pegü pepaxpex̱egüãcüma naxcax̱ pewiyaegü! 

6¡Rü perü paxetaruü̃gü i nagu picuegüxü̃maxã taãẽãcüma ãẽx̱gacü ya 
Coripex̱ewa pewiyaegü! 
7Rü name nixĩ nax norü taãẽmaxã naxãũgaxü̃ i ngẽma már rü guxü̃ma i nawa 
ngẽxmagüxü̃. Rü ngẽxgumarüxü̃ ta i ñoma i naane rü guxü̃ma i duü̃xü̃gü i 
nawa maxẽxü̃ rü name nixĩ nax nataãẽgüxü̃. 
8-9Rü guxü̃ma i natügü rü name nixĩ i Cori ya Tupanacax̱ naxãũgatanüxü̃ 
ñoma napémex̱güxü̃rüxü̃. Rü guxü̃nema ya max̱pǘnegü rü name nixĩ i 
Tupanapex̱ewa nataãẽgü. Erü nüma rü nua naxũ nax ñoma i naanemaxã 
iyacuáxü̃cax̱. Rü nüma rü aixcüma tá guxü̃ma i nachixü̃anecüãx̱maxã meama 
inacuax̱. 

Wiyaegü 99 

Nüma ya Cori ya Tupana rü guxü̃ma i ãẽ̱xgacügüétüwa nangẽxma 

1Nüma ya Cori rü ãẽx̱gacü nixĩ. Rü norü tochicaxü̃ rü ngẽma taxre i 
daxũcüãx̱chicünax̱ãgü i ixãxpex̱atüxü̃arü ngãxü̃wa nangẽxma. Rü napex̱ewa 
rü norü muü̃maxã nidu̱xrue i guxü̃ma i nachixü̃anecüãx̱gü rü woo i ñoma i 
naane rü nidu̱xru. 
2Rü nüma ya Cori ya max̱pǘne ya Chióü̃gu ãchiü̃cü rü guxü̃étüwa nangẽxma. 
Rü nüma nixĩ i guxü̃ma i nachixü̃anecüãx̱ i duü̃xü̃gümaxã inacuáxü̃. 
3Rü name nixĩ i nüxü̃ ticuax̱üü̃güxü̃ ya yimá Cori ya guxãmaxã icuácü rü 
ãũcümacü, erü nüma rü naxüüne. 
4Rü cumax, Pa Corix, rü ãẽx̱gacü ya poraxüchicü quixĩ rü curü me nixĩ nax 
meama guxü̃ma i duü̃xü̃gümaxã icucuáxü̃. Rü cumatama nixĩ i nüxü̃ quixuxü̃ 
nax cupex̱ewa rü nawüxiguxü̃ i guxü̃ma i duü̃xü̃gü. Rü toma nax Iraétanüxü̃ 
tixĩgüxü̃ rü cuma rü aixcüma meama tomaxã icucuax̱ rü ngẽma mugü ga 
toxna cuxãxü̃ rü meama niwex̱. 
5¡Rü nüxü̃ picuax̱üü̃gü ya yimá Cori ya tórü Tupana ixĩcü! ¡Rü napex̱egu 
pecaxã̃́pü̱xügü! Erü nüma rü naxüüne. 
6Rü gumá Moiché rü Aróü̃ nixĩ ga Tupanapex̱ewa tórü o̱xigüétüwa 
íchogügüxü̃. Rü nüma ga Chamué ga Tupanaarü orearü uruxü̃ rü norü 

yumüxẽwa Tupanaarü ngü̃xẽẽcax̱ ínaca. Rü nüma ga Cori ya Tupana rü 
nanangãxü̃ ga norü yumüxẽ. 
7Rü nüma ga Tupana rü yema caixanexü̃wa Moichémaxã rü Aróü̃maxã 
nidexa rü nümagü rü meama nayanguxẽxẽ ga norü mugü ga nüxna naxãxü̃. 
8Rü cumax, Pa Cori Pa Torü Tupanax, rü cunangãxü̃güxü̃. Rü cuma rü yema 
torü o̱xigüxü̃ cupoxcue ga yexguma chixexü̃ naxügügu, natürü nüxü̃̃́ nüxü̃ 
icurüngüma ga norü chixexü̃ ga yexguma Moiché rü Aróü̃ naétüwa 
chogügügu. 
9¡Rü nüxü̃ picuax̱üü̃gü ya yimá Cori ya tórü Tupana ixĩcü! ¡Rü yima napata 
ya norü max̱pǘne ya üünenewa ngẽxmanepex̱egu pecaxã̃́pü̱xügü! Erü nüma 
ya Cori ya tórü Tupana rü naxüüne. 

Wiyaegü 100 

Cori ya Tupana rü tüxü̃ nangóexẽxẽ rü noxrü tixĩgü 

1Pa Duü̃xü̃gü i Ñoma i Naanewa Maxẽxü̃x ¡rü taãxẽãcü naxcax̱ pewiyaegü ya 
Cori ya Tupana! 
2¡Rü taãxẽãcü penataxẽxẽ ya Cori! ¡Rü taãxẽãcü naxcax̱ pewiyaegü rü nüxü̃ 
picuax̱üxü̃gü! 
3¡Rü nüxna pecuax̱ãchie nax nüma ya Cori rü Tupana yixĩxü̃! Rü nüma nixĩ i 
tüxü̃ nango̱xẽẽxü̃ rü tama yigütama tango̱xẽxẽ. Rü norü duü̃xü̃gü tixĩgü, 
ñoma carnérugü i norü yoraarü nachitaxü̃wa ngẽxmagüxü̃rüxü̃. 
4¡Rü nua naxü̃tawa pexĩ, rü napatagu pechocu, rü perü wiyaegümaxã nüxü̃ 
picuax̱üxü̃gü rü moxẽ nüxna pexãgü! ¡Rü nüxü̃ pixu nax aixcüma 
namexẽchixü̃ i nümax! 
5Erü nüma ya Cori rü namecüma rü ngẽma norü ngechaü̃ rü guxü̃guma 
nangẽxmaecha. Rü ngẽma nax yaxaixcümaxü̃ rü taguma inayacuax̱. 

Wiyaegü 101 

Ãẽ̱xgacü ga Dabí rü Tupanamaxã inaxuneta 

1Pa Cori Pa Tupanax, chorü wiyaemaxã cuxü̃ chicuax̱üxü̃ naxcax̱ nax toxü̃ 
cungechaxü̃xü̃ rü tomaxã mea icucuáxü̃. 
2Rü chanaxwax̱e nax aixcüma mea cuxcax̱ chamaxü̃xü̃. ¿Rü ñuxgu tá 
chauxü̃tawa cuxũ nax choxü̃ curüngü̃xẽẽxü̃cax̱? Rü ngẽmaãcü i chorü maxü̃ 
rü aixcüma tá name napex̱ewa i chopatacüãx̱gü. 
3Rü taxũtáma marü naxcax̱ íchidau i tax̱acürü chixexü̃. Rü tama namaxã 
chataãxẽ i ngẽma duü̃xü̃gü i tama Tupanaga ĩnüexü̃. Rü taxũtáma 
chanayaxu. 
4Rü tá nüxü̃ chaxo i ngẽma ĩnügü i chixexü̃ i chauãẽwa íngugüxü̃. Erü 
taxuxü̃ma i tax̱acürü chixexü̃ chaxüxchaü̃. 
5Rü tá chayanangeax̱güxẽxẽ i ngẽma duü̃xü̃gü i namücügüechita chixri 
tümachiga idexagüxü̃. Rü taxũtáma yáxna namaxã chaxĩnü i ngẽma duü̃xü̃gü 
i to̱xguãx̱étüwa nügü ügüxẽxẽchaü̃xü̃ rü ngẽma norü poramaxã nügü 
icuax̱üxü̃güxü̃. 
6Rü tá naxcax̱ chadau i yatügü i aixcüma mea maxẽxü̃ nax chauxü̃tawa 
nangẽxmagüxü̃cax̱ rü chorü ngü̃xẽẽruü̃gü yixĩgüxü̃cax̱. 
7Rü ngẽma womüxẽẽwax̱egüxü̃ rü tá nangechica i chopatawa. Rü 
taxuxü̃táma idoratax̱áxü̃ chauxü̃tawa nangẽxma. 
8Rü wüxichigü i ngunexü̃gu rü tá naxcax̱ chadau i guxü̃ma i ngẽma 
chauchixü̃anewa chixexü̃ ügüxü̃ nax íchanawoxü̃xü̃cax̱ nawa ya daa Cori ya 
Tupanaarü ĩane. 

Wiyaegü 102 

Naxĩ̱xãchiãẽcüarü yumüxẽ 

1Pa Corix, ¡choxü̃̃́ nüxü̃ naxĩnü i chorü yumüxẽ! ¡Rü nayaxu i ngẽma tagaãcü 
cumaxã nüxü̃ chixuxü̃! 
2¡Rü taxṹ i chau̱̱xchax̱wa iquicúxü̃ i ngẽxguma guxchaxü̃wa changẽxmagu! 
¡Rü choxü̃̃́ nüxü̃ naxĩnü i chorü yumüxẽ! ¡Rü paxa choxü̃ nangãxü̃ i ngẽxguma 
cuxna chacagügu! 

3Erü ñaa chorü maxü̃ rü ñoma caixanexü̃rüxü̃ paxa inarüxo. Erü poraãcü 
chidax̱awe rü ñoma üxüwa íngexmaxü̃rüxü̃ chinai nax chixaxünexü̃. 
4Rü chorü maxü̃ne rü nayarümaxãchi ñoma maxẽ yarümaãchicürüxü̃. Rü 
ngẽmacax̱ chaxoóbü rü tama chataiya. 
5Rü chaxauxechamare. Rü ngẽmacax̱ düxwa chixaxüchi rü chau̱̱xchax̱mü rü 
chauxchinax̱ãwa nayaxũ̱x. 
6Rü wüxi i cüchana i chianexü̃wa ngẽxmaxü̃rüxü̃ chixĩ, rüex̱na ñoma cüchana 
i ĩanechitaxü̃wa ngẽxmaxü̃rüxü̃ chixĩ. 
7Rü tama chape. Rü ñoma wüxi i weri i nüxicatama ĩãcax̱wex̱wa axü̃rüxü̃ 
chixĩ. 
8Rü ngẽma chomaxã rüxuanügüxü̃ rü taguma nüxü̃ narüchaue nax chixri 
chauchiga yadexagüxü̃ rü chauégamaxã naguxchigagüxü̃. 
9-10Rü ngẽma nax ngúxü̃ chingexü̃gagu rü tama chataiya rü düxwa tanimaca 
chanangõ̱xmare. Rü ngẽma chorü axexü̃ rü chauxgüxü̃etümaxã naxãéxü̃ erü 
chomaxã cunuxũchi. Rü ãẽx̱gacüwa choxü̃ cungu̱xẽxẽ nax yixcüra choxü̃ 
curütáexü̃cax̱. 
11Rü ngẽma chorü ngunexü̃gü rü paxa naxüpetü ñoma wüxi i 
gáuxchipetaxü̃rüxü̃. Rü chayarümaãchi ñoma maxẽrüxü̃. 
12Natürü i cumax, Pa Corix, rü guxü̃guma ãẽx̱gacü quixĩ. Rü ngẽma cuéga rü 
guxü̃gutáma nüxna nacuax̱ãchie. 
13Pa Corix, ¡inachi rü cuxü̃̃́ naxauxãchitümüxü̃ ya curü ĩane ya Chióü̃! Erü 
marü nawa nangu i ngunexü̃ nax tomaxã curüngü̃xmüxü̃ rü toxü̃̃́ nüxü̃ 
icuyarüngümaxü̃ i ngẽma torü chixexü̃. 
14Rü toma nax curü duü̃xü̃gü tixĩgüxü̃ rü nüxü̃ tangechaü̃ ya yimá 
Yerucharéü̃tapü̱xarü nutagü, rü poraãcü toxü̃̃́ nangu̱x nax ñuxãcü nagu 
napogüexü̃. 

15-16Rü ngẽxguma nüma ya Cori norü üünemaxã taxcax̱ nango̱xgux rü tüxü̃ 
nangü̃xẽẽgux nax wena tanamexẽẽxü̃cax̱ ya yima norü ĩane ya Chióü̃ rü 
guxü̃ma i nachixü̃anecüãx̱gü rü norü ãẽx̱gacügü rü tá nüxü̃ nicuax̱üü̃gü. 
17Rü nüma ya Cori ya Tupana rü tá nüxü̃ naxĩnü i norü yumüxẽ i ngẽma 
ngéma wogümarexü̃, rü taxũtáma nüxü̃ naxo i ngẽma naxcax̱ ínacagüxü̃. 
18Rü ngẽma taxcax̱ naxüxü̃ ya Cori rü name nixĩ i naxümatüxü̃ naxcax̱ i 
ngẽma duü̃xü̃gü i wixweama ingóetanüxü̃ nax nümagü rü ta Corixü̃ 
yacuax̱üü̃güxü̃cax̱ rü woo i ngẽma ñu̱xma taxũta buexü̃. 
19-20Rü nüma ya Cori ya Tupana rü ngéma dauxü̃wa ínatoxü̃wa rü ñoma i 
naanegu nadawenü nax nüxü̃ nangü̃xẽẽxü̃cax̱ i ngẽma norü duü̃xü̃gü i 
togümex̱ẽwa ngẽxmagüxü̃ rü ínanguxü̃xẽẽãxü̃cax̱ i ngẽma yu namaxã 
naxuegugüxü̃. 
21Rü ngẽmaãcü i norü duü̃xü̃gü rü tá Chióü̃wa Cori ya Tupanaxü̃ nixuchigagü 
rü Yerucharéü̃wa rü tá ta nüxü̃ nicuax̱üü̃gü. 
22Rü ngẽxguma ngẽma togü i nachixü̃anecüãx̱gü nüxü̃ naxĩnüechigagu rü tá 
Yerucharéü̃gu nangutaquex̱egü nax nüxü̃ yacuax̱üü̃güxü̃cax̱ ya Cori ya 
Tupana. 
23Natürü i choma i ñu̱xmax rü changearü poraãx̱. Rü taũtama chayayane rü 
nüma ya Cori rü nananuxẽxẽ i chorü maxü̃. 
24Rü ngẽmacax̱ ñachagürü nüxü̃: —Pa Corix ¡taxṹ i choxü̃ quigaxü̃ naxü̃pa 
nax meama chayaxü̃! ==ñachagürü nüxü̃. Pa Corix, curü taunecü rü taguma 
nagu̱x erü guxü̃guma cungẽxmaecha. 
25Rü noxriarü ügügu rü cuma cunaxü ga ñoma i naane. Rü cumatama nixĩ ga 
cunaxüxü̃ ga guxü̃ma i ngẽma dauxü̃wa nüxü̃ idauxü̃. 
26Rü guxü̃ma i ngẽma rü tá inayarüxo, natürü i cuma rü guxü̃gutáma 
cunaxai̱x̱rügumaraxü̃. Rü ñoma i naane rü ngẽma dauxü̃wa nüxü̃ idauxü̃ rü 
wüxi i naxchirurüxü̃ tá nangau. Rü cuma rü tá cunaxüchicüxü rü ñoma wüxi 

i duü̃xü̃ i naxchiru i ngauxü̃ ítáxü̃ rü ngexwacax̱ü̃xü̃ i naxchirugu icúxü̃rüxü̃ 
tá nixĩ. 
27Natürü i cumax rü cunaxai̱x̱rügumaraxü̃ rü curü taunecü rü taguma nagu̱x. 
28Rü ngẽma nataagü i curü duü̃xü̃gü rü tá nüxna cudau. Rü ngẽma naane i 
toxna cuxãxü̃wa tá nangẽxmagüecha. 

Wiyaegü 103 

Tupanaxü̃ tá chicua̱xüxü̃ 

1Rü guxü̃ma i chorü ĩnümaxã rü ñaa chauãẽmaxã tá nüxü̃ chicuax̱üxü̃ ya 
nüma ya Cori ya Tupana ya üünecü. 
2Rü guxü̃ma i chorü ĩnümaxã tá nüxü̃ chicuax̱üxü̃ ya Cori ya Tupana rü 
taxũtáma nüxü̃ icharüngüma i norü ngü̃xẽẽgü i chau̱̱xcax̱ naxüxü̃ rü bai i 
wüxi. 
3Rü nüma rü choxü̃̃́ nüxü̃ inayarüngüma i guxü̃ma i chixexü̃ i chaxüxü̃ rü 
chau̱̱xcax̱ nayataanexẽxẽ nawa i chorü dax̱awegü. 
4Rü nüma nixĩ i yuwa choxü̃ ínanguxuchixẽẽxü̃. Rü nüma rü poraãcü choxü̃ 
nangechaü̃ rü chomaxã namecüma. 
5Rü nüma nixĩ i guxü̃ma i mexü̃gü choxna naxãxü̃. Rü nüma rü choxü̃ 
naporaxẽẽchigüama nax ñoma ĩyürüxü̃ chaporaxü̃cax̱. 
6Rü nüma rü aixcüma mea tümamaxã inacuax̱ ya yíxema togü chixri 
tümamaxã icuax̱güe. 
7Rü nüma ga Tupana rü Moichéxü̃ rü yema Iraétanüxü̃xü̃ nüxü̃ nacuax̱ẽxẽ ga 
yema nagu naxĩnüxü̃. Rü napex̱ewa inanawex̱ ga muxü̃ma ga mexü̃gü ga 
norü poramaxã naxüxü̃. 
8Rü nüma ya Cori rü namecüma rü nüxü̃̃́ tangechaü̃tümüü̃gü rü yáxna tamaxã 
naxĩnü rü poraãcü tüxü̃ nangechaü̃. 
9Rü tama taxchi naxai rü tama tamaxã nanuecha. 

10Rü woo nax nataxü̃ i ngẽma chixexü̃ i ixüxü̃, natürü i nümax rü tama 
nanangẽxgumaraxü̃ i ngẽma poxcu i tüxna naxãxü̃. 
11Erü ngẽma norü ngechaü̃ rü taguma inayagu̱x tümacax̱ ya yíxema naga 
ĩnüexe. Erü norü ngechaü̃ rü nataxüchi ngẽma daxũguxü̃ i naane rü ñoma i 
naanexü̃ yadüxüxü̃rüxü̃. 
12Rü ngẽma tórü chixexü̃gü rü marü tüxna nanayáxü̃guxẽxẽ ñoma éste rü 
oéste nügüna nax nanayáxü̃guxẽẽxü̃rüxü̃. 
13Rü nüma ya Cori rü tüxü̃ nangechaü̃ ya yíxema naga ĩnüexe ñoma wüxi i 
papa naxacügüxü̃ ngechaü̃xü̃rüxü̃. 
14Erü nüma rü meama nüxü̃ nacuax̱ nax tax̱acüwa tüxü̃ naxüxü̃ rü nüxü̃ 
nacuax̱ nax waixü̃mütex̱e ixĩgüxü̃. 
15Rü duü̃xü̃güarü maxü̃ rü tama namax̱. Rü ñoma wüxi i natüanerüxü̃ nixĩ rü 
ñoma wüxi i putüra i naixnecücüãx̱ i boxchacuxü̃rüxü̃ nixĩ. 
16Rü ngẽxguma buanecü nagu nguxgu i ngẽma putürachacu rü ngẽxma 
narüxo rü taguma texé wena nüxü̃ tadau. 
17-18Natürü ngẽma Tupanaarü ngechaü̃ tümacax̱ ya yíxema naga ĩnüexe rü 
taguma inayacuax̱. Rü tümaxacügüwa naxüe nax guxü̃guma Tupana 
tümamaxã mecümaxü̃ ya yíxema mea yanguxẽẽgüxe i norü uneta rü tama 
nüxü̃ irüngümaexe nax naga taxĩnüexü̃ i norü mugü. 
19Rü nüma ya Cori ya Tupana rü daxũguxü̃ i naanewa nanangẽxmaxẽxẽ i 
norü tochicaxü̃ rü ngéma namaxã inacuax̱ i guxü̃ma. 
20Pa Daxũcüãx̱ i orearü Ngeruxü̃ i Poraexü̃ i Yanguxẽxẽgüxe i Ngẽma Tupana 
Pexü̃ Muxü̃ ¡rü mexü̃ Corimaxã pexuegugü! 
21Rü guxãma i pemax, Pa Daxũcüãx̱ ya Coriaxü̃̃́ Puracüexe rü Norü Ngúchaü̃ 
Ügüxex ¡rü mexü̃ Corimaxã pexuegugü! 
22Rü guxãma i pema ya Cori ya Tupana pexü̃ ngo̱xexẽxẽx ¡rü Cori ya 
Tupanaxü̃ picuax̱üxü̃gü i guxü̃ma i norü naanewa! Rü choma rü tá ta guxü̃ i 
chorü maxü̃maxã Cori ya Tupanaxü̃ chicuax̱üxü̃. 

Wiyaegü 104 

Nüxü̃ ticua̱xüü̃gü ya yimá guxü̃xü̃ ngo̱xẽxẽcü 

1Rü guxü̃ma i chorü ĩnümaxã tá nüxü̃ chicuax̱üxü̃ ya Cori ya Tupana. Erü 
cumax, Pa Cori Pa Chorü Tupanax, rü guxü̃étüwa cungexma rü cuxüüne rü 
cunangóonexẽxẽ. 
2Rü cuma rü curü ngóonexü̃arü ngãxü̃wa cungexma. Rü cuma rü cuyangeechi 
ga daxũguxü̃ ga naane ñoma wüxi i tüeruxü̃ ingeechixü̃rüxü̃. 
3Rü dexáétüwa cungexma rü ngẽxma dauxü̃gu cuxãchiü̃. Rü ngẽma 
caixanexü̃ rü cuwexü̃xü̃ cuyaxĩxẽxẽ. Rü yimá buanecü nixĩ ya nagu quixũcü. 
4Rü yimá buanecü nixĩ i yangegücü i cuga. Rü ngẽma üxüema nixĩ i naxüxü̃ 
i curü ngúchaü̃. 
5Rü cuma rü wüxitama ga namaxü̃gu cunaxǘ ga ñoma ga naane nax tama 
ngéma yaxũgachixü̃cax̱. 
6Rü noxriarü ügügu rü yema már ga mátamaxü̃ rü waixü̃müétügu nixü rü 
woo ga guma max̱pǘnegü rü naétügu nixü. 
7Natürü ga cuma rü cunamu ga yema dexá ga már ixĩxü̃ nax wüxiwa 
naxũxü̃cax̱. Rü yexguma nüxü̃ naxĩnügu ga cuga ga ñoma duruanexü̃rüxü̃ 
ixĩxü̃ rü paxa wüxiwa naxũxü̃chíxü. 
8Rü nangóe ga guma max̱pǘnegü rü ngatexü̃gü yerü ga yema dexá rü wüxiwa 
naxũxü̃chíxü. Rü yemaacü ga yema dexá rü yema nachica ga namaxã nüxü̃ 
cuxunetaxü̃wa naxũ. 
9Rü yema namaxã cuxunetaxü̃gu narüxüãchi ga yema dexá nax tama 
wenaxarü waixü̃müétügu yaxüxü̃cax̱. 
10Rü ngẽma bairawegüarü dexá rü natügü i max̱pǘneanewa ne dagüxü̃wa 
cunamugü. 
11Rü ngẽma dexáwa naxaxegü i guxü̃ma i naeü̃gü. Rü ngẽmawa naxaxegü i 
ngẽma búrugü i naixnecücüãx̱. 

12Rü natücutügügu nixüachiaü̃ i ngẽma werigü. Rü ngéma naxae natanüwa 
ya yima naigü. 
13Rü cuma rü yea dauxü̃wa ícungexmaxü̃wa cunamu ya pucü nax 
max̱pǘneétügügu napuxü̃cax̱. Rü yimá pucümaxã cuyawaimüanexẽxẽ i ñoma 
i naane. 
14Rü ngẽmaãcü cunaxügüxẽxẽ ya maxẽ naxcax̱ i naxü̃nagü. Rü 
ngẽxgumarüxü̃ ta cunaxügüxẽxẽ i nanetügü i ñu̱xma duü̃xü̃gü namaxã 
toegüxü̃ nax ngẽmaãcü nüxü̃̃́ nangẽxmaxü̃cax̱ i nabü i ngṍxü̃. 
15Rü ngẽmaãcü duü̃xü̃güna cunaxã i norü poraxẽẽruxü̃ i paũ rü norü 
taãẽxẽẽruxü̃ i bínu rü norü mexẽẽruxü̃ i chíxü̃. 
16Rü ngẽma naigü rü ngẽma dexáwa naxaxegü. Rü woo ya yima ocayiwagü 
ya taxü̃ne ya Cori ya Tupana Líbanuanegu togüne rü ngẽma dexáwa 
naxaxegü. 
17Rü yima ocayiwagu nixüxchiãü̃ i ngẽma werigü i íxraxü̃. Rü yima 
pínutanüwa namaxẽ i cówagü. 
18Rü max̱pǘneanewa nangẽxmagü i ngẽma naeü̃gü i naixnecücüãx̱. Rü ngẽma 
max̱pǘnearü ãxmaxü̃wa namaxẽ i ngẽma chigugü rü ngagü. 
19Rü yimá tauemacü rü cunango̱xẽxẽ nax yimawa nangugüxü̃cax̱ i 
ngunexü̃gü. Rü yimá üax̱cü rü nüxü̃ nacuax̱ i norü ora i nagu yanaxücuxü̃. 
20Rü cuma rü cunaxẽanexẽxẽ i ngẽxguma nachütagu. Rü ngẽxguma i ngẽma 
naeü̃gü rü naixnecüwa ínachoxü̃. 
21Rü ngẽma leóü̃gü rü nawemücax̱ ngéma naxae. Rü ngẽmaãcü Tupanana 
nacagüe nax norü õna nüxna naxãxü̃cax̱. 
22Natürü i ngẽxguma yangunegu rü üax̱cü ibáxigu rü naxmaxü̃wa naxĩ rü 
ngéma nayapee. 
23Rü ngẽxguma i nüma i duü̃xü̃gü rü norü puracüwa naxĩ. Rü napuracüe 
ñu̱xmata nachüta. 

24Rü namuxũchi i ngẽma cuxüxü̃, Pa Corix. Rü guxü̃ma i ngẽma cuxüxü̃ rü 
namexẽchi erü cumatama curü cuax̱maxã cunaxü. Rü guxü̃ma i ngẽma 
cuxüxü̃ rü namaxã nanapá i ñoma i naane. 
25¡Rü dücax i ngẽma már! Rü natacutüxüchi, rü namax̱üchi rü nawa namaxẽ 
i naguxü̃raü̃xü̃ i choxnigü rü naeü̃gü i taxü̃ rü ixíraxü̃. 
26Rü ngẽmagu narüxĩĩxü̃ ya wapurugü ya taxüchine. Rü ngẽmawa nangẽxma 
i ngẽma Leviatáü̃ i taxüchixü̃ i cumatama cuxüxü̃ nax curü ĩnücax̱wax̱eruxü̃ 
yixĩxü̃cax̱. 
27Rü guxü̃ma i ngẽma cuxüxü̃ rü cuxü̃ ínanangu̱xẽẽgü nax cuma 
cunachibüexẽẽxü̃cax̱ i ngẽxguma nataiyaegu. 
28Rü cuma rü nüxna cunaxã rü nümagü rü nanayauxgü. Rü mea cunaxüwemü 
rü nümagü rü mea nachibüe. 
29Natürü ngẽxguma ícunawogügu rü nümagü rü nanaxĩx̱ãchiãẽgü. Rü 
ngẽxguma nüxna cunayaxu̱xgu ya buanecü rü nayue rü wenaxarü 
waixü̃müxü̃ nixĩgü. 
30Natürü ngẽxguma nüxna cuxãxgu i maxü̃ rü nimu rü ngẽmaãcü 
cuyangexwacax̱ü̃chigüxẽxẽ i guxü̃ma i ngẽma ñoma i naanewa maxẽxü̃. 
31Rü ngẽma Cori ya Tupanaarü üüne rü taguma inayacuax̱. Rü nüma rü 
poraãcü nataãxẽ namaxã i ngẽma nüma naxüxü̃. 
32Rü ñoma i naane rü nidu̱xru i ngẽxguma nüma nüxü̃ nadawenügu. Rü 
ngẽxguma yima max̱pǘnegüxü̃ yangógügu rü nicaixquegü. 
33Rü choma rü ñu̱xma nax chamaxü̃xü̃ rü tá chorü Cori ya Tupanacax̱ 
chawiyae. 
34Rü chierüx Cori namaxã taãẽgu i ngẽma nagu charüxĩnüxü̃. Erü 
naxü̃taguxica nixĩ i nüxü̃ ichayangauxü̃ i chorü taãxẽ. 
35¡Rü noxtacüma iyanaxo i ngẽma duü̃xü̃gü i chixexü̃gu maxẽxü̃ i ñoma i 
naanewa! Rü name nixĩ i nataxuma i ngẽma duü̃xü̃gü i chixexü̃ ügüxü̃. Rü 

guxü̃ma i chauãẽmaxã rü tá nüxü̃ chicuax̱üxü̃ ya Cori ya Tupana. Rü name i 
Cori ya Tupanaxü̃ ticuax̱üü̃gü. 

Wiyaegü 105 

Yema mexü̃gü ga taxü̃gü ga Iraétanüxü̃ca̱x naxüxü̃ ga Tupana 
(1 Cr. 16.8-22) 

1¡Moxẽ nüxna pexãgü ya Cori ya Tupana! ¡Rü guxü̃wama nüxü̃ pixuchiga! 
¡Rü guxü̃ma i duü̃xü̃gümaxã nüxü̃ pixu i ngẽma mexü̃gü i pexcax̱ naxüxü̃! 
2¡Rü perü wiyaegümaxã nüxü̃ picuax̱üü̃gü! ¡Rü pegümaxã nüxü̃ pixu i ngẽma 
taxü̃ i mexü̃gü i naxüxü̃! 
3¡Rü pegü namaxã picuax̱üü̃gü ya yimá üünecü! Rü pema nax naxcax̱ 
pedaugüxü̃ ¡rü petaãẽgü! 
4¡Rü naxcax̱ pexĩ ya Corix ya Tupana, rü norü poracax̱ pedaugü! ¡Rü 
guxü̃guma norü ngü̃xẽẽcax̱ pedaugü! 
5-6¡Rü nüxna pecuax̱ãchie ga yema mexü̃gü ga taxü̃gü ga norü poramaxã 
naxüxü̃ rü ngẽma norü mugü ga pemaxã nüxü̃ yaxuxü̃ i pema nax Tupanaarü 
duü̃ ya Abraáü̃taagü pixĩgüxü̃ rü Acóbutaagü ya Tupana pexü̃ unetagüxe 
pixĩgüxü̃! 
7Rü nüma nixĩ i Cori ya tórü Tupana yixĩxü̃. Rü nüma nixĩ i ñoma i 
naanemaxã inacuáxü̃. 
8-10Rü woo chi 1,000 i natücumü i tataagü ngupetügu, rü nüma ya Tupana rü 
tagutáma nüxü̃ inayarüngüma i norü uneta ga noxri Abraáü̃maxã nüxü̃ 
yaxuxü̃, rü nawena nane ga Ichaámaxã nüxü̃ yaxuxü̃, rü yemawena 
Acóbumaxã rü ta nüxü̃ yaxuxü̃ nax guxü̃gutáma nüxü̃ nangü̃xẽẽxü̃ i nataagü 
i Iraétanüxü̃. 
11Rü yemacax̱ Acóbumaxã nüxü̃ nixu rü ñanagürü: —Choma rü tá cuxna 
chanaxã i guxü̃ma i ñaa Canaáü̃ane nax guxü̃gutáma cuxrü rü cutaagüarü 
yixĩxü̃cax̱ ==ñanagürü. 
12-15Rü nümagü ga tórü o̱xigü rü woo noxretama nixĩgü ga noxri rü 
tóxnamanacüãx̱ nixĩgü, rü woo ñuxre ga nachixü̃anegüwa nichopetüetanü, 

rü ñuxre ga ãẽx̱gacügümex̱ẽwa íninguxü̃etanü nax ñaa naanewa 
nangugüxü̃cax̱, natürü nüma ga Tupana rü tama nanaxwax̱e nax texé chixri 
namaxã icuáxü̃. Rü yemacax̱ yema ãẽx̱gacügü ga naxmex̱wa 
nayexmagüxü̃maxã nüxü̃ nixu rü ñanagürü nüxü̃: —Tama chanaxwax̱e i 
ngẽma choma nüxü̃ chaxunetaxü̃ i duü̃xü̃gü rü chixri namaxã ipecuax̱. Rü 
ngẽma chorü orearü uruü̃gü rü tama chanaxwax̱e i ngúxü̃ nüxü̃ pingexẽẽgü 
==ñanagürü. 
16Rü nüma ga Tupana rü yema naanewa nanangebüanexẽxẽ rü yemacax̱ 
ínangu ga taxü̃ ga taiya. 
17Natürü Tupana rü naxü̃pa Equítuanewa nanamu ga Yúche. Rü guma nixĩ 
ga naenexẽgü namaxã taxecü nax togümex̱ẽwa nayexmaxü̃cax̱ ga 
Equítuanewa. 
18Rü poxcupataü̃gu nanapoxcu. Rü fieruwa nayachotanaxãgü rü cadénamaxã 
nayachotaparagü, rü yemaacü nanapix̱cutü. 
19Rü yemaacü Tupana Yúchexü̃ naxü rü ñu̱xmata yangu ga yema ore ga 
Yúche nüxü̃ ixuxü̃. 
20Rü yemawena ga Equítuanecüãx̱arü ãẽx̱gacü ga muxü̃ma ga duü̃xü̃gümaxã 
icuácü rü nanamu nax Yúchexü̃ poxcupataü̃wa ínanguxuchigüxẽẽxü̃cax̱. 
21Rü nüma ga ãẽx̱gacü rü nüxü̃ naxuneta nax norü ngü̃xẽẽruxü̃ yixĩxü̃cax̱. Rü 
naxmex̱gu nanaxǘ ga guxü̃ma ga napata rü guxü̃ma ga norü yemaxü̃gü nax 
nüma namaxã inacuáxü̃cax̱. 
22Rü nüma ga ãẽx̱gacü rü guxü̃ma ga norü ngü̃xẽẽruü̃güétüwa rü norü 
ucu̱xẽruü̃güétüwa nanaxǘxẽxẽ ga Yúche nax nüma namaxã inacuáxü̃cax̱ rü 
nangúexẽẽãxü̃cax̱ nax cuax̱ nüxü̃̃́ yexmagüxü̃cax̱. 
23Rü yemawena rü Equítuanewa nangu ga Acóbu ga Tupana Iraégu 
naxüégacü. Rü yexma Equítuanegu naxãchiü̃. Rü yemaacü Canaáü̃anewa 
nayexma, natürü guxü̃guma nagu narüxĩnü nax noxrütama naanecax̱ 
nawoeguxü̃ ga nataagü. 

24Rü Tupana rü nayamuxẽxẽ ga yema norü duü̃xü̃gü rü düxwa 
Equítuanecüãx̱güarü yexera narüporamaegü. 
25Rü yemawena ga Tupana rü yema Equítuanecüãx̱güna naxĩnü nax yema 
Tupanaarü duü̃xü̃güchi naxaiexü̃cax̱. Rü yemacax̱ ga Equítuanecüãx̱gü nagu 
narüxĩnüe nax ñuxãcü naxüaxü̃ nax tama timuxü̃cax̱ ga guxema Tupanaarü 
duü̃xü̃gü. 
26Rü yemawena ga Tupana rü nanamu ga norü duü̃ ga Moiché rü naenexẽ ga 
Aróü̃ ga nümatama ga Tupana nüxü̃ unetacü. 
27Rü nümagü ga Moiché rü Aróü̃ rü Tupanaarü poramaxã ínananguxẽxẽgü ga 
cuax̱ruü̃gü ga ãũcümaxü̃ ga Equítuanewa. 
28Rü nüma ga Tupana rü guxü̃wama ga Equítuanewa ínananguxẽxẽ ga 
ẽanexü̃. Natürü yema Equítuanecüãx̱gü rü tama naga naxĩnüe. 
29Rü nagüxü̃ nayangucuchixẽxẽ ga natügüarü dexá rü yemacax̱ nayue ga 
choxni. 
30Rü cururugü yema nachixü̃anewa ínangugüxẽxẽ. Rü woo ãẽx̱gacüarü 
pechicaxü̃gu rü naxĩgü. 
31Rü Tupana rü nanamu ga muxũchixü̃ ga murenügü rü naxchigü. Rü guxü̃ma 
ga Equítuane rü namaxã nanapá. 
32Rü pucüchicüxü yema nachixü̃aneétügu nanayixẽxẽ ga gáuxü̃. Rü ãẽmacü 
inaxüxẽxẽ. 
33Rü yemaacü nanachixexẽxẽ ga norü úbanecügü rü norü igunecügü. Rü 
guxü̃wama nanabüü̃tanüxẽxẽ ga norü naigü ga Equítuanewa. 
34Rü Tupana naxcax̱ naca ga muxũchixü̃ ga munügü. Rü taxucürüwa texé 
tayaxugü ga norü mu. 
35Rü nayawaatü ga nanetügü ga naanegüwa yexmagüxü̃ rü guxü̃ma ga yema 
nachixü̃anewa rüxügüxü̃. 
36Rü yemawena rü wüxichigü ga Equítuanecüãx̱patawa rü nanadai ga 
nüxíraxü̃xü̃ ga nane. 

37Rü yemaacü ga Tupana rü Equítuanewa ínanagaxü̃ ga norü duü̃xü̃gü. Rü 
nayana ga taxü̃ ga úiru rü diẽrumügü. Rü taxuxü̃ma nidax̱awee ga norü 
duü̃xü̃gü rü taxuxü̃ma natura. 
38Rü nümagü ga Equítuanecüãx̱gü rü nataãẽgü ga yexguma nüxü̃ nadaugügu 
ga nax inaxĩãchixü̃, yerü poraãcü naxchax̱wa namuü̃e. 
39Rü Tupana rü naétüwa nanayexmaxẽxẽ ga wüxi ga caixanexü̃ nax yema 
yadüxétüxü̃cax̱ naxchax̱wa ya üax̱cüema. Rü chütacü rü wüxi ga 
üxüemamaxã nanangóonetanüxẽxẽ. 
40Rü yexguma namachicax̱ ínacagügu, rü nüma ga Tupana rü ngugagü 
naxcax̱ ínayachoõchixẽxẽ. Rü paũ ga dauxü̃wa nanachibüexẽxẽ. Rü yemaacü 
meama nüxü̃̃́ ningugü. 
41Rü yexguma Tupana nuta nangǘxtexẽẽgu rü taxü̃ ga dexá yéma 
nayagoxü̃chixü. Rü yema dexá rü ñoma wüxi ga natürüxü̃ ínachianexü̃wa 
nayax̱. 
42Rü yemaacü aixcüma nayanguxẽxẽ ga yema norü uneta ga üünexü̃ ga 
nũxcüma norü duü̃ ga Abraáü̃maxã nüxü̃ yaxuxü̃. 
43Rü yemaacü nixĩ ga Tupana ga Equítuanewa ínagaxü̃ ga norü duü̃xü̃gü ga 
nüma nüxü̃ naxunetaxü̃. Rü yexguma ínagaxü̃ãgu rü poraãcü nataãẽgü. 
44Rü togü ga duü̃xü̃güarü naane nüxna naxã. Rü nabü ga togüarü puracüwa 
ne ũxü̃maxã nanachibüexẽxẽ. 
45Rü yemaacü Tupana nüxü̃ narüngü̃xẽxẽ ga yema duü̃xü̃gü yerü nanaxwax̱e 
nax nagu namaxẽxü̃ ga norü mugü rü nagu naxĩxü̃ ga norü ngu̱xẽẽtae ga 
nüma namaxã nüxü̃ yaxuxü̃. Rü name i Cori ya Tupanaxü̃ ticuax̱üü̃gü. 

Wiyaegü 106 

Iraétanüxü̃ rü guxü̃guma chixri Tupanaga naxĩnüe 

1Name i Cori ya Tupanaxü̃ ticuax̱üü̃gü. ¡Rü moxẽ nüxna pexã! Erü nüma rü 
namecüma rü ngẽma norü ngechaü̃ rü taguma inayacuax̱. 

2¿Rü texé nüxü̃ tacuax̱ nax nüxü̃ tixuxü̃ i guxü̃ma i ngẽma nüma norü 
poramaxã naxüxü̃? ¿Rü texé nüxü̃ tacuax̱ nax nüma nanaxwax̱exü̃ãcüma 
nüxü̃ ticuax̱üxü̃? 
3Rü tataãxẽgü ya yíxema aixcüma mexü̃gu rüxĩnüexe rü naxügüxe i ngẽma 
aixcüma wex̱guxü̃. 
4-5¡Choxna nacuax̱ãchi, Pa Corix, i ngẽxguma nüxü̃ curüngü̃xẽxẽgu i curü 
duü̃xü̃gü! Rü ngẽxguma núma cuxũxgu nax ícunanguxü̃xẽẽxü̃cax̱ ¡rü choxü̃ 
rü ta natanüwa nangẽxmaxẽxẽ nax ngẽmaãcü nüxü̃ chadauxü̃cax̱ i norü taãxẽ 
i ngẽma curü duü̃xü̃gü i cuma quidexechixü̃, rü ngẽmaãcü choma rü ta 
wüxigu curü duü̃xü̃gümaxã chataãẽxü̃cax̱! 
6Rü toma rü cupex̱ewa poraãcü chixexü̃ taxü torü o̱xigürüü̃tama. Rü nüxna 
ítachocu i curü mugü nax tóxrütama ngúchaü̃ i chixexü̃gu tamaxẽxü̃cax̱. 
7Rü nüma ga torü o̱xigü rü tama aixcüma nagu narüxĩnüe ga yema taxü̃gü ga 
mexü̃gü ga curü poramaxã cuxüxü̃. Rü nüxü̃ inayarüngümae nax cuma rü 
nüxü̃ cungechaü̃xü̃. Rü yema Már ga Dauchíüxü̃cutüwa rü cumaxã nayanue. 
8Natürü nüma ga Tupana rü Equítuanecüãx̱arü ãẽx̱gacümex̱ẽwa 
ínananguxü̃xẽẽama yerü taxucürüwama inayanaxoxẽxẽ ga norü uneta ga 
marü Abraáü̃maxã nüxü̃ yaxuxü̃. 
9Rü nüma ga Tupana rü yema Már ga Dauchíüxü̃xü̃ namu nax yapayexü̃cax̱. 
Rü ñoma wüxi i naxnecü i paxü̃rüxü̃ nixĩ. Rü yemawa nayachoü̃xẽxẽ ga tórü 
o̱xigü. 
10Rü yemaacü nixĩ ga norü uanügü ga naxchi aiexü̃mex̱ẽwa ínanguxü̃xẽẽãxü̃. 
11Rü yexguma tórü o̱xigüwe yachoü̃gu ga tümaarü uanügü rü nüma ga dexá 
rü naétüwa nayax̱. Rü guxü̃ma ga tümaarü uanügü rü yexma nayue rü bai ga 
wüxi ga maxü̃xü̃ ga íyaxüxü̃. 
12Rü yexgumama ga tórü o̱xigü rü düxwa nayaxõgü ga Tupanaarü unetagü 
rü norü wiyaegümaxã nüxü̃ nicuax̱üü̃gü. 

13Natürü paxãma nüxü̃ inayarüngümaexü̃ ga yema taxü̃ ga mexü̃gü ga 
Tupana naxcax̱ üxü̃. Rü tama ínanangu̱xẽẽgü ga yema Tupana nagu 
rüxĩnüxü̃. 
14Rü yema ínachianexü̃wa rü Tupanaxü̃ naxügü ga tórü o̱xigü. Rü naxcax̱ 
ínacagü nax Tupana paxa nüxü̃̃́ naxüxü̃cax̱ ga yema nümatama ga duü̃xü̃gü 
nagu rüxĩnüexü̃. 
15Rü nüma ga Tupana rü naga naxĩnü, rü nanaxü ga yema naxcax̱ ínacagüxü̃. 
Natürü yemawena rü naxcax̱ ínananguxẽxẽ ga dax̱aweane ga namaxã 
nayuexü̃. 
16Rü yéma ínapegüxü̃wa rü yema duü̃xü̃gü rü tama gumá Moichéga rü gumá 
Tupana nüxü̃ unetacü ga Aróü̃ga naxĩnüechaü̃ yerü naxcax̱ nixãũxãchie nax 
norü ãẽx̱gacü yixĩgüxü̃. 
17Rü yemacax̱ Tupana nanapoxcue. Rü naxcax̱ nayangex̱ẽxẽ ga naane rü 
yemagu nayicu ga Datáü̃ rü Abiráü̃ namaxã ga namücügü. 
18Rü yema namücügü ga tama Tupanaga ĩnüexü̃ rü Tupana naxcax̱ yéma 
nanamu ga üxüema nax yemamaxã yaxaexü̃cax̱ ga yema chixexü̃ ügüxü̃. 
19Rü guma max̱pǘne ga Oréxwa rü nüma ga Iraétanüxü̃ nanaxügü ga wüxi ga 
wocaxacüchicünax̱ã ga úirunaxcax̱. Rü yemaxü̃ nicuax̱üü̃gü. 
20Rü yemaacü Tupana ya Üünecüxü̃ naxüchicüxügü namaxã ga wüxi ga woca 
i maxẽ i ngṍxü̃chicünax̱ã. 
21-22Rü nüxü̃ inayarüngümae ga Tupana ga norü poxü̃ruxü̃ ixĩcü ga naxücü ga 
taxü̃ ga guxchaxü̃gü ga Equítuanewa rü baixãchixẽẽruü̃gü ga Cáü̃chixü̃anewa 
rü ãũcümaxü̃ ga Már ga Dauchíüxü̃wa. 
23Rü nüma ga Tupana rü nüxü̃ nixu rü tá nanadai ga yema duü̃xü̃gü. Natürü 
ga nüma ga Moiché rü naétüwa nachogüama rü yemacax̱ narüngüxmü ga 
Tupana rü tama nanadai. 
24Rü yemawena rü nüxü̃ naxoe ga yema naane ga mexẽchixü̃ yerü tama 
nayaxõgü ga yema Tupanaarü uneta. 

25Rü nachĩü̃wachigü rü chixri Cori ya Tupanachiga nidexagü rü tama naga 
naxĩnüe ga yema norü mugü. 
26Rü yemacax̱ ga nüma ga Cori ya Tupana rü namaxã nanaxuegu rü tá 
nadaiaxü̃ yema ínachianexü̃gu. 
27Rü yexgumarüxü̃ ta ga nataagümaxã rü nanaxuegu rü tá nadaiaxü̃ rü to ga 
nachixü̃anegü ga tama nüxü̃̃́ yaxõgüxü̃gu nawooneãxü̃. 
28Rü yema tórü o̱xigü rü tupananeta ga Baá-peúmex̱ẽwa nügü 
nayexmagüxẽxẽ. Rü nanangõ̱xgü ga õna ga yema norü 
tupananetachicünax̱ãgü i ngearü maxü̃ã̃́xü̃cax̱ nadai̱x̱ü̃. 
29Rü yemaacü norü chixexü̃gümaxã Tupanaxü̃ nanuxẽẽgü. Rü yemacax̱ ga 
nüma ga Tupana rü natanüwa ínananguxẽxẽ ga dax̱aweane ga nawa iyuxü̃. 
30Natürü nüma ga chacherdóte ga Fineéx rü inaxũãchi rü nayamax̱ ga yema 
duü̃xü̃ ga chixexü̃ üxü̃. Rü yexguma ínayachaxãchi ga yema dax̱aweane. 
31Rü yema Fineéx üxü̃ rü Tupanapex̱ewa name, rü name nax guxü̃guma 
wüxichigü i papa nanegümaxã nüxü̃ yaxuxü̃. 
32-33Rü yema tórü o̱xigü rü Meribáwa rü ta Tupanaxü̃ nanuxẽẽgü ga yexguma 
Moichéxü̃ nachixewegügu nax dexá nüxna naxãxü̃cax̱. Rü yema 
duü̃xü̃gügagu guxchaxü̃ Moichéxü̃ nangupetü. Yerü düxwa Moichéxü̃ 
nanuxẽẽgü rü yemacax̱ naechita chixri nidexa. 
34Rü yema tórü o̱xigü rü tama nanadai ga yema Canaáü̃cüãx̱ ga Tupana 
namaxã nüxü̃ ixuxü̃ nax nadaiaxü̃cax̱. 
35Natürü namaxã naxãmücügüama, rü namaxã nixãtegü, rü namaxã 
naxãxmax̱gü ga yema duü̃xü̃gü ga tama Tupanaaxü̃̃́ yaxõgüxü̃. Rü nacümagü 
ga chixexü̃gücax̱ nangúe. 
36Rü yema duü̃xü̃güarü tupananetachicünax̱ãgüxü̃ nicuax̱üü̃gü rü yemagagu 
chixexü̃gu nayi. 
37Rü tüxü̃ inamugü ga naxacüxegü nax yema ngo̱xogücax̱ tüxü̃ ínaguxü̃cax̱. 

38Rü yemaacü yema Canaáü̃anearü tupananetagücax̱ tüxü̃ nadai ga guxema 
nanegü rü naxacüxegü ga taxuxü̃ma ga chixexü̃ ügüxe. Rü ñoma ga naane rü 
guma tümagümaxã naxãũãchi. 
39Rü yemaacü ga yema duü̃xü̃gü rü Tupanapex̱ewa yexeraxü̃ ga chixexü̃ 
naxügü ga yexguma yema tupananetagüwe naxĩxgu. 
40Rü nüma ga Tupana rü poraãcü namaxã nanu ga yema norü duü̃xü̃gü. Rü 
yemacax̱ noxtacüma nüxü̃ naxo. 
41Rü yema uanügü ga tama yaxõgüxü̃na nanawogü nax yema namaxã 
icuax̱güxü̃cax̱. 
42Rü yema norü uanügü rü nüxü̃ narüporamae rü chixri namaxã inacuax̱gü. 
43Rü nüma ga Tupana rü muẽx̱pü̱xcünama ínananguxü̃xẽxẽ. Natürü ga 
nümagü rü tama nüxü̃̃́ inarüxĩnüechaü̃ ga yema Tupana nagu rüxĩnüxü̃, rü 
norü chixexü̃ nüxü̃ narüyexera. 
44-45Natürü yexguma Tupana nüxü̃ ĩnügu ga norü axu rü nüxü̃ nadau̱̱xgu nax 
taxü̃ ga guxchaxü̃wa nayexmagüxü̃, rü nüma ga Tupana rü nüxna nacuax̱ãchi 
ga norü uneta ga namaxã nüxü̃ yaxuxü̃. Rü yemacax̱ nüxü̃̃́ nangechaü̃tümüxü̃ 
erü nataxüchi i norü ngechaü̃. 
46Rü yema norü duü̃xü̃güarü uanügüãẽwa ínananguxẽxẽ nax mea namaxã 
inacuax̱güxü̃cax̱. 
47Pa Cori Pa Torü Tupanax ¡toxü̃ rüngü̃xẽxẽ rü toxü̃ ínanguxü̃xẽxẽ naxmex̱wa 
i ngẽma to i nachixü̃anegü nax ngẽmaãcü nüxü̃ ticuax̱üü̃güxü̃cax̱ i cuéga i 
üünexü̃! Erü tanaxwax̱e i taãẽãcüma cuxü̃ ticuax̱üü̃gü. 
48¡Guxü̃guma namexẽchi ya yimá tórü Cori ya Iraétanüxü̃arü Tupana! Rü 
name nixĩ i guxü̃ma i duü̃xü̃gü rü ñanagürügü: —Ngẽmaãcü yixĩ 
==ñanagürügü. ¡Rü ngĩxã tórü Cori ya Tupanaxü̃ ticuax̱üü̃gü! 

Wiyaegü 107 

Cori ya Tupana rü guxü̃guma tüxü̃ nangechaü̃ 

1¡Moxẽ nüxna pexãgü ya Cori! Erü nüma rü namecüma rü norü ngechaü̃ rü 
taguma inayacuax̱. 
2-3Rü ngẽxgumarüxü̃ ta rü name nixĩ i Tupanana moxẽ naxãgü i guxü̃ma i 
ngẽma duü̃xü̃gü ga norü uanügümex̱ẽwa Cori ínguxü̃xẽẽxü̃. Erü nümagü rü 
ngexta ínawoonexü̃wa ga nórtewa rü súrwa rü éstewa rü oéstewa rü Tupana 
rü wena nananutaquex̱exẽxẽ rü nachixü̃anecax̱ nanawoeguxẽxẽ. 
4Rü nümagü rü ínachianexü̃wa ga ngextá taxúema íxãpataxü̃wa nachopetü 
nax naxcax̱ nadaugüxü̃cax̱ ga wüxi ga ĩane ga nagu naxãchiü̃güne. Natürü 
ínatüe rü tama nüxü̃ inayangaugü ga nama ga wüxi ga ĩanewa nadaxü̃. 
5Rü yexguma yema namacax̱ nadaugügu rü nataiyae rü nitax̱awae. Rü 
yemacax̱ naturae rü yexma nayuechaü̃. 
6Natürü yema nax ngúxü̃ yangegüxü̃gagu rü düxwa Cori ya Tupanana 
nacagüe. Rü nüma ya Tupana rü ínananguxü̃xẽxẽ nawa ga yema norü 
ĩx̱ãchiãẽgü. 
7Rü yemawena rü mexü̃ ga namagu nayamugü nax nawa nangugüxü̃cax̱ ga 
guma ĩane ga nagu tá naxãchiü̃güne. 
8Rü name nixĩ i Cori ya Tupanana moxẽ naxãgü naxcax̱ i norü ngechaü̃ rü 
norü ngü̃xẽxẽ i nüxna naxãxü̃. 
9Erü nüma rü tüxü̃ naxaxexẽxẽ ya yíxema itax̱awaxe rü taxü̃ i õna tüxna naxã 
ya yíxema taiyaxe. 
10-11Rü yema duü̃xü̃gü rü poraãcü chixexü̃wa namaxẽ rü ngẽmagagu ñoma 
ẽanexü̃wa nangẽxmagüxü̃rüxü̃ nixĩgü. Rü ngẽma norü chixexü̃ rü nayanai̱x̱gü 
ñoma cadénamaxã yanai̱x̱güxü̃rüxü̃. Rü nanaxĩx̱ãchiãẽgü yerü tama naga 
naxĩnüechaü̃ ga Cori ya Tupana ya Guxü̃étüwa Ngẽxmacü, rü tama 
nanaxügüchaü̃ ga yema nüma nagu naxĩnüxü̃. 
12Rü yemacax̱ ga Tupana rü taxü̃ ga puracüwa nanawogü. Rü naxwetaarü 
yamaxã nayayitanü rü taxúema nüxü̃ tarüngü̃xẽxẽ. 

13Natürü yema nax ngúxü̃ yangegüxü̃gagu rü düxwa Cori ya Tupanana 
nacagüe. Rü nüma ga Cori ya Tupana rü yema norü guxchaxü̃wa 
ínananguxü̃xẽxẽ. 
14Rü yema ẽanexü̃ i waanexü̃wa ínananguxü̃xẽxẽ, rü ínayawẽgü ga norü 
cadénagü. 
15Rü name nixĩ i Cori ya Tupanana moxẽ pexãgü naxcax̱ i norü ngechaü̃ rü 
norü ngü̃xẽxẽ i pexna naxãxü̃. 
16Yerü nüma rü nayapuxẽxẽ ga yema poxcupataü̃arü ĩãx̱ ga bróũchenaxcax̱ 
rü nanapu̱xãchixẽxẽ ga yema norü fierumenax̱ãgü. 
17-18Rü nümagü i ngẽma duü̃xü̃gü ga norü chixexü̃gagu rü norü pecadugügagu 
idax̱aweexü̃, rü nanaxĩx̱ãchiãẽgü. Rü woo ga yema norü õnagü rü tama nüxü̃̃́ 
nachix̱égagü yerü naturae rü marü nayuechaü̃. 
19Natürü naétüwa ga yema norü guxchaxü̃gü rü Cori ya Tupanana nacagüe. 
Rü nüma ga Cori ya Tupana rü yema norü guxchaxü̃wa ínananguxü̃xẽxẽ. 
20Rü namaxã nanaxuegu nax naxcax̱ yataanegüxü̃. Rü naxcax̱ nitaanegü. Rü 
yemaacü ga Tupana rü yuwa ínananguxü̃xẽxẽ ga yema duü̃xü̃gü. 
21Rü name nixĩ i Cori ya Tupanana moxẽ pexãgü naxcax̱ i norü ngechaü̃ rü 
norü ngü̃xẽxẽ i pexna naxãxü̃. 
22Rü name nixĩ i nüxü̃ picuax̱üü̃güãcüma moxẽ nüxna pexãgü rü taãẽãcü 
nüxü̃ pixugüchiga i ngẽma mexü̃gü i naxüxü̃. 
23Rü yema taxetanüxü̃ ga márgu yarüxĩĩxü̃xü̃, rü yáxü̃wa naxĩ nagu ga norü 
wapurugü. 
24Rü yema már arü ngãxü̃tüwa nüxü̃ nadaugü ga yema mexü̃ ga Cori ya 
Tupana üxü̃. 
25Rü nüma ga Cori ya Tupana rü nanamu nax inaxüxü̃cax̱ ga buanecü rü 
yexguma rü tacü ga yuape inaxǘ. 
26Rü yexguma ga guma wapurugü rü poraãcü naxexnagütanüãxü̃ rü 
narüyiixü̃gü. Rü yema nagu ĩxü̃ rü nidu̱xrue norü muü̃maxã. 

27Rü nichü̱xatanücüxü ñoma nangãxẽxü̃rüxü̃. Rü tama nüxü̃ nacuax̱ nax 
ñuxãcü íyachaxãchixẽẽgüãxü̃ ga norü wapurugü. 
28Natürü yema guxchaxü̃wa nayexmagügu rü Cori ya Tupanana nacagüe, rü 
nüma ga Cori ya Tupana rü yema norü guxchaxü̃wa ínananguxü̃xẽxẽ. 
29Rü gumá buanecü ga tacü rü íxracü ga buanecüxü̃ nananguxuchixẽxẽ, rü 
narüxo ga yuape. 
30Rü yexguma nüxü̃ nadaugügu ga nax naxoxü̃ ga gumá yuape rü nataãẽgü. 
Rü Tupana rü yema ínaxĩxü̃wa nanangugüxẽxẽ. 
31Rü ngẽma duü̃xü̃gü rü name nixĩ i Cori ya Tupanana moxẽ naxãgü naxcax̱ 
i norü ngechaü̃ rü norü ngü̃xẽxẽ i nüxna naxãxü̃. 
32Rü name nixĩ i moxẽ nüxna naxãgü i duü̃xü̃güarü ngutaquex̱ewa rü 
ãẽx̱gacügüarü ngutaquex̱ewa. 
33Rü nüma ya Cori ya Tupana rü nayachegüxẽxẽ i natügü rü natüxacügü, rü 
naxnecümarexü̃ nayangucuchixẽxẽ, rü nipagüane. 
34Rü ngẽma mairaxü̃ i nanetü nawa baxcaxü̃ rü Tupana rü mairaxü̃ i 
chixexü̃xü̃ nananguxuchixẽxẽ nagagu i norü chixexü̃ i ngẽma duü̃xü̃gü i nagu 
ãchiü̃güxü̃. 
35Natürü ngẽma naane i taguma dexáã̃́xü̃ rü naxtaxaacügü nawa 
nayangucuchixẽxẽ. Rü ngẽma naane i pagüanexü̃ rü nibaixraweãx̱. 
36Rü ngẽxma tüxü̃ namugü ya yíxema ingearü ngẽmaxü̃ã̃́xẽ. Rü ngẽxma 
tümaarü ĩanegü taxügü. 
37Rü ngẽxma tixüanegü rü úbamaxã tatoegü rü muxũchixü̃ma i tümanetüarü 
o tibuxgü. 
38Rü nüma ya Cori ya Tupana rü tüxü̃ narüngü̃xẽxẽ nax timuxü̃cax̱. Rü 
nayamuxẽxẽ i tümaarü wocagü. 
39-40Rü ngẽxguma tümaarü uanügü chixri tümamaxã icuax̱gügu rü ngúxü̃ 
tüxü̃ yangexẽẽgügu rü ngẽmagagu tiyuetanü rü tinoxreetanü, natürü Tupana 

rü tá tüxü̃ naxütanü rü tá nüxü̃ naxõõ̱x i ngẽma tümaarü uanügü. Rü 
ínachianexü̃gu tá ínayatüexẽxẽ i norü uanügü nax nu ne naxĩmarexü̃cax̱. 
41Rü yíxema ingearü ngẽmaxü̃ãx̱güxe rü nüma ya Cori ya Tupana rü tüxü̃ 
ínanguxü̃xẽxẽ nawa i tümaarü ngechaü̃. Rü tüxü̃ nimuxẽxẽ ñoma 
carnérugürüxü̃. 
42Rü ngẽmaxü̃ nadaugügu i ngẽma duü̃xü̃gü i Tupanapex̱ewa mexü̃ rü tá 
nataãẽgü. Natürü ngẽma chixexü̃arü üruü̃gü rü tá narüngeax̱gümare. 
43Rü yíxema tümaãẽxü̃ cuáxe rü name nixĩ i nagu tarüxĩnüxü̃ i ñaa tümamaxã 
nüxü̃ chixuxü̃ nax ngẽmaãcü nüxü̃ tacuáxü̃cax̱ nax poraãcü tüxü̃ 
nangechaü̃xü̃ ya tórü Cori ya Tupana. 

Wiyaegü 108 

Íchamemare nax Tupanaca̱x chawiyaexü̃ 
(Sal. 57.7-11; 60.5-12) 

1-2Ñu̱xma rü íchame, Pa Chorü Tupanax, rü íchame nax chorü wiyaemaxã 
cuxü̃ chicuax̱üxü̃. Rü pax̱mama tá ícharüda rü chorü paxetaruü̃gümaxã tá 
chapaxeta. Rü ngẽmaãcü tá nüxü̃ charümoxẽ i ngẽma ngexwacaxü̃ i ngunexü̃. 
3Pa Cori Pa Tupanax, rü chorü wiyaegümaxã tá cuxü̃ chicuax̱üxü̃ napex̱ewa 
i guxü̃ma i nachixü̃anecüãx̱ i duü̃xü̃gü. 
4Erü ngẽma curü ngechaü̃ rü daxũguxü̃ i naanearü yexerawa nangu. Rü 
ngẽxgumarüxü̃ ta i curü aixcüma rü yau̱̱xtüweanexü̃arü yexerawa nangu. 
5Pa Chorü Tupanax, cuma rü daxũguxü̃ i naanemaxã icucuax̱ rü curü üüne 
rü ñoma i naane namaxã nanapá. 
6¡Rü toxü̃ nangãxü̃ rü curü poramaxã toxü̃ ínanguxü̃xẽxẽ i toma nax toxü̃ 
cungechaü̃xü̃! 
7Rü cumax, Pa Tupanax, rü cupatawa quidexa rü ñacurügü: —Taãẽãcüma tá 
pexna chanaxã i guxü̃ma i ngẽma naane i oéstewaama Chiquéü̃wa ixügüxü̃ 
rü ñu̱xmata éstewaama Chucóxarü doxonexü̃wa nguxü̃. 
8Rü ngẽxgumarüxü̃ ta i Garaáxarü naane rü Manachéarü naane i natü i 
Yudáü̃arü éstewaama ngẽxmagüxü̃ rü choxrü nixĩ. Rü ngẽma Efraíü̃arü naane 

i churaragü i poraxü̃ nawa ne ĩxü̃ rü choxrü nixĩ. Rü ngẽxgumarüxü̃ ta i 
ngẽma Yudáarü naane i Iraétanüxü̃arü ãẽx̱gacügü nawa ne ĩxü̃ rü choxrü 
nixĩ. 
9Rü ngẽma Moáane rü Edóü̃ane rü chautüü̃wa nangẽxmagü. Rü ngẽma 
Firitéutanüxü̃ rü choma rü tá nüxü̃ charüporamae ==ñanagürü ya Tupana. 
10-11Pa Tupanax, ¿rü texé tá Edóü̃anewa choxü̃ taga? ¿Rü texé tá norü ĩane ya 
poranegu choxü̃ taxücuxẽxẽ i ñu̱xma nax toxü̃ cuxoxü̃ rü marü tama torü 
churaragüxü̃ íquixümücüxü̃? 
12¡Rü torü uanügüchax̱wa toxü̃ rüngü̃xẽxẽ nax nüxü̃ tarüporamaegüxü̃cax̱! 
Erü taxuwama toxü̃̃́ name i toxrüxü̃ i duü̃xü̃güarü ngü̃xẽxẽ. 
13Natürü curü ngü̃xẽẽmaxã Pa Tupanax, rü tá nüxü̃ tarüporamae i ngẽma torü 
uanügü, erü cuma rü tá cuyayitanüxẽxẽ. 

Wiyaegü 109 

Tupanaarü ngü̃xẽẽca̱x ínaca 

1Pa Tupanax ¡taxṹ i choxü̃̃́ nüxü̃ cuxoxü̃ i chorü yumüxẽ! 
2Erü duü̃xü̃gü i chixexü̃gu maxẽxü̃ i dorataa̱x̱güxü̃ rü chauchiga nidexagü. 
Rü wüxi i doramare nixĩ i ngẽma chauchiga i nüxü̃ yaxugüxü̃. 
3Rü chauxchi naxaieãcüma nidexagü. Rü natücax̱mamare chixexü̃ chauchiga 
nixugü. 
4Rü ngẽma chorü ngechaü̃ i ngẽma duü̃xü̃gücax̱ ichaxãxü̃ rü chixexü̃maxã 
choxü̃̃́ nanaxütanügü. Natürü i chomax rü naxcax̱ chayumüxẽama. 
5Rü ngẽma mexü̃ i naxcax̱ chaxüxü̃ rü chixexü̃maxã nanatáeguxẽẽgü. Rü 
choma nüxü̃ changechaü̃yane rü chauxchi naxaie. 
6Pa Tupanax ¡ñu̱xma rü ngẽma chixexü̃ üxü̃cax̱ nüxü̃ naxuneta i wüxi i 
ãẽx̱gacü i chixecüma nax ngẽma nüxna cax̱axü̃cax̱ i norü chixexü̃chiga! ¡Rü 
ngẽxgumarüxü̃ ta nüxü̃ naxuneta i wüxi i norü uaxü̃ruxü̃ i naxcax̱ ícax̱axü̃ 
nax napoxcuxü̃cax̱! 



1794 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

7Rü ngẽxguma ãẽx̱gacü nüxna caxgux i norü chixexü̃chiga rü name nixĩ i 
noxtacüma poxcu namaxã naxueguxü̃. Rü ngẽxguma nügücax̱ ínacax̱gu nax 
tama napoxcuxü̃cax̱ rü name nixĩ i noxtacüma yexeraãcü nanapoxcuama. 
8¡Rü nanuxẽxẽ i norü maxü̃ rü noxtacüma nayu̱x nax ngẽmaãcü togü 
noxtacüma nayaxuxü̃cax̱ i norü puracü! 
9Rü ngẽmaãcü i naxacügü rü noxtacüma nataxcue tixĩ rü naxmax̱ rü 
noxtacüma yutexe tixĩ. 
10Rü ngẽmaãcü i naxacügü rü nu ne nanaxĩmare rü íxraxü̃ i diẽrucax̱ 
nacaa̱x̱ü̃wax̱egü. ¡Rü noxtacüma nawa ínawoxü̃ ya yima napatachicawa! 
11¡Rü guxü̃ma i ngẽma norü ngẽmaxü̃gü, rü ngẽma diẽru naxü̃tawa nayaxuxü̃ 
noxtacüma yana! ¡Rü togümare i duü̃xü̃gü nüxü̃̃́ yana i ngẽma norü 
puracütanü! 
12Rü name nixĩ i taxúeãxü̃ma nangechaü̃tümüxü̃ rü woo i naxacügü i 
tax̱cuexü̃. 
13¡Rü noxtacüma guxü̃ yue i nataagü nax ngẽmaãcü yanaxoxochixü̃cax̱ i 
napex̱eégagü! 
14Rü cumax, Pa Corix, ¡rü nüxna nacuax̱ãchi i nanatüarü chixexü̃ rü tagutáma 
ínapi i ngẽma naéarü pecadu! 
15¡Rü guxü̃guma nüxna nacuax̱ãchi i ngẽma chixexü̃ i naxüxü̃! ¡Rü 
duü̃xü̃güãẽwa ínapi i naéga! 
16Rü nüma i ngẽma chixexü̃ üxü̃ rü taguma nüxü̃̃́ tangechaü̃tümüxü̃ ya 
yíxema ingearü diẽruãx̱güxe rü yíxema tama tügü icuax̱üü̃güxe rü yíxema 
guxchaxü̃maxã naxĩx̱ãchiãẽgüxe. Rü nüma rü chixri tümamaxã inacuax̱ rü 
ngẽmaãcü tüxü̃ nadai. 
17Rü nüma rü naxcax̱ nadau nax chixexü̃ naxüxü̃. ¡Rü ngẽmacax̱ name i 
noxtacüma chixexü̃ namaxã yaxugüe i duü̃xü̃gü! Rü taguma naxcax̱ nadau 
nax tax̱acürü mexü̃ naxü. ¡Rü ngẽmacax̱ noxtacüma taguma texé mexü̃ 
nachiga ixu! 

18¡Rü ngẽma nacüma i chixexü̃, rü noxtacüma yadü̱xã i naxü̃ne ñoma wüxi i 
naxchirumaxã idü̱xü̱xü̃rüxü̃! ¡Rü naanügu rü naxchinax̱ãgu noxtacüma 
naxücu i ngẽma chixexü̃ i nagu naxĩnüxü̃ ñoma dexá rüex̱na chíxü̃ tagu 
ücuxü̃rüxü̃! 
19Rü ngẽma nacüma i chixexü̃ ¡rü noxtacüma yadü̱xã i naxü̃ne ñoma wüxi i 
naxchiru naxü̃ne idü̱xü̱xü̃rüxü̃, rü noxtacüma nüxna nanai ñoma wüxi i 
goyexü̃rüxü̃! 
20Rü name nixĩ i Cori ya Tupana ngẽmaãcü nüxü̃̃́ nanaxütanü i ngẽma 
chomaxã rüxuanüãx̱güxü̃ rü chixri chauchiga idexagüxü̃. 
21Natürü cumax, Pa Corix rü chanaxwax̱e i choxü̃ curüngü̃xẽxẽ rü mea 
choxna cudau nax ngẽmaãcü natachigaxü̃cax̱ i cuéga. ¡Rü curü mecümagagu 
choxü̃ ínanguxuchixẽxẽ nawa i ngẽma chixexü̃gü! 
22Choma rü poraãcüxüchi guxchaxü̃wa changexma rü chanaxĩx̱ãchiãxẽ rü 
chorü maxü̃newa rü poraãcü nangu̱x. 
23Rü ngẽma chorü guxchaxü̃gümaxã rü inixũ nax chixachigüxü̃ ñoma wüxi i 
gáuxchipetaxü̃ ixũxchigüxü̃rüxü̃. Rü ñu̱xma rü marü chixaxüchi, rü 
ngẽmacax̱ ya yimá buanecü rü choxü̃ niga ñoma wüxi i munüxü̃ yagaxü̃rüxü̃. 
24Rü ngẽma nax tama chachibüxü̃cax̱ rü chidu̱ruxeã̃́pü̱xü rü chixachigü. 
25Rü duü̃xü̃güarü cugüruxü̃ chixĩ. Rü ngẽxguma choxü̃ nadaunügu rü 
nanexáerugü rü choxü̃ nacugüe. 
26-27¡Choxü̃ rüngü̃xẽxẽ, Pa Cori Pa Chorü Tupanax! ¡Rü curü ngechaü̃gagu 
choxü̃ ínanguxuchixẽxẽ nawa i chorü guxchaxü̃gü nax ngẽmaãcü duü̃xü̃gü 
nüxü̃ cuáxü̃cax̱ nax aixcüma cuma yixĩxü̃ i choxü̃ curüngü̃xẽẽxü̃! 
28Rü ñu̱xma nax choxü̃ curüngü̃xẽẽxü̃ rü nüetama nixĩ ega woo chixexü̃ 
chomaxã yaxugüegu i ngẽma chomaxã rüxuanüãx̱güxü̃. Rü name nixĩ nax 
naxãneexü̃. Natürü i choma nax curü duü̃xü̃ chixĩxü̃ rü chataãxẽ. 

29Rü ngẽma chorü uanügü rü name nixĩ nax poraãcü naxãneexü̃. ¡Rü ngẽma 
norü ãne rü noxtacüma yadü̱xã i naxü̃ne ñoma wüxi i naxchirumaxã 
idü̱xü̱xü̃rüxü̃! 
30Rü ñaa chau̱̱ax̱maxã rü guxü̃gutáma Cori ya Tupanana moxẽ chaxã. Rü 
muxü̃ i duü̃xü̃gütanüwa tá nüxü̃ chicuax̱üxü̃. 
31Erü nüma ya Tupana rü tümaétüwa nachogü ya yíxema ngearü 
ngẽmaxü̃ãx̱güxe. Rü naxmex̱wa tüxü̃ ínapoxü̃ i ngẽma tüxü̃ íxuaxü̃güxü̃. 

Wiyaegü 110 

Nüma ya Cori rü ãẽ̱xgacüna pora naxã 

1Rü nüma ya Tupana rü chorü Corixü̃ ñanagürü: —¡Chorü tügünecüwawa 
rüto rü ñu̱xmatáta i ngẽma curü uanügü rü curü chicutüxü̃ chayaxĩxẽẽgü! 
==ñanagürü. 
2Rü nüma ya Tupana rü Chióü̃wa cuxü̃ naxuneta nax ãẽx̱gacü quixĩxü̃cax̱ rü 
namaxã icucuáxü̃cax̱ i ngẽma curü uanügü. 
3Rü ngẽma ngunexü̃ i curü uanügüxü̃ curüporamaegu rü curü duü̃xü̃gü rü tá 
cuxmex̱wa nügü nangẽxmagüxẽxẽ. Rü nimexchiruãcüma tá cupex̱ewa 
nangugü. Rü ngẽma curü pora rü guxü̃gutáma nitachigü ñoma pucü ya 
guxü̃guma pax̱mama rüngucürüxü̃. 
4Rü nüma ya Tupana rü cuxü̃ naxuneta nax Melquichedéxrüxü̃ guxü̃guma 
chacherdóte quixĩxü̃. Rü nüma rü taxũtáma inayanaxoxẽxẽ i ngẽma nüxü̃ 
yaxuxü̃. 
5Rü nüma ya Tupana rü curü tügünecüwawa nangẽxma nax cuxü̃ 
ínapoxü̃xü̃cax̱. Rü ngẽma ngunexü̃ i nagu nanuxü̃gu rü tá nanadai i muxü̃ma 
i ãẽx̱gacügü. 
6Rü ngẽma nachixü̃anegücax̱ rü tá poxcu naxuegu. Rü ngẽxma tá nayue i 
muxũchixü̃ i duü̃xü̃gü. Rü guxü̃wama i ñoma i naanewa rü muxü̃tama i 
ãẽx̱gacügü tá ínawoxü̃. 

7Natürü nümatama ya Tupana rü ngẽma namacüwawa ngẽxmaxü̃ i 
natüxacüarü dexáwa tá naxaxe. Rü ngẽma dexá rü tá nayaporaxẽẽchigü. 

Wiyaegü 111 

Nüxü̃ ticua̱xüü̃gü ya Cori ya Tupana erü mexü̃ taxca̱x naxü 

1Name nixĩ i Cori ya Tupanaxü̃ ticuax̱üü̃gü. Rü choma rü guxü̃ma i chorü 
maxü̃nemaxã tá Cori ya Tupanaxü̃ chicuax̱üxü̃ napex̱ewa i ngẽma duü̃xü̃gü i 
mexü̃gu rüxĩnüexü̃arü ngutaquex̱ewa rü guxü̃ma i duü̃xü̃güpex̱ewa. 
2Rü guxü̃ma i ngẽma Cori ya Tupana üxü̃ rü nataxüchi. Rü yíxema aixcüma 
namaxã taãẽxe i ngẽma Tupana üxü̃ rü nawa tangu̱x. 
3Rü ngẽma Tupanaarü puracü rü namexẽchi. Rü nüma rü guxü̃guma mea 
tamaxã inacuax̱. 
4Rü yema mexü̃ ga naxüxü̃ rü taxucürüwama nüxü̃ itarüngümae. Erü nüma 
ya Cori rü namecümaxüchi rü nüxü̃̃́ tangechaü̃tümüxü̃. 
5Rü tüxü̃ naxüwemü ya yíxema nüxü̃ icuax̱üxü̃güxe. Rü nüma rü taguma 
nüxü̃ inarüngüma i ngẽma norü uneta ga nüxü̃ yaxuxü̃. 
6Rü nüma rü norü duü̃xü̃güpex̱ewa inanawex̱ ga norü pora ga yexguma 
nüxna naxããgu ga ñaa Iraéane woo muxü̃ma ga totücumü ga duü̃xü̃gü ga 
tama yaxõgüxü̃ nawa namaxẽchirex̱. 
7Rü guxü̃ma i ngẽma nüma naxüxü̃ rü name rü aixcüma niwex̱ i norü mugü. 
Rü ngẽmacax̱ name nax nagu yaxõxü̃. 
8Rü ngẽma norü mugü rü taguma inayarüxo erü guxü̃ma rü aixcüma nixĩ rü 
nawex̱gu. 
9Rü nüma rü ínananguxü̃xẽxẽ ga norü duü̃xü̃gü naxmex̱wa ga norü uanügü. 
Rü yema norü uneta rü namaxã nüxü̃ nixu nax tagutáma iyanaxoxü̃. Erü 
nüma ya Tupana rü naxüüne rü naxãũcümaxü̃chi. 
10Rü yíxema aixcüma cuax̱ tüxü̃̃́ ngẽxmaxe rü Cori ya Tupanaxü̃ ticuax̱üü̃gü. 
Rü yíxema Cori ya Tupanaxü̃ icuax̱üü̃güxe rü aixcüma tümaãẽxü̃ ticuax̱. Rü 
name nixĩ i guxü̃guma nüxü̃ ticuax̱üü̃gü. 

Wiyaegü 112 

Nataãxẽ ya yimá yatü ya mexü̃gu rüxĩnücü 

1Name nixĩ i Cori ya Tupanaxü̃ ticuax̱üü̃gü. Rü nataãxẽ ya yimá yatü ya Cori 
ya Tupanaxü̃ ngechaü̃cü rü norü mugügu imaxü̃cü. 
2Rü yimá yatü ya mexü̃gu rüxĩnücü rü Tupana tá nüxü̃ narüngü̃xẽxẽ i ngẽma 
naxacügü rü tá naporae i ñoma i naanewa. 
3Rü napatawa ya yimá yatü rü namuarü ngẽmaxü̃ãx̱gü. Rü guxü̃guma norü 
ngẽmaxü̃gümaxã to̱xguãx̱ü̃ narüngü̃xẽxẽ. 
4Rü yimá yatü rü ñoma wüxi i omü i ẽanexü̃wa ibáxixü̃rüxü̃ nixĩ naxcax̱ i 
ngẽma togü i duü̃xü̃gü i mexü̃. Rü nüma rü namecüma rü nangechaü̃wax̱e rü 
nixaixcüma. 
5Rü yimá yatü ya mecümacü rü norü ngẽmaxü̃gümaxã togüxü̃ narüngü̃xẽxẽ. 
Rü mea namaxã inacuax̱ i guxü̃ma i ngẽma nüxü̃̃́ ngẽxmaxü̃. 
6Rü yimá yatü rü taxũtáma nagu nayarüchixe. Rü duü̃xü̃gü rü guxü̃gutáma 
nüxna nacuax̱ãchigü naxcax̱ i ngẽma mexü̃ i naxüxü̃. 
7Rü nüma rü taxucax̱ma naxcax̱ nabai̱x̱ãchi i tax̱acürü chixexü̃ i ore i nachiga 
i nüxü̃ naxĩnüxü̃, erü nüxü̃ nacuax̱ nax Tupana aixcüma nüxna dauxü̃. 
8Rü nüma ya yimá yatü rü taxucax̱ma norü uanügüxü̃ namuü̃. Rü nüxü̃ 
nacugüama erü Tupanagu nayaxõ. 
9Rü yíxema tüxü̃̃́ nataxúxe rü guxü̃guma norü ngúchaü̃maxã tüxna 
nanaxãmare i diẽru. Rü ngẽma nacüma i mexü̃ rü taguma nüxü̃ narüchau 
nax naxüaxü̃. Rü taxucax̱ma naxãne erü aixcüma nagu namaxü̃ i ngẽma nüxü̃ 
yaxuxü̃. 
10Rü ngẽma chixexü̃ ügüxü̃ rü nanue ega nüxü̃ nadaugügu. Rü norü numaxã 
nixü̃̃́xchapütagü. Natürü ngẽma norü ĩnü i ngẽma chixexü̃arü üruü̃gü rü tá 
nagu nayarüchixe. 

Wiyaegü 113 

Norü mecümaca̱x Tupanaxü̃ ticua̱xüü̃gü 

1Name nixĩ i Cori ya Tupanaxü̃ ticuax̱üü̃gü. ¡Pa Norü Duü̃xü̃güx nüxü̃ 
picuax̱üü̃gü! 
2Rü name i ñu̱xma rü guxü̃guma mea nachiga idexagüxü̃. 
3Rü guxãma i pema i éstewa ngẽxmagüxe rü ñu̱xmata pema i oéstewa 
ngẽxmagüxe ¡rü nüxü̃ picuax̱üü̃gü ya Cori ya Tupana! 
4Rü nüma ya Cori ya Tupana rü guxü̃ma i nachixü̃anegümaxã inacuax̱. Rü 
norü pora rü daxũguxü̃ i naaneétüwa nangu. 
5-6Rü taxúema namaxã tawüxigu ya tórü Cori ya Tupana ya daxũguxü̃ i 
naanewa ãẽx̱gacü ixĩcü, natürü nüma rü ngéma nüxü̃ nadawenü i daxũguxü̃ 
i naane rü ñoma i naane. 
7-8Rü tüxü̃ narüngü̃xẽxẽ ya yíxema ngearü diẽruã̃́xẽ rü tüxü̃ ínarüdaxẽxẽ rü 
tümaarü ĩanearü ãẽx̱gacügütanüwa tüxü̃ narütoxẽxẽ. 
9Rü yíxema ngexe ya ngexacüxe rü nüma ya Tupana rü tüxü̃ nataãẽxẽxẽ rü 
tüxü̃ narüngü̃xẽxẽ nax taxãxacüxü̃cax̱. Pa Duü̃xü̃güx, ¡ngĩxã nüxü̃ ticuax̱üü̃gü 
ya Cori ya Tupana! 

Wiyaegü 114 

Nüxna nacua̱xãchie ga yexguma Equítuanewa ínachoxü̃gu ga Iraétanüxü̃ 

1-2Rü nũxcüma ga yexguma Equítuanewa ínachoxü̃gu ga tórü o̱xigü ga 
Iraétanüxü̃ ga Acóbutaagü, rü Yudáanegu nixĩ ga naxügüãxü̃ ga guma 
Tupanapata. Rü nüma ga Tupana rü yéma nixĩ ga tórü o̱xigümaxã inacuáxü̃. 
3Rü yexguma yema Már ga Dauchíüxü̃ yema Iraétanüxü̃xü̃ dau̱̱xgu rü 
niyauxyexü̃chíxü. Rü yexgumarüxü̃ ta ga yema natü ga Yudáü̃ rü tórü 
o̱xigücax̱ ínayachaxãchixü̃chixü̃. 
4Rü yexguma ga guma imáchanexü̃chine ga max̱pǘnegü rü guma 
rünuxmaegüne ga max̱pǘnegü rü Tupanaarü poramaxã nayuxnagütanü 
ñoma carnéruxacügü rü chíbuxacügü yuxnagütanüxü̃rüxü̃. 

5¿Rü tax̱acü cuxü̃ nangupetü, Pa Már i Dauchíüxü̃, nax quiyauxyexü̃chíüxü̃? 
¿Rü tax̱acü cuxü̃ nangupetü, Pa Natü Pa Yudáü̃ nax ícuyachaxãchixü̃chiüxü̃? 
6¿Rü tax̱acü pexü̃ nangupetü, Pa Imáchanexü̃chine ya Max̱pǘnegüx rü pemax 
Pa Rünuxmaegüne ya Max̱pǘnegüx, rü piyuxnetanücüüxü̃ ñoma 
carnéruxacügü rü chíbuxacügü yuxnagütanüxü̃rüxü̃? 
7Rü cumax, Pa Ñoma i Naanex ¡rü Acóbuarü Tupanapex̱ewa curü muü̃maxã 
idu̱xrux! 
8Yerü ga nüma rü nutatanüwa nanango̱xẽxẽ ga puchugü rü nuta ya tacüwa 
inayagoxü̃chíüxẽxẽ ga dexá. 

Wiyaegü 115 

Tórü Tupana rü daxũguxü̃ i naanewa nangẽxma 

1Pa Cori Pa Tupanax ¡cugütama icuax̱üxü̃ rü taxṹ i toxü̃ quicuax̱üxü̃! ¡Rü 
cugü icuax̱üxü̃ naxcax̱ i curü ngechaü̃ rü naxcax̱ i ngẽma nax quixaixcümaxü̃! 
2¿Rü tü̱xcüü̃ i ngẽma tama yaxõgüxü̃ rü ínacagü rü ñanagürügü: —¿Ngexcü 
nixĩ ya perü Tupana? ==ñanagürügü? 
3Natürü tanangãxü̃ rü ñatagürügü: —Torü Tupana rü daxũguxü̃ i naanewa 
nangẽxma. Rü nüma rü nanaxü i guxü̃ma i tax̱acü i nüma nanaxwax̱exü̃ 
==ñatagürügü. 
4Rü ngẽma norü tupanachicünax̱ãgü i ngẽma tama yaxõgüxü̃, rü nümatama 
i duü̃xü̃gü naxmex̱maxã nanaxügü. Rü úirumü rü diẽrumünaxcax̱ nixĩ. 
5Rü nüxü̃̃́ nangẽxma i naãx̱ natürü tama nidexagü rü nixãxetü natürü tama 
tax̱acüxü̃ nadau. 
6Rü naxãchinü natürü tama tax̱acüxü̃ naxĩnüe. Rü naxãxmaraxü̃ natürü 
taxuxü̃ma nüxü̃ napa. 
7Rü nixãxmex̱ natürü tama tüxü̃ ningõgügü. Rü nixãcutü natürü tama inaxĩ. 
Rü bai i wüxi i naga i naãx̱güwa ixũxũxü̃. 



1801 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

8Rü ngẽma duü̃xü̃gü i nügücax̱tama naxchicünax̱ãgü ügüxü̃ rü nüxü̃̃́ 
yaxõgüxü̃ rü naxrüü̃tama nixĩgü nax taxuwama yamexü̃. 
9Pa Iraétanüxü̃x ¡Cori ya Tupanagu peyaxõgü! Erü nüma rü tüxü̃ 
narüngü̃xẽxẽ rü tüxna nadau. 
10Pa Chacherdótegüx ¡Cori ya Tupanagu peyaxõgü! Erü nüma rü tüxü̃ 
narüngü̃xẽxẽ rü tüxna nadau. 
11Rü pemax, Pa Duü̃xü̃gü i Cori ya Tupanaxü̃ Ngechaxü̃güxex ¡rü nagu 
peyaxõgü! Erü nüma rü tüxü̃ narüngü̃xẽxẽ rü tüxna nadau. 
12Rü nüma ya Cori ya Tupana rü tagu narüxĩnü rü tá tüxü̃ narüngü̃xẽxẽ. Rü 
tá nüxü̃ narüngü̃xẽxẽ i guxü̃ma i Iraétanüxü̃ rü norü chacherdótegü. 
13Rü tá mexü̃ tümamaxã naxuegu ya yíxema nüxü̃ ngechaü̃güxe woo yáxe rü 
buxe. 
14Rü chanaxwax̱e, Pa Iraétanüxü̃x, nax Cori ya Tupana pexü̃ imuxẽẽxü̃ rü 
yamuxẽẽãxü̃ i pexacügü. 
15Rü nüma ya Cori ya Tupana i daxũguxü̃ i naane rü ñoma i naanearü üruxü̃ 
rü aixcüma tá pexna nanaxã i norü ngü̃xẽxẽ. 
16Rü Cori ya Tupanaarü nixĩ i daxũguxü̃ i naane, natürü duü̃xü̃güna nanaxã 
i ñoma i naane. 
17Rü ngẽma marü yuexü̃ i naxmaxü̃wa ngẽxmagüxü̃ rü taxucürüwama Cori 
ya Tupanaxü̃ nicuax̱üü̃gü i ñoma i naanewa. 
18Natürü i yixema i ñu̱xma nax imaxẽxü̃ rü tá nüxü̃ ticuax̱üxü̃gü i ñu̱xmax rü 
guxü̃gutáma ¡Rü ngĩxã nüxü̃ ticuax̱üxü̃gü ya Cori ya Tupana! 

Wiyaegü 116 

Yumüxẽwa Tupanana moxẽ taxã 

1-2Cori ya Tupanaxü̃ changechaü̃ erü nüxü̃ naxĩnü i ngẽma chorü yumüxẽ. Rü 
ñu̱xma nax chamaxü̃xü̃gu rü guxü̃gutáma namaxã chidexa i chorü 
yumüxẽwa. 

3Rü ngẽma yu rü choxü̃ niyauxchirex̱ rü wixguxüchi choxü̃ nimax̱. Rü 
chabai̱x̱ãchi rü chamuü̃. 
4Rü yexguma ga choma rü Cori ga Tupanacax̱ aita chaxü rü ñachagürü: —
¡Pa Corix, choxü̃ namaxẽxẽ! ==ñachagürü. 
5Rü nüma ya Cori ya Tupana rü aixcümacü nixĩ rü nüxü̃̃́ 
tangechaü̃tümüxü̃wax̱e. Erü nüma rü woetama guxü̃guma namecümaxüchi. 
6Rü nüma ya Cori ya Tupana rü tüxna nadau ya yíxema taxuxü̃ma ixĩgüxe. 
Rü yexguma chaturagu ga nax chayuxchaü̃xü̃ rü choxü̃ ínarüdaxẽẽama. 
7-8Rü ñu̱xma rü wenaxarü chataãxẽ yerü nüma ga Cori ya Tupana rü chomaxã 
namecüma rü choxü̃ ínapoxü̃ nax tama chayuxü̃cax̱ rü tama axu ínguxü̃cax̱ 
rü tama chixexü̃gu changuxü̃cax̱. 
9Rü ñu̱xma rü Cori ya Tupanaga tá chaxĩnü natanüwa i ngẽma duü̃xü̃gü i 
ñoma i naanewa maxẽxü̃. 
10Rü choma rü chayaxõõma woo chorü ĩnüwa rü ñachagürü: —Nataxüchi i 
chorü guxchaxü̃ ==ñachagürü. 
11Rü chorü ĩx̱ãchiãẽgagu rü ñacharügü: —Guxü̃ma i duü̃xü̃gü rü 
nidorataa̱x̱gü ==ñachagürü. 
12¿Ñuxãcü tá Cori ya Tupanaaxü̃̃́ chanaxütanü naxcax̱ i guxü̃ma i ngẽma 
mexü̃ i chau̱̱xcax̱ naxüxü̃? 
13Rü napex̱ewa tá chanange i chorü ãmare i bínuchíü rü tá nüxü̃ chicuax̱üxü̃ 
yerü yuwa choxü̃ ínapoxü̃. 
14Rü guxü̃ma i norü duü̃xü̃güpex̱ewa tá nüxü̃ chicuax̱üxü̃ yema namaxã nüxü̃ 
chixuxü̃rüxü̃. 
15Rü nüma ya Cori ya Tupana rü poraãcü nüxü̃ nangechaü̃ i norü duü̃xü̃gü, 
rü poraãcü nüxü̃̃́ nangu̱x i ngẽxguma nayuegu i ngẽma norü duü̃xü̃gü i nüxü̃ 
ngechaü̃güxü̃. 

16Pa Cori Pa Tupanax, choma rü curü duü̃xü̃ chixĩ, rü curü duü̃xü̃ tümane 
chixĩ. Rü cuma nixĩ i choxü̃ ícunguxuchixẽẽxü̃ nawa ga yema guxchaxü̃gü ga 
choxü̃ ináixü̃. 
17Rü ngẽmacax̱ tá moxẽ cuxna chaxã rü naxü̃nagü tá cuxcax̱ chadai rü 
íchanagu. Rü ngẽmaãcü tá cuxü̃ chicuax̱üxü̃ Pa Cori Pa Tupanax. 
18-19Rü Yerucharéü̃wa ngẽxmane ya cupataax̱tüwa rü guxü̃ma i curü 
duü̃xü̃güpex̱ewa tá chayanguxẽxẽ i ngẽma chorü uneta ga cumaxã nüxü̃ 
chixuxü̃. Pa Duü̃xü̃güx, ¡ngĩxã nüxü̃ ticuax̱üxü̃gü ya Cori ya Tupana! 

Wiyaegü 117 

Tupanaxü̃ ticua̱xüü̃gü 

1¡Pa Guxü̃ma i Nachixü̃anecüãx̱gü, rü Pa Guxü̃ma i Ñoma i Naanecüax̱güx, 
rü Tupanaxü̃ picuax̱üxü̃gü! 
2Erü nüma rü poraãcü tüxü̃ nangechaü̃ rü guxü̃guma nixaixcüma rü 
nayanguxẽxẽ i ngẽma nüxü̃ yaxuxü̃. ¡Rü ngĩxã tórü Corixü̃ ticuax̱üü̃gü! 

Wiyaegü 118 

Cori ya Tupanaarü pora rü taguma inayagu̱x 

1Pa Duü̃xü̃güx, ¡Cori ya Tupanana moxẽ pexãgü! Erü nüma rü 
namecümaxüchi rü guxü̃guma tüxü̃ nangechaü̃. 
2Pa Iraétanüxü̃x, name nixĩ i ñapegürügü: —Cori ya Tupanaarü ngechaü̃ rü 
taguma inayagu̱x ==ñapegürügü. 
3Rü ngẽxgumarüxü̃ ta i pemax, Pa Chacherdótegüx, rü name nixĩ i 
ñapegürügü: —Cori ya Tupanaarü ngechaü̃ rü taguma inayagu̱x 
==ñapegürügü. 
4Rü ngẽxgumarüxü̃ ta i pemax i tórü Cori ya Tupanaxü̃ ngechaü̃güxe, rü 
name nixĩ i ñapegürügü: —Cori ya Tupanaarü ngechaü̃ rü taguma inayagu̱x 
==ñapegürügü. 

5Rü yexguma taxü̃ ga guxchaxü̃wa chayexmagu rü Cori ya Tupanaarü 
ngü̃xẽẽcax̱ íchaca. Rü nüma rü choxü̃ naxĩnü rü nawa choxü̃ 
ínanguxuchixẽxẽ ga yema chorü guxchaxü̃gü. 
6Rü nüma ya Cori ya Tupana rü nachauxü̃tagu rü ngẽmacax̱ tama chamuü̃. 
¿Rü ñu̱xma rü texé tapora nax tax̱acürü chixexü̃gu choxü̃ tangu̱xẽẽxü̃? 
7Rü nüma ya Cori ya Tupana rü nachauxü̃tagu, rü nüma nixĩ i choxü̃ 
nangü̃xẽẽxü̃. Rü tá nüxü̃ chadau nax Tupana nüxü̃ rüporamaexü̃ i ngẽma 
chauxchi aiexü̃. 
8Rü name nixĩ nax Cori ya Tupanagu yaxõgüxü̃ rü tama i duü̃xü̃gügu. 
9Rü name nixĩ nax Cori ya Tupanagu yaxõgüxü̃ rü tama i ãẽx̱gacügü i 
poraexü̃gu. 
10Rü guxü̃ma ga yema togü ga nachixü̃anecüãx̱gü rü chau̱̱xcax̱ ínayaxüãchi 
rü choxü̃ ínachomaeguãchi nax choxü̃ yamax̱güxü̃cax̱. Natürü Tupanaégagu 
nüxü̃ charüporamae. 
11Rü guxü̃wama choxü̃ ínachomaeguãchi, natürü Tupanaégagu nüxü̃ 
charüporamae. 
12Rü ñoma máxẽgürüxü̃ choxü̃ ínachomaeguãchi. Natürü yema nax nanuexü̃ 
ga chorü uanügü rü ñoma tax̱acü ixaxü̃ rü paxãma ixoxü̃rüxü̃ nixĩgü. Yerü 
Tupanaégagu nüxü̃ charüporamae. 
13Rü norü numaxã chau̱̱xcax̱ nibuxmü nax choxü̃ yamax̱güxü̃cax̱, natürü 
nüma ya Cori ya Tupana rü choxü̃ ínapoxü̃. 
14Rü ngẽmacax̱ chorü wiyaemaxã Cori ya Tupanaxü̃ chicuax̱üxü̃ erü nüma 
nixĩ i choxü̃ naporaxẽẽxü̃. Rü nüma nixĩ i choxü̃ namaxẽẽxü̃. 
15Rü ngẽma Tupanaarü duü̃xü̃gü rü napatagüwa taãẽãcüma nawiyaegü i 
ngẽxguma nüxü̃ naxĩnüegu nax Tupana nüxü̃ naporamaegüxẽẽxü̃ i ngẽma 
namaxã rüxuanüãx̱güxü̃. Rü ñanagürügü: —Nüma ya Cori ya Tupana rü norü 
poramaxã tüxü̃ ínapoxü̃ nüxna i ngẽma tamaxã rüxuanüãx̱güxü̃. 

16Erü ngẽma norü pora ya Tupana rü taxuxü̃ma i to i poramaxã nawüxigu. 
Rü ngẽma norü poramaxã nixĩ i nüxü̃ nayexeraxü̃ i ngẽma tamaxã 
rüxuanüãx̱güxü̃ ==ñanagürügü. 
17Rü ñu̱xma rü taxũtáma paxa chayu. Rü tá chamaxü̃ nax ngẽmaãcü nüxü̃ 
chixuxü̃cax̱ i guxü̃ma i tax̱acü i naxüxü̃ ya Cori ya Tupana. 
18Rü nüma ya Cori ya Tupana rü poraãcü choxü̃ napoxcu natürü tama choxü̃ 
ínatax̱ nax chayuxü̃cax̱. 
19¡Rü peyawãxna i ngẽma Tupanapataarü ĩãx̱! Rü ngẽxma chaxücuchaü̃ nax 
Cori ya Tupanana moxẽ chaxãxü̃cax̱. 
20Rü ngẽma napataarü ĩãx̱wa nixĩ i yachocuxü̃ i ngẽma aixcüma norü 
duü̃xü̃gü ixĩgüxü̃. 
21Pa Corix, moxẽ cuxna chaxã erü choxü̃̃́ nüxü̃ cuxĩnü i chorü yumüxẽ rü 
choxü̃ cungãxü̃ga. Erü cuma rü chorü maxẽẽruxü̃ quixĩ. 
22Rü yimá nuta ya ĩpataarü üruü̃gü nüxü̃ oecü rü yima nixĩ ya ñu̱xma nüxíra 
yaxǘcuchigüãcü. 
23Rü Cori ya Tupana nixĩ ya ngẽmaãcü naxücü. Rü wüxi i mexẽchixü̃ nixĩ rü 
ngẽmacax̱ tataãẽgü. 
24Rü ñaa nixĩ i ngẽma ngunexü̃ i nagu Tupana mexü̃ taxcax̱ üxü̃. ¡Rü ngĩxã 
poraãcü tataãẽgü! 
25Pa Corix ¡paxa torü uanügümex̱ẽwa toxü̃ ínanguxü̃xẽxẽ! ¡Rü toxü̃ 
rüngü̃xẽxẽ nax mea toxü̃ nangupetüxü̃cax̱! 
26Rü Tupana rü namaxã nataãxẽ ya yimá Coriégagu núma ũcü. Rü toma rü 
Tupanapatawa mexü̃ pemaxã taxuegu. 
27Rü nüma ya Cori nixĩ i tórü Tupana yixĩxü̃. Rü nüma nixĩ i tüxü̃ 
yabáixmaxü̃xü̃. ¡Rü ngĩxã napatawa ngẽxmaxü̃ i ãmarechicagu tayanu i 
ngẽma naixtanügü i nüxna ixãmaregüxü̃! 
28Rü cuxna moxẽ chaxã, Pa Corix, rü cuxü̃ chicuax̱üxü̃ erü cuporaxüchi rü 
chorü Tupana quixĩ. 

29¡Rü nüxna moxẽ pexãgü ya Cori ya Tupana! Erü nüma rü namecümaxüchi 
rü ngẽma norü ngechaü̃ rü taguma inayagu̱x. 

Wiyaegü 119 

Tupanaarü mugümaxã tataãẽgü 
-1- 

1Rü tataãẽgü ya yíxema aixcüma nagu maxẽxe i Tupanaarü mugü rü tama 
nüxü̃ rüngü̃maexe. 
2Rü tataãẽgü ya yíxema naga ĩnüexe i norü mugü rü guxü̃ i tümaarü 
maxü̃maxã Tupanacax̱ daugüxe. 
3Rü tataãẽgü ya yíxema taxuxü̃ma i chixexü̃ ügüxe rü aixcüma Cori ya 
Tupanamaxü̃gu ĩxẽ. 
4Cumax, Pa Tupanax, toxna cunaxã i curü mugü nax aixcüma naga 
taxĩnüexü̃cax̱. 
5-6Chierüna guxü̃gu mea naga chaxĩnügu i ngẽma curü mugü nax ngẽmaãcü 
taxucax̱ma chaxãnexü̃cax̱ i ngẽxguma chayanguxẽẽgu i curü mugü. 
7Rü ngẽxguma mea nawa changu̱xgux i ngẽma curü mugü i aixcüma 
wex̱guxü̃, rü guxü̃ma i chorü maxü̃maxã tá cuxü̃ chicuax̱üxü̃. 
8Rü choxü̃̃́ nangúchaü̃ nax nagu chamaxü̃xü̃ i ngẽma curü mugü ¡Rü taxṹ i 
choxü̃ ícutáxü̃! 

-2- 

9Pa Tupanax ¿rü ñuxãcü tá wüxi ya ngextü̱xücü inamexü̃ i norü maxü̃ i 
cupex̱ewa? Rü ngẽxguma curü ore naxwax̱exü̃ãcüma namaxü̱̃xguxicatama. 
10Rü ngẽmacax̱ i choma rü guxü̃ma i chorü maxü̃maxã cuxcax̱ chadau. ¡Rü 
choxna nadau nax tama nüxna chixũgachixü̃cax̱ i curü mugü! 
11Rü chauãẽgu namaxã changuxü̃ i curü ore nax tama cupex̱ewa chixexü̃ 
chaxüxü̃cax̱. 
12Cumexẽchi i cumax, Pa Cori Pa Tupanax. ¡Rü choxü̃ nangu̱xẽxẽ i curü 
mugü! 

13Rü chau̱̱ax̱maxã tá nüxü̃ chixu i guxü̃ma i ngẽma curü mugü i nüxü̃ quixuxü̃. 
14Rü muxü̃ma i ngẽmaxü̃güarü yexera rü curü mugümaxã chataãxẽ. 
15Rü tá nagu charüxĩnüecha i curü mugü rü tá nagu chixũ i ngẽma cuma 
cunaxwax̱exü̃. 
16Rü curü mugümaxã tá chataãxẽ, rü tagutáma nüxü̃ icharüngüma i curü ore. 

-3- 

17Rü choma nax curü duü̃xü̃ chixĩxü̃ ¡rü choxna nadau nax tama chayuxü̃cax̱ 
rü ngẽmaãcü naga chaxĩnüxü̃cax̱ i curü ore! 
18¡Rü choxü̃ idauuchixẽxẽ nax ngẽmaãcü meama nüxü̃ chadauxü̃cax̱ i ngẽma 
curü orewa nüxü̃ quixuxü̃ i mexü̃gü! 
19Choma rü ñoma i naanewa rü wüxi i to i nachixü̃anecüãx̱ chixĩ. ¡Rü 
ngẽmacax̱ taxṹ i chau̱̱xchax̱wa icuyacúxü̃ i curü mugü! 
20Rü wüxichigü i oragu rü chaxoegaãxẽ naxcax̱ nax nüxü̃ chacuáxchaü̃xü̃ i 
curü mugü. 
21Rü cumax rü nüxü̃ cuxoregü i ngẽma duü̃xü̃gü i nügü icuax̱üü̃güxü̃ rü 
chixexü̃ ügüxü̃ rü tama naga ĩnüexü̃ i curü mugü. 
22¡Rü nax̱chax̱wa choxü̃ ixũgachixẽxẽ i ngẽma duü̃xü̃gü i chixri chauchiga 
idexagüxü̃ rü choxü̃ cugüexü̃ nagagu nax curü oregu chamaxü̃xü̃! 
23Rü woo poraexü̃ i ãẽx̱gacügü rü chixexü̃ chomaxã naxügüchaü̃gu, natürü i 
choma nax curü duü̃xü̃ chixĩxü̃ rü tá curü mugügu charüxĩnüama. 
24Erü ngẽma curü mugü rü chorü taãẽxẽẽruxü̃ nixĩgü. Rü chorü ucu̱xẽruxü̃ 
nixĩgü. 

-4- 

25Rü marü chatura rü chayuxchaü̃. ¡Rü maxü̃ choxna naxã i ngẽma chomaxã 
nüxü̃ quixuxü̃rüxü̃! 
26Rü yema chaucüma ga chixexü̃, rü marü cumaxã nüxü̃ chixu, rü cuma rü 
marü choxü̃ cungãxü̃ rü nawa choxü̃ ícunguxuchixẽxẽ. ¡Rü ñu̱xma rü choxü̃ 
nangu̱xẽxẽ i curü mugü! 

27¡Rü cuax̱ choxna naxã nax naga chaxĩnüxü̃cax̱ i curü mugü! Erü meama tá 
nagu charüxĩnü i ngẽma mexü̃gü i cuma cuxüxü̃. 
28Rü poraãcü chaxaxu erü ngúxü̃ chinge. ¡Rü choxü̃ naporaxẽxẽ, rü choxü̃ 
nataãẽxẽxẽ yema chomaxã icuxunetaxü̃rüxü̃! 
29¡Rü naxchax̱wa choxü̃ ixũgachixẽxẽ i ngẽma doramare ixĩxü̃ rü choxü̃ 
nangu̱xẽxẽ i curü ore i aixcüma ixĩxü̃! 
30Erü choma rü marü chanayaxu i cucüma i aixcüma ixĩxü̃ rü nagu 
chixũxchaü̃ i ngẽma curü mugü. 
31Pa Cori Pa Tupanax, curü mugüguama charüxĩnü. ¡Rü taxṹ i ãne choxü̃ 
quingexẽxẽxü̃! 
32Rü pora chaxü nax ngẽmaãcü chayanguxẽẽxü̃cax̱ i curü mugü erü cuma rü 
taãẽmaxã cunapaxẽxẽ i chorü maxü̃. 

-5- 

33Pa Corix ¡choxü̃ nangu̱xẽxẽ i curü mugü nax nagu chixũxü̃cax̱ ñu̱xmatáta 
ngẽmagu chayumare! 
34¡Rü cuax̱ choxna naxã nax ngẽmaãcü tama nüxü̃ charüngümaxü̃cax̱ i curü 
mugü! Rü aixcümaxü̃chi guxü̃gutáma naga chaxĩnüchaü̃. 
35¡Rü choxü̃ naporaxẽxẽ nax nagu chixũxü̃cax̱ i ngẽma curü mugü! Erü 
ngẽmagu nixĩ i nüxü̃ chayangauxü̃ i chorü taãxẽ. 
36¡Rü choxü̃ rüngü̃xẽxẽ nax ngẽma diẽru i chixeãcü yaxuxü̃arü yexera choxü̃̃́ 
nangúchaü̃xü̃cax̱ i curü mugü! 
37¡Rü choxna yaxũgachixẽxẽ i ngẽma ĩnü i natücax̱mamare ixĩxü̃ nax 
ngẽmaãcü curü ĩnügurica chixũxü̃cax̱! 
38Rü choma nax curü duü̃xü̃ chixĩxü̃ ¡rü yanguxẽxẽ nax nüxü̃ chadauxü̃cax̱ i 
ngẽma curü unetagü i tümacax̱ ixĩxü̃ ya yíxema curü duẽxẽgü ixĩgüxe! 
39¡Rü choxna yaxĩgachixẽxẽ i ngẽma duü̃xü̃gü i muü̃ choxna ãgüxü̃ i curü 
mugügagu choxü̃ cugüexü̃! Erü ngẽma curü mugü rü namexẽchi. 

40Rü ngẽmacax̱ choxü̃̃́ nangúchaü̃. ¡Rü choxü̃ namaxẽxẽ! Erü cuma rü 
quixaixcümaxü̃chi. 

-6- 

41Pa Cori Pa Tupanax ¡ngẽma icuxunetaxü̃rüü̃tama choxü̃ nangechaü̃ rü 
choxü̃ ínanguxuchixẽxẽ nax tama chayuxü̃cax̱! 
42Rü ngẽmaãcü tá curü oremaxã chanangãxü̃ga i ngẽma chorü uanü i cugagu 
choxü̃ cugüexü̃. Erü nagu chayaxõ i curü ore. 
43¡Rü taxṹ i chau̱̱ax̱wa choxna cunapuxü̃ i ngẽma curü ore i aixcüma ixĩxü̃! 
Erü ngẽma curü orewa nüxü̃ quixu nax cuma rü tá choxü̃ curüngü̃xẽẽxü̃. 
44Rü chanaxwax̱e i guxü̃gutáma nagu chamaxecha i ngẽma curü ngu̱xẽẽtae. 
45Rü ngẽmaãcü taxucax̱tama tax̱acücax̱ chamuü̃, erü naga chaxĩnü i ngẽma 
curü mugü. 
46Rü ãẽx̱gacügüpex̱ewa tá nüxü̃ chixu i curü mugü rü taxucax̱tama chaxãne. 
47Erü nüxü̃ changechaü̃ i ngẽma curü mugü rü namaxã chataãxẽ. 
48Rü nüxü̃ changechaü̃ rü choxü̃̃́ nangúchaü̃ i ngẽma curü mugü. Rü poraãcü 
nagu charüxĩnü. 

-7- 

49¡Rü nüxna nacuax̱ãchi ga yema ore ga chomaxã nüxü̃ quixuxü̃ i choma nax 
curü duü̃xü̃ chixĩxü̃! Rü yemawa nüxü̃ quixu nax choxü̃ tá curüngü̃xẽẽxü̃. 
50Rü ngẽxguma changechaü̃gu, rü ngẽma curü uneta nixĩ i choxü̃ taãẽxẽẽxü̃. 
Erü curü unetawa nüxü̃ quixu nax maxü̃ tá choxna cuxãxü̃. 
51Rü ngẽma duü̃xü̃gü i nügü icuax̱üü̃güxü̃ rü taguma nipae nax choxü̃ 
nachixexẽẽgüchaü̃xü̃. Natürü i chomax rü taguma nüxna chixũgachi i ngẽma 
curü ore i choxü̃ cungu̱xẽẽxü̃. 
52Rü nüxna chacuax̱ãchi ga yema curü mugü ga choxna cuxãchiréxü̃, Pa Cori 
Pa Tupanax, rü ngẽmagügu nixĩ i nüxü̃ ichayangauxü̃ i chorü taãxẽ. 
53Rü ngẽma duü̃xü̃gü i chixri maxẽxü̃ rü nüxü̃ oexü̃ i curü ngu̱xẽẽtae, rü 
choma rü poraãcü namaxã chanu. 

54Rü ñoma i naanewa nax paxaãchi chamaxü̃xü̃gu, rü ngẽma curü mugü nixĩ 
i chorü wiyae ixĩxü̃, erü choxü̃ nataãẽxẽxẽ. 
55Pa Cori Pa Tupanax, rü woo chütacü rü cugu charüxĩnü. Erü chanaxwax̱e i 
nagu chamaxü̃ i curü ngu̱xẽẽtae. 
56Rü ngẽma cuga nax chaxĩnüxü̃gagu rü chanayaxu i taãxẽ i taxü̃. 

-8- 

57Rü cumax, Pa Corix, nixĩ i chorü Tupana quixĩxü̃. Rü choma rü marü 
cumaxã nüxü̃ chixu nax nagu tá chamaxü̃xü̃ i ngẽma curü ore. 
58Rü guxü̃guma cuxna chaca nax choxü̃ curüngü̃xẽẽxü̃ nax curü ngúchaü̃ 
chaxüxü̃cax̱. ¡Rü cuxü̃̃́ changechaü̃tümüxü̃ i ngẽma curü orewa chomaxã 
icuxunetaxü̃rüxü̃! 
59Rü nüxü̃ chicuax̱ãchi i chaucüma, rü wenaxarü ichanaxügü nax naga 
chaxĩnüxü̃ i ngẽma curü mugü. 
60Rü ñu̱xãẽãcü chaugü chataegu, rü paxãma ichanaxügü nax nagu 
chamaxü̃xü̃ ga yema curü mugü. 
61Rü yema chixexü̃ ga duü̃xü̃gü rü chixexü̃gu choxü̃ nangu̱xẽẽgüchaü̃, natürü 
i choma rü tama nüxü̃ charüngüma i curü mugü. 
62Rü ngãxü̃cüxü ícharüda nax moxẽ cuxna chaxãxü̃cax̱ naxcax̱ i ngẽma curü 
mugü i aixcüma mexü̃. 
63Rü yíxema cuxü̃ ngechaü̃güxe rü cuga ĩnüexe rü chauenexẽ tixĩgü. 
64Pa Cori Pa Tupanax, ngẽma curü ngechaü̃ rü guxü̃wama nangu i ñoma i 
naanewa. ¡Rü choxü̃ nangu̱xẽxẽ i ngẽma curü mugü! 

-9- 

65Pa Cori Pa Tupanax, choma nax curü duü̃xü̃ chixĩxü̃, rü mea choxna cudau, 
ngẽma chomaxã icuxunetaxü̃rüxü̃. 
66¡Rü choxü̃ nangu̱xẽxẽ nax mea chauãẽxü̃ chacuáxü̃cax̱! Erü nagu chayaxõ i 
ngẽma curü mugü. 

67Rü naxü̃pa ga choxü̃ nax cuxucu̱xẽxü̃ rü muxü̃ma ga chixexü̃ chaxü. Natürü 
i ñu̱xma rü naga chaxĩnü i ngẽma curü mugü. 
68Rü cuma rü cumecüma, rü mexü̃ cuxü. ¡Rü choxü̃ nanguxẽxẽ i curü mugü! 
69Rü ngẽma duü̃xü̃gü i nügü icuax̱üü̃güxü̃, rü natücax̱mamare choxü̃ nixugüe. 
Natürü i chomax rü guxü̃guma chayanguxẽxẽ i ngẽma curü mugü. 
70Rü nümagü rü nachixeãẽgümare, natürü i chomax rü namaxã chataãxẽ i 
ngẽma curü ngu̱xẽẽtae. 
71Rü choxü̃̃́ name ga yema choxü̃ nax cuxucu̱xẽxü̃. Erü yemaacü nixĩ i nüxü̃ 
chacuáxü̃ nax naga chaxĩnüxü̃ i ngẽma curü mugü. 
72Rü ngẽma curü ucu̱xẽgü i choxna cuxãxü̃, rü chau̱̱xcax̱ rü muxü̃ma i úiru 
rü diẽruarü yexera narümemaexü̃chi. 

-10- 

73Rü cumatama nixĩ ga choxü̃ cungo̱xẽẽxü̃ rü maxü̃ choxna cuxãxü̃. Rü 
ngẽmacax̱ chanaxwax̱e nax choxna cunaxãxü̃ i cuax̱ nax choxü̃̃́ 
natauxchaxü̃cax̱ nax naxcax̱ changúxü̃ i curü mugü. 
74Rü yíxema cuxü̃ ngechaü̃güxe rü tataãẽgü i ngẽxguma choxü̃ tadaugügu erü 
nagu chayaxõ i curü ore. 
75Pa Cori Pa Tupanax, choma rü nüxü̃ chacuax̱ i ngẽma curü mugü rü meama 
niwex̱. Rü tama ícutü i ngẽxguma choxü̃ icuyarüwex̱ãchixẽẽgu. 
76Rü ngẽma curü ngechaü̃ rü chanaxwax̱e nax chorü taãẽxẽẽruxü̃ yixĩxü̃, 
yema chomaxã icuxunetaxü̃rüxü̃. 
77¡Rü chomaxã namecüma rü choxü̃ namaxẽxẽ! Erü namaxã chataãxẽ i 
ngẽma curü ngu̱xẽẽtae. 
78¡Rü naxãneexẽxẽ i ngẽma duü̃xü̃gü i nügü icuax̱üü̃güxü̃ rü natücax̱mamare 
ngúxü̃ choxü̃ ingexẽẽgüxü̃! Natürü i choma rü chanaxwax̱e i nagu 
charüxĩnüama i curü mugü. 
79Rü chanaxwax̱e i nua chauxü̃tawa nangẽxmagü i ngẽma duü̃xü̃gü i cuxü̃ 
ngechaü̃güxü̃ rü curü mugüxü̃ cuax̱güxü̃. 

80¡Rü choxü̃ rüngü̃xẽxẽ nax mea chayanguxẽẽxü̃cax̱ i curü mugü nax 
taxucax̱ma chaxãnexü̃cax̱! 

-11- 

81Rü poraãcü cuxü̃ íchanangu̱xẽxẽ nax choxü̃ ícupoxü̃xü̃cax̱ erü nüxü̃̃́ 
chayaxõ i curü ore. 
82Rü düxwa marü chipaxetü nax íchanangu̱xẽẽxü̃ i ngẽma curü uneta, rü 
ñachagürü: —¿Ñuxgu tá nua cuxũxü̃ nax choxü̃ cuyataãẽxẽẽxü̃cax̱? 
==ñachagürü. 
83Rü woo marü wüxi i yaxguãx̱ chixĩ rü taxuwama mexẽ chixĩ rü nua tax̱mare 
chixĩ, natürü tama nüxü̃ charüngüma i curü mugü, Pa Tupanax. 
84¿Rü ñuxreex̱pü̱xcüna tá nixĩ i cunaxwax̱exü̃ nax yáxna chaxĩnüxü̃? ¿Rü 
ñuxguxüratáta nixĩ i cunapoxcuexü̃ i ngẽma chowe ingẽxü̃tanüxü̃? 
85Rü ngẽma duü̃xü̃gü i nügü icuax̱üü̃güxü̃ rü tama curü ngu̱xẽẽtáegu ĩxü̃, rü 
chomaxü̃gu nanaxügü i wüxi i ãxmaxü̃ nax ngẽmagu chingucuchixü̃cax̱. 
86Pa Tupanax ¡Choxü̃ rüngü̃xẽxẽ! Erü ngẽma chorü uanügü rü chowe 
ningẽxü̃tanü woo taxuxü̃ma i chixexü̃ chaxüyane. Rü guxü̃ma i ngẽma curü 
mugü rü aixcüma nawex̱gu. 
87Rü ngẽma chauxchi aiexü̃ rü wixgutaax̱ choxü̃ nimax̱gü, natürü tama choxü̃ 
narüporamaegü erü naga chaxĩnü i curü mugü. 
88¡Rü curü ngechaü̃gagu choxü̃ namaxẽxẽ! Rü tá chayanguxẽxẽ i ngẽma curü 
mugü i cuax̱wa íchoxü̃xü̃. 

-12- 

89Pa Cori Pa Tupanax, ngẽma curü ore rü guxü̃gucax̱ nixĩ, rü daxũguxü̃ i 
naanewa naxümatü rü tagutáma naxüchicüxü. 
90Rü cuma nax quixaixcümaxü̃ rü guxü̃guma ngẽmaãcü quixĩ. Rü cuma nixĩ 
ga cunaxüxü̃ ga ñoma ga naane, rü ngẽmacax̱ nachicawatama 
nangẽxmaecha. 

91Rü ñu̱xma rü ta rü guxü̃ma i ngẽma cuxüxü̃ rü nanaxai̱x̱rügumagüraxü̃, 
yema curü mugüwa namaxã cunaxuegugüxü̃rüxü̃. Rü guxü̃ma i ngẽma 
cuxüxü̃, rü cunango̱xẽxẽ nax curü ngúchaü̃ naxügüxü̃cax̱. 
92Rü ngẽxguma chi ngẽma curü mugü taxũchima taãxẽ choxna ãxgu, rü chi 
chorü ngechaü̃maxã chayu. 
93Rü tagutáma nüxü̃ icharüngüma i ngẽma curü mugü, erü ngẽmagagu nixĩ i 
maxü̃ choxna cuxãxü̃. 
94¡Choxü̃ ínapoxü̃, Pa Tupanax! Erü curü duü̃xü̃ chixĩ rü nagu chixũ i ngẽma 
curü mugü. 
95Rü ngẽma chauxchi aiexü̃ rü naxcax̱ nadaugü nax choxü̃ yamax̱güxü̃cax̱. 
Natürü i choma rü curü mugügu chayaxõõma. 
96Rü nüxü̃ chacuax̱ rü guxü̃ma i tax̱acü i ngẽxmaxü̃ rü nayarüxo. Natürü 
ngẽma curü mugü rü taguma inayarüxo. 

-13- 

97Rü poraãcü choxü̃̃́ nangúchaü̃ i curü ucu̱xẽgü, rü wüxichigü i ngunexü̃gu rü 
nagu charüxĩnü. 
98Rü ngẽma curü mugü rü guxü̃guma chauãẽxü̃ choxü̃ nacuax̱ẽxẽ. Rü 
ngẽmacax̱ chorü uanügüarü yexera choxü̃̃́ nangẽxma i cuax̱. 
99Rü guxü̃ma i chorü ngu̱xẽẽruü̃güarü yexera nüxü̃ chacuax̱, erü poraãcü 
nagu charüxĩnü i ngẽma curü mugü. 
100Rü ngẽma curü mugüga nax chaxĩnüxü̃gagu, rü ngẽma yaxguãx̱güxü̃ nüxü̃ 
charücuax̱mae. 
101Rü guxü̃ma i chixexü̃güna chixũgachi nax ngẽmaãcü naga chaxĩnüxü̃cax̱ i 
curü ore. 
102Natürü tama nüxna chixũgachi i ngẽma curü mugü erü cuma nixĩ i choxü̃ 
cuxucu̱xẽxü̃. 
103Rü ngẽma curü uneta rü tax̱acü i maixcuraxü̃chixü̃arü yexera choxü̃̃́ name. 

104Rü curü mugüwa chanayaxu i cuax̱, rü ngẽmacax̱ naxchi chaxai i guxü̃ma 
i ngẽma nacüma i chixexü̃. 

-14- 

105Rü ngẽma curü ore rü chau̱̱xcax̱ rü ñoma wüxi i omürüxü̃ nixĩ rü choxü̃ 
nibáixmaxü̃. 
106Choma rü marü cumaxã ichaxuneta rü ngẽma rü tá chayanguxẽxẽ. Rü tá 
nagu chixũ i ngẽma curü mugü. 
107Pa Corix Pa Tupanax, poraãcü chanaxĩx̱ãchiãxẽ. ¡Rü choxna naxã i maxü̃, 
ngẽma chomaxã nüxü̃ quixuxü̃rüxü̃! 
108¡Rü choxü̃̃́ nayaxu nax moxẽ cuxna chaxãxü̃! ¡Rü choxü̃ nangu̱xẽxẽ i curü 
mugü! 
109Rü guxü̃guma ãũcümaxü̃ i yuwa changexma. Natürü taguma nüxü̃ 
charüngüma i ngẽma curü ucu̱xẽgü. 
110Rü ngẽma chixexü̃ ügüxü̃ rü chopexegu guxchaxü̃ naxügü, natürü i choma 
rü tama nüxna chixũgachi i curü mugü. 
111Rü ngẽma curü mugü nixĩ i chorü ãmare i guxü̃gucax̱ ixĩxü̃. Erü ngẽmagü 
nixĩ i taãxẽ choxna ãxü̃. 
112Rü guxü̃ma i chorü ngúchaü̃maxã guxü̃gutáma nagu chixũ i curü mugü 
ñu̱xmatáta chayumare. 

-15- 

113Rü nüxü̃ chaxo i ngẽma duü̃xü̃gü i nügü írümegünetaxü̃ natürü nüxü̃ 
changechaü̃ i curü ucu̱xẽgü. 
114Rü cuma nixĩ i choxü̃ curüngü̃xẽẽxü̃ rü choxna cudauxü̃. Rü curü ore nixĩ 
i nagu chayaxõxü̃. 
115¡Rü choxna pixĩgachi, Pa Chixexü̃arü Üruxü̃güx! Erü choma rü 
chayanguxẽẽchaü̃ i chorü Tupanaarü mugü. 
116Pa Tupanax ¡choxü̃ naporaxẽxẽ ngẽma chomaxã icuxunetaxü̃rüxü̃! Rü tá 
chamaxü̃. ¡Rü taxṹ i choxü̃ cuwomüxẽẽxü̃! 

117¡Choxü̃ rüngü̃xẽxẽ nax tama choxü̃ yamax̱güxü̃cax̱ i chorü uanügü! Rü 
ngẽmaãcü i choma rü tá guxü̃guma nagu chamaxü̃ i curü mugü. 
118Rü cuma rü nüxü̃ cuxo i ngẽma tama naga ĩnüexü̃ i curü mugü. Erü ngẽma 
nagu naxĩnüexü̃ i nümagü rü taxuwama name. 
119Rü ngẽma duü̃xü̃gü i chixexü̃ ügüxü̃ i ñoma i naanewa rü cuxcax̱ rü wüxi 
i guxchirerüxü̃ nixĩgü. Natürü i chomax rü nüxü̃ changechaü̃ i curü mugü. 
120Rü cupex̱ewa i choma rü chorü muü̃maxã chidu̱xrux rü aixcüma nagu 
chixũxchaü̃ i ngẽma curü mugü. 

-16- 

121Rü taguma nüxü̃ icharüchau nax chanaxüxü̃ i ngẽma cupex̱ewa aixcüma 
mexü̃. Rü ngẽmacax̱ tama chanaxwax̱e i choxü̃ ícutax̱ nax naxmex̱gu 
changuxü̃cax̱ i ngẽma choxü̃ chixexẽẽgüchaü̃xü̃. 
122¡Rü chauétüwa nachogü nax taxuxü̃ma i chixexü̃ choxü̃ naxüpetüxü̃cax̱ rü 
tama chixexü̃gu choxü̃ nanguxẽẽgüxü̃cax̱ i ngẽma nügü icuax̱üü̃güxü̃! 
123Rü düxwa marü chipaxetü nax íchanangu̱xuxẽẽxü̃ nax choxü̃ 
curüngü̃xẽẽxü̃, rü choxü̃ ícunguxuchixẽẽxü̃ ngẽma chomaxã 
icuxunetaxü̃rüxü̃. 
124Rü choma nax curü duü̃xü̃ chixĩxü̃, rü ¡choxü̃ nangechaxü̃ rü chomaxã 
namecüma! ¡Rü choxü̃ nangu̱xẽxẽ i curü mugü! 
125Rü aixcüma curü duü̃xü̃ chixĩ, rü ngẽmacax̱ chanaxwax̱e i chauãẽxü̃ choxü̃ 
cucuax̱ẽxẽ erü nüxü̃ chacuáxchaü̃ i curü mugü. 
126Pa Corix, marü nawa nangu nax chauétüwa cuchogüxü̃, erü ngẽma chorü 
uanügü rü tama naga naxĩnüe i curü mugü. 
127Natürü i chomax rü ngẽma úiruarü yexera nüxü̃ changechaü̃ i curü mugü. 
128Rü ngẽmacax̱ nixĩ i mea naga chaxĩnüxü̃ i curü mugü rü nüxü̃ chaxo i 
guxü̃ma i nacüma i chixexü̃gü. 

-17- 

129Rü ngẽma curü mugü rü namexẽchi rü ngẽmacax̱ naga chaxĩnü. 



1816 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

130Rü ngẽxguma texé curü orexü̃ ixuxgu rü nango̱xẽẽgu rü yíxema nüxü̃ 
ĩnüexe rü tümaãẽxü̃ tüxü̃ nacuax̱ẽxẽ woo taxuxü̃ma cuáxe tixĩgügu. 
131Rü ñoma õna i chix̱ichixü̃cax̱ ichoxü̃rüxü̃ rü choxü̃̃́ nangúchaü̃ i curü mugü. 
132¡Rü choxü̃ nadawenü rü cuxü̃̃́ changechaü̃tümüxü̃, ngẽma cuxü̃ 
ngechaü̃güxü̃cax̱ cuxüxü̃rüxü̃! 
133Rü chanaxwax̱e i choxü̃̃́ cunatauxchaxẽxẽ nax nagu chamaxü̃xü̃cax̱ i curü 
ore. Rü tama chanaxwax̱e nax ngẽma chixexü̃ama chomaxã icuáxü̃. 
134¡Rü naxmex̱wa choxü̃ ínanguxuchixẽxẽ i ngẽma duü̃xü̃gü i choxü̃ 
imax̱güchaü̃xü̃! Erü chayanguxẽẽchaü̃ i curü mugü. 
135Rü ñu̱xma nax curü duü̃xü̃ chixĩxü̃ ¡rü cuxü̃̃́ changechaü̃tümüxü̃! ¡Rü choxü̃ 
nangu̱xẽxẽ i curü mugü! 
136Rü poraãcü chaxaxu erü ngẽma togü rü tama naga naxĩnüe i curü mugü. 

-18- 

137Pa Corix, cuma rü quixaixcüma, rü ngẽma cuxueguxü̃ rü aixcüma 
nawex̱gu. 
138Erü guxü̃ma i ngẽma curü mugü rü aixcüma name rü aixcüma tá ningugü. 
139Rü ngẽma curü mugü rü poraãcü chayanuxũ. Rü choxü̃̃́ nangu̱x nax tama 
naga naxĩnüexü̃ i ngẽma chorü uanügü. 
140Rü choma nax curü duü̃xü̃ chixĩxü̃ rü marü meama chanangugü i ngẽma 
curü mugü nax taxuwama nachixexü̃ rü ngẽmacax̱ nüxü̃ changechaü̃. 
141Pa Tupanax, choma i cupex̱ewa rü taxuxü̃ma chixĩ rü duü̃xü̃gü rü choxü̃ 
naxoe. Natürü tama nüxü̃ charüngüma i curü mugü. 
142Rü guxü̃ma i ngẽma nüxü̃ quixuxü̃ rü guxü̃gutáma name. Rü ngẽma curü 
ngu̱xẽẽtae rü nixaixcüma. 
143Rü yexguma taxü̃ ga guxchaxü̃wa chayexmagu, rü curü mugü choxü̃ 
nataãẽxẽxẽ. 

144Erü ngẽma curü mugü rü guxü̃guma name. ¡Rü choxna naxã i cuax̱ nax 
ngẽmaãcü nagu chamaxü̃xü̃cax̱ i ngẽma curü mugü! 

-19- 

145Pa Corix, chorü ngúchaü̃maxã cuxna chaca. ¡Rü choxü̃ nangãxü̃! Erü 
chayanguxẽẽchaü̃ i curü mugü. 
146Pa Corix, cuxna nixĩ i chacax̱axü̃. ¡Rü choxü̃ rüngü̃xẽxẽ nax choxü̃̃́ 
natauxchaxü̃cax̱ nax chayanguxẽẽxü̃ i curü mugü! 
147Rü naxü̃pa nax yangunexü̃ rü ícharüda nax curü ngü̃xẽẽcax̱ cuxna 
chacax̱axü̃cax̱. Rü nagu chayaxõ i ngẽma curü uneta. 
148Rü naxü̃pa nax nachütaxü̃ rü daa chauxetügü rü ínamemare nax inadauexü̃ 
nax ngẽmaãcü mea nagu ícharüxĩnüxü̃cax̱ i curü unetagü. 
149Pa Corix, ngẽma nax choxü̃ cungechaü̃xü̃gagu ¡rü choxü̃ naxĩnü! ¡Rü 
choxna naxã i maxü̃ ngẽma chomaxã icuxunetaxü̃rüxü̃! 
150Erü ngẽma chixexü̃ i duü̃xü̃gü i chowe ingẽxü̃tanüxü̃ rü choxna 
nangaicamagü. Natürü taxucürüwa i tax̱acü chomaxã naxügü erü tama naga 
naxĩnüe i curü mugü. 
151Cumax, Pa Corix, rü choxna cungaicama. Rü guxü̃ma i curü mugü rü 
aixcüma nixĩgü. 
152Rü nũxcümamatama nüxü̃ chacuax̱ i curü mugü i cumatama cuxueguxü̃ 
nax guxü̃guma nangẽxmagüechaxü̃cax̱. 

-20- 

153¡Rü nüxü̃ nadau nax ñuxãcü chanaxĩx̱ãchiãẽxü̃ rü nawa choxü̃ 
ínanguxuchixẽxẽ! Erü taguma nüxü̃ icharüngüma i ngẽma curü ucu̱xẽ. 
154¡Rü chauétüwa nachogü rü chorü uanügümex̱ẽwa choxü̃ ínanguxuchixẽxẽ! 
¡Rü choxna naxã i maxü̃ ngẽma cuma chomaxã icuxunetaxü̃rüxü̃! 
155Cuma rü tama nüxü̃ curüngü̃xẽxẽ i ngẽma duü̃xü̃gü i chixexü̃ ügüxü̃ erü 
nümagü rü tama naga naxĩnüe i curü mugü. 

156Pa Corix, cuma rü poraãcü cumecümaxü̃chi. ¡Rü choxna naxã i maxü̃ 
ngẽma cuma cunaxwax̱exü̃rüxü̃! 
157Rü ngẽma chorü uanügü i chauxchi aiexü̃ rü namuxũchi. Natürü i choma 
rü tama íchanangex̱ i curü mugü. 
158Rü tama yáxna namaxã chaxĩnü i ngẽma taechitawax̱egüxü̃ i tama naga 
ĩnüexü̃ i curü mugü. 
159Pa Corix ¡dücax, choxü̃ nadau nax ñuxãcü nüxü̃ changechaü̃xü̃ i curü 
mugü! ¡Rü curü ngechaü̃gagu choxna naxã i maxü̃! 
160Rü guxü̃ma i curü ore rü aixcüma nixĩ. Rü curü mugü rü namexẽchi rü 
taguma inayarüxo. 

-21- 

161Rü ãẽx̱gacügü i poraexü̃ rü chowe ningẽxü̃tanü woo taxuxü̃ma i chixexü̃ 
chaxüyane. Natürü i choma rü naga chaxĩnü i curü mugü. 
162Rü choma rü namaxã chataãxẽ i curü uneta ñoma wüxi i duü̃xü̃ i taxü̃ i 
diẽru iyangau̱̱xü̃rüxü̃. 
163Rü nüxü̃ chaxo i ngẽma ore i dora ixĩxü̃. Rü tama chanayaxu. Natürü nüxü̃ 
changechaü̃ i ngẽma curü ucu̱xẽgü. 
164Rü guxü̃ i oragu cuxü̃ chicuax̱üxü̃ naxcax̱ i curü mugü i aixcüma mexü̃. 
165Rü yíxema curü ucu̱xẽgüga ĩnüexe rü tataãẽgü. Rü taxuxü̃táma i tax̱acü i 
chixexü̃gu tüxü̃ nayixẽxẽ. 
166Pa Corix, cuxü̃ íchanangu̱xẽxẽ nax choxü̃ ícupoxü̃xü̃. Erü marü nagu 
chamaxü̃ i ngẽma curü mugü. 
167Choma rü meama naga chaxĩnü i curü mugü, rü guxü̃ma i chorü 
ngúchaü̃maxã nüxü̃ changechaü̃. 
168Rü choma rü meama naga chaxĩnü i curü ucu̱xẽgü rü curü mugü. Rü cuma 
rü meama nüxü̃ cucuax̱ i guxü̃ma i chaucüma. 

-22- 

169Pa Corix, ngẽma chorü yumüxẽgü rü cuxü̃tawa nangugü. ¡Rü choxna naxã 
i cuax̱ ngẽma chomaxã icuxunetaxü̃rüxü̃! 
170Rü cupex̱ewa nangu i chorü yumüxẽ. ¡Rü chorü uanügümex̱ẽwa choxü̃ 
ínanguxuchixẽxẽ ngẽma chomaxã icuxunetaxü̃rüxü̃! 
171¡Rü choxü̃̃́ natauxchaxẽxẽ nax cuxü̃ chicuax̱üxü̃! Erü cumatama nixĩ i 
choxü̃ cungu̱xẽẽxü̃ i ngẽma curü mugü. 
172¡Rü choxü̃̃́ natauxchaxẽxẽ nax chawiyaeãcüma nüxü̃ chixu i curü unetagü! 
Erü guxü̃ma i curü mugü rü namexẽchi. 
173Ẽcü ínamemare ya cuxmex̱ nax choxü̃ nangü̃xẽẽxü̃. Erü curü mugüama nixĩ 
i guxü̃arü yexera choxü̃̃́ ngúchaü̃xü̃. 
174Pa Corix, chanaxwax̱e i paxa choxü̃ curüngü̃xẽxẽ rü choxü̃ ícupoxü̃. Erü 
choma rü poraãcü namaxã chataãxẽ i ngẽma curü ucu̱xẽgü. 
175Rü ñu̱xma nax chamaxü̃xü̃ rü chanaxwax̱e i cuxü̃ chicuax̱üxü̃ nax 
ngẽmaãcü curü mugümaxã choxü̃ curüngü̃xẽẽxü̃cax̱. 
176Choma rü ñoma wüxi i carnéru i rütaxuxü̃rüxü̃ chixĩ. ¡Rü nua naxũ nax 
chau̱̱xcax̱ cuyadauxü̃cax̱, erü tama nüxü̃ charüngüma i curü mugü! 

Wiyaegü 120 

Yumüxẽ i ngẽxguma ãũcümaxü̃wa nangexmagu 

1Rü ngẽxguma ãũcümaxü̃wa changexmagu, rü nüxna chaca ya Cori ya 
Tupana. Rü nüma rü choxü̃ nangãxü̃. 
2Pa Corix, ¡choxü̃ ínanguxuchixẽxẽ nüxna i ngẽma duü̃xü̃gü i doratax̱güxü̃ i 
chixriãcü chauchiga idexagüxü̃! 
3¿Rü tax̱acü tá nixĩ i curü poxcu, Pa Conüx i Doratax̱áxü̃? 
4Rü cuma rü tá naxne ya ãmagunemaxã quingóxnatachinü. Rü ã̃́xwe ya 
naicümaxã tá quixa. 
5Rü chaugümaxã changechaü̃ erü natanüwa changexma i ngẽma 
Méchecüãx̱gü. Rü ngẽma Quedáxtanüxü̃ ínaxãchiü̃güxü̃gu chamaxü̃. 

6Rü marütama nixĩ nax norü ngãxü̃wa changexmaxü̃ i ngẽma chauxchi aiexü̃ 
i nuegu rüxĩnüexü̃. 
7Rü ngẽxguma ngüxmüchiga namaxã chidexagu, rü nümagü rü daichigagu 
nidexagü. 

Wiyaegü 121 

Cori ya Tupana rü curü poxü̃ruxü̃ nixĩ 

1Rü ngẽxguma max̱pǘnegu chadawenügu rü chaugüna chaca rü ñachagürü: 
—¿Ngextá tá nixĩ i ne naxũxü̃ i chorü ngü̃xẽxẽ? ==ñachagürü. 
2Rü ngẽma chorü ngü̃xẽxẽ rü tá naxü̃tawa ne naxũ ya Cori ya Tupana i 
daxũguxü̃ i naanearü üruxü̃ rü ñoma i naanearü üruxü̃ ixĩcü. 
3Rü nüma rü tagutáma nanaxwax̱e nax cuyanguxü̃ rü tagutáma nape ya yimá 
cuxna daucü. 
4Rü nüma rü guxü̃guma ínadau rü naxuãxẽ. Rü taguma nape ya yimá 
Iraétanüxü̃na daucü. 
5Rü nüma ya Cori ya Tupana nixĩ i cuxna nadauxü̃ rü cuxü̃ ínapoxü̃xü̃, erü 
guxü̃guma cuxü̃tawa nangẽxma nax cuxü̃ nangü̃xẽẽxü̃cax̱. 
6Rü ngunecü rü yima üax̱cü rü taxuxü̃táma chixexü̃ cumaxã naxü rü woo ya 
tauemacü i chütacü. 
7Rü nüma ya Cori ya Tupana rü naguxü̃raü̃xü̃ i ãũcümaxü̃wa cuxü̃ ínapoxü̃ 
erü nüma nixĩ i nüxna nadauxü̃ i curü maxü̃. 
8Rü ngẽmaãcü i nüma ya Cori ya Tupana rü guxü̃wama cuxü̃ ínapoxü̃ i ñu̱xma 
rü guxü̃gutáma. 

Wiyaegü 122 

Yerucharéü̃xü̃ nicua̱xüxü̃ 

1Rü chataãxẽ i ngẽxguma choxü̃ nangĩxãgügu nax Cori ya Tupanapatawa 
taxĩxü̃. 
2Pa Ĩane ya Yerucharéü̃x, marü curü ĩãx̱arü aixepewa tangexmagü. 

3Pa Yerucharéü̃x, cuxü̃ naxügü nax cuwa nangutaquex̱egüxü̃ i Tupanaarü 
duü̃xü̃gü. 
4Rü cuwa nixĩ i naxĩxü̃ i guxü̃ma i Tupanaarü duü̃xü̃gü i Iraétanüxü̃ nax Cori 
ya Tupanaxü̃ yacuax̱üü̃güxü̃cax̱ ngẽma nüma namaxã nüxü̃ yaxuxü̃rüxü̃. 
5Rü Yerucharéü̃wa nixĩ i nangẽxmaxü̃ i ngẽma tochicaxü̃gü i ãẽx̱gacügü i 
guxchaxü̃arü mexẽẽruü̃gü nawa rütogüxü̃. Rü ngẽma tochicaxü̃gü rü ãẽx̱gacü 
ga Dabípatawa nixĩ i nangẽxmagüxü̃. 
6¡Rü guxü̃nema ya perü maxü̃nemaxã Tupanana peca nax Yerucharéü̃wa 
nangẽxmaxü̃cax̱ i taãxẽ! Rü namaxã nüxü̃ pixu ya yima ĩane rü ñaperügü: —
Tanaxwax̱e i cuwa mea namaxẽ i ngẽma cuxü̃ ngechaü̃güxü̃ ==ñapegürü. 
7Pa Yerucharéü̃x, chanaxwax̱e i cuwa nangẽxma i taãxẽ rü curü 
ãẽx̱gacügüpatawa nax nataxuxü̃ i guxchaxü̃gü. 
8Rü ñu̱xma rü chauenexẽgücax̱ rü chomücügücax̱ chanaxwax̱e i cuwa 
nangẽxma i taãxẽ, Pa Yerucharéü̃x. 
9Rü yima tórü Cori ya Tupanapatagagu cuxcax̱ chayumüxẽ nax mea cuxü̃ 
naxüpetüxü̃cax̱, Pa Yerucharéü̃x. 

Wiyaegü 123 

Tupanaarü ngechaü̃ca̱x ítaca 

1Pa Cori Pa Tupana ya Dauxü̃wa Ngẽxmacüx, cuxcax̱ chadaunagü nax 
cumaxã chidexaxü̃cax̱. 
2Rü wüxi i puracütanüxü̃ norü corimex̱ẽgu idawenüxü̃ nax nüxü̃ nacuáxü̃cax̱ 
i tax̱acü nanaxwax̱exü̃ rü ngẽxgumarüxü̃ tixĩgü nax tórü Cori ya Tupanacax̱ 
tadaunagügü nax namaxã idexagüxü̃cax̱ rü tamaxã nüxü̃ yaxuxü̃cax̱ nax nüxü̃̃́ 
ingechaü̃tümüxü̃güxü̃. Rü ngẽxgumarüxü̃ i wüxi i pacü i ngĩrü chiũraxü̃ 
íidawenüchigüxü̃cü nax nüxü̃ nacuáxü̃cax̱ i tax̱acü nanaxwax̱exü̃, rü 
ngẽxgumarüxü̃ ta tixĩgü i yixema nax Tupanaxü̃tawa ínangu̱xẽẽxü̃ nax nüxü̃̃́ 
ingechaü̃tümüxü̃güxü̃. 

3Pa Cori Pa Tupanax ¡cuxü̃̃́ tangechaü̃tümüxü̃gü! Rü tanaxwax̱e i cuxü̃̃́ 
tangechaü̃tümüü̃gü erü marü tama yáxna namaxã taxĩnüe i ngẽma norü 
guxchigagü i ngẽma tomaxã rüxuanüãx̱güxü̃. 
4Rü ngẽma diẽruãx̱güxü̃ rü toxü̃ nacugüe rü ngẽma nügü icuax̱üü̃güxü̃ rü 
toxchi naxaie. Rü ngẽmacax̱ poraãcüxüchima ngúxü̃ tingegü. 

Wiyaegü 124 

Tupana rü Iraétanüxü̃arü poxü̃ruxü̃ nixĩ 

1Rü yexguma chi Cori ya Tupana tama tüxü̃ ípoxü̃gu rü tórü uanügü rü chi 
tüxü̃ nadai, rü name nixĩ i ngẽma ñapegürügü, Pa Iraétanüxü̃x. 
2-3Rü yexguma chi Cori ya Tupana tama tüxü̃ rüngü̃xẽẽgu ga yexguma taxcax̱ 
íyaxüãchigu ga yema tüxü̃ daixchaü̃xü̃ rü chi norü numaxã tüxü̃ nagu̱xẽxẽ. 
4-5Rü ñoma wüxi i natüarü dexá i poraxü̃chíüxü̃ tüxü̃ ichagüxẽẽxü̃ rü taétüwa 
yax̱petüxü̃rüxü̃ chi tamaxã nixĩgü nax tüxü̃ nadai̱x̱ü̃. 
6Rü namexẽchi ya Cori ya Tupana ya tama naxwax̱ecü nax tórü uanügü 
naxnemaxã tüxü̃ daixü̃. 
7Rü yemaacü nawa ítanguxü̃ ga yema ãũcümaxü̃ ga tórü uanügü taxcax̱ 
mexẽẽxü̃ ñoma wüxi i weri i norü yauxruü̃wa iñaxü̃rüxü̃. Rü yema yauxruxü̃ 
ga tórü uanügü taxcax̱ mexẽẽxü̃ rü narügáu rü tibuxmü. 
8Rü yimá Tupana ya daxũguxü̃ i naanearü üruxü̃ rü ñoma i naanearü üruxü̃, 
rü yimá nixĩ ya tüxü̃ rüngü̃xẽẽcü. 

Wiyaegü 125 

Tupana rü norü duü̃xü̃güna nadau 

1Ngẽma Cori ya Tupanaaxü̃̃́ yaxõgüxü̃ rü yima max̱pǘne ya Chióü̃ ya taxúema 
ixũgachixẽẽnerüxü̃ nixĩgü. Rü guxü̃guma nangẽxmagüecha. 
2Rü yima ĩane ya Yerucharéü̃ ya max̱pǘnegümaxã íxümaeguãchine, rü 
ngẽxgumarüxü̃ ta i nüma ya Cori ya Tupana rü guxü̃gutáma norü poramaxã 
ínanapoxexü̃ i norü duü̃xü̃gü. 

3Rü ngẽma chixecümaxü̃ i ãẽx̱gacü rü taxũtáma guxü̃gu duü̃xü̃gümaxã 
inacuáecha nawa i ñaa naane ya Tupana norü duü̃xü̃güxü̃ nagu namugüxü̃. 
Erü nüma ya Tupana rü tama nanaxwax̱e nax norü duü̃xü̃gü nagu maxẽxü̃ i 
nacüma i ngẽma chixexü̃ i duü̃xü̃gü. 
4Pa Corix ¡nüxü̃ rüngü̃xẽxẽ i ngẽma duü̃xü̃gü i mea maxẽxü̃ rü aixcüma 
mexü̃gu rüxĩnüexü̃! 
5Natürü ngẽma duü̃xü̃gü i chixexü̃ i nacümagu ĩxü̃ ¡rü poxcu namaxã 
naxuegu! Erü ngẽmatama nixĩ i woetama naxcax̱ ixĩxü̃ i ngẽma chixexü̃ 
ügüxü̃. ¡Rü Iraétanüxü̃na naxã i taãxẽ! 

Wiyaegü 126 

Toma nax to i nachixü̃anewa tagagüxü̃ rü tanaxwa̱xe i toxü̃ cuwoeguxẽxẽ 

1Rü yexguma Tupana Chióü̃cax̱ tüxü̃ woeguxẽẽgu rü taxcax̱ rü 
ixanegüexü̃rüü̃mare nixĩ. 
2Rü yexguma ga yixema rü tórü taãẽmaxã tacugüe rü aita taxüe. Rü yemacax̱ 
ga yema tama Tupanaaxü̃̃́ yaxõgüxü̃ rü ñanagürügü: —Nüma ya Cori ya 
Tupana rü taxü̃ i mexü̃ naxcax̱ naxü i ngẽma norü duü̃xü̃gü ==ñanagürügü. 
3Rü aixcüma Cori ya Tupana rü taxü̃ i mexü̃ taxcax̱ naxü rü ngẽmacax̱ 
poraãcü tataãẽgü. 
4Natürü, Pa Corix, nangẽxma i tomücügü i ñu̱xma rü ta to i 
nachixü̃anegüwatama ngẽxmagüxü̃. Rü tanaxwax̱e nax ngẽma rü ta 
Yerucharéü̃cax̱ cunawoeguxẽẽxü̃ nax nümagü rü ta nataãẽgüxü̃cax̱ ñoma 
paanexü̃ i pucümaxã taãẽxü̃rüxü̃. 
5Rü yíxema auxãcüma toegüxe rü taãẽãcüma tanayaxu i tümanetüarü o. 
6Rü yíxema auxãcüma yangéxpüü̃xe i tümaarü nanetüchire nax tayatoxü̃cax̱ 
rü ngẽxguma yaxo̱xgu rü tayabuxgügu i tümaarü nanetü rü wiyaeãcüma tá 
ítayangexpüü̃xü̃ i muxũchixü̃ i tümaarü nanetüarü o. 

Wiyaegü 127 

Tupanawa ne naxũ i guxü̃ma 



1824 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

1Rü ngẽxguma chi tama Tupanaarü ngü̃xẽẽmaxã yixĩxgu nax naxüxü̃ ya wüxi 
ya ĩpata rü natücax̱mamare chi nixĩ i nawa napuracüexü̃ i ngẽma norü 
üruü̃gü. Rü ngẽxguma chi nüma ya Cori tama nüxna nadau̱̱xgu ya wüxi ya 
ĩane rü natücax̱mamare chi nixĩ i nüxna nadaugüxü̃ i ngẽma norü dauruü̃gü. 
2Rü taxuwama name ega texé puracügu tügü imax̱gu ñu̱xmata üax̱cü tüxü̃ 
yarüxücumare nax ngẽmaãcü ngúxü̃ tingeãcüma tüxü̃̃́ nangẽxmaxü̃ i tümaarü 
õna. Erü yíxema norü duü̃xü̃gü ixĩgüxe rü Tupana tüxna nanaxã i ngẽma tüxü̃̃́ 
taxuxü̃ woo ítapeeyane. 
3Rü ngẽma taxacügü rü wüxi i ngü̃xẽxẽ i taxü̃ ya Tupana tüxna ãxü̃ nixĩgü. 
4Rü ngẽma tonegü i ngextü̱xügutama tüxü̃̃́ ngẽxmagüxü̃ rü tórü poxü̃ruü̃gü 
nixĩgü ñoma wüxi i churaragüne rü norü poxü̃ruxü̃ yixĩxü̃rüxü̃ nixĩgü. 
5Rü nataãxẽ ya yimá duü̃ ya muxacücü erü ñoma namuxnexüchixü̃rüxü̃ nixĩ. 
Rü ãẽx̱gacüpex̱ewa taxũtáma naxãne ega norü uanümaxã nügü 
ínaxuaxü̃gügu. 

Wiyaegü 128 

Cori ya Tupanaarü ngü̃xẽxẽchiga 

1Rü cutaãxẽ i cumax erü nüxü̃ quicuax̱üxü̃ ya Cori ya Tupana rü naga cuxĩnü 
2Rü cuma rü tá cunangõ̱x i ngẽma curü puracüwa ne ũxü̃ i cunetüarü o. Rü 
tá cutaãxẽ rü mexü̃ tá cuxü̃ naxüpetü. 
3Rü cupatawa ícungexmaxü̃wa rü cuxmax̱ rü tá itaãxẽ. Rü ñoma wüxi i úba 
i oxochixü̃rüxü̃ tá nimu i cuxacügü. Rü ñoma oribuchacüxü i ngexwaca 
rüxügüxü̃rüxü̃ tá naporae i ngẽma cuxacügü i curü mechacüwawa rütogüxü̃. 
4Rü ngẽmaãcü Tupana tá nüxü̃ narüngü̃xẽxẽ ya yimá duü̃ ya Tupanaxü̃ 
ngechaü̃cü. 
5¡Rü Cori ya Tupana ya Chióü̃gu ãpatacü cuxü̃ rüngü̃xẽxẽ! ¡Rü Tupana cuxü̃ 
rüngü̃xẽxẽ nax guxü̃ma i curü maxü̃gu nüxü̃ cudauxü̃ nax ñuxãcü nüma ya 
Tupana Yerucharéü̃xü̃ nangü̃xẽxẽxü̃! 

6¡Rü Tupana cuxü̃̃́ namax̱ẽxẽ i curü maxü̃ nax ngẽmaãcü nüxü̃ cudauxü̃ i 
cutaagü! ¡Rü Tupana tüxü̃ rüngü̃xẽxẽ nax nua Iraétanüwa nangẽxmaxü̃ i 
taãxẽ rü tórü uanügü tama tüxü̃ chixewexü̃! 

Wiyaegü 129 

Tupana rü Iraéanexü̃ ínanguxuchixẽxẽ nüxna i norü uanügü 

1Rü ñu̱xma i Iraéane rü ñanagürü: —Choma rü muxü̃ma ga ngúxü̃wa 
chaxüpetü noxritama changextü̱xügu. 
2Rü aixcüma muxü̃ma ga ngúxü̃wa chaxüpetü noxritama changextü̱xügu, 
natürü taxuxü̃ma choxü̃ narüporamae i chorü uanügü. 
3Rü poraãcü choxü̃ nacuai̱x̱gü rü choxü̃ nanapix̱ẽẽgü. 
4Natürü nüma ya Cori ya aixcüma mecümacü rü choxü̃ ínanguxuchixẽxẽ 
naxmex̱wa i ngẽma chorü uanügü i chixexü̃gu maxẽxü̃ ==ñanagürü i 
Iraéane. 
5Rü ngẽma Chióü̃arü uanügü rü chanaxwax̱e nax yaxãneetanüãchixü̃ rü 
taxchax̱wa yabuxmüxü̃. 
6Rü ngẽma uanügü rü name nixĩ i ñoma maxẽ i ĩpataétüwa rüxüxü̃ i taxũtáma 
nayaegu yuexü̃rüxü̃ nixĩgü. 
7Rü name nixĩ i ñoma trigu i taguma norü owa nguxü̃ rü taguma ibuxarü 
oṍxü̃rüxü̃ nixĩgü. 
8Rü ngẽxguma texé nüxü̃ dau̱̱xgu rü taxúematama ñatagürü nüxü̃: —¡Tupana 
pexü̃ rüngü̃xẽxẽ! ¡Rü Cori ya Tupanaégagu mexü̃ pexü̃ ngupetü! 
==ñatagürü nüxü̃. 

Wiyaegü 130 

Cori ya Tupanaxü̃̃́  tayaxõgü 

1Rü ñu̱xma nax taxü̃ i guxchaxü̃gü chauétüwa ngẽxmaxü̃, rü curü ngü̃xẽẽcax̱ 
íchacax̱ama, Pa Cori Pa Tupanax. 

2¡Rü choxü̃̃́ nüxü̃ naxĩnü i chorü yumüxẽ, Pa Cori Pa Tupanax, rü choxü̃ 
nangãxü̃ namaxã i ngẽma tagaãcü naxcax̱ íchacax̱axü̃! 
3Pa Cori Pa Tupanax, ngẽxguma chi nüxü̃ cudawenügu i ngẽma chixexü̃gü i 
cupex̱ewa taxüxü̃ ¿rü texé chi cupex̱ewa tame? 
4Natürü i cumax rü toxü̃̃́ nüxü̃ icurüngüma i ngẽma torü chixexü̃gü i 
cupex̱ewa taxüxü̃ nax ngẽmaãcü cuxü̃ ticuax̱üü̃güxü̃cax̱. 
5Rü guxü̃ma i chorü maxü̃maxã cuxü̃ íchanangu̱xẽxẽ, Pa Corix, rü nagu 
chayaxõ i curü ore. 
6-7Choma rü ñoma dauxü̃taegüxü̃ i ngóonexü̃ ínangu̱xuxẽẽgüxü̃arü yexera 
cuxü̃ íchanangu̱xẽxẽ, Pa Cori Pa Tupanax. Rü Pa Iraéanecüãx̱güx, rü ngẽma 
dauxü̃taegüxü̃ i ngóonexü̃ ínangu̱xuxẽẽgüxü̃rüxü̃ rü name nixĩ i 
ípenangu̱xẽxẽ i norü ngü̃xẽxẽ ya Cori ya Tupana. Erü nüma rü tüxü̃ 
nangechaü̃ rü tüxü̃ ínanguxü̃xẽxẽ naxmex̱wa i tórü uanügü. 
8Rü nüma tá nixĩ i Iraétanüxü̃xü̃ ínanguxü̃xẽxẽxü̃ i guxü̃ma i norü 
chixexü̃güwa. 

Wiyaegü 131 

Cori ya Tupanaaxü̃̃́  tayaxõ 

1Pa Cori Pa Tupanax, choma rü tama chaugü chicuax̱üxü̃ rü tama 
chauxetümaxã togüétüwa chaugü chaxǘxẽxẽ. Rü tama naxcax̱ chadau i 
ngẽma taxü̃ i mexü̃gü i taxucürüwa choxü̃̃́ ngẽxmaxü̃. 
2Natürü chachianemare rü ñoma wüxi i buxü̃ i maiwa nüxü̃ rüchauxü̃ i 
naéchacüxü caxü̃rüxü̃ charümeweemare. Rü ngẽmaãcü wüxi i buxü̃ i 
ngexwaca maiwa rüchauxü̃rüxü̃ chixĩ. 
3Pa Iraétanüxü̃x, name nixĩ i ñu̱xma rü guxü̃guma Cori ya Tupanaarü 
ngü̃xẽxẽ ípenangu̱xẽxẽ. 

Wiyaegü 132 

Dabímaxã inaxuneta ga Tupana 

1-2Pa Cori Pa Acóbuarü Tupana ya Poraxüchicüx ¡nüxna nacuax̱ãchi ya Dabí 
rü norü oegaãxẽ naxcax̱ ga guma cupata! ¡Rü nüxna nacuax̱ãchi ga yema 
norü uneta ga cumaxã nüxü̃ yaxuxü̃ ga yexguma ñaxgu: 
3-5—Choma rü taxũtáma chopatagu charüxãũ̱̱x rü taxũtáma ichaca nax 
icharüngü̃xü̃cax̱, rü taxũtáma chapexetü, rü bai i ñuxgu tá chapexü̃ 
ñu̱xmatáta chanaxü ya wüxi ya ĩpata naxcax̱ ya Cori ya Acóbuarü Tupana ya 
poraxüchicü nax ngéma nangẽxmaxü̃cax̱ i ngẽma baú i norü mugüchixü̃ 
==ñaxgu! 
6Rü noxri rü nüxü̃ taxĩnüechiga nax Efrátawa nayexmaxü̃ ga yema baú ga 
Tupanaarü mugüchixü̃. Rü yixcüra rü Yáaarü ĩanepemagu nüxü̃ itayangau. 
7¡Rü ñu̱xma rü ngĩxã Tupanapatagu tachocu nax ngéma napex̱ewa nüxü̃ 
yarücuax̱üü̃güxü̃cax̱! 
8¡Rü inachi, Pa Cori Pa Tupanax, rü cupatagu naxücu naxü̃tawa i curü 
mugüchixü̃ i curü poraarü cuax̱ruxü̃ ixĩxü̃ nax ngéma cupatawa 
cungexmaxü̃cax̱! 
9Rü ngẽma chacherdótegü i curü puracütanüxü̃ rü tá nicómüchiru rü ngẽma 
curü duü̃xü̃gü rü norü taãẽmaxã tá aita naxüe. 
10Rü curü duü̃ ga Dabígagu ¡rü taxṹ i choxü̃ cuxoxü̃ i choma i nachicüxü 
choxü̃ cuxunetaxü̃ nax ãẽx̱gacü chixĩxü̃cax̱! 
11Yerü cumax, Pa Corix, rü chaunatü ga Dabímaxã icuxuneta namaxã i wüxi 
i uneta i taxucürüwama cuxüchicüüxü̃. 
12Yerü ñacurügü nüxü̃: —Cuchicüxü tá wüxi i cunexü̃ chaxuneta nax nüxí 
ãẽx̱gacü yixĩxü̃cax̱. Rü ngẽxguma cunegü chauga naxĩnüegu rü 
yanguxẽẽgüãgu i ngẽma chorü mugü i namaxã nüxü̃ chixuxü̃ rü ngẽma 
nanegü rü tá ta nüxí guxü̃gutáma ngẽma curü tochicaxü̃wa narütogü nax 
Iraéanecüãx̱arü ãẽx̱gacügü yixĩgüxü̃cax̱ ==ñacurügü. 
13Rü nüma ga Cori rü nüxü̃ naxuneta ga yima max̱pǘne ga Chióü̃ nax yimagu 
naxãchiü̃xü̃cax̱. 

14Rü nüma ya Tupana rü ñanagürü: —Daa nixĩ ya yima max̱pǘne i 
chanaxwax̱ene nax guxü̃guma nawa changexmaxü̃. Rü ngẽxma tá chaxãchiü̃ 
erü chorü me nixĩ. 
15Rü ngẽma chorü duü̃xü̃güarü nanetügü rü tá poraãcü nüxü̃̃́ chayaxoxẽxẽ 
nax ngẽmaãcü tama nataiyaexü̃cax̱ i woo i ngẽma duü̃xü̃gü i ngearü 
diẽruãx̱güxü̃. 
16Rü tá cuax̱ nüxna chaxã i Iraétanüxü̃arü chacherdótegü nax natanüxü̃étüwa 
nachogüexü̃cax̱ i chopex̱ewa. Rü ngẽma chorü duü̃xü̃gü rü norü taãẽmaxã tá 
aita naxüe. 
17Rü marü namaxã ichaxüga ga guma ãẽx̱gacü ga Dabí ga choma nüxü̃ 
chaxunetacü. Rü nataagü rü guxü̃gutáma ãẽx̱gacügü nixĩgü ñoma wüxi i omü 
i ngéma naiechaxü̃rüxü̃. Rü Dabítaatanüwa tá chanango̱xẽxẽ ya wüxi ya 
ãẽx̱gacü ya poraxüchicü. 
18Rü norü uanügü rü poraãcü tá chanaxãneexẽxẽ. Natürü i nüma ya ãẽx̱gacü 
rü tá chanataxẽxẽ rü tá nüxna chanaxã i taxü̃ i pora ==ñanagürü ga Cori 
ya Tupana. 

Wiyaegü 133 

Wüxi i taãxẽ nixĩ ega Tupanaarü duü̃xü̃gü nügü ngechaü̃gügu 

1Dücax, poraãcü namexẽchi i ngẽxguma ngẽma Tupanaarü duü̃xü̃gü rü 
aixcüma wüxigu nügü nangechaü̃gügu. 
2Erü ngẽxguma ngẽmaãcü nügü nangechaü̃gügu rü taãxẽ tüxna naxã ñoma 
pumara i yixichixü̃ i namaxã chacherdótegüxü̃ nabaerugüxü̃ ñu̱xmata 
naxchinagugu rü naxchirugu irüyaexü̃rüxü̃. 
3Rü ñoma cherena ya max̱pǘne ya Ermóü̃étügu nguxü̃rüxü̃ rü max̱pǘne ya 
Chióü̃étügu nguxü̃rüxü̃ tüxü̃ nataãẽxẽxẽ. Rü Chióü̃wa nixĩ i ne naxũxü̃ i 
Tupanaarü ngü̃xẽxẽ nax namáxü̃cax̱ i norü maxü̃ i norü duü̃xü̃gü. 

Wiyaegü 134 

¡Cori ya Tupana cuxü̃ rüngü̃xẽxẽ! 

1Pa Duü̃xü̃güx i Cori ya Tupanaarü Puracütanüxü̃ Ixĩgüxe ¡rü nüxü̃ 
picuax̱üü̃gü i guxãma i pemax i chütacü napatawa nax pengẽxmagüxü̃! 
2¡Rü ngẽma nachica i üünexü̃guama pexuenümex̱ẽgü rü Cori ya Tupanaxü̃ 
picuax̱üü̃gü! 
3¡Rü nüma ya Cori ya Tupana ya daxũguxü̃ i naane rü ñoma i naanearü 
üruxü̃, rü yima max̱pǘne ya Chióü̃wa cuxcax̱ ne nanamu i norü ngü̃xẽxẽ! 

Wiyaegü 135 

Ngẽma taxü̃ i mexü̃gü i Tupana üxü̃chiga 

1-2Name i nüxü̃ ticuax̱üü̃gü ya Cori ya Tupana. ¡Rü nüxü̃ picuax̱üü̃gü i naéga 
i guxãma i pema i tórü Cori ya Tupanapatawa rü napataax̱tüwa 
puracütanüxü̃ ixĩgüxe! 
3¡Rü nüxü̃ picuax̱üü̃gü ya Cori ya Tupana erü nüma rü namecüma! ¡Rü 
wiyaegü i naégagu ixuxü̃gu pewiyaegü erü nüma rü tamaxã namecüma! 
4Rü nüma rü nüxü̃ naxuneta ga Acóbu ga Iraégu ãégacü nax norü meruxü̃ 
yixĩxü̃cax̱. 
5Rü choma rü meama nüxü̃ chacuax̱ rü nüma ya Cori ya tórü Tupana rü 
guxü̃ma i ngẽma duü̃xü̃gü namaxã tupanaã̃́xü̃étüwa naxü. 
6Rü nüma ya Cori ya Tupana rü nanaxü i guxü̃ma i tax̱acü i nüma 
nanaxwax̱exü̃ i daxũguxü̃ i naanewa rü ñoma i naanewa. Rü ngẽxgumarüxü̃ 
ta nanaxü i ngẽma nüma nanaxwax̱exü̃ i márwa rü natamawa. 
7Rü nüma rü guxü̃wama i ñoma i naanewa nayachü̱xüxãchixẽxẽ ya cherena. 
Rü nanayauneanecüüxẽxẽ nax ngẽmawa nüxü̃ icuáxü̃cax̱ nax napuxchaü̃xü̃. 
Rü ngẽma ngextá namaxã ínanguxü̃xü̃wa ya buanecü rü inanamuãchi. 
8Rü nüma nixĩ ga nũxcüma nadaiaxü̃ ga yema Equítuanecüãx̱ nanegü ga 
nüxíraxü̃xü̃ rü nadaiaxü̃ ga yema nüxíraxü̃xü̃ ga naxü̃naxacügü. 
9Rü Equítuanewa nanango̱xẽxẽ ga taxü̃ ga guxchaxü̃gü naxcax̱ ga 
Equítuanecüãx̱arü ãẽx̱gacü rü norü ngü̃xẽẽruü̃gü. 



1830 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

10-11Rü nanadaiãcu ga muxü̃ma ga nachixü̃anegü. Rü nanadai ga ãẽx̱gacügü 
ga iporaexü̃ ga Chióü̃ ga Amoréutanüxü̃arü ãẽx̱gacü rü Óx ga Bacháü̃anearü 
ãẽx̱gacü rü guxü̃ma ga yema ãẽx̱gacügü ga Canaáü̃anewa yexmagüxü̃. 
12Rü yema ãẽx̱gacügüarü naanegü rü Tupana rü norü duü̃xü̃gü ga 
Iraétanüxü̃na nanaxã nax guxü̃gutáma noxrü yixĩxü̃cax̱. 
13Pa Cori Pa Tupanax, cuéga rü tagutáma inayarüxo, rü duü̃xü̃gü rü 
guxü̃gutáma cuxna nacuax̱ãchigü. 
14Rü nüma ya Cori ya Tupana rü aixcümama mea namaxã inacuax̱ rü mea 
nüxna nadau i norü duü̃xü̃gü. Rü nüxü̃̃́ nangechaü̃tümüxü̃gü i ngẽma norü 
duü̃xü̃gü. 
15Rü ngẽma tama yaxõgüxü̃arü tupananetagü rü úirunaxcax̱gümare rü 
diẽrumünaxcax̱gümare nixĩ. Rü naxchicünax̱ãgü i duü̃xü̃gü naxmex̱maxã 
ümarexü̃ nixĩgü. 
16Rü nixãax̱chirex̱ natürü tama nidexagü. Rü nixãxetüchirex̱ natürü tama 
tüxü̃ nadau. 
17Rü nixãpachinüchirex̱ natürü tama tüxü̃ naxĩnüe. Rü nangearü maxü̃ãx̱. 
18Rü ngẽma duü̃xü̃gü i ngẽma naxchicünax̱ãgü ügüxü̃ rü ngẽma 
naxchicünax̱ã i nagu yaxõgüxü̃rüxü̃ rü taxuwama name. 
19Pa Iraétanüxü̃x ¡Cori ya Tupanaxü̃ picuax̱üü̃gü! Rü pema Pa 
Chacherdótegüx ¡rü Cori ya Tupanaxü̃ picuax̱üü̃gü! 
20Rü pema Pa Lebítanüxü̃x ¡rü Cori ya Tupanaxü̃ picuax̱üü̃gü! Rü pema nax 
Cori ya Tupanaxü̃ Pengechaü̃güxü̃ ¡rü nüxü̃ picuax̱üü̃gü ya Cori ya Tupana! 
21Rü namexẽchi ya Cori ya Tupana ya max̱pǘne ya Chióü̃gu ãchiü̃cü i 
Yerucharéü̃wa. Rü name nax nüxü̃ icuax̱üü̃güxü̃. 

Wiyaegü 136 

Tupana rü guxü̃gutáma Iraétanüxü̃xü̃ nangechaü̃ 

1¡Moxẽ nüxna pexãgü ya Cori ya Tupana! Erü nüma rü namecümaxüchi rü 
ngẽma norü ngechaü̃ rü taguma inayagu̱x. 
2¡Moxẽ nüxna pexã ya yimá Tupana ya guxü̃ma i tupananetagüétüwa 
ngẽxmacü! Erü ngẽma norü ngechaü̃ rü taguma inayagu̱x. 
3¡Rü moxẽ nüxna pexã ya Cori ya Tupana ya guxü̃ma i corigüarü ãẽx̱gacü 
ixĩcü! Erü ngẽma norü ngechaü̃ rü taguma inayagu̱x. 
4Rü nüxicatama nixĩ i naxüaxü̃ i taxü̃ i mexü̃gü. Erü ngẽma norü ngechaü̃ rü 
taguma inayagu̱x. 
5Rü nüma nixĩ i norü cuax̱maxã naxüaxü̃ i daxũguxü̃ i naane. Erü ngẽma norü 
ngechaü̃ rü taguma inayagu̱x. 
6Rü nüma nixĩ ga dexáétüwa nango̱xẽẽãxü̃ ga waixü̃mü. Erü ngẽma norü 
ngechaü̃ rü taguma inayagu̱x. 
7Rü nüma nixĩ ga naxüaxü̃ ga üax̱cü rü tauemacü. Erü ngẽma norü ngechaü̃ 
rü taguma inayagu̱x. 
8Rü nüma rü nanaxü ga üax̱cü nax ngunecü inabáxixü̃cax̱. Erü ngẽma norü 
ngechaü̃ rü taguma inayagu̱x. 
9Rü nüma rü nanaxü ga tauemacü rü ẽxtagü nax chütacü nabáixgüxü̃cax̱. Erü 
ngẽma norü ngechaü̃ rü taguma inayagu̱x. 
10Rü nüma nixĩ ga nadaiaxü̃ ga nüxíraxü̃güxü̃ ga nanegü ga yema 
Equítuanecüãx̱gü. Erü ngẽma norü ngechaü̃ i Iraétanüxü̃cax̱ rü taguma 
inayagu̱x. 
11-12Rü nüma nixĩ ga norü poramaxã Equítuanewa ínanguxü̃xẽẽãxü̃ ga 
Iraétanüxü̃. Erü ngẽma norü ngechaü̃ i Iraétanüxü̃cax̱ rü taguma inayagu̱x. 
13Rü nüma nixĩ ga Már ga Dauchíüxü̃ ga taxregu yayauxyexü̃chíüãxü̃. Erü 
ngẽma norü ngechaü̃ i Iraétanüxü̃cax̱ rü taguma inayagu̱x. 

14Rü nüma nixĩ ga yema már ga yayauxyexü̃chixüxü̃wa yachoü̃xẽẽãxü̃ ga 
yema Iraétanüxü̃. Erü ngẽma norü ngechaü̃ i Iraétanüxü̃cax̱ rü taguma 
inayagu̱x. 
15Rü nümatama nixĩ ga yema Már ga Dauchíüxü̃gu nangu̱xẽẽãxü̃ ga 
Equítuanecüãx̱arü ãẽx̱gacü ga Faraóü̃ namaxã ga norü churaragü. Erü ngẽma 
norü ngechaü̃ i Iraétanüxü̃cax̱ rü taguma inayagu̱x. 
16Rü ñu̱xũchi nüma nixĩ ga yema naane ga taxúema nagu ãpataxü̃gu 
yagagüãxü̃ ga yema norü duü̃xü̃gü ga Iraétanüxü̃. Erü ngẽma norü ngechaü̃ 
i Iraétanüxü̃cax̱ rü taguma inayagu̱x. 
17Rü nüma nixĩ ga nadaiaxü̃ ga to ga nachixü̃anegüarü ãẽx̱gacügü ga poraexü̃. 
Erü ngẽma norü ngechaü̃ i Iraétanüxü̃cax̱ rü taguma inayagu̱x. 
18Rü woo nax naporaexü̃ ga yema ãẽx̱gacügü natürü nüma ga Tupana rü 
nanadaiama. Erü ngẽma norü ngechaü̃ i Iraétanüxü̃cax̱ rü taguma inayagu̱x. 
19-20Rü yemaacü nanadai ga ãẽx̱gacügü ga Chióü̃ ga Amoréutanüxü̃arü 
ãẽx̱gacü rü Óx ga Bacháü̃anearü ãẽx̱gacü. Erü ngẽma norü ngechaü̃ i 
Iraétanüxü̃cax̱ rü taguma inayagu̱x. 
21-22Rü Tupana nixĩ ga nüxü̃ yanucü ga yema ãẽx̱gacügüarü naane nüxü̃ ga 
Iraétanüxü̃. Erü ngẽma norü ngechaü̃ i Iraétanüxü̃cax̱ rü taguma inayagu̱x. 
23Rü nüma ya Tupana rü tüxna nacuax̱ãchi ngẽxguma taxü̃ i guxchaxü̃wa 
ingexmagügu. Erü ngẽma norü ngechaü̃ i taxcax̱ rü taguma inayagu̱x. 
24Rü nüma nixĩ i tüxü̃ ínapoxü̃xü̃ nüxna i tórü uanügü. Erü ngẽma norü 
ngechaü̃ i taxcax̱ rü taguma inayagu̱x. 
25Rü nüma nixĩ i duü̃xü̃güxü̃ rü naeü̃güxü̃ nachibüexẽẽxü̃. Erü ngẽma norü 
ngechaü̃ rü taguma inayagu̱x. 
26¡Rü moxẽ nüxna pexãgü ya yimá Tupana ya dauxü̃wa ngẽxmacü! Erü 
ngẽma norü ngechaü̃ rü taguma inayagu̱x. 

Wiyaegü 137 

Babiróniaanearü natücutügüwa Yerucharéü̃ca̱x taxauxe 

1Rü yexguma Babiróniaanearü natücutügüwa tarütogügu rü taxauxe yerü 
nüxna tacuax̱ãchi ga Chióü̃. 
2Rü Babiróniaanearü naixtanügu tanachogü ga torü paxetaruü̃gü ga árpagü. 
3Rü yema Babiróniaanecüãx̱ ga yéma toxü̃ gagüxü̃ ga torü yemaxü̃gü ga 
toxna puxü̃xü̃, rü toxü̃ namu nax taãẽãcü naxcax̱ tawiyaegüxü̃ nagu ga 
wiyaegü ga Chióü̃cüãx̱. 
4¿Rü ñuxãcü tá nagu tawiyaegü ya torü Cori ya Tupanaarü wiyaegü i 
ngẽxguma ngẽma naane i tama toxrü ixĩxü̃wa tangexmagügu? 
5Rü ngẽxguma chi Tupanapex̱ewa cuxü̃ icharüngümagu, Pa Yerucharéü̃x ¡rü 
daa chorü tügünechacüxü rü nüxü̃ iyanangüma nax cuxcax̱ napaxetaxü̃! 
6Rü ngẽxguma cuxü̃ charüngümagu rü tama choxrütama taãẽétüwa cuxü̃ 
chaxǘxẽẽgu, Pa Yerucharéü̃x ¡rü daa chorü conü rü name i nua 
chauxmanaxãwa yaxũ nax taguma wena chawiyaexü̃cax̱! 
7Pa Cori Pa Tupanax ¡taxṹ i cunangupetüxẽxẽmarexü̃ nax cupoxcuexü̃ i 
ngẽma Edóü̃tanüxü̃ ga Babiróniacüãx̱güxü̃ muxü̃ nax noxtacüma 
iyanaxoxü̃cax̱ ga torü ĩane ga Yerucharéü̃! 
8Rü cumax, Pa Babiróniax, rü tá icuyarüxo. Rü tá nataãxẽ ya yimá cuxü̃ 
iyarüxoxẽẽcü naxcax̱ ga yema tomaxã cuxüxü̃. 
9Rü tá nataãxẽ ya yimá curü buxü̃güxü̃ íyauxü̃cü nax nutagu yachix̱güãcüma 
nadaiaxü̃cax̱. 

Wiyaegü 138 

Cori ya Tupanana moxẽ naxã ya Dabí 

1Rü guxü̃ma i chorü maxü̃maxã tá moxẽ cuxna chaxã, Pa Cori Pa Tupanax. 
Rü ngẽma togü i nachixü̃anegüarü ãẽx̱gacügü i tama cuxü̃ cuax̱güxü̃pex̱ewa 
tá cuxcax̱ chawiyae. 
2Rü yima cupata ya üünene íngexmaxü̃guama chadawenüãcüma tá 
ichacaxã̃́pü̱xü nax ngẽmaãcü moxẽ cuxna chaxãxü̃cax̱ naxcax̱ i curü ngechaü̃ 

rü ngẽma nax aixcümacü quixĩxü̃. Erü cuma rü cugüégagu icuxuneta, rü 
aixcüma cuyanguxẽxẽ i guxü̃ma i ngẽma nüxü̃ quixuxü̃. 
3Rü yexguma cuxna chacaxgux nax choxü̃ cuporaxẽẽxü̃ rü cuma rü choxü̃ 
cungãxü̃ rü aixcüma choxü̃ cuporaxẽxẽ. 
4Rü guxü̃ i nachixü̃anegüarü ãẽx̱gacügü rü tá cuxü̃ nicuax̱üü̃gü i ngẽxguma 
nüxü̃ naxĩnüegu nax aixcüma cuyanguxẽẽxü̃ i ngẽma curü unetagü i nüxü̃ 
quixuxü̃. 
5Rü nümagü rü aixcüma tá Cori ya Tupanaxü̃ nicuax̱üxü̃gü naxcax̱ i ngẽma 
mexü̃gü i taxü̃gü i naxüxü̃. Erü nüma ya Tupana rü naporaxüchi. 
6Rü woo dauxü̃wa nax nangemaxü̃ ya Cori ya Tupana, natürü ngéma nüxü̃ 
nadawenü i ngẽma tama nügü icuax̱üü̃xü̃. Natürü ngẽma nügü icuax̱üü̃xü̃ rü 
Tupana rü yáxü̃gutama nüxü̃ nadawenü rü nüxü̃ nacuax̱ i ñuxãcü nax yixĩxü̃. 
7Rü ngẽxguma ãũcümaxü̃wa changexmagu, rü cuma rü choxü̃ ícupoxü̃ nax 
tama choxü̃ yamax̱güxü̃cax̱. Rü icunawex̱ i curü pora rü choxü̃ 
ícunguxuchixẽxẽ naxmex̱wa i chorü uanügü i chomaxã nuexü̃. 
8Rü nüma ya Cori ya Tupana rü aixcüma chauxcax̱ tá nayanguxẽxẽ i ngẽma 
nagu naxĩnüxü̃. Erü cumax, Pa Corix, rü taguma inayagu̱x nax choxü̃ 
cungechaü̃xü̃ rü chomaxã cumecümaxü̃. ¡Rü taxṹ i choxü̃ ícutáxü̃, Pa Cori Pa 
Tupanax! Erü cumatama nixĩ i choxü̃ cungo̱xẽẽxü̃. 

Wiyaegü 139 

Guxü̃xü̃ma nacua̱x ya Tupana 

1Pa Cori Pa Tupanax, cuma rü marü choxü̃ cungugü rü meama nüxü̃ cucuax̱ 
i chorü maxü̃. 
2Rü cuma nüxü̃ cucuax̱ i guxü̃ma i ngẽma chaxüxü̃. Rü woo curü yáxü̃wa 
changexmagu rü nüxü̃ cucuax̱ama i ngẽma nagu charüxĩnüxü̃. 
3Rü ngẽma íchixũgüxü̃wa rü cuma rü nüxü̃ cucuax̱ i guxü̃ma i ngẽma 
chaxüxü̃. 

4Rü woo taxũta namaxã chachonagüxü̃ i ore, rü cumax, Pa Corix, rü marü 
nüxü̃ cucuax̱ i tax̱acümaxã tá chadexaãchixü̃. 
5Rü chorü guxü̃cüwawa cungexma rü chauétü cuwémex̱. 
6Rü guxü̃ma i ngẽma cuax̱ rü chauãxẽ rü tama ningu nax nüxü̃ chacuáxü̃ i 
ngẽma. Rü ngẽma nax nataxüchixü̃ i ngẽma cuax̱ rü tama nüxü̃ chacuax̱ i 
ñuxãcü nax yixĩxü̃. 
7¿Rü ngextá tá chaxũ naxchax̱wa i cuãxẽ? ¿Rü ngextá tá chaña nax cuxna 
chayáxü̃xü̃cax̱? 
8Rü ngẽxguma chi daxũguxü̃ i naanegu chaxĩnagügu, rü ngéma cungexma i 
cumax. Rü ngẽxguma chi waixü̃mütüü̃gu chaxücu̱xgu rü ngéma rü ta 
cungexma i cumax. 
9-10Rü ngẽxguma chi chagonagügu rü éstewa chañaxgu rüex̱na üax̱cü 
írüxücuxü̃gu chaxãchiü̃gu, rü woo i ngéma rü chauétü cuwémex̱ rü curü 
tügünemex̱ẽ rü tagutáma choxü̃ ningex̱. 
11-12Rü ngẽxguma chi nagu charüxĩnügu nax ẽanexü̃gu chicúxü̃ rüex̱na ngẽma 
ngóonexü̃ rü ẽanexü̃xü̃ yanguxuchigu, rü ngẽma ẽanexü̃ rü taxucürüwama 
cuxchax̱wa choxü̃ inicu̱x, erü ngẽma ẽanexü̃ rü ñoma nangunexü̃rüü̃tama 
nixĩ i cuxcax̱. Rü ngẽma ẽanexü̃ rü ngẽma ngóonexü̃ rü cuxcax̱ rü 
nawüxigumare. 
13Rü cuma nixĩ ga cunaxüxü̃ i ñaa chaxune. Rü cuma nixĩ ga chauéanüwa 
choxü̃ cuxüxü̃. 
14Rü ngẽmacax̱ cuxü̃ chicuax̱üxü̃ naxcax̱ nax ñuxãcü choxü̃ cuxüxü̃, erü curü 
ü rü namexẽchi. Rü ngẽma rü meama nüxü̃ chacuax̱. 
15Rü taxuxü̃ma cuxcax̱ naxẽxü̃gu ga yexguma chauéanüwa noxri 
chanaxĩxĩchigu rü chiyachigügu ga taxúema choxü̃ ídauxü̃wa. 
16Rü cuetügü rü nüxü̃ nadau ga chaxune ga yexguma noxri chanaxĩxĩchigu. 
Rü naxü̃pa nax chabuxü̃ rü curü poperagu naxümatü ga ñuxãcü tá nax choxü̃ 

cuxüxü̃. Rü naxü̃pa nax chamaxü̃xü̃ rü cuma nüxü̃ cucuax̱ i ñuxre i ngunexü̃ 
tá choxü̃̃́ nangẽxmaxü̃. 
17Pa Tupanax, ngẽma nagu curüxĩnüxü̃ rü chorü cuax̱ rü tama nawa nangu. 
Erü ngẽma curü ĩnügü rü taguma inayagu̱x. 
18Rü ngẽxguma chi chayaxugügu i ngẽma curü ĩnügü i chau̱̱xcax̱ nagu 
curüxĩnüxü̃ rü naxnecütex̱earü yexera chi nixĩ i norü mu. Rü woo ngẽxguma 
pax̱mama chabai̱x̱ãchigu rü ngẽxguma rü ta chaugu curüxĩnü. 
19-20¡Pa Tupanax, nüxna nayaxu i norü maxü̃ i ngẽma chixexü̃ ügüxü̃! ¡Rü 
choxna yaxĩgachixẽxẽ i ngẽma máetagüxü̃ i chixexü̃maxã cuchigagu 
idexagüxü̃ rü natücax̱ma cumaxã nuexü̃! 
21Pa Cori Pa Tupanax ¿ẽx̱na taxũtáma naxchi chaxaixü̃ i ngẽma duü̃xü̃gü i 
cuxchi aiexü̃ rü nüxü̃ chaxoxü̃ i ngẽma cumaxã nuexü̃? 
22Rü ngẽmáacü guxü̃ i chorü maxü̃maxã naxchi chaxai i ngẽma duü̃xü̃gü, rü 
nüxü̃ chacuax̱ i ngẽmagü rü chorü uanügü nax yixĩgüxü̃. 
23Pa Tupanax, ¡nangugü i chorü maxü̃ i ñuxãcü nax yixĩxü̃ i cupex̱ewa! ¡Rü 
choxü̃ naxü nax cupex̱ewa nangóxü̃cax̱ i ngẽma nagu charüxĩnüxü̃! 
24¡Rü chomaxã nüxü̃ ixu ega chixexü̃ i namagu chixũxgu! ¡Rü ngẽma nama i 
maxü̃wa choxü̃ gaxü̃gu choxü̃ ixũxẽxẽ! 

Wiyaegü 140 

Dabí rü Tupanaarü ngü̃xẽxẽca̱x ínaca i norü yumüxẽwa 

1-2Pa Cori Pa Tupanax ¡naxmex̱wa choxü̃ ínanguxuchixẽxẽ i ngẽma chixexü̃ 
ügüxü̃ i duü̃xü̃gü! ¡Rü choxü̃ ínapoxü̃ nüxna i ngẽma máxwax̱egüxü̃ rü ngẽma 
chixexü̃cax̱ daugüxü̃ i guxü̃ i oragu rü daixcax̱ daugüxü̃! 
3Rü yima norü conü rü ñoma ãxtapearü conürüxü̃ naxãmagu. Rü ngẽma norü 
dexa rü ãxtapeguchatarüxü̃ nixĩ. 
4Pa Corix ¡choxna nadau naxchax̱wa i ngẽma chixexü̃gu maxẽxü̃ i duü̃xü̃gü! 
¡Rü choxü̃ ínapoxü̃ nüxna i ngẽma máxwax̱egüxü̃ rü naxcax̱ daugüxü̃ nax 
ñuxãcü tá chixexü̃gu choxü̃ nangu̱xẽẽgüxü̃! 

5Rü ngẽma duü̃xü̃gü i nügü icuax̱üü̃güxü̃ rü chopexegu nanaxǘgü i wüxi i 
norü yauxruxü̃. Rü choxü̃ niwaiyemaxü̃gü namaxã i ngẽma norü yauxruxü̃ 
rü norü bocupararuxü̃. 
6Rü choma rü marü cumaxã nüxü̃ chixu rü ñachagürü cuxü̃: —Cuma nixĩ i 
chorü Tupana quixĩxü̃. ¡Rü nüxü̃ naxĩnü i ngẽma cuxna naxcax̱ chacaxü̃! 
7Pa Cori Pa Tupana Pa Chorü Maxẽxẽruxü̃ ya Poracüx, cuma nixĩ i choxü̃ 
ícupoxü̃xü̃ i daiwa ==ñachagürü cuxü̃. 
8-9Pa Cori Pa Tupanax ¡rü taxṹ i nüxü̃̃́ cunatauxchaxẽxẽxü̃ i ngẽma chixexü̃arü 
üruxü̃ nax naxüaxü̃cax̱ i noxrütama ngúchaü̃! ¡Rü nüxna nachu̱xu nax tama 
yanguxẽẽãxü̃cax̱ i ngẽma norü ĩnü i chixexü̃! Rü ngẽma chorü uanügü i choxü̃ 
íchomaeguãchixü̃ rü inachigü nax choxü̃ yamax̱güxü̃cax̱. ¡Natürü 
naxcax̱tama natáeguxẽxẽ i ngẽma chixexü̃ i chau̱̱xcax̱ naxügüxü̃ nax 
nümatama nagu nayix̱ixü̃cax̱! 
10¡Rü naétügu nayixẽxẽ i curü poxcu ñoma ã̃́xwe ya inaicürüxü̃! ¡Rü wüxi i 
ãxmaxü̃ i taguma nawa ínachoxü̃xü̃gu nawocu! 
11¡Rü taxṹ i cunamaxẽxẽchaü̃xü̃ i ñoma i naanewa i ngẽma guxchigawax̱exü̃! 
¡Rü ngẽma máxwax̱exü̃ rü nüxna nangu i ngẽma chixexü̃ nax ngẽma 
yamáxü̃cax̱! 
12Rü choma nüxü̃ chacuax̱ rü nüma ya Cori ya Tupana rü mea namaxã 
inacuax̱ i ngẽma ngearü diẽruã̃́xü̃. Rü tüxü̃ ínapoxü̃ ya yíxema 
naxĩx̱ãchiãẽgüxe. 
13Rü ngẽma duü̃xü̃gü i aixcüma mexü̃ rü tá cuxü̃ nicuax̱üü̃gü. Rü cuxü̃tawa 
tá namaxẽ i ngẽma cupex̱ewa ixaixcümagüxü̃. 

Wiyaegü 141 

Pa Cori Pa Tupanax, cuxü̃ nixĩ i chadawenüxü̃ 

1Rü ñu̱xma nax cuxna chacax̱axü̃, Pa Cori Pa Tupanax, ¡rü paxa choxü̃ 
rüngü̃xẽxẽ! ¡Rü choxü̃ naxĩnü i ñu̱xma nax cuxna chacax̱axü̃! 

2Rü ñaa chorü yumüxẽ i cumaxã nüxü̃ chixuxü̃ ¡rü nayaxu ñoma pumaratex̱e 
i yáuanecü chaxunagüchacüxüãcüma cuxcax̱ chiguxü̃rüxü̃! 
3Pa Cori Pa Tupanax ¡choxü̃ rüngü̃xẽxẽ nax tama ore i chixexü̃xü̃ chixuxü̃cax̱ 
i cuchiga! 
4¡Rü choxna nayaxu i ngẽma chixexü̃gu nax charüxĩnüxü̃! ¡Rü taxṹ i choxü̃ 
quingexü̃ nax chixexü̃gu chixũxü̃cax̱ rü bai i natanü nax chaxãxü̃cax̱ i norü 
õnawa i ngẽma duü̃xü̃gü i chixexü̃ ügüxü̃! 
5Rü choxü̃̃́ rü wüxi i ngü̃xẽxẽ nixĩ ega ngẽxguma choxü̃ nawex̱ãchixẽẽgu i 
wüxi i duü̃xü̃ i cupex̱ewa mexü̃. Natürü ngẽma norü ucu̱xẽ i ngẽma chixexü̃ 
ügüxü̃ rü tama choxü̃̃́ name rü taxũtáma naga chaxĩnü. Rü guxü̃gutáma 
chayumüxẽ nax nüxü̃ naxoexü̃cax̱ i ngẽma chixexü̃ i nagu ínamaxẽxü̃ uxcuxẽ 
6Rü ngẽma chixexü̃ ügüxü̃ i duü̃xü̃güarü ãẽx̱gacügü rü tá nayayitanü ñoma 
max̱pǘnewa nayix̱ixü̃rüxü̃. Rü ngẽxgumama tá nüxna nacuax̱ãchie nax 
namexü̃ ga yema ore ga namaxã nüxü̃ chixuxü̃. 
7Rü yima naxchinax̱ãgü i ngẽma chixexü̃ ügüxü̃ rü naxmaxü̃xü̃tagu tá 
nawoone ñoma mairaxü̃ i aixmüanexü̃ ngẽxma woonexü̃rüxü̃. 
8Pa Cori Pa Tupanax, cuxü̃ nixĩ i chadawenüxü̃. Rü cuxcax̱ nixĩ i chiñaxü̃ nax 
choxü̃ ícupoxü̃xü̃cax̱. ¡Rü taxṹ i choxna quixũgachixü̃! 
9¡Rü choxü̃ ínapoxü̃ nawa i ngẽma yauxruxü̃ i chau̱̱xcax̱ yanuagüxü̃ i ngẽma 
chixexü̃arü üruü̃gü! 
10Natürü nümatátama nagu nayi i ngẽma yauxruxü̃ i chau̱̱xcax̱ yanuagüxü̃. 
Rü yoxni i chomax rü tá chiña. 

Wiyaegü 142 

Cuma nixĩ i chorü cu̱xchicaxü̃, Pa Cori Pa Tupanax 

1Rü tagaãcü nüxna chaca ya Cori ya Tupana. Rü tagaãcü naxcax̱ íchaca nax 
nüxü̃̃́ changechaü̃tümüxü̃xü̃cax̱. 
2-3Rü napex̱ewa naxcax̱ chayarüdexa i ngẽma guxchaxü̃gü i choxü̃̃́ ngẽxmaxü̃. 
Rü ngẽxguma chauétü nanguxgu i ngẽma guxchaxü̃gü rü napex̱ewa nüxü̃ 

chixu nax poraãcü ngúxü̃ chingexü̃. Pa Corix, cuma nüxü̃ cucuax̱ i chomaxü̃ 
i nagu chixũxü̃. Rü ngẽma nama i nagu chixũxü̃wa rü chorü uanügü rü 
ngẽxma chopex̱egu nanaxǘgü i wüxi i yauxruxü̃. 
4Rü ngẽxguma chorü tügünecüwagu chadawenügu rü tataxuma ya texé ya 
chorü ngü̃xẽẽwa ũxẽ. Rü tataxuma ya texé ya choxü̃ ípoxü̃xẽ. Rü tataxuma 
ya texé ya chau̱̱xcax̱ oegaãẽxe. 
5Rü cuxna nixĩ i chacax̱axü̃, Pa Cori Pa Tupanax, rü cuxü̃ ñachagürü: —Cuma 
nixĩ i chorü cu̱xchicaxü̃ quixĩxü̃. Rü cuma nixĩ i choxna cunaxãxü̃ i guxü̃ma 
i tax̱acü i choxü̃̃́ ngẽxmaxü̃ i ñoma i naane i nawa chamaxü̃wa 
==ñachagürü. 
6¡Rü naxcax̱ irüxĩnü i chauga nax aita chaxüxü̃! Erü marü nataxuma i chorü 
pora. ¡Rü nüxna choxü̃ ínanguxuchixẽxẽ i ngẽma chowe ingẽxü̃tanüxü̃! Erü 
nüma rü choxü̃ narüporamaegü. 
7¡Rü choxü̃ ínanguxuchixẽxẽ nawa i ñaa chorü guxchaxü̃gü nax ngẽmaãcü 
cuxü̃ chicuax̱üü̃xü̃cax̱! Rü ñu̱xũchi i ngẽma duü̃xü̃gü i aixcüma mexü̃gu 
rüxĩnüexü̃ rü tá choxü̃ ínachomaeguãchi i ngẽxguma chomaxã cumecümagu. 

Wiyaegü 143 

Pa Corix cugu nixĩ i chayaxõxü̃ 

1Pa Cori Pa Tupanax ¡choxü̃̃́ nüxü̃ naxĩnü i chorü yumüxẽ! ¡Rü naxcax̱ irüxĩnü 
i ngẽma cuxna naxcax̱ chacax̱axü̃! ¡Rü ẽcü choxü̃ nangãxü̃! Erü cumecüma 
rü aixcüma cuyanguxẽxẽ i ngẽma nüxü̃ quixuxü̃. 
2¡Rü taxṹ i choxna naxcax̱ cucaxü̃ i chorü chixexü̃gü nax poxcu chomaxã 
cuxueguxü̃cax̱! Erü cupex̱ewa rü tataxuma ya texé ya tama nüxü̃ cuáxe nax 
chixexü̃ taxüxü̃. 
3Rü ngẽma chorü uanügü rü chowe ningẽxü̃tanü rü waixü̃müwa choxü̃ 
nayapotügü. Rü ẽanexü̃gu choxü̃ napoxcu nax ngéma chamaxü̃xü̃cax̱ 
naxrüxü̃ ga yema nũxcüma yuexü̃. 
4Rü ñu̱xma rü chayaxĩx̱ãchiãẽxü̃chi rü chauãẽwa poraãcü chamuü̃. 

5Rü nagu charüxĩnü ga yema mexü̃gü ga taxü̃ ga nũxcüma toxcax̱ cuxüxü̃. Rü 
nüxna chacuax̱ãchi nax poraãcü toxü̃ curüngü̃xẽẽxü̃. 
6Rü ngẽma nax chacuxwax̱exüchixü̃ ñoma waixü̃mü i paxü̃ i dexá 
naxwax̱exüchixü̃rüxü̃, rü cuxcax̱ chaxunagümex̱ẽ chayumüxẽ. 
7Pa Cori Pa Tupanax ¡paxa choxü̃ nangãxü̃! Erü ngẽmatama chayu. ¡Rü taxṹ 
i cuxoxü̃ nax choxü̃ curüngü̃xẽxẽxü̃! Erü ngẽxguma tama choxü̃ 
curüngü̃xẽẽgu rü tá chayu naxrüxü̃ i ngẽma yuexü̃. 
8¡Rü pax̱mama choxü̃ nawex̱ nax poraãcü choxü̃ cungechaxü̃xü̃! Erü cuxü̃̃́ nixĩ 
i chayaxõxü̃. ¡Rü choxü̃ nüxü̃ nacuax̱ẽxẽ nax ñuxãcü cunaxwax̱exü̃ nax 
cupex̱ewa chamaxü̃xü̃! Erü cumaxã nixĩ i nüxü̃ chixuxü̃ i ngẽma chorü 
ngúchaü̃. 
9Pa Cori Pa Tupanax ¡nüxna choxü̃ ínanguxuchixẽxẽ i ngẽma chorü uanügü! 
Erü cuxcax̱ nixĩ i chiñaxü̃ nax cuxü̃tagu chaugü chicúxü̃cax̱. 
10¡Rü choxü̃ nangu̱xẽxẽ nax chanaxüxü̃cax̱ i curü ngúchaü̃! Erü cuma nixĩ i 
chorü Tupana quixĩxü̃. Rü chanaxwax̱e i cuãxẽ i üünexü̃ rü mexü̃ i nacümagu 
choxü̃ nixũxẽxẽ. 
11Pa Corix, cuégagu cuxna chaca nax choxü̃ cumaxẽẽxü̃cax̱. ¡Rü choxü̃ 
ínanguxuchixẽxẽ nawa i ñaa ngúxü̃ i chingexü̃! Erü cuma rü cumecüma. 
12Rü cuma rü aixcüma cuyanguxẽxẽ i ngẽma nüxü̃ quixuxü̃. ¡Rü ngẽmacax̱ 
nadai i ngẽma chorü uanügü! ¡Rü ẽcü guxü̃xü̃ma nadai! Erü choma rü curü 
duü̃xü̃ chixĩ. 

Wiyaegü 144 

Ãẽ̱xgacü ga Dabí rü Tupanana moxẽ naxã 

1Namexẽchi ya Cori ya Tupana ya chorü poxü̃ruxü̃. Rü nüma nixĩ i choxü̃ 
nangu̱xẽẽxü̃ rü choxü̃ nüxü̃ nacuax̱ẽẽxü̃ nax daiwa chaporaxü̃. 
2Rü nüma nixĩ i aixcüma chomücü yixĩxü̃ rü chorü poxü̃ruxü̃ yixĩxü̃. Rü 
naxcax̱ nixĩ i chiñaxü̃ nax ngẽxma chicúxü̃cax̱. Rü nüma nixĩ i chorü 



1841 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

nguxuchixẽẽruxü̃ rü chorü tüpex̱eruxü̃. Rü namaxã nixĩ i chaugü 
chatüpex̱exü̃. Rü nüma nixĩ i cho̱xmex̱wa nangẽxmagüxẽẽãxü̃ i ĩanegü. 
3Pa Cori Pa Tupanax ¿tax̱acüwa cuxü̃̃́ name ya yimá duü̃ rü ngẽmacax̱ nagu 
curüxĩnüxü̃? ¿Rü curü tax̱acü nixĩ ya yimá duü̃ rü ngẽmacax̱ poraãcü nüxü̃ 
cungechaü̃xü̃? 
4Rü yimá duü̃ rü wüxi i ngü̃ãcüürüxü̃ nixĩ i norü maxü̃. Rü ngẽma norü maxü̃ 
rü ñoma wüxi i gáuxchipetaxü̃ üpetüxü̃rüü̃mare nixĩ. 
5Pa Corix ¡yawãxna i daxũguxü̃ i naane rü ñoma i naanegu írüxĩ! ¡Rü nüxü̃ 
ingógü ya max̱pǘnegü nax yanai̱x̱güxü̃cax̱ rü yacaixquegüxü̃cax̱! 
6¡Rü inacuxgü ya cuxnegü ya ãẽmacügü ixĩgüne nax ngẽmachax̱wa 
yabuxmüxü̃cax̱ i curü uanügü! 
7-8¡Rü ẽcü chau̱̱xcax̱ rüxue i daxũguxü̃ i naanewa nax nawa choxü̃ 
ícuyaxuxũchixü̃cax̱ i ñaa taxü̃ i guxchaxü̃ i nawa changexmaxü̃! ¡Rü choxü̃ 
napu naxmex̱wa i ñaa chorü uanügü i doratax̱agüxü̃ i norü doramaxã choxü̃ 
íxuaxü̃güxü̃! 
9Pa Corix, ngexwacax̱ü̃xü̃ i wiyaegu tá cuxcax̱ chawiyae chorü 
paxetaruü̃maxã. Rü ngẽmaãcü chorü wiyaemaxã tá cuxü̃ chicuax̱üxü̃. 
10-11Rü cuma nixĩ i nachixü̃anegüarü ãẽx̱gacügüxü̃ curüngü̃xẽẽxü̃ nax norü 
uanügüxü̃ naporamaegüxü̃cax̱. Rü cuma nixĩ ga curü duü̃ ga Dabíxü̃ 
ícunguxũchixẽẽxü̃ naxmex̱wa ga norü uanügü. ¡Rü ñu̱xma rü choxü̃ ínapoxü̃ 
nax tama norü taramaxã choxü̃ yamax̱güxü̃cax̱ i chorü uanügü! ¡Rü choxü̃ 
napu naxmex̱wa i ñaa chorü uanügü i dorataa̱x̱güxü̃ i norü doramaxã choxü̃ 
íxuaxü̃güxü̃! 
12Rü ngẽxguma Tupanaga ixĩnüegu rü aixcüma tataãẽgü. Rü tanegü rü mea 
nayae ñoma nanetügü i baxcaxü̃rüxü̃. Rü taxacügü rü iyamexẽchi ñoma 
Tupanapataarü caxtagürüxü̃. 
13Rü tórü trigupataü̃gü rü nixããcu namaxã i naguxü̃raü̃xü̃ i nabü. Rü tórü 
carnérugü rü poraãcü nimu i tórü nachitaxü̃wa. 

14Rü tórü wocagü nixãxacügü rü mea nabue i naxacügü. Rü tórü 
ĩanemaxü̃güwa rü taxúema ãũcümaxü̃gagu aita taxü. 
15Rü ngẽma duü̃xü̃gü i guxü̃ma i ngẽma mexü̃ nüxü̃̃́ ngẽxmagüxü̃ rü aixcüma 
nataãẽgü. Rü ngẽmatama taãxẽ nüxü̃̃́ nangẽxma i ngẽma duü̃xü̃gü i Cori ya 
Tupanamaxã Tupanaãx̱güxü̃. 

Wiyaegü 145 

Name nixĩ nax guxü̃ i duü̃xü̃gü rü Cori ya Tupanaxü̃ yacua̱xüü̃güxü̃ 

1Rü choma rü tá cuxü̃ chixuchiga nax ñuxãcü nüxü̃ cucuax̱üchixü̃, Pa Tupana 
Pa Chorü Ãẽx̱gacüx. Rü guxü̃gutáma cuxü̃ chicuax̱üxü̃. 
2Rü wüxichigü i ngunexü̃gu rü mexü̃ i cuchigaxü̃ tá chixu rü guxü̃gutáma 
cuxü̃ chicuax̱üxü̃. 
3Rü nüma ya Cori ya Tupana rü nüxü̃ nacuax̱üchi rü ngẽmacax̱ name nax 
nüxü̃ icuax̱üü̃güxü̃. Rü ngẽma tórü cuax̱ rü tama nawa nangu nax nüxü̃ 
icuáxü̃cax̱ i ñuxãcü nüxü̃ nacuax̱üchixü̃ i nümax. 
4Rü papagü rü naxacügüwa tá nanangúexẽẽgü nax cuxü̃ yacuax̱üü̃güxü̃ 
naxcax̱ i ngẽma cuxüxü̃. Rü tá nüxü̃ nixugügü i ngẽma mexü̃gü i curü 
poramaxã cuxüxü̃. 
5Rü choma rü tá nüxü̃ chixu nax ñuxãcü torü ãẽx̱gacü ya üünecü nax quixĩxü̃ 
i cumax. Rü tá nüxü̃ chixu i ngẽma mexü̃gü i toxcax̱ cuxüxü̃. 
6Rü duü̃xü̃gü rü nachiga tá nidexagü i ngẽma ãũcümaxü̃ i curü poramaxã 
cuxüxü̃. Rü choma rü tá cuxü̃ chixuchiga nax ñuxãcü guxü̃étüwa 
cungexmaxü̃. 
7Rü duü̃xü̃gü rü tá cuxü̃ nixuchiga nax ñuxãcü cumecümaxü̃chixü̃. Rü 
tagaãcü tá nüxü̃ nixugügü nax cuma rü ãẽx̱gacü i aixcüma mea guxãmaxã 
icuácü quixĩxü̃. 
8Rü nüma ya Cori ya Tupana rü namecüma rü nüxü̃̃́ tangechaü̃tümüxü̃ rü 
yáxna tamaxã naxĩnü rü tüxü̃ nangechaü̃. 

9Rü nüma ya Cori ya Tupana rü guxãmaama namecüma rü ngẽma naxüxü̃wa 
inanawex̱ nax poraãcü tüxü̃ nangechaü̃xü̃. 
10Rü guxü̃ma i ngẽma cuxüxü̃ rü tá cuxü̃ nicuax̱üü̃gü, Pa Cori Pa Tupanax. 
Rü ngẽma curü duü̃xü̃gü rü tá cuxü̃ nicuax̱üü̃gü. 
11Rü tá nüxü̃ nixugügü nax cuma rü aixcüma ãẽx̱gacü ya üünecü quixĩxü̃ rü 
aixcüma namexẽchixü̃ i ngẽma curü puracü i curü poramaxã cuxüxü̃. 
12Rü ngẽmaãcü tá duü̃xü̃gü nüxü̃ nacuax̱ nax ñuxãcü cuporaxüchixü̃ rü 
ñuxãcü ãẽx̱gacü ya üünecü quixĩxü̃. 
13Rü cuma rü guxü̃guma ãẽx̱gacü quixĩ rü guxü̃gutáma namaxã icucuax̱ i 
guxü̃ma. 
14Rü nüma ya Cori ya Tupana rü tüxü̃ ínarüdagüxẽxẽ ya guxãma ya yíxema 
iyayitanüxe. Rü tüxü̃ naporaexẽxẽ ya guxãma ya yíxema turaexe. 
15Rü guxü̃ma i ngẽma cuxüxü̃ rü cuxü̃ narüdaunü nax cuma 
cunachibüexẽẽxü̃cax̱ i ngẽxguma nataiyaegu. 
16Rü cuma rü cuyaxüwemügü rü curü ngúchaü̃maxã mea cunataãẽxẽxẽ i 
guxü̃ma i ngẽma maxẽxü̃. 
17Rü nüma ya Cori rü guxü̃ma i ngẽma nagu naxĩnüxü̃wa rü aixcüma 
nawex̱gu. Rü guxü̃ma i ngẽma naxüxü̃wa rü namecüma. 
18Rü nüma ya Cori ya Tupana rü tüxna nangaicama ya yíxema aixcüma naga 
taxĩnüeãcüma norü ngü̃xẽẽcax̱ ícagüxe. 
19Rü yíxema nüxü̃ ngechaü̃güxe, rü tüxna nanaxã i ngẽma naxcax̱ ítacax̱axü̃. 
Rü ngẽxguma norü ngü̃xẽẽcax̱ nüxna tacagüegu, rü nüma rü tüxü̃ naxĩnü rü 
tümaarü guxchaxü̃wa tüxü̃ ínanguxü̃xẽxẽ. 
20Rü nüma ya Cori ya Tupana rü tüxü̃ ínapoxü̃ ya yíxema nüxü̃ ngechaü̃güxe, 
natürü nanadai i ngẽma tama naga ĩnüechaü̃xü̃. 
21Rü Cori ya Tupanaxü̃ chicuax̱üxü̃. Rü name nixĩ i guxü̃ma i duü̃xü̃gü nüxü̃ 
nicuax̱üü̃gü ya yimá Üünecü i ñu̱xma rü guxü̃gutáma. 

Wiyaegü 146 

Tupanaxü̃ ticua̱xüü̃gü naxca̱x i ngẽma naxüxü̃ 

1Name nixĩ i nüxü̃ ticuax̱üü̃gü ya Cori ya Tupana. Rü choma rü guxü̃ma i 
chorü maxü̃maxã tá Cori ya Tupanaxü̃ chicuax̱üxü̃. 
2Rü ñu̱xma nax chamaxü̃xü̃ rü Cori ya Tupanaxü̃ tá chicuax̱üxü̃. Rü ñoma rü 
ta nax chamaxü̃ rü naxcax̱ tá chawiyae ya yimá chorü Tupana. 
3¡Rü taxṹ i nagu cuyaxõxü̃ i yatügü i nügü nüxü̃ cuax̱ẽxẽxü̃! Erü nümagü rü 
duü̃xü̃gümare nixĩgü rü tama maxü̃ tüxna naxã. 
4Rü ngẽxguma nayuegu i ngẽma duü̃xü̃gü rü wenaxarü waixü̃müxü̃ nixĩgü. 
Rü ngẽma ngunexü̃gutama inayarüxo i guxü̃ma i tax̱acü i nagu naxĩnüexü̃. 
5Rü tataãxẽ ya yíxema Acóbuarü Tupanaxü̃tawa nayaxúxe i tümaarü ngü̃xẽxẽ 
rü nüxü̃̃́ yaxṍxe ya Cori ya Tupana. 
6Rü nüma ya Cori ya Tupana nixĩ i naxüaxü̃ i daxũguxü̃ i naane rü ñoma i 
naane, rü ngẽma már, rü guxü̃ma i tax̱acü i nawa ingẽxmachigüxü̃. Rü nüma 
rü guxü̃guma nayanguxẽxẽ i ngẽma nüxü̃ yaxuxü̃. 
7Rü nüma rü tümaétüwa nachogü ya yíxema togü chixri tümamaxã icuáxe. 
Rü yíxema taiyagu ímaxẽxe rü nüma ya Tupana rü tüxü̃ nachibüexẽxẽ. Rü 
yíxema poxcupataü̃wa ngẽxmagüxe rü tüxü̃ ínanguxü̃xẽxẽ. 
8Rü yíxema ingexetüxe rü tüxü̃ nidauuchigüxẽxẽ. Rü yíxema ya iyayitanüxe 
rü tüxü̃ ínarüdagüxẽxẽ. Rü nüma ya Cori rü nüxü̃ nangechaü̃ i ngẽma 
duü̃xü̃gü i mexü̃ ügüxü̃. 
9Rü nüma ya Cori ya Tupana rü nüxna nadau i ngẽma duü̃xü̃gü i tama 
Iraétanüxü̃ ixĩgüxü̃ i to i nachixü̃anewa ne ĩxü̃. Rü ngẽxgumarüxü̃ ta tüxü̃ 
narüngü̃xẽxẽ ya taxcutagü rü yutegüxe. Natürü ngẽma duü̃xü̃gü i chixexü̃ 
ügüxü̃arü ĩnü rü nagu nayanachixexẽxẽ. 
10Pa Chióü̃x, rü nüma ya Cori ya Tupana rü guxü̃gutáma ãẽx̱gacü nixĩ. Rü 
yimá curü Tupana rü gucü ya taunecügu rü tá pemaxã inacuax̱. ¡Rü ngĩxã 
nüxü̃ ticuax̱üü̃gü ya Cori ya Tupana! 

Wiyaegü 147 

Tupana rü poraãcü Iraétanüxü̃xü̃ narüngü̃xẽxẽ 

1¡Rü ngĩxã nüxü̃ ticuax̱üü̃gü ya Cori ya Tupana! Rü name nixĩ i naxcax̱ 
tawiyaegü. Erü wüxi i taãxẽ nixĩ nax nüxü̃ icuax̱üü̃güxü̃. 
2Rü nüma ya Cori ya Tupana rü wena ínanadaxẽxẽ ya Yerucharéü̃ rü 
nananutaquex̱e i ngẽma Iraétanüxü̃ i to i nachixü̃anegügu woonexü̃. 
3Rü nüma rü tüxü̃ nataãẽxẽxẽ ya yíxema poraãcü ngechaü̃ ingegüxe rü tüxü̃̃́ 
nayanai̱x̱gü i tümaarü o̱xrigü. 
4Rü nüma rü nüxü̃ nacuax̱ nax ñuxre yixĩxü̃ ya ẽxtagü rü wüxichigü rü 
naégamaxã nüxna naca. 
5Rü nüma ya tórü Tupana rü guxü̃étüwa ücü nixĩ rü naporaxüchi. Rü norü 
cuax̱ rü taguma inayagu̱x. 
6Rü nüma rü nüxü̃ narüngü̃xẽxẽ i ngẽma duü̃xü̃gü i tama nügü icuax̱üü̃güxü̃ 
natürü nanaxãneexẽxẽ i ngẽma chixexü̃ ügüxü̃. 
7¡Rü árpamaxã naxcax̱ pewiyaegü rü moxẽ nüxna pexãgü ya tórü Tupana! 
8Rü nüma rü caixanexü̃maxã nanatüxchipeta i ñaa naane. Rü nanamexẽxẽ ya 
pucü nax ñaa naanexü̃ yawaixẽẽxü̃cax̱, rü max̱pǘnegüwa nanaxügüxẽxẽ ya 
maxẽ. 
9Rü nüma rü nanachibüexẽxẽ i naeü̃gü. Rü ngẽxgumarüxü̃ ta nanachibüexẽxẽ 
i ngẽma ngurucuxacügü i ngẽxguma naxauxegu. 
10Rü tama ngẽma cowaruarü poramaxã nataãxẽ ya Tupana rü bai i yatügüarü 
poragu narüxĩnü. 
11Natürü ngẽma aixcüma namaxã nataãẽxü̃ nixĩ nax nüxü̃ ticuax̱üü̃güxü̃ ya 
yíxema nagu yaxõgüxe i norü ngechaü̃. 
12Pa Yerucharéü̃cüãx̱güx ¡Cori ya Tupanaxü̃ picuax̱üü̃gü! Rü Pa Chióü̃x ¡curü 
Tupanaxü̃ icuax̱üxü̃! 



1846 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

13Erü nüma rü nanataixẽxẽ i perü ĩanearü ĩãx̱ naxchax̱wa i perü uanügü. Rü 
mea nüxna nadau i pexacügü i perü ĩanewa. 
14Rü nüma nixĩ i pexü̃ nangüxmüexẽẽxü̃ i pechixü̃anewa rü muxũchixü̃ i 
trigumaxã pexü̃ nataãẽxẽẽgü. 
15Rü nüma rü ñoma i naanewa nanamu i norü ore. Rü ngẽma norü ore rü 
paxãma nixũ. 
16Rü nüma rü nanango̱xẽxẽ i cherena i gáuxü̃ i pamüemaxü̃ i ñoma 
carnérutax̱arüxü̃ cómüxü̃. Rü ngẽma gáuxü̃ i ãtex̱exü̃maxã nanagüane. 
17Rü nüma rü nanayixẽxẽ i gáuxü̃ i ãpü̱xüxü̃. Rü ngẽma gáuanexü̃ i núma 
namuxü̃maxã rü ngẽma dexá rü ínitai. 
18Natürü yixcüama ínananguxẽxẽ ya buanecü ya naicü. Rü yimá buanecü rü 
inanadexẽxẽ i ngẽma gáuxü̃. Rü ngẽxguma i ngẽma dexá rü iniyax̱. 
19Rü nüma nixĩ ga Acóbutanüxü̃ ga Iraétanüxü̃xü̃ nüxü̃ nacuax̱ẽẽxü̃ ga norü 
ore rü norü mugü. 
20Natürü yema togütücumü ga duü̃xü̃gü rü taguma nüxü̃ nüxü̃ nacuax̱ẽxẽ ga 
yema norü ore rü norü mugü. ¡Rü ngĩxã nüxü̃ ticuax̱üü̃gü ya Cori ya Tupana! 

Wiyaegü 148 

Tupanaxü̃ nicua̱xü̃gü i ngẽma nüma naxüxü̃ 

1-2Rü name nixĩ i Tupanaxü̃ ticuax̱üü̃gü. Rü pemax, Pa Dauxü̃cüãx̱, rü name 
nixĩ i ngéma dauxü̃wa nüxü̃ picuax̱üü̃gü. Rü pemax, Pa Orearü Ngeruü̃gü i 
Dauxü̃cüãx̱, rü name nixĩ i nüxü̃ picuax̱üü̃gü. Rü pemax, Pa Tupanaarü 
Churaragü i Dauxü̃cüãx̱, rü name nixĩ i nüxü̃ picuax̱üü̃gü. 
3Rü cumax, Pa Üax̱cüx, rü cumax, Pa Tauemacüx, rü pemax, Pa Ẽxtagüx, rü 
name nixĩ i nüxü̃ picuax̱üü̃gü. 
4Rü cumax, Pa Daxũguxü̃ i Naanex, rü cumax, Pa Dexá i Caixanexü̃étüwa 
Ngẽxmaxü̃x, rü name nixĩ i nüxü̃ picuax̱üü̃gü. 

5¡Rü nüxü̃ pixuchiga ya Cori ya Tupana! Erü nüma nixĩ ga namaxã 
nadexaãchixü̃ nax nangóxü̃cax̱ i guxü̃ma i tax̱acü ingexmaxü̃. 
6Rü yemaacü nanango̱xẽxẽ ga guxü̃ma nax guxü̃gutáma nüma 
nanaxwax̱exü̃ãcüma nangẽxmaxü̃cax̱. Rü inanaxã ga mugü ga taxúema 
üchicüxüxü̃. 
7¡Rü ñoma i naanewa rü nüxü̃ picuax̱üü̃gü ya Cori ya Tupana, Pa Naeü̃gü i 
Taxüchigüxü̃ i Már arü Mátamaxü̃wa Maxẽxü̃! 
8Rü name nixĩ i nüxü̃ picuax̱üü̃gü, Pa Ãẽmacü, rü Gáuxü̃ i Ãpü̱xüxü̃, rü Gáuxü̃ 
i Ãtex̱exü̃, rü Cherena, rü Tacü ya Buanecü ya Tupanaarü Ngúchaü̃ Ücüx. 
9-10Rü pemax ya max̱pǘnegü, rü máxpü̱xanegü, rü guxü̃ma i naigü i taxü̃ne, 
rü nanetügü, rü naxü̃nagü, rü naeü̃gü, rü werigü, rü guxü̃ma i tax̱acü i 
naxtanecamaxã ixĩxü̃, rü name nixĩ i nüxü̃ picuax̱üü̃gü. 
11¡Rü guxü̃ma i ãẽx̱gacügü i wüxichigü i nachixü̃anemaxã icuáxü̃, rü guxü̃ma 
i norü ngü̃xẽẽruü̃gü i ãẽx̱gacügü, rü guxü̃ma i norü duü̃xü̃gümaxã rü 
Tupanaxü̃ picuax̱üxü̃gü! 
12¡Rü yatügü rü ngexü̃gü rü ngextü̱xücügü rü paxü̃gü rü o̱xigü, rü Tupanaxü̃ 
picuax̱üxü̃gü! 
13Rü ngẽmaãcü i guxãma i pema rü name nixĩ i nüxü̃ picuax̱üü̃gü. Erü nüma 
ya Tupana rü guxãétüwa nangẽxma. Rü nüma rü mea namaxã inacuax̱ i 
guxü̃ma i daxũguxü̃ i naanewa ngẽxmaxü̃ rü guxü̃ma i ñoma i naanewa 
ngẽxmaxü̃. 
14Rü nüma ya Tupana rü nüxü̃ narüngü̃xẽxẽ ga norü duü̃xü̃gü ga Iraétanüxü̃ 
nax norü uanügüxü̃ naporamaegüxü̃cax̱. Rü ngẽmacax̱, Pa Iraétanüxü̃ i 
Aixcüma Tupanaarü Duü̃xü̃gü Ixĩgüxe, rü name nixĩ i nüxü̃ picuax̱üü̃gü. Erü 
nümatama nixĩ i pexü̃ naxunetaxü̃ nax norü duü̃xü̃gü pixĩgüxü̃cax̱. ¡Rü ngĩxã 
nüxü̃ ticuax̱üxü̃gü ya Cori ya Tupana! 

Wiyaegü 149 

Tupana rü guxü̃arü üruxü̃ nixĩ rü guxü̃arü ãẽ̱xgacü nixĩ 

1¡Rü nüxü̃ picuax̱üxü̃gü ya Cori ya Tupana! ¡Rü naxcax̱ pewiyae nagu i wüxi 
i wiyae i ngexwacax̱ü̃xü̃! ¡Rü ngẽmaãcü nüxü̃ picuax̱üxü̃gü i norü 
duü̃xü̃güarü ngutaquex̱ewa! 
2Rü pemax, Pa Iraétanüxü̃ i Chióü̃cüãx̱ i Tupanaarü Duü̃xü̃gü Pixĩgüxex ¡rü 
namaxã petaãxẽgü! Erü nüma nixĩ i perü ãẽx̱gacü ga pexü̃ nango̱xẽẽxü̃. 
3Rü pemax, Pa Iraétanüxü̃x ¡rü Tupanaégagu ípiyüxe rü ngẽmaãcü nüxü̃ 
picuax̱üxü̃gü! ¡Rü perü árpagümaxã rü perü paü̃derugümaxã 
pepaxetagüãcüma naxcax̱ pewiyaegü! 
4Erü nüma ya Cori ya Tupana rü namaxã nataãxẽ i norü duü̃xü̃gü i nüxü̃ 
icuax̱üü̃güxü̃. Rü nüma rü tüxü̃ namaxẽxẽxẽ ya yíxema tama tügü 
icuax̱üxü̃güxe. 
5Rü pemax, Pa Norü Duü̃xü̃güx ¡rü Corimaxã petaãxẽgü! ¡Rü woo i 
pechicawa rü naxcax̱ pewiyaegü! 
6-7¡Rü peãx̱maxã nüxü̃ picuax̱üxü̃gü! ¡Rü pexmex̱wa peyange i tara i 
guxü̃cüwawa téxü̃ nax ngẽmamaxã penadai̱x̱ü̃cax̱ i ngẽma duü̃xü̃gü i tama 
Tupanaxü̃ cuax̱güxü̃, rü ngẽmaãcü penapoxcuexü̃cax̱ i ngẽma togü i 
nachixü̃anegücüãx̱! 
8-9Rü ngẽma norü ãẽx̱gacügü rü norü ngü̃xẽẽruü̃gü i poraexü̃ ¡rü cadénamaxã 
peyachotagü nax ngẽmaãcü peyanguxẽẽxü̃cax̱ i ngẽma poxcu ya Tupana 
namaxã ueguxü̃! Rü nüma ya Tupana rü aixcüma tá tümamaxã nataãxẽ ya 
guxãma ya yíxema aixcüma naga ĩnüexe. ¡Nüxü̃ picuax̱üxü̃gü ya Cori ya 
Tupana! 

Wiyaegü 150 

Guxü̃ma i ngẽma Tupana üxü̃ rü nüxü̃ nicua̱xüü̃gü 

1¡Cori ya Tupanaxü̃ picuax̱üü̃gü! ¡Rü napatawa rü nüxü̃ picuax̱üü̃gü! ¡Rü 
pema i daxũguxü̃ i naanewa ngẽxmagüxe i nüma ínangexmaxü̃wa rü nüxü̃ 
picuax̱üü̃gü! 

2¡Rü nüxü̃ picuax̱üü̃gü naxcax̱ i ngẽma mexü̃ i norü poramaxã naxüxü̃! ¡Rü 
nüxü̃ picuax̱üü̃gü erü guxü̃guma nangẽxmaecha rü nataxuma i norü ügü rü 
norü gu̱x! 
3¡Rü cornétamaxã rü árpamaxã rü árpaxacümaxã nüxü̃ picuax̱üü̃gü! 
4¡Rü paü̃derugümaxã ípiyüxeãcüma nüxü̃ picuax̱üü̃gü! ¡Rü wowerugümaxã 
rü paxetaruü̃gü i ãtü̱xüxü̃maxã nüxü̃ picuax̱üü̃gü! 
5¡Rü paxetaruü̃gü i ãtachinüxü̃ rü itagaxü̃maxã nüxü̃ picuax̱üü̃gü! ¡Rü 
paxetaruü̃gü i ãtachinüxü̃ rü ígaxü̃maxã nüxü̃ picuax̱üü̃gü! 
6¡Rü guxü̃ma i ngẽma ingü̃ãtanücüüxü̃ rü Cori ya Tupanaxü̃ yacuax̱üü̃gü! ¡Rü 
ngĩxã Cori ya Tupanaxü̃ ticuax̱üü̃gü! 

Ucü̱xẽgüchiga 

Ucü̱xẽgüchiga 1 

Ucu̱xẽgü i aixcüma tüxü̃̃́  mexü̃ 

1Ñaa nixĩ i norü ucu̱xẽgü ya Dabí nane ya Charomóü̃ ya Iraétanüxü̃arü 
ãẽx̱gacü ixĩcü. 
2Nüma rü duü̃xü̃gücax̱ nanaxümatü i ñaa ucu̱xẽgü nax mea naãẽxü̃ 
nacuax̱güxü̃cax̱, rü naxcax̱ nangúexü̃cax̱ i ngẽma ore i cuax̱ nawa ngẽxmaxü̃, 
nax ngẽmaãcü nüxü̃ nacuax̱güxü̃cax̱ i tax̱acü nixĩ i nacüma i mexü̃ nax nagu 
naxĩxü̃. 
3Nüma nanaxwax̱e nax nawa nangúexü̃ i ñaa ucu̱xẽgü nax ngẽmaãcü 
naxuãẽgüxü̃cax̱, rü mea Tupanapex̱ewa rü duü̃xü̃güpex̱ewa namaxẽxü̃cax̱, rü 
guxü̃ i duü̃xü̃gümaxã nawüxiguxü̃cax̱. 
4Ñaa ucu̱xẽgü rü naxcax̱ nixĩ i ngẽma ngextü̱xücügü i taxũta cuax̱wa 
ngugüxü̃, rü nüma ya ãẽx̱gacü nanaxwax̱e nax ñaa ucu̱xẽgüwa nangúexü̃ nax 
ngẽmaãcü aixcüma cuax̱wa nangugüxü̃cax̱. 
5Yíxema cuax̱ tüxü̃̃́ ngẽxmaxe rü itarüxĩnü i ñaa ucu̱xẽgü nax ngẽmaãcü 
yexera cuax̱ tüxü̃̃́ ngẽxmaxü̃cax̱, rü yexera tümaãẽxü̃ tacuáxü̃cax̱. 
6Ngẽmaãcü tá nüxü̃ nacuax̱ nax tax̱acüchiga yixĩxü̃ i ngẽma ucu̱xẽgü, rü ore 
i cuax̱ruü̃gü. Rü tá nüxü̃ nacuax̱ nax tax̱acüchiga yixĩxü̃ i ngẽma ore i 
ẽxü̃guxü̃ i ngẽma duü̃xü̃gü i aixcüma nüxü̃ icuax̱üchixü̃ nüxü̃ ixugüxü̃. 
7Norü ügü nax cuax̱wa inguxü̃, rü ngẽma nixĩ nax Tupanaga ixĩnüxü̃. Natürü 
ngẽma tama naãxẽxü̃ cuáxü̃, rü nüxü̃ naxo i ngẽma cuax̱ rü ucu̱xẽ i mexü̃. 

Ucu̱xẽgü i ngextü̱xücügüca̱x ixĩxü̃ 

8Pa Chaunex ¡naga naxĩnü i ñaa cunatüarü ucu̱xẽ! ¡Rü taxṹ i nüxü̃ cuxoxü̃ i 
ngẽma cué namaxã cuxü̃ ngu̱xẽẽxü̃! 
9Erü ngẽma ucu̱xẽgü rü wüxi i curü ngax̱ãẽruxü̃ nixĩ ñoma wüxi i cuchagü 
rüex̱na wüxi i curü ngax̱cueruü̃rüxü̃ nixĩ. 

10Ngẽxguma ngẽma chixexü̃gu maxẽxü̃ cuxü̃ womüxẽẽgüchaü̃gu ¡rü taxṹ i 
naga cuxĩnüxü̃, Pa Chaunex! 
11Erü ñanagürügü tá cuxü̃: —¡Nua naxũ rü totanügu naxã! ¡Rü ngĩxã 
ítayacu̱xeü̃gü nax yamáxü̃cax̱ rü nüxü̃̃́ ingĩ ̃́exü̃cax̱ i ngẽma duü̃xü̃ i tama 
ũãẽxü̃ i nua üpetüxü̃! 
12Nüetama ega woo duü̃xü̃gü i mexü̃ yixĩgügu rü tá tanadai, rü ñoma wüxi i 
duü̃xü̃ i yuxü̃ i waixü̃mü ígax̱axü̃rüxü̃ tá namaxã tixĩgü. 
13Rü tá tüxü̃̃́ nangẽxma i guxü̃ma i mexü̃gü, rü tá tayapaxẽxẽ ya tachiü̃gü 
namaxã i ngẽma naxcax̱ ingĩx̱güxü̃. 
14¡Totanügu naxã nax wüxigu naxüxü̃cax̱ i ngẽma nagu rüxĩnüexü̃! Toma rü 
cumaxã tá tangau i ngẽma naxcax̱ ingĩx̱güxü̃ ==ñanagürügü tá cuxü̃. 
15Natürü, Pa Chaunex ¡taxṹ i namaxã cuxãmücüxü̃! ¡Paxa nüxna ixũgachi i 
ngẽma duü̃xü̃gü i chixexü̃gu rüxĩnüexü̃! 
16Erü nümagü rü nañu̱xãẽgü nax chixexü̃ naxügüxü̃cax̱ rü napaxaãẽgü nax 
namáetagüxü̃cax̱. 
17Natücax̱mamare werigücax̱ tanaxü i wüxi i toxyepex̱eruxü̃ ega ngẽma 
werigü nüxü̃ daugüamagu. 
18Ngẽma duü̃xü̃gü i chixexü̃gu maxẽxü̃ rü nügücax̱tama toxyepex̱e naxügü rü 
ãũcümaxü̃wa nanangexmaxẽxẽ i norü maxü̃. 
19Rü ngẽma duü̃xü̃gü i naxcax̱ ñu̱xãẽgüxü̃ nax ngĩ ̃́ãcü nanutaquex̱eãxü̃ i norü 
ngẽmaxü̃gü, rü ngẽma norü chixexü̃gagu tá nayue. 

Ngẽma cua̱x rü duü̃xü̃güca̱x nixĩ 

20Ngẽma cuax̱ rü ĩanearü namagü i íxraxü̃wa rü taxü̃wa, rü tagaãcü 
duü̃xü̃gümaxã nüxü̃ nixu i ore nax nüxü̃ naxĩnüexü̃cax̱. 
21Ngẽma cuax̱ rü ĩanearü ücuchicaxü̃güwa rü duü̃xü̃gü ímuxü̃wa nüxü̃ nixu i 
norü ore. 
22Rü ngẽma cuax̱ rü ñanagürü: —Pa Ngextü̱xücügü i Ngearü Cuax̱ã̃́xü̃ rü 
Dauxcüraxü̃wax̱egüxü̃ rü Naechitamare Maxẽxü̃x, rü ¿ñuxguratáta nüxü̃ 

perüxoexü̃ i pecüma i chixexü̃? Erü pema rü namaxã petaãxẽ i ngẽma chixexü̃ 
i nagu pemaxẽxü̃, rü nüxü̃ pexoe i ngẽma cuax̱ i aixcüma mexü̃. 
23¡Iperüxĩnüe i chorü ucu̱xẽgü! Rü tá pexna chanaxã i ngẽma cuax̱ i aixcüma 
mexü̃ rü tá pexü̃ nüxü̃ chacuax̱ẽxẽ i chorü ĩnü. 
24Choma rü pexcax̱ chaca rü pexna chaxu nax chau̱̱xcax̱ pexĩxü̃cax̱, natürü i 
pemax rü tama chauga pexĩnüechaü̃. 
25Nüxü̃ pexoe i chorü ucu̱xẽgü rü tama penayauxchaü̃ i chorü ucu̱xẽgü i 
pemaxã nüxü̃ chixuxü̃. 
26-27Choma rü tá pexü̃ chacugü i ngẽxguma guxchaxü̃ pexcax̱ ínguxgu, rü tá 
pegu chidauxcüraxü̃ i ngẽxguma poraãcü pemuü̃egu, rü ngẽxguma pexcax̱ 
ínanguxgu i ãũcümaxü̃gü, rü guxchaxü̃gü rü ĩx̱ãchiãẽgü, rü ngechaü̃gü i 
ñoma wüxi ya buanecü ya íxãũ̱̱xẽmacü ya guxü̃guma pogücürüxü̃ ixĩxü̃. 
28Rü ngẽma ngunexü̃gu rü tá choxna pecagü, natürü taxũtáma pexü̃ 
changãxü̃, rü tá chau̱̱xcax̱ pedaugü, natürü taxũtáma choxü̃ ipeyangau. 
29Erü pema rü nüxü̃ pixo i chorü ucu̱xẽgü, rü tama nüxü̃ pengechaü̃ ya Cori 
ya Tupana. 
30Tama penayauxgüchaü̃ i chorü ucu̱xẽgü, rü ngẽxguma pexü̃ 
charüwex̱ãchixẽẽgu rü nüxü̃ pexo. 
31Nagagu i ngẽma pecüma i chixexü̃gü rü tá ngúxü̃ pingegü, rü düxwa tá 
namaxã penaxĩx̱ãchiãẽgü i ngẽma perü ĩnügü i chixexü̃. 
32Ngẽma tama nayauxgüchaü̃xü̃ i ucu̱xẽ i mexü̃, rü tá düxwa norü 
chixexü̃gagu nayue, rü ngẽma naechitamare maxẽxü̃, rü ngẽma nax 
taxuguma naxĩnüexü̃gagu rü tá narütauxe. 
33Natürü yíxema chauga ĩnüxe rü taãẽgu tá ítamaxü̃, rü taxucax̱ma tax̱acürü 
ãũcümaxü̃cax̱ tamuü̃ ==ñanagürü i ngẽma cuax̱. 

Ucü̱xẽgüchiga 2 

Ngẽma cua̱x rü duü̃xü̃güna nanaxuaxü̃ i mexü̃gü 



1853 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

1Pa Chaunex ¡naga naxĩnü i ñaa chorü ore, rü cugüãẽgu namaxã nanguxü̃ i 
chorü mugü! 
2¡Ẽcü irüxĩnü i ñaa ore i cuax̱ nawa iyaxuxü̃, rü cugü nüxna naxã nax cuax̱ 
cuxü̃̃́ ngẽxmaxü̃cax̱! 
3¡Guxü̃ i curü ngúchaü̃maxã naxcax̱ ínaca i cuax̱ nax ngẽmaãcü cuãẽxü̃ 
cucuáxü̃cax̱! 
4¡Rü noxtacüma cugü inaxã nax naxcax̱ cudauxü̃ i ngẽma cuax̱ ñoma wüxi i 
diẽru rüex̱na wüxi i tax̱acü i tatanüxü̃ i icúxü̃cax̱ cudauxü̃rüxü̃! 
5Rü ngẽxguma rü tá nüxü̃ cucuax̱ nax Cori ya Tupanaxü̃ cungechaü̃xü̃, rü tá 
cuãẽwa nangu nax Tupanaxü̃ cucuáxü̃. 
6Erü nüma ya Cori ya Tupana nixĩ i cuax̱ tüxna ãcü, rü naãx̱wa nixĩ i 
íyachoxü̃tanücüüxü̃ i guxü̃ma i cuax̱. 
7Nüma ya Cori ya Tupana nixĩ i tüxü̃ nangü̃xẽẽxü̃, rü tüxna nadauxü̃ ya 
yíxema aixcüma napex̱ewa mea maxẽxe rü taxuxü̃ma i chixexü̃ ügüxe. 
8Rü tüxna nadau ya yíxema mexü̃ i nacümagu ĩxẽ, rü tüxü̃ ínapoxü̃ ya yíxema 
aixcüma naga ĩnüexe. 
9Ngẽxguma naga cuxĩnügu rü tá nüxü̃ cucuax̱ i ngẽma nacüma i aixcüma 
wex̱guxü̃, rü tá naxcax̱ cudau i ngẽma aixcüma mexü̃. 
10Rü tá aixcüma cuãẽxü̃ cucuax̱ rü tá nüxü̃ cucuax̱ i ngẽma taãxẽ i cuax̱ cuxna 
ãxü̃. 
11Ngẽma nax aixcüma mea imaxẽxü̃ rü taãẽxü̃ icuáxü̃ rü ngẽma nixĩ i 
guxü̃gutáma chixexü̃na cuxü̃ ípoxü̃xü̃. 
12-13Ngẽma mexü̃ i cuax̱ rü mexü̃ i ĩnü tá cuxü̃ ínapoxü̃ nüxna i ngẽma chixexü̃ 
i nacüma rü nüxna i ngẽma duü̃xü̃gü i chixexü̃ ügüxü̃ i nüxü̃ rüxoexü̃ i 
nacüma i mexü̃, rü nagu ĩxü̃ i nacüma i chixexü̃. 

14-15Ngẽma duü̃xü̃gü rü nataãẽgü i ngẽxguma chixexü̃ naxügügu, rü 
nanaxüchíügü i ngẽma norü chixexü̃ i naxügüxü̃. Rü nümagü rü chixexü̃ i 
nacümagu naxĩ, rü nüxna ínachocu i ngẽma nacüma i mexü̃. 
16Ngẽma cuax̱ tá nixĩ i cuxü̃ ípoxü̃xü̃ nüxna i ngẽma ngexü̃ i ngeãẽxü̃ i norü 
dexamaxã chixexü̃wa cuxü̃ gaxchaü̃xü̃. 
17Ngẽma ngexü̃ rü norü patexü̃ ínatax̱, rü nüxü̃ inarüngüma i norü uneta ga 
Tupanapex̱ewa naxüxü̃ ga yexguma iyangĩxgu. 
18Texé ya ngẽma nama i ngẽma ngexü̃patawa daxü̃gu tixũxgu rü yuwa 
nadaxü̃ i namagu tixũ. 
19Yíxema ngẽma ngexü̃patagu chocuxe rü marü chixexü̃gu tügü tayixẽxẽ, rü 
tagutáma wena nagu taxĩ i ngẽma nama i maxü̃wa tüxü̃ gaxü̃. 
20Pa Chaunex ¡ngẽma nama i mexü̃wa tüxü̃ gaxü̃gu ixũ! ¡Rü nagu ixũ i ngẽma 
nacümagü i aixcüma Tupanapex̱ewa mexü̃! 
21Erü yíxema mea Tupanapex̱ewa maxẽxe rü tama chixexü̃ ügüxe, rü tá 
namax̱ i tümaarü maxü̃ i ñaa naanewa. 
22Natürü ngẽma duü̃xü̃gü i chixexü̃gu maxẽxü̃ i tama Tupanaga ĩnüexü̃ rü tá 
ínawoxü̃ i ñaa naanewa. 

Ucü̱xẽgüchiga 3 

Ucu̱xẽgü i cua̱x tüxna ãxü̃ 

1Pa Chaunex ¡taxṹ i nüxü̃ icuyarüngümaxü̃ i chorü ucu̱xẽgü i cumaxã nüxü̃ 
chixuxü̃! ¡Rü mea cugüãẽgu namaxã nanguxü̃ i ñaa chorü ucu̱xẽgü! 
2Ngẽmaãcü tá namax̱ i curü maxü̃ rü aixcüma tá cutaãxẽ. 
3¡Taxṹ i nüxü̃ curüxoxü̃ nax Tupanaxü̃ cungechaxü̃xü̃ rü quixaixcümaxü̃! ¡Rü 
nagu namaxü̃ i ngẽma nacümagü, rü guxü̃guma cugüãẽwa nagu rüxĩnü ñoma 
wüxi i nachagü i yigünaawa ingax̱cuchixü̃rüxü̃! 
4Rü ngẽxguma ya Tupana rü tá cuxü̃ narüngü̃xẽxẽ rü cumaxã nataãxẽ, rü 
ngẽxgumarüxü̃ ta i duü̃xü̃gü rü tá cumaxã nataãẽgü. 

5¡Guxü̃ne ya curü maxü̃nemaxã nüxna rüyoe ya Cori ya Tupana, rü taxṹ i 
nüxna curüyoexü̃ i curü cuax̱! 
6¡Guxü̃ma i tax̱acü icuxüxü̃wa rü Tupanamex̱ẽgu naxǘ, rü nüma rü tá cumaxã 
inacuax̱ rü mea tá cuxü̃̃́ ínanguxuchi i ngẽma cuxüxü̃! 
7¡Rü taxṹ i cugü nüxü̃ ícurücuáãx̱ü̃xü̃! ¡Rü narümemae nixĩ nax Tupanaga 
cuxĩnüxü̃ rü nüxna quixũgachixü̃ i ngẽma chixexü̃! 
8Ngẽma nixĩ i üxüxü̃ i aixcüma mexü̃ nax cuporaxü̃cax̱. 
9¡Rü curü ngẽmaxü̃gümaxã Tupanaxü̃ icuax̱üxü̃, rü nüxna naxã i ngẽma 
nüxíraxü̃xü̃ i curü nanetügüarü o! 
10Ngẽxguma ngẽmaãcü cunaxü̱xgu rü tá nimu i curü nanetügüarü o nax 
ngẽmaãcü mea yaxããcuxü̃cax̱ i curü naxpataü̃gü rü mea napagüxü̃cax̱ i curü 
bínupáxü̃gü. 
11Pa Chaunex ¡taxṹ i nüxü̃ cuxoxü̃ i ngẽxguma Cori ya Tupana cuxü̃ 
iyarüwex̱ãchixẽẽgu! ¡Rü ngẽxguma cuxü̃ naxucu̱xẽgu, rü taxṹ i cunuxü̃! 
12Erü nüma ya Cori ya Tupana rü tüxü̃ naxuxcu̱xẽ ya yíxema tüxü̃ 
nangechaxü̃xẽ ñoma wüxi i papa nane ya nüxü̃ nangechaü̃cüxü̃ 
naxucu̱xẽxü̃rüxü̃. 
13-14Tataãxẽ ya yíxema tümaãẽxü̃ cuáxe rü nüxü̃ iyangau̱̱xe i cuax̱, erü ngẽma 
cuax̱ rü diẽruarü yexera, rü úiruarü yexera mexü̃ tüxna naxã. 
15Rü ngẽma cuax̱ rü ngãx̱ãẽruxü̃ i nutaxacügüarü yexera narümemae, rü 
taxuacüma ñoma i naanearü mexü̃gu tanangu i ngẽma cuax̱. 
16Ngẽma cuax̱ rü norü tügünemex̱ẽmaxã tüxna nanaxuaxü̃ i maxü̃ i máxü̃, rü 
norü to̱xowemaxã tüxna nanaxuaxü̃ i ngẽmaxü̃gü rü cuax̱üxü̃gü. 
17Ngẽxguma nagu imaxẽgu i ngẽma cuax̱ rü tataãẽgü, rü ngẽxguma 
nacümagu ixĩxgu rü taãẽgu tamaxẽ. 
18Ngẽma cuax̱ rü tüxna nanaxã i maxü̃ ya yíxema nayaxúxe, rü tataãxẽ ya 
yíxema nüxü̃ cuáxe nax nagu tixũxü̃ i ngẽma cuax̱. 

19Nüma ya Cori ya Tupana rü norü cuax̱maxã nanaxü ga daxũguxü̃ i naane 
rü ñoma i naane. 
20Rü norü cuax̱maxã Tupana nanango̱xẽxẽ ga már, rü ñu̱xũchi caixanexü̃gu 
nayayauxye. Rü yema caixanexü̃wa nanayixẽxẽ ga cherena. 
21Pa Chaunex ¡mea cugüãẽgu namaxã nanguxü̃ i ñaa ucu̱xẽgü, rü taxṹ i nüxü̃ 
curüngü̃maxü̃ nax nagu cumaxü̃xü̃! 
22Erü ñaa ucu̱xẽgü rü maxü̃ tá cuxna naxã, rü ñoma wüxi i cuchagürüxü̃ curü 
ngax̱ãẽruxü̃ tá nixĩ. 
23Ngẽxguma mea naga cuxĩnügu i ngẽma ucu̱xẽgü rü taxucax̱tama cumuü̃, rü 
tagutáma tax̱acügu quipucutü. 
24Ngẽxguma icurüngüxgu rü taxucax̱ma tü̱xcüü̃ cumuü̃ rü ngẽxguma 
icucaxgu rü mea tá cupe. 
25Taxũtáma naxcax̱ cumuü̃ i ngẽma ãũcümaxü̃gü i ngürüãchimare ínguxü̃ rü 
ngẽma chixexü̃ i naxcax̱ ínguxü̃ i ngẽma duü̃xü̃gü i chixexü̃gu maxẽxü̃. 
26Erü nüma ya Cori ya Tupana rü guxü̃gutáma cuxü̃tawa nangẽxma nax 
taxucax̱ma cumuü̃xü̃cax̱, rü tá cuxna nadau nax tama ngürüãchi tax̱acürü 
chixexü̃gu cunguxü̃cax̱. 
27Ngẽxguma texé curü ngü̃xẽẽcax̱ ícaxgu, rü tama name i tüxna cunachu̱xu 
ega cuxü̃̃́ nangẽxmagu i ngẽma naxcax̱ ítacax̱axü̃. 
28Tama name i moxü̃cax̱ ícunaxǘxüchi i ngẽma ngü̃xẽxẽ i ñu̱xma cuxü̃̃́ 
tauxchaxü̃ nax cunaxãxü̃. 
29Rü tama name i nagu curüxĩnü i tax̱acürü chixexü̃ tümacax̱ cuxü ya yíxema 
cuxna rüyoexe. 
30¡Taxṹ i texémaxã nucax̱ cudauxü̃ ega taxúema chixexü̃ cuxcax̱ üxgu! 
31¡Rü taxṹ i cuxü̃̃́ nangúchaü̃xü̃ i nacüma i ngẽma yatü i máxwax̱exü̃ rü taxṹ 
i nüxü̃ cuyadauxü̃xü̃! 

32Erü nüma ya Cori ya Tupana rü nüxü̃ naxo i ngẽma chixexü̃gu maxẽxü̃, 
natürü tümamaxã naxãmücü ya yíxema mexü̃gu maxẽxe. 
33Nüma ya Cori ya Tupana rü chixexü̃ namaxã naxuegu i napatacüãx̱ i ngẽma 
chixexü̃ i duü̃xü̃, natürü mexü̃ tümapatacüãx̱maxã naxuegu ya yíxema 
napex̱ewa mexü̃ üxe. 
34Rü nüma ya Cori rü nüxü̃ nacugü i ngẽma dauxcüraxü̃wax̱egüxü̃, natürü 
tümamaxã namecüma ya yíxema tama tügü icuax̱üü̃güxe. 
35Erü nüma ya Tupana rü tümamaxã nataãxẽ ya yíxema tümaãẽxü̃ cuax̱güxe, 
natürü nüxü̃ naxo i ngẽma tama naãẽxü̃ cuax̱güxü̃. 

Ucü̱xẽgüchiga 4 

Ucu̱xẽgü nax mexü̃ i nacümagu ixĩxü̃ca̱x 

1Pa Chaunegüx ¡iperüxĩnüe i penatüarü ucu̱xẽgü rü naga pexĩnüe nax mea 
peãẽxü̃ pecuáxü̃cax̱! 
2Choma rü pexna chanaxã i mexü̃ i ngu̱xẽẽtaegü rü ngẽmacax̱ tama name i 
nüxü̃ perüngümae i chorü ucu̱xẽgü. 
3Choma rü ta yexguma chabuxgu rü chaunatümex̱ẽwa chayexma, rü chaué 
rü poraãcü choxü̃ tangechaü̃. 
4Chaunatü rü choxü̃ naxuxcu̱xẽ rü ñanagürü choxü̃: —¡Cugüãẽgu namaxã 
nanguxü̃ i ñaa chorü ucu̱xẽgü i cumaxã nüxü̃ chixuxü̃, rü naga naxĩnü i 
ngẽma chorü ucu̱xẽgü rü ngẽmaãcü tá namax̱ i curü maxü̃! 
5¡Nayaxu i ngẽma cuax̱ nax mea cuãẽxü̃ cucuáxü̃cax̱, rü taxṹ i nüxü̃ 
curüngümaxü̃ i ñaa chorü ore! 
6¡Nayaxu i ngẽma cuax̱ rü taxṹ i nüxna quixũgachixü̃, erü ngẽma cuax̱ rü tá 
cuxü̃ ínapoxü̃! 
7¡Guxü̃arü yexera nayaxu i cuax̱ nax ngẽmaãcü mea cuãẽxü̃ cucuáxü̃cax̱! 
8-9¡Naga naxĩnü i ngẽma cuax̱ rü duü̃xü̃gü tá cuxü̃ nicuax̱üü̃gü, rü cugüãẽgu 
namaxã nanguxü̃ rü duü̃xü̃gü tá cumaxã nataãxẽ! Ngẽmaãcü i ngẽma cuax̱ 

rü curü meruxü̃ tá nixĩ ñoma wüxi i curü ngax̱cuerurüxü̃ ==ñanagürü ga 
chaunatü. 
10Pa Chaunex, ¡nayaxu i chorü ucu̱xẽ i cumaxã nüxü̃ chixuxü̃, rü cugüãẽgu 
namaxã nanguxü̃, rü ngẽmaãcü tá namax̱ i curü maxü̃ i ñoma i naanewa! 
11-12Choma rü ngẽma nacüma i cuax̱ nawa ngẽxmaxü̃wa tá cuxü̃ chaga, rü 
nagu tá cuxü̃ chixũxẽxẽ i ngẽma nacüma i mexü̃ i ngextá taxuxü̃ma cuxü̃ 
íchixexẽẽxü̃wa, rü taxuguma ícurüpucutüxü̃wa ega woo poraãcü 
icuñaãchigu. 
13¡Nayaxu rü naga naxĩnü i ngẽma mexü̃ i ucu̱xẽ, rü taxṹ i nüxü̃ cuxoxü̃! 
¡Nagu ixũ i ngẽma ucu̱xẽ, erü ngẽmawa nangẽxma i curü maxü̃! 
14¡Taxṹ i namaxã cuxãmücüxü̃ i ngẽma duü̃xü̃gü i chixexü̃gu maxẽxü̃, rü taxṹ 
i nagu quixũxü̃ i ngẽma nacüma i chixexü̃! 
15¡Nüxü̃ rüxo nax nagu quixũxü̃ i nacüma i ngẽma duü̃xü̃gü i chixexü̃ ügüxü̃, 
rü nüxna ixũgachi! ¡Paxa nüxna iña rü mexü̃waama naxũ! 
16Erü ngẽma duü̃xü̃gü rü tama nataãẽgü ega tama chixexü̃ naxügügu, rü tama 
napee ega taxúexü̃ma chixexü̃gu nangu̱xẽẽgügu. 
17Norü õna rü norü axexü̃ nixĩ i ngẽma chixexü̃ i naxügüxü̃ rü nax 
namáetagüxü̃. 
18Ngẽma mexü̃ i duü̃xü̃gücüma rü ñoma ngexwaca yangunegurüxü̃ nixĩ nax 
nangóxü̃, rü ngẽmaãcü yexera ningóchigü ñu̱xmata yangóonexü̃chi. 
19Natürü ngẽma nacüma i nagu naxĩxü̃ i ngẽma duü̃xü̃gü i chixexü̃gu maxẽxü̃, 
rü wüxi i ẽanexü̃ nixĩ, rü ngẽmacax̱ tama nüxü̃ nacuax̱gü nax tax̱acügu 
yanapucutügüxü̃. 
20Pa Chaunex, ¡naga naxĩnü i ñaa chorü ucu̱xẽgü i cumaxã nüxü̃ chixuxü̃ rü 
nagu namaxü̃! 
21¡Rü taxṹ i nüxü̃ cuyarüngümaxü̃, rü mea cugüãẽgu namaxã nanguxü̃! 

22Erü ngẽma chorü ucu̱xẽgü rü aixcüma maxü̃ tüxna naxã ya guxãma ya 
yíxema naga ĩnüexe, rü ngẽma chorü ucu̱xẽgü rü tümaxü̃necax̱ rü ñoma wüxi 
i üxüxü̃rüxü̃ nixĩ. 
23¡Ñoma i naanewa rü guxü̃arü yexera nüxna nadau i curü ĩnü, erü ngẽma 
curü ĩnü nixĩ i maxü̃wa cuxü̃ gaxü̃! 
24¡Rü nüxü̃ rüxo nax doraxü̃ quixuxü̃, rü nüxna ixũgachi i ngẽma ore i tama 
aixcüma ixĩxü̃! 
25¡Mea cugüpex̱eguama nadawenü, rü guxü̃guma mea nüxü̃ nadawenü i 
ngẽma cupex̱ewa ngẽxmaxü̃! 
26¡Naxuãxẽ nax ngextá tá cungãxü̃, rü ngẽxguma guxü̃gutáma taianexü̃wa 
cunga! 
27¡Taxṹ i nüxna quixũgachixü̃ i ngẽma mexü̃ i cucüma, rü nüxü̃ rüxo nax 
nagu quixũxü̃ i ngẽma nacüma i chixexü̃wa cuxü̃ gaxü̃! 

Ucü̱xẽgüchiga 5 

Ucu̱xẽ nax tama nai i ngexü̃maxã taxü̃nearü ngúchaü̃ ixüxü̃ca̱x 

1Pa Chaunex, ¡choxü̃̃́ irüxĩnü i ñaa ucu̱xẽ i cumaxã nüxü̃ chixuxü̃, rü nagu 
rüxĩnü i ñaa chorü ore i chorü cuax̱wa ne ũxü̃! 
2Ngẽmaãcü tá cuãẽxü̃ cucuax̱ rü nüxü̃ cucuáãcüma tá quidexa. 
3Ngẽma ngexü̃ i ngĩxü̃nearü ngúchaü̃gu maxü̃xü̃ rü mexẽchixü̃ i dexamaxã 
nidexa erü nüxü̃ nacuax̱üchi nax tüxü̃ íyapuxẽẽxü̃. 
4Natürü ngẽxguma naga cuxĩnügu rü ñoma wüxi ya tuxchana quixaxüxü̃arü 
yexera tá nixĩ i naxüxüxü̃. Ñoma wüxi i taraarü yexera tá cuxü̃̃́ nangu̱x. 
5Rü ngẽma ngexü̃ i ngĩxü̃nearü ngúchaü̃gu maxü̃xü̃ga cuxĩnüxü̃ rü yuwa cuxü̃ 
naga, rü ngéma cumaxã nax íyaxũxü̃ rü curü max̱wa cuxü̃ naga. 
6Ngẽma ngexü̃ rü nüxü̃̃́ nanataxuraxü̃ nax mexü̃gu namaxü̃xü̃, rü tama nagu 
narüxĩnü i ngẽma norü ngúchaü̃ i naxüxü̃ nax yuwa nagaãxü̃. 

7Ngẽmacax̱, Pa Chaunex, ¡chauga naxĩnü, rü taxṹ i nüxna quixũgachixü̃ i 
ngẽma cuxü̃ changu̱xẽxẽxü̃! 
8-10¡Nüxna ixũgachi i ngẽma ngexü̃, rü bai i íxrarüwa napataarü ĩãx̱na 
cungaicamaxü̃ nax tama ngẽmaãcü chixexü̃gu cunguxü̃cax̱, rü tama 
naxmex̱gu cunguxü̃cax̱ i duü̃xü̃ i tama nüxü̃ cucuáxü̃ i chixexü̃gu rüxĩnüxü̃! 
¡Rü cugüna nadau nax tama wüxi i duü̃xü̃ i tama nüxü̃ cucuáxü̃ ngĩxü̃ 
yaxuxü̃cax̱ i ngẽma diẽru i curü poramaxã rü curü puracügagu cuxü̃̃́ 
ngẽxmacü! 
11-12Ngẽxguma cuyax̱gu rü cuxune marü naturagu, rü cuma rü tá cugümaxã 
cuxaxu rü ñacurügü tá: —¿Tü̱xcüü̃ nüxü̃ chaxo ga yexguma choxü̃ 
naxucu̱xẽgügu? ¿Tax̱acücax̱ ga tama chanayaxuxü̃ ga yexguma chomaxã 
nüxü̃ yaxugüegu nax chixexü̃ chaxüxü̃? 
13Rü tama nüxü̃̃́ charüxĩnüchaü̃xü̃ ga chorü ngu̱xẽẽruü̃gü, rü tama naga 
chaxĩnü ga chorü ucu̱xẽruü̃gü. 
14Rü ñu̱xma nax marü chayaxü̃ rü taxuwama chame, rü guxü̃ma i 
duü̃xü̃güpex̱ewa chachixexü̃ ==ñacurügü tá. 
15¡Ẽcü ngĩxü̃ nangechaxü̃ i cuxmax̱, rü ngĩmaxãxicatama ngúchaü̃ naxü ñoma 
cuxrütama puchuwaxicatama cuxaxexü̃rüxü̃! 
16Tama name i wüxi i nge i tama cuxmax̱ ixĩcümaxã cumaxü̃ ñoma wüxi i 
duü̃xü̃ i tama noxrütama puchucüãx̱ i dexáwa axexü̃rüxü̃. 
17Ngẽma cuxmax̱ rü cuxrüxicatama iyixĩ, rü tama togü i duü̃xü̃gücax̱ iyixĩ. 
18Wüxi i mexẽchicü iyixĩ i cuxmax̱, rü name nixĩ i ngĩmaxã cutaãxẽ i ngẽma 
curü ngextü̱xümax̱. 
19Rü ñoma wüxi i cowü i ngexü̃ i taãẽxü̃rüxü̃ iyixĩ, rü ngẽmacax̱ tagutáma 
inatauxẽxẽ nax cuxü̃ nameãẽxü̃, rü guxü̃gutáma cuxü̃ ingechaü̃. 
20Pa Chaunex ¿Tü̱xcüü̃ namaxã cumaxü̃ i wüxi i ngexü̃ i ãtéxü̃, rü tü̱xcüü̃ 
nüxna cunapax̱ i wüxi i ngexü̃ i tama cuxmax̱ ixĩxü̃? 

21Nüma ya Cori ya Tupana rü nüxü̃ nacuax̱ i nacüma i wüxichigü i duü̃xü̃, rü 
meama nüxü̃ nadau i guxü̃ma i ngẽma naxüxü̃. 
22Ngẽma duü̃xü̃ i chixexü̃ üxü̃, rü ngẽma norü chixexü̃ tátama nixĩ i 
guxchaxü̃gu nanguxẽẽxü̃, rü ngẽma norü chixexü̃tama nixĩ i nagu nachoxü̃ 
ñoma wüxi i naixnütagu nachoxü̃rüxü̃. 
23Ngẽma duü̃xü̃ i tama ucu̱xẽ yaxuxü̃ rü ngẽmagagu tá yuwa naxũ, rü ngẽma 
norü ngeãẽgagu rü tá inayarütaxu. 

Ucü̱xẽgüchiga 6 

Tama name i cuxchiama cunaxütanü i togüarü ngetanü 

1Pa Chaunex, ngẽxguma cuxchiama cugü icuxãxgu nax nüxü̃ 
curüngü̃xẽẽxü̃cax̱ i cumücü nax to i duü̃xü̃na diẽrucax̱ nacax̱axü̃, rü 
guxchaxü̃wa cugü cungexmaxẽxẽ, erü ngẽxguma ngẽma cumücü tama 
naxütanüãgu i ngẽma diẽru i naxcax̱ ínacax̱axü̃, rü tá cuxchiama ngĩxü̃ 
cuxütanü nüxü̃̃́ i ngẽma diẽru i ngĩxü̃ ixãxü̃. 
2Rü ngẽxguma ngẽma cuxü̱xgu rü cugütama quitoxyepex̱e, rü curü 
oregagutama nagu cungu i ngẽma guxchaxü̃. 
3Pa Chaunex, nawa nax ícunguxuchixü̃cax̱ i ngẽma ngetanü, rü cumaxã nüxü̃ 
chixu, name nixĩ i paxa naxü̃tawa cuxũ i cumücü, ¡rü mea nüxü̃ nacaa̱x̱ü̃ nax 
cuxü̃ ínapiégaxü̃cax̱ nawa i ngẽma popera nax tama cugu nanguxü̃cax̱ i 
ngẽma norü ngetanü! 
4¡Rü taxṹ icupexü̃, rü taxṹ i cunuxcüãẽxü̃ nax namaxã quidexaxü̃! 
5¡Rü paxa nüxna ixũgachi i ngẽma cumücüarü ngetanü ñoma wüxi i cowü i 
cueneecüchax̱wa iñaxü̃rüxü̃, rü wüxi i weri i yütawa iñaxü̃rüxü̃! 

Ucu̱xẽ naxca̱x i duü̃xü̃gü i oexü̃ 

6Dücax, Pa Yatü i Oxü̃ ¡rü íyadau i ngẽma tachiwagü rü nangugü nax ñuxãcü 
napuracüexü̃, rü naxcax̱ nangu̱x i ngẽma nacüma! 
7-8Ngẽma tachiwagü rü woo taxúema tanamu, rü taxúema namaxã nüxü̃ tixu 
nax tax̱acü tá naxügüxü̃, natürü nüechama nüxü̃ nacuax̱ nax norü õna 

nanutaquex̱egüxü̃ i taunecügu, rü ngẽxguma nüxü̃̃́ namuxgu rü namaxã 
nanguxü̃gü. 
9Pa Yatü i Oxoxchixü̃x, marütama nax cupeechaxü̃ rü marütama nax 
icucaechaxü̃. 
10-11Ngẽma nax cupeechaxü̃ rü cugü cupax̱cumüxü̃ nax mea cupexü̃cax̱, rü 
ngẽmagagu tá cuxcax̱ ínangu nax cungearü diẽruã̃́xü̃. Ñoma wüxi i yatü i 
ãxnexü̃ i cuxcax̱ íyagoõchixü̃rüxü̃ tá cuxcax̱ ínangu nax cungearü diẽruã̃́xü̃. 

Nacümagü i duü̃xü̃ i chixexü̃gu maxü̃xü̃ 

12Ngẽma duü̃xü̃ i chixexü̃gu maxü̃xü̃ rü toguxexü̃ chixeẽ̃́ẽxü̃ rü ngextá 
ínaxũxü̃wa rü doraxü̃ nixuchigü. 
13Rü norü ĩ ̃́xgüxetümaxã rü nacutüarü ĩãx̱cüxümaxã, rü naxmex̱arü 
unetamaxã tüxü̃ nawomüxẽxẽ ya toguxe. 
14Norü ĩnü rü poraãcü nachixe, guxü̃guma nagu narüxĩnü nax chixexü̃ 
naxüxü̃, rü naxcax̱ nadau nax nügümaxã nanuexẽẽãxü̃ i duü̃xü̃gü nax nügü 
nadai̱x̱ü̃cax̱. 
15Ngẽmacax̱ i ngẽma duü̃xü̃ rü paxa tá naxcax̱ ínangu i norü poxcu, rü 
ngürüãchi tá ngẽxma narüxo i guxü̃ma i ngẽma nüxü̃̃́ ngẽxmaxü̃, rü 
taxúetama naétüwa tachogü. 

Ngẽma nacümagü ya Cori ya Tupana naxchi aixü̃ 

16Nangexma i 6 rüex̱na 7 i ngẽma Cori ya Tupana naxchi aixü̃. 
17-19Rü ñaagü nixĩ: yima naxetü ya nügü icuax̱ü̃ne, rü yimá conü ya 
idoretax̱ácü, rü yima naxmex̱ ya tüxü̃ imáxe ya duü̃xẽ ya taxuxü̃ma i chixexü̃ 
ǘxe, rü ngẽma naãxẽ i chixexü̃gu rüxĩnüxü̃, rü yima nacutügü ya paxa 
ixüãchine nax chixexü̃ naxügüxü̃cax̱, rü ngẽma poxü̃ruxü̃neta i doratax̱áxü̃, 
rü ngẽma daicax̱ dauxü̃ i naenexẽgümaxã. 

Guxchaxü̃gü tá cuxca̱x ínangu ega nai i ngemaxã icupexgu 

20Pa Chaunex, ¡guxü̃guma cugüãẽgu namaxã nanguxü̃ i ngẽma cunatüarü 
ucu̱xẽgü rü ngẽma cué cuxü̃ ngu̱xẽẽxü̃! 
21¡Cugüãxẽgu namaxã nanguxü̃ i ngẽma ucu̱xẽgü rü namaxã naxãchagü! 

22Rü ngẽxguma ngextá cuxũxgu rü ngẽma ucu̱xẽgü tá cumaxã inacuax̱gü, rü 
ngẽxguma cupexgu rü tá cuxna nadaugü, rü ngẽxguma pewa cubaixãchigu 
tá cuxü̃ naxucu̱xẽgü. 
23Ngẽma mugü rü ngu̱xẽẽtaegü rü ñoma wüxi i omü i naixü̃rüxü̃ tá cuxcax̱ 
nanangóonexẽxẽ. Rü ngẽma ucu̱xẽgü rü tá cuxü̃ inayarüwex̱ãchixẽxẽ nax 
nawex̱guxü̃cax̱ i curü maxü̃. 
24Rü ngẽma ucu̱xẽgü tá cuxü̃ ínapoxü̃ nüxna i ngẽma ngexü̃ i ngeãẽxü̃, rü tá 
cuxna nadau nüxna i norü dexa i mexcüraxü̃xü̃ i ngẽma ngexü̃ i natena chixri 
maxü̃xü̃. 
25¡Taxṹ i norü mechametücax̱, rü norü mexenecax̱ cugüxü̃̃́ 
cunangúchaü̃xẽxẽxü̃, rü taxṹ i cuxü̃ yayauxãxẽxü̃ ega cuxü̃ nadawenügu! 
26Erü ngẽma nge i naxü̃nemaxã taxexü̃ rü naxcax̱ idau nax diẽru nayaxuxü̃cax̱ 
nax ngĩrü paũcax̱ nataxexü̃cax̱, natürü ngẽma ngexü̃ i chixri natena maxü̃xü̃ 
rü naxcax̱ nadau nax wüxi ya yatü ya mecüxü̃ chixexü̃gu nanguxẽẽxü̃. 
27Texé ya tügüremügu ã̃́xwe ya naicü ingexe rü tá tixãxchiru. 
28Rü yíxema ã̃́xwe ya naicüétügu ixũxe rü tixacutü. 
29Yíxema texé ya namaxã maxü̃̃́xẽ i wüxi i ngexü̃ i natena chixri maxü̃xü̃ rü 
poxcu tá tümacax̱ ínangu. 
30Ngẽxguma wüxi i duü̃xü̃ norü taiyagagu düxwa nangĩx̱gu rü taxúema 
naxchi taxai. 
31Natürü ngẽxguma chi texé íyanguéxü̃gu nax nangĩ ̃́xü̃ rü nanaxwax̱e nax 7 
ex̱pü̱xcüna natáeguxẽẽxü̃ i ngẽma naxcax̱ nangĩ ̃́xü̃, rü naétü rü ta guxü̃ma i 
nüxü̃̃́ ngẽxmaxü̃maxã nanaxütanü. 
32Natürü yíxema ngexü̃ i ãtéxü̃maxã maxü̃̃́xẽ, rü tama tümaãẽxü̃ tacuax̱ rü 
tügütama chixexü̃wa tangẽxmaxẽxẽ. 
33Taxü̃ i guxchaxü̃ tá tümacax̱ ínangu, rü duü̃xü̃gü rü tá chixri tümachiga 
nidexagü rü tá tüxü̃̃́ nangu̱x, rü nataxutama i tax̱acü i tüxü̃̃́ ínapixü̃ i ngẽma 
chixexü̃ i taxüxü̃. 

34-35Erü yimá yatü ya naxmax̱ chixri nüxna maxü̃cü rü tá poraãcü nanu, rü 
taxúegama naxĩnü ega naxütanügu nax naxmax̱cax̱ nanuxü̃. Rü tama inaxĩnü 
ega namaxã namexẽẽchaü̃gu i ngẽma guxchaxü̃, rü tama inarüngüxmü ega 
woo muxü̃ i ãmare nüxna ixãxgu. 

Ucü̱xẽgüchiga 7 

Nacüma i ngẽma ngexü̃ i chixri natena maxü̃xü̃ 

1Pa Chaunex, ¡naga naxĩnü i chorü ore, rü cugüãẽgu namaxã nanguxü̃ i chorü 
mugü! 
2¡Rü naga naxĩnü i ngẽma chorü mugü rü chorü ngu̱xẽẽtaegü, rü nüxna 
nadau ñoma cugüxetüna cudauxü̃rüxü̃! Ngẽxguma naga cuxĩnügu rü tá 
cumaxü̃. 
3¡Rü chorü mugümaxã cugü nangax̱cumex̱ẽ rü cugüãxẽgu namaxã nanguxü̃! 
4¡Rü ñoma wüxi ya cueyax̱rüxü̃ yaxĩxẽxẽ i ngẽma cuax̱, rü cugümücü 
yaxĩxẽxẽ nax cuãxẽxü̃ cucuáxü̃cax̱! 
5Erü ngẽma cuax̱ rü tá cuxü̃ ínapoxü̃ nüxna i ngẽma ngexü̃ i chixri natena 
maxü̃xü̃, rü tá cuxü̃ ínapoxü̃ nüxna i ngẽma ngexü̃ i ngeãẽxü̃ i norü dexamaxã 
cuxü̃̃́ nügü ngúchaü̃xẽẽxü̃. 
6-7Choma rü wüxi ga ngunexü̃ chorü beü̃tánamachatex̱ewa ichadawenü rü 
nüxü̃ chadau ga ñuxre ga ngextü̱xüxü̃gü ga tama cuax̱ nüxü̃̃́ yexmagüxü̃, rü 
meama nüxü̃ chadawenü ga yema natanüwa yexeraãcü tama cuax̱ nüxü̃̃́ 
yexmaxü̃. 
8Yexguma namaarü poeguãchiwa nanguxgu ga yema ngextü̱xüxü̃, rü nixüe 
ga namawa rü meama yema ngexü̃ íxãpataxü̃wa naxũ. 
9Yexguma rü marü nayáuane rü nixeanechigü. 
10-12Rü yema ngexü̃ ga chixri natena maxü̃xü̃ rü yema ngextü̱xüxü̃cax̱ nixũ. 
Rü ngẽma nacüma i wüxi i ngexü̃ i naxü̃nemaxã taxexü̃rüxü̃ nixĩ. Rü tama 
norü me nixĩ nax napatawa nayexmaxü̃. Rü namagüwa i yatügü ímuxü̃wa 

naxũ, rü namagüarü põõchigu nachi nax yéma yatügüxü̃ yanguxẽẽxü̃cax̱ nax 
naxmex̱gu tanguxü̃cax̱ ya texé tüxíra ixũũchíxe. 
13Nüma ga yema ngexü̃ rü yema ngextü̱xüxü̃na nanai̱x̱ãchi rü nanachúxu, rü 
tama naxãne rü ñanagürü nüxü̃: 
14—¡Nua chauxü̃tawa naxũ! Erü õna i chorü tupanagüna chaxuaxü̃xü̃ 
íchamexẽxẽ rü tá cumaxã chachibü. Ñu̱xma chayanguxẽxẽ i ngẽma uneta i 
chorü tupanagümaxã nüxü̃ chixuxü̃ nax ngẽmaãcü chomaxã nataãẽgüxü̃cax̱. 
15Rü ngẽmacax̱ cuxcax̱ íchaxũxü̃ nax cuxü̃ chadauxü̃cax̱, rü ñu̱xma rü marü 
cuxü̃ ichayangau. 
16-17Chorü pechicaxü̃gu chanachax̱a i wüxi i mexẽchixü̃ i chauchapenüxü̃ i 
línunaxcax̱ i Equítuanewa üxü̃, rü ñu̱xũchi pumara i míra rü álo rü 
canelamaxã chanapaacaema. 
18¡Nua naxũ rü yigümaxã tamaxẽ ñu̱xmatáta yangune! 
19Erü chaute rü nataxuma i nua ĩpatawa erü yáxü̃wama naxũ. 
20Rü taxũtáma paxa ínangu erü wüxi i chocaãcu i diẽru ngĩxü̃ íninge, rü 
ngẽmacax̱ tauemacüarü tüemagu tá ínangu ==ñanagürü. 
21Norü dexa ga maixcuraxü̃maxã nanachixewe rü düxwa nanangĩãẽraxü̃ ga 
yema ngextü̱xüxü̃. 
22-23Rü yexguma ga yema ngextü̱xüxü̃ rü ngĩwe narüxũ ñoma wüxi i woca i 
norü max̱wa igaxü̃rüxü̃, rü yema ngextü̱xüxü̃ rü ñoma wüxi i cowü i yütagu 
nguxü̃, rü ñu̱xũchi wüxi ya chuxchi norü maxü̃newa rüwáxü̃rüxü̃ nixĩ. Rü 
ñoma wüxi i weri i norü yauxruü̃gu nguxü̃ tama nüxü̃ nacuáãcüma nax 
ngẽxma tá nayuxü̃rüxü̃ nixĩ. 
24Ngẽmacax̱, Pa Chaunex, ¡choxü̃̃́ irüxĩnü rü naga naxĩnü i chorü ucu̱xẽgü! 
25¡Rü taxṹ i nagu curüxĩnüxü̃ i ngẽma ngexü̃ i chixri natena maxü̃xü̃! ¡Taxṹ i 
nagu cugü curütauxẽxẽxü̃ nax nawe ícuñaü̃xü̃! 
26Erü muxẽma yuwa tüxü̃ nagagü rü muxẽma naxmex̱gu tarütauxe. 

27Rü ngẽxguma ngẽma nama i napatawa nadaxü̃gu quixũxgu rü yuwa nixĩ i 
cuxũxü̃. 

Ucü̱xẽgüchiga 8 

Ngẽma cua̱x rü tüxna naxu 

1Ngẽma cuax̱ rü tagaãcü taxcax̱ naca, rü ngẽma ĩnü i mexü̃ rü tüxü̃ nüxü̃ 
naxĩnüxẽxẽ i naga. 
2Rü ngẽma cuax̱ rü max̱pǘnegüchitaerugu nachinagü, rü ngẽma namagü 
nügüwa ídapetüxü̃gu nayachi. 
3Ngẽma ĩãx̱gü i ĩanecax̱ nawa ixücuxü̃wa duü̃xü̃güxü̃ nüxü̃ naxĩnüxẽxẽ i norü 
ore. 
4Rü ñanagürü: —Pa Yatügüx, pexcax̱ nixĩ i ñaa chorü ore. 
5Pa Ngextü̱xücügü i Tama Ũãẽgüxü̃ rü Peechitamare Maxẽxe, ¡naxcax̱ pengúe 
nax pexuãẽgüxü̃ rü aixcüma peãẽxü̃ pecuáxü̃! 
6¡Choxü̃̃́ iperüxĩnüe i ngẽma tá pemaxã nüxü̃ chixuxü̃ i guxü̃arü yexera mexü̃ 
i taxucürüwa taxúema texé chixri nachiga idexaxü̃! 
7Ngẽma tá pemaxã nüxü̃ chixuxü̃ nixĩ i aixcüma ixĩxü̃ erü tama chorü me nixĩ 
nax doraxü̃ chixuxü̃. 
8Guxü̃ma i chorü ore rü aixcüma nixĩ rü nawa nataxuma i tax̱acürü dora. 
9Tümacax̱ ya yíxema tümaãẽxü̃ cuáxe rü meama nango̱x i ngẽma chorü ore, 
rü taxucürüwa texé chixri nachiga tidexa. 
10Diẽruarü yexera rü úiru i mexẽchixü̃arü yexera nixĩ i namexü̃ nax 
cunayaxuxü̃ i ucu̱xẽgü rü cuax̱ ==ñanagürü. 
11Ngẽma cuax̱ rü nutaacügü i ngãx̱ãẽruü̃arü yexera namexẽchi, rü bai i tax̱acü 
i ñoma i naanewa mexẽchixü̃gu tanangu. 
12Rü ñanagürü: —Choma i cuax̱ rü namaxã chaxãmücü i nacüma i mexü̃, rü 
chauxü̃tawa nangẽxma i ngẽma ucu̱xẽgü i guxü̃arü yexera i mexü̃. 

13Yíxema Tupanaga ĩnüxe rü naxchi taxai i chixexü̃. Choma i cuax̱ rü naxchi 
chaxai i ngẽma nacüma i nügü icuax̱üüxü̃, rü nacüma i nügü írütaxü̃, rü 
nacüma i chixexü̃ üxü̃, rü nacüma i dora. 
14Choma rü nagu charüxĩnü i ngẽma chaxüxchaü̃xü̃, rü chomatátama 
chanaxü i ngẽma nagu charüxĩnüxü̃, erü choxrü nixĩ i ngẽma mexü̃ i ĩnü rü 
ngẽma pora. 
15Chaugagu nixĩ i nangẽxmagüxü̃ i nachixü̃anegüarü ãẽx̱gacügü, rü chaugagu 
nixĩ i naxügüãxü̃ i norü mugü. Guxü̃ma i ngẽma ãẽx̱gacügü rü norü 
ngü̃xẽẽruü̃gü rü chaugagu nixĩ i duü̃xü̃gümaxã inacuax̱güxü̃. 
16Rü ngẽma ãẽx̱gacügü rü chaugagu nixĩ i norü duü̃xü̃gümaxã inacuax̱güxü̃ 
rü naxümatügüãxü̃ i norü mugü i poxcuchiga ixĩxü̃. 
17Choma i cuax̱ rü tüxü̃ changechaü̃ ya yíxema choxü̃ ngechaü̃güxe, rü 
yíxema chau̱̱xcax̱ daugüxe, rü choxü̃ itayangaugü. 
18Choma rü tüxna chanaxã i tümaarü ngẽmaxü̃gü rü tüxü̃ chicuax̱üxü̃, rü tüxü̃ 
chatachigaxẽxẽ, rü mexü̃ i ĩnü tüxna chaxã. 
19Ngẽma tüxna chaxãxü̃ rü úiru i mexẽchixü̃arü yexera narümemae, rü 
ngẽma tüxna chaxuaxü̃xü̃, rü diẽrumü i mexẽchixü̃arü yexera narümemae. 
20Choma i cuax̱ rü nagu chixũ i nama i mea iwéxü̃, rü nacümagü i aixcüma 
mexü̃wa tüxü̃ gaxü̃gu chixũ. 
21Yíxema choxü̃ ngechaü̃güxe rü tüxna chanaxã i ngẽma tüxna üxü̃, rü 
ngẽmaxü̃gümaxã chanapaxẽxẽ ya tümapata. 
22Yexguma Cori ya Tupana inaxügügu ga norü puracü rü choxü̃xíra 
nango̱xẽxẽ naxü̃pa nax naxüaxü̃ ga guxü̃ma ga yema togü ga naxüxü̃. 
Noxriarü ügügu rü choxü̃ nango̱xẽxẽ naxü̃pa nax naxüaxü̃ ga ñoma ga naane. 
23Rü yemaacü noxriarü ügügu choxü̃ nango̱xẽxẽ naxü̃pa nax naxüaxü̃ ga 
ñoma ga naane. 
24Yexguma tauta naxü̱xgu ga márgü, rü taxtügü, rü natüxacügü, rü marü 
choxü̃ nango̱xẽxẽ. 



1868 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

25Rü naxü̃pa nax naxüaxü̃ ga max̱pǘnegü rü ngüchitaeruü̃gü, nüma ga Cori 
ya Tupana rü marü choxü̃ nango̱xẽxẽ. 
26Yexguma tauta nango̱xẽẽãgu ga ñoma ga naane, rü naixnecügü, rü bai ga 
nachicutex̱e ga ñoma ga naane nawa üxü̃, rü choma rü chayexma. 
27Yexguma Cori ya Tupana naxü̱xgu ga yau̱̱xtüweanexü̃ ga márétüwa 
ngẽxmaxü̃, choma rü woetama chayexma. 
28Yexguma naxǘãgu ga caixanexü̃gü ga dauxü̃wa yexmaxü̃, rü naxǘãgu ga 
ãxmaxü̃gü ga már arü dexá nawa ne ibaibexü̃ rü choma rü yéma chayexma. 
29-30Rü yexguma namuãgu ga yema már nax tama nachicawa yaxũgachixü̃cax̱ 
ga norü dexá, choma rü yéma chayexma. Rü yexguma naxüãgu ga ñoma ga 
naane, choma rü naxü̃tawa chayexma, rü taguma nacüwawa chataxu. Choma 
nixĩ ga norü taãxẽxẽẽruxü̃, rü guxü̃guma napex̱ewa chataãxẽ. 
31Namaxã chataãxẽ ga ñoma ga naane ga naxüxü̃, rü namaxã chataãxẽ ga 
gumá yatü ga nango̱xẽẽãcü. 
32Rü ngẽmacax̱, Pa Chaunegüx ¡choxü̃̃́ iperüxĩnüe rü chaucümagu pexĩ, rü tá 
petaãxẽgü! 
33¡Penayaxu i chorü ucu̱xẽgü rü taxṹ i nüxü̃ pexoxü̃ i cuax̱! 
34Tataãxẽ ya yíxema choxü̃̃́ irüxĩnüxe rü guxü̃ i ngunexü̃gügu chopataarü 
ĩãx̱wa dauxü̃taexe. 
35Yíxema choxü̃ iyangau̱̱xe rü nüxü̃ itayangau i maxü̃, rü ngẽxgumarüxü̃ ta 
nüxü̃ itayangau ya Cori ya Tupanaarü ngúchaü̃. 
36Natürü texé ya choxna ixũgachixe rü ãũcümaxü̃wa tügütama 
tangẽxmaxẽxẽ. Rü texé ya chauxchi aixe rü yuxü̃ tangechaü̃ ==ñanagürü 
ga yema cuax̱. 

Ucü̱xẽgüchiga 9 

Ngẽma cua̱x rü ngẽma taxuxü̃ma cuáxü̃ rü tama nawüxigu 

1Ngẽma cuax̱ rü naxüpata rü 7 nixĩ ga napataarü caxtagü. 

2Nanadai ga wocagü nax naxüaxü̃cax̱ ga taxü̃ ga õna, rü nanaxü ga wüxi ga 
bínu ga mexẽchicü, rü nanamexẽxẽ ga norü mecha nax yemaétüwa 
inaxǘaxü̃cax̱ ga norü õna. 
3Nüma ga cuax̱ rü ĩanearü max̱pǘnegüwa nanamu ga naxü̃taxü̃gü nax yéma 
tagaãcü ngextü̱xügüxü̃na naxugüxü̃cax̱: 
4-5Rü ñanagürü: —¡Nua pexĩ, Pa Ngextü̱xücügüx i Tauta Cuax̱wa Ngugüxü̃x 
==ñanagürü. Yexgumarüxü̃ ta nüxna naxu ga yema naechitamare maxẽxü̃, 
ñaxü̃maxã: —¡Nua pexĩ nax penangṍxü̃cax̱ i chorü paũ rü peyaxaxüxü̃cax̱ ya 
bínu ya pexcax̱ chanamexẽxẽcü! 
6¡Nüxü̃ perüxoe nax chixexü̃gu pemaxẽxü̃, rü ngẽxguma tá pexü̃̃́ nangẽxma i 
maxü̃! ¡Rü duü̃xü̃gü i naãxẽxü̃ icuáxü̃ãcü pemaxẽ! ==ñanagürü. 
7Ngẽxguma cunaxucu̱xẽgu i ngẽma tama irüxĩnüchaü̃xü̃, rü tá chixexü̃maxã 
cuxü̃ nangãxü̃, rü ngẽxguma cunaxucu̱xẽgu i ngẽma chixexü̃gu maxü̃xü̃, rü 
tá cuxü̃ nacugüama. 
8Ngẽxguma cunaxucu̱xẽgu i ngẽma tama ucu̱xẽ irüxĩnüchaü̃xü̃, rü tá cuxchi 
naxai, natürü ngẽxguma cunaxucu̱xẽgu i ngẽma naãẽxü̃ cuáxü̃ rü tá cumaxã 
nataãxẽ. 
9Ngẽxguma cunangu̱xẽẽgu i ngẽma duü̃xü̃ i cuax̱ nüxü̃̃́ ngẽxmaxü̃, rü 
yexeraãcü tá nüxü̃̃́ nangẽxma i cuax̱, rü ngẽxguma cunangu̱xẽẽgu i wüxi i 
duü̃xü̃ i mecümaxü̃ rü tá yexeraãcü cuax̱wa nangu. 
10Norü ügü nax cuax̱ tüxü̃̃́ ngẽxmaxü̃ rü ngẽma nixĩ nax Tupanaga ixĩnüxü̃. 
Rü ngẽxguma Tupanaga ixĩnügu, rü ngẽmawa nango̱x nax aixcüma taãẽxü̃ 
icuáxü̃. 
11Nagagu i ngẽma cuax̱ rü tá namax̱ i curü maxü̃, rü tá nimuetanü ya curü 
taunecü. 
12Ngẽxguma cuãẽxü̃ cucuax̱gu rü mexü̃ tá cuyaxu. Natürü ngẽxguma tama 
ucu̱xẽ curüxĩnüchaü̃gu, rü cugüna tátama guxchaxü̃ cuxã. 

13Ngẽma ngexü̃ i ngeãẽmarexü̃ rü naxoregütaa̱x̱. Rü tama naãẽxü̃ nacuax̱, rü 
tama naxãne ega tax̱acürü chixexü̃ naxü̱xgu. 
14Ĩanearü max̱pǘnewa napataax̱wa wüxi i toruxü̃wa narüto i ngextá guxü̃ma 
i ĩanecüãx̱ nüxü̃ ídauxü̃wa. 
15Rü tümacax̱ naca ya yíxema mexü̃gu rüxĩnüexe ya ngéma chopetüxe, rü 
ñanagürü: 
16-17—Pa Ngextü̱xücügü i Tama Cuax̱ Pexü̃̃́ Ngẽxmagüxe, ¡rü ngĩxã 
chauchiü̃wa taxĩ! Rü ngẽma dexá i naxcax̱ ingĩ ̃́xü̃ rü narüchix̱mae, rü ngẽma 
paũ i cúãcü ingṍxü̃ rü nachix̱ ==ñanagürü tüxü̃ ya yíxema tama íxuãẽgüxe. 
18Natürü yíxema tüxna naxugüxe rü tama nüxü̃ tacuax̱gü nax yuwa taxĩxü̃. 

Ucü̱xẽgüchiga 10 

Nüxíraxü̃güxü̃ ga ucu̱xẽgü ga Charomóü̃ ümatüxü̃ 

1Wüxi i nane i cuax̱ nüxü̃̃́ ngẽxmaxü̃ rü wüxi i taãxẽ nixĩ tümacax̱ ya norü 
papa rü norü mama, natürü wüxi i nane i chixexü̃gu maxü̃xü̃ rü ngúxü̃ tüxü̃ 
ningexẽxẽ. 
2Ngẽma diẽru i ngĩ ̃́ãcü iyaxuxü̃ rü taxuwama tüxü̃̃́ name, natürü ngẽma mexü̃ 
ixüxü̃ rü yuwa tüxü̃ ínanguxuchixẽxẽ. 
3Nüma ya Cori ya Tupana rü tama taiya tüxü̃ ningexẽxẽ ya yíxema duü̃xẽ ya 
mexü̃gu maxü̃̃́xẽ, natürü ngẽma duü̃xü̃ i chixexü̃gu maxü̃xü̃, rü taiya nüxü̃ 
ningexẽxẽ. 
4Yíxema tama puracüxe rü tangearü diẽruãx̱, natürü yíxema mea puracüxe 
rü tüxü̃̃́ nangẽxma i tümaarü diẽru. 
5Yíxema yabuxgǘxe i ngẽxguma yadauxgu i tümanetüarü o, rü tümaãẽxü̃ 
tacuax̱. Natürü yíxema peechaxe i ngẽxguma yadauxgu i tümanetüarü o, rü 
taxü̃ i ãne tá tinge. 
6Yimá yatü ya mea maxü̃cü, rü Tupana tá nüxü̃ narüngü̃xẽxẽ, natürü ngẽma 
yatü i chixexü̃gu maxü̃xü̃, rü norü chixexü̃ namaxã inacuax̱. 

7Yimá yatü ya mea maxü̃cü, rü mexü̃maxã nüxna tacuax̱ãchi, natürü ngẽma 
yatü i chixexü̃gu maxü̃xü̃, rü duü̃xü̃gü rü paxa nüxü̃ inarüngümae. 
8Yíxema cuax̱ tüxü̃̃́ ngẽxmaxe rü mea tanayaxu i mugü, natürü ngẽma 
naechita idexaxü̃, rü norü chixexü̃gagu inarütaxu. 
9Yimá yatü ya mea maxü̃cü rü taxucax̱ma namuü̃, natürü ngẽma chixexü̃gu 
maxü̃xü̃, rü norü chixexü̃gutama nangu. 
10Ngẽma ĩ ̃́xgüxetüwa idoraxü̃ rü taxü̃ i chixexü̃ nawa nangẽxma, rü ngẽma 
naechita idexaxü̃ rü norü chixexü̃gu narütaxu. 
11Yimá yatü ya mea maxü̃cüarü ore rü maxü̃ tüxna naxã, natürü ngẽma yatü 
i chixexü̃gu maxü̃xü̃, rü ngẽma norü chixexü̃ namaxã inacuax̱. 
12Ngẽma nax yigüchi ixaiexü̃ rü dai ínanguxẽxẽ, natürü yigü nax 
ingechaxü̃xü̃, rü yigüxü̃̃́ nüxü̃ itarüngüma i guxü̃ma i tórü guxchaxü̃gü. 
13Yimá cuax̱ nüxü̃̃́ ngẽxmacü, rü naãx̱wa ínaxũxũ i mexü̃ i dexa, natürü 
ngẽma chixexü̃gu maxü̃xü̃, rü naxcax̱ ínamemare i cuai̱x̱yecax̱wex̱ruxü̃. 
14Rü ngẽma duü̃xü̃gü i cuax̱ nüxü̃̃́ ngẽxmaxü̃, rü tama naechita nidexamare, 
natürü ngẽma tama naãẽxü̃ icuáxü̃, rü nidexagüechamare, rü ãũcümaxü̃ 
ínanguxẽẽgü. 
15Ngẽma duü̃xü̃ i muarü diẽruã̃́xü̃, rü norü diẽru ínanapoxü̃, natürü yíxema 
ngearü diẽruã̃́xẽ, rü taxuxü̃ma tüxü̃ ínapoxü̃. 
16Rü norü natanü i ngẽma duü̃xü̃ i mexü̃ üxü̃ rü maxü̃ nixĩ, natürü norü 
natanü i ngẽma duü̃xü̃ i chixexü̃ üxü̃, rü guxchaxü̃ nixĩ. 
17Yíxema nayaxúxe i ucu̱xẽ rü maxü̃wa taxũ, natürü ngẽma tama 
irüxĩnüchaxü̃xü̃ rü yuwa naxũ. 
18Ngẽma idoratax̱áxü̃ rü tama nanango̱xẽxẽ ega ngẽxguma duü̃xẽchi 
naxaixgu, rü ngẽma tama naãẽxü̃ cuáxü̃ rü naxoregütaa̱x̱. 
19Ngẽma poraãcü idexaechaxü̃ rü poraãcü chixexü̃ naxü, natürü yíxema cuax̱ 
tüxü̃̃́ ngẽxmaxẽ, rü nüxna tadau ya tümaarü conü. 

20Ngẽma norü dexa ya yimá yatü ya mecümacü, rü ñoma diẽrumü i 
mexẽchixü̃rüxü̃ nixĩ, natürü ngẽma norü ĩnü i ngẽma yatü i chixexü̃gu 
maxü̃xü̃, rü taxuwama name. 
21Rü yimá yatü ya mecümacü rü naãx̱wa ínaxũxũ i mexü̃ i ucu̱xẽgü tümacax̱ 
ya duẽxẽgü, natürü ngẽma tama naãxẽxü̃ cuax̱güxü̃, rü norü chixexü̃gagu 
nayue. 
22Cori ya Tupanaarü ngü̃xẽxẽ rü taãxẽ tüxna naxã, rü taxuxü̃ma i tax̱acürü 
ngúxü̃ taxcax̱ ínanguxẽxẽ. 
23Ngẽma yatü i tama naãxẽxü̃ cuáxü̃, rü norü taãxẽ nixĩ nax chixexü̃ naxüxü̃, 
natürü yimá yatü ya naãẽxü̃ cuácü, rü namaxã nataãxẽ i ngẽma cuax̱ i mexü̃. 
24Ngẽma yatü i chixexü̃gu maxü̃xü̃, rü ngẽma yexera naxcax̱ namuü̃xü̃ tá nixĩ 
i ngẽma naxcax̱ ínguxü̃, natürü ngẽma duü̃xü̃ i naãẽxü̃ cuáxü̃, rü tá nüxna 
nangu i ngẽma nüxü̃̃́ ngúchaü̃xü̃. 
25Ngẽma yatü i chixexü̃gu maxü̃xü̃ rü tá inarütaxu i ngẽxguma naxcax̱ 
ínanguxgu i guxchaxü̃gü i ñoma buanecü ya taxüchicürüxü̃ ixĩxü̃, natürü 
yimá yatü ya mea maxü̃cü, rü taguma inayangu i ngẽxguma guxchaxü̃ naxcax̱ 
ínguxgu. 
26Ngẽma yatü i oxü̃, rü norü coricax̱ rü ñoma binágre i ngúchiáxü̃ i tapütawa 
nangu̱xẽẽxü̃rüxü̃ nixĩ, rü ñoma wüxi i üxüema i taxetüwa caixgüxü̃rüxü̃ nixĩ. 
27Yimá yatü ya Tupanaxü̃ ngechaü̃cü, rü tá namax̱ i norü maxü̃, natürü ngẽma 
yatü i chixexü̃gu maxü̃xü̃ rü tá nanoxre ya norü taunecü. 
28Rü ngẽma duü̃xü̃gü i mea maxẽxü̃, rü tá naxcax̱ ínangu i taãxẽ, natürü 
ngẽma duü̃xü̃gü i chixexü̃gu maxẽxü̃, rü tá naxcax̱ ínangu i ngẽma taxuwama 
mexü̃. 
29Cori ya Tupana rü ínanapoxü̃ i ngẽma duü̃xü̃gü i mexü̃gu maxẽxü̃, natürü 
ngẽma duü̃xü̃gü i chixexü̃gu maxẽxü̃, rü nayanaxoxẽẽgü. 
30Tagutáma chixexü̃gu nangu ya yimá yatü ya mea maxü̃cü, natürü ngẽma 
duü̃xü̃ i chixexü̃gu maxü̃xü̃, rü paxatáma inarütaxu i ñoma i naanewa. 

31Yimá yatü ya cuax̱ nüxü̃̃́ ngẽxmacü, rü naãx̱wa ínaxũxũ i ore i cuax̱ nüxü̃̃́ 
ngẽxmaxü̃, natürü ngẽma chixexü̃gu maxü̃xü̃, rü tá ínawíearü conüãx̱. 
32Yimá yatü ya mea maxü̃cü rü nüxü̃ nixu i ore i taãxẽ tüxna ãxü̃, natürü 
ngẽma chixexü̃gu maxü̃xü̃, rü chixexü̃ i orexü̃xicatama nixu. 

Ucü̱xẽgüchiga 11 

1Nüma ya Cori ya Tupana rü nüxü̃ naxo i ngẽma yáruxü̃ i tama ngugügu 
nayáxü̃, natürü namaxã nataãxẽ i ngẽma yáruxü̃ i aixcüma mea ngugügu 
nayáxü̃. 
2Yíxema tügü icuax̱üxü̃xe duü̃xü̃gü rü tama tümamaxã nataãẽgü. Natürü 
yíxema tama tügü írütaxe rü aixcüma cuax̱ tüxü̃̃́ nangẽxma. 
3Ngẽma duü̃xü̃gü i mea maxẽxü̃, rü nacüma i mexü̃ namaxã inacuax̱, natürü 
ngẽma doratax̱ax̱güxü̃, rü norü doragügagu tá inayarütauxe. 
4Ngẽma diẽru rü taxúexü̃táma ínapoxü̃ i ngẽma ngunexü̃ i nagu Cori ya 
Tupana tüxü̃ icagüxü̃gu, natürü ngẽma mexü̃ ixüxü̃ nixĩ i yuwa tüxü̃̃́ 
ínguxuchixẽẽxü̃. 
5Ngẽxguma mexü̃ i nacümagu yaxũxgu i wüxi i duü̃xü̃, rü mexü̃wa nanaga, 
natürü ngẽma chixexü̃gu maxü̃xü̃ i duü̃xü̃, rü ngẽma norü chixexü̃gagutama 
napoxcu. 
6Ngẽma nacüma i mexü̃ rü ínananguxü̃xẽxẽ i ngẽma duü̃xü̃gü i mexü̃gu 
maxẽxü̃, natürü ngẽma nacüma nax togüarü ngẽmaxü̃gü tüxü̃̃́ ngúchaü̃xü̃, rü 
poxcuwa tüxü̃ naga. 
7Ngẽxguma nayu̱xgu i wüxi i duü̃xü̃ i chixexü̃gu maxü̃xü̃, rü ngẽxma 
nayacuax̱ i norü ngúchaü̃gü i nagu naxĩnüxü̃ rü norü pora. 
8Rü yíxema mexü̃gu rüxĩnüxe rü Tupana rü tüxü̃ ínanguxuchixẽxẽ nawa i 
guxchaxü̃gü. Natürü ngẽma chixexü̃gu rüxĩnüxü̃ rü guxchaxü̃ naxcax̱ ínangu. 
9Ngẽma duü̃xü̃ i chixexü̃gu maxü̃xü̃arü ore rü toguxexü̃ nachixexẽxẽ, natürü 
ngẽma mexü̃ i duü̃xü̃arü cuax̱, rü maxü̃wa nanaga. 

10Ngẽxguma mexü̃ nüxü̃ ngupetügu i ngẽma mecümagüxü̃, rü yima ĩanecüãx̱ 
rü nataãẽgü. Rü ngẽxguma nayuegu i ngẽma chixexü̃gu maxẽxü̃, rü guxü̃ma 
i ĩanecüãx̱ rü norü taãẽmaxã nayuxnagütanü. 
11Duü̃xü̃gü i mexü̃gu rüxĩnüexü̃arü ngü̃xẽẽmaxã nixĩ i naxüxü̃ ya wüxi ya 
ĩane, natürü ngẽma duü̃xü̃gü i chixexü̃gu rüxĩnüexü̃arü ore rü inayanaxoxẽxẽ 
ya yima ĩane. 
12Ngẽma tama naãẽxü̃ cuáxü̃ rü chixri namücüchiga nidexa, natürü yíxema 
tümaãẽxü̃ cuáxe rü tachianemare. 
13Ngẽma oregütax̱áxü̃ rü guxü̃xü̃ma nixumare, natürü yíxema tümaãẽxü̃ 
cuáxe, rü tüxicatama nüxü̃ tacuax̱mare ega tax̱acüxü̃ taxĩnügu. 
14Ngẽxguma wüxi i nachixü̃anewa nataxuxgu i norü ãẽx̱gacü i mea namaxã 
icuáxü̃, rü nagu nayarüchixe i ngẽma nachixü̃ane. Natürü ngẽxguma ngẽma 
ãẽx̱gacü nüxü̃̃́ nangẽxmagu i muxü̃ma i norü ucu̱xẽruü̃gü i mexü̃, rü ngẽma 
nachixü̃ane rü meama nixũ. 
15Ngẽxguma cunayaxu̱xgu nax cunaxütanüxü̃cax̱ i norü ngetanü i wüxi i 
duü̃xü̃ i tama nüxü̃ cucuáxü̃, rü guxchaxü̃wa cugü cungexmaxẽxẽ. Rü yíxema 
tama nayaxúxe nax tanaxütanüxü̃ i togüarü ngetanü rü taãẽãcü tamaxü̃. 
16Ngẽma nge i mecümacü rü duü̃xü̃gü ngĩxü̃ nicuax̱üü̃gü, natürü ngẽma yatü 
i naxcax̱ dauxü̃ nax nadiẽruã̃́xü̃, rü diẽru nixĩ i nayaxuxü̃. 
17Yíxema mecümaxe rü tügüxü̃̃́tama mexü̃ taxü, natürü ngẽma chixecümaxü̃, 
rü nügücax̱tama guxchaxü̃ ínanguxẽxẽ. 
18Ngẽma duü̃xü̃ i chixexü̃gu maxü̃xü̃, rü wüxi i paxaãchiruxü̃mare nixĩ i 
ngẽma diẽru i norü puracütanü i nayaxuxü̃, natürü yíxema mexü̃gu rüxĩnüxe, 
rü aixcüma natai i ngẽma tümaarü natanü i tayaxuxü̃. 
19Ngẽma nax mexü̃ i nacümagu ixũxü̃, rü maxü̃wa tüxü̃ naga, natürü ngẽma 
nax chixexü̃ i nacümagu ixũxü̃, rü yuwa tüxü̃ naga. 



1875 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

20Nüma ya Cori ya Tupana rü tama namaxã nataãxẽ i ngẽma duü̃xü̃gü i 
chixexü̃ i nacümagu ĩxü̃, natürü tümamaxã nataãxẽ ya yíxema mexü̃ i 
nacümagu ĩxẽ. 
21Aixcümaxü̃chi tá napoxcu i ngẽma duü̃xü̃ i chixexü̃gu maxü̃xü̃, natürü 
yíxema mexü̃ i nacümagu maxü̃̃́xẽ, rü taxũtáma tapoxcu. 
22Ngẽma ngexü̃ i mechametüxü̃ i tama naãẽxü̃ cuáxü̃, rü ñoma wüxi i ãnera 
i úirunaxcax̱ i cuchiparaü̃wa ngẽxmaxü̃rüxü̃ nixĩ. 
23Ngẽma duü̃xü̃gü i mea maxẽxü̃arü ngúchaü̃ rü mexü̃ ínanguxẽxẽ, natürü 
ngẽma duü̃xü̃gü i chixexü̃gu maxẽxü̃arü ngúchaü̃ rü nu ínanguxẽxẽ. 
24Nangexma i duü̃xü̃gü i mecümaxü̃ i toguxemaxã ngauxü̃ i ngẽma nüxü̃̃́ 
ngẽxmaxü̃, rü ngẽma inaxãxü̃arü yexera tá nayauxgü. Rü nangẽxma i 
duü̃xü̃gü i aüexü̃, rü nümagü rü düxwa tá nangearü diẽruãx̱gü. 
25Yíxema toguxemaxã ngauxe i ngẽma tüxü̃̃́ ngẽxmaxü̃, rü yexera tá tüxü̃̃́ 
nangẽxma. Ngẽxgumarüxü̃ ta ya yíxema inaxãxẽ i ngẽma tüxü̃̃́ ngẽxmaxü̃, rü 
yexeraxü̃ tayaxu. 
26Yíxema guxü̃ma i trigu tügüna nugüxe, rü duü̃xü̃gü chixexü̃ tümamaxã 
naxuegugü, natürü yíxema mea trigumaxã taxexe, rü duü̃xü̃gü tümamaxã 
nataãẽgü. 
27Yíxema mexü̃gu maxü̃̃́xẽ, rü duü̃xü̃gü rü tümamaxã nataãxẽ, natürü yíxema 
chixexü̃gu maxü̃̃́xẽ, rü tá nagu tangu i ngẽma chixexü̃ i taxüxü̃. 
28Yíxema tümaarü ngẽmaxü̃güna rüyoexe, rü ñoma wüxi i naixatü i paxü̃ i 
ñaxtüanegu rünguxü̃rüxü̃ tixĩ, natürü yíxema mexü̃ i nacümagu maxü̃̃́xẽ, rü 
ñoma wüxi i naixchacüxü i wena ããtüxü̃rüxü̃ tixĩ. 
29Ngẽma yatü i tama mea napatamaxã icuáxü̃ rü nagagu nagu narüchixe ya 
napata. Rü ngẽma tama naãẽxü̃ cuáxü̃, rü guxü̃gutáma ngẽma nüxü̃ 
cuáxü̃mex̱ẽwa nangẽxmaecha. 
30Yíxema duü̃xẽ ya mexü̃gu maxü̃̃́xẽ, rü maxü̃maxã tüxü̃̃́ naxãtanü, natürü 
yíxema nuwax̱éxe rü tüxna nanayaxu i ngẽma maxü̃. 

31Ngẽma duü̃xü̃gü i mexü̃gu maxẽxü̃ rü ñoma i naanewa tá nanayauxgü i 
natanü naxcax̱ i ngẽma mexü̃ i naxügüxü̃. Rü ngẽxgumarüxü̃ ta i ngẽma 
duü̃xü̃gü i chixexü̃gu maxẽxü̃, rü tá nanayauxgü i natanü naxcax̱ i norü 
chixexü̃ i naxügüxü̃. 

Ucü̱xẽgüchiga 12 

1Yíxema nayaxúxe i ucu̱xẽ rü cuax̱ tüxü̃̃́ nangẽxma, natürü yíxema tama 
nayaxúxe i ucu̱xẽ rü tama tümaãẽxü̃ tacuax̱. 
2Yimá yatü ya mecümacü, rü Tupana rü namaxã nataãxẽ, natürü yimá yatü 
ya idoratax̱ácü, rü Tupana poxcu namaxã naxuegu. 
3Ngẽma chixexü̃ i nacüma, rü taxúeãxü̃ma name, natürü ngẽma duü̃xü̃gü i 
mexü̃ i nacümagu ĩxü̃, rü nimuetanü rü taguma inayarüxo. 
4Ngẽma mecümacü i nge, rü ngĩtexü̃ itaãẽxẽxẽ rü nüxü̃ iyacuax̱üxü̃, natürü 
ngẽma ngexü̃ i chixecümaxü̃, rü tama natexü̃ nataãẽxẽxẽ rü nanachixeãxẽ. 
5Ngẽma yatügü i mexü̃gu maxẽxü̃ rü mexü̃ i nacümagu narüxĩnüe, natürü 
ngẽma chixexü̃gu maxẽxü̃, rü womüxẽẽguxicatama narüxĩnüe. 
6Rü ngẽma norü ore i ngẽma duü̃xü̃ i chixexü̃gu maxü̃xü̃ rü yuwa nanaga, 
natürü ngẽma norü ore ya yimá yatü ya mexü̃gu rüxĩnücü rü maxü̃wa 
nanaga. 
7Ngẽma duü̃xü̃gü i chixexü̃gu maxẽxü̃, rü ngẽma norü chixexü̃gagu ngẽxma 
narüxo, natürü ngẽma duü̃xü̃gü i mexü̃gu maxẽxü̃, rü nimuetanü rü taguma 
inayarüxo. 
8Yimá yatü ya mea naãẽxü̃ cuácü, rü duü̃xü̃gü nüxü̃ nicuax̱üü̃gü naxcax̱ i 
norü cuax̱. Natürü ngẽma yatü i tama naãẽxü̃ cuáxü̃, rü duü̃xü̃gü nüxü̃ naxoe. 
9Taxuwama name nax cuxü̃ yacuax̱üü̃güxü̃ i duü̃xü̃gü ega cuxü̃̃́ nataxu̱xgu i 
curü õna. Narümemae nixĩ nax taxúema cuxü̃ icuax̱üxü̃güxü̃ ega cuxü̃̃́ 
nangẽxmagu i curü õna. 
10Yimá yatü ya mexü̃gu rüxĩnücü, rü mea nüxna nadau i naxü̃nagü. Natürü 
ngẽma yatü i chixexü̃gu maxü̃xü̃, rü tama nüxü̃̃́ nangechaü̃tümüxü̃. 

11Yíxema tümaanewa puracüxe rü taguma tangebü, natürü ngẽma taxuwama 
mexü̃gu rüxĩnüxü̃, rü tama naãẽxü̃ nacuax̱. 
12Ngẽma ngĩ ̃́tax̱áxü̃ rü nüxü̃̃́ nangúchaü̃ i ngẽma namücü naxcax̱ ngĩ ̃́xü̃, rü 
ngẽmacax̱ nügümaxã nanue, natürü ngẽma duü̃xü̃gü i mexü̃gu maxẽxü̃, rü 
nimuetanü rü taguma inayarüxo. 
13Ngẽma duü̃xü̃ i chixexü̃gu maxü̃xü̃ rü norü doragutama nangu, natürü yimá 
yatü ya mexü̃gu rüxĩnücü, rü ngẽxguma guxchaxü̃ naxcax̱ ínguxgu, rü 
nax̱chax̱wa nixũgachi. 
14Wüxichigü rü nanayauxtanü i ngẽma ore i nüxü̃ yaxuxü̃, rü nanayauxtanü 
i ngẽma naxüxü̃. 
15Ngẽma duü̃xü̃ i tama naãẽxü̃ cuáxü̃, rü guxü̃ma i ngẽma nagu naxĩnüxü̃ rü 
ngẽma naxüxü̃ rü naxcax̱ rü name. Natürü ngẽma duü̃xü̃ i naãẽxü̃ cuáxü̃, rü 
nanayaxu i ucu̱xẽgü. 

Nacüma i mexü̃chiga rü nacüma i chixexü̃chiga 

16Ngẽma duü̃xü̃ i tama naãẽxü̃ cuáxü̃ rü nanuãchiwax̱e, natürü ngẽma duü̃xü̃ 
i naãẽxü̃ cuáxü̃, rü nüxü̃̃́ nanataxuraxü̃mare ega woo texé chixri nachiga 
idexagu. 
17Yimá yatü ya poxü̃ruxü̃ ya aixcüma mecü, rü ãẽx̱gacüpex̱ewa ore i 
aixcümaxü̃ nixu, natürü ngẽma poxü̃ruxü̃ i doratax̱áxü̃ rü doraxü̃ nixu. 
18Nangexma i duü̃xü̃gü i norü dexamaxã ngúxü̃ tüxü̃ ingexẽẽxü̃, natürü 
ngẽma duü̃xü̃ i aixcüma nüxü̃ cuáxü̃, rü norü dexamaxã tüxü̃ nataãẽxẽxẽ. 
19Yíxema ore i aixcümaxü̃ ixuxe, rü ngẽma tümaarü ore rü taguma inarüxo. 
Natürü ngẽma doraxü̃ ixuxü̃, rü ngẽma norü ore, rü paxa tá inarüxo. 
20Ngẽma duü̃xü̃gü i chixexü̃gu maxẽxü̃, rü norü ĩnüwa nangẽxma i doramare, 
natürü ngẽma yatü i mexü̃gu rüxĩnüxü̃arü ucu̱xẽwa, rü nangẽxma i taãxẽ. 
21Yimá yatü ya mexü̃gu maxü̃cü, rü taxũtáma guxchaxü̃gü naxcax̱ ínangu, 
natürü ngẽma yatü i chixexü̃gu maxü̃xü̃, rü muxü̃ma i chixexü̃ tá naxcax̱ 
ínangu. 

22Nüma ya Cori ya Tupana, rü naxchi naxai i ngẽma idorataa̱x̱güxü̃, natürü 
tümamaxã nataãxẽ ya yíxema aixcümaxü̃ ixugüxe. 
23Ngẽma duü̃xü̃ i naãẽxü̃ cuáxü̃, rü tama nügü nicuax̱üxü̃ namaxã i norü cuax̱, 
natürü ngẽma duü̃xü̃ i naechita maxü̃xü̃, rü nanango̱xẽxẽ nax tama naãẽxü̃ 
nacuáxü̃. 
24Yíxema puracüxe, rü tá duü̃xü̃gümaxã itacuax̱, natürü ngẽma oxü̃, rü togü 
tá namaxã inacuax̱. 
25Ngẽma ĩx̱ãchiãxẽ i yatücax̱ ínguxü̃, rü nanamaãchixẽxẽ, natürü ngẽma ore 
i mexü̃ rü nanataãẽxẽxẽ. 
26Yimá yatü ya mea maxü̃cü rü mexü̃wa nanaga i namücü, natürü ngẽma 
chixexü̃gu maxẽxü̃, rü chixexü̃wa nanaga i namücügü. 
27Ngẽma cueneecü i oxü̃, rü tama nüxü̃ inayangau i naeü̃. Natürü yimá 
aixcüma puracütax̱ácü, rü nüxü̃̃́ nangẽxma i norü ngẽmaxü̃gü. 
28Ngẽma mexü̃ i nacümagü, rü maxü̃wa tüxü̃ naga, natürü ngẽma chixexü̃ i 
nacümagü, rü yuwa tüxü̃ naga. 

Ucü̱xẽgüchiga 13 

Ngẽma nüxü̃ cuáxü̃arü ucu̱xẽ rü name 

1Wüxi i nane i naãẽxü̃ cuáxü̃, rü mea nanatüarü ucu̱xẽ nayaxu. Natürü ngẽma 
tama ixĩnüchaü̃xü̃, rü nüxü̃ naxo i ngẽma ucu̱xẽ i mexü̃. 
2Yíxema mexü̃maxã idexaxe, rü mexü̃ i õna tangõ̱x. Natürü ngẽma duü̃xü̃ i 
chixexü̃gu maxü̃xü̃, rü norü poxcucax̱ nadau. 
3Yíxema tümaarü conüna dauxe, rü tügünatama tadau. Natürü ngẽma 
idexaechaxü̃, rü nügütama inayarütauxẽxẽ. 
4Ngẽma oxü̃, rü nüxü̃̃́ nangúchaü̃mare i ngẽmaxü̃gü, natürü taguma nüxü̃̃́ 
nangẽxma. Natürü ngẽma puracüxü̃, rü nüxü̃̃́ nangẽxma i norü ngẽmaxü̃gü. 
5Yimá yatü ya mexü̃gu maxü̃cü, rü nüxü̃ naxo i ngẽma dora. Natürü ngẽma 
yatü i chixexü̃gu maxü̃xü̃, rü taxúema namaxã tataãxẽ, rü poraãcü ãne ninge. 

6Yimá yatü ya mexü̃ i nacümagu maxü̃cü, rü ngẽmatama nacüma ínanapoxü̃. 
Natürü ngẽma pecadugu maxü̃xü̃ rü ngẽmatama pecadugu nayu. 
7Nangexma i duü̃xü̃gü i ngearü diẽruãx̱güxü̃, natürü nügü nango̱xẽẽgü ñoma 
yadiẽruã̃́xü̃rüxü̃. Rü nangẽxma i togü i diẽruãx̱güxü̃, natürü tama nügü 
ngo̱xẽẽgüxü̃ nax yadiẽruã̃́xü̃. 
8Ngẽma diẽruã̃́xü̃, rü ngẽma norü diẽru nixĩ i ãũcümaxü̃wa ínapoxü̃xü̃. 
Natürü ngẽma ngearü diẽruã̃́xü̃, rü taguma nüxü̃ naxĩnü nax texé 
naxãũxũnexü̃. 
9Ngẽma mexü̃gu maxẽxü̃, rü ñoma omü i báixemaxü̃rüxü̃ nixĩgü. Natürü 
ngẽma chixexü̃gu maxẽxü̃, rü ñoma omü i oxü̃rüxü̃ nixĩgü. 
10Ngẽma nügü icuax̱üxü̃xü̃ rü daicax̱ nadau. Natürü ngẽma tama nügü 
icuax̱üü̃güxü̃, rü cuax̱ nüxü̃̃́ nangẽxmagü. 
11Ngẽma diẽru i womüxẽẽãcü tüxü̃̃́ ngẽxmaxü̃, rü paxaãchiruü̃mare nixĩ. 
Natürü ngẽma diẽru i naxcax̱ ipuracüãcü tüxü̃̃́ ngẽxmaxü̃, rü tá tüxü̃̃́ 
nimuetanü. 
12Ngẽma írüngu̱xẽẽxü̃ i tama paxa ínguxü̃, rü poraãcü naxcax̱ taxoegaãxẽ, 
natürü ngẽxguma yanguxgu i ngẽma írüngu̱xẽẽxü̃, rü taãxẽ tüxna naxã. 
13Yíxema tama naga ĩnüxe i ucu̱xẽ, rü tügünatama ngechaü̃ taxã. Natürü 
yíxema naga ĩnüxe i ucu̱xẽ, rü tá tanayaxu i tümaarü natanü. 
14Ngẽma norü ngu̱xẽẽtae i ngẽma duü̃xü̃ i cuax̱ nüxü̃̃́ ngẽxmaxü̃, rü maxü̃wa 
tüxü̃ naga, rü yuwa tüxü̃ ínanguxuchixẽxẽ. 
15Ngẽma duü̃xü̃ i mexü̃ i ucu̱xẽ ixãxü̃, rü duü̃xü̃gü namaxã nataãẽgü. Natürü 
ngẽma duü̃xü̃gü i chixexü̃ i ucu̱xẽ ixãgüxü̃, rü nügütama yuwa nagagü. 
16Ngẽma duü̃xü̃ i naãẽxü̃ cuáxü̃ rü mea nagu narüxĩnü i ngẽma naxüxü̃. 
Natürü ngẽma duü̃xü̃ i naechitamare maxü̃xü̃, rü nügü namaxã nicuax̱üxü̃ i 
ngẽma chixexü̃ i naxüxü̃. 
17Ngẽma orearü ngeruxü̃ i chixexü̃ rü guxchaxü̃ ínanguxẽxẽ. Natürü yimá 
orearü ngeruxü̃ ya ixaixcümacü, rü tüxü̃ nataãẽxẽxẽ. 

18Yíxema nüxü̃ oxe i ucu̱xẽ i mexü̃, rü tá tangearü diẽruãx̱, rü duü̃xü̃gü rü tá 
chixri tümachiga nidexagü. Natürü yíxema naga ĩnüxe i ucu̱xẽ i mexü̃, rü 
duü̃xü̃gü tá tümamaxã nataãẽgü. 
19Ngẽxguma yanguxgu i ngẽma írüngu̱xẽẽxü̃, rü taãxẽ tüxna naxã. Natürü 
ngẽma duü̃xü̃gü i naechitamare maxẽxü̃, rü tama nüxna nixĩgachichaü̃ i 
ngẽma chixexü̃. 
20Ngẽxguma duü̃xü̃gü i nüxü̃ cuáxü̃maxã cuxãmücügu, rü tá cunayaxu i cuax̱. 
Natürü ngẽxguma ngẽma duü̃xü̃gü i naechitamare maxẽxü̃maxã 
cuxãmücügu, rü tá icuyarütaxu. 
21Pecaduãx̱güxü̃we ningẽchigü i ngẽma chixexü̃. Natürü ngẽma mexü̃gu 
maxẽxü̃, rü mexü̃maxã tá nüxü̃̃́ naxãtanü. 
22Ngẽxguma nayu̱xgu ya yimá yatü ya mecümacü, rü nataagüarü tá nixĩ i 
norü ngẽmaxü̃gü. Natürü yimá yatü ya pecadugu maxü̃cüarü ngẽmaxü̃gü, rü 
nawena rü duü̃xü̃gü i mea maxẽxü̃arü tá nixĩ. 
23Yimá yatü ya ngearü diẽruã̃́cüarü naanewa rü nangẽxma i nabü. Natürü 
ngextá naane íchu̱xuxü̃wa rü nataxuma i nabü. 
24Texé ya tama tümanexü̃ rüwex̱ãchixẽxẽ, rü tama nüxü̃ tangechaü̃. Natürü 
yíxema nüxü̃ ngechaü̃xe, rü tanawex̱ãchixẽxẽ. 
25Yimá yatü ya mecümacü, rü guxü̃guma mea nachibü. Natürü ngẽma 
chixexü̃gu maxü̃xü̃ rü nataiya. 

Ucü̱xẽgüchiga 14 

1Ngẽma nge i ngĩãẽxü̃ cuax̱cü, rü mea namaxã icuax̱ ya ngĩpata. Natürü 
ngẽma ngexü̃ i tama naãẽxü̃ cuáxü̃, rü nümatama nanachixexẽxẽ ya napata. 
2Yimá yatü ya mecümacü, rü Cori ya Tupanaga naxĩnü. Natürü ngẽma yatü 
i chixexü̃ i nacümagu maxü̃xü̃, rü tama Cori ya Tupanaga naxĩnü. 
3Ngẽma yatü i naechitamare maxü̃xü̃ãx̱wa rü ínaxũxũ i ore i namaxã nügü 
yacuax̱üxü̃xü̃. Natürü yimá yatü ya naãxẽxü̃ cuácü, rü nügüna nadau nax 
mexü̃ i ore naãx̱wa íxũxũxü̃cax̱. 

4Ngẽxguma nataxuxguma i wocagü i puracüruxü̃, rü nataxuma i trigu. Natürü 
ngẽxguma nangẽxmagu i wocagü i poraexü̃ i puracüwa, rü yexera nangẽxma 
i trigu. 
5Yimá yatü ya poxü̃ruxü̃ ya ixaixcümacü, rü ãẽx̱gacüpex̱ewa tama doraxü̃ 
nixu. Natürü ngẽma poxü̃ruxü̃ i doratax̱áxü̃, rü doraxü̃ nixu. 
6Ngẽma tama naãẽxü̃ cuáxü̃, rü naxcax̱ nadau nax cuax̱wa nanguxü̃, natürü 
taguma nawa nangu. Natürü yíxema tümaãẽxü̃ cuáxe rü tüxü̃̃́ natauxcha nax 
cuax̱wa tanguxü̃. 
7¡Nüxna ixũgachi i ngẽma duü̃xü̃ i naechitamare maxü̃xü̃, erü taxuxü̃táma i 
cuax̱ norü orewa cuyaxu! 
8Yimá yatü ya naãẽxü̃ cuácü, rü ngẽmamaxã nixĩ i nüxü̃ nacuáxü̃ i nacüma i 
mexü̃. Natürü ngẽma naechitamare maxü̃xü̃, rü nacüma i chixexü̃tama nixĩ i 
nawomüẽẽxü̃. 
9Ngẽma naechitamare maxẽxü̃ rü nüxü̃̃́ nanataxuraxü̃ i norü chixexü̃ i 
naxügüxü̃. Natürü nügütanüwa i ngẽma yatügü i mecümagüxü̃, rü nügü 
nangechaü̃gü, rü Tupana nüxü̃ narüngü̃xẽxẽ. 
10Wüxichigü i duü̃xü̃ rü nüxicatama nixĩ i nüxü̃ nacuáxü̃ i norü guxchaxü̃gü, 
rü tama togü i duü̃xü̃gü i tama nüxü̃ nacuáxü̃maxã nüxü̃ nixu i norü taãxẽ. 
11Ngẽma duü̃xü̃gü i chixexü̃gu maxẽxü̃, rü chixri tá inixũ i napatawa, rü 
ngẽmaãcü tá inarüxo. Natürü ngẽma duü̃xü̃gü i mexü̃gu maxẽxü̃, rü 
napatawa mea tá inixũ. 
12Nangexma i nacümagü i taxcax̱ mexü̃ nax nagu ixũxü̃, natürü ngẽma 
iyacuáxü̃wa rü yu nixĩ. 
13Rü woo icugüechirex̱gu, natürü ngúxü̃ tinge i tórü maxü̃newa, rü nangẽxma 
i taãẽgü i ngechaü̃gu yagu̱xü̃. 
14Ngẽma duü̃xü̃ i naechitamare maxü̃xü̃, rü namaxã nataãxẽ i ngẽma nacüma 
i chixexü̃. Natürü yimá yatü ya mexü̃gu maxü̃cü rü namaxã nataãxẽ i nacüma 
i mexü̃. 

15Ngẽma duü̃xü̃ i naechitamare maxü̃xü̃, rü nayaxõ i guxü̃ma i ngẽma togü 
namaxã nüxü̃ ixumarexü̃. Natürü yimá naãẽxü̃ cuácü, rü mea nanangugü i 
ngextá ínaxũxü̃wa. 
16Yíxema cuax̱ tüxü̃̃́ ngẽxmaxe rü tamuü̃ nax chixexü̃ taxüxü̃, rü nüxna 
tixũgachi. Natürü ngẽma duü̃xü̃ i naechitamare maxü̃xü̃, rü nüxü̃̃́ 
nanataxuraxü̃ ega chixexü̃ naxü̱xgu. 
17Ngẽma nuwax̱exü̃ rü naechitamare namaxü̃ rü chixexü̃ naxü. Natürü 
yíxema tümaãẽxü̃ cuáxe rü yáxna namaxã taxĩnü i ngẽxguma guxchaxü̃gü 
tümacax̱ ínguxgu. 
18Ngẽma naechitamare maxẽxü̃, rü ngẽma nüxna üxü̃ nixĩ nax tama naãẽxü̃ 
yacuáxü̃. Natürü yíxema tümaãẽxü̃ cuax̱güxe rü yexeraxü̃ i cuax̱ tá tüxü̃̃́ 
nangẽxmagü. 
19Ngẽma duü̃xü̃gü i chixexü̃gu maxẽxü̃, rü duü̃xü̃gü i mea maxẽxü̃pex̱egu tá 
nacaxã̃́pü̱xügü. Rü ngẽmagüarü ĩãx̱wa tá ngü̃xẽẽcax̱ ínacagü. 
20Yíxema ngearü diẽruã̃́xe rü woo tümamücügü, rü tümachi naxaie. Natürü 
ngẽma diẽruã̃́xü̃, rü namu i namücügü. 
21Yíxema tama tümamücüxü̃ cuáxchaxü̃xe, rü pecadu taxü. Natürü tataãxẽ 
ya yíxema tüxü̃̃́ nangechaü̃tümüxe i ngẽma ngearü diẽruã̃́xü̃. 
22Ngẽma naxcax̱ daugüxü̃ nax chixexü̃ naxügüxü̃, rü nüxna ínachocu i ngẽma 
nacüma i mexü̃. Natürü yíxema naxcax̱ daugüxe nax mexü̃ taxügüxü̃, rü 
duü̃xü̃gü tüxü̃ nangechaü̃. 
23Guxü̃ma i tórü puracüwa tanayaxu i mexü̃gü. Natürü ngẽma nax 
idexaechamarexü̃, rü taxuxü̃ma i mexü̃ nawa tayaxu. 
24Yimá nüxü̃ cuácüarü ngax̱cueruxü̃ nixĩ i norü cuax̱, natürü ngẽma tama 
naãẽxü̃ cuáxü̃arü ngax̱cueruxü̃ nixĩ nax naechitamare namaxü̃xü̃. 
25Yimá poxü̃ruxü̃ ya ixaixcümacü, rü ãẽx̱gacüpex̱ewa duü̃xü̃güétüwa 
nachogü nax tama nayuexü̃cax̱. Natürü ngẽma poxü̃ruxü̃ i doratax̱áxü̃gagu 
nayue i duü̃xü̃gü. 

26Ngẽxguma Cori ya Tupanaga ixĩnüegu rü tüxü̃ ínapoxü̃, rü ngẽxgumarüxü̃ 
ta ínanapoxü̃ i taxacügü. 
27Ngẽxguma Cori ya Tupanaga ixĩnüegu, rü tüxü̃̃́ nangẽxma i maxü̃ i yuwa 
tüxü̃ ínguxuchixẽẽxü̃. 
28Wüxi i ãẽx̱gacücax̱, rü taãxẽ nixĩ ega namuxgu i ngẽma duü̃xü̃gü i namaxã 
inacuáxü̃, natürü ngẽxguma noxretama i duü̃xü̃gümaxã inacuax̱gu rü natura. 
29Ngẽma nax yáxna ixĩnüwax̱exü̃, rü ngẽmawa itanawex̱ nax cuax̱ tüxü̃̃́ 
ngẽxmaxü̃, rü ngẽma nax tama yáxna ixĩnüwax̱exü̃. Rü ngẽmawa itanawex̱ 
nax tama cuax̱ tüxü̃̃́ ngẽxmaxü̃. 
30Ngẽma nax mexü̃gu rüxĩnüxü̃, rü nanamax̱ẽxẽ i taxü̃ne. Natürü ngẽma 
nacüma nax ixauxãchiwax̱exü̃, rü taãẽxü̃ nachixexẽxẽ ñu̱xmata 
taxchinax̱ãwa nangu. 
31Tupanaaxü̃̃́ nangu̱x i ngẽxguma texé wüxi i ngearü diẽruã̃́xẽmaxã chixri 
icuax̱gu. Natürü Tupana rü tümamaxã nataãxẽ ya yíxema ngearü 
diẽruã̃́xẽmaxã mea icuáxe. 
32Duü̃xü̃ i chixexü̃gu maxü̃xü̃, rü norü chixexü̃gagu tá inarütaxu. Natürü 
duü̃xü̃ i mexü̃gu maxü̃xü̃, rü ngẽma mexü̃ i nacüma tá ínanapoxü̃. 
33Duü̃xü̃gü i mexü̃gu rüxĩnüexü̃ãẽwa nixĩ i nangẽxmaxü̃ i ngẽma cuax̱. Natürü 
ngẽma duü̃xü̃gü i tama naãẽxü̃ cuáxü̃wa rü nataxuma i ngẽma cuax̱. 
34Wüxi i nachixü̃anearü duü̃xü̃gü rü nataãẽgü ega norü ãẽx̱gacü mea namaxã 
icuax̱gu. Natürü ngẽxguma chixexü̃gu namaxẽgu i norü duü̃xü̃gü, rü taxü̃ i 
ãnewa nangẽxma i ngẽma nachixü̃ane. 
35Ngẽma ãẽx̱gacüarü duü̃xü̃ i mea puracüxü̃ cuáxü̃, rü norü ãẽx̱gacü rü 
namaxã nataãxẽ. Natürü ngẽma puracütanüxü̃ i tama mea puracüxü̃ cuáxü̃, 
rü norü ãẽx̱gacü rü tama namaxã nataãxẽ. 

Ucü̱xẽgüchiga 15 

Duü̃xü̃gü i naãxẽxü̃ icuáxü̃chiga rü duü̃xü̃gü i naechitamare maxẽxü̃chiga 

1Ngẽma ngãxü̃ i memarexü̃, rü nu inarüxoxẽxẽ, natürü ngẽma ngãxü̃ga i 
nuãcü ixĩxü̃, rü nanayexeraxẽxẽ i ngẽma nu. 
2Ngẽma naãẽxü̃ cuax̱güxü̃ãx̱wa, rü ínaxũxũ i mexü̃ i ore i cuax̱ nawa 
ngẽxmaxü̃, natürü ngẽma naechitamare maxẽxü̃ãx̱wa, rü ínaxũxũ i ore i 
chixexü̃. 
3Nüma ya Cori ya Tupana, rü guxü̃wama nangẽxma rü tüxü̃ nangugü ya 
yíxema mea maxẽxe, rü nanangugü ta i ngẽma chixexü̃gu maxẽxü̃. 
4Yimá conü ya mexü̃ i ore nawa ixũxũcü, rü maxü̃ tüxna naxã. Natürü yimá 
conü ya chixexü̃ i ore nawa ixũxũcü, rü tórü maxü̃xü̃ nachixexẽxẽ. 
5Ngẽma naechitamare maxü̃xü̃, rü tama nanatüarü ucu̱xẽ nayaxu. Natürü 
yíxema tümanatüarü ucu̱xẽ yaxúxe, rü tümaãẽxü̃ tacuax̱. 
6Yimá yatü ya mexü̃gu maxü̃cü, rü napatawa taguma tax̱acü nüxü̃̃́ nataxu. 
Natürü ngẽma yatü i chixexü̃gu maxü̃xü̃arü diẽru, rü guxchaxü̃ naxcax̱ 
ínanguxẽxẽ. 
7Ngẽma duü̃xü̃gü i cuax̱ nüxü̃̃́ ngẽxmagüxü̃, rü mexü̃ i oremaxã nidexagü. 
Natürü ngẽma duü̃xü̃gü i naechitamare maxẽ, rü naãẽwa chixexü̃gu 
narüxĩnüe. 
8Nüma ya Cori ya Tupana tama nanayaxu i norü ãmaregü i ngẽma chixexü̃gu 
maxẽxü̃. Natürü taãẽãcü nanayaxu i tümaarü yumüxẽgü ya yíxema aixcüma 
mea maxẽxe. 
9Nüma ya Cori ya Tupana rü tama nacümamaxã nataãxẽ i ngẽma chixexü̃gu 
maxẽxü̃. Natürü tüxü̃ nangechaü̃ ya yíxema aixcüma mea napex̱ewa maxü̃̃́xẽ. 
10Yíxema nüxü̃ rüxoxe nax nagu tixũxü̃ i ngẽma mexü̃ i nacüma, rü Tupana 
tá düxwa tüxü̃ napoxcu. Rü yíxema tama nayaxúxe i ucu̱xẽ i mexü̃ rü tá tayu. 
11Tama Tupanacax̱ nicu̱x i ngẽma yu rü ngẽma naxmaxü̃wa ngẽxmagüxü̃. Rü 
yexera nüxü̃ nacuax̱ i ngẽma nagu naxĩnüexü̃ i duü̃xü̃gü. 
12Ngẽma naechitamare maxü̃xü̃, rü tama tüxü̃ nangechaü̃ ya yíxema ucu̱xẽ 
nüxna ãxe, rü tama tümamaxã naxãmücü ya yíxema cuax̱ tüxü̃̃́ ngẽxmaxe. 

13Ngẽxguma nataãẽgu i wüxi i duü̃xü̃ rü nataãẽchiwe. Natürü ngẽxguma 
nangechaxü̃gu, rü nangechaxü̃chiwe. 
14Yimá yatü ya cuax̱ nüxü̃̃́ ngẽxmacü rü naxcax̱ nadau nax cuax̱wa nanguxü̃. 
Natürü ngẽma naechita maxü̃xü̃, rü chixexü̃maxã nügü nanapaxẽxẽ. 
15Yíxema naxĩx̱ãchiãẽxe, rü tümacax̱ rü guxü̃ma i ngunexü̃gu rü nüxü̃̃́ 
nangẽxma i norü guxchaxü̃gü. Natürü yíxema taãẽxe, rü tümacax̱ rü guxü̃ma 
i ngunexü̃gu tüxü̃̃́ nangẽxma i tümaarü taãxẽ. 
16Ngẽma muarü diẽruã̃́xü̃ rü norü diẽrugagu guxchaxü̃wa nangẽxma. Rü woo 
i noxrearü diẽruãx̱gu, rü narümemae nixĩ nax Tupanaga ixĩnüexü̃. 
17Taxuwama name i duü̃xü̃gü nügüchi naxaieãcüma mexü̃ i namachi 
nangõ̱xgü. Narümemae nixĩ i nügü nangechaü̃güãcüma berdúramare 
nügümaxã nangõ̱xgü. 
18Texé ya nuwax̱exe, rü dai ítanguxẽxẽ. Natürü yíxema mecümaxe, rü 
itanaxoxẽxẽ i nu. 
19Ngẽma duü̃xü̃ i oxü̃cax̱, rü guxü̃ma naxcax̱ naguxcha. Natürü yimá yatü ya 
mexü̃gu rüxĩnücücax̱ rü taxuxü̃ma naxcax̱ naguxcha. 
20Wüxi i nane i naãẽxü̃ cuáxü̃, rü wüxi i taãxẽ nixĩ tümacax̱ ya norü papa rü 
norü mama. Natürü wüxi i nane i tama naãẽxü̃ cuáxü̃, rü tümaarü ãne nixĩ. 
21Ngẽma duü̃xü̃ i naechitamare maxü̃xü̃, rü ngẽma nacüma i chixexü̃maxã 
nataãxẽ. Natürü yimá yatü ya naãẽxü̃ cuácü, rü nügütama inarüwex̱ãchixẽxẽ. 
22Ngẽxguma taxúenama cucax̱gu naxcax̱ i ngẽma cuxüxchaü̃xü̃, rü tá chixri 
cuxü̃̃́ ínanguxuchi. Natürü ngẽxguma muxearü ucu̱xẽgücax̱ ícucax̱gu, rü tá 
mea cuxü̃̃́ ínanguxuchi i ngẽma cuxüxchaü̃xü̃. 
23Wüxi i mexü̃ nixĩ nax mexü̃ i oremaxã tüxü̃ cungãxü̃xü̃ ega texé cuxna 
caxgux. Natürü narümemae nixĩ nax ngẽma ora i nagu natauxchaxü̃gu 
cuyoxniexü̃ nax tüxü̃ cungãxü̃xü̃. 
24Yimá yatü ya naãẽxü̃ cuácü, rü nama i dauxü̃wa daxü̃gu nixũ, rü ngẽmaãcü 
nügü ínanguxuchixẽxẽ nüxna i yu. 

25Nüma ya Cori ya Tupana, rü nayanaxoxẽxẽ ya napata i ngẽma nügü 
icuax̱üü̃xü̃. Natürü yíxema yutexe rü tüxü̃̃́ nüxna nadau i tümaarü naane. 
26Nüma ya Cori ya Tupana, rü tama yáxna namaxã naxĩnü i ngẽma 
duü̃xü̃güarü ĩnü i chixemarexü̃, natürü namaxã nataãxẽ i ngẽma ore i 
aixcüma mexü̃. 
27Yíxema womüxẽẽxãcüma naxcax̱ dauxe nax tadiẽruã̃́xü̃, rü nagu 
tayanachixexẽxẽ i tümapatacüãx̱gü, Natürü ngẽma ãẽx̱gacü i nüxü̃ oxü̃ nax 
texé nüxü̃̃́ naxütanüxü̃ ega guxchaxü̃ namexẽẽgu, rü tá namaxü̃. 
28Yimá yatü ya mexü̃gu maxü̃cü, rü naxü̃pa nax tüxü̃ nangãxü̃xü̃ ya yíxema 
nüxna cax̱axe, rü mea nagu narüxĩnü i ñuxãcü tá mexü̃ i oremaxã tüxü̃ 
nangãxü̃. Natürü ngẽma duü̃xü̃ i tama naãẽxü̃ cuáxü̃ rü naechitamare chixexü̃ 
i orexü̃ nixu. 
29Nüma ya Cori ya Tupana, rü nüxna nixũgachi i ngẽma chixexü̃gu maxẽxü̃. 
Natürü tüxü̃̃́ nüxü̃ naxĩnü i tümaarü yumüxẽ ya yíxema aixcüma mexü̃gu 
rüxĩnüexe. 
30Yima naxetügü ya taãẽgüne, rü tüxü̃ nataãẽxẽxẽ. Rü ngẽxguma ore i 
mexü̃xü̃ ixĩnüegu, rü tüxü̃ naporaxẽxẽ. 
31Yíxema nayaxúxe i ucu̱xẽ i maxü̃ tüxna ãxü̃, rü tüxü̃̃́ nangẽxma i tümachica 
natanüwa i ngẽma cuax̱ nüxü̃̃́ ngẽxmagüxü̃. 
32Yíxema tama ucu̱xẽ yaxúxe, rü tama tügü tangechaü̃. Natürü yíxema 
nayaxúxe i ucu̱xẽ, rü cuax̱ tüxü̃̃́ nangẽxma. 
33Ngẽma nax Cori ya Tupanaga ixĩnüexü̃, rü cuax̱ tüxna naxã. Rü ngẽxguma 
cunaxwax̱egu nax duü̃xü̃gü cuxü̃ icuax̱üü̃güxü̃, name nixĩ i cugüna cudau nax 
tama cugütama quicuax̱üü̃xü̃cax̱. 

Ucü̱xẽgüchiga 16 

Tupanaarü ĩnü rü yatügüarü ĩnüétüwa nangẽxma 

1Nüma ya yatü, rü nagu narüxĩnü i ngẽma naxüxchaü̃xü̃, natürü ngẽma Cori 
ya Tupana naxwax̱exü̃ãcü tá nixĩ i ínanguxuchixü̃. 



1887 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

2Nüma ya yatü rü naxcax̱ name i guxü̃ma i ngẽma naxüxü̃, natürü Cori ya 
Tupana nixĩ ya nangugücü i ngẽma norü ĩnü ya yimá yatü. 
3Ngẽma cuxüxchaü̃xü̃ ¡rü Cori ya Tupanamex̱ẽgu naxǘ! Rü ngẽmaãcü i 
ngẽma nagu curüxĩnüxü̃ rü tá mea cuxü̃̃́ ínanguxuchi. 
4Guxü̃ma i ngẽma naxüxü̃ ya Cori ya Tupana, rü nüma nüxü̃ nacuax̱ nax 
tax̱acücax̱ naxüaxü̃. Rü nanaxü ta i ngẽma duü̃xü̃ i chixexü̃gu maxü̃xü̃ i wüxi 
i ngunexü̃gu tá poxcuwa ũxü̃. 
5Nüma ya Cori ya Tupana tama namaxã nataãxẽ i ngẽma nügü icuax̱üü̃güxü̃. 
Nümagü rü aixcüma tá nüxü̃̃́ nangẽxma i norü poxcu naxcax̱ i ngẽma 
naxügüxü̃. 
6Ngẽxguma texé aixcüma tümamücüxü̃ ngechaü̃gu, rü nüxü̃ tarüngüma i 
ngẽma guxchaxü̃ i tümamücü tümacax̱ ínguxẽẽxü̃. Rü ngẽxguma wüxíe 
aixcüma Cori ya Tupanaga ixĩnügu, rü nüxna tixũgachi i chixexü̃gü. 
7Ngẽxguma nüma ya Cori ya Tupana namaxã nataãẽgu i tümacüma ya wüxi 
ya duü̃xü̃xe, rü woo ngẽma tümaarü uanügü rü tümamaxã 
inanangüxmüexẽxẽ. 
8Taxuwama name nax imuarü diẽruã̃́xü̃ ega womüxẽẽãcü nayaxu̱xgu. Rü 
narümemae nixĩ i tórü puracüwa tanayaxu i tórü diẽru, woo naxíxragu. 
9Wüxi ya yatü, rü nanaxü i ngẽma nümatama nagu naxĩnüxü̃, natürü Cori ya 
Tupana nixĩ i ngẽma yatüarü ĩnümaxã icuácü. 
10Ngẽma poxcu i ãẽx̱gacü ueguxü̃ rü Tupanawa ne naxũ. Rü ngẽmacax̱ tama 
ínatü ega texémaxã poxcu naxuegugu. 
11Ngẽxguma texé tümaarü yáruü̃wa rüex̱na tümaarü ngugüxü̃wa tangĩx̱gu, rü 
Tupana tá tüxü̃ napoxcu. Erü guxü̃ma i ngẽma yáruü̃gü rü ngugüruü̃gü, rü 
Tupana nixĩ ya nango̱xẽẽcü. 
12Ãẽx̱gacügü rü nüxü̃ naxõõ̱x i ngẽma nacümagü i chixexü̃ i norü 
duü̃xü̃gütanüwa ngẽxmaxü̃, erü guxü̃ma i ãẽx̱gacügü nanaxwax̱e nax mexü̃gu 
naxĩxü̃ i norü duü̃xü̃gü. 

13Nüma i ãẽx̱gacügü, rü nüxü̃ nangechaü̃ i ngẽma duü̃xü̃gü i aixcümaxü̃ i 
oremaxã idexagüxü̃. 
14Ngẽxguma ãẽx̱gacü duü̃xü̃gümaxã nuxgu, rü yu namaxã naxuegu, natürü 
yíxema tümaãẽxü̃ cuáxe rü dexa i ngüxmüxẽẽruü̃maxã tanangãxü̃. 
15Ngẽxguma nataãẽgu ya ãẽx̱gacü rü nangẽxma i maxü̃, rü ngẽma ãẽx̱gacüarü 
ngü̃xẽxẽ i norü ngúchaü̃maxã inaxãxü̃, rü ñoma pucü ya meamare 
rüngucürüxü̃ nixĩ. 
16Ngẽma nax cuax̱ tüxü̃̃́ ngẽxmaxü̃ rü úiruarü yexera narümemae. Rü ngẽma 
nax taãẽxü̃ icuáxü̃, rü diẽruarü yexera narümemae. 
17Ngẽma duü̃xü̃gü i mexü̃gu maxẽxü̃, rü nüxna nixĩgachi i nacüma i chixexü̃. 
Rü ngẽxguma mea nüxna idau̱̱xgu i tacüma, rü yigünatama nixĩ idauxü̃. 
18Ngẽma nax yigü icuax̱üü̃güxü̃gagu, rü guxchaxü̃gu tayi. Rü ngẽma nax 
inuexü̃gagu rü chixexü̃gu tayi. 
19Tama name i ngẽma diẽruãx̱güxü̃ i nügü icuax̱üü̃güxü̃maxã cuxãmücü. Rü 
narümemae nixĩ i ngẽma ngearü diẽruãx̱güxü̃ i tama nügü icuax̱üü̃güxü̃maxã 
cuxãmücü. 
20Yíxema Tupanaga ĩnüxe, rü mexü̃wa tangexma. Rü nataãxẽ ya yimá yatü 
ya Cori ya Tupanaaxü̃̃́ yaxõcü. 
21Yíxema aixcüma cuax̱ tüxü̃̃́ ngẽxmaxe rü duü̃xü̃gü tüxü̃ nixu nax tümaãẽxü̃ 
tacuáxü̃. Rü ngẽma ore i mexü̃ rü yexera tüxü̃̃́ nanangúchaü̃xẽxẽ nax mexü̃ 
taxüxü̃ ya yíxema nüxü̃ ĩnüxe. 
22Ngẽma nax taãẽxü̃ icuáxü̃, rü maxü̃ tüxna naxã. Natürü natücax̱mamare 
nixĩ nax yaxucu̱xẽgüxü̃ i ngẽma duü̃xü̃gü i naechitamare maxẽxü̃. 
23Yíxema meama nagu rüxĩnüxe, rü ore i mexü̃xü̃ tixu, rü ngẽma tümaarü 
dexa rü guxããẽwa name. 
24Ngẽma dexagü i mexü̃, rü ñoma berurerüxü̃ namaixcuraxüchi, rü tüxü̃ 
nataãẽxẽxẽ rü tüxü̃ naporaxẽxẽ. 

25Nangexma i namagü i duü̃xü̃gücax̱ wex̱wa nadagüxü̃, natürü ngẽma 
iyacuax̱güxü̃wa, rü yu nixĩ. 
26Ngẽxguma nataiyagu i wüxi i duü̃xü̃, rü yexeraãcü napuracü, erü ngẽma 
taiya i nüxü̃̃́ ngẽxmaxü̃ rü yexeraãcü nanapuracüxẽxẽ. 
27Ngẽma duü̃xü̃ i chixexü̃gu maxü̃xü̃, rü nagu narüxĩnü nax chixexü̃ naxüxü̃. 
Rü ngẽma norü dexa, rü ñoma üxü ya iyau̱̱xranerüxü̃ nixĩ. 
28Ngẽma duü̃xü̃ i chixexü̃gu maxü̃xü̃, rü nu ínanguxẽxẽ. Rü ngẽma duü̃xü̃ i 
oregütax̱áxü̃, rü duü̃xẽ tügüchi tüxü̃ naxaiexẽxẽ. 
29Ngẽma duü̃xü̃ i nuwax̱exü̃ rü namücüxü̃ nawomüxẽxẽ, rü nama i chixexü̃wa 
tüxü̃ naga. 
30Norü ĩ ̃́xgüxetüwa nidexa i ngẽma chixexü̃ üxchaxü̃xü̃, rü nügü 
naxüxberamare i ngẽma marü chixexü̃ üxü̃. 
31Ngẽma nax ípuxyaexü̃, rü ñoma wüxi i ngax̱cueruxü̃ i mexü̃rüxü̃ nixĩ, rü 
ngẽmawa nango̱x nax Tupanapex̱ewa namexü̃ i tacüma. 
32Ngẽma nax yigü írüporaxü̃arü yexera narümemae nax yáxna namaxã 
ixĩnüxü̃ i guxchaxü̃gü. Rü ngẽma nax ĩanegü yigümex̱ẽwa 
ingexmagüxẽẽxü̃arü yexera narümemae nax yigünatama ichogüxü̃. 
33Nüma ya yatü rü nümatama nagu naxĩnüxü̃ãcüma nanaxü i ngẽma 
naxüxchaü̃xü̃, natürü ngẽma Cori ya Tupana naxwax̱exü̃ãcü tá nixĩ i 
ínanguxuchixü̃. 

Ucü̱xẽgüchiga 17 

Cua̱x i aixcüma mexü̃ 

1Taxuwama name i taxü̃ i õna nügümaxã nangõ̱xgüxü̃ i duü̃xü̃gü ega nügüchi 
naxaiegu. Rü narümemae nixĩ i nügü nangechaü̃güãcüma íxraxü̃ i õna 
nügümaxã nangõ̱xgü. 
2Ngẽma coriarü duü̃xü̃ i cuax̱ nüxü̃̃́ ngẽxmaxü̃, rü naxmex̱wa tá nangẽxma i 
norü cori nane i chixexü̃gu maxü̃xü̃. Rü ngẽma coriarü ngẽmaxü̃gü i 



1890 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

nanegüna üxü̃, rü nüxna rü tá ta naxü i ngẽma norü duü̃xü̃ i cuax̱ nüxü̃̃́ 
ngẽxmaxü̃. 
3Ngẽma úirumü rü diẽrumü, rü üxüwa nixĩ i yaguxü̃ nax ínayix̱ixü̃cax̱ i norü 
üxaxü̃. Natürü ngẽma tórü ĩnü rü Tupana nixĩ ya nüxü̃ ücü. 
4Ngẽma duü̃xü̃ i chixexü̃gu maxü̃xü̃ rü ngẽma idoratax̱áxü̃, rü naga naxĩnüe 
i ngẽma duü̃xü̃ i chixexü̃maxã naxucu̱xẽxü̃. 
5Texé ya yíxema ngearü diẽruã̃́xẽxü̃ cugüxe, rü chixexü̃ taxü napex̱ewa ya 
Tupana ya ngearü diẽruã̃́xẽxü̃ ngo̱xẽẽcü, rü tá tapoxcu ya yíxema taãẽxe i 
ngẽxguma guxchaxü̃ tüxü̃ üpetügu ya yíxema ngearü diẽruã̃́xẽ. 
6Nataagü nixĩ i norü o̱xigüarü ngax̱cueruxü̃ ixĩgüxü̃, rü ngẽma naxacügüarü 
taãxẽ tixĩ ya nanatü rü naé 
7Ngẽma tama naãẽxü̃ cuáxü̃ rü nüxü̃̃́ naguxcha nax mexü̃ i orexü̃ yaxuxü̃. Rü 
yimá mexü̃gu maxü̃cü, rü nüxü̃̃́ naguxcha nax doraxü̃ yaxuxü̃. 
8Yíxema ãẽx̱gacüaxü̃̃́ naxütanüxẽ nax tümaxétüwaama naxüxü̃cax̱, rü nagu 
tarüxĩnü nax ngẽmaãcü tüxü̃̃́ nangẽxmaxü̃ i pora nax tanayaxuxü̃cax̱ i 
guxü̃ma i ngẽma tanaxwax̱exü̃. 
9Yíxema tümamücüaxü̃̃́ nüxü̃ irüngümaxẽ i ngẽma guxchaxü̃ i naxüxü̃, rü 
nüxü̃ tangechaü̃. Natürü texé ya nagu rüxĩnüechaxe i ngẽma guxchaxü̃ i 
tümamücü üxü̃, rü aigu tarüxĩnü, rü tümamücüxü̃ tixĩgachixẽxẽ. 
10Rü yimá naãẽxü̃ cuácü, rü nüxü̃̃́ name i wüxi i ucu̱xẽ. Natürü ngẽma tama 
naãẽxü̃ cuáxü̃, rü woo 100 i cuax̱i i nüxna ixãxgu rü nüxü̃̃́ nanataxuraxü̃. 
11Ngẽma duü̃xü̃ i nuwax̱exü̃ rü daicax̱ nadau, natürü ngẽma tá naxcax̱ ínguxü̃ 
tá nixĩ i wüxi i uanü i nüxü̃ rüyexeraxü̃ i tama ngechaü̃tümüxü̃ cuáxü̃. 
12Wüxi i osu, rü ngẽxguma naxacügücax̱ nanuxgu, rü naxãũcüma, natürü 
wüxi i duü̃xü̃ i tama naãẽxü̃ cuáxü̃ rü yexera naxãũcümaxü̃chi i ngẽxguma 
norü chixexü̃ naxü̱xgu. 
13Ngẽxguma chi chixexü̃maxã tüxü̃̃́ cunataeguxẽẽgu i ngẽma mexü̃ i wüxíe 
cuxcax̱ üxü̃, rü guxü̃gutáma nangẽxma i guxchaxü̃ i cupatawa. 

14Ñoma natü inagoxü̃chíüxü̃rüxü̃ nixĩ i ngẽma nu i ixügüxü̃. Rü narümemae 
nixĩ i paxa nüxna tixũgachi i ngẽma nu naxü̃pa nax nayexeraxü̃. 
15Nangexma i taxre i nacüma ya Tupana tama namaxã taãẽxü̃: Wüxi nixĩ nax 
tama napoxcuxü̃ i ngẽma duü̃xü̃ i chixexü̃ üchiréxü̃, rü to nixĩ nax tüxü̃ 
ipoxcuxü̃ ya yíxema tama chixexü̃ üchiréxe. 
16Ngẽma duü̃xü̃ i tama naãẽxü̃ cuáxü̃, ¿rü tax̱acüwa nüxü̃̃́ namexü̃ nax 
nadiẽruã̃́xü̃ nax ngẽmamaxã naxcax̱ nataxexü̃cax̱ i cuax̱? Erü ngẽma cuax̱ rü 
taxuwama nüxü̃̃́ name i wüxi i duü̃xü̃ i tama naãẽxü̃ cuáxü̃. 
17Ngẽma aixcüma tamücü ixĩxü̃, rü guxü̃guma tüxü̃ nangechaü̃, rü ngẽxguma 
guxchaxü̃ taxcax̱ ínguxgu, rü ñoma wüxi i taenexẽxüchirüxü̃ nixĩ. 
18Yíxema tama tümaãẽxü̃ cuáxe rü tü̱xchiama tügü taxã nax nüxü̃ 
tarüngü̃xẽẽxü̃cax̱ i tümamücü nax to i duü̃xü̃na diẽrucax̱ nacax̱axü̃. Natürü 
ngẽxguma tümamücü tama natáeguxẽẽãgu i ngẽma diẽru, rü tüxchiama tá 
tanatáeguxẽxẽ. 
19Ngẽma duü̃xü̃ i toguxexü̃ chixeãẽxü̃ rü nucax̱ nadau, rü ngẽma nügü 
icuax̱üxü̃ rü norü guxchaxü̃cax̱tama nadau. 
20Ngẽma chixexü̃gu rüxĩnüxü̃, rü tagutáma nüxü̃ inayangau i ngẽma mexü̃. 
Rü ngẽma idoratax̱áxü̃, rü guxchaxü̃ tá naxcax̱ ínangu. 
21Ngẽxguma nanatü ixĩxgu i wüxi i tama naãẽxü̃ cuáxü̃, rü ngúxü̃ taxcax̱ 
ínanguxẽxẽ. Rü ngẽxguma nanatü ixĩxgu i ngẽma naechitamare maxẽxü̃, rü 
tagutáma taãxẽ tüxna naxã. 
22Ngẽxguma itaãẽgu, rü ngẽma taãxẽ rü ñoma wüxi i üxüxü̃ i mexü̃rüxü̃ nixĩ, 
natürü ngẽxguma ingechaü̃gu rü ínarüxĩ i ngẽma tórü pora. 
23Ngẽma ãẽx̱gacü i chixexü̃ ega guxchaxü̃ namexẽẽgu, rü bexma diẽru ngĩxü̃ 
nayaxu nax ngẽmaãcü íyatóxẽẽãxü̃cax̱ i ngẽma mugü i mechiréxü̃. 
24Ngẽma naãẽxü̃ cuáxü̃ naxcax̱ nadau nax cuax̱wa nanguxü̃. Natürü ngẽma 
tama naãẽxü̃ cuáxü̃, rü tama nüxü̃ nacuax̱ nax ngextá tá nanguxü̃. 

25Ngẽma nane i tama naãẽxü̃ cuáxü̃ rü nanatücax̱ ínananguxẽxẽ i nu, rü 
naécax̱ ínananguxẽxẽ i oegaãxẽ. 
26Tama name i tüxü̃ tapoxcu ya yíxema tama chixexü̃ üchiréxe, rü tama name 
i tüxü̃ tacuax̱i ya yíxema aixcümaxü̃ ixuxe. 
27Yíxema cuax̱ tüxü̃̃́ ngẽxmaxe, rü tama tamuarü orexãx̱. Rü yíxema 
tümaãẽxü̃ cuáxe, rü tama tanuxwax̱e, rü yáxna taxĩnü. 
28Woo ngẽma tama naãẽxü̃ cuáxü̃, rü ngẽxguma nachianemaregu rü nagu 
tarüxĩnüe nax cuax̱ nüxü̃̃́ ngẽxmaxü̃. 

Ucü̱xẽgüchiga 18 

1Ngẽma duü̃xü̃ i nügüguxicatama rüxĩnüxü̃, rü naxcax̱ nadau i ngẽma 
nümatama nanaxwax̱exü̃, rü tama toguearü ucu̱xẽ nayaxu. 
2Ngẽma duü̃xü̃ i tama naãẽxü̃ cuáxü̃, rü tama nüxü̃̃́ nangúchaü̃ nax nangúxü̃, 
rü ngẽma íxraxü̃ i nüxü̃ nacuáxü̃maxãtama nügü nicuax̱üxü̃. 
3Ngẽma ãne rü wüxigu chixexü̃maxã ínangu, rü ngẽma yigü nax icuax̱üü̃xü̃ 
rü namaxã ínangu i ĩnü i taxúema naxcax̱ tamaxã taãẽxü̃. 
4Ngẽma norü ore i ngẽma yatü i cuax̱ nüxü̃̃́ ngẽxmaxü̃, rü ñoma natü i 
mátamaxü̃rüxü̃ nixĩ. Rü ngẽma norü ore rü ñoma natü i nagoxü̃chíüxü̃rüxü̃ 
nixĩ, rü ñoma puchu i taxü̃ i dexá nawa ngẽxmaxü̃rüxü̃ nixĩ, erü taxü̃ i cuax̱ 
nawa nangẽxma. 
5Ngẽma ãẽx̱gacügü i guxchaxü̃arü mexẽẽruü̃gü rü wüxi i chixexü̃ naxügü ega 
yangex̱güãgu i ngẽma duü̃xü̃ i aixcüma chixexü̃ üxü̃ rü tama tümaga 
naxĩnüegu ya yíxema mexü̃ ǘxe. 
6Ngẽma tama naãẽxü̃ cuáxü̃, rü norü dexamaxã nu ínanguxẽxẽ, rü ngẽma 
norü dexagagu rü poraãcü cuax̱i ninge. 
7Rü ngẽma tama naãẽxü̃ cuáxü̃, rü norü dexagütama nixĩ i chixexü̃gu 
nanguxẽẽxü̃, rü ngẽma naãx̱wa ixũxũxü̃ i dexamaxãtama ñoma nügü 
nawẽxnaxãxü̃rüxü̃ nixĩ. 

8Ngẽma oregütax̱áxü̃arü ore rü ñoma wüxi i maixcuraxü̃rüxü̃ nixĩ, rü 
tauxchaãcü duü̃xü̃güarü maxü̃wa nixücu. 
9Rü ngẽma duü̃xü̃gü i oexü̃ rü ngẽma duü̃xü̃gü i chixexü̃ ügüxü̃ rü nügüenexẽ 
nügü nixĩgüxẽxẽ. 
10Naéga ya Cori ya Tupana, rü wüxi i poxü̃ruxü̃ i poraxü̃ nixĩ. Rü ngẽmacax̱ 
ngẽma mexü̃gu maxü̃xü̃ i duü̃xü̃, rü naxcax̱ nixũ nax naxü̃tagu nügü 
yanacúxü̃cax̱. 
11Ngẽma duü̃xü̃ i diẽruãx̱ü̃chixü̃, rü norü diẽruna narüyoe. Rü nüma nagu 
naxĩnügu, rü ngẽma norü diẽru tá ínanapoxü̃ ñoma wüxi ya ĩane ya meama 
ípoxegunerüxü̃. 
12Ngẽma yigü nax icuax̱üü̃xü̃ rü guxchaxü̃ taxcax̱ ínanguxẽxẽ, natürü ngẽma 
tama nügü icuax̱üü̃xü̃, rü duü̃xü̃gü rü tá namaxã nataãxẽ. 
13Tama taãẽxü̃ tacuax̱ rü wüxi i ãne nixĩ ega yaxtacüma tüxü̃ ichoxü̃gagu ya 
wüxi ya duü̃xẽ naxü̃pa nax nüxü̃ ixĩnüxü̃ i tümaarü dexa. 
14Yíxema idax̱awexe, rü tümaarü taãxẽ tüxü̃ ínarüdaxẽxẽ. Natürü ngẽxguma 
taxoegaãẽgu ¿rü texé tá tüxü̃ ítarüdaxẽxẽ? 
15Ngẽma duü̃xü̃gü i cuax̱ nüxü̃̃́ ngẽxmagüxü̃ rü ngẽma naãẽxü̃ icuáxü̃, rü nüxü̃ 
inayangaugü i ngẽma cuax̱ i naxcax̱ nadaugüxü̃. 
16Wüxi i ãmaremaxã rü cuxcax̱ niwãxnagü i guxü̃ma i ĩãx̱gü, rü ngẽmaãcü 
tauxchaãcü naxü̃tawa cungu i ngẽma duü̃xü̃gü i tachigagüxü̃. 
17Ngẽma duü̃xü̃ i nüxíra ãẽx̱gacüpex̱ewa nügüétüwa idexaxü̃, rü 
nanaxaixcümaraxü̃ i ngẽma nüxü̃ yaxuxü̃. Natürü ngẽxguma ngéma 
nanguxgu i ngẽma ínaxuexü̃, rü nayaxãneãchixẽxẽ nax dora yixĩxü̃ i norü ore 
i ngẽma nüxíra nügüétüwa idexaxü̃. 
18Ngẽma guxchaxü̃gü rü name nixĩ i Tupanamex̱ẽgu tanaxǘ, rü ngẽmaãcü tá 
inarüxo nax duü̃xü̃gü nügü choxü̃gagüxü̃. 
19Wüxi ya ĩane ya mea ípoxegunegu nax cuxücuxü̃arü yexera naguxchaxüchi 
nax cunangüxmüxẽẽxü̃ i wüxi i cumücü i guxchaxü̃ namaxã cuxü̃̃́ ngẽxmaxü̃. 

Erü ngẽma guxchaxü̃gü, rü nügüna nanayáxü̃guxẽxẽ i duü̃xü̃gü ñoma wüxi 
ya ãẽx̱gacüpataarü ĩãx̱ i fierumenax̱ãnaxcax̱rüxü̃. 
20Wüxíechigü, rü ngẽma tümaãx̱wa ixũxũxü̃ i oregagu tá tanayaxu i mexü̃ 
rüex̱na poxcu. 
21Yimá tórü conü nüxü̃ ixuxü̃ i oregagu nixĩ nax imaxẽxü̃ rüex̱na iyuexü̃. Rü 
yíxema idexaxüchixe rü tümaarü oregagu ngúxü̃ tinge. 
22Ngẽxguma wüxi i ngecü ngĩxü̃ icuyangauxgu cuxmax̱ruxü̃, rü ngẽma rü 
guxü̃arü yexera rümemaexü̃ nixĩ i nüxü̃ icuyangau̱̱xü̃. Ngẽmawa nüxü̃ cucuax̱ 
nax aixcüma Tupana cuxü̃ rüngü̃xẽẽxü̃. 
23Yíxema ngearü diẽruã̃́xẽ rü meama ngẽma diẽruã̃́xü̃na diẽrucax̱ taca. 
Natürü ngẽma diẽruã̃́xü̃, rü numaxã tüxü̃ nangãxü̃. 
24Nangexma i tamücügü i tama aixcüma tüxü̃ ngechaü̃güxü̃ i chixexü̃wa tüxü̃ 
gagüxü̃. Natürü nangẽxma i tamücügü i aixcüma tüxü̃ ngechaü̃güxü̃ 
taenexẽarü yexera. 

Ucü̱xẽgüchiga 19 

1Taxuwama name nax taechitamare imaxü̃xü̃ rü ixuxwax̱exü̃ ixĩxü̃. Rü 
narümemae nax tama imuarü diẽruã̃́xü̃ rü aixcüma mexü̃gu rüxĩnüxü̃. 
2Ngẽxguma tax̱acü ixüxchaü̃gu, rü name i mea nagu tarüxĩnüxíra. Rü tama 
name nax iñu̱xãẽxü̃ ega tax̱acü ixüxgu, erü ngẽmagagu ítatü. 
3Ngẽma duü̃xü̃ i tama naãẽxü̃ cuáxü̃, rü nüxna nixũgachi i ngẽma nacüma i 
mexü̃, rü ñu̱xũchi Cori ya Tupanana nanaxu nax yimágagu yixĩxü̃ i nüxna 
yaxũgachixü̃. 
4Ngẽma diẽruã̃́xü̃, rü namu i namücügü, natürü ngẽma ngearü diẽruã̃́xü̃, rü 
woo namücügü rü nüxna nixĩgachi. 
5Ngẽma chogüruü̃neta ixĩxü̃, rü taxũtáma niña nax napoxcuxü̃. Rü 
ngẽxgumarüxü̃ ta i ngẽma idoratax̱áxü̃, rü taxũtáma poxcuwa niña. 

6Muxü̃ma i duü̃xü̃gü rü ngẽma diẽruãx̱güxü̃maxã naxãmücügüchaü̃. Rü 
guxü̃ma i duü̃xü̃gü nanaxwax̱e nax namaxã naxãmücüxü̃ i ngẽma ãmare 
nüxna ãxü̃. 
7Yíxema ngearü diẽruã̃́xẽ, rü woo i tümaenexẽgü tüxü̃ naxoe. Rü yexeraãcü 
tá tüxü̃ naxoe i ngẽma tümamücügü. 
8Yíxema ngúxe rü nagu maxü̃̃́xẽ i ngẽma naxcax̱ tangúxü̃ rü tügütama 
tangechaü̃ rü cuax̱wa tangu. 
9Ngẽma chogüruü̃neta, rü taxũtáma niña nax napoxcuxü̃. Rü ngẽxgumarüxü̃ 
ta i ngẽma idoratax̱áxü̃, rü yu tá naxcax̱ ínangu. 
10Ngẽma tama naãẽxü̃ cuáxü̃, rü tama name nax ãẽx̱gacüpatawa 
nangẽxmaxü̃. Rü wüxi i mugüruxü̃ rü taxucürüwama ãẽx̱gacügümaxã 
inacuax̱. 
11Wüxi i duü̃xü̃ i naãẽxü̃ cuáxü̃, rü yáxna namaxã naxĩnü ega texé namaxã 
nuxgu. Rü ngẽma naãẽxü̃ cuáxü̃ rü mexü̃ naxü i ngẽxguma nüxü̃ 
iyanangümagu i ngẽma guxchaxü̃gü i togü naxcax̱ ügüxü̃. 
12Ngẽxguma nanuxgu ya ãẽx̱gacü rü ñoma leóü̃ i ngĩx̱necüüxü̃rüxü̃ nixĩ. 
Natürü ngẽxguma nataãẽgu ya ãẽx̱gacü, rü ñoma cherena i maxẽtex̱e 
iwaixẽẽxü̃rüxü̃ nixĩ. 
13Wüxi i nane i tama naãẽxü̃ cuáxü̃ rü nanatüxü̃ ngúxü̃ ningexẽxẽ. Rü wüxi i 
ngexü̃ i natexü̃ chixeãẽxechaü̃xü̃ rü natexü̃ naxoegaãẽxẽxẽ. 
14Ngẽxguma nayu̱xgu i tórü papa rü tórü mama, rü tüxna naxǘ ya ĩpata rü 
ngẽmaxü̃gü. Natürü ngẽma ãmare ya Tupana tüxna ãxü̃ nixĩ i taxmax̱ i 
aixcüma ngĩãẽxü̃ cuax̱cü. 
15Ngẽma o rü yaxta tüxna naxã. Rü yíxema oxe, rü tümagagu taiya tüxü̃̃́ 
nangu̱x. 
16Yíxema nagu ixũxe i mugü, rü tümaarü maxü̃na tadau. Natürü yíxema nüxü̃ 
oxe ya Cori ya Tupanaarü mugü, rü tümaarü yucax̱ tadau. 

17Ngẽxguma wüxi i duü̃xü̃ i ngearü diẽruã̃́xü̃xü̃ curüngü̃xẽẽgu diẽrumaxã, rü 
Tupanaxü̃ nixĩ i curüngü̃xẽẽxü̃. Rü nüma ya Cori ya Tupana rü tá cuxü̃̃́ tüxü̃ 
natáeguxẽxẽ. 
18¡Naxuxcu̱xẽ ya cune ñomarüta cuxü̃̃́ natauxcha nax cunawex̱ãchixẽxẽxü̃. 
Natürü ngẽxguma cunawex̱ãchixẽxẽgu, rü tama name nax cuyamax̱ü̃chixü̃! 
19Yíxema nuechaxe, rü tá tapoxcu. Natürü ngẽxguma poxcuwa tüxü̃ 
ícunguxuchixẽẽgu, rü tá yexera chixexü̃ taxü. 
20Ngẽxguma texé cuxü̃ ucu̱xẽgu, rü ¡naga naxĩnü rü nayaxu i ngẽma ucu̱xẽ! 
Rü ngẽxguma i cumax rü wüxi i duü̃xü̃ i cuax̱ cuxü̃̃́ ngẽxmaxe tá quixĩ. 
21Nüma ya yatü, rü nagu narüxĩnü i muxü̃ma i ngẽma naxüxchaü̃xü̃, natürü 
Cori ya Tupana naxwax̱exü̃ãcü tá nixĩ i yanguxü̃. 
22Ngẽma inaxwax̱exü̃ nixĩ nax yaxaixcümaxü̃ i duü̃xü̃gü. Rü ngẽxguma tama 
imuarü diẽruãx̱gu rü narümemae nax mexü̃gu rüxĩnüxü̃ rü tama idoratax̱áxü̃. 
23Ngẽxguma aixcüma Cori ya Tupanaga ixĩnüegu, rü maxü̃ tüxü̃̃́ nangẽxma 
rü tataãxẽ rü taxuxü̃ma i guxchaxü̃ taxcax̱ ínangu. 
24Ngẽma oxü̃ rü poratugu narüxu, natürü norü omaxã tama nügüãx̱wa 
nanange i ngẽma õna. 
25Ngẽxguma napoxcugu i ngẽma tama ixĩnüchaü̃xü̃, rü ngẽma tama naãẽxü̃ 
cuáxü̃ rü tá naxuãxẽ rü tama chixexü̃ naxü. Natürü ngẽma naãẽxü̃ cuáxü̃, rü 
wüxi i ucu̱xẽmaxãtama nixĩ i yanawex̱ãchixü̃. 
26Ngẽma nane i nanatüaxü̃̃́ ngĩ ̃́xü̃, rü naéxü̃ ínatax̱üchi i tümapatawa, rü taxü̃ 
i ãne naxü. 
27Pa Chaunex, ngẽxguma tama cunayauxgu i chorü ucu̱xẽ, rü tá nüxna 
quixũgachi i ngẽma ore i cuax̱ nawa ngẽxmaxü̃. 
28Ngẽma duü̃xü̃ i poxü̃ruxü̃neta ixĩxü̃, rü nüxü̃ nacugü i ngẽma mugü i 
wex̱guxü̃. Rü ngẽma chixexü̃gu maxü̃xü̃, rü naãx̱wa ínaxũxü̃ i ore i chixexü̃. 

29Yima cuai̱x̱ruü̃gü, rü marü ínamemare naxcax̱ i ngẽma choxü̃gawax̱egüxü̃. 
Rü ngẽxgumarüxü̃ ta, marü ínamemare ya yima cuai̱x̱cax̱wex̱ruxü̃gü naxcax̱ 
i ngẽma tama naãẽxü̃ cuáxü̃. 

Ucü̱xẽgüchiga 20 

Ngẽma ngúxü̃ i nacuchíxü, rü duü̃xü̃güxü̃ nanuexẽxẽ 

1Yimá ngúcü ya bínu rü duü̃xü̃güxü̃ nuxica naxuegaxẽxẽ. Rü ngẽma ngúxü̃ i 
nacuchíxügü rü duü̃xü̃güxü̃ nanuexẽxẽ. Rü ngẽxguma nangãxegu rü taxúema 
tümaãẽxü̃ tacuáãcüma tidexa. 
2Wüxi ya ãẽx̱gacü ya nucü, rü ñoma wüxi i leóü̃ i nuxü̃rüxü̃ nixĩ, rü yíxema 
nachixewexe rü ãũcümaxü̃wa tanangẽxmaxẽxẽ i tümaarü maxü̃. 
3Wüxi ya yatü ya naãẽxü̃ cuácü rü tama nachoxü̃gawax̱e. Natürü ngẽma yatü 
i tama naãẽxü̃ cuáxü̃, rü nucax̱ nadau. 
4Ngẽma oxü̃ rü tama naxüane i ngẽxguma nawa nanguxgu nax natoexü̃, rü 
ngẽmacax̱ ngẽxguma nanetüarü buxgüwa nanguxgu, rü taxuxü̃ma i 
nanetüarü oxü̃ inayangau. 
5Ngẽma duü̃xü̃arü ĩnü i cúxü̃, rü ñoma dexá i mátamaxü̃gu yacúxü̃rüxü̃ nixĩ. 
Natürü ngẽma naãẽxü̃ cuáxü̃ rü nüxü̃ inayangauama i ngẽma norü ĩnü i 
ngẽma duü̃xü̃. 
6Nangexma i muxü̃ma i duü̃xü̃gü i nügü ixugüxü̃ nax mexü̃gü yixĩgüxü̃, 
natürü bai i wüxi ingẽxmaxü̃ i nüxna rüyoexü̃. 
7Tupanapex̱ewa tame ya yíxema ngearü chixexü̃ã̃́xe. Rü ngẽma tümaxacügü 
i tümacümagu ĩxü̃ rü nataãẽgü. 
8Yimá ãẽx̱gacü rü ngẽxguma norü tochicaxü̃wa nato̱xgu nax guxchaxü̃ 
namexẽẽxü̃cax̱, rü wüxi i norü dawenümaxãtama nüxü̃ nacuax̱ i tax̱acürü 
chixexü̃ nangẽxmaxü̃. 
9Taxucürüwa texé tügü tixu rü ñatagürü: —Chorü maxü̃ rü aixcüma name rü 
changearü pecaduãx̱ ==ñatagürü. 

10Cori ya Tupana rü naxchi naxai i ngẽma yáruü̃gü i tama aixcüma ngugügu 
yaxü̃ rü ngẽma ngugüruü̃gü i tama mea ããcuxü̃. 
11Wüxi ya ngextü̱xücü rü nacüma i mexü̃wa nixĩ i nüxü̃ icuáxü̃ nax aixcüma 
wüxi ya ngextü̱xücü ya mecü nax yixĩxü̃. 
12Nüma ya Cori ya Tupana, rü tüxna nanaxã i taxmachixẽ nax nüxü̃ 
ixĩnüxü̃cax̱, rü tüxna nanaxã ya taxetü nax nüxü̃ idauxü̃cax̱. 
13¡Taxṹ i cugü cuxoxẽxẽxü̃ rü cupeechaxü̃, erü ngẽxguma ngẽmaãcü quixĩxgu 
rü tá cungearü diẽruãx̱! Name nixĩ nax ícudauxü̃, rü ngẽxguma rü tagutáma 
nataxu i curü õna. 
14Ngẽma naxcax̱ taxexü̃ i curü ngẽmaxü̃, rü ñanagürü: —Ñaa curü ngẽmaxü̃, 
rü tama aixcüma name ==ñanagürü, natürü ngẽxguma marü naxcax̱ 
nataxegu, rü nügütama nicuax̱üxü̃ naxcax̱ i ngẽma naxüxü̃. 
15Guxü̃ma i úiru rü meruü̃gü i ñoma i naanewa ngẽxmaxü̃arü yexera name 
ya yimá yatü ya cuax̱maxã idexacü. 
16Cuma nax diẽru ngĩxü̃ cuxãxü̃ nüxna i wüxi i duü̃xü̃ i tama nüxü̃ cucuáxü̃, 
rü name i nüxna cunayaxu i wüxi i naxchiru i ngẽma nüxü̃ rüngü̃xẽẽxü̃. Rü 
cuxmex̱wa tá nangẽxma i ngẽma naxchiru ñu̱xmata ngĩxü̃ natáeguxẽxẽ i 
ngẽma diẽru. 
17Yíxema nagu ãcümaxẽ nax womüxẽẽãcü tanayaxuxü̃ i paũ, rü nawena i 
ngẽma paũ rü tümaãx̱wa rü ñoma waixü̃mürüxü̃ tá nixĩ. 
18Ngẽxguma tax̱acü cuxüxchaü̃gu, rü name i toguxena ucu̱xẽcax̱ cuca, nax 
mea ínanguxuchixü̃cax̱ i ngẽma nagu curüxĩnüxü̃. Rü ngẽxguma daiwa 
cuxũxchaü̃gu, rü name i mea cunangugü nax ñuxãcü tá naxcax̱ 
ícuyaxüãchixü̃ i ngẽma curü uanü. 
19Ngẽma oregütax̱áxü̃, rü tama nüxicatama nüxna nadau i ngẽma ore i tama 
mexü̃ nax guxã nüxü̃ cuáxü̃. Rü ngẽmacax̱ tama name i namaxã cuxãmücü i 
ngẽma oregütax̱áxü̃. 

20Yíxema tümanatümaxã rü tümaémaxã chixexü̃ ixugüxe, rü tá tayu rü 
ẽanexü̃wa tá tangexma. 
21Guxü̃ma i ngẽma tauxchaãcü iyaxuxü̃, rü yixcüra rü tama aixcüma wüxi i 
taãxẽ tüxna naxã. 
22Ngẽxguma chi texé tax̱acürü chixexü̃ cuxchax̱wa uxgu, rü tama name i nüxü̃ 
quixu nax cugütátama cuxütanüxü̃. Rü name nixĩ i nüxü̃̃́ cuyaxõ ya Cori ya 
Tupana, erü nüma tá nixĩ i cuxü̃ naxütanüxü̃. 
23Nüma ya Cori ya Tupana, rü tama tümamaxã nataãxẽ ya yíxema 
yáruü̃netamaxã puracüxe. Rü tama norü me nixĩ i ngẽma yáruü̃gü i tama 
aixcüma ngugügu yaxü̃. 
24Nüma ya Cori ya Tupana nixĩ i duü̃xü̃arü maxü̃maxã inacuáxü̃. Taxúema 
nüxü̃ tacuax̱ nax tax̱acü tá yixcüra tüxü̃ ngupetüxü̃. 
25Wüxi i ãũcümaxü̃ nixĩ nax texé Tupanamaxã ixunetaxü̃, ega yixcaama 
tanaxüchicüügu i tümaarü uneta. 
26Ngẽma ãẽx̱gacü i naãẽxü̃ cuáxü̃, rü nügüna nayaxĩgachixẽxẽ i ngẽma 
duü̃xü̃gü i chixexü̃gu maxẽxü̃, rü noxtacüma inayanaxoxẽxẽ. 
27Ngẽma naãxẽ ya Tupana wüxichigü i duü̃xü̃na ãxü̃, rü guxü̃ma i norü 
maxü̃gu nabáxi. 
28Wüxi i ãẽx̱gacü rü guxü̃gutáma ãẽx̱gacü nixĩ ega aixcüma norü duü̃xü̃güxü̃ 
nangechaü̃gu rü mea namaxã inacuax̱gu. 
29Ngextü̱xücügü rü norü poramaxã nügü nicuax̱üü̃gü. Rü yaxguãx̱gü, rü norü 
puxyaegagu duü̃xü̃gü nüxü̃ nangechaü̃gü. 
30Ngẽma chixexü̃ i nacüma rü cuaxi i nawa rüpíxü̃maxã inarüwex̱ãchi. Rü 
ngẽma cuax̱i rü naxcax̱ nayataanexẽxẽ i norü maxü̃. 

Ucü̱xẽgüchiga 21 

1Ngẽma ãẽx̱gacüarü ĩnü, rü Tupanamex̱ẽwa nangẽxma, rü nüma ya Tupana 
naxwax̱exü̃acü nayaxũxẽxẽ, ñoma wüxi i natü ya Tupana naxwax̱exü̃wa 
yáxü̃rüxü̃. 
2Wüxichigü ya yatü, rü naxcax̱ name i guxü̃ma i ngẽma naxüxü̃, natürü nüma 
ya Cori ya Tupana nixĩ i nangugüxü̃ i norü ĩnü i wüxichigü i duü̃xü̃. 
3¡Nagu namaxü̃ i ngẽma nacümagü i mexü̃, rü ngẽma nixĩ i guxü̃ma i 
ãmaregüarü yexera Tupanacax̱ rümemaexü̃! 
4Nangexma i tomaepü̱x i nacümagü ya Tupana tama namaxã taãẽxü̃: Ngẽma 
nixĩ nax yigü icuax̱üü̃xü̃, rü yigü ixuxü̃ nax togüarü yexera cuax̱ tüxü̃̃́ 
ngẽxmaxü̃, rü chixexü̃gu imaxẽxü̃. 
5Ngẽxguma mea nagu rüxĩnügu i ngẽma ixüxchaü̃xü̃, rü mea tá ínanguxuchi, 
natürü ngẽxguma ñu̱xãẽãcü tax̱acü ixüxgu rü chixri ínanguxuchi. 
6Ngẽma diẽru i womüxẽẽãcü iyaxuxü̃, rü taxuwama name, rü wüxi i 
paxaãchiruü̃mare nixĩ naxcax̱ i ngẽma duü̃xü̃gü i yucax̱ daugüxü̃. 
7Ngẽma duü̃xü̃gü i chixexü̃gu maxẽxü̃, rü ngẽma norü chixexü̃gu tátama nixĩ 
i nayuexü̃, erü tama mexü̃cax̱ nadaugü. 
8Ngẽma nacüma i ngẽma duü̃xü̃ i chixexü̃gu maxü̃xü̃ rü ínitóxü. Natürü 
ngẽma nacüma i ngẽma duü̃xü̃ i mea maxü̃xü̃, rü aixcüma nawex̱gu. 
9Ngẽxguma wüxi i ngexü̃ i chixecümaxü̃maxã cuxãxmax̱gu, rü tama wüxi i 
taãxẽ nixĩ, woo wüxi ya ĩpata ya taxü̃newa namaxã cungexmagu. Rü 
narümemae nax cuxrüwama to i nachicawa cungexmaxü̃. 
10Ngẽma chixexü̃gu maxü̃xü̃, rü chixexü̃guxicatama narüxĩnü, rü taguma 
tüxü̃ nangechaü̃ ya namücügü. 
11Ngẽxguma napoxcugu i ngẽma chixexü̃ üxü̃, rü ngẽma duü̃xü̃ i tama naãẽxü̃ 
cuáxü̃ rü nüxü̃ nicuax̱ãchi nax tama namexü̃ nax chixexü̃ naxüxü̃. Natürü 
ngẽma naãẽxü̃ cuáxü̃, rü ngẽxguma naxucu̱xẽgu, rü nüxü̃ nicuax̱ãchi. 

12Ngẽma duü̃xü̃ i chixexü̃gu maxü̃xü̃, rü Tupana ya ixaixcümacü nanangugü 
i napatacüãx̱. Rü Tupana nüxü̃ nadau i ngẽxguma norü chixexü̃gu nügü 
yanatauxexẽẽgu. 
13Texé ya tama nüxü̃ rüngü̃xexẽ̃́xẽ i ngẽma ngearü diẽruã̃́xü̃ ega ngü̃xẽẽcax̱ 
tüxna nacaxgu, rü tümax rü tá ta taxúetama tüxü̃ tarüngü̃xẽxẽ ega tüxí 
ngü̃xẽẽcax̱ ítacaxgu. 
14Ngẽxguma wüxi i duü̃xü̃ ínanuyane wüxi i ãmare nüxna ixãxgu, rü 
itanangüxmüxẽxẽ. 
15Ngẽxguma ãẽx̱gacü duü̃xü̃güxü̃ icagügu, rü ngẽma mexü̃gu maxü̃xü̃ rü 
nataãxẽ, natürü ngẽma chixexü̃gu maxẽxü̃ rü namuü̃e erü norü poxcuwa tá 
naxĩ. 
16Yíxema nüxna ixũgachixe i nacüma i mexü̃, rü yuexü̃tanüwa tá taxũ. 
17Yíxema nagu maxü̃̃́xẽ nax petawa taxũxü̃, rü bínu tayaxaxüxü̃, rü tügü 
tapumaraemaxü̃, rü tá düxwa tangearü diẽruãx̱. 
18Ngẽma yatü i chixexü̃gu maxü̃xü̃, rü tá napoxcu nagagu nax ngẽma mea 
maxü̃xü̃cax̱ guxchaxü̃ ínanguxẽẽxü̃. Rü ngẽxgumarüxü̃ ta i ngẽma 
idoratax̱áxü̃ rü tá ngúxü̃ ninge nagagu nax ngẽma mea maxü̃xü̃cax̱ guxchaxü̃ 
ínanguxẽẽxü̃. 
19Narümemae nax cuxica ínachianexü̃wa cungexmaxü̃, rü tama namaxã i 
wüxi i ngexü̃ i nuwax̱exü̃ rü tama mexü̃gu rüxĩnüxü̃. 
20Ngẽma naãẽxü̃ cuáxü̃patawa nangema i norü ngẽmaxü̃gü i mexü̃gü, rü 
pumaragü. Natürü ngẽma tama naãẽxü̃ cuáxü̃ rü nüxü̃̃́ nataxuma i norü 
ngẽmaxü̃gü erü nanagu̱xẽẽmare i norü diẽru. 
21Yíxema naxcax̱ dauxe nax mexü̃gu tamaxü̃xü̃, rü tixaixcümaxü̃, rü nüxü̃ 
itayangau i maxü̃, rü duü̃xü̃gü rü tümamaxã nataãxẽ. 
22Ngẽma cuax̱ nüxü̃̃́ ngẽxmaxü̃ rü naxcax̱ ínayagoõchi ya wüxi ya ĩane ya 
meama ípoxegune, rü nayawax̱güxẽxẽ i naxtapü̱x i norü duü̃xü̃gü nagu 
yaxõgüxü̃. Rü ngẽmaãcü nayapu ya yima ĩane. 

23Yíxema tügüna dauxe i tümaarü dexawa, rü taxũtáma guxchaxü̃gu tangu. 
24Ngẽma nügü nüxü̃ írücuáaxü̃xü̃, rü duü̃xü̃gü rü nachiga tá ñanagürügü: —
Ngẽma nügü icuax̱üxü̃ rü tama ixĩnüchaü̃xü̃, rü nügü nüxü̃ ínarücuáaxü̃ 
==ñanagürügü tá. 
25Ngẽma duü̃xü̃ i oxü̃, rü norü ngúchaü̃maregu nayu, erü tama 
napuracüchaü̃. 
26Nüma i ngẽma oxü̃, rü wüxichigü i ngunexü̃gu rü toguxearü ngẽmaxü̃gü rü 
nüxü̃̃́ nangúchaü̃. Natürü ngẽma duü̃xü̃ i aixcüma mexü̃gu rüxĩnüxü̃, rü 
toguxexü̃ narüngü̃xẽxẽ rü tama naxaü. 
27Nüma ya Cori ya Tupana, rü tama namaxã nataãxẽ i ngẽma chixexü̃gu 
maxẽxü̃arü ãmaregü, erü tama mexü̃ i ĩnümaxã nüxna nanaxãgü. 
28Ngẽma duü̃xü̃ i poxü̃ruxü̃ i ãẽx̱gacüpex̱ewa tama ixaixcümaxü̃ rü tá 
napoxcu. Natürü yimá poxü̃ruxü̃ ya ixaixcümacü, rü ngẽxguma ãẽx̱gacü 
nüxna caxgux rü tá aixcümaxü̃ nixu. 
29Ngẽma chixexü̃gu maxü̃xü̃ rü nügünatama narüyoe. Natürü ngẽma mexü̃gu 
maxü̃xü̃, rü nüxü̃ nacuax̱ nax aixcüma namexü̃ i ngẽma naxüxü̃. 
30Tupanapex̱ewa rü nataxuma i duü̃xü̃arü cuax̱ i mexü̃, rü tataxuma ya texé 
ya nüxü̃ cuáxe, rü nataxuma i ĩnü i aixcüma mexü̃. 
31Ngẽma churara rü nanamexẽxẽ i norü cowaru nax daiwa naxũxü̃cax̱. 
Natürü Tupana nixĩ ya yimá pora nüxna ãcü nax norü uanügüxü̃ 
naporamaexü̃cax̱. 

Ucü̱xẽgüchiga 22 

Tupanape̱xewa rü nawüxigu i ngẽma diẽruã̃́ xü̃ rü ngẽma ngearü diẽruã̃́ xü̃ 

1Ngẽma úiru rü diẽru tüxü̃̃́ ngẽxmaxü̃arü yexera name nax mexü̃ i tachiga 
tüxü̃̃́ ngẽxmaxü̃. 
2Ngẽma muarü diẽruã̃́xü̃ rü ngẽma ngearü diẽruã̃́xü̃, rü nawüxigu ya Cori ya 
Tupanapex̱ewa, erü ngẽma taxre rü nüma nanango̱xẽxẽ. 

3Ngẽma naãẽxü̃ cuáxü̃, rü ngẽxguma napex̱ewa nangẽxmagu i wüxi i 
ãũcümaxü̃, rü naxchax̱wa nixũgachi, natürü ngẽma naechitamare maxü̃xü̃ rü 
nawa naxũãma i ngẽma ãũcümaxü̃, rü nagagutama nagu nangu. 
4Ngẽxguma cugü ícurüxíxragu rü naga cuxĩnügu ya Tupana, rü nüma rü tá 
cuxna nanaxã i curü ngẽmaxü̃gü, rü tá cuxü̃ natachigaxẽxẽ, rü tá cuxna 
nanaxã i maxü̃! 
5Ngẽma nacüma i nagu naxĩxü̃ i ngẽma chixexü̃gu maxẽxü̃, rü 
ãũcümaxü̃maxã nanapa, natürü ya yíxema tümaarü maxü̃na dauxe, rü nüxna 
tixũgachi i ngẽma ãũcümaxü̃gü. 
6¡Nabuxgutama, mexü̃ i ucu̱xẽmaxã naxuxcu̱xẽ i curü buxü̃, rü ngẽxguma 
nayax̱gu, rü tagutáma nüxü̃ inarüngüma! 
7Yíxema ingearü diẽruã̃́xẽtanüwa rü ngẽma diẽruã̃́xü̃ rü ãẽx̱gacü nixĩ. Rü 
yíxema diẽruã̃́xü̃xü̃tawa diẽrucax̱ ícax̱axe, rü ngẽma diẽruã̃́xü̃mex̱ẽwa 
tangexma. 
8Texé ya chixexü̃ ǘxe rü chixexü̃maxã tá tüxü̃̃́ naxãtanü. Rü yimá cuai̱x̱ruxü̃ 
ya toguxena namaxã cunacuai̱x̱cane, rü yimamaxã tátama nixĩ ya Tupana i 
norü numaxã nüxna nacuai̱x̱caãxü̃. 
9Yimá yatü ya mecümacü, rü Tupana rü mexü̃ tá namaxã naxuegu, erü 
yíxema ngearü diẽruãx̱güxemaxã nangau i norü õna. 
10Ngẽxguma noxtacüma ícunamuxũchigu i ngẽma duü̃xü̃ i tama ixĩnüchaü̃xü̃, 
rü marü nataxutama i nu i duü̃xü̃gütanüwa, rü tá inayarüxo nax nügü 
nangaexü̃ rü nügümaxã naguxchigagüxü̃. 
11Nüma ya ãẽx̱gacü rü tümamaxã nataãxẽ ya yíxema ixaixcümáxe, rü 
tümamaxã naxãmücü ya yíxema mexü̃ i oremaxã idexáxe. 
12Nüma ya Cori ya Tupana rü nüxna nadau i ngẽma duü̃xü̃ i naãẽxü̃ cuáxü̃, 
natürü ínanaxue i norü dora i nüxü̃ yaxuxü̃ i ngẽma idoratax̱áxü̃. 

13Ngẽma oxü̃, rü naxcax̱ nadau nax nügü ínapoxü̃xü̃ nax tama napuracüxü̃cax̱ 
rü ñanagürü: —Ĩanearü namawa nangẽxma i wüxi i leóü̃ i choxü̃ ngṍxchaü̃xü̃ 
==ñanagürü. 
14Ngẽma ngexü̃ i natena ngeãẽxü̃arü chúxu, rü ñoma wüxi i ãxmaxü̃gu 
ingucuchigurüxü̃ nixĩ, rü ngẽmagu nixĩ i nayicuxü̃ i ngẽma yatügü ya Tupana 
poxcu namaxã ueguxü̃. 
15Ngẽma ngextü̱xügüxü̃arü ĩnü rü ngeãẽmare nixĩ, natürü cuax̱imaxã 
itayanawex̱ãchixẽxẽ nax nüxü̃ naxoxü̃cax̱ i ngẽma nacüma i chixexü̃. 
16Ngẽma diẽruã̃́xü̃ rü yíxema ngearü diẽruã̃́xẽaxü̃̃́ nangĩx̱ nax yexera 
nadiẽruã̃́xü̃cax̱, rü ngẽmagagu düxwa tá ngearü diẽruãx̱wa nangu. Rü 
ngẽxgumarüxü̃ ta ya yíxema diẽruã̃́xü̃na ãmare ãxẽ rü ngearü diẽruãx̱wa tá 
tangu. 

Ngẽma 30 i norü ucu̱xẽgü i ngẽma naãxẽxü̃ icuáxü̃ 

17Name nixĩ i cunayaxu i norü ucu̱xẽgü i ngẽma duü̃xü̃gü i nüxü̃ cuax̱güxü̃, 
¡rü mea nagu rüxĩnü i ngẽma cuxü̃ changu̱xẽxẽxü̃! 
18Ngẽxguma cugüãẽgu namaxã cunguxü̃gu i ngẽma ucu̱xẽgü, rü tá cutaãxẽ, 
rü tá cuxü̃̃́ natauxcha nax toguemaxã nüxü̃ quixuxü̃. 
19Ñu̱xma rü cuxü̃ nüxü̃ chacuax̱ẽxẽ i ngẽma ucu̱xẽgü nax aixcüma Cori ya 
Tupanana curüyoexü̃cax̱. 
20-21Choma rü cuxcax̱ chanaxümatü i 30 i ucu̱xẽgü i cuax̱ nawa ngẽxmagüxü̃, 
nax ngẽmaãcü nüxü̃ cucuáxü̃cax̱ i ngẽma ore i aixcüma ixĩxü̃, rü wex̱guxü̃ 
tümamaxã nüxü̃ quixuxü̃cax̱ ya yíxema cuxna cax̱axe. 

-1- 

22-23Tama name i tümagu quidauxcüraxü̃ ya yíxema ngearü diẽruã̃́xẽ nagagu 
nax tangearü diẽruã̃́xü̃. Rü tama name i ãẽx̱gacüpex̱ewa tüxü̃ ícuyaxuaxü̃ ya 
yíxema tama nüxü̃ cuáxe nax tügü ítapoxü̃xü̃. Erü nüma ya Cori ya Tupana 
tá nixĩ ya tüxü̃ ípoxü̃cü, rü tá tüxü̃ napoxcu ya yíxema ngearü diẽruã̃́xẽgu 
idauxcüraxü̃xẽ. 

-2- 

24-25Tama name i namaxã cuxãmücü, rü namaxã cunaxũane i ngẽma duü̃xü̃ i 
nuwax̱exü̃ rü chixexü̃maxã idexaxü̃. Erü ngẽxguma namaxã cuxãmücügu, rü 
tá naxü̃tawa cungu̱x i ngẽma chixexü̃ i nacüma, rü tá cugütama cuchixexẽxẽ. 

-3- 

26-27Taguma name i cuxchiama cugü icuxã nax cunaxütanüxü̃cax̱ i togüarü 
ngetanü, erü ngẽxguma cuxü̃̃́ tataxu̱xgu ya diẽru nax tüxü̃ cutáeguxẽẽxü̃cax̱ 
ya yíxema diẽru, rü woo cuxchiãü̃ rü tá cuxna nayapugü. 

-4- 

28Tama name i togüarü naanewaama cunaxügachi i curü naanearü üyeane ga 
curü o̱xigü marü ixüxü̃. 

-5- 

29Yíxema mea puracüxe, rü ãẽx̱gacügüaxü̃̃́ tá tapuracü, rü taxũtáma 
ngexü̃rüüxü̃ i duü̃xü̃axü̃̃́ tapuracü. 

Ucü̱xẽgüchiga 23 

-6- 

1Ngẽxguma wüxi i cori cuxna uxgu nax naxü̃tawa cuchibüxü̃cax̱ ¡rü mea nagu 
rüxĩnü nax texéxü̃tawa cungexmaxü̃! 
2Ngẽxguma woo cutaiyaxüchigu ¡rü yáxna namaxã naxĩnü nax cutaiyaxü̃! 
3Rü tama name i cugüxü̃̃́ cunangúchaü̃xẽxẽ i ngẽma chíxü̃ i norü 
maixcuraxü̃gü, erü ngürüãchi ngẽmamaxã tá cuxü̃ nawomüxẽxẽ. 

-7- 

4¡Taxṹ i naxcax̱ cuñuxãẽxü̃ nax cudiẽruã̃́xü̃, rü tama name i ngẽmagu 
curüxĩnüecha! 
5Erü ngẽxguma meama nagu rüxĩnügu, rü tama natai i tórü ngẽmaxü̃gü i 
tüxü̃̃́ ngẽxmagüxü̃, erü ñoma yaxãxpex̱atüxü̃rüxü̃ tá inarütaxu, rü dawürüxü̃ 
tá nixüü̃. 

-8- 

6-7Tama name i ngẽma duü̃xü̃ i aüxü̃arü mechawa cuyarüto, rü cuxü̃̃́ 
nangúchaü̃ i norü õnagü i chíxü̃, erü ngẽma õna, rü ñoma wüxi i nayae i 

cuxmanaawa ngẽxmaxü̃rüxü̃ tá nixĩ. Rü ngẽma duü̃xü̃ i cuxna uxü̃ nax 
naxü̃tawa cuchibüxü̃cax̱ rü cuxaxexü̃cax̱, rü tama aixcüma cuxü̃ 
nangechaü̃xü̃cax̱ nixĩ i cuxna naxuxü̃. 
8Rü yixcaama rü cugü tá namaxã cuxoxgü i ngẽma õna i cungṍxü̃, rü 
taxuwatáma cuxü̃̃́ name i ngẽma curü dexa i ngechaü̃ãcüma namaxã nüxü̃ 
quixuxü̃. 

-9- 

9¡Taxṹ i cunaxucu̱xẽxü̃ i ngẽma duü̃xü̃ i naechitamare maxü̃xü̃, erü nüma rü 
tá nüxü̃ nacugüama i ngẽma curü ucu̱xẽ i mexü̃! 

-10- 

10Tama name i nüxü̃ cuxüpetü i ngẽma üyeane i nüxíramare ngẽxmaxü̃, rü 
tama name i tümaarü naanegu cuxücu ya taxcutagü. 
11Erü tüma rü tüxü̃̃́ nangẽxma i wüxi i poraxü̃ i tümaarü poxü̃ruxü̃, rü cumaxã 
tá nügü nadai nax tüxü̃ ínapoxü̃xü̃cax̱. 

-11- 

12¡Nayaxu rü nagu namaxü̃ i ngẽma ngu̱xẽẽtae i mexü̃, rü ngẽma ucu̱xẽgü i 
cuax̱wa cuxü̃ gaxü̃! 

-12- 

13-14¡Taxṹ i cunangexrüxü̃ nax cunaxucu̱xẽxü̃ ya ngextü̱xücü! Rü ñuxre i cuax̱i 
i wex̱achixẽẽruxü̃, rü taxũtáma nayamax̱. Rü ngẽxguma 
icuyanawex̱ãchixẽẽgu, rü yuwa tá ícunanguxuchixẽxẽ. 

-13- 

15Pa Chaunex, ngẽxguma cuax̱wa cunguxgu, rü choma rü guxü̃ i duü̃xü̃güarü 
yexera tá taãxẽ chayaxu. 
16Poraãcü tá chataãẽxü̃chi i ngẽxguma cuxü̃ chaxĩnügu nax mexü̃ i oremaxã 
quidexaxü̃. 

-14- 

17Tama name i quixãũxãchi naxcax̱ i norü ngẽmaxü̃gü i ngẽma duü̃xü̃gü i 
chixexü̃gu maxẽxü̃, rü narümemae i aixcüma Cori ya Tupanaga cuxĩnü. 

18Erü ngẽxguma aixcüma Cori ya Tupanaga cuxĩnügu, rü ngẽma curü maxü̃ 
tá mexü̃wa naxũ rü ngẽma ícunangu̱xẽẽxü̃, rü tagutáma inarüxo. 

-15- 

19Pa Chaunex, ¡irüxĩnü i chorü ucu̱xẽgü rü naxcax̱ nangu̱x! ¡Rü nagu ixũ i 
ngẽma nacüma i mexü̃! 
20¡Taxṹ i namaxã cuxãmücüxü̃ i ngẽma ngãxwax̱egüxü̃ rü ngẽma taanügüxü̃ 
i taxü̃ i namachi ngõ̱xgüxü̃! 
21Erü ngẽma ngãxwax̱egüxü̃, rü ngẽma itaanügüxü̃ rü tá ningearü diẽruãx̱. 
Rü ngẽma oexü̃ rü tá ngauxchiruãcüma namaxẽ. 

-16- 

22¡Tüxü̃ rüngü̃xẽxẽ ya cunatü ya maxü̃ cuxna ãxẽ, rü taxṹ i tüxü̃ cuxoxü̃ ya 
cué ega ngẽxguma tayax̱gu! 
23¡Cugüãẽgu namaxã nanguxü̃ i ngẽma ore i aixcüma ixĩxü̃, rü taxṹ i nüxü̃ 
icurüngümaxü̃! ¡Rü nayaxu i ngẽma cuax̱, rü ngẽma ucu̱xẽ, erü name nax 
cuãẽxü̃ cucuáxü̃! 
24Yíxema papa ya tüxü̃̃́ nangẽxmacü ya tümane ya mecümacü rü cuax̱ nüxü̃̃́ 
ngẽxmacü, rü poraãcü tataãxẽ rü tümanemaxã tügü ticuax̱üxü̃. 
25Ngẽmacax̱, Pa Chaunex, rü name nixĩ i mea tüxna cudau, rü tüxü̃ 
cutaãẽxẽxẽ ya cunatü rü cué. 

-17- 

26Pa Chaunex, ¡aixcüma chauga naxĩnü rü nagu ixũ i chaucüma! 
27Erü ngẽma ngexü̃ i naxü̃nearü ngúchaü̃gu maxü̃xü̃, rü ñoma wüxi ya puchu 
ya mátamacü rü ix̱macürüxü̃ nixĩ. 
28Ngẽma ngexü̃ rü ñoma wüxi i ngĩ ̃́tax̱áxü̃rüxü̃ tüxü̃ ínicu̱xeü̃ nax tüxü̃ 
ínayauxü̃xü̃cax̱ ya yíxema ngéma chopetüxe. Rü ngẽmaãcü inanatauxexẽ i 
muxü̃ma i yatügü. 

-18- 

29¿Texé tixĩ ya yíxema ngúxü̃ ingexe? ¿Texé tixĩ ya yíxema ngéma 
ixãĩnecüǘxe? ¿Texé tixĩ ya yíxema nucax̱ dauxe rü ngechaü̃ ínguxeẽ̃́xẽ? ¿Rü 
texé tixĩ ya yíxema natücax̱ma napíxe? ¿Rü texé tixĩ ya yíxema dauxetüxe? 
30Yíxema tixĩ ya tama nüxü̃ oxe nax bínu tixaxüxü̃. Rü yíxema tixĩ ya nüxü̃̃́ 
ixügüxe i axchíügü i nawa i ngãxü̃xü̃. 
31¡Taxṹ i nüxü̃ cudawenüxü̃ ya yimá bínu ya dauxchiücü ya copuwa 
iyix̱achíücü, erü tá cuxü̃̃́ nachix̱éga rü tauxchaãcü cuyaxaxü! 
32Natürü ngẽma nagu yacuáxü̃ ya yimá bínu nixĩ nax ñoma wüxi i ãxtape i 
tüxü̃ ngṍxü̃rüxü̃ ngúxü̃ tüxü̃ yangexẽẽxü̃. 
33Naguxü̃raü̃xü̃xü̃ tá cuxü̃ nadauxẽxẽ. Rü naguxü̃raxü̃xü̃gu tá cuxü̃ 
narüxĩnüxẽxẽ. Rü ore i taxuwama mexü̃maxã tá cuxü̃ nidexaxẽxẽ. 
34Ngẽma nax cungãxü̃xü̃ rü tá nagu cuxü̃ narüxĩnüxẽxẽ nax ñoma már arü 
ngãxü̃tüchíüwa rü wapuru ya buanecümaxã ixũxü̃nearü 
naxchirupawerutapex̱ewa cungexmaxü̃. 
35Rü ngẽxguma cubaixãchigu rü ñacugürü tá: —Choxna nanacuai̱x̱cagü, 
natürü taxuxü̃ma chacuax̱. Choxü̃ nacuai̱x̱gü, rü tama chauãẽxü̃ chacuax̱. 
Natürü ngẽxguma pewa ícharüdaxgu rü tá wenaxarü bínune chadau 
==ñacugürü tá. 

Ucü̱xẽgüchiga 24 

-19- 

1-2¡Taxṹ i naxcax̱ quixãũxãchixü̃ i ngẽma nacüma i ngẽma duü̃xü̃gü i chixexü̃ 
ügüxü̃! ¡Rü taxṹ cuxü̃̃́ nangúchaü̃xü̃ nax namaxã cuxãmücüxü̃! Erü nümagü 
rü max̱guxicatama narüxĩnüe, rü ngẽxguma yadexagügu rü nachiga nidexa i 
ngẽma chixexü̃ i naxügüxü̃. 

-20- 

3Yíxema ĩpata ǘxe, rü mea nagu tarüxĩnüãcüma nixĩ itanaxüxü̃, rü mea 
tümaãẽxü̃ tacuáãcüma itanapugü ya norü caxtagü. 

4Ngẽma nax tümaãẽxü̃ tacuáxü̃, rü ngẽmacax̱ mea tayapaxẽxẽ ya 
tümapataarü ucapugü namaxã i tümaarü ngẽmaxü̃gü i mexü̃ i tatanüxü̃. 

-21- 

5Ngẽma yatü i pora nüxü̃̃́ ngẽxmaxü̃arü yexera narümemae ya yimá yatü ya 
cuax̱ nüxü̃̃́ ngẽxmacü. Rü ngẽma poraarü yexera narümemae i cuax̱. 
6Yíxema daiwa ũxchaü̃xe rü tanaxwax̱e i meama nagu tarüxĩnü rü tanangugü 
nax ñuxãcü tanaxüxü̃ i ngẽma dai. Rü ngẽma nax tarüporamaexü̃cax̱ rü 
tanaxwax̱e i muxü̃ma i ucu̱xẽruü̃gü. 

-22- 

7Ngẽma naechitamare maxü̃xü̃ rü tama nüxü̃ nacuax̱ nax nügü ínapoxü̃xü̃ 
napex̱ewa i ngẽma ãẽx̱gacü i nüxna cax̱axü̃, erü cuax̱ nüxü̃̃́ nataxu. 

-23- 

8Yíxema duẽxẽarü chixexẽẽgu rüxĩnüxe, rü duü̃xü̃gü rü chixexẽẽruü̃maxã 
tüxü̃ naxugü. 
9Ngẽma nagu naxĩnüxü̃ i ngẽma naechitamare maxü̃xü̃ rü pecaduxicatama 
nixĩ, rü taxúema yáxna namaxã taxĩnü i ngẽma yatü i tama ixĩnüxü̃. 

-24- 

10Ngẽxguma tama yáxna namaxã cuxĩnügu i ngẽxguma guxchaxü̃ cuxcax̱ 
ínguxgu, rü naxíra i curü pora. 

-25- 

11¡Rü tüxü̃ rüngü̃xẽxẽ ya yíxema yu tümamaxã uegugüxe! ¡Rü nawa tüxü̃ 
ínanguxü̃xẽxẽ ya yíxema yuwa ĩxẽ! 
12Erü nüma ya Tupana ya guxü̃xü̃ma cuácü, rü woo cuma nüxü̃ quixuxgu nax 
tama nüxü̃ cucuáxü̃ nax togü guxchaxü̃ nüxü̃̃́ ngẽxmaxü̃, natürü nüma ya 
Tupana nüxü̃ nacuax̱ i ngẽxguma tama nüxü̃ curüngü̃xẽẽgu. Rü nüma ya 
Tupana rü tüxü̃̃́ nanaxütanü ya wüxíechigü naxcax̱ i ngẽma taxüxü̃. 

-26- 

13Pa Chaunex, ¡yaxaxü ya yima berure ya maixcuraxüchine ya naxchiãü̃wa 
ibaxü̃ne! ¡Rü dücax, nüxü̃ naweneta nax ñuxãcü nachix̱ichixü̃! 

14Ngẽxgumarüxü̃ ta nixĩ i ngẽma cuax̱ nax ñoma berurerüxü̃ 
namaixcuraxüchixü̃. Rü ngẽxguma tá cunayaxu̱xgu i ngẽma cuax̱, rü mea tá 
ínanguxuchi i ngẽma ícunangu̱xẽẽxü̃, rü tagutáma inayarüxo. 

-27- 

15¡Taxṹ i nagu curüxĩnüxü̃ nax tüxü̃ quitoxyepex̱exü̃ ya yíxema mexü̃gu 
maxü̃̃́xẽ! Rü tama name nax guxchaxü̃ nawa cuxüxü̃ ya tümapata. 
16Erü tüma ya yíxema duü̃xẽ ya mexü̃gu maxü̃̃́xe rü woo 7 ex̱pü̱xcüna 
itayanguxgu, rü 7 ex̱pü̱xcüna tá ítarüdaama. Natürü ngẽma duü̃xü̃gü i 
chixexü̃gu maxẽxü̃, rü ngẽma norü chixexü̃gu tá inayarütauxe. 

-28- 

17¡Taxṹ i cutaãẽxü̃ rü peta cuxüxü̃ ega guxchaxü̃gu nanguxgu i ngẽma curü 
uanü! 
18Erü ngẽxguma ngẽmaãcü cunaxü̱xgu, rü nüma ya Tupana rü taxũtáma 
namaxã nataãxẽ i ngẽma cuxüxü̃, rü tá curü uanümaxã narüngüxmü. 

-29- 

19¡Taxṹ i cunuxü̃ namaxã i ngẽma chixexü̃gu maxẽxü̃, rü bai i namaxã 
quixãũxãchixü̃ i ngẽma duü̃xü̃gü! 
20Erü nüma i ngẽma chixexü̃gu maxü̃xü̃ rü norü chixexü̃gu tá nayu, rü ñoma 
omü ixoxü̃rüxü̃ tá nixĩ i norü maxü̃. 

-30- 

21-22Pa Chaunex, ¡naga naxĩnü ya Tupana! ¡Rü ngẽxgumarüxü̃ ta naga naxĩnü 
ya ãẽx̱gacü! ¡Rü taxṹ i namaxã cuxãmücüxü̃ i ngẽma tama ixĩnüechaü̃xü̃! Erü 
ngẽma norü poxcu rü ngürüãchimare tá naxcax̱ ínangu. Rü taxúema nüxü̃ 
tacuax̱ i ngẽma poxcu nüma ya Tupana rü nüma ya ãẽx̱gacü tá namaxã 
ueguxü̃. 
23Ñaagü nixĩ i norü ucu̱xẽgü i ngẽma nüxü̃ icuax̱üchigüxü̃, rü ñanagürügü: 
—Ngẽma ãẽx̱gacügü i guxchaxü̃güarü mexẽẽruü̃gü rü ngẽxguma guxchaxü̃ 
namexẽẽgügu rü tama name nax tama guxãga naxĩnüexü̃. 



1911 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

24Ngẽma ãẽx̱gacü i naétüwa üxü̃ i ngẽma duü̃xü̃ i chixexü̃ üchiréxü̃, rü norü 
ĩanegücüãx̱ rü tá chixexü̃ namaxã naxuegugü. Rü ngẽma togü i nachixü̃anegü 
tá nüxü̃ naxoe. 
25Natürü ngẽma ãẽx̱gacü i napoxcuxü̃ i ngẽma duü̃xü̃ i chixexü̃ üxü̃, rü 
duü̃xü̃gü rü tá namaxã nataãẽgü. 
26Yíxema mea duü̃xü̃güxü̃ ngãxü̃xe, rü ñoma texé tüxü̃ chúxáxü̃rüxü̃ nixĩ. 
27Naxü̃pa nax cuxüpataxü̃ rü name nax cuxüane ngẽxma cutoexü̃cax̱, rü 
ngẽmawena rü marü name nax cuxüpataxü̃. 
28¡Taxṹ i tax̱acürü chixexü̃ cumücüchiga quixuxü̃, rü taxṹ i dora nachiga 
quidexaxü̃! 
29Tama name i nagu curüxĩnü nax cugütama cuxütanüxü̃ ega texé chixexü̃ 
cuxcax̱ ínguxẽẽgu. 
30-31Yexguma yema oxü̃arü naanewa chaxüpetügu rü yema tama naãẽxü̃ 
cuáxü̃arü úbanecüwa chaxüpetügu, rü yema naanegüwa nüxü̃ chadauxü̃ nixĩ 
nax chuxchuxü̃maxã naxãtüxü̃ rü norü poxeguxü̃ ga nutagünaxcax̱ rü 
yawax̱güxü̃. 
32Rü yexguma yemaxü̃ chadau̱̱xgu, rü chaugüãẽgu namaxã changuxü̃ ga 
yema nüxü̃ chadauxü̃. Rü yema rü wüxi ga chorü cuax̱ruxü̃ nixĩ. 
33-34Ngẽxguma cupeechamaregu rü cugü cupax̱cumügu nax mea cupexü̃cax̱, 
rü ngẽma taiya rü tá cuxü̃ nimax̱ ñoma wüxi i ngĩ ̃́tax̱áxü̃ i ãxnexü̃rüxü̃ 
==ñanagürügü. 

Ucü̱xẽgüchiga 25 

Togü ga norü ucu̱xẽgü ga Charomóü̃ 

1Ñaagü nixĩ ga Charomóü̃arü ucu̱xẽgü ga Yudáanearü ãẽx̱gacü ga Echequía 
norü duü̃xü̃güxü̃ wena ümatüxẽẽxü̃. 
2Nüxü̃ ticuax̱üü̃gü ya Tupana naxcax̱ i ngẽma cuax̱ i nüxicatama nüxü̃ 
nacuáxü̃. Rü nüxü̃ tangechaü̃gü i tachixü̃anearü ãẽx̱gacügü, erü nümagü rü 
naxcax̱ nadaugü nax nango̱xẽẽgüaxü̃ i ngẽma cuax̱ i ẽxü̃guxü̃. 

3Taxucürüwa tanangugü i ngẽma dauxü̃wa ngẽxmaxü̃ i ngo̱xmaanexü̃. Rü 
taxucürüwa tanangugü i ngẽma ñoma i naanearü aixepewa ngẽxmaxü̃. Rü 
ngẽxgumarüxü̃ ta taxucürüwa nüxü̃ tacuax̱ i ngẽma norü ĩnü i ngẽma 
nachixü̃anegüarü ãẽx̱gacügü. 
4Ngẽma duü̃xü̃ i diẽrumüwa tax̱acü üxü̃, rü noxri ngẽma diẽrumü nayagu nax 
ínayix̱ixü̃cax̱ i ngẽma norü ãũãchixü̃ nax diẽrumüxica íyaxüxü̃cax̱. Rü 
ngẽmawa tá nanaxü i wüxi i copu i mexü̃. 
5Rü ngẽxgumarüxü̃ ta ya ãẽx̱gacü rü ínanatax̱üchi i ngẽma norü duü̃xü̃ i 
chixexü̃gu maxü̃xü̃. Rü ngẽmaãcü tá mea inixũ i napatawa ya ãẽx̱gacü, rü 
ngẽmaãcü tá inanawex̱ nax mea norü duü̃xü̃gümaxã inacuáxü̃. 
6Tama name i cugü quicuax̱üxü̃ i ãẽx̱gacüpex̱ewa, rü tama name i duü̃xü̃gü i 
tachigagüxü̃ írütogüxü̃wa cuyarüto. 
7Erü ngẽxguma ngéma curütoxgu rü ngürüãchi tá wixwe üxü̃ i nachicawa 
cuxü̃ narütoxẽxẽ. Rü ngẽmaãcü ãne tá quinge napex̱ewa i ngẽma corigü. Rü 
narümemae nax icuyangu̱xuxẽẽxü̃ nax nüma ya ãẽx̱gacü cuxna uxü̃ nax 
naxü̃tawa curütoxü̃cax̱. 
8Rü ngẽxguma tax̱acürü guxchaxü̃ ngẽxmagu, rü tama name i yaxtacüma 
guxchaxü̃arü mexẽẽruxü̃ ya ãẽx̱gacüxü̃tawa nüxü̃ cuyarüxu. Erü ngürüãchi 
tá nangẽxma i to i nüxü̃ ixuxü̃ nax nataxuxü̃ma i chixexü̃ i texé üxü̃. Rü 
ngẽxguma i cuma rü taxucürüwama cugü ícupoxü̃. 
9¡Rü cugü ínapoxü̃ i ngẽxguma texé cuxü̃ ixuxgu! Natürü tama name i nüxü̃ 
quixu ega texé cuxica tax̱acüxü̃ cumaxã ixuxgu, 
10Erü ngẽxguma tá nüxü̃ quixuxgu rü ngürüãchi nangẽxma i bexma cuxü̃ 
ĩnüxü̃, rü ngẽxguma i cumax rü tá ãne quinge. Erü ngẽma cuchiga rü tá 
nango̱x rü taxucürüwama ñuxãcü tanamexẽxẽ. 
11Ngẽma ore i meama norü oragu nüxü̃ ixuxü̃, rü ñoma wüxi i 
manzanachicünax̱ã i úirunaxcax̱ i diẽrumümaxã ngax̱ãẽxü̃rüxü̃ 
nangúchaü̃xü̃chi. 

12Texé ya nüxü̃ ĩnüxe i ucu̱xẽ i cuax̱ tüxna ãxü̃, rü ngẽma ucu̱xẽ rü ñoma wüxi 
i ãnera rü wüxi i nachagü i mexẽchixü̃ i úiruwa üxü̃rüxü̃ nixĩ nax tümacax̱ 
namexü̃ ya yíxema nayaxúxe. 
13Ngẽma orearü ngeruxü̃ i aixcüma norü coriga ĩnüxü̃, rü norü corixü̃ 
nataãẽxẽxẽ. Erü ngẽma orearü ngeruxü̃ rü ñoma wüxi ya buanecü 
nanaianeyane gáuxü̃maxã íngucürüxü̃ nixĩ. 
14Yíxema nüxü̃ ixuxe nax togüna ãmare taxãxchaü̃xü̃, natürü tama naxǘxe, 
rü ñoma waemaxü̃ i buanecü i ngearü pucüã̃́xü̃rüxü̃ tixĩ. 
15Ngẽxguma yáxna ixĩnügu, rü nu itarüxoxẽxẽ. Rü ngẽxguma mexü̃ i oremaxã 
nangãxü̃gu, rü nu itarüxoxẽxẽ. 
16Ngẽxguma beruremaxã curüxũxgu, rü tama name i taxüchine quixaxü. Erü 
ngẽxguma taxüchine quixaxüxgu, rü tá namaxã cugü cuxoxgü. 
17Ngẽxguma cumücüxü̃ta cunaxũanegu, rü tama name i yexü̃cürü naxü̃tawa 
cuxũecha, erü tá düxwa cuxü̃ narüchau, rü tá cuxchi naxai. 
18Texé ya tümamücüchiga chixri idexaxe, rü ngúxü̃ tüxü̃ tingexẽxẽ ñoma 
taramaxã rüex̱na martiyumaxã rüex̱na wüxi i tax̱acü i ãmaguxü̃maxã tüxü̃ 
rüpix̱ẽẽxü̃rüxü̃. 
19Rü ngẽxguma guxchaxü̃ cuxü̃̃́ ngẽxmagu rü nüxna curüyoegu i wüxi i duü̃xü̃ 
i cuechitawax̱exü̃, rü tá cuxü̃̃́ nangu̱x ñoma cupüta ya ãxmanerüxü̃ rü ñoma 
cupara ibüyenerüxü̃. 
20Ngẽxguma wüxi i duü̃xü̃ i guxchaxü̃wa ngẽxmaxü̃cax̱ cuwiyaegu, rü ñoma 
ngúchiáxü̃ norü o̱xrigu ibaxü̃rüxü̃ nixĩ naxcax̱ i ngẽma curü wiyae. Rü ñoma 
nagáuaneyane ícucu̱xuchigurüxü̃ nixĩ i curü wiyae. 
21-22Ngẽxguma curü uanü taiyagu, ¡rü nachibüxẽxẽ! Rü ngẽxguma 
yatax̱awagu ¡rü naxaxẽxẽ! Rü nüma rü tá norü ãnemaxã nanadeãchichametü. 
Rü Cori ya Tupana rü tá cuxü̃̃́ nanaxütanü naxcax̱ i ngẽma cuxüxü̃. 
23Yimá buanecü ya nórtewaama ne ũcü rü pucü ínanguxẽxẽ. Rü yimá conü 
ya chixexü̃maxã idexacü rü nu ínanguxẽxẽ. 

24Ngẽxguma wüxi i ngexü̃ i chixecümaxü̃maxã cuxãxmax̱gu rü tama wüxi i 
taãxẽ nixĩ woo wüxi ya ĩpata ya taxü̃newa namaxã cungexmagu. Rü 
narümemae nax cuxrüwama to i nachicawa cungexmaxü̃. 
25Ngẽma ore i mexü̃ i yáxü̃wa ne ũxü̃ rü taãxẽ tüxna naxã. Rü ñoma 
itax̱awayane dexá i gauxchíüxü̃ ixaxüxü̃rüxü̃ nixĩ. 
26Ngẽxguma yimá yatü ya taxuxü̃ma i chixexü̃ ücü namuü̃gu rü yadu̱xruxgu 
napex̱ewa i ngẽma chixexü̃ üxü̃, rü ñoma puchu i dexá i buxchíüxü̃ nawa 
ixũxũrüxü̃ nixĩ. 
27Tama name nax poraãcü berure ixaxüxü̃. Rü ngẽxgumarüxü̃ ta tama name 
nax texé tügütama icuax̱üxü̃xü̃. 
28Yimá ĩane ya ngearü poxegune rü ãũcümaxü̃wa nangẽxma. Rü 
ngẽxgumarüxü̃ tixĩ ya yíxema tama tügüna dauxe i tümacümawa. 

Ucü̱xẽgüchiga 26 

1Tama name nax taunecügu gáuxü̃ rüyixixü̃, rü tama name nax napuxü̃ i 
ngẽxguma nanetüarü o ibuxgügu. Rü ngẽxgumarüxü̃ ta, tama name nax texé 
nüxü̃ icuax̱üü̃xü̃ i ngẽma naechitamare maxü̃xü̃. 
2Ngẽma weri i nu ne nañamarexü̃, rü ngẽma chiru i ngexchiãxü̃ rü taxuwama 
nangu erü nangechica. Rü ngẽxgumarüxü̃ ta taxũtáma tüxna nangu i ngẽma 
chixexü̃ i togü tamaxã ueguxü̃ ega taxuxü̃ma i chixexü̃ ixüxgu. 
3Ngẽma cowaru rü ítayapuxẽxẽ nax taga naxĩnüxü̃cax̱, rü ngẽma búru rü 
tanaxütü̱xünagu nax wex̱gu yaxũxü̃cax̱. Rü ngẽxgumarüxü̃ ta i ngẽma tama 
naãẽxü̃ icuáxü̃ i duü̃xü̃, rü name nax nacuax̱ixü̃ nax iyanawex̱ãchixü̃cax̱. 
4Ngẽma naechitamare maxü̃xü̃, rü tama name i chixexü̃maxã cunangãxü̃ nax 
tama naxrüxü̃ quixĩxü̃cax̱. 
5Rü ngẽma tama naãẽxü̃ cuáxü̃, rü name nax wüxi i ore i tauxchaxü̃maxã 
cunangãxü̃ nax ngẽmaãcü nüma tama nagu naxĩnüxü̃cax̱ nax cuax̱ nüxü̃̃́ 
ngẽxmaxü̃. 

6Ngẽxguma wüxi i tama naãẽxü̃ cuáxü̃xü̃ quimuxgu nax yangeãxü̃cax̱ i wüxi 
i curü ore, rü guxchaxü̃cax̱ cudau, rü ñoma cugü cuchexcutüxü̃rüxü̃ tá cuxü̃̃́ 
nixĩ. 
7Wüxi i yatü i poyeparaxü̃ rü taxuwama name. Rü ngẽxgumarüxü̃ ta i wüxi i 
naechitamare maxü̃xü̃arü ucu̱xẽ rü taxuwama name. 
8Taxuwama name ega maxgütaeruü̃wa yanai̱x̱gu ya nuta. Rü ngẽxgumarüxü̃ 
ta, taxuwama name nax wüxi i duü̃xü̃ i tama naãẽxü̃ cuáxü̃ nax nüxü̃ 
quicuax̱üxü̃xü̃. 
9Wüxi i duü̃xü̃ i ngãxü̃xü̃, rü tama nüxü̃ nacuax̱ nax tuxugu nanguxü̃. Rü 
ngẽxgumarüxü̃ nixĩ i ngẽma tama naãẽxü̃ cuáxü̃ nax tama nüxü̃ nacuáxü̃ nax 
tax̱acüchiga yixĩxü̃ i wüxi i ucu̱xẽ. 
10Naxãũcüma i wüxi i yatü i würamaxã guxãma ya yíxema napatawa 
chopetüxexü̃ imáxchaü̃xü̃. Rü ngẽxgumarüxü̃ ta naxãũcüma nax cuchiü̃wa 
cupuracüxẽẽxü̃ i wüxi i tama naãẽxü̃ cuáxü̃. 
11Wüxi i airu rü norü oxü wena nayadex̱exe. Rü ngẽxgumarüxü̃ ta i ngẽma 
duü̃xü̃ i tama naãẽxü̃ cuáxü̃, rü nacüma i chixexü̃cax̱ nataegu. 
12Wüxi i duü̃xü̃ i tama naãẽxü̃ cuáxü̃arü yexera nachixe i norü ĩnü i ngẽma 
nügügu rüxĩnüxü̃, nax guxãarü yexera nüxü̃ nacuáxü̃. 
13Ngẽma oxü̃ i duü̃xü̃ rü nügü ínaxüe nax tama napuracüxü̃cax̱, rü ñanagürü: 
—Yéa ĩanearü namawa nangẽxma i wüxi i leóü̃ i choxü̃ ícu̱xeü̃xü̃ 
==ñanagürü. 
14Wüxi i ĩãx̱ rü ngẽma norü chotaruxü̃maxã nixĩãx̱cüxü, rü ngẽma oxü̃ rü 
naxchiãü̃wa nixĩãx̱cüxü. 
15Ngẽma oxü̃ rü poratugu narüxu natürü norü omaxã tama nügüãx̱wa 
nanange i ngẽma õna. 
16Ngẽma oxü̃ rü nügü yaxuxgu rü nüma rü ngẽma 7 i mexü̃ i ucu̱xẽruü̃güarü 
yexera nüxü̃ nacuax̱. 

17Ngẽxguma togü nügümaxã nuegu, rü cuma rü icuxãxgu rü naxãũcüma. Rü 
ñoma wüxi i airu i düraxü̃ nachinügu iyaxuxü̃rüxü̃ nixĩ. 
18-19Duü̃xü̃ i ãũãẽxü̃ i chuxchi ya nawa iyuxü̃ne nuxica maxü̃nerüxü̃ nixĩ i 
ngẽma yatü i namücüxü̃ womüxẽẽxü̃ rü ñaxü̃: —Chaxĩnücax̱wax̱emare 
==ñaxü̃. 
20Ngẽxguma nataxu̱xgu i naichacüxü rü yima üxü rü nixo. Rü ngẽxgumarüxü̃ 
ta ega taxúema oregüxü̃ ixuxgu rü nataxuma i nu. 
21Ã̃́xwemaxã namexetü ya üxü, rü naixchacüxümaxã niiyaura ya üxü. Rü 
ngẽma nuwax̱exü̃ ínananguxẽxẽ i nu. 
22Ngẽma oregütax̱áxü̃arü ore rü ñoma wüxi i maixcuraxü̃rüxü̃ nachix̱ichi, 
natürü poraãcü duü̃xü̃güãẽwa nixücu. 
23Ngẽma norü dexa i ngẽma duü̃xü̃ i chixexü̃gu rüxĩnüxü̃, rü 
namexẽchicüraxü̃, rü ñoma wüxi ya buetare ya waixü̃münaxcax̱ ya 
diẽrumümaxã ichaxüchicürüxü̃ nixĩ. 
24Ngẽma aigu rüxĩnüxü̃, rü inayacu̱x nax naxaixwax̱exü̃. Rü norü dexa rü 
nameneta, natürü naãẽwa rü chixexü̃gu narüxĩnü. 
25Tama name i nüxü̃̃́ cuyaxõ i ngẽxguma ngechaü̃gaxãcü cumaxã yadexax̱gu, 
erü norü ĩnüwa rü chixexü̃gu cumaxã narüxĩnü. 
26Rü woo iyacúãgu i ngẽma nax aigu naxĩnüxü̃, natürü ngẽma norü chixexü̃ 
rü tá nango̱xoma i guxãpex̱ewa. 
27Texé ya wüxi i ãxmaxü̃ ǘxe rü tüma tátama nagu tingucuchi. Rü texé ya 
nuta ya tacüxü̃ cuxnetaxe nax yadixixü̃cax̱, rü yimá nuta rü tá tümaétüwa 
nadixi. 
28Ngẽma idoratax̱áxü̃ rü naxchi naxai i ngẽma duü̃xü̃gü i womüxẽẽxü̃. Rü 
ngẽma nüxü̃ cuáxü̃ nax ore i mexcüraxü̃xü̃maxã nawomüxẽẽtaexü̃ rü 
guxchaxü̃ ínanguxẽxẽ. 

Ucü̱xẽgüchiga 27 

Tama name i texé tügütama ticua̱xüxü̃ 

1¡Taxṹ i cugü quicuax̱üxü̃ naxcax̱ i ngẽma moxü̃ cuxüxchaü̃xü̃, erü tama nüxü̃ 
cucuax̱ i tax̱acü tá cuxü̃ ngupetüxü̃ i moxü̃arü ngunexü̃gu! 
2Tama name i cugütama quicuax̱üxü̃, rü narümemae i togü cuxü̃ nicuax̱üü̃gü. 
3Yimá nutagü rü yimá naxnücü rü niya, natürü ngẽma norü nu i ngẽma 
chixexü̃gu maxü̃xü̃, rü narüyamae. 
4Ngẽma yigüchi nax ixaixü̃, rü ngúxü̃ tüxü̃ ningexẽxẽ, rü ngẽma nu rü tüxü̃ 
nachixexẽxẽ. Natürü ngẽma nax tax̱acü inuxuxü̃ rü taxúema namaxã tapora. 
5Ega aixcüma nüxü̃ cungechaü̃gu i wüxi i duü̃xü̃, rü name nixĩ nax aixcüma 
cunaxucu̱xẽxü̃, rü tama nüxna cungeáxü̃. 
6Tama name i nüxna curüyoe i curü uanü i cuxü̃ chúxuxü̃. Rü narümemae 
nixĩ i nüxna curüyoe i ngẽma cumücü i aixcüma cuxü̃ ucu̱xẽxü̃. 
7Ngẽxguma tama itaiyax̱gu, rü woo ya berure rü tama tüxü̃̃́ nachix̱éga. Rü 
yíxema taiyaxe, rü woo ngẽma üxüxü̃ rü tümacax̱ namaixcura. 
8Ñoma wüxi i weri i yáxü̃wa naxchiãü̃na ũxü̃rüxü̃ nixĩ i wüxi i yatü i norü 
naane i nagu nabuxü̃na yáxü̃wa nu ne naxũmarexü̃. 
9Ngẽma pumara i yixichixü̃ rü tüxü̃ nataãẽxẽxẽ. Rü ngẽxgumarüxü̃ nixĩ i 
ngẽma ucu̱xẽ i tamücü tüxna ãxü̃ rü taãxẽ tüxna naxã. 
10¡Taxṹ i nüxna quixũgachixü̃ i cumücügü rüex̱na cunatümücügü, rü tama 
name i curü guxchaxü̃gümaxã cuenexẽxü̃tawa cuxũ! Ngẽma cuenexẽ i cuxna 
yáxü̃guxü̃arü yexera cuxü̃̃́ name i ngẽma cumücü i curü ngaicamawa 
ngẽxmaxü̃. 
11Pa Chaunex, name nax cuxü̃̃́ nangẽxmaxü̃ i cuax̱, rü ngẽmaãcü tá choxü̃ 
cutaãẽxẽxẽ, rü tá choxü̃̃́ natauxcha nax mea chanangãxü̃xü̃ i ngẽma chixri 
chauchiga idexagüxü̃. 
12Ngẽma naãẽxü̃ cuáxü̃ rü ngẽxguma napex̱ewa nangẽxmagu i wüxi i 
ãũcümaxü̃ rü nax̱chax̱wa nixũgachi nax tama nagu nanguxü̃cax̱. Natürü 
ngẽma tama naãẽxü̃ cuáxü̃ rü nawa naxũãma i ngẽma ãũcümaxü̃, rü nagu 
nangu. 

13Cuma nax diẽru ngĩxü̃ cuxãxü̃ nüxna i wüxi i duü̃xü̃ i tama nüxü̃ cucuáxü̃, 
rü name i nüxna cunayaxu i wüxi i naxchiru i ngẽma nüxü̃ rüngü̃xẽẽxü̃. Rü 
cuxmex̱wa tá nangẽxma i ngẽma naxchiru ñu̱xmata ngĩxü̃ natáeguxẽxẽ i 
ngẽma diẽru. 
14Ngẽxguma ngunetüxü̃ tagaãcü nüxü̃ curümoxẽgu i wüxi i cumücü, rü nüma 
rü tá nüxü̃̃́ nawax̱tümüxü̃, erü ñoma tax̱acü namaxã quixugüxü̃rüxü̃ nixĩ. 
15-16Ngẽma ngexü̃ i natexü̃ chixeãẽechaxü̃, rü ñoma wexweanexü̃ruxü̃ nixĩ. 
Rü taxucürüwama ítayachaxãchixẽxẽ i ngẽma nacüma i chixexü̃, erü ñoma 
buanecü ya taxucürüwa íyachaxãchixẽẽcürüxü̃ nixĩ, rü ñoma chíxü̃ i ãchiü̃xü̃ 
i taxucürüwama taxmex̱wa ingexmaxẽẽxü̃rüxü̃ nixĩ. 
17Ngẽma fieru rü to i fieruxü̃ natex̱ẽxẽ. Rü ngẽxgumarüxü̃ ta i taxre i duü̃xü̃gü 
rü nügü naxucu̱xẽgü nax mexü̃gu naxĩnüexü̃cax̱. 
18Yíxema nüxna dauxe i tümaarü igunecü rü tá tanangõ̱x i norü o. Rü yíxema 
mea nüxna dauxe i tümaarü coriarü ngẽmaxü̃gü, rü tümaarü cori rü tá 
tümamaxã nataãxẽ. 
19Dexáchiügu idawenügu nixĩ i nüxü̃ idauxü̃ i tachametü nax nañuxraxü̃xü̃. 
Rü ngẽxgumarüxü̃ ta nacümawa nixĩ i nangóxü̃ i wüxichigü i duü̃xü̃arü ĩnü. 
20Ngẽma yu rü ngẽma naxmax̱ü̃, rü taguma nüxü̃̃́ tingu ega woo ñuxre ya 
duü̃xẽ yuegu. Rü ngẽxgumarüxü̃ ta nixĩ ya yima yatüxetü nax taguma nüxü̃̃́ 
yanguxü̃ nax nüxü̃̃́ nangúchaü̃xü̃ ega tax̱acüxü̃ nadau̱̱xgu. 
21Üxüwa tayagu i ngẽma úiru rü diẽrumü nax nüxü̃ icuáxü̃cax̱ rü aixcüma 
úiruxüchi rüex̱na diẽrumüxüchi nax yixĩxü̃, Rü ngẽxgumarüxü̃ ta ya wüxi ya 
yatü ngẽxguma duü̃xü̃gü namaxã taãẽgügu. Rü ngẽmawa nüxü̃ tacuax̱ nax 
wüxi ya yatü ya mecü yixĩxü̃. 
22Ngẽma duü̃xü̃ i tama naãẽxü̃ cuáxü̃, rü woo cunaxucu̱xẽgu rüex̱na taxü̃ i 
guxchaxü̃ naxcax̱ ínguxgu rü tagutáma naxüchicüxü i nacüma. 
23-24¡Mea namaxã inacuax̱ i curü carnérugü rü mea nüxna nadau. Erü ngẽma 
nax cudiẽruã̃́xü̃ rü ngẽma nax ãẽx̱gacü quixĩxü̃, rü tama guxü̃gucax̱ nixĩ! 



1919 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

25-26Ngẽxguma naxügügu rü yabaxcagu i ngẽma maxẽ, rü tá cuyachexe ya 
yimá maxẽ ya max̱pǘnewa ngẽxmagücü, rü tá nixãwemü i curü carnérugü. 
Rü ngẽxguma rü tá nixãxtax̱a rü ngẽma naxtax̱awa tá cuxchiru cuxü. Rü 
ngẽxguma curü cabraxacümaxã cutaxegu rü tá curü diẽruxü̃ cudau, rü ngẽma 
diẽrumaxã tá to i curü naanecax̱ cutaxe. 
27Rü ngẽma curü cabragüwa tá cuxü̃̃́ nangẽxma ya nagünenixü̃ ya taxü̃ne. Rü 
yima tá quixaxü i cumax rü cuxacügü rü guxü̃ma i curü duü̃xü̃gü i cuxü̃̃́ 
puracüexü̃. 

Ucü̱xẽgüchiga 28 

Mexü̃ tayaxu ega mea imaxẽgu 

1Ngẽma chixexü̃ üxü̃, rü niña ega woo taxúema nawe ingẽchigügu. Natürü 
ngẽma aixcüma mexü̃gu maxü̃xü̃ rü ñoma wüxi ya leóü̃rüxü̃ taxucax̱ma 
namuü̃. 
2Ngẽxguma wüxi i nachixü̃ane chixri ixũxgu, rü to ningucuchichigü i norü 
ãẽx̱gacügü. Natürü ngẽxguma nangẽxmagu i wüxi i ãẽx̱gacü i aixcüma 
naãẽxü̃ cuáxü̃, rü mea norü duü̃xü̃gümaxã inacuax̱. 
3Ngẽma ãẽx̱gacü i chixri tümamaxã icuáxü̃ ya norü duẽxẽgü ya ngearü 
diẽruãx̱güxe, rü ñoma pucü ya tacü ya buanecümaxã nanetüarü o 
chixexẽẽcürüxü̃ nixĩ i ngẽma ãẽx̱gacü. 
4Ngẽma nüxna ixĩgachitanüxü̃ i Cori ya Tupanaarü mugü, rü nüxü̃ 
nicuax̱üü̃gü i ngẽma chixexü̃ ügüxü̃. Natürü ngẽma naga ĩnüexü̃ i Coriarü 
mugü, rü tama namaxã nataãẽgü i ngẽma chixexü̃ ügüxü̃. 
5Ngẽma chixexü̃gu maxẽxü̃ rü tama nüxü̃ nacuax̱gü nax nagu naxĩxü̃ i ngẽma 
nacüma i mexü̃. Natürü ngẽma Cori ya Tupanaga ĩnüexü̃ rü meama nüxü̃ 
nacuax̱gü nax nagu naxĩxü̃ i ngẽma nacüma i mexü̃. 
6Rü ngẽma nax imuarü diẽruã̃́xü̃ rü chixexü̃gu rüxĩnüxü̃, rü taxuwama name. 
Rü narümemae nixĩ nax tama imuarü diẽruã̃́xü̃ rü mexü̃gu rüxĩnüxü̃. 

7Yíxema nagu ixũxẽ i Tupanaarü mugü, rü wüxi ya nane ya naãẽxü̃ cuácü 
tixĩ. Natürü yíxema natanügu ãxẽ i ngẽma chixexü̃gu maxẽxü̃, rü tümanatüna 
ãne taxã. 
8Yíxema togüna diẽru taxãxgu naxüétüãcüma nayauxtanüxẽ, nax ngẽmaãcü 
yexera tamuarü diẽruã̃́xü̃cax̱, rü natücax̱mamare nixĩ i ngẽma diẽru i 
tayaxuxü̃. Erü nüma ya Tupana rü ngẽma duü̃xü̃ i mexü̃gu rüxĩnüxü̃na tá 
ngĩxü̃ naxã, nax ngẽmamaxã nüxü̃ nangü̃xẽẽxü̃cax̱ i ngẽma duü̃xü̃gü i ngearü 
diẽruãx̱güxü̃. 
9Yíxema tama naga ĩnüxe i Tupanaarü mugü, rü nüma ya Tupana rü 
taxũtáma tüxü̃̃́ nüxü̃ naxĩnü i tümaarü yumüxẽ. 
10Ngẽma duü̃xü̃ i chixexü̃wa tüxü̃ gagüxü̃ ya yíxema mexü̃gu rüxĩnüexe, rü 
norü chixexü̃gu tátama nangu. Natürü ngẽma yatügü i Tupanapex̱ewa 
mexü̃gu maxẽxü̃, rü mexü̃ tá nayauxgü. 
11Ngẽma diẽruã̃́xü̃, rü nügügu naxĩnügu rü nüxü̃ nacuax̱üchi. Natürü 
ngẽxguma ngẽma ngearü diẽruã̃́xü̃ i naãẽxü̃ cuáxü̃ nangugügu, rü tá nango̱x 
nax tama aixcüma nüxü̃ nacuáxü̃ i ngẽma diẽruã̃́xü̃. 
12Ngẽxguma ngẽma mexü̃gu rüxĩnüexü̃ rüporamaegügu, rü duü̃xü̃gü rü 
nataãẽgü. Natürü ngẽxguma ngẽma chixexü̃gu maxẽxü̃ rüporamaegügu, rü 
duü̃xü̃gü rü nax̱chax̱wa inicu̱xgü. 
13Ngẽma duü̃xü̃ i norü pecadu icúxü̃ rü taxũtáma mexü̃ nüxü̃ naxüpetü. 
Natürü ngẽma duü̃xü̃ i nüxü̃ ixuxü̃ i norü pecadu rü nüxü̃ rüxoxü̃, rü Tupana 
rü tá nüxü̃̃́ nüxü̃ inayarüngüma. 
14Yimá yatü ya Tupanaga ĩnücü rü Tupana nüxü̃ narüngü̃xẽxẽ, natürü ngẽma 
duü̃xü̃ i tama Tupanaga ĩnüxü̃, rü tá chixexü̃gu nangu. 
15Wüxi i ãẽx̱gacü i chixexü̃ i chixri norü duü̃xü̃gü i ngearü diẽruãx̱güxü̃maxã 
icuáxü̃, rü ñoma wüxi i leóü̃ i norü numaxã ingĩx̱inecüüxü̃rüxü̃ nixĩ, rü wüxi 
i osu i taiyaxüchixü̃rüxü̃ nixĩ i ngẽma ãẽx̱gacü i chixexü̃. 

16Ngẽma ãẽx̱gacü i chixexü̃, rü chixri norü duü̃xü̃gümaxã inacuax̱. Natürü 
ngẽma ãẽx̱gacü i tama nügüna nanugüxü̃ i diẽru, rü tá namax̱ i norü maxü̃. 
17Ngẽma máetaxü̃ rü taxũtáma niña ñu̱xmata yayauxgüã rü yamax̱güã, rü 
taxúetama naétüwa tachogü. 
18Ngẽma yatü i mexü̃gu maxü̃xü̃ rü taxucax̱ma poxcu namaxã taxuegu. 
Natürü ngẽma yatü i chixexü̃gu maxü̃xü̃ rü tá poxcu naxcax̱ ínangu. 
19Yíxema duü̃xẽ ya naanewa puracüxe, rü tüxü̃̃́ ínayaxü i tümaarü õna. 
Natürü ngẽma oxü̃ rü ngẽma nüxü̃̃́ íyaxüxü̃ nixĩ nax nangearü diẽruã̃́xü̃. 
20Yimá yatü ya ixaixcümacü, rü duü̃xü̃gü mea nachiga nidexagü. Natürü 
ngẽma yatü i diẽruguxicatama rüxĩnüxü̃, rü nagagu tátama poxcuwa naxũ. 
21Ngẽma guxchaxü̃arü mexẽẽruxü̃, rü tama name nax tama guxãga naxĩnüxü̃. 
Rü nangẽxma i duü̃xü̃gü i pecadugu nguxü̃ woo wüxi i íxraxü̃ i paũcax̱. 
22Ngẽma paxa nügü muarü diẽruãx̱ẽẽchaü̃xü̃, rü tama nagu narüxĩnü, rü wüxi 
i ngunexü̃ rü tá naxcax̱ ínangu nax nangearü diẽruã̃́xü̃. 
23Ngẽxguma mea nagu rüxĩnügu, rü yíxema tüxü̃ icuax̱üxü̃xearü yexera name 
i ngẽma duü̃xü̃ i tüxü̃ rüwex̱ãchixẽẽxü̃. 
24Yíxema tümanatüaxü̃̃́ rü tümaéaxü̃̃́ ngĩ ̃́xe rü ñu̱xũchi tügü ixuxe nax 
taxuxü̃ma i chixexü̃ taxüxü̃, rü máetaxü̃gümücü tixĩ. 
25Yíxema diẽruguxicatama rüxĩnüxe, rü nu ítanguxẽxẽ. Natürü yíxema Cori 
ya Tupanana rüyoexe, rü nüma rü tüxü̃ narüngü̃xẽxẽ. 
26Ngẽma naechitamare maxü̃xü̃ rü norü ĩnünatama narüyoe. Natürü yíxema 
aixcüma tümaãẽxü̃ cuáxe, rü tama chixexü̃gu tangu. 
27Yíxema nüxü̃ rüngü̃xẽẽ̃́xẽ i ngẽma ngearü diẽruãx̱güxü̃, rü tagutáma tax̱acü 
tüxü̃̃́ nataxu. Natürü yíxema namaxã aüxe i ngẽma ngearü diẽruãx̱güxü̃, rü 
duü̃xü̃gü rü tá poraãcü chixexü̃ tümamaxã naxuegugü. 
28Ngẽxguma ngẽma duü̃xü̃gü i chixexü̃gu rüxĩnüexü̃ ĩanemaxã icuax̱gügu, rü 
duü̃xü̃gü nax̱chax̱wa inicu̱xgü. Natürü ngẽxguma ínanguxü̃gu i ngẽma 

chixexü̃gu rüxĩnüexü̃, rü ngẽma duü̃xü̃gü i mexü̃gu maxẽxü̃ rü tá nüxí yima 
ĩanemaxã inacuax̱gü, rü tá mea inixũ. 

Ucü̱xẽgüchiga 29 

Nataãxẽ i ngẽma duü̃xü̃gü i Tupanaarü mugügu imaxẽxü̃ 

1Texé ya tama nayaxúxe i ucu̱xẽ, rü paxa tá guxchaxü̃ tümacax̱ ínangu, rü 
taxúetama tümaétüwa tachogü. 
2Ngẽxguma ngẽma duü̃xü̃gü i mexü̃gu rüxĩnüexü̃ ĩanemaxã icuax̱gügu, 
duü̃xü̃gü rü nataãẽgü. Natürü ngẽxguma ngẽma duü̃xü̃gü i chixexü̃gu 
rüxĩnüexü̃ ĩanemaxã icuax̱gügu, rü duü̃xü̃gü rü ngúxü̃ ningegü. 
3Wüxi i nane i naãẽxü̃ cuáxü̃ rü nanatüxü̃ nataãẽxẽxẽ, natürü ngẽma nane i 
ngexü̃gü i naxü̃nemaxã taxexü̃maxã ãmücüxü̃, rü norü diẽru ngĩxü̃ 
naxaiyax̱ü̃mare. 
4Ngẽma nachixü̃anearü ãẽx̱gacü i mea norü duü̃xü̃gümaxã icuáxü̃, rü norü 
duü̃xü̃gü rü naga naxĩnüe. Natürü ngẽma ãẽx̱gacü i ngexicatama nagu 
rüxĩnüechaxü̃ nax duü̃xü̃güxü̃ naxütanüxẽẽãxü̃cax̱ i diẽru, rü chixexü̃wa 
nanaxũxẽxẽ i nachixü̃ane. 
5Yíxema guxü̃guma tümamücüxü̃ icuax̱üxü̃netaxe rü ngẽmaãcü tümamücüxü̃ 
titoxyepex̱e, rü guxchaxü̃ naxcax̱ taxü. 
6Rü norü chixexü̃tama nixĩ i ngẽma yatoxyepex̱exü̃ i ngẽma duü̃xü̃ i 
chixexü̃gu maxü̃xü̃. Natürü ngẽma duü̃xü̃ i mexü̃gu maxü̃xü̃ rü nataãxẽ rü 
mexü̃gu narüxĩnü. 
7Yíxema mexü̃gu rüxĩnüxe, rü tümaétüwa nidexa ya yíxema tama muarü 
diẽruãx̱güxe. Natürü ngẽma duü̃xü̃ i chixexü̃gu rüxĩnüxü̃, rü nüxü̃̃́ 
tanataxuraxü̃mare ya yíxema tama muarü diẽruãx̱güxe. 
8Ngẽma duü̃xü̃güxü̃ nuexẽẽxü̃, rü nananuexẽxẽ ya wüxi ya ĩaneãcu. Natürü 
ngẽma naãẽxü̃ cuax̱güxü̃ rü nanangüxmüexẽxẽ i duü̃xü̃gü. 

9Yíxema tümaãẽxü̃ cuáxe rü ngẽxguma chi namaxã tanuxgu i wüxi i tama 
naãẽxü̃ cuáxü̃, rü nüma rü tá nanu rü tá tüxü̃ nacugü, rü taxuxü̃ma tá 
tamexẽxẽ. 
10Ngẽma máetagu rüxĩnüexü̃, rü tümachi naxaie, rü tüxü̃ nadaixchaü̃ ya 
yíxema mexü̃gu rüxĩnüexe. 
11Ngẽma tama naãẽxü̃ cuáxü̃ rü tama naxãne nax nanuxü̃. Natürü yíxema 
tümaãẽxü̃ cuáxe, rü yáxna namaxã taxĩnü i tümaarü nu. 
12Ngẽma ãẽx̱gacü i naga ĩnüxü̃ i ngẽma ore i doramare ixĩxü̃, rü chixexü̃wa 
nanagagü i guxü̃ma i norü ngü̃xẽẽruü̃gü. 
13Yíxema ngearü diẽruã̃́xẽ rü ngẽma ãẽx̱gacü i chixri tümamaxã icuáxü̃, rü 
Tupanapex̱ewa rü nawüxigumare. Erü ngẽma taxre rü Tupana nayaxüxetü 
nax nüxü̃ nadaugüxü̃cax̱. 
14Ngẽma ãẽx̱gacü i mea tümamaxã icuáxü̃ ya yíxema ingearü diẽruãx̱güxe, 
rü nataagü rü guxü̃gutáma ãẽx̱gacü nixĩgü. 
15Cuaximaxã rü ucu̱xẽmaxã nixĩ i wüxi i nane iyanawex̱ãchixü̃. Natürü 
ngẽma nane i chixexü̃ i taguma ucu̱xẽxü̃ rü naéxü̃ naxãnexẽxẽ. 
16Ngẽxguma namuxgu i ngẽma duü̃xü̃gü i chixexü̃gu maxẽxü̃ rü namu i 
pecadugü. Natürü ngẽma duü̃xü̃gü i mexü̃gu maxẽxü̃, rü tá nüxü̃ nadaugü 
nax guxchaxü̃ naxcax̱ ínguxü̃ i ngẽma duü̃xü̃gü i chixexü̃gu maxẽxü̃. 
17Ngẽxguma aixcüma mea cunaxucu̱xẽgu i cune, rü tá taãxẽ cuxna naxã, rü 
taxucax̱tama cuxoegaãxẽ. 
18Wüxi ya ĩane i ngextá duü̃xü̃gü tama Tupanaga ínaxĩnüexü̃wa, rü taxuxü̃ma 
mea inixũ. Natürü ngextá Tupanaga íxĩnüexü̃wa rü mexü̃gu ínamaxẽ i 
duü̃xü̃gü. 
19Wüxi i mugüruxü̃ rü tama dexamaxãmare tanawex̱ãchixẽxẽ. Erü woo nüxü̃ 
nacuax̱gu i ngẽma namaxã nüxü̃ ixuxü̃, natürü taxũtáma inaxĩnü. 
20Ngẽma tama naãẽxü̃ cuáxü̃arü yexera nixĩ i tama inaxĩnüxü̃ i ngẽma 
naechitamare idexaxü̃. 

21Texé nabuxgutama nangexrüxe i wüxi i tümaarü mugüruxü̃, rü yixcüra rü 
tá poraãcü tüxü̃̃́ nangu̱x. 
22Texé ya nuwax̱exe rü nu ítanguxẽxẽ, rü poraãcü ítatü. 
23Ngẽma nügü icuax̱üxü̃xü̃ rü tá tanaxãnexẽxẽ. Natürü yíxema tama tügü 
icuax̱üxü̃xẽ, rü duü̃xü̃gü rü tá tümamaxã nataãẽgü. 
24Ngẽxguma namaxã cuxãmücügu i ngẽma ngĩ ̃́xü̃ rü cugütama cuchixexẽxẽ. 
Rü ngẽxguma nüxü̃ cuxĩnügu nax ãẽx̱gacü poxcu cumaxã ueguxü̃, rü woo 
Tupanaégagu cugü ícuxuegu, rü taxucürüwa cugü ícupoxü̃. 
25Ngẽxguma duü̃xü̃güxü̃ cumuü̃gu rü cugünatama guxchaxü̃ cuxã. Natürü 
texé ya Tupanaga ĩnüxe, rü nüma ya Tupana tüxna nadau. 
26Muxü̃ma i duü̃xü̃gü rü ãẽx̱gacüarü ngü̃xẽẽcax̱ nadaugü. Natürü Cori ya 
Tupanaxicatama nixĩ ya aixcüma tüxü̃ rüngü̃xẽẽcü. 
27Ngẽma mexü̃gu maxẽxü̃ rü tama yáxna namaxã naxĩnüe i ngẽma chixexü̃gu 
maxẽxü̃. Rü ngẽma chixexü̃gu maxẽxü̃ rü tama yáxna tümamaxã naxĩnüe ya 
yíxema mexü̃gu maxẽxe. 

Ucü̱xẽgüchiga 30 

Agúruarü ucu̱xẽgü 

1Nüma ga Agúru rü Yaqué ga Machácüãx̱ nane nixĩ. Rü ñaa nixĩ ga Agúruarü 
ore ga Itiémaxã rü Ucáxmaxã nüxü̃ yaxuxü̃. 
2Norü orewa rü ñanagürü: —Pemaxã nüxü̃ chixu rü choma rü guxü̃ i 
duü̃xü̃güarü yexera taxuxü̃ma cuáxe chixĩ i Tupanachiga. Rü choma nax 
duü̃xü̃mare chixĩxü̃ rü chowa nataxuma i ngẽma cuax̱. 
3Taguma naxcax̱ changu̱x rü ngẽmacax̱ tama aixcüma nüxü̃ chacuax̱ i 
nachiga ya Tupana ya Üünecü. 
4¿Texé tixĩ ya yíxema marü daxũguxü̃ i naanegu ĩnagüxe rü ngéma írüxĩxe? 
¿Rü texé tügümex̱ẽgu tayayauxema ya buanecü? ¿Rü texé tügüchirugu 
tananuque i már? ¿Rü texé nüxü̃ tixu nax ngexta yacuáxü̃ i ñoma i naane? 
¿Rü texé nüxü̃ tacuax̱ i naéga rü naneéga? 

5Nüma ya Cori ya Tupana rü tüxü̃ ínapoxü̃ ya yíxema nüxü̃̃́ yaxõgüxe. Rü 
guxü̃ma i norü unetagü rü aixcüma nixĩ, rü name nax nüxna rüyoexü̃. 
6Tama name i cunayexeraxẽxẽ i Tupanaarü ore. Erü ngẽxguma cunaxüétügu, 
rü nüma rü ngürüãchi tá cuxna naca, rü ngẽmaãcü tá doratax̱áxü̃ quixĩ. 
7Pa Tupanax, taxre i ngü̃xẽẽxicatama nixĩ i cuxna naxcax̱ chacaxü̃. ¡Choxna 
naxã i ngẽma taxre naxü̃pa nax chayuxü̃! 
8¡Rü choxü̃ rüngü̃xẽxẽ nax tama chidoraxü̃cax̱! Rü tama chanaxwax̱e nax 
choxü̃ cumuarü diẽruãx̱ẽẽxü̃ rüex̱na changearü diẽruã̃́xü̃. ¡Rü ẽcü choxna 
naxã i ngẽma nagu mexü̃ nax choxü̃̃́ nangẽxmaxü̃cax̱ i wüxichigü i 
ngunexü̃arü õna! 
9Erü ngẽxguma chi chamuarü diẽruãx̱gu rü íyaxüxgu, rü ngürüãchi 
ngẽmagagu cuxü̃ icharüngüma. Rü ngẽxguma chi changearü diẽruãx̱gu, rü 
chi changĩx̱, rü ngẽmagagu chi chixri cuchiga nidexagü i duü̃xü̃gü. 
10Tama name i norü coripex̱ewa chixri nachiga quidexa i norü mugüruxü̃. 
Erü nüma i norü cori, rü ngürüãchi tá chixexü̃ cumaxã naxuegu, rü 
ngẽmagagu tá ngúxü̃ quinge. 
11Nangexma i duü̃xü̃gü i nanatümaxã chixexü̃ uegugüxü̃ rü tama naéxü̃ 
ngechaü̃güxü̃. 
12Rü nangẽxma i duü̃xü̃gü i nügü írümearü maxü̃ãx̱güxü̃, natürü tama nüxü̃ 
narüxoe i nacüma i chixexü̃. 
13Nangexma i duü̃xü̃gü i guxãétüwa nügü ügüxẽẽchaü̃xü̃. Rü ngẽmaãcü 
nügügu narüxĩnüe nax togüarü yexera yaxĩgüxü̃. 
14Rü nangẽxma i duü̃xü̃gü i tümachi aiexü̃ ya yíxema ngearü diẽruãx̱güxe. 
Napütagü rü ñoma taragü rü ñoma cüxchigürüxü̃ nixĩgü, rü norü numaxã 
tüxü̃ inayarüxoxẽẽchaü̃ ya guxãma ya yíxema ngearü diẽruãx̱güxe ya 
nachixü̃anewa ngẽxmagüxe. 
15-16Ngẽma õxmachixi rü nüxü̃̃́ nangẽxma i taxre i naxacügü i ñagüechaxü̃: 
“¡Choxna naxã, choxna naxã!” ñagüechaxü̃. Nangexma i tomaepü̱x rüex̱na 



1926 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

ãgümücü i tax̱acü i taguma nüxü̃̃́ inguxü̃: yuetamaxü̃, rü ngexü̃ i ngexacüxü̃, 
rü waixü̃mü i ngearü dexáã̃́xü̃, rü üxü ya taguma ixoxü̃ne. 
17Yíxema tümanatüxü̃ cugüxe, rü tümaégu idauxcüraxü̃xe, rü name i 
ngurucugü tüxü̃ nacau̱̱xü̃xetü, rü ẽxchagü tüxü̃ nangõ̱xgü. 
18-19Nangexma i tomaepü̱x rüex̱na ãgümücü i nacüma i choxü̃̃́ guxchaxü̃ nax 
nüxü̃ chacuáxü̃, rü ñaagü nixĩ: ñuxãcü dauxü̃gu yañaxü̃ i ngẽma ĩyü, rü 
tax̱acümaxã nügü yatúmarexü̃ i ngẽma ãxtape, rü ñuxãcü mea natoxpex̱exü̃ 
ya wapuru ya taxüchine i márwa, rü ñuxãcü wüxi i ngextü̱xücü rü wüxi i 
pacümaxã nügüxü̃̃́ nangúchaü̃güxü̃. 
20Wüxi i ngexü̃ i natena ngeãẽxü̃, rü nachibü rü nayau̱̱xax̱, rü norü ĩnüwa rü 
ñanagürü: “Taxuxü̃ma i chixexü̃ chaxü”, ñanagürü. 
21-23Nangexma i natomaepü̱xraxü̃xü̃ rüex̱na naxãgümücüraü̃xü̃ i duü̃xü̃gü i 
taxuacüma yáxna namaxã ixĩnüxü̃. Ngẽmagü rü nanamuü̃exẽxẽ i wüxi i 
nachixü̃aneacu, rü ñaagü nixĩ: ãẽx̱gacüwa nanguxü̃ i wüxi i duü̃xü̃ i 
mugüruxü̃ ixĩxü̃, ngẽma duü̃xü̃ i naechita maxü̃xü̃ rü norü õna íyaxüxüchixü̃, 
ngẽma ngexü̃ i nüxü̃ naxoexü̃ rü naxãteama, ngẽma naxü̃taxü̃ i norü chiũraxü̃ 
yaputéxü̃. 
24-28Nangexma i ãgümücü i naweane i cuax̱ nüxü̃̃́ ngẽxmaxü̃ i ngẽma nüxü̃ 
cuax̱üchixü̃arü yexera ixĩgüxü̃, rü ñaagü nixĩ: tachiwagü, rü woo tama 
naporae natürü taunecügu rü nananutaquex̱e i nawemü, rü conéyugü, rü woo 
tama namuxũchichirex̱ natürü nutatanügu naxüxmaxü̃gü, rü munügü, rü 
woo nangearü ãẽx̱gacüãx̱, mea nügü naxüxchimüü̃ ega inaxĩxgu, rü ngairegü, 
rü woo tauxchaãcü taxmex̱maxã tayayaxu, natürü ãẽx̱gacüpatawa 
nangẽxmagü. 
29-31Nangexma i tomaepü̱x rüex̱na ãgümücü i poraexü̃ i ngẽxguma yaxũxgu, 
rü tama muü̃xü̃, rü ñaagü nixĩ: leóü̃ i yexera nüxü̃ imuü̃xü̃ i taxuechax̱wa 
iñaxü̃, rü ota i yatüxü̃ i nügü írütaxü̃, rü chíbu i yatüxü̃, rü nachixü̃anearü 
ãẽx̱gacü ya norü churaragüpex̱egu ixũcü. 

32Ngẽxguma chi cuechitamare cugü quicuax̱üxü̃gu, rüex̱na nagu curüxĩnügu 
nax chixexü̃ tá cuxüxü̃, rü name nixĩ i mea nagu curüxĩnü. 
33Ngẽxguma chi lechi quibáegu rü tá nawa cunayaxu i mantequiya. Rü 
ngẽxguma chi cugüráü̃ quidagügu, rü tá cuduráü̃, rü ngẽxguma chi 
toguxemaxã cunuxgu rü dai tá ínangu ==ñanagürü ga Agúru. 

Ucü̱xẽgüchiga 31 

Ãẽ̱xgacü ga Lemuéxarü mamaarü ucu̱xẽgü 

1Ñaa nixĩ i ucu̱xẽgü ga Macháarü ãẽx̱gacü ga Lemuéxü̃ namaxã naxucu̱xẽxü̃ 
ga norü mama: 
2Pa Chaunex, cumax rü chowa cubu erü Cori ya Tupana nanangãxü̃ i chorü 
yumüxẽ. Rü ñaa nixĩ i chorü ucu̱xẽ i cumaxã nüxü̃ chixuxü̃. 
3Tama name i ngexü̃gügu cunaxaiyax̱ü̃xü̃ i curü pora, yerü yemagagu nixĩ ga 
muxü̃ma ga ãẽx̱gacügü ga chixexü̃gu nayixü̃. 
4Pa Lemuéx, tama name i ãẽx̱gacügü bínu rü ngúxü̃ i ax̱chixü nax yaxaxgüxü̃. 
5Erü ngẽxguma nangãxü̱̃xgu rü ngürüãchi tá nüxü̃ narüngüma i 
nachixü̃anearü mugü, rü ngẽmagagu taxũtáma nüxü̃ narüngü̃xẽxẽ i ngẽma 
ngearü diẽruãx̱güxü̃. 
6-7¡Nüxü̃ rüxo nax cuyaxaxüxü̃ ya bínu ya ngúcü rü ngúxü̃ i ax̱chixü. Rü nüe 
yaxaxgüã i ngẽma naechita maxẽxü̃, rü ngẽma ngechaü̃güxü̃ nax ngẽmagu 
nüxü̃ yanangümaexü̃cax̱ nax nangearü diẽruãx̱güxü̃ rü ngúxü̃ yangegüxü̃! 
8¡Pa Lemuéx, tümaétüwa idexa ya yíxema duü̃xẽgü ya tüxü̃̃́ naguxchaxe nax 
tügüétüwa tidexagüxü̃! ¡Rü tüxü̃ ínapoxü̃ ya yíxema taxucürüwa tügü 
ípoxü̃xẽ! 
9¡Rü tümaétüwa idexa rü tüxü̃ ínapoxü̃ ya yíxema ngearü diẽruãx̱güxe, rü 
yíxema tama nüxü̃ cuáxe nax tügüétüwa tidexagüxü̃! 

Ngẽma nge i aixcüma ngĩãẽxü̃ cua̱xcü 

10Tama natauxcha nax ngĩxü̃ iyarüngau̱̱xü̃ i wüxi i nge i aixcüma ngĩãẽxü̃ 
cuax̱cü. Ngĩma rü ñoma nutaacügü ya ngãx̱ãẽruü̃arü yexera iyixĩ nax 
namexẽchixü̃. 
11Ngĩte rü aixcümama ngĩxna narüyoe, rü ngĩma rü nüxü̃ irüngüxẽxẽ nax 
ngẽmaãcü taxuxü̃ma nüxü̃̃́ taxuxü̃cax̱. 
12Ngĩma rü guxü̃ma i ngunexü̃ i naxü̃tawa nax namaxü̃xü̃gu, rü poraãcü 
inataãẽxẽxẽ ya ngĩte. 
13Ngẽma nge i aixcüma ngĩãẽxü̃ cuax̱cü, rü naxcax̱ idau ya tünüta ya 
carnérutax̱anaxcax̱ rü línuchinaxcax̱, nax ngẽmawa namuaxü̃cax̱ i meruü̃gü. 
14Ngĩma rü ñoma wüxi ya wapuru ya yáxü̃wa ne ũxü̃ne rü õnagü ngéma 
ngexü̃nerüxü̃ iyixĩ. 
15Naxü̃pa nax yangóonexü̃ rü marü íirüda rü ixüwemü. Rü ngĩxacügüxü̃ 
ichibüexẽxẽ rü ngĩxü̃taxü̃gü rü ta inachibüexẽxẽ. 
16Naxcax̱ idau i wüxi i naane rü naxcax̱ itaxe. Rü ngẽma diẽru i ngĩxü̃ 
nanutaquex̱ecümaxã rü ngẽxma naanegu inato i úbagü. 
17Rü ipora rü ngĩrü ngúchaü̃maxã ipuracü. 
18Ngẽxguma nataxegu rü mea namaxã icuax̱ i natanü, rü tama irüngü̃ 
ñu̱xmata nachüta. 
19Ngĩma rü ngĩxmex̱maxã iyadixnüta ya tüxax̱mü, rü inamu i ngĩxchiru. 
20Rü ngĩma rü guxü̃guma tüxü̃ irüngüxẽxẽ ya yíxema ingearü diẽruãx̱güxe rü 
yíxema tax̱acü tüxü̃̃́ taxue. 
21Taxucax̱ma ixoegaãxẽ ega gáuane ixüxgu, erü guxü̃ma i ngĩxacügü rü nüxü̃̃́ 
nangẽxma i norü gáuxü̃chiru. 
22Ngĩmatama inaxü i düxruü̃gü. Rü mexẽchixü̃ i naxpümaxã ixãxchiru. 
23Ngĩte rü ĩanewa duü̃xü̃gü meama nüxü̃ nacuax̱gü, rü yima ĩanearü 
ãẽx̱gacügütanüwa nangẽxma. 
24Ngĩma rü inaxü i naxchiru rü goyexü̃gü. Rü taxetanüxü̃xü̃ namaxã itaxe. 

25Ngĩma rü wüxi i nge i poraãẽcü rü mecü iyixĩ, rü tama naxcax̱ ixoegaãxẽ i 
moxü̃arü ngunexü̃. 
26Ngẽxguma yadexaxgu rü ngĩãẽxü̃ nacuáãcüma iyadexa. Rü 
nangechaü̃ãcüma duü̃xü̃güxü̃ ingúexẽxẽ. 
27Guxü̃guma ixũãxẽ nax guxü̃ma mea ixũxü̃cax̱ i ngĩpatawa. Rü ngẽma õna i 
nangṍxü̃ rü ngĩmatama naxcax̱ napuracüxü̃ nixĩ. 
28Ngẽma ngĩxacügü rü ngĩte rü ngĩxü̃ nicuax̱üxü̃gü rü ñanagürügü: 
29—Imuxũchi i nge i mecümacü, natürü cuma nixĩ i guxü̃arü yexera 
cumecümaxü̃ ==ñanagürügü. 
30Ngẽxguma napaxgu i wüxi i nge rü imechametü, rü ngẽmacax̱ yatügüaxü̃̃́ 
ingúchaü̃, natürü ngẽma ngĩrü pa rü paxaãchimare nixĩ. Natürü ngẽma nge i 
Tupanaga ĩnücü nixĩ i namexü̃ nax yexera ngĩxü̃ icuax̱üxü̃güxü̃. 
31¡Ngĩxü̃ picuax̱üü̃gü napex̱ewa i guxü̃ma i ĩanecüãx̱, rü ngĩmaxã petaãẽgü 
naxcax̱ i guxü̃ma i ngẽma mexü̃ i naxüxü̃! 

Ngü̱xẽẽtaẽrüü ̃arü ore 

Ngü̱xẽẽtaẽrüü ̃arü ore 1 

Guxü̃ma i ta̱xacü i ñoma i naanewa nagu rüxĩnüexü̃ rü natüca̱xmamare nixĩ 

1-2Ñaa nixĩ i norü ore ga nüxü̃ yaxuxü̃ ga gumá orearü uruxü̃ ga Dabí nane ga 
Yerucharéü̃wa ãẽx̱gacü ixĩcü. Guxü̃ma i tax̱acü i ñoma i naanewa nagu 
rüxĩnüexü̃ rü natücax̱mamare nixĩ, erü guxü̃ma rü tá nagu̱x. 
3¿Rü nüma ya yatü rü tax̱acürü mexü̃ nawa nayaxu i norü puracü i taxü̃ i 
ñoma i naanewa naxüxü̃? 
4Rü duü̃xü̃gü rü ningóetanü rü ngẽma togü rü niyuetanü, natürü ñoma i 
naane rü nanaxai̱x̱rügumaraxü̃mare. 
5Rü üax̱cü, rü pax̱mama inarügo rü yáuanecü rü ínarüxücu. Rü ngẽxma 
nachicagu narüxãũ̱̱x. Rü moxü̃ãcü pax̱mama wenaxarü inarügo. 
6Rü yimá buanecü, rü súrwaama nabuema rü ngéma rü nügü inibuema nax 
nórtewaama naxũemaxü̃cax̱. Rü ngẽmaãcü ya yimá buanecü rü dauxque 
naxũema rü ñu̱xũchi tawaama naxũema. Rü ngẽmaãcü nixũecha rü taguma 
ínayachaxãchi. 
7Rü guxü̃ma i natügü, rü márwa nixĩ i nayax̱güxü̃, natürü ngẽma már rü 
taguma narübai. Rü ngẽma natügüarü dexá nacaixnagü rü pucü nixĩ. Rü 
ngẽmaãcü wenaxarü ngẽma natü i nawa ne naxũxü̃cax̱ nataegu nax 
wenaxarü márwa nayaxü̃cax̱. 
8Rü guxü̃ma i tax̱acü i ñoma i naanewa ngẽxmaxü̃ rü duü̃xü̃gü rü nüxü̃ 
narüchau. Rü ngẽmacax̱ düxwa tama nachiga nidexagüchaü̃. Rü ngẽma 
duü̃xü̃gü nüxü̃ daugüxü̃, rü tama nüxü̃̃́ ningu nax namaxã nataãẽxü̃, rü yexera 
nüxü̃ nadaugüchaü̃ i to. Rü ngẽma duü̃xü̃gü nüxü̃ ĩnüexü̃, rü tama nüxü̃̃́ ningu 
nax namaxã nataãẽxü̃, rü yexera nüxü̃ naxĩnüechaü̃ i to. 
9Rü ngẽma ü̃pa ngupetüxü̃ rü wena tá nangupetü. Rü ngẽma ü̃pa duü̃xü̃gü 
ügüxü̃ rü wenaxarü duü̃xü̃gü tá nanaxügü. Rü ñoma i naanewa rü nataxuma 
i tax̱acü i ngexwaca ngóxü̃. 

10Rü guxü̃gutáma nangẽxma i duü̃xü̃ i ñaxü̃: —Ñaa waxi nixĩ i wüxi i 
ngexwaca ngóxü̃ ==ñaxü̃. Natürü ngẽma naxcax̱ ngexwacax̱ü̃xü̃, rü ñuxre 
ya taunecü naétü ngupetüxü̃ nixĩ nax marü nangẽxmaxü̃. 
11Rü ngẽma nüxíra ngóexü̃ i duü̃xü̃gü rü taxúema nüxna tacuax̱ãchi i 
ñu̱xmax. Rü ngẽxgumarüxü̃ ta i ngẽma taweama tá ngóexü̃ i duü̃xü̃gü rü 
taxúetama nüxna tacuax̱ãchi. 
12Rü choma i orearü uruxü̃, rü Iraétanüxü̃arü ãẽx̱gacü chixĩ ga 
Yerucharéü̃wa. 

Orearü uruü̃xü̃ ngupetüxü̃chiga 

13Choma rü poraãcü ngugüxü̃ icharüxãũ̱̱x. Rü naxcax̱ changu̱x i guxü̃ma i 
ñoma i naanewa ixüxü̃. Rü taxü̃ i puracü nixĩ i yatügüétü naxǘnagüxü̃ ya 
Tupana nax ngẽmatüü̃wa nangẽxmagüxü̃cax̱. 
14Rü choma rü chanangugü i guxü̃ma i tax̱acü i üxü̃ i ñoma i naanewa rü 
natücax̱mamare nixĩ. Rü ñoma buanecü ya taxucürüwa texé 
yayauxemacürüxü̃ nixĩ. 
15Rü wüxi i tax̱acü i wü̃xü̃ rü taxuacü itanawex̱ãchixẽxẽ. Rü ngẽma tama tüxü̃̃́ 
ngẽxmaxü̃ rü taxuacü tayaxugü. 
16-17Rü yexguma ga choma rü chaugümaxã ñachagürü: —Ñu̱xmax i duü̃xü̃gü 
rü choxü̃ nataxẽẽgü rü nüxü̃ nixugü nax choma rü nüxü̃ chacuax̱üchixü̃ norü 
yexera ga yema nüxíra ãẽx̱gacügü ixĩgüxü̃ ga Yerucharéü̃wa. Yerü chaugü 
ichaxã nax naxcax̱ chadauxü̃ nax cuax̱ choxü̃̃́ yexmaxü̃ nax nüxü̃ chacuáxü̃cax̱ 
i tax̱acü nixĩ i aixcüma mexü̃ rü tax̱acü nixĩ i natücax̱mamare ixĩxü̃. Natürü 
nüxü̃ chicuax̱ãchi rü guxü̃ma i ngẽma nagu charüxĩnüxü̃ rü ñoma buanecüxü̃ 
yayauxchaü̃cürüü̃mare nixĩ ==chaugümaxã ñachagürü. 
18Rü ngẽxguma yexera nüxü̃ icuax̱gux, rü yexera tachixeãxẽ. Rü ngẽxguma 
yexera i cuax̱ tüxü̃̃́ ngẽxmagux, rü yexera ngúxü̃ tinge. 

Ngü̱xẽẽtaẽrüü ̃arü ore 2 

Ngẽma ngúchaü̃ rü ngẽma cua̱x rü ĩnü i natüca̱xmamare ixĩgüxü̃ nixĩ 

1Chaugümaxã ñachagürü: —Ñu̱xma rü tá nüxü̃ chaxü i ngẽma duü̃xü̃gü nagu 
rüxĩnüexü̃ rü namaxã nataãẽgüxü̃, rü chaugüxü̃̃́ tá chanadetaquex̱e i muxü̃ma 
i ngẽmaxü̃gü ==ñachagürü chaugümaxã. Natürü woo i ngẽma ĩnü rü 
natücax̱mamare nixĩ. 
2Rü düxwa nüxü̃ chacuax̱ i ngẽma nax chacugüxü̃ rü wüxi i natücax̱mamare 
yixĩxü̃, rü ngẽma chauxunearü ngúchaü̃gü rü taxuwama namexü̃. 
3Rü chauãẽwa nagu charüxĩnü rü tá nüxü̃ chaxü ya yimá bínu ya 
ngúchiacüarü pora. Rü namaxã chaugü changãxẽxẽ nax nüxü̃ chacuáxü̃cax̱ 
rü aixcüma name nax ngẽmaãcü namaxẽxü̃ i duü̃xü̃gü nagu i ngẽma 
noxretama i ngunexü̃gü i ñoma i naanewa nax namaxẽxü̃. 
4Rü taxü̃ ga puracü chaxü. Rü chaugücax̱ chanaxü ga guma ãẽx̱gacüpatagü 
ga taxüchine rü mexẽchine. Rü choxrütama úbanecügü choxü̃̃́ nayexma. 
5Rü choma ichanato ga nanetügü rü chorü putüraanecügü. Rü yexma 
chanatogü ga naguxü̃raü̃xü̃ i nanetügü i orix̱gü. 
6Rü chanaxü ya puchugü nax gumaarü dexámaxã yamegüxü̃cax̱ ga yema 
nanetügü ga ichatogüxü̃. 
7Rü naxcax̱ chataxe ga chorü mugüruü̃gü ga yatüxü̃ rü ngexü̃. Rü yemaétü 
choxü̃̃́ nayexma ga togü ga chorü duü̃xü̃gü ga chauchiü̃gutama buexü̃. Rü 
yexgumarüxü̃ ta rü yema Yerucharéü̃wa nüxíra ãẽx̱gacü ixĩgüxü̃arü yexera 
choxü̃̃́ nayexma ga wocagü rü carnérugü. 
8Rü chananutaquex̱e ga muxü̃ma ga úiru rü diẽrumü ga noxri togü ga 
nachixü̃anegüarü ãẽx̱gacügüxü̃tawa rü chorü ĩanegüwa chayaxuxü̃. Rü choxü̃̃́ 
nayexma ga duü̃xü̃gü ga iyatüxü̃ rü ngexü̃ ga chau̱̱xcax̱ wiyaegüxü̃. Rü 
yemaacü chorü ngúchaü̃ chaxü. Rü choxü̃̃́ nayexma ga muxü̃ma ga ngexü̃gü 
ga namaxã chaxarüãx̱maregüxü̃. 
9Rü yema Yerucharéü̃wa nüxíra ãẽx̱gacügü ixĩgüxü̃arü yexera chatachiga rü 
choxü̃̃́ nayexma ga chorü yemaxü̃gü. Rü naétü taguma choxna nixũgachi ga 
cuax̱. 

10Rü guxü̃ma ga yema choxü̃̃́ ngúchaü̃xü̃ rü tama chaugüna chanachu̱xu. Rü 
guxü̃ma i ngẽma duü̃xü̃gü namaxã taãẽxü̃ rü chanaxü. Rü guxü̃ma ga yema 
chorü puracü ga chaxüxü̃ rü namaxã chataãxẽ. Rü yema taãxẽ nixĩ ga chorü 
natanü ga yema chaxüxü̃. 
11Rü yemawena rü mea nagu ícharüxĩnü̃ rü chanangugü ga guxü̃ma ga yema 
chaxüxü̃ rü yema puracü ga guxchaãcü chaxüxü̃. Rü yemawa nüxü̃ 
chicuax̱ãchi nax natücax̱mamare yixĩxü̃ ga guxü̃ma ga yema chaxüxü̃, rü 
ñoma buanecü ya yau̱̱xemachaü̃cürüü̃mare nax yixĩxü̃ nax taxuwama tüxü̃̃́ 
namexü̃ i ngẽma ñoma i naanewa ixüxü̃. 
12Rü yemawena rü meama nagu charüxĩnü rü nügügu chanangu i ngẽma cuax̱ 
namaxã i ngẽma nax tama naãẽxü̃ nacuáxü̃ rü ngẽma nax taechitamare 
imaxü̃xü̃. ¿Rü ngẽma chowena ãẽx̱gacü ixĩxü̃ rü tax̱acürü to i puracü i tama 
choma chaxüxü̃ tá nixĩ i naxüxü̃? 
13Rü ñu̱xma rü düxwa nüxü̃ chicuax̱ãchi nax ngẽma taãẽxü̃ icuáxü̃ rü nüxü̃ 
narümemae i ngẽma nax taechitamare imaxü̃xü̃, ngẽxgumarüxü̃ i ngẽma 
ngóonexü̃ rü ngẽma ẽanexü̃xü̃ nax namemaexü̃. 
14Rü yíxema tümaãẽxü̃ cuáxe rü mea tanangugü ega tax̱acü taxü̱xgu, natürü 
ngẽma naechitamare maxü̃xü̃ rü tama mea nagu naxĩnüãcüma tax̱acü naxü. 
Natürü chanangugü rü yíxema tümaãẽxü̃ cuáxe rü ngẽma naechitamare 
maxü̃xü̃ rü ngẽmatátama nixĩ i norü gu̱x. 
15Rü chaugümaxã ñachagürü: —Ngẽma naechitamare maxü̃xü̃rüü̃tátama 
chayu i chomax. ¿Rü ngẽmacax̱ tax̱acüwa choxü̃̃́ namexü̃ i guxü̃ma i ngẽma 
chorü cuax̱? Rü ngẽma rü ta rü natücax̱mamare nixĩ. 
16Erü ngẽxguma nangupetügu ya taunecügü rü tagutáma texé nüxna 
tacuax̱ãchi i ngẽma duü̃xü̃ i taxü̃ i cuax̱ nüxü̃̃́ ngẽxmaxü̃ rü ngẽma duü̃xü̃ i 
naechitamare maxü̃xü̃. Rü guxü̃xü̃ tarüngüma. Rü ngẽma duü̃xü̃ i taxü̃ i cuax̱ 
nüxü̃̃́ ngẽxmaxü̃ rü nayu, rü ngẽxgumarüxü̃ ta i ngẽma duü̃xü̃ i naechitamare 
maxü̃xü̃ rü nayu ==ñachagürü chaugümaxã. 

17Rü choxü̃̃́ nawax̱tümüü̃ nax ñoma i naanewa chamaxü̃xü̃, erü guxü̃ma i 
puracü i ñoma i naanewa ixüxü̃ rü inarüxomare. Rü aixcüma nixĩ i guxü̃ma 
i ngẽma ixüxü̃ rü natücax̱mamare yixĩxü̃. Rü ñoma buanecü ya 
taxucürüwama yayauxemacürüxü̃ nixĩ. 
18Rü ngẽxgumarüxü̃ ta ga yema puracü ga ñoma ga naanewa chaxüxü̃, rü 
tama aixcüma taãxẽ choxna naxã, erü guxü̃ma ga yema puracü ga chaxüxü̃ 
rü ãẽx̱gacü i chowena chauchicüxü ãẽx̱gacü ixĩxü̃ tá namaxã inacuax̱. 
19¿Texé nüxü̃ cuáxü̃ ya yima ãẽx̱gacü ya chowena tá ixücucü, rü wüxi ya 
naãẽxü̃ cuácü yixĩ, rüex̱na tama naãẽxü̃ cuácü yixĩ? Natürü nüma tá nixĩ i 
namaxã inacuáxü̃ i guxü̃ma i ngẽma ñoma i naanewa chorü cuax̱maxã 
chaxüxü̃ rü taxü̃ i puracümaxã choxü̃̃́ ngẽxmaxü̃. Rü guxü̃ma i ngẽma rü ta 
rü natücax̱mamare nixĩ. 
20Rü ngẽxguma nagu charüxĩnügu ga yema chaxüxü̃ ga ñoma ga naanewa, 
rü chaugümaxã chixãũxãchi nax yemaacü poraãcü chapuracüxü̃. 
21Rü ngẽxguma wüxíe taxü̃ i tümaarü cuax̱maxã mea tapuracügu, rü 
natücax̱mamare tapuracü, erü guxü̃ma i ngẽma tayaxuxü̃ i tümaarü 
puracüwa rü togü i tama naxcax̱ puracüxü̃arü tá nixĩ. Rü ngẽmaãcü i tümaarü 
puracü rü natücax̱mamare nixĩ erü tümaarü ngẽmaxü̃gü rü togüarü tá nixĩ. 
22¿Rü tax̱acürü mexü̃ tá nayaxu ya yima yatü ega poraãcü napuracügu rü 
poraãcü ngẽma puracücax̱ naxoegaãẽgu i ñoma i naanewa? 
23Rü guxü̃ i ngunexü̃gu rü ngúxü̃ ninge rü nachixeãxẽ. Rü woo chütacü rü 
norü puracügu narüxĩnüecha. Rü ngẽma rü ta wüxi i natücax̱mamare nixĩ. 
24Rü ngẽma nüxü̃̃́ rümemaexü̃ ya yimá yatü nixĩ nax nachibüxü̃ rü naxaxexü̃ 
rü nangóoxü̃ i ngẽma norü puracütanü. Erü guxü̃ma i ngẽma rü ta Tupana 
nanango̱xẽxẽ. 
25¿Rü texé tachibü rüex̱na tataãxẽ ega tama Tupana nango̱xẽẽgu i ngẽma? 
26Rü aixcüma Tupana tüxna nanaxã i cuax̱ rü taãxẽ ya yíxema tüxü̃ nadáuxe 
nax mexü̃ taxüxü̃. Natürü yíxema chixexü̃arü üruxü̃ ixĩxẽ, rü nüma ya Tupana 
rü tüxü̃ nayixerü nax tügü tamuarü ngẽmaxü̃güãx̱ẽẽxü̃. Natürü Tupana rü 

yixcüama tüxna nanade i tümaarü ngẽmaxü̃gü nax yíxema tümamaxã 
nataãẽxẽẽna naxããxü̃cax̱. Rü yíxema chixexü̃ üxe rü guxü̃ma i ngẽma 
tayaxuxü̃ rü natücax̱mamare nixĩ. Rü ñoma buanecü ya taxucürüwama 
yauxemachaü̃cürüxü̃ nixĩ. 

Ngü̱xẽẽtaẽrüü ̃arü ore 3 

Guxü̃ma i ngupetüxü̃ rü nüxü̃̃́  nangẽxma i norü ora rü norü ngunexü̃ nax nawa 
nanguxü̃ 

1Ñoma i naanewa rü guxü̃ma i tax̱acü i ngupetüxü̃ rü nüxü̃̃́ nangẽxma i norü 
ora rü norü ngunexü̃ nax nawa nanguxü̃. 
2Rü nangẽxma i ngunexü̃ i nagu ibuxü̃, rü nangẽxma i ngunexü̃ i nagu iyuxü̃. 
Rü nangẽxma i ngunexü̃ i nagu itoexü̃, rü nangẽxma i ngunexü̃ i nagu nabéxü̃ 
i ngẽma itoxü̃. 
3Rü nangẽxma i ngunexü̃ i nagu namáetagüxü̃, rü ngunexü̃ i nagu tüxü̃ 
yaxüxü̃xü̃güxü̃. Rü nangẽxma i ngunexü̃ i nagu napogüexü̃, rü ngunexü̃ i 
nagu naxüpatagüxü̃. 
4Rü nangẽxma i ngunexü̃ i nagu ixaxuxü̃, rü ngunexü̃ i nagu icugüexü̃. Rü 
nangẽxma i ngunexü̃ i nagu iyutanüxü̃, rü ngunexü̃ i nagu ipetaexü̃. 
5Rü nangẽxma i ngunexü̃ i nagu nutamaxã nagüanexü̃, rü ngunexü̃ i nagu 
nuta nadexü̃. Rü nangẽxma i ngunexü̃ i nagu yigüna inai̱x̱ãchigüxü̃, rü 
ngunexü̃ i nagu yigüna tóxnamana ixĩxü̃. 
6Rü nangẽxma i ngunexü̃ i nagu tax̱acücax̱ idauxü̃, rü ngunexü̃ i nagu 
írüchaxãchixü̃ nax tax̱acücax̱ idauxü̃. Rü nangẽxma i ngunexü̃ i nagu namaxã 
inguxü̃xü̃ i ngẽmaxü̃gü, rü ngunexü̃ i nagu ínawogüxü̃. 
7Rü nangẽxma i ngunexü̃ i nagu naxchirugu igáugüxü̃, rü ngunexü̃ i nagu 
ingai̱x̱chiruxü̃. Rü nangẽxma i ngunexü̃ i nagu iyarüchianegüxü̃, rü ngunexü̃ 
i nagu idexagüxü̃. 
8Rü nangẽxma i ngunexü̃ i nagu yigü ingechaü̃güxü̃, rü ngunexü̃ i nagu 
yigüchi ixaiexü̃. Rü nangẽxma i ngunexü̃ i nagu yigü idai̱x̱ü̃, rü ngunexü̃ i 
nagu yigümaxã rüngüxmüexü̃. 

9¿Rü tax̱acüwa nüxü̃̃́ namexü̃ ya yatü nax puracüguxicatama naxĩnüxü̃? 
10Rü nüxü̃ chicuax̱ãchi i ngẽma puracü ya Tupana yatügüétüwa 
ngẽxmaxẽẽxü̃ nax ngẽmagu inachoxü̃cax̱. 
11Rü yexguma norü ngunexü̃wa nanguxgu rü Tupana nanaxü ga guxü̃ma. Rü 
namexẽchi ga yema naxüxü̃. Rü naétü Tupana duü̃xü̃güxü̃ nüxü̃ nacuax̱ẽxẽ i 
ngẽma taguma gúxü̃ woo i duü̃xü̃gü rü tama nawa nangugü nax nüxü̃ 
nacuax̱güxü̃ i guxü̃ma i ngẽma Tupana marü ngo̱xẽẽxü̃, rü ngẽma yixcüra tá 
naxüxü̃. 
12-13Rü ñu̱xma rü nüxü̃ chacuax̱ rü duü̃xü̃gücax̱ rümemaexü̃ nixĩ nax 
namaxẽyane nataãẽgüxü̃ rü mexü̃ naxügüxü̃. Rü ngẽxgumarüxü̃ ta nüxü̃ 
chacuax̱ nax Tupanawa ne naxũxü̃ nax ichibüexü̃, rü ixaxegüxü̃, rü 
nayauxgüxü̃ i tórü puracütanü. 
14Rü naétü nüxü̃ chacuax̱ rü guxü̃ma i tax̱acü ya Tupana üxü̃ rü guxü̃gutáma 
nangẽxmaecha. Rü taxucürüwa texé tanaxüétü i ngẽma Tupana üxü̃, rü 
taxucürüwa itanaxoxẽxẽ i ngẽma nüma naxüxü̃. Rü Tupana rü ngẽmaãcü 
nanaxü nax guxü̃ma nüxü̃ muü̃exü̃cax̱ rü nüxü̃ nangechaü̃güxü̃cax̱. 
15Rü guxü̃ma i ngẽma ñu̱xma ngẽxmaxü̃ rü woetama marü nũxcüma 
nayexma. Rü taxuxü̃táma yixcüra nangẽxma i tax̱acü i tama ñu̱xma 
ngẽxmaxü̃. Rü nüma ya Tupana rü nanatáeguxẽxẽ i ngẽma marü ngupetüxü̃. 

Duü̃xü̃gü rü chixri nügümaxã inacua̱xgü 

16Rü ngẽma to i nüxü̃ chadauxü̃ nixĩ nax nangẽxmaxü̃ i taxü̃ i chixexü̃ rü 
ãẽx̱gacügü diẽrucax̱ chixri duü̃xü̃gümaxã inacuax̱gü. Rü ngẽmaãcü 
nangupetü nawa i ñoma i naane i ngextá chi mea nügümaxã inacuax̱güxü̃wa 
i duü̃xü̃gü rü mexü̃gu nügümaxã ínaxĩnüexü̃wa. 
17Rü nawa tá nangu i ngunexü̃ i nagu Tupana tá norü maxü̃chiga nüxna 
cax̱axü̃ ya yimá yatü ya mexü̃ ücü rü ngẽma yatü i chixexü̃ üxü̃. Erü tá 
nangẽxma i norü ngunexü̃ i nagu tá nangóxü̃ i ngẽma marü ngupetüxü̃ rü 
ngẽma cúãcü üxü̃. 

18Rü ngẽxgumarüxü̃ ta nagu charüxĩnü i duü̃xü̃güchiga. Rü Tupana tüxna 
nanaxã i guxchaxü̃gü nax ngẽmawa nüxü̃ icuáxü̃cax̱ nax ñoma 
naeü̃gürüxü̃tama iyuexü̃. 
19Rü aixcüma nixĩ i duü̃xü̃gü rü naeü̃gürüxü̃tama nayuexü̃ rü ngẽma 
wüxitama nixĩ i norü gu̱x. Rü ngẽma ngü̃ãcüxü i duü̃xü̃gü nüxü̃̃́ ngẽxmaxü̃ rü 
ngẽmatama ngü̃ãcüxü nixĩ i naeü̃gü nüxü̃̃́ ngẽxmaxü̃. Rü ngẽmaãcü i 
duü̃xü̃gü rü tama naeü̃güxü̃ narüyexeramae. Rü guxü̃ma i ngẽma rü 
natücax̱mamare nixĩ. 
20Rü guxü̃ i duü̃xü̃gü rü naeü̃gü rü ngẽmatama nachicawa naxĩ. Rü guxü̃ma 
i ngẽma rü waixü̃mütex̱ewa nixĩ i naxüxü̃, rü guxü̃ma rü wenaxarü 
waixü̃mütex̱exü̃ tá nixĩgü. 
21¿Rü ngẽxguma nayuegu i duü̃xü̃gü rü texé nüxü̃ tacuax̱ nax aixcüma 
dauxü̃wa naxũxü̃ i naãxẽ? ¿Rü ngẽxguma nayuegu i naeü̃gü rü texé nüxü̃ 
tacuax̱ nax aixcüma waixü̃mütüü̃wa naxũxü̃ i naãxẽ? 
22Rü nüxü̃ chadau nax ngẽma duü̃xü̃gücax̱ rümemaexü̃ nixĩ nax nangóoxü̃ i 
norü puracütanü. Rü ngẽma nixĩ i nüxna üxü̃ i duü̃xü̃gü. ¿Rü texé tá wena 
tanataeguxẽxẽ i wüxi i duü̃xü̃ i yuxü̃ nax nüxü̃ nadauxü̃cax̱ i ngẽma nawena 
ngupetüxü̃? 

Ngü̱xẽẽtaẽrüü ̃arü ore 4 

1Rü yemawena rü nüxü̃ chadau nax ñoma i naanewa naxrüxü̃ i duü̃xẽgümaxã 
chixri icuax̱güxü̃. Rü tüxü̃ chadau nax taxauxexü̃ ga guxema duü̃xẽgü ga 
chixri tümamaxã inacuax̱güxe, rü taxúema tüxü̃ rüngü̃xẽẽxü̃ nax 
tataãẽgüxü̃cax̱. Rü ngẽma duü̃xü̃gü i chixri tümamaxã icuax̱güxü̃ rü poraãcü 
chixri tümamaxã nachopetü rü taxúema texé tüxü̃ tarüngü̃xẽxẽ. 
2Rü ngẽmacax̱ nagu charüxĩnü rü ngẽma duü̃xü̃gü i marü yuexü̃ nixĩ i 
duü̃xü̃gü i maxẽxü̃arü yexera taãẽwa ngẽxmagüxü̃. 

3Rü ngẽma yuexü̃ rü ngẽma maxẽxü̃arü yexera taãẽwa nangẽxmagü, rü 
ngẽma õxchanagü i tauta ñoma i naanegu buexü̃ rü taãẽwa nangẽxmagü erü 
tauta nüxü̃ nadaugü i ngẽma chixexü̃ i ñoma i naanewa naxügüxü̃ i duü̃xü̃gü. 
4Rü nüxü̃ chadau rü ngẽxguma wüxi i duü̃xü̃ aixcüma napuracügu rü 
namuarü diẽruãx̱gu rü ngẽma togü rü naxchi naxaie rü nixãũxãchie. Rü 
guxü̃ma i ngẽma rü wüxi i natücax̱mamare nixĩ, rü ñoma buanecü ya 
iyauxemachaü̃cürüxü̃mare nixĩ. 
5Rü duü̃xü̃gü rü ñanagürügü: —Ngẽma duü̃xü̃ i naechitamare maxü̃xü̃ rü 
naxo nax napuracüxü̃. Rü ngẽmacax̱ nügütama taiyamaxã nayuxẽxẽ 
==ñanagürügü. 
6Natürü i choma rü ñacharügü: —Duü̃xü̃gü rü poraãcü napuracüe nax yexera 
nüxü̃̃́ nangẽxmaxü̃cax̱. Natürü ngẽma rümemaexü̃ nixĩ nax namaxã nataãẽxü̃ 
i ngẽma íxraxü̃ i nüxü̃̃́ ngẽxmaxü̃, erü ngẽma nax yexera nanaxwax̱exü̃ rü 
ñoma buanecü ya taxucürüwa yayauxemacürüü̃mare nixĩ ==ñacharügü. 
7Rü ngẽmawena rü nüxü̃ chadau ga to ga natücax̱mamare ixĩxü̃ i ñoma i 
naanewa. 
8Rü nüxü̃ chadau ga wüxi ga yatü ga nüxicamare ixĩcü. Rü nüma rü 
nangemücü, rü nataxuma ga nanegü rü naenexẽgü. Rü taguma inarüngü̃ ga 
norü puracüwa, rü taguma namaxã nataãxẽ i ngẽma nüxü̃̃́ ngẽxmaxü̃. Rü 
guxü̃guma yexera i to nanaxwax̱e. Rü nüma rü taguma nügüna naca ñaãcü: 
—¿Texécax̱ nixĩ i poraãcü chapuracüxü̃? ¿Rü tü̱xcüü̃ chaugüna namaxã 
chaxaü i chorü diẽru rü chorü ngẽmaxü̃gü? ==ñanagürü. Rü ngẽma taxü̃ i 
puracü rü ta rü wüxi i natücax̱mamare nixĩ. 

Ngẽma nax wüxigu rüxĩnüexü̃ rü pora tüxna naxã 

9Rü name i taxre i duü̃xü̃gü nügümaxã napuracüexü̃ rü tama wüxi 
nüxicatama puracüxü̃. Erü ngẽxguma taxre yixĩxgu rü nügü narüngü̃xẽẽgü. 
10Rü ngẽxguma wüxi yanguxgu rü ngẽma namücü rü tá inanachixẽxẽ. Natürü 
tügümaxã tangechaü̃ ya yíxema tüxicatama ixĩxẽ i ngẽxguma itayanguxgu, 
erü taxúema tüxü̃ tarüngü̃xẽxẽ nax itachixü̃cax̱. 

11Rü ngẽxguma taxre i duü̃xü̃gü nügü caxgux, rü ngẽma taxre rü tá nügü 
nanaiwegü. Natürü ngẽxguma chi wüxitama nüxica ícaxgu ¿rü ñuxãcü tá 
nüxica nügü nanaiwexẽxẽ? 
12Rü ngẽxguma wüxi i duü̃xü̃ nüxicatama yixĩxgu rü tama natauxcha nax 
nügü ínapoxü̃xü̃. Natürü ngẽxguma taxre i duü̃xü̃ yixĩxgu rü natauxcha nax 
nügü ínapoxü̃xü̃. Rü ngẽxgumarüxü̃ ta i wüxi i napanax̱ã i tomaepü̱x ya 
tünütawa ãxü̃xü̃ rü tama tauxchaãcü nicauye. 

Tama nixĩ i ya̱xgurica cua̱x tüxü̃̃́  ngẽxmaxü̃ 

13Rü wüxi i ãẽx̱gacü ya marü yaxcü ya naechitamare maxü̃cü rü tama mea 
duü̃xü̃gümaxã inacuax̱, erü tama nanayaxu nax texé naxucu̱xẽxü̃. Rü 
narümemae nixĩ i wüxi ya ngextü̱xücü ya ngearü diẽruã̃́cü ya mea naãxẽxü̃ 
cuácü nax duü̃xü̃gümaxã icuáxü̃. 
14-15Rü woo chi poxcupataü̃wa ínguxuchicü yixĩxgu ya yimá ngextü̱xücü ya 
ãẽx̱gacüchicüxü ingucuchicü rü woo noxri nangearü diẽruãx̱gu, natürü nüxü̃ 
chadau nax ñoma i naanecüãx̱ i duü̃xü̃gü nüxü̃ unetaxü̃ nax norü ãẽx̱gacü 
yixĩxü̃cax̱. 
16Rü woo muxü̃ma i duü̃xü̃gü rü yimá ãẽx̱gacümaxã nataãẽgü, natürü ngẽma 
duü̃xü̃gü i naweama ngóexü̃, rü tama yimá ãẽx̱gacümaxã nataãẽgü. Rü 
guxü̃ma i ngẽma rü natücax̱mamare nixĩ, rü ñoma buanecü ya 
taxucürüwama iyauxemacürüxü̃ nixĩ. 

Ngü̱xẽẽtaẽrüü ̃arü ore 5 

Ngẽma uneta i Tupanamaxã ixüxü̃ rü tanaxwa̱xe nax aixcüma yanguxẽxẽxü̃ 

1¡Ngẽxguma Tupanapatawa cuxũxgu rü naxuãxẽ rü mea nagu rüxĩnü i ngẽma 
cuxüxü̃! Rü tama name i chixri curü ãmare icuxã naxrüxü̃ i ngẽma duü̃xü̃gü 
i naechitamare maxẽxü̃ rü tama nüxü̃ cuáxü̃ nax chixexü̃ naxügüxü̃. Rü 
narümemae nixĩ nax mea Tupanaga cuxĩnüxü̃. 
2Rü tama name i namaxã cuñuxãxẽ i ngẽma curü uneta i Tupanamaxã nüxü̃ 
quixuxü̃ i cuax̱maxã rü curü ĩnümaxã. Erü nüma ya Tupana rü daxũguxü̃ i 

naanewa nangẽxma, rü cuma rü ñoma i naanewa cungexma. Rü ngẽmacax̱ 
tama name i naxcax̱ cuñuxãxẽ nax Tupanamaxã nüxü̃ quixuxü̃ i curü uneta. 
3Erü ngẽxguma poraãcü cuxoegaãẽgu rü düxwa tá cuchixenegü. Rü 
ngẽxguma quidexaechagu rü düxwa tá nüxü̃ quixu i ore i taxuwama mexü̃. 
4Rü ngẽxguma Tupanamaxã wüxi i uneta cuxü̱xgu, rü name i paxãma 
cuyanguxẽxẽ i ngẽma curü uneta. Erü nüma ya Tupana rü tama norü me nixĩ 
i ngẽma duü̃xü̃gü i naechitamare ixunetagüxü̃. Rü name i aixcüma 
cuyanguxẽxẽ i ngẽma curü uneta. 
5Rü tama name nax icuxunetaxü̃ ega taũtáma cuyanguxẽẽgu. Rü narümemae 
nixĩ nax noxtacüma tama icuxunetaxü̃. 
6Rü tama name i cunaxüchica i cuberagü nax pecadu cuxü̃ naxüxẽẽxü̃, rü 
ñu̱xũchi yixcama Tupanaarü duü̃xü̃ i chacherdótemaxã nax nüxü̃ quixuxü̃ rü 
ícutüxü̃gagumare yixĩxü̃ nax pecadu cuxüxü̃. ¿Tü̱xcüü̃ Tupanaxü̃ cunuxẽxẽ 
nagagu i ngẽma uneta i tama quinguxẽxẽxü̃ rü ñu̱xũchi nagu cunachixexẽẽxü̃ 
i ngẽma puracü i cuxüxü̃? 
7Rü naétüwa i guxü̃ma i ngẽma guxchaxü̃gü, rü ngẽma dexagü, rü ngẽma 
natücax̱ma ixĩxü̃, rü cuma rü name nax Tupanaxü̃ cungechaü̃xü̃ rü nüxü̃ 
cumuü̃xü̃. 

Taxucürüwa diẽrumaxã naxca̱x tataxe i taãxẽ 

8¡Taxũtáma cubaixãchi i ngẽxguma nüxü̃ cudau̱̱xgu nax to i nachixü̃anegüwa 
rü ãẽx̱gacügü chixri namaxã inacuax̱güxü̃ i ngẽma norü duü̃xü̃gü i ngearü 
diẽruãx̱güxü̃. Rü ngẽma ãẽx̱gacügü i guxchaxü̃arü mexẽẽruü̃gü rü diẽrucax̱ 
tama tüxü̃ nangü̃xẽẽgüxü̃ ya yíxema ngearü diẽruãx̱güxe! Erü wüxichigü i 
ngẽma ãẽx̱gacügü rü natüxü̃wa nangẽxma i to i ãẽx̱gacü i naétüwa 
ngẽxmaxü̃, rü ngẽma ãẽx̱gacü i naétüwa ngẽxmaxü̃ rü to i ãẽx̱gacütüü̃wa 
nangẽxma, rü guxü̃ma i ngẽma ãẽx̱gacügü rü nügü ínapoxü̃gü. 
9¿Rü tax̱acüwa namexü̃ i ngẽma naxügüxü̃ i ngẽma nachixü̃anearü ãẽx̱gacügü 
ega tama aixcüma tüxü̃ nangü̃xẽẽgügu ya yíxema duü̃xẽgü ya ngearü 
diẽruãx̱güxe? 

10Rü ngẽma duü̃xü̃ i diẽru nüxü̃̃́ ngúchaü̃xü̃ rü guxü̃guma yexeraxü̃ i diẽru 
nanaxwax̱e. Rü ngẽma muarü ngẽmaxü̃ã̃́xü̃ rü guxü̃guma yexera i to i norü 
ngẽmaxü̃ nanaxwax̱e, rü taguma nüxü̃̃́ ningu. Rü guxü̃ma i ngẽma rü 
natücax̱mamare nixĩ. 
11Erü ngẽxguma yexera tüxü̃̃́ nangẽxmagu i diẽru rü yexera tanaguxẽxẽ. ¿Rü 
tax̱acüwa tüxü̃̃́ name i ngẽma nax namuxü̃ i tórü diẽru? Rü ngẽma nax nüxü̃ 
idawenüxü̃waxicatama nixĩ i namexü̃. 
12Rü yíxema puracüxe rü woo íxrarüwa tachibü rü woo mea tachibü, natürü 
guxü̃guma mea tape. Natürü ngẽma diẽruãx̱ü̃chixü̃ rü norü diẽrugagu 
taguma mea nape. 
13Rü wüxi i nacüma i aixcüma ngechaü̃ tüxna ãxü̃xü̃ chadau i ñoma i 
naanewa. Rü ngẽma nacüma nax imuarü diẽruã̃́xü̃ rü norü yorana guxchaxü̃ 
naxã. 
14Erü ngẽxguma tama mea tüxü̃̃́ ínanguxuchigu ega tax̱acücax̱ tataxegu, rü 
ngürüãchi ngẽxma tá nagu̱x i guxü̃ma i tümaarü diẽru. Rü ngẽxguma 
nangẽxmagu ya wüxi ya tümane, rü taxuxü̃táma naxcax̱ ngéma tatax̱. 
15Rü yema taxuxü̃ma ga tax̱acümaxã ñoma ga naanewa nax nanguxü̃, rü 
ngẽmaãcü tátama nataegu. Rü yema noxri nabuxgu nax nangexchiruxü̃rüxü̃ 
tátama nixĩ i ngẽxguma nayu̱xgu. Rü taxuxü̃táma ga yema norü 
puracütanüwa nayaxuxü̃ rü tá ninge. 
16Rü guxü̃ma i ngẽma rü aixcüma wüxi i taxü̃ i ngechaü̃ nixĩ. Yerü yema 
ñoma ga naanegu nax ngexchiruãcü nabuxü̃ãcü tátama nayu. ¿Rü tax̱acü 
yixĩxü̃ i nawa nayaxuxü̃ nax poraãcü napuracüxü̃? 
17Rü ngẽmaétüwa rü guxü̃ma i ngunexü̃gü i nagu namaxü̃xü̃gu rü ẽanexü̃wa 
nangẽxma, rü namu i norü guxchaxü̃gü, rü dax̱aweanegü, rü oegaãẽgü i 
naxcax̱ inguxü̃. 
18Rü ngẽmacax̱ nagu charüxĩnü rü ñu̱xma nax paxaãchi ñoma i naanewa 
Tupana tüxü̃ maxẽxẽẽxü̃, rü ngẽma rümemaexü̃ rü taãxẽ tüxna ãxü̃ nixĩ nax 

nangṍxü̃ rü yaxaxüxü̃ i ngẽma tórü puracütanü i ñoma i naanewa poraãcü 
naxcax̱ ipuracüxü̃. Erü ngẽma nixĩ i tüxna üxü̃. 
19Rü ngẽxgumarüxü̃ ta ya guxãma ya yíxema Tupana muxü̃ i tümaarü 
ngẽmaxü̃gü tüxna ãxẽ, rü nüma ya Tupana tüxü̃ namu nax tanangṍxü̃ rü 
tayaxaxüxü̃ i ngẽma tüxna üxü̃. Erü ngẽma nax poraãcü ipuracüxü̃wa nax 
nangṍxü̃ rü yaxaxüxü̃, rü Tupanawa ne naxũ. 
20Rü ngẽma nax Tupana tüxü̃ taãẽxẽẽxü̃gagu rü tama poraãcü naxcax̱ 
taxoegaãxẽ i tórü maxü̃ i ñoma i naanewa. 

Ngü̱xẽẽtaẽrüü ̃arü ore 6 

1Ñoma i naanewa nangẽxma i to i chixexü̃ i nüxü̃ chadauxü̃ nax naxügüãxü̃ 
i muxü̃ma i duü̃xü̃gü. 
2Rü nüma ya Tupana rü tümaxü̃xe ya duü̃xẽna nanaxã i muxü̃ma i 
ngẽmaxü̃gü rü mexü̃gü. Rü taguma tüxü̃̃́ nataxu i tax̱acü i wüxichigü i 
ngunexü̃gu tanaxwax̱exü̃. Natürü Tupana rü tama guxü̃gu tüxna nanaxã i 
ngẽma tümaarü ngẽmaxü̃gü nax namaxã tataãẽxü̃cax̱, erü ngẽxguma 
tayu̱xgu, rü tomare i duü̃xü̃gü tá nüxĩ ̃́ namaxã inacuax̱. Rü ngẽma rü ta rü 
natücax̱mamare nixĩ, rü aixcüma wüxi i taxü̃ i ngechaü̃ nixĩ. 
3Rü wüxi ya yatü rü woo 100 i nane nüxü̃̃́ ngẽxmagu rü ñu̱xũchi mucü ya 
taunecü namaxü̃gu, natürü woo yimá mucü ya taunecü namaxü̱̃xgu rü 
taxuwama nüxü̃̃́ name ega tama mexü̃gu ínamáxü̃xgu rü ngẽxguma nayu̱xgu 
tama inatax̱gu. Rü choma nüxü̃ chixu rü wüxi i buxü̃ i yuãcü íxraxü̃ rü ngẽma 
yatüarü yexera nataãxẽ. 
4Rü ngẽma buxü̃ rü natücax̱ma nabu, rü waanexü̃gu inarütaxu rü taguma 
texé nüxü̃ tacuax̱ i naéga. 
5Rü taguma üax̱cüarü ngóonexü̃xü̃ nadau rü taguma tax̱acüxü̃ nacuax̱, natürü 
ngẽma yatüarü yexera mexü̃gu narüngü. 

6Rü ngẽma yatü i muarü ngẽmaxü̃ax̱cü rü woo 2,000 ya taunecü namaxü̃gu, 
¿natürü tax̱acüwa nüxü̃̃́ name i ngẽma ega tama taãxẽ nüxü̃̃́ ngẽxmagu? Rü 
guxü̃ma i duü̃xü̃gü rü ngẽxguma nayuegu rü wüxitama i nachicawa naxĩ. 
7Rü yimá yatü rü poraãcü napuracü nax nachibüxü̃cax̱, natürü taguma nüxü̃̃́ 
ningu i ngẽma norü õna. 
8¿Rü ngẽma yatü i cuax̱ nüxü̃̃́ ngẽxmaxü̃ rü tax̱acüwa nüxü̃ nayexeraxü̃ i 
ngẽma duü̃xü̃ i naechita maxü̃xü̃? Rü ngẽma ngearü diẽruã̃́xü̃ naxwax̱exü̃ 
nixĩ nax norü guxchaxü̃güxü̃ nayexeraxü̃. 
9Rü ngẽma nagu rüxĩnüxü̃arü yexera rümemaexü̃ nixĩ i ngẽma taxetümaxã 
nüxü̃ idauxü̃. Natürü guxü̃ma i ngẽma rü natücax̱mamare nixĩ rü ñoma 
buanecü ya taxucürüwama iyauxemacürüxü̃ nixĩ. 
10Rü ngẽma ñu̱xma nüxü̃ idauxü̃ rü woetama nũxcüma Tupana nanaxüéga. 
¿Rü texé tá namaxã tügü tadai ya wüxi ya tümaarü yexera poracü ixĩcü? 
11Rü ngẽxguma yexera idexaechagu rü yexera nangẽxma i guxchaxü̃gü. Rü 
taxuwama tüxü̃̃́ name i ngẽma. 
12Rü wüxi ya yatü rü paxaãchi ñoma i naanewa namaxyane, rü taxúema nüxü̃ 
tacuax̱ i tax̱acü nixĩ i mexü̃ naxcax̱. Erü ngẽma norü ngunexü̃gü rü ñoma 
wüxi i naxchipetarüxü̃ tá nangupetü. Rü nawena nax nayuxü̃ rü texé tá 
namaxã nüxü̃ tixu i ngẽma ñoma i naanewa ngupetüxü̃. 

Ngü̱xẽẽtaẽrüü ̃arü ore 7 

Name nax irüxĩnüexü̃ i ngẽma yexera rümemaexü̃ 

1Ngẽma mexü̃ i pumaraarü yexera rümemaexü̃ nixĩ nax namexü̃ i tachiga. Rü 
ngẽma ngunexü̃ i nagu ixíxraxü̃arü yexera rümemaexü̃ nixĩ i ngẽma ngunexü̃ 
i nagu iyuxü̃. 
2Rü ngẽma nax wüxi i petawa ixũxü̃arü yexera rümemaexü̃ nixĩ nax wüxi ya 
yuxeta tüxü̃ íyarüdauxü̃. Erü ngẽma yugu nixĩ i yacuáxü̃ i guxü̃ma i 
duü̃xü̃güarü maxü̃. Rü ngẽma maxẽxü̃ rü name nax nügügu naxĩnüexü̃ nax 
wüxi i ngunexü̃ rü nüma rü tá ta nayuxü̃. 



1944 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

3Rü ngẽma icuechaxü̃arü yexera rümemaexü̃ nixĩ nax ixaxuxü̃. Rü woo tüxü̃ 
nachixechiwexẽẽgu, natürü nanataãẽxẽxẽ ya tórü maxü̃ne. 
4Rü ngẽma nüxü̃ cuáxü̃ rü norü yugu nixĩ i naxĩnüxü̃, natürü ngẽma 
naechitamare maxü̃xü̃ rü norü taãxẽgu nixĩ i naxĩnüxü̃. 
5Rü ngẽma naechitamare maxẽxü̃arü cuax̱üü̃güarü yexera rümemaexü̃ nixĩ 
nax irüxĩnüxü̃ i ngẽma nüxü̃ cuax̱güxü̃arü ucu̱xẽgü. 
6Rü ngẽma naechitamare maxü̃xü̃arü cugü rü ñoma tuxu i üxüwa 
iwocuxü̃rüxü̃ nipecha. Rü ngẽma norü cugü rü wüxi i natücax̱mamare nixĩ. 
7Rü ngẽma diẽru rü chixexü̃wa nanaga i ngẽma duü̃xü̃gü i cuax̱ nüxü̃̃́ 
ngẽxmaxü̃. Rü ngẽma ãẽx̱gacügü rü diẽrucax̱ chixri duü̃xü̃gümaxã 
inacuax̱gü. 
8Rü wüxi i puracü i ngexwaca ixügüxü̃arü yexera narümemae nax 
yanguxẽẽxü̃ i ngẽma puracü. Rü ngẽma nax yigü írüporaxü̃arü yexera 
narümemae nax imecümaxü̃. 
9¡Rü taxṹ i cugü nüxna cuxã i ngẽma nu! Erü ngẽma nu nixĩ i duü̃xü̃gü i 
naechitamare maxẽxü̃maxã icuáxü̃. 
10Rü nangẽxma i duü̃xü̃gü i nüxü̃ ixuxü̃ nax yexera namemaegüxü̃ ga gumá 
taunecügü ya ngupetügücü. Natürü ngẽma ĩnü rü tama wüxi i ĩnü i cuax̱ nüxü̃̃́ 
ngẽxmaxü̃ nixĩ. 
11Rü ngẽma cuax̱ rü ñoma i naanewa maxẽxü̃ i duü̃xü̃gücax̱ rü name. Natürü 
ngẽma nax cuax̱ tüxü̃̃́ ngẽxmaxü̃ rü naétü diẽru tüxü̃̃́ ngẽxmaxü̃ nixĩ i 
rümemaexü̃. 
12Erü ngẽma cuax̱ rü ngẽma diẽrurüxü̃ tüxü̃ ínapoxü̃. Natürü ngẽma cuax̱ rü 
nüxü̃̃́ nangẽxma i pora nax tüxna naxããxü̃ i maxü̃ ya yíxema cuax̱ tüxü̃̃́ 
ngẽxmaxe. 
13Rü dücax, ¡mea nagu rüxĩnü rü mea nangugü i ngẽma Tupana üxü̃! ¿Rü 
texé tüxü̃̃́ nangẽxma i pora nax itayanawex̱ãchixẽẽxü̃ i ngẽma Tupana 
wü̃xẽxẽxü̃? 

14Rü ngẽxguma mexü̃gü cuxcax̱ ínguxgu, ¡rü namaxã nataãxẽ i ngẽma 
mexü̃gü! Natürü ngẽxguma guxchaxü̃gü cuxcax̱ ínguxgu ¡rü nagu rüxĩnü nax 
Tupanawa nixĩ i ne naxũxü̃ i guxü̃ma i ngẽma. Rü nüma ya yatü rü taguma 
nüxü̃ nacuax̱ i ngẽma yixcüra tá naxcax̱ ínguxü̃! 
15Rü guxü̃ma i ngẽma rü nüxü̃ chadau nagu i chorü maxü̃ i natücax̱mamare 
ixĩxü̃. Rü nangẽxma i yatügü i mexü̃ ügüxü̃ i yuexü̃ woo namexgu i norü 
maxü̃. Rü ñu̱xũchi nangẽxma i duü̃xü̃gü i chixexü̃ ügüxü̃ rü mucüma ya 
taunecü maxẽxü̃ woo nachixegu i norü maxü̃. 
16Rü tama name nax cugü quixu nax cumecümaxü̃ rüex̱na nüxü̃ 
cucuax̱üchixü̃. ¿Rü tü̱xcüü̃ cugütama cuwomüxẽxẽ? 
17Rü tama name nax cuchixecümaxü̃, rü tama name nax wüxi i naechitamare 
maxü̃xü̃ quixĩxü̃. ¿Rü tü̱xcüü̃ cunaxwax̱e nax cuyuxü̃ naxü̃pa nax curü 
ngunexü̃wa nanguxü̃? 
18Rü name nax naga cuxĩnüxü̃ i ngẽma ucu̱xẽ nax tama cuchixecümaxü̃ rü 
tama wüxi i naechitamare maxü̃xü̃ quixĩxü̃. Rü yíxema aixcüma Tupanaxü̃ 
ngechaü̃xe rü mea tá tüxü̃̃́ ínanguxuchi i guxü̃ma i tax̱acü i taxüxü̃. 
19Rü ngẽma cuax̱ rü 10 i ãẽx̱gacügü i wüxi ya ĩanemaxã icuax̱güxü̃arü poraarü 
yexera tüxü̃ naporaxẽxẽ ya yíxema cuax̱ tüxü̃̃́ ngẽxmaxe. 
20Natürü ñoma i naanewa rü tataxuma ya texé aixcüma mea maxü̃̃́xẽ rü 
guxü̃guma mexü̃ üxe rü taguma chixexü̃ üxe. 
21¡Taxṹ i nagu curüxĩnüxü̃ i guxü̃ma i ngẽma nüxü̃ yaxugüexü̃ i duü̃xü̃gü! Rü 
ngẽmaãcü taxũtáma nüxü̃ cuxĩnü i ngẽxguma chixri cuchiga yadexaxgu i 
curü mugüruxü̃. 
22Natürü cuma rü meama nüxü̃ cucuax̱ rü cuma rü ta rü muẽx̱pü̱xcüna chixri 
toguxechiga quidexa. 

Cuáxca̱x chadau 

23Rü guxü̃ma i ngẽma rü cuax̱maxã chanangugü, yerü pora chaxü nax choxü̃̃́ 
nayexmaxü̃cax̱ ga cuax̱. Natürü tama aixcüma choxna nangu nax choxü̃̃́ 
nayexmaxü̃cax̱ ga yema cuax̱. 

24Rü tama nüxü̃ chacuax̱éga i guxü̃ma i ngẽma ñu̱xma ngẽxmaxü̃. Rü 
naguxchaxüchi, rü taxúema nüxü̃ tacuax̱ nax ñuxãcü nangóexü̃. 
25Rü yexguma pora chaxü nax choxü̃̃́ nayexmaxü̃cax̱ ga yema cuax̱. Rü naxcax̱ 
changu̱x rü naxcax̱ chadau ga yema cuax̱. Rü yemawa nüxü̃ chicuax̱ãchi nax 
tama namexü̃ nax taechitamare imaxü̃xü̃. Rü nüxü̃ chicuax̱ãchi nax wüxi ga 
ngeãẽmare yixĩxü̃ nax tama cuax̱ choxü̃̃́ yexmaxü̃. 
26Rü ñu̱xũchi nüxü̃ chicuax̱ãchi rü yuarü yexera rüchixemaexü̃ nixĩ i wüxi i 
ngexü̃ i tüxna nai̱x̱ãchixü̃ nax tüxü̃ yayaxuxü̃cax̱ ñoma wüxi ya yütarüxü̃. Rü 
yíxema Tupanaga ĩnüxe rü ngĩxmex̱wa tá ítanguxuchi, natürü ngẽma 
chixexü̃arü üruxü̃ rü ngĩxmex̱gu tá nangu. 
27-28Rü nawena nax meama naxcax̱ changúxü̃ i tax̱acücax̱ nax yixĩxü̃ i guxü̃ma 
i ñoma i naanewa ngẽxmaxü̃, rü choma i orearü uruxü̃ nax chixĩxü̃ rü nüxü̃ 
chacuax̱ nax taxũta nüxü̃ ichayangauxü̃ i ngẽma naxcax̱ chadauxü̃. Rü 1,000 
i yatügütanüwa nüxü̃ ichayangau i wüxitama i yatü i aixcüma mexü̃, natürü 
guxü̃ma i ngẽma ngexü̃gütanüwa rü bai i wüxi i ngexü̃ i mexü̃ i nüxü̃ 
ichayangauxü̃. 
29Rü ñaaxicatama nixĩ i nüxü̃ ichayangauxü̃: Rü Tupana rü meama yatüxü̃ 
naxü, natürü nüma ya yatü rü nügücax̱ guxchaxü̃ ínanguxẽxẽ. 

Ngü̱xẽẽtaẽrüü ̃arü ore 8 

1¿Texé tá ngẽma yatü i cuax̱ nüxü̃̃́ ngẽxmaxü̃gu tügü tangu? ¿Rü texé nüxü̃ 
tacuax̱ i tax̱acücax̱ nax yixĩxü̃ i guxü̃ma i ñoma i naanewa ngẽxmaxü̃? Rü 
ngẽma yatü i cuax̱ nüxü̃̃́ ngẽxmaxü̃ rü nataãẽchiwe rü tama nanuchiwe. 

Name nax ãẽ̱xgacüga ixĩnüexü̃ 

2¡Yanguxẽxẽ i ngẽma ãẽx̱gacüarü mugü! Erü ngẽmaãcü nixĩ i Tupanapex̱ewa 
cunaxueguxü̃. 
3¡Rü taxṹ i cuñuxãẽxü̃ nax naxmex̱wa ícunguxuchixü̃cax̱! ¡Rü taxṹ i 
ãẽx̱gacümaxã cunuxü̃! Erü nüma ya ãẽx̱gacü rü tá nanaxü i tax̱acü i nüma 
nanaxwax̱exü̃. 

4Rü ngẽma ãẽx̱gacüarü ore rü napora. Rü taxúema tapora nax nüxna naxcax̱ 
tacaxü̃ i ngẽma naxüxü̃. 
5Rü yíxema ãẽx̱gacüga ĩnüxe rü taxuxü̃ma i guxchaxü̃ tüxü̃ nangupetü. Rü 
yíxema tümaãẽxü̃ cuáxe rü nüxü̃ tacuax̱ i ñuxgu rü ñuxãcü tá tayanguxẽẽxü̃ 
i ngẽma ãẽx̱gacüarü mugü. 
6-7Rü aixcüma nangẽxma i wüxi i ora rü ngunexü̃ i nagu mexü̃ nax naxüxü̃ i 
guxü̃ma. Natürü taxü̃ i norü guxchaxü̃ ya yima yatü nixĩ nax tama nüxü̃ 
nacuáxü̃ i ngẽma tá ngupetüxü̃, rü tataxuma ya texé ya namaxã nüxü̃ ixuxe. 

Taxúema tixĩ ya maxü̃ rü yuxü̃ rüporamaexe 

8Rü taxúema namaxã tapora i tümaarü maxü̃ nax tama tayuxü̃cax̱. Rü 
ngẽxguma tümaarü ngunexü̃wa nanguxgu rü tayu. Rü taxúetama nawa tiña 
i ngẽma yu. Rü ngẽma yatü i chixexü̃gu maxü̃xü̃ rü ngẽma norü chixexü̃ rü 
taxũtáma yuwa ínananguxuchixẽxẽ. 
9Rü guxü̃ma ga yema rü nüxü̃ chadau ga yexguma naxcax̱ chaugü ichaxãxgu 
nax nüxü̃ chacuáxü̃cax̱ i ngẽma ñoma i naanewa ixüxü̃. Rü nümaxü̃ i 
duü̃xü̃gü rü chixri toguxemaxã inacuax̱ rü guxchaxü̃ tümacax̱ ínangu̱xẽxẽ. 

Nangexma i ta̱xacü i taxuwama mexü̃ 

10Rü ngẽxgumarüxü̃ ta nüxü̃ chadau i ngẽma duü̃xü̃ i chixexü̃gu maxü̃xü̃ i 
Tupanana ixũgachixü̃. Rü ngẽma ngunexü̃ i nagu yatax̱güãxü̃gu rü duü̃xü̃gü 
rü nüxü̃ nicuax̱üü̃gü. Natürü nawena rü yima ĩane ya chixexü̃ nawa 
naxüxü̃newa rü taxúema nüxna tacuax̱ãchi. Rü ngẽma rü ta rü 
natücax̱mamare nixĩ. 
11Rü ngẽxguma tama paxa napoxcugu i ngẽma chixexü̃arü üruxü̃, rü ngẽma 
togü i duü̃xü̃gü nagu narüxĩnüe nax nümagü rü ta chixexü̃ naxügüxü̃. 
12Rü ngẽma duü̃xü̃ i chixexü̃ rü muex̱pü̱xcüna chixexü̃ naxü rü woo mucüma 
ya taunecü namaxü̃gu, natürü nüxü̃ chacuax̱ ya yíxema Tupanaxü̃ ngechaü̃xe 
rü ngẽma chixexü̃ üxü̃arü yexera mexü̃wa tá tangexma. 

13Natürü ngẽma chixexü̃gu maxẽxü̃ rü taxũtáma mexü̃wa nangẽxmagü rü 
taxũtáma mucü ya taunecü namaxẽ. Rü ñoma wüxi i gáuxchipetarüxü̃ paxa 
inarütaxu, erü tama Tupanaxü̃ namuü̃e. 
14Rü ñoma i naanewa nangupetü i tax̱acü i taxuwama mexü̃. Rü nangẽxma i 
duü̃xü̃gü i mexü̃ i chixri nüxü̃ ngupetüxü̃ ñoma chi chixexü̃ naxügüxü̃rüxü̃. 
Rü nangẽxma i duü̃xü̃gü i chixexü̃ ügüxü̃ i mea nüxü̃ ngupetüxü̃ ñoma chi 
mexü̃ naxügüxü̃rüxü̃. Rü nüxü̃ chixu rü ngẽma rü taxuwama name. 
15Rü ngẽmacax̱ i choma rü ngẽma taãẽétüwa chaxü. Rü ngẽma naxcax̱ 
rümemaexü̃ i wüxi ya yatü i ñoma i naanewa nixĩ nax nachibüxü̃ rü naxaxexü̃ 
rü ñu̱xũchi nataãẽxü̃. Rü ngexicatama nixĩ i norü puracüwa nayaxuxü̃ ya 
yima yatü nagu i ngẽma ngunexü̃gü ya Tupana nüxna ãxü̃ nax ñoma i 
naanewa namaxü̃xü̃. 
16-17Rü yexguma yexeraãcü chaugü ichaxãxgu nax nüxü̃ chacuáxü̃cax̱ rü 
chanangugüxü̃cax̱ i guxü̃ma i ñoma i naanewa ixüxü̃, rü taxucürüwama 
chape woo ngunecü rü chütacü, yerü tama nawa changu̱xetü nax nüxü̃ 
chadauxü̃cax̱ i guxü̃ma i ngẽma Tupana üxü̃ i ñoma i naanewa. Rü woo pora 
naxü̱xgu ya yima yatü rü taxucürüwa nüxü̃ nacuax̱ nax tax̱acüchiga yixĩxü̃ i 
guxü̃ma i ngẽma Tupana üxü̃ i ñoma i naanewa. Rü woo wüxi i yatü i nüxü̃ 
cuax̱üchixü̃ nagu rüxĩnügu nax nüxü̃ nacuáxü̃, rü taxucürüwa nüxü̃ nacuax̱ 
nax tax̱acüchiga yixĩxü̃ i guxü̃ma i ngẽma Tupana üxü̃ i ñoma i naanewa. 

Ngü̱xẽẽtaẽrüü ̃arü ore 9 

Maxü̃chiga rü yuchiga 

1Poraãcü chaugü naxcax̱ ichaxã nax nüxü̃ chacuáxü̃cax̱ i guxü̃ma i ngẽma 
Tupana üxü̃. Rü ngẽma namaxã icharüxũxü̃ nixĩ nax guxü̃ma i duü̃xü̃gü i 
mexü̃ ügüxü̃ rü ngẽma cuax̱ nüxü̃̃́ ngẽxmagüxü̃ rü guxü̃ma i ngẽma naxügüxü̃ 
rü Tupanamex̱ẽwa yixĩxü̃ i nangẽxmagüxü̃. Rü yima yatü rü tama nüxü̃ 
nacuax̱ nax tax̱acüchiga yixĩxü̃ nax yigü ingechaxü̃xü̃ rü yigüchi ixaiexü̃ woo 
naxetümaxã nüxü̃ nadau̱̱xgu. 

2Rü nüxü̃ chacuax̱ rü guxü̃táma i duü̃xü̃gü rü tá nayue, rü woo ngẽma duü̃xü̃ 
i mexü̃gu maxü̃xü̃, rü woo ngẽma chixexü̃gu maxü̃xü̃, rü woo ngẽma 
mecümaxü̃, rü woo ngẽma chixecümaxü̃, rü woo ngẽma duü̃xü̃ i 
Tupanapex̱ewa nügü mexẽẽxü̃, rü woo ngẽma tama Tupanapex̱ewa nügü 
mexẽẽxü̃, rü woo ngẽma duü̃xü̃ i naxü̃na Cori ya Tupanacax̱ imáxü̃, rü woo 
ngẽma tama naxü̃na Cori ya Tupanacax̱ imáxü̃, rü woo ngẽma mexü̃ üxü̃, rü 
woo ngẽma pecadu üxü̃, rü woo ngẽma Tupanamaxã ixunetaxü̃, rü woo 
ngẽma tama Tupanamaxã ixunetaxü̃, rü guxü̃táma nayue. 
3Rü guxü̃ma i ngẽma ngupetüxü̃ i ñoma i naanewa, rü taxü̃ i guxchaxü̃ nixĩ 
nax wüxi i ngunexü̃ rü guxãtáma yuexü̃. Rü to nixĩ nax guxü̃ma i norü ĩnü 
ya yima yatü rü nachixe. Rü ngẽxguma namaxyane rü guxü̃ma i ngẽma nagu 
naxĩnüxü̃ rü taxuwama name. Rü norü gu̱x nixĩ nax tauquewa naxũxü̃. 
4Rü ngẽxguma imaxü̃gu rü nawa tangu i tax̱acü i naxwax̱exü̃. Rü ngẽmacax̱ 
ngẽma airu i maxü̃xü̃ rü leóü̃ i yuxü̃arü yexera mexü̃wa nangẽxma. 
5Rü ngẽma duü̃xü̃gü i maxẽxü̃ rü nüxü̃ nacuax̱gü nax wüxi i ngunexü̃gu rü tá 
nayuexü̃. Natürü ngẽma marü yuexü̃ rü taxuxü̃ma nacuax̱gü rü taxuguma 
narüxĩnüe erü ngẽma nachica i nagu nüxü̃ iyanangü̃maexü̃wa nayatax̱gü. 
6Rü ngẽxma marü nayacuax̱ nax toguxexü̃ nangechaü̃xü̃, rü toguxechi 
naxaixü̃ rü naxauxãchiwax̱exü̃. Rü marü taxuxü̃táma i tax̱acü naxü i ñoma i 
naanewa. 
7Rü ngẽmacax̱, ¡taãẽãcüma nangõ̱x i paũ rü yaxaxü ya bínu! Erü Cori ya 
Tupana rü namaxã nataãxẽ i guxü̃ma i ngẽma mexü̃ i ñoma i naanewa 
cuxüxü̃. 
8¡Rü guxü̃guma cómüxü̃ i naxchirugu icu̱x rü guxü̃guma pumaramaxã cugü 
nachaeru! 
9¡Rü cuxmax̱ i ngĩxü̃ cungechaü̃cümaxã taãẽãcü nangupetüxẽxẽ i curü maxü̃ 
nagu i wüxichigü i ngunexü̃ i Cori ya Tupana cuxna ãxü̃ i ñoma i naanewa! 
Rü ngexicatama nixĩ i cuxna üxü̃ nawa i ngẽma puracü i ñoma i naanewa 
cuxüxü̃. 

10Rü guxü̃ma i ngẽma puracü i nüxü̃ cucuáxü̃ nax cunaxüxü̃, ¡rü mea naxü! 
Erü ngẽxguma cuyu̱xgu rü tauquewa cungexmagu, rü taxuxü̃ma cuxü rü 
taxuguma curüxĩnü erü ngéma rü nataxuma i tax̱acürü cuax̱. 

Ngẽma taxuwama mexü̃ i ñoma i naanewa 

11Rü to i ñoma i naanewa nüxü̃ chadauxü̃ nixĩ nax ngẽma ñaãchiwa poraexü̃ 
rü tama guxü̃guma nüxíra ínangugüxü̃. Rü ngẽma daiwa poraexü̃ rü tama 
guxü̃guma narüporamaegü. Rü ngẽma cuax̱ nüxü̃̃́ ngẽxmagüxü̃ rü tama 
guxü̃guma nüxü̃̃́ nangẽxma i norü õna. Rü ngẽma naãẽxü̃ cuáxü̃ rü tama 
guxü̃guma nidiẽruãx̱. Rü ngẽma poperawa ngu̱x nüxü̃̃́ ngẽxmagüxü̃ i 
duü̃xü̃gü rü tama guxü̃guma namaxã nataãẽgü. Rü guxãcax̱ ínangu i tümaarü 
taãxẽ rü tümaarü guxchaxü̃. 
12Rü yixema rü taxúema nüxü̃ tacuax̱ nax tax̱acü tá ngürüãchi tüxü̃ 
ngupetüxü̃, ñoma choxnigü i püxchagu chogüxü̃rüxü̃, rü ñoma werigü i 
yütagügu chogüxü̃rüxü̃. Rü ngẽxgumarüxü̃ ta ya yimá yatü rü tama nüxü̃ 
nacuax̱ i ñuxgu tá ngürüãchi chixexü̃gu nangu̱x. 
13Rü ñoma i naanewa rü nüxü̃ chadau i tax̱acü i nawa nüxü̃ chicuax̱ãchixü̃. 
14Rü nayexma ga wüxi ga ĩanexacü ga íxrane ga ñuxretama ga duü̃xü̃gü nagu 
ãpatagüne. Rü wüxi ga ãẽx̱gacü ga poraxüchicü naxcax̱ ínayagoõchi, rü norü 
máquinagü ga dairuxü̃ namaxã ínanuegu ga guma ĩanexacü. 
15Natürü guma ĩanexacügu naxãpata ga wüxi ga yatü ga ngearü diẽruã̃́cü 
natürü nüxü̃ cuax̱üchicü. Rü nüma rü norü cuax̱maxã chi ínanapoxü̃ ga guma 
ĩanexacü. Natürü nawena taxúema nüxna tacuax̱ãchi ga gumá yatü. 

Ngẽma cua̱x rü guxü̃étüwa nangẽxma 

16Rü choma rü nüxü̃ chixu rü ngẽma yigü nax írüporaxü̃arü yexera 
rümemaexü̃ nixĩ nax cuax̱ tüxü̃̃́ ngẽxmaxü̃, woo ega tama naga naxĩnüegu i 
ngẽma norü cuax̱ ya yimá yatü ya ngearü diẽruã̃́cü, rü tama nüxü̃ 
naxĩnüechaü̃gu i norü ore. 

17Rü ngẽma duü̃xü̃gü i naechitamare maxẽxü̃arü ãẽx̱gacüarü ore i tagaãcü 
nüxü̃ yaxuxü̃arü yexera narümemae i norü ore i tama tagaãcü nüxü̃ yaxugüxü̃ 
i ngẽma yatügü i cuax̱ nüxü̃̃́ ngẽxmagüxü̃. 
18Rü yimá naxnegüarü yexera narümemae i ngẽma cuax̱. Natürü 
wüxiex̱pü̱xcüna nax chixexü̃ ixüxü̃ rü inayanaxoxẽxẽ i muxü̃ma i mexü̃gü. 

Ngü̱xẽẽtaẽrüü ̃arü ore 10 

1Wüxitama i murenü i yuxü̃ rü nanayixanexẽxẽ rü inanaxoemaxẽxẽ i ngẽma 
yixichixü̃ i pumaraema. Rü wüxi ya yatü ya tachigacü rü nüxü̃ cuax̱üchicü 
rü nügütama nachixexẽxẽ ega woo íxraxü̃ i ore i taxuwama mexü̃xü̃ yaxuxgu. 
2Rü yimá yatü ya cuax̱ nüxü̃̃́ ngẽxmacü rü mexü̃gu narüxĩnü, natürü ngẽma 
yatü i tama naãẽxü̃ cuáxü̃ rü chixexü̃gu narüxĩnü. 
3Rü ngẽma tama naãẽxü̃ cuáxü̃, rü guxü̃ma inaxüxü̃wa rü inanawex̱ nax tama 
cuax̱ nüxü̃̃́ ngẽxmaxü̃. Rü ngẽxguma yadexaxgu rü guxü̃ma i duü̃xü̃güxü̃ nüxü̃ 
nacuax̱ẽxẽ nax aixcüma wüxi i ngeãẽxü̃ nax yixĩxü̃. 
4Rü ngẽxguma cumaxã nanuxgu i curü ãẽx̱gacü rü tama name i namaxã cunu. 
Rü wüxi i duü̃xü̃ i naãẽxü̃ cuáxü̃ rü yáxna namaxã naxĩnü i ngẽma 
guxchaxü̃gü. 
5Rü nüxü̃ chicuax̱ãchi i wüxi i chixexü̃ i ñoma i naanewa ngẽxmaxü̃ i 
ãẽx̱gacügüwa ne ũxü̃. 
6Rü ngẽma duü̃xü̃ i taxuxü̃ma cuáxü̃ rü duü̃xü̃gümaxã inacuax̱, natürü ngẽma 
duü̃xü̃gü i aixcüma nüxü̃ icuáxü̃ rü natüxü̃wa nangẽxmagü. 
7Rü nüxü̃ chadau nax ngẽma mugüruü̃gü rü cowarugügu naxĩxü̃, rü ngẽma 
ãẽx̱gacü nanegü rü nacutügumare naxĩxü̃ ñoma mugüruü̃gümare 
yaxĩgüxü̃rüxü̃. 
8Rü yíxema yacaxmaxe i wüxi i ãxmaxü̃ rü tümatama tá nagu tingucuchi. Rü 
yíxema yaponaxe i ĩanearü poxeguxü̃tápü̱x rü ãxtape tá tüxü̃ nangõ̱x. 

9Rü yíxema nutaarü mexẽẽcüwawa puracüxe rü ngẽxguma tama taxũãẽgu rü 
tá ngẽmagu düxwa tayapix̱. Rü yíxema üxü maxẽ rü ngẽxguma tama 
taxũãẽgu rü tá ngẽmagu düxwa tügü tachexe. 
10Rü ngẽxguma natécagu i yuema rü tama wena nawaixmagugu rü yexeraãcü 
poraãcü timanecüxü. Rü ngẽxguma cunaxwax̱egu nax mea yaxũxü̃ i curü 
puracü rü name nixĩ nax mea cuãẽxü̃ cucuáãcüma cunaxüxü̃ i curü puracü. 
11Taxuwama name i wüxi i ãxtapearü toõxẽruxü̃ ega ngẽma ãxtape rü 
nangõ̱xamaagu naxü̃pa nax natoṍxẽãxü̃. 
12Rü ngẽxguma wüxi ya yatü ya cuax̱ nüxü̃̃́ ngẽxmacü idexagu rü guxãma 
naga taxĩnüe. Natürü ngẽxguma wüxi i yatü i tama cuax̱ nüxü̃̃́ ngẽxmaxü̃ 
idexagu rü nügücax̱tama guxchaxü̃ ínanguxẽxẽ. 
13Erü ngẽma ore i namaxã inaxügüãxü̃ rü wüxi i ore i taxuwama mexü̃ nixĩ. 
Rü ngẽma ore i namaxã iyacuáxü̃ rü wüxi i ngeãẽmare nixĩ. 
14Rü ngẽma yatü i naechita idexaxü̃ rü ngẽxguma yadexaxgu rü taguma 
inayagu i norü dexa. ¿Rü texé nüxü̃ tacuax̱ i tax̱acü tá yixcüra ngupetüxü̃? 
Erü taxúema nüxü̃ tacuax̱ i ngẽma yixcüra tá ngupetüxü̃. 
15Rü ngẽma yatü i naechita maxü̃xü̃ rü puracügu nügü nimax̱, rü ngẽmacax̱ 
düxwa nüxü̃ inarüngüma i ngẽma nama i ĩanewa daxü̃. 
16Rü nügümaxã nangechaü̃ i ngẽma nachixü̃ane i bumarexü̃ i ãẽx̱gacü 
namaxã icuáxü̃ rü norü ngü̃xẽẽruü̃gü rü petagu ingóonexü̃güxü̃ nixĩ. 
17Rü nataãxẽ i ngẽma nachixü̃ane i ãẽx̱gacü i mexü̃ i cuax̱ nüxü̃̃́ ngẽxmaxü̃, 
rü ngẽma norü ngü̃xẽẽruü̃gü rü mea oragu chibüexü̃ nax naporaexü̃cax̱ rü 
tama nax nangãxẽmarexü̃cax̱. 
18Rü ngẽma oxü̃ rü düxwa napata naétügu narüngauemü. Rü ngẽma taguma 
tax̱acü üxü̃ rü guxü̃nema ya napata naétügu nangu. 
19Rü ngẽma paũ rü ngõ̱xruxü̃ nixĩ nax tama itaiyaxü̃cax̱. Rü yimá bínu rü 
axeruxü̃ nixĩ nax tama itax̱awaexü̃cax̱ rü nax itaãẽxü̃cax̱ i tórü maxü̃wa. 
Natürü tanaxwax̱e nax idiẽruã̃́xü̃ nax tüxü̃̃́ ngẽxmaxü̃cax̱ i guxü̃ma i ngẽma. 

20Rü tama name i nachiga quidexa ya yimá ãẽx̱gacü, rü bai i curü ĩnüwa nax 
nüxü̃ quixuxü̃. Rü tama name i nachiga chixri quidexa i ngẽma diẽruã̃́xü̃, 
woo ngẽxguma cuxica cungexmagu. Erü ngẽma dexa rü nigoe ñoma 
werirüxü̃, rü nüma rü tá nüxü̃ nacuax̱ama nax nachiga quidexaxü̃. 

Ngü̱xẽẽtaẽrüü ̃arü ore 11 

1Name nixĩ i togüxü̃ curüngü̃xẽxẽ, erü yixcüra i nümagü rü tá cuxü̃ 
narüngü̃xẽẽgü. 
2¡Rü togüxü̃ rüngü̃xẽxẽ namaxã i ngẽma cuxü̃̃́ tauxchaxü̃! Erü tama nüxü̃ 
cucuax̱ nax tax̱acürü guxchaxü̃ tá ínguxü̃ nawa i ñaa nachixü̃ane. 
3Rü ngẽxguma caixanexü̃gü yawaãchigügu rü ngẽmawa nüxü̃ tacuax̱ nax 
naaneétügu tá napuxü̃. Rü ngẽxguma wüxi ya nai nórtewaama wax̱gu rüex̱na 
súrwaama wax̱gu rü ngẽma ínawáxü̃wa tá nangẽxmaecha. 
4Rü yíxema ínanguxẽxẽ̃́xẽ nax buanecü ngupetügu nax tatoexü̃, rü tagutáma 
tatoe. Rü yíxema meanexü̃ ínanguxexẽxẽ nax tanabuxuxü̃ i tümanetü, rü 
tagutáma tanabuxu i tümanetüarü o. 
5Rü ngẽxgumarüxü̃ nax tama nüxü̃ cucuáxü̃ nax ngextá naxũxü̃ ya buanecü 
rü tama nüxü̃ cucuáxü̃ nax ñuxãcü tangóxü̃ ya wüxi ya buxe i tümaéanüwa, 
rü ngẽxgumarüxü̃ ta tama nüxü̃ cucuax̱ nax ñuxãcü Tupana ya guxü̃arü üruxü̃ 
ixĩcü naxüxü̃ i guxü̃ma i ngẽma ngẽxmaxü̃. 
6¡Rü pax̱mama namaxã natoe i cunetüchire rü ngẽxgumarüxü̃ ta yáuanecü 
namaxã natoe! Erü tama nüxü̃ cucuax̱ i ngexü̃rüüxü̃ tá yexera mea narüxü, 
rü ngẽma nüxíra cutoxü̃ rüex̱na ngẽma wixwena cutoxü̃. Rü ngürüãchi 
ngẽma taxre tá mea narüxügü. 
7Rü namexẽchi nax nangóonexü̃ rü wüxi i mexü̃ nixĩ nax taxetü nüxü̃ 
nadauxü̃ ya üax̱cü. 
8Natürü woo mucüma ya taunecü imaxẽgu rü guxcüma ya yimá taunecügügu 
itaãẽgügu, natürü name nax nüxna icuax̱ãchixü̃ rü ngẽma muxü̃ma i 

ngunexü̃gügu rü tá ínangugüxü̃ i guxchaxü̃gü. Rü guxü̃ma i ngẽma tá ínguxü̃ 
rü natücax̱mamare nixĩ. 

Ucu̱xẽgü i ngextü̱xücügüca̱x ixĩxü̃ 

9¡Nataãxẽ Pa Ngextü̱xücüx, rü ñoma rü ta cupora! ¡Rü nataãxẽ namaxã i 
ngẽma cuxü̃̃́ mexü̃ ñoma rü ta cuxü̃̃́ natauxcha! ¡Rü naxü i ngẽma nagu 
curüxĩnüxü̃, natürü nüxna nacuax̱ãchi rü guxü̃ma i ngẽma cuxüxü̃cax̱ rü 
Tupana tá cuxna naca! 
10¡Rü cugü nüxü̃ rüngü̃maxẽxẽ i ngẽma oegaãẽgü! ¡Rü cugüwa nüxü̃ naxõõ̱x 
i guxü̃ma i chixexü̃gü! Erü ngẽma mexẽchixü̃ i ngunexü̃gü i nagu 
ingextü̱xüxü̃ rü wüxi i paxaãchimare nixĩ. 

Ngü̱xẽẽtaẽrüü ̃arü ore 12 

1Rü ñu̱xma nax cungextü̱xüxü̃, rü ¡nüxna nacuax̱ãchi ya yimá Tupana ya cuxü̃ 
ngo̱xẽẽcü ñoma rü ta taxũta ínangugü i ngunexü̃gü i guxchaxü̃gü namaxã 
napaxü̃! Erü tá cuxcax̱ ínangugü i ngunexü̃gü i nagu ñacuxü̃: —Rü taxuwama 
choxü̃̃́ name nax chamaxü̃xü̃ ==ñacuxü̃. 
2¡Rü nüxna nacuax̱ãchi ya Tupana ya cuxü̃ ngo̱xẽxẽcü ñoma rü ta i ngẽma 
caixanexü̃, rü tama nayadüxétü ya üax̱cü rü tauemacü rü ẽxtagü, rü naxü̃pa 
nax pucüwena nangẽxmaamaxü̃ i ngẽma caixanexü̃! 
3Erü tá ínangu i ngunexü̃gü i nagu cuyaxü̃ rü cuparagü rü tá nidu̱xruxe. Rü 
ngẽma cucaxwex̱ i noxri poraxü̃ rü tá nanapüãchi. Rü noxretátama ya cupüta 
ínayaxügü nax cuchibüxü̃cax̱, rü ngẽma beü̃tánawa nax icudawenüxü̃ rü tá 
nixogü ya cuxetügü. 
4Rü ngẽxguma ngẽma ngunexü̃güwa nanguxgu rü ngẽma cuxmachix̱ẽ rü tá 
nixochigü rü taxũtáma tax̱acüxü̃ mea cuxĩnü. Rü ngẽma naga ya yima iwichi 
rü tá cuxcax̱ nixígachigü. Rü ngẽma werigü rü tá naxae, natürü taxũtáma 
mea cuxcax̱ nangóga. 
5Rü daxũ nax cuxĩxü̃ rü tá cumuü̃, rü ngẽxguma namagu quixũxgu rü tá 
cuxcax̱ naxãũcüma. Rü ñoma armeü̃drachacurüxü̃ tá cupueru. Rü ñoma 
munü i yuxchaü̃xü̃rüü̃ãcü tá quixũ. Rü cuxmax̱cax̱ rü nataxutama i curü 

ngúchaü̃ rü taxuwatáma cume. Rü yuwa tá cuxũ rü namawa tá nüxü̃ taxĩnü 
nax cuxcax̱ naxauxexü̃ i duü̃xü̃gü. 
6Rü ñu̱xma nax cungextü̱xüxü̃ rü naxü̃pa nax cuyuxü̃ ¡nüxna nacuax̱ãchi ya 
yimá Tupana ya cuxü̃ ngo̱xẽẽcü! Rü ñu̱xma nax cumaxü̃xü̃ rü ¡nüxna 
nacuax̱ãchi ya Tupana naxü̃pa nax curü maxü̃ rü ñoma wüxi i cadéna i 
diẽrumünaxcax̱ icauyexü̃rüxü̃ nax yixĩxü̃, rü ñoma wüxi ya naxpáü̃ i 
úirunaxcax̱ ipuxü̃rüxü̃ nax yixĩxü̃! ¡Rü nüxna nacuax̱ãchi ya yimá cuxü̃ 
ngo̱xẽẽcü ñu̱xma nax cuxü̃̃́ nangẽxmaxü̃ i curü maxü̃ i ñoma wüxi i tü̃xü̃ i 
tama ipuxü̃rüxü̃ nax yixĩxü̃, rü ñoma wüxi i ãchicuxü̃ i dexá namaxã 
itúnagütaü̃xü̃ i tama ipuxü̃rüxü̃ nax yixĩxü̃! 
7Rü nawena nax cuyuxü̃ rü cuxune rü tá wenaxarü noxrirüxü̃ waixü̃mü nixĩ. 
Rü cuãxẽ rü tá Tupanacax̱ nataegu yerü nüma nixĩ ga cuxna naxããxü̃. 
8Rü ngẽmacax̱ i choma i orearü uruxü̃ nax chixĩxü̃ rü wena pemaxã nüxü̃ 
chixu rü guxü̃ma i ngẽma ñoma i naanewa ngẽxmaxü̃ rü nagu rüxĩnüxü̃ rü 
natücax̱mamare nixĩ. 

Ucu̱xẽ i namaxã yacua̱xẽẽãxü̃ 

9Rü yexguma yexera cuax̱ nüxü̃̃́ yexmagu ga gumá orearü uruxü̃ rü yexera ga 
cuax̱ duü̃xü̃güna naxã. Rü poraãcü nagu narüxĩnü rü nanangugü rü mea 
inananu ga muxü̃ma ga dexagü ga cuax̱ nawa yexmagüxü̃. 
10Rü nüma ya orearü uruxü̃ rü naxcax̱ nadau nax nüxü̃ yangauxü̃cax̱ i ngẽma 
ore i aixcüma mexü̃ nax naxümatüaxü̃cax̱ i ngẽma ucu̱xẽgü i aixcüma 
wex̱guxü̃. 
11Rü ngẽma yatügü i nüxü̃ cuax̱üchixü̃arü ucu̱xẽgü rü ñoma wüxi i 
carnéruarü dauruü̃arü naixmenax̱ã ya ãmaguxü̃rüxü̃ nixĩgü. Rü ngẽxguma 
wüxigu mea inanuxgu i ngẽma ucu̱xẽgü rü ñoma ĩpataarü naparagü i 
wüxitama carnérugüarü dauruxü̃ meama ipugünerüxü̃ nixĩgü. 
12Rü ngẽma ucu̱xẽgü rü poraãcü tüxü̃ nüxü̃ nicuax̱ãchixẽxẽ. Rü ngẽma nax 
muxü̃ma i popera naxümatüxü̃ rü taguma inayagu̱x. Rü ngẽma nax poraãcü 
ingúexü̃ rü düxwa tipae. 

13Rü ngẽxma nayacuax̱ i chorü dexa. Rü marü guxü̃xü̃ma chixu. ¡Rü 
Tupanaxü̃ nangechaxü̃ rü naga naxĩnü i norü mugü! Erü ngẽma nixĩ i guxü̃ma 
i ngẽma Tupana tüxü̃̃́ naxwax̱exü̃. 
14Erü nüma rü tá tüxna naca naxcax̱ i guxü̃ma i tax̱acü ixüxü̃, woo mexü̃ 
rüex̱na chixexü̃, rü woo cúãcü ixüxü̃. 

Charumóü ̃arü wiyae 

Charumóü ̃arü wiyae 1 

Charumóü̃arü wiyae 

1Ñaa nixĩ i Charomóü̃arü wiyae i guxü̃ma i norü wiyaegüxü̃ rümemaexü̃. 
Norü ügü i wiyae 

Ngĩmax 

2¡Cuberamaxã choxü̃ nachúxu! Rü curü meãxẽ rü bínuarü yexera 
narümaixcuramae. 
3Rü curü pumara rü nachix̱ichi. Rü cuéga rü ñoma pumara i baxü̃rüxü̃ nixĩ. 
Rü ngẽmacax̱ i ngexü̃gü rü nüxü̃̃́ cungúchaü̃. 
4¡Rü paxãma cugüxü̃tawa choxü̃ naga! ¡Pa Ãẽx̱gacüx, curü ucapuwa choxü̃ 
naga! 
Coru 

Rü ngéma rü tá wüxigu tataãẽgü. Rü curü meãxẽ rü namaxã tataãẽgü bínuarü 
yexera. Rü ngẽmacax̱ nixĩ i ngexü̃gü i poraãcü nüxü̃̃́ cungúchaü̃güxü̃. 
Ngĩmax 

5Pa Ngecügü i Yerucharéü̃cüãx̱güx, choma rü chawaxrachax̱mü, natürü 
chamechametü. Chawaxraxü̃ne yimá Quedáxcüãx̱arü ĩpatagürüxü̃. Rü 
chamexẽchi ñoma Charomóü̃arü ucapuarü düxmachiü̃rüxü̃. 
6¡Rü taxṹ i chau̱̱xchax̱müü̃ i waxraxü̃gu perüdaunüxü̃! Rü choma rü 
chawaxrachax̱müü̃ yerü üax̱cü choxü̃ nigu. Rü chauenexẽgü rü chomaxã 
nanue rü norü úbanecüna choxü̃ nadauxẽẽgü. Rü yemacax̱ chorü úbanecü rü 
yéma chanatax̱mare. 
7Pa Choxü̃̃́ Ngúchaxü̃cüx, ¡chomaxã nüxü̃ ixu i ngextá nixĩ i cuxü̃nagü 
icuyachibüexẽxẽxü̃! ¿Rü ngẽxguma tocuchiwa nanguxgu rü ngextá nixĩ i 
cunagagüxü̃ i cuxü̃nagü nax nangü̃exü̃cax̱? ¿Rü tü̱xcüü̃ ñoma wüxi i ngexü̃ i 
nu ne naxũxü̃rüxü̃ cumücügüarü naxü̃nagütanüwa tá chaxüpetü nax cuxcax̱ 
chayadauxü̃? 
Coru 

8Pa Guxü̃ma i Pacüxü̃ Rümemaexü̃chicüx, rü ngẽxguma tama nüxü̃ cucuax̱gu 
nax ngextá changexmaxü̃, ¡rü naxü̃nagüchitügu ixũ nax ngẽmaãcü ngéma 
naxü̃nagüarü dauruü̃güarü düxenüxü̃tawa cuyachibüexẽxẽxü̃cax̱ i curü 
chíbuxacügü! 
Nümax 

9Rü cumax, Pa Pacü i Cuxü̃ Changechaü̃xü̃chicüx, rü chau̱̱xcax̱ rü ñoma wüxi 
i cowaru i ngexü̃ i mexẽchixü̃ i Faraóü̃arü caru itúchigüxü̃rüxü̃ cumexẽchi. 
10Rü cumatügü i cuxmachinügüarü ngãxü̃wa ngẽxmagüxü̃ rü namexẽchi. Rü 
namexẽchi i cunaxã i cuchagü nawa rütuxü̃. 
11Rü cuxü̃̃́ tá tanaxü i naxmachinügü i úirunaxcax̱ i diẽrumümaxã ngax̱ãẽxü̃. 
Ngĩmax 

12Rü ngẽxguma cumax, Pa Ãẽx̱gacüx, mechawa curütoxgu, rü chorü pumara 
rü cuxü̃ napa. 
13Rü yimá yatü ya nüxü̃ changechaü̃cü rü chau̱̱xcax̱ rü ñoma wüxi i 
pumarapǘxü̃acü i chauníxü̃güarü ngãxü̃tanügu chingexü̃rüxü̃ nixĩ. 
14Rü yimá yatü ya nüxü̃ changechaü̃cü rü chau̱̱xcax̱ rü ñoma úbanecüwa 
rüxüxü̃ i nai i aleñachacu i En-gádiwa ngẽxmaxü̃rüxü̃ nixĩ. 
Nümax 

15Pa Choxü̃̃́ Cungúchaü̃xü̃chicüx, cuma rü cumexẽchi. ¡Rü cuxetügü rü taxre 
i muxtucugürüxü̃ nixĩ nax namexẽchixü̃. 
Ngĩmax 

16Cumexẽchi Pa Choxü̃̃́ Cungúchaü̃xü̃chicüx, rü aixcüma cumexẽchi. 
Nümax 

Yimá maxẽ ya yáuxtex̱ecü nixĩ i tórü pechicaxü̃. 
17Rü ocayiwanaxcax̱ nixĩ ya naachinax̱ãgü ya tapata, rü nai i chiprenaxcax̱ 
nixĩ i naaxü̃. 

Charumóü ̃arü wiyae 2 

Ngĩmax 

1Choma rü ñoma putüra i rosa i doxonexü̃ i Charóü̃cüãx̱rüxü̃ chixĩ. Rü choma 
rü ñoma putüra i rosa i doxonexü̃cüãx̱rüxü̃ chixĩ. 
Nümax 

2Ngẽma pacü ya ngĩxü̃ changechaü̃cü, rü guxü̃ma i ngexü̃güxü̃ rümemae. Rü 
ñoma putüra i líriu i tuxutanüwa rüxüxü̃rüxü̃ imexẽchi. 
Ngĩmax 

3Yimá ngextü̱xücü ya choxü̃ ngúchaü̃cü rü guxü̃ma i yatügütanüwa rü ñoma 
nanetü i manzana i naixnecüarü naigütanüwa rüxüxü̃rüxü̃ nixĩ. Rü chataãxẽ 
nax norü gáuxchipetatüxü̃wa charütoxü̃. Rü namaixcuraxüchi i ngẽma norü 
o. 
4Rü ngẽma naxmachiã i taxü̃ i nawa nachibüexü̃wa choxü̃ naga. Rü choxü̃̃́ 
nangechaü̃acü choxü̃ nadauwenü. 
5Rü paũ i maixcuraxü̃ i úbaã̃́xü̃maxã choxü̃ nataãẽxẽxẽ. Rü manzanamaxã 
choxü̃ naxüwemü erü ngẽma nax nüxü̃ changechaü̃xü̃cax̱ rü chayuégachaü̃. 
6Rü chanaxwax̱e nax norü to̱xwechacüügu choxü̃ nacanagüeruxẽẽxü̃, rü norü 
tügünechacüümaxã choxna nanáixü̃. 
Nümax 

7Pa Ngexü̃gü i Yerucharéü̃cüãx̱güx, rü chanaxwax̱e i ngẽma cowügü rü 
cowüacügü i naixnecüwa ngẽxmagüxü̃égagu chomaxã ipexüga nax taxũtáma 
ngĩxü̃ ípebai̱x̱güxü̃ i ngẽma choxü̃̃́ ngúchaü̃cü i pacü rü ñu̱xmatáta ngĩechama 
nabai̱x̱ãchi. 

Norü taxre i wiyae 
Ngĩmax 

8Marü ínanguchaü̃ ya yimá choxü̃̃́ ngúchaü̃cü, rü marü nüxü̃ chaxĩnü i naga. 
Rü máxpü̱xanexü̃wa ne nayuxnagüchigü, rü max̱pǘnexü̃ niyuxpetüchigü. 
9Rü yimá choxü̃̃́ ngúchaü̃cü rü ñoma wüxi i cowüxacürüxü̃ nixĩ. Rü ĩãx̱ i nawa 
ixücuxü̃wa nangẽxma. Rü beü̃tánawa nidaucuchi nax bexma ngéma choxü̃ 
nangugüxü̃cax̱. 

10Rü yimá choxü̃̃́ ngúchaü̃cü rü ñanagürü choxü̃: —¡Írüda, Pa Choxü̃̃́ 
Ngúchaxü̃cüx, rü ngĩxã, chowe rüxũ Pa Nge i Mexẽchicüx! 
11¡Dücax! Ngẽma gáuanexü̃ rü marü nangupetü rü yimá pucü rü nawe 
narüxũ. 
12Rü ngẽma putüragü i naanewa ngẽxmagüxü̃ rü marü niboxgüchacu. Rü 
marü nawa nangu i ngunexü̃ i nagu iwiyaegüxü̃. Rü marü nawa nangu nax 
naxãeü̃ i ngẽma muxtucuxacügü. 
13Rü ngẽma igunecü rü marü nixo, rü úbanecüwa rü marü nixãchacu rü 
ngẽmamaxã nayixane. ¡Rü írüda, Pa Choxü̃̃́ Ngúchaxü̃cüx, rü ngĩxã, chowe 
rüxũ Pa Nge i Mexẽchicü! 
14Pa Chorü Muxtucux, ¿tü̱xcüü̃ max̱pǘnegüarü nutatanügu quicu̱x? ¡Choxü̃̃́ 
cugü nawex̱chametü! ¡Choxü̃̃́ nüxü̃ naxĩnüxẽxẽ i cuga! Rü chataãxẽ nax cuxü̃ 
chadauxü̃. Rü namaixcura i cuga nax nüxü̃ chaxĩnüxü̃ ==ñanagürü choxü̃. 
Nümagü 

15Ípenayauxü̃ i ngẽma ngowagü i ngexü̃! ¡Rü naxacügü rü ta ípenayauxü̃! Erü 
tórü úbaarü o nangõ̱xgü rü nachacugu niwagügü. 
Ngĩmax 

16Rü yimá choxü̃̃́ ngúchaü̃cü rü choxrüxicatama nixĩ, rü choma rü noxrü 
chixĩ. Rü nüma ya choxü̃̃́ ngúchaü̃cü rü putüra i rosanecüwa naxü̃nagüxü̃ 
nachibüexẽxẽ. 
17¡Pa Choxü̃̃́ Ngúchaxü̃cüx, chau̱̱xcax̱ nataegu ñoma rü ta nangóonexüra 
naxü̃pa nax nawaanexü̃! ¡Rü ñoma cowürüxü̃ paxa inañaãchi! ¡Rü ñoma 
cowüxacü i yatüxü̃rüxü̃ max̱pǘnearü tuãchiwa nagopetü! 

Charumóü ̃arü wiyae 3 

Ngĩmax 

1Rü chütacü yexguma chorü pechicawa chapexgu, rü chaxãnegü. Rü 
chaunegüwa naxcax̱ chadau ga gumá ngextü̱xücü i choxü̃̃́ ngúchaü̃xüchicü. 
Natürü tama nüxü̃ ichayangau. 

2Rü yexguma ícharüdaxgu, rü ĩanearü namagügu rü plázagügu chixũgü nax 
naxcax̱ chadauxü̃cax̱ ya yimá choxü̃̃́ ngúchaü̃xü̃chicü. Rü naxcax̱ chadau, 
natürü tama nüxü̃ ichayangau. 
3Rü purichíagü ga ĩanearü dauruü̃güna chaca rü ñacharügü: —¿Tama nüxü̃ 
pedauxü̃ ya yimá ngextü̱xücü ya choxü̃̃́ ngúchaü̃xü̃chicüx? ==ñachagürü. 
4Rü yexgumatama purichíagüna chixũgachiguwena nüxü̃ ichayangau ya 
yimá ngextü̱xücü ya choxü̃̃́ ngúchaü̃xü̃chicüx. Rü naxmex̱gu chiyauxãchi, rü 
tama nüxü̃ chingeãcü chauépatawa chanaga. 
Nümax 

5Pa Ngexü̃gü i Yerucharéü̃cüãx̱güx, rü chanaxwax̱e i ngẽma cowügü rü 
cowüacügü i naixnecüwa ngẽxmagüxü̃égagu chomaxã ipexüga nax taxũtáma 
ngĩxü̃ ípebai̱x̱güxü̃ i ngẽma choxü̃̃́ ngúchaü̃cü i pacü rü ñu̱xmatáta ngĩechama 
nabai̱x̱ãchi. 

Norü tomaepü̱x i wiyae 
Coru 

6¿Rü texé tixĩ ya yíxema ngéma ínachianexü̃wa duü̃xü̃gü tüxü̃ ne 
ngetaxü̃güxe naemagu i naguxü̃raü̃xü̃ i pumaragü? 
7Rü dücax, rü yimá rü Charomóü̃ nixĩ ya duü̃xü̃gü yangetaü̃gücü. Rü 
ínayaxümücügü i 60 i churaragü i rüporamaegüxü̃ i Iraéanewa. 
8Rü guxü̃ma i ngẽma churaragü rü tarawa meama daixü̃ icuáxü̃ nixĩ. Rü 
nümagü rü nüxü̃ nicuax̱üchi nax norü ãẽx̱gacüna nadaugüxü̃. Rü wüxichigü 
i nüma rü nügücüwawa nanatuxẽxẽ i norü tara nax ngẽmamaxã norü 
ãẽx̱gacüxü̃ ínapoxü̃güxü̃cax̱ ega ãũcümaxü̃wa nangẽxmagügu i chütacü. 
9Rü nüma ga ãẽx̱gacü ga Charomóü̃ rü Líbanucüãx̱ i mürapewa i mexü̃wa 
nanaxüxẽxẽ ga wüxi ga naweü̃ nax namaxã yangetaü̃güãxü̃cax̱. 
10Rü guma naxpawerugü ga gumá naweü̃ rü diẽrumünaxcax̱ nixĩgü. Rü yema 
norü ngũxcax̱wexü̃ruxü̃ rü úirunaxcax̱ nixĩ. Rü yema norü tochicaxü̃ rü 
naxchiru i dauxracharaxü̃maxã natüétü. Rü naxü̃mawa rü Yerucharéü̃cüãx̱ 
ga pacügü rü meama inangax̱ãẽgü yerü nüxü̃ ingechaü̃gü. 

11Pa Pacügü i Chióü̃cüãx̱ ¡rü ípechoxü̃ nax ípeyadaugüxü̃cax̱ ya ãẽx̱gacü ya 
Charomóü̃ rü nüxü̃ pedau i ngẽma ngax̱cueruxü̃ ga naé nüxü̃̃́ üxü̃ naxcax̱ ga 
yema ngunexü̃ ga nagu yangĩxü̃ rü poraãcü nagu nataãẽxü̃. 

Charumóü ̃arü wiyae 4 

Nümax 

1Cuma rü cumexẽchi, Pa Choxü̃̃́ Ngúchaxü̃cüx. Rü aixcüma cumexẽchi. Rü 
ñoma taxre i muxtucurüxü̃ nixĩ i cuxetügü i curü tüchametüxü̃arü aixepegu 
yacu̱xgüxü̃. Rü ngẽma cuyae i chax̱ixü̃ rü wẽxẽchixü̃ rü ñoma 
chíbuxacütücumü i Garaáxanearü max̱pǘnegüarü tuãchixü̃wa írüxĩgüxü̃rüxü̃ 
nixĩ. 
2Rü guxü̃nema ya cupüta rü nacho̱xtanü rü nimexẽchi ñoma carnérutücumü 
i ngexwaca ixaiyagüxü̃ nax yayoxtax̱agüchaü̃xü̃rüxü̃ nixĩgü. Rü wüxichigü ya 
yima cupütagü rü nixãmücü rü taxúnema nüxicatama nangẽxma. 
3Rü cubera rü nadauxuchi ñoma wüxi ya tü ya daunütaxüchinerüxü̃. Rü 
ngẽxguma quidexagu rü ngẽma curü dexa rü namexẽchi. Rü cumatügü rü 
ñoma taxre i boxra i curü tüchametüxü̃arü aixepegu icúxü̃rüxü̃ nixĩ. 
4Rü cunaxã rü namexẽchi naxrüxü̃ ya yima torre ya nutanaxcax̱ ga Dabíaxü̃̃́ 
naxügüãcü naxnearü chogüruxü̃. Rü yima torrewa narütugü i 1,000 i 
poxü̃ruü̃gü i ãtachinüxü̃ i yatügü i poraxü̃ namaxã nügü ípoxü̃güxü̃. 
5Rü cuníü̃gü rü namexẽchi ñoma taxre i cowüxacügü i nügümaxã wüxigu 
buexü̃ i putüra i líriunecüwa chibüerüxü̃ 
6Rü naxü̃pa nax yangóonexü̃, rü yaxũgachixü̃ i ngẽma ẽanexü̃, rü choma rü 
tá chaxĩnagü nagu ya yima max̱pǘne i pumara nawa ngẽxmane. 
7Rü cuma rü cumexẽchi, Pa Choxü̃̃́ Ngúchaxü̃cüx. Rü cucutüwa inaxügü rü 
ñu̱xmata cueruwa nangu nax cumexẽchixü̃. Rü cuma rü taxuwama cuchixe. 
8Chomaxã Líbanuwa rüxüe rü chowe rüxũ, Pa Cho̱xmax̱! ¡Rü chomaxã 
Líbanuarü max̱pǘnegüwa rüxüe! ¡Rü yima max̱pǘnechitaerugü ya Amaná rü 

Chení rü Ermóü̃ i nagu naxãxmaü̃güxü̃ i leóü̃gü rü aigü, rü nawa rüxüe nax 
nagu rüdaunüxü̃cax̱ i ngẽma doxonexü̃! 
9Pa Mexẽchicü Pa Pacü Pa Cho̱xmax̱, rü wüxitama ga curü dawenümaxã 
choxü̃̃́ cugü cungúchaü̃xẽxẽ. Rü yema wüxichimüü̃ ga cuchagümaxã choxü̃ 
quiyauxãxẽ, rü marü tama yáxna chaxĩnü nax choxü̃̃́ cungúchaü̃xü̃chixü̃. 
10Rü ngẽma curü meãẽgü rü choxü̃ nataãẽxẽxẽ, Pa Pacü Pa Cho̱xmax̱. Rü 
ngẽma curü meãẽgü rü bínuxü̃ narümaixcuramaexüchi. Rü curü pumara rü 
guxü̃ma i togü i pumaragüxü̃ narüchiacamaexüchi. 
11Pa Cho̱xmax̱, cubera rü ñoma berurerüxü̃ namaixcuraxüchi. Rü curü 
conütüü̃wa rü berure rü lechi nangẽxma. Rü cuxchiru rü nachixemaxü̃chi 
ñoma Líbanuarü naixnecüemarüxü̃. 
12Rü cumax, Pa Pacü Pa Cho̱xmax̱, rü mea cugüna cudau. Rü ñoma wüxi i 
putüranecü i meama ípoxeguxü̃rüxü̃ quixĩ. Rü ñoma puchu i meama 
rüwãxtaxü̃rüxü̃ quixĩ. 
13Rü yima cuxune rü ñoma wüxi i boxranecü i chiarü oṍxü̃rüxü̃ nixĩ. Rü ñoma 
maxẽgü i yichacuxü̃rüxü̃ nixĩ. 
14Rü ngẽma ngéma ngẽxmagüxü̃ rü ñoma pumaragü i nárdugü, rü 
achafráü̃gü, rü dexne ya yixicü, rü canela, rü naguxü̃raü̃xü̃ i naigü i 
paacaanexü̃rüxü̃ nixĩgü. Rü ñoma pumaragü i míra, rü álo, rü guxü̃ma i 
ngẽma togü i pumaragü i mexẽchixü̃rüxü̃ nixĩ. 
15Rü cuma rü ñoma puchu i putüranecüwa ngẽxmaxü̃rüxü̃ quixĩ. Rü ñoma 
dexá i Líbanuarü max̱pǘnegüwa ne yáxü̃rüxü̃ quixĩ. 
Ngĩmax 

16Pa Buanecü i Nórtewa Ne Ũcüx, ¡nua naxũ! Pa Buanecü i Súrwaama Ne 
Ũcüx, ¡nua naxũ! ¡Rü chorü putüranecü ibuaxẽxẽ nax ngẽmaãcü nachacuarü 
chix̱emaxü̃ guxü̃wama nanguxü̃cax̱! ¡Rü nua curü putüranecüwa naxũ, Pa 
Choxü̃̃́ Ngúchaxü̃cüx, nax cunangṍxü̃cax̱ i ngẽma norü o i cuxü̃̃́ chix̱ichixü̃! 

Charumóü ̃arü wiyae 5 

Nümax 

1Rü marü nagu chaxücu i chorü putüranecü, Pa Pacü Pa Cho̱xmax̱, rü ngéma 
nüxü̃ chayangau i naguxü̃raü̃xü̃ i pumaragü i chix̱emaxü̃chixü̃. Rü marü nüxü̃ 
chaweneta ya chorü berure ya naxchiãü̃wa ngẽxmane, rü marü chayaxaxü i 
chorü bínu rü lechi. 
Coru 

Pa Tomücügü ya Pexü̃ Tangechaü̃güxex, ¡Rü pechibüe rü pexaxegü! ¡Rü mea 
pegüxü̃̃́ peyanguxẽxẽ i ngẽma penaxwax̱exü̃! 

Norü ãgümücü i wiyae 
Ngĩmax 

2Choma rü ngẽxguma chapexgu rü chaxãnegü. Rü chaunegüwa nüxü̃ chaxĩnü 
nax chaute choxna cax̱axü̃ rü ñaxü̃: —¡Chau̱̱xcax̱ yawãxna i ĩãx̱, Pa Cho̱xmax̱, 
Pa Choxü̃̃́ Ngúchaü̃xü̃chixcüx, Pa Chorü Muxtucuxacüx, nax chixücuxü̃cax̱! 
Rü choma rü chiwaieru cherenamaxã. Rü yimá cherena ya chütacü rüngucü 
rü poraãcü choxü̃ niwaiyaexẽxẽ ==ñanagürü choxü̃ ga chaunegüwa. 
3Natürü ga choma rü chanangãxü̃ rü ñachagürü nüxü̃: —Choma rü marü 
íchacuxuchi. ¿Rü tax̱acücax̱ tá wena chicu̱xcuchixü̃? Rü marü chaugü 
chayauxcutü. ¿Rü tax̱acücax̱ tá wena chaugü chaxüxacutüxü̃? 
==ñachagürü ga chaunegüwa. 
4Rü chaute ya choxü̃̃́ ngúchaü̃cü rü ĩãx̱machatex̱ewa nixüpetü ĩãx̱arü 
taixẽẽruxü̃cax̱ nax yawãxnaãxü̃cax̱ taax̱ ga ĩãx̱. Rü yexguma nüxü̃ chadau̱̱xgu 
nax tama yawãxnaãxü̃ ga ĩãx̱ rü choxü̃̃́ nangechaü̃tümüxü̃. 
5Rü yexguma ga choma rü ícharüda nax chayawãxnaxü̃cax̱ ga ĩãx̱ naxcax̱ ga 
chaute ya choxü̃̃́ ngúchaü̃cü. Rü cho̱xmex̱wa rü chautanümex̱ẽwa pumara ga 
míramaxã nichurutanü, rü ĩãx̱arü chotaruxü̃wa nayi. 
6Natürü yexguma ĩãx̱ chiwãxnagu, rü chaute ya choxü̃̃́ ngúchaü̃cü rü marü 
nataxuma i ĩãx̱wa. Rü yexguma ga choma rü poraãcü naxcax̱ changechaü̃. 
Rü naxcax̱ chadau, natürü tama nüxü̃ ichayangau. Rü naxcax̱ chaca, natürü 
nüma rü tama choxü̃ nangãxü̃. 
7Rü namagu choxü̃ nangaugü ga purichíagü ga chütacü ĩanena daugüxü̃, rü 
choxü̃ nacuai̱x̱gü rü choxü̃ nanapix̱ẽẽgü. Rü yema purichíagü ga nüxna 

daugüxü̃ ga ĩanearü ĩãx̱ i taxü̃ i nawa ixücuxü̃, rü choxü̃̃́ ínanacawegü ga 
yema chorü tüeruruxü̃. 
8Pa Ngecügü i Yerucharéü̃cüãx̱gü, ega nüxü̃ ipeyangauxgu ya chaute ya 
choxü̃̃́ ngúchaü̃cü, rü namaxã nüxü̃ pixu nax tama marü yáxna chaxĩnüxü̃ 
nax naxcax̱ changechaü̃xü̃. 
Coru 

9Pa Ngecü i Guxü̃ma i Ngexü̃güxü̃ Rümemaecüx, ¿tax̱acüarü mexü̃ ẽx̱na nüxü̃̃́ 
nangẽxma ya cute, rü tax̱acüwa nixĩ i togü i yatügüarü yexera yixĩxü̃ ya cute 
rü ngẽmaãcü namaxã nüxü̃ tixuxü̃cax̱ nax cuxcax̱ nataeguxü̃? 
Ngĩmax 

10Rü chaute rü nadexrachax̱müü̃ rü woo 1,000 i yatügütanüwa rü tá nüxü̃ 
pecuax̱ama. 
11Rü naeru rü namexẽchi ñoma úiruxüchirüxü̃. Rü nayae rü nachax̱axi rü 
nawẽx̱ẽchi ñoma caruparüxü̃. 
12Rü naxetügü rü nimexẽchi ñoma taxre i muxtucu i lechiwa aiyagüxü̃ rü 
puchuxãnacügu chogüxü̃rüxü̃. 
13Rü namatügü rü nimexẽchi ñoma putüraanecügü i chiacaemaxü̃rüxü̃. Rü 
naberagü rü namexẽchi ñoma putüragü i líriugü i míra nawa ichuruxü̃rüxü̃. 
14Rü nachacüügü rü nimexẽchi ñoma úirumenax̱ãgü i topáchiumaxã 
ingax̱ãẽmenax̱ãgüxü̃rüxü̃. Rü naxü̃ne rü namexẽchi ñoma marfí i meama 
ibaixẽẽxü̃ i chafírugümaxã ngax̱ãẽxü̃rüxü̃. 
15Rü naparagü rü nimexẽchi ñoma caxtagü ya nuta ya mármonaxcax̱ ya 
úiruxüchiétügu caxgünerüxü̃. Rü nüma rü namexẽchi ñoma ocayiwagü ya 
Líbanuanecüãx̱rüxü̃. 
16Rü nabera rü namaixcuraxüchi. Rü nüma rü guxü̃wama namexẽchi, Rü 
ngẽmaãcü nixĩ ya chaute ya choxü̃̃́ ngúchaü̃cü, Pa Ngexü̃gü i 
Yerucharéü̃cüãx̱güx. 

Charumóü ̃arü wiyae 6 

Coru 

1Rü ngẽma Ngexü̃gü rü ngĩgürügügü: —¿Ngextá naxũ ya cute, Pa Guxü̃ i 
Ngexü̃güxü̃ Rümemaecüx? ¿Rü ngextáama nixĩ i naxũxü̃? Rü tá cuwe tarüxĩ 
nax naxcax̱ idaugüxü̃cax̱ ==ngĩgürügügü. 
Ngĩmax 

2Rü ngĩma rü ngĩgürügü: —Nüma ya chaute ya choxü̃̃́ ngúchaü̃cü rü norü 
putüra i líriunecü i yixnecüxü̃wa naxũ nax ngéma nachibüexẽẽxü̃cax̱ i norü 
carnérugü. Rü ñu̱xũchi ngéma putüragü i líriu tá nayarücawechacu. 
3Rü choma rü chaute ya choxü̃̃́ ngúchaü̃cüarü chixĩ, rü nüma ya chaute rü 
choxrü nixĩ. Rü nüma rü putüra i líriunecüwa naxũ nax ngéma maxẽwa 
nachibüexẽẽxü̃cax̱ i norü carnérugü ==ngĩgürügü. 

Norü wüxime̱e̱xpü̱x ga wiyae 
Nümax 

4Rü cumax, Pa Choxü̃̃́ Ngúchaxü̃cüx, rü cumexẽchi rü choxü̃ cutaãẽxẽxẽ yima 
ĩanegü ya Tirchárüxü̃ rü Yerucharéü̃rüxü̃. Rü cuma rü ñoma wüxi i 
churaratücumürüxü̃ quixĩ nax taxucürüwa cuxchax̱wa chiñaxü̃. 
5¡Rü marütama nax choxü̃ cudawenüxü̃ erü yima cuxetügü rü choxü̃ 
narüporamaegü! Rü ngẽma cuyae i chax̱ixü̃ rü ñoma chíbuxacütücumü i 
Garaáxanearü max̱pǘnegüarü tuãchixü̃wa írüxĩgüxü̃rüxü̃ nixĩ. 
6Rü yima cupütagü rü nacho̱xtanüxüchi ñoma carnérügü i ngexwaca 
ixaiyagüxü̃rüxü̃ nax yayoxtax̱agüxü̃rüxü̃ nixĩgü. 
7Rü cumatügü rü ñoma taxre i boxra i curü tüchametüxü̃arü aixepegu 
icúxü̃rüxü̃ nixĩ. 
8-9Rü 60 tixĩ ya cho̱xmax̱gü rü 80 tixĩ ya cho̱xmax̱abagü, rü muxẽma tixĩ ya 
chorü paxegü ya imexẽchixe, natürü i cumax, Pa Chorü Muxtucuxacüx, rü 
cuxicatama nixĩ i guxü̃ i ngexü̃gütanüwa curümemaexü̃. Rü cuma nixĩ i 
cuéxacü irümemaexü̃ quixĩxü̃. Rü ngẽxguma ngĩxü̃ nadaugügu ga yema 
paxü̃gü rü mexü̃ ngĩmaxã naxuegugü. Rü ngẽma cho̱xmax̱gü rü 
cho̱xmax̱abagü rü ngĩxü̃ nicuax̱üü̃gü. 
Coru 

10¿Rü texé tixĩ ya daxe nua ngóxe ñoma ẽxü̃wa üax̱cü yarügoxü̃rüxü̃? Rü 
ngĩma rü ñoma tauemacürüxü̃ imexẽchi. Rü ñoma üax̱cürüxü̃ nangóonexẽxẽ. 
Rü ngĩma rü ñoma wüxi i churaratücumürüxü̃ iyixĩ nax taxucürüwa texé 
ngĩchax̱wa iñaxü̃. 
Ngĩmax 

11Choma rü castañanecüwa chaxũ nax íchayadauxü̃ nax yayauxátüxü̃ ga 
yema naigü ga doxonexü̃wa yexmagüxü̃. Rü ngéma chaxũ nax nüxü̃ 
chadauxchaxü̃cax̱ nax naxügüxü̃ ga úbagü rü nax yaxãchacuxü̃ i boxragü. 
12Rü yemawena rü tama nüxü̃ chacuax̱ nax tax̱acü ngupetüxü̃. Rü ngürüãchi 
chorü coricüwawa chaugü chadau ga wüxi ga caruwa. 
Coru 

13Rü ngẽma ngexü̃gü ga Yerucharéü̃cüãx̱ rü ngĩgürügügü: —¡Nataegu, Pa 
Chuláü̃cüãx̱, rü nataegu! ¡Rü nataegu erü cuxü̃ tadaugüchaü̃! 
==ngĩgürügügü. Rü ngĩma rü ngĩgürügü: —¿Tax̱acü nixĩ i chowa nüxü̃ 
pedauxchaxü̃xü̃ i choma nax Chuláü̃cüãx̱ chixĩxü̃? ==ngĩgürügü. 
Coru 

Rü ngẽma ngexü̃gü rü ngĩgürügügü: —Nüxü̃ tadaugüchaü̃ nax íquiñaãchiü̃xü̃ 
ñoma petawarüxü̃ ==ngĩgürügügü. 

Charumóü ̃arü wiyae 7 

Nümax 

1Pa Ãẽx̱gacüxacüx, yima cucutügü ya chaü̃dáriagu icuaixgǘne rü nimexẽchi. 
Rü ngẽma cutachinügü rü nimexẽchi. Rü ñoma ngãx̱ãẽruü̃gü i úirunaxcax̱ i 
wüxi i nüxü̃ cuax̱üchixü̃ üxü̃rüxü̃ nixĩgü. 
2Rü ngẽma cuã̃́xpetünax̱ã rü namexẽchi. Rü ñoma wüxi i copu i boxü̃ i 
taguma bínu ya mecü nawa taxuxü̃rüxü̃ nixĩ. Rü ngẽma cupütüwe rü 
namexẽchi. Rü ñoma trigutücumü i putüra i líriugümaxã íxüeguxü̃rüxü̃ nixĩ. 
3Rü yima cuníü̃gü rü nimexẽchi. Rü ñoma taxre i cowüxacügü i nügümaxã 
ibuexü̃rüxü̃ nixĩgü. 



1968 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

4Rü cunaxã rü namexẽchi naxrüxü̃ ya wüxi ya torre i marfínaxcax̱. Rü yima 
cuxetügü rü nimexẽchi naxrüxü̃ ya yimá puchugü ya yima ĩane ya Ebóü̃arü 
ĩãx̱ i Báx-rabíü̃wa ngẽxmagücürüxü̃. Rü ngẽma curaxü̃ rü namexẽchi ñoma 
Líbanuarü torre ya ĩane ya Damácuguama dawenüxü̃rüxü̃. 
5Rü ngẽma cuxuneétüwa ngẽxmaxü̃ i cueru rü namexẽchi ñoma max̱pǘne ya 
Carmérurüxü̃. Rü ngẽma cuyae rü namexẽchi ñoma tü ya idauxranütanerüxü̃. 
Rü cuyae i chax̱ixü̃gu ícunanu̱xẽxẽ ya yimá ãẽx̱gacü. 
6Pa Ngecü i Choxü̃̃́ Ngúchaxü̃cüx, cuma rü chorü taãẽxẽẽruxü̃ quixĩ. Rü cuma 
rü cumechametü. Rü guxü̃wama cumexẽchi. 
7Rü cuma rü cumáchane ñoma wüxi i palmerarüxü̃. Rü yima cuníü̃gü rü 
ñoma norü ogürüxü̃ nixĩgü. 
8Choma rü nagu charüxĩnü nax nagu chaxĩnagüxü̃ i ngẽma palmera nax 
choxrü yixĩxü̃cax̱ i ngẽma norü o. Rü yima cuníü̃gü rü ñoma úbayax̱agürüxü̃ 
nixĩgü. Rü ngẽma cuema rü namanzanaaca. 
9Rü ngẽma cuax̱ rü ñoma mecü ya bínurüxü̃ nixĩ. Rü ngẽma curü chúxu rü 
ñoma bínu ya mexẽchicürüxü̃ nixĩ. Rü yimá bínu rü name i cuberawa rü 
cupütatanüwa ne nayax̱. 
Ngĩmax 

10Choma rü chaute ya choxü̃̃́ ngúchaü̃cüarü chixĩ. Rü nüma rü poraãcü nüxü̃̃́ 
changúchaü̃. 
11¡Pa Chautex ya Choxü̃̃́ Ngúchaxü̃cüx, rü ngĩxã naanewa taxĩ! Rü ngẽma 
naixchacügütanügu tá tanangupetüxẽxẽ i tórü chütaxü̃. 
12Rü ngẽxguma yangunegu, rü úbanecüwa tá taxĩ nax íyadaugüxü̃cax̱ rü 
aixcüma marü naxügü i ngẽma úbagü, rü marü yaboxgüchacugü, rü marü 
yaxãchacu i boxragü. Rü ngéma tá nixĩ i cuxna chanaxãxü̃ i chorü ngechaü̃. 
13Rü ngẽma maü̃dráguragü rü yáxü̃guma napaanetanü. Rü tapatawa rü 
nangẽxma i naguxü̃raü̃xü̃ i orix̱gü. Rü nangẽxma i orix̱gü i marü ipagüxü̃, rü 
ñu̱xũchi orix̱gü i ngexwaca buxuxü̃ i cuxcax̱ namaxã changuxü̃xü̃, Pa Choxü̃̃́ 
Ngúchaxü̃cüx. 

Charumóü ̃arü wiyae 8 

Ngĩmax 

1Chierüx i cuma rü wüxi i chauenexẽ i chauéníxü̃watama maixü̃ quixĩxgu. Rü 
ngẽxguma chi namagu cuxü̃ changauxgu, rü chi cuxü̃ chachúxuxgu, rü 
taxuxü̃chima texé choxü̃ tacugü. 
2Rü chauépatawa chi cuxü̃ chaga rü ngẽxma chi cuxü̃ chaxücuxẽxẽ, rü cuma 
chi nixĩ i chorü ngu̱xẽẽruxü̃. Rü yimá mexẽchicü ya bínuwa rü ngẽma chorü 
boxrachíüwa chi cuxü̃ chaxaxexẽxẽ. 
3Rü curü to̱xwechacüügu choxü̃ nacanagüeruxẽxẽ, rü curü 
tügünechacüümaxã choxna nanai̱x̱. 
Nümax 

4Rü nüma rü ñanagürü: —Pa Yerucharéü̃cüãx̱gü i Ngexü̃güx, ¡chomaxã nüxü̃ 
pixu nax taxũtáma ngĩxü̃ ípebai̱x̱güxü̃ i ngẽma cho̱xmax̱ i choxü̃̃́ ngúchaü̃cü! 
¡Ngĩétama nape ñu̱xmatáta ngĩechama nabai̱x̱ãchi! ==ñanagürü. 

Norü 6 ga wiyae 
Coru 

5¿Rü texé iyixĩ i ngẽma ínachianexü̃wa ne ũcü ya yimá ngĩte ya ngĩxü̃̃́ 
ngúchaü̃cüétü ngu̱xchametücü? 
Nümax 

Wüxi ga manzanatüxü̃wa nixĩ ga curü pewa cuxü̃ íchabaixgüxü̃. Rü yéma 
yema manzanatüxü̃wa nixĩ ga curü mama ga cumaxã tangu̱xnecaxü̃. Rü 
yexma nixĩ ga curü mama ga cuxü̃ taxíxraxẽẽxü̃. 
Ngĩmax 

6¡Curü maxü̃newa choxü̃̃́ nangẽxmaxẽxẽ! ¡Rü cugüxü̃tawa choxü̃ 
nangẽxmaxẽxẽ ñoma wüxi i cuax̱ruxü̃ i cuchacüüwa ngẽxmaxü̃rüxü̃! Erü 
ngẽma ngechaü̃ rü naporaxüchi ñoma yurüxü̃. Rü ngẽma ngúchaü̃ rü 
taxúema naxchax̱wa tiña ñoma wüxi i naxmaxü̃rüxü̃. Rü ngẽma ngúchaü̃ rü 
ñoma wüxi ya üxü ya Tupana ngo̱xẽẽnerüxü̃ nixĩ. 
7Rü ngẽma guxü̃ma i márwa ngẽxmaxü̃ i dexá rü tama ningu nax 
yaxoxẽẽãxü̃cax̱ i ngẽma ngúchaü̃ i tüxü̃̃́ ngẽxmaxü̃. Rü woo guxü̃ma i 

natügüarü dexá rü taxucürüwama nayaxoxẽxẽ. Rü ngẽxguma chi texé ya 
diẽruãx̱ü̃chixe guxcüma i tümaarü diẽrumaxã naxcax̱ tataxechaü̃gu i ngẽma 
ngúchaü̃, rü tama tüxü̃̃́ ningutanü. Rü duü̃xü̃gü rü chi tüxü̃ nacugüe. 
Coru 

8Rü ngẽma taeyax̱ rü taxũtáma ixãníü̃, ¿Rü tax̱acü tá ngĩmaxã ixüexü̃ ega 
ngẽxguma texé ngĩxcax̱ ícaxgu? 
9Rü ngẽxguma chi wüxi i ĩxtapü̱x yixĩxgu rü chi diẽrumümaxã chi ngĩxü̃ 
tachauxétü. Rü ngẽxguma chi wüxi i ĩãx̱ yixĩxgu, rü ocayiwanaxcax̱ i 
mürapewamaxã chi ngĩxü̃ tipotapex̱e. 
Ngĩmax 

10Choma rü ñoma wüxi i ĩxtapü̱xrüxü̃ mea chaugüna chadau. Rü yima 
chauníxü̃gü rü ñoma torregürüxü̃ taxúema nüxna tangu. Rü ngẽmacax̱ ya 
yimá choxü̃̃́ ngúchaü̃cü, rü ngẽxguma choxü̃ nadawenügu rü chomaxã 
nataãxẽ. 
11Charomóü̃ rü Baá-amóü̃wa nüxü̃̃́ nayexma ga wüxi ga norü úbanecü. Rü 
ñuxre ga norü dauruü̃güxü̃ nüxna nadauxẽxẽ. Rü yexguma norü buxwa 
nanguxgu rü 1,000 tachinü ga diẽru nüxna tüxü̃ nixãchigü ga wüxichigü. 
12Rü yíxema 1,000 tachinü i diẽru rü cuxrütama tixĩ, Pa Charomóü̃x. Rü 
yíxema 200 tachinü rü noxrü tixĩ i ngẽma nüxna daugüxü̃. Natürü ngẽma 
chorü úbanecü rü chomatama nixĩ i nüxna chadauxü̃. 
Nümax 

13Pa Cho̱xmax̱ i Úbanecümaxã Icuax̱cüx, rü nüxü̃ chaxĩnüchaü̃ i cuga. Rü 
ngẽma tamücügü rü ta nüxü̃ naxĩnüechaü̃. 
Ngĩmax 

14¡Inañaãchi, Pa Chaute ya Choxü̃̃́ Ngúchaxü̃cüx! ¡Rü ñoma wüxi i cowürüxü̃ 
rü ñoma cowüxacürüxü̃ inañaãchi! ¡Rü naétüwa nagopetü ya yima 
max̱pǘnegü ya paacaemagüne! 

Ichaía 

Ichaía 1 

Duü̃xü̃gü ga Yudáanecüã̱x rü poraãcü chixexü̃ naxügü 

1Ñaa nixĩ ga ore ga Amú nane ga Ichaíaãẽwa Tupana ínguxẽẽxü̃ ga yexguma 
Yudáanecüãx̱arü ãẽx̱gacügü yixĩxgu ga Uchía, rü Yotáü̃, rü Acháx rü 
Echequía. Rü yema orewa nüxü̃ nixu nax tax̱acü tá nüxü̃ ngupetüxü̃ ga 
Yudáane rü ĩane ga Yerucharéü̃. 
2Pa Daxũguxü̃ i Naanecüãx̱ rü Ñoma i Naanecüãx̱ ¡rü iperüxĩnüe i ñaa 
Tupanaarü ore i ñaxü̃: —Yema chaunegü ga mea chayaexẽẽxü̃ rü ñu̱xma rü 
tama chauga naxĩnüe! 
3Rü ngẽma woca rü norü yoraxü̃ nacuax̱, rü ngẽma búru rü nüxü̃ nacuax̱ i 
norü chibüchica i norü yora naxcax̱ üxü̃, natürü ngẽma chorü duü̃xü̃gü i 
Iraétanüxü̃ rü tama choxü̃ nacuax̱gü rü tama naãẽxü̃ nicuax̱ ==ñanagürü 
ya Tupana. 
4Pa Duü̃xü̃gü i Chixexü̃ Ügüxü̃ rü Chixexü̃gu Ímaxẽxü̃x, ngúxü̃ pinge erü 
pema rü chixexü̃arü üruü̃gütaagü pixĩgü, rü nanegü i pecaduãx̱güxü̃ pixĩgü. 
Pema rü marü nüxna pixĩgachi ya Iraétanüxü̃arü Tupana ya üünecü rü marü 
nüxü̃ perüxoe. 
5Rü pema rü Tupanamaxã penue rü tama naga pexĩnüe. Rü ngẽmacax̱ 
taxuwama marü pexna nanacuai̱x̱caéga, erü peeruwa rü marü guxü̃wama 
penapix̱erugü rü marü pingearü poraxãx̱ i ñu̱xmax. 
6Rü pecutüwa inaxügü rü ñu̱xmata peeruwa nangu nax taxuwama namexü̃ i 
pexene. Rü ngẽma pexene rü o̱xrimaxã rü cuaximaxã rü taixna ichuruxü̃maxã 
nanapa i guxü̃wama. Rü taxúema texé pexü̃̃́ tayaxüxü̃gü rü pexü̃̃́ tayanai̱x̱gü, 
rü pexü̃̃́ tayaxĩx̱ãgü chíxü̃maxã i ngextá pexü̃ ínangúxü̃wa. 
7Rü pechixü̃ane rü naxnücüane i chianexü̃xü̃ nayanguxuchi, rü perü ĩanegü 
rü nixae rü niyau̱̱xragü. Rü ngẽma perü uanügü rü pepex̱ewa nanangõ̱xgü i 
ngẽma pema petogüxü̃ i penetüarü o. Rü guxü̃ma i perü naane rü naxnücüane 

i chianexü̃xü̃ nayanguxuchi yema Chodómaxü̃ ngupetüxü̃rüxü̃ ga yexguma 
yaxaxgu. 
8Rü yima ĩane ya Chióü̃xica ngéma nayaxǘ ñoma wüxi ya düxenü ya 
úbanecüarü ngãxü̃wa nüxica ngẽxmanerüxü̃. Rü ñoma wüxi i düxgümü i 
nüxica worachiaanecüarü ngãxü̃wa ngẽxmanerüxü̃ nixĩ. Rü ñoma wüxi ya 
ĩane i norü uanügü nüxü̃ ichomaegunerüxü̃ nixĩ. 
9Ega ngẽxguma Cori ya Tupana ya Guxãétüwa Ngẽxmacü taxũchima ñuxre i 
yixema nua tüxü̃ yaxügüxẽẽgu, rü Yerucharéü̃ rü Chodómarüxü̃ rü 
Gomórarüxü̃ nixĩ. 

Cua̱xüxü̃ i Tupana namaxã taãẽxü̃ 

10¡Pa Yerucharẽü̃arü Ãẽx̱gacügü i Ñoma Chodómaarü Ãẽx̱gacügürüxü̃ 
Ixĩgüxe, rü iperüxĩnüe i Cori ya Tupanaarü ore! ¡Pa Duü̃xü̃gü i 
Yerucharéü̃cüãx̱ i Ñoma Gomóracüãx̱rüxü̃ Ixĩgüxe, mea iperüxĩnüe i ngẽma 
Cori ya Tupana tá pemaxã nüxü̃ ixuxü̃! 
11Rü nüma ya Cori ya Tupana rü ñanagürü pexü̃: —¿Tax̱acücax̱ chauxü̃tawa 
penagagü i ngẽma muxü̃ i pexü̃nagü nax chau̱̱xcax̱ penadai̱x̱ü̃cax̱? Rü marü 
nüxü̃ charüchau i ngẽma carnérugü i chau̱̱xcax̱ ípeguxü̃ rü ngẽma 
wocaxacügüarü chíxü̃ i ípeguxü̃. Rü yimá nagü i ngẽma woca iyatüxü̃gü rü 
carnérugü, rü chíbuxacügü rü nawa chanaxoxéga. 
12Rü pemax rü choxna penanaãma i pexü̃nagü, natürü ¿texé pexna naxcax̱ 
taca nax chopataax̱tügu nax pichocuxü̃? 
13Rü tama chanaxwax̱e i ãmaregü i taxuwama mexü̃ chau̱̱xcax̱ nua pena, erü 
choma rü marü tama yáxna namaxã chaxĩnü i ngẽma naema i perü ãmaregü 
ípeguxü̃. Rü pemax rü duü̃xü̃güna pexu nax penaxüchigaxü̃cax̱ ya tauemacü 
ya ngexwaca ngócü rü ñu̱xũchi ngü̃xchigaarü ngunexü̃. Natürü choma rü 
tama namaxã chataãxẽ i duü̃xü̃gü i chixexü̃gu maxẽxü̃güarü petagü. 
14Rü choma rü naxchi chaxai i ngẽma perü petagü i tauemacü ya ngexwaca 
ngócügu pexüxü̃ rü ñu̱xũchi ngẽma ngutaquex̱egü i pexüxü̃. Rü ngẽma rü 
choxü̃ nanuxẽxẽ rü marü tama yáxna namaxã chaxĩnü. 

15Rü ngẽxguma pema pexunagümex̱ẽgüãcü peyumüxẽgügu, rü choma rü 
pexchax̱wa chidaugachi. Rü woo namuxgu i perü yumüxẽ natürü i choma rü 
taxũtáma pexü̃ chaxĩnü, erü pema rü pemáeta rü pexmex̱gü rü nagümaxã 
nixãũãchi. 
16¡Rü pegü pemexẽxẽarü maxü̃ãx̱gü nax pimexü̃cax̱! ¡Rü nüxna pixĩgachi i 
ngẽma chixexü̃ i chopex̱ewa nagu pemaxẽxü̃! ¡Rü nüxü̃ perüxoe nax chixexü̃ 
pexüexü̃! 
17¡Rü naxcax̱ pengúe nax mexü̃ pexügüxü̃! ¡Rü pora pexüe nax mexü̃ i 
nacümagu pemaxẽxü̃cax̱! ¡Rü tüxü̃ perüngü̃xẽxẽ ya yíxema duü̃xẽgü ya togü 
chixri tümamaxã icuax̱güxe! ¡Rü naétüwa pechogü i taxcutagü rü yutegüxü̃! 

Cori ya Tupanaarü cua̱xüxü̃ i aixcüma ixĩxü̃ 

18¡Ẽcü nua pexĩ rü ngĩxã perü chixexü̃chiga tidexagü! Rü ngẽxguma chi perü 
maxü̃ rü woo nadauxuchigu namaxã i perü chixexü̃, natürü i choma rü ñoma 
gáuxü̃chara i cómüxü̃chixü̃rüxü̃ tá chayaxĩxẽxẽ. Rü ngẽxguma chi woo wüxi 
i naxchiru i waxüchixü̃rüxü̃ yixĩxgu i perü pecadugü, natürü i choma rü ñoma 
wüxi i carnérutax̱a i cómüxü̃chixü̃rüxü̃ tá chanacómüxẽxẽ. 
19Rü ngẽxguma chi penaxwax̱egu nax chauga pexĩnüexü̃, rü tá penangõ̱x i 
ngẽma rümemaegüxü̃ i nanetüarü o i ñoma i naanewa yaexü̃. 
20Natürü ngẽxguma taxũtáma penaxwax̱egu nax chauga pexĩnüexü̃, rü daigu 
perü uanügümex̱ẽgu tá peyue ==ñanagürü ga Tupana. 

Yerucharéü̃cüã̱x rü tama Cori ya Tupanaga naxĩnüe. 

21Pemax, Pa Yerucharéü̃cüãx̱, noxri rü aixcüma meama Tupanaga pexĩnüe, 
natürü i ñu̱xma rü ñoma wüxi i ngexü̃ i naxü̃nemaxã taxexü̃rüxü̃ pixĩgü. 
Pema ga noxri rü mexü̃ ga nacümagu pemaxẽ, natürü i ñu̱xma rü 
máetaguxicatama perüxĩnüe. 
22Rü pema ga noxri rü ñoma diẽrumürüxü̃ pimexü̃, natürü i ñu̱xma rü norü 
ãũãchixü̃rüxü̃ pixĩgü. Pema ga noxri rü ñoma mecü ya bínurüxü̃ pime, natürü 
i ñu̱xma rü ñoma dexámarerüxü̃ pixĩgü. 

23Rü perü ãẽx̱gacügü rü tama Tupanaga naxĩnüe rü namaxã naxãmücügü i 
duü̃xü̃gü i máxwax̱egüxü̃. Rü diẽrucax̱ rü ãmarecax̱ ínacagü nax tama 
napoxcuexü̃cax̱ i ngẽma chixexü̃ ügüxü̃. Rü taxcutagü rü tama tüxü̃ 
narüngüxẽẽgü, rü tama tümagu narüxĩnüe ya yixema yutegüxe. 
24Rü ngẽmacax̱ ya Cori ya Tupana ya Guxãétüwa Ngẽxmacü ya Iraétanüxü̃arü 
Tupana ya poraxüchicü, rü ñanagürü: —Ñu̱xma i choma rü tá nüxü̃̃́ 
chaxütanü i chorü uanügü naxcax̱ i ngẽma chixexü̃ i naxügüxü̃. Rü tá 
chanapoxcue. 
25Rü tá wena pexna chanacuaixca rü tá ichayanaxoxẽxẽ i guxü̃ma i ngẽma 
chixexü̃gü i petanüwa ngẽxmagüxü̃. Rü ngẽmaãcü tá pexü̃̃́ íchanapi i guxü̃ma 
i perü ãũãchixü̃. 
26Rü choma rü tá chanaxü nax wena pexü̃̃́ nangẽxmaxü̃cax̱ i ãẽx̱gacügü i 
mexü̃ rü ucu̱xẽruü̃gü i mexü̃ ga yema noxri pexü̃̃́ yexmagüxü̃rüxü̃. Rü nawena 
nax marü ngẽma pemaxã chaxüxü̃, rü ngẽxguma ya yima perü ĩane ya 
Yerucharéü̃ rü wenaxarü Ĩane ya mexü̃arü üruü̃maxã rü Ĩane ya Tupanaga 
ĩnünemaxã tá nanaxugü. 
27Rü ngẽma Chióü̃cüãx̱ i duü̃xü̃gü i wenaxarü chauga ĩnüexü̃ rü choma rü tá 
chorü poramaxã norü uanügümex̱ẽwa íchananguxü̃xẽxẽ. 
28Natürü ngẽma duü̃xü̃gü i tama chauga ĩnüexü̃ rü ngẽma chixexü̃ ügüamaxü̃ 
rü tá chanadai. Rü ngẽma duü̃xü̃gü i choxna ixĩgachitanüxü̃ rü tá nayue. 
29Rü pema rü tá nax̱chax̱wa pexãnee i ngẽma naigü i taxü̃ rü putüraanecügü 
i perü me ixĩxü̃ i nawa nüxü̃ picuax̱üü̃güxü̃ i ngẽma tupananetachicünax̱ãgü. 
30Rü pemax rü ñoma nai i taxü̃ i rüñẽx̱átüxü̃rüxü̃ tá pixĩgü, rü putüranecü i 
ngearü dexáã̃́xü̃rüxü̃ tá pixĩgü. 
31Rü yimá yatü ya poracü rü ñoma maxẽ ya ipacürüxü̃ tá nixĩ, rü ngẽma 
chixexü̃ i naxüxü̃ rü üxüarü yau̱̱xraxü̃rüxü̃ tá nixĩ. Rü ngẽma taxre rü tá 
wüxigu niyaura, rü taxucürüwa tá texé tayaxoxẽxẽ ==ñanagürü ga Tupana. 

Ichaía 2 

Cori ya Tupana rü tá nügümaxã inanangüxmüexẽxẽ i nachixü̃anegü 

(Mi. 4.1-3) 

1Ñaa nixĩ ga ore ga Amú nane ga Ichaíaãẽwa Tupana ínguxẽẽxü̃ nachiga ga 
Yudáanecüãx̱ rü ĩane ga Yerucharéü̃cüãx̱. 
2Ngẽma ngunexü̃gü i nawa iyacuax̱güxü̃gu, rü yima max̱pǘne i Cori ya 
Tupanapata ya taxü̃ne íngẽxmaxü̃wa rü guxü̃ne ya naigü ya max̱pǘnearü 
yexera tá poraãcü natachiga. Rü guxü̃ i nachixü̃anecüãx̱ i duü̃xü̃güaxü̃̃́ tá 
nangúchaü̃ nax íyadaugüãxü̃. Rü guxü̃ma i nachixü̃anegücüãx̱ i duü̃xü̃gü rü 
tá ngéma naxĩ. 
3Rü muxü̃tama i duü̃xü̃gü tá ínangugü rü ñanagürügü tá: —¡Ngĩxã, rü yima 
max̱pǘne i Cori ya Tupana íngexmaxü̃gu taxĩgü rü yima Acóbuarü 
Tupanapata ya taxü̃nena tangaicamagü nax nüma ngéma tüxü̃ 
nangúexẽẽxü̃cax̱ i norü ngúchaü̃ rü ngẽmaãcü nüma nanaxwax̱exü̃ãcüma 
imaxẽxü̃cax̱! ==ñanagürügü tá. Erü yima max̱pǘne ya Chióü̃wa tá nango̱x 
i Cori ya Tupanaarü ngu̱xẽẽtae rü Yerucharéü̃wa tá ínaxũxũ i norü ore. 
4Rü nüma ya Cori ya Tupana rü tá nanamexẽxẽ i guxü̃ma i nachixü̃anegüarü 
guxchaxü̃gü. Rü ngẽma nachixü̃anegü i nügümaxã nuexü̃ rü Cori ya Tupana 
rü tá nügümaxã nanangüxmüexẽxẽ. Rü ngẽma naxnegü i namaxã nügü 
nadai̱x̱ü̃ rü norü puracüruxü̃ tá nayaxĩgüxẽxẽ. Rü taxuxü̃táma i ĩanegü daigu 
nügümaxã narüxĩnüe rü bai tá i daicax̱ nügü nax nangúexẽẽxü̃. 
5Pa Acóbutanüxü̃x i Duü̃xü̃güx, ¡Ngĩxã, Cori ya Tupanaga taxĩnüe rü nüma 
nanaxwax̱exü̃ãcüma nagu tamaxẽ i norü ore! 

Tupana rü tá nanaxãnexẽxẽ i ngẽma nügü icua̱xüü̃güxü̃ 

6Ichaía rü yumüxẽwa ñanagürü: —Pa Corix, marü nüxna quixũgachi i curü 
duü̃xü̃gü i Acóbutanüxü̃. Rü natanüwa nangugü rü ngéma namu i duü̃xü̃gü i 
ẽxü̃guxü̃xü̃ icuáxü̃ i éstewa ne ĩxü̃, rü duü̃xü̃gü i yuüxü̃ ñoma 
Firitéugütanüwarüxü̃. Rü curü duü̃xü̃gü rü togü i nachixü̃anecüãx̱ i tama 
Tupanaxü̃ cuax̱güxü̃maxã nügümaxã nanamexẽxẽ nax nügüarü ngẽmaxü̃cax̱ 
nataxegüxü̃cax̱. 

7Rü ñaa nachixü̃anewa rü namuxũchi i úiru rü diẽru rü ngẽmaxü̃gü. Rü 
ñu̱xũchi namuxũchi i cowarugü, rü ngẽma carugü i daiwexü̃ rü taxucürüwa 
tayaxugü erü namuxũchi. 
8Natürü ñaa nachixü̃anewa rü ta namu i ngẽma tupananetachicünax̱ãgü. Rü 
duü̃xü̃gü rü nümagütama naxmex̱maxã naxüxgüxü̃ i 
tupananetachicünax̱ãgüxü̃ nicuax̱üü̃gü. 
9Rü nügütama ãne ningexẽẽgü. Rü taxuwama nügü namexẽẽgü. Rü 
ngẽmacax̱, Pa Tupanax, ¡taxṹ i nüxü̃ curüngü̃maxü̃ i ngẽma duü̃xü̃güarü 
chixexü̃! ==ñanagürü ga Ichaía ga norü yumüxẽwa. 
10Rü ngẽma duü̃xü̃gü i chixexü̃ ügüxü̃ rü nutatanügu rü waixü̃müarü 
ãxmaxü̃gu tá nügü nicu̱xgü nax̱chax̱wa ya Cori ya Tupana ya üünecü rü 
poraãcü ãũcümacü. 
11Rü ngẽma ngunexü̃ i nagu ínanguxü̃ ya Cori ya Tupana, rü ngẽma nügü 
icuax̱üü̃güxü̃ rü napex̱ewa tá naxãnee, rü ngẽma nügü írütagüxü̃ rü 
napex̱ewa rü tá taxuwama nime. Rü nüxicatama ya Cori ya Tupana rü tá 
inanawex̱ i norü pora i ngẽma ngunexü̃gu. 
12Rü ngẽma ngunexü̃gu rü nüma ya Cori ya Tupana rü tá nanaxãneexẽxẽ i 
guxü̃ma i ngẽma nügü icuax̱üü̃güxü̃ rü ngẽma nügü írütagüxü̃ rü ngẽma 
togüétüwa nügü ngẽxmagüxẽẽxü̃. 
13Rü ngẽma ngunexü̃gu rü nüma ya Cori ya Tupana rü tá nanaxãneexẽxẽ i 
ngẽma duü̃xü̃gü i nügügu rüxĩnüexü̃ nax ñoma Líbanuanearü ocayiwarüxü̃ 
rü ñoma Bacháü̃anearü naigü i roblerüxü̃ naporaexü̃ rü natachigagüxü̃. 
14Rü tá nanaxãneexẽxẽ i ngẽma nügügu rüxĩnüexü̃ nax ñoma max̱pǘnegü ya 
máchanegünerüxü̃ rü ñoma ngüchitaeruxü̃ ya máchanegünerüxü̃ 
natachigagüxü̃. 
15Rü tá nanaxãneexẽxẽ i ngẽma nügügu rüxĩnüexü̃ nax ñoma torregü 
imáchanecürüxü̃ poraexü̃ rü ñoma ĩanearü poxeguxü̃tápü̱xgü i taixü̃rüxü̃ 
poraexü̃. 



1977 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

16Rü Tupana rü taxũtáma namaxã nataãxẽ i ngẽma nügü icuax̱üü̃güxü̃ rü 
nügügu rüxĩnüexü̃ nax ñoma Tárchixarü wapurugürüxü̃ yaporaxü̃ rü naigü 
ya wapurugü ya imexẽchínerüxü̃ yaporaxü̃. 
17Natürü wüxi i ngunexü̃gu rü tá poraãcü naxãnee i ngẽma nügü icuax̱üü̃güxü̃ 
rü ngẽma nügü írütagüxü̃. Rü ngẽma ngunexü̃gu rü duü̃xü̃gü rü tá Cori ya 
Tupanaxü̃xicatama nicuax̱üü̃gü. 
18Rü nüma rü tá inayanaxoxẽxẽ i guxü̃ma i ngẽma tupananetachicünax̱ãgü. 
19Rü ngẽxguma Cori ya Tupana inaxügügu nax yaxĩãx̱cüüxẽẽãxü̃ i ñoma i 
naane, rü ngẽma duü̃xü̃gü i chixexü̃ ügüxü̃ rü norü muü̃maxã tá nutaarü 
ãxmaxü̃gu rü waixü̃müarü ãxmaxü̃gu nicu̱xgü nax̱chax̱wa ya Cori ya Tupana 
ya üünecü rü poraãcü ãũcümacü. 
20Rü ngẽma ngunexü̃gu rü duü̃xü̃gü rü tá ü̃cagüna rü chü̱xürigüna 
nanawoxochitanü i norü tupananetachicünax̱ãgü i úirunaxcax̱ rü 
diẽrumünaxcax̱ i nümatama ínaxüxüxü̃ nax nüxü̃ yacuax̱üü̃güxü̃cax̱. 
21Rü ngẽxguma Cori ya Tupana inaxügügu nax yaxĩãx̱cüüxẽẽãxü̃ i ñoma i 
naane, rü ngẽma duü̃xü̃gü i chixexü̃ ügüxü̃ rü norü muü̃maxã tá nutaarü 
ãxmaxü̃gu rü nutamachatex̱egu nicu̱xgü naxchax̱wa ya Cori ya Tupana ya 
üünecü rü poraãcü ãũcümacü. 
22Rü ngẽmacax̱ tama name i perüxü̃ i duü̃xü̃gügu peyaxõgü, erü duü̃xü̃güarü 
maxü̃ rü ñoma yáxna rüngü̱̃xü̃rüü̃mare nixĩ nax paxa iyacuáxü̃. 

Ichaía 3 

Cori ya Tupana rü tá Yudáanexü̃ napoxcu rü tá ĩane ya Yerucharéü̃xü̃ napoxcu 

1¡Dücax, pexuãẽgü! Cori ya Tupana ya Guxãétüwa Ngẽxmacü rü 
Yerucharéü̃wa rü Yudáanewa tá nanatauxẽxẽ i guxü̃ma i tax̱acü ingṍxü̃ i õna 
rü dexá. 
2-3Rü nüma rü tá nua inayanatauxexẽxẽ i ngẽma nügü írüporaxü̃, rü churara 
i daixü̃ cuáxü̃, rü ãẽx̱gacü i guxchaxü̃arü mexẽẽruxü̃, rü orearü uruxü̃, rü 
ngẽma ẽxü̃guxü̃xü̃ cuáxü̃, rü ngẽma ĩanearü ãẽx̱gacü, rü ngẽma 
churaragümaxã icuáxü̃, rü ngẽma muarü diẽruã̃́xü̃, rü ngẽma ucu̱xẽruxü̃ 

ixĩxü̃, rü ngẽma tax̱acürü üxü̃ mea cuáxü̃, rü ngẽma mea dexaxü̃ cuáxü̃. Rü 
nüma rü tá inayanatauxexẽxẽ i guxü̃ma i ngẽma. 
4Rü nüma ya Tupana rü tá nüxü̃ naxuneta i ñuxre i buxü̃gü nax perü 
ãẽx̱gacügü yixĩxü̃cax̱, rü ngẽma buxü̃gü tá nixĩ i pemaxã icuáxü̃. 
5Rü perü ĩanewa rü tá taxü̃ i guxchaxü̃ ínangu, rü duü̃xü̃gü rü tá nügü nadai, 
rü woo nügümücügümaxã rü tá ta nügü nadai. Rü ngẽma ingextü̱xüxü̃ rü tá 
yaxguãx̱güxü̃ tachoxü̃gagü, rü ngẽma duü̃xü̃gü i taxúema nüxü̃ cuáxchaxü̃xü̃ 
rü tá naxchi naxaie i ngẽma duü̃xü̃gü i tachigaxü̃. 
6Rü ngẽma ngunexü̃gügu rü nanatüpatawa rü wüxi i naenexẽ rü tá naenexẽxü̃ 
ñanagürü: —Cuma rü cuxü̃̃́ nangẽxmaxü̃ra i cuxchiru i nagu quicúxü̃ i 
tanatüpatawa. Rü ngẽmacax̱ name nax cuma torü ãẽx̱gacü quixĩxü̃, nax 
namaxã icucuáxü̃cax̱ ya daa ĩane ya nachitaxü̃xica nua ngẽxmane 
==ñanagürü tá. 
7Rü ngẽxguma i ngẽma naenexẽ rü tá ñaãcü nanangãxü̃ rü ñanagürü: —
Choma rü taxucürüwama chanamexẽxẽ i ngẽma guxchaxü̃gü i nua 
ngupetüxü̃, erü chopatawa rü nataxuma i õna rü nataxuma i chauxchiru i 
nagu chicúxü̃. Rü ngẽmacax̱ tama chanayaxu nax ĩanearü ãẽx̱gacüxü̃ choxü̃ 
pingucuchixẽẽxü̃ ==ñanagürü tá. 
8Rü yima ĩane ya Yerucharéü̃ rü marü nanguxuchi rü Yudáanewa rü 
duü̃xü̃güchicaxica ínayaxü, erü duü̃xü̃gü rü chixri Cori ya Tupanachiga 
nidexagü rü nanaxügü i tax̱acü i tama namaxã nataãẽxü̃, rü ngẽmaãcü tama 
naga naxĩnüe. 
9Rü ngẽma duü̃xü̃gü rü nachametüwatama nango̱xama nax chixexü̃ 
naxügüxü̃. Rü ngẽma duü̃xü̃gü rü Chodómacüãx̱gürüxü̃ norü pecadumaxã 
nügü nicuax̱üxü̃, rü tama naxãnee. Rü wüxi i taxü̃ i ãũcümaxü̃chixü̃ nixĩ 
naxcax̱ i ngẽma duü̃xü̃gü, erü nümagütama naxcax̱ nadaugü i norü poxcu. 
10Natürü tá nataãxẽ i ngẽma duü̃xü̃ i mexü̃gu maxü̃xü̃, erü tax̱acü inaxüxü̃wa 
rü mea nüxü̃̃́ ínanguxuchi. Rü nüma tátama namaxã nataãxẽ i ngẽma mexü̃ i 
naxüxü̃. 

11Natürü wüxi i taxü̃ i ãũcümaxü̃chixü̃ nixĩ naxcax̱ i ngẽma duü̃xü̃ i chixexü̃gu 
maxü̃xü̃. Rü ngẽma chixexü̃ i naxüxü̃gagu rü tá guxchaxü̃ naxcax̱ ínangu. Erü 
Cori ya Tupana rü ngẽma chixexü̃ i naxüxü̃cax̱ tá nanapoxcu. 
12Rü wüxi i buxü̃mare nixĩ i ngẽma chorü ĩanewa ãẽx̱gacüwa nügü írüporaxü̃, 
rü ngexü̃gü nixĩ i ĩanemaxã icuax̱güxü̃. Pa Chorü Ĩanecüãx̱güx, ngẽma perü 
ãẽx̱gacügü rü pexü̃ niwomüxẽẽgümare rü ñu̱xũchi chixexü̃ i nacümawa pexü̃ 
nagagü. 
13Rü Cori ya Tupana rü marü nügü ínamexẽxẽ nax norü duü̃xü̃güna nacax̱axü̃ 
i norü chixexü̃chiga. 
14Rü Cori ya Tupana rü tá naxcax̱ nangema i ngẽma yaxguãx̱gü i ĩanemaxã 
icuax̱güxü̃ rü ngẽma togü i ãẽx̱gacügü, rü ñanagürü tá nüxü̃: —Pema rü 
chorü duü̃xü̃güxü̃ pechixexẽxẽ. Rü tüxü̃̃́ pengĩ ̃́e ya ngearü ngẽmaxü̃xãx̱güxe. 
Rü ngẽma tümaarü ngẽmaxü̃gü i tüxü̃̃́ naxcax̱ pengĩ ̃́xü̃ rü pepatagu nixĩ i 
namaxã penguxü̃güxü̃. 
15¿Texé pexü̃ tamu nax chixexü̃gu penayixẽẽxü̃ i chorü duü̃xü̃gü, rü chixri 
tümamaxã ipecuáxü̃ ya yíxema duü̃xẽgü ya ngearü ngẽmaxü̃xãx̱güxe? 
==ñanagürü ya Cori ya Tupana ya Guxãétüwa Ngẽxmacü. 

Yerucharéü̃cüã̱x i ngexü̃güxü̃ napoxcue 

16Cori ya Tupana rü ngexü̃gü i Yerucharéü̃cüãx̱güxü̃ ñanagürü: —Pa 
Ngexü̃güx i Chióü̃cüãx̱gü i Pegü Írütagüxex, pema rü daxũgu duü̃xẽchax̱wa 
pedawenüãcü ipexĩ. Rü pegü picuax̱üü̃ãcüma ipexĩ. Rü ngẽmaãcü 
penaxãgaxẽxẽ i perü ngãx̱ãẽruü̃gü i pexmex̱tüxüwa ngẽxmagüxü̃. 
17Rü ngẽmacax̱ i choma rü churimaxã tá pexü̃ ichagüyáexẽxẽ rü o̱xri i 
ãũãchixü̃ tá peeruwa narüyi. Rü tá pexü̃ chingexchiruxẽẽgü rü tá 
pibai̱x̱ünemare ==ñanagürü. 
18Rü ngẽma ngunexü̃gügu rü Cori ya Tupana rü tá inayanatauxẽxẽ i guxü̃ma 
i ngẽma ngãx̱ãẽruü̃gü: Pexmex̱tü̱xüarü ngãx̱ãẽruü̃gü, rü chocueruü̃gü, rü 
pexchiruarü ngãx̱ãẽruü̃gü, 

19rü ngẽma naxmachinügü, rü ngax̱cupü̱xmex̱ẽgü, rü tüeruruxü̃ i 
chixcamüxü̃, 
20rü ngax̱cueruü̃gü, rü cadénaxacügü i pexmex̱tü̱xüwa penucuxü̃, rü 
goyexü̃gü, rü pumaraxacügü, rü nachagüarü meruü̃gü, 
21rü ãneragü, rü naraü̃arü ngãx̱ãẽruü̃gü, 
22rü naxchiru i mexẽchixü̃, rü gáuxü̃chiru i mámüxü̃, rü tüeruruxü̃ i 
chicamüxü̃, rü gáuxü̃chiru i ngechacüüxü̃, rü chocagü, 
23rü woruagü, rü naxpü i mexẽchixü̃, rü naxchiruchara i tüeruruxü̃, rü 
tüeruruxü̃ i mámüxü̃. Rü guxü̃ma i ngẽma rü tá inayarüxo. 
24Rü ngẽma pumaraarü paacaanechicüxü rü tá nayixanemare. Rü 
goyexü̃chicüxü rü naixnütamaxã tá pigoyegü. Rü ngẽma mexẽẽyaechicüxü 
rü tá nabai̱x̱erugümare. Rü ngẽma mexẽchixü̃ i naxchiruchicüxü rü 
témüxü̃maxã tá pixãxchiru. Rü ngẽma perü mechametüchicüxü rü fierumaxã 
tá pexü̃ niguchametü. 
25Rü petegü rü daigu tá nayue rü ngẽxgumarüxü̃ ta i perü churaragü rü daigu 
tá nayue. 
26Rü yima ĩanearü duü̃xü̃gü rü tá naxauxe. Rü norü yuetagücax̱ tá naxaure. 
Rü yima ĩanearü duü̃xü̃gü rü tá naxĩgü. 

Ichaía 4 

1Rü ngẽma ngunexü̃gu rü noxre tátama i yatüxü̃gü ínayaxügü. Rü ngẽmacax̱ 
rü 7 i ngexü̃gü rü wüxi i yatücax̱ tátama ngĩgü idai. Rü ngẽma ngexü̃gü rü 
ngẽma yatüxü̃xü̃ tá ngĩgürügügü: “Tomagü rü tá togünatama tax̱acü taxãgü, 
rü ngẽma toxchiru rü torü diẽrumaxã tátama nixĩ i naxcax̱ tataxexü̃. Natürü 
tanaxwax̱e i tomaxã cuxãmax̱ nax tama tingetegüechaxü̃cax̱, rü düxwa 
ngẽmagagu taxãneemarexü̃cax̱”, ngĩgürügügü tá. 

Cori ya Tupana rü nanaxuegu nax taãxẽ tá ínguxü̃ 

2Natürü wüxi i ngunexü̃gu rü ngẽma íyaxügüxü̃tanüwa rü Cori ya Tupana tá 
nanango̱xẽxẽ ya yimá maxẽxẽẽruxü̃ i ñoma wüxi i nanetü i nachimewa 

rüxüxü̃rüxü̃. Rü nüma rü ngü̃xẽẽruxü̃ ya poraxüchicü tá nixĩ naxcax̱ i ngẽma 
duü̃xü̃gü i Iraéanewa íyaxügüxü̃. Rü ñu̱xũchi ngẽma íyaxügüxü̃arü nanetügü 
i naanewa ngẽxmagüxü̃ rü meama tá nixo, rü nümagü i duü̃xü̃gü rü tá 
poraãcü namaxã nataãẽgü. 
3Rü ngẽma duü̃xü̃gü i max̱pǘne ya Chióü̃wa yaxǘgüxü̃ rü ngẽma 
Yerucharéü̃wa yaxǘgüxü̃ rü ngẽxma ãpatagüxü̃, rü Tupanaarü duü̃xü̃gügu tá 
nanaxüégagü. 
4Rü nüma ya Cori ya Tupana rü taxü̃ i norü ngechaü̃maxã rü norü poramaxã 
tá ínanapi namaxã ga yimá nagü ga Yerucharéü̃cüãx̱gü inabaxẽẽgücü, rü tá 
nanayaxu i norü ãũãchixü̃ i ngẽma Chióü̃cüãx̱gü i ngexü̃gü. 
5-6Rü ngẽma duü̃xü̃gü i max̱pǘne ya Chióü̃gu ngutaquex̱egüxü̃xétüwa rü Cori 
ya Tupana rü wüxi i caixanexü̃ i waxüxü̃ tá nango̱xẽxẽ i ngunecü. Rü 
ngẽxguma nachütagu rü tá nangóone erü üxüema i yauraxü̃ tá nango̱xẽxẽ. 
Rü nüma ya Cori ya Tupanaarü Üüne rü ngẽmaétüwa tá nangẽxma, nax 
ngẽmaãcü norü duü̃xü̃güna nadauxü̃cax̱ rü ínapoxü̃ãxü̃cax̱. Rü ngunecü i 
ngẽma caixanexü̃ i waxü̃ i naétügu chüxüxü̃ rü duü̃xü̃güarü gáuxchipetaruxü̃ 
tá nixĩ, rü norü poxü̃ruxü̃ tá nixĩ nax̱chax̱wa ya pucü rü buanecü. 

Ichaía 5 

Úbanecügu ixuxü̃ ga ore nachiga ga Yudáanecüã̱x ga duü̃xü̃gü 

1Rü yimá chomücü i nüxü̃ changechaü̃cüarü úbanecügu tá chawiyae. Rü 
yimá chomücü rü wüxi ga naane ga mexü̃wa nüxü̃̃́ nayexma ga wüxi ga 
úbanecü. 
2Rü nanaxaiegumüane rü inananugü ga nutagü rü yema rümemaexü̃ ga úba 
yexma natogü. Rü yemanecügu nanaxü ga wüxi ga dauxü̃taechica rü wüxi 
ga nachica ga bínu nawa naxüxü̃. Rü nüma ga chomücü rü nagu narüxĩnü 
nax yema úba rü chi yamaixcuraxü̃ ga norü o, natürü ga yema úbagü rü 
ningúchiax̱ ga norü o. 

3Rü ñu̱xmax rü ñanagürü pexü̃ ya Tupana: —Pa Ĩane ya Yerucharéü̃cüãx̱gü 
rü Ñaa Yudáanecüãx̱güx ¡rü nüxü̃ pixu! ¿Rü texégagu nixĩ i ngẽma úbanecü 
i nangúchixaxü̃ i norü o? ¿Rü nagagutama rü ẽx̱na chaugagu? 
4¿Ẽ̱xna nangẽxmaxü̃ i tax̱acü i tama chaxüxü̃ nax tama nangúchixaxü̃cax̱ i 
ngẽma chorü úbanecüarü o? ¿Rü nangemaxü̃ i tax̱acü i tama naxcax̱ 
chaxüxü̃? Choma rü íchananguxẽxẽ nax namaixcuraxü̃ i norü o. ¿Rü 
tax̱acücax̱ i ñu̱xma i nangúchixaxü̃ i norü o? 
5Rü dücax, rü ñu̱xma rü tá pemaxã nüxü̃ chixu i ngẽma nagu charüxĩnüxü̃ 
namaxã i ngẽma chorü úbanecü. Rü tá íchanapoxgü i ngẽma norü poxeguxü̃ 
nax ngẽmaãcü duü̃xü̃gü nagu pogüexü̃cax̱ i ngẽma úbanecü. Rü ngẽma norü 
poxeguxü̃ rü tá nagu chapogü nax duü̃xü̃gü nagu púgüexü̃cax̱ i ngẽma 
úbanecü. 
6Rü ñu̱xũchi tá íchanatax̱ i ngẽma úbanecü. Rü taxúetama tayayoatü rü 
taxúetama tanangĩxcanecü rü ngẽmaãcü tá chuxchuxü̃gü rü chixexü̃ i 
natüane nanecüwa narüxügü. Rü tá nüxna chaxãga i caixanexü̃ nax tama 
nanecügu napuxü̃cax̱ ==ñanagürü ya Tupana. 
7Rü ngẽma norü úbanecü i nüxü̃̃́ ngúchaü̃xü̃ ya Cori ya Tupana ya 
Guxãxétüwa Ngẽxmacü, rü ngẽma nixĩ i Iraétanüxü̃ i Yudáanewa 
ngẽxmagüxü̃. Rü nüma ya Cori ya Tupana rü nanaxwax̱e i nagu naxĩxü̃ i 
ngẽma norü mugü. Natürü ngẽma Iraétanüxü̃ rü máetaguxicatama 
narüxĩnüe. Rü nüma ya Tupana rü ínananguxẽxẽ nax nügü nangechaü̃güxü̃, 
natürü ngẽma natanüwa nüxü̃ ĩnüxü̃ nixĩ nax ngúxü̃maxã aita naxüexü̃. 

Cori ya Tupana rü nanaxãũxũne i duü̃xü̃gü i chixexü̃gu maxẽxü̃ 

8Wüxi i taxü̃ i ngechaü̃ nixĩ i pexcax̱ i pema i nai ya pepatagü ne petaxexü̃. 
Rü pema rü pegüna penanugü i naanegü rü ngẽmaãcü tüxü̃ pengechicaxẽxẽ 
ya toguxegü ñoma pexicatama ngẽma naanewa pemaxẽxü̃rüxü̃. 
9Rü Cori ya Tupana ya Guxãétüwa Ngẽxmacü rü nanaxuegu rü ñanagürü: —
Rü muxü̃nema ya ĩpatagü rü tá niwax̱taü̃gü. Rü woo yima ĩpatagü rü 
nimexẽchi natürü taxúetama nawa tangexma. 

10Rü tomaepü̱x i ectárea i úbanecüwa rü wüxi tátama i tü̃xü̃xãcu i bínu nawa 
ínanguxuchi. Rü 10 i choca i taxü̃xãcu i triguchire itogüxü̃ rü norü owa rü 
wüxi i chocaxãcu tátama nawa ínanguxuchi ==ñanagürü ga Tupana. 
11Rü pegümaxã pengechaü̃gü i pemax marü yangunechaü̃gu írüdagüxe nax 
pegü pengãxẽxẽẽxü̃cax̱ rü ñu̱xmata pechütaxü̃gümare. 
12Rü perü õnagü i taxü̃wa rü árpamaxã, rü árpaxacügümaxã rü tutugümaxã, 
rü wowerugümaxã pepaxetagü rü ñu̱xũchi perü bínu rü nata. Natürü pema 
rü tama nüxna pecuax̱ãchie i ngẽma mexü̃gü i pexcax̱ naxüxü̃ ya Cori ya 
Tupana, rü tama norü puracügu perüxĩnüe. 
13Rü ngẽma nax tama chauga naxĩnüechaü̃xü̃ i chorü duü̃xü̃gü, rü ngẽmagagu 
to i nachixü̃anewa tá nagagü. Rü guxü̃ma i duü̃xü̃gü rü wüxigu norü 
ãẽx̱gacügümaxã tá ngẽma nachixü̃ane i nawa nagagüãxü̃gu taiyamaxã rü 
tax̱awamaxã nayue. 
14Rü ñoma wüxi ya ai ya ichoxmanaxãcürüxü̃ rü ngẽma naxmaü̃gü rü tá 
nichogü nax ínagagüãxü̃cax̱ i duü̃xü̃gü rü ãẽx̱gacügü rü ngẽma duü̃xü̃gü i 
petagu rü ngãxü̃gu írüchoxü̃. 
15Rü ngẽma duü̃xü̃gü i chixexü̃gu maxẽxü̃ rü Tupana tá nanaxãneexẽxẽ. Rü 
ngẽma duü̃xü̃gü i nügü írütagüxü̃ rü ãnemaxã tá inarümax̱cu. 
16Rü Cori ya Tupana ya Guxãétüwa Ngẽxmacü rü tá nügü nango̱xẽxẽ nax 
aixcüma cuax̱ nüxü̃̃́ ngẽxmaxü̃ i ngẽxguma duü̃xü̃güna nacaxgu naxcax̱ i norü 
maxü̃. Rü ngẽxguma nüxna nacaxgu rü tá nango̱x nax aixcüma naxüünexü̃. 
17Rü yima ĩanegü rü tá inanguxuchigü rü nachicawa tá maxẽ narüxügü, rü 
ngéma tá nachibüe i carnérugü rü chíbugü. 
18Rü pegümaxã pengechaü̃gü i pema erü pidoratax̱agü rü ngẽmaãcü pegüwe 
peyatúchigügü i perü chixexü̃gü ñoma wüxi i caru rü naxpanaxãmaxã 
itúxü̃rüxü̃. 
19Rü pema rü ñaperügügü: —¡Paxa naxü ya Cori ya Tupana i ngẽma 
naxüxchaü̃xü̃, nax nüxü̃ idauxü̃cax̱! ¡Rü Tupana ya Üünecü ya Iraéanearü 

Tupana rü paxa yanguxẽẽã i ngẽma nagu naxĩnüxü̃ nax nüxü̃ icuáxü̃cax̱ i 
ngẽma tá naxüxü̃! ==ñaperügügü. 
20¡Rü pegümaxã pengechaü̃gü! Erü ngẽma nacüma i mexü̃ rü pexcax̱ nachixe, 
rü ngẽma nacüma i chixexü̃ rü pexcax̱ name. Rü ngẽma ngóonexü̃ rü pexcax̱ 
waanexü̃ nixĩ, rü ngẽma waanexü̃ rü pexcax̱ ngóonexü̃ nixĩ. Rü ngẽma üxüxü̃ 
rü pexcax̱ maixcuraxü̃ nixĩ. Rü ngẽma maixcuraxü̃ rü pexcax̱ üxüxü̃ nixĩ. 
21¡Rü pegümaxã pengechaü̃gü erü pegügu perüxĩnüe nax duü̃xü̃gü i nüxü̃ 
cuax̱üchixü̃ pixĩgüxü̃ rü pegücax̱ rü duü̃xü̃gü i peãẽxü̃ icuáxe nax pixĩgüxü̃! 
22¡Rü pegümaxã pengechaü̃gü erü taxúema pemaxã tawüxigu i bínuarü axwa, 
rü taxúema pemaxã tawüxigu i dearü üwa! 
23Pema rü naétüwa pexü i ngẽma duü̃xü̃ i chixexü̃ üxü̃ erü pexü̃̃́ nanaxütanü. 
Natürü tama tümaxétüwa pexü ya yixema taxuxü̃ma i chixexü̃ üxe. 
24Rü ngẽmacax̱ i pema rü ñoma maxẽ i paxü̃ i üxüemawa ixaxü̃rüxü̃ tá 
iperüxo. Rü ñoma nai i yixchúmax̱axü̃rüxü̃ rü ñoma nachacu i 
waixü̃müchicutex̱e yanguxuchixü̃rüxü̃ tá pixĩgü. Erü nüxü̃ pexo i norü 
ngu̱xẽẽtaegü rü norü mugü ya Cori ya Iraéarü Tupana ya Üünecü ya 
Guxãétüwa Ngẽxmacü. 
25Rü ngẽmacax̱ nixĩ ya Cori ya Tupana i norü duü̃xü̃gümaxã nanuxü̃ rü düxwa 
napoxcueãxü̃. Rü max̱pǘnegü rü nidu̱xrugü, rü duü̃xẽgü ya yuexe rü ñoma 
guxchirerüxü̃ ĩanearü namagu tawoone. Natürü ya Cori ya Tupana rü tama 
inarüngü̃xmü rü nayadaxẽẽãma nax duü̃xü̃güxü̃ naxãxũnexü̃. 
26Rü Cori ya Tupana rü wüxi ya wonera nanawaĩx̱nagü rü norü cuemaxã 
naxcax̱ naca i wüxi i nachixü̃ane i yáxü̃guxü̃. Rü norü churaragü i ngẽma 
nachixü̃ane i yáxü̃wama ngẽxmaxü̃ rü paxa tá nua nangugü. 
27Rü ngẽma norü duü̃xü̃gü rü niporae rü natanüwa rü nataxuma i turaxü̃ rü 
ipax̱axü̃. Rü nataxuma i imaãẽxü̃, rü guxü̃ma rü mea nigoyegü, rü natanüwa 
rü nataxuma i norü chapatu i cawecúnüxü̃. 
28Rü yima naxnegü rü meama nixãmagu, rü guxü̃nema ya norü würagü rü 
meama nipex̱ex̱cunü. Rü norü cowaruarü ngax̱cueruü̃gü rü nutarüxü̃ 

nataixichi. Rü naga i nachicu i norü carugü rü ñoma wüxi ya buanecü ya 
taxüchicürüxü̃ nixĩgü. 
29Rü naga i ngẽma norü churaragü rü ñoma wüxi i leóü̃ i aexü̃xü̃ 
ingũ̱xunecüxüxü̃rüxü̃ nixĩgü. Rü nayange i naeü̃ rü taxúema tapora nax 
nüxna tanapuxü̃. 
30Rü ngẽxguma nawa nanguxgu i ngẽma ngunexü̃ rü norü taga i ngẽma 
nachixü̃anearü churaragü i Iraétanüxü̃cax̱ íyaxüãchixü rü ñoma már arü 
yuapegarüxü̃ tá nixĩ. Rü ngẽxguma texé nüxü̃ dawenügu i ñoma i naane rü 
tá nüxü̃ tadau nax nawaanexü̃, rü caixanexü̃ i waemaxü̃ rü tá nanatüpechita 
ya üax̱cü. 

Ichaía 6 

Tupana rü Ichaíaxü̃ naxuneta nax nüxü̃̃́  napuracüxü̃ca̱x 

1Rü gumá taunecü ga ãẽx̱gacü ga Uchía nagu yucü rü nüxü̃ chadau ga Cori 
ya Tupana ga wüxi ga tochicaxü̃ ga dauxü̃wa yexmaxü̃wa nax natoxü̃. Rü 
yema naxpechinüchiru rü nanatüétü ga guma napata ga taxü̃ne. 
2Rü naétüwa nayexmagü ga daxũcüãx̱gü. Rü wüxichigü ga yema rü nüxü̃̃́ 
nayexma ga 6 ga naxpex̱atügü. Rü taxre ga naxpex̱atümaxã rü nügü 
nidüxchiwegü, rü guma nai ga taxre ga naxpex̱atümaxã nügü nidüxparagü, 
rü guma nai ga taxremaxã rü nixüüxü̃. 
3Rü guxü̃ma ga yema daxũcüãx̱ rü nügü ñanagürügü: —Naxüüne, naxüüne, 
naxüüne ya Cori ya Tupana ya Guxãétüwa Ngẽxmacü. Rü ngẽma norü üüne 
rü ñoma i naane namaxã nanapá ==ñanagürügü. 
4Rü yema nagamaxã rü guma Tupanapata ga taxü̃nearü ĩãx̱ rü naxĩãx̱ãchi. 
Rü nümatama ga guma Tupanapata ya taxü̃ne rü caixanexü̃maxã nanapá. 
5Rü yexguma ga chomax rü ñaxü̃gu charüxĩnü: —Ñu̱xmawaxix rü 
chaugümaxã changechaü̃ erü tá chayu. Erü choma nax duü̃xü̃ chixĩxü̃ rü 
chauxetümaxã nüxü̃ chadau ya yimá ãẽx̱gacü ya Cori ya Guxãétüwa 
Ngẽxmacü. Rü chauax̱ rü naxãũãchi rü duü̃xü̃gü i ãũãchiarü 
dexaãx̱gǘxü̃tanüwa chamaxü̃ ==ñaxü̃gu charüxĩnü. 

6Rü yexguma rü wüxi ga yema daxũcüãx̱ rü chauxü̃tawa naña. Rü ãmarearü 
guruü̃wa wüxi ga ãchataxü̃maxã wüxi ga ã̃́xwe nayaxu. 
7Rü gumá ã̃́xwe rü chau̱̱ax̱wa nayaxũ̱xãchixẽxẽ, rü ñanagürü choxü̃: —
¡Dücax! daa ã̃́xwe rü cuax̱wa nixũ̱xãchi rü ngẽmacax̱ i curü chixexü̃ rü marü 
inayarüxo. Rü ngẽma curü chixexü̃gü rü Tupana rü marü cuxü̃̃́ nüxü̃ 
narüngüma ==ñanagürü. 
8Rü yexguma rü nüxü̃ chaxĩnü ga naga ga Cori ya Tupana ga ñaxü̃: —¿Texéxü̃ 
tá ichamuãchixü̃ i ñu̱xmax? ¿Rü texé tá tixĩ ya yíxema tórü orearü ngeruxü̃ 
ixĩxẽ? ==ñanagürü. Rü yexguma ga chomax rü chanangãxü̃ rü ñachagürü: 
—Daxe chixĩ, Pa Corix. Ẽcü, ¡choxü̃ inamuãchi! ==ñachagürü. 
9Rü nüma rü ñanagürü choxü̃: —¡Ẽcü inaxũãchi rü ñaa duü̃xü̃gümaxã nüxü̃ 
ixu i ñaa ore! “Rü woo nüxü̃ nax naxĩnüexü̃ i chorü ore rü taxũtáma nüxü̃ 
nacuax̱gü nax tax̱acüchiga yixĩxü̃. Rü woo nüxü̃ nax nadaugüxü̃ i ngẽma 
mexü̃ i chaxüxü̃ rü taxũtáma nüxü̃ nacuax̱güéga nax tax̱acüchiga yixĩxü̃. 
10Rü ngexrüma nax chorü oremaxã cuyaxucu̱xẽgüxü̃ i ñaa duü̃xü̃gü i norü 
ĩnügutama rüxĩnüexü̃, erü taxũtáma cuga naxĩnüe. Rü nüetama ega nügü 
yangauxchixexẽẽgu nax̱chax̱wa i chorü ucu̱xẽgü nax tama nüxü̃ 
naxĩnüexü̃cax̱. Rü nüetama ega nügü yangexetügu nax̱chax̱wa i ngẽma mexü̃ 
i naxcax̱ chaxüxü̃ nax tama nüxü̃ nadaugüxü̃cax̱ rü ngẽmaãcü tama chau̱̱xcax̱ 
nawoeguxü̃cax̱ nax choma naxcax̱ chayataanexẽẽgüxü̃cax̱” ==ñanagürü 
choxü̃. 
11-12Rü yexguma ga choma rü nüxna chaca rü ñachagürü: —¿Ñuxre i ngunexü̃ 
tá nixĩ i ngẽmaãcü yixĩxü̃, Pa Corix? ==ñachagürü. Rü yexguma ga nüma 
rü choxü̃ nangãxü̃ rü ñanagürü: —Ngẽmaãcü tá nixĩ ñu̱xmatáta yima ĩanegü 
rü nagu napogüe, rü taxuxü̃táma i duü̃xü̃ ínayaxü rü ñu̱xmatáta ya yima 
ĩpatagü rü nangearü duü̃xü̃güãx̱gü rü naanegü rü nabáianemare rü 
ñu̱xmatáta íchanamuxü̃ i ngẽma duü̃xü̃gü i norü naanewa, rü ngẽmaãcü i 
nachixü̃ane rü nangeãcumare. 
13Rü woo chi 100 tanüwa rü 10 i duü̃xü̃gü íyaxüxgu nawa ya yima ĩane rü 
ngẽma rü tá ta nadai ñoma wüxi i nai i daxüchixü̃rüxü̃. Natürü ñoma wüxi i 

naixchimewa ngexwacax̱ü̃xü̃ i nane rüxüamaxü̃rüxü̃ tá nixĩ i ngẽma 
Iraétanüxü̃. Erü noxretama tá ínayaxü, rü ngẽmatanüwa tá ne naxĩ i duü̃xü̃gü 
i aixcüma chauga ĩnüexü̃ ==ñanagürü ga Tupana. 

Ichaía 7 

Nüxíraxü̃xü̃ ga ore ga Ichaía Acáxmaxã nüxü̃ ixuxü̃ 

1Rü Chíriaanearü ãẽx̱gacü ga Rechíü̃, rü ñu̱xũchi Iraéanearü ãẽx̱gacü ga Péca 
ga Remaría nane, rü ĩane ga Yerucharéü̃cax̱ ínayaxüãchi nax nagu 
nachocuxü̃cax̱. Natürü ga yema taxre ga ãẽx̱gacügü rü tama nüxü̃̃́ natauxcha 
nax yapugüãxü̃. Rü yema nangupetü ga yexguma Acháx ga Yotáü̃ nane ga 
Uchía nataxa ãẽx̱gacü ixĩxgu ga Yudáanewa. 
2Rü Acáxmaxã rü napatacüãx̱maxã nüxü̃ nayarüxugüe ga ore ga ñaxü̃: —
Ngẽma Chíriacüãx̱gü rü Efraíü̃tanüxü̃maxã nügü narüngüxẽẽgü nax taxcax̱ 
íyaxü̃ãchixü̃cax̱ ==ñaxü̃. Rü yemaxü̃ naxĩnügu rü nüma ga Yudáanearü 
ãẽx̱gacü rü norü duü̃xü̃gü rü inanaxügüe nax muü̃maxã yadu̱xruxexü̃ ñoma 
naixnecüwa ngẽxmagüxü̃ i naigü i buanecüemamaxã íxiãx̱tanücüüxü̃rüxü̃. 
3Rü yexguma ga Cori ya Tupana rü Ichaíamaxã nidexa rü ñanagürü: —¡Cune 
ya Cheá-yachúxü̃ igá nax ãẽx̱gacü ya Acháxmaxã yanadexaxü̃cax̱! Rü nüma 
ya Acháx rü yimá puchu ya dauxü̃wa ngẽxmacüwa ne daxü̃ i caxteanearü 
gu̱xwa nangẽxma. Rü ngẽma ínangexmaxü̃wa rü nüxna nangaicama i ngẽma 
nama i Naxchiru Íyauxgüxü̃anewa nadaxü̃. 
4Rü ñaa orexü̃ namaxã ixu: “¡Naxuãxẽ rü cugüna nadau! Natürü tama name 
nax cubaixãchixü̃ rü cumuü̃xü̃ rü icurümaãchixü̃ naxcax̱ i ngẽma 
Chíriaanearü ãẽx̱gacü i Rechíü̃ rü ñu̱xũchi Peca i Remaría nane i pemaxã 
nuexü̃. Erü ngẽmagü rü ñoma taxre i üxüchametü irücaixgüxü̃rüxü̃ nixĩgü, 
natürü paxa tá nixogü. 
5Rü ngẽma taxre rü nügümaxã nagu narüxĩnüe nax chixexü̃ cumaxã 
naxügüxü̃. Rü nügümaxã ñanagürügü: 

6‘Ngĩxã Yudáanegu tachocu rü tanamuü̃exẽxẽ i duü̃xü̃gü, rü ngẽmaãcü 
yigüaxü̃̃́ tanayaxu i norü naane rü ñu̱xũchi tayamucuchi ya Tabeé nane nax 
Yudáarü naanearü ãẽx̱gacü yixĩxü̃cax̱’. 
7Natürü nüma ya Cori ya Tupana rü nüxü̃ nixu rü ngẽma nagu naxĩnüexü̃ rü 
tagutáma ngẽmaãcü ningu. 
8-9Rü Damácu nixĩ ya Chíriaanearü ĩane ya taxü̃ne, rü Rechíü̃ nixĩ i 
Damácuwa ãẽx̱gacü ixĩxü̃. Rü Chamária nixĩ ya Efraíü̃tanüxü̃arü ĩane ya 
taxü̃ne, rü Remaría nane nixĩ i Chamáriawa ãẽx̱gacü ixĩxü̃. Natürü ngẽxguma 
marü 65 ya taunecüwa nanguxgu rü ngẽma Efraíü̃tanüxü̃ rü tá inarüxo nax 
wüxi i nachixü̃ane nax yixĩxü̃. Rü ngẽxguma pema rü taxũtáma aixcüma 
choxü̃̃́ peyaxõgügu, rü pema rü tá ta iperüxo” ==ñanagürü ya Tupana. 

Ichaía nüxü̃ nixu i Emanuéarü buxchiga 

10Rü Cori ya Tupana rü Acháxmaxã rü ta nidexa rü ñanagürü: 
11—¡Choxna naxcax̱ naca nax dauxü̃wa rüex̱na ñoma i naanewa chanaxüxü̃ i 
wüxi i mexü̃ i chorü poramaxã chaxüxü̃ nax ngẽmawa nüxü̃ cucuáxü̃cax̱ nax 
aixcüma yixĩxü̃ i ngẽma cumaxã nüxü̃ chixuxü̃! ==ñanagürü. 
12Rü nüma ga Acháx rü Cori ya Tupanaxü̃ nangãxü̃ rü ñanagürü: —
Taxucürüwa ngẽmaãcü chanaxü, erü choma rü taxũtáma Cori ya Tupanaxü̃ 
chaxü nax wüxi i cuax̱ruxü̃ chau̱̱xcax̱ naxüxü̃cax̱ ==ñanagürü. 
13Rü Ichaía rü ñanagürü: —Nüxü̃ pexĩnüe, Pa Dabítaagüx ¿Pemax, rü pexü̃̃́ 
nanataxuraxü̃ nax penachixewexü̃ i duü̃xü̃gü, rü ñuxãcü tá ta penachixewexü̃ 
ya chorü Tupana? 
14Rü nümatama ya Cori ya Tupana rü tá pexü̃ nüxü̃ nadauxẽxẽ i wüxi i 
cuax̱ruxü̃. Rü ngẽma pacü i taguma yatüxü̃ cuax̱cü rü tá ngürü ixãxacü. Rü 
yimá ngĩne rü tá Emanuégu inaxüéga. 
15-16Rü yimá ngĩne rü ngẽxguma õxchana yixĩxgu rü tá lechi ya pamüne rü 
beruremaxã naxãwemü. Natürü naxü̃pa nax nayaxü̃ rü mea naãẽxü̃ nacuáxü̃ 
ya yima bucü, rü ngẽma taxre i ãẽx̱gacügü i Rechíü̃ rü Péca i nüxü̃ cumuü̃xü̃ 
rü tá inayarüxo i nachixü̃anegü. 

17Rü Cori ya Tupana rü cuxcax̱ rü cuchixü̃anecax̱ rü cutanüxü̃gücax̱ tá 
ínananguxẽxẽ i taxü̃ i guxchaxü̃. Rü yema ngunexü̃ ga Efraíü̃tanüxü̃ rü 
Yudátanüxü̃na yaxĩgachiguwena rü taguma nüxü̃ tadau i wüxi i guxchaxü̃ i 
ngẽma guxchaxü̃rüxü̃ ãũcümaxü̃. Erü nua Yudáanewa Tupana tá 
ínananguxẽxẽ i Achíriaanearü ãẽx̱gacü nax pexcax̱ íyagoõchixü̃cax̱ 
==ñanagürü ga Ichaía. 
18Rü ngẽma ngunexü̃gu rü nüma ya Tupana rü tá ñoma murenügü i 
muxũchixü̃rüxü̃ tá cuxcax̱ ínanangugüxẽxẽ i ngẽma churaragü i 
Equítuanearü natügü i yáxü̃guxü̃wa ne ĩxü̃. Rü ngẽxgumarüxü̃ tá ta cuxcax̱ 
ínanangugüxẽxẽ i ngẽma Achíriaanecüãx̱ i churaragü i ñoma beruretanü i 
muxũchixü̃rüxü̃ ixĩxü̃. 
19Rü guxü̃ma i ngẽma churaragü rü tá nügü ninu nagu i ngẽma doxonexü̃gü, 
rü nutaarü ãxmaxü̃gu, rü naanegü i tuxunecüã̃́xü̃gu, rü nachicagü i wocagü 
nawa axegüxü̃gu. 
20Rü ngẽma ngunexü̃gu rü nüma ya Cori ya Tupana rü tá Achíriaanearü 
ãẽx̱gacüxü̃ namu nax Iraétanüxü̃cax̱ íyaxü̃ãchixü̃cax̱. Rü taxtü i Eufrátearü 
tocutüwa tá ne naxĩ i ngẽma Achíriaanecüãx̱. Rü nümagü rü ñoma wüxi i 
nowayamaxã yadüpü̱xüeruxü̃ rü yadüxchinaguxü̃ rü yadüxü̃nexü̃rüxü̃ tá nixĩ 
naxcax̱ i ngẽma Iraéanecüãx̱gü. Rü ngẽmaãcü tá ãne nüxü̃ ningexẽẽgü. 
21-22Rü ngẽma ngunexü̃gu rü yíxema tüxü̃̃́ ngẽxmaxe i wüxi i woca rü taxre i 
carnérugü rü tagutáma tüxü̃̃́ nataxu i lechi, rü lechi ya itaixü̃nemaxã 
taxãwemü. Rü guxãma ya yíxema duü̃xẽgü íyaxügüxe nawa i ngẽma dai rü 
tá lechi ya itaixü̃nemaxã rü beruremaxã taxãwemügü. 
23Rü ngẽma ngunexü̃gu rü ngẽma naane ga noxri 1,000 i úba nawa rüxügüxü̃ 
rü 1,000 i diẽrugu ãtanüxü̃, rü tá tuxunecüxü̃ rü maxẽnecüxü̃ nananguxuchi. 
24Rü ngẽxguma texé nawa ũxgu rü würa rü chuxchimaxã tá ngéma taxũ nax 
naeü̃ ngẽxma tayarümáxü̃cax̱, erü ngẽma nachixü̃ane rü tá tuxunecüxü̃ rü 
ĩchicüxü̃ nananguxuchi. 

25Rü yima max̱pǘnegü ga nũxcüma lampamaxã nagu itoegüne rü tá 
maxẽmaxã rü tuxunecümaxã narüxü, rü taxúetama nawa taxũ nax nagu 
tatoexü̃cax̱. Rü wocachitaü̃waxica rü carnéruchitaxü̃waxica name. 

Ichaía 8 

Achíriaanecüã̱x rü paxa tá ínangugü 

1Nüma ya Cori ya Tupana chomaxã nüxü̃ nixu rü ñanagürü: —¡Nayaxu i wüxi 
i mürapewa i tatachinüxü̃ rü ngẽmagu naxümatü i ñaa naéga: “Maxe-chara-
axbáx!” ¡Rü mea naxümatü namaxã ya namatü ya taxü̃ne rü ngóxü̃ne nax 
guxü̃ma i duü̃xü̃gü nüxü̃ dauxü̃cax̱! 
2¡Rü ñu̱xũchi naxcax̱ nangema i chacherdóte i Uría rü Chacaría ya 
Yeberequía nane nax ngẽmagüpex̱ewa cunaxümatüxü̃cax̱ i ngẽma naéga! 
==ñanagürü. 
3Rü yixcama ga choma rü cho̱xmax̱maxã ichape. Rü ngĩma rü choxü̃̃́ ixãxacü 
rü wüxi ga buxü̃ ga yatüxü̃ nixĩ. Rü yexguma ga Cori ya Tupana rü chomaxã 
nidexa rü ñanagürü: —Rü Maxe-chara-axbáx tá nixĩ i naéga. 
4Rü yimá cune rü naxü̃pa nax nüxü̃ nacuáxü̃ nax “papa” rü “mama” ñaxü̃, rü 
yima ĩanegü ya Damácu rü Chamária rü tá norü uanügü nagu nachocu. Rü 
tá nanade i norü ngẽmaxü̃gü, rü Achíriaanearü ãẽx̱gacüxü̃tawa tá nanana 
==ñanagürü. 
5Rü Cori ya Tupana rü wenaxarü chomaxã nidexa rü ñanagürü: 
6—Choma rü ngẽma dexá i meamare puchu i Chiloéwa ne yáxü̃rüxü̃ nüxü̃ 
charüngü̃xẽẽchaü̃ i ngẽma Yudáanecüãx̱gü, natürü choxü̃ naxoe erü 
ãẽx̱gacügü ga Rechíü̃xü̃ rü Remaría nane ga Pécaxü̃ namuü̃e. 
7Rü ngẽmacax̱ i choma ya Tupana rü Yudáanewa tá chanamugü i 
Achíriaanearü churaragü. Rü tá Yudáanecax̱ ínayaxüãchi rü guxü̃wama tá 
nanadai i norü duü̃xü̃gü, ñoma taxtü i Eufráte rübaixgu rü guxü̃wama 
inanguanegurüxü̃. 
8Rü ngẽma Achíriaanearü churaragü rü yimá mucü ya taxüchicü ya 
guxü̃wama yabai̱x̱ü̃anexẽẽcü rü ñu̱xmata duü̃xü̃günaxãwa ngucürüxü̃ tá nixĩ. 

Erü guxü̃ma i Yudáanewa tá nangugü i ngẽma churaragü. Rü ñoma wüxi i 
ĩyü i guxü̃ i naanegu nügü iwex̱echipex̱atüxü̃ rü ñoma i naanegu nügü 
yagoxẽẽxü̃rüxü̃ tá nixĩ i ngẽma Achíriaanearü churaragü, Pa Emanuéx 
==ñanagürü ga Tupana. 
9¡Pa Nachixü̃anegü i Yáxü̃wa Ngẽxmagüxü̃, iperüxĩnüe i ñaa ore! Rü woo 
aixta pexüegu nax daiwa pexĩxü̃cax̱, rü tá pexchama pedai. Rü woo pegü 
pemexẽẽgügu nax daiwa pexĩxü̃cax̱, rü tá pexchama peyue. Rü woo pegü 
pemexẽẽgügu nax daiwa pexĩxü̃cax̱, rü tá pexchama íxraxü̃gu pepoü̃gü. 
10Rü woo chi ngẽma nagu perüxĩnüexü̃ãcüma penaxü̱xgu, natürü tá 
peyueama. Rü woo pegümaxã nüxü̃ pixuxgu i ngẽma penaxwax̱exü̃ nax 
penaxüxü̃, natürü tagutáma pexü̃̃́ ningu, Pa Nachixü̃anegü i Yáxü̃wa 
Ngẽxmagüxü̃. Erü Tupana rü tomaxã inarüxãũ̱̱x. 

Cori ya Tupanaxicatama nixĩ ya nüxü̃ imuü̃cü 

11Cori ya Tupana rü poraãcüma naxmex̱maxã choxü̃ niyauxãchi rü choxü̃ 
naxuxcu̱xẽ nax tama ngẽma nacüma i Yudáanecüãx̱gü nagu maxẽxü̃gu 
chamaxü̃xü̃cax̱, rü ñanagürü choxü̃: 
12—¡Taxṹ i nagu perüxĩnüexü̃ i ngẽma duü̃xü̃gü nüxü̃ ixugüexü̃ nax ngẽma 
perü uanügü rü nügümaxã ínamexẽẽgüãxü̃ nax pexcax̱ íyaxüãchichaü̃xü̃! ¡Rü 
taxṹ i naxcax̱ pemuü̃exü̃ rü namaxã pebai̱x̱ãchiexü̃ i ngẽma duü̃xü̃gü nüxü̃ 
muü̃exü̃! 
13Rü choma ya Cori ya Tupana ya Guxãétüwa Ngẽxmacü rü chaxüüne. Rü 
choxü̃xicatama nixĩ i namexü̃ nax pemuü̃exü̃ rü choxü̃ picuax̱üü̃güxü̃. 
14Natürü ngẽxguma taxũtáma chauga pexĩnüegu rü choma rü tá perü 
toxyepex̱eruxü̃ chixĩ. Rü ngẽma Yudáanearü duü̃xü̃gücax̱ rü Iraéanearü 
duü̃xü̃gücax̱ rü ñoma wüxi i nuta i nagu ipucutügücürüxü̃ tá chixĩ. Rü wüxi 
i norü guxcharuxü̃ tá chixĩ i ngẽma Yerucharéü̃cüãx̱gü. 
15Rü muxẽtama nagu tacuxgü rü tiiyi rü tayue. Rü muxẽtama nagu ítayauxü̃ 
rü marü taxucürüwatama tibuxmü ==ñanagürü. 

Ichaía rü norü ngúetanüxü̃güxü̃ naxucu̱xẽ 

16¡Mea peãẽgu namaxã penguxü̃ i ñaa ore, rü ñaa ucu̱xẽgü rü ngu̱xẽẽtaegü! 
17Rü woo nüma ya Cori ya Tupana rü Acóbutanüxü̃chax̱wa nicu̱x, natürü 
nüxü̃̃́ chayaxõõma, erü naxü̃tawa nixĩ i íchananguxẽẽxü̃ i norü ngü̃xẽxẽ. 
18Rü nüma ya Cori ya Tupana ya Guxãétüwa Ngẽxmacü ya max̱pǘne ya 
Chióü̃gu ãchiü̃cü rü choxna nanamu i chaunegü nax wüxigu chaunegümaxã 
cuax̱ruxü̃ tixĩgüxü̃cax̱ naxcax̱ i Iraétanüxü̃. 
19Rü bexmana ngürüãchi i duü̃xü̃gü rü tá pexü̃ ñanagürügü: —¡Ngĩxã nüxna 
taca i ngẽma yuüxü̃ rü ngẽma nüxü̃ cuáxü̃ nax ígaãcüma yuetaãẽmaxã 
yadexagüxü̃! ¿Rü tama ẽx̱na inamexü̃ nax wüxi ya ĩanecüãx̱ i duü̃xü̃gü 
naxcax̱ nadauxü̃ i norü tupanagüarü ucu̱xẽgü rü yuetagüarü ucu̱xẽgü nachiga 
i ngẽma maxẽxü̃? 
20Rü ngẽmaãcü tá tanayaxu i wüxi i ucu̱xẽ rüex̱na wüxi i ore i tüxü̃̃́ mexü̃ 
==ñanagürügü tá. Natürü woo ngẽma ñaxgu pexü̃, ¡rü taxṹ i naga 
pexĩnüexü̃ i ngẽma pemaxã nüxü̃ yaxuxü̃! Erü ngẽma nagu naxĩnüxü̃ rü wüxi 
i doramare nixĩ. 
21Rü duü̃xü̃gü rü tá nuxica ne nanaxĩ, rü tá chixri namaxã nachopetü rü tá 
nataiyae. Rü ngẽma taiya tá nananuexẽxẽ. Rü chixexü̃ i ore tá norü 
ãẽx̱gacümaxã nixugüe. Rü dauxü̃ nadaunüãcüma tá chixexü̃ norü 
Tupanamaxã nixugüe. 
22Rü ñu̱xũchi tá ñaa waixü̃müanegu narüdaunü, rü ngẽma nüxü̃ nadaugüxü̃ 
tá nixĩ nax nataxuma i tax̱acürü õna. Rü ẽanexü̃xü̃xica tá nadaugü rü ngúxü̃ 
tá ningegü. Rü guxü̃watáma nachüta rü nawaanemare. 

Ichaía 9 

Tupana nane ya ngüxmüxẽẽruü̃arü buxchiga 

1Rü nüma ya Tupana rü woo guxchaxü̃wa nayexmaxẽẽãgu ga Gariréaane ga 
noxri Chaburóü̃ane rü Netaríane ixĩxü̃, natürü nawena rü tá 
nanatachigaxẽxẽ. Rü ngẽma Gariréaane rü natü ya Yudáü̃arü tocutüwa tá 

inaxügü rü ñu̱xmata márwa nangu i duü̃xü̃gü i tama yaxõgüxü̃ 
íxãchiü̃güxü̃wa. 
2Rü ngẽma Gariréaanecüãx̱ ga noxri ẽanexü̃wa yexmagüxü̃ rü nüxü̃ nadaugü 
ga wüxi ga taxü̃ ga omü ga nangóonexẽẽruxü̃. Rü yema omü rü poraãcü tüxü̃ 
nangóonetanüxẽxẽ ga guxema ẽanexü̃wa yexmagüxe. 
3Rü ñu̱xmax, Pa Cori Pa Tupanax, rü poraãcü taãxẽ toxcax̱ ícunguxẽxẽ rü 
ngẽma taãxẽ rü aixcüma nataxüchi. Rü guxãma tataãẽgü i cupex̱ewa ñoma 
tonetüarü o tibuxgügurüxü̃ rü ñoma churaragü i norü uanügüarü ngẽmaxü̃gü 
nügümaxã itoyegurüxü̃. 
4Yerü yema Madiáü̃anearü ãẽx̱gacümex̱ẽwa toxü̃ ícunguxü̃xẽẽgurüxü̃ rü 
cuma rü toxü̃ ícunguxü̃xẽxẽ nawa ga yema ngúxü̃ ga tingegüxü̃ rü toxü̃ 
yaxĩx̱ãchitanüãẽxẽẽxü̃ ga yexguma naxmex̱wa tayexmagügu ga yema 
ãẽx̱gacü ga chixri tomaxã icuáxü̃. 
5Rü ngẽma botagü i churaragü nagu icuaixgüxü̃ rü ñu̱xũchi ngẽma 
naxchirugü i nagümaxã iducharaxü̃ rü üxüwa tá ínagugü, rü ngẽxma tá nixae 
rü inayarüxogü. 
6Erü tatanügu nabu i wüxi i õxchana. Rü nüma ya Tupana rü tüxna nanamu 
ya yimá nane. Rü yimána nixĩ i naxããxü̃ i pora nax tamaxã inacuáxü̃cax̱. Rü 
ñaagü tá nixĩ i naégagü i namaxã naxugüãxü̃: “Mexẽchicü ya Ucu̱xẽruxü̃”, rü 
“Tupana ya Poraxüchicü”, rü “Tanatü ya Taguma Yucü, rü Tupana Nane ya 
Ngüxmüxẽẽruxü̃ ixĩcü”. Rü ngẽma tá nixĩ i naégagü. 
7Rü nüma rü tá ãẽx̱gacü ya Dabíchicüxü ingucuchicü nixĩ. Rü ngẽma norü 
pora nax ãẽx̱gacü yixĩxü̃ rü guxü̃ i nachixü̃anegüwa tá nangu. Rü ngẽma 
nügümaxã nax inangüxmüxẽẽãxü̃ i duü̃xü̃gü rü tagutáma inayarüxo. Rü 
ngẽma nax ãẽx̱gacü yixĩxü̃ rü mea tá duü̃xü̃gümaxã inacuax̱, rü mexü̃gu tá 
narüxĩnü rü guxãarü mexü̃cax̱ tá nadau i guxü̃guma. Rü ngẽmaãcü tá nanaxü 
erü ngẽma nixĩ i norü ngúchaü̃ i nagu naxĩnüxü̃ ya yimá Cori ya Tupana ya 
Guxãétüwa Ngẽxmacü. 

Cori ya Tupana rü Iraéanecüã̱xmaxã nanu 

8-9Rü nüma ya Cori ya Tupana rü Acóbu nataagü i Iraétanüxü̃cax̱ nayamu ga 
norü ore. Rü guxü̃ma i Efraíü̃tanüxü̃ i ĩane i Chamáriagu ãpatagüxü̃ rü nüxü̃ 
nicuax̱ãchitanü. Natürü nümagü rü nügü ínatagüãcü rü nügü yacuax̱üü̃güãcü 
ñanagürügü: 
10—Woo inagüxgu ya tórü ĩanearü poxeguxü̃ ya ladriyunaxcax̱, natürü 
nachicüxü tá tananucu ya nutagü. Rü woo yabüyegu ya yima omütagü i nai 
ya doxü̃nenaxcax̱, natürü nachicüxü tá tananucu ya omütagü ya 
ocayiwanaxcax̱ ==ñanagürügü. 
11Natürü nümatama ya Cori ya Tupana rü tá ngéma nanamu i 
ãũcümaxü̃chixü̃ i uanügü nax Iraétanüxü̃cax̱ íyaxüãchixü̃. 
12Rü éstewaama ne naxĩ i Chíriaanecüãx̱gü, rü oéstewaama ne naxĩ i 
Firitéutanüxü̃. Rü ñoma tax̱acü i noxtacüma ígax̱axü̃rüxü̃ tá Iraéanecüãx̱güxü̃ 
nadai. Rü woo ngẽmaãcü napoxcueãxü̃ ya Cori ya Tupana, natürü tama 
Iraéanecüãx̱gümaxã inarüngü̃xmü. Rü yexeraãcü nayaxãxũnechigüama. 
13Natürü nüma i Iraétanüxü̃ rü tama yimá Tupana ya napoxcuecücax̱ 
nawoegu, rü tama naga naxĩnüechaü̃ ya yimá Tupana ya Guxãétüwa 
Ngẽxmacü ya poraxüchicü. 
14Rü ngẽmacax̱ ya Cori ya Tupana rü Iraétanüxü̃cax̱ tá taxü̃ i guxchaxü̃ 
ínanguxẽxẽ ñoma wüxi i naxü̃na ídaeréxü̃xü̃ rü ídaeeruxü̃rüxü̃. Rü ñoma 
wüxi ya tema rü wüxi i dexne rü wüxitama i ngunexü̃gu idaxüchigüxü̃rüxü̃ 
tá namaxã naxü. 
15Rü ngẽma naeru rü nachiga nixĩ i Iraéanearü ãẽx̱gacügü rü norü 
ngü̃xẽẽruü̃gü. Rü ngẽma narexü̃ rü nachiga nixĩ i orearü uruü̃gü i doramaxã 
ngu̱xẽẽtaegüxü̃. 
16Rü ngẽma norü ãẽx̱gacügü rü chixexü̃gu nanayixẽxẽ ga Iraétanüxü̃. Rü 
ngẽma duü̃xü̃gü i nawe rüxĩxü̃ rü düxwa inayarütauxe. 
17Rü nüma ya Cori ya Tupana rü ngẽmacax̱ tama namaxã nixauxãchi i 
ngextü̱xüxü̃gü, rü ñu̱xũchi tama nüxü̃̃́ tangechaü̃tümüxü̃ ya taxcutagü rü 
yutegüxe. Erü guxü̃ma i duü̃xü̃gü rü chixexü̃arü üruü̃gü nixĩgü rü 

naechitamare chixexü̃ i dexamaxã nidexagü. Rü guxü̃ma ga yema chixexü̃ ga 
naxügüxü̃gagu rü nüma ya Cori ya Tupana rü tama Iraéanecüãx̱gümaxã 
inarüngüxmü, rü yexeraãcü nayaxãxũnechigüama. 
18Rü ngẽma chixexü̃ rü nanachixexẽxẽ i duü̃xü̃gü ñoma üxüema i paxa 
tuxunecügu rü maxẽnecügu nangexẽẽxü̃rüxü̃. Rü ñu̱xũchi naixnecüwa 
nangexẽẽxü̃rüxü̃ rü naema rü ñoma buanecü ya íxãũxẽmacü ya ngurinarüxü̃ 
nixĩ i ngẽma chixexü̃. 
19-20Rü yimá Cori ya Tupana ya Guxãétüwa Ngẽxmacüarü nugagu nixĩ i 
yaxãxü̃ i Iraétanüxü̃arü naane, rü ngẽma üxüema nixĩ i yaguxü̃ ya ĩane. Rü 
duü̃xü̃gü rü taxũtáma nügüenexẽmaxã nügü nangechaü̃gü. Rü taiyamaxã tá 
nanaxĩx̱ãchiãẽgü. Rü yíxema norü tügünecüwagu ãchixü̃xẽ rü tá 
tümawemücax̱ nangĩx̱ rü noxtacüma nayaga, natürü tá nataiyaama. Rü 
ngẽma to rü tá yíxema norü to̱xwecüwagu ãchiü̃xẽ rü tá tüxna nanapu i 
tümaarü õna, natürü taxũtáma nüxü̃̃́ ningu. Rü duü̃xü̃gü rü düxwa tá 
naxacügümaxã nixãwemü. 
21Rü Efraíü̃tanüxü̃ rü Manachétanüxü̃maxã tá nügü nadai. Rü ngẽmawena rü 
ngẽma taxre rü wüxigu tá Yudáanecax̱ ínayaxüãchi. Rü guxü̃ma ga yema 
chixexü̃ ga naxügüxü̃gagu rü nüma ya Cori ya Tupana rü tama 
Iraéanecüãx̱gümaxã inarüngü̃xmü, rü yexeraãcü nayaxãxũnechigüama. 

Ichaía 10 

1¡Rü pegümaxã pengechaü̃gü i pema i ãẽx̱gacügü nax chixexü̃ i mugü 
duü̃xü̃gücax̱ ipexüxü̃ rü penaxunagüchigaxü̃ i mugü i taxucürüwama 
duü̃xü̃gü íngu̱xẽẽxü̃! 
2Pema rü tama naétüwa pechogü i ngẽma taxuxü̃ma nüxü̃̃́ ngẽxmagüxü̃ rü 
tama nüxü̃ perüngü̃xẽxẽ i ngẽma chorü duü̃xü̃gü i ngearü diẽruãx̱güxü̃. Rü 
chixri namaxã ipecuax̱ i ngẽma yutegüxü̃, rü naxcax̱ pengĩx̱ i ngẽma 
tacutagüna üxü̃. 
3¿Rü tax̱acü tá pexügüxü̃ i ngẽxguma Tupana pexna caxgux naxcax̱ i guxü̃ma 
i ngẽma chixexü̃ i pexüxü̃ rü ngẽxguma nüxü̃ pedau̱̱xgu nax yáxü̃wa pexcax̱ 

ne naxũxü̃ i poxcu? ¿Rü texécax̱ tá pibuxmüxü̃ nax ngü̃xẽẽcax̱ ípecaxü̃cax̱? 
¿Rü ngextá tá peyacu̱xgü i perü ngẽmaxü̃gü i ngẽxguma ínangugügu i perü 
uanügü? 
4Rü ngẽxguma tama perü uanügümex̱ẽwa pegü pengexmaxẽẽgu nax to i 
nachixü̃anewa pexü̃ nagagüxü̃cax̱, rü tá pexü̃ nadai. Rü woo ngẽmaãcü 
napoxcueãxü̃ ya Cori ya Tupana, natürü tama Iraétanüxü̃maxã inarüngü̃xmü, 
rü yexeraãcü nayaxãxũnechigüama. 

Cori ya Tupana rü tá Achíriaanexü̃ namu nax Iraéanexü̃ napoxcuxü̃ca̱x 

5Rü Cori ya Tupana rü ñanagürü: —Achíriaanearü ãẽx̱gacü nixĩ ya chorü 
naixmenax̱ã ya Iraétanüxü̃xü̃ namaxã chapoxcune. Rü yima nixĩ ya chauxne 
ya namaxã tá chorü numaxã chacuaixetane. 
6Rü choma tá nixĩ i Achíriaanearü ãẽx̱gacüxü̃ chamuxü̃ nax duü̃xü̃gü i 
chixexü̃gu maxẽxü̃cax̱ rü wüxi i nachixü̃ane i choxü̃ nuẽẽxü̃cax̱ 
íyagoõchixü̃cax̱ nax nüxü̃̃́ nangĩ ̃́xü̃cax̱ rü nüxna napuxü̃ãxü̃cax̱ i norü 
ngẽmaxü̃gü rü nagu napugüexü̃cax̱ ñoma ĩanearü namagüwa ngẽxmaxü̃ i 
ãcharaxü̃gu napugüexü̃rüxü̃. 
7Natürü nüma i Achíriaanearü ãẽx̱gacü rü tama ngẽmagu narüxĩnü rü tama 
naãẽwa nangẽxma i ngẽma. Rü ngẽma nüma nagu naxĩnüxü̃ nixĩ nax 
wüxicana duü̃xü̃güxü̃ nadai̱x̱ü̃ rü muxü̃ma i nachixü̃anegümaxã inacuáxü̃. 
8Rü nüma i Achíriaanearü ãẽx̱gacü rü ñanagürü: “Guxü̃ma i nachixü̃anegüarü 
ãẽx̱gacügü rü cho̱xmex̱wa nangẽxmagü nax choma chanaxwax̱exü̃ãcüma 
chanamuxü̃. 
9Rü guxü̃nema ya ĩanegü ga nüxü̃ charüporamaene rü cho̱xmex̱wa 
nangẽxmagü, rü ngẽxgumarüxü̃ ya ĩane ya Canú, rü ĩane ya Caquemí, rü ĩane 
ya Amá, rü ĩane ya Arpáx, rü ĩane ya Chamária, rü ĩane ya Damácu. Rü 
guxü̃nema ya yima rü cho̱xmex̱wa nangẽxmagü. 
10Rü choma rü marü nüxü̃ charüporamae ga muxü̃ma ga nachixü̃anegü ga 
muarü tupananetaxãx̱güxü̃. Rü guma ĩanegü rü Yerucharéü̃arü yexera rü 
Chamáriaarü yexera namu ga norü tupananetachicünax̱ãgü. 

11Rü guma ĩane ga Chamáriamaxã rü norü tupananetagümaxã chaxüxü̃, ¿rü 
tama ex̱na choxü̃̃́ natauxchaxü̃ nax ngẽmatama chaxüxü̃ namaxã ya yima 
ĩane ya Yerucharéü̃ rü norü tupananetachicünax̱ãgü?” ==ñanagürü. 
12Rü ngẽxguma Cori ya Tupana yanguxẽẽgu i ngẽma poxcu naxcax̱ i ngẽma 
duxü̃xü̃gü i max̱pǘne ya Chióü̃wa maxẽxü̃ rü yima ĩane ya Yerucharéü̃wa 
maxẽxü̃, rü tá Achíriaanearü ãẽx̱gacüxü̃ napoxcu naxcax̱ nax nügü ínataxü̃ 
rü nügü yacuax̱üxü̃xü̃. 
13Erü nüma ga Achíriaanearü ãẽx̱gacü rü ñanagürü: —Choma nixĩ i chorü 
poramaxã togü i duü̃xü̃gümaxã ichacuáxü̃, erü nüxü̃ chacuax̱üchi, rü mea 
nagu charüxĩnü i ngẽma chaxüxü̃. Rü choma nixĩ i chanaxüchicüüxü̃ i 
nachixü̃anegüarü üyeanegü, rü chanadexü̃ i norü ngẽmaxü̃gü. Rü ñoma wüxi 
i poraxüchixü̃rüxü̃ nüxü̃ charüporamae i norü ãẽx̱gacügü. 
14Rü guma ĩanegüarü ngẽmaxü̃gü rü guxü̃ma cho̱xmex̱wa nangẽxmagü, rü 
guxü̃ma ga yema norü naane rü chorü nixĩ. Rü ñoma wericharaü̃ ya 
naxchiãxü̃wa wogüne iyaxuxü̃rüxü̃ chanayaxu ga yema naanegü rü 
taxuxü̃ma choxna nayanuxũ. Rü tataxuma ya texé ya naxcax̱ idexaxe 
==ñanagürü. 
15Natürü taxucürüwa i wüxi i yuema nügügu narüxĩnü nax norü yora i 
namaxã icuáxü̃arü yexera nax yixĩxü̃. Rü taxucürüwa i wüxi i chera nügügu 
narüxĩnü nax norü yora i namaxã puracüxü̃arü yexera nax yixĩxü̃. Rü 
taxucürüwa i wüxi i caxü̃ruxü̃ i naimare ixĩxü̃ nagu narüxĩnü nax norü 
yoramaxã inacuáxü̃. 
16Rü ngẽmacax̱ ya Cori ya Tupana ya Guxãétüwa Ngẽxmacü rü ngẽma 
ãẽx̱gacücax̱ rü norü churaragücax̱ tá ínananguxẽxẽ i wüxi i dax̱aweane i 
poraxü̃, rü wüxi i axüne i ñoma üxüwa ixaxü̃rüxü̃, rü ngẽmaãcü tá 
nanangearü poraãx̱ i ngẽma uanügü i nügü írüporaexü̃. 
17Rü nüma ya Cori ya Tupana ya üünecü ya Iraétanüxü̃arü omü ixĩcü, rü 
üxüemaü̃ tá nügü nixĩxẽxẽ. Rü wüxi i ngunexü̃gu rü tá ínanagu i ngẽma 
Achíriaanearü churaragü ñoma tuxunecü rü maxẽnecü iguxü̃rüxü̃. 

18Rü nüma ya Cori ya Tupana rü tá nayanaxoxẽxẽ i ngẽma Achíriaanearü 
ãẽx̱gacüarü pora ñoma wüxi i üxüema i naixnecügü i mexẽchixü̃ 
ixaxẽẽxü̃rüxü̃ rü mexü̃ i nanetünecügü ixaxẽẽxü̃rüxü̃. Rü ngẽma norü 
churaragü rü ngéma tá nawogümare ñoma wüxi i duü̃xü̃ i dax̱awexü̃ i ngearü 
poraã̃́xü̃rüxü̃. 
19Rü ngẽma churaragü i noxri naixnecürüxü̃ ixĩxü̃ rü noxre tátama ngéma 
nayaxügü. Rü ngẽmacax̱ woo wüxi i buxü̃ rü tá nüxü̃̃́ natauxcha nax 
yaxugüaxü̃ i ngẽma íyaxügüxü̃. 
20Rü ngẽma ngunexü̃gu rü ngẽma noxretama i Iraéanecüãx̱gü i Acóbutanüxü̃ 
i íyaxüxü̃, rü taxũtáma wena nüxü̃̃́ nayaxõgü i ngẽma chixri namaxã icuáxü̃. 
Rü tá Cori ya Tupana ya üünecü ya norü Tupanacax̱ nawoegu rü yimaaxü̃̃́ tá 
aixcüma nayaxõgü. 
21Rü noxretama i Acóbutanüxü̃ rü tá Cori ya Tupana ya poraxüchicücax̱ 
nawoegu. 
22Pa Iraétanüxü̃x, woo curü duü̃xü̃gü rü namuxũchi ñoma naxnecüchicutex̱e 
i márpechinüwa ngẽxmacürüxü̃, rü ngẽmatanüwa rü noxre tátama nixĩ i 
Tupanacax̱ woeguxü̃. Rü ngẽma poxcu rü marü naxuegu nagagu i ngẽma 
chixexü̃ i pexüxü̃. 
23Erü nüma ya Cori ya Tupana ya Guxãétüwa Ngẽxmacü rü guxü̃ma i 
Iraéanemaxã tá nayanguxẽxẽ i ngẽma poxcu i ueguxü̃. 
24Rü Cori ya Tupana ya Guxãétüwa Ngẽxmacü rü ñanagürü: —Pa Chorü 
Duü̃xü̃gü i Max̱pǘne i Chióü̃gu Ãpatagüxü̃x ¡rü taxṹ i nüxü̃ pemuü̃exü̃ i 
ngẽma Achíriaanecüãx̱gü woo norü naixmenax̱ãmaxã pexna nacuai̱x̱caãgu rü 
chixri pemaxã inacuax̱gügu yema Equítuanecüãx̱gü ü̃pa chixri pemaxã 
icuax̱gügurüxü̃! 
25Erü marü noxretama i ngunexü̃ nataxu nax naxcax̱ íchananguxẽẽxü̃ i norü 
poxcu, rü ngẽma chorü numaxã tá chanadai. 
26Rü Cori ya Tupana ya Guxãétüwa Ngẽxmacü rü tá nanapoxcue i 
Achíriaanecüãx̱gü, yexguma Madiáü̃anecüãx̱güxü̃ rü nuta ga Orégu 

nadaixgurüxü̃. Rü Achíriaanecüãx̱güxü̃ tá nanawex̱ i norü pora, yexguma 
Equítuanecüãx̱güxü̃ nawex̱ãgurüxü̃. 
27Rü ngẽma ngunexü̃gu i choma rü tá cuxü̃ íchanaxügachi i ngẽma cuxweta 
i cucax̱wegu naxünagügüxü̃ i ngẽma Achíriaanecüãx̱gü, rü tá pexü̃ 
íchanguxü̃xẽxẽ naxmex̱wa i ngẽma chixri pemaxã icuáxü̃ ==ñanagürü. 

Ningaicagü i Achíriaanecüã̱xgü nax Iraétanüxü̃arü daiwa naxĩxü̃ 

28Rü ngẽma Achíriaanearü churaragü rü Rimóü̃wa nixĩ ne naxĩxü̃, rü Aiáwa 
nangugü. Rü ñu̱xma rü marü Migróü̃xü̃ nachopetü, rü Mixmágu nananu i 
naxwetagü. 
29Rü ngẽma dexá i poraü̃chiüxü̃ rü marü nichoü̃ rü Guébagu napegü. Rü ĩane 
i Ramácüãx̱gü rü poraãcü nüxü̃ namuü̃e. Rü ĩane ya Guibeá ga Chaúarü 
ĩanecüãx̱gü rü naxchax̱wa nibuxmü. 
30¡Rü wáita pexüe, Pa Bax-garíü̃cüãx̱! ¡Rü pemax, Pa Laichácüãx̱ rü nüxü̃ 
pexĩnüe nax wáita naxüexü̃! ¡Rü pemax, Pa Anatócüãx̱ rü penangãxü̃ga! 
31Rü ĩane ya Maxmenácüãx̱gü rü naxchax̱wa nibuxmü, rü ĩane ya 
Guebíü̃cüãx̱gü rü naxchax̱wa nicu̱xgü. 
32Rü ñu̱xma i ngẽma uanügü rü ĩane ya Nóxwa nayachaxãchitanü, rü wüxi i 
cuax̱ruxü̃ nügüna naxãgü nax Yerucharéü̃arü max̱pǘne ya Chióü̃cax̱ 
íyaxüãchixü̃ nax tüxü̃ nadai̱x̱ü̃cax̱. 
33¡Rü dücax, nüxü̃ pedau ya Cori ya Tupana ya Guxãétüwa Ngẽxmacü rü taxü̃ 
i norü poramaxã tá Achíriaanearü churaragüxü̃ niwax̱tanüxẽxẽ ñoma wüxi i 
naixnecü iyexü̃ rü iwax̱tanüxü̃rüxü̃! Rü woo i ngẽma norü churaragüerugü 
rü ñoma naigü ya itaxü̃ne rü iyexü̃nerüxü̃ tá niwax̱gü. Rü ngẽma 
Achíriaanearü ãẽx̱gacügü rü ñoma imáchanexü̃chine ya naigü iyexü̃nerüxü̃ 
tá niwax̱gü. 
34Rü nüma ya Tupana rü ñoma wüxi i yuemamaxã muxũchixü̃ i naigü 
iyexü̃rüxü̃ tá wüxixü̃cüxü nanadai i ngẽma Achíriaanecüãx̱gü. Rü ñoma 
ocayiwa i máchanene i Líbanuwa ngẽxmane natuxuxü̃rüxü̃ tá nixĩgü. 

Ichaía 11 

Tupana nane ya ngüxmüxẽẽruü̃chiga 

1Rü ñoma wüxi i naixchime irüxüxü̃rüxü̃ tá nixĩ nax Dabínatü ga Ichaxíwa 
nangóxü̃ i wüxi i nataxa i guxãarü ãẽx̱gacü tá ixĩxü̃. 
2Rü Cori ya Tupanaãxẽ rü guxü̃gutáma naxü̃tawa nangẽxma rü namaxã 
inacuax̱. Rü tá nüxna nanaxã i cuax̱ nax mea naãẽxü̃ nacuáxü̃cax̱. Rü tá nüxna 
nanaxã i tauxcha nax mea nügümaxã inacuáxü̃cax̱. Rü tá nüxna nanaxã i pora 
rü tá nüxü̃ narüngü̃xẽxẽ nax Tupanaarü ngúchaü̃xü̃ nacuáxü̃ rü naga 
naxĩnüxü̃. 
3Rü nüma rü ngẽxguma duü̃xü̃güna nacaxgu i norü maxü̃chiga, rü taxũtáma 
ngẽma norü düxétüwa ngóxü̃cax̱icatama nüxna naca. Rü taxũtáma 
nanapoxcu naxcax̱ i ngẽma togü nüxü̃ ixugüemarexü̃. 
4Rü yíxema tama nüxü̃ cuax̱güxe nax tügü ítapoxü̃güxü̃ rü nüma rü tá nüxü̃ 
nacuax̱ nax ñuxãcü mea tüxü̃̃́ namexẽẽãxü̃ i tümaarü guxchaxü̃. Rü 
tümaétüwa tá nachogü ya yíxema ngearü diẽruãx̱güxe. Rü ngẽma norü ore 
rü ñoma wüxi i cuai̱x̱ruü̃rüxü̃ tá nixĩ naxcax̱ i ngẽma nuwax̱exü̃ rü max̱gu 
rüxĩnüxü̃. Rü wüxi i cue ñaxü̃maxã tá nanayuxẽxẽ i ngẽma duü̃xü̃ i chixexü̃ 
üxü̃. 
5Rü nüma ya yimá ãẽx̱gacü rü meama guxü̃ma i duü̃xü̃gümaxã tá inacuax̱. 
Rü aixcüma tá nayanguxẽxẽ i ngẽma ore i nüxü̃ yaxuxü̃. 
6Rü ngẽxguma yangucuchigu ya yimá ãẽx̱gacü, rü ngẽma airu i naixnecücüãx̱ 
rü carnérumaxã tá nügümaxã namecümagü. Rü ngẽma ai rü tá 
chíbuxacümaxã wüxigu nacagü. Rü ngẽma wocaxacü rü ngẽma aixacü rü tá 
wüxigu nayae. Rü wüxi i buxü̃ tá namaxã inacuax̱. 
7Rü ngẽma woca rü ngẽma ócha i düraxü̃ rü nügümücü tá nixĩgü rü naxacügü 
rü wüxigu tá nacagü. Rü ngẽma leóü̃ rü wocarüxü̃ tá maxẽ nanangõ̱x. 
8Rü wüxi ya buxe ya maixe rü tá taxĩnücax̱wax̱e naxü̃tawa i ãxtapemaxü̃, rü 
woo ngẽma ãxtapemaxü̃gu tixücuchigu rü taxũtáma tüxü̃̃́ naxãũcüma. 

9Rü guxü̃nema ya yima max̱pǘne ya chopata nawa ngẽxmanewa rü tataxuma 
ya texé ya chixexü̃ ǘxe. Erü ngẽma már i dexámaxã napaxü̃rüxü̃ rü ñoma i 
naane rü ngẽma duü̃xü̃gü i choxü̃ cuax̱güxü̃maxã tá nanapá. 
10Rü ngẽxguma yimá Dabítaxa ingucuchigu nax ãẽx̱gacü yixĩxü̃cax̱ rü tá wüxi 
i cuax̱ruxü̃ nixĩ naxcax̱ i guxü̃ma i duü̃xü̃gü. Rü guxü̃ i nachixü̃anegücüãx̱ rü 
tá naxcax̱ nayadaugü rü naxcax̱ nangutaquex̱egü. Rü ngẽma nachica i nawa 
nangẽxmaxü̃ rü tá naxüüne. 

Iraétanüxü̃ rü tá nachixü̃aneca̱x nawoegu 

11Rü ngẽxguma yimá Dabítaxa ingucuchigu nax ãẽx̱gacü yixĩxü̃cax̱ rü nüma 
ya Cori ya Tupana rü tá wena inanawex̱ i norü pora. Rü wena tá 
nanangutaquex̱exẽxẽ i norü duü̃xü̃gü i Achíriaanewa, rü Equítuanewa, rü 
Patróxanewa, rü Etiopíaanewa, rü Eráü̃anewa, rü Chináxanewa, rü 
Amáanewa rü nachixü̃anegü i márcutüwa ngẽxmagüxü̃wa. Rü tá wena 
Iraéanecax̱ nanawoeguxẽxẽ. 
12Rü nüma ya Cori rü guxü̃ i nachixü̃anegüxü̃ tá nüxü̃ nadauxẽxẽ i wüxi i 
cuax̱ruxü̃. Rü tá nanangutaquex̱exẽxẽ i ngẽma Iraétanüxü̃ i woonexü̃. Rü 
naanearü guxü̃wama tá ne nanagagü nax nanutaquex̱eãxü̃ i ngẽma duü̃xü̃gu 
i Yudáanecüãx̱ ga woonemarexü̃. 
13Rü ngẽma Efraíü̃tanüxü̃ rü marü taxũtáma nixãũxãchiwax̱egü rü 
ngẽxgumarüxü̃ ta i Yudátanüxü̃ rü marü taxũtáma nixãũxãchiwax̱egü. Rü 
taxũtáma nügümaxã narüxuanügü. 
14Rü Efraíü̃tanüxü̃ rü Yudátanüxü̃ rü wüxigu tá oéstewa naxĩ nax 
Firitéutanüxü̃xü̃ nadai̱x̱ü̃cax̱, rü naweama tá ne naxĩ. Rü ngẽxgumarüxü̃ tá ta 
wüxigu naxcax̱ ínayaxüãchi rü nüxna nanapuxü̃ i norü ngẽmaxü̃gü i ngẽma 
nachixü̃anegü i éstewaama ngẽxmagüxü̃. Rü ngẽma taxre rü tá Edóü̃anemaxã 
rü Moáanemaxã inacuax̱gü. Rü ngẽma Amóü̃tanüxü̃ rü tá naga naxĩnüe. 
15Rü Cori ya Tupana rü tá nayawáxna i wüxi i nama i Már i Dauchíüxü̃wa. 
Rü taxtü i Eufráteétügu tá naxuchacüxü. Rü tá ínananguxẽxẽ ya wüxi ya 
poracü ya buanecü, rü yimá buanecümaxã tá taxtü i Eufráteétügu nicue rü 

tá 7 i nachacüüxü̃ nayangucuchixẽxẽ. Rü ngẽxguma tá nichoü̃ taxũtáma 
ínacuaixü̃ãcüma i norü chapatugü. 
16Rü ngẽxguma Achíriaanewa nawoegu̱xgu i ngẽma noxretama i Tupanaarü 
duü̃xü̃gü i íyaxügüxü̃ rü tá namaxã inayarüxĩ i wüxi i nama i taxü̃ ga 
yexguma norü o̱xigü ga Iraétanüxü̃ Equítuanewa ichoxü̃gu nagu 
naxĩxü̃raxü̃xü̃. 

Ichaía 12 

Wiyaegü i namaxã Cori ya Tupanaxü̃ yacua̱xüü̃güxü̃ 

1Rü ngẽma ngunexü̃gu rü tá ñacurügü: —Moxẽ cuxna chaxã, Pa Corix, yerü 
woo chomaxã cunu ga noxri, natürü curü nu rü marü nangupetü. Rü 
ngẽmacax̱ wena chau̱̱xcax̱ cunatáeguxẽxẽ ga yema taãxẽ ga noxri choxü̃̃́ 
yexmaxü̃. 
2Rü Tupana nixĩ ya choxü̃ maxẽẽcü, rü ngẽmacax̱ nüxna charüyoe rü 
taxucax̱ma tü̱xcüü̃ chamuü̃. Rü nüma ya Cori ya Tupana nixĩ i chorü 
cu̱xchicaxü̃ rü chorü poraxẽẽruxü̃. Rü nüma nixĩ i chorü maxẽẽruxü̃ 
==ñacurügü tá. 
3Rü pema rü tá taãẽãcüma nawa pexaxegü i ngẽma dexá i maxü̃ tüxna 
naxãxü̃. 
4Rü ngẽxguma rü tá ñaperügügü: —¡Moxẽ nüxna pexã rü nüxü̃ picuax̱üü̃gü 
ya Cori! ¡Rü to i nachixü̃anegümaxã nüxü̃ pixu i ngẽma mexü̃ i pexcax̱ 
naxüxü̃! ¡Rü nüxna pecuax̱ãchie nax nüma yixĩxü̃ i guxãétüwa nangẽxmaxü̃! 
5¡Rü Cori ya Tupanacax̱ pewiyaegü! Erü nüma rü taxü̃ma i mexü̃ taxcax̱ naxü 
rü ngẽma mexü̃ i taxcax̱ naxüxü̃ rü nüma nanaxwax̱e nax guxü̃ma i ñoma i 
naanewa i duü̃xü̃gü rü nüxü̃ nacuax̱güxü̃. 
6¡Rü perü taãẽmaxã tagaãcü wáita pixüe, Pa Chióü̃cüãx̱gü! Erü Iraétanüxü̃arü 
Tupana rü nata rü naxüüne, rü petanüwa nangẽxma guxü̃ma i norü 
poramaxã ==ñaperügügü tá. 

Ichaía 13 

Ore i ĩane ya Babiróniachiga 

1Ñaa nixĩ i ore i Cori ya Tupana Amú nane ya Ichaíaãẽwa ínguxẽẽxü̃ nachiga 
i ngẽma guxchaxü̃ i Babiróniacax̱ tá ínguxü̃: 
2—¡Max̱pǘne ya máchaneétüwa penawex̱nagü ya wonera ya daicax̱ ícacü! 
¡Rü penamuãchitanü i churaragü nax nügü nadai̱x̱ü̃cax̱! ¡Rü 
pewex̱nagüchacüügü nax ngẽmaãcü Babiróniaarü ĩanegu pechocuxü̃cax̱ 
nawa i ngẽma ĩãx̱gü i ãẽx̱gacügü nawa ichocuxü̃! 
3Rü choma ya Cori ya Tupana rü naxcax̱ chaca i ngẽma nüxü̃ chaxunetaxü̃ i 
chorü churaragü i tama muü̃exü̃. Rü chanamu i ngẽma churaragü nax 
nadaiaxü̃cax̱ i ngẽma Babiróniacüãx̱ rü ngẽmaãcü nataãẽgüxü̃cax̱ i 
ngẽxguma nüxü̃ chanaporamaexẽẽgügu ==ñanagürü ga Tupana. 
4Rü mápü̱xanexü̃wa rü nüxü̃ taxĩnü i muxũchixü̃ i duü̃xü̃gü i ngéma aixta 
üexü̃. Rü nüxü̃ taxĩnü nax naxãũgaãchitanüxü̃ i nachixü̃anegü rü ĩanegü i 
wüxigu ngutaquex̱exü̃. Rü nüma ya Cori ya Tupana ya Guxãétüwa Ngẽxmacü 
rü nüxü̃ nidaugü i norü churaragü i daicax̱ ímemaregüxü̃. 
5Rü ngẽma churaragü rü nachixü̃ane i yáxü̃wa ngẽxmaxü̃wa ne naxĩ i ñaa 
naanearü tuãchiarü yexerawa. Rü Cori ya Tupana rü norü churaragümaxã 
ngéma ne naxũ nax norü numaxã napoxcuãxü̃cax̱ i guxü̃ma i Babiróniaarü 
naane. 
6¡Rü pixauxe, Pa Babiróniacüãx̱, erü Cori ya Tupanaarü ngunexü̃ rü marü 
ningaica nax ínanguxü̃! Rü nüma ya Cori ya Tupana ya Guxãétüwa 
Ngẽxmacü rü tá ínangu nax Babiróniagu yapogüxü̃cax̱. 
7Rü ngẽxguma i guxü̃ma i duü̃xü̃gü i Babiróniacüãx̱ rü tá inarümaachitanü 
rü tá ningearü poraãx̱. 
8Rü tá poraãcü namuü̃e. Rü naxcax̱ tá ínangu i taxü̃ i ĩx̱ãchiãxẽ. Rü poraãcü 
ngúxü̃ tá ningegü ñoma wüxi i ngecü i íxraxacüchaü̃cürüxü̃. Rü 
muü̃chametüãcü tá nügü narüdaunü rü norü ãnemaxã tá 
nayadauãchichametügü. 

9Rü marü nawa nangu i ngẽma ngunexü̃ i ãũcümaxü̃ i nagu Tupana norü 
numaxã tá chianexü̃xü̃ yanguxuchixẽẽxü̃ i ñaa naane. Rü tá nanadai i ngẽma 
duü̃xü̃gü i chixexü̃arü üruü̃gü i ngẽma naanewa ngẽxmagüxü̃. 
10Rü ngẽma i ngunexü̃gu rü ngẽma woramacurigü rü ẽxtagü i daxũguxü̃ i 
naanewa ngẽxmagüxü̃ rü tá nixogü. Rü üax̱cü rü noxri tátama iyanagoxgu rü 
nixo, rü tauemacü rü tá ta nixo. 
11Rü nüma ya Cori ya Tupana rü ñanagürü: —Tá chanapoxcue i ñoma i 
naanecüãx̱ naxcax̱ i ngẽma norü chixexü̃. Rü ngẽma duü̃xü̃gü i chixexü̃gu 
maxẽxü̃ rü tá chanapoxcu naxcax̱ i ngẽma nax namáetagüxü̃. Rü tá 
ichayanaxoxẽxẽ i nacüma i namaxã nügü ínatagüxü̃ i ngẽma duü̃xü̃gü i nügü 
icuax̱üü̃güxü̃. Rü tá chanaxãneexẽxẽ i ngẽma nügü írütagüxü̃ rü ngẽma 
taxuwama toguexü̃ mexẽẽgüxü̃. 
12Rü tá chanadai i ngẽma Babiróniacüãx̱ i yatüxü̃gü rü noxretátama 
íchayaxüxẽxẽ. Rü ngẽmacax̱ i ngẽma úiru i mexẽchixü̃ i Ofíwa ngẽxmaxü̃arü 
yexera tá nataxu i ngẽma duü̃xü̃gü. 
13Rü ngẽxguma tá nawa nanguxgu i ngẽma ngunexü̃ rü choma rü chorü 
numaxã tá chayadu̱xruxẽxẽ i daxũguxü̃ i naane. Rü chorü nugagu rü ñoma i 
naane rü tá nixũgachi i nachicawa. 
14Rü ngẽma togü i nachixü̃anecüãx̱ i Babiróniaanearü ĩanewa ngẽxmagüxü̃ 
rü ñoma wüxi i cowü i nawe nangẽgüxü̃rüxü̃ tá nibuxmü. Rü wüxi i 
carnérutücumü i ngearü dauruü̃ãx̱güxü̃rüxü̃ tá naxĩgü. Rü wüxichigü i ngẽma 
duü̃xü̃gü rü tá nachixü̃anecax̱ nataegu rü ngẽma norü naane i nawa ne 
naxũxü̃wa tá naxũ. 
15Natürü guxãma ya yíxema yima ĩanegu tüxü̃ yangauxe rü tá tüxü̃ nacanagü. 
Rü guxãma ya yíxema tüxü̃ yayaxúxe rü tá tüxü̃ nimax̱gü. 
16Rü tümapex̱egügu tá tümaxacügüxü̃ waixü̃müanegu nichix̱gü. Rü 
tümapatagüwa tá nanade i tümaarü ngẽmaxü̃gü. Rü tümamax̱gü rü tá 
tümamaxã namaxẽ. 

17Rü choma rü tá Médiatanüxü̃xü̃ chamu nax Babiróniacüãx̱güxü̃ nadai̱x̱ü̃cax̱. 
Rü ngẽma duü̃xü̃gü rü tama diẽrugu narüxĩnüe rü tama úiru nüxü̃̃́ ngúchaü̃xü̃ 
i duü̃xü̃gü nixĩgü. 
18Rü ngẽma duü̃xü̃gü rü tá norü chuxchimaxã ngextü̱xü̃güxü̃ nadai. Rü 
taxũtáma nüxü̃̃́ taxãũxãchitümüxü̃ ya yíxema ngexwaca íxragüxe rü ñu̱xũchi 
yíxema marü iyaxüraxe. 
19Pa Babiróniax, cuma nax guxü̃ i nachixü̃anegüarü yexera quixĩxü̃, rü 
cumaxã nixĩ i nügü yacuax̱üü̃güxü̃ i curü duü̃xü̃gü i Cadéugü. Natürü tá 
icuyarüxo yexguma Chodóma rü Gomóraxü̃ chayarüxoxẽẽxgurüxü̃. 
20Rü cuwa rü bai tá i ñuxgu wena duü̃xü̃gü cugu ãpatagüxü̃ rü tagutáma wena 
duü̃xü̃gü cuwa nangẽxmagü. Rü woo i ngẽma duü̃xü̃gü i nu ne naxĩmarexü̃ 
rü tagutáma cuwa nangugü. Rü woo i ngẽma carnérugüarü dauruü̃gü rü 
taxũtáma cugu norü carnérugüxü̃ narüngüexẽxẽ. 
21Rü ngéma tá namaxẽ i michigü i naixnecücüãx̱ rü cüchanagümaxã tá 
nanapa ya ĩpatagü. Rü ngẽma naeü̃ i abetrúgü rü ngéma tá namaxẽ. Rü 
ngéma tá naxĩnücax̱wax̱egü i ngẽma dauxchitacüãx̱ i chíbugü. 
22Rü airugü i dauxchitacüãx̱ rü dauxü̃taechicagüwa tá narüdoxe. Rü yima 
ãẽx̱gacüpatagüchirex̱ rü ngẽma airugü i dauxchitacüãx̱ tá nagu narücho. Rü 
marü ningaica i curü ngunexü̃, Pa Babiróniax, rü tama muxü̃ i ngunexü̃ cuxü̃̃́ 
ínayaxü ==ñanagürü ya Cori ya Tupana. 

Ichaía 14 

Iraétanüxü̃ rü wenaxarü tá nachixü̃aneca̱x nawoegu 

1Rü nüma ya Cori ya Tupana rü tá Acóbutanüxü̃ nüxü̃̃́ nangechaü̃tümüxü̃ rü 
wena tá norü duü̃xü̃gü i Iraétanüxü̃xü̃ nade. Rü tá nüxü̃̃́ nanatauxchaxẽxẽ i 
Iraétanüxü̃ nax wena norü naanecax̱ nawoeguxü̃. Rü ngẽma duü̃xü̃gü i to i 
nachixü̃anewa ne ĩxü̃ rü Iraétanüxü̃cax̱ tá naxĩ rü wüxiwa Acóbuarü 
duü̃xü̃gütanüwa tá namaxẽ. 
2Rü nüma i Iraétanüxü̃ rü tá ínanayauxü̃ ga yema duü̃xü̃gü ga ü̃paacü 
ínayauxü̃xü̃. Rü muxü̃ma i ngẽma nachixü̃anecüãx̱gü ga noxri 

Iraétanüxü̃maxã icuax̱güxü̃ rü tá Iraétanüxü̃xü̃we narüxĩ rü tá nüxü̃ 
narüngü̃xẽẽgü nax nachixü̃anecax̱ nawoeguxü̃cax̱ i Iraétanüxü̃. Rü nüma i 
Iraétanüxü̃ rü ngẽxguma marü nachixü̃ane i Cori ya Tupana nüxna ãgüxü̃wa 
nangugügu rü tá norü mugüruü̃güxü̃ nayaxĩgüxẽxẽ i ngẽma duü̃xü̃gü ga noxri 
namaxã icuax̱güxü̃. 

Iraétanüxü̃ rü Babiróniaanearü ãẽ̱xgacüxü̃ nacugüe 

3-4Rü pemax, Pa Duü̃xü̃gü i Iraétanüxü̃x, rü ngẽxguma nüma ya Cori ya 
Tupana pexü̃ ínguxü̃xẽẽgu naxmex̱wa i ngẽma Babiróniaanearü ãẽx̱gacü i 
ngúxü̃ pexü̃ ingegüxẽẽxü̃ rü ngechaü̃ pexna ãxü̃, rü ñaa oremaxã tá nüxü̃ 
pecugüe rü penaxuchix̱ẽ: —Dücax ¿tax̱acüwa cungu i cuma nax 
cuchixecümaxü̃? rü ¿tax̱acügu nayagu̱x i ngẽma nax cugü quicuax̱üxü̃xü̃? 
5-6Erü nüma ya Cori ya Tupana rü nayanaxoxẽxẽ i norü pora i ngẽma 
chixecümaxü̃. Rü íxraxü̃gu nanabüü̃gü ya yima naxnegü i ngẽma norü 
numaxã chixri nachixü̃anegümaxã icuáxü̃ rü taguma íyachaxãchixü̃ nax togü 
ga nachixü̃anecax̱ íyagoõchixü̃. Rü norü numaxã tá namaxã inacuax̱ i 
nachixü̃anegü, rü tama nüxü̃̃́ taxãũãchitümüxü̃ãcü duü̃xü̃güwe ningechigü. 
7Rü ñu̱xma i guxü̃ma i naane rü taãẽwa nangẽxmagü rü taxuxü̃ma i tax̱acü 
nawa nangupetü, rü duü̃xü̃gü rü norü taãẽmaxã tagaãcü Tupanacax̱ 
nawiyaegü. 
8Pa Babiróniaanearü Ãẽx̱gacüx, ngẽma naigü i pinugü rü ocayiwagü i 
Líbanuanewa ngẽxmagüxü̃ rü ta nataãẽgü nax marü cuyuxü̃ rü ñanagürügü: 
“Yexguma marü cuyu̱xgu rü taxúema marü toxü̃ tatuxgü”, ñanagürügü. 
9Rü ngẽma yuexü̃ i waixü̃mütüü̃wa ngẽxmagüxü̃ rü nanaxĩx̱ãchiãẽgü cuxcax̱ 
nax ngéma cunguchaü̃xü̃. Rü naãẽgü i ngẽma yuexü̃ rü nabai̱x̱ãchie. Rü 
guxü̃ma i ñoma i naanearü ãẽx̱gacügü i yuexü̃ rü ínachoxü̃ nax cuxü̃ 
nayauxgüxü̃cax̱. Rü guxü̃ma i nachixü̃anegüarü ãẽx̱gacügü i yuexü̃ rü cuxcax̱ 
inachigü i norü tochicaxü̃wa. 

10Rü guxü̃ma i ngẽma yuexü̃ rü nidexachigü rü cuxü̃ ñanagürüchigü: “Cuma 
rü ta marü cungearü poraxãx̱, Pa Babiróniaanearü Ãẽx̱gacüx, rü nawa cungu 
nax marü torüxü̃ quixĩxü̃. 
11Rü ñu̱xma nax cuyuxü̃ rü marü ngẽxma nayacuax̱ nax cugü quicuax̱üxü̃xü̃ 
rü marü narüchiane ya curü paetaruxü̃gü ya árpagü. Rü õxmitanügu cupe rü 
cuxchapenüxü̃ rü õ̱xmigü nixĩ”, ñanagürüchigü. 
12Cuma rü marü dauxü̃wa icurünguxü̃ Pa Babiróniaanearü Ãẽx̱gacüx i Ñoma 
Ngunetüxü̃arü Woramacurirüxü̃ Ibáixchiréxex. Rü ñu̱xma rü curütáe i cumax 
nax muxü̃ i nachixü̃anegüxü̃ curüporamaexü̃. 
13Rü cumax rü cugüãẽwa nagu curüxĩnü rü ñacurügü: “Choma rü daxũguxü̃ 
i naanegu i Tupanaarü ẽxtagüétügu tá chaxĩnagü nax ngéma charütoxü̃cax̱. 
Rü yima max̱pǘne ya nórtewaama üxü̃ne i nawa nangutaquex̱ene i ngẽma 
tupanagü i duü̃xü̃gü namaxã tupanaã̃́xü̃ rü yimawa tá chanangexmaxẽxẽ i 
chorü tochicaxü̃. 
14Rü ngẽma caixanexü̃arü yexeragu tá chaxĩnagü rü naxrüxü̃ tátama chixĩ ya 
yimá Tupana ya Guxãétüwa Ngẽxmacü”, ñacurügü i cugüãẽwa. 
15Natürü tama ngẽma cuma nagu curüxĩnüxü̃ãcü cuxü̃̃́ ínanguxuchi, erü nagu 
curütáe i ngẽma ãxmaxü̃ i yuexü̃ nagu tax̱güxü̃. 
16-17Rü ngẽma duü̃xü̃gü i cuxü̃ daugüxü̃ nax ãmaxü̃gu quixücuchixü̃, rü tá 
ngéma cuxü̃ narüdaunü rü tá nüxna nacuax̱ãchie ga yema cuxüxü̃, rü tá 
ñanagürügü: “¿Ẽ̱xna ñaachirex̱ yixĩxü̃ ga yema yatü ga ñoma i naane 
idu̱xruxanexẽẽxü̃, rü guxü̃ma ga nachixü̃anegüxü̃ rüporamaexü̃, rü ñoma i 
naane rü nachica i chianexü̃ yanguxuchixẽẽxü̃, rü ĩanegü rüxoxẽẽgüxü̃, rü 
poxcuexü̃ tama ínguxü̃xẽẽxü̃?” ñanagürügü tá. 
18Rü guxü̃ma i ngẽma ñoma i naanecüãx̱ i nachixü̃anearü ãẽx̱gacügü rü 
ngẽxguma nayuegu rü mexẽchixü̃ i naxmaxü̃gu i woetama naxcax̱ ixĩxü̃gu 
nayanaxücuchigü. 
19Natürü i cuma rü cuxmaxü̃arü yáxü̃wa tá cuxü̃ nayatax̱gümare ñoma wüxi 
i guxchire iyixanexü̃rüxü̃ rü ñoma wüxi i yuxü̃ i nawa nangagümarexü̃rüxü̃. 

Rü duü̃xü̃gü i nadai̱x̱ü̃ rü ínadaü̃naagüxü̃tanüwa tá cungexma nax wüxigu 
namaxã ngẽma ãxmaxü̃ i nutamaxã ããcuxü̃gu cuxü̃ yatax̱cuchigüxü̃cax̱. 
20Rü taxũtáma mea cuxü̃ inatax̱gü ngẽma togü i ãẽx̱gacügürüxü̃, erü cuma rü 
chixexü̃wa cunangexmaxẽxẽ i cuchixü̃ane, rü ñu̱xũchi cunadai i curü 
ĩanecüãx̱ i duü̃xü̃gü. Rü taxúema tá nüxna tacuax̱ãchi i cutaagü erü cuma rü 
chixecümaxü̃ quixĩ. 
21¡Rü pegü ípemexẽxẽgü nax penadai̱x̱ü̃cax̱ i ngẽma nanegü nagagu ga yema 
máeta ga nanatügü ga Babiróniaanearü ãẽx̱gacügü üxü̃! Rü nümagü tá nixĩ i 
naxütanügüãxü̃ ga yema nanatügü üxü̃. Rü nümagü rü taxũtáma nüxí ñoma 
i naanemaxã inacuax̱gü rü guxü̃wama nügüégagu ĩanegü nixügüetanü 
==ñaperügügü tá. 
22Rü Cori ya Tupana ya Guxãétüwa Ngẽxmacü rü namaxã nanaxuegu rü 
ñanagürü: —Choma rü tá ichanaxügü nax chanadaixü̃ i ngẽma 
Babiróniacüãx̱. Rü noxtacüma tá chayanaxoxẽxẽ i naéga i Babirónia wüxigu 
namaxã i ngéma nawa yaxǘgüxü̃ i duü̃xü̃gü rü ñu̱xũchi nanegü rü nataagü i 
Babiróniacüãx̱. 
23Rü ngẽma Babiróniaane rü tá ngóxü̃xü̃ chayaxĩxẽxẽ, rü ngẽma naane rü 
cüchanagürica tá nawa namaxẽ. Rü ñoma tax̱acü ibixichixü̃rüxü̃ tá 
chayanaxoxẽxẽ i guxü̃ma i nawa ngẽxmaxü̃ ==ñanagürü ya Cori ya Tupana 
ya Guxãétüwa Ngẽxmacü. 

Achíriaane rü tá inayarüxo 

24Cori ya Tupana ya Guxãétüwa Ngẽxmacü rü nanaxuegu rü ñanagürü: —
Ngẽma choma chaxüxchaü̃xü̃ rü aixcüma tá chanaxü rü taxũtáma dora nixĩ. 
Rü ngẽma nagu charüxĩnüxü̃ rü aixcüma tá ningu. 
25Rü tá chanadai i ngẽma Achíriaanecüãx̱gü i chorü naanewa ngẽxmagüxü̃, 
rü yima chorü max̱pǘnegügu tá chayadai. Rü ngẽma nachixü̃anemex̱ẽwa tá 
tüxü̃ íchanguxü̃xẽxẽ ya chorü duü̃xẽgü ya chixri tümamaxã inacuax̱güxe. Rü 
ngẽma guxchaxü̃gü i tüxü̃ yangexẽẽgüxü̃ rü tá inayarüxo. 

26Rü ngẽma nixĩ i chorü ĩnü i guxü̃ma i nachixü̃anegü i ñoma i naanewa 
ngẽxmagüxü̃maxã tá chaxüxü̃. Rü daa cho̱xmex̱ rü nanaxãxũne i guxü̃ma i 
nachixü̃anegü ==ñanagürü ya Cori ya Tupana. 
27Rü nüma ya Cori ya Tupana ya Guxãétüwa Ngẽxmacü rü aixcüma tá 
nayanguxẽxẽ i ngẽma naxüxchaü̃xü̃. Rü taxúetama texé tá nüxna tachogü 
nax tama naxüaxü̃cax̱ i ngẽma naxüxchaü̃xü̃. 

Ore i Firitéutanüxü̃maxã tá ngupetüxü̃chiga 

28Rü gumá taunecü ga ãẽx̱gacü ga Acháx nagu yucügu rü Ichaía rü ñaa orexü̃ 
nixu rü ñanagürü: 
29—Pa Firitéutanüxü̃x, tama name i naxcax̱ petaãẽgü i ngẽma nax nayuxü̃ i 
Achíriaanearü ãẽx̱gacü ga naxmex̱wa peyexmagüxü̃ ga chixri pemaxã icuáxü̃. 
Erü ngextá curá ne ũxü̃wa rü wüxi i ãxtape i düraxü̃ tá ínaxũxũ. Rü ngẽma 
ãxtapewena rü tá ngéma ínaxũxũ i yexera rüdüramaexü̃chixü̃ i dragóü̃ i 
ãxpex̱atüxü̃ rü igoexü̃. 
30Rü ngẽma duü̃xü̃gü i ngearü diẽruãx̱güxü̃ i chorü naanewa ngẽxmagüxü̃ rü 
tá nüxü̃̃́ nangẽxma i nabü naxcax̱ i naxü̃nagü. Rü ngẽma duü̃xü̃ i ngearü 
ngẽmaxü̃xãx̱güxü̃ rü taxúetama nüxü̃ tachixewe i ngẽxguma nangü̃egu. 
Natürü ngẽma Firitéutanüxü̃ rü choma rü tá taiya naxcax̱ íchanguxẽxẽ rü 
ngẽmamaxã tá nayue. Rü ngẽma noxre i íyaxügüxü̃ rü tá chanadai. 
31¡Rü pegümaxã pengechaü̃güx, Pa Firitéutanüxü̃arü Ĩanegüx, rü wáita pexüe 
naxchax̱wa i ngẽma ngúxü̃ i tá pexcax̱ ínguxü̃, rü muü̃maxã pidu̱xrue! Erü 
nórtewaama ne naxĩ i churaragü i ñoma buanecü i wanagüemaxü̃rüxü̃ ixĩxü̃. 
Rü ngẽma churaragü i ngéma ne ĩxü̃ rü ínamemaregü nax pexü̃ nadai̱x̱ü̃. 
32¿Rü tax̱acü rü oremaxã tá penangãxü̃ i ngẽma Firitéugüarü orearü 
ngeruü̃gü? ¡Rü namaxã nüxü̃ pixu nax Cori ya Tupana yixĩxü̃ i naxüxü̃ ya 
Chióü̃, rü nagu tá tayarücu̱xgü ya yíxema norü duü̃xẽgü ya ngúxü̃ ingegüxe! 
==ñanagürü. 

Ichaía 15 

Ore i Moátanüxü̃maxã tá ngupetüxü̃chiga 

1Cori ya Tupanaarü ore i Moáchiga ixĩxü̃: Wüxitama ga chütaxü̃ nixĩ ga 
nadaiãcuãxü̃ ga guma Moáanearü ĩane ga Ár. Rü yexgumarüxü̃ ta wüxitama 
ga chütaxü̃ nixĩ ga nadaiãcuãxü̃ ga guma Moáanearü ĩane ga Quíru. 
2Rü ngẽmacax̱ ngẽma duü̃xü̃gü ya ĩane ya Dibóü̃cüãx̱gü rü norü 
ngutaquex̱epataxü̃ ya max̱pǘnegu ünagünewa naxĩ rü ngéma nayaxauxe. Rü 
Moátanüxü̃ rü nügümaxã nixauxãchie naxcax̱ ya norü ĩanegü ya Nébu rü 
Medebá nax nanguxuchigüxü̃. Rü guxü̃ma i Moátanüxü̃ rü norü 
ngechaü̃maxã nügü nidüpü̱xüerugü rü nügü nidüxchinagugü. 
3Rü duü̃xü̃gü rü naxchiru i técharaxü̃maxã ĩanearü namagu naxĩ. Rü 
ĩpatagüétüwa rü duü̃xü̃gü rü taxü̃ i norü ngechaü̃maxã aixta naxüe. Rü 
ĩanearü plazagüwa rü guxü̃ma i duü̃xü̃gü rü norü ngechaü̃maxã poraãcü 
naxauxe. 
4Rü duü̃xü̃gü i Ebóü̃cüãx̱gü rü Erarécüãx̱gü rü tagaãcü ngü̃xẽẽcax̱ ínacagü, 
rü ĩane ya Yaáchagu nüxü̃ naxĩnügagü. Rü ngẽmacax̱ i Moátanüxü̃arü 
churaragü rü poraãcü ínayamuü̃ãchitanü. 
5Rü chorü maxü̃newa rü poraãcü changechaü̃ naxcax̱ i Moátanüxü̃. Rü ĩane 
ya Chóawa rü ĩane ya Égrax-cherichíyawa nabuxmü. Rü duü̃xü̃gü rü 
auxeãcüma nawa ínayachoõchi i ngẽma Luíxarü tuãchixü̃. Rü ngẽma nama 
ya ĩane ya Oronaíü̃wa daxü̃gu naxĩxgu rü aita naxüe nax̱chax̱wa i ngẽma 
ãũcümaxü̃. 
6Rü yimá puchugü ya Nimríü̃wa ngẽxmagücü rü nichegü, rü maxẽgü rü 
narüñẽẽ̱x̱gü, rü naigü rü nayue rü taxuxü̃ma i nai i yau̱̱xátüxü̃xü̃ tadau. 
7Rü ngẽmacax̱ i duü̃xü̃gü rü nanade i norü ngẽmaxü̃gü rü natüxacü i 
Áramuarü tocutüwa naxĩ. 
8Rü guxü̃ma i Moátanüxü̃arü naanewa rü nüxü̃ taxĩnü nax duü̃xü̃gü 
ngü̃xẽẽcax̱ ínacagüxü̃. Rü ngẽma naga nax naxauxexü̃ i ngẽma duü̃xü̃gü rü 
ñu̱xmata ĩane ya Egraíü̃gu rü ĩane ya Beéx-eríü̃gu nüxü̃ taxĩnü. 
9Rü yimá puchugü ya Dimóü̃wa ngẽxmagücü rü nagümaxã nixããcu, natürü 
choma rü tá yexeraãcü chanapoxcue. Rü tá chanamu i wüxi i leóü̃ nax 

ngẽxma nangõ̱xcuãxü̃cax̱ i ngẽma duü̃xü̃gü i Moáwa ibuxmüxü̃ rü ñu̱xũchi 
ngẽma duü̃xü̃gü i Moáwa yaxǘgüxü̃. 

Ichaía 16 

Moátanüxü̃ rü Yudáanegu nayarücu̱xgü 

1Rü Moáanearü ãẽx̱gacü rü ĩane ya Cheráwa inanamuãchitanü i carnérugü. 
Rü ínachianexü̃guama namaxã naxĩ ñu̱xmata Chióü̃arü max̱pǘnewa 
nanagagü nax Yudáanearü ãẽx̱gacüna yamugüãxü̃cax̱. 
2Rü ngẽma Moátanüxü̃arü ngexü̃gü rü natü i Arnóü̃wa nichoü̃ nax 
yabuxmüxü̃cax̱ ñoma werigü i baixãchiexü̃ rü naxchiãü̃güna ibuxmüxü̃rüxü̃. 
3Rü ñaa oremaxã Yudáanearü ãẽx̱gacücax̱ ínayachoõchi rü ñanagürügü: —
Tanaxwax̱e nax toxna cudauxü̃ rü toxü̃ ícupoxü̃xü̃. Rü tanaxwax̱e i 
cuchipetamaxã toxü̃ quidüxü ñoma waanexü̃ tocuchigu üax̱cü idüxüxü̃rüxü̃. 
¡Rü wüxi i nachica i nagu ticu̱xgüxü̃ toxna naxã, rü taxṹ i naxmex̱gu toxü̃ 
cuyixẽẽxü̃ i torü uanügü! 
4¡Rü tauxcha nüxna naxã, Pa Ãẽx̱gacüx, nax cuxü̃tagu yanacu̱xgüxü̃cax̱ i 
ngẽma Moátanüxü̃ i torü uanüchax̱wa ibuxmüxü̃! Rü ngẽxguma yacuax̱gu i 
ngẽma guxchaxü̃gü rü ngẽma uanü marü yaxũgachigu, rü nüma rü tá ñoma 
i naanewa inarütaxu ==ñanagürügü. 
5Rü wüxi i Dabí nataxa rü tá ãẽx̱gacü nixĩ i Iraéanewa. Rü nüma ya yimá 
ãẽx̱gacü rü tá mea norü duü̃xü̃gümaxã inacuax̱ rü taxũtáma nanawomüxẽxẽ. 
Rü ãẽx̱gacü i ixaixcümacü tá nixĩ rü guxãmaxã tá namecüma. Rü paxa tá 
nanamexẽxẽ i duü̃xü̃güarü guxchaxü̃gü. 
6Nüxü̃ tacuax̱ rü ngẽma Moátanüxü̃ rü natachiga naxcax̱ nax nügü 
yacuax̱üü̃güxü̃ rü nügü ínatagüxü̃. Rü nüma rü nügü guxãxü̃ma 
narüyexeragü, natürü naechitamare nidexagü. 
7Rü ngẽmagagu i guxü̃ma i Moácüãx̱gü rü tá norü naanecax̱ naxauxe rü 
poraãcü tá nanaxĩx̱ãchitanüãxẽ. Rü tá nüxü̃̃́ nangu̱x i ngẽxguma nüxna 
nacuax̱ãchiegu ga yema paũ ga úbamaxã ãéü̃xü̃ ga Quix-arechéxwa nüxü̃̃́ 
yexmagüxü̃. 

8Rü ngẽma úbanecü ya Ebóü̃wa rü Chibáwa ngẽxmagüxü̃ rü narüñẽẽxgü yerü 
Achíriaanecüãx̱gü nayachexe. Rü yema úbanecügu rü 
nitachitaxü̃xüchichirex̱, rü nanecüanewa rü ĩane ya Yachéxwa inaxügü rü 
chianexü̃wa nada rü ñu̱xmata Már i Ngearü Maxü̃ã̃́xü̃gu nayacuax̱ ga nanecü. 
9Rü ngẽmacax̱ nixĩ i ñu̱xma i naxcax̱ chaxaxuxü̃ ga yema úbanecügu ga 
Chibáwa rü Yachéxwa yexmagüxü̃. Rü naxcax̱ ichabagüxü̃xetü ga yema 
úbanecügu ga Ebóü̃wa rü Eraréwa yexmagüxü̃. Erü marü nataxuma i taãxẽ 
naxcax̱ i norü o i buxuxü̃ rü ngẽma úbanecüwa nüxü̃ ĩnüxü̃xicatama nixĩ nax 
aixta naxüexü̃ i ngẽma nügü daixü̃. 
10Rü marü tama nüxü̃ taxĩnüe i duü̃xü̃gü i naanewa tagatanüxü̃ norü 
taãẽmaxã. Rü yema úbanecügüwa rü marü tama nüxü̃ taxĩnüe i duü̃xü̃gü i 
norü taãẽmaxã wiyaegüxü̃, rü taxuxü̃ma tadau i duü̃xü̃gü i úba i ñúxcharaxü̃ 
rü ínayo̱xpetüxü̃ nax bínu ínaxüãxü̃. Rü guxü̃ma i ngẽma duü̃xü̃güarü taãxẽ 
rü marü inayacuax̱. 
11Rü ngẽmacax̱ Moátanüxü̃cax̱ rü ñu̱xũchi ĩane ya Quíru-eréchecax̱ 
chidu̱xruxarü maxü̃neãx̱, ñoma wüxi i árpacunü idu̱xruxü̃rüxü̃. 
12Rü woo chi ngẽma Moátanüxü̃ rü max̱pǘnegüwa naxĩxgu nax ngéma norü 
tupananetagüna ngü̃xẽẽcax̱ yacagüxü̃cax̱ rüex̱na woo chi norü 
ngutaquex̱epataü̃wa naxĩxgu rü ngéma yayumüxẽgügu rü taxuwatáma 
naxcax̱ ne naxũ i norü ngü̃xẽxẽ. 
13Rü yema nixĩ ga ore ga nũxcüma Cori ya Tupana Moátanüxü̃maxã ueguxü̃. 
14Rü ñu̱xma ya Cori ya Tupana rü ñanagürü: —Wüxi i puracütanüxü̃ rü 
tomaepü̱x ya taunecü inaxuneta nax napuracüxü̃. Rü ngẽxgumarüxü̃ tá ta 
tomaepü̱x ya taunecü rü Moáanearü pora rü tá inayacuax̱, rü ngẽma muxü̃ i 
norü duü̃xü̃gü rü tá nayue. Rü noxre tátama i duü̃xü̃gü ínayaxügü natürü tá 
nangearü poraãx̱ ==ñanagürü ya Cori ya Tupana. 

Ichaía 17 

Ore ya ĩane ya Damácumaxã tá ngupetüxü̃chiga 

1Ñaa nixĩ i Tupanaarü ore ya ĩane ya Damácuchiga ixĩxü̃. Damácu rü tá 
inayarüxo nax ĩane yixĩxü̃. Rü natüchixica tátama ngéma nayaxǘ. 
2Rü yima ĩane rü ngéma natax̱mare rü maxẽnecüxü̃ tá nixĩ i nachitaxü̃. Rü 
naxü̃nagü rü ngéma tá mea nayachibüe rü taxúema tá tanachixewe. 
3Rü Efraíü̃anewa rü tá inayarüxo ya yima norü ĩanegü ya ípoxegugüne. Rü 
yima ĩane ya Damácu rü ngẽxgumarüxü̃ tá ta inayarüxo. Rü ngẽma 
Chíriaanewa íyaxügüxü̃ i duü̃xü̃gü rü norü ngẽmaxü̃gü rü Iraétanüxü̃arü tá 
nixĩgü. Rü Cori ya Tupana ya Guxãétüwa Ngẽxmacü nixĩ ya ngẽma ñacü. 

Iraéanecüã̱xgüarü poxcu i tá naxca̱x ínguxü̃ 

4Rü ngẽma ngunexü̃gu ya Chamária ya Iraéanearü ĩane ya porane, rü tá 
nangearü poraãx̱, rü tá inayarütauxe i norü ngẽmaxü̃gü. 
5Rü yima ĩane ya Chamária rü ñoma wüxi i trigunecü i buxgüxü̃rüxü̃ tá 
nangeãcu. Rü nüma i tríguarü buruxü̃ rü naxmex̱maxã nüxü̃ nayayauxãchi 
rü nayawí i ngẽma trigu i ngẽmaãcü nangeãcu i ngẽma nachitaxü̃. Rü 
Chamária rü ngẽxgumarüxü̃ tá ta nangeãcu ngẽma Refaíü̃arü doxonexü̃ 
ngeãcuxü̃rüxü̃ nawena nax marü nabuxuxü̃ i trigu 
6Rü ngẽma noxretama i oribugü i ngéma yaxüxü̃rüxü̃acü tá nixĩ i ngẽma 
noxre i duü̃xü̃gü ya yima ĩanegüwa yaxǘgüxü̃. Rü norü buxwena rü ngẽma 
taxre rüex̱na tomaepü̱x i oribuarü o i natanüpex̱ewa rüex̱na ngẽma ãgümücü 
rüex̱na wüximee̱x̱pü̱x i nachacüüpex̱ewa yaxüxü̃rüxü̃ tá nixĩ. Rü Cori ya 
Tupana ya Iraétanüxü̃arü Tupana nixĩ ya ngẽma ñacü. 
7Rü ngẽma ngunexü̃gu rü nüma ya yatü rü tá nüxna nacuax̱ãchi ya yima 
nango̱xẽẽcü ya Cori ya Tupana ya Üünecü ya Iraétanüxü̃arü Tupana ixĩcü. 
8Rü taxũtáma nagu narüxĩnü i ngẽma ãmarearü guruü̃gü rüex̱na tax̱acü i to 
i nümatama naxmex̱maxã naxüxü̃ nax norü tupanagüxü̃ yacuax̱üü̃güxü̃cax̱. 
Rü taxũtáma nagu narüxĩnü i ngẽma naixmenax̱ãgü i namaxã natupanaã̃́xü̃ 
rü ngẽma ãmarearü guruü̃gü i nawa norü tupananetagücax̱ yaguxü̃ i 
pumaratex̱e. 

9Rü ngẽma ngunexü̃gu ya yima Iraéanearü ĩanegü ya meama ípoxegugüne rü 
tá nangeãcu. Rü ngẽma duü̃xü̃gü i nagu ãpatagüxü̃ rü tá naxĩgü, yexguma 
Iraétanüxü̃chax̱wa norü ĩanegüna naxĩgügurüxü̃ ga Ebéutanüxü̃ rü 
Amoréutanüxü̃. Rü guxü̃nema ya yima ĩanegü rü nachica i chianexü̃mare 
nixĩgü, 
10Erü pemax, Pa Iraétanüxü̃x, rü nüxü̃ perüngümae ya Tupana ya pexü̃ 
ípoxü̃cü. Rü tama nüxna pecuax̱ãchie nax nüma yixĩxü̃ i pexna nadauxü̃ nax 
taxúema pexü̃ chixewexü̃cax̱. Natürü i ñu̱xma rü ípenato i mexẽchixü̃ i perü 
nanetügü rü úbagü nax ngẽmamaxã nüxü̃ picuax̱üü̃güxü̃cax̱ i tupananetagü. 
11Rü ngẽma ngunexü̃ i nagu penatoxü̃ i ngẽma penetügü rü mea nüxna pedau 
nax moxü̃ãcü naxüxü̃cax̱. Natürü wüxi i ngunexü̃ tá naxcax̱ ínangu i norü 
dax̱aweane i ngearü üxü̃ã̃́xü̃ rü pema rü tá ngúxü̃ pingegü i ngẽxguma pexü̃̃́ 
nayuegu. 
12Rü dücax, nüxü̃ pexĩnüe i ngẽma churaragü i muxũchixü̃ i perü uanügü i 
ãũgatanüxü̃ ñoma már arü yuapegü ãũgaxü̃rüxü̃. Rü ngẽma nixĩ i naga nax 
wáita naxüexü̃ i nachixü̃anegü i perü uanügü ixĩgüxü̃. Rü naga rü ñoma dexá 
i yuapexü̃ i tama íyachaxãchixü̃garüxü̃ nixĩ. 
13Natürü ngẽxguma Cori ya Tupana nüxna puragügu rü tá nax̱chax̱wa 
nibuxmü, rü yáxü̃wama tá nabuxmü, ñoma wüxi i maxẽ i paxü̃ i buanecü 
ingexü̃ rü máxpü̱xanexü̃gu yanguxü̃rüxü̃ tá nixĩgü. Rü ñoma buanecü ya tacü 
rü íxãũ̱̱xẽmacü i chuxchuxü̃ nawo̱xoxochicü rü yáxü̃wa ngexü̃rüüxü̃ tá 
nixĩgü. 
14Rü yáuanecü rü poraãcü naxãũcüma i ngẽma uanügü, natürü naxü̃pa nax 
yangóonexü̃ rü marü nayue. Rü ngẽma tá nüxü̃ nangupetü i ngẽma duü̃xü̃gü 
i tórü ngẽmaxü̃gü dexü̃ rü tüxü̃ daixü̃. 

Ichaía 18 

Ore i Etiopíaanemaxã tá ngupetüxü̃chiga 

1¡Nügümaxã nangechaü̃ i ngẽma nachixü̃ane i munü nawa muxũchixü̃ i 
Etiopíaanearü natügüarü yexerawa ngẽxmaxü̃! 

2Etiopíaane rü taxtü i Nírugu dexnemenax̱ãnaxcax̱ i naweü̃gu 
nanamuãchitanü i norü orearü ngeruü̃gü nax guxü̃wama ngü̃xẽẽcax̱ 
íyacax̱axü̃cax̱. Rü pemax, Pa Orearü Ngeruxü̃güx ya Paxa Ixĩxex, rü name 
nixĩ nax paxa naxü̃tawa pexĩxü̃ i ngẽma duü̃xü̃gü i máchanexü̃ rü 
ngorachax̱mügüxü̃ rü iporaxüchixü̃ i guxãma ya to i nachixü̃anecüãx̱gü ya 
duü̃xẽgü nüxü̃ muü̃exü̃ rü naane i muarü natüã̃́xü̃gu ãpatagüxü̃. 
3Rü guxãma i pemax, Pa Ñoma i Naanecüãx̱gü Ixĩgüxe, rü 
max̱pǘnechitaeruwa tá nüxü̃ pedau ya yima wonera ya ngéma wãĩ̱x̱nagücü, 
rü tá nüxü̃ pexĩnüe i ngẽxguma naxãgagu ya yima cornéta. 
4Rü Cori ya Tupana rü ñanagürü choxü̃: —Choma i dauxü̃wa 
íchangexmaxü̃wa meama ichadawenü. Rü choma íchangexmaxü̃wa rü ñoma 
üax̱cü ya taunecügu poraãcü ibáxichigurüxü̃ chixĩ, rü ñoma cherena i 
buxetagüyane nanetüétügu nguxü̃rüxü̃ chixĩ. 
5Rü ngẽxguma marü nangupetügu nax yaxãchacuxü̃ i úbagü i nanecüwa, rü 
ngẽma nachacu rü norü oxü̃ nanguxü̃ rü ñu̱xũchi norü dauwa nangu. Natürü 
naxü̃pa nax nabuxuxü̃ i ngẽma norü o, rü cüxchimaxã nanawiü̃tanügü rü 
ñu̱xũchi ínayawogü i ngẽma natanügü. 
6Rü ngẽxgumarüxü̃ tá ta nixĩ i ngẽma duü̃xü̃gü nax máxpü̱xanexü̃wa 
nawogümarexü̃ nax ngurucugü rü dauxchitacüãx̱ i naeü̃gü namaxã 
ãwemügüxü̃cax̱. Rü ngẽxguma taunecügu rü ngurucugü rü ngéma tá 
nangẽxmagü. Rü yimá tauemacügü i nagu nagáuanecügu rü guxü̃ma i ngẽma 
naeü̃gü i dauxchitacüãx̱ rü ngéma tá namaxã naxãwemügü ==ñanagürü ya 
Tupana. 
7Rü ngẽma ngunexü̃gügu rü Cori ya Tupana ya Guxãétüwa ngẽxmacüxü̃tawa 
tá nanana i norü ãmaregü i ngẽma duü̃xü̃gü i máxchanexü̃ rü 
ingorachax̱müxü̃güxü̃ rü iporaxüchixü̃ rü nügü írütagüxü̃ rü guxãma ya to i 
nachixü̃anecüãx̱gü nüxü̃ muü̃xexü̃ i naane i natügü nawa muxũchixü̃gu 
ãpatagüxü̃. Rü ngẽma duü̃xü̃gü rü yima max̱pǘne ya Chióü̃ i Cori ya 
Guxãétüwa Ngẽxmacüxü̃ iyacuax̱üü̃guxü̃wa tá nanana i norü ãmaregü. 

Ichaía 19 

Ore i Equítuanemaxã tá ngupetüxü̃chiga 

1Dücax, Cori ya Tupana rü wüxi i caixanexü̃étügu Equítuanewa naxũ. Rü 
ngẽma Equítuanecüãx̱güarü tupananetachicünax̱ãgü rü Cori ya Tupanaarü 
porachax̱wa nidu̱xrue. Rü duü̃xü̃gü i Equítuanecüãx̱gü rü tá poraãcü 
inayayiãxẽ. 
2Rü nüma ya Cori ya Tupana rü ñanagürü: —Choma rü tá chayatoye i 
Equítuanecüãx̱gü, rü norü duü̃xü̃gü rü tá nügü chanadaixẽxẽ. Rü nügümücü 
ixĩgüxü̃ i duü̃xü̃gü rü tá nügü chanadaixẽxẽ. Rü wüxi ya ĩanecüãx̱gü i 
duü̃xü̃gü rü nai ya ĩanecüãx̱gü i duü̃xü̃gümaxã tá nügü chanadaixẽxẽ, rü 
Equítuanecüãx̱gü rü tá to i nachixü̃anecüãx̱gümaxã nügü nadai. 
3Rü tá íchananu̱xãẽxẽẽgü nax tama naãẽxü̃ yacuáxü̃cax̱. Rü ngẽma nagu 
naxĩnüexü̃ rü tá nüxü̃̃́ nagu chanachixexẽxẽ. Rü ngẽmacax̱ i nümagü rü tá 
norü tupananetachicünax̱ãgüna rü yuüxü̃güna nacagü. Rü tá yuetaãẽcax̱ 
nangemagü nax nüxna nacagüxü̃cax̱. Rü ñu̱xũchi duü̃xü̃gü i ẽxü̃guxü̃arü 
uruü̃güna tá nacagü. 
4Natürü i choma rü wüxi i ãẽx̱gacü i chixecümaxü̃ i tama norü duü̃xẽgüxü̃ 
ngechaü̃xü̃mex̱ẽgu tá chananguxẽxẽ i Equítuane ==ñanagürü ya Tupana ya 
Guxãétüwa Ngẽxmacü. 
5Rü ngẽma taxtü i Níru rü tá niiche, rü guxü̃watáma nipatama. 
6Rü ngẽma cateanegü i dexá nagu iyax̱güxü̃ rü tá nipagü rü nayixane. Rü 
ngẽma Equítuanewa ne yáxü̃ i dexá rü tá nichechigü ñu̱xmata 
yapachitamamare. Rü ngẽma dexnenecügü rü maxẽ i dexáwa rüxügüxü̃ rü tá 
narüñexgü. 
7Rü ngẽma maxẽnecügü i taxtü i Níruxanacüwa rüxügüxü̃, rü guxü̃ma i 
nanetügü i Nírupechinüwa ngẽxmagüxü̃ rü tá narüñexgü rü nayue. 
8Rü guxü̃ma i ngẽma choxnietanüxü̃ i taxtü i Níruwa choxniegüxü̃ rü tá 
nangechaü̃gü rü naxauxe. Rü ngẽma duü̃xü̃gü i taxtü i Níruwa norü 
püchamaxã püchaegüxü̃ rü tá nangechaü̃gü. 

9Rü ngẽma duü̃xü̃gü i línuchiwa puracuexü̃ rü tá nangechaxü̃gü. Rü ngẽma 
línuchiarü ixüchapax̱aruü̃gü rü ngẽma línuchiarü muwa puracüexü̃ rü tá 
nangechaxü̃gü erü tá nangearü puracüãx̱gü erü tá nüxü̃̃́ nataxu i línu. 
10Rü ngẽma duü̃xü̃gü i naxchirucharaarü muwa puracüexü̃ rü tá 
narümaxachigü. Rü guxü̃ma i ngẽma duü̃xü̃gü i tax̱acüarü üxü̃ icuáxü̃ rü tá 
poraãcü naxoegaãẽgü erü nangearü puracüãx̱gü. 
11Pa Ĩane ya Choáü̃arü Ãẽx̱gacügüx, pema nixĩ i Equítuanearü ãẽx̱gacüarü 
ucu̱xẽruü̃gü i yexera cuax̱ pexü̃̃́ ngẽxmagüxü̃, natürü tama aixcüma cuax̱ 
pexü̃̃́ nangẽxma. ¿Rü tü̱xcüruxü̃ Faraóü̃maxã nüxü̃ pixu i ore i ñaxü̃?: —
Tomagü rü nataagü tixĩgü i nũxcümaü̃güxü̃ ga ãẽx̱gacügü ga cuax̱ nüxü̃̃́ 
yexmaxü̃ ==ñaxü̃. 
12¿Pa Faraóü̃, ngexü̃gü nixĩ i ngẽma curü ucu̱xẽruü̃gü nax cuxü̃ 
nangu̱xẽẽgüxü̃cax̱ rü cumaxã nüxü̃ yaxugüxü̃cax̱ i ngẽma Cori ya Tupana ya 
Guxãétüwa Ngẽxmacüarü ĩnü i Equítuanemaxã naxüxchaü̃xü̃? 
13Rü ngẽma Choáü̃arü ãẽx̱gacügü i tama naãẽxü̃ icuáxü̃ rü nanawomüxẽẽgü 
i ngẽma Ménfiarü ãẽx̱gacügü. Rü ngẽma Equítuanearü ĩanegüarü ãẽx̱gacügü 
rü guxchaü̃wa nanagagü i norü duü̃xü̃gü. 
14Cori ya Tupana rü Equítuanearü ãẽx̱gacügüna nanamu i wüxi i naãxẽ i 
ínatüexẽẽxü̃. Rü nümagü nixĩ i guxü̃wama guxchaxü̃wa nagagüãxü̃ i 
Equítuane. Rü ñoma wüxi i duü̃xü̃ i ngãxü̃xü̃ i nügü oxgüxü̃ rü 
ichü̱xacüüxü̃rüxü̃ nixĩ. 
15Rü taxúetama tax̱acü Equítuanecax̱ taxü nax ítanapoxü̃xü̃, rü woo norü 
ãẽx̱gacü rüex̱na norü duü̃xü̃gü i Equítuanecüãx̱. Rü woo norü ãẽx̱gacü i ñoma 
temarüxü̃ naporagu rüex̱na ngẽma duü̃xü̃gümare i ñoma dexnerüxü̃ tama 
naporagu rü taxucürüwa tax̱acü naxügü nax Equítuanexü̃ ínapoxü̃güxü̃. 
16Rü ngẽma ngunexü̃gu i Equítuanecüãx̱gü rü ñoma ngexü̃gürüxü̃ tá poraãcü 
namuü̃e. Rü tá nabai̱x̱ãchie i ngẽxguma nüxü̃ nadaugügu i ngẽma Cori ya 
Tupana ya Guxãétüwa ngẽxmacüarü pora i namaxã napoxcueãxü̃. 



2018 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

17Rü ngẽma Equítuanecüãx̱gü i duü̃xü̃gü rü Yudáanecüãx̱güxü̃ tá namuü̃e. Rü 
ngẽxguma ngẽma Yudáanecüãx̱güna nacuax̱ãchiemaregu rü tá nabai̱x̱ãchie, 
erü tá nüxna nacuax̱ãchie i ngẽma ãũcümaxü̃ i poxcu i Cori ya Tupana ya 
Guxãétüwa Ngẽxmacü namaxã ueguxü̃ i Equítuane. 
18Rü ngẽma ngunexü̃gu rü Equítuanewa tá nangẽxma ya wüximee̱x̱pü̱x ya 
ĩanegü ya Ebréugawa duü̃xü̃gü nawa idexagüne rü nügü ixugüne nax Cori ya 
Tupana ya Guxãétüwa Ngẽxmacüga naxĩnüexü̃. Rü wüxi ya yima ĩane rü 
naéga nixĩ i Üax̱cüarü Ĩane. 
19Rü ngẽma ngunexü̃gu i Equítuanewa rü tá nangẽxma i wüxi i ãmarearü 
guruxü̃ i Cori ya Tupanacax̱ ixĩxü̃. Rü Equítuanearü üyeanearü ngaixcamagu 
rü Cori ya Tupanaégagu tá nanaxügü i wüxi i cuax̱ruxü̃ i nutanaxcax̱. 
20Rü ngẽma rü wüxi i cuax̱ruxü̃ tá nixĩ nax ngẽmawa duü̃xü̃gü nüxü̃ 
nacuax̱güxü̃cax̱ nax Equítuanewa Cori ya Tupanaxü̃ yacuax̱üü̃güxü̃. Rü 
ngẽxguma ngẽma Equítuanecüãx̱gü rü Cori ya Tupanana nacagügu nax 
ngẽma duü̃xü̃gü i chixri namaxã chopetüxü̃mex̱ẽwa ínanguxü̃xẽẽãxü̃cax̱, rü 
nüma ya Cori ya Tupana rü tá natanüwa nanamu i wüxi i norü ngü̃xẽẽruxü̃ 
nax ínapoxü̃ãxü̃cax̱ rü ínanguxü̃xẽẽãxü̃cax̱ naxmex̱wa i norü uanügü. 
21Rü nüma ya Cori ya Tupana rü tá Equítuanecüãx̱güxü̃ nügü nacuax̱ẽxẽ, rü 
nümagü rü tá nüxü̃̃́ nayaxõgü. Rü tá naga naxĩnüe rü tá naxcax̱ 
nangutaquex̱egü nax nüxü̃ yacuax̱üü̃güxü̃cax̱. Rü tá naxü̃nagü naxcax̱ nadai 
nax ngẽmaãcü ãmare nüxna naxãgüxü̃. Rü Cori ya Tupanamaxã tá 
inaxunetagü rü ñu̱xũchi aixcüma tá nayanguxẽẽgü i ngẽma uneta i Cori ya 
Tupanamaxã nüxü̃ yaxugüxü̃. 
22Rü Cori ya Tupana rü tá Equítuanearü duü̃xü̃gücax̱ ngúxü̃ ínanguxẽxẽ. 
Natürü yixcama rü tá nanaxoxẽxẽ i ngẽma ngúxü̃ i yangegüxü̃. Rü nüma i 
Equítuanecüãx̱gü rü tá Cori ya Tupanacax̱ nawoegu, rü nüma rü tá nüxü̃̃́ 
nangechaü̃tümüü̃gü rü tá nayanaxoxẽxẽ i ngẽma ngúxü̃ i yangegüxü̃. 
23Rü ngẽma ngunexü̃gu rü tá nangẽxma i wüxi i nama i mexü̃ i Equítuanewa 
ixügüxü̃ rü Achíriaanewa daxü̃. Rü ngẽxguma i Achíriaanecüãx̱gü rü tá 
tauxchaãcü Equítuanewa naxĩ, rü ngẽxgumarüxü̃ tá ta i nüma i 

Equítuanecüãx̱gü rü tauxchaãcü Achíriaanewa naxĩ. Rü wüxigu nügümaxã tá 
Tupanaxü̃ nicuax̱üü̃gü. 
24Rü ngẽma ngunexü̃gu rü Iraéane rü Equítuanemaxã rü Achíriaanemaxã tá 
taãẽwa nangẽxmagü. Rü ngẽxguma i Iraéane rü tá wüxi i ngü̃xẽxẽ nixĩ naxcax̱ 
i guxü̃ma i nachixü̃anegü i ñoma i naanewa ngẽxmagüxü̃. 
25Rü Cori ya Tupana ya Guxãétüwa Ngẽxmacü rü norü ngü̃xẽxẽ naxuegu rü 
ñanagürü: —Choma rü tá nüxü̃ charüngü̃xẽẽxü̃ i Equítuanecüãx̱ i chorü 
duü̃xü̃gü ixĩgüxü̃. Rü ngẽxgumarüxü̃ tá ta nüxü̃ charüngü̃xẽẽxü̃ i 
Achíriaanecüãx̱ i cho̱xmex̱maxã chaxüxü̃, rü tá nüxü̃ charüngü̃xẽẽxü̃ i 
Iraéanecüãx̱ i woetama chorü duü̃xü̃gü ixĩxü̃ ==ñanagürü ga Tupana. 

Ichaía 20 

Achíriaanecüã̱xgü rü Equítuanegu rü Etiopíaanegu nachocu 

1Rü wüxi ga ngunexü̃gu rü nüma ga Chargóü̃ ga Achíriaanearü ãẽx̱gacü rü 
inanamuãchi ga wüxi ga norü churaragüeru i poraxü̃ nax ĩane ga Adúxwa 
naxũxü̃cax̱. Rü nüma ga yema churaragüeru rü naxcax̱ ínayagoõchi rü 
nayapu ga guma ĩane. 
2Rü yexgumaü̃cüü ga Cori ya Tupana rü orearü uruxü̃ ga Ichaía ga Amú 
nanemaxã nidexa rü ñanagürü: —¡Ínacuxuchi i ngẽma cuxchiru i témüxü̃ i 
nagu quicúxü̃ rü ñu̱xũchi ngẽma curü chapatu i nagu quicuaxixü̃! 
==ñanagürü. Rü nüma ga Ichaía rü nayanguxẽxẽ ga yema Tupana namaxã 
nüxü̃ ixuxü̃ rü wixgutaax̱ nangexchiru rü nangearü chapatuãx̱ rü yemaacü 
nixũ. 
3Rü yexguma ga Cori ya Tupana rü ñanagürü: —Chorü duü̃ ya Ichaía rü 
tomaepü̱x ya taunecü taguma chapatugu nicuaxi rü taguma naxchirugu 
nicu̱x. Rü ngẽma rü wüxi i cuax̱ruxü̃ nixĩ naxcax̱ i ngẽma Equítuanecüãx̱gü 
rü Etiopíaanecüãx̱gü nax ngẽmawa nüxü̃ nacuáxü̃cax̱ i tax̱acü tá namaxã 
ngupetüxü̃. 
4Rü ngẽxgumarüxü̃ tá nixĩ i Achíriaanearü ãẽx̱gacü nax Equítuanecüãx̱güxü̃ 
rü Etiopíaanecüãx̱güxü̃ nachixü̃anewa tüxü̃ nagagüxü̃ ya yaxguãx̱güxe rü 

ngextü̱xügüxe. Rü ngearü chapatuã̃́xẽ rü ngexchiruxe rü ibáitaraxe tá tüxü̃ 
nigagü nax ngẽmaãcü tüxü̃ naxãneexẽẽxü̃cax̱. 
5Rü ngẽma togü i nachixü̃anegü i Etiopíaaneaxü̃̃́ yaxõgüxü̃ nax 
ínapoxü̃ãxü̃cax̱ rü ngẽma Equítuanecüãx̱maxã nügü icuax̱üü̃güxü̃ rü tá 
poraãcü namuü̃e rü naxãnee. 
6Rü ngẽma ngunexü̃gu rü guxü̃ma i duü̃xü̃gü i márpechinücüãx̱gü rü tá 
ñanagürügü: “¡Dücax, nüxü̃ pedau nax tax̱acü namaxã nangupetüxü̃ i ngẽma 
nachixü̃anegü i nüxü̃̃́ yaxõgüxü̃, rü ngü̃xẽẽcax̱ nüxna icagüxü̃ nax 
Achíriaanearü ãẽx̱gacümex̱ẽwa tüxü̃ ínanguxü̃xẽẽxü̃cax̱! ¿Rü ñu̱xma rü texé 
tá tixĩxü̃ ya tüxü̃ ípoxü̃xẽ?” ==ñanagürügü. 

Ichaía 21 

Ore i Babiróniamaxã tá ngupetüxü̃chiga 

1Ñaa nixĩ i Tupanaarü ore i chianexü̃ i márpechinüwa ngẽxmaxü̃chiga ixĩxü̃. 
Ñoma buanecü ya tacü ya íxãũ̱̱xẽmacü ya súrwaama ne ũemacü rü 
chianexü̃waama ne ũcürüxü̃ tá ngẽma chianexü̃ i ãũcümaxü̃wa ne naxĩ i 
ngẽma churaragü. 
2Rü naxãũcümaxü̃chi nixĩ i ngẽma Cori ya Tupana choxü̃ wéxü̃. Rü ngẽma 
taechitawax̱exü̃ rü nanaxü i ngẽma nagu naxĩnüxü̃. Rü ngẽma máxwax̱exü̃ 
rü nayamax̱. ¡Pa Eráü̃cüãx̱, rü Pa Médiacüãx̱, paxa ipexĩãchi nax 
Babiróniaanearü ĩanecax̱ ípeyaxüãchixü̃! Rü choma rü tá chayacuax̱ẽxẽ nax 
Babirónia ngúxü̃ nüxü̃ ingexẽẽgüxü̃ ya naigü ya ĩanegü. 
3Rü ngẽxguma nüxü̃ chadau̱̱xgu i ngẽma Cori ya Tupana Babiróniacüãx̱maxã 
üxü̃ rü chauxune narüwẽ rü choxü̃̃́ nangu̱x rü chaugü charüxãũ̱̱xü̃ ñoma wüxi 
i ngexü̃ i íxraxacüchaü̃xü̃rüxü̃. Rü yíxema duü̃xẽgü ya ngúxü̃ ingegüxe nax 
aita taxügüxü̃, rü tümaga rü taxuxü̃ma choxü̃ naxĩnüxẽxẽ. Rü ngẽxguma 
nüxü̃ chadau̱̱xgu rü chorü muü̃maxã chabaixãchi. 
4Rü choma rü tama nüxü̃ chacuax̱éga nax tax̱acü tá chaxüxü̃. Rü chauxune 
rü muü̃maxã nidu̱xru. Rü ngẽma yáuanecüarü gáuanexü̃ rü noxri chorü me 
nixĩ, natürü i ñu̱xma nax naxẽanexü̃ rü taxü̃ i muü̃ choxna naxã. 

5Rü nüxü̃ chadau nax Babiróniawa napetaexü̃ rü taxü̃ i õna namexẽẽxü̃. ¡Pa 
Churaragüerugüx, paxa pegü pemexẽxẽ rü penade i perü poxü̃ruü̃gü nax perü 
uanümaxã pegü pedaixü̃cax̱! 
6Rü Cori ya Tupana rü ñanagürü choxü̃: —¡Ngéma naxũ rü ĩanearü 
poxegü̃étügu namu i wüxi i churara i daxũtaeruxü̃ nax cumaxã nüxü̃ 
yaxuxü̃cax̱ i guxü̃ma i tax̱acü i nüxü̃ nadauxü̃! 
7Rü ngẽxguma nüxü̃ nadau̱̱xgu i carugü ya taxre i cowarugü itúchigüne 
rüex̱na duü̃xü̃gü i búruétügu aunagüxü̃ rüex̱na caméyuétügu aunagüxü̃ rü 
meama nüxü̃ nadawenü ==ñanagürü ga Tupana. 
8Rü ngẽma duü̃xü̃ i ngéma dauxü̃taexü̃ rü nica tagaãcü rü ñanagürü: —Pa 
Corix, guxü̃ma i ngunecü rü chütacü rü nua chauchicawa changexmaecha. 
Rü taguma chape rü ichadawenüẽcha. 
9Rü nüxü̃ chadau i wüxi ya caru ya taxre i cowarugü itúchigüne 
==ñanagürü. Rü nüma i ngẽma carugu aunagüxü̃ rü tagaãcü nica rü 
ñanagürü: —Ĩane ya Babirónia rü marü nanguxuchi. Rü guxü̃ma i norü 
tupanachicünax̱ãgü rü niwax̱gü rü íxraxü̃gu napoü̃gü ==ñanagürü. 
10Pa Chorü Duü̃xü̃güx, pema rü ngúxü̃ pingegü ñoma tríguarü o i nagu 
napugüenerüxü̃. Rü choma rü marü pemaxã nüxü̃ chixu ga yema Iraéarü Cori 
ya Tupana ya Guxãétüwa Ngẽxmacü chomaxã nüxü̃ ixuxü̃. 

Ore i Edóü̃maxã tá ngupetüxü̃chiga 

11Wüxi i duü̃xü̃ rü Edóü̃anewa tagaãcü choxna naca rü ñanagürü: —¿Pa 
Dauxü̃taeruxü̃x, ñuxgu tá ningune i ñaa chütaxü̃? ¿Pa Dauxü̃taeruxü̃x, ñuxre 
nataxu nax yangóonexü̃? ==ñanagürü. 
12Rü nüma i dauxü̃taeruxü̃ rü nanangãxü̃ rü ñanagürü: —Marü yea ne naxũ i 
ngóonexü̃, natürü ngẽma chütaxü̃ rü wena tá ínangu. Rü ngẽxguma wena 
choxna pecachaü̃gu, rü marü name i wena chauxü̃tawa pexĩ ==ñanagürü. 

Ore i Arábiaanemaxã tá ngupetüxü̃chiga 

13-14Pema i Arábiaanecüãx̱ i taxetanüxü̃ i Dedáü̃wa ne ĩxẽ rü chianexü̃arü 
chuxchuxü̃necügu pegüxe ¡rü namawa tüxü̃ peyangu̱xẽxẽ ya yíxema duü̃xẽgü 

ya uanüchax̱wa ibuxmüxẽ, rü dexá tüxna pexã erü titax̱awae! ¡Rü pemax, Pa 
Temácüãx̱, rü namawa tüxü̃ peyangu̱xẽxẽ ya yíxema duü̃xẽgü ya 
uanüchax̱wa ibuxmüxẽ rü õna tüxna pexã! 
15Erü yíxema rü tarachax̱wa rü würa ya ímemarenechax̱wa tibuxmü nax tama 
daigu tayuexü̃cax̱. 
16Rü Cori ya Tupana rü chomaxã nidexa rü ñanagürü: —Ñoma wüxi i 
puracütanüxü̃ i wüxi ya taunecücax̱ nüxü̃ ixunetaxü̃rüxü̃ tá nixĩ nax wüxi ya 
taunecü inguxgu rü tá nagúxü̃ i norü pora ya yima ĩane ya mexẽchine ya 
Quedáx. 
17Rü ngẽma norü churaragü i tama muü̃wax̱egüxü̃ i würamaxã daixü̃ cuáxü̃ 
rü noxre tátama ínayaxü ==ñanagürü. Rü Cori ya Iraétanüxü̃arü Tupana 
nixĩ ya ngẽma ñacü. 

Ichaía 22 

Ore i Yerucharéü̃maxã tá ngupetüxü̃chiga 

1Ñaa nixĩ i ore nachiga i Yerucharéü̃arü doxonexü̃ ya Tupana naxcax̱ choxü̃ 
ngo̱xetüxẽẽxü̃ rü choxü̃ nanawex̱ i ngẽma tá ngéma ngupetüxü̃. ¿Tax̱acücax̱ 
nixĩ i guxü̃ma i duü̃xü̃gü rü napataétügu naxĩgüxü̃? 
2Daa ĩane ga noxri ocaü̃maxã yapaxü̃ne rü ñu̱xma duü̃xü̃gü i yuexü̃maxã 
nanapa. Natürü tama taramaxã nanadai rü tama daigu nayue. 
3Rü guxü̃ma i daa ĩanearü ãẽx̱gacügü rü churaragü rü wüxigu nibuxmü. 
Natürü woo würachax̱wa nax yabuxmüxü̃ rü guxü̃ma rü ínayauxü̃ama. 
4Rü ngẽmacax̱ i choma rü pemaxã nüxü̃ chixu rü ñachagürü: “¡Choxna 
pixĩgachitanü, erü chorü ngechaü̃maxã tá chaxaxu nagagu i ngẽma taxü̃ i 
guxchaxü̃ i chorü ĩanemaxã ngupetüxü̃! Rü tama chanaxwax̱e nax texé choxü̃ 
taãẽxẽẽxü̃”, ñachagürü. 
5Erü nüma ya Cori ya Tupana ya Guxãétüwa Ngẽxmacü rü marü nanaxuegu 
nax wüxi i ngunexü̃gu rü ngẽma Yerucharéü̃arü doxonexü̃ ya Tupana naxcax̱ 
choxü̃ ngo̱xetüxẽẽxü̃wa tá ínanguxü̃ i taxü̃ i muü̃ rü taxü̃ i dai rü ĩx̱ãchiãxẽ. 

Rü yima ĩanearü poxeguxü̃tápü̱x rü nagu ínapogüe. Rü ngẽma nax 
yaxaixchaxü̃ i duü̃xü̃gü rü máxpü̱xanexü̃wa nangu i naga. 
6Rü ngẽma Eráü̃cüãx̱gü rü marü ínanamexẽẽgü ya naxnegü, rü ñu̱xũchi marü 
norü carugu nichoü̃ rü norü cowarugügu nitoü̃. Rü ngẽma Quírucüãx̱gü rü 
nanade i norü poxü̃ruü̃gü nax daiwa naxĩxü̃cax̱. 
7Rü Yerucharéü̃arü doxonegü i mexẽchixü̃ rü nanapagü namaxã i norü 
uanüarü carugü i daiweü̃gü. Rü ngẽma churaragü i cowaruétügu ĩxü̃ rü 
ĩanearü poxeguxü̃arü ĩãx̱wa nichocuchaü̃. 
8Rü Yudáanecüãx̱gü rü taxuxü̃ma ínanapoxü̃. Rü ngẽma i ngunexü̃gu rü 
Yerucharéü̃cüãx̱ rü nüxna narüyoü̃ ya yima Naxnepataxü̃ ya Naixnecüwa 
Ngẽxmane. 
9Rü nüxü̃ nadaugü nax muxü̃wama nawüxtexü̃ i Dabíarü Ĩanearü 
poxeguxü̃tápü̱x. Rü ngẽma dexáchiü̃ i ñaxtügu üxü̃ rü dexámaxã nanaxüãcu. 
10Rü yima Yerucharéü̃wa ngẽxmagüne ya ĩpatagü rü nüxü̃ nidaugü, rü 
nümaxü̃ne ya yima ĩpatagü rü nagu nipogügü nax yima norü nutamaxã 
namexẽẽgüãxü̃cax̱ i ĩanearü poxeguxü̃tápü̱x. 
11Rü ngẽma taxre i ĩanearü poxeguxü̃tapü̱xarü ngãxü̃gu nanaxügü i wüxi i 
dexápáxü̃ nax ngẽxma nabagüãxü̃cax̱ i ngẽma dexá i nüxíraxü̃xü̃ i 
dexápaxü̃wa ngẽxmaxü̃. Rü ngẽmaãcü nügü namexẽẽgü norü uanüchax̱wa. 
Natürü tama nüxna nacuax̱ãchie nax Tupana yixĩxü̃ ga nũxcüma nagu 
rüxĩnücü i ngẽma poxcu i ñu̱xma ínguxü̃. 
12Rü ngẽma ngunexü̃gu rü nüma ya Cori ya Tupana ya Guxãétüwa Ngẽxmacü 
rü pemaxã nüxü̃ nixu nax pexauxexü̃ rü témüxü̃ i naxchirugu picu̱xgüxü̃ rü 
pegü pidüerugüxü̃ nax ngẽmaãcü penawéxü̃cax̱ nax aixcüma tá naga 
pexĩnüexü̃. 
13Natürü pemax rü taãẽgu, rü petagu iperücho. Rü wocagü rü carnérugü 
pedai, rü namachiarü ngṍxü̃ rü bínuarü axüxü̃ iperücho. Rü ñaperügügü: —
Ngĩxã tachibüe rü taxaxegü erü moxü̃ rü tá marü tayue ==ñaperügügü. 

14Rü nüma ya Cori ya Tupana ya Guxãétüwa Ngẽxmacü chau̱̱xcax̱ nango̱x rü 
choxmachix̱ẽwa chomaxã nidexa rü ñanagürü: —Naxü̃pa nax nayuexü̃ i 
ngẽma duü̃xü̃gü rü taxũtáma nüxü̃̃́ nüxü̃ charüngüma i ngẽma chixexü̃ i 
naxügüxü̃ ==ñanagürü. Rü ngẽma nixĩ i Cori ya Tupana ya Guxãétüwa 
Ngẽxmacüarü ore. 

Ore i ãẽ̱xgacüpataarü dauruxü̃ i Chexnáchiga 

15Rü Cori ya Tupana ya Guxãétüwa Ngẽxmacü rü chomaxã nidexa rü 
ñanagürü: —¡Naxü̃tawa naxũ i Chéna i ãẽx̱gacüpatamaxã icuáxü̃ rü ñaa 
orexü̃ namaxã yarüxu! 
16“¿Tax̱acü nua cuxü? ¿Texé cuxü̃ tamu nax nuxã max̱pǘnegu i ãẽx̱gacügü 
ítax̱güxü̃gu cuyacaxmaxü̃ i cuxmaxü̃ nax ngẽxma cutáxü̃cax̱? 
17Rü woo cupora nax ãẽx̱gacüpatamaxã nax cucuáxü̃, natürü Cori ya Tupana 
rü tá cuxü̃ niyaxu rü tá cuxü̃ ínatax̱üchi i curü puracüwa rü yáxü̃gu tá cuxü̃ 
naña. 
18Rü ñoma wüxi i perutarüxü̃ tá yáxü̃anewatama cuxü̃ natax̱. Rü nümagü i 
ngémacüãx̱ rü norü puracüruü̃mare tá cuxü̃ nixĩxẽxẽ rü chixri tá cumaxã 
inacuax̱ rü norü naanewa tá cuxü̃ natax̱. Rü ngẽxma tá cuyu, rü yimá curü 
carugü ya ñu̱xma namaxã cugü quicuax̱üxü̃ne rü taxuwatáma cuxü̃̃́ name. Rü 
curü ãẽx̱gacücax̱ rü wüxi i ãne tá quixĩ. 
19Rü choma rü tá cuxna chanayaxu i ñaa curü puracü, rü ngẽmaãcü i cuma 
rü taxũtáma ãẽx̱gacüpatamaxã icucuax̱. 
20Rü ngẽma ngunexü̃gu rü choma ya Cori ya Tupana rü chorü duü̃ ya 
Eriaquíü̃ ya Irichía nanecax̱ tá chaca. 
21Rü ngẽma naxchiru i máxpaxü̃gu tá chayacu̱xẽxẽ, rü namaxã tá chayagoye 
i ngẽma curü goyexü̃, rü nüxna tá chanaxã i ngẽma puracü i ñu̱xma cuxü̃̃́ 
ngẽxmaxü̃. Rü nüma i Eriaquíü̃ rü ñoma wüxi ya nanatürüxü̃ tá nixĩ naxcax̱ 
i Yerucharéü̃arü duü̃xü̃gü rü guxü̃ma i Yudáanearü duü̃xü̃gü. 

22Rü naxmex̱gu tá chanaxǘ ya Dabípataarü chawi i wãxnaruxü̃. Rü ngẽma 
nüma yawãxnaxü̃ rü taxúetama tanawãxta. Rü ngẽma nüma nawãxtaxü̃ rü 
marü taxúetama texé tayawãxna. 
23Rü nüma rü nanatütanüxü̃cax̱ rü taxü̃ i ãẽx̱gacü tá nixĩ rü namaxã tá 
nataãẽgü. Rü choma rü ngẽma norü puracüwa tá chanangexmaechaxẽxẽ, 
ñoma wüxi i itapua i mürapewawa ipocuchixü̃rüxü̃. 
24Rü naxmex̱wa tá nangẽxmagü i guxü̃ma i ngẽmaxü̃gü i nanatütanüxü̃arü rü 
nataagüarü ixĩgüxü̃. Rü woo i naguxü̃raxü̃ i íxraxü̃ i naxpáü̃gü rü copugü rü 
ñu̱xmata naguxü̃raü̃xü̃ i baeruü̃gü rü naxmex̱wa tá nangẽxmagü. 
25Natürü wüxi i ngunexü̃ rü Eriaquíü̃ rü tá ta guxchaxü̃ naxcax̱ ínangu rü tá 
ínamuxũchi i norü puracüwa. Rü ngẽxma tá inayarüxo i norü pora rü ngẽxma 
tá nayacuax̱ i norü ngü̃xẽxẽ naxcax̱ i guxü̃ma i ngẽma duü̃xü̃gü i nüxü̃̃́ 
yaxõgüxü̃” ==ñanagürü ya Cori ya Tupana ya Guxãétüwa Ngẽxmacü. 

Ichaía 23 

Ore ya ĩanegü ya Tírumaxã rü Chidóü̃maxã tá ngupetüxü̃chiga 

1Ñaa nixĩ i ore i ĩane ya Tírucax̱ ixĩxü̃: Rü yima wapurugü ya Tárchixwa ne 
ĩxü̃nearü yoragü rü nügümaxã naxauxe, erü ngẽma Tíruarü türe i nawa 
ínachoü̃xü̃ rü nachixe. Rü ngẽma türe i wapuruarü choü̃chica i nawa 
wapurugü íchoü̃xü̃xü̃ i ngẽxguma Chíprewa ne naxĩxgu rü marü poraãcü 
nachixe. 
2Rü ngẽma nangupetüxü̃cax̱ rü ngẽma duü̃xü̃gü i Tírucüãx̱gü rü ñu̱xũchi 
ngẽma taxetanüxü̃ i Chidóü̃cüãx̱gü rü ínayachaxãchitanü. Rü yima norü 
wapurugü ga márgu yarüüxü̃ne rü pexcax̱ nanana ga muxü̃ma ga imexü̃ ga 
norü yemaxü̃gü. 
3Rü yema már nüxü̃̃́ nanatauxchaxẽxẽ nax togü ga nachixü̃anegüxü̃ namaxã 
nataxegüxü̃ ga norü yemaxü̃gü. Rü yema trigu ga Equítuanewa naxcax̱ 
nataxegüxü̃wa rü taxü̃ ga diẽru nayauxgü. 
4Natürü i ñu̱xma i pema i Chidóü̃cüãx̱gü rü poraãcü pexãnee. Rü noxri rü 
márgu pexcax̱ ínangugüxü̃ i guxü̃ma i perü ngẽmaxü̃gü, natürü i ñu̱xma rü 

perü wapurugü ga márgu yarüüxü̃ne rü marü ínayachaxãchitanü. Rü 
ngẽmacax̱ ñoma wüxi i ngexü̃ i ãtéxü̃ i ngexacüxü̃rüxü̃ pixĩgü, rü poraãcü 
pengechaü̃gü. 
5Rü ngẽxguma ngẽma Equítuanecüãx̱gü nüxü̃ cuáxchigagügu i ngẽma 
Tíruarü türemaxã ngupetüxü̃ rü poraãcü nangechaxü̃gü rü nüxü̃̃́ nangu̱x. 
6Rü ngẽma Equítuanecüãx̱gü rü tá ngẽma duü̃xü̃gü i wapuruãcuxü̃ 
ñanagürügü tá: —Name nixĩ i Tárchixcax̱ pewoegu nax ngéma 
peyaxauxexü̃cax̱ ==ñanagürügü tá. 
7Rü ĩane ya Tíru nixĩ ga nũxcümaxü̃ne ga ĩane ga duü̃xü̃gü guxü̃guma taãẽgu 
nawa irüchoxü̃ne. Rü ngẽma ĩanecüãx̱ ga duü̃xü̃gü nixĩ ga yáxü̃arü naanewa 
ne ĩxü̃ nax yexma yaxãpatagüxü̃cax̱. 
8¿Rü texé tixĩ ya yíxema ãẽx̱gacüarü ĩane ya Tírumaxã naxueguxe i ngẽma 
ñu̱xma ngupetüxü̃? Yima ĩanearü taxepataxü̃güarü yoragü rü natachigagü, 
rü norü taxetanüxü̃ rü guxü̃ma i togü i taxetanüxü̃ i ñoma i naanewa 
ngẽxmagüxü̃arü yexera nüxü̃ icuax̱üchixü̃ nixĩgü. 
9Rü Cori ya Tupana ya Guxãétüwa Ngẽxmacü nixĩ i namaxã naxuegucü i 
ngẽma ñu̱xma namaxã ngupetüxü̃ nax ngẽmaãcü naxãneexẽẽxü̃cax̱ i guxü̃ma 
i ngẽma duü̃xü̃gü i nügü írütagüxü̃ rü nüxna nax nayauxãxü̃cax̱ i norü pora 
i ngẽma duü̃xü̃gü i ñoma i naanewa nügü írüporaexü̃. 
10¡Pa Duü̃xü̃gü i Tárchixcüãx̱güx, name nixĩ ipenaxügüe nax naanewa 
pepuracüexü̃ rü pitoegüxü̃, erü ngẽma türe i nawa wapurugü ngugüxü̃ rü 
marü nataxuma! 
11Rü nüma ya Cori ya Tupana rü márwa inanawex̱ i norü pora, rü 
nachixü̃anegüxü̃ namuü̃xẽxẽ. Rü nanamu nax nagu napogüexü̃cax̱ ya 
Canaáü̃arü ĩanegü ya meama ípoxegugüne. 
12Rü ĩane ya Chidóü̃xü̃ ñanagürü: —¡Pa Ĩane ya ñoma wüxi i paxü̃ i chixri 
maxü̃xü̃rüxü̃ nax quixĩxü̃, rü marütama nax petagu icurüxã̃́ũxü̃! Rü woo tá 
Chíprewa naxĩ i curü duü̃xü̃gü nax ngẽxma nüxü̃ yanangümaexü̃cax̱ i norü 

guxchaxü̃gü, natürü ngẽxma rü ta rü tagutáma taãẽxü̃ nayangaugü 
==ñanagürü. 
13¡Dücax, Pa Tírucüãx̱ rü Chidóü̃cüãx̱, ga yema Babiróniamaxã ngupetüxü̃! 
Rü yema norü duü̃xü̃gü rü marü natauxe yerü yema Achíriaanecüãx̱gü rü 
naxcax̱ ínayaxüãchi rü nagu napogüe ga guma ĩane wüxigu namaxã ga norü 
ãẽx̱gacüpataxü̃gü. Rü ñu̱xma rü ngẽma naeü̃gü i idüraexü̃ i chianexü̃cüãx̱ rü 
ngẽma nachicawa namaxẽ. 
14¡Pa duü̃xü̃gü i wapurugu rüxĩĩĩxü̃ i Tárchixcüãx̱gü rü pexauxe, erü ngẽma 
Tíruarü türe i nawa pengugüüxü̃ rü marü nataxuma! 
15Rü ngẽxguma ya Tíru rü 70 ya taunecü tá inarüngeéga, naex̱pü̱x ya taunecü 
ya wüxi ya ãẽx̱gacü nagu maxü̃cü. Rü yima 70 ya taunecüguwena, rü ngẽma 
Tírucüãx̱gü rü wena tá togü i nachixü̃anegüaxü̃̃́ nanangúchaü̃xẽxẽ nax wena 
nataxegüxü̃cax̱ ñoma wüxi i ngexü̃ i naxü̃nemaxã taxexü̃ rü norü wiyaewa 
yatügüaxü̃̃́ nangúchaü̃ẽẽxü̃rüxü̃. 
16Rü duü̃xü̃gü rü ngẽma ngexü̃chiga nawiyae rü ñanagürügü: —Pa 
Cuxunemaxã Taxecü i Cuxü̃ Inangümaecüx, ¡rü nayaxu i curü árpa, rü ĩanegu 
namaxã iyaxüegu, rü mexü̃ i curü paxetagu napaxeta! ¡Rü muxü̃ma i wiyaegu 
nawiyae, rü ngürüãchi ngẽmawa tá cuxna nacuax̱ãchie! ==ñanagürügü. 
17Rü ngẽxguma tá marü 70 ya taunecü inguxgu, rü Cori ya Tupana rü wena 
tá Tírucüãx̱ i duü̃xü̃güna nacuax̱ãchi. Rü ngẽxguma i ngẽma Tírucüãx̱gü rü 
wena tá inanaxügüe nax ngẽma togü i nachixü̃anegüaxü̃̃́ nangúchaü̃xẽẽãxü̃ 
nax nügümaxã nataxegüxü̃. 
18Natürü ngẽma norü ngẽmaxü̃gümaxã nax nataxegüxü̃tanüwa ngĩxü̃ 
nayauxgücü i diẽru rü Cori ya Tupanacax̱ tá ngĩxü̃ ínaxüxüchigü. Rü 
taxũtáma marü nügüaxü̃̃́rica ngĩmaxã nanguxü̃gü rü ngĩxü̃ nanutaquex̱egü, 
natürü tá duü̃xü̃gü i Cori ya Tupanacax̱ puracüexü̃na ngĩxü̃ naxãgü i ngẽma 
diẽru nax ngẽmaãcü muxü̃ma i õnacax̱ rü naxchiru i mexẽchixü̃cax̱ ngĩmaxã 
nataxegüxü̃cax̱. 

Ichaía 24 

Cori ya Tupana rü tá poxcu ínanguxẽxẽ i ñoma i naanewa 

1Dücax, Cori ya Tupana rü tá chianexü̃xü̃ nananguxuchixẽxẽ i ñaa naane, rü 
ngẽma duü̃xü̃gü i nawa maxẽxü̃ rü tá nanawoonexẽxẽ. 
2Rü ngẽmatátama nüxü̃ nangupetü i ngẽma chacherdóte rü ñu̱xũchi ngẽma 
duü̃xü̃gü, rü ngẽxgumarüxü̃ tá ta nixĩ i ngẽma cori rü norü ngü̃xẽẽruxü̃, rü 
ngéma chiũra rü ngĩxrü ngü̃xẽẽruxü̃, rü ngẽma naxcax̱ taxexü̃ rü ñu̱xũchi 
ngẽma namaxã taxexü̃, rü ngẽma toguxena diẽru paxaãchi ngĩxü̃ ãxü̃ rü 
ñu̱xũchi ngẽma paxaãchi ngĩxü̃ yaxuxü̃, rü ngẽma diẽruã̃́xü̃ rü ñu̱xũchi 
ngẽma ngearü diẽruã̃́xü̃. 
3Rü ñoma i naane rü tá chianexü̃xü̃ nayanguxuchi rü tá nangeãcuanemare. 
Erü ngẽma nixĩ i Cori ya Tupana nüxü̃ ixuxü̃. 
4Rü guxü̃ i naanewa tá nipagüane rü tá narüñẽẽxgü i naigü rü nanetügü. Rü 
ngẽma nügü írüporagüxü̃ rü tá ningearü poraax̱. 
5Rü ngẽma duü̃xü̃gü i nawa maxẽxü̃ i ñoma i naane rü chixexü̃maxã 
nanapáxẽẽgü, erü tama nayanguxẽẽgü i Tupanaarü mugü, rü tama naga 
naxĩnüe i norü ucu̱xẽgü. Rü woo Tupanamaxã nüxü̃ nixugüe nax guxü̃gutáma 
yanguxẽẽgüãxü̃ ga yema uneta ga Tupanamaxã naxügüxü̃, natürü tama 
aixcüma nayanguxẽẽgü. 
6Rü ngẽmacax̱ nixĩ i chixexü̃ naxcax̱ ínguxü̃ i ñoma i naane rü ngẽma 
duü̃xü̃gü i nawa maxẽxü̃ rü ngúxü̃ yangegüxü̃. Rü ngẽmacax̱ nixĩ i ínagu̱xü̃ i 
ngẽma duü̃xü̃gü i ñoma i naanewa maxẽxü̃ rü ínaxĩxü̃ i norü mu, rü 
noxretama íyaxügüxü̃. 
7Rü yimá bínu rü marü wixgu nataxu, rü ngẽma úbanecügü rü norü 
dax̱aweane naxcax̱ ínangugü. Rü ngẽma duü̃xü̃gü ga noxri taãẽgüchiréxü̃ rü 
ñu̱xma rü ngechaü̃wa nangẽxmagü. 
8Rü marü nayagu̱x i ngẽma taãxẽ i ngẽma tutugümaxã rü árpagümaxã 
napetaegüxü̃. Rü marü nachiane i ngẽma petawa ãũgatanüxü̃. 
9Rü marütama nax paxetagüacüma bínu pixagüxü̃, erü ngẽma 
axewax̱egüxü̃cax̱ ya yimá bínu rü tá naxüxchíxü. 

10Rü yima ĩane ya duü̃xü̃gü noxri chixexü̃gu maxẽxü̃ nawa maxẽne rü ñu̱xma 
rü nangeãcu rü narüwãtagü ya ĩpatagü nax taxúema texe nagu ücuxü̃cax̱. 
11Rü ngẽma duü̃xü̃gü rü namagüwa naxauxe erü marü nataxuma ya bínu. Rü 
guxü̃ma i ngẽma taãxẽ rü marü nüxü̃̃́ inayacuax̱ rü marü inarüxo i ñoma i 
naanewa. 
12Rü yima ĩane rü marü nagu napogüe, rü ngẽma norü poxeguxü̃arü ĩãx̱ rü 
marü niwax̱ rü napoü̃gü. 
13Rü ñoma oribu ibuxuxguwena rü noxretama natanüwa yaxügüxü̃rüxü̃, rü 
ñoma úba ega norü buxguwena naxcax̱ idaugügu i ngẽma noxretama i 
natanüwa yaxügüxü̃rüxü̃ tá nixĩ nax noxretama i duü̃xü̃gü íyaxügüxü̃ nawa i 
ngẽma nachixü̃anegü i ñoma i naanewa ngẽxmagüxü̃. 
14Rü ngẽma duü̃xü̃gü i íyaxügüxü̃ rü norü taãẽgümaxã tá aita naxüe. Rü 
ngẽma oéstecüãx̱ rü tá Cori ya Tupanaxü̃ nicuax̱üü̃gü i ngẽxguma nüxü̃ 
nadaugügu i norü pora ya Cori ya Guxü̃arü Ãẽx̱gacü ixĩcü. 
15Rü éstewaama rü ñu̱xũchi ngẽma nachixü̃anegü i márpechinüwa 
ngẽxmagüxü̃wa rü Cori ya Iraétanüxü̃arü Tupanaxü̃ tá nicuax̱üü̃gü. 
16Rü guxü̃ma i ñoma i naanearü tagu nüxü̃ taxĩnü nax ñaxü̃gu nawiyaegüxü̃: 
—Name ya Tupana ya aixcüma mexü̃gu rüxĩnücü ==ñaxü̃gu nawiyaegüxü̃. 
Natürü i choma rü ñachagürü: —Poraãcü chaugümaxã changechaü̃, erü 
ngẽma taechitawax̱egüxü̃ rü taxü̃ i chixexü̃ naxügü rü taxúema nüxü̃̃́ 
tangechaü̃tümüxü̃ ==ñachagürü. 
17Rü ngẽma ñoma i naanewa maxẽxü̃ i duü̃xü̃gü rü ñoma naeü̃gü i 
cueneegüxü̃ nawe ngẽgüxü̃rüxü̃ tá nixĩgü. Rü ãũcümaxü̃wa nangẽxmagü erü 
ñoma ãxmaxü̃gu rüex̱na yütagu nayixchaü̃xü̃rüxü̃ nixĩgü. 
18Rü yíxema cueneecügüchax̱wa iñaxẽ rü ãxmaxü̃gu tá tingucuchi. Rü yíxema 
ngẽma ãxmaxü̃wa inguxuchixe rü yütagu tá tangu. Rü pucü ya tacü tá 
narüngu rü ñoma i naane rü poraãcü tá naxĩãx̱ãchiane. 

19Erü ñoma i naane rü poraãcütama naxĩãx̱ãchiane, rü tá nawǘxcuane rü tá 
narüwĩ ̃́ẽmüane. 
20Rü ñoma i naane rü wüxi i ngãxü̃xü̃rüxü̃ tá nichü̱xacüxü, rü ñoma wüxi ya 
ĩpata ya chixri ipugüparanerüxü̃ tá nixĩãx̱cüxü. Erü norü duü̃xü̃güarü chixexü̃ 
rü poraãcü nataxüchi rü ngẽmacax̱ i ñoma i naane rü tá inayangu rü 
tagutáma wena ínarüda. 
21-22Rü ngẽma ngunexü̃gu ya Cori ya Tupana rü tá nanapoxcue i ngẽma 
naãẽgü i chixexü̃ i dauxü̃wa ngẽxmagüxü̃ rü ñu̱xũchi ngẽma ñoma i naanewa 
ngẽxmagüxü̃ i ãẽx̱gacügü i chixexü̃gü. Rü tá nanangutaquex̱exẽxẽ, rü wüxi i 
poxcuchicaxü̃gu tá nanawocu rü ngẽxma tá nanawãxtaxü̃. Rü ñu̱xũchi 
muxü̃tama i ngunexü̃güwena rü tá namaxã nanaxuegu i norü poxcu. 
23Rü ngẽxguma nüma ya Cori ya Tupana ya Guxãétüwa Ngẽxmacü ãẽx̱gacü 
yixĩxgu i max̱pǘne ya Chióü̃wa i Yerucharéü̃wa, rü yimá tauemacü rü tá 
nadauemamare rü yimá üax̱cü rü tá naxeemamare. Rü yima ĩanearü 
ãẽx̱gacügü rü tá nüxü̃ nadaugü ya Cori ya Tupanaarü üüne. 

Ichaía 25 

Ichaía rü wiyaemaxã Tupanaxü̃ nicua̱xüxü̃ 

1Pa Corix, cuma nixĩ i chorü Tupana quixĩxü̃. Rü choma rü cuxü̃ chicuax̱üxü̃ 
rü mexü̃maxã cuxü̃ chixuchiga, erü ngẽma nũxcümacürüwatama nagu 
curüxĩnüxü̃ rü aixcüma cuyanguxẽxẽ rü taguma cunaxüchicüxü i ngẽma 
nüxü̃ quixuxü̃. 
2Rü yima ĩanegü rü nutapütagüxü̃ cunanguxü̃xẽxẽ, rü yima ĩanegü ya mea 
ípoxegugüne rü nagu quipogügü. Rü yima uanügüarü ãẽx̱gacügüpatagü rü 
cuyanaxoxẽxẽ rü tagutáma wena marü nimexẽẽgü. 
3Rü ngẽmacax̱ wüxi i nachixü̃ane i poraxü̃ rü tá cuxü̃ nicuax̱üxü̃, Pa Tupanax, 
rü ngẽma duü̃xü̃gü i taxúxexü̃ma ngechaü̃xü̃ rü tá cuxü̃ namuü̃e. 
4Rü yíxema ngearü poraãx̱güxecax̱ rü cumax, Pa Corix, rü tümaarü poxü̃ruxü̃ 
quixĩ. Rü cuma rü tümaarü ngü̃xẽẽruxü̃ quixĩ ya yíxema taxúema tüxü̃ 
rüngü̃xẽẽgüxe. Rü cuma rü tümaétüwa cuchogü ya yíxema guxchaxü̃wa 

ngẽxmagüxe. Rü cuma rü tümaarü gáuxpechitaruxü̃ quixĩ ya yíxema 
üax̱cüarü naiemaxü̃ tüxü̃ iguxe. Rü tüxü̃ ícupoxü̃ nüxna i ngẽma duü̃xü̃gü i 
poraãcü chixecümagüxü̃ i ñoma taxüchicü ya buanecü ya pucümaxã 
íngucürüxü̃ ixĩgüxü̃. 
5Rü woo ngẽma uanü rü norü numaxã ínangu ñoma üax̱cüema i waixü̃mü i 
paxü̃gu nguemaxü̃rüxü̃, natürü i cuma rü nüxü̃ curüyexera ñoma wüxi i 
caixanexü̃ üax̱cüemaxü̃ tüpechitaxü̃rüxü̃. Rü cuma nixĩ i 
cuyanangeãx̱güxẽẽxü̃ i ngẽma duü̃xü̃gü i chixecümagüxü̃. 
6Rü nüma ya Cori ya Tupana rü max̱pǘne ya Chióü̃wa tá guxü̃ma i duü̃xü̃gü 
i ñoma i naanewa maxẽxü̃cax̱ nanaxü i wüxi i õna i taxü̃. Rü ngẽma õna rü 
maixcuraxü̃ i chix̱ichixü̃ rü bínu ya marü ñuxgumama ixügücü rü namachi i 
chíxü̃ rü bínu ya rümemaegücümaxã naxcax̱ nanamexẽxẽ. 
7Rü ngẽma ngunexü̃gu rü nüma ya Cori ya Tupana rü yima max̱pǘnewa tá 
inayanaxoxẽxẽ i ngẽma yu i ñu̱xma guxü̃ i nachixü̃anecüãx̱güna ngechaü̃ãxü̃. 
8Rü nüma ya Cori ya Tupana rü noxtacüma tá inayanaxoxẽxẽ i ngẽma yu, rü 
tá guxẽxü̃tama ínapixetü. Rü ñu̱xũchi guxü̃ i naanewa tá inayaxoxẽxẽ i 
ngẽma ãne i ñu̱xma norü duü̃xü̃gü ingegüxü̃. Rü nüma ya Cori ya Tupana 
nixĩ i ngẽma ñacü. 
9Rü ngẽma ngunexü̃gu i ngẽma duü̃xü̃gü rü ñanagürügü tá: —Daa nixĩ ya 
tórü Tupana ya nagu yaxõgücü rü tüxü̃ ínguxü̃xẽẽcü. ¡Ngĩxã tá taãẽgü rü 
nüxü̃ ticuax̱üü̃gü erü nüma tüxü̃ ínanguxü̃xẽxẽ! ==ñanagürügü tá. 
10Rü yimá Cori ya Tupanamex̱ẽ tá nixĩ i max̱pǘne ya Chióü̃xü̃ ípoxü̃ne. 
Natürü Moáxü̃ rü tá nayapuxcuchigü ñoma maxẽ i paxü̃ wüxi i 
guxchirepáü̃gu yapu̱xcuchixü̃rüxü̃. 
11Rü Moáane rü ñoma wüxi i wẽxgütaexü̃rüxü̃ pora naxü nax yexera 
naporaxü̃cax̱. Natürü nüma ya Cori ya Tupana rü tá nayanaxoxẽxẽ nax nügü 
yacuax̱üxü̃xü̃. 
12Rü nüma ya Cori ya Tupana rü tá nayawax̱güxẽxẽ i norü ĩanetapü̱xgü i 
máchanexü̃ rü taixü̃. Rü natüchi rü waixü̃müanewa tá ninuagümare. 

Ichaía 26 

Norü poramaechigagu nawiyaegü i Yudáanecüã̱xgü 

1Rü ngẽma ngunexü̃ ya Tupana nagu napoxcuexü̃ i norü uanügü rü ngẽma 
Yudáanecüãx̱gü, rü tá nawiyaegü nagu i ñaa wiyae: —Tüxü̃̃́ nangẽxma ya 
daa tórü ĩane ya porane ya tüxü̃ ípoxü̃ne nüxna i tórü uanügü. Erü nüma ya 
Cori ya Tupana rü tüxü̃ narüngü̃xẽxẽ rü taixü̃ i naxtapü̱xmaxã ínanapoxegu 
ya daa tórü ĩane. 
2¡Rü peyawãxnax̱ i ngẽma norü ĩãx̱gü ya daa ĩane nax nachocuxü̃cax̱ i ngẽma 
duü̃xü̃gü i Tupanapex̱ewa mexü̃ rü aixcüma naga ĩnüexü̃! 
3Rü cumax, Pa Corix, rü tüxü̃ curüngü̃xmügüxẽxẽ ya yíxema mexü̃ i 
tümacüma tüxü̃̃́ ngẽxmaxe rü cuxna rüyoü̃xẽ. 
4¡Nüxü̃̃́ peyaxõ ya Cori ya Tupana, erü nüma nixĩ i guxü̃guma pexna nadauxü̃! 
5-6Rü nüma ya Cori ya Tupana rü nanapoxcue i ngẽma nügü írütagüxü̃. Rü 
ñu̱xũchi yima ĩane ya nügü írütaxü̃ne rü nanaxãnexẽxẽ ñu̱xmata 
waixü̃müanegu nangu nax ngẽmaãcü ngẽma duü̃xü̃gü i tama nügü 
icuax̱üü̃güxü̃ rü ngẽma ngearü diẽruãx̱güxü̃ nagu púgüexü̃cax̱ ==tá 
nawiyaegü. 
7Yíxema aixcüma Tupanapex̱ewa mea maxẽ, rü tümacüma rü nawex̱gu. Rü 
cumax, Pa Cori Pa Tupanax, rü tüxü̃ curüngü̃xẽxẽ nax yawéxü̃cax̱ i 
tümacüma. 
8Pa Corix, ngẽxguma naga taxĩnüegu i curü mugü rü taxucax̱ma taxoegaãẽgü. 
Rü ngẽma guxü̃arü yexera nagu tarüxĩnüexü̃ nixĩ nax cuga taxĩnüexü̃ rü cuxü̃ 
ticuax̱üü̃güxü̃. 
9Chütacü rü guxü̃ma i chorü ngúchaü̃maxã cugu charüxĩnü. Rü aixcüma 
chorü maxü̃nemaxã cuxcax̱ chadau. Rü ngẽxguma cuma ñoma i naanewa 
cuxũxgu nax nüxna cucaxü̃cax̱ i duü̃xü̃gü naxcax̱ i norü maxü̃, rü ngẽxguma 
tá nixĩ i aixcüma nüxü̃ nacuax̱güxü̃ i tax̱acü nixĩ i ngẽma cupex̱ewa mexü̃. 
10Rü woo nax cuxü̃̃́ nangechaü̃tümüxü̃güxü̃ i ngẽma chixexü̃gu maxẽxü̃, Pa 
Corix, natürü nümagü rü tama nüxü̃ nacuax̱güéga nax ñuxãcü tá mea 

namaxẽxü̃. Rü woo duü̃xü̃gü i mea imaxẽxü̃tanüwa nangẽxmagügu, natürü 
chixexü̃ naxügüama rü tama nüxü̃ nacuax̱güéga i ngẽma Cori ya Tupanaarü 
mexü̃. 
11Rü cumax, Pa Corix, rü marü naxcax̱ icunamexẽxẽ i ngẽma norü poxcu, 
natürü i nümagü rü tama nüxü̃ nacuax̱güéga. Natürü ngẽxguma nüxü̃ 
nadaugügu i ngẽma curü ngechaü̃ i taxü̃ naxcax̱ i curü duü̃xü̃gü i mea 
maxẽxü̃, rü tá naxãnee. ¡Chierüx cuma rü curü nuarü üxüemamaxã 
cunadaixgu i ngẽma curü uanügü! 
12Pa Cori ya Tupanax, cuma nixĩ i mexü̃ toxcax̱ ícunguxẽẽxü̃, rü cuma nixĩ i 
toxü̃ curüngü̃xẽẽxü̃ nawa i guxü̃ma i torü puracügü. 
13Pa Cori ya Torü Tupanax, togü ga nachixü̃anegüarü ãẽx̱gacügü rü tomaxã 
inacuax̱gü, natürü i ñu̱xma rü cuxü̃xicatama nixĩ i tacuáxü̃ nax torü ãẽx̱gacü 
quixĩxü̃. 
14Rü ngẽma togü i nachixü̃anegüarü ãẽx̱gacügü rü marü nayue, rü taxũtáma 
wena namaxẽ. Rü ñoma naxchipetagürüü̃mare nixĩ rü taxũtáma wena 
ínarüdagü. Rü cuma rü marü cunapoxcue rü ñu̱xũchi cunadai. Rü ñu̱xma rü 
taxúema nüxna tacuax̱ãchigü. 
15Pa Corix, cuma nixĩ i toxü̃ quimuxẽẽxü̃ nax ngẽmaãcü cuxü̃ 
ticuax̱üü̃güxü̃cax̱. Rü ñu̱xũchi toxü̃̃́ nüxü̃ cutaneta i guxü̃ma i tochixü̃anearü 
üyeanegü. 
16Rü yexguma guxchaxü̃ toxcax̱ ínguxgu, Pa Corix, rü cuxcax̱ tadaugüama 
naétüwa ga yema ngúxü̃ ga toxcax̱ ícunguxẽẽxü̃ nax toxü̃ 
curüwex̱ãchigüxẽẽxü̃cax̱. 
17Rü cupex̱ewa, Pa Corix, rü toma rü ñoma wüxi ya ngexe ya tacharaü̃xe rü 
ngẽxguma marü taxíxraxacüchaü̃gu rü norü ngu̱xmaxã tügü rüxãũxü̃xe rü 
aita üxerüxü̃ tixĩgü. 
18Rü ngẽxgumarüxü̃ ta ngúxü̃ tinge natürü natücax̱ma nixĩ erü tama torü 
uanügümex̱ẽwa ítananguxuchixẽxẽ i torü naane rü tama timu i ñoma i 
naanewa. 

19Natürü curü duü̃xü̃gü tixĩgü rü woo tanoxreex̱pü̱x i ñu̱xmax, natürü wena 
tá timu. Rü woo togü tomaxã inacuax̱ i ñaa naanewa, natürü wüxi i ngunexü̃ 
tá nüxna ítanguxü̃ rü taãẽmaxã tá tawiyaegü. Rü cuma rü tá toxü̃ quimuxẽxẽ 
rü maxü̃ tá toxna cuxã ñoma cherena rü pax̱mama tonetüna maxü̃ ãxü̃rüxü̃. 
20Dücax, Pa Chorü Duü̃xü̃güx, rü name nixĩ i nagu pechocu ya yima pepatagü 
rü penawãtagü i perü ĩãx̱gü. ¡Rü paxaãchi ngẽxma picu̱xgü ñu̱xmata nüxü̃̃́ 
nangupetü i norü nu ya Cori ya Tupana! 
21Erü nüma ya Cori ya Tupana rü napatawa tá ínaxũxũ nax ñoma i naanecüãx̱ 
i duü̃xü̃güxü̃ napoxcuexü̃cax̱ nagagu i norü pecadugü i napex̱ewa naxügüxü̃. 
Rü ñu̱xũchi ñoma i naane rü taxũtáma tüxü̃ nicu̱xgü ya yíxema nagu tüxü̃ 
nadaixe. Rü tá nango̱x i ngẽma máetagü ga ñoma ga naanewa naxügüxü̃. 

Ichaía 27 

Iraétanüxü̃arü nguxü̃chiga 

1Rü ngẽma ngunexü̃gu rü nüma ya Cori ya Tupana rü norü tara i tacü i 
ãũcümacü rü pora ngĩxü̃wa ngẽxmacümaxã, tá nanacuax̱i i ngẽma ngo̱xo i 
Lebiatáü̃ i ãxtape i wü̃xü̃güãcü paxa ixũxü̃. Rü ñu̱xũchi nüma ya Tupana rü 
tá nayamax̱ i ngẽma ngo̱xo i dragóü̃ i márwa ngẽxmaxü̃. 
2Rü ngẽma ngunexü̃gu rü Cori ya Tupana rü ñanagürü tá: —Nachiga 
pewiyaegü i Iraétanüxü̃ i ñoma úbanecü i mexẽchixü̃rüxü̃ ixĩxü̃. 
3Rü choma ya Cori ya Tupana nixĩ i guxü̃guma nüxna chadauxü̃ i ngẽma 
Iraétanüxü̃ ñoma úbanecü dexámaxã imegüxü̃rüxü̃. Rü ngunecü rü chütacü 
nüxna chadau nax taxúema nachixexẽẽxü̃cax̱. 
4Rü tama nixĩ i Iraétanüxü̃maxã chanuxü̃, natürü ngẽxguma nangẽxmagügu 
i tama chauga ĩnüexü̃, rü choma rü tá ichayanaxoxẽxẽ ñoma tuxu rü natüane 
iguxü̃rüxü̃. 
5Rü ngẽxguma ngẽma Iraétanüxü̃ naxwax̱egügu nax choma nüxü̃ 
charüngü̃xẽẽgüxü̃cax̱, ẽcü chau̱̱xcax̱ nawoegu rü chomaxã inangüxmüe 
==ñanagürü tá ya Tupana. 

6Rü tá ínangu i ngunexü̃ i Acóbutanüxü̃ rü ñoma nanetügü i 
muxchúmax̱ãxü̃rüxü̃ tá nixĩ nax Iraétanüxü̃ wena ínadagüxü̃ rü yamuxü̃. Rü 
ngẽmaãcü i norü o rü ñoma i naane tá namaxã nanapa. 
7¿Ẽ̱xna Tupana rü Iraétanüxü̃xü̃ napoxcuexü̃ yema norü uanügüxü̃ 
napoxcuexü̃rüxü̃? ¿Rüex̱na Iraétanüxü̃xü̃ nadai̱x̱ü̃ yema norü uanügüxü̃ 
nadai̱x̱ü̃rüxü̃? 
8Rü aixcüma nixĩ nax Iraétanüxü̃xü̃ napoxcuxü̃ ga Tupana, rü wüxi ga norü 
cue ga ãũcümaxü̃maxã ínanawoxü̃ ga norü naanewa rü to ga nachixü̃anewa 
nanamugü. Rü yema norü cue, rü ñoma buanecü ya éstewaama ne ũcürüxü̃ 
nixĩ nax naporaxü̃. 
9Natürü nüma ya Cori ya Tupana rü tá nüxü̃̃́ nüxü̃ inayarüngüma i ngẽma 
Iraétanüxü̃arü chixexü̃gü rü tá ínanapi i norü pecadugü i ngẽxguma nagu 
napogüegu i norü tupananetagüarü ãmarearü guruü̃güarü nutagü, ñoma nuta 
ya cal íxraxü̃gu pocürüxü, rü ngẽxguma ínawogüãgu i ngẽma naigü i 
Acheráchicünax̱ãgü i namaxã natupanaãx̱güxü̃ rü nagu napogüegu i ngẽma 
guruü̃gü i nawa norü tupananetagücax̱ pumaratex̱e ínagugüxü̃. 
10Rü yima ĩane ya ípoxegune rü nagu napogüe ñoma wüxi ya ĩpata ya ngéma 
tax̱marenerüxü̃. Rü ñoma naane i taxúema ixãpataxü̃warüxü̃ nixĩ. Rü wüxi i 
nachica i wocagü nawa chibüexü̃ rü naixchacüügü nawa nangõ̱xgüxü̃ rü 
ñu̱xũchi nagu nacagüxü̃ nixĩ. 
11Rü ngẽma naixchacüxügü rü ngẽxguma yapagügu rü ngẽma ngexü̃gü rü 
norü üxüxü̃ nanade nax ngẽmamaxã naxãxü̃xü̃güxü̃cax̱. Rü ngẽma duü̃xü̃gü 
rü nataxuma i norü cuax̱ rü ngẽmacax̱ ya Tupana ya norü ngo̱xẽẽruxü̃ rü 
taxũtáma yáxna namaxã naxĩnü rü bai tá i namaxã yaxãũxãchixü̃. 
12Rü ngẽma ngunexü̃ i Cori ya Tupana nagu yadexechixü̃ i Iraétanüxü̃, rü 
natü i Eufrátewa tá inanaxügü ñu̱xmatata Equítuarü natügu yacuáx nax 
nanutaquex̱eãxü̃ i Iraétanüxü̃ ñoma trigu wüxipü̱xüchigü naxchirena 
inuxü̃xü̃rüxü̃. 



2036 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

13Rü ngẽma ngunexü̃gu rü tá nagu nicue ya yimá cornéta ya tagane. Rü 
ngẽma Iraétanüxü̃ i Achíriaanegu woonexü̃ rü ñu̱xũchi ngẽma Equítuanewa 
gagüxü̃ rü tá Yerucharéü̃cax̱ nawoegu. Rü yima max̱pǘne ya üünenewa tá 
Cori ya Tupanaxü̃ nicuax̱üü̃gü. 

Ichaía 28 

Chamáriaca̱x tá ínangugü i guxchaxü̃gü 

1Wüxi i ngechaü̃ tá nixĩ naxcax̱ ya Chamária ya Efraíü̃anearü ĩane ya taxü̃ne 
ya namaxã nügü yacuax̱üü̃güne i ngẽma duü̃xü̃gü i ngãxẽxü̃. Yima ĩane ya 
Chamária ya metachinüxü̃ iyacuáxü̃arü max̱pǘnewa ngẽxmane, rü ñoma 
putüragü i mexü̃gü i paxãma rüñẽx̱chacuxü̃rüxü̃ nixĩ, rü norü duü̃xü̃gü rü 
bínumaxã nangãxẽecha. 
2-3Rü ngẽmacax̱ nüma ya Cori ya Tupana rü ngéma tá nanamugü i norü 
uanügü i churaragü i poraxüchixü̃. Rü ñoma gáuxü̃ i dauxü̃wa rüyix̱ü̃rüxü̃ rü 
buanecü ya taxüchicü ya ĩpatagügu pogüxü̃rüxü̃ tá nixĩgü. Rü ñoma pucü ya 
taxüchicü ya guxü̃wama nanguanexẽẽcürüxü̃ ta nixĩgü i ngẽma churaragü. 
Rü ngẽma norü uanügü i churaragü rü tá nagu napogüe ya yima ĩane ya 
Chamária ya namaxã nügü yacuax̱üü̃güne i ngẽma duü̃xü̃gü i ngãxwax̱egüxü̃ 
i Efraíü̃anewa ngẽxmagüxü̃. 
4Rü yima ĩane ya metachinüxü̃ iyacuáxü̃arü max̱pǘnewa ngẽxmane rü ñoma 
putüragü i paxãma rüñẽx̱chacuxü̃rüxü̃ tá nixĩgü. Rü ñoma nüxíraxü̃xü̃ i 
iguarü o i ngẽxguma texé nüxü̃ dau̱̱xgux rü ticawexü̃ rü tangṍxü̃rüxü̃ tá 
nixĩgü. 
5Rü ngẽma ngunexü̃gu rü nüma ya Cori ya Tupana ya Guxãétüwa Ngẽxmacü, 
rü norü ãẽx̱gacü ya mexẽchicü tá nixĩ naxcax̱ i ngẽma norü duü̃xü̃gü i 
íyaxügüxü̃. 
6Rü nüma ya Tupana rü tá ngẽma guxchaxü̃güarü mexẽẽruü̃güna nanaxã i 
cuax̱ nax tama chixri namexẽẽgüãxü̃cax̱ i duü̃xü̃güarü guxchaxü̃gü. Rü 
ngẽma churaragü ya ĩane ípoxü̃güxü̃, rü nüma ya Tupana rü tá nüxna nanaxã 
i pora nax tama namuü̃exü̃cax̱. 

Cua̱xruü̃gü rü unetagü i Yerucharéü̃ca̱x ixĩxü̃ 

7Natürü nangẽxma i togü i bínuarü ngu̱xmaxã ichü̱xatanücüüxü̃ rü axexü̃ i 
ngúxü̃maxã itaixteparatanücüüxü̃. Rü ngẽma chacherdótegü rü orearü 
uruü̃gü rü axexü̃ i ngúxü̃maxã nichü̱xatanücüxü rü nitaixteparatanücüxü. Rü 
bínumaxã naxãũãẽgü. Rü axeü̃ i ngúxü̃gagu nitaixteparatanücüxü. Rü 
toxicaxü̃ nixu rü ngéma namuga i ngẽxguma nango̱xetügu. Rü ngãxãcü 
nanaxuegu i poxcu. 
8Rü guxü̃ma i ngẽma norü mechagü rü oxü i yixixü̃maxã nayapagü rü 
nataxuma i wüxi i mecha i tama ãũãchixü̃. 
9-10Rü chauchiga nidexagü rü ñanagürügü: —¿Ẽ̱xna nua cuxũ nax tomaxã 
nüxü̃ cuyarüxuxü̃cax̱ i ore rü toxü̃ cuyangúexẽẽxü̃cax̱ i ngẽma Cori ya Tupana 
cuxü̃ wéxü̃? ¿Rü cuxcax̱ ex̱na ñoma buxü̃gü i buexüchixü̃ i ngexwacax̱tama 
ugütaexü̃ cuax̱güxü̃ãcü tá tomaxã quidexa? ==ñanagürügü. 
11Rü dücax, rü ngẽxguma tama Tupanaga pexĩnüegu rü nüma rü to i nagawa 
tá pemaxã nidexa. Rü wüxi i naga i taxũtáma nüxü̃ pecuáxü̃wa tá nixĩ i 
pemaxã yadexaxü̃ ya Tupana. 
12Nüma rü marü pemaxã nüxü̃ nixu ga ü̃pa rü ñanagürü: —Nua nixĩ i 
nangẽxmaxü̃ i taãxẽ. ¡Rü nuxã perüngü̃gü! ==ñanagürü. Natürü ga pema 
rü tama naga pexĩnüechaü̃. 
13Rü ngẽmacax̱ ya Cori ya Tupana rü ñoma buxü̃gü i buexüchixü̃ i 
ngexwacax̱tama ugütaexü̃ cuax̱güxü̃ãcü tá pemaxã nidexa. Rü pema rü 
ngẽxguma ipexĩxgu rü buxü̃gü i ngexwaca ũxü̃ cuax̱güxü̃rüxü̃ tá 
pecax̱wex̱maxã ipeyayi rü peyapíe, rü perü uanügü tá pexü̃ ínayaxuxü̃. 
14Rü ngẽmacax̱, Pa Yatügü i Tauéegama Ĩnüechaü̃xü̃ i Yerucharéü̃maxã 
Icuax̱güxü̃x, ¡rü iperüxĩnüe i Cori ya Tupanaarü ore! 
15Pemax rü ñaperügügü: —Taxucürüwa i torü uanü toxü̃ nadai erü marü wüxi 
i uneta taxü nax tama tayuexü̃cax̱ rü togü toxü̃ ínapoxü̃xü̃cax̱ 
==ñaperügügü. Natürü ngẽma uneta rü yuwa tá pexü̃ nagagü erü wüxi i 
womüxẽẽmare nixĩ. 

16Rü ngẽmacax̱ ya Cori ya Tupana rü ñanagürü: —Chióü̃gu tá chanaxǘ ya 
wüxi ya nuta ya chomatama ichaxunetacü ya mexẽchicü. Rü yimáwa tá nixĩ 
inaxügüxü̃ i guxü̃ma i ngẽma chaxüxü̃. Rü yíxema nagu iyauxãchíxe rü 
taxucax̱ma taxoegaãxẽ. 
17Rü choma rü tá mea chanangugü i ngẽma naxüxü̃ i wüxichigü i duü̃xü̃gü. 
Rü guxü̃ma i ngẽma chaxüxü̃ rü aixcüma nawex̱gu. Pema rü nüxü̃̃́ peyaxõ i 
ngẽma uneta i Equítuanemaxã pexüxü̃ nax pexü̃ ínapoxü̃xü̃, natürü ngẽma 
rü wüxi i doramare nixĩ rü gáuxü̃pütagü tá naétügu narüyi rü tá 
inayanaxoxẽxẽ. Rü taxü̃ i dexá tá ínananguxẽxẽ i perü cu̱xchicaxü̃ 
==ñanagürü ya Tupana. 
18Rü ngẽxguma pexcax̱ tá ínangugügu i perü uanüarü churaragü i ãũcümaxü̃, 
rü tá pexü̃ narüporamaegü. Rü ngẽxma tá narüxomare i ngẽma perü uneta i 
Equítuanemaxã pexüxü̃ rü perü uanü tá pexü̃ nadai. 
19Rü ngẽxguma ínangugügu i ngẽma churaragü i ãũcümaxü̃ rü tá pexü̃ 
nigagü. Rü guxü̃ i ngunexü̃ tá ínangugüxü̃, rü ngunecü rü chütacü tá 
ínangugüxü̃. Rü ngẽxguma nüxü̃ pexĩnüechigagu rü muü̃maxã tá pidu̱xrue. 
20Rü taxü̃ i guxchaxü̃gü tá pexcax̱ ínangugü, rü ñoma íxraxü̃ i pechicaxü̃gu 
cucaxgurüxü̃ rü íxracü ya düxruü̃maxã quidüxügurüxü̃ tá nixĩ. 
21Rü nüma ya Cori ya Tupana rü tá inanawex̱ i norü pora yema max̱pǘne ga 
Perachíü̃wa nawéãgurüxü̃. Rü tá nanango̱xẽxẽ i norü nu yema Gabaóü̃arü 
doxonexü̃wa nango̱xẽẽãgurüxü̃. Rü ngẽmaãcü tá paxa nayanguxẽxẽ i norü 
puracü i nüxicatama nüxü̃ nacuáxü̃. 
22¡Rü ngẽmacax̱ marütama nax Tupanaxü̃ pecugüexü̃ nax tama yexeraãcü 
pexü̃ napoxcuexü̃cax̱! Erü marü nüxü̃ chaxĩnü nax Cori ya Tupana ya 
Guxãétüwa Ngẽxmacü rü tá yanaxoxẽẽãxü̃ i guxü̃ma i ñaa nachixü̃ane. 
23¡Rü dücax, choxü̃ iperüxĩnüe i ngẽma nüxü̃ chixuxü̃! ¡Rü mea iperüxĩnüe i 
ngẽma chorü dexagü! 

24Rü ngẽxguma wüxi i naanewa puracüxü̃ natoechaü̃gu, rü tama 
aiegumüanexü̃ inarüxãũ rüex̱na caxü̃chimeanexü̃ inarüxãũ rüex̱na 
wacuanexü̃ inarüxãũ. 
25Rü noxri rü nanametachinüane rü ñu̱xũchi nagu nanagü ya enéldochire rü 
comínuchire. Rü ngẽmawena rü meama üxchimüxü̃ãcü inanatogü i trigu. Rü 
naanepechinügu nanato i chebáda rü chenténu. 
26Rü Tupana nixĩ ya cuax̱ nüxna ãcü nax ñuxãcü tá natoexü̃. 
27Rü ngẽma enéldo rü tama tanapu̱x, rü yima comínu rü tama caruchicu 
naétüwa tadixpetü. Rü ngẽma enéldo rü wüxi i naixmenax̱ãmaxã nixĩ i 
inapoxü̃ nax nagüxẽẽxü̃cax̱. Rü yima comínu rü ngẽxgumarüxü̃ ta wüxi i 
naixmenax̱ããcümaxã nixĩ i inapoxü̃ nax nagüxẽẽxü̃cax̱. 
28Rü ngẽxguma trigu ipu̱xgu, rü tama poraãcü tanapu̱x nax tama yapuexü̃cax̱. 
Rü ngẽxgumarüxü̃ ta i ngẽxguma ãchicuxü̃maxã napu̱xgu ya triguchire rü 
tama poraãcü tanapu̱x erü tama tanaxwax̱e nax ngẽma nachicupüta 
yapuexẽẽxü̃. 
29Rü guxü̃ma i ngẽma cuax̱ rü Cori ya Tupana ya Guxü̃étüwa Ngẽxmacüwa 
nixĩ i ne naxũxü̃. Nüma ya Cori ya Tupana rü mexü̃ i ĩnügü nüxü̃̃́ nangẽxma, 
rü norü cuax̱maxã nayanguxẽxẽ i ngẽma nagu naxĩnüxü̃. 

Ichaía 29 

Tupana nayaxucu̱xẽ i Yerucharéü̃arü duü̃xü̃gü 

1-2Wüxi i taxü̃ i ngechaü̃ nixĩ i cuxcax̱, Pa Yerucharéü̃ ya Dabíarü Ĩane 
Ixĩxü̃ne. Curü duü̃xü̃gü rü gucü ya taunecügu nanaxügüecha i norü petagü. 
Natürü i choma ya Cori ya Tupana rü tá guxchaxü̃ pexcax̱ íchanguxẽxẽ. Rü 
aixta tá pexüe rü tá pexauxe erü yimá perü ĩane ya Yerucharéü̃ rü tá nigu 
ñoma ãmarearü guruü̃wa wüxi i ãmare iguxü̃rüxü̃. 
3Rü choma rü cumaxã charüxuanü, Pa Yerucharéü̃x, rü ngéma tá chanamugü 
i chorü churaragü nax cuxü̃ ínachomaeguãchixü̃cax̱. Rü cucüwagu tá 
ichayanu i ngẽma chorü churaragü. Rü ngéma tá ichanachigüxẽxẽ ya chorü 

toxṍõnegü nax yimáwa cuxcax̱ naxĩpetütanüxü̃cax̱ rü cuxcax̱ 
íyaxü̃ãchixü̃cax̱. 
4Rü taxuwatáma cume rü waixü̃müanegu tá cuyangücuchi rü tá 
cunanaxchixigaraü̃. Rü ngẽxguma quidexagu rü tá cuxẽgamare. 
5-6Natürü ngẽxguma tátama ngürüãchimare Cori ya Tupana ya Guxãétüwa 
Ngẽxmacü rü taxü̃ i duruanegümaxã, rü ĩãx̱ãchianegümaxã, rü ãẽmacü i 
tagacümaxã, rü buanecü ya íxãũ̱̱xẽmacümaxã, rü pucü ya tacümaxã, rü 
üxüema i tüxü̃ imáxü̃maxã tá nanapoxcue i ngẽma curü uanügü. Rü ngẽma 
muxũchixü̃ i curü uanügü i cuxcax̱ íyaxüãchixü̃ rü ñoma 
waixü̃müchicutex̱erüxü̃ tá nixĩgü. Rü ñoma maxẽ ya pacü ya buanecü ngextá 
cuegücürüxü̃ tá nixĩgü. 
7Rü guxü̃ma i ngẽma muxũchixü̃ i uanügü i Yerucharéü̃cax̱ íyaxüãchixü̃ nax 
nagu napogüexü̃cax̱ i naxtapü̱xgü rü norü duü̃xü̃güxü̃ ínayauxü̃xü̃cax̱ rü tá 
nibuxmü. Rü ñoma wüxi i nanegürüxü̃ rüex̱na wüxi i ngo̱xetürüxü̃ tá 
narütauxe. 
8Rü ngẽma uanügü rü ñoma wüxi i duü̃xü̃ i taiyaxüchixü̃ i nanegüwa 
chibünetaxü̃rüxü̃ tá nixĩgü, natürü ngẽxguma nabai̱x̱ãchigu rü nataiyaama. 
Rü ñoma wüxi i tax̱awaxüchixü̃ i nanegüwa axenetaxü̃rüxü̃ tá nixĩ, natürü 
ngẽxguma nabai̱x̱ãchigu rü nitax̱awaama. Rü ngẽmaãcü tá namaxã 
nangupetü i ngẽma muxũchixü̃ i churaragü i Chióü̃cax̱ íyaxüãchixü̃. 
9Pemax, Pa Iraétanüxü̃x, ñu̱xma rü ta tama peãẽxü̃ pecuax̱ rü woo nüxü̃ 
pedau̱̱xgu i ngẽma Tupana üxü̃, natürü peãẽwa rü pengexetügü. Rü ñoma 
ngãxẽxü̃rüxü̃ pixĩgü nax pichü̱xatanücüüxü̃ i perü õwa woo taxuxü̃ma i 
ngúchiáxü̃ pixaxgügu. 
10Rü ngẽmacax̱ i nüma ya Cori ya Tupana rü yaxta i poraxü̃ pexcax̱ ngéma 
namu. Rü ngẽma perü orearü uruü̃güchirex̱ nixĩ i pemaxã icuax̱güxü̃. Natürü 
tama aixcüma pemaxã nüxü̃ nixugüe i ngẽma tá pexü̃ ngupetüxü̃, erü nüma 
ya Cori ya Tupana rü düxwa nayatüxetü nax tama nüxü̃ nacuax̱güxü̃cax̱. 

11Rü guxü̃ma i ñaa Tupana choxü̃ nüxü̃ dauxẽẽxü̃ rü pexcax̱ rü ñoma popera 
i dixpütaxü̃ rü ñaxtachipex̱exü̃rüxü̃ nixĩ. Rü ngẽxguma chi wüxi ya poperaarü 
daumatüxü̃ cuáxena tanaxãxgu nax nüxü̃ tadaumatüxü̃cax̱ rü tüma rü tá 
ñatagürü: —Taxucürüwa nüxü̃ chadaumatü erü narüñaxtachipex̱e 
==ñatagürü tá. 
12Rü ngẽxguma chi wüxi ya tama poperaarü daumatüxü̃ cuáxena tanaxãxgu 
nax nüxü̃ tadaumatüxü̃cax̱ rü tüma rü tá ñatagürü: —Tama poperaarü 
daumatüxü̃ chacuax̱ ==ñatagürü tá. 
13Rü nüma ya Cori ya Tupana rü ñanagürü choxü̃: —Ñaa duü̃xü̃gü rü norü 
dexawaxicatama nügü nixugüe nax chorü duü̃xü̃gü yixĩgüxü̃, natürü tama 
chauga naxĩnüe. Rü naãx̱maxãxicatama choxü̃ nicuax̱üü̃gü, natürü norü 
maxü̃newa rü tama chaugu narüxĩnüe. Rü ngẽma norü cuax̱üü̃gü rü 
duü̃xü̃güarü ĩnüwa nanayauxgü. 
14Rü ngẽmacax̱ i choma rü taxü̃ i cuax̱ruü̃gü i chorü poramaxã chaxüxü̃ tá 
ñaa duü̃xü̃güxü̃ ichawex̱ nax ngẽmamaxã íchanabai̱x̱güexü̃cax̱. Rü ngẽma 
norü ucu̱xẽruü̃gü i cuax̱ nüxü̃̃́ ngẽxmagüxü̃ rü tá nüxü̃̃́ inarüxomare i norü 
cuax̱ ==ñanagürü ya Tupana. 
15¡Rü tügümaxã tangechaü̃gü ya yíxema Cori ya Tupanachax̱wa tügü 
icu̱xgüchaü̃xe wüxigu namaxã i tümaarü chixexü̃ i ẽanexü̃wa taxügüxü̃! Erü 
ñatagürügü: —Taxúema tüxü̃ tadau rü taxúema nüxü̃ tacuax̱ i ngẽma ixügüxü̃ 
==ñatagürügü. 
16¿Rü tü̱xcüü̃ ípeyatóxẽxẽ i ngẽma mexü̃ ya Tupana pexcax̱ üxü̃? Rü ngẽma 
waixü̃mü rü taxucürüwama ngẽma üwechiruü̃maxã nügü nawüxiguxẽxẽ. Rü 
wüxi i tü̃xü̃ rü taxũtá norü üruxü̃xü̃ ñanagürü: —Cuma rü tama nixĩ i choxü̃ 
cuxüxü̃ ==ñanagürü. Rü ngẽma tü̃xü̃ rü taxucürüwama norü üruü̃xü̃ 
ñanagürü: —Cuma rü tama cuãẽxü̃ cucuax̱ nax ñuxãcü choxü̃ cuxüxü̃ 
==ñanagürü. 

Cori ya Tupana rü Iraétanüxü̃maxã nanaxuegu i mexü̃ 

17Rü ngẽma Líbanuarü naixnecü rü paxa tá naane i toewa mexü̃xü̃ 
nayanguxuchi. Rü ngẽma naane i toewa mexü̃ rü naixnecüxü̃ tá 
nayanguxuchi. 
18Rü ngẽma ngunexü̃gu i ngẽma ngauchix̱ẽgüxü̃ rü tá nüxü̃ naxĩnüe ega 
ngẽxguma texé poperaxü̃ naxcax̱ daumatügu, rü ngẽma ingexetüxü̃ rü tá 
nidaxuchitanü, rü taxũtáma waanexü̃wa nangẽxmagü. 
19Rü ngẽma iraxü̃ nüxü̃̃́ ngẽxmagüxü̃ rü Cori ya Tupanamaxã tá nataãẽgü. Rü 
woo i ngẽma ngearü diẽruãx̱güxü̃ rü tá Iraétanüxü̃arü Tupana ya 
üünecümaxã nataãẽgü. 
20Rü ngẽma tama ixĩnüechaü̃xü̃ rü tá nagu̱x. Rü ngẽma nügü írütagüxü̃ rü 
ngẽma chixexü̃ ügüechaxü̃ rü tá inayarüxo. 
21Rü ngẽxgumarüxü̃ tá ta inayarüxo i ngẽma ãẽx̱gacüpex̱ewa doraxü̃ 
ixugüexü̃ nax tapoxcuxü̃cax̱ ya yíxema taxuxü̃ma i chixexü̃ üchiréxe. 
22-23Rü ngẽmacax̱ yimá Cori ya Iraétanüxü̃arü Tupana ya Abraáü̃xü̃ unetacü 
rü ñanagürü: —Ñu̱xmawena rü marü taxũtáma naxãnee i ngẽma 
Acóbutanüxü̃ rü bai tá nanadeãchichametügüxü̃ i ngẽma duü̃xü̃gü, erü 
ngẽxguma tá nüxü̃ nadaugügu i ngẽma mexü̃ i natanüwa chaxüxü̃, rü tá nüxü̃ 
nicuax̱ãchitanü nax choma rü chaxüünexü̃. Rü tá choxü̃ namuü̃e i choma nax 
Iraétanüxü̃arü Tupana ya üünecü nax chixĩxü̃. 
24Rü ngẽma choxna ixĩgachixü̃ rü tá choxna nacuax̱ãchie. Rü ngẽma chixri 
chauchiga idexagüxü̃ rü tá nanayauxgü i chorü ngu̱xẽẽtae ==ñanagürü ya 
Tupana. 

Ichaía 30 

Natüca̱xmamare nax Equítuanearü ngü̃xẽxẽca̱x nadaugüxü̃ 

1Nüma ya Cori ya Tupana rü ñanagürü: —Wüxi i ngechaü̃ nixĩ naxcax̱ i 
ngẽma chaunegü i tama chauga ĩnüexü̃. Nümagü rü tama choxna 
nacagüãcüma nanaxü i ngẽma nagu naxĩnüexü̃ rü tama chauxü̃tagu naxcax̱ 
nadaugü i chorü ucu̱xẽ. Rü ngẽmaãcü nanayexeraxẽxẽ i norü pecadugü. 

2Erü tama chorü ngü̃xẽẽcax̱ nadaugü. Rü Equítuanewa naxĩ nax 
Faraóü̃xü̃tagu ngü̃xẽẽcax̱ yadaugüxü̃cax̱ nax ngẽma ínapoxü̃güxü̃cax̱. 
3Natürü nüma i Faraóü̃ rü taxũtáma ínanapoxü̃. Rü ngẽma nax Equítuaneaxü̃̃́ 
yaxõgüãxü̃ rü tá düxwa ngechaü̃ naxcax̱ ínanguxẽẽgümare. 
4-5Rü woo i pema rü Equítuanearü ĩanegü ga Choáü̃wa rü Anéwa penamugü 
i perü orearü ngeruü̃gü, natürü guxü̃ma i ngẽmagü rü taxuwama pexü̃̃́ name. 
Erü ngẽma nachixü̃ane i turaxü̃ rü taxũtáma pexü̃ ínapoxü̃, rü guxchaxü̃ rü 
ãnexicatama tá pexcax̱ ínangu̱xẽxẽ ==ñanagürü ga Tupana. 
6Rü ñaa nixĩ i Cori ya Tupanaarü ore nachiga i ngẽma Négueanewa 
ngẽxmagüxü̃ i ngo̱xogü. Rü ngẽma naane i ãũcümaxü̃ i nawa ngẽxmagüxü̃ i 
leóü̃gü rü ãxtapegü i tüxü̃ ngóxü̃ rü ãxtapegü i tüxna yuxuxü̃, rü ngẽma 
naanegu búrutagügu rü caméyutagügu ngẽma Iraétanüxü̃ nayana i norü 
ngẽmaxü̃gü rü norü diẽrugü nax Equítuanearü ãẽx̱gacüna yanaxãxü̃cax̱ nax 
ínapoxü̃ãxü̃cax̱. 
7Natürü natücax̱ma nixĩ i ngéma nanaãxü̃ i norü ngẽmaxü̃gü rü norü diẽrugü, 
erü Equítuane rü tama napora nax nüxü̃ nangüxẽẽxü̃cax̱. Rü ngẽmacax̱ nixĩ 
i: —Ngo̱xo i natücax̱ma ixĩxü̃ i Taxuxü̃ma Üxü̃gu chanaxüégaxü̃ 
==ñanagürü ga Tupana. 
8Rü yexguma ya Cori ya Tupana rü Ichaíaxü̃ ñanagürü: —¡Nua naxũ rü 
duü̃xü̃güpex̱ewa wüxi i mürapewatachinügu naxümatü i ñaa dexagü nax 
ngéma nangẽxmaechaxü̃cax̱ rü guxü̃guma ngẽmawa duü̃xü̃gü nüxna 
nacuax̱ãchiexü̃cax̱ i ngẽma nüxü̃ chixuxü̃! ==ñanagürü. 
9Ñaa duü̃xü̃gü rü duü̃xü̃gü i tama ixĩnüechaü̃xü̃ rü tama yaxõgüchaü̃xü̃ 
nixĩgü. Rü tama norü Coriarü ucu̱xẽgü inarüxĩnüechaxü̃. 
10Rü ngẽmacax̱ yíxema ngo̱xetügüexü̃ ñanagürügü: —¡Marütama nax 
pengo̱xetügüxü̃! ==ñanagürügü. Rü yíxema orearü uruü̃güxü̃ rü 
ñanagürügü: —¡Taxṹ i tomaxã nüxü̃ pixuxü̃ i ngẽma Tupana pexü̃ wéxü̃ woo 
aixcüma namexgu! ¡Rü dexagü i toõẽwa mexü̃xü̃ tomaxã pixu rü taxṹ i toxna 
peyañaxẽẽxü̃ i ngẽma torü taãẽgü! ==ñanagürügü. 

11Rü ñanagürügü ta: —Nüetama ega tama Tupanaga taxĩnüegu. Rü marü 
name nax nüxna ítachocuxü̃ i ngẽma nama i mexü̃. ¡Rü taxṹ i napex̱ewa toxü̃ 
pengẽxmagüxẽẽxü̃ ya yimá Iraétanüxü̃arü Tupana ya Üünecü! 
==ñanagürügü. 
12Rü ngẽmacax̱ i Iraétanüxü̃arü Tupana ya Üünecü rü ñanagürü: —Pemax rü 
tama penayauxgüchaü̃ i chorü ucu̱xẽgü rü nagu peyaxõgü i ngẽma 
churaragüarü pora rü ngẽma tama mexü̃. Rü ngẽmamaxã nixĩ i pegü 
ipepoxü̃güxü̃. 
13Rü ngẽmacax̱ pegagu nixĩ i ngẽma tá pexü̃ üpetüxü̃. Rü ñoma wüxi i 
naxtapü̱x i máchanexü̃ rü ngǘxtexü̃ rü ngürüãchi iwáxü̃rüxü̃ pixĩgü. 
14Rü ñoma wüxi i tüxü̃ i waixü̃münaxcax̱ i íxraxü̃gu poü̃güxü̃rüxü̃ tá pixĩgü. 
Rü nataxutama i wüxi i natüchi i mexü̃ i ã̃́xwe namaxã iyaxuxü̃ i 
üxümacutawa rüex̱na puchuwa dexá namaxã iyaxuxü̃ ==ñanagürü. 
15-16Rü yimá Cori ya Iraétanüxü̃arü Tupana ya Üünecü rü ñanagürü: —
¡Chau̱̱xcax̱ pewoegu rü chauga pexĩnüe rü ngẽmaãcü taxũtáma pexü̃ 
nangupetü! Rü ngẽxguma mea perüchogu rü chauga pexĩnüegu rü ngẽmaãcü 
tá nixĩ i pexü̃̃́ nangẽxmaxü̃ i perü pora ==ñanagürü. Natürü i pema rü tama 
chauga pexĩnüechaü̃, rü ñaperügügüama: —Tomagü rü cowarugu tá 
tibuxmüama ==ñaperügügü. Rü aixcüma tá nixĩ i ngẽmaãcü perü 
uanügüchax̱wa pibuxmüxü̃. Rü pema rü ñaperügügüama: —Cowarugü i 
poraexüchixü̃gu tá tibuxmüama ==ñaperügügüama. Natürü perü uanügü i 
pewe ngẽgüxü̃ rü tá pexü̃ narüporamaegüama. 
17Rü wüxitatama i perü uanü rü tá 1,000 i pema pexü̃ nibuxmüxẽxẽ. Rü 
ngẽxguma 5 yixĩxgu i perü uanügü rü guxãma i pema rü tá nax̱chax̱wa 
pibuxmü. Rü noxretama i pema tá ípeyaxügü ñoma wüxi i wonerapaweru i 
nüxica max̱pǘneétügu puxü̃rüxü̃. Rü ñoma wüxi i naixmenax̱ã i cuax̱ruxü̃ i 
nüxica max̱pǘneétügu puxü̃rüxü̃ tá pixĩgü. 

Cori ya Tupana rü mexü̃ Iraétanüxü̃maxã naxuegu 

18Natürü nüma ya Cori ya Tupana rü pexü̃ ínanangu̱xẽxẽ nax naxcax̱ 
pewoeguxü̃ nax ngẽmaãcü nüxü̃̃́ pengechaü̃tümüxü̃güxü̃cax̱. Rü nüma rü 

ínamemare nax pexü̃ nawéaxü̃ nax poraãcü pexü̃ nangechaü̃xü̃. Erü nüma ya 
Cori ya Tupana rü aixcüma mexü̃ namaxã naxuegu i ngẽma naga ĩnüexü̃. Rü 
tá taãẽgü ya guxãma ya yíxema nüxü̃̃́ yaxõgüxe. 
19Pa Duü̃xü̃gü i Chióü̃cüãx̱ i Yerucharéü̃wa Maxẽxü̃x, rü taxũtáma pexauxe. 
Erü nüma ya Cori ya Tupana rü ngẽxguma nüxü̃ naxĩnügu i pega nax 
ngü̃xẽẽcax̱ nüxna pecaxü̃ rü tá nüxü̃̃́ pengechaü̃tümüxü̃gü. Rü ngẽxguma 
pexü̃ naxĩnügu rü paxa tá pexü̃ nangãxü̃ga. 
20Rü woo ñoma paũrüxü̃ rü dexárüxü̃ nüma ya Cori ya Tupana rü pexcax̱ 
ínanguxẽẽgu i guxchaxü̃gü, natürü nüma nax perü ngu̱xẽẽruxü̃ yixĩxü̃ rü 
taxũtáma pexchax̱wa inicu̱x. Rü pexetümaxã tá nüxü̃ pedau. 
21Rü ngẽxguma namawa tügünewaama ícutüxgu rüex̱na to̱xwewaama 
ícutüxgu, rü tá cuweama nüxü̃ cuxĩnü i wüxi i naga i cuxü̃ ñaxü̃: —Nuama 
nixĩ i nama. ¡Rü nuama naxũ! ==ñaxü̃. 
22Rü ñoma wüxi i ãũãchixü̃rüxü̃ tá nüxü̃ cuxo i ngẽma curü naxchicünax̱ãgü 
i diẽrumünaxcax̱ rü ngẽma curü tupananetachicünax̱ãgü i úirumaxã 
ichagüétüxü̃. Rü ñoma tax̱acü i ãũãchixü̃rüxü̃ tá nüxü̃ cuxo rü cuxcax̱ rü 
guxchirerüxü̃ tá nixĩ. 
23Rü nüma ya Cori ya Tupana rü tá pucü ínanguxẽxẽ naxcax̱ i naxchire i 
cuanegu cutogüxü̃. Rü ngẽma cuanewa rü muxü̃tama i trigu i baxcaxü̃ tá 
nawa narüxügü. Rü ngẽma curü wocagü rü ngẽma ngunexü̃gu rü taanexü̃wa 
tá nachibüe 
24Rü woo curü wocagü rü búrugü i cuanewa namaxã cupuracüxü̃ rü tá 
nanangõ̱xgü ya yimá baxcacü ya maxẽ rü ngẽma mea ícuexechitex̱exü̃ i trigu 
25Rü ngẽxguma ínanguxgu i ngẽma ngunexü̃ i nagu Cori ya Tupana tá 
tümaarü uanüxü̃ daixü̃ rü yima ĩanearü poxeguxü̃ tá niwax̱gü. Rü guxü̃nema 
ya itaxü̃ne ya max̱pǘnegüwa rü ngüchitaeruxü̃wa tá inarüyaegü i natügü rü 
dexá i poraü̃chiüxü̃. 
26Rü nüma ya Cori ya Tupana rü tá norü duü̃xü̃güarü o̱xrigü nixüxü̃gü rü 
ñu̱xũchi nüxü̃ nayanai̱x̱gü. Rü yimá tauemacü rü ñoma üax̱cürüxü̃ tá poraãcü 

inabaxi. Rü ngẽma üax̱cüema rü 7 ex̱pü̱xcüna tá yexera nanaiemaxüchi, 
ñoma 7 ya üax̱cü nügüxü̃tawa ibáxixü̃rüxü̃. 

Cori ya Tupana rü tá Achíriaaneca̱x poxcu ínanguxẽxẽ 

27Dücax, nüma ya Cori ya Tupana rü yáxü̃wa ne naxũ. Rü ngẽma norü nu rü 
ninai caixemaxü̃ i pamüemaxü̃maxã. Rü ngẽma naberagü rü numaxã 
nanapagü. Rü yima norü conü rü ñoma üxüema i tüxü̃ iguxü̃rüxü̃ nixĩ. 
28Rü ngẽma norü ngü̃ãcüxü rü ñoma wüxi i natü irübaixü̃ i guxü̃wama 
inanguanexẽẽxü̃rüxü̃ nixĩ. Rü ngẽma nachixü̃anegü i tama naga ĩnüexü̃, rü 
nüma ya Tupana rü tá guxchaxü̃ naxcax̱ ínanguxẽxẽ nax ngẽmaãcü nüxü̃ 
nacuax̱güxü̃cax̱ nax natüxü̃wa nangẽxmagüxü̃. Rü tá namaxã inacuax̱ i norü 
uanügü nax ngẽmaãcü ínatüexü̃cax̱. 
29Natürü i pemax, Pa Tupanaarü Duü̃xü̃güx, rü pexcax̱ tá nangẽxma i taãxẽ i 
ngẽxguma peta i üünexü̃ i chütacü ípexügügurüxü̃. Rü tá petaãẽgü ngẽxguma 
woweru picueãcüma yima max̱pǘne ya Cori ya Tupanapata nawa 
ngẽxmanegu pexĩgügu. Rü nüma nixĩ i Iraétanüxü̃arü poxü̃ruxü̃ yixĩxü̃. 
30Rü nüma ya Cori ya Tupana rü tá pexü̃ nüxü̃ naxĩnüxẽxẽ i naga i 
tagaxüchixü̃ rü tá pexü̃ nanawex̱ i norü pora. Rü perü uanümaxã tá poraãcü 
nanu. Rü üxüema i guxü̃xü̃ iguxü̃ tá naxcax̱ nango̱xẽxẽ, rü ãẽmacügü tá 
naxcax̱ nanaxüxẽxẽ rü taxüchicü ya pucü tá ínanguxẽxẽ rü gáuxü̃püta tá 
narüyixẽxẽ. 
31Rü ngẽxguma nüxü̃ naxĩnüegu i ngẽma Cori ya Tupanaga rü nüxna 
nanguxgu i ngẽma norü poxcugü, rü nüma i Achíriaanecüãx̱gü rü tá poraãcü 
namuü̃e. 
32Rü nüma ya Cori ya Tupana rü Achíriaanecüãx̱maxã tá nügü nadai. Rü 
ngẽxguma wüxichigüarü cuai̱x̱ca nüxna naxãxgu ya Tupana, rü tá naxãga i 
paü̃dérugü rü árpagü. 
33Erü nũxcümacürüwatama nixĩ ga Achíriaanearü churaragücax̱ rü norü 
ãẽx̱gacücax̱ ínamexẽẽãxü̃ i wüxi i nachica i taxü̃ rü mátamaxü̃ i üxü nawa 
ngẽxmaxü̃. Rü ngéma nangẽxma ya tacü ya üxü i muxü̃ma i üxü nawa 

ngẽxmane. Rü nüma ya Cori ya Tupana rü wüxi i cuemaxã tá nayanaixẽxẽ. 
Rü ñoma üxüema i achúfremaxã inaixü̃rüxü̃ tá nixĩ. 

Ichaía 31 

Taxü̃ i ngechaü̃ nixĩ naxca̱x i ngẽma Equítuanegu ngü̃xẽxẽca̱x yadaugüxü̃ 

1Wüxi i taxü̃ i ngechaü̃ nixĩ naxcax̱ i ngẽma Iraétanüxü̃ i Equítuanegu 
ngü̃xẽẽcax̱ yadaugüxü̃. Nümagü rü nagu nayaxõgü ya yima muxũchine ya 
Equítuanearü carugü rü muxũchixü̃ i churaragü i cowaruétügu ĩxü̃. Natürü 
tama naga naxĩnüechaü̃ ya yimá norü Tupana ya üünecü, rü tama norü 
ucu̱xẽcax̱ nadaugü. 
2Natürü nüma ya Cori ya Tupana rü guxü̃xü̃ nacuax̱ rü nüxü̃̃́ natauxcha nax 
guxchaxü̃ ínanguxẽẽxü̃. Rü ngẽxguma wüxi i tax̱acü naxuegugu rü aixcüma 
nayanguxẽxẽ. Rü ngẽma duü̃xü̃gü i chixexü̃gu maxẽxü̃ rü nüma ya Tupana 
rü tá guxchaxü̃ naxcax̱ ínanguxẽxẽ. Rü ngẽxgumarüxü̃ tá ta guxchaxü̃ naxcax̱ 
ínanguxẽxẽ i ngẽma chixexü̃arü üruü̃güarü ngü̃xẽẽruü̃gü. 
3Rü ngẽma Equítuanecüãx̱ rü duü̃xü̃gümare nixĩgü, rü tama tupanagü nixĩgü. 
Rü ngẽma norü cowarugü rü namachimare nixĩgü, rü tama nixããxẽ. Rü nüma 
ya Cori ya Tupana rü tá guxchaxü̃ naxcax̱ ínanguxẽxẽ i ngẽma Equítuanecüãx̱ 
nax ngẽmaãcü napoxcugüãxü̃cax̱. Rü ngẽma Equítuanecüãx̱ rü ngẽma 
Iraétanüxü̃ i norü ngü̃xẽẽcax̱ daugüxü̃ rü wüxigu tá guxchaxü̃gu nayi rü tá 
nayue. 
4Rü nüma ya Cori ya Tupana rü choxü̃ ñanagürü: —Wüxi i leóü̃ i carnéruxacü 
tüxü̃ imáxü̃ rü tama niña ega woo guxü̃ma i ngẽma carnérugüarü dauruü̃gü 
wüxigu aita naétü üegu. Rü ngẽxgumarüxü̃ tá nixĩ ya Cori ya Tupana ya 
Guxü̃étüwa Ngẽxmacü i ngẽxguma max̱pǘne ya Chióü̃gu ínaxĩx̱gu nax 
Yerucharéü̃xü̃ ínapoxü̃xü̃cax̱. 
5Rü ñoma wüxi i weri i naxchiãü̃na idauxü̃ i naétügu íñaü̃xü̃rüxü̃ tá nixĩ nax 
nüma ya Cori ya Tupana ya Guxãétüwa Ngẽxmacü rü tá Yerucharéü̃na 
nadauxü̃ rü norü uanüna napuãxü̃ rü ínapoxü̃ãxü̃ rü ínanguxuchixẽẽãxü̃ 
==ñanagürü. 

6¡Pa Iraétanüxü̃x, naxcax̱ pewoegu ya yimá ngóxü̃wama nüxü̃ pexoecü! 
7Erü tá ínangu i ngunexü̃ i nagu tá ípenawogüxü̃ i ngẽma perü 
naxchicünax̱ãgü i úirunaxcax̱ rü diẽrumünaxcax̱ ga pexmex̱gü ga 
chixexü̃gümaxãtama pexügüxü̃. 
8Rü ngẽma Achíriaanecüãx̱ rü taragu tá nayue, natürü taxũtáma duü̃xü̃güarü 
poragagu nayue, erü choma nixĩ i nüxü̃ charüporamaexü̃. Rü ngẽma daigagu 
rü norü churaragü rü tá nibuxmü, rü ngẽma norü ngextü̱xüxü̃gü i íyaxügüxü̃ 
rü perü puracütanüxü̃ tá nixĩgü. 
9Rü ngẽma norü ãẽx̱gacü rü muü̃maxã tá niña, rü ngẽma norü 
churaragüerugü rü norü wonerana tá ngéma nibuxmü. Rü ngẽma nixĩ i nüxü̃ 
yaxuxü̃ ya Cori ya Tupana nax Yerucharéü̃wa nüxü̃̃́ nangẽxmaxü̃ ya wüxi ya 
taxü̃ne ya üxü nax namaxã napoxcuãxü̃cax̱ i norü uanügü. 

Ichaía 32 

Ãẽ̱xgacü i mea duü̃xü̃gümaxã icuáxü̃ 

1Rü tá nangẽxma ya wüxi ya ãẽx̱gacü ya wex̱gu duü̃xü̃gümaxã icuácü, rü 
ãẽx̱gacügü i mea duü̃xü̃gümaxã icuax̱güxü̃. 
2Rü wüxichigü i ngẽma ãẽx̱gacügü rü ñoma cu̱xchicaxü̃ i buanecüchax̱wa 
naxchipeta icúxü̃rüxü̃ tá nixĩgü. Rü ñoma ĩpata ya pucü ya taxüchicüchax̱wa 
natüxü̃gu ngaxínerüxü̃ tá nixĩgü. Rü ñoma natügü i paanexüchixü̃gu 
iyax̱güxü̃rüxü̃ tá nixĩgü. Rü ñoma chianexü̃wa ngẽxmacü ya taxüchicü ya 
nutachipetarüxü̃ tá nixĩgü i ngẽma ãẽx̱gacügü. 
3-4Rü ngẽma ãẽx̱gacügü rü tá mea nüxü̃ nadau i guxü̃ma i ngẽma 
nachixü̃anewa ngupetüxü̃. Rü ngẽxguma norü duü̃xü̃gü namaxã idexagügu 
rü tá mea nüxü̃̃́ inaxĩnüe. Rü taxũtáma ñu̱xãẽãcü norü duü̃xü̃gümaxã 
inacuax̱gü, natürü meamare tá namaxã inacuax̱gü. Rü ngẽxguma 
duü̃xü̃gümaxã yadexagügu rü tá mea nango̱x i norü dexa. 
5Rü duü̃xü̃gü rü taxũtáma mexü̃ i duü̃xü̃ãcüma nanaxugü i ngẽma chixexü̃gu 
maxü̃xü̃. Rü ngẽma dauxcüraxü̃wax̱exü̃ rü taxũtáma ñoma duü̃xü̃ i 
mexü̃ãcüma namaxã nixĩgü. 

6Erü ngẽma duü̃xü̃ i chixexü̃gu maxü̃xü̃ rü chixexü̃maxã nidexa rü ñu̱xũchi 
naãẽwa rü chixexü̃ i ĩnügu narüxĩnü. Rü naxcax̱ nadau nax namáetaxü̃ rü 
Cori ya Tupanachiga doraxü̃ nixu. Rü tama tax̱acü tümamaxã nangau ya 
yíxema taiyaxe, rü tama tüxü̃ naxaxẽxẽ ya yíxema itax̱awaxe. 
7Rü ngẽma dauxcüraxü̃wax̱exü̃ rü womüxẽẽgu namaxü̃ rü ngẽma nagu 
naxĩnüxü̃ nixĩ nax chixexü̃ naxüxü̃. Rü ãẽx̱gacüpex̱ewa doramaxã tüxü̃ 
nachixechigaxẽxẽ ya yíxema ngearü diẽruãx̱güxe rü yíxema ngü̃xẽẽcax̱ 
ícaxaxe. 
8Natürü ngẽma duü̃xü̃ i mexü̃gu rüxĩnüxü̃ rü mexü̃ i ĩnügü nüxü̃̃́ nangẽxma. 
Rü ngẽma mexü̃ i nagu naxĩnüxü̃ rü taguma nüxü̃ narüxo. 
Guxchaxü̃gü tá ínangu naxca̱x i ngexü̃gü i rüchomaregüxü̃ i Yerucharéü̃cüã̱xgü 

9Rü pemax, Pa Ngexü̃gü i Rüchomaregüxü̃x, ¡rü iperüxĩnüe i ngẽma tá 
pemaxã nüxü̃ chixuxü̃! Pa Ngexü̃gü i Taxuguma Rüxĩnüexü̃x, ¡dücax, mea 
perüxĩnüe i chorü ore! 
10Ñu̱xma rü petaãẽgü, natürü wüxi ya taunecüarü yexeraguwena tá 
pexoegaãẽgü, erü nigu̱xgü tá i nanetügüarü buxgü rü marü taxũtáma úba 
pibuxgü. 
11Rü pemax nax iperüchomarexü̃ rü taxuguma perüxĩnüexü̃, ¡ẽcü perü 
muü̃maxã pidu̱xru̱xex! ¡Rü ípecu̱xü̃ i pexchirugü, rü naxchiru i témüxü̃gu 
picu̱xgü nax ngẽmaãcü penawéxü̃cax̱ nax ngúxü̃ pingegüxü̃! 
12¡Perümaãchitanü rü pexauxe naxcax̱ i perü naanegü ga noxri mexü̃ rü perü 
úbanecügu ga noxri oxochiréxü̃! 
13Rü chauchixü̃anearü naanegüwa rü tá narüxügü i tuxugü rü chixexü̃ i 
maxẽgü. Rü yima ĩane ga noxri taãxẽ nawa yexmanewa rü guxü̃nema ya 
ĩpatagü ga noxri taãxẽ nawa yexmanewa rü tuxugü rü maxẽgü i chixexü̃ tá 
nawa narüxügü. 
14Rü yima ãẽx̱gacüpata rü ngéma tá natax̱mare. Rü yima ĩane ga noxri 
muxü̃ma i duü̃xü̃gü nawa maxẽne rü tá nachianemare. Rü ngẽma norü 
poxeguxü̃tápü̱xgü rü guxü̃gutáma ngéma nawogümare. Rü ngéma rü taãẽãcü 

tá namaxẽ i búrugü i tama iyapuexü̃ rü ñu̱xũchi ngéma tá nachibüe i 
naxü̃nagü. 
15Rü ngẽmawena ya Cori ya Tupana rü tá tatanüwa nanamu i Naãxẽ ya 
Üünecü. Rü ngẽxguma i ngẽma naane i taxuxü̃ma i nanetü i mexü̃ nawa 
rüxüxü̃ rü tá naane i mexü̃xü̃ nananguxuchi. Rü ngẽma naanewa rü tá 
yexeraãcü name i nanetü. 
16Rü ngẽma nachixü̃anewa rü guxü̃watama i duü̃xü̃gü rü wex̱gu tá namaxẽ 
rü tá aixcüma nügümaxã namecümagü. 
17Rü ngẽma nax mea nügümaxã inacuáexü̃ i duü̃xü̃gü rü nataxutama i nu. Rü 
duü̃xü̃gü rü tá nataãẽgü rü guxü̃gutáma nügüxü̃̃́ nayaxõgü. 
18Rü ngẽma chorü duü̃xü̃gü rü wüxi i nachica i nu nawa taxuxü̃gu tá 
naxãchiü̃gü. Rü ĩpatagü ya itaixü̃newa tá namaxẽ. Rü yima ĩpatagüwa rü tá 
nataãẽgü. 
19-20Rü woo taxü̃ i gáuxü̃pütagü rüyixgu rü perü naixnecüxü̃ nachixexẽẽãgu, 
rü woo perü ĩanegu napogüegu, natürü i pema rü tá petaãẽ rü taxü̃ i dexá 
íngexmaxü̃gu tá petoegü. Rü ngéma tá penachibüexẽxẽ i perü woca rü perü 
búru. 

Ichaía 33 

Ore i Achíriaanechiga 

1Pa Achíriaanex, wüxi i ngechaü̃ tá nixĩ i cuxcax̱. Cuma rü cunadaiãcu i togü 
i ĩanegü, natürü taguma togü curü ĩane nadaiãcu. Cuma rü 
cutogüechitawax̱e, natürü taguma togü nacuechitawax̱egü. Natürü nawena 
nax togüxü̃ cudai̱x̱ü̃ rü cuma rü tá ta cuxü̃ nimax̱gü. Rü nawena nax 
cutogüechitawax̱exü̃ rü cuma rü tá ta nacuechitawax̱egü. 
2Pa Cori ya Tupanax, ¡ẽcü cuxü̃̃́ tangechaü̃tümüü̃gü i toma nax cuxmex̱wa 
tangexmagüxü̃! Rü tanaxwax̱e i guxü̃guma pax̱mama toxü̃ curüngü̃xẽxẽ. Rü 
tanaxwax̱e nax torü poxü̃ruxü̃ quixĩxü̃ i ngẽxguma guxchagü toxcax̱ ínguxgu. 



2051 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

3Rü ngẽxguma duü̃xü̃gü nüxü̃ ĩnüegu nax poxcu namaxã cuxueguxü̃ rü 
nibuxmü. Rü ngẽxguma curü pora nüxü̃ cuwex̱gu rü nachixü̃anegüarü 
duü̃xü̃gü rü nügü nawoone. 
4Rü yema yemaxü̃gü ga togü ga nachixü̃anena napuxü̃xü̃ ga Achíriaanecüãx̱, 
rü norü uanügü rü tá ñoma munügü i muxuchixü̃rüxü̃ naétügu nayi nax 
nüxna napuxü̃ãxü̃cax̱ i ngẽma ngẽmaxü̃gü. 
5Nüma ya Cori ya Tupana ya Guxãétüwa Ngẽxmacü rü daxũguxü̃ i naanewa 
nixĩ i nangẽxmaxü̃. Rü nüma nixĩ i mugü i wex̱guxü̃ rü aixcüma mexü̃ 
Chióü̃arü duü̃xü̃gücax̱ naxueguxü̃. 
6Rü nüma ya Cori ya Tupana rü guxü̃gutáma cuxna nadau. Rü yíxema 
tümaãẽxü̃ cuáxe rü cuax̱ tüxü̃̃́ ngẽxmaxe, rü ngẽma rü wüxi i tümaarü meruxü̃ 
i maxü̃wa tüxü̃ gaxü̃ nixĩ. Rü ngẽma nax Cori ya Tupanaga taxĩnüxü̃ rü wüxi 
i tümaarü meruxü̃ nixĩ. 
7Dücax, ñuxãcü ĩanearü namagüwa aita naxüexü̃ i ngẽma Iraétanüxü̃arü 
churaragüerugü, rü ñuxãcü norü ngechaü̃maxã naxauxexü̃ i ngẽma 
ãẽx̱gacüarü orearü ngeruü̃gü i Achíriaanecüãx̱güxü̃ rüngüxmüxẽẽchaü̃güxü̃. 
8Rü ngẽma namagü rü düxwa nangeãcumare rü taxuxü̃ma nagu naxĩ. Rü 
yema Achíriaanemaxã namexẽẽgüxü̃ nax tama Yerucharéü̃cax̱ 
íyaxü̃ãchixü̃cax̱ rü tama nayanguxẽxẽ. Rü taxúega naxĩnüe i ngẽma 
Achíriaanecüãx̱gü. 
9Rü Iraétanüxü̃ rü namae erü ngechaü̃wa nangẽxmagü. Rü Líbanuarü 
naixnecügü rü nipagü. Rü Charóü̃arü metachinüxü̃ rü naxnücüanexü̃ 
nayanguxuchi. Rü Bacháü̃wa rü max̱pǘne ya Carméruwa rü nabáianemare 
10Rü nüma ya Cori ya Tupana rü ñanagürü: —Ñu̱xma rü tá chayanguxẽxẽ i 
ngẽma nüxü̃ chixuxü̃ rü tá ichanawex̱ i chorü pora. 
11Rü ngẽma perü ĩnügü, rü ngẽma perü puracügü i pexüxü̃ rü chopex̱ewa rü 
ñoma maxẽ ya ipagücürüxü̃ rü ñoma guxchirerüxü̃ nixĩgü. Rü choma rü 
chorü cuemaxã tá chayagu. 

12Rü ngẽma Achíriaanecüãx̱gü rü tá nixae. Rü ñoma tuxu i daxü̃güxü̃ i üxüwa 
iwocuxü̃rüxü̃ tá nixĩgü. 
13Rü pema i Achíriaanecüãx̱gü i yáxü̃wa ngẽxmagüe, ¡rü nüxü̃ pedau i ngẽma 
chaxüxü̃! Rü pema ya Iraétanüxü̃ i ngaicamawa ngẽxmagüxe, ¡rü nüxü̃ 
picuax̱ãchitanü i chorü pora! ==ñanagürü. 
14Rü Chióü̃wa nidu̱xruxe i ngẽma chixexü̃gu maxẽxü̃. Rü ngẽma tama 
yaxõgüxü̃ rü poraãcü namuü̃e rü ñanagürügü: —¿Texé chi i tatanüwa 
tamaxama naétüwa ya yima üxü ya tüxü̃ iguxü̃ne ya guxü̃guma inaiechane? 
==ñanagürügü. 
15-16Rü yíxema aixcüma mea maxü̃̃́xẽ, rü yíxema aixcümaxü̃ ixúxe, rü yíxema 
tama womüxẽẽãcü tügü muarü ngẽmaxü̃ã̃́xẽ, rü yíxema tama nayauxtanüxẽ 
i guxchaxü̃arü mexẽxẽ, rü yíxema tama naga ĩnüxe i ngẽma tümamaxã 
máetagüchaü̃xü̃, rü yíxema chixexü̃chax̱wa ixũgachixe, rü yíxema tá tixĩ ya 
aixcüma maxü̃̃́xẽ rü tüxü̃̃́ nangẽxmaxẽ i tümaarü cu̱xchicaxü̃ i nutanaxcax̱, rü 
guxü̃gutáma taxãwemü rü tagutáma nataxu i tümaarü dexá. 
17Rü wenaxarü tá nüxü̃ pedau ya ãẽx̱gacü ya norü ãẽx̱gacüchirugu icúcü. Rü 
ngẽma norü üyeanegü i tachixü̃ane rü yáxü̃wa nangu. 
18Rü ngẽxguma nüxna pecuax̱ãchiegu ga yema muü̃ ga pexü̃̃́ yexmaxü̃ ga 
yexguma Achíriaanecüãx̱ pexcax̱ íyaxüãchigu, rü ñapegürü tá: —¿Ngexü̃ 
yixĩxü̃ ga yema ngĩrü ugüruxü̃ ga yéma diẽru ga Achíriaaneaxü̃̃́ ngĩxü̃ 
ixütanücü? ¿Rü ngexü̃ nixĩ ga yema úiruarü yaarü ngugüruxü̃? ¿Rü ngexü̃ 
nixĩ ga yema Yerucharéü̃arü dauxü̃taechicagü i taxü̃nearü ugüruxü̃? 
==ñaperügü tá. 
19Rü marü taxũtáma wena nüxü̃ pedaugü i ngẽma Achíriaanecüãx̱gü i 
chixexü̃gu maxẽxü̃ i tama nagaxü̃ pecuáxü̃ rü to i naga i tama nüxü̃ icuáxü̃wa 
idexagüxü̃. 
20Rü dücax, ¡nüxü̃ pedau ya Chióü̃ ya yima ĩane i ngextá tórü petagü i 
üünegüxü̃ nawa ixügüxü̃ne! Rü pexetügümaxã tá nüxü̃ pedau ya Yerucharéü̃ 
ya ĩane ya taãẽne. Rü ñoma wüxi ya ĩpata ya naxchirunaxcax̱ ya mexü̃nerüxü̃ 

tá nixĩ. Rü yima naixmenax̱ãgü i natü̱xü nagu ngagüxü̃ rü taxũtáma 
ínayangogü rü natü̱xügü rü taxũtáma nicauyegü. 
21Rü nüma ya Cori ya Tupana rü Yerucharéü̃wa tá inanawex̱ i norü pora. Rü 
nüma ya Tupana rü ñoma natügü i tacutüxü̃ rü poraü̃chíüxü̃rüxü̃ nixĩ. Rü 
ngẽma tórü uanügü rü taxucürüwa norü wapurugü ya iporanemaxã nagu 
nachocu nax tatanüwa nangugüxü̃cax̱. 
22Erü nüma ya Cori ya Tupana rü tórü guxchaxü̃güarü mexẽẽruxü̃ nixĩ. Rü 
nüma nixĩ i tamaxã inacuáxü̃. Rü nüma nixĩ i tórü ãẽx̱gacü yixĩxü̃. Rü nüma 
nixĩ i tórü poxü̃ruxü̃ yixĩxü̃. 
23Rü tórü uanügüarü wapurugüarü naxchirutachinüpaweru rü íyangogügu i 
natü̱xügü rü tá niwax̱ i ngẽma napáweru. Rü ngẽma naxchirutachinügü i 
namaxã yaxĩxü̃ rü taxũtáma nitexechigü rü taxucürüwa ngextá naxĩ. Rü 
ngẽma wapurugüarü ngẽmaxü̃gü i tatanüxü̃ rü Iraétanüxü̃ tá nüxna 
nanapuxü̃ rü nügü tá nayanu. Rü woo i ngẽma chixeparagüxü̃ rü tá nayana i 
ngẽma ngẽmaxü̃gü. 
24Rü ngẽma ngunexü̃gügu rü taxúxetáma ya Yerucharéü̃cüãx̱ rü ñatagürü: —
Chidaxawe ==ñatagürü. Rü ngẽma Chióü̃cüãx̱arü pecadugü rü nüma ya 
Cori ya Tupana rü tá nüxü̃̃́ nüxü̃ narüngüma. 

Ichaía 34 

Cori ya Tupana rü togü i nachixü̃anegüca̱x poxcu tá ínanguxẽxẽ 

1¡Pa Guxü̃ma i Nachixü̃anecüãx̱, dücax, nua pexĩ rü iperüxĩnüe i ngẽma tá 
pemaxã nüxü̃ chixuxü̃! ¡Rü nüxü̃ naxĩnü i ñoma i naane rü guxü̃ma i nawa 
ngẽxmagüxü̃! ¡Rü nüxü̃ naxĩnü i guxü̃ma i naane rü guxü̃ma i ngẽma nawa 
yaexü̃! 
2Erü nüma ya Cori ya Tupana rü guxü̃ma i nachixü̃anegümaxã nanu. Rü 
ngẽxgumarüxü̃ ta namaxã nanu i guxü̃ma i norü churaragü. Rü ngẽmacax̱ 
namaxã nanaxuegu nax nadaiaxü̃ nax nayuexü̃cax̱. 
3Rü ngẽma yuexü̃ rü ngéma tá nawogümare. Rü ngẽma naxü̃negü rü tá 
nanayixanexẽẽgü. Rü nagü rü max̱pǘnegüwa tá narüyáü̃gü. 

4Rü yimá üax̱cü rü tauemacü rü ẽxtagü rü tá inadexgü. Rü ngẽma 
yau̱̱xtüweanexü̃ rü ñoma wüxi i poperarüxü̃ tá nadixcumü. Rü yima ẽxtagü 
rü tá narüyi. Rü ñoma úbaatügü i paxü̃ rüyix̱ü̃rüxü̃ tá nixĩgü. Rü ngẽma 
iguatügü i paxü̃ rüyix̱ü̃rüxü̃ tá nixĩgü. 
5Rü daxũwa tá nango̱x i Cori ya Tupanaarü tara. Rü natanügu tá nangu i 
Edóü̃anearü duü̃xü̃gü ya Tupana yu namaxã ueguxü̃. 
6Rü ngẽma Cori ya Tupanaarü tara rü nagümaxã tá nadutachinü rü 
chíxü̃maxã tá niyix̱atachinücüxü. Rü ñoma ngẽxguma ãmareruxü̃ 
carnéruxacügü rü chíbuxacügü idaixgurüxü̃ tá nixĩ. Rü nüma ya Cori ya 
Tupana rü ĩane ya Bochráwa wüxi i ãmare tá nigu, rü Edóü̃anewa rü 
muxü̃tama i duü̃xü̃güxü̃ tá nadai. 
7Rü ngẽma ãẽx̱gacügü i Edóü̃cüãx̱gü rü tá nadai ñoma wocagü iyatüxü̃ daiwa 
nagagüxü̃rüxü̃. Rü ñoma wocaacügürüxü̃ rü wocagü iyatüxü̃rüxü̃ tá nayue i 
ngẽma Edóü̃cüãx̱gü rü waixü̃mü rü tá nagümaxã nawaiane rü waixü̃mütex̱e 
rü norü chíxü̃maxã tá guxü̃wama niwaitex̱e. 
8Rü ngẽma ngunexü̃gu tá nixĩ ya Cori ya Tupana inapoxcueãxü̃ i Edóü̃cüãx̱gü. 
Rü yimá taunecügu rü Tupana tá Iraétanüxü̃xü̃ naxütanü naxcax̱ ga yema 
chixexü̃ ga Edóü̃cüãx̱gü Chióü̃wa ügüxü̃. 
9Rü ngẽma Edóü̃anearü natüxacügü rü o̱xwücharaxü̃ tá nayanguxuchigü. Rü 
ngẽma norü waixü̃müchicutex̱e rü achúfrexü̃ tá nayanguxuchi. Rü ngẽma 
waixü̃mü rü ñoma o̱xwüchararüxü̃ tá ninai. 
10Rü woo ngunecü rü chütacü rü tagutáma nixo, rü guxü̃gutáma ngéma 
nicaixqueecha. Rü ngẽma naane rü mucüma ya taunecü tá ngéma 
natáechamare, rü taxúetama wena ngéma taxüpetü. 
11Rü cüchanagü rü murutucugü rü tá nawa namaxẽ. Rü ngẽxma tá 
nixãxchiaü̃gü i ngurucugü rü murutucugü. Rü nüma ya Cori ya Tupana rü tá 
chianexü̃xü̃ nayangucuchixẽxẽ i ngẽma nachixü̃ane. 
12Rü tagutáma wena nüxü̃̃́ nangẽxma i wüxi i ãẽx̱gacü i namaxã icuáxü̃. Rü 
guxü̃táma i ngẽma norü ãẽx̱gacügü rü inarütaxu. 

13Rü yima ãẽx̱gacüpatagüwa rü chuchuxü̃gü tá nawa narüxügü. Rü yima 
churaragüpataü̃güwa rü chixexü̃ i natüanegü rü tuxugü tá nawa narüxügü. 
Rü wüxi i nachica i airugü i naixnecücüãx̱ rü abetrú nawa maxẽxü̃ tá nixĩ. 
14Rü ngẽma queturegü rü airugü i dauchitacüãx̱maxã tá naxãmücügü. Rü 
ngẽma chíbugü rü nügücax̱ tá nacagü. Rü ngéma tá namaxẽ i werigü i 
chütacü naxüanexü̃ rü ngẽxma tá nüxü̃ nayangaugü i nachica i nagu 
nangü̃güxü̃. 
15Rü ngẽxma tá nixĩ i naxãxchiaü̃xü̃ rü inayicharaü̃xü̃ i ngẽma cüchana. Rü 
ngéma tá nixĩ i nayaexacüxü̃ rü tüxna nadauxü̃ ya yíxema naxacügü. Rü 
ngéma tá ta nixĩ i namaxẽxü̃ i ĩyügü, rü ngẽma ĩyügü rü wüxichigü i yatüxü̃ 
rü norü ngexemaxã tá nixãmücüchigü. 
16¡Rü ngẽma Cori ya Tupanaarü orewa pengúe! Rü taxũtáma wüxi i ngẽma 
naeü̃gü rü ngéma nangeéga, rü taxuxü̃táma nayangemücü i ngexewa. Erü 
nümatama ya Cori ya Tupana rü ngẽmaãcü nanaxwax̱e, rü wüxi cue 
ñaxü̃maxã tá nixĩ i wüxiwa nagagüãxü̃. 
17Rü wüxichigü i ngẽma naeü̃gü rü namaxã nüxü̃ nixunetachigü i 
nachicachigü. Rü yima naxmex̱maxã nixĩ i nüxü̃ yaxunetachigüxü̃ i ngẽma 
naanechigü. Rü guxü̃gutáma ngéma nangẽxmagüecha, rü ñu̱xũchi 
guxü̃gutáma ngéma namaxẽ. 

Ichaía 35 

Iraétanüxü̃ rü Chióü̃ca̱x tá nawoegu 

1-2Ngẽma chianexü̃ i pamarexü̃ i taxúema íxãpataxü̃wa rü wenatáxarü nawa 
nangẽxma i taãxẽ. Rü ngéma chianexü̃wa tá narüxügü i putüragü i líriugü rü 
guxü̃watáma nangẽxma i taãxẽ. Rü nüma ya Cori ya Tupana rü wenatáxarü 
nanamexẽxẽ i Iraéane i chianexü̃, rü ñoma Líbanuanerüxü̃ tá namexẽchi. Rü 
ñoma Carméruane i mexechixü̃rüxü̃ rü Charóü̃arü metachinüanerüxü̃ rü 
ngẽma Iraéanewa tá nabaxca i nanetügü. Rü guxãtáma nüxü̃ tadaugü i Cori 
ya Tupanaarü pora rü ñuxãcü nax namexẽchixü̃ i nümax. 

3Rü ngẽma turaexü̃ ¡rü penaporaãchitanüxẽxẽ! Rü ngẽma ipaexü̃ ¡rü nüxü̃ 
perüngü̃xẽxẽ! 
4Rü ngẽma muü̃exü̃ rü nüxü̃ ñapegügü: —¡Piporae, rü taxṹ i pemuü̃exü̃! Rü 
daa nixĩ ya perü Tupana nax pexü̃ ínapoxü̃xü̃cax̱. Rü nüma tá nanapoxcue i 
perü uanügü i guxchaxü̃ pexcax̱ íngu̱xẽẽxü̃ ==ñapegügü. 
5Rü ngẽma ngunexü̃gu rü ngẽma ingexetüxü̃ rü tá nidauuchitanü, rü ngẽma 
ingauchiẽxü̃ rü tá ningo̱xnamachixẽgü. 
6Rü ngẽma ibüyeparagüxü̃ rü ñoma cowü iyayuxnegüxü̃rüxü̃ tá 
nayayuxnegü. Rü ngẽma tama idexagüxü̃ rü aita tá naxüe. Rü ngextá 
taxúema íxãpataxü̃wa i íyapaanexü̃wa rü taxü̃ i dexá tá narüyuxü̃chíxü. 
7Rü ngextá taxúema íxãpataxü̃wa rü naxtaxaxü̃ tá nayanguxuchi. Rü ngẽma 
naane i paxü̃ rü natüacügümaxã tá nanapa. Rü ngẽma ñu̱xma airugü i 
dauxchitacüãx̱ ímaxẽxü̃wa rü dexnegü tá narüxügü. 
8Ngéma tá nangẽxma i wüxi i nama i “Nama i Üünexü̃gu” ãégaxü̃. Rü yíxema 
tama Tupanapex̱ewa tügü mexẽẽ̃́xe rü taxucürüwa nagu tixũ. Rü 
ngẽxgumarüxü̃ ta i ngẽma chixexü̃arü üruü̃gü rü taxucürüwa nagu naxĩ. 
9-10Ngẽma namawa rü nataxutama i leóü̃gü, rü nataxutama i aigü i düraexü̃ i 
tüxna nangaicamagüxü̃. Rü ngẽma namagu tá nawoegu i ngẽma duü̃xü̃gü i 
Cori ya Tupana ínguxü̃xẽẽxü̃ norü uanügümex̱ẽwa. Rü taãẽxü̃ i wiyaegümaxã 
tá Chióü̃gu nachocu, rü guxü̃gutáma ngéma nataãẽgüecha. Rü ngéma rü 
marü nataxutama i axu rü ngúxü̃, rü taãẽxicatatama nangẽxma. 

Ichaía 36 

Chenáqueri rü Yudáanegu naxücu 
(2 R. 18.13-37; 2 Cr. 32.1-19) 

1Rü yexguma marü 14 ga taunecü ãẽx̱gacü yixĩxgu ga Echequía, rü nüma ga 
Chenáqueri ga Achíriaanearü ãẽx̱gacü rü norü churaragümaxã guxü̃nema ga 
ĩanegü ga Yudáanewa yexmagüne ga ípoxegugünecax̱ ínayagoõchi rü 
nanapuxü̃. 

2Rü nüma ga Achíriaanearü ãẽx̱gacü rü Láquiwa inanamuãchi ga wüxi ga 
namücü ga churaragüeru ga Rabachégu ãégaxü̃ namaxã ga muxü̃ma ga norü 
churaragü ga poraexü̃ nax ãẽx̱gacü ga Echequíaxü̃ íyadaugüxü̃cax̱ ga 
Yerucharéü̃wa. Rü yexguma Yerucharéü̃wa nangugügu, rü yema puchu ga 
max̱pǘnewa yexmaxü̃arü ngaicamana nayachaxãchitanü nacüwawa ga yema 
nama ga yauxchiruchicawa daxü̃. 
3Rü ñu̱xũchi ãẽx̱gacü ga Echequíacax̱ nangemagü nax namaxã 
yadexagüxü̃cax̱. Natürü nüma ga ãẽx̱gacü rü tama yéma naxũ. Rü nachicüxü 
yéma nanamugü ga Eriaquíü̃ ga Irichía nane ga ãẽx̱gacüpatamaxã icuáxü̃, rü 
Chéna ga ãẽx̱gacüarü poperana daucü, rü Yoá ga Achá nane ga ãẽx̱gacüarü 
ngü̃xẽẽruxü̃ ixĩcü. Rü yéma naxĩ nax yema Achíriaanearü churaragüerumaxã 
yanadexagüxü̃cax̱. 
4Rü nüma ga yema Achíriaanearü churaragüeru rü nüxü̃ ñanagürü: —
¡Echequíamaxã nüxü̃ pixu i torü ãẽx̱gacüarü ore i ñaxü̃!: “¿Cuma nagu 
curüxĩnügu rü tá nangẽxmaxü̃ i cuxü̃ ípoxü̃xü̃ i cho̱xmex̱wa? 
5¿Rü nagu curüxĩnügu rü ngẽma curü dexagü rü chorü churaragüarü 
poramaxã nawüxiguxü̃? ¿Rü texéaxü̃̃́ nixĩ i cuyaxõxü̃ rü ngẽmacax̱ chomaxã 
cunuxü̃? 
6Rü nüxü̃ chacuax̱ nax Equítuanearü ãẽx̱gacüaxü̃̃́ nixĩ i cuyaxõxü̃. Rü 
aixcümaxü̃chi i Equítuanearü ãẽx̱gacü rü ñoma wüxi i dexnemenax̱ã i 
büyexü̃rüxü̃ nixĩ. Rü ngẽxguma nagu iyauxãchigu rü nagu tangúxmex̱ i 
natüchi. Rü ngẽxgumarüxü̃ nixĩ i Equítuanearü ãẽx̱gacü i Faraóü̃, rü 
guxchaxü̃ tümacax̱ ínanguxẽxẽ ya guxãma ya yíxema nüxü̃̃́ yaxõgüxe. 
7Rü ngẽxguma tá choxü̃ ñacuxgu: ‘Toma rü torü Cori ya Tupanaaxü̃̃́ nixĩ i 
tayaxõgüxü̃’, ñacuxgu. ¿Ẽ̱xna tama nüma ga Echequía yixĩxü̃ ga 
iyanaxoxẽẽgüaxü̃ ga yema togü ga nachicagü ga Tupanaxü̃ nawa 
yacuax̱üü̃güxü̃, rü yema Tupanaarü ãmarearü guruü̃gü, rü ñu̱xũchi 
Yudáanecüãx̱gü rü Yerucharéü̃cüãx̱gü ga duü̃xü̃güxü̃ namuxü̃ nax wüxitama 
i ãmarearü guruü̃wa Tupanaxü̃ yacuax̱üü̃güxü̃cax̱?” ==ñanagürü ga 
Achíriaarü churaragüeru. 

8Rü ñu̱xũchi ñanagürü: —Chorü cori ya Achíriaanearü ãẽx̱gacü rü wüxi i 
uneta cumaxã naxü. Choma rü tá 2,000 i cowarugü cuxna chamugü ega cuxü̃̃́ 
nangẽxmagu i 2,000 i churaragü i cowarumaxã icuax̱güxü̃. 
9Cuma rü tama cupora nax cuyañaxẽẽxü̃ i woo i ngẽma Achíriaanearü 
churaragüeru i natüxü̃waama üxü̃. ¿Ẽ̱xna nagu curüxĩnü nax Equítuanewa 
naxcax̱ ícucax̱axü̃ i cowarugü rü churaragü i ngẽma cowarugümaxã 
icuax̱güxü̃? 
10¿Ẽ̱xna cuma nagu curüxĩnü nax tama Cori ya Tupanaarü ngü̃xẽẽmaxã 
yixĩxü̃ nax nua chaxũxü̃ nax naxcax̱ íchayagoxõchixü̃cax̱ rü 
chanadaiãcuxü̃cax̱ i ñaa nachixü̃ane? Rü nüma ya Cori ya Tupana nixĩ i 
choxü̃ namuxü̃ nax naxcax̱ íchayagoxõchixü̃cax̱ rü chanadaiãcuxü̃cax̱ 
==ñanagürü. 
11Rü Echequíaarü ngü̃xẽẽruü̃gü ga Eriaquíü̃, rü Chéna, rü Yoá rü yema 
Achíriaanearü churaragüeruxü̃ nangãxü̃gagü rü nüxü̃ ñanagürügü: —Cuxna 
naxcax̱ taca nax Araméutanüxü̃gawa tomaxã quidexaxü̃, erü ngẽma nixĩ i 
nüxü̃ tacuáxü̃. ¡Rü taxṹ i Ebréugawa tomaxã quidexaxü̃ i cumax! Erü guxü̃ma 
i ngẽma duü̃xü̃gü i ĩanearü poxeguxü̃arü dauxü̃wa irüdaunüxü̃ rü nüxü̃ 
naxĩnüe ==ñanagürügü. 
12Natürü nüma ga Achíriaanearü churaragüeru rü nanangãxü̃ rü ñanagürü: 
—Ngẽma Achíriaanearü ãẽx̱gacüarü ore rü tama perü corimaxã rü bai i 
pemaxã nüxü̃ chixuxü̃cax̱ yixĩxü̃ nax nua choxü̃ namuxü̃. Natürü ngẽma 
duü̃xü̃gü i yea ĩanearü poxeguxü̃arü dauxü̃wa irüdaunüxü̃gümaxã nixĩ i nüxü̃ 
chixuxü̃, erü nümagü tá nixĩ i pexrüxü̃ naü̃ nangõ̱xgüxü̃ rü naxü̱̃xü̃wa 
naxaxegüxü̃ ==ñanagürü. 
13-14Rü yexguma ga yema Achíriaanearü churaragüeru rü inachi rü tagaãcü 
Ebréugawa ñanagürü: —¡Nüxü̃ pexĩnüe ya yimá Achíriaanearü ãẽx̱gacü ya 
poracü pemaxã nüxü̃ ixuxü̃! Rü nüma rü ñanagürü: “¡Taxṹ i pegü 
penawomüxẽẽxü̃ i Echequía! Nüma rü taxũtáma cho̱xmex̱wa pexü̃ 
ínanguxü̃xẽxẽ”, ñanagürü. 

15-16Rü ngẽxguma Echequía pexü̃ yaxõgüxẽẽchaü̃gu nax Cori ya Tupanaaxü̃̃́ 
peyaxõgüxü̃cax̱, rü pexü̃ ñaxgux: “Nüma ya Cori ya Tupana rü aixcüma tá 
tüxü̃ ínanguxü̃xẽxẽ, erü tama nanaxwax̱e nax Achíriaanearü ãẽx̱gacümex̱ẽgu 
nanguxü̃ ya daa ĩane”, ñaxgu, ¡rü taxṹ i naga pexĩnüexü̃! Rü nüma ya yimá 
Achíriaanearü ãẽx̱gacü rü nua choxü̃ namu nax pemaxã nüxü̃ 
chayarüxuxü̃cax̱ nax namaxã perüngüxmüexü̃cax̱ rü naxmex̱wa pegü 
pengẽxmagüxẽẽxü̃cax̱. Rü ngẽmaãcü i wüxichigü i pema rü tá penangõ̱x i 
ngẽma norü úbanecüarü o, rü norü igunecüarü o rü ñu̱xũchi ngẽma 
noxrütama puchuwa ngẽxmaxü̃ i dexáwa tátama pexaxegü. 
17Rü ngẽmawena rü wüxi i nachixü̃ane i pechixü̃anerüxü̃ ixĩxü̃wa tá pexü̃ 
nagagü. Rü ngẽma nixĩ i wüxi i nachixü̃ane i ngextá trigunecügü nawa 
ngẽxmaxü̃ nax penaxüxü̃cax̱ i perü paũ rü úbanecügü nawa ngẽxmaxü̃ nax 
penaxüxü̃cax̱ i perü bínu. 
18Rü ngẽxguma Echequía pexü̃ ngẽma ñaxgux nax Cori ya Tupana tá pexü̃ 
ínguxü̃xẽẽxü̃ rü ¡taxṹ i naga pexĩnüexü̃ nax pexü̃ nawomüxẽẽxü̃! Rü dücax, 
rü natanüwa ga guxü̃ma ga yema togü ga nachixü̃anegü ¿rü ngexü̃rüxüxü̃ ga 
yema nachixü̃anegüarü tupanagü rü napora nax Achíriaanearü 
ãẽx̱gacümex̱ẽwa pexü̃ ínapoxü̃xü̃? 
19¿Rü ngexü̃gü nixĩ i ngẽma tupanagü i Amáxanecüãg̱üxarü, rü 
Arpáxanecüãx̱arü, rü Cheparabaíü̃anecüãx̱güarü, rü Énaanecüãx̱güarü rü 
Íbaanecüãx̱güarü? ¿Rü yema tupanagü rü nüxü̃̃́ natauxchaxü̃ yixĩxü̃ ga 
cho̱xmex̱wa nax ínanguxuchixẽxẽãxü̃ ga ĩane ga Chamária? 
20Rü dücax, rü natanüwa ga guxü̃ma ga yema togü ga nachixü̃anegüarü 
tupanagü ¿Rü ngexü̃rüüxü̃ yixĩxü̃ ga nachixü̃anexü̃ cho̱xmex̱wa ípoxü̃xü̃? 
¿Rü tü̱xcüü̃ i ñu̱xma i nagu perüxĩnüexü̃ rü Cori ya Tupana tá yixĩxü̃ ya 
cho̱xmex̱wa ínapoxü̃cü ya Yerucharéü̃? ==ñanagürü ga yema 
Achíriaanearü churaragüeru. 
21Rü yema duü̃xü̃gü rü nachianegümare, rü taxuxü̃ma ga oremaxã 
nanangãxü̃gü, yerü ga ãẽx̱gacü ga Echequía rü nüxü̃ yema ñanagürü nax 
taxumaama nangãxü̃gagüaxü̃cax̱. 

22Rü yexguma ga Eriaquíü̃ ga Irichía nane ga ãẽx̱gacüpatamaxã icuácü rü 
Chéna ga ãẽx̱gacüarü poperagüna daucü rü Yoá ga Achá nane ga ãẽx̱gacüarü 
ngü̃xẽẽruxü̃ ixĩcü rü nanaxĩx̱ãchiãẽgü rü nügü narügáutechirugü. Rü ãẽx̱gacü 
ga Echequíaxü̃tawa naxĩ nax namaxã nüxü̃ yanaxugüexü̃cax̱ ga yema 
Achíriaanearü churaragüeruarü ore. 

Ichaía 37 

Echequía rü Tupanaarü ngü̃xẽxẽca̱x nadau nax Chenáquerime̱xẽwa 
ínanguxuchixẽxẽãxü̃ca̱x ga Yudáane 

(2 R. 19.1-37; 2 Cr. 32.20-23) 

1Rü yexguma yemaxü̃ naxĩnügu ga gumá ãẽx̱gacü ga Echequía rü nügü 
narügáutechiru. Rü norü ĩx̱ãchiãẽmaxã nagu nicu̱x ga wüxi ga naxchiru ga 
témüxü̃ rü yemaacü Tupanapata ga taxü̃newa naxũ. 
2Rü nüma ga ãẽx̱gacü rü nanamu ga Eriaquíü̃ ga ãẽx̱gacüpatamaxã icuácü rü 
Chéna ga ãẽx̱gacüarü poperagüna daucü rü yema chacherdótegü ga 
rüyamaegüxü̃ nax nümagü rü ta naxchiru ga témüxü̃gu yacu̱xgüxü̃cax̱. Rü 
yemaacü orearü uruxü̃ ga Ichaía ga Amú nanexü̃tawa nanamugü nax namaxã 
nüxü̃ yanaxugüexü̃cax̱ ga yema guxchaxü̃. 
3Rü Ichaíamaxã nüxü̃ nixugüe ga ãẽx̱gacüarü ore ga ñaxü̃: —Ñu̱xma rü wüxi 
i taxü̃ma i ãũcümaxü̃wa tangexmagü, rü tórü uanügü rü tamaxã 
naguxchigagü rü tüxü̃ nacugüe. Rü poraãcü ngúxü̃ tingegü ñoma wüxi i 
ngexü̃ i ixraxacüchaü̃xü̃ rü turaxü̃rüxü̃. 
4Bexmana nüma ya Cori ya curü Tupana rü marü nüxü̃ naxĩnü i ngẽma ore i 
nüxü̃ yaxuxü̃ i ngẽma Achíriaanearü churaragüeru i norü ãẽx̱gacü nua muxü̃ 
nax Tupana ya Maxü̃cümaxã naguxchigaxü̃. Rü chierüna napoxcuãgu ya curü 
Cori ya Tupana naxcax̱ i ngẽma ore i nümatama nüxü̃ naxĩnüxü̃. Rü 
ngẽmacax̱ chanaxwax̱e i toxcax̱ cuyumüxẽ i toma nax ítayaxügüxü̃ 
==ñanagürü ya ãẽx̱gacü. 
5-6Rü yema ãẽx̱gacügü ga Echequíaarü ngü̃xẽẽruü̃gü rü Ichaíaxütawa naxĩ. 
Rü yexguma Ichaía nüxü̃ ĩnügu ga yema ore rü ñanagürü: —Ãẽx̱gacü ya 
Echequíamaxã nüxü̃ pixu rü Tupana rü ñanagürü: “¡Taxṹ i cumuü̃xü̃ naxcax̱ 

i ngẽma ore i chixexü̃ i chauchiga nüxü̃ yaxugüexü̃ i ngẽma norü duü̃xü̃gü i 
ngẽma Achíriaanearü ãẽx̱gacü! 
7Rü dücax, choma rü tá nüxna chananguxẽxẽ i wüxi i ore i ãũcümaxü̃ i tá 
nachixü̃anecax̱ natáeguxẽẽxü̃ nax ngẽxma yamax̱güãxü̃cax̱” ==ñanagürü. 
8Rü nüma ga yema Achíriaanearü churaragüeru rü nüxü̃ nacuáchiga nax 
gumá norü ãẽx̱gacü ga Chenáqueri rü marü ínaxũxũxü̃ ga ĩane ga Láquiwa. 
Rü yemacax̱ ga yema churaragüeru rü nataegu ga Yerucharéü̃wa. Rü nüxü̃ 
inayangau ga norü ãẽx̱gacü ga Chenáqueri ga Lixnácax̱ íyagoõchixü̃. 
9-10Rü yexguma yéma nayexmayane ga nüma ga Achíriaanearü ãẽx̱gacü rü 
yéma nüxü̃ naxĩnüchiga nax Etiopíaanearü ãẽx̱gacü ga Tiráca rü naxcax̱ nax 
ínayagoõchichaü̃xü̃. Natürü nüma ga ãẽx̱gacü ga Achíriaanecüãx̱ ga 
Chenáqueri rü wenaxarü norü duü̃xü̃güxü̃ namuama nax Yudáanearü 
ãẽx̱gacü ga Echequíaxü̃tawa nangegüãxü̃cax̱ ga popera ga ñaxü̃: —Curü 
Tupana ya nüxü̃̃́ cuyaxõcü rü cumaxã nüxü̃ nixu ya yima ĩane ya Yerucharéü̃ 
rü taxũtáma cho̱xmex̱gu nax nanguxü̃. ¡Natürü taxṹ i cugü cunawomüxẽxẽxü̃ 
ya yimá curü Tupana! 
11Cuma rü marü nüxü̃ cucuáchiga ga yema naxügüxü̃ ga tochixü̃anearü 
ãẽx̱gacügü namaxã ga guxü̃ma ga yema togü ga nachixü̃anegü ga nadai̱x̱ü̃. 
¿Rü ñuxãcü i cuma i nagu curüxĩnüxü̃ nax taxũtáma cho̱xmex̱gu nax 
cunguxü̃? 
12Rü yexguma torü o̱xigü nadaixgu ga yema nachixü̃anegü ga Gocháü̃, rü 
Aráü̃, rü Réchex rü yema Bex-edéü̃tanüxü̃ ga ĩane ga Teracháxwa maxẽxü̃, 
¿rü norü tupanagü yixĩxü̃ ga ínapoxü̃güxü̃? 
13¿Rü ngexü̃gü yixĩxü̃ i ñu̱xma ga yema norü ãẽx̱gacügü ga guma ĩane ga 
Amá, rü Arpáx rü Cheparabaíü̃, rü Ená rü Ibá? ==ñanagürü. 
14Rü yexguma Echequía nayaxugu ga yema popera ga Achíriaanearü 
ãẽx̱gacüarü ngü̃xẽẽruü̃gü yéma ngẽgüxü̃, rü nüxü̃ nadaumatü. Rü ñu̱xũchi 
Tupanapata ga taxü̃newa naxũ rü yexma Tupanapex̱egu nayaxǘ ga yema 
popera. 

15-16Rü ñaãcü yéma nayayumüxẽ: —Pa Corix, Pa Tupana ya Guxãétüwa 
Ngẽxmacü ya Iraétanüxü̃arü Tupana Ixĩcü i Ñaa Nachica i Üünexü̃wa 
Ngẽxmacüx, rü cuxicatama nixĩ ya Tupana i norü yora quixĩxü̃ i guxü̃ma i 
nachixü̃anegü i ñoma i naanewa ngẽxmagüxü̃. Rü cumatama cunaxü ga 
daxũguxü̃ ga naane rü ñoma ga naane. 
17¡Dücax, Pa Corix, rü choxü̃̃́ irüxĩnü! ¡Rü nüxü̃ naxĩnü i ngẽma ore i ngẽma 
ãẽx̱gacü i Chenáqueri nua chauxü̃tawa muxü̃! Rü guxü̃ma i ngẽma norü 
oregüwa rü cumaxã naguxchiga, Pa Tupana ya Maxü̃cü. 
18-19Rü aixcüma nixĩ, Pa Corix, Pa Tupana ga yema nũxcümaü̃xü̃ ga 
ãẽx̱gacügü ga Achíriaanecüãx̱gü ga nadaiãcuãxü̃ ga yema nachixü̃anegü rü 
napuxü̃ãxü̃ ga norü naanegü rü nüxü̃̃́ ínaguaxü̃ ga yema norü 
tupananetachicünax̱ãgü. Yerü yema tupananetachicünax̱ãgü rü tama 
aixcüma tupanagü nixĩ. Rü duü̃xü̃gü nutawa rü naigüwa ügüxü̃ nixĩ. Rü 
yemacax̱ nixĩ ga nüxü̃̃́ nagu napogüexü̃ rü ínaguaxü̃. 
20Rü ñu̱xmax, Pa Corix, Pa Torü Tupanax ¡rü toxü̃ ínanguxü̃xẽxẽ naxmex̱wa 
i ngẽma Achíriaanearü ãẽx̱gacü nax ngẽmaãcü guxü̃ i nachixü̃anegü i ñoma 
i naanewa ngẽxmagüxü̃ nüxü̃ cuax̱güxü̃cax̱ nax cuxicatama yixĩxü̃ nax 
Tupana quixĩxü̃! ==ñanagürü ga norü yumüxẽwa. 
21Rü yemawena rü nüma ga Ichaía rü Echequíacax̱ yéma namuga rü 
ñanagürü: —Nüma ya Iraétanüxü̃arü Tupana rü ñanagürü cuxü̃: “Marü cuxü̃̃́ 
nüxü̃ chaxĩnü i ngẽma curü yumüxẽwa chomaxã nüxü̃ quixuxü̃ i Chenáqueri 
i Achíriaanearü ãẽx̱gacüchiga”, ñanagürü. 
22Rü ñaagü nixĩ i ngẽma ore ya Cori ya Tupana nüxü̃ ixuxü̃ nachiga i ngẽma 
Achíriaanearü ãẽx̱gacü: “Dücax, Pa Chenáquerix, rü yima Tupanaarü ĩane ya 
Chióü̃arü duü̃xü̃gü rü ñoma wüxi i pacü cuxü̃ cugüxü̃rüxü̃ tá cuxü̃ nacugüe. 
Rü ngẽxguma nüxna quixũgachigu rü ngẽma Yerucharéü̃cüãx̱gü rü tá 
nanexáerugüãcüma cugu nidauxcüraxü̃gü. 

23¿Rü texéchiga nixĩ ga chixri quidexaxü̃ rü texémaxã nixĩ ga cuguxchigaxü̃? 
¿Rü texémaxã nixĩ ga quipuraxü̃ rü cunuxetüxü̃? Rü cumaxã nüxü̃ chixu rü 
chomaxã nixĩ i cunuxü̃ i choma i Iraétanüxü̃arü Tupana ya Üünecü. 
24Rü ngẽma curü orearü ngeruü̃güwa rü chomaxã cuguxchiga rü ñacurügü: 
‘Choma rü muxü̃nema ga chorü carugü ga daiwexü̃gümaxã max̱pǘnegüétügu 
chaxĩnagü ñu̱xmata yema pinunecüane ga Líbanuanewa yexmagünewa 
changu. Rü chayaye ga gumá ocayiwagü ga rümáchanemaegüne rü pinugü 
ga rümemaegüne. Rü max̱pǘnegü ga rümáchanemaegüneétügu chaxĩnagü 
nawa ga yema norü naixnecü ga mexẽchixü̃ ga ñoma putüraanecürüxü̃ ixĩxü̃. 
25Rü choma rü to ga nachixü̃anegüwa chanaxü ga puchugü rü norü dexáwa 
chaxaxe. Rü yexguma nawa changaxgu rü chayapagüxẽxẽ ga guxü̃ma ga 
yema Equítuanearü natügü’, ñacurügü. 
26¿Natürü tama ex̱na nüxü̃ cucuax̱, Pa Chenáquerix, nax choma yixĩxü̃ ga 
cuxna chanaxãxü̃ ga pora nax cunaxüxü̃cax̱ ga guxü̃ma ga yema? Rü 
nũxcümacürüwatama rü marü nagu charüxĩnü i ngẽma ñu̱xma chaxüxü̃. Rü 
yemacax̱ nixĩ ga cuyanaxoxẽẽgüxü̃ ga guma ĩanegü ga ípoxegugüne rü 
natüchigüxicatama cuyaxĩxgüxẽẽxü̃. 
27Rü yema norü duü̃xü̃gü ga yema nachixü̃anegü rü cupex̱ewa nügü 
nicuax̱ãchitanü nax naturaexü̃. Rü namuü̃e rü naxãnee. Rü ñoma maxẽ i 
naanewa rüxüxü̃rüxü̃ nixĩgü rü maxẽ i ngexwaca rüxüxü̃rüxü̃ nixĩgü. Rü 
ñoma maxẽ i ĩpataétüwa rüxüxü̃ i taxũtáma nayaegu yuexü̃rüxü̃ nixĩgü ga 
yema duü̃xü̃gü. 
28Pa Chenáquerix, choma rü meama nüxü̃ chacuax̱ nax ngextá ne cuxũxü̃ rü 
ngextá cuxũxü̃. Rü nüxü̃ chacuax̱ i guxü̃ma i ngẽma cuxüxü̃. Rü nüxü̃ chacuax̱ 
nax chomaxã cunuxü̃. 
29Rü ngẽma nax poraãcü chomaxã cunuxü̃gagu rü cugü ícurütaxü̃gagu rü 
choma rü tá cuxü̃ chichotamaraü̃ rü cuãx̱wa tá chayaxǘcuchi i wüxi i curü 
chaxãchixẽxẽruxü̃. Rü ngẽma nama i nagu nua cuxũxü̃gu tátama cuxü̃ 
chataeguxẽxẽ” ==ñanagürü ga Tupana. 

30Rü yemawena rü nüma ga Ichaía rü Echequíaxü̃ ñanagürü: —Cumaxã nüxü̃ 
chixu i wüxi i cuax̱ruxü̃ nax ngẽmawa nüxü̃ cucuáxü̃cax̱ nax tax̱acü tá 
ngupetüxü̃. Rü daa taunecügu rü yimá nai ya taunecügu rü pema rü tá 
penangõ̱x i ngẽma trigu i nüechamatama rüxügüxü̃. Natürü yimá norü 
tomaepü̱x ya taunecügu rü tá petoegü rü peyabuxgü i penetüarü o. Rü tá 
úbamaxã petoegü rü tá penangõ̱x i norü o. 
31Rü ngẽma Yudáanewa íyaxügüxü̃ i duü̃xü̃gü rü tá nimu ñoma nanetügü i 
ãxchúmaxãxü̃ rü ixoxü̃rüxü̃. 
32Erü Yerucharéü̃wa tá nangẽxmagü i ñuxre i duü̃xü̃gü i íyaxügüxü̃. Rü yima 
max̱pǘne i Chióü̃wa tá nangẽxmagü i duü̃xü̃gü i tama yuexü̃. Rü nüma ya 
Cori ya Tupana ya Guxü̃étüwa Ngẽxmacü rü ngẽmaãcü tá pexü̃ narüngü̃xẽxẽ, 
erü poraãcü pexü̃ nangechaü̃ ==ñanagürü ga Ichaía. 
33Rü ñaa nixĩ ya Cori ya Tupanaarü ore i Achíriaanearü ãẽx̱gacüchiga, rü 
ñanagürü: —Taxũtáma Yerucharéü̃gu naxücu rü bai tá wüxi i naxne tá 
inamaxü̃. Rü norü churaragü rü taxũtáma norü poxü̃ruü̃maxã naxcax̱ 
ínayaxüãchi rü taxũtáma yima ĩanearü poxeguxü̃gütapü̱xwa waixü̃mü 
nügücax̱ nagünagü nax ngẽmawa nachocuxü̃cax̱. 
34Rü yematama nama ga noxri nagu ne naxũxü̃gutama tá nataegu rü taũtáma 
nagu naxücu ya daa ĩane. Rü ngẽma nixĩ i chorü ore i cumaxã nüxü̃ chixuxü̃ 
i choma ya Cori ya Tupana 
35Rü chomatama tá nüxna chadau ya daa ĩane rü tá íchanapoxü̃ erü taguma 
nüxü̃ charüngüma. Rü nüxü̃ changechaü̃ ya chorü duü̃ ya Dabí rü 
chayanguxẽxẽ i ngẽma nüxü̃ chixuxü̃ ==ñanagürü ga Tupana. 
36Rü yematama chütaxü̃gu rü wüxi ga daxũcüãx̱ ga Tupanaarü orearü 
ngeruxü̃ rü nanadai ga 185,000 ga churaragü ga Achíriaanecüãx̱. Rü yexguma 
yangunegu rü guxü̃ma nayue. 
37Rü yemaxü̃ nadau̱̱xgu ga Chenáqueri ga Achíriaanearü ãẽx̱gacü, rü 
ínayachaxãchi nax Yerucharéü̃xü̃ ínachomaeguãchixü̃. Rü norü ĩane ga 
Nínibecax̱ nataegu. 

38Rü wüxi ga ngunexü̃gu ga yexguma norü tupana ga Niróxpatawa nüxü̃ 
yacuax̱üü̃yane, rü Chenáqueri nanegü ga Adamérex rü Charéche rü yéma 
naxĩ rü nayamax̱gü. Rü nümagü rü Araráanewa nabuxmü. Rü yemawena rü 
nane ga Echaradóü̃ nanatüchicüxü ãẽx̱gacüxü̃ ningucuchi. 

Ichaía 38 

Echequía rü nida̱xawe 
(2 R. 20.1-11; 2 Cr. 32.24-26) 

1Nüma ga Echequía rü poraãcü nidax̱awe. Rü yemacax̱ ga orearü uruxü̃ ga 
Ichaía ga Amú nane, rü ínayadau rü ñanagürü nüxü̃: —Cori ya Tupana rü 
ñanagürü cuxü̃: “¡Ẽcü, namaxã idexa i cuxacügüx, rü yaxucu̱xẽgü nax mea 
namaxẽxü̃cax̱ i cuwena! Erü ñu̱xma rü taxũtáma cuxcax̱ nitaane, rü tá cuyu” 
==ñanagürü. 
2Rü nüma ga Echequía rü nadixeguãchi rü ĩxtapü̱xguama nabuenü rü ñaãcü 
nayumüxẽ: 
3—Pa Corix, Pa Tupanax, rü cuxü̃ chacaa̱x̱ü̃ nax nüxna cucuax̱ãchixü̃cax̱ nax 
ñuxãcü cuxcax̱ chapuracüxü̃ rü guxü̃guma chanaxüxü̃ ga yema cuma namaxã 
cutaãẽxü̃ ==ñanagürü. Rü yema ñaxguwena rü poraãcü naxaxu. 
4Rü yemacax̱ nüma ga Cori ya Tupana rü Ichaíamaxã nidexa rü ñanagürü 
nüxü̃: 
5—¡Wena íyadau ya Echequía! ¡Rü namaxã nüxü̃ ixu i chorü ore i ñaxü̃: 
“Yimá Cori ya Tupana ga curü o̱xi ga Dabíarü Tupana rü ñanagürü: ‘Marü 
cuxü̃̃́ nüxü̃ chaxĩnü i curü yumüxẽ, rü nüxü̃ chadau i cu̱xgüxü̃etü nax 
cuxaxuxü̃! Rü cuxü̃̃́ tá 15 ya taunecü chaxünagü nax cumaxü̃xü̃. 
6Rü choma rü tá cuxü̃ íchapoxü̃ rü tá íchanapoxü̃ ya yima ĩane ya Yerucharéü̃ 
naxmex̱wa i ngẽma Achíriaanearü ãẽx̱gacü’ ” ==ñanagürü ga Tupana. 
7Rü nüma ga Ichaía rü nanangãxü̃ rü ñanagürü: —Ñaa tá nixĩ i ngẽma 
cuax̱ruxü̃ i nüma ya Cori ya Tupana cuxna ãxü̃ nax nawa nüxü̃ cucuáxü̃cax̱ 
nax aixcüma tá yanguxẽẽãxü̃ i ngẽma cumaxã inaxunetaxü̃. 

8Rü ngẽma üax̱cüpechita rü 10 i wüye tá nataegu ==ñanagürü. Rü yexguma 
ga nüma ga Cori ya Tupana rü 10 ga wüye nataeguxẽxẽ ga üax̱cüpechita nawa 
ga yema Acháxarü üax̱cüarü ngugüruxü̃ ga ãẽx̱gacüpatawa yexmaxü̃. 
9Rü yexguma marü naxcax̱ yataanegu ga gumá Yudáanearü ãẽx̱gacü ga 
Echequía rü ñaa wiyae naxümatü rü ñanagürü: 
10—Choma rü chaugümaxã ñachagürü: “Taxũtáma nawa nanguyane nax 
yaxguãx̱ chixĩxü̃ rü Tupana chomaxã nanaxuegu nax chayuxü̃ rü ngẽmaãcü 
yuexü̃tanüwa chayanguxẽẽxü̃cax̱ ya yimá naigü ya taunecü ya choxü̃̃́ 
íyaxügücü”, ñachagürü. 
11Rü nagu charüxĩnü nax tagutáma wena Cori ya Tupanaxü̃ chadauxü̃ i ñoma 
i naanewa. Rü natanüwa i duü̃xü̃gü i ñoma i naanewa maxẽxü̃ rü taguma 
wena texéxü̃ chadauxü̃. 
12Rü poraãcü nidax̱awe i chauxune rü ngẽma dax̱awe rü nüxna 
nanayauxchaü̃ i chorü maxü̃. Rü ñoma carnérugüarü dauruü̃güarü 
düxenürüxü̃ paxaãchiruxü̃ nixĩ i ngẽma chauxune. Rü ñoma naxpüarü 
muruxü̃, naxpü iyoyexü̃rüxü̃ rü ngẽxma nayacuáxchaü̃ i chorü maxü̃. Rü 
wüxitama i chütaxü̃gu rü ñu̱xmata yangunemare rü ngúxü̃ choxü̃ quingexẽxẽ 
rü yuwa choxü̃ cugaxchaü̃. 
13Rü guxü̃ i ngẽma chütaxü̃gu rü choxü̃̃́ nax nangúxü̃gagu aita chaxü ñoma 
wüxi i leóü̃ chauxchinax̱ãgu wagüxü̃rüxü̃. Rü wüxitama i chütaxü̃gu rü 
ñu̱xmata yangunemare rü ngúxü̃ choxü̃ quingexẽxẽ rü yuwa choxü̃ 
cugaxchaü̃. 
14Rü ñoma chirugürüxü̃ rü cówagürüxü̃ rü muxtucugürüxü̃ charüdoxü. Rü 
yima chauxetügü rü düxwa nipae nax yeü̃cürü daxũ chadawenüxü̃ rü 
ñachagürü: “Pa Corix, ngúxü̃ chinge. ¡Ẽcü chau̱̱xcax̱ yataanexẽxẽ!” 
ñachagürü. 
15Natürü ñu̱xma nax nümatama yixĩxü̃ i chau̱̱xcax̱ ínanguxẽẽãxü̃ i ngẽma 
dax̱awe ¿rü tax̱acüxü̃ tá namaxã chixuxü̃? Rü ngẽma yaxta rü choxna niña 

nagagu i ngẽma ngúxü̃ nax chingexü̃. Rü ngẽmacax̱ gucü ya chorü taunecügu 
rü tá chaugü ícharüxíra napex̱ewa ya Tupana. 
16Rü yíxema Cori ya Tupana tüxna dauxe rü tá tamaxẽ, rü guxü̃ma i 
ngẽmatanüwa tá nixĩ i chamaxü̃xü̃ i chomax. Rü cuma nixĩ i chau̱̱xcax̱ 
cuyataanexẽẽxü̃ rü chau̱̱xcax̱ cunataeguxẽẽxü̃ i ngẽma chorü maxü̃. 
17Rü dücax, yema ngúxü̃ ga chingexü̃ rü ñu̱xma rü taãẽxü̃ choxü̃̃́ 
nayanguxuchi. Rü cuma nixĩ ga yema ãxmaxü̃ ga ãũcümaxü̃wa nüxna 
cudauxü̃ ga chorü maxü̃, yerü choxü̃̃́ nüxü̃ curüngü̃ma ga guxü̃ma ga yema 
chorü chixexü̃gü. 
18Rü ngẽma tauquegu tax̱güxü̃ rü tama cuxü̃ nicuax̱üü̃gü. Rü ngẽma yuexü̃ 
rü tama cuxü̃ nataxẽẽgü. Rü ngẽma naxmaxü̃wa ngẽxmagüxü̃ rü tama nüxü̃ 
nixugüe nax cuma rü aixcümacü quixĩxü̃. 
19Rü ngẽma maxẽxü̃xicatama nixĩ i cuxü̃ icuax̱üü̃güxü̃, ñoma ñu̱xma choma 
chaxüxü̃rüxü̃. Rü ngẽma nanatügü rü nanegümaxã tá nüxü̃ nixu nax aixcüma 
cuyanguxẽẽxü̃ i ngẽma nüxü̃ quixuxü̃. 
20Rü nüma ya Cori ya Tupana rü nanuxma rü chau̱̱xcax̱ nayataanexẽxẽ. Rü 
ngẽmacax̱ i ñu̱xma nax imaxẽxü̃gu, rü ngĩxã guxü̃ i ngunexü̃gu Cori ya 
Tupanapata ya taxü̃newa taxĩ nax ngéma tórü árpamaxã rü wiyaegümaxã 
nüxü̃ icuax̱üü̃güxü̃cax̱ ==ñanagürü ga Echequía. 
21Rü Ichaía rü nanamu nax naxügüãxü̃ ga wüxi ga iguchara. Rü yemamaxã 
nanachagü ga yema ínataixnaã̃́xü̃wa ga ãẽx̱gacü. Rü yemaacü naxcax̱ 
nitaane. 
22Rü nüma ga Echequía rü Ichaíana naca rü ñanagürü: —¿Tax̱acürü 
cuax̱ruü̃wa tá nixĩ i nüxü̃ chacuáxü̃ nax namexü̃ nax wena Tupanapata ya 
taxü̃newa chaxũxü̃? ==ñanagürü. 

Ichaía 39 

Echequía rü nanayaxu ga Babiróniaanearü ãẽ̱xgacüarü orearü ngeruü̃gü 
(2 R. 20.12-19; 2 Cr. 32.27-31) 

1Rü yema ngunexü̃gügu rü ãẽx̱gacü ga Baradáü̃ nane ga Merodá-baradáü̃ ga 
Babiróniaanearü ãẽx̱gacü ixĩcü rü Echequíaxü̃tawa nanamugü ga norü 
ngü̃xẽẽruü̃gü nax norü moxẽ yema nangegüxü̃cax̱ rü ãmare nüxna 
yaxãgüxü̃cax̱. Yerü nüxü̃ nacuáchiga nax yadax̱awexü̃ natürü marü naxcax̱ 
yataanexü̃. 
2Rü nüma ga Echequía rü meama nanayaxu ga yema ãẽx̱gacüarü duü̃xü̃gü. 
Rü nüxü̃ nanawex̱ ga guxü̃ma ga norü yemaxü̃gü ga nüxü̃̃́ yexmaxü̃ ga 
diẽrumü, rü úiru, rü pumaragü, rü chíxü̃gü i mexẽchixü̃. Rü yexgumarüxü̃ ta 
nüxü̃ nanawex̱ ga naxnegüpataxü̃. Rü guxü̃ma ga norü yemaxü̃gü ga 
ãẽx̱gacüpatawa yexmagüxü̃ rü nachixü̃anewa yexmagüxü̃ rü nüxü̃ nanawex̱. 
Rü taxuxü̃ma inicu̱x. 
3Rü yemawena ga nüma ga orearü uruxü̃ ga Ichaía rü ãẽx̱gacü ga 
Echequíaxü̃tawa naxũ rü nüxna nayaca rü ñanagürü: —¿Ngextá ne naxĩ i 
ngẽma yatügü i cuxü̃tawa ngugüxü̃, rü tax̱acüxü̃ yixĩxü̃ i cumaxã yaxugüxü̃? 
==ñanagürü. Rü nüma ga Echequía rü nanangãxü̃ rü ñanagürü: —Ngẽma 
duü̃xü̃gü rü yáxü̃guxü̃ i nachixü̃ane i Babiróniawa ne naxĩ ==ñanagürü. 
4Rü yexguma ga nüma ga Ichaía rü ãẽx̱gacüna naca rü ñanagürü: —¿Rü 
tax̱acü nixĩ ga nüxü̃ nadaugüxü̃ i nua cupatawa? ==ñanagürü. Rü nüma ga 
Echequía rü nanangãxü̃ rü ñanagürü: —Nüxü̃ nadaugü ga guxü̃ma i 
ngẽmaxü̃gü i chopatawa ngẽxmagüxü̃. Rü guxü̃ma nüxü̃ chawex̱ rü taxuxü̃ma 
i chorü ngẽmaxü̃gü ichicu̱x ==ñanagürü. 
5Rü yexguma ga nüma ga Ichaía rü Echequíaxü̃ ñanagürü: —¡Dücax, irüxĩnü 
i ñaa ore ya Cori ya Tupana ya Guxãétüwa Ngẽxmacü nua cuxcax̱ muxü̃!: 
6“Rü tá ínangu i ngunexü̃gü i nagu ngẽma Babiróniaanecüãx̱ tá nadexü̃ i 
guxü̃ma i ngẽmaxü̃gü ga curü o̱xigü daa ãẽx̱gacüpatagu nutaquex̱exü̃. Rü tá 
Babiróniawa nanana, rü taxuxü̃táma nua nayaxüãchi. 
7Rü woo ya cutaagü rü ngéma Babiróniaanewa tá tüxü̃ nagagü rü tá tüxü̃ 
nicaugüpü̱xücharexe. Rü ngẽmaãcü ãẽx̱gacüpatawa tá tüxü̃ napuracüexẽxẽ” 
==ñanagürü. 

8Natürü ga Echequía rü tama poraãcü naxoegaãẽ yerü ñaxü̃gu narüxĩnü: —
Ñu̱xma nax chamaxü̃xü̃ rü taxũtáma ngẽma nangupetü ==ñaxü̃gu 
narüxĩnü. Rü yemacax̱ Ichaíaxü̃ nangãxü̃ rü ñanagürü: —Chau̱̱xcax̱ rü name 
i ngẽma Tupanaarü ore i chomaxã nüxü̃ quixuxü̃ ==ñanagürü. 

Ichaía 40 

Cori ya Tupana rü Yerucharéü̃cüã̱x i duü̃xü̃güxü̃ nataãẽxẽxẽ 

1Yimá perü Tupana rü ñanagürü: —¡Penataãxẽgüxẽxẽ! ¡Rü penataãxẽgüxẽxẽ 
i ngẽma chorü duü̃xü̃gü! 
2¡Rü nüxü̃ pengechaü̃ãcüma ngẽma Yerucharéü̃cüãx̱gümaxã pidexagü! ¡Rü 
namaxã nüxü̃ pixu nax marü iyacuáxü̃ nax togümex̱ẽwa nangẽxmagüxü̃ rü 
marü nanaxütanü i norü chixexü̃gü! Rü guxü̃ma ga yema norü chixexü̃ ga 
naxügüxü̃cax̱, rü taxreex̱pü̱xcüna nüxü̃ chanaxütanüxẽxẽ ==ñanagürü ga 
Tupana. 
3-4Rü wüxi i naga nica rü ñanagürü: —¡Cori ya Tupanacax̱ penamexẽxẽ i wüxi 
i nama i chianexü̃wa dapetüxü̃! Rü ngẽma ínawüxü̃wa ¡rü 
ipeyanawex̱ãchixẽxẽ! Rü ngẽma ínadoxonexü̃wa ¡rü penagütagü nax mea 
yawéxü̃cax̱! Rü ngẽma ínangüchitaeruxü̃wa ¡rü ipeyanawex̱ãchimüanexẽxẽ! 
Rü ngẽma ínangücureanexü̃wa ¡rü mea penabai̱x̱maxẽxẽ! 
5Rü ngẽxguma i nüma ya Cori ya Tupana rü tá nügü nango̱xẽxẽ nax ñuxãcü 
naporaxüchixü̃. Rü guxü̃ma i duü̃xü̃gü rü tá nüxü̃ nadaugü i ngẽma norü 
pora. Rü Cori ya Tupanatama nixĩ i ngẽma ñaxü̃ ==ñanagürü. 
6Rü wüxi i naga rü ñanagürü: —¡Tagaãcü aita naxü! ==ñanagürü. Rü 
choma rü ñachagürü: —¿Tax̱acüxü̃ tá tagaãcü chixu? ==ñachagürü. Rü 
choxü̃ nangãxü̃ rü ñanagürü: —Guxü̃ma i duü̃xü̃gü rü ñoma natüanerüxü̃ 
paxaãchitama nixĩ. Rü wüxi i putüra i paxaãchi boxüxü̃rüxü̃ nixĩ. 
7Rü ngẽma natüane rü nipa rü ngẽma putüra rü narüñex̱ẽxẽ ega Cori ya 
Tupana nagu cue ñaxgu. Rü ngẽxgumarüxü̃ ta nixĩ i duü̃xü̃güarü maxü̃ nax 
ñoma natüanerüxü̃ paxaãchicax̱mare yixĩxü̃. 

8Rü ngẽma natüane rü nipá rü ngẽma putürachacu rü narüñex̱ẽxẽ. Natürü 
Tupanaarü ore rü guxü̃gutáma nangẽxmaecha ==ñanagürü. 
9Rü ngẽma naga rü ñanagürü: —¡Pa Chióü̃x, wüxi ya max̱pǘnechitaerugu 
naxĩnagü rü tagaãcü naxunagü i ñaa ore i mexü̃! ¡Rü cuma, Pa Yerucharéü̃x, 
rü tama cumuü̃ãcüma rü tagaãcüma Yudáanearü ĩanegücüãx̱maxã nüxü̃ ixu 
i ñaa ore i ñaxü̃: “Nanuxma ya yimá perü Cori ya Tupana”, ñaxü̃! 
==ñanagürü. 
10Rü marü norü poramaxã ínangu ya Cori ya Tupana, rü guxü̃táma i ngẽma 
norü poramaxã duü̃xü̃gümaxã inacuax̱. Rü marü ínananguxü̃xẽxẽ rü 
nanawoeguxẽxẽ i norü duü̃xü̃gü ga norü uanügü togü ga nachixü̃anewa 
gagüxü̃. 
11Rü ñoma wüxi i carnéruarü dauruxü̃ i mea norü carnérugüna dauxü̃rüxü̃ 
nixĩ. Rü nachacüügu tüxü̃ nigagü ga norü carnéruxacü, rü nügüremüwa tüxü̃ 
yaxũxẽẽãcü tüxü̃ nigagü. Rü mea tüxna nadau ya yíxema ngexwaca 
íxraxacügüxe. 

Taxuxü̃ma i to rü Iraétanüxü̃arü Tupanaxü̃ narüporamae 

12¿Rü texé ya tümachacumex̱ẽmaxã inanguxe i már arü dexá, rüex̱na 
tümatanümex̱ẽgümaxã nangugüxe i daxũguxü̃ i naanearü ta? ¿Rü texé wüxi 
i nguruü̃gu tanagücu i ñoma i naanearü waixü̃mütex̱e? ¿Rü texé yáruü̃wa 
tanayá ya guxü̃nema ya max̱pǘnegü? 
13¿Rü texé ya Cori ya Tupanaxü̃ rüwex̱ãchixẽxẽ, rü texé ya naxucu̱xẽxe? 
14¿Rü texé ya naxucu̱xẽxe rü cuax̱ nüxna ãxe? ¿Rü texé ya Cori ya Tupanaxü̃ 
tangu̱xẽxẽ nax meama nüxü̃ nacuáxü̃cax̱ i duü̃xü̃güarü guxchaxü̃arü mexẽxẽ? 
¿Rü texé tanangu̱xẽxẽ nax meama nüxü̃ nacuáxü̃cax̱ i ñoma i naanearü cuax̱? 
¿Rü texé tanangu̱xẽxẽ nax guxü̃xü̃ nacuáxü̃cax̱? 
15Rü Tupanacax̱ rü guxü̃ma i nachixü̃anegü rü ñoma wüxi i dexáarü 
churuxü̃rüxü̃ nixĩgü, rü ñoma wüxitama i waixü̃müchicutex̱e i yáruü̃wa 
inguxü̃arü ya nüxü̃̃́ nangẽxma. Rü Tupanacax̱ rü ngẽma capaxũgü i márwa 
ngẽxmagüxü̃ rü ñoma wüxipü̱xüchire i naxnecürüxü̃mare nixĩgü. 

16Rü guxü̃ma i Líbanuanewa ngẽxmagüxü̃ i naeü̃gü rü tama ningu nax wüxi 
i ãmare Tupanacax̱ iguxü̃. Rü ngẽma Líbanuwa ngẽxmagüxü̃ i naigü rü tama 
ningu nax norü ãmarearü guruxü̃arü üxü yixĩxü̃cax̱. 
17Rü guxü̃ma i nachixü̃anegü rü Tupanapex̱ewa taxuxü̃ma nixĩgü. Rü 
Tupanacax̱ taxuwama nime. 
18¿Rü tax̱acügu tá penangu ya Tupana? ¿Rü ñuxãcü tá penaxüxchicünax̱ã? 
19Rü wüxi i naxchicünax̱ãarü üruxü̃ rü nanadexẽxẽ i ngẽma nawa naxüaxü̃ i 
ngẽma naxchicünax̱ã. Rü wüxi i ngax̱ãẽruxü̃ rü úirumaxã nanatüxüne rü 
diẽrumüwa nanaxü i nachagü. 
20Rü wüxi i tama muarü diẽruã̃́xü̃ rü naxcax̱ nadau i wüxi i nai i tama 
ngauxwax̱exü̃, rü ñu̱xũchi naxcax̱ nadau i wüxi i naxchicünax̱ãarü üruxü̃ i 
mea nüxü̃ cuáxü̃ nax naxüaxü̃ i wüxi i naxchicünax̱ã i tama iwáxwax̱exü̃. 
21Rü dücax ¿tama ẽx̱na nüxü̃ pecuax̱ nax taétüwa nangẽxmaxü̃ ya Tupana? 
¿Rü taguma ẽx̱na nüxü̃ pexĩnüe ga yexguma nachiga yadexagügu? ¿Rü tama 
ẽx̱na noxri pebuegutama texé pemaxã nüxü̃ tixuchiga? ¿Rü tama ẽx̱na nüxü̃ 
pecuax̱güéga nax texé yixĩxü̃ ga noxri naxüxü̃ ga ñoma ga naane? 
22Rü nüma ya Tupana rü ngẽma naanexü̃ idüxüxü̃arü dauxü̃waama 
nangẽxma i norü tochicaxü̃. Rü ngéma duü̃xü̃güxü̃ nadau nax ñoma 
munügürüxü̃ yaxĩgüxü̃. Rü nüma nayangexechi i ngéma dauxü̃wa ngẽxmaxü̃ 
rü nayatexechi i ngẽma dauxü̃wa nüxü̃ idauxü̃ ñoma wüxi ya ĩpata ya 
naxchirunaxcax̱ itexechixü̃rüxü̃. 
23Rü nüma ya Tupana rü inayanaxoxẽxẽ i ngẽma duü̃xü̃gü i ñoma i naanewa 
nügü írüporaexü̃ rü ngẽma ãẽx̱gacügü i ñoma i naanewa ngẽxmagüxü̃. 
24Rü nümagü rü ñoma nanetügü i ngexwaca itogüxü̃, rü ngexwaca 
ixãxchúmax̱ãxü̃rüxü̃ nixĩgü. Rü ngẽxguma Tupana natanügu cué ñaxgux rü 
narüñẽẽxgü rü yimá buanecü ya tacü rü ñoma maxẽ ya ipacürüxü̃ nayange. 
25Rü yimá Tupana ya Üünecü rü ínaca rü ñanagürü: —¿Tax̱acügu tá i choxü̃ 
penguxü̃ i pemax? ¿Rü texé tixĩ ya chomaxã wüxiguxe? ==ñanagürü. 



2072 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

26¡Dücax, daxũguxü̃ i naanegu perüdaunü rü nüxü̃ pedau̱̱x! ¿Rü texé tixĩ ya 
naxǘxe i guxü̃ma i ngẽma nüxü̃ pedauxü̃? Rü nüma ya Tupana nixĩ ga mea 
inanucü ga wüxichigü ga yema ẽxtagü rü woramacurigü rü ñu̱xũchi 
wüxichigü rü naégamaxã nüxna naca. Rü nataxüchi i norü pora rü mea 
guxü̃maxã inacuax̱, rü ngẽmacax̱ taguma wüxi i ẽxta natauxchica. 
27Pa Iraéanecüãx̱güx, Pa Acóbutanüxü̃, ¿rü tax̱acücax̱ pidexagüxü̃ rü 
ñaperügügüxü̃: —Cori ya Tupana rü tama nüxü̃ nacuax̱ nax tax̱acü choxü̃ 
üpetüxü̃. Rü nüma ya Tupana rü tama chaugu narüxĩnü ==ñaperügügüxü̃? 
28¿Ẽ̱xna tama nüxü̃ cucuax̱ rü tama nüxü̃ cuxĩnü? Rü nüma ya Cori ya Tupana 
ya guxü̃guma ngẽxmacü rü naanearü üruxü̃ ixĩcü, rü taguma nanaxĩx̱ãchiãxẽ 
rü taguma nipa. Rü ngẽma norü cuax̱ rü taguma inayagu̱x. 
29Dücax, rü yíxema ipaxe rü pora tüxna naxã. Rü yíxema turaxe rü tüxü̃ 
ínanaporaãchixẽxẽ. 
30Rü woo i ngẽma ngextü̱xügüxü̃ rü woetama nipae rü nanaxĩx̱ãchiãẽgü. Rü 
woo i ngẽma poraechiréxü̃ rü düxwa narüpae. 
31Natürü yíxema aixcüma Cori ya Tupanaaxü̃̃́ yaxṍxe rü guxü̃gutáma tüxü̃̃́ 
ningexwacax̱ü̃chigü i tümaarü pora. Rü ñoma ĩyügürüxü̃ rü tá taporaama. Rü 
woo ngẽxguma poraãcü itañaãchigu rü taxũtáma nagu̱x i tümaarü pora. Rü 
woo ngẽxguma yáxü̃wa taxũxgu, rü taxũtáma tipa. 

Ichaía 41 

Tupana rü Iraétanüxü̃xü̃ tá narüngü̃xẽxẽ 

1Nüma ya Cori ya Tupana rü ñanagürü: —¡Iperüchianegü rü choxü̃̃́ 
iperüxĩnüe, Pa Márpechinüwa Ngẽxmagüxü̃ i Nachixü̃anegücüãx̱! ¡Rü 
pemax, Pa Guxü̃ma i Nachixü̃anegücüãx̱, ẽcü peporaãẽgü! ¡Rü nua pexĩ rü 
ngĩxã nachiga tidexagü i ngẽma tá ngupetüxü̃! ¡Rü ngĩxã nuxã wüxigu 
tangutaquex̱egü nax nachiga idexagüxü̃cax̱! 
2¿Rü texé tanango̱xẽxẽ i ngẽma ãẽx̱gacü i éstewa ne ũxü̃ rü guxãxü̃ma 
rüporamaexü̃? ¿Rü texé nüxna tanamugü i ngẽma togü i nachixü̃anegü rü 
ñu̱xũchi nüxü̃ tanamuü̃xẽxẽ i ngẽma togü i nachixü̃anegüarü ãẽx̱gacügü? Rü 

ngẽma ãẽx̱gacü i éstewa ne ũxü̃ rü norü taramaxã rü norü würamaxã nanadai 
i ngẽma togü i nachixü̃anecüãx̱ rü ñoma maxẽ i paxü̃rüxü̃ nanangianexẽxẽ. 
3Rü ngẽma ãẽx̱gacü i éstewa ne ũxü̃ rü nama i taguma nagu yaxũxü̃gu 
paxãma nixũ. Rü tauxchaãcüma ngẽma togü i nachixü̃anegüxü̃ narüporamae 
rü taxúema ítayachaxãchixẽxẽ. 
4¿Rü texé tixĩ ya nüxna namugüxe i ngẽma ãẽx̱gacü i éstewa ne ũxü̃? ¿Rü 
texé tixĩ i namaxã icuáxe i guxü̃ma i ngẽma ñoma i naanewa ngupetüxü̃? Rü 
choma nax chaxicatama Tupana chixĩxü̃ nixĩ i chanaxüxü̃ i guxü̃ma i ngẽma. 
Rü choma rü woetama changexmaecha rü taguma icharüxo. 
5Rü yema márpechinüwa yexmagüxü̃ ga nachixü̃anegücüãx̱ rü yexguma norü 
uanüxü̃ nadaugügu nax norü churaragümaxã yéma ne naxũxü̃ rü guxü̃wama 
ga naanewa muü̃maxã nidu̱xruxe ga duü̃xü̃gü ==ñanagürü ya Tupana. 
6Rü yemacax̱ wüxichigü ga naxchicünax̱ãarü üruxü̃ rü namücüaxü̃̃́ 
nanangúchaü̃xẽxẽ nax naxügüãx̱ü̃cax̱ ga naxchicünax̱ã ga norü poxü̃ruxü̃. 
7Rü yema naxchicünax̱ãarü üruxü̃ rü nüxü̃̃́ nanangúchaü̃xẽxẽ ga yema 
úirumaxã puracüxü̃ nax natüxüneã̃́xü̃cax̱ ga yema naxchicünax̱ã. Rü yema 
natamücax̱ martiyumaxã íipomüxü̃ rü nanataãẽxẽxẽ ga yema dextaruxü̃ 
íipomüxü̃ rü ñanagürü nüxü̃: “Name i ngẽma dextaruxü̃”, ñanagürü. Rü 
ñu̱xũchi itapuamaxã ínayapota ga yema naxchicünax̱ã nax tama yawáxü̃cax̱. 
8Rü yexguma ga Cori ya Tupana rü ñanagürü: —Iperüxĩnüe, Pa Iraétanüxü̃x. 
Pema rü chorü duü̃ ya Acóbu ya nüxü̃ chaxunetacüarü duü̃xü̃gü pixĩgü rü 
chomücü ya Abraáü̃taagü pixĩgü. 
9Rü choma nixĩ ga yema nachixü̃ane ga yáxü̃guxü̃wa pexü̃ íchanguxü̃xẽẽxü̃. 
Rü yema naane ga yáxü̃wa yexmaxü̃wa nixĩ ga pexcax̱ chacaxü̃ rü pexü̃ 
ñachaxü̃: “Pema rü chorü duü̃xü̃gü pixĩxgü”, ñachaxü̃. Choma nixĩ ga pexü̃ 
chadexü̃ rü tama pexü̃ chaxoxü̃. 
10¡Taxṹ i pemuü̃exü̃, Pa Iraétanüxü̃x! Erü choma rü chapexü̃tagu. ¡Rü taxṹ i 
pemuü̃exü̃! Erü choma rü perü Tupana chixĩ. Choma rü pora pexna chaxã rü 

pexü̃ charüngü̃xẽẽxü̃. Rü choma rü chorü tügünechacüxümaxã pexü̃ chingĩ 
rü pexü̃ íchapoxü̃. 
11Rü guxü̃ma i ngẽma pexchi aiexü̃ rü tá naxãnee rü tá inayarümaãchitanü. 
Rü ngẽma pemaxã nügü daixü̃ rü tá inayarüxo. 
12Rü naxcax̱ tá pedaugü i perü uanügü, natürü taxũtáma nüxü̃ ipeyangau. Rü 
ngẽma pexü̃ daixchaü̃xü̃ rü ñoma taguma nangóexü̃rüxü̃ tá nixĩgü. 
13Erü choma ya Cori nax perü Tupana chixĩxü̃ rü pexmex̱gu chingĩ. Rü marü 
pemaxã nüxü̃ chixu rü ñachagürü: “¡Taxṹ i pemuü̃exü̃! Erü choma tá pexü̃ 
charüngü̃xẽxẽxü̃” ==ñachagürü. 
14Rü choma ya Cori ya Tupana rü aixcüma pemaxã nüxü̃ chixu rü ñachagürü: 
—Pa Iraétanüxü̃x Pa Acóbutanüxü̃, rü woo nax penoxrexü̃ rü perü 
uanügüpex̱ewa peturaexü̃, natürü ¡taxṹ i pemuü̃exü̃! Erü choma rü tá pexü̃ 
charüngü̃xẽxẽxü̃. Rü choma ya perü Tupana ya üünecü nax chixĩxü̃ rü perü 
nguxü̃xẽẽruxü̃ chixĩ. 
15Rü ñoma wüxi i tríguarü waixruxü̃ i ngexwacax̱ü̃xü̃ i mepütaxüchixü̃rüxü̃ 
tá pexü̃ chixĩgüxẽxẽ nax ngẽmaãcü penadaixü̃ i perü uanügü. Rü ñoma 
waixü̃mütex̱erüxü̃ tá peyaxĩgüxẽxẽ. Rü ngẽma perü uanügü rü ñoma maxẽ 
ya pacürüxü̃ tá peyaxĩxẽxẽ. 
16Rü ñoma trigu ípecuexechitex̱e rü buanecü naxchire yanaxü̃rüxü̃ tá 
peyabuxmüxẽxẽ i perü uanügü. Rü ngẽxguma i pemax, Pa Iraétanüxü̃x, rü tá 
chomaxã petaãẽgü rü tá choxü̃ picuax̱üü̃gü i choma nax perü Tupana ya 
üünecü chixĩxü̃. 
17Rü yíxema ngearü diẽruãx̱güxe rü titax̱awae rü naxcax̱ tadaugü i dexá 
natürü taxuxü̃ma itayangaugü. Rü tax̱awamaxã tipaarü conüãx̱. Natürü 
choma ya Cori ya Tupana rü tá tüxü̃ charüngü̃xẽxẽxü̃, rü choma nax 
Iraétanüxü̃arü Tupana chixĩxü̃ rü taxũtáma tüxü̃ íchawogümare. 
18Rü yima max̱pǘnegü ya ngearü dexáanegüwa rü natügü tá ngéma 
charüyáü̃xẽẽgü. Rü ngẽma ngategü rü tá dexá nawa chibaibexẽxẽgü. Rü 

ngẽma chianexü̃wa rü tá naxtaagü nawa chango̱xẽxẽ. Rü ngẽma 
ínapaanexü̃wa tá chanangõ̱xẽxẽ i natüxacügü. 
19-20Rü ngẽma taxúema íxãpataxü̃wa rü ocayiwagü, rü aráyanegü, rü oribugü 
tá ngéma charüxügüxẽxẽ. Rü ngẽma íyapaanexü̃wa rü wüxigu pínugümaxã 
tá chanaxügüxẽxẽ i ngẽma abétugü, rü chipregü nax ngẽmaãcü guxü̃ma i 
duü̃xü̃gü nüxü̃ daugüxü̃cax̱, rü nüxü̃ cuax̱güxü̃cax̱ rü inaxĩnüexü̃cax̱, rü 
ñu̱xũchi nüxü̃ yacuax̱ãchitanüxü̃cax̱ nax choma ya Cori ya Iraétanüxü̃arü 
Tupana ya Üünecü chixĩxü̃ i chanaxüxü̃ i guxü̃ma i ngẽma ==ñanagürü. 

Tupana nüxü̃ naxõõ̱x ga yema tupananetachicüna̱xãgü 

21Rü nüma ya Cori ya Acóbutanüxü̃arü ãẽx̱gacü ixĩcü rü yema 
tupananetachicünax̱ãgüxü̃ ñanagürü: —¡Dücax, Pa Naxchicünax̱ãgüx, pegü 
ípepoxü̃gü, rü pegüétüwa pidexagü! 
22¡Rü nua pexĩ rü tomaxã nüxü̃ pixugü i ngẽma tá ngupetüxü̃, rü ñu̱xũchi 
tomaxã nüxü̃ pixugü rü tax̱acüchiga nixĩ i ngẽma marü ngupetüxü̃ rü ñu̱xũchi 
tá pexü̃ itarüxĩnüe! ¡Rü tomaxã nüxü̃ pixugü i ngẽma tá ínguxü̃ nax 
ngẽmaãcü nüxü̃ tadaugüxü̃cax̱ i ngẽma tá ngupetüxü̃! 
23¡Rü ñu̱xũchi tomaxã nüxü̃ pixu i ngẽma tá ñu̱xmawena ngupetüxü̃! ¡Rü toxü̃ 
penawé nax aixcüma tupanagü pixĩgüxü̃! ¡Rü penaxü̱x i ngẽma nüxü̃ 
pecuáxü̃, rü mexü̃ rüex̱na chixexü̃, nax ngẽmaãcü nüxü̃ tadaugüxü̃cax̱ rü 
tamuü̃exü̃cax̱! 
24Natürü i pemax, Pa Naxchicünax̱ãgüx, rü taxuxü̃ma pixĩxgü, rü bai nax 
tax̱acü pexüxü̃. ¡Rü tachixe ya yíxema pegu yaxṍxe! ==ñanagürü. 
25Rü nüma ga Cori ya Tupana rü nidexachigüama rü ñanagürü: —Éstewa 
chanango̱xẽxẽ ga wüxi ga yatü. Rü naégamaxã naxcax̱ changema, rü nórtewa 
ne naxũ. Rü nüma rü tá nagu napúgü i ngẽma togü i ãẽx̱gacügü ñoma 
üwechiruxü̃ waixü̃mügu púgüxü̃rüxü̃. 
26¿Rü noxriarü ügügutama texé tixĩxü̃ ga nüxü̃ ixuxe i ngẽma tá ngupetüxü̃ 
nax ngẽmaãcü nüxü̃ icuáxü̃cax̱? ¿Rü texé tixĩxü̃ ga naxü̃pa nüxü̃ ixuxe i 
ngẽma tá ngupetüxü̃ nax ngẽmaãcü nüxü̃ tixugüxü̃cax̱ nax aixcüma yixĩxü̃ i 

ngẽma nüxü̃ tixuxü̃? Rü pema nax tupananetagü pixĩgüxü̃ rü petanüwa 
taxúema tixĩ ga nüxü̃ ixuxe i ngẽma tá ngupetüxü̃, rü bai ya texé nüxü̃ ĩnüxü̃ 
i wüxi i perü dexa nachiga i ngẽma tá ngupetüxü̃. 
27Rü chomatama nixĩ ga noxriarü ügügu Chióü̃maxã nüxü̃ chixuxü̃, rü 
Yerucharéü̃wa chanamuxü̃ ga wüxi ga orearü uruxü̃ nax natanüxü̃maxã nüxü̃ 
yanaxuxü̃cax̱ nax paxatáma nawoeguxü̃ ga yema namücügü ga to ga 
nachixü̃anewa yexmagüxü̃. 
28Rü ichadawenü rü taxuxü̃ma rü aixcüma tupanagü nixĩ, rü taxuxü̃ma ga 
ucu̱xẽ ixãxü̃xü̃ chadau. Rü taxuxü̃ma choxü̃ nangãxü̃ ga yema naxcax̱ 
íchacax̱axü̃. 
29Rü wüxichigü ga yema tupananetachicünax̱ãgü rü taxuxü̃ma nixĩ. Rü 
taxuxü̃ma naxügü erü naxchicünax̱ãgümare nixĩgü rü nangearü maxü̃ãx̱ 
==ñanagürü. 

Ichaía 42 

Cori ya Tupanaarü Duü̃ 

1Nüma ya Cori ya Tupana rü ñanagürü: —Daa nixĩ ya yimá chorü duü̃ ya 
chaporaxẽẽcü rü nüxü̃ chaxunetacü rü namaxã chataãẽcü. Rü nüxna nixĩ i 
chanamuxü̃ i Chauãxẽ i Üünexü̃ nax ngẽmaãcü guxü̃ i nachixü̃anegümaxã 
mea inacuáxü̃cax̱. 
2Rü nüma rü namecüma. Rü tagutáma nipura, rü taxúexü̃táma nanga i 
ĩanemaxü̃güwa. 
3Rü ñoma wüxi ya dexne ya ibüyene natürü tama yabüyexüchinerüxü̃, rü 
nüma ya chorü duü̃ rü taxũtáma tüxü̃ naxoxochi ya yíxema tümaarü õwa 
turaxe. Rü ñoma wüxi ya turuchira i íxrarüwatama naixü̃ne tama 
yaxoxẽẽnerüxü̃, rü nüma rü taxũtáma tüxü̃ nixoxẽxẽ ya yíxema yaxõxchaü̃xe. 
Rü aixcümaxü̃chi tá mea guxãmaxã inacuax̱. 
4Rü nüma rü tagutáma inarüngü̃. Rü tagutáma nüxü̃ narüchau ñu̱xmatáta 
ñoma i naanewa maxẽxü̃ i duü̃xü̃gü mea nügümaxã inacuáxe. Rü woo ngẽma 

nachixü̃anegü i yáxü̃wa ngẽxmagüxü̃ i már arü tocutüwa rü tá mea 
nanayauxgü i norü ngu̱xẽẽtae ==ñanagürü. 
5Rü Cori ya Tupana rü ñanagürü: —Choma nixĩ ya Tupana chixĩxü̃, rü choma 
nixĩ i chanaxüxü̃ i dauxü̃guxü̃ i naane rü ñoma i naane rü guxü̃ma i nawa 
rüxügüxü̃. Rü choma nixĩ i maxü̃ nüxna chaxãxü̃, rü chayangü̃atanücüüxẽẽxü̃ 
i guxü̃ma i duü̃xü̃gü i ñoma i naanewa maxẽxü̃. 
6Rü choma ya Tupana nixĩ i cuxcax̱ chacaxü̃ rü pora cuxna chaxãxü̃ nax 
duü̃xü̃gümaxã nüxü̃ cuyarüxuxü̃cax̱ nax mea nügümaxã inacuáexü̃cax̱. Rü 
choma rü tá cuxmex̱gu chingĩ rü tá cuxna chadau. Rü cuxü̃ chamu nax 
chopex̱ewa duü̃xü̃güétüwa cuchogüxü̃cax̱ rü ngẽmaãcü wüxi i omü nax 
quixĩxü̃cax̱ napex̱ewa i guxü̃ma i nachixü̃anegü. 
7Rü cuxü̃ chamu nax cuyadauchitanüxẽẽxü̃ i ngẽma ngexetügüxü̃ rü 
poxcupataxü̃wa ícunanguxü̃xẽẽxü̃cax̱ i ngẽma poxcuexü̃ i waanexü̃wa 
ngẽxmagüxü̃. 
8Rü choma nixĩ ya Tupana i Guxãétüwa Changexmaxü̃, rü ngẽma nixĩ i 
chauéga. Rü tama chanaxwax̱e nax ngẽma tupananetagüxü̃mare 
yacuax̱üü̃güxü̃ i duü̃xü̃gü, erü chaxicatama nixĩ i namexü̃ nax choxü̃ 
yacuax̱üü̃güxü̃. 
9Rü dücax, rü marü ningu ga yema ü̃pa nüxíra nüxü̃ chixuxü̃. Rü ñu̱xma rü 
tá pemaxã nüxü̃ chixu i ngexwacax̱ü̃xü̃ i oregü naxü̃pa i ngẽma tá ínguxü̃ 
==ñanagürü ya Tupana. 

Wiyaemaxã Tupanaxü̃ nicua̱xüü̃gü 

10Rü ñanagürü ga Ichaía: —¡Tupanaxü̃ picuax̱üü̃gü wüxi i ngexwacax̱ü̃xü̃ i 
wiyaemaxã! Rü guxü̃ma i nachixü̃anecüãx̱ i ñoma i naanewa ngẽxmagüxü̃, 
rü guxü̃ma i duü̃xü̃gü i yáxü̃wa márcutüwa maxẽxü̃, rü guxü̃ma i duü̃xü̃gü i 
márgu yarüxĩĩxü̃, rü guxü̃ma i márwa maxẽxü̃, rü name nixĩ i Tupanaxü̃ 
nicuax̱üü̃gü. 
11Rü pema i chianexü̃ rü ĩanegü̃ i chianexü̃wa ngẽxmagüxe ¡rü petaãxẽgü! Rü 
pema i Quedáxcüãx̱ ¡rü petaãxẽgü! Rü pema i Cherácüãx̱ rü name nixĩ nax 

yima max̱pǘnegüchitaeruwa taãxẽãcü rü tagaãcü pewiyaegüxü̃ nax 
Tupanaxü̃ picuax̱üxü̃güxü̃. 
12Rü pema i nachixü̃anegü i márpechinüwa maxẽxü̃ i duü̃xü̃gü ¡rü nüxü̃ 
picuax̱üxü̃gü rü moxẽ nüxna pexãgü! 
13Rü nüma ya Cori ya Tupana rü ñoma wüxi i daiwa poraxü̃rüxü̃ tá nua naxũ. 
Rü norü poramaxã tá aita naxü rü tá norü uanügüxü̃ nadai ==ñanagürü ga 
Ichaía. 
14Rü ñanagürü ga Tupana: —Mucüma ya taunecü rü ichayarüchiane rü 
taguma chidexa, natürü i ñu̱xma rü tá aita chaxü ñoma wüxi ya ngexe ya 
ngu̱xnecaxe rü íxraxacüchaü̃xerüxü̃. 
15Rü tá ichayanaxoxẽxẽ ya max̱pǘnegü rü ngüchitaerugü. Rü tá 
chayapagüxẽxẽ i guxü̃táma i naigü rü maxẽgü i ngéma ngẽxmagüxü̃. Rü 
guxü̃ma i natügü rü tá naxnecüxü̃ chayaxĩgüxẽxẽ, rü yima naxtaagü rü tá 
chayapagüxẽxẽ. 
16Rü ngẽma ngexetügüxü̃ rü tá chanagagü nawa i namagü i taguma nüxü̃ 
nacuax̱güxü̃ rü taguma nagu naxĩxü̃. Rü ngẽma waanexü̃ i nawa namaxẽ rü 
tá ngóonexü̃xü̃ chayaxĩxẽxẽ. Rü ngẽma naane i chixri i weanexü̃ rü tá mea 
ichanawex̱ãchianexẽxẽ. Rü guxü̃ma i ngẽma rü tá chanaxü erü tama nüxna 
chixũgachi i chorü duü̃xü̃gü i Iraétanüxü̃. 
17Rü ngẽma duü̃xü̃gü i naxchicünax̱ãgümaxã tupanaãx̱güxü̃, rü ngẽma 
naxchicünax̱ãgüxü̃ ñanagürügü: “Pema nixĩ i torü tupanagü pixĩgüxü̃”, 
ñanagürügü. Natürü norü ãnemaxã tá nüxna nixĩgachitanü i ngẽma 
naxchicünax̱ãgü ==ñanagürü ga Tupana. 

Iraétanüxü̃ rü ngexetüxü̃ rü ngauchiẽxü̃ nixĩgü 

18Rü Ichaía rü ñanagürü: —Pa Ngauxchiẽgüxü̃x, ¡mea nüxü̃ pexĩnüe! Rü 
pemax, Pa Ngexetügüxü̃x, ¡mea pidauchigü rü nüxü̃ pedau̱̱x! 
19Rü Iraétanüxü̃ nixĩ ga Tupana nüxü̃ unetaxü̃ nax norü duü̃xü̃gü yaxĩgüxü̃cax̱ 
rü norü orexü̃ nax yaxugüexü̃cax̱. Natürü nataxuma i to i duü̃xü̃gü i 
Iraétanüxü̃arü yexera ngauxchiẽgüxü̃ rü ngexetügüxü̃. 

20Rü woo nüxü̃ nadaugügu i cuax̱ruü̃gü ya Tupana naxcax̱ üxü̃, natürü nüxü̃̃́ 
nanataxuraü̃gümare. Rü woo Tupanaarü orexü̃ naxĩnüegu, natürü ñoma 
taxuxü̃ma naxĩnüexü̃rüü̃mare nixĩgü. 
21Rü nüma ya Tupana rü wüxi ya Tupana ya ípoxü̃wax̱ecü nixĩ, rü ngẽmacax̱ 
nanatachigaxẽẽchaü̃ i norü ngu̱xẽẽtaegü i mexẽchixü̃. 
22Natürü nüma i Iraétanüxü̃ rü tama inaxĩnüechaü̃ rü ngẽmacax̱ togü rü 
Iraétanüxü̃arü ngẽmaxü̃gücax̱ nangĩx̱gü. Rü ngẽma norü uanügü rü nüxna 
nanapuxü̃ ga guxü̃ma ga yema nüxü̃̃́ yexmaxü̃ rü poxcupataü̃gu nanawocu. 
Rü norü uanügü ínanayauxü̃gü rü taxúema i texé ítanapoxü̃gü. 
23Natürü naétüwa ga yema guxchaxü̃gü, rü nüma ga Iraétanüxü̃ rü tama 
inaxĩnüechaü̃. 
24¿Rü texé tixĩ ya guxema tauxcha nüxna ãxẽ ga yema Acóbutanüxü̃arü 
uanügü nax Iraégüxü̃ naporamaegüxü̃ rü ínayauxü̃ãxü̃? ¿Tama ẽx̱na Cori ya 
Tupana yixĩxü̃? Yerü yema Iraétanüxü̃ rü Tupanapex̱ewa chixexü̃ naxügü, rü 
tama Tupana naxwax̱exü̃ãcü namaxẽ, rü tama naga naxĩnüechaü̃ ga yema 
norü ngu̱xẽẽtaegü. 
25Rü yemacax̱ ga Tupana rü poraãcü yema Iraétanüxü̃maxã nanu. Rü 
nanayexrü nax norü uanügümaxã nügü nadai̱x̱ü̃cax̱. Rü norü uanügü nüxü̃ 
narüporamae rü ínanagu ga norü ĩanegü. Natürü woo yemaacü nüxü̃ 
nangupetü rü nüma ga Iraétanüxü̃ rü tama inaxĩnüechaü̃ ==ñanagürü ga 
Ichaía. 

Ichaía 43 

Cori ya Tupanaxicatama nixĩ ya Iraétanüxü̃arü poxü̃ruxü̃ 

1Natürü i ñu̱xmax, Pa Iraétanüxü̃ i Acóbuarü Duü̃xü̃gü Ixĩgüxe, rü yimá Cori 
ya Tupana ya pexü̃ ngo̱xẽẽcü rü ñanagürü pexü̃: —¡Taxṹ i pemuü̃exü̃! Erü 
choma nixĩ i pexü̃ íchanguxü̃xẽẽxü̃. Rü choma nixĩ i peégamaxã pexna 
chacaxü̃ rü pema rü chorü duü̃xü̃gü pixĩgü. 
2Rü ngẽxguma guxchaxü̃wa pechopetügu ñoma dexá i mátamaxü̃wa 
pichoü̃gurüxü̃, rü choma rü tá chapetanügu. Rü ngẽxguma ãũcümaxü̃wa 

pengẽxmagügu ñoma wüxi i natü i poraxü̃chíüxü̃wa pichoü̃gurüxü̃ rü 
taxũtáma ngẽxma peyi. Rü ngẽxguma taxü̃ i guxchaxü̃wa pechopetügu rü 
ñoma wüxi i üxüétüwa pechopetügurüxü̃ pixĩgü, rü taxũtáma pixae rü yima 
üxü rü taxũtáma niyauxra i petanüwa. 
3Rü choma nixĩ i perü Cori ya perü maxẽxẽẽruxü̃ chixĩxü̃, Pa Iraétanüxü̃x. Rü 
choma nixĩ i perü Tupana ya Üünecü chixĩxü̃. Rü choma nixĩ ga ãẽx̱gacü ga 
Chírumex̱ẽgu chayixẽẽxü̃ ga perü uanügü ga Equítuanecüãx̱gü rü 
Etiopíaanecüãx̱gü rü Chabáanecüãx̱gü nax yemaacü naxmex̱wa 
ípenguxü̃xü̃cax̱ ga pemax. 
4Rü yemaacü pexü̃ íchapoxü̃ yerü poraãcü choxü̃̃́ pengúchaü̃ rü choxü̃̃́ peme 
rü pexü̃ changechaü̃. Rü yemaacü norü uanügümex̱ẽgu chanayixẽxẽ ga yema 
perü uanügü nax pexü̃ íchapoxü̃xü̃cax̱ rü choxrü duü̃xü̃gü pixĩgüxü̃cax̱ i 
pemax. 
5¡Rü taxṹ i pemuü̃exü̃! Erü choma rü chapetanügu. Rü yíxema ésteguama 
woonexe rü yíxema oésteguama woonexe rü tá pexü̃ chanutaquex̱e nax 
wenaxarü ñaa pechixü̃anecax̱ pewoeguxü̃cax̱ nax nua wüxiwa 
pengẽxmagüxü̃cax̱. 
6-7Rü ngẽma nachixü̃anegü i Nórtewa ngẽxmagüxü̃xü̃ rü ngẽma 
nachixü̃anegü i Súrwa ngẽxmagüxü̃xü̃ tá ñacharügü: “¡Penamuegutanü i 
ngẽma chorü duü̃xü̃gü! Rü guxü̃ma i chorü duü̃xü̃gü i guxü̃wama i ñoma i 
naanewa ngẽxmagüxü̃ rü chauéga ingegüxü̃ rü tá penawoeguxẽxẽ. Yerü 
choma nixĩ ga chanangóexẽxẽxü̃ nax choxü̃ yacuax̱üü̃güxü̃cax̱” ñachagürü tá. 
8¡Rü nua penamugü i chorü duü̃xü̃gü i ãxetüchiréxü̃, natürü ñoma 
nangexetüxü̃rüxü̃ ixĩgüxü̃, rü ngẽma ãxmachix̱ẽchiréxü̃, natürü ñoma 
nangauchixẽxü̃rüxü̃ ixĩgüxü̃! 
9Rü guxãma i pema i guxü̃ i nachixü̃anecüãx̱gü, rü pengutaquex̱e rü wüxiwa 
pexĩ rü chomaxã nüxü̃ pixu, ¿Texé tixĩ i petanüwa ga naxü̃pa nüxü̃ cuáxe rü 
nüxü̃ ixuxe ga yema tá ngupetüxü̃? ¡Ẽcü, nua tanagagü ga yema nüxü̃ 

daugüxü̃ nax nüxü̃ yaxugüexü̃cax̱ nax aixcüma naxü̃pa nüxü̃ tacuáxü̃ rü nüxü̃ 
tixuxü̃ ga yema ngupetüxü̃! ==ñanagürü. 
10Rü ñanagürü ta ga Tupana: —Pemax, Pa Iraétanüxü̃x, rü chorü duü̃xü̃gü 
pixĩgü rü nüxü̃ pedau ga yema choma chaxüxü̃. Rü choma rü pexü̃ chidexechi 
nax choxü̃ pecuáxü̃cax̱ rü choxü̃̃́ peyaxõgüxü̃cax̱ rü nüxü̃ pecuáxü̃cax̱ nax 
chaxicatama Tupana chixĩxü̃. Rü chauxü̃pa rü nataxuma ga to ga nüxíra 
Tupana ixĩxü̃ rü chauwena rü tagutáma nangẽxma i to. 
11Rü chaxicatama nixĩ ya Tupana chixĩxü̃, rü chaxicatama nixĩ i pexü̃ 
íchapoxü̃xü̃ ==ñanagürü. 
12Rü ñanagürü ta ga Tupana: —Choma nixĩ ga pemaxã nüxü̃ chixuxü̃ rü tá 
pexü̃ íchanguxü̃xẽẽxü̃. Rü aixcüma chayanguxẽxẽ ga yema. Rü pema rü 
meama nüxü̃ pecuax̱ nax tama wüxíe i tomare ga tupana yixĩxü̃ ga pexü̃ 
ínguxü̃xẽẽxü̃, erü choma rü chaxicatama Tupana chixĩ. 
13Rü choma nixĩ i guxü̃guma Tupana chixĩxü̃. Rü cho̱xmex̱wa rü taxúema 
tümaarü poramaxã tügü ítapoxü̃. Rü ngẽma choma chaxüxü̃ rü taxúema 
tayanaxoxẽxẽ ==ñanagürü. 

Iraétanüxü̃ rü Tupanaaxü̃̃́  nangechaü̃tümüxü̃gü 

14Rü yima Iraétanüxü̃arü Tupana ya üünecü ya pexü̃ ínguxü̃xẽẽcü rü 
ñanagürü: —Ngẽma nax pexü̃ íchanguxü̃xẽẽxü̃cax̱ rü Babiróniaarü ĩanewa tá 
chanamugü i norü uanügüarü churaragü nax nagu yapogüexü̃cax̱ i norü 
poxeguxü̃arü ĩãx̱gü. Rü yima norü wapurugü ya namaxã nataãẽgüne i ngẽma 
Babiróniacüãx̱ rü tá norü ngechaü̃xü̃ nananguxuchi. 
15Rü choma nixĩ i perü Tupana ya Üünecü chixĩxü̃, rü choma nixĩ i pexü̃ 
changóexẽẽxü̃ rü choma nixĩ i perü ãẽx̱gacü chixĩxü̃, Pa Iraétanüxü̃x 
==ñanagürü. 
16Rü nüma ga Tupana rü már niyauxyexü̃chíü, rü yéma nanaxü ga wüxi ga 
nama nax yéma yachoü̃xü̃cax̱ ga norü duü̃xü̃gü. 
17Rü nüma ga Tupana rü Iraétanüxü̃we nanangegüxẽxẽ ga yema 
Equítuanecüãx̱güarü churaragü namaxã ga norü cowarugü rü carugü ga 

daiwexü̃ ixĩgüne. Rü yexma márgu nanayixẽxẽ, rü yexma nayue, rü ñoma 
wüxi i omü ixoxü̃rüxü̃ nixĩgü. 
18Rü nüma ya Tupana rü Iraétanüxü̃xü̃ ñanagürü: —¡Taxṹ i nagu 
perüxĩnüexü̃ i ngẽma marü ngupetüxü̃! ¡Rü nüxü̃ iperüngümae! 
19Rü choma rü tá chanaxü i wüxi i tax̱acü i ngexwacax̱ü̃xü̃, rü ñu̱xma tátama 
nüxü̃ pedau i ngẽma. Rü tá chanaxü i wüxi i nama i naxnücüanewa i taxúema 
íxãpataxü̃wa, rü ngẽma íyapaanexü̃wa rü tá natügü chango̱xẽxẽ. 
20-21Rü guxü̃ma i naeü̃gü i idüraexü̃ rü airugü i naixnecücüãx̱ rü abetrúgü rü 
tá choxü̃ nicuax̱üü̃gü. Erü ngéma taxúema íxãpataxü̃wa rü ínapaanexü̃wa rü 
tá dexá chayagoxü̃chíüxẽxẽ nax ngéma naxaxegüxü̃cax̱ i chorü duü̃xü̃gü i 
nüxü̃ chaxunetaxü̃ rü chango̱xẽẽxü̃ nax choxü̃ yacuax̱üü̃güxü̃cax̱. 
22Natürü i pemax, Pa Acóbutanüxü̃x Pa Iraétanüxü̃x, rü tama chorü 
ngü̃xẽẽcax̱ ípecagü, erü nüxü̃ perüchaue nax chauga pexĩnüexü̃. 
23Rü pema rü tama chau̱̱xcax̱ ípenagu ga carnérugü rü tama to i ãmaregü 
choxna pexãgü nax namaxã choxü̃ picuax̱üü̃güxü̃cax̱. Rü choma rü tama 
naxcax̱ pexü̃ chacaa̱x̱ü̃ nax ãmaregü choxna pexãxü̃ rü tama pexü̃ chachixewe 
nax pumaratex̱e chau̱̱xcax̱ ípeguxü̃. 
24Rü tama naxcax̱ pexü̃ chataxexẽxẽ ya dexne ya yixicü nax choxna 
penaxãmarexü̃cax̱. Rü tama naxcax̱ íchaca nax naxü̃naarü chíxü̃ chau̱̱xcax̱ 
piguxü̃ nax ngẽmamaxã choxü̃ petaãẽxẽẽxü̃cax̱. Rü pema rü perü 
pecadugümaxã choxü̃̃́ penaxütanü. 
25Natürü i choma nax perü Tupana chixĩxü̃ rü tá íchanapigü rü nüxü̃ 
ichayarüngü̃ma i guxü̃ma i perü pecadugü rü chixexü̃gü i chopex̱ewa pexüxü̃. 
26Rü ngẽxguma chi nagu perüxĩnüegu nax dora yixĩxü̃ nax chixexü̃ 
chopex̱ewa pexüxü̃, rü ngĩxã nachiga tidexagü nax nüxü̃ icuáxü̃cax̱ rü 
aixcüma yixĩxü̃ i nataxuxü̃ma i perü chixexü̃ i chopex̱ewa pexüxü̃. 
27Rü yema nüxíraxü̃xü̃ ga perü o̱xi rü chopex̱ewa chixexü̃ naxü, rü yema perü 
ngúexẽẽruü̃gü rü chomaxã nanue rü tama chauga naxĩnüechaü̃. 

28Rü ngẽma perü ãẽx̱gacügü rü chixexü̃ nawa naxügü ga chopata ya taxü̃ne. 
Rü yemacax̱ nixĩ ga nüxna chixũgachixü̃ ga Acóbuarü duü̃xü̃gü ga Iraétanüxü̃ 
nax norü uanügü nadai̱x̱ü̃cax̱ rü chixexü̃ namaxã yaxugüexü̃cax̱ 
==ñanagürü ya Tupana. 

Ichaía 44 

Cori ya Tupana rü nayanguxẽxẽ i ngẽma nüxü̃ yaxuxü̃ 

1Rü ñanagürü ya Tupana: —¡Ñu̱xmax, rü choxü̃̃́ iperüxĩnüe, Pa Iraétanüxü̃x, 
Pa Acóbutanüxü̃x i chorü duü̃xü̃gü nax pexü̃ chadexü̃! 
2Rü choma nixĩ i perü Tupana ga pexü̃ changóexẽẽxü̃ naxü̃pa ga nax pibuexü̃. 
Rü choma nixĩ i pexü̃ charüngü̃xẽxẽxü̃. ¡Rü taxṹ i pemuü̃exü̃, Pa Chorü 
Duü̃xü̃güx, erü pema i Acóbutanüxü̃ nixĩ i chorü duü̃xü̃gü i pexü̃ 
chaxunetaxü̃! 
3Rü choma rü tá chayayax̱ẽxẽ i dexá i naxnücüanewa, rü íyapaanexü̃wa rü 
tá chanango̱xẽxẽ i natüacügü. Rü petaagüna tá chanamu ya Chauãxẽ ya 
Üünecü rü tá petaagüxü̃ charüngü̃xẽxẽ. 
4Rü nümagü rü tá nimu ñoma maxẽ i waianexü̃wa rüxügüxü̃rüxü̃, rü ñoma 
naigü i natügüpechinüwa rüxügüxü̃rüxü̃. 
5Rü wüxi rü tá ñanagürü: “Choma rü Tupanaarü duü̃ chixĩ”, ñanagürü tá. Rü 
to rü tá Acóbutaagu naxãéga. Rü to rü tá nügümex̱ẽgu nanaxümatü i ñaxü̃: 
“Choma rü Iraétanüxü̃arü Tupanaarü chixĩ”, ñaxü̃. 
6Rü choma ya Cori ya Tupana rü perü ãẽx̱gacü chixĩ rü perü ngü̃xẽẽruxü̃ 
chixĩ, Pa Iraétanüxü̃x. Rü choma ya guxü̃étüwa ngẽxmaxe rü ñachagürü: 
“Choma rü woetama changexmaecha rü taguma icharüxo. Rü nataxuma i to 
ya Tupana. 
7¿Rü texé chomaxã tawüxigu? ¡Rü ẽcü chomaxã nüxü̃ tixu! ¿Rü texé tixĩ ga 
noxriarü ügügu nüxü̃ ixuxe i ngẽma tá ínguxü̃, rü ngẽma ngupetüchaü̃xü̃? 
8Natürü, ¡Taxṹ i perümaãchitanüxü̃, rü taxṹ i pemuü̃exü̃! Choma rü 
ü̃pacürüwa marü pemaxã nüxü̃ chixu i ngẽma tá ngupetüxü̃, rü pema rü 

meama nüxü̃ pecuax̱ i ngẽma. Rü chaxicatama nixĩ ya Tupana chixĩxü̃, rü 
nataxuma i to i pexü̃ ípoxü̃xü̃. Rü tama toxü̃ chacuax̱”, ñanagürü. 

Ngẽma tupananetachicüna̱xãgü rü taxuwama name 

9Ngẽma duü̃xü̃gü i naxchicünax̱ãgü ügüxü̃ rü taxuwama nime. Rü 
ngẽxgumarüxü̃ ta i ngẽma naxchicünax̱ãgü i naxügüxü̃ rü nüxü̃ 
yacuax̱üü̃güxü̃ rü taxuwama nime. Rü ngẽma duü̃xü̃gü i 
naxchicünax̱ãgüxü̃mare icuax̱üü̃güxü̃ rü tama naãẽxü̃ nicuax̱, rü 
naechitamare namaxẽ. Rü ngẽmacax̱ tá naxãnee. 
10Rü yíxema naxchicünax̱ã tügücax̱ üxe nax ngẽmamaxã tatupanaã̃́xü̃cax̱ rü 
natücax̱mamare nixĩ i ngẽma taxüxü̃. 
11Rü ngẽma duü̃xü̃gü i naxchicünax̱ãgüxü̃ icuax̱üü̃güxü̃ rü tá naxãnee. Rü 
ngẽma duü̃xü̃gü i naxchicünax̱ãarü üwa puracüexü̃, rü yatügümare nixĩgü. 
Rü guxü̃ma i ngẽma duü̃xü̃gü i ngẽmawa puracüexü̃ rü ngẽxguma chopex̱egu 
nangutaquex̱egügu nax nügü ínapoxü̃güxü̃cax̱ rü tá naxãnee rü namuü̃e. 
12¡Rü dücax, nüxü̃ pedau̱̱x i ngẽma fierumüwa puracüxü̃! Rü üxüwa 
nayaguxíra i ngẽma fieru, rü ngẽmawena martiyumaxã nayapomü. Rü 
nachacüümaxã poraãcü napuracü. Natürü ngẽxguma tama nachibügu rü 
naxaxegu i ngẽma duü̃xü̃ i nawa puracüxü̃ rü nipa rü natura. 
13¡Rü dücax, nüxü̃ pedau̱̱x i ngẽma duü̃xü̃ i naxchicünax̱ãarü üwa puracüxü̃! 
Rü noxri rü norü ngugüruü̃maxã nanangugü rü lapimaxã ínanawǘxüchi. Rü 
ngẽmawena rü purumaumaxã nanaxü i ngẽma naxchicünax̱ã nax 
naduü̃xü̃raü̃xü̃cax̱. Rü ñu̱xũchi ngutaquex̱epataü̃gu nayaxǘ i ngẽma 
naxchicünax̱ã i ngearü maxü̃ã̃́xü̃. 
14Rü ngẽxguma texé ocayiwamaxã toegu rü yimá pucü rü mea tüxü̃̃́ 
nanaxügüxẽxẽ. Rü ngẽxguma nayaegu rü tanatuxu. Rü ngẽxguma nai i chipre 
rüex̱na roble itatoxgu, rü mea naixnecüwa nüxna tadau ñu̱xmata mea nayae. 
15Rü ñu̱xũchi i duü̃xü̃ rü namaxã naxaxü̃ ya yima nai. Rü ñuxrechipex̱e rü 
üxü nawa naxǘ nax nawa nügü nanaxĩxü̃cax̱ ega gáuane ixüxgu. Rü to i 
naxchipex̱e rü nayangegü nax norü paũarü guruxü̃ yixĩxü̃cax̱. Rü to i 

naxchipex̱e rü wüxi i naxchicünax̱ã nawa naxü nax namaxã natupanaã̃́xü̃cax̱. 
Rü ngẽmapex̱egu nacaxã̃́pü̱xü rü nüxü̃ nicuax̱üxü̃. 
16Rü ngãxü̃ i ngẽma nai rü norü üxüxü̃ nayaxĩxẽxẽ, rü ngẽmawa nayagu i 
norü namachi. Rü ngẽxguma nangẽxẽx̱gu rü nanangõ̱x. Rü mea nüxü̃̃́ ningu 
rü nataãxẽ. Rü ngẽxgumarüxü̃ ta i ngẽxguma nagáuanegu rü yima üxüwa 
nügü nanaxi, rü ñanagürü: “Chataãxẽ erü chanáiwe”, ñanarügü. 
17Rü ngẽma nai i nüxü̃̃́ íyaxüxü̃wa nanaxü i wüxi i naxchicünax̱ã nax namaxã 
natupanaã̃́xü̃cax̱. Rü nüxna naca rü ñanagürü nüxü̃: “¡Choxü̃ ínapoxü̃! Erü 
cuma nixĩ i chorü tupana quixĩxü̃”, ñanarügü. 
18Rü ngẽma duü̃xü̃gü i ngẽma ügüxü̃ rü tama naãẽxü̃ nicuax̱. Rü ñoma 
yangexetüxü̃rüxü̃ nixĩgü. Rü ñoma nawãxtaxü̃rüxü̃ nixĩ i norü cuax̱ erü tama 
Cori ya Tupanaga naxĩnüechaü̃. 
19Rü taxúema mea nagu tarüxĩnü nax ngẽma rü wüxi i naimare yixĩxü̃. Rü 
tama tügümaxã ñatarügü: “Ngẽma norü ngãxü̃ i ngẽma nai rü chorü 
üxüxü̃ruxü̃ chayaxĩxẽxẽ rü ngẽmawa chayagu i chorü paũ rü chayagu i chorü 
namachi rü ñu̱xũchi chanangõ̱x. Rü ngẽma íyaxüxü̃wa i ngẽma nai rü 
chanaxü i ñaa naxchicünax̱ã i taxuwama mexü̃. Rü ngẽma ñu̱xma nüxü̃ 
chicuax̱üxü̃ rü wüxi i naixchipex̱emare nixĩ”, ñatarügü. 
20Rü taxuwama name i norü ĩnü i ngẽma duü̃xü̃gü i nügü womüxẽẽgüxü̃ 
namaxã i wüxi i ĩnü i doramare ixĩxü̃. Rü ngẽma duü̃xü̃gü rü taxucürüwa 
nügütama ínanguxü̃xẽxẽ nawa i ngẽma nagu naxĩnüexü̃. Rü tama nüxü̃ 
nacuax̱güéga nax ngẽma naxchicünax̱ãgü i naxügüxü̃ rü nüxü̃ yacuax̱üü̃güxü̃ 
rü doramare nax yixĩxü̃. 

Cori ya Tupana rü Iraétanüxü̃axü̃̃́  nüxü̃ inarüngüma i norü chixexü̃gü 

21“Pa Iraétanüxü̃ i Acóbuarü Duü̃xü̃güx, ¡rü nüxna pecuax̱ãchie nax chorü 
duü̃xü̃gü pixĩgüxü̃! Yerü choma nixĩ ga pexü̃ changóexẽẽxü̃. ¡Rü taxṹ i choxü̃ 
iperüngümaexü̃! 

22Rü choma nixĩ i pexü̃̃́ ichayanaxoxẽẽxü̃ i perü guxchaxü̃gü rü perü 
chixexü̃gü ñoma caixanexü̃ iyarüxoxgurüxü̃. ¡Rü ẽcü chau̱̱xcax̱ pewoegu! Erü 
choma nixĩ i pexü̃ íchanguxü̃xẽẽxü̃ nawa i perü chixexü̃” ==ñanagürü. 
23¡Pa Daxũguxü̃ i Naanex, taãẽãcü Tupanaxü̃ icuax̱üxü̃ naxcax̱ i guxü̃ma i 
ngẽma naxüxü̃! ¡Rü Pa Ñoma i Naanearü Doxonexü̃gü i Taxü̃x, nüxü̃ 
picuax̱üü̃güx! ¡Rü pemax Pa Max̱pǘnegüx rü Pa Naixnecügüx, rü taãẽãcü 
nüxü̃ picuax̱üü̃gü ya Tupana, yerü nüma nixĩ ga norü poramaxã 
ínanguxü̃xẽẽãxü̃ ga Iraétanüxü̃ ga Acóbuarü duü̃xü̃gü naxmex̱wa ga norü 
uanügü! 
24Rü nüma ya Tupana ya pexü̃ ínguxü̃xẽẽcü rü pexü̃ ücü naxü̃pa ga nax 
pibuexü̃ rü ñanagürü: —Choma nixĩ ya Tupana chixĩxü̃, rü choma nixĩ i 
chanangóexẽẽxü̃ i guxü̃ma i ñoma i naanewa ngẽxmagüxü̃. Rü choma nixĩ ga 
chanaxüxü̃ ga daxũguxü̃ ga naane rü ñoma ga naane. Rü taxúema choxü̃ 
tarüngü̃xẽxẽ. 
25Rü ngẽma orearü uruü̃güneta rü ngẽxguma nüxü̃ yaxugüegu nax tax̱acü tá 
ngupetüxü̃, rü choma rü nüxü̃̃́ ichayanaxoxẽxẽ nax tama yanguxü̃cax̱ i ngẽma 
nüxü̃ yaxugüexü̃. Rü ngẽma ẽxü̃guxü̃xü̃ cuax̱güxü̃ rü choma nixĩ 
ichanatoõẽmarexü̃ nax tama nüxü̃ nacuax̱güxü̃cax̱ i tax̱acüchiga yixĩxü̃ i 
ngẽma nüxü̃ yaxugüexü̃. Rü ngẽma duü̃xü̃gü i cuax̱ nüxü̃̃́ ngẽxmagüxü̃ rü 
choma nixĩ i nügümaxãtama chanaxutagagüxẽẽxü̃ nax ngẽma norü cuax̱ rü 
taxuwama namexü̃. 
26Natürü ngẽma chorü duü̃xü̃güarü ore rü choma rü chayanguxẽxẽ. Rü yimá 
chorü orearü uruü̃gü rü nüxü̃ charüngü̃xẽẽxü̃ nax mea nüxü̃̃́ 
ínanguxuchigüxü̃ i ngẽma nagu naxĩnüexü̃. Rü choma rü nüxü̃ chixu rü wena 
tá nimu i duü̃xü̃gü ya ĩane ya Yerucharéü̃wa. Rü yima ĩanegü ya Yudáanearü 
naanewa ngẽxmagüne rü tá wena nimexẽẽgü. Rü tá nüxü̃ charüngü̃xẽxẽxü̃ 
nax wena ínadaxẽẽgüãxü̃cax̱ ya yima norü ĩanegü. 
27Rü choxü̃̃́ natauxcha nax chanamuxü̃ nax yapaxü̃ i ngẽma már rü ngẽma 
natügü nax nangearü dexáã̃́xü̃. 

28Rü choma rü Chíru ya Pérchiaarü ãẽx̱gacüxü̃ ñacharügü: “Cuma rü chorü 
duü̃xü̃güarü dauruxü̃ quixĩ rü tá cunaxü i guxü̃ma i ngẽma choma 
chanaxwax̱exü̃”, ñachagürü. Rü Yerucharéü̃chiga rü ñacharügü: “Cuma rü tá 
wena cuxü̃ namexẽxẽgü”, ñacharügü. Rü chopata ya taxü̃nechiga ñacharügü: 
“Yimá nutagü ya namaxã cuxü̃ inaxügücü rü tá wena nanucu” ==ñanagürü. 

Ichaía 45 

Chíruxü̃ naxuneta ga Tupana 

1Rü nüma ga Tupana rü ãẽx̱gacüwa Chíruxü̃ nanguxẽxẽ ga Pérchiaanewa. Rü 
pora nüxna naxã nax togü i nachixü̃anegümaxã inacuáxü̃cax̱ rü norü 
ãẽx̱gacügüxü̃ naporamaexü̃cax̱. Rü guma ĩanegü ga namaxã nügü nadai̱x̱ü̃ne 
rü Tupana Chírupex̱ewa nayawãxna ga guma ĩanegüarü ĩãx̱gü rü taxúema 
tapora nax wena tanawãxtaxü̃. 
2Rü nüma ga Tupana rü Chíruxü̃ ñanagürü: —Choma rü tá cupex̱egu chixũ, 
rü yima max̱pǘnegü rü tá chanadoxõchixẽxẽgü. Rü ngẽma ĩãx̱gü i 
bróũchenaxcax̱ rü tá nagu chapogü. Rü ngẽma norü fierumenax̱ãgü rü 
íxraxü̃gu tá ichanapóü̃gü. 
3Rü choma rü tá cuxna chanaxã i diẽrugü i icu̱xgüxü̃ rü ngẽmaxü̃gü i ẽxü̃guxü̃ 
i nachicagügu nanuxü̃ nax ngẽmaãcü nüxü̃ cucuáxü̃cax̱ nax choma chixĩxü̃ i 
Cori ya Iraétanüxü̃arü Tupana. Rü choma nixĩ i cuégamaxã cuxcax̱ chacaxü̃. 
4Rü poraãcü nüxü̃ changechaü̃ i chorü duü̃xü̃gü i Iraétanüxü̃ i Acóbuarü 
duü̃xü̃gü, rü ngẽmacax̱ cuégamaxã cuxcax̱ chaca rü cuxü̃ chaxuneta nax 
ãẽx̱gacü quixĩxü̃cax̱ woo tama choxü̃ cucuax̱ i cumax. 
5-6Rü choma nixĩ ya Tupana chixĩxü̃ rü nataxuma i to. Rü chaxicatama nixĩ 
ya Tupana chixĩxü̃. Rü woo nax tama choxü̃ cucuáxü̃, natürü i choma rü cuax̱ 
cuxna chaxã nax daixü̃ cucuáxü̃cax̱, nax ngẽmaãcü guxü̃ma i duü̃xü̃gü i ñoma 
i naanewa maxẽxü̃ rü nüxü̃ nacuax̱güxü̃cax̱ nax chaxicatama Tupana chixĩxü̃. 
7Rü choma nixĩ ga chanango̱xẽẽxü̃ ga ngóonexü̃ rü waanexü̃. Rü choma nixĩ 
i íchananguxẽẽxü̃ i mexü̃ rü guxchaxü̃. Rü chomatama ya Tupana nixĩ i 
chanaxüxü̃ i guxü̃ma i ngẽma ==ñanagürü. 

Tupana rü guxü̃arü üruxü̃ nixĩ 

8Rü ñanagürü ga Tupana: —Choma rü dauxü̃wa tá ne chanamu i chorü 
ngü̃xẽxẽ, ñoma daxũwa rünguxü̃ i cherenarüxü̃ rü ñoma caixanexü̃wa ne ũcü 
ya pucürüxü̃. Rü ñoma i naanewa tá nangu i chorü ngü̃xẽxẽ nax ngẽmaãcü 
Iraétanüxü̃xü̃ íchanguxü̃xẽẽxü̃cax̱ nawa i norü guxchaxü̃gü ==ñanagürü. 
9Rü ñanagürü ga Tupana: —Wüxi i naxpáü̃ i waixü̃münaxcax̱ rü tama norü 
üruü̃xü̃maxã narüxutaga. Rü ngẽma waixü̃mü rü tama ngẽma üwechiruü̃xü̃ 
ñanagürü: “¿tax̱acü ícuxü?” ñanagürü. Rü ngẽma napáxü̃ rü tama norü 
üruü̃xü̃ ñanagürü: “Cuma rü tama nüxü̃ cucuax̱ nax mea choxü̃ cuxüxü̃”, 
ñanagürü. 
10Rü woo wüxi i buxü̃ rü tama nanatüxü̃ rü naéxü̃ nanga naxcax̱ nax ñoma i 
naanewa tanango̱xẽẽxü̃. 
11Rü ngẽmacax̱ i choma ya Tupana ya Üünecü ya Iraétanüxü̃xü̃ ngo̱xẽẽcü rü 
pexü̃ ñachagürü: “Pemax, taxuacüma choxna naxcax̱ peca nachiga i ngẽma 
yixcüra tá nüxü̃ ngupetüxü̃ i chorü duü̃xü̃gü. Rü taxuacüma choxü̃ pengu̱xẽxẽ 
nax ñuxãcü tá chanaxüxü̃ i ngẽma chaxüxchaü̃xü̃. 
12Rü choma nixĩ ga chaxüxü̃ ga ñoma i naane rü ngẽma nawa maxẽxü̃. Rü 
choma nixĩ ga cho̱xmex̱maxã chanaxüxü̃ ga daxũguxü̃ ga naane, rü 
chanangóexẽẽxü̃ ga ẽxtagü. 
13Rü choma nixĩ ga chanango̱xẽẽxü̃ ga Chíru ga Pérchiaanearü ãẽx̱gacü. Rü 
ñu̱xma rü tá nüxü̃ charüngü̃xẽxẽxü̃ i guxü̃wa nax wena naxüaxü̃cax̱ ya chorü 
ĩane ya Yerucharéü̃. Rü nüma i Chíru rü ngetanüãcüma tá ínananguxü̃xẽxẽ i 
ngẽma Iraétanüxü̃ i to ga naanewa ne nagagüxü̃. Rü choma ya Cori ya 
Tupana ya Guxãétüwa Ngẽxmacü nixĩ i ngẽma ñachaxü̃” ==ñanagürü. 
14Rü nüma ya Tupana rü Iraétanüxü̃xü̃ ñanagürü ta: —Ngẽma 
Equítuanecüãx̱gü i naanewa puracüexü̃, rü ngẽma Etiopíaanecüãx̱gü i 
taxetanüxü̃, rü ngẽma Chabácüãx̱gü i imáchanexü̃chixü̃ rü tá cuxmex̱wa 
nangẽxmagü. Rü cadénamaxã íchotachacüüãcü tá cuwe narüxĩ. Rü cupex̱egu 
tá nacaxã̃́pü̱xügü rü ñanagürügü tá: “Aixcümaxü̃chi nixĩ i cutanüwa 

nangẽxmaxü̃ ya Tupana rü nataxuma i to ya Tupana”, ñanagürügü tá 
==ñanagürü ga Tupana. 
15Rü Ichaía rü ñanagürü: —Pa Tupanax, tama cuxü̃ tadau, natürü cuma nixĩ 
i ícunanguxü̃xẽẽxü̃ i Iraétanüxü̃. 
16Rü guxü̃ma i ngẽma naxchicünax̱ãgü ügüxü̃ nax namaxã 
natupanaãx̱güxü̃cax̱ rü tá naxãnee rü duü̃xü̃gü tá nüxü̃ nacugüe rü tá 
narümaachitanü. 
17Natürü i Iraétanüxü̃ rü Tupana ínananguxü̃xẽxẽ nax tagutáma togümex̱ẽwa 
nangẽxmagüxü̃cax̱. Rü tagutáma naxãnee rü tagutáma narümaachitanü 
==ñanagürü. 
18Rü choma ya Tupana ya naxücü i daxũguxü̃ i naane rü ñoma i naane rü 
guxü̃ma i nawa ngẽxmagüxü̃ nax tama nangeãcuxü̃cax̱, rü ñachagürü: —
Choma nixĩ ya Tupana chixĩxü̃ rü nataxuma i to. 
19Rü choma rü tama ẽxü̃guxü̃wa rü waanexü̃wa chidexa. Rü tama 
Acóbutanüxü̃xü̃ ñacharügü: “¡Chau̱̱xcax̱ pedau̱̱x natürü taxũtáma choxü̃ 
peyangau!” ñachagürü. Rü choma ya Tupana rü guxü̃guma aixcümaxü̃ chixu. 
Rü ngẽma nüxü̃ chixuxü̃ rü aixcüma name ==ñanagürü. 
Cori ya Tupana rü namaxã nanu i ngẽma duü̃xü̃gü i tupananetachicüna̱xãgüxü̃ 

icua̱xüü̃güxü̃ 

20Rü nüma ya Tupana rü ñanagürü ta: —Guxü̃ma i pema i togü i 
nachixü̃anewa íyaxügüxe rü name nixĩ nax pexĩtaquex̱exü̃ rü nua pexĩxü̃. Rü 
pema i naxchicünax̱ãgü i nainaxcax̱ pingegüxü̃ rü nüxü̃ picuax̱üü̃güxü̃ rü 
tama peãẽxü̃ pecuax̱, erü ngẽma naxchicünax̱ãgü rü taxũtáma pexü̃ ínapoxü̃. 
21Rü pema nax naxchicünax̱ãgümaxã petupanaãx̱güxü̃ rü name nax pegüna 
pecagüxü̃ rü choxü̃ penawéxü̃ i tax̱acüwa pexü̃ nangü̃xẽẽxü̃ i ngẽma perü 
tupanagü i nainaxcax̱. ¿Rü texé tixĩ ga noxriarü ügügu naxü̃pa nüxü̃ ixuxe i 
ngẽma tá ngupetüxü̃? ¿Rü texé tixĩ ga nũxcüma nüxü̃ ixuxe ga yema? ¿Rü 
tama ẽx̱na choma ya Cori ya Tupana yixĩxü̃? Rü nataxuma i to ya Tupana, rü 
chaxicatama nixĩ i choxü̃̃́ nangẽxmaxü̃ i pora nax pexü̃ chimexẽẽgüxü̃ rü pexü̃ 
íchanguxü̃xẽẽxü̃. 

22Rü pema i yáxü̃wa maxẽxe, rü chau̱̱xcax̱ pexĩ rü choma rü tá pexü̃ 
íchanguxü̃xẽxẽ, erü chaxicatama nixĩ ya Tupana chixĩxü̃ rü nataxuma i to. 
23Rü ngẽma chauégagu nüxü̃ chixuxü̃ rü aixcüma nixĩ rü ngẽma chorü ore rü 
aixcüma tá ningu. Rü guxü̃táma, rü chopex̱egu tá nacaxã̃́pü̱xügü rü 
chauégagu tá nüxü̃ nixu nax chauga tá naxĩnüexü̃. 
24Rü ngẽxguma rü tá ñanagürügü: “Cori ya Tupanaxicatama nixĩ ya 
ixaixcümacü ya pora tüxna ãcü”, ñanagürügü tá. Rü guxü̃ma i ngẽma 
chauxchi aiexü̃ rü tá naxãnee. 
25Rü guxü̃ma i Iraétanüxü̃ rü chaugagu tá narüporamaegü rü tá chomaxã 
nügü nicuax̱üü̃gü ==ñanagürü. 

Ichaía 46 

Babiróniaanearü tupananetagü 

1Ngẽma Babiróniaanearü tupananeta i Béx rü narüpü rü ngẽma tupananeta i 
Nébu rü niwax̱. Rü nüma i Babiróniacüãx̱ rü búrugü i ípaexü̃étügu nananugü 
nax yangegüãxü̃cax̱ i ngẽma tupananetagü i yaxüchixü̃. 
2Rü ngẽma naxchicünax̱ãgü rü niwax̱ rü taxuacüma nügü ínapoxü̃. Rü ngẽma 
uanügü rü wüxigu ngẽma duü̃xü̃gümaxã to i nachixü̃anewa nanana. 
3Rü ñanagürü ga Tupana: —¡Choxü̃̃́ iperüxĩnüe i pemax nax ípeyaxügüxü̃, Pa 
Acóbutanüxü̃ i Iraétanüxü̃x! Choma rü noxrigutama yexguma taxũta 
pebuegu, rü pexna chadau rü chauchacüxügu pexü̃ chigagü. 
4Rü guxü̃gutáma pexü̃ charüngü̃xẽẽxü̃ woo marü yaxguãx̱wa pingugügu rü 
pipuxerugügu. Rü choma rü tá pexna chadau, rü tá pexü̃ charüngü̃xẽxẽxü̃, rü 
tá pexü̃ íchanguxü̃xẽxẽ erü choma nixĩ ga pexü̃ changóexẽẽxü̃. 
5¿Rü texégu nixĩ i choxü̃ penguxü̃? ¿Rü nagu perüxĩnüegu rü texémaxã 
chawüxigu? 
6Rü nangẽxma i duü̃xü̃gü i nanutaquex̱exü̃ i taxü̃ i úiru rü diẽru nax naxcax̱ 
nadauxü̃cax̱ i wüxi i naxchicünax̱ãarü üruxü̃. Rü nüxü̃̃́ nanaxütanü nax nüxü̃̃́ 

naxüaxü̃cax̱ i wüxi i naxchicünax̱ã nax ngẽmamaxã natupanaã̃́xü̃cax̱, rü nüxü̃ 
yacuax̱üü̃xü̃cax̱ rü napex̱egu nacaxã̃́pü̱xüxü̃cax̱. 
7Rü nügüãtügu nayangegü i ngẽma naxchicünax̱ã rü wüxi i nachicagu 
nayaxǘgü, rü ngéma nangẽxmaecha rü taguma nixũgachi. Rü woo aita 
naxcax̱ naxüegu rü ngü̃xẽẽcax̱ nüxna nacagügu i ngẽma naxchicünax̱ã i 
namaxã natupanaãx̱güxü̃, natürü tama nanangãxü̃ rü tama ínananguxü̃xẽxẽ 
nawa i norü guxchaxü̃gü. 
8-9¡Rü nüxna pecuax̱ãchie, Pa Pecadugu Maxẽxü̃x, rü mea nagu perüxĩnüe ga 
yema nũxcümamatama ngupetüxü̃ rü peãẽgu namaxã penguxü̃! Rü choma 
nixĩ ya Tupana chixĩxü̃ rü nataxuma i to. Rü choma nixĩ ya Tupana rü 
tataxuma ya texé ya chomaxã wüxiguxe. 
10Rü choma rü noxriarü ügügutama rü ñu̱xmata norü gu̱xwa nangu rü nüxü̃ 
chixu i ngẽma tá wüxichigü i ngunexü̃ ngupetüxü̃. Rü naxü̃patama nüxü̃ 
chixu i ngẽma tá ínguxü̃. Rü choma nüxü̃ chixu, rü ngẽma nagu charüxĩnüxü̃ 
rü tá ningu. Rü ngẽma nüxü̃ chixuxü̃ rü tá chayanguxẽxẽ. 
11Rü choma rü éstewa naxcax̱ chaca i Pérchiaarü ãẽx̱gacü i Chíru. Rü nüma 
rü tá yáxü̃wa ne naxũ nax naxüaxü̃cax̱ i ngẽma choma nagu charüxĩnüxü̃. Rü 
nüma rü ñoma ĩyü i poraxüchixü̃rüxü̃ tá nixĩ. Rü choma rü ngẽma nüxü̃ 
chixuxü̃ãcü tá chanaxü. 
12-13¡Rü choxü̃̃́ iperüxĩnüe Pa Duü̃xü̃gü i Taxúegama Ĩnüexü̃! Pema nüxü̃ 
pecuax̱gu rü taxũtáma paxa pexü̃ íchanguxü̃xẽxẽ. Natürü pemaxã nüxü̃ chixu 
rü marü ningaica nax pexü̃ íchanguxü̃xẽẽxü̃ rü marü taxũtáma nũxcü nixĩ. 
Rü choma rü tá Chióü̃xü̃ íchanguxuchixẽxẽ rü Iraétanüxü̃xü̃ tá chanawex̱ i 
chorü pora ==ñanagürü ga Tupana. 

Ichaía 47 

Norü uanügü rü tá Babiróniaanecüã̱xü̃ narüporamae 

1Rü ñanagürü ga Tupana: —Pa Babiróniacüãx̱güx, noxri rü muxü̃ma ga 
nachixü̃anegümaxã ipecuax̱gü natürü i ñu̱xma rü marü peturae rü 
waixü̃mütex̱ewa tá perütogü. Rü yima perü ĩane ga noxri wüxi i pacü i 

mexẽchicürüxü̃ ixĩxü̃ne rü duü̃xü̃gü rü marü tagutáma nüxü̃ nixugüe nax 
namexẽchixü̃. 
2Rü ñu̱xma rü marü taxũtáma tauxchaxü̃wa pengẽxmagü. ¡Rü penayaxu̱x ya 
perü nuta ya tríguarü caruxü̃ nax arína pexügüxü̃cax̱! ¡Rü ípecuxü̃ i pexchiru 
i mexü̃ rü puracüchirugu picu̱xgü! ¡Rü pegü pengenagüchirugü nax 
nangóxü̃cax̱ ya peparagü rü ngẽmaãcü pichoü̃xü̃cax̱ i natügüwa! 
3-4Rü choma ya Tupana ya Iraétanüxü̃arü nguxü̃xẽxẽruxü̃ ya üünecü ya 
guxãétüwa ngẽxmaxe rü tá pexü̃ chapoxcu, Pa Babiróniacüãx̱, rü taxúetama 
pexü̃ ítapoxü̃. Rü pema rü ñoma wüxi i duü̃xü̃ i ngexchiruxü̃nexü̃rüxü̃ tá 
pexãnee napex̱ewa i ngẽma togü i nachixü̃anecüãx̱gü ==ñanagürü. 
5Rü nüma ya Cori ya Tupana rü ñanagürü ta: —¡Bexma iperücho, Pa 
Babiróniaanecüãx̱güx, rü ẽanexü̃wa pebuxmü! Erü marü tagutáma wena 
ngẽma togü i nachixü̃anegüétüwa pexügü. 
6Rü yexguma namaxã chanuxgu ga yema chorü duü̃xü̃gü ya Iraétanüxü̃ rü 
pexna chanawogü nax namaxã ipecuáxü̃cax̱. Natürü ga pemax, Pa 
Babiróniaanecüãx̱güx, rü tama pexü̃̃́ nangechaü̃tümüxü̃gü, rü woo ga guxema 
norü yaxguãx̱gü rü chixri tümamaxã ipecuax̱. 
7Rü peãẽwa nagu perüxĩnüe rü ñaperügügü: “Guxü̃gutáma ngẽma togü i 
nachixü̃anegüétüwa taxügü”, ñaperügügü. Natürü tama nagu perüxĩnüe rü 
tá iyagúxü̃ nax ngẽma togü i nachixü̃anegümaxã ipecuáxü̃. 
8Rü ngẽmacax̱ i ñu̱xmax, Pa Babiróniaanecüãx̱ i Ñoma Ngecü i Ngĩrü 
Meruü̃guxica Rüxĩnücürüxü̃ Pixĩgüx, rü pema rü petaãxẽ nax wüxi i mexü̃wa 
pengẽxmagüxü̃. Rü pegüãẽwa ñaxü̃gu perüxĩnüe: “Tataxuma ya texé ya 
taxrüxü̃ poraxe. Rü tagutáma guxchaxü̃wa tangexmagü rü tagutáma taturae”, 
ñaxü̃gu perüxĩnüe. 
9Natürü pemaxã nüxü̃ chixu rü ngürüãchi wüxitama i ngunexü̃gu tá pexcax̱ 
ínangu i ngẽma taxre i chixexü̃ nax nayuexü̃ i perü ãẽx̱gacügü i poraexü̃ rü 
nayuexü̃ i pexacügü. Rü ñoma wüxi i ngexü̃ i yutexü̃rüxü̃ tá pixĩgü rü woo 
nax peyuüechiréxü̃ rü naguxü̃raü̃xü̃ i ẽxü̃guxü̃ i chixexü̃xü̃ nax pecuáxü̃. 

10Rü pema nax chixexü̃gu pemaxẽxü̃ rü nüxü̃ pecuax̱gu rü tagutáma pexcax̱ 
ínangu i guxchaxü̃gü. Rü peãẽwa nagu perüxĩnüe rü ñaperügügü: “Taxuxü̃ma 
tüxü̃ nadau”, ñaperügügü. Rü ngẽma perü cuax̱gü rü pexü̃ nawomüxẽxẽ. Rü 
peãẽwa nagu perüxĩnüe rü ñaperügügü: “Yixicatama nixĩ iporaexü̃ rü 
nataxuma i to”, ñaperügügü. 
11Natürü tá pexcax̱ ínangu i guxchaxü̃gü. Rü taxũtáma ípenapoxü̃ woo nax 
piyuüechiréxü̃ rü ẽxü̃guxü̃xü̃ picuáxü̃. Rü pexcax̱ tá ínangu i wüxi i taxü̃ i 
guxchaxü̃ i taxucürüwa nax̱chax̱wa pibuxmüxü̃. Rü wüxi i guxchaxü̃ i tama 
nagu perüxĩnüexü̃ tá ngürüãchi pexcax̱ ínangu. 
12Pa Babiróniacüãx̱güx, ¡ẽcü nagu pexĩ i ngẽma perü yuügü ga ü̃pacürüwa 
nagu pemaxẽxü̃ nax ngẽmaãcü nüxü̃ pecuáxü̃cax̱ nax tax̱acüwa pexü̃̃́ namexü̃ 
rü texéxü̃ tá namaxã ípebai̱x̱güxü̃ i ngẽma nax ẽxü̃guxü̃xü̃ pecuáxü̃! 
13¡Rü ñu̱xma rü chopex̱ewa naxĩ i ngẽma perü ucu̱xẽruü̃gü i cuax̱ nüxü̃̃́ 
ngẽxmagüxü̃ rü muxü̃ma i ucu̱xẽgü pexna ãgüxü̃! ¡Rü nua naxĩ i ngẽma 
ẽxtagüxü̃ rüdaunüxü̃ nax ngẽmawa nüxü̃ nacuax̱güxü̃cax̱ i ngẽma tá 
ngupetüxü̃ rü aixcüma tá pexü̃ ínapoxü̃gü nawa i ngẽma ãũcümaxü̃ i pexcax̱ 
ínguxchaü̃xü̃! 
14Natürü ngẽma ẽxü̃guxü̃xü̃ cuax̱güxü̃ rü ñoma maxẽ ya ipagücü rü 
ixaecürüxü̃ tá nixĩgü, rü taxũtáma ngẽma üxüemawa nügü ínapoxü̃gü. Erü 
ngẽma üxüema rü taxũtáma ngẽma íxramarexü̃ i üxüema i yigü nawa 
inaixü̃xü̃rüxü̃ tá nixĩ. 
15Rü ngẽma ẽxü̃guxü̃xü̃ cuax̱güxü̃ ga ü̃pacürüwa nüxna pecax̱güxü̃, rü 
wüxichigü rü tá norü doragu narütauxe rü taxũtáma pexü̃ ínapoxü̃ 
==ñanagürü ya Tupana. 

Ichaía 48 

Tupana rü Iraétanüxü̃xü̃ nanga naxca̱x i norü chixexü̃ i naxügüxü̃ 

1Rü Tupana rü ñanagürü: —¡Perüxĩnüe Pa Acóbuarü Duü̃xü̃güx, Pa 
Iraétanüxü̃x, Pa Yudátaagüx! Pema rü Cori ya Tupanaégagu pegü pixu nax 

norü duü̃xü̃gü pixĩgüxü̃. Rü perü yumüxẽwa naxcax̱ ípecax̱ i norü ngü̃xẽxẽ, 
natürü tama aixcüma naga pexĩnüe. 
2Pema rü nüxü̃ pixu nax yima ĩane ya üünene ya Yerucharéü̃wa pemaxẽxü̃ 
rü Iraéarü Tupana ya Guxãétüwa Ngẽxmacüarü duü̃xü̃gü pixĩgüxü̃, rü 
ngẽmaãcü pegü ípepoxü̃. 
3Rü yema marü ngupetüxü̃, rü choma rü naxü̃pa ga nax yanguxü̃ rü pemaxã 
nüxü̃ chixu. Rü chomatama nixĩ ga chanaxunagüxü̃ rü paxa chanaxüxü̃ ga 
yema nüxü̃ chixuxü̃, rü aixcüma ningu. 
4Rü choma rü nüxü̃ chacuax̱ nax tama nüxü̃ pecuax̱égaxü̃ rü pitaieruxü̃ rü 
ñoma fieru rü bróũche i tama irüwex̱ãchixü̃rüxü̃ pixĩgü. 
5Rü ngẽmacax̱ ü̃pacürüwatama, rü naxü̃pa nax yanguxü̃ rü pemaxã nüxü̃ 
chixu i ngẽma tá ngupetüxü̃ nax ngẽmaãcü tama ñapegügüxü̃cax̱: “Ngẽma 
naxchicünax̱ã i namaxã chatupanaãx̱ nixĩ i naxüxü̃ i ngẽma”, ñapegügüxü̃. 
6Rü ngẽxguma chi mea nagu perüxĩnüegu i ngẽma nüxü̃ chixuxü̃, rü chi nüxü̃ 
pecuax̱ nax aixcüma yixĩxü̃ i ngẽma. Rü ñu̱xma rü tá pemaxã nüxü̃ chixu i 
ngexwacax̱ü̃xü̃ i oregü i ẽxü̃guxü̃ rü taguma nüxü̃ pecuáxü̃. 
7Rü ñu̱xma rü tá chanango̱xẽxẽ i wüxi i tax̱acü i ngexwacax̱ü̃xü̃ i tama 
nũxcüma üpetüxü̃ rü ñu̱xma rü ta tama nüxü̃ pexĩnüexü̃. Rü ngẽmaãcü 
taxucürüwa nüxü̃ pixu nax marü nüxü̃ pecuáxü̃ i ngẽma. 
8Rü pema rü taguma nüxü̃ pexĩnüechiga rü tama nüxü̃ pecuax̱ i ngẽma, erü 
choma rü nüxü̃ chacuax̱ nax tama chomaxã pixaixcümagüxü̃, rü noxritama 
pengóegu rü taguma chauga pexĩnüexü̃. 
9Natürü i choma rü pemaxã yáxna chaxĩnü erü chaugünatama chadau. Rü 
ngẽxguma chanuxgu rü chaugünatama chachogü nax tama pexü̃ 
chadaixü̃cax̱. 
10Rü tama ñoma diẽrumü üxüwa iguxü̃rüxü̃ pexü̃ chimexẽẽgü, natürü i 
choma rü pexü̃ chimexẽẽgü namaxã i ngẽma ngúxü̃ i pexü̃ chingexẽẽxü̃. 

11Rü ngẽmaãcü chanaxü erü chaugünatama chadau nax taxúema chixri 
chauchiga idexaxü̃cax̱. Rü tama chanaxwax̱e nax chauchicüxü tax̱acürü 
tupananetaxü̃mare picuax̱üü̃güxü̃ ==ñanagürü. 

Tupana rü Babiróniaanecüã̱xme̱xẽwa Iraétanüxü̃xü̃ ínanguxü̃xẽxẽ 

12Rü ñanagürü ga Tupana: —¡Perüxĩnüe Pa Acóbuarü Duü̃xü̃güx, Pa 
Iraétanüxü̃x! Choma nixĩ i pexü̃ chadexü̃. Rü chaxicatama nixĩ ya Tupana 
chixĩxü̃, rü guxü̃guma changexmaecha rü taguma icharüxo. 
13Rü choma nixĩ ga chorü poramaxã chanaxüxü̃ ga daxũguxü̃ i ĩane rü ñoma 
i naane. Rü yexguma naégaxü̃ chixuxgu rü nangóe ga daxũguxü̃ i naane rü 
ñoma i naane. 
14¡Rü guxãma i pemax, Pa Iraétanüxü̃x, rü pengutaquex̱egü rü choxü̃̃́ 
iperüxĩnüe! ¿Rü petanüwa texé tanaxunagü i ngẽma tá ngupetüxü̃? Rü yimá 
Tupana nüxü̃ ngechaxü̃cü rü tá nayanguxẽxẽ i ngẽma Tupana nagu rüxĩnüxü̃ 
rü tá Babiróniaxü̃ napoxcu. Rü tá nanapoxcu i guxü̃ma i ngẽma 
Cadéuanecüãx̱gü. 
15Rü choma nixĩ i Chírumaxã nüxü̃ chixuxü̃ rü naxcax̱ changemaxü̃ nax nua 
naxũxü̃cax̱. Rü ngextá nüma ínaxũxü̃wa rü tá narüporamae. 
16¡Rü nua pexĩ rü choxü̃̃́ iperüxĩnüe! Rü guxü̃ma ga yema nagu charüxĩnüxü̃ 
rü noxriarü ügügucürüwa rü taguma cúãcü nüxü̃ chixu. Rü yexguma Chíru 
Babiróniaxü̃ rüporamaegu rü choma rü yéma chayexma. Rü ñu̱xma i choma 
ya Cori ya Tupana ya Guxü̃étüwa Changexmaxü̃ rü chanamu i Chíru rü nüxna 
chanaxã i pora ==ñanagürü. 
17Rü choma ya Iraétanüxü̃arü Tupana ya Üünecü ya perü ngü̃xẽẽruxü̃ ixĩcü 
rü ñachagürü: —Pa Iraétanüxü̃x, choma nixĩ i perü Tupana chixĩxü̃, rü choma 
rü pexü̃ changúexẽxẽ i ngẽma pexü̃̃́ mexü̃, rü pemaxã nüxü̃ chixu i ngẽma 
chanaxwax̱exü̃ nax penaxüxü̃. 
18¡Rü chierüx chauga pexĩnüegu! Rü yexguma chi naga pexĩnüegu ga chorü 
mugü rü ngẽma perü taãxẽ rü chi nixĩnagüchigü ñoma wüxi i natü 

irübaichigüxü̃rüxü̃, rü ngẽma perü taãxẽ rü ñoma már arü yuaperüxü̃ chi 
nata. 
19Rü yexguma chi naga pexĩnüegu ga chorü mugü rü ngẽma petaagü rü chi 
namuxũchi ñoma márwa ngẽxmacü ya naxnecürüxü̃, rü choma rü taguchima 
pexü̃ chadai, rü taguchima pexna chixũgachi. 
20¡Ípechoxü̃ i Babiróniaanewa rü pibuxmü i ngẽma nachixü̃anewa! ¡Rü 
taãẽmaxã nüxü̃ pixu nax marü ípenguxü̃xü̃! ¡Rü guxü̃wama i ñoma i naanewa 
nüxü̃ pixu rü ñapegü: “Tupana rü norü duü̃xü̃gü i Acóbutanüxü̃xü̃ 
ínanguxü̃xẽxẽ”, ñapegü! ==ñanagürü. 
21Rü woo yema taxü̃ ga naxnecüanewa pexü̃ nachopetüxẽxẽ, natürü tama 
pitax̱awae yerü nüma ga Tupana rü nanangǘxtex̱ẽxẽ ga nuta rü yéma 
nayagoxü̃chíüxẽxẽ ga dexá. 
22Natürü naxcax̱ i ngẽma chixri maxẽxü̃ rü nataxuma i taãxẽ. Rü nüma ya 
Cori ya Tupana nixĩ i ngẽma ñacü. 

Ichaía 49 

Tupanaarü duü̃chiga 

1Pema i nachixü̃anegü i márpechinüwa ngẽxmagüxü̃ rü pema i nachixü̃anegü 
i yáxü̃wa ngẽxmagüxü̃, ¡rü choxü̃̃́ iperüxĩnüe! Nüma ya Cori ya Tupana choxü̃ 
naxuneta naxü̃pa nax chabuxü̃. Rü nüxü̃ nixu i chauéga ga yexguma 
chaueanüwatama chayexmagu. 
2Rü Tupana rü ñoma tara i meama téxü̃rüxü̃ nayaxĩxẽxẽ ya chorü conü, rü 
naxmex̱maxã choxü̃ ínapoxü̃. Rü ñoma ochagu ya meama ãmaguxnerüxü̃ 
choxü̃ nixĩxẽxẽ rü nachixü̃gu chomaxã nanguxü̃. 
3Rü ñanagürü choxü̃: —Pa Iraéx, cuma rü chorü duü̃ quixĩ rü cuwa tá 
chanango̱xẽxẽ i chorü pora ==ñanagürü. 
4Natürü ga choma rü nagu charüxĩnü rü chaugümaxã ñachagürü: —
Natücax̱mamare poraãcü chapuracü rü chipa, rü taxuxü̃ma i chorü natanüxü̃ 
chadau ==chaugümaxã ñachagürü. Natürü guxü̃ma i ngẽma chaxüxü̃ rü 

Tupanamex̱ẽwa nangẽxma, rü norü poramaxã chanaxü. Rü ngẽma chorü 
natanü rü nüma rü marü ínanamexẽxẽ. 
5Rü nüma ya Cori ya Tupana rü chauéanüwa choxü̃ nango̱xẽxẽ nax norü 
duü̃xü̃ chixĩxü̃cax̱ rü ngẽmaãcü Iraétanüxü̃ i Acóbuarü duü̃xü̃güxü̃ naxcax̱ 
chawoeguxẽẽxü̃cax̱ nax wenaxarü norü duü̃xü̃gü yixĩgüxü̃cax̱. Rü 
Tupanapex̱ewa rü poraãcü nüxü̃̃́ chame rü ngẽmacax̱ choxü̃ naporaxẽxẽ. Rü 
ngẽma nixĩ i nagu charüxĩnü. 
6Rü nüma ya Tupana rü ñanagürü: —Choma rü cuxü̃ chamu nax 
cunanutaquex̱exü̃cax̱ i Acóbuarü duü̃xü̃gü rü nachixü̃anecax̱ 
cunawoeguxẽẽxü̃cax̱ i ngẽma Iraétanüxü̃. Rü naétü cuxü̃ chamu nax wüxi i 
omü quixĩxü̃cax̱ naxcax̱ i guxü̃ma i nachixü̃anegü. Rü cuxü̃ chamu nax nüxü̃ 
nüxü̃ cucuax̱ẽẽxü̃cax̱ i chorü ore i maxü̃ nüxna ãxü̃ i guxü̃ma i 
nachixü̃anecüãx̱ woo ngẽma yáxü̃wa ngẽxmagüxü̃ ==ñanagürü. 
7Rü nüma ya Iraétanüxü̃arü Tupana ya Üünecü ya nüxü̃ rüngü̃xẽẽcü rü 
ñanagürü ta: —Pa Iraétanüxü̃x, ñu̱xma rü ngẽma togü i nachixü̃anecüãx̱gü 
rü poraãcü pexü̃ nacugüe, rü pexchi naxaie rü nügümex̱ẽwa 
penangexmagüxẽxẽ rü norü ãẽx̱gacügüarü puracütanüxü̃ pixĩgü. Natürü 
wüxi i ngunexü̃ rü wenatáxarü peporae rü ngẽxguma pexü̃ nadaugügu i 
ngẽma togü i nachixü̃anegüarü ãẽx̱gacügü rü pepex̱egu tá nacaxã̃́pü̱xügü erü 
choma ya perü Tupana ya üünecü nax chixĩxü̃ rü pexü̃ chaxuneta nax chorü 
duü̃xü̃gü pixĩgüxü̃cax̱. Rü choma rü guxü̃guma chayanguxẽxẽ i ngẽma nüxü̃ 
chixuxü̃ ==ñanagürü. 

Wena tá naporae i Iraétanüxü̃ 

8Rü nüma ya Cori ya Tupana rü ñanagürü ta: —Yexguma nawa nanguxgu ga 
ngunexü̃ nax chorü ngü̃xẽẽcax̱ ípecaxü̃ rü choma rü pexü̃ chanawex̱ nax pexü̃ 
changechaü̃xü̃. Rü yexguma penaxwax̱egu nax pexü̃ íchapoxü̃xü̃ rü pexü̃ 
charüngü̃xẽxẽxü̃. Rü ñu̱xma i choma rü tá pexna chadau nax wüxi i ngü̃xẽxẽ 
nüxü̃̃́ pixĩgüxü̃cax̱ i togü i duü̃xü̃gü. Rü ngẽmacax̱ i pemax, Pa Iraétanüxü̃x, 
rü wena tá nawa pemaxẽ i ngẽma naanegü ga perü uanügü chixexẽẽgüxü̃ rü 
ngẽmaãcü tá wena penamexẽxẽ i pechixü̃ane. 

9Rü pema rü tá ñaperügü nüxü̃ i ngẽma poxcuexü̃: “¡Marü ípenguxü̃!” 
ñaperügü tá. Rü ngẽma ẽanexü̃wa ngẽxmagüxü̃ rü tá ñaperügü nüxü̃: 
“¡Ípechoxü̃ rü nangóonexü̃wa pexĩ!” ñaperügü tá. Pema rü guxü̃ma i 
namagücüwawa tá nüxü̃ peyangau i mecü ya maxẽ, rü guxü̃ne ya 
max̱pǘnegüwa rü tá nayima ya maxẽ naxcax̱ i perü wocagü. 
10Rü taxũtáma petaiyae rü pitax̱awae rü taxũtáma üax̱cü pexü̃̃́ nangu̱x, erü 
choma rü pexü̃ changechaü̃ rü pemaxã ichacuax̱, rü dexá íngẽxmaxü̃wa tá 
pexü̃ chagagü. 
11Rü max̱pǘneanegu tá chayadaxẽxẽ i wüxi i nama rü tá ichayanawéanexẽxẽ 
i ngẽma namagü nax ngẽmagu pexĩxü̃cax̱ ==ñanagürü ga Tupana. 
12Rü pema ya Iraétanüxü̃ rü tá yáxü̃wama ne pexĩ, rü ñuxre rü nórtewaama 
rü togü rü oéstewaama rü togü rü Equítuanearü súrwaama tá ne pexĩ. 
13¡Pa Daxũguxü̃ i Naanex, taãẽãcü Tupanaxü̃ icuax̱üxü̃! ¡Rü Pa Ñoma i 
Naanex, poraãcüma nataãxẽ! ¡Rü Pa Max̱pǘnegüx, taãxẽãcü Tupanaxü̃ 
picuax̱üxü̃gü! Erü nüma ya Cori ya Tupana rü nanataãẽxẽxẽ i norü duü̃xü̃gü 
i ngúxü̃ ingegüxü̃, erü nüxü̃̃́ nangechaü̃tümüxü̃gü. 
14Nüma i Chióü̃cüãx̱gü rü ñanagürügü: —Cori ya Tupana rü marü tüxna 
nixũgachi rü tüxü̃ ínawogü ==ñanagürügü. 
15Natürü nüma ya Cori ya Tupana rü ñanagürü: —¿Ẽ̱xna wüxi i mama rü tá 
nüxü̃ yanangümaxü̃ nax ngĩnexü̃ nangechaxü̃xü̃? Rü woo ngĩma ngĩnexü̃ 
nangümagu, natürü i choma rü tagutáma pexü̃ icharüngüma. 
16Rü yima perü ĩane ya Yerucharéü̃ rü cho̱xmex̱gu naxümatü i naéga, rü 
taguma nüxü̃ icharüngüma i ngẽma norü poxeguxü̃tápü̱x. 
17Rü ngẽma perü uanügü i perü ĩane chixexẽẽgüxü̃ rü paxa tá ínixĩ. Rü paxa 
tá ínangugü nax wena tá namexẽẽgüxü̃ ya perü ĩane. 
18¡Rü dücax, yea pecüwagu perüdaunü nax ñuxãcü guxü̃ma i Iraétanüxü̃ 
ĩtaquex̱exü̃ rü Yerucharéü̃cax̱ woeguxü̃! Rü choma ya Cori ya Tupana rü 



2099 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

chauégagu pemaxã nüxü̃ chixu rü guxü̃ma i Yerucharéü̃arü duü̃xü̃gü rü ñoma 
wüxi i pacü i ãtechaü̃cüarü ngax̱ãẽruü̃rüxü̃ tá nixĩ i perü ĩanewa. 
19Rü pemax, Pa Yerucharéü̃cüãx̱, rü woo guxchawa peyexmagü ga noxri, 
natürü i ñu̱xma rü marü pexna ínixĩ i ngẽma perü uanügü i perü ĩane ya 
Yerucharéü̃xü̃ chixexẽẽgüxü̃. Rü ñu̱xma rü tá namuxũchi i duü̃xü̃gü i nawa 
maxẽxü̃ ya yima perü ĩane rü tá nayangechica i ngẽma duü̃xü̃gü i perü 
naanewa maxẽxü̃. 
20Rü penegü ga noxri to ga nachixü̃anewa gagüxü̃, rü nümagü rü tá 
pexmachix̱ẽwa ñanagürügü: “Ñaa nachixü̃ane rü toxcax̱ naxíanexü̃chi. Rü 
name i to i nachica toxna pexã nax ngéma tamaxẽxü̃cax̱”, ñanagürügü tá. 
21Rü ngẽxguma i pema Pa Yerucharéü̃cüãx̱güx, rü tá peãẽwa ñaperügügü: 
“¿Texé tixĩ ya tüxna namugüxe i ñaa tanegü? Yixemagü rü tingexacügüchirex̱ 
rü taxuacüma tixãxacü rü tüxü̃xica nua nawogü. ¿Rü texé tixĩxü̃ ya 
nayaexẽẽ̃́xẽ i ñaa tanegü? ¿Rü ngextá ne naxĩ?” ñaperügü tá ==ñanagürü 
ya Tupana. 
22Rü ñanagürü ta: —Choma rü tá chanamu i ngẽma togü i nachixü̃anegücüãx̱ 
rü tá nüxna chanaxã i wüxi i cuax̱ruxü̃ nax nua nachacüügügu nagagüãxü̃cax̱ 
i penegü rü naatügügu yagagüãxü̃cax̱ i pexacügü. 
23Rü ngẽma togü i nachixü̃anegüarü ãẽx̱gacügü rü tá penatürücügü nixĩgü, 
rü ngẽma naxmax̱gü rü tá peerücügü nixĩgü. Rü pepex̱egu tá nacaxã̃́pü̱xügü 
rü tá nanadex̱exgü i perü mairaxü̃chipatügü. Rü tá nüxü̃ picuax̱ãchitanü nax 
chaxicatama Tupana chixĩxü̃ rü ngẽma choxü̃̃́ yaxõgüxü̃ rü tagutáma 
naxãneexü̃ ==ñanagürü. 
24Rü wüxi i churara i poraxü̃ rü taxuacüma nüxna tayapu i ngẽma daiwa 
nayaxuxü̃. Rü wüxi i duü̃xü̃ i iyaxuxü̃ rü taxuacüma niña naxmex̱wa i ngẽma 
churara i poraxü̃. 
25Natürü choma ya Tupana rü ñachagürü: —Ngẽma churara i poraxü̃na tá 
nanapugü i ngẽma íyaxuxü̃. Rü ngẽma churaragüarü ãẽx̱gacüna tá nanapugü 
i ngẽma napuxü̃chiréxü̃. Rü pemaxã nüxü̃ chixu, Pa Iraétanüxü̃x, rü 

chomatátama nixĩ i perü uanügümex̱ẽwa íchananguxü̃xẽẽxü̃ i penegü rü 
pexacügü. 
26Rü ngẽma perü uanügü rü nügü tátama nangõ̱xcue, rü nagüwa tátama 
naxaxegü ñoma bínu yaxaxgüxü̃rüxü̃. Rü ngẽmaãcü i guxü̃ma i duü̃xü̃gü rü 
tá nüxü̃ nicuax̱ãchitanü nax choma ya Cori ya Tupana ya Acóbuarü 
duü̃xü̃güarü ngü̃xẽẽruxü̃ ya poracü nax chixĩxü̃. Rü choma nixĩ i 
Iraétanüxü̃xü̃ íchanguxü̃xẽxẽxü̃ ==ñanagürü ga Tupana. 

Ichaía 50 

1Nüma ya Tupana rü ñanagürü nüxü̃: —Pa Iraétanüxü̃x, ¡Taxṹ i nagu 
perüxĩnüexü̃ nax íchanatáxü̃ i perü mama i Iraéane ñoma wüxi ya yatü 
naxmax̱ü̃ ítáxü̃rüxü̃! ¡Rü taxṹ i nagu perüxĩnüexü̃ nax pemaxã chataxexü̃ nax 
togüarü mugüruxü̃ pixĩgüxü̃cax̱ rü yemaacü chanaxütanüxü̃cax̱ ga wüxi ga 
chorü ngetanü! Rü pemaxã chataxe nagagu ga yema perü pecadugü yerü 
tama chauga pexĩnüechaü̃. Rü perü mama i Iraéane rü íchanatax̱ yerü pema 
rü tama chauga pexĩnüe. 
2¿Rü tax̱acücax̱ tama texéxü̃ nua chayangau ga yexguma nua chaxũxgu? ¿Rü 
yexguma nua ichacagügu rü tax̱acücax̱ taxúema choxü̃ tangãxü̃? ¿Ẽ̱xna nagu 
perüxĩnüe nax tama chaporaxü̃ nax togümex̱ẽwa pexü̃ chapuxü̃xü̃? ¿Ẽ̱xna 
nagu perüxĩnüe nax tama chaporaxü̃ nax pexü̃ íchanguxü̃xẽxẽxü̃ naxmex̱wa 
i perü uanü? Rü aixcüma pemaxã nüxü̃ chixu rü choma choxü̃̃́ nangẽxma i 
pora nax chanamuxü̃ i már rü natügü nax yachegüxü̃cax̱ rü ngẽmaãcü 
naxnücüane nax yaxĩgüxü̃cax̱ rü choxnigü rü ngearü dexáã̃́xü̃maxã nayuexü̃ 
rü yayixexü̃. 
3Rü choma rü dauxü̃wa chanawaanexẽxẽ ñoma wüxi i nge i yutecü i naxchiru 
i waxü̃gu icu̱xcürüxü̃ ==ñanagürü ya Tupana. 

Tupana rü norü duü̃xü̃ narüngü̃xẽxẽ 

4Rü choma i Ichaía rü ñachagürü: —Tupana rü choxü̃ nangu̱xẽxẽ nax norü 
ore i taãxẽ tüxna ãxü̃maxã chayaxucu̱xẽgüxü̃ nax naporaexü̃cax̱ i ngẽma 
ipaexü̃ rü ngúxü̃ ingegüxü̃. Rü guxü̃ i pax̱mama rü Tupana choxü̃ 

ínarüdaxẽxẽ nax wüxi i ngúetanüxü̃ i mexü̃rüxü̃ nüxü̃ chaxĩnüxü̃cax̱ i norü 
ngu̱xẽẽtae. 
5Rü Tupana rü choxü̃ nangu̱xẽxẽ nax naga chaxĩnüxü̃cax̱. Rü taguma namaxã 
chanuama rü taguma nüxü̃ chaxo. 
6Rü chaucax̱wex̱ nüxna chaxã nax choxü̃ nacuai̱x̱güxü̃cax̱. Rü yexguma choxü̃ 
natuxchinagugügu rü tama nüxna chayanuxü̃. Rü tama chidaugachi ga 
yexguma chauchametüwa nacuai̱x̱gügu rü chixexü̃ chomaxã yaxugügügu. 
7Rü Tupana nixĩ ya choxü̃ rüngü̃xẽẽcü rü ngẽmacax̱ tama choxü̃̃́ nangu̱x woo 
chomaxã naguxchigagügu. Rü ngẽmacax̱ yáxna chaxĩnü ñoma wüxi ya nuta 
ya tama iãx̱ãchicürüxü̃, erü nüxü̃ chacuax̱ nax tagutáma chaxãnexü̃. 
8Rü yimá chorü poxü̃ruxü̃ rü chauxü̃tawa nangẽxma. Rü ngẽxguma chi texé 
tüxü̃̃́ nangẽxmagu i tax̱acücax̱ choxü̃ ítaxuaxü̃xü̃, rü ngĩxã wüxigu 
ãẽx̱gacüpex̱ewa taxĩ. Rü ngẽxguma chi texé choxü̃ ixuxchaü̃gu rü ẽcü nua 
taxũ rü chopex̱ewa chomaxã nüxü̃ tixu. 
9Rü Tupana ya Guxãétüwa Ngẽxmacü nixĩ ya choxü̃ rüngü̃xẽẽcü. ¿Rü texé tá 
tixĩ ya poxcu chomaxã ueguxe? Rü guxü̃ma i chorü uanügü rü tá nayue rü 
ñoma naxchiru i naweane ngõ̱xgüxü̃rüxü̃ tá nixĩgü. 
10Rü pema nax Tupanaxü̃ pemuü̃exü̃ rü norü duü̃xü̃ga pexĩnüexü̃, rü 
ngẽxguma waanexü̃wa i omü ínataxuxü̃wa pexĩxgu rü ¡Tupanagu perüxĩnüe 
rü nüxü̃̃́ peyaxõgü! 
11Natürü i pema rü toguama perüxĩnüe rü perütama omügü penanaixẽxẽ nax 
nagu pexĩxü̃cax̱. Rü ngẽmaãcü Tupanaxü̃ pexo. Rü ngẽmacax̱ i nüma ya 
Tupana ya Guxãétüwa Ngẽxmacü rü tá pexü̃ napoxcue rü ngúxü̃ pexü̃ 
ningexẽxẽ ==ñachagürü. 

Ichaía 51 

Yerucharéü̃cüã̱xgüarü taãẽxẽẽruxü̃ i ore 

1Rü ñanagürü ga Tupana: —¡Choxü̃̃́ iperüxĩnüe i guxãma i pemax ya 
chau̱̱xcax̱ daugüxe rü nagu ĩxẽ i ngẽma aixcüma mexü̃! Pema rü Abraáü̃taxa 
rü Chárataxa pixĩgü. 
2Rü dücax, penatü ga Abraáü̃ rü peé ga Chára nixĩ ga maxü̃ pexna ãcü. Rü 
yexguma Abraáü̃cax̱ chacaxgu rü nüma rü nüxicatama wüximare nixĩ, natürü 
i choma rü nüxü̃ charüngü̃xẽẽxü̃ rü nüxna chanamugü i muxü̃ma i nataagü. 
3Rü woo guxchawa nangẽxma ya Chióü̃ rü choma rü tá chanataãẽxẽxẽ i norü 
duü̃xü̃gü. Rü yima ĩane ya ñu̱xma chixene rü ĩane ya mexẽchine tá 
chayanguxuchixẽxẽ. Rü yema orix̱necü ga Edéü̃gu chatogüxü̃rüxü̃ tá 
namexẽchi. Rü yima ĩanewa tá nangẽxma i taãxẽ rü norü duü̃xü̃gü rü tá 
taãẽãcü napaetagü rü norü wiyaegümaxã tá choxü̃ nicuax̱üü̃gü 
==ñanagürü. 
4Rü ñanagürü ta ga Tupana: —Pa Chorü Duü̃xü̃güx ¡choxü̃̃́ iperüxĩnüe! ¡Rü 
chauga pexĩnüe, Pa Iraétanüxü̃x! Rü choma rü tá chanango̱xẽxẽ i ngẽma 
chorü ore. Rü chorü mugü rü guxü̃ i nachixü̃anegüarü nangóonexẽẽruxü̃ tá 
nixĩ. 
5Rü choma rü paxa tá chorü duü̃xü̃güxü̃ íchapoxü̃. Rü paxa tá 
íchananguxü̃xẽxẽ naxmex̱wa i norü uanügü. Rü chorü poramaxã tá guxü̃ i 
nachixü̃anegümaxã ichacuax̱. Rü ngẽma nachixü̃anegü i yáxü̃wa már arü 
tocutüwa ngẽxmagüxü̃ rü tá chau̱̱xcax̱ nadaugü rü tá chorü porana narüyoü̃. 
6¡Rü dücax, rü dauxü̃gu perüdaunü rü ñoma i naanegu perüdaunü! Erü 
guxü̃ma i ngẽma dauxü̃wa nüxü̃ pedauxü̃ rü ñoma caxixü̃rüxü̃ tá inarütaxu 
rü ñoma i naane rü wüxi i naxchiru i ngauxü̃rüxü̃ tá nagu̱x. Rü ngẽma 
duü̃xü̃gü i nawa maxẽxü̃ rü ñoma murenü yuexü̃rüxü̃ tá nayue. Natürü 
ngẽma maxü̃ i chorü duü̃xü̃güna chaxãxü̃ rü taguma nagu̱x. Rü ngẽma chorü 
ngü̃xẽxẽ rü guxü̃gutáma nangẽxmaecha. 
7-8¡Choxü̃̃́ iperüxĩnüe i pema nax nüxü̃ pecuáxü̃ i ngẽma nacüma i aixcüma 
iwéxü̃ rü naga pexĩnüexü̃ i chorü mugü! ¡Rü taxṹ i pemuü̃exü̃ rü 
perümaãchitanüxü̃ i ngẽxguma tax̱acü pemaxã yaxugüegu i duü̃xü̃gü! Erü 

nümagü rü tá nayue rü ñoma naxchiru i naweane ngõ̱xgüxü̃rüxü̃ tá nixĩgü. 
Rü õ̱xmigü rü tá nanangõ̱xgü ñoma wüxi i naxchiru i carnérutax̱anaxcax̱ 
nangõ̱xgüxü̃rüxü̃. Natürü chaucüma rü taguma inarüxo rü chorü pora i 
namaxã íchapoxü̃ i chorü duü̃xü̃gü rü guxü̃guma nangẽxmaecha 
==ñanagürü ga Tupana. 
9-10¡Pa Tupanax, paxa nango̱xẽxẽ i curü pora! ¡Rü inawex̱ i curü pora ga 
yexguma nũxcüma icunawex̱gurüxü̃! ¿Tama ẽx̱na cuma yixĩxü̃ ga cunadai̱x̱ü̃ 
ga yema Equítuanecüãx̱gü ga yexguma cuyapayexẽẽgu ga már rü natamawa 
cuyachoü̃xẽẽgu ga curü duü̃xü̃gü ga Equítuanecüãx̱mex̱ẽwa 
ícunguxü̃xẽxẽxü̃? 
11Rü ngẽxgumarüxü̃ i ñu̱xma rü aixcüma tá nawoegu i ngẽma Iraétanüxü̃ i 
Babiróniaanecüãx̱mex̱ẽwa ícunguxü̃xẽẽxü̃. Rü taãẽãcü tá nawiyaegü rü 
ngẽmaãcü tá Chióü̃gu nachocu. Rü guxü̃gutáma nataãẽchametügü rü ngẽma 
axu rü ngúxü̃gü rü tá narüxogü. 
12Rü Tupana rü Yerucharéü̃xü̃ ñanagürü: —Chomatama nixĩ i cuxü̃ 
chataãẽxẽẽxü̃. ¿Rü texéxü̃ nixĩ i cumuü̃exü̃? ¿Ẽ̱xna yatügüxü̃ i duü̃xü̃gümare 
ixĩgüxü̃? Natürü nümagü rü ñoma maxẽrüxü̃ nayue. 
13¿Ẽ̱xna marü choxü̃ curüngümae nax choma yixĩxü̃ ga cuxü̃ chango̱xẽxẽxü̃ 
rü chayangeechixü̃ ga daxũguxü̃ ga naane rü chanaxüxü̃ ga ñoma ga naane? 
¡Rü taxṹ i nüxü̃ cumuü̃exü̃ i ngẽma uanügü i norü numaxã cuxü̃ daixchaü̃xü̃! 
¿Natürü ngexü̃ nixĩ i guxü̃ma i ngẽma norü nu? 
14Rü paxa tá ínanguxuchi i ngẽma duü̃xü̃ i ñu̱xma poxcuwa ngẽxmaxü̃. Rü 
marü taxũtáma poxcupataü̃gu nayu, rü marü tagutáma nüxü̃̃́ nataxu i norü 
paũ. 
15Rü choma nixĩ ya curü Tupana ya Guxãétüwa Ngẽxmacü chixĩxü̃. Rü choma 
nixĩ i chayaxĩãx̱chiüxẽẽxü̃ i már rü chayacuxcuxẽẽxü̃ ya yuapegü. 
16Rü choma nixĩ ga cumaxã nüxü̃ chixuxü̃ ga yema chanaxwax̱exü̃ nax nüxü̃ 
quixuxü̃, rü choma rü tá chorü poramaxã cuxna chadau. Rü choma nixĩ ga 
chanaxüxü̃ ga daxũguxü̃ ga naane rü ñoma i naane, rü ñu̱xma rü ñacharügü: 

“Pa Chióü̃cüãx̱güx, pema nixĩ i chorü duü̃xü̃gü pixĩgüxü̃”, ñachagürü 
==ñanagürü ga Tupana. 

Iraétanüxü̃maxã nanu ya Tupana 

17¡Pebai̱x̱ãchie Pa Yerucharéü̃cüãx̱güx! ¡Pebai̱x̱ãchie rü íperüdagü i pema nax 
Tupana pemaxã nuxü̃! Rü poraãcü ngúxü̃ pingexü̃ rü ñu̱xma rü pengearü 
poraãx̱. 
18Rü guxü̃ma i petanüwa, Pa Yerucharéü̃cüãx̱güx, rü tataxuma ya texé ya 
mea pemaxã icuáxe. Rü petanüwa rü tataxuma ya texé ya pexmex̱ 
yayauxãchixe. 
19Ñaa ga taxre ga guxchaxü̃ petanügu nangu, rü perü uanügü nagu napogüe 
ga pechixü̃ane rü nanadeãcu, rü petanüxü̃ rü daigu rü taiyamaxã nayue. ¿Rü 
texéaxü̃̃́ tá ipexauxãchitümüxü̃güxü̃? ¿Rü texé tá pexü̃ taãxẽxẽxẽxü̃? 
20Pa Yerucharéü̃cüãx̱, pema rü ñoma cowügü i yütagu yixü̃rüxü̃ peturae rü 
namagüarü poxõchigüwa pecaquegü. Rü Tupanaarü nu rü pexna nangu rü 
ngẽmacax̱ ngúxü̃ pingegü. 
21Rü ngẽmacax̱ Pa Yerucharéü̃cüãx̱güx, pema nax ñoma bínuwa 
pengãxẽxü̃rüxü̃ pixĩgüxü̃ ¡rü iperüxĩnüe i ngẽma perü Tupana nüxü̃ ixuxü̃! 
22Rü yimá perü Cori ya Tupana ya norü duü̃xü̃güxü̃ ípoxü̃cü rü ñanagürü: —
Yexguma pemaxã chanuxgu rü poraãcü pexü̃ chapoxcue rü yemaacü pexü̃ 
chanaxĩx̱ãchitanüãẽxẽxẽ ñoma bínumaxã pengaxegurüxü̃. Natürü tá 
íchayanaxoxẽxẽ i ngẽma poxcu rü marü taxũtáma wena ngẽma poxcumaxã 
pexü̃ chapoxcue. 
23Rü ñu̱xma rü tá chanapoxcue i ngẽma perü uanügü ga pexü̃ ñagüxü̃: 
“¡Waixü̃müanegu piñugü nax peétüwa tachopetüxü̃cax̱!” ñagüxü̃. Rü 
yexguma ga pema rü naga pexĩnüe rü nümagü rü peétüwa nachopetü 
==ñanagürü ga Tupana. 

Ichaía 52 

Yerucharéü̃cüã̱xgü rü norü uanügüme̱xẽwa tá ínanguxü̃ 

1¡Pebai̱x̱ãchie, Pa Chióü̃cüãx̱güx, pebai̱x̱ãchie! ¡Ipechigü rü peporae i pema i 
yima ĩane ya üünene ya Yerucharéü̃arü duü̃xü̃gü nax pixĩgüxü̃! ¡Rü mexü̃ i 
pexchirugu picu̱xgü! Erü ngẽma perü uanügü i tama choxü̃ cuax̱güxü̃ rü 
tagutáma wena pexcax̱ ínayaxüãchi. 
2¡Pa Yerucharéü̃cüãx̱güx, ipechigü! ¡Marütama nax perü uanügümex̱ẽwa 
pengẽxmagüxü̃ rü pegümaxãtama ipecuax̱güxü̃! ¡Pa Chióü̃cüãx̱gü, pema nax 
pepoxcuexü̃, rü ípeyawẽgü ya yimá cadénagü ya perü uanügü namaxã pexü̃ 
ichotanaxãgücü! 
3Rü ñanagürü ga Tupana: —Perü uanügü rü ngetanüãcü pexü̃ nigagü rü 
ngẽmacax̱ i ñu̱xma rü ngetanüãcü tá naxmex̱wa pexü̃ íchanguxü̃xẽxẽ. 
4Rü nũxcüma ga chorü duü̃xü̃gü rü Equítuanewa nayamaxẽ, rü 
Equítuanecüãx̱güarü mugüruxü̃ nixĩgü. Rü yemawena rü Achíriaanecüãx̱gü 
rü chixri chorü duü̃xü̃gümaxã inacuax̱gü woo chorü duü̃xü̃gü rü taxuxü̃ma 
ga guxchaxü̃gü namaxã naxügü. 
5Rü ñu̱xma rü ¿tax̱acü ex̱na nixĩ i namaxã ngupetüxü̃ i ngẽma chorü 
duü̃xü̃gü? Rü Babiróniaanewa nanagagü taxuxü̃ma i tax̱acürü chixexü̃ 
naxügüãcüma. Rü ngẽma namaxã icuax̱güxü̃ rü taãẽãcü nüxü̃ nacugüe rü 
guxü̃guma tax̱acü chomaxã nixugüe. 
6Natürü wüxi i ngunexü̃ rü chorü duü̃xü̃gü tá nüxü̃ nicuax̱ãchitanü nax 
choma chixĩxü̃ i namaxã chidexaxü̃ ==ñanagürü ya Tupana. 
7Rü wüxi i taãxẽ nixĩ nax max̱pǘneanewa taxcax̱ ne naxũxü̃ ya yimá orearü 
ngeruxü̃ i mexü̃ i ore taxcax̱ nua ngecü rü tamaxã nüxü̃ ixucü nax Tupana tá 
tüxü̃ rüngü̃xẽẽxü̃ rü tüxü̃ ínanguxü̃xẽẽxü̃ naxmex̱wa i tórü uanü. Rü wüxi i 
taãxẽ tá nixĩ i ngẽxguma Chióü̃cüãx̱güxü̃ ñaxgu: —Perü Tupana rü marü 
pemaxã inacuax̱ ==ñaxgu. 
8Rü tá nüxü̃ pexĩnüe i ngẽma Yerucharéü̃arü dauruü̃gü nax taãẽãcü aita 
naxüexü̃ i ngẽxguma naxetümaxã nüxü̃ nadaugügu nax Tupana rü Chióü̃cax̱ 
nataeguxü̃. 

9¡Pa Yerucharéü̃cüãx̱gü i Íyaxügüxü̃x, rü taãẽãcü pewiyaegü erü Tupana rü 
marü nanataãẽxẽxẽ i norü duü̃xü̃gü rü ínananguxuchixẽxẽ ya perü ĩane ya 
Yerucharéü̃! 
10Rü Tupana rü guxü̃ i nachixü̃anegüxü̃ nanawex̱ i norü pora. Rü guxü̃ i 
nachixü̃anegüwa tá nüxü̃ nacuax̱gü nax tórü Tupana tüxü̃ ínguxü̃xẽẽxü̃. 
11Rü pema i Babiróniaanewa ngẽxmagüxe ¡rü Tupanapex̱ewa pegü 
pemexẽxẽgü rü ípechoxü̃! ¡Rü pemax nax peyanaxü̃ i Tupanapataarü 
ngẽmaxü̃gü i üünexü̃ rü taxṹ i nüxü̃ pedauxü̃ i tax̱acürü chixexü̃! 
12¡Natürü taxucax̱ma ñu̱xãẽãcü ípechoxü̃ rü pibuxmü! Erü nüma ya perü 
Tupana i pema i Iraétanüxü̃ rü tá pexna nadau i guxü̃ma i ãũcümaxü̃wa. 

Ngúxü̃ tá ninge ya yimá Tupanaarü duü̃ ya Cristu natürü tá nüxü̃ 
narüyexeraama 

13Rü nüma ya Cori ya Tupana rü ñanagürü: —Yimá chorü duü̃ rü tá norü 
uanüxü̃ narüporamae rü tá chanatachigaxẽxẽ. 
14Natürü muxü̃ma i duü̃xü̃gü rü tá namaxã nabai̱x̱ãchie i ngẽxguma nüxü̃ 
nadaugügu i nachiwe i poraãcü napíxü̃ rü ãũxü̃ rü ngẽmagagu marü tama 
nanaduü̃xẽchametüraxü̃. 
15Rü ngẽxgumarüxü̃ ta rü muxü̃ma i duü̃xü̃gü i to i nachixü̃anecüãx̱gü rü tá 
namaxã nabai̱x̱ãchie. Rü ngẽma ãẽx̱gacügü rü ngẽxguma nüxü̃ nadaugügu i 
ngẽma naxüxü̃ rü tá napex̱ewa nachianegümare rü taxuxü̃táma nixugüxe, erü 
tá nüxü̃ nadaugü i ngẽma taguma nüxü̃ nadaugüxü̃ rü tá nüxü̃ nacuax̱gü i 
ngẽma taguma ñuxgu texéwa nüxü̃ naxĩnüexü̃ ==ñanagürü ya Tupana. 

Ichaía 53 

1¿Texé tá tayaxõ ga yema ore ga nüxü̃ ixuxü̃? ¿Rü texécax̱ nixĩ ga 
nango̱xẽxẽãxü̃ ga norü pora ya Cori ya Tupana? 
2Rü nüma ya Cori ya Tupana rü nanaxwax̱e ya yimá norü duü̃ rü ñoma wüxi 
i nanetü i ngexwaca rüxüxü̃ rü naxchúmax̱ã i waixü̃mü i paanewa 
ixücuxü̃rüxü̃ nax yixĩxü̃. Rü nüma rü tama namechiwe rü ngẽmacax̱ 
taxúxeaxü̃̃́ nangúchaü̃. 

3Rü duü̃xü̃gü rü tama nüxü̃ nacuax̱güchaü̃, rü nüxü̃ naxoe. Rü nüma rü wüxi 
ga duü̃ ga poraãcü ngúxü̃ ingecü nixĩ, rü namaxã nixü nax ngúxü̃ yangexü̃. 
Rü yixema rü tama nüxü̃ tadaugüchaü̃ rü ñoma wüxi i duü̃xü̃ i taxuwama 
mexü̃rüxü̃ tayaxĩxẽxẽ. Rü yemaacü nüxü̃ taxoe rü tama tanayauxgüchaü̃. 
4Natürü nüma rü nayange ga tórü dax̱aweanegü rü tórü guxchaxü̃gü rü 
yemagagu nixĩ ga ngúxü̃ yangexü̃. Rü yixema nagu rüxĩnüegu rü noxrütama 
chixexü̃gagu nixĩ ga Tupana ngúxü̃ nüxü̃ ingexẽẽxü̃ rü napoxcuãxü̃ rü ãne 
nüxü̃ yangexẽẽxü̃. 
5Natürü tórü chixexü̃gagu nixĩ ga nacanapacütügüãxü̃. Rü tórü pecadugagu 
nixĩ ga ngúxü̃ yangexü̃. Natürü yema ngúxü̃ nax yangexü̃gagu nixĩ ga Tupana 
tamaxã rüngüxmüxü̃. Rü yema norü o̱xrigügagu nixĩ ga taxcax̱ yataanegüxü̃. 
6Rü guxãma i yixema rü itarütauxe ñoma carnérugü irütauxexü̃rüxü̃. Yerü 
wüxichigü ga yixema rü nagu taxĩ ga tóxrütama ngúchaü̃. Natürü nüma ga 
Cori ya Tupana rü gumá norü duü̃cüxü̃ nayangexẽxẽ ga guxü̃ma ga tórü 
chixexü̃gü. 
7Rü nanacuai̱x̱gü, natürü nüma rü nügü inaxã rü tama nügüétüwa nidexa. Rü 
ñoma carnéru i max̱wa nagagüxü̃rüxü̃ namaxã nixĩgü. Natürü nüma rü 
nachianemare. Rü ñoma wüxi i carnéru i yoü̃tax̱awa nagagüxü̃rüxü̃ nixĩ. 
8Rü max̱wa nanagagü woo taxuxü̃ma ga chixexü̃ naxü, rü tataxuma ga texé 
ga naétüwa idexáxe. Rü taxúema texé ítanapoxü̃, rü tama ñoma i naanewa 
maxẽxü̃ ga duü̃xü̃güaxü̃̃́ nangechaxü̃tümüxü̃. Rü chautanüxü̃arü chixexü̃gagu 
nayamax̱gü. 
9Rü duü̃xü̃gü ga ichixexü̃tanügu nanatax̱gü. Rü yema chixexü̃gu maxẽxü̃ 
ítax̱güxü̃tanügu nanatax̱gü. Rü yemaacü namaxã nixĩgü woo taguma 
namáeta rü taguma nidora. 
10Rü woetama Cori ya Tupanaarü ĩnü nixĩ nax ngúxü̃ yangexü̃. Rü nüma rü 
nügü inaxã naxcax̱ ga tórü chixexü̃gü. Rü ngẽmacax̱ tá namax̱ i norü maxü̃ 
rü tá namuxũchi i ngẽma nüxü̃̃́ yaxõgüxü̃. Rü nagagu tá nixĩ i mea 
ínanguxuchixü̃ i ngẽma Tupana nagu rüxĩnüxü̃. 

11Natürü nawena nax ngúxü̃ yangexü̃, rü tá nataãxẽ erü nüxü̃ nacuax̱ nax 
norü yugagu muxü̃ma i duü̃xü̃gü tá nanayauxgü i maxü̃ i taguma gúxü̃. Rü 
nüma ya Cori ya Tupanaarü duü̃ ya mecü rü tá Tupanapex̱ewa nayamexẽxẽ 
i muxü̃ma i duü̃xü̃gü rü tá nayange i norü pecadugü. 
12Rü ngẽmacax̱ i nüma ya Tupana rü tá ñoma i naanearü ãẽx̱gacügü i 
iporaexüchixü̃tanüwa nanangexmaxẽxẽ, rü tá nanatachigaxẽxẽ, yerü nügü 
inaxã nax pecaducax̱ nayuxü̃cax̱. Rü nüma ga duü̃xü̃gü rü ñoma wüxi ga 
máetaxü̃ãcü nüxü̃ narüdaunü, natürü ga nüma rü guxü̃ma ga duü̃xü̃güarü 
pecadu ninge nax ngẽmaãcü naétüwa nachogüxü̃cax̱ i pecaduãx̱güxü̃. 

Ichaía 54 

Iraétanüxü̃ rü tá Yerucharéü̃ca̱x nawoegu 

1Pa Yerucharéü̃cüãx̱güx, perü ĩane rü ñoma wüxi ya ngexe ya ngexacüxe ya 
taguma ãxacüxerüxü̃ nixĩ. ¡Natürü tagaãcü rü taãẽãcü pewiyaegü! Erü nüma 
ya Tupana rü ñanagürü: —Yima perü ĩane ya Yerucharéü̃ i ñoma nge i 
taguma íxraxacücürüxü̃ nax yixĩxü̃, rü ñu̱xma rü tá namuxũchi i norü 
duü̃xü̃gü ngẽma nge i ãtecüarü yexera ==ñanagürü. 
2-3Rü Pa Ĩane ya Yerucharéü̃cüãx̱güx, ¡rü nüxü̃ petaneta ya pepatagü ya 
naxchirunaxcax̱ ixĩgüne rü nüxü̃ pemax̱neta i natü̱xügü, rü mea ípenapogü i 
ngẽma natü̱xügüarü tairuü̃gü! Erü perü tügünecüwawaama rü perü 
to̱xwecüwawaama tá nimux i duü̃xü̃gü. Rü ngẽma penegü rü petaagü tá 
nanapuxü̃ i muxü̃ma i togü i nachixü̃anegü, rü tá nawa namaxẽ ya yima 
ĩanegü ya ñu̱xma ingeãcune. 
4-5¡Rü taxṹ i pemuü̃exü̃! Erü taxũtáma tax̱acü pemaxã nixugüe rü taxũtáma 
pexãnee. Rü yema guxchaxü̃gü ga ü̃pa pexü̃ ngupetüxü̃ rü tá nüxü̃ 
perüngümae rü taxũtáma nüxna pecuax̱ãchie nax ñoma nge i yutecürüxü̃ nax 
pixĩgüxü̃. Erü nüma ya Tupana ya Guxü̃étüwa Ngẽxmacü ya pexü̃ ngóexẽẽcü 
rü tá pemaxã inacuax̱. Rü yima Iraétanüxü̃arü Tupana ya Üünecü nixĩ ya 
pexü̃ ínguxü̃xẽẽcü rü namaxã inacuax̱ i guxü̃ma i ñoma i naanewa. 



2109 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

6-7Pa Iraétanüxü̃x, pema rü ñoma wüxi i pacü i ãtecü rü ngĩte ngĩxü̃ ítax̱cü rü 
naxĩx̱ãchiãẽcürüxü̃ pixĩgü. Natürü i ñu̱xma ya perü Tupana rü wena pexcax̱ 
naca, rü pexü̃ ñanagürü: —Ngẽma nax pexü̃ íchawogüxü̃ rü paxaãchicax̱mare 
nixĩ, natürü i ñu̱xma rü tá pexü̃ chade erü poraãcü choxü̃̃́ 
pengechaü̃tümüxü̃gü. 
8Rü yexguma pemaxã chanuxgu rü paxaxãchi pexna chixũgachi. Natürü 
pemaxã nüxü̃ chixu rü paxãma choxü̃̃́ pixauxãchitümüxü̃gü erü pexü̃ 
changechaü̃ rü ngẽma chorü ngechaü̃ rü tagutáma nagu̱x ==ñanagürü ya 
perü ngü̃xẽẽruxü̃ ya Tupana. 
9Rü Tupana rü Iraétanüxü̃xü̃ ñanagürü: —Yema Noémaxã chanaxueguxü̃rüxü̃ 
nax tagutáma wena taxüchicü ya mucümaxã chanadaixü̃ i duü̃xü̃gü, rü 
ngẽxgumarüxü̃ ta i ñu̱xma rü pemaxã chanaxuegu nax tagutáma wena 
pemaxã chanuxü̃ rü pexü̃ chaxãxũnexü̃. 
10Rü woo yima max̱pǘnegü ixĩgachigu rü yima max̱pǘnegü 
rümáchanemaegüne rü yawax̱gügux, Pa Yerucharéü̃x, natürü ngẽma chorü 
ngechaü̃ cuxcax̱ rü tagutáma naxüchicüxü. Rü chorü uneta ga curü 
duü̃xü̃gümaxã nüxü̃ chixuxü̃ nax namaxã charüngüxmüxü̃ rü tagutáma nüxü̃ 
charüngüma ==ñanagürü. 
11-12Rü ñanagürü ta: —Pa Yerucharéü̃cüãx̱güx, ñu̱xma rü peyaxĩx̱ãchiãẽgü rü 
tataxuma ya texé ya pexü̃ taãẽxẽẽ̃́xe. Natürü i choma rü nutagü ya 
achabáchemaxã rü nutagü ya chafírumaxã tá ichanaxügü nax chanaxüxü̃ i 
perü ĩanearü poxeguxü̃tápü̱x. Rü nutagü ya rubímaxã tá chanaxü i norü 
dauxü̃taechicagü rü nutagü ya berílumaxã tá chanaxü i norü ĩãx̱gü rü nutagü 
ya mexẽchicümaxã tá chanaxü i naxtaxpü̱xgü i düxétüwa ngẽxmagüxü̃. 
13Rü choma tá chanangúexẽxẽ i guxü̃ma i penegü, rü ngẽmaãcü guxãtáma 
taãẽwa tamaxẽ. 
14Rü perü ãẽx̱gacügü rü tá mea pemaxã inacuax̱gü rü ngẽmaãcü tá peporae. 
Rü taxũtáma togümex̱ẽwa pengẽxmagü rü taxũtáma tax̱acücax̱ pemuü̃e. 

15Rü ngẽxguma wüxi i nachixü̃ane pexcax̱ íyaxüãchigu rü taxũtáma chorü 
mugagu nixĩ. Natürü pema rü tá nüxü̃ perüporamaegü. 
16Rü dücax, choma nixĩ ga chanango̱xẽẽxü̃ ga yema duü̃xü̃ ga fieru iguxü̃ nax 
naxnegü nawa naxüxü̃cax̱. Rü yexgumarüxü̃ ta chanango̱xẽxẽ ga yema 
churaragü ga dairuü̃gü nax guxü̃ma iyanaxoxẽẽgüxü̃cax̱. 
17Natürü taxúema tá tanaxü i wüxi i naxne i pexü̃ rüxoxẽẽxü̃. Rü pemax, Pa 
Iraétanüxü̃x, rü tá peyanangeax̱güxẽxẽ i guxü̃ma i ngẽma pemaxã guxchacax̱ 
daugüxü̃, erü choma i Cori ya Tupana rü aixcüma nüxü̃ charüngü̃xẽxẽxü̃ i 
ngẽma chorü duü̃xü̃gü ixĩxü̃. Rü pemaxã chanaxuegu nax ngẽmaãcü tá yixĩxü̃ 
==ñanagürü ga Tupana. 

Ichaía 55 

Taxü̃ i ngü̃xẽẽxü̃ nixu ya Cori ya Tupana 

1Cori ya Tupana rü ñanagürü: —¡Guxãma ya texé ya itax̱awaexe rü nua taxĩ 
rü tayaxaxegü! ¡Rü yíxema ngearü diẽruãx̱güxe rü nua taxĩ rü trigu rü bínu 
rü lechicax̱ tadaugü rü ngetanüãcü tanangõ̱xgü rü taxaxegü! 
2¿Rü tax̱acücax̱ i diẽrumaxã penaxütanü i ngẽma tama õna ixĩxü̃? ¿Rü 
tax̱acücax̱ penaxütanü i ngẽma tama nawa itaãẽxü̃? ¡Rü mea choxü̃̃́ 
iperüxĩnüe rü tá mexü̃ i õna pengõ̱xgü rü õna i chíxü̃maxã tá pengaxpütüwe! 
3¡Rü chau̱̱xcax̱ pexĩ, rü choxü̃̃́ iperüxĩnüe! ¡Chauga pexĩnüe rü tá pemaxẽ! Rü 
choma rü tá pemaxã chanaxü i wüxi i uneta i taguma gúxü̃. Rü ngẽmaãcü tá 
chayanguxẽxẽ ga yema chorü uneta ga ãẽx̱gacü ga nüxü̃ changechaü̃xü̃chicü 
ga Dabímaxã nüxü̃ chixuxü̃. 
4Rü choma rü gumá ãẽx̱gacüxü̃ chaxuneta nax chauétüwa yadexaxü̃cax̱ 
napex̱ewa ga yema togü ga nachixü̃anegü. Rü nüxü̃ chaxuneta nax namaxã 
inacuáxü̃cax̱ rü nangúexẽẽãxü̃cax̱ ga yema togü ga nachixü̃anecüãx̱gü. 
5Rü pemax, Pa Iraéanecüãx̱güx, rü tá naxcax̱ pengẽma i togü i 
nachixü̃anecüãx̱gü i tama pexü̃ cuáxü̃. Rü nümagü rü tá paxaãẽãcü pexcax̱ 
naxĩ, erü choma i perü Tupana ya Üünecü rü guxü̃ma i ngẽma 

nachixü̃anegüétüwa pexü̃ changexmagüxẽxẽ ==ñanagürü ya Cori ya 
Tupana. 
6¡Rü naga pexĩnüe ya Cori ya Tupana rü ñoma rü ta pexna naxu! ¡Rü nüxna 
peca rü ñoma rü ta pexna nangaicama! 
7Rü ngẽma duü̃xü̃ i chixecümaxü̃, rü name nixĩ i nüxü̃ narüxo i ngẽma 
nacüma i chixexü̃. Rü ngẽma duü̃xü̃ i chixexü̃gu rüxĩnüxü̃, rü name nixĩ i 
nüxü̃ narüxo i ngẽma chixexü̃ i nagu naxĩnüxü̃. ¡Rü Cori ya Tupanacax̱ 
pewoegu! Rü tá nüxü̃̃́ pengechaü̃tümüxü̃gü. ¡Rü naxcax̱ pewoegu ya tórü 
Tupana! Erü nüma rü ínamemare nax pexü̃̃́ nüxü̃ nangümaxü̃ i perü 
chixexü̃gü. 
8Erü nüma ya Tupana rü ñanagürü: —Ngẽma choma nagu charüxĩnüxü̃ rü 
tama perü ĩnümaxã nawüxigu. Rü ngẽma choma chaxüxü̃ rü tama pema 
pexüxü̃maxã nawüxigu. 
9Rü ngẽxgumarüxü̃ i daxũguxü̃ i naane rü ñoma i naaneétüwa nax 
nangẽxmaxü̃, rü ngẽxgumarüxü̃ ta nixĩ i ngẽma chorü ĩnü rü perü ĩnüétüwa 
nangẽxma rü ngẽma chaxüxü̃ rü ngẽma pexüxü̃étüwa nangẽxma. 
10Rü yimá pucü rü ngẽma gáuxü̃ rü dauxü̃wa narüyi rü tama wena dauxü̃wa 
naxĩ, natürü nayawaixẽxẽ i waixü̃mü nax naxügüxü̃cax̱ i nanetügü rü 
ngẽmaãcü nangẽxmaxü̃cax̱ i naxchire nax inatoxü̃cax̱ rü norü o nax 
nangṍxü̃cax̱. 
11Rü ngẽxgumarüxü̃ ta nixĩ i ngẽma chorü ore i chau̱̱ax̱wa ixũxũxü̃. Rü 
taxũtáma ngẽmaãcümare chau̱̱xcax̱ nataegu. Rü ngẽma chorü oregagu rü tá 
ningu rü tá naxü i ngẽma choma chanaxwax̱exü̃ rü ngẽma nüxü̃ chixuxü̃. 
12Rü pemax, Pa Iraétanüxü̃, rü tá taãẽãcü Babiróniaanewa ípechoxü̃, rü mea 
tá pechixü̃anecax̱ pewoegu. Rü ngẽxguma pexü̃ nadaugügu ya yima 
max̱pǘnegü rü taãẽãcü tá pexü̃ nayauxgü. Rü guxü̃ma i ngẽma naigü i 
naixnecüwa rüxügüxü̃ rü norü taãẽmaxã tá nixĩãxtanügü. 
13Rü ngẽma tuxugü írüxügüchiréxü̃wa rü tá narüxügü i pinugü. Rü ngẽma 
naxcugü írüxügüchiréxü̃wa rü tá narüxügü i nanetügü i yixixü̃ i mirtu. Rü 

guxü̃ma i ñoma i naanewa ngẽxmagüxü̃ rü tá Tupanaxü̃ nicuax̱üü̃gü rü 
ngẽmaãcü i duü̃xü̃gü rü tá nüxü̃ nacuax̱gü nax Tupana rü guxü̃guma 
nangẽxmaechaxü̃ ==ñanagürü ya Tupana. 

Ichaía 56 

Tupana rü tá nüxü̃ narüngü̃xẽxẽ i ngẽma aixcüma naga ĩnüexü̃ 

1Tupana rü ñanagürü: —¡Nagu pemaxẽ i ngẽma aixcüma mexü̃ rü nagu pexĩ 
i ngẽma wex̱guxü̃! Erü paxa tá ichanawex̱ i chorü pora rü tá pexü̃ 
íchanguxü̃xẽxẽ. 
2Rü tataãxẽ ya yíxema naga ĩnüxe rü aixcüma yanguxẽẽ̃́xẽ i chorü mugü. Rü 
tataãxẽ ya yíxema rüngü̃xe i ngü̃xchigaarü ngunexü̃gu rü tügüna dauxe nax 
tama tax̱acürü chixexü̃ taxüxü̃cax̱ ==ñanagürü ya Tupana. 
3Rü ngẽxguma wüxi i duü̃xü̃ i to i nachixü̃anecüãx̱ chowe rüxũxgu rü 
taxucax̱ma ñanagürü: —Tupana rü tá norü duü̃xü̃gütanüwa choxü̃ 
ínamuxũchi ==ñanagürü. Rü yimá yatü ya yauxpü̱xücharecü rü taxucax̱ma 
ñanagürü: —Choma rü ñoma nai i paxü̃rüü̃mare chixĩ ==ñanagürü. 
4-5Erü Cori ya Tupana rü ñanagürü: —Ngẽma depü̱xücharegüxü̃ i tama 
ngü̃xchigaarü ngunexü̃ puracüexü̃ rü naga ĩnüexü̃ i ngẽma chorü mugü, rü 
aixcüma yanguxẽẽgüxü̃ i chorü uneta, rü choma rü tá chanaxüchica nax yima 
chopata ya taxü̃nearü poxeguxü̃tápü̱xgü naxümatüxü̃cax̱ i naéga i tagutáma 
ngéma ípepigüxü̃. Rü ngẽma nixĩ nax yaxãxacüxü̃arü yexera rü yaxãnexü̃arü 
yexera rümemaexü̃. Rü tá nüxna chanaxã i wüxi i naéga i tagutáma ípixü̃. 
6-7Rü ngẽma duü̃xü̃gü i to i nachixü̃anecüãx̱gü i choxü̃ icuax̱üü̃güxü̃ rü tama 
puracüeamaxü̃ ega ngü̃xchigaarü ngunexü̃wa nanguxgu rü aixcüma 
yanguxẽẽgüxü̃ i chorü uneta rü choma rü tá chorü max̱pǘne ya üünene ya 
Chióü̃wa chanagagü. Rü chorü yumüxẽpataxü̃wa tá chanataãẽxẽxẽ. Rü 
choma rü tá chanayaxu i norü ãmaregü i chorü ãmarearü guruü̃wa chau̱̱xcax̱ 
ínagugüxü̃, erü yima chopata rü Guxü̃ma i Duü̃xü̃güarü Yumüxẽpataxü̃ tá 
nixĩ i naéga. 

8Rü choma rü tá nachixü̃anecax̱ chanawoeguxẽxẽ i ngẽma Iraétanüxü̃ i taxũta 
nachixü̃anecax̱ woeguxü̃. Rü tá chananutaquex̱e wüxigu namaxã i togü i 
nachixü̃anecüãx̱ i duü̃xü̃gü. Rü choma ya Tupana nixĩ i nüxü̃ chixuxü̃ i ngẽma 
==ñanagürü. 

Tupana nayangagü i ãẽ̱xgacügü i chixecümagüxü̃ 

9Rü nüma ya Tupana rü ñanagürü: —Pa Iraétanüxü̃arü Uanügüx, ¡nua pexĩ 
rü ñoma naeü̃gü i düraexü̃rüxü̃ naxcax̱ ípeyaxüãchi rü peyadai i chorü 
duü̃xü̃gü! 
10Rü pemax, Pa Chorü Duü̃xü̃güna Daugüxü̃x, rü ñoma pingexetüxü̃rüxü̃ 
pixĩgü, rü tama pexuãẽgü. Pema rü ñoma airugü i ngeã̃́xü̃rüü̃mare pixĩgü rü 
pipeechamare rü pixãnegügüechamare. Rü perü me nixĩ nax pepeexü̃. 
11Rü ñoma airugü i taiyaeechaxü̃ rü taguma ngãxpütüwegüxü̃rüxü̃ pixĩgü. Rü 
pema rü dauruü̃gü i tama nüxü̃ cuax̱güégaxü̃ pixĩgü. Rü wüxichigü i pema rü 
perü ngúchaü̃ama pixü rü pexrütama ngẽmaxü̃guama perüxĩnüe. 
12Rü pemax, Pa Chorü Ĩanemaxã Icuax̱güxü̃, rü ñaperügügü: “¡Nua pexĩ rü 
bínu tayaxaxü rü namaxã tangãxẽ rü ngẽmatátama taxüe! Rü moxü̃ãcüchigü 
rü tayexera taxaxegü”, ñaperügügü ==ñanagürü ya Tupana. 

Ichaía 57 

1Rü ngẽxguma nayu̱xgu i wüxi i duü̃xü̃ i mecümaxü̃ rü duü̃xü̃güaxü̃̃́ 
nanataxuraü̃mare. Rü ngẽxguma nayuegu i duü̃xü̃gü i mecümaxü̃ rü taxúema 
nüxü̃ tacuax̱éga nax nawa ínanguxü̃xü̃ i ñoma i naanearü chixexü̃. 
2Rü ngẽma duü̃xü̃gü i aixcüma Tupanaga ĩnüexü̃ rü ngẽxguma nayuegu rü 
nüxna narüngü̃gü i chixexü̃. 

Tupana rü tama namaxã nataãxẽ i ngẽma duü̃xü̃gü i 
tupananetachicüna̱xãgümaxã tupanaã̃́ xü̃ 

3Rü Tupana rü ñanagürü: —Pa Yuüxü̃ Nanegüx, pema rü nanegü pixĩgü i 
yatü i naxmax̱na ngexü̃ i naxü̃nemaxã taxexü̃maxã maxü̃xü̃. ¡Rü nua pexĩ rü 
choxü̃̃́ iperüxĩnüe! 

4¿Rü texéxü̃ yixĩxü̃ i pecugüexü̃ i pemax? ¿Rü texéchax̱wa yixĩxü̃ i 
pidaugachigüxü̃? ¿Rü texéna yixĩxü̃ i pedex̱güexü̃? Pema rü pecadu nanegü 
pixĩgü, rü duü̃xü̃ i doratax̱güxü̃ pixĩgü. 
5Rü naigü i taxü̃tüxü̃wa rü guxü̃ma i naigü i metanüxü̃tüxü̃wa rü pegümaxã 
pemaxẽ nax ngẽmaãcü nüxü̃ picuax̱üü̃güxü̃cax̱ i ngẽma perü tupananetagü. 
Rü doxonexü̃güwa rü nutatanüarü ãxmagüxü̃wa perü tupananetagücax̱ tüxü̃ 
pidai rü tüxü̃ ípigu ya penegü rü pexacügü. 
6Rü pemax Pa Iraétanüxü̃x, rü ngẽma ngatewa ngẽxmagücü ya nutagü ya 
ingoracüxü̃ picuax̱üü̃gü. Rü naxcax̱ ngéma penana i perü ãmaregü i bínu rü 
trigutex̱e. Rü ñu̱xma nawena i guxü̃ma i ngẽma, ¿rü pexcax̱ rü tá namaxã 
chataãẽxü̃ i ngẽma pexüxü̃? 
7Rü pema rü wüxi ya máchanene ya max̱pǘnegu pexĩgü rü ngẽxma pepegü 
rü ngéma perü tupananetagüxü̃ picuax̱üü̃gü rü naxcax̱ peyagu i naxü̃nagü. 
8Rü pema rü penawãxta i perü ĩãx̱ rü ngẽxma penanu i perü tupananetagü rü 
napex̱ewa penaxü i perü ngúchaü̃ rü ngẽmaãcü nüxü̃ picuax̱üü̃gü i perü 
tupananetagü. 
9Rü tupananeta i Molóxcax̱ pibuxmü rü naxcax̱ ngéma penana i oribuarü 
chíxü̃gü rü muxü̃ma i pumaragü, rü naxcax̱ pedaugü i yuetaãẽgüarü ucu̱xẽgü. 
10Rü yáxü̃wa naxcax̱ pexĩ nax nüxü̃ picuax̱üü̃güxü̃cax̱ i ngẽma togü i 
tupananetagü, rü taguma pipae, erü perü ngúchaü̃tama pexü. Natürü 
guxü̃ma i ngẽma rü natücax̱mamare nixĩ. 
11¿Rü tax̱acügü nixĩ i ngẽma perü tupananetagü i nüxü̃ pemuü̃exü̃ rü nüxü̃ 
picuax̱üü̃güxü̃, rü ngẽmacax̱ choxü̃ iperüngümaexü̃chixü̃ rü tama chauga 
pexĩnüexü̃? ¿Ẽ̱xna pema rü tama choxü̃ pemuü̃e erü muxü̃ i ngunexü̃ 
chachianemare rü taxu ñachagürü? 
12Natürü ñu̱xmata pemaxã nüxü̃ chixu rü ngẽma pexüxü̃ i pexcax̱ mexü̃ rü 
taxuwama name. 
13Rü ngẽxguma aita naxcax̱ pexüegu nax ngü̃xẽẽcax̱ nüxna pecaxü̃ rü ngẽma 
naxchicünax̱ãgü i nüxü̃ picuax̱üü̃gü rü taxũtáma pexü̃ narüngü̃xẽxẽ rü 

taxũtáma pexü̃ ínanguxü̃xẽxẽ. Rü buanecü rü tá nayana rü wüxi i cue 
ñaxü̃maxã rü tá narüxogü. Natürü yíxema choxü̃̃́ yaxõgüxe rü tá ñaa 
nachixü̃anegu taxãchixü̃, rü yima max̱pǘne ya üünene ya Chióü̃wa tá tamaxẽ 
==ñanagürü ya Tupana. 

Ngẽma nüxü̃ rüxoexü̃ i norü chixexü̃ rü Tupana nüxü̃̃́  nüxü̃ narüngüma 

14Tupana rü ñanagürü: —¡Penamexẽxẽ i wüxi i nama i meama iwéxü̃ rü 
ípenawogü i guxü̃ma i toxyepex̱eruü̃gü nax ngẽmagu naxĩxü̃cax̱ i chorü 
duü̃xü̃gü! 
15Erü choma ya Tupana ya Guxü̃étüwa Ngẽxmacü rü guxü̃guma chamaxü̃ rü 
chauéga rü Üünecü nixĩ. Rü ñachagürü: “Choma rü daxũwa chamaxü̃ i ngextá 
ínaxüünexü̃wa. Natürü tüxü̃ charüngü̃xẽẽxü̃ rü tüxü̃ chaporaxẽxẽ ya yíxema 
ngearü diẽruãx̱güxe rü yíxema naxĩx̱ãchiãẽgüxe”. 
16Pa Chorü Duü̃xü̃güx, marü taxũtáma pexü̃ chixuecha rü taxũtáma 
guxü̃guma pemaxã chanu. Erü ngẽxguma chi chanuechagu rü guxü̃ma i 
ngẽma duü̃xü̃gü i changóexẽẽxü̃ rü chi choxü̃ narüxoe. 
17Rü yema Iraétanüxü̃arü pecadugagu nixĩ ga noxri chanuxü̃ rü 
chanapoxcuexü̃ rü nüxna chixũgachixü̃. Natürü ga nümagü rü chomaxã 
nanueama rü yexera norü ngúchaü̃we narüxĩ. 
18Choma rü nüxü̃ chadau i nacüma i chixexü̃, natürü tá nüxü̃ charüngü̃xẽẽxü̃ 
nax nüxü̃ naxoexü̃cax̱. Rü tá chanataãẽxẽxẽ nax tama naxoegaãẽgüxü̃cax̱. Rü 
guxãma ya yíxema ngechaü̃güxe rü tá tüxü̃ chataãẽxẽxẽ. 
19Rü choma rü guxü̃ i chorü duü̃xü̃gümaxã tá ñacharügü: “Choma rü tá 
pemaxã charüngüxmü i pema i yáxü̃wa ngẽxmagüxe rü pema i ngaicamawa 
ngẽxmagüxe. Rü tá pexü̃̃́ nüxü̃ charüngüma i perü pecadugü. 
20Natürü ngẽma duü̃xü̃gü i chixexü̃arü üruü̃gü rü ñoma már arü yuape i 
taguma íyachaxãchixü̃rüxü̃ nixĩgü. Rü ñoma yuape i már buxchíüxü̃ i 
ãũãchixü̃ ingegüxü̃rüxü̃ nixĩgü. 
21Rü ngẽma chixexü̃arü üruü̃gücax̱ rü nataxuma i taãxẽ” ==ñanagürü ga 
Tupana. 

Ichaía 58 

Ngẽma aureãcü yumüxẽ i aixcüma ixĩxü̃ 

1Rü Tupana rü Ichaíaxü̃ ñanagürü: —¡Tagaãcü aita naxü rü taxṹ i cumuü̃xü̃! 
¡Rü nataga ñoma wüxi ya cornétarüxü̃! ¡Rü yangagü i ngẽma Acóbuarü 
duü̃xü̃gü i Iraétanüxü̃ nagagu i norü chixexü̃gü rü norü pecadugü! 
2Rü nümagü rü guxü̃ i ngunexü̃gu chau̱̱xcax̱ nadaugü rü chomaxã nüxü̃ 
nixugü nax chauga naxĩnüechaü̃xü̃ ñoma mea namaxẽxü̃rüxü̃ rü chorü 
mugügu naxĩnüexü̃rüxü̃. Rü nümagü rü choxna naxcax̱ nacagü i mexü̃ i mugü 
rü choxna nangaicamagüchaü̃. 
3Natürü i nümagü rü ñanagürügü: “¿Tü̱xcüü̃ chi aureãcü iyumüxẽgüxü̃ ega 
Tupana rü tama tüxü̃ nadau̱̱xgu? ¿Rü tü̱xcüü̃ chi i yigü ixaiyax̱ü̃gümaregüxü̃ 
ega nüma rü nüxü̃̃́ nataxuraxü̃maregu?” ñanagürügü. Rü yumüxẽarü 
ngunexü̃gu rü pema rü petaxegüama rü chixri tümamaxã ipecuax̱gü ya perü 
puracütanüxü̃. 
4Rü ngẽxguma aureãcü peyumüxẽgügu rü penue rü pegü pedai rü pegü 
pidagügü. Natürü ngẽxguma penaxwax̱egu nax nüxü̃ chaxĩnüxü̃ i ngẽma perü 
yumüxẽ i aureãcü pexüxü̃ ¡rü taxṹ i ngẽmaãcü chixri penaxüxü̃! 
5Rü ngẽxguma ngẽmaãcü pexauregu rü choma rü tama namaxã chataãxẽ. 
Pema rü peyangücuchitanü ñoma wüxi ya dexne ya taxtüpechinüwa 
rüxücürüxü̃. Rü ngechaü̃chirugu picu̱xgü rü tanimacawa perütogü. Rü 
ñu̱xũchi pema nüxü̃ pixu nax ngẽma yixĩxü̃ i aurearü ngunexü̃ i choma 
namaxã chataãẽxü̃. 
6Natürü tama ngẽmaãcü üxü̃ i aure nixĩ i chanaxwax̱exü̃. Rü ngẽma aure i 
namaxã chataãẽxü̃ nixĩ nax tüxü̃ ípinguxü̃xẽẽxü̃ ya yíxema natücax̱ma 
poxcuexe rü yíxema mugüruxü̃ ixĩgüxe, rü yíxema togü chixri tümamaxã 
icuax̱güxe. 
7Rü ngẽma chanaxwax̱exü̃ nixĩ nax tüxü̃ pechibüexẽẽxü̃ ya yíxema taiyaexe, 
rü pepatawa tüxü̃ peyaxuxü̃ ya yíxema ngearü diẽruãx̱güxe rü ngepatagüxe, 

rü tüxü̃ pixüxchiruxü̃ ya yíxema ngexchirugüxe, rü to̱xguãx̱ tüxü̃ 
perüngü̃xẽẽgüxü̃. 
8Rü yíxema ngẽmaãcü aurexe rü ñoma ngexwaca yangóonexü̃rüxü̃ tá nango̱x 
nax aixcüma namexü̃ i tümaarü maxü̃, rü ngẽma tümaarü o̱xrigü rü tá paxa 
nixegü. Rü ngẽxguma ngẽmaãcü pexauregu rü duü̃xü̃gü tá nüxü̃ nadaugü nax 
aixcüma yawéxü̃ i pecüma. Rü choma rü chorü poramaxã tá pexna chadau. 
9-10Rü ngẽxguma choxna pecagügu rü choma rü tá pexü̃ changãxü̃. Rü 
ngẽxguma chau̱̱xcax̱ aita pexüegu nax ngü̃xẽẽcax̱ ípecagüxü̃, rü choma rü tá 
ñacharügü pexü̃: “Chanuxma nixĩ”, ñacharügü tá. Rü ngẽxguma nüxü̃ 
perüxoegu nax to̱xguãx̱maxã chixri ipecuáxü̃, rü tama to̱xguãx̱maxã chixexü̃ 
pixugüegu, rü tama dora tümachiga pixugüegu, rü ngẽxguma tümamaxã 
pingauxgu i perü õna ya yíxema taiyaxe, rü tüxü̃ perüngü̃xẽẽgu ya yíxema 
ngúxü̃ ingegüxe, rü ñoma omü i waanexü̃wa inaixü̃rüxü̃ rü ñoma üax̱cü i 
tocuchianegu báxixü̃rüxü̃ tá nango̱x nax aixcüma namexü̃ i perü maxü̃. 
11Rü choma rü tá guxü̃gutáma mea pemaxã ichacuax̱ rü ngẽma 
ínanaianexü̃wa rü taxúema íxãpataxü̃wa rü tá pexna chanaxã i dexá rü pexü̃ 
tá chaporaexẽxẽ. Rü ngẽxguma rü tá ñoma nanetünecü i meama 
ixaiyagüxü̃rüxü̃, rü ñoma natü i poraxü̃chíüxü̃rüxü̃ tá pora pexü̃̃́ nangẽxma. 
12Rü pemax, Pa Iraétanüxü̃x, rü wenaxarü tá peyamexẽxẽ ya yima perü ĩane 
i ñu̱xma chixene. Rü wena tá penanucu i ngẽma norü nutagü i nawa 
inaxügüxü̃ i naxtapü̱xgü ga nũxcüma nucuxü̃. Rü togü tá pexü̃ nixu nax 
naxtapü̱xgü i wax̱güxü̃arü mexẽẽruü̃gü pixĩgüxü̃ rü ĩpatagü ya ichixenearü 
mexẽẽruü̃gü pixĩgüxü̃. 

Ngü̃chigaarü ngunexü̃chiga 

13-14Rü tama name i pepuracüe rü petaxegü i ngü̃xchigaarü ngunexü̃gu. Rü 
ngẽma chanaxwax̱exü̃ nixĩ nax pexcax̱ rü wüxi i ngunexü̃ i üünexü̃ nax yixĩxü̃ 
rü wüxi i ngunexü̃ i nagu petaãẽxü̃ nax yixĩxü̃. Rü ngẽma ngunexü̃ rü 
chau̱̱xcax̱ica tá ípenaxüxüchi. Rü ngẽxguma ngẽmaãcü penaxü̱xgu, rü tama 
ngẽma ngunexü̃gu pepuracüegu rü tama petaxegügu rü tama dexagü i 
taxuwama mexü̃maxã pidexagügu, rü ngẽxguma i choma i perü Tupana rü 

tá pexü̃ chataãẽxẽxẽ. Rü tá pexna chanaxã i ñaa naane ga perü o̱xi ga 
Acóbumaxã nüxü̃ chixuxü̃ rü tá pexü̃ charüngü̃xẽẽxü̃ nax ñaa 
nachixü̃anemaxã ipecu̱axgüxü̃ ==ñanagürü ga Tupana. Rü Cori ya 
Tupanatama nixĩ i ngẽma ñaxü̃. 

Ichaía 59 

Iraétanüxü̃ rü norü chixexü̃gagu napoxcue 

1Rü ngẽma Tupanaarü pora rü guxü̃guma nanaxai̱x̱rügumaraxü̃ rü guxü̃guma 
ningu nax chixexü̃wa tüxü̃ ínanguxü̃xẽẽxü̃cax̱. Rü ngẽxgumarüxü̃ ta i nüma 
rü tama nangauxchixẽ, rü ngẽmacax̱ guxü̃guma tüxü̃ naxĩnü ega nüxna 
ícaxgu. 
2Natürü yema perü chixexü̃gü ga pexüxü̃ rü Tupanachax̱wa pexü̃ 
nitoxyepex̱e. Rü ngẽma perü pecadugügagu pexchax̱wa nügü nidüxchametü 
ya Tupana nax ngẽmaãcü tama pexü̃ naxĩnüxü̃cax̱. 
3Rü pema rü nagümaxã pixãũãchimex̱ẽ nagagu nax pimáetagüxü̃. Rü 
pidoratax̱agü rü chixexü̃maxã pidexagü. 
4Rü taxúema i pema mexü̃ i ĩnümaxã ãẽx̱gacü ya guxchaxü̃arü 
mexẽẽruü̃pex̱ewa pexĩ. Rü ngẽma guxchaxü̃ ínamexẽẽgüpex̱ewa rü taxúema 
nüxü̃ tixu i ngẽma ore i aixcüma ixĩxü̃. Rü nüxü̃ tixu i ngẽma dora ixĩxü̃ rü 
taxúema aixcümaxü̃ tixu. Erü chixexü̃maxã penapagü rü tama aixcüma 
penango̱xẽxẽ i ngẽma perü chixexü̃gü. 
5Rü pema rü ñoma wüxi i duü̃xü̃ i ãxtapecharaü̃ íchuxẽẽxü̃rüxü̃ pixĩgü erü 
chixexü̃guxicatama perüxĩnüe. Rü pema rü ñoma wüxi i duü̃xü̃ i 
pawüchiãü̃wa naxchiru üxü̃rüxü̃ pixĩgü erü ngẽma perü ĩnü rü taxuwama 
name. Rü ngẽxguma texé pexü̃ irüwex̱ãchixẽẽchaü̃gu rü pema rü yu 
tümamaxã pexuegu erü máetaguxicatama pemaxẽ. 
6Rü ngẽma pawüchiãü̃wa rü taxucürüwa wüxi i naxchiru taxü rü taxúema 
nagu ticu̱x i naxchiru i pawüchiãü̃naxcax̱. Rü ngẽxgumarüxü̃ ta i ngẽma 
chixexü̃gü i pexügüxü̃ rü taxuwama name erü perü ĩnü rü máetaxicatama 
nixĩ. 

7Rü pepaxaãẽgü nax pemáetagüxü̃ rü tüxü̃ pimax̱ ya yíxema taxuxü̃ma i 
chixexü̃ üxe. Rü máetaguxicatama perüxĩnüe rü ngẽmacax̱ penadai i 
duü̃xü̃gü rü ngẽma ípechopetüxü̃wa rü guxü̃ma nachixe. 
8Rü tama nüxü̃ pecuax̱ i ngẽma nacüma i mexü̃, rü taxuwama name i ngẽma 
pexüxü̃. Rü ngẽma pecüma rü nachixe, rü texé ya pemaxã ãmücüxe rü 
tagutáma taãẽwa tangexma. 
9Rü tórü chixexü̃gagu Tupana tama paxa tórü uanügümex̱ẽwa tüxü̃ 
ínanguxü̃xẽxẽ. Rü yixema nagu tarüxĩnüe nax paxa chi íinguxü̃xü̃, natürü 
tórü uanügümex̱ẽwa tangexmagüama. Nagu tarüxĩnüe nax paxa ngóonexü̃wa 
tá imaxẽxü̃ natürü ẽanexü̃wa tangexmagüama. 
10Rü yixema rü ñoma ngexetügüxü̃ i ĩxtapü̱xgu idaugüetanüxü̃rüxü̃ tixĩgü. Rü 
ngunecü rü ñoma chütacü ixĩxgurüxü̃ tax̱acügu tayayi. Rü woo nax imaxẽxü̃, 
natürü ñoma iyuexü̃rüxü̃ tixĩgü. 
11Rü guxãma i yixema rü ñoma osu i düraxü̃rüxü̃ tingiṉetanücüxü rü 
muxtucurüxü̃ tangechaxü̃gagü. Rü ítanangu̱xẽxẽ nax tórü uanügümex̱ẽwa 
ínguxü̃xü̃ natürü ya Tupana rü tama paxa tüxü̃ narüngü̃xẽxẽ. Rü tanaxwax̱e 
nax ngẽma uanügümex̱ẽwa ínguxü̃xü̃ natürü naxmex̱wa tangexmagüama. 
12Rü yixema rü Tupanamaxã tax̱acü tixugüe rü ngẽma tórü chixexü̃gütama 
nixĩ i tüxü̃ íxuaxü̃xü̃. Rü ngẽma tórü chixexü̃ rü tawa nangẽxmagü, rü nüxü̃ 
tacuax̱ i tórü pecadugü. 
13Rü tama Tupanaga taxĩnüe rü tama namaxã tixaixcümagü. Rü nüxna 
tixĩgachi. Rü máetachiga tidexagü rü tanaechitaegü. Rü duü̃xü̃güxü̃ 
tawomüxẽxẽ. 
14-15Rü nüxü̃ taxo i ngẽma mexü̃, rü nüxna tayáxü̃gugü i ngẽma aixcüma 
wex̱guxü̃. Rü tama tayanguxẽxẽ i ngẽma duü̃xü̃güpex̱ewa nüxü̃ ixuxü̃. Rü 
tama tixaixcümagü. Rü yíxema nüxna ixũgachixe i ngẽma chixexü̃ rü tüxü̃̃́ 
naxcax̱ tangĩx̱ i ngẽma tümaarü ngẽmaxü̃gü. Rü nüma ya Tupana rü nanu rü 
tama nataãxẽ namaxã i ngẽma ixüxü̃, erü nüxü̃ nadau nax nataxuxü̃ma i 
mexü̃. 

16Rü nüma ya Tupana rü namaxã nabai̱x̱ãchi nax taxúema taétüwa üxü̃. Rü 
ngẽmacax̱ nümatama rü norü poramaxã tüxü̃ ínanguxü̃xẽxẽ. 
17Wüxi i churara rü nicuxcuchi i norü churarachiru rü nananucu i norü 
poxü̃ruxü̃ nax inawéãxü̃cax̱ i norü pora. Rü nüma ya Tupana rü 
ngẽxgumarüxü̃ ta inanawex̱ i norü pora. Rü inanawex̱ i nacüma i aixcüma 
wex̱guxü̃, rü norü pora i namaxã ínanguxü̃xẽẽãxü̃ i norü duü̃xü̃gü. Rü 
inanawex̱ i norü pora i namaxã napoxcueãxü̃ i ngẽma norü duü̃xü̃güarü 
uanügü, erü poraãcü nüxü̃̃́ nachu̱xu i norü duü̃xü̃gü. 
18Rü nüma ya Tupana rü tá wüxichigüna nanaxã i ngẽma poxcu i woetama 
nüxna üxü̃. Rü tá nanapoxcue i norü uanügü. Rü ngẽma naxchi aiexü̃ rü tá 
namaxã nanu rü woo ngẽma norü uanügü i márcutügu ãchiü̃güxü̃ rü tá 
nanapoxcue. 
19Rü ngẽxguma nüxü̃ nadaugügu i Tupanaarü pora, rü guxü̃ma i duü̃xü̃gü i 
éstewa rü ñu̱xmata oéstewa maxẽxü̃ rü tá muü̃maxã nidu̱xrugü. Erü nüma ya 
Cori ya Tupana rü ñoma natü i nagoxü̃chíüxü̃ i tacü ya buanecü 
icuexü̃chíüxü̃rüxü̃ tá ínangu. 
20Rü Tupana rü tá tüxü̃ ínanguxü̃xẽxẽ ya yíxema Chióü̃cüãx̱gü rü guxãma ya 
Acóbutaagü ya nüxü̃ rüxoexe i tümaarü chixexü̃gü. Rü Cori ya Tupanatama 
nixĩ i ngẽma ñaxü̃. 
21Rü nüma ya Tupana rü ñanagürü: —Ñaa nixĩ i chorü uneta i ngẽma 
duü̃xü̃gümaxã nüxü̃ chixuxü̃: “Rü ngẽma Chauãxẽ i cuwa ngẽxmaxü̃, rü 
ngẽma chorü ore i cuax̱wa ngẽxmaxü̃ rü tagutáma cuxna rü cunegüna rü 
cutaagüna nixũgachi” ==ñanagürü ya Cori ya Tupana. 

Ichaía 60 

Tá natachiga ya Yerucharéü̃ 

1¡Íperüdagü, Pa Yerucharéü̃cüãx̱güx! Erü wena ngóonexü̃wa pengẽxmagü. 
Rü Tupanaarü pora rü petanüwa nangẽxma. 

2Rü ẽanexü̃wa nangema i ñoma i naane, rü guxü̃ma i nachixü̃anegücax̱ rü 
nawaane. Natürü nüma ya Cori ya Tupana rü tá pexcax̱ nanangóonexẽxẽ rü 
pewa tá inanawex̱ i norü pora. 
3Rü guxü̃ma i nachixü̃anegü rü tá naxcax̱ naxĩ i ngẽma ngóonexü̃ i pewa 
ngẽxmaxü̃. Rü ngẽma nachixü̃anegüarü ãẽx̱gacügü rü pexü̃tawa tá naxĩ nax 
pexü̃ íyadaugüxü̃cax̱ nax wena nachixü̃ane i poraxü̃ pixĩgüxü̃. 
4¡Rü dücax, pegücüwagu perüdaunü nax guxü̃ma i Iraétanüxü̃ naxĩtaquex̱exü̃ 
nax Yerucharéü̃cax̱ nawoeguxü̃! Rü penegü rü yáxü̃wa tá ne naxĩ, rü 
pexacügü rü duü̃xü̃gü rü tá ngĩchacüügu ngĩxü̃ ngéma ne nagagü. 
5Rü ngẽxguma ngẽmaxü̃ pedaugügu rü tá poraãcü petaãẽgü rü taãẽmaxã tá 
penapagü. Rü ngẽma márpechinüwa ngẽxmagüxü̃ i nachixü̃anegücüãx̱ rü tá 
pexcax̱ ngéma nanana i norü ngẽmaxü̃gü. 
6Rü muxü̃tama i duü̃xü̃gü i togü i nachixü̃anegücüãx̱ rü tá caméyugügu 
Yerucharéü̃wa naxĩ. Rü tá ínangugü i Madiáü̃cüãx̱gü rü Efácüãx̱gü. Rü 
guxü̃ma i Chabáanecüãx̱gü rü núma tá naxĩ namaxã i norü úirugü rü 
pumaragü. Rü tá choxü̃ nicuax̱üü̃gü naxcax̱ i ngẽma mexü̃ i chorü poramaxã 
chaxüxü̃. 
7Rü ngẽma Quedáxanecüãx̱arü carnérugü rü pexrü tá nixĩgü. Rü ngẽma 
Nebaióxanearü carnérugü rü pexmex̱wa tá nangẽxmagü nax ãmare i namaxã 
chataãẽxü̃ chau̱̱xcax̱ piguxü̃cax̱ i chorü ãmarearü guruü̃wa. Rü choma rü tá 
yexera chanamexẽxẽ ya chopata ya taxü̃ne. 
8-9¿Rü tax̱acügü nixĩgü i ngẽma paxa ngéma ne üxü̃ ñoma caixanexü̃ paxa i 
ñaxü̃rüxü̃ rü ñoma muxtucugü i paxa naxchiãü̃cax̱ ibuxmüxü̃rüxü̃? Rü 
yimágü nixĩ ya wapurugü ya wüxigu Tárchixarü wapurugümaxã yáxü̃wa ne 
ĩxü̃ne. Rü yimá nixĩ ya wapurugü i yáxü̃wa cuxacügü tüxü̃ ne gagüne namaxã 
i tümaarü úirugü rü diẽrugü naxcax̱ ya Cori ya curü Tupana ya Üünecü ya 
pexü̃ poraxẽẽcü i pema i Iraétanüxü̃. 
10Pa Yerucharéü̃cüãx̱güx, choma rü pemaxã chanu ga noxri, rü yemacax̱ nixĩ 
ga pexü̃ chapoxcuxü̃. Natürü i ñu̱xmax rü tá pexü̃ chanawex̱ nax poraãcü 

pexü̃ changechaü̃xü̃. Rü to i nachixü̃anecüãx̱gü i duü̃xü̃gü rü tá wena 
nayamexẽẽgü i perü ĩanearü poxeguxü̃tápü̱x. Rü ngẽma togü i nachixü̃anearü 
ãẽx̱gacügü rü tá pexü̃ narüngü̃xẽxẽ. 
11Rü ngẽma Yerucharéü̃arü ĩãx̱gü rü ngunecü rü chütacü rü taxũtáma 
narüwãxta. Rü ngẽmaãcü i ngẽma togü i nachixü̃anecüãx̱güarü ãẽx̱gacügü rü 
tá núma nanana i norü ngẽmaxü̃gü i mexẽchixü̃. 
12Rü guxü̃ma i ngẽma nachixü̃anegü i tama pexü̃ rüngü̃xẽẽxü̃ rü tá narüxogü. 
13Rü Tupana rü Yerucharéü̃cüãx̱güxü̃ ñanagürü: —Guxü̃ma i naigü i 
mürapewa i mexü̃ i Líbanuwa ngẽxmagüxü̃ i pinugü rü abétugü rü chipregü 
rü tá norü ngax̱ãẽruxü̃ nixĩgü ya chopata ya taxü̃ne i ngextá íchachixü̃wa. 
14Rü yema ü̃pa perü uanügü ixĩgüxü̃ rü ngẽma nataagü rü tá núma pexü̃tawa 
naxĩ rü pepex̱egu tá nügü ínarüxíxragü. Rü yema noxri pexchi aiexü̃ rü tá 
pepex̱egu nacaxã̃́pü̱xügü rü tá pexü̃ ñanagürügü: “Perü ĩane ya Chióü̃ rü 
Iraétanüxü̃arü Tupana ya Üünecüarü Ĩane nixĩ”, ñanagürügü tá. 
15Rü yexguma pexna yaxũgachigu ga yema togü ga duü̃xü̃gü rü pexchi naxaie 
rü taxúema perü ĩanearü namagüwa naxüpetü. Natürü i ñu̱xma i choma rü 
tá pexü̃ charüngü̃xẽxẽ nax petachigaxü̃cax̱ rü guxü̃gutáma taãẽwa 
pengẽxmagüxü̃cax̱. 
16Rü ngẽma togü i nachixü̃anegü rü tá pexna nanana i ngẽma rümemaegüxü̃ 
i nawemügü rü ngẽma norü ãẽx̱gacügü rü tá pexcax̱ núma nanana i norü 
ngẽmaxü̃gü. Rü ngẽmawa tá nüxü̃ pecuax̱ nax choma ya Tupana ya poracü 
yixĩxü̃ i pexü̃ íchapoxü̃xü̃ rü pexü̃ íchanguxü̃xẽẽxü̃, Pa Acóbutanüxü̃x. 
17Rü choma ya perü Tupana, rü mexü̃wa rü taãẽwa tá pexü̃ chamaxẽxẽ. Rü 
choma rü bróũchechicüxü tá pexna chanaxã i úiru, rü fieruchicüü tá pexna 
chanaxã i diẽrumü, rü mürapewachicüü tá pexna chanaxã i bróũche rü 
nutagüchicüxü tá pexna chanaxã i fieru. 
18Rü ngẽma perü naanewa rü marü tagutáma máetachigaxü̃ rü 
chixexü̃chigaxü̃ pexĩnüe rü ngẽma perü naane rü marü tagutáma texé 
tanachixexẽxẽ. Rü ngẽma Yerucharéü̃arü poxeguxü̃tápü̱x rü 

“Nguxü̃xẽxẽruxü̃”, tá nixĩ i naéga. Rü ngẽma norü ĩãx̱gü rü “Cuax̱üxü̃”, tá 
nixĩ i naéga. 
19Rü ngunecü rü marü taxũtáma penaxwax̱e nax üax̱cü pexü̃ báxixü̃, rü 
chütacü rü marü taxũtáma penaxwax̱e nax tauemacü pexü̃ báxixü̃, erü choma 
ya perü Cori tá nixĩ i perü omü i guxü̃gutáma ichabáxixü̃. Rü choma ya perü 
Tupana tá nixĩ i perü poraxẽẽruxü̃. 
20Rü yimá perü üax̱cü rü tagutáma narüxücu, rü perü tauemacü rü tagutáma 
nixo, erü choma ya perü Cori nixĩ i perü omü i guxü̃gutáma ichabáxixü̃. Rü 
ngẽmaãcü tá ichayanaxoxẽxẽ i perü ngechaü̃. 
21Rü guxü̃ma i ngẽma Yerucharéü̃wa maxẽxü̃ rü duü̃xü̃gü i aixcüma mexü̃gu 
rüxĩnüexü̃ tá nixĩgü. Rü guxü̃gutáma nachixü̃anearü yora tá nixĩgü. Rü 
ngẽma duü̃xü̃gü rü ñoma wüxi i nanetü i chomatama ichatoxü̃rüxü̃ tá nixĩgü 
rü ngẽmatanüwa tá nango̱x i chorü pora. 
22Rü ngẽma duü̃xü̃gü i ñu̱xma noxremarexü̃ rü tá nimu rü wüxi i nachixü̃ane 
i poraxü̃ tá nixĩgü. Rü chaxicatama nixĩ ya Tupana chixĩxü̃. Rü ngẽxguma 
nawa nanguxgu i ngẽma ngunexü̃ rü paxa tá chanaxü i guxü̃ma i ngẽma 
==ñanagürü ya Tupana. 

Ichaía 61 

Nanaxunagü nax ínanguxü̃xü̃ tá i Iraétanüxü̃ 

1Tupanaãxẽ i Üünexü̃ rü chowa nangẽxma, erü Tupana rü choxü̃ naxuneta rü 
choxü̃ inamuãchi nax yíxema ngearü diẽruãx̱güxemaxã nüxü̃ chixuxü̃cax̱ i 
mexü̃ i ore rü tüxü̃ chataãẽxẽẽgüxü̃cax̱ ya yíxema naxĩx̱ãchiãẽgüxe. Rü choxü̃ 
naxuneta nax yíxema to i nachixü̃anewa gagüxemaxã nüxü̃ chixuxü̃cax̱ nax 
paxa tá ítanguxü̃xü̃ rü yíxema poxcupataxü̃wa ngẽxmagüxe rü tá ta 
ítanguxü̃xü̃ 
2Rü choxü̃ namu nax nüxü̃ chixuxü̃cax̱ rü daa nixĩ ya taunecü ya Tupana 
nüxü̃ unetacü nax nagu tüxü̃ ínanguxü̃xẽẽxü̃ rü nadaiaxü̃ i tórü uanügü. Rü 
choxü̃ namu nax tüxü̃ chataãẽxẽẽgüxü̃cax̱ ya guxãma ya yíxema 
ngechaü̃güxe. 

3Rü ngẽma Chióü̃cüãx̱gü i ngúxü̃ ingegüxü̃, rü Tupana choxü̃ namu nax 
chanataãẽxẽẽgüxü̃cax̱ nax tama yexü̃cürü ngechaü̃ãcü tanimacaétüwa 
natogüeechaxü̃cax̱. Erü nüma ya Tupana rü nanaxwax̱e nax taãẽxü̃ 
nanguxuchixü̃ i norü ngechaü̃gü rü taãẽruxü̃ i wiyaegüxü̃ nanguxuchixü̃ i 
norü ĩx̱ãchiãẽgü. Rü ngẽxguma i duü̃xü̃gü rü tá pexü̃ ñanagürügü: —Tupana 
rü ñoma poraxü̃ i naigü i roblegü i nüma inatogüxü̃rüxü̃ pewa nanango̱xẽxẽ 
i norü pora ==ñanagürügü tá pexü̃. 
4Rü pemax, Pa Yerucharéü̃cüãx̱güx, rü tá peyamexẽẽgü ya yima ĩanegü ya 
ü̃pama ichixegüne. 
5Rü duü̃xü̃gü i to nachixü̃anecüãx̱ rü tá núma naxĩ rü tá nüxna nayadaugü i 
pexü̃nagü, rü peanegü rü perü úbanecügu. 
6Rü tá ñaãcü naxugü: —Tupanaarü chacherdótegü pixĩgü, rü Tupanaarü 
duü̃xü̃gü pixĩgü ==ñanagürügü tá. Rü ngẽma togü i nachixü̃anegüarü 
ngẽmaxü̃gü rü pexrü tá nixĩgü. Rü norü ngãx̱ãẽruü̃gümaxã tá pegü 
pingax̱ãẽgü. 
7Rü pema, Pa Chorü Duü̃xü̃güx, rü taxreex̱pü̱xcüna ngúxü̃ pingegü rü chixexü̃ 
pemaxã nixugüe rü yemagagu ãne pingegü. Rü ngẽmacax̱ i ñu̱xmax rü 
taxreex̱pü̱xcüna tá penayaxu i ngẽma pexna üxü̃. Rü guxü̃gutáma petaãẽgü. 
8Erü nüma ya Tupana rü naxchi naxai i ngẽma ngĩ ̃́taa̱x̱ rü máeta, natürü nüxü̃ 
nangechaü̃ i ngẽma aixcüma mexü̃. Rü tá pexna nanaxã i taxü̃ma i perü 
natanü, rü pemaxã tá nanaxü i wüxi i uneta i tagutáma yagúxü̃. 
9Rü guxü̃ma i nachixü̃anegüwa rü tá natachiga i petaagü. Rü ngẽxguma 
duü̃xü̃gü nüxü̃ daugügu rü tá nüxü̃ nicuax̱ãchitanü nax Tupana petaagüxü̃ 
narüngü̃xẽxẽxü̃. 
10Choma rü Tupanamaxã chataãxẽ. Rü aixcüma poraãcü namaxã chataãxẽ i 
chorü Tupana erü nüma choxü̃ ínanguxuchixẽxẽ rü pora choxna naxã nax 
nüxü̃ charüporamaexü̃cax̱ i chorü uanügü. Rü ñoma wüxi i 
ãxmax̱chaü̃xü̃rüxü̃ chamexchiruxüchi rü ñoma wüxi i ãtechaü̃xü̃rüxü̃ chaugü 
changax̱ãẽ. 

11Rü ñoma naxchiregü waixü̃müwa rüxügünerüxü̃ rü ñoma wüxi i naanewa 
nanetü rüxügüxü̃rüxü̃ rü Tupana rü ngẽxgumarüxü̃ tá ta nanango̱xẽxẽ i 
nacüma i aixcüma mexü̃ nax guxü̃ma i nachixü̃anegüwa nüxü̃ 
yacuax̱üü̃güxü̃cax̱. 

Ichaía 62 

1Pa Chióü̃x, poraãcü cuxü̃ changechaü̃ rü ngẽmacax̱ taxũtáma 
ichayarüchiane. Rü Pa Yerucharéü̃x, taxũtáma charüngü̃ ñu̱xmatáta Tupana 
cuxü̃ rüporamaexẽxẽ. Rü ngẽxguma Tupana cuxü̃ rüporamaexẽẽgu rü ñoma 
ngexwaca ya ngunexü̃rüxü̃ tá cuxcax̱ ningóone. Rü ngẽxguma Tupana curü 
uanügümex̱ẽwa curü duü̃xü̃güxü̃ ínguxü̃xẽẽgu rü ñoma wüxi i omü i cuxü̃ 
báxixü̃rüxü̃ tá nixĩ nax ngóonexü̃wa cungẽxmaxü̃. 
2Pa Yerucharéü̃x, ngẽxguma Tupana curü duü̃xü̃güxü̃ ínguxü̃xẽẽgu rü ngẽma 
togü i nachixü̃anegü tá nüxü̃ nadaugü. Rü guxü̃ma i ãẽx̱gacügü i ñoma i 
naanewa maxẽxü̃ rü tá nüxü̃ nicuax̱ãchitanü i curü pora. Rü ñu̱xũchi nüma 
ya Tupana rü tá wüxi i ngexwacaxü̃ i naéga cuxna naxã. 
3Rü cuma rü ñoma wüxi i ãẽx̱gacüarü ngax̱cueruxü̃ i mexẽchixü̃ i Cori ya 
Tupanamex̱ẽwa ngẽxmaxü̃rüxü̃ tá quixĩ. 
4Rü duü̃xü̃gü rü marü taxũtáma ñanagürügü: —Yerucharéü̃ rü ĩane ya 
ítax̱marene nixĩ ==ñanagürügü. Rü tá: —Tupanaarü Ĩane ==ñanagürügü. 
Rü ngẽma curü naane rü taxũtáma —Naane i chixexü̃ ==ñanagürügü. Rü 
ngẽxguma rü tá: —Naane i Tupanaarü Ixĩxü̃ ==ñanagürügü. Erü Cori ya 
Tupana rü tá cumaxã nataãxẽ, rü curü naanearü yora tá nixĩ. 
5Rü ñoma wüxi ya ngextü̱xücü i wüxi i pacü nügümaxã ngĩxü̃ üarü 
yoraãx̱cürüxü̃ rü Tupana rü tá nügümaxã nanaxüarü yoraãx̱ ya Yerucharéü̃. 
Rü Tupana rü tá nanamexẽxẽ ya yima ĩane rü namaxã tá nataãxẽ, ñoma wüxi 
ya yatü ya naxmax̱maxã taãẽcürüxü̃. 
6-7Pa Yerucharéü̃cüãx̱güx, choma rü perü ĩanearü poxeguxü̃tapü̱xétügu 
chanamugü i dauruü̃gü. Rü nümagü rü ngunecü rü chütacü tá pexü̃ 
ñanagürügü: —Pema ya Tupanaxü̃ icuax̱üü̃güxe, ¡rü taxṹ i perüchianegüxü̃! 

¡Rü taxṹ i penangü̃xẽẽxü̃ ya Tupana ñu̱xmatáta wena naxü ya Yerucharéü̃ 
nax wüxi ya ĩane ya tachigane yixĩxü̃cax̱! ==ñanagürügü. 
8Rü nüma ya Tupana rü nügüégagutama Iraétanüxü̃maxã nanaxuegu rü 
ñanagürü: —Tagutáma wena chanangexrü nax norü uanügü nangṍxü̃ i 
Iraétanüxü̃arü trigu rü ngẽma togümare i duü̃xü̃gü yaxaxgüxü̃ ya 
Iraétanüxü̃arü bínu ya poraãcü naxcax̱ napuracüecü. 
9Rü ñu̱xma rü pematama tá penabuxu i penetüarü o rü tá penangõ̱x. Rü tá 
penabuxu i úbagü rü chopata ya taxü̃neãx̱tüwa tá peyaxaxü ya 
ngexwacaxü̃cü ya bínu, rü tá choxü̃ picuax̱üü̃gü ==ñanagürü. 
10¡Pa Yerucharéü̃cüax̱güx, ĩanearü ĩãx̱güwa ípechoxü̃ rü penamexẽxẽ i ngẽma 
nama naxcax̱ i petanüxü̃ i woeguxü̃! ¡Rü mea uãẽãcü penaxü̱x rü ípenawogü 
ya nutagü! ¡Rü penawãĩxnagü i wüxi i wonera nax nüxü̃ nadaugüxü̃cax̱ i 
ngẽma togü i nachixü̃anegü! 
11Rü Tupana rü guxü̃ma i duü̃xü̃gü i ñoma i naanewa maxẽxü̃maxã nüxü̃ nixu 
rü ñanagürü: —¡Ĩane ya Chióü̃cüãx̱gümaxã nüxü̃ pixu rü marü ínangu i norü 
nguxü̃xẽxẽruxü̃! ¡Rü namaxã nüxü̃ pixu rü Tupana rü marü ínananguxü̃xẽxẽ 
rü nanawoeguxẽxẽ i norü duü̃xü̃gü ga norü uanügü gagüxü̃! ==ñanagürü. 
12Rü ngẽma togü i nachixü̃anegü rü tá ñanagürügü: —Iraétanüxü̃ rü 
Tupanaarü Duü̃xü̃gü i Üünexü̃ nixĩgü. Rü nüma ya Tupana rü marü 
ínananguxü̃xẽxẽ. Rü yima norü ĩane ya Yerucharéü̃ rü Ĩane ya Poraãcü 
Ngúchaxü̃ne nixĩ rü Ĩane ya Tama Ngéma Tax̱marene nixĩ ==ñanagürügü 
tá. 

Ichaía 63 

Tupana rü norü uanügüxü̃ napoxcu 

1—¿Texé tixĩ ya yíxema tümachiru i daucharaxü̃maxã ĩane ya Bochráwa ne 
ũxẽ i Edóü̃arü naanewa? ¿Rü texé tixĩ ya poraãcü rü nuãcü tümachiru i 
mexẽchixü̃maxã ngéma ne ũxẽ? Rü choma i Iraétanüxü̃arü Tupana chixĩ i 
nüxü̃ chixuxü̃ nax charüporamaexü̃. Rü choxü̃̃́ nangẽxma i pora nax 
íchananguxü̃xẽẽxü̃. 

2¿Rü tü̱xcüü̃ nadáuchara i cuxchiru ñoma úba namaxã quipumüxü̃rüxü̃? 
3Rü choma rü chanadai i chorü uanügü rü chayapu̱xcutanü ñoma úbaarü 
bínu ixüxgurüxü̃. Rü chorü numaxã chayapu̱xcutanü, rü yimá nagü i chorü 
uanügü rü chauxchiruwa nacháixgü. 
4Rü marü nawa nangu i ngunexü̃ nax chanaxütanüxü̃ i chorü duü̃xü̃gü nax 
íchananguxü̃xẽẽxü̃cax̱. 
5Rü guxü̃gu chadawenü rü tataxuma nax texé choxü̃ rüngü̃xẽẽxü̃. Rü 
chabaixãchi yerü tataxuma nax texé choxü̃ rüngü̃xẽẽxü̃. Rü chorü 
poramaxãtama nixĩ i charüporamaexü̃ rü chorü nu nixĩ i choxü̃ poraxẽẽxü̃. 
6Rü poraãcü chanu rü ngẽmacax̱ chanadai i ngẽma togü i nachixü̃anecüãx̱gü. 
Rü yimá nagü rü waixü̃müanegu chayayax̱ẽxẽ ==ñanagürü. 

Tupana rü Iraétanüxü̃xü̃ nangechaü̃ 

7Pemaxã nüxü̃ chixuxchaü̃ i Tupanaarü ngechaü̃chiga rü chorü wiyaemaxã 
nüxü̃ chicuax̱üxü̃ naxcax̱ i guxü̃ma i ngẽma mexü̃gü i taxcax̱ naxüxü̃. Erü 
poraãcü Iraétanüxü̃maxã namecüma rü poraãcü tüxü̃ nangechaxü̃. 
8Rü Tupana rü ñanagürü: —Nümagü rü chorü duü̃xü̃gü nixĩgü, rü chaunegü 
i aixcüma chauga ĩnüexü̃ nixĩgü ==ñanagürü. Rü ngẽmacax̱ norü 
uanügümex̱ẽwa ínananguxü̃xẽxẽ. 
9Rü nüma ya Tupana rü tama togüxü̃ núma namuxü̃ nax norü duü̃xü̃güxü̃ 
ínanguxü̃ẽẽxü̃cax̱. Rü nümatama ya Tupana nixĩ ga ínanguxü̃xẽẽãxü̃ nawa ga 
norü ĩx̱ãchiãxẽ yerü poraãcü nüxü̃ nangechaxü̃ rü nüxü̃̃́ 
nangechaü̃tümüxü̃gü. Rü yemacax̱ guxü̃guma norü uanügümex̱ẽwa 
ínananguxü̃xẽxẽ. 
10Natürü ga Iraétanüxü̃ rü tama Tupanaga naxĩnüe rü nananuxẽẽgü ga Naãxẽ 
ya Üünecü. Rü yemacax̱ ga nüma ga Tupana rü yema duü̃xü̃gümaxã 
narüxuanü rü namaxã nanaxunagü ga nax nadaiaxü̃. 
11Rü nümagü rü nüxna nacuax̱ãchie ga yema nũxcüma Moiché üxü̃ ga 
yexguma Iraétanüxü̃xü̃ ínanguxü̃xẽẽgu. Rü yemacax̱ nügüna nacagüe rü 
ñanangürügü: —¿Ngexcü nixĩ ya yimá Tupana ga ñoma wüxi ga carnéruarü 

dauruü̃rüxü̃ Iraétanüxü̃xü̃gümaxã icuácü ga yexguma márwa yachoü̃gu? ¿Rü 
ñu̱xmax, rü ngextá nixĩ i nangẽxmaxü̃ ya yimá Tupana ga Moichéna namucü 
ga Naãxẽ ya Üünecü? 
12-13¿Rü ngexcü nixĩ i ñu̱xma ya yima Tupana ga norü poramaxã Moichéxü̃ 
ümücücü? ¿Rü ngexcü nixĩ ya yimá Tupana ga tachigacü ga yexguma már 
yapachitamaxẽẽgu nax yachoü̃xü̃cax̱ ga norü duü̃xü̃gü ñoma wüxi i cowaru 
i paanexü̃wa ixüexü̃ i tama iwĩxĩchixü̃rüxü̃? 
14¿Rü ngexcü nixĩ ya yimá Tupanaãxẽ ga mea norü duü̃xü̃güxü̃ rüngü̃xẽẽcü 
ñoma wocagü i metachinüxü̃gu rüngü̃ẽxü̃rüxü̃? ==ñanagürügü. Rü 
Tupanaãẽ rü mea namaxã inacuax̱ rü yemaacü Tupana nüxna nadau ga norü 
duü̃xü̃gü nax natachigaxü̃cax̱ i naéga i üünexü̃. 

Iraétanüxü̃arü yumüxẽ i nawa Tupanaarü ngü̃xẽẽca̱x ínacagü 

15Dücax, Pa Cori Pa Tupanax, cuma nax daxũguxü̃ i naanewa i üünexü̃ i 
nachicawa nax cumaxü̃xü̃ rü ¿ngexü̃ nixĩ nax aixcüma toxü̃ cungechaxü̃xü̃? 
¿Rü ngexü̃ nixĩ i curü pora? ¿Rü ngexü̃ nixĩ nax yáxna tomaxã cuxĩnüxü̃? 
¿Ẽ̱xna marü cuxü̃̃́ inayagu̱x nax cuxü̃̃́ tangechaxü̃tümüxü̃güxü̃? 
16Rü cuma nixĩ i tonatü quixĩxü̃. Rü woo Abraáü̃ rü tama toxü̃ cuax̱gu, rü 
torü o̱xi i Iraé rü tama toxna nacuax̱ãchigu, natürü cumax, Pa Cori Pa 
Tupanax, rü tonatü quixĩ. Rü cuma nixĩ i guxü̃guma torü ngü̃xẽẽruxü̃ quixĩxü̃. 
17¿Rü tü̱xcüü̃ toxü̃ cungexrü nax cuxna tixĩgachitanüxü̃ rü tama cuga 
taxĩnüexü̃? Rü toma nax curü duü̃xü̃gü i Iraétanüxü̃ tixĩgüxü̃ rü cuxna taca 
nax toxü̃ cungechaü̃xü̃gagu toxcax̱ cutaeguxü̃ nax wena toxü̃ cunawéxü̃cax̱ i 
curü mecüma. 
18Rü toma rü noxretama ya taunecü nixĩ nax norü yora tixĩgüxü̃ i ñaa 
tochixü̃ane. Rü ngẽma torü uanügü rü marü nagu napogü ya cupata ya 
üünene. 
19Rü ñu̱xma rü toma rü ñoma taguma tomaxã icucuáxü̃rüxü̃ tixĩgü. Rü ñoma 
taguma cuxü̃ tacuáxü̃rüxü̃ tixĩgü. 

Ichaía 64 

1¡Ẽcü ínangegü i ngẽma caixanexü̃ i dauxü̃wa ngẽxmaxü̃, Pa Tupanax, rü 
ngéma írüxĩ! Rü yima max̱pǘnegü rü tá naxĩãx̱ãchitanü i ngẽxguma 
cungo̱xgu. 
2Rü ngẽxguma núma cuxũxgu rü ñoma üxü i chuchuxü̃necü ixaxexẽẽxü̃rüxü̃ 
tá quixĩ, rü ñoma üxü i dexá idocachiüxẽẽxü̃rüxü̃ tá quixĩ. Rü ngẽxguma i 
ngẽma curü uanügü rü tá nüxü̃ nacuax̱gü nax cuxicatama Tupana quixĩxü̃. 
Rü ngẽma nachixü̃anegüarü duü̃xü̃gü rü tá cupex̱ewa nidu̱xrue. 
3Rü yexguma guma max̱pǘnegügu ícurüxĩx̱gu rü Moichépex̱ewa cunaxüxgux 
ga yema ãũcümaxü̃ ga tama duü̃xü̃gü nagu irüxĩnüexü̃, rü guma max̱pǘnegü 
rü cupex̱ewa nixĩãxtanücüxü. 
4Rü nũxcümacürüwa taguma texé nachiga taxĩnü rü texé nüxü̃ tadau i to i 
Tupana i naxüxü̃ i ngẽma cuma cuxüxü̃ tümacax̱ ya yíxema cuxü̃̃́ yaxõgüxe. 
5Rü cuma rü tüxü̃ cuyaxu ya yíxema tümaarü taãẽmaxã mexü̃ üxe rü nüxna 
cuax̱ãchixe nax tanaxüxü̃ i ngẽma cuma cunaxwax̱exü̃. Natürü i ñu̱xma rü 
tomaxã cunu erü cupex̱ewa chixexü̃ taxügü rü nũxcümacürüwatama tama 
cuga taxĩnüe. 
6Rü guxãma i toma rü cupex̱ewa duü̃xü̃gü i ixãũãchixü̃ tixĩgü. Rü woo i 
ngẽma taxüxü̃ i toxcax̱ mexü̃, rü cupex̱ewa rü ñoma wüxi i wexa i 
ãũãchixü̃rüxü̃ nixĩ. Rü guxãma chixexü̃gu tayi ñoma naixatügü i pagüxü̃ 
irüyix̱ixü̃rüxü̃. Rü torü chixexü̃gü rü toxü̃ nigagü ñoma buanecü i tax̱acü 
ngextá cuegüxü̃rüxü̃. 
7Rü tataxuma ya texé ya cumaxã idexaxe rü pora üxe nax cuxü̃tawa 
ngü̃xẽẽcax̱ ítacaa̱x̱ü̃. Rü ngẽma torü chixexü̃gagu nixĩ i toxchax̱wa iquicúxü̃ 
rü toxü̃ ícuwogüxü̃. 
8Natürü ngẽmaétüwa, Pa Corix Pa Tupanax, rü cuma nixĩ i Tonatü quixĩxü̃. 
Toma rü waixü̃mü tixĩgü rü cuma nixĩ i torü üruxü̃ quixĩxü̃. Rü guxãma i 
toma rü cumatama toxü̃ cuxü. 

9Pa Corix Pa Tupanax ¡taxṹ i poraãcü tomaxã cunuxü̃! ¡Rü taxṹ i nüxna 
cucuax̱ãchixü̃ ga yema chixexü̃ ga taxüxü̃! ¡Rü dücax, nagu rüxĩnü nax curü 
duü̃xü̃gü tixĩgüxü̃! 
10Rü yima curü ĩanegü ya üünegüne rü nachica i taxúema nagu ãpataxü̃ 
nixĩgü. Rü Chióü̃ rü wüxi i chianexü̃ nixĩ. Rü Yerucharéü̃ rü nagu napogüe 
rü taxuwama name. 
11Rü yima torü ngutaquex̱epataxü̃ ya mexẽchine rü üünene ga tonatügü cuxü̃ 
nawa icuax̱üü̃güne rü nixa. ¡Rü ngẽma cupataarü ngẽmaxü̃gü i toxü̃̃́ chu̱xuxü̃ 
rü nichixe! 
12Rü guxü̃ma i ngẽma ngupetüxü̃étüwa Pa Tupanax, ¿rü taxũtáma ex̱na 
tax̱acü cuxü? ¿Ẽ̱xna taxũtáma toxü̃ cungãxü̃, rüex̱na yexera tá toxü̃ 
cupoxcueama? 

Ichaía 65 

Tupana rü nanapoxcue i ngẽma tama yaxõgüxü̃ 

1Tupana rü ñanagürü: —Yema duü̃xü̃gü ga taxuxü̃ma ga tax̱acücax̱ choxna 
cagüxü̃ nixĩ ga chauxü̃tawa ĩxü̃. Rü yema duü̃xü̃gü ga tama chau̱̱xcax̱ 
daugüxü̃ nixĩ ga choxü̃ yangaugüxü̃. Rü duü̃xü̃gü ga taguma chomaxã 
idexagüxü̃maxã nixĩ ga nüxü̃ ñachaxü̃: “Chanuxma nixĩ”, ñachaxü̃. 
2Rü guxü̃ i ngunexü̃gu íchamemare nax chanadexü̃ i ngẽma duü̃xü̃gü i tama 
chauga ĩnüexü̃ i chixexü̃weama rüxĩxü̃ rü noxrütama ngúchaü̃ ügüamaxü̃. 
3Rü ngẽma duü̃xü̃gü rü guxü̃guma ngúxü̃ choxü̃ ningexẽẽgü namaxã i norü 
chixexü̃gü. Rü putüraanecügüwa naxü̃na ínagugü naxcax̱ i norü 
tupananetagü. Rü norü guruxü̃ i ladriyunaxcax̱wa nayagugü i pumaratex̱e. 
4Rü ngẽma duü̃xü̃gü rü yuetamaü̃güwa narütogü rü ãxmaxü̃gügu napegü nax 
ngéma yuetaxü̃ yacuax̱üü̃güxü̃cax̱. Rü nanangõ̱xgü i chu̱xuxü̃ i cuchimachi, 
rü norü paneragü rü ngẽma namachitüü̃maxã nayaxüãcugü. 
5Rü ngẽma duü̃xü̃gü rü ñanagürügü: “Taxṹ i toxna cungaicamaxü̃ erü 
duü̃xü̃gü i üünexü̃ tixĩgü”, ñanagürügü. Natürü ngẽma duü̃xü̃gü rü ñoma üxü 

i guxü̃ i ngunexü̃ iyaau̱̱xraxü̃rüxü̃ nixĩgü. Rü choxü̃ nachixewe ñoma üxüema 
i taxmaraü̃gu cáixcuemaxü̃rüxü̃. 
6Natürü guxü̃ma i ngẽma naxügüxü̃ rü chopex̱egu naxümatü, rü ngẽmacax̱ 
rü taxũtáma chanangupetüxẽẽmare. Rü ngẽma chixexü̃ i naxügüxü̃gagu tá 
naxcax̱ íchananguxẽxẽ i norü natanü. 
7Rü ngẽma nax namáetagüxü̃cax̱ rü nanatügü rü ta namáetagüxü̃cax̱ rü tá 
chanapoxcue. Rü nümagü rü poraãcü choxü̃ nanuxẽẽgü erü max̱pǘnegüwa 
naxchicünax̱ãgücax̱ pumaratex̱e ínagugü. Rü ngüchitaeruxü̃güwa choxü̃ 
tachoxü̃gagü rü yemaacü choxü̃̃́ nanangu̱xẽẽgü. Rü ngẽmacax̱ i choma rü tá 
chanapoxcue ==ñanagürü. Rü nüma ya Cori ya Tupana nixĩ i ngẽma ñaxü̃. 

Cori ya Tupana rü duü̃xü̃gümaxã mexü̃ naxuegu 

8Nüma ya Tupana rü ñanagürü: —Ngẽxguma poraãcüma yaxãxtüü̃gu i úbagü 
rü duü̃xü̃gü rü tama nanaxaiyax̱ü̃gü, erü nüxü̃ nacuax̱gü nax tacütama ya 
bínu nawa nüxü̃̃́ ínguxuchixü̃. Rü ngẽxgumarüxü̃ tá ta i chomax, rü ngẽma 
nax nüxü̃ changechaü̃xü̃gagu i ngẽma chorü duü̃xü̃gü rü taxũtáma chanadai 
i guxü̃ma i Iraétanüxü̃. 
9Rü ngẽma Acóbutaagü rü tá chayamuxẽxẽ. Rü tá chayamuxẽxẽ i 
Yudátanüxü̃ nax max̱pǘneanewa namaxẽxü̃cax̱. Rü ngẽma duü̃xü̃gü i nüxü̃ 
chaxunetaxü̃na tá nixĩ i chanaxãxü̃ i ngẽma naane, rü ngéma tá namaxẽ i 
chorü duü̃xü̃gü. 
10Rü Charóü̃arü metachinüanexü̃wa rü tá carnérugümaxã nayapa, rü Acóxarü 
doxonexü̃wa tá nayachibüe i norü wocagü i ngẽma chorü duü̃xü̃gü i choxü̃̃́ 
yaxõgüxü̃. 
11Natürü i pema rü choxna pixĩgachitanü, rü nüxü̃ perüngümae ya yima 
chopata ya max̱pǘne ya üünexü̃wa ngẽxmane. Rü ñu̱xũchi ngẽma 
tupananetagü i Gáx i mexü̃ ueguxü̃, rü Mení i chixexü̃ ueguxü̃, rü pema rü 
õna rü bínu nüxna pexãgü. 
12Rü ngẽmacax̱ pemaxã chanaxuegu nax taragu tá peyuexü̃. Yerü yexguma 
pexcax̱ chacaxgu rü tama choxü̃ pengãxü̃gü, rü yexguma pemaxã chidexagu 

rü tama choxü̃̃́ iperüxĩnüe. Rü penaxüama ga yema tama chanaxwax̱exü̃ rü 
penayauxgü ga yema choxü̃ nuxẽẽxü̃ ==ñanagürü ga Tupana. 
13Rü Tupana rü ñanagürü ta: —Ngẽma chorü duü̃xü̃gü i choxü̃̃́ yaxõgüxü̃ rü 
taxũtáma nataiyae, natürü i pema ya choxna ixĩgachitanüxẽ rü tá pitaiyae. 
Rü ngẽma chorü duü̃xü̃gü rü tá naxaxegü, natürü i pema rü tá pitax̱awae. Rü 
ngẽma chorü duü̃xü̃gü rü tá nataãẽgü, natürü i pema rü tá pexãnee. 
14Rü nümagü rü tá taãẽãcüma nawiyaegü, natürü i pema rü tá ngechaü̃maxã 
rü ĩx̱ãchiãẽmaxã aita pexüe rü pixauxe. 
15Rü ngẽma chorü duü̃xü̃gü rü peégamaxã tá nixĩ i togü i duü̃xü̃gümaxã 
chixexü̃ naxuegugüxü̃. Rü choma ya Cori ya Tupana ya Guxü̃étüwa 
Ngẽxmaxe rü tá pexü̃ chadai. Natürü ngẽma chorü duü̃xü̃güna tá chanaxã i 
wüxi i naéga i ngexwacax̱ü̃xü̃. 
16Rü yíxema ñaa nachixü̃anewa ngü̃xẽẽcax̱ ícax̱e rü chauégagu tá naxcax̱ 
ítaca, erü choma rü aixcüma chayanguẽxẽ i ngẽma nüxü̃ chixuxü̃. Rü yíxema 
ñaa nachixü̃anewa tax̱acücax̱ ixunetaxe rü chauégagu tá itaxuneta erü choma 
rü chayanguxẽxẽ i ngẽma chorü uneta. Rü yema chixexü̃gü ga ü̃pa pexüexü̃ 
rü marü nüxü̃ icharüngüma rü marü tama nagu charüxĩnü. 
17Dücax, rü guxü̃ma i ngẽma dauxü̃wa nüxü̃ idauxü̃ rü ngexwacax̱ü̃xü̃ tá 
chaxü. Rü ngẽxgumarüxü̃ ta i ñoma i naane rü to i ngexwacax̱ü̃xü̃ tá chaxü. 
Rü ngẽma nüxíraxü̃xü̃ rü marü tá nüxü̃ itarüngüma rü taxúetama texé ñuxgu 
nüxna tacuax̱ãchi. 
18Rü name nixĩ nax guxü̃guma namaxã petaãẽgüxü̃ i ngẽma tá chaxüxü̃. Erü 
tá chanaxü ya wüxi ya ngexwacaxü̃ne ya Yerucharéü̃ i taxuxü̃ma i chixexü̃ 
nawa ngẽxmane. Rü ngẽma duü̃xü̃gü i nawa maxẽxü̃ rü tá aixcüma nataãẽgü. 
19Rü choma rü tá ta namaxã chataãxẽ ya yima ĩane ya Yerucharéü̃ rü tá 
namaxã chataãxẽ i ngẽma chorü duü̃xü̃gü i nawa maxẽxü̃. Rü yima ĩanewa 
rü marü taxũtáma nüxü̃ taxĩnü i axu rü taxúetama ngúxü̃ tinge rü ngẽmagagu 
aita taxü. 

20Rü ngéma rü tataxuma ya buxe ya noxretama i ngunexü̃ maxü̃̃́xẽ rü paxa 
yuxe, rü bai ya yaxguãx̱ ya tama mea rüyaexe. Rü yíxema 100 ya taunecü 
tüxü̃̃́ ngẽxmaxe yuxe rü tá ngextü̱xütama. Rü yíxema tama 100 ya taunecüwa 
nguxe nax tayuxü̃ rü tümaarü chixexü̃gagutama nixĩ i paxa tayuxü̃. 
21Rü ngẽma chorü duü̃xü̃gü rü tá naxüpatagü rü napatagüwa tá namaxẽ. Rü 
naanegüwa tá namaxã natoegü i úbagü rü úbagümaxã tá naxãwemügü. 
22Rü taxũtáma texé taxüpata nax togue nawa maxü̃xü̃cax̱. Rü taxũtáma texé 
tatoxe nax togue nangṍxü̃cax̱. Rü ngẽma chorü duü̃xü̃gü rü tá mucü ya 
taunecü namaxẽ ñoma wüxi i nairüxü̃. Rü tá nanangõ̱xgü i ngẽma nümatama 
naxcax̱ napuracüexü̃. 
23Rü taxũtáma natücax̱ma naxüane i duü̃xü̃gü, rü nataxutáma i naxacügü i 
paxa yuexü̃. Erü nümagü rü nataagü nixĩ ga yema duü̃xü̃gü ga Tupana mexü̃ 
namaxã ueguxü̃. Rü ngẽxgumarüxü̃ tá ta Tupana mexü̃ namaxã naxuegu i 
ngẽma nataagüarü nataagü. 
24Rü naxü̃pa nax nüma choxna nacagüexü̃, rü choma ya Tupana rü marü tá 
nüxü̃ changãxü̃. Rü naxü̃pa nax yanachianegüxü̃ nax choxna nacagüexü̃, rü 
choma rü marü tá nüxü̃ chaxĩnü. 
25Rü ngẽma airu i naixnecücüãx̱ rü tá carnérumaxã wüxiwa nachibüe. Rü 
ngẽma leóü̃ rü wocarüxü̃ tá maxẽ nangõ̱x. Rü ngẽma ãxtape rü marü 
taxũtáma tüxü̃ nangõ̱x, erü ngẽma waixü̃mü tá nangõ̱x. Rü guxü̃wama ya 
yima max̱pǘne ya chopata nawa ngẽxmanewa rü taxúetama ya texé chixexü̃ 
taxü ==ñanagürü. Rü nüma ya Cori ya Tupana nixĩ i ngẽma ñaxü̃. 

Ichaía 66 

Tupana tá nanapoxcu i ngẽma tama naga ĩnüexü̃ 

1Tupana rü ñanagürü: —Ngẽma daxũguxü̃ i naane rü chorü tochicaxü̃ nixĩ rü 
ñoma i naane rü chorü chicutüchica nixĩ. ¿Rü ngexta tá nixĩ i choxü̃̃́ 
penaxüxü̃ ya wüxi ya chopata? ¿Rü ngexta tá nixĩ i choxü̃̃́ penaxüxü̃ i wüxi i 
nachica i nagu charüngü̃xü̃? 

2¡Rü choma nixĩ i chanaxüxü̃ i guxü̃ma i ñoma i naanewa nüxü̃ idauxü̃ rü 
yemaacü nixĩ ga nangóexü̃! Rü choma ya Cori nixĩ i ngẽma ñachaxü̃. Rü 
choma rü tüxü̃ chadawenü ya yíxema ngearü diẽruãx̱güxe rü yíxema 
naxĩx̱ãchiãẽgüxe ya naga ĩnüexe i chorü ore. 
3Natürü ngẽma duü̃xü̃gü i chixexü̃gu maxẽxü̃ rü nanaxügü i ngẽma 
nümatama nagu naxĩnüexü̃. Rü ngẽxguma chau̱̱xcax̱ yamax̱güãgu i wüxi i 
woca i yatüxü̃ rü chau̱̱xcax̱ rü ñoma wüxi ya duü̃xẽ tüxü̃ yamax̱güxü̃rüxü̃ 
nixĩgü. Rü ngẽxguma chau̱̱xcax̱ yamax̱güãgu i wüxi i carnéru rü chau̱̱xcax̱ rü 
ñoma wüxi ya airu chau̱̱xcax̱ yamax̱güãxü̃rüxü̃ nixĩgü. Rü ngẽxguma choxna 
naxãgüãgu i norü ãmare i trigu rü chau̱̱xcax̱ ñoma cuchiarü nagü choxna 
naxãgüxü̃rüxü̃ nixĩgü. Rü ngẽxguma pumaratex̱e chau̱̱xcax̱ yagugügu rü 
chau̱̱xcax̱ ñoma wüxi i naxchicünax̱ãcax̱ yagugüãxü̃rüxü̃ nixĩgü. Rü ngẽma 
duü̃xü̃gü i ngẽma ügüxü̃ rü taãẽãcü nanaxü i guxü̃ma i ngẽma chixexü̃. 
4Natürü choma rü tá ta nüxü̃ chaxuneta i ngẽma poxcu i namaxã tá 
chanapoxcuexü̃. Rü tá naxcax̱ íchananguxẽxẽ i ngẽma guxchaxü̃ i poraãcü 
nüxü̃ namuü̃exü̃. Erü ngéma ichacagü natürü taxúema choxü̃ tangãxü̃, rü 
ngẽxguma chidexagu rü taxúema choxü̃ taxĩnü. Rü nanaxü i ngẽma tama 
chanaxwax̱exü̃, rü nagu namaxẽ i ngẽma tama namaxã chataãẽxü̃ 
==ñanagürü ga Tupana. 
5Rü ñanagürü: —¡Dücax, pema nax Tupanaga pexĩnüexü̃, rü iperüxĩnüe i 
norü ore! Rü nümaxü̃ i pemücügü i pexchi aiexü̃ rü pewe ingẽxü̃tanüxü̃ 
naxcax̱ nax chorü duü̃xü̃gü pixĩgüxü̃, rü choxü̃ nacugüeãcüma rü 
ñanagürügü: “Ẽcü Tupana toxü̃ nawé i norü pora erü nüxü̃ tadaugüchaü̃ nax 
petaãẽgüxü̃”, ñanagürügü. Natürü ngẽma pemücügü i ngẽmaãcü idexagüxü̃ 
rü Tupana tá nanaxãneexẽxẽ. 
6Rü ĩanewa rü Tupanapata ya taxü̃newa inanaxũ i wüxi i naga. Rü ngẽma 
naga nixĩ i Tupanaga i namaxã yangagüãxü̃ i norü uanügü. 
7Rü Yerucharéü̃ rü ngürüãchi naxíraxacü naxü̃pa nax tangu̱xnecaxü̃. Rü nabu 
i wüxi i nane. 



2135 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

8¿Texé nüxü̃ taxĩnü i ore i nangexgumaraü̃xü̃? ¿Rü texé nüxü̃ tadau i tax̱acü 
i nangexgumaraü̃xü̃? ¿Rü ñuxãcü wüxitama i ngunexü̃gu nango̱x i wüxi i 
nachixü̃ane? ¿Rü ñuxãcü wüxi ya ĩane rü ngürüãchimare nango̱x? Natürü 
yima ĩane ya Chióü̃ rü yexguma guxchaxü̃wa nayexmagu rü wüxitama i 
ngunexü̃gu ngürüãchi nawoegu ga norü duü̃xü̃gü. 
9¿Rü ñu̱xma nax choma yixĩxü̃ i norü uanügümex̱ẽwa íchanguxü̃xẽẽxü̃ i 
ngẽma duü̃xü̃gü, rü ñuxãcü tá nüxna chanachu̱xuxü̃ nax norü ĩanecax̱ 
nawoeguxü̃? ==ñanagürü. Rü nüma ya Cori ya Tupana nixĩ i ngẽma ñaxü̃. 
10Rü Tupana rü ñanagürü: —Pema nax Yerucharéü̃xü̃ pengechaü̃güxü̃ rü 
naxcax̱ nax pexauxexü̃, rü ñu̱xma rü name nax wüxigu guxãma 
Yerucharéü̃maxã petaãẽgüxü̃. 
11Rü pema Pa Yerucharéü̃cüãx̱güx, rü tá poraãcü petaãẽgü, ñoma wüxi i 
õxchana i norü mama meama maixü̃ rü ngãxpütüwexü̃rüxü̃. 
12Erü choma ya Cori ya Tupana rü ñachagürü: “Choma rü ñoma wüxi i 
natüarü dexá i mea iyaxü̃rüxü̃ tá Yerucharéü̃wa chananguxẽxẽ i taãxẽ. Rü 
togü i nachixü̃anegüarü ãmaregü rü tá paxa pexcax̱ íchanangugüxẽxẽ ñoma 
wüxi i natü i poraü̃chíüxü̃rüxü̃. Rü ngẽmaãcü i pema, Pa Yerucharéü̃cüãx̱güx, 
rü ñoma wüxi i õxchana i meama maixü̃rüxü̃ tá pengãxpütüwegü. Rü choma 
rü tá chauchacüxügu pexü̃ chigagü rü choperemawa tá pexü̃ chameãxẽ. 
13Rü ñoma wüxi i mama i naxacüxü̃ meãẽxü̃rüxü̃ rü choma rü tá pexü̃ 
chataãẽxẽxẽ i Yerucharéü̃wa” ==ñanagürü ga Tupana. 
14Rü ngẽxguma tá ngẽmaxü̃ pedaugügu, rü perü maxü̃newa rü tá petaãẽgü. 
Rü ñoma maxẽ i ngexwacax̱ü̃xü̃rüxü̃ tá pexü̃̃́ nangẽxma i ngexwacax̱ü̃xü̃ i 
maxü̃. Rü nüma ya Cori ya Tupana rü tá norü duü̃xü̃güxü̃ nanawex̱ i norü 
pora. Natürü norü uanügüxü̃ rü tá nanawex̱ i norü nu. 
15Rü nüma ya Tupana rü tá üxüemagu ínangu rü yima norü carugü ya 
daiwexü̃ rü ñoma wüxi ya buanecü ya íxãũ̱̱xemacürüxü̃ tá nixĩgü. Rü tá 
nanapoxcue i norü uanügü, rü ngẽma norü poxcu rü ñoma üxüema 
iyau̱̱xraxü̃rüxü̃ tá nixĩ. 

16Erü Tupana rü üxümaxã rü taramaxã tá nanapoxcue i guxü̃ma i ñoma i 
naanewa maxẽxü̃ i duü̃xü̃gü. Rü tá namuxũchi i ngẽma poxcugu yuexü̃. 
17Tupana rü ñanagürü: —Wüxigu tá nayue i ngẽma duü̃xü̃gü i nügü 
imexẽẽgüxü̃ nax putüranecüwa naxchicünax̱ãgüxü̃ yacuax̱üü̃güxü̃cax̱ rü 
ngẽma duü̃xü̃gü i nangõ̱xgüxü̃ i cuchimachi rü ü̃cagü rü togü i naeü̃gü i 
ãũãchixü̃. Rü wüxicana tá nayue i ngẽma duü̃xü̃gü, erü meama nüxü̃ chacuax̱ 
i ngẽma chixexü̃ i naxügüxü̃ rü nagu naxĩnüexü̃. Rü ngẽxguma i choma rü tá 
íchangu nax chanangutaquex̱exẽẽxü̃cax̱ i guxü̃ne ya ĩanecüãx̱gü rü 
nachixü̃anecüãx̱gü. Rü nüma rü tá nua naxĩ rü tá nüxü̃ nadaugü i ngẽma 
chorü üünemaxã chaxüxü̃. 
18Erü choma rü nüxü̃ chacuax̱ i ngẽma nagu naxĩnüexü̃ rü ngẽma naxügüxü̃ 
i ngẽma duü̃xü̃gü. Rü ngẽmacax̱ i choma rü tá chanangutaquex̱exẽxẽ i 
guxü̃ma i nachixü̃anecüãx̱gü i duü̃xü̃gü i to i nagawa idexagüxü̃. Rü tá nua 
nangugü rü tá nüxü̃ nadaugü i chorü pora. 
19Rü wüxi i cuax̱ruxü̃ tá nüxü̃ chawex̱ i ngẽma duü̃xü̃gü i maxẽxü̃. Rü togü i 
nachixü̃anegüwa tá chanamugü i Tárchixwa rü Líbiawa rü Lídiawa i ngextá 
mea würaarü maxü̃xü̃ ínacuax̱güxü̃wa. Rü tá nawa chanamugü i Tubáxwa rü 
Gréchiawa rü ngẽma nachixü̃anegü i yáxü̃wa ngẽxmagüxü̃ i márpechinüwa i 
ngextá taguma chauchigaxü̃ ínaxĩnüexü̃wa rü taguma chorü poraxü̃ 
ínadaugüxü̃wa. Rü nümagü rü tá ngẽma nachixü̃anegüwa nüxü̃ nixugüe i 
chorü porachiga. 
20Rü nua chorü max̱pǘne ya üünene ya Yerucharéü̃wa ngẽxmanewa tá 
nanagagü i ngẽma petanüxü̃ i guxü̃ i nachixü̃anegüwa ne nagagüxü̃. Rü 
nümaxü̃ rü tá cowaruétügu rü togü i carugu, rü togü i caruü̃gu rü togü i 
mulaétügu rü togü i caméyuétügu tá nua nanagagü, ñoma Iraétanüxü̃ naxpáü̃ 
i mexü̃gu norü ãmaregü chopata ya taxü̃newa ngẽgüxü̃rüxü̃ ==ñanagürü. 
21Rü Tupana rü nidexachigüama rü ñanagürü: —Natanüwa i ngẽma rü 
nümaxü̃ rü tá nüxü̃ chaxuneta nax chacherdótegü yaxĩgüxü̃cax̱ rü togü nax 
Lebítanüxü̃gü yaxĩgüxü̃cax̱ i chopatawa. Rü choma ya Cori ya Tupana nixĩ i 
ngẽma ñaxü̃ ==ñanagürü. 

22Rü ñanagürü ta: —Ngẽma petaagü rü ngẽma peéga rü guxü̃gutáma 
nangẽxmagüecha naxrüxü̃ i ngẽma ngexwacax̱ü̃xü̃ i daxuguxü̃ i naane rü 
ngexwacax̱ü̃xü̃ i ñoma i naane i tá chaxüxü̃. 
23Rü wüxichigü ya tauemacüarü ügügu rü ñu̱xũchi wüxichigü i yüxüarü 
chabadugu rü guxü̃ma i duü̃xü̃gü rü tá nua naxĩ nax choxü̃ yacuax̱üü̃güxü̃cax̱. 
Rü choma ya Cori ya Tupana nixĩ i ngẽma ñachaxü̃ ==ñanagürü. 
24Rü ñanagürü ta: —Ngẽxguma ínachoxü̃gu i ngẽma chorü duü̃xü̃gü rü tá 
nüxü̃ nadaugü nax nayuexü̃ i ngẽma duü̃xü̃gü i chomaxã rüxuanügüxü̃. Rü 
ngẽma õ̱xmigü i nangõ̱xgüxü̃ rü taguma nayue, rü yima üxüema ya 
ínaguxü̃ne rü taguma nixo. Rü guxü̃ma i duü̃xü̃gü i ngéma chopetüxü̃ rü tá 
poraãcü naxãũ̱̱ãx̱gü i ngẽxguma nüxü̃ nadaugügu ==ñanagürü ga Tupana. 

Yeremía 

Yeremía 1 

1Ñaa nixĩ ga Yeremíaarü ore. Rü nüma ga Yeremía rü chacherdóte ga Irichía 
nane nixĩ, rü ĩane ga Anatógu naxãchiü̃ ga Bẽyamíü̃tanüxü̃arü naanewa. 
2Rü yexguma Amóx nane ga Yochía rü marü 13 ga taunecü ãẽx̱gacü yixĩxgu 
ga Yudáanewa, rü nüma ga Tupana rü Yeremíamaxã nidexa. 
3Rü yexgumarüxü̃ ta Yeremíamaxã nidexa ga yexguma Yochía nane ga 
Yoaquíü̃ ãẽx̱gacü ixĩxgu ga Yudáanewa. Rü yemaacü Yeremíamaxã nidexa 
ñu̱xmata nai ga Yochía nane ga Chedequía rü 11 ga taunecü yanguxẽẽgu nax 
ãẽx̱gacü yixĩxü̃ ga Yudáanewa. Rü yexguma gumá taunecüarü 5 ga 
tauemacüwa nanguxgu nixĩ ga Yerucharéü̃cüãx̱ ga duü̃xü̃gü ga to ga 
nachixü̃anewa nagagüãxü̃. 

Cori ya Tupana rü Yeremíaxü̃ naxuneta norü puracüca̱x 

4Nüma ga Cori ya Tupana rü chomaxã nidexa rü ñanagürü choxü̃: 
5—Yexguma taxũta cuxü̃ chango̱xẽẽgu rü woetama marü choma cuxü̃ 
chaxuneta. Rü naxü̃pa nax cubuxü̃ rü choma rü marü cuxü̃ chayaxu rü 
nachixü̃anegüarü orearü uruxü̃ cuxü̃ chixĩxẽxẽ ==ñanagürü. 
6Rü yexguma ga chomax rü chanangãxü̃ rü ñachagürü: —Achax̱a, Pa Corix, 
Pa Tupanax, choma rü changextüxüxüchi rü tama nüxü̃ chacuax̱ nax mea 
chidexaxü̃ ==ñachagürü. 
7Natürü nüma ga Cori ya Tupana rü choxü̃ ñanagürü: —¡Taxṹ i nüxü̃ quixuxü̃ 
nax cungextü̱xüxü̃! Rü chanaxwax̱e i cuxü̃ íchamuxü̃wa nax cuxũxü̃. Rü tá 
nüxü̃ quixu i ngẽma choma cuxü̃ chamuxü̃ nax nüxü̃ quixuxü̃. 
8¡Rü taxṹ i texéxü̃ cumuü̃xü̃! Erü choma rü tá cuxü̃tawa changexma nax 
cuxna chadauxü̃cax̱. Rü choma ya Cori ya Tupana nixĩ i cumaxã nüxü̃ 
chixuxü̃ i ñaa chorü ore ==ñanagürü. 
9Rü ñu̱xũchi nüma ya Cori ya Tupana rü chauax̱ ningõgü rü ñanagürü choxü̃: 

10—Ñu̱xma i choma rü cuxna chanaxã i pora nax cuyaxucu̱xẽgüxü̃cax̱ i ngẽma 
ãẽx̱gacügü rü duü̃xü̃gü i guxü̃ i nachixü̃anecüãx̱gü. Rü ngẽxguma tama naga 
naxĩnüegu i ngẽma chorü ore i namaxã nüxü̃ quixuxü̃, rü choma rü choxü̃̃́ 
nangẽxma i pora nax chanamuxü̃cax̱ i norü uanügü nax nagu napogüexü̃cax̱ 
i norü ĩanegü rü ínawoxü̃ãxü̃cax̱ i norü duü̃xü̃gü rü ngẽmaãcü iyanaxoxü̃cax̱ 
i ngẽma nachixü̃anegü. Natürü ngẽma naga ĩnüexü̃ i chorü ore i namaxã nüxü̃ 
quixuxü̃ rü ngẽxgumarüxü̃ ta choxü̃̃́ nangẽxma i pora nax wena 
ichanachixẽẽxü̃ rü chanatachigaxẽẽxü̃ ==ñanagürü ga Tupana. 
11Rü nüma ya Cori ya Tupana rü choxna naca rü ñanagürü: —Pa Yeremíax 
¿tax̱acü nixĩ i nüxü̃ cudauxü̃? ==ñanagürü. Rü choma chanangãxü̃ rü 
ñachagürü: —Nüxü̃ chadau i wüxi i arméndrachacüxü i paxa dauxü̃ i norü o 
==ñachagürü. 
12Rü nüma ya Cori ya Tupana rü choxü̃ ñanagürü: —Aixcüma nixĩ i ngẽma 
nüxü̃ cudauxü̃. Rü tá chaxuãxẽ nax paxa yanguxü̃cax̱ i ngẽma chorü ore 
==ñanagürü. 
13Rü nüma ga Cori rü wena chomaxã nidexa rü choxna naca rü ñanagürü: —
¿Tax̱acü nixĩ i nüxü̃ cudauxü̃? ==ñanagürü. Rü choma rü chanangãxü̃ rü 
ñachagürü: —Nüxü̃ chadau ya wüxi ya buetare ya idocacü ya nórtewa 
ngẽxmacü rü súrguama baãcuchaü̃cü i Yudáarü naanewa ==ñachagürü. 
14Rü yexguma ga nüma ga Cori ya Tupana rü chomaxã nüxü̃ nixu rü 
ñanagürü: —Ngẽma taxü̃ i guxchaxü̃ i nórtewaama ixügüxü̃ rü tá nüxna 
nangu i guxü̃táma i duü̃xü̃gü i nua Yudáanewa maxẽxü̃. 
15Rü choma ya Cori ya Tupana rü aixcüma nüxü̃ chixu rü tá naxcax̱ changema 
i guxü̃ma i nachixü̃anegüarü ãẽx̱gacügü i nórtewaama ngẽxmagüxü̃. Rü nua 
Yudáanewa tá naxĩ. Rü ngẽma ãẽx̱gacügü rü Yerucharéü̃arü poxeguxü̃arü 
ĩãx̱gu tá nanangutaquex̱exẽxẽ i norü churaragü rü tá ínanachomaeguãchi ya 
yima ĩanearü poxeguxü̃. Rü tá naxcax̱ ínayaxüãchi ya yima naigü ya ĩanegü 
ya Yudáanewa ngẽxmagüne. 
16Rü ngẽma tá nixĩ i ngẽma poxcu i namaxã chaxueguxü̃ i ngẽma duü̃xü̃gü i 
chixexü̃ ügüxü̃ rü choxna ixĩgachixü̃. Erü nüxü̃ nicuax̱üü̃gü rü pumaratex̱e 



2140 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

naxcax̱ ínagugü i ngẽma togü i nachixü̃anegüarü tupanachicünax̱ãgü i 
nümatama ügüxü̃. 
17¡Rü ñu̱xma i cumax, rü inachi rü cugü naporaxẽxẽ, rü ngẽma 
duü̃xü̃gütanüwa naxũ rü namaxã nüxü̃ yarüxu i ngẽma choma cumaxã nüxü̃ 
chixuxü̃! ¡Rü taxṹ i nüxü̃ cumuü̃xü̃! Erü ngẽxguma taxũtáma ngẽma cumaxã 
nüxü̃ chixuxü̃ãcüma cunaxüxgux, rü choma rü tá ngẽma duü̃xü̃güpex̱ewa 
muü̃maxã cuxü̃ chidu̱xruxẽxẽ. 
18Rü ñu̱xma i chomax, rü pora cuxna chaxã. Rü ñoma wüxi ya ĩane ya meama 
ípoxegunerüxü̃ rü wüxi ya caxta ya fierunaxcax̱rüxü̃, rü ñoma poxeguxü̃ i 
bróũchenaxcax̱rüxü̃ cuxü̃ chixĩxẽxẽ nax ngẽmaãcü tama cumuü̃ãcüma 
cuxunagüxü̃ i chorü ore napex̱ewa i Yudáanecüãx̱arü ãẽx̱gacügü rü 
chacherdótegü rü guxü̃ma i duü̃xü̃gü i Yudáanewa ngẽxmagüxü̃. 
19Rü nümagü rü tá cumaxã nanueama, natürü taxũtáma cuxü̃ 
narüporamaegü. Erü choma rü tá chacuxü̃tagu rü cuxna chadau rü cuxü̃ 
íchapoxü̃. Rü chomatama ya Cori ya Tupana nixĩ i nüxü̃ chixuxü̃ i ñaa chorü 
ore ==ñanagürü. 

Yeremía 2 

Iraétanüxü̃ rü tama Tupanaga naxĩnüe 

1Rü yexguma ga nüma ga Cori ya Tupana rü chomaxã nidexa rü ñanagürü: 
2—¡Ngéma naxũ rü namaxã idexa i ngẽma Yerucharéü̃cüãx̱ i duü̃xü̃gü! ¡Rü 
nataga nax mea nüxü̃ naxĩnüexü̃cax̱ i ñaa chorü ore i ñaxü̃! “Choma ya 
Tupana rü nüxna chacuax̱ãchi rü yexguma noxri choxü̃ pecuax̱gügu rü mea 
chauga pexĩnüe. Rü yexguma noxri chorü duü̃xü̃gü pexü̃ chixĩxẽẽgu, rü 
choxü̃ pengechaü̃gü ñoma wüxi i nge i ngexwaca ãtecü rü ngĩtexü̃ 
ngechaü̃cürüxü̃. Rü yema choxü̃ nax pengechaü̃xü̃gagu rü chowe perüxĩ ga 
ínachianexü̃wa ga taxuxü̃ma i nanetü írüxüxü̃wa. 
3Rü pemax, Pa Iraétanüxü̃x, rü aixcüma chorü duü̃xü̃gü pixĩgü rü chaugu 
perüxĩnüe. Rü natanüwa ga guxü̃ma ga yema togü ga duü̃xü̃gütücumügü rü 
pema nixĩ i pexü̃ chadexü̃ ñoma rümemaexü̃ i nanetüarü orüxü̃. Rü yexguma 

texé chixexü̃ pemaxã uxgu, rü choma rü pexcax̱ tüxü̃ chapoxcu rü tümacax̱ 
yéma chanamu ga guxchaxü̃gü. Rü chomatama ya Cori ya Tupana nixĩ i nüxü̃ 
chixuxü̃ i ngẽma ore” ==ñanagürü. 
4¡Pa Acóbutaagü Pa Iraétanüxü̃x, rü iperüxĩnüe i norü ore ya Cori ya Tupana! 
5Rü nüma ya Cori ya Tupana rü ñanagürü pexü̃: —¿Tax̱acü rü chixexü̃ chowa 
nüxü̃ nadaugü ga perü o̱xigü rü yemacax̱ choxna yaxĩgachixü̃ rü nawe naxĩxü̃ 
ga tupananetachicünax̱ãgü ga ngearü maxü̃ãx̱güxü̃? Rü yemagagu taxuwama 
nügü namexẽẽgü. 
6Rü nüma ga perü o̱xigü rü marü tama chaugu narüxĩnüe rü nüxü̃ 
inarüngümae nax choma ya Cori ya Tupana yixĩxü̃ ga Equítuanewa 
íchanguxü̃xẽẽxü̃. Rü nüxü̃ inarüngümae nax choma yixĩxü̃ ga íchayagagüxü̃ 
nagu ga yema naane ga chianexü̃ ga taxuxü̃ma i nanetü nawa rüxüxü̃. Rü 
yema ínamáxpü̱xanexü̃wa ga ínangearü dexáã̃́xü̃wa chanagagü ga 
ínaxãũcümaxü̃wa rü taxúema nagu ãchiü̃xü̃wa, rü taxúema ixüpetüxü̃wa. 
7Rü choma nixĩ i ñaa naane i guxü̃ nawa rüxüxü̃wa chanagagüxü̃ nax 
yemaacü nangõ̱xgüãxü̃cax̱ ga nanetüarü ogü ga rümemaegüxü̃. Natürü i 
pema rü nua pexĩ rü chixexü̃ nawa pexügü i ñaa chorü naane rü ngẽmaãcü 
naxchi choxü̃ pexaixẽxẽ i ñaa naane i choxrü ixĩxü̃. 
8Rü ngẽma perü chacherdótegü rü tama chaugu narüxĩnüe rü tama chau̱̱xcax̱ 
nadaugü. Rü ngẽma perü ucu̱xẽruü̃gü rü tama choxü̃ nacuax̱gü. Rü ngẽma 
perü ãẽx̱gacügü rü chomaxã nanue, rü ngẽma perü orearü uruü̃gü rü 
Baáchigaxü̃ãma nixugüe rü ngẽma ngearü maxü̃ã̃́xü̃ i naxchicünax̱ãgüwe 
narüxĩ. 

Tupana rü nayadaxẽxẽ nax nanuxü̃ namaxã i Iraétanüxü̃ 

9Rü ngẽmacax̱ i chomax ya Cori ya Tupana rü pemaxã nüxü̃ chixu rü ngẽma 
perü chixexü̃gagu tá guxchaxü̃gü pexcax̱ íchangugüxẽxẽ i pemax rü woo 
penegü rü petaagü. 
10-11¡Rü ẽcü ngẽma nachixü̃anegü i yáxü̃wa ngẽxmagüxü̃wa pexĩ, rü 
peyangugü rü aixcüma ngẽma nachixü̃anecüãx̱gü rü norü 

tupanachicünax̱ãxgüxü̃ naxoe, ngẽma pema choxü̃ nax pexoexü̃rüxü̃! Rü woo 
ngẽma capaxũgü i oéstewa ngẽxmagüxü̃wa pexĩxgu, rüex̱na Quedáxarü 
chianexü̃ i éstewa ngẽxmaxü̃wa pexĩxgu, rü ngéma rü taxũtáma nüxü̃ 
ipeyangau nax ngẽma nachixü̃anecüãx̱gü norü tupanachicünax̱ãxgüxü̃ 
naxoexü̃ woo tama aixcüma Tupanaxü̃chi nax yixĩxü̃. Natürü i pema i chorü 
duü̃xü̃gü nax pixĩgüxü̃ rü woo perü Tupana ya üünecü nax chixĩxü̃ rü choxü̃ 
pexoe naxcax̱ i ngẽma tupananetachicünax̱ãgümare i taxuwama mexü̃. 
12¡Pa Daxũguxü̃ i Naanex, namaxã nabai̱x̱ãchi i ngẽma naxcax̱ ínguxü̃ i ngẽma 
duü̃xü̃gü! ¡Rü idu̱xrux naxchax̱wa i ngẽma ãũcümaxü̃ i naxcax̱ ínguxü̃! Rü 
choma ya Cori ya Tupana nixĩ i pemaxã nüxü̃ chixuxü̃ i ngẽma. 
13Rü ngẽma chorü duü̃xü̃gü rü taxre ga pecadu nixĩ ga chopex̱ewa naxügüxü̃. 
Rü choxna nixĩgachi ga choma nax dexá i maxü̃xü̃ chixĩxü̃. Rü ñu̱xũchi 
nügücax̱ nanaxügü ga norü puchugü ga tama dexá nawa yexmaechaxü̃. 

Norü chixexü̃gügagu Iraétanüxü̃ca̱x ínangugü i guxchaxü̃gü 

14Rü ngẽma Iraétanüxü̃ rü tama mugüruxü̃ nixĩgü. Rü tama mugüruxü̃cax̱ 
nangóe. ¿Rü tax̱acücax̱ nixĩ i nachixü̃anewa nagagüãxü̃? 
15¿Rü tax̱acücax̱ norü uanügü ñoma leóü̃gü nadai̱x̱ü̃rüxü̃ nanadai, rü tagaãcü 
aita naétü naxüe? Rü nachixü̃ane rü nachitaxü̃icatama ínayaxü. Rü norü 
ĩanegü rü ínanagu. Rü taxúema nawa tayaxü. 
16Rü yema Equítuanecüãx̱gü ga ĩanegü ga Ménficüãx̱gü rü Tafnéxcüãx̱gü rü 
pexü̃ narüporamaegü, Pa Iraétanüxü̃x. 
17Rü yema pexü̃ nangupetü nagagu nax choxna pixĩgachixü̃ i choma i perü 
Cori ya Tupana chixĩxü̃. Rü choma nixĩ ga namawa pemaxã ichacuáxü̃. 
18Rü ñu̱xma ¿rü tax̱acürü mexü̃ tá nixĩ i peyaxuxü̃ nax Equítuanearü 
ngü̃xẽẽcax̱ rü Achíriaanearü ngü̃xẽẽcax̱ ípeyacax̱axü̃? ¿Rü tax̱acüwa pexü̃̃́ 
namexü̃ nax ngẽma taxtü i Níluarü dexáwa peyaxaxegüxü̃ rü taxtü i 
Eufrátearü dexáwa peyaxaxegüxü̃? 
19Rü ngẽma perü chixexü̃gagu tátama nixĩ i pepoxcuexü̃, rü ngẽma nax tama 
choxü̃ pengechaxü̃xü̃gagu tá nixĩ i ngúxü̃ pingegüxü̃. ¡Nagu perüxĩnü rü tá 

nüxü̃ pedau nax poraãcü nachixexü̃ rü nangúxü̃ nax choxna pixĩgachixü̃ rü 
tama choxü̃ picuax̱üü̃güxü̃ i choma nax perü Cori ya Tupana chixĩxü̃! Rü 
choma ya Cori ya Tupana ya Guxãétüwa Ngẽxmacü chixĩ rü pemaxã nüxü̃ 
chixu i ngẽma. 

Natürü Iraétanüxü̃ rü tama Tupanaga naxĩnüe 

20Rü nũxcümacürüwatama nixĩ ga choxna pixĩgachixü̃ rü tama chauga 
pexĩnüechaxü̃xü̃. Rü ñaperügügü: “Tama cuga taxĩnüechaü̃”, ñaperügügü. 
Pema rü pechauechitae ñoma wüxi i ngexü̃ i natena ngeãẽxü̃rüxü̃, yerü 
guxü̃ma ga max̱pǘnegüwa rü guxü̃ma ga naigü ga imeetaxü̃tüü̃wa nüxü̃ 
picuax̱üü̃gü ga yema tupananetachicünax̱ãgü. 
21Choma rü ñoma úbachire ya mexẽchínerüxü̃ pexü̃ ichato nax úba i baxcaxü̃ 
rü mexẽchixü̃rüxü̃ pixĩgüxü̃cax̱. Natürü i pema rü ñoma úbachicürüxü̃ pegü 
pixĩgüxẽxẽ, rü ngẽmacax̱ i ñu̱xma rü marü tama pexü̃ chacuax̱. 
22Rü woo chi tax̱acürü yixẽẽruü̃maxã ípenayixẽẽchaü̃gu i perü chixexü̃, 
rüex̱na chaũmaxã mea pegü piyauxgügu, rü perü chixexü̃maxã tá 
pexãũãchiama i chopex̱ewa. Rü choma ya Cori ya Tupana nixĩ i pemaxã nüxü̃ 
chixuxü̃ i ngẽma. 
23¿Rü ñuxãcü i pema rü ñaperügügü: “Toma rü tama nixĩ i togü taxãũãchixü̃, 
rü bai nax tupananetagü ga Baágüxü̃ ticuax̱üü̃güxü̃?” ñapegürügü. Rü dücax, 
¿tax̱acü yixĩxü̃ ga yema pexügüxü̃ ga doxonexü̃wa? ¡Rü nüxna pecuax̱ãchie 
ga guxü̃ma ga yema chixexü̃ ga pema pexügüxü̃! Rü pema rü ñoma caméyu 
i ngexü̃ i yatüxü̃cax̱ nu ne nañaxü̃rüxü̃ pixĩgü. 
24Pema rü ñoma naixnecücüãx̱ i búru i ngexü̃ i worexü̃ i yatüxü̃cax̱ dauxü̃ i 
buanecüemagu ngü̃xgüxü̃rüxü̃ pixĩgü. Rü ngẽxguma naworegu rü taxúema 
ítayachaxãchixẽxẽ nax yatüxü̃cax̱ nadauxü̃. Rü ngẽxguma yatüxü̃ naxcax̱ 
dau̱̱xgu rü tauxchaãcüma nüxü̃ yangauxü̃. Rü ngẽxgumarüü̃tama pixĩgü i 
pema nax ngẽma naxchicünax̱ãgücax̱ pedaugüxü̃. 
25Pa Iraétanüxü̃, ¡taxṹ i pegü pengu̱xcutüxẽẽgüxü̃ nax ngearü chapatuãcüma 
ipexüãchixü̃ rü taxṹ i pegü pipaxmanaaxẽẽgüxü̃ nax ngẽma 
naxchicünax̱ãgüwe perüxĩxü̃cax̱! Natürü ga pema rü ñaperügügüama: 

“Taxucürüwa nüxna tixĩgachi i ngẽma naxchicünax̱ãgü. Erü toma rü nüxü̃ 
tangechaxü̃ i ngẽma togü i nachixü̃anegüarü tupananetachicünax̱ãgü, rü 
ngẽmacax̱ nawe tarüxĩ”, ñaperügügü. 

Iraétanüxü̃ rü norü chixexü̃gügagu tá napoxcue 

26Rü ñoma wüxi i ngĩ ̃́xtax̱axü̃ rü ngẽxguma íyanguéü̃güãgu rü 
ixãneãchixü̃rüxü̃ tá nixĩ i yaxãneãchitanüxü̃ i ngẽma Iraétanüxü̃ i duü̃xü̃gü, 
rü norü ãẽx̱gacügü, rü ngẽma ãẽx̱gacügüarü ngü̃xẽẽruü̃gü, rü norü 
chacherdótegü, rü ngẽma norü orearü uruü̃gü. 
27Rü pemax, Pa Iraétanüxü̃x, rü wüxi ya nai rü ñaperügügü nüxü̃: “Cuma nixĩ 
i tonatü quixĩxü̃”, ñaperügügü nüxü̃. Rü wüxi ya nuta rü ñaperügügü nüxü̃: 
“Cuma nixĩ i toé”, ñaperügügü nüxü̃. Natürü i choma rü choxna 
pexãgücax̱wexmare rü tama choxü̃ perüdaunüchaü̃. Natürü ngẽxguma 
ãũcümaxü̃wa pengẽxmagügu rü chau̱̱xcax̱ peca rü ñaperügügü: “¡Paxa nua 
naxũ nax toxü̃ curüngü̃xẽẽxü̃cax̱!” ñaperügügü. 
28Pa Yudátanüxü̃x, ¿ngexü̃gü nixĩ i ngẽma tupananetachicünax̱ãgü ga 
pematama pexügüxü̃? Pema rü perü ĩanegüex̱pü̱x nixĩ i ngẽma perü 
tupananetachicünax̱ãgü. ¡Ẽcü nua naxĩ i ngẽma naxchicünax̱ãgü nax nüxü̃ 
pedauxü̃cax̱ rü tá aixcüma pexü̃ yanangü̃xẽẽgü i ngẽxguma guxchaxü̃ pexcax̱ 
ínguxgu! 
29¿Rü tax̱acücax̱ nixĩ i chauchiga pidexagüxü̃? Rü guxãma i pema nixĩ i 
chomaxã perüxuanüxü̃. Rü choma ya Cori ya Tupana nixĩ i pemaxã nüxü̃ 
chixuxü̃ i ngẽma. 
30Rü choma rü chanapoxcu ga petanüxü̃gü, natürü tama chauga naxĩnüe, rü 
yemaacü natücax̱mamare nixĩ nax chapoxcuexü̃. Rü pematama penadai ga 
perü orearü uruü̃gü, ñoma leóü̃gü i idüraexü̃ nadai̱x̱ü̃rüxü̃. 
31Rü pemax i ñomaü̃cüxü maxẽxü̃ i duü̃xü̃gü ¡ẽcü iperüxĩnüe i chorü ore! Pa 
Iraétanüxü̃x ¿pexcax̱ rü ñoma wüxi i naane i paanexü̃rüxü̃ chixĩ? ¿Pexcax̱ rü 
ñoma wüxi i naane i waanexü̃rüxü̃ chixĩ? Pa Chorü Duü̃xü̃güx ¿tax̱acücax̱ 

ñaperügügü choxü̃: “Tomagü rü taxúemex̱ẽwa tangexmagü rü marü 
tagutáma cuxcax̱ tawoegu”, ñaperügügü? 
32Rü wüxi i pacü rü tama nüxü̃ iyarüngüma i ngẽma ngĩrü ngãx̱ãẽruü̃gü. Rü 
ngẽxguma yangĩxgu rü tama nüxü̃ iyarüngüma nax ngĩgü naxüaxü̃ i ngẽma 
ngĩrü meruü̃gü. Natürü ngẽma chorü duü̃xü̃gü rü nũxcümatama choxü̃ 
inayarüngümae. 
33Rü cumax, Pa Yudáanex, rü mea nüxü̃ cucuax̱üchi nax naxcax̱ cudauxü̃ i 
togü i nachixü̃anegüarü ngü̃xẽxẽ. Rü woo i ngẽma ngexü̃gü i chixri maxẽxü̃ 
rü cuwa nixĩ i nangúexü̃. 
34Rü guxü̃wama cuxãũãchichiru tümagümaxã ya yíxema duü̃xẽ ya ingearü 
diẽruã̃́xẽ rü yíxema taxuxü̃ma i chixexü̃ ügüxe, rü yíxema i tama tümawa 
nüxü̃ cuyangauxe i tax̱acürü chixexü̃ nax taxügüxü̃. 
35Natürü guxü̃ma i ngẽma chixexü̃ i cuxüxü̃étüwa rü cugü ícupoxü̃ rü 
ñacurügü: “Choma rü taxuxü̃ma i chixexü̃ chaxü, rü Tupana rü tama 
chomaxã nanu”, ñacurügü. Rü ñu̱xma nax nüxü̃ quixuxü̃ nax taxuxü̃ma i 
chixexü̃ cuxüxü̃, rü choma rü tá cuxna chaca rü cuxü̃ íchaxuaxü̃ naxcax̱ i 
ngẽma chixexü̃ i cuxüxü̃. 
36¿Rü tax̱acücax̱ cuñu̱xãẽxü̃chi nax naxcax̱ cudauxü̃ i to i nachixü̃anearü 
ngü̃xẽxẽ? Rü ngẽma Equítuane rü tá cumaxã ínayatü, yema Achíriaane 
cumaxã íyatüxü̃rüxü̃. 
37Rü curü ãnemaxã tá Equítuanewa cutaegu, erü choma rü marü nüxü̃ chaxo 
i ngẽma nachixü̃anegü i nüxü̃̃́ cuyaxõxü̃. Rü taxuwatáma cuxü̃̃́ name nax 
namaxã cuxãmücüxü̃ i ngẽma nachixü̃anegü ==ñanagürü ya Cori ya 
Tupana. 

Yeremía 3 

Iraétanüxü̃ rü Cori ya Tupanana nixĩgachi 

1Cori ya Tupana rü ñanagürü: —Rü ngẽxguma wüxi i yatü rü naxmax̱ü̃ 
ínatax̱gu, rü ngẽxguma marü nüxna tixũgachigu i tüma rü to i yatümaxã 
taxãtegu, rü nüma i ngẽma tüxü̃ ítáxü̃ rü marü taxũtáma wena tümamaxã 

naxãxmax̱. Rü ngẽma rü wüxi i taxü̃ i chixexü̃ tá nixĩ naxcax̱ i ngẽma 
nachixü̃ane. Natürü i pemax, Pa Yudátanüxü̃x, rü mucü ga 
tupananetachicünax̱ãgüwe perüxĩ. ¿Rü ñuxãcü nagu perüxĩnüe nax chau̱̱xcax̱ 
pewoeguxü̃? Rü choma ya Cori ya Tupana nixĩ i pemaxã nüxü̃ chixuxü̃ i 
ngẽma. 
2¡Rü dücax, mea nüxü̃ perüdaunü i ngẽma ngüchitaerugüxü̃ i 
íbai̱x̱chitaerugüxü̃! ¿Rü ngexü̃rüü̃xü̃ yixĩxü̃ ga tama 
tupananetachicünax̱ãgüxü̃ nawa picuax̱üü̃güxü̃? Rü ñoma ngexü̃ i 
Arábiaanecüãx̱ i ngeãẽxü̃ i ínachianexü̃wa namacüwawa rütoxü̃ nax 
yatügücax̱ nadauxü̃ rü pema rü ngẽxgumarüxü̃ ta pixĩgü nax naxcax̱ 
pedaugüxü̃ i ngẽma tupananetachicünax̱ãgü nax nüxü̃ picuax̱üü̃güxü̃cax̱. Rü 
ñu̱xma nax choxna pixĩgachixü̃, rü perü chixexü̃maxã penapaxẽxẽ i perü 
naane. 
3Rü ngẽmacax̱ ngẽxguma primaberawa nanguxgu nax petoegüxü̃ rü 
nataxutama ya pucü. Erü pema rü ñoma wüxi i ngexü̃ i naxü̃nemaxã 
taxexü̃rüxü̃ãcü pemaxẽ. Rü name i naxcax̱ pexãnee i ngẽma chixexü̃ i pexüxü̃. 
4-5Rü pema rü ĩnetama choxna peca rü ñaperügügü choxü̃: “Pa Tonatüx ga 
Tomücü Ixĩcü ga Yexguma Tangextü̱xügügu, ¿rü guxü̃gutáma tomaxã 
cunuxü̃? ¿Rü guxü̃gutáma yixĩxü̃ i tomaxã cunuechaxü̃?” ñaperügügü. 
Natürü ga pema rü yexguma yema ñapegügügu rü naguxü̃raü̃xü̃ ga 
chixexü̃gü pexügü ==ñanagürü. 
Cori ya Tupana rü Iraéanecüã̱xmaxã rü Yudáanecüã̱xmaxã nüxü̃ nixu nax nüxü̃ 

naxoexü̃ca̱x i norü chixexü̃gü 

6Rü yexguma Yochía ãẽx̱gacü ixĩxgu ga Yudáanewa rü yexguma nixĩ ga Cori 
ya Tupana ga choxü̃ ñaxü̃: —¿Nüxü̃ cudauxü̃ i ngẽma naxügüxü̃ i ngẽma 
Iraéanecüãx̱gü i tama ixĩnüechaü̃xü̃? Rü nümagü rü guxü̃nema ya 
max̱pǘnegüwa, rü guxü̃ma i nai i imeetaxü̃tüü̃wa rü tupanachicünax̱ãxgüxü̃ 
nicuax̱üü̃gü. Rü ngẽmaãcü choxna nixĩgachi ñoma wüxi i nge i ngĩtena 
ngeãẽcürüxü̃. 

7Rü choma nagu charüxĩnügu rü chi yema chixexü̃ nax naxügüxü̃guwena rü 
chau̱̱xcax̱ nawoegu i ngẽma Iraéanecüãx̱gü, natürü tama chau̱̱xcax̱ nawoegu. 
Rü nüma ga Yudáanecüãx̱gü ga choxna naxĩgüxü̃ rü nüxü̃ nadaugü nax tama 
chau̱̱xcax̱ nawoeguxü̃ ga yema Iraéanecüãx̱gü. 
8Natürü woo nüxü̃ nadaugügu nax choma rü nüxü̃ chaxoxü̃ rü íchanawogüxü̃ 
ga yema Iraéanecüãx̱gü nagagu ga yema chixexü̃ ga naxügüxü̃, natürü 
nümagü ga yema Yudáanecüãx̱gü rü yema Iraéanecüãx̱gürüxü̃ chixexü̃ 
naxügü rü tama choxü̃ namuü̃e. Rü nümagü rü ta rü nagu namaxẽ ga 
yematama chixexü̃. 
9Rü yema Yudáanecüãx̱gü rü Iraéanecüãx̱gürüxü̃ tama naxcax̱ nachixe ga 
yema chixexü̃ ga naxügüxü̃. Rü yemaacü norü taãẽmaxã nüxü̃ nicuax̱üü̃gü 
ga norü tupanachicünax̱ãgü ga nutanaxcax̱ rü nainaxcax̱. 
10Rü naétüwa ga yema chixexü̃ ga naxügüxü̃ ga yema Yudáanecüãx̱gü ga 
choxna ĩgüxü̃, rü choxü̃ nawomüxẽẽgümare rü tama aixcüma chau̱̱xcax̱ 
nawoegu. Rü chomatama ya Cori ya Tupana nixĩ i nüxü̃ chixuxü̃ i ngẽma 
==ñanagürü. 
11Rü Tupana rü ñanagürü choxü̃: —Pa Yeremíax, ngẽma Iraéanecüãx̱gü i 
tama ixĩnüechaü̃xü̃arü yexera chixexü̃ naxügü i ngẽma Yudáanecüãx̱gü i 
choxna ĩgüxü̃ nax tupananetagüxü̃ yacuax̱üü̃güxü̃cax̱. 
12¡Rü nórtewa naxũ, rü ngéma nüxü̃ yarüxu i ñaa ore!: “Cori ya Tupana rü 
ñanagürü pexü̃, ‘¡Chau̱̱xcax̱ pewoegu, Pa Iraéanecüãx̱gü i Tama 
Ixĩnüechaü̃xü̃! Rü taxũtáma nuãcü pexü̃ chayaxu, rü taxũtáma guxü̃gu 
pemaxã chanuecha, erü choma rü ngechaü̃wax̱ecü chixĩ. Rü ngẽma nixĩ i 
chorü ore i choma ya Cori ya Tupana. 
13Pa Iraéanecüãx̱güx, ¡nüxü̃ pixu i perü chixexü̃ i chopex̱ewa pexüxü̃ nax 
chomaxã penuexü̃, rü guxü̃ma i nai i meetaxü̃tüü̃wa tupananetagüxü̃ 
picuax̱üü̃güxü̃ rü tama chauga pexĩnüexü̃! Rü choma ya Cori ya Tupana nixĩ 
i nüxü̃ chixuxü̃ i ngẽma chorü ore’ ” ==ñanagürü. 

14Rü nüma ya Cori ya Tupana rü ñanagürü: —¡Chau̱̱xcax̱ pewoegu, Pa Chorü 
Duü̃xü̃gü ya Tama Ixĩnüechaü̃güxe! Erü choma nixĩ i perü yora chixĩxü̃. Rü 
wüxichigü ya ĩanewa rü wüxi i duü̃xü̃ tá chiyauxchigü, rü wüxichigü i 
natücumüwa rü taxre i duü̃xü̃ tá chiyauxchigü, rü ñu̱xũchi Chióü̃cax̱ tá 
chanawoeguxẽxẽ. 
15Rü choma rü tá pexcax̱ ichanamugü i ãẽx̱gacügü i choma chanaxwax̱exü̃ãcü 
pemaxã icuax̱güxü̃. Rü nümagü rü tá nüxü̃̃́ nangẽxma i cuax̱ nax mea pemaxã 
inacuax̱güxü̃cax̱. 
16Rü ngẽxguma ngẽma nachixü̃anewa marü pimuxgu rü namuxgu i penegü 
rü pexacügü, rü taxúetama marü wena nachiga tidexa i ngẽma baú i chorü 
mugüchixü̃, rü taxúetama nagu tarüxĩnü, rü bai tá i texé nüxna cuax̱ãchixü̃. 
Rü taxũtáma marü natauxchica, rü bai tá to i ngexwacax̱ü̃xü̃ naxügüxü̃. Rü 
choma ya Cori ya Tupana nixĩ i nüxü̃ chixuxü̃ i ngẽma. 
17Rü ngẽxguma ya Yerucharéü̃ rü Cori ya Tupanaarü tochicaxü̃gu tá naxãéga. 
Rü guxü̃ i nachixü̃anecüãx̱gü tá ngẽxma nangutaquex̱egü nax ngéma choxü̃ 
yacuax̱üü̃güxü̃cax̱. Rü ñu̱xũchi ngẽma norü duü̃xü̃gü rü marü taxũtáma nagu 
namaxẽ i ngẽma chixexü̃gü i naãẽwa nagu naxĩnüexü̃. 
18Rü ngẽxguma tá nawa nanguxgu i ngẽma ngunexü̃, rü Yudáanecüãx̱gü rü 
Iraéanecüãx̱gü rü nügümaxã wüxiwa tá nangẽxmagügu. Rü wüxigu tá nüxna 
nawoegu i ngẽma nachixü̃ane i nórtewa ngẽxmaxü̃. Rü ngẽma naane ga 
nũxcümaü̃güxü̃ ga perü o̱xigüna chaxãxü̃wa tá naxĩ. 

Iraéanecüã̱xgü rü chixexü̃gu namaxẽ 

19Pa Iraétanüxü̃x, choma rü ñoma chaunegüãcüma pexü̃ chayaxu, rü ñu̱xũchi 
wüxi ga naane ga mexẽchixü̃ pexna chaxã. Rü yema rü guxü̃ ga naanexü̃ 
rümemaexü̃ nixĩ. Rü choma nüxü̃ chacuax̱gu rü yemacax̱ chi: “Tonatü”, 
ñaperügü choxü̃, rü ñu̱xũchi taguchima choxna pixĩgachi. 
20Natürü i pema rü ñoma wüxi i ngexü̃ i natena ngeãẽxü̃rüxü̃ pixĩgü nax 
choxna pexĩgachixü̃ nax tupananetagüxü̃ picuax̱üü̃güxü̃cax̱. Rü chomatama 
ya Cori ya Tupana nixĩ i nüxü̃ chixuxü̃ i ngẽma 

21Rü ngẽma auexü̃ i ngüchitaeruxü̃güwa rü chianexü̃güwa i duü̃xü̃gü nüxü̃ 
ĩnüexü̃ rü nümagü nixĩ i Iraétanüxü̃ i auxexü̃ rü ngechaü̃cax̱ ícagüxü̃. Erü 
chixexü̃gu namaxẽ, rü choxü̃ narüngümae i choma nax norü Cori ya Tupana 
chixĩxü̃. 
22¡Chau̱̱xcax̱ pewoegu, Pa Chauxacügü ya Tama Ixĩnüechaxü̃xẽx! Rü choma 
rü tá pexü̃̃́ nüxü̃ icharüngüma i ngẽma perü pecadugü ==ñanagürü ya Cori 
ya Tupana. 

Iraétanüxü̃ rü Cori ya Tupanaxü̃ nangãxü̃gü 

23Rü ngẽma Iraétanüxü̃ rü ñanagürügü: —Taxuwama toxü̃̃́ name nax 
ngüchitaerugüxü̃wa taxĩxü̃ rü max̱pǘnegüwa tayaxãũgatanüxü̃, erü cumax, 
Pa Torü Cori ya Tupanax, rü cuxicatama nixĩ i toxü̃ ícupoxü̃xü̃ nüxna i torü 
uanügü. 
24Rü ngẽma tupananetagü i ãne toxna ãxü̃gagu, rü yexguma tabuegumama 
marü inarüxo ga guxü̃ma ga yema tonatügü nüxü̃̃́ yexmagüxü̃ ga carnérugü, 
rü wocagü, rü nanegü rü naxacügü. 
25Rü ñu̱xma tarümaxãchitanü rü poraãcü taxãnee erü torü chixexü̃gütüxü̃wa 
tangexmagü. Yerü yexguma ibuegucürüwa rü ñu̱xma rü ta wüxigu guxemagü 
nũxcümaü̃güxe ga torü o̱xigümaxã Cori ya Tupanapex̱ewa chixexü̃ 
taxügüecha rü taguma naga taxĩnüe ==ñanagürügü. 

Yeremía 4 

Cori ya Tupana rü Iraétanüxü̃xü̃ naxuxcu̱xẽ nax naxca̱x nawoeguxü̃ca̱x 

1Cori ya Tupana rü ñanagürü: —¡Pa Iraétanüxü̃x, ngẽxguma penaxwax̱egu 
nax pewoeguxü̃, rü name nixĩ nax chau̱̱xcax̱ pewoeguxü̃. ¡Rü nüxna pixĩgachi 
i ngẽma perü tupananetachicünax̱ãgü i naxchi chaxaixü̃, rü taxṹ i choxna 
pixĩgachitanüxü̃! 
2Rü ngẽxguma chau̱̱xcax̱ pewoeguxgu rü aixcüma chauégagu ipexunetagu, 
rü choma rü tá taxü̃ i ngü̃xẽxẽ chixĩ naxcax̱ i guxü̃ma i nachixü̃anegü, rü tá 
choxü̃ nicuax̱üü̃gü ==ñanagürü. 

3Rü Cori ya Tupana rü ñanagürü nüxü̃ ga yema Yudáanecüãx̱gü rü ĩane ga 
Yerucharéü̃cüãx̱gü: —Mea penaxaimüane i perü naanegü nax tama 
tuxunecügu petoegüxü̃cax̱! 
4Pa Yudáanecüãx̱güx rü Pa Yerucharéü̃cüãx̱güx, ngẽma chixexü̃ i perü 
maxü̃wa ngẽxmaxü̃ ¡rü pegüwa nüxü̃ pexoó nax tama ngẽma perü 
chixexü̃gagu pexna nanguxü̃cax̱ i chorü nu, ñoma üxüema inaixü̃ i 
taxucürüwama texe ixoxẽẽxü̃rüxü̃! ==ñanagürü. 

Yudáanewa tá ínangu i ãũcümaxü̃ 

5Rü Cori ya Tupana rü ñanagürü: —¡Yerucharéü̃arü ĩanewa rü Yudáanewa 
nüxü̃ pixugügü i ngẽma ãũcümaxü̃ i tá pexcax̱ ínguxü̃! ¡Rü guxü̃ma i 
Yudáanewa cornétamaxã penaxunagü i ngẽma ãũcümaxü̃! ¡Rü tagaãcü 
ñapegügü: “Ngĩxã rü yima ĩanegü ya ípoxegugünegu tayangutaquex̱egü”, 
ñapegügü! 
6¡Rü penawãĩ̱x̱nagü ya wonera i Chióü̃wa! ¡Rü naxcax̱ pedaugü nax ngexta 
peyarücu̱xgüxü̃! Erü nórtewaama tá ne chanaxũxẽxẽ i taxü̃ i ãũcümaxü̃ i tá 
pexü̃ daixü̃. 
7Rü ngẽma uanü rü ñoma leóü̃ i naxmaxü̃wa ixũxũxü̃rüxü̃ marü ínaxũxũ i 
nachixü̃anewa. Rü ngẽma uanü ga togü ga nachixü̃anegüxü̃ rüxoxẽẽxü̃ rü 
marü inaxũãchi nax pechixü̃anecax̱ íyagoõchixü̃cax̱. Rü ngẽma uanü rü tá 
nagu napogüe i perü ĩanegü rü ngẽmaãcü nachitaxü̃güxica tá ngéma 
nayaxügüxẽxẽ. 
8¡Rü ngẽmacax̱ techaraxü̃ i naxchirugu picu̱xgü, rü pexauxe, rü ngechaü̃maxã 
aita pexüe! Erü Cori ya Tupanaarü nu rü tama tüxna nixũgachi 
==ñanagürü. 
9Rü Cori ya Tupana rü ñanagürü: —Ngẽxguma nawa nanguxgu i ngẽma 
ngunexü̃ rü muü̃maxã tá nidu̱xruxe i ngẽma ãẽx̱gacügü rü norü ngü̃xẽẽruü̃gü. 
Rü ngẽma chacherdótegü rü tá namuü̃e, rü ñu̱xũchi ngẽma orearü uruü̃gü rü 
tá nabai̱x̱ãchie ==ñanagürü. 

10Rü choma rü nüxü̃ ñachagürü: —Pa Corix, poraãcü cuyawomüxẽxẽ i ngẽma 
Yerucharéü̃cüãx̱gü i duü̃xü̃gü. Rü marü namaxã nüxü̃ quixu nax namaxã 
icurüngüxmüxü̃, natürü i ñu̱xma rü marü ínamemare i curü tara nax 
nadaiaxü̃cax̱ ==ñachagürü nüxü̃. 
11Rü nüma ya Cori ya Tupana rü ñanagürü: —Ngẽxguma tá ngẽma 
ngunexü̃wa nanguxgu rü ngẽma Yerucharéü̃cüãx̱gü i duü̃xü̃gümaxã tá nüxü̃ 
chixu rü tá ñachagürü: “Wüxi ya buanecü ya naiemacü ya chianexü̃wa ne 
ũcü rü tá chorü duü̃xü̃gü íngẽxmagüxü̃wa nabuema. Natürü yimá buanecü 
rü tama tríguarü cuegütex̱ewa mecü tá nixĩ. 
12Rü yimá buanecü ya íchananguxẽẽcü rü tá naporaemaxü̃chi. Erü 
chomatátama nixĩ i poxcu namaxã chaxueguxü̃ i ngẽma duü̃xü̃gü” 
==ñanagürü. 

Ngẽma Iraétanüxü̃arü uanügü rü ínanachomaeguãchi 

13Dücax, ngẽma tórü uanügü rü ñoma caixanexü̃rüxü̃ ningaicamaetanü, rü 
ngẽma norü carugü i dairuxü̃ rü ñoma buanecü ya poracürüxü̃ nixĩgü. Rü 
ngẽma norü cowarugü rü ĩyüxü̃ narüporamaegü. Rü yíxema rü marü 
taxuacüma tibuxmü. 
14Pa Yerucharéü̃cüãx̱gü, ¡nüxü̃ perüxoe i ngẽma chixexü̃ i nagu pemaxẽxü̃! 
Rü ngẽxgumaxicatama tá nixĩ i nüxna ípenguxü̃xü̃ i ngẽma ãũcümaxü̃ i 
pexcax̱ ínguxchaü̃xü̃. ¿Rü ñuxguxüra tá ta nixĩ i pegüna peyaxũgachixẽẽxü̃ i 
ngẽma chixexü̃ i ĩnügü i peãẽwa ngẽxmagüxü̃? 
15Rü Dáü̃anewa rü Efraíü̃anearü ngüchitaeruxü̃güwa ne naxũ i ãũcümaxü̃ i 
ore. 
16Paxa nachixü̃anegüarü duü̃xü̃gümaxã, rü Yerucharéü̃cüãx̱gümaxã nüxü̃ 
pixugü nax wüxi i nachixü̃ane i yáxü̃xü̃wa ngẽxmaxü̃wa ne ĩxü̃ i uanügü i 
ngéma ne caetanüxü̃ nachiga nax Yudáanearü ĩanegümaxã tá nügü nadai̱x̱ü̃. 
17Rü ngẽma Yudáanecüãx̱gü rü tama Cori ya Tupanaga naxĩnüe, rü ngẽmacax̱ 
norü uanügü rü tá Yudáanexü̃ ínachomaeguãchi ñoma duü̃xü̃gü i naanena 
ídaugüxü̃rüxü̃. Rü choma ya Cori ya Tupana nixĩ i nüxü̃ chixuxü̃ i ngẽma. 

18Rü ñanagürü: —Ngẽma pecümagagu, rü ñu̱xũchi ngẽma chixexü̃ i 
pexügüxü̃gagu nixĩ i ngẽma pexü̃ ngupetüxü̃. Rü ngẽma perü chixexü̃ nixĩ i 
pexcax̱ ínanguxẽẽxü̃ i ñaa guxchaxü̃ i poraãcü pexü̃ ngúxü̃ ==ñanagürü ya 
Cori ya Tupana. 

Yeremía rü norü duü̃xü̃güca̱x ngúxü̃ ninge 

19Rü ngúxü̃maxã chaugü íchaxãũ̱̱x. Rü chorü maxü̃ne rü poraãcü nixĩãx̱cüxü. 
Rü choma rü chanaxĩx̱ãchiãxẽ, rü taxucürüwama changeax̱mare. Rü nüxü̃ 
chaxĩnü ya cornéta nax daicax̱ duü̃xü̃gücax̱ nangemaxü̃, rü nüxü̃ chaxĩnü nax 
tagaãcü nügü nadai̱x̱ü̃. 
20Rü nüxü̃ taxĩnüchiga nax ngẽma uanügü rü guxü̃wama naporamaegüxü̃ i 
tachixü̃anewa. Rü yima tórü ĩanegü rü nachitaxü̃xica íyaxügüxü̃. Rü 
ngürüãchi changepata erü marü nagu napogüe ya yima chopatagü ya 
naxchirunaxcax̱. 
21¿Rü ñuxre i ngunexü̃ tá nüxü̃ chadauxü̃ ya tórü wonera, rü tá nüxü̃ 
chaxĩnüxü̃ ya cornéta ya daicax̱ ngẽmane? 
22Rü nüma ya Cori ya Tupana rü ñanagürü: —Ngẽma chorü duü̃xü̃gü rü tama 
naãẽxü̃ nicuax̱, rü tama choxü̃ nacuax̱gü. Rü ñoma nanegü i taxuwama imexü̃ 
rü tama nagu rüxĩnüexü̃rüxü̃ nixĩgü. Rü nüxü̃ nicuax̱üchi nax chixexü̃ 
naxügüxü̃, natürü tama nüxü̃ nacuax̱gü nax mexü̃ naxügüxü̃ ==ñanagürü. 

Yeremía rü nüxü̃ nadau i ngẽma ãũcümaxü̃ i tá ínguxü̃ 

23Rü ñoma ga naanegu chadawenü, rü nüxü̃ chadau nax nangeãcuanemarexü̃ 
rü taxuxü̃ma nawa ngẽxmaxü̃. Rü ñu̱xũchi daxũguxü̃ ga naanegu chadawenü 
rü nüxü̃ chadau ga nax nawaanemarexü̃. 
24Rü max̱pǘnegügu chadawenü, rü nüxü̃ chadau nax yaxĩã̱x̱tanücüüxü̃ rü 
guxü̃ma ga ngüchitaerugüxü̃ rü yaxĩã̱x̱tanücüüxü̃. 
25Rü naanegu chadawenü rü marü nataxuxü̃ma ga bai ga wüxi ga duü̃xü̃, rü 
guxü̃ma ga werigü rü nibuxmü. 

26Rü yema naanegü ga noxri mexü̃gu chadawenü rü nüxü̃ chadau nax 
chianexü̃xü̃ yaxũxü̃. Rü guxü̃nema ga ĩanegü rü nachitaxü̃xica íyaxügüxü̃. Rü 
Cori ya Tupana rü norü numaxã nanaxü ga guxü̃ma ga yema. 
27Rü Cori ya Tupana rü ñanagürü: —Guxü̃táma i ngẽma nachixü̃ane rü 
chianexü̃ tá nixĩ, natürü taxũtáma ichayanaxoxẽẽxü̃chi. 
28Rü ngẽma naane rü ngechaü̃maxã tá nayapa, rü dauxü̃wa rü tá naxẽane. Rü 
ngẽma nixĩ i nüxü̃ chixuxü̃ i nagu charüxĩnüxü̃ rü ngẽmacax̱ taxũtáma nüxü̃ 
charüchau nax chayanguxẽẽxü̃ i ngẽma poxcu. Rü taxũtáma chanangexrü 
nax chanaxüxü̃ i ngẽma ==ñanagürü. 
29Rü ngẽma uanügüarü churaragü i cowarugu ĩxü̃ rü ngẽma würamaxã 
ixãxnexü̃ rü poraãcü aita naxüe, rü yemachax̱wa guxü̃ma i duü̃xü̃gü rü norü 
muü̃maxã inayayi rü nibuxmü nax naixnecügu yanacu̱xgüxü̃cax̱, rü 
max̱pǘnegüwa dauxü̃ naxĩgüxü̃cax̱. Rü guxü̃nema ya ĩanegü rü tá 
nachianemare, rü taxuxü̃táma marü nawa namaxẽ. 
30Rü pemax, Pa Yerucharéü̃cüãx̱gü i Ngechaü̃wa Ngẽxmaxe ¿tax̱acücax̱ mexü̃ 
i naxchirugu picu̱xgü? ¿tax̱acücax̱ úirunaxcax̱ i nachagümaxã pegü 
pengax̱ãẽgü? ¿rü tax̱acücax̱ waxü̃maxã pegü pechachipax̱etügü? Rü 
taxuwama name nax pegü pengax̱ãẽgüxü̃, erü ngẽma nachixü̃anegü i 
Equítuane rü Achíriaane i naxü̃tawa ngü̃xẽẽcax̱ ípecagüxü̃ rü marü pexü̃ 
nawomüxẽxẽ. Rü ngẽma naxcax̱ nadaugüxü̃ nixĩ nax pexü̃ nadai̱x̱ü̃. 
31Nüxü̃ chaxĩnü i naga i ñoma wüxi ya ngexe ya ngexwaca íxraxacüxerüxü̃ 
ixĩxü̃. Rü ngẽma naga rü Chióü̃cüãx̱güga nixĩ. Rü nümagü rü naxugümex̱ẽãcü 
ñaãcü naxauxe: —¡Chaugümaxã changechaü̃, erü choxü̃ tá nadai i ngẽma 
máetatanüxü̃! ==ñaxü̃. 

Yeremía 5 

Yerucharéü̃cüã̱xgüarü chixexü̃ 

1Nüma ya Cori ya Tupana rü ñanagürü: —¡Yerucharéü̃arü namagügu 
pixĩagütanü, rü mea ngẽxma pidauagütanü, rü plázagügu naxcax̱ pedau rü 

aixcüma tá tüxü̃ peyangau ya texé ya mea maxü̃̃́xẽ rü ixaixcümachaü̃xẽ! Rü 
ngẽxguma tá tüxü̃ ipeyangauxgu rü taxũtáma chanapoxcu ya Yerucharéü̃. 
2Rü nangẽxmagü i duü̃xü̃gü i chauégagu ixunetagüxü̃, natürü tama 
nayanguxẽẽgü i norü unetagü ==ñanagürü ya Cori ya Tupana. 
3Pa Corix, ngẽma naxcax̱ cudauxü̃ nixĩ i duü̃xü̃gü i aixcüma cuga ĩnüexü̃. 
Natürü woo cunapoxcue, rü tama cuga naxĩnüechaü̃. Rü cunadai, natürü 
tama inaxĩnüechaü̃. Yerü nutaarü yexera nataiarü maxü̃ãx̱gü, rü tama nüxü̃ 
narüxoechaü̃ i nacüma i chixexü̃. 
4Rü choma nagu charüxĩnügu rü yíxema ngearü diẽruãx̱güxexica tixĩ ya 
tümaechitamare maxẽxe erü tama nüxü̃ tacuax̱gü nax tax̱acü yixĩxü̃ i ngẽma 
Cori ya Tupana tüxü̃̃́ naxwax̱exü̃, rü ñu̱xũchi tama nüxü̃ tacuax̱gü i ngẽma 
Tupana tüxü̃ muxü̃. 
5Rü yemacax̱ nagu charüxĩnü nax yema ãẽx̱gacügümaxã chidexaxü̃. Yerü 
ngürüãchi nümagü rü nüxü̃ nacuax̱gü i ngẽma Cori ya Tupana nüxü̃̃́ 
naxwax̱exü̃, rü ngẽma Tupana tüxü̃ muxü̃. Natürü guxü̃ma ga nümagü rü 
Cori ya Tupanamaxã nanue, rü tama naga naxĩnüechaü̃. 
6Rü ngẽmacax̱ naixnecüwa tá ínachoxü̃ i leóü̃gü i nangõ̱xcuxü̃, rü airugü i 
ínachianexü̃wa maxẽxü̃ tá nagu niwagügü. Rü ngẽma aigü rü norü ĩanegügu 
tá nanangõ̱xcu, rü tá nagu niwagügü i ngẽxguma ínachoxü̃gu. Yerü yema 
duü̃xü̃gü rü muxü̃ma ga chixexü̃ naxügü rü muẽx̱pü̱xcüna nidoraemare. 
7Rü nüma ya Cori ya Tupana rü ñanagürü: —¿Ñuxãcü tá pexü̃̃́ nüxü̃ 
charüngümaxü̃ i guxü̃ma i ngẽma chixexü̃ i pexüxü̃, Pa Yerucharéü̃cüãx̱güx? 
Rü pexacügü rü marü choxna nixĩgachitanü, rü ngẽma 
tupananetachicünax̱ãgü i tama aixcüma Tupana ixĩgüxü̃maxã inaxunetagü. 
Rü choma rü taxü̃ ga õna nüxna chaxã, natürü nümagü rü tama chauga 
naxĩnüechaü̃. Rü guxü̃ma wüxigu tupananetagüwe narüxĩ ñoma yatügü i 
ngexü̃gü i ngĩxü̃nemaxã taxexü̃we rüxĩxü̃rüxü̃. 
8Rü nümagü rü ñoma cowarugü ya worexecax̱ daugüxü̃rüxü̃ nixĩ nax 
namücümax̱ nüxü̃̃́ ngúchaü̃xü̃. 

9Rü aixcüma guxü̃ma i ngẽma chixexü̃ i naxügüxü̃cax̱ tá chanapoxcue. Rü 
ñu̱xma rü tá chaxí chaxütanü naxcax̱ nax choxna yaxĩgachixü̃ i ngẽma 
duü̃xü̃gü. 
10Rü ngẽmacax̱ chanangexrü nax norü uanügü chocuxü̃cax̱ rü nadaiaxü̃cax̱ 
ñoma úbanecü nadai̱x̱ü̃rüxü̃, woo tama guxü̃ nadaixgu. Rü marü name nax 
nabüü̃chacüüãxü̃ erü ngẽma úbanecü rü marü tama choxrü nixĩ. 
11Rü ngẽma Iraéanecüãx̱gü rü Yudáanecüãx̱gü rü marü tama chomaxã 
nixaixcümagü. Rü choma ya Cori ya Tupana nixĩ i nüxü̃ chixuxü̃ i ngẽma 
==ñanagürü ya Cori ya Tupana. 

Cori ya Tupana rü nüxü̃ nixu i ngẽma poxcu i Iraéaneca̱x rü Yudáaneca̱x tá 
ínguxü̃ 

12Rü ngẽma Iraéanecüãx̱gü rü Yudáanecüãx̱gü rü tama Cori ya Tupanaxü̃ 
nacuax̱güchaü̃ rü ñanagürügü: —Tupana rü nataxuma. Rü taxuxü̃táma i 
chixexü̃ tüxü̃ nangupetü, rü tagutáma tüxü̃ nadai rü bai tá ñuxgu itaiyaexü̃ 
==ñanagürügü. 
13-14Rü ngẽma orearü uruü̃güneta rü ñoma buanecürüü̃mare nixĩgü, erü tama 
nawa nangẽxma ya Cori ya Tupanaarü ore. Rü ngẽmacax̱ i nüma ya Cori ya 
Tupana ya Guxãétüwa Ngẽxmacü rü choxü̃ ñanagürü: —Rü nagagu nax 
ngẽma ñagüxü̃ i nümagü rü chorü ore rü ñoma üxüemarüxü̃ tá nixĩ i cuax̱wa. 
Rü ngẽma duü̃xü̃gü rü ñoma üxümenax̱ãrüxü̃ tá nixĩgü. Rü ngẽma üxüema 
tá ínanagu ==ñanagürü. 
15Rü nüma ya Cori ya Tupana rü nüxü̃ nixu rü ñanagürü: —Pa Iraétanüxü̃x, 
petanüwa tá chanamugü i duü̃xü̃gü i yáxü̃wa ne ĩxü̃. Rü nümagü rü duü̃xü̃gü 
i poraexü̃ i nũxcüma yexmagüxü̃ nixĩgü. Pemax rü tama nüxü̃ pecuax̱ i ngẽma 
naga i nawa yadexagüxü̃, rü bai i nüxü̃ pexĩnüexü̃ i ngẽma nüxü̃ yaxugüxü̃. 
16Rü guxü̃ma i nümagü rü daitanüxü̃ i tama muü̃exü̃ nixĩgü. Rü ngẽxguma 
norü würa tüxü̃ namaxü̃gu rü tama naguxchinü rü wüxicana tüxü̃ nimax̱. 
17Rü tá nanangõ̱xgü i ngẽma penetügü, rü pewemügü. Rü woo yíxema 
penegü rü pexacügü rü tá tüxü̃ nadai rü tá tüxü̃ nangõ̱xcu. Rü yíxema perü 
carnérugü rü perü wocagü rü tüxü̃ tá nangõ̱xcu. Rü perü úbagü rü perü 

igunecüarü o rü tá ta nanangõ̱xgü. Rü naxnegümaxã tá nagu nipogügü ya 
yima perü ĩanegü ya ípoxegugüne ya namaxã pegü íperüporaene 
==ñanagürü. 
18Natürü nüma ya Cori ya Tupana rü ñanagürü: —Natürü ngẽma ngunexü̃gu 
rü taxũtáma guxü̃ chadai. 
19Rü ngẽxguma ngẽma íyaxügüxü̃ cuxna cagügu rü ñagügu: “¿Rü tax̱acücax̱ 
nixĩ i guxü̃ma i ñaa tomaxã naxüxü̃ ya yimá tórü Cori ya Tupana?” ñagügu, 
rü cuma rü ñaãcü tá cunangãxü̃ rü ñacurügü tá: “Ngẽma nax Cori ya 
Tupanana pixĩgachixü̃ rü to i nachixü̃anecüãx̱güarü 
tupananetachicünax̱ãgüxü̃ picuax̱üü̃güxü̃ i perü naanegüwatama, rü 
ngẽmacax̱ i pemax rü tá to i nachixü̃anecüãx̱güaxü̃̃́ pepuracüe i norü 
naanewatama”, ñacugürü tá ==ñanagürü ya Tupana. 

Ucu̱xẽgü i Iraétanüxü̃ca̱x ixĩxü̃ 

20Rü Cori ya Tupana rü Yeremíaxü̃ ñanagürü: —¡Ẽcü Iraéanewa rü 
Yudáanewa naxunagü i ñaa chorü ore i ñaxü̃! 
21“¡Nüxü̃ pexĩnüe i ñaa ore, Pa Duü̃xü̃gü i Naechitamare Maxẽxü̃ rü Tama 
Peãẽxü̃ Cuax̱güxü̃! Rü pema rü pixãxetügüchirex̱ natürü tama nüxü̃ pedaugü. 
Rü pixãxmachix̱ẽgüchirex̱ natürü tama nüxü̃ pexĩnüe. 
22Rü choma ya Cori ya Tupana rü pexna chaca rü ñachagürü: ‘¿Tama ẽx̱na 
choxü̃ pemuü̃e? ¿Tama ẽx̱na chopex̱ewa pidu̱xrue?’ Choma rü chanango̱xẽxẽ 
ya naxnecü nax márxü̃ yatoxyepex̱exü̃cax̱. Rü ngẽma toxyepex̱ewa rü 
taxucürüwama naxüpetü i már. Rü woo poraãcü nayuapegu rü natagagu rü 
taxucürüwama naxüpetü nawa i ngẽma toxyepex̱e. 
23Pema rü penuewax̱exü̃ rü tama ipexĩnüechaü̃. Rü choxna pixĩgachi rü choxü̃ 
ipeyarüngümae. 
24Rü tama nagu perüxĩnüe rü bai nax ñapegügüxü̃: ‘Ngĩxã Cori ya tórü 
Tupanaga taxĩnüe erü nüma nixĩ i taxcax̱ napuxẽẽãxü̃ i otóñogu rü 
primaberagu, rü ñu̱xũchi nüma nixĩ i taxcax̱ ínaxüxüchiãxü̃ i ngẽma 
ngunexü̃gü i nagu yabuxgǘxü̃ i torü nanetügü’, ñapegügüxü̃. 

25Natürü perü chixexü̃gagu tama pexcax̱ chanango̱xẽxẽ i ngẽma mexü̃gü. Rü 
perü pecadugagu tama pexü̃̃́ nangẽxma i ngẽma mexü̃gü. 
26Erü chorü duü̃xü̃gütanüwa rü nangẽxma i yatügü i chixexü̃ ügüxü̃. Rü 
ngẽma yatügü rü ñoma werigücax̱ yüta ixüxü̃rüxü̃ norü doramaxã chixexü̃gu 
nanayixẽxẽ i ngẽma togü i duü̃xü̃gü. 
27-28Rü ngẽma ngẽmaxü̃gü i womüxẽẽãcüma nadexü̃ i ngẽma yatügü rü 
napatagü namaxã nanapáxẽẽgü ñoma wüxi i naxpüü̃ rü werigümaxã 
napaxẽẽxü̃rüxü̃. Rü ngẽmaãcü nixĩ i naporaexü̃ rü nadiẽruãx̱güxü̃, rü ñu̱xũchi 
meama nachibüexü̃ rü yangüexü̃. Rü ngẽma nax chixexü̃ naxügüxü̃ rü 
taguma nayagu̱x. Rü tama tüxü̃ narüngü̃xẽxẽ ya yíxema taxcutagü, rü tama 
tüxü̃ nacuax̱güchaü̃ ya yíxema ngearü diẽruãx̱güxe rü tama tümaétüwa 
nachogü. 
29Rü aixcüma guxü̃ma i ngẽma chixexü̃ i naxügüxü̃cax̱ tá chanapoxcue. Rü 
ñu̱xma rü tá chaxí chaxütanü naxcax̱ nax choxna yaxĩgachixü̃ i ngẽma 
duü̃xü̃gü. Rü choma ya Cori ya Tupana nixĩ i nüxü̃ chixuxü̃ i ngẽma” 
==ñanagürü. 
30Rü ñanagürü: —Wüxi i taxü̃ i chixexü̃ i ãũcümaxü̃ nixĩ i ñaa nachixü̃anewa 
ngupetüxü̃. 
31Rü ngẽma ore i nüxü̃ yaxugügüxü̃ i ngẽma orearü uruü̃gü rü doramare nixĩ. 
Rü ngẽma chacherdótegü rü nümagü nanaxwax̱egüxü̃ãcü duü̃xü̃gümaxã 
inacuax̱gü. Rü ngẽma chorü duü̃xü̃gü rü ngẽmamaxã nataãẽgü. ¿Natürü 
tax̱acü tá pexüxü̃ i ngẽxguma ínanguxgu i ngẽma guxchaxü̃ i ãũcümaxü̃? 
==ñanagürü. 

Yeremía 6 

Yerucharéü̃xü̃ ínachomaeguãchi i norü uanügü 

1¡Pa Duü̃xü̃gü i Bẽyamíü̃anecüãg̱ü, ẽcü paxa ípechoxü̃ nawa ya yima ĩane ya 
Yerucharéü̃ rü pibuxmü! ¡Rü pema i Tecóawa ngẽxmagüxe rü cornéta 
picuegü nax naxuãẽgüxü̃cax̱ i duü̃xü̃gü! ¡Rü Bex-aqueréü̃wa rü wüxi i 

tax̱acüwa penangĩxichi nax wüxi i cuax̱ruxü̃ i caixemaxü̃ pu̱xnagüxü̃cax̱! Erü 
wüxi i taxü̃ i ãũcümaxü̃ rü nórtewaama ne naxũ. 
2-3Erü yima ĩane ya Chióü̃ ya mexẽchine rü tá nagu chapogü. Rü ñoma 
carnérugüarü dauruü̃gü rü muxü̃ i norü carnérugümaxã ngéma ngugüxü̃rüxü̃ 
tá ngéma nangugü i ngẽma norü uanügü i ãẽx̱gacügü rü norü 
churaragümaxã. Rü tá nüxü̃ ínachomaeguãchi ya yima ĩane. Rü wüxichigü 
tá nügü ninu nachicagu. 
4Rü ngẽma norü uanügü rü ñanagürügü: —¡Pegü ípimexẽxẽgü erü 
Yerucharéü̃cüãx̱güxü̃ ta tadai! ¡Nua pexĩ, erü tocuchigu tá nixĩ i nadai̱x̱ü̃! 
Natürü wüxi i taxü̃ i ngechaü̃ nixĩ erü marü nayáuane rü nachütachaü̃. 
5¡Rü ngĩxã chütacü tanadai! Rü nagu tá tipogügü i ngẽma norü 
daxũtaechicagü ==ñanagürügü. 
6Rü nüma ya Cori ya Tupana ya Guxãétüwa ngẽxmacü rü ñanagürü: —¡Nai 
ne pedaxü̃ rü wüxi ya toxṍõne pexü̱x nax ngẽmaãcü naxcax̱ 
ípeyaxüãchixü̃cax̱ ya yima Yerucharéü̃! Rü yima ĩane rü poxcu tá naxcax̱ 
ínangu erü chixexü̃maxã nayapa. 
7Rü Yerucharéü̃wa nixĩ i nangóxü̃ i chixexü̃ ñoma wüxi ya puchuwa dexá 
ngóxü̃rüxü̃. Rü máetachiga rü chixexü̃chigaxicatama taxĩnü i Yerucharéü̃wa. 
Ngéma rü yapíxexü̃ rü ngúxü̃ ingexexü̃xicatama nixĩ i chadauxü̃. 
8¡Pa Yerucharéü̃cüãx̱güx, nüxü̃ perüxoe i ngẽma chixexü̃ i pecümagü nax 
tama pexna chixũgachixü̃cax̱! Erü ngẽxguma tama nüxü̃ perüxoegu rü choma 
rü tá pexü̃ íchawogü rü perü ĩane rü wüxi i chianexü̃ tá chayaxĩxẽxẽ 
==ñanagürü. 

Cori ya Tupana rü nüxü̃ nixu nax poxcu tá ínguxü̃ 

9Rü Cori ya Tupana ya Guxãétüwa Ngẽxmacü rü ñanagürü: —Ngẽma 
Iraétanüxü̃ i íyaxügüxü̃, rü norü uanügü rü tá guxü̃ i nachicagu naxcax̱ 
nayadaugü ñoma úbatanügu meama úbacax̱ idauxü̃rüxü̃ ñu̱xmata taxuxü̃ma 
i úba ngéma yaxü natanüwa ==ñanagürü. 

10Rü yexguma ga choma rü chanangãxü̃ rü nüxü̃ ñachagürü: —¿Rü texé tá 
choxü̃ taxĩnü i ngẽxguma namaxã chidexagu rü namaxã nüxü̃ chixuxgu i 
ngẽma curü ore? Erü nümagü, Pa Corix, rü nügü narüpoxtamachiẽx̱gü rü 
ngẽmacax̱ taxucürüwa nüxü̃ naxĩnüe. Rü nüxü̃ nacugüe i ngẽma curü ore, 
erü tama norü me nixĩ. 
11Pa Corix, choma rü ta curüxü̃ poraãcüxüchi namaxã chanu i ngẽma 
duü̃xü̃gü i tama cuga ĩnüechaü̃xü̃. Rü tama yáxna chaxĩnü nax namaxã 
chanuxü̃ ==ñachagürü. Rü yexguma ga nüma ga Cori ya Tupana rü 
ñanagürü choxü̃: —¡Ẽcü namaxã nanu i ngẽma namawa ngẽxmagüxü̃ i 
buxü̃gü rü ngẽma ngextü̱xü̃gütücumügü i chixexü̃gu maxẽxü̃! Rü ngẽma 
uanügü rü tá tüxü̃ ínayauxü̃ ya yíxema iyatüxe tümamax̱maxã. Rü 
ngẽxgumarüxü̃ ta, tá tüxü̃ ínayauxü̃ ya yíxema o̱xigü rü yaxguãx̱gü. 
12Rü yima tümapatagü, rü tümaanegü, rü tümamax̱gü rü ngẽma uanügüarü 
tá nixĩgü. Erü tá chanapoxcu i ngẽma duü̃xü̃gü i ñaa nachixü̃anewa maxẽxü̃. 
Rü choma ya Cori ya Tupana nixĩ i cumaxã nüxü̃ chixuxü̃ i ngẽma 
==ñanagürü. 
13Rü ñanagürü: —Guxü̃ma i ngẽma muarü diẽruã̃́xü̃ rü ngẽma noxrearü 
diẽruã̃́xü̃, rü nagu narüxĩnüe nax chixexü̃wa nayauxgüãxü̃ i diẽru. Rü 
guxü̃ma i ngẽma orearü uruü̃gü rü chacherdótegü rü duü̃xü̃güxü̃ 
nawomüxẽxẽ. 
14Rü ngẽma chorü duü̃xü̃gü i poraãcü ngúxü̃ ingegüxü̃ rü íxrarüwatama nüxü̃ 
narüngü̃xẽẽgü, ñoma wüxi i o̱xri i düxétüwaxica ixüxüxü̃rüxü̃. Natürü woo 
guxü̃ma ãũcümaxü̃wa nangẽxmagu, rü nüma nüxü̃ yaxugüegu rü guxü̃ma 
name rü nataxuma i guxchaxü̃. 
15Rü name chi nax nax̱chax̱wa naxãneexü̃ i ngẽma naxügüxü̃ i chixexü̃gü i 
marü tama yáxna namaxã chaxĩnüxü̃. Natürü tama naxãnee, rü marü tama 
nüxü̃ nacuax̱gü nax tax̱acü yixĩxü̃ nax naxãneexü̃. Rü ngẽmacax̱ ngẽxguma 
chanapoxcuegu i duü̃xü̃gü, rü ngẽma orearü uruü̃gü rü chacherdótegü rü tá 
ta nayue. Rü chomatama ya Cori ya Tupana nixĩ i cumaxã nüxü̃ chixuxü̃ i 
ngẽma ==ñanagürü. 

Cori ya Tupana rü tá Iraétanüxü̃xü̃ napoxcue 

16Cori ya Tupana rü norü duü̃xü̃güxü̃ ñanagürü: —¡Ẽcü namagügu peyachigü 
rü penadauanegü! ¡Rü naxcax̱ ípecax̱ rü ngexü̃rüü̃xü̃ yixĩxü̃ i ngẽma 
nũxcümaü̃xü̃ i nama, rü ngextá yixĩxü̃ i nangẽxmaxü̃ i ngẽma nama i mexü̃! 
¡Rü ngẽmagu pexĩ rü tá petaãẽgü! ==ñanagürü. Natürü nümagü rü 
ñanagürügü: —Tama nagu taxĩchaxü̃ ==ñanagürügü. 
17Rü nüma ga Cori ya Tupana rü daxũtaeruü̃gü yexma namugü. Rü ñu̱xũchi 
ñanagürü nüxü̃ ga yema norü duü̃xü̃gü: —¡Ẽcü mea naxcax̱ iperüxĩnüe i 
ngẽma ãũcümaxü̃arü cuax̱ruxü̃! ==ñanagürü. Natürü ga yema duü̃xü̃gü rü 
ñanagürügü: —Tama naga taxĩnüechaxü̃ ==ñanagürügü. 
18Rü ngẽmacax̱ Cori ya Tupana rü ñanagürü: —¡Nüxü̃ pexĩnüe, Pa Togü i 
Nachixü̃anecüãx̱gü! ¡Rü chanaxwax̱e i nüxü̃ pecuax̱ i ngẽma chorü 
duü̃xü̃güxü̃ tá ngupetüxü̃. 
19¡Pa Duü̃xü̃gü i Ñoma i Naanewa Maxẽxü̃x rü nüxü̃ pexĩnüe i ñaa ore! Rü 
ñaa chorü duü̃xü̃gücax̱ tá íchananguxẽxẽ i wüxi i taxü̃ i guxchaxü̃ i 
ãũcümaxü̃, nagagu i ngẽma chixexü̃ i nagu naxĩnüexü̃. Erü tama naga 
naxĩnüechaü̃ i chorü ucu̱xẽgü. Rü ñu̱xũchi nüxü̃ naxoe i ngẽma chorü mugü. 
20¿Tax̱acücax̱ i pema rü Chabáwa chau̱̱xcax̱ ne penana i pumaragü iyixichixü̃, 
rü ñu̱xũchi nanetügü i yixichixü̃ i yáxü̃guxü̃ i nachixü̃anegüwa ne penaxü̃? 
Choma rü tama chorü me nixĩ i ngẽma perü ãmaregü i chau̱̱xcax̱ ípeguxü̃, rü 
woo ngẽma togümare i perü ãmaregü i choxna pexãgüxü̃ ==ñanagürü. 
21Rü ngẽmacax̱ ya Cori ya Tupana rü ñanagürü: —Ngẽma duü̃xü̃gü rü 
guxchaxü̃ tá naxcax̱ íchanguxẽxẽ. Rü ngẽma nanatügü, rü nanegü, rü ngẽma 
norü ngaixcamagu ãchiü̃güxü̃, rü namücügü, rü guxü̃táma wüxigu nayue 
==ñanagürü. 

Nórtewaama ne naxĩ i uanügü i Yerucharéü̃anegu chocuxü̃ 

22Rü nüma ya Cori ya Tupana rü ñanagürü: —Wüxi i naane i yáxü̃guxü̃ i 
nórtewa ngẽxmaxü̃ i nachixü̃ane i poraxü̃ rü nügü ínamexẽxẽ nax pexcax̱ 
íyaxü̃ãchixü̃cax̱. 

23Nümagü rü würamaxã, rü wocaemaxã nixãxne, rü taxúexü̃ma 
nangechaxü̃gü, rü taxúexü̃ma nüxü̃̃́ tangechaxü̃tümüü̃gü. Rü ngẽxguma 
yacaetanügu rü ñoma már arü yuaperüxü̃ nixĩ nax natagaxü̃. Rü nümagü rü 
cowaruétügu naxĩ. Rü marü ínamegümare nax Chióü̃cüãx̱gümaxã nügü 
nadai̱x̱ü̃cax̱ ==ñanagürü. 
24Rü Yerucharéü̃wa i duü̃xü̃gü rü ñanagürügü: —Marü nüxü̃ taxĩnüe i 
nachiga i ngẽma uanügü. Rü ngẽma nax tamuü̃exü̃ rü taturae. Rü poraãcü 
tangechaü̃gü, rü ngúxü̃ tingegü ñoma wüxi i ngexü̃ i íxraxacüchaü̃xü̃rüxü̃. 
25¡Rü taxṹ i naanewa pexĩxü̃! ¡Rü taxṹ i namagüwa pexĩxü̃! Erü ngẽma 
uanügü rü nixãxne. Rü guxü̃wama nangẽxma i muü̃ ==ñanagürügü. 
26Rü yexguma ga choma rü ñachagürü: —¡Pa Chorü Duü̃xü̃güx, ẽcü naxchiru 
i témüxü̃gu picu̱xgü nax ngẽmaãcü penawéxü̃cax̱ nax ngúxü̃ pingegüxü̃! ¡Rü 
tanimacatex̱egu pidixgü! ¡Rü pingechaü̃gü, rü taxü̃ i perü ngechaü̃maxã 
pexauxe ñoma nügümaxã wüxicáxü̃ i tane yu̱xgurüxü̃! Erü ngẽma tá tüxü̃ 
yadaixü̃ rü paxa tá nua tatanüwa nangugü ==ñachagürü. 
27Rü yexguma nüma ga Cori ya Tupana rü choxü̃ ñanagürü: —Cuxü̃ chamu 
nax nüxü̃ cuxüxü̃cax̱ i chorü duü̃xü̃gü nax ngẽmaãcü nüxü̃ cudauxü̃cax̱ nax 
tax̱acü yixĩxü̃ i nacümagü ==ñanagürü. 
28Rü ñachagürü: —Pa Corix, guxü̃ma i nümagü rü tama cuga naxĩnüechaü̃. 
Rü duü̃xü̃gü i oregütaa̱x̱güxü̃ i chixexü̃gu maxẽxü̃ nixĩgü. Nümagü rü ñoma 
bróũcherüxü̃ rü fierurüxü̃ nitaiarü maxü̃neãx̱. Rü guxü̃ma poraãcü chixexü̃ 
naxügü. 
29Rü ngẽxguma poraãcü yabuxgu ya üxü rü inanadexẽxẽ i plomu nax 
ínayixü̃cax̱ i norü ãũãchixü̃ nax aixcüma namexü̃cax̱. Natürü ngẽma duü̃xü̃gü 
i chixexü̃arü üruü̃gü rü taxuwama name nax yamexẽẽgüxü̃, erü taguma nüxü̃ 
narüxoe i norü chixexü̃. 
30Rü ngẽmacax̱ “diẽrumüarü ãũãchixü̃gu”, tanaxüéga i ngẽma duü̃xü̃gü. Erü 
cumax, Pa Corix, rü marü nüxü̃ cuxo ==ñachagürü. 

Yeremía 7 

Yeremía rü Tupanapata ya taxü̃nearü ĩã̱xwa nanaxunagü i Tupanaarü ore 

1Rü nüma ga Cori ya Tupana rü Yeremíamaxã nidexa rü ñanagürü nüxü̃: 
2-3—¡Ngẽxma chopata ya taxü̃nearü ĩãx̱gu nachi rü ngéma duü̃xü̃gümaxã 
nüxü̃ ixu i ñaa ore! “Pa Duü̃xü̃gü i Yudátanüxü̃ i Ñaa ĩãx̱wa Ichocuxü̃ nax 
Corixü̃ Peyarücuax̱üü̃güxü̃cax̱, rü dücax, rü iperüxĩnüe i norü ore ya 
Iraétanüxü̃arü Cori ya Tupana ya Guxü̃étüwa Ngẽxmacü! Rü nüma rü 
ñanagürü: ‘¡Penamexẽxẽ i perü maxü̃ rü nüxü̃ perüxoe i pecüma i chixexü̃ i 
chopex̱ewa pexügüxü̃! Rü ngẽxguma i choma rü tá nawa pexü̃ chamaxẽxẽxẽ 
i ñaa naane rü taxũtáma pexü̃ íchawoxü̃. 
4¡Rü taxṹ i nüxü̃̃́ peyaxõgüxü̃ i ngẽma duü̃xü̃gü i pexü̃ womüxẽẽgüxü̃ rü 
ñagüxü̃: Nua Yerucharéü̃wa nangẽxma ya yima Cori ya Tupanapata ya 
taxü̃ne rü ngẽmacax̱ Tupana taxũtáma nanapoxcu ya daa ĩane woo chixexü̃ 
íxügügu, ñagüxü̃! 
5-7Natürü ngẽxguma chi penamexẽẽgu i perü maxü̃ rü nüxü̃ perüxoegu nax 
chixexü̃ pexügüxü̃, rü chi wüxichigü pegü pengechaü̃gügu rü aixcümaxü̃ 
pegümaxã pixuxgu, rü chi mea nüxü̃̃́ penaxütanügu i ngẽma to i 
nachixü̃anecüãx̱gü i pexü̃̃́ puracüexü̃, rü chi mea namaxã ipecuax̱gux i ngẽma 
taxcutagü rü yutegüxe, rü chi tama ñaa nachicagu natücax̱mamare tüxü̃ 
pimax̱gu ya yíxema tama chixexü̃ ügüchiréxe, rü chi nüxü̃ perüxoegu nax 
nüxü̃ picuax̱üü̃güxü̃ i ngẽma tupananetachicünax̱ã i ngearü maxü̃ã̃́xü̃ i 
pegütama namaxã pechixexẽẽgüxü̃, rü ngẽxguma i choma rü tá nawa pexü̃ 
chamaxẽxẽxẽ i ñaa naane ga perü o̱xigüna chaxãxü̃ nax guxü̃gutáma noxrü 
yixĩxü̃cax̱. 
8Rü pemax, Pa Yerucharéü̃cüãx̱güx, nagu perüxĩnüe rü marü taxũtáma pexü̃ 
chapoxcue naxcax̱ i perü chixexü̃ erü daa perü ĩanewa nangexma ya chopata. 
Natürü pegütama nagu pewomüxẽẽgümare i ngẽma perü ĩnü. 
9Erü pengĩ ̃́e, rü pemáetagü, rü nai i ngexü̃maxã pemaxẽ, rü natücax̱ma 
chauégagu ipexuneta rü pidorae, rü Baácax̱ pumaratex̱e pigugü, rü naxcax̱ 

pengutaquex̱egü i togü i nachixü̃anegüarü tupananetagü ga tama nüxü̃ 
pecuáxü̃ ga ü̃pa. 
10Rü ngẽmaétüwa rü nua chopex̱ewa pengugü nawa ya daa 
ngutaquex̱epataxü̃ ya chau̱̱xcax̱ ixĩxü̃ne. Pema nagu perüxĩnüegu i nua rü 
taxuxü̃táma pexü̃ nangupetü, rü marü taxũtáma pexü̃ chapoxcu ega woo 
penaxügüechagu i ngẽma chixexü̃ i choma tama namaxã chataãẽxü̃. 
11¿Ẽ̱xna nagu perüxĩnüegu ya daa ngutaquex̱epataxü̃ ya chau̱̱xcax̱ ixĩxü̃ne rü 
ngĩ ̃́taa̱x̱güxü̃pataxü̃ nixĩ? Rü guxü̃ma i ngẽma chixexü̃ i pexüxü̃ rü nüxü̃ 
chadau i chomax. Rü chomatama ya Cori ya Tupana nixĩ i nüxü̃ chixuxü̃ i 
ngẽma. 
12Rü dücax, ípeyadau i nachica ga guma chopata ga Chilówa yexmane. Rü 
yema nixĩ ga nachica ga nüxíra nüxü̃ chaxunetaxü̃ nax yéma chayexmaxü̃cax̱. 
¡Rü dücax, nüxü̃ pedau̱̱x ga yema namaxã chaxüxü̃ ga yema nachica nagagu 
ga yema chixexü̃ ga chorü duü̃xü̃gü ga Iraétanüxü̃ ügüxü̃! 
13Rü woo muex̱pü̱xcüna pexna chanachu̱xu ga yema pecüma ga chixexü̃, 
natürü pema rü tama chauga pexĩnüechaü̃, rü bai choxü̃ pengãxü̃güxü̃. Rü 
chomatama ya Cori ya Tupana nixĩ i nüxü̃ chixuxü̃ i ngẽma. 
14Rü ngẽmacax̱ guma chopata ga Chilówa yexmanemaxã chaxüxü̃ tátama 
namaxã chaxü ya daa chopata ga pexna chaxãxü̃ne rü nũxcümaü̃güxü̃ ga 
perü o̱xigüna chaxãxü̃ne. Rü ñu̱xma i pema rü daa chopatamaxã pegü 
íperüporae nax pexü̃ ínapoxü̃xü̃cax̱. 
15Natürü choma rü chopex̱ewa tá pexü̃ íchawoxü̃, Pa Yudátanüxü̃x, yexguma 
ü̃pa peenexẽgü ga Efraíü̃tanüxü̃xü̃ íchawoxü̃gurüxü̃’ ” ==ñanagürü. 

Iraétanüxü̃ rü poraãcü chixexü̃ naxügü 

16Cori ya Tupana rü Yeremíaxü̃ ñanagürü: —Cuma Pa Yeremíax, tama 
chanaxwax̱e i naxcax̱ cuyumüxẽ i ñaa duü̃xü̃gü. Rü tama chanaxwax̱e i choxü̃ 
cucaa̱x̱ü̃ rü naxcax̱ choxü̃ cuchixewe. Rü tama chanaxwax̱e i chomaxã nüxü̃ 
quixuecha, erü taxũtáma cuxü̃ chaxĩnü. 

17¿Tama ẽx̱na nüxü̃ cudau i ngẽma nümagü naxügüxü̃ i Yudáarü ĩanegüwa 
rü Yerucharéü̃arü namagüwa? 
18Rü ngẽma nanegü rü üxümenax̱ãgü nanutaquex̱egü, rü nanatügü rü üxü 
ninaixẽẽgü, rü ngẽma ngexü̃gü rü arína niñumücharagü nax ngẽmaãcü paũ i 
maixcuraxü̃ naxügüxü̃cax̱ ngĩxcax̱ i ngẽma tupananeta i “Dauxü̃guxü̃ i 
Naanearü Ãẽx̱gacümaxã”, inaxugücü. Rü choxü̃ nachixeãẽgü erü 
tupananetagüna nanaxãgü ya bínu. 
19Natürü ngẽma nax choxü̃ nachixeãẽgüxü̃ rü naétü nügütama nachixeãẽgü 
rü ngẽmaãcü taxü̃ i ãne nügücax̱ ínanguxẽẽgü. Rü chomatama ya Cori ya 
Tupana nixĩ i nüxü̃ chixuxü̃ i ngẽma. 
20Rü ngẽmacax̱ i choma ya Cori ya Tupana ya Guxü̃étüwa Ngẽxmacü rü 
ñachagürü: Guxü̃ma i chorü numaxã tá taxü̃ i guxchaxü̃ naxcax̱ íchanguxẽxẽ 
i ñaa nachica, rü duü̃xü̃gü, rü woo naxü̃nagü, rü woo naigü i naanewa 
rüxügüxü̃, rü nanetügü. Rü ñoma wüxi i üxüema i tama ixoxü̃rüxü̃ tá nixĩ 
==ñanagürü. 
21Rü yima Cori ya Tupana ya Guxü̃étüwa Ngẽxmacü ya Iraétanüxü̃arü 
Tupana ixĩcü rü norü duü̃xü̃güxü̃ ñanagürü: —¡Chau̱̱xcax̱ ípenagu i guxü̃ma 
i ãmaregü i naxü̃nagü i ípeguxchaü̃xü̃, rü ñu̱xũchi penangõ̱x i ngẽma 
namachi! 
22Natürü yexguma Equítuanewa íchanagaxü̃gu ga yema nũxcümaü̃güxü̃ ga 
perü o̱xigü, rü tama namaxã nüxü̃ chixu rü tama chanamu nax ãmare choxna 
naxãgüxü̃cax̱ rüex̱na chau̱̱xcax̱ ínagugüaxü̃cax̱ ga naxü̃nagü. 
23Natürü yema namaxã nüxü̃ chixuxü̃ nixĩ nax chauga naxĩnüexü̃cax̱ nax 
ngẽmaãcü i choma rü norü Tupana chixĩxü̃cax̱, rü ñu̱xũchi i nümagü rü chorü 
duü̃xü̃gü yaxĩgüxü̃cax̱. Rü yema namaxã nüxü̃ chixuxü̃ nixĩ nax choma 
chanaxwax̱exü̃ãcü namaxẽxü̃ nax yemaacü mea nüxü̃ nangupetüxü̃cax̱. 
24Natürü ga nümagü rü tama chauga naxĩnüe, rü bai nax choxü̃̃́ inaxĩnüexü̃, 
natürü nanueama rü norü ngúchaü̃gü i chixexü̃güweama narüxĩ. Rü tama 
chau̱̱xcax̱ nawoegu. Rü choxna naxãgücax̱weama. 

25Rü yexguma Equítuanewa íchanagaxü̃gucürüwa ñu̱xmata ñoma i 
ngunexü̃wa nangu rü pexcax̱ ngéma chanamugüecha i muxü̃ma i chorü 
duü̃xü̃gü i orearü uruü̃gü. 
26Natürü ga pemax rü tama chauga pexĩnüexü̃ rü tama choxü̃̃́ ipexĩnüechaü̃, 
rü yema nũxcümaü̃güxü̃ ga petanüxü̃arü yexera chomaxã penue rü chixri 
pemaxẽ ==ñanagürü. 
27Rü choxü̃ ñanagürü: —¡Rü cumax, Pa Yeremíax, ẽcü ngẽma duü̃xü̃gümaxã 
nüxü̃ ixu i guxü̃ma i ngẽma cumaxã nüxü̃ chixuxü̃, woo tama cuga 
naxĩnüegu! ¡Rü nataga woo tama cuxü̃ nangãxü̃gügu! 
28¡Rü namaxã nüxü̃ ixu rü ñanagürü nüxü̃! “Ñaa nixĩ i ngẽma nachixü̃ane i 
tama norü Cori ya Tupanaga ĩnüexü̃ rü tama naxwax̱exü̃ nax texé 
naxucu̱xẽxü̃. Rü norü duü̃xü̃gü rü marü tama naãx̱wa ínaxũxũ i ore i aixcüma 
ixĩxü̃”, ñacurügü nüxü̃ ==ñanagürü. 

Yerucharéü̃wa rü tupananetachicüna̱xãgüxü̃ nicua̱xüü̃gü 

29¡Pa Yerucharéü̃cüãx̱gü, pegü ípeyoeyaegü, rü ípenawogü! ¡Rü ñu̱xũchi 
ínachianexü̃wa i ngüchitaeruxü̃güwa wüxi i ngechaü̃arü wiyaegu 
peyawiyaegü! Erü Cori ya Tupana rü pemaxã nanu, rü pexü̃ ínawogü, rü pexü̃ 
naxo. 
30Rü Cori ya Tupana rü ñanagürü: —Ngẽma duü̃xü̃gü i Yudátanüxü̃ rü taxü̃ i 
chixexü̃maxã choxü̃ nanuxẽẽgü. Rü daa chopatagu nananucu ga 
naxchicünax̱ãgü i nawa chanaxoégaxü̃. Rü yemaacü taxü̃ ga chixexü̃ rü 
ãũãchixü̃ chopatawa naxügü. 
31Rü naétü ga yema chixexü̃ ga naxügüxü̃, rü Ben-inóü̃arü doxonexü̃gu ga 
Tópegu rü norü tupananetacax̱ nanaxügü ga wüxi ga ãmarearü guruxü̃ nax 
yéma nanegü rü naxacügü tüxü̃ ínaguxü̃cax̱. Rü choma rü tama chanamu nax 
yema naxügüxü̃, rü bai ga chorü ĩnüwa nagu charüxĩnüxü̃. 
32Rü ngẽmacax̱ i choma ya Cori ya Tupana rü nüxü̃ chixu nax nawa tá 
nanguxü̃ i ngunexü̃ i taxũtáma marü nagu Ben-inóü̃gu naxãégaxü̃ i ngẽma 

nachica. Rü Máetaarü Doxonexü̃gu tá naxãéga. Rü Tópegu tá nixĩ i tüxü̃ 
natax̱güxü̃ ya yíxema yuexe erü nataxutama i to i nachica. 
33Rü tümaxü̃negü ya yíxema yuexe rü ngurucugüwemü rü naeü̃gü i 
idüraexü̃wemü tá nixĩgü. Rü taxúetama ya texé tayabuxmüxẽxẽ i ngẽma 
ngurucugü rü ngẽma naeü̃gü i tüxü̃ ngõ̱xgüxü̃ ya yíxema yuexe. 
34Rü ngẽma Yudáanearü ĩanegüwa rü Yerucharéü̃arü namagüwa tá 
ichayanaxoxẽxẽ nax nagu nawiyaegüxü̃ i petaarü wiyaegü, rü taãẽarü 
wiyaegü, rü ngĩgüarü wiyaegü. Rü guxü̃táma i ngẽma nachixü̃ane rü wüxi i 
chianexü̃mare tá nixĩ ==ñanagürü. 

Yeremía 8 

1Cori ya Tupana rü nüxü̃ nixu rü ñanagürü: —Ngẽma ngunexü̃gügu rü ngẽma 
Yudáanearü uanügü rü naxmaxü̃wa tá nanade ya naxchinax̱ãgü ga yema 
Yudáanearü ãẽx̱gacügü, rü naxchinax̱ãgü ga yema Yudátanüxü̃maxã 
icuax̱güxü̃, rü naxchinax̱ãgü ga yema chacherdótegü, rü naxchinax̱ãgü ga 
yema orearü uruü̃gü, rü ñu̱xũchi naxchinax̱ãgü ga yema Yerucharéü̃gu 
ãpatagüxü̃. 
2Rü ñu̱xũchi nüma i uanügü rü yima naxchinax̱ãgü ga yema duü̃xü̃gü rü 
ü̱ax̱cüemagu, rü tauemacüemagu, rü guxü̃ma i ẽxtagüemagu tá nayapagü, 
yerü yema duü̃xü̃gü rü üax̱cüxü̃ rü tauemacüxü̃ rü ẽxtagüxü̃ nixĩ ga 
nangechaxü̃güxü̃, rü nüxü̃̃́ napuracüexü̃, rü nawe naxĩxü̃, rü namaxã 
yadexagüxü̃, rü ñu̱xũchi nüxü̃ yacuax̱üü̃güxü̃. Rü taxúetama tanade ya yima 
naxchinax̱ãgü nax itanatax̱güxü̃cax̱. Rü ngẽmaãcü tá ñoma naü̃rüxü̃ 
waixü̃müxü̃ nixũ. 
3Rü ngẽma duü̃xü̃gü i chixexü̃ ügüxü̃ i ñu̱xma maxẽxü̃wa íyaxügüxü̃, rü 
choma rü tá to i nachixü̃anegu chanawoone. Rü ngẽma ínachamugüxü̃wa rü 
tá nagu narüxĩnüe rü chi narümemae ga noxtacüma nax nayuexü̃ rü tama 
namaxẽxü̃. Rü chomatama ya Cori ya Tupana ya Guxãétüwa Ngẽxmaxe nixĩ 
i nüxü̃ chixuxü̃ i ngẽma ore ==ñanagürü. 

Tupana rü Iraétanüxü̃xü̃ napoxcu norü chixexü̃gügagu 

4Cori ya Tupana rü Yeremíaxü̃ ñanagürü: —Cuma Pa Yeremíax, ¡chauégagu 
duü̃xü̃gümaxã nüxü̃ ixu i ñaa ore! “Rü ngẽxguma wüxíe iyanguxgu, rü wena 
itachi. Rü ngẽxguma namana ítaxücugu, rü tügü tataegu naxcax̱ i nama i 
noxri nagu tixũxü̃. 
5Pa Iraétanüxü̃x ¿tax̱acücax̱ chixri choxna pemaxẽ? Pa Yerucharéü̃cüãx̱güx, 
¿tax̱acücax̱ choxna pixĩgachi? Pema rü nawe perüxĩ i ngẽma dora ixĩxü̃, rü 
tama chau̱̱xcax̱ pewoeguchaü̃. 
6Rü pegacax̱ meama icharüxĩnü, natürü taxúexü̃ma chaxĩnü nax texé 
chomaxã nüxü̃ ixuxü̃ nax nüxü̃ tarüxoxü̃ i tümaarü chixexü̃. ¡Rü chomaxã 
nüxü̃ tixu nax tax̱acürü guxchaxü̃ yixĩxü̃ i pemaxã chaxüxü̃! Rü guxü̃ma rü 
napaxaãxẽ nax chixexü̃ naxüxü̃, ñoma cowaru i paxãma daiwa ñaxü̃rüxü̃. 
7Rü woo ngẽma cówa i dauxü̃gu iñaxü̃ rü nüxü̃ nacuax̱ nax ñuxgu tá íyaxexü̃ 
i dexá. Rü ngẽma muxtucugü, rü ngẽma chirugü, rü ngẽma togü i werigü rü 
nüxü̃ nacuax̱gü nax ñuxgu tá to i nachicawa naxĩxü̃. Natürü i pema, Pa Chorü 
Duü̃xü̃güx, rü tama nüxü̃ pecuax̱gü i ngẽma chorü mugü rü tama chauga 
pexĩnüe. 
8¿Rü ñuxãcü i pema rü nüxü̃ pixugüxü̃ nax nüxü̃ picuáxü̃, rü pexü̃̃́ 
nangẽxmaxü̃ i chorü mugü? Erü ngẽma chorü mugü ümatügüxü̃ rü chixri 
nanaxümatügü rü ínayatõxẽẽgü. 
9Natürü ngẽma nüxü̃ icuáxü̃ rü tá naxãnee, rü tá namuü̃e ñoma naeü̃ i yütagu 
nguxü̃rüxü̃. ¿Rü ngexü̃ i perü cuax̱ i ñu̱xma nax tama penayauxgüxü̃ i ngẽma 
chorü ore? 
10Rü ngẽmacax̱ ya yíxema naxmax̱gü rü togü i yatügüna tá tüxü̃ chamugü, rü 
ñu̱xũchi ngẽma norü naanegü rü togüna tá chanana. Erü guxü̃ma i ngẽma 
muarü diẽruã̃́xü̃ rü ngẽma noxrearü diẽruã̃́xü̃, rü nagu narüxĩnüe nax 
chixexü̃wa nayauxgüãxü̃ i diẽru. Rü woo ngẽma orearü uruü̃gü, rü ngẽma 
chacherdótegü rü guxü̃ma womüxẽẽgu namaxẽ. 
11Rü ngẽma chorü duü̃xü̃gü i poraãcü ngúxü̃ ingegüxü̃ rü íxrarüwatama nüxü̃ 
narüngü̃xẽẽgü, ñoma wüxi i o̱xri i düxétüwaxica ixüxüxü̃rüxü̃. Natürü woo 

guxü̃ma ãũcümaxü̃wa nangẽxmagu, rü nüma nüxü̃ yaxugüegu rü guxü̃ma 
name rü nataxuma i guxchaxü̃. 
12Rü name chi nax naxchax̱wa naxãneexü̃ i ngẽma naxügüxü̃ i chixexü̃gü i 
marü tama yáxna namaxã chaxĩnüxü̃. Natürü tama naxãnee, rü marü tama 
nüxü̃ nacuax̱gü nax tax̱acü yixĩxü̃ nax naxãneexü̃. Rü ngẽmacax̱ ngẽxguma 
chanapoxcuegu i duü̃xü̃gü, rü ngẽma orearü uruü̃gü rü chacherdótegü rü tá 
ta nayue. Rü chomatama ya Cori ya Tupana nixĩ i nüxü̃ chixuxü̃ i ngẽma” 
==ñanagürü. 
13Rü nüma ya Cori ya Tupana rü ñanagürü: —Ñoma trigu iyarüxoxẽẽxü̃rüxü̃ 
tá chayanaxoxẽxẽ i ngẽma chorü ngü̃xẽxẽ ga noxri chorü duü̃xü̃güna 
chaxãxü̃. Rü taxuxü̃táma i úba ínayaxü i norü úbanecügüwa, rü bai tá i wüxi 
i igu íyaxüxü̃ i norü igunecüwa. Rü naatügü i rüngẽx̱ẽgüxü̃xica tátama 
ínayaxügü ==ñanagürü. 
14Rü ngẽma duü̃xü̃gü rü ñanagürügü tá: —¿Rü tax̱acücax̱ nuatama 
tangexmagü? ¡Ngĩxã rü yima ĩanegü ya ípoxegugünewa taxĩ i guxãma i 
yixema nax ngẽxma wüxicana tüxü̃ nadai̱x̱ü̃cax̱! Rü nüma ya Cori ya tórü 
Tupana rü dexá i üxü̃chiüxü̃wa tá tüxü̃ nixaxexẽẽgü, rü ngẽmaãcü tá tüxü̃ 
nadai, erü napex̱ewa chixexü̃ taxügü. 
15Rü yixema rü ítayangu̱xẽẽgü nax mexü̃ taxcax̱ ínguxü̃, natürü taxuxü̃ma i 
mexü̃ taxcax̱ ínangu. Rü ítayangu̱xẽẽgü nax nataxuxü̃ i guxchaxü̃gü, natürü 
muü̃xíca nangẽxma. 
16Rü marü yea ne naxĩ i uanügü. Rü ñu̱xmata Dáü̃anegu nüxü̃ taxĩnü nax 
ngéma ne nangü̃xnetanüxü̃ i norü cowarugü. Rü ngẽxguma yacagügu rü 
naxĩãx̱ãchi i guxü̃ i naane. Rü nua naxĩ nax yanaxoxẽẽgüãxü̃cax̱ i ñaa 
tachixü̃ane, guxü̃ma i norü ngẽmaxü̃gü, rü norü ĩanegü, rü guxãma ya 
yíxema ya nagu ãchiü̃güxe ==ñanagürügü. 
17Rü nüma ya Cori ya Tupana rü ñanagürü: —Petanüwa tá chanamugü i 
ãxtapegü i idüraexü̃ i pexü̃ tá ngõ̱xcuxü̃. Ngẽmagü rü taxuacütáma yuüxü̃ 
nayaxĩgachitanüxẽxẽ ==ñanagürü. 

Yeremía rü norü duü̃xü̃güca̱x ngúxü̃ ninge 

18Rü ngẽma ngúxü̃ i chingexü̃ rü nangearü üxüxü̃ãx̱, rü yima chorü maxü̃ne 
rü natura. 
19Rü ngẽma nax aixta naxüexü̃ i chorü duü̃xü̃gü rü guxü̃ i tachixü̃anegu nüxü̃ 
taxĩnü. Rü ñanagürügü: —Marü tama Chióü̃wa nangẽxma ya Cori ya Tupana. 
Rü marü nataxuma ya yima tachixü̃anearü ãẽx̱gacü ==ñanagürügü. Rü Cori 
ya Tupana nanangãxü̃ rü ñanagürü: —¿Tü̱xcüü̃ choxü̃ pinuxẽxẽ namaxã nax 
nüxü̃ picuax̱üü̃güxü̃ i ngẽma naxchicünax̱ãgü i tupananetagü i taxuwama 
mexü̃ i to i nachixü̃anearü ixĩxü̃? ==ñanagürü. 
20Rü marü nangupetü ya tauemacügü nax nangu̱xetüechaxü̃ ya üax̱cü, rü 
marü nagu̱x i nanetügüarü buxgü, natürü nataxuma i tax̱acürü mexü̃ i taxcax̱ 
ínguxü̃. 
21Rü poraãcü choxü̃ nangu̱x nax ngúxü̃ yangegüxü̃ i chorü duü̃xü̃gü. Rü 
ngẽma ngechaü̃ rü muü̃ choxna nangu. 
22¿Rü nataxuma ex̱na i üxüxü̃ i Garaáxanewa? ¿Rü ngéma rü tataxuma ex̱na 
ya texé ya naxüxü̃xẽ? ¿Rü tax̱acücax̱ tama naxcax̱ nitaanegüchaü̃ i ngẽma 
chorü duü̃xü̃gü? 

Yeremía 9 

1Choma rü ngunecü rü chütacü naxcax̱ chaxauxecha i ngẽma chorü duü̃xü̃gü 
i yuexü̃. Rü chierü ñoma wüxi i dexá i íchuxchuechaxü̃rüxü̃ yixĩxgu i 
chauxgüxü̃etü. 
2Rü chierü ngextá ínachianexü̃wa choxü̃̃́ nangẽxmagu i wüxi i nachica nax 
ngẽxma chaxãpataxü̃cax̱ nax ngẽmaãcü chorü duü̃xü̃güna yáxü̃wa 
changexmaxü̃cax̱. Erü guxü̃ma chixexü̃gu namaxẽ, rü duü̃xü̃gü i 
naechitamare maxẽxü̃ nixĩgü. 
3Rü guxü̃guma ínamegümare nax doraxü̃ yaxugüxü̃cax̱ ñoma wüxi ya 
würamaxã chuxchigü inamaxgüxü̃rüxü̃. Ngẽma nachixü̃anewa rü nataxüchi 
i dora rü bai i mexü̃. Rü yexeraãcü chixexü̃wa naxĩ. Rü nümatama ya Cori ya 

Tupana rü ñanagürü: —Chorü duü̃xü̃gü rü marü tama choxü̃ nacuax̱güchaü̃ 
==ñanagürü ya Cori ya Tupana. 
4Rü wüxichigü i pema rü pegüna pedaugü nax tama pexü̃ nawomüxẽẽxü̃cax̱ 
i pemücü. Rü woo i peenexẽxü̃chi rü tama name i nüxü̃̃́ peyaxõgü. Erü 
guxü̃ma i ngẽma peenexẽgü rü nawomüxẽẽwax̱egü. Rü guxü̃ma i pemücügü 
rü chixri pechiga nidexagü. 
5Rü wüxichigü i duü̃xü̃ rü nügü nawomüxẽẽgü, rü nataxuma i aixcümaxü̃ 
ixuxü̃. Rü nagu naxãcümagü nax doraxü̃ yaxugüexü̃. Rü chixexü̃gu namaxẽ, 
rü nataxuma nax mexü̃ naxügüxü̃. 
6Rü Cori ya Tupana rü ñanagürü —Cumax, Pa Yeremíax, rü duü̃xü̃gü i 
womüxẽẽgüwax̱exü̃tanüwa cungexma. Rü ngẽma doragu nax namaxẽxü̃gagu 
tama choxü̃ nacuax̱güchaü̃. 
7Rü ngẽmacax̱ i choma ya Cori ya Tupana rü ñachagürü: “¿Tax̱acü chi i to i 
namaxã chaxüxü̃ i ngẽma chorü duü̃xü̃gü nax nüxü̃ naxoexü̃cax̱ i norü 
chixexü̃? Rü ñu̱xma rü tá taxü̃ i guxchaxü̃ naxcax̱ íchanguxẽxẽ nax ngẽmaãcü 
nüxü̃ naxoexü̃cax̱ i ngẽma chixexü̃ i nagu namaxẽxü̃. 
8Rü yima norü conügü rü ñoma chuxchigü i ãũcümaxü̃rüxü̃ nixĩgü, rü 
yexü̃cürü doraxü̃ nixugüecha. Rü mea namücügüxü̃ narümoxẽgüneta, natürü 
naãẽwa nagu narüxĩnüe nax chixexü̃gu tüxü̃ nangu̱xẽẽgüxü̃. 
9Rü ngẽmacax̱ i choma rü tá chanapoxcue i ngẽma duü̃xü̃gü naxcax̱ i ngẽma 
chixexü̃ i chopex̱ewa naxügüxü̃. Erü ngẽma poxcu nixĩ i nüxna üxü̃ naxcax̱ i 
norü chixexü̃. Rü choma ya Cori ya Tupana rü chanaxuegu nax aixcüma tá 
chanaxüxü̃ i ngẽma” ==ñanagürü. 
10Rü duü̃xü̃gü rü yima max̱pǘnegücax̱ rü wocachitaü̃gücax̱ naxaxu rü 
ningü̃necüü, erü nixae rü marü taxúema ngéma taxüpetü. Rü marü taxuxü̃ma 
i wocagaxü̃ taxĩnü. Rü werigü rü naeü̃gü i idüraexü̃ rü nibuxmü. 
11Rü Tupana rü ñanagürü: —Nutagüxü̃ tá chayanguxuchixẽxẽ ya Yerucharéü̃, 
rü wüxi i ngowagüarü pegüchicaxü̃ tá chayaxũxẽxẽ. Rü yima Yudáanearü 



2171 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

ĩanegü rü chianexü̃xü̃ tá chananguxuchixẽxẽ, rü taxuxü̃táma i duü̃xü̃gü nawa 
namaxẽ ==ñanagürü. 
12¿Texé tixĩ ya nüxü̃ cuax̱üchixe nax ngẽmaãcü nüxü̃ tacuáxü̃cax̱ i ngẽma tá 
ngupetüxü̃? ¿Rü texéxü̃ nixĩ i nüxü̃ nacuax̱ẽxẽxü̃ ya Cori ya Tupana i guxü̃ma 
i ngẽma tá ngupetüxü̃ nax ngẽmaãcü togümaxã nüxü̃ tixuxü̃cax̱? ¿Rü 
tax̱acücax̱ yixĩxü̃ i chixexü̃wa nangẽxmaxü̃ i ñaa nachixü̃ane? ¿Rü tax̱acücax̱ 
yixĩxü̃ i ñoma chianexü̃ i taxúema nawa üpetüxü̃rüxü̃ yixĩxü̃? 
13Rü nüma ya Cori ya Tupana rü nanangãxü̃ rü ñanagürü: —Guxü̃ma ga yema 
rü nangupetü yerü nüma ga Iraétanüxü̃ rü tama naga naxĩnüe ga yema mugü 
ga choma nüxna chaxãxü̃, rü tama chauga naxĩnüe, rü ñu̱xũchi tama nagu 
namaxẽ ga yema mugü. 
14Rü nümagü rü norü ngúchaü̃ i chixexü̃güweama narüxĩ, rü nanatügü 
nangúexẽẽxü̃rüxü̃ tupananeta i Baáchicünax̱ãgüwe narüxĩ. 
15Rü ngẽmacax̱ i choma ya Cori ya Tupana ya Guxãétüwa Ngẽxmacü ya 
Iraétanüxü̃arü Tupana rü ñachagürü: “Choma rü tá õna i üxüxü̃ tá nüxü̃ 
changõ̱xẽxẽ, rü dexá i nawa iyuxü̃wa tá chayaxaxexẽxẽgü. 
16Rü nagu tá chanawoone i nachixü̃anegü i nümagü rü nanatügü rü woo norü 
o̱xigü tama nüxü̃ cuax̱güxü̃. Rü norü uanügü rü taramaxã tá nawe 
changegüxẽxẽ nax nadaiaxü̃cax̱ nax ngẽmaãcü bai i wüxi íyaxüxü̃cax̱” 
==ñanagürü ga Cori ya Tupana. 

Yerucharéü̃wa rü ngechaü̃maxã naxauxe i duü̃xü̃gü 

17Rü Cori ya Tupana ya Guxãétüwa Ngẽxmacü rü ñanagürü: —¡Iperüxĩnüe! 
¡Rü naxcax̱ peyacagü i ngẽma ngexü̃gü i nüxü̃ cuax̱güxü̃ nax mea naxauxexü̃! 
==ñanagürü. 
18¡Rü paxãma nua naxĩ, rü taxcax̱ nua yaxauxe nax ngẽmaãcü i yíxema rü ta 
ixauxexü̃cax̱ rü taxgüxü̃xetümaxã napaxü̃cax̱ ya taxetügü rü tachipaxetügü! 
19Rü Chióü̃gu nüxü̃ taxĩnü i naga i duü̃xü̃gü nax aixta naxüexü̃ namaxã nax 
ngúxü̃ yangegüxü̃. Rü ñaãcü aixta naxüe: Taxü̃ i ngechaü̃wa tangexmagü erü 
tórü ĩane rü nachitaxü̃xica ínayaxü. Rü ngẽmacax̱ poraãcü taxãnee. Rü 

ñu̱xma i tórü uanügü rü tachixü̃anena to i nachixü̃anewa tá tüxü̃ nagagü. Rü 
tapatagü rü nachitaxü̃xica ngéma nayaxügü. 
20Pa Ngexü̃güx, ¡iperüxĩnüe i ngẽma Cori ya Tupanaarü ore, rü iperüxĩnüe i 
ngẽma nüxü̃ yaxuxü̃! ¡Rü penangúexẽxẽ i pexacügü nax naxauxexü̃! ¡Rü 
ngẽxgumarüxü̃ ta pemücügüxü̃ pengúexẽxẽ nax ñaãcü ngechaü̃ãcü 
naxauxexü̃! 
21—Ngẽma yu rü tapatagüwa nangu, rü tórü ãẽx̱gacügüpatawa nangu. Rü 
ngẽma uanügü rü namagügu tüxü̃ nadai ya buxegü, rü ñu̱xũchi plázagügu 
nanadai i ngextü̱xüxü̃gü. 
22Rü tümaxü̃negü ya duü̃xẽgü rü ñoma naü̃rüxü̃ naanewa ninuamare ñoma 
trigu i ngẽma yachexexü̃we iyietanüxü̃ rü taxúema dexü̃rüxü̃ ==ngẽmaãcü 
ngechaü̃ãcü naxauxe. Rü nümatama ya Cori ya Tupana nixĩ i nüxü̃ yaxuxü̃ i 
ngẽma ore. 
23Rü nüma ya Cori ya Tupana rü ñanagürü: —Yíxema cuax̱ tüxü̃̃́ ngẽxmaxe 
rü tama name i tügü namaxã ticuax̱üxü̃ i ngẽma tümaarü cuax̱. Rü woo 
yíxema nüxü̃ cuáxe nax duü̃xü̃gümaxã itacuáxü̃ rü tama name i ngẽmamaxã 
tügü ticuax̱üxü̃. Rü woo ya yíxema diẽruã̃́xẽ rü tama name i tümaarü 
diẽrumaxã tügü ticuax̱üxü̃. 
24Natürü ngẽxguma texé tügü icuax̱üxü̃chaü̃gu rü name i tügü ticuax̱üxü̃ 
naxcax̱ nax choxü̃ tacuáxü̃. Rü ẽcü tügü ticuax̱üxü̃ naxcax̱ nax nüxü̃ tacuáxü̃ 
nax choma nax tümaarü Cori ya Tupana chixĩxü̃ rü ñoma i naanewa nüxü̃ 
changechaü̃xü̃ i duü̃xü̃gü rü mea namaxã nax ichacuáxü̃ rü aixcüma 
nawex̱guxü̃ i chorü ĩnü. Rü ngẽma nixĩ i namaxã chataãẽxü̃. Rü chomatama 
ya Cori ya Tupana nixĩ i nüxü̃ chixuxü̃ i ngẽma ==ñanagürü. 
25Rü nüma ya Cori ya Tupana rü nüxü̃ nixu rü ñanagürü: —Tá inangu i 
ngunexü̃ i nagu chanapoxcuexü̃ i guxü̃ma i duü̃xü̃gü i nügü 
iwiü̃chax̱müü̃pex̱echiraü̃gümarexü̃ natürü tama chauga ĩnüexü̃. 
26Rü ngẽmaãcü tá chanapoxcue i ngẽma Equítuanecüãx̱gü, rü Yudátanüxü̃, 
rü Edóü̃tanüxü̃, rü Amóü̃tanüxü̃, rü Moátanüxü̃, rü ñu̱xũchi guxü̃ma i ngẽma 

duü̃xü̃gü i ínachianexü̃wa maxẽxü̃ rü nügü idüerugüxü̃ i nügü 
iwiü̃chax̱müü̃pex̱echiraü̃gümarexü̃ natürü tama chauga ĩnüexü̃. Rü tá 
chanapoxcue i guxü̃ma i ngẽma Iraétanüxü̃ erü chixexü̃gu namaxẽ rü tama 
chauga naxĩnüe ==ñanagürü. 

Yeremía 10 

Tama name nax naxchicüna̱xãgüxü̃ yacua̱xüü̃güxü̃ 

1¡Pa Iraétanüxü̃x, iperüxĩnüe i ñaa ore i Cori ya Tupana pemaxã nüxü̃ ixuxü̃! 
2Rü nüma ya Cori ya Tupana rü ñanagürü: —¡Taxṹ i nacümagügu pexĩxü̃ i 
ngẽma togü i nachixü̃anecüãx̱gü! ¡Rü taxṹ i namaxã pebai̱x̱ãchiexü̃ ega 
dauxü̃wa tax̱acüxü̃ pedau̱̱xgu ngẽma togü i nachixü̃anecüãx̱gü namaxã 
baixãchiexü̃rüxü̃! 
3Rü ngẽma togü i nachixü̃anecüãx̱gü ixõgüxü̃ i naxchicünax̱ãgü rü taxuwama 
name. Nümagü rü naixnecüwa wüxi rü naixpüta nidaegü. Rü wüxi i nüxü̃ 
cuáxü̃ rü norü purumóü̃maxã nanaxü i ngẽma naxchicünax̱ã. 
4Rü ngẽmawena rü diẽrumümaxã rü úirumaxã nanangax̱ãẽgü. Rü ñu̱xũchi 
itapuagümaxã ínayapotagü nax tama yawáxü̃cax̱. 
5Rü ngẽma naxchicünax̱ãgü rü ñoma naanegu pugüxü̃ i duü̃xü̃chicünax̱ãgü i 
werigüarü muü̃xẽẽruü̃rüxü̃mare nixĩgü. Rü tama nidexagü, rü nanaxwax̱e 
nax yangegüxü̃ erü taxuacüma inaxĩ. ¡Rü taxṹ i nüxü̃ pemuüẽxü̃! Erü 
taxúexü̃ma nachixexẽxẽ, rü taxúecax̱ mexü̃ naxü ==ñanagürü. 
6Rü nüma ga Yeremía rü ñanagürü: —Pa Corix, nataxuma i to i cumaxã 
wüxiguxü̃. Cuma rü cupora rü ngẽma cuéga rü natachiga rü napora. 
7Rü tataxuma ya texé i ñoma i naanewa i tama cuxü̃ muü̃xe Pa Guxü̃ i 
Nachixü̃anearü Ãẽx̱gacüx. Rü cumawaxi nixĩ i namexü̃ nax cuxü̃ tamuü̃exü̃. 
Rü natanüwa i guxü̃ma i ngẽma nüxü̃ cuax̱üchixü̃ rü ãẽx̱gacügü ixĩgüxü̃ i 
ñoma i naanewa ngẽxmagüxü̃, rü nataxuma i to i cumaxã wüxiguxü̃. 

8Rü guxü̃ma i ngẽma duü̃xü̃gü i ngẽma naxchicünax̱ãgüwe rüxĩxü̃ rü 
naechitamare namaxẽ, rü taxuxü̃ma i cuax̱ nüxü̃̃́ nangẽxmagü. Rü ngẽma 
naxchicünax̱ãgü i naiwa naxügüxü̃ rü taxuxü̃ma nanangúexẽxẽ. 
9Rü ngẽma naxchicünax̱ãgü rü Tárchixwa ne naxü̃ i diẽrumünaxcax̱ nixĩgü, 
rü Ufáwa ne naxü̃ i úirunaxcax̱ nixĩgü. Rü yatügü i naxchicünax̱ãarü üxü̃ 
cuáxü̃ rü yatügü i úiruwa rü diẽrumüwa puracüxü̃ nixĩ i naxügüxü̃. Rü 
ñu̱xũchi nayaxüxchiru namaxã i naxchiru i dauxracharaxü̃ rü daucharaxü̃. 
Rü guxü̃ma i ngẽma naxchicünax̱ãgü rü yatügü i norü üxü̃ icuax̱üchixü̃ nixĩ 
i ínaxüxü̃xü̃. 
10Natürü, Pa Corix, cuma nixĩ ya aixcüma Tupana ixĩcü. Rü cuma nixĩ ya 
Tupana ya Maxü̃cü ya guxü̃guma ãẽx̱gacü quixĩxü̃. Rü ngẽxguma cunuxgu rü 
nidu̱xru i ñoma i naane. Rü ngẽma nachixü̃anecüãx̱gü rü tama namaxã 
naporae ega cunuxgu ==ñanagürü. 
11Rü Tupana rü ñanagürü: —¡Pa Iraétanüxü̃x, ngẽma duü̃xü̃gü i tama choxü̃ 
cuax̱güxü̃maxã nüxü̃ pixu rü ngẽma tupananetachicünax̱ãgü i tama 
dauxü̃guxü̃ i naane ügüxü̃ rü tama ñoma i naane ügüxü̃, rü tá inayarüxogü i 
ñoma i naanewa, rü bai i wüxi tá íyaxüxü̃ i daxũguxü̃ i naanetüü̃wa! 
==ñanagürü. 

Wiyae i namaxã Tupanaxü̃ yacua̱xüü̃güxü̃ 
(Jr. 51.15-19) 

12Cori ya Tupana rü norü poramaxã nanaxü ga ñoma i naane. Rü norü 
cuax̱maxã nanamexẽxẽ. Rü yexgumarüxü̃ ta norü cuax̱maxã nayangeechi ga 
daxũguxü̃ i naane. 
13Rü ngẽxguma yadexaxgu rü dauxü̃wa nayacuxcuxẽxẽ ya pucü. Rü ñoma i 
naane íyacuáxü̃wa ngẽxmagüxü̃ i caixanexü̃gü rü ínanangu̱xẽxẽ. Rü pucügu 
rü ãẽmacügümaxã nanangóonexẽxẽ. Rü ngẽma ngextá namaxã 
ínanguxü̃xü̃wa rü inanamuãchi ya buanecü. 
14Rü guxü̃ma i duü̃xü̃gü rü taxuxü̃ma nacuax̱ rü naechitamare namaxẽ. Rü 
ngẽma naxchicünax̱ãgü rü tama tüxü̃ narüngü̃xẽxẽ ya yíxema naxügüxe. Rü 
ngẽma naxchicünax̱ãgü rü womüxẽẽruü̃mare nixĩgü, erü ningearü maxü̃ãx̱. 

15Rü ngẽma naxchicünax̱ãgü rü taxuwama name, rü cugüruü̃mare nixĩgü. Rü 
ngẽxguma Cori ya Tupana ínanguxẽẽgü i poxcu, rü tá inayarüxo. 
16Natürü nüma ya yima Acóbuarü Tupana ya naxücü i guxü̃ma i ñu̱xma 
ngẽxmagüxü̃ rü namaxü̃. Rü ngẽmaãcü tama namaxã nawüxigu i ngẽma 
naxchicünax̱ãgümare. Rü nüma ya Cori ya Tupana nixĩ i Iraétanüxü̃xü̃ 
naxunetaxü̃ nax norü duü̃xü̃gü yixĩgüxü̃cax̱. 

Cori ya Tupana rü norü naanewa tá ínanawoxü̃ i Iraétanüxü̃ 

17Rü pema, Pa Iraétanüxü̃, rü marü pexü̃ ínachomaeguãchi i perü uanügü. 
¡Rü penade i ngẽma perü ngẽmaxü̃gü! 
18Erü nüma ya Cori ya Tupana rü ñanagürü: —Ñu̱xma rü yaxü̃watáma 
chanamugü i ñaa nachixü̃anecüãx̱gü i duü̃xü̃gü. Rü guxchaxü̃wa tá 
chanangexmagüxẽxẽ, rü tá chanangexrü nax norü uanügü ínayauxü̃xü̃cax̱ 
==ñanagürü. 
19Rü nüma ga Yeremía rü ñanagürü: —Chaugümaxã changechaxü̃ rü poraãcü 
ngúxü̃ chinge. Rü ngẽma chorü o̱xri rü nangearü üxüxü̃ãx̱. Rü ngẽmacax̱ tá 
namaxã chaporaama i ñaa ngúxü̃ ichingexü̃. 
20Rü chopatagü ya naxchirunaxcax̱ rü marü nichixe, rü guxü̃ma i ngẽma 
nacunügü rü nicauyegü. Rü chaunegü rü nua choxü̃ natax̱gü rü ñu̱xma rü 
marü natauxe. Rü marü tataxuma nax texe wena choxü̃ naxüxü̃ ya yima 
chopatagü ya naxchirunaxcax̱ ixĩgüne. Rü marü tataxuma nax texe choxü̃ 
yangeechigüxü̃ i naxchirugü. 
21Rü ngẽma ñaa duü̃xü̃gümaxã icuax̱güxü̃ rü naechitamare namaxẽ, rü tama 
Cori ya Tupanacax̱ nadaugü. Rü ngẽmacax̱ nixĩ i nagu yanachixegüxü̃, rü 
ñu̱xũchi nawoonexü̃ i ngẽma norü duü̃xü̃gü. 
22¡Dücax, Iperüxĩnüe! Nua nangu i wüxi i ore. Rü wüxi i nachixü̃ane i 
nórtewaama ngẽxmaxü̃wa inanaxũ i wüxi i taxü̃ i naga i ãũcümaxü̃. Rü 
ngẽma nachixü̃anearü churaragü rü tá nagu napogüe i Yudáanearü ĩanegü 
nax wüxi i chianexü̃ yaxĩxü̃cax̱ i ngexta ngowagüxicatama nawa maxẽxü̃. 

23Pa Corix, choma nüxü̃ chacuax̱ nax wüxichigü i duü̃xü̃ rü tama norü 
maxü̃arü yora nax yixĩxü̃, rü tama nüxü̃ nacuax̱ nax tax̱acü tá nüxü̃ 
ngupetüxü̃. 
24¡Rü toxü̃ íyarüwex̱ãchixẽxẽgü, natürü tama cunuãcüma nax tama 
tayuexü̃cax̱! 
25¡Ẽcü curü numaxã napoxcue i ngẽma duü̃xü̃gü i tama cuxü̃ cuax̱güchaü̃xü̃ 
rü tama cuxü̃̃́ yaxõgüxü̃! Erü ngẽmagü nixĩ i Acóbutanüxü̃xü̃ daixü̃ rü 
noxtacüma iyanaxoxẽẽgüaxü̃. Rü ngẽmagü nixĩ i nachitaxü̃xica ngéma 
yaxǘgüxü̃ i ngẽma nachixü̃ane ==ñanagürü. 

Yeremía 11 

Iraétanüxü̃ rü tama naga naxĩnüe ga yema uneta ga Tupanamaxã naxügüxü̃ 

1Nüma ya Cori ya Tupana rü Yeremíamaxã nidexa rü ñanagürü choxü̃: 
2-3—Ngẽma Iraétanüxü̃ rü chanaxwax̱e nax mea nagu naxĩnüexü̃ i ngẽma 
uneta i chomaxã naxügüxü̃ nax tax̱acüchiga yixĩxü̃ i ngẽmawa namaxã nüxü̃ 
chixuxü̃. ¡Rü ngẽma Yudáanecüãx̱gümaxã, rü Yerucharéü̃cüãx̱gümaxã idexa! 
¡Rü namaxã nüxü̃ ixu nax choma i Iraétanüxü̃arü Tupana rü nüxü̃ chixu nax 
chixri tá tüxü̃ nangupetüxü̃ ya yíxema tama naga ĩnüxe i ngẽma uneta! 
4Rü yexguma Equítuanewa nayexmagügu ga nũxcümaü̃güxü̃ ga norü o̱xigü 
rü poraãcü ngúxü̃ ningegü. Yerü yema nachixü̃anecüãx̱ rü ñoma wüxi ya üxü 
i fieruarü dexexü̃ruü̃rüxü̃ nixĩ naxcax̱ ga yema duü̃xü̃gü. Rü yexguma yema 
naanewa íchanagaxü̃gu rü ñaãcü namaxã ichaxuneta rü ñachagürü nüxü̃: 
“¡Chauga pexĩnüe, rü penaxü̱x i guxü̃ma i ngẽma choma pexü̃ chamuxü̃! Rü 
ngẽxguma i pema rü chorü duü̃xü̃gü tá pixĩgü rü choma rü tá perü Tupana 
chixĩ. 
5Rü ngẽxguma chi pema chauga pexĩnüegu, rü choma rü tá chayanguxẽxẽ i 
ngẽma uneta ga nũxcümaü̃güxü̃ ga perü o̱xigümaxã chaxueguxü̃ nax nüxna 
chanaxãgüxü̃ i wüxi i naane. Rü ngẽma naane nixĩ i ñaa naane i ñu̱xma nawa 
pengẽxmagüxü̃ i ngextá mexü̃ i õna rü lechi rü ira ñoma dexárüxü̃ taguma 

ítaxuxü̃wa” ==ñanagürü ga Tupana. Rü yexguma ga choma ga Yeremía rü 
chanangãxü̃ rü ñachagürü: —Ngẽmaãcü yixĩ, Pa Corix ==ñachagürü. 
6Rü yexguma ga Cori ya Tupana rü choxü̃ ñanagürü: —¡Yudáanearü 
ĩanegüwa, rü Yerucharéü̃arü namagüwa duü̃xü̃gümaxã nüxü̃ yarüxu i ñaa 
ore i ñaxü̃: “Inaxĩnüe nax tax̱acüchiga yixĩxü̃ i tüxü̃ namuxü̃ i ñaa uneta, rü 
ñu̱xũchi naga naxĩnüe! 
7Rü yexguma Equítuanewa íchanagaxü̃gu ga yema nũxcümaü̃güxü̃ ga perü 
o̱xigü rü namaxã nüxü̃ chixu nax chauga naxĩnüexü̃cax̱. Rü yexgumacürüwa 
namaxã nüxü̃ chixuecha ñu̱xmata ñoma i ngunexü̃wa nangu. 
8Natürü ga nümagü rü tama chauga naxĩnüechaü̃, rü yemacax̱ nanaxügü ga 
yema chixexü̃gü ga naãẽwa nagu naxĩnüexü̃. Rü tama nayanguxẽẽgüchaü̃ ga 
yema mugü ga choma namaxã nüxü̃ chixuxü̃, rü yemacax̱ nixĩ ga naxcax̱ 
íchananguxẽẽxü̃ ga yema poxcu ga yema unetawa namaxã nüxü̃ chixuxü̃” 
==ñanagürü. 
9Rü yexguma ga Cori ya Tupana rü chomaxã nüxü̃ nixuchigüama rü 
ñanagürü choxü̃: —Ngẽma Yudáanecüãx̱gü i duü̃xü̃gü, rü ñu̱xũchi ngẽma 
Yerucharéü̃cüãx̱gü rü chomaxã nanue. 
10Rü naxcax̱ nawoegu ga yema pecadugü ga nũxcümaü̃güxü̃ ga norü o̱xigü 
ügüxü̃, rü yemacax̱ tama chauga naxĩnüechaü̃ rü tupananetachicünax̱ãgüwe 
narüxĩ rü nüxü̃ nicuax̱üü̃gü. Rü yemaacü ga yema duü̃xü̃gü ga Iraéanecüãx̱gü 
rü Yudáanecüãx̱gü rü nüxü̃ naxoe ga yema uneta ga nũxcümaü̃güxü̃ ga norü 
o̱xigümaxã nüxü̃ chixuxü̃. 
11Rü ngẽmacax̱ tá naxcax̱ íchananguxẽxẽ i wüxi i guxchaxü̃ i taxũtáma 
nax̱chax̱wa yabuxmüxü̃. Rü woo aita naxüegu rü chorü ngü̃xẽẽcax̱ ínacagügu 
rü taxũtáma nüxü̃ chaxĩnü. Rü chomatama ya Cori ya Tupana nixĩ i nüxü̃ 
chixuxü̃ i ngẽma ore. 
12Rü ngẽxguma i ngẽma Yudáanecüãx̱gü rü ngẽma Yerucharéü̃cüãx̱gü i 
duü̃xü̃gü rü tá ngü̃xẽxẽcax̱ nüxna nayacagü i ngẽma tupananetachicünax̱ãgü 

i pumaratex̱e naxcax̱ yagugüxü̃. Natürü ngẽma tupananetachicünax̱ãgü rü 
taxũtáma ínanapoxü̃gü i ngẽxguma ngẽma guxchaxü̃ naxcax̱ ínguxgu. 
13Rü cumax, Pa Yudáanex, rü curü ĩanegürüxü̃ namu i curü 
tupananetachicünax̱ãgü. Rü ngẽma Yerucharéü̃arü namagü i muxü̃rüxü̃ 
namu i ngẽma ãmarearü guruü̃gü i nawa Baácax̱ pumaratex̱e yagugüxü̃. 
14Rü ngẽmacax̱ i cumax, Pa Yeremíax, ¡rü taxṹ i naxcax̱ cuyumüxẽxü̃ i ñaa 
duü̃xü̃gü! ¡Rü taxṹ i choxü̃ naxcax̱ cucaa̱x̱ü̃xü̃ nax nüxü̃ charüngü̃xẽxẽxü̃cax̱! 
Erü ngẽxguma guxchaxü̃ naxcax̱ ínguxgu, rü choma rü taxũtáma nüxü̃ 
chaxĩnü woo chorü ngü̃xẽxẽcax̱ ínacagügu. 
15Pa Iraétanüxü̃ ya Pexü̃ Changechaü̃güxe, rü ¿tax̱acücax̱ chopatagu naxcax̱ 
pedaugüxü̃ i chorü ngü̃xẽxẽ nawena nax taxü̃ i chixexü̃ chopex̱ewa 
pexügüxü̃? ¿Rü pema nagu perüxĩnüegu rü ngẽma nax chíxü̃ rü namachi 
chau̱̱xcax̱ pigugüxü̃gagu tá pexna nixũgachi i ngẽma guxchaxü̃ nax ngẽmaãcü 
nax̱chax̱wa pibuxmüxü̃cax̱? 
16Rü choma ya Cori ya Tupana rü wüxi i oribu i baxcaxü̃ imearü oṍxü̃ãcü 
pexü̃ chaxu. Natürü i ñu̱xma rü ãẽmacü ya poracümaxã tá íchanagu i 
cuatügü, rü tá nixae i cuchacüügü. 
17Rü choma ya Cori ya Tupana ya Guxãétüwa Ngẽxmacü nixĩ ga noxri ñaa 
naanewa pexü̃ chayexmagüxẽẽxü̃. Natürü yema chixexü̃ ga pexügüxü̃gagu, 
Pa Iraéanecüãx̱güx rü Pa Yudáanecüãx̱güx, rü pexcax̱ íchananguxẽxẽ i 
guxchaxü̃ i ñu̱xma. Yerü chopex̱ewa rü taxü̃ ga chixexü̃ pexü yexguma 
Baácax̱ pumaratex̱e pigugügu ==ñanagürü ga Cori ya Tupana. 

Yeremíaarü uanügü rü nayama̱xgüchaü̃ 

18Rü nüma ga Cori ya Tupana rü choxü̃ nüxü̃ nacuax̱ẽxẽ nax yema chorü 
uanügü rü wüxi ga chixexü̃ chau̱̱xcax̱ ínamexẽẽgüxü̃. Natürü nüma ga 
Tupana rü choxü̃ ningo̱xnaãẽxẽxẽ nax yemaacü nüxü̃ chicuax̱ãchixü̃cax̱. 
19Rü noxri ga choma rü taxuguma charüxĩnü ñoma wüxi i carnéruxacü i norü 
max̱chicawa nagagüxü̃rüxü̃ rü tama nüxü̃ chacuax̱ nax wüxi i chixexü̃ 
chau̱̱xcax̱ ínamexẽẽgüxü̃. Rü yema uanügü rü chauchiga nidexagü rü 

nügümaxã ñanagürügü: —Ngĩxã tayadaxüchi i ngẽma nai i nanetü i 
baxcaxüchixü̃, rü wüxicana tayanaxoxẽxẽ natanüwa i ngẽma ñoma i 
naanewa maxẽxü̃ nax ngẽmaãcü taxúema nüxna cuax̱ãchixü̃cax̱ 
==ñanagürügü. 
20Natürü i cumax Pa Corix, Pa Tupana ya Guxãétüwa Ngẽxmacüx, rü wüxi 
ya ãẽx̱gacü ya mecü quixĩ. Cuma rü aixcüma nüxü̃ cucuax̱ nax mea 
cunangugüxü̃ i wüxichigüarü maxü̃. ¡Rü choxü̃ nüxü̃ nadauxẽxẽ nax ñuxãcü 
tá cunapoxcuexü̃ i ngẽma duü̃xü̃gü! Erü marü cumaxã nüxü̃ chixu i chorü 
guxchaxü̃ rü cuxmex̱wa chanangexmaxẽxẽ i ngẽma. 
21Rü yema Anatócüãx̱ ga duü̃xü̃gü ga naxcax̱ daugüxü̃ nax choxü̃ yamax̱güxü̃, 
rü choxna nanachu̱xgü nax tama Cori ya Tupanaégagu chidexaxü̃cax̱ nax 
yemaacü tama choxü̃ yamax̱güxü̃cax̱. 
22Rü nüma ya Cori ya Tupana ya Guxãétüwa Ngẽxmacüx rü ñanagürü nüxü̃: 
—Choma rü tá wüxi i guxchaxü̃ naxcax̱ íchanguxẽxẽ. Rü guxü̃ma i norü 
ngextü̱xücügü rü daigu tá nayue, rü yíxema nanegü rü naxacügü rü 
taiyamaxã tá tayue. 
23Nümagü rü tá bai i wüxi ínayaxü. Erü tá ínangu i ngunexü̃ i nagu 
chapoxcuexü̃ i ngẽma Anatóarü duü̃xü̃güx. Rü naxcax̱ tá íchananguxẽxẽ i 
wüxi i taxü̃ i guxchaxü̃ i ãũcümaxü̃ ==ñanagürü. 

Yeremía 12 

Yeremía rü Cori ya Tupanana nacaama 

1Rü Yeremía rü Cori ya Tupanaxü̃ ñanagürü: —Pa Corix, ngẽxguma cumaxã 
chaporagagu, rü cuma rü guxü̃guma nawex̱gu i ngẽma namaxã choxü̃ 
cungãxü̃xü̃. Rü ngẽmacax̱ cuxna chacaxchaü̃ nachiga i ngẽma ñoma i 
naanewa ngupetüxü̃. ¿Rü tax̱acücax̱ nixĩ i mea nüxü̃ nangupetügüxü̃ i ngẽma 
chixexü̃gu maxẽxü̃? ¿Rü tax̱acücax̱ nataãẽgü i ngẽma chixri maxẽxü̃? 
2Cuma rü wüxi i nanetürüxü̃ icunatogü, rü nümagü rü narüxügüchúmax̱ã, rü 
ñu̱xũchi nayae rü nixo̱x. Rü nümagü rü naãx̱maxã cuxü̃ nicuax̱üü̃gü, natürü 
naãẽwa rü yáxü̃wama cuxü̃ nangẽxmagü. 

3Natürü i cumax, Pa Corix, rü choxü̃ cucuax̱, rü choxü̃ cudau, rü nüxü̃ cucuax̱ 
i ngẽma cumaxã nagu charüxĩnüxü̃. ¡Rü ngẽma duü̃xü̃gü rü carnérugü i norü 
daichícaxü̃wa nagagüxü̃rüxü̃ ngéma nagagü, rü nagu yaxümatü i ngẽma 
ngunexü̃ i nagu tá cunadai̱x̱ü̃! 
4¿Rü ñuxgura tá ta iyanaxoxü̃ nax yapagüanexü̃, rü nayuexü̃ i maxẽgü i 
naanewa rüxügüxü̃? Rü naeü̃gü, rü werigü rü niyueetanü nagagu i ngẽma 
chixexü̃ i ñaa nachixü̃anecüãx̱gü ügüxü̃. Rü nümagü nagu naxĩnüegu rü tama 
nüxü̃ cudau i ngẽma chixexü̃ i naxügüxü̃ ==ñanagürü ga Yeremía. 

Cori ya Tupana rü Yeremíaxü̃ nangãxü̃ 

5Rü nüma ga Cori ya Tupana rü Yeremíaxü̃ nangãxü̃ rü ñanagürü: —
Ngẽxguma duü̃xü̃gü i nacutümaxã ixüãchixü̃na curüpaxgu ¿rü ñuxãcü tá 
nüxü̃ curüporamaexü̃ i ngẽma duü̃xü̃gü i cowarumaxã ixüãchixü̃? Rü 
ngẽxguma tauxchaxü̃wa cungexmagu rü cutaãxẽ, ¿natürü tax̱acü tá cuxü i 
ngẽxguma guxchaxü̃ i taxü̃wa cungexmagu? 
6Rü woo ngẽma cuenexẽgü rü woo cupatacüãx̱gü rü cuechita chixexü̃ cumaxã 
nixugüe. ¡Rü taxṹ i nüxü̃̃́ cuyaxõxü̃ ega woo mexü̃ i dexamaxã cumaxã 
yadexagügu! ==ñanagürü ga Cori ya Tupana. 

Cori ya Tupana rü nangechaxü̃ naxca̱x i ngẽma norü duü̃xü̃güxü̃ ngupetüxü̃ 

7Cori ya Tupana rü ñanagürü: —Marü nüxna chixũgachi i chorü duü̃xü̃gü, rü 
nüxü̃ chaxo ga yema choxrügüchirex̱ ixĩgüxü̃. Rü norü uanügümex̱ẽwa 
chanangexmagüxẽxẽ i ngẽma duü̃xü̃gü ga noxri nüxü̃ changechaü̃xü̃chixü̃. 
8Rü ñaa duü̃xü̃gü ga choxrüchirex̱ ixĩgüxü̃, rü ñu̱xma i chau̱̱xcax̱ rü ñoma 
wüxi i leóü̃ i naixnecüwa ngẽxmaxü̃rüxü̃ nixĩgü. Rü poraãcü chixri chauchiga 
nidexagü, rü ngẽmacax̱ nixĩ i naxchi chaxaixü̃. 
9Rü ngẽma chorü duü̃xü̃gü rü ñoma wüxi i weri i mexpachixü̃ i togü i werigü 
naxchi aiexü̃rüxü̃ nixĩgü. ¡Rü nua pexĩ, Pa Guxü̃ma i Naeü̃gü i Idüraexü̃x! ¡Rü 
wüxiwa pexĩ rü penangõ̱xcu! 

10Rü muxü̃ma i ãẽx̱gacügü i uanügü ixĩgüxü̃ rü nanachixexẽẽgü i chorü 
úbanecü, rü nagu napugüe i chauane. Rü nanangeãcuanexẽẽgü ga yema 
naane ga yexera chanaxwax̱exü̃. 
11Rü nanangeãcuxẽẽgü ga yema naane, rü ñu̱xũchi nanachixexẽẽgü. Rü 
yexguma nüxü̃ chadau̱̱xgu rü poraãcü changechaü̃. Rü guxü̃wama ga yema 
nachixü̃anewa rü nachianemare, natürü taxuxü̃ma naxcax̱ naxoegaãxẽ. 
12Rü guxü̃ma ga yema ínachianexü̃arü ngüchitaeruxü̃wa ne naxĩ ga duü̃xü̃gü 
ga máxwax̱egüxü̃. Erü choma ya Cori ya Tupana rü choxü̃̃́ nangẽxma i wüxi 
i tara i tá guxü̃wama namaxã chanadaixü̃ i ngẽma nachixü̃ane. Rü 
taxuwatáma nangẽxma i taãxẽ naxcax̱ i ngẽma duü̃xü̃gü. 
13Rü yema chorü duü̃xü̃gü rü trigu inatogü, natürü tuxumare nüxü̃̃́ narüxügü. 
Rü guxü̃ma ga norü puracügü rü natücax̱mamare nixĩ. Rü taxuxü̃ma ga trigu 
nabuxgü nagagu ga yema chorü nu ga taxü̃ ==ñanagürü. 

Cori ya Tupana rü yema nachixü̃anegü ga Iraéanena ngaicamagüxü̃maxã 
nanaxuegu ga poxcu 

14Rü Cori ya Tupana rü ñanagürü: —Rü ngẽma togü i nachixü̃anecüãx̱gü i 
chixecümaxü̃ i Iraéanena ngaicamagüxü̃ rü marü nanachixexẽxẽ i ngẽma 
naane i Iraétanüxü̃na chaxãxü̃ nax guxü̃guma norü yixĩxü̃cax̱. Rü choma rü 
norü naanewa tá íchanawoxü̃ i ngẽma togü i nachixü̃anegüarü duü̃xü̃gü i 
chixecümaxü̃. Rü ngẽma nachixü̃ane i nawa Yudáanecüãx̱güxü̃ nagagüxü̃, rü 
choma rü tá ngẽma nachixü̃anewa íchanagaxü̃ i ngẽma Yudáanecüãx̱gü nax 
norü naanecax̱ nawoeguxü̃cax̱. 
15Natürü nawena nax íchanawoxü̃xü̃ i nachixü̃anegüwa i ngẽma togü i 
nachixü̃anecüãx̱gü i duü̃xü̃gü rü wena tá choxü̃̃́ nangechaü̃tümüü̃gü. Rü norü 
naanegücax̱ rü nachixü̃anegücax̱ tá chanawoeguxẽxẽ i ngẽma duü̃xü̃gü. 
16Rü aixcüma nixĩ ga nümagü ga noxri chorü duü̃xü̃güxü̃ nangúexẽẽxü̃ nax 
Baáxégagu inaxunetagüxü̃cax̱. Natürü i ñu̱xma rü chorü duü̃xü̃gütanüwa tá 
chanangexmagüxẽxẽ i ngẽma duü̃xü̃gü ega aixcüma yaxõgüãgu i chorü ore i 
chorü duü̃xü̃gütanüwa ngẽxmaxü̃ rü aixcüma chauégagu inaxunetagügu rü 
ñagügu: “Tupana ya Maxü̃cüégagu cumaxã nüxü̃ chixu”, ñagügu. 

17Natürü ngẽma nachixü̃anecüãx̱ i duü̃xü̃gü i tama chauga ĩnüexü̃, rü tá 
noxtacüma nachixü̃anewa íchanawoxü̃, rü tá ichayanaxoxẽxẽ. Rü 
chomatama ya Cori ya Tupana nixĩ i nüxü̃ chixuxü̃ i ngẽma ore 
==ñanagürü. 

Yeremía 13 

Goyexü̃ i poxcuarü cua̱xruxü̃ ixĩxü̃ 

1Rü nüma ga Cori ya Tupana rü ñanagürü choxü̃: —¡Naxcax̱ yataxe i wüxi i 
goyexü̃ i línuchinaxcax̱! ¡Rü ñu̱xũchi cugü namaxã igoye! ¡Natürü taxũtáma 
cuyawaixẽxẽ! ==ñanagürü choxü̃. 
2Rü choma rü naxcax̱ chayataxe ga yema goyexü̃, yema Cori ya Tupana choxü̃ 
muxü̃ãcüma, rü ñu̱xũchi chaugü namaxã chigoye. 
3Rü yexguma ga Cori ya Tupana rü wena chomaxã nidexa rü ñanagürü 
choxü̃: 
4—¡Nayaxu i ngẽma goyexü̃ i naxcax̱ cutaxexü̃ i cugü namaxã quigoyexü̃! ¡Rü 
ñu̱xũchi natü i Eufrátewa naxũ rü ngẽxma wüxi ya nutamachatex̱egu 
yanacu̱x! ==ñanagürü choxü̃. 
5Rü yexguma ga choma rü natü ga Eufrátewa chaxũ rü yexma wüxi ga 
nutamachatex̱egu chayanacu̱x ga yema goyexü̃, yema Cori ya Tupana choxü̃ 
muxü̃ãcüma. 
6Rü muxü̃ma ga ngunexü̃guwena ga Cori ya Tupana rü choxü̃ ñanagürü: —
¡Ngéma natü i Eufrátewa naxũ rü nua nange i ngẽma goyexü̃ i cuxü̃ ngẽxma 
chayarücu̱xẽẽxü̃! ==ñanagürü. 
7Rü choma rü natü ga Eufrátewa chaxũ, rü yema nutamachatex̱egu naxcax̱ 
chadau. Rü yema nachica ga nagu chayacúxü̃gu nüxü̃ ichayangau ga yema 
goyexü̃. Rü chanayaxu, natürü marü nangau rü taxuwama name. 
8-9Rü yexguma ga Cori ya Tupana rü wena chomaxã nidexa rü choxü̃ 
ñanagürü: —Rü ngẽma goyexü̃rüxü̃ tátama ichayanaxoxẽxẽ nax nügü 
yacuax̱üü̃güxü̃ i Yudáanecüãx̱gü rü Yerucharéü̃cüãx̱gü. 

10Rü ñaa duü̃xü̃gü i chixexü̃gu maxẽxü̃ rü tama naga naxĩnüechaü̃ i chorü 
mugü, rü nanaxügü i ngẽma norü ngúchaü̃ i chixexü̃ i naãẽwa nagu 
naxĩnüexü̃. Rü tupananetachicünax̱ãgüwe narüxĩ nax nüxü̃̃́ napuracüexü̃cax̱ 
rü nüxü̃ yacuax̱üü̃güxü̃cax̱. Rü ngẽma goyexü̃ i taxuwama mexü̃rüxü̃ nixĩgü 
i ngẽma duü̃xü̃gü. 
11Rü ñoma goyexü̃ i yigümenax̱ãwa itúãchixü̃rüxü̃ chaugüna 
chayaxũ̱xgüxẽxẽ ga guxü̃ma ga yema Iraéanecüãx̱gü rü Yudáanecüãx̱gü ga 
duü̃xü̃gü nax yemaacü chorü duü̃xü̃gü yaxĩgüxü̃cax̱ rü togü i duü̃xü̃güxü̃ 
nüxü̃ nacuax̱ẽẽgüxü̃cax̱ i chauéga. Yerü chanaxwax̱e nax choxü̃ 
natachigaxẽẽgüxü̃cax̱ rü chorü mexü̃ nawa ngóxü̃cax̱. Natürü ga nümagü rü 
tama chauga naxĩnüechaü̃. Rü chomatama ya Cori ya Tupana nixĩ i nüxü̃ 
chixuxü̃ i ngẽma ore ==ñanagürü choxü̃. 

To i cua̱xruxü̃ nachiga i ngẽma poxcu i Iraétanüxü̃ca̱x tá ínguxü̃ 

12Rü nüma ga Cori ya Tupana rü choxü̃ ñanagürü: —¡Ngẽma duü̃xü̃gümaxã 
idexa rü ñanagürü nüxü̃! “Nüma ya Cori ya Iraétanüxü̃arü Tupana rü 
ñanagürü: ‘Ngexü̃rüüxü̃mare i tüxü̃ rü name nax bínumaxã penaxüãcuxü̃’, 
ñanagürü. Rü nüma ya Iraétanüxü̃ rü ñaãcü tá cuxü̃ nangãxü̃ rü ñanagürügü 
tá: ‘¿Cuxcax̱ rü tama nüxü̃ tacuax̱ nax ngẽxü̃rüü̃xü̃mare i tüxü̃ rü bínumaxã 
taxüãcuxü̃?’ ñanagürügü tá. 
13Rü cuma rü ñaãcü tá cunangãxü̃gü: ‘Cori ya Tupana rü ñanagürü: Choma 
rü tá bínumaxã chanangãxẽxẽxẽ i guxü̃ma i ñaa nachixü̃anewa maxẽxü̃ i 
duü̃xü̃gü, rü ãẽx̱gacügü i Dabíarü tochicaxü̃wa rütogüxü̃, rü chacherdótegü, 
rü orearü uruü̃gü, rü ñu̱xũchi guxü̃ma i ngẽma Yerucharéü̃wa maxẽxü̃. 
14Rü ngẽmawena i choma rü tá nügü chanadaixẽxẽ i ngẽma duü̃xü̃gü. Rü 
ñoma tüxü̃ yapuxẽẽxü̃rüxü̃ tá nügü nixĩgüxẽxẽ. Rü ngẽxgumarüxü̃ ta i ngẽma 
nanatügü rü nanegümaxã tá nügü nadai. Rü taxũtáma choxü̃̃́ 
nangechaxü̃tümüxü̃gü. Rü taxũtáma nüxü̃̃́ nüxü̃ charüngüma i norü chixexü̃ 
i naxügüxü̃. Rü choma rü tá ichayanaxoxẽxẽ, rü taxũtáma nüxü̃ changechaü̃. 
Rü chomatama ya Cori ya Tupana nixĩ i nüxü̃ chixuxü̃ i ngẽma’ ” 
==ñanagürü ya Cori ya Tupana. 

Ucu̱xẽgü ga Iraétanüxü̃ca̱x ixĩxü̃ 

15Yeremía rü Iraétanüxü̃xü̃ ñanagürü: —Pa Iraétanüxü̃x, Cori ya Tupana rü 
nidexa. ¡Rü mea iperüxĩnüe rü taxṹ i nüxü̃ pexoexü̃ i ngẽma pemaxã nüxü̃ 
chixuxü̃! Erü Cori ya Tupanaarü ore nixĩ. 
16¡Rü Cori ya Tupanaxü̃ picuax̱üxü̃gü naxü̃pa nax nüma waanexü̃ 
ínanguxẽẽxü̃ rü naxü̃pa nax yima max̱pǘnegü ya waanexü̃wa ngẽxmagünegu 
peyacaipetütanüxü̃, rü naxü̃pa nax waanexü̃ i ãũcümaxü̃xü̃ 
yanguxuchixẽxẽãxü̃ i ngẽma ngóonexü̃ i ípenanguxẽxẽxü̃! 
17Rü ngẽxguma taxũtáma ipexĩnüegu i ngẽma pemaxã nüxü̃ chixuxü̃, rü 
choma rü chaxica tátama chaxaxu nagagu nax pegü picuax̱üü̃güxü̃. Rü 
chauxetüwa tá inarüyaegü i ngẽma chauxgüxü̃etü, erü perü uanügü rü tá 
pexü̃ ínayauxü̃ rü tá pexü̃ nigagü i pemax nax Cori ya Tupanaarü duü̃xü̃gü 
pixĩgüxü̃ ==ñanagürü ga Yeremía. 

Ore i Tupana ãẽ̱xgacüca̱x nüxü̃ ixuxü̃ 

18Cori ya Tupana rü Yeremíaxü̃ ñanagürü: —¡Ãẽx̱gacümaxã rü naémaxã nüxü̃ 
ixu i ñaa ore: “¡Ipechigü i ngẽma perü tochicaxü̃wa rü ñaxtüanewamare 
perütogü! Erü marü taxũtáma ãẽx̱gacügü pixĩgü, rü ngẽma perü ngax̱cueruxü̃ 
rü marü taxũtáma peeruwa nangẽxma”, ñanagürü. 
19Rü yima Négueanearü ĩanegü rü norü uanügü rü nüxü̃ ínachomaeguãchi rü 
taxúema taxüpetü. Rü guxü̃ma i Yudátanüxü̃ rü to i nachixü̃anewa nanagagü. 
20¡Rü pedaunagütanü rü nüxü̃ pedau̱̱x nax ñuxãcü nórtewaama ne naxĩxü̃ i 
uanügü! Rü ñu̱xmax, Pa Yerucharéü̃x, ¿Ngexü̃gü nixĩ i ngẽma chorü duü̃xü̃gü 
i cuxna nüxü̃ chadauxẽxẽxü̃ rü cugü namaxã quicuax̱üxü̃? 

Cori ya Tupana rü nüxü̃ nixu nax ínawoxü̃xü̃ tá i Iraétanüxü̃ 

21¿Rü tax̱acüxü̃ tá quixu, Pa Yerucharéü̃x, i ngẽxguma ngẽma cumatama 
cungúexẽxẽxü̃ i duü̃xü̃gü cumaxã icuax̱gu? Rü tá ngúxü̃ cuxcax̱ ínangu ñoma 
wüxi ya ngexe ya ãxacüxe ya ngu̱xnecaxerüxü̃. 
22Rü ngẽxguma cugüna cucax̱gu nax tax̱acücax̱ cuxü̃ naxüpetüxü̃ i ngẽma 
guxchaxü̃, rü name nax nüxna cucuax̱ãchixü̃ nax ngẽma taxü̃ i curü 

chixexü̃gagu yixĩxü̃ i ngẽma cuxcax̱ ínguxü̃. Rü yemacax̱ nixĩ ga cuxü̃ 
ínacuxü̃xü̃nexü̃ rü cugu yadauxcüraxü̃güxü̃. 
23¿Rü nüxü̃̃́ natauxchaxü̃ i wüxi i waxüxü̃ i duü̃xü̃ nax nügü nacho̱xẽxẽxü̃? 
¿Rü nüxü̃̃́ natauxchaxü̃ i wüxi i ai nax iyanaxoxẽẽãxü̃ i namatü? Rü 
ngẽxgumarüxü̃ ta i pema nax chixexü̃gu pemaxẽxü̃, rü taxucürüwama mexü̃ 
pexü. 
24Rü ngẽmacax̱ tá pexü̃ chawoone ñoma chianexü̃wa ne ũcü ya buanecü maxẽ 
ya pacü woonecürüxü̃. 
25Rü ngẽma nixĩ i penaxwax̱exü̃, Pa Iraétanüxü̃, rü ngẽma nixĩ i pexna üxü̃ 
nax pemaxã chanaxüxü̃. Rü chomatama ya Cori ya Tupana nixĩ i nüxü̃ 
chixuxü̃ i ngẽma. Rü pema rü choxü̃ perüngümae rü nüxü̃̃́ peyaxõgü ga yema 
tupananetachicünax̱ãgü ga taxuwama mexü̃. 
26Rü ngẽmacax̱ ñoma wüxi i duü̃xü̃ i báitücuxü̃rüxü̃ tá pexü̃ chaxãneexẽxẽ. 
27Rü pemax, Pa Yerucharéü̃cüãx̱, marü nüxü̃ chadau i ngẽma perü ngúchaü̃gü 
i chixexü̃gü, rü ñoma nai ya ngexü̃maxã nax ípepegüxü̃rüxü̃ pixĩgü, rü ngẽma 
pecüma i chixexü̃ nax pengeãẽgüxü̃, rü ngẽma chixexü̃ i pecüma i 
ngüchitaerugüxü̃wa rü naanegüwa pexüxü̃. Rü wüxi i taxü̃ i ngechaü̃ nixĩ i 
cuxcax̱, Pa Yerucharéü̃x. ¿Rü ñuxgura tá ta nüxü̃ curüxoxü̃ nax chixexü̃maxã 
cugü cuxãũãchixü̃? ==ñanagürü ya Cori ya Tupana. 

Yeremía 14 

Yudáanewa rü Yerucharéü̃wa rü nipaane 

1Rü yema nax yapagüanexü̃gagu rü Cori ya Tupana rü Yeremíamaxã nidexa 
rü ñanagürü nüxü̃: 
2—Yudáanecüãx̱gü rü nangechaü̃gü rü naxauxe. Rü norü ĩanegücüãx̱ i 
duü̃xü̃gü rü nanaxĩx̱ãchiãẽgü rü waixü̃müanegu nicama. Rü ngẽma 
Yerucharéü̃cüãx̱gü rü ngúxü̃ ningegü rü ngẽmacax̱ aita naxüe. 
3Rü ngẽma diẽruãx̱güxü̃ rü norü puracütanüxü̃xü̃ dexáwa namugü. Rü 
nümagü i ngẽma norü puracütanüxü̃ rü puchugüwa dexáwa naxĩ. Natürü 
ngẽma puchugüwa rü taxuxü̃ma i dexáxü̃ inayangaugü. Rü ingeãcuxü̃ i norü 

tü̃xü̃gümaxã nawoegu. Rü ngẽmacax̱ naxoegaãẽgü rü norü ãnemaxã nügü 
nidüxchiwegü. 
4Rü yíxema naanewa puracüexe rü taxoegaãẽgü rü ãnemaxã tügü 
tidüxchíwegü, erü taguma napu, rü ngẽmacax̱ nipagüane. 
5Rü woo ngẽma cowügü rü naxacügü ya ngexwaca ixíraxe naanewa tüxü̃ 
nawogü, erü nataxuma ya maxẽ nax nangóoxü̃cax̱. 
6Rü ngẽma búrugü i naixnecücüãx̱ rü chianexü̃arü ngüchitaerugügu nachigü 
nax ñoma ngowagürüxü̃ buanecü ngéma nangü̃xcuemagüxü̃cax̱. Natürü 
ngẽxma taiyamaxã niyuãchitanü erü nataxuma ya maxẽ ya nangõ̱xgüãcü 
==ñanagürü ya Cori ya Tupana. 

Yeremía rü duü̃xü̃güégagu Cori ya Tupanana naca 

7Rü nüma ga Yeremía rü Cori ya Tupanaxü̃ ñanagürü: —¡Pa Corix, nüxü̃ 
tacuax̱ nax cupex̱ewa poraãcü chixexü̃ taxüxü̃, natürü tanaxwax̱e nax toxü̃ 
curüngü̃xẽẽxü̃ nax ngẽmaãcü i duü̃xü̃gü cuxü̃ natachigaxẽẽxü̃cax̱. Rü 
muẽx̱pü̱xcüna tama cuga taxĩnüe rü poraãcü cupex̱ewa chixexü̃ taxü. 
8Pa Tupanax, cuxü̃̃́ nixĩ i tayaxõgüxü̃ i toma i Iraétanüxü̃. Rü cuma nixĩ i toxü̃ 
ícunguxü̃xẽẽxü̃ i ngẽxguma guxchaxü̃wa tangexmagügu. ¿Rü tax̱acücax̱ i 
ñu̱xma rü to i nachixü̃anecüãx̱rüxü̃ quixĩ i ñaa tochixü̃anewa? ¿Rü tax̱acücax̱ 
ñoma wüxi i duü̃xü̃ i to i nachixü̃anewa ne ũxü̃ rü paxaãchi nuxã 
ípemarexü̃rüxü̃ quixĩ? 
9¿Rü tax̱acücax̱ ñoma wüxi i yatü i naxĩxãchiãẽxü̃rüxü̃ quixĩ? ¿Rü tax̱acücax̱ 
ñoma wüxi i churara i taxuacüma tüxü̃ rüngü̃xẽẽxü̃rüxü̃ quixĩ? Natürü, Pa 
Corix, cuma rü totanüwa cungexma, rü guxü̃ma i toma nüxü̃ tacuax̱ nax curü 
duü̃xü̃gü tixĩgüxü̃. ¡Rü taxṹ i toxü̃ ícuwogüxü̃! ==ñanagürü ga Yeremía. 
10Rü nüma ya Cori ya Tupana rü ñanagürü nachiga i ngẽma Iraétanüxü̃: —
Ñaa duü̃xü̃gü rü norü me nixĩ nax choxna yaxĩgachixü̃ naxcax̱ i 
tupananetagü. Rü ngẽmacax̱ tama taãẽãcüma nüxü̃ chadawenü. Rü ñu̱xma 
rü tá nüxna chacuax̱ãchi i norü pecadugü, rü tá nüxna chaca naxcax̱ i norü 
chixexü̃ ==ñanagürü. 

11Rü nüma ga Cori ya Tupana rü choxü̃ ñanagürü: —¡Taxṹ i choxü̃ cucaa̱x̱ü̃xü̃ 
nax ñaa duü̃xü̃gümaxã mexü̃ chaxüxü̃cax̱! 
12Rü woo tá muẽx̱pü̱xcüna cuxaureãcüma cuyumüxẽgu, rü taxũtáma nüxü̃ 
chaxĩnü i ngẽma curü yumüxẽwa choxna naxcax̱ cucaxü̃. Rü woo tá ãmaregü 
i naxü̃nagü rü trigutex̱e chau̱̱xcax̱ ícuguxgu rü taxũtáma namaxã chataãxẽ. 
Rü daimaxã, rü taiyamaxã, rü dax̱aweanemaxã tá chanadai ==ñanagürü 
choxü̃. 
13Rü choma chanangãxü̃ rü ñachagürü nüxü̃: —Natürü, Pa Corix, ngẽma 
duü̃xü̃güarü orearü uruü̃gü rü namaxã nüxü̃ nixugüe rü nataxutama i dai, rü 
taiya, rü cuma rü guxü̃gutáma nüxna cunaxã i taãxẽ i ñaa nachicawa 
==ñachagürü nüxü̃. 
14Rü yexguma ga nüma ga Cori ya Tupana rü choxü̃ nangãxü̃ rü ñanagürü: 
—Ngẽxguma chauégagu ngẽmaxü̃ yaxugügu i ngẽma duü̃xü̃güarü orearü 
uruü̃gü, rü doraxü̃ nixugümare. Rü tama choma ichanamuãchitanü, rü bai 
nax choma namaxã nüxü̃ chixuxü̃, rü bai nax ñuxgu namaxã chidexaxü̃. Rü 
ngẽma nüxü̃ nadaugüxü̃ rü doramare nixĩ. Rü ngẽma nax nango̱xetügüxü̃ rü 
tama aixcüma nixĩ. Rü ngẽma ore rü nügüãẽwa nayauxgümarexü̃ nixĩ. Rü 
ngẽma nixĩ i ngẽma orearü uruü̃güneta nüxü̃ ixugügüxü̃. 
15Rü choma ya Cori ya Tupana, rü ñachagürü nachiga i ngẽma orearü 
uruü̃güneta i tama choma chamugüãcüma chauégagu nüxü̃ ixugüxü̃ nax 
nataxuxü̃táma i dai rü taiya i ñaa nachixü̃anewa. Rü nüma i ngẽma orearü 
uruü̃güneta rü daigu rü taiyamaxã tá nayue. 
16Rü ngẽma duü̃xü̃gü i natanüwa nüxü̃ yanaxugüxü̃ i ngẽma ore i tama 
aixcüma ixĩxü̃ rü naxmax̱gümaxã, rü nanegümaxã, rü naxacügümaxã tá 
daigu rü taiyamaxã nayue. Rü ngẽma naxü̃negü rü Yerucharéü̃arü namagüwa 
tá ninuamare, rü taxúetama itanatax̱gü. Rü ngẽmaãcü tá nixĩ i 
naxütanügüãxü̃ i norü chixexü̃gü i ngẽma duü̃xü̃gü. 
17¡Rü cumax, Pa Yeremíax, rü duü̃xü̃gümaxã nüxü̃ ixu i ñaa ore rü ñanagürü 
nüxü̃! “Choma rü taguma íchayachaxãchi nax ngunecü rü chütacü chaxaxuxü̃ 



2188 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

nagagu i ngẽma taxü̃ i ãũcümaxü̃ i tá chorü duü̃xü̃güxü̃ ngupetüxü̃. Erü 
ngẽma guxchaxü̃ i tá nüxü̃ ngupetüxü̃ rü nataxüchi. 
18Rü ngẽxguma tá naanewa chaxũxgu, rü tá nüxü̃ chadau i ngẽma daigu 
yuexü̃ i duü̃xü̃gü. Rü ngẽxguma ĩanegu chaxücugu, rü tá nüxü̃ chadau i 
duü̃xü̃gü i taiyamaxã iyuetanüxü̃. Rü woo ngẽma orearü uruü̃gü, rü ngẽma 
chacherdótegü rü wüxi i nachixü̃ane i tama nüxü̃ nacuax̱güxü̃wa tá 
nanagagü” ==ñanagürü. 

Yeremía rü Cori ya Tupanana naca 

19Rü nüma ga Yeremía rü Cori ya Tupanana naca rü ñanagürü: —Pa Corix, 
¿rü guxü̃gutáma ex̱na Yudátanüxü̃xü̃ cuxo? ¿Rü ex̱na düxwa marü tama 
yáxna namaxã cuxĩnü i ngẽma Chióü̃cüãx̱gü? ¿Rü tax̱acücax̱ poxcu i taguma 
gúxü̃maxã toxü̃ cupoxcue? Rü ítayanguxẽẽgü nax mea toxü̃ 
nangupetügüxü̃cax̱, natürü taxuxü̃ma i mexü̃ toxcax̱ ínangu. Rü ítayanguxẽxẽ 
nax taãxẽ toxcax̱ ínguxü̃, natürü ãũcümaxü̃xicatama toxcax̱ ínangu. 
20Rü nüxü̃ tacuax̱, Pa Corix, nax poraãcü chixexü̃ taxüxü̃, naxrüxü̃ ga yema 
nũxcümaü̃güxü̃ ga torü o̱xigü. Rü cupex̱ewa nixĩ i chixexü̃ taxügüxü̃. 
21¡Rü ngẽma cuéga i üünexü̃gagu, rü taxṹ i toxü̃ cuxoxü̃! ¡Rü taxṹ i nüxü̃ 
cuxoxü̃ ya yima ĩane ya curü tochicaxü̃ i üünexü̃ nawa ngẽxmane! ¡Rü nüxna 
nacuax̱ãchi ga yema curü uneta ga tomaxã cuxüxü̃, rü taxṹ i nüxü̃ 
curüngü̃maxü̃! 
22Pa Cori ya Tupana, nataxuma i tupananetachicünax̱ã i cuxrüxü̃ nüxü̃ cuáxü̃ 
nax napuxẽẽãxü̃. Rü taxucürüwa i dauxü̃guxü̃ i naane nüechamatama 
nanapuxẽxẽ. Rü cuma nixĩ i ícunanguxẽẽxü̃ ya pucü, rü cuma nixĩ i cunaxüxü̃ 
i guxü̃ma i tax̱acü i ngẽxmaxü̃. Rü cuma nixĩ i aixcüma torü Tupana quixĩxü̃. 
Rü ngẽmacax̱ nixĩ i cuxü̃tawa ítayanguxẽẽxü̃ i curü ngü̃xẽxẽ ==ñanagürü 
ga Yeremía. 

Yeremía 15 

Tupana nanaxunagü i poxcu 

1Nüma ya Cori ya Tupana rü ñanagürü choxü̃: —Rü woo chi Moiché rü 
Chamué nua chauxü̃tawa ĩxgu nax naétüwa yachogüexü̃cax̱ i ñaa duü̃xü̃gü, 
rü marü taxũchima nüxü̃̃́ ichaxĩnü nax choxü̃̃́ nangechaü̃tümüxü̃güxü̃ i ñaa 
duü̃xü̃gü. ¡Rü namaxã nüxü̃ ixu rü choxna yaxĩgachitanü! 
2Rü ngẽxguma tá cuxna nacagügu ¿rü ngextá chi itaxĩxü̃? ñagügu, rü 
chauégagu tá ñacurügü nüxü̃: “Yíxema marü tümamaxã naxuegugüxe nax 
dax̱aweanemaxã tayuexü̃, rü dax̱aweanemaxã tá tayue. Rü yíxema marü 
tümamaxã naxuegugüxe nax daigu tayuexü̃ rü daigu tá tayue. Rü yíxema 
marü tümamaxã naxuegugüxe nax taiyamaxã tayuexü̃ rü tá taiyamaxã tayue. 
Rü yíxema marü tümamaxã naxuegugüxe nax ítawoxü̃xü̃ i ñaa nachixü̃anewa 
rü tá ítawoxü̃” ==ñanagürü. 
3Rü choma ya Cori ya Tupana rü nüxü̃ chixu rü ñachagürü: —
Naxãgümücüraü̃xü̃ i poxcu tá pexcax̱ íchanguxẽxẽ. Rü daigu tá pexü̃ nadai, 
rü airugü tá pexü̃ nitúgü, rü ngurucugü tá pexü̃ nangõ̱xgü, rü ñu̱xũchi naeü̃gü 
i idüraexü̃ tá pexü̃ nangõ̱xcu. 
4Rü guxü̃táma i nachixü̃anegüarü duü̃xü̃gü rü tá naxcax̱ namuü̃e i ngẽma 
poxcu i Yudáanecüãx̱maxã chaxueguxü̃ nagagu ga yema chixexü̃ ga 
Yudáanearü ãẽx̱gacü ga Manaché ga Echequía nane üxü̃ ga Yerucharéü̃wa. 
5¿Rü texéaxü̃̃́ tá pengechaü̃tümüxü̃gü, Pa Yerucharéü̃cüãx̱gü? ¿Rü texé tá 
pemaxã tixauxãchi? ¿Rü texé tá pexcax̱ taxoegaãxẽ rü ítaca nax ñuxãcü pexü̃ 
nangupetüxü̃? 
6Rü pemax, Pa Yerucharéü̃cüãx̱güx, rü choxü̃ ípetax̱ rü choxna 
pexãgücax̱wegümare. Rü choma ya Cori ya Tupana nixĩ i nüxü̃ chixuxü̃ i 
ngẽma. Rü ngẽma perü chixexü̃gagu rü choma rü marü düxwa chipa nax 
pemaxã yáxna chaxĩnüxü̃, rü ngẽmacax̱ i ñu̱xma rü tá pexü̃ chapoxcue nax 
peyarüxoxü̃cax̱. 
7Rü ñoma maxẽarü pagüxü̃rüxü̃ tá pexü̃ chawoone, rü ñaa nachixü̃anearü 
ĩanegüwa tá pexü̃ íchamuxü̃. Rü tá chayangenexẽxẽgü rü 



2190 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

chayangexacüxẽxẽgü i ngẽma chorü duü̃xü̃gü. Rü tá chanadai, erü tama nüxü̃ 
narüxoechaü̃ i ngẽma chixexü̃ ga nagu namaxẽxü̃. 
8Rü yima márpechinüwa ngẽxmacü ya naxnücütex̱earü mumae tá tüxü̃ 
íchayaxügüxẽxẽ ya yíxema yutegüxe i Yerucharéü̃wa. Rü tocuchigu tá tüxü̃ 
chadai ya yíxema mamagü ya ingẽxtü̱xünegüxe. Rü ngürüãchi tá tümatanügu 
chananguxẽxẽ i ngẽma taxü̃ i ngúxü̃ rü muü̃. 
9Rü yíxema mamagü ya muxacüxe rü tá tiyuãchitanü. Rü tá tingearü 
buanecüãx̱gü nax tingü̃ãtanücüüxü̃cax̱ rü cugüruü̃gü tá tixĩgü erü nayue i 
tümaxacügü. Rü ngẽma ngóonexü̃ rü waanexü̃xü̃ tá tümacax̱ 
nayanguxuchigü. Rü poraãcü tá taxãneexü̃chi rü taxuwatáma time. Rü 
yíxema maxü̃̃́xẽ íyaxügüxe rü ngẽma tümaarü uanügüxü̃ tá tüxü̃ chadaixẽxẽ. 
Rü choma ya Cori ya Tupana nixĩ i nüxü̃ chixuxü̃ i ngẽma chorü ore 
==ñanagürü ya Cori ya Tupana. 

Yeremía rü ngechaü̃ãcüma nidexa 

10Poraãcü changechaü̃, Pa Máx, nax ñoma i naanewa choxü̃ cungo̱xẽẽxü̃. Rü 
narümemae chi nixĩ ga nax chayuxü̃ ga noxritama chabuxgu, erü guxü̃wama 
i ngextá íchaxũxü̃wa rü duü̃xü̃gü rü chauxchi naxaie. Rü woo taguma texéaxü̃̃́ 
chananangetanü rü taguma texé choxü̃̃́ tanangetanü, natürü guxü̃ma i 
duü̃xü̃gü rü chixexü̃ chomaxã nixugüe. 
11Natürü nüetama, Pa Corix, nax chixexü̃ chomaxã yaxugüexü̃. Erü cuma rü 
meama nüxü̃ cucuax̱ nax aixcüma mea chayanguxẽẽxü̃ i ngẽma puracü i 
choxna cuxãxü̃ rü poraãcü cupex̱ewa naétüwa chachogüxü̃ i ngẽma chorü 
uanügü nax ícunanguxü̃xẽẽxü̃cax̱ nawa i ngẽma norü guxchaxü̃gü i nagu 
namaxẽxü̃. 

Tupana nanaxunagü nax Iraétanüxü̃xü̃ napoxcuxü̃ 

12Rü Tupana rü ñanagürü: —¿Texé tá nüxü̃ tarüporamae i ngẽma duü̃xü̃gü i 
nórtewaama ne ĩxü̃ i ñoma fierurüxü̃ rü bróũcherüxü̃ poraxüchixü̃? 
13Rü ngẽma perü pecadugügagu, Pa Iraétanüxü̃x, rü tá perü uanügüna 
chanana i perü ngẽmaxü̃gü, rü perü diẽrugü, rü guxü̃ma i tax̱acü i pexü̃̃́ 
ngẽxmaxü̃ i perü naanewa nax nüma yanaxãxü̃cax̱. 

14Rü ñu̱xma rü tá perü uanügümex̱ẽwa pexü̃ changexmagüxẽxẽ, rü wüxi i 
naane i tama nüxü̃ pecuáxü̃wa tá pexü̃ nagagü. Erü poraãcüxüchima pemaxã 
chanu rü ñoma wüxi ya üxü ya pexü̃ iguxü̃rüxü̃ tá pexü̃ chagu̱xẽxẽ 
==ñanagürü ya Tupana. 

Yeremía rü Tupanana nacaama 

15Rü yexguma ga Yeremía rü Tupanaxü̃ nangãxü̃ rü ñanagürü: —Pa Corix, Pa 
Tupanax, cuma nüxü̃ cucuax̱ i guxü̃ma. ¡Rü choxna nacuax̱ãchi rü paxa nua 
naxũ rü choxü̃ yarüngü̃xẽxẽ! ¡Rü choxü̃ naxütanü rü napoxcue i ngẽma 
chowe ingẽxü̃tanüxü̃! ¡Rü taxṹ i yáxna namaxã cuxĩnüxü̃ rü nüxü̃̃́ 
cunatauxchaxẽxẽxü̃ nax choxü̃ yamax̱güxü̃! ¡Rü dücax, nagu rüxĩnü nax 
cuxcax̱ yixĩxü̃ i poraãcü ngúxü̃ chingexü̃! 
16Rü yexguma chomaxã quidexagu rü choma rü chanayaxu ga curü ore. Rü 
yema curü ore nixĩ ga choxü̃ poraxẽẽxü̃ rü choxü̃ taãẽxẽẽxü̃ erü curü duü̃xü̃ 
chixĩ, Pa Corix, Pa Tupana ya Guxü̃étüwa Ngẽxmacüx. 
17Rü choma rü tama namaxã chaxãmücü i ngẽma duü̃xü̃gü i norü 
petaguxicatama rüxĩnüexü̃. Rü yexguma cuma choxü̃ cuyaxu̱xgucürüwatama 
rü marü chaxicatama ichayarüxũü̃xü̃. Erü cuma naxchi choxü̃ cuxaixẽxẽ i 
ngẽma duü̃xü̃gücüma i chixexü̃. 
18¿Rü tax̱acücax̱ i ngẽma ngúxü̃ i chingexü̃ rü taguma choxü̃ nangupetü? ¿Rü 
tax̱acücax̱ i ngẽma chorü o̱xri rü nangearü üxü̃ã̃́xü̃, rü tama inaxĩnüchaü̃xü̃ i 
üxü̃güwa? Rü cuma rü chau̱̱xcax̱ rü ñoma wüxi i natü i ngearü dexáã̃́xü̃rüxü̃ 
chomaxã quixĩ ==ñanagürü ga Yeremía. 

Cori ya Tupana rü Yeremíaxü̃ nangãxü̃ga 

19Rü nüma ga Cori ya Tupana rü Yeremíaxü̃ nangãxü̃ rü ñanagürü: —
Ngẽxguma chau̱̱xcax̱ cutaegu̱xgu, rü wena tá cuxü̃ chayaxu rü choxü̃̃́ tá 
cupuracü. Rü ngẽxguma chi nüxü̃ curüxoxgu nax natücax̱mamare 
quidexamarexü̃, rü chi nüxü̃ quixuxgu i ore i aixcüma mexü̃, rü cuma tá nixĩ 
i aixcüma chorü orearü uruxü̃ quixĩxü̃. Rü name i nüma i duü̃xü̃gü cuxcax̱ 
nawoegu, natürü tama name nax cuma naxcax̱ cutaeguxü̃. 

20Choma rü ñoma wüxi i naxtapü̱x i bróũchenaxcax̱ i taxúema nüxü̃ 
rüyexeramaexü̃rüxü̃ tá cuxü̃ chixĩxẽxẽ napex̱ewa i ñaa duü̃xü̃gü. Rü cumaxã 
tá nügü nadai, natürü taxũtáma cuxü̃ narüyexeramaegü. Erü choma rü 
cumaxã tá changexma nax cuxü̃ íchapoxü̃xü̃cax̱ rü cuxü̃ 
íchanguxuchixẽẽxü̃cax̱. Rü choma ya Cori ya Tupana nixĩ i nüxü̃ chixuxü̃ i 
ngẽma chorü ore. 
21Rü naxmex̱wa tá cuxü̃ íchanguxuchixẽxẽ i ngẽma duü̃xü̃gü i chixexü̃gu 
maxẽxü̃. Rü naxmex̱wa tá cuxü̃ íchanguxuchixẽxẽ i ngẽma duü̃xü̃gü i 
máetagüxü̃! ==ñanagürü ga Cori ya Tupana. 

Yeremía 16 

Yeremía nanayaxu i Cori ya Tupanaarü mugü 

1-2Cori ya Tupana rü chomaxã nidexa, rü ñanagürü choxü̃: —Pa Yeremíax, 
¡taxṹ i nagu cuxãmaxü̃ rü taxṹ i ñaa nachixü̃anewa cuxü̃̃́ nangẽxmaxü̃ ya 
cunegü rü cuxacügü! 
3Erü choma ya Cori ya Tupana rü tá cumaxã nüxü̃ chixu nax tax̱acü tá nüxü̃ 
ngupetüxü̃ i ngẽma duü̃xü̃gü nanegü rü naxacügü i ñaa nachixü̃anegu buexü̃ 
rü ñu̱xũchi ngẽma papagü rü mamagü i nüxü̃̃́ nangẽxmaxü̃ ya nanegü rü 
naxacügü. 
4Rü dax̱aweanegü i ãũcümaxü̃maxã tá nayue, rü taxúetama naxcax̱ taxauxe, 
rü bai tá texé inatax̱güxü̃. Rü ñoma naü̃rüxü̃ tá waixü̃müanewa nawogümare. 
Rü daigu tá nayue, rü ñu̱xũchi taiyamaxã tá nayue. Rü ngẽma naxü̃negü rü 
ngurucugü rü naeü̃gü i idüraexü̃ tá nanangõ̱xgü ==ñanagürü. 
5Rü nüma ya Cori ya Tupana rü ñanagürü ta choxü̃: —¡Taxṹ i nagu cuxücuxü̃ 
ya wüxi ya ĩpata ya ngechaü̃ nawa ngẽxmane naxcax̱ i wüxi i yuxü̃! ¡Rü taxṹ 
i cuxaxuxü̃ naxcax̱ i ngẽma yuxü̃ rü taxṹ icunango̱xẽẽxü̃ nax naxcax̱ 
cungechaxü̃xü̃ i ngẽma yuxü̃! Erü ñaa duü̃xü̃gü rü nüxna chayaxũgachixẽxẽ 
i chorü taãxẽ, rü chorü ngechaü̃, rü chorü ngechaü̃tümüxü̃. Rü choma ya Cori 
ya Tupana nixĩ i nüxü̃ chixuxü̃ i ngẽma. 

6Rü ngẽma duü̃xü̃gü i diẽruãx̱güxü̃ rü ngẽma ngearü diẽruãx̱güxü̃ rü tá nayue 
i ñaa nachixü̃anewa. Rü taxúetama itanatax̱gü, rü bai tá texé naxcax̱ auxexü̃, 
rü bai tá texé tügü tawítüxü̃ne rüex̱na tügü tabai̱x̱eru nax ngẽmaãcü 
tanango̱xẽẽxü̃ nax naxcax̱ tangechaxü̃xü̃ i ngẽma yuexü̃. 
7Rü taxúetama texé i taxü̃ i õna taxü naxcax̱ i natanüxü̃ i ngẽma yuexü̃, nax 
ngẽmaãcü nataãẽgüxü̃cax̱. Rü woo ngẽxguma nanatü rüex̱na naé yu̱xgu rü 
taxúetama tanataãẽxẽẽgü i tümatanüxü̃. 
8¡Rü ngẽxgumarüxü̃ tá ta taxũtáma nagu cuxücu ya yima ĩpata ya taxü̃ i õna 
nawa ínangõ̱xgüne, rü bai tá nax natanüwa curütoxü̃ nax namaxã 
cuchibüxü̃cax̱ rü cuxaxexü̃cax̱! 
9Erü choma ya Cori ya Guxãétüwa Ngẽxmacü ya Iraétanüxü̃arü Tupana ixĩcü, 
rü nüxü̃ chixu, rü ñachagürü: “Choma rü ñaa nachixü̃anewa tá 
ichayanaxoxẽxẽ i ngẽma petagüarü wiyaegü rü ngẽma taãẽgüarü wiyaegü, 
rü ñu̱xũchi ngẽma ngĩgüarü wiyaegü. Rü ngẽma rü perü ngunexü̃gügu 
tátama nixĩ i nangupetüxü̃, rü pexetügümaxã tátama nixĩ i nüxü̃ pedauxü̃”. 
10Rü ngẽxguma tá duü̃xü̃gümaxã nüxü̃ quixuxgu i ñaa ore, rü tá cuxna 
nacagü, rü ñanagürügü tá: “¿Rü tax̱acücax̱ ya Cori ya Tupana rü toxcax̱ 
ínanangu̱xẽxẽ i ngẽma taxü̃ i guxchaxü̃? ¿Rü tax̱acü i chixexü̃ napex̱ewa taxü 
ya yimá torü Cori ya Tupana?” ñanagürügü tá. 
11Rü cuma rü ñaãcü tá cunangãxü̃gü: “Cori ya Tupana rü nüxü̃ nixu rü 
ñanagürü: ‘Rü ngẽma tá pexü̃ nangupetü yerü yema nũxcümaü̃güxü̃ ga perü 
o̱xigü rü choxna nixĩgachi rü tupananetachicünax̱ãgüwe narüxĩ, rü naxcax̱ 
nangutaquex̱egü rü nüxü̃ nicuax̱üü̃gü. Rü nümagü rü choxü̃ ínatax̱gü rü tama 
nayanguxẽẽgü ga yema ucu̱xẽgü ga choma namaxã nüxü̃ chixuxü̃. 
12Rü pema rü yema nũxcümaü̃güxü̃ ga perü o̱xigüarü yexera chixexü̃ pexügü. 
Erü wüxichigü i pema rü penaxü i ngẽma chixexü̃gü i peãẽwa nagu 
perüxĩnüexü̃ rü ñu̱xũchi tama chauga pexĩnüe. 
13Rü ngẽmacax̱ tá nixĩ i pexü̃ íchawoxü̃xü̃ i ñaa naanewa rü wüxi i 
nachixü̃ane i pema rü ñu̱xũchi yema nũxcümaü̃güxü̃ ga perü o̱xigü tama 



2194 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

nüxü̃ cuax̱güxü̃wa tá pexü̃ chamugüxü̃. Rü ngéma tá nixĩ i ngunecü rü 
chütacü norü tupananetachicünax̱ãgüxü̃ picuax̱üü̃güxü̃. Choma rü taxũtáma 
marü pemaxã chixãũxãchi’ ”, ñacurügü nüxü̃ ==ñanagürü. 
14Rü nüma ya Cori ya Tupana rü nüxü̃ nixu rü ñanagürü: —Rü tá ínangugü i 
ngunexü̃gü i taxũtáma nagu ñapegügüxü̃: “¡Namaxü̃ ya Cori ya Tupana ga 
Equítuanewa Iraétanüxü̃xü̃gü ígaxü̃cü!” ñapegügüxü̃. 
15Rü ngẽma ngunexü̃gügu rü ñapegürügü tá: “¡Namaxü̃ ya Cori ya Tupana ya 
Iraétanüxü̃xü̃ ínguxü̃xẽxẽcü naxmex̱wa i ngẽma nórtewaama ngẽxmaxü̃ i 
nachixü̃ane rü naxmex̱wa i guxü̃ma i ngẽma togü i nachixü̃anegü i nagu 
iwoonexü̃!” ñapegürügü tá. Erü choma rü tá naxcax̱ pexü̃ chawoeguxẽxẽ i 
perü naane ga nũxcümaü̃güxü̃ ga perü o̱xigüna chaxãxü̃. 
16Natürü i ñu̱xma rü petanüwa tá chanamugü i muxü̃ma i perü uanügü nax 
ngẽmaãcü pexü̃ ínayauxü̃xü̃cax̱ ñoma choxni ínayauxü̃xü̃rüxü̃. Rü 
ngẽmawena rü petanüwa tá chanamugü i togü i perü uanügü i ñoma 
cueneetanüxü̃rüxü̃ pexcax̱ daugüxü̃ i guxü̃nema ya max̱pǘnegügu rü 
ngüchitaeruxü̃gügu rü woo nutagüarü ãxmaxü̃gügu nax pexü̃ nadai̱x̱ü̃cax̱. 
17Erü nüxü̃ chadau ga guxü̃ma ga yema chixexü̃ ga pexügüxü̃, erü chau̱̱xcax̱ 
rü taxuxü̃ma inicu̱x. Rü ngẽma perü pecadugü rü bai i wüxi i chau̱̱xchax̱wa 
icúxü̃. 
18Rü nawa tá ichanaxügü nax taxreex̱pü̱xcüna pexü̃ chapoxcuexü̃ naxcax̱ i 
perü chixexü̃gü rü perü pecadugü. Erü penaxãũãchixẽxẽ i chorü naane 
namaxã i ngẽma perü tupananetachicünax̱ãgü i ingearü maxü̃ã̃́xü̃. Rü yema 
naane ga guxü̃gucax̱ pexna chaxãxü̃wa rü penaxü ga yema chixexü̃gü ga 
naxchi chaxaixü̃ ==ñanagürü ga Cori ya Tupana. 

Yeremía rü Cori ya Tupanana nacaama 

19Rü choma i Yeremía rü Cori ya Tupanana chacaama rü ñachagürü: —Pa 
Corix ya Chorü Poraxẽẽruxü̃ rü Chorü Tüpechitaruxü̃, rü cuma nixĩ i choxü̃ 
ícupoxü̃xü̃ i ngẽxguma ãũcümaxü̃wa changexmagu. Rü cuxü̃tawa tá naxĩ i 
nachixü̃anecüãx̱gü i naane iyacuáxü̃wa ne ĩxü̃, rü cuxü̃ tá ñanagürügü: 
“Yema nũxcümaü̃güxü̃ ga torü o̱xigü rü yema taxuwama mexü̃ rü ngearü 

poraáxü̃ ga tupananetachicünax̱ãgü nixĩ ga namaxã natupanaãx̱güxü̃”, 
ñanagürügü tá. 
20“¿Rü namexü̃ ya yatü nax nümatama naxüaxü̃ i norü tupanagü? ¡Rü ngẽma 
tupananetachicünax̱ãgü rü tama aixcüma Tupana nixĩgü!” ==ñanagürü ga 
Yeremía. 

Cori ya Tupana rü Yeremíaxü̃ nangãxü̃ 

21Rü nüma ga Cori ya Tupana rü Yeremíaxü̃ nangãxü̃ rü ñanagürü: —
Ngẽmacax̱ i choma rü noxtacüma tá ngẽma duü̃xü̃güxü̃ chanawex̱ i chorü 
pora. Rü ngẽmaãcü tá nüxü̃ nacuax̱gü nax choma chixĩxü̃ ya Cori ya Tupana 
==ñanagürü. 

Yeremía 17 

Yudátanüxü̃arü pecadu rü norü poxcuchiga 

1Rü nüma ga Cori ya Tupana rü ñanagürü: —Pa Yudátanüxü̃x, ngẽma perü 
pecadu rü perü maxü̃ne ya itaixü̃negu naxümatü namaxã i purumáũ i 
fierunaxcax̱ i diamántepex̱exü̃. Rü ngẽxgumarüxü̃ ta perü ãmaregüarü 
guruü̃chatax̱curegu naxümatü i perü pecadugü. 
2-3Rü penegü rü pexacügü rü ta nüxna nacuax̱ãchie i ngẽma 
tupananetachicünax̱ãgüarü ãmaregüarü guruü̃gü rü ngẽma 
Acheráchicünax̱ãgü ga naigü ga itaetaxü̃tüxü̃wa rü ngüchitaerugüxü̃wa rü 
naanegüwa yexmagüxü̃. Rü ngẽma perü pecadugügagu rü tá togüxü̃ 
chanadexẽxẽ i ngẽma perü ngẽmaxü̃gü rü perü diẽrugü rü ngẽma perü 
tupananetachicünax̱ãgü i guxü̃ma i perü naanewa ngẽxmagüxü̃. 
4Rü perü pecadugügagu tá nüxna ípechoxü̃ i ngẽma naane ga pexna chaxãxü̃ 
nax perü yixĩxü̃cax̱. Rü ngẽma perü uanügümex̱ẽwa tá pexü̃ 
changexmagüxẽxẽ nawa i wüxi i naane i tama nüxü̃ pecuáxü̃. Erü ngẽma 
chorü nu rü ñoma wüxi ya üxüemarüxü̃ ninai i pexü̃ tá íguxü̃ ==ñanagürü. 
5Rü nüma ya Cori ya Tupana rü ñanagürü: —Choma rü poxcu tümamaxã 
chaxuegu ya yíxema choxna ixũgachixe rü tümarüxü̃ duü̃xü̃güna rüyoexe rü 
ngẽmaarü ngü̃xẽẽcax̱ dauxe. 

6Rü yíxema duü̃xẽ ya choxna ixũgachixe rü ñoma chuchuxü̃ i chianexü̃wa 
rüxüxü̃rüxü̃ tá tixĩ nax taguma texé tüxna dauxü̃. Rü ñoma wüxi i chuchuxü̃ 
i ínayucüraanexü̃wa rü taxúema íxãpataxü̃wa rüxüxü̃rüxü̃ tixĩ ya yíxema 
duü̃xẽ ya choxna ixũgachixe. 
7Natürü mexü̃ tümamaxã chaxuegu ya yíxema choxna rüyoexe rü 
chauxü̃tawa tümaarü ngü̃xẽẽcax̱ ícax̱e. 
8Rü yíxema duü̃xẽ ya choxna rüyoexe rü ñoma wüxi i nanetü i natücutüwa 
rüxüxü̃ rü dexáwa nadagüchúmaxãxü̃rüxü̃ tixĩ. Rü ngẽma nanetü rü 
tagutáma nagüátü i ngẽxguma yapaanegu. Rü natanü rü guxü̃gutáma nabaca 
rü guxü̃gutáma naxoecha. 

Duü̃xü̃arü ĩnüchiga 

9Rü nataxuma i tax̱acü i duü̃xü̃ãẽrüxü̃ idoratax̱áxü̃ rü chixexü̃gu rüxĩnüxü̃. 
¿Rü texé tá nüxü̃ cuáxü̃ i ngẽma nagu naxĩnüxü̃? 
10Rü choma ya Tupanaxicatama nixĩ i aixcüma chanangugüxü̃ i norü ĩnü i 
wüxichigü i duü̃xü̃, rü chaxicatama nixĩ i nüxü̃ chacuáxü̃ nax tax̱acügu 
naxĩnüxü̃. Rü ngẽma tamaxü̃xü̃ãcütama tá tüxü̃̃́ chanaxütanü ya wüxíechigü 
==ñanagürü. 
11Ngẽma duü̃xü̃ i chixexü̃gu nügü diẽruã̃́xü̃, rü ñoma wüxi i nguga i 
toguxecharaü̃ chuexẽẽxü̃rüxü̃ nixĩ. Rü ngẽma duü̃xü̃ rü ngẽxguma tauxta 
nayaxüchigu rü tá nüxna nixũ i ngẽma diẽru rü düxwa ñoma wüxi i duü̃xü̃ i 
naechitamare maxü̃xü̃rüxü̃ tá nixĩ. 
12Rü choma i Yeremía rü ñachagürü: Rü yima cupata, Pa Tupanax, rü nawa 
nangẽxma i curü tochicaxü̃ i üünexü̃ rü mexẽchixü̃. Rü noxritama naxü̱xgu 
ya yima cupata rü yima max̱pǘnegu naxü. 
13Pa Corix, cuwa nixĩ i ínanguxẽẽgüãxü̃ i Iraétanüxü̃ nax ícunapoxü̃xü̃. Rü 
guxü̃ma i ngẽma cuxü̃ ítax̱güxü̃ rü tá naxãnee. Rü guxü̃ma i ngẽma cuxna 
ixĩgachitanüxü̃ rü ñoma wüxi i duü̃xü̃éga i waixü̃mütex̱egu naxümatüxü̃rüxü̃ 
inayarüxomare, nagagu nax cuxü̃ ínatax̱güxü̃, Pa Tupanax. Rü cuma nixĩ i 
toxna cunaxãxü̃ i maxü̃ ñoma dexá i nutawa chuxchuxü̃rüxü̃. 

Yeremía rü Cori ya Tupanana nacaama 

14¡Pa Corix, chau̱̱xcax̱ yataanexẽxẽ! Rü ngẽxguma i choma rü tá chau̱̱xcax̱ 
nitaane. ¡Rü choxü̃ ínapoxü̃! Rü ngẽxguma rü taxũtáma choxü̃ nimax̱gü. Erü 
cuxü̃xicatama nixĩ i chicuax̱üxü̃xü̃. 
15Natürü, Pa Corix, ngẽma duü̃xü̃gü rü choxü̃ ñanagürügü: —¿Tax̱acü 
namaxã nangupetü i ngẽma Cori ya Tupanaarü ore? ¡Rü tanaxwax̱e nax 
ñu̱xmatama nüxü̃ tadauxü̃ nax yanguxü̃ i ngẽma norü ore! ==ñanagürügü 
choxü̃. 
16Natürü i choma rü tama cuxna naxcax̱ chaca nax curü duü̃xü̃gücax̱ 
ícunanguxẽẽxü̃ i wüxi i taxü̃ i guxchaxü̃, rü bai nax chanaxwax̱exü̃ nax 
guxchaxü̃gü naxcax̱ íngugüxü̃. Cuma rü meama nüxü̃ cucuax̱ ga yema nüxü̃ 
chixuxü̃, yerü cupex̱ewa nixĩ ga nüxü̃ chixuxü̃ ga yema. 
17¡Rü taxṹ i ãũcümaxü̃wa choxü̃ cungẽxmaxẽxẽxü̃! Erü cuma rü chorü 
poxü̃ruxü̃ quixĩ i ngẽxguma guxchaxü̃gü chau̱̱xcax̱ ínguxgu. 
18¡Rü naxãneexẽxẽ i ngẽma chorü uanügü, rü taxṹ i choxü̃ cuxãnexẽxẽxü̃! Rü 
ngẽmaãcü i nümagü rü tá naxãnee, rü tama i chomax. ¡Rü taxü̃ i guxchaxü̃ 
naxcax̱ ínanguxẽxẽ, rü wüxicana iyanaxoxẽxẽ! 

Ngü̃chigaarü ngunexü̃chiga 

19Rü Cori ya Tupana rü ñanagürü choxü̃: —Pa Yeremíax, ¡Nawa naxũ i 
Yerucharéü̃arü poxeguxü̃arü ĩãx̱ i Duü̃xü̃güarü Ĩãx̱gu ãégaxü̃! ¡Rü ngẽxma 
yachi i ngextá ínachocuxü̃wa rü ínachoxü̃xü̃wa i ngẽma Yudátanüxü̃arü 
ãẽx̱gacügü! ¡Rü ngẽmawena rü ngẽmatama naxü i ngẽma togü i 
Yerucharéü̃arü ĩãx̱güwa! 
20¡Rü ngẽma ãẽx̱gacügümaxã rü guxü̃ma i Yudátanüxü̃maxã rü guxü̃ma i 
Yerucharéü̃cüãx̱gü i ngẽma ĩãx̱güwa ichocuxü̃maxã nüxü̃ ixu i chorü ore i 
ñaxü̃: “Nüxü̃ iperüxĩnüe ya Cori ya Tupanaarü ore!” ==ñaxü̃! 
21Erü Cori ya Tupana rü ñanagürü: —¡Pexuãxẽ nax tama ngü̃xchigaarü 
ngunexü̃gu peyangexü̃ i pexweta rü tama nua Yerucharéü̃arü ĩãx̱güwa 
namaxã pichocuxü̃! 

22¡Rü taxṹ i pepatagüwa pexwetagü ípenuxü̃xü̃ i ngü̃xchigaarü ngunexü̃gu! 
¡Rü ngẽma ngunexü̃gu rü taxuxü̃táma i puracü pexü! ¡Rü penaxaure i ngẽma 
ngü̃xchigaarü ngunexü̃ yema nũxcümaü̃güxü̃ ga perü o̱xigüxü̃ chamuxü̃rüxü̃! 
23Natürü ga nümagü rü tama chauga naxĩnüe rü tama nayanguxẽxẽ ga yema 
namaxã nüxü̃ chixuxü̃. Erü duü̃xü̃gü i tama ixĩnüechaü̃xü̃ nixĩgü rü tama 
naga ĩnüechaü̃ ga yema chorü ucu̱xẽgü. 
24Rü choma ya Cori ya Tupana rü ñachagürü: “¡Ẽcü aixcüma chauga pexĩnüe! 
¡Rü taxṹ i ĩanearü ĩãx̱güwa pexwetagümaxã pechocuxü̃ i ngü̃xchigaarü 
ngunexü̃gu! ¡Rü penaxaure i ngẽma ngunexü̃ rü taxuxü̃ma i tax̱acürü puracü 
pexü! 
25Rü ngẽxguma ngẽmaãcü penaxauregu i ngẽma ngunexü̃, rü guxü̃gutáma 
Dabítanüxü̃ nixĩ i Yudáanearü ãẽx̱gacügü ixĩgüxü̃ rü Dabíarü tochicaxü̃wa 
rütogüxü̃. Rü nümagü rü guxü̃gutáma norü carugümaxã rü norü 
cowarugümaxã daa ĩanegu nachocu namaxã i norü ngü̃xẽẽruü̃gü rü 
Yudáanecüãx̱gü rü Yerucharéü̃cüãx̱gü. Rü daa ĩane rü guxü̃gutáma 
duü̃xü̃gümaxã naxããcu. 
26Rü ngẽma duü̃xü̃gü i naigü ya Yudáanearü ĩanegücüãx̱ ya Yerucharéü̃arü 
ngaicamagünewa ngẽxmagüne rü Yerucharéü̃wa tá naxĩ. Rü ngẽxgumarüxü̃ 
ta i ngẽma Bẽyamíü̃anecüãx̱, rü doxonexü̃cüãx̱, rü máxpü̱xanexü̃cüãx̱, rü 
Négueanecüãx̱ rü ngéma Yerucharéü̃wa tá naxĩ. Rü Tupanapatawa tá 
nanagagü i naxü̃nagü nax Tupanacax̱ ínagugüaxü̃cax̱. Rü ngéma tá 
nanangegü i norü ãmaregü i arínagü rü pumaratex̱egü rü togü i norü 
ãmaregü i namaxã Tupanana moxẽ yaxãgüxü̃. 
27Natürü ngẽxguma taxũtáma naga pexĩnüegu i ngẽma pexü̃ chamuxü̃ rü 
tama penaxauregu i ngẽma ngü̃chigaarü ngunexü̃, rü ngẽxguma ngẽma 
ngunexü̃gu Yerucharéü̃arü ĩãx̱güwa penanucugu i ngẽma pexwetagü, rü 
choma rü daa ĩanearü ĩãx̱güwa tá chayanaixẽxẽ ya üxü ya ínaguxü̃ne ya 
ãẽx̱gacüpatagü i Yerucharéü̃wa. Rü yima üxü rü taxúxetáma tüxü̃̃́ natauxcha 
nax tayaxoxẽẽxü̃”, ñachagürü ==ñanagürü ya Cori ya Tupana. 

Yeremía 18 

Üwechiruü̃gu ixuxü̃ i ore 

1Nüma ga Cori ya Tupana rü chomaxã nidexa rü ñanagürü: 
2—¡Ẽcü, írüxĩ rü yea üwechixü̃patawa naxũ! Rü ngéma tá cumaxã nüxü̃ chixu 
i wüxi i ore ==ñanagürü. 
3Rü yexguma ga choma ga Yeremía rü ícharüxĩ rü üwechixü̃patawa chaxũ. 
Rü yexma nüxü̃ ichayangau ga guma üwechixü̃ ga máquinawa waixü̃mü 
ímexẽẽcü. 
4Rü yexguma tama mea nüxü̃̃́ ínanguxuchigu ga yema nawechi ga naxüxü̃, 
rü wenaxarü nanaxü yema waixü̃müwatama rü ñu̱xmata yema nüma 
nanaxwax̱exü̃ãcüma nüxü̃̃́ ínanguxuchi. 
5Rü yexguma ga nüma ga Cori ya Tupana rü ñanagürü choxü̃: 
6—Dücax, Pa Iraétanüxü̃x ¿tama ẽx̱na inamexü̃ i ngẽma üwechixü̃ 
waixü̃mümaxã üxü̃rüxü̃ pemaxã chanaxüxü̃? Rü ngẽma waixü̃mü rü 
üwechiruxü̃ nixĩ i namaxã icuáxü̃ rü ngẽxgumarüxü̃ ta nixĩ i chomax nax 
pemaxã ichacuáxü̃. Rü chomatama ya Cori ya Tupana nixĩ i nüxü̃ chixuxü̃ i 
ngẽma. 
7Rü ngẽxguma choma chanaxwax̱egu rü choxü̃̃́ natauxcha nax noxtacüma 
chanapoxcuxü̃ rü chanaxoxẽẽxü̃ i wüxi i nachixü̃ane rü íchanatax̱üchixü̃ i 
ngẽma norü ãẽx̱gacü. 
8Natürü ngẽxguma chi ngẽma nachixü̃ane rü nüxna yaxũgachigu i ngẽma 
chixexü̃ i nagu namaxü̃xü̃, rü marü taxũchima naxcax̱ ngéma chanamu i 
ngẽma poxcu i naxcax̱ íchamexẽẽxü̃. 
9Rü ngẽxgumarüxü̃ ta ega choma chanaxwax̱egu rü choxü̃̃́ natauxcha nax 
chanaporaxẽẽxü̃ rü chanataxẽẽxü̃ i wüxi i nachixü̃ane. 
10Natürü ngẽxguma chi ngẽma nachixü̃ane chixexü̃ naxü̱xgu rü tama naga 
naxĩnügu i ngẽma chorü ucu̱xẽ, rü taxũtáma nüxna chanaxã i ngẽma mexü̃gü 
i namaxã chaxueguxü̃. 

11Dücax, Pa Yeremíax, ¡rü namaxã nüxü̃ ixu i guxü̃ma i Yudáanecüãx̱gü rü 
Yerucharéü̃cüãx̱ i duü̃xü̃gü rü choma ya Cori ya Tupana rü ñacharügü nüxü̃: 
“Ñu̱xma rü marü nagu charüxĩnü nax pexü̃ chapoxcuexü̃! ¡Rü nüxü̃ perüxoe 
i ngẽma chixexü̃ i nagu pemaxẽxü̃, rü penamexẽxẽ i pecüma, rü mexü̃ 
pexügü!” ñacharügü nüxü̃. 
12Natürü i nümagü rü tá ñanagürügüama cuxü̃: “¡Marütama nax tomaxã nüxü̃ 
quixuechaxü̃ i ngẽma! Erü tanaxwax̱e nax toma nagu tarüxĩnüexü̃ãcüma 
tamaxẽxü̃, rü ngẽmaãcü taxúegama nax taxĩnüexü̃, erü ngẽma nixĩ i toma 
nagu tarüxĩnüexü̃”, ñanagürügüama tá cuxü̃. 
13Rü ngẽmacax̱ ya Cori ya Tupana rü ñanagürü: “¡Ẽcü ngẽma to i 
nachixü̃anecüãx̱güna pecagü, rü aixcüma nüxü̃ naxĩnüe i nangexgumaraxü̃xü̃ 
i chixexü̃! ¡Rü ngẽma Iraétanüxü̃ i duü̃xü̃gü rü taxüchixü̃ i chixexü̃ naxügü! 
14Rü ngẽma gáuxü̃ i chóxü̃ i Líbanuarü max̱pǘnegüchitaeruwa ngẽxmaxü̃ rü 
taguma ínayachaxãchi nax ngẽxma nayixü̃. Rü ngẽma natüxacügü i 
max̱pǘnegüwa ne yax̱güxü̃ rü taguma ínayachaxãchigü nax yayaxü̃. 
15Natürü ngẽma chorü duü̃xü̃gü rü ínayachaxãchigü nax chowe naxĩxü̃. Rü 
ngẽmaãcü choxü̃ inayarüngümae. Erü tupananetagücax̱ pumara nigutex̱egü. 
Rü nüxna ínachocu ga yema mugü ga nũcüma nüxna chaxãxü̃. Rü nagu naxĩ 
i nacümagü i chixexü̃ ga ü̃pa taguma nüxü̃ nacuax̱güxü̃. 
16Rü ngẽmaãcü nanachianexẽẽgü i ngẽma nachixü̃ane, rü ngẽma togü i 
duü̃xü̃gü rü namaxã nabai̱x̱ãchie. Rü guxü̃ma i ngẽma duü̃xü̃gü i nawa 
chopetüxü̃ rü baixãchimaxã naneaerugü. 
17Choma rü ñoma wüxi ya buanecü ya éstewaama ne ũxcürüxü̃ tá 
chanawoone i ngẽma Iraétanüxü̃. Rü tá norü uanügüchax̱wa 
chayabuxmüxẽxẽ. Rü ngẽxguma ngẽma ngunexü̃ i nagu chanapoxcuexü̃wa 
nanguxgu rü tá nüxna chaxãcax̱wex̱mare rü taũxtáma íchanapoxü̃” 
==ñanagürü. 

Duü̃xü̃gü rü chixexü̃ Yeremíamaxã naxüechaü̃ 

18Rü yema duü̃xü̃gü rü ñanagürügü: —Ngĩxã nagu tarüxĩnüe i tax̱acü namaxã 
taxü i Yeremía nax nüxü̃ naxoxü̃cax̱ nax guxchaxü̃chiga tamaxã yaxuxü̃. Erü 
tagutáma nataxu i togü i chacherdótegü i tüxü̃ ngúexẽẽxü̃, rü tagutáma 
nataxu i togü i yatügü i nüxü̃ icuáxü̃ i tüxü̃ ucu̱xẽgüxü̃, rü tagutáma nataxu i 
togü i orearü uruü̃gü i Tupanaarü orexü̃ tamaxã ixugüxü̃. Ngĩxã 
ãẽx̱gacüpex̱ewa ítanaxuaxü̃ nax ngẽmaãcü yamax̱güãxü̃cax̱. Rü taxũtáma 
naga taxĩnüe i ngẽma nüxü̃ yaxuxü̃ ==ñanagürügü. 

Yeremíaarü yumüxẽ 

19Rü nüma ga Yeremía rü ñaãcü nayumüxẽ: —¡Pa Corix, choxü̃̃́ irüxĩnü! ¡Rü 
nüxü̃ naxĩnü i ngẽma chorü uanügü nüxü̃ ixugüxü̃! 
20¿Rü cuxcax̱ namexü̃ nax chixexü̃maxã naxütanüxü̃ i ngẽma mexü̃ i naxcax̱ 
chaxüxü̃? Nümagü rü marü choxü̃ nicaxmaxü̃gü, erü choxü̃ nimax̱güchaü̃. 
¡Rü nüxna nacuax̱ãchi nax marü cuxna naxcax̱ chacaxü̃ nax namaxã 
curüngü̃xmüxü̃cax̱ rü nüxna cuyaxũgachixẽẽgüxü̃cax̱ i ngẽma curü nu! 
21Rü ngẽmacax̱ i ñu̱xma rü cuxna naxcax̱ chaca nax taiyamaxã rü taramaxã 
nayuexü̃ i nanegü rü naxacügü i ngẽma duü̃xü̃gü i chixexü̃ chomaxã ügüxü̃ 
rü ngẽma naxmax̱gü rü ngẽnegüxü̃ rü ngetegüxü̃ íyaxügüxü̃ rü ngẽma nategü 
rü dax̱aweanemaxã nayue rü ngẽma norü ngextü̱xügü rü daigu nayue. 
22¡Rü ngürüãchimare natanüwa namugü i wüxitücumü i ngĩ ̃́xtaa̱g̱üxü̃ nax 
nüxü̃ ixĩnüexü̃cax̱ i ngẽxguma norü muü̃maxã napatawa naxchax̱wa aixta 
naxüegu! Erü wüxi i ãmaxü̃ nicaxmaxü̃gü nax ngẽmagu choxü̃ 
yayauxgüxü̃cax̱, rü chau̱̱xcax̱ inanaxügü i wüxi i bocupararuxü̃. 
23Natürü i cumax, Pa Corix, rü nüxü̃ cucuax̱ i ngẽma naãxẽwa nagu 
naxĩnüexü̃ nax choxü̃ yamax̱güxü̃cax̱. ¡Rü taxṹ i nüxü̃̃́ nüxü̃ cungechaxü̃xü̃ i 
ngẽma norü chixexü̃gü, rü taxṹ i nüxü̃̃́ nüxü̃ curüngü̃maxü̃ i ngẽma norü 
pecadugü! ¡Ẽcü cugüpex̱egu yayixẽxẽ, rü curü numaxã napoxcue! 
==ñanagürü ga Yeremía. 

Yeremía 19 

Ore i tü̃xü̃ i puxü̃gu ixuxü̃ 

1Rü nüma ya Cori ya Tupana rü ñanagürü choxü̃: —¡Ngĩxcax̱ nataxe i wüxi i 
tü̃xü̃ rü ñu̱xũchi naxcax̱ nangema i ñuxre i ĩanearü ãẽx̱gacügü rü ñuxre i 
chacherdótegüarü ãẽx̱gacügü! 
2¡Rü ñu̱xũchi Ben-inóü̃arü Doxonexü̃wa naxũ i ĩãx̱ i Tü̃xü̃gü i Puexü̃gu 
ãégaxü̃arü to̱xmax̱tawa! ¡Rü ngéma naxunagü i ngẽma ore i tá cumaxã nüxü̃ 
chixuxü̃! 
3¡Rü ñacurügü tá: “Pa Yudáanearü Ãẽx̱gacügüx rü Pa Yerucharéü̃cüãx̱güx, 
¡rü iperüxĩnüe ya yimá Iraétanüxü̃arü Tupana ya Guxãétüwa Ngẽxmacüarü 
ore i ñaxü̃! Rü ñaa naanewa tá chanamu i wüxi i taxü̃ i guxchaxü̃. Rü 
guxãtáma ya yíxema nüxü̃ ĩnüchigaxe rü tá tabai̱x̱ãchie. 
4Erü ngẽma Iraétanüxü̃ i Yudáanewa ngẽxmagüxü̃, rü choxna nixĩgachi, rü 
ñaa doxonexü̃wa taxü̃ i chixexü̃ naxügü. Rü pumaratex̱e naxcax̱ nigugü i 
tupananetagü ga noxri tama nüxü̃ nacuax̱güxü̃ rü bai ga norü o̱xigü nüxü̃ 
cuax̱güxü̃ rü bai ga yema nuxíraxü̃xü̃ ga Yudáanearü ãẽx̱gacügü nüxü̃ 
cuax̱güxü̃. Rü ñaa doxonexü̃gu rü yema tupananetagücax̱ tüxü̃ nadai ga 
guxema naxacügü ga taxuxü̃ma ga chixexü̃ ügüxe. 
5Rü naétü ãmarearü guruü̃gü naxügü nax yemawa naxacüxe tüxü̃ ínagu 
naxcax̱ ga tupananeta ga Baá. Rü ngẽma nacüma i chixexü̃ rü tama choma 
chanamu nax naxügüãx̱ü̃cax̱ rü taguma namaxã nüxü̃ chixu rü bai i ñuxgu 
chauãẽwa ínanguxü̃ ga yema. 
6Rü ngẽmacax̱ rü tá nawa nangu i ngunexü̃gü i ñaa nachica i doxonexü̃ rü 
marü taxũtáma Tópearü doxonexü̃ i Ben-inóü̃gu naxãéga. Rü tá doxonexü̃ i 
Máetachicagu naxãéga. Rü chomatama ya Cori ya Tupana nixĩ i nüxü̃ 
chixuxü̃ i ngẽma ore. 
7Rü ñaa doxonexü̃gu tá inayarüxo i ngẽma Yudáanecüãx̱gü rü 
Yerucharéü̃cüãx̱gü nagu rüxĩnüexü̃. Rü norü uanügümex̱ẽgu tá chanayixẽxẽ 
nax nadaiaxü̃cax̱ rü ngẽmaãcü ngurucugü rü aigü namaxã ãwemügüxü̃cax̱. 

8Rü choma rü daa ĩane rü wüxi i chianexü̃xü̃ tá chananguxuchixẽxẽ. Rü 
ngẽxguma duü̃xü̃gü nüxü̃ daugügu rü tá nabai̱x̱ãchie. Rü guxãma ya nawa 
chopetüxe rü tá namaxã tabai̱x̱ãchie nax nachitaxü̃xica ngéma yaxüxü̃. 
9Rü daa ĩane ya Yerucharéü̃wa tá chanamugü i norü uanügü rü tá nüxü̃ 
ínachomaeguãchi. Rü ngẽmacax̱ taxucürüwa ngextá naxĩ ya yimá ĩanecüãx̱. 
Rü ngẽmagagu taiya tá naxcax̱ ínangu rü ngẽmacax̱ i ngẽma duü̃xü̃gü rü 
düxwa tá naxacüxegü tüxü̃ nangõ̱xgü, rü nügütátama nangõ̱xcue”, ñacurügü 
tá nüxü̃. 
10Rü nawena nax nüxü̃ quixuxü̃ i ngẽma cumaxã nüxü̃ chixuxü̃, ¡rü yapuxẽxẽ 
i ngẽma tü̃xü̃ napex̱egu i ngẽma ãẽx̱gacügü i cuxü̃ ümücügüxü̃! 
11¡Rü nüxü̃ ñacurügü tá: “Cori ya Tupana ya Guxãétüwa Ngẽxmacü rü 
ñanagürü: ‘Daa ĩane rü tá nagu chapogü ñoma wüxi i tü̃xü̃ ngĩxü̃ 
ipuãchixẽẽxü̃rüxü̃ i taxuacüma wena ngĩxü̃ imexẽẽcürüxü̃! Rü nüma i 
duü̃xü̃gü rü tá ñaa doxonexü̃ i Tópegu nanatax̱gü i norü yuexü̃gü erü marü 
taxugu nanatax̱güéga. 
12Rü ngẽmaãcü tá namaxã chanaxü ya daa ĩane rü norü duü̃xü̃gü. Rü ngẽma 
nax Tópemaxã chaxüxü̃rüxü̃ rü tá daa ĩane ya Yerucharéü̃maxã chaxü, erü 
muxũchixü̃ i yuexü̃ tá nagu natax̱gü’. Rü chomatama ya Cori ya Tupana nixĩ 
i nüxü̃ chixuxü̃ i ngẽma ore. 
13Rü ngẽma doxonexü̃ i Tóperüxü̃ rü chopex̱ewa tá nixãũãchi ya yima ĩpatagü 
ya Yerucharéü̃cüãx̱ rü yima Yudáanearü ãẽx̱gacügüpatagü rü ngẽma ĩãx̱tügü 
ga nawa woramacurigücax̱ pumaratex̱e yagugüxü̃ rü bínu ga ãmarexü̃ nagu 
nabagüxü̃ naxcax̱ ga yema tupananetagü” ==ñanagürü ga Tupana. 
14Rü yemawena ga Yeremía rü ínixũ ga Tópewa ga Cori ya Tupana namaxã 
idexaxü̃wa. Rü Tupanapataax̱tügu nayachi rü yéma guxü̃ma ga 
duü̃xü̃gümaxã nidexa rü ñanagürü nüxü̃: 
15—Nüma ya Cori ya Guxãétüwa Ngẽxmacü ya Iraétanüxü̃arü Tupana ixĩcü 
rü ñanagürü: “Daa ĩanecax̱ rü guxü̃nema ya norü ngaicamagüne ya ĩanegücax̱ 

tá íchananguxẽxẽ i guxü̃ma i ngẽma poxcu i pemaxã nüxü̃ chixuxü̃, erü tama 
naga pexĩnüechaü̃ i chorü ore” ==ñanagürü. 

Yeremía 20 

Yeremía rü ngúxü̃ ninge 

1-2Rü nüma ga Pachú ga Imé nane ga chacherdóte ga Tupanapataarü 
dauruü̃güarü ãẽx̱gacü ixĩcü, rü yexguma nüxü̃ naxĩnügu ga yema ore ga 
Yeremía nüxü̃ ixuxü̃, rü nanu. Rü norü duü̃xü̃güxü̃ namu nax 
nacuai̱x̱güãxü̃cax̱. Rü yema Yerucharéü̃arü poxeguxü̃arü ĩãx̱ ga Bẽyamíü̃gu 
ãégaxü̃xü̃tawa ga Tupanapataarü ngaicamawa yexmaxü̃ nayachotaparagü. 
3Rü moxü̃ãcütama rü nüma ga Pachú rü norü duü̃xü̃güxü̃ namu nax 
Yeremíaxü̃ íyachogüparagüxü̃. Rü yexguma ga nüma ga Yeremía rü 
ñanagürü nüxü̃: —Nüma ya Cori ya Tupana rü nanaxüchicüxü i cuéga, rü 
Magúx-michabígu cuxü̃ naxüéga. 
4Erü nüma ya Cori ya Tupana rü ñanagürü: “Muü̃ tá cuxcax̱ rü cumücügücax̱ 
íchanguxẽxẽ. Rü cuxetümaxã tá nüxü̃ cudau nax cupex̱egu taramaxã 
cumücügüxü̃ nadai̱x̱ü̃ i norü uanügü. Rü ngẽma Yudáanecüãx̱ rü 
Babiróniaanearü ãẽx̱gacümex̱ẽgu tá nayi. Rü nüma rü tá Babiróniaanewa 
nanagagü ya daa ĩanecüãx̱ i duü̃xü̃gü norü mugüruxü̃. Rü ngẽxma taramaxã 
tá nayadai. 
5Rü ngẽxgumarüxü̃ ta rü curü uanügüna tá chanana i guxü̃ma ya daa ĩanearü 
diẽrugü rü norü ngẽmaxü̃gü i tatanüxü̃ rü guxü̃ma i diẽru i Yudáanearü 
ãẽx̱gacüarü ixĩxü̃ nax Babiróniaanewa nanaaxü̃cax̱. 
6Rü cumax, Pa Pachúx, rü Babiróniaanewa tá cuxü̃ nagagü wüxigu namaxã i 
cupatacüãx̱. Rü ngẽxma tá nixĩ i cuyuxü̃. Rü ngẽxma tá cuxü̃ natax̱gü namaxã 
i guxü̃ma i cumücügü ga doraxü̃ namaxã quixuxü̃” ==ñanagürü ga Yeremía. 

Yeremía rü Tupanamaxã narüxutaga 

7Rü nüma ga Yeremía rü Tupanaxü̃ ñanagürü: —Pa Corix, Pa Tupanax, cuma 
rü choxü̃ cuwomüxẽxẽ. Rü cuma rü choxü̃ quimuchigüama rü düxwa cuga 
chaxĩnü. Rü cuma rü chorü yexera cupora rü choxü̃ curüporamae. Rü ñu̱xma 

rü guxü̃ i oragu daa ĩanearü cugüruxü̃ chixĩ, rü duü̃xü̃gü rü chaugu 
nidauxcüraxü̃gü. 
8Rü guxü̃guma i ngẽxguma chidexagu rü chanaxunagü i poxcuchiga rü 
daichiga. Rü ngẽmacax̱ i daa ĩanecüãx̱ rü guxü̃guma chixexü̃ chomaxã 
nixugüe rü choxü̃ nacugüe, erü nüxü̃ chixu i curü ore. 
9Rü ngẽxguma chi nagu charüxĩnügu nax nüxü̃ charüxoxü̃ nax nüxü̃ chixuxü̃ 
i curü ore, rü ngẽxguma i ngẽma curü ore i chorü aixepewa ngẽxmaxü̃, rü 
chi ñoma üxü ya choxü̃ iguxü̃rüxü̃ nixĩ. Rü ngẽma norü naixü̃ rü ñu̱xmata 
chauxchinax̱ãwa nangu. Rü yáxna taax̱ namaxã chaugü chaxĩnüxẽxẽ nax 
tama nüxü̃ chixuxü̃cax̱ i ngẽma curü ore, natürü tama namaxã chapora. 
10Rü nüxü̃ chaxĩnü nax duü̃xü̃gü rü cugüãcüma chauchiga yadexagüxü̃. Rü 
guxü̃wama choxü̃ naxãxũnegüxü̃ i duü̃xü̃gü rü ngẽmacax̱ chamuü̃. Rü 
nügümaxã ñanagürügü: “Ngĩxã ítanaxuaxü̃gü”, ñanagürügü. Rü woo i ngẽma 
chomücügü rü ínanangu̱xẽẽgü nax ngürüãchi tax̱acürü chixexü̃ chaxüxü̃. Rü 
ñanagürügü: “Rü nügü tátama nixĩ i chixexü̃gu nanguxẽẽxü̃, rü ngẽxguma i 
yixema rü tá tayayauxgü rü yixema inaxwax̱exü̃ tá namaxã taxü”, 
ñanagürügü. 
11Natürü i cumax, Pa Corix, Pa Tupanax, rü chauxü̃tawa cungexma ñoma 
wüxi i churara i poraxüchixü̃rüxü̃. Rü ngẽmacax̱ i ngẽma chowe 
ingẽxü̃tanüxü̃ rü cuxmex̱gu tá nayi, rü tagutáma choxü̃ narüporamaegü. Rü 
ngẽma nagu naxĩnüxü̃ rü chixri tá nüxü̃̃́ ínanguxuchi rü tá naxãnee. Rü 
ngẽma chixexü̃ i naxügüxü̃ rü tagutáma nüxna inarüxo. 
12Pa Corix, Pa Tupana ya Guxãétüwa Ngẽxmacüx, cuma rü aixcüma nüxü̃ 
cucuax̱ nax mea cunangugüxü̃ i norü maxü̃ i wüxichigü i duü̃xü̃. Rü cuma rü 
mea nüxü̃ cucuax̱ i ngẽma nüxicatama nagu naxĩnüxü̃ i wüxichigü. ¡Rü choxü̃ 
nüxü̃ nadauxẽxẽ nax ñuxãcü tá cunapoxcuxü̃ i ngẽma duü̃xü̃gü! Erü 
cuxmex̱gu nixĩ i chanaxüxü̃ i ngẽma chorü guxchaxü̃gü. 



2206 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

13¡Rü ngĩxã tórü wiyaemaxã Cori ya Tupanaxü̃ ticuax̱üü̃gü rü moxẽ nüxna 
taxã! Rü yíxema naxĩx̱ãchiãẽgüxe rü nüma nixĩ i tüxü̃ ínapoxü̃xü̃ naxmex̱wa 
i ngẽma chixexü̃ ügüxü̃. 
14Rü wüxi ga chixexü̃ nixĩ ga yema ngunexü̃ ga nagu chabuxü̃. Rü nachixe ga 
yema ngunexü̃ ga nagu chaué choxü̃ ngo̱xẽẽxü̃. 
15Rü nachixe ga yema yatü ga chaunatüxü̃ taãẽxẽẽxü̃ ga yexguma tümamaxã 
nüxü̃ yaxuxgu nax wüxi i tümane i yatüxü̃ íxraxü̃! 
16¡Rü Tupana napoxcu i ngẽma yatü guma ĩanegü ga Tupana tama nüxü̃ 
nangechaxü̃ãcüma napoxcuenerüxü̃! ¡Rü ẽxü̃wa rü tüxü̃ naxĩnü nax aita 
taxüexü̃ ya yíxema taxü̃ i ngúxü̃ ingegüxe! ¡Rü tocuchigu nüxü̃ naxĩnü nax 
naxunagüxü̃ i dai! 
17¿Rü tax̱acücax̱ ga Cori ya Tupana ga tama wüxicana chauéanügutama 
choxü̃ nayuxẽẽxü̃ nax yemaacü ga chaué rü chauxchiquex̱e nax tixĩxü̃cax̱ rü 
taguchima chabuxü̃ ga choma? 
18¿Rü tax̱acücax̱ nixĩ ga changóxü̃ ex̱na nax ngúxü̃ chingexü̃cax̱ rü 
changechaü̃xü̃cax̱, rü guxü̃ i ngunexü̃ chaxãneexü̃cax̱? ==ñanagürü ga 
Yeremía. 

Yeremía 21 

Cori ya Tupana nüxü̃ nixu nax Yerucharéü̃ca̱x tá ínanguxü̃ i poxcu 

1Rü Yudáanearü ãẽx̱gacü ga Chedequía rü nanamu ga Pachú ga Maquía nane, 
rü ñu̱xũchi chacherdóte ga Chofonía ga Maachía nane nax Yeremíaxü̃tawa 
naxĩxü̃cax̱ rü ñaa orexü̃ namaxã yanaxugüxü̃cax̱, rü Yeremíaxü̃ ñanagürügü: 
2-3—¡Toxü̃ rüngü̃xẽxẽ, rü toxcax̱ Cori ya Tupanamaxã idexa! Erü 
Nabucudonochó i Babiróniaanearü ãẽx̱gacü rü toxcax̱ ínayaxüãchi. Rü 
ngürüãchi nüma ya Cori ya Tupana rü norü poramaxã wüxi i mexü̃ toxcax̱ 
naxü̱x nax ngẽmaãcü Nabucudonochó toxna yaxĩgachixü̃cax̱ 
==ñanagürügü. Rü yexguma ga Cori ya Tupana rü Yeremíamaxã nidexa. 
Rü nüma ga Yeremía rü nanangãxü̃ ga yema duü̃xü̃gü ga Chedequía yéma 
mugüxü̃ rü ñanagürü nüxü̃: 

4—Chedequíamaxã nüxü̃ pixu rü Cori ya Iraétanüxü̃arü Tupana rü ñanagürü: 
“Choma rü tá ĩanegu chanaxücuxẽxẽ i ngẽma curü churaragü i ĩanearü 
düxétügu Babiróniaanearü ãẽx̱gacüarü churaragümaxã nügü daixü̃. Rü 
ñu̱xũchi ngẽma Babiróniacüãx̱ i Cadéutanüxü̃ i poxeguxü̃arü düxétüwaama 
pexü̃ íchomaeguxü̃ rü daa ĩanearü ngãxü̃gu tá chanangutaquex̱exẽxẽ. 
5Rü chomatátama chorü poramaxã, rü taxü̃ i chorü numaxã tá pemaxã yigü 
tadai. 
6Rü tá chanadai i guxü̃ma i duü̃xü̃gü i daa ĩanecüãx̱. Rü wüxi i dax̱aweane i 
poraxü̃maxã tá nayue i duü̃xü̃gü rü naxü̃nagü. 
7Rü ngẽmawena rü Nabucudonochómex̱ẽwa, rü ñu̱xũchi ngẽma togü i 
uanügü i máxwax̱egüxü̃mex̱ẽwa, tá chanangexmagüxẽxẽ i Yudáanearü 
ãẽx̱gacü i Chedequía wüxigu namaxã i norü churaragüerugü, rü churaragü, 
rü ñu̱xũchi yima ĩanecüãx̱ i duü̃xü̃gü i tama dax̱awemaxã, rü daimaxã, rü 
taiyamaxã yuexü̃. Rü choma rü tá chanamu i Nabucudonochó nax tama nüxü̃̃́ 
nangechaü̃tümüü̃güãcüma, rü tama namaxã yaxãũxãchieãcüma taramaxã 
nadaiaxü̃ i ngẽma duü̃xü̃gü. Rü choma ya Cori ya Tupana nixĩ i nüxü̃ chixuxü̃ 
i ngẽma ore. 
8¡Rü ngẽxgumarüxü̃ ta duü̃xü̃gümaxã nüxü̃ ixu rü choma ya Cori ya Tupana 
rü ñachagürü! ¿Rü ngexü̃rüxüxü nixĩ i penaxwax̱egüxü̃, rü maxü̃ rüex̱na yu? 
9Rü yíxema daa ĩanewatama tügü inuxü̃güxe rü aixcüma daigu rüex̱na 
taiyamaxã rüex̱na dax̱aweanemaxã tá tayue. Natürü yíxema tügü ixãgüxe rü 
nawe rüxĩxe i ngẽma Cadéutanüxü̃ i ñu̱xma daa ĩanecax̱ íyaxüãchixü̃ rü 
taxũtáma tayue. Rü ngẽmaãcü tá yuwa tügü ítanguxü̃xẽxẽ. 
10Erü choma rü daa ĩanemaxã chanaxuegu nax guxchaxü̃ naxcax̱ 
íchanguxẽẽxü̃ rü taxuxü̃ma i mexü̃. Rü Babiróniaanearü ãẽx̱gacümex̱ẽgu tá 
chananguxẽxẽ ya daa ĩane, rü nüma rü tá nayagu. Rü choma ya Cori ya 
Tupana nixĩ i nüxü̃ chixuxü̃ i ngẽma”, ñanagürü. 

Cori ya Tupana rü guxchaxü̃ Yudáanearü ãẽ̱xgacümaxã naxuegu 

11-12Rü Cori ya Tupana rü Yeremíaxü̃ ñanagürü ta: “¡Yudáanearü ãẽx̱gacü ya 
Dabítaxamaxã chauégagu nüxü̃ ixu i ñaa ore i ñaxü̃: Írüxĩnü i ñaa Cori ya 
Tupanaarü ore: Guxü̃ i ngunexü̃gu mea curü duü̃xü̃gümaxã inacuax̱! ¡Rü 
ngẽma diẽruãx̱güxü̃mex̱ẽwa tüxü̃ ínanguxü̃xẽxẽ ya yíxema duü̃xẽgü i chixri 
tümamaxã inacuax̱güxe nax tama ngẽma chixexü̃ i cuxüxü̃gagu cuxna 
nanguxü̃cax̱ i chorü nu, ñoma üxüema i inaixü̃ i taxucürüwama texe 
ixoxẽẽxü̃rüxü̃!” ñanagürü. 

Cori ya Tupana rü nüxü̃ nixu i ngẽma poxcu i Yerucharéü̃ca̱x tá inguxü̃ 

13Rü Cori ya Tupana rü ñanagürü ta: “Pa Ĩane ya Yerucharéü̃x, cuma rü 
doxonexü̃maxã icucuax̱ ñoma wüxi ya nuta ya taxüchicü ya doxonexü̃wa 
ngẽxmacürüxü̃. Natürü choma ya Cori ya Tupana rü poraãcü cumaxã chanu. 
Pemax rü ñapegürügü: ‘¿Rü tax̱acü tá nüxü̃̃́ natauxcha nax taxcax̱ 
íyaxüãchixü̃? ¿Rü tax̱acü tá nüxü̃̃́ natauxcha nax nua tórü cu̱xchicaxü̃wa 
nangugüxü̃?’ ñaperügügü. 
14Choma rü tá pexü̃ chapoxcue, erü ngẽma nixĩ i pexna üxü̃ nagagu i ngẽma 
chixexü̃gü i pexügüxü̃. Rü nawa tá chanangixichi i ngẽma perü naixnecügü. 
Rü yima üxüema rü tá nayaxaxẽxẽ i guxü̃ma i ngẽma naixnecügü i perü 
ĩanecüwawa ngẽxmagüxü̃. Rü choma ya Cori ya Tupana nixĩ i nüxü̃ chixuxü̃ 
i ngẽma” ==ñanagürü ga Yeremía. 

Yeremía 22 

Cori ya Tupana rü Yudáanearü ãẽ̱xgacüca̱x nüxü̃ nixu i ore 

1-2Cori ya Tupana rü choxü̃ ñanagürü: —Pa Yeremíax, ¡ãẽx̱gacüpatawa naxũ 
rü yima Yudáanearü ãẽx̱gacü ya Dabíarü tochicaxü̃wa rütocüpex̱ewa, rü 
ngẽma norü ngü̃xẽẽruü̃güpex̱ewa, rü ñu̱xũchi guxü̃ma ya yima ĩanearü 
duü̃xü̃güpex̱ewa ñanagürü nüxü̃!: “¡Iperüxĩnüe i Cori ya Tupanaarü ore! 
3¡Rü mea duü̃xü̃gümaxã inacuax̱ rü mexü̃ i nacümagu pemaxẽ i ñaa 
nachicawa! ¡Rü ngẽma diẽruãx̱güxü̃mex̱ẽwa tüxü̃ ínanguxü̃xẽxẽ ya yíxema 
duü̃xẽgü i chixri tümamaxã inacuax̱güxe! ¡Rü taxṹ i chixri namaxã pixĩgüxü̃ 
i ngẽma to i nachixü̃anecüãx̱gü, rü yíxema taxcutagü, rü ñu̱xũchi yíxema 

yutegüxe! ¡Rü taxṹ i ñaa nachicagu tüxü̃ pimáxü̃ ya yíxema duü̃xẽ ya 
taxuxü̃ma i chixexü̃ üxe! 
4Rü ngẽxguma tá aixcüma peyanguxẽẽgu i ngẽma pexü̃ chamuxü̃ rü 
guxü̃gutáma Dabítanüxü̃ nixĩ i Yudáanearü ãẽx̱gacügü ixĩgüxü̃ rü Dabíarü 
tochicaxü̃wa rütogüxü̃. Rü nümagü rü guxü̃gutáma norü carugümaxã rü norü 
cowarugümaxã daa ĩanegu nachocu namaxã i norü ngü̃xẽẽruü̃gü rü daa 
ĩanearü duü̃xü̃gü 
5Natürü ngẽxguma taxũtáma naga pexĩnüegu i ñaa pemaxã nüxü̃ chixuxü̃ rü 
naxchipex̱exica tá ngéma nayaxü ya daa ãẽx̱gacüpata. Rü choma ya Cori ya 
Tupana nixĩ i nüxü̃ chixuxü̃ i ngẽma” ==ñanagürü ya Cori ya Tupana. 
6Erü Cori ya Tupana rü ñanagürü nachiga ya daa Yudáanearü ãẽx̱gacüpata: 
—Cuma ga ü̃pa rü chau̱̱xcax̱ rü yima max̱pǘne ya Garaáxrüxü̃ quixĩ nax 
cumexü̃, rü ñoma Líbanuarü ngüchitaeruxü̃rüxü̃ chau̱̱xcax̱ quixĩ nax cumexü̃. 
Natürü i ñu̱xma rü cumaxã chanaxuegu rü tá chianexü̃xü̃ cuxü̃ chixĩxẽxẽ rü 
wüxi i nachica i ngearü duü̃xü̃ã̃́xü̃ tá quixĩ. 
7Rü uanügü i ixãxnexü̃ tá cuxcax̱ ngéma chamugü nax cugu yapogüexü̃cax̱. 
Rü nagu tá nachexgüe ya yima curü caxtagü ya imexẽchine ya 
ocayiwanaxcax̱, rü ñu̱xũchi tá üxüétüwa nayawocu. 
8Ngẽmawena rü muxü̃tama i nachixü̃anecüãx̱ i duü̃xü̃gü rü tá nawa 
nachopetü ya daa ĩane, rü ñu̱xũchi nügüna tá nacagü, rü ñanagürügü tá: 
“¿Tax̱acücax̱ ya Cori ya Tupana rü ñaãcü nanapoxcu ya daa ĩane ya taxü̃ne?” 
ñanagürügü tá. 
9Rü nügü nangãxü̃gü tá, rü ñanagürügü tá nügümaxã: “Yerü yema duü̃xü̃gü 
nüxna nixĩgachitanü ga yema uneta ga norü Cori ya Tupana namaxã üxü̃, rü 
naxcax̱ nangutaquex̱egü rü nüxü̃ nicuax̱ü̃gü ga tupananetachicünax̱ãgü”, 
ñanagürügü tá nügümaxã ==ñanagürü ya Cori ya Tupana. 

Yeremía rü ãẽ̱xgacü ga Charúü̃chiga (Yoáca) nidexa 

10¡Rü taxṹ i ãẽx̱gacü ya yucü ya Yochíacax̱ pexauxexü̃! Rü narümemae nixĩ 
nax nane i Charúü̃cax̱ pexauxexü̃, erü nüma rü to i nachixü̃anewa nanagagü 

rü tagutáma nataegu. Rü ngẽxma tá nayu, rü tagutáma wena nüxü̃ nadau i 
ngẽma norü naane i nagu nabuxü̃. 
11-12Erü nüma ya Cori ya Tupana rü nachiga nidexa i Charúü̃ i Yochía nane i 
nanatüwena Yudáanearü ãẽx̱gacü ixĩcü rü marü to ga nachixü̃anewa 
nagagüãcü. Rü ñanagürü: —Nüma ga Charúü̃ rü tagutáma nataegu, rü ngẽma 
nachica i nawa nagagüáxü̃gu tá nayu, rü tagutáma wena nüxü̃ nadau i ñaa 
nachixü̃ane ==ñanagürü. 

Ore i ãẽ̱xgacü i Yoachíü̃chiga 

13Rü nüma ga Cori ya Tupana rü ãẽx̱gacü ga Yoachíü̃chiga ñanagürü: —Pa 
Ãẽx̱gacüx, wüxi i ngechaü̃ nixĩ i cuxcax̱, erü cuma rü cunaxü ya ãẽx̱gacüpata 
rü naigü ya ĩpatagü ya itaxü̃ne, natürü chixexü̃ cuxü erü tama tüxü̃̃́ 
cunaxütanü ya yíxema cuxü̃̃́ naxügüxe. 
14Rü cuma rü ñacurügü: “Wüxi ya taxü̃ne ya ãẽx̱gacüpata tá chaugüxü̃̃́ chaxü. 
Rü norü dauxü̃chixü̃wa rü tá nangẽxma i ñuxre i naxmachiãgü i taxü̃”, 
ñacurügü. Rü cuyataxẽxẽ i norü beü̃tánagü. Rü ngẽma naxtapü̱xgü rü 
mürapewa i ocayiwamaxã cuyapexgü. Rü ñu̱xũchi chauxruxü̃ i dauxü̃maxã 
cuyachagü. 
15¿Ẽ̱xna nagu curüxĩnü nax wüxi i ãẽx̱gacü i mexü̃ quixĩxü̃ ega mexü̃ne ya 
ãẽx̱gacüpata ya ocayiwamaxã pexmachianewa cungexmagu? Rü gumá 
cunatü rü taãẽãcüma namaxü̃ yerü aixcüma mea duü̃xü̃gümaxã inacuax̱. Rü 
yemacax̱ nixĩ ga duü̃xü̃gü ga nüxü̃ nangechaxü̃güxü̃. 
16Rü tüxü̃ ínapoxü̃ ga guxema ingearü diẽruãx̱güxe rü guxema guxchaxü̃wa 
yexmagüxe. Rü yemacax̱ nixĩ ga mea nüxü̃ nangupetüxü̃ ga gumá cunatü. Rü 
yema naxüxü̃wa inanawex̱ nax aixcüma choxü̃ nacuáxü̃. Rü choma ya Cori 
ya Tupana nixĩ i nüxü̃ chixuxü̃ i ngẽma ore. 
17“Natürü i cuma rü naxcax̱ cuxoegaãxẽ i ngẽma curü ngẽmaxü̃gü i 
chixexü̃wa cuyaxuxü̃. Rü cuyamax̱ ya yíxema taxuxü̃ma i tax̱acürü chixexü̃ 
ügüxe. Rü ñu̱xũchi chixri tümamaxã icucuax̱ rü ngetanüãcü tüxü̃ 
cupuracüexẽxẽ ya yíxema curü duü̃xẽgü” ==ñanagürü ga Cori ya Tupana. 

18Rü Cori ya Tupana rü Yudáanearü ãẽx̱gacü ya Yoaquíü̃ ya Yochía nanechiga 
nidexa rü ñanagürü: —Taxúetama cuxcax̱ taxaxu i ngẽxguma cuyu̱xgu. Rü 
taxúetama texé ñatagürü: “¡Ãẽx̱gacücax̱ changechaü̃, Pa Chauenexẽ! ¡Rü 
ãẽx̱gacücax̱ changechaü̃, Pa Chaueyax̱! ¡Rü ãẽx̱gacücax̱ changechaü̃, Pa 
Corix! ¡Rü cuxcax̱ tangechaxü̃, Pa ãẽx̱gacüx!” ñatagürü. Rü ngẽmaãcü 
taxúetama cuxcax̱ tangechaxü̃ i ngẽxguma cuyu̱xgu. 
19Rü ngẽxguma cuyu̱xgu rü Yerucharéü̃arü namagügu tá cuxü̃ nitúgümare. 
Rü Yerucharéü̃arü düxétüwa tá cuxü̃ nayatax̱gü ñoma wüxi i búru ítáxü̃rüxü̃ 
==ñanagürü ga Cori ya Tupana. 

Cori ya Tupanaarü ore ga Yerucharéü̃chiga 

20Cori ya Tupana rü yema Yudátanüxü̃xü̃ ñanagürü: —Pa Yudátanüxü̃x, ¡ẽcü 
max̱pǘne ya Líbanugu pexĩgü rü ngéma aita pexügü! ¡Rü max̱pǘne ya 
Bacháü̃wa rü petagae! ¡Rü ngẽma Abaríü̃arü ngüchitaeruü̃güwa aita pexügü! 
Erü guxü̃ma i ngẽma nachixü̃anegü i nüxü̃̃́ peyaxõgüxü̃ rü uanügümex̱ẽwa 
nangẽxmagü. 
21Choma rü pemaxã chidexachirex̱ ga yexguma mea pexü̃ nangupetügu, 
natürü ga pema rü tama chauga pexĩnüechaü̃. Rü woetama yemaacü pixĩgü 
ga yexguma noxri pengóegu, rü taguma chauga pexĩnüechaü̃. 
22Rü guxü̃táma i perü ãẽx̱gacügü rü tá nigagü ñoma buanecü yagagüxü̃rüxü̃. 
Rü guxü̃ma i ngẽma togü i nachixü̃anegü i nüxü̃̃́ peyaxõgüxü̃ rü tá ta 
uanügümex̱ẽwa nangẽxmagü. Rü pema rü tá pexãnee rü taxuwatáma pime 
nagagu i guxü̃ma i ngẽma chixexü̃gü i pexügüxü̃. 
23Rü ñu̱xma i cumax, Pa Ãẽx̱gacüx, rü cutaãxẽ nawa ya yima mexü̃ne ya 
ãẽx̱gacüpata i Líbanuwa ne naxü̃ i ocayiwamaxã pexcüwagüne. Natürü 
ngúxü̃ tá quinge i ngẽxguma ngẽma ãũcümaxü̃gü cuxcax̱ íngugügu, ñoma 
wüxi ya ngexe ya íxraxacüxe i ngúxü̃ ingexerüxü̃ ==ñanagürü ga Cori ya 
Tupana. 

Tupanaarü ore ga Yeconíaca̱x ixĩxü̃ 

24-25Rü yexguma nayu̱xgu ga Yoaquíü̃ rü nane ga Yeconía nachicüxü 
Yudáanearü ãẽx̱gacü ningucuchi. Rü Cori ya Tupana rü Yeconíaxü̃ ñanagürü: 

—Chauégagu cumaxã chanaxuegu rü woo nax ñoma wüxi i ãnera i chorü 
tügünemex̱ẽwa ixücuchixü̃rüxü̃ nax quixĩxü̃, rü tá cuxü̃ íchatax̱üchi nax 
ãẽx̱gacü quixĩxü̃ nax ngẽmaãcü curü uanügü i nüxü̃ cumuü̃xüchixü̃güna cuxü̃ 
chamuxü̃cax̱. Rü ngẽma Babiróniaanearü ãẽx̱gacü i Nabucudonochóna, rü 
ñu̱xũchi ngẽma Cadéugüna tá cuxü̃ chamu. 
26Rü wüxigu cuémaxã ñaa naanewa tá pexü̃ íchawoxü̃ nax wüxi i naane i 
tama nagu pebuexü̃gu peyuexü̃cax̱ i pema i taxre. 
27Rü ngẽmaãcü i pema rü tagutáma naxcax̱ pewoegu i ngẽma naane i naxcax̱ 
pewoeguchaü̃xüchixü̃ ==ñanagürü. 

Tupanaarü orearü uruxü̃ rü Yeconíachiga nidexa 

28Yeconía rü ñoma wüxi i tüxü̃ i púxü̃ i taxuwama mexü̃rüxü̃ nixĩ. Rü wüxi i 
naxchipex̱e i taxúema naxwax̱exü̃rüxü̃ nixĩ. ¿Rü tax̱acücax̱ i nüma rü nanegü 
rü naxacügü i wüxi i naane i tama nüxü̃ nacuax̱güxü̃wa nagagüãxü̃? 
29¡Pa Ñoma i Naanex, Pa Ñoma i Naanex, Pa Ñoma i Naanex! ¡Nüxü̃ naxĩnü 
i ngẽma Cori ya Tupanaarü ore! 
30Rü Cori ya Tupana rü ñanagürü: —Ngẽxguma poperagu penaxümatüégagu 
i ñaa yatü i Yeconía, rü yatü i ngexacüxü̃ ñaxü̃ ngẽxma tá pexümatü. Rü yatü 
i taxuwama mexü̃ ñaxü̃ tá ngẽxma pexümatü. Erü taxuxü̃táma i nanegü 
ãẽx̱gacüwa nangu nax Dabíarü tochicaxü̃wa natoxü̃cax̱ rü ngẽmaãcü 
Yudáanearü ãẽx̱gacü nax yixĩxü̃cax̱ ==ñanagürü ya Cori ya Tupana. 

Yeremía 23 

Yudáane rü yixcüra tá nüxü̃̃́  nangema i norü ãẽ̱xgacügü i mexü̃ 

1Nüma ya Cori ya Tupana rü ñanagürü: —Nügümaxã nangechaü̃gü i ngẽma 
ãẽx̱gacügü i tama mea nüxna daugüxü̃ i chorü duü̃xü̃gü, rü ngẽmacax̱ 
inarütauxe rü nawoone ==ñanagürü. 
2Rü nüma ya Cori ya Tupana rü ñanagürü nüxü̃ i ngẽma ãẽx̱gacügü i 
Iraétanüxü̃maxã icuáxü̃: —Pema rü penawoone i chorü duü̃xü̃gü, rü 
penaxĩgüxẽxẽ rü tama aixcüma mea nüxna pedaugü. Dücax, ñu̱xma i choma 

rü ngẽma chixexü̃gü i pexügüxü̃ca ̱tá pexü̃ chapoxcue. Rü chomatama ya Cori 
ya Tupana nixĩ i pemaxã nüxü̃ chixuxü̃ i ngẽma. 
3Rü chomatátama chayagagü i ngẽma chorü duü̃xü̃gü ga togü ga 
nachixü̃anegügu chawoonexü̃. Rü tá chanaxĩtaquex̱exẽxẽ nax wena 
nachixü̃anecax̱ nawoeguxü̃cax̱, rü ngẽmaãcü ngéma yamuxü̃cax̱. 
4Rü natanügu tá chanamugü i ãẽx̱gacügü i aixcüma mea nüxna dauxü̃ nax 
ngẽmaãcü taxucax̱ma namuü̃exü̃cax̱, rü taxuxü̃ma iyarütaxuxü̃cax̱. Rü 
chomatama ya Cori ya Tupana nixĩ i nüxü̃ chixuxü̃ i ngẽma ==ñanagürü. 
5Rü nüma ya Cori ya Tupana rü ñanagürü: —Wüxi i ngunexü̃ rü wüxi ya 
Dabítaxaxüchi tá Iraétanüxü̃arü ãẽx̱gacü nixĩ. Rü nüma rü tá mea chorü 
duü̃xü̃gümaxã inacuax̱, erü aixcüma tá cuax̱ nüxü̃̃́ nangẽxma. Rü nüma rü 
aixcüma tá nüxü̃ narüngü̃xẽxẽ i chorü duü̃xü̃gü nax ngẽmaãcü 
yanawex̱ãchixẽẽãxü̃cax̱ i norü guxchaxü̃gü i ñoma i naanewa. 
6Rü ngẽxguma nüma ãẽx̱gacü yixĩxgu rü Yudáane rü taxũtáma to i 
nachixü̃ane namaxã inacuax̱ rü ngẽma Iraéanearü duü̃xü̃gü rü taxucax̱tama 
namuü̃e. Rü ngẽma tá namaxã naxugüãxü̃ ya yimá ãẽx̱gacü rü “Cori ya 
Tamaxã Poracü”, tá nixĩ i naéga ==ñanagürü ga Tupana. 
7Rü nüma ya Cori ya Tupana rü ñanagürü: —Tá ínangugü i ngunexü̃gü i 
taxũtáma nagu ñapegügüxü̃: “Namaxü̃ ya Cori ya Tupana ga Equítuanewa 
Iraétanüxü̃xü̃ ínguxü̃xẽẽcü”. 
8Natürü ñapegürügü tá: “Namaxü̃ ya Cori ya Tupana ga nachixü̃ane ga 
nórtewaama yexmaxü̃wa rü yema togüama ga nachixü̃anegü ga nagu 
tawoonexü̃wa tüxü̃ ínguxü̃xẽẽcü i yíxema i Iraétanüxü̃”, ñapegürügü tá. Rü 
perü naanewa tátama peyamaxẽ ==ñanagürü ya Tupana. 

Ore nachiga ga orearü uruü̃güneta 

9Cori ya Tupana chomaxã nüxü̃ nixu i wüxi i ore i pechiga Pa Orearü 
Uruxü̃günetax. Rü ngẽmacax̱ i choma i Yeremía rü poraãcü choxü̃̃́ nangu̱x rü 
nidu̱xru i chauxune, rü ñoma wüxi i duü̃xü̃ i bínumaxã ngãxü̃xü̃rüxü̃ chixĩ 
napex̱ewa ya Cori ya Tupana rü norü ore i üünexü̃. 

10Rü ñaa nachixü̃ane rü namaxã nayapa i duü̃xü̃gü i Tupanana ixĩgachixü̃ rü 
tama aixcüma naga ĩnüexü̃. Rü ngẽma orearü uruü̃güneta rü paxa naxcax̱ 
nadaugü nax chixexü̃ naxügüxü̃. Rü ngẽmacax̱ ya Cori ya Tupana rü chixexü̃ 
namaxã naxuegu i ñaa naane rü chianexü̃xü̃ nayangucuchixẽxẽ. Rü ñu̱xma i 
ngẽma wocachitaü̃güarü maxẽgü rü marü nipagü. 
11-12Rü Cori ya Tupana rü ñanagürü: —Woo ngẽma orearü uruü̃gü, rü ngẽma 
chacherdótegü rü tama aixcüma choxü̃̃́ nayaxõgü. Rü chopatagu nüxü̃ 
ichayangau nax chixexü̃ naxügüxü̃. Rü ngẽmacax̱ ngẽma nama i nagu naxĩxü̃ 
rü tá naxẽane rü tá nacorama. Rü tá ngéma nüxü̃ nacu̱xnetagü nax ngẽxma 
yayixü̃cax̱. Rü ngẽma ngunexü̃ i nagu tá nüxna chacaxü̃ i norü 
chixexü̃güchiga, rü guxchaxü̃wa tá nangẽxmagü. Rü choma ya Cori ya 
Tupana nixĩ i nüxü̃ chixuxü̃ i ngẽma ore. 
13Choma rü marü nüxü̃ chadau i ngẽma Chamáriaanearü orearü uruü̃güneta 
nax chixexü̃ naxügüxü̃ rü ngẽmaãcü choxü̃ nanuxẽẽgüxü̃. Erü nüxü̃ nixugü 
nax tupana yixĩxü̃ i Baá rü ngẽmaãcü choxna nayaxĩgachixẽxẽ i chorü 
duü̃xü̃gü i Iraétanüxü̃. 
14Rü choma rü marü nüxü̃ chadau i ngẽma Yerucharéü̃arü orearü uruü̃güneta 
nax poraãcü chixexü̃ naxügüxü̃. Rü ngexü̃gü i ãtéxü̃maxã namaxẽxü̃ rü 
duü̃xü̃güxü̃ nawomüxẽẽgüxü̃. Rü ngẽma duü̃xü̃gü i chixexü̃gu maxẽxü̃axü̃̃́ 
nanangúchaü̃xẽxẽ nax tama nüxna yaxĩgachixü̃cax̱ i ngẽma chixexü̃ i nagu 
namaxẽxü̃. Rü nümagü i ngẽma orearü uruü̃güneta rü ñu̱xũchi ngẽma 
ĩanecüãx̱gü rü chopex̱ewa rü ñoma Chodómacüãx̱ rü Gomóracüãx̱rüxü̃ 
nixĩgü. 
15Rü ngẽmacax̱ i choma ya Cori ya Tupana ya Guxü̃étüwa Ngẽxmaxe, rü 
namaxã chanu i ngẽma orearü uruü̃güneta rü ñachagürü nüxü̃: “Pexü̃ tá 
chanangõ̱xẽxẽ i tax̱acü i üxüxü̃, rü pexü̃ tá nawa chaxaxegüxẽxẽ i dexá i 
üxchíüxü̃, erü pemax, Pa Yerucharéü̃arü Orearü Uruü̃günetax, rü pegagu nixĩ 
nax guxü̃ i ñaa nachixü̃anewa nanguxü̃ i chixexü̃” ==ñanagürü. 
16Rü Cori ya Tupana ya Guxü̃étüwa Ngẽxmacü rü ñanagürü: —¡Pa 
Iraétanüxü̃, taxṹ i naga pexĩnüexü̃ i ngẽma orearü uruü̃güneta nüxü̃ ixugüxü̃! 

Erü ngẽma nüxü̃ yaxugüxü̃ rü doramare nixĩ, rü dexagü i nügüãẽwatama 
nayauxgüxü̃ i tama choma namaxã nüxü̃ chixuxü̃ nixĩ. 
17Rü ngẽma orearü uruü̃güneta rü ñanagürügü nüxü̃ i ngẽma duü̃xü̃gü i tama 
chorü orega ĩnüexü̃xü̃: “Guxü̃táma mea pexü̃̃́ ínanguxuchi”, ñanagürügü. Rü 
ngẽma orearü uruü̃güneta rü ñanagürügü nüxü̃ i ngẽma duü̃xü̃gü i 
nümatama nagu naxĩnüexü̃gu rüxĩnüexü̃: “Taxuxü̃táma i chixexü̃ pexcax̱ 
ínangu”, ñanagürügü ==ñanagürü ya Tupana. 

Yeremíaarü dexa 

18¿Natürü texé nüxü̃ tacuax̱ i ngẽma ẽxü̃guxü̃ i Cori ya Tupanaxicatama nagu 
rüxĩnüxü̃? ¿Rü texé nüxü̃ tadau rüex̱na nüxü̃ taxĩnü i ngẽma norü ore? ¿Rü 
texé nüxü̃̃́ itarüxĩnü? 
19Rü ngẽma norü nu ya Cori ya Tupana rü ñoma wüxi ya tacü ya buanecürüxü̃ 
nixĩ, rü ñoma wüxi ya tacü ya buanecü ya ixãũ̱̱xẽmacürüxü̃ nixĩ naxcax̱ i 
ngẽma chixexü̃arü üruü̃gü. 
20Rü ngẽma norü nu ya Cori ya Tupana rü taxũtáma ínayachaxãchi ñu̱xmata 
yanguxẽẽã i ngẽma nagu naxĩnüxü̃. Rü tá ínangugü i ngunexü̃gü i nagu tá 
aixcüma nagu perüxĩnüexü̃ i ngẽma pexü̃ ngupetüxü̃, rü tá aixcüma nüxü̃ 
pecuax̱ nax tax̱acüchiga yixĩxü̃ i ngẽma pexü̃ ngupetüxü̃. 

Tupanaarü ore nachiga i ngẽma orearü uruü̃güneta 

21Cori ya Tupana rü ñanagürü: —Choma rü tama chayamugü i ngẽma orearü 
uruü̃güneta, rü bai ga namaxã nax chidexaxü̃. Natürü nümagü rü inaxĩãchi 
nax chauégagu yadexagüxü̃. 
22Rü ngẽxguma chi nüxü̃ nacuax̱gügu i chorü ĩnü, rü chorü duü̃xü̃gümaxã chi 
nüxü̃ nixugüe i ngẽma chorü ore rü chi norü chixexü̃na nayaxĩgachitanüxẽxẽ 
rü chi ngẽmaãcü nüxü̃ narüxoe i ngẽma nacümagü i chixexü̃ ==ñanagürü. 
23-24Rü nüma ya Cori ya Tupana rü ñanagürü: —Choma rü woo 
changaicamagu rüex̱na chayáxü̃gu rü guxü̃wama changexma. ¿Rü texé tá 
tüxü̃̃́ natauxcha nax chau̱̱xchax̱wa iticúxü̃ nax tama tüxü̃ chadauxü̃cax̱? Rü 

chomaxã nixĩ i napaxü̃ i daxũguxü̃ i naane rü ñoma i naane. Rü chomatama 
ya Cori ya Tupana nixĩ i ngẽma ñachaxü̃. 
25Rü marü nüxü̃ chaxĩnü i norü doragü i ngẽma orearü uruü̃güneta i 
chauégagu idexagünetaxü̃ rü nüxü̃ yaxugüexü̃ nax choma namaxã chidexaxü̃ 
i nanegüwa. 
26¿Rü ngẽma orearü uruü̃güneta rü ñuxguxüra tá ta nüxü̃ naxoexü̃ nax nüxü̃ 
yaxugüxü̃ i ore i doramare ixĩxü̃ rü nüxü̃ yaxugüxü̃ i ngẽma nügüãẽwa 
nayauxgümarexü̃? 
27Rü ngẽma nanegügü i nügümaxã nüxü̃ yaxugüexü̃maxã choxü̃ nüxü̃ 
inarüngü̃maexẽẽchaxü̃ i chorü duü̃xü̃gü, yexgumarüxü̃ ga yema 
nũxcümaü̃güxü̃ ga norü o̱xigü nax choxü̃ iyanangümaexü̃ nax Baáwe 
naxĩxü̃cax̱. 
28-29Rü ngẽxguma wüxi i orearü uruxü̃ rü naxãnegügu, rü name nax nüxü̃ 
yaxuxü̃ nax wüxi i nanegü yixĩxü̃. Natürü ngẽxguma nayauxãgu i chorü ore 
rü name i aixcüma mea nüxü̃ nixu rü tama ínayatoxẽxẽ. Rü ngẽma 
naxchawenax̱ã i trigu rü taxuacüma ngẽma trigumaxã nügügu tanangugü. 
Rü ngẽma chorü ore rü ñoma üxürüxü̃ nixĩ. Rü ñoma wüxi i martíyu i 
nutapüta ipuxẽẽxü̃rüxü̃ nixĩ. Rü choma ya Cori ya Tupana nixĩ i ngẽma 
ñachaxü̃. 
30Rü ngẽmacax̱ nüxü̃ chixu rü namaxã chanu i ngẽma orearü uruü̃güneta i 
togüãx̱wa nüxü̃ naxĩnüxü̃ i ore, rü ñu̱xũchi nüxü̃ ixuxü̃ nax chorü ore yixĩxü̃. 
Rü chomatama ya Cori ya Tupana nixĩ i ngẽma ñachaxü̃. 
31Rü namaxã chanu i ngẽma orearü uruü̃güneta i nüxü̃ ixugüxü̃ nax chorü 
ore yixĩxü̃ i ngẽma ore i nügüãẽwamare nayauxgüxü̃. 
32Rü namaxã chanu i ngẽma orearü uruü̃güneta i doramare i nanegügüxü̃ 
ixugüxü̃. Rü ngẽma norü doragümaxã, rü ñu̱xũchi ngẽma nüxü̃ 
yaxugünetaxü̃maxã chorü duü̃xü̃güxü̃ ínatüexẽxẽ. Choma rü tama 
chanamuanetanü i ngẽma orearü uruü̃güneta, rü bai nax namaxã nüxü̃ 
chixuxü̃ nax nüxü̃ yaxugüxü̃cax̱ i ngẽma ore. Rü ngẽmacax̱ taxuwama nime 

nax chorü duü̃xü̃güxü̃ nangü̃xẽẽgüxü̃. Rü chomatama ya Cori ya Tupana nixĩ 
i ngẽma ñachaxü̃ ==ñanagürü ya Cori ya Tupana. 

Ore i doragümare ixĩxü̃ 

33Cori ya Tupana rü Yeremíaxü̃ ñanagürü: —Pa Yeremíax, ngẽxguma 
duü̃xü̃gü cuxna cagügu, rüex̱na wüxi i orearü uruxü̃neta cuxna caxgux, 
rüex̱na wüxi i chacherdóte cuxna caxgux rü ñaxgu cuxü̃: “¿Tax̱acü rü orexü̃ 
cumaxã nixu ya Tupana i to̱xcax̱?” ñaxgu cuxü̃, rü ñaãcü tá cunangãxü̃: “Ñaa 
nixĩ i ngẽma ore ya Tupana chomaxã nüxü̃ ixuxü̃ rü ñanagürü pexü̃: ‘Choma 
rü tá pexü̃ íchawogü’ ”, ñanagürü ya Tupana. 
34Rü ngẽxguma wüxi i orearü uruxü̃neta, rüex̱na wüxi i chacherdóte, rüex̱na 
wüxi i duü̃xü̃ ñaxgu: “Cori ya Tupana choxü̃ namu nax nüxü̃ chixuxü̃cax̱ i 
ñaa norü ore”, ñaxgu, rü choma rü tá chanapoxcu i ngẽma duü̃xü̃ wüxigu 
namaxã i napatacüãx̱gü, erü doraxü̃mare nixu. 
35Rü ngẽxguma nügüenexẽgümaxã rüex̱na nügümücügümaxã yadexagügu rü 
ñaãcü tá nixĩ i namexü̃ nax nügüna nacagüxü̃: “¿Tax̱acü nixĩ ya Tupana 
namaxã cuxü̃ ngãxü̃xü̃? ¿Tax̱acü nixĩ i cumaxã nüxü̃ yaxuxü̃ ya Tupana?” 
36Natürü tama name nax ñapegüxü̃: “Cori ya Tupanaarü ore nixĩ i nüxü̃ 
tixuxü̃”, ñapegüxü̃. Erü ngẽma ore i nüxü̃ pixuxü̃, Pa Orearü Uruxü̃günetax, 
rü pexrütama ore nixĩ. Rü pema rü marü ípeyatoxẽxẽ i norü ore ya yimá tórü 
Tupana ya Maxü̃cü ya Guxãétüwa Ngẽxmacü ==ñanagürü. 
37Rü Cori ya Tupana rü Yeremíaxü̃ ñanagürü: —Pa Yeremíax, ¡nüxna naca i 
ngẽma orearü uruü̃güneta rü ñanagürü nüxü̃: “¿Tax̱acü nixĩ ya Tupana i 
namaxã pexü̃ ngãxü̃xü̃? ¿Tax̱acü nixĩ ya Tupana i pemaxã nüxü̃ yaxuxü̃?” 
ñaãcü nüxna naca! 
38-39Rü ngẽxguma ngẽma orearü uruü̃güneta ñaãcü cuxü̃ nangãxü̃gügu: “Cori 
ya Tupanaarü ore nixĩ i nüxü̃ tixuxü̃”, ñagügu, rü cuma rü ñaãcü tá 
cungãxü̃gü: “Cori ya Tupana rü ñanagürü: ‘Ñu̱xma nax namaxã choxü̃ 
pengaxü̃xü̃ i ngẽma ore i pexna chachu̱xuxü̃, rü choma rü tá pexü̃ 

charüngüma rü tá chopex̱ewa pexü̃ íchawoxü̃ wüxigu namaxã ya yima perü 
ĩane ga pexna chaxãxü̃ne rü perü o̱xigüna chaxãxü̃ne. 
40Rü choma rü tá pexcax̱ íchananguxẽxẽ nax guxü̃guma duü̃xü̃gü pexü̃ 
cugüexü̃. Rü tá pexcax̱ íchananguxẽxẽ i wüxi i ãne i taxü̃ i tagutáma nüxü̃ 
iperüngümaexü̃’ ” ==ñanagürü ga Cori ya Tupana. 

Yeremía 24 

Tupana rü Yeremíaxü̃ nüxü̃ nadauxẽxẽ ga taxre ga pexchi ga igumaxã ããcucü 

1Babiróniaanecüãx̱arü ãẽx̱gacü ga Nabucudonochó rü Babiróniaanewa 
nanaga ga Yudáanecüãx̱arü ãẽx̱gacü ga Yeconía ga Yoaquíü̃ nane ixĩcü. Rü 
wüxigu namaxã yéma nanaga ga Yeconíaarü ngü̃xẽẽruü̃gü ga ãẽx̱gacügü, rü 
yema puracütanüxü̃ ga tax̱acüarü üruxü̃xü̃ icuáxü̃. Rü yemawena ga Tupana 
rü choxü̃ nüxü̃ nadauxẽxẽ ga taxre ga pexchi ga igumaxã ixããcucü ga 
Tupanapata ga taxü̃nepex̱egu nucü. 
2Rü wüxi ga guma pexchiwa rü nayexmagü ga igu ga mexü̃ ga nüxíra idauxü̃. 
Rü guma nai ga pexchiwa rü nayexma ga igugü ga poraãcü ichixexü̃ rü 
taxuacüma imúxü̃. 
3Rü nüma ga Cori ya Tupana rü choxna naca rü ñanagürü: —Pa Yeremíax 
¿tax̱acü yixĩxü̃ i ngẽma nüxü̃ cudauxü̃? ==ñanagürü. Rü choma rü 
chanangãxü̃ rü ñachagürü: —Nüxü̃ chadau i orix̱ i igu i mexẽchixü̃ rü togü i 
chixexü̃chixü̃ i taxuacüma ingṍxü̃ ==ñachagürü. 
4Rü yexguma ga nüma ga Cori ya Tupana rü ñanagürü choxü̃: 
5—Choma ya Cori ya Iraétanüxü̃arü Tupana rü ñachagürü: “Rü ngẽma igu i 
mexü̃rüü̃ãcü tá nüxü̃ chadau i ngẽma duü̃xü̃gü i Yudáanecüãx̱gü ga ñaa 
naanewa íchawoxü̃xü̃ rü Cadéugüchixü̃anewa chamugüxü̃. Rü ngẽmagü rü 
tá namaxã chataãxẽ rü tá nüxü̃ charüngü̃xẽxẽ. 
6Rü ngẽma naanewa rü nüxna tá chadau rü ñaa nachixü̃anecax̱ tá 
chanawoeguxẽxẽ. Rü nua tá nüxü̃ charüngü̃xẽxẽxü̃ rü tagutáma wena 
chanadai. Rü ñoma wüxi i nanetü itoxü̃rüxü̃ nua tá chanangexmagüxẽxẽ rü 
tagutáma wena íchanawoxü̃. 

7Rü cuax̱ tá nüxna chaxã nax ngẽmaãcü choxü̃ nacuax̱güxü̃cax̱ nax choma 
chixĩxü̃ ya Cori ya Tupana. Rü nümagü rü chorü duü̃xü̃gü tá nixĩgü, rü choma 
rü tá norü Tupana chixĩ erü guxü̃ma i norü ngúchaü̃maxã tá chau̱̱xcax̱ 
nawoegu. 
8Natürü i ngẽma Yudáanecüãx̱arü ãẽx̱gacü i Chedequía rü norü ngü̃xẽẽruü̃gü 
i ãẽx̱gacügü, rü ngẽma Yerucharéü̃cüãx̱gü i tama íchoxü̃xü̃, rü ngẽma 
duü̃xü̃gü i Equítuanewa maxẽxü̃, rü ngẽma igu i chixexü̃ i taxuacüma 
ingṍxü̃rüü̃ãcü tá namaxã chixĩ nax nüxü̃ chaxoxü̃. 
9Rü poraãcü tá chanapoxcue i ngẽma duü̃xü̃gü rü ngẽmacax̱ i ngẽma togü i 
nachixü̃anecüãx̱gü rü ngẽxguma ngẽmaxü̃ nadaugügu rü tá poraãcü namaxã 
nabai̱x̱ãchie. Rü ngẽma nachixü̃anegü i nagu chanawoonexü̃wa rü duü̃xü̃gü 
rü tá nagu nidauxcüraxü̃gü rü nüxü̃ nacugüe rü nüxü̃ naxoe rü chixexü̃ 
namaxã nixugüe. 
10Rü ngẽma Yerucharéü̃wa yaxügüxü̃ rü tá naxcax̱ íchanguxẽxẽxü̃ i 
guxchaxü̃gü. Rü ngẽxma tá nixĩ nax nadaiaxü̃, rü taiya naxcax̱ íngugüxü̃ 
ñu̱xmatáta taxuxü̃táma íyaxü nawa i ñaa naane ga nüxna chaxãxü̃, rü norü 
o̱xigüna chaxãxü̃” ==ñanagürü ga Cori ya Tupana. 

Yeremía 25 

Yudáanecüã̱xgü rü 70 ya taunecü tá Babiróniaanecüã̱xarü ãẽ̱xgacüme̱xẽwa 
nangẽxmagü 

1Rü yexguma Yoaquíü̃ ga Yochía nane ãgümücü ga taunecü Yudáanewa 
ãẽx̱gacü ixĩxgu rü Cori ya Tupana rü Yeremíamaxã nidexa nachiga ga 
guxü̃ma ga yema Yudáanecüãx̱gü. Rü yexguma nixĩ nax wüxi ga taunecü 
Babiróniaanewa ãẽx̱gacü yixĩxü̃ ga Nabucudonochó. 
2Rü Yeremía ga Tupanaarü orearü uruxü̃ ixĩcü rü guxü̃ma ga yema 
Yudáanecüãx̱gümaxã, rü ñu̱xũchi yema Yerucharéü̃cüãx̱gümaxã nüxü̃ nixu 
ga yema ore ga Tupana namaxã nüxü̃ ixuxü̃. Rü ñanagürü: 
3—Yexguma marü 13 ga taunecü Yudáanewa ãẽx̱gacü yaxĩxgu ga Yochía ga 
Amóü̃ nane, ñu̱xmata ñaa ngunexü̃wa nangu rü 23 ga taunecü nixĩ nax Cori 



2220 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

ya Tupana chomaxã yadexaxü̃ rü choma rü pemaxã nüxü̃ chixuechaxü̃ ga 
yema norü ore. Natürü ga pema rü tama chauga pexĩnüechaü̃. 
4Rü nüma ya Cori ya Tupana rü muẽx̱pü̱xcüna petanüwa nanamugü i norü 
orearü uruü̃gü, natürü i pema rü tama naga pexĩnüechaü̃, rü bai nax nüxü̃̃́ 
iperüxĩnüechaü̃xü̃ rü ípeyachaxãchitanüxü̃ nax chixexü̃ pexüxü̃. 
5Rü nümagü ga yema Tupanaarü orearü uruü̃gü rü pexü̃ ñanagürügü: “¡Nüxü̃ 
perüxoe i ngẽma chixexü̃ i pecümagü, rü ngẽma chixexü̃ i pexügüxü̃! Rü 
ngẽxguma tá nixĩ i nawa pemaxẽxü̃ i ñaa naane i Cori ya Tupana 
nũxcümaü̃güxü̃ ga perü o̱xigüna ãxü̃ rü pexna ãxü̃. 
6¡Rü taxṹ i nawe perüxĩxü̃ i ngẽma tupananetachicünax̱ãgü! ¡Rü taxṹ i 
naxcax̱ pengutaquex̱egüxü̃ rü nüxü̃ picuax̱üü̃güxü̃! ¡Rü taxṹ i Cori ya 
Tupanaxü̃ penuxẽxẽxü̃ nagagu nax nüxü̃ picuax̱üü̃güxü̃ i ngẽma 
tupananetachicünax̱ãgü i pematama pexüxü̃! Rü ngẽxguma i nüma ya Cori 
ya Tupana rü taxuxü̃táma i guxchaxü̃ pexcax̱ ínanguxẽxẽ”, ñanagürügü pexü̃. 
7Rü ñu̱xma ya Cori ya Tupana rü ñanagürü: “Pema rü tama chauga 
pexĩnüechaü̃, rü choxü̃ penuxẽxẽ namaxã nax nüxü̃ picuax̱üü̃güxü̃ i ngẽma 
pematama pexüxü̃ i tupananetachicünax̱ãgü. Rü ngẽma pexüxü̃ rü 
pexrütama poxcucax̱ nixĩ”. 
8Rü Cori ya Tupana ya Guxãétüwa Ngẽxmacü rü ñanagürü: “Ñu̱xma nax tama 
naga pexĩnüechaü̃xü̃ i ngẽma chorü ucu̱xẽ rü tá pexü̃ chapoxcue. 
9Rü naxcax̱ tá changema i guxü̃ma i nachixü̃anegü i nórtewa ngẽxmagüxü̃ rü 
chorü mugüruxü̃ i Nabucudonochó ya Babiróniaanearü ãẽx̱gacü. Rü nümagü 
rü tá nua naxĩ rü tá pexcax̱ ínayaxüãchi, rü tá pexü̃ nadai, rü tá nanadai i 
guxü̃ma i nachixü̃anegü i perü ngaicamana ngẽxmagüxü̃. Rü ngẽmaãcü tá 
pexü̃ chagu̱xẽxẽ. Rü guxü̃gutáma pechicaxica tá ngéma nayaxǘ. Rü ngẽma 
duü̃xü̃gü i nüxü̃ daugüxü̃ rü tá poraãcü namaxã nabai̱x̱ãchie rü namuü̃e. 
10Rü ngẽmaãcü i nua perü ĩanegüwa rü taxuxü̃táma i wiyaexü̃ taxĩnü, rü 
taxúetama tapetae rü tataãẽgü, rü taxuxü̃táma ãxmax̱arü wiyaexü̃ taxĩnü. Rü 



2221 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

ngẽma tríguarü caruxü̃gü rü marü taxũtáma nüxü̃ taxĩnüe. Rü guxü̃watáma 
naxẽanemare erü taxuxü̃táma ninaigü i omügü. 
11Rü ñaa nachixü̃ane rü guxü̃watáma nachixe, rü nachitaxü̃xicatama ngéma 
nayaxü. Rü ngẽma norü duü̃xü̃gü i ngẽma nachixü̃anegü rü 70 ya taunecü rü 
Babiróniaanearü ãẽx̱gacümex̱ẽwa tá nangẽxmagü. 
12Rü ngẽxguma 70 ya taunecü ínguxgu nax ngéma nangẽxmagüxü̃ i ngẽma 
duü̃xü̃gü, rü choma rü tá Babiróniaanearü ãẽx̱gacüna chaca naxcax̱ i ngẽma 
norü chixexü̃. Rü ngẽma Babiróniacüãx̱ i Cadéugü rü choma rü tá 
íchayanaxoxẽxẽxü̃chi i ngẽma nachixü̃ane. Rü chomatama ya Cori ya Tupana 
nixĩ i nüxü̃ chixuxü̃ i ngẽma ore. 
13Rü ngẽma nachixü̃anegu tá chananguxẽxẽ i guxü̃ma i ngẽma guxchaxü̃gü i 
ñaa poperagu ümatüxü̃ ga Yeremía chauégagu nüxü̃ ixuxü̃ namaxã ga 
guxü̃ma ga yema togü ga nachixü̃anegü. 
14Erü muxü̃tama i nachixü̃anegü rü ãẽx̱gacügü i poraexü̃ tá chixri ngẽma 
Babiróniaanemaxã inacuax̱gü, yema nüma ga Babiróniaanecüãx̱ rü chixri 
chorü duü̃xü̃gümaxã inacuax̱güxü̃rüxü̃. Rü ngẽmaãcü tá nüxü̃̃́ chaxütanü 
naxcax̱ ga yema chixexü̃ ga chorü duü̃xü̃gümaxã naxügüxü̃”, ñanagürü ga 
Tupana ==ñanagürü ga Yeremía. 

Cori ya Tupana rü tá nanapoxcue i Yudáanecüã̱xgü rü Yerucharéü̃cüã̱xgü rü 
yema togü ga nachixü̃anecüã̱xgü 

15Rü Cori ya Iraétanüxü̃arü Tupana rü choxü̃ ñanagürü: —Pa Yeremíax, 
dücax i ñaa copu i changexü̃ i bínumaxã ããcuxü̃. Rü yima bínu rü chorü 
nuchiga nixĩ. ¡Rü choxna nayaxu i ñaa copu i bínumaxã ããcuxü̃ rü yimá 
bínuwa yaxaxegüxẽxẽ i guxü̃ma i ngẽma nachixü̃anegü i natanüwa cuxü̃ 
chamuxü̃! 
16Rü ngẽxguma tá yaxaxgüãgu, rü nawa tá nügü naxoxgüe, rü nawa tá 
naxãũãẽgü nagagu i ngẽma dai i naxcax̱ tá íchanguxẽẽxü̃ ==ñanagürü 
choxü̃. 

17Rü choma rü Cori ya Tupanamex̱ẽwa chanayaxu ga yema copu, rü ñu̱xũchi 
nawa chayaxaxexẽẽgü ga guxü̃ma ga yema nachixü̃anecüãx̱gü ga Tupana 
natanüwa choxü̃ muxü̃. 
18Rü yema Yerucharéü̃cüãx̱gü, rü Yudáanearü ĩanegücüãx̱gü rü wüxigu norü 
ãẽx̱gacügümaxã, yema copuwa chayaxaxexẽẽgü nax yemaacü nayuexü̃cax̱ ga 
norü duü̃xü̃gü rü nagu napogüexü̃cax̱ ga norü ĩanegü rü nachicaxica 
íyaxügüxü̃cax̱. Rü ñu̱xma rü ta ya yima ĩanegü rü norü chixexü̃gagu 
baixãchixẽẽruü̃gü rü cugüruü̃gü nixĩgü. Rü duü̃xü̃gü rü chixri nachiga 
nidexagü. 
19Rü yexgumarüxü̃ ta yema copuwa chayaxaxexẽẽgü ga Equítuanearü 
ãẽx̱gacü ga Faraóü̃, rü norü ngü̃xẽẽruü̃gü, rü yema togü ga ãẽx̱gacügü ga 
duü̃xü̃gümaxã icuax̱güxü̃, rü ñu̱xũchi guxü̃ma ga norü duü̃xü̃gü. 
20Rü yexgumarüxü̃ ta yema copuwa chayaxaxexẽẽgü ga guxü̃ma ga yema 
togü ga nachixü̃anecüãx̱gü ga Equítuanewa yexmagüxü̃. Rü nawa 
chayaxaxexẽẽgü ga guxü̃ma ga Úxchianearü ãẽx̱gacügü, rü guxü̃ma ga 
Firitéugüanearü ãẽx̱gacügü ga namaxã icuax̱güxü̃ ga guma ĩanegü ga 
Acharóü̃ rü Gácha rü Ecróü̃ rü yema Adúxcüãx̱ ga íyaxügüxü̃. 
21Rü yexgumarüxü̃ ta yema copuwa chayaxaxexẽẽgü ga yema 
Edóü̃anecüãx̱gü, rü Moáanecüãx̱gü, rü Amóü̃tanüxü̃. 
22-23Rü yema copuwa chayaxaxexẽẽgü ga guxü̃ma ga Tíruanearü ãẽx̱gacügü 
rü Chidóü̃anearü ãẽx̱gacügü, rü norü ãẽx̱gacügü ga yema nachixü̃anegü ga 
Már Mediteráneuwa ügüxü̃ ga Dedáü̃tanüxü̃, rü Temátanüxü̃, rü Búxtanüxü̃, 
rü ñu̱xũchi guxü̃ma ga yema duü̃xü̃gü ga nügü ibáixpü̱xüerugüxü̃. 
24Rü yema copuwa chayaxaxexẽẽgü ga guxü̃ma ga Arábiaanearü ãẽx̱gacügü, 
rü guxü̃ma ga norü ãẽx̱gacügü ga yema duü̃xü̃gü ga ínachianexü̃gu 
ãpatagüxü̃. 
25Rü guma bínuwa chayaxaxexẽẽgü ga guxü̃ma ga Zimríanearü ãẽx̱gacügü, 
rü Eráü̃anearü ãẽx̱gacügü, rü Médiaanearü ãẽx̱gacügü. 

26Rü nawa chayaxaxexẽẽgü ga guxü̃ma ga norü ãẽx̱gacügü ga yema 
nachixü̃anegü ga nórtewaama ügüxü̃ ga nügüna ngaicamagüxü̃ rüex̱na 
nügüna yáxü̃gugüxü̃. Rü yemaacü guma bínuwa chayaxaxexẽẽgü ga guxü̃ma 
ga yema nachixü̃anearü ãẽx̱gacügü ga ñoma ga naanewa yexmagüxü̃. Rü 
guma Babiróniaanearü ãẽx̱gacü nixĩ ga nawa iyacuácü nax yaxaxaxü̃ ga 
guma bínu. 
27Rü ñu̱xũchi Cori ya Tupana rü choxü̃ ñanagürü: —Pa Yeremíax, ¡namaxã 
nüxü̃ ixugü nax choma i Cori ya Tupana ya Guxãétüwa Ngẽxmacü ga 
Iraétanüxü̃arü Tupana ixĩcü, rü chanamu nax yaxaxgüãxü̃cax̱ rü nawa 
nangãxẽxü̃cax̱ rü nügü naxoxgüexü̃cax̱ rü waixü̃müanegu yayixü̃cax̱ nax 
ngẽmaãcü taguma ngéma inachigüxü̃cax̱, nagagu i ngẽma dai i naxcax̱ tá 
íchanguxẽẽxü̃. 
28Rü ngẽxguma tama cuxna nayauxgüchaü̃ãgu i ngẽma copu nax nawa 
naxaxegüxü̃cax̱, rü ñacugürü tá nüxü̃: “Cori ya Tupana ya Guxãétüwa 
Ngẽxmacü rü ñanagürü: ‘¡Nawa pexaxegü i ngẽma copu! 
29Rü tá ichanaxügü nax chorü ĩane ya Yerucharéü̃cax̱ íchananguxẽxẽxü̃ i 
poxcu. ¿Rü pema nagu perüxĩnüegu rü taxũtáma pexü̃ chapoxcue? Natürü 
aixcüma tá pepoxcue, erü guxü̃ma i ñoma i naanewa maxẽxü̃ i duü̃xü̃gücax̱ 
tá íchananguxẽxẽ i dai. Rü chomatama ya Cori ya Tupana ya Guxãétüwa 
Ngẽxmacü nixĩ i nüxü̃ chixuxü̃ i ngẽma!’ ” ñanagürü. 
30Rü cumax, Pa Yeremíax, ¡rü chauégagu duü̃xü̃gümaxã nüxü̃ ixux i guxü̃ma 
i ngẽma cumaxã nüxü̃ chixuxü̃! Rü ñanagürü nüxü̃: “Nüma ya Cori ya Tupana 
rü ñoma duruanexü̃rüxü̃ nataga i daxũguxü̃ i naanewa i nachica i üünexü̃wa 
i nüma ínangexmaxü̃wa. Rü norü numaxã ningunecüxü̃ naxcax̱ i norü 
duü̃xü̃gü. Rü ñoma duü̃xü̃gü i úba ípuxgüxü̃rüxü̃ nataga ya Tupana naxcax̱ i 
guxü̃ma i duü̃xü̃gü i ñoma i naanewa maxẽxü̃. 
31Rü ngẽma naga i ñoma duruanexü̃rüxü̃ ixĩxü̃ rü guxü̃ i naanewa nangu, erü 
nüma ya Cori ya Tupana rü taxü̃ i poxcu tá naxcax̱ ínanguxẽxẽ i guxü̃ma i 
nachixü̃anecüãx̱ i duü̃xü̃gü. Rü norü chixexü̃cax̱ tá nüxna nicachigü i guxü̃ma 
i duü̃xü̃gü i ñoma i naanewa maxẽxü̃, rü tá yu namaxã naxuegu i ngẽma 

chixexü̃gu maxẽxü̃. Rü nümatama ya Cori ya Tupana nixĩ i nüxü̃ ixuxü̃ i 
ngẽma” ==ñanagürü. 
32Rü nüma ya Cori ya Tupana ya Guxãétüwa Ngẽxmacü rü ñanagürü: —
Ngẽma taxü̃ i guxchaxü̃ rü nachixü̃anegüwa tá ninguchigü. Rü ngẽma taxü̃ i 
guxchaxü̃ i ãũcümaxü̃ rü naane íyacuáxü̃wa tá ne naxũ ==ñanagürü. 
33Rü ngẽma ngunexü̃gu rü ngẽma duü̃xü̃gü i Cori ya Tupana daixü̃ rü 
guxü̃wama i ñoma i naanegu tá nawoone. Rü taxúetama naxcax̱ taxauxe, rü 
taxúetama texe tanade i ngẽma naxü̃negü nax itanatax̱güxü̃cax̱. Rü ñoma 
naü̃rüxü̃ tá waixü̃müanewa nawogümare. 
34¡Ẽcü pexauxe, Pa Duü̃xü̃güarü Ãẽx̱gacügüx! ¡Rü pema i duü̃xü̃gümaxã 
ipecuáxü̃ rü waixü̃müanegu pidixgü! Erü marü nawa nangu i ngunexü̃ nax 
pexü̃ nadai̱x̱ü̃ ñoma carnérugü i ngüexü̃ idai̱x̱ü̃rüxü̃. Rü ñoma wüxi i axepáü̃ 
i mexẽchixü̃ irünguxü̃rüxü̃ tá perüyi. 
35Rü ngẽma duü̃xü̃güarü ãẽx̱gacügü rü taxuacütáma nibuxmü. Rü ngẽma 
duü̃xü̃gümaxã icuáxü̃ rü taxucürüwa nibuxmü. 
36Rü ngẽma nachixü̃anegüarü ãẽx̱gacügü rü aixta naxüe. Rü ngẽma togü i 
ãẽx̱gacü i duü̃xü̃gümaxã icuáxü̃ rü taiyamaxã aita naxüe. Erü Cori ya Tupana 
rü marü inayanaxoxẽxẽ i norü naanegü rü ngẽmacax̱ nataxuma nax tax̱acü 
nangõ̱xgüxü̃. 
37Rü nüma ya Cori ya Tupana rü poraãcü nanu, rü ngẽmacax̱ nayagu ga yema 
mexü̃ ga norü naanegü rü ñu̱xma rü chianexü̃xü̃ nixĩ. 
38Nüma ya Cori ya Tupana rü ñoma wüxi i leóü̃ i nuãcü naxmaü̃wa 
ixũxũxü̃rüxü̃ nixĩ. Rü yima nachixü̃ane rü wüxi i chianexü̃xü̃ nixĩ, erü Cori 
ya Tupana rü poraãcü nanu rü yemacax̱ dai naxcax̱ ínanguxẽxẽ. 

Yeremía 26 

Yeremíaxü̃ naxãũxũnegü i duü̃xü̃gü 

1Rü yexguma Yoaquíü̃ ga Yochía nane yexwacax ãẽx̱gacüxü̃ ingucuchigu ga 
Yudáanewa, rü Cori ya Tupana rü Yeremíamaxã nidexa, rü ñanagürü nüxü̃: 

2—¡Ẽcü chopataax̱tügu yachi! ¡Rü namaxã nüxü̃ ixu i guxü̃ma i ngẽma ore i 
cuxü̃ chamuxü̃ nax namaxã nüxü̃ quixuxü̃cax̱ i ngẽma duü̃xü̃gü i Yudáanearü 
ĩanegüwa ne ĩxü̃ nax chopatawa choxü̃ yanacuax̱üü̃güxü̃cax̱! ¡Rü taxuxü̃táma 
nixĩ i cuxüpetüxü̃ nax nüxü̃ quixuxü̃ i guxü̃ma i ngẽma ore! 
3Rü ngürüãchi tá cuga naxĩnüe rü nüxü̃ narüxoe i ngẽma chixexü̃ i nacümagü 
nax ngẽmaãcü i choma rü tama chapoxcuexü̃cax̱ naxcax̱ i ngẽma chixexü̃ i 
naxügüxü̃, ngẽma noxri nagu charüxĩnüxü̃rüxü̃. 
4-6¡Rü namaxã nüxü̃ ixu nax choma ya Cori ya Tupana rü ñachaxü̃: “Rü 
ngẽxguma taxũtáma chauga pexĩnüegu, rü taxũtáma peyanguxẽẽgu i ngẽma 
ucu̱xẽgü i pexna chaxãxü̃, rü ñu̱xũchi taxũtáma naga pexĩnüegu i norü 
ucu̱xẽgü i chorü orearü uruü̃gü ga muẽx̱pü̱xcüna petanüwa chamugüxü̃ ga 
pema tama naga pexĩnüexü̃, rü ngẽxguma i choma rü tá nagu chapogü ya 
daa chopata guma Chilówa yexmane ga chopatarüxü̃. Rü daa ĩane rü wüxi i 
cuax̱ruxü̃ tá nixĩ naxcax̱ i guxü̃ma i nachixü̃anegü i ñoma i naanewa 
ngẽxmagüxü̃” ==ñanagürü ga Cori ya Tupana. 
7Rü yema chacherdótegü, rü orearü uruü̃gü, rü ñu̱xũchi guxü̃ma ga yema 
duü̃xü̃gü rü nüxü̃ naxĩnüe ga yema ore ga Yeremía Cori ya Tupanapatawa 
nüxü̃ ixuxü̃. 
8Rü yexguma Yeremía marü igúegagu nax nüxü̃ yaxuxü̃ ga yema Cori ya 
Tupana nüxü̃ ixuxẽẽxü̃, rü yema chacherdótegü, rü orearü uruü̃gü, rü 
ñu̱xũchi yema duü̃xü̃gü rü Yeremíaxü̃ niyauxgü rü ñanagürügü nüxü̃: —
¡Ñu̱xma rü tá cuyu! 
9¿Rü tax̱acücax̱ Cori ya Tupanaégagu nüxü̃ quixu nax daa Tupanapata rü 
guma Chilówa yexmanerüxü̃ tá nagu napogüexü̃, rü nüxü̃ quixu rü daa ĩane 
rü tá nagu napogüexü̃ rü taxuxü̃táma i duü̃xü̃gü marü nawa maxẽxü̃? 
==ñanagürügü nüxü̃. Rü guxü̃ma ga duü̃xü̃gü rü Yeremíacax̱ nibuxmü ga 
guma Tupanapatawa. 
10Rü yexguma yema Yudáanearü ãẽx̱gacügü nüxü̃ cuax̱gügu ga yema 
ngupetüxü̃, rü ínachoxü̃ ga guma ãẽx̱gacüpatawa rü Tupanapata ga 

taxü̃newa naxĩ. Rü guma Tupanapataarü ĩãx̱ ga ĩãx̱ i Ngexwacaxü̃xü̃gu 
ãégaxü̃wa nayarütogü. 
11Rü yexguma ga yema chacherdótegü rü orearü uruü̃gü, rü ãẽx̱gacügüxü̃ rü 
ñu̱xũchi guxü̃ma ga duü̃xü̃güxü̃ ñanagürügü: —Ñaa yatü rü name nax yu 
namaxã pexueguxü̃, erü daa ĩanechiga chixri nidexa. Pemax rü pechix̱emaxã 
nüxü̃ pexĩnüe ==ñanagürügü. 
12Rü yexguma ga nüma ga Yeremía rü yema ãẽx̱gacügücax̱, rü ñu̱xũchi yema 
duü̃xü̃gücax̱ nixũ, rü nüxü̃ ñanagürü: —Cori ya Tupana nixĩ ya nua choxü̃ 
mucü nax naégagu pemaxã nüxü̃ chixuxü̃cax̱ nax taxü̃ i guxchaxü̃ tá nüxü̃ 
ngupetüxü̃ ya daa Tupanapata, rü ñu̱xũchi ya daa ĩane, ngẽma nüxü̃ 
pexĩnüexü̃rüxü̃. 
13¡Ẽcü mea pemaxẽ, rü mexü̃ i nacümagu pexĩ, rü Cori ya perü Tupanaga 
pexĩnüe! Rü ngẽxguma i nüma rü taxũtáma pexcax̱ ínanangu̱xẽxẽ i ngẽma 
poxcu i pemaxã nüxü̃ yaxuxü̃. 
14Natürü i choma rü pexmex̱wa changexma. ¡Ẽcü chomaxã penaxü̱x i ngẽma 
pema nagu perüxĩnüexü̃! 
15Natürü name nax mea nagu perüxĩnüexü̃, rü ngẽxguma tá choxü̃ pimax̱gügu 
rü tá nipeguãchi rü tá ninaguãchi i guxü̃ma i duü̃xü̃gü i daa ĩanegu ãchiü̃güxü̃ 
nagagu nax yamax̱güãxü̃ i wüxi i duü̃xü̃ i taxuxü̃ma i chixexü̃ üxü̃. Erü 
aixcüma nixĩ nax Cori ya Tupana yixĩxü̃ i nua choxü̃ muxü̃ nax pemaxã nüxü̃ 
chixuxü̃cax̱ i guxü̃ma i ngẽma guxchaxü̃gü i tá pexcax̱ íngugüxü̃ 
==ñanagürü. 
16Rü nüma ga yema ãẽx̱gacügü rü duü̃xü̃gü, rü yema chacherdótegümaxã rü 
orearü uruü̃gümaxã nidexagü rü ñanagürügü: —Taxucax̱ma tax̱acücax̱ 
peyamax̱ i ñaa yatü, erü Cori ya tórü Tupanaégagu nixĩ i tamaxã yadexaxü̃ 
==ñanagürügü. 
17-18Rü nümaxü̃ ga ãẽx̱gacügü rü inachigü rü ñanagürügü nüxü̃ ga yema 
duü̃xü̃gü ga yéma yexmagüxü̃: —Ü̃pa yexguma Echequía Yudáanearü 
ãẽx̱gacü yixĩxgu, rü Miquéa ga Moréchecüãx̱ rü guxü̃ma ga 

Yudáanecüãx̱gümaxã Cori ya Tupanaégagu nidexa, rü ñanagürü nüxü̃: “Cori 
ya Tupana ya Guxãétüwa Ngẽxmacü rü ñanagürü: ‘Chióü̃ rü wüxi i naane i 
caixegumüanexü̃rüxü̃ tá nixĩ. Rü Yerucharéü̃ rü norü nutagüxica tá 
ínayaxügü. Rü yima max̱pǘne ya Tupanapata ya taxü̃ne nawa ngẽxmane rü 
wüxi i maxẽnecü tá nixĩ’, ñanagürü ga Tupana. 
19Rü yexguma ga ãẽx̱gacü ga Echequía, rü guxü̃ma ga yema Yudátanüxü̃ rü 
tama Miquéaxü̃ nimax̱gü. Rü nüma ga ãẽx̱gacü rü Cori ya Tupanaxü̃ namuü̃. 
Rü naxcax̱ ínaca nax Tupanaaxü̃̃́ nangechaü̃tümüxü̃güxü̃cax̱. Rü yemacax̱ ga 
Cori ya Tupana rü tama naxcax̱ ínanangu̱xẽxẽ ga yema guxchaxü̃ ga marü 
namaxã naxueguchiréxü̃. Rü yíxema i ngẽxguma tá Yeremíaxü̃ imax̱gügu rü 
tá nitaguãchi i taxü̃ i chixexü̃ i ãũcümaxü̃ ixügüxü̃” ==ñanagürügü ga yema 
ãẽx̱gacügü. 
20Rü nayexma ga to ga Tupanaarü orearü uruxü̃ ga Uría ga Chemaía nane 
ixĩcü. Rü nüma rü ĩane ga Quiriáx-yearíü̃cüãx̱ nixĩ. Rü nüma ga Uría rü 
Yeremíarüxü̃ Tupanaégagu Yerucharéü̃chiga rü Yudáanechiga nidexa rü 
nüxü̃ nixu nax guxchaxü̃ tá naxcax̱ íngugüxü̃ 
21Rü guma ãẽx̱gacü ya Yoaquíü̃, rü yema norü ngü̃xẽẽruü̃gü, rü ñu̱xũchi yema 
togü ga ãẽx̱gacügü rü yexguma nüxü̃ naxĩnüegu ga yema Uría nüxü̃ ixuxü̃, 
rü nüma ga ãẽx̱gacü rü norü duü̃xü̃güxü̃ namu nax yamax̱güãxü̃cax̱. Natürü 
yexguma Uría nüxü̃ cuax̱gu rü namuü̃, rü Equítuanewa naña. 
22Rü nüma ga ãẽx̱gacü ga Yoaquíü̃ rü Equítuanewa nanamugü ga Enatáü̃ ga 
Abúx nane, rü ñu̱xũchi togü ga norü duü̃xü̃gü nax Uríaxü̃ yagagüxü̃cax̱. 
23Rü nümagü ga yema yéma namugüxü̃ rü Equítuanewa Uríaxü̃ nayagagü, rü 
ãẽx̱gacü ga Yoaquíü̃na nayamugü. Rü nüma rü norü duü̃xü̃güxü̃ namu nax 
yamax̱güãxü̃cax̱. Rü ñu̱xũchi wüxi ga ãxmaxü̃ ga ngexü̃rüüxü̃mare ga 
duü̃xü̃gü ga yuxü̃ nagu yatax̱cuchixü̃gu nayatax̱cuchigü ga yema naxü̃ne. 
24Natürü Aicáü̃ ga Chapáü̃ nane rü Yeremíaxétüwa nidexa. Rü yemacax̱ ga 
yema ãẽx̱gacügü rü tama duü̃xü̃güna nanamugü nax yamax̱güãxü̃cax̱. 

Yeremía 27 

Toxcunaxãruxü̃ i cua̱xruxü̃ ixĩxü̃ 

1Rü yexguma marü ãgümücü ga taunecü Yudáanearü ãẽx̱gacü yixĩxgu ga 
Chedequía ga Yochía nane, rü Yeremíamaxã nidexa ga Cori ya Tupana. 
2Rü ñanagürü choxü̃: —Chanaxwax̱e i wüxi i naixmenax̱ã i toxcunaxãruxü̃ 
cuxü! ¡Rü naxütü̱xü! ¡Rü ñu̱xũchi cugünaxãwa yachocuchi i ngẽma 
toxcunaxãruxü̃! 
3Rü chanaxwax̱e i naxcax̱ ngéma cunamu i wüxi i ore i Edóü̃anearü 
ãẽx̱gacücax̱, rü Moáanearü ãẽx̱gacücax̱, rü Amóü̃anearü ãẽx̱gacücax̱, rü 
Tíruanearü ãẽx̱gacücax̱, rü Chidóü̃anearü ãẽx̱gacücax̱ ixĩxü̃. Rü ngẽma ore rü 
tá nüxü̃ cuyamu i ngẽma nachixü̃anegüarü orearü ngeruü̃gü i ãẽx̱gacü ya 
Chedequíaxü̃ íyadaugüxü̃. 
4-5¡Rü namugü nax norü ãẽx̱gacügümaxã nüxü̃ yaxugüxü̃cax̱ nax choma ya 
Cori ya Guxãétüwa Ngẽxmacü ya Iraétanüxü̃arü Tupana ixĩcü, rü ñachaxü̃: 
“Guxü̃ i chorü poramaxã chanaxü i guxü̃ i naane, rü guxü̃ma i duü̃xü̃gü, rü 
naeü̃gü i nawa maxẽxü̃! Rü yíxema choma chatümawax̱exe tüxna chanaxã i 
pora nax togü i nachixü̃anegümaxã itacuáxü̃cax̱. 
6Rü choma rü yima chorü duü̃ ya Nabucudonochó ya Babiróniaanearü 
ãẽx̱gacümex̱ẽwa tá chanangexmagüxẽxẽ i guxü̃ma i ngẽma nachixü̃anegü. 
Rü woo i ngẽma naeü̃gü i naixnecücüãx̱ rü naxmex̱wa tá 
chanangexmagüxẽxẽ. 
7Rü guxü̃ma i nachixü̃anegü rü naxmex̱wa tá nangẽxma, rü nanegümex̱ẽwa 
rü nataagümex̱ẽwa tá nangẽxmagü ñu̱xmatáta nawa nangu i ngẽma ngunexü̃ 
i nüma i Babiróniacüãx̱ rü tá ta to i taxü̃ i nachixü̃anegüarü ãẽx̱gacügü i nüxü̃ 
rüporamaexü̃mex̱ẽwa nangẽxmagü. 
8Rü ngẽxguma chi nangẽxmagu i tax̱acürü nachixü̃anegü rü ãẽx̱gacügü i tama 
Nabucudonochómex̱ẽwa nügü nangẽxmaxẽẽchaü̃xü̃, rü choma ya Cori ya 
Tupana rü tá daimaxã rü taiyamaxã rü dax̱aweanemaxã chanapoxcu 
ñu̱xmatáta Nabucudonochómex̱ẽwa nügü nangẽxmagüxẽxẽ. Rü chomatama 
ya Cori ya Tupana nixĩ i nüxü̃ chixuxü̃ i ngẽma. 

9Rü ngẽmacax̱ i pema ¡rü taxṹ i naga pexĩnüexü̃ i ngẽma orearü uruü̃güneta, 
rüex̱na ngẽma ẽxü̃guxü̃xü̃ cuax̱güxü̃, rüex̱na ngẽma nanegüxü̃ ixuxü̃ nax 
tax̱acüchiga yixĩxü̃, rüex̱na ngẽma yuüexü̃ i nüxü̃ ixugüxü̃ i tax̱acü tá 
ngupetüxü̃ i yixcüra! Rü ngẽxguma ngẽmagü pexü̃ ixucu̱xẽgügu nax tama 
naxmex̱wa pegü pengẽxmagüxẽẽxü̃cax̱ i Babiróniaanearü ãẽx̱gacü ¡rü taxṹ i 
naga pexĩnüexü̃ i ngẽma pexü̃ ixucu̱xẽgüxü̃! 
10Erü ngẽma ucu̱xẽ i pemaxã nüxü̃ ixuxü̃ rü doramare nixĩ. Rü ngẽxguma 
naga pexĩnüegu rü perü uanügü tá pechixü̃anewa pexü̃ ínagaxü̃ rü ngẽmaãcü 
i choma rü tá to i nachixü̃anegu pexü̃ chawoone nax ngẽxma peyuexü̃cax̱. 
11Natürü ngẽma duü̃xü̃gü i Babiróniaanearü ãẽx̱gacümex̱ẽwa nügü 
ngẽxmaxẽẽgüxü̃, rü choma ya Cori ya Tupana rü norü naanewa tátama 
chanangexmagüxẽxẽ nax ngẽxma naxãpatagüxü̃cax̱, rü ngẽxma 
naxüanegüxü̃cax̱. Rü choma ya Cori ya Tupana nixĩ i nüxü̃ chixuxü̃ i ngẽma” 
==ñanagürü. 
12Rü choma i Yeremía rü Chedequía ga Yudáanearü ãẽx̱gacümaxã nüxü̃ chixu 
ga guxü̃ma ga yema ore. Rü ñu̱xũchi nüxü̃ ñachagürü: —Ngẽxguma ngẽma 
Babiróniaanearü ãẽx̱gacümex̱ẽwa rü norü duü̃xü̃gümex̱ẽwa pegü 
pengẽxmagüxẽẽgu rü tá pemaxẽ. 
13¿Rü tax̱acücax̱ tá daigu, rü taiyamaxã, rü dax̱aweanemaxã cuyuxü̃ i cumax 
rü nayuexü̃ i curü duü̃xü̃gü? Erü Cori ya Tupana rü nüxü̃ nixu nax ngẽma tá 
nüxü̃ ngupetüxü̃ i guxü̃ma i nachixü̃anegü i tama Babiróniaanearü 
ãẽx̱gacümex̱ẽwa nügü ngẽxmaxẽẽgüxü̃. 
14¡Rü taxṹ i naga pexĩnüexü̃ i ngẽma orearü uruü̃güneta i pexü̃ ucu̱xẽgüxü̃ 
nax tama namexü̃ nax Babiróniaanearü ãẽx̱gacümex̱ẽwa pegü 
pengẽxmagüxẽẽxü̃! Erü ngẽma pemaxã nüxü̃ yaxugüxü̃ rü doramare nixĩ. 
15Rü nüma ya Cori ya Tupana rü nüxü̃ nixu nax tama nüma yixĩxü̃ i 
namugüãxü̃ i ngẽma orearü uruü̃güneta nax naégagu doraxü̃mare pemaxã 
yanaxugüxü̃cax̱. Rü ngẽxguma naga pexĩnüegu, rü nüma ya Cori ya Tupana 

rü ñaa naanewa tá pexü̃ ínawoxü̃. Rü pema rü ngẽma orearü uruü̃güneta i 
doraxü̃ pemaxã ixugüxü̃ rü wüxigu tá peyue ==ñanagürü ga Yeremía. 
16Rü yexgumarüxü̃ ta namaxã nüxü̃ chixu ga yema chacherdótegü rü guxü̃ma 
ga yema duü̃xü̃gü. Rü nüxü̃ ñachagürü: —Cori ya Tupana rü ñanagürü: 
“¡Taxṹ i naga pexĩnüexü̃ i ngẽma orearü uruü̃güneta i pemaxã nüxü̃ ixugüxü̃ 
nax paxatáma Babiróniacüãx̱ nawoeguxẽẽxü̃ i ngẽma Tupanapataarü 
ngẽmaxü̃gü! Rü ngẽma pemaxã nüxü̃ yaxugüxü̃ rü doramare nixĩ. 
17¡Rü taxṹ i naga pexĩnüexü̃! ¡Rü Babiróniaanearü ãẽx̱gacümex̱ẽwa pegü 
pengẽxmagüxẽxẽ, rü tá pemaxẽ! ¿Rü tax̱acücax̱ tá daa ĩane rü 
naxchipex̱egüxica ngéma nayaxügü? 
18Rü ngẽxguma aixcüma orearü uruü̃gü yaxĩgügu, rü ngẽxguma aixcüma 
nüxü̃̃́ nangẽxmagu i Tupanaarü ore, rü name nax Cori ya Tupana ya 
Guxãétüwa ngẽxmacümaxã nüxü̃ yaxugüxü̃ nax tama Babiróniaanewa 
nanaaxü̃cax̱ i ngẽma ngẽmaxü̃gü i Tupanapatawa yaxügüxü̃ rü ngẽma 
ngẽmaxü̃gü i Yudáanearü ãẽx̱gacüpatawa yaxügüxü̃ i Yerucharéü̃wa”, 
ñanagürü. 
19-20Rü yexguma ãẽx̱gacü ga Nabucudonochó Yerucharéü̃wa yagagüãgu ga 
Yudáanearü ãẽx̱gacü ga Yeconía ga Yoaquíü̃ nane nax Babiróniaanewa 
nagagüãxü̃cax̱, rü nayagagü ta ga guxü̃ma ga yema togü ga yatügü ga 
tachigagüxü̃ ga Yudáanewa rü Yerucharéü̃wa yexmagüxü̃. Natürü tama 
nayana ga guma Tupanapataarü caxtagü ga itaxü̃ne, rü yema taxü̃ ga 
dexápáxü̃ ga bróũchenaxcax̱, rü yema togü ga dexápaxü̃gü rü ñu̱xũchi yema 
togü ga Tupanapataarü yexmaxü̃gü. 
21Rü nüma ga Cori ya Tupana ya Guxãétüwa Ngẽxmacü rü nachiga nidexa ga 
yema yemaxü̃gü ga Tupanapatawa, rü Yudáanearü ãẽx̱gacüpatawa, rü 
Yerucharéü̃wa yaxügüxü̃. 
22Rü ñanagürü: “Babiróniawa tá nanana i ngẽma ngẽmaxü̃gü, rü ngéma tá 
nangẽxmagü ñu̱xmatáta choma wena ñaa nachicawa chanana. Rü 

chomatama ya Cori ya Tupana nixĩ i nüxü̃ chixuxü̃ i ngẽma” ==ñanagürü 
ga Cori ya Tupana. 

Yeremía 28 

Ananía ga orearü uruxü̃netachiga 

1Rü yexguma marü ãgümücü ga taunecü Yudáanewa ãẽx̱gacü yixĩxgu ga 
Chedequía, rü gumátama taunecüarü wüximee̱x̱pü̱x ga tauemacügu, rü yema 
orearü uruxü̃neta ga Ananía ga Achúx nane ga Gabaóü̃arü ĩanecüãx̱ rü 
Yeremíamaxã nidexa ga Tupanapatawa, naxpex̱ewa ga chacherdótegü rü 
guxü̃ma ga duü̃xü̃güpex̱ewa, rü ñanagürü nüxü̃: 
2—Cori ya Tupana ya Guxãétüwa Ngẽxmacü ya Iraétanüxü̃arü Tupana ixĩcü 
rü ñanagürü: “Yima Babiróniaanearü ãẽx̱gacüna tá chanayaxu i norü pora i 
ñoma wüxi i toxcunaxãrüxü̃ ixĩxü̃. 
3Rü taxre ya taunecüwena tá chanawoeguxẽxẽ i ngẽma Tupanapatapáxü̃gü i 
ãẽx̱gacü ya Nabucudonochó Babiróniaanewa naxü̃. 
4Rü ngẽxgumarüxü̃ tá ta ñaa nachicacax̱ chanatáeguxẽxẽ ya Yeconía ya 
Yoaquíü̃ nane ya Yudáanearü ãẽx̱gacü, rü ñu̱xũchi tá chanawoeguxẽxẽ i 
guxü̃ma ga yema duü̃xü̃gü ga Yudáanewa ígagüxü̃ ga Babiróniaanewa 
ígagüxü̃. Rü choma rü tá Babiróniaanearü ãẽx̱gacüna chanayaxu i norü pora 
i ñoma wüxi i toxcunaxãrüxü̃ ixĩxü̃. Rü choma ya Cori ya Tupana nixĩ i nüxü̃ 
chixuxü̃ i ngẽma” ==ñanagürü ga yema orearü uruxü̃neta ga Ananía. 
5Natürü Yeremía ga orearü uruxü̃ rü yema chacherdótegüpex̱ewa, rü guxü̃ma 
ga yema duü̃xü̃gü ga Tupanapatawa yexmagüxü̃pex̱ewa yema orearü 
uruxü̃neta ga Ananíaxü̃ nangãxü̃, rü ñanagürü nüxü̃: 
6—¡Chierüx naxüãgu ya Cori ya Tupana i ngẽma nüxü̃ quixuxü̃, Pa Ananíax! 
¡Chierüx Cori ya Tupana aixcüma yanguxẽxẽãgu i ngẽma nüxü̃ quixuxü̃ nax 
nawoeguxẽẽãxü̃cax̱ i ngẽma Tupanapataarü ngẽmaxü̃gü, rü nawoeguxü̃cax̱ 
ga guxü̃ma ga yema duü̃xü̃gü ga Babiróniawa gagüxü̃! 
7Natürü chanaxwax̱e i curüxĩnü i ñaa cumaxã rü ñu̱xũchi guxü̃ma i 
duü̃xü̃gümaxã tá nüxü̃ chixuxü̃: 

8“Rü yema orearü uruü̃gü ga nüxíra yexmagüxü̃ naxü̃pa nax ibuexü̃ ga cuma 
rü choma rü yemagü rü duü̃xü̃gücax̱ nanaxunagü ga dai rü taxü̃ ga 
guxchaxü̃gü rü dax̱aweanegü naxcax̱ ga muxü̃ma ga nachixü̃anegü rü norü 
ãẽx̱gacügü ga poraexü̃. 
9Natürü ngẽxguma wüxi i orearü uruxü̃ naxunagügu nax mexü̃ tá ínguxü̃, rü 
ngẽxguma yanguxguxicatama nixĩ i nüxü̃ icuáxü̃ nax aixcüma Tupana yixĩxü̃ 
i namuxü̃ i ngẽma orearü uruxü̃” ==ñanagürü ga Yeremía. 
10Rü yexguma ga Ananía rü Yeremíanaxãwa nanayaxu ga yema 
toxcunaxãruxü̃ rü íxraxü̃gu nanabüü̃gü. 
11Rü ñu̱xũchi guxü̃ma ga yema duü̃xü̃güpex̱ewa ñanagürü: —Cori ya Tupana 
rü ñanagürü: “Rü ñaãcü tátama nixĩ i taxre ya taunecüwena chanayaxuxü̃ i 
ngẽma Babiróniaanearü ãẽx̱gacü i Nabucudonochóarü pora i ñu̱xma ñoma 
wüxi i toxcunaxãrüxü̃ ixĩxü̃ naxcax̱ i guxü̃ma i nachixü̃anegü” ==ñanagürü 
ga Ananía. Yemawena rü ínixũ ga Yeremía. 
12Rü nawena ga ñuxre ga ngunexü̃ nax Yeremíanaxãwa Ananía nayaxuxü̃ rü 
nagu nabügüxü̃ ga yema toxcunaxãruxü̃, rü nüma ya Cori ya Tupana rü 
Yeremíamaxã nidexa, rü ñanagürü nüxü̃: 
13—¡Ngéma naxũ, rü Ananíamaxã nüxü̃ yarüxu nax choma ya Cori ya Tupana 
rü ñachaxü̃: “Cuma rü íxraxü̃gu cunabüü̃gü i ngẽma toxcunaxãruxü̃ i 
nainaxcax̱, natürü i choma nax guxãétüwa changexmaxü̃ rü marü cuxcax̱ 
chanaxü i wüxi i toxcunaxãxü̃ i fierunaxcax̱! 
14Erü choma ya Cori ya Tupana ya Guxãétüwa Ngẽxmacü ya Iraétanüxü̃arü 
Tupana rü ñachagürü: ‘Choma rü guxü̃ma i nachixü̃anegücax̱ tá chanamu i 
Babiróniaanearü ãẽx̱gacü ya Nabucudonochó. Rü nüma rü ñoma wüxi i 
toxcunaxãxü̃ i fierunaxcax̱rüxü̃ tá nixĩ, rü nüxü̃̃́ tá nixĩ i napuracüexü̃. Rü 
woo ngẽma naeü̃gü i naixnecücüãx̱ i düraexü̃ rü naxmex̱wa tá 
chanangexmagüxẽxẽ’ ” ==ñanagürü ga Cori ya Tupana. 

15Rü yexguma ga Yeremía rü Ananíaxü̃ ñanagürü: —¡Irüxĩnü, Pa Ananía! Cori 
ya Tupana rü tama cuxü̃ inamuãchi. Rü cuma rü ore i tama aixcüma 
ixĩxü̃maxã cunawomüxẽxẽ i ñaa duü̃xü̃gü. 
16Rü ngẽmacax̱ ya Cori ya Tupana rü ñanagürü cuxü̃: “Choma rü tá yu cuxcax̱ 
íchanguxẽxẽ nax ngẽmaãcü cuxü̃ ichayarüxoxẽẽxü̃cax̱ i ñoma i naanewa. Rü 
daa taunecügu tátama cuyu, erü ngẽma curü ore i namaxã nüxü̃ quixuxü̃gagu 
chomaxã cunanuexẽxẽ i duü̃xü̃gü” ==ñanagürü. 
17Rü gumátama taunecüarü 7 arü tauemacügu nayu ga yema orearü 
uruxü̃neta ga Ananía. 

Yeremía 29 

Popera ga Yeremía ümatüxü̃ naxca̱x ga duü̃xü̃gü ga Babiróniaanewa gagüxü̃ 

1-2Rü nüma ga Nabucudonochó ga Babiróniaanearü ãẽx̱gacü rü 
Babiróniaanewa nanagagü ga Yudáanearü ãẽx̱gacü ga Yeconía wüxigu 
naémaxã, rü yema napatawa puracüexü̃maxã rü yema Yerucharéü̃ rü 
Yudáanearü ãẽx̱gacügümaxã rü yema puracütanüxü̃ ga tax̱acüarü üruxü̃xü̃ 
icuáxü̃maxã. Rü yemawena rü nüma ga Yeremía rü Yerucharéü̃wa 
nanaxümatü ga wüxi ga popera naxcax̱ ga yema Yudíugü ga Yudáanearü 
ãẽx̱gacügü, rü chacherdótegü, rü orearü uruü̃gü rü guxü̃ma ga duü̃xü̃gü ga 
Babiróniaanewa nagagüxü̃. 
3Rü yema popera rü Erachá ga Chapáü̃ nanena rü Guemaría ga Irichía nanena 
naxã nax Babiróniawa nangegüaxü̃cax̱. Yerü yemagüxü̃ nixĩ ga namuxü̃ ga 
Yudáanearü ãẽx̱gacü ga Chedequía nax Babiróniawa naxĩxü̃cax̱, rü ãẽx̱gacü 
ga Nabucudonochómaxã yadexagüxü̃cax̱. Rü yema Yeremíaarü popera rü 
ñanagürü: 
4—Pa Guxãma ya Yerucharéü̃wa Íchoxü̃xẽ rü Babiróniaanewa Pexü̃ 
Nagagüxex, rü nüma ya Cori ya tórü Tupana ya Guxü̃étüwa Ngẽxmacü rü 
ñanagürü pexü̃: 
5“¡Pixüpatagü rü yimawa pemaxẽ! ¡Rü nanetü ipetogü rü ngẽmaarü o 
pengõ̱xgü! 

6¡Rü pixãxmax̱gü, rü pixãnegü, rü pixãxacügü! ¡Rü ngẽma penegü rü ta 
yaxãxmax̱gü nax yaxãxacüxü̃cax̱, rü ngẽmaãcü pimuxü̃cax̱ i ngéma 
ípengexmagüxü̃wa nax tama pinoxretanüxü̃cax̱! 
7¡Rü naxcax̱ pepuracüe ya yima ĩane ya Babirónia ya nawa pexü̃ nagagüne! 
¡Rü yima ĩanecax̱ peyumüxẽgü! Erü ngẽxguma mexü̃ naxcax̱ ínguxgu ya yima 
ĩane, rü pexcax̱ rü ta mexü̃ ínangu. 
8Rü choma ya Cori ya perü Tupana ya Guxãétüwa Ngẽxmacü, rü pexü̃ 
chaxucu̱xẽ rü ñachagürü pexü̃: ‘Tama chanaxwax̱e nax pegü 
penawomüxẽẽgüxẽẽxü̃ i ngẽma orearü urüü̃güneta rü ngẽma iyuüexü̃ i 
petanüwa ngẽxmagüxü̃. ¡Rü taxṹ i naga pexĩnüexü̃ ega pemaxã nüxü̃ 
yaxuxgu i ngẽma nanegügü! 
9Rü ngẽma nüma chauégagu pemaxã nüxü̃ yaxugüxü̃ rü wüxi i doramare nixĩ. 
Erü tama choma chanamu nax nüxü̃ yaxugüxü̃cax̱. Rü chomatama ya Cori ya 
Tupana nixĩ i pemaxã nüxü̃ chixuxü̃ i ngẽma’, ñachagürü. 
10Rü choma ya Cori ya Tupana rü ñachagürü: ‘Ngẽxguma 70 ya taunecü marü 
inguxgu nax Babiróniaanewa pengẽxmagüxü̃ rü ngẽxguma i choma rü tá 
pexü̃ charüngü̃xẽxẽxü̃ rü tá chayanguxẽxẽ i ngẽma chorü uneta ga pemaxã 
nüxü̃ chixuxü̃ nax wena tá pexü̃ chawoeguxẽẽxü̃ naxcax̱ i ngẽma naane i 
pexna chaxãxü̃. 
11Rü choma rü nüxü̃ chacuax̱ i ngẽma pexcax̱ nagu charüxĩnüxü̃. Rü ngẽma 
chorü ĩnü rü perü mexü̃cax̱ nixĩ rü tama i perü chixexü̃cax̱. Erü choma rü tá 
chapexü̃tagu ñu̱xmatáta naxüpetü i ngẽma guxchaxü̃gü i ñu̱xma pexü̃̃́ 
ngẽxmaxü̃. Rü ngẽmawena rü tá pexna chanaxã i wüxi i taãxẽ i aixcüma 
ixĩxü̃’, ñachagürü. Rü chomatama ya Cori ya Tupana nixĩ i nüxü̃ chixuxü̃ i 
ngẽma. 
12Rü ngẽxguma marü wena naxcax̱ pewoegu̱xgux i ngẽma naane i pexna 
chaxãxü̃, rü ngéma perü yumüxẽwa tá choxna pecagügu, rü choma rü tá pexü̃ 
chaxĩnü. 

13Rü chau̱̱xcax̱ tá pedaugü rü tá choxü̃ ipeyangau erü guxü̃ i perü 
ngúchaü̃maxã tá chau̱̱xcax̱ pedaugü. 
14Rü choma rü tá pexü̃ charüngü̃xẽxẽxü̃ nax choxü̃ ipeyangaugüxü̃cax̱. Rü tá 
pexü̃ charüngü̃xẽxẽxü̃ nax ngẽma ípengexmagüxü̃wa pewoeguxü̃cax̱. Rü tá 
pexü̃ íchagaxü̃ nawa i ngẽma nachixü̃anegü i nagu pexü̃ chawoonexü̃. Rü 
wüxiwa tá pexü̃ changexmagüxẽxẽ nawa i ñaa nachica ga nawa pexü̃ 
íchawoxü̃xü̃. Rü chomatama ya Cori ya Tupana nixĩ i nüxü̃ chixuxü̃ i ngẽma. 
15Rü pema rü ñaperügügü: ‘Cori ya Tupana rü Babiróniawa marü tüxü̃̃́ 
nanangexmaxẽxẽ i orearü uruü̃gü’, ñaperügügü. 
16Natürü choma ya Cori ya Tupana rü nüxü̃ chixu nachiga i ngẽma ãẽx̱gacü 
i ñu̱xma Dabíarü toruxü̃wa rütoxü̃ rü nachiga ya daa ĩane ya Yerucharéü̃arü 
duü̃xü̃gü i petanüxü̃ i tama pemaxã Babiróniawa gagüxü̃. 
17Rü choma ya Cori ya Tupana ya Guxãétüwa Ngẽxmacü rü ñachagürü: 
‘Choma rü ngẽma Yerucharéü̃wa yaxügüxü̃ i duü̃xü̃gücax̱ tá íchananguxẽxẽ 
i dai rü taiya rü daaweane. Rü ñoma igugü i yixexü̃ i taxúema ngṍxü̃rüxü̃ tá 
chayaxĩgüxẽxẽ i ngẽma duü̃xü̃gü. 
18Rü choma rü tá nawe chingẽchigü i ngẽma duü̃xü̃gü namaxã i dai rü taiya 
rü daaweane. Rü ngẽmaãcü tá chanaxü nax guxü̃ma i nachixü̃anecüãx̱ i 
duü̃xü̃gü namaxã baixãchiexü̃cax̱ i ngẽxguma nüxü̃ nadaugügu. Rü guxü̃ma 
i ngẽma nachixü̃anegü i nagu tá chanawoonexü̃ i ngẽma duü̃xü̃gü rü wüxi i 
cuax̱ruxü̃ tá chayaxĩxẽxẽ. Rü ngẽma togü i nachixü̃anecüãx̱ i duü̃xü̃gü rü tá 
chixri nachiga nidexagü, rü tá namaxã nabai̱x̱ãchie, rü tá nüxü̃ nacugüe, rü 
tá chixexãcü nüxü̃ narüdaunü. 
19Rü ngẽmaãcü tá nüxü̃ nangupetü i ngẽma duü̃xü̃gü, erü tama chauga 
naxĩnüe woo muẽx̱pü̱xcüna natanüwa chanamugü ga chorü orearü uruü̃gü 
nax namaxã nüxü̃ yaxugüexü̃cax̱ nax nüxü̃ naxoexü̃cax̱ i norü chixexü̃. 
Natürü i pema rü ta rü tama nüxü̃̃́ ipexĩnüe. Rü choma ya Cori ya Tupana 
nixĩ i nüxü̃ chixuxü̃ i ngẽma’ ”, ñanagürü. 

20Rü guxãma i pema ga Yerucharéü̃wa ígaxü̃xe nax Babiróniaanewa pexü̃ 
nagagüxü̃cax̱ rü name i aixcüma naga pexĩnüe i chorü ore. 
21Rü choma ya Cori ya Iraétanüxü̃arü Tupana ya Guxü̃étüwa Ngẽxmacü rü 
nüxü̃ chixu nachiga i Acáx i Coraía nane rü Chedequía i Maachía nane i 
chauégagu doraxü̃ ixugüxü̃. Rü choma ya Tupana ya Guxü̃étüwa Ngẽxmacü 
rü ñachagürü: “Ãẽx̱gacü ya Nabucudonochómex̱ẽwa tá chanayixẽxẽ i ngẽma 
taxre. Rü nüma rü tá nanadai pepex̱egu i pema ya Babiróniawa ngẽxmagüxe. 
22Rü ngẽmacax̱ i pema, Pa Yudáanecüãx̱ i Babiróniaanewa Ngẽxmagüxex, rü 
ngẽxguma texémaxã chixexü̃ pexueguchaxü̃gu rü ñaperügügü tá: ‘¡Cori ya 
Tupana cumaxã naxü̱x ga yema Chedequíamaxã rü Acáxmaxã naxüxü̃ ga 
Babiróniaanearü ãẽx̱gacü ga yexguma maxẽxãcü̃ üxüwa ínaguãgu!’ 
ñaperügügü tá. 
23Rü ngẽmaãcü tá nangupetü yerü Iraéanewa rü taxü̃ ga chixexü̃ naxügü. Rü 
namücümax̱maxã namaxẽ. Rü chauégagu nüxü̃ nixugüe ga doramare ixĩxü̃ 
ga choma tama namaxã nüxü̃ chixuxü̃ nax nüxü̃ yaxugüxü̃cax̱. Rü choma rü 
meama nüxü̃ chacuax̱ i ngẽma erü nüxü̃ chadau nax ngẽma naxüxü̃” 
==ñanagürü ga Tupana. 

Ore ga orearü uruü̃neta ga Chemaíaca̱x ixĩxü̃ 

24Rü nüma ga Cori ya Tupana rü Yeremíaxü̃ namu nax Chemaía ga 
Neleáü̃cüãx̱maxã nüxü̃ yaxuxü̃cax̱ ga ore ga ñaxü̃: 
25—Nüma ya Cori ya Guxü̃étüwa Ngẽxmacü ya Iraétanüxü̃arü Tupana, rü 
ñanagürü cuxü̃: “Pa Chemaíax, cuma rü cugüégagu cunaxümatü ga wüxi ga 
popera naxcax̱ ga guxü̃ma ga duü̃xü̃gü i Yerucharéü̃wa ngẽxmagüxü̃ rü 
naxcax̱ ga chacherdóte ga Chofonía ya Maachía nane rü naxcax̱ ga guxü̃ma 
ga yema togü ga chacherdótegü. Rü yema curü poperawa rü chacherdóte ya 
Chofoníamaxã ñacurügü: 
26‘Pa Chofoníax, cuma nax chacherdóte quixĩxü̃ rü Cori ya Tupana rü cuxü̃ 
naxuneta nax Tupanapataarü ãẽx̱gacü quixĩxü̃cax̱ nachicüxü i chacherdóte i 
Yoiadá. Rü ngẽxguma ngéma nanguxgu i wüxi i ãũãẽxü̃ i ñoma wüxi i orearü 

üruü̃ãcü idexaxü̃, rü choma cuxü̃ chamu nax chotapararuü̃wa 
cunachoxtaparaxü̃ rü cadénamaxã cuyanaíxü̃. 
27¿Rü tü̱xcüü̃ tama nüxü̃ cuxoregü i Yeremía i Anatócüãx̱ i pepex̱ewa ñoma 
wüxi i orearü uruü̃rüxü̃ idexaxü̃? 
28Rü ngẽma Yeremía rü Babiróniaanewa toxcax̱ nanamu ga wüxi ga popera. 
Rü ngẽma poperawa nüxü̃ nixu nax mucü ya taunecü tá nua tangexmagüxü̃’. 
Rü ñanagürü ta: ‘¡Pixüpatagü rü yimáwa pemaxẽ! ¡Rü nanetü ipetogü rü 
ngẽmaarü o pengõ̱xgü!’ ” ==ñanagürü. 
29Rü nüma ga Chofonía rü Yeremíacax̱ nüxü̃ nadaumatü ga yema popera ga 
Chemaía yéma muxü̃. 
30Rü yexguma nüma ga Cori ya Tupana rü Yeremíamaxã nidexa rü ñanagürü 
nüxü̃: 
31-32—¡Guxü̃ma i ngẽma Babiróniawa gagüxü̃cax̱ naxümatü i wüxi i popera i 
nawa nüxü̃ quixuxü̃ nax choma ya Cori ya Tupana rü ñachaxü̃! “Ñu̱xma i 
Chemeía i Neleáü̃cüãx̱ nax chauégagu pemaxã nüxü̃ yaxuxü̃ i ore i tama 
choma namaxã nüxü̃ chixuxü̃ rü ngẽmaãcü i pema rü nüxü̃̃́ peyaxõgü i ngẽma 
ore i doramare ixĩxü̃, rü choma ya Cori ya Tupana rü tá Chemaíaxü̃ chapoxcu. 
Rü ngẽxgumarüxü̃ tá ta chanapoxcu i guxü̃ma i nanegü rü nataagü. Rü bai i 
wüxi tá nüxü̃ dauxü̃ i ngẽma mexü̃ i yixcüra tá chorü duü̃xü̃gücax̱ 
chango̱xẽẽxü̃. Erü nüma i Chemaía rü nanaxucu̱xẽ i chorü duü̃xü̃gü nax 
chomaxã nanuexü̃cax̱” ==ñachagürü. Rü choma ya Cori ya Tupana nixĩ i 
nüxü̃ chixuxü̃ i ngẽma. 

Yeremía 30 

Tupana nüxü̃ nixu i ta̱xacü tá ngupetüxü̃ 

1Ñaa nixĩ i Cori ya Tupanaarü ore ga Yeremíamaxã nüxü̃ yaxuxü̃. Rü 
ñanagürü: 
2—Choma ya Cori ya Iraétanüxü̃arü Tupana rü ñachagürü: “Pa Yeremíax, 
¡wüxi i poperagu naxümatü i guxü̃ma i ngẽma ore i cumaxã nüxü̃ chixuxü̃! 

3Rü tá nawa nangu i ngunexü̃ nax Babiróniawa íchanguxü̃xẽẽxü̃ i chorü 
duü̃xü̃gü i Iraéanecüãx̱ rü Yudáanecüãx̱. Rü yema naane ga norü o̱xigüna 
chaxãxü̃cax̱ tá chanawoeguxẽxẽ. Rü ngẽma naane rü wenaxarü chorü 
duü̃xü̃güarü tá nixĩ” ==ñanagürü ga Cori ya Tupana. 
4Ñaa nixĩ i Cori ya Tupanaarü ore ga Yeremíamaxã nüxü̃ yaxuxü̃ nachiga ga 
Iraéanecüãx̱ rü Yudáanecüãx̱. 
5Rü ñanagürü: —Nüxü̃ taxĩnüe nax norü muü̃maxã rü baixãchiãẽmaxã aita 
naxüexü̃ i duü̃xü̃gü. Rü nataxuma i taãxẽ. 
6¿Rü ñuxãcü i wüxi i yatü rü naxíxraxacü? ¿Rü ñu̱xma rü tax̱acücax̱ i ngẽma 
yatügü rü ñoma ngexe ya íxraxacüxerüxü̃ nanguxnecaxü̃ rü ngúxü̃maxã nügü 
naxãũxü̃xü̃? ¿Rü tax̱acücax̱ guxü̃ma i duü̃xü̃gü rü nadeãchichametüxü̃? 
7Rü marü ningaica i ngẽma ngunexü̃ i ãũcümaxü̃chixü̃ i taguma nüxü̃ idauxü̃. 
Rü ngẽma ngunexü̃gu rü poraãcü tá ngúxü̃ ningẽgü i Iraétanüxü̃ i 
Acóbutanüxü̃ ixĩgüxü̃. Natürü i choma rü tá ngẽma ngúxü̃wa 
íchananguxü̃xẽxẽ. 
8Rü choma ya Cori ya Tupana ya Guxü̃étüwa Ngẽxmaxe rü ñachagürü: 
“Choma rü tá íchananguxü̃xẽxẽ i chorü duü̃xü̃gü naxmex̱wa i ngẽma 
namugüexü̃. Rü tagutáma wena to i nachixü̃anecüãx̱güarü mugüruxü̃ nixĩgü. 
9Rü nümagü i chorü duü̃xü̃gü rü chorü ngúchaü̃ tá nixĩ i naxügüxü̃ i choma 
ya Cori nax norü Tupana chixĩxü̃. Rü yimá Dabítaxa i choma nüxü̃ 
chaxunetacü tá nixĩ i norü ãẽx̱gacü” ==ñanagürü. 

Tupana rü tá norü duü̃xü̃güxü̃ ínanguxü̃xẽxẽ 
(Jr. 46.27-28) 

10Rü choma ya Cori ya Tupana rü ñachagürü: —¡Taxṹ i pemuü̃exü̃, Pa 
Acóbutanüxü̃ i chorü duü̃xü̃gü pixĩgüxü̃! ¡Rü taxṹ i tax̱acücax̱ pebai̱x̱ãchiexü̃, 
Pa Iraétanüxü̃x! Erü choma rü tá pexü̃ rü pexacügüxü̃ íchanguxü̃xẽxẽ nawa i 
ngẽma yáxü̃guxü̃ i nachixü̃ane i nawa pegagüxü̃. Rü wenaxarü taãẽwa tá 
pemaxẽ rü taxũtáma i texé i pexü̃ ítabai̱x̱gü. 
11Rü choma ya Cori ya Tupana rü ñachagürü: “Choma rü pemaxã changexma 
nax pexü̃ íchanguxü̃xẽxẽxü̃cax̱ naxmex̱wa i perü uanügü. Rü tá 

chayanaxoxẽxẽ i guxü̃ma i ngẽma nachixü̃anegü i nagu pexü̃ chawoonexü̃. 
Natürü i pema rü tagutáma pexü̃ ichayarüxoxẽxẽ. Natürü ngẽma pexna üxü̃ 
i poxcumaxã tá pexü̃ chapoxcue. Rü taxũtáma nüxü̃ chaxüpetümare nax pexü̃ 
chapoxcuexü̃” ==ñanagürü. 

Iraétanüxü̃arü chixexü̃gagu Tupana nanapoxcue 

12Rü Cori ya Tupana rü ñanagürü: —Ngẽma perü guxchaxü̃ rü ñoma o̱xri i 
ngearü üxüxü̃ã̃́xü̃rüxü̃ nixĩ nax nataxuxü̃ i norü mexẽẽruxü̃. Rü ngẽma perü 
chixexü̃ rü ñoma taixna i ngearü üxüxü̃ã̃́xü̃rüxü̃ nixĩ. 
13Rü tataxuma ya texé ya cuxü̃ ípoxü̃xẽ. Rü tataxuma ya texé ya naxüxü̃xẽ i 
curü o̱xri. Rü nataxuma i üxüxü̃ nax pexcax̱ yataanexü̃cax̱. 
14Rü yema nachixü̃anegü ga nüxü̃̃́ peyaxõgüxü̃ nax pexü̃ ínapoxü̃xü̃cax̱ rü 
pexü̃ inarüngü̃mae. Erü choma nixĩ i pexü̃ chapoxcuexü̃ ñoma wüxi i perü 
uanürüxü̃. Rü poraãcü pexü̃ chapoxcue nagagu ga yema muxũchixü̃ ga perü 
chixexü̃gü rü yema pecadugü ga taxucürüwa texé ixugüxü̃. 
15¿Rü tax̱acücax̱ naxcax̱ pidexagü i ngẽma ngúxü̃ nax pingegüxü̃? Erü ngẽma 
ngúxü̃ rü nataxuma i norü üxüxü̃. Rü yema muxũchixü̃ ga perü chixexü̃gagu 
rü yema pecadugü ga taxucürüwa texé ixugüxü̃gagu nixĩ i pexü̃ chapoxcuexü̃ 
==ñanagürü. 

Tupana tá nüxü̃ narüngü̃xẽxẽ i norü duü̃xü̃gü 

16Rü Tupana rü norü duü̃xü̃güxü̃ ñanagürü: —Guxü̃ma i ngẽma 
nachixü̃anegü i pexü̃ rüporamaegüxü̃ rü tá togü nüxü̃ narüporamaegü. Rü 
guxü̃ma i perü uanügü rü nüxí tá to i nachixü̃anewa nagagü. Rü ngẽma 
nachixü̃anegü ga perü yemaxü̃gü inaxü̃ rü tá nüxí to i nachixü̃ane nayana i 
norü ngẽmaxü̃gü. Rü ngẽma nachixü̃anegü ga naxcax̱ ngĩ ̃́xü̃ ga perü 
yemaxü̃gü rü tá nüxí to i nachixü̃ane naxcax̱ nüxü̃̃́ nangĩx̱gü i norü 
ngẽmaxü̃gü. 
17Rü choma rü tá pexü̃ charümeexẽxẽ nawa i perü guxchaxü̃gü woo perü 
uanügü rü ñanagürügü: “Chióü̃ rü ngéma natax̱mare rü taxúema nagu 
tarüxĩnü”, ñanagürügü. Rü choma ya Cori ya Tupana nixĩ i nüxü̃ chixuxü̃ i 
ngẽma ==ñanagürü. 

18Rü Cori ya Tupana rü ñanagürü: —Choma rü tá nüxü̃ charüngü̃xẽẽxü̃ i 
guxü̃ma i Acóbutanüxü̃. Rü tá choxü̃̃́ nangechaxü̃tümüxü̃ i ngẽma 
nachixü̃ane. Rü yima norü ĩanegü i ñu̱xma nachitaxü̃xica íyaxügüne rü tá 
wena nachicawa tátama nimexẽẽgü. Rü yima ãẽx̱gacüpatagü rü tá 
nachicagüwa tátama nimexẽẽgü. 
19Rü chorü duü̃xü̃gü rü tá norü wiyaewa choxna moxẽ naxãgü rü tá nacugüe 
rü tá nataãẽgü. Rü taxũtáma ínarüxĩ i norü mu, erü choma rü tá 
chayamuxẽxẽ. Rü ngẽma togü i duü̃xü̃gü rü taxũtáma nüxü̃ naxoe erü choma 
rü tá chanatachigaxẽxẽ i ngẽma chorü duü̃xü̃gü. 
20Rü ngẽma Iraétanüxü̃ rü noxrirüxü̃ tá naporae, erü choma rü tá natanüwa 
changexma. Rü tá chanapoxcue i ngéma nachixü̃anegü i chixri namaxã 
icuax̱güxü̃. 
21-22Rü natanüwa tátama nango̱x i wüxi i namaxã icuáxü̃. Rü wüxi i 
Iraétanüxü̃xü̃ tá nixĩ i norü ãẽx̱gacü ixĩxü̃. Rü choma rü tá chaugüna 
chanangaicamaxẽxẽ, rü nüma rü tá chaucüwawa nangẽxma. ¿Rü texé tapora 
nax tüechamatama choxna tangaicamaxü̃? Rü ngẽma Iraétanüxü̃ rü chorü 
duü̃xü̃gü tá nixĩgü, rü choma rü norü Tupana tá chixĩ. Rü choma ya Cori ya 
Tupana nixĩ i nüxü̃ chixuxü̃ i ngẽma ==ñanagürü. 
23Rü ngẽma Cori ya Tupanaarü nu rü ñoma wüxi ya buanecü ya poracü rü 
ixãũ̱̱xẽmacürüxü̃ ngẽma chixexü̃arü üruü̃güétügu nangu. 
24Rü ngẽma Cori ya Tupanaarü nu rü taxũtáma ínayachaxãchi ñu̱xmatáta 
yanguxẽẽã i ngẽma nüma nagu naxĩnüxü̃. Rü nawa tá nangu i ngunexü̃ i nagu 
tá nüxü̃ pecuáxü̃ i tax̱acüchiga yixĩxü̃ i ngẽma pemaxã nüxü̃ chixuxü̃. 

Yeremía 31 

Iraétanüxü̃ rü tá nachixü̃aneca̱x nawoegu 

1Rü nüma ya Cori ya Tupana rü ñanagürü: —Ngẽxguma ngẽma ngunexü̃wa 
nanguxgu rü choma rü guxü̃táma i Iraétanüxü̃arü Tupana tá chixĩ, rü nümagü 
rü tá chorü duü̃xü̃gü nixĩgü ==ñanagürü. 

2Rü Cori ya Tupana rü ñanagürü: —Yema chianexü̃wa rü choma rü namaxã 
chamecüma ga yema duü̃xü̃gü ga daiwa ibuxmüxü̃. Rü yexguma nixĩ ga 
Iraétanüxü̃ naxcax̱ nadaugüxü̃ ga wüxi ga nachica ga nagu nangü̃güxü̃. 
3Rü nũxcüma nixĩ ga chau̱̱xcax̱ nangóxü̃ ga Cori ya Tupana, rü ñanagürü 
choxü̃: Wüxi i ngechaü̃ i taguma iyacuáxü̃maxã cuxü̃ changechaü̃. Rü 
ngẽmacax̱ i ñu̱xma rü ta cumaxã chamecüma. 
4Pa Iraétanüxü̃x, choma rü tá wena íchanadaxẽxẽ i pechixü̃ane, rü tá pexü̃ 
charüngü̃xẽẽxü̃ nax wena naxügüxü̃cax̱ i perü ĩanegü. Rü pema rü 
paü̃derumaxã tá taãẽxãcü ípixüãchitanüxü̃. 
5Rü Chamáriaanearü ngüchitaeruxü̃gügu tá wena úbamaxã petoegü. Rü 
yíxema úba itogüxe rü taãẽãcü tá tanangõ̱xgü i tümaarü úbagü. 
6Rü tá ínangu i ngunexü̃ i nagu aita naxüexü̃ i ngẽma dauxü̃taegüxü̃ i 
Efraíü̃anearü ngüchitaeruxü̃güwa dauxü̃taegüxü̃, rü ñanagürügü tá: “¡Nua 
pexĩ, Pa Duü̃xü̃güx, rü ngĩxã Chióü̃wa taxĩ nax Cori ya Tupanaxü̃ 
yarücuax̱üü̃güxü̃cax̱!” ñanagürügü tá. 
7Rü Cori ya Tupana rü ñanagürü: “¡Taãẽãcü pewiyaegü Pa Acóbutanüxü̃x! 
Erü pema rü guxü̃ma i togü i nachixü̃anegüarü yexera pitachiga. ¡Rü tagaãcü 
Tupanaxü̃ picuax̱üü̃gü rü ñapegügü: ‘Cori ya Tupana rü marü tüxü̃ 
ínanguxü̃xẽxẽ i yixema i Iraétanüxü̃ íyaxügüxe’ ”, ñapegügü! 
8Rü tá pexü̃ chawoeguxẽxẽ nüxna i ngẽma nachixü̃ane i nórtewa ngẽxmaxü̃ 
rü nüxna i ngẽma togü i nachixü̃anegü i guxü̃ i naanewa ngẽxmagüxü̃. Rü 
ngẽma woeguxü̃tanügu tá naxãgü i ngẽma ngexetüxü̃, rü ngẽma 
ichixeparaxü̃, rü ngẽma ngexü̃gü i tapütüwegüxü̃, rü ngẽma ngexü̃gü i marü 
ixíraxacügüxü̃. Rü ngẽmaãcü tá muxü̃tama i duü̃xü̃gü nawoegu naxcax̱ i norü 
naane. 
9Rü nümagü rü tá inaxĩãchi, rü tá niyumü̃xẽtanü rü nixauxetanü. Rü 
ngẽmaãcü tá ínangugü. Rü choma rü natügü íngexmaxü̃gu tá chayagagü 
nagu i wüxi i nama i mexü̃ i ngexta nataxuma i ãũcümaxü̃. Erü choma rü 
nanatü chixĩ i ngẽma Iraétanüxü̃. Rü Efraíü̃tanüxü̃ rü chaune ya yacüxü̃ nixĩ. 

10Pa Duü̃xü̃gü i To i Nachixü̃anecüãx̱güx, ¡Iperüxĩnüe i norü ore ya Cori ya 
Tupana, rü penaxunagü nawa i ngẽma pechixü̃anegü i yáxü̃wa ngẽxmagüxü̃ 
i márpechinüwa! ¡Rü ñapegürügü: “Cori ya Tupana rü noxri rü 
Iraétanüxü̃maxã nanawoone, natürü i ñu̱xma rü wena nananutaquex̱e. Rü 
nüma tá nüxna nadau ñoma wüxi i carnéruarü dauruxü̃ norü carnéruna 
dauxü̃rüxü̃”, ñapegürügü! 
11Erü nüma ya Cori ya Tupana rü Iraétanüxü̃arü uanügümex̱ẽwa marü 
nanapuxü̃ i ngẽma Acóbutanüxü̃ woo norü uanügü rü wüxi i nachixü̃ane i 
Iraétanüxü̃arü yexera poraxü̃ nax yixĩxü̃. 
12Rü nümagü rü tá Yerucharéü̃wa nangugü, rü Chióü̃arü max̱pǘnewa tá 
taãẽãcü nayawiyaegü. Rü mexü̃wa tá nangẽxmagü, erü Cori ya Tupana rü tá 
nüxna nanaxã i guxü̃ma i mexü̃gü i trigu rü bínu, rü chíxü̃, rü carnérugü rü 
wocagü. Rü tá mea nachibüe rü naporae. Rü ñoma wüxi i putüranecü i mea 
maixnecüxü̃rüxü̃ tá nixĩgü. Rü wüxi i nachixü̃ane i poraxü̃ tá nixĩ, rü 
taxũtáma wena ngúxü̃ ningegü. 
13Rü ngẽma pacügü rü tá taãẽãcüma íiyayüxe, rü ngẽxgumarüxü̃ ta i ngẽma 
ngextü̱xücügü rü yaxguãx̱gü. Rü choma rü tá chanataãẽxẽxẽ. Rü ngẽma norü 
ngechaü̃ rü tá taãẽxü̃ chananguxuchixẽxẽ. Rü tá nüxna chanaxã i wüxi i taãxẽ 
i ngẽma nüxü̃̃́ ngúxü̃arü yexera ixĩxü̃. 
14Rü ngẽma chacherdótegü rü tá nüxna chanaxã i ngẽma rümemaexü̃ i õna 
nax ngẽma nangõ̱xgüxü̃cax̱. Rü chorü duü̃xü̃güna tá chanaxã i muxũchixü̃ i 
chorü ngẽmaxü̃gü, rü nümagü rü tá ngẽmamaxã nataãẽgü. Rü choma ya Cori 
ya Tupana nixĩ i nüxü̃ chixuxü̃ i ngẽma ==ñanagürü. 
15Rü nüma ya Cori ya Tupana rü ñanagürü: —Ĩane ya Ramáwa nüxü̃ taxĩnüe 
nax poraãcü naxauxexü̃ i duü̃xü̃gü. Rü ngẽma rü Raquétanüxü̃ nixĩ i 
naxacügücax̱ auxexü̃ erü marü nayue i nanegü rü naxacügü. Rü ngẽmacax̱ i 
ngẽma Raquétanüxü̃ rü tama nanaxwax̱e nax texé nataãẽxẽẽgüxü̃. 
16Natürü nüma ya Cori ya Tupana rü ñanagürü: “¡Pa Raquétanüxü̃ rü taxṹ i 
pexauxexü̃! ¡Rü marütama nax ípenaxũxü̃xẽẽxü̃ i pegüxü̃xetü! Erü perü 
ngechaü̃ rü tá naxãtanü. Rü pexacügü rü penegü rü tá nüxna nawoegu i perü 

uanügüarü nachixü̃ane. Rü choma ya Cori ya Tupana nixĩ i nüxü̃ chixuxü̃ i 
ngẽma. 
17Rü yixcüra tá pexcax̱ nangema i wüxi i ngü̃xẽxẽ, erü penegü rü pexacügü 
rü wena tá nachixü̃anecax̱ nawoegu. Rü choma ya Cori ya Tupana nixĩ i nüxü̃ 
chixuxü̃ i ngẽma” ==ñanagürü. 
18Rü Cori ya Tupana rü ñanagürü: —Marü nüxü̃ chaxĩnü nax auxeãcü 
chomaxã yadexagüxü̃ i Efraíü̃tanüxü̃ rü ñanagürügü: “Toma rü ñoma wüxi i 
wocaxacü i tama íyapuxü̃rüxü̃ tixĩgü. Natürü i cuma rü marü toxü̃ 
ícuyapuexẽxẽ. ¡Rü cugücax̱ toxü̃ nawoeguxẽxẽ! Erü cuma nixĩ i torü Cori ya 
Tupana quixĩxü̃. 
19Toma rü cuxna tixĩgachitanü, natürü marü nüxü̃ tarüxoe i torü chixexü̃gü. 
Rü nüxü̃ ticuax̱ãchitanü nax chixexü̃ taxügüxü̃, rü togü tatigüremügü 
naxchax̱wa i torü pecadugü. Rü poraãcü taxãnee rü ngúxü̃ tingegü nagagu 
ga yema pecadugü ga taxügüxü̃ ga yexguma tangextü̱xügügu” 
==ñanagürügü. 
20Rü Cori ya Tupana rü ñanagürü: —Ngẽma Efraíü̃tanüxü̃gü̃ rü chaunegü i 
nüxü̃ changechaü̃güxü̃ nixĩgü. Rü ngẽma nixĩ i chaunegü i yexera nüxü̃ 
changechaü̃güxü̃. Rü woo yexguma chanapoxcuegu, rü taguma nüxü̃ 
charüchau nax nüxna chacuax̱ãchixü̃. Rü chorü maxü̃newa rü naxcax̱ 
changechaü̃ rü poraãcü choxü̃̃́ nangechaü̃tümüxü̃gü. Rü choma ya Cori ya 
Tupana nixĩ i nüxü̃ chixuxü̃ i ngẽma ==ñanagürü. 
21Rü Cori ya Tupana rü ñanagürü: —Pa Iraétanüxü̃x, ñu̱xma nax to i 
nachixü̃anewa pexü̃ nagagüxü̃, rü name i mea penangugü i nama rü 
cuax̱ruxü̃gü ipexü i namawa nax tauxchaãcü nüxü̃ ipeyangauxü̃ i ngẽma 
nama i ngẽxguma pewoeguxgu. ¡Pewoegu, Pa Iraétanüxü̃x, rü perü 
ĩanegücax̱ pewoegu! 
22Pa Iraétanüxü̃x, ¿ñuxguratáta nüxü̃ perüxoexü̃ nax choxna nu ne 
penaxĩmarexü̃ ñoma wüxi i pacü i ngĩnatüna nu ne naxũmarecürüxü̃? Rü 
choma rü tá chanango̱xẽxẽ i tax̱acü i ñoma i naanewa ngexwacax̱ü̃xü̃. Rü 

wüxi i ngexü̃ i natecax̱ taeguxü̃rüxü̃ rü pema rü tá chau̱̱xcax̱ pewoegu 
==ñanagürü. 

Iraétanüxü̃ rü mexü̃wa tá nangẽxmagü 

23Rü Cori ya Guxãétüwa Ngẽxmacü ya Iraétanüxü̃arü Tupana rü ñanagürü: 
—Ngẽxguma chanawoeguxẽẽgu i ngẽma Yudátanüxü̃ nawa i ngẽma 
nachixü̃ane i ñu̱xma nawa muruü̃gü yaxĩgüxü̃, rü ngẽxguma wenaxarü ñaa 
naanewa rü norü ĩanegüwa nangẽxmagügu, rü ñanagürügü tá: “Pa Max̱pǘne 
ya Üünene ya Chióü̃x, ¡Tupana cuxü̃ rüngü̃xẽxẽ, erü cuwa nixĩ ya Tupana 
mea norü duü̃xü̃gümaxã inacuáxü̃!” ñanagürügü tá. 
24Rü Yudáanewa tá namaxẽ i ngẽma duü̃xü̃gü i Yudáanecüãx̱, rü yima 
Yudáanearü ĩanegücüãx̱gü, rü ngẽma duü̃xü̃gü i naanewa puracüexü̃, rü 
ngẽma carnérugüna daugüxü̃. Rü guxü̃ma i ngẽma duü̃xü̃gü rü ngẽxma tá 
naxãchiü̃gü. 
25Rü choma ya Cori ya Tupana rü mea tá chanachibüexẽxẽ rü 
chayaxaxegüxẽxẽ i guxü̃ma i ngẽma ipaexü̃ rü turaexü̃ ==ñanagürü. 
26Rü yexguma ga choma ga Yeremía rü chabaixãchi rü chidauchi. Rü yema 
chaunegümaxã chataãxẽ. 
27Rü nüma ga Cori ya Tupana rü ñanagürü: —Tá ínangu i ngunexü̃ i nagu tá 
chayamuxẽxẽxü̃ i duü̃xü̃gü rü naeü̃gü nax Yudáanewa rü Iraéanewa 
namuxü̃cax̱. 
28Rü choma rü noxri íchame nax pexü̃ íchawoxü̃xü̃, rü nagu chapogüxü̃ ga 
perü ĩanegü, rü chayawax̱güxẽẽxü̃ ga perü ĩanegüarü poxeguxü̃gü, rü 
chayanaxoxẽẽxü̃ ga yema pexü̃̃́ yexmagüxü̃, rü guxchaxü̃ pexcax̱ 
íchanguxẽẽxü̃. Natürü i ñu̱xma i choma rü íchamemare nax wena tá pexü̃ 
charüngü̃xẽxẽxü̃ nax pixüpatagüxü̃cax̱ rü petoegüxü̃cax̱. Rü choma ya Cori 
ya Tupana nixĩ i ngẽma ñachaxü̃. 
29Rü ngẽxguma ngẽma ngunexü̃wa nanguxgu nax pexü̃ charüngü̃xẽẽxü̃ rü 
marü taxúetama ñatagürü: “Ngẽma chixexü̃ i nanatügü üxü̃ rü nanegü 
nanaxütanü”, ñatagürü. 

30Erü wüxichigü i duü̃xü̃ rü nümatátama nanaxütanü i noxrütama pecadu. 
Rü ngẽmaãcü wüxichigü i pema rü tá penaxütanü i ngẽma chixexü̃ i 
pematama pexüxü̃ ==ñanagürü. 
31Rü nüma ga Cori ya Tupana rü nüxü̃ nixu rü ñanagürü: —Tá ínangu i wüxi 
i ngunexü̃ i nagu ngexwacax̱ü̃xü̃ i uneta tá pemaxã chaxüxü̃, Pa 
Iraéanecüãx̱gü rü Yudáanecüãx̱gü. 
32Ngẽma uneta rü taxũtáma yema nüxíraxü̃xü̃ ga uneta ga perü o̱xigümaxã 
chaxüxü̃rüxü̃ tá nixĩ, yerü yexguma Equítuanewa íchananguxü̃xẽẽgu rü 
nümagü rü tama aixcüma nayanguxẽẽgü ga yema chorü uneta woo norü yora 
nax chixĩxü̃ ga chomax. Rü chomatama ya Cori ya Tupana nixĩ i nüxü̃ 
chixuxü̃ i ngẽma. 
33Rü ñaa tá nixĩ i ngẽma ngexwacax̱ü̃xü̃ i chorü uneta i Iraétanüxü̃maxã 
chaxüxü̃: “Naãxẽwa tá chanangexmaxẽxẽ i ngẽma chorü mu, rü ngéma tá 
nangẽxma nax tama nüxü̃ iyanangümaexü̃cax̱. Rü choma tá nixĩ i norü 
Tupana chixĩxü̃, rü nümagü rü tá chorü duü̃xü̃gü nixĩgü”. Rü chomatama ya 
Cori ya Tupana nixĩ i nüxü̃ chixuxü̃ i ngẽma. 
34Rü ngẽxguma rü tá marü taxucax̱tama texé toguxexü̃ tangu̱xẽxẽ nax choxü̃ 
tacuáxü̃cax̱, rü bai i tümamücü, rü bai i tümatanüxü̃. Erü ngẽxguma rü tá 
guxãma ya yáxe rü woo buxe rü tá choxü̃ tacuax̱gü. Rü choma rü tá tüxü̃̃́ 
nüxü̃ icharüngüma i tümaarü chixexü̃ rü marü tagutáma nüxna chacuax̱ãchi 
i tümaarü pecadugü. Rü chomatama ya Cori ya Tupana nixĩ i nüxü̃ chixuxü̃ 
i ngẽma ==ñanagürü. 
35Rü choma ya Cori ya Tupana nixĩ ga chanango̱xẽẽxü̃ ya üax̱cü nax ngunecü 
inabaxixü̃cax̱. Rü choma nixĩ i chanango̱xẽẽxü̃ ga tauemacü rü ẽxtagü rü 
woramacurigü nax chütacü inabáxigüxü̃cax̱. Rü choma nixĩ i 
chanayuapexẽẽxü̃ i ngẽma már nax naxãũgaxü̃cax̱ ya norü yuapegü. Rü 
chauéga rü “Cori ya Tupana ya Guxü̃étüwa Ngẽxmacü” nixĩ. Rü ñachagürü: 
36—Ngẽxguma chi wüxi i ngunexü̃ ngẽma Iraétanüxü̃ tama naga naxĩnüegu i 
ngẽma mugü ga nüxna chaxãxü̃, rü ngẽma ngunexü̃gu rü marü taxũtáma 

chorü duü̃xü̃gü nixĩgü. Rü chomatama ya Cori ya Tupana nixĩ i nüxü̃ chixuxü̃ 
i ngẽma. 
37Rü taxucürüwa texé tanangugü i dauxü̃guxü̃ i naane, rü taxucürüwa texé 
ñoma i naanearü aixepewa tangu nax nüxü̃ tacuáxü̃cax̱ i tax̱acü ngẽxmaxü̃. 
Rü ngẽxgumarüxü̃ ta taxucürüwa nüxü̃ chaxo i Iraétanüxü̃ naxcax̱ i guxü̃ma 
ga yema chixexü̃ ga naxügüxü̃. Rü chomatama ya Cori ya Tupana nixĩ i nüxü̃ 
chixuxü̃ i ngẽma ==ñanagürü. 
38Rü nüma ya Cori ya Tupana rü ñanagürü: —Tá ínangu i wüxi i ngunexü̃ i 
nagu tá wena namexẽxẽxü̃ ya chorü ĩane ya Yerucharéü̃. Rü Ananéarü 
Dauxü̃taechicawa tá inaxügü rü ñu̱xmata ngẽma Ĩãx̱ i Ínapoõchixü̃wa 
ngẽxmaxü̃wa nangu nax namexẽẽxü̃. 
39Rü ngẽma norü üyeane rü Ĩãx̱ i Ínapoõchixü̃wa rü tá meatama iniwex̱ 
ñu̱xmata Garéxarü ngüchitaeruxü̃wa nangu. Rü ngéma rü tá Goáwaama 
nadaxüchi i norü üyeane. 
40Rü guxü̃ma i ngẽma metachinüxü̃ i duü̃xü̃gü nagu tax̱güxü̃ i yuexü̃ rü 
tanimaca nawa nagügüxü̃ rü tá chorü ĩanechica nixĩ. Rü guxü̃ma i ngẽma 
naanegü i natü i Chedróü̃cutüwa ngẽxmagüxü̃ rü ñu̱xmata íyapoõchixü̃wa 
ngẽxmaxü̃ i Cowarugüarü ĩãx̱wa nangu i oéstewaama rü chorü ĩane ya 
Yerucharéü̃chica tá nixĩ. Rü guxü̃ma ya yima ĩane rü tagutáma texé wena 
tayapu rü tagutáma texé nagu tapogü ==ñanagürü. 

Yeremía 32 

Yeremía naxca̱x nataxe ga wüxi ga naane 

1Rü yexguma 10 ga taunecü Yudáanearü ãẽx̱gacü yixĩxgu ga Chedequía rü 18 
ga taunecü ãẽx̱gacü nixĩ ga Nabucudonochó ga Babiróniawa. Rü yexguma 
nixĩ ga Yeremíamaxã yadexaxü̃ ga Cori ya Tupana. 
2Rü yexguma ta nixĩ ga Babiróniaanearü ãẽx̱gacüarü churaragü ga 
Yerucharéü̃cax̱ íyaxüãchixü̃. Rü nüma ga orearü uruxü̃ ga Yeremía rü 
napoxcu nagu ga yema poxcuchica ga Yudáanearü ãẽx̱gacüpataarü 
dauxü̃taechicaxãx̱tüwa yexmaxü̃. 



2247 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

3Yerü nüma ga ãẽx̱gacü ga Chedequía rü marü Yeremíaxü̃ napoxcu nagagu 
nax naxunagüãxü̃ ga Tupanaarü ore ga ñaxü̃: —Choma rü tá nüxü̃ 
charüngü̃xẽxẽxü̃ i Babiróniaanearü ãẽx̱gacü nax naxmex̱gu nanguxü̃cax̱ ya 
Yerucharéü̃. Rü nüma rü tá nanayaxu. 
4Rü nüma ya ãẽx̱gacü ya Chedequía rü taxũtáma niña naxchax̱wa i ngéma 
Cadéuanecüãx̱gü. Rü Babiróniaanearü ãẽx̱gacümex̱ẽgu tá nangu rü tá nügü 
inaxã. 
5Rü nüma i Nabucudonochó rü Babiróniawa tá nanaga ga Chedequía, rü 
ngéma tá nangẽxma ñu̱xmatata nawa nangu nax choma nüxü̃ cuax̱ãchixü̃. 
Rü woo ngẽma Cadéugümaxã pegü pedaixgu, natürü taxũtáma nüxü̃ 
perüporamaegü. Rü choma ya Cori ya Tupana nixĩ i nüxü̃ chixuxü̃ i ngẽma 
==ñanagürü ga Tupana. 
6Rü ñanagürü ga Yeremía: —Nüma ya Cori ya Tupana rü chomaxã nidexa rü 
ñanagürü choxü̃: 
7“Dücax, cuenexẽ ya Anaméx ya cunepü ya Charúü̃ nane rü cuxü̃tawa tá naxũ 
rü tá cuxna nayaxuaxü̃ nax naxcax̱ cutaxexü̃cax̱ i wüxi i naane i nüma nüxü̃̃́ 
ngẽxmaxü̃ i Anatówa. Rü cuma nixĩ i namexü̃ nax naxcax̱ cutaxexü̃ erü cuma 
nixĩ i natanüxü̃xü̃chi quixĩxü̃” ==ñanagürü ga Tupana. 
8Rü yema Cori ya Tupana chomaxã nüxü̃ ixuxü̃rüxü̃ chauenexẽ ga Anaméx 
choxü̃ ínayadau ga yema íchapoxcuxü̃wa ga ãẽx̱gacüpataarü 
dauxü̃taechicaax̱tüwa. Rü choxna nanaxũãxü̃ nax naxcax̱ nüxü̃ chataxexü̃cax̱ 
ga yema norü naane ga Anatówa yexmaxü̃ ga Bẽyamíü̃tanüxü̃arü naanewa. 
Yerü choma nixĩ ga namexü̃ nax naxcax̱ chataxexü̃ ga yema naane nax chorü 
yixĩxü̃cax̱, erü choma nixĩ i yexeraãcü natanüxü̃xü̃chi chixĩxü̃. Rü nüxü̃ 
chicuax̱ãchi nax Tupanaarü mu yixĩxü̃ ga yema. 
9Rü yemacax̱ naxcax̱ chataxe ga yema naane ga chauenexẽ ga Anaméx 
choxna ũãxü̃xü̃. Rü nüxna chanaxã ga 17 tachinü ga diẽru naxcax̱ ga yema 
naane. 

10Rü naxcax̱ chadau ga ñuxre ga duü̃xü̃gü, rü yemapex̱ewa chanaxümatü nax 
aixcüma naxcax̱ chataxexü̃ ga yema naane. Rü ñu̱xũchi chauéga nagu 
chaxümatü ga yema popera rü chanaxütanü ga yema naane. 
11Rü wüxi ga yema popera rü naxããrü seyuãx̱ rü mea nüxü̃ nixuchiga ga yema 
taxe. Rü yema to ga popera rü nangearü seyuãx̱. Rü chanayaxu ga yema taxre 
ga poperagü. 
12Rü napex̱ewa ga chauenexẽ ga Anaméx rü napex̱ewa ga yema duü̃xü̃gü ga 
nüxü̃ daugüxü̃ nax aixcüma naxcax̱ chataxexü̃ ga yema naane rü napex̱ewa 
ga yema togü ga duü̃xü̃gü ga yéma ãẽx̱gacüpataarü dauxü̃taechicaax̱tüwa 
rütogüxü̃, rü choma rü Nería nane ga Maachíataxa ga Barúxna chanaxã ga 
yema taxre ga popera. 
13Rü napex̱ewa ga guxü̃ma ga yema duü̃xü̃gü rü Barúxü̃ ñachagürü: 
14—Nüma ya Cori ya Tupana ya Guxãétüwa Ngẽxmacü ya Iraétanüxü̃arü 
Tupana rü ñanagürü: “¡Nayaxu i ñaa popera i seyuã̃́xü̃ rü ñaa to i popera i 
ngearü seyuã̃́xü̃ rü wüxi i tüxü̃gu namaxã nanguxü̃ nax muxü̃ma i ngunexü̃gu 
ngéma nangẽxmagüxü̃cax̱! 
15Erü nüma ya Cori ya Tupana ya Guxãétüwa Ngẽxmacü ya Iraétanüxü̃arü 
Tupana rü ñanagürü: ‘Ñaa naanewa rü duü̃xü̃gü rü wena tá naxcax̱ nataxe 
ya ĩpatagü rü naanegü rü úbanecügu’ ” ==ñanagürü. 

Yeremíaarü yumüxẽ 

16Rü nawena nax Barúx ga Nería nanena chaxãxü̃ ga yema naanearü popera 
rü Cori ya Tupanamaxã chidexa rü ñachagürü nüxü̃: 
17—Cumax, Pa Corix, nixĩ ga curü pora ga taxü̃maxã cunango̱xẽẽxü̃ ga 
dauxü̃guxü̃ ga naane rü ñoma ga naane. Rü nataxuma i tax̱acü i cuxü̃̃́ 
guxchaxü̃ nax cunaxüxü̃. 
18Rü cuma icunawex̱ nax aixcüma nüxü̃ cungechaü̃xü̃ i duü̃xü̃gü woo 1,000 
wa nangu nax yangṍetanüxü̃ i nataagü. Natürü cuma rü tá cunapoxcue i 
ngẽma nataagü naxcax̱ ga yema chixexü̃gü ga norü o̱xigü ügüxü̃. Pa Tupanax, 

cuma rü cutachiga rü cuporaxüchi. Rü cuéga rü Cori ya Tupana ya 
Guxãétüwa Ngẽxmacü nixĩ. 
19Rü ngẽma nagu curüxĩnüxü̃ rü nataxüchi, rü ngẽma cuxüxü̃ rü namexẽchi. 
Rü cuma nüxü̃ cudau i guxü̃ma i ngẽma naxügüxü̃ i duü̃xü̃gü. Rü cuma rü 
wüxichigüna cunaxã i ngẽma nüxna üxü̃. Rü mexü̃maxã nüxü̃̃́ cunaxütanü i 
ngẽma mexü̃ ügüxü̃. Rü cunapoxcu i ngẽma chixexü̃ ügüxü̃. 
20Cuma rü cunaxü ga taxü̃ ga mexü̃gü rü cuax̱ruü̃gü ga Equítuanewa. Rü woo 
ñu̱xma rü ta rü cunaxü i ngẽma taxü̃ i mexü̃gü rü cuax̱ruü̃gü i 
Iraétanüxü̃tanüwa rü guxü̃ma i ngẽma togü i duü̃xü̃gütanüwa nax ngẽmaãcü 
cutachigaxü̃cax̱. 
21Rü cuma rü curü poramaxã Equítuanewa ícunanguxü̃xẽxẽ ga curü duü̃xü̃gü 
ga Iraétanüxü̃. Rü yema taxü̃ ga ãũcümaxü̃gü i cuxüxü̃maxã rü 
cuax̱ruü̃gümaxã poraãcü cunamuü̃exẽxẽ ga guxü̃ma ga yema 
Equítuanecüãx̱gü. 
22Rü Iraétanüxü̃na cunaxã ga ñaa naane i ñu̱xma nawa tangexmagüxü̃ i 
ngextá mexü̃ i õna rü lechi rü ira ñoma dexárüxü̃ taguma ítaxuxü̃wa, yema 
torü o̱xigümaxã nüxü̃ quixuxü̃rüxü̃. 
23Natürü yexguma torü o̱xigü ñaa naanewa ngugügu rü nayauxgüãgu, rü 
tama cuga naxĩnüe rü tama nagu naxĩ ga yema ucu̱xẽgü ga namaxã nüxü̃ 
quixuxü̃. Rü taxuxü̃ma naxügü ga yema namaxã nüxü̃ quixuxü̃. Rü 
ngẽmagagu toxcax̱ ícunangu̱xẽxẽ i guxü̃ma i ngẽma guxchaxü̃gü i ñu̱xma 
nawa tangexmagüxü̃. 
24Rü ñu̱xma i ngẽma Babiróniacüãx̱ rü toxcax̱ ínayaxüãchi rü torü 
ĩanetapü̱xwa waixü̃mümaxã nanagünagügü nax ngẽmawa nagu 
nachocuxü̃cax̱ ya daa ĩane. Rü ngẽma daigagu rü ngẽma taiyagagu rü ngẽma 
dax̱aweanegagu rü ngẽma Babiróniaanecüãx̱mex̱ẽgu tá nangu ya daa ĩane. 
Pa Cori ya Tupanax, cuma rü marü nüxü̃ cudau nax ñu̱xma marü yanguxü̃ i 
ngẽma guxchaxü̃gü ga nüxü̃ quixuxü̃. 

25Natürü woo daa ĩane rü Babiróniaanecüãx̱mex̱ẽgu tá nangu, Pa Cori Pa 
Tupanax, rü cuma rü choxü̃ cumu nax yema duü̃xü̃güpex̱ewa naxcax̱ 
chataxexü̃cax̱ rü chanaxütanüxü̃cax̱ i ngẽma naane ==ñanagürü ga 
Yeremía. 
26Rü yexguma ga Cori ya Tupana rü Yeremíaxü̃ nangãxü̃ rü ñanagürü nüxü̃: 
27—Choma rü guxü̃arü Cori chixĩ rü guxü̃ i tax̱acü i maxẽxü̃arü Tupana chixĩ. 
Rü nataxuma i tax̱acü i choxü̃̃́ guxchaxü̃ nax chanaxüxü̃. 
28Rü ngẽmacax̱, Pa Yeremíax, cumaxã nüxü̃ chixu rü ñachagürü: “Choma rü 
daa ĩane rü tá naxmex̱gu chananguxẽxẽ i Nabucudonochó i Babiróniaanearü 
ãẽx̱gacü, rü nüma rü tá nüxü̃ narüporamae. 
29Rü ngẽma Babiróniacüãx̱ i ñu̱xma daa ĩanecax̱ íyaxüãchixü̃ rü tá nagu 
nachocu rü tá nawa nanangixichigü. Rü tá nixa ya yima ĩane wüxigu namaxã 
ya yima ĩpatagü ya idoxétüne ga nawa Baácax̱ pumaratex̱e yagugüxü̃ rü 
yema tupananetagüna nawa bínu naxãgüxü̃. Rü yemaacü choxü̃ nanuxẽẽgü. 
30Yerü yexguma noxri ñaa naanewa nangugügutama rü yema Iraéanecüãx̱ rü 
yema Yudáanecüãx̱ rü guxü̃guma nanaxügü ga yema tama chanaxwax̱exü̃. 
Rü yema Iraétanüxü̃ rü taguma ínayachaxãchi nax choxü̃ nanuxẽẽgüxü̃ 
namaxã ga yema tupananetachicünax̱ãgü ga nümatama naxügüxü̃. Rü choma 
ya Cori ya Tupana nixĩ i ngẽma nüxü̃ chixuxü̃. 
31-32Rü daa ĩane rü noxri inaxügügucürüwa rü ñu̱xmata ñoma i ngunexü̃wa 
nangu rü norü duü̃xü̃gü rü guxü̃guma poraãcü choxü̃ nanuxẽẽgü. Rü 
ngẽmacax̱ i choma rü tá chayanaxoxẽxẽ ya daa ĩane nagagu ga yema chixexü̃ 
ga naxügüxü̃ ga yema Iraéanecüãx̱gü rü Yudáanecüãx̱gü, rü norü ãẽx̱gacügü, 
rü norü ngü̃xẽẽruü̃gü, rü norü chacherdótegü, rü norü orearü uruü̃gü, rü 
guxü̃ma i Yudáanearü duü̃xü̃gü rü Yerucharéü̃arü duü̃xü̃gü. 
33Rü nümagü rü choxna naxãgücax̱wex̱mare rü tama choxü̃ narüdaunüchaü̃. 
Rü woo guxü̃guma mea chanaxucu̱xẽ, natürü tama chauga naxĩnüe rü tama 
nanayauxgüchaxü̃ nax chayanawex̱ãchixẽẽgüxü̃. 

34Rü taxü̃ ga chixexü̃ naxügü, yerü ñu̱xmata chopatagu nananucu ga yema 
norü tupananetachicünax̱ãgü ga naxchi chaxaixü̃. Rü yemaacü 
nanaxãũãchixẽxẽ ga chopata ga chau̱̱xcax̱icatama ixĩxü̃ne. 
35Rü yexgumarüxü̃ ta Ben-inóü̃arü doxonexü̃gu nanaxügü ga Baáxarü 
ãmarearü guruü̃gü nax yemawa tupananeta ga Molóxcax̱ tüxü̃ ínaguxü̃cax̱ ga 
nanegü rü naxacügü. Rü yemaacü Yudátanüxü̃güxü̃ napecaduãx̱ẽẽgü ga 
yexguma naxügüãgu ga yema chixexü̃ ga poraãcü naxchi chaxaixü̃ ga taguma 
namaxã nüxü̃ chixuxü̃ nax naxügüãx̱ü̃cax̱ rü bai ñuxgu nagu charüxĩnüxü̃. 

Tupanaarü uneta 

36Rü ngẽmacax̱ i choma ya Iraétanüxü̃arü Tupana rü nüxü̃ chixu nax aixcüma 
tá yanguxü̃ ga yema nüxü̃ quixuxü̃ nachiga ya daa ĩane ya Yerucharéü̃. Rü 
daa ĩane rü ngẽma daigagu rü taiyagagu rü dax̱aweanegagu aixcüma tá 
Babiróniaanearü ãẽx̱gacümex̱ẽgu nangu. 
37Rü yexguma chorü duü̃xü̃gümaxã poraãcü chanuxgu rü muxü̃ma ga 
nachixü̃anegu chanawoone. Natürü wena tá chananutaquex̱e i ngẽma chorü 
duü̃xü̃gü rü daa Yerucharéü̃cax tá chanawoeguxẽxẽ. Rü ngẽxguma i nümagü 
rü taãẽãcüma tá namaxẽ rü taxũtáma ãũcümaxü̃wa nangẽxmagü. 
38Rü nümagü rü chorü duü̃xü̃gü tá nixĩgü rü choma rü norü Tupana tá chixĩ. 
39Rü tá mea nagu chanaxĩnüexẽxẽ, rü mexü̃ i nacüma tá nüxna chaxã nax 
guxü̃guma choxü̃xicatama yacuax̱üü̃güxü̃cax̱ nax ngẽmaãcü mexü̃wa 
nangẽxmagüxü̃cax̱ i nümagü rü nanegü rü naxacügü rü nataagü. 
40Rü namaxã tá chanaxü i wüxi i uneta i guxü̃gucax̱ ixĩxü̃ rü tagutáma nüxü̃ 
charüchau nax mexü̃ naxcax̱ chaxüxü̃. Rü tá nüxna chanaxã i wüxi i ngúchaü̃ 
nax choxü̃ yacuax̱üü̃güxü̃cax̱ rü taguma choxna yaxĩgachixü̃cax̱. 
41Rü choma rü tá chataãẽãcüma nüxü̃ charüngü̃xẽxẽxü̃. Rü aixcümaxü̃chi 
guxü̃ma i chorü ngúchaü̃maxã tá ñaa naanewa chanangexmagüxẽxẽ” 
==ñanagürü. 

42Rü wenaxarü ñanagürü: —Rü yexgumarüxü̃ nax poraãcü guxchaxü̃ naxcax̱ 
íchanguxẽẽxü̃ i ñaa Iraétanüxü̃, rü ngẽxgumarüxü̃ tá ta naxcax̱ 
íchananguxẽxẽ i guxü̃ma i ngẽma mexü̃gü ga marü namaxã ichaxunetaxü̃. 
43Rü woo cuma ñu̱xma nüxü̃ quixu nax wüxi i chianexü̃ tá yixĩxü̃ i ñaa naane, 
rü tá nataxuma i duü̃xü̃gü rü naeü̃gü, rü Cadéugümex̱ẽgu tá nangu i ñaa 
naane, natürü ngẽma Iraétanüxü̃ rü wenaxarü tá nügüxü̃tawa naxcax̱ 
nataxegü i naanegü. 
44Rü aixcüma tá nügüxü̃tawa naxcax̱ nataxegü i naane rü tá nanaxügü i 
naanepanegü rü duü̃xü̃güpex̱ewa tá nagu nügü naxüéga rü tá nanaseyu i 
ngẽma norü naanepanegü. Rü ngẽmaãcü tá nanaxügü i Bẽyamíü̃anewa, rü 
yima ĩanegü ya Yerucharéü̃arü ngaicamana ngẽxmagünewa, rü guxü̃ma ya 
Yudáanearü ĩanegüwa, rü yima mápü̱xanexü̃wa ngẽxmagünewa, rü yima 
doxonexü̃wa ngẽxmagünewa, rü Négueanearü ĩanegüwa. Erü choma rü tá 
nüxü̃ charüngü̃xẽxẽxü̃ i ngẽma Iraétanüxü̃. Rü choma ya Cori ya Tupana nixĩ 
i nüxü̃ chixuxü̃ i ngẽma ==ñanagürü. 

Yeremía 33 

Iraétanüxü̃maxã inaxüga ga Tupana rü wena tá nüxü̃ nangü̃xẽẽxü̃ 

1Rü yexguma Yeremía yema poxcuchicaxü̃ ga ãẽx̱gacüarü 
dauxü̃taechicaax̱tüwa yexmaxü̃wa yexmagu, rü nüma ga Cori ya Tupana rü 
namaxã nidexa rü ñanagürü nüxü̃: 
2—Choma ya Cori ya Tupana ga nango̱xẽẽcü i ñaa naane, rü nachicagu 
naxücü nax tama ngéma yaxũgachixü̃cax̱, rü choma nixĩ i cuxü̃ ñachaxü̃: 
3“¡Choxna naca rü tá cuxü̃ changãxü̃! Rü tá cuxü̃ nüxü̃ chacuax̱ẽxẽ i tax̱acü i 
taxü̃ i ẽxü̃guxü̃ i taguma nüxü̃ cucuáxü̃. 
4Erü choma ya Cori ya Iraétanüxü̃arü Tupana rü ñachagürü: ‘Daa ĩanearü 
ĩpatagü rü yima Yudáanearü ãẽx̱gacüpatagü rü tá nagu napogüe nax yimá 
norü nutagümaxã rü omütagümaxã daa ĩanearü poxegutapü̱x namaxã 
nacaxcugüxü̃cax̱ nax tama ngẽma uanügüarü günagüanexü̃maxã 

yawax̱güxü̃cax̱ i ngẽma norü poxeguxü̃, rü tama ngẽmaãcü ngẽma uanügü i 
Cadéugü taramaxã nachocuxü̃cax̱. 
5Rü ngẽma Babiróniacüãx̱ rü tá naxcax̱ ínayaxü̃ãchi ya daa ĩane, rü tá 
nanadaiãcu. Rü ngẽmaãcü tá yuexü̃maxã nanapaxẽxẽ ya daa ĩane. Erü choma 
rü chorü numaxã tá nüxü̃̃́ chanatauxchaxẽxẽ i ngẽma Babiróniacüãx̱ nax 
nadaiaxü̃cax̱ ya daa ĩanearü duü̃xü̃gü. Rü marü nax̱chax̱wa chidaugachi 
nagagu ga guxü̃ma ga norü chixexü̃gü. 
6Natürü wüxi i ngunexü̃ rü tá naxcax̱ chayataanexẽxẽ i ngẽma Iraétanüxü̃. 
Rü wena táxarü chanataãxẽxẽxẽ nax ngẽmaãcü aixcüma nataãẽgüxü̃cax̱ rü 
tama ãũcümaxü̃wa nangẽxmagüxü̃cax̱. 
7Rü marü taxũtáma nagu charüxĩnü nax chapoxcuexü̃ i ngẽma 
Yudáanecüãx̱gü rü Iraéanecüãx̱gü, rü tá nüxü̃̃́ chanatauxchaxẽxẽ nax 
nachixü̃anecax̱ nawoeguxü̃cax̱. Rü tá nüxü̃ charüngü̃xẽxẽxü̃ nax ngẽmaãcü 
wenaxarü naxügüãx̱ü̃cax̱ i norü ĩane nax noxrirüxü̃ naporaexü̃cax̱. 
8Rü guxü̃ma ga norü chixexü̃gü ga chopex̱ewa naxügüxü̃ rü tá nüxü̃̃́ 
íchayanaxoxẽxẽ. Rü tá nüxü̃̃́ nüxü̃ ichayarüngüma ga yema chixexü̃ ga 
naxügüxü̃ ga yexguma tama chauga naxĩnüegu rü chomaxã nanuegu. 
9Rü Yerucharéü̃ rü tá choxü̃ nataãxẽxẽxẽ rü tá choxü̃ natachigaxẽxẽ rü tá 
choxü̃ nicuax̱üxü̃ napex̱ewa i guxü̃ma i ngẽma togü i nachixü̃anegü i ñoma i 
naanewa ngẽxmagüxü̃. Rü ngẽxguma ngẽma nachixü̃anegü nüxü̃ 
cuáchigagügu i guxü̃ma i ngẽma ngü̃xẽẽgü i Yerucharéü̃arü duü̃xü̃gücax̱ 
íchanguxẽẽxü̃ rü ngẽma mexü̃gü i nüxna chaxãxü̃, rü ngẽma nachixü̃anegü 
rü norü muü̃maxã tá nidu̱xruxe’ ” ==ñanagürü. 
10Rü nüma ya Cori ya Tupana rü ñanagürü ta: —Ñu̱xma i pema rü nüxü̃ pixu 
nax wüxi i chianexü̃ yixĩxü̃ i ñaa naane, rü nataxuma i duü̃xü̃gü rü naeü̃gü, 
rü Yerucharéü̃arü namagü rü Yudáanearü ĩanegüarü namagü rü nangeãcugü 
rü taxúema nawa tamaxẽ rü bai i duü̃xü̃gü rü bai i naeü̃gü. Natürü pemaxã 
nüxü̃ chixu rü wenaxarü daa ĩanewa tá nüxü̃ pexĩnüe i duü̃xü̃gü. 

11Rü tá nüxü̃ pexĩnüe nax taãẽãcüma aita naxüexü̃ i duü̃xü̃gü rü tá nüxü̃ 
pexĩnüe nax taãẽãcüma nügümaxã yadexagüxü̃ i ngẽma ãxmax̱güchaü̃xü̃ rü 
ãtegüchaü̃xü̃. Rü duü̃xü̃gü rü ñanagürügü tá: “¡Moxẽ nüxna pexã ya yima 
Cori ya Tupana ya Guxãétüwa Ngẽxmacü, erü nüma rü namecüma rü norü 
ngechaü̃ rü tagutáma nagu̱x!” ñanagürügü tá. Rü pema rü chopatawa tá 
penana i perü ãmaregü i namaxã moxẽ choxna pexãgüxü̃. Rü choma rü tá 
nüxü̃ charüngü̃xẽxẽxü̃ i ñaa naanearü duü̃xü̃gü nax noxrirüxü̃ 
nataãẽgüxü̃cax̱. Rü choma ya Cori ya Tupana nixĩ i nüxü̃ chixuxü̃ i ngẽma 
==ñanagürü. 
12Rü nüma ya Cori ya Tupana ya Guxãétüwa Ngẽxmacü rü ñanagürü: —Ñaa 
nachixü̃ane i ñu̱xma rü wüxi i chianexü̃ nixĩ rü nawa nataxuma i duü̃xü̃gü rü 
naeü̃gü. Natürü yixcüra rü guxü̃ma ya norü ĩanegüwa rü tá nangẽxmagü i 
maxẽchitaxü̃gü i ngexta ngẽma carnérugüarü dauruü̃gü nawa nagagüxü̃ i 
norü carnérugü nax ngẽxma nangü̃exü̃cax̱. 
13Rü yima mápü̱xanexü̃wa, rü doxonexü̃wa, rü Négueanearü ĩanegüwa, rü 
Bẽyamíü̃anewa, rü yima ĩanegü ya Yerucharéü̃arü ngaicamana 
ngẽxmagünewa, rü guxü̃ma ya Yudáanearü ĩanegüwa rü wena tá nüxü̃ tadau 
i carnérugüarü dauruü̃gü i norü carnérugü ixugüxü̃. Rü choma ya Cori ya 
Tupana nixĩ i nüxü̃ chixuxü̃ i ngẽma ==ñanagürü. 
14Rü Cori ya Tupana rü ñanagürü: —Nawa tá nangu i ngunexü̃ i nagu tá 
chayanguxẽxẽxü̃ i chorü uneta nax nüxü̃ charüngü̃xẽxẽxü̃ i chorü duü̃xü̃gü i 
Iraéanecüãx̱gü rü Yudáanecüãx̱gü. 
15Rü ngẽxguma nawa nanguxgu i ngẽma ngunexü̃, rü wüxi i nataxüchi ya 
ãẽx̱gacü ya Dabítaxa rü ñaa nachixü̃anearü ãẽx̱gacü ya mecü tá nixĩ. Rü 
nüma rü aixcüma meama tá duü̃xü̃gümaxã inacuax̱ i ñaa nachixü̃anewa. 
16Rü ngẽxguma nawa nanguxgu i ngẽma ngunexü̃, rü Yudáane rü tá nüxna 
ínanguxuchi i norü guxchaxü̃gü, rü taxũtáma ãũcümaxü̃wa nangẽxma ya 
Yerucharéü̃. Rü ngẽmacax̱ ya yima ĩane rü tá ñaxü̃gu nanaxüéga: “Cori ya 
Tupana rü Meama Tamaxã Inacuax̱”, ñaxü̃gu. 

17Rü choma ya Cori ya Tupana rü ñachagürü: “Tagutáma nataxu nax wüxi i 
nataxa ya Dabí nax ãẽx̱gacü tá yixĩxü̃ i Iraéchixü̃anewa. 
18Rü tagutáma nataxu i chacherdótegü i Lebítaagü nax guxü̃ i ngunexü̃gu 
chau̱̱xcax̱ yagugüãxü̃ i carnérugü, rü chau̱̱xcax̱ yagugüãxü̃ i trigutex̱e rü togü 
i ãmaregü” ==ñanagürü. 
19Rü nüma ga Cori ya Tupana rü Yeremíamaxã nidexa rü ñanagürü: 
20—Choma ya Cori ya Tupana rü ñachagürü: “Choma chanamu ya üax̱cü nax 
ngunecü nabáxixü̃cax̱ rü chütacü tama nabáxixü̃cax̱ rü taxucürüwa i texé 
tayanaxoxẽxẽ i ngẽma nax tama yanguxü̃cax̱. 
21Rü ngẽxgumarüxü̃ ta taxucürüwa texé tayanaxoxẽxẽ ga yema chorü uneta 
ga chorü duü̃ ga Dabímaxã nüxü̃ chixuxü̃ nax guxü̃gutáma wüxi i nataxa tá 
nixĩ i Iraéanearü ãẽx̱gacü yixĩxü̃. Rü ngẽxgumarüxü̃ ta taxucürüwa texé 
tayanaxoxẽxẽ ga yema chorü uneta nax guxü̃gutáma Lebítaagü tá nixĩ i chorü 
chacherdótegü ixĩgüxü̃. 
22Rü yima chorü duü̃ i Dabítaagü rü ngẽma chorü puracütanüxü̃ i Lebítaagü 
rü tá chanamuxẽxẽ nax ñoma ẽxtagü i dauxü̃wa ngẽxmagücürüxü̃ 
namuxü̃cax̱ rü ñoma naxnücütex̱e i márpechinüwa ngẽxmagüxü̃rüxü̃ 
namuxü̃cax̱. Rü ngẽmacax̱ taxúexü̃táma natauxcha nax tayaxugüxü̃” 
==ñanagürü. 
23Rü Cori ya Tupana rü Yeremíamaxã nidexa rü ñanagürü nüxü̃: 
24—¿Tama ẽx̱na nüxü̃ cuxĩnüxü̃ i ngẽma duü̃xü̃gü nüxü̃ ixuxü̃ nax choma rü 
marü nüxü̃ chaxoxü̃ i ngẽma Iraéanecüãx̱gü rü Yudáanecüãx̱gü, ñagüxü̃? Rü 
ngẽmacax̱ chixri chorü duü̃xü̃güxü̃ narüdaunü rü nüxü̃ naxoe, rü nüxü̃ 
nixugüe nax tama wüxi i nachixü̃ane yixĩxü̃ i ñu̱xma. 
25Rü choma ya Cori ya Tupana rü ñachagürü: “Choma nixĩ i üax̱cümaxã 
chanaxueguxü̃ nax ngunecü nabáxixü̃cax̱ rü chütacü i tama. Rü choma nixĩ i 
dauxü̃guxü̃ i naanemaxã rü ñoma i naanemaxã ichaxunetaxü̃ nax namaxã 
ichacuáxü̃. 

26Rü ngẽxgumarüxü̃ ta Acóbumaxã rü chorü duü̃ ya Dabímaxã ichaxuneta 
nax nataagü tá nixĩ i namaxã icuax̱güxü̃ i Abraáü̃taagü rü Ichaátaagü rü 
Acóbutaagü. Rü taxũtáma nüxü̃ charüngüma i ngẽma chorü uneta, erü choxü̃̃́ 
nangechaü̃tümüxü̃gü i chorü duü̃xü̃gü rü tá nüxü̃ charüngü̃xẽxẽ nax wena 
nachixü̃anecax̱ nawoeguxü̃cax̱” ==ñachagürü. 

Yeremía 34 

Tupanaarü ore ga ãẽ̱xgacü ga Chedequíaca̱x ixĩxü̃ 

1Nabucudonochó ga Babiróniaanearü ãẽx̱gacü rü Yerucharéü̃cax̱ rü 
guxü̃nema ga togü ga ĩanegü ga Yerucharéü̃na ngaicamagünecax̱ 
ínayachoõchi namaxã ga noxrütama churaragü rü guxü̃ma ga yema togü ga 
nachixü̃anegü ga naxmex̱wa yexmagüxü̃arü churaragü. Rü yexguma nixĩ ga 
Cori ya Tupana rü Yeremíamaxã yadexaxü̃ rü ñanagürü: 
2—Choma ya Cori ya Tupana ya Iraétanüxü̃arü Tupana rü cuxü̃ chamu nax 
Yudáanearü ãẽx̱gacü ya Chedequíaxü̃tawa cuxũxü̃ nax namaxã nüxü̃ 
quixuxü̃cax̱ i ñaa chorü ore. Rü ñachagürü: “Choma rü tá nüxü̃̃́ 
chanatauxchaxẽxẽ ya Babiróniaanearü ãẽx̱gacü nax yapuãxü̃cax̱ rü nawa 
nangixichiãxü̃cax̱ ya daa ĩane ya Yerucharéü̃. 
3Rü cumax, Pa Chedequíax, rü taxũtáma naxmex̱wa quiña. Rü norü 
churaragü rü tá cuxü̃ niyauxgü rü Nabucudonochóna tá cuxü̃ namugü. Rü 
nüma rü tá cumaxã nidexa rü ngẽmawena tá Babiróniawa cuxü̃ nagagü. 
4Pa Yudáanearü Ãẽx̱gacü Pa Chedequía, ¡mea írüxĩnü i ñaa ore i choma ya 
Cori ya Tupana cumaxã nüxü̃ chixuxü̃! Rü taxũtáma taragu cuyu. 
5Rü taxũtáma daigu cuyu rü tá cuyumare. Rü ngẽxguma cuyu̱xgu rü cuxcax̱ 
pumaratex̱e tá nigugü, yexgumarüxü̃ nax pumaratex̱e yagugüxü̃ ga yexguma 
nayuegu ga curü o̱xigü ga nüxíra ãẽx̱gacügü ixĩgüxü̃. Rü duü̃xü̃gü rü 
ñanagürügü tá: ‘Pa Torü Ãẽx̱gacüx ¿tü̱xcüü̃ cuyu? ¿Rü tax̱acücax̱ cuyu?’ 
ñanagürügü tá. Rü choma ya Cori ya Tupana nixĩ i nüxü̃ chixuxü̃ i ngẽma” 
==ñanagürü. 

6Rü nüma ga Tupanaarü orearü uruxü̃ ga Yeremía rü Yerucharéü̃wa 
Yudáanearü ãẽx̱gacü ga Chedequíamaxã nüxü̃ nixu ga guxü̃ma ga yema ore. 
7Rü yoxni ga Babiróniaanearü ãẽx̱gacüarü churaragü rü naxcax̱ ínayaxüãchi 
ga Yerucharéü̃, rü Láqui rü Achecá, yerü gumagüxicatama nixĩ ga 
Yudáanearü ĩanegü ga ípoxegugüne ga tauxta nagu nachocune. 

Mugüruxü̃gü ínanguxü̃xẽxẽ 

8Rü nüma ga ãẽx̱gacü ga Chedequía rü wüxigu guxü̃ma ga 
Yerucharéü̃cüãx̱gümaxã nagu narüxĩnüe nax ínanguxü̃xẽẽãxü̃ ga yema norü 
mugüruxü̃gü. Rü yemawena Cori ya Tupana Yeremíamaxã nidexa. 
9Rü yema uneta nachiga ga yema mugüruü̃gü rü nüxü̃ nixu nax guxema tüxü̃̃́ 
nayexmaxe ga mugüruü̃gü ga tümatanüxü̃tama ixĩgüxü̃ rü tá ítananguxü̃xẽxẽ 
i yatüxü̃gü rü ngexü̃gü nax yemaacü taxúema i Iraétanüxü̃ tüxü̃̃́ yexmaxü̃cax̱ 
ga wüxi ga tümatanüxü̃ ga mugüruxü̃ ixĩxü̃. 
10Rü guxü̃ma ga ãẽx̱gacügü rü guxü̃ma ga duü̃xü̃gü nanayauxgü ga yema 
unetawa nüxü̃ ixuxü̃. Rü ínananguxü̃xẽxẽ ga norü mugüruü̃gü rü marü tama 
nanapuracüexẽxẽ. 
11Natürü yema duü̃xü̃gü ga noxri norü mugüruü̃güxü̃ ínguxü̃xẽẽxü̃ rü 
yicüama rü meama nagu narüxĩnüe, rü yemacax̱ wenaxarü naxcax̱ nadaugü 
ga yema ínanguxü̃xẽẽchiréxü̃ nax wenaxarü norü mugüruü̃gü yixĩgüxü̃cax̱ rü 
nüxü̃̃́ napuracüexü̃cax̱. 
12Rü wenaxarü Yeremíamaxã nidexa ga Cori ya Tupana rü ñanagürü: 
13—Choma ya Cori ya Iraétanüxü̃arü Tupana rü perü o̱xigümaxã ichaxuneta 
ga yexguma Equítuanewa íchanagaxü̃gu ga ngexta mugüruxü̃ íyaxĩgüxü̃wa. 
Rü ñachagürü nüxü̃: 
14“Rü ngẽxguma norü 7 ya taunecüwa nanguxgu rü wüxichigü i Iraétanüxü̃ i 
pexü̃ nügümaxã taxexü̃ nax perü mugüruxü̃ yixĩxü̃cax̱ rü tá 
ípenanguxuchixẽxẽ nawena nax marü 6 ya taunecü pexü̃̃́ napuracüxü̃, 
ñachagürü nüxü̃. Natürü ga perü o̱xigü rü tama chauga naxĩnüe rü tama 
nanaxü ga yema namaxã nüxü̃ chixuxü̃. 

15Rü ñu̱xma nax penaxüchicüxü i pecüma rü ípenanguxü̃xẽxẽ i petanüxü̃ i 
mugüruxü̃ ixĩgüxü̃, rü ngẽmaãcü peyanguxẽxẽ i ngẽma pemaxã nüxü̃ 
chixuxü̃, erü penaxü i ngẽma choma namaxã chataãẽxü̃. Rü chopex̱ewa marü 
chomaxã ipexunetagü nawa ga chopata ya chau̱̱xcax̱icatama ixĩxü̃ne. 
16Natürü i ñu̱xma rü marü nüxü̃ perüngümae ga yema uneta, rü 
penaxãũãchixẽxẽ i chauéga. Erü wena naxcax̱ pedaugü i ngẽma mugüruü̃gü 
i yatüxü̃gü rü ngexü̃gü ga marü ípenguxü̃ẽẽchiréxü̃, rü wenaxarü pegüaxü̃̃́ 
penapuracüexẽxẽ. 
17Rü ngẽmacax̱ i choma ya Cori ya Tupana rü ñachagürü: ‘Pema rü tama 
chauga pexĩnüe rü wena penayauxgü i ngẽma petanüxü̃ i mugüruü̃gü rü 
penapuracüexẽxẽ. Rü ngẽmacax̱ tá pexü̃ chapoxcue rü tá pexcax̱ chayangex̱ 
i ngẽma dai rü dax̱aweane rü taiya, nax ngẽma taxü̃ i chixexü̃ i pexü̃ 
ngupetüxü̃ rü wüxi i cuax̱ruxü̃ yixĩxü̃cax̱ napex̱ewa i guxü̃ma i ngẽma togü i 
nachixü̃anegü i ñoma i naanewa ngẽxmagüxü̃. Rü choma ya Cori ya Tupana 
nixĩ i nüxü̃ chixuxü̃ i ngẽma’ ” ==ñanagürü. 
18Rü ñanagürü ta: —Yema Yudáanearü ãẽx̱gacügü rü Yerucharéü̃arü 
ãẽx̱gacügü rü wüxigu namaxã ga yema ãẽx̱gacüpatawa puracüexü̃, rü 
chacherdótegü rü guxü̃ma ga Iraétanüxü̃ rü marüchirex̱ chopex̱ewa penaxü 
ga wüxi ga uneta. Rü penadate ga wüxi ga wocaxacü rü naxmachatex̱ewa 
pechopetü nax yemawa penawéxü̃cax̱ nax aixcüma tá peyanguexẽẽxü̃ ga 
yema uneta. 
19Rü aixcüma yema Yudáanearü ãẽx̱gacügü rü Yerucharéü̃arü ãẽx̱gacügü rü 
wüxigu namaxã ga yema ãẽx̱gacüpatawa puracüexü̃, rü chacherdótegü rü 
guxü̃ma ga Iraétanüxü̃ rü chopex̱ewa penaxü ga yema uneta. Rü penadate ga 
wüxi ga wocaxacü rü naxmachatex̱ewa pechopetü nax yemawa penawéxü̃cax̱ 
nax aixcüma tá peyanguexẽẽxü̃ ga yema uneta. Natürü yixcüama nüxü̃ 
perüngümae ga yema uneta rü tama aixcüma peyanguxẽxẽ. 
20Rü ngẽmacax̱ tá nüxü̃̃́ chanatauxchaxẽxẽ i perü uanügü nax naxmex̱gu 
peyixü̃cax̱ rü pexü̃ nadai̱x̱ü̃cax̱. Rü pexünegü rü ngurucuwemü rü aigüwemü 
tá nixĩgü. 

21Rü choma rü ngẽxgumarüxü̃ ta tá norü uanügüaxü̃̃́ chanatauxchaxẽxẽ nax 
yayauxgüãxü̃cax̱ i Chedequía i Yudáanearü ãẽx̱gacü wüxigu norü 
ngü̃xẽẽruü̃gümaxã. Rü woo Babiróniaanearü ãẽx̱gacüarü churaragü rü 
paxaxãchi tóxnamana naxĩ i ñu̱xma, natürü tá ínangugü rü tá 
nayayauxgüama i Chedequía. 
22Rü choma, Pa Yeremíax, rü tá chanamu i Babiróniaanearü ãẽx̱gacüarü 
churaragü nax wena daa ĩanecax̱ nawoeguxü̃cax̱. Rü tá naxcax̱ ínayaxüãchi 
rü tá nagu nachocu, rü tá nayagugü. Rü yima naigü ga Yudáanearü ĩanegü 
rü chianexü̃xü̃ tá nixĩgü rü nataxutama i duü̃xü̃gü i nawa ngẽxmagüxü̃ 
==ñanagürü. 

Yeremía 35 

Yeremía rü Recáxtanüxü̃ 

1Rü yexguma Yochía nane ga Yoaquíü̃ Yudáanearü ãẽx̱gacü yixĩxgu, rü Cori 
ya Tupana chomaxã nidexa rü ñanagürü: 
2—¡Natanüwa naxũ i ngẽma Recáxtanüxü̃ rü namaxã idexa! ¡Rü ñu̱xũchi 
wüxi i ucapu i chopatawa ngẽxmaxü̃wa nagagü rü ngéma bínu nüxna naxã! 
==ñanagürü. 
3Rü choma i Yeremía rü naxcax̱ chayadau ga Yaachanía ga to i Yeremía nane. 
Rü nüma ga Yaachanía rü Abachiníataxa nixĩ. Rü wüxigu Yaachaníamaxã 
naxcax̱ chayadau ga naenexẽgü rü nanegü rü guxü̃ma ga yema togü ga 
Recáxtanüxü̃. 
4Rü Tupanapatawa chanagagü nawa ga yema Anáü̃ nanegüarü ucapu. Rü 
nüma ga Anáü̃ ga Idalía nane rü Tupanaarü duü̃xü̃ nixĩ. Rü yema ucapu rü 
yema Tupanapataarü ãẽx̱gacügüarü ucapucüwawa nayexma. Rü 
Tupanapataarü ĩãx̱güarü dauruxü̃ ga Maacheíaarü ucapuétüwa nayexma. Rü 
nüma ga Maachía rü Charúü̃ nane nixĩ. 
5Rü choma ga Yeremía rü yema Recáxtanüxü̃pex̱egu chananu ga baepáxü̃gü 
rü copugü ga bínumaxã ããcuxü̃. Rü ñachagürü nüxü̃: —¡Peyaxaxgü ya daa 
íxracü ya bínu! ==ñachagürü. 

6Rü nümagü rü choxü̃ nangãxü̃gü rü ñanagürügü: —Toma rü tama tayaxaxü 
ya bínu, yerü nũxcümaü̃cü ga torü o̱xi ga Yonadá ga Recáx nane rü 
guxü̃gucax̱ toxna nanachu̱xu nax tama bínu tixaxgüxü̃cax̱ i toma rü tonegü 
rü totaagü. 
7Rü yexgumarüxü̃ ta toxna nanachu̱xu nax mexü̃ne ya ĩpata taxügüxü̃cax̱, rü 
toxna nanachu̱xu nax taxüanegüxü̃ rü úbamaxã tatoegüxü̃ nax tama toxü̃̃́ 
nangẽxmaxü̃cax̱ i torü úbanecügu. Rü toxü̃ namu nax guxü̃guma 
naxchirunaxcax̱ ga ĩpatawa tamaxẽxü̃ nax ngẽmaãcü mucü ya taunecü 
tamaxẽxü̃cax̱ nawa i ñaa naane i ngexta ñoma to i nachixü̃anecüãx̱rüxü̃ 
tixĩgüxü̃. 
8Rü toma rü mea naga taxĩnüe i guxü̃ma ga yema mugü ga torü o̱xi ga Yonadá 
tomaxã nüxü̃ ixuxü̃ nax nagu taxĩxü̃cax̱, rü taguma tayaxaxü ga bínu rü bai i 
toma rü bai i toxmax̱gü rü bai i tonegü rü toxocügü. 
9Rü taguma tanaxü ya ĩpatagü ya mexü̃ne nax nawa tamaxẽxü̃cax̱, rü taguma 
toxü̃̃́ nangẽxma i úbanecügü, rü taguma toxü̃̃́ nangẽxma i toonegü i nanetügü 
nagu togüxü̃. 
10Rü ĩpatagü i naxchirunaxcax̱wa tamaxẽ, rü tayanguxẽxẽ ga guxü̃ma ga 
yema torü o̱xi ga Yonadá toxü̃ muxü̃. 
11Natürü yexguma Babiróniaanearü ãẽx̱gacü ñaa nachixü̃anecax̱ 
íyagoõchigu, rü nagu tarüxĩnüe nax Yerucharéü̃wa taxĩxü̃ nax naxchax̱wa 
tibuxmüxü̃cax̱ ga yema Babiróniaanearü churaragü rü Chíriaanearü 
churaragü. Rü ngẽmacax̱ nixĩ i ñu̱xma Yerucharéü̃wa tamaxẽxü̃ 
==ñanagürügü. 
12Rü yexguma ga Cori ya Tupana rü Yeremíamaxã nidexa, rü ñanagürü: 
13—Choma ya Cori ya Guxãétüwa Ngẽxmacü ya Iraétanüxü̃arü Tupana rü 
cuxü̃ chamu nax ngẽma duü̃xü̃gü i Yudáanecüãx̱maxã rü 
Yerucharéü̃cüãx̱maxã nüxü̃ quixuxü̃ rü ñachagürü nüxü̃: “¡Naxcax̱ pengúe i 
nacüma i ngẽma Recáxtanüxü̃ nax ñuxãcü norü o̱xiga naxĩnüexü̃! Rü 

ngẽxgumarüxü̃ ta chanaxwax̱e nax naga pexĩnüexü̃ i chorü mugü. Rü choma 
ya Cori ya Tupana nixĩ i ngẽma ñachaxü̃. 
14Rü ngẽma Recáx nane ga Yonadátanüxü̃ rü meama naga naxĩnüe ga yema 
mugü ga norü o̱xi namaxã nüxü̃ ixuxü̃ rü tama nayaxaxgü ya bínu. Rü ñu̱xma 
rü ta tama nayaxaxgü, yerü naga naxĩnüe ga norü o̱xi. Choma rü marü 
muẽx̱pü̱xcüna pemaxã nüxü̃ chixu ga chorü mugü, natürü tama naga 
pexĩnüe. 
15Rü choma rü marü muẽx̱pü̱xcüna muxü̃ma ga chorü duü̃xü̃gü ga orearü 
uruü̃gü pexcax̱ ngéma chamugüecha nax pemaxã nüxü̃ yaxugüexü̃cax̱ i ñaa 
chorü ore. Rü nümagü rü ñanagürügü pexü̃: ¡Nüxü̃ perüxoe i pecüma i 
chixexü̃ rü ngẽma chixexü̃gü i nagu pemaxẽxü̃! ¡Rü taxṹ i ngẽma 
tupananetagüwe perüxĩxü̃, rü taxṹ i nüxü̃ picuax̱üü̃güxü̃! Rü ngẽmaãcü tá 
nawa pemaxẽecha i ngẽma naane ga pexna rü perü o̱xigüna chaxãxü̃. Natürü 
i pema rü tama choxü̃ pecuax̱güchaxü̃ rü tama chauga pexĩnüe. 
16Rü yema Recáx nane ga Yonadátanüxü̃ rü meama naga naxĩnüe ga yema 
mugü ga norü o̱xi namaxã nüxü̃ ixuxü̃. Natürü pema i Iraétanüxü̃ rü marü 
tama chauga pexĩnüe. 
17Rü ngẽmacax̱ i choma ya Cori ya Guxãétüwa Ngẽxmacü ya Iraétanüxü̃arü 
Tupana rü ñachagürü: Ngẽma Yudáanearü duü̃xü̃gücax̱ rü Yerucharéü̃arü 
duü̃xü̃gücax̱ tá íchananguxẽxẽ i guxü̃ma i ngẽma guxchaxü̃gü ga namaxã 
chaxuegugüxü̃. Yerü namaxã chidexa, natürü tama chauga naxĩnüe. Rü 
naxcax̱ chaca, natürü tama chau̱̱xcax̱ naxĩ” ==ñanagürü. 
18Rü nüma ga Yeremía rü yema Recáxtanüxü̃maxã nidexa rü ñanagürü nüxü̃: 
—Nüma ya Cori ya Guxãétüwa Ngẽxmacü ya Iraétanüxü̃arü Tupana rü 
ñanagürü: “Ñu̱xma nax mea naga pexĩnüexü̃ i perü o̱xi ga Yonadá rü nagu 
pexĩxü̃ i norü ucu̱xẽgü rü peyangu̱xẽẽgü ga guxü̃ma ga yema pemaxã nüxü̃ 
yaxuxü̃, 

19rü choma ya Cori ya Guxãétüwa Ngẽxmacü ya Iraétanüxü̃arü Tupana rü 
pemaxã nüxü̃ chixu rü tagutáma nataxu nax wüxi i nataxa ya Yonadá rü 
chorü ngü̃xẽẽruxü̃ yixĩxü̃cax̱” ==ñanagürü. 

Yeremía 36 

Yeremía rü Barúxü̃ namu nax naxümatüaxü̃ca̱x ga Tupanaarü ore 

1Rü yexguma Yoaquíü̃ ga Yochía nane rü marü ãgümücü ga taunecü 
Yudáanearü ãẽx̱gacü yixĩxgu, rü Cori ya Tupana rü Yeremíamaxã nidexa rü 
ñanagürü nüxü̃: 
2—¡Ẽcü nayaxu i wüxi i popera i dixpütaxü̃ rü ngẽmagu naxümatü i guxü̃ma 
i ngẽma ore i cumaxã nüxü̃ chixuxü̃ i Iraéanecüãx̱güchiga, rü 
Yudáanecüãx̱güchiga, rü ngẽma togü i nachixü̃anecüãx̱güchiga! ¡Rü ngẽxma 
naxümatü ga yema ore ga cumaxã nüxü̃ chixuxü̃ ga yexguma Yochía ãẽx̱gacü 
ixĩxgu rü ñu̱xmata nawa nangu i ngẽma ore i ñu̱xma cumaxã nüxü̃ chixuxü̃! 
3Rü ngẽxguma ngẽma Yudáanecüãx̱gü nüxü̃ nacuáchigagügu i ngẽma poxcu 
i nagu charüxĩnüxü̃ nax naxcax̱ íchananguxẽẽxü̃ rü bexmana tá nüxü̃ naxoe 
i nacüma i chixexü̃, rü choma rü tá nüxü̃̃́ nüxü̃ charüngüma i ngẽma norü 
chixexü̃gü rü norü pecadugü ==ñanagürü ga Tupana. 
4Rü nüma ga Yeremía rü Nería nane ga Barúxcax̱ nangema rü gumamaxã 
nüxü̃ nixuchigü ga Tupanaarü ore nax naxümatüaxü̃cax̱. 
5Rü ñu̱xũchi nüma ga Yeremía rü Barúxü̃ naxuxcu̱xẽ rü ñanagürü: —Dücax, 
ñu̱xma choma nax chapoxcuxü̃ rü taxucürüwa Tupanapatawa chaxũ. 
6Rü ngẽmacax̱ i ngẽxguma marü nawa nanguxgu nax wena naxaurexü̃ i 
duü̃xü̃gü rü name i cumax ngéma Tupanapatawa cuxũ nax ngéma namaxã 
nüxü̃ cudaumatüxü̃cax̱ ga yema ore ga poxcuchiga ga poperagu cuxü̃ 
chaxümatüxẽẽxü̃. Erü ngẽma ngunexü̃gu rü tá nangẽxmagü i muxü̃ma i 
duü̃xü̃gü i guxü̃wama i Yudáanewa ne ĩxü̃, rü ngẽmaãcü tá nüxü̃ naxĩnüe i 
Cori ya Tupanaarü ore. 
7Rü bexmana ngẽxguma ngẽmaxü̃ naxĩnüegu i ngẽma duü̃xü̃gü rü tá Cori ya 
Tupanana nacagüe nax nüxü̃̃́ nüxü̃ iyanangümaxü̃cax̱ i norü chixexü̃gü, rü tá 

nüxü̃ narüxoe i nacüma i chixexü̃, naxü̃pa nax napoxcuexü̃. Erü ngẽma Cori 
ya Tupanaarü poxcu i norü numaxã namaxã naxãxũneãxü̃ i ngẽma duü̃xü̃gü 
rü poraãcü naxãũcümaxü̃chi ==ñanagürü ga Yeremía. 
8Rü nüma ga Barúx rü nanaxü ga guxü̃ma ga yema Yeremía namaxã nüxü̃ 
ixuxü̃. Rü Tupanapatawa naxũ rü yéma tagaãcü duü̃xü̃güpex̱ewa nüxü̃ 
nadaumatü ga yema ore ga yema poperagu ümatüxü̃. 
9Rü yexguma Yoaquíü̃ ga Yochía nane rü marü 5 ga taunecü Yudáanearü 
ãẽx̱gacü yixĩxgu, rü gumá taunecüarü 9 ga tauemacügu nanaxunagü nax 
naxauregüxü̃ ga guxü̃ma ga Yerucharéü̃cüãx̱ wüxigu namaxã ga yema togü 
ga duü̃xü̃gü ga naigü ga Yudáanearü ĩanegüwa ne ĩxü̃. 
10Rü Barúx rü yema Tupanapataax̱tü ga dauxü̃wa yexmaxü̃wa naxũ rü yema 
Ĩãx̱ i Ngexwacaxü̃xü̃gu nachi, nawa ga yema ucapu ga Guemaríaarü ucapugu 
ãégaxü̃. Rü Guemaría rü poperaarü ümatüruxü̃ ga Chapáü̃ nane nixĩ. Rü 
nüma ga Barúx rü napex̱ewa ga guxü̃ma ga duü̃xü̃gü ga yéma yexmagüxü̃ 
nüxü̃ nadaumatü ga yema popera ga Yeremíaarü ore nagu ümatüxü̃. 

Barúx rü ãẽ̱xgacüarü ngü̃xẽẽruü̃güpe̱xewa nüxü̃ nadaumatü ga popera 

11Rü nüma ga Micaía ga Guemaría nane ga Chapáü̃taxa rü nüxü̃ naxĩnü ga 
yema Tupanaarü ore ga Barúx nüxü̃ daumatüxü̃. 
12Rü nüma ga Micaía rü ãẽx̱gacüpatawa naxũ rü nagu naxücu ga yema 
poperaarü ümatüruxü̃arü ucapu ga nawa nangutaquex̱egüxü̃ ga guxü̃ma ga 
norü ngü̃xẽẽruü̃gü ga Yudáanearü ãẽx̱gacü. Rü yéma nayexmagü ga 
Erichamá ga ãẽx̱gacüarü poperaarü ümatüruxü̃, rü Deraía ga Chemaía nane, 
rü Enatáü̃ ga Abúru nane, rü Guemaría ga Chapáü̃ nane, rü Chedequía ga 
Ananía nane rü guxü̃ma ga togü ga ãẽx̱gacüarü ngü̃xẽẽruü̃gü. 
13Rü nüma ga Micaía rü yema ãẽx̱gacüarü ngü̃xẽẽruü̃gümaxã nüxü̃ nixu ga 
yema ore ga nüxü̃ naxĩnüxü̃ ga yexguma Barúx duü̃xü̃güpex̱ewa nüxü̃ 
daumatügu ga yema popera. 
14Rü yema ãẽx̱gacüarü ngü̃xẽẽruü̃gü nanamu ga Yeudí ga Netanía nane ga 
Cheremíataxa rü Cúchitaxa ixĩxü̃ nax Barúxmaxã nüxü̃ yanaxuxü̃cax̱ nax 

yema ãẽx̱gacüarü ngü̃xẽẽruü̃güxü̃tawa nangeaxü̃cax̱ ga yema popera ga 
duü̃xü̃güpex̱ewa nüxü̃ nadaumatüxü̃. Rü nüma ga Barúx rü nanayaxu ga 
yema popera rü ãẽx̱gacüarü ngü̃xẽẽruü̃güxü̃tawa namaxã naxũ. 
15Rü nümagü rü ñanagürügü nüxü̃: —¡Irüto rü toxcax̱ nüxü̃ nadaumatü i 
ngẽma popera! ==ñanagürügü. Rü nüma ga Barúx rü napex̱ewa nüxü̃ 
nadaumatü. 
16Rü yexguma nüxü̃ naxĩnüegu ga yema ore rü nümagü ga yema ãẽx̱gacüarü 
ngü̃xẽẽruü̃gü rü poraãcü namuü̃e. Rü nügüna nadaugü rü ñanagürügü: —
Name nixĩ i ãẽx̱gacümaxã nüxü̃ tixu i guxü̃ma i ñaa ore ==ñanagürügü. 
17Rü ñu̱xũchi Barúxü̃ ñanagürügü: —¿Tomaxã nüxü̃ ixu rü ñuxãcü nixĩ i 
cunaxümatüxü̃ i guxü̃ma i ngẽma ore? ¿Ẽ̱xna Yeremía nixĩ i cuxü̃ 
naxümatüxẽxẽxü̃? ==ñanagürügü. 
18Rü nüma ga Barúx nanangãxü̃ rü ñanagürü: —Ngẽmaãcü, nüma nixĩ i 
choxü̃ naxümatüxẽxẽãxü̃, rü choma nixĩ i tíntamaxã chanaxümatü nagu ga 
yema popera ==ñanagürü. 
19Rü yexguma Barúxü̃ ñanagürügü: —Name nixĩ nax cuma rü Yeremíamaxã 
ipeyarücu̱xgüxü̃ nax taxúema pexü̃ cuáxü̃cax̱ nax ngextá pengẽxmagüxü̃ 
==ñanagürügü. 

Ãẽ̱xgacü ga Yoaquíü̃ rü nayagu ga yema popera 

20Rü yema ãẽx̱gacüarü ngü̃xẽẽruü̃gü rü poperaarü ümatüruxü̃ ga 
Erichamáarü ucapuwa nanangex̱gü ga yema popera. Rü ãẽx̱gacüpatawa naxĩ 
nax ãẽx̱gacümaxã nüxü̃ yanaxugüexü̃cax̱ ga yema ngupetüxü̃. 
21Rü nüma ga ãẽx̱gacü rü Yeudíxü̃ namu nax poperaarü ümatüruxü̃ ga 
Erichamáarü ucapuwa yayauxãxü̃cax̱ ga yema popera. Rü yexguma 
ãẽx̱gacüxü̃tawa nangeãgu rü ãẽx̱gacüpex̱ewa rü guxü̃ma ga norü 
ngü̃xẽẽruü̃güpex̱ewa nüxü̃ nadaumatü. 

Ãẽ̱xgacü ga Yoaquíü̃ rü nayagu ga yema popera 

22Rü norü 9 ga tauemacüwa nangu ga yexguma, rü yemacax̱ poraãcü 
nagáuane. Rü nüma ga ãẽx̱gacü ga Yoaquíü̃ rü wüxi ga norü ucapuwa 
nayexma, rü yéma üxüétüwa nügü nanaxi. 
23Rü nüma ga Yeudí rü ãẽx̱gacücax̱ nüxü̃ nadaumatü ga yema popera. Rü 
yexguma tomaepü̱xchimüü̃ rüex̱na ãgümücüchimüxü̃ nagu̱xuchixẽẽgu ga 
nüxü̃ nax nadaumatüxü̃, rü nüma ga ãẽx̱gacü rü norü cüxchi tüxü̃ nayaxu rü 
ínanawíe ga yema marü nüxü̃ nadaumatüxü̃, rü üxüwa nayatax̱cuchi. Rü 
yemaacü nanaxü rü ñu̱xmata nagu ga guxü̃ma ga yema popera. 
24Rü woo nüma ga ãẽx̱gacü rü woo norü ngü̃xẽẽruü̃gü ga nüxü̃ ĩnüexü̃ ga 
yema ore ga Yexudí namaxã nüxü̃ daumatüxü̃ rü tama namuü̃e, rü bai ga nax 
nangechaü̃güxü̃. 
25Rü nümagü ga Enatáü̃ rü Deraía rü Guemaría, rü ãẽx̱gacüxü̃ nacaa̱x̱ü̃gü nax 
tama yaguaxü̃cax̱ ga yema popera. Natürü ga nüma ga ãẽx̱gacü rü tama 
inaxĩnü. 
26Rü nüma ga ãẽx̱gacü rü nanamu ga nane ga Yerameé, rü Arié nane ga 
Cheraía, rü Adeé nane ga Cheremía, nax Yeremíaxü̃ yayauxgüxü̃cax̱ wüxigu 
namaxã ga Barúx ga norü poperaarü ümatüruxü̃. Natürü nüma ga Cori ya 
Tupana rü inayacu̱xgü. 

Yeremía rü wena Barúxü̃ namu nax to ga poperagu naxümatüaxü̃ca̱x ga 
yematama ore 

27Rü yexguma ãẽx̱gacü yagu̱xgu ga yema popera ga Barúx nagu naxümatüxü̃ 
ga yema ore ga Yeremía namaxã nüxü̃ ixuxü̃, rü nüma ga Cori ya Tupana rü 
Yeremíaxü̃ ñanagürü: 
28—¡To i popera nayaxu, rü ngẽmagu wena naxümatü ga yema ore ga 
nüxíraxü̃xü̃ ga popera ga Yudáanearü ãẽx̱gacü ga Yoaquíü̃ iguxü̃gu ümatüxü̃! 
29¡Rü Yoaquíü̃ ya Yudáanearü ãẽx̱gacümaxã nüxü̃ ixu i ñaa ore: “Cori ya 
Tupana rü ñanagürü cuxü̃: ‘Cuma rü cuyagu ga yema popera rü ñu̱xũchi 
cunanga ga Yeremía yerü yema poperagu nanaxümatü nax Babiróniaanearü 
ãẽx̱gacü rü aixcüma tá naxcax̱ íyagoõchixü̃ i ñaa nachixü̃ane rü tá 

nachixexẽẽãxü̃ rü nadaiãcuãxü̃. Rü ngẽmaãcü taxuxü̃táma nawa íyaxügüxü̃ 
rü bai i duü̃xü̃gü rü bai i naxü̃nagü! 
30Rü ngẽmacax̱ i choma ya Cori ya Tupana rü cumaxã nüxü̃ chixu, Pa 
Yoaquíü̃, Pa Yudáanearü Ãẽx̱gacüx, rü tagutáma wüxi i cune rü bai i wüxi i 
cutaxa ãẽx̱gacü ya Dabíarü tochicaxü̃wa narüto nax Yudáanearü ãẽx̱gacü 
yixĩxü̃cax̱. Rü tá cuyu rü cuxune rü ngunecü rü üax̱cüxetüwa tá natax̱ rü 
chütacü rü gáuanexü̃wa tá natax̱. 
31Rü choma rü tá pexü̃ chapoxcue nagagu i ngẽma chixexü̃ i pexügüxü̃ i cuma 
rü cunegü rü cutaagü rü curü ngü̃xẽẽruü̃gü. Rü pexcax̱ rü guxü̃ma i 
Yerucharéü̃arü duü̃xü̃gücax̱ rü Yudáanearü duü̃xü̃gücax̱ tá íchananguxẽxẽ i 
guxü̃ma i ngẽma poxcu i ãũcümaxü̃ ga pemaxã chaxueguxü̃, erü pema rü 
tama chauga pexĩnüe’ ” ==ñanagürü. 
32Rü yexguma ga Yeremía rü to ga popera nayaxu. Rü Nería nane ga Barúxü̃ 
namu nax yemagu naxümatüaxü̃cax̱ ga yema ore ga nüxíraxü̃xü̃ ga popera 
ga ãẽx̱gacü ga Yoaquíü̃ íguxü̃gu ümatüxü̃. Rü yema nüxíra naxümatüxü̃xü̃ 
narümax̱mae, yerü muxü̃ma ga togü ga ore nanucu nawa ga yema popera. 

Yeremía 37 

Chedequía rü Yeremíaca̱x nangema 

1Rü Nabucudonochó ga Babiróniaanearü ãẽx̱gacü rü nayangucuchixẽxẽ ga 
Chedequía ga Yochía nane nax Yudáanearü ãẽx̱gacü yixĩxü̃cax̱, nachicüxü ga 
Yeconía ga Yoaquíü̃ nane. 
2Natürü nüma ga Chedequía rü woo ga norü ngü̃xẽẽruü̃gü, rü woo ga 
duü̃xü̃gü rü tama naga naxĩnüe ga yema ore ga Cori ya Tupana Yeremíawa 
namaxã nüxü̃ ixuxü̃. 
3Rü nüma ga ãẽx̱gacü ga Chedequía rü nanamu ga Cheremía nane ga Yucá 
rü chacherdóte ga Chofonía ga Maachía nane nax Yeremíaxü̃tawa naxĩxü̃cax̱ 
nax namaxã nüxü̃ yaxugüexü̃cax̱: —¡Toxcax̱ nayumüxẽ, Pa Yeremíax, nax 
Cori ya torü Tupana toxü̃ rüngü̃xẽẽxü̃cax̱! ==ñanagürü. 

4Rü yexguma ga Yeremía rü tauxta napoxcu, rü yemacax̱ nüxü̃̃́ natauxcha nax 
duü̃xü̃gütanüwa naxũxü̃. 
5Rü yoxni ga Equítuanearü ãẽx̱gacüarü churaragü rü inaxĩãchi nax 
Babiróniaanearü churaragümaxã nügü nadai̱x̱ü̃cax̱. Rü yexguma yemaxü̃ 
nacuáchigagügu ga Babiróniaanearü churaragü ga Yerucharéü̃cax̱ 
íyaxüãchixü̃, rü nüxna nixĩgachi. 
6Rü yexguma ga Cori ya Tupana rü norü orearü uruxü̃ ga Yeremíamaxã 
nidexa rü ñanagürü nüxü̃: 
7—Ñaa nixĩ i chorü ore naxcax̱ ya yima Yudáanearü ãẽx̱gacü ya cuxü̃tawa 
namugücü i norü duü̃xü̃gü nax choxna yacagüxü̃cax̱. Rü cumaxã nüxü̃ chixu 
rü ngẽma faraóü̃arü churaragü i marü ixĩãchichiréxü̃ nax pexü̃ 
yanangü̃xẽẽxü̃cax̱, rü marü Equítuanecax̱ nawoegu. 
8Rü ngẽma Babiróniaanearü churaragü rü tá wenaxarü nawoegu nax 
Yerucharéü̃cax̱ íyaxü̃ãchixü̃cax̱. Rü tá nagu nachocu rü tá nawa 
nanangixichigü. 
9Rü choma ya Cori ya Tupana rü pemaxã nüxü̃ chixu rü ñachagürü pexü̃: 
“¡Taxṹ i nagu perüxĩnüexü̃ nax aixcüma marü pexna nawoeguxü̃ i ngẽma 
Babiróniaanearü churaragü i Cadéugü! Erü wena táxarü pexcax̱ nawoegu. 
10Rü woo marü nüxü̃ perüporamaegügu i ngẽma Cadéugüarü churaragü i 
pexcax̱ íyaxüãchixü̃ rü ñuxrexicatama i norü churaragü i napíexü̃ íyaxügügu 
i norü pegüchicawa, rü ngẽmagü rü tá ínarüdagü rü tá nawa nanangixichigü 
ya daa ĩane ya Yerucharéü̃” ==ñanagürü. 

Yeremíaxü̃ napoxcugü 

11Rü yema Cadéugüarü churaragü rü nüxna nixĩgachi ga Yerucharéü̃, yerü 
nüxü̃ nacuáchigagü nax faraóü̃arü churaragü naxcax̱ inaxĩãchixü̃. 
12Rü yexguma nixĩ ga nüma ga Yeremía rü nayoxniexü̃ nax Yerucharéü̃arü 
ĩanewa ínaxũxũxü̃ nax Bẽyamíü̃anewa naxũxü̃cax̱ nax yéma íyadauãxü̃cax̱ ga 
wüxi ga naane ga nüxna üxü̃. 

13Natürü yexguma Yerucharéü̃arü ĩãx̱ ga Bẽyamíü̃gu ãégaxü̃wa nanguxgu, rü 
yéma nadauxü̃tae ga Iría ga Cheremía nane ga Ananíataxa. Rü nüma ga Iría 
rü yéma Yeremíaxü̃ nayachaxãchixẽxẽ, rü ñanagürü nüxü̃: —Cuma rü quiña 
nax natanüwa cuxüxü̃cax̱ i ngẽma torü uanügü i Babiróniaanecüãx̱ 
==ñanagürü nüxü̃. 
14Rü Yeremía nanangãxü̃ga rü ñanagürü: —Aixcümaxü̃ chixu rü taxũtáma 
Babiróniaanecüãx̱tanüwa chaxũ ==ñanagürü. Natürü ga Iría rü tama 
inaxĩnü rü Yeremíaxü̃ niyauxama rü ãẽx̱gacügüpex̱ewa nanaga. 
15Rü nüma ga yema ãẽx̱gacügü rü poraãcü Yeremíamaxã nanue. Rü norü 
churaragüxü̃ namu nax nacuai̱x̱güãxü̃cax̱. Rü ãẽx̱gacüarü poperaarü 
ümatüruxü̃ ga Yonatáü̃patagu nanapoxcugü yerü guma ĩpata rü poxcupataxü̃ 
nayaxĩxẽẽgü. 
16Rü yemaacü ga Yeremía rü yema poxcuchica ga waixü̃mütüü̃wa 
yexmaxü̃gu nayatax̱cuchigü. Rü yemaacü muxü̃ma ga ngunexü̃ yéma 
nayexma. 
17Rü nüma ga ãẽx̱gacü ga Chedequía rü norü churaragüxü̃ namu nax 
ãẽx̱gacüpatawa Yeremíaxü̃ nagagüxü̃cax̱. Rü yexguma Yeremía 
ãẽx̱gacüpex̱ewa nagagüãgu, rü nüma ga ãẽx̱gacü rü bexma Yeremíana naca 
rü ñanagürü: —¿Nangexmaxü̃ i to i ore i Cori ya Tupana cumaxã nüxü̃ 
yaxuxü̃? ==ñanagürü. Rü nüma ga Yeremía rü nanangãxü̃ rü ñanagürü: —
Ngü̃, ngẽmáacü nangẽxma. Rü Tupana rü ñanagürü: “Cumax, Pa Ãẽx̱gacüx, 
rü naxmex̱gu tá cungu i ngẽma Babiróniaanearü ãẽx̱gacü” ==ñanagürü. 
18Rü ñu̱xũchi nüma ga Yeremía rü ãẽx̱gacü ga Chedequíana naca rü 
ñanagürü: —¿Tax̱acürü chixexü̃ cumaxã chaxü, Pa Ãẽx̱gacüx, rü tax̱acürü 
chixexü̃ namaxã chaxü i curü ngü̃xẽẽruü̃gü, rü tax̱acürü chixexü̃ namaxã 
chaxü i ngẽma duü̃xü̃gü rü ngẽmacax̱ choxü̃ pepoxcuxü̃? 
19¿Rü ngexü̃gü yixĩxü̃ i ñu̱xma ga yema orearü uruü̃gü ga cumaxã nüxü̃ 
ixugüexü̃ ga Babiróniaanearü ãẽx̱gacü rü taxũtáma pexcax̱ rü pechixü̃anecax̱ 
íyaxüãchixü̃? 

20¡Rü irüxĩnü, Pa Ãẽx̱gacüx, Pa Chorü Corix! Rü cuxü̃ chacaa̱x̱ü̃ nax tama 
wena ngẽma poxcupataü̃wa choxü̃ cumuxü̃cax̱ nax tama ngẽxma chayuxü̃cax̱ 
==ñanagürü. 
21Rü yexguma ga ãẽx̱gacü ga Chedequía rü norü churaragüxü̃ namu nax tama 
yema noxri nagu napoxcuxü̃ ga poxcupataü̃gu namugüãxü̃cax̱. Rü yema 
ãẽx̱gacüpataax̱tüwa yexmaxü̃ ga poxcuchicaxü̃gu nayamugü. Rü yexguma 
guma ĩanewa taxũta nagu̱xgu ga paũ rü wüxichigü ga ngunexü̃gu rü 
yexwacax̱ü̃xü̃ ga paũ nüxna naxãgüxü̃. Rü yemaacü yema 
ãẽx̱gacüpataax̱tüwa yexmaxü̃ ga poxcuchicaxü̃gu nanamugü. 

Yeremía 38 

Ãxmaxü̃gu Yeremíaxü̃ nita̱xcuchigü 

1Rü ãẽx̱gacüarü ngü̃xẽẽruü̃gü ga Chepatía ga Matáü̃ nane rü Guedaría ga 
Pachú nane rü Yucá ga Cheremía nane, rü Pachú ga Maquía nane rü 
Yeremíaxü̃ naxĩnüe ga yexguma duü̃xü̃güpex̱ewa ñaxgu: 
2—Nüma ya Cori ya Tupana rü ñanagürü: “Texé ya ĩanegu rüxã̃́ũxe rü tá tayu 
nagu i dai, rüex̱na taiyamaxã tayu, rüex̱na dax̱aweanemaxã tayu. Natürü 
yíxema daa ĩanewa ixũxũxe rü Babiróniaanecüãx̱na tügü ãxe rü taxũtáma 
tayu”. 
3Rü nüma ya Cori ya Tupana rü ñanagürü: “Daa ĩane rü Babiróniaanearü 
ãẽx̱gacüarü churaragümex̱ẽgu tá nangu. Rü nüma rü tá nagu nachocu, rü 
taxúetama ítanapoxü̃” ==ñaxgu ga Yeremía. 
4Rü yexguma yemaxü̃ naxĩnüegu ga yema ãẽx̱gacüarü ngü̃xẽẽruü̃gü, rü 
ñanagürügü ãẽx̱gacüxü̃: —Pa Ãẽx̱gacüx, name nixĩ i tayamax̱ i ñaa yatü erü 
ngẽma dexa i nüxü̃ yaxuxü̃maxã nananuexẽxẽ i tórü churaragü i nua tórü 
ĩanewa yaxǘgüxü̃ rü nananuexẽxẽ i guxü̃ma i duü̃xü̃gü. Rü ñaa yatü rü tama 
daa ĩanearü mexü̃cax̱ nadau, natürü norü chixexü̃cax̱ nixĩ i nadauxü̃ 
==ñanagürügü. 

5Rü nüma ga ãẽx̱gacü ga Chedequía rü nanangãxü̃ rü ñanagürü: —Marü 
name nax ngẽma yatümaxã penaxüxü̃ i ngẽma pema penaxwax̱exü̃. Choma 
rü taxucürüwa pexna chanachu̱xu i ngẽma ==ñanagürü. 
6Rü yexguma ga nümagü ga norü ngü̃xẽẽruü̃gü rü Yeremíaxü̃ niyauxgü rü 
wüxi ga ãxmaxü̃ ga dauxü̃taepataãx̱tüwa yexmaxü̃gu nayatax̱cuchigü. Rü 
yema ãxmaxü̃ rü ãẽx̱gacü nane ga Maquíaarü nixĩ. Rü wüxi ga 
napanax̱ãmaxã ínanachü̱xüegü. Rü yema ãxmaxü̃ rü nangearü dexáãx̱ natürü 
naxãcharama rü yemacax̱ yéma narüwax̱ ga Yeremía. 
7-8Rü ãẽx̱gacüpatawa nayexma ga wüxi ga Etiopíaanecüãx̱ ga ãẽx̱gacü nüxü̃ 
ngechaü̃cü ga Ébe-mérexgu ãégacü. Rü nüma rü nüxü̃ nacuáchiga nax 
ãxmaxü̃gu Yeremíaxü̃ yatax̱cuchigüxü̃. Rü yema ga ngunexü̃gu rü ãẽx̱gacü rü 
Yerucharéü̃arü ĩãx̱ ga Bẽyamíü̃gu ãégaxü̃wa duü̃xü̃gümaxã nangutaquex̱e. 
Rü yemacax̱ nüma ga Ébe-mérex rü yéma naxũ nax ãẽx̱gacümaxã nüxü̃ nax 
yanaxuxü̃cax̱ ga yema Yeremíamaxã üpetüxü̃. 
9Rü ñanagürü nüxü̃: —Pa Chorü Ãẽx̱gacüx, rü ngẽma Yeremíamaxã 
naxügüxü̃ i ngẽma yatügü rü poraãcü nachixe erü ãxmaxü̃gu 
nayatax̱cuchigü. Rü ñu̱xma rü tá taiyamaxã ngẽxma nayu erü marü 
wixgutaax̱ nataxu i paũ i nua ĩanewa ==ñanagürü. 
10Rü yexgumatama nüma ga ãẽx̱gacü rü Ébe-mérexü̃ namu nax 30 ga yatügü 
íyagagüxü̃cax̱ nax Yeremíaxü̃ ínamuxũchigüxü̃cax̱ ga ãxmaxü̃wa naxü̃pa ga 
nax nayuxü̃. 
11Rü nüma ga Ébe-mérex rü ínayagagü ga 30 ga yatügü. Rü ãẽx̱gacüpatawa 
yexmaxü̃ ga ucapu ga naxchiru nagu nucuxü̃wa naxũ, rü yéma nanade ga 
ñuxre ga wexa rü ínayana nax yema naixnütagu Yeremíacax̱ 
ínachü̱xüxüegüxü̃cax̱. 
12Rü nüma ga Ébe-mérex rü Yeremíana nacagü rü ñanagürü: —¡Ngẽma 
wexagümaxã cugü napépacütüxü̃ nax tama cuxü̃ napix̱ẽẽxü̃cax̱ i napanax̱ã! 
==ñanagürü. Rü nüma ga Yeremía rü yemamaxã nügü napépacütüxü̃. 

13Rü yema yatügü ga Ébe-mérex yéma gagüxü̃ rü naxcax̱ nanachü̱xüegü ga 
napanax̱ã rü yemagu nanatunagügü. Rü yexguma ínanguxuchiguwena rü 
nüma ga Yeremía rü poxcupataü̃ãx̱tügu narüxãũ̱̱x. 

Ãẽ̱xgacü ga Chedequía rü Yeremíaca̱x nangema 

14Rü nüma ga ãẽx̱gacü ga Chedequía rü nanamu nax napex̱ewa 
Tupanapataarü tomaepü̱x ga ĩãx̱wa nagagüãxü̃cax̱ ga Yeremía ga Tupanaarü 
orearü uruxü̃. Rü yéma rü nüma ga ãẽx̱gacü rü ñanagürü nüxü̃: —Ñu̱xma rü 
tá cuxna chaca, rü chanaxwax̱e nax chomaxã aixcümaxü̃ quixuxü̃ nax choxü̃ 
cungãxü̃xü̃ ==ñanagürü. 
15Rü nüma ga Yeremía rü nanangãxü̃ rü ñanagürü: —Pa Ãẽx̱gacüx, ngẽxguma 
chi aixcüma ixĩxü̃ i oremaxã cuxü̃ changãxü̃gu, rü cuma rü chi cunamu nax 
choxü̃ yamax̱güxü̃cax̱. Rü ngẽxguma chi wüxi i ucu̱xẽ cuxna chaxãxgu rü 
taxũchima chauga cuxĩnü ==ñanagürü. 
16Natürü nüma ga ãẽx̱gacü ga Chedequía rü bexma nüxicatama Yeremíamaxã 
inaxuneta rü ñanagürü: —Yimá tüxü̃ maxẽxẽẽcü ya Cori ya Tupanaégagu 
cumaxã nüxü̃ chixu rü taxũtáma texéxü̃ chamu nax cuxü̃ yamáxü̃cax̱, rü 
taxũtáma ngẽma cuxü̃ imax̱güchaü̃xü̃mex̱ẽgu cuxü̃ changuxẽxẽ 
==ñanagürü. 
17Rü nüma ga Yeremía rü Chedequíaxü̃ nangãxü̃ rü ñanagürü: —Nüma ya 
Iraétanüxü̃arü Tupana ya Guxü̃étüwa Ngẽxmacü rü ñanagürü: “Ngẽxguma 
chi noxtacüma cugü nüxna cuxãxgu ya yimá Babiróniaanearü ãẽx̱gacüarü 
churaragüarü ãẽx̱gacügü, rü cuma rü guxü̃ma i cutanüxü̃ rü tá pemaxẽ, rü 
daa ĩane rü taxũtáma nayagugü. 
18Natürü ngẽxguma taxũtáma cugü cuxãxgu nüxna i ngẽma Babiróniaanearü 
churaragü, rü nümagü rü tá nagu nachocu ya daa ĩane rü tá nayagugü. Rü 
cuma rü taxucürüwa tá quiña” ==ñanagürü. 
19Rü nüma ga ãẽx̱gacü ga Chedequía nanangãxü̃ rü ñanagürü: —Choma rü 
nüxü̃ chamuü̃ i ngẽma Yudíugü i Babiróniaanecüãx̱tanüwa choü̃xü̃, erü 

ngẽxguma naxmex̱gu changuxgu rü tá choxü̃ nacuai̱x̱gü rü ngẽmaãcü ngúxü̃ 
tá choxü̃ ningexẽẽgü ==ñanagürü. 
20Rü nüma ga Yeremía rü nanangãxü̃ rü ñanagürü: —Natürü, Pa Ãẽx̱gacüx, 
taxũtáma naxmex̱gu cungu. Rü name nixĩ, Pa Ãẽx̱gacüx, i naga cuxĩnü ya 
Cori ya Tupanaarü ore i cumaxã nüxü̃ chixuxü̃. Rü ngẽxguma naga cuxĩnügu 
rü taxuxü̃táma cuxü̃ nangupetü, rü tá cumaxü̃. 
21Rü nüma ya Cori ya Tupana rü marü choxü̃ nüxü̃ nadauxẽxẽ, Pa Ãẽx̱gacüx, 
i ngẽma tá cuxü̃ ngupetüxü̃ ega cuma taxũtáma cugü icuxãxgu nüxna i 
Babiróniaanecüãx̱arü churaragü. 
22Rü guxü̃táma i ngẽma ngexü̃gü i cupatawa ngẽxmagüxü̃, Pa Yudáanearü 
Ãẽx̱gacüx, rü tá nayagagü rü Babiróniaanecüãx̱arü churaragüarü 
ãẽx̱gacügüna tá nanamugü. Rü nümagü i ngẽma ngexü̃gü rü norü 
ngechaü̃maxã tá cumaxã nanue rü ñanagürügü tá cuxü̃: “Dücax, Pa 
Ãẽx̱gacüx, rü ngẽma curü ngü̃xẽẽruü̃gü i namaxã cuxãmücügüxü̃ rü cuxcax̱ 
rü mexü̃ i cumücügü nixĩgü, natürü marü poraãcü cuxü̃ nawomüxẽẽgü rü 
ngẽmaãcü cuxü̃ narüyexeragü rü chixexü̃gu cuxü̃ nangu̱xẽẽgü rü tama 
aixcüma cuxü̃ ínapoxü̃gü” ñanagürügü tá cuxü̃ i ngẽma ngexü̃gü 
==ñanagürü. 
23Rü nüma ga Yeremía rü ãẽx̱gacüxü̃ ñanagürüchigü: —Guxü̃ma i ngẽma 
ngexü̃gü rü cunegü, Pa Ãẽx̱gacüx, rü tá Babiróniaanecüãx̱na nanamugü. Rü 
cumax, Pa Ãẽx̱gacüx, rü taxũtáma quiña, rü Babiróniaanecüãx̱arü ãẽx̱gacüna 
tá cuxü̃ namugü. Rü daa ĩane rü tá nayagugü ==ñanagürü. 
24Rü nüma ga ãẽx̱gacü ga Chedequía rü Yeremíaxü̃ nangãxü̃ rü ñanagürü: —
Ngẽxguma aixcüma cugü cungechaü̃gu rü tama cuyuxchaü̃gu ¡rü taxũtáma 
texémaxã nüxü̃ quixu i ñaa chomaxã nüxü̃ quixuxü̃! 
25Erü ngẽxguma chorü ngü̃xẽẽruü̃gü nüxü̃ cuax̱gügu nax cumaxã chidexaxü̃ 
rü tá cuxü̃tawa naxĩ rü tá cuxna nacagüe nax tax̱acüxü̃ chomaxã quixuxü̃ rü 
choma rü tax̱acüxü̃ cumaxã chixuxü̃. Rü tá cumaxã inaxunetagü nax 
taxũtáma cuxü̃ yamax̱güxü̃ ega mea namaxã nüxü̃ quixuxgu i guxü̃ma. 

26Natürü cuma rü tá cunangãxü̃ rü ñacurügü tá: “Ãẽx̱gacüna chacamare nax 
tama wenaxarü Yonatáü̃patawa ngẽxmaxü̃ i poxcuchicawa choxü̃ 
namuxü̃cax̱ nax tama ngẽxma chayuxü̃cax̱” ==ñacurügü tá. 
27Rü aixcüma guxü̃ma ga ãẽx̱gacüarü ngü̃xẽẽruü̃gü rü Yeremíaxü̃tawa naxĩ 
rü nüxna nacagüe. Natürü nüma ga Yeremía rü yema ãẽx̱gacü namaxã nüxü̃ 
ixuxü̃ãcüma nanangãxü̃. Rü nüma ga yema ãẽx̱gacüarü ngü̃xẽẽruü̃gü rü marü 
tama Yeremíaxü̃ nachixewegü, yerü taxúema nüxü̃ taxĩnü nax tax̱acüchiga 
yixĩxü̃ nax ãẽx̱gacümaxã yadexaxü̃. 
28Rü nüma ga Yeremía rü yema ãẽx̱gacüpataax̱tüwa yexmaxü̃ ga 
poxcuchicaxü̃wa nayexma ñu̱xmata nawa nangu nax 
Babiróniaanecüãx̱mex̱ẽgu nanguxü̃ ga Yerucharéü̃. 

Yeremía 39 

Norü uanügüme̱xẽgu nangu ga Yerucharéü̃ 
(2 R. 24.20—25.21; 2 Cr. 36.17-21; Jr. 52.3-30) 

1Rü yexguma 9 ga taunecü marü ãẽx̱gacü yixĩxgu ga Chedequía ga 
Yudáanewa, rü gumá taunecüarü 10 ga tauemacügü rü nüma ga 
Nabucudonochó rü norü churaragümaxã Yerucharéü̃cax̱ ínayaxüãchi rü nüxü̃ 
ínachomaeguãchi. 
2Rü yexguma 11 ga taunecü marü ãẽx̱gacü yixĩxgu ga Chedequía rü meama 
norü ãgümücü ga tauemacüarü 9 ga ngunexü̃gu rü nayapoxnagü ga norü 
poxeguxü̃ ga guma ĩane rü yemaacü nachocu. 
3Rü yemaacü guxü̃ma ga yema Babiróniacüãx̱arü churaragüerugü rü nachocu 
rü yema ĩãx̱ ga ngãxü̃wa üxü̃gu nügü ninu. Rü natanüwa nayexma ga Nerigá-
charéche rü Chamgáx-nebú. Rü yéma nayexma ta ga Chachequíü̃ rü to ga 
Nerigá-charéche ga ãẽx̱gacüarü ngü̃xẽẽruü̃erugü ixĩgüxü̃. 
4Rü yexguma nüma ga ãẽx̱gacü ga Chedequía rü norü churaragü nüxü̃ 
daugügu ga yema ngupetüxü̃ rü nibuxmü nawa ga guma ĩane. Rü chütacü 
ínachoxü̃ nawa ga yema ãẽx̱gacüpataarü putüranecüwa dapetüxü̃ ga nama. 

Rü yema ĩãx̱ ga taxre ga naxtapü̱xarü ngãxü̃wa yexmaxü̃wa ínachoxü̃, rü 
nama ga natü ga Yudáü̃arü doxonexü̃wa nadaxü̃waama naxĩ. 
5Natürü nüma ga Babiróniacüãx̱ rü Chedequíawe nangẽgü, rü Yericúarü 
metachinüanegu nayayauxgü. Rü Amáanewa yexmane ga ĩane ga Ribáwa 
nanagagü, yerü yéma nayexma ga ãẽx̱gacü ga Nabucudonochó. Rü nüma ga 
Nabucudonochó rü yéma poxcu namaxã nanaxuegu ga Chedequía. 
6Rü ñu̱xũchi Chedequíapex̱egu tüxü̃ nadai ga nanegü rü guxü̃ma ga natanüxü̃ 
ga ãẽx̱gacügü ixĩgüxü̃ ga Yudáanewa. 
7Rü yemawena rü nanamu nax Chedequíaxü̃ nacaxü̃xetügüxü̃ rü cadénamaxã 
yanai̱x̱güãxü̃ Babiróniawa nagagüãxü̃. 
8Rü yoxni ga yema togü ga Babiróniacüãx̱ ga churaragü rü nagu nanangixgü 
ga guma Yerucharéü̃ wüxigu namaxã ga guma ãẽx̱gacüpata. Rü nagu 
napogüe ga naxtapü̱x ga guma Yerucharéü̃ poxeguxü̃. 
9Rü nüma ga yema churaragüeru ga Nabucharadáü̃, rü Babiróniawa 
nanagagü ga yema yéma yaxǘgüxü̃ ga duü̃xü̃gü, rü yema nawaama nügü 
ügüxẽẽxü̃. 
10Natürü guxü̃ma ga Yudáarü naanewa rü yéma tüxü̃ nawogü ga guxema 
ñuxre ga yexera ngearü diẽruãx̱güxe. Rü tüxna nanaxãgü ga naanegü rü 
úbanecügü. 
11Rü nüma ga Babiróniaanearü ãẽx̱gacü ga Nabucudonochó rü nanamu ga 
Nabucharadáü̃ ga naeru ga yema churaragü ga ãẽx̱gacüna daugüxü̃, rü 
Yeremíachiga ñanagürü nüxü̃: 
12—¡Mea nüxna nadau i Yeremía rü taxṹ i chixri namaxã icucuáxü̃! ¡Rü nüxna 
naxã i guxü̃ma i cuxna naxcax̱ nacax̱axü̃! ==ñanagürü. 
13-14Rü ñu̱xũchi nüma ga Nabucharadáü̃, rü wüxigu namaxã ga taxre ga 
ãẽx̱gacügü ga poraexü̃ ga Nebuchabáü̃ rü Nerigá-charéche, rü guxü̃ma ga 
yema togü ga Nabucudonochóarü ãẽx̱gacügümaxã nanamu nax Yeremíaxü̃ 
íyagaxüchigüxü̃cax̱ nawa ga yema poxcuchicaxü̃ ga Yudáanearü 
ãẽx̱gacüpataax̱tüwa yexmaxü̃. Rü Aicáü̃ nane ga Chapáü̃taxa ga 

Guedaríamex̱ẽgu nanamu nax napatawa nagagüãxü̃cax̱. Rü yemaacü ga 
Yeremía rü duü̃xü̃gütanüwa nayexma. 
15Rü yexguma Yeremía taxũta ínguxuchigu nawa ga yema poxcuchicaxü̃ ga 
Yudáanearü ãẽx̱gacüarü dauruü̃güpataax̱tüwa yexmaxü̃, rü nüma ga Cori ya 
Tupana namaxã nidexa rü ñanagürü nüxü̃: 
16—Ngẽma Etiopíaanecüãx̱ i Ébe-mérexü̃tawa naxũ rü ñanagürü nüxü̃: 
“Nüma ya Cori ya Tupana ya Guxãétüwa Ngẽxmacü rü ñanagürü: ‘Choma rü 
tá chayanguxẽxẽ ga yema poxcu ga daa ĩanemaxã chaxueguxü̃. Rü choma rü 
tá íchananguxẽxẽ i guxchaxü̃gü rü tama taãxẽ. Rü cuma rü tá nüxü̃ cudau i 
ngẽma tá chaxüxü̃ 
17Natürü i choma rü tá cuxü̃ íchapoxü̃ nax tama naxmex̱gu cunguxü̃cax̱ i 
ngẽma duü̃xü̃gü i nüxü̃ cumuü̃xü̃. 
18Rü aixcüma tá cuxü̃ íchapoxü̃ nax tama cuxü̃ yamáxü̃cax̱. Rü tá quiña rü tá 
cumaxü̃ erü choxü̃̃́ cuyaxõ. Rü choma ya Cori ya Tupana nixĩ i nüxü̃ chixuxü̃ 
i ngẽma, ñanagürü ga Tupana’ ” ==ñanagürü. 

Yeremía 40 

Yeremía rü Guedaríaxü̃tagu narüxã̱ũ̱x 

1Rü nüma ga Babiróniaanecüãx̱arü churaragüeru ga Nabucharadáü̃ rü 
Ramágu nanangutaquex̱exẽxẽ ga yema Yerucharéü̃cüãx̱gü rü 
Yudáanecüãx̱gü ga Babiróniawa gagüchaü̃xü̃. Rü yematanügu Yeremíaxü̃ 
inayangau ga cadénamaxã ichotacü. Rü nüma ga Nabucharadáü̃ rü 
ínananguxuchixẽxẽ. Rü yemawena rü nüma ga Cori ya Tupana rü 
Yeremíamaxã nidexa. 
2Rü nüma ga churaragüeru rü nüxrüguma Yeremíamaxã nixũ, rü ñanagürü 
nüxü̃: —Nüma ya curü Cori ya Tupana rü marü ñaa perü naanewa 
nananguxẽxẽ i ñaa guxchaxü̃ ga marü pemaxã naxunagüxü̃. 
3Rü ñu̱xma rü marü ningu ga yema guxchaxü̃ ga namaxã pexü̃ naxãxũnexü̃. 
Erü ngẽma cutanüxü̃ rü Cori ya Tupanapex̱ewa chixexü̃ naxügü, rü ngẽmacax̱ 
nixĩ i ngẽmaãcü pexü̃ nangupetüxü̃ erü tama naga pexĩnüe. 

4Dücax, ñu̱xmatatama íchayawẽ ya yimá cadéna ya namaxã quichotacü. Rü 
ngẽxguma cunaxwax̱egu nax chowe curüxũxü̃ i Babiróniawa ¡rü ngĩxã rü 
chowe rüxũ! Rü choma rü tá cuxna chadau. Natürü ngẽxguma tama ngéma 
cuxũxchaü̃gu rü marü name i nuxã curüxãũ̱̱x. Rü ñaa nixĩ i cuchixü̃ane, rü 
cuma i nüxü̃ cucuáxü̃ nax ngextá cuxcax̱ namexü̃ nax cungexmaxü̃. 
5Rü ngẽxguma cunaxwax̱egu nax nuxã cuchixü̃anegu curüxã̃́ũxü̃ ¡rü ẽcü 
Guedaría ya Aicáü̃ nane ya Chapáü̃taxaxü̃tawa naxũ! Rü yimáxü̃ nixĩ i 
naxunetaxü̃ ya Babiróniaanecüãx̱arü ãẽx̱gacü nax Yudáanewa ngẽxmagüne 
ya ĩanegüarü ãẽx̱gacü yixĩxü̃cax̱. Rü name nixĩ nax yimáxü̃tawa cungexmaxü̃ 
namaxã i cutanüxü̃. ¡Rü ngextá cuma ícunaxwax̱exü̃wa naxũ! ==ñanagürü. 
Rü ñu̱xũchi nüma ga churaragüeru Yeremíana ãmare naxã, rü õnagü rü ta 
nüxna naxã, rü yemaacü nüxü̃ narümoxẽ. 
6Rü nüma ga Yeremía rü Aicáü̃ nane ga Guedaríamaxã Mispáwa naxũ. Rü 
yéma naxü̃tawa nayexma natanüwa ga yema duü̃xü̃gü ga yema 
nachixü̃anewa yaxǘgüxü̃. 

Guedaríaxü̃ nima̱xgü 
(2 R. 25.23-24) 

7Rü yema Yudíugüarü churaragüarü ãẽx̱gacügü rü norü churaragü ga ĩanearü 
düxétüwa ibuxmüxü̃ rü nüxü̃ naxĩnüe nax Babiróniaarü ãẽx̱gacü rü Aicáü̃ 
nane ga Guedaríaxü̃ naxunetaxü̃ nax yema naanearü ãẽx̱gacü yixĩxü̃cax̱. Rü 
yexgumarüxü̃ ta nüxü̃ naxĩnüe nax Guedaríamex̱ẽwa nanangexmagüxẽxẽ ga 
yema yatügü rü ngexü̃gü rü buxü̃gü rü yema duü̃xü̃gü ga yexera ngearü 
diẽruãx̱güxü̃ ga tama Babiróniawa nagagüxü̃. 
8Rü nüma ga yema Yudíugüarü churaragüarü ãẽx̱gacügü rü yexguma nüxü̃ 
nacuax̱gügu nax Guedaría yema naanearü ãẽx̱gacü yixĩxü̃, rü norü 
churaragümaxã Mispáwa naxĩ nax íyadaugüãxü̃cax̱. Rü natanüwa 
nayexmagü ga Netanía nane ga Ismaé, rü Caréa nanegü ga Yoanáü̃ rü 
Yonatáü̃, rü Tanúmex nane ga Cheraía, rü Netopácüãx̱ ga Efái nanegü, rü 
Yechanía ga wüxi ga yatü ga Maacáxcüãx̱ nane. Rü guxü̃ma ga yemagü 
wüxigu namaxã ga norü churaragü rü Guedaríaxü̃tawa ínayadaugü. 

9Rü nüma ga Guedaría rü Tupanaégagu namaxã nüxü̃ nixu rü ñanagürü nüxü̃: 
—¡Taxṹ i pemuü̃exü̃ nax ngẽma Babiróniaanecüãx̱mex̱ẽwa pegü 
pengẽxmagüxẽẽxü̃! ¡Rü nua ñaa naanewa pemaxẽ rü 
Nabucudonochómex̱ẽwa pegü pengẽxmagüxẽxẽ! Rü mea tá pexü̃ nangupetü. 
10Rü choma rü nua Mispáwa tá changexma. Rü ngẽxguma nua naxĩxgu i 
ngẽma Cadéuanecüãx̱gü rü choma rü tá peétüwa chachogü. Rü name i 
pepatagu namaxã penguü̃ i perü bínu rü penetüarü orix̱gü rü oribuarü chíxü̃. 
Rü ngẽmaãcü tá mea nawa pemaxẽ ya yima ĩanegü ya pexmex̱wa 
ngẽxmagüne ==ñanagürü. 
11Rü yema Yudíugü ga Moáanewa, rü Amóü̃anewa, rü Edóü̃anewa rü yema 
togü ga naanegüwa yexmagüxü̃ rü nüxü̃ nacuáchigagü ga Babiróniaanearü 
ãẽx̱gacü nax Iraéanewa yaxügüxẽẽãxü̃ ga ñuxre ga Yudíugü. Rü ñu̱xũchi 
nüxü̃ naxunetaxü̃ ga Guedaría ga Aicáü̃ nane ga Chapáü̃taxa nax norü 
ãẽx̱gacü yixĩxü̃cax̱ ga yema yéma yaxügüxü̃. 
12Rü guxü̃ma ga yema duü̃xü̃gü ga togü ga nachixü̃anegügu woonexü̃ rü 
Yudáanecax̱ nawoegu rü Guedaríaxü̃tawa naxĩ ga Mispáwa. Rü nümagü rü 
ta rü napatagügu namaxã nanguü̃gü ga norü bínu rü yema muxü̃ma ga norü 
orix̱gü. 

Ismaé rü Guedaríaxü̃ nimáxchaü̃ 

13Rü Caréa nane ga Yoanáü̃ rü guxü̃ma ga yema togü ga churaragüerugü ga 
naanegüwa yaxügüxü̃xü̃ rü Mispáwa naxĩ nax Guedaríaxü̃tawa 
íyadaugüxü̃cax̱. 
14Rü ñanagürügü nüxü̃: —¿Tama ẽx̱na nüxü̃ cucuáxü̃ nax Baalí ga 
Amóü̃cüãx̱arü ãẽx̱gacü rü Netanía nane i Ismaéxü̃ namuxü̃ nax cuxü̃ 
yamáxü̃cax̱? ==ñanagürügü. Natürü ga Guedaría rü tama nüxü̃̃́ nayaxõ. 
15Rü ñu̱xũchi Caréa nane ga Yoanáü̃ rü bexma Guedaríaxü̃ ñanagürü: —
¡Choxü̃ namu nax ngéma chaxũxü̃cax̱ rü Ismaéxü̃ chimáxü̃cax̱! Rü taxúetama 
nüxü̃ tacuax̱ nax texé yamáxü̃. ¿Rü tü̱xcüü̃ tá nüxü̃̃́ tanatauxchaxẽxẽ nax cuxü̃ 
yamáxü̃? Rü ngẽxguma cuxü̃ yamax̱gu rü wena tá nawoone i guxü̃ma i ngẽma 

duü̃xü̃gü i ñu̱xma cuxmex̱wa ngẽxmagüxü̃, rü yexera tá guxchaxü̃wa 
nangẽxmagü i ngẽma duü̃xü̃gü i ñu̱xma Yudáanewa yaxügüxü̃ ==ñanagürü 
16Natürü Guedaría nanangãxü̃ rü ñanagürü: —¡Taxṹ i ngẽma cuxüxü̃! Ngẽma 
ore i Ismaéchiga nüxü̃ quixuxü̃ rü tama aixcüma nixĩ ==ñanagürü. 

Yeremía 41 

Guedaríaxü̃ nima̱xgü 
(2 R. 25.25-26) 

1Norü 7 ga tauemacügu rü Netanía nane ga Ismaé rü Mispáwa naxũ nax 
Guedaríaxü̃ íyadauxü̃cax̱. Rü nüma ga Ismaé rü Yudáanearü ãẽx̱gacütanüxü̃ 
nixĩ rü norü o̱xi rü Erichamá nixĩ. Rü Ismaéxü̃ naxümücü ga 10 ga yatügü. 
Rü yexguma Mispáwa nayexmagu ga Ismaé rü namücügü, rü Guedaría nüxna 
naxu nax namaxã nachibüexü̃cax̱. 
2Rü yexguma ínachibüeyane rü nüma ga Ismaé ga Netanía nane rü ngürüãchi 
wüxigu namücügümaxã inachigü rü taramaxã nayamax̱gü ga Guedaría ga 
Aicáü̃ nane ga Chapáü̃taxa ga Babiróniaanearü ãẽx̱gacü nüxü̃ unetacü nax 
Yudáanearü ãẽx̱gacü yixĩxü̃cax̱. 
3Rü yexgumarüxü̃ ta ga Ismaé rü namücügü rü nanadai ga guxü̃ma ga yema 
Yudíugü rü Cadéugüarü churaragü ga yéma Mispáwa Guedaríaxü̃tawa 
yexmagüxü̃. 
4-5Rü yexguma Guedaríaxü̃ yamax̱güguarü moxü̃ãcü, rü taxúetama nüxü̃ 
tacuáchiga ga yema ngupetüxü̃. Rü yema ngunexü̃gu rü Chiquéü̃wa rü 
Chilówa rü Chamáriawa ne naxĩ ga 80 ga yatügü. Rü nümagü rü marü nügü 
nidüxchinagugü, rü nügüchirugu nigáugügü rü poraãcü nügü nanapix̱ẽẽgü. 
Rü yéma nanana ga trigutex̱e rü pumaratex̱e nax Cori ya Tupanana 
naxãgüãxü̃cax̱ nawa ga guma Tupanapata ga Mispáwa yexmane. 
6Rü nüma ga Ismaé rü Mispáwa ínaxũxũ nax nüxü̃ yangauxü̃cax̱. Rü 
naxauxãcüma namawa naxũ. Rü yexguma yema yatügüxü̃ yangauxgu rü 
nüma ga Ismaé rü ñanagürü nüxü̃: —¡Ngĩxã ítayadaugü i Guedaría i Aicáü̃ 
nane! ==ñanagürü. 

7Natürü yexguma meama ĩanearü ngãxü̃wa nangugügu, rü nüma ga Ismaé ga 
Netanía nane rü namücügümaxã nanadai ga yema yatügü ga Chiquéü̃wa rü 
Chilówa rü Chamáriawa ne ĩxü̃. Rü wüxi ga ãxmaxü̃gu nanawocu ga 
naxü̃negü. 
8Natürü yema 80 ga yatügütanüwa nayexma ga 10 ga yatügü ga Ismaéxü̃ 
ñagüxü̃: —¡Taxṹ i toxü̃ cudai̱x̱ü̃! Erü toma toxü̃̃́ nangẽxma i trigu rü chebáda 
rü chíxü̃ rü berure ga naanegu ticu̱xgüxü̃ ==ñanagürügü. Rü yexguma ga 
Ismaé rü tama nanadai, naxrüxü̃ ga yema togü ga namücügü ga nadai̱x̱ü̃rüxü̃. 
9Yema ãxmaxü̃gu nixĩ ga Ismaé yatax̱cuchiãxü̃ ga Guedaríaxü̃ne rü naxü̃negü 
ga guxü̃ma ga yema togü ga yatügü ga nadai̱x̱ü̃. Rü yema ãxmaxü̃ nixĩ ga 
Yudáanearü ãẽx̱gacü ga Achá üxü̃ ga yexguma nügü ínapoxü̃gu naxchax̱wa 
ga Iraéanearü ãẽx̱gacü ga Baachá. Rü yema ãxmaxü̃ rü nataxüchi, natürü 
namaxã naxããcu ga naxü̃negü ga yema yatügü ga Ismaé daixü̃. 
10Rü naétü, rü nüma ga Ismaé rü ínanayauxü̃ ga ãẽx̱gacüxacügü rü yema togü 
ga duü̃xü̃gü ga Mispáwa yaxügüxü̃ ga Guedaríamex̱ẽwa yexmagüxü̃. Yerü 
Nabucharadáü̃ ga Babiróniaanearü churaragüarü ãẽx̱gacü rü 
Guedaríamex̱ẽwa nanayexmagüxẽxẽ ga yema duü̃xü̃gü. Rü nüma ga Ismaé 
ínanayauxü̃ ga guxü̃ma ga yema duü̃xü̃gü rü ñu̱xũchi namaxã inaxũãchi nax 
Amóü̃anewaama namaxã naxũxü̃cax̱. 
11-12Rü yexguma Caréa nane ga Yoanáü̃ rü yema togü ga churaragüerugü ga 
namaxã yexmagüxü̃ nüxü̃ cuax̱gügu ga yema chixexü̃ ga Ismaé üxü̃, rü 
nananutaquex̱e ga norü churaragü rü inaxĩãchi nax Ismaémaxã nügü 
nadai̱x̱ü̃cax̱. Rü yema taxü̃ ga puchu ga Gabaóü̃wa yexmaxü̃xü̃tagu nüxü̃ 
inayangaugü. 
13Rü yexguma yema duü̃xü̃gü ga Ismaé igagüxü̃ nüxü̃ daugügu ga Yoanáü̃ rü 
guxü̃ma ga yema togü ga churaragüerugü ga naxümücügüxü̃, rü poraãcü 
nataãẽgü. 
14Rü Caréa nane ga Yoanáü̃cax̱ nibuxmü nax natanüwa naxügüxü̃cax̱. 



2280 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

15Natürü Ismaé rü 8 ga norü duü̃xü̃gü rü Yoanáü̃chax̱wa nibuxmü rü 
Amóü̃anewaama naxĩ. 

Yoanáü̃ rü Equítuaneca̱x nibuxmü 

16Rü nüma ga Caréa nane ga Yoanáü̃ rü namücügü ga churaragüerugü, rü 
namaxã inacuax̱gü ga yema duü̃xü̃gü ga Ismaé Mispáwa igagüxü̃ nawena nax 
Guedaríaxü̃ yamáxü̃. Rü yema Ismaé igagüxü̃tanüwa nayexma ga yatügü ga 
churaragü, rü ngexü̃gü, rü buxü̃gü, rü ãẽx̱gacüarü ngü̃xẽẽruü̃gü. Rü nüma ga 
Yoanáü̃ rü namücügü rü Gabaóü̃na nawoegu namaxã ga yema duü̃xü̃gü ga 
Ismaé Gabaóü̃wa nüxna iñaxü̃. 
17-18Rü guma ĩanexacü ga Yerúx-quimáü̃ ga Beréü̃arü ngaicamana 
yexmanewa nayachaxãchitanü. Rü nagu narüxĩnüe nax Equítuanewaama 
naxĩxü̃. Yerü namuü̃e nagagu nax Ismaé marü yamáxü̃ ga Guedaría ga 
Babiróniaarü ãẽx̱gacü nüxü̃ unetacü nax Yudáanemaxã inacuáxü̃cax̱. 

Yeremía 42 

Duü̃xü̃gü rü Yeremíana nacagüe nax naxca̱x nayumüxẽxü̃ca̱x 

1-2Rü guxü̃ma ga yema churaragüerugü wüxigu Caréa nane ga Yoanáü̃maxã 
rü Ochaía nane ga Acharíamaxã rü guxü̃ma ga duü̃xü̃gü ga iyaxü̃maxã rü 
ibuxü̃maxã Tupanaarü orearü uruxü̃ ga Yeremíaxü̃tawa naxĩ. Rü ñanagürügü 
nüxü̃: —Tanaxwax̱e i toxü̃ cungãxü̃ i ngẽma tá naxcax̱ cuxna tacaxü̃. ¡Rü taxṹ 
i nüxü̃ cuxoxü̃ nax toxü̃ cungãxü̃xü̃! Rü toma i noxretama ítayaxügüxü̃, rü 
tanaxwax̱e nax toxcax̱ curü Cori ya Tupanana cuca. Rü noxri rü tamu natürü 
i ñu̱xma rü noxretama tixĩgü nax ítayaxügüxü̃ ngẽma toxü̃ cudauxü̃rüxü̃. 
3Rü tanaxwax̱e i curü Cori ya Tupanana cuca nax toxü̃ nawéaxü̃cax̱ i ngẽma 
nama i mexü̃ nax nagu taxĩxü̃ rü tax̱acü nixĩ i mexü̃ nax tanaxüxü̃ 
==ñanagürügü. 
4Rü Yeremía nanangãxü̃ rü ñanagürü: —Marü name. Choma rü tá pexcax̱ 
tórü Cori ya Tupanana chaca rü namaxã tá nüxü̃ chixu i ngẽma choxna 
naxcax̱ pecaxü̃. Rü tá pemaxã nüxü̃ chixu i guxü̃ma i ngẽma chomaxã nüxü̃ 
yaxuxü̃. Rü taxũtáma tax̱acü pexchax̱wa ichicu̱x ==ñanagürü. 



2281 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

5Rü nümagü rü Yeremíaxü̃ nangãxü̃gü rü ñanagürügü: —Curü Cori ya 
Tupana rü aixcüma toxü̃ nadau rü name nax toxü̃ napoxcuexü̃ ega tama 
tayangu̱xgu i ngẽma nüma cumaxã nüxü̃ yaxuxü̃ nax cuxí tomaxã nüxü̃ 
quixuxü̃cax̱. 
6Rü woo namaxã tataãẽgügu rüex̱na woo tama namaxã tataãẽgügu i ngẽma 
norü ngãxü̃, rü aixcüma tá naga taxĩnüe ya Cori ya tórü Tupana ya yimá 
ñu̱xma nüxna cuxü̃ tacax̱ẽẽcü nax cumaxã nüxü̃ yaxuxü̃cax̱ i ngẽma nüma 
nanaxwax̱exü̃ nax ngẽmaãcü mea tomaxã nangupetüxü̃cax̱ ==ñanagürügü. 

Tupana nüxü̃ nangãxü̃ i Yeremíaarü yumüxẽ 

7Rü 10 ga ngunexü̃guwena rü nüma ga Cori ya Tupana rü Yeremíamaxã 
nidexa. 
8Rü nüma ga Yeremía rü naxcax̱ nangema ga Caréa nane ga Yoanáü̃, rü yema 
churaragüerugü ga íyaxümücügüxü̃, rü guxü̃ma ga yema duü̃xü̃gü ga ibuxü̃ 
rü ñu̱xmata yema iyaxü̃wa nangu. 
9Rü ñanagürü nüxü̃: —Nüma ya Cori ya Iraétanüxü̃arü Tupana ya pema 
choxna naxcax̱ pecacü nax namaxã nüxü̃ chixuxü̃cax̱ i ngẽma pema 
penaxwax̱exü̃ rü ñanagürü: 
10“Ngẽxguma chi penaxwax̱egu nax ñaa naanewa pengẽxmagüxü̃ rü tá pexü̃ 
charüngü̃xẽxẽxü̃ nax mea pexü̃ nangupetüxü̃cax̱. Rü taxũtáma pexü̃ chadai. 
Rü ñaa naanewa tá mea pexü̃ changexmagüxẽxẽ rü taxũtáma nawa pexü̃ 
íchawoxü̃, erü poraãcü choxü̃̃́ nangu̱x nax pexcax̱ íchananguxẽxẽxü̃ i ngẽma 
poxcu i ñu̱xma nawa pengẽxmagüxü̃. 
11¡Rü taxṹ i nüxü̃ pemuü̃exü̃ i Babiróniaanearü ãẽx̱gacü i ñu̱xma poraãcü 
nüxü̃ pemuü̃exü̃! ¡Rü taxṹ i nüxü̃ pemuü̃exü̃ erü choma rü petanüwa 
changexma nax peétüwa chachogüxü̃cax̱ rü naxmex̱wa pexü̃ 
íchanguxü̃xẽxẽxü̃cax̱! Rü choma ya Cori ya Tupana nixĩ i nüxü̃ chixuxü̃ i 
ngẽma. 

12Rü tá choxü̃̃́ pengechaxü̃tümüxü̃gü rü naãẽwa tá chananguxẽxẽ i 
Babiróniaanearü ãẽx̱gacü nax nüma rü ta nüxü̃̃́ pengechaü̃tümüxü̃güxü̃. Rü 
tá pexü̃̃́ chanatauxchaxẽxẽ nax perü naanecax̱ pewoeguxü̃cax̱. 
13Natürü ngẽxguma chi tama ñaa nachixü̃anewa pengẽxmagüchaü̃gu, rü 
tama chauga pexĩnüechaü̃gu i choma nax perü Cori ya Tupana chixĩxü̃ rü 
ngẽxguma chi ñapegügügu: 
14‘Narümemae nax Equítuanewa tayamaxẽxü̃, erü ngéma rü taxũtáma nüxü̃ 
tadaugü i dai, rü taxũtáma nüxü̃ taxĩnüe i cornétaga i daicax̱ taxcax̱ ngẽmaxü̃, 
rü taxũtáma taiyamaxã tayuexü̃’, ñapegügügu, 
15-16rü pema ya Yudáanewa yaxügüxe ¡rü iperüxĩnüe i ñaa chorü ore i choma 
ya Cori ya Iraétanüxü̃arü Tupana ya Guxãétüwa Ngẽxmaxe pemaxã nüxü̃ 
chixuxü̃! Rü ñachagürü pexü̃: ‘Ngẽxguma Equítuanewa pexĩchaü̃gu nax 
ngéma pemaxẽxü̃cax̱, rü tá pexcax̱ ínangugü i dai rü ngẽma taiya i nüxü̃ 
pemuü̃exü̃. Rü ngẽxma tá peyue’. 
17Rü aixcüma pemaxã nüxü̃ chixu rü guxãma i pema i Equítuanewa 
pexĩchaü̃xü̃ rü ngéma daimaxã rü taiyamaxã rü dax̱aweanemaxã tá peyue. 
Rü taxúema tá nax̱chax̱wa tiña i ngẽma poxcu i tá pexcax̱ íchanguxẽẽxü̃. 
18Erü choma ya Cori ya Guxãétüwa Changexmaxẽ ya Iraétanüxü̃arü Tupana 
rü ñachagürü: ‘Rü yexgumarüxü̃ ga yema Yerucharéü̃cüãx̱maxã nax chanuxü̃, 
rü ngẽxgumarüxü̃ tá ta pemaxã chanu ega Equítuanewa pexĩxgu. Rü 
ngẽxguma ngẽma poxcu i pemaxã chaxueguxü̃ pexcax̱ ínguxgu, rü pema rü 
wüxi i cuax̱ruxü̃ tá pixĩ naxcax̱ i ngẽma togü i duü̃xü̃gü rü tá pemaxã 
nabai̱x̱ãchie. Rü pema rü taxũtáma wena ñaa nachicacax̱ pewoegu, 
ñachagürü pexü̃’ ” ==ñanagürü. 
19Rü nüma ga Yeremía rü ñanagürü: —Ngẽma nixĩ i Cori ya Tupanaarü ore 
pexcax̱ i pema ya Yudáanewa yaxügüxe. Rü nüma rü ñanagürü pexü̃: “¡Taxṹ 
i Equítuanewa pexĩxü̃! ¡Rü mea nagu perüxĩnüe i ngẽma pemaxã nüxü̃ 
chixuxü̃ i ñu̱xmax!” ñanagürü. 

20“Rü pema rü poraãcü ípetüe i ngẽxguma choxü̃ pemugügu nax Cori ya 
Tupanana chacaxü̃ i norü ucu̱xẽ. Rü pema rü ñapegürügü choxü̃: ‘¡Cori ya 
tórü Tupanamaxã toétüwa idexa, rü ñu̱xũchi tomaxã nüxü̃ ixu i ngẽma toxcax̱ 
cumaxã nüxü̃ yaxuxü̃ nax toma rü tanaxüxü̃cax̱ i ngẽma!’ ñaperügügü choxü̃. 
21Rü choma rü ñoma i ngunexü̃ pexü̃ nüxü̃ chacuax̱ẽxẽ i ngẽma Cori ya perü 
Tupana chomaxã nüxü̃ ixuxü̃ nax choma pemaxã nüxü̃ chixuxü̃cax̱ i ngẽma. 
Natürü i pema rü tama naga pexĩnüechaü̃. 
22Rü dücax, ngẽmacax̱ daigu rü taiyamaxã rü dax̱aweanemaxã tá peyue nagu 
i ngẽma nachixü̃ane i nawa pexĩchaü̃xü̃ nax ngéma pemaxẽxü̃cax̱” 
==ñanagürü. 

Yeremía 43 

Equítuanewa nanaga ga Yeremía 

1-2Rü yexguma Yeremía igúegagu nax duü̃xü̃gümaxã nüxü̃ yaxuxü̃ ga yema 
ore ga Cori ya norü Tupana namaxã nüxü̃ ixuxü̃ nax nüxí duü̃xü̃gümaxã nüxü̃ 
yaxuxü̃cax̱, rü Ochaía nane ga Acharía rü Caréa nane ga Yoanáü̃ rü togü ga 
yatügü ga taxúega ĩnüechaü̃xü̃ rü Yeremíaxü̃ ñanagürügü: —Ngẽma cuma 
tomaxã nüxü̃ quixuxü̃ rü doramare nixĩ. Rü nüma ya Cori ya tórü Tupana rü 
tama cuxü̃ namu nax tomaxã nüxü̃ quixuxü̃ nax tama Equítuanewa taxĩxü̃cax̱ 
nax ngéma tamaxẽxü̃cax̱. 
3Rü Nería nane i Barúx nixĩ i cuxü̃ ucu̱xẽxü̃ nax chixexü̃gu toxü̃ cuyixẽẽxü̃cax̱ 
rü ngẽmaãcü Cadéugümex̱ẽgu tayixü̃cax̱ rü toxü̃ nadai̱x̱ü̃cax̱ rüex̱na 
Babiróniawa toxü̃ nagagüxü̃cax̱ ==ñanagürügü. 
4Rü yemaacü ga Caréa nane ga Yoanáü̃, rü yema churaragüerugü, rü yema 
duü̃xü̃gü, rü tama Yudáanewa nayexmagüchaü̃. Rü yemaacü tama Tupanaga 
naxĩnüe. 
5Rü yemacax̱ ga Caréa nane ga Yoanáü̃ rü guxü̃ma ga yema togü ga 
churaragüerugü rü nanangutaquex̱exẽxẽ ga yema noxretama ga duü̃xü̃gü ga 
Yudáanewa yaxügüxü̃ nawena nax togü ga nachixü̃anegügu nawoonexü̃ rü 
Yudáanecax̱ woeguxü̃ nax yéma namaxẽxü̃cax̱. 

6-7Rü yemaacü nayagagü ga yema yatügü, rü ngexü̃gü, rü buxü̃gü, rü 
ãẽx̱gacüxacügü, rü guxü̃ma ga yema togü ga duü̃xü̃gü ga Nabucharadáü̃ ga 
Babiróniaanearü churaragüarü ãẽx̱gacü rü Guedaríamex̱ẽwa yexmagüxẽẽxü̃. 
Rü yematanüwa nayexma ga Yeremía rü Barúx rü ta. Rü guxü̃ma ga yema 
duü̃xü̃gü rü Equítuanewa naxĩ rü ĩane ga Tafnéxwa nangugü, yerü tama 
Tupanaga naxĩnüe. 
8Rü yéma Tafnéxwa rü Cori ya Tupana rü Yeremíamaxã nidexa rü ñanagürü 
nüxü̃: 
9—¡Nayaxu ya ñuxre ya nutagü ya tacü rü napex̱ewa i ngẽma duü̃xü̃gü i 
Yudáanecüãx̱gü rü inatax̱gü nagu i naax̱tü i Equítuanearü ãẽx̱gacüpatapex̱e 
i Tafnéxwa ngẽxmaxü̃! 
10¡Rü namaxã nüxü̃ ixu i duü̃xü̃gü rü ñacurügü tá nüxü̃! “Nüma ya Cori ya 
Guxãétüwa Ngẽxmacü ya Iraétanüxü̃arü Tupana rü ñanagürü: ‘Nua tá 
chanamu i chorü ngü̃xẽẽruxü̃ i Babiróniaanearü ãẽx̱gacü i Nabucudonochó. 
Rü choma rü daa nutagü ya nuxã chatax̱gücüétügu tá chanaxǘ i ngẽma 
Babiróniacüãx̱arü ãẽx̱gacüarü tochicaxü̃. Rü daa nutagüétügu tá 
chayatexechi ya napata. 
11Rü nüma i Babiróniaanearü ãẽx̱gacü rü tá Equítuanewa naxũ rü naxcax̱ 
ínayagoõchi. Rü yíxema marü tümamaxã naxuegugüxe nax tayuexü̃, rü tá 
tayue. Rü yíxema marü tümamaxã naxuegugüxe nax ítawoxü̃xü̃ i ngẽma 
nachixü̃anewa rü tá ítawoxü̃. Rü yíxema marü tümamaxã naxuegugüxe nax 
daigu tayuexü̃, rü daigu tá tayue. 
12Rü nüma rü tá nawa nanangixichi ya napatagü ya Equítuanearü 
tupananetachicünax̱ãgü. Rü nawa tá nanangixichi i ngẽma 
tupananetachicü̃nax̱ãgü rü togü rü tá nayana ñoma duü̃xü̃gü ígagügurüxü̃. 
Rü tá inayanaxoxẽxẽ i Equítuanearü chixexü̃ ñoma wüxi i carnéruarü 
dauruxü̃ rü carnéruchi naxchiruwa ibixü̃xü̃rüxü̃. Rü ngẽmawena rü tá ínixũ 
rü taxúetama ítayachaxãchixẽxẽ’ ” ==ñanagürü. 

13Rü tá nagu napogü i Equítuanearü tupananeta i Bex-cheméchicünax̱ãgü. Rü 
tá nawa nanangixichi ya napatagü ya Equítuanearü tupananetagü, ñanagürü 
ya Cori ya Tupana. 

Yeremía 44 

Tupanaarü ore naxca̱x ga yema Yudíugü ga Equítuanewa ĩxü̃ 

1Ñaa nixĩ i Tupanaarü ore ga Yeremíamaxã nüxü̃ yaxuxü̃ naxcax̱ ga guxü̃ma 
ga yema Yudíugü ga Equítuanewa yexmagüxü̃ ga ĩanegü ga Midóxwa, rü 
Tafnéxwa, rü Ménfiwa, rü ñu̱xũchi yema Yudíugü ga Equítuanearü súrwa 
yexmagüxü̃. 
2Rü nüma ya Cori ya Iraétanüxü̃arü Tupana ya Guxü̃étüwa Ngẽxmacü rü 
ñanagürü: —Pema rü marü nüxü̃ pedaugü ga yema taxü̃ ga guxchaxü̃gü ga 
Yerucharéü̃cax̱ rü yema togü ga Yudáanearü ĩanegücax̱ íchanguxẽẽxü̃. Rü 
ñu̱xma rü nachitaxü̃xicatama ínayaxügü, rü taxúema nawa tamaxẽ. 
3Rü yemaacü nüxü̃ nangupetü ga yema duü̃xü̃gü nagagu ga norü chixexü̃gü. 
Nümagü rü choxü̃ nanuxẽẽgü yerü nüxü̃ nicuax̱üü̃gü ga yema tupananetagü 
rü pumaratex̱e naxcax̱ ínagu ga yema tupananetagü ga noxri taguma nüxü̃ 
nacuax̱güxü̃ rü woo norü o̱xigü rü ta taguma nüxü̃ cuax̱güxü̃. 
4Rü muẽx̱pü̱xcüna petanüwa chanamu ga chorü orearü uruü̃gü nax pemaxã 
nüxü̃ yaxugüexü̃cax̱ nax tama penaxügüxü̃cax̱ ga yema chixexü̃gü i 
ãũãchixü̃gü i poraãcü naxchi chaxaixü̃. 
5Natürü ga pema rü tama chauga pexĩnüe rü tama penaxü ga yema pemaxã 
nüxü̃ chixuxü̃. Rü tama nüxü̃ perüxoe ga yema pecüma ga chixexü̃. Rü 
pumaratex̱e naxcax̱ piguama ga yema tupananetagü. 
6Rü yemaacü choxü̃ penuxẽxẽ rü yemacax̱ chorü numaxã poraãcü 
chanapoxcu ga guma Yudáanearü ĩanegü rü Yerucharéü̃. Rü guma ĩanegü rü 
ñu̱xma rü ta nachitaxü̃xicatama ínayaxü, rü taxúema nawa tamaxẽ. 
7Rü ngẽmacax̱ i choma ya Cori ya Guxãétüwa Ngẽxmaxe ya Iraétanüxü̃arü 
Tupana rü ñachagürü: “¿Tü̱xcüü̃ pegücax̱ ípenangu̱xẽxẽgüchaü̃ i ngẽma 
poxcu i taxüchixü̃? ¿Rü tü̱xcüü̃ penaxwax̱e nax penayuexẽẽxü̃ i guxü̃ma i 

ngẽma Yudátanüxü̃ i yatüxü̃gü rü ngexü̃gü rü buxü̃gü rü õxchanagü nax 
ngẽmaãcü taxúema íyaxüxü̃? 
8¿Rü tü̱xcüü̃ choxü̃ penuxẽxẽ namaxã i ngẽma chixexü̃ i pexügüxü̃ rü ngẽma 
nax pumaratex̱e naxcax̱ pigugüxü̃ i norü tupananetagü i Equítuane i nawa 
pengugüxü̃ nax nua pemaxẽxü̃cax̱? Rü ngẽma chixexü̃ i pexügüxü̃gagu rü 
pematama naxcax̱ pedaugü i perü poxcu. Rü ngẽmaãcü wüxi i cuax̱ruxü̃ tá 
pixĩgü naxcax̱ i guxü̃ma i ngẽma togü i nachixü̃anegü i ñoma i naanewa 
ngẽxmagüxü̃. Rü tá chixexü̃maxã pexü̃ narüdaunü rü tá pexü̃ nacugüe. 
9¿Ẽ̱xna marü nüxü̃ perüngümae ga guxü̃ma ga yema chixexü̃gü ga perü o̱xigü 
ügüxü̃, rü ngẽma chixexü̃gü ga Yudáanearü ãẽx̱gacügü rü naxmax̱gü ügüxü̃, 
rü ngẽma chixexü̃gü ga pematama rü pexmax̱gü ügüxü̃ i Yudáanewa rü 
Yerucharéü̃arü namagüwa? 
10Rü pema rü ñu̱xma rü ta tama nüxü̃ perüxoe i pecümagü i chixexü̃gü, rü 
tama choxü̃ pemuü̃e, rü tama naga pexĩnüe i chorü ucu̱xẽgü rü mugü ga 
pemaxã rü perü o̱xigümaxã nüxü̃ chixuxü̃. 
11Rü ngẽmacax̱ i choma ya Cori ya Guxãétüwa Ngẽxmaxe ya perü Tupana i 
pema i Iraétanüxü̃, rü ñachagürü pexü̃: ‘Marü pemaxã chanaxuegu rü marü 
íchame nax pexcax̱ íchananguxẽxẽxü̃ i poxcu, nax ngẽmaãcü pexü̃ 
ichayarüxoxẽxẽxü̃cax̱ ya guxãma i pema ya íyaxügüxe ya Yudátanüxü̃. 
12Rü guxãma i pema i Yudátanüxü̃ i íyaxügüxe i Equítuanewa ĩxchaü̃xe nax 
ngéma pemaxẽxü̃cax̱ rü ngẽxma pexãchiü̃xü̃cax̱ rü tá pexü̃ ichayarüxoxẽxẽ. 
Rü guxãma i pema rü woo ngẽma buxü̃gü rü ñu̱xmata ngẽma iyaexü̃wa 
nangu, rü tá peyue nagu i ngẽma dai rü taiya. Rü ngẽmaãcü wüxi i cuax̱ruxü̃ 
tá pixĩgü naxcax̱ i ngẽma togü i nachixü̃anegü. Rü tá chixexü̃maxã pexü̃ 
narüdaunü, rü tá pexü̃ nacugüe, rü tá pexü̃ naxo. 
13Rü tá pexü̃ chapoxcue i pemax nax Equítuanewa pemaxẽxü̃ yexgumarüxü̃ 
nax Yerucharéü̃cüãx̱gü chapoxcuexü̃rüxü̃ namaxã ga dai, rü taiya, rü 
dax̱aweane. 

14Rü yíxema noxretama i pema i Yudátanüxü̃ i íyaxügüxe ga Equítuanewa ĩxẽ 
nax ngéma pemaxẽxü̃cax̱ rü bai tá texé tiña erü guxãtáma tayue. Rü woo texé 
tanaxwax̱e nax Yudáanecax̱ tawoeguxü̃ nax ngẽxma tayaxãchiü̃xü̃cax̱ rü 
taxũtáma tawoegu. Rü yíxema noxretama ya tüxü̃ yagagümarexexicatama tá 
tawoegu’ ” ==ñanagürü ga Yeremía. 
15Rü yema yatügü ga nüxü̃ cuax̱güxü̃ nax naxmax̱gü pumaratex̱e yagugüxü̃ 
naxcax̱ ga yema tupananetagü, rü yema ngexü̃gü ga yéma yexmagüxü̃ rü 
wüxitücumü ga muxü̃ma nixĩ. Rü naétü nayexmagü ga yema Yudíugü ga 
Equítuanearü súrwa maxẽxü̃. Rü guxü̃ma ga yema duü̃xü̃gü rü Yeremíaxü̃ 
nangãxü̃gü rü ñanagürügü: 
16—Taxũtáma naga taxĩnüe i ngẽma Tupanaarü ore i tomaxã nüxü̃ quixuxü̃. 
17Rü toma rü tá tanaxüama i ngẽma toma nagu tarüxĩnüexü̃ nax tanaxüxü̃. 
Rü torü tupana i “Dauxü̃guxü̃ i Naanearü Ãẽx̱gacümaxã”, inaxugücü rü 
ngĩxcax̱ tá tayagu i pumaratex̱e rü ngĩxna tá tanaxã ya bínu. Rü ngẽma 
ñu̱xma taxüxü̃ rü guxü̃gutáma tanaxü naxrüxü̃ ga yema torü o̱xigü, rü torü 
ãẽx̱gacügü, rü Yudáanearü ĩanegüarü ãẽx̱gacügü, rü yema 
Yerucharéü̃cüãx̱gü. Yerü ü̃pa rü toxü̃̃́ nayexma ga muxü̃ma ga õna, rü mea 
toxü̃ nangupetü rü taxuxü̃ma ga guxchaxü̃ toxcax̱ ínangu. 
18Natürü yexguma ítayachaxãchigu nax ngĩxcax̱ tayaguxü̃ ga pumaratex̱e rü 
ngĩxna tanaxãxü̃ ga bínu ga “Dauxü̃guxü̃ i Naanearü Ãẽx̱gacümaxã”, 
inaxugücü rü guxü̃ma toxü̃̃́ nataxu. Rü torü duü̃xü̃gü rü taiyamaxã nayue rü 
daigu nayue ==ñanagürügü. 
19Rü yema ngexü̃gü rü nanaxüétügü ga yema dexa rü ñanagürügü ta: —Toma 
ga yexguma rü tanaxü ga torü paũ ga maicuraxü̃ ga nawa yexmaxü̃ ga 
naxchicünax̱ã ga “Dauxü̃guxü̃ i Naanearü Ãẽx̱gacümaxã”, inaxugücü rü 
ngĩxcax̱ tayagu ga pumaratex̱e rü ngĩxna tanaxãmare ga bínu. Rü guxü̃ma ga 
yema nax taxügüxü̃ rü totegüarü mu nixĩ. Rü ngẽma i ñu̱xma taxügüxü̃ rü 
guxü̃gutáma tanaxügüecha ==ñanagürügü. 

20Rü yexguma nüma ga Yeremía rü nanangãxü̃ ga guxü̃ma ga yema iyatüxü̃ 
rü yema ngexü̃gü ga yemaacü nangaxü̃güxü̃. Rü ñanagürü: 
21—¿Ẽ̱xna pema nagu perüxĩnüegu rü nüma ya Cori ya Tupana tama nüxü̃ 
nacuáx, rüex̱na nüxü̃ yanangümaxü̃ ga yema pemax, rü perü o̱xigü, rü perü 
ãẽx̱gacügü, rü norü ngü̃xẽẽruü̃gü, rü guxü̃ma ga yema duü̃xü̃gü ügüxü̃ ga 
yexguma yema tupananetagücax̱ pumaratex̱e pigugügu nawa ga Yudáanearü 
ĩanegü, rü Yerucharéü̃arü namagüwa? 
22Natürü nüma ga Cori rü marü tama yáxna namaxã naxĩnü ga yema chixexü̃ 
ga pexügüxü̃ ga nüma poraãcü naxchi naxaixü̃. Rü yemacax̱ ga pechixü̃ane 
rü ñu̱xma rü nachitaxü̃xicatama ínayaxü, rü taxúema nawa tamaxẽ. Rü 
ngẽmaãcü i ñu̱xma rü pechixü̃ane rü chixexü̃arü cuax̱ruxü̃ nixĩ rü duü̃xü̃gü 
rü poraãcü namuü̃e i ngẽxguma nüxü̃ nadaugügu ga yema pechixü̃anemaxã 
ngupetüxü̃. 
23Rü ngẽma guxchaxü̃ i ñu̱xma nawa pengẽxmagüxü̃ rü marü pexcax̱ ínangu 
nagagu nax yema tupananetagücax̱ pumaratex̱e pegugüxü̃. Rü yemaacü Cori 
ya Tupanapex̱ewa poraãcü chixexü̃ pexü yerü tama naga pexĩnüe ga norü 
ucu̱xẽgü rü norü mugü, rü tama peyangu̱xẽxẽ ga yema pemaxã nüxü̃ yaxuxü̃ 
==ñanagürü. 
24Rü nüma ga Yeremía rü wenaxarü guxü̃ma ga yema duü̃xü̃gümaxã nidexa, 
rü yexera yema ngexü̃gümaxã nüxü̃ nixu, rü ñanagürü: —Pa Guxãma i Pema 
i Yudátanüxü̃ nax Equítuanewa Pemaxẽxü̃x, ¡rü iperüxĩnüe i ñaa Tupanaarü 
ore! 
25Rü nüma ya Cori ya Guxãétüwa Ngẽxmacü ya Iraétanüxü̃arü Tupana rü 
ñanagürü: “Pemax, Pa Yatügüx rü Ngexü̃güx, rü nüxü̃ pixu nax ngĩxcax̱ tá 
peyaguxü̃ i pumaratex̱e rü ngĩxna tá penaxãxü̃ ya bínu i perü tupananeta i 
‘Dauxü̃guxü̃ i Naanearü Ãẽx̱gacümaxã’, inaxugücü. Rü nüxü̃ pixu nax 
aixcüma tá peyanguxẽxẽxü̃ i ngẽma. ¡Marü name, mea peyanguxẽxẽ i ngẽma 
nüxü̃ pixuxü̃! 
26¡Natürü, iperüxĩnüe i guxãma i pemax i Yudátanüxü̃ i ñu̱xma Equítuanewa 
pemaxẽxü̃! Rü choma ya Cori ya Tupana rü ñachagürü pexü̃: ‘Choma rü 

chauéga i üünexü̃maxã pemaxã chanaxuegu rü guxü̃ma i Equítuanewa rü 
tama chanaxwax̱e nax texé i Yudátanüxü̃ chauéga tanaxuxuchixü̃ rü 
ñatarügü: Cori ya Tupanaégagu cumaxã ichaxuneta, ñatarügü. 
27Erü choma rü marü íchame nax pexcax̱ íchananguxẽẽxü̃ i taxü̃ i 
guxchaxü̃gü, rü tama i tax̱acürü mexü̃gü. Rü guxü̃ma i Yudátanüxü̃ i ñu̱xma 
Equítuanewa maxẽxü̃ rü aixcüma tá nayue nagu i dai rüex̱na nagu i taiya, rü 
ngẽmaãcü tá nagu̱x i guxü̃ma. 
28Rü noxre tátama tixĩ ya yíxema naétüwa maxẽxe i ngẽma dai rü ñu̱xũchi 
woeguxe nüxna i Equítuane nax wena Yudáanewa taxĩxü̃cax̱. Rü guxü̃ma ga 
yema duü̃xü̃gü ga Yudáanewa íyaxügüxü̃ rü Equítuanewa ĩxü̃ nax ngéma 
namaxẽxü̃cax̱, rü tá nüxü̃ nadaugü nax texéarü ore tá aixcüma inguxü̃, 
choxrü ore, rüex̱na ngẽma duü̃xü̃güarü̃ ore. 
29Rü choma ya Cori ya Tupana rü tá pexna chanaxã i wüxi i cuax̱ruxü̃ nax 
nawa nüxü̃ pecuáxü̃cax̱ nax aixcüma tá yanguxü̃ i ngẽma pexü̃ namaxã 
chaxãxũnexü̃. Rü aixcüma tá pexü̃ chapoxcue i pemax i Iraétanüxü̃ i 
Equítuanewa pengẽxmagüxü̃’ ” ==ñanagürü. 
30Rü nüma ga Cori ya Tupana rü ñanagürü: —Choma rü yexgumarüxü̃ nax 
Chedequía ga Yudáanearü ãẽx̱gacü rü Babiróniaanearü ãẽx̱gacü ga 
Nabucudonochómex̱ẽgu chanangu̱xẽẽxü̃, nax yamáxü̃, rü choma rü 
ngẽxgumarüxü̃ tá ta norü uanügü i yamax̱güxü̃mex̱ẽgu chananguxẽxẽ i Ófa i 
Equítuanearü ãẽx̱gacü ==ñanagürü. 

Yeremía 45 

Tupana rü Barúxmaxã inaxuneta 

1Rü yexguma ãgümücü ga taunecü marü Yudáanearü ãẽx̱gacü yixĩxgu ga 
Yoaquíü̃ ga Yochía nane, rü nüma ga Tupanaarü orearü uruxü̃ ga Yeremía, 
rü poperaarü ümatüruxü̃ i Barúx ga Nería nanemaxã nüxü̃ nixu ga Tupanaarü 
ore nax naxümatüaxü̃cax̱. Rü nüma ga Yeremía rü Barúxü̃ ñanagürü: 
2-3—Cuma, Pa Barúx, rü ñacurügü: “Chaugümaxã changechaü̃. Rü ngẽma 
Cori ya Tupana chau̱̱xcax̱ ínguxẽẽxü̃ rü guxchaxü̃gü rü ngúxü̃güxicatama 

nixĩ. Rü ngẽmacax̱ marü düxwa chipa nax chaxaxuxü̃, rü taguma wüxi i taãxẽ 
chayaxu”, ñacurügü. 
4Natürü nüma ya Cori ya Tupana rü cuchiga nidexa rü ñanagürü: “Choma rü 
tá ichayanaxoxẽxẽ i ngẽma chomatama chaxüxü̃, rü tá chanabex̱ i ngẽma 
ichatogüxü̃. Rü ngẽmaãcü tátama namaxã chaxü i guxü̃ma i ñaa naane. 
5¿Ẽ̱xna cuma naxcax̱ ícucax̱axü̃ i tax̱acü i cugücax̱icatama ixĩxü̃? ¡Rü taxṹ i 
naxcax̱ ícucax̱axü̃! Erü choma rü tá íchananguxẽxẽ i taxü̃ i guxchaxü̃gü 
naxcax̱ i guxü̃ma i duü̃xü̃gü. Natürü i cuma rü tá cuxna chadau nax tama 
cuyuxü̃cax̱ i ngextá ícuxũxü̃wa. Rü chomatama ya Tupana nixĩ i ngẽma 
ñachaxü̃ cuxü̃”, ñanagürü ==ñanagürü ya Yeremía. 

Yeremía 46 

Ore i Equítuanechiga 

1Nüma ga Cori ya Tupana rü Yeremíamaxã nidexa nachiga ga yema togü ga 
nachixü̃anegü. 
2Rü ñaa nixĩ i ore i Equítuanechiga rü norü ãẽx̱gacü ga Faraóü̃ ga Necáuchiga 
rü norü churaragüchiga ga yexguma ĩane ga Caquemíwa nayexmagu ga taxtü 
ga Eufrátecutüwa. Rü yéma Babiróniaanearü ãẽx̱gacü ga Nabucudonochó 
Necáuxü̃ narüporamae ga yexguma Yoaquíü̃ ga Yochía nane norü ãgümücü 
ga taunecü Yudáanearü ãẽx̱gacü yixĩxgu. 
3Rü Cori ya Tupana rü ñanagürü: —¡Ípenamexẽxẽ i perü poxü̃ruü̃gü! ¡Rü 
naxcax̱ ípeyaxüãchi i perü uanügü! 
4¡Rü penanuxcu i naxmax̱wex̱egü i cowarugü! ¡Rü naétü petogü, Pa 
Churaragüx! ¡Rü penanuxcu i pepatex̱egü! ¡Rü mea pegü pexüchimüü̃gü! ¡Rü 
peyaxümagu ya perü wocaegü! ¡Rü pegüremüwa penanuxcu i perü 
poxü̃ruü̃gü! 
5¿Natürü tax̱acü nixĩ i nüxü̃ chadauxü̃? Ngẽma churaragü rü taxü̃ i norü 
muü̃maxã nügü nawoegu. Rü norü uanügüchax̱wa nügü nawoone. Rü 
nibuxmü rü tama nügü ínidaugü. Rü guxü̃wama nangẽxma i taxü̃ i 
ãũcümaxü̃. Rü choma ya Cori ya Tupana nixĩ i ngẽma ñachaxü̃. 

6Rü taxucürüwama nibuxmü i ngẽma rüporamaegüxü̃. Rü ngẽma tama 
muü̃wax̱egüxü̃ rü taxucürüwa nibuxmü. Rü nórtewaama i taxtü i 
Eufrátecutüwa rü ngẽxma nayayi. 
7¿Rü texé tixĩ ya yíxema ñoma taxtü i Níru rübaixü̃rüxü̃ rü poraxü̃chixü̃rüxü̃ 
tügü ixĩxẽẽchaü̃xe? 
8Rü nüma nixĩ i Equítuanearü ãẽx̱gacü namaxã i norü churaragü i ñoma taxtü 
i Níru paxãma rübaixü̃ rü guxü̃wama nanguaneẽẽxü̃rüxü̃ nixĩ. Rü 
ñanagürügü: “Toma rü paxa tá guxü̃ i ñaa naanewa tangugü rü tá nagu 
tapogüe ya ĩanegü rü tá tanadai i norü duü̃xü̃gü”, ñanagürügü. 
9¡Rü pema i cowarugu ĩxẽ rü ipexĩãchi naxcax̱ i uanügü! ¡Rü ngẽxgumarüxü̃ 
ta i pema i carugu ĩxẽ rü ipexĩãchi! ¡Rü ipexĩãchi i pema i Etiopíaanearü 
churaragü rü Líbiaanearü churaragü i poxü̃ruü̃maxã ixãxnexü̃! ¡Rü ipexĩãchi 
i pemax i Lídiaanearü churaragü i mea würamaxã daixü̃ cuax̱güxü̃! 
10Rü ñaa nixĩ i ngunexü̃ i Cori ya Tupana ya Guxãétüwa Ngẽxmacü tá nagu 
nadai̱x̱ü̃ i norü uanügü. Rü taramaxã tá nanadai rü tacü ya nagü tá inaba 
ñu̱xmata mea nüxü̃̃́ yangu. Rü nüma ya Cori ya Tupana ya Guxãétüwa 
Ngẽxmacü rü ngẽma naane i nórtewa ngẽxmaxü̃wa tá nanadai i norü uanügü 
i taxtü i Eufrátearü ngaicamawa ngẽxmaxü̃. 
11Pa Equítuanecüãx̱ ¡Garaáxanewa pexĩ nax ngẽxma naxcax̱ peyadaugüxü̃cax̱ 
i üxüxü̃! Natürü woo muxü̃ i üxüxü̃maxã pexüxüxü̃gu rü taxuwatáma pexü̃̃́ 
name. Erü nataxuma i üxüxü̃ i pexcax̱ mexü̃. 
12Rü guxü̃ma i ngẽma togü i nachixü̃anegü rü tá nüxü̃ nacuax̱gü nax perü 
uanü rü marü pexü̃ rüporamaexü̃. Rü guxü̃wama nüxü̃ taxĩnüe nax aita 
pexüexü̃. Rü perü churaragü rü nügü nadai rü wüxigu waixü̃müanegu nayi 
==ñanagürü ya Tupana. 
13Rü yexguma Nabucudonochó ga Babiróniaanearü ãẽx̱gacü ixũãchigu nax 
Equítuanecax̱ íyagoõchixü̃cax̱, rü nüma ga Cori ya Tupana rü Yeremíamaxã 
nidexa. 

14Rü ñanagürü: —¡Penaxunagü i Equítuanewa rü ĩanegü ga Midóxwa, rü 
Tafnéxwa, rü Ménfiwa, rü ñaperügügü! ¡Pexuãxẽ rü ípemexẽxẽgü! Erü perü 
uanü i taramaxã daiwa ĩxü̃, rü poraãcü nanadai i duü̃xü̃gü i perü ĩanegüarü 
ngaicamana ngẽxmagünewa. 
15¿Rü tü̱xcüü̃ niwax̱ i perü tupananeta i Ápi i perü wocachicünax̱ã i pexcax̱ 
üünexü̃? ¿Rü tü̱xcüü̃ tama ngẽxma nachi? Rü ngẽxma nangu erü choma ya 
Cori ya Tupana chayawax̱ẽxẽ. 
16Rü perü churaragü rü nügümaxã narüxü rü ngẽmacax̱ nügüétü nayi. Rü 
nügümaxã ñanagürügü: “¡Ngĩxã ítachoxü̃ i nua, rü tachixü̃ane i nagu 
ibuexü̃wa taxĩ! ¡Ngĩxã tibuxmü naxchax̱wa i ngẽma dai i ãũcümaxü̃!” 
ñanagürügü. 
17Rü duü̃xü̃gü rü tagaãcü ñanagürügü: “Nüma i Equítuanearü ãẽx̱gacü i 
Faraóü̃ rü nidexaechamare, natürü tama ngẽma ngunexü̃ i nagu 
naxunetaxü̃gu nayanguxẽxẽ i ngẽma nüxü̃ yaxuxü̃”, ñanagürügü. 
18Rü choma ya ãẽx̱gacü ya Cori ya Tupana ya Guxãétüwa Ngẽxmacü rü 
chauégagu ichaxuneta rü ñachagürü: “Ngẽma uanü i tá pexcax̱ íyaxüãchixü̃ 
rü ñoma max̱pǘne ya Tabóx ya naigü ya max̱pǘnexü̃ rümáchanemaenerüxü̃ 
tá nixĩ. Rü ñoma max̱pǘne ya Carméru i márpechinüwa máchanenerüxü̃ tá 
nixĩ i ngẽma uanü i tá pexcax̱ ínguxü̃. 
19Pemax, Pa Equítuanecüãx̱güx, ¡Pegü pimexẽxẽgü nax to i nachixü̃anewa 
pegagüxü̃cax̱! Rü yima ĩane ya Ménfi rü tá chianexü̃xü̃ nayanguxuchi rü 
nachitaxü̃xica ngéma nayaxü rü taxúema nawa tamaxẽ. 
20Equítuane rü ñoma wüxi i ngexwaca yáxü̃ i wocaxacü i ngexü̃ i 
mexẽchixü̃rüxü̃ nixĩ, natürü tá naxcax̱ ínangu i wüxi i mu̱xcü i nórtewaama 
ne ũxü̃ nax yapaiãxü̃cax̱. 
21Pa Equítuanecüãx̱güx, ngẽma perü churaragü i nüxü̃̃́ penaxütanüxü̃ nax 
pexü̃ nangü̃xẽẽgüxü̃cax̱ i daiwa rü ngẽmagü rü ñoma wocaxacügü i 
ngüexü̃rüxü̃ nixĩgü. Natürü i nümagü rü tá ta nibuxmü, rü taxucürüwa yáxna 

namaxã naxĩnüe i ngẽma uanü. Erü marü nawa nangu i ngẽma ngunexü̃ i 
nagu tá guxchaxü̃ pexcax̱ ínguxü̃ rü ngẽma ora i nagu pepoxcuexü̃. 
22Rü ngẽma Equítuanearü churaragü rü ñoma wüxi i ãxtaperüxü̃ 
ningócaxü̃ãcü tá nibuxmü ngẽxguma norü uanügüarü churaragü norü 
yuemagümaxã naxcax̱ íyaxüãchigu ñoma naigüarü tuxwa naxĩxü̃rüxü̃. 
23Rü ngẽma uanügü rü tá nanadai i Equítuanearü churaragü ñoma wüxi ya 
naixnecü ichexexü̃rüxü̃. Rü choma ya Cori ya Tupana nixĩ i nüxü̃ chixuxü̃ i 
ngẽma. Rü ngẽma uanügü rü munügüxü̃ narümumae rü taxúema nüxü̃ 
tacuax̱ nax tayaxugüxü̃. 
24Rü Equítuane rü norü uanügü tá nüxü̃ narüporamae. Rü ngẽma ãẽx̱gacü i 
nórtewaama ne ũxü̃mex̱ẽgu tá nangu” ==ñanagürü. 
25Rü nüma ya Cori ya Guxãétüwa Ngẽxmacü ya Iraétanüxü̃arü Tupana rü 
ñanagürü: —Tá chanapoxcu i Amóü̃ ya ĩane ya Tébaarü tupananeta. Rü 
ngẽxgumarüxü̃ tá ta chanapoxcu i Equítuane wüxigu namaxã i norü 
tupananetagü. Rü tá chanapoxcu i Equítuanearü ãẽx̱gacügü, rü nüma i 
Faraóü̃ rü guxü̃ma i ngẽma duü̃xü̃gü i nagu yaxõgüxü̃ 
26Rü norü uanü i Babiróniaanearü ãẽx̱gacü i Nabucudonochómex̱ẽgu rü norü 
churaragümex̱ẽgu tá chanayixẽxẽ nax nadaiaxü̃cax̱. Natürü ñuxre ya 
taunecüguwena rü Equítuane rü tá wena naxããcuane noxrirüxü̃. Rü choma 
ya Cori ya Tupana nixĩ i nüxü̃ chixuxü̃ i ngẽma ==ñanagürü. 

Tupana rü tá ínananguxü̃xẽxẽ i norü duü̃xü̃gü 
(Jr. 30.10-11) 

27Rü ñanagürü ta: —¡Taxṹ i pemuü̃exü̃, Pa Chorü Duü̃xü̃gü i Chorü Duü̃ ya 
Acóbutaagüx! ¡Taxṹ i pemuü̃exü̃, Pa Iraétanüxü̃ i To i Nachixü̃anewa 
Gagüxe! Erü pema rü pexacügü rü tá pexü̃ íchanguxü̃xẽxẽ nawa i ngẽma 
yáxü̃guxü̃ i nachixü̃ane ga nawa pexü̃ nagagüxü̃. Rü pechixü̃anecax̱ tá 
pewoegu rü ngéma rü tá taãẽãcüma pemaxẽ, rü taxuxü̃táma i uanü pexü̃ 
ínabaixgü. 
28Rü choma ya Cori ya Tupana rü ñachagürü pexü̃: ¡Taxṹ i pemuü̃exü̃̃́, Pa 
Chorü Duü̃ i Acóbutaagüx! Erü choma rü petanüwa tá changexma. Rü tá 

chayanaxoxẽxẽ i guxü̃ma i ngẽma nachixü̃anegü i nagu pexü̃ chawoonexü̃. 
Natürü i pema rü tagutáma pexü̃ ichayarüxoxẽxẽ. Natürü ngẽma perü 
chixexü̃gagu tá pexü̃ chaxucu̱xẽ. Rü taxũtáma nüxü̃ chaxüpetümare nax pexü̃ 
chapoxcuexü̃ ==ñanagürü. 

Yeremía 47 

Ore i Firitéugüchiga ixĩxü̃ 

1Ñaa nixĩ i Cori ya Tupanaarü ore ga norü orearü uruxü̃ ga Yeremíamaxã 
nüxü̃ yaxuxü̃ nachiga ga Firitéugü, naxü̃pa nax Equítuanearü ãẽx̱gacü ga 
Faraóü̃ Gáchacax̱ íyagoõchixü̃. 
2Rü nüma ya Cori ya Tupana rü ñanagürü: —Nórtewaama tá ne naxĩ i 
muxü̃tama i churaragü. Rü ñoma wüxi i natü i poraãcü bainagüxü̃rüxü̃ tá 
nixĩgü. Erü tá nagu nachocu i ngẽma nachixü̃ane, rü guxü̃ i ngẽma naanewa 
tá nangugü. Rü guxü̃ma i tax̱acü i ngẽma nachixü̃anewa ngẽxmagüxü̃ rü tá 
nanapuxü̃. Rü tá nagu nachocu ya ĩanegü rü tá ínanayauxü̃ i norü duü̃xü̃gü. 
Rü guxü̃ma i ngẽma nachixü̃anearü duü̃xü̃gü rü poraãcü tá aita naxüe erü 
ngúxü̃ ningẽgü. 
3Rü ngẽxguma nüxü̃ naxĩnüegu i naga i nacutügü i cowarugü rü ngẽma taxü̃ 
i naga i carugü rü nachicugü, rü ngẽma papagü rü tá naxacügüna ngéma 
nibuxmü erü nipaexüchi nax yagagüãxü̃. 
4Erü marü nawa nangu i norü ngunexü̃ i nagu tá nayuexü̃ i ngẽma Firitéugü. 
Rü woo Tíruane rü Chidóü̃anexicatama nixĩ i nüxü̃ íyaxüxü̃ nax nüxü̃ 
nangü̃xẽẽxü̃, natürü taxũtáma nüxü̃ narüngü̃xẽxẽ. Rü ngẽmaãcü ya Cori ya 
Tupana rü tá inayanaxoxẽxẽ i ngẽma Firitéugü ga nũcüma capaxũ ga 
Crétawa ne ĩxü̃ ==ñanagürü. 
5Rü ngẽma duü̃xü̃gü i Gáchacüãx̱ rü nügü nidüerugü, rü ngẽma Acharóü̃cüãx̱ 
rü narüchianegümare. Rü pema i ípeyaxügüxü̃ natanüwa ga yema 
nũxcümaü̃güxü̃ ga duü̃xü̃gü ¿rü ñuxgura tá nüxü̃ perüchauxü̃ nax perü 
ngechaü̃maxã pegüxünegu pewígüexü̃? 

6Pa Tupanax, poraãcü ngúxü̃ tingegü. ¿Rü ñuxgura tá ta nüxü̃ curüchauxü̃ 
nax curü taramaxã toxü̃ cudai̱x̱ü̃? ¡Nachixü̃gu yaxǘcuchi i curü tara nax tama 
namaxã toxü̃ cudai̱x̱ü̃cax̱! 
7¿Natürü cumax, Pa Tarax, rü ñuxãcü tá ícuyachaxãchixü̃ ega Cori ya Tupana 
cuxna ãgagu rü cuxü̃ namuxgu nax naxcax̱ ícuyagoõchixü̃ ya ĩane ya Acharóü̃ 
rü guxü̃ma i ngẽma duü̃xü̃gü i márcutüwa ngẽxmagüxü̃? 

Yeremía 48 

Ore i Moáanechiga ixĩxü̃ 

1Ñaa nixĩ i Cori ya Guxãétüwa Ngẽxmacü ya Iraétanüxü̃arü Tupanaarü ore 
nachiga ya Moáane. Rü ñanagürü: —Wüxi i taxü̃ i ngechaü̃ nixĩ i ngẽma nüxü̃ 
ngupetüxü̃ ya ĩane ya Nébu i ñu̱xma nagu napogüene. Rü yima ĩane ya 
Quiriataíü̃ rü norü uanügü rü marü nanapugü rü nüxü̃ narüporamaegü. Rü 
norü poxeguxü̃tápü̱xgü rü marü nayawax̱güxẽxẽ. 
2Rü ngẽma Moáane ga noxri mexẽchixü̃ rü ñu̱xma rü marü nataxuma. Rü 
ĩane ya Ebóü̃wa rü ngẽma norü uanügü rü nagu narüxĩnüe nax 
iyanaxoxẽẽgüaxü̃ i ngẽma nachixü̃ane i Moá. Rü yima ĩane ya Maxméü̃ rü tá 
ta nagu napogüe. Rü guxü̃wama nangẽxma i dai rü tama ínayachaxãchi nax 
naxãxũnetaexü̃ 
3Rü ĩane ya Oronaíü̃wa rü norü duü̃xü̃gü rü poraãcü aita naxüe rü 
ñanagürügü: “Guxü̃wama nagu napogüe ya torü ĩane”, ñanagürügü. 
4Rü guxü̃wama i Moáanewa rü nachitaü̃icatama ínayaxü. Rü ngẽmacax̱ aita 
naxüe i duü̃xü̃güxacügü ñu̱xmata Chóawa nangu. 
5Rü duü̃xü̃gü rü naxauxeãcüma dauxü̃ naxĩgü nawa ya max̱pǘne ya Luíx. Rü 
ngẽma duü̃xü̃gü ya ĩane ya Oronaíü̃cax̱ írüxĩgüxü̃ rü poraãcü aita naxüe 
naxchax̱wa i ngẽma chixexü̃ ya yima ĩanexü̃ ngupetüxü̃. 
6¡Pibuxmü! Rü texé ya tüxü̃̃́ natauxchaxe rü name nax tiñaxü̃. Rü pema rü 
ñoma wüxi i chuxchuxü̃ i chianexü̃wa rüxüxü̃rüxü̃ tá pixĩ. 
7Pa Moáanex, cuma rü curü poragu cuyaxõ rü curü diẽrugu cuyaxõ, natürü 
curü uanügü rü tá cuxü̃ narüporamae. Rü nachixü̃anewa tá nanangegü i curü 

tupananeta i Quemó wüxigu namaxã i Quemóxarü chacherdótegü rü ngẽma 
curü duü̃xü̃gü i tachigagüxü̃. 
8Rü guxü̃nema ya curü ĩanegüwa tá nangu nax nagu napogüexü̃, rü bai i wüxi 
tá íyaxüxü̃ne. Rü yima ĩanegü ya natügüarü doxonexü̃wa ngẽxmagüne rü 
yima ĩanegü ya max̱pǘnearü doxonexü̃wa ngẽxmagüne rü tá nachitaxü̃xica 
ínayaxügü. Rü choma ya Cori ya Tupana nixĩ i ngẽma ñachaxü̃. 
9¡Namexẽxẽ i naxmax̱ü̃ i Moá i nagu tá natáxü̃ erü tá inayarütaxu! Rü norü 
ĩanegü rü nachitaxü̃xica tá ínayaxügü rü nataxutáma i duü̃xü̃gü i nawa 
maxẽxü̃ ==ñanagürü ya Cori ya Tupana. 
10¡Rü chixexü̃ tümamaxã naxuegu ya yíxema tama naxǘxe i ngẽma puracü i 
Cori ya Tupana tüxü̃ üxẽẽxü̃! ¡Rü chixexü̃ tümamaxã naxuegu ya yíxema 
tama naxüxchaü̃xe nax curü duü̃xü̃güxü̃ tadaixü̃! 
11Rü ngẽma Moácüãx̱gü rü guxü̃guma taãẽwa nayexma rü taguma togü ga 
nachixü̃anewa nagagü i norü duü̃xü̃gü. Rü ñoma bínu ya meama wüxitama 
ya nachiü̃wa ngẽxmacü rü taguma to i nachiü̃wa bacürüxü̃ nixĩ. Rü ngẽmacax̱ 
ya yimá bínu rü napora rü taguma inayagoema. Rü ngẽma Moácüãx̱gü rü 
ngẽxgumarüxü̃ nixĩgü. 
12Natürü nüma ya Cori ya Tupana rü ñanagürü: —Rü tá nawa nangu i 
ngunexü̃ i tá wüxi i norü uanüxü̃ chamu nax Moáanecax̱ íyagoõchixü̃cax̱ rü 
nadaiaxü̃cax̱ i norü duü̃xü̃gü rü ngẽmaãcü tá nangeãcuanemare. Rü ñoma 
wüxi i bínuchíü i baãcuxü̃ rü ipuxẽẽxü̃rüxü̃ tá nixĩ i Moáane. 
13Rü ñu̱xũchi i Moá rü tá naxãnee nagagu i norü tupananeta i Quemó, 
yexgumarüxü̃ ga Iraétanüxü̃ nax naxãneexü̃ nagagu ga yema norü 
tupananeta ga Betéwa yexmaxü̃ ga nüxü̃̃́ yaxõgüãxü̃. 
14Rü tama name i Moáanecüãx̱gü ñanagürügü: “Toma rü tama tamuü̃e, rü 
daitanüxü̃ i poraexü̃ tixĩgü”, ñanagürügü. 
15Rü paxa tá ínangu i norü uanü i tá Moáanegu rü norü ĩanegügu pogüexü̃. 
Rü norü churaragü i rümemaexü̃ rü tá nayue. Rü choma i Ãẽx̱gacü nixĩ i 
ngẽma ñachaxü̃. Rü Cori ya Tupana ya Guxü̃étüwa Ngẽxmacü nixĩ i chauéga. 

16Rü marü ningaica nax nagu yanachixexü̃ i Moáane. Rü paxa tá ínangugü i 
norü uanügü nax nadaiaxü̃cax̱. 
17Rü ngẽma nachixü̃anegü i Moáanena ngaicamagüxü̃ rü guxü̃ma i ngẽma 
togü i nüxü̃ cuax̱güxü̃ nax naporaexü̃ rü tá naxcax̱ naxauxe rü ñanagürügü 
tá: “¡Dücax i ñuxãcü nax nachixexü̃ i ngẽma nachixü̃ane i poraxü̃ rü 
mexẽchixü̃!” ñanagürügü tá. 
18Pa Ĩane ya Dibóü̃x nax mexü̃wa cungexmaxü̃, rü name nax curüxüexü̃ nawa 
i cuchica i mexü̃, ¡rü waixü̃müane i paxü̃wa rüto! Erü ngẽma Moáanearü 
chixexẽẽruxü̃ rü cuxcax̱ama nixũ rü marü nayawax̱güxẽxẽ i curü 
poxegutapü̱xgü. 
19Rü pemax, Pa Duü̃xü̃gü ya Ĩane ya Aroéwa Maxẽxex, ¡rü namacüwagu 
peyachigü rü nüxna peca i ngẽma ibuxmüxü̃ i yatüxü̃ rü ngexü̃gü rü 
ñapegürügü: “¿Tax̱acü nixĩ i pexü̃ ngupetüxü̃?” ñaperügügü! 
20Moáane rü naxãnee erü norü uanügü rü marü nüxü̃ narüporamae. Rü 
poraãcü namuü̃e i norü duü̃xü̃gü. ¡Rü perü ngechaü̃maxã naxcax̱ pexauxe! 
¡Rü natü i Arnóü̃wa penaxunagü nax marü nagu napogüexü̃ i Moáanearü 
ĩanegü! ==ñanagürü. 
21Rü marü nawa nangu i ngẽma poxcu i namaxã ueguxü̃ ya yima ĩanegü ya 
max̱pǘnearü doxonexü̃wa ngẽxmagüne ya Oróü̃ rü Yaácha rü Mepáax, 
22rü Dibóü̃, rü Nébu, rü Bex-dibataíü̃, 
23rü Quiriataíü̃, rü Bex-gamúx, rü Bex-meóü̃, 
24rü Querióx, rü Bochrá, rü guxü̃nema ya yima naigü ya Moáanearü ĩanegü 
ya ngaicamagüne rü yáxü̃gugüne. 
25Rü Cori ya Tupana rü ñanagürü: —Moáanearü pora rü marü nagu 
narüchixe. Rü marü nataxuma. 
26Moá rü marü Tupanamaxã nanu. Rü ngẽmacax̱ name i norü uanügü 
nanaxãnexẽxẽ rü nüxü̃ nacugüe ñoma wüxi i ngaxü̃xü̃xü̃ nacugüexü̃rüxü̃ i 
ngẽxguma norü oxüétüwa yadixegucüügu. 

27Rü pema i Moáanecüãx̱güx, ¿tama ẽx̱na ga ü̃pa rü nüxü̃ pecugüexü̃ ga 
Iraétanüxü̃ rü chixri nachiga pidexagüxü̃, ñoma wüxi i ngĩ ̃́tax̱axü̃rüxü̃? 
28¡Rü nüxna pexĩgü ya perü ĩanegü, Pa Moáanecüãx̱güx, rü nuta ya tacügüarü 
ãxmaxü̃wa peyamaxẽ ñoma muxtucugü i max̱pǘnechitaerugu 
üxchiaü̃güxü̃rüxü̃! 
29Rü mea nüxü̃ tacuax̱ nax poraãcü nügü yacuax̱üü̃güxü̃ i Moáanecüãx̱gü, rü 
taxúega naxĩnüechaü̃xü̃, rü nügügu naxĩnüexü̃ nax togüarü yexera yaxĩgüxü̃. 
30Rü choma ya Cori ya Tupana rü nüxü̃ chacuax̱ nax taxúega naxĩnüechaü̃xü̃, 
rü nügü yacuax̱üü̃güxü̃, rü nügügu naxĩnüexü̃ nax togüarü yexera yaxĩgüxü̃ 
==ñanagürü ya Cori ya Tupana. 
31Rü ngẽmacax̱ i choma i Yeremía rü tá chaxaxu rü ta naxcax̱ changechaü̃ i 
guxü̃ma i ngẽma Moáanearü duü̃xü̃gü rü Quíru-eréchearü yatügü. 
32Rü cuxcax̱ tá chaxaxu, Pa Chibáarü Úbanecüx, yema Yachéxcax̱ 
chaxaxuxü̃arü yexera. Rü cuchacüügü rü márwa nangugü ñu̱xmata 
Yachéxwa nangugü. Natürü i ñu̱xma rü ngẽma curü úbagü rü curü 
uanümex̱ẽwa nangẽxmagü. 
33Rü ñu̱xma i Moáanearü naanegü i mexü̃wa rü marü tama nüxü̃ taxĩnüe nax 
taãẽmaxã aita naxügüxü̃ i duü̃xü̃gü. Rü yima bínu rü marü nataxuma i 
nachiü̃wa. Rü taxúema tayapumügü i úbagü nax bínu taxügüxü̃cax̱. Rü 
tataxuma nax texé taãẽãcü tawiyaegüxü̃. 
34Rü ngẽma duü̃xü̃gü i Ebóü̃cüãx̱ rü ngúxü̃ ningẽgü rü aita naxügü. Rü ngẽma 
naga nax aita naxügüxü̃ rü Eraréwa, rü Yaáchawa nangu. Rü Chóawa 
inaxügü rü ñu̱xmata Oronaíü̃wa rü Égrax-cherichíyawa nüxü̃ taxĩnüe nax aita 
naxügüxü̃, erü Nimríü̃arü natüxacügü rü marü nipagü. 
35Rü nüma ya Cori ya Tupana rü ñanagürü: —Choma rü tá chanadai i ngẽma 
duü̃xü̃gü i Moácüãx̱gü i max̱pǘnechitaerugu ĩgüxü̃ nax ngéma norü 
tupananetaxü̃ yanacuax̱üxü̃güxü̃cax̱ rü ãmare nüxna naxãgüxü̃cax̱ rü 
pumaratex̱e naxcax̱ yagugüxü̃cax̱ ==ñanagürü. 

36Rü ngẽmacax̱ Moáanearü duü̃xü̃gücax̱ changechaü̃ ñoma wüxi i woweru i 
ngechaxü̃gane ega yuetacax̱ yacuexgurüxü̃. Rü ngẽxgumarüxü̃ ta ngẽma 
yatügü i Quíru-eréchecax̱ changechaü̃ yerü marü nataxuma ga yema muxü̃ 
ga norü yemaxü̃gü ga nügücax̱ nadexü̃. 
37Rü guxü̃ma i duü̃xü̃gü rü norü ngechaü̃maxã nügü nidüerugü, rü nügü 
nidüxchinagugü, rü nügü nawixmex̱gü, rü naxchiru i témüxü̃gu nicu̱xgü. 
38Rü Cori ya Tupana rü ñanagürü: —Guxü̃ma ya Moáanearü ĩxarü 
doxétügüwa rü guxü̃ma ga namagüwa rü ngẽma nüxü̃ ixĩnüxü̃ rü ngechaü̃ rü 
axuxicatama nixĩ. Erü choma rü íxraxü̃gu chanapo ya Moáanearü ĩanegü 
ñoma wüxi i tüxü̃ i taxuwama mexü̃gu ipogüxü̃rüxü̃. Rü choma ya Cori ya 
Tupana nixĩ i ngẽma ñachaxü̃ ==ñanagürü 
39¡Rü poraãcü naxcax̱ pexauxe i Moáarü naane! Rü taxü̃ i muü̃wa nangẽxma 
erü norü ãnemaxã tüxna naxãcax̱wex̱mare. Rü Moáane i ñu̱xma rü wüxi i 
ãũãchixü̃ nixĩ, rü wüxi i cugüruxü̃ nixĩ, rü wüxi i baixãchixẽẽruxü̃ nixĩ naxcax̱ 
i guxü̃ma i ngẽma togü i nachixü̃anegü i nüxna ngaicamagüxü̃. 
40Rü nüma ya Cori ya Tupana rü ñanagürü: —Ngẽma Moáanearü uanügü rü 
naxcax̱ ínayaxüãchi ñoma wüxi i ĩyü rü naeü̃cax̱ nagoxü̃rüxü̃. 
41Rü Moáanearü ĩanegü rü norü poxeguruü̃gü rü ngẽma uanügümex̱ẽgu tá 
nayi. Rü ngẽma ngunexü̃gu rü Moáanearü churaragü rü tá norü muü̃maxã 
nidu̱xrue ñoma wüxi i ngexe i íxraxacüxchaü̃xü̃rüxü̃. 
42Rü Moá rü tá inarüxo nax wüxi i nachixü̃ane yixĩxü̃, yerü chomaxã 
narüxuanü. 
43Rü ngẽmacax̱ i choma ya Cori ya Tupana rü ñachagürü: “Moáanearü 
duü̃xü̃gü rü ñoma naixnecücüãx̱ i naeü̃gü i cuenetanüxü̃ nawe 
ingẽxü̃tanüxü̃rüxü̃ tá nixĩgü. Rü ñoma naeü̃gü i ãxmaxü̃gu rüex̱na yütagu 
nguxü̃rüxü̃ tá nixĩgü”, ñanagürü ya Cori ya Tupana. 
44Rü yíxema cuenetanüxü̃chax̱wa ñaxe rü tá ãxmaxü̃gu tingucuchi. Rü 
yíxema ãxmaxü̃wa ixũxũxe rü tá yütagu tangu. Erü choma ya Cori ya Tupana 

rü tá Moáanecax̱ íchananguxẽxẽ i norü poxcu. Rü choma ya Cori ya Tupana 
nixĩ i ngẽma ñachaxü̃. 
45Rü ñuxre i Moáanecüãx̱gü i marü turaexü̃ rü tá ĩane ya Ebóü̃cax̱ nibuxmü 
nax ngẽxma yanacu̱xgüxü̃cax̱. Natürü yima ĩane ya ãẽx̱gacü ya Chióü̃arü ĩane 
ya Ebóü̃ rü nixa. Rü ngẽma üxüema rü nixũchigü rü nayaxaxẽxẽ ya 
Moáanearü max̱pǘnegü rü nacatügü i ngẽma duü̃xü̃gü i Tupanamaxã nuexü̃. 
46Pa Moátanüxü̃x, wüxi i ngechaü̃ nixĩ i pexcax̱, erü pema i tupananeta i 
Quemóxarü duü̃xü̃güx nax pixĩgüxü̃ rü marü pexü̃ nadai. Rü penegü rü 
pexacügü rü to i nachixü̃anewa nagagü. 
47Natürü wüxi i ngunexü̃ rü tá Moátanüxü̃güxü̃ charüngü̃xẽẽxü̃ rü 
nachixü̃anecax̱ tá chanawoeguxẽxẽ. Rü choma ya Cori ya Tupana nixĩ i 
ngẽma ñachaxü̃ ==ñanagürü. Rü nua nixĩ i yacuáxü̃ i ore i Yeremía nüxü̃ 
ixuxü̃ i Moáanearü poxcuchiga. 

Yeremía 49 

Ore i Amóü̃chiga 

1Ñaa nixĩ i Cori ya Tupanaarü ore i Amóü̃chiga. Rü yema Gáxarü naane, rü 
Iraétanüxü̃arüchirex̱ nixĩ, natürü yema Iraétanüxü̃ rü tama chauga naxĩnüe. 
Rü ngẽmacax̱ i ngẽma naane rü ñu̱xma naxmex̱wa nangẽxma i ngẽma 
Amóü̃tanüxü̃ i tupananeta i Milcóü̃xü̃ icuax̱üü̃güxü̃. 
2Rü nüma ya Cori ya Tupana rü ñanagürü: —Rü nawa tá nangu i ngunexü̃ 
nax yima Amóü̃tanüxü̃arü ĩane ya Rabáwa tá norü duü̃xü̃güxü̃ nüxü̃ 
chaxĩnüexẽẽxü̃ nax tagaãcü daimaxã aita naxüexü̃ i norü uanügü. Rü yima 
ĩane rü nachitaxü̃xica tá ngéma nayaxü. Rü ngẽma nachixü̃anearü ĩanegü rü 
tá ínagu. Rü ngẽxguma i ngẽma Iraétanüxü̃ rü wena tá nanayauxgü ya yima 
norü ĩanegü. Rü choma ya Cori ya Tupana nixĩ i nüxü̃ chixuxü̃ i ngẽma 
==ñanagürü. 
3Rü ñanagürü ta: —¡Naxaxu Pa Ĩane ya Ebóü̃x! Erü yima ĩane ya Ái rü marü 
nagu napogüe. ¡Pexauxe, Pa Ngexü̃güx i Rabácüãx̱! ¡Rü ngechaü̃chirugu 
picu̱xgü! ¡Rü perü ngechaü̃maxã pegüremügu pecüxgüe! ¡Rü nu ne penaxü 

ñoma wüxi i ãũãẽxü̃rüxü̃! Erü ngẽma perü tupananeta rü to i nachixü̃anewa 
nanangegü wüxigu namaxã i norü chacherdótegü rü ngẽma duü̃xü̃gü i 
tachigagüxü̃. 
4Rü pemax, Pa Amóü̃tanüxü̃x, rü pegü picuax̱üü̃gü namaxã i ngẽma perü 
metachinüanexü̃gü i nanetü nawa mea rüxügüxü̃. Rü ngẽma muxü̃ i perü 
ngẽmaxü̃gügu peyaxõgü. Rü nagu perüxĩnüe nax tagutáma texé pexcax̱ 
íyaxüãchixü̃. 
5Rü dücax rü choma rü guxü̃watama pexcax̱ íchananguxẽxẽ i muü̃. Rü choma 
ya Cori ya Tupana ya Guxãétüwa Ngẽxmacü rü ngẽma ñachagürü. Rü 
wüxichigü i pema rü pema ípenaxwax̱exü̃wa tá pibuxmü. Rü taxúetama wena 
pexü̃ tangutaquex̱exẽxẽ. 
6Natürü ngẽmawena rü tá Amóü̃tanüxü̃xü̃ charüngü̃xẽxẽxü̃ nax 
nawoeguxü̃cax̱. Rü choma ya Cori ya Tupana nixĩ i ngẽma ñachaxü̃ 
==ñanagürü. 

Ore i Edóü̃anechiga 

7Ñaa nixĩ i Cori ya Tupana ya Guxãétüwa Ngẽxmacüarü ore nachiga i 
Edóü̃ane. Rü ñanagürü: —Yima ĩane ya Temáü̃wa rü marü nataxuma i 
duü̃xü̃gü i aixcüma nüxü̃ cuax̱üchixü̃. Rü ngẽma nüxü̃ cuáxüra rü tama nüxü̃ 
nacuax̱ i tax̱acü tá naxügüxü̃. Rü Temáü̃wa nataxuma i duü̃xü̃gü i aixcüma 
nüxü̃ cuáxü̃ nax naxucu̱xẽãxü̃ i duü̃xü̃gü. 
8Pemax, Pa Ĩane ya Dedáü̃cüãx̱, ¡pibuxmü nax ãxmaxü̃gügu pegü 
peyarücu̱xgüxü̃cax̱! Erü tá chanapoxcu i guxü̃ma i Edóü̃anecüãx̱gü i 
Echaútanüxü̃ ixĩgüxü̃. Rü marü nawa nangu i ngẽma ngunexü̃ i nagu tá 
chanapoxcuxü̃. 
9Rü ngẽxguma nabuxgüãgu i úbagü rü ngéma nayaxügüxẽxẽ i ñuxre i 
úbayax̱agü. Rü ngẽxguma chütacü ngéma naxĩxgu i ngĩ ̃́tax̱agüxü̃ rü tama 
guxü̃ma i ngẽma úbagücax̱ nangĩx̱gü. Rü naxcax̱ nangĩgü i ngẽma 
nanaxwax̱egüxü̃xicatama. 

10Natürü i chomax rü ngẽxguma Echaútanüxü̃xü̃ chapoxcugu rü taxũtáma 
ngéma chayaxüxẽxẽ. Rü tá nüxü̃ ichayangau i norü cu̱xchicagü rü taxúetama 
chau̱̱xchax̱wa iticu̱x. Rü naxacügü rü natanüxü̃ rü ngẽma napatagüarü 
ngaicamagu pegüxü̃ rü guxü̃táma nayue. Rü bai i wüxi tá ínayaxü i tá ñaxü̃: 
11“¡Choxna namugü i curü taxcutagü nax choma nüxna chadauxü̃cax̱! Rü 
choma rü tá nüxna chadau i ngẽma curü yutegüxü̃”, ñaxü̃. 
12Erü choma ya Cori ya Tupana rü ñachagürü: “Nayexma ga duü̃xü̃gü ga tama 
poxcu namaxã chaxueguxü̃ natürü tá napoxcueama. ¿Rü ñuxãcü nagu 
perüxĩnüe nax ngẽma poxcuxchax̱wa tá pibuxmüxü̃? Rü pemaxã nüxü̃ chixu 
rü aixcüma tá pepoxcue. 
13Choma ya Cori ya Tupana rü chauégagu pemaxã nüxü̃ chixu rü yima perü 
ĩane ya Bochrá rü wüxi i chianexü̃ tá nixĩ rü nachitaü̃ica tá ínayaxü. Rü 
ngẽma togü i nachixü̃anecüãx̱ i duü̃xü̃gü rü chixri yima ĩanechiga tá 
nidexagü, rü tá namaxã nabai̱x̱ãchie, rü tá nüxü̃ nacugüe. Rü yima ĩane rü tá 
nangeãcumare. Rü guxü̃nema ya yima naigü ya Edóü̃anearü ĩanegü rü 
guxü̃gutáma nachitaü̃ica ínayaxü” ==ñanagürü. 
14Marü chauxü̃tawa nangu ga Cori ya Tupanaarü ore ga ñaxü̃: —Wüxi i 
orearü ngeruxü̃ rü tá guxü̃ i nachixü̃anegümaxã nüxü̃ nixuchigü i ore i ñaxü̃: 
“¡Pegümaxã pengutaquex̱egü nax Edóü̃anecax̱ ípeyaxüãchixü̃cax̱! ¡Pegü 
pimexẽxẽgü nax Edóü̃maxã pegü pedaixü̃cax̱! ñaxü̃. 
15Pa Edóü̃x, cuma tá nixĩ i guxü̃ i nachixü̃anegütanüwa cuturaxü̃. Rü tá cuxü̃ 
nacugüe rü tá cuxchi naxaie i duü̃xü̃gü. 
16Cuma rü cugü quicuax̱üxü̃ namaxã i curü pora i namaxã cunamuü̃xẽxẽ i 
ngẽma togü i nachixü̃anegü. Rü nutagüarü ãxmaxü̃güwa pemaxẽ ya 
max̱pǘnegüarü ngüchitaeruxü̃güwa. Natürü woo ñoma ĩyürüxü̃ 
ngüchitaeruxü̃gügu pexü̃̃́ nangẽxmagügu i pechica, rü choma rü ngéma tá 
pexü̃ ícharüxĩgüxẽxẽama. Rü choma ya Cori ya Tupana nixĩ i ngẽma 
ñachaxü̃” ==ñanagürü. 

17Rü ñanagürü ta: —Ngẽxguma nagu napogüegu ya Edóü̃anearü ĩanegü rü 
duü̃xü̃gü rü tá poraãcü nabai̱x̱ãchie. Rü guxãma ya yíxema ngéma üpetüxe 
rü tá tabai̱x̱ãchi i ngẽxguma nüxü̃ tadaugügu i ngẽma norü poxcu. 
18Rü yexgumarüxü̃ nax iyanaxoxü̃ ga Chodóma, rü Gomóra, rü guxü̃nema ga 
guma ĩanegü ga nüxna ngaicamagüne, rü ngẽxgumarüxü̃ tá ta nixĩ ya 
Edóü̃arü ĩanegü nax inayanaxogüxü̃. Rü tagutáma texé ngéma tamaxẽ rü bai 
ngéma taxüpetü. Rü choma ya Cori ya Tupana nixĩ i ngẽma ñachaxü̃. 
19Rü ngürüãchi tá ngéma changu ñoma wüxi i leóü̃ i natü i Yudáü̃arü 
naixnecüwa igoxochixü̃ nax maxẽnecüwa naeü̃na yuxuxü̃rüxü̃. Rü 
ngẽxgumarüxü̃ tá namaxã chanaxü i Edóü̃anecüãx̱gü, rü nachixü̃anewa tá 
chayabuxmüxẽxẽ. Rü ngéma tá nüxü̃ chaxuneta i ngẽma ãẽx̱gacü i choma 
chanaxwax̱exü̃ nax ngẽma naanemaxã inacuáxü̃cax̱. ¿Rü texé chomaxã 
tawüxigu? ¿Rü texé tá chomaxã tügü tadaixchaü̃? ¿Rü tax̱acürü dauruxü̃ tá 
chopex̱ewa nügü ínapoxü̃? 
20¡Íperüxĩnü i ngẽma poxcu i Edóü̃anecax̱ nagu charüxĩnüxü̃, rü ngẽma 
guxchaxü̃ i Temáü̃arü duü̃xü̃gücax̱ íchamexẽẽxü̃! Rü woo naxacügü i íxraxü̃ 
rü norü uanügü tá nachixü̃anewa nanagagü. Rü Edóü̃anearü ĩanegü rü tá 
nagu napogüe. 
21Rü ngẽxguma Edóü̃ norü uanügümaxã nügü nadaixgu, rü norü uanügü 
nüxü̃ rüporamaegügu, rü tá natagatanüxü̃chi, rü ngẽmacax̱ tá nidu̱xruane. 
Rü ngẽma duü̃xü̃gü rü tá aita naxüe rü ngü̃xẽẽcax̱ ínacagü. Rü ngẽma nax 
aita naxüexü̃ rü tá nüxü̃ naxĩnüe ñu̱xmata Már ya Dauchíüxü̃wa nangu. 
22Rü Edóü̃anearü uanügü rü ĩane ya Bochrácax̱ tá ínayaxüãchi ñoma wüxi i 
ĩyü rü naeü̃cax̱ inagoxü̃rüxü̃. Rü Edóü̃arü churaragü rü tá norü muü̃maxã 
nidu̱xrue ñoma wüxi ya ngexe ya íxraxacüxerüxü̃ ==ñanagürü. 

Ore i Damácuchiga 

23Rü ñanagürü ta: —Ñaa nixĩ i ore i Damácucax̱ ixĩxü̃. Rü yima ĩanegü ga 
Amá rü Arpáx rü naxoegaãẽgü, erü nachiga marü nüxna nangu i ore i 
chixexü̃. Rü poraãcü namuü̃e rü tama nataãẽgü. 

24Rü Damácu rü inayanguãxẽ rü ínamemaregü nax naxĩgüxü̃. Rü poraãcü 
namuü̃e, rü naxoegaãxẽ, rü poraãcü ngúxü̃ ningẽgü ñoma wüxi i ngexü̃ i 
íxraxacüchaü̃xü̃rüxü̃. 
25Rü yima ĩane ya Damácu ya tachigane ga noxri taãẽgu imaxü̃ne, rü ñu̱xma 
ngéma natax̱mare rü nangeãcu. 
26Rü ngẽxguma norü ngunexü̃wa nanguxgu nax norü uanügü tá nadai̱x̱ü̃, rü 
norü ngextü̱xücügü rü namawa tá ninuagümare rü guxü̃ma i ngẽma norü 
churaragü rü tá nayue. Rü choma ya Cori ya Tupana nixĩ i ngẽma ñachaxü̃. 
27Rü choma rü tá nawa chanangixichi i Damácuarü poxeguxü̃tápü̱xgü. Rü 
ngẽma üxü rü tá nayagu i ãẽx̱gacü i Ben-adáxarü ãẽx̱gacüpatagü 
==ñanagürü. 

Ore i Quedáxchiga rü Achóxchiga 

28Ñaa nixĩ i Cori ya Tupanaarü ore nachiga i Quedáxtanüxü̃ rü 
Achóxtanüxü̃arü ãẽx̱gacügü ga Nabucudonochó ya Babiróniaanearü ãẽx̱gacü 
nüxü̃ rüporamaexü̃. Rü nüma ya Cori ya Tupana rü Nabucudonochóxü̃ 
ñanagürü: —¡Inaxũãchi rü naxcax̱ íyagoõchi i ngẽma Quedáxtanüxü̃ i éstewa 
maxẽxü̃! ¡Rü nadai! 
29¡Rü nüxna napuxü̃ ya napatagü ya naxchirunaxcax̱, rü norü carnérugü, rü 
guxü̃ma i napataarü ngẽmaxü̃gü! ¡Rü nüxna napuxü̃ i norü caméyugü! ¡Rü 
tagaãcü aita pexügü rü ñaperügügü: “Guxü̃wama nangẽxma i ãũcümaxü̃ rü 
muü̃”, ñaperügügü! 
30Rü pemax, Pa Achóxcüãx̱güx, ¡pibuxmü nax pegü peyarücu̱xgüxü̃cax̱! Rü 
choma ya Cori ya Tupana nixĩ i pemaxã nüxü̃ chixu i ngẽma. Erü 
Nabucudonochó ya Babiróniaanearü ãẽx̱gacü rü nagu narüxĩnü nax pexcax̱ 
íyagoõchixü̃. 
31Rü Cori ya Tupana rü ñanagürü: “¡Naxcax̱ ipexĩãchi i ngẽma duü̃xü̃gü i 
nagu rüxĩnüexü̃ nax taxuxü̃táma tax̱acü nüxü̃ ngupetüxü̃! Rü ngẽma norü 
ĩanearü poeguxü̃ rü nataxuma i norü ĩãx̱gü rü nataxuma i norü tairuü̃gü. Rü 
ngẽma duü̃xü̃gü rü nüxicatama chianexü̃wa namaxẽ. 

32¡Rü naxcax̱ pengĩ ̃́e i norü caméyugü rü guxü̃ma i norü wocagü! Rü choma 
rü guxü̃ i nachixü̃anegügu tá chanawoone i ngẽma duü̃xü̃gü i nügü 
idücatügüxü̃. Rü tá naxcax̱ íchananguxẽxẽ i taxü̃ i guxchaxü̃gü i guxü̃ i 
nachixü̃anegüwa ne ĩxü̃. Rü choma ya Cori ya Tupana nixĩ i ngẽma ñachaxü̃. 
33Rü ngẽma Achóxtanüxü̃arü naane rü guxü̃gutáma chianexü̃ tá nixĩ rü 
ngéma tá namaxẽ i dauxchitacüãx̱ i airugü. Rü tagutáma texé wena nawa 
tamaxü̃ i ngẽma naane, rü bai i texé ngéma taxüpetümare” ==ñanagürü. 

Ore i Eráü̃chiga 

34Rü yexguma Chedequía inaxügügu nax Yudáanearü ãẽx̱gacü yaxĩxü̃ rü Cori 
ya Tupana Yeremíamaxã nüxü̃ nixu i ñaa ore i Eráü̃chiga. Rü ñanagürü nüxü̃: 
35—Choma ya Cori ya Tupana ya Guxãxétüwa Ngẽxmaxe rü ñachagürü: 
“Choma rü tá chayabüyegü i Eráü̃arü würagü i naxne i meama nüxü̃ 
nacuax̱güxü̃ nax namaxã nadaietaxü̃. 
36Rü Eráü̃arü duü̃xü̃gücax̱ tá íchanangugüxẽxẽ i norü uanügü i ñoma 
buanecügü ya guxü̃cüwawa ne ĩcürüxü̃. Rü ngẽmaãcü guxü̃ i 
nachixü̃anegügu tá chanawoonexẽxẽ i ngẽma Eráü̃tanüxü̃. Rü ngẽmaãcü 
guxü̃ i nachixü̃anegu tá nawoonemare. 
37Rü choma rü tá norü muü̃maxã chayadu̱xruexẽxẽ i ngẽma Eráü̃tanüxü̃ 
napex̱ewa i norü uanügü i nadaixchaü̃xü̃. Rü chorü numaxã tá naxcax̱ 
íchananguxẽxẽ i taxü̃ i guxchaxü̃gü. Rü ngẽma Eráü̃tanüxü̃cax̱ tá 
íchananguxẽxẽ i dai ñu̱xmatáta nagú i ngẽma duü̃xü̃gü. Rü choma ya Cori ya 
Tupana nixĩ i ngẽma ñachaxü̃. 
38Rü Eráü̃anegu tá chanaxǘ i chorü toruxü̃ rü tá chanayuexẽxẽ i norü ãẽx̱gacü 
rü norü ngü̃xẽẽruü̃gü. Rü choma ya Cori ya Tupana nixĩ i ngẽma ñachaxü̃. 
39Natürü wüxi i ngunexü̃gu rü tá nüxü̃ charüngü̃xẽxẽ i ngẽma Eráü̃tanüxü̃ 
nax nachixü̃anecax̱ nawoeguxü̃cax̱. Rü choma ya Cori ya Tupana nixĩ i ngẽma 
ñachaxü̃” ==ñanagürü. 

Yeremía 50 

Norü uanügü tá Babiróniaanexü̃ narüporamae 

1Ñaa nixĩ i Cori ya Tupanaarü ore i Yeremíawa nüxü̃ yaxuxü̃ nachiga i 
Cadéugü i Babiróniacüãx̱. 
2Rü ñanagürü i ngẽma ore: —¡Guxü̃ma i ngẽma togü i nachixü̃anecüãx̱maxã 
nüxü̃ ixu i ñaa ore nax mea nüxü̃ nacuax̱güxü̃cax̱! ¡Rü nawex̱nagü i ngẽma 
orearü cuax̱ruxü̃ ya wonera! ¡Rü taxṹ i peyacúxü̃ i ngẽma ore! ¡Rü ñapegügü: 
“Babirónia rü marü norü uanügümex̱ẽgu nangu! Rü ngẽma norü uanügü rü 
nüxü̃ nacugüe i Babiróniaanearü tupananeta i Béx. Rü ngẽma tupananeta i 
Mardúx rü poraãcü namuü̃. Rü ngẽma uanügü rü nüxü̃ nacugüe i guxü̃ma i 
Babiróniaanearü tupananetachicünax̱ãgü i ñu̱xma ãũcümaxü̃wa 
ngẽxmagüxü̃. 
3Erü nórtewaama tá ne naxĩ i wüxi i nachixü̃anearü churaragü. Rü tá 
chianexü̃xü̃ nayangucuchixẽxẽ ya yima ĩane ya Babirónia. Rü taxúetama 
nawa tamaxẽ rü bai i duü̃xü̃gü rü bai i naeü̃gü. Rü guxü̃táma nüxna naxĩgü” 
==ñanagürü. 

Iraétanüxü̃ rü tá Yerucharéü̃ca̱x nawoegu 

4Rü Cori ya Tupana rü ñanagürü: —Ngẽxguma Babirónia norü 
uanügümex̱ẽgu nanguxgu, rü ngẽma Iraéanecüãx̱gü rü ngẽma 
Yudáanecüãx̱gü rü norü naanecax̱ tá auxãcü nawoegu, rü tá chau̱̱xcax̱ 
nadaugü i choma nax norü Cori ya Tupana chixĩxü̃. 
5Rü tá naxcax̱ ínacagü i nama i Chióü̃wa daxü̃. Rü ngẽxguma ngéma 
nangugügu rü ñanagürügü tá: “¡Ngĩxã Cori ya Tupanacax̱ tangutaquex̱egü 
nax namaxã naxügüxü̃cax̱ i wüxi i uneta i tagutáma nüxü̃ rüngü̃maexü̃!” 
ñanagürügü tá. 
6Chorü duü̃xü̃gü rü ñoma carnérugü i rütauxexü̃rüxü̃ nixĩgü. Rü norü 
dauruü̃gü rü chixri nüxna nadaugü, rü yemacax̱ máxpü̱xanexü̃gu narütauxe 
rü ínatüe. Rü düxwa nüxü̃ narüngümae ga napüxü̃ rü tama nüxü̃ nacuax̱gü 
nax ngexta nayexmaxü̃. 
7Rü yexguma yema Iraétanüxü̃xü̃ iyangaugügu ga yema norü uanügü rü 
nanadai. Rü ñanagürügü: “Tama tagagu nixĩ nax nadai̱x̱ü̃. Nümagü rü Cori 

ya Tupanapex̱ewa chixexü̃ naxügü. Rü nüxna nixĩgachitanü ya norü Tupana 
ga nüxü̃ rüngü̃xẽẽchirécü rü norü o̱xigüxü̃ rüngü̃xẽẽcü”, ñanagürügü. 
8¡Nüxna pexĩgü i Babiróniaane! ¡Nüxna pexĩgü i ngẽma Cadéugüchixü̃ane! 
¡Rü paxãma ipexĩ ñoma chíbugü i iyatüxü̃gü carnérugüpex̱egu ĩxü̃rüxü̃! 
9Rü choma rü tá chanangutaquex̱exẽxẽ i ñuxre i nachixü̃anegü i poraxü̃ i 
nórtewa ngẽxmagüxü̃. Rü nümagü rü wüxigu tá Babiróniacax̱ ínayaxüãchi. 
Rü tá nügü namexẽẽgü rü tá Babiróniaxü̃ narüporamae. Rü norü churaragü 
rü nimexchinüxü̃chi rü yima naxnegü rü tama ngextámare naña. 
10Rü tá nanade i guxü̃ma i ngẽma Cadéugüarü ngẽmaxü̃gü ñu̱xmata nüxü̃̃́ 
yangu i ngẽma nanaxwax̱exü̃. Rü choma ya Cori ya Tupana nixĩ i ngẽma 
ñachaxü̃. 

Babirónia rü norü uanügüme̱xẽgu nangu 

11Rü pema, Pa Cadéugüx, rü yexguma chorü duü̃xü̃güarü yemaxü̃gü pinaxgu 
rü poraãcü petaãẽgü. Rü ñoma wocaxacü i mecü ya maxẽnecüwa 
yuxnagüxü̃rüxü̃ petaãẽgü. Rü ñoma cowarugürüxü̃ petagagü. 
12Natürü pechixü̃ane i nagu pebuexü̃ rü poraãcü tá naxãnee. Rü guxü̃ma i 
togü i nachixü̃anegüarü yexera tá nachixe. Rü perü ĩane rü wüxi i chianexü̃ 
i taxúema nawa maxẽxü̃ tá nixĩ. 
13Erü choma rü chorü numaxã tá chanangeãcuxẽxẽ ya yima ĩane rü nachica 
rü wüxi i chianexü̃ tá nixĩ. Rü guxãma ya yíxema ngéma üpetüxe rü tá 
tabai̱x̱ãchi rü tá nüxü̃ tacugüe i ngẽxguma nüxü̃ tadaugügu ya yima ĩanearü 
poxcu. 
14Pa Babiróniaanearü Uanügüx ya Würamaxã Ãxnegüxü̃x, ¡Pegü ipinu rü 
nüxü̃ ípechomaeguãchi ya Babirónia! ¡Rü yima ĩanegu penamaxgü ya 
guxü̃nema ya pexnegü! Yerü guma ĩane rü chopex̱ewa taxü̃ ga chixexü̃ naxü. 
15¡Rü norü guxü̃cüwawa ya yima ĩane ya Babirónia rü daimaxã tagaãcü aita 
pexüe! Rü nüma i Babiróniacüãx̱ rü marü pexmex̱gu nayi. Rü norü 
poxü̃chicaxü̃gü rü marü niwax̱gü. Rü norü ĩanearü poxeguxü̃tápü̱xgü rü ta 

rü niwax̱gü. Rü ngẽma nixĩ i chorü numaxã namaxã chaxüxü̃. ¡Rü yema 
Babirónia togü ga nachixü̃anegümaxã naxüxü̃rüxü̃ namaxã penaxü̱x i pema! 
16Rü taxuxü̃táma Babiróniawa peyaxǘxẽxẽ i ngẽma duü̃xü̃gü i ngẽxma 
toegüxü̃ rü nabuxgüxü̃ i nanetüarü o. Rü ngẽma ngéma ngẽxmagüxü̃ i togü i 
nachixü̃anecüãx̱gü, rü ngẽxguma nüxü̃ nadaugügu i ngẽma dai rü tá nibuxmü 
nax wüxichigü nachixü̃anecax̱ nawoeguxü̃cax̱. 

Iraétanüxü̃ rü tá nachixü̃aneca̱x nawoegu 

17Ngẽma Iraétanüxü̃ rü ñoma wüxi i carnéru i rütaxuxü̃ i leóü̃gü nawe 
ingẽxü̃tanüxü̃rüxü̃ nixĩgü. Rü noxri rü yema Achíriaanearü ãẽx̱gacü nanadai. 
Rü yemawena rü Babiróniaanearü ãẽx̱gacü ga Nabucudonochó rü nanadai ga 
yema duü̃xü̃gü ga yéma yaxǘgüxü̃. 
18Rü ngẽmacax̱ i choma ya Cori ya Guxãétüwa Ngẽxmacü ya Iraétanüxü̃arü 
Tupana rü ñachagürü: “Choma rü tá chanapoxcu i Babiróniaanearü ãẽx̱gacü 
rü nachixü̃ane, yema Achíriaanearü ãẽx̱gacüxü̃ chapoxcuxü̃rüxü̃. 
19Rü choma rü nachixü̃anecax̱ tá chanawoeguxẽxẽ i ngẽma Iraétanüxü̃. Rü 
Carméruwa, rü Bacháü̃wa, rü Efraíü̃arü naane i max̱pǘxanexü̃wa, rü 
Garaáxanewa tá mea nachibüe”, ñachagürü. 
20Rü choma ya Cori ya Tupana rü ñachagürü: “Ngẽxguma ngẽma 
Iraéanecüãx̱gü rü Yudáanecüãx̱gü woeguxgu, rü yema duü̃xü̃gü ga maxẽãcü 
yéma íyaxügüxü̃ rü choma rü tá nüxü̃̃́ nüxü̃ charüngüma i norü chixexü̃gü. 
Rü ngẽmaãcü i nümagü rü tá nawa ínanguxü̃ i norü chixexü̃gü rü norü 
pecadugü ga naxügüxü̃”, ñachagürü. 
21Pemax, Pa Babiróniaanearü Uanügüx, ¡naxcax̱ ípeyaxüãchi i Merataíü̃ane 
rü ngẽma Pecóxtanüxü̃! ¡Nawe pingẽxü̃tanü rü penadai i guxü̃ma! 
¡Peyangu̱xẽxẽ i guxü̃ma i ngẽma pemaxã nüxü̃ chixuxü̃! Rü choma ya Cori 
ya Tupana nixĩ i pemaxã nüxü̃ chixuxü̃ i ngẽma. 
22Rü Babiróniaanewa nüxü̃ taxĩnü nax tagaãcü aita naxüexü̃ i ngẽma 
churaragü i nügü daixü̃. Rü ngẽxguma yima ĩanegu napogüegu nüxü̃ taxĩnü 
nax naxãũgaxüchixü̃. 

23Babirónia rü ñoma wüxi i martíyurüxü̃ nixĩ naxcax̱ i guxü̃ma i 
nachixü̃anegü i ñoma i naanewa ngẽxmagüxü̃, natürü Babirónia ga noxri 
martíyurüxü̃ ixĩxü̃ rü ñu̱xma rü marü nagu napogüe rü natüchixicatama 
ínayaxü. Rü ngẽma togü i nachixü̃anegü rü poraãcü nabai̱x̱ãchi i ngẽxguma 
nüxü̃ nadaugügu i ngẽma taxü̃ i guxchaxü̃ i Babiróniacax̱ ínguxü̃. 
24Pa Babiróniax, cumatama cugüpex̱egu cunaxǘ ya wüxi ya yüta, natürü nüxü̃ 
icurüngüma rü ngẽmacax̱ cumatama nagu cungu. Rü ñu̱xma rü marü taxü̃ i 
guxchaxü̃wa cungexma, yerü Cori ya Tupanamaxã curüxuanü. 
25Rü nüma ya Cori ya Tupana rü marü nayawáxna ya yima ĩpata ya nagu 
nanuxü̃ne ya naxnegü. Rü norü numaxã nanade ya yima naxnegü i 
duü̃xü̃güxü̃ namaxã nadai̱x̱ü̃ne. Erü nüma ya Cori ya Tupana ya Guxãétüwa 
Ngẽxmacü rü aixcüma tá nayanguxẽxẽ i ngẽma poxcu i namaxã naxueguxü̃ i 
nachixü̃ane i ngẽma Cadéugü. 
26¡Pema, Pa Babiróniaanearü Uanügüx, norü guxü̃cüwawa yima ĩanecax̱ 
ípeyaxüãchi! ¡Rü peyawaxnagü ya norü trigupataü̃gü! ¡Rü nügüétügu 
penawogü i naxü̃negü i ngẽma yuexü̃! ¡Rü nagu pepogüe ya yima ĩane! ¡Rü 
bai i wüxi i norü duü̃xü̃gü tá ípeyaxüxẽxẽ! ¡Rü guxü̃táma pedai! 
27¡Penadai i guxü̃ma i Babiróniaanearü churaragü! ¡Daichicawa penamugü! 
Rü wüxi i taxü̃ i ngechaü̃ nixĩ i naxcax̱ i ngẽma duü̃xü̃gü. Marü nawa nangu 
i norü ngunexü̃ rü norü ora nax napoxcuexü̃ ==ñanagürü. 
28Rü ngẽma duü̃xü̃gü i Babiróniawa buxmüxü̃ rü Chióü̃wa ngugüxü̃, rü nüxü̃ 
nixugüe nax aixcüma tórü Cori ya Tupana napoxcuexü̃ i ngẽma 
Babiróniacüãx̱ naxcax̱ ga yema chixexü̃ ga Tupanapata ga taxü̃nemaxã 
naxügüxü̃. 
29Rü Cori ya Tupana rü ñanagürü: —¡Naxcax̱ pengẽma i guxü̃ma i ngẽma 
churaragü i würaã̃́xü̃ nax Babiróniacax̱ íyaxü̃ãchixü̃cax̱! ¡Rü nüxü̃ 
ínachomaeguãchi ya yima ĩane nax taxuxü̃ma iñaxü̃cax̱! ¡Ngẽma nixĩ i norü 
natanü naxcax̱ ga yema chixexü̃ ga naxügüxü̃! ¡Rü yema nümagü naigü ga 
ĩanegümaxã naxügüxü̃rüxü̃ namaxã penaxü i ngẽma Babiróniacüãx̱! Yerü 

nügü ínarüporae nax chomaxã nanuexü̃ i choma nax Cori ya Iraétanüxü̃arü 
Tupana ya üünecü nax chixĩxü̃. 
30Rü ngẽmagagu i norü ngextü̱xüxü̃gü rü yima ĩanearü namagügu nayue, rü 
guxü̃ma i norü churaragü rü ngẽmatama ngunexü̃gu nayue. Rü choma ya 
Cori ya Tupana nixĩ i ngẽma ñachaxü̃ ==ñanagürü. 
31Rü nüma ya Cori ya Tupana ya Guxãétüwa Ngẽxmacü rü ñanagürü: —Pema 
nax pegü íperüporaexü̃ nax chomaxã penuexü̃, rü choma rü marü pemaxã 
charüxuanü. Rü marü nawa nangu i ngunexü̃ rü ora nax pexü̃ chapoxcuexü̃. 
32Pa Duü̃xü̃gü nax Pegü Íperüporaexü̃ rü Chomaxã Penuexü̃x, rü tá 
peyarüpucutügümare rü ngẽxma peyayi, rü taxúetama i texé pexü̃ 
itachigüxẽxẽ. Rü tá nawa chanangixichi ya guxü̃nema ya perü ĩanegü rü 
ngẽma üxüema rü tá nayagu i guxü̃ma i perü ĩanecüwawa ==ñanagürü. 
33Nüma ya Cori ya Tupana ya Guxãétüwa Ngẽxmacü rü ñanagürü: —Ngẽma 
Iraéanecüãx̱gü rü ngẽma Yudáanecüãx̱gü rü guxchaxü̃wa nangẽxmagü erü 
togü i nachixü̃anegümex̱ẽwa nangẽxmagü rü ngúxü̃ ningẽgü. Rü norü 
uanügü rü nayagagü rü tama ínananguxü̃xẽẽchaü̃. 
34Natürü yima perü nguxü̃xẽẽruxü̃ rü napora. Rü naéga rü Cori ya Tupana ya 
Guxãétüwa Ngẽxmacü nixĩ. Rü nüma tá nixĩ i pemaxã inacuáxü̃ rü tá pexü̃ 
narüngü̃xẽxẽ nax nataxuxü̃ma i guxchaxü̃ i pechixü̃anewa. Natürü tá muü̃ 
naxcax̱ ínanguxẽxẽ i ngẽma Babiróniacüãx̱ ==ñanagürü. 
35Rü nüma ya Cori ya Tupana rü ñanagürü: —Pa Babiróniaanearü Uanügüx, 
¡nagu pepogüe ya yima ĩane ya Babirónia rü penadai i norü duü̃xü̃gü rü norü 
ãẽx̱gacügü rü ngẽma norü duü̃xü̃gü i cuax̱ nüxü̃̃́ ngẽmagüxü̃! 
36-37¡Rü penadai i ngẽma Babiróniaanearü orearü uruü̃güneta i ãũãẽgüxü̃! ¡Rü 
penadai i ngẽma norü churaragü i muü̃maxã idu̱xruxexü̃! ¡Rü penadai i 
ngẽma norü cowarugü! ¡Rü nagu pepogüe ya norü carugü! ¡Rü penadai i 
ngẽma churaragü i to i nachixü̃anecüãx̱ i Babiróniaarü ãẽx̱gacü nüxü̃̃́ 
ütanüxü̃ nax daiwa nüxü̃ nangü̃xẽẽgüxü̃cax̱! Rü nümagü rü ngexü̃gürüxü̃ 

poraãcü namuü̃e. ¡Rü Babiróniaanewa penade i norü diẽru rü norü 
ngẽmaxü̃gü i tatanüxü̃! 
38¡Rü penapotagü i norü natügü nax yapagüxü̃cax̱! Erü Babiróniaane rü 
namaxã nanapa i tupananetachixünax̱ãgü i poraãcü chixexü̃. Rü ngẽmagagu 
i norü duü̃xü̃gü rü naechitamare namaxẽ. 
39Rü ngẽmaãcü ya yimá ĩane ya Babiróniachicawa rü tá naixnecücüãx̱gü i 
michigü nawa namaxẽ. Rü ngéma tá namaxẽ i dauxchitacüãx̱ i airugü rü 
abetrúgü. Rü woo ñuxre ya taunecü ngupetügu rü tagutáma wena ngéma 
namaxẽ i duü̃xü̃gü. 
40Rü yima Babirónia rü ñoma Chodómarüxü̃, rü Gomórarüxü̃, rü guxü̃nema 
ga guma ĩanegü ga nüxna ngaicamagünerüxü̃ tá inarütaxu. Rü tagutáma texé 
ngéma tamaxẽ rü bai texé nachicawa taxüpetü. Rü choma ya Cori ya Tupana 
nixĩ i ngẽma ñachaxü̃ ==ñanagürü. 
41Rü ñanagürü ta: —Wüxi i nachixü̃ane i poraxü̃ i yáxü̃wa nórtewa ngẽxmaxü̃ 
rü muxü̃ma i to i nachixü̃anegüarü ãẽx̱gacügü rü nügü namexẽẽgü nax 
Babiróniacax̱ íyaxüãchixü̃. 
42Rü würagümaxã rü wocaegümaxã naxãxne. Rü nidürae rü taxúema nüxü̃̃́ 
tangechaxü̃tümüü̃gü. Rü ngẽxguma aita naxüegu rü ñoma már arü 
yuapegügarüxü̃ nixĩ nax natagaxü̃. Rü cowarugüétügu naxĩ. Rü ínamemaregü 
nax Babiróniacüãx̱maxã nügü nadai̱x̱ü̃. 
43Rü nüma ya Babiróniaanearü ãẽx̱gacü rü ngẽxguma nüxü̃ nacuáchigagu nax 
ínangugüchaxü̃xü̃ i ngẽma uanügü, rü norü muü̃maxã inayanguãxẽ rü 
naxoegaãxẽ rü poraãcü ngúxü̃ ningẽgü ñoma wüxi i ngexü̃ i 
íxraxacüchaü̃xü̃rüxü̃. 
44Rü ngürüãchi tá ngéma changu ñoma wüxi i leóü̃ i natü i Yudáü̃arü 
naixnecüwa igoxochixü̃ nax maxẽnecüwa naeü̃na yuxuxü̃rüxü̃. Rü 
ngẽxgumarüxü̃ tá namaxã chanaxü i Babiróniacüãx̱, rü nachixü̃anewa tá 
chayabuxmüxẽxẽ. Rü ngéma tá nüxü̃ chaxuneta i ngẽma ãẽx̱gacü i choma 
chanaxwax̱exü̃ nax ngẽma naanemaxã inacuáxü̃cax̱. ¿Rü texé chomaxã 

tawüxigu? ¿Rü texé tá chomaxã tügü tadaixchaü̃? ¿Rü tax̱acürü dauruxü̃ tá 
chopex̱ewa nügü ínapoxü̃? 
45¡Íperüxĩnü i ngẽma poxcu i Babiróniacax̱ nagu charüxĩnüxü̃, rü ngẽma 
guxchaxü̃ i norü duü̃xü̃gü i Cadéugücax̱ ichamexẽẽxü̃! Rü woo norü 
carnéruacügü i íxraxü̃ rü norü uanügü tá nachixü̃anewa nanagagü. Rü 
Babiróniaanearü ĩanegü rü tá nagu napogüe. 
46Rü ngẽxguma Babirónia norü uanügümex̱ẽgu nanguxgu rü tá 
natagatanüxü̃chi, rü ngẽma naane rü tá nidu̱xru. Rü ngẽma nax aita naxüexü̃ 
i ngẽma Babiróniacüãx̱ rü ñu̱xmata togü i nachixü̃anegüwa tá nangu i ngẽma 
naga ==ñanagürü. 

Yeremía 51 

Nagu napogüe i Babirónia 

1Cori ya Tupana rü ñanagürü: —Choma rü tá ngẽma Babiróniaanearü 
duü̃xü̃gü i Cadéugücax̱ ngéma chanamugü i wüxi i norü uanü i ñoma 
buanecü ya ĩanegu pogücürüxü̃ ixĩgüxü̃. 
2Rü tá chanamu i norü uanügü nax ñoma trigu i buanecüwa icueatex̱exü̃rüxü̃ 
namaxã naxügüxü̃ i ngẽma Babiróniacüãx̱. Rü tá chanadai i norü duü̃xü̃gü 
nax ngẽmaãcü nangeãcumarexü̃cax̱ i norü naane. Rü ngẽma ngunexü̃ i tá 
naxcax̱ ínanguxgu i norü guxchaxü̃, rü guxü̃cüwawa tá yima ĩanecax̱ 
ínayaxüãchi i norü uanügü. 
3¡Pa Babiróniaanearü Churaragüx, rü ngexrüma nax nüxü̃ petucunaxü̃ i perü 
würagü, rü ngexrüma nax peyaxǘcuchixü̃ i perü tüxü̃neruxü̃! Erü ngẽma 
uanüarü churaragü rü taxũtáma nüxü̃̃́ nangechaxü̃tümüxü̃gü i perü 
ngextü̱xüxü̃gü rü tá nanadai i guxü̃ma i perü churaragü. 
4Rü guxü̃ma i norü naanewa i ngẽma Cadéugü rü norü duü̃xü̃gü rü tá nayue 
rü namawa tá nanuquegü. 
5Natürü ngẽma Iraéanecüãx̱gü rü Yudáanecüãx̱gü rü woo poraãcü 
chopex̱ewa chixexü̃ naxügügu rü woo pecadumaxã napaxẽẽgüãgu i norü 

naane, natürü choma ya Cori ya Guxãétüwa Ngẽxmacü ya Iraétanüxü̃arü 
Tupana ya üünecü nax chixĩxü̃ rü tama nüxna chixũgachi. 
6¡Rü ñu̱xma nax pexü̃̃́ natauxchaxü̃ rü paxa nawa ípechoxü̃ ya Babirónia! Rü 
tama name nax Babiróniaanearü pecadugügagu peyuexü̃. Rü ñaa nixĩ i ora i 
nagu tá pexü̃ chaxütanüxü̃. Rü yema nax poraãcü chixri pemaxã inacuáxü̃ ga 
Babiróniacüãx̱ rü ngẽmaãcü tá ta chanapoxcue. 
7Rü Babirónia rü cho̱xmex̱wa rü ñoma wüxi ga copu ga úirunaxcax̱ ga 
bínumaxã ããcuxü̃rüxü̃ nixĩ. Rü Babirónia rü guxü̃ma ga yema togü ga 
nachixü̃anegüxü̃ narüporamae ñoma bínu i ngúxü̃maxã duü̃xü̃güxü̃ 
rüporamaexü̃rüxü̃. Rü guxü̃ma ga yema togü ga nachixü̃anegü rü 
Babiróniaanecüãx̱mex̱ẽwa nügü nayexmagüxẽxẽ ñoma duü̃xü̃gü i 
ngãexü̃rüxü̃. 
8Natürü Babirónia rü ngürüãchi norü uanügümex̱ẽgu tá nangu, rü nümagü 
rü tá nüxü̃ narüporamae. ¡Rü naxcax̱ pexauxe ya yima ĩane! ¡Rü nua penange 
i üxüxü̃ naxcax̱ i norü o̱xrigü rü bexmana tá naxcax̱ yataane! 
9Marü tanaxüxü̃ ya Babirónia, natürü tama naxcax̱ nitaane. ¡Rü ngĩxã nua 
tanatax̱ rü nüxna tixĩgachi! ¡Rü ngĩxã tachixü̃anecax̱ tawoegu i wüxichigü! 
Erü Babiróniaanearü poxcu rü ngẽma nax nataxüchixü̃ rü ñu̱xmata 
dauxü̃guxü̃ ga naanewa nangu rü ñu̱xmata caixanexü̃güwa nangu. 
10Rü nüma ya Cori ya Tupana rü marü taétüwa nachogü. ¡Ngĩxã Chióü̃wa 
taxĩ nax ngẽma duü̃xü̃gümaxã nüxü̃ ixuxü̃cax̱ i ngẽma taxcax̱ naxüxü̃ ya tórü 
Cori ya Tupana! 
11Nüma ya Cori ya Tupana rü nayanaxoxẽẽchaü̃ ya Babirónia. Rü ngẽmacax̱ 
naxcax̱ nangema i Médiaanearü ãẽx̱gacügü nax nümagü rü ta ngẽmagu 
naxĩnüexü̃cax̱. Rü ngẽma nixĩ i Cori ya Tupanaarü poxcu i Babiróniacax̱ 
mexẽẽxü̃ nagagu ga yema Tupanapata ga taxü̃nemaxã naxügüxü̃. 
12¡Daiarü cuax̱ruxü̃ ya wonera penawẽx̱nagü nax Babiróniaanearü ĩanearü 
poxeguxü̃tapü̱xca ípeyaxüãchixü̃cax̱! ¡Rü pegü pemuxẽxẽ i pemax nax 
pedauxü̃taegüxü̃! ¡Rü pema i dauxü̃taegüxü̃ rü pechicawa pengẽxmagü! ¡Rü 

ípeyacu̱xéxü̃gü i perü uanügü! Erü nüma ya Cori ya Tupana rü marü 
nayanguxẽxẽ i ngẽma nagu naxĩnüxü̃ rü naxunagüxü̃ naxcax̱ i ngẽma 
Babiróniacüãx̱. 
13Rü cumax, Pa Babiróniax, nax taxtücutüwa cungexmaxü̃ rü cumuarü 
ngẽmaxü̃ã̃́xü̃, rü marü cuxcax̱ ínangu nax cuyarüxoxü̃. Rü ngẽxma tá 
nayacuax̱ nax wüxi ya ĩane quixĩxü̃. 
14Rü nüma ya Cori ya Tupana ya Guxãétüwa Ngẽxmacü rü nügüégagu 
cumaxã nanaxuegu rü ñanagürü: “Pa Babiróniax, curü uanügümaxã tá 
chayapaxẽxẽ ya curü ĩane. Rü ñoma munügürüxü̃ tá namu. Rü nümagü rü tá 
tagaãcü aita naxüe i ngẽxguma cuxü̃ naporamaegügu”, ñanagürü. 

Wiyaegümaxã Tupanaxü̃ nicua̱xüü̃gü 
(Jr. 10.12-16) 

15Nüma ya Cori ya Tupana rü norü poramaxã nanaxü ga ñoma ga naane. Rü 
norü cuax̱maxã wüxiwa nanangexmaxẽxẽ. Rü yexgumarüxü̃ ta norü 
cuax̱maxã nayangeechi ga daxũguxü̃ ga naane. 
16Rü duruanexü̃maxã nanapuxẽxẽ ya pucü. Rü nüma rü yáxü̃wa 
nanaxĩnagüxẽxẽ i caixanexü̃gü. Rü pucüétüwa nayabai̱x̱bex̱ẽxẽ ya ãẽmacügü. 
Rü ngẽma namaxã ínanguxü̃xü̃wa ne nanaxũxẽxẽ ya buanecü. 
17Rü guxü̃ma i duü̃xü̃gü rü nangeãẽgümare rü naechitamare namaxẽ. Rü 
ngẽmacax̱ nanaxügü i tupananetachicünax̱ãgü rü ngẽmamaxã nügütama 
nawomüxẽẽgü. Rü ngẽma naxügüxü̃ rü naxchicünax̱ãgümare nixĩgü rü 
nataxuma i norü pora rü nataxuma i norü maxü̃. 
18Rü ngẽma tupananetachicünax̱ãgü rü taxuwama name rü cugüruü̃gümare 
nixĩgü. Rü nüma ya Cori ya Tupana rü ngẽxguma napoxcuegu i duü̃xü̃gü rü 
tá nayanaxoxẽxẽ i ngẽma tupananetagü. 
19Natürü nüma ya Acóbutanüxü̃arü Tupana rü tama ngẽma 
naxchicünax̱ãgürüxü̃ nixĩ. Erü nüma ya Tupana nixĩ i naxüaxü̃ ga ñoma ga 
naane rü guxü̃ma i nawa ngẽxmagüxü̃. Rü nüma nüxü̃ naxuneta i ngẽma 
Iraétanüxü̃ nax norü duü̃xü̃gü yixĩgüxü̃cax̱. Rü nümax, rü Cori ya Tupana ya 
Guxãétüwa Ngẽxmacü nixĩ i naéga. 

Tupana rü Babiróniaanearü poramaxã nanapoxcue i nachixü̃anegü 

20Cumax, Pa Babiróniax, rü chorü martíyu rü chauxne quixĩ. Rü cuxü̃ 
chayanaxoxẽxẽ i nachixü̃anegü rü cuxü̃ chanadaixẽxẽ i norü ãẽx̱gacügü. 
21Rü cuxü̃ chanadaixẽxẽ i cowarugü rü ngẽma churaragü i naétügu ĩxü̃. Rü 
cuxü̃ nagu chapogüxẽxẽ ga norü carugü rü cuxü̃ chanadaixẽxẽ i ngẽma 
churaragü i nagu ĩxü̃. 
22Rü cuxü̃ chanadaixẽxẽ i yatügü, rü ngexü̃gü, rü yaxguãx̱gü rü ngextü̱xücügü 
rü buxü̃gü rü pacügü. 
23Rü chomax, Pa Babiróniax, cuxü̃ chanadaixẽxẽ i carnérugü rü norü 
dauruü̃gü. Rü cuxü̃ chanadaixẽxẽ i puracütanüxü̃ rü norü wocagü i namaxã 
napuracüexü̃. Rü cuxü̃ chanadaixẽxẽ i ãẽx̱gacügü rü norü ngü̃xẽẽruü̃gü. 

Tupana rü Babiróniaxü̃ napoxcu 

24Natürü i ñu̱xmax, Pa Iraétanüxü̃, rü pepex̱ewa tá chanapoxcue i guxü̃ma i 
ngẽma Cadéugü i Babiróniacüãx̱ naxcax̱ ga yema chixexü̃ ga Chióü̃wa 
naxügüxü̃. Rü choma ya Cori ya Tupana nixĩ i ngẽma ñachaxü̃. 
25Pa Babiróniax, choma rü cumaxã charüxuanü i cumax nax poraãcü chixexü̃ 
cuxüxü̃ nawa i guxü̃ma i nachixü̃anegü. Rü choma ya Cori ya Tupana nixĩ i 
ngẽma ñachaxü̃. Rü ñu̱xma rü tá aixcüma cuxü̃ chapoxcu. Rü woo ñoma wüxi 
i max̱pǘnerüxü̃ nax quixĩxü̃, rü choma rü tá ngéma cuxü̃ charüdixẽxẽ. Rü 
ñoma wüxi i max̱pǘne ya ixaxü̃nerüxü̃ tá cuxü̃ chixĩxẽxẽ. 
26Rü yimá curü ĩanearü nutagü ya cuchicawa yaxügücü rü taxuwama nime 
nax wena namaxã naxüpatagüxü̃. Rü cuchica rü guxü̃gutáma wüxi i chianexü̃ 
nixĩ. Rü choma ya Cori ya Tupana nixĩ i ngẽma ñachaxü̃. 
27¡Daiarü cuax̱ruxü̃ ya wonera penawex̱ rü nachixü̃anegüwa peyacue i 
cornétagü nax Babiróniaanearü ĩanecax̱ ípeyaxüãchixü̃cax̱ i pema i togü i 
nachixü̃anegüarü ãẽx̱gacügü i Araráanearü ãẽx̱gacü, rü Miníanearü ãẽx̱gacü, 
rü Aquenáanearü ãẽx̱gacü! ¡Rü nüxü̃ pexuneta i wüxi i churaragüeru nax 
namaxã inacuáxü̃cax̱ i ngẽma churaragü i daiwa ĩxü̃! ¡Rü inaxĩãchi i ngẽma 

churaragü i cowaruétügu ĩxü̃ i ñoma munügü i guxü̃ i chixexẽẽxü̃rüxü̃ 
ixĩgüxü̃! 
28¡Rü naxcax̱ pengema i ngẽma togü i nachixü̃anegü nax Babiróniacax̱ 
íyaxü̃ãchixü̃cax̱! ¡Rü naxcax̱ nangema i Médiaanearü ãẽx̱gacügü, rü norü 
ngü̃xẽẽruxü̃gü, rü guxü̃ma i ngẽma churaragü i norü naanewa ngẽxmagüxü̃! 
29Rü poraãcü nidu̱xruane erü Cori ya Tupana rü nayanguxẽxẽ i ngẽma nagu 
naxĩnüxü̃. Rü Babiróniaanearü ĩane rü chianexü̃xü̃ tá nayangucuchixẽxẽ, rü 
taxúetama ya texé ngéma tamaxẽ. 
30Rü Babiróniaanearü churaragü rü marü ínayachaxãchigü nax norü 
uanügümaxã nügü nadai̱x̱ü̃. Rü norü poxü̃güchicawa nangẽxmagümare rü 
marü nataxuma i norü pora. Rü ñoma ngexü̃gürüxü̃mare naturae. Rü 
Babiróniaanearü ĩanegügu nachocu i norü uanügü rü norü ĩpatagügu 
nachocu rü ínanagu. 
31Rü nügüwe naxãgü i orearü ngeruü̃gü nax Babiróniaanearü ãẽx̱gacümaxã 
nüxü̃ yanaxugüxü̃cax̱ nax guxü̃nema ya yima ĩane ya Babirónia rü marü 
uanügümex̱ẽgu nanguxü̃. 
32Rü ngẽma uanügüarü churaragü rü natügüwa nadauxü̃taegü nax taxúema 
ngéma chopetüxü̃cax̱. Rü nawa nanangixichigü i Babiróniaanearü 
poxü̃chicagü. Rü ngẽma Babiróniaanearü churaragü rü poraãcü namuü̃e. 
33Erü nüma ya Cori ya Guxãétüwa Ngẽxmacü ya Iraétanüxü̃güarü Tupana 
ixĩcü rü ñanagürü: “Yima Babirónia ga noxri mexẽchine rü ñu̱xma rü tá ñoma 
tríguarü pu̱xgüchicarüxü̃ tá nixĩ. Rü ñu̱xma rü marü naxcax̱ ínangu nax 
yabuxgüãxü̃ i norü trigu” ==ñanagürü. 
34-35Rü yima ĩane ya Yerucharéü̃ rü ñanagürü: —Nüma ga Babiróniaanearü 
ãẽx̱gacü ga Nabucudonochó rü chaugu napogü rü nayagagü ga chorü 
duü̃xü̃gü rü nayana ga chorü ngẽmaxü̃gü rü ñoma wüxi i poratu ya 
ngeãcucürüxü̃ yéma choxü̃ natax̱. Rü ñoma wüxi i ngo̱xo i márcüãx̱rüxü̃ 
choxü̃ ínaga rü nanayaxu ga guxü̃ma ga mexü̃gü ga choxü̃̃́ yexmaxü̃ ga nüxü̃̃́ 
ngúchaü̃xü̃ rü ñu̱xũchi ínanawogü ga yema íyaxügüxü̃. Rü ñu̱xma 

chanaxwax̱e nax Babirónia naxütanüxü̃ naxcax̱ ga yema chixexü̃ ga chomaxã 
naxüxü̃. Rü ñu̱xma chanaxwax̱e nax ngẽma Cadéugü naxütanüxü̃ naxcax̱ ga 
chorü duü̃xü̃gü ga nadai̱x̱ü̃ ==ñanagürü ya Yerucharéü̃. 

Cori ya Tupana rü Iraétanüxü̃gümaxã inaxuneta 

36Rü nüma ya Cori ya Tupana rü Yerucharéü̃xü̃ ñanagürü: —Choma rü tá 
cuxü̃ chaxütanü naxcax̱ ga yema chixexü̃ ga Babirónia cuwa üxü̃. Rü aixcüma 
tá chanapoxcu i ngẽma curü uanügü. Rü nax̱chax̱wa tá chayapaxẽxẽ i norü 
taxtü rü guxü̃ma i ngẽma natügü i Babiróniaanewa ngẽxmagüxü̃. 
37Rü Babirónia rü nachitaü̃ica tá ínayaxü. Rü choma rü wüxi i chianexü̃xü̃ tá 
chananguxuchixẽxẽ. Rü ngéma tá namaxẽ i dauxchitacüãx̱ i airugü. Rü 
tagutáma texé wena nawa tamaxü̃ i ngẽma naane. Rü guxãma ya nawa 
chopetüxe rü tá namaxã tabai̱x̱ãchie nax ñuxãcü nachitaxü̃xica ngéma 
yaxüxü̃. 
38Rü guxü̃ma i ngẽma Babiróniacüãx̱ rü ñoma leóü̃gürüxü̃ tá ninginetanücüxü 
rü ñoma leóü̃acügürüxü̃ tá narüdoxe. 
39Rü ngẽxguma nanaianegu rü tá chayaxaxegüxẽxẽ namaxã i axexü̃ i nawa 
nangaxexü̃ rü taxũtáma naãẽxü̃ nawa nacuax̱güxü̃. Rü ngẽmaãcü tá napee, 
rü tagutáma nabai̱x̱ãchie. Rü choma ya Cori ya Tupana nixĩ i ngẽma ñachaxü̃. 
40Rü ñu̱xũchi tá daiwa chanagagü ñoma carnéruxacügürüxü̃ rü chíburüxü̃, rü 
carnérugürüxü̃ ==ñanagürü. 

Norü uanügüme̱xẽgu nangu ya Babirónia 

41Rü Cori ya Tupana rü ñanagürü: —Yima ĩane ya Babirónia ya guxü̃ i 
nachixü̃anegütanüwa tachigane rü norü uanügümex̱ẽgu nangu. Rü ngẽma 
togü i nachixü̃anegü rü namaxã nabai̱x̱ãchie i ngẽxguma nüxü̃ nadaugügu 
nax ñuxãcü nüxü̃ nangupetüxü̃. 
42Rü Babiróniaanearü uanügü rü ñoma már arü yuaperüxü̃ guxü̃wama 
Babiróniaanegu nachocu, rü norü churaragümaxã nanapa i ngẽma 
nachixü̃ane. 

43Rü Babiróniaanearü ĩanegü rü nangeãcu. Rü chianegüxü̃ i paanexü̃ nixĩgü. 
Rü taxúxema ya texé ngéma tamaxẽ rü bai nachicagüwa taxüpetü. 
44Rü Babiróniawa tá chanapoxcu i norü tupananeta i Béx. Rü choma rü tá 
nüxna chanapuxü̃ i guxü̃ma i ngẽma nachixü̃anegü i naxmex̱wa ngẽxmagüxü̃. 
Rü ngẽma nachixü̃anegü rü tagutáma wena Babiróniawa naxĩ nax ngẽma 
tupananeta i Béxü̃ yacuax̱üü̃güxü̃cax̱. Rü Babiróniaanearü poxeguxü̃tápü̱xgü 
rü marü niwax̱gü. 
45Pa Chorü Duü̃xü̃gü i Iraétanüxü̃x, ¡paxa ípechoxü̃ nawa ya yima ĩane nax 
tama peyuexü̃cax̱ i ngẽxguma chorü numaxã chanapoxcugü! 
46¡Taxṹ i pebai̱x̱ãchiexü̃ rü taxṹ i pemuü̃exü̃ namaxã i ngẽma guxchaxü̃gü i 
nüxü̃ pexĩnüechigaxü̃! Rü wüxichigü ya taunecügu rü nanatoraxü̃ i guxchaxü̃ 
i nüxü̃ pexĩnüechigaxü̃. Rü duü̃xü̃gü rü nüxü̃ nixugüe i daichiga i ñaa 
nachixü̃anewa. Rü nüxü̃ nixugüe nax ngẽma ãẽx̱gacügü rü nügü nadai̱x̱ü̃. 
47Rü ngẽmaãcü tá ínangu i ngunexü̃ i nagu tá chayanaxoxẽxẽxü̃ i 
Babiróniaanearü tupananetachicünax̱ãgü. Rü guxü̃ma i ñaa nachixü̃anecüãx̱ 
i duü̃xü̃gü rü tá namuü̃e. Rü guxü̃wama tá yuexü̃maxã nanapa. 
48Rü dauxü̃guxü̃ i naane rü ñoma i naane rü guxü̃ma i nawa ngẽxmagüxü̃ rü 
tá nataãẽgü i ngẽxguma Babirónia rü norü uanügü i nórtewa ne ĩxü̃mex̱ẽgu 
nanguxgu. Rü choma ya Cori ya Tupana nixĩ i ngẽma ñachaxü̃. 
49Rü aixcüma norü uanügümex̱ẽgu tá nangu ya Babirónia nagagu nax 
Iraégüxü̃ nadai̱x̱ü̃ rü nadaiaxü̃ i duü̃xü̃gü i guxü̃ma i ñoma i naanewa 
==ñanagürü. 

Ore naxca̱x ga yema Yudíugü ga Babiróniawa yexmagüxü̃ 

50Rü Cori ya Tupana rü ñanagürü: —Pema ga naxchax̱wa pibuxmüxü̃ ga 
yexguma yema togüxü̃ nadaixgu ¡rü paxa pibuxmü! Rü woo yáxü̃wa 
pengẽxmagügu ¡rü nagu perüxĩnüe ya Cori ya Tupana! ¡Rü nüxna 
pecuax̱ãchie ya perü ĩane ya Yerucharéü̃! 
51Rü pema rü ñaperügügü: “Toma rü taxãnee i ngẽxguma nüxü̃ taxĩnüegu i 
ñuxãcü chixexü̃ tomaxã yaxugüexü̃ i duü̃xü̃gü. Rü ãnemaxã togü 

tidüchametügü, yerü yema to i nachixü̃anecüãx̱gü rü nagu nachocu ga yema 
nachicagü ga Tupanapatawa yexera üünexü̃”, ñaperügügü. 
52Natürü nüma ya Cori ya Tupana rü ñanagürü: “Tá ínangu i ngunexü̃ i nagu 
tá chayanaxoxẽxẽ i Babiróniaanearü tupananetachicünax̱ãgü. Rü guxü̃ i 
Babiróniaanewa tá naxauxe i duü̃xü̃gü i napíexü̃. 
53Rü woo Babirónia namáchanexẽẽãgu i norü ĩanearü poxeguxü̃tápü̱xgü 
ñu̱xmata dauxü̃wa nangu, natürü choma rü tá chanamu i norü uanügü nax 
yawax̱güxẽẽãxü̃cax̱” ==ñanagürü ya Cori ya Tupana. 

Babirónia rü tá nagu napogüe 

54Rü Babiróniawa nüxü̃ taxĩnüe nax aita naxüexü̃ i duü̃xü̃gü erü poraãcü 
ngúxü̃ ningẽgü. Rü ngẽma Cadéugüchixü̃anewa nüxü̃ taxĩnüe i wüxi i tax̱acü 
i tagaxü̃. 
55Rü nüma ya Cori ya Tupana nixĩ i nagu napogüxü̃ ya yima ĩane ya Babirónia 
ya nügü ícuax̱üxü̃ne. Rü yima ĩanearü uanügü rü ñoma yuape ya ãũgacürüxü̃ 
tagaãcü nagu nachocu ya yima ĩane. 
56Rü ngẽma uanügü rü ínangugü nax nagu napogüexü̃ ya yima ĩane. Rü marü 
ínanayauxü̃ i norü churaragü. Rü nagu nabügüe ya norü würagü. Erü Cori ya 
Tupana rü wüxichigüna nanaxã i ngẽma nüxna üxü̃. 
57Rü nüma ya Ãẽx̱gacü ya Cori ya Tupana ya Guxãétüwa Ngẽxmacü rü 
ñanagürü: —Choma rü tá ñoma nangãxẽxü̃rüxü̃ chayaxĩgüxẽxẽ i ngẽma 
Babiróniaanearü ãẽx̱gacügü, rü norü duü̃xü̃gü i cuax̱ nüxü̃̃́ ngẽxmagüxü̃, rü 
norü ĩanegüarü ãẽx̱gacügü, rü norü ngü̃xẽẽruü̃gü, rü norü churaragü. Rü 
guxü̃ma rü guxü̃gutáma napee rü tagutáma nabai̱x̱ãchie. 
58Rü choma ya Cori ya Tupana ya Guxãétüwa Ngẽxmacü rü ñachagürü: 
“Babiróniaanearü poxeguxü̃tápü̱xgü i yaxcüxü̃ rü tá guxü̃táma 
nayawax̱güxẽxẽ. Rü ngẽma norü ĩãx̱gü i taxü̃ rü tá ínanagu. Rü yema togü 
ga nachixü̃anecüãx̱ ga norü naanena yéma nagagüxü̃ nixĩ ga naxügüxü̃. 
Natürü natücax̱mamare nixĩ ga nawa napuracüexü̃ rü nagu nax yapaexü̃, erü 
guxü̃ma i ngẽma rü tá nixa”, ñacharügü ==ñanagürü. 

Babiróniawa nanange ga Yeremíaarü ore 

59Rü yexguma marü ãgümücü ga taunecü Yudáanearü ãẽx̱gacü yixĩxgu ga 
Chedequía, rü Tupanaarü orearü uruxü̃ ga Yeremía rü Cheraíaxü̃ namu nax 
Babiróniawa nangeaxü̃cax̱ ga Tupanaarü ore ga Babiróniachiga. Rü nüma ga 
Cheraía rü Nería nane nixĩ rü Maachía nataxa nixĩ. Rü nüma ga Cheraía nixĩ 
ga ãẽx̱gacü ga Chedequíaxü̃ íyaxümücüxü̃ ga yexguma Babiróniaanewa 
naxũxgu. Rü nüma nixĩ ga Chedequíacax̱ namexẽẽãxü̃ ga pechicagü ga nagu 
napexü̃ ga yexguma Babiróniaanewa naxũxgu ga Chedequía. 
60Rü nüma ga Yeremía rü wüxi ga poperagu nanaxümatü ga Tupanaarü ore 
nachiga ga yema guxchaxü̃gü ga Babiróniacax̱ tá ínguxü̃. 
61Rü Yeremía rü Cheraíaxü̃ ñanagürü: —Ngẽxguma Babiróniawa cunguxgu 
rü tagaãcü tá mea nüxü̃ cudaumatü i guxü̃ma i ñaa ore i poperagu ümatüxü̃. 
62Rü ñu̱xũchi ñacurügü tá: “Pa Cori Pa Tupanax, cuma rü nüxü̃ quixu rü tá 
nagu cupogü ya daa ĩane rü tá nachitaxü̃xica ínayaxü. Rü ngẽmaãcü tá 
taxúetama nagu taxãxchiü̃ i ngẽma nachica rü bai i duü̃xü̃gü rü bai i naeü̃gü. 
Rü ngẽmaãcü guxü̃gutáma wüxi i chianexü̃xü̃ nixĩ”, ñacurügü tá. 
63Rü ngẽxguma cuxü̃̃́ nagu̱xgu nax ñaa poperaxü̃ cudaumatüxü̃, ¡rü wüxi ya 
nutawa yanai̱x̱ i ñaa popera rü natü i Eufrátewa natáe! 
64¡Rü ñu̱xũchi rü ñacurügü tá: “Ngẽmaãcü tá nixĩ i nanguxü̃ ya Babirónia. Rü 
tagutáma wena ínarüda nawa i norü guxchaxü̃gü i Cori ya Tupana tá naxcax̱ 
ngéma mugüxü̃”, ñacurügü tá! ==ñanagürü ga Yeremía. Rü ngẽxma nixĩ i 
yaguxü̃ i Yeremíaarü ore. 

Yeremía 52 

Chedequía rü Yudáanearü ãẽ̱xgacü nixĩ 
(2 R. 24.18-20; 2 Cr. 36.11-16) 

1Nüma ga Chedequía rü 21 ga taunecü nüxü̃̃́ nayexma ga yexguma 
yangucuchigu nax Yudáanearü ãẽx̱gacü yixĩxü̃. Rü 11 ga taunecü nixĩ nax 
ãẽx̱gacü yixĩxü̃ ga Yerucharéü̃wa. Rü naé rü Amutá nixĩ ga tümaéga. Rü tüma 
rü Yeremía ga Lixnácüãx̱acü tixĩ. 

2Natürü Tupanapex̱ewa rü yema Chedequía üxü̃ rü poraãcü nachixe yema 
Yoaquíü̃ üxü̃rüxü̃. 
3Rü yemacax̱ ga Cori ya Tupana rü nanu namaxã ga yema Yerucharéü̃cüãx̱gü 
rü Yudáanecüãx̱gü rü nügüpex̱ewa ínanawogü. Rü yemawena ga Chedequía 
rü Babiróniaanearü ãẽx̱gacümaxã nanu rü tama naga naxĩnü. 

Yerucharéü̃ rü norü uanüme̱xẽgu nangu 
(2 R. 24.20—25.7; Jr. 39.1-7) 

4Rü yexguma 9 ga taunecü marü ãẽx̱gacü yixĩxgu ga Chedequía ga 
Yudáanewa, rü gumá taunecüarü 10 ga tauemacügu rü nüma ga 
Nabucudonochó rü guxü̃ma ga norü churaragümaxã Yerucharéü̃cax̱ 
ínayaxüãchi rü nüxü̃ ínachomaeguãchi. Rü guma ĩanetapü̱xwa 
waixü̃mümaxã nanagünagügü nax yemawa nagu nachocuxü̃cax̱ ga guma 
ĩane. 
5Rü Nabucudonochó rü norü churaragümaxã taxre ga taunecü nüxü̃ 
ínachomaeguãchi ga guma ĩane. Rü yéma nayexmagü ñu̱xmata norü 11 ga 
taunecüwa nangu nax Yudáanearü ãẽx̱gacü yixĩxü̃ ga Chedequía. 
6Rü gumá taunecüarü ãgümücüarü tauemacüarü 9 ga ngunexü̃gu rü poraãcü 
taiya ínangu ga guma ĩanewa. Rü duü̃xü̃gü rü nüxü̃̃́ nataxuma ga õna. 
7Rü yexguma nüma ga ãẽx̱gacü ga Chedequía rü norü churaragü nüxü̃ 
daugügu ga yema ngupetüxü̃ rü nibuxmü nawa ga guma ĩane woo ga yema 
Cadéugü nüxü̃ ínachomaeguãchi. Rü Chedequía rü norü churaragü 
nayaponatapü̱xgü rü chütacü ínachoxü̃ nawa ga yema ãẽx̱gacüpataarü 
putüranecüwa dapetüxü̃ ga nama. Rü yema ĩãx̱ ga taxre ga naxtapü̱xarü 
ngãxü̃wa yexmaxü̃wa ínachoxü̃, rü nama ga natü ga Yudáü̃arü doxonexü̃wa 
nadaxü̃waama naxĩ. 
8Natürü nüma ga Babiróniacüãx̱ rü Chedequíawe nangẽgü, rü Yericúarü 
metachinüanegu nayayauxgü. Rü guxü̃ma ga Chedequíaarü churaragü rü 
nüxna yéma nibuxmü rü nügü nawoone. 
9Rü yema Cadéugü rü ãẽx̱gacü ga Chedequíaxü̃ niyauxgü rü Amáanewa 
yexmane ga ĩane ga Ribáwa nanagagü, yerü yéma nayexma ga ãẽx̱gacü ga 

Nabucudonochó. Rü nüma ga Nabucudonochó rü yéma poxcu 
Chedequíamaxã naxuegu. 
10Rü ñu̱xũchi Chedequíapex̱egu tüxü̃ nadai ga nanegü rü guxü̃ma ga 
natanüxü̃ ga ãẽx̱gacügü ixĩgüxü̃ ga Yudáanewa. 
11Rü yemawena rü nanamu nax Chedequíaxü̃ nacaxü̃xetügüxü̃ rü 
cadénamaxã yanai̱x̱güãxü̃ Babiróniawa nagagüãxü̃. Rü yéma poxcupataxü̃wa 
nayexma ñu̱xmata nayu̱x. 

Nagu napogüe ga Tupanapata 
(2 R. 25.8-21; 2 Cr. 36.17-21; Jr. 39.8-10) 

12Rü yexguma 19 ga taunecü marü ãẽx̱gacü yixĩxgu ga Nabucudonochó ga 
Babiróniawa, rü gumá taunecüarü 5 ga tauemacügu rü nüma ga yema 
churaragüeru ga Nabucharadáü̃ rü Yerucharéü̃wa nangu. Rü nüma ga 
Nabucharadáü̃ rü Babiróniaanearü ãẽx̱gacü ga Nabucudonochóarü 
ngü̃xẽẽruxü̃ nixĩ. 
13Rü yexguma Yerucharéü̃wa nanguxgu rü nawa nanangixichi ga Tupanapata 
ga taxü̃ne, rü ãẽx̱gacüpata, rü guxü̃nema ga guma ĩanearü ĩpatagü wüxigu 
namaxã ga napatagü ga yema duü̃xü̃gü ga tachigagüxü̃ ga Yerucharéü̃wa. 
14Rü yema churaragü ga íyaxümücügüxü̃ rü nayawax̱güxẽxẽ ga guma 
Yerucharéü̃arü poxeguxü̃tápü̱xgü. 
15Rü ñu̱xũchi nüma ga Nabucharadáü̃ rü Babiróniawa nanagagü ga yema 
duü̃xü̃gü ga ĩanewa íyaxügüxü̃, rü yema duü̃xü̃gü ga Babiróniaanearü 
ãẽx̱gacüwaama ügüxü̃. Rü yexgumarüxü̃ ta yéma nanagagü ga guxü̃ma ga 
yema duü̃xü̃gü ga tax̱acü rü puracüxü̃ mea icuáxü̃. 
16Natürü yéma tüxü̃ nawogü ga guxema ñuxre ga yexera ngearü diẽruãx̱güxe. 
Rü tüxü̃ namugü nax nawa tapuracüegüxü̃cax̱ ga naanegü rü úbanecügü. 
17Rü yema Cadéugü rü nagu napogüe ga yema Tupanapata ga taxü̃nearü 
yemaxü̃gü ga bróũche naxcax̱gü, rü guma taxre ga caxtagü ga itaxüne ga 
norü ücuchicawa yexmagüne, rü yema 10 ga yau̱̱xmex̱ü̃páxü̃gü, rü yema taxü̃ 
ga dexápáxü̃. Rü guxü̃ma ga yema bróũche rü Babiróniawa nayana. 

18Rü yexgumarüxü̃ ta nayana ga yema tanimacapáü̃gü, rü paragü, rü 
pirañagü ga omüchiraü̃arü yoyeruxü̃gü, rü tacháũgü, rü cucharóü̃gü, rü 
guxü̃ma ga Tupanapataarü yemaxü̃gü ga bróũchenaxcax̱ ixĩgüxü̃. 
19Rü nüma ga yema churaragüeru ga Nabucharadáü̃ rü yexgumarüxü̃ ta 
nayana ga guxü̃ma ga Tupanapataarü yemaxü̃gü ga úirunaxcax̱ rü 
diẽrumünaxcax̱ ga bachíagu, rü pumaratex̱earü guruü̃gü, rü tacháũgü, rü 
tanimacapáü̃gü, rü omügü, rü cucharóü̃gü, rü copugü ga ãmare ga 
bínupáxü̃gü. 
20Rü nayana ga guma taxre ga caxtagü ga itaxü̃ne, rü yema taxü̃ ga dexápáxü̃, 
rü yema 12 ga woca i yatüxü̃chicünax̱ãgü ga bróũchenaxcax̱ ga 
dexápaxü̃paragü ixĩgüxü̃, rü yema 10 ga yau̱̱xmex̱ü̃páxü̃gü ga ãẽx̱gacü ga 
Charomóü̃ Tupanapata ga taxü̃necax̱ üxü̃. Rü guxü̃ma ga yema bróũche rü 
nayana. Rü yema nax nayaxüchixü̃ ga guxü̃ma ga yemaxü̃gü ga 
bróũchenaxcax̱ ga yanaxü̃, rü taxúema nüxü̃ tacuax̱ nax ñuxregu nayaxü̃. 
21Rü wüxichigü ga guma taxre ga caxtagü ga itaxü̃ne rü norü max̱ rü 8 metru 
nixĩ ga norü máchane. Rü norü buxmenaxã rü 5 metruarü ngãxü̃ nixĩ ga 
wüxichigü. Rü norü aixepewa rü naxãxmax̱. Rü norü yaxcü ga yema bróũche 
rü 7 chentímetru nixĩ. 
22Rü yema natapex̱ewa ga guma caxtagü rü nüxü̃̃́ nayexma ga norü 
ngax̱ãẽruxü̃ ga bróũchenaxcax̱ ga 2 metruarü yexeragu ixüxü̃. Rü nacüwawa 
ga yema ngãx̱ãẽruü̃gü rü nayexma ga wüxi ga mutachinüxü̃ ga 
bróũchenaxcax̱ ga ãpü̱xüxü̃maxã ngax̱ãẽxü̃. Rü guma taxre ga caxtagü rü 
nawüxigumare. 
23Rü guma caxtatapex̱earü ngax̱ãẽruü̃gügu ínanabaeguãchi ga cadénagü. Rü 
guma cadénagüwa nananucu ga 100 ibopü̱xüxü̃. Rü yema caxtapex̱ewa 
narütugü ga to ga 96 ga ibopü̱xüxü̃. 

Yudíugü rü Babiróniawa nagagü 

24Rü nüma ga Nabucharadáü̃ rü ínanayauxü̃ ga Cheraía ga chacherdótearü 
ãẽx̱gacü rü Chofonía ga naweama ücü. Rü yexgumarüxü̃ ta Tupanapatawa 
ínanayauxü̃ ga yema tomaepü̱x ga ĩãx̱arü dauruü̃gü. 
25Rü yexgumarüxü̃ ta nayayauxgü ga yema churaragüeru ga yema 
churaragümaxã icuáxü̃, rü naétü ga 7 ga yatügü ga ãẽx̱gacüarü ngü̃xẽẽruü̃gü 
ga ĩanewa yexmagüxü̃. Rü nayayauxgü ta ga yema ãẽx̱gacü ga 
ngextü̱xücügüxü̃ íyauxü̃xü̃ nax churaragü yaxĩgüxü̃cax̱, rü naétü ga 60 ga 
yatügü ga ĩanewa tachigagüxü̃. 
26-27Rü nüma ga Nabucharadáü̃ rü Babiróniaanearü ãẽx̱gacüpex̱ewa nayagagü 
ga guxü̃ma ga yema duü̃xü̃gü. Rü nüma ga Babiróniaanearü ãẽx̱gacü rü 
Amáanearü ĩane ga Ribáwa nayexma ga yexguma. Rü nüma ga ãẽx̱gacü rü 
yéma namaxã nanaxuegu nax nadaiaxü̃cax̱. Rü yemaacü ga Yudáanecüãx̱gü 
rü nachixü̃anewa ínanagaxü̃. 
28Rü yexguma 7 ga taunecü ãẽx̱gacü yixĩxgu ga Nabucudonochó rü 3,023 nixĩ 
ga norü mu ga yema Yudátanüxü̃ ga Babiróniaanewa nagagüxü̃. 
29Rü yexguma 18 ga taunecü ãẽx̱gacü yixĩxgu rü 832 nixĩ ga norü mu ga yema 
Yerucharéü̃cüãx̱gü ga Babiróniaanewa nagagüxü̃. 
30Rü yexguma 23 ga taunecü ãẽx̱gacü yixĩxgu ga Nabucudonochó rü 745 nixĩ 
ga norü mu ga yema Yudátanüxü̃ ga Babiróniaanewa nagagüxü̃ ga 
Nabucharadáü̃. Rü guxü̃wama rü 4,600 nixĩ ga norü mu ga yema 
Babiróniaanewa nagagüxü̃. 

Ãẽ̱xgacü ga Yoaquíü̃ rü ínanguxuchi 
(2 R. 25.27-30) 

31Yexguma 36 ga taunecü ngupetügu nax Babiróniawa nagagüxü̃ ga 
Yudáanearü ãẽx̱gacü ga Yoaquíü̃, rü norü 12 ga tauemacüarü 25 ga 
ngunexü̃gu rü Ebí-merodáx ningucuchi nax Babiróniaanearü ãẽx̱gacü 
yixĩxü̃cax̱. Rü nüma rü Yoaquíü̃maxã namecüma rü ínanamuxũchi ga 
poxcupataxü̃wa. 

32Rü mea namaxã inacuax̱ rü yema togü ga ãẽx̱gacügü ga Babiróniaanegu 
namaxã napoxcuexü̃arü yexera nüxü̃ narüngü̃xẽxẽ. 
33Rü yemaacü ga Yoaquíü̃ rü ínacuxuchi ga yema naxchiru ga 
poxcupataxü̃wa nagu yacúxü̃. Rü nüma rü Babiróniaanearü ãẽx̱gacüarü 
mechawa nachibü ga yexguma namaxü̃gu. 
34Rü naétü guxü̃ ga ngunexü̃gü ga nagu namaxü̃gu ga Yoaquíü̃ rü nüma ga 
Babiróniaanearü ãẽx̱gacü rü wüxichigü i ngunexü̃gu nüxna nanaxã ga wüxi 
ga diẽru ñu̱xmata nayu̱x. 

Auxexü ̃ chiga 

Auxexü ̃chiga 1 

Nüxíraxü̃xü̃ ga auxechiga 

1Ñu̱xma rü nangeãcumare ya daa ĩane ya Yerucharéü̃ ga ü̃pa muãcuchiréne. 
Rü ñoma wüxi i ngexü̃ i yutexü̃rüxü̃ nixĩ ya daa ĩane ga guxü̃nema ga 
Yudáanearü ĩanegüétüwa üchiréne. Rü guma ĩane ga tachirénearü duü̃xü̃gü 
rü ñu̱xma rü norü uanügümex̱ẽwa nangẽxma nax ngẽmagü poraãcü 
napuracüexẽẽxü̃cax̱. 
2Rü daa ĩanecüãx̱ rü ñu̱xma rü poraãcü ngechaü̃ nüxü̃̃́ nangu̱x, rü chütacü rü 
naxauxe. Rü guxü̃ma ga yema nachixü̃anegü ga noxri daa ĩane nüxü̃̃́ 
ngúchaü̃güxü̃tanüwa rü nataxuma i wüxi i nataãẽxẽẽxü̃ rü bai i wüxi. Rü 
guxü̃ma ga yema nachixü̃anegü ga noxri daa ĩanemaxã ãmücügüxü̃ rü ñu̱xma 
rü tama ínanapoxü̃gü rü norü uanügü nügü nixĩgüxẽxẽ. 
3Rü ñu̱xma i ngẽma Yudáanecüãx̱gü rü ngúxü̃ ningegü rü taxü̃ i guxchaxü̃wa 
nangẽxmagü. Rü ngẽmaétüwa rü norü uanügü rü to ga nachixü̃anewa 
nanagagü. Rü yima ĩane ya Yerucharéü̃ ga ü̃pa guxü̃nema ga naigü ga 
Yudáanearü ĩanegüétüwa yexmane rü ñu̱xma i norü duü̃xü̃gü rü taguma 
inarüngü̃gü nax guxchaxü̃wa nangẽxmagüxü̃. Rü yema norü uanügü ga nawe 
ingẽxü̃tanüxü̃ rü marü nüxü̃ inayangaugü rü naxmex̱gu nayi rü chixri 
namaxã inacuax̱gü. 
4Rü ngẽma Chióü̃arü namagü rü taxü̃ i ngechaü̃ nixĩgü erü nachianemare. Rü 
nataxuma i duü̃xü̃gü i petagü ga Tupana nüxü̃ unetaxü̃wa ĩxü̃. Rü ngẽma 
Yerucharéü̃arü poxeguxü̃arü ĩãx̱güwa rü nachianemare. Rü ngẽma 
chacherdótegü rü naxauxe. Rü ngẽma paxü̃gü rü nanaxĩx̱ãchiãẽgü. Rü yima 
ĩane ya Yerucharéü̃ rü guxchaxü̃wa nangẽxma. 
5Rü ñu̱xma i norü duü̃xü̃gü rü norü uanügümex̱ẽwa nangẽxmagü. Rü 
yemaacü Cori ya Tupana nanapoxcu ga guma ĩane yerü norü duü̃xü̃gü rü 
poraãcü pecadu naxügü. Rü yemacax̱ ga norü uanügü rü to ga nachixü̃anewa 
nanagagü ga yema duü̃xü̃gü. 

6Rü yema nax cumexẽchichiréxü̃, Pa Chióü̃x, rü ñu̱xma rü cuxü̃̃́ inayarüxo. 
Rü ngẽma curü ãẽx̱gacügü rü ñoma cowü i nawemücax̱ daugüxü̃rüxü̃ nu ne 
nanaxĩmare. Rü nibuxmüchirex̱ natürü norü uanügüpex̱egu naturae. 
7¡Pa Yerucharéü̃x, nüxna nacuax̱ãchi ga yema ngunexü̃ ga nagu curü 
uanügüpex̱ewa cuxica cuyexmagu rü poraãcü cungechaü̃gu! ¡Rü nüxna 
nacuax̱ãchi ga guxü̃ma ga yema curü yemaxü̃gü ga ü̃pa cuxü̃̃́ yexmagüxü̃! 
¡Rü nüxna nacuax̱ãchi ga yexguma curü uanügümex̱ẽgu cunguxgu nax 
taxuxü̃ma cuxü̃ rüngü̃xẽẽxü̃! Rü yexguma curü uanügü cuxü̃ daugügu nax 
guxchaxü̃wa cuyexmaxü̃, rü cuxü̃ nacugüe. 
8Yerucharéü̃arü duü̃xü̃gü rü poraãcü chixexü̃ naxügü, rü yemacax̱ ga yema 
togü ga nachixü̃anegü rü düxwa nüxü̃ naxoe. Rü yema nachixü̃anegü ga ü̃pa 
Yerucharéü̃maxã taãẽgüxü̃ rü ñu̱xma rü nüxü̃ naxoe, erü nüxü̃ nadaugü nax 
poraãcü chixexü̃gu nanguxü̃. Rü ngẽmacax̱ i ñu̱xma i ngẽma norü duü̃xü̃gü 
rü naxauxe rü naxãnee, rü ngẽma togü i nachixü̃anecüãx̱güna 
naxãcax̱wex̱gümare. 
9Rü daa ĩanecüãx̱ rü chixexü̃na nügü naxãgü rü tama nagu narüxĩnüe nax 
yixcüra ya Tupana rü tá ngẽma norü chixexü̃cax̱ napoxcuexü̃. Rü wüxi i taxü̃ 
i ngechaü̃ nixĩ nax ñuxãcü poraãcü chixexü̃gu nayixü̃. Rü nataxuma i texé 
nax nataãẽxẽẽxü̃. Rü ñu̱xma ya daa ĩanecüãx̱ rü Tupanaxü̃ ñanagürügü: 
“Dücax, Pa Corix, nax poraãcü toxü̃ nacugüexü̃ i ngẽma torü uanügü i nügü 
írütagüxü̃”, ñanagürügü. 
10Rü nüma ga yema uanügü rü nügüaxü̃̃́ nanade ga guxü̃ma ga yema 
yemaxü̃gü ga Yerucharéü̃wa yexmagüxü̃. Rü yema Yerucharéü̃cüãx̱gü rü 
nüxü̃ nadaugü, Pa Tupanax, nax cupatagu nachocuxü̃ ga yema togü ga 
nachixü̃anecüãx̱gü i tama yaxõgüxü̃, woo cuma nüxü̃ quixu nax tama 
namexü̃ nax ngexerüxemare nagu ücuxü̃ ya yima cupata. 
11Rü guxü̃ma i duü̃xü̃gü i Yerucharéü̃cüãx̱ rü naxauxe. Rü nuxica ne nanaxĩ 
nax õnacax̱ nadaugüxü̃. Rü norü õnacax̱ inanaxãgü i norü ngẽmaxü̃gü nax 
ngẽmaãcü tama nayuexü̃cax̱. Rü yima ĩane ya Yerucharéü̃ rü ñanagürü: 

“¡Dücax, Pa Corix, choxü̃ nadau nax taxü̃ i guxchaxü̃wa changexmaxü̃! ¡Rü 
chomaxã ixauxãchi nax ngúxü̃ chingexü̃! 
12¡Pema nax namagu pexĩxü̃, rü peyachiãchitanü nax mea nagu 
perüxĩnüexü̃cax̱ i ñaa ngúxü̃ i chingexü̃! ¿Tü̱xcüü̃ petaãẽgü nax choxü̃ 
pidauxü̃ nax ngúxü̃ chingexü̃? ¿Rü tax̱acürü to ga ĩane nixĩ ga chauxrüxü̃ 
Cori ya Tupana ngúxü̃ nüxü̃ ingexẽxẽxü̃ yema choxü̃ yangexẽxẽxü̃rüxü̃ ga 
yexguma chomaxã nanuxgu? 
13Rü Cori ya Tupana rü dauxü̃wa chau̱̱xcax̱ ne nanamu ga wüxi ga üxüema 
ga choxü̃ ixaxẽẽxü̃ ñu̱xmata chauxchinax̱ãwa nangu. Rü choxü̃ nitoxyepex̱e 
rü choxü̃ nacu̱xneta nax charünguxü̃cax̱. Rü marü choxna nixũgachi, rü 
ngẽma ngúxü̃ i ñu̱xma chingexü̃ rü taguma inayacuax̱. 
14Rü Cori ya Tupana rü marü nüxü̃ nadau i chorü pecadu i nümatama chowa 
yanaxĩcuchixü̃ ñoma wüxi i naixmenax̱ã i toxcunaxãruxü̃. Rü ngẽma pecadu 
rü ñoma toxcunaxãruxü̃ ya yáxü̃nerüxü̃ choxü̃̃́ nayá. Rü marü nagu̱x i chorü 
pora. Rü nüma ya Cori ya Tupana rü chorü uanügümex̱ẽgu choxü̃ nanguxẽxẽ, 
rü ngẽmacax̱ taxucürüwa chaugü íchapoxü̃. 
15Rü Cori ya Tupana rü yáxü̃wa nanawogü ga guxü̃ma ga chorü churaragü 
ga iporaexüchixü̃ ga choxü̃ ípoxü̃güchiréxü̃. Rü chau̱̱xcax̱ nua nanamugü ga 
to ga nachixü̃anearü churaragü nax nadaiaxü̃cax̱ ga chorü churaragü ga tama 
muü̃wax̱egüxü̃. Rü choma nax guxü̃nema ga Yudáanearü ĩanegüétüwa 
chaxüxü̃ rü nüma ya Cori ya Tupana rü chaugu napúgü ñoma úbagü i 
pu̱xcutanüxü̃rüxü̃ ega bínu naxü̱xgu. 
16Rü ngẽma ñu̱xma choxü̃ ngupetüxü̃ rü choxü̃ naxauxẽxẽ. Rü chauxetügü rü 
chauxgüxü̃etümaxã nanapagü. Rü taxúema texé choxü̃ tataãẽxẽxẽ rü choxü̃ 
tayaporaxẽxẽ. Rü chauchicawa nawogü i chauxacügü yerü torü uanügü rü 
toxü̃ narüporamae”, ñanagürü ga guma ĩane ga Yerucharéü̃. 
17Rü Chióü̃arü duü̃xü̃gü rü dauxna naxunagüchacüügü nax ngü̃xẽẽcax̱ 
ínacax̱güxü̃cax̱, natürü taxuxü̃ma nüxü̃ narüngü̃xẽxẽ rü namaxã nixauxãchi. 
Rü Cori ya Tupanaarü mu nixĩ nax Acóbutanüxü̃xü̃ ínachomaeguãchixü̃ i 

norü uanügü. Rü ngẽma norü uanügücax̱ rü Yerucharéü̃ rü wüxi ya ĩane ya 
marü taxuwama mexü̃ne nixĩ. 
18Rü daa ĩanecüãx̱ rü ñanagürügü: “Nüma ya Cori ya Tupana ya ixaixcümacü 
rü ñu̱xma rü tagagu tüxü̃ napoxcue yerü chixexü̃ taxügü rü tama naga 
taxĩnüechaü̃ ga norü mugü. ¡Rü dücax, Pa Guxü̃ma i Nachixü̃anegücüãx̱, rü 
toxü̃̃́ iperüxĩnüe rü nüxü̃ pedau nax poraãcü ngúxü̃ tingegüxü̃! Rü torü 
ngextü̱xücügü rü torü pacügü rü yáxü̃guxü̃ i nachixü̃anewa nanagagü. 
19Rü norü ngü̃xẽẽcax̱ ítaca ga yema nachixü̃anegü ga noxri tomaxã taãẽgüxü̃, 
natürü nümagü rü tama toxü̃ narüngü̃xẽẽgü rü torü uanügüxü̃ nügü 
nixĩgüxẽxẽ. Rü yema torü chacherdótegü rü torü ãẽx̱gacügü rü nu ne 
nanaxĩmare nax norü õnacax̱ nadaugüxü̃cax̱ nax yemaacü namaxẽxü̃cax̱. 
Natürü düxwa daa ĩanegu nayue. 
20Rü dücax, Pa Corix, i ñuxãcü ngẽma guxchaxü̃gü rü poraãcü ngúxü̃ toxü̃ 
ningexẽẽgü rü ngẽmacax̱ poraãcü taxoegaãẽgü. Rü ngẽxguma nagu 
tarüxĩnüegu nax ñuxãcü tama cuga taxĩnüexü̃, rü poraãcü tanaxĩx̱ãchiãẽgü. 
Rü torü ĩanearü poxeguxü̃arü düxétüwa rü taramaxã tonegüxü̃ nadai. Rü nua 
ĩanearü aixepewa rü taiyamaxã rü dax̱aweanemaxã tayue. 
21Rü guxü̃ma ga duü̃xü̃gü rü choxü̃ naxĩnüe ga nax chaxaxuxü̃, natürü 
tataxuma nax texé choxü̃ yataãẽxẽẽxü̃. Rü guxü̃ma i ngẽma chorü uanügü rü 
nüxü̃ nacuax̱gü nax ngúxü̃ choxü̃ quingexẽẽxü̃, Pa Chorü Corix. Rü ngẽmacax̱ 
nataãẽgü. ¡Rü naxcax̱ ínanguxẽxẽ i ngẽma poxcu i namaxã cuxueguxü̃ nax 
nümagü rü ta chaurüxü̃ ngúxü̃ yangegüxü̃cax̱! 
22Rü chanaxwax̱e nax cuma nüxü̃ cudauxü̃ i guxü̃ma i ngẽma norü chixexü̃gü 
i cupex̱ewa naxügüxü̃. ¡Rü ngẽmagagu napoxcue yema chorü pecadugügagu 
nax choxü̃ cupoxcuxü̃rüxü̃! Erü choma rü poraãcü chaxaxu rü poraãcü ngúxü̃ 
chinge i chorü maxü̃newa”, ñanagürügü. 

Auxexü ̃chiga 2 

Norü taxre ga auxechiga 

1Cori ya Tupana rü poraãcü Yerucharéü̃maxã nanu, rü yemacax̱ ẽanexü̃ 
naétügu nanguxẽxẽ ga guma ĩane ga noxri mexẽchine. Rü yima Iraéanearü 
ĩane ga guxü̃nema ga Yudáanearü ĩanegüétüwa üchiréne rü Cori ya Tupana 
rü dauxü̃wa ne nanamu nax nagu napogüxü̃. Rü woo ga napata ga Chióü̃wa 
yexmane rü tama nüxna nacuax̱ãchi. 
2Rü Cori ya Tupana rü noxtacüma guxü̃nema ga Acóbutanüxü̃patagü rü 
nayachixexẽxẽ, rü taxúnema ínayaxüxẽxẽ. Rü norü numaxã nagu napogüe 
ga norü poxeguxü̃ ga guma Yudáanearü ĩanegü ga imexẽchine. Rü guma 
ĩanegüarü ãẽx̱gacügüxü̃ naxãneexẽxẽ namaxã ga norü ngü̃xẽẽruü̃gü. 
3Rü yexguma poraãcü nanuxgu ga Cori ya Tupana rü nüxna nanayaxu ga 
guxü̃ma ga Iraéanearü pora. Rü yexguma Iraétanüxü̃ norü uanügümaxã nügü 
nadaixgu, rü nüma ga Cori ya Tupana rü nüxna nixũgachi rü tama norü 
poramaxã nüxü̃ narüngü̃xẽxẽ. Rü wüxi ga üxüemamaxã nagu nanangixi ga 
guxü̃ma ga Iraéane. 
4Rü nüma ga Cori ya Tupana rü ñoma wüxi i uanü i marü norü würamaxã 
imaxnetachaxü̃xü̃rüxü̃ nixĩ. Rü ñoma wüxi i uanürüxü̃ nanadai ga guma 
ĩanearü ngextü̱xücügü rü pacügü. Rü ñoma wüxi ga üxüemarüxü̃ nixĩ ga Cori 
ya Tupanaarü nu ga namaxã yaguãxü̃ ga napata ga guma ĩane ga mexẽchine 
ga Chióü̃wa yexmane. 
5Rü nüma ga Cori ya Tupana rü ñoma wüxi i torü uanürüxü̃ nügü nixĩxẽxẽ. 
Rü nayachixexẽxẽ ga guxü̃nema ga ĩanegü ga Iraéanewa yexmagüne. Rü 
nagu napogü ga guxü̃nema ga norü ãẽx̱gacügüpatagü rü nayawax̱güxẽxẽ ga 
guma ĩanegüarü poxeguxü̃tápü̱xgü. Rü yema naane ga mexẽchixü̃ ga 
Yudáane rü naxcax̱ ínananguxẽxẽ ga guxchaxü̃gü rü axu ga nügüwe ãgüxü̃. 
6Rü nüma ga Cori ya Tupana rü ñoma wüxi ga ngĩ ̃́tax̱axü̃rüxü̃ nanachixexẽxẽ 
ga napata ga üünene. Rü nanachixexẽxẽ ga yema nachica ga duü̃xü̃gü nawa 
ngutaquex̱egüxü̃. Rü nüma rü Chióü̃cüãx̱güxü̃ nüxü̃ narüngü̃maexẽxẽ ga norü 
petachigagü rü ñu̱xũchi ngü̃xchigaarü ngunexü̃gü. Rü norü numaxã nüxü̃ 
naxo ga yema Yudáanearü ãẽx̱gacü rü gumá chacherdóte. 

7Rü nüma ga Cori ya Tupana rü marü nüxü̃ naxo ga norü ãmarearü guruxü̃, 
rü marü ínanatax̱ ga napata. Rü norü uanügümex̱ẽwa nanangex̱ ga guma 
ĩanearü poxeguxü̃tápü̱x rü norü ãẽx̱gacüpatagü. Rü guma napata ya 
üünenewa rü yema uanügü rü poraãcü aixta naxüe ñoma petaarü 
ngunexü̃gurüxü̃. 
8Rü nüma ga Cori ya Tupana rü nagu narüxĩnü nax yawax̱güxẽẽãxü̃ ga yema 
mexẽchine ga ĩane ga Chióü̃arü poxeguxü̃tápü̱x. Rü nüma ga Tupana rü mea 
nanangugü ga yema Chióü̃arü poxeguxü̃tápü̱x rü tama nüxü̃̃́ nangechaxü̃ãcü 
nayawax̱güxẽxẽ. Rü duü̃xü̃gü rü poraãcü naxcax̱ naxauxe ga yema norü 
ĩanearü poxeguxü̃tápü̱x nax yawax̱güxü̃. 
9Rü yemaacü ga guma ĩane rü nüxü̃̃́ nataxuma ga norü ĩãx̱gü rü nüxü̃̃́ 
nataxuma ga norü chotaruü̃gü yerü naxtapü̱xmaxã wüxigu niwax̱gü ga ĩãx̱gü 
rü nipue ga norü chotaruü̃gü. Rü Yerucharéü̃arü ãẽx̱gacü rü norü 
ngü̃xẽẽruü̃gü rü duü̃xü̃gü i tama yaxõgüxü̃mex̱ẽwa nangẽxmagü. Rü ngẽma 
Cori ya Tupanaarü mugü rü marü nataxuma i natanüwa. Rü ngẽma 
Tupanaarü orearü uruü̃gü rü nüma ya Tupana rü marü tama 
nanango̱xetüxẽẽgü. 
10Rü guma ĩane ya Chióü̃arü yaxguãx̱gü rü ngechaü̃maxã waixü̃müanewa 
narütogü, rü waixü̃mütex̱e nügüeru nagügü, rü naxchiru i techaraxü̃gu 
nicu̱xgü. Rü pacügü i Yerucharéü̃cüãx̱gü rü ngĩrü ãnemaxã waixü̃müanegu 
iyangücuchitanü. 
11Rü poraãcüxüchima chaxaxu rü ngẽmacax̱ marü düxwa chagúxgüxü̃xetü. 
Rü ngẽma nax poraãcü changechaü̃xü̃ rü chauremüwa nangu̱x. Rü nataxuma 
i chorü taãxẽ yerü chorü ĩane rü marü nagu napogü. Rü woo ya õxchanagü 
ya maixe rü taiyamaxã yima ĩanearü namagügu tayue. 
12Rü ngẽma buxü̃gü rü naégüxü̃ ñanagürügü: —Marü nagu̱x i tórü paũ rü 
bínu ==ñanagürügü. Rü ngẽmacax̱ naturae rü yima ĩanearü namagügu 
niyuetanü. Rü naégüchacüügügu yáxna narüngü̃gü rü nayue. 
13¿Rü tax̱acügu tá cuxü̃ changu rüex̱na tax̱acümaxã yixĩxü̃ i cuwüxiguxü̃, Pa 
Mexẽchine ya Ĩane ya Yerucharéü̃x? ¿Rü tax̱acürü cuax̱ruxü̃ tá cuxü̃ chawex̱ 

nax cuxü̃ chataãẽxẽẽxü̃cax̱, Pa Ĩane ya Mexẽchine ya Chióü̃x? Rü yema 
chixexü̃ ga cuxü̃ ngupetüxü̃ rü nataxüchi ñoma már i taxüchixü̃rüxü̃. ¿Rü 
texé tá cuxcax̱ tayataanexẽxẽ nawa i ngẽma ngúxü̃ i quingexü̃? 
14Rü yema curü orearü uruü̃günetagü naxcax̱ ngo̱xetüxü̃ rü wüxi ga doramare 
nixĩ. Rü tama cumaxã nüxü̃ nixugüe ga yema curü pecadu ga cuxüxü̃. Rü 
yemaacü tama nayanaxoxẽxẽ ga yema guxchaxü̃gü ga nawa cungexmaxü̃ i 
ñu̱xma nax to ga nachixü̃anewa nagagüxü̃ ga curü duü̃xü̃gü. Natürü ga 
cumax, Pa Yerucharéü̃x, rü cuyaxõ ga yema ore ga doramare ixĩxü̃ ga cumaxã 
nüxü̃ yaxugüexü̃ ga yema orearü uruü̃güneta. 
15Rü ngẽxguma cuxü̃ nadaugügu i ngẽma duü̃xü̃gü i namawa chopetüxü̃ rü 
napéxmex̱güãcü cuxü̃ nacugüe. Rü cuxna nawíxgüe rü cuxü̃ nacugüeãcü 
nanexáerugü, rü ñanagürügü: —¿Daa ex̱na yixĩxü̃ ga guma ĩane ga 
mexẽchine ga Yerucharéü̃ ga ñoma ga naanewa guxü̃nema ga ĩanegüxü̃ 
rümemaene? ==ñanagürügü. 
16Rü ñu̱xmax, Pa Yerucharéü̃x, rü guxü̃ma i curü uanügü rü chixexü̃ cumaxã 
nixugüe. Rü cuxü̃ naxãũxü̃negüãcüma cuxna nawíxgüe rü ñanagürügü: —
Marü meama nagu tapogüe ya yima ĩane. Rü ñaa nixĩ ga yema ngunexü̃ ga 
írüngu̱xẽẽxü̃, rü ñu̱xma rü düxwa nüxü̃ tadau ==ñanagürügü. 
17Rü nüma ga Cori ya Tupana rü marü nayanguxẽxẽ ga yema nagu naxĩnüxü̃. 
Rü marü nayanguxẽxẽ ga yema norü ore ga nüxü̃ yaxuxü̃. Rü marü tama 
nüxü̃̃́ nangechaü̃tümüxü̃ãcüma nagu napogü ga guma ĩane ga Yerucharéü̃. 
Rü nüma rü curü uanügüaxü̃̃́ nanatauxchaxẽxẽ nax cuxü̃ nacugüexü̃. Rü 
nanaporaexẽxẽ nax cumaxã inacuáxü̃cax̱. 
18Pa Mexẽchine ya Ĩane ya Chióü̃x, ¡Cori ya Tupanana ngü̃xẽẽcax̱ naca! Rü 
name nax ngunecü rü chütacü cuxaxuxü̃ nax yayáxü̃cax̱ i cu̱xgüxü̃etü ñoma 
wüxi i natü iyaxü̃rüxü̃. ¡Rü taxṹ i nüxü̃ curüchauxü̃ nax cuxaxuxü̃! 
19¡Írüda! ¡Rü wüxichigü i chütaxü̃ rü wüxichigü i ora nayumüxẽ! ¡Rü Cori ya 
Tupanamaxã nüxü̃ ixu i curü guxchaxü̃gü! ¡Rü cugüwa ínaxũxü̃xẽxẽ i 
guxü̃ma i ngẽma nagu curüxĩnüxü̃, ñoma dexá iyáxü̃rüxü̃! Rü Tupanacax̱ 

dauxü̃ naxunagü rü curü yumüxẽwa curü buxü̃gücax̱ ínaca nax tama ĩanearü 
namagügu taiyamaxã nayuexü̃cax̱. 
20¡Dücax, mea nagu rüxĩnü Pa Corix, nax cuma rü taguma texémaxã ngẽma 
cuxüxü̃! ¿Ẽ̱xna cunaxwax̱e nax mamagü rü naxacügü ya tüxü̃ 
namaigüxemaxã naxãwemügüxü̃? ¿Ẽ̱xna cunaxwax̱e nax curü chacherdótegü 
rü curü orearü uruü̃gü cupatagu nadaiaxü̃? 
21Rü ngẽma chorü ngextü̱xücügü rü pacügü rü yaxguãx̱gü rü taramaxã 
nanadai. Rü nüxü̃ tadau i ngẽma ngextü̱xücügü rü pacügü rü yaxguãx̱gü i 
yuexü̃ i ĩanearü namagüwa nuquegüxü̃. Rü ngẽma ngunexü̃ i nagu curü nu 
ínguxü̃ rü cunadai. Rü taxúema texé cuxü̃̃́ taxãũxãchitümüü̃gü. 
22Rü yema ngunexü̃ ga nagu tomaxã cunuxü̃ rü guxü̃wama toxcax̱ ne naxĩ ga 
torü uanügü ñoma petawa naxĩxü̃rüxü̃ nax toxü̃ nadai̱x̱ü̃cax̱. Rü ngẽma 
ngunexü̃gu taxúema tamaxü̃. Rü guxü̃ma ga chopatacüãx̱ ga chayaexẽẽxü̃ rü 
changúexẽẽxü̃ rü torü uanügü nanadai. 

Auxexü ̃chiga 3 

Norü tomaepü̱x ga auxechiga 

1Rü choma nixĩ ga chayangexü̃ ga yema ngúxü̃ ga Tupana norü numaxã 
chau̱̱xcax̱ ínguxẽẽxü̃. 
2Rü waanexü̃wa choxü̃ naga. Rü ngearü omüãx̱cü namagü ga waanexü̃gu 
choxü̃ nixũxẽxẽ. 
3Rü muẽx̱pü̱xcüna guxü̃ma i oragu choxü̃ napoxcu. 
4Rü nanayaxẽxẽ ga chomachi rü chau̱̱xchax̱müxü̃. Rü nanabüü̃gü ya 
chauxchinax̱ãgü. 
5Rü guxü̃cüwawa rü choxü̃ ínapoxexü̃ namaxã ga ãũcümaxü̃ rü ngúxü̃gü. 
6Rü waanexü̃wa choxü̃ nayexmaxẽxẽ guxema duü̃xẽgü ga nũxcüma 
yuexerüxü̃. 
7Rü nüma rü wüxi ga poxcuchicaxü̃ ga ngearü ũxũchicaãxü̃gu choxü̃ 
nitacuchi rü cadénamaxã choxü̃ nichota. 

8Rü woo tagaãcü nüxna chaca nax choxü̃ nangü̃xẽẽxü̃cax̱, natürü ga nüma rü 
tama choxü̃̃́ nüxü̃ naxĩnüchaü̃ ga chorü yumüxẽ. 
9Rü nutapütagü i poxeguxü̃maxã choxü̃ nipoxyepex̱e. Rü ngẽmacax̱ tama 
ngẽxma nüxü̃ chacuax̱ i ngẽma nama i nagu chixũxü̃ rü ngextáama 
chaxũmare. 
10Rü nüma ga Cori ya Tupana rü ñoma leóü̃ i tüxü̃ ícu̱xẽü̃xü̃rüxü̃ nixĩ 
chau̱̱xcax̱. Rü ñoma osu i marü ímemarexü̃ i tüxü̃ iyauxchaü̃xü̃rüxü̃ nixĩ 
chau̱̱xcax̱. 
11Rü namana choxü̃ nixũgachixẽxẽ nax ngẽxma chaugu nawagüxü̃cax̱. 
Poraãcü chamuü̃ rü yemaacü yéma choxü̃ natax̱. 
12Rü nüma rü ngúxü̃ choxü̃ ningexẽxẽ, ñoma norü würamaxã choxü̃ 
namaxü̃xü̃rüxü̃. 
13Rü guma naxne ga Cori ya Tupana choxü̃ namaxã namaxü̃ne rü poraãcü 
chowa íningaxi. 
14Rü ñu̱xma i guxü̃ma i chorü ĩanecüãx̱ rü choxü̃ nacugüe. Rü guxü̃ i oragu 
choxü̃ narücutanüxü̃. 
15Rü nüma ga Cori ya Tupana rü taxü̃ ga guxchaxü̃gü choxü̃ ningexẽxẽ. Rü 
ngẽmagagu poraãcü choxü̃̃́ nangu̱x. 
16Rü waixü̃mügu chopütamaxã choxü̃ naña. Rü yemacax̱ waixü̃mütex̱e 
chigatex̱e. 
17Rü ngẽma chorü taãxẽ rü choxna nixũgachi, rü marü düxwa nüxü̃ 
icharüngüma i guxü̃ma i ngẽma taãxẽ ga noxri choxü̃̃́ yexmaxü̃. 
18Rü ngẽmagagu marü düxwa nagu charüxĩnü nax nüma ya Cori rü taxũtáma 
choxü̃ nangü̃xẽẽxü̃. 
19-20Rü chauãẽwa nangu i ngẽma ngechaü̃ rü ngúxü̃ i chingexü̃ rü ñuxãcü 
chaxica nua nax chatáxü̃ rü taxúema choxü̃ rüngü̃xẽẽxü̃. Rü ngẽxguma 
ngẽmagu charüxĩnügu rü chorü ngúchaü̃ rü ñaxtüwa naxũ. 

21Natürü nangẽxma i wüxi i ĩnü i guxü̃guma chauãẽwa ngẽxmaxü̃ rü poraãcü 
choxü̃ rüngü̃xẽẽxü̃. 
22Rü ngẽma ĩnü nixĩ nax Coriarü ngechaü̃ rü taguma iyacuáxü̃ rü norü 
mecüma rü taguma nagúxü̃. 
23Rü wüxichigü i ngunexü̃gu rü choxna nüxü̃ nacuax̱ãchixẽxẽ nax aixcüma 
yangu̱xẽẽãxü̃ i ngẽma nüxü̃ yaxuxü̃. 
24Rü ngẽmacax̱ chaugümaxã ñachagürü: —Nüma ya Cori ya Tupana rü 
chomaxã inacuax̱, rü ngẽmacax̱ nüxü̃̃́ chayaxõ ==ñachagürü. 
25Rü nüma ya Cori ya Tupana rü tümamaxã namecüma ya yíxema nüxü̃̃́ 
yaxõgüxe rü norü ngü̃xẽẽcax̱ daugüxe. 
26Rü name nixĩ i bexma ítanangu̱xẽẽgü ya Cori ya Tupanaarü ngü̃xẽxẽ. 
27Rü wüxichigü i duü̃xü̃ rü name nax norü ngextü̱xügutama Tupanamex̱ẽwa 
nügü nangẽxmaxẽẽxü̃. 
28Rü wüxi i duü̃xü̃ rü nanaxwax̱e nax bexmamare nayau̱̱xãxü̃ i ngẽma Tupana 
nüxü̃ üxẽẽxü̃. 
29Rü name nixĩ i Cori ya Tupanapex̱egu nügü ínaxíraxü̃, rü waixü̃müanegu 
nayangücuchixü̃. Rü bexmana ngẽmaãcü Cori ya Tupana tá nüxü̃̃́ nüxü̃ 
narüngüma i norü chixexü̃. 
30Rü ngẽxguma texé cuxü̃ pechametügu ¡rü taxũtáma cuxütanü! Rü 
narümemae nixĩ nax Tupanamaxã nüxü̃ quixuxü̃ i ngẽma nax nüma cuxü̃ 
naxütanüxü̃cax̱. 
31Erü Cori ya Tupana rü tama nixĩ i guxü̃gutáma tüxna yaxũgachixüchixü̃. 
32Rü nüma rü woo ngúxü̃ tüxü̃ ningexẽxẽ, natürü ngẽxgumarüxü̃ ta tamaxã 
nixauxãchi, erü norü ngechaü̃ rü nataxüchi. 
33Erü aixcüma tama norü me nixĩ nax duü̃xü̃güxü̃ yaxĩx̱ãchiãẽxẽẽxü̃ rü ngúxü̃ 
nüxü̃ yangexẽẽxü̃. 
34-36Rü ngẽxguma wüxi i nachixü̃ane chixri namaxã icuax̱gügu i ngẽma 
duü̃xü̃gü i ínayauxü̃xü̃, rü ngẽxguma Tupanapex̱ewa wüxi i duü̃xü̃na 

nachu̱xugu i ngẽma nüxna üxü̃, rü ngẽxguma tama ngẽma duü̃xü̃xü̃ 
rüngü̃xẽẽgu ega norü guxchaxü̃ namexẽẽgügu, rü guxü̃ma i ngẽma rü Tupana 
ya Guxü̃étüwa Ngẽxmacü rü meama nüxü̃ nacuax̱. 
37Rü ngẽxguma texé naxunagügu i wüxi i tax̱acü tá ngupetüxü̃, rü aixcüma 
nango̱xgu i ngẽma taxunagüxü̃, rü Tupana nixĩ ya tüxü̃ naxunagüxẽẽcü. 
38Rü ngẽma mexü̃gü rü ngẽxgumarüxü̃ ta i ngẽma guxchaxü̃gü rü ínangugü 
yerü nüma ga Tupana ya Guxü̃étüwa Ngẽxmacü rü woetama yemaacü 
nanaxuegu. 
39¿Rü tü̱xcüü̃ i yixema nax iduü̃ẽxü̃ rü Tupanamaxã tanueama ega tórü 
chixexü̃gagu tüxü̃ iyanawex̱ãchixẽẽgu? 
40Rü ngẽmacax̱ ¡ngĩxã aixcüma nagu tarüxĩnüe i tacüma, rü name rüex̱na 
nachixe! ¡Rü ngĩxã Cori ya Tupanacax̱ tawoegu rü aixcüma naga taxĩnüe! 
41¡Rü ngĩxã Tupana ya daxũwa ngẽxmacümaxã tidexagü i tórü yumüxẽwa rü 
namaxã nüxü̃ tixu i ngẽma nagu rüxĩnüexü̃! 
42Pa Corix, toma rü chixexü̃ taxü rü tama cuga taxĩnüe. Rü ngẽma rü cuma 
rü tama cunangupetüxẽẽmare. 
43Rü cuma rü toétügu cunanguxẽxẽ i curü nu rü towe quingechigü, rü tama 
cuxü̃̃́ tangechaxü̃tümüxü̃ãcüma toxü̃ cudai. 
44Rü cuma rü wüxi ga caixanexü̃gu cugü quicu̱x nax tama nüxü̃ cuxĩnüxü̃cax̱ 
i torü yumüxẽgü. 
45Rü guxü̃ma i togü i nachixü̃anegüpex̱ewa, rü ñoma wüxi i guxchirerüxü̃ 
toxü̃ ícuwogü. 
46Rü guxü̃ma i torü uanügü rü chixexü̃maxã tochiga nidexagü. 
47Rü ngẽmacax̱ poraãcü tamuü̃e erü toxü̃ ínayauxü̃ rü tochicaxica nixĩ i 
ngéma yaxüxü̃. Rü ngẽma nixĩ i toxü̃ ngupetüxü̃. 
48-50Rü ñoma dexá iyáxü̃rüxü̃ nixĩ i chauxgüxü̃etü erü naxcax̱ chaxaxu ya 
yima chorü ĩane ya nüxü̃ changechaxü̃ne rü ñu̱xma nagu napogüene. Rü 

taguma nüxü̃ charüchau nax chaxauxechaxü̃ erü nataxuma nax texé choxü̃ 
taãẽxẽẽxü̃ ñu̱xmatáta daxũguxü̃ i naanewa taxcax̱ nadaue ya Cori ya Tupana. 
51Rü poraãcü chorü maxü̃wa nangu̱x i ngẽxguma nüxü̃ chadau̱̱xgu i ngẽma 
guxchaxü̃gü i naxcax̱ ínguxü̃ i ngẽma ngexü̃gü i Yerucharéü̃cüãx̱. 
52Rü taxuxü̃ma namaxã chaxüyane i ngẽma chorü uanügü rü ñoma wüxi i 
weri iyaxuxü̃rüxü̃ choxü̃ niyauxgü. 
53Rü wüxi ga ãchiü̃xü̃maxü̃gu choxü̃ nitax̱cuchigü. Rü wüxi ga nutamaxã 
choxü̃ narüxütaü̃gü. 
54Rü guxü̃ma ga chaxune rü dexáwa nangẽxma, rü nagu charüxĩnü nax marü 
tá chayuxü̃. 
55Rü chomax, Pa Corix, Pa Tupanax, rü ñaa ãxmaxü̃wa changexmayane rü 
cuxna chacagü. 
56Rü cuma rü choxü̃ cuxĩnü i ngẽxguma cuxna chacaxgu rü choxü̃̃́ cunayaxu 
i chorü yumüxẽ. 
57Rü ngẽma ngunexü̃ i nagu cuxna chacaxü̃gu rü chauxü̃tawa cuxũ, rü 
ñacugürü choxü̃: —¡Taxucax̱ma cumuü̃! ==ñacurügü. 
58Rü cumax, Pa Corix, Pa Tupanax, rü choxü̃ ícupoxü̃ nüxna i chorü uanügü. 
Rü ngẽma yuwa choxü̃ ícunguxuchixẽxẽ. 
59Pa Corix, cuma nüxü̃ cudau i ngẽma chixexü̃ i chomaxã naxüexü̃. ¡Choxü̃ 
rüngü̃xẽxẽ rü choxü̃ ínapoxü̃! 
60Rü cuma nüxü̃ cudau i ngẽma chixexü̃ i chorü uanügü chomaxã 
naxügüchaü̃xü̃ rü chau̱̱xcax̱ imexẽẽgüxü̃. 
61Pa Corix, marü nüxü̃ cuxĩnü nax chomaxã naguxchigagüxü̃. Rü marü nüxü̃ 
cuxĩnü i guxü̃ma i ngẽma chixexü̃ i norü ĩnü i chauchiga nügümaxã nüxü̃ 
yaxugüexü̃. 
62Rü cuma rü nüxü̃ cucuax̱ nax guxü̃ma i oragügu chixri chauxchiga 
yadexagüechaxü̃ i chorü uanügü. 

63¡Dücax, nüxü̃ nadau i guxü̃ma i ngẽma chomaxã naxügüxü̃, rü norü 
wiyaegüwa nax choxü̃ nacugüexü̃! 
64¡Pa Corix, napoxcue i ngẽma duü̃xü̃gü nax ngẽmaãcü nayauxtanügüãxü̃cax̱ 
i ngẽma chixexü̃ i chomaxã naxügüxü̃! 
65¡Rü norü ĩnüegu ínatüexẽxẽ rü chixexü̃ natanüwa nanguxẽxẽ! 
66¡Rü nawe ingẽchigü rü nadai, Pa Corix, rü ñoma i naanewa rü wüxicana 
iyanaxoxẽxẽ! 

Auxexü ̃chiga 4 

Norü ãgümücü ga auxechiga 

1Ngẽma úiru i cupata namaxã tüchiãxü̃ rü nixo. Rü ngẽma cupataarü 
naxpáü̃gü i úiruxüchinaxcax̱ rü marü tama niyauracüxü. Rü yima 
cupatatax̱püxarü nutagü rü namagüarü poõchixü̃gu nawoonemare. 
2Rü ngẽma Chióü̃arü duü̃xü̃gü i ñoma úiru i mexẽchixü̃rüxü̃ ãtanüxü̃, rü 
ñu̱xma rü taxuwama name naxrüxü̃ ya yima buetaregü ya waixü̃münaxcax̱ i 
wüxi i üwechiruxü̃ üxcü. 
3Rü ngẽma naixnecücüãx̱ i airugü rü naxacü tüxü̃ nimaigü, natürü ngẽma 
duü̃xü̃gü i Yerucharéü̃cüãx̱gü rü tama ngechaü̃xü̃ nacuax̱gü naxrüxü̃ i ngẽma 
abetrú i nacharaü̃ chianexü̃wa wogümarexü̃. 
4Rü õxchanagü rü mixĩ ̃́cax̱ titax̱awae, rü tümaarü tax̱awamaxã düxwa 
tümamanaawa nayaxũ̱xgü ya tümaarü conü. Rü buãx̱tagü rü paũcax̱ ítacagü, 
natürü nataxuma i texé nax tüxna naxãxü̃ i paũ. 
5Rü yema ü̃paacü taxü̃ ga õna ngõ̱xgüxü̃ rü ñu̱xma rü taiyamaxã ĩanemagu 
nayue. Rü yema noxri ĩpatagü ga mexẽchixü̃wa maxẽxü̃ rü ñu̱xma rü 
guxchirewa namaxẽ. 
6Rü ngẽma chixexü̃ i naxüxü̃ ya chorü ĩane ya Yerucharéü̃ rü Chodómaarü 
pecaduxü̃ narüyexeramae. Rü guma Chodóma rü Cori ya Tupana rü 
noxtacüma nayagu taxúema texé naxcax̱ íyagoãchiãcü. 

7Rü yema Yerucharéü̃arü ãẽx̱gacügü, rü ñoma gauxü̃tex̱erüxü̃ nichoxochi ga 
noxri, rü lechiarü yexera nachoxochi ga naxchax̱müxü̃. Rü corálarü yexera 
nadau ga naxü̃negü. Rü nachametügü rü ñoma chafírurüxü̃ nimexẽchi. 
8Natürü i ñu̱xma rü nixãũãchi rü niwachametü. Rü ĩanearü namagu naxĩxgu 
rü taxúema nüxü̃ tacuax̱ nax ãẽx̱gacügü yixĩgüxü̃. Erü nixaexüchi rü 
naxchax̱müxü̃ rü naxchinax̱ãwa nayaxũ̱xgü. Rü nipagümare ñoma nai i 
üxüwa mexü̃rüxü̃. 
9Rü narümemae nixĩ nax daigu nayuexü̃ i duü̃xü̃gü rü tama taiyamaxã. Erü 
ngẽma taiyamaxã yuexü̃ rü ngúxü̃ ningegümare. Rü tama paxa nayue erü 
nangearü õnaãx̱gü. 
10Rü yema nax nataxuxü̃ ga õna, rü yemacax̱ ga yema ngexü̃gü ga mamagü 
ga naxacügüxü̃ ngechaxü̃güchirexü̃ rü düxwa naxacü tüxü̃ nadai nax tüxü̃ 
namuxragüxü̃cax̱ nax yemaacü tümamaxã naxãwemügüxü̃cax̱ ga yexguma 
nagu napogüegu ga Yerucharéü̃. 
11Rü Cori ya Tupana rü poraãcü yema Chióü̃cüãx̱gümaxã nanu, rü düxwa 
marü tama yáxna namaxã naxĩnü ga norü nu. Rü yemacax̱ nayagu ga guma 
ĩane rü nixa ñu̱xmata nawa nangu ga gumá nutagü ga tacü ga nawa 
inaxügücü ga guma ĩane. 
12Rü guxü̃ma ga yema togü ga nachixü̃anegüarü ãẽx̱gacügü ga ñoma ga 
naanewa yexmagüxü̃ rü taguma nagu narüxĩnüe nax wüxi ga ngunexü̃gu rü 
yema Yerucharéü̃arü uanügü rü tá guma ĩanearü ĩãx̱güwa yaxücuxü̃. 
13Rü yema guma ĩane ga Yerucharéü̃maxã ngupetüxü̃ rü norü orearü 
uruü̃günetagagu nixĩ, rü norü chacherdótegüarü chixexü̃gagu nixĩ. Yerü 
nümagü rü guma ĩanewa nanadai ga duü̃xü̃gü ga taxuxü̃ma ga chixexü̃ 
ügüchiréxü̃. 
14Rü ngẽma orearü uruü̃netagü rü chacherdótegü rü ĩanearü namagügu 
narüxĩane ñoma duü̃xü̃gü i ngexetügüxü̃rüxü̃. Rü naxmex̱gü rü nagümaxã 
nayapagü, rü ngẽmacax̱ taxúema naxchirugu tingõgüchaü̃. 

15Rü duü̃xü̃gü rü nüxna nacagüe rü tagaãcü nüxü̃ ñanagürügü: —¡Toxna 
pixĩgachi rü ípechoxü̃ i nua! Duü̃xü̃gü i ãũãchixü̃ pixĩgü. ¡Rü taxṹ i toxü̃ 
pingógüxü̃! ==ñanagürügü. Rü ngẽma togü i nachixü̃anecüãx̱gü i tama 
Tupanaaxü̃̃́ yaxõgüxü̃ rü nüxü̃ ñanarügügü: —Pemax rü duü̃xü̃gü i 
naxĩanemarexü̃ pixĩgü. Rü taxucürüwa daa ĩanegu pixãpatagü 
==ñanagürügü. 
16Rü nümatama ga Cori ya Tupana rü nanawoonemare, rü tama nüxü̃ 
narüngü̃xẽxẽ. Rü taxúema naga taxĩnüe ga yema chacherdótegü rü taxúema 
nüxü̃ tangechaü̃ ga yema ãẽx̱gacügü. 
17Rü tipaexetümare nax itarüdaunüxü̃ rü ítayanguxẽẽxü̃ nax texé toxü̃ 
yarüngü̃xẽẽxü̃. Natürü taxuxü̃ma ínangu. Rü toma rü ítamegümare nax wüxi 
ga to ga nachixü̃ane toxü̃ íyapoxü̃xü̃cax̱. Natürü yema nachixü̃ane rü tama 
toxü̃ ínapoxü̃. 
18Rü torü uanügü rü toxcax̱ nadauxü̃taegü, rü yemacax̱ taxucürüwa ĩanearü 
namagüwa taxĩ. Rü marü ningaica nax tayuexü̃ rü marü nawa nangu i ora 
nax toxü̃ nadai̱x̱ü̃. 
19Rü torü uanügü i towe ingẽxü̃tanüxü̃ rü ĩyürüxü̃ niporaxüchi. Rü 
máxpü̱xanexü̃wa towe ningẽxü̃tanü rü chianexü̃wa yütagü toxcax̱ ninuagü. 
20Rü yimá tachixü̃anearü ãẽx̱gacü ya Cori ya Tupana nüxü̃ unetacü ya tüxü̃ 
ípoxü̃cü rü ngẽma tórü uanügü rü marü nayayauxgü. Rü yimá tórü 
ãẽx̱gacüchiga nixĩ ga ü̃pa ñagüxü̃: —Cuxmex̱wa tangexmagü nax toxü̃ 
ícupoxü̃xü̃cax̱ nüxna i ngẽma togü i nachixü̃anegü ==ñagüxü̃. 
21Pa Edóü̃anearü Ĩane ya Taxü̃nex, rü cuma i Úxanewa cungexmaxü̃ rü ñu̱xma 
toxü̃ cucugü. Natürü cuxcax̱ rü tá ta ínangu i ngẽma guxchaxü̃ i ñu̱xma 
tingegüxü̃. Rü ngẽmagagu rü ñoma wüxi i duü̃xü̃ i ngãxü̃xü̃ rü 
ngexchiruxü̃rüxü̃ tá quixĩ. 
22Pa Ĩane ya Chióü̃x, curü poxcu rü marü ngẽxma nayacuax̱. Rü nüma ya Cori 
ya Tupana rü taxũtáma wena to i nachixü̃anewa nanagagü i curü duü̃xü̃gü. 

Natürü cumax, Pa Edóü̃anearü Ĩane ya Taxü̃nex, rü curü chixexü̃cax̱ Tupana 
tá cuxü̃ napoxcu, rü ngóxü̃wa tá nanange i curü pecadugü. 

Auxexü ̃chiga 5 

Norü wüxime̱e̱xpü̱x ga auxechiga 

1Pa Corix, ¡nüxna nacuax̱ãchi ga yema guxchaxü̃ ga toxü̃ ngupetüxü̃, rü nüxü̃ 
nadau nax ñuxãcü chixexü̃ tomaxã yaxugüexü̃ ga torü uanügü! 
2Rü guxü̃ma ga torü yemaxü̃gü rü ñu̱xma rü duü̃xü̃gü i to i 
nachixü̃anecüãx̱gümex̱ẽwa nangẽxmagü. Rü topatagü rü ñu̱xma rü duü̃xü̃gü 
i taguma nüxü̃ tacuax̱güxü̃ nawa nangẽxmagü. 
3Rü ñu̱xma rü tataxcue rü tangenatügü. Rü torü mamagü rü tayutegü. 
4Rü ñu̱xma yema dexá ga toxrüchirex̱ ixĩxü̃ rü ñu̱xma rü naxcax̱ tataxegü. Rü 
yema toxrüchirex̱ ixĩgüxü̃ ga nai rü ñu̱xma naxcax̱ tataxegü nax torü üxü 
yixĩxü̃cax̱. 
5Rü torü uanügü rü poraãcü toxü̃ napuracüexẽxẽ. Rü tipaexüchi erü taguma 
toxü̃ ínarüngü̃exẽxẽ. 
6Rü Equítuanewa rü Achíriaanewa naxcax̱ ítaca i õna nax toxü̃̃́ 
nangẽxmaxü̃cax̱. 
7Rü tonatügü rü pecadu naxügü, rü marü nayue. Rü ñu̱xma i toma rü naxcax̱ 
tapoxcue ga yema norü pecadugü ga naxügüxü̃. 
8Rü yema duü̃xü̃gü ga puracütanüxü̃mare ixĩgüxü̃ ga Babiróniaanewa rü 
ñu̱xma rü naxmex̱wa tangexmagü. Rü taxúema naxmex̱wa toxü̃ 
ítanguxü̃xẽxẽ. 
9Rü ngẽxguma chianexü̃gu õnacax̱ tadaugügu rü guxü̃guma ãũcümaxü̃wa 
tangexmagü. 
10Rü toxchax̱müxü̃ rü ñoma yapunarüxü̃ nanaxichi erü taiyamaxã 
tixaxünegü. 

11Rü ngẽma torü uanügü rü Chióü̃wa rü Yudáanearü ĩanegüwa rü 
ngecügümaxã rü pacügümaxã norü ngúchaü̃ naxügü. 
12Rü torü ãẽx̱gacügü rü nachacüügu ínanatugüxẽxẽ. Rü torü ãẽx̱gacügü ga 
yaxguãx̱gü rü tümagu nidauxcüraxü̃gü. 
13Rü yatügü ya rüporamaegüxü̃ rü tríguarü waixwa nanapuracüexẽxẽ. Rü 
ngẽma ngextü̱xücügü rü üxüarü nugüwa nanapuracüexẽxẽ. 
14Rü marü nataxuma i ngẽma ãẽx̱gacügü ga yaxguãx̱gü ga guxü̃guma ĩanearü 
ĩãx̱wa rütogüüxü̃. Rü marü tama nüxü̃ taxĩnü ga yema ngextü̱xücügüarü 
wiyaegü. 
15Rü torü maxü̃newa rü marü nataxuma i taãxẽ. Rü ngẽma nax torü taãẽmaxã 
ítiyüxgüxü̃ rü ñu̱xma rü ngechaxü̃gu nayacuax̱. 
16Rü yema pora ga noxri toxü̃̃́ yexmaxü̃ rü marü inarüxo. Rü ñu̱xma rü taxü̃ 
i ngechaxü̃wa tangexmagü yerü pecadu taxügü. 
17Rü ngẽmagagu i ñu̱xma rü tayanguãẽgü, rü toxetü rü nixogü rü toxcax̱ 
natauanemare. 
18Rü ñu̱xma ya yima max̱pǘne ya Chióü̃wa rü ĩpatachicagüxica nawa 
nayaxügü. Rü ngéma naxĩĩxü̃ rü nawoeguxü̃ i ngowagü. 
19Natürü cumax, Pa Corix, rü guxü̃gutáma ãẽx̱gacü quixĩ. Rü cuma rü 
guxü̃gutáma curü tochicaxü̃wa curüto. 
20¿Rü tax̱acücax̱ i guxü̃gutáma toxü̃ icurüngümaxü̃? ¿Rü tax̱acücax̱ mucü ya 
taunecü nua toxü̃ cuwogümare? 
21¡Pa Corix, cugücax̱ toxü̃ nawoeguxẽxẽ! Rü toma rü tá cuxcax̱ tawoegu. ¡Rü 
toxcax̱ nataeguxẽxẽ ga yema taãxẽ ga ü̃pa toxü̃̃́ yexmaxü̃! 
22Natürü i cuma rü marü toxü̃ cuxoxochi. Yerü yema nax tomaxã cunuxü̃ rü 
nangupetüxüchi. 

Echequié 

Echequié 1 

Echequié nango̱xetü rü Tupanaxü̃ nadau 

1-3Rü yexguma marü 5 ga taunecü Babiróniaanewa nayexmagu ga ãẽx̱gacü ga 
Yoaquíü̃ ga yéma nax nagagüãxü̃, rü choma i chacherdóte i Echequié ya 
Buchí nane rü yema Yudíugü ga Babiróniaanewa nagagüxü̃tanüwa chayexma 
ga natü ga Quebáxcutüwa. Rü yexguma ga choma rü 30 ga taunecü choxü̃̃́ 
nayexmagu rü wüxi ga ngunexü̃ meama norü ãgümücü ga tauemacü arü 5 ga 
ngunexü̃gu rü ngürüãchi chau̱̱xcax̱ ningena ga daxũguxü̃ ga naane rü 
Tupanaxü̃ chadau. 
4Rü to ga nüxü̃ chadauxü̃ nixĩ ga wüxi ga buanecü ga íxãũxẽmacü ga 
nórtewaama ne ũcü. Rü wüxi ga taxü̃ ga caixanexü̃wa nango̱x ga wüxi ga 
üxüema ga ãẽmacürüxü̃ ixĩxü̃. Rü norü guxü̃cüwawa rü poraãcü nangóone. 
Rü yema üxüemaarü ngãxü̃wa rü yéma nayexma ga wüxi ga tax̱acü ga ñoma 
bróũcherüxü̃ iyau̱̱xracüüxü̃. 
5Rü yemaarü ngãxü̃wa rü nayexma ga ãgümücü ga tax̱acü ga 
naduü̃xü̃güraxü̃xü̃ ga querubíü̃gü 
6Rü wüxichigü ga yema rü naxãgümücüpex̱atü rü naxãgümücüchametü. 
7Rü guma naparagü rü niwex̱gümare rü nayawocaxacüpatügüraxü̃, rü 
ñu̱xũchi ñoma bróũche i meama ípixü̃rüxü̃ niyauratanücüxü. 
8-9Rü ñu̱xũchi yema norü ãgümücüchametüwa rü norü ãgümücüpex̱atüwa ga 
yema querubíü̃gü rü nanaduü̃xü̃gümex̱ẽraxü̃ ga yema norü ãgümücücüwawa 
ga naxpex̱atügütüü̃wa. Rü guma naxpex̱atügü rü nügümaxã nayarüxüüxü̃. Rü 
yexguma inaxĩxgu rü nügüpex̱ewaama naxĩ, rü tama nügüweama naxĩ. 
10Rü nachiwegü ga yema ãgümücü ga querubíü̃gü rü ñaãcü nixĩ: Rü yema 
nachametü ga napex̱ewa üxü̃ rü nanaduü̃xü̃chiweraxü̃. Rü yema norü 
tügünecüwawa üxü̃ rü nanaleóü̃chiweraxü̃. Rü yema norü to̱xwecüwawa üxü̃ 
rü nanawoca i yatüxü̃chiweraxü̃. Rü yema naxcax̱wex̱wa üxü̃ rü 
nanaxĩyüchiweraxü̃. 

11Rü yema ãgümücü ga querubíü̃gü rü wüxichigü nanangenagü ga taxre ga 
naxpex̱atü rü namücüpex̱atüpex̱ewa nayaxũ̱xgüchigü. Rü guma nai ga taxre 
ga naxpex̱atügü rü naxü̃nearü düxruxü̃ nixĩgü. 
12Rü yexguma inaxĩxgu rü nügüpex̱ewaama naxĩ yema Tupanaãxẽ ya Üünecü 
ínamugüxü̃waama. Rü tama nügüweama naxĩ. 
13Rü yema ãgümücü ga querubíü̃gü rü ñoma ã̃́xwe ya inai̱x̱gücürüxü̃ nixĩgü 
rü ñoma omügü i ínaixgüxü̃rüxü̃ nixĩgü. Rü yéma nayexma ga üxüemagü ga 
norü ngãxü̃tanüwa nu ne naxĩxü̃ rü yexma nayarübaxixü̃tanü. Rü yemacax̱ 
nangóonexüchi rü yema ínangóonexü̃wa ne naxũ nax yabai̱x̱beanexü̃. 
14Rü yema querubíü̃gü rü paxãma nu ne nanaxĩ ñoma bai̱x̱beanexü̃rüxü̃. 
15Rü yexguma nüxü̃ chadawenügu ga yema querubíü̃gü, rü nüxü̃ chadau nax 
wüxichigüxü̃tagu naxüxü̃ ga wüxi ga bochicuxü̃. 
16Rü yema ãgümücü ga ibochicuxü̃ rü nawüxigumare, yerü woetama 
yemaacü naxügü. Rü ñoma nuta ya ngax̱ãẽruxü̃ ya topáchiurüxü̃ 
niyauracüxü. Rü wüxichigü ga yema ibochicuxü̃ rü ñoma to ga bochicuxü̃ 
naxü̃mawa ixücuchixü̃rüxü̃ nixĩ. 
17Rü nüxü̃̃́ natauxcha nax guxü̃cüwawa naxĩxü̃, natürü tama nügüweama 
naxĩ. 
18Rü nüxü̃ chadau nax wüxichigü ga yema ãgümücü ga ibochicuxü̃ rü nüxü̃̃́ 
nayexmaxü̃ ga norü ãnera. Rü yema ãneragü rü namuxmaxetü. 
19Rü yexguma inaxĩxgu ga yema querubíü̃gü rü yema ibochicuxü̃ rü ta nawe 
nixĩxü̃tanü. Rü yexguma yachü̱xüxãchitanügu ga yema querubíü̃gü rü yema 
ibochicuxü̃ rü ta nayachü̱xüxãchitanü. 
20Rü yema querubíü̃gü rü yexguma Tupanaãxẽ i Üünexü̃ ngexta 
ínamugüxü̃wa naxĩxgu rü yexguma yachü̱xüxãchitanügu, rü yema 
ibochicuxü̃ rü wüxigu namaxã nayachü̱xüxãchitanü. Yerü yema ibochicuxü̃ 
rü yema querubíü̃güarü maxü̃ nüxü̃̃́ nayexma. 

21Rü yexguma naxĩãx̱ãchitanügu ga yema querubíü̃gü rü yema ibochicuxü̃ rü 
ta naxĩãx̱ãchitanü. Rü yexguma íyachaxãchitanügu ga yema querubíü̃gü, rü 
yema ibochicuxü̃ rü ta ínayachaxãchigü. Rü yexguma yachü̱xüxãchitanügu 
ga yema querubíü̃gü, rü yema ibochicuxü̃ rü ta wüxigu namaxã 
nayachü̱xüxãchitanü, yerü yema ibochicuxü̃ rü yema querubíü̃güarü maxü̃ 
nüxü̃̃́ nayexma. 
22Rü naeruétüwa ga yema ãgümücü ga querubíü̃gü rü nüxü̃ chadau ga ñoma 
naanetüwerüxü̃ ixĩxü̃. Rü yema rü ñoma nuta ya ngax̱ãẽruxü̃ i cristalrüxü̃ 
nichipetü. 
23Rü yematüxü̃wa nixĩ ga yatexechipex̱atügüxü̃ ga yema querubíü̃gü. Rü 
guma naxpex̱atügü rü namücüpex̱atüpex̱ewa nayaxũ̱xgüchigü. Rü guma nai 
ga taxre ga naxpex̱atügü rü naxü̃nearü düxruxü̃ nixĩgü. 
24Rü yexguma inaxĩãchigu rü nüxü̃ chaxĩnü ga naga ga guma naxpex̱atügü. 
Rü ñoma natü i nagoxü̃chíüxü̃rüxü̃ nixĩ ga nax natagaxü̃. Rü yimá Cori ya 
Tupana ya Guxãétüwa Ngẽxmacügarüxü̃ nixĩ ga naga. Rü ñoma muxũchixü̃ 
i churaragügarüxü̃ nixĩ. Rü yexguma íyachaxãchitanügu rü narüweü̃ ga guma 
naxpex̱atügü. 
25Rü yema naerugüétüwa yexmaxü̃ ga naanetüwewa inanaxũ ga wüxi ga 
naga ga taxü̃. 
26Rü yema naanetüweétüwa nüxü̃ chadau ga wüxi ga tax̱acü ga 
natochicaxü̃raü̃xü̃ ga nuta ga chafírunaxcax̱ ixĩxü̃. Rü yema tochicaxü̃wa 
narüto ga wüxi ga naduü̃xü̃raxü̃xü̃. 
27Rü yema naayearü daxũwaama rü niyauxra ñoma wüxi i bróũche i meama 
báixü̃rüxü̃. Rü üxüemamaxã ínanumaegu. Rü naayetüü̃waama rü ñoma wüxi 
i üxüemarüxü̃ nixĩ. Rü guxü̃cüwawa rü poraãcü nangóone. 
28Rü yema norü yau̱̱xracüü ga caixanexü̃wa nango̱xgu rü ñoma chirapaema i 
pucügu nüxü̃ idauxü̃rüxü̃ nixĩ. Rü yemaacü nixĩ ga chau̱̱xcax̱ nangóxü̃ ga Cori 
ya Tupanaarü üüne. Rü yemaxü̃ chadau̱̱xgu rü ñaxtüanegu chanangücuchi. 

Echequié 2 

Tupana rü Echequiéxü̃ nayaxu norü puracütanüxü̃ruxü̃ 

1Rü ñu̱xũchi nüxü̃ chaxĩnü ga wüxi ga naga ga ñaxü̃ choxü̃: —Pa Yatüx 
¡inachi erü tá cumaxã chidexa! ==ñaxü̃. 
2Rü yexguma chomaxã íyadexayane ga Tupana rü choxna nangu ga Naãxẽ, 
rü choxü̃ inachixẽxẽ. Rü yexguma mea nüxü̃ chaxĩnü ga naga ga yema 
chomaxã idexaxü̃. 
3Rü nüma ga Tupana rü ñanagürü choxü̃: —Cumax, Pa Yatüx, rü tá natanüwa 
cuxü̃ chamu i ngẽma Iraétanüxü̃ i tama chauga ĩnüexü̃ rü chomaxã 
nueamaxü̃. Rü nümagü rü ñu̱xma rü ta chomaxã nanueama yema norü 
o̱xigürüxü̃. 
4Rü nümagü i ngẽma duü̃xü̃gü rü tama chauga naxĩnüechaü̃ rü tama choxü̃ 
nacuax̱güchaü̃. Rü ngẽmatanüwa tá nixĩ i cuxü̃ chamuxü̃ nax namaxã nüxü̃ 
cuyarüxuxü̃cax̱ i ñaa chorü ore ==ñanagürü ga Cori ya Tupana. 
5Rü ñanagürü ta: —Ngẽma duü̃xü̃gü i tama irüxĩnüechaü̃xü̃ rü ngẽxguma 
woo cuxü̃̃́ inaxĩnüegu rüex̱na tama cuxü̃̃́ inaxĩnüegu, natürü tá nüxna 
nacuax̱ãchie nax natanüwa marü nangẽxmaxü̃ i chorü orearü uruxü̃. 
6Rü cumax, Pa Yatüx ¡rü taxṹ i nüxü̃ cumuü̃xü̃! ¡Rü taxṹ i naxcax̱ cumuü̃xü̃ 
ega cuxü̃ naxãxũnegügu rü ñoma tuxumaxã ícunumaeguãchigurüxü̃ cumaxã 
yixĩxgu rüex̱na ñoma tuxchinawetanüwa cungexmagurüxü̃! ¡Rü taxṹ i 
curümaãchixü̃ ega chixri cuchiga yadexagügu! ¡Rü taxṹ i cubaixãchixü̃ ega 
numaxã cuxna nadaugügu i ngẽma duü̃xü̃gü i tama irüxĩnüechaü̃xü̃! 
7¡Rü cumax rü namaxã nüxü̃ ixuama i ngẽma chorü ore rü woo tama cuxü̃̃́ 
inaxĩnüegu! Erü nüma rü tama irüxĩnüechaü̃xü̃ nixĩgü. 
8¡Mea irüxĩnü i ngẽma cumaxã nüxü̃ chixuxü̃! ¡Rü taxṹ i nümagürüxü̃ tama 
icurüxĩnüchaü̃xü̃! ¡Rü icho, rü nangõ̱x i ngẽma tá cuxna chaxãxü̃! 
==ñanagürü choxü̃. 

9Rü ñu̱xũchi nüxü̃ chadau ga wüxi ga naxmex̱ ga wüxi ga popera ga ãmatüxü̃ 
ga rübuxü̃ ngexü̃ne nax choxna naxããxü̃cax̱. 
10Rü guma naxmex̱ rü chopex̱ewa ínayawẽ ga yema popera. Rü yema popera 
rü taxrecüwawa naxãmatü. Rü ngechaü̃gü̃, rü ngúxü̃gü, rü ãxũnegü nagu 
naxümatü. 

Echequié 3 

1Yexguma rü choxü̃ ñanagürü: —Cuma Pa Yatüx, ¡nangõ̱x i ñaa popera i 
ãmatüxü̃, rü ñu̱xũchi Iraétanüxü̃maxã nüxü̃ yarüxu i chorü ore! 
==ñanagürü choxü̃. 
2Rü chicho ga yexguma, rü choxü̃ nanangõ̱xẽxẽ ga yema popera ga ãmatüxü̃. 
3Rü yemawena rü choxü̃ ñanagürü: —¡Ẽcü ínaga i ngẽma popera i ãmatüxü̃ 
i cuxna chaxãxü̃, rü cugü namaxã nangãxcharaü̃xẽxẽ! ==ñanagürü choxü̃. 
Rü choma rü chanangõ̱x ga yema, rü ñoma berurerüxü̃ chau̱̱xcax̱ namaixcura. 
4Rü yemawena rü ñanagürü choxü̃: —¡Inaxũãchi rü Iraétanüxü̃maxã nüxü̃ 
yarüxu i ngẽma ore i namaxã nüxü̃ chixuxchaü̃xü̃! 
5Choma rü tama natanüwa cuxü̃ chamu i duü̃xü̃gü i to i naga i guxchaxü̃wa 
idexagüxü̃ rü guxchaãcü nüxü̃ cuxĩnüxü̃. Natürü Iraétanüxü̃tanüwa nixĩ i 
cuxü̃ chamuxü̃. 
6Rü tama natanüwa cuxü̃ chamu i nachixü̃anegü i muarü duü̃xü̃ãx̱güxü̃ i 
guxchaxü̃ i nagawa idexagüxü̃ i taxũchima nüxü̃ cuxĩnüxü̃. Natürü ngẽxguma 
chi natanüwa cuxü̃ chamuxgu i ngẽma duü̃xü̃gü i to i nagawa idexagüxü̃, rü 
nümagü rü cuga chi naxĩnüe. 
7Natürü ngẽma Iraétanüxü̃ rü taxũtáma cuga naxĩnüe, erü tama chauga 
naxĩnüechaü̃. Rü guxü̃ma i ngẽma Iraétanüxü̃ rü tama chauga naxĩnüe rü 
tama choxü̃ nacuax̱güchaü̃. 
8Natürü i choma rü ngẽma duü̃xü̃gü i tama chauga ĩnüexü̃pex̱ewa tá cuxü̃ 
chaporaxẽxẽ nax tama ngẽma duü̃xü̃güga cuxĩnüxü̃cax̱ i ngẽxguma namaxã 
quidexagu. 

9Rü aixcüma tá cuxü̃ chaporaxẽxẽxü̃chi nax ñoma diamánterüxü̃ rü ñoma 
nuta i taixü̃rüxü̃ cutaixü̃cax̱ napex̱ewa i ngẽma duü̃xü̃gü. ¡Rü taxṹ i nüxü̃ 
cumuü̃xü̃! ¡Rü taxṹ i nachametügümaxã cubaixãchixü̃ i ngẽxguma yexera 
chomaxã nanuegu! ==ñanagürü choxü̃. 
10Yemawena rü ñanagürü choxü̃: —¡Mea irüxĩnü i guxü̃ma i ngẽma cumaxã 
tá nüxü̃ chixuxü̃, rü ñu̱xũchi cugüãẽgu namaxã nanguxü̃! 
11¡Rü natanüwa naxũ i ngẽma cutanüxü̃ i ínamugüãxü̃wa ngẽxmagüxü̃ rü 
namaxã nüxü̃ yarüxu i ngẽma ore i cumaxã nüxü̃ chixuxü̃! Rü ngẽxguma cuga 
naxĩnüegu rüex̱na tama cuga naxĩnüegu, rü ñacurügü tá nüxü̃: “Cori ya 
Tupana ya Guxãétüwa Ngẽxmacü nixĩ i ngẽma ñacü pexü̃” ==ñanagürü. 
12Rü yexguma ga yema Tupanaãxẽ rü choxü̃ inachixẽxẽ. Rü choweama nüxü̃ 
chaxĩnü ga wüxi ga naga ga tagaxü̃ ga ñoma iãx̱ãchianexü̃rüxü̃ ixĩxü̃, rü 
ñanagürü: —Namexẽchi nixĩ i ngẽma Tupanaarü üüne i nüma 
ínangexmaxü̃wa ==ñanagürü. 
13Rü yexgumarüxü̃ ta nüxü̃ chaxĩnü ga nagapex̱atügü ga yema querubíü̃gü ga 
yexguma nügüpex̱atümaxã yanaxüüxü̃gu. Rü ñu̱xũchi nüxü̃ chaxĩnü ga naga 
ga yema iboxü̃ ga naxü̃tawa yexmagüxü̃. Rü yema naga rü ñoma 
iãx̱ãchianexü̃rüxü̃ nixĩ. Rü guxü̃ma ga yema nagagü rü natagaxüchi. 
14Rü yema Tupanaãxẽ ya Üünexü̃ rü choxü̃ nachixẽxẽ, rü choxü̃ inagaxüchi 
ga yéma. Rü choma rü ngechaü̃ãcüma rü oegaãẽãcüma chataegu ga yéma. 
Rü nüma ga Cori ya Tupana rü poraãcü naxmex̱maxã choxü̃ ningĩ. 
15Rü yexguma ga choma rü Téx-abíxwa changu ga natü ga Quebáxpechinüwa 
ga Iraétanüxü̃ íyexmagüxü̃wa. Rü 7 ga ngunexü̃ yéma natanüwa chayexma. 
Rü tama nüxü̃ chacuax̱éga nax tax̱acü tá chaxüxü̃, rü tax̱acüxü̃ tá chixuxü̃. 

Tupana rü Echequiéxü̃ namu nax dauxü̃taeruxü̃ yixĩxü̃ca̱x 
(Ez. 33.1-9) 

16Rü yexguma 7 ga ngunexü̃guwena rü nüma ga Cori ya Tupana rü chomaxã 
nidexa rü ñanagürü: 

17—Pa Yatüx, choma rü cuxü̃ chamu nax dauxü̃taeruxü̃ quixĩxü̃cax̱ natanüwa 
i ngẽma Iraétanüxü̃. Rü ngẽxguma tax̱acürü orexü̃ cumaxã chixuxgu ¡rü 
namaxã nüxü̃ ixu i ngẽma chorü ore nax ngẽmaãcü nüxü̃ nacuax̱güxü̃cax̱! 
18Dücax, rü ngẽxguma choma rü cumaxã nüxü̃ chixuxgu nax wüxi i duü̃xü̃ i 
chixexü̃gu maxü̃xü̃maxã chaxueguxü̃ i poxcu, natürü i cuma rü tama 
cunaxucu̱xẽgu nax nüxü̃ naxoxü̃cax̱ i nacüma i chixexü̃ nax ngẽmaãcü 
namaxü̃xü̃cax̱, rü nüma rü tá nayu nagagu i norü chixexü̃. Natürü i chomax 
rü tá cuxna naxcax̱ chaca i ngẽma duü̃xü̃ erü tama cunaxucu̱xẽ. 
19Natürü ngẽxguma chi cuma rü ngẽma duü̃xü̃ i chixexü̃gu maxü̃xü̃ 
cuxucu̱xẽgu nax nüxü̃ naxoxü̃cax̱ i ngẽma nacüma i chixexü̃ rü nüma rü tama 
nüxü̃ naxoxchaü̃gu, rü ngẽma norü pecadugagu tá nayu. Natürü i cuma rü 
taxucax̱tama cuxna chaca, rü tá cumaxü̃. 
20Rü ngẽxguma chi wüxi i duü̃xü̃ i noxri mea maxü̃xü̃ rü nüxü̃ naxoxgu nax 
mea namaxü̃xü̃ rü poxcu namaxã chaxueguxgu rü ngẽxguma cuma rü tama 
cunaxucu̱xẽgu rü nüma rü norü chixexü̃gu tá nayu. Rü yema mexü̃ ga noxri 
naxüxü̃ rü taxũtáma chopex̱ewa ínanapoxü̃. Rü nüma rü norü chixexü̃gagu 
tá nayuama, natürü i choma rü tá cuxna naxcax̱ chaca i ngẽma duü̃xü̃ erü 
tama cunaxucu̱xẽ. 
21Natürü i cumax, rü ngẽxguma chi cunaxucu̱xẽgu i ngẽma duü̃xü̃ nax tama 
chixexü̃ naxüxü̃cax̱ rü nüma rü cuxü̃̃́ inaxĩnügu nax tama wena chixexü̃ 
naxüxü̃ rü tá namaxü̃ erü cuga naxĩnü. Rü cuma rü tá ta cumaxü̃ 
==ñanagürü choxü̃ ga Tupana. 

Nangea̱x ga Echequía 

22Rü yemawena ga nüma ga Cori ya Tupana rü chauétügu naxǘxmex̱, rü 
ñanagürü choxü̃: —¡Inachi rü yea ínadoxonexü̃wa naxũ! Rü ngéma ta nixĩ i 
cumaxã chidexaxü̃ ==ñanagürü choxü̃. 
23Rü ichachi ga choma rü ínadoxonexü̃wa chaxũ. Rü yéma nüxü̃ chadau ga 
Cori ya Tupanaarü üüne, yema natü ga Quebáxpechinüwa nüxü̃ 

chadau̱̱xgurüxü̃. Rü chacaxã̃́püxü rü chanangücuchi ñu̱xmata 
waixü̃müanewa yaxũ ga chaucatü. 
24Rü yexguma ga Tupanaãxẽ ya Üünexü̃ rü choxna nangu rü choxü̃ 
inachixẽxẽ. Rü nüma ga Cori ya Tupana rü ñanagürü choxü̃: —¡Íxũ rü 
cupatagu cugü rüwãxtaxü̃! 
25Rü dücax, napanax̱ãmaxã tá cuxü̃ ninaĩ̱x̱gü. Rü ngẽmaãcü taxucürüwa tá 
ícuxũxũ nax duü̃xü̃gütanüwa cungexmaxü̃cax̱. 
26Rü ñu̱xũchi i choma rü cuxmanaawa tá cuxü̃ chayaxũarü conüãx̱ẽxẽ rü tá 
cungeax̱. Rü taxucürüwa tá cuyaxucu̱xẽgü i ngẽma duü̃xü̃gü i chixexü̃gu 
maxẽxü̃ rü nuewax̱egüxü̃. 
27Natürü ngẽxguma tax̱acüxü̃ tá cumaxã chixuxgu i choma rü cuxü̃ tá 
chidexaxẽxẽ. Rü ngẽxguma rü ñacurügü tá nüxü̃ i ngẽma duü̃xü̃gü: “Ngẽma 
pemaxã nüxü̃ chixuxü̃ rü ngẽma nixĩ i Cori ya Tupanaarü ore”, ñacurügü tá. 
Rü ngẽma irüxĩnüchaü̃xü̃, rü tá inarüxĩnü, natürü ngẽma tama irüxĩnüchaü̃xü̃ 
rü taxũtáma inarüxĩnü, erü ngẽma duü̃xü̃gü rü tama ĩrüxĩnüechaü̃xü̃ nixĩgü 
==ñanagürü. 

Echequié 4 

Echequía rü nüxü̃ nixu nax Yerucharéü̃cüã̱xgüxü̃ tá nada̱i̱xü̃ 

1Rü Cori ya Tupana rü ñanagürü: —Cumax, Pa Echequiéx, ¡rü nayaxu ya 
wüxi ya ladriyu rü cugüpex̱egu naxǘ! ¡Rü yimagu naxüxchicünax̱ã ya yima 
ĩane ya Yerucharéü̃! 
2¡Rü ngẽmawena rü yima ĩanechicünax̱ãcüwagu naxüxchicünax̱ã i churaragü 
rü naxnegü i dairuxü̃ ixĩgüxü̃! ¡Rü naxüxchicünax̱ã i norü poxeguxü̃ i norü 
guxü̃cüwawa! ¡Rü naxüxchicünax̱ã i wüxi ya toxṍõne nax ngẽmaãcü yima 
ĩane ya ípoxegunewa dauxü̃ naxĩgüxü̃cax̱ i ngẽma churaragü! 
3¡Rü ngẽmawena rü nayaxu i wüxi i fierutachinü! ¡Rü yima 
ĩanechicünax̱ãpex̱egu rü ñu̱xũchi cugüpex̱earü ngãxü̃gu naxǘ i ngẽma 
fierutachinü ñoma wüxi i naxtapü̱xrüxü̃! Rü cuma rü ñoma ĩanecax̱ 

ícuyagoõchixü̃rüxü̃ tá cugü quixĩxẽxẽ. Rü guxü̃ma i ngẽma rü Iraétanüxü̃cax̱ 
rü wüxi i cuax̱ruxü̃ tá nixĩ. 
4¡Rü curü to̱xwecüwamaxã ínaca nax ngẽmaãcü cuyangéxü̃cax̱ i ngẽma 
Iraéanecüãx̱güarü chixexü̃gü! Rü ngẽxguma curü to̱xwecüwamaxã icucaxgu 
rü cugüétü tá cuyange i norü chixexü̃gü i ngẽma Iraéanecüãx̱gü. 
5Rü 390 i ngunexü̃ tá nixĩ i curü to̱xwecüwamaxã icucaxü̃. Rü ngẽma 390 i 
ngunexü̃ i nagu ngẽxma cucaxü̃ rü nachiga nixĩ ga guma 390 ga taunecü ga 
Iraéanecüãx̱gü pecadu nagu ügücü. 
6Rü ngẽxguma marü cuyanguxẽẽgu i ngẽma ngunexü̃gü rü curü 
tügünecüwamaxã tá ícuca i 40 i ngunexü̃. Rü ngẽmaãcü tá cugüétü cuyange 
i norü chixexü̃gü i ngẽma Yudáanecüãx̱gü. Rü ngẽma 40 i ngunexü̃ i nagu 
ngẽxma cucaxü̃ rü nachiga nixĩ ga guma 40 ga taunecügü ga Yudáanecüãx̱gü 
pecadu nagu ügücü. 
7Rü ngẽmawena rü tá naxcax̱ cudauegu ya Yerucharéü̃ ya norü uanügü nüxü̃ 
íchomaeguãchine. Rü curü numaxã tá yima ĩanexü̃ cuwex̱güchacüxü rü 
chauégagu tá poxcu namaxã cuxuegu. 
8Rü dücax, cuxü̃ tá naxpanaxãmaxã chinai̱x̱ nax ngẽmaãcü tama nu ne 
cunaxũxü̃cax̱, ñu̱xmatáta yangu i ngẽma ngunexü̃ i nagu tá ngúxü̃ quingexü̃. 
9¡Rü tanayaxu i trigu, rü chebáda, rü quínua, rü abéna, rü ñu̱xũchi ábagü, rü 
lentéyagü! ¡Rü guxü̃ma i ngẽma rü wüxigu tá cunaxõẽ i wüxi i naxpáü̃wa! 
Rü ñu̱xũchi ngẽmawa tá curü paũ cuxü. Rü ngẽma tá nixĩ i cungṍxü̃ i ngẽma 
390 i ngunexü̃ i nagu curü to̱xwecüwamaxã icucaxü̃gu. 
10-11Rü ngẽma ora i nagu cuxunetaxü̃gu tá cunangõ̱x i ngẽma cuwemü. Rü 
wüxichigü i ngunexü̃gu tá cunangõ̱x i 250 gramu i õna. Rü ngẽma dexá rü 
ngẽma ora i nagu cuxunetaxü̃gu tá cuyaxaxü. Rü wüxi i ngunexü̃gu tá 
cuyaxaxü i ngãxü̃ i litru i dexá. 
12Rü ngẽma cuwemü rü paũ i chebádanaxcax̱ tá nixĩ i duü̃xü̃xü̃wa iguxü̃. Rü 
guxü̃ i duü̃xü̃güpex̱ewa tá nixĩ i cuyaguxü̃ ==ñanagürü choxü̃ ga Cori ya 
Tupana. 

13Rü ñu̱xũchi nüma ga Cori ya Tupana rü ñanagürüama choxü̃: —Rü 
ngẽxgumarüxü̃ tá nixĩ i Iraétanüxü̃ i õna i ãũãchixü̃ tá nangõ̱xgüxü̃ nawa i 
ngẽma nachixü̃anegü i nagu tá chanawoonexü̃ ==ñanagürü choxü̃. 
14Rü choma rü chanangãxü̃ rü ñacharügü nüxü̃: —Natürü, Pa Corix, choma 
rü taguma nüxü̃ chingõ̱gü i tax̱acü i ãũãchixü̃, rü taguma chanangõ̱x i wüxi 
i naeü̃ i nüechama yuxü̃machi rüex̱na aigü imaxgüxü̃machi, rü bai nax ñuxgu 
nüxü̃ changõ̱xnetaxü̃ i namachi i ãũãchixü̃ ==ñachagürü nüxü̃. 
15Rü yexguma ga nüma rü choxü̃ ñanagürü: —Name i ngẽma nüxü̃ quixuxü̃ 
rü ngẽmacax̱ cuxü̃ chamu nax wocaü̃wa cuyaguxü̃ i curü paũ rü tama i 
duü̃xü̃xü̃wa ==ñanagürü choxü̃. 
16Rü yemawena rü choxü̃ ñanagürü: —Yerucharéü̃arü ĩanewa rü tá 
chanatauxẽxẽ i õnagü. Rü ngẽma õna rü nügü tá nayaxíxra rü ngẽmaãcü tá 
ngechaü̃ãcü nanangõ̱xgü i duü̃xü̃gü. Rü ngẽma dexá rü ngugügumarexü̃ tá 
nixĩ, rü oegaãẽãcüma tá nayaxagü. 
17Rü tá nataxu i dexá rü õna. Rü duü̃xü̃gü rü muü̃ãcü tá nügü narüdaunü. Rü 
ngẽma norü pecadugügagu tá nituraetanü rü niyuetanü ==ñanagürü choxü̃. 

Echequié 5 

1Rü nüma ga Cori ya Tupana rü choxü̃ ñanagürü: —Cuma, Pa Yatüx, ¡tüxü̃ 
nayaxu ya wüxi ya cüxchi ya ñoma nowayarüxü̃ texéchixe! ¡Rü cugü idüeru 
rü ñu̱xũchi cugü idüxchinagu! ¡Rü ngẽmawena rü nayaxu i wüxi ya yáruxü̃, 
rü tomaepü̱xgu yatoye i ngẽma cuyae! 
2Rü ngẽxguma marü yapugüãgu ya yima ĩane ya Yerucharéü̃ ¡rü ngẽma 
tomaepü̱xtücumü i cuyaewa nayaxu i wüxitücumü, rü ĩanearü ngãxü̃wa 
yagu! ¡Ngẽmawena rü nayaxu i ngẽma norü taxretücumü i cuyae! ¡Rü wüxi 
ya cüxchimaxã yima ĩanecüwagu yawíü̃güchigü! ¡Rü ngẽma norü 
tomaepü̱xtücumü i cuyae rü buanecügu nawogü! Rü choma rü yimá 
ĩanecüãx̱gü i duü̃xü̃güweama tá chixũchigü namaxã i wüxi i tara i 
cho̱xmex̱gu tá chingexü̃. 

3¡Rü ngẽma nayáegüwa rü ñuxre i nayae nade rü ñu̱xũchi 
cuxchirupechinüwa yanai̱x̱gü! 
4¡Ngẽmawena rü nade i ñuxre i cuyae rü üxüwa yawocu nax yaxaexü̃cax̱! Rü 
ngéma tá ínaxũxũ ya üxü i guxü̃táma i Iraétanüxü̃wa nguxü̃ne ==ñanagürü. 
5Rü nüma ya Cori ya Tupana rü ñanagürü ta choxü̃: —Dücax ya yima ĩane 
ya Yerucharéü̃. Rü choma nixĩ ga chanataxẽẽxü̃ natanüwa ya yima togü i 
nachixü̃anecüãx̱arü ĩanegü. 
6Natürü yema norü duü̃xü̃gü ya yima ĩane ya Yerucharéü̃ rü chomaxã nanue 
rü tama naga naxĩnüechaü̃ i chorü mugü rü ucu̱xẽgü. Rü guxü̃nema ya yima 
togü i nachixü̃anegüarü ĩanegü ya nüxna ngaicamanearü duü̃xü̃güarü yexera 
chixexü̃gu namaxẽ i ngẽma Yerucharéü̃cüãx̱ rü tama naga naxĩnüe i ngẽma 
chorü mugü rü chorü ucu̱xẽgü. 
7Rü ngẽmacax̱ i chomax ya Cori ya Tupana rü ñachagürü: “Pemax rü guxü̃ i 
togü i duü̃xü̃gü i pexna ngaicamaxü̃arü yexera tama ipexĩnüechaü̃ rü tama 
naga pexĩnüe i ngẽma chorü mugü rü bai i ngẽma togü i nachixü̃anegüarü 
mugü. 
8Rü ngẽmacax̱ i choma ya Cori ya Tupana rü nüxü̃ chixu rü ñachagürü: 
‘Choma rü tá ta pemaxã chanu, Pa Yerucharéü̃cüãx̱güx, rü tá pexü̃ chapoxcue 
napex̱ewa i ngẽma togü i nachixü̃anecüãx̱gü. 
9Rü poraãcü tá pexü̃ chapoxcue erü poraãcü nachixexüchi i ngẽma pexüxü̃. 
Rü ngẽma poxcu i ñu̱xma tá pexcax̱ íchanguxẽẽxü̃ rü yema poxcu ga ü̃pama 
namaxã pexü̃ chapoxcuxü̃arü yexera tá nixĩ. Rü ngẽmawena rü nataxutama 
i nangexgumaraxü̃xü̃ i poxcu. 
10Curü duü̃xü̃gütanüwa, Pa Yerucharéü̃x, rü tá nangẽxma i duü̃xü̃gü i 
nanegüxü̃ tátama ngõ̱xgüxü̃, rü nanegü i nanatügüxü̃ tátama ngõ̱xgüxü̃. Rü 
cuxü̃ tá chapoxcu, Pa Yerucharéü̃x, rü ngẽma duü̃xü̃gü i maxẽxü̃ i íyaxügüxü̃ 
rü guxü̃ i naanegu tá chanawoone. 
11Rü choma nax Cori ya Tupana chixĩxü̃ rü chauégagu poxcu pemaxã 
chaxuegu. Yerü ga pema rü penaxãũãchixẽxẽ ga guma chopata ya üünene 

namaxã ga perü naxchicünax̱ãgü ga ãũãchixü̃ rü pecümagü ga chixexü̃. Rü 
ngẽmacax̱ i choma rü tá pexü̃ chadai. Rü taxũtáma pemaxã chixãũxãchi rü 
taxũtáma choxü̃̃́ pengechaxütümüxü̃gü. 
12Rü wüxi i norü tomaepü̱xtücumü i curü duü̃xü̃gü rü dax̱aweanemaxã rü 
taiyamaxã tá cugu nayue, Pa Yerucharéü̃x. Rü ngẽma to i tomaepü̱xtücumü 
rü cucüwagu tá norü uanügü nanadai. Rü ngẽma to i tomaepü̱xtücumü i 
íyaxügüxü̃ rü guxü̃ i naanegu tá chanawoone. Rü choma rü tá ngẽma 
duü̃xü̃güweama chixũchigü namaxã i wüxi i tara i cho̱xmex̱gu tá chingexü̃. 
13Rü choma rü chorü numaxã tá chanapoxcue, rü ngẽxgumaxica tá nixĩ i 
charüngüxmüxü̃. Rü nawena nax chorü numaxã ngẽma duü̃xü̃güxü̃ 
chapoxcuxü̃, rü tá nüxü̃ nicuax̱ãchitanü nax choma ya Cori ya Tupana 
chixĩxü̃ ga chorü numaxã namaxã chanaxueguxü̃ ga yema poxcu. 
14Rü chomax, Pa Yerucharéü̃cüãx̱gü rü tá nagu chapogü ya yima perü ĩane. 
Rü ĩpata ya iwax̱günexica tá ngéma nayaxügü. Rü ngẽmaãcü tá guxü̃ i togü 
i nachixü̃anegüpex̱ewa pexü̃ chaxãneexẽxẽ. Rü guxü̃ma i duü̃xü̃gü i ngéma 
chopetüxü̃ tá nüxü̃ nadaugü i ngẽma chixexü̃ i pexü̃ ngupetüxü̃. 
15Rü ngẽxguma chorü numaxã perü chixexü̃gagu taxü̃ i poxcumaxã pexü̃ 
chapoxcuegu, rü guxü̃ma i ngẽma togü i duü̃xü̃gü rü tá pemaxã 
naguxchigagü rü pexü̃ nacugüe. Rü guxü̃ma i ngẽma togü i nachixü̃anegü i 
pexna ngaicamaxü̃arü dauxcüraxü̃ruxü̃ tá pixĩgü. Rü choma ya Cori ya 
Tupana nixĩ i nüxü̃ chixuxü̃ i ngẽma. 
16Rü choma rü taxü̃tama i taiya tá pexcax̱ íchanguxẽxẽ rü ñoma naxnegü ya 
pexü̃ daixü̃nerüxü̃ tá nixĩ. Rü ngẽma taiya rü tá poraãcü nitachigü rü tá 
pengebüe rü ngẽmagagu tá düxwa peyue. 
17Rü aixcüma pexcax̱ tá íchananguxẽxẽ i taiya rü dax̱aweane rü yu. Rü ngéma 
tá chanamugü i aigü i pexacügü tüxü̃ ngõ̱xcuxü̃. Rü ngẽxgumarüxü̃ ta ngéma 
tá chanamugü i perü uanügü nax daigu peyuexü̃cax̱. Rü choma ya Cori ya 
Tupana nixĩ i chanaxunagüxü̃ i ngẽma’ ” ==ñanagürü. 

Echequié 6 



2355 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

Echequié ínanaxuaxü̃ i tupananetachicüna̱xãgü 

1-2Rü nüma ga Cori ya Tupana rü ñanagürü choxü̃: —¡Iraéanearü 
max̱pǘanexü̃guama nadawenü rü chauégagu poxcu namaxã naxuegu i ngẽma 
duü̃xü̃gü i ngéma maxẽxü̃! 
3Rü ñacurügü tá: “¡Iperüxĩnüe, Pa Duü̃xü̃gü i Iraéanearü Máxpüxanexü̃wa 
Maxẽxü̃, i ñaa Cori ya Tupanaarü ore i pexcax̱ ixĩxü̃ i pema i max̱pǘnegüwa 
maxẽxü̃, rü ngüchitaerugüwa maxẽxü̃, rü natügücutüwa maxẽxü̃, rü 
doxonexü̃güwa maxẽxü̃! Rü ñanagürü: Choma rü tá pexcax̱ íchanangugüxẽxẽ 
i perü uanügü nax pexü̃ nadai̱x̱ü̃cax̱. Rü tá nagu chipogügü ya yima ĩpatagü 
ya max̱pǘnegüwa ngẽxmagüne ya nawa naxchicünax̱ãgüxü̃ picuax̱üü̃güne. 
4Rü íxraxü̃gu tá chanapoü̃gü i ngẽma nachicagü i nawa perü ãmaregü 
pigugüxü̃ rü perü pumaratex̱e i yixichixü̃ nawa pigugüxü̃. Rü ngẽma curü 
duü̃xü̃gü i ngéma maxẽxü̃ rü tá chanadai napex̱egu i ngẽma 
tupananetachicünax̱ãgü. 
5Rü naxü̃negü i ngẽma Iraétanüxü̃ i yuexü̃ rü ngẽma naxchicünax̱ãgüpex̱ewa 
tá chayawogü. Rü yimá naxchinax̱ãgü rü norü ãmarearü guruü̃gücüwagu tá 
chanawoone. 
6Rü guxü̃ma i ngẽma naane i nawa pemaxẽxü̃arü ĩanegü rü tá inayarüxo. Rü 
ngẽma perü tupananetagüarü ãmarearü guruü̃gü rü tá nagu nipogügü. Rü 
ngẽmaãcü i ngẽma ãmarearü guruü̃gü rü tá noxtacüma nayarüxo. Rü ngẽma 
perü tupananetachicünax̱ãgü rü íxraxü̃gu tá napoü̃gü. Rü ngẽma perü 
pumaraarü guruü̃gü rü tá niwax̱gü. Rü guxü̃táma i ngẽma pema pexügüxü̃ rü 
tá inayarüxo. 
7Rü ngẽxguma nüxü̃ pedaugügu nax petanüwa nayuexü̃ i ngẽma muxü̃ma i 
duü̃xü̃gü, rü ngẽxguma tá nixĩ i nüxü̃ picuax̱ãchitanüxü̃ nax aixcüma choma 
chixĩxü̃ ya perü Cori ya Tupana. 
8Rü tá nangẽxma i ñuxre i petanüxü̃ i taxũtáma yuexü̃. Natürü nümagü rü 
togü i nachixü̃anegügu tá nawoone. 

9Rü ngẽma maxẽxü̃ i íyaxügüxü̃ rü ngẽma nachixü̃anegüwa tá choxna 
nacuax̱ãchie. Rü tá nüxna nacuax̱ãchie nax ñuxãcü ngúxü̃ nüxü̃ 
chingexẽxẽgüxü̃ nagagu nax choxna yaxĩgachixü̃ nax norü 
tupananetachicünax̱ãgüxü̃ yacuax̱üü̃güxü̃cax̱. Nümagü rü nügütátama 
naxãnẽẽxẽẽgü nagagu ga yema chixexü̃ ga naxügüxü̃ rü yema nacümagü ga 
nagu namaxẽxü̃. 
10Rü ñu̱xũchi tá nüxü̃ nicuax̱ãchitanü nax aixcüma choma chixĩxü̃ ya Cori ya 
Tupana. Rü tá nüxü̃ nicuax̱ãchitanü nax tama natücax̱ma yixĩxü̃ i namaxã 
chanaxueguxü̃ ga yema poxcugü ga naxcax̱ íchanguxẽxẽxü̃” ==ñanagürü. 
11Rü yemawena ga nüma ga Cori ya Tupana rü choxü̃ ñanagürü: —¡Ẽcü curü 
ngechaü̃maxã napéxmex̱ rü cucutümaxã ipu̱xnecüxü! ¡Rü aixta naxü 
naxchax̱wa i ngẽma Iraétanüxü̃arü taxü̃ i chixexü̃gü! Rü nümagü rü tá daigu 
rü taiyamaxã rü dax̱aweanemaxã nayue. 
12Rü ngẽma yáxü̃wa ngẽxmagüxü̃ rü dax̱aweanemaxã tá nayue. Rü ngẽma 
ngaicamana ngẽxmagüxü̃ rü daigu tá nayue. Rü ngẽma maxẽxü̃ i íyaxügüxü̃ 
rü taiyamaxã tá nayue. Rü ngẽmaãcü tá chorü numaxã chanapoxcue i ngẽma 
duü̃xü̃gü. 
13Rü ngẽxguma ngẽma maxẽxü̃ i duü̃xü̃gü nüxü̃ daugügu i ngẽma yuexü̃ i 
naxchicünax̱ãgüpex̱egu nuquegüxü̃, rü ãmarearü guruü̃gücüwagu 
nuquegüxü̃, rü guxü̃ma i ngüchitaerugüxü̃gu nuquegüxü̃, rü max̱pǘnegügu 
nuquegüxü̃, rü guxü̃ma i nai i taetaxü̃tüü̃gu nuquegüxü̃, rü guxü̃ma i castaña 
i taetaxü̃tüü̃gu nuquegüxü̃, rü ñu̱xũchi ngẽma nachicagü i norü 
naxchicünax̱ãgücax̱ pumaratex̱e íyagugüxü̃gu nuquegüxü̃, rü ngẽxguma 
ngẽmaxü̃ nadaugügu i ngẽma duü̃xü̃gü i íyaxügüxü̃ rü tá nüxü̃ 
nicuax̱ãchitanü nax choma chixĩxü̃ ya Cori ya Tupana. 
14Rü choma rü chorü numaxã tá chawexnagüchacüxü nax chanapoxcuexü̃cax̱ 
i ngẽma duü̃xü̃gü i íyaxügüxü̃. Rü ngẽma nachixü̃ane rü nachicagü i duü̃xü̃gü 
nawa ngẽxmagüxü̃ rü tá chianexü̃xü̃ chayanguxuchixẽxẽ. Rü chianexü̃ i 
súrwaama ngẽxmaxü̃wa tá ichanaxügü rü ñu̱xmata yima ĩane ya Ribá ya 

nórtewa ngẽxmanewa nangu. Rü ngẽxguma i ngẽma duü̃xü̃gü rü tá nüxü̃ 
nicuax̱ãchitanü nax choma chixĩxü̃ ya Cori ya Tupana ==ñanagürü. 

Echequié 7 

Cori ya Tupana rü Iraétanüxü̃maxã nüxü̃ nixu nax marü yangaicaxü̃ i norü 
poxcu 

1-2Rü nüma ga Cori ya Tupana rü choxü̃ ñanagürü: —Pa Yatüx, choma ya 
Cori ya Tupana ya Guxãétüwa nax changexmaxü̃ rü Iraéanecüãx̱güxü̃ 
ñachagürü: “Marü nawa nangu i pechixü̃anearü poxcu. Rü guxü̃ma i ngẽma 
pechixü̃anewa ngẽxmagüxü̃ rü marü nawa nangu nax iyagúxü̃. 
3Rü marü nawa nangu i perü gu̱x, Pa Iraéanecüãx̱. Rü chorü numaxã tá pexü̃ 
chapoxcu. Rü pexna tá naxcax̱ chaca i ngẽma pecüma i chixexü̃, rü tá pexü̃ 
chapoxcu naxcax̱ ga yema chixexü̃gü ga pexügüxü̃. 
4Rü marü taxũtáma choxü̃̃́ pengechaxü̃tümüxü̃gü. Rü ngẽma pecüma i 
chixexü̃gagu tá pexü̃ chapoxcu nax ngẽmaãcü penaxütanüxü̃cax̱ ga yema 
chixexü̃gü ga pexügüxü̃. Rü pema rü ngẽmaãcü tá nüxü̃ picuax̱ãchitanü nax 
choma chixĩxü̃ ya Cori ya Tupana” ==ñanagürü. 
5-6Rü ñanagürü ta: —Choma ya Cori ya Tupana rü ñachagürü: “Dücax, Pa 
Duü̃xü̃güx, marü ningaica i ngẽma guxchaxü̃gü i nügüwe ãgüxü̃ i pexcax̱ tá 
íngugüxü̃. Rü marü ningaica i perü gu̱x. 
7Pa Duü̃xü̃gü i Ñoma i Naanewa Maxẽxü̃x, marü ningaica rü marü nawa 
nangu i ngẽma ngunexü̃ i nagu tá penaxĩx̱ãchiãẽgüxü̃. Rü marü nayagu̱x ga 
yema taãxẽ ga max̱pǘnegüwa yexmaxü̃, rü ñu̱xma rü muü̃xicatama 
nangẽxma. 
8Rü ñu̱xmatatama pegu chananguxẽxẽ i ngẽma chorü nu rü ngẽxgumaxica tá 
nixĩ i charüngüxmüxü̃. Rü pexna tá naxcax̱ chaca i ngẽma pecüma i chixexü̃. 
Rü ñu̱xũchi tá pexü̃ chapoxcue naxcax̱ i guxü̃ma i ngẽma chixexü̃gü i nagu 
pemaxẽxü̃. 
9Rü marü taxũtáma choxü̃̃́ pengechaxü̃tümüxü̃gü. Rü ngẽma pecüma i 
chixexü̃gagu tá pexü̃ chapoxcu nax ngẽmaãcü penaxütanüxü̃cax̱ ga yema 

chixexü̃gü ga pexügüxü̃. Rü pema rü ngẽmaãcü tá nüxü̃ picuax̱ãchitanü nax 
choma ya Cori ya Tupana yixĩxü̃ nax pexü̃ chapoxcuexü̃. 
10Rü ñaa nixĩ i ngẽma ngunexü̃, rü marü nawa nangu. Rü marü ínangu i 
ngẽma poxcu. Rü ngẽma chixexü̃ rü guxü̃wama i ñaa naanewa nangẽxma. 
Rü duü̃xü̃gü rü guxü̃wama nügü nicuax̱üü̃gü. 
11Rü paxa tá ínangu i pechixü̃anearü uanü i poraxü̃ rü daimaxã tá 
nanapoxcue i Yudáanearü duü̃xü̃güarü chixexü̃. Rü ngẽma duü̃xü̃gü i 
diẽruãx̱güxü̃ rü taxuxü̃táma ínayaxü i norü duü̃xü̃gü rü bai i norü diẽrugü, 
rü bai ya napatagü ya mexẽchine. Rü ngẽmaãcü taxuxü̃táma ínayaxü i tax̱acü 
i mexü̃. 
12Marü nawa nangu i ngẽma ngunexü̃, rü ínangu i ngẽma ora. Rü ngẽma 
taxetanüxü̃ rü taxucax̱ma tax̱acücax̱ nataãxẽ, rü ngẽma naxcax̱ taxexü̃ rü 
taxucax̱ma tax̱acücax̱ nangechaxü̃. Erü chorü numaxã tá chanapoxcu i 
guxü̃ma i ngẽma Iraétanüxü̃ i ñu̱xma nügü icuax̱üü̃güxü̃. 
13Rü yíxema tümaarü naanemaxã taxexe rü ngẽxguma tamaxü̃gu rü marü 
taxucürüwama tümaarü naanecax̱ tataxe. Rü taxucürüwa wena tanayaxu i 
ngẽma tümaarü naane i namaxã tataxexü̃. Rü ngẽma duü̃xü̃gü i chixexü̃gu 
maxẽxü̃ rü taxucürüwa norü maxü̃na nadaugü, rü tá nayue. 
14Rü nayacuegü tá ya cornéta nax daiwa naxĩxü̃cax̱, rü guxü̃táma nügü 
nimexẽẽgü, natürü taxuxü̃táma daiwa naxũ. Rü chorü numaxã tá chapoxcue 
i guxü̃ma i ngẽma Iraétanüxü̃. 
15Rü yima ĩanearü düxétüwa rü dai nangẽxma, rü aixepewa rü dax̱aweanegü 
rü taiya nangẽxma. Rü yíxema naanewa ngẽxmagüxe rü daigu tá tayue. Rü 
yíxema ĩanewa ngẽxmagüxe rü taiyamaxã rü dax̱aweanemaxã tá tayue. 
16Rü woo togü rü máxpüxanexü̃wa nabuxmügu ñoma muxtucugü i 
baixãchiexü̃rüxü̃, natürü guxãtáma tümaarü pecadugagu tayueama. 
17Rü guxãtáma taturaechacüxü, rü tümaarü muü̃maxã tá tiyoyoã̃́pü̱xügü. 

18Rü guxãtáma tümachiru i techaraxü̃gu ticu̱xgü erü ngechaü̃wa tangexmagü. 
Rü guxü̃watáma tidu̱xruxünegü rü ãnemaxã tanadeãchichametügü. Rü 
guxãtáma tügü tidüxpü̱xüerugü. 
19Rü ngẽma ngunexü̃ i Cori ya Tupana nagu napoxcuexü̃gu i duü̃xü̃gü rü 
taxuwatáma nüxü̃̃́ name i ngẽma norü úirugü rü norü diẽrugü. Rü ngẽma 
duü̃xü̃gü rü ñoma guxchirerüxü̃ ĩanearü namagügu tá tüxü̃ nawogü ya norü 
diẽru rü norü úirugü. Erü nataxutama i õna rü ngẽmacax̱ taxuwatáma nüxü̃̃́ 
name i ngẽma norü úirugü rü norü diẽrugü nax tümamaxã nachibüexü̃cax̱ rü 
norü taiya tümamaxã yañaxẽẽgüxü̃cax̱. Rü ngẽmaãcü tá namaxã nangupetü 
i ngẽma duü̃xü̃gü erü ngẽma úirugagu nixĩ ga chixexü̃ naxügüxü̃. 
20Rü nümagü rü norü ngãx̱ãẽruü̃gümaxã nügü nicuax̱üü̃gü rü yemawa nixĩ 
ga naxügüãxü̃ ga norü tupananetachicünax̱ãgü ga poraãcü ichixexü̃. Rü 
ngẽmacax̱ i choma rü tá guxchirexü̃ chayanguxuchixẽxẽ i ngẽma norü 
ngãx̱ãẽruü̃gü. 
21Rü natanüwa tá chanamugü i to i nachixü̃anecüãx̱gü nax nüxü̃̃́ nadeaxü̃cax̱ 
i norü ngẽmaxü̃gü. Rü ngẽmaãcü tá natanüwa naxĩxü̃cax̱ i ngẽma duü̃xü̃gü i 
guxü̃ i naanewa yexeraãcü naxchi naxaiexü̃ nax nüxna yapuxü̃ãxü̃cax̱ i norü 
ngãx̱ãẽruü̃gü rü ñoma ãũãchixü̃rüxü̃ namaxã yaxĩgüxü̃cax̱. 
22Choma rü tá nüxna chixũgachi i ñaa nachixü̃ane, rü tá chanangexrü nax 
chixexü̃maxã yapaxẽẽgüãxü̃ ya yima chopata ga taxü̃ne ga chorü meruxü̃ 
ixĩxü̃ne. Rü tá ínangugü i ngĩ ̃́xtax̱agüxü̃ rü tá nanaxãũãchixẽxẽ ya yima 
chopata. 

Tupana rü Yerucharéü̃cüã̱xgüna naca norü chixexü̃ca̱x 

23Rü cumax, Pa Echequiéx ¡rü wüxi ya cadéna ínamexẽxẽ naxcax̱ i chorü 
duü̃xü̃gü i Yerucharéü̃cüãx̱gü! Erü tá chanapoxcue naxcax̱ nax poraãcü 
namáetagüxü̃. Rü yima norü ĩane ya Yerucharéü̃ rü poraãcü máetamaxã 
nanapá. 
24Rü choma rü tá ngéma chanamugü i togü i nachixü̃anecüãx̱gü i duü̃xü̃gü i 
chixecümaxü̃ nax ngẽmamaxã yayoraã̃́xü̃cax̱ ya napatagü i ngẽma 
Yerucharéü̃cüãx̱gü. Rü ngẽmaãcü tá chayanaxoxẽxẽ nax nügü yacuax̱üü̃güxü̃ 

i ngẽma yatügü i muarü ngẽmaxü̃ãx̱güxü̃. Rü ngẽma nachicagü i nawa norü 
tupananetachicünax̱ãgüxü̃ yacuax̱üü̃güxü̃, rü tá chanamu i ngẽma norü 
uanügü nax nagu napogüexü̃cax̱. 
25Rü nüma i Yerucharéü̃cüãx̱gü rü poraãcü tá namuü̃e. Rü ngẽmacax̱ tá 
naxcax̱ nadaugü nax norü uanügü namaxã irüngüxmüexü̃. Natürü ngẽma 
norü uanügü rü taxũtáma naga naxĩnüe. 
26Rü nügüwe tá naxãgü i ngẽma guxchaxü̃gü i Yerucharéü̃cüãx̱gücax̱ ínguxü̃. 
Rü ngẽxgumarüxü̃ ta i ngẽma chixexü̃ i nachigagü rü tá nügüwe naxãgü. Rü 
tá naxcax̱ nadaugü i wüxi i chorü orearü uruxü̃ nax ngẽma namaxã nüxü̃ 
ixuxü̃cax̱ nax tax̱acüchiga yixĩxü̃ i ngẽma ngupetüxü̃. Natürü i ngẽma rü tá 
natücax̱mamare nixĩ. Rü nataxutama i chacherdótegü i nangúexẽxẽxü̃ rü bai 
i yaxguãx̱gü i tayaxucu̱xẽgüxü̃. 
27Rü nüma ya Yudáanecüãx̱arü ãẽx̱gacü rü ñoma nayutanüxü̃rüxü̃ tá ngechaü̃ 
nüxü̃̃́ nangu̱x. Rü ngẽma ãẽx̱gacü nane i duü̃xü̃gümaxã icuáxü̃ rü tá ta 
ngechaü̃ nüxü̃̃́ nangu. Rü nüma i Yerucharéü̃cüãx̱ i duü̃xü̃gü rü norü 
muü̃maxã tá nidu̱xrue. Rü ngẽma nax tama mea namücügümaxã 
inacuax̱güxü̃ãcü tátama namaxã ichacuax̱. Rü ngẽmatama poxcu i 
namücügümaxã naxuegugüxü̃ãcü tátama chanapoxcue. Rü ngẽmaãcü tá nixĩ 
i nüxü̃ nacuax̱güxü̃ nax choma rü Cori ya Tupana nax chixĩxü̃” 
==ñachagürü. 

Echequié 8 

Cori ya Tupana rü Echequiéxü̃ nanawe̱x ga yema chixexü̃ ga Yerucharéü̃wa 
naxügüxü̃ 

1Rü guma norü 6 ga taunecüarü 6 ga tauemacüarü 5 ga ngunexü̃gu rü choma 
rü chopatawa charüto namaxã ga Yudáanearü ãẽx̱gacügü. Rü ngürüãchi Cori 
ya Tupana choxü̃ ningogü. 
2Rü nüxü̃ chadau ga wüxi ga nayatüxü̃raü̃xü̃. Rü yema naayetüü̃waama rü 
ñoma wüxi ga üxüemarüxü̃ nixĩ. Rü yema naayearü daxũwaama rü niyaura 
ñoma wüxi ga bróũche i baixẽẽxü̃rüxü̃. 

3Rü yema yatü rü niwexechichacüxü rü chauyaegu niyauxãchi. Rü nüma ga 
Tupanaãxẽ rü nayachü̱xüxãchixẽxẽ ga chauãxẽ. Rü Tupana rü yema chorü 
ngo̱xetüwa Yerucharéü̃wa nanaga ga chauãxẽ. Rü guma ĩanearü ĩãx̱ ga 
aixepewaama yexmaxü̃gu nayamu. Rü yema ĩãx̱ rü guma ĩanearü 
nórtewaama naxü. Rü yéma nixĩ ga nayexmaxü̃ ga yema 
tupananetachicünax̱ã ga poraãcü Tupanaxü̃ nuxẽẽxü̃. 
4Rü yéma nüxü̃ chadau ga Cori ya Iraétanüxü̃arü Tupanaarü üüne, yema 
ínadoxonexü̃wa chorü ngo̱xetüwa nüxü̃ chadau̱̱xgurüxü̃. 
5Rü yexguma ga nüma ga Tupana rü choxü̃ ñanagürü: —¡Ñu̱xma rü 
nórteguama nadawenü! ==ñanagürü choxü̃. Rü yexguma ga choma rü 
nórteguama chadawenü, rü yema ixücuxü̃wa ga ãmarearü guruü̃arü 
ĩãx̱ü̃tawa nüxü̃ chadau ga yema tupananetachicünax̱ã ga Cori ya Tupanaxü̃ 
nuxẽẽxü̃. 
6Rü ñu̱xũchi choxü̃ ñanagürü: —¿Marü nüxü̃ cudauxü̃ i ngẽma chixexü̃ i 
Iraétanüxü̃ ügüxü̃? Rü yemamaxã nixĩ ga nüxna choxü̃ yaxũgachixẽẽgüxü̃ ga 
guma chopata ga üünene. Rü ñu̱xma rü tá nüxü̃ cudau i to i yexeraxü̃ 
ichixexüchixü̃ ==ñanagürü choxü̃. 
7Rü ñu̱xũchi guma Tupanapataãx̱tüarü ĩãx̱wa choxü̃ naga. Rü yema norü 
poxeguxü̃tápü̱xwa nüxü̃ chadau ga wüxi ga boxmaxetüxü̃. 
8Yexguma rü choxü̃ ñanagürü: —¡Nüxü̃ nataneta i ngẽma boxmaxetüxü̃ i 
naxtapü̱xwa ngẽxmaxü̃! ==ñanagürü choxü̃. Rü yexguma ga choma rü nüxü̃ 
chataneta ga yema boxmaxetüxü̃ rü namaxã ichayarüxũ ga wüxi ga ücuchica. 
9Rü yexguma rü choxü̃ ñanagürü: —¡Ngẽxma naxücu! Rü tá nüxü̃ cudau i 
ngẽma chixexüchixü̃gü i ngéma naxügüxü̃ ==ñanagürü choxü̃. 
10Rü yexma chaxücu, rü guxü̃ma ga yema naxtapü̱xarü max̱wa nüxü̃ chadau 
nax yexma naxüchicünax̱ãgüxü̃ ga naguxü̃raü̃xü̃ ga yema waixü̃müanegu 
nügü itúgüxü̃chicünax̱ãgü, rü ñu̱xũchi naeü̃gü ga ãũãchixü̃chicünax̱ãgü, rü 
naguxü̃raü̃xü̃ ga Iraétanüxü̃arü tupananetachicünax̱ãgü. 

11Rü yéma nayexmagü ga 70 ga Iraétanüxü̃arü ãẽx̱gacügü. Rü yematanüwa 
nayexma ga Yaachanía ga Chapáü̃ nane. Rü guxü̃ma ga yemagü rü yema 
tupananetachicünax̱ãgüxü̃ nicuax̱üü̃gü. Rü wüxichigü ga yema ãẽx̱gacügü rü 
naxmex̱wa nanange ga wüxi ga pumaratex̱earü guruxü̃. Rü yema 
pumaratex̱earü guruü̃wa ínaxũxũ ga wüxi ga caixemaxü̃ ga pamüemaxü̃ ga 
yixixü̃. 
12Rü yexguma ga nüma ya Tupana rü choxna naca rü ñanagürü choxü̃: —
¿Nüxü̃ cudauxü̃ i ngẽma Iraétanüxü̃arü ãẽx̱gacügü cúãcü norü 
tupananetachicünax̱ãgüpex̱egu ixügüxü̃? Rü wüxichigü i ngẽma ãẽx̱gacügü 
rü ngéma ẽanexü̃wa noxrütama tupananetachicünax̱ãxü̃ nicuax̱üü̃gü. Rü 
nümagü rü nagu naxĩnüegu nax choma rü marü nüxna chixũgachixü̃ i ngẽma 
nachixü̃ane, rü ngẽmacax̱ marü tama nüxü̃ chadauxü̃ i ngẽma inaxügüxü̃ 
==ñanagürü choxü̃. 
13Rü yemawena rü ñanagürü choxü̃: —Rü tá nüxü̃ cudau i to i yexeraxü̃ 
chixexü̃ inaxügüxü̃ ==ñanagürü choxü̃. 
14Rü ñu̱xũchi nawa choxü̃ naga ga yema ĩãx̱ ga nórtewaama üxü̃ ga Cori ya 
Tupanapata ga taxü̃necax̱ nawa ixücuxü̃. Rü yéma narütogü ga ñuxre ga 
ngexü̃gü ga poraãcü auxexü̃ naxcax̱ ga norü tupananeta ga Tamú. 
15Rü yemawena ga nüma ga Tupana rü choxna naca rü ñanagürü choxü̃: —
¿Rü nüxü̃ cudauxü̃ i ñaa? Rü tá nüxü̃ cudau i to i yexeraxü̃ chixexü̃ inaxügüxü̃ 
==ñanagürü choxü̃. 
16Rü ñu̱xũchi Tupanapata ga taxü̃neãx̱tü ga aixepewaama yexmaxü̃wa choxü̃ 
naga ga Tupanapatacax̱ ixücuxü̃wa. Rü yema ãmarearü guruü̃pex̱ewa nüxü̃ 
chadau ga 25 ga yatügü ga Tupanapata ga taxü̃nena ãcax̱wex̱güxü̃ ga 
ésteguama caxã̃́pü̱xügüxü̃. Rü waixü̃müanegu nangücuchitanü rü üax̱cüxü̃ 
nicuax̱üü̃gü. 
17Rü yexguma ga nüma ga Cori ya Tupana rü choxna naca rü ñanagürü 
choxü̃: —¿Nüxü̃ cudauxü̃ i ngẽma chixexü̃ i ngẽma Yudátanüxü̃ ügüxü̃? 
Natürü naétü rü máetamaxã nayapaxẽxẽ i ñaa nachixü̃ane. Rü guxü̃ i 

ngunexü̃gu choxü̃ nanuxẽẽgüecha. Rü ngẽma norü ãũãchixü̃ i naxügüxü̃ rü 
düxwa choxmaraü̃wa nanguema. 
18Rü ngẽmacax̱ i choma rü chorü numaxã tá chanapoxcue. Rü taxũtáma 
namaxã chixãũxãchi. Rü woo aita chau̱̱xcax̱ naxüegu rü taxũtáma nüxü̃ 
chaxĩnü ==ñanagürü choxü̃. 

Echequié 9 

Tupana rü Echequiéxü̃ nanawe̱x nax ñuxãcü tá napoxcuãxü̃ ya 
Yerucharéü̃cüã̱xgü 

1Rü yemawena nüxü̃ chaxĩnü ga wüxi ga naga ga tagaxü̃ ga cho̱xmax̱chixẽwa 
ñaxü̃: —Marü ínangugü i ngẽma tá naxcax̱ íyaxüãchixü̃ ya yima ĩane nax 
nagu napogüexü̃cax̱. Rü wüxichigü i ngẽma uanügüarü churaragü rü 
naxmex̱gu nayange ya naxne ya namaxã tá nadaiane ya yima ĩanearü 
duü̃xü̃gü ==ñaxü̃. 
2Rü ñu̱xũchi nüxü̃ chadau ga 6 ga yatügü ga guma ĩanegu chocuxü̃ nawa ga 
yema norü ĩãx̱ ga dauxchitawaama üxü̃ ga nórtewa. Rü wüxichigü ga yema 
yatügü rü nayange ga wüxi ga naxne ga max̱eruxü̃. Rü yemaarü ngãxü̃tanügu 
nixũchigü ga wüxi ga yatü ga línuchimaxã ãxchiruxü̃. Rü norü goyexü̃wa 
nayangaxcuchiweü̃ ga norü ümatüruxü̃. Rü yema yatügü rü 
Tupanapataax̱tügu nachocu, rü yema ãmarearü guruxü̃ ga 
bróũchenaxcax̱ü̃tawa nayachaxãchitanü. 
3Rü Tupanaarü üüne rü nüxna nayachü̱xüxãchi ga yema taxre ga 
ixãxpex̱atüxü̃ ga noxri norü ngãxü̃wa nayexmaxü̃, rü Tupanapata ga 
taxü̃nearü ĩãx̱waama naxĩ. Rü nüma ga Cori ya Tupana rü naxcax̱ naca ga 
yema yatü ga línuchimaxã ãxchiruxü̃ ga norü goyexü̃gu ümatüruxü̃ ingexü̃. 
4Rü ñanagürü nüxü̃: —¡Ẽcü, nagu ixũãgüchigü ya daa ĩane ya Yerucharéü̃ rü 
yaxüégacatü i guxü̃ma i ngẽma duü̃xü̃gü i ñaa ĩanearü chixexü̃gagu 
ngechaü̃güxü̃ rü ngúxü̃ ingegüxü̃! ==ñanagürü. 
5Rü yemawena nüxü̃ chaxĩnü ga Cori ya Tupana nax yema togü ga yatügüxü̃ 
ñaxü̃: —¡Rü ngẽma yatüwe pixĩxü̃tanü nawa ya daa ĩane! Rü guxü̃ma i ngẽma 

duü̃xü̃gü i ngeégacatüxü̃ ¡rü penadai! ¡Rü tauxü̃táma nüxü̃ pengechaxü̃ rü 
bai tá i pexü̃̃́ nax nangechaü̃tümüxü̃güxü̃! 
6¡Rü chopata ya taxü̃newa tá ipenaxügü nax penadaixü̃ rü guxü̃táma pedai 
rü yaxguãx̱gü, rü ngextü̱xüxü̃gü, rü paxü̃gü, rü buxü̃gü, rü ngexü̃gü! ¡Natürü 
taxũtáma nüxü̃ pedau i ngẽma ãégacatüxü̃! ==ñanagürü. Rü yemaacü 
inanaxügüe nax nadaiaxü̃ ga yema ãẽx̱gacügü ga yaxguãx̱gü ga 
Iraétanüxü̃maxã icuax̱güxü̃. 
7Rü yemawena rü nüma ga Cori ya Tupana rü yema yatügüxü̃ namu rü 
ñanagürü nüxü̃: —¡Chopata ya taxü̃newa pexĩ rü penaxãũãchixẽxẽ! ¡Rü 
yuexü̃maxã penapaxẽxẽ i naax̱tü! ==ñanagürü. Rü nüma ga yema yatügü 
rü ínachoxü̃ rü inanaxügüe ga nax nadaiaxü̃ ga yema ĩanecüãx̱ ga duü̃xü̃gü. 
8Rü yema ínaxügüyane rü chaxicatama íchayaxü. Rü yexguma ga choma rü 
ñaxtüanegu chanangücuchi rü poraãcü changechaü̃ãcüma aita chaxü rü 
ñachagürü: —Pa Corix, rü ñu̱xma nax yima ĩane ya Yerucharéü̃cüãx̱gümaxã 
nax cunuxü̃ ¿rü tá cunadai̱x̱ü̃ i ngẽma noxretama i Iraétanüxü̃ i ngéma 
yaxügüxü̃? ==ñachagürü. 
9Rü nüma ga Cori ya Tupana rü choxü̃ nangãxü̃ga rü ñanagürü: —Ngẽma 
Iraéanecüãx̱güarü pecadu rü ngẽma Yudáanecüãx̱güarü pecadu rü nataxüchi. 
Rü ngẽma nachixü̃ane rü máetagüxü̃maxã nanapá. Rü yima ĩane ya 
Yerucharéü̃wa rü norü duü̃xü̃gü rü chixeãcü nügümaxã inacuax̱gü. Rü nüma 
nagu naxĩnüegu rü marü nüxna chixũ i ngẽma nachixü̃ane, rü ngẽmacax̱ 
tama nüxü̃ chadau i ngẽma naxügüxü̃. 
10Natürü taxũtáma choxü̃̃́ nangechaü̃tümüxü̃ i ngẽma duü̃xü̃gü, rü nüxna tá 
chaca naxcax̱ ga yema chixri nax namaxẽxü̃ ==ñanagürü. 
11Rü yexguma ga yema yatü ga línuchimaxã ãxchiruxü̃ ga norü goyexü̃wa 
ümatüruxü̃ ingacuchiweü̃xü̃ rü wenaxarü nataegu rü ñanagürü: —Marü 
chayanguxẽxẽ i ngẽma choxü̃ cumuxü̃ ==ñanagürü. 

Echequié 10 

Cori ya Tupanaarü üüne rü Tupanapata ga taxü̃nena nixũgachi 

1Yemawena rü yema querubíü̃güétüwa yexmaxü̃ ga naanetüweétüwa nüxü̃ 
chadau ga wüxi ga tax̱acü ga natochicaxü̃raü̃xü̃ ga nuta ga ngax̱ãẽruxü̃ ya 
chafírunaxcax̱ ixĩxü̃. 
2Rü nüma ga Cori ya Tupana rü yema yatü ga línuchimaxã ãxchiruxü̃xü̃ 
ñanagürü: —¡Ngẽma querubíü̃tüxü̃wa ngẽxmagüxü̃ i caruchicuarü 
ngãxü̃tanügu naxücu, rü ñuxre ya ã̃́xwe nayaxu i ngẽma querubíü̃gütanüwa 
rü ñu̱xũchi yimá ĩanegu nawogü! ==ñanagürü. Rü nüxü̃ chadau ga yema 
yatü nax yexma naxücuxü̃. 
3Rü yexguma yexma naxücugu ga yema yatü rü yema querubíü̃gü rü guma 
Tupanapata ga taxü̃nearü súrwaama nayexmagü. Rü wüxi ga caixanexü̃maxã 
nayapa ga yema Tupanapataãx̱tü ga aixepewaama yexmaxü̃. 
4Rü yexguma ga yema Tupanaarü üüne rü yema querubíü̃güétüwa 
nayachü̱xüxãchi rü guma Tupanapata ga taxü̃necax̱ íxücuxü̃waama naxũ. Rü 
yema caixanexü̃maxã nayapa ga guma Tupanapata. Rü yema naax̱tü ga guma 
Tupanapata ga taxü̃ne rü Cori ya Tupanaarü üünemaxã nangóone. 
5Rü yema nagapex̱atügü ga yema querubíü̃gü rü natagaxüchi, rü nüxü̃ taxĩnü 
ñu̱xmata yema Tupanapataãx̱tü ga düxétüwaama yexmaxü̃wa nanguga. Rü 
ñoma Tupana ya Guxãétüwa Ngẽxmacü idexagurüxü̃ nixĩ. 
6Rü yexguma ga nüma ga Cori ya Tupana rü yema yatü ga línuchimaxã 
ãxchiruxü̃xü̃ namu nax yema querubíü̃güarü ngãxü̃tanüwa yexmagüxü̃ ga 
caruchicugüarü ngãxü̃wa nayau̱̱xãxü̃cax̱ ga üxü. Rü yexguma ga yema yatü 
rü yéma naxũ rü wüxi ga yema caruchicuxü̃tagu nayachi. 
7-8Rü naxpex̱atügütüü̃wa ga yema querubíü̃gü rü nüxü̃ chadau ga wüxi ga 
naxmex̱ ga naduü̃xü̃mex̱ẽraxü̃ne. Rü wüxi ga yema querubíü̃gü rü 
naxmex̱maxã nanayaxu ga ñuxre ga guma üxü rü ñu̱xũchi yema yatü ga 
línuchimaxã ãxchiruxü̃mex̱ẽgu nanana. Rü nüma ga yema yatü rü nanade rü 
ínixũ. 
9Rü yema querubíü̃gütüxü̃wa nüxü̃ chadau ga ãgümücü ga ibochicuxü̃. Rü 
wüxichigü ga yema ibochicuxü̃ rü wüxichigü ga yema querubíü̃gütüxü̃wa 

niyexmachigü. Rü yema ibochicuxü̃ rü ñoma nuta ga topáchiurüxü̃ 
niyauratanücüxü. 
10Rü yema ãgümücü ga ibochicuxü̃ rü nawüxigumare. Rü wüxichigü ga yema 
ibochicuxü̃ rü ñoma to ga bochicuxü̃ naxü̃mawa ixücuchixü̃rüxü̃ nixĩgü. 
11Rü yema ibochicuxü̃ rü nüxü̃̃́ natauxcha nax guxü̃cüwawa naxĩxü̃, natürü 
tama nügüweama naxĩ. Rü yema querubíü̃gü ixĩxü̃wa rü yema ibochicuxü̃ rü 
nawe narüxĩ, natürü tama nügüweama naxĩ. 
12Rü wüxichigü ga yema querubíü̃gü rü guxü̃wama naxü̃newa, rü 
naxcax̱wex̱wa, rü naxmex̱güwa rü naxpex̱atügüwa nixãxetügü. Rü 
yexgumarüxü̃ ta nixĩ ga yema ãgümücü ga ibochicuxü̃. 
13Rü ñu̱xũchi chomatama nüxü̃ chaxĩnü ga yema ibochicuxü̃ rü 
“Ibochicuxü̃gu”, nanaxüéga. 
14Rü wüxichigü ga yema querubíü̃gü rü naxãgümücüchiwe: rü yema norü 
wüxi rü nanawoca i yatüxü̃chiweraxü̃, rü yema norü taxre rü 
nanaduü̃xü̃chiweraxü̃, rü yema norü tomaepü̱x rü nanaleóü̃chiweraxü̃, rü 
yema norü ãgümücü rü nanaxĩyüchiweraxü̃. 
15Rü yematama querubíü̃gü nixĩ ga choma natü ga Quebáxpechinüwa nüxü̃ 
chadauxü̃. 
16Rü yexguma naxĩãx̱ãchitanügu ga yema querubíü̃gü rü yema ibochicuxü̃ rü 
ta naxĩãx̱ãchitanü. Rü yexguma naxpex̱atügümaxã yachü̱xüxãchitanügu ga 
yema querubíü̃gü, rü yema ibochicuxü̃ rü ta wüxigu namaxã 
nayachü̱xüxãchitanü. 
17Rü yexguma íyachaxãchitanügu ga yema querubíü̃gü, rü yema ibochicuxü̃ 
rü ta ínayachaxãchigü. Rü yexguma yachü̱xüxãchitanügu ga yema 
querubíü̃gü, rü yema ibochicuxü̃ rü ta wüxigu namaxã nayachü̱xüxãchitanü, 
yerü yema ibochicuxü̃ rü yema querubíü̃güarü maxü̃ nüxü̃̃́ nayexma. 
18Rü yexguma yema Cori ya Tupanaarü üüne rü guma Tupanapata ga 
taxü̃neétüna nayachü̱xüxãchi. Rü yema querubíü̃güétügu nayachü̱xüxü. 

19Rü yema querubíü̃gü rü niwexechipex̱atügü rü nayachü̱xüxãchitanü ga 
waixü̃müanewa. Rü choma rü nüxü̃ chadau nax yema ibochicuxü̃maxã 
wüxigu yachü̱xüxãchitanüxü̃, rü guma Tupanapata ga taxü̃nearü ĩãx̱ ga 
éstewaama yexmaxü̃wa yachaxãchitanüxü̃. Rü yema Iraétanüxü̃arü 
Tupanaarü üüne rü naétügu nayachü̱xüxü. 
20Rü yemagütama querubíü̃gü nixĩ ga Iraétanüxü̃arü Tupanatüxü̃wa nüxü̃ 
chadauxü̃ ga natü ga Quebáxwa. Rü yexguma nüxü̃ chicuax̱ãchi nax 
yemagütama yaxĩgüxü̃. 
21Rü wüxichigü ga yema querubíü̃gü rü naxãgümücüchiwe rü 
naxãgümücüpex̱atü. Rü guma naxpexatügütüü̃wa rü nanayatümex̱ẽgüraxü̃. 
22Rü yexguma natü ga Quebáxwa nüxü̃ chadau̱̱xgurüxü̃tama nixĩ ga 
nachiwegü ga yema querubíü̃gü. Rü wüxichigü rü nügüpex̱ewaama naxĩ. 

Echequié 11 

Yerucharéü̃cüã̱x i duü̃xü̃güarü poxcu 

1Rü nüma ga Tupanaãxẽ ya Üünecü rü choxü̃ nayachü̱xüxãchixẽxẽ rü 
Tupanapata ya taxü̃nearü ĩãx̱ ya éstewaama üxü̃wa choxü̃ naga ga 
Yerucharéü̃wa. Rü yema ĩãx̱wa nayexmagü ga 24 ga yatügü. Rü yematanüwa 
nüxü̃ chacuáxü̃ nixĩ ga Yaachanía ga Achúx nane rü Peratía ga Benaía nane. 
Rü nümagü rü Yerucharéü̃cüãx̱arü ãẽx̱gacügü nixĩgü. 
2Rü yexguma ga nüma ga Cori ya Tupana rü choxü̃ ñanagürü: —Pa Yatüx, 
ñaagü nixĩ i ngẽma yatügü i máetagu rüxĩnüexü̃ rü chixexü̃maxã duü̃xü̃güxü̃ 
ixucu̱xẽgüxü̃ i daa ĩanewa. 
3-4Rü nümagü ga yema yatügü rü ñanagürügü: “Tama name nax paxa wena 
namexẽẽãxü̃ ya Yerucharéü̃arü ĩpatagü. Rü ñoma buetare i namachi nawa 
ngẽxmaxü̃rüxü̃ nixĩ ya daa ĩane nax mea ípoxexü̃güxü̃. Rü yíxema rü ñoma 
namachirüxü̃ tixĩgü nax mea tüxü̃ ínapoxü̃xü̃ ya daa ĩane”, ñanagürügü. ¡Rü 
ngẽmacax̱ chauégagu namaxã idexa! ==ñanagürü ga Tupana. 
5Rü yexguma ga yema Cori ya Tupanaãxẽ ya Üünecü rü chowa nangu rü 
choxü̃ namu nax nüxü̃ chixuxü̃cax̱ i ñaa ore i ñaxü̃: —Nüma ya Cori ya 

Tupana rü ñanagürü: “Ngẽma nixĩ i pema nagu perüxĩnüexü̃, Pa Iraétanüxü̃x. 
Choma rü nüxü̃ chacuax̱ i ngẽma perü ĩnügü. 
6Pemax rü muxẽma tüxü̃ pedai i daa ĩanewa, rü ñu̱xũchi yuexexü̃negümaxã 
peyapagüxẽxẽ ya daa ĩanearü namagü. 
7Rü ngẽmacax̱ i choma i Cori ya Tupana rü pexü̃ ñachagürü: Yerucharéü̃ rü 
ñoma wüxi ya buetarerüxü̃ tá nixĩ, natürü ngẽma buetarearü namachi rü 
taxũtáma pema pixĩxgü, rü yíxema pema tüxü̃ pedaixe tá tixĩgü. Rü choma 
rü tá pexü̃ nawa íchamuxü̃ ya Yerucharéü̃. 
8¿Ẽ̱xna nüxü̃ pemuü̃e i dai? Rü choma i Cori ya Tupana rü pemaxã nüxü̃ 
chixu rü aixcüma tá dai pexcax̱ íchanguxẽxẽ. 
9Rü pexü̃ tá íchamuxü̃ i nua Yerucharéü̃wa. Rü to i nachixü̃anecüãx̱güna tá 
pexü̃ chamugü. Rü ngẽmaãcü tá perü chixexü̃gagu pexü̃ chapoxcu. 
10Rü perü uanügü rü taramaxã tá pexü̃ nadai. Rü ngẽma Iraéanearü 
üyeanewa tá nixĩ i perü chixexü̃cax̱ pexna chacaxü̃ nax pexü̃ 
chapoxcuexü̃cax̱. Rü ngẽxguma tá nixĩ i nüxü̃ picuax̱ãchitanüxü̃ nax choma 
chixĩxü̃ ya Cori ya Tupana. 
11Rü yima ĩane ya Yerucharéü̃ rü taxũtáma ñoma buetarerüxü̃ pexü̃ ínapoxü̃, 
rü pema rü taxũtáma ngẽma namachirüxü̃ mexü̃wa pengẽxmagü. Choma rü 
ngẽma Iraéanearü üyeanewa tá nixĩ i aixcüma perü chixexü̃cax̱ pexna 
chacaxü̃ nax pexü̃ chapoxcuexü̃cax̱. 
12Rü ngẽxguma tá nixĩ i nüxü̃ picuax̱ãchitanüxü̃ nax choma chixĩxü̃ ya Cori 
ya Tupana. Pema rü tama ngẽma chorü mugü nüxü̃ ixuxü̃ãcüma pemaxẽ, rü 
bai nagu pexĩxü̃ ga yema chorü mugü. Natürü nagu pexĩ ga yema pexna 
ngaicamagüxü̃ ga nachixü̃anecüãx̱gü nagu maxẽxü̃ ga chixexü̃gü” 
==ñanagürü ga Cori ya Tupana. 
13Rü yexguma choma rü Cori ya Tupanaégagu namaxã íchidexayane, rü yuxü̃ 
yexma nayangu ga Peratía ga Benaía nane. Rü yexguma ga choma rü 
ñatüanegu chanangücuchi. Rü tagaãcü aita chaxü rü ñachagürü nüxü̃: —¡Pa 

Corix! ¿Ẽ̱xna tá cunadai i ngẽma noxretama i Iraétanüxü̃ i íyaxügüxü̃? 
==ñachagürü nüxü̃. 

Tupana rü Echequiémaxã nüxü̃ nixu nax wena táxarü nachixü̃aneca̱x 
nanawoeguxẽxẽãxü̃ i Iraétanüxü̃ 

14Rü nüma ga Cori ya Tupana rü wenaxarü chomaxã nidexa rü ñanagürü 
choxü̃: 
15—Ngẽma duü̃xü̃gü i Yerucharéü̃wa íyaxügüxü̃ rü nidexagü nachiga i ngẽma 
natanüxü̃ i Iraéanecüãx̱gü i to i nachixü̃anegu woonexü̃ rü ñanagürügü: 
“Ngẽma tatanüxü̃ i to i nachixü̃anewa gagüxü̃ rü Tupana ngẽxma nanawoone 
yerü poraãcü chixexü̃gu namaxẽ. Rü ñu̱xma i ngẽma norü naane rü tóxrü 
nixĩ erü Cori ya Tupana tüxna nanaxã”, ñanagürügü. 
16Natürü i cumax, Pa Echequiéx, rü tá ngẽma Iraétanüxü̃ i to i 
nachixü̃anegüwa gagüxü̃maxã nüxü̃ quixu i chorü ore i ñaxü̃: “Woo ngẽma 
to i nachixü̃anegügu pexü̃ chawoone, natürü taxũtáma guxü̃gucax̱ nixĩ. Erü 
ngẽma nachixü̃anegü i nagu pewoonexü̃wa rü chomatátama nixĩ i pemaxã 
changexmaxü̃” ==ñachagürü. 
17¡Rü ngẽxgumarüxü̃ ta namaxã nüxü̃ ixu i ñaa to i chorü ore i ñaxü̃: —Ngẽma 
nachixü̃anegü ga nagu nawoonexü̃wa rü tá chananutaquex̱e rü wena tá 
nüxna chanaxã i ngẽma Iraéane nax noxrü yixĩxü̃cax̱! 
18Rü nümagü rü nachixü̃anecax̱ tá nawoegu rü tá nagu napogüe i guxü̃ma i 
ngẽma naxchicünax̱ãgü ga ü̃pa nüxü̃ yacuax̱üü̃güxü̃. Rü ngẽmaãcü tá nüxü̃ 
narüxoe ga yema nacümagü ga chixexü̃ ga nagu namaxẽxü̃. 
19Rü choma rü tá chanaxüchicüxü ya yima norü maxü̃ne ya taixü̃ne ñoma 
nutarüxü̃. Rü nüxna tá chanaxã ya wüxi ya maxü̃ne ya ngexwacaxü̃ne rü 
ngexwacax̱ü̃xü̃ i naãxẽ tá nüxna chaxã. 
20Rü ñu̱xũchi i nümagü rü tá naga naxĩnüe i chorü mugü rü tá nagu namaxẽ. 
Rü nümagü rü tá chorü duü̃xü̃gü nixĩgü, rü choma rü tá norü Tupana chixĩ. 

21Natürü ya yíxema nagu maxẽamáxẽ i ngẽma nacüma i chixexü̃ i naxchi 
chaxaixü̃, rü choma rü tá ngẽmacax̱ tüxna chaca. Rü choma ya Cori ya 
Tupana nixĩ i ngẽma ñachaxü̃ ==ñanagürü. 

Cori ya Tupanaarü üüne rü Yerucharéü̃na nixũgachi 

22-23Rü yema querubíü̃gü rü naxügü rü yema ibochicuxü̃ rü nawe 
nayachü̱xüxãchitanü. Rü yema Tupanaarü üüne ga naétügu chüxüxü̃ rü 
nüxna nixũgachi ga guma ĩane ga Yerucharéü̃. Rü norü éstewaama yexmane 
ya max̱pǘneétüwa nayachaxãchi. 
24Rü ñu̱xũchi ga yema Tupanaãxẽ ya Üünecü rü choxü̃ niga rü 
Babiróniaanecax̱ choxü̃ nataeguxẽxẽ natanüwa ga yema chautanüxü̃ ga yéma 
gagüxü̃. Rü guxü̃ma i ngẽma ñu̱xma nüxü̃ chixuxü̃ rü yema nixĩ ga Tupanaãxẽ 
ya Üünecü choxü̃ nüxü̃ dauxẽẽxü̃ ga yexguma choxü̃ nango̱xetüxẽẽgu. Rü 
yemawena rü inayarütaxu ga yema nüxü̃ chadauxü̃. 
25Rü ñu̱xũchi ga choma rü yema chautanüxü̃ ga Babiróniaanewa gaguxü̃maxã 
nüxü̃ chixu ga guxü̃ma ga yema Tupana choxü̃ wéxü̃. 

Echequié 12 

Echequié rü nanaxunagü nax to i nachixü̃anewa tá nagagüxü̃ ga Iraétanüxü̃ 

1-2Nüma ga Cori ya Tupana rü choxü̃ ñanagürü: —Cuma, Pa Yatüx, rü 
duü̃xü̃gü i tama chauga ĩnüexü̃tanüwa cumaxü̃. Nümagü rü naxãxetügü nax 
nüxü̃ nadaugüxü̃cax̱, natürü tama nüxü̃ nadaugü, rü naxãchixẽgü nax nüxü̃ 
naxĩnüexü̃cax̱, natürü tama nüxü̃ naxĩnüe, erü duü̃xü̃gü i tama chauga ĩnüexü̃ 
nixĩgü. 
3¡Rü ngẽmacax̱ namexẽxẽ i ngẽma quingexchaü̃xü̃ ñoma to i nachicawa 
cuxũxü̃rüxü̃! ¡Rü ngunecütama rü guxü̃ma i duü̃xü̃güpex̱ewa ínaxũxũ i 
cupatawa rü to i nachicawa naxũ! Rü bexmana ngẽmawa tá nügü 
nicuax̱ãchitanü nax duü̃xü̃gü i tama chauga ĩnüechaü̃xü̃ nax yixĩgüxü̃. 
4¡Rü ngunecütama rü nade i curü ngẽmaxü̃gü rü guxü̃ma i duü̃xü̃güpex̱ewa 
ínaxũxũ ñoma to i nachicawa cuxũxü̃rüxü̃! ¡Rü ñu̱xũchi yáuanecü rü ta 
guxü̃ma i duü̃xü̃güpex̱ewa ínaxũxũ ñoma to i nachicawa cuxũxü̃rüxü̃! 

5Rü ngẽmawena rü guxü̃ma i duü̃xü̃güpex̱ewa tá cuyacapetü i ngẽma ĩanearü 
poxeguxü̃. ¡Rü ñu̱xũchi ngẽmawa tá namaxã ínaxũxũ i curü ngẽmaxü̃gü! 
6Rü ngẽxguma nachütagu rü tá cugüatügu cunanugü i curü ngẽmaxü̃gü. ¡Rü 
ñu̱xũchi guxü̃ma i duü̃xü̃güpex̱ewa namaxã ínaxũxũ! ¡Rü tá cugü 
quidüxchiwe nax ngẽmaãcü tama nüxü̃ cudauxü̃cax̱ i ngẽma waixü̃mü! Rü 
guxü̃ma i ngẽma cuxü̃ chamuxü̃ nax cunaxüxü̃cax̱ rü wüxi i cuax̱ruxü̃ tá nixĩ 
naxcax̱ i ngẽma Iraétanüxü̃ i Yerucharéü̃wa ngẽxmagüxü̃ ==ñanagürü 
choxü̃. 
7Rü choma rü chanamexẽxẽ ga yema chorü yemaxü̃gü yema Cori ya Tupana 
chomaxã nüxü̃ yaxuxü̃ãcü. Rü ngunecütama namaxã íchaxũxũ ñoma texé to 
i nachicawa ũxgurüxü̃. Rü yexguma nayáuanegu rü chayacapetü ga yema 
norü poxeguxü̃tápü̱xwa. Rü yexguma nachütagu rü chaugüãtügu chananugü 
ga guxü̃ma ga chorü yemaxü̃gü, rü ñu̱xũchi guxü̃ma ga duü̃xü̃güpex̱ewa 
yéma namaxã íchaxũxũ. 
8-9Rü moxü̃ãcü ẽxü̃wa rü Cori ya Tupana rü choxü̃ ñanagürü: —Ngẽma 
Iraétanüxü̃ i duü̃xü̃gü i tama chauga ĩnüechaü̃xü̃ rü tá cuxna nacagü nax 
tax̱acü yixĩxü̃ ga yema cuxüxü̃. 
10¡Rü chauégagu namaxã nüxü̃ ixu nax ngẽma rü wüxi i cuax̱ruxü̃ yixĩxü̃ 
naxcax̱ i ngẽma Yerucharéü̃arü ãẽx̱gacü, rü ñu̱xũchi guxü̃ma i ngẽma 
Iraétanüxü̃ i ngéma maxẽxü̃! 
11¡Rü namaxã nüxü̃ ixu nax cuma rü wüxi i norü cuax̱ruxü̃ quixĩxü̃ nax naxcax̱ 
naxuãẽgüxü̃cax̱ i ngẽma guxchaxü̃ i naxcax̱ tá ínguxü̃ yema cuxcax̱ 
ínguxü̃rüxü̃! Erü norü uanügü rü to i nachixü̃anewa tá nanagagü i ngẽma 
duü̃xü̃gü. 
12Rü ngẽma norü ãẽx̱gacü rü ta nügüãtügu nananugü i norü ngẽmaxü̃gü. Rü 
ngẽxguma nachütagu rü ngẽma poxeguxü̃ icapetügüxü̃wa norü 
ngẽmaxü̃gümaxã tá ínaxũxũ. Rü nügü yadüxchiweãcü tá ngéma inayago nax 
ngẽmaãcü taxúxema nüxü̃ dauxü̃cax̱, rü ñu̱xũchi nüma rü tama nüxü̃ 
nadauxü̃cax̱ i ngẽma waixü̃mü. 

13Natürü i choma rü ngẽma ãẽx̱gacüétügu tá chanaña i chorü tarapa, rü 
ngẽmamaxã tá chayayaxu. Rü Cadéugüane i Babiróniawa tá chanaga. Rü 
ngẽmaãcü tagutáma wena nüxü̃ nadau i norü naane. Rü Babiróniagu tá nixĩ 
i nayuxü̃. 
14Rü guxü̃ i naanegu tá chanawoone i ngẽma norü dauruü̃gü i 
ínachomaegugüxü̃ nax ínapoxü̃güãxü̃cax̱. Rü ngẽxgumarüxü̃ tá ta 
chanawoone i ngẽma togü i norü churaragü. Rü ngẽma cho̱xmex̱gu chingexü̃ 
i taramaxã tá nawe change. 
15Rü ngẽxguma marü to i nachixü̃anegügu chanawoonegu tá nixĩ i nüxü̃ 
yacuax̱ãchitanüxü̃ nax choma chixĩxü̃ ya Cori ya Tupana. 
16Natürü tá íchayaxüxẽxẽ i ñuxre i Yerucharéü̃arü duü̃xü̃gü nax tama daigu 
nayuexü̃cax̱, rü tama taiyamaxã, rü tama dax̱aweanegümaxã nayuexü̃cax̱ nax 
ngẽmaãcü ngẽma nachixü̃anegü i nawa nagagüxü̃wa nüxü̃ yacuax̱ãchiexü̃cax̱ 
nax ngẽma norü chixexü̃gügagu yixĩxü̃ i napoxcuexü̃ rü ngẽmaãcü nüxü̃ 
nacuax̱güxü̃cax̱ nax choma chixĩxü̃ ya Cori ya Tupana ==ñanagürü. 
Cori ya Tupana rü wena nanaxunagü i ngẽma poxcu i Iraétanüxü̃ca̱x tá ínguxü̃ 

17-18Rü nüma ga Cori ya Tupana rü wena chomaxã nidexa rü ñanagürü choxü̃: 
—Cuma, Pa Yatüx, ¡rü muü̃maxã quidu̱xrux ega ngẽxguma cuchibüxgu, rü 
baixãchiãẽmaxã rü muü̃maxã naxaxe i curü dexá! 
19¡Rü ñaa nachixü̃anecüãx̱maxã, rü Yerucharéü̃cüãx̱maxã, rü ñu̱xũchi 
guxü̃ma i Iraétanüxü̃maxã nüxü̃ ixu i ñaa ore i ñaxü̃: “Cori ya Tupana rü 
ñanagürü: ‘Oegaãẽacüma tá penangõ̱x i pewemü, rü muü̃ãcüma tá peyaxaxü 
i perü dexá! Rü ñaa nachixü̃ane rü tá inayarüxo rü tá nangeãcu nagagu i 
ngẽma máeta i naxügüxü̃ i norü duü̃xü̃gü. 
20Rü guxü̃nema ya daa ĩanegü i nawa namaxẽne i ngẽma duü̃xü̃gü rü tá 
inayarüxogü. Rü ñaa nachixü̃ane rü tá chianexü̃xü̃ nayanguxuchi. Rü 
ngẽxguma tá nixĩ i pemax rü nüxü̃ picuax̱ãchitanüxü̃ nax choma chixĩxü̃ ya 
Cori ya Tupana’ ” ==ñanagürü. 

21-22Rü nüma ga Cori ya Tupana rü wena chomaxã nidexa rü ñanagürü: —
¿Tax̱acüchiga nixĩ i ngẽma Iraétanüxü̃arü dexa i nügümaxã ñagüxü̃: 
“Nangupetü i ngunexü̃gü natürü yema nax nango̱xetüxü̃ i Tupanaarü orearü 
uruxü̃ rü tama ningu”, ñagüxü̃? 
23¡Rü namaxã nüxü̃ ixu i ñaa ore i ñaxü̃: “Cori ya Tupana rü ñanagürü: 
‘Choma rü tá chayanaxoxẽxẽ i ngẽma dexa nax tama marü Iraéanewa nüxü̃ 
yaxugüxü̃cax̱ i ngẽma dexa’, ñanagürü! ¡Rü ñu̱xũchi namaxã nüxü̃ ixu nax 
marü yangaicaxü̃ i ngẽma ngunexü̃ i nagu tá yanguxü̃ i guxü̃ma i ngẽma 
chorü orearü uruxü̃xü̃ naxcax̱ chango̱xetüxẽxẽxü̃! 
24Rü Iraétanüxü̃tanüwa rü marü nataxutama i ngo̱xetügü i doramare ixĩxü̃, 
rü marü taxúetama nüxü̃ tixu i ngẽma tá ngupetüxü̃ i doramare ixĩxü̃. 
25Erü choma i Cori ya Tupana rü tá chidexa, rü ngẽma nüxü̃ chixuxü̃ rü 
paxatáma ningu. Rü pema, Pa Duü̃xü̃gü i Tama Chauga Ĩnuexü̃x, rü aixcüma 
tá nüxü̃ pedaugü. Choma rü tá chidexa, rü tá chayanguxẽxẽ i ngẽma nüxü̃ 
chixuxü̃. Rü choma ya Cori ya Tupana nixĩ i nüxü̃ chixuxü̃ i ngẽma” 
==ñanagürü ya Cori ya Tupana. 
26-27Rü yemawena ga Cori ya Tupana rü choxü̃ ñanagürü: —Ngẽma 
Iraétanüxü̃ rü nüxü̃ nixuchigagü nax ngẽma cuxü̃ chawéxü̃ rü taxũtáma paxa 
ningu. 
28Rü ngẽmacax̱ namaxã nüxü̃ ixu i ñaa ore i ñaxü̃: “Cori ya Tupana rü 
ñanagürü: ‘Rü ngẽma chorü ore i nüxü̃ chixuxü̃ rü paxatáma ningu, rü 
aixcüma ngẽma nüxü̃ chixuxü̃ rü ningu tá’. Rü choma ya Cori ya Tupana nixĩ 
i nüxü̃ chixuxü̃ i ngẽma” ==ñanagürü ga Cori ya Tupana. 

Echequié 13 

Cori ya Tupana rü nanapoxcue ga yema idorata̱xagüxü̃ ga orearü uruü̃güneta 

1-3Rü nüma ga Cori ya Tupana rü choxü̃ ñanagürü: —¡Chauégagu poxcu 
namaxã naxuegu i ngẽma Iraétanüxü̃arü orearü uruü̃güneta i nügüãẽwa 
nayauxgüxü̃ i orexü̃ ixugüxü̃! ¡Rü namaxã nüxü̃ ixu i ñaa ore i ñaxü̃: “Nüxü̃ 
pexĩnüe i ñaa Cori ya Tupanaarü ore i ñaxü̃: ‘Wüxi i ngechaü̃ nixĩ naxcax̱ i 

ngẽma orearü uruü̃güneta i nüxü̃ ixuxü̃ i ore i nügüãẽwa nayauxgüxü̃ rü tama 
aixcüma choma naxcax̱ chango̱xetüxẽxẽxü̃ nixĩ! 
4Pa Iraétanüxü̃x, ngẽma perü orearü uruü̃güneta rü ñoma ngowagü ya 
ĩpatagü ya iwax̱günearü nutagütanüwa maxẽxü̃rüxü̃ nixĩgü. 
5Rü ngẽma orearü uruü̃güneta rü taxuxü̃ma naxügü nax Iraétanüxü̃xü̃ 
ínapoxü̃güxü̃ i ngẽxguma nawa nanguxgu i ngẽma ngunexü̃ i nüxü̃ 
chaxunetaxü̃ nax naxcax̱ íyaxüãchixü̃ i norü uanügü. 
6Rü ngẽma norü ngo̱xetügü rü doramare nixĩ. Rü ngẽma nüxü̃ yaxugüxü̃ i tá 
ngupetüxü̃ rü doramare nixĩ. Rü nüxü̃ nixugüe nax choma namaxã nüxü̃ 
chixuxü̃ i ore natürü tama choma nixĩ i chayadexaxẽẽxü̃. Rü nümagü rü 
ínanangu̱xẽxẽ nax yanguxü̃cax̱ i ngẽma ore i nüxü̃ yaxugüxü̃. 
7Rü pemax, Pa Orearü Uruü̃günetax, rü ngẽma nüxü̃ pedaugüxü̃ rü doramare 
nixĩ. Rü ngẽma nüxü̃ pixugüxü̃ i tá ngupetüxü̃ rü tama aixcüma nixĩ. Rü nüxü̃ 
pixugü nax choma yixĩxü̃ i pexü̃ chamuxü̃ nax pidexagüxü̃, natürü i choma 
rü taxuxü̃ma pemaxã chixu’. 
8Rü ngẽmacax̱ i choma i Cori ya Tupana rü ñachagürü pexü̃: ‘Rü ñu̱xma nax 
doraxü̃ pixugüxü̃, rü ñu̱xũchi ngẽma nüxü̃ pidaugüxü̃ rü tama aixcüma nax 
yixĩxü̃, rü ngẽmacax̱ i choma rü pemaxã chanu. Rü choma ya Cori ya Tupana 
nixĩ i nüxü̃ chixuxü̃ i ngẽma’. 
9Rü choma rü tá chanapoxcue i ngẽma orearü uruü̃güneta i doramarexü̃ 
daugüxü̃ rü doramarexü̃ ixugüxü̃. Rü nümagü rü taxũtáma Iraétanüxü̃arü 
ãẽx̱gacügütücumüwa naxügü. Rü taxũtáma ngẽma Iraétanüxü̃ nagu iwǘgüxü̃ 
i poperagu tá niwügü. Rü ngẽxguma to i nachixü̃anewa nagagügu rü 
taxũtáma wena Iraéanecax̱ nawoegu. Rü ngẽxguma tá nixĩ i nüxü̃ 
picuax̱ãchitanüxü̃ nax choma chixĩxü̃ ya Cori ya Tupana. 
10Rü nümagü rü chorü duü̃xü̃güxü̃ nawomüxẽẽgü, rü namaxã nüxü̃ nixugü 
nax guxü̃ma mea ixũxü̃. Natürü tama aixcüma ngẽmaãcü nixĩ. Rü nümagü rü 
ñoma wüxi i naxtapü̱x i chixri üxü̃ i yixcama calmaxã chauxetüxü̃rüxü̃ 
nixĩgü. 

11Rü ngẽma cómüxü̃maxã nachagüxü̃ i ngẽma naxtapü̱x, rü namaxã nüxü̃ ixu 
rü tá niwax̱ i ngẽma naxtapü̱x. Erü pucü ya tacü tá ínangu, rü gáuxü̃ i ñoma 
nutapütagürüxü̃ ixĩxü̃ tá narüyi. Rü wüxi ya buanecü ya tacü ya íxãũxẽmacü 
tá ínangu, rü tá niwax̱ i ngẽma naxtapü̱x. 
12Rü ngẽxguma yawax̱gu i ngẽma naxtapü̱x rü duü̃xü̃gü rü tá nüxna nacagü, 
rü ñanagürügü tá: ‘¿Tax̱acü namaxã nangupetü i ngẽma naxtapü̱x i meama 
calmaxã pechaxü̃?’ ñanagürügü tá. 
13Rü ngẽmacax̱ i choma i Cori ya Tupana rü nüxü̃ chixu rü chorü numaxã tá 
íchananguxẽxẽ i wüxi ya buanecü ya íxãũ̱̱xẽmacü. Rü chorü numaxã tá tacü 
ya pucü íchananguxẽxẽ. Rü gáuxü̃ i tapütaxü̃ tá charüyix̱ẽxẽ nax ngẽmaãcü 
chorü numaxã chanaxoxẽxẽ i guxü̃ma. 
14Rü tá chayawax̱ẽxẽ i ngẽma naxtapü̱x i cómüxü̃maxã pechaxü̃. Rü 
ngẽxguma yawax̱gu rü tá nango̱x ya yimá nutagü ya namaxã penaxügücü, rü 
pemax rü ngẽma naxtapü̱xtüü̃gu tá peyue. Rü ngẽxguma tá nixĩ i nüxü̃ 
picuax̱ãchigüxü̃ nax choma chixĩxü̃ ya Cori ya Tupana. 
15Rü ngẽma naxtapü̱xgu rü ñu̱xũchi guxü̃ma i ngẽma cómüxü̃maxã 
nachagüxü̃gu tá chanaña i chorü nu. Rü ngẽxguma i duü̃xü̃gü rü ñanagürügü 
tá: ‘Taxuxü̃ma i naxtapü̱x ínayaxü, rü woo ngẽma cómüxü̃maxã nachagüxü̃ 
rü taxuxü̃ma ínayaxü’, ñanagürügü tá. 
16Rü ngẽxgumarüxü̃ ta nixĩ i ngẽma Iraétanüxü̃ i orearü uruü̃gü i doramarexü̃ 
daugüxü̃ rü doramarexü̃ ixugüxü̃ rü Yerucharéü̃cüãx̱gümaxã nüxü̃ ixugüxü̃ 
nax guxü̃ma mea ixũxü̃, natürü tama aixcüma ngẽmaãcü nixĩ. Rü choma ya 
Cori ya Tupana nixĩ i nüxü̃ chixuxü̃ i ngẽma” ==ñanagürü. 

Cori ya Tupana rü nanapoxcue i ngẽma ngexü̃gü i orearü uruü̃güneta ixĩgüxü̃ 

17Rü nüma ga Cori ya Tupana rü ñanagürü choxü̃: —Rü ñu̱xma, Pa Yatüx, 
¡natanüwa naxũ i ngẽma curü ĩanecüãx̱ i ngexü̃gü i chauégagu nüxü̃ ixugüxü̃ 
i ore i nügüxãẽwatama nayauxgüxü̃ nax tax̱acü tá ngupetüxü̃! 
18¡Rü namaxã nüxü̃ ixu i chorü ore i ñaxü̃: “Pa Ngexü̃güx, wüxi i taxü̃ i 
ngechaü̃ nixĩ i pexcax̱ nax duü̃xü̃güxü̃tawa pixĩẽtanüxü̃ nax namaxã 

petaxexü̃cax̱ i ngẽma ngaxcupüxmex̱ẽxü̃ rü ngax̱cueruxü̃gü i pema pexüxü̃ rü 
nüxü̃ pixuxü̃ nax pora nawa ngẽxmaxü̃! Rü ngẽmaãcü penawomüxẽxẽ i chorü 
duü̃xü̃gü nax pexü̃̃́ nangẽxmaxü̃cax̱ nax tax̱acümaxã pechibüexü̃cax̱. 
19Pemax rü ñuxretama i chebádacax̱, rü ñuxretama i paũcax̱ nixĩ i choxü̃ 
pechixechigaxẽẽxü̃ napex̱ewa i chorü duü̃xü̃gü. Rü yu namaxã pexuegu i 
ngẽma duü̃xü̃gü i mexü̃ ügüxü̃, rü penamaxẽxẽ i ngẽma duü̃xü̃gü i chixexü̃ 
ügüxü̃. Rü ngẽmaãcü penawomüxẽxẽ i chorü duü̃xü̃gü i naga ĩnüexü̃ i ngẽma 
perü doragü. 
20Rü ngẽmacax̱ i choma i Cori ya Tupana rü ñachagürü: ‘Choma rü namaxã 
charüxuanü i ngẽma ngaxcupüxmex̱ẽxü̃ rü ngax̱cueruxü̃gü i pema ípexüxü̃xü̃ 
rü nüxü̃ pixuxü̃ pora nawa ngẽxmaxü̃. Rü ngẽmamaxã nixĩ i ípenayauxü̃xü̃ i 
duü̃xü̃gü ñoma werigü íyauxü̃xü̃rüxü̃. Natürü i choma rü tá pexmex̱wa 
íchananguxü̃xẽxẽ i ngẽma duü̃xü̃gü nax tama pema namaxã ipecuáxü̃cax̱. 
21Rü choma rü aixcüma pexmex̱wa tá íchananguxü̃xẽxẽ i chorü duü̃xü̃gü nax 
nümagü rü tama yaxõgüãxü̃cax̱ i ngéma ngax̱cueruxü̃arü pora i namaxã 
penatütachiwegüxü̃ i chorü duü̃xü̃gü. Rü taxũtáma marü wena pexmex̱gu 
nayi. Rü ngẽxguma i pemax rü tá nüxü̃ picuax̱ãchitanü nax choma chixĩxü̃ 
ya Cori ya Tupana. 
22Pema rü penaxü i ngẽma tama chanaxwax̱exü̃ rü perü doramaxã 
penamuü̃xẽxẽ i ngẽma duü̃xü̃gü i mecümaxü̃. Rü yexera chixexü̃ pexü yerü 
nüxü̃ perüngü̃xẽxẽ ga yema chixexü̃gu maxẽxü̃ nax tama nüxna 
yaxĩgachixü̃cax̱ i norü chixexü̃ nax ngẽmaãcü taxucürüwama nüxna 
chanaxãxü̃cax̱ i maxü̃. 
23Rü ngẽmacax̱ i pema rü taxũtáma wena doraxü̃ pedaugü rü doraxü̃ pixugü. 
Choma rü tá pexmex̱wa íchananguxü̃xẽxẽ i ngẽma chorü duü̃xü̃gü. Rü 
ngẽxguma i pema rü tá nüxü̃ picuax̱ãchitanü nax choma chixĩxü̃ ya Cori ya 
Tupana’ ” ==ñanagürü. 

Echequié 14 

Cori ya Tupana rü tama namaxã nataãxẽ nax naxchicüna̱xãgüxü̃ yacua̱xüü̃güxü̃ 
ga Iraétanüxü̃ 

1Rü ñuxre ga Iraétanüxü̃arü ãẽx̱gacügü rü chauxü̃tawa naxĩ rü chopex̱ewa 
nayarütogü. 
2-3Rü yexguma ga Cori ya Tupana rü chomaxã nidexa rü choxü̃ ñanagürü: —
Pa Echequiéx, ñaa yatügü rü nügü nixãgü nax nüxü̃ yacuax̱üü̃güxü̃ i norü 
tupananetachicünax̱ãgü, rü ngẽmaxü̃ama nixĩ i nadaunüxü̃ nax yexera 
pecadu naxügüxü̃cax̱. ¿Rü ñuxãcü i ngẽma choxü̃ oexü̃ rü choxna nacagüexü̃ 
nax nüxü̃ charüngü̃xẽẽgüxü̃cax̱? 
4¡Rü namaxã idexa rü ñaa orexü̃ namaxã ixu! “Cori ya Tupana rü ñanagürü: 
‘Guxü̃ma i ngẽma Iraétanüxü̃ i nügü ixãgüxü̃ nax nüxü̃ yacuax̱üü̃güxü̃ i norü 
tupananetachicünax̱ãgü, rü ngẽmaxü̃ama narüdaunü nax yexera pecadu 
naxügüxü̃cax̱, rü ngẽmawena rü chorü orearü uruxü̃na yacagüxü̃, rü choma 
rü tá chanamexẽxẽ i ngẽma poxcu i nüxna üxü̃ nagagu nax namuarü 
tupananetachicünax̱ãgüxü̃’ ” ==ñanagürü. 
5Rü choma rü ngẽmaãcü tá chaugücax̱ chanawoeguxẽxẽ i guxü̃ma i ngẽma 
Iraétanüxü̃ ga choxna ĩgachitanüxü̃ naxcax̱ ga norü tupananetachicünax̱ãgü. 
6¡Rü ngẽmacax̱ Iraétanüxü̃maxã nüxü̃ ixu i ñaa ore! —Cori ya Tupana rü 
ñanagürü: “¡Chau̱̱xcax̱ pewoegu, rü nüxna pixĩgachitanü i ngẽma perü 
tupananetachicünax̱ãgü! ¡Rü nüxü̃ perüxoe i guxü̃ma i ngẽma chixexü̃ i 
nacüma i ãũãchixü̃!” ==ñanagürü. 
7Rü ñanagürü ta: —Rü ngẽxguma wüxi i Iraétanüxü̃ rüex̱na wüxi i to i 
nachixü̃anecüãx̱ i Iraéanegu ãpataxü̃ choxna ixũgachigu, rü nügü inaxãxgu 
nax norü tupananetachicünax̱ãgüxü̃ yacuax̱üxü̃xü̃, rü ngẽmaxü̃ama 
nadawenügu nax yexera pecadu naxüxü̃cax̱, rü ngẽmawena rü chorü orearü 
uruxü̃na yacaxgu, rü chomatátama chanangãxü̃. 
8Rü choma rü tá namaxã chanu i ngẽma yatü, rü wüxi i poxcu i duü̃xü̃güarü 
cuax̱ruxü̃ tá nüxna chaxã nax ngẽmachiga yadexagüxü̃cax̱ i guxü̃ma i 
duü̃xü̃gü. Rü ñu̱xũchi ngẽma chorü duü̃xü̃gütanüwa tá ichayanaxoxẽxẽ. Rü 
ngẽxguma tá nixĩ i nüxü̃ picuax̱ãchitanüxü̃ i pemax nax choma chixĩxü̃ ya 
Cori ya Tupana. 

9Rü ngẽxguma wüxi i orearü uruü̃neta doraxü̃ ixuxgu, rü ngẽmaãcü tá nixĩ 
erü tama nüxna chanachu̱xu nax nüxü̃ yaxuxü̃cax̱ i ngẽma dora. Rü choma 
rü tá chanapoxcu, rü ñu̱xũchi chorü duü̃xü̃gü i Iraétanüxü̃pex̱ewa tá 
chanayuxẽxẽ. 
10-11Rü ngẽma yatü i ngẽma orearü uruxü̃netana yacaxü̃ rü wüxigu ngẽma 
orearü uruxü̃netamaxã tá napoxcue naxcax̱ i norü pecadu nax ngẽmaãcü i 
ngẽma Iraétanüxü̃ i duü̃xü̃gü rü tama norü pecadugügagu wena choxna 
yaxĩgachitanüxü̃cax̱. Rü nümagü rü chorü duü̃xü̃gü tá nixĩgü, rü choma rü tá 
norü Tupana chixĩ. Rü choma i Cori ya Tupana nixĩ i nüxü̃ chixuxü̃ i ngẽma 
==ñanagürü ga Cori ya Tupana. 

Yerucharéü̃ rü name nax napoxcuxü̃ 

12-13Rü nüma ga Cori ya Tupana rü chomaxã nidexa rü choxü̃ ñanagürü: —
Rü ngẽxguma wüxi i nachixü̃anearü duü̃xü̃gü choxna ixĩgachigu nax 
chixexü̃gu namaxẽxü̃cax̱, rü choma rü tá chanapoxcue. Rü tá ichayanaxoxẽxẽ 
i ngẽma nawemügü, rü taiya tá naxcax̱ íchanguxẽxẽ nax ngẽmaãcü 
nayuexü̃cax̱ i duü̃xü̃gü rü naeü̃gü. 
14Rü ngẽxguma chi ngẽma nachixü̃anewa namaxẽgu i Noé, rü Danié, rü Yox, 
rü ngẽma tomaepü̱xica chitama nixĩ i maxẽxü̃ erü aixcüma nayaxõgü. Rü 
choma ya Cori ya Tupana nixĩ i cumaxã nüxü̃ chixuxü̃ i ngẽma. 
15-16Rü ngẽxguma chi wüxi i nachixü̃anewa chanamugügu i naeü̃gü i idüraexü̃ 
nax yadaiãxü̃cax̱ i ngẽma nachixü̃anearü duü̃xü̃gü rü chianexü̃xü̃ chi 
nananguxuchi i ngẽma nachixü̃ane rü chi taxuxü̃ma i duü̃xü̃gü ngéma 
nachopetü erü chi nüxü̃ namuü̃e i ngẽma naeü̃gü i idüraexü̃, rü ngẽxguma 
chi ngéma namaxẽgu i ngẽma tomaepü̱x i yatügüx rü nüxica chitama nixĩ i 
namaxẽxü̃. Natürü nümagü rü taxucürüwachima nanegüxü̃ rü naxacügüxü̃ 
namaxẽxẽxẽ. Rü ngẽmaãcü chianexü̃xü̃ nananguxuchi i ngẽma nachixü̃ane. 
Rü choma ya Cori ya Tupana nixĩ i chauégagu cumaxã nüxü̃ chixuxü̃ i ngẽma. 
17-18Rü ngẽxguma chi dai naxcax̱ íchanguxẽẽgu i guxü̃ma i ngẽma 
nachixü̃ane, rü nayuegu i duü̃xü̃gü rü naeü̃gü, rü ngẽxguma chi ngéma 
namaxẽgu i ngẽma tomaepü̱x i yatügüx rü nüxica chitama nixĩ i namaxẽxü̃. 

Natürü nümagü rü taxũchima nanegüxü̃ rü naxacügüxü̃ namaxẽxẽxẽ. Rü 
choma ya Cori ya Tupana nixĩ i chauégagu cumaxã nüxü̃ chixuxü̃ i ngẽma. 
19-20Rü ngẽxguma chi dax̱aweanegü ngẽma nachixü̃anewa chamuxgu, rü 
ñu̱xũchi chorü numaxã yu ngéma changuxẽẽgu rü nayuegu i duü̃xü̃gü rü 
naeü̃gü, rü ngẽxguma chi ngéma namaxẽgu i Noé, rü Danié, rü Yox, rü nüxica 
chitama nixĩ i namaxẽxü̃, erü nayaxõgü. Natürü nümagü rü taxũchima 
nanegüxü̃ rü naxacügüxü̃ namaxẽxẽxẽ. Rü choma ya Cori ya Tupana nixĩ i 
chauégagu cumaxã nüxü̃ chixuxü̃ i ngẽma. 
21Rü choma i Cori ya Tupana rü nüxü̃ chixu rü wüxi i taxü̃ i guxchaxü̃ tá nixĩ 
i ngẽxguma Yerucharéü̃cax̱ íchanguxẽẽgu i ngẽma ãgümücü i poxcu i 
ãũcümaxü̃chixü̃; i dai, rü taiya, rü naeü̃gü i idüraexü̃, rü ñu̱xũchi 
dax̱aweanegü. Rü ngẽmamaxã tá nixĩ i chanadaixü̃ i duü̃xü̃gü rü naeü̃gü. 
22Natürü noxretátama nixĩ i íyaxügüxü̃. Rü nümagü rü nanegümaxã rü 
naxacügümaxã tá Yerucharéü̃wa ínachoxü̃. Rü ngẽxguma tá Babiróniawa 
nangugügu i nümagü, rü pemax i ngéma pengẽxmagüxü̃ rü tá nüxü̃ pecuax̱ 
nax ñuxãcü chixexü̃gu namaxẽxü̃ i ngẽma duü̃xü̃gü rü ngẽma chixexü̃ i 
naxügüxü̃. Rü ñu̱xũchi taxũtáma pengechaxü̃gü naxcax̱ i guxü̃ma i ngẽma 
poxcugü i Yerucharéü̃cax̱ íchanguxẽẽxü̃. 
23Rü ngẽxguma nüxü̃ pedaugügu nax ñuxãcü chixexü̃gu namaxẽxü̃ i nümagü 
rü ngẽma chixexü̃ i naxügüxü̃ rü taxũtáma pengechaxü̃gü naxcax̱ i guxü̃ma i 
ngẽma Yerucharéü̃maxã changupetüxẽẽxü̃. Rü ngẽxguma i pema rü tá nüxü̃ 
picuax̱ãchitanü nax tama natücax̱ma nixĩ i Yerucharéü̃cax̱ íchanguxẽẽxü̃ i 
guxü̃ma i ngẽma poxcugü. Rü choma ya Cori ya Tupana nixĩ i cumaxã nüxü̃ 
chixuxü̃ i ngẽma ==ñanagürü. 

Echequié 15 

Cori ya Tupana rü wüxi i úbanegu nanangu i Iraétanüxü̃ 

1-2Nüma ga Cori ya Tupana rü chomaxã nidexa rü choxü̃ ñanagürü: —
¿Tax̱acüwa yixĩxü̃ i wüxi ya naixmenax̱ã i úbanexü̃ namemaexü̃? 

3¿Rü ngẽma úbane rü taxuwama name? Rü bai i wüxi i ngẽmaxü̃güarü 
chogüruü̃wa nixĩ nax namexü̃. 
4Rü üxüwaxicatama nixĩ i namexü̃. Rü ngẽxguma napex̱egüwa nanguxgu nax 
yaxãxü̃, rü ngẽma norü ngãxü̃menax̱ã rü ã̃́xwe nixĩ, rü taxuwama name. 
5Rü ngẽxguma tama yaxaxgu rü taxuwama namexü̃, rü yexera i ñu̱xma nax 
yaxãxü̃ rü taxuwama name. 
6Rü ngẽmacax̱ i choma i Cori ya Tupana rü ñachagürü: “Rü ngẽma úbane i 
üxüxétüwa itax̱cuchixü̃ nax yayau̱̱xraxü̃cax̱, rü ngẽxgumarüxü̃ tá ta nixĩ i 
ngẽma Yerucharéü̃cüãx̱gü nax üxüwa chayawocuxü̃. 
7Choma rü tá chaugü chixu nax Yerucharéü̃arü uanü chixĩxü̃. Rü norü 
duü̃xü̃gü rü wüxi ya üxüchax̱wa tá nibuxmü, natürü nai ya üxü tá ínanagu. 
Rü ngẽxguma chaugü chixuxgu nax perü uanü chixĩxü̃, rü ngẽxguma tá nixĩ 
i nüxü̃ picuax̱ãchitanüxü̃ nax choma chixĩxü̃ i Cori ya Tupana. 
8Rü chianexü̃ tá chayaxũxẽxẽ i ngẽma pechixü̃ane, nagagu nax tama choxü̃̃́ 
peyaxõgüxü̃. Rü choma ya Cori ya Tupana nixĩ i pemaxã nüxü̃ chixuxü̃ i 
ngẽma” ==ñanagürü. 

Echequié 16 

Tupana rü wüxi ya nge ya ngĩtena ngeãcügu nanangu ya Yerucharéü̃ 

1Rü nüma ga Cori ya Tupana rü chomaxã nidexa rü ñanagürü: 
2—Cumax, Pa Yatüx, chanaxwax̱e ya yima ĩane ya Yerucharéü̃maxã quidexa 
nachiga i ngẽma taxü̃ i chixexü̃ i naxüxü̃. 
3Rü ñacurügü tá nüxü̃ ya yima ĩane ya Yerucharéü̃: “Ñaa nixĩ i ngẽma Cori 
ya Tupana cumaxã nüxü̃ ixuxü̃. Rü yexguma noxri cungo̱xgu, Pa 
Yerucharéü̃x, rü Canaáü̃arü naanewa nixĩ ga cungóxü̃. Rü cunatü rü 
Amoréutanüxü̃ tixĩ, rü cué rü Itítanüxü̃ tixĩ. 
4Rü yema ngunexü̃ ga nagu cungóxü̃gu rü taxúema cuxü̃ tiwíexü̃ rü taxúema 
cuxü̃ taxaiya, rü taxúema yucüramaxã cuxü̃ tachaxüne, rü taxúema cuxü̃ 
tinai̱x̱ã̃́petünax̱ã. 

5Rü taxúeãxü̃ma cungechaü̃tümüxü̃, rü taxúema cuxcax̱ taxoegaãxẽ ga mea 
cuxü̃ nax tamexẽẽgüxü̃cax̱. Rü yema ngunexü̃ ga nagu cungóxü̃gu rü yea 
naanewa cutax̱mare yerü ga duü̃xü̃gü rü cuwa naxãũ̱̱xãxgü. 
6Natürü ga chomax rü cuxü̃tawa chaxüpetü rü cuxü̃ chadau ga cugüétü nax 
cuxüxü̃, rü yemacax̱ choxü̃̃́ cungechaü̃tümüxü̃ rü cuxü̃ chamaxẽxẽ. 
7Pa Yerucharéü̃x, cuxü̃ chayaxẽxẽ ñoma wüxi i nanetü i naanewa 
rüxüxü̃rüxü̃. Rü nawa cungu nax cuyaxü̃ rü wüxi ga nge ga mechametücü 
quixĩxü̃. Rü cuxãniixü̃, rü curüyigütax̱a. Natürü cungexchirumare. 
8Rü wena cuxü̃tawa chaxüpetü rü cuxü̃ chadau ga marü nax cuyaxü̃ rü 
ãmücügu nax curüxĩnüxü̃. Rü ñu̱xũchi wüxi ga mámüxü̃ ga naxchirumaxã 
cuxü̃ chidüxü yerü cungexchiru. Rü ñu̱xũchi cumaxã chaxüga rü cumaxã 
nüxü̃ chixu nax choxrü quixĩxü̃. Rü choma ya Cori ya Tupana nixĩ i cumaxã 
nüxü̃ chixuxü̃ i ngẽma. 
9Rü yexguma cubuxgu cuxü̃ chaxaiya, rü cuxü̃ íchapixine ga nax 
cunagüxünexü̃, rü ñu̱xũchi cuxü̃ chapumaraxü̃ne. 
10Rü cuxü̃ nagu chicuxẽxẽ ga wüxi ga naxchiru ga mematüxü̃, rü ñu̱xũchi 
chinera ga mexü̃ ga naxchax̱münaxcax̱ ixĩxü̃. Rü cuxü̃ namaxã chigoye ga 
wüxi ga goyexü̃ ga línuchinaxcax̱ ixĩxü̃. Rü ñu̱xũchi wüxi ga naxchiru ga 
mexẽchixü̃gu cuxü̃ chicu̱xẽxẽ. 
11Rü mexẽchixü̃ ga ngãx̱ãẽruü̃gümaxã cuxü̃ changax̱ãxẽ, rü napümex̱ẽgü 
cuchacüügüwa chanucu, rü ñu̱xũchi cunaxãwa chayaxǘcuchi ga wüxi ga 
nachagü. 
12Rü curaxü̃wa chayaxǘcuchi ga wüxi ga ãnera, rü cuchinüwa chananucu ga 
naxmachinügü, rü ñu̱xũchi cueruwa chayaxǘcuchi ga wüxi ga mexẽchixü̃ ga 
ngax̱cueruxü̃. 
13Rü yemaacü, Pa Yerucharéü̃x, rü cungax̱ãxẽ namaxã i úiru rü diẽrumü rü 
cuxchirugü ga chédanaxcax̱ rü línuchi ga meama ixümatüxü̃naxcax̱. Rü yema 
õna ga cungṍxü̃ rü paũ ga mexü̃ ga triguwa üxü̃, rü ira, rü oribuarü chíxü̃ 
nixĩ. Rü yemaacü yexera cumexẽchi rü ãẽx̱gacü naxmax̱wa cungu. 

14Rü guxü̃ i nachixü̃anewa rü cutachiga erü cumexẽchi. Rü taxuwama 
cunañuxraxü̃ erü chomatama nixĩ ga cuxü̃ changax̱ãẽxü̃. Rü choma ya Cori 
ya Tupana nixĩ i cumaxã nüxü̃ chixuxü̃ i ngẽma. 
15Natürü ga cumax, Pa Yerucharéü̃x, rü yema nax cumexẽchixü̃ rü 
cutachigaxü̃gagu nixĩ ga cuyoxniexü̃ nax wüxi ga ngexü̃ ga naxü̃nearü 
ngúchaü̃gu maxü̃xü̃ cugü quixĩxẽẽxü̃ rü guxü̃ma ga duü̃xü̃gü ga yéma 
chopetüxü̃na cugü cuxãxü̃. 
16Rü cuma rü yema cuxchirugümaxã max̱pǘnegügu cunaxü ga düxenügü nax 
yimawa nüxü̃ quicuax̱üü̃güxü̃cax̱ ga naxchicünax̱ãgü, rü nawa ngúchaü̃ 
cuxüxü̃cax̱. 
17Rü cunade ga yema nachagügü ga cuxna chanaxãmarexü̃ ga úirunaxcax̱ rü 
diẽrumünaxcax̱, rü yemawa cunaxü ga yatüchicünax̱ãgü nax yemaacü 
namaxã cungeãẽxü̃cax̱. 
18Rü yema cuxchirugü ga imematüxü̃gu cuyacu̱xgüxẽxẽ ga yema 
naxchicünax̱ãgü, rü nüxna cunaxãmare ga yema chorü chíxü̃ rü chorü 
pumaratex̱e. 
19Rü yema paũ ga choma cuxna chaxãxü̃ ga rümemaexü̃ ga arínawa üxü̃, rü 
yema chíxü̃ rü ñu̱xũchi yema ira ga choma cuxü̃ namaxã chaxüwemüxü̃, rü 
cuma rü yema naxchicünax̱ãgücax̱ ícunagu ñoma norü ãmare i naxcax̱ 
chix̱emaxü̃rüxü̃. Rü choma ya Cori ya Tupana nixĩ i cumaxã nüxü̃ chixuxü̃ i 
ngẽma. 
20-21Rü cunadai ga yema cunegü rü cuxacügü ga chomaxã cuxü̃̃́ yexmaxü̃, rü 
yema tupananetachicünax̱ãgücax̱ ícunagu nax namaxã naxãwemügüxü̃cax̱. 
Rü tama cuxü̃̃́ ningu nax wüxi ga ngexü̃ ga naxü̃nemaxã taxexü̃wa nax 
cunguxü̃. Rü yemacax̱ naétü cunadai rü ícunagu ga chauxacügü naxcax̱ ga 
yema tupananetachicünax̱ãgü. 
22Rü yema curü maxü̃ ga chixexü̃ ga namaxã cuxunearü ngúchaü̃gu 
cumaxü̃xü̃gagu nüxü̃ icurüngüma ga yexguma cuxíragu rü nax 
cungexchiruxü̃ rü cugüétüwa nax quicuaixnacüüxü̃. 

23-24Rü choma ya Cori ya Tupana nixĩ i cumaxã nüxü̃ chixuxü̃ i ñaa ore i ñaxü̃: 
Rü wüxi i taxü̃ i ngechaü̃ nixĩ cuxcax̱, Pa Yerucharéü̃x. Yerü naétüwa ga 
guxü̃ma ga yema chixexü̃ ga cuxüxü̃, rü cuma rü guxü̃ma ga ngẽãcuanexü̃gu 
cunaxü ga wüxi ga nachica ga nawa tupananetachicünax̱ãgüxü̃ 
yacuax̱üü̃güxü̃, rü ñu̱xũchi nawa cungeãẽxü̃. 
25Rü guxü̃ma ga curü namagüarü gu̱xwa rü cunaxü ga nachicagü ga 
tupananetachicünax̱ãgüxü̃ nawa yacuax̱üü̃güxü̃. Rü yema nax 
cumexẽchixü̃gagu cunaxüecha ga curü ngúchaü̃ ga ãũãchixü̃, rü namaxã 
cumaxü̃ ga guxü̃ma ga duü̃xü̃gü ga yéma chopetüxü̃. 
26Rü yema cuchixü̃ane nangaicamagüxü̃ ga Equítuanecüãx̱gümaxã 
cungeãẽecha. Rü yema nax cungeãẽchaü̃xü̃gagu düxwa choxü̃ cunuxẽxẽ. 
27Rü yemacax̱ düxwa cuxü̃ chapoxcu, rü íchayaxíxraxãchixẽxẽ ga curü naane, 
rü naxmex̱wa cuxü̃ chayexmaxẽxẽ ga yema Firitéucüãx̱ ga cuxchi aiexü̃ 
naxcax̱ ga yema cucüma ga poraãcü chixexü̃. 
28Natürü tama cuxü̃̃́ ningu ga yema chixexü̃ ga cuxüxü̃, rü yemacax̱ namaxã 
cungeãxẽ ga yema Achíriaanecüãx̱gü. Rü woo nax yema cuxüxü̃ rü tama 
cutaãxẽ. 
29Rü yexgumarüxü̃ ta namaxã cungeãxẽ ga yema Babiróniacüãx̱ ga 
tupananetachicünax̱ãgümaxã taxegüxü̃. Rü woo ga yexguma rü ta rü tama 
cutaãxẽ. 
30Rü choma ya Cori ya Tupana rü cumaxã nüxü̃ chixu nax cuma rü 
cuchixeãẽmarexü̃ rü wüxi i ngexü̃ i naxü̃nemaxã taxexü̃ i tama ãnexü̃ 
nacuáxü̃arü ĩnü cuxü̃̃́ ngẽxmaxü̃. Rü yemacax̱ cunaxü ga guxü̃ma ga yema 
chixexü̃gü. 
31Rü guxü̃ma ga namagüarü gu̱xwa rü guxü̃ma ga nachicagü ga ngeãcuxü̃gu 
rü cumax, Pa Yerucharéü̃x, rü cunaxü ga wüxi ga ãmarearü guruxü̃ nax yéma 
tupananetachicünax̱ãgüxü̃ quicuax̱üxü̃xü̃cax̱, rü ñu̱xũchi yéma nax 
cungeãẽxü̃cax̱. Natürü ga cuma rü tama wüxi ga ngexü̃ ga diẽrucax̱ 

naxü̃nemaxã taxexü̃ãcüma cumaxü̃xü̃, yerü ga cuma, Pa Yerucharéü̃x, rü 
cunangetanümare ga yema chixexü̃ ga naxügüxü̃. 
32Rü cuma rü wüxi i ngexü̃ i natena ngeãẽxü̃ rü togümare i yatüxü̃ 
yaxuxü̃rüxü̃ quixĩ i cuma. 
33Rü guxü̃ma i ngẽma ngexü̃gü i naxü̃nemaxã taxexü̃ rü nüxü̃̃́ tanaxütanü. 
Natürü ga cuma rü ãmaregü nüxna cuxã ga guxü̃ma ga yema cumaxã 
ngeãẽgüxü̃. Rü nüxü̃̃́ cunaxütanügü nax cuxü̃tawa naxĩxü̃cax̱ ga yema togü 
ga nachixü̃anecüãx̱gü nax cumaxã yangeãẽgüxü̃cax̱. 
34Rü yema nax cungeãẽxü̃ rü tama yema togü ga ngexü̃gü ga ngeãẽxü̃rüxü̃ 
cunaxãtanü. Rü taxuxü̃ma cuxcax̱ nadaugü nax cumaxã nangeãẽxü̃cax̱, rü bai 
ga nümagü ga cuxü̃̃́ nax naxütanügüãxü̃. Rü cuxchama nixĩ ga nüxü̃̃́ 
cunaxütanüxü̃. Rü yemawaxicatama nixĩ ga cunatoraxü̃xü̃. 
35-36Rü ngẽmacax̱, Pa Nge i Ngeãẽcüx, ¡irüxĩnü i ñaa chorü ore! Rü choma ya 
Cori ya Tupana rü cumaxã nüxü̃ chixu rü ñachagürü: ‘Cuma, Pa Yerucharẽü̃x, 
rü tama ãneãcüma cugü ícucuxuchi nax cungeãẽxü̃cax̱ namaxã i curü yatügü 
rü curü tupananetachicünax̱ãgü ga ichixexü̃. Rü cunadai ga cuxacügü ga 
ãmarexü̃ icumugüxü̃. 
37Rü ngẽmacax̱ i choma rü wüxigu tá chanangutaquex̱exẽxẽ ga guxü̃ma ga 
yema namaxã cungeãẽxü̃. Rü yema nixĩ ga guxü̃ma ga yema nüxü̃ 
cungechaxü̃güxü̃, rü ñu̱xũchi guxü̃ma ga yema naxchi cuxaixü̃. Rü guxü̃ma i 
ngẽmagü rü cuxü̃tagu tá chanangutaquex̱exẽxẽ. Rü guxü̃táma i 
ngẽmagüpex̱ewa tá nixĩ i cuxü̃ íchacuxuchixü̃ nax ngẽmaãcü báitücuãcüma 
cüxü̃ nadaugüxü̃cax̱. 
38Rü yema nax choxna cungeãẽxü̃cax̱ rü nax cumáetaxü̃cax̱ tá cuxü̃ chapoxcu. 
Rü choxü̃̃́ cuchúxuxü̃gagu chorü numaxã tá curü uanügüna cuxü̃ chamu nax 
cuyuxü̃cax̱. 
39Rü ngẽmagümex̱ẽwa tá cuxü̃ changexmaxẽxẽ nax ngẽmaãcü nagu 
napogüexü̃cax̱ i ngẽma nachicagü ga nawa cungeãẽxü̃ rü nawa ngẽma 
tupananetachicünax̱ãgüxü̃ quicuax̱üxü̃xü̃. Rü tá cuxna nanapuxü̃ i ngẽma 

cuxchiru i mexẽchixü̃ rü ngẽma mexẽchixü̃ i curü ngãx̱ãẽruü̃gü. Rü tá nayana 
i guxü̃ma i curü ngẽmaxü̃gü rü ñoma cubáitücuxü̃rüxü̃ tá ngéma cuxü̃ 
natax̱gü. 
40Rü curü uanügü rü cumaxã tá nananuexẽxẽ i ngẽma togü i duü̃xü̃gü, rü tá 
nutamaxã cuxü̃ ínamuxũchigü, rü ñu̱xũchi norü taramaxã tá nanadai i curü 
duü̃xü̃gü. 
41Rü tá ínanagugü ya cupatagü. Rü ñu̱xũchi muxü̃tama i ngexü̃güpex̱ewa tá 
cuxü̃ napoxcugü. Rü ngẽxma tá chayagu̱xẽxẽ nax cungeãẽxü̃. Rü marü 
taxũtáma nüxü̃̃́ cunaxütanügü ga yema namaxã cungeãẽgüxü̃. 
42Rü ngẽxguma tá nixĩ i cumaxã icharüngü̃xmüxü̃ nax cumaxã chanuxü̃ rü 
cuxü̃ chinuxuxü̃. Rü ngẽxguma tá nixĩ i choxü̃ nangupetüxü̃ nax cumaxã 
chanuxü̃. 
43Cumax, Pa Yerucharéü̃x, rü nüxü̃ curüngü̃ma ga yema cuxcax̱ chaxüxü̃ ga 
yexguma cupaxgu. Rü choxü̃ cunuxẽxẽ namaxã ga guxü̃ma ga yema 
chixexü̃gü ga ãũãchixü̃ ga cuxüxü̃. Rü ngẽmacax̱ i chomax, rü tá cuxü̃ 
chapoxcu naxcax̱ i ngẽma cucüma i chixexü̃. Rü choma ya Cori ya Tupana 
nixĩ i cumaxã nüxü̃ chixuxü̃ i ngẽma’. 

Ngẽma mamaxacü rü naérüü̃tama nixĩ 

44Rü guxü̃ma i duü̃xü̃gü i wüxi i duü̃xẽchigaxü̃ ixuxü̃ rü ñaa dexaxü̃ tá nixu i 
cuchiga: ‘Ngẽma mamaxacü rü naérüü̃tama nixĩ’, ñanagürügü tá. 
45Cumax, Pa Yerucharéü̃x, rü wüxi i mama i natechi rü naxacügüchi aixü̃ãcü 
quixĩ. Rü ñu̱xũchi ga yema cueyax̱gü rü nategüchi rü naxacügüchi naxai. Rü 
guxema peé rü Itíta tixĩ, rü guxema penatü rü Amoréu tixĩ. 
46Rü nórtewaama nixĩ ga nayexmaxü̃ ga yema cueyax̱ ga yax̱cü. Rü guma nixĩ 
ga guma ĩane ga Chamária namaxã ga norü ĩanexacügü. Rü súrwaama nixĩ 
ga nayexmaxü̃ ga cueyax̱ ga rübumaecü. Rü guma nixĩ ga guma ĩane ga 
Chodóma namaxã ga norü ĩanexacügü. 

47Rü cumax, Pa Yerucharéü̃x, rü guma ĩanegücümagügu quixũ, rü cunaxü ga 
yematama nacümagü ga chixexü̃. Natürü tama cuxü̃̃́ ningu ga yema chixexü̃ 
ga cuxüxü̃, rü yemacax̱ guma ĩanegüarü yexera chixexü̃ cuxü. 
48Rü choma ya Cori ya Tupana rü chauégagu cumaxã nüxü̃ chixu, Pa 
Yerucharéü̃x, rü yema chixexü̃ ga naxüxü̃ ga cueyax̱ ga Chodóma rü norü 
ĩanexacügüarü yexera nixĩ ga yema chixexü̃ ga cuma rü curü ĩanexacügü 
pexügüxü̃. 
49Rü ñaa nixĩ ga yema cueyax̱ ga Chodómaarü chixexü̃: Rü guma ĩane rü 
ñu̱xũchi norü ĩanexacügü rü nügü ínarütagü yerü imuarü õnaãx̱gü rü 
taxuxü̃ma nüxü̃̃́ nataxu. Natürü taguma tüxü̃ narüngü̃xẽẽgü ga guxema 
ingearü diẽruãx̱güxe, rü ñu̱xũchi guxema tüxü̃̃́ nataxúxe. 
50Rü guma ĩanegü rü nügü ínarütagü rü nanaxü ga yema chixexü̃ ga choma 
tama chanaxwax̱exü̃ nax naxügüãxü̃. Rü yemacax̱ nixĩ ga choma ga 
ichayanaxoxẽxẽxü̃, yema nüxü̃ cudauxü̃ãcüma. 
51Natürü yema chixexü̃ ga naxüxü̃ ga Chamária rü norü ĩanexacügü rü tama 
curü chixexü̃güarü ngãxü̃wa nangu. Rü cumax, Pa Yerucharéü̃x, rü guma 
ĩanegüarü yexera cunaxü ga taxü̃ ga chixexü̃ ga ãũãchixü̃. Rü ngẽmacax̱ ega 
nagu nanguxgu i ngẽma cuma cuxüxü̃ i chixexü̃gü rü ngẽma chixexü̃gü ga 
yima ĩanegü üxü̃ rü ñoma taxuxü̃ma i chixexü̃ naxügüxü̃rüxü̃ nixĩ ya yima 
ĩanegü. 
52Rü cuma rü name nax namaxã cuporaxü̃ i ngẽma curü poxcu, erü ñu̱xma 
nax cueyax̱güarü yexera chixexü̃ cuxüxü̃ rü ñoma taxuxü̃ma i chixexü̃ 
naxügüxü̃rüxü̃ cuyaxĩgüxẽxẽ. Rü ngẽmacax̱ name nax ãne quingexü̃ rü yáxna 
namaxã cuxĩnüxü̃ i curü poxcu, erü ñoma taxuxü̃ma i chixexü̃ naxügüxü̃rüxü̃ 
cuyaxĩgüxẽxẽ ya yima ĩanegü. 
53Natürü choma rü wena tá nüxü̃ charüngü̃xẽxẽxü̃ ya Chodóma, rü Chamária, 
rü ñu̱xũchi norü ĩanexacügü. Rü ngẽxgumarüxü̃ tá ta i cuma rü wena cuxü̃ 
charüngü̃xẽxẽxü̃. 

54Natürü i cumax, Pa Yerucharẽü̃x, rü tá cunaxwax̱e nax namaxã cuporaxü̃ i 
ngẽma curü poxcu, rü naxchax̱wa cuxãnexü̃ ga yema chixexü̃ ga cuxüxü̃. Rü 
ngẽmaãcü i cuma rü tá cuyanaxoxẽxẽ i ngẽma norü ngechaü̃ ya yima ĩanegü. 
55Rü ngẽxguma wena ü̃parüxü̃ namexgu ya Chodóma rü Chamária rü norü 
ĩanexacügü, rü ngẽxgumarüxü̃ tá ta i cuma rü curü ĩanexacügü rü wena 
ü̃parüxü̃ cume, Pa Yerucharéü̃x. 
56-57Cuma rü nüxü̃ cucugü ga yema cueyax̱ ga Chodómaarü poxcu ga yexguma 
cugü ícurütaxgu rü taxũta nango̱xgu ga yema curü chixexü̃ ga cuxüxü̃. 
Natürü i ñu̱xma i ngẽma Edóü̃cüãx̱güarü ĩanegü rü Firitéugüarü ĩanegü, rü 
guxü̃ma ya yima ĩanegü i cuxna ngaicamagüne rü cumaxã naguxchigagü. Rü 
ñu̱xma rü guxü̃ma i nachixü̃anecüãx̱gü rü cuxü̃ naxoe. 
58Rü ñu̱xma rü name nax yáxna namaxã cuxĩnüxü̃ i ngẽma poxcu i curü 
chixexü̃ i ãũãchixü̃gagu cuxcax̱ íchanguxẽẽxü̃. Rü Choma ya Cori ya Tupana 
nixĩ i cumaxã nüxü̃ chixuxü̃ i ngẽma. 
59Rü choma ya Cori ya Tupana rü cuxü̃ ñachagürü: Cuxü̃ tá chapoxcu, erü 
tama cuyanguxẽxẽ ga yema chomaxã cuxueguxü̃, rü ñu̱xũchi tama 
cuyanguxẽxẽ ga yema uneta ga chomaxã cuxüxü̃. 
60Natürü i choma rü tá nüxna chacuax̱ãchi ga yema uneta ga cumaxã 
chaxueguxü̃ ga yexguma cupaxgu, Pa Yerucharéü̃x. Rü ñu̱xũchi cumaxã tá 
chanaxuegu i wüxi i uneta i guxü̃gucax̱ ixĩxü̃. 
61Rü choma rü ngẽxguma tá cuxmex̱wa tüxü̃ changexmagüxẽẽgu 
cuxacügürüxü̃ ya yíxema cueyax̱ ya yáxe ya Chamária, rü yíxema cueyax̱ ya 
rübumaexe ya Chodóma, rü woo tama tümagücax̱ nax yixĩxü̃ ga yema uneta 
ga cumaxã chaxüxü̃, rü ngẽxguma i cumax, Pa Yerucharéü̃x, rü tá nüxna 
cucuax̱ãchi ga yema chixexü̃ ga cuxüxü̃ rü nax̱chax̱wa tá cuxãne. 
62Rü choma rü tá wena cumaxã chanaxü i ngẽma chorü uneta, rü ñu̱xũchi tá 
nüxü̃ quicuax̱ãchi nax choma chixĩxü̃ ya Cori ya Tupana. 
63Rü ngẽxguma cuxü̃̃́ nüxü̃ charüngümagu i guxü̃ma i ngẽma chixexü̃ i 
cuxüxü̃ rü cuma rü tá cuxãnexü̃chi, rü tá cungechaxü̃, rü taxũtáma wena 

cugü quicuax̱üxü̃. Rü choma ya Cori ya Tupana nixĩ i cumaxã nüxü̃ chixuxü̃ 
i ngẽma” ==ñanagürü. 

Echequié 17 

Úbanechiga rü ĩyüchiga 

1-2Nüma ga Cori ya Tupana rü chomaxã nidexa rü ñanagürü: —Cumax, Pa 
Yatüx, ¡Iraétanüxü̃maxã idexa rü wüxi i ore i to i oregu ixuxü̃ namaxã ixu! 
3-4¡Rü Iraétanüxü̃maxã nüxü̃ ixu i ñaa chorü ore i ñaxü̃! “Wüxi ga ĩyü ga 
taxüchixü̃ rü Líbanunecüwa nangu. Rü guma naxpex̱atügü rü nitaxüchi rü 
nanaguxü̃raü̃ ga namatüpex̱atü. Rü inayacawe ga wüxi ga ocayiwaarü 
doxchacaxü̃. Rü ñu̱xũchi wüxi ga nachixü̃ane ga taxetanüxü̃ nagu 
ãpatagüxü̃gu nayato, nagu ga wüxi ga ĩane ga taxetanüxü̃ nawa muxü̃. 
5Yemawena rü naanewa nanayaxu ga wüxi ga naxchire, rü ñu̱xũchi wüxi ga 
mexü̃ ga naanegu nayato ga wüxi ga natüpechinüwa ga taxü̃ ga dexá 
íyexmaxü̃wa. 
6Rü narüxü ga guma naxchire, rü wüxi ga úbane ga tatanüxü̃ nixĩ. Rü woo 
ga nax nanuxetaxü̃ rü yema ĩyü íyexmaxü̃guama narümax̱gü ga yema 
nachacüxü. Rü yema naxchúmax̱ãgü rü aixepewa nayadagü ga 
waixü̃müanewa. Rü wüxi ga úbane ga mexü̃ nixĩ, rü namuatüxüchi rü 
ñu̱xũchi namuchacüüxüchi. 
7Natürü nayexma ga to ga ĩyü ga taxüchixü̃ ga itaxpex̱atüxüchixü̃ rü 
muxpachix̱ixüchixü̃. Rü yexguma ga yema úbachumax̱ãgü rü nawaama 
nadagü, rü ñu̱xũchi ga natanü rü yema ĩyü íyexmaxü̃guama narümax̱nü nax 
yemaacü yexera dexá nüxna tanaxãxü̃cax̱. 
8Natürü marüchirex̱ mexü̃ ga naanegu nato ga dexá íyemaxü̃wa ga ngextá 
chi ínamuchacüüxü̃wa rü ínaxoxü̃wa, rü wüxi i baxcaxü̃ i úbane chi nixĩ”. 
9¡Rü chauégagu Iraétanüxü̃maxã nüxü̃ ixu i ñaa ore i ñaxü̃! “Cori ya Tupana 
rü ñanagürü: ‘Ngẽma úbane rü taxũtáma naya. Rü ngẽma nüxíraxü̃xü̃ i ĩyü 
tá nanatuxü̃chumax̱ã, rü ñu̱xũchi tá nanayixẽxẽ i norü o. Rü tá narüñẽxẽxgü 

i ngẽma natanügü i ngexwaca rüxügüxü̃, rü tá nayu. Rü taxũtáma nanaxwax̱e 
i muxü̃ i duü̃xü̃gü rüex̱na wüxi i duü̃xü̃ i poraxü̃ nax nabéãxü̃. 
10Rü woo wena natogüãx̱gu rü taxũtáma wena narüxüatü. Rü ngẽxguma yimá 
buanecü ya éstewaama ne ũcü nawa nguxgu rü tá nipaama nawa i ngẽma 
naane i nagu natoxü̃’ ” ==ñanagürü ga Cori ya Tupana. 
11-12Rü nüma ga Cori ya Tupana rü chomaxã nidexa rü choxü̃ ñanagürü: —
¡Nüxna naca i ñaa duü̃xü̃gü i tama chauga ĩnüechaü̃xü̃ rü aixcüma nüxü̃ 
nacuax̱gü nax tax̱acüchiga yixĩxü̃ i ñaa ore i tá cumaxã nüxü̃ chixuxü̃! ¡Rü 
namaxã nüxü̃ ixu i ñaa ore i ñaxü̃! “Yimá Babiróniaanearü ãẽx̱gacü rü 
Yerucharéü̃wa naxũ rü Babiróniawa nanaga ga Yudáanearü ãẽx̱gacü guxü̃ma 
ga norü ngü̃xẽẽruü̃gümaxã. 
13-14Rü ñu̱xũchi nüxü̃ naxuneta ga wüxi ga nane ga guma Yudáanearü ãẽx̱gacü 
nax Yudáanemaxã inacuáxü̃cax̱. Rü gumamaxã wüxi ga uneta naxü nax 
aixcüma tá Babiróniaanearü ãẽx̱gacüga naxĩnüxü̃cax̱. Rü yemawena 
ínayagagü ga yema yatügü ga tachigagüxü̃ ga yema nachixü̃anewa nax 
yemaacü wüxi ga nachixü̃ane ga turaxü̃ yixĩxü̃cax̱ ga Yudáane, rü yemaacü 
nigu ga yema uneta ga Yudáanearü ãẽx̱gacümaxã naxüxü̃. 
15Natürü ga nane ga guma Yudáanearü ãẽx̱gacü rü Babiróniaanearü 
ãẽx̱gacümaxã nanu. Rü yemacax̱ Equítuanewa nanamugü ga orearü 
ngeruü̃gü nax yéma muxü̃ ga cowarugücax̱ rü churaragücax̱ íyacagüxü̃cax̱. 
¿Ẽ̱xna pema nagu perüxĩnüegu rü ngẽxguma ngẽma pexügügu rü ngẽmaãcü 
tá pemaxẽxü̃ rü taxũtáma peyuexü̃? ¿Ẽ̱xna nagu perüxĩnüegu rü maxü̃ãcü tá 
tiña ya yíxema tama naga ĩnüxe i ngẽma uneta? 
16Rü choma ya Cori ya Tupana rü chauégagu cumaxã nüxü̃ chixu rü 
Babiróniaanegu tá nayu i ngẽma unetaxü̃ cugüxü̃, rü tama yanguxẽẽxü̃ ga 
yema uneta ga naxüxü̃ namaxã ga guma ãẽx̱gacü ga yangucuchixẽẽcü. 
17-18Rü ngẽxguma Babiróniaanearü ãẽx̱gacü norü duü̃xü̃gümaxã 
Yerucharéü̃cax̱ íyaxüãchigu, rü yimá ĩanecüwawa tá nanagünagü i waixü̃mü 
rü tá toxṍõnegü naxügü nax ngẽmawa nachocuxü̃cax̱. Rü tá nanadai i 
muxü̃ma i duü̃xü̃gü. Rü nüma i Faraóü̃ rü taxũtáma muxü̃ i norü churaragü 

rü duü̃xü̃gü ngéma namugü yerü nüma ga Yudáanearü ãẽx̱gacü rü nüxü̃ 
nacugü ga yema uneta ga Babiróniaanearü ãẽx̱gacümaxã naxüxü̃ rü tama 
nayanguxẽxẽ ga yema norü uneta. Rü ngẽmacax̱ taxũtáma maxü̃ãcü niña. 
19Rü ngẽmacax̱ i choma ya Cori ya Tupana rü chauégagu cumaxã nüxü̃ chixu 
rü nüma ga Yudáanearü ãẽx̱gacü rü nüxü̃ nacugü ga yema uneta ga chomaxã 
naxüxü̃. Rü ñu̱xũchi tama nayanguxẽxẽ ga yema uneta, rü ngẽmacax̱ i choma 
rü tá chanapoxcu. 
20Rü choma rü naétügu tá chanaña i ngẽma chorü pücha, rü ngẽmamaxã tá 
chayayaxu. Rü Babiróniawa tá chanaga, rü ngéma tá chapoxcu nagagu nax 
tama chauga naxĩnüxü̃. 
21Rü ngẽma rüporamaegüxü̃ i norü churaragü rü daigu tá nayue. Rü ngẽma 
maxẽxü̃ i íyaxügüxü̃ rü guxü̃ i ñoma i naanegu tá chanawoone. Rü ngẽxguma 
tá nixĩ i pemax rü nüxü̃ picuax̱ãchitanüxü̃ nax choma ya Cori ya Tupana 
chixĩxü̃ i pemaxã nüxü̃ chixuxü̃ i ngẽma”. 
22Rü choma ya Cori ya Tupana rü ñachagürü: “Choma rü tá chayabüe i ngẽma 
rümáchanemaexü̃ i ocayiwaarü doxchacaxü̃, rü ñu̱xũchi chomatátama wüxi 
ya max̱pǘne ya rümáchanenegu tá chayato. 
23Rü yimá Iraéanewa ngẽxmane ya max̱pǘne ya rümáchanemaenewa tá 
narüxü rü tá namuchacüxü, rü tá namuarü oõ̱x, rü wüxi ya ocayiwa ya 
baxcane tá nixĩ. Rü naguxü̃raü̃xü̃ i naeü̃gü rü tá natüxü̃wa namaxẽ, rü 
ñu̱xũchi naguxü̃raü̃xü̃ i werigü tá natanütüxü̃gu nixüachiaxü̃. 
24Rü guxü̃ma i ngẽma naigü i naanewa rüxügüxü̃ rü tá nüxü̃ nacuax̱gü nax 
choma chixĩxü̃ ya Cori ya Tupana. Choma rü chayadaxüchi i ngẽma nai i 
nügü írütaxü̃, rü chanayaxẽxẽ i ngẽma nai i nügü írüxíxraxü̃. Choma rü 
chanagüatüxẽxẽ i ngẽma nai i nügü írümetanüxü̃, rü wena chanaxüatüxẽxẽ i 
ngẽma nai i igüatüxü̃. Rü choma ya Cori ya Tupana nixĩ i pemaxã nüxü̃ 
chixuxü̃ rü ñu̱xũchi chayanguxẽẽxü̃ i ngẽma” ==ñanagürü ga Cori ya 
Tupana. 

Echequié 18 

Wüxichigü i duü̃xü̃ rü nanaxwa̱xe nax Tupanape̱xewa norü maxü̃na nadauxü̃ 

1Rü nüma ga Cori ya Tupana chomaxã nidexa rü ñanagürü: 
2—¿Tü̱xcüü̃ i Iraéanewa rü nagu naxãgaeecha i ngẽma dexa i ñaxü̃: “Ngẽma 
papagü rü úba i ngu̱xchia̱x̱ü̃ nangõ̱xgü, rü ngẽma nanegü rü nawa 
naxãũãpütagü”? ñaxü̃. 
3Rü choma ya Cori ya Tupana rü chauégagu pemaxã nüxü̃ chixu nax 
taxũtáma wena Iraéanewa nagu pexãgaexü̃ i ngẽma dexa. 
4Rü guxü̃ma i duü̃xü̃güarü maxü̃ rü cho̱xmex̱wa nangẽxma woo papagü rü 
woo nanegü. Rü yíxema chixexü̃ ǘxe rü tümaarü chixexü̃gagu tátama tayu. 
5Rü yíxema aixcüma mexẽ tixĩ ya yíxema nagu maxü̃̃́xẽ i ngẽma aixcüma 
wex̱guxü̃. 
6Rü yíxema rü tama natanügu taxã i ngẽxguma togü max̱pǘnegüwa taxü̃ i 
õna naxügügu nax norü tupananetachicünax̱ãgüxü̃ yacuax̱üü̃güxü̃cax̱. Rü 
tama nüxü̃̃́ tayaxõ i ngẽma Iraétanüxü̃arü tupananetagü. Rü yíxema rü tama 
tümamücüxü̃ tayapu̱xmax̱, rü tama tümamax̱maxã tamaxü̃ ega ngẽxguma 
tümaarü dax̱awexü̃newa tangexmagu. 
7Rü tama tanachu̱xu ega texé tümaxü̃tawa diẽrucax̱ ícaxgu rü aixcüma 
tanatáeguxẽxẽ i ngẽma naxchiru i tümaarü diẽrucax̱ tüxna naxãgüxü̃. Rü 
taxúeãxü̃ma tangĩx̱. Rü yíxema taiyaemaxã tangau i tümawemü, rü ñu̱xũchi 
tüxü̃ taxüchiru ya yíxema ngexchiruxe. 
8Rü yima yatü ya mecümacü rü ngẽxguma texé diẽrucax̱ nüxna caxgu nax 
ngĩxü̃ tatáeguxẽẽxü̃cax̱ rü yima yatü tama nanaxwax̱e nax üétüãcü ngĩxü̃ 
tatáeguxẽẽxü̃ i ngẽma diẽru. Rü yimá yatü ya mecümacü rü tama texémaxã 
guxchaxü̃ naxü. Rü yimá yatü rü ngẽxguma namexẽẽãgu i taxre i duü̃xü̃güarü 
guxchaxü̃ rü taxueétüwama naxǘ. 
9Rü nagu tamaxü̃ i chorü mugü rü aixcüma tayanguxẽxẽ. Rü yíxema tixĩ ya 
aixcüma mexẽ, rü ngẽmacax̱ taxũtáma tüxü̃ chapoxcu. Rü choma ya Cori ya 
Tupana nixĩ i nüxü̃ chixuxü̃ i ngẽma. 

10-13Natürü ngẽxguma chi yimá yatü ya mecü nüxü̃̃́ nangẽxmagu i wüxi ya 
nane ya tama nanatürüxü̃ mea namaxü̃gu, rü chi nanuxwax̱egu rü 
namáetawax̱egu, rü yima nane rü norü chixexü̃gagu tátama napoxcu. Rü 
yima nane rü ngẽxguma chi natanügu naxãxgu i ngẽma max̱pǘnegüwa taxü̃ 
ga õna ügüxü̃ nax ngẽmaãcü norü tupanachicünax̱ãxgüxü̃ icuax̱üü̃güxü̃, rü 
chi toguxexü̃ yapu̱xmaxgu, rü chi yíxema ngearü diẽruãx̱güxe rü tüxü̃̃́ 
nataxúxemaxã chixri inacuax̱gu, rü chi toguxeaxü̃̃́ nangĩx̱gu, rü chi tama tüxü̃̃́ 
natáeguxẽẽxãx̱gu i tümaarü ngẽmaxü̃ i ngẽma tümaarü ngetanücax̱ nüxna 
taxãgüxü̃, rü chi tupananetagügu yaxõõxgu, rü chi naxüãxgu i ngẽma chixexü̃ 
i naxchi chaxaixü̃, rü chi norü diẽru toguena ngĩxü̃ naxãxgu nax ngẽmaãcü 
tüxü̃̃́ nangĩ ̃́xü̃cax̱ rü tacü i ngĩrü üétücax̱ ínacagu rü yima nane ya ngẽmaãcü 
chixri maxü̃cü rü ngẽmacax̱ aixcüma tá nayu rü nagagu tátama nixĩ i ngẽma. 
14Natürü ngẽxguma chi yimatama yatü ya chixri maxü̃cü nüxü̃̃́ ngẽxmagu i 
wüxi ya nane ya nüxü̃ daucü i guxü̃ma i nanatüarü chixexü̃gü, natürü tama 
nagu yaxũxgu i ngẽma nanatücüma rü taxucürüwa nanatüarü chixexü̃gügagu 
nayu. 
15-17Rü yimá nane rü ngẽxguma chi tama nanatürüxü̃ natanügu naxãxgu i 
ngẽma max̱pǘnegüwa taxü̃ ga õna ügüxü̃ nax ngẽmaãcü norü 
tupanachicünax̱ãxgüxü̃ icuax̱üü̃güxü̃, rü chi tama nüxü̃̃́ yaxõõxgu i ngẽma 
Iraétanüxü̃arü tupanagüneta, rü chi tama toguxexü̃ yapu̱xmaxgu, rü chi 
taxúemaxã nachixecümagu, rü ngẽxguma chi texé diẽrucax̱ nüxna caxgux rü 
nüma rü tama norü diẽruchicüxü tümaarü ngẽmaxü̃cax̱ ínacax̱gu, rü chi tama 
texéaxü̃̃́ nangĩx̱gu, rü chi tüxü̃ nachibüxẽẽgu ya yíxema taiyaxe, rü chi tüxü̃ 
naxüxchirugu ya yíxema ngexchiruxe, rü chi taxúemaxã guxchaxü̃ naxü̱xgu, 
rü chi ngearü üétüãcüma diẽru ngĩxü̃ inaxãxgu, rü chi chorü mugüga 
naxĩnügu rü nagu namaxü̃gu, rü nüma rü taxũtáma nanatüarü chixexü̃gagu 
nayu. Rü aixcüma tá namaxü̃. 
18Natürü ya yima nanatü rü norü chixexü̃gügagu tátama nayu erü 
nachixecüma rü nangĩx̱ rü chixexü̃ naxü i natanüxü̃tanüwa. 



2393 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

19Rü pema rü tá choxna peca rü ñaperügügü tá: “¿Tü̱xcüü̃ ya yimá nane rü 
tama nanatüarü chixexü̃gagu napoxcu?” ñapegürügü tá. Dücax, nüma rü 
taxũtáma nanatüarü chixexü̃gagu napoxcu erü yimá nane rü aixcüma mexü̃ 
naxü, rü nayanguxẽxẽ ga chorü mugü rü nagu namaxü̃. Rü ngẽmacax̱ 
taxucürüwama nanatüarü chixexü̃gagu nayu. 
20Rü yíxema chixexü̃ üxexicatama tá tixĩ ya tümaarü chixexü̃gagu poxcuexe. 
Rü nüma ya yimá nane ya mecü rü taxũtáma nanatüarü chixexü̃ naxütanü. 
Rü wüxi i papa i mexü̃ rü taxũtáma nanearü chixexü̃ naxütanü. Rü yíxema 
mexü̃ ǘxe rü tá tanayaxu i tümaarü ãmare naxcax̱ i ngẽma mexü̃ i taxüxü̃. 
Rü yíxema chixexü̃ ǘxe rü tá tanayaxu i tümaarü poxcu naxcax̱ i ngẽma 
chixexü̃ i taxüxü̃. 

Tupana rü we̱xgu duü̃xü̃gümaxã inacua̱x 
(Ez. 33.10-20) 

21Natürü ngẽxguma wüxi ya yatü ya noxri chixri maxü̃cü rü nüxü̃ naxoxgu i 
nacüma i chixexü̃, rü naga naxĩnügu i ngẽma chorü mugü, rü aixcüma mexü̃ 
naxü̱xgu rü tá namaxü̃ rü taxũtáma nayu. 
22Rü guxü̃ma i norü chixexü̃gü rü choma rü tá nüxü̃̃́ nüxü̃ icharüngüma. Rü 
nüma rü tá namaxü̃ erü nayanguxẽxẽ i chorü mugü. 
23Rü pema rü bexmana nagu perüxĩnüegu nax choma rü chataãẽxü̃ i 
ngẽxguma nayu̱xgu i wüxi i duü̃xü̃ i chixexü̃gu maxü̃xü̃. Pemaxã nüxü̃ chixu 
rü tama chataãxẽ. Rü ngẽma choma chanaxwax̱exü̃ nixĩ nax nüxü̃ naxoxü̃ i 
ngẽma nacüma i chixexü̃ nax nüxü̃̃́ nangẽxmaxü̃cax̱ i maxü̃. 
24Natürü ngẽxguma chi wüxi i duü̃xü̃ i mea maxchiréxü̃ nüxü̃ rüxoxgu nax 
mea namaxü̃xü̃, rü naxüãxgu i guxü̃ma i chixexü̃ i tama namaxã chataãẽxü̃ 
¿rü namexü̃ yixĩxü̃ nax tama napoxcuxü̃? Rü pemaxã nüxü̃ chixu rü tá 
napoxcu. Rü guxü̃ma ga yema mexü̃ ga noxri naxüxü̃ rü choma rü tá nüxü̃ 
icharüngüma. Rü nüma rü tá nayu nagagu i ngẽma norü chixexü̃gü. Rü 
choma ya Cori ya Tupana nixĩ i ngẽma ñachaxü̃. 
25Rü pema rü nüxü̃ pixu nax choma ya Cori ya Tupana yixĩxü̃ nax tama 
aixcüma mea pemaxã ichacuáxü̃. ¡Natürü iperüxĩnü i pema, Pa Iraétanüxü̃x! 

¿Rü tax̱acüwa nixĩ i tama aixcüma mea pemaxã ichacuáxü̃? Rü pemaxã nüxü̃ 
chixu rü pema waxi nixĩ i tama aixcüma mea chauga pexĩnüexü̃. 
26Rü ngẽxguma wüxi i duü̃xü̃ i mea maxchiréxü̃ nüxü̃ rüxoxgu nax mea 
namaxü̃xü̃, rü naxüãxgu i ngẽma chixexü̃, rü tá nayu nagagu i ngẽma chixexü̃ 
i naxüxü̃. 
27Natürü ngẽxguma wüxi ya yatü ya noxri chixri maxü̃cü rü nüxü̃ naxoxgu i 
nacüma i chixexü̃, rü aixcüma mexü̃ naxü̱xgu rü tá namaxü̃ rü taxũtáma 
nayu. 
28Rü ngẽxguma aixcüma naãẽxü̃ yacuax̱ãchigu rü nüxü̃ naxoxgu i nacüma i 
chixexü̃ ga naxüxü̃ rü tá aixcümaxü̃chi namaxü̃ rü taxũtáma nayu. 
29Natürü ngẽma Iraétanüxü̃ i duü̃xü̃gü rü tá nüxü̃ nixugü nax choma rü tama 
mea namaxã ichacuáxü̃ rü tama nawex̱guxü̃ i ngẽma chaxüxü̃. ¿Rü tax̱acüwa 
nixĩ i tama aixcüma mea pemaxã ichacuáxü̃? Rü pemaxã nüxü̃ chixu rü pema 
waxi nixĩ i tama aixcüma mea chauga pexĩnüexü̃. 
30Rü dücax, Pa Iraétanüxü̃, rü choma rü wüxíechigüna tá chaca naxcax̱ i 
ngẽma chixexü̃ i pexügüxü̃. Rü choma ya Cori ya Tupana nixĩ i pemaxã nüxü̃ 
chixuxü̃ i ngẽma. ¡Rü wüxicana nüxna pixĩgachitanü i ngẽma perü chixexü̃gü 
nax ngẽmaãcü tama ngẽma perü chixexü̃gagu pepoxcuexü̃cax̱! 
31¡Rü noxtacüma nüxna pixĩgachitanü i guxü̃ma i ngẽma chixexü̃gü ga 
chopex̱ewa pexüxü̃! ¡Rü penangexwacax̱ü̃xẽxẽ i ngẽma perü maxü̃, rü 
ñu̱xũchi ngẽma peãxẽ! ¿Tü̱xcüü̃ penaxwax̱e nax peyuexü̃, Pa Iraétanüxü̃x? 
32Erü choma rü tama chanaxwax̱e nax texé yuxü̃. Rü narümemae nixĩ nax 
nüxna pixĩgachixü̃ i ngẽma chixexü̃ nax pemaxẽxü̃cax̱. Rü choma ya Cori ya 
Tupana ya Guxãétüwa Ngẽxmaxe nixĩ i pemaxã nüxü̃ chixuxü̃ i ngẽma 
==ñanagürü. 

Echequié 19 

Duü̃xü̃gü rü Iraéanearü ãẽ̱xgacügüca̱x naxauxe 

1Rü cumax, Pa Echequiéx, rü Iraétanüxü̃arü ãẽx̱gacügüchiga nagu nawiyae i 
ñaa ngechaü̃arü wiyae: 
2Iraéchixü̃ane rü ñoma wüxi i ngexü̃ i leóü̃rüxü̃ nixĩ. Rü leóü̃gütanüwa 
namaxü̃ rü ngéma nanayaexẽxẽ ga naxacügü. 
3Rü wüxi i ngẽma naxacü rü guxü̃arü yexera meama nanayaxẽxẽ. Rü nüma 
rü naxcax̱ nangu̱x nax yayauxãxü̃ ga naeü̃gü rü duü̃xü̃güxü̃ nax nangṍxü̃. 
4Rü yema togü ga nachixü̃anecüãx̱gü rü nachigaxü̃ naxĩnüe, rü wüxi i 
yauxruxü̃ naxcax̱ inaxügü rü yexma nayayauxgü. Rü naraü̃wa nayachotagü 
rü ngẽmaãcü Equítuanewa nanagagü. 
5Rü yema ngexü̃ i leóü̃ rü yexguma yemaxü̃ nadau̱̱xgu rü nanaxĩx̱ãchiãxẽ. Rü 
yemacax̱ to ga nanexü̃ nangu̱xẽxẽ nax naporaxü̃cax̱ rü yadüraxü̃cax̱. 
6Rü yema leóü̃ rü nügü nacuax̱ nax naporaxü̃ rü yema togü ga leóü̃gütanügu 
narüxũũxü̃. Rü nüxü̃ nacuax̱ nax ñuxãcü naeü̃gü tüxü̃ nangṍxü̃. Rü 
duü̃xü̃güxü̃ nangṍx. 
7Rü ãẽx̱gacüpatagü rü nayachixexẽxẽ, rü ĩanegü rü nagu nipogügü. Rü yema 
nagamaxã rü nayadu̱xruxẽxẽ ga guxü̃ma ga nachixü̃anegü. 
8Rü yemacax̱ ga yema nachixü̃anegü ga nüxna ngaicamagüxü̃ rü naxcax̱ 
inanaxügü ga wüxi ga norü yauxruxü̃. Rü yemagu nayayauxgü. 
9Rü wüxi ga chotaraü̃ruü̃maxã naraü̃wa nayachotagü rü wüxi ga naxpüxü̃gu 
Babiróniaanearü ãẽx̱gacüpex̱ewa nanagagü. Rü nanapoxcugü rü marü 
taguma wena nüxü̃ taxĩnü ga naga ga Iraéanearü max̱pǘnegüwa. 
10Pa Iraétanüxü̃x, tachixü̃ane rü ñoma wüxi i úbane i natücutüwa rüxüxü̃rüxü̃ 
nixĩ. Rü nabaca rü nataeta erü taguma nüxü̃̃́ nataxu i dexá. 
11Rü ngẽma nachacüügü rü niporaxüchi, rü ngẽma nachacüügüwa nanaxügü 
ya ãẽx̱gacügüarü naixmenax̱ãgü. Rü poraãcü natatanü rü 
narümáchanexü̃chi. Rü guxü̃ma i togü i naigüxü̃ narümáchanemae, rü 
ngẽmacax̱ yáxü̃gu nüxü̃ tadau. 

12Natürü numaxã nanabex̱gü, rü niwax̱. Rü yimá buanecü ya éstewaama ne 
ũcü rü nayapaxẽxẽ, rü narüyi i norü o. Rü nachacüügü ga noxri poraexü̃ rü 
nipagü rü üxüxü̃ ínanagu. 
13Rü ñu̱xma rü ínachianexü̃gu i dexá ítaxuxü̃gu nato. 
14Rü ngẽma nachacüügüwa rü ninai ya wüxi ya üxü, rü ngẽma ngexwaca 
rüxügüxü̃ i nachacüügü rü nixae wüxigu norü omaxã. Rü marü nataxuma ga 
nachacüügü ga iporaxü̃ nax ãẽx̱gacügüarü naixmenax̱ãwa nangugüxü̃. Rü 
ngẽma nixĩ i wüxi i ngechaü̃arü wiyae, rü name nixĩ i nagu pewiyaegü i 
ngẽxguma ngechaü̃ ínguxgu. 

Echequié 20 

Tupana rü Iraétanüxü̃maxã nixaixcüma natürü nümagü rü tama naga naxĩnüe 

1Rü yexguma 7 ga taunecü ngupetüguwena ga nax Babiróniawa 
tayexmagüxü̃, rü guma taunecüarü 5 ga tauemacüarü 10 ga ngunexü̃gu rü 
ñuxre ga Iraétanüxü̃arü ãẽx̱gacügü rü chaxũtawa naxĩ nax Tupanana 
yacagüxü̃cax̱. Rü chopex̱ewa nayarütogü. 
2Rü yexguma ga Cori ya Tupana rü chomaxã nidexa rü choxü̃ ñanagürü: 
3—Cuma, Pa Yatüx, ¡namaxã idexa i ngẽma Iraétanüxü̃arü ãẽx̱gacügü rü 
namaxã nüxü̃ ixu i chorü ore i ñaxü̃! “¿Ẽ̱xna pema rü nua pexĩ nax choxna 
peyacagüxü̃cax̱? Natürü i choma ya Cori ya Tupana rü chauégagu pemaxã 
nüxü̃ chixu nax tama chanaxwax̱exü̃ nax choxna peyacagüxü̃”. 
4Rü narümemae, Pa Yatüx, nax cumatama nüxna cucaxü̃ rü namaxã nüxü̃ 
quixuxü̃ ga yema chixexü̃gü ga ãũãchixü̃ ga nanatügü rü norü o̱xigü ügüxü̃. 
5¡Rü namaxã nüxü̃ ixu i chorü ore i ñaxü̃! “Rü yexguma choma ya Cori ya 
Tupana nüxü̃ chaxunetagu ga Iraétanüxü̃ nax chorü duü̃xü̃gü yixĩgüxü̃cax̱ rü 
namaxã chanaxuegu nax choma tá chixĩxü̃ i Acóbutanüxü̃ nanegüarü rü 
nataagüarü Tupana. Rü Equítuanewa namaxã chidexa rü chauégagu wena 
namaxã chanaxuegu nax choma chixĩxü̃ i norü Tupana. 
6Rü yematama ngunexü̃gu rü namaxã nüxü̃ chixu nax Equítuanewa tá 
íchanagaxü̃xü̃ rü ngẽma naane ga chomatama nüxü̃ chaxunetaxü̃wa tá 

chanagagü. Rü ngẽma nachixü̃anearü naane rü guxü̃ma i ngẽma togü i 
nachianexü̃ narümemae. Rü ngéma rü yima lechi rü berure rü ñoma 
dexárüxü̃ taguma nataxu. 
7Rü yexguma ga choma rü guxãxü̃ma chamu nax nüxü̃ naxoexü̃cax̱ rü 
ínawogüãxü̃cax̱ ga yema norü tupananetagü ga naxchi chaxaixü̃. Rü namaxã 
nüxü̃ chixu nax tama íyanaãxü̃cax̱ ga yema Equítucüãx̱güarü 
tupananetachicünax̱ãgü. Erü choma nixĩ i norü Tupana chixĩxü̃ i Iraétanüxü̃. 
8Natürü ga nümagü rü chomaxã nanueama rü tama chauga naxĩnüechaü̃. Rü 
tama ínanawogü ga norü tupananetachicünax̱ãgü rü tama nüxü̃ narüxoechaü̃ 
nax nüxü̃ yacuax̱üü̃güxü̃ ga yema Equítuanecüãx̱güarü 
tupananetachicünax̱ãgü. Rü yexguma ga choma rü poraãcü namaxã chanu, 
rü nagu charüxĩnü chi nax Equítuanegu chanapoxcuexü̃ ñu̱xmata naxüpetü i 
chorü nu. 
9Natürü chaugünatama chachogü nax tama chanachixexẽẽxü̃cax̱ i chauéga 
rü ñu̱xũchi tama chixri chauchiga yadexagüxü̃cax̱ ga yema nachixü̃anegü ga 
Iraétanüxü̃ natanüwa maxẽxü̃. Erü napex̱ewa ga yema nachixü̃anegü rü 
Iraétanüxü̃maxã chaugü chixu rü chanaxuegu nax Equítuanewa tá 
íchanagaxü̃xü̃. 
10Rü choma rü Equítuanewa íchanagaxü̃ rü ínachianexü̃gu chayagagü. 
11Rü yéma nüxna chanaxã ga chorü mugü i maxü̃ tüxna ãxü̃ ya yíxema naga 
ĩnüexe. 
12Rü yexgumarüxü̃ ta nüxü̃ nüxü̃ chacuax̱ẽxẽ ga chorü ngü̃chigaarü ngunexü̃ 
nax nagu choxü̃ yacuax̱üü̃güxü̃cax̱ rü nüxna nacuax̱ãchigüxü̃cax̱ nax choma 
ya Cori ya Tupana yixĩxü̃ ga chaugücax̱ nüxü̃ chaxunetaxü̃ ga yema duü̃xü̃gü. 
13Natürü yexguma chianexü̃wa nayexmagügu rü chomaxã nanue rü tama 
chauga naxĩnüechaü̃ rü tama naga naxĩnüechaü̃ ga yema chorü mugü ga 
maxü̃ chi tüxna ãxü̃ ya guxãma ya naga ĩnüe. Rü woo ga chorü ngü̃chigaarü 
ngunexü̃gü rü tama nanaxauregü rü tama nagu choxü̃ nicuax̱üü̃gü. Rü 

yemacax̱ ga choma rü poraãcü namaxã chanu rü nagu charüxĩnü nax 
wüxicana chi yexma chianexü̃gu chanadaixü̃. 
14Natürü chaugünatama chachogü nax tama chanachixexẽẽxü̃cax̱ i chauéga, 
rü tama chixri chauchiga yadexagüxü̃cax̱ ga yema togü ga nachixü̃anegü ga 
nüxü̃ daugüxü̃ nax ñuxãcü Equítuanewa íchanagaxü̃xü̃ ga yema Iraétanüxü̃. 
15Rü yéma ínachianexü̃wa rü namaxã chanaxuegu nax taxũtáma nagu 
chanachocuxẽẽxü̃ ga yema naane ga nüxna chaxãxü̃. Rü yema nachixü̃anearü 
naane rü guxü̃ma ga yema togü ga nachianexü̃ narümemae. Rü yéma rü 
guma lechi rü berure rü ñoma dexárüxü̃ taguma nataxu. 
16Natürü ga nümagü rü nüxü̃ naxoe ga yema chorü mugü rü tama naga 
naxĩnüe. Rü yexguma ngü̃chigaarü ngunexü̃güwa nanguxgu rü tama choxü̃ 
nicuax̱üü̃gü, yerü yema norü tupananetagüxü̃ nicuax̱üü̃gü. 
17Natürü naétüwa ga yema rü choxü̃̃́ naxauxãchitümüü̃gü, rü yemacax̱ tama 
yexma chianexü̃gu chanadai. 
18Rü yéma chianexü̃wa rü yema duü̃xü̃gü nanegümaxã nüxü̃ chixu nax tama 
nagu naxĩxü̃cax̱ ga yema chixexü̃ ga nacümagü ga nanatügü nagu ĩxü̃. Rü 
namaxã nüxü̃ chixu nax tama yema tupananetagüxü̃mare yacuax̱üü̃güxü̃cax̱” 
==ñaxü̃ i chorü ore. 
19Rü ñachagürü nüxü̃: —Choma nixĩ i perü Tupana chixĩxü̃ rü ngẽmacax̱ 
chanaxwax̱e nax naga pexĩnüexü̃ rü peyanguxẽẽgüxü̃ i chorü mugü. 
20Rü ngẽxguma chorü ngü̃chigaarü ngunexü̃güwa nanguxgu rü chanaxwax̱e 
nax penaxaurexü̃. Rü ngẽma rü wüxi i chorü uneta nixĩ i pemaxã chaxüxü̃. 
Rü ngẽmaãcü tá nüxü̃ pecuax̱ nax choma ya Cori rü perü Tupana chixĩxü̃ 
==ñachagürü. 
21—Natürü woo i ngẽma nanegü rü naxacügü rü chomaxã nanueama. Rü 
tama naga naxĩnüe rü tama nayanguxẽẽgü rü tama nagu namaxẽ i ngẽma 
chorü mugü i maxü̃ tüxna ãxü̃ ya yíxema nagu maxü̃̃́xẽ. Rü woo chorü 
ngü̃chigaarü ngunexü̃gü rü tama nanaxauregü. Rü yexguma ga choma rü 

chorü numaxã nagu charüxĩnü nax wüxicana chi yexma chianexü̃gu 
chanadaixü̃. 
22Natürü chaugünatama chachogü nax tama chanachixexẽẽxü̃cax̱ i chauéga, 
rü tama chixri chauchiga yadexagüxü̃cax̱ ga yema togü ga nachixü̃anegü ga 
nüxü̃ daugüxü̃ nax ñuxãcü Equítuanewa íchanagaxü̃xü̃ ga yema Iraétanüxü̃. 
23Rü yema ínachianexü̃wa rü namaxã chanaxuegu nax guxü̃ma i 
nachixü̃anegü i ñoma i naanewa ngẽxmagüxü̃gu tá chanawoonexü̃. 
24Yerü nümagü rü tama nagu namaxẽ ga yema chorü mugü rü nüxü̃ naxoe. 
Rü yexguma ngü̃xchigaarü ngunexü̃wa nanguxgu rü tama choxü̃ nicuax̱üü̃gü. 
Rü yema naxchicünax̱ãgü ga nanatügü nüxü̃ icuax̱üü̃güxü̃ama nicuax̱üü̃gü. 
25Rü düxwa chanayexrü nax nagu naxĩxü̃cax̱ ga yema tupananetagüarü mugü 
ga tama imexü̃ rü tama maxü̃ nüxna ãxü̃. 
26Rü choma rü chanayexrü nax norü tupananetagücax̱ tüxü̃ ínagugüxü̃cax̱ ga 
guxema nanegü ga rüyamaegüxe. Rü yemaacü chanayexrü nax nügünatama 
ngechaü̃ naxãgüxü̃cax̱ rü nüxna nacuax̱ãchiexü̃cax̱ nax choma yixĩxü̃ ya Cori 
ya norü Tupana ==ñanagürü. 
27—Rü cumax, Pa Yatüx, ¡rü namaxã idexa i ngẽma Iraétanüxü̃ rü namaxã 
nüxü̃ ixu i ñaa chorü ore! “Yema perü o̱xigü rü ta rü pexrüü̃tama choxü̃ 
nanuxẽẽgü rü tama chomaxã nixaixcümagü. 
28Rü yexguma nagu chanachocuxẽẽgu ga yema naane ga namaxã chaxueguxü̃ 
nax nüxna chanaxãxü̃cax̱, rü nümagü ga perü o̱xigü rü yexguma nüxü̃ 
nadaugügu ga wüxi ga max̱pǘne rüex̱na wüxi ga nai ga taetane rü guma 
max̱pǘnewa rü guma naixtüü̃wa norü tupananetagücax̱ nanadai rü ínanagu 
ga norü ãmaregü ga poraãcü naxchi chaxaixü̃. Rü yema norü ãmareétügu 
nanabagü ga norü bínugü rü norü tupananetagücax̱ ínanagu ga norü 
pumaratex̱e. 
29Rü choma rü yema duü̃xü̃güna chaca rü ñacharügü: ‘¿Tax̱acüwa name nax 
nawa pexĩxü̃ i ngẽma nachicagü i nawa ngẽma duü̃xü̃gü i tama choxü̃ 
cuax̱güxü̃ ngutaquex̱egüxü̃ i max̱pǘnegüwa? Rü ñu̱xma rü ta rü Duü̃xü̃gü i 

Tama Tupanaxü̃ Cuax̱güxü̃arü Ngutaquex̱echicamaxã, nanaxugü’ ” 
==ñachagürü. 
30—¡Rü Iraétanüxü̃maxã nüxü̃ ixu i ñaa chorü ore i ñaxü̃! “¿Tü̱xcüü̃ nagu 
pexĩchaü̃ i ngẽma nacümagü i ãũãchixü̃ ga perü o̱xigü nagu ĩxü̃? ¿Rü tü̱xcüü̃ 
choxna pixĩgachi nax nüxü̃ picuax̱üü̃güxü̃cax̱ i ngẽma tupananetagü i 
ãũãchixü̃? 
31Rü pemax rü ñu̱xma rü ta ngẽma tupananetachicünax̱ãgücax̱ peyagu i perü 
ãmaregü rü peyagu i penegü. Rü ngẽmaãcü ngẽma naxchicünax̱ãgümaxã 
pegü pixãũãchiama. ¿Rü ngẽmaãcü chitama, Pa Iraétanüxü̃x, i penaxwaxexü̃ 
nax choxna peyacagüxü̃? Rü choma ya Cori ya Tupana rü chauégagu pemaxã 
nüxü̃ chixu rü tama chanaxwax̱e nax choxna peyacagüxü̃. 
32Rü pema rü naxcax̱ pedauxü̃taechaü̃ i nacüma i ngẽma togü i nachixü̃anegü 
i ñoma i naanewa ngẽxmagüxü̃. Nümagü rü namaxã natupanaãx̱gü rü nüxü̃ 
nicuax̱üü̃gü i naxchicünax̱ãgü i nainaxcax̱ rü nutanaxcax̱, natürü i pema rü 
taxũtáma ngẽmaãcü penaxü. 
33Natürü i choma ya Cori ya Tupana rü chauégagu chanaxuegu rü chorü 
poramaxã rü chorü numaxã tá pexü̃ chapoxcu rü ngẽmaãcü tá pemaxã 
ichacuax̱. 
34Rü choma rü tá pexü̃ chade natanüwa i ngẽma duü̃xü̃gü rü nachixü̃anegü i 
ñu̱xma nagu pewoonexü̃. Rü chorü poramaxã rü chorü numaxã tá pexü̃ 
chapoxcu rü ngẽmaãcü tá pemaxã ichacuax̱. 
35-36Rü choma rü ngẽma chianexü̃ i guxü̃ma i ĩanegüarü yáxü̃wa ngẽxmaxü̃wa 
tá pexü̃ chagagü. Rü yema Equítuanearü chianexü̃gu perü o̱xigüxü̃ 
chapoxcuegurüxü̃ tá pexü̃ chapoxcue. Rü choma ya Cori ya Tupana nixĩ i 
nüxü̃ chixuxü̃ i ngẽma” ==ñachagürü. 
37Rü ñachagürü: —Rü ñoma wüxi i carnéruarü dauruxü̃ i norü carnéru tüxü̃ 
ngugüxü̃rüxü̃ tá pexü̃ changugü. Rü wüxíechigü rü tá tüxü̃ chacuax̱ nax 
texégü tá tixĩxü̃ ya yíxema chorü duü̃xü̃gü ixĩgüxe. Rü yíxemagümaxã tá 
chorü uneta chaxü. 

38Rü ngẽma nachixü̃ane i ñu̱xma nawa pemaxẽxü̃wa tá pexü̃ íchagaxü̃, natürü 
ngẽma tama chauga ĩnüexü̃ rü tá íchananuxü̃ rü taxũtáma Iraéarü naanecax̱ 
nawoegu. Rü ngẽxguma i pema rü tá nüxü̃ picuax̱ãchie nax choma ya Cori 
chixĩxü̃ i perü Tupana ==ñachagürü. 
39Pa Iraétanüxü̃x, choma ya Cori ya Tupana rü ñachagürü pexü̃: —Ngẽxguma 
tama chauga pexĩnüechaü̃gu, ¡rü ẽcü nüxü̃ picuax̱üü̃gü i ngẽma perü 
naxchicünax̱ãgü i naxchi chaxaixü̃! Natürü nawa tá nangu i ngunexü̃ nax 
chauga tá pexĩnüexü̃. Rü ngẽxguma rü taxũtáma wena chopex̱ewa chixexü̃ 
pexü namaxã i ngẽma ãmaregü i naxchicünax̱ãgücax̱ ípeguxü̃ nax ngẽmaãcü 
nüxü̃ picuax̱üü̃güxü̃cax̱. 
40Rü guxü̃ma i Iraétanüxü̃ rü yima Iraéanewa ngẽxmane ya chorü max̱pǘne 
ya máchanenewa tá choxü̃ nicuax̱üü̃gü. Rü choma ya Cori ya Tupana nixĩ i 
nüxü̃ chixuxü̃ i ngẽma. Rü ngéma rü taãẽãcüma tá pexü̃ chayaxu. Rü ngéma 
rü tá chanaxwax̱e nax choxna penaxãgüxü̃ i perü ãmaregü. Rü tá chanaxwax̱e 
nax ngéma chau̱̱xcax̱ penanaxü̃ i ngẽma nüxíraxü̃xü̃ i penetügüarü o rü 
guxü̃ma i ngẽma togü i ãmaregü i choxna pexãxü̃. 
41Rü ngẽxguma pexü̃ íchagaxü̃gu nawa i ngẽma nachixü̃anegü rü yima ĩanegü 
i ñu̱xma nagu pewoonene, rü tá pexü̃ chayaxu ñoma ãmare i chix̱emaxü̃rüxü̃. 
Rü ngẽmaãcü guxü̃ i togü i nachixü̃anecüãx̱pex̱ewa tá ichanawex̱ i chorü 
üüne i petanüwa tá chango̱xẽxẽxü̃. 
42Rü ngẽxguma wena tá perü naane ga perü o̱xigümaxã chaxueguxü̃wa pexü̃ 
chagagügu rü pema rü tá nüxü̃ picuax̱ãchie nax choma ya Cori yixĩxü̃ i 
Iraétanüxü̃arü Tupana. 
43Rü ngéma rü tá nüxü̃ picuax̱ãchie ga yema chixexü̃gü ga ãũãchixü̃ ga 
chopex̱ewa pexüxü̃. Rü pegüwa tátama pexãũxãx̱gü nagagu ga yema 
chixexü̃gü ga pexügüxü̃. 
44Pa Iraétanüxü̃x, rü ngẽxguma choma chaugagutama pexü̃ charüngü̃xẽẽgu 
rü pexü̃̃́ nüxü̃ charüngümagu ga yima pecüma ga chixexü̃gü rü yema chixexü̃ 
ga pexügüxü̃, rü ngẽxguma i pema rü tá nüxü̃ picuax̱ãchie nax choma ya Cori 

yixĩxü̃ i perü Tupana. Rü choma ya Cori ya Tupana ya Guxãétüwa 
changexmacü nixĩ i nüxü̃ chixuxü̃ i ngẽma ==ñanagürü ya Tupana. 

Tupana rü nanapoxcu ga yema súrwaama üxü̃ ga naane 

45Rü nüma ga Cori ya Tupana rü chomaxã nidexa rü ñanagürü: 
46—Cuma, Pa Yatüx, ¡súrguama nadawenü rü ngẽma naanemaxã nüxü̃ ixu i 
curü ore! ¡Rü chauégagu poxcu namaxã naxuegu i ngẽma Négueanearü 
naixnecü i súrwaama ngẽxmaxü̃! 
47¡Rü namaxã nüxü̃ ixu i ñaa chorü ore i ñaxü̃! Pa Naixnecü i Súrwaama 
Ngẽxmaxü̃x, choma rü cuwa tá chayanaixẽxẽ ya wüxi ya üxü ya tá ínaguxü̃ne 
ya guxü̃nema ya curü naigü ya maxẽne rü yuene. Rü yima üxü rü tá niyaura 
rü taxũtáma nixo. Rü nórtewa rü ñu̱xmata súrwa tá nangu nax yaxãxü̃ i 
ngẽma naane. 
48Rü guxü̃ma i duü̃xü̃gü i ñoma i naanewa maxẽxü̃ rü tá nüxü̃ nadaugü nax 
choma ya Cori ya Tupana yixĩxü̃ i chorü poramaxã chayanaixẽxẽxü̃ i ngẽma 
naixnecü namaxã i ngẽma üxü i tama ixoxü̃ ==ñanagürü choxü̃ ya Tupana. 
49Rü yexguma ga choma rü Tupanaxü̃ ñacharügü: —¡Pa Chorü Tupanax, 
ngẽma duü̃xü̃gü rü nüxü̃ nixugüe nax choma rü ore i taxúema nüxü̃ 
cuáxü̃maxã chidexaxü̃! ==ñacharügü. 

Echequié 21 

Tupana rü norü taramaxã Yerucharéü̃cüã̱xgüxü̃ napoxcue 

1Rü nüma ga Cori ya Tupana rü chomaxã nidexa rü ñanagürü: 
2—Pa Yatüx, ¡Yerucharéü̃guama nadawenü rü naxunagü i chopataarü poxcu! 
¡Rü chauégagu naxunagü i Iraéanearü poxcu! 
3¡Rü Iraéanemaxã nüxü̃ ixu i ñaa chorü ore! “Choma rü curü uanü chaugü 
chixĩxẽxẽ. Rü tá chanayaxu i chorü tara rü tá chanadai i ngẽma chixexü̃arü 
üruü̃gü rü woo ngẽma mexü̃ ügüxü̃. 

4Rü aixcüma tá chanayaxu i chorü tara nax chanadaixü̃cax̱ i ngẽma chixexü̃ 
ügüxü̃ rü woo ngẽma mexü̃ ügüxü̃. Rü nórtewaama tá ichanaxügü rü 
ñu̱xmata súrwa nangu. 
5Rü guxü̃ma i duü̃xü̃gü i ñoma i naanewa maxẽxü̃ rü tá nüxü̃ nicuax̱ãchitanü 
nax choma rü nachiü̃wa chayatuxuchixü̃ i chorü tara rü taxũtáma wena 
nachixü̃gu chayaxǘcuchixü̃. 
6Rü cumax, Pa Yatüx, ¡curü ngechaü̃maxã poraãcü naxaxu napex̱ewa i 
guxü̃ma i Iraétanüxü̃ nax ngẽmaãcü nüxü̃ nacuax̱güxü̃cax̱ nax ngúxü̃ 
quingexü̃ i curü maxü̃newa! 
7Rü ngẽxguma cuxna nacagügu nax tax̱acücax̱ cuxaxuxü̃, ¡rü namaxã nüxü̃ 
ixu nax cuxaxuxü̃ erü paxa tá ínangu i wüxi i ãũcümaxü̃chixü̃! Rü guxü̃ i 
duü̃xü̃gü tá naxcax̱ rümaachigüxü̃ rü tá naxcax̱ yanguãẽgüxü̃. Rü norü 
muü̃maxã tá nidu̱xruxe. Rü marü ningaicaxüchi nax ínanguxü̃ i ngẽma tá 
ngupetüxü̃. Rü choma ya Cori ya Tupana nixĩ i nüxü̃ chixuxü̃ i ngẽma” 
==ñanagürü. 
8Rü nüma ga Cori ya Tupana rü chomaxã nidexa rü ñanagürü: 
9—Cuma, Pa Yatüx, ¡chauégagu nüxü̃ ixu i ñaa chorü ore rü duü̃xü̃gümaxã 
nüxü̃ ixu nax choma yixĩxü̃ i cuxü̃ chamuxü̃ nax nüxü̃ quixuxü̃cax̱ i ñaa ore i 
ñaxü̃: “Ngẽma chorü tara rü marü mea chanawaixmagu rü marü 
niyauratachinücüü! 
10Rü ngẽma chorü tara rü chanawaixmagu nax ngẽmamaxã chanadaixü̃cax̱, 
rü chananaitachinüxẽxẽ nax yabai̱x̱bexü̃cax̱. 
11Rü marü nawaixmagu rü marü nanaitachinü rü marü ínamemare nax 
ngẽma máetawax̱exü̃na ngĩxü̃ chaxãxü̃cax̱. 
12Rü cumax, Pa Yatüx, ¡aixta naxü rü curü ngechaü̃maxã naxaxu! Erü ñaa 
chorü tara rü tá nanadai i guxü̃ma i chorü duü̃xü̃gü rü guxü̃ma i 
Iraétanüxü̃arü ãẽx̱gacügü. ¡Rü ñu̱xma nax yu namaxã chaxueguxü̃ i chorü 
duü̃xü̃gü rü curü ngechaü̃maxã cugüremügu napogü! 

13Rü choma ya Cori ya Tupana nixĩ i nüxü̃ chixuxü̃ i ngẽma” ==ñanagürü. 
14Rü ñanagürü ta: —Cumax, Pa Yatüx, ¡chauégagu nüxü̃ ixu i ngẽma tá 
ngupetüxü̃, rü curü péxmex̱maxã nüxü̃̃́ nangúchaü̃xẽxẽ i ngẽma tara! Rü 
ngẽma tara rü tá poraãcü nanapix̱ẽxẽ i duü̃xü̃gü. Erü wüxi i tara i dairuxü̃ 
nixĩ rü guxü̃wama tá duü̃xü̃güxü̃ naxãũxunexẽxẽ. 
15Rü ngẽma tara rü tá poraãcü nanamuü̃xẽxẽ i duü̃xü̃gü. Rü tá nangẽxma i 
muxü̃ma i yuexü̃. Rü guxü̃nema ya ĩpatawa tá nangu i ngẽma tara i dairuxü̃. 
Rü ngẽma nixĩ i ngẽma tara i yau̱̱xracüüxü̃ rü yabai̱x̱beanexẽẽxü̃ rü meama 
waixmaguxü̃ nax duü̃xü̃güxü̃ nadai̱x̱ü̃cax̱. 
16Rü cumax, Pa Tarax i Mea Waixmaguxü̃x, ¡curü tügünecüwawa 
ngẽxmagüxü̃ i duü̃xü̃gü rü curü to̱xwecüwawa ngẽxmagüxü̃ i duü̃xü̃gü rü 
nadai! 
17Rü choma ya Cori ya Tupana rü tá chanapépüne i ngẽma tara. Rü tá 
namáeta ñu̱xmatáta nangupetü i chorü nu. Rü choma nixĩ i nüxü̃ chixuxü̃ i 
ngẽma ==ñanagürü choxü̃ ya Tupana. 
18Rü nüma ga Cori ya Tupana rü chomaxã nidexa rü ñanagürü: 
19—Cumax, Pa Yatüx, ¡naxüxchicünax̱ã i taxre i nama i Babiróniawa ne daxü̃ 
i nagu tá yaxũxü̃ i Babiróniaanearü ãẽx̱gacü norü taramaxã! ¡Rü ngẽma 
íyataxrepü̱xü̃wa ngẽxma naxümatü i cuax̱ruxü̃ nax ngexnerüxüne ya ĩanewa 
nadaxü̃ i wüxichigü i ngẽma nama! 
20¡Rü naxüxchicünax̱ã i ngẽma nama i nagu tá yaxũxü̃ i Babiróniaanearü 
ãẽx̱gacü norü taramaxã! ¡Rü naxümatü i naéga i ngẽma nama i 
Amóü̃tanüxü̃arü ĩane ya Rabáwaama nadaxü̃! ¡Rü ngẽxgumarüxü̃ ta 
naxümatü i naéga i ngẽma to i nama i Yudáanearü ĩane ya ípoxegune ya 
Yerucharéü̃waama nadaxü̃! 
21Rü nüma i Babiróniaanearü ãẽx̱gacü rü marü ngẽma nama i 
íyataxrepü̱xü̃wa nangu rü ngéma nayachaxãchi. Rü nagu narüxĩnü nax 
ngexü̃rüüxü̃ i namawa tá naxũxü̃. Rü nüma rü tá nanawonagütanü ya 
naxnegü, rü tá norü tupananetachicünax̱ãgüarü ucu̱xẽcax̱ ínaca, rü tá 

nanangugü i nacagü i naeü̃gü nax ngẽmaãcü nüxü̃ nacuáxü̃cax̱ nax 
ngexnerüxüne ya ĩanecax̱ tá íyaxü̃ãchixü̃. 
22Rü yexguma nawonagütanügu ga naxnegü rü ãẽx̱gacüarü tügünecüwagu 
nangu ga guma naxne ga Yerucharéü̃gu ãégane. Rü ngẽmawa nüxü̃ nacuax̱ 
nax Yerucharéü̃cax tá íyachoõchixü̃ namaxã ga naxnegü. Rü ngẽmaãcü tá 
tagaãcü daicax̱ nügücax̱ nacagü, rü yima ĩanearü ĩãx̱gügu tá napogüe, rü tá 
waixü̃mü nügücax̱ nagünagügü nax yima ĩanegu nachocuxü̃cax̱, rü tá nüxü̃ 
ínachomaeguãchi ya yima ĩane. 
23Natürü nüma i ngẽma Yerucharéü̃cüãx̱gü rü tá nagu narüxĩnüe nax wüxi i 
doramare yixĩxü̃ i ngẽma nüxü̃ quixuxü̃. Erü nümagü rü tá nagu nayaxõgü i 
ngẽma uneta ga Babiróniaanearü ãẽx̱gacümaxã naxügüxü̃. Natürü ngẽma 
Yerucharéü̃cüãx̱gü rü tama nayanguxẽxẽ i ngẽma uneta rü ngẽmacax̱ i nüma 
i Babiróniaanearü ãẽx̱gacü rü tá ínanayauxü̃. 
24Rü ngẽmacax̱ i choma ya Cori ya Tupana rü ñacharügü: “Chopex̱ewa rü 
meama nango̱x i ngẽma perü chixexü̃gü rü ngẽma perü máetagü. Rü guxü̃ma 
ga yema pecadugü ga pexügüxü̃ rü meama nango̱x. Rü ngẽmacax̱ i perü 
uanügü rü tá pexü̃ ínayauxü̃. 
25Rü cumax, Pa Iraéanearü Ãẽx̱gacüx, rü wüxi i máetaxü̃ quixĩ rü chixexü̃arü 
üruxü̃ quixĩ. Natürü marü nawa nangu i ngunexü̃ nax cupoxcuxü̃. 
26Rü choma ya Cori ya Tupana rü ñachagürü: ‘Curü uanügü rü tá cuxna 
nanayaxu i ngẽma curü tüeruxü̃ rü tá cuxna nanapu i ngẽma curü 
ngax̱cueruxü̃. Rü guxü̃táma naxüchicüü. Rü ngẽma ñu̱xma ãẽx̱gacügü 
ixĩgüxü̃ rü tá ínawoxü̃. Rü ngẽma ñu̱xma taxúema nüxü̃ cuáxchaü̃güxü̃ rü tá 
nüxí natachigagü. Rü choma ya Cori ya Tupana nixĩ i nüxü̃ chixuxü̃ i ngẽma. 
27Rü choma rü tá nagu chapogü ya daa ĩane. Rü norü nutagüxica tá nügüétü 
nayi. Rü guxü̃ma i ngẽma rü tá ningu i ngẽxguma nua nanguxgu i 
Babiróniaanearü ãẽx̱gacü. Erü choma nixĩ i chanamuxü̃ nax nagu 
napogüxü̃cax̱ ya daa ĩane’ ” ==ñanagürü ga Tupana. 

Tupana rü Amóü̃cüã̱xü̃ napoxcu 

28Rü ñanagürü ta: —Ngẽma Amóü̃cüãx̱ rü chorü duü̃xü̃güchiga chixri 
nidexagü. Rü ngẽmacax̱, Pa Yatüx, ¡namaxã nüxü̃ ixu i ñaa chorü ore i ñaxü̃!: 
“Marü ínamemare i ngẽma tara, rü marü nawaixmagu nax pexü̃ nadai̱x̱ü̃cax̱. 
Rü marü nanaitachinü nax yabáixacüüxü̃cax̱. 
29Rü ngẽma norü ngo̱xetügü i ngẽma perü ẽxü̃guxü̃arü cuax̱ruü̃gü rü 
doramare nixĩ. Rü ngẽma nüxü̃ yaxugüxü̃ i tá ngupetüxü̃ rü doramare nixĩ. 
Natürü ngẽma tara rü tá nanadaü̃eru i ngẽma ngo̱xetünetagüxü̃ i 
doratax̱güxü̃. Rü marü ningaica nax napoxcuexü̃. 
30Rü name nixĩ nax nachiü̃cax̱ nataeguxü̃ i ngẽma tara. Erü cumax, Pa 
Amóü̃x, rü cuchixü̃ane i nagu cubuxü̃wa tátama cuxna chaca nax cuxü̃ 
chapoxcuxü̃cax̱. 
31Rü ngẽma chorü nu rü tá cugu chananguxẽxẽ ñoma wüxi i üxüema i 
ãũcümaxü̃rüxü̃. Rü ngẽma duü̃xü̃gü i taxúema ngechaü̃güxü̃ rü 
máxwax̱egüxü̃mex̱ẽgu tá cuxü̃ changuxẽxẽ. 
32Rü cumax, Pa Amóü̃x, rü tá quixa rü tá icuyarüxo. Rü yima cugü rü curü 
naanegu tá niyax̱. Rü taxúetama wena cuxna tacuax̱ãchi. Rü choma ya 
Tupana nixĩ i nüxü̃ chixuxü̃ i ngẽma” ==ñanagürü. 

Echequié 22 

Yerucharéü̃arü chixexü̃güchiga 

1Rü nüma ga Cori ya Tupana rü chomaxã nidexa rü ñanagürü: 
2—Cumax, Pa Yatüx, ¡namaxã naxuegu i norü poxcu ya yima ĩane ya 
máxwax̱éne ya Yerucharéü̃! ¡Rü guxü̃ma i ngẽma chixexü̃gü i ãũãchixü̃ i 
naxügüxü̃gagu rü ínaxuãü̃gü! 
3Rü namaxã idexa ya yima ĩane rü namaxã nüxü̃ ixu rü choma ya Cori ya 
Tupana rü ñachagürü: “Pa Ĩane ya Yerucharéü̃x, paxa tá cuxcax̱ ínangu i curü 
poxcu erü cuma rü cunadai i curü duü̃xü̃gü rü nüxü̃ quicuax̱üxü̃gü i ngẽma 
naxchicünax̱ãgü i cumatama cuxüxü̃. 

4Rü ngẽma curü máetagügagu rü tá cupoxcu. Erü ngẽma naxchicünax̱ãgü ga 
cumatama cuxüxü̃gagu cugütama cuxãũãchi. Rü ngẽmacax̱ paxa tá ínangu i 
curü poxcu rü paxa tá cugu napogügü i curü uanügü. Rü tá chanamu i ngẽma 
togü i duü̃xü̃gü nax cumaxã naguxchigagüxü̃cax̱. Rü guxü̃ma i ngẽma togü i 
nachixü̃anegü rü tá cuxü̃ nacugüe. 
5Rü ngẽma nachixü̃anegü i ngaixcamagüxü̃ rü yáxü̃gugüxü̃ rü tá cuxü̃ 
nacugüe, erü cutachiga namaxã nax naxchicünax̱ãgü quicuax̱üxü̃xü̃ rü 
guxü̃ma i ngẽma togü i chixexü̃ i cuxüxü̃. 
6Rü ngẽma Iraétanüxü̃arü ãẽx̱gacügü i cuwa maxẽxü̃ rü namáxwax̱egü rü 
guxü̃ma i togü i chixexü̃ naxügü. 
7Rü ngẽma duü̃xü̃gü i cuwa maxẽxü̃ rü tama nanatüxü̃ rü tama naéxü̃ 
nangechaü̃gü. Rü chixri tümamaxã inacuax̱ ya yíxema yutegüxe rü yíxema 
taxcuexe rü yíxema to i nachixü̃anewa ne ĩxẽ. 
8Rü tama nüxü̃ nangechaxü̃gü ya yima chorü ngutaquex̱epataxü̃gü ya 
üünene. Rü tama nanaxaure i chorü ngü̃chigaarü ngunexü̃. 
9Rü cuwa nangẽxma i ñuxre i chixexü̃ i duü̃xü̃gü i ãẽx̱gacügüpex̱ewa 
idoratax̱agüxü̃ rü ngẽmagagu nayue i ngẽma taxuxü̃ma i chixexü̃ ügüchiréxü̃. 
Rü ngẽma duü̃xü̃gü i chixexü̃gu maxẽxü̃ rü max̱pǘnegüwa nanaxüchiga i 
norü naxchicünax̱ãgü, rü ngẽmaãcü nanaxügü i taxü̃ i chixexü̃gü i ãũãchixü̃. 
10Rü nangẽxma i duü̃xü̃gü i nanatümax̱maxã maxẽxü̃ rüex̱na naxmax̱ ya 
tümaarü dax̱awexü̃ne tüxü̃̃́ ngẽxmaxẽmaxã maxü̃xü̃. 
11Rü nangẽxma i duü̃xü̃gü i namücümax̱maxã maxü̃xü̃, rüex̱na naneãx̱maxã 
maxü̃xü̃, rüex̱na naeyax̱maxã maxü̃xü̃. 
12Rü curü duü̃xü̃gütanüwa nangẽxma i duü̃xü̃gü i diẽrucax̱ máetagüxü̃. Rü 
cuwa nangẽxma i duü̃xü̃gü i taxü̃ i üétücax̱ tüxna cagüxü̃ ya yíxema diẽrucax̱ 
nüxna cagüxe. Rü ngẽmaãcü taxü̃ i chixexü̃ naxügü erü tüxü̃̃́ nangĩx̱ ya 
yíxema namücügü rü ngẽmagagu choxü̃ inarüngüma. Rü choma ya Cori ya 
Tupana nixĩ i nüxü̃ chixuxü̃ i ngẽma” ==ñanagürü. 



2408 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

13Rü ñanagürü ta: —Pa Yerucharéü̃x, rü ngẽma nax nangĩ ̃́xü̃ rü namáetaxü̃ i 
curü duü̃xü̃gü, rü poraãcü cumaxã chanu. 
14Rü ngẽxguma tá cuxü̃ chapoxcugu, Pa Yerucharéü̃x, rü taxuacütáma 
cho̱xmex̱wa cugü ícupoxü̃. Rü choma ya Cori ya Tupana nixĩ i nüxü̃ chixuxü̃ 
i ngẽma. Rü choma rü tá chayanguxẽxẽ. 
15Rü guxü̃ i nachixü̃anegügu tá chanawoone i curü duü̃xü̃gü nax ngéma 
nangẽxmagüxü̃cax̱. Rü ngẽmaãcü tá meama íchanapigü i ngẽma curü 
pecadugü. 
16Rü cugagu rü guxü̃ma i nachixü̃anegü rü tá chixri cuchiga nidexagü. Natürü 
ngẽmagagu rü cumax, Pa Yerucharéü̃x, rü tá nüxü̃ quicuax̱ãchi nax choma 
yixĩxü̃ i Iraétanüxü̃arü Tupana ==ñanagürü. 
17Rü nüma ga Cori ya Tupana rü chomaxã nidexa rü ñanagürü: 
18—Ngẽma Iraétanüxü̃ rü chau̱̱xcax̱ rü taxuwama name, ñoma cóbretüchi, 
rüex̱na estañutüchi, rüex̱na fierutüchi, rüex̱na plomutüchi, rüex̱na 
diẽrumütüchi ega yapunawa nadexẽẽgurüxü̃ nax taxuwama namexü̃ i ngẽma 
Iraétanüxü̃. 
19Rü ngẽmacax̱ i choma ya Cori ya Tupana rü ñacharügü pexü̃: “Ñu̱xmax i 
pemax nax ñoma natüchigü i taxuwama mexü̃rüxü̃ pixĩgüxü̃ rü tá 
Yerucharéü̃arü ngãxü̃gu pexü̃ changutaquex̱exẽxẽ. 
20-21Rü ngẽma nax wüxigu wüxi ya yapunagu iwocuxü̃ nax nadexẽẽxü̃cax̱ i 
ngẽma diẽrumü, rü cobre, rü fieru, rü plomu, rü estáñu rü ngẽxgumarüxü̃ ta 
i choma rü chorü numaxã tá pexü̃ changutaquex̱exẽxẽ nax pexü̃ íchaguxü̃cax̱. 
Rü ngẽmaãcü chorü numaxã tá chanangixta ya üxü rü daa ĩanearü ngãxü̃gu 
tá pexü̃ changutaquex̱exẽxẽ. Rü ngéma tá pexü̃ íchagu. 
22Rü ngẽxgumarüxü̃ nax wüxi ya yapunawa nadexẽẽxü̃ i diẽrumü, rü 
ngẽxgumarüxü̃ ta i pemax rü ĩanearü ngãxü̃wa tá pexü̃ íchagu. Rü ngẽmaãcü 
tá nüxü̃ picuax̱ãchitanü nax choma ya Cori ya Tupana yixĩxü̃ i chorü numaxã 
pexü̃ chapoxcuxü̃” ==ñanagürü. 

23Rü nüma ga Cori ya Tupana rü chomaxã nidexa rü ñanagürü: 
24—¡Cumax, Pa Yatüx, ¡rü Iraéanemaxã nüxü̃ ixu i ñaa chorü ore i ñaxü̃! “Pa 
Iraéanex, cuma nixĩ i wüxi i naane i taguma quiwaixü̃ erü taguma cugu napu, 
erü choma rü cumaxã chanu. 
25Rü ngẽma curü orearü uruü̃güneta rü ñoma leóü̃gü i norü taiyamaxã aixta 
üexü̃ rü naeü̃gü wagüexü̃rüxü̃ nixĩgü. Rü wüxigu nügümaxã nagu narüxĩnüe 
nax duü̃xẽgüaxü̃̃́ napuxü̃güãxü̃ i tümaarü ngẽmaxü̃gü i tatanügüxü̃. Rü 
muxẽma ya ngexe tüxü̃ yamáxtegüxü̃. 
26Rü ngẽma curü chacherdótegü rü ínayatoxẽẽgü i ngẽma chorü ngu̱xẽẽtaegü 
rü nanaxãũãchigü i ngẽma chorü ngẽmaxü̃gü i üünegüxü̃. Rü naxcax̱ 
nawüxigu i ngẽma tama mexü̃ rü ngẽma üünexü̃. Rü tama toguxexü̃ 
nangúexẽxẽ i tax̱acü nixĩ i chopex̱ewa mexü̃ rü tax̱acü nixĩ i chopex̱ewa 
ãũãchixü̃. Rü tama nanaxaure i chorü ngü̃chigarü ngunexü̃gü. Rü tama choxü̃ 
nicuax̱üü̃gü. 
27Rü ñaa nachixü̃anearü ãẽx̱gacügü rü ñoma dauxchitacüãx̱ i airugü i naeü̃gü 
wagüexü̃rüxü̃ nixĩgü. Rü guxü̃guma ínamegümare nax tümaarü diẽrucax̱ 
duü̃xẽ tüxü̃ yamax̱güxü̃ nax ngẽmaãcü yadiẽruã̃́xü̃cax̱. 
28Rü ngẽma orearü uruxü̃netagü rü nayacu̱xgü i ngẽma ore i aixcüma ixĩxü̃ 
ñoma wüxi i ĩxtapü̱x i cómüxẽẽxü̃rüxü̃. Rü nümagü rü nüxü̃ nixugüe nax 
nango̱xetügüxü̃, rü ngẽmaãcü nanaxunagü i ngẽma tama aixcüma ixĩxü̃. Rü 
nüxü̃ nixugüe nax chauégagu yadexagüxü̃, natürü i ngẽma rü tama aixcüma 
nixĩ erü choma rü taguma namaxã chidexa. 
29Rü ngẽma duü̃xü̃gü i taarü naaneãx̱güxü̃ rü chixexü̃gu namaxẽ rü nangĩx̱gü. 
Rü tama aixcüma mea tüxü̃̃́ nanaxütanü ya yíxema nüxü̃̃́ puracüexe ya ngearü 
diẽruãx̱güxe. Rü chixri tümamaxã inacuax̱gü ya yíxema to i 
nachixü̃anecüãx̱gü ixĩgüxe. 
30Rü choma rü ngẽma duü̃xü̃gütanügu naxcax̱ chadau i wüxi i duü̃xü̃ i 
chopex̱ewa ñaa nachixü̃aneétüwa chogüxü̃ nax tama chanapoxcuexü̃cax̱ i 
ngẽma duü̃xü̃gü, natürü taxuxü̃ma ichayangau. 

31Rü ngẽmacax̱ tá chanapoxcue i ngẽma duü̃xü̃gü. Rü chorü numaxã tá 
chanadai nax ngẽmaãcü ngẽma íyaxügüxü̃ nüxü̃ yacuax̱ãchiexü̃cax̱ i ngẽma 
chixexü̃ i naxügüxü̃. Rü choma ya Cori ya Tupana nixĩ i nüxü̃ chixuxü̃ i 
ngẽma” ==ñanagürü ya Tupana. 

Echequié 23 

Ĩane ya Chamáriachiga rü ĩane ya Yerucharéü̃chiga 

1Nüma ga Cori ya Tupana rü chomaxã nidexa rü ñanagürü: 
2—Pa Yatüx, iyexma ga taxre ga nge ga wüxitama ga mamaxacü ixĩgücü. 
3Rü yema taxre rü yexguma napaegutama ngĩgüxünemaxã itaxegü. Rü 
Equítuanewa rü ngĩxü̃ nidaucaniü̃gü rü yatügümaxã imaxẽ. 
4Rü yema rüyamaecü rü Aorá nixĩ ga ngĩéga. Rü ngĩma rü ĩane ya 
Chamáriachiga nixĩ. Rü yéma rübumaecü rü Aoribá nixĩ ga ngĩéga. Rü ngĩma 
rü ĩane ya Yerucharéü̃chiga nixĩ. Rü choma rü ngĩmaxã chaxãmax̱ ga yema 
taxre ga ngegü. Rü ngĩmagü rü choxü̃̃́ yaxaxãcü rü iyaxãne. 
5Rü ngĩma ga Aorá rü tama choxü̃xica idawenü rü yema 
Achíriaanecüãx̱gümaxã ixãarüãx̱. 
6Rü nümagü i ngẽma Achíriaanecüãx̱gü rü nimexẽchi ga naxchiru ga 
idauracharaü̃. Rü nümaxü̃ rü ãẽx̱gacügü nixĩgü rü togü rü churaragüerugü 
nixĩgü. Rü nümagü rü ningextü̱xü̱x rü nimechametü. Rü churaragü i meama 
nüxü̃ icuáxü̃xü̃ i cowarugu ĩxü̃ nixĩgü. 
7Rü nümagü rü yema rüporamaegüxü̃ ga yatügü nixĩgü ga Achíriaanewa. Rü 
ngĩma ga Aorá rü ngĩgü nüxna ixã nax ngĩmaxã namaxẽxü̃cax̱. Rü woo ga 
yema norü tupananetachicünax̱ãgü rü ngĩxü̃̃́ nangúchaü̃ rü nüxü̃ iyacuax̱üxü̃. 
8Rü yexguma Equítuanewa nayexmagucürüwa rü ngĩgüxü̃nemaxã itaxe rü 
taguma nüxü̃ irüxo. Rü yexguma napaxgucürüwa rü muxü̃ma ga yatügü 
ngĩmaxã napegü rü ngĩmaxã namaxẽ. Rü yemaacü ga ngĩma rü 
ngĩgüxü̃nemaxã itaxe. 

9Rü yemacax̱ ga choma rü naxmex̱gu ngĩxü̃ chamu ga yema 
Achíriaanecüãx̱gü ga namaxã naxããrüxã̃́xü̃ erü yemagü nixĩ ga ngĩxü̃̃́ 
ngúchaü̃güxü̃. 
10Rü nümagü rü ngĩxü̃ ínacuxuchigü rü ngĩxna nanapuxü̃ ga ngĩnegü rü 
ngĩxacügü. Rü ngĩma rü taramaxã ngĩxü̃ nimax̱gü. Rü ngĩrü poxcu rü yema 
togü ga ngexü̃gücax̱ rü wüxi ga cuax̱ruxü̃ nixĩ. 
11Natürü ngĩeyax̱ ga Aoribá rü woo nüxü̃ nax nadauxü̃ ga yema ngĩeyax̱ ga 
Aoráxü̃ ngupetüxü̃, rü ngĩma ga Aoribá rü ngĩeyax̱arü yexera ngĩgü ixã nax 
ngĩrü ngúchaü̃ naxüxü̃ rü nangeãẽxü̃. 
12Rü ngĩma ga Aoribá rü yema ngĩeyax̱rüü̃tama yema Achíriaanecüãx̱gümaxã 
ixãarüãx̱. Rü nümaxü̃ rü ãẽx̱gacügü nixĩgü rü togü rü churaragüerugü nixĩgü. 
Rü nümagü rü ningextü̱xü̱x rü nimechametü rü nimechiru. Rü churaragü i 
meama nüxü̃ icuáxü̃xü̃ i cowarugu ĩxü̃ nixĩgü. 
13Rü nüxü̃ chicuax̱ãchi nax ngĩma rü ta ngĩgü naxãũãchixü̃ rü naxcax̱ 
nadauxü̃taexü̃ ga ngĩeyax̱cüma. 
14-15Natürü ngĩma ga Aoribá rü ngĩeyax̱arü yexera chixexü̃ naxü. Rü 
ĩxtapü̱xwa nüxü̃ idau ga Babiróniacüãx̱chicünax̱ãgü. Rü nümagü rü 
nidauchiru rü nigoyexü̃ãx̱ rü nixãpatex̱eeru. Rü yema naxchicünax̱ãwa 
nango̱x nax churaragüerugü yixĩgüxü̃ ga yema Babiróniacüãx̱ nax Cadéugü 
yixĩgüxü̃. 
16Rü yexguma yema naxchicünax̱ãgüxü̃ nadau̱̱xgu, rü ngĩma ga Aoribá rü 
nüxü̃ ingẽxẽ ga yema Babiróniacüãx̱. Rü yexgumatama Babiróniawa 
inamugü ga ngĩrü orearü ngeruü̃gü. 
17Rü nüma ga yema Babiróniacüãx̱ rü ngĩxü̃tawa naxĩ, rü muẽx̱püxcüna 
ngĩmaxã namaxẽ rü ngĩmaxã ngúchaü̃ naxügü. Natürü yema nax poraãcü 
ngĩxü̃ naxãũãchixü̃gagu, rü düxwa nawa iyaxo̱xéga. 
18Rü yemawena rü duü̃xü̃güpex̱ewa inaxü ga nax nangeãẽxü̃ rü yemaacü 
ngĩgü iwex̱ nax nangexchiruxü̃. Rü düxwa ga choma rü ngĩwa chayaxoxéga 
yema ngĩeyax̱wa chayaxoxégaxü̃rüxü̃. 

19Natürü ngĩma rü iyayexerachigüama nax nangeãẽxü̃. Rü nüxna icuax̱ãchi 
ga yexguma napaxgu ga Equítuanecüãx̱gümaxã nangeãẽxü̃. 
20Rü yexguma ga ngĩma ga Aoribá rü ngĩxü̃̃́ nangúchaxü̃xü̃chi nax yema 
Equítuanecüãx̱gümaxã namaxü̃xü̃ yerü nümagü rü ñoma cowarurüxü̃ rü 
búrurüxü̃ nitachiraxü̃ rü nata ga namü. 
21Rü cumax, Pa Aoribá, rü naxcax̱ cungechaxü̃ i ngẽma chixexü̃gü ga cuxüxü̃ 
ga yexguma cupaxgu rü cuxü̃ yadaucaníü̃gügu ga yema Equítuanecüãx̱gü. 
22Natürü i choma nax curü Tupana chixĩxü̃, rü cumaxã nüxü̃ chixu rü 
ñachagürü: “Ngẽma nüxü̃ cungechaü̃güxü̃ ga noxri rü ñu̱xmax rü nawa 
cuxãũãx. Rü choma rü tá curü uanügüxü̃ chayaxĩgüxẽxẽ. Rü guxü̃ i 
nachixü̃anewa tá cuxcax̱ ne naxĩ. 
23Rü Babiróniacüãx̱, rü guxü̃ma i Cadéugü, rü Pecóxcüãx̱gü, rü Choácüãx̱gü, 
rü Coácüãx̱gü, rü Achíriaanecüãx̱gü tá cuxcax̱ ínayachoõchi. Rü guxü̃ma i 
nümagü rü ningextü̱xü̱x rü nimechametü. Rü ãẽx̱gacügü nixĩgü rü 
churaragüerugü nixĩgü rü churaragü i meama daixü̃ cuáxü̃ nixĩgü. Rü 
guxü̃ma i nümagü rü meama nüxü̃ nicuax̱ nax cowarugu naxĩxü̃. 
24Rü nümagü rü muxü̃nema ya naweü̃ ya dairuxü̃maxã rü muxü̃ma i norü 
churaragümaxã tá cuxcax̱ ínayachoõchi Rü guxü̃wama tá cuxü̃ 
ínachomaeguãchi. Rü nümagü rü meama nixãxne rü meama nixãpatex̱e rü 
meama ínapoxü̃ruxü̃ãx̱gü. Rü choma rü tá nüxü̃̃́ chanatauxchaxẽxẽ nax cuxü̃ 
napoxcuxü̃cax̱. Rü nümagü rü ngẽma norü mugüwa nüxü̃ yaxuxü̃ãcü tá cuxü̃ 
napoxcugü. 
25Rü ngẽma chorü nu rü tá cugu chananguxẽxẽ. Rü nümagü i perü uanügü 
rü tá poraãcü chixri cumaxã nixĩgü. Rü cuxü̃ rü tá ínawieraü̃gü rü cuxü̃ 
ínawiepachinügü. Rü yíxema íyaxügüxe rü tá taramaxã tüxü̃ nadai. Rü tá 
cuxna tüxü̃ napuxü̃ ya yíxema cunegü rü cuxacügü. Rü yíxema íyaxügüxe rü 
tá tüxü̃ ínagu. 
26Rü tá cuxna nanapuxü̃ i cuxchirugü rü tá noxrüxü̃ nanade i ngẽma curü 
ngãx̱ãẽruü̃gü. 



2413 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

27Rü ngẽmaãcü tá chayanaxoxẽxẽ nax yema cuxunearü ngúchaü̃ cuxüxü̃ rü 
yema nax Equítuanewa cugü icuxãxü̃ nax yema duü̃xü̃gümaxã 
cungeãẽxü̃cax̱. Rü ngẽmaãcü rü marü taxũtáma naxcax̱ cuyadau, rü marü 
taxũtáma nüxna cucuax̱ãchi i ngẽma Equítuanecüãx̱gü” ==ñanagürü. 
28Rü choma ya Cori ya Tupana rü aixcümaxü̃chi cumaxã nüxü̃ chixu rü 
naxmex̱wa tá cuxü̃ changexmaxẽxẽ i ngẽma duü̃xü̃gü i ñu̱xmax naxchi 
cuxaixü̃ rü nawa cunaxoxégaxü̃. 
29-30Rü nümagü rü tá cuxchi naxaie, rü tá cuxna nanapuxü̃ i guxü̃ma i curü 
ngẽmaxü̃gü i curü puracügagu cuxü̃̃́ ngẽxmaxü̃. Rü ngẽmaãcü tá ngechiruãcü 
ngéma cuxü̃ natax̱gü. Rü ngẽmaãcü tá nabáitücumare i ngẽma cuxune i 
namaxã cungeãẽxü̃. Rü ngẽma nax cuxunearü ngúchaü̃ cuxüxü̃gagu rü 
cungeãẽxü̃gagu rü tá cuxcax̱ ínangugü i guxü̃ma i ngẽma guxchaxü̃gü. Yerü 
cuma rü yema nachixü̃anegümaxã cungẽãxẽ rü cugügutama 
cuyanachixexẽxẽ ga yexguma nüxü̃ quicuax̱üxü̃gu ga norü 
tupananetachicünax̱ãgü. 
31Rü ñu̱xma rü ngẽma nacüma i chixexü̃ ga cueyax̱ ga Chamária nagu 
ixũxü̃gu nax quixũxü̃ i cumax, Pa Yerucharéü̃x, rü ngẽmacax̱ tá cuxü̃ 
chapoxcu namaxã i ngẽmatama poxcu i cueyax̱ namaxã chapoxcuxü̃. 
32Rü Cori ya Tupana rü ñanagürü: —Choma ya Cori ya Iraétanüxü̃arü Tupana 
rü cumaxã chanaxuegu rü ngẽma poxcu i taxü̃ rü poraxü̃ ga cueyax̱ 
ingexü̃tátama quinge. Rü ngẽma togü i duü̃xü̃gü rü tá cuxü̃ nacugüe rü 
poraãcü tá chixri cuchiga nidexagü. 
33Rü curü uanügü rü tá cugu napogüe, Pa Yerucharéü̃x, rü ñoma wüxi i duü̃xü̃ 
i ngãxü̃xü̃rüxü̃ taxü̃ i ngúxü̃ tá quinge cueyax̱ ga Chamáriarüxü̃. 
34Rü guxü̃táma i ngẽma poxcu i cumaxã chaxueguxü̃ rü tá cuyange rü curü 
ngechaü̃maxã tá cugünixü̃gu cuwügü. Rü choma ya Cori ya Tupana nixĩ i 
nüxü̃ chixuxü̃ i ngẽma. 
35Rü ngẽmacax̱ i choma ya Cori ya Tupana rü ñachagürü: “Ngẽma nax choxü̃ 
curüngü̃maxü̃gagu rü choxna quixũgachixü̃gagu rü tá cuyange i ngẽma 

poxcu. Rü ngẽmaãcü tá cupoxcu nagagu ga yema cuxunearü ngúchaü̃ nax 
cuxüxü̃ rü yema nax cungeãẽxü̃” ==ñanagürü. 
36Rü nüma ga Cori ya Tupana rü chomaxã nidexa rü ñanagürü: —Pa Yatüx, 
cuxü̃ chamu nax Aorámaxã rü Aoribámaxã nüxü̃ quixuxü̃ nax ngĩmagü yixĩxü̃ 
i poraãcü pecadu naxügüxü̃ rü ngẽmagagu rü tá napoxcuexü̃. 
37Rü ngĩma rü choxna iyangeãxẽ rü imáetagü rü ngẽmacax̱ nagümaxã 
iyaxãũãchimex̱ẽ. Rü choxna iyaxĩgachi nax nüxü̃ yacuax̱üü̃güxü̃cax̱ ga ngĩrü 
tupananetachicünax̱ãgü. Rü yema ngĩrü tupananetagücax̱ tüxü̃ íigu ga 
guxema chauxacügü rü chaunegü ga ngĩwa choxü̃̃́ yexmagüxe. 
38Rü naétü wüxitama ga ngunexü̃gu inaxãũãchigü ga chopata rü tama 
inaxauregü ga chorü ngü̃chigaarü ngunexü̃gü. 
39Rü yematama ngunexü̃ ga nagu tüxü̃ ínaguxü̃ ga ngĩxacügü rü ngĩnegü nax 
yemaacü ngĩrü tupananetachicünax̱ãgüxü̃ yacuax̱üü̃güxü̃cax̱ rü chopatawa 
naxĩ rü nanaxãũãchigü ga guma chopata. Rü yema nixĩ ga naxügüxü̃ nawa 
ga guma chopata. 
40Rü ngẽmawena rü yáarü naanewa inamugü ga ngĩrü orearü ngeruü̃gü nax 
naxcax̱ yacaxü̃cax̱ ga yatügü ga yáxü̃wama yexmagüxü̃. Rü nümagü rü yéma 
ngĩxü̃tawa naxĩ. Rü ngĩmagü rü yoxni ixaiyagü rü ngĩgü iyachaxchipax̱etügü 
rü ngĩrü meruü̃gümaxã ngĩgü iyangax̱ãẽgü nax yemaacü nayauxgüãxü̃cax̱. 
41Rü ngĩmagü rü mexẽchixü̃ ga pechicaxü̃wa irütogü napex̱ewa ga wüxi ga 
mecha ga marü ímemarexü̃. Rü yexma mechagu inaxügü ga yema chíxü̃ rü 
yema pumaratex̱e ga choxrü ixĩxü̃. 
42Rü nüxü̃ taxĩnüe ga nax íyacuxcuxü̃ rü ínapetaegüxü̃ ga muxü̃ma ga 
duü̃xü̃gü. Rü yema nixĩ ga duü̃xü̃gü ga ngaxwax̱egüxü̃ ga chianexü̃wa ne ĩxü̃. 
Rü yema duü̃xü̃gü rü ngĩxü̃ nangax̱cupümex̱ẽgü ga yema taxre ga 
ngĩgüeyax̱gü rü ngĩxü̃ nangax̱cuerugü mexẽchixü̃ ga ngax̱cueruxü̃maxã 
==ñanagürü. 

43Rü yexguma ga choma rü ñaxü̃gu charüxĩnü: —Ngẽma yatügü rü tá 
ngĩmaxã namaxẽ i ngẽma nge i ngeãẽgücü. Natürü i ngĩmagü rü marü 
taxuwama ime erü ngĩgü ixãgümare. 
44Rü Aorápatawa rü Aoribápatawa nangugü yerü yema taxre rü ngexü̃gü i 
naxü̃nemaxã taxegüxü̃ nixĩgü rü muex̱pü̱xcüna namaxã namaxẽ. 
45Natürü wüxi i ngunexü̃gu rü ngẽma yatügü i mea maxẽxü̃ rü tá ngĩxü̃ 
napoxcue namaxã i ngẽma poxcu i ngexü̃gü i natena ngeãẽgüxü̃ rü 
máetagüxü̃ namaxã napoxcuxü̃. Erü aixcüma ngĩtena ingẽãẽgü rü imáetagü 
==ñaxü̃gu charüxĩnü. 
46Rü Cori ya Tupana rü ñanagürü: —Rü tá naxĩtaquex̱e i muxü̃ma i duü̃xü̃gü 
nax ngĩxü̃ namuü̃ẽxẽgüxü̃cax̱. Rü tá ngĩxna nanapuxü̃ i ngĩrü ngẽmaxü̃gü. 
47Rü nutagümaxã tá ngĩxü̃ nadai rü taramaxã tá ngĩxü̃ nacanagü. Rü tá 
ngĩnegüxü̃ rü ngĩxacügüxü̃ nadai, rü tá nayagu ya ngĩpatagü. 
48Rü ngẽmaãcü tá wüxicana chayanaxoxẽxẽ i ngẽma nacümagü i 
chixexü̃chixü̃. Rü ngẽxguma Aorá rü Aoribáarü poxcuxü̃ nadaugügu i ngẽma 
togü i ngexü̃gü rü marü taxũtáma nagu naxĩ i ngẽma chixexü̃ i nacümagü. 
49Rü ngẽma taxre i ngĩgüeyax̱gü rü tá ipoxcue nagagu nax yangeãẽmaregüxü̃ 
rü naxchicünax̱ãxü̃ yacuax̱üü̃güxü̃. Rü ngẽmaãcü tá nüxü̃ picuax̱ãchitanü nax 
choma yixĩxü̃ i Iraétanüxü̃arü Tupana ==ñanagürü. 

Echequié 24 

Panera i docaxü̃chiga 

1Rü yexguma 9 ga taunecü ínguxgu nax toxü̃ yagagüxü̃ ga Babiróniaanearü 
ãẽx̱gacü, rü norü 10 ga tauemacüarü 10 ga ngunexü̃gu rü Tupana rü chomaxã 
nidexa rü ñanagürü: 
2—¡Naxümatü i ñaa ngunexü̃! Erü ñaa ngunexü̃gu nixĩ i Babiróniaanearü 
ãẽx̱gacü rü Yerucharéü̃cax̱ íyagoõchixü̃. 

3¡Rü ngẽma Iraétanüxü̃ i tama chauga ĩnüechaü̃xü̃maxã nüxü̃ ixu i chorü ore 
i wüxi ya panerachigagu ixuxü̃! “¡Üxüwa naxü̃nagü ya wüxi ya panera, rü 
dexámaxã naxüãcu! 
4-5¡Rü yayaxu i wüxi i carnéru i rümemaexü̃! ¡Rü ngẽma panerawa nawoü̃ i 
ngẽma namachi i rümemaexü̃ i naperemawa rü nawemüxü̃wa üxü̃! ¡Rü 
ngéma nawoü̃ ta ya naxchinax̱ãgü ya rümemaegüne! ¡Rü nangĩxtatüxü̃, rü 
poraãcü yadocaxẽxẽ ñu̱xmata meama nangẽ̃́xẽx ya naxchinax̱ãgü!” 
==ñanagürü. 
6Rü nüma ya Cori ya Tupana rü ñanagürü: —¡Wüxi i taxü̃ i ngechaü̃ nixĩ i 
cuxcax̱, Pa Máetatanüxü̃arü Ĩanex ya Yerucharéü̃x! Erü ngẽma curü chixexü̃ 
rü ñoma wüxi ya panera ya ãü̃cürüxü̃ nixĩ rü tama inayi i ngẽma curü 
ãũãchixü̃. ¡Rü ñu̱xmax i cumax, Pa Echequiéx, rü ínacuixü̃ i wüxichigü i 
ngẽma namachi ñu̱xmata nangeãcu ya yima panera! 
7Rü cumax, Pa Yerucharéü̃x, rü nagümaxã cunapa. Rü ngẽma duü̃xü̃gü i 
cudai̱x̱ü̃ rü tama waixü̃müanegu cunaba ya yimá nagü nax ngẽmaãcü 
waixü̃mütex̱e iyanaxoxẽẽxü̃cax̱. Natürü nutaétügu cunaba nax ngẽmaãcü 
mea nangóxü̃cax̱ ya yimá nagü. 
8Natürü i choma rü taxũtáma yimá nuta ya bai̱x̱pütacüwa íchanapi ya yimá 
nagü nax ngẽmaãcü tama yanaxoxü̃cax̱ rü tama pemaxã charüngüxmüxü̃cax̱ 
ñu̱xmatáta pexü̃ chapoxcue. 
9-10Rü ngẽmacax̱ chanaxuegu rü wüxi i taxü̃ i ngechaü̃ tá nixĩ i cuxcax̱, Pa 
Yerucharéü̃x ya Máetawax̱enex. Rü chomatátama nua chananutaquex̱e i üxü. 
Rü cumax, Pa Echequiéx, ¡rü wüxigu nanutaquex̱e i ngẽma üxü rü nawa 
nangĩxichi nax ngẽmaãcü namuxraxü̃cax̱ i ngẽma namachi rü ñu̱xmata 
yachextüü̃xü̃cax̱ rü yaxaexü̃cax̱ ya yima naxchinax̱ãgü! 
11Rü ngẽxguma marü nangeãcugu ya yimá panera rü üxüxétügu naxǘ 
ñu̱xmatáta nadau ya yimá panera ya cobrenaxcax̱. Rü ngẽmaãcü i ngẽma 
namata rü tá ínayi. 
12Natürü woo nax üxüétüwa yaguxü̃ rü tama ínayiéga i ngẽma namata. 

13Rü cumax, Pa Yerucharéü̃x, rü ñoma panera ya aüxǘchicürüxü̃ quixĩ. Rü 
choma rü nüxü̃ chadau nax poraãcü curü ngúchaü̃ cuxüxü̃. Rü ngẽma nixĩ i 
cuwa íchapixchaü̃xü̃ nax cumexü̃cax̱. Natürü i cuma rü tama cunaxwax̱e. Rü 
ngẽxguma chorü numaxã cuxü̃ chapoxcuguxicatama tá cume. 
14Rü ngẽma nagu charüxĩnüxü̃ rü taxũtáma chanaxüchicüxü, rü 
chomatátama chayanguxẽxẽ. Rü cuxü̃ tá chapoxcu nagagu ga cucüma ga 
nagu cumaxü̃xü̃ rü nagagu ga guxü̃ma ga yema chixexü̃ ga cuxüxü̃. Rü 
taxũtáma choxü̃̃́ cuxauxãchitümüxü̃. Rü choma ya Cori ya Tupana nixĩ i 
cumaxã nüxü̃ chixuxü̃ i ngẽma chorü ore, rü ngẽmaãcü tá chanaxü 
==ñanagürü ga Cori ya Tupana. 

Tayu ga Echequié naxma̱x 

15Rü nüma ga Cori ya Tupana rü chomaxã nidexa rü ñanagürü choxü̃: 
16-17—Pa Yatüx, cuma rü tüxü̃ cungechaü̃xüchi ya cuxmax̱, natürü i choma rü 
ngürüãchimare tá tüxna chanayaxu i tümaarü maxü̃. Rü tama chanaxwax̱e 
nax tümacax̱ cuxaxuxü̃ rü cungechaü̃xü̃ naxrüxü̃ i ngẽma togü i duü̃xü̃gü ega 
nayutanügu. Rü bexma tá ngúxü̃ quinge. Rü tama chanaxwax̱e nax 
ngepatexeãcü rü ngearü chapatuãcü quixũxü̃. Rü tama chanaxwax̱e i 
cunangṍxü̃ i ngẽma paũ i ngẽma togü i duü̃xü̃gü ngṍxü̃ i ngẽxguma 
nayutanügu ==ñanagürü choxü̃ ga Tupana. 
18Rü pax̱mama rü namaxã chidexa ga duü̃xü̃gü, natürü yexguma nayáuanegu 
rü tayu ga cho̱xmax̱. Rü moxü̃ãcü rü chanaxü ga yema Tupana chomaxã nüxü̃ 
ixuxü̃. 
19Rü yexguma ga yema duü̃xü̃gü rü choxna nacagü rü ñanagürügü: —
¿Tax̱acüchiga nixĩ i ngẽma cuxüxü̃? ¡Rü tomaxã nüxü̃ ixu! ==ñanagürügü. 
20Rü yexguma ga choma rü chanangãxü̃ rü ñacharügü: —Cori ya Tupana rü 
chomaxã nidexa. 
21Rü choxü̃ namu nax pemaxã nüxü̃ chixuxü̃cax̱ i norü ore i ñaxü̃: “Pa 
Iraétanüxü̃x, pema rü namaxã pegü picuax̱üü̃gü ya yima chopata ya taxü̃ne 
ya namaxã pegü íperüporaene. Natürü woo nax nüxü̃ pingechaü̃xü̃chixü̃ rü 

perü meruxü̃ nax yixĩxü̃ rü choma rü tá nagu chapogü. Rü ngẽma 
Yerucharéü̃wa yaxǘgüxü̃ ga penegü rü pexacügü rü taramaxã tá nayue. 
22Rü ngẽxguma yanguxgu i ngẽma guxchaxü̃gü rü chauxrüxü̃ taxũtáma 
pexauxe rü taxũtáma perü ngechaü̃maxã pegü pidüchiwe rü taxũtáma 
penangṍxü̃ i ngẽma paũ i ngẽma togü i duü̃xü̃gü ngṍxü̃ i ngẽxguma 
nayutanügu. 
23Rü taxũtáma ngepatexeãcü rü ngearü chapatuãcü ipexĩ. Rü taxũtáma 
pengechaxü̃gü rü tümacax̱ pexauxe. Rü ngẽma perü pecadugügagu rü tá 
pengearü poraãx̱. Rü pegümaxãxicatama tá pexauxe. 
24Rü Echequié tá nixĩ ya perü cuax̱ruxü̃ ixĩcü. Rü guxü̃ma ga yema nüma 
naxüxü̃ rü pema rü tá ta penaxü. Rü ngẽxguma yanguxgu i ngẽma 
guxchaxü̃gü rü pema rü tá ngẽmawa nüxü̃ picuax̱ãchitanü nax choma yixĩxü̃ 
i Iraétanüxü̃arü Cori ya Tupana chixĩxü̃. 
25Rü ñu̱xma, Pa Echequiéx, rü choma rü tá Iraétanüxü̃na chanayaxu ya 
chopata ya taxü̃ne ya namaxã nügü ínapoxü̃güne. Rü ñu̱xma rü norü meruxü̃ 
nixĩ rü namaxã nataãẽgü rü nüxü̃ nangechaxü̃gü, rü poraãcü nüxü̃̃́ nangúchaü̃ 
nax nüxü̃ nadaunüechaxü̃. Natürü i choma rü tá nagu chapogü ya yima 
chopata rü tá Yerucharéü̃na chanade i nanegü rü naxacügü. 
26Rü ngẽma ngunexü̃ i nagu yanguxgu i ngẽma poxcu rü wüxi i duü̃xü̃ i íñaxü̃ 
tá nixĩ i cumaxã nüxü̃ yarüxuxü̃ i ngẽma ngupetüxü̃. 
27Rü cumax, Pa Echequiéx, rü ngẽma ngunexü̃gu rü tá namaxã quidexa i 
ngẽma duü̃xü̃ i cumaxã nüxü̃ ixuxü̃ i ngẽma ngupetüxü̃. Rü cumatátama nixĩ 
i cuax̱ruxü̃ quixĩxü̃ naxcax̱ i ngẽma duü̃xü̃gü. Rü ngẽmaãcü tá nüxü̃ 
nicuax̱ãchitanü nax choma yixĩxü̃ i Iraétanüxü̃arü Cori ya Tupana” 
==ñanagürü choxü̃ ga Tupana. 

Echequié 25 

Ore i Amúxtanüxü̃arü poxcuchiga ixĩxü̃ 

1Rü nüma ga Cori ya Tupana rü chomaxã nidexa rü ñanagürü: 

2-3—Pa Yatüx, ¡Amóü̃tanüxü̃guama nadawenü rü chauégagu namaxã nüxü̃ 
ixu i norü poxcuchiga! ¡Rü namaxã nüxü̃ ixu nax nüxü̃ naxĩnüexü̃ i ñaa ore i 
choma ya Cori ya Tupana namaxã nüxü̃ chixuxü̃! Rü ñachagürü: “Pema rü 
taãẽãcüma aixta pexüe ga yexguma nagu napogüegu ga chopata rü guxchawa 
nayexmagu ga Iraéane. Rü pema rü nüxü̃ pecugüeama ga Yudátanüxü̃ ga 
yexguma ínayauxü̃güãgu nax to ga nachicawa nagagüãxü̃cax̱. 
4Rü yemagagu rü choma rü tá éstewaama ngẽxmagüxü̃ i 
nachixü̃anegümex̱ẽwa pexü̃ changexmagüxẽxẽ, nax nümagü noxrüxü̃ 
nayauxgüãxü̃cax̱ i perü naane. Rü nümagü rü tá pechixü̃anewa naxĩ rü 
ngẽxma tá naxüpatagü rü ngéma tá namaxẽ. Rü guxü̃ma i penetügü i 
peanewa ngẽxmagüxü̃ rü tá namaxã naxãwemügü. Rü tá nayaxaxgü i perü 
lechi. 
5Rü yima perü ĩane ya Rabá rü tá maxẽnecüxü̃ chayaxĩxẽxẽ nax caméyugü 
nawa chibüexü̃cax̱. Rü choma rü tá carnérugüarü pegüchicaxü̃ chayaxĩxẽxẽ 
i ngẽma pechixü̃ane, Pa Amóü̃tanüxü̃. Rü ngẽmaãcü tá nüxü̃ picuax̱ãchitanü 
nax choma yixĩxü̃ i Iraétanüxü̃arü Cori ya Tupana”. 
6Rü choma ya Cori ya Tupana rü pemaxã nüxü̃ chixu rü ñachagürü pexü̃: 
“Pema, Pa Amóü̃tanüxü̃x, rü yexguma guxchawa nayexmagügu ga 
Iraétanüxü̃ rü pema rü perü taãẽmaxã pepéxmex̱gü rü piyuxnetanücüü rü 
yemaacü nüxü̃ pecugüe ga yema Iraétanüxü̃. 
7Rü ngẽmagagu rü tá pexü̃ chapoxcue. Rü choma rü ngẽma togü i 
nachixü̃anegüna tá pexü̃ chamugü nax pexna napuxü̃ãxü̃cax̱ i guxü̃ma i perü 
ngẽmaxü̃gü. Rü tá pexü̃ ichayarüxoxẽxẽ natanüwa i ngẽma togü i 
nachixü̃anegü. Rü ngẽmaãcü tá nüxü̃ picuax̱ãchitanü nax choma yixĩxü̃ i 
Iraétanüxü̃arü Cori ya Tupana” ==ñanagürü. 

Ore i Moátanüxü̃güarü poxcuchiga ixĩxü̃ 

8Rü choma ya Cori ya Tupana rü ñacharügü: —Pemax i Moátanüxü̃ rü 
Cheícüãx̱gü rü nagu perüxĩnüegu nax ngẽma Yudátanüxü̃ rü chopex̱ewa rü 
guxü̃ma i ngẽma togü i nachixü̃anegüarü duü̃xü̃gürüxü̃ nixĩgü. 

9-10Rü ngẽmagagu i choma rü tá norü uanügüna chanaxã i Moáarü naane. Rü 
tá nüxna nanapuxü̃gü ya yima ĩanegü ya Bex-yechimóx, rü Baá-meóü̃ rü 
Quiriataíü̃ ya namaxã nügü ínatagüne. Rü ngẽma éstewaama ngẽxmagüxü̃ i 
nachixü̃anegümex̱ẽwa tá chanangexmaxẽxẽ i ngẽma Moátanüxü̃arü naane 
yema Amóü̃tanüxü̃arü naanerüxü̃. Rü natanüwa i ngẽma togü i 
nachixü̃anegü rü taxuxü̃táma nüxna nacuax̱ãchixe i ngẽma Amóü̃tanüxü̃. 
11Rü ngẽxgumarüxü̃ tá ta chanapoxcue i ngẽma Moátanüxü̃. Rü ngẽxguma rü 
tá nüxü̃ nicuax̱ãchitanü nax choma yixĩxü̃ i Iraétanüxü̃arü Cori ya Tupana 
==ñanagürü. 

Ore i Edóü̃tanüxü̃güarü poxcuchiga ixĩxü̃ 

12Rü choma ya Iraétanüxü̃arü Cori ya Tupana rü ñacharügü: —Ngẽma 
Edóü̃tanüxü̃ rü tama nüxü̃̃́ taxãũxãchitümüü̃güãcü tüxü̃ nadai ga 
Yudátanüxü̃. Rü ngẽmaãcü yexeraãcü chixexü̃ naxügü. 
13Rü ngẽmacax̱ i choma ya Cori ya Tupana rü ñachagürü: Choma rü tá 
chanapoxcue i ngẽma Edóü̃tanüxü̃ rü tá chanadai i norü yatügü rü naxü̃nagü. 
Rü tá nagu chapogü i norü ĩanegü. Rü ĩane ya Temáü̃wa tá inaxügü rü 
ñu̱xmatáta ĩane ya Dedáü̃gu yacuá nax taramaxã nayuexü̃ i norü duü̃xü̃gü 
14Rü ngẽmaãcü i choma rü tá chaxütanü. Rü tá chanamu i chorü duü̃xü̃gü i 
Iraétanüxü̃ nax nadaiaxü̃cax̱ i ngẽma Edóü̃tanüxü̃. Rü ngẽma chorü duü̃xü̃gü 
i Iraétanüxü̃wa tá chayanguxẽxẽ i ngẽma chorü nu. Rü ngẽma 
chanaxwaxexü̃ãcü tá namaxã nanaxügü. Rü ngẽmaãcü i ngẽma Edóü̃tanüxü̃ 
rü tá nüxü̃ nacuax̱gü nax choma yixĩxü̃ nax chaxütanüxü̃. Rü choma ya Cori 
ya Tupana nixĩ i nüxü̃ chixuxü̃ i ngẽma ==ñanagürü. 

Ore i Firitéugüarü poxcuchiga ixĩxü̃ 

15Rü choma ya Cori ya Tupana rü ñacharügü: —Ngẽma Firitéugü rü mucüma 
ga taunecü chorü duü̃xü̃gü ya Yudátanüxü̃maxã narüxuanügü. Rü poraãcü 
chixeacü yema Yudátanüxü̃xü̃ nadai nax yanaxoxẽẽgüãxü̃cax̱. 
16Rü ngẽmagagu i choma ya Cori ya Tupana rü tá chanapoxcue i ngẽma 
Firitéugü. Rü tá chanadaixichi i ngẽma Queretéugü. Rü ngẽma íyaxügüxü̃ i 
márpechinüwa ngẽxmagüxü̃ rü tá chayanaxoxẽxẽ. 

17Rü ngẽmaãcü i choma rü tá poraãcü chaxütanü naxcax̱ i chorü duü̃xü̃gü i 
Yudátanüxü̃. Rü chorü numaxã tá chanapoxcue i ngẽma Firitéugü. Rü 
ngẽxguma yanguxgu i ngẽma poxcu, rü tá nüxü̃ nicuax̱ãchitanü nax choma 
yixĩxü̃ i Iraétanüxü̃arü Cori ya Tupana ==ñanagürü. 

Echequié 26 

Ore i Ĩane ya Tíruarü poxcuchiga ixĩxü̃ 

1-2Rü yexguma 11 ga taunecü ínguxgu nax toxü̃ yagagüxü̃ ga Babiróniaanearü 
ãẽx̱gacü, rü gumá nüxíraü̃cü ga tauemacüarü nüxíraxü̃ ga ngunexü̃gu rü 
Tupana rü chomaxã nidexa rü ñanagürü choxü̃: —Pa Yatüx, ngẽma 
Tírucüãx̱gü rü Yerucharéü̃cüãx̱güxü̃ nacugüe rü ñanagürügü: “Yima ĩane ya 
taxü̃ne ya Yerucharéü̃ ya guxü̃ma nawa taxegüne rü guxchawa nangẽxma. 
Rü ngẽmacax̱ i ñu̱xmax i yixema rü tá yoxniẽgü nax idiẽruãx̱güxü̃!” 
ñanagürügü. 
3Rü ngẽmacax̱ i choma ya Iraétanüxü̃arü Cori ya Tupana rü ñacharügü: “Pa 
Ĩane ya Tírux, choma rü tá cumaxã charüxuanü. Rü muxü̃tama i 
nachixü̃anegü rü tá cumaxã narüxuanügü. Rü ñoma már arü yuapegürüxü̃ tá 
cuxcax̱ ínayaxüãchi. 
4Rü ngẽma nachixü̃anegü rü tá nayawax̱ẽxẽgü i ngẽma curü 
poxeguxü̃tápü̱xgü. Rü ngẽxgumarüxü̃ tá ta nayawax̱güxẽxẽ i ngẽma curü 
dauxü̃taechicagü i poxü̃ruü̃gü. Rü yima curü ĩane rü tá nabáianemare rü 
nutaxica tá ínayaxü. 
5-6Rü curü ĩane ya márgu iyanacuixü̃wa rü tá nabáianemare rü ngẽxma tá 
norü püchagü nipagü. Rü choma ya Cori ya Tupana nixĩ i nüxü̃ chixuxü̃ i 
ngẽma. Rü cumax, Pa Tírux, rü ngẽma togü i nachixü̃anegü rü tá cuxna 
nanapuxü̃ i curü ngẽmaxü̃gü. Rü curü ĩanexacügüwa ngẽxmagüxü̃ i duü̃xü̃gü 
rü taramaxã tá nanadai. Rü ngẽxguma i curü duü̃xü̃gü rü tá nüxü̃ 
nicuax̱ãchitanü nax choma yixĩxü̃ i Iraétanüxü̃arü ãẽx̱gacü. 
7Rü choma ya Cori ya Tupana rü nórtewaama tá cuxcax̱ íchanaxũxẽxẽ ya 
Babiróniaanearü ãẽx̱gacü i Nabucudonochó i guxü̃ i ãẽx̱gacügüxü̃ 

rüporamaexü̃. Rü nüma rü tá cuxcax̱ ínayagoõchi, Pa Tírux, namaxã i 
muxü̃ma i norü churaragü i cowarugu ĩxü̃ rü carugu ĩxü̃ rü nacutügu ĩxü̃. 
8Rü ngẽma duü̃xü̃gü i curü ĩanexacügüwa ngẽxmagüxü̃ rü tá taramaxã 
nanadai. Rü curü guxü̃cüwawa tá nanachixẽxẽgü i norü poxü̃ruü̃gü. Rü tá 
curü poxeguxü̃tápü̱xwa nanagünagü i waixü̃mü nax ngẽmawa cugu 
nachocuxü̃cax̱ i norü churaragü i poxü̃ruxü̃ã̃́xü̃. 
9Rü naxnegümaxã tá cuxcax̱ ínayaxüãchi nax yawax̱ẽẽgüãxü̃cax̱ i curü 
poxeguxü̃tápü̱xgü rü curü dauxü̃taechicagü i curü poxü̃ruxü̃gü ixĩgüxü̃. 
10Rü ngẽxguma Babiróniaanearü ãẽx̱gacü curü ĩãx̱wa yaxücuxgu nax cuxü̃ 
yapuxü̃cax̱, rü ngẽma norü muxü̃ i cowarugü rü tá poraãcüma 
nanacaixanexẽxẽgü rü ngẽma waixü̃mütex̱e tá guxü̃wama cuétü nangu. Rü 
ngẽma nax natagatanüxü̃ i norü cowarugü rü carugü rü curü 
poxeguxü̃tápü̱xgü rü tá niyoyo. 
11Rü ngẽma norü cowarugü rü norü tüpatüruü̃maxã tá guxü̃ma i curü namagü 
napúma. Rü ngẽma norü churaragü rü taramaxã tá nanadai i curü duü̃xü̃gü. 
Rü yima nutagü ya itacü i curü ĩpatagüarü caxtagü ixĩgücü rü tá 
nayawax̱güxẽxẽ. 
12Rü ngẽma norü churaragü rü tá nanadegü rü naxcax̱ nangĩx̱gü i curü 
ngẽmaxü̃gü i namaxã cutaxexü̃. Rü tá nayawax̱güxẽxẽ i ngẽma curü 
poxeguxü̃tápü̱xgü. Rü ngẽxgumarüxü̃ tá ta nayawax̱güxẽxẽ ya yima cupatagü 
ya imexẽchine. Rü ngẽmawena rü tá márwa nanawoü̃gü ya yima nutagü rü 
norü omütagü rü woo ngẽma natüchigü. 
13Rü ngẽmaãcü tá nixĩ i chayanaxoxẽxẽxü̃ i curü wiyaegü i namaxã cutaãxẽ, 
rü tagutáma nüxü̃ taxĩnüe i naga i curü árpagü. 
14Pa Ĩane ya Tírux, ngẽma cuchica rü tá chianexü̃xü̃ chayaxĩxẽxẽ rü wüxi ya 
nuta ya püchagü nagu ipagüxü̃ruxü̃ tá chayaxĩxẽxẽ. Rü taxúetama wena 
tanaxü. Rü choma ya Iraétanüxü̃arü Cori ya Tupana nixĩ i nüxü̃ chixuxü̃ i 
ngẽma” ==ñanagürü. 

15Pa Tírux, choma ya Cori ya Tupana rü ñacharügü cuxü̃: —Ngẽxguma ngẽma 
togü i nachixü̃anegü i márpechinüwa ngẽxmagüxü̃ nüxü̃ cuáchigagügu nax 
guxchawa cungexmaxü̃ rü nadaiaxü̃ i curü duü̃xü̃gü rü ngúxü̃ yangegüxü̃ i 
ngẽma yapiexü̃, rü nümagü i ngẽma nachixü̃anegü rü tá muü̃maxã 
nidu̱xruxe. 
16Rü guxü̃ma i norü ãẽx̱gacügü i ngẽma nachixü̃anegü i már arü ngaicamawa 
ngẽxmagüxü̃, rü ngẽxguma tá nüxü̃ naxĩnüegu i ngẽma pexü̃ ngupetüxü̃, rü 
tá inachigü i norü tochicaxü̃wa rü tá ínacuxü̃ i norü ãẽx̱gacüchirugü rü 
muü̃maxã tá waixü̃müwa narütogü. Rü poraãcü tá namuü̃e, rü taxũtáma 
ínayachaxãchi nax yadu̱xruxexü̃. 
17Rü ngẽxguma rü tá ñaa yuetaarü wiyaegu cuchiga nawiyaegü: “Pa Ĩane ya 
Tírux, cuma rü curü duü̃xü̃gümaxã wüxi ya ĩane ya poraxüchichiréne quixĩ. 
Rü guxü̃ma i ñaa naanewa rü cuxü̃ nacuax̱gü rü curü duü̃xü̃gümaxã 
cunamuü̃xẽxẽ i nachixü̃anegü. ¿Natürü i ñu̱xmax rü tax̱acü cuxü̃ nangupetü 
nax ñaa márcutüwa cutauxchicaxü̃? 
18Rü ñu̱xma nax marü icuyarüxoxü̃ rü ngẽma togü i nachixü̃anegü i már arü 
ngaicamawa ngẽxmagüxü̃ rü nidu̱xruxe. Rü ngẽma nax marü cutauxchicaxü̃ 
rü ngẽma capaxũgü i márwa ngẽxmagüxü̃ rü muü̃maxã nanapagü”. 
19Rü choma ya Cori ya Tupana rü ñachagürü cuxü̃: “Pa Ĩane ya Tírux, choma 
rü ñoma wüxi ya ĩane ya nagu pogüne tá cuxü̃ chixĩxẽxẽ. Rü ñoma ĩanegü ya 
taxúema nawa maxẽnerüxü̃ tá quixĩ. Rü choma rü tá már arü dexágu cuxü̃ 
changuxẽxẽ. 
20Rü ngẽma waixü̃mütüü̃wa tá cuxü̃ chamu, ngẽma nüxíra yuexü̃ 
íngẽxmagüxü̃wa. Rü waixü̃müarü aixepewaxüchi tá cuxü̃ changexmaxẽxẽ. 
Rü ngẽma rütauxexüchixü̃ nawa ngẽxmagüxü̃wa tá cuxü̃ changexmaxẽxẽ. Rü 
tagutáma wena cuwa namaxẽ i duü̃xü̃gü, rü tagutáma texé wena cuxü̃ 
ítarüdaxẽxẽ i ñoma i naanewa. 
21Rü choma rü wüxi i nachica i ãũcümaxü̃xü̃ tá cuxü̃ chixĩxẽxẽ rü ngẽmaãcü 
tá icuyarüxo. Rü tá cuxcax̱ nadaugü i duü̃xü̃gü natürü tagutáma cuxü̃ 



2424 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

nayangaugü. Rü choma ya Cori ya Tupana nixĩ i nüxü̃ chixuxü̃ i ngẽma” 
==ñanagürü. 

Echequié 27 

Nagu nawiyae i yuetaarü wiyae i Tírugu ixuxü̃ 

1-3Nüma ga Cori ya Tupana rü chomaxã nidexa rü ñanagürü: —Pa Yatüx, 
¡nagu nawiyae i ñaa yuetaarü wiyae ya ĩane ya Tírugu ixuxü̃ i ñaxü̃! “Cuma, 
Pa Ĩane ya Tírux, rü cugügu curüxĩnügu rü cumexẽchi rü taxuwama cuchixe. 
Rü cuma rü márcutüwa cungexma nax muxü̃ma i márcutüwa ngẽxmagüxü̃ i 
nachixü̃anegüxü̃ namaxã cutaxexü̃cax̱ i curü ngẽmaxü̃gü. 
4Cuma rü namaxã icucuax̱ i ngẽma már. Rü cuma rü ñoma wüxi ya wapuru 
ya mexẽchine rü mea üxü̃nerüxü̃ quixĩ. 
5Rü ngẽma curü mürapewagü rü pinu i max̱pǘne ya Cheníwaü̃güxü̃ nixĩ. Rü 
ngẽma cuxü̃ ixũxẽẽxü̃ i naxchirupaweru rü Líbanucüãx̱ ya ocayiwanaxcax̱ 
nixĩ. 
6Rü yima cuxẽx̱mügü rü Bacháü̃wáü̃güxü̃ ga roblenaxcax̱ nixĩgü. Rü ngẽma 
mürapewagü i namaxã cutüétüxü̃ rü Chíprewaü̃güxü̃ i nainaxcax̱ nixĩ. Rü 
guxü̃ma i ngẽma rü marfíxmaxã nangax̱ãẽgü. 
7Rü ngẽma cuxü̃ ixũxẽẽxü̃ i línutachinü i meama ngax̱ãẽxü̃ rü Equítuwaü̃xü̃ 
nixĩ. Rü ngẽma línutachinü rü curü wonera nixĩ. Rü ngẽma curü tüétüruxü̃ 
rü naxchiru i daucharaxü̃ rü wẽxracharaxü̃ i Ericháarü capaxũwa ne naxü̃ 
nixĩ. 
8Rü ngẽma curü ãruü̃gü rü Chidóü̃cüãx̱ rü Arbáxcüãx̱ nixĩgü. Rü ngẽma curü 
topex̱eruü̃gü rü curü duü̃xü̃gü i topex̱exü̃ icuax̱üchixü̃ nixĩgü. 
9Rü yexguma cuchixexgu rü duü̃xü̃gü ga Guebácüãx̱ ga nüxü̃ icuax̱üchixü̃ 
nixĩ ga cuxü̃ mexẽẽgüxü̃. Rü yema curü türewa rü namaxã nayapa ga 
wapuruarü ũxẽẽruü̃gü ga guxü̃ ga naanewa ne ĩxü̃ rü naxcax̱ taxegüxü̃ ga 
curü yemaxü̃gü. 

10Rü yema curü churaragü rü Pérchiaanecüãx̱ rü Lídiaanecüãx̱ rü 
Líbiaanecüãx̱ nixĩgü. Rü nümagü rü norü poxü̃ruxü̃gümaxã rü 
napatex̱egümaxã cuxü̃ nangax̱ãẽgü, rü yemaacü ga cuma rü cumexẽchi. 
11Rü yema churaragü ga Arbáxcüãx̱ rü curü churaragümaxã nüxna nadaugü 
ga curü poxeguxü̃tápü̱xgü. Rü yema churaragü ga Gamáxcüãx̱ rü nüxna 
nadaugü ga curü dauxü̃taechicagü. Rü curü poxeguxü̃tapü̱xgüarü 
guxü̃cüwagu nanachogü ga norü poxü̃ruü̃gü. Rü yemaacü yexera cuxü̃ 
namexẽchixẽẽgü. 
12Rü cumax, Pa Ĩane ya Tírux, rü namuxũchi ga curü yemaxü̃gü. Rü yemacax̱ 
muxü̃ma ga duü̃xü̃gü ga Tárchixwa ne ĩxü̃ rü cuxü̃tawa naxĩ nax naxcax̱ 
yataxegüxü̃cax̱ ga curü yemaxü̃gü. Rü yema curü yemaxü̃gü rü cuxü̃̃́ 
nanaxütanügü namaxã ga diẽru rü fieru rü estáñu rü plomu. 
13Rü yexgumarüxü̃ ta ga yema taxetanüxü̃ ga Gréchiawa rü Tubáxwa rü 
Méchewa ne ĩxü̃ rü cuxü̃tawa naxcax̱ nayataxegü ga curü yemaxü̃gü. Rü 
nümagü rü duü̃xẽgü ga mugüruü̃maxã rü yemaxü̃gü ga bróũchenaxcax̱maxã 
cuxü̃̃́ nanaxütanügü. 
14Rü yexgumarüxü̃ ta ga yema duü̃xü̃gü ga Bex-togamácüãx̱gü, rü cowarugü 
ga puracüruü̃maxã rü cowarugü ga nagu ixũxü̃maxã rü mulagümaxã cuxü̃̃́ 
nanaxütanügü ga curü yemaxü̃gü. 
15Rü yexgumarüxü̃ ta ga yema taxetanüxü̃ ga capaxũ ga Ródaxwa ne ĩxü̃ rü 
cuxü̃tawa nayataxegü. Rü muxü̃ma ga nachixü̃anegü ga márpechinüwa 
yexmagüxü̃ rü cuxü̃tawa nayataxegü. Rü nümagü rü marfíxmaxã rü 
mürapewagü ga ébanunaxcax̱maxã cuxü̃̃́ nanaxütanügü ga curü yemaxü̃gü. 
16Rü yema Edóü̃cüãx̱gü rü cuxü̃tawa nayataxegü yerü namuxũchi ga curü 
yemaxü̃gü. Rü nümagü rü ngãx̱ãẽruü̃gü ga granatemaxã rü naxchirugü ga 
idauxracharaü̃ ga ãmatüxü̃maxã rü naxpü ga línuchinaxcax̱maxã rü 
ngãx̱ãẽruü̃gü ga corálmaxã rü rubímaxã cuxü̃̃́ nanaxütanügü ga curü 
yemaxü̃gü. 

17Rü yexgumarüxü̃ ta ga Yudáanecüãx̱gü rü Iraéanecüãg̱ü rü cuxü̃tawa 
nayataxegü. Rü Miníxcüãx̱ ga trigumaxã, rü paũ i maixcuraxü̃maxã, rü 
iramaxã, rü chíxü̃maxã rü pumara ga bálsamumaxã cuxü̃̃́ nanaxütanügü ga 
curü yemaxü̃gü. 
18Rü yema Damácucüãx̱gü rü cuxü̃tawa naxcax̱ nayataxegü ga muxü̃ma ga 
curü yemaxü̃gü ga itatanüxü̃. Rü nümagü rü Ebóü̃cüãx̱ ga bínumaxã rü 
Chaáxcüãx̱ ga carnérutax̱amaxã cuxü̃̃́ nanaxütanügü. 
19Rü yema Dáü̃tanüxü̃ rü Griégugü rü Ucháxwa cuxcax̱ ne nanana ga fieru ga 
ipomüxü̃, rü canela, rü dexne ga iyixixü̃. Rü yemamaxã cuxü̃̃́ nanaxütanügü 
ga curü yemaxü̃gü. 
20Rü yema Dedáü̃tanüxü̃ rü cuxü̃ namaxã nataxegü ga naxmax̱wex̱egü ga 
cowaruétügu üxü̃. 
21Rü yema Arábiaanecüãx̱ rü guxü̃ma ga Quedáxtanüxü̃arü ãẽx̱gacügü rü 
cuxü̃tawa nayataxegü. Rü carnéruxacügümaxã rü carnérugümaxã rü 
chíbugümaxã cuxü̃̃́ nanaxütanügü. 
22Rü yema taxetanüxü̃ ga Chabácüãx̱gü rü Raamácüãx̱gü rü cuxü̃tawa 
nayataxegü. Rü pumaragü ga iyixichixü̃maxã rü úirugümaxã rü nutaxacügü 
ga ngãx̱ãẽruü̃gümaxã cuxü̃̃́ nanaxütanügü. 
23Rü yema duü̃xü̃gü ga cuxü̃tawa yataxegüxü̃ rü Aráü̃cüãx̱ rü Canécüãx̱gü rü 
Edéü̃cüãx̱gü nixĩgü. Rü Chabáanewa rü Achíriaanewa rü Médiaanewa ne 
naxĩ ga taxetanüxü̃ nax cuxü̃tawa yataxegüxü̃cax̱. 
24Rü nümagü rü cuxü̃ namaxã nataxegü ga naxchirugü ga imexẽchixü̃, rü 
gáuxü̃chirugü ga daucharaxü̃ ga naxümatügüxü̃. Rü cuxü̃ namaxã nataxegü 
ga ĩpatachiãarü ngãx̱ãẽruü̃gü ga nagu ümatügüraü̃xü̃ rü napanax̱ãgü ga 
munütagüxü̃. 
25Rü guma Tárchixarü wapurugü rü nügüwe naxãgü nax ínangugüxü̃. Rü 
cuxü̃tawa nanana ga curü yemaxü̃gü. Rü cumax, Pa Ĩane ya Tírux, rü ñoma 
wüxi ga wapuru ga yemaxü̃gümaxã ããcune ga márgu iñaxü̃nerüxü̃ quixĩ. 

26Rü yema cuxü̃ ixũxẽẽgüxü̃ rü már arü ngãxü̃tüwa cumaxã naxãgü. Natürü 
gumá taxüchicü ga buanecü ga éstewaama ne ũcü rü yexma cugu napogü. 
27Rü ngẽxma mártamagu tá nayi i ngẽma curü ngẽmaxü̃gü. Rü ngẽma 
ngunexü̃gu rü guxü̃ma i curü yemaxü̃gü rü curü wapuruarü duü̃xü̃gü rü curü 
ũxẽẽruü̃gü, rü curü waxmachatex̱eruü̃gü, rü ngẽma curü taxetanüxü̃, rü curü 
churaragü, rü guxü̃ma i ngẽma duü̃xü̃gü i cuwa puracüexü̃ rü ngẽxma 
mártamagu tá nayi. 
28‘Rü ngẽxguma curü duü̃xü̃gü aixta üegu, rü ngẽma duü̃xü̃gü i 
márpechinüwa ngẽxmagüxü̃ rü muü̃maxã tá nidu̱xruxe. 
29Rü yimá naigü ya wapurugüarü ãgütanüxü̃ rü tá nüxna ínachoü̃ i norü 
wapurugü. Rü yima wapurugüarü puracütanüxü̃ rü guxü̃ma i norü 
topex̱eruü̃gü rü dauxchitagu tá nüxna ínachoü̃. 
30Rü nümagü rü tá tagaãcü norü ngechaü̃maxã cuxcax̱ naxauxe rü 
waixü̃mütex̱emaxã tá nügü nagüerugü. Rü tanimacatex̱egu tá nidixgü. 
31Rü norü ngechaü̃maxã tá nügü nidüpü̱xüerugü. Rü tá ngechaü̃chirugu 
nicu̱xgü. Rü norü ngechaü̃maxã tá poraãcü cuxcax̱ naxauxe. 
32Rü yuetaarü wiyaegu tá cuxcax̱ nawiyaegü rü ngechaxü̃ãcüma ñanagürügü 
tá: ¿Tax̱acü rü ĩane namaxã nawüxigu ya yima ĩane ya Tíru ga márcutüwa 
yexmane? 
33Rü yexguma cuxü̃tawa taxewa naxĩxgu ga yema togü ga nachixü̃anegü rü 
cuxü̃tawa nayexma ga guxü̃ma ga nanaxwax̱egüxü̃. Rü yema muxũchixü̃ ga 
curü yemaxü̃gümaxã poraãcü cuyadiẽruãx̱ẽxẽ ga guxü̃ma ga 
nachixü̃anegüarü ãẽx̱gacügü. 
34Natürü i ñu̱xmax rü ngẽma már arü yuape rü cugu napogü rü marü 
mártamagu cungu namaxã i guxü̃ma i curü duü̃xü̃gü rü curü ngẽmaxü̃gü. 
35Rü ngẽma cuxü̃ ngupetüxü̃gagu rü ngẽma nachixü̃anegü i márpechinüwa 
ngẽxmagüxü̃arü duü̃xü̃gü rü poraãcü namuü̃e. Rü ngẽma norü ãẽx̱gacügü rü 
muü̃maxã nidu̱xruxe. Rü nachametüwa nango̱x nax poraãcü namuü̃exü̃. 

36Rü ngẽma togü i nachixü̃anecüãx̱gü i taxetanüxü̃ rü ngẽxguma cuxü̃ 
nadaugügu rü poraãcü nabai̱x̱ãchie. Rü marü nawa nangu nax cuyarüxoxü̃. 
Rü tagutáma wena cungo̱x’ ” ==ñanagürü. 

Echequié 28 

Ore i Tíruarü ãẽ̱xgacüarü poxcuchiga 

1Nüma ya Cori ya Tupana rü chomaxã nidexa rü ñanagürü choxü̃: 
2—Cumax, Pa Yatüx, ¡Yima Tíruarü ãẽx̱gacümaxã nüxü̃ ixu i ñaa ore! Cori ya 
Tupana rü ñanagürü cuxü̃: “Cumax, Pa Tírucüãx̱güarü Ãẽx̱gacüx, cugü 
quicuax̱üxü̃ rü cugügu curüxĩnügu rü wüxi i tupana quixĩ rü Tupanaarü 
toruü̃wa curüto. Rü cuxcax̱ rü taxucürüwa curü uanügü cuxü̃ narüporamae 
erü márcutüwa cungexma. Natürü i cumax rü tama wüxi i tupana quixĩ. Rü 
wüxi i duü̃xü̃mare quixĩ woo nagu curüxĩnügu nax wüxi i tupanaarü cuax̱ 
cuxü̃̃́ ngẽxmaxü̃. 
3¿Rü cumax, Pa Tíruarü Ãẽx̱gacüx, nagu curüxĩnügu rü Tupanaarü orearü 
uruxü̃ i Daniéarü yexera nüxü̃ curücuax̱mae? ¿Ẽ̱xna nagu curüxĩnügu rü 
nataxuma i tax̱acü i cuxcax̱ ẽxü̃guxü̃? 
4Rü cuma rü ngẽma curü cuax̱maxã rü curü puracümaxã cuxü̃̃́ natauxcha nax 
cunanutaquex̱exü̃ i muxü̃ma i curü ngẽmaxü̃gü. Rü ngẽmaãcü úirumaxã rü 
diẽrumaxã cunapagüxẽxẽ i curü diẽruchixü̃gü. 
5Rü ngẽma nüxü̃ nax cucuáxü̃ nax ñuxãcü cutaxexü̃ rü ngẽmagagu nimu i 
curü ngẽmaxü̃gü. Rü ñu̱xma rü ngẽma curü ngẽmaxü̃gümaxã cugü 
quicuax̱üxü̃. 
6-7Rü ngẽmacax̱ i choma ya Cori ya Tupana nax chixĩxü̃ rü ñachagürü cuxü̃: 
‘Ñu̱xma nax cugügu curüxĩnüxü̃ rü wüxi i tupanaarü cuax̱ nax cuxü̃̃́ 
ngẽxmaxü̃, rü ngẽmacax̱ to i nachixü̃anecüãx̱ i duü̃xü̃gü i máxwax̱egüxü̃ tá 
cuxcax̱ nua chamugü. Rü norü taramaxã tá cuxcax̱ ínayaxüãchi. Rü tá 
inayanaxoxẽxẽ nax cumexẽchixü̃ rü nüxü̃ cucuáxü̃. Rü ngẽmaãcü tá nagu̱x 
nax cumexü̃. 
8Rü tá cuxü̃ nimax̱gü rü ngẽma ínawaanexü̃wa tá cuxü̃ natax̱gü i mártamawa. 

9Rü ngẽxguma ngẽma tá cuxü̃ yamax̱güxü̃pex̱egüwa cungexmagu rü marü 
taxũtáma cugügu curüxĩnügu rü wüxi i tupana quixĩ. Rü ngẽxguma ngẽma 
tá cuxü̃ imax̱gümex̱ẽxü̃wa cungexmagu rü tá nüxü̃ quicuax̱ãchi nax wüxi i 
duü̃xü̃mare quixĩxü̃ rü tama wüxi i tupana. 
10Rü to i nachixü̃anecüãx̱gü tá cuxü̃ nimax̱gü. Rü tá cuyu naxrüxü̃ i ngẽma 
duü̃xü̃gü i tama choxü̃ cuax̱güxü̃. Rü choma ya Cori ya Tupana nixĩ i nüxü̃ 
chixuxü̃ i ngẽma ore, rü choma tá chayanguxẽxẽ’ ” ==ñanagürü ga Cori ya 
Tupana. 

Nagu nawiyae i yuetaarü wiyae i Tíruarü ãẽ̱xgacügü ixuxü̃ 

11Nüma ga Cori ya Tupana rü chomaxã nidexa rü ñanagürü choxü̃: 
12—Cumax, Pa Yatüx, ¡Tíruarü ãẽx̱gacücax̱ nagu nawiyae i ñaa yuetaarü 
wiyae, rü ñacuxü̃ tá nüxü̃! “Rü ñanagürü ya Cori ya Tupana cuxü̃: ‘Cumax, 
Pa Ãẽx̱gacüx, rü duü̃xü̃güpex̱ewa rü cumexẽchi, rü nüxü̃ cucuax̱üchi, rü 
meama cungãx̱ãxẽ. 
13Rü yexguma noxri cungo̱xgu, rü cuma rü wüxi ga nachica ga choma cuxcax̱ 
chamexẽẽxü̃wa cuyexmachirex̱, ñoma Edéü̃rüxü̃. Rü cuma cungãx̱ãxẽ 
namaxã ga naguxü̃raxü̃cü ga nuta ga ngãx̱ãẽruü̃gü ga rubí rü crichólitu, rü 
yáde rü topáchiu, rü cornalina rü yáspe, rü chafíru rü granate rü esmeráda. 
Rü yema curü ngãx̱ãẽruü̃gü rü cuxmachinügü rü úirunaxcax̱ nixĩgü. Rü 
guxü̃ma ga yema curü ngãx̱ãẽruü̃xü̃gü rü marü cuxcax̱ ínamemare ga 
yexguma noxritama cungo̱xgu. 
14Rü choma rü wüxi ga chorü orearü ngeruxü̃ ga dauxü̃cüãx̱mex̱ẽwa cuxü̃ 
chayexmaxẽxẽ nax cuxna nadauxü̃cax̱. Rü wüxi ga max̱pǘne ga choma 
chaxüünexẽẽnewa cuyexma. Rü nutagü i naicüarü ngãxü̃tanügu 
cuyarüxũũxü̃. 
15Rü yexguma noxri cungo̱xgu rü yema cucüma rü meama iniwex̱chirex̱ 
ñu̱xmata yema ngunexü̃ nax cuwa nangóxü̃ ga chixexü̃. 
16Natürü yema nax cumuarü ngẽmaxü̃ã̃́xü̃gagu rü poraãcü cumáeta rü 
ngẽmaãcü chixexü̃gu cungu. Rü yemagagu chaugüxü̃tawa cuxü̃ íchatax̱üchi 



2430 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

nawa ya yima chorü max̱pǘne. Rü yema chorü orearü ngeruxü̃ i daxũcüãx̱ ga 
cuxna dauchiréxü̃ rü cuxü̃ ínamuxũchi nawa ga yema nachica ga mexẽchixü̃ 
ga nawa cuyexmaxü̃. 
17Rü yema nax cumexẽchixü̃gagu cugü quicuax̱üxü̃ rü nüxü̃ curüngü̃ma i curü 
cuax̱. Rü yemacax̱ ga choma rü cuxü̃ chiwax̱ẽxẽ nax wüxi ga cugüruxü̃ 
quixĩxü̃cax̱ napex̱ewa ga yema togü ga nachixü̃anegüarü ãẽx̱gacügü. 
18Rü yema curü pecadugügagu rü yema nax cunangupetüxẽẽxü̃ ga natanü ga 
curü yemaxü̃gügagu, rü düxwa curü tupaucagüwa cunanguxẽxẽ ga curü 
chixexü̃. Rü yemacax̱ curü ngãxü̃wa chanangixta ga wüxi ga üxü nax cuxü̃ 
yaguxü̃cax̱. Rü ñu̱xma rü guxü̃ma cuxü̃ nadaugü nax waixü̃müanegu 
tanimacaxü̃ quixĩxü̃. 
19Rü ñu̱xmax rü guxü̃ma i ngẽma togü i nachixü̃anegü i cuxü̃ cuax̱güxü̃ rü 
ngẽxguma cuxü̃ nadaugügu rü nabai̱x̱ãchie. Erü wüxi i ãũcümaxü̃gu 
cuyarüxo. Rü tagutáma wena cungo̱x’ ” ==ñanagürü ga Cori ya Tupana. 

Chidóü̃arü poxcuchiga 

20Nüma ga Cori ya Tupana rü chomaxã nidexa rü ñanagürü: 
21—Cuma, Pa Yatüx, ¡ĩane ya Chidóü̃guama cudawenüãcüma chauégagu 
nüxü̃ ixu i ñaa chorü ore i norü poxcuchiga ixĩxü̃! 
22¡Rü namaxã nüxü̃ ixu i ñaa ore rü ñacurügü! “Cori ya Tupana rü ñanagürü 
cuxü̃: ‘Pa Chidóü̃, choma rü cumaxã nüxü̃ chixu nax curü uanü chixĩxü̃. Rü 
ngẽxguma cuxü̃ chapoxcugu rü cuwa ichanawex̱gu i chorü pora, rü ngẽma 
duü̃xü̃gü rü tá choxü̃ nicuax̱üü̃gü rü tá nüxü̃ nicuax̱ãchitanü nax choma 
yixĩxü̃ i Iraétanüxü̃arü Cori ya Tupana 
23Rü cuxcax̱ tá íchananguxẽxẽ i dax̱aweanegü. Rü curü uanügü rü tá cuxcax̱ 
ínayachoõchi. Rü guxü̃cüwawa tá taramaxã nanadai i curü duü̃xü̃gü, rü 
muxü̃ma tá nayue. Rü ngẽmacax̱ curü namagüwa rü tá niyax̱ ya nagü. Rü 
ngẽmaãcü tá nüxü̃ quicuax̱ãchi nax choma yixĩxü̃ ya Cori ya Tupana’ ”, 
ñanagürü. 

24Rü ngẽxguma i ngẽma Iraétanüxü̃ rü marü taxũtáma wena ngúxü̃ ningegü 
nagagu i ngẽma nachixü̃anegü i nüxna ngaicamagüxü. Rü nümagü rü 
taxũtáma naxchi naxaie. Rü ngẽmaãcü tá nüxü̃ quicuax̱ãchi nax choma 
yixĩxü̃ ya Cori ya Tupana. 
25Rü ngẽmacax̱ i choma ya Cori ya Tupana rü ñacharügü: “Ngẽma Iraétanüxü̃ 
i togü i nachixü̃anegu woonexü̃ rü choma rü tá wüxiwa chanagagü. Rü 
ngẽma nachixü̃anegüpex̱ewa tá ichanawex̱ i chorü pora. Rü ngẽma 
Iraétanüxü̃ rü wena táxarü naxcax̱ nawoegu ga yema naane ga chorü duü̃ ga 
Acóbuna chaxãxü̃. Rü ngẽmaãcü noxrütama naanewa tá nangẽxmagü. 
26Rü ngéma rü tá taãẽãcüma namaxẽ rü taxúetama tanachixewegü. Rü tá 
naxüpatagü rü úbamaxã tá natoegü. Rü choma rü tá chanapoxcue i guxü̃ma 
i ngẽma nachixü̃anegü i nüxna ngaicamagüxü̃ i guxchaxü̃ naxcax̱ ínguxẽẽxü̃. 
Rü ngẽmaãcü i ngẽma duü̃xü̃gü rü tá nüxü̃ nacuax̱gü nax choma yixĩxü̃ i 
Iraétanüxü̃arü Cori ya Tupana chixĩxü̃” ==ñanagürü ga Tupana. 

Echequié 29 

Ore i Equítuanearü poxcuchiga 

1Rü yexguma 10 ga taunecü ínguxgu nax Babiróniawa tayexmagüxü̃, rü gumá 
norü 10 ga tauemacüarü 12 ga ngunexü̃gu rü Tupana rü chomaxã nidexa rü 
ñanagürü choxü̃: 
2—Cumax, Pa Yatüx, ¡ñu̱xmax rü Equítuanearü ãẽx̱gacü i Faraóü̃ nuxama 
nadauenüãcüma chauégagu nüxü̃ ixu i ñaa chorü ore i Equítuanearü 
poxcuchiga ixĩxü̃! 
3¡Rü namaxã nüxü̃ ixu rü ñacurügü! “Cori ya Tupana rü ñanagürü cuxü̃: ‘Pa 
Faraóü̃ i Equítuanearü Ãẽx̱gacüx, choma rü cumaxã nüxü̃ chixu nax curü 
uanü chixĩxü̃. Rü cuma rü ñoma wüxi i coyaarü ãũxü̃ i taxtü i Nílugu 
caxü̃rüxü̃ quixĩ. Rü cuma rü ñacurügü: Ngẽma taxtü i Níru rü choxrü nixĩ rü 
chomatama chanango̱xẽxẽ, ñacurügü. 
4Natürü i choma rü tá cuxü̃ chichotamaraü̃. Rü tá chanamu i ngẽma curü 
taxtüarü choxnigü nax cuchipax̱gu natuxgüxü̃cax̱. Rü tá cuxü̃ íchatax̱üchi 

nawa i ngẽma curü taxtü namaxã i guxü̃ma i ngẽma choxnigü i cuchipax̱gu 
tuxgüxü̃. 
5Rü ngẽmawena rü tá chianexü̃wa cuxü̃ chayatax̱ namaxã i guxü̃ma i ngẽma 
choxnigü i curü taxtüwa maxẽxü̃. Rü ngéma tá cungexma rü taxúetama cuxü̃ 
tayayauxgü nax cuxü̃ yatax̱güxü̃cax̱. Rü tá chanamu i ngẽma naeü̃gü i 
düraexü̃ rü ngẽma ngurucugü nax cuxü̃ nangõ̱xgüxü̃cax̱. 
6Rü ngẽxguma i guxü̃ma i Equítuanecüãx̱gü rü tá nüxü̃ nicuax̱ãchitanü nax 
choma yixĩxü̃ ya Cori ya Tupana. Rü ngẽma Iraétanüxü̃ rü curü ngü̃xẽẽcax̱ 
ínacagü, natürü i cumax rü ñoma wüxi i dexnemenax̱ã i büyewax̱exü̃rüxü̃ 
quixĩ nax taxuwama cumexü̃. 
7Rü yexguma chorü duü̃xü̃gü curü ngü̃xẽẽcax̱ cuxna cagügu, rü cuma rü 
cutura rü taxuwama nüxü̃ curüngü̃xẽxẽ. 
8Rü ngẽmacax̱ i choma ya Cori ya Tupana rü ñachagürü cuxü̃: Pa Equítuanex, 
choma rü tá chanamu i curü uanügü nax taramaxã cuxcax̱ íyaxü̃ãchixü̃cax̱. 
Rü tá nanadai i curü duü̃xü̃gü rü cuxü̃nagü. 
9Rü ngẽxguma Equítuane rü wüxi i chianemarexü̃ tá nixĩ, rü ngẽmaãcü i 
ngẽma duü̃xü̃gü rü tá nüxü̃ nicuax̱ãchitanü nax choma yixĩxü̃ i Iraéanearü 
Tupana. Rü cumax, Pa Equítuanearü Ãẽx̱gacüx, rü ñacurügü: Ngẽma taxtü i 
Níru rü choxrü nixĩ rü choma nixĩ i chanango̱xẽẽxü̃, ñacurügü 
10Rü ngẽmacax̱ i chomax, rü cumaxã nüxü̃ chixu nax curü uanü chixĩxü̃ rü 
ngẽma curü taxtüarü uanü chixĩxü̃. Rü guxü̃ma i Equítuane rü tá ãũcümaxü̃ 
i chianexü̃xü̃ chayaxĩxẽxẽ. Rü Midóxwa tá inaxügü rü ñu̱xmatáta Achuáü̃wa 
nangu rü Etiopíaanearü üyeanewa nangu rü tá nachianemare. 
11Rü 40 ya taunecü rü taxúetama nawa tamaxü̃. Rü taxúetama nawa 
taxüpetü. Rü woo duü̃xü̃gü rü woo naeü̃gü rü taxũtáma nawa nachopetü. 
12Rü choma rü guxü̃ma i togü i nachixü̃anegüarü yexera tá chanangeãcuxẽxẽ 
i Equítuane. Rü 40 ya taunecü rü yimá norü ĩanegü rü tá ngéma nawogümare 
guxü̃nema ya naigü ya ĩanegüarü yexera. Rü taxúetama nawa tamaxü̃. Rü 

ngẽma togü i nachixü̃anegügu tá chanawoonemare i ngẽma 
Equítuanecüãx̱gü. 
13Rü choma ya Cori ya Tupana rü ñacharügü: Rü 40 ya taunecüwena rü tá 
wena chananutaquex̱e i ngẽma Equítuanecüãx̱gü. Rü ngẽma nachixü̃anegü i 
nagu nawoonexü̃wa tá íchanagaxü̃. 
14Rü choma rü tá íchananguxü̃xẽxẽ i ngẽma Equítuanecüãx̱gü i poxcuexü̃. Rü 
yema naane ga nagu nabuexü̃ i Equítuanearü súrwaama ngẽxmaxü̃wa tá 
nangugü. Rü ngéma rü wüxi i íxramarexü̃ i nachixü̃ane tá naxügü. 
15Rü wüxi i nachixü̃ane i guxü̃ i nachixü̃anegüarü yexera tama poraxü̃ tá nixĩ. 
Rü marü taxũtáma wena togü i nachixü̃anegüétüwa nangẽxma. Rü choma rü 
tá chanaxíxraxẽxẽ nax ngẽmaãcü taxuacüma togü i nachixü̃anegümaxã 
inacuáxü̃cax̱. 
16Rü ngẽma Iraétanüxü̃ rü marü taxũtáma wena Equítuanecüãx̱gügu 
narüxĩnüe. Erü marü tá nüxü̃ nicuax̱ãchitanü nax poraãcü ínatüexü̃ ga 
yexguma Equítuanearü ngü̃xẽẽcax̱ nadaugügu. Rü ngẽmaãcü tá nüxü̃ 
nicuax̱ãchitanü nax choma yixĩxü̃ i Iraétanüxü̃arü Cori ya Tupana’ ” 
==ñanagürü. 
17Rü yexguma 27 ga taunecü ínguxgu nax Babiróniawa tayexmagüxü̃, rü 
gumá norü nüxíraxü̃xü̃ ga tauemacüarü nüxíraxü̃xü̃ ga ngunexü̃gu rü Tupana 
rü chomaxã nidexa rü ñanagürü choxü̃: 
18—Cumax, Pa Yatüx, rü marü nüxü̃ cucuax̱ nax Babiróniaanearü ãẽx̱gacü ga 
Nabucudonochó rü guxü̃ma ga norü churaragümaxã ĩane ga Tírucax̱ 
íyagoõchixü̃ nax yapuãxü̃cax̱. Rü yema norü churaragü rü yéma nanana ga 
naxwetagü ga iyáxüchixü̃. Rü yemacax̱ düxwa ínañoxerugü rü ínañootügü, 
natürü woo nax yemaacü yaxĩgüxü̃ rü tama nüxü̃ nanguxü̃ nax yapugüãxü̃ 
ga guma ĩane. 
19Rü ngẽmacax̱ i choma rü cumaxã nüxü̃ chixu rü ñachagürü: “Choma rü tá 
Nabucudonochómex̱ẽwa chanangexmaxẽxẽ i Equítuane nax ngẽmaãcü 

napuxü̃güãxü̃cax̱ i Equítuanecüãx̱güarü ngẽmaxü̃gü rü guxü̃ma i nüxü̃̃́ 
ngẽxmagüxü̃ nax ngẽmaãcü norü churaragüaxü̃̃́ naxütanüãxü̃cax̱. 
20Rü ngẽmaãcü tá Nabucudonochómex̱ẽwa chanangexmaxẽxẽ i Equítuane 
nax ngẽmaãcü nüxü̃̃́ chanaxütanüxü̃cax̱ naxcax̱ ga yema Tírucax̱ nax 
íyagoõchixü̃, yerü choxü̃̃́ nixĩ i napuracüxü̃. Rü choma ya Cori ya Tupana nixĩ 
i nüxü̃ chixuxü̃ i ngẽma. 
21Rü ngẽma ngunexü̃gu rü wena tá chanaporaexẽxẽ i Iraétanüxü̃ noxrirüxü̃. 
Rü ngẽxguma i cumax, Pa Echequiéx, rü tá tauxchaãcü namaxã quidexa. Rü 
ngẽxguma i nümagü rü tá nüxü̃ nacuax̱gü nax choma yixĩxü̃ i Iraétanüxü̃arü 
Cori ya Tupana” ==ñanagürü choxü̃. 

Echequié 30 

Equítuanearü poxcuchiga 

1Nüma ga Cori ya Tupana rü chomaxã nidexa rü ñanagürü: 
2—Pa Yatüx, ¡chauégagu nüxü̃ ixu rü ñanagürü! “Cori ya Tupana rü 
ñanagürü: ‘¡Perü ngechaü̃maxã aixta pexü nax̱chax̱wa i ngẽma ngunexü̃ i 
poxcu tá nagu pexcax̱ ínguxü̃! 
3Erü marü ningaica i ngẽma ngunexü̃ i Cori ya Tupana tá nagu curü poxcu 
ínguxẽẽxü̃. Rü ngẽma rü wüxi i ngunexü̃ i waanexü̃ rü ãũcümaxü̃ tá nixĩ 
naxcax̱ i guxü̃ma i nachixü̃anegü. 
4Rü Equítuanecax̱ tá ínangu i dai. Rü ngẽxguma muxü̃ma nadaixgu rü norü 
ngẽmaxü̃gü napuxü̃gu rü guxü̃nema ya Equítuanearü ĩanegügu napogüegu, 
rü Etiopíaanearü duü̃xü̃gü rü tá nidu̱xruxe. 
5Rü ngẽxma daigu tá nayue i norü churaragü i ngẽma nachixü̃anegü i 
Equítuaneétüwa ügüxü̃ i Etiopía rü Líbia rü Lídia rü Fúx rü guxü̃ma i 
Arábiaane rü ngẽma togü i nachixü̃anegü i Equítuaneétüwa ügüxü̃’. 
6Rü ngẽmacax̱ i choma i Cori ya Tupana rü ñacharügü: ‘Guxü̃ma i ngẽma 
Equítuaneétüwa ügüxü̃ rü tá daigu nayue. Rü Midóxwa tá inaxügü rü 
ñu̱xmatáta Achuáü̃gu yacuá nax nayuexü̃. Rü ngẽma ngü̃xẽxẽ i nügü namaxã 

yacuax̱üxü̃ ga Equítuane rü tá ngẽxma narüxo. Rü choma ya Cori ya Tupana 
nixĩ i nüxü̃ chixuxü̃ i ngẽma. 
7Rü Equítuanearü ĩanegü rü guxü̃ma i togü i nachixü̃anegüarü ĩanegüarü 
yexera tá nagu napogüe rü tá nangeãcuanemare. 
8Rü ngẽxguma chayaguxgu ya Equítuane rü guxü̃ma i ngẽma togü i 
nachixü̃anegü i naétüwa ügüxü̃ rü tá ngẽxma nixae. Rü ngẽmaãcü i duü̃xü̃gü 
rü tá nüxü̃ nacuax̱gü nax choma yixĩxü̃ i Iraétanüxü̃arü Tupana. 
9Rü ngẽma Etiopíaanecüãx̱gü rü norü poragu nayaxõgü. Natürü ngẽxguma 
chanapoxcuegu i Equítuane rü choma rü tá márgu chayamugü i orearü 
ngeruü̃gü nax ngẽma Etiopíaanecüãx̱güxü̃ namuü̃exẽẽxü̃cax̱. Rü ngẽma 
ngunexü̃ rü marü ningaica. 
10Rü Babiróniaanearü ãẽx̱gacü i Nabucudonochóaxü̃̃́ tá chanatauxchaxẽxẽ 
nax naxoxẽẽãxü̃cax̱ i Equítuanearü ngẽmaxü̃gü. 
11Rü nüma rü norü churaragü i guxü̃ma i togü i nachixü̃anegüarü yexera 
rüporamaegüxü̃ tá Equítuanecax̱ ínayachoõchi. Rü taramaxã tá 
Equítuanecüãx̱güxü̃ nadai. Rü ngẽma nachixü̃ane rü tá yuexü̃maxã nayapa. 
12Rü choma rü tá chayachexẽxẽ i ngẽma taxtü i Níru. Rü duü̃xü̃gü i 
chixecümaxüchixü̃gümex̱ẽwa tá chanangexmagüxẽxẽ i Equítuanecüãx̱gü nax 
ngẽmaãcü chanaguãcuxẽxẽ i ngẽma nachixü̃ane guxü̃ma i norü 
ngẽmaxü̃gümaxã. Rü choma ya Cori ya Tupana nixĩ i nüxü̃ chixuxü̃ i ngẽma’. 
13Rü choma ya Cori ya Tupana rü ñacharügü: ‘Choma rü tá nagu chipogügü 
i ngẽma Equítuanearü tupananetachicünax̱ãgü. Rü ĩane ya Ménfiwa tá 
chayanaxoxẽxẽ i ngẽma tupananetagü i ngéma ngẽxmagüxü̃. Rü Equítuane 
rü tá nangearü ãẽx̱gacüãx̱. Rü choma rü tá chanamuü̃xẽxẽ i guxü̃ma i ngẽma 
duü̃xü̃gü i ngéma maxẽxü̃. 
14Rü yima ĩane ya Patróx rü tá nagu chapogü, rü yima ĩane ya Choáü̃ rü tá 
chayagu, rü yima ĩane ya Téba rü tá chanapoxcu. 

15Rü ĩane ya Chíü̃ ya Equítuanearü poxü̃ruxü̃ ya meama ípoxegunegu tá 
chananguxẽxẽ i chorü nu. Rü yima ĩane ya Tébaarü ngẽmaxü̃gü rü tá 
chayanaxoxẽxẽ. 
16Rü Equítuane rü tá chayagu. Rü yima ĩane ya Chíü̃arü duü̃xü̃gü rü tá 
poraãcü ngúxü̃ ningegü. Rü yima ĩane ya Téba rü tá nagu napogü i norü 
poeguxü̃, rü yima ĩane ya Ménfi rü guxü̃gutáma guxchaxü̃wa nangẽxmaecha. 
17Rü ngẽma ngextü̱xüxü̃gü ya ĩane ya Óü̃wa rü ĩane ya Bubátiwa maxẽxü̃ rü 
daigu tá nayue. Rü yíxema íyaxügüxe i duü̃xü̃gü rü tá tüxü̃ nigagü. 
18Rü ngẽxguma chayanaxoxẽẽgu i Equítuanearü pora i namaxã nügü 
yacuax̱üü̃güxü̃, rü yima ĩane ya Tafnéxwa tá nixo ya üax̱cü. Rü caixanexü̃ i 
waanexü̃ tá Equítuaneétügu nangu. Rü tá ínanayauxü̃ i norü duü̃xü̃gü rü to i 
nachixü̃anewa tá nanagagü. 
19Rü ngẽxguma tá chanapoxcuegu i Equítuanecüãx̱gü nagagu i norü 
chixexü̃gü, rü ngẽxguma tá nixĩ i nüxü̃ yacuax̱ãchitanüxü̃ nax choma yixĩxü̃ 
ya Cori ya Tupana’ ” ==ñanagürü. 
20Rü yexguma 11 ga taunecü ínguxgu nax Babiróniawa tayexmagüxü̃, rü gumá 
nüxíraü̃cü ga tauemacüarü 7 ga ngunexü̃gu rü Tupana rü chomaxã nidexa rü 
ñanagürü choxü̃: 
21—Pa Yatüx, choma rü marü chayapoye ya nachacüxü i ngẽma Equítuanearü 
ãẽx̱gacü ya Faraóü̃. Rü taxúema nüxü̃̃́ tanaxüxü̃ rü taxúema nüxü̃̃́ tayanai̱x̱gü 
nax wena naporaxü̃cax̱ rü wena nayau̱̱xãxü̃cax̱ i norü tara. 
22Rü ngẽmacax̱ i choma ya Cori ya Tupana rü ñachagürü: “Choma rü namaxã 
charüxuanü i Equítuanearü ãẽx̱gacü i Faraóü̃. Rü tá chayapoye ya yima taxre 
ya nachacüxü yima mexü̃ne rü yima marü ipoyene nax ngẽmaãcü taxuacüma 
nayau̱̱xãxü̃cax̱ i norü tara. 
23Rü ngẽma Equítuanecüãx̱gü rü choma rü guxü̃ i nachixü̃anegu tá 
chanawoone. Rü ngẽmaãcü ngẽma togü i nachixü̃anegügu tá nawoonemare. 

24Rü ñu̱xmax rü tá chanaporaxẽxẽ i Babiróniaanearü ãẽx̱gacü, rü tá nüxna 
chanaxã i chorü tara. Rü tá chayapoye ya yima taxre ya nachacüxü ya 
Faraóü̃. Rü nüma rü norü uanüpex̱ewa tá norü ngu̱xmaxã nixãĩnecüü. 
25Rü ñu̱xma rü tá chanaporaexẽxẽ ya nachacüxü i Babiróniaanearü ãẽx̱gacü 
rü tá chanaturaexẽxẽ ya nachacüxü i Faraóü̃. Rü ngẽxguma Babiróniaanearü 
ãẽx̱gacümex̱ẽwa chanaxǘxgu i chorü tara rü nüma rü Equítuanecax̱ 
íyagoõchigu rü ngẽxguma tá nixĩ i nüxü̃ yacuax̱ãchitanüxü̃ nax choma yixĩxü̃ 
i Iraétanüxü̃arü Cori ya Tupana. 
26Rü ngẽmaãcü i choma rü guxü̃ i nachixü̃anegügu tá chanawoone i ngẽma 
Equítuanecüãx̱gü. Rü ngẽxguma tá nixĩ i nüxü̃ yacuax̱ãchitanüxü̃ nax choma 
yixĩxü̃ i Iraétanüxü̃arü Cori ya Tupana” ==ñanagürü. 

Echequié 31 

Tupana rü wüxi ga ocayiwagu Faraóü̃xü̃ nangu 

1Rü yexguma 11 ga taunecü ínguxgu nax Babiróniawa tayexmagüxü̃, rü gumá 
norü tomaepü̱x ga tauemacüarü nüxíraxü̃xü̃ ga ngunexü̃gu rü Tupana rü 
chomaxã nidexa rü ñanagürü choxü̃: 
2—Pa Yatüx, ¡idexa i Equítuarü ãẽx̱gacümaxã rü guxü̃ma i norü 
duü̃xü̃gümaxã, rü nüxü̃ ñanagürü! “¿Tax̱acügu tá chanangu i curü pora? 
3Rü dücax i ngẽma nachixü̃ane i Achíria i ñoma wüxi i Líbanuarü 
ocayiwarüxü̃ nata rü napora. Rü nataeta rü namáchane rü natapex̱e rü 
caixanexü̃wa nangu. 
4Rü gumá pucü, rü yema dexá ga waixü̃müanewa yexmaxü̃ rü nüxü̃ 
narüngü̃xẽxẽ nax nayaxü̃cax̱. Rü yema natügü ga nacüwagu iyax̱güxü̃ rü 
nayamegüpüne yema togü ga naigü ga yéma yexmagüxü̃rüxü̃. 
5Rü ngẽma nax poraãcü nadexáã̃́xü̃gagu rü guma ocayiwa rü poraãcü 
namáchanexüchi rü nataetaxüchi togü ga naigüarü yexera. 

6Rü guxü̃raxü̃xü̃ ga werigü rü natanügu naxüxchiãü̃gü. Rü guxü̃raxü̃xü̃ ga 
naeü̃gü ga naixnecücüãx̱ natüxü̃gu naxíxraxacügü. Rü norü 
gáuxpechitaanexü̃ ningu nax muxü̃ma ga nachixü̃anegü nawa yexmagüxü̃. 
7Rü wüxi ga nai ga mexẽchixü̃ rü taxüchixü̃ rü max̱chacüüxü̃ nixĩ, rü 
naxchúmax̱ãgü rü natüwa nanadagü. 
8Rü Tupanaarü naanewa rü nataxuma ga ocayiwa ga namaxã wüxiguxü̃. Rü 
nataxuma ga pinu ga naxrüxü̃ muchacüüxüchixü̃ rü nataxuma ga castaña ga 
naxrüxü̃ muatüxüchixü̃. Rü guxü̃ma ga Tupanaarü naanewa rü nataxuma ga 
to ga nai ga naxrüxü̃ mexẽchixü̃. 
9Rü guxü̃ma ga naigü ga Tupanaarü nanewa rüxügüxü̃ rü nüxü̃ nadaugü rü 
nixãũxãchie yerü choma rü chanamexẽchixẽxẽ rü chanamuchacüüxẽxẽ. 
10Rü ngẽmacax̱ ya Cori ya Tupana rü ñanagürü: Guma nai rü 
namáchanexüchi rü caixanexü̃wa nangu ga natapex̱e. Rü yemagagu nügü 
ínarütá rü nügü nicuax̱üxü̃. 
11Rü yemacax̱ ga choma rü nüxü̃ chaxo. Rü wüxi i to i nachixü̃anearü 
ãẽx̱gacümex̱ẽgu tá chananguxẽxẽ. Rü ngẽma ãẽx̱gacü rü tá nanapoxcu 
nagagu i norü chixexü̃. 
12Rü ngẽma duü̃xü̃gü i yexera chixecümagüxü̃ rü tá nanatuxgü rü 
nayawax̱ẽxẽgü. Rü tá ngéma nanatax̱gü rü tá nüxna ngéma nibuxmü. Rü 
ngẽma nachacüügü rü tá nabüü̃gü rü guxü̃ma i max̱pǘnegügu rü 
ngatexü̃gügu rü natüacügügü tá nayayi. Rü guxü̃ma i ngẽma 
duü̃xü̃gütücumügü ga norü gáuxpechitaxü̃cax̱ natüxü̃gu ãchiü̃güxü̃ rü tá 
nibuxmü rü tá ngéma nanatax̱gü. 
13Rü ngẽxguma yawax̱gu rü guxü̃raxü̃xü̃ i werigü rü tá nagu nayaxüxchiãü̃gü 
rü guxü̃raxü̃xü̃ i naeü̃gü i naixnecücüãx̱ rü tá ngéma naxĩ rü nachacüügu 
nayacagü. 
14‘Rü ñu̱xmacürüwa rü woo muxü̃ma i natügüxü̃tawa naxüxgu rü marü 
taxũtáma nangẽxma i to i nai i naxrüxü̃ máchanexü̃chixü̃. Rü woo yamecagu 
rü taxũtáma nangema i to i nai i natapex̱e caixanexü̃wa nguxü̃. Rü guxü̃táma 

nayue rü waixü̃mütüü̃wa naxĩ naxrüxü̃ i ngẽma marü naxmaxü̃wa 
ngẽxmagüxü̃’. 
15Rü choma ya Cori ya Tupana rü ñacharügü: ‘Rü ngẽxguma nayu̱xgu ya yima 
ocayiwa rü waixü̃mütüü̃wa nangẽxmagu rü choma rü tá chanamu i ngẽma 
már i mátamaxü̃ nax norü ngechaü̃maxã yachexü̃cax̱. Rü tá 
íchayachaxãchixẽxẽ i ngẽma natügü rü natüxacügü. Rü tá chanamu ya yima 
max̱pǘne ya Líbanu nax yima ocayiwacax̱ nangechaxü̃xü̃. Rü ngẽxgumarüxü̃ 
tá ta chanamu ya yima naigü ya naanewa rüxügüne nax nañex̱güxü̃cax̱. 
16Rü ngẽxguma chanayuxẽẽgu ya yima ocayiwa rü tá niwax̱ rü tá 
natagaxüchi. Rü ngẽxguma ngẽmaxü̃ naxĩnüegu i ngẽma nachixü̃anegü rü 
norü muü̃maxã tá nidu̱xruxe. Rü ngẽma waixü̃mütüü̃wa ngẽxmagüxü̃ i chorü 
naigü i Edéü̃cüãx̱gü rü ngẽxma tá nayacuax̱ nax nangechaxü̃güxü̃. Rü 
ngẽxgumarüxü̃ tá ta ya yima naigü ya mexẽchigüne i líbanucüãx̱ ya mea 
mepǘnegüne rü ngẽxma tá nayacuax̱ nax nangechaxü̃güxü̃. 
17Rü guxü̃ma i ngẽma togü i naigü rü tá nayue naxrüxü̃ ya yima ocayiwa nax 
wüxiwa nangẽxmagüxü̃cax̱ namaxã ga yema duü̃xü̃gü ga daigu yuexü̃. Rü 
nümagü ga yema duü̃xü̃gü ga guma ocayiwaarü gáuxpechitawa maxẽxü̃ rü 
togü i nachixü̃anegügu tá nawoone. 
18Rü guxü̃ma ga Edéü̃arü naixnecüwa rü nataxuma ga nai ga guma 
ocayiwamaxã wüxiguxü̃ rü nataxuma ga naxrüxü̃ mexẽchixü̃ rü taxüchixü̃. 
Natürü waixü̃mütüü̃wa tá nangẽxma namaxã ga yema togü ga naigü ga 
Edéü̃cüãx̱ ga nüxíra yuexü̃. Rü ngéma tá nangẽxma namaxã ga yema 
duü̃xü̃gü ga tama choxü̃ cuax̱güxü̃ rü yema duü̃xü̃gü ga daigu yuexü̃. Rü 
guma ocayiwa rü ãẽx̱gacü i Faraóü̃chiga rü norü duü̃xü̃güchiga nixĩ. Rü 
choma ya Cori ya Tupana nixĩ i nüxü̃ chixuxü̃ i ngẽma’ ” ==ñanagürü. 

Echequié 32 

Faraóü̃ rü wüxi ga taxü̃ ga coyagu nanangu 

1Rü yexguma 12 ga taunecü ínguxgu nax Babiróniawa tayexmagüxü̃, rü gumá 
norü 12 ga tauemacüarü nüxíraxü̃xü̃ ga ngunexü̃gu rü Tupana rü chomaxã 
nidexa rü ñanagürü choxü̃: 
2—Pa Yatüx, ¡nagu nawiyae i ñaa ngechaü̃arü wiyae i Equítuanearü ãẽx̱gacü 
i Faraóü̃gu ixuxü̃ rü ñaxü̃! “Cumax, Pa Equítuanearü Ãẽx̱gacü i Faraóü̃x, rü 
ñoma wüxi i leóü̃rüxü̃ quixĩ natanüwa i ngẽma togü i nachixü̃anegü. Rü cuma 
rü ñoma coya i taxü̃ i taxtü i Níruwa icháuxacüüxü̃rüxü̃ quixĩ. Rü 
cuparacutümaxã quichauxacüxü rü ícunabuxchixü i ngẽma dexá rü 
cunayuapexẽxẽ i ngẽma taxtü. 
3Natürü choma ya Cori ya Tupana rü ñachagürü cuxü̃: ‘Rü woo nax 
muxũchixü̃ i duü̃xü̃gütanüwa cumaxü̃xü̃, rü choma rü tá chorü püchamaxã 
cuxü̃ chiyaxu. 
4Rü waixü̃müanegu tá cuxü̃ chitú rü dauxchitawa tá cuxü̃ chayatax̱. Rü 
ngẽma ngurucugü rü tá cugu narüwax̱gü. Rü ngẽma naeü̃gü i düraexü̃ rü tá 
cuxü̃ nangõ̱xgü ñu̱xmatáta cuwa yaxoxégagü. 
5Rü ngẽmawena i ngẽma cumachi i yixixü̃ rü tá naixnecügüwa rü 
doxonexü̃güwa chayawogü. 
6Rü ngẽma waixü̃mü rü tá cugümaxã chayawaianexẽxẽ ñu̱xmata yima 
max̱pǘnegüarü tuãchiwa nangu. Rü yima cugümaxã tá nanapagü i ngẽma 
natüacügü. 
7Rü ngẽxguma cuxü̃ chimax̱gu, rü choma rü tá chayaxẽãchianexẽxẽ i 
dauxü̃wa. Rü tá nixogü ya ẽxtagü. Rü caixanexü̃maxã tá chayadüxtachiwe ya 
üax̱cü. Rü yimá tauemacü rü tagutáma inabaxi. 
8Rü cugagu tá chayaxogüxẽxẽ i guxü̃ma i ngẽma dauxü̃wa naigüxü̃. Rü 
guxü̃wama i cuchixü̃anewa rü tá chanawaanexẽxẽ. Rü choma ya Cori ya 
Tupana nixĩ i nüxü̃ chixuxü̃ i ngẽma, rü ngẽmaãcü tá chayanguxẽxẽ’. 

9Rü ngẽma nachixü̃anegü i tama nüxü̃ cucuáxü̃ rü ngẽxguma nüxü̃ 
nacuáchigagügu nax marü cuyuxü̃, rü choma rü tá muü̃maxã 
chayadu̱xruxẽxẽ i muxü̃ma i nachixü̃anegü. 
10Rü cugagu tá chanaxĩx̱ãchiãẽgüxẽxẽ i muxü̃ma i duü̃xü̃gütücumügü. Rü 
norü ãẽx̱gacügü rü tá poraãcü namuü̃e i ngẽxguma napex̱ewa 
chanatúxuchigu i chorü tara. Rü ngẽxguma cuyu̱xgu i cumax, rü ngẽma togü 
i nachixü̃anegüarü ãẽx̱gacügü rü tá norü muü̃maxã nidu̱xruxe rü nügücax̱ 
naxoegaãẽgü”. 
11Rü nüma ya Cori ya Tupana rü Faraóü̃xü̃ ñanagürü: “Nüma ya 
Babiróniaanearü ãẽx̱gacü rü norü taramaxã tá cuxü̃ nimax̱. 
12Rü choma rü tá chanamu i ngẽma Babiróniaanearü ãẽx̱gacü namaxã i norü 
churaragü i chixecümaxüchixü̃ nax nadaiaxü̃cax̱ i ngẽma muxũchixü̃ i curü 
duü̃xü̃gü. Rü ngẽmaãcü tá nayanaxoxẽxẽ nax nügü ínataxü̃ i Equítuane. Rü 
tá nanadai i ngẽma muxũchixü̃ i norü duü̃xü̃gü. 
13Rü choma rü tá chanadai i guxü̃táma i wocagü i curü taxtüarü dexáwa 
axegüxü̃. Rü ngẽxguma i ngẽma taxtü rü marü taxũtáma duü̃xü̃gücutümaxã 
rü naxü̃nagücutügümaxã nabuxchíü. 
14Rü ngẽxguma i choma rü tá chanamechíüxẽxẽ nax ngẽma natügü meama 
yayax̱güxü̃cax̱ ñoma chíxü̃rüxü̃. Rü choma ya Cori ya Tupana nixĩ i nüxü̃ 
chixuxü̃ i ngẽma. 
15Rü ngẽxguma tá chianexü̃xü̃ chayanguxuchixẽxẽgu i Equítuane rü marü 
nayuegu i ngẽma ngéma maxẽxü̃, rü ngẽxguma tá nüxü̃ picuax̱ãchitanü nax 
choma yixĩxü̃ ya Cori ya Tupana. 
16Rü ngẽma nixĩ i wüxi i ngechaü̃arü wiyae. Rü ngẽmaãcü tá nixĩ i namexü̃ 
nax nawiyaegüxü̃ i ngẽma togü i nachixü̃anegüarü ngexü̃gü i ngẽxguma 
Equítuanecax̱ rü ngẽma muxũchixü̃ i norü duü̃xü̃gücax̱ naxauxegu. Rü choma 
ya Cori ya Tupana nixĩ i nüxü̃ chixuxü̃ i ngẽma” ==ñanagürü. 

Wiyae i Equítuanearü poxcuchiga ixĩxü̃ 

17Rü yexguma 12 ga taunecü ínguxgu nax Babiróniawa tayexmagüxü̃, rü 
gumá norü 12 ga tauemacüarü 15 ga ngunexü̃gu rü Tupana rü chomaxã 
nidexa rü ñanagürü choxü̃: 
18—Pa Yatüx, ¡ngẽma togü i nachixü̃anegüarü ngexü̃gümaxã nagu nawiyae i 
ñaa ngechaü̃arü wiyae naxcax̱ i ngẽma muxü̃ma i Equítuanearü duü̃xü̃gü rü 
norü ãẽx̱gacügü! Rü ngẽma wiyae rü ñanagürü: “Ngẽma poraexüchixü̃ rü 
marü nayue rü marü natax̱gü naxrüxü̃ ga yema nüxíra yuexü̃ rü ítax̱güxü̃. 
19¿Ẽ̱xna, Pa Equítuanex, cugügu curüxĩnügu rü natanüwa i guxü̃ma i ngẽma 
togü i nachixü̃anegü rü cuma nixĩ i guxü̃arü yexera curümemae? Natürü i 
ñu̱xmax rü tá icuyarütaxu rü naanetüü̃wa tá cungexma namaxã i ngẽma 
cuxrüxü̃ tama Tupanaxü̃ cuax̱güxü̃”, ñanagürü. 
20Rü ngẽma tara rü marü ínamemare. Rü ngẽma taramaxã tá nixĩ i nayuexü̃ 
i ngẽma muxũchixü̃ma i Equítuanearü churaragü naxrüxü̃ ga yema nüxíra 
daigu yuexü̃. 
21Rü ngẽma naxmaü̃wa ngẽxmagüxü̃ i churaragü ga yexera iporaexü̃ ga 
nüxíra yuexü̃ rü ítax̱güxü̃, rü tá ngẽma Equítuanearü churaragüxü̃ nayauxgü 
namaxã i ngẽma naétüwa ügüxü̃. Rü ñanagürügü tá: “Dücax, marü nua 
ãxmaxü̃wa nangugü i ngẽma tama Tupanaaxü̃̃́ yaxõgüxü̃ i ñu̱xmax daigu 
yuexü̃”, ñanagürügü tá. 
22“Rü ngẽma ãxmaxü̃wa nangẽxma i Achíriaane. Rü nacüwagu natax̱gü i 
guxü̃ma i norü churaragü. Rü guxü̃ma i nümagü rü daigu nayue. 
23Rü ngẽma ãxmaxü̃arü max̱maxü̃xü̃chixü̃gu natax̱gü. Rü ngẽma 
Achíriaanearü churaragü rü poraãcü nanamuü̃xẽxẽ i ngẽma duü̃xü̃gü i 
ñu̱xma maxẽxü̃. Natürü ngẽma churaragü rü daigu nayue. Rü ngẽmagü nixĩ 
i ñu̱xma Achíriaanemaxü̃cüwagu natax̱güxü̃. 
24Rü ngéma naxmaxü̃wa nangẽxma i Eláü̃ namaxã i guxü̃ma i norü churaragü 
i nacüwagu tax̱güxü̃. Rü guxü̃ma i nümagü i tama Tupanaaxü̃̃́ yaxõgüxü̃ rü 
daigu nayue rü natax̱gü. Rü yexguma namaxẽgu rü poraãcü nanamuü̃xẽxẽ i 

duü̃xü̃gü natürü i ñu̱xma rü ngexü̃rüüxü̃mare i duü̃xü̃gürüxü̃ naxmaxü̃güwa 
nangẽxmagü. 
25Rü Eláü̃ rü ngéma norü churaragü i yuexü̃arü ngãxü̃tanügu natax̱. Rü 
guxü̃ma i nümagü i tama Tupanaaxü̃̃́ yaxõgüxü̃ rü daigu nayue rü ñu̱xma 
Eráü̃maxü̃cüwagu natax̱gü. Rü yexguma namaxẽgu rü poraãcü nanamuü̃xẽxẽ 
i ngẽma duü̃xü̃gü i maxẽxü̃, natürü i ñu̱xma rü ngexü̃rüüxü̃mare i 
duü̃xü̃gürüxü̃ naxmaxü̃güwa nangẽxmagü natanüwa i ngẽma togü i duü̃xü̃gü 
i yuexü̃. 
26Rü ngẽxgumarüxü̃ ta ngéma naxmaxü̃wa nangẽxma i Méche rü Tubáx 
namaxã i norü churaragü ga nacüwagu tax̱güxü̃. Rü guxü̃ma ga yema rü tama 
Tupanaaxü̃̃́ nayaxõgü. Rü poraãcü nanamuü̃xẽxẽ i ngẽma duü̃xü̃gü i maxẽxü̃, 
natürü nümagü rü daigu nayue. 
27Natürü tama yema nũxcümaü̃güxü̃ ga churaragü ga tama 
muü̃wax̱exü̃tanügu natax̱gü. Rü nümagü ga tama Tupanaaxü̃̃́ yaxõgüxü̃ rü 
poraãcü nanamuü̃xẽxẽ ga yema duü̃xü̃gü ga maxẽxü̃, natürü nayue rü 
naxnegümaxã nanatax̱gü. Rü norü taramaxã nacuxeruxü̃ãx̱gü, rü 
nügütanecagu nanaxǘgü ga norü poxü̃ruü̃gü. 
28Rü cumax, Pa Equítuanex, rü ngẽma tama Tupanaaxü̃̃́ yaxõgüxü̃ i daigu 
yuexü̃tanüwa tá cungexma rü ngẽmatanügu tá cutax̱. 
29Rü ngéma naxmaxü̃wa nangẽxma i Edóü̃ namaxã i norü ãẽx̱gacügü rü norü 
ngü̃xẽẽruü̃gü. Rü woo nax naporaxüchichiréxü̃ natürü ngẽma daigu 
yuexü̃tanüwa nangẽxma, rü yema tama Tupanaaxü̃̃́ yaxõgüxü̃tanügu 
natax̱gü. 
30Rü ngéma naxmaxü̃wa nangẽxmagü ga yema nórtewa ãẽx̱gacügü ixĩgüxü̃, 
rü ngẽxgumarüxü̃ ta i guxü̃ma ga yema ãẽx̱gacügü ga Chidóü̃maxã 
icuax̱güxü̃. Rü nümagü ga yema tama Tupanaaxü̃̃́ yaxõgüxü̃ rü 
niporaxüchichirex̱ rü poraãcü nanamuü̃xẽxẽ ga duü̃xü̃gü, natürü i ñu̱xmax 
rü ngexü̃rüüxü̃mare i duü̃xü̃gürüxü̃ naxmaxü̃güwa nangẽxmagü natanüwa i 
ngẽma daigu yuexü̃. 

31Rü ngẽxguma nüma i Equítuanearü ãẽx̱gacü i Faraóü̃ nüxü̃ dau̱̱xgu nax 
naxmaxü̃wa nangẽxmagüxü̃ i guxü̃ma i ngẽma togü i nachixü̃anegüarü 
churaragü ga daigu yuexü̃ rü taxũtáma poraãcü nangechaxü̃ naxcax̱ nax 
nayuexü̃ i guxü̃ma i norü duü̃xü̃gü. Erü guxü̃ma i norü churaragü rü tá daigu 
nayue. Rü choma ya Cori ya Tupana nixĩ i nüxü̃ chixuxü̃ i ngẽma. 
32Rü nüma ga Faraóü̃ rü poraãcü nanamuü̃xẽxẽ ga yema duü̃xü̃gü ga maxẽxü̃. 
Rü yemacax̱ ga nüma rü yema tama Tupanaaxü̃̃́ yaxõgüxü̃tanügu natax̱ 
natanügu ga yema daigu yuexü̃ rü yema muxü̃ma ga norü churaragü ga 
yuexü̃. Rü choma ya Cori ya Tupana nixĩ i nüxü̃ chixuxü̃ i ngẽma” 
==ñanagürü ya Tupana. 

Echequié 33 

Dauxü̃taeruü̃arü puracü 
(Ez. 3.16-21) 

1Nüma ga Cori ya Tupana rü chomaxã nidexa rü ñanagürü: 
2—Pa Yatüx, name nixĩ i cutanüxü̃maxã quidexaxü̃ rü namaxã nüxü̃ quixuxü̃ 
i ñaa ore: “Rü ngẽxguma wüxi i nachixü̃ane rü to i nachixü̃anecax̱ 
íchayaxüãchixẽẽgu nax nügü nadai̱x̱ü̃cax̱, rü ngẽxguma i ngẽma duü̃xü̃gü i 
ngẽma nachixü̃ane i naxcax̱ íyaxüãchixü̃ rü wüxi i duü̃xü̃xü̃ naxunetagü nax 
nadauxü̃taexü̃cax̱. 
3Rü ngẽma dauxü̃taeruxü̃ rü ngẽxguma nüxü̃ nadau̱̱xgu nax yangaicaxü̃ i 
norü uanüarü churaragü nax daiwa naxĩxü̃, rü norü cornétagu nicue nax 
ngẽmaãcü ínaxũãẽgüxü̃cax̱ i duü̃xü̃gü. 
4Rü texe yima cornétagaxü̃ ĩnüchiréxe, natürü tama tügüna dauxe, rü 
ngẽxguma ngẽma uanügüarü churaragü ngéma ngugügu rü tüxü̃ yamax̱gügu 
rü yíxema tama íxuãẽgüxe rü tümagagu tátama nixĩ i tayuxü̃. 
5Erü yíxema nüxü̃ ĩnüchiréxe ya cornétaga, natürü tama tügüna ítadau̱̱xgu, 
rü tümagagu tátama nixĩ i tayuxü̃. Rü ngẽxguma chi ítaxuãẽgu rü taxũchima 
tayu. 

6Natürü ngẽma dauxü̃taeruxü̃ rü ngẽxguma chi nüxü̃ nadau̱̱xgu nax 
ínangugüxü̃ i ngẽma uanüarü churaragü, rü tama yacueãgu ya norü cornéta 
nax naxuãẽgüxü̃cax̱ i duü̃xü̃gü, rü chi ngẽmagagu ngẽma uanügü texéxü̃ 
yamax̱gu rü yíxema rü tümaarü pecadugügagu tá tayu, natürü choma ya Cori 
ya Tupana rü tá ngẽma dauxü̃taeruxü̃na chacaxü̃ naxcax̱ i ngẽma duü̃xü̃arü 
yuchiga”. 
7Pa Yatüx, choma ya Cori ya Tupana rü cuxü̃ chaxuneta nax Iraétanüxü̃arü 
dauxü̃taeruxü̃ quixĩxü̃cax̱. Rü cumaxã tá nixĩ i nüxü̃ chixuxü̃ i chorü ore. Rü 
ñu̱xũchi cuma tá nixĩ i ngẽma chorü oremaxã cuyaxucu̱xẽgüxü̃ i ngẽma 
duü̃xü̃gü nax naxuãẽgüxü̃cax̱. 
8Rü ngẽxguma chi choma rü yu namaxã chaxuegugu i wüxi i duü̃xü̃ i chixexü̃ 
üxü̃, rü chi cuma rü tama namaxã nüxü̃ quixuxgu nax nüxü̃ naxoxü̃cax̱ i 
ngẽma nacüma i chixexü̃, rü nüma rü tama nüxü̃ naxoxgu, rü nüma rü düxwa 
norü pecadugagu tá nayu. Natürü i choma rü tá cuxna chaca naxcax̱ i ngẽma 
duü̃xü̃ i norü chixexü̃gu yuxü̃. 
9Natürü ngẽxguma chi cuma rü ngẽma duü̃xü̃ i chixexü̃arü üruxü̃maxã nüxü̃ 
quixuxgu nax nüxü̃ naxoxü̃ i ngẽma nacüma i nagu namaxü̃xü̃, natürü tama 
cuga naxĩnügu, rü nüma rü nagagutátama norü chixexü̃gu nayu. Natürü i 
cuma rü tá cumaxü̃ erü marü tama nicuguãchi ==ñanagürü. 

Wüxichigü i duü̃xü̃ rü nanaxwa̱xe nax norü maxü̃na nadauxü̃ 
(Ez. 18.21-32) 

10Rü ñanagürü ta: —Cuma Pa Yatüx, ¡rü Iraétanüxü̃maxã nüxü̃ ixu i chorü 
ore i ñaxü̃! “Pema rü ñaperügü: ‘Torü chixexü̃gü rü torü pecadugü rü toxü̃̃́ 
naya. Rü ngẽmacax̱ nachixe i torü maxü̃. ¿Rü ñuxãcü tá tanamexẽxẽ i torü 
maxü̃?’ ” 
11Natürü choma ya Cori ya Tupana rü chauégagu nüxü̃ chixu nax tama 
chanaxwax̱exü̃ nax texe tümaarü pecadugu yuxü̃. Natürü ngẽma 
chanaxwax̱exü̃ nixĩ nax nüxü̃ tarüxoxü̃ i tümacüma i chixexü̃ nax ngẽmaãcü 
tüxü̃̃́ nangẽxmaxü̃cax̱ i maxü̃. Pa Iraétanüxü̃x, ¡nüxna pixĩgachitanü i ngẽma 
chixexü̃ i nacüma i nagu pemaxẽxü̃! ¿Rü tax̱acücax̱ yuwa pegü pexĩxẽxẽ? 

12Cuma, Pa Yatüx, ¡rü cutanüxü̃maxã nüxü̃ ixu i chorü ore i ñaxü̃! “Rü 
ngẽxguma wüxi ya yatü ya mecümacü chixexü̃ uxgu, rü yema mexü̃ ga 
ü̃paacü naxüxü̃ rü taxũtáma nanamaxẽxẽ. Rü ngẽxguma wüxi i duü̃xü̃ i 
chixexü̃arü üruxü̃ nüxü̃ rüxoxgu i ngẽma chixexü̃ i nagu namaxü̃xü̃, rü yema 
chixexü̃ ga ü̃paacü naxüxü̃ rü taxũtáma naxcax̱ nayu. Rü ngẽxguma ngẽma 
duü̃xü̃ i mexü̃gu maxü̃xü̃ rü chixexü̃ naxü̱xgu, rü ngẽma nacüma ga mexü̃ ga 
ü̃paacü naxüxü̃ rü taxũtáma ínanapoxü̃ nax tama nayuxü̃cax̱. 
13Rü ngẽxguma chi choma ya Cori ya Tupana rü maxü̃ namaxã chixuxgu i 
wüxi i yatü i mea maxü̃xü̃ rü nüma rü norü mecümagu yaxõõgu natürü 
chixexü̃ naxü̱xgu, rü choma rü taxũtáma nüxü̃̃́ nüxna chacuax̱ãchi ga yema 
mexü̃ ga nacüma ga ü̃paacü naxüxü̃. Rü ngẽma chixexü̃ i naxüxü̃gagu tá 
nayu. 
14-15Rü ngẽxguma chi yu namaxã chixuxgu i wüxi i yatü i chixexü̃gu maxü̃xü̃, 
rü nüma rü nüxü̃ naxoxgu i ngẽma pecadu i nagu namaxü̃xü̃, rü mexü̃ 
naxü̱xgu, rü aixcüma yanguxẽẽãgu i ngẽma mexü̃ i nüxü̃ yaxuxü̃, rü 
natáeguxẽẽãx̱gu ga yema namücüarü ngẽmaxü̃ ga norü diẽrucax̱ nüxna 
taxãxü̃, rü natáeguxẽẽãx̱gu ga yema naxcax̱ nangĩ ̃́xü̃, rü naga naxĩnügu i 
ngẽma mugü i maxü̃ ixãxü̃, rü nüxü̃ naxoxgu nax chixexü̃ naxüxü̃, rü aixcüma 
tá namaxü̃ rü taxũtáma nayu. 
16Rü choma rü taxũtáma nüxü̃̃́ nüxna chacuax̱ãchi i bai i wüxi i ngẽma pecadu 
ga ü̃paacü naxüxü̃. Rü nüma rü tá namaxü̃ erü mexü̃ naxü rü nayanguxẽxẽ 
ga yema mexü̃ ga nüxü̃ yaxuxü̃”. 
17Rü ngẽma cutanüxü̃ rü tá ñanagürügü rü ngẽma chaxüxü̃ rü tama name, 
natürü nümagüwaxi nixĩ i tama mexü̃ naxügüxü̃. 
18Rü ngẽxguma yimá yatü ya mexü̃ i nacümagu maxü̃cü, rü nawena nüxü̃ 
naxoxgu nax ngẽma mexü̃ i nacüma naxüxü̃, rü ñu̱xũchi chixexü̃ i nacümagu 
namaxü̃gu, rü ngẽma chixexü̃ i nacüma i naxüxü̃gagu tá nayu. 

19Rü ngẽxguma ngẽma duü̃xü̃ i chixexü̃arü üruxü̃ rü nüxü̃ naxoxgu nax 
naxüaxü̃ i chixexü̃, rü mexü̃ i nacümagu namaxü̃gu, rü ngẽma nacüma i mexü̃ 
i naxüxü̃gagu rü tá namaxü̃. 
20Rü pemax rü muẽx̱pü̱xcüna rü ñaperügüecha: “Ngẽma Cori ya Tupana üxü̃ 
rü tama name”. Natürü i chomax, Pa Iraétanüxü̃x, rü aixcüma tá 
wüxichigüna chaca naxcax̱ i ngẽma mexü̃ rüex̱na chixexü̃ i naxüxü̃ 
==ñanagürü. 

Yerucharéü̃ rü norü uanügüme̱xẽgu nangu 

21Rü yexguma 12 ga taunecü ínguxgu nax Babiróniawa tayexmagüxü̃, rü 
gumá norü 10 ga tauemacüarü wüximee̱x̱pü̱x ga ngunexü̃gu rü wüxi ga yatü 
ga Yerucharéü̃wa iñaxü̃ rü Babiróniaanewa nangu. Rü chomaxã nüxü̃ nixu 
nax uanügümex̱ẽgu nanguxü̃ ya Yerucharéü̃. 
22Rü yema chütaxü̃ naxü̃pa nax chauxü̃tawa nanguxü̃ ga yema Yerucharéü̃wa 
íñaxü̃ ga yatü, rü Cori ya Tupana rü choxü̃ ningõgü rü choxü̃ nangegaxẽxẽ. 
Rü ngẽxguma moxü̃ãcü pax̱mama chauxü̃tawa nanguxgu ga yema yatü rü 
Cori ya Tupana rü wena choxü̃ nidexaxẽxẽ. 

Ĩanetanüxü̃güarü pecadugüchiga 

23Rü yemawena Cori ya Tupana rü chomaxã nidexa rü ñanagürü choxü̃: 
24—Pa Yatüx, yima ĩanegü ya Iraéanewa nagu napogüenewa maxẽxü̃ i 
duü̃xü̃gü rü ñaãcü nidexagü rü ñanagürügü: “Abraáü̃ rü wüxitama ga duü̃xü̃ 
nixĩ natürü nawa nangu nax noxrü yixĩxü̃ ga guxü̃ma ga ñaa nachixü̃ane. 
Natürü i yíxema rü tamu i ñu̱xma rü ngẽmacax̱ yexeraãcü tüxna naxǘ nax 
tóxrü yixĩxü̃ i ñaa naane”, ñanagürügü. 
25Rü ngẽmacax̱ chanaxwax̱e i ngẽma duü̃xü̃gümaxã nüxü̃ quixu i chorü ore i 
ñaxü̃: “Pema chixexü̃ pexü. Rü penangõ̱x i namachi i nagüã̃́xü̃, rü 
tupananetachicünax̱ãgüxü̃ picuax̱üü̃gü, rü pemáetagü. ¿Rü ngẽmaétüwa 
nagu perüxĩnüe nax pexrü yixĩxü̃ i ñaa nachixü̃ane? 

26Rü pema rü perü taramaxã pemáeta, rü taxü̃ i chixexü̃gü pexüe, rü 
pexmax̱güna nai i ngexü̃maxã pemaxẽ. ¿Rü ngẽmaétüwa nagu perüxĩnüe nax 
pexrü yixĩxü̃ i ñaa nachixü̃ane?” 
27Rü ngẽmacax̱ name i ngẽma duü̃xü̃gümaxã nüxü̃ quixu i chorü ore i ñaxü̃: 
“Chauégagu pemaxã nüxü̃ chixu rü pema ya yima ĩanegü ya nagu 
napogüenewa ngẽxmagüe rü tá pexü̃ nadai. Rü pema i naanewa ngẽxmagüxe 
rü tá ai pexcax̱ íchangugüxẽxẽ nax ngẽma pexü̃ ngṍxü̃cax̱. Rü pema i 
cu̱xchicaxü̃wa rü max̱pǘnearü ãxmaxü̃güwa ngẽxmagüxe, rü tá 
dax̱aweanemaxã peyue. 
28Rü pechixü̃ane rü tá chianexü̃ i taxúema nagu ãpataxü̃ chayanguxuchixẽxẽ. 
Rü ngẽma perü pora i namaxã pegü picuax̱üü̃güxü̃ rü tá pexna chanayaxu. 
Rü Iraéanearü max̱pǘnegü rü tá nangeãcuanemare rü taxúetama nawa 
taxüpetü. 
29Rü ngẽxguma chianexü̃xü̃ chayanguxuchixẽẽgu i Iraéchixü̃ane rü 
nachitaxü̃xicatama íchayaxüxẽẽgu nagagu i norü chixexü̃ i naxügüxü̃, rü 
ngẽxguma tá nixĩ i nüxü̃ yacuax̱ãchiexü̃ nax choma chixĩxü̃ ya Cori ya 
Tupana”. 
30Rü ngẽma cutanüxü̃ rü cuchigaxü̃ nügümaxã nixugügü ĩanearü 
poxeguxü̃tápü̱xwa, rü napatagüarü ĩãx̱güwa. Rü nügümaxã ñanagürügü: 
“¡Ngĩxã itarüxĩnüe i ngẽma ore i Cori ya Tupana taxcax̱ nua muxü̃!” 
31Rü ngẽmaãcü i chorü duü̃xü̃gü rü cuxcax̱ naxĩ, rü cupex̱ewa nayarütogü 
guxü̃gurüxü̃ nax yanaxĩnüexü̃cax̱ i ngẽma ore i nüxü̃ quixuxü̃. Natürü woo 
nüxü̃ naxĩnüegu i ngẽma ore natürü tama aixcüma nagu namaxẽ. Rü 
naãx̱maxã choxü̃ nicuax̱üü̃gü, natürü norü maxü̃wa rü yexeraãcü 
diẽruguama narüxĩnüe. 
32Rü ngẽma duü̃xü̃gü rü cuxü̃ nadaugü nax nüxü̃ cucuáxü̃ nax nagu 
cuwiyaexü̃ i ãarüãx̱arü wiyaegü, rü cumegaxü̃, rü nüxü̃ cucuáxü̃ i árpaarü 
paxü. Rü inarüxĩnüechirex̱ i curü ore i nüxü̃ quixuxü̃, natürü tama aixcüma 
nagu namaxẽ. 

33Natürü guxü̃ma i ngẽma nüxü̃ quixuxü̃ rü tá ningu. Rü ngẽxguma yanguxgu 
rü ngẽma duü̃xü̃gü tá nüxü̃ nicuax̱ãchitanü nax aixcüma natanüwa 
nayexmaxü̃ ga chorü orearü uruxü̃ ==ñanagürü. 

Echequié 34 

Iraétanüxü̃arü ãẽ̱xgacügü rü ñoma carnérugüarü dauruü̃gü i chixexü̃rüxü̃ nixĩgü 

1Rü Cori ya Tupana rü chomaxã nidexa rü ñanagürü choxü̃: 
2—Cumax, Pa Yatüx, ¡rü chauégagu namaxã idexa i ngẽma dauruü̃gü i 
namaxã icuax̱güxü̃ i chorü duü̃xü̃gü i Iraétanüxü̃ i ñoma carnérugürüxü̃ 
ixĩgüxü̃! ¡Rü ngẽma dauruü̃gümaxã nüxü̃ ixu i ñaa chorü ore rü ñaxü̃! 
“Pegümaxã pengechaxü̃gü, Pa Chorü Carnérugüarü Dauruü̃güx erü 
pegünaxicatama pedaugü. Natürü ngẽma penaxwax̱exü̃ nixĩ nax mea nüxna 
pedaugüxü̃ i ngẽma chorü carnérugü. 
3Rü pema rü ngẽma carnérugüarü lechi pixaxgü rü naxtax̱awa penaxü i 
pexchirugü rü penadai i ngẽma carnérugü i rümemaegüxü̃ nax namaxã 
pexãwemügüxü̃cax̱, natürü tama mea nüxna pedaugü. 
4Rü ngẽma chorü carnéru ya turaxü̃ rü pema rü tama nüxü̃ perüngü̃xẽxẽ, rü 
ngẽma idax̱awexü̃ rü tama penaxüxü̃, rü ngẽma ibüyeparaxü̃ rü tama 
peyanai̱x̱para, rü ngẽma rütaxuxü̃ rü tama naxcax̱ peyadau. Natürü i pema 
rü namaxã pechixecümagü rü chixrimare nüxna pedaugü. 
5Rü ngẽmaãcü i chorü carnérugü rü nangearü daruü̃ãx̱gü, rü nu ne 
nanaxĩmare, rü aigü rü nayoxnie nax nangõ̱xcuxãxü̃. 
6Rü yema chorü carnérugü rü guxü̃ma ga máxpü̱xanexü̃gu rü max̱pǘnegügu 
rü guxü̃ma ga naanegu nügü nawoone rü ínatüe. Rü taxúema naxcax̱ 
taxoegaãxẽ, rü naxcax̱ tayadaugü. 
7Pa Chorü Duü̃xü̃güarü Dauruü̃güx, pema rü ñoma carnérugüarü 
dauruü̃gürüxü̃ pixĩgü, rü chanaxwax̱e i mea choxü̃̃́ iperüxĩnüe i ñaa chorü 
ore. 
8Rü choma ya Cori ya Tupana rü chauégagu pemaxã nüxü̃ chixu rü muxü̃ma 
ga naeü̃gü ga idüraexü̃ rü marü naxcax̱ nangĩx̱gü rü nanangõ̱xcu ga chorü 



2450 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

carnérugü, yerü nangearü dauruxü̃ãx̱gü. Rü pema i norü dauruü̃gü rü tama 
naxcax̱ peyadaugü. Rü pema rü pegünaxicatama pedaugü rü tama chorü 
carnérugüna pedaugü. 
9Rü ngẽmacax̱, Pa Chorü Carnérugüarü Dauruü̃güx, name i choxü̃̃́ iperüxĩnüe 
i ñaa ore i pemaxã nüxü̃ chixuxü̃: 
10Rü choma ya Cori ya Tupana rü ñachagürü pexü̃, Pa Chorü Carnérugüarü 
Dauruü̃güx: Choma rü pemaxã ícharüxuanü. Rü tá pexna chaca i chorü 
carnérugüchiga, rü tá pexna chanayaxu i ngẽma puracü nax chorü 
carnérugüarü dauruü̃gü pixĩgüxü̃. Rü ngẽmaãcü taxũtáma nüxna pedaugü rü 
taxũtáma namachimaxã pexãwemügü” ==ñanagürü. 

Carnérugüarü dauruxü̃ i aixcüma mecü 

11Rü choma ya Cori ya Tupana rü ñachagürü: —Chomatátama nüxna chadau 
i ngẽma chorü carnérugü. 
12Rü ñoma carnérugüarü dauruxü̃ i norü carnérugücax̱ oegaãẽxü̃ i ngẽxguma 
nawoonegu, rü ngẽxgumarüxü̃ tá ta i choma rü naxcax̱ chaxoegaãxẽ i ngẽma 
chorü carnérugü. Rü wüxi ga ngunexü̃ ga ẽanexü̃gu rü taxü̃ ga buanecü 
ixüxgu rü nügü nawoonemare, natürü i choma rü wena táxarü chayagagü i 
ngexta ínawoonexü̃wa nax wüxiwa nangẽxmagüxü̃cax̱. 
13Rü ngẽma togü i nachixü̃anegü i nagu nawoonexü̃wa rü tá íchanagaxü̃, rü 
wüxigu tá chanangutaquex̱exẽxẽ. Rü norü naanewa tátama chanagagü. Rü 
ngẽma Iraéanearü max̱pǘnegüwa tá chanamugü nax ngéma nachibüexü̃cax̱ 
rü natügüwa naxaxegüxü̃cax̱. Rü ngẽmaãcü i ngẽma duü̃xü̃gü i yaxǘgüxü̃ i 
ngẽma naanewa íngẽxmagüxü̃wa tá nangẽxmagü i ngẽma chorü carnérugü. 
14Rü yima rümemaecü ya maxẽwa tá chanagagü nax yimawa nachibüexü̃cax̱ 
i Iraéanearü máxpü̱xanexü̃wa. Rü ngẽxma tá narüngü̃gü rü yima rümemaecü 
ya maxẽ tá nanangõ̱xgü. 
15Rü chomatátama nixĩ i chorü carnérugüna chadauxü̃. Rü chomatátama nixĩ 
i nachicagü i mexü̃wa chanagagü nax ngẽxma nangü̃güxü̃cax̱. Rü choma ya 
Cori ya Tupana nixĩ i nüxü̃ chixuxü̃ i ngẽma. 

16Rü choma rü tá naxcax̱ chadau i chorü carnérugü i iyarütauxexü̃. Rü tá 
chayagagü i ngẽma chorü carnérugü i choxna ítüexü̃. Rü ngẽma 
ibüyeparagüxü̃ rü tá chayanaixgüpara. Rü ngẽma turaexü̃ rü tá nüxü̃ 
charüngü̃xẽxẽxü̃ natürü ngẽma ingüexü̃ rü iporaexü̃ rü tá chayanaxoxẽxẽ. Rü 
ngẽmaãcü i choma rü tá mea namaxã ichacuax̱ i chorü carnérugü 
==ñanagürü. 
17Rü choma ya Cori ya Tupana rü ñachagürü: —¡Iperüxĩnüe, Pa Chorü 
Carnérugüx! Choma rü tá pemaxã nüxü̃ chixu i nacüma i mexü̃ nax nagu tá 
pexĩxü̃ i pema i carnérugü rü chíbugü. Rü pema nax pemecümaxü̃ rü tá pexü̃ 
íchapoxü̃ nüxna i ngẽma chixecümaxü̃. 
18Rü ñuxre i pema rü pechixecüma rü tama petaãẽgü nax woo mecü ya maxẽ 
nax penangṍxü̃ natürü yima íyaxüxcü rü nagu pepugüe. Rü ñu̱xũchi 
mechiüxü̃ i dexáwa pexaxegü rü ngẽmawena nawa pecuaixegü nax togücax̱ 
nabuxchíüxü̃cax̱. 
19Rü ngẽmaãcü i chorü carnérugü rü yima maxẽ ya nagu pepugüecü 
nangõ̱xgü rü ngẽma dexá i pebuchiü̃xẽẽxü̃wa naxaxegü. 
20Rü ngẽmacax̱ i choma ya Cori ya Tupana rü pexü̃ ñacharügü: “Choma rü tá 
chanapoxcue i ngẽma carnérugü i ngüexü̃ i chixri namaxã icuax̱güxü̃ i ngẽma 
togü i carnérugü i aexü̃. 
21Rü pemax i ngüexü̃ i poraexü̃ rü ípenawoxü̃ i ngẽma turaexü̃. Rü ípenacaixü̃ 
i ngẽma turaexü̃ nax ngẽmaãcü naxĩgüxü̃cax̱. 
22Natürü choma rü tá nüxna chadau i chorü carnérugü. Rü tá ngẽma 
ngĩ ̃́tax̱agüxü̃na íchanapoxü̃ nax tama naxcax̱ nangĩx̱güechaxü̃cax̱. Rü tá 
chanapoxcu i ngẽma carnérugü i namücümaxã chixecümagüxü̃”. 
23Rü choma rü tá chanamu i chorü duü̃ ya Dabí nax wenaxarü chorü 
carnérugümaxã inacuáxü̃cax̱. Rü nüma tá nüxna nadau, rü norü dauruxü̃ tá 
nixĩ. 

24Rü choma rü chorü carnérugüarü Tupana tá chixĩ rü yima chorü duü̃ ya 
Dabí tá nixĩ i namaxã icuácü. Rü choma ya Cori ya Tupana nixĩ i nüxü̃ 
chixuxü̃ i ngẽma. 
25Rü chorü carnérugümaxã tá chanaxü i chorü uneta nax taãxẽwa 
nangẽxmagüxü̃cax̱. Rü nachixü̃anewa tá chayanaxoxẽxẽ i ngẽma aigü i 
düraexü̃ nax ngẽmaãcü taãẽãcüma ngẽma naanewa namaxẽxü̃cax̱ rü 
naixnecügu napegüxü̃cax̱. 
26Rü chorü max̱pǘne ya üünecüwagu tá chanamugü i chorü carnérugü. Rü tá 
nüxü̃ charüngü̃xẽxẽxü̃ rü naxcax̱ chanapuxẽxẽ nax mea nachibüexü̃cax̱. 
27Rü ngẽma nanetügü i naanewa rüxügüxü̃ rü tá nixo. Rü ngẽma naanegü i 
nanetügü nagu natogüxü̃ rü muxü̃ma i nanetügüarü o tá nawa nabuxgü. Rü 
ngẽxguma norü uanügümex̱ẽwa íchanguxü̃xẽẽgu i chorü duü̃xü̃gü, rü tá 
nüxü̃ nicuax̱ãchitanü nax choma chixĩxü̃ i norü Tupana. 
28Rü taxuxü̃táma i togü i nachixü̃anegü chorü duü̃xü̃gümaxã inacuax̱. Rü woo 
ngẽma naeü̃gü i düraexü̃ rü taxũtáma wena nanangõ̱xcu i chorü duü̃xü̃gü. 
Rü taãẽãcüma tá namaxẽ rü taxucax̱tama namuü̃e. 
29Rü chorü duü̃xü̃güna tá chanaxã i ngẽma naane i nanetü mea nawa 
rüxügüxü̃. Rü ngẽmacax̱ i ngẽma chorü duü̃xü̃gü rü taxũtáma wena taiya 
nüxü̃̃́ nangu̱x. Rü ngẽma togü i nachixü̃anecüãx̱gü rü taxũtáma wena nüxü̃ 
nacugüe rü nagu nidauxcüraxü̃gü i chorü duü̃xü̃gü. 
30Rü ngẽxguma i ngẽma chorü duü̃xü̃gü rü tá nüxü̃ nacuax̱gü nax choma 
chixĩxü̃ i norü Cori ya Tupana. Rü tá nüxü̃ nacuax̱gü nax naxü̃tawa 
changexmaxü̃ rü nümagü i Iraétanüxü̃ rü chorü duü̃xü̃gü nax yaxĩgüxü̃. Rü 
choma ya Cori ya Tupana nixĩ i nüxü̃ chixuxü̃ i ngẽma. 
31Rü pematama nixĩ i chorü carnérugü pixĩgüxü̃ rü chorü naanewa 
pengẽxmagüxü̃. Rü choma nixĩ i perü Tupana chixĩxü̃. Rü choma ya Cori ya 
Tupana nixĩ i pemaxã nüxü̃ chixuxü̃ i ngẽma ==ñanagürü. 

Echequié 35 

Ore i máxpü̱xane ya Cheíarü poxcuchiga 

1Nüma ga Cori ya Tupana rü chomaxã nidexa rü ñanagürü: 
2—Pa Yatüx, ¡máxpü̱xane ya Cheíguama nadawenü rü chauégagu namaxã 
nüxü̃ ixu i norü poxcuchiga! 
3Rü ñaa tá nixĩ i ngẽma ore i nüxü̃ quixuxü̃: “Cori ya Tupana rü ñanagürü: 
‘Choma rü cumaxã nüxü̃ chixu, Pa Max̱pǘne ya Cheí, nax cumaxã 
charüxuanüxü̃. Rü tá cuxü̃ chapoxcu rü tá chianexü̃xü̃ chayanguxuchixẽxẽ i 
curü naane nax taxúema nawa maxü̃xü̃. 
4Rü tá nagu chipogügü ya curü ĩanegü rü tá chianexü̃xü̃ chayaxĩxẽxẽ i curü 
naane. Rü ngẽxguma ngẽma cuxü̃ ngupetügu rü tá nüxü̃ quicuax̱ãchi nax 
choma yixĩxü̃ ya Cori ya Tupana chixĩxü̃. 
5Rü cuma rü guxü̃guma Iraétanüxü̃arü uanü quixĩ. Rü yexguma norü 
pecadugügagu chanapoxcueyane, rü cuma rü cuyoxnie nax naxcax̱ 
ícuyagoõchixü̃. 
6Rü cumaxã nüxü̃ chixu rü ñu̱xma nax aixcüma yixĩxü̃ nax chamaxü̃xü̃ i 
choma rü aixcüma tá nixĩ nax cuyuxü̃ rü curüxoxü̃. Erü cugagu nixĩ nax 
nayuexü̃ ga yema Iraétanüxü̃, rü ngẽmacax̱ tá cuwe ningechigü i ngẽma yu. 
7Pa Max̱pǘne ya Cheí, choma rü tá chianexü̃xü̃ cuxü̃ chixĩxẽxẽ, rü 
cuchitaü̃xica tá ngéma nayaxǘ. Rü choma rü tá chanadai i ngẽma cuchitaü̃wa 
chopetüamaxü̃. 
8Rü naxü̃negü i ngẽma churaragü i daigu yuexü̃maxã tá chanapagüxẽxẽ i 
curü max̱pǘnegü, rü curü doxonexü̃gü, rü curü natügü. 
9Rü ngẽma curü naane rü guxü̃gutáma nachica i chianexü̃xü̃ 
chayanguxuchixẽxẽ. Rü curü ĩanegüwa rü taxuxü̃táma i duü̃xü̃ nagu 
naxãpata. Rü ngẽxguma tá nixĩ i nüxü̃ picuax̱ãchitanüxü̃ nax choma yixĩxü̃ 
ya Cori ya Tupana’. 
10‘Rü cumax, Pa Max̱pǘne ya Cheíx, rü ñacurügü: Ngẽma Iraéane rü Yudáane 
rü chaugüaxü̃̃́ tá chanade rü choxrü tá nixĩgü. Rü choma tá nixĩ i norü yora 
woo Cori ya Tupana rü nawa ngẽxmaxü̃ rü ngéma maxü̃. 

11Cuma rü quixãũxãchi rü naxchi cuxai ga yema Iraétanüxü̃ rü namaxã cunu. 
Rü ñu̱xma i choma ya Cori ya Tupana rü chauégagu cumaxã chanaxuegu rü 
yema Iraétanüxü̃maxã cunaxüxü̃ãcütama tá cumaxã chanaxü i choma. Rü 
ngẽxguma cuxü̃ chapoxcugu rü ngẽma Iraétanüxü̃ tá nüxü̃ nicuax̱ãchitanü 
nax choma yixĩxü̃ i norü Tupana chixĩxü̃. 
12Rü ngẽxguma i cuma rü tá nüxü̃ cucuax̱ nax choma ya Cori ya Tupana rü 
marü nüxü̃ chaxĩnüxü̃ ga guxü̃ma ga yema ore ga chixexü̃ ga yema 
Iraéanearü máxpü̱xanegüchiga nüxü̃ quixuxü̃. Erü cuma rü ñacurügü: Ngẽma 
Iraéane rü chianexü̃mare nixĩ i ñu̱xma, rü ngẽmacax̱ tüxü̃̃́ natauxcha nax 
tóxrüxü̃ nayaxuxü̃, ñacurügü. 
13Rü cuma rü quidexa rü curü conümaxã chauchiga quidexa rü choxü̃ 
cunuxẽxẽ. Rü choma rü meama nüxü̃ chaxĩnü ga curü dexa. 
14Rü ngẽmacax̱ i choma ya Cori ya Tupana rü ñacharügü: Ngẽxguma choma 
ñoma i naanewa cuxü̃ charüxoxẽẽgu rü guxü̃ma i ñoma i naane rü tá nataãxẽ. 
15Rü cuma rü poraãcü cutaãxẽ ga yexguma nagu yanachixegu ga yema naane 
ga Iraétanüxü̃ noxrüxü̃ yauxgüxü̃. Natürü ngẽma guxcha tátama nixĩ i pexü̃ 
ngupetüxü̃ Pa Cheíarü Max̱pǘnex, rü guxü̃ma i curü naane Pa Edóü̃x. Rü 
ngẽma curü naane rü chianexü̃xü̃ tá nayanguxuchi. Rü ngẽxguma i curü 
duü̃xü̃gü rü tá nüxü̃ nicuax̱ãchitanü nax choma chixĩxü̃ ya Cori ya Tupana’ ” 
==ñanagürü. 

Echequié 36 

Ngü̃xẽxẽ i Iraétanüxü̃ca̱x tá ínguxü̃ 

1—Rü cumax, Pa Yatüx, rü chauégagu Iraéanearü max̱pǘnegümaxã idexa rü 
namaxã nüxü̃ ixu nax mea inaxĩnüexü̃ i ngẽma ore i namaxã nüxü̃ chixuxü̃: 
2Rü choma ya Cori ya Tupana rü ñachagürü: “Ngẽma Iraétanüxü̃arü uanügü 
rü nagu narüxĩnüe nax marü noxrü yixĩxü̃ i guxü̃ma i Iraéanearü naane. 
3¡Rü ñu̱xma rü chauégagu namaxã idexa rü ñanagürü nüxü̃!: ‘Cori ya Tupana 
rü ñanagürü: Ñu̱xma rü guxü̃ i nachixü̃anewa ne ĩxü̃ i duü̃xü̃gü rü pexcax̱ 
ínayachoõchi nax yadaiãxü̃cax̱ i perü duü̃xü̃gü. Rü guxü̃ma i ngẽma togü i 

nachixü̃anegüarü duü̃xü̃gü rü noxrüxü̃ pexü̃ nixĩgüxẽxẽ. Rü pexü̃ nacugüe rü 
pegu nidauxcüraxü̃gü. 
4Rü ngẽmacax̱, Pa Iraéanearü Max̱pǘnegüx, ¡iperüxĩnüe i Cori ya Tupanaarü 
ore i pexcax̱ ixĩxü̃, Pa Max̱pǘnegüx, rü Pa Máxpü̱xanexü̃güx, rü Pa Natügüx, 
rü Pa Doxonexü̃güx, rü Pa Ĩanechicagü i Ngearü Duü̃xü̃ãx̱güxü̃x, rü Pa Ĩanegü 
ya Perü Uanügü Pexü̃ Deãcune rü Pegu Dauxcüraxü̃güne! 
5Erü Cori ya Tupana rü ñanagürü: Choma rü chorü numaxã chidexa ga 
yexguma poxcu namaxã chaxueguxgu ga yema togü ga nachixü̃anegü. Rü 
yexera yema Edóü̃chixü̃anecax̱ nixĩ i ngẽma poxcu yerü taãẽãcüma nügüaxü̃̃́ 
nanayauxgü ga chorü naane rü ñu̱xũchi chorü duü̃xü̃gü ga Iraétanüxü̃xü̃ 
nacugüeãcüma norü naanegüwa nayabuxgü ga nanetügüarü o rü nayagagü 
ga naxü̃nagü’ ” ==ñanagürü. 
6—Rü ngẽmacax̱, Pa Yatüx, ¡chauégagu Iraéanemaxã idexa rü ñanagürü 
nüxü̃!: “Cori ya Tupana rü ñanagürü pexü̃, Pa Max̱pǘnegü, rü Pa 
Máxpü̱xanexü̃gü, rü Pa Natügü rü Pa Doxonexü̃güx: ‘Choma rü poraãcüma 
namaxã chanu i ngẽma togü i nachixü̃anegü i pexna ngaicamagüxü̃ i pegu 
idauxcüraxü̃xü̃ rü pexü̃ cugüexü̃. 
7Rü ngẽmacax̱ i choma ya Cori ya Tupana rü namaxã chanaxuegu i ngẽma 
nachixü̃anegü i pexna ngaixcamagüxü̃ rü choma rü tá poraãcü 
chanaxãnexẽxẽ. 
8Natürü i pema, Pa Iraéanearü Max̱pǘnegüx, rü pewa tá narüxügü i muxü̃ma 
i nanetügü i taxü̃ i muarü oṍxü̃ naxcax̱ i chorü duü̃xü̃gü i Iraétanüxü̃ i paxa 
tá pexcax̱ woeguxü̃. 
9Rü choma ya Cori ya Tupana rü tá pexna chadau, Pa Max̱pǘnegüx, erü chorü 
duü̃xü̃gü rü tá wena pegu nixüanegü rü pegu nitoegü. 
10Rü choma rü tá chayamuxẽxẽ i ngẽma Iraétanüxü̃ i ngéma ãpatagüxü̃. Rü 
yima norü ĩanegü rü tá wenaxarü duü̃xü̃gümaxã nanapagü. Rü yima ĩanegü 
i ñu̱xma nachicagümare íyaxügüne rü tá wena nimexẽẽgü. 

11Pa Max̱pǘnegüx, choma rü tá pewa chayamuxẽxẽ i duü̃xü̃gü rü naxü̃nagü. 
Rü tá poraãcü nügü nimuxẽxẽ. Rü ngẽmaãcü noxrirüxü̃ tá namuxũchi i 
duü̃xü̃gü i Iraéanewa, rü ü̃paarü yexera tá mexü̃wa nangẽxmagü. Rü 
ngẽxguma ngẽma chaxüxgu rü tá nüxü̃ nicuax̱ãchitanü nax choma yixĩxü̃ i 
Cori ya Tupana. 
12Pa Max̱pǘnegüx, choma rü tá wena pewa chanangexmagüxẽxẽ i chorü 
duü̃xü̃gü i Iraétanüxü̃. Rü nümagü rü tá wena perü yora nixĩgü rü tá pemaxã 
inacuax̱gü. Rü nanegü rü guxü̃gutáma pewa nangẽxmagü’ ” ==ñanagürü. 
13Pa Max̱pǘnegüx, choma ya Cori ya Tupana rü pemaxã nüxü̃ chixu rü 
ñachagürü: —Duü̃xü̃gü nüxü̃ nixugü nax ípenagagüxü̃ ga nanegü ga daigu 
yuexü̃ rü yemacax̱ nagu̱x ga nanegü ga guma norü ĩanegü. 
14Natürü, Pa Max̱pǘnegüx, pema rü taxũtáma wena ípenagagü i duü̃xü̃gü rü 
pewa rü taxũtáma daigu nayue ga nanegü. Rü choma ya Cori ya Tupana nixĩ 
i nüxü̃ chixuxü̃ i ngẽma. 
15Rü marü tama chanaxwax̱e nax pema, Pa Iraéanearü Max̱pǘnegücüãx̱, 
wena nüxü̃ pexĩnüexü̃ nax chixri pechiga yadexagüxü̃ i ngẽma togü i 
nachixü̃anegü. Rü marü taxũtáma wena nüxü̃ pexĩnüe nax pemaxã 
naguxchigagüxü̃. Erü ngẽxguma rü marü taxuxü̃táma daigu nayue i nanegü 
i duü̃xü̃gü nax ípenagagüxü̃cax̱. Rü choma ya Cori ya Tupana nixĩ i nüxü̃ 
chixuxü̃ i ngẽma ==ñanagürü. 
16Rü nüma ga Cori ya Tupana rü wena chomaxã nidexa rü ñanagürü: 
17—Pa Yatüx, yema Iraétanüxü̃ rü yexguma norü naanewa nayexmagügu, rü 
nacüma ga chixexü̃ ga nagu namaxẽxü̃maxã nanaxãũxãchigü ga yema norü 
naane. Rü yema nacüma ga nagu namaxẽxü̃ rü chau̱̱xcax̱ rü naxãũãchi rü 
nawa chanaxoxéga. 
18Rü nümagü rü yema nachixü̃anewa namáetagü rü tupananetagüxü̃ 
nicuax̱üü̃gü. Rü yemacax̱ nixĩ ga chorü numaxã poxcu naxcax̱ íchanguxẽẽxü̃. 
19Rü yema norü poxcu ga naxcax̱ íchanguxẽẽxü̃ nagagu ga yema chixexü̃ ga 
naxügüxü̃, rü yemacax̱ nixĩ nax togü ga nachixü̃anegügu chanawoonexü̃. 

20Natürü yema Iraétanüxü̃ rü guxü̃ma ga guma ĩanegü ga nagu nawoonenewa 
rü chixri chauchiga nidexagü rü nanaxãũãchixẽxẽ ga chauéga i üünexü̃. Rü 
yemacax̱ ga yema togü ga duü̃xü̃gü rü ñanagürügü: “Ñaa nixĩ i Cori ya 
Tupanaarü duü̃xü̃gü, natürü nachixü̃anewa ínachoxü̃”, ñanagürügü 
==ñanagürü ya Tupana. 
21—Rü choxü̃̃́ nangu̱x ga yexguma nüxü̃ chadau̱̱xgu nax yema Iraétanüxü̃gagu 
chixri chauchiga yadexagüxü̃ ga yema togü ga nachixü̃anecüãx̱ ga nawa 
nangugüxü̃ ga yema Iraétanüxü̃. 
22Rü ngẽmacax̱, Pa Echequiéx, ngẽma Iraétanüxü̃maxã nüxü̃ ixu i ñaa ore: 
“Cori ya Tupana rü ñanagürü: ‘Choma rü tá pechixü̃anecax̱ pexü̃ 
chawoeguxẽxẽ, natürü tama tax̱acürü mexü̃ nax pexüxü̃cax̱ tá nixĩ. Natürü 
tá pexü̃ chawoeguxẽxẽ nax ngẽmaãcü íchanapoxü̃xü̃cax̱ i chauéga i üünexü̃ i 
pegagu chixri nachiga yadexagüxü̃ i ngẽma togü i nachixü̃anegü i natanügu 
pewoonexü̃. 
23Rü choma rü ngẽma nachixü̃anegüpex̱ewa tá chanawex̱ nax naxüünexü̃ i 
chauéga i pema natanüwa chixri nachiga pidexagüxü̃. Rü ngẽxguma ngẽma 
chaxüxgu, rü ngẽma nachixü̃anegü rü tá nüxü̃ nicuax̱ãchitanü nax choma 
chixĩxü̃ ya Cori ya Tupana. Rü choma ya Cori ya Tupana nixĩ i nüxü̃ chixuxü̃ 
i ngẽma. 
24Rü choma, Pa Iraétanüxü̃x, rü tá pexü̃ íchagaxü̃ nawa i guxü̃ma i ngẽma 
nachixü̃anegü i nawa pengẽxmagüxü̃. Rü wüxiwa tá pexü̃ chagagü, rü 
ñu̱xũchi perü naanecax̱ tá pexü̃ chawoeguxẽxẽ. 
25Rü dexá i mechiüxü̃wa tá pexü̃ chixaiyagü. Rü guxü̃ma i perü chixexü̃wa tá 
pexü̃ chingematagüxẽxẽ. Rü ngẽma nax tupananetagümaxã petupanaãx̱güxü̃ 
rü tá nüxna pexü̃ chixĩgachixẽxẽ nax ngẽmaãcü aixcüma pimexü̃cax̱. 
26Rü ngexwacaxü̃ne ya perü maxü̃ne rü ngexwacax̱ü̃xü̃ i pexãxẽ tá pexna 
chaxã. Rü tá pexna chanayaxu ya yima perü maxü̃ne ya ñoma nutarüxü̃ 
taixü̃ne. Rü wüxi ya maxü̃ne ya aixcüma mexü̃ne tá pexna chaxã. 

27Rü pewa tá chanamaxẽxẽ ya Chauãxẽ ya Üünecü nax ngẽmaãcü mea 
peyanguxẽẽxü̃cax̱ i chorü mugü. 
28Rü nagu tá pexãpatagü i ngẽma naane ga perü o̱xigüna chaxãxü̃. Rü pemax 
rü chorü duü̃xü̃gü tá pixĩgü rü choma tá nixĩ i perü Tupana chixĩxü̃. 
29Rü pexna tá chayaxũgachixẽxẽ i guxü̃ma i tax̱acü i chixexü̃ i nagu 
perüxĩnüexü̃ rü perü maxü̃ chixexẽẽxü̃. Rü tá chayamuxẽxẽ i perü trigu. Rü 
taxũtáma wena taiya pexcax̱ íchanguxẽxẽ. 
30Rü choma rü peanegüwa tá chanamuarü oõ̱xẽxẽ i penetügü nax ngẽmaãcü 
tama taiyagagu pexãneexü̃cax̱ napex̱ewa i ngẽma togü i nachixü̃anegü. 
31Rü ngẽxguma tá nüxna pecuax̱ãchiegu ga yema pecüma ga chixexü̃ rü yema 
chixexü̃gü ga pexügüxü̃, rü pema rü tá pegüchax̱wa pexãnee naxcax̱ ga yema 
pecadugü rü chixexü̃gü ga pexügüxü̃. 
32Rü choma ya Cori ya Tupana nüxü̃ chixu rü ñachagürü: Pa Iraétanüxü̃x, 
chanaxwax̱e nax nüxü̃ pecuáxü̃ nax tama tax̱acürü mexü̃ nax pexüxü̃gagu 
nixĩ i pexü̃ charüngü̃xẽẽxü̃. Rü ngẽmacax̱ tá pexãnee rü pexoegaãẽgü yerü 
chixexü̃ pexügü’ ” ==ñachagürü. 
33Rü choma ya Cori ya Tupana rü pemaxã nüxü̃ chixu rü ñachagürü: —
Ngẽxguma marü pexü̃ chimexẽẽgügu nawa i guxü̃ma i perü pecadugü, rü tá 
perü ĩanegücax̱ pexü̃ chawoeguxẽxẽ nax nawa pemaxẽxü̃cax̱ rü wena 
peyamexẽxẽgüxü̃cax̱ ya perü ĩanegü ya ichixegüne. 
34Rü ngẽma peanegü i ñu̱xma taxuxü̃ma i nanetü nawa rüxügüxü̃, rü pema 
rü tá wena nagu petoegü. Rü penetügü rü tá narüxügü rü guxü̃ma i duü̃xü̃gü 
i ngéma chopetüxü̃ rü tá nüxü̃ nadaugü. 
35Rü ngẽxguma i ngẽma duü̃xü̃gü rü tá ñanagürügü: “Ngẽma naane ga 
taxuxü̃ma i tax̱acü nawa rüxügüxü̃ rü ñu̱xma rü ñoma Edéü̃arü naanerüxü̃ 
nixĩ. Rü guma ĩanegü ga nagu napogüegüne rü ñu̱xma rü ínipoxegugü rü 
duü̃xü̃gü rü nawa namaxẽ. 
36Rü ngẽxguma i ngẽma nachixü̃anegü i perü ngaixcamawa ngẽxmagüxü̃ rü 
tá nüxü̃ nicuax̱ãchitanü nax choma ya Cori ya Tupana yixĩxü̃ nax wenaxarü 

chayamexẽẽxü̃ ga guma ĩanegü ga marü nagu napogüegüne rü ñu̱xũchi wena 
chanatoxü̃ ga yema naanegü ga marü ngẽnetügüxü̃. Rü choma ya Cori ya 
Tupana nixĩ i nüxü̃ chixuxü̃ i ngẽma rü aixcüma tá chayanguxẽxẽ” 
==ñanagürü. 
37Rü choma ya Cori ya Tupana rü ñachagürü: —Choma rü yexeraãcü tá nüxü̃ 
charüngü̃xẽxẽchigüama i ngẽma Iraétanüxü̃. Rü ngẽxguma tax̱acücax̱ choxna 
nacagügu rü tá nüxna chanaxã. Rü tá chayamuxẽxẽ i norü duü̃xü̃gü ñoma 
carnérugü imuxü̃rüxü̃. 
38Rü nachicagü ga guma ĩanegü rü tá wena nagu nixüpatagü rü 
duü̃xü̃gümaxã tá nanapa. Rü tá namuxũchi i ngẽma duü̃xü̃gü ñoma 
carnérugü i Üpetüchigaarü petagu Yerucharéü̃wa gagüxü̃ nax ãmarecax̱ 
nadai̱x̱ü̃rüxü̃. Rü ngẽxguma i ngẽma duü̃xü̃gü rü tá nüxü̃ nicuax̱ãchitanü nax 
choma yixĩxü̃ ya Cori ya Tupana ==ñanagürü. 

Echequié 37 

Naxchina̱xãgü ya ipagünechiga 

1Rü nüma ga Cori rü chaugu naxǘxmex̱ rü choxü̃ naporaxẽxẽ namaxã ga norü 
pora. Rü Naãxẽ ya Üünecü rü chomaxã inacuax̱, rü wüxi ga metachinüxü̃ ga 
naxchinax̱ãmaxã napaxü̃wa choxü̃ naga. 
2Rü nüma ga Cori ya Tupana rü natanügu choxü̃ nixũgüchigüxẽxẽ ga guma 
naxchinax̱ãgü ga yema metachinüxü̃wa namaxã napaxü̃ne. Rü namuxũchi, 
natürü nipagümare. 
3Rü yexguma ga nüma ga Cori ya Tupana rü choxna naca rü ñanagürü: —
¿Cuyaxõxü̃ yixĩxü̃ i cumax, rü daa naxchinax̱ãgü rü tá wena namaxẽxü̃? 
==ñanagürü. Rü yexguma ga chomax rü chanangãxü̃ rü ñachagürü: —Pa 
Corix, cuxicatama nixĩ i nüxü̃ cucuáxü̃ i ngẽma ==ñachagürü. 
4Rü yexguma ga nüma ga Cori ya Tupana rü ñanagürü choxü̃: —¡Chauégagu 
namaxã idexa ya daa naxchinax̱ãgü! Rü ñacugürü tá nüxü̃: “Pa Naxchinax̱ãgü 
ya Ipagünex ¡rü iperüxĩnüe i ñaa Cori ya Tupanaarü ore! 

5Rü nüma ya Cori ya Tupana rü ñanagürü pexü̃: ‘Rü pegu tá chanaxücuxẽxẽ 
i maxü̃ nax pingü̃ãtanücüüxü̃cax̱ rü wena pemaxẽxü̃cax̱. 
6Rü wena tá chanaxüxẽxẽ i perü tarumagü, rü tá pexü̃ chaxümachi, rü tá 
pexü̃ chaxüxchax̱müxü̃, rü tá pexna chanaxã i perü ngü̃ãcüxü nax wena 
pemaxẽxü̃cax̱. Rü ngẽxguma i pema rü tá nüxü̃ picuax̱ãchie nax choma 
chixĩxü̃ ya Cori ya Tupana’ ” ==ñanagürü. 
7Rü yexguma ga choma ga Echequié rü yema Cori ya Tupana chomaxã nüxü̃ 
ixuxü̃ãcü guma naxchinax̱ãgümaxã nüxü̃ chixu. Rü yexguma namaxã 
íchidexayane rü nüxü̃ chaxĩnü ga wüxi ga naga rü naxĩãx̱ãchiane. Rü guma 
naxchinax̱ãgü rü inanaxügü nax wüxichigü nügücax̱ naxĩxü̃. 
8Rü nüxü̃ chadau ga ngürü nax yatarumaã̃́xü̃ rü naxãmachixü̃ rü 
naxãxchax̱müxü̃. Natürü nangearü maxü̃ãx̱güxü̃. 
9Rü yexguma ga nüma ga Cori ya Tupana rü ñanagürü choxü̃: —¡Chauégagu 
naxcax̱ naca ya buanecü i maxü̃ nawa ngẽxmacü, rü ñacuxü̃ tá nüxü̃! “Pa 
Buanecü i Guxü̃cüwawa ne Ũcüx, ¡rü nua naxũ nax cunamaxẽxẽxẽxü̃cax̱ i 
ñaa naxü̃negü i yuexü̃!” ==ñanagürü ga Cori ya Tupana. 
10Rü yexguma ga chomax rü Cori ya Tupanaégagu gumá buanecümaxã 
chidexa yema nüma choxü̃ namuxü̃rüxü̃. Rü gumá buanecü rü ínangu rü 
yema naxü̃negügu naxücu. Rü nüma ga yema naxü̃negü rü wenaxarü namaxẽ 
rü inachigü. Rü yemaacü namuxũchi ga yema írüdagüxü̃. 
11Rü yexguma ga Cori ya Tupana rü ñanagürü choxü̃: —Ngẽma Iraétanüxü̃ 
rü daa naxchinax̱ãgürüxü̃ nixĩgü. Rü nügümaxã ñanagürügü: “Rü yixemagü 
rü ñoma naxchinax̱ãgü ya ipagünerüxü̃ tixĩgü erü nataxuma i tórü 
ngü̃xẽẽruxü̃, rü ngẽmacax̱ tagutáma wenaxarü tachixü̃anecax̱ tawoegu”, 
ñanagürügü. 
12Natürü i choma rü cuxü̃ chamu nax chauégagu namaxã quidexaxü̃ ¡rü 
ñacurügü tá nüxü̃! “Nüma ya Cori ya Tupana rü ñanagürü pexü̃: ‘Pa Chorü 
Duü̃xü̃gü i Iraétanüxü̃x, rü tá pexü̃ íchanguxü̃xẽxẽ nawa i ngẽma 
nachixü̃anegü i nagu pepoxcuexü̃, rü tá perü naanecax̱ pexü̃ chawoeguxẽxẽ. 



2461 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

13Rü ngẽxguma choma ngẽmaãcü pexü̃ charüngü̃xẽẽgu nax ípenguxü̃xü̃cax̱ 
nawa i ngẽma nachixü̃anegü, rü pemax, Pa Chorü Duü̃xü̃güx, rü tá nüxü̃ 
picuax̱ãchitanü nax choma yixĩxü̃ i perü Cori ya Tupana. 
14Rü choma rü tá pexna chanamu i Chauãxẽ i Üünexü̃, rü pema rü tá 
íperüdagü. Rü tá perü naanewa tátama wena pexü̃ changexmagüxẽxẽ. Rü 
ngẽxguma tá nixĩ i nüxü̃ pecuáxü̃ nax choma ya Cori ya Tupana chixĩxü̃ i 
pemaxã nüxü̃ chixuxü̃ i ngẽma, rü choma nixĩ i pexü̃ chinguxẽẽxü̃. Rü choma 
ya Cori ya Tupana nixĩ i ngẽma ñachaxü̃’ ” ==ñanagürü. 

Yudáane rü Iraéane rü wena táxarü wüxitama i nachixü̃ane nixĩ 

15Rü nüma ga Cori ya Tupana rü chomaxã nidexa rü ñanagürü: 
16—Pa Yatüx, ¡wüxi ya naixmenax̱ã nayaxu, rü yimámenax̱ãgu naxümatü 
Yudátanüxü̃ rü ngẽma Iraétanüxü̃ i Yudáwaama ügüxü̃! ¡Rü ngẽmawena rü 
nai ya naixmenax̱ã nayaxu rü yimámenax̱ãgu naxümatü: Efraíü̃ i Namaxã 
Icuáxü̃ i Yúchetanüxü̃ rü Guxü̃ma i Ngẽma Iraétanüxü̃ i Efraíü̃waama Ügüxü̃! 
17Rü ngẽma taxre i naixmenax̱ãgü ¡rü cuxmex̱maxã wüxigu nade nax 
ngẽmaãcü wüxitama nax yixĩgüxü̃cax̱! 
18Rü ngẽxguma cutanüxü̃ cuxna nacagügu rü ñagügu cuxü̃: “¡Tomaxã nüxü̃ 
ixu nax tax̱acüchiga yixĩxü̃ i ngẽma!” 
19Rü ngẽxguma i cuma ¡rü ñaãcü namaxã nüxü̃ ixu! “Cori ya Tupana rü 
ñanagürü: ‘Choma rü tá cho̱xmex̱maxã chanayaxu ya yima naixmenax̱ã ya 
nagu naxümatüne Efraíü̃ i Namaxã Icuáxü̃ i Yúchetanüxü̃ rü Guxü̃ma i 
Iraétanüxü̃ i Efraíü̃waama Ügüxü̃, rü tá wüxigu chananu namaxã ya yima 
naixmenax̱ã ya nagu naxümatüne Yudátanüxü̃ rü Ngẽma Iraétanüxü̃ i 
Yudáwaama Ügüxü̃. Rü ngẽmaãcü wüxitama ya naixmenax̱ã tá nixĩ i 
cho̱xmex̱wa ngẽxmane. 
20Rü yima taxre ya naixmenax̱ã ya quixügüégane, rü duü̃xü̃güpex̱ewa inawex̱ 
nax nüxü̃ nadaugüxü̃cax̱’. 
21Rü ngẽmawena rü duü̃xü̃gümaxã nüxü̃ ixu i chorü ore i ñaxü̃: ‘Choma rü tá 
íchanagaxü̃ i ngẽma Iraétanüxü̃ nawa i ngẽma nachixü̃anegü ga nawa 

nagagüãxü̃. Rü wüxiwa tá chanagagü i ngẽma Iraétanüxü̃ i ñu̱xma guxü̃ma i 
nachixü̃anegu woonemarexü̃. Rü choma rü tá norü naanewa chanagagü. 
22Rü Iraéanearü mápü̱xanexü̃wa rü wüxitama i nachixü̃ane tá chayaxĩxẽxẽ, 
rü wüxi tátama nixĩ i norü ãẽx̱gacü. Rü marü taxũtáma taxre i nachixü̃anegü 
nixĩ, rü taxũtáma taxre i ãẽx̱gacügü namaxã inacuax̱. 
23Rü taxũtáma nüxü̃ nicuax̱üü̃gü i ngẽma tupananetachicünax̱ãgü i nawa 
chanaxoxégaxü̃. Rü taxũtáma chixexü̃ i nacümagu namaxẽ. Rü choma rü tá 
nawa íchananguxü̃xẽxẽ i ngẽma nacüma i naxcax̱ choxü̃ naxoexü̃. Rü yema 
chixexü̃gü ga naxügüxü̃ rü tá nüxü̃̃́ nüxü̃ icharüngüma. Rü nümagü i 
Iraétanüxü̃ rü tá chorü duü̃xü̃gü nixĩgü rü choma rü tá norü Tupana chixĩ. 
24Rü yimá chorü duü̃ ya Dabítaxa tá nixĩ ya chorü duü̃xü̃güarü ãẽx̱gacü ixĩcü. 
Rü nüxica tátama nixĩ i norü dauruxü̃ yixĩxü̃. Rü nümagü rü tá chauga 
naxĩnüe rü tá nagu namaxẽ i chorü mugü rü ucu̱xẽgü. 
25Rü nümagü rü nawa tá namaxẽ i ngẽma nachixü̃ane ga norü o̱xigü nawa 
maxẽxü̃ ga chorü duü̃ ga Acóbuna chaxãxü̃. Rü ngéma tá nixĩ i guxü̃gutáma 
nangẽxmagüxü̃ i nümagü, rü naxacügü, rü guxü̃ma i nataagü. Rü yimá chorü 
duü̃ ya Dabítaxa tá nixĩ ya guxü̃gutáma norü ãẽx̱gacü ixĩcü. 
26Rü ngẽma chorü duü̃xü̃gümaxã tá ichaxuneta nax ngẽmaãcü aixcüma 
nataãẽgüxü̃cax̱. Rü ngẽma chorü uneta rü tagutáma inayacuax̱. Rü choma rü 
tá nüxü̃ charüngü̃xẽxẽxü̃ nax yamuxü̃cax̱. Rü natanüwa tá chanangexmaxẽxẽ 
ya chopata ya üünene nax guxü̃gutáma ngéma nangẽxmaechaxü̃cax̱. 
27Rü choma rü natanüwa tá changexma. Rü choma tá nixĩ i norü Tupana 
chixĩxü̃ rü nümagü rü tá chorü duü̃xü̃gü nixĩgü. 
28Rü ngẽxguma yima chopata ya üünene guxü̃guma natanüwa ngẽxmagu, rü 
ngẽma togü i nachixü̃anegü rü tá nüxü̃ nicuax̱ãchitanü nax choma yixĩxü̃ i 
nüxü̃ chaxunetaxü̃ i ngẽma Iraétanüxü̃ nax chorü duü̃xü̃gü yixĩgüxü̃cax̱’ ” 
==ñanagürü. 

Echequié 38 

Tupana rü Góxü̃ namu nax Iraéanecüã̱xgümaxã nax nügü nada̱i̱xü̃ 

1-2Nüma ga Cori ya Tupana rü chomaxã nidexa rü ñanagürü: —Cumax, Pa 
Yatüx, rü ñu̱xma rü Magóxaneama nadawenü. Rü ngẽma Magóxanecüãx̱ i 
Góx i Mécheanemaxã rü Tubáxanemaxã icuáxü̃, ¡rü chauégagu namaxã nüxü̃ 
ixu i norü poxcuchiga! ==ñanagürü. 
3¡Rü namaxã nüxü̃ ixu i ñaa ore: —Cori ya Tupana rü ñanagürü cuxü̃: “Pa 
Góx, Pa Ãẽx̱gacü ya Guxü̃ma ya Mécheanemaxã rü Tubáxanemaxã Icuácüx, 
choma rü cumaxã charüxuanü! 
4Rü choma rü tá taxwa cuax̱wa chichocuchi rü ngẽmaãcü tá cuxü̃ íchatúxuchi 
cuchixü̃anewa nax daiwa cuxũxü̃cax̱ namaxã i guxü̃ma i curü churaragü i 
nacutügu ĩxü̃ rü curü churaragü i mea ãxchiruxü̃ i cowarugüétügu ĩxü̃. Rü 
nümagü rü namuxũchi rü meama taragümaxã nixãxne, rü meama nixãxchiru. 
Rü guxü̃raxü̃xü̃ i poxü̃ruü̃gü nüxü̃̃́ nangẽxma. 
5Rü tá cuxü̃ ínixümücü i churaragü i Pérchiaanecüãx̱gü, rü Etiopíaanecüãx̱gü 
rü Líbiaanecüãx̱gü. Rü guxü̃ma i ngẽma churaragü rü tá nixãxne rü 
nixãpatex̱e rü tá nüxü̃̃́ nangẽxmagü i norü poxü̃ruü̃gü. 
6Rü cuxü̃ tá ta naxümücügü i guxü̃ma i Gómecüãx̱arü churaragü, rü Bex-
togamácüãx̱arü churaragü i yáxü̃anexü̃wa ne ĩxü̃ i nórtewa. Rü ngẽmaãcü tá 
namuxũchi i ngẽma churaragü i cuwa ügüxü̃. 
7¡Rü cugü namexẽxẽ rü namexẽxẽ i guxü̃ma i ngẽma churaragü i cuwa 
ügüxü̃! ¡Rü cuma namaxã inacuax̱! 
8Rü mucü ya taunecü ngupex̱tüguwena rü cuxcax̱ tá ínangu i wüxi i mu nax 
naxcax̱ ícuyagoõchixü̃cax̱ i wüxi i nachixü̃ane ga daiwa yexmaxü̃ natürü i 
ñu̱xma rü wenaxarü marü mexü̃. Rü yema duü̃xü̃gü rü noxri muxü̃ma ga 
nachixü̃anegu nawoonemare rü norü naane rü poraãcü nangeãcu. Natürü 
wenaxarü Iraéane i máxpü̱xanexü̃cax̱ nawoegu. Rü ñu̱xma rü guxü̃ma i 
nümagü rü ngéma nangẽxmagü rü taãẽãcü ngéma namaxẽ. 
9Rü cumax, Pa Góx, rü ngẽma nachixü̃anewa tá cungu rü ñoma wüxi i 
caixanexü̃ i waemaxü̃rüxü̃ tá curü muxü̃ma i churaragü i muxü̃ma i 
nachixü̃anewa ne ĩxü̃maxã cuyapaxẽxẽ i ngẽma nachixü̃ane”, ñachagürü. 

10Rü Choma ya Cori ya Tupana rü cumaxã nüxü̃ chixu: “Rü ngẽma ngunexü̃gu 
rü chixexü̃ i ĩnü tá cuwa nangu. 
11Rü cuma rü tá ñacurügü: ‘Naxcax̱ tá íchayagoõchi i wüxi i nachixü̃ane i 
turaxü̃ i tama nüxü̃ cuáxü̃ nax nügü ínapoxü̃xü̃ rü ngẽma norü duü̃xü̃gü rü 
taãẽãcü imaxẽxü̃ rü nagu rüxĩnüexü̃ nax taxuxü̃táma i tax̱acü nüxü̃̃́ 
ngupetüxü̃. Rü guxü̃nema ya yima norü ĩanegü rü nataxuma i norü 
poxeguxü̃gü rü nataxuma i norü ĩãx̱gü rü nataxuma i norü wãxtaruü̃gü. 
12Rü guxü̃ma i ngẽma ngẽmaxü̃gü ya yima ĩanegüwa ngẽxmagüxü̃ rü tá 
chaugüxü̃̃́ chanade rü chayana. Rü tá naxcax̱ íchayagoõchi ya yima ĩanegü 
ya ngexwaca yamexẽẽgüne i ngẽma duü̃xü̃gü ga noxri togü ga nachixü̃anegu 
woonexü̃ rü ñu̱xma wenaxarü nachixü̃anecax̱ woeguxü̃. Rü nümagü rü nüxü̃̃́ 
nangẽxma i muxü̃ma i wocagü rü ngẽmaxü̃gü, rü ñu̱xũchi nagu narüxĩnüe rü 
ñoma i naanearü ngãxü̃wa nixĩ i namaxẽxü̃’, ñacurügü. 
13Natürü, Pa Góx, ngẽma duü̃xü̃gü i Chabácüãx̱gü rü Dedáü̃cüãx̱gü, rü ngẽma 
taxetanüxü̃ ya ĩane ya Tárchixcüãx̱gü rü ñu̱xũchi ngẽma duü̃xü̃gü i náigü ya 
ĩanecüãx̱gü, rü tá cuxna nacagüe rü tá ñanagürügü: ‘¿Ẽ̱xna ngĩ ̃́xwa nixĩ i nua 
cuxũxü̃? ¿Rü ẽx̱na cunanutaquex̱e i curü churaragü nax ngẽmamaxã pegüaxü̃̃́ 
penadexü̃cax̱ i diẽrumü, rü úiru, rü naxü̃nagü rü togü i ngẽmaxü̃gü nax 
ngẽmaãcü peyanaxü̃cax̱ i muxü̃ma i mexü̃gü?’ ” ñanagürü. 
14Rü ngẽmacax̱, Pa Yatü, chauégagu Góxmaxã nüxü̃ ixu rü ñacurügü: “Cori 
ya Tupana rü ñanagürü: ‘Pa Góx, ngẽxguma chorü duü̃xü̃gü i Iraétanüxü̃ 
taãẽãcü tá imaxẽgu rü cuma rü tá icuxũãchi nax naxcax̱ ícuyagoõchixü̃cax̱. 
15Rü cuchixü̃ane i nórtewa ngẽxmaxü̃wa tá icuxũãchi namaxã i ngẽma 
muxchixü̃ i curü churaragü i poraexü̃ rü churaragü i cowaruétügu ĩxü̃. 
16Rü tá naxcax̱ ícuyagoõchi i chorü duü̃xü̃gü i Iraétanüxü̃. Rü cumax, Pa Góx, 
rü curü churaragümaxã tá cunapaxẽxẽ i norü naane ñoma wüxi i caixanexü̃ 
i waemaxü̃rüxü̃. Rü ngẽma nawa iyacuáxü̃ i ngunexü̃gügu rü tá cuxü̃̃́ 
chanatauxchaxẽxẽ nax naxcax̱ ícuyagoõchixü̃cax̱ i chorü naane. Rü 
ngẽmaãcü tá chanaxü nax ngẽma togü i nachixü̃anegü cugagu choxü̃ 

cuax̱güxü̃cax̱ i ngẽxguma napex̱ewa tá ichanawex̱gu i chorü üüne’ ”, 
ñanagürü ya Tupana. 
17Rü choma ya Cori ya Tupana rü nüxü̃ chixu rü ñacharügü: “Pa Góx, cuchiga 
nixĩ ga chidexaxü̃ ga yexguma ü̃pa chorü duü̃xü̃gü i Iraéanearü orearü 
uruü̃güwa chidexagu. Rü yexguma ga nümagü rü nanaxunagügü nax 
Iraéanewa tá cuxü̃ chaxũxẽxẽxü̃ nax naxcax̱ ícuyagoõchixü̃cax̱ i ngẽma 
Iraétanüxü̃”, ñachagürü. 

Góxarü poxcu 

18Rü choma ya Cori ya Tupana, rü nüxü̃ chixu rü ñachagürü: “Ngẽxguma Góx 
Iraéanecax̱ íyagoõchigu, rü poraãcü tá chanu. 
19Rü chauégagu nüxü̃ chixu rü ngẽma ngunexü̃gu rü chorü numaxã tá 
nangẽxma i wüxi i taxü̃ i ĩãx̱ãchiane i Iraéanewa. 
20Rü ngẽma ngunexü̃gu rü ngẽma choxnigü i márwa ngẽxmagüxü̃, rü werigü 
i dauxü̃wa ngẽxmagüxü̃, rü naeü̃gü i düraexü̃, rü naeü̃gü i waixü̃müanegu 
nügü itúgüxü̃ rü tá chopex̱ewa nidu̱xruxe. Rü ngẽxgumarüxü̃ ta i guxü̃ma i 
duü̃xü̃gü i ñoma i naanecüãx̱gü rü tá chopex̱ewa nidu̱xruxe. Rü yima 
max̱pǘnegü rü tá nabu, rü yima nutagü rü tá nidigü. Rü guxü̃ma i ngẽma 
ĩanegüarü poxeguxü̃gü rü tá niwax̱gü. 
21-22Rü choma rü Góxcax̱ tá íchananguxẽxẽ i naguxü̃raü̃xü̃ i guxchaxü̃gü i tá 
namuü̃xẽxẽxü̃. Rü dax̱aweanemaxã rü daimaxã tá chanapoxcu. Rü norü 
churaragüétügu rü ngẽma muxü̃ma i togü i duü̃xü̃gü i naxümücügüxü̃étügu 
tá poraãcü chanapuxẽxẽ, rü tá gáuxü̃püta naétü chanayixẽxẽ. Rü choma rü 
tá üxüema rü achúfre naétü chayixẽxẽ. Rü norü churaragü rü nügütátama 
taramaxã nadai. Rü choma ya Cori ya Tupana nixĩ i nüxü̃ chixuxü̃ i ngẽma. 
23Rü ngẽmaãcü tá nixĩ i muxü̃ma i duü̃xü̃güxü̃ chanawéxü̃ nax choma rü 
guxü̃étüwa changexmaxü̃ rü chaxüünexü̃. Rü ngẽmaãcü tá chaugü nüxü̃ 
chacuax̱ẽxẽ i duü̃xü̃gü. Rü nümagü rü tá nüxü̃ nicuax̱ãchitanü nax choma 
yixĩxü̃ ya Cori ya Tupana” ==ñachagürü. 

Echequié 39 

Tupana rü Góxü̃ narüporamae 

1—Cumax, Pa Yatüx, ¡Chauégagu Góxmaxã nüxü̃ ixu i norü poxcuchiga rü 
ñacurügü nüxü̃! “Cori ya Tupana rü ñanagürü, ‘Pa Góx ya Ĩanegü ya 
Méchemaxã rü Tubáxmaxã Icuáxex, choma rü chaugü chixu nax curü uanü 
chixĩxü̃. 
2Rü ngẽma naane i nórtearü yexerawa ngẽxmaxü̃wa rü tá cuxü̃ ne chaga, rü 
Iraéanearü máxpü̱xanexü̃wa tá cuxü̃ chaga. 
3Rü ñu̱xũchi tá chayabüye ya curü würa ya curü to̱xwemex̱ẽwa cungexü̃ne. 
Rü tá chanayixẽxẽ ya yima chuxchigü ya curü tügünemex̱ẽwa cunaxü̃ne. 
4Rü cuma rü guxü̃ma i curü churaragü rü duü̃xü̃gü i cuxü̃ ümücügüxü̃maxã 
tá Iraéanearü máxpü̱xanexü̃gu peyue. Rü tá chanamu i naguxü̃raü̃xü̃ i 
ngurucugü rü naeü̃gü i düraexü̃ nax pexü̃ nangõ̱xgüxü̃cax̱. 
5Rü guxãma i pema rü tá waixü̃müanegu piwaagümare. Rü ngẽma nixĩ i 
pemaxã chaxueguxü̃. Rü choma ya Cori ya Tupana nixĩ i nüxü̃ chixuxü̃ i 
ngẽma. 
6Rü tá chayagu i ngẽma naane i Magóx. Rü ngẽma duü̃xü̃gü i ngẽma 
nachixü̃anegü i márpechinüwa taãẽãcü maxẽxü̃ rü naétü tá chanayixẽxẽ ya 
üxüema. Rü ngẽxguma tá nixĩ i choxü̃ yacuax̱ãchitanüxü̃ nax choma yixĩxü̃ 
ya Cori ya Tupana. 
7Rü ngẽmaãcü tá chorü duü̃xü̃gü i Iraétanüxü̃xü̃ nüxü̃ chacuax̱ẽxẽ i chauéga 
i üünexü̃. Rü tama chanaxwax̱e nax chixri nachiga yadexagüechaxü̃ i 
chauéga. Rü ngẽma togü i nachixü̃anegü rü tá nüxü̃ nacuax̱gü nax choma ya 
Cori ya Tupana rü Iraéanewa ichanawéxü̃ i chorü üüne. 
8Rü ngẽma ngunexü̃ rü paxa tá ínangu. Rü choma ya Cori ya Tupana nixĩ i 
nüxü̃ chixuxü̃ i ngẽma. 
9Rü ngẽma duü̃xü̃gü i Iraéanearü ĩanegücüãx̱ rü tá cuxcax̱ ínachoxü̃, Pa Góx, 
rü tá nanade ya cuxnegü, rü curü poxü̃ruü̃gü, rü curü würagü, rü curü 
chuxchigü, rü curü wocaegü rü tá ínanagu. Rü ngẽmaãcü cuxnegümaxã tá 7 
ya taunecücax̱ nüxü̃̃́ nangẽxma i norü üxü. 

10Rü ngẽxguma i ngẽma Iraétanüxü̃ rü taxucax̱tama norü üxücax̱ 
naxoegaãẽgü. Rü taxucax̱tama naanegüwa rü naixnecüwa norü üxüwa naxĩ, 
erü guxü̃nema ya yima cuxnegü rü tá üxüwa nüxü̃̃́ name. Rü ngẽmaãcü i 
ngẽma Iraétanüxü̃ rü tá nüxí pexna nanapuxü̃ i perü ngẽmaxü̃gü yema pema 
norü yemaxü̃gü nüxna pepuxü̃xü̃rüxü̃. Rü choma ya Cori ya Tupana nixĩ i 
nüxü̃ chixuxü̃ i ngẽma, rü aixcüma tá ngẽmaãcü ningu’ ” ==ñanagürü. 

Góxarü táchiga 

11Rü ñanagürü ta: —Ngẽma ngunexü̃gu rü tá Góxna chanaxã i wüxi i nachica 
nax ngẽmagu natáxü̃cax̱. Rü ngẽma nachica rü Iraéanewa tá nangẽxma nawa 
i ngẽma metachinüxü̃ i már arü to̱xmax̱tawa ngẽxmaxü̃ i nawa nachopetüxü̃ 
i duü̃xü̃gü i éstewaama ĩxü̃. Rü ngẽma nax namuxũchixü̃ i naxü̃negü i ngẽma 
Góxarü churaragü i yuexü̃ rü taxucürüwa ngéma nachopetü i duü̃xü̃gü. Rü 
ngẽxma tá nixĩ i natax̱güãxü̃ i Góx rü ñu̱xũchi guxü̃ma i norü churaragü. Rü 
tá nanaxüégagü Metachinüxü̃ i Góxarü Churaragü Nagu Tax̱güxü̃. 
12Rü ngẽma Iraétanüxü̃ rü 7 ya tauemacü tá nixĩ i tax̱güwa napuracüexü̃ nax 
ngẽmaãcü tama Tupanapex̱ewa naxãũãchixü̃cax̱ i nachixü̃ane. 
13Rü guxü̃ma i ngẽma Iraétanüxü̃ rü tá ngẽma yuexü̃arü tax̱wa napuracüe. 
Rü norü taãxẽ tá nixĩ nax natax̱güãxü̃. Rü ngẽma ngunexü̃gu rü tá ichanawex̱ 
i chorü pora. Rü choma ya Cori ya Tupana nixĩ i nüxü̃ chixuxü̃ i ngẽma. 
14Rü ngẽxguma marü nangupetügu ya yima 7 ya tauemacügü, rü tá 
nanamugü i wüxitücumü i duü̃xü̃gü nax guxü̃ma i Iraéanegu íyachoeguxü̃cax̱ 
rü ínatax̱güãxü̃cax̱ ya yima duüxü̃güchinax̱ãgü ya nüxü̃ iyangaugüne. Rü 
ngẽmaãcü tá nanaxügü nax Tupanapex̱ewa namexẽxẽgüãxü̃cax̱ i norü naane. 
15Rü ngẽxguma wüxi i ngẽma duü̃xü̃gü namaxã iyarüxũxgu i duü̃xẽchinax̱ã 
rü naxü̃tagu tá nanapu i wüxi i cuax̱ruxü̃ nax ngẽmawa nüxü̃ nacuax̱güxü̃cax̱ 
i ngẽma táetatanüxü̃ i ngẽxguma ngéma nangugügu. Rü ngẽma táetatanüxü̃ 
tá nixĩ i natax̱güxü̃ nagu i ngẽma Metachinüxü̃ i Góxarü Churaragü Nagu 
Tax̱güxü̃. 

16Rü ngẽmaãcü tá nixĩ i Tupanapex̱ewa namexẽxẽgüaxü̃̃́ i nachixü̃ane 
==ñanagürü. Rü ngẽma nachica i Metachinüxü̃ i Góxarü Churaragü Nagu 
Tax̱güxü̃wa tá nangẽxma ya wüxi ya ĩane ya Churaragügu ãégane. 
17Rü Cori ya Tupana rü chomaxã nidexa rü ñanagürü: —Pa Yatüx, ¡namaxã 
nüxü̃ ixu i guxü̃ma i ngurucugü rü guxü̃ma i naeü̃gü i düraexü̃ i guxü̃wama 
ne ĩxü̃ nax Iraéanearü máxpü̱xanexü̃gu nangutaqu̱exegüxü̃cax̱! Erü ngẽxma 
tá chanadai i Iraéanearü uanügü rü ngẽmaãcü tá ngẽma ngurucugücax̱ rü 
naeü̃gücax̱ chanamexẽxẽ i wüxi i taxü̃ i õna nax nangõ̱xgüãxü̃cax̱ i namachi 
rü yaxaxgüãxü̃cax̱ ya nagü. 
18Rü ngẽma ngurucugü rü naeü̃gü rü ñoma carnérugümachi, rüex̱na 
carnéruxacügümachi, rüex̱na chíbugümachi, rüex̱na wocaxacügü i 
Bacháü̃anegu íngüexü̃machi nangõ̱xgüxü̃rüxü̃ tá nanangõ̱xgü i ngẽma 
churaragümachi rü tá nayaxagü ya nagü i ñoma i naanearü ãẽx̱gacügü. 
19Rü ngẽma õna i naxcax̱ tá chaxüxü̃wa rü tá nanangõ̱xgü i chíxü̃ ñu̱xmatáta 
nawa yadax̱awee. Rü ñu̱xũchi tá nayaxagü ya nagü ñu̱xmatáta nawa 
nangãxe. 
20Rü naxcax̱ tá chanaxü i wüxi i õna i taxü̃ i cowarugümachi, rü churaragü i 
cowaruétügu ĩxü̃machi rü naguxü̃raü̃xü̃ i togü i churaragümachi nax ngẽma 
ngurucugü rü naeü̃gü nangõ̱xgüxü̃cax̱ ñu̱xmatata mea nangãxpütüwegü. Rü 
choma ya Cori ya Tupana nixĩ i nüxü̃ chixuxü̃ i ngẽma. 
21Rü ngẽmaãcü tá nixĩ i ngẽma togü i nachixü̃anegüpex̱ewa ichanawéxü̃ i 
chorü pora. Rü guxü̃ma i ngẽma togü i nachixü̃anegü rü tá nüxü̃ nadaugü 
nax ñuxãcü tá nüxna naxcax̱ chacaxü̃ i norü chixexü̃gü ga inaxügüxü̃chiga, 
rü ñuxãcü poxcu naxcax̱ íchanguxẽẽxü̃. 
22Rü yema ngunexü̃wena rü nüma i Iraétanüxü̃ tá nüxü̃ nicuax̱ãchitanü nax 
choma chixĩxü̃ ya norü Cori ya Tupana. 
23Rü ngẽma togü i nachixü̃anegü rü tá nüxü̃ nicuax̱ãchitanü nax yema 
Iraétanüxü̃ rü norü chixexü̃ ga naxügüxü̃gagu yixĩxü̃ nax to ga nachixü̃anewa 
nagagüxü̃. Rü choma rü nüxna chaxãcax̱wex̱mare, yerü tama aixcüma choxü̃ 

nangechaxü̃gü. Rü yemacax̱ nüxna chixũgachi nax norü uanügü taramaxã 
daigu nadai̱x̱ü̃cax̱. 
24Rü yema nixĩ ga norü natanügü naxcax̱ ga norü chixexü̃gü ga chopex̱ewa 
naxügüxü̃ rü yema nax tama chauga naxĩnüexü̃. Rü yemacax̱ ga choma rü 
nüxna chaxãcax̱wex̱mare. 

Iraéane rü wena táxarü nagu narüme 

25Natürü i ñu̱xma i choma ya Cori ya Tupana rü nüxü̃ chixu rü ñachagürü: 
Ñu̱xma rü tá choxü̃̃́ naxãũxãchitümüxü̃gü i guxü̃ma i ngẽma Iraétanüxü̃ i 
Acóbutaagü ixĩgüxü̃. Rü ñu̱xma rü tá yáxna namaxã chaxĩnü nax ngẽmaãcü 
nüxü̃ yacuax̱üü̃güxü̃cax̱ i chauéga i üünexü̃. 
26-27Rü ngẽma Iraétanüxü̃ i togü i nachixü̃anegüwa ngẽxmagüxü̃ i norü 
uanügüchixü̃anegüwa rü wena tá wüxiwa chanagagü. Rü ngẽxguma rü 
taãẽãcü tá norü naanewa nangẽxmagü, rü taxúetama texe ítanabaix̱gügü. Rü 
ngẽmaãcü tá ichanawex̱ i chorü pora rü chorü üüne nax muxü̃ma i 
nachixü̃anegü nüxü̃ nadaugüxü̃cax̱. Rü ngẽma Iraétanüxü̃ rü tá nüxü̃ 
narüngümae ga yema poxcu ga ü̃pa norü chixexü̃gagu naxcax̱ íchanguxẽẽxü̃. 
28Rü choma nixĩ ga togü ga nachixü̃anegüwa chamugüxü̃ ga yema Iraétanüxü̃ 
nax yexma napoxcuexü̃cax̱. Rü chomatátama nixĩ i wena norü naanecax̱ 
chanawoeguẽẽxü̃. Rü taxúexü̃táma togü i nachixü̃anewa tüxü̃ chayaxüxẽxẽ. 
Rü ngẽxguma i ngẽma Iraétanüxü̃ rü tá nüxü̃ nicuax̱ãchitanü nax choma 
yixĩxü̃ i norü Cori ya Tupana. 
29Rü tagutáma wena nüxna chaxãcax̱wex̱, erü ngẽma Iraétanüxü̃tanüwa tá 
chanamu i Chauãxẽ. Rü choma ya Cori ya Tupana nixĩ i nüxü̃ chixuxü̃ i 
ngẽma ==ñanagürü. 

Echequié 40 

Echequié nango̱xetü rü nüxü̃ nadau ga Tupanapata ga taxü̃ne ga Yerucharéü̃gu 
tá naxügüne 

1-2Rü yexguma 25 ga taunecü ínguxgu nax Babiróniawa tayexmagüxü̃ rü 
yexgumarüxü̃ ta 14 ga taunecü marü ningu nax Yerucharéü̃ yapugüxü̃ ga 
Babiróniacüãx̱. Rü gumá tauemacü ga taunecü namaxã ixügücüarü 10 ga 

ngunexü̃gu rü nüma ga Cori rü chaugu naxǘxmex̱ rü chango̱xetü. Rü yema 
chorü ngo̱xetüwa Iraéanewa choxü̃ naga. Rü Iraéanewa rü wüxi ga max̱pǘne 
ga máchanenegu choxü̃ nachixẽxẽ. Rü yéma rü súrguama chadawenü, rü 
nüxü̃ chadau ga ĩpatagü ga itaxü̃ne. Rü chauxcax̱ rü wüxi ga ĩane ga 
taxü̃nerüxü̃ nixĩ. 
3Rü Cori ya Tupana rü guma ĩanewa choxü̃ naga, rü guma ĩanewa nüxü̃ 
chadau ga wüxi ga yatü ga nabróũchewa üxü̃raü̃xü̃. Rü ĩãx̱gu nachi, rü 
naxmex̱wa nanange ga wüxi ga ãnütaxü̃ ga ngugüruxü̃ ga línuchinaxcax̱, rü 
ñu̱xũchi wüxi ga naixmenax̱ã ga ngugüruxü̃ ixĩxü̃ne. 
4Rü gumá yatü rü chomaxã nidexa rü ñanagürü: —¡Mea inadawenü rü mea 
choxü̃ irüxĩnü rü mea nangugü i guxü̃ma i ngẽma tá cuxü̃ chawéxü̃, erü nüma 
ya Tupana rü nua cuxü̃ naga nax nüxü̃ cudauxü̃cax̱ i ngẽma tá cuxü̃ chawéxü̃! 
¡Rü ngẽxguma marü cuxü̃ chanawex̱guwena rü ñu̱xũchi Iraétanüxü̃maxã 
nüxü̃ ixu i guxü̃ma i ngẽma nüxü̃ cudauxü̃chiga! ==ñanagürü. 

Tupanapataarü poxeguxü̃arü ücuchica i éstewaama üxü̃ 

5Rü Tupanapata ga taxü̃nearü düxétüwa rü nayexma ga wüxi ga naxtapü̱x ga 
Tupanapataxü̃ íyadaeguxü̃. Rü guma yatümex̱ẽwa yexmaxü̃ ga ngugüruxü̃ rü 
3 metru nixĩ ga norü max̱. Rü yexguma nanguãgu ga yema naxtapü̱x rü 3 
metru nixĩ ga norü yacü, rü 3 metru nixĩ ga norü máchane 
6Rü yemawena ga yema yatü rü yema ücuchica ga éstewaama üxü̃wa naxũ. 
Rü guma toxṍõnewa naxĩnagü rü nanangu ga yema ücuchicaarü tatachinü. 
Rü nüxü̃̃́ nayexma ga 3 metru ga norü tatachinü. 
7Rü nacüwagüwa ga yema ücuchica rü nüxü̃̃́ nayexma ga norü dauruü̃güarü 
ucapugü. Rü wüxichigü ga yema ucapugü rü 3 metru nixĩ ga norü max̱, rü 3 
metru nixĩ ga norü tachiã. Rü yema ucapugü rü 2 metruarü ngãxü̃ nixĩ ga 
nügüna nayáxü̃guxü̃. Rü yema ücuchica iyacuáxü̃wa rü 3 metru nixĩ ga norü 
tachiã rü yéma nayexma ga wüxi ga ucapu ga ngu̱xẽẽchica. Rü yema 
ücuchica iyacuáxü̃wa nüxü̃ tadau ga guma Tupanapata ga taxü̃ne. 
8-9Rü gumá yatü rü nanangu ga yema ucapu ga ngu̱xẽẽchica ga guma 
Tupanapata ga taxü̃nexü̃ nawa idauxü̃ rü yema rü 4 metru nixĩ ga norü 

taxmachiã. Rü yéma nayexma ga taxre ga caxtagü ga wüxi ga metru ixĩgüne 
ga norü yaxcü. 
10Rü yema naxãx̱tüarü ĩãx̱ ga nawa ixücuxü̃ ga éstewa yexmaxü̃ rü norü 
wüxicüwawachigü rü nüxü̃̃́ nayexma ga tomaepü̱x ga ucapugü. Rü guxü̃ma 
ga yema ucapugü rü nawüxigumare ga norü taxmachiãwa. Rü guma caxtagü 
ga wüxicüwawa yexmagüne rü wüxi ga metru ixĩgüne ga norü yaxcü. 
11Rü yemawena ga gumá yatü rü nanangu ga yema ücuchica ga aixepewa 
iyacuáxü̃wa. Rü 5 metru nixĩ ga norü tachiã rü 6 metruarü ngãxü̃ nixĩ ga norü 
max̱. 
12Rü yema ücuchicaarü aixepewa yexmagüxü̃ ga ucapugüpex̱ewa nayexma 
ga wüxi ga norü poxeguxü̃ ga ínuxtapüxü̃ ga 50 chentímetru ga norü 
máchane. Rü yema ucapugü rü wüxichigü nüxü̃̃́ nayexma ga 3 metru ga norü 
taxmachiã, rü 3 metru ta ga norü max̱machiã. 
13Rü yemawena rü nanangu ga norü taxmachiã ga yema ücuchica. Rü 
yexguma nanguãgu, rü guxü̃ma ga yema ucapugü ga nügüarü to̱xmax̱tawa 
ixüchigüxü̃maxã nixĩ ga nanguãxü̃. Rü guxü̃wama rü 12 metruarü ngãxü̃ nixĩ 
ga norü taxmachiã. 
14Rü yemawena rü nanangu ga yema ucapu ga ngu̱xẽẽchica ga yema ücuchica 
iyacuáxü̃wa yexmaxü̃. Rü 10 metru nixĩ ga norü taxmachiã. Rü yexguma 
marü nüxü̃ ingupetügu ga yema ücuchica iyacuáxü̃wa rü natauxcha nax norü 
guxü̃ax̱tüwa ixũxü̃ ga guma Tupanapata. 
15Rü yexguma nanguãgu ga yema ücuchicaxü̃, rü norü ügüwa inanaxügü nax 
nanguãxü̃ ñu̱xmata yema aixepe iyacuáxü̃wa nangu, rü guxü̃wama 25 metru 
nixĩ ga norü max̱. 
16Rü yema ucapugü ga yema ücuchicaarü guxü̃cüwawa yexmagüxü̃ rü norü 
caxtagü nüxü̃̃́ nayexma ga norü beü̃tánagü ga fierumenax̱ãnaxcax̱. Rü 
yexgumarüxü̃ ta ga yema ucapu ga ngu̱xẽẽchica ga iyacuáxü̃wa yexmaxü̃ rü 
aixepewa nüxü̃̃́ nayexma ga norü beü̃tánagü ga fierumenax̱ãnaxcax̱. Rü yema 
beü̃tánagü rü palmerachicünax̱ãgümaxã nangax̱ãẽgü. 

Naa̱xtü ga düxétüwaama yexmaxü̃ 

17Rü yemawena ga gumá yatü rü naax̱tü ga düxétüwaama yexmaxü̃wa choxü̃ 
naga. Rü yema naax̱tü rü nacüwawa nutatachinügümaxã ínachauxegu. Rü 
yéma nacüwawa nayexma ga 30 ga ucapugü. 
18Rü yema nutatachinügümaxã íchauxeguxü̃ rü yema ücuchicaxü̃ 
narüñaxtügumae, rü yema ücuchicacüwana nayaxũ. Rü norü tatachinü ga 
yema íchauxeguxü̃ rü namaxã nawüxigu ga yema ücuchicaarü max̱. 
19Rü gumá yatü nanangu nax ñuxre ga metru yixĩxü̃ ga naax̱tü ga yema 
nüxíraxü̃ ga ücuchica iyacuáxü̃wa inanaxügü rü ñu̱xmata yema ücuchica ga 
aixepewa yexmaxü̃wa nangu. Rü 50 ga metru nixĩ ga naax̱tü ga aixepewa 
üxü̃. Rü yema naax̱tü ga nórtewa yexmaxü̃ rü yema naax̱tü ga éstewa 
yexmaxü̃maxã nawüxigu ga norü tatachinü. 

Tupanapataarü poxeguxü̃arü ücuchica i nórtewaama üxü̃ 

20Rü nayexma ta ga wüxi ga ücuchica ga nórtewa üxü̃. Rü yema ücuchica rü 
naax̱tü ga düxétüwa yexmaxü̃wa nangu. Rü gumá yatü rü nanangu ga yema 
ücuchicaarü max̱ rü norü tachiã. 
21Rü norü wüxicüwawachigü rü nayexma ga tomaepü̱x ga ucapugü. Rü 
nayexma ta ga norü caxtagü rü norü ucapu ga ngu̱xẽẽchica. Rü yema 
ücuchica ga nórtewa üxü̃ rü norü max̱ rü norü tachiã rü nawüxigu namaxã 
ga yema ücuchica ga éstewa üxü̃. Rü yemaacü nüxü̃̃́ nayexma ga 25 metru ga 
norü max̱ rü 12 metruarü ngãxü̃ ga norü tatachinü. 
22Rü yema ücuchica ga nórtewa üxü̃ rü norü ucapu ga ngu̱xẽẽchica rü norü 
beü̃tánagü rü norü palmerachicünax̱ãgü rü nawüxigu namaxã ga yema 
éstewa üxü̃ ga ücuchicaarü ucapu ga ngu̱xẽẽchica rü norü beü̃tánagü rü norü 
palmerachicünax̱ãgü. Rü nayexma ta ga norü toxṍõne ga 7 ga chinagü nüxü̃̃́ 
yexmane. Rü nayexma ta ga norü ucapu ga ngu̱xẽẽchica ga aixepewa 
yexmaxü̃ 
23Rü yema éstewaama üxü̃ ga ücuchicarüxü̃, nayexma ga Tupanapataarü 
ücuchica ga nórtewaama üxü̃. Rü yema ücuchicaarü to̱xmax̱tawa nayexma 
ga to ga ücuchica ga naax̱tü ga aixepewa yexmaxü̃wa nadaxü̃. Rü gumá yatü 



2473 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

inanangu ga norü tatachinü ga yema naax̱tü ga yema taxre ga ücuchicagüarü 
ngãxü̃wa üxü̃. Rü 50 ga metru nixĩ ga norü tatachinü. 

Tupanapataarü poxeguxü̃arü ücuchica i súrwaama üxü̃ 

24Rü yemawena ga yema yatü rü súrwaama choxü̃ naga. Rü yéma nayexma 
ga to ga ücuchica. Rü inanangu ga norü caxtagü rü norü ucapugü rü norü 
ngu̱xẽẽchicagü. Rü norü ta ga yema caxtagü rü norü ucapugü rü norü 
ngu̱xẽẽchicagü rü namaxã nawüxigumare ga yema to ga ücuchicagü. 
25Rü napata ga yema ücuchica rü yema togü ga ücuchicagürüxü̃ nüxü̃̃́ 
nayexma ga norü ucapu ga ngu̱xẽẽchica rü norü beü̃tánagü ga norü 
guxü̃cüwawa. Rü guxü̃wama rü 25 metru nixĩ ga norü max̱ rü 12 metruarü 
ngãxü̃ nixĩ ga norü tachiã. 
26Rü nüxü̃̃́ nayexma ta ga norü toxṍõne ga 7 ga chinagü nüxü̃̃́ yexmane. Rü 
nayexma ta ga norü ngu̱xẽẽchica ga aixepewa yexmaxü̃. Rü wüxichigü ga 
norü caxtagü rü guxü̃cüwawa palmerachicünax̱ãgümaxã nangax̱ãxẽ 
27Rü yema naax̱tü ga aixepewaama yexmaxü̃ rü ta nüxü̃̃́ nayexma ga ücuchica 
ga súrwa üxü̃. Rü gumá yatü inanangu ga naax̱tü ga yema ücuchica ga 
düxétüwa üxü̃ rü yema ücuchica ga aixepewa üxü̃arü ngãxü̃wa üxü̃ ga 
naax̱tü. Rü 50 metru nixĩ ga norü tatachinü. 

Ücuchica ga súrwaama yexmaxü̃ 

28Rü yema súrwa yexmaxü̃ ga ücuchica ga nawa ixücuxü̃ naxcax̱ ga yema 
naax̱tü ga aixepewa yexmaxü̃wa choxü̃ naga. Rü inanangu ga yema ücuchica. 
Rü yema togü ga ücuchicagüarü ta nüxü̃̃́ nayexma. 
29-30Rü norü ucapugü rü norü ucapu ga ngu̱xẽẽchica rü norü caxtagü rü yema 
togü ga ücuchicagüarü ucapugü, rü ucapu ga ngu̱xẽẽchica, rü norü 
caxtagüarü ta nüxü̃̃́ nayexmagü. Rü napata ga yema ücuchica rü norü ucapu 
ga ngu̱xẽẽchica rü guxü̃ma nüxü̃̃́ nayexma ga norü beü̃tánagü. Rü norü max̱ 
rü 25 metru nixĩ rü norü taxmachiã rü 12 metruarü ngãxü̃ nixĩ. 
31Rü yema ücuchicaarü ucapu ga ngu̱xẽẽchica rü naax̱tü ga düxétüwa 
üxü̃waama nixĩ ga nayexmaxü̃. Rü guma norü caxtagü rü 



2474 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

palmerachicünax̱ãgümaxã nangax̱ãẽgü. Rü napex̱ewa nayexma ga norü 
toxṍõne ga 8 ga chinagü nüxü̃̃́ yexmane. 

Naa̱xtü ga aixepewaama yexmaxü̃ 

32Rü yexguma ga yema yatü rü yema ücuchica ga éstewaama yexmaxü̃wa 
chomaxã narüxücu rü yema naax̱tü ga aixepewa yexmaxü̃wa chomaxã naxũ. 
Rü nanangu ga yema ücuchicaarü taxmachiã. Rü yema togü ga 
ücuchicagüarü ta nüxü̃̃́ nayexma. 
33Rü norü ucapugü rü norü caxtagü rü yema norü ngu̱xẽẽchica rü namaxã 
nawüxigu ga norü ta ga yema togü ga ücuchicagüarü ucapugü rü caxtagü rü 
ngu̱xẽẽchica. Rü napata ga yema ücuchica rü norü ucapu ga ngu̱xẽẽchica rü 
guxü̃wama nüxü̃̃́ nayexma ga norü beü̃tánagü. Rü norü max̱ rü 25 metru nixĩ 
rü norü taxmachiã rü 12 metruarü ngãxü̃ nixĩ. 
34Rü yema ücuchicaarü ucapu ga ngu̱xẽẽchica rü naax̱tü ga düxétüwa 
üxü̃waama nixĩ ga nayexmaxü̃. Rü guma norü caxtagü rü guxü̃cüwawa 
palmerachicünax̱ãgümaxã nangax̱ãẽgü. Rü napex̱ewa nayexma ga norü 
toxṍõne ga 8 ga chinagü nüxü̃̃́ yexmane. 
35Rü yemawena ga gumá yatü rü yema ücuchica ga nórtewa yexmaxü̃wa 
choxü̃ naga. Rü nanangu ga yema ücuchicaarü taxmachiã. Rü yema togü ga 
ücuchicagüarü ta nüxü̃̃́ nayexma. 
36Rü nayexma ta ga norü ucapugü rü caxtagü rü yema norü ucapu ga 
ngu̱xẽẽchica. Rü guxü̃cüwawa nüxü̃̃́ nayexma ga norü beü̃tánagü. Rü napata 
ga yema ücuchica rü 25 metru nixĩ ga norü max̱ rü 12 metruarü ngãxü̃ nixĩ 
ga norü taxmachiã 
37Rü yema ücuchicaarü ucapu ga ngu̱xẽẽchica rü naax̱tü ga düxétüwa 
üxü̃waama nixĩ ga nayexmaxü̃. Rü guma norü caxtagü rü nacüwagüwa 
palmerachicünax̱ãgümaxã nangax̱ãẽgü. Rü napex̱ewa nayexma ga norü 
toxṍõne ga 8 ga chinagü nüxü̃̃́ yexmane. 

Ücuchica ga nórtewa yexmaxü̃ 

38Rü yema nórtewa yexmaxü̃ ga ücuchicaarü ngu̱xẽẽchicacüwawa nayexma 
ga wüxi ga to ga ucapu. Rü yema ucapuwa nixĩ ga yayauxgüãxü̃ ga yema 
naxü̃nagü ga nadaigüxü̃ ga Tupanacax̱ ínagugüchaü̃xü̃. 
39Rü yema ucapu ga ngu̱xẽẽchicawa nayexma ga ãgümücü ga mechagü. Rü 
wüxicüwawa nayexma ga taxre ga mechagü rü yema tocüwawa nayexma ga 
taxre. Rü yema mechagüétügu nixĩ ga nadaiaxü̃ ga naxü̃nagü ga Tupanacax̱ 
ínaguxchaü̃güxü̃, rü naxü̃nagü ga pecadugüarü ütanücax̱ ínagugüxü̃, rü yema 
naxü̃nagü ga nagagutama naxüxü̃ ga pecaduarü ütanüruxü̃cax̱ ínagugüxü̃. 
40Rü yema nórtewa yexmaxü̃ ga ücuchicaarü ucapu ga ngu̱xẽẽchicaarü 
düxétüwa nayexma ga mechagü. Rü wüxicüwawa nayexma ga taxre ga 
mechagü rü yema norü tocüwawa nayexma ga to ga taxre. 
41Rü yemaacü aixepewa nayexma ga ãgümücü ga mechagü rü düxétüwa 
nayexma ga to ga ãgümücü ga mechagü. Rü yemaacü guxü̃wama nayexma 
ga 8 ga mechagü. Rü yema mechagüétügu nixĩ ga nadaiaxü̃ ga naxü̃nagü 
42-43Rü nayexma ta ga ãgümücü ga to ga mechagü. Rü yema mechagü rü yema 
naxü̃nagü ga ínagugüxü̃cax̱ nixĩgü. Rü nutachipanünaxcax̱ nixĩgü. Rü 
wüxichigü rü 75 chentímetru nixĩ ga norü max̱, rü 75 chentímetru ta nixĩ ga 
norü tatachinü rü 50 chentímetru nixĩ ga norü max̱para. Rü yema 
mechaétügu nixĩ ga nanugüãxü̃ ga norü cüchigü ga namaxã nadaiaxü̃ ga 
yema naxü̃nagü ga Tupanacax̱ ínaguxü̃. Rü yemaétügu nixĩ ga nanugüãxü̃ ga 
yema naxü̃nagümachi ga Tupanacax̱ ixĩxü̃. Rü norü guxü̃cüwawa ga yema 
ucapuchiã rü narütugü ga namachiarü choruü̃gü. Rü wüxichigü rü 25 
chentímetru nixĩ ga norü max̱. 
44Rü yema naax̱tü ga aixepewa yexmaxü̃wa rü nayexma ga taxre ga ucapugü 
nacüwawa ga yema ücuchica ga aixepewa yexmagüxü̃. Rü yema ücuchica ga 
nórtewa üxü̃cüwawa nayexma ga wüxi ga yema ucapu. Rü yema rü súrguama 
nadawenü. Rü yema to ga ucapu rü yema ücuchica ga súrwa üxü̃cüwawa 
nayexma. Rü yema rü nórteguama nadawenü. 

45Rü yexguma ga gumá yatü rü chomaxã nidexa rü ñanagürü: —Ngẽma 
ucapu i súrguama dawenüxü̃ rü chacherdótegü i Tupanapata ya taxü̃newa 
puracüexü̃cax̱ nixĩ. 
46Rü ngẽma ucapu i nórteguama dawenüxü̃ rü chacherdótegü i ãmarearü 
guwa puracüexü̃cax̱ nixĩ. Rü ngẽma chacherdótegü rü Chadóxtaagü nixĩgü. 
Rü ngẽmagüxicatama nixĩ i Lebítanüxü̃ i mexü̃ nax Cori ya Tupanana 
ngaixcamagüxü̃ nax naxügüãx̱ü̃cax̱ i norü puracü i napatawa ==ñanagürü. 

Tupanapataa̱xtü ga aixepewa yexmaxü̃ 

47Rü yemawena ga gumá yatü rü nanangu ga yema naax̱tü ga aixepewa 
yexmaxü̃. Rü yema naax̱tü rü norü guxü̃cüwawa rü 50 metru nixĩ. Rü yema 
ãmarearü guruxü̃ rü Tupanapata ga taxü̃nepex̱ewa nayexma. 
48Rü yexguma ga yema yatü rü yema Tupanapata ga taxü̃nearü ucapu ga 
nüxíra nawa ixücuxü̃wa choxü̃ naga. Rü nanangu ga norü caxtagü. Rü 
wüxichigü ga guma caxtagü rü 2 metruarü ngãxü̃ nixĩ ga norü tamenax̱ã. Rü 
guma Tupanapataarü ĩãx̱ ga nawa ixücuxü̃ rü 7 metru nixĩ ga norü tatachinü. 
Rü wüxichigü ga yema naxpenüxü̃ ga nacüwawa yexmagüxü̃ rü wüxi ga 
metruarü ngãxü̃ nixĩ ga norü tatachinü. 
49Rü yema ucapu i nawa ixücuxü̃ rü 10 metru nixĩ ga norü tachiã. Rü norü 
máchiã rü 6 metru nixĩ. Rü nayexma ga norü toxṍõne ga Tupanapatacax̱ 
nawa naxĩnagügüne. Rü 10 ga chinagü nüxü̃̃́ nayexma. Rü wüxichigü ga norü 
ĩãx̱arü naxpenüxü̃cüwawa nayexma ga wüxi ga caxtagü ga itaxü̃ne. 

Echequié 41 

1Rü yemawena ga gumá yatü rü Tupanapata ga taxü̃nearü aixepewa choxü̃ 
naga. Rü nanangu ga norü yacü ga guma taxre ga caxtagü ga norü ĩãx̱cüwawa 
yexmagüne. Rü wüxichigü ga guma caxtagü, rü 3 metru nixĩ ga norü yaxcü. 
2Rü yema Tupanapataarü ĩãx̱ i nawa ixücuxü̃ rü 5 metru nixĩ ga norü 
tatachinü. Rü yema naxpenügü ga nacüwawa ügüxü̃ rü wüxichigü rü 2 
metruarü ngãxü̃ nixĩ ga norü tatachinü. Rü yemawena rü nanangu ga 

Tupanapatamachiã ga ngãxü̃wa üxü̃. Rü yema rü nüxü̃̃́ nayexma ga 20 metru 
ga norü máchiã. Rü norü tachiã rü 10 metru nixĩ. 
3Rü yemawena rü yema taxü̃ ga Tupanapatamachiãgu naxücu. Rü nanangu 
ga norü caxtagü ga ĩãx̱cüwawa ügüne. Rü wüxichigü rü nüxü̃̃́ nayexma ga 
wüxi ga metru ga norü ta. Rü yema ĩãx̱ ga nawa ixücuxü̃ rü 3 metru nixĩ ga 
norü tatachinü. Rü naxtapü̱xgü ga norü ĩãx̱cüwawa yexmagüxü̃, rü 
wüxichigü rü 3 metruarü ngãxü̃ nixĩ ga norü ta. 
4Rü yemawena rü nanangu ga yema naxmachiã ga aixepewa yexmaxü̃. Rü 
yema naxmachiã rü guxü̃wama nawüxigu ga yema ãgümücü ga nacüwagü, 
rü 10 metru chigü nixĩ ga norü max̱. Rü yexguma ga yema yatü rü chomaxã 
nidexa rü ñanagürü: —Ñaa naachiã rü Nachica i Üünexüchixü̃ nixĩ 
==ñanagürü. 

Ucapugü ga naxtapü̱xarü düxétüwa yaxũxgüxü̃ 

5Rü yemawena ga gumá yatü rü nanangu ga naxtapü̱x ga Tupanapata ga 
taxü̃ne ga düxétüwaama. Rü yema naxtapü̱x rü 3 metru nixĩ ga norü yaxcü. 
Rü yema naxtapü̱xarü düxétüwa rü guxü̃cüwawa nayexma ga ucapugü ga 
nawa yaxũxgüxü̃ ga 2 metru chigü ixĩgüxü̃ ga norü tachiã. 
6Rü Tupanapata ga taxü̃nearü naxtapü̱xcüwawa rü tomaepü̱x nixĩ ga norü 
ünagü. Rü wüxichigü ga yema ünagüwa rü nayexma ga 30 ga ucapugü. Rü 
yema naxtapü̱xgü ga Tupanapata rü wüxichigü ga ünagüwa rü inarüxíchigü. 
Rü ñoma toxṍõnerüxü̃ nixĩ ga norü duxétütapü̱xwa ga guma Tupanapata. Rü 
yema toxṍõneraxü̃gu nixĩ ga naxǘnagüxü̃ ga norü omütagü ga wüxichigü ga 
norü ünagü. Rü yemaacü tama Tupanapataarü aixepewa nango̱x ga 
napex̱egü ga guma omütagü. 
7Rü yema norü ünagü ga dauxü̃wa üxü̃ rü narütamae, rü yemacax̱ ga yema 
norü ucapugü ga nawa yexmagüxü̃ rü yexera nitachiã. Rü yema ucapugü ga 
Tupanapata ga taxü̃nearü poxeguxü̃gücüwawa yexmagüxü̃ rü nüxü̃̃́ nayexma 
ga norü toxṍõne ga dauxü̃wa nguxü̃ne. Rü gumawa nixĩ ga naxĩgüxü̃ ga 
yexguma norü ngãxü̃wa üxü̃ ga ünagüwa naxĩxgu rüex̱na yema ünagü ga 
nawa iyacuáxü̃wa naxĩxgu. 

8Rü nüxü̃ chadau ga Tupanapata rü norü ucapugü ga nacüwawa ügüxü̃ rü 
wüxi ga chauxtachinüxü̃étügu naxü. Rü norü yaxcü ga yema chauxtachinüxü̃ 
rü 3 metru nixĩ. 
9-10Rü yema ucapugütapü̱x ga düxétüwaama üxü̃ rü 2 metruarü ngãxü̃ nixĩ ga 
norü yaxcü. Rü guxü̃cüwawa ga Tupanapata ga taxü̃ne rü nayexma ga nai ga 
ĩpatagü ga chacherdótegücax̱ ixĩgüne. Rü norü tatachinü ga yema naax̱tü ga 
nügüna nawa nayáxü̃gugüxü̃ ga guma chacherdótegüpatagü namaxã ga 
yema ucapugü ga Tupanapatawa yaxũxgüxü̃ rü 10 metru nixĩ ga norü 
tatachinü. 
11Rü yema Tupanapata ga taxü̃newa yaxũxgüxü̃ ga ucapugüpex̱ewa rü 
nayexma ga wüxi ga üpetüchica. Rü yema üpetüchica nüxü̃̃́ nayexma ga taxre 
ga ĩãx̱gü. Rü wüxi nixĩ ga norü nórtepex̱ewa üxü̃ rü yema to nixĩ ga norü 
súrpex̱ewa üxü̃. Rü yema taxre ga ĩãx̱gü rü nügüarü to̱xmax̱tawa naxügü. Rü 
yema üpetüchicaarü tatachinü rü taxre ga metruarü ngãxü̃ nixĩ. 

Ĩpata ga oéstewa yexmane 

12Rü oéstewaama rü nayexma ga wüxi ga ĩpata ga ĩãx̱tü ga ípoxeguxü̃guama 
dawenüne. Rü guma ĩpata rü 35 metru nixĩ ga norü tachiã, rü 45 metru ga 
norü max̱. Rü naxtapü̱xarü yaxcü rü 2 metruarü ngãxü̃ nixĩ. 

Nanangu ga Tupanapata ga taxü̃ne 

13Rü gumá yatü rü nanangu ga Tupanapata ga taxü̃ne. Rü guxü̃wama rü 50 
metru nixĩ ga norü max̱. Rü norü tatachinü rü 50 metru nixĩ ga yexguma 
nanguxgu ga Tupanapataarü tatachinü namaxã ga naax̱tü rü naãx̱tüarü 
poxeguxü̃. 
14Rü yema naax̱tü ga Tupanapata ga taxü̃nepex̱ewa inaxügü ñu̱xmata yema 
naãx̱tüarü poxeguxü̃wa nangu ga éstewaama rü 50 metru nixĩ. 
15Rü yemawena rü nanangu ga norü max̱ ga guma ĩpata ga Tupanapata ga 
taxü̃neweama yexmane ga naãx̱tüpex̱ewa. Rü guma ĩpata namaxã ga norü 
poxeguxü̃gü rü 50 metru nixĩ ga norü max̱, rü mürapewamaxã natüchiã. 

Norü ucapugü ga Tupanapata ga taxü̃ne 

16-17Rü yema beü̃tánagü rü fierumenax̱ãnaxcax̱ nixĩ. Rü yema naxpenüxü̃gü 
rü norü tomaepü̱xcüwawa rü mürapewagü nixĩ. Rü yema beü̃tánatüü̃wa 
nadaxü̃ ga naxtapü̱x rü mürapewamaxã natü. Rü yema ĩãx̱étüwa üxü̃ ga 
naxtapü̱x rü ta rü mürapewamaxã natü. Rü yemaacü ga yema naxtapü̱x ga 
Tupanapata ga taxü̃ne rü aixepewa rü düxétüwa rü guxü̃wama 
mürapewamaxã natü. 
18Rü yema mürapewagü ga norü tüchiãruü̃gü rü naxchicünax̱ãgümaxã 
nangax̱ãxẽ. Rü wüxi ga mürapewawa nayexma ga wüxi ga 
dauxü̃cüãx̱chicünax̱ã rü to ga mürapewawa nayexma ga wüxi ga 
palmerachicünax̱ã. Rü yemaacü nixĩ ga guxü̃cüwawa. Rü wüxichigü ga yema 
dauxü̃cüãx̱chicünax̱ãgü rü nataxrechametü. 
19Rü yema norü duü̃xü̃chametü rü palmerachicünax̱ãguama nadawenü. Rü 
yema norü leóü̃chametü rü yema tocüwawa üxü̃ ga palmerachicünax̱ãguama 
nadawenü. Rü yemaacü nixĩ ga guxü̃ma ga Tupanapata ga taxü̃nemachiãwa. 
20Rü yema dauxü̃cüãx̱chicünax̱ãgü rü palmerachicünax̱ãgü ga norü ĩãx̱güwa 
yexmagüxü̃ rü ĩãx̱arü ñaxtüwa inaxügü rü ñu̱xmata dauxü̃wa nangu. Rü 
yemaacü ta nangax̱ãxẽ ga naxmachixü̃ ga Tupanapata ga taxü̃ne. 
21Rü guma norü ĩãx̱arü caxtagü rü nawüxigumare ga norü duchipanü. 

Ãmarearü guruxü̃ ga mürapewanaxca̱x 

22Rü napex̱ewa ga yema ucapu ga üünexü̃arü ĩãx̱ rü nayexma ga wüxi ga 
tax̱acü ga ãmarearü guruü̃raxü̃xü̃ ga mürapewanaxcax̱. Rü yema rü guxü̃ma 
ga norü ãgümücü ga nacüwawa rü wüxi ga metru nixĩ. Rü wüxi ga metru rü 
naétü ngãxü̃ ga metru nixĩ ga norü máxchane. Rü guxü̃ma ga norü 
cuípex̱exü̃gü rü naparagü rü nacüwagü rü nainaxcax̱ nixĩgü. Rü gumá yatü 
rü ñanagürü choxü̃: —Ñaa nixĩ i ngẽma mecha i Tupanapex̱ewa ngẽxmaxü̃ 
==ñanagürü choxü̃. 

Tupanapata ga taxü̃nearü ĩã̱xgü 

23-24Rü yema naxmachiã ga ngãxü̃wa yexmaxü̃ rü ñu̱xũchi yema naxmachiã 
ga Üünexüchixü̃ rü nüxü̃̃́ nayexmagü ga norü ĩãx̱ ga taxrecüwawa ingenaxü̃. 

25Rü yema naxmachiã ga ngãxü̃wa yexmaxü̃arü ĩãx̱gü rü 
dauxü̃cüãx̱chicünax̱ãgümaxã rü palmerachicünax̱ãgümaxã nangax̱ãẽgü. Rü 
yexgumarüxü̃ ta nixĩ ga nangax̱ãẽgüxü̃ ga naxtapü̱xgü. Rü yema nüxíraxü̃xü̃ 
ga naxmachiã ga nawa ixücuxü̃arü düxétüwa rü nayexma ga wüxi ga 
waicumüchatex̱exü̃ ga nainaxcax̱. 
26Rü yema nüxíraxü̃xü̃ ga naxmachiã rü nüxü̃̃́ nayexma ga norü beü̃tánagü 
ga fierumenax̱ãgünaxcax̱. Rü nacüwagüwa rü palmerachicünax̱ãmaxã 
nangãx̱ãẽgü. Rü yema ucapugü ga Tupanapata ga taxü̃nena yaxũxgüxü̃ rü 
yemagü rü ta nüxü̃̃́ nayexma ga norü beü̃tánagü ga fierumenax̱ãgünaxcax̱. 
Rü yemacüwagüwa rü ta palmerachicünax̱ãmaxã nangãx̱ãẽgü. 

Echequié 42 

Chacherdotegüarü ucapugü 

1Rü yexguma ga gumá yatü rü yema naax̱tü ga nórtewaama üxü̃wa choxü̃ 
naga. Rü guma taxü̃ne ga ĩpata ga muarü ucapuã̃́ne ga Tupanapata ga 
taxü̃nearü nórtewaama yexmanegu choxü̃ naxücuxẽxẽ. Rü guma ĩpata rü 
yema naax̱tü ga aixepewa üxü̃arü to̱xmax̱tawa nayexma napex̱ewa ga guma 
ĩpata ga taxü̃ne ga Tupanapatacax̱wex̱wa yexmane. 
2Rü guma ĩpata ga muarü ucapuã̃́ne ga nórtecüwawaama üxü̃ne rü 50 metru 
nixĩ ga norü max̱, rü 25 metru nixĩ ga norü tatachinü. 
3Rü guma ĩpataarü aixepewa nayexma ga norü üpetüchica ga 10 metru ga 
norü tatachinü. Rü yema üpetüchicaarü wüxicüwawa nayexma ga ucapugü 
ga yema ĩãx̱tü ga aixepewa yexmaxü̃waama ügüxü̃. Rü yema üpetüchicaarü 
tocüwawa nayexma ga ucapugü ga yema düxétüwa yexmaxü̃ ga 
naãx̱tüwaama ügüxü̃. Rü guma ĩpata rü tomaepü̱xgu naxü̃nagü ga nachiã. 
4Rü yema ucapugüpex̱ewa rü nayexma ga wüxi ga norü namaxacü ga 
aixepewa nadaxü̃. Rü 5 metru nixĩ ga norü tatachinü, rü 50 metru nixĩ ga 
norü max̱. Rü yema ucapugüarü ĩãx̱gü rü nórtewaama naxügü. 

5Rü yema ucapugü ga dauxü̃chiãwa ügüxü̃ rü yema ucapugü ga ñaxtüwa 
ügüxü̃xü̃ narüxíxramaegü. Rü wüxichigü ga naxmachiã rü narüxíramaechigü 
yerü yema namaxacügü nanaxíxraxẽxẽ. 
6Rü guma ĩpata rü tomaepü̱x nixĩ ga naxmachiã. Rü yema norü ucapugü ga 
dauxü̃wa ügüxü̃ rü narüxíragü yerü napex̱ewa rü ningearü caxtaãx̱gü. Natürü 
yema ñaxtüwa ügüxü̃ ga ucapugüpex̱ewa ga naax̱tü ixüxü̃waama rü 
nicaxtaãx̱gü. 
7-8Rü yema ucapugüarü düxétüwaama nayexma ga wüxi ga naxtapü̱x ga 
naax̱tü ga düxétüwa üxü̃cüwagu idaxü̃. Rü 25 metru nixĩ ga norü max̱. Rü 
yema ucapugü ga naax̱tü ga düxétüwaama üxü̃wa ügüxü̃ rü 25 metru nixĩ ga 
norü max̱. Rü yema ucapugü ga Tupanapata ga taxü̃newaama ügüxü̃ rü 50 
metru nixĩ ga norü max̱. 
9Rü yema ucapugü ga ñaxtüchiü̃waama yexmagüxü̃cax̱ nax ixücuxü̃ rü yema 
naax̱tü ga éstewaama yexmaxü̃wa nixĩ ga ixücuxü̃. 
10Rü Tupanapata ga taxü̃nearü súrcüwawa nayexmagü ga to ga ucapugü. Rü 
yema ucapugü rü naãx̱tüarü poxeguxü̃arü max̱wa nangugü. Rü yema 
ucapugü, rü guma taxü̃ne ga ĩpata ga Tupanapatacax̱wena yexmanecüwawa 
nangugü. 
11Rü yema ucapugüpex̱ewa nayexma ga norü namaxacü yema ucapugü ga 
nórtewa ügüxü̃rüü̃tama. Rü yema nórtewa ügüxü̃ ga ucapugüarü max̱ rü norü 
tatachinü nüxü̃̃́ nayexmagü. Rü yema nórtewa ügüxü̃rüxü̃ nüxü̃̃́ nayexmagü 
ga norü ücuchicagü rü norü ũxü̃chicagü. 
12Rü yema namaxacü ga aixepewa nguxü̃ rü nüxü̃̃́ nayexma ga norü ĩãx̱. Rü 
yemawa nixĩ ga ixücuxü̃ nax yema ucapugü ga súrwa yexmagüxü̃wa 
inguxü̃cax̱. Rü yema ĩãx̱ rü norü poxeguxü̃arü to̱xmax̱tawa nayexma ga norü 
éstecüwawa. 
13Rü gumá yatü rü chomaxã nidexa rü ñanagürü: —Ngẽma naãx̱tüarü 
poxeguxü̃arü to̱xmax̱tawa ngẽxmagüxü̃ i ucapugü i nórtewa ngẽxmagüxü̃ rü 
súrwa ngẽxmagüxü̃, rü ucapugü i üünexü̃ nixĩgü. Rü ngẽma chacherdótegü i 

Cori ya Tupanacax̱ daugüxü̃ rü ngẽma ucapugüwa tá nixĩ i nangõ̱xgüãxü̃ i 
ngẽma ãmaregü i üünexü̃. Rü ngẽma ucapugügu tá nixĩ i nanucuãxü̃ i ngẽma 
ãmaregü i üünexü̃ i trigutex̱e, rü ãmare i pecaduarü ütanücax̱ inaxãgüxü̃ rü 
ngẽma ãmare i wüxi i guxchaxü̃ nax naxüxü̃gagu ixãxü̃ erü ngẽma ucapugü 
rü nachica i üünexü̃ nixĩgü. 
14Rü ngẽxguma Tupanapata ya taxü̃negu nachocugu i ngẽma chacherdótegü 
rü tama name nax ĩãx̱tü i düxétüwa ngẽxmaxü̃wa naxĩxü̃ naxü̃pa nax 
ínacuxü̃xü̃ rü ngẽxma nanuãxü̃ i ngẽma naxchiru i Cori ya Tupanaarü puracü 
namaxã naxügüxü̃, erü ngẽma naxchiru rü nixüüne. Rü ngẽxguma 
ínachoxü̃gu rü duü̃xü̃gü íngẽxmaxü̃wa naxĩxgu rü name i to i naxchirugu 
nicu̱xgü ==ñanagürü ga gumá yatü. 

Inanangu ga norü ta ga yema nachica ga Tupanapata ga taxü̃ne nagu üxü̃ 

15Rü yexguma marü nüxü̃̃́ nagu̱xgu nax nanguãxü̃ ga Tupanapata ga 
taxü̃nearü tachiã ga aixepewa, rü gumá yatü rü chomaxã ínaxũxũ nawa ga 
yema ĩãx̱ ga éstewa üxü̃. Rü nanangugü ga guxü̃ma ga norü ta ga yema naane 
ga Tupanapata ga taxü̃ne nagu üxü̃. 
16Rü nanayaxu ga yema ngugüruxü̃ rü nanangugü ga yema naanecüwa ga 
éstewaama üxü̃. Rü yema rü nüxü̃̃́ nayexma ga 250 metru ga norü max̱. 
17Rü yemawena rü nanangugü ga yema nacüwa ga nórtewaama üxü̃. Rü 
yema rü ta 250 metru nixĩ ga norü max̱. 
18Rü yemawena rü nanangugü ga nacüwa ga súrwaama üxü̃. Rü yema rü ta 
nüxü̃̃́ nayexma ga 250 metru ga norü max̱. 
19Rü yemawena rü nanangugü ga nacüwa ga oéstewaama üxü̃, rü yema rü ta 
nüxü̃̃́ nayexma ga 250 metru ga norü max̱. 
20Rü guxü̃ma ga norü ãgümücücüwa ga yema naane rü nanangu. Rü yema 
naane ga Tupanapata ga taxü̃ne nagu üxü̃ rü norü wüxicüwawachigü rü nüxü̃̃́ 
nayexma ga norü poxeguxü̃ ga 250 metru ga norü max̱. Rü yema norü 
poxeguxü̃ nixĩ ga yema Tupanapata ga taxü̃nearü naane ga üünexü̃ 
yáxü̃guxẽẽxü̃ nüxna ga yema naane ga düxétüwa yexmaxü̃ ga tama üünexü̃. 

Echequié 43 

Cori ya Tupanaarü üüne rü wenaxarü napata ga taxü̃neca̱x nataegu 

1Rü yemawena ga gumá yatü rü yema ĩãx̱ ga éstewa yexmaxü̃wa chomaxã 
naxũ. 
2Rü nüxü̃ chadau ga Cori ya Iraétanüxü̃arü Tupanaarü üüne ga éstewa ne 
ũxü̃. Rü nüxü̃ chaxĩnü ga wüxi ga naga ga natüarü poraü̃chiüxü̃garaü̃xü̃. Rü 
ñoma ga naane rü poraãcü nangóone 
3Rü ngẽma nüxü̃ chadauxü̃ rü nananaraxü̃ ga yema nüxü̃ chadauxü̃ ga 
yexguma Cori ya Tupana ñoma ga naanewa ũxgu nax Yerucharéü̃cax̱ poxcu 
ínangu̱xuxẽẽxü̃cax̱. Rü nananaraxü̃ ga yema nüxü̃ chadauxü̃ ga yexguma 
yema natü ga Quebáxanacüwa chango̱xetügu. Rü yexguma yemaxü̃ 
chadau̱̱xgu rü choma rü waixü̃müanegu chayangücuchi. 
4Rü Cori ya Tupanaarü üüne rü napataarü ĩãx̱ ga éstewa yexmaxü̃wa nixücu. 
5Rü Tupanaãxẽ choxü̃ inachixẽxẽ, rü ĩãx̱tü ga aixepewa yexmaxü̃wa choxü̃ 
naga. Rü nüxü̃ chadau nax napata namaxã yapaxü̃ ga norü üüne. 
6Rü gumá yatü rü chaucüwagu nachi, rü choma rü nüxü̃ chaxĩnü nax 
napatawa chomaxã yadexaxü̃ ga Cori ya Tupana. 
7Rü choxü̃ ñanagürü: —Ñaa nixĩ i chau̱̱xmax̱wex̱echica, rü nachica i nagu 
chacuaixcutüxü̃. Rü ñaa nachicawa tá nixĩ i guxü̃gutáma Iraégütanügüwa 
chamaxü̃xü̃. Rü woo Iraétanüxü̃, rü woo norü ãẽx̱gacügü rü taxũtáma wena 
norü tupananetagücax̱ nanaxãũãchixẽxẽ i chauéga i üünexü̃. Rü taxũtáma 
norü ãẽx̱gacügü i yuexü̃chiquex̱ewa naxĩ nax nüxü̃ yacuax̱üü̃güxü̃cax̱. 
8Yema Iraétanüxü̃ rü norü taxü̃ ga chixexü̃gümaxã nagu nidauxcüraxü̃gü ga 
chauéga i üünexü̃. Yerü chorü ãmarearü guruü̃gücüwagu nanaxü ga norü 
tupananetagüarü ãmarearü guruü̃gü. Rü wüxi ga naxtapü̱xicatama nixĩ ga 
nügüna nayaxü̃guxẽẽxü̃. Rü yemacax̱ nixĩ ga namaxã chanuxü̃ rü 
chanadaixü̃. 

9¡Rü nüxü̃ naxoe nax norü tupananetachicünax̱ãgüxü̃ yacuax̱üü̃güxü̃! ¡Rü 
nüxü̃ naxoe nax norü ãẽx̱gacügü i yuexü̃chicünax̱ãgüxü̃ yacuax̱üü̃güxü̃! Rü 
ngẽxguma i choma rü guxü̃gutáma natanüwa chamaxü̃. 
10Rü ngẽmacax̱, Pa Yatüx, ¡Iraétanüxü̃maxã nüxü̃ ixu i ngẽma nüxü̃ cudauxü̃ 
nax ñuxãcü naxüxü̃ ya yima chopata rü nañuxraxü̃xü̃ i norü max̱ rü norü 
tachiã! Rü ngẽxguma ngẽmaxü̃ naxĩnüegu rü tá naxãnẽxẽ naxcax̱ i ngẽma 
norü chixexü̃ i nagu namaxẽxü̃. 
11Rü ngẽxguma ngẽma Iraétanüxü̃ nüxü̃ rüxoegu i ngẽma chixexü̃ i nagu 
namaxẽxü̃, ¡rü namaxã nüxü̃ ixu nax ñuxãcü tá naxüxü̃ ya yima chopata rü 
tax̱acü tá yixĩxü̃ i norü ngẽmaxü̃gü i nawa tá ngẽxmagüxü̃ rü ñuxãcü tá 
naxüxü̃ i norü ũxũchicagü rü norü ücuchicagü! ¡Rü ngẽmaãcü namaxã nüxü̃ 
ixu i guxü̃ma i chopatachiga! ¡Rü ngẽxgumarüxü̃ ta namaxã nüxü̃ ixu i chorü 
mugüchiga nax naga naxĩnüexü̃cax̱! ¡Rü naxcax̱ naxümatü i naxchicünax̱ã ya 
yima chopata nax ngẽmaãcü mea naxcax̱ nangóxü̃cax̱ nax ñuxãcü tá 
naxügüãxü̃! ¡Rü ngẽxgumarüxü̃ ta naxcax̱ naxümatü i guxü̃ma i chopataarü 
mugü nax ngẽmaãcü aixcüma yanguxẽxẽgüãxü̃cax̱! 
12Rü ñaa nixĩ i ngẽma norü mugü ya chopata: Rü guxü̃ma i ngẽma naane i 
chopatagu íyadaeguxü̃ i max̱pǘnechitaeruwa ngẽxmaxü̃ rü wüxi i nachica i 
üünexü̃ tá nixĩ ==ñanagürü. 

Ãmarearü guruxü̃ 

13Rü ñaa nixĩ ga norü ta ga ãmarearü guruxü̃. Rü ãmarearü guruü̃cüwawa rü 
nayexma ga wüxi ga catexü̃ ga 50 chentímetru ga norü max̱ü̃ma, rü 50 
chentímetru ta ga norü taxü̃ma. Rü norü guxü̃cüwawa ga yema catexü̃ rü 
nachauxnagügü ga nacüwagü, rü 25 chentímetru nixĩ ga nachauxnagüxü̃. Rü 
norü máchane rü ñaa nixĩ: 
14Rü yema catexü̃mawa rü ñu̱xmata yema nüxíraxü̃xü̃ ga norü chauxnagü ga 
ãmarearü guruxü̃ rü wüxi ga metru nixĩ ga norü chauxnagü. Rü yema 
nuxíraxü̃xü̃ ga norü chauxnagü, rü 50 chentímetru nixĩ ga nabera. Rü yema 
norü taxre ga chauxnagü rü taxre ga metru nixĩ ga norü máchane. Rü yema 
rü ta 50 chentímetru nixĩ ga nabera. 

15Rü yema ãmarearü guruü̃arü chauxnagü ga dauxnawa üxü̃ ga naxü̃na nawa 
ínagugüxü̃ rü 2 metru nixĩ ga norü máxchane. Rü nüxü̃̃́ nayexma ga ãgümücü 
ga norü cuípex̱egü ga dauxü̃wa nadagüxü̃. 
16Rü yema nawa yacuáxü̃ ga naxü̃ne ga yema ãmarearü guruxü̃ rü nawüxigu 
ga nacüwagü. Rü wüxichigü ga nacüwagü rü 6 metru nixĩ. 
17Rü yema ãmarearü guruü̃arü ngãxü̃wa üxü̃ ga naxü̃ne rü nawüxigu ga 
nacüwagü. Rü wüxichigü ga nacüwagü rü 7 metru nixĩ. Rü yema catexü̃ ga 
nacüwawa yexmaxü̃ rü 50 chentímetru nixĩ ga norü taxü̃ma. Rü yema 
chauxnagü ga yema catexü̃cüwawa yexmaxü̃ rü 25 chentímetru nixĩ ga norü 
tabera. Rü guma ãmarearü guruü̃arü toxṍõne rü éstecüwawa nayexma. 
18Rü yemawena chomaxã nidexa ga gumá yatü rü ñanagürü: —Pa Yatüx, ñaa 
nixĩ i norü ore ya yima Cori ya Tupana ya Guxü̃étüwa Ngẽxmacü: “Rü 
ngẽxguma nawa nanguxgu nax marü yanguxü̃ i ngẽma ãmarearü guruxü̃ rü 
chanaxwax̱e nax peyanguxẽẽxü̃ i ñaa mugü: Rü ngẽma ãmarearü guruü̃wa tá 
chau̱̱xcax̱ peyagu i wüxi i naxü̃na. Rü yimá nagümaxã tá penamaxcuétü i 
ngẽma ãmarearü guruxü̃. 
19Rü ngẽma chacherdótegü i Lebítanüxü̃ i Chadóxtaagü tá nixĩ i chau̱̱xcax̱ 
naxügüxü̃ i ngẽma puracü. Rü cuma rü tá nüxna cunamu i wüxi i wocaxacü 
i yatüxü̃ nax pecadutanü chau̱̱xcax̱ yagugüãxü̃cax̱. Rü choma ya Cori ya 
Tupana rü ngẽma nixĩ i cuxü̃ chamuxü̃. 
20Rü ngẽmawena rü íxracü ya nagü tá cuyaxu rü yimá nagümaxã tá 
cunamaxcu i ngẽma guruü̃arü cuípex̱egü. Rü ngẽxgumarüxü̃ ta tá yimamaxã 
cunamaxcu i ngẽma ngãxü̃wa üxü̃ i naxü̃nearü poxõchigü rü guxü̃ma i ngẽma 
nabera i nüxü̃ íxümaeguãchixü̃. Rü ngẽmaãcü tá cunaxüünexẽxẽ i ngẽma 
ãmarearü guruxü̃. 
21Rü ngẽmawena rü tá cunayaxu i ngẽma wocaxacü i yatüxü̃ i pecaduarü 
ütanücax̱ ixĩxü̃. Rü Tupanapata ya taxü̃nearü düxétüwa tá cuyagu nawa i 
ngẽma nachica i woetama ngẽmaruxü̃ ixĩxü̃. 

22Rü moxü̃ãcü rü wüxi i chíbuxacü i yatüxü̃ i taxuwama chixexü̃ tá chau̱̱xcax̱ 
quigu pecaduarü ütanüruxü̃. Rü nüma i chacherdótegü rü yimá nagümaxã tá 
cunaxüünexẽxẽ i ngẽma ãmarearü guruxü̃ yema wocaxacügümaxã 
naxüxü̃rüxü̃. 
23Rü ngẽxguma marü cunagu̱xẽẽgu nax cunaxüünexẽẽxü̃ i ngẽma ãmarearü 
guruxü̃, rü tá cuyayaxu i wüxi i wocaxacü i yatüxü̃ i taxuwama chixexü̃ rü 
wüxi i carnéru i yatüxü̃ i taxuwama chixexü̃. 
24Rü chau̱̱xcax̱ tá cunadai. Rü nüma ga chacherdótegü rü tá yuxcürachiümaxã 
nanamaxcuxü̃negü rü tá chau̱̱xcax̱ ínanagu. 
25Rü wüxichigü i ngẽma 7 i ngunexü̃gügu tá chau̱̱xcax̱ cuyamax̱ rü cuyagu i 
wüxi i chíbuxacü i yatüxü̃ pecaduarü ütanüruxü̃. Rü ngẽxgumarüxü̃ tá ta 
ngẽma ngunexü̃gügu cuyamax̱ i wüxi i wocaxacü i yatüxü̃ rü wüxi i carnéru 
i yatüxü̃. Rü guxü̃ma i ngẽma naxü̃nagü rü taxuwama i chixexü̃ tá nixĩ. 
26Rü wüxichigü i ngẽma ngunexü̃gügu rü ngẽma chacherdótegü tá ngẽmaãcü 
mea nanaxüünexẽẽgü i ngẽma ãmarearü guruxü̃ nax ngẽmaãcü ínamexü̃cax̱ 
naxcax̱ i ngẽma puracü i üünexü̃. 
27Rü 7 i ngunexü̃ tá nixĩ i ngẽmaãcü naxügüãxü̃ nax naxüünexü̃cax̱ i ngẽma 
ãmarearü guruxü̃. Rü ngẽxguma norü 8 i ngunexü̃wa nanguxgu rü ngẽma 
chacherdótegü tá inanaxügüe nax ngẽma ãmarearü guruü̃wa chau̱̱xcax̱ 
ínagugüãxü̃ i duü̃xü̃güarü ãmaregü rü ngẽma norü ãmaregü i choxü̃ namaxã 
nangüxmüxẽẽgüxü̃. Rü ngẽxguma i choma rü tá taãẽãcü pexü̃ chayaxu. Rü 
choma ya Cori ya Tupana nixĩ i nüxü̃ chixuxü̃ i ngẽma” ==ñanagürü. 

Echequié 44 

Ĩã̱x ga éstewa yexmaxü̃ 

1Rü gumá yatü rü wenaxarü Tupanapata ga taxü̃neax̱tü ga düxétüwa 
yexmaxü̃arü ĩãx̱ ga éstewa üxü̃wa choxü̃ naga. Natürü yema ĩãx̱ rü 
narüwãxta. 
2Rü yéma rü Cori ya Tupana rü chomaxã nidexa rü ñanagürü: —Ñaa ĩãx̱ rü 
guxü̃gutáma narüwãxtaecha, rü tama name nax yawãxnaxü̃. Rü ñaa ĩãx̱ rü 

tama name nax texé nawa ixücuxü̃, yerü ñaa ĩãx̱wa nixĩ ga yaxücuxü̃ ga Cori 
ya Iraétanüxü̃arü Tupana. Rü ngẽmacax̱ i ñaa ĩãx̱ rü guxü̃gutáma 
narüwãxtaecha. 
3Rü ñaa ĩãx̱ rü ãẽx̱gacüxicatama tá nixĩ ya nawa ixücucü, ega ngẽxguma Cori 
ya Tupanapex̱ewa õna i üünexü̃ nangõ̱xgu. Rü nüma ya ãẽx̱gacü rü 
nanaxwax̱e nax ngẽma ucapu i éstewa ngẽxmaxü̃wa yaxücuxü̃ rü ngématama 
ínaxũxũxü̃ ==ñanagürü. 

Texé tá tixĩgü ya yíxema Tupanapata ya taxü̃negu chocuxe 

4Rü yemawena ga gumá yatü rü yema ĩãx̱ ga nórtewa yexmaxü̃ ga 
Tupanapata ga taxü̃nepex̱ewa üxü̃wa chomaxã naxũ. Rü choma rü nüxü̃ 
chadau ga Cori ya Tupanaarü üüne nax napata namaxã yapaxü̃. Rü yexguma 
ga choma rü waixü̃müanegu chayangücuchi. 
5Rü yexguma ga nüma ga Cori ya Tupana rü chomaxã nidexa rü ñanagürü: 
—Cuma, Pa Yatüx, ¡mea idauchixetü, rü mea irüxĩnü i guxü̃ma i ngẽma 
chopataarü mugü i tá cumaxã nüxü̃ chixuxü̃! ¡Rü dücax, mea irüxĩnü nax 
texégü tá tixĩgüxü̃ ya yíxema chopatagu chocuxe rü ñu̱xũchi texégü tá 
tixĩgüxü̃ ya yíxema taxucürüwa nagu chocuxe! 
6¡Rü namaxã nüxü̃ ixu i ngẽma Iraétanüxü̃ i tama chauga ĩnüexü̃!: “Cori ya 
Tupana rü ñanagürü: ‘Pa Duü̃xü̃gü i Iraétanüxü̃x, ¡nüxü̃ perüxoe i ngẽma taxü̃ 
i ãũãchixü̃ i pexügüxü̃! 
7Rü pemax rü penaxãũãchixẽxẽ ya chopata ya taxü̃ne erü nagu 
penachocuxẽxẽ i duü̃xü̃gü i to i nachixü̃anecüãx̱gü i tama 
íwiü̃chax̱müü̃pex̱echiraü̃güxü̃ rü tama chorü mugügu maxẽxü̃. Rü naétü ga 
pema rü chorü õnacax̱ choxna penaxã ga paũ rü chíxü̃ rü nagü. Rü yemaacü 
yema taxü̃ ga ãũãchixü̃ ga pexügüxü̃maxã peyanaxoxẽxẽ i ngẽma uneta ga 
pemaxã chaxüxü̃. 
8Rü pema rü tama chacherdótegüxü̃ pemu nax naxügüãx̱ü̃cax̱ ga yema 
puracü i üünexü̃, natürü to ga nachixü̃anecüãx̱gümex̱ẽwa penayexmaxẽxẽ ga 
yema puracü’ ”, ñanagürü. 

9Rü ngẽmacax̱ i choma i Cori ya Tupana rü ñachagürü: Rü taxuxü̃táma to i 
nachixü̃anecüãx̱ i duü̃xü̃ i tama íwiechax̱müü̃pex̱echiraü̃xü̃ rü tama chorü 
mugügu maxü̃xü̃ tá chopatagu naxücu, woo Iraétanügu naxãpatagu. 
10Rü yema Lebítanüxü̃ ga choxna ixĩgachitanüxü̃ ga yexguma Iraéanecüãx̱ 
choxna ixĩgachitanügu nax yema tupananetachicünax̱ãgüxü̃ 
yacuax̱üü̃güxü̃cax̱, rü ngẽma Lebítanüxü̃ rü tá nanaxütanügü ga yema pecadu 
ga naxügüxü̃. 
11Rü ngẽma Lebítanüxü̃ tá nixĩ i chopatawa puracüexü̃, rü chopataarü ĩãx̱arü 
dauruü̃gü yaxĩgüxü̃, rü naxügüãxü̃ i ngẽma to i puracü i chopatawa 
ngẽxmaxü̃. Rü nümagü tá nixĩ i nadaiaxü̃ i ngẽma naxü̃nagü i Tupanacax̱ 
íguxü̃ rü ngẽma naxü̃nagü i duü̃xü̃gü Tupanana ãmaregüxü̃. Rü nümagü tá 
ínamemaregü nax duü̃xü̃güxü̃ nangü̃xẽẽgüxü̃. 
12Rü nümagü nixĩ ga yema Iraétanüxü̃maxã inacuax̱üü̃gü ga yexguma 
tupananetachicünax̱ãgüxü̃ yacuax̱üü̃gügu. Rü yemaacü yema Iraétanüxü̃xü̃ 
pecadugu nayixẽxẽ. Rü ngẽmacax̱ i ngẽma Lebítanüxü̃ rü tá nanaxütanügü 
ga yema chixexü̃ ga naxügüxü̃. Rü ngẽma nixĩ i choma ya Cori ya Tupana 
namaxã chaxueguxü̃. 
13Rü ngẽma Lebítanüxü̃ rü taxũtáma choxna nangaicamagü nax 
chacherdótegürüxü̃ chorü puracü naxügüxü̃cax̱. Rü ngẽma chorü ngẽmaxü̃ i 
üünegüxü̃ rü taxũtáma nüxna nangaicamagü, rü yexera i ngẽma chorü 
ngẽmaxü̃gü i üünexüchixü̃. Rü tá poraãcü ãne ningegü nagagu ga yema 
chixexü̃ ga naxügüxü̃. 
14Rü ngẽma nagu chanamugüxü̃ i ngẽma Lebítanüxü̃ tá nixĩ nax chopatana 
nadaugüxü̃ rü ñu̱xũchi nax naxügüãxü̃ i guxü̃ma i ngẽma togümare i puracü 
i chopatawa ngẽxmaxü̃. 

Chacherdótegüchiga 

15“Rü yema chacherdótegü ga Lebítanüxü̃ ga Chadóxtaagü ixĩgüxü̃, rü 
yemagü nixĩ ga naxügüamaxü̃ ga chopataarü puracü ga yexguma yema 
Iraétanüxü̃ choxna ixĩgachitanügu. Rü ñu̱xma rü ngẽma Chadóxtaagü tá nixĩ 
i choxna ngaixcamagüxü̃ nax chorü puracü naxügüxü̃cax̱. Rü nümagü tá nixĩ 

i choxna naxãgüãxü̃ i ngẽma naxü̃nagü i chau̱̱xcax̱ nadai̱x̱ü̃arü chíxü̃ rü yimá 
nagü. Rü choma ya Cori ya Tupana ya Guxãétüwa Ngẽxmacü rü ngẽmaãcü 
chanaxuegu. 
16Rü nümagü i chacherdótegü tá nixĩ i chopatagu nachocuxü̃, rü chorü 
ãmarearü guruü̃na nangaicamagüxü̃ nax chau̱̱xcax̱ naxügüãx̱ü̃cax̱ i chorü 
puracü. Rü nümagü tá nixĩ i namaxã inacuax̱güxü̃ i ngẽma puracü i choma 
nagu chanamugüxü̃. 
17Rü ngẽxguma ĩãx̱ i aixepeguxü̃arü ĩãx̱wa yachocu̱xgu, rü nanaxwax̱e nax 
naxchiru i línuchinaxcax̱gu yacu̱xgüxü̃, rü ngẽxguma puracü inaxügügu i 
ĩãx̱tü i aixepeguxü̃wa rüex̱na Tupanapata ya taxü̃newa rü taxũtáma i 
tünaxcax̱ i naxchirumaxã nixãxchiru. 
18Rü ngẽxguma chopatawa nangẽxmagügu rü ãtachinüxü̃ i línuchimaxã tá 
nügü ninaĩx̱güeru. Rü ngẽma naxchirupara i aixepewa nagu yacu̱xgüxü̃ rü 
nanaxwax̱e nax línuchinaxcax̱ nax yixĩgüxü̃. Rü taxũtáma i tax̱acü i 
naxaiyaxẽẽxü̃maxã tá nigoyegü. 
19Rü ngẽma chacherdótegü rü naxü̃pa nax ngẽma ĩãx̱tü i düxétüwa 
ngẽxmaxü̃wa naxĩxü̃ i duü̃xü̃gü íngẽxmagüxü̃wa, rü name nax ínacuxü̃xü̃ i 
ngẽma naxchiru i namaxã Tupanaarü puracü naxügüxü̃. Rü Tupanapataarü 
ucapugügu tá nananucu i ngẽma naxchiru, rü to i naxchirugu tá nicu̱xgü nax 
ngẽmaãcü tama duü̃xü̃güna nanguxü̃cax̱ i ngẽma naxchiruarü üüne. 
20Rü tama name nax nügü yadüpü̱xerugüxü̃ i ngẽma chacherdótegü rü tama 
name nax nügü yamax̱yaexẽẽxü̃. Rü name nax mea nügü yayoerugüxü̃. 
21Rü ngẽxguma ĩãx̱tü i aixepeguxü̃gu nachocuxgu i ngẽma chacherdótegü rü 
tama name i bínu yaxaxgüãxü̃. 
22Rü ngẽma chacherdótegü rü tama name nax wüxi i nge i yutecümaxã 
naxãmaxü̃ rüex̱na wüxi i ítax̱tecümaxã. Natürü marü name i wüxi i nge i 
Iraétanüxü̃ i taguma yatüxü̃ cuax̱cümaxã naxãma rüex̱na wüxi i nge i 
chacherdóte ngĩxna yucümaxã naxãma. 

23Rü ngẽma chacherdótegü rü nanaxwax̱e nax chorü duü̃xü̃güxü̃ 
nangúexẽẽxü̃ nax nüxü̃ nacuax̱güxü̃cax̱ nax ngexü̃ yixĩxü̃ i ngẽma üünexü̃ rü 
ñu̱xũchi ngexü̃ yixĩxü̃ i ngẽma chixexü̃. Rü ngẽxgumarüxü̃ ta nanaxwax̱e nax 
nangúexẽẽãxü̃ nax ngexü̃ yixĩxü̃ i ngẽma chopex̱ewa mexü̃ rü ngexü̃ yixĩxü̃ i 
ngẽma chopex̱ewa ãũãchixü̃. 
24Rü ngẽxguma duü̃xü̃gü nügümaxã nuegu rü ngẽma chacherdótegü tá nixĩ i 
chorü mugüwa nüxü̃ yaxuxü̃ãcü namexẽẽgüaxü̃̃́ i ngẽma guxchaxü̃gü. Rü 
nümagü rü tá nayanguxẽẽgü i chorü mugü rü chorü ucu̱xẽgü nachiga i chorü 
petagü. Rü mea tá nanaxaure i ngẽma chorü ngü̃xchigaarü ngunexü̃gü. 
25Rü ngẽma chacherdótegü rü tama name nax wüxi i yuetaxü̃ yangógügüxü̃, 
nax ngẽmaãcü tama chopex̱ewa yaxãũxãchigüxü̃cax̱. Natürü ngẽxguma chi 
nanatü rüex̱na naé yixĩxgu, rüex̱na nane, rüex̱na naxacü, rüex̱na wüxi ya 
naenexẽ, rüex̱na wüxi ya naeyax̱ ya ngetexe tixĩxgu ya yíxema yuxe, rü marü 
name nax tüxü̃ yangógügüxü̃. 
26Rü ngẽxguma yuetaxü̃ yangõgügügu rü name nixĩ i chopex̱ewa nügü 
nimexẽẽgü. Rü ngẽmawena rü name i 7 i ngunexü̃ ínanangu̱xẽẽgü nax wena 
tá naxügüãx̱ü̃cax̱ i chorü puracü. 
27Rü ngẽxguma wenaxarü chopataarü aixepewa ngẽxmaxü̃ i naãx̱tügu 
nachocuxgu nax chorü puracü naxügüxü̃cax̱, rü pecaduarü ütanücax̱ tá wüxi 
i naxü̃na nimax̱gü rü nayagu. Rü ngẽma nixĩ i nüxü̃ chixuxü̃ i choma ya Cori 
ya Tupana. 
28Rü ngẽma chacherdótegü rü taxũtáma ngẽma togü i Iraétanüxü̃rüxü̃ nüxü̃̃́ 
nangẽxma i norü naane i Iraéanewa. Rü choma tá nixĩ i norü naanerüxü̃ 
chixĩxü̃ i Iraéanewa. Rü ngẽmaãcü i choma rü tá ngẽma chacherdótegüarü 
chixĩ. 
29Rü nümagü i ngẽma chacherdótegü tá nixĩ i namaxã naxãwemügüxü̃ i 
ngẽma trigu i Iraétanüxü̃ choxna ãmaregüxü̃ rü ñu̱xũchi ngẽma naxü̃nagü i 
pecaduarü ütanücax̱ choxna naxãmaregüxü̃ rü ñu̱xũchi ngẽma ãmaregü i 
duü̃xü̃gü tax̱acürü guxchaxü̃ naxügüxü̃gagu inaxãmaregüxü̃. Rü 

ngẽxgumarüxü̃ ta i guxü̃ma i ngẽmaxü̃gü i Iraétanüxü̃ chau̱̱xcax̱ 
íxüxüchigüxü̃ rü ngẽma chacherdótegüarü tá nixĩgü. 
30Rü ngẽma chacherdótegüarü tá nixĩ i ngẽma rümemaexü̃ i nüxíraxü̃güxü̃ i 
nanetüarü o rü ñu̱xũchi guxü̃ma i ngẽma ãmaregü i duü̃xü̃gü choxna ãgüxü̃. 
Rü ngẽxguma perü triguchara pexü̱xgu, rü ngẽma rümemaexü̃ tá nixĩ i 
chacherdótegüna pexãxü̃. Rü ngẽxguma ngẽmaãcü penaxü̱xgu rü chorü 
ngü̃xẽxẽ rü guxü̃gutáma pepatawa nangẽxma. 
31Rü ngẽma chacherdótegü rü tama name nax nangõ̱xgüãxü̃ i ngẽma naeü̃ i 
ãxpex̱atüxü̃ i nüechama yuxü̃ rüex̱na tax̱acürü to i naeü̃ i nüechama yuxü̃. 
Rü tama name nax nangõ̱xgüãxü̃ i ngẽma naeü̃ i wüxi i ai nagu wagüxü̃” 
==ñanagürü. 

Echequié 45 

Naane i Tupanaca̱x ixüxüchixü̃ 
(Ez. 48.9-20) 

1—Rü ngẽxguma sortéuãcü pegü peyanuxgu i naane nax wüxichigü i 
natücumü i Iraétanüxü̃ nüxü̃̃́ ngẽxmaxü̃cax̱ i norü naane, rü Cori ya 
Tupanacax̱ tá ípenaxüxüchi i wüxi i naane i 12 quirumétruarü ngãxü̃ i norü 
max̱ rü 10 quirumétru i norü tatachinü. Rü ngẽma naane rü wüxi i naane i 
üünexü̃ tá nixĩ. 
2Rü ngẽma naanewa rü Tupanapatacax̱ tá ípenaxüxüchi i wüxi i naane i norü 
ãgümücücüwawa 250 metrugu ixüxü̃. Rü naax̱tü i ngẽma naanecüwagu 
ídaeguãchixü̃ rü 25 metru tá nixĩ i norü tatachinü. 
3Rü ngẽma naane ya Cori ya Tupanacax̱ ípexüxüchixü̃ rü 12 quirumétruarü 
ngãxü̃ tá nixĩ i norü max̱ rü 5 quirumétru tá nixĩ i norü tatachinü. Rü ngẽma 
naane ya Cori ya Tupanacax̱ ípexüxüchixü̃ rü wüxi i naane i yexera üünexü̃ 
tá nixĩ. Rü ngẽxma tá nixĩ i naxüxü̃ ya Cori ya Tupanapata. 
4Rü ngẽma naanewa tá nangẽxmagü i ngẽma chacherdótegü i choxna 
ngaixcamagüxü̃ nax chopatawa napuracüexü̃cax̱. Rü ngẽma naanewa tá nüxü̃̃́ 

nangẽxma i napatagü. Rü wüxi i naane i üünexü̃ tá nixĩ erü ngẽmawa tá 
nangẽxma ya chopata. 
5Rü ngẽxgumarüxü̃ tá ta nixĩ i ngẽma to i norü ngãxü̃ i ngẽma naane. Rü 12 
i quirumétruarü ngãxü̃ tá nixĩ i norü max̱ rü 5 quirumétru i norü tatachinü. 
Rü ngẽma naane rü ngẽma Lebítanüxü̃ i Tupanapatawa puracüexü̃arü tá nixĩ 
nax ngẽmaãcü i nümagü rü nüxü̃̃́ nangẽxmaxü̃cax̱ ya norü ĩanegü ya nawa 
namaxẽne. 
6Rü ngẽxgumarüxü̃ tá ta nacüwawa i ngẽma naane i üünexü̃ rü tá 
ípenaxüxüchi i to i naane i 12 quirumétruarü ngãxü̃ i norü max̱ rü taxre i 
quirumétruarü ngãxü̃ i norü tatachinü. Rü ngẽma naane rü guxü̃ma i 
duü̃xü̃gü i Iraétanüxü̃cax̱ tá nixĩ. 

Naane i Ãẽ̱xgacüca̱x ixĩxü̃ 
(Ez. 48.21-22) 

7Rü ngẽxgumarüxü̃ tá ta nangẽxma i taxre i naane i ãẽx̱gacücax̱ ixĩxü̃. Rü 
wüxi i ngẽma naane rü éstewa tá nangẽxma, rü ngẽma to i naane rü oéstewa 
tá nangẽxma. Rü ngẽma éstewa ngẽxmaxü̃ rü naane i üünexü̃cüwawa 
nangẽxma. Rü ngẽma éstecüwawaama rü tá Már i Mediteráneuwa nangu. Rü 
ngẽma naane i éstewaama rü tá natü i Yudáü̃wa nangu. Rü wüxichigü i 
ngẽma togü i Iraétücumüarü naanearü max̱ rü tá nawüxigumare. 
8Rü ngẽmaãcü i ngẽma Iraétanüxü̃arü ãẽx̱gacü rü tá nüxü̃̃́ nangẽxma i 
noxrütama naane. Rü ngẽmaãcü taxũtáma texéna naane nanapugü. Rü 
wüxitücumüchigü i ngẽma Iraétanüxü̃ rü tá nüxü̃̃́ nangẽxma i noxrütama 
naane ==ñanagürü. 

Mugü i ãẽ̱xgacügüca̱x ixĩxü̃ 

9Rü chomax ya Cori ya Tupana rü ñacharügü: —¡Pa Iraétanüxü̃arü 
Ãẽx̱gacügüx, marütama nax namaxã penuexü̃ rü nüxü̃̃́ pengĩ ̃́xü̃ i duü̃xü̃gü! 
¡Rü aixcüma mea namaxã ipecuá i chorü duü̃xü̃gü! Rü choma ya Cori ya 
Tupana nixĩ i pemaxã nüxü̃ chixuxü̃ i ngẽma. 

10Rü ngẽxguma tax̱acü ipeyáxgu rü name i aixcüma yáruxü̃ ya mecüwa 
ipenayá. Rü ngẽxguma tax̱acürü achiü̃xü̃ pengugügu rü name i naxpáxü̃ i 
aixcüma mea ngugüguxü̃wa penangugü. 
11Rü ngẽma ãtee̱x̱ü̃arü ngugüruxü̃ rü name nax ãchiü̃xü̃arü ngugüruü̃maxã 
nawüxiguxü̃. Rü ngẽma ngugüruxü̃ i ómer i 220 litru naguxü̃ tá nixĩ i perü 
cuax̱ruxü̃. Rü ngẽxguma tax̱acü i ãchiü̃xü̃ pengugügu rü ngẽma ngugüruxü̃ i 
batú i 22 litru naguxü̃wa tá penangugü. Rü ngẽxguma tax̱acü i ãtee̱x̱ü̃ 
pengugügu rü ngẽma ngugüruxü̃ i efa i 22 litru naguxü̃wa tá penangugü. 
12Rü ngẽxguma tax̱acü peyáxgu rü wüxi i minawa nangẽxma i 20 i chiclugü. 
Rü wüxi i chicluwa nangẽxma i 20 i géragü. 

Ãmaregü i Tupanaca̱x ixĩxü̃ 

13Rü ñaa nixĩ i ngẽma ãmare i choxna tá pexãxü̃. Rü ngẽxguma perü tríguarü 
o rüex̱na perü chebádaarü o pibuxgügu rü 6 gu tá peyayauxyegü. Rü wüxi i 
ngẽma norü yauxye rü tá choxna penaxã. 
14Rü ngẽxgumarüxü̃ ta i ngẽma chíxü̃ i pexü̃̃́ ngẽxmaxü̃ rü 10 gu tá 
peyayauxyegü. Rü wüxi i ngẽma norü yauxye rü tá choxna penaxã. 
15Rü ngẽxgumarüxü̃ ta i perü carnérugütanüwa, rü wüxichigü i 200 gütanüwa 
rü tá choxna penamu i wüxi i carnéru i ngẽma Iraéanearü maxẽ i 
rümemaecüwa chibüxü̃. Rü ngẽma tríguarü o rü ngẽma chebádaarü o tá nixĩ 
i ãmare i tá choxna pexãgüxü̃. Rü ngẽma carnérugü tá nixĩ i chau̱̱xcax̱ 
pedaixü̃ rü ípeguxü̃ nax choxü̃ perüngüxmüxẽẽxü̃cax̱ rü pexü̃̃́ nüxü̃ 
icharüngümaxü̃cax̱ i perü pecadugü. Rü ngẽma nixĩ i choma ya Cori ya 
Tupana pexü̃ chamuxü̃. 
16Rü guxü̃ma i duü̃xü̃gü i Iraétanüxü̃ rü tá Iraéanearü ãẽx̱gacüna nanaxãgü i 
ngẽma ãmaregü. 
17Rü nüma i ãẽx̱gacü tá nixĩ i naxãxü̃ i ngẽma naxü̃nagü nax chau̱̱xcax̱ 
nadai̱x̱ü̃cax̱ rü ínaguxü̃cax̱. Rü ngẽxgumarüxü̃ tá ta inanana i ngẽma ãmaregü 
i tríguarü o rü chebádaarü o rü bínu i ngẽxguma nango̱xgu ya ngexwacaxü̃cü 
ya tauemacü rü ngẽxguma ngü̃chigaarü ngunexü̃wa nanguxgu rü ngẽxguma 



2494 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

nawa nanguxgu i guxü̃ma i ngẽma petagü ga Iraétanüxü̃wa nüxü̃ 
chaxunetaxü̃. Rü ngẽxgumarüxü̃ tá ta inanaxã i ngẽma ãmaregü i pecaduarü 
ütanüruxü̃ ixĩgüxü̃, rü ãmaregü i tríguarü o rü chebádaarü o rü ãmaregü i 
chau̱̱xcax̱ ínaguxü̃ rü ãmaregü nax choxü̃ nangüxmüxẽẽxü̃cax̱ rü nüxü̃̃́ nüxü̃ 
icharüngümaxü̃cax̱ i Iraétanüxü̃arü pecadugü ==ñanagürü. 

Üpetüchigaarü petachiga 

18Rü choma ya Cori ya Tupana rü pemaxã nüxü̃ chixu rü ñacharügü: —
Wüxichigü i taunecügu rü yimá nüxíraü̃cü ya tauemacüarü nuxíraxü̃xü̃ i 
ngunexü̃gu rü tá chau̱̱xcax̱ peyamax̱ i wüxi i wocaxacü i yatüxü̃ i taxuwama 
chixexü̃, nax ngẽmamaxã peyanaxoxẽẽxü̃cax̱ i ngẽma norü ãũãchixü̃ ya yimá 
chopata. 
19Rü nüma i chacherdóte rü tá nanayaxu i íxracü ya nagü i ngẽma wocaxacü 
i pecaduarü ütanücax̱ imáxü̃. Rü yimá nagümaxã rü tá chopataarü ĩãx̱arü 
caxtagü nichagü. Rü yimá nagümaxã tá nayachagü i ngẽma ãmarearü 
guruü̃arü ãgümücüpex̱ewa rü ñu̱xũchi norü caxtagü i ngẽma ĩãx̱gü i naax̱tü 
i aixepewa ngẽxmagüxü̃. 
20Rü ngẽxguma yima tauemacüarü 7 i ngunexü̃wa nanguxgu rü ngẽma tátama 
pexü naxcax̱ i ngẽma duü̃xü̃ i naechita chixexü̃ üxü̃. Rü ngẽmaãcü tá 
peyanaxoxẽxẽ i ngẽma ãũãchixü̃ i chopatawa ngẽxmaxü̃. 
21Rü ngẽxguma yima tauemacüarü 14 i ngunexü̃wa nanguxgu rü tá 
penaxüchiga i Üpetüchigaarü peta. Rü ngẽma ngunexü̃gügu tá penangõ̱xgü i 
paũ i ngearü pu̱xẽẽruü̃ã̃́xü̃. 
22Rü ngẽma ngunexü̃gu rü nüma ya ãẽx̱gacü rü wüxi i wocaxacü i yatüxü̃ tá 
chau̱̱xcax̱ nimax̱ noxrütama pecaduarü ütanüruxü̃, rü ñu̱xũchi guxü̃ma i 
duü̃xü̃güarü pecaduarü ütanüruxü̃. 
23Rü ngẽma 7 i ngunexü̃gü i ngẽma peta nagu naxüchigagüxü̃gu rü 7 i 
wocaxacügü i iyatüxü̃ i taxuwama ichixexü̃ rü 7 i carnérugü i iyatüxü̃ i 
taxuwama ichixexü̃ tá nixĩ i chau̱̱xcax̱ ínagugüxü̃. Rü ñu̱xũchi wüxichigü i 

ngẽma ngunexü̃gu rü tá chau̱̱xcax̱ nayamax̱ i wüxi i chíbu i yatüxü̃ i 
pecaduarü ütanüruxü̃. 
24Rü wüxichigü i wocaxacü i yatüxü̃maxã rü wüxichigü i carnérumaxã tá 
chau̱̱xcax̱ peyagu i 20 litru i trigutex̱e rü 3 litruarü ngãxü̃ i chíxü̃. 

Düxenügüarü petachiga 

25Rü ngẽxguma yima 7 ya tauemacüarü 15 i ngunexü̃wa nanguxgu rü tá 
penaxüchiga i ngẽma düxenügüarü peta. Rü wüxichigü i ngẽma 7 i 
ngunexü̃gügu rü nüma ya ãẽx̱gacü rü pecaduarü ütanüruxü̃ tá 7 i wocaxacügü 
rü 7 i carnérugü rü wüxi i chíbu chau̱̱xcax̱ ínagu namaxã i trigutex̱e rü chíxü̃ 
==ñanagürü. 

Echequié 46 

Mugü i ãẽ̱xgacü rü duü̃xü̃gü tá inguxẽxẽgüxü̃ 

1Rü choma ya Cori ya Tupana rü nüxü̃ chixu rü ñachagürü: —Rü ngẽma ĩãx̱ 
i chopataarü ĩãx̱tü i aixepewa ngẽxmaxü̃ i éstewaama, rü name nax 
nawãxtaxü̃ i ngẽma 6 i ngunexü̃gü i nagu penaxügüxü̃ i perü puracü. Natürü 
tá peyawãxna i ngẽma ĩãx̱ ngẽxguma ngü̃xchigaarü ngunexü̃wa nanguxgu rü 
ñu̱xũchi ngẽxguma ngexwacaxü̃cü ya tauemacü ngo̱xgu. 
2Rü nüma ya ãẽx̱gacü rü naax̱tü i düxétüwa ngẽxmaxü̃wa tá ne naxũ nax 
nagu naxücuxü̃cax̱ i ngẽma ucapu i ngu̱xẽxẽchica i naax̱tü i aixepewa 
ngẽxmaxü̃. Rü wüxi ya yima ĩãx̱arü caxtaxü̃tagu tá nixĩ i yachixü̃. Rü nüma 
i chacherdótegü rü yoxni tá chau̱̱xcax̱ ínanagu i ngẽma naxü̃nagü i ãẽx̱gacü 
ngéma gagüxü̃ nax ngẽmaãcü duü̃xü̃gümaxã choxü̃ nangüxmüxẽẽxü̃cax̱ rü 
nüxü̃̃́ nüxü̃ icharüngümaxü̃cax̱ i norü pecadugü. Rü nüma i ãẽx̱gacü rü tá 
ĩãx̱ü̃tagu nayangücuchi, rü ngẽmawena tá ínaxũxũ. Rü ngẽxguma i ngẽma 
ĩãx̱ rü taxũtáma narüwãxta naxü̃pa nax nayáuanexü̃. 
3Rü ngü̃xchigaarü ngunexü̃gu rü ngẽxguma nango̱xgu ya ngexwacaxü̃cü ya 
tauemacü rü nüma i duü̃xü̃gü rü ngẽmatama ĩãx̱pex̱ewa tá choxü̃ 
nicuax̱üü̃gü. 

4Rü ngẽma naxü̃nagü i ãẽx̱gacü ngü̃xchigaarü ngunexü̃cax̱ ixãxü̃ nax 
chau̱̱xcax̱ nadaiaxü̃cax̱ rü ínaguaxü̃cax̱, rü 6 i carnéruxacügü rü ñu̱xũchi wüxi 
i carnéru i yatüxü̃ tá nixĩ. Rü guxü̃ma i ngẽma naxü̃nagü rü taxuwatáma 
ichixexü̃ nixĩ. 
5Rü wüxichigü i carnérucax̱ rü tá inanaxã i 20 quíru i trigutex̱e. Rü wüxichigü 
i carnéruxacücax̱ tá inanaxã i ngẽma trigutex̱e i norü ngúchaü̃maxã 
inaxãxchaü̃xü̃. Rü wüxichigü i ngẽma 20 quíru i trigutex̱ecax̱ tá inanaxã i 
tomaepü̱x i litruarü ngãxü̃ i chíxü̃. 
6Rü ngẽma ngunexü̃ i ngexwacaxü̃cü ya tauemacü nagu ngóxü̃gu rü tá 
inanaxã i wüxi i wocaxacü i yatüxü̃ rü 6 i carnéruxacügü rü wüxi i carnéru i 
yatüxü̃. Rü guxü̃ma i ngẽma naxü̃nagü rü taxuwama ichixexü̃ tá nixĩ. 
7Rü wüxichigü i wocaxacücax̱ rü tá inanaxã i 20 quíru i trigutex̱e. Rü 
wüxichigü i carnérucax̱ rü ngẽxgumaepü̱x tá ta inaxã i trigutex̱e. Rü 
wüxichigü i carnéruxacücax̱ tá inanaxã i ngẽma trigutex̱e i norü 
ngúchaü̃maxã inaxãxchaü̃xü̃. Rü wüxichigü i ngẽma 20 quíru i trigutex̱ecax̱ 
tá inanaxã i tomaepü̱x i litruarü ngãxü̃ i chíxü̃. 
8Rü ngẽxguma ãẽx̱gacü naax̱tü i düxétüwa ngẽxmaxü̃wa ne naxũxgu, rü 
name i ngẽma ucapu i ngu̱xẽẽchicaarü ĩãx̱wa nixücu. Rü ñu̱xũchi ngẽxguma 
ínaxũxũxgu rü name i ngẽmatama ĩãx̱wa ínaxũxũ. 
9Rü ngẽxguma ngẽma petachigagügu duü̃xü̃gü Tupanapataax̱tügu chocugu 
nax Cori ya Tupanaxü̃ yacuax̱üü̃güxü̃cax̱, rü ngẽma duü̃xü̃gü i ĩãx̱ i nórtewa 
ngẽxmaxü̃wa ichocuxü̃ rü ngẽxguma ínachoxü̃gu rü ĩãx̱ i súrwa ngẽxmaxü̃wa 
tá ínachoxü̃. Rü ngẽma duü̃xü̃gü i ĩãx̱ i súrwa ngẽxmaxü̃wa ichocuxü̃ rü 
ngẽma ĩãx̱ i nórtewa ngẽxmaxü̃wa tá ínachoxü̃. Rü taxũtáma ngẽma ĩãx̱ i 
nawa yachocuxü̃wa ínachoxü̃. Rü ngẽma ĩãx̱ i yachocuxü̃pex̱ewa ngẽxmaxü̃ 
i ĩãx̱wa tá nixĩ i ínachoxü̃xü̃. 
10Rü nüma ya ãẽx̱gacü rü wüxigu duü̃xü̃gümaxã tá nixücu. Rü ñu̱xũchi 
wüxigu tá duü̃xü̃gümaxã ínaxũxũ. 

11Rü ngẽxguma wüxichigü i peta naxüchigagügu i duü̃xü̃gü rü wüxichigü i 
wocaxacü i yatüxü̃cax̱ tá inanaxãgü i 20 quíru i trigutex̱e. Rü ngẽxgumarüxü̃ 
ta wüxichigü i carnérucax̱ tá inanaxãgü i 20 quíru i trigutex̱e. Rü wüxichigü 
i carnéruxacücax̱ tá inanaxãgü i ngẽma norü ngúchaü̃maxã inaxãgüxü̃. Rü 
wüxichigü i 20 quíru i trigutex̱emaxã tá inanaxã i 3 litruarü ngãxü̃ i chíxü̃. 
12Rü ngẽxguma nüma ya ãẽx̱gacü norü ngúchaü̃maxã Cori ya Tupanana 
naxããgu i wüxi i naxü̃na i ãmareruxü̃ nax Tupanacax̱ yamáaxü̃cax̱ rü 
yaguãxü̃cax̱ rüex̱na wüxi i naxü̃na nax Tupanaxü̃ nangüxmüxẽẽxü̃cax̱, rü 
ngẽxguma tá ãẽx̱gacücax̱ nayawãxna i ngẽma ĩãx̱ i éstewaama üxü̃. Rü ngẽma 
ngü̃chigaarü ngunexü̃gu naxüxü̃ãcü tá inanaxã i norü ãmare nax Tupanacax̱ 
yamáaxü̃ rü yaguãxü̃. Rü ngẽxguma ínaxũxũxgu ya ãẽx̱gacü rü tá narüwãxta 
i ngẽma ĩãx̱. 

Ãmare i wüxichigü i ngunexü̃gu ixãxü̃chiga 

13Rü wüxichigü i ngunexü̃arü pax̱mama rü tá Tupanana cunaxã i wüxi i 
carnéru i yatüxü̃ i wüxi ya taunecü nüxü̃̃́ ngẽxmaxü̃ i taxuwama chixexü̃ nax 
ãmare i Cori ya Tupanacax̱ iguxü̃ yixĩxü̃cax̱. 
14Rü ngẽxgumarüxü̃ tá ta i wüxichigü i pax̱mama rü Cori ya Tupanana tá 
penaxã i 7 quíru i trigutex̱e rü ñu̱xũchi wüxi i litru i chíxü̃. Rü ngẽma chíxü̃ 
rü trigutex̱earü üexü̃ruxü̃ tá nixĩ. Rü ngẽma nacüma rü guxü̃gutáma 
peyanguxẽxẽ. 
15Rü ngẽma nax Tupanacax̱ wüxi i carnéruxacü iguxü̃ rü ngẽma nax ãmare i 
trigutex̱e rü chíxü̃ ixãxü̃ rü guxü̃gutáma wüxichigü i pax̱mama tá penaxü 
==ñanagürü. 

Mugü i ãẽ̱xgacü tá inguxẽxẽxü̃ 

16Rü choma ya Cori ya Tupana nüxü̃ chixu rü ñacharügü: —Ngẽxguma 
ãẽx̱gacü rü norü naanewa wüxi i nanena tanaxãxgu i naane rü ngẽma naane 
i yixcama rü nataagüarü tá nixĩ. 
17Natürü ngẽxguma ãẽx̱gacü rü norü naanewa wüxi i norü puracütanüxü̃na 
naxããgu i naane, rü ngẽma naane rü norü puracütanüxü̃arü tá nixĩ. Natürü 
ngẽxguma nawa nanguxgu ya yimá Taunecü ya Nagu Natáeguxẽẽãcü i Naane 

rü wena táxarü ãẽx̱gacüarü naane nixĩ. Rü ngẽxguma i ngẽma naane rü 
nanegüarü tá nixĩ. 
18Rü nüma i ãẽx̱gacü rü taxucürüwama texéxü̃ ínatax̱üchi nawa i tümaarü 
naane. Rü ngẽxguma ãẽx̱gacü nanegüna naxãxgu i naane rü nanaxwax̱e i 
norü naanewa nanegüna nanaxã. Rü ngẽmaãcü taxúema tangearü naaneãx̱ 
rü chorü duü̃xü̃gü rü taxũtáma nawoonemare ==ñanagürü. 

Tupanapataarü cuchinagü 

19Rü yemawena ga gumá yatü rü yema ĩãx̱cüwawa yexmaxü̃ ga ücuchicawa 
choxü̃ naga nax nüxü̃ chadauxü̃cax̱ ga yema ucapugü ga nórtewaama ügüxü̃. 
Rü yema nixĩ ga ucapugü ga chacherdótegücax̱icatama ixĩgüxü̃. Rü choxü̃ 
nanawex̱ ga wüxi ga nachica ga guma ĩpata iyacuáxü̃wa yexmaxü̃ ga 
oéstewaama. 
20Rü yexguma ga gumá yatü rü chomaxã nidexa rü ñanagürü: —Ñaa 
nachicawa tá nixĩ i chacherdótegü namuxragüãxü̃ i namachi i ngẽma 
naxü̃nagü i pecaduarü ütanücax̱ nadai̱x̱ü̃, rü ngẽma naxü̃nagü i duü̃xü̃gü 
tax̱acürü guxchaxü̃ naxügüxü̃gagu inaxãmaregüxü̃. Rü ñaa nachicawa tá nixĩ 
i chacherdótegü namuxragüãxü̃ i ngẽma trigutex̱e i ãmare ixĩxü̃. Rü 
ngẽmaãcü i chacherdótegü rü taxũtáma ĩãx̱tüwa nanangegü i ngẽma 
ãmaregü, rü nüma i duü̃xü̃gü rü taxũtáma nüxna nangaicamagü i ngẽma 
õnagü i üünexü̃ ==ñanagürü. 
21-22Rü gumá yatü rü ñu̱xũchi yema naax̱tü ga düxétüwa yexmaxü̃wa 
chomaxã naxũ. Rü yema naãx̱tüarü ãgümücüpex̱ewa choxü̃ naga. Rü nüxü̃ 
chadau nax wüxichigü ga yema naãx̱tüpex̱ewa nayexmaxü̃ ga naax̱tü. Rü 
guxü̃ma ya yema naãx̱tüpexegü rü nawüxigu, rü 20 metru nixĩ ga norü max̱ 
rü 15 metru nixĩ i norü tatachinü. 
23Rü wüxichigü ga yema ãgümücü ga naax̱tü rü nutamaxã ínapoegu. Rü yema 
poxeguxü̃arü ñaxtüwa nayexma ga guetax̱müü̃gü. 
24Rü yexguma ga gumá yatü rü choxü̃ ñanagürü: —Ngẽma Lebítanüxü̃ i 
Tupanapata ya taxü̃newa puracüexü̃ rü ñaagü nixĩ i ngẽma guetax̱müü̃gü i 

nawa tá namuxragüãxü̃ i ngẽma naxü̃nagü i duü̃xü̃gü Tupanana ãgüxü̃ 
==ñanagürü. 

Echequié 47 

Dexá i Tupanapata ya taxü̃newa ibaibexü̃ 

1Rü yemawena ga gumá yatü rü wenaxarü Tupanapata ga taxü̃nearü ĩãx̱wa 
choxü̃ namu. Rü yexguma yema ĩãx̱wa changuxgu rü nüxü̃ chadau ga dexá 
ga yema ĩãx̱tüxü̃wa ibaibexü̃ ga éstewaama yáxü̃ ga Tupanapata 
ídaxü̃chixü̃waama. Rü yema dexá rü Tupanapataarü tügünecüwaguama nida 
ga ãmarearü guruü̃arü súrcüwawa. 
2Rü yemawena ga gumá yatü rü Tupanapataarü naanewa choxü̃ ínamuxũchi, 
rü yema ĩãx̱ ga nórtewa yexmaxü̃wa choxü̃ ínayaxũxũxẽxẽ. Rü yexguma 
marü düxétüwa changuxgu rü chomaxã nagu ínayaxüegu ñu̱xmata yema 
ücuchica ga éstewaama üxü̃wa chomaxã nangu. Rü nüxü̃ chadau ga dexá ga 
Tupanapataarü súrwa ne yáxü̃. 
3Rü gumá yatü rü wüxi ga napanax̱ã ga nangenütaxü̃maxã éstewaama naxũ. 
Rü yema napanax̱ãmaxã nanangugü ga 500 metru. Rü yema natü ga 
poraxüchixü̃wa choxü̃ nixüexẽxẽ. Rü norü mátama rü cho̱xmex̱tüü̃wa nangu. 
4Rü yexguma ga gumá yatü rü to ga 500 metru inangu, rü ñu̱xũchi yema dexá 
i poraxüchixü̃wa choxü̃ nixüexẽxẽ. Rü yexguma chixüegu rü yema dexá rü 
chauxã̃́pü̱xügu nixü. Rü yexguma ga nüma rü to ga 500 metru inangu, rü 
ñu̱xũchi yema dexá i poraxüchixü̃wa choxü̃ nixüexẽxẽ. Rü yexguma chixüegu 
rü yema dexá rü chauayegu nixü. 
5Rü yexguma ga gumá yatü rü to ga 500 metru inangu, rü yema natü ga 
poraü̃chiüxü̃ rü wüxi ga natü ga taxucürüwa nawa chixüexü̃ nixĩ. Rü yema 
nax wüxi ga natü ga mátamaxü̃ nax yixĩxü̃ rü wẽxẽẽãcüxicatama tocutüwa 
tangu. 
6Rü yexguma ga gumá yatü rü choxü̃ ñanagürü: “¡Meama nangugü i ngẽma 
nüxü̃ cudauxü̃!” ñanagürü. Rü yemawena rü natüxanacügu choxü̃ 
nataeguxẽxẽ. 



2500 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

7Rü yéma naxãnacügüwa nüxü̃ chadau ga muxũchixü̃ ga naigü ga nawa 
rüxügüxü̃. 
8Rü yexguma ga gumá yatü rü choxü̃ ñanagürü: “Ñaa dexá rü ngẽma naane 
i éstewa ngẽxmaxü̃wa nixĩ i nayaxü̃ rü ñu̱xmata natü i Yudáü̃wa nangu. Rü 
ngéma rü tá Már i Ngearü Maxü̃ã̃́xü̃wa narügoxü̃chíü. Rü ngẽxguma ngéma 
nagoxü̃chíügu rü ngẽma Már i Ngearü Maxü̃ã̃́xü̃arü dexá rü tá dexá i ngearü 
yucüraã̃́xü̃ tá nananguxuchi. 
9-10Rü ñaa dexá rü ngextá ínanguxü̃wa rü marü tá name nax nawa namaxẽxü̃ 
i naguxü̃raü̃xü̃ i naeü̃gü rü muxü̃ma i choxnigü. Erü ñaa natüarü dexá rü tá 
ngẽma dexá i yucüraã̃́xü̃ rü dexá i ngearü yucüraã̃́xü̃xü̃ tá nayangucuchixẽxẽ 
nax dexá i mexü̃ yixĩxü̃cax̱. Rü ngéma tá nangẽxma i naguxü̃raü̃xü̃ i tax̱acü i 
maxü̃xü̃. Rü En-gádiwa tá inaxügü rü ñu̱xmata En-egaríü̃wa nangu nax 
nangẽxmagüxü̃ i choxnietanüxü̃ i ngẽxma yatexechigüxü̃ i norü püchagü nax 
yapagüãxü̃cax̱. Rü ngẽma ñu̱xma Már i Ngearü Maxü̃ã̃́xü̃wa tá nangẽxma i 
muxü̃ma i naguxü̃raü̃xü̃ i choxni, ngẽma Már i Mediteráneuwarüxü̃. 
11Natürü ngẽma ãcharaxanexü̃wa rü ngóxü̃wa rü taxũtáma nangẽxma i dexá 
i mexü̃. Rü ngéma ngẽxmaxü̃ i dexá rü tá nayucürachíxü nax ngéma yucüra 
nayauxgüxü̃cax̱. 
12Rü ngẽma taxre i naxãnacüwa i ngẽma natü rü tá narüxügü i naguxü̃raü̃xü̃ 
i orix̱gü. Rü ngẽma orix̱gü rü taguma nagüátügü, rü ñu̱xũchi guxü̃gutáma 
nixoecha. Rü guxcüma ya tauemacügu rü tá nixo erü ngẽma dexá i 
Tupanapata ya taxü̃newa ne yaxü̃chiüxü̃maxã nimegü. Rü ngẽma norü o rü 
tá name nax nangṍxü̃ rü ngẽma naatü rü üxüxü̃wa tá name”, ñanagürü. 

Iraéanearü üyeanechiga 

13-14Rü choma ya Cori ya Tupana rü nüxü̃ chixu rü ñacharügü: —Ñaa tá nixĩ 
i norü üyeanechigü i ngẽma naane i tá nayauxgüxü̃ i ngẽma 12 tücumü i 
Iraétanüxü̃. Rü ngẽma Yúchena üxü̃ rü taxre i naane tá nixĩ. Rü choma rü 
marü perü o̱xigümaxã chanaxuegu nax nüxna chanaxãxü̃ i ñaa nachixü̃ane. 
Rü ñu̱xma rü chanaxwax̱e nax nawüxiguxü̃ i norü ta i wüxichigü i ngẽma 

naane i pegü pinuxü̃, erü ñaa nachixü̃ane i pexna chaxãxü̃ rü woetama perü 
nixĩ. 
15-16Rü ngẽma norü üyeane i nórtewa rü Már i Mediteráneuwa tá inaxügü. Rü 
ĩanegü ya Elóü̃wa rü Chedáxwa tá nadapetü. Rü ñu̱xũchi ĩanegü ya Amáwa 
rü Berotáwa rü Chibraíü̃wa tá nadapetü. (Rü yima ĩane ya Chibaríü̃ rü 
Damácuane rü Amáanearü ngãxü̃wa nangẽxma.) Rü ĩane ya Achá-aticóü̃gu 
tá nixĩ i yacuáxü̃ i ngẽma üyeane i nórtewa ne daxü̃. (Rü yima ĩane ya Achá-
aticóü̃ rü Auráü̃anearü üyeanewa nangẽxma.) 
17Rü ngẽmaãcü i ngẽma üyeane i nórtewa ne daxü̃ rü Már i Mediteráneuwa 
inaxügü rü ñu̱xmata Achá-enáü̃gu nayacuax̱. Rü ngẽmaãcü Damácuarü 
naane rü Amáarü naane rü Iraéanearü nórtewa nangẽxmagü. 
18Rü ngẽma Iraéanearü üyeane i éstewaama rü ngẽma Auráü̃anearü üye rü 
Damácuanearü üye iyacuáxü̃wa tá inaxügü nax éstewaama nadaxü̃. Rü natü 
i Yudáü̃anacügu tá nida i Garaáxanecüwagu rü ñu̱xmata ĩane ya Tamárawa 
nangu. Rü yima ĩane ya Tamára rü Már ya Ngearü Maxü̃ã̃́xü̃cutüwa 
nangẽxma. Rü ngẽma tá nixĩ i Iraéanearü üyeane i éstewaama ngẽxmaxü̃. 
19Rü ngẽma Iraéanearü üyeane i súrwaama daxü̃ rü ĩane ya Tamárawa 
inaxügü. Rü Meribá-cadéarü nataxawa nadapetü rü Equítuanearü 
natüanacügu nida ñu̱xmata Már i Mediteráneuwa nangu. Rü ngẽma tá nixĩ i 
Iraéanearü üyeane i súrwaama ngẽxmaxü̃. 
20Rü ngẽma Iraéanearü üyeane i oéstewaama rü Equítuanearü üyeanewa tá 
inaxügü. Rü Már i Mediteráneupechinügu tá nida ñu̱xmata Amáanearü 
üyeanewa nangu. Rü ngẽma tá nixĩ i Iraéanearü üyeane i oéstewaama 
ngẽxmaxü̃. 
21Rü ngẽma tá nixĩ i ngẽma naane i pegümaxã tá piyauxyechigüxü̃, Pa 12 
tücumü i Iraétanüxü̃x. 
22Rü ngẽma tá nixĩ i ngẽma naane i woetama pexna üxü̃. Rü ngẽma naane rü 
ngẽxgumarüxü̃ tá ta nüxna naxü i ngẽma to i nachixü̃anecüãx̱ i petanüwa 
maxẽxü̃ rü ixãxacügüxü̃. Rü pema rü tá penaxwax̱e nax ñoma 

Iraétanüxü̃rüü̃ãcütama nüxü̃ pengechaxü̃güxü̃ ñoma Iraéanegutama 
nabuexü̃rüxü̃. Rü ngẽxguma pema nax Iraétanüxü̃ pixĩgüxü̃ pegütücumüxü̃ 
peyanuxgu i ngẽma naane, rü nüxna rü tá ta penaxã i norü naane i ngẽma to 
i nachixü̃anecüãx̱ i petanüwa maxẽxü̃. 
23Rü ngẽma duü̃xü̃gü i to i nachixü̃anecüãx̱ i wüxichigü i petücumüwa 
maxẽxü̃, rü petücumüarü naanewa tá nüxna penaxã i norü naane. Rü choma 
ya Cori ya Tupana nixĩ i pexü̃ chamuxü̃ nax ngẽmaãcü penaxüxü̃ 
==ñanagürü. 

Echequié 48 

Iraétanüxü̃tücumügü rü nügümaxã nayayauxyeanegü ga norü naane 

1Rü Cori ya Tupana rü ñanagürü: —Ñaa tá nixĩ i norü naane i wüxichigü i 
ngẽma Iraétücumü. Rü Dáü̃tücumüwa tá inaxügü i ngẽma naane. Rü norü tá 
nixĩ i ngẽma naane i nórtewaama üxü̃. Rü ngẽma norü üye rü Már i 
Mediteráneuwa tá inaxügü. Rü Elóü̃wa rü Amáwa tá nada i norü üye 
ñu̱xmata Achá-enáü̃wa nangu. Rü ngẽma naane rü Damácuanearü súrwa rü 
Amáanearü súrwa nangẽxma. Rü ngẽmaãcü i ngẽma naane rü éstewa tá 
inaxügü rü ñu̱xmata oéstewa nangu. 
2Rü Dáü̃tücumüwena rü Achétücumüna nanaxãgü i norü naane. Rü ngẽma 
naane rü éstewa tá inaxügü rü ñu̱xmata oéstewa nangu. 
3Rü Achétücumüwena rü Netarítücumüna nanaxãgü i norü naane. Rü ngẽma 
naane rü éstewa tá inaxügü rü ñu̱xmata oéstewa nangu. 
4Rü Netarítücumüwena rü Manachétücumüna nanaxãgü i norü naane. Rü 
ngẽma naane rü éstewa tá inaxügü rü ñu̱xmata oéstewa nangu. 
5Rü Manachétücumüwena rü Efraíü̃tücumüna nanaxãgü i norü naane. Rü 
ngẽma naane rü éstewa tá inaxügü rü ñu̱xmata oéstewa nangu. 
6Rü Efraíü̃tücumüwena rü Rubéü̃tücumüna nanaxãgü i norü naane. Rü 
ngẽma naane rü éstewa tá inaxügü rü ñu̱xmata oéstewa nangu. 

7Rü Rubéü̃tücumüwena rü Yudátücumüna nanaxãgü i norü naane. Rü ngẽma 
naane rü éstewa tá inaxügü rü ñu̱xmata oéstewa nangu. 
8Rü Yudátücumüwena rü tá Tupanacax̱ penaxüüchi i wüxi i naane. Rü ngẽma 
naane rü éstewa tá inaxügü rü ñu̱xmata oéstewa nangu. Rü ngẽma naane rü 
12,500 metru tá nixĩ i norü tatachinü. Rü norü max̱ i éstewa ixügüxü̃ rü 
ñu̱xmata oéstewa nguxü̃ rü ngẽma togü i naanegüarü max̱ tá nüxü̃̃́ nangẽxma. 
Rü ngẽma naanearü ngãxü̃gu tá nixĩ i naxüxü̃ ya Tupanapata. 

Naane i Tupanaca̱x íxüxüchixü̃ 
(Ez. 45.1-6) 

9Rü ngẽma naane i Cori ya Tupanacax̱ tá ípexüxüchixü̃ rü 12 quirumétruarü 
ngãxü̃ tá nixĩ i norü max̱, rü 10 quirumétru tá nixĩ i norü tatachinü. 
10Rü ngẽma naanewa rü tá nangẽxma i wüxi i naane i woetama 
chacherdótegücax̱ ixĩxü̃. Rü ngẽma naane rü nórtewa rü ñu̱xmata súrwa 
nangu rü 12 quirumétruarü ngãxü̃ tá nixĩ i norü max̱. Rü éstewa rü ñu̱xmata 
oéstewa nangu rü 5 quirumétru tá nixĩ i norü tatachinü. Rü ngẽma naanearü 
ngãxü̃gu tá nixĩ i naxüxü̃ ya Tupanapata. 
11Rü ngẽma naane rü ngẽma chacherdótegü i Chadóxtaagü i choma ya Cori 
ya Tupana nüxü̃ unetaxü̃cax̱ tá nixĩ. Rü nümagü rü tama yema 
Lebítanüxü̃rüxü̃ choxna nixĩgachi ga yexguma Iraétanüxü̃ choxna ixĩgachigu. 
Rü nümagü ga yema chacherdótegü rü nanaxügüama ga chorü puracü. 
12Rü ngẽmacax̱ i ngẽma chacherdótegü rü tá nüxü̃̃́ nangẽxma i norü naane 
nawa i ngẽma naane i üünexü̃ i Cori ya Tupanaarü ixĩxü̃. Rü ngẽma naane rü 
wüxi i naane i guxü̃ma i naanegüxü̃ rüxüünemaexü̃ nixĩ. Rü ngẽma naane rü 
Lebítanüxü̃güarü naanecüwawa tá nangẽxma. 
13Rü ngẽma chacherdótegüarü naanecüwawa rü ngẽma Lebítanüxü̃ tá nüxü̃̃́ 
nangẽxma i norü naane. Rü ngẽma naane rü 12 quirumétruarü ngãxü̃ tá nixĩ 
i norü max̱, rü norü tatachinü rü 5 quirumétru tá nixĩ. Rü guxü̃wama i ngẽma 
naane i üünexü̃ i Cori ya Tupanaarü ixĩxü̃ rü tá nüxü̃̃́ nangẽxma i 12 
quirumétruarü ngãxü̃ i norü max̱, rü 10 quirumétru i norü tatachinü. 

14Rü ngẽma naane rü guxü̃ma i to i naane i Iraéanewa ngẽxmagüxü̃xü̃ 
narümemae. Rü woo íxraxü̃ i ngẽma naane rü taxucürüwa namaxã tataxe 
rüex̱na tax̱acümaxã tanaxüchicüü rüex̱na texéna tanaxã. Erü ngẽma naane rü 
Cori ya Tupanaarü nixĩ. 
15Natürü ngẽma naane i íyaxüxü̃ i 12 quirumétruarü ngãxü̃ i norü max̱ rü 2 
quirumétruarü ngãxü̃ i norü tatachinü, rü ngexerüxüecax̱mare nixĩ. Rü 
ngẽma naane rü name nax duü̃xü̃gü nagu üpataxü̃, rü ngẽmawa nüxü̃̃́ 
nangẽxmagüxü̃ i norü wocachitaü̃gü. Rü ngẽma naanearü ngãxü̃wa tá nixĩ i 
nangẽxmaxü̃ ya ĩane. 
16Rü ngẽma naane i ĩane nagu üxü̃ rü norü guxü̃cüwawa rü 2,000 rü naétü 
250 metru tá nixĩ i norü max̱. Rü ngẽma ãgümücü i nacüwagü rü nawüxigu i 
norü mãx̱wa. 
17Rü norü guxü̃cüwawa ya yima ĩane rü tá nangẽxmagü i maxẽnecügü. Rü 
wüxichigü i ngẽma maxẽnecügü rü 125 metru tá nixĩ i norü max̱. 
18Rü yima ĩanearü éstecüwawa tá nangẽxma i wüxi i naane. Rü ĩanearü 
oéstecüwawa rü ta nangẽxma i to i naane. Rü ngẽma naanegü rü üünexü̃ i 
naane i Cori ya Tupanaarü ixĩxü̃na nayaxũ̱xgü. Rü ngẽma naane i 
éstecüwawa ngẽxmaxü̃ rü 5 quirumétru tá nixĩ i norü max̱. Rü ngẽma to i 
naane i oéstecüwawa ngẽxmaxü̃ rü ngẽxgumaepü̱xtama tá nixĩ i norü max̱. 
Rü guxü̃ma i nabü i ngẽma naanegüwa yaxuxü̃ rü duü̃xü̃gü i ĩanewa 
puracüexü̃arü ngõ̱xruxü̃ tá nixĩ. 
19Rü ngẽma duü̃xü̃gü i ĩanewa puracüexü̃ rü tá ngẽma naanegügu natoe, woo 
ngexü̃rüüxü̃mare i Iraétücumüwa naxü̱xgu. 
20Rü guxü̃ma i ngẽma naane i Tupanana üxü̃ rü ñu̱xũchi ngẽma naane i ĩane 
nagu üxü̃maxã rü nawüxigumare i norü max̱ rü norü tatachinü. Rü 12 
quirumétruarü ngãxü̃ nixĩ i norü max̱ rü norü tatachinü. 

Ãẽ̱xgacüarü naane 
(Ez. 45.7-8) 

21Rü ngẽma taxre i naane i Tupanaarü naanecüwawa rü ñu̱xũchi ngẽma 
naane i ĩane nagu üxü̃cüwawa íyaxügüxü̃, rü ãẽx̱gacüarü naane tá nixĩ. Rü 



2505 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

ngẽma taxre i naane rü Yudáanearü rü Bẽyamíü̃anearü ngãxü̃wa 
nangẽxmagü. Rü ngẽma ãẽx̱gacüarü naane i éstecüwawa ngẽxmaxü̃ rü 12 
quirumétruarü ngãxü̃ tá nixĩ i norü tatachinü. Rü éstewaama tá nada 
ñu̱xmata norü üye i éstewa ngẽxmaxü̃wa nangu. Rü ngẽma norü naane i 
oéstecüwawa ngẽxmaxü̃ rü 12 quirumétruarü ngãxü̃ tá nixĩ i norü tatachinü. 
Rü oéstewaama tá nada ñu̱xmata norü üye i oéstewa ngẽxmaxü̃wa nangu. 
Rü guxü̃ma i ngẽma ãẽx̱gacüarü naane rü Tupanaarü naane rü wüxiwa 
nadagü namaxã i ngẽma togü i naanegü. Rü ngẽma naanegüarü ngãxü̃wa tá 
naxǘ i Tupanaarü naane rü napata ya taxü̃ne. 
22Rü Yudáanearü üye rü Bẽyamíü̃anearü üyearü ngãxü̃wa tá naxü i 
Dabítanüxü̃arü naane rü ĩanearü naane. Rü ngẽma taxre i naanegü rü 
ãẽx̱gacüarü naanegüarü ngãxü̃wa tá naxügü. 

Togü i Iraétücumügüarü naane 

23Rü ngẽma togü i Iraétücumügüarü naane rü ĩanearü naanearü súrwaama 
inanaxügü nax yanuaxü̃. Rü wüxichigü tá nanayaxu i norü naane i üyeane i 
éstewa ixügüxü̃ rü ñu̱xmata oéstegu yacuá. Rü Bẽyamíü̃tücumüwa inanaxügü 
nax nüxna naxãgüãxü̃ i norü naane. Rü ngẽma naane rü éstewa tá inaxügü 
rü ñu̱xmata oéstewa nangu. 
24Rü Bẽyamíü̃tücumüwena rü Chimeóü̃tücumüna nanaxãgü i norü naane. Rü 
ngẽma naane rü éstewa tá inaxügü rü ñu̱xmata oéstewa nangu. 
25Rü Chimeóü̃tücumüwena rü Ichacátücumüna nanaxãgü i norü naane. Rü 
ngẽma naane rü éstewa tá inaxügü rü ñu̱xmata oéstewa nangu. 
26Rü Ichacátücumüwena rü Chaburóü̃tücumüna nanaxãgü i norü naane. Rü 
ngẽma naane rü éstewa tá inaxügü rü ñu̱xmata oéstewa nangu. 
27Rü Chaburóü̃tücumüwena rü Gáxtücumüna nanaxãgü i norü naane. Rü 
ngẽma naane rü éstewa tá inaxügü rü ñu̱xmata oéstewa nangu. 
28Rü ngẽma üyeane i Gáxtücumüarü naanearü súrwaama daxü̃ rü éstewa 
inaxügü rü oéstegu nayacuax̱. Rü ĩane ya Tamárawa inaxügü rü Meribá-

cadéarü nataxawa nadapetü, rü Equítuanearü natüanacügu nida rü ñu̱xmata 
Már i Mediteráneuwa nangu. 
29Rü ngẽma tá nixĩ i ngẽma naane i pema i Iraétanüxü̃ i sortéuãcü pegü 
pinuxü̃. Rü ngẽma naane rü guxü̃gutáma perü nixĩ, rü ngẽmaãcü tá nixĩ i 
pegü peyanuxü̃ i ngẽma naane. Rü choma ya Cori ya Tupana nixĩ i pemaxã 
nüxü̃ chixuxü̃ i ngẽma ==ñanagürü. 

Yerucharéü̃arü ĩã̱xgü 

30-31Yima ĩane ya Yerucharéü̃ rü tá nüxü̃̃́ nangẽxma i norü poxeguxü̃tápü̱x i 
2,250 metru ixüxü̃ i wüxichigü i nacüwagü. Rü wüxichigü i norü ãgümücü i 
nacüwawa rü tá nangẽxma i tomaepü̱x i norü ĩãx̱gü. Rü wüxichigü i ngẽma 
ĩãx̱gü rü tá Iraétücumügu nixãéga. Rü ngẽma naxtapü̱x i nórtewa üxü̃arü 
ĩãx̱gü rü Rubéü̃gu rü Yudágu rü Lebígu tá nixãéga. 
32Rü ngẽma naxtapü̱x i éstewa üxü̃ rü 2,250 metru nixĩ i norü max̱. Rü ngẽma 
naxtapü̱xarü ĩãx̱gü rü Yúchegu, rü Bẽyamíü̃gu rü Dáü̃gu tá nixãéga. 
33Rü ngẽma naxtapü̱x i súrwa üxü̃ rü 2,250 metru nixĩ i norü max̱. Rü ngẽma 
naxtapü̱xarü ĩãx̱gü rü Chimeóü̃gu rü Ichacágu rü Chaburóü̃gu tá nixãéga. 
34Rü ngẽma naxtapü̱x i oéstewa üxü̃ rü 2,250 metru nixĩ i norü max̱. Rü 
ngẽma naxtapü̱xarü ĩãx̱gü rü Gáxgu, rü Achégu rü Netarígu tá nixãéga. 
35Rü ngẽma ĩanearü poxeguxü̃tápü̱x rü guxü̃wama rü 9,000 metru tá nixĩ i 
norü max̱. Rü yema ngunexü̃guwena rü naéga ya yima ĩane rü “Cori ya 
Tupana Nua Nangexma”, tá nixĩ. 

Danié 

Danié 1 

Nabucudonochó rü ĩane ga Yerucharéü̃ca̱x ínayagoõchi rü nayana ga 
Tupanapataarü yemaxü̃gü 

1Rü yexguma marü tomaepü̱x ga taunecü ãẽx̱gacü yixĩxgu ga Yoaquíü̃ ga 
Yudáanewa, rü nüma ga Nabucudonochó ga Babiróniaanearü ãẽx̱gacü rü 
Yerucharéü̃cax̱ ínayagoõchi norü churaragümaxã. 
2Rü nüma ga Cori ya Tupana rü Nabucudonochóaxü̃̃́ nanatauxchaxẽxẽ nax 
Yoaquíü̃xü̃ yayaxuxü̃ rü Babiróniaanewa nagaaxü̃ muxü̃ma ga 
natanüxü̃maxã. Rü yexgumarüxü̃ ta nayana ga Tupanapata ga taxü̃nearü 
yemaxü̃gü ga üünexü̃, rü norü tupanapatagu nananucu ga Babiróniaanewa. 

Daniéxü̃ nigagü nax ãẽ̱xgacüarü ngü̃xẽẽruxü̃ yixĩxü̃ca̱x 

3Rü ñu̱xũchi nüma ga Nabucudonochó rü norü ngü̃xẽẽruxü̃ ga Apenáxü̃ namu 
nax yema Iraéanearü ãẽx̱gacütanüwa yadexechiãxü̃cax̱ ga ñuxre ga 
ngextü̱xüxü̃gü ga Yudíugü nax norü ngü̃xẽẽruü̃gü yixĩgüxü̃cax̱. 
4Rü yema ngextü̱xüxü̃gü ga yadexechixü̃ rü nimechametü rü naxü̃newa 
taxuwama nichixe, rü meama naãẽxü̃ nicuax̱, rü meama poperaxü̃ icuáxü̃ 
nixĩgü nax yemaacü guxü̃wama yamexü̃ nax ãẽx̱gacüpatawaarü ngü̃xẽẽruxü̃ 
yixĩgüxü̃cax̱. Rü ñu̱xũchi nüma ga Apená rü yema ngextü̱xüxü̃güxü̃ 
nangúexẽxẽ ga naga ga Babiróniacüãx̱ rü nacümagü ga poperagu ümatüxü̃. 
5Rü nüma ga Nabucudonochó rü norü duü̃xü̃güxü̃ namu nax guxü̃ma ga 
ngunexü̃gügu yema ngextü̱xüxü̃güna naxãgüãxü̃cax̱ ga yematama õna ga 
nümatama nangṍxü̃ rü bínu ga nümatama yaxaxãcü. Rü yemaacü tomaepü̱x 
ga taunecü meama nanangúexẽxẽ nax yemawena ãẽx̱gacüaxü̃̃́ 
napuracüexü̃cax̱. 

Danié rü namücügü rü ãẽ̱xgacüpatawa napuracüe 

6Rü yema ngextü̱xüxü̃gütanüwa nayexmagü ga Danié rü Ananía rü Michaé 
rü Acharía. Rü nümagü rü Yudátanüxü̃ nixĩgü. 



2508 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

7Rü nüma ga yema ãẽx̱gacüarü duü̃xü̃güeru rü nanaxüchicüxü ga Daniééga 
rü Betachágu nanaxüéga, rü ga Ananía rü Chadrágu nanaxüéga, rü ga Michaé 
rü Mechágu nanaxüéga, rü ga Acharía rü Abex-negó nanaxüéga. 
8Natürü nüma ga Danié rü tama nanangṍxchaü̃ ga yema õna rü tama 
nayaxaxchaü̃ ga gumá bínu ga ãẽx̱gacü nüxna naxãcü, yerü nagu narüxĩnü 
nax tama Tupanapex̱ewa namexü̃ ga yema. Rü yemacax̱ ãẽx̱gacüarü 
duü̃xü̃güeruna naca nax tama yema õna ga ãẽx̱gacü nüxna ãxü̃ nüxü̃ 
nangõ̱xẽẽxü̃cax̱. 
9Rü Tupana rü yema ãẽx̱gacüarü duü̃xü̃güeruãẽwa nananguxẽxẽ nax 
Daniémaxã namecümaxü̃cax̱. 
10Natürü yema ãẽx̱gacüarü duü̃xü̃güeru rü Daniéxü̃ ñanagürü: —Nüxü̃ 
chamuü̃ ya yimá chorü ãẽx̱gacü. Rü nüma rü marü chomaxã nüxü̃ nixu nax 
tax̱acürü õna rü axexü̃ tá pexna chaxãxü̃. Rü ngẽxguma nüma tá pexü̃ 
nadau̱̱xgu rü ngẽma togü i ngextü̱xüxü̃güarü yexera tá pixaegux rü nüma ya 
ãẽx̱gacü rü tá choxü̃ nimax̱ ==ñanagürü. 
11Rü nüma ga ãẽx̱gacüarü duü̃xü̃güeru rü nüxü̃ naxuneta ga wüxi ga duü̃xü̃ 
nax nüxna nadauxü̃cax̱ ga Danié rü Ananía rü Michaé rü Acharía. Rü nüma 
ga Danié rü yema norü dauruü̃maxã nidexa rü ñanagürü nüxü̃: 
12—Toma i curü duü̃xü̃gü rü cuxna taca nax 10 i ngunexü̃ towa nüxü̃ cuxüxü̃ 
nax toxü̃ cunangõ̱xẽẽxü̃ i nanetü i berdúragüxicatama rü ñu̱xũchi dexá. 
13¡Rü ngẽma 10 i ngunexü̃güwena rü toxü̃ nangugü namaxã i ngẽma togü i 
ngextü̱xüxü̃gü i nangõ̱xgüxü̃ i ngẽma ãẽx̱gacüwemü! Rü ñu̱xũchi i cuma rü 
tá nüxü̃ cucuax̱ i tax̱acürü õna tá toxna cuxãxü̃ ==ñanagürü. 
14Rü nüma ga yema norü dauruxü̃ rü: —Ngü̃ ==ñanagürü. Rü 10 ga 
ngunexü̃gu rü nanetü i berdúragüxicatama rü dexámare nixĩ ga nüxna 
naxãxü̃. 
15Rü yexguma 10 ga ngunexü̃gü marü ngupetügu rü nümagü ga yema 
ãgümücü ga ngextü̱xüxü̃gü rü tama nidax̱awee rü narüporamaegü nüxü̃ ga 
yema togü ga ngextü̱xüxü̃gü ga ãẽx̱gacüwemü ngõ̱xgüxü̃. 

16Rü nüma ga yema norü dauruxü̃ rü nügüxü̃̃́ nayange ga yema ãẽx̱gacüwemü 
rü gumá bínu ga yema ãgümücü ga ngextü̱xüxü̃gücax̱chirex̱ ixĩcü. Rü 
ñu̱xũchi nanetü ga berdúragüxicatama nüxna naxã. 
17Rü yema ãgümücü ga ngextü̱xüxü̃gü, rü Tupana rü cuax̱ nüxna naxã nax 
nüxü̃ nacuax̱güxü̃cax̱ ga naguxü̃raü̃xü̃ ga cuax̱ ga poperagu ümatüxü̃. Rü 
nüma ga Tupana rü naétü Daniéxü̃ narüngü̃xẽxẽ nax nüxü̃ nacuáxü̃cax̱ nax 
tax̱acüchiga yixĩxü̃ ega texé ngo̱xetügu rüex̱na ãnegügu. 
18Rü yexguma marü yanguxgu ga yema uenü ga ãẽx̱gacü ga Nabucudonochó 
nagu unetaxü̃ nax napex̱ewa nagagüãxü̃cax̱ ga guxü̃ma ga yema 
ngextü̱xüxü̃gü ga ãẽx̱gacüarü puracücax̱ ngúexü̃, rü nüma ga yema 
ãẽx̱gacüarü duü̃xü̃güeru rü ãẽx̱gacüpex̱ewa nanagagü ga yema 
ngextü̱xüxü̃gü. 
19Rü nüma ga ãẽx̱gacü rü namaxã nidexa ga guxü̃ma ga yema ngextü̱xüxü̃gü. 
Rü natanüwa rü nataxuma ga texe ga Daniémaxã, rü Ananíamaxã, rü 
Michaémaxã, rü Acharíamaxã wüxiguxü̃ ga norü cuax̱wa. Rü yemacax̱ ga 
nüma ga ãẽx̱gacü rü nanade ga yema ãgümücü ga ngextü̱xüxü̃gü nax norü 
ngü̃xẽẽruü̃gü yixĩgüxü̃cax̱. 
20Rü nüma ga ãẽx̱gacü rü yexguma norü ucu̱xẽcax̱ nüxna nacaxgu nax mea 
nachixü̃anemaxã inacuáxü̃cax̱, rü Daniéwa rü namücügüwa nüxü̃ inayangau 
nax 10 ex̱pü̱xcüna guxü̃ma ga yema norü ucu̱xẽruü̃gü ga yuüexü̃arü yexera 
nüxü̃ yacuax̱üchixü̃. 
21Rü nüma ga Danié rü yexma Babiróniaanegu narüxãũ̱̱x ñu̱xmata wüxi ga 
taunecü nüxü̃̃́ ingu ga Chíru nax Pérchiaanearü ãẽx̱gacü yixĩxü̃. 

Danié 2 

Naxãnegü ga Nabucudonochó 

1Rü yexguma taxre ga taunecü marü ãẽx̱gacü yixĩxgu ga Nabucudonochó rü 
ñuxreex̱pü̱xcüna naxãnegü. Rü yemacax̱ naxoegaãxẽ rü taguma mea 
nax̱chax̱wa nape. 

2Rü yemacax̱ naxcax̱ nangema ga norü ucu̱xẽruü̃gü ga iyuüxü̃ rü yema 
ẽxü̃guxü̃xü̃ cuax̱güxü̃ rü napex̱exü̃ cuax̱güxü̃ rü yema cuax̱ nüxü̃̃́ yexmagüxü̃. 
Rü nüma ga yema iyuüxü̃ rü ãẽx̱gacüxü̃tawa naxĩ. Rü nüma ga ãẽx̱gacü rü 
yemagüna naca nax nüxü̃ yaxugüexü̃cax̱ nax tax̱acüchiga yixĩxü̃ ga yema 
nagu naxãnegüxü̃. 
3Rü nüma ga ãẽx̱gacü rü ñanagürü: —Ngewax̱ rü chaxãnegü rü ngẽmacax̱ 
poraãcü chaxoegaãxẽ. Rü nüxü̃ chacuáxchaü̃ nax tax̱acüchiga yixĩxü̃ i ngẽma 
==ñanagürü. 
4Rü nüma ga yema iyuüxü̃ ga nüxü̃ icuax̱üchigüxü̃ rü ãẽx̱gacüxü̃ nangãxü̃gü 
rü ñanagürügü: —¡Guxü̃guma namaxü̃, Pa Ãẽx̱gacüx! ¡Rü tomaxã nüxü̃ ixu i 
cunegü! Rü toma nax curü ngü̃xẽẽruü̃gü tixĩgüxü̃ rü tá cumaxã nüxü̃ tixu nax 
tax̱acüchiga yixĩxü̃ ==ñanagürügü. 
5Rü nüma ga ãẽx̱gacü rü nanangãxü̃ga rü ñanagürü: —Ngẽxguma taxũtáma 
chomaxã nüxü̃ pixuxgu nax tax̱acügu chaxãnegüxü̃ rü tax̱acüchiga nax 
yixĩxü̃, rü tá pexü̃ chadai rü íxraxü̃gu tá pexü̃ inachexü̃gü. Rü pepatagü rü tá 
nagu napogüe rü natüchixica tá ngéma ninuagü. 
6Natürü ngẽxguma chomaxã nüxü̃ pixuxgu nax tax̱acügu chaxãnegüxü̃ rü 
tax̱acüchiga nax yixĩxü̃, rü tá pexna chanaxã i ãmaregü rü tá pemaxã 
chataãxẽ. Rü ngẽmaãcü tá pemaxã chanaxü ega chomaxã nüxü̃ pixuxgu i 
ngẽma chaunegü ==ñanagürü. 
7Rü nüma ga yema yatügü ga cuax̱ nüxü̃̃́ yexmagüxü̃ rü wena nanangãxü̃ga 
rü ñanagürügü: —Pa Ãẽx̱gacüx ¡tomaxã nüxü̃ ixu i ngẽma cunegü! Rü toma 
rü tá cumaxã nüxü̃ tixu nax tax̱acüchiga yixĩxü̃ ==ñanagürügü. 
8Rü nüma ga ãẽx̱gacü nanangãxü̃, rü ñanagürü: —Ñu̱xma rü meama nüxü̃ 
chacuax̱ nax tax̱acücax̱ tama paxa chomaxã nüxü̃ pixuxchaü̃xü̃ erü 
ípenangu̱xẽxẽ nax choxna nanguxü̃ i ngẽma ãũcümaxü̃ i nagu chaxãnegüxü̃. 
9Rü ngẽmacax̱ ngẽxguma tama chomaxã nüxü̃ pixuxgu nax tax̱acügu 
chaxãnegüxü̃ rü tax̱acüchiga nax yixĩxü̃ rü guxãtáma i pemax rü tá pexna 
nangu i ngẽma poxcu i chaxueguxü̃. Rü pemax rü wüxigu pegü pixucu̱xẽgü 

nax doraxü̃ chomaxã pixuxü̃cax̱ nax ngẽmaãcü nüxü̃ charüngümaxü̃ i ngẽma 
chaunegü rü tama pexü̃ chapoxcuexü̃cax̱. ¡Rü ẽcü chomaxã nüxü̃ pixu i 
ñuxãcü nax yixĩxü̃ i ngẽma chaunegü! Rü ngẽmawa tá nüxü̃ chacuax̱ nax 
nüxü̃ pecuáxü̃ nax chomaxã nüxü̃ pixuxü̃ nax tax̱acüchiga yixĩxü̃ 
==ñanagürü. 
10Rü nüma ga yema yatügü ga cuax̱ nüxü̃̃́ yexmagüxü̃ rü nanangãxü̃gü rü 
ñanagürügü: —Ñoma i naanewa rü tataxuma ya texé ya nüxü̃ cuáxe nax nüxü̃ 
tixuxü̃ i ngẽma nüxü̃ cucuáxchaü̃xü̃, Pa Ãẽx̱gacüx. Rü ngẽxgumarüxü̃ ta rü 
taguma ñuxgu wüxi ga nachixü̃anearü ãẽx̱gacü ga poracü norü 
ucu̱xẽruü̃güna naxcax̱ naca i ngẽma ñu̱xma cuma toxna naxcax̱ cucaa̱x̱ü̃rüxü̃ 
ixĩxü̃. 
11Pa Ãẽx̱gacüx, rü ngẽma naxcax̱ ícucax̱axü̃ rü poraãcü naguxchaxüchi rü 
tataxuma ya texé ya nüxü̃ cuáxe nax nüxü̃ tixuxü̃ nax tax̱acüchiga nax yixĩxü̃ 
i ngẽma nagu cuxãnegüxü̃. Rü ngẽma tachixü̃anearü tupanagüxicatama nixĩ 
i nüxü̃ cuáxü̃ nax tax̱acüchiga nax yixĩxü̃, natürü nümagü rü tama nua 
duü̃xü̃gütanüwa namaxẽ ==ñanagürügü. 
12Rü yemaxü̃ naxĩnügu ga ãẽx̱gacü rü poraãcü nanu rü nanamu nax 
nadaiaxü̃cax̱ ga guxü̃ma ga yema norü ucu̱xẽruü̃gü ga Babiróniaanecüãx̱. 
13Rü yexguma marü naxunagügu ga yema ãẽx̱gacüarü mu rü norü churaragü 
rü Daniécax̱ rü namücügücax̱ rü ta nadaugü nax nadaiaxü̃cax̱. 

Danié nüxü̃ nixu ga ãẽ̱xgacü nagu ãnegüxü̃ rü nanango̱xẽxẽ nax ta̱xacüchiga 
yixĩxü̃ 

14Rü yexguma yéma naxũxgu ga ãẽx̱gacüarü churaragüeru ga Arióx nax 
yadaiãxü̃cax̱ ga yema ãẽx̱gacüarü ucu̱xẽruü̃gu rü Danié rü naxcax̱ nixũ rü 
meama namaxã nidexa. 
15Rü nüma ga Danié rü nüxna naca rü ñanagürü: —¿Tax̱acücax̱ nanuxũchi ya 
yimá ãẽx̱gacü rü ngẽmacax̱ naxunagüãxü̃ i ngẽma mu nax cunadai̱x̱ü̃cax̱ i 
guxü̃ma i norü ucu̱xẽruü̃gü? ==ñanagürü. Rü nüma ga Arióx rü nüxü̃ nixu 
nax tax̱acücax̱ yixĩxü̃. 



2512 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

16Rü yexguma ga nüma ga Danié rü ãẽx̱gacüxü̃tawa naxũ nax nüxna 
yacax̱axü̃cax̱, rü ñanagürü nüxü̃: —¡Pa Ãẽx̱gacüx, choxna naxã i ñuxre i 
ngunexü̃! Rü choma rü tá cumaxã nüxü̃ chixu nax ñuxũ ñaxü̃ i ngẽma cunegü 
rü tax̱acüchiga yixĩxü̃ ==ñanagürü. 
17-18Rü yemawena rü napatawa naxũ. Rü namücügü ga Ananía rü Michaé rü 
Acharíamaxã nüxü̃ nixu ga guxü̃ma ga yema nax ãẽx̱gacü nadaixchaü̃xü̃. Rü 
yemacax̱ Tupana ya daxũgucüarü ngü̃xẽẽcax̱ ínacagü nax nüma ya Tupana 
naxcax̱ nango̱xẽẽxü̃cax̱ ga yema ãẽx̱gacü nagu ãnegüxü̃ nax tama 
nadaiaxü̃cax̱ wüxigu namaxã ga yema togü ga ucu̱xẽruü̃gü ga 
Babiróniaanecüãx̱ ixĩgüxü̃. 
19Rü yema chütaxü̃gu rü Tupana Daniécax̱ nanango̱xẽxẽ ga tax̱acüchiga nax 
yixĩxü̃ ga yema ãẽx̱gacü nagu ãnegüxü̃. Rü yemacax̱ nüma ga Danié rü 
Tupanaxü̃ nicuax̱üxü̃ rü ñanagürü: 
20—Guxü̃guma namecümaxüchi ya Tupana, erü noxrü nixĩ i guxü̃ma i cuax̱ 
rü guxü̃ma i pora. 
21Rü nüma rü namaxã inacuax̱ i guxü̃ma i tax̱acü i ngupetüxü̃. Rü nüma nixĩ 
i yamucuchiaxü̃ rü ínamuxũchiaxü̃ i ãẽx̱gacügü. Rü nüma nixĩ i cuax̱ tüxna 
naxãxü̃ ya yíxema tümaãẽxü̃ icuáxe rü tüxü̃ nüxü̃ nacuax̱ẽẽxü̃ ya yíxema 
idoeruxe. 
22Rü nüma rü tüxü̃ nüxü̃ nacuax̱ẽxẽ i ngẽma cuax̱ i ẽxü̃guxü̃. Rü nüxü̃ nacuax̱ 
i ngẽma ẽanexü̃wa üxü̃ erü nüma rü ngóonexü̃wa nangẽxma. 
23Rü moxẽ cuxna chaxã rü cuxü̃ chicuax̱üxü̃, Pa Chaunatügüarü Tupanax, erü 
cuax̱ choxna cuxã rü choxü̃ cuporaxẽxẽ. Rü ñu̱xmax rü choxü̃ nüxü̃ 
cucuax̱ẽxẽ i ngẽma cuxna naxcax̱ tacax̱axü̃, rü toxü̃ nüxü̃ cucuax̱ẽxẽ i ngẽma 
nanegü i ãẽx̱gacü naxcax̱ oegaãẽxü̃ ==ñanagürü. 
24Rü yemawena ga Danié rü Arióxü̃tawa naxũ yerü yema nixĩ ga ãẽx̱gacü 
muxü̃ nax nadaiaxü̃cax̱ ga guxü̃ma ga yema ãẽx̱gacüarü ucu̱xẽruü̃gü ga 
Babiróniaanecüãx̱. Rü yemacax̱ nüxna nayachogü rü ñanagürü nüxü̃: —¡Taxṹ 

i cunadai̱x̱ü̃ i ngẽma ucu̱xẽruü̃gü! ¡Rü ãẽx̱gacüxü̃tawa choxü̃ naga! Rü choma 
tá namaxã nüxü̃ chixu i ngẽma nanegü ==ñanagürü. 
25Rü yexgumatama ga Arióx rü Daniéxü̃ ãẽx̱gacü ga Nabucudonochóxü̃tawa 
naga, rü ñanagürü nüxü̃: —Pa Ãẽx̱gacüx, rü ngẽma Yudíugü ga 
nachixü̃anewa ígaxü̃xü̃tanügu nüxü̃ ichayangau i wüxi i yatü i tá cumaxã 
nüxü̃ ixuxü̃ i tax̱acüchiga yixĩxü̃ i ngẽma cunegü ==ñanagürü. 
26Rü yexguma ga nüma ga ãẽx̱gacü rü Danié ga Betachámaxã naxugüãcüxü̃ 
ñanagürü: —¿Cuxü̃̃́ natauxchaxü̃ nax chomaxã nüxü̃ quixuxü̃ ga yema nagu 
chaxãnegüxü̃ rü tax̱acüchiga yixĩxü̃ ga yema chaunegü? ==ñanagürü. 
27Rü nüma ga Danié nanangãxü̃ rü ñanagürü: —Pa Ãẽx̱gacüx, nataxuma i 
wüxi i duü̃xü̃ i nüxü̃ cuáxü̃ rü bai i wüxi i ẽxü̃guxü̃xü̃ cuáxü̃, rüex̱na yuüxü̃, 
rüex̱na woramacuriwa ngúexü̃ i nüxü̃ cuáxü̃ i ngẽma cunegü i cuma nüxü̃ 
cucuáxchaü̃xü̃. 
28Natürü nangẽxma ya wüxi ya Tupana i daxũguxü̃ i naanewa ya nüxü̃ cuácü 
i ẽxü̃guxü̃ i ore, Pa Ãẽx̱gacüx, rü nüma nixĩ i cuxü̃ nüxü̃ nacuax̱ẽẽxü̃ i ngẽma 
tá yixcüra ngupetüxü̃. Rü tá cumaxã nüxü̃ chixu, Pa Ãẽx̱gacüx, ga yema nüxü̃ 
cudauxü̃ ga cunegüwa ga yexguma cupegu. 
29Rü cumax, Pa Ãẽx̱gacüx, rü curü pechicawa cuyexma rü nagu curüxĩnü ga 
tax̱acü tá nax ngupetüxü̃ ga yixcüra. Rü yexguma cuxãnegügu rü nüma ya 
Tupana ya nango̱xẽẽcü i ngẽma ẽxü̃guxü̃ rü cuxü̃ nüxü̃ nacuax̱ẽxẽ i ngẽma tá 
ngupetüxü̃. 
30Rü ngẽxgumarüxü̃ ta ya Tupana rü chau̱̱xcax̱ nanango̱xẽxẽ ga yematama 
cuma nagu cuxãnegüxü̃. Natürü tama ngẽma togüarü yexera nüxü̃ 
charücuax̱maexü̃cax̱ nixĩ i choxü̃ nüxü̃ nacuax̱ẽẽxü̃ i ngẽma. Rü chau̱̱xcax̱ 
nanango̱xẽxẽ nax cumaxã nüxü̃ chixuxü̃cax̱ nax tax̱acüchiga yixĩxü̃ ga yema 
cunegü nax ngẽmaãcü cuma rü ta nüxü̃ cucuáxü̃cax̱. 
31Rü yema cunegüwa, Pa Ãẽx̱gacüx, rü nüxü̃ cudau nax cupex̱egu nachixü̃ ga 
wüxi ga naxchicünax̱ã ga taxü̃ ga iyau̱̱xracüüxü̃ ga namaxã ibaixãchixü̃. 

32Rü naeru rü úirunaxcax̱ nixĩ, rü naremüwaama rü nachacüügü rü 
diẽrumünaxcax̱ nixĩ, rü naxü̃ne rü naperemagü rü bróũchenaxcax̱ nixĩ. 
33Rü guma naparagü rü fierunaxcax̱ nixĩ. Rü ngãxü̃ ga nacutügü rü 
fierunaxcax̱ nixĩ rü to ga norü ngãxü̃ ga guma nacutügü rü waixü̃münaxcax̱ 
nixĩ. 
34Rü yemaxü̃ ícudawenüyane, Pa Ãẽx̱gacüx, rü wüxi ga max̱pǘnewa narüdixi 
ga wüxi ga nuta taxúema nüxü̃ cuxnetayane, rü meama yema 
naxchicünax̱ãcutüwa nadixi rü nayapuxãchixẽxẽ. 
35Rü yexguma ga yema fieru rü waixü̃mü rü bróũche rü diẽrumü rü úiru rü 
wüxixü̃cüütama nixãtex̱eãchi. Rü ñoma trigu icuexechitex̱egurüxü̃ nixĩ ga 
buanecü yangexü̃, rü taxuxü̃ma yéma nayaxüãchi ga yema naxchicünax̱ã. 
Natürü gumá nuta ga yema naxchicünax̱ãétüwa dixpütacü rü wüxi ga taxü̃ne 
ga max̱pǘnexü̃ nanacax̱ichi rü guxü̃ma ga ñaa naane rü namaxã nanapá. 
36Rü yema nixĩ ga yema cunegü. Rü ñu̱xmax, Pa Ãẽx̱gacüx, rü tá cumaxã 
nüxü̃ chixu nax tax̱acüchiga yixĩxü̃ ga yema cunegü. 
37Rü cuma nixĩ, Pa Ãẽx̱gacüx, i guxü̃ma i togü i ãẽx̱gacügüétüwa cuxüxü̃ i 
ñu̱xmax, erü nüma ya Tupana ya daxũgucü rü cuxü̃ inamu nax ãẽx̱gacü 
quixĩxü̃cax̱ rü cuporaxü̃cax̱ rü guxü̃ma i nachixü̃anegü cuxü̃ cuax̱üü̃güxü̃cax̱. 
38Rü ngẽmacax̱ i ñu̱xma rü guxü̃ma i duü̃xü̃gümaxã rü naeü̃gümaxã rü 
werigümaxã icucuax̱. Erü nüma ya Tupana rü cuxmex̱wa 
nanangexmagüxẽxẽ. Rü cuchiga nixĩ, Pa Ãẽx̱gacüx, i ngẽma naxchicünax̱ãeru 
i úirunaxcax̱. 
39Rü cuwena, Pa Ãẽx̱gacüx, rü tá nangẽxma i to i nachixü̃anecüãx̱ i ãẽx̱gacü 
i nüxí tá ichixü̃ rü togü i nachixü̃anegümaxã icuáxü̃, natürü taxũtáma curü 
poramaxã nawüxigu. Rü ngẽmawena tá nangẽxma i to i ãẽx̱gacü i muxü̃ma i 
nachixü̃anegümaxã icuáxü̃. Rü ngẽmachiga nixĩ i ngẽma naxchicünax̱ãxü̃ne 
i bróũchenaxcax̱. 
40Rü ngẽmawena rü tá ínangu i to i ãẽx̱gacü i poraxü̃ i ñoma fierurüxü̃ taixü̃. 
Rü ngẽxgumarüxü̃ i ngẽma fieru rü guxü̃ma i tax̱acüxü̃ napuxãchixẽxẽ rü 

inanaxoxẽxẽ, rü ngẽxgumarüxü̃ tá nixĩ i ngẽma ãẽx̱gacü rü tá nax nadaiaxü̃ 
rü iyanaxoxẽẽãxü̃ i guxü̃ma i ngẽma togü i ãẽx̱gacügü. 
41-42Rü cumax, Pa Ãẽx̱gacüx, rü yexgumarüxü̃ ta nüxü̃ cudau ga guma 
nacutümex̱ẽ rü nümáne rü waixü̃münaxcax̱ nixĩ rü naigü rü fierunaxcax̱ nixĩ. 
Rü ngẽma tamaxã nüxü̃ nixu rü ngẽma nachixü̃ane rü woo ñoma fierurüxü̃ 
natai, natürü ngẽma norü duü̃xü̃gü rü tama wüxigu narüxĩnüe rü taxü̃ i 
guxchaxü̃gü nügümaxãtama inaxügü. Rü yexgumarüxü̃ ga guma nacutümex̱ẽ 
rü nümáne rü waixü̃münaxcax̱ nixĩ rü naigü rü fierunaxcax̱ nixĩ rü 
ngẽxgumarüxü̃ ta i ngẽma nachixü̃ane rü wüxiwa rü tá napora rü towa rü tá 
natura. 
43Rü ngẽma cunegüwa nüxü̃ cudauxü̃, Pa Ãẽx̱gacüx, i ngẽma fieru rü 
waixü̃mümaxã nax naxãẽ̃́xü̃xü̃, rü ngẽxgumarüxü̃ ta i ngẽma nachixü̃anearü 
ãẽx̱gacügü rü tá nügücax̱ naxĩ nax ngẽmaãcü nügü nangü̃xẽẽgüxü̃cax̱ rü 
nügüxacümaxã yaxãxmax̱güxü̃cax̱. Natürü woo ngẽmaãcü tá nanaxügü rü 
taxũtáma napora i ngẽma nachixü̃ane, erü ngẽma fieru rü waixü̃mümaxã rü 
taxuacüma nügümaxã tanaxüéxü̃. 
44Rü ngẽma ãẽx̱gacügü rü ñoma i naanemaxã icuax̱güguyane rü nüma ya 
Tupana ya daxũwa ngẽxmacü rü tá nayamucuchi i wüxi i ãẽx̱gacü i tagutáma 
texé iyanaxoxẽẽcü rü tagutáma to i nachixü̃ane nüxü̃ rüyexeracü. Rü nüma 
rü tá inayanaxoxẽxẽ i guxü̃táma i ngẽma togü i ãẽx̱gacügüarü ĩnü rü 
ngẽmaãcü i nüma rü guxü̃gutáma ãẽx̱gacü nixĩ. 
45Rü yimá ãẽx̱gacüchiga nixĩ ga gumá nuta ga nüxü̃ cudaucü ga taxúema 
nüxü̃ cuxnetaãcüma max̱pǘnewa yarüdixicü rü íraxü̃gu napocü ga yema 
naxchicünax̱ã ga fierunaxcax̱, rü bróũchenaxcax̱, rü waixü̃münaxcax̱ rü 
úirunaxcax̱. Rü yemaacü ga nüma ga Tupana ya poraxüchicü rü cuxü̃ 
nanawex̱, Pa Ãẽx̱gacüx, i ngẽma yixcüra tá ngupetüxü̃. Rü yema cunegüwa 
nüxü̃ cudauxü̃ rü aixcüma nixĩ, rü ngẽma cumaxã nüxü̃ chixuchigaxü̃ rü 
aixcüma tá ningu ==ñanagürü ga Danié. 
46Rü yexguma nüma ga ãẽx̱gacü ga Nabucudonochó nüxü̃ ĩnügu ga yema ore 
rü Daniépex̱egu nacaxã̃́pü̱xü rü waixü̃mügu nayangücuchi. Rü norü 

duü̃xü̃güxü̃ namu nax Daniéna naxãgüãxü̃cax̱ ga norü ãmaregü rü 
pumaratex̱egü. 
47Rü yemawena rü Daniéxü̃ ñanagürü: —Aixcümaxü̃chima ya yimá perü 
Tupana nixĩ ya guxü̃ma i togü i tupanagüxü̃ rüporamaecü. Rü nüma rü 
guxü̃ma i ãẽx̱gacügüarü Cori nixĩ. Rü nüma rü inanawex̱ i ngẽma ẽxü̃guxü̃ 
rü ngẽmacax̱ cuxü̃ nüxü̃ nacuax̱ẽxẽ i ngẽma chaunegü ==ñanagürü. 
48Rü ñu̱xũchi ga nüma ga ãẽx̱gacü ga Nabucudonochó rü Daniéxü̃ tacü ga 
ãẽx̱gacüxü̃ ningucuchixẽxẽ. Rü muxü̃ma ga mexẽchixü̃ ga ãmare nüxna naxã. 
Rü naétü nüxü̃ naxuneta nax ĩane ga Babiróniaarü probínchiaarü üyearü 
ãẽx̱gacü yixĩxü̃cax̱ rü naeru yixĩxü̃cax̱ ga guxü̃ma ga yema ãẽx̱gacüarü 
ucu̱xẽruü̃gü ga yema nachixü̃anewa yexmagüxü̃. 
49Rü nüma ga Danié rü ãẽx̱gacüna naca nax nüxü̃ naxunetaxü̃cax̱ ga 
namücügü ga Chadrá rü Mechá rü Abex-negó nax yemagü norü ngü̃xẽẽruü̃gü 
yixĩgüxü̃cax̱ ga Babiróniaanewa. Rü nüma ga Danié rü ãẽx̱gacüpatawatama 
nayexma nax yéma nüxü̃ nangü̃xẽẽxü̃cax̱. 

Danié 3 

Ãẽ̱xgacü nanamu nax úirunaxca̱x ga naxchicüna̱xãxü̃ yacua̱xüü̃güxü̃ca̱x 

1Rü nüma ga ãẽx̱gacü ga Nabucudonochó rü norü duü̃xü̃güxü̃ namu nax 
naxügüãx̱ü̃cax̱ ga wüxi ga naxchicünax̱ã ga úirunaxcax̱. Rü yema 
naxchicünax̱ã rü nüxü̃̃́ nayexma ga 30 metru ga norü máchane, rü norü 
taxü̃ne rü 3 metru nixĩ. Rü ñu̱xũchi nüma ga ãẽx̱gacü rü norü duü̃xü̃güxü̃ 
namu nax metachinüxü̃ ga Dúragu ãégaxü̃gu nachixẽẽgüãxü̃cax̱ ga 
Babiróniaanewa. 
2Rü yemawena rü naxcax̱ nangema ga guxü̃ma ga ãẽx̱gacügü ga wüxichigü 
ga naaneétüwa yexmagüxü̃. Rü naxcax̱ nangema ta ga norü churaragüerugü, 
rü wüxichigü ga ĩanearü ãẽx̱gacügü, rü ãẽx̱gacügü ga ucu̱xẽruü̃gü, rü 
ãẽx̱gacügü ga diẽrumaxã icuax̱güxü̃, rü ãẽx̱gacügü ga nachixü̃anearü 
mugümaxã icuax̱güxü̃, rü togü ga ãẽx̱gacügü ga wüxichigü ga ĩanewa 

yexmagüxü̃. Rü yema ãẽx̱gacügü nixĩ ga naxcax̱ nangemaxü̃ nawa ga norü 
ãxü̃chichiga ga yema naxchicünax̱ã ga ãẽx̱gacü norü duü̃xü̃güxü̃ üxẽẽxü̃. 
3Rü guxü̃ma ga yema ãẽx̱gacügü ga yema nachixü̃anecüãx̱ rü 
nangutaquex̱egü napex̱egu ga yema naxchicünax̱ã nax naxüchigagüãxü̃cax̱ 
ga norü ãxü̃chi. 
4Rü yema namaxã icuáxü̃ ga yema ãxü̃chichigaarü ügü rü tagaãcü duü̃xü̃güxü̃ 
ñanagürü: —¡Iperüxĩnüe Pa Duü̃xü̃gü i Guxü̃ i ĩanecüãx̱gü, rü Guxü̃ i 
Nachixü̃anecüãx̱gü, rü Guxãma i Pemax i To i Nagawa Idexagüchigüxex! 
5Rü ngẽxguma tá nüxü̃ pexĩnüegu nax yacuegüãxü̃ rü napaxgüãxü̃ i ngẽma 
paxetaruü̃gü rü pemax, Pa Duü̃xü̃güx, rü tá napex̱egu pecaxã̃́pü̱xügü i ngẽma 
naxchicünax̱ã i ãẽx̱gacü ya Nabucudonochó duü̃xü̃güxü̃ üxẽẽxü̃. 
6Rü guxãma ya texé ya tama napex̱egu caxã̃́püxügüxe, rü nüxü̃ icuax̱üü̃güxe, 
rü noxtacüma tá ngẽma poxcuchicaxü̃ i íyau̱̱xraxü̃gu tawocu ==ñanagürü. 
7Rü yemaacü ga yexguma nüxü̃ naxĩnüegu ga yema paxetaruü̃gü ga nax 
yacuegüãxü̃ rü guxü̃ma ga yema muxü̃ma ga duü̃xü̃gü ga yexma 
ngutaquex̱exü̃ rü napex̱egu nacaxgüã̃́pü̱xü, rü nüxü̃ nicuax̱üü̃gü ga yema 
naxchicünax̱ã ga úirunaxcax̱. 
8Natürü ñuxre ga Cadéuanecüãx̱gü rü ãẽx̱gacü ga Nabucudonochóxü̃tawa 
naxĩ nax Yudíugüxü̃ ínaxuaxü̃güxü̃ rü ñanagürügü: 
9—¡Guxü̃guma cumaxü̱̃x, Pa tórü Ãẽx̱gacü, rü ngẽma cuéga rü guxü̃guma 
nüxna nacuax̱ãchie! 
10-11Rü cumax, Pa Ãẽx̱gacü, rü guxãxü̃ma cumu nax napex̱egu 
tacaxã̃́pü̱xügüxü̃cax̱, rü nüxü̃ ticuax̱üü̃güxü̃cax̱ i ngẽma úirunaxcax̱ i 
naxchicünax̱ã i ngẽxguma yacuegüãgu rü napaxgüãgu i ngẽma paxetaruü̃gü. 
Rü ñu̱xũchi nüxü̃ quixu rü yíxema tama napex̱egu caxã̃́pü̱xügüxe, rü nüxü̃ 
icuax̱üü̃güxe, rü noxtacüma tá ngẽma poxcuchica i íyau̱̱xraxü̃gu tawocu. 
12Dücax, Pa Ãẽx̱gacüx, rü nangẽxma i ñuxre i Yudíugü i cumax ãẽx̱gacüxü̃ 
cumucuxü̃ nawa ya Babirónia. Rü ngẽmagü rü tama cuga naxĩnüechaü̃, Pa 
Ãẽx̱gacüx, rü ngẽmacax̱ tama nüxü̃ nicuax̱üü̃gü i ngẽma tórü tupanagü rü 

woo i ngẽma naxchicünax̱ã i úirunaxcax̱ i cumax duü̃xü̃güxü̃ cuxüxẽẽxü̃. Rü 
ngẽma yatügü rü Chadrá, rü Mechá rü Abex-negó nixĩ ==ñanagürügü. 
13Rü nüma ga Nabucudonochó rü poraãcü nanu. Rü yemacax̱ norü 
duü̃xü̃güxü̃ namu nax naxü̃tawa nagagüãxü̃cax̱ ga Chadrá, rü Mechá, rü 
Abex-negó. Rü yexguma marü naxü̃tawa nangugügu rü nüxna naca rü 
ñanagürü: 
14—¿Aixcüma yixĩxü̃ i pemax i tama nüxü̃ picuax̱üxü̃güxü̃ i ngẽma chorü 
tupanachicünax̱ãgü rü woo i ngẽma naxchicünax̱ã i máchanexü̃ i choma 
duü̃xü̃güxü̃ chaxüxẽxẽxü̃? 
15Rü ngẽxguma yacuegüãx̱gu i ngẽma paxetaruü̃gü ¿rü pemax rü 
ípememarexü̃ nax napex̱egu pecaxã̃́pü̱xügüxü̃ rü nüxü̃ picuax̱üxü̃güxü̃ i 
ngẽma naxchicünax̱ã i choma duü̃xü̃güxü̃ chaxüxẽxẽxü̃? Erü ngẽxguma 
taxũtáma ñu̱xmatama nüxü̃ picuax̱üxü̃gügu, rü ngẽma poxcuchicaxü̃ i 
íyau̱̱xraxü̃gu tá pexü̃ chawocu. ¿Rü tax̱acürü tupana tá pexü̃ nawa 
ínanguxü̃xẽxẽ i ngẽma? ==ñanagürü. 
16Rü yexguma ga yema tomaepü̱x ga ngextü̱xüxü̃gü rü nanangãxü̃gagü rü 
ñanagürügü: —Pa Ãẽx̱gacüx, rü taxucax̱ma tü̱xcüü̃ yigü naxcax̱ tachoxü̃gagü 
i ngẽma. 
17Rü yimá torü Tupana ya nüxü̃ ticuax̱üü̃gücü rü nüxü̃̃́ natauxcha nax toxü̃ 
ínanguxü̃xẽxẽxü̃ nawa ya yima üxü rü nawa i guxü̃ma i ngẽma poxcu i 
tomaxã cuxueguxü̃, Pa Ãẽx̱gacüx. 
18Natürü ngẽxguma chi woo taxũchima toxü̃ nangü̃xẽxẽgu rü cumaxã nüxü̃ 
tixu, Pa Ãẽx̱gacüx, rü toma rü taxũtáma nüxü̃ ticuax̱üxü̃gü i ngẽma curü 
tupanagü, rü taxũtáma napex̱egu tacaxã̃́pü̱xügü i ngẽma naxchicünax̱ã i 
úirunaxcax̱ ==ñanagürügü. 

Yema tomaepü̱x ga ngextü̱xüxü̃gü rü tama nixae nawa ga guma üxü ga nawa 
yawocune 

19Rü yema orexü̃ naxĩnügu ga Nabucudonochó, rü nanadeãchichiwe yerü 
yema tomaepü̱x ga ngextü̱xüxü̃gümaxã poraãcü nanu. Rü norü duü̃xü̃güxü̃ 

namu nax 7 ex̱pü̱xcüna naxüxüxü̃güãxü̃cax̱ ga yema poxcuchicaxü̃ ga 
iyau̱̱xraxü̃ nax yemaacü nanaxichixü̃cax̱. 
20Rü ñu̱xũchi norü churaragü ga rüporamaegüxü̃xü̃ namu nax Chadrá rü 
Mechá rü Abex-negóxü̃ yanai̱x̱güxü̃cax̱, rü yemaacü yema poxcuchicaxü̃ ga 
iyau̱̱xraxü̃wa yawocuãxü̃cax̱. 
21Rü yema tomaepü̱x ga ngextü̱xüxü̃gü rü yematama norü ãẽx̱gacüchiru ga 
nagu yacu̱xgüxü̃maxã nayanai̱x̱gü rü yema poxcuchicaxü̃ ga iyau̱̱xraxü̃gu 
nanawocu. 
22Rü yema poxcuchicaxü̃ rü poraãcü nanaxichi yerü yemaacü norü 
duü̃xü̃güxü̃ namu ga ãẽx̱gacü. Rü yemacax̱ ga yema churaragü ga yema 
tomaepü̱x ga ngextü̱xügüxü̃xü̃ yéma iwocuxü̃ rü nixae rü nayue. 
23Rü nümagü ga Chadrá rü Mechá rü Abex-negó rü inai̱x̱güxü̃ yexma nawocu 
nagu ga yema poxcuchicaxü̃ ga iyau̱̱xraxü̃. 
24Rü yexguma nüxü̃ nadau̱̱xgu ga nüma ga Nabucudonochó, rü paxa inachi 
rü poraãcü nabai̱x̱ãchiãxẽ. Rü yema norü ucu̱xẽruü̃güna naca rü ñanagürü: 
—¿Tama ẽx̱na yima üxüxétüwa yawocuxü̃ i tomaepü̱x i yatü i nai̱x̱güxü̃? 
==ñanagürü. Rü yema norü ucu̱xẽruü̃gü nanangãxü̃gü rü: —Ngẽmáacüx, 
tomaepü̱x nixĩ ==ñanagürügü. 
25Rü ñu̱xũchi ga nüma ga ãẽx̱gacü rü ñanagürü: —Natürü ngéma nüxü̃ 
chadau i ãgümücü i yatü iwẽgüxü̃ i üxüxétügu ixĩĩĩxü̃ rü taxuxü̃ma nüxü̃ 
ngupetüxü̃. Rü ngẽma norü ãgümücü i yatü rü nanadauxü̃cüãx̱raxü̃ 
==ñanagürü. 
26Rü yema ñaxguwena rü nüma ga Nabucudonochó rü yema poxcuchicaxü̃ 
ga íyau̱̱xraxü̃cax̱ nixũ rü yéma tagaãcü ñanagürü: —Pa Chadrá, rü Mechá, rü 
Abex-negó ya Tupana ya Guxãétüwa Ücüarü Duü̃xü̃gü Ixĩgüxü̃x, rü ¡ípechoxü̃ 
rü nua pexĩ! ==ñanagürü. Rü yema tomaepü̱x rü ínachoxü̃ nawa ga guma 
üxü. 
27Rü guxü̃ma ga yema ãẽx̱gacügü ga yéma yexmagüxü̃ rü naxcax̱ naxĩ ga 
yema tomaepü̱x ga yatügü. Rü nüxü̃ nadaugü ga taxuwama nax yaxaexü̃ ga 

naxü̃newa, rü woo ga nayae rü naxchiru rü tama nax yaxaxü̃ rü bai ga nax 
natauacaemagüxü̃. 
28Rü yexgumatama ga nüma ga Nabucudonochó rü ñanagürü: —¡Ngĩxã nüxü̃ 
ticuax̱üü̃gü ya norü Tupana i Chadrá rü Mechá rü Abex-negó ya núma 
namucü i ngẽma dauxü̃cüãx̱ nax íyapoxü̃ãxü̃cax̱ i norü duü̃xü̃gü i tama 
ãẽx̱gacüga ĩnüechaü̃xü̃! Yerü yema tomaepü̱xcax̱ rü narümemae nax nayuexü̃ 
naxü̃pa nax togümare ga tupanaxü̃ yacuax̱üü̃güxü̃. 
29Rü ngẽmacax̱ i ñu̱xma rü chanaxunagü rü ngexerüxüxe ya duü̃xẽ ya nachiga 
chixri idexaxe ya norü Tupana i ñaa tomaepü̱x i ngextü̱xüxü̃gü rü noxtacüma 
ãgümücügu tá tüxü̃ tarüchexte, rü tümapata rü tá nagu napogü rü 
natüchixica tá ngéma ninuagü. Rü nüetama ega woo ngexnerüxünemare ya 
ĩanecüãx̱ tixĩxgu, rü ngexü̃rüüxü̃ i nachixü̃anecüãx̱ tixĩxgu, rü ngexü̃rüüxü̃ i 
nagawa tidexagux. Erü nataxuma i to i tupana i ngẽmaãcü norü duü̃xü̃güxü̃ 
ípoxü̃xü̃ ==ñanagürü. 
30Rü yemawena ga nüma ga ãẽx̱gacü rü yexera rümemaexü̃ ga puracü yema 
tomaepü̱x ga ngextü̱xüxü̃güna naxã ga Babiróniaanewa. 

Danié 4 

Wenaxarü naxãnegü ga Nabucudonochó 

1—Choma i ãẽx̱gacü i Nabucudonochó rü taãẽãcüma pexü̃ charümoxẽ, Pa 
Guxü̃ma i Nachixü̃anecüãx̱gü i Ñoma i Naanewa Maxẽxü̃ rü To i Nagawa 
Idexagüxü̃x. Rü chanaxwax̱e i mea pexü̃ nangupetü. 
2Rü chanaxwax̱e i pema rü nüxü̃ nax pecuáxü̃ i ngẽma taxü̃ i ngü̃xẽxẽ i 
poraãcü mexü̃ ya Tupana ya poracü chau̱̱xcax̱ üxü̃. 
3Rü nataxüchi i ngẽma mexü̃gü i norü poramaxã naxüxü̃ rü ngẽma cuax̱ruü̃gü 
i tüxü̃ nawéxü̃. Rü nüma rü guxü̃guma ãẽx̱gacü nixĩ, rü ngẽma norü pora rü 
tataagüwa ninguchigü. 
4Rü choma i Nabucudonochó rü chataãxẽ ga chopatawa rü poraãcü mexü̃ 
choxü̃ naxüpetü. 

5Natürü wüxi ga chütaxü̃gu ga yexguma marü chapexgu rü chaxãnegü. Rü 
namaxã chabai̱x̱ãchi ga yema nagu chaxãnegüxü̃ yerü yema chaunegüwa 
nüxü̃ chadauxü̃ rü naxãũcümaxü̃chi, rü yemacax̱ poraãcü chamuü̃. 
6Rü yemacax̱ naxcax̱ changema ga guxü̃ma ga chorü ucu̱xẽruü̃gü ga 
Babiróniaanecüãx̱ nax nua choxü̃ íyadaugüxü̃cax̱ rü chomaxã nüxü̃ 
yaxugüxü̃cax̱ nax tax̱acüchiga yixĩxü̃ ga yema nagu chaxãnegüxü̃. 
7Rü guxü̃ma ga yema yuüxü̃gü rü yema ẽxü̃guxü̃ cuax̱güxü̃ rü yema nüxü̃ 
icuax̱üchixü̃ rü yema woramacuriwa ngúexü̃ ga Babiróniaanecüãx̱ rü 
chauxü̃tawa naxĩ. Rü choma rü namaxã nüxü̃ chixu ga yema nagu 
chaxãnegüxü̃, natürü tama nüxü̃ nacuax̱gü nax tax̱acüchiga yixĩxü̃ ga yema 
nagu chaxãnegüxü̃. 
8Rü Daniéwa nixĩ ga iyacuáxü̃ nax chauxü̃tawa naxũxü̃. Rü nüma rü chorü 
tupanaégagu Betachágu chanaxüéga. Rü nüma i Danié rü Tupana ya 
Üünecüãxẽ namaxã inacuax̱. Rü namaxã nüxü̃ chixu ga yema nagu 
chaxãnegüxü̃ rü ñachagürü: 
9“Pa Betachá i Guxü̃ i Chorü Ucu̱xẽruü̃güerux, rü choma nüxü̃ chacuax̱ rü 
yimá Tupana ya Üünecüãxẽ cumaxã inacuax̱ rü ngẽmacax̱ nüxü̃ cucuax̱ i 
guxü̃ma i ẽxü̃guxü̃. Rü chanaxwax̱e i ícurüxĩnü i ngẽma cumaxã tá nüxü̃ 
chixuxü̃ i chaunegüwa nüxü̃ chadauxü̃ rü ñu̱xũchi chanaxwax̱e i chomaxã 
nüxü̃ quixu nax tax̱acüchiga yixĩxü̃. 
10Rü ñaa nixĩ ga chaunegüwa nüxü̃ chadauxü̃ ga yexguma ichacayane. Rü 
nüxü̃ chadau ga wüxi ga nai ga máchanexü̃chixü̃ ga meama ñaa naanearü 
ngãxü̃wa rüxüxü̃. 
11Rü yema nai rü naya rü natamenax̱ãxü̃chi, rü natanügü rü daxũguxü̃ ga 
naanewa nangu rü yáxü̃gu nüxü̃ tadau i ñaa naanewa. 
12Rü naatügü rü nimexẽchi rü yema nax namuxü̃ ga norü o rü guxü̃ma ga 
duü̃xü̃gücax̱ rü ningu. Rü norü gáuxchipetaxü̃cax̱ natüü̃gu nayacagü ga 
naxü̃nagü, rü werigü rü nachacüügügu nixüxchiãü̃gü. Rü guxü̃ma i ñoma i 
naanecüãx̱ i duü̃xü̃gücax̱ ningu ga norü o. 

13Rü ngürüãchi nüxü̃ chadau ga wüxi ga dauxü̃cüãx̱ ga dauxü̃taeruxü̃ ixĩxü̃ 
ga dauxü̃guxü̃ ga naanewa írüxĩxü̃. 
14Rü yema rü tagaãcü ñanagürü: ‘¡Rü penatuxu̱x i ngẽma nai rü 
penadaü̃chacüxü̱x, rü penabuxatü, rü ngẽma norü o rü namaxã penawoone 
nax ngẽmaãcü yabuxmüxü̃cax̱ i ngẽma naxü̃nagü i norü gáuxpechitacax̱ 
natüü̃gu rüchoxü̃ rü ngẽma werigü i nachacüügu ixüachiãü̃xü̃! 
15¡Natürü ngẽma nachime rü naxchúmax̱ã rü ngéma waixü̃müwa 
penaxüxẽxẽ! ¡Rü fierunaxcax̱ rü bróũchenaxcax̱ ya cadénamaxã peyachota! 
Rü ngéma naanearü maxẽẽtawa penatax̱ nax ngẽmaãcü cherena nagu 
nguxü̃cax̱ rü wüxigu naxü̃nagümaxã maxẽẽtawa nangẽxmaxü̃cax̱. 
16Rü tá naxãũãxẽ rü ñoma wüxi i naeü̃rüü̃ãcü tá namaxü̃. Rü ngẽmaãcü tá 
nixĩ i 7 ya taunecü. 
17Rü yema nixĩ ga yema naimaxã naxuegugüxü̃ ga yema ixüünexü̃ ga 
dauxü̃cüãx̱ ga dauruü̃gü ixĩgüxü̃. Yerü nanaxwax̱egü nax guxü̃ma i duü̃xü̃gü 
nüxü̃ cuax̱güxü̃ nax nüma ya Tupana ya Guxãétüwa Ngẽxmacü rü nüxü̃̃́ 
nangẽxmaxü̃ i pora nax namaxã inacuáxü̃ i ngẽma nachixü̃anegüarü 
ãẽx̱gacügü i ñoma i naanewa ngẽxmagüxü̃. Rü nüma nixĩ i nüxü̃ naxunetaxü̃ 
i ngẽma nüma nanaxwax̱exü̃ nax ãẽx̱gacügü yixĩgüxü̃. Rü nüma rü nüxü̃̃́ 
nangẽxma i pora nax nachixü̃anearü ãẽx̱gacüxü̃ yangucuchixẽẽãxü̃ i ngẽma 
duü̃xü̃ i noxri taxuxü̃ma ixĩxü̃’, ñanagürü ga yema dauxü̃cüãx̱. 
18Rü yema nixĩ, Pa Betacháx, ga yema chaunegü ga choma i ãẽx̱gacü ya 
Nabucudonochó nagu chaxãnegüxü̃. ¡Rü ñu̱xma rü chomaxã nüxü̃ ixu nax 
tax̱acüchiga yixĩxü̃ ga yema chaunegü! Erü taxuxü̃ma i ngẽma togü i chorü 
ucu̱xẽruü̃gü i nüxü̃ cuax̱üchichiréxü̃ nüxü̃ nacuax̱gü i ngẽma. Natürü i cumax 
rü tá nüxü̃ cucuax̱ nax tax̱acüchiga yixĩxü̃ erü cuwa nangẽxma i naãxẽ ya 
yimá Tupana ya Üünecü”, ñachagürü. 
19Rü yexguma ga nüma ga Danié ga Betachámaxã naxugüãcü rü paxaãchi 
yexma narüchiane yerü poraãcü namuü̃ naxcax̱ ga yema ĩnü ga naãẽwa 
nguxü̃. Natürü chomax i ãẽx̱gacü rü ñachagürü nüxü̃: “Pa Betacháx ¡taxṹ i 
cuxoegaãẽxü̃ naxcax̱ i ngẽma chaunegü rü tax̱acüchiga yixĩxü̃!” ñachagürü. 

Rü nüma ga Betachá rü nanangãxü̃ rü ñanagürü choxü̃: “Pa Ãẽx̱gacüx, 
chierüx guxü̃ma ga yema cunegüwa nüxü̃ cudauxü̃, rü curü uanügücax̱ 
yixĩxgux. 
20-21Rü yema nüxü̃ cudauxü̃ ga nai ga máchanexü̃ rü tanexü̃ ga dauxü̃guxü̃ ga 
naanewa ngutanüxü̃ ga yáxü̃anewa duü̃xü̃gü nüxü̃ dauxü̃ ga meátüxüchixü̃ 
rü yemacax̱ norü gáuxpechitacax̱ natüü̃gu narücho ga naeü̃gü, rü werigü rü 
nachacüügügu nixãxchiãü̃. Rü norü o rü namuxũchi, rü meama ningu nax 
guxü̃ma nangṍxü̃. 
22Rü yema nai ga taxüchixü̃ ga cunegüwa nüxü̃ cudauxü̃, rü cuchiga nixĩ, Pa 
Ãẽx̱gacüx. Rü cuma i ñu̱xmax rü cuporaxüchi rü ngẽma curü ngẽmaxü̃gü rü 
cunanutaquex̱e ñu̱xmata dauxü̃guxü̃ i naanewa nangu, rü ngẽmaãcü guxü̃ i 
nachixü̃anegümaxã icucuax̱. 
23Pa Ãẽx̱gacüx, rü yema to ga nüxü̃ cudauxü̃ ga yema cunegüwa, rü nüxü̃ 
cudau ga wüxi ga üünexü̃ ga dauxü̃cüãx̱ ga dauruxü̃ ixĩxü̃ ga dauxü̃guxü̃ ga 
naanewa írüxĩxü̃ ga ñaxü̃: ‘¡Rü penatuxu̱x ya yimá nai rü nagu pechexgü! 
¡Natürü ngẽma nachime rü naxchúmax̱ãgü rü nüetama ngéma waixü̃müwa 
nangexmax̱! ¡Rü fierunaxcax̱ rü bróũchenaxcax̱ ya cadénamaxã penangãxü̃ 
rü ngéma naanearü maxẽanewa penatax̱ nax cherena nagu nguxü̃cax̱! Rü 
wüxigu naxü̃nagümaxã maxẽ nangṍxü̃cax̱ i 7 ya taunecü’, ñaxü̃. 
24Rü yema cunegüwa nüxü̃ cudauxü̃, Pa Ãẽx̱gacüx, rü cuchiga nixĩ. Rü 
ngẽmawa yimá Tupana ya Guxãétüwa Ngẽxmacü cuxü̃ nanawex̱ i ngẽma 
poxcu i cumaxã naxueguxü̃. 
25Erü cumax, Pa Ãẽx̱gacüx, rü taxũtáma duü̃xü̃gütanüwa cungexma, rü 
naxü̃nagütanüwa tá cumaxü̃ rü wocagürüxü̃ tá maxẽ cunangõ̱x, rü cherena 
rü tá cuxü̃ niwaixẽxẽ. Rü ngẽmaãcü tá cumaxü̃ i 7 ya taunecü ñu̱xmatáta 
naxcax̱ íquicuáx nax texé yixĩxü̃ ya yimá namaxã icuácü i guxü̃ma i 
ãẽx̱gacügü i ñoma i naanewa ngẽxmagüxü̃. Erü nüma nixĩ i tüxü̃ 
yamucuchixü̃ ya yíxema nüma natümawax̱éxe nax ãẽx̱gacü tixĩxü̃cax̱. 
26Rü yema dauxü̃cüãx̱arü ore nax yema nachime rü naxchúmax̱ã yéma 
waixü̃müanewa yaxǘgüxẽẽxü̃ rü ngẽma rü nüxü̃ nixu, Pa Ãẽx̱gacüx, nax 

wena táxarü cuchixü̃anemaxã icucuáxü̃ i ngẽxguma nüxna cucuax̱ãchigu nax 
nüma ya Tupana yixĩxü̃ ya guxãétüwa ngẽxmacü. 
27Rü ngẽmacax̱ Pa Ãẽx̱gacüx, ¡irüxĩnü i ñaa chorü ucu̱xẽ rü mea namaxã 
inacuax̱ i duü̃xü̃gü! ¡Rü taxṹ i pecadu cuxüxü̃ rü ngẽxmatama yacuax̱ẽxẽ nax 
cunaxüxü̃ i ngẽma chixexü̃ i cuãẽwa ínguxü̃! ¡Rü nagu rüxĩnü nax nüxü̃ 
curüngü̃xẽxẽxü̃ i ngẽma duü̃xü̃gü i ngearü ngẽmaxü̃ãx̱güxü̃! Rü bexmana 
ngẽmaãcü ya Tupana i taxũtáma cuxna nanguxẽẽãxü̃ i ngẽma chixexü̃ i 
cumaxã naxueguxü̃” ==ñanagürü ga Danié. 

Yema nagu naxãnegüxü̃ rü ningu 

28Rü guxü̃ma ga yema ãẽx̱gacü ga Nabucudonochómaxã ueguxü̃ rü ningu. 
29-30Rü wüxi ga taunecü nawena ga yema rü nüma ga ãẽx̱gacü rü napataétügu 
ínixũãchixü̃ ga ĩane ga Babiróniawa, rü nügümaxã ñanagürü: —Dücax nax 
aixcüma nataxü̃ ya daa Babirónia ga choma chorü cuax̱maxã chaxüxü̃ne nax 
nawa ãẽx̱gacü chixĩxü̃cax̱, rü ngẽmawa duü̃xü̃gü nüxü̃ daugüxü̃cax̱ nax cuax̱ 
choxü̃̃́ ngẽxmaxü̃ ==ñanagürü. 
31Rü yexguma íyadexayanetama ga nüma ga ãẽx̱gacü rü nüxü̃ naxĩnü ga wüxi 
ga naga ga dauxü̃wa ínaxũxü̃ ga ñaxü̃: —¡Dücax, irüxĩnü, Pa Ãẽx̱gacü Pa 
Nabucudonochóx! Rü ngẽma nax ãẽx̱gacü quixĩxü̃ rü ñu̱xma rü ngẽxma 
nayacuax̱. 
32Rü duü̃xü̃güna tá quixũgachi rü naxü̃natanüwa tá cumaxü̃, rü wocagürüxü̃ 
tá maxẽmaxã cuxãwemü i 7 ya taunecü. Rü ngẽmaãcü tá quixĩ ñu̱xmatáta 
nüxna cucuax̱ãchi nax Tupana yixĩxü̃ ya yimá nüxü̃̃́ nangẽxmacü i pora nax 
namaxã inacuáxü̃ i guxü̃ma i nachixü̃anegü i ñoma i naanewa ngẽxmagüxü̃. 
Rü nüma nixĩ i tüxü̃ yangucuchixẽẽxü̃ nax ãẽx̱gacü tixĩxü̃ ya yíxema nüma 
norü me ixĩxẽ ==ñanagürü. 
33Rü yexgumatama ningu ga yema Tupana namaxã ueguxü̃. Rü nüma ga 
Nabucudonochó rü naxãũãxẽ. Rü duü̃xü̃güna nixũgachi rü wocagürüxü̃ maxẽ 
nanangõ̱x rü cherenamaxã niwaxine. Rü nayae rü narüxü, rü ñoma 
dawüãx̱mürüxü̃ nixĩ, rü napatü rü ñoma dawüpatürüxü̃ nixĩ. 

Nabucudonochóca̱x nitaane 

34—Rü yexguma marü yanguxgu ga gumá 7 ga taunecü nax Tupana choxü̃ 
poxcuxü̃, rü choma ga Nabucudonochó rü dauxü̃gu chadawenü rü nüxü̃ 
chicuax̱ãchi nax chau̱̱xcax̱ mea yataanexü̃ nawa ga nax chaxãũãẽxü̃. Rü 
ñu̱xũchi mexü̃ nachigaxü̃ chixu ya yimá Tupana ya Guxãétüwa Ngẽxmacü ya 
guxü̃guma maxü̃cü. Rü ñaa dexamaxã nüxü̃ chicuax̱üxü̃ rü ñachagürü: “Pa 
Tupanax, curü pora rü taguma inayacuax̱ rü cuma rü guxü̃gutáma ãẽx̱gacü 
quixĩ. 
35Rü ngẽma duü̃xü̃gü i ñoma i naanewa maxẽxü̃ rü cupex̱ewa, Pa Tupanax, 
rü taxuxü̃ma nixĩgü. Rü cuma cunaxwax̱exü̃ãcü namaxã icucuax̱ i dauxü̃guxü̃ 
i naane rü ñoma i naane. Rü tataxuma ya texé ya curü poraxü̃ rüyexeraxe. 
Rü tataxuma ya texé ya tüxü̃̃́ nangẽxmaxe i pora nax cuxna tacax̱axü̃ rü 
‘¿tü̱xcüü̃ cunaxü i ngẽma cuxüxü̃?’ ñachagürü. 
36Rü yexgumatama chauãẽxü̃ chicuax̱ãchi rü wenaxarü Tupana choxü̃ 
narüngü̃xẽxẽ rü chauchicacax̱tama choxü̃ nataeguxẽxẽ nax ãẽx̱gacü chixĩxü̃. 
Rü duü̃xü̃gü rü chomaxã nataãẽgü, rü noxrirüü̃tama namaxã ichacuax̱ rü 
chapora. Rü yema chorü ucu̱xẽruü̃gü rü chorü ngü̃xẽẽruü̃gü rü chau̱̱xcax̱ 
nayadaugü nax wenaxarü chauchixü̃anearü ãẽx̱gacüxü̃ choxü̃ 
yangucuchixẽẽgüxü̃cax̱. Rü noxriarü yexera pora choxü̃̃́ nayexma. 
37Rü ngẽmacax̱ i ñu̱xmax i chomax i Nabucudonochó rü nüxü̃ chicuax̱üxü̃ rü 
chanataxẽxẽ ya yimá Tupana i dauxü̃guxü̃ i naanewa ãẽx̱gacü ixĩcü. Erü 
guxü̃ma i ngẽma naxüxü̃ rü aixcüma name, rü nüxü̃̃́ natauxcha nax tüxü̃ 
naxãnexẽẽxü̃ ya yíxema tügü írütagüxe” ==ñachagürü. 

Danié 5 

Ore ga ĩxtapü̱xgu ümatüxü̃ 

1Nüma ga Berchachá ga nüxí Babiróniaanearü ãẽx̱gacü ixĩcü, rü nüxna naxu 
ga 1,000 ga ãẽx̱gacügü ga yema nachixü̃anecüãx̱gü naxcax̱ ga wüxi ga õna ga 
taxü̃. Rü yema chibüwa rü nüma ga ãẽx̱gacü rü yema nüxna naxuxü̃ rü 
poraãcü bínu nayaxaxgü. 

2-3Rü yema bínumaxã nax nangãxü̃xü̃ ga ãẽx̱gacü ga Berchachá rü norü 
duü̃xü̃güxü̃ namu nax yanuxü̃ãxü̃cax̱ ga yema naxpáü̃gü ga úirunaxcax̱ rü 
diẽrumünaxcax̱ ga nanatü ga Nabucudonochó Yerucharéü̃wa yexmane ga 
Tupanapata ga taxü̃newa ne naxü̃. Rü nayanuxũ ga yema naxpáü̃gü ga 
üünexü̃ rü nawa naxaxegü ga ãẽx̱gacü rü naxmax̱gü rü naxmax̱abagü rü 
guxü̃ma ga yema chibüwa yéma ĩxü̃. 
4Rü guxü̃ma ga yema yéma yexmagüxü̃ rü bínu nixaxgü rü nüxü̃ nicuax̱üü̃gü 
ga norü tupananetachicünax̱ãgü ga úirunaxcax̱, rü diẽrumünaxcax̱, rü 
bróũchenaxcax̱, rü fierunaxcax̱, rü nainaxcax̱ rü nutanaxcax̱ ixĩgüxü̃. 
5-6Rü yexguma ínaxaxegüyane rü yema ucapuarü ĩxtapü̱x ga cómüxü̃wa 
nango̱x ga wüxi ga naxmex̱ ga omüema ĩxtapü̱xgu ínachixü̃wa iwǘãcüxü̃ne. 
Rü yexguma guma naxmex̱ ga yéma iwǘãcüxü̃nexü̃ nadau̱̱xgu ga gumá 
ãẽx̱gacü rü nabai̱x̱ãchi rü nanacho̱xõchi rü norü muü̃maxã niyoyoxü̃ne. 
7Rü ñu̱xũchi tagaãcü aita naxü ga ãẽx̱gacü ga Berchachá, rü naxcax̱ nangema 
ga yema norü ucu̱xẽruü̃gü ga ẽxü̃guxü̃xü̃ cuax̱güxü̃, rü yema cuax̱ nüxü̃̃́ 
yexmaxü̃, rü yema Babiróniaanecüãx̱ ga woramacuriwa ngúexü̃. Rü 
ñanagürü nüxü̃: —Yíxema nüxü̃ daumatüxe i ngẽma ngẽxma ümatüxü̃ rü 
nüxü̃ ixuxe nax tax̱acüchiga yixĩxü̃, rü naxchiru i dauxracharaxü̃gu tá tüxü̃ 
chicu̱xẽxẽ, rü úirunaxcax̱ ya cadénamaxã tá tüxü̃ chaxüchagü, rü tüma tá tixĩ 
i choweama i norü tomaepü̱xwa taxüxü̃ nax ãẽx̱gacü tixĩxü̃ ==ñanagürü. 
8Rü guxü̃ma ga yema norü ucu̱xẽruü̃gü ga nüxü̃ icuax̱üchixü̃ ga yéma 
yexmagüxü̃ rü nichocu nawa ga yema ucapu. Natürü taxuxü̃ma ga yema 
yatügü ga nüxü̃ cuax̱üchigüxü̃ rü nüxü̃ nacuax̱gü nax ãẽx̱gacümaxã nüxü̃ 
yaxugüxü̃ nax tax̱acüchiga yixĩxü̃ ga yema yexma ümatüxü̃. 
9Rü yexguma nüma ga ãẽx̱gacü ga Berchachá rü poraãcü namuü̃ rü 
nanacho̱xõchi. Rü yema natanüxü̃ ga ãẽx̱gacügü rü tama nüxü̃ nacuax̱gü nax 
tax̱acü tá naxügüxü̃. 
10Natürü ga naé rü yéma iña, yerü nüxü̃ ixĩnü ga aita nax naxüxü̃ ga guma 
ngĩne rü yema ãẽx̱gacügü ga namaxã yexmagüxü̃. Rü yemacax̱ yéma ixũ rü 

ngĩgürügü nüxü̃ ga ngĩne ga Berchachá: —¡Guxü̃guma namaxü̃, Pa Ãẽx̱gacüx! 
¡Rü taxṹ i cuxoegaãẽxü̃ rü taxṹ i cubaixãchixü̃! 
11Erü nua cuxmex̱wa nangẽxma i wüxi i yatü ya Tupana ya Üünecüãxẽ nawa 
ngẽxmaxü̃. Rü yexguma guma cunatü ya Nabucudonochó ãẽx̱gacü ixĩxgu, rü 
yema yatü inanawex̱ nax tupanagürüxü̃ aixcüma naãẽxü̃ nacuáxü̃. Rü 
yemacax̱ ga guma cunatü rü guxü̃ma ga norü ucu̱xẽruü̃güeru nayaxĩxẽxẽ. 
12Rü nüma rü Danié nixĩ. Rü nüma ga gumá cunatü rü Betachágu nanaxüéga. 
Rü ngẽma yatü rü poraãcü cuax̱ nüxü̃̃́ nangẽxma rü nüxü̃̃́ natauxcha nax 
nango̱xẽẽãxü̃ i wüxi i nanegü, rü nango̱xẽẽãxü̃ i tax̱acü i cúxü̃, rü 
namexẽẽãxü̃ i taxü̃ i guxchaxü̃gü. ¡Rü naxcax̱ nangema ya yimá yatü ya 
Danié! Rü nüma tá nixĩ i cumaxã nüxü̃ yaxuxü̃ nax tax̱acüchiga yixĩxü̃ i 
ngẽma ĩxtapü̱xgu ümatüxü̃ ==ngĩgürügü. 
13Rü yexgumatama ãẽx̱gacüpex̱ewa Daniéxü̃ nagagü. Rü nüma ga ãẽx̱gacü rü 
nüxna naca, rü ñanagürü: —¿Cuma quixĩxü̃ i Danié i Yudíu quixĩxü̃ ga 
chaunatü ga Nabucudonochó Yudáanewa pexü̃ ne gagüxü̃? 
14Rü chomaxã nüxü̃ nixugü nax tupanagüãxẽ cuwa ngẽxmaxü̃, rü ngẽmacax̱ 
nixĩ i cuax̱ cuxü̃̃́ ngẽxmaxü̃ rü nüxü̃ cucuax̱üchixü̃. 
15Rü ngẽma yatügü i nüxü̃ icuax̱üchixü̃ i ñaa nachixü̃anewa ngẽxmagüxü̃ rü 
marü naxcax̱ changema nax nüxü̃ nadaumatügüxü̃cax̱ i ngẽma ore i 
ĩxtapü̱xgu ümatüxü̃ nax chomaxã nüxü̃ yaxugüxü̃cax̱ rü tax̱acüchiga yixĩxü̃. 
Natürü i nümagü rü tama nüxü̃ nacuax̱güéga nax tax̱acüchiga yixĩxü̃ i ngẽma. 
16Rü nüxü̃ chaxĩnüchiga rü cuma rü cuxü̃̃́ natauxcha nax cunango̱xẽẽxü̃ i 
wüxi i nanegü rü cunamexẽẽxü̃ i taxü̃ i guxchaxü̃gü. Rü ngẽxguma chi 
chau̱̱xcax̱ nüxü̃ cudaumatügu i ngẽma ore i ĩxtapü̱xgu ümatüxü̃ rü chomaxã 
nüxü̃ quixuxgu nax tax̱acüchiga yixĩxü̃, rü choma rü naxchiru i 
dauxracharaxü̃gu tá cuxü̃ chicu̱xẽxẽ, rü úirunaxcax̱ ya cadénamaxã tá cuxü̃ 
chaxüchagü, rü cuma tá quixĩ i chautüü̃wa norü tomaepü̱xwa cuxüxü̃ nax 
ãẽx̱gacü quixĩxü̃ ==ñanagürü. 

17Rü yexguma ga nüma ga Danié rü nanangãxü̃ rü ñanagürü: —Pa Ãẽx̱gacüx, 
tama chanaxwax̱e i ngẽma ãmaregü. ¡Rü togüxü̃mare naxuneta nax cumaxã 
ãẽx̱gacüxü̃ cupatawa nangẽxmaxü̃cax̱! Natürü, Pa Ãẽx̱gacüx, rü tá cumaxã 
nüxü̃ chixu i tax̱acüchiga yixĩxü̃ i ngẽma dexagü i ĩxtapü̱xgu ümatüxü̃. 
18Rü nüma ya Tupana ya Guxãétüwa Ngẽxmacü, rü cunatü ga 
Nabucudonochóna nanaxã nax nüma ãẽx̱gacü ga poracü rü cuax̱ nüxü̃̃́ 
yexmacü nax yixĩxü̃cax̱. 
19Rü yema pora ga Tupana nüxna ãxü̃gagu rü guxü̃ma ga ĩanecüãx̱gü rü 
nachixü̃anecüãx̱gü naguxü̃raü̃xü̃ ga nagawa idexagüxü̃ rü naga naxĩnüe rü 
nüxü̃ namuü̃e. Rü naxmex̱wa nayexma nax tüxü̃ yamáxü̃ rüex̱na tüxü̃ 
namaxẽẽxü̃ ga guxema norü me ixĩxẽ. Rü tümaxe rü tüxü̃ nataxẽxẽ, rü toguxe 
rü tüxü̃ naxãneexẽxẽ. 
20Natürü yexguma nügü yacuax̱üxü̃gu rü taxúegama naxĩnügu, rü Tupana rü 
nüxna nanayaxu ga norü pora, rü ínanatax̱üchi ga ãẽx̱gacü nax yixĩxü̃. 
21Rü duü̃xü̃güna nixũgachi rü yema norü ĩnü rü naxü̃nagüarü ĩnürüxü̃ nixĩ. 
Rü naixnecücüãx̱ ga búrugütanüwa namaxü̃. Rü wocagürüxü̃ maxẽ nanangõ̱x 
rü cherenamaxã niwaixine. Rü yemaacü nüxü̃ nangupetü ñu̱xmata düxwa 
nüxna nacuax̱ãchi nax yimá Tupana ya Guxãétüwa Ngẽxmacü nax nüxü̃̃́ 
ngẽxmaxü̃ i pora nax namaxã inacuáxü̃ i guxü̃ma i ãẽx̱gacügü i ñoma i 
naanewa ngẽxmagüxü̃. Rü nüma ya Tupana rü ãẽx̱gacüxü̃ tüxü̃ nixĩxẽxẽ ya 
yíxema nüma norü me ixĩxẽ nax ãẽx̱gacü tixĩxü̃cax̱. 
22Rü cumax, Pa Berchachá nax nachicüxü quingucuchixü̃ ga cunatü ga 
Nabucudonochó, rü nüxü̃ cucuax̱ ga yema nüxü̃ ngupetüxü̃. Natürü cuma rü 
ta narüü̃tama cugü quicuax̱üxü̃. 
23Dücax, Pa Ãẽx̱gacüx, cuma rü Cori ya Tupana ya dauxü̃wa ngẽxmacügu 
quidauxcüraxü̃. Erü curü duü̃xü̃güxü̃ cuyanuxü̃xẽxẽ i ngẽma naxpáü̃gü ga 
Tupanapata ya taxü̃nearü ixĩxü̃. Rü ngẽma nüxna cuxuxü̃maxã wüxigu 
ngẽma naxpáü̃güwa peyaxaxü ga bínu, rü nüxü̃ picuax̱üü̃gü i ngẽma perü 
tupanachicünax̱ãgü i úirunaxcax̱, rü diẽrumünaxcax̱, rü bróũchenaxcax̱, rü 
fierunaxcax̱, rü nainaxcax̱ rü nutanaxcax̱ i ngearü maxü̃ã̃́xü̃, rü tama tüxü̃ 

dauxü̃, rü tama tüxü̃ ĩnüxü̃ rü taxuxü̃ma cuáxü̃. Natürü tama nüxü̃ 
quicuax̱üxü̃ ya yimá Tupana ya naxmex̱wa nangẽxmacü i curü maxü̃ rü 
namaxã icuácü i guxü̃ma i tax̱acü icuxüxü̃. 
24Rü ngẽmacax̱ nixĩ i nüma ya Tupana i cuxcax̱ nango̱xẽẽãxü̃ ya yima naxmex̱ 
i ĩxtapü̱xgu naxümatüne i ngẽma ore. 
25Rü ñaagü nixĩ i ngẽma ore: Méne rü Méne rü Tekél rü Pársin. 
26Rü ngẽma ore rü ñaxü̃chiga nixĩ: Méne: Tupana rü marü nüxü̃ nixu nax 
ñuxre tátama i ngunexü̃ ãẽx̱gacü quixĩxü̃, Pa Ãẽx̱gacüx, rü marü nüxü̃ 
naxuneta i ngẽma ngunexü̃ i tá nagu cuyuxü̃. 
27Tekél: Pa Ãẽx̱gacü, rü Tupana rü norü ngugüruü̃wa cuxü̃ inangu, rü ngẽma 
curü chixexü̃ rü mexü̃xü̃ narüyamae. 
28Pársin: Rü ngẽma cuchixü̃ane, Pa Ãẽx̱gacüx, rü marü tá niyauxye rü tá 
Médiaanecüãx̱güna rü Pérchiaanecüãx̱güna nanaxã ==ñanagürü ga Danié. 
29Rü yexgumatama ga nüma ga ãẽx̱gacü ga Berchachá rü norü duü̃xü̃güxü̃ 
namu nax Daniéxü̃ dauxracharaxü̃ ga naxchirugu yacu̱xẽẽgüaxü̃cax̱, rü wüxi 
ga cadéna ga úirunaxcax̱maxã naxüchagügüãxü̃cax̱. Rü guxãmaxã nüxü̃ nixu 
nax nüma ya Danié yixĩxü̃ ga norü tomaepü̱xwa naxüxü̃ nax ãẽx̱gacü yixĩxü̃. 
30Rü yema chütaxü̃gu nixĩ ga yamax̱güãxü̃ ga Berchachá ga Babiróniaanearü 
ãẽx̱gacü ixĩcü. 
31Rü Daríu ga Médiaanecüãx̱güarü ãẽx̱gacü rü Berchacháchicüxü nixücu nax 
ãẽx̱gacü yixĩxü̃cax̱. Rü nüma ga Daríu rü 62 ga taunecü nüxü̃̃́ nayexma ga 
yexguma. 

Danié 6 

Leóü̃tanügu nita̱xcuchi ga Danié 

1Nüma ga ãẽx̱gacü ga Daríu rü nüxü̃ naxuneta ga 120 ga ãẽx̱gacügü nax norü 
ngü̃xẽẽruü̃gü yixĩgüxü̃cax̱, rü wüxichigü ga yema nachixü̃anearü 
probínchiaarü üyemaxã inacuax̱güxü̃cax̱. 

2Rü yema 120 ga ãẽx̱gacügüétüwa nüxü̃ naxuneta ga tomaepü̱x ga naerugü 
nax nüxü̃ yadaugüxü̃cax̱ ga yema probínchiaarü üyearü ãẽx̱gacügüarü 
puracü, rü yemaacü ga nüma ga Daríu rü taxuxü̃ma ga guxchaxü̃ nüxü̃̃́ 
yexmaxü̃cax̱. Rü wüxi ga yema tomaepü̱x ga naerugü rü Danié nixĩ. 
3Rü nüma ga Danié rü guxü̃ma ga yema togü ga ãẽx̱gacügüarü yexera nüxü̃ 
nacuax̱üchi. Rü yemacax̱ ga nüma ga ãẽx̱gacü rü nagu narüxĩnü nax 
namücüxü̃ nüxü̃ naxunetaxü̃ nax yema Babiróniaanemaxã inacuáxü̃cax̱. 
4Rü yemacax̱ ga yema togü ga ãẽx̱gacügü rü naxcax̱ nadaugü ga wüxi ga 
guxchaxü̃ nax yemaacü Daríupex̱ewa Daniéxü̃ ínaxuaxü̃güxü̃cax̱. Natürü 
nüma ga Danié rü wüxi ga yatü ga aixcüma mecü nixĩ, rü taxuxü̃ma ga 
chixexü̃ nawa inayangaugü. 
5Natürü nümagü ga yema ãẽx̱gacügü rü nagu narüxĩnüe nax ñuxãcü Daniéxü̃ 
chixexü̃gu nangu̱xẽẽgüxü̃ rü yemacax̱ düxwa nügümaxã ñanagürügü: —
Nataxuma i tax̱acürü chixexü̃ i naxüxü̃ i Danié nax ngẽmacax̱ ínaxuaxü̃xü̃. 
Natürü ngẽma naxcax̱ ínaxuaxü̃xü̃ tá nixĩ nax noxrütama Tupanaguama 
naxĩnüxü̃ rü ngexicatama nixĩ i tüxü̃̃́ natauxchaxẽẽxü̃ nax ínaxuaxü̃xü̃ 
==ñanagürügü. 
6Rü yemaacü ga yema 120 ga ãẽx̱gacügü rü naétü ga yema taxre ga 
Daniémücügü rü nügümaxã inaxügagü ga ãẽx̱gacü ga Daríumaxã nax 
yanadexagüxü̃cax̱. Rü yexguma marü napex̱ewa nangugügu rü ñanagürügü 
nüxü̃: —¡Guxü̃guma namaxü̃, Pa Ãẽx̱gacüx! 
7Rü guxü̃ma i toma i ãẽx̱gacügü i cutüü̃wa namaxã icuax̱güe i ñaa nachixü̃ane 
rü tangutaquex̱egü. Rü ngẽma ngutaquex̱ewa nagu tarüxĩnüe nax cumax, Pa 
Ãẽx̱gacüx, rü cunaxunagüxü̃ i wüxi i mu nax ngẽmaãcü 30 i ngunexü̃gu 
nachu̱xuxü̃ nax texé tax̱acürü tupanana rüex̱na yatüna ngü̃xẽẽcax̱ tacax̱axü̃, 
rü cuxnaxicatama name nax tacax̱axü̃. Rü texé ya tama naga ĩnüxe i ngẽma 
mu rü tá leóü̃tanügu titax̱cuchi. 
8Rü ngẽmacax̱, Pa Ãẽx̱gacüx, ega cuxü̃̃́ namexgu i ngẽma mu rü ¡nagu cugü 
nawǘéga nax ngẽmaãcü taxúema naxüchicüüxü̃cax̱! Erü ngẽxguma cumax, 
Pa Ãẽx̱gacüx, cuxunagügu rü taxucürüwa texé itayanaxoxẽxẽ erü ngẽmaãcü 

nixĩ i nüxü̃ yaxuxü̃ i tórü mugü i yixema i Médiaanecüãx̱gü rü 
Pérchiaanecüãx̱gü ==ñanagürügü. 
9Rü nüma ga ãẽx̱gacü ga Daríu rü nagu nügü nawǘéga ga yema mugüpane. 
10Rü yexguma Danié nüxü̃ cuax̱gu nax nüma ga ãẽx̱gacü rü marü nügü nagu 
nawǘégaxü̃ ga yema mu, rü napatawa naxũ rü nayawãxna ga norü ucapuarü 
beü̃tánagü ga Yerucharéü̃ íyexmaxü̃waama ügüxü̃. Rü wüxichigü ga 
ngunexü̃gu rü tomaepü̱xcüna inacaxã̃́pü̱xü nax Tupanana moxẽ naxãxü̃cax̱ 
rü namaxã yadexaxü̃cax̱ aixrügumarüü̃tama. 
11Rü yexguma yema yatügü ga ínaxuaxü̃güxü̃ nüxü̃ cuax̱gügu rü Daniéchiü̃gu 
nachocu rü yexma nüxü̃ inayangaugü ga nax ínayumüxẽ̃́xü̃ rü Tupanaxü̃ 
íyacuax̱üxü̃xü̃. 
12Rü yexgumatama norü ãẽx̱gacü ga Daríuxü̃tawa naxĩ nax namaxã 
yanadexagüxü̃cax̱ nachiga ga yema mu. Rü ñanagürügü nüxü̃: —Pa 
Ãẽx̱gacüx, cuma rü marü cunaxunagü i wüxi i mu i nawa nüxü̃ quixuxü̃ rü 
texé ya ñaa 30 i ngunexü̃gügu naxüamáxe nax tümaarü tupanaarü ngü̃xẽẽcax̱ 
ítacaa̱x̱ü̃maxã, rüex̱na ngexü̃rüüxü̃mare i yatüna tacax̱axü̃ rü tama i cuxna, 
Pa Ãẽx̱gacüx, rü tá leóü̃tanügu titax̱cuchi. ¿Rü tama ẽx̱na i ngẽma ñaxü̃ 
yixĩxü̃ i ngẽma mu? ==ñanagürügü. Rü nüma ga ãẽx̱gacü rü nanangãxü̃ rü 
ñanagürü: —Ngẽmáacü ngẽma ñaxü̃ nixĩ. Rü ngẽma mu rü nanaxwax̱e nax 
yanguxü̃ erü yixema i Médiaanecüãx̱gü rü Pérchiaanecüãx̱gü rü taxuacüma 
texé tayanaxoxẽxẽ i tórü mugü ==ñanagürü. 
13Rü yexguma ga nümagü rü ñanagürügü: —Ngẽma Danié i Yudíu ga ãẽx̱gacü 
ga Nabucudonochó nua gaxü̃ rü tama cuga naxĩnü, Pa Ãẽx̱gacüx, rü tama 
naga naxĩnü i ngẽma mu i cuxunagüxü̃. Rü toma rü marü nüxü̃ tadau nax 
tomaepü̱xcüna norü Tupanamaxã nayumüxẽxü̃ i wüxichigü i ngunexü̃gu 
==ñanagürügü. 
14Rü yemaxü̃ naxĩnügu ga ãẽx̱gacü rü poraãcü nangechaü̃ rü naguxü̃raxü̃ãcü 
naxcax̱ nadau nax ñuxãcü Daniéxü̃ ínanguxuchixẽẽxü̃ rü ñu̱xmata 
yanaxücumare ga üax̱cü. 

15Natürü ga yema yatügü ga Daniéxü̃ íxuaxü̃güxü̃ rü wenaxarü 
ãẽx̱gacüxü̃tawa naxĩ rü ñanagürügü nüxü̃: —Pa Ãẽx̱gacüx, cuma nüxü̃ 
cucuax̱ nax ñuxãcü nax yixĩxü̃ i tórü mugü i yixema Médiaanecüãx̱gü rü 
Pérchiaanecüãx̱gü rü guxü̃ma i mugü i ãẽx̱gacü nagu nügü wǘégaxü̃ rü marü 
taxucürüwama texé itayanaxoxẽxẽ ==ñanagürügü. 
16Rü yexguma ga nüma ga ãẽx̱gacü rü norü duü̃xü̃güxü̃ namu nax Daniéxü̃ 
yagagüxü̃cax̱ rü leóü̃tanügu yatax̱cuchigüãxü̃cax̱. Rü nüma ga ãẽx̱gacü rü 
ñanagürü Daniéxü̃: —¡Yimá curü Tupana ya aixcümama naxcax̱ cumaxü̃cü 
cuxü̃ ípoxü̃! ==ñanagürü. 
17Rü nüma ga Danié rü leóü̃tanügu nayatax̱cuchigü rü wüxi ga nutamaxã 
nanangũxtaü̃gü. Rü nüma ga ãẽx̱gacü rü norü ãnera yexma ngĩxü̃ naxü 
cuax̱ruxü̃ nax aixcüma marü yanguxü̃ ga yema mu. 
18Rü yemawena rü nüma ga ãẽx̱gacü rü napatawa naxũ rü tama 
nachibüãcüma nayape. Rü yema aixrügumaãcü naxüxü̃ ga norü taãxẽ rü 
marü tama nanaxü. Rü naétü ga yema chütaxü̃ rü tama yéma napexchaü̃. 
19Rü yexguma noxritama yangunegu ga moxü̃ãcü rü ínarüda rü paxa yema 
leóü̃gü ímugüxü̃wa naxũ. 
20Rü yexguma nüma ga ãẽx̱gacü marü ngaicamana nanguxgu rü 
nangechaü̃gaãcü Daniéna naca rü ñanagürü: —¿Pa Danié ya Tupana ya 
Maxü̃cüarü Duü̃xü̃x, rü yimá curü Tupana ya aixcümama naxcax̱ cumaxü̃cü 
rü marü cuxü̃ ínapoxü̃xü̃ natanüwa i ngẽma leóü̃gü? ==ñanagürü. 
21Rü nüma ga Danié nanangãxü̃ rü ñanagürü: —¡Guxü̃guma namaxü̃, Pa 
Ãẽx̱gacüx! 
22Rü yimá chorü Tupana rü nua nanamu i wüxi i norü orearü ngeruxü̃ i 
dauxü̃cüãx̱. Rü ngẽma nixĩ i yachotaax̱güxü̃ i ñaa leóü̃gü nax tama choxü̃ 
nangõ̱xgüxü̃cax̱. Erü nüma ya Tupana rü nüxü̃ nacuax̱ nax taxuxü̃ma i 
chixexü̃ cumaxã chaxüxü̃, Pa Ãẽx̱gacüx ==ñanagürü. 
23Rü yexguma ga nüma ga ãẽx̱gacü rü poraãcü nataãxẽ rü norü duü̃xü̃güxü̃ 
namu nax Daniéxü̃ ínamuxũchigüxü̃cax̱ leóü̃tanüwa. Rü yexguma marü 

ínanguxuchigu ga Danié, rü nüxü̃ nadaugü ga taxuwama nax napíxü̃ yerü 
aixcümama norü Tupanaaxü̃̃́ nayaxõ. 
24Rü yemawena ga nüma ga ãẽx̱gacü rü norü duü̃xü̃güxü̃ namu nax yéma 
nagagüãxü̃cax̱ ga yema yatügü ga Daniéxü̃ íxuaxü̃güxü̃. Rü wüxigu 
naxmax̱gümaxã rü naxacügümaxã leóü̃tanügu nanawocu. Rü taxũtáma mea 
nangucuyane rü nüma ga leóü̃gü rü marü naxcax̱ nibuxmü, rü nüxna 
nayu̱xgu rü nagu nawagüe. 
25Rü yexguma ga nüma ga ãẽx̱gacü ga Daríu rü wüxi ga popera naxümatü 
naxcax̱ ga guxü̃ma ga nachixü̃anecüãx̱gü rü ngẽma to ga nagawa idexagüxü̃ 
ga duü̃xü̃gü. Rü yema poperawa rü nüma ga ãẽx̱gacü rü ñanagürü: —
Chanaxwax̱e nax petaãẽgüxü̃ rü mea pexü̃ nangupetüxü̃. 
26Rü pemaxã nüxü̃ chixu rü pexü̃ chamu rü guxü̃ma i ñaa naane i chomax 
namaxã ichacuáxü̃wa rü chanaxwax̱e i nüxü̃ pengechaü̃ rü nüxü̃ picuax̱üü̃gü 
ya yimá Daniéarü Tupana. Erü yimá Tupana rü maxü̃cü nixĩ, rü guxü̃guma 
nangẽxmaecha. Rü ngẽma nüma nax ãẽx̱gacü yixĩxü̃ rü taguma inarüxo, rü 
ngẽma norü pora rü taguma inayagu̱x. 
27Nüma rü tórü poxü̃ruxü̃ nixĩ, rü tórü nguxü̃xẽẽruxü̃ nixĩ. Rü nüma inanawex̱ 
i cuax̱ruü̃gü i mexü̃ i dauxü̃guxü̃ i naanewa rü ñoma i naanewa. Rü nüma 
nixĩ ga Daniéxü̃ ínapoxü̃xü̃ natanüwa ga leóü̃gü ==ñanagürü. 
28Rü nüma ga Danié rü ãẽx̱gacü ga Daríuarü ngü̃xẽẽruxü̃ nixĩ rü 
yexgumarüxü̃ ta Pérchiaanearü ãẽx̱gacü ga Chíruarü ngü̃xẽẽruxü̃ nixĩ. 

Danié 7 

Tupana rü Daniéxü̃ nanegüwa nanawe̱x ga ãgümücü ga ngo̱xogü 

1Rü wüxi ga chütaxü̃ ga yexguma marü wüxi ga taunecü Babiróniaanewa 
ãẽx̱gacü yixĩxgu ga Berchachá, rü Danié rü naxãnegü rü nango̱xetü. Rü 
yexguma nabai̱x̱ãchigu rü nanaxümatü ga yema nagu naxãnegüxü̃. Rü ñaa 
nixĩ ga yema naxümatüxü̃: 
2—Chaunegüwa nüxü̃ chadau ga buanecügü ga súrwa rü nórtewa rü éstewa 
rü oéstewa ne ĩcü rü poraãcü nayuapexẽẽcü ga már ga taxü̃. 

3Rü ngürüãchi yema márwa ínachoõchi ga ãgümücü ga itaxüchixü̃ ga 
ngo̱xogü ga tama wüxiguxü̃. 
4Rü yema nüxíraxü̃xü̃ ga ngo̱xo rü nanaleóü̃raxü̃, natürü 
nanaxĩyüpex̱atüraxü̃. Rü yexguma nüxü̃ íchadawenüyane rü 
nanatúxü̃pex̱atü. Rü waixü̃müanewa ínanadaxẽẽgü. Rü guma naweama 
yexmagüne ga naparamaxã inanachixẽẽgü ñoma wüxi i yatü ichixü̃rüxü̃. Rü 
guma norü maxü̃ne rü naxüchicüxü rü duü̃xẽarü maxü̃ne nüxna naxãgü. 
5Rü yema norü taxre ga ngo̱xo rü nanaxósoraxü̃, natürü yema norü 
wüxicüwawa rü narümáchanemae. Yema rü naãx̱wa rü nüxü̃ naxüxü̃ ga 
tomaepü̱x ga naga. Rü ñu̱xũchi nüxü̃ chaxĩnü ga wüxi ga ore ga nüxü̃ ñaxü̃: 
“¡Ngéma naxũ rü yangõ̱xcu i guxü̃ma i namachi i cuxü̃̃́ tauxchaxü̃ nax 
cunangṍxü̃!” ñaxü̃. 
6Rü yema norü tomaepü̱x ga ngo̱xo rü nanayowarunaraxü̃. Natürü nüxü̃̃́ 
nayexma ga ãgümücü ga naerugü rü nacax̱wex̱wa rü nüxü̃̃́ nayexma ga 
ãgümücü ga naxpex̱atü. Rü yema ngo̱xo rü nüxna nanaxãgü ga pora nax 
ãẽx̱gacü yixĩxü̃cax̱. 
7Rü yema norü ãgümücü ga ngo̱xo ga chorü ngo̱xetüwa nüxü̃ chadauxü̃ rü 
naxãũcümaxü̃chi, rü muü̃ tüxna naxã yerü naporaxüchi. Rü napüta rü nita 
rü fierunaxcax̱ nixĩgü. Rü guxü̃ma ga yema nangṍxü̃ rü íxraxü̃gu nanawaü̃gü. 
Rü yema íyaxüxü̃ rü nagu napúgü. Yema ngo̱xo rü nanatoraxü̃ natanüwa ga 
yema togü ga ngo̱xogü ga chaunegüwa nüxü̃ chadauxü̃. Rü 10 ga 
naxchatax̱cure nüxü̃̃́ nayexma ga naeruwa. 
8Rü yexguma yema naxchatax̱curexü̃ chadawenügu, rü nüxü̃ chadau ga 
natanüwa nax iyanagoxü̃ ga to ga rüxíxramaexü̃ ga naxchatax̱cure. Rü 
nanapuxü̃gü ga tomaepü̱x ga naxchatax̱curegü nax yemaacü naxãchicaxü̃cax̱ 
ga yema nawa iyacuáxü̃ ga iyarügoxü̃ ga naxchatax̱cure. Rü nüxü̃ chadau nax 
naxãxẽtüxü̃ ga yema naxchatax̱cure rü guma naxetügü rü duü̃xü̃xetürüxü̃ 
nixĩgü. Rü nüxü̃̃́ nayexma ta ga wüxi ga naãx̱ ga namaxã poraãcü nügü 
yacuax̱üüxü̃. 

Tupana ueguxü̃ i poxcuchiga 

9-10Rü chaunegüwa nüxü̃ chadawenü rü nüxü̃ chadau ga ñuxre ga tochicaxü̃ 
yexma nuxü̃ rü ñu̱xũchi nüma ya Ãẽx̱gacü ya Tupana nawa nayarüto. Yema 
naxchiru rü ñoma gáuxü̃tex̱e i cómüxü̃chixü̃rüxü̃ nixĩ. Rü yema nayae rü 
nachoxochi ñoma carnéruax̱mü i cho̱xochixü̃rüxü̃. Rü yema toruxü̃ rü 
nachicugü rü niyauratanücüxü. Rü wüxi ga üxüema ga taxü̃ ga iyau̱̱xraxü̃ 
napex̱ewa ínaxũxũ. Rü muxü̃ma nixĩ ga yema nüxü̃̃́ puracuexü̃. Rü 
muxũchixü̃ma nixĩ ga yema napex̱egu chigüxü̃. Rü yema poperagü rü 
nayangex̱gü. 
11Choma rü nüxü̃ chadawenü ga yexguma nüxü̃ chaxĩnügu ga yema ore ga 
namaxã nügü yacuax̱üüxü̃ ga yema naxchatax̱cure ga íxraxü̃ Rü yexguma 
nüxü̃ chadawenüyane rü nayamax̱gü ga yema ngo̱xo, rü ñu̱xũchi íraxü̃gu 
inanachexü̃gü. Rü yemawena rü üxüétüwa nayawocu ga naxchipex̱egü nax 
yemaacü yaxaxü̃cax̱. 
12Rü yema togü ga tomaepü̱x ga ngo̱xogü rü nüxna nanayaxu ga norü pora. 
Natürü nanamaxẽxẽxẽ ñu̱xmata nawa nangu ga norü ora ga nagu tá nayuexü̃. 
13Choma rü yexguma chütacü chingo̱xetüchigü rü nüxü̃ chadau ga wüxi ga 
naduü̃xü̃raxü̃xü̃ ga caixanexü̃wa ne ũxü̃ rü Ãẽx̱gacü ya Guxü̃guma Maxü̃cü 
íyexmaxü̃waama ũxü̃. Rü ñu̱xũchi guma Ãẽx̱gacüxü̃tawa nanagagü. 
14Rü nüma ga guma Ãẽx̱gacü rü namaxã nataãxẽ rü pora nüxna naxã nax 
ñoma i naanemaxã inacuáxü̃cax̱. Rü guxü̃ma i ñoma i naanecüãx̱ i duü̃xü̃gü 
i to i nagawa idexagüchigüxü̃ rü tá nüxü̃ nicuax̱ü̃gü. Rü nüma rü guxü̃guma 
Ãẽx̱gacü nixĩ rü tagutáma inayacuax̱ nax Ãẽx̱gacü yixĩxü̃. 
15Rü choma i Danié rü poraãcü muü̃ choxna nangu. Rü poraãcü chaxoegaãxẽ 
naxcax̱ ga guxü̃ma ga yema nüxü̃ chadauxü̃. 
16Rü naxcax̱ chixũ ga wüxi ga yexma chíxü̃ rü nüxna chaca nax chomaxã 
nüxü̃ yaxuxü̃cax̱ nax tax̱acüchiga yixĩxü̃ ga guxü̃ma ga yema nüxü̃ chadauxü̃. 
Rü nüma rü nanayaxu nax chomaxã nüxü̃ yaxuxü̃cax̱, rü ñanagürü choxü̃: 
17Ngẽma ãgümücü i ngo̱xogü, rü ngẽmagü nixĩ i ngẽma ãgümücü i ãẽx̱gacügü 
i ñoma i naanemaxã tá icuax̱güxü̃. 

18Natürü ngẽmawena rü Cori ya Tupana ya Guxü̃étüwa Ngẽxmacü rü tá norü 
duü̃xü̃güna nanaxã i pora nax norü naanemaxã inacuax̱güxü̃cax̱. Rü 
guxü̃gutáma norü nixĩ. 
19Choma rü yexeraãcü nüxü̃ chacuáxchaü̃ nachiga ga yema norü ãgümücüwa 
üxü̃ ga ngo̱xo ga tama yema togü ga ngo̱xogümaxã nawüxigu. Yerü 
naxãũcümaxü̃chi rü guma napütagü rü fierunaxcax̱ nixĩgü, rü napatügü rü 
bróũchenaxcax̱ nixĩgü. Rü guxü̃ma ga yema nangṍxü̃ rü íxraxü̃gu 
nanawaü̃gü. Rü yema íyaxüxü̃ rü nagu napúgü. 
20Rü yexgumarüxü̃ ta meama nüxü̃ chacuáxchaü̃ nachiga ga yema 10 ga 
naxchatax̱cure, rü ñu̱xũchi yema naxchatax̱cure ga ixíxraxü̃ ga ãxetügüxü̃ rü 
naãx̱maxã poraãcü nügü nicuax̱üxü̃. Rü yemaacü yema naxchatax̱cure ga 
ixíxraxü̃ rü yema togü ga naxchatax̱curexü̃ nügü narüyexeragüchaü̃. 
21Rü yema naxchatax̱cure rü nüxü̃ chadau nax Tupanaarü duü̃xü̃gümaxã 
nügü nadai̱x̱ü̃ rü naporamaexü̃ ga yema naxchatax̱cure. 
22Rü yexguma yéma nangu ga guma Ãẽx̱gacü ya Guxü̃guma Maxü̃cü rü 
Guxãétüwa Ngẽxmacü nax norü duü̃xü̃güxü̃ iyapoxü̃xü̃cax̱. Yerü marü nawa 
nangu ga ngunexü̃ nax norü duü̃xü̃gü yapugüãxü̃cax̱ ga norü naane. 
23Rü yemacax̱ yema nüxna chacaxü̃ rü ñanagürü: “Rü ngẽma norü ãgümücü 
i ngo̱xo, rü ngẽma tá nixĩ i ngẽma norü ãgümücü i ãẽx̱gacü i ñoma i 
naanemaxã icuáxü̃. Rü ngẽma tá nixĩ i ngẽma tomaepü̱xarü yexera 
chixecümaxüchixü̃. Rü tá namaxã inacuax̱ i guxü̃ma i ñoma i naane, rü tá 
nügümex̱ẽwa nanangexmagüxẽxẽ i guxü̃ma i duü̃xü̃gü rü tá nanadai i ngẽma 
tama naga ĩnüexü̃. 
24Rü ngẽma 10 i naxchatax̱cure, rü 10 i ãẽx̱gacügü i ñoma i naanemaxã 
icuax̱güxü̃chiga nixĩ. Rü ngẽmagüwena rü to i ãẽx̱gacü tá ningucuchi. Rü 
ngẽma rü taxũtáma ngẽma nüxíraü̃güxü̃maxã nawüxigu. Rü ngẽma 10 i 
ãẽx̱gacügütanüwa rü tá ínanawoxü̃ i tomaepü̱x. 
25Ngẽma ãẽx̱gacü rü tá Tupana ya Guxãétüwa Ngẽxmacümaxã naguxchiga. 
Rü tá chixri tümamaxã inacuax̱ ya yíxema Tupanaarü duü̃xẽgü. Rü tá naxcax̱ 

nadau nax ñuxãcü nanatoraxü̃xẽẽxü̃ i Tupanaarü mugü, rü tá nüxü̃ naxoo̱x i 
ngẽma Tupana ueguxü̃ i petagü. Rü yíxema Tupanaarü duü̃xẽgü rü tomaepü̱x 
ya taunecüarü ngãxü̃ tá naxmex̱wa tangexmagü. 
26Natürü poxcu tá naxcax̱ ínangu i ngẽma ãẽx̱gacü. Rü tá nüxna nanayaxu i 
norü pora, rü wüxicana tá inayanaxoxẽxẽ. 
27Rü nüma ya Tupana ya Guxãétüwa Ngẽxmacü rü tá norü duü̃xü̃güna 
nanaxã i pora nax guxü̃ma i ñoma i naanemaxã inacuax̱güxü̃cax̱. Rü ñoma i 
naanecüãx̱ i duü̃xü̃gü rü norü ãẽx̱gacügü rü tá nüxü̃ nicuax̱üü̃gü. Rü guxü̃ma 
i duü̃xü̃gü i ñoma i naanewa maxẽxü̃ rü guxü̃gutáma Tupanaarü 
duü̃xü̃gümex̱ẽwa tá nangẽxmagü rü tá naga naxĩnüxẽ”, ñanagürü. 
28Rü yexma nixĩ ga yacuáxü̃ ga guxü̃ma ga yema chaunegüwa nüxü̃ 
chadauxü̃. Rü choma i Danié rü poraãcü naxcax̱ chaxoegaãxẽ rü 
chanachoxõchi. Natürü taxúemaxãma nüxü̃ chixu nachiga ga yema 
chaunegüwa Tupana choxü̃ wéxü̃ ==ñanagürü ga Danié. 

Danié 8 

Cori ya Tupana rü Daniéxü̃ nanegüwa nanawe̱x ga carnéru rü chíbu 

1Rü yexguma marü tomaepü̱x ga taunecü Babiróniawa ãẽx̱gacü yaxĩxgu ga 
Berchachá rü choma ga Danié rü wenaxarü chaxãnegü. 
2Rü yema chaunegüwa rü Chúchaarü ĩanewa chayexma ga Eráü̃anewa ga 
natü ga Uráipechinüwa. 
3Rü yexguma yáxü̃gu chadawenü rü nüxü̃ chadau ga wüxi ga carnéru ga 
yema natüpechinügu rüxã̃́ũxü̃. Yema carnéru rü nataxrechatax̱cure rü guma 
naxchatax̱cure rü nimax̱. Natürü wüxi ga naxchatax̱cure rü narümax̱mae. Rü 
yema rümax̱maexü̃ nixĩ ga wixwena rügoxü̃. 
4Rü nüxü̃ chadau ga yema carnéru nax guma naxchatax̱curegümaxã 
oésteguama, rü nórteguama, rü súrguama nacuai̱x̱güxü̃, rü taxúema tiña 
naxchax̱wa ga norü pora. Yema carnéru rü nüma nanawax̱exü̃ naxümare, rü 
yemaacü yexera niporachigü. 

5Rü yexguma nagu ícharüxĩnügu ga yema nüxü̃ chadauxü̃ rü ngürüãchi nüxü̃ 
chadau ga wüxi ga chíbu ga oéstewaama ne ñaxü̃ ga poraãcü iñaxü̃ rü 
íchü̱xcüraxü̃xü̃. Yema chíbu rü wüxi ga taxü̃ne ga naxchatax̱cure nüxü̃̃́ 
nayexma ga naxetügüarü ngãxü̃wa. 
6Rü yexguma yema carnéru ga taxrechatax̱curexü̃ ga natüpechinügu nüxü̃ 
chadauxü̃arü ngaicamawa nanguxgu ga yema chíbu rü guxü̃ma ga norü 
numaxã rü norü poramaxã yema carnéruxü̃ nacaxi. 
7Rü nüxü̃ chadau nax ñuxãcü yema carnéruxü̃ nacaxixü̃ rü nanabüü̃ ga guma 
taxre ga naxchatax̱curegü. Rü nüma ga yema carnéru rü taxucürüwa nügü 
ínapoxü̃ yerü narüturamae. Rü yemawena ga yema chíbu rü waixü̃müanegu 
carnéruxü̃ nayanguxẽxẽ rü yexma nagu napúgü. Rü taxucürüwa texé 
ítanapoxü̃ nüxna ga chíbu. 
8Rü yema chíbu rü yexeraãcü niporachigü. Natürü yema ngunexü̃ ga yexera 
nagu naporaxü̃gu rü nibüye ga guma naxchatax̱cure ga taxü̃ne ga namaxã 
naporane. Rü gumachicawa inarüyi ga ãgümücü ga naxchatax̱curegü. Rü 
wüxi rü nórteguama natoenü, rü nai i súrgu, rü nai i éstegu rü nai i oéstegu. 
9Rü guma wüxi ga naxchatax̱curewa rü wüxi ga íxrane ga naxchatax̱cure 
nayarügo. Rü guma naxchatax̱curearü pora rü súrwa, rü éstewa, rü ñu̱xũchi 
yema mexü̃ ga naane ga Iraéanewa nangu. 
10Rü yexera nitachigü ga guma naxchatax̱curearü pora rü ñu̱xmata 
Tupanaarü churaragütanüwa nangu. Rü muxü̃ma ga yema churaragüxü̃ 
narüyixẽxẽ rü nagu nipúgügü. 
11Rü nüma ga yema íxraxü̃ ga naxchatax̱cure rü yema Tupanaarü 
churaragüeruxü̃ nügü narüyexeraxẽẽchaxü̃. Rü inayanaxoxẽxẽ nax 
Tupanacax̱ yagugüãxü̃ ga ãmaregü ga wüxichigü ga ngunexü̃gu. Rü 
nanaxãũãchixẽxẽ ga guma Tupanapata. 
12Rü norü numaxã norü churaragü nagu namugü ga yema nachica ga 
Tupanacax̱ ãmare nawa yagugüxü̃. Rü yemaacü ga yema íxraxü̃ ga 

naxchatax̱cure rü nüxü̃ naxoo̱x ga yema ore i aixcüma ixĩxü̃, rü nanaxü ga 
guxü̃ma ga yema nüma nanaxwax̱exü̃. Rü guxü̃ma mea nüxü̃̃́ ínanguxuchi. 
13Yemawena rü nüxü̃ chaxĩnü nax wüxi ga orearü ngeruxü̃ i daxũcüãx̱ rü to 
ga orearü ngeruxü̃na nacax̱axü̃ rü ñanagürü: —¿Ñuxgu tá iyacuáxü̃ i ñaa 
chixexü̃ i ñu̱xma ãmarechicawa nüxü̃ idauxü̃ ga noxri wüxichigü ga 
ngunexü̃gu Tupanacax̱ ãmare ígugüxü̃wa? ¿Rü ñuxgu tá nagúxü̃ i ngẽma? 
¿Rü ñuxgu tá Tupana inayacuax̱ẽxẽ nax pecadu nawa naxügüxü̃ ya napata? 
¿Rü ñuxguratáta Tupana inayacuax̱ẽxẽ nax ngẽma uanü chixri tümamaxã 
inacuáxü̃ ya yíxema nüxü̃̃́ yaxõgüxe? ==ñanagürü. 
14Rü yema to ga orearü ngeruxü̃ ga dauxü̃cüãx̱ rü nanangãxü̃ rü ñanagürü: 
—Ngẽma guxchaxü̃gü rü 2,300 i ngunexü̃ tá natai. Rü ngẽmawena tá nixĩ i 
Tupanacax̱ namexẽẽxü̃ i ngẽma nachica i üünexü̃ ==ñanagürü. 

Tupanaarü orearü ngeruxü̃ ga Gábi Daniémaxã nüxü̃ nixu nax ta̱xacüchiga 
yixĩxü̃ ga yema nüxü̃ nadauxü̃ 

15Rü yexguma choma i Danié rü nüxü̃ íchadawenüyane ga yema Tupana 
chaunegüwa choxü̃ wéxü̃, rü nagu ícharüxĩnüyane nax tax̱acüchiga yixĩxü̃ ga 
yema chaunegü. Rü ngürüãchi chopex̱ewa nango̱x ga wüxi ga 
naduü̃xü̃raxü̃xü̃. 
16Rü nüxü̃ chaxĩnü ga wüxi ga naga ga naduü̃xü̃garaxü̃xü̃ ga natü ga Uráiwa 
inaxũxü̃ ga ñaxü̃: —¡Pa Gábix, yimá yatümaxã nüxü̃ ixu nax tax̱acüchiga 
yixĩxü̃ i ngẽma nüxü̃ nadauxü̃! ==ñaxü̃. 
17Rü yexguma ga nüma ga Gábi rü chau̱̱xcax̱ nixũ. Choma rü chabai̱x̱ãchi rü 
napex̱egu chanangücuchi waixü̃müanegu. Natürü ga nüma rü ñanagürü 
choxü̃: —Pa Yatüx, name i nüxü̃ cucuax̱ i ngẽma nüxü̃ cudauxü̃ rü nachiga 
nixĩ i ngẽma ngunexü̃gü i nagu yacuáxü̃ i ngẽma ñu̱xma ngupetüxü̃ 
==ñanagürü. 
18-19Rü yexguma chomaxã yadexayane rü chiyuãchi rü yexma waixü̃müanegu 
chayangu. Natürü ga nüma rü choxü̃ ningõgü rü choxü̃ inachixẽxẽ. Rü 
ñu̱xũchi choxü̃ ñanagürü: —Cumaxã tá nüxü̃ chixu nax ñuxãcü tá yixĩxü̃ i 
ngẽxguma nagu̱xgu nax Tupana napoxcuexü̃ i norü duü̃xü̃gü i tama naga 

ĩnüexü̃. Erü ngẽma cunegüwa nüxü̃ cudauxü̃ rü nachiga nixĩ i ngẽma 
ngunexü̃gü i nagu yacuáxü̃ i ngẽma ñu̱xma ngupetüxü̃. 
20Rü ngẽma carnéru i taxrechatax̱curexü̃ i nüxü̃ cudauxü̃ rü ngẽma rü 
Médiaanearü ãẽx̱gacüchiga rü Pérchiaanearü ãẽx̱gacüchiga nixĩ. 
21Rü ngẽma chíbu rü Gréchiaanearü ãẽx̱gacüchiga nixĩ. Rü ngẽma 
naxchatax̱cure i naxetügüarü ngãxü̃wa ngẽxmaxü̃ rü ngẽma nixĩ i ngẽma 
nüxíraxü̃xü̃ i Gréchiaanearü ãẽx̱gacü. 
22Rü yema ãgümücü ga naxchatax̱curegü ga irüxügüxü̃ ga yexguma ínabüegu 
ga yema nüxíra yexmaxü̃, rü nachiga nixĩ i ngẽma ãgümücü i ãẽx̱gacügü i tá 
ngẽma nüxíraxü̃xü̃ i ãẽx̱gacüwena ngẽxmagüxü̃, natürü taxũtáma ngẽma 
nüxíraxü̃xü̃ i ãẽx̱gacüarü poramaxã nawüxigu. 
23Rü ngẽxguma tá norü gu̱xwa nangu̱xgu nax nachixü̃anegümaxã 
inacuax̱güxü̃ i ngẽma ãgümücü i ãẽx̱gacügü, rü ngẽxguma norü gu̱xwa 
nanguxgu i ngẽma taxü̃ i chixexü̃, rü ñu̱xũchi wüxi i ãẽx̱gacü i chixecümaxü̃ 
rü womüxẽẽwax̱exü̃ tá ningucuchi. 
24Rü tá nawa nangu nax naporaxüchixü̃, natürü taxũtáma noxrütama 
poramaxã nixĩ. Rü nüma rü tá poraãcü togü i nachixü̃anegüxü̃ nachixexẽxẽ. 
Rü guxü̃ma i ngẽma naxüxü̃ rü tá mea nüxü̃̃́ ínanguxuchi. Rü tá nanadai i 
muxü̃ma i ãẽx̱gacügü i poraexü̃, rü muxü̃ma i Tupanaarü duü̃xü̃gü. 
25Rü ngẽma nax womüxẽẽxü̃ nacuáxü̃ rü tá nanawomüxẽxẽ i muxü̃ma i 
duü̃xü̃gü. Rü nügü tá nicuax̱üxü̃. Rü yíxema duü̃xẽgü ga nagu yaxõgüchiréxe 
rü tüxü̃ tá nadai. Rü yimá ãẽx̱gacügüarü Ãẽx̱gacümaxã tá nügü nadai. Rü 
yimá Ãẽx̱gacü rü tá nayamax̱ i ngẽma womüxẽẽwax̱exü̃ i ãẽx̱gacü. 
26Rü ngẽma curü ngo̱xetügüwa cuxü̃ nüxü̃ chadauxẽẽxü̃ nachiga i ngẽma 
yáuanecügü rü paxmamagü, rü aixcüma tá ningu. Natürü cuxicatatama nüxü̃ 
cucuax̱ i ngẽma, erü ngẽma rü mucüma ya taunecüguwena tá nixĩ nax 
yanguxü̃ ==ñanagürü ga Tupanaarü orearü ngeruxü̃ ga Gábi. 
27Rü choma i Danié rü chaugücax̱ changearü poraãx̱ ga yexguma. Rü ñuxre 
ga ngunexü̃ chidax̱awe. Rü yemawena ícharüda rü wenaxarü chanaxü ga 

guma nachixü̃anearü ãẽx̱gacü nagu choxü̃ muxü̃ ga puracü. Natürü ga choma 
rü poraãcü naxcax̱ chaxoegaãxẽ ga yema chaunegüwa nüxü̃ chadauxü̃, yerü 
tama nüxü̃ chacuax̱éga nax tax̱acüchiga yixĩxü̃. 

Danié 9 

Nayumüxẽ ga Danié 

1Rü nüma ga Daríu ga Achuéru nane ga Médiaanecüãx̱ ixĩxü̃, rü ãẽx̱gacü nixĩ 
ga Babiróniaanewa. 
2Rü gumá taunecü ga nagu yangucuchicügu ga Daríu rü choma ga Danié rü 
nawa íchangu̱x ga yema popera ga Tupanaarü orearü uruxü̃ ga Yeremía 
ümatüxü̃. Rü yema ore ga nawa changúxü̃ rü nüxü̃ nixu nax 70 ya taunecü tá 
ninge nax chixexü̃wa nangẽxmaechaxü̃ ya Yerucharéü̃, yerü yemaacü nixĩ ga 
Cori ya Tupana Yeremíamaxã nüxü̃ yaxuxü̃. 
3Rü yemacax̱ chayumüxẽ rü Cori ya Tupanana chaca nax toxü̃ 
ínanguxü̃xẽẽxü̃cax̱ naxmex̱wa i torü uanügü rü wena torü naanewa toxü̃ 
nawoeguxẽẽxü̃cax̱. Rü yemaacü tama chachibüãcüma chayumüxẽ rü témüxü̃ 
ga naxchirugu chicu̱x rü tanimacatex̱ewa charüto. 
4Rü yema chorü yumüxẽwa rü Tupanamaxã nüxü̃ chixu ga chorü pecadugü 
rü chautanüxü̃arü pecadugü rü ñachagürü: —Pa Cori Pa Tupanax, cuma rü 
guxãétüwa cungexma rü cuporaxüchi rü guxü̃guma cuyanguxẽxẽ i curü 
unetagü. Rü ngẽmawa tüxü̃ cunawex̱ nax tüxü̃ cungechaü̃xü̃ ya yíxema 
aixcüma cuga ĩnüexe rü nagu maxẽxe i curü mugü. 
5Rü toma rü poraãcü pecadu cupex̱ewa taxüe rü chixexü̃ taxüe. Rü 
tamaxẽmare rü tama cugu tarüxĩnüe. Rü nüxü̃ tarüxoe i curü mugü rü curü 
ucu̱xẽgü. 
6Rü guma curü orearü uruü̃gü ga nawa quidexacü namaxã ga torü ãẽx̱gacügü 
rü torü o̱xigü, rü guxü̃ma i tomax i Iraétanüxü̃, rü toma rü tama naga 
taxĩnüechaü̃ ga yexguma tomaxã nüxü̃ yaxugüegu ga curü ore. 
7Rü cumax, Pa Cori Pa Tupanax, rü aixcümacü quixĩ. Rü ngẽmacax̱ poraãcü 
cupex̱ewa taxãnee i toma i Yerucharéü̃cüãx̱gü, rü ngẽma togü i totanüxü̃ i 

Iraétanüxü̃ i ngaicamawa rü yáxü̃wa to i nachixü̃anegu cuwoonexü̃ nagagu 
nax tama cuga naxĩnüexü̃. 
8Rü ñu̱xma i tomax, Pa Cori Pa Tupanax, rü naxrüü̃tama i ngẽma torü 
ãẽx̱gacügü rü torü o̱xigü rü taxãnee erü cupex̱ewa chixexü̃ taxügü. 
9Natürü i cumax, Pa Torü Tupanax, rü woetama cucüma nixĩ nax 
cumecümaxü̃ rü toxü̃̃́ nüxü̃ curüngü̃maxü̃ i torü chixexü̃. Rü ngẽmacax̱ 
cupex̱ewa tangugü erü toma rü poraãcü chixexü̃ taxü. 
10Rü tama cuga taxĩnüe rü nüxü̃ tacugüe ga curü mugü ga curü duü̃xü̃gü ga 
orearü uruü̃güwa tomaxã nüxü̃ quixuxü̃. 
11Rü guxü̃ma i chautanüxü̃ i Iraétanüxü̃ rü tama naga naxĩnüe i curü mugü. 
Rü cuxna nixĩgachi rü tama naga naxĩnüe i curü ucu̱xẽgü. Rü yemacax̱ ga 
yema poxcu ga curü duü̃ ga Moichéwa nüxü̃ quixuxü̃ rü togu nangu. 
12Rü yema nax toxcax̱ núma cunamuxü̃ ga yema taxü̃ ga guxchaxü̃ rü 
yemamaxã cuyanguxẽxẽ ga yema poxcu ga tomaxã rü torü ãẽx̱gacügümaxã 
cuxueguxü̃. Rü yema poxcu ga Yerucharéü̃na cunguxẽẽxü̃, rü taguma 
yemaacü cunapoxcu ga to ga ĩane. 
13Rü guxü̃ma ga yema chixexü̃ rü toxna nangu yematama Moiché ümatüxü̃ 
ga mugüwa nüxü̃ ixuxü̃rüxü̃. Natürü ga toma rü tama cuxcax̱ tadaugü, Pa 
Cori Pa Torü Tupanax. Rü tama nüxü̃ tarüxoe ga yema torü chixexü̃gü, rü 
tama nagu tamaxẽ ga curü ore i aixcüma ixĩxü̃. 
14Rü yemacax̱, Pa Cori Pa Tupanax, rü toxcax̱ ícunangu̱xẽxẽ ga yema taxü̃ ga 
guxchaxü̃ ga cumatama tomaxã cuxueguxü̃. Erü cuma rü aixcüma 
cuyanguxẽxẽ i ngẽma nüxü̃ quixuxü̃. Natürü i toma rü tama cuxü̃̃́ 
itarüxĩnüechaü̃. 
15Natürü ga cumax, Pa Cori Pa Torü Tupanax, rü nũxcüma icunawex̱ ga yema 
taxü̃ ga curü pora ga yexguma Equítuanewa ícunguxü̃xẽẽgu ga curü 
duü̃xü̃gü. Rü yemaacü cugü cutachigaxẽxẽ ñu̱xmata ñoma i ngunexü̃wa 
nangu. Natürü ga toma rü poraãcü cupex̱ewa chixexü̃ taxü. 

16Pa Cori Pa Tupanax, nüxü̃ tacuax̱ rü cuma rü cumecümaxü̃chi. Rü 
ngẽmacax̱ cuxna taca nax namaxã icurüngüxmüxü̃cax̱ ya yima ĩane ya 
Yerucharéü̃cüãx̱gü. Erü yima ĩane rü cuxrü nixĩ, rü ngéma nangẽxma ya curü 
max̱pǘne ya üünene. Rü ñu̱xma rü guxü̃ma i ngẽma togü i nachixü̃anecüãx̱gü 
i duü̃xü̃gü rü nüxü̃ nacugüe i ngẽma curü duü̃xü̃gü rü nüxü̃ nacugüe ya yima 
Yerucharéü̃ nagagu i ngẽma chixexü̃gü i toma taxügüxü̃ rü torü o̱xigü ügüxü̃. 
17Pa Torü Tupanax, choma rü curü duü̃xü̃ chixĩ. ¡Rü nüxü̃ naxĩnü i chorü 
yumüxẽ i nawa cuxü̃ chacaa̱x̱ü̃xü̃! Rü cugüégagu cuxna chaca nax nüxü̃ 
cungechaü̃ãcüma nüxü̃ cudauxü̃ nax ñuxãcü poraãcü nachixexü̃ ya yima 
cupata ya taxü̃ne. 
18Pa Chorü Tupanax ¡choxü̃ naxĩnü i ñaa chorü yumüxẽ erü curü duü̃xü̃ chixĩ! 
¡Rü mea nangugü nax ñuxãcü poraãcü nachixexü̃ ya yima ĩane ya Yerucharéü̃ 
ya nawa cuégagu cuxna tacax̱axü̃ne! Rü tama tax̱acürü mexü̃ i cupex̱ewa 
taxüxü̃gagu nixĩ i cuxü̃ tacax̱axü̃xü̃, natürü cuxna taca erü cuma rü cuxü̃̃́ 
tangechaxü̃tümüü̃gü woo taxü̃ ga chixexü̃ nax taxügüchiréxü̃. 
19Pa Corix, Pa Corix ¡toxü̃ naxĩnü rü toxü̃̃́ nüxü̃ irüngüma i torü chixexü̃ rü 
toxü̃ rüngü̃xẽxẽ! ¡Rü paxa toxü̃ nangãxü̃, Pa Corix! Rü cugüégagutama, rü 
yima curü ĩaneégagu rü curü duü̃xü̃gü i cuégagu yumü̃xẽgüxü̃égagu cuxna 
chaca nax paxa toxü̃ curüngü̃xẽẽxü̃ ==ñachagürü. 

Daniémaxã nüxü̃ nixu ga 70 ga yüxügüchiga 

20Rü choma rü íchayadaxẽxẽ ga nax chayumüxẽxü̃ rü Tupanamaxã nüxü̃ 
chixuxü̃ ga chorü chixexü̃gü rü chautanüxü̃ ya Iraétanüxü̃arü chixexü̃gü. Rü 
Cori ya Tupanaxü̃ chacaa̱x̱ü̃ naxcax̱ ya yima norü max̱pǘne ya üünene. 
21Rü yexguma íchayumüxẽyane rü chau̱̱xcax̱ nango̱x ga Tupanaarü orearü 
ngeruxü̃ ga dauxü̃cüãx̱ ga Gábi ga ü̃pa chau̱̱xcax̱ ngócü ga yexguma Tupana 
choxü̃ ngo̱xetüxẽẽgu. Rü yagoeãcü yema íchayexmaxü̃wa nangu. Rü yema 
ora ga Tupanacax̱ ãmaregü yagugüxü̃ ga yáuanecü nixĩ ga chauxü̃tawa 
nanguxü̃. 

22Rü ñanagürü choxü̃: —Pa Daniéx, nua chaxũ i ñu̱xmax nax cuxü̃ nuxü̃ 
chayacuax̱ẽẽxü̃cax̱ ga yema Tupana cuxü̃ wéxü̃. 
23Rü yexguma noxritama icunaxügügu nax cuyumüxẽxü̃ rü Tupana rü marü 
cuxü̃ nangãxü̃. Rü ngẽmacax̱ i chomax rü nua chaxũ nax cumaxã nüxü̃ 
chayarüxuxü̃cax̱ nax marü cuxü̃ nangãxü̃xü̃, erü nüma ya Tupana rü poraãcü 
cuxü̃ nangechaü̃. ¡Rü ñu̱xma rü mea irüxĩnü i ngẽma tá cumaxã nüxü̃ chixuxü̃ 
nachiga ga yema nüxü̃ cudauxü̃ ga yexguma cungo̱xetügu! 
24Rü 70 i yüxügü ngupetüguwena rü yima curü ĩane ya üünene ya Yerucharéü̃ 
rü ngẽma curü duü̃xü̃gü i Iraétanüxü̃ rü düxwa tá inayarüxo i norü chixexü̃ 
i naxügüxü̃ rü tá Tupanaga naxĩnüe. Rü Tupana tá nüxü̃̃́ inanaxoxẽxẽ i ngẽma 
norü chixexü̃gü, rü tá nüxü̃̃́ nüxü̃ inarüngüma i ngẽma norü chixexü̃. Rü tá 
ningucuchi ya yimá aixcüma mecü nax guxü̃guma norü duü̃xü̃gümaxã mea 
inacuáxü̃cax̱. Rü ngẽmaãcü tá ningu ga yema Tupana cuxü̃ wéxü̃. Rü wena 
tá nanamexẽxẽ ya yima napata ya üünene. 
25Rü name i nüxü̃ cucuax̱ nax tax̱acüchiga yixĩxü̃ i ngẽma tá cumaxã nüxü̃ 
chixuxü̃: Rü ngẽma ngunexü̃ i nagu naxunagüxü̃ nax wena namexẽẽgüãxü̃cax̱ 
ya Yerucharéü̃ rü ñu̱xmata ngẽma ngunexü̃ ya yima ãẽx̱gacü ya mecü nagu 
ínguxü̃gu rü 7 i yüxü tá ningu i ngẽxguma. Rü ngẽma nax namexẽẽgüãxü̃cax̱ 
i Yerucharéü̃arü namagü rü norü poxeguxü̃tápü̱x rü 62 ya yüxü tá ningu. 
Natürü ngẽma ngunexü̃gügu rü tá taxü̃ i guxchaxü̃ nangẽxma. 
26Rü ngẽma 62 i yüxüwena rü tá nayamax̱gü ya yima ãẽx̱gacü ya mecü. Rü 
ngẽmawena rü tá ningucuchi i wüxi i ãẽx̱gacü. Rü ngẽma norü duü̃xü̃gü rü 
tá nagu napogüe ya Yerucharéü̃ rü yima Tupanapata ya taxü̃ne. Rü ngẽma 
Yerucharéü̃gu nax napogüexü̃ rü ñoma wüxi ya mucü ya ngürüãchi 
guxü̃wama inanguanexẽẽcürüxü̃ tá nixĩ. Rü ngẽma dai rü taxũtáma 
ínayachaxãchi rü ñu̱xmatáta mea nagu napogüe ya yima ĩane, yerü yemaacü 
nanaxuegu ga Tupana. 
27Rü wüxi i yüxügu i ngẽma ãẽx̱gacü rü muxü̃ma i duü̃xü̃gümaxã tá wüxi i 
uneta naxü. Natürü yima yüxüarü ngãxü̃gu rü nüma i ngẽma ãẽx̱gacü rü tá 
nayanuxũ nax Tupanacax̱ ãmare tigugüxü̃ rü itanaxãgüxü̃ i ãmaregü. Rü 



2545 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

ngẽma ãmarearü guruü̃pex̱ewa tá taxü̃ i chixexü̃ naxü rü ñu̱xmatáta Tupana 
nayamax̱ i ngẽma ãẽx̱gacü i chixexü̃ üxü̃ ==ñanagürü. 

Danié 10 

Taxtü ga Tígricutüwa Tupana Daniéxü̃ nüxü̃ nadauxẽxẽ i ngẽma tá ngupetüxü̃ 

1Rü gumá norü tomaepü̱x ga taunecü nax ãẽx̱gacü yixĩxü̃ ga Chíru ga 
Pérchiaanewa, rü choma ga Danié ga Betachámaxã choxü̃ naxugüe rü Tupana 
choxü̃ nüxü̃ nadauxẽxẽ i ngẽma tá ngupetüxü̃. Rü yema nüxü̃ chadauxü̃ rü 
aixcüma nixĩ, natürü poraãcü naguxcha nax nüxü̃ icuáxü̃ nax tax̱acüchiga 
yixĩxü̃. Natürü ga choma rü meama chanangugü nax tax̱acüchiga yixĩxü̃ rü 
yemaacü nüxü̃ chacuax̱ama ga yema nüxü̃ chadauxü̃. 
2Rü yexguma yemaxü̃ chadau̱̱xgu rü choma ga Danié rü tomaepü̱x ga yüxü 
poraãcü changechaü̃. 
3Rü tama chanangõ̱x ga maixcuraxü̃, rü tama chanangõ̱x ga namachi, rü tama 
chayaxaxü ga bínu, rü tama chaugü chamexẽxẽ ñu̱xmata yema tomaepü̱x ga 
yüxü ngupetügu. 
4Rü wüxi ga ngunexü̃ meama gumá taunecüarü nüxíraxü̃ ga tauemacüarü 24 
ga ngunexü̃gu, rü taxtü ga Tígricutüwa chayexma. 
5Rü ngürüãchi nüxü̃ chadau ga wüxi ga yatü ga línuchimaxã ãxchiruxü̃ rü 
úirumaxã goyexü̃ã̃́xü̃. 
6Rü yema naxü̃ne rü ñoma nuta ya topáchiurüxü̃ niyauracüxü, rü yema 
nachiwe rü ñoma bai̱x̱beanexü̃rüxü̃ nixĩ. Rü guma naxetügü rü ñoma 
üxüemagürüxü̃ nixĩ, rü guma nachacüügü rü nacutügü rü ñoma bróũche 
iyau̱̱xracüüxü̃rüxü̃ nixĩ. Rü yema naga rü ñoma muxü̃ i duü̃xü̃gü 
idexagüxü̃rüxü̃ nixĩ. 
7Rü chaxicatama nixĩ ga nüxü̃ chadauxü̃ ga yema Tupana chau̱̱xcax̱ 
ngo̱xẽẽxü̃. Rü yema togü ga chomücügü rü taxuxü̃ma nadaugü, yerü norü 
muü̃maxã nibuxmü rü nicu̱xgü. 

8Rü yemaacü chaxicatama yéma chayexma ga yexguma yemaxü̃ chadau̱̱xgu. 
Rü chabai̱x̱ãchiãxẽ rü chanachoxõchi rü chaturaxü̃ne. 
9Rü yexguma nagaxü̃ chaxĩnügu ga nax yadexaxü̃, rü chiyuãchi rü 
waixü̃müanegu changu. 
10Natürü wüxi ga naxmex̱ rü choxna natüxüe rü choxü̃ nangenagü ñu̱xmata 
cho̱xmex̱maxã rü chauã̃́pü̱xümaxã ichachuxenü. 
11Rü ñu̱xũchi ñanagürü choxü̃: —Pa Daniéx, Tupana rü cuxü̃ nangechaü̃. ¡Rü 
mea irüxĩnü i ngẽma tá cumaxã nüxü̃ chixuxü̃! ¡Rü inachi! Erü choxü̃ nixĩ i 
cuxü̃tawa namuxü̃ ya Tupana ==ñanagürü. Rü yexguma yagúegagu nax 
yadexaxü̃ rü choma rü chidu̱xruxãcüma ichachi. 
12Rü yexguma ga nüma rü ñanagürü: —¡Taxṹ i choxü̃ cumuü̃xü̃, Pa Daniéx! 
Yerü yema ngunexü̃ ga nagu nüxü̃ cucuáxchaü̃xü̃ ga yema Tupana nagu 
rüxĩnüxü̃ rü napex̱ewa cugü ícurüxíra. Rü nüma rü cuxü̃̃́ nüxü̃ naxĩnü ga curü 
yumüxẽgü. Rü ngẽmacax̱ nua cuxü̃tawa chaxũ. 
13Natürü ngẽma naãxẽ i chixexü̃ i Pérchiaanearü ãẽx̱gacümaxã icuáxü̃ rü 21 
ga ngunexü̃ rü choxü̃̃́ nanaguxchaxẽxẽ. Natürü nüma ya Miguére i ãẽx̱gacü i 
tacü ixĩxü̃ i daxũcüãx̱tanüwa rü nua naxũ rü choxü̃ narüngü̃xẽxẽ. Yerü ga 
choma ga noxri rü chaxicatama chaugümaxã chawüxicax̱ ngẽma naãxẽ i 
chixexü̃ i Pérchiaanearü ãẽx̱gacümaxã icuáxü̃. 
14Rü ngẽmacax̱ i ñu̱xma rü nua chaxũ nax cumaxã nuxü̃ chayarüxuxü̃cax̱ i 
ngẽma tá yixcüra ngupetüxü̃ namaxã i cutanüxü̃ i Iraétanüxü̃. Rü yema nüxü̃ 
cudauxü̃ ga yexguma Tupana cuxcax̱ nango̱xẽẽgu, rü ngẽma tá yixcüra 
cutanüxü̃maxã ngupetüxü̃chiga nixĩ ==ñanagürü choxü̃. 
15Rü yexguma yemaxü̃ chomaxã íyaxuyane rü charümaxãchi rü 
waixü̃müanegu chadawenü rü changeãx̱mare. 
16Rü ngürüãchi wüxi ga naduü̃xü̃raxü̃xü̃ chau̱̱ax̱gu ningõgü. Rü yexguma 
chicho rü chidexa rü ñachagürü nüxü̃ ya yema chopexegu chíxü̃: —Pa Chorü 
Corix, ngẽma nüxü̃ chadauxü̃ rü poraãcü choxü̃ nangechaü̃xẽxẽ rü choxü̃ 
nangearü poraãx̱ẽxẽ. 

17¿Rü ñuxãcü tá i cumaxã chidexaxü̃ i choma nax curü duü̃ chixĩxü̃? Yerü 
ngürüãchimare chanaturaãchi rü wixguxüchi taxucürüwama chingüãcüxü 
==ñachagürü. 
18-19Rü yema naduü̃xü̃raxü̃xü̃ rü wena choxü̃ ningõgü rü pora choxna naxã. 
Rü ñu̱xũchi choxü̃ ñanagürü: ¡Taxṹ i cumuü̃xü̃ rü cuxoegaãẽxü̃! Tupana rü 
cuxü̃ nangechaxü̃. ¡Rü cugü naporaxẽxẽ rü taxṹ i cumuü̃xü̃!, ñanagürü. Rü 
yexguma chomaxã íyadexagu rü nüxü̃ chicuax̱ãchi ga nax chiporachigüxü̃. 
Rü ñachagürü: —¡Pa Corix, ẽcü chomaxã idexa erü chau̱̱xcax̱ cunatáeguxẽxẽ 
i pora! ==ñachagürü. 
20Rü yexguma ga nüma ga yema naduü̃xü̃raxü̃xü̃ rü choxü̃ ñanagürü: —
¿Nüxü̃ cucuáxü̃ nax tax̱acücax̱ yixĩxü̃ i nua cuxü̃ íchayadauxü̃? Erü ñu̱xma rü 
wena tá namaxã togü tadai i ngẽma naãxẽ i chixexü̃ i Pérchiaanearü 
ãẽx̱gacümaxã icuáxü̃. Rü ngẽxguma tá marü togü namaxã tadaixguwena rü 
tá ínangu i ngẽma naãxẽ i Gréchiaanearü ãẽx̱gacümaxã icuáxü̃. 
21Ñu̱xma rü tá cumaxã nüxü̃ chixu i ñuxü̃ ñaxü̃ i ngẽma popera i nagu 
naxümatüxü̃ i ngẽma ore i aixcüma ixĩxü̃. Rü ngẽxguma ngẽma uanügümaxã 
togü tadaixgu rü Miguére ya Tupanaarü orearü ngeruxü̃ i Iraétanüxü̃arü 
dauruxü̃xicatama nixĩ ya choxü̃ rüngü̃xẽẽcü ==ñanagürü. 

Danié 11 

1Rü nüma ga yema naduü̃xü̃raxü̃xü̃ rü ñanagürüama: —Gumá nüxíraü̃cü ga 
taunecü ga nagu Médiaarü ãẽx̱gacü yixĩcü ga Daríu, rü choma rü nüxü̃ 
charüngü̃xẽxẽ rü chanaporaxẽxẽ. 

Ãẽ̱xgacügü ga nórtewa yexmagüxü̃ rü ãẽ̱xgacügü ga súrwa yexmagüxü̃ 

2Ñu̱xma rü tá cuxü̃ nüxü̃ chacuax̱ẽxẽ i ngẽma aixcüma ixĩxü̃: Rü marü 
tomaepü̱x i ãẽx̱gacügü Pérchiaanemaxã icuax̱guwena, rü tá nixücu i norü 
ãgümücü i ãẽx̱gacü. Rü nüma rü tá ngẽma tomaepü̱xü̃arü yexera 
nadiẽruãx̱ü̃chi. Rü ngẽma norü diẽrumaxã tá nügü ínarüpora rü 
Gréchiacüãx̱gümaxã tá nügü nadai. 

3Natürü ngẽmawena rü tá nixücu i wüxi i ãẽx̱gacü i poraxü̃ i muxü̃tama i 
nachixü̃anemaxã icuáxü̃. Rü nüma rü nanaxwax̱eãcüma tá namaxã inacuax̱ i 
ngẽma togü i nachixü̃anegü i naxmex̱wa ngẽxmagüxü̃. 
4Natürü ngẽxguma yanguxgu nax naxmex̱wa nangẽxmagüxü̃ i ngẽma 
nachixü̃anegü, rü ãgümücügu tá niyauxye i ngẽma norü naane. Rü ngẽma 
ãẽx̱gacüarü pora rü taxũtáma nanegüwa nangu. Rü ngẽma norü nachixü̃ane 
rü taxũtáma noxrirüxü̃ napora, erü marü ãgümücügu tá niyauxye rü togü tá 
nachicüxü namaxã inacuax̱gü. 
5Rü ngẽma ãẽx̱gacü i súranemaxã icuáxü̃ rü tá naporaxüchi. Natürü wüxi i 
ngẽma norü churaragüeru rü tá yexera nüxü̃ narüporamae rü muxü̃ma i 
nachixü̃anemaxã tá inacuax̱. 
6Rü ñuxre ya taunecüwena rü ngẽma taxre i ãẽx̱gacügü rü tá nügümaxã 
inaxuneta nax nügü nangü̃xẽẽgüxü̃cax̱. Rü ngẽma súranearü ãẽx̱gacü rü tá 
ngẽma nórteanearü ãẽx̱gacüna ngĩxü̃ namu i naxacü nax ngĩmaxã 
naxãmaxü̃cax̱ nax ngẽmaãcü tama nügümaxã nanuexü̃cax̱ i ngẽma taxre i 
nachixü̃anearü ãẽx̱gacügü. Natürü ngẽma uneta rü nagu tá narüchixe, erü tá 
ngĩxü̃ nimax̱gü i naxmax̱ wüxigu namaxã ya ngĩne rü ngĩte rü ngĩrü 
puracütanüxü̃. 
7Natürü wüxi i ngĩtanüxü̃ rü tá ãẽx̱gacüwa nangu i súranewa, rü tá naxcax̱ 
ínayaxüãchi i ngẽma nórteanearü churaragü. Rü tá namaxã inacuax̱gü i 
ngẽma nórtecüãx̱arü poxü̃chica. Rü tá ngẽma nórteanearü churaragüxü̃ 
narüporamaegü. 
8Rü ñu̱xũchi Equítuanewa tá nanana i ngẽma nórtecüãx̱arü 
tupanachicünax̱ãgü i bróũchenaxcax̱ wüxigu namaxã i norü ngẽmaxü̃gü i 
úirunaxcax̱ rü diẽrumünaxcax̱. Rü ñuxre ya taunecü rü taxũtáma nügü nadai 
i ngẽma taxre i ãẽx̱gacügü. 
9Natürü nawena rü ngẽma nórteanearü ãẽx̱gacü rü súranegu tá naxücu. 
Natürü tá nüxü̃ naxoo̱xgü, rü ngẽmacax̱ nachixü̃anecax̱ tá nataegu. 

10Natürü ngẽma nórtearü ãẽx̱gacü nanegü rü daixcax̱ tá nügü ínamexẽẽgü, 
rü muxü̃tama i churaragü tá nanutaquex̱egü. Rü wüxi i ngẽma nane rü norü 
churaragümaxã tá súranegu naxücu, rü guxü̃táma inayarüxoxẽxẽ ñoma mucü 
ya tacü ya guxü̃ma irüxoxẽẽcürüxü̃. Ngẽmawena rü wena tá ngẽma súrcüãx̱ü̃ 
nadai rü ñu̱xmata ngẽma súranearü ãẽx̱gacüarü poxü̃chicawa nangugü. 
11Rü ngẽma nax súrarü naanegu nachocuxü̃ i ngẽma nórtecüãx̱güarü 
churaragü rü poraãcü tá súranearü ãẽx̱gacüxü̃ nanuxẽxẽ. Rü ngẽmacax̱ 
ngẽma nórtecüãx̱arü churaragümaxã tá nügü nadai rü tá nüxü̃ narüporamae 
woo nax namuxü̃ i ngẽma nórtearü churaragü. 
12Rü nüma i ngẽma súranearü ãẽx̱gacü rü tá nügü nicuax̱üxü̃ erü norü uanüxü̃ 
narüporamae rü ñu̱xũchi nanadai i muxü̃ma i norü uanüarü churaragü. 
Natürü taxũtáma mucü ya taunecü natai i norü pora. 
13Rü ngẽma nórteanearü ãẽx̱gacü rü tá nananutaquex̱e i nüxíraxü̃güxü̃arü 
yexera rümumaexü̃ i to i norü churaragü. Rü mea tá nixãxne. Rü ngẽmaãcü 
ñuxre ya taunecüwena rü tá wenaxarü ngẽma súranearü ãẽx̱gacücax̱ 
ínayaxüãchi. 
14Rü ngẽma ngunexü̃gügu rü muxü̃tama i súrcüãx̱ i duü̃xü̃gü rü tá norü 
ãẽx̱gacümaxã nanue. Rü ngẽmatanüwa tá nangẽxmagü i ñuxre i Iraétanüxü̃ 
i chixexü̃gu maxẽxü̃, ngẽma cunegüwa nüxü̃ cudauxü̃rüxü̃. Rü tá nórtearü 
ãẽx̱gacüwa naxügü. Natürü ngẽma súranearü ãẽx̱gacü rü tá nüxü̃ 
narüporamae. 
15Rü nümatama i ngẽma nórtearü ãẽx̱gacü rü tá ínangu. Rü wüxi ya ĩane ya 
ípoxegunecüwagu tá waixü̃mümaxã nanagünagü rü ngẽmawa tá dauxü̃ 
naxĩgü rü tá yima ĩanegu nachocu. Rü woo ngẽma nüxü̃ rücuax̱maegüxü̃ i 
súranearü churaragü rü taxucürüwatama ínayachaxãchixẽẽgü i ngẽxguma 
nachocuxgu i ngẽma uanüarü churaragü. 
16Rü ngẽma ãẽx̱gacü i ngẽxma ücuxü̃ rü nüma nanaxwax̱exü̃ tá namaxã naxü 
i ngẽma nüxü̃ naporamaexü̃. Rü taxúetama tapora nax ítayachaxãchixẽẽxü̃. 
Rü Iraétanüxü̃arü naane i mexẽchixü̃wa tá nangẽxma rü tá namaxã inacuax̱. 

17Rü ñu̱xũchi nügü tá naxcax̱ namexẽxẽ nax nayau̱̱xãxü̃cax̱ i guxü̃ma i ngẽma 
naane i Súrwa ngẽxmaxü̃. Rü ngẽmacax̱ Súranearü ãẽx̱gacümaxã wüxi i 
uneta tá naxü, rü naxacü tá nüxna ngĩxü̃ namu nax naxmax̱ yixĩxü̃cax̱ nax 
ngẽmaãcü nayau̱̱xãxü̃cax̱ i ngẽma naane i Súrwa ngẽxmaxü̃. Natürü ngẽma 
nagu naxĩnüxü̃ rü nagu tá narüchixe. 
18Ngẽmawena i ngẽma nórteanearü ãẽx̱gacü rü yima ĩanegü ya 
márpechinüwa ngẽxmagünecax̱ tá ínayagoõchi, rü muxü̃netáma napuxü̃ rü 
naxmex̱wa tá nangẽxmagü. Natürü wüxi i churaragüeru tá 
ínayachaxãchixẽxẽ. Rü ngẽmaãcü tá ngẽma Nórteanearü ãẽx̱gacüxü̃ 
naxãnexẽxẽ. 
19Rü ngẽmawena i ngẽma Nórteanearü ãẽx̱gacü rü tá nachixü̃anearü ĩanegü 
ya ípoxegugünecax̱ nataegu. Natürü chixexü̃ tá nüxü̃ naxüpetü rü ngẽxma tá 
nayu. Rü tagutáma wena nachiga nidexagü. 
20Rü ngẽma Nórteanearü ãẽx̱gacüwena rü to i ãẽx̱gacü tá nachicüxü 
ningucuchi. Rü ngẽma ãẽx̱gacü rü norü duü̃xü̃xü̃ tá namu nax 
duü̃xü̃gütanüwa nayau̱̱xãxü̃cax̱ i taxü̃ i diẽru i ãẽx̱gacü nagu unetaxü̃ nax 
ngẽmaãcü nadiẽruã̃́xü̃cax̱ i norü naane. Natürü ñuxre i ngunexü̃wenatama tá 
nayamax̱gü i ngẽma ãẽx̱gacü, rü taxũtáma daigu nayu. 
21Nawena rü wüxi i yatü i nüxü̃ naxoexü̃ rü tama ãẽx̱gacüwa mexü̃ tá 
ãẽx̱gacüxü̃ ningucuchi. Rü nüma tá nayacu̱x i ngẽma chixexü̃ i nagu 
naxĩnüxü̃, rü duü̃xü̃güxü̃ nawomüxẽẽãcüma tá ãẽx̱gacüxü̃ ningucuchi. 
22Rü nüma i ngẽma ãẽx̱gacü i chixecümaxü̃ rü ñoma mucü ya tacü ya guxü̃ma 
iyarüxoxẽẽcürüxü̃ tá inayanaxoxẽxẽ i norü uanügüarü churaragü. Rü tá 
ínanatax̱üchi i ngẽma ãẽx̱gacü i namaxã uneta naxuchiréxü̃. 
23Rü ngẽxgumarüxü̃ tá ta nayawomüxẽxẽgü i ngẽma ãẽx̱gacügü i marü uneta 
namaxã naxuchiréxü̃ nax nügü nangechaxü̃güxü̃cax̱. Rü woo nanoxre i norü 
churaragü, natürü tá norü uanügüxü̃ narüporamae. 
24Rü ngẽxguma taxúetama nagu írüxĩnügu rü tá nagu naxücu i 
nachixü̃anearü naanegü i memaexü̃. Rü tá nanaxü i ngẽma nũxcümaü̃güxü̃ 

ga norü o̱xigü taguma üxü̃. Rü norü churaragümaxã tá nügü nayanu i ngẽma 
muxü̃ i ngẽmaxü̃gü i daiwa napuxü̃güxü̃. Rü tá naxcax̱ nadau nax ñuxãcü tá 
nagu naxücuxü̃ ya yimá ĩanegü ya ípoxegugüne. Natürü ngẽma naxüxü̃ rü 
taxũtáma mucü ya taunecü natai. 
25Rü ngẽma nax nügü nacuáxü̃ nax naporaxü̃ rü tama namuü̃xü̃ rü ngẽmacax̱ 
i nüma i Nórteanearü ãẽx̱gacü rü muxü̃ma i norü churaragümaxã tá ngẽma 
Súranearü ãẽx̱gacücax̱ ínayagoõchi. Rü nüma i ngẽma Súranearü ãẽx̱gacü rü 
tá nügü namaxã nadai, natürü taxũtáma nüxü̃ narüporamae erü 
namücügütama tá nanaechitaegü. 
26Rü ngẽma namücügü i wüxigu norü mechawa namaxã nachibüexü̃ tátama 
nixĩ i naechitaegüxü̃. Rü ngẽmaãcü norü uanü tá nüxü̃ narüporamae rü tá 
nayue i muxü̃ma i norü churaragü. 
27Rü ngẽma taxre i ãẽx̱gacügü rü nügümaxã wüxi tátama i mechawa tá narüto 
nax nachibüexü̃cax̱. Rü wüxichigü i nüma i norü ĩnüwa rü tá nagu narüxĩnüe 
nax ñuxãcü tá nügü nadai̱x̱ü̃. Rü doraxü̃ tá nügümaxã nixugüe. Natürü ngẽma 
nagu naxĩnüexü̃ i ngẽma taxre rü taxũtáma ningu erü tauta norü ngunexü̃wa 
nangu. 
28Rü ngẽma Nórtearü ãẽx̱gacü rü nachixü̃anecax̱ tá nataegu namaxã i guxü̃ma 
i ngẽmaxü̃gü i daiwa napuxü̃xü̃. Natürü norü ĩnüwa rü tama nataãxẽ namaxã 
i ngẽma uneta i Iraétanüxü̃maxã naxüxü̃ ya Tupana, rü tá nagu nidaucüraxü̃ 
ya Tupanapata. Rü ngẽmawena tá nachixü̃anecax̱ nataegu. 
29Rü ngẽxguma nawa nanguxgu nax wena naporaxü̃, rü wena tá Súranearü 
ãẽx̱gacüarü churaragüxü̃ nayadai. Natürü ngẽma daiwa rü taxũtáma 
narüporamae yexguma noxri nügü nadaixgurüxü̃. 
30Erü churaragü i wapurugu Oéstewa ne ĩxü̃ tá naxcax̱ ínayaxüãchi i ngẽma 
Nórteanearü churaragü. Rü ngẽmamaxã tá nabai̱x̱ãchie rü norü muü̃maxã tá 
nibuxmü. Rü ngẽmacax̱ i ngẽma Nórteanearü ãẽx̱gacü rü norü numaxã tá 
chixexü̃ naxü namaxã i ngẽma Tupanaarü duü̃xü̃gü i Iraétanüxü̃. Natürü 
ngẽma Iraétanüxü̃ i Tupanana ixĩgachixü̃ rü tá ngẽma ãẽx̱gacüétüwa naxügü. 

31Rü ngẽma norü churaragü rü tá chixexü̃ nawa naxügü ya yima Tupanapata 
ya taxü̃ne rü yima ĩane ya ípoxegune ya Yerucharéü̃. Rü tá inayanaxoxẽxẽ 
nax wüxichigü i ngunexü̃ Tupanacax̱ ãmare yagugüxü̃. Rü ngẽmatama 
ãmarearü guruü̃wa tá nayagugü i ngẽma Tupanacax̱ ãũãchixü̃. 
32Rü nüma i ngẽma ãẽx̱gacü rü tá ãmaregü nüxna naxãgü i ngẽma Tupanana 
ixĩgachixü̃. Natürü ngẽma Iraétanüxü̃ i aixcüma Tupanaga ĩnüexü̃ rü 
taxũtáma ngẽma ãẽx̱gacüga naxĩnüe. 
33Rü yíxema duü̃xẽgü i nüxü̃ icuáxe rü tá muxetama i duü̃xü̃güxü̃ tangúexẽxẽ 
nax aixcüma Tupanacax̱ tamaxẽxü̃cax̱. Natürü yíxema duü̃xẽgü ya 
ngúexẽẽtaegüxe rü ñuxre rü tá taramaxã tüxü̃ nadai rü tümaxe rü tá tüxü̃ 
nigu. Rü tá tüxü̃̃́ nanade i guxü̃ma i tümaarü ngẽmaxü̃gü. Rü tümaxe rü tá 
togü i nachixü̃anegüwa tüxü̃ nagagü nax puracütanüxü̃ tixĩgüxü̃cax̱. Natürü 
ngẽma rü taxũtáma nũxcü narüxo. 
34Natürü ngẽxguma tá ngẽma guxchaxü̃gü tümacax̱ íngugügu rü íxraxü̃ i 
ngü̃xẽxẽ tá tayauxgü. Rü woo muxü̃ i duü̃xü̃gü tümatanügu naxãgü natürü 
tümatanügu naxãgünetamare. 
35Rü ngẽxgumarüxü̃ ta i ñuxre i ngẽma nüxü̃ icuáxü̃ nax duü̃xü̃güxü̃ 
nangúexẽẽxü̃, rü norü uanügü rü tá nawe ningexü̃tanü. Rü ngẽmaãcü Tupana 
tá nüxü̃ naxü nax napex̱ewa yamexü̃cax̱. Rü ngẽmaãcü nixĩ rü ñu̱xmata nawa 
nangu i ngẽma ngunexü̃ ya Tupana nagu unetaxü̃. 
36Rü ngẽma Nórtearü ãẽx̱gacü rü guxü̃ma i ngẽma nüma nanaxwax̱exü̃ tá 
naxümare. Rü tá nügü nicuax̱üxü̃ rü tá nügügu nayaxõ nax guxü̃ma i 
tupananetagüarü yexera naporamaexü̃. Rü Tupanamaxã tá naguxchiga. Rü 
guxü̃táma i ngẽma naxüxü̃wa rü mea tá nüxü̃̃́ ínanguxuchi rü ñu̱xmata 
Tupana naxcax̱ ínanguxẽxẽ i norü poxcu. Erü ngẽma Tupana ueguxü̃ rü tá 
nayanguxẽxẽ. 
37Rü ngẽma ãẽx̱gacü rü taxũtáma nüxna nacuax̱ãchi i ngẽma nũxcümaü̃güxü̃ 
i norü o̱xigüarü tupanagü, rü woo ga yema tupanagü ga ngexü̃gü nüxü̃ 

icuax̱üü̃güxü̃, rü woo i tax̱acürü to i tupana. Erü nügügu tá nayaxõ nax 
guxü̃ma i tupanagüxü̃ nayexeramaexü̃ i nüma. 
38Rü tá nüxü̃ nicuax̱üxü̃ama i ngẽma norü tupana i poxü̃ruxü̃ ixĩxü̃. Rü ngẽma 
nixĩ i wüxi i tupana ga tama norü o̱xigü nüxü̃ cuax̱güxü̃. Rü ngẽma tupanana 
tá nanaxã i úirugü, rü diẽrumügü, rü nuta ya ngãx̱ãẽruü̃gü, rü ngẽmaxü̃gü i 
tatanüxü̃. 
39Rü tá nananutaquex̱e i churaragü i togü i tupanagüxü̃ icuax̱üü̃güxü̃ nax 
ngẽmaãcü ínapoxü̃ãxü̃cax̱ ya yima ĩanegü ya ípoxegugüne. Rü guxãma ya 
yíxema nüxü̃ icuax̱üü̃güxe rü tá norü ngü̃xẽẽruü̃gü tüxü̃ nixĩgüxẽxẽ rü tá taxü̃ 
i naanegü tüxna naxã. 
40Rü ngẽxguma nawa nanguxgu nax nügü nadai̱x̱ü̃ rü ngẽma súr-arü ãẽx̱gacü 
rü tá ngẽma nórtearü ãẽx̱gacücax̱ ínayagoõchi. Natürü ngẽma nórtearü 
ãẽx̱gacü rü ñoma wüxi ya buanecü ya íxãũxẽmacürüxü̃ tá naxcax̱ niñaama. 
Rü carugü i dairuxü̃ ixĩgüxü̃maxã, rü churaragü i cowarutagu ixĩxü̃maxã tá 
nayapaxẽxẽ i ngẽma nachixü̃ane. Rü tá namu ya norü wapurugü. 
41Rü nagu tá naxücu i Iraétanüxü̃arü naane i mexẽchixü̃, rü muxü̃tama i 
duü̃xü̃güxü̃ nadai. Natürü taxũtáma naxmex̱gu nayi i ngẽma Edóü̃anecüãx̱gü, 
rü Moáanecüãx̱gü, rü ñu̱xũchi ngẽma rümumaexü̃ i Amóü̃anecüãx̱. 
42Rü ngẽma norü churaragü rü togü i nachixü̃anegu tá nachocu. Rü woo i 
ngẽma Equítuane rü taxũtáma niña nax naxmex̱gu nanguxü̃. 
43Rü tá nayana i guxü̃ma i Equítuanearü ngẽmaxü̃gü i mexẽchixü̃ i 
úirunaxcax̱ rü diẽrumünaxcax̱. Rü ngẽmawena rü Líbiaanegu, rü 
Etiopíaanegu tá naxücu. 
44Natürü tá nanayaxu i ore i Éstewaama rü Nórtewaama naxcax̱ ne muxü̃ i tá 
poraãcü namuü̃xẽẽxü̃. Rü norü numaxã tá nataegu, rü ngẽmacax̱ nagu 
narüxĩnü nax muxetama tüxü̃ nadai̱x̱ü̃. 
45Rü ñu̱xũchi ngẽma metachinüxü̃ i Yerucharéü̃arü rü márpechinüarü 
ngãxü̃wa ngẽxmaxü̃gu tá nayatexechigü i norü churaragüpatagü i 

naxchirunaxcax̱. Natürü ngẽxma tátama nixĩ i nayuxü̃, rü taxúetama nüxü̃ 
tarüngü̃xẽxẽ ==ñanagürü. 

Danié 12 

Nawa iyacuáxü̃ i ngunexü̃ 

1Rü ñanagürü ta: —Rü tá ínangugü i ngunexü̃gü i nagu tá nangẽxmaxü̃ i taxü̃ 
i guxchaxü̃gü i taguma ñuxgu nüxü̃ idauxü̃ ga yexguma noxritama nangóegu 
ga nachixü̃anegü. Rü ngẽxguma ngẽma ngunexü̃güwa nanguxgu rü tá nango̱x 
ya Miguére ya dauxü̃cüãx̱arü ãẽx̱gacü ya curü duü̃xü̃gü i Iraétanüxü̃xü̃ 
ípoxü̃cü. Rü ngẽxguma ngẽma ngunexü̃güwa nanguxgu rü guxü̃ma i ngẽma 
curü duü̃xü̃gü i Iraétanüxü̃ i Tupanaarü poperagu ümatüégaxü̃ rü tá namaxẽ 
naétüwa i ngẽma guxchaxü̃gü. 
2Rü guxü̃ma i marü yuexü̃ rü tá ínarüdagü. Rü nümaxü̃ rü maxü̃ i taguma 
gúxü̃cax̱ tá ínarüdagü, rü togü rü ãnecax̱ rü poxcucax̱ tá ínarüdagü. 
3Rü ngẽma naãẽxü̃ icuáxü̃ i Tupanaga ĩnüexü̃ rü ñoma ngóonexü̃rüxü̃ tá 
nanangóonexẽẽgü. Rü ngẽma to̱xguexü̃ ngúexẽẽxü̃ nax Tupanawe 
tarüxĩxü̃cax̱ rü ñoma woramacurigürüxü̃ tá ngéma nanaitanü. 
4¡Natürü i cumax, Pa Daniéx, rü cuxicatama nüxü̃ nacuax̱ i ngẽma ore i 
cumaxã nüxü̃ chixuxü̃! ¡Rü ñu̱xũchi nañaxtachipex̱e i ngẽma popera 
ñu̱xmatáta nawa nangu i ngẽma ngunexü̃ i nagu yacuáxü̃ i ngẽma 
guxchaxü̃gü! Rü muxü̃tama i duü̃xü̃gü rü guxü̃wama tá naxcax̱ nadaugü i 
cuax̱ nax ngẽmaãcü yexera nüxü̃ nacuax̱güxü̃cax̱ i ngẽma tá ngupetüxü̃ 
==ñanagürü. 
5Rü choma i Danié rü nüxü̃ chadau ga to ga taxre ga yatü. Rü wüxi rü yema 
natüarü tocutügu nachi rü yema to rü norü toxpechinügu nachi. 
6Rü wüxi ga yema yatü rü yema línuchimaxã ãxchiruxü̃ ga natüétügu chixü̃na 
naca rü ñanagürü nüxü̃: —¿Ñuxgu tá nixĩ i yaguxü̃ i ngẽma taxü̃ i tá 
ngupetüxü̃? ==ñanagürü. 
7Rü yexguma ga yema yatü ga línuchimaxã ãxchiruxü̃ ga natüétügu chíxü̃ rü 
naxunagütanü ga naxmex̱ rü Tupana ya Maxü̃cüégagu nanaxuegu rü 

ñanagürü: —Tomaepü̱x ya taunecüarü ngãxü̃ nataxu. Rü ngẽxguma marü 
íyachaxãchigügu nax nadaigüãxü̃ i Tupanaarü duü̃xü̃gü, rü ngẽxguma tá nixĩ 
i yaguxü̃ i ngẽma nüxü̃ chixuxü̃ ==ñanagürü. 
8Choma rü nüxü̃ chaxĩnü ga yema nüxü̃ yaxuxü̃, natürü tama nüxü̃ 
chacuax̱éga nax tax̱acüchiga yixĩxü̃. Rü yemacax̱ nüxna chaca rü ñachagürü: 
—Pa Corix ¿tax̱acü tá nangupetü nawena i guxü̃ma i ngẽma? ==ñachagürü. 
9Rü nüma rü choxü̃ nangãxü̃ rü ñanagürü: —Name i aixrügumarüxü̃ mea 
cumaxü̃, Pa Danié. Natürü cunaxwax̱e nax taxúetama nüxü̃ cuáxü̃ i ngẽma 
ore ñu̱xmatáta nawa nangu i ngẽma ngunexü̃ i nagu yacuáxü̃. 
10Rü muxü̃tama nawa nachopetü i ngẽma ngúxü̃gü i nüxü̃ chixuxü̃, natürü 
ngẽmawena rü Tupanapex̱ewa rü mexü̃ i duü̃xü̃gü tá nixĩgü rü nataxutáma i 
chixexü̃ i nagu naxĩnüexü̃. Natürü ngẽma chixexü̃gu maxẽxü̃ i duü̃xü̃gü rü 
chixexü̃ tá naxügüama rü taxũtáma nüxü̃ nicuax̱ãchi i ngẽma ngupetüxü̃. 
Natürü ngẽma yatügü i aixcüma cuax̱ nüxü̃̃́ ngẽxmagüxü̃ rü tá meama nüxü̃ 
nacuax̱gü i guxü̃ma i ngẽma ngupetüxü̃. 
11Rü ngẽma ngunexü̃ i ngẽxguma tá íyanaxoxẽẽgüãgu nax Tupanacax̱ 
wüxichigü i ngunexü̃ ãmare yagugüxü̃ rü ñu̱xmata nawa nangu i ngẽma 
ngunexü̃ i Tupanapata ya taxü̃newa chixexü̃ i ãmare yagugüxü̃ rü 1,290 i 
ngunexü̃gü tá ningu. 
12Rü tataãxẽ ya yíxema tayaxõõcüma yáxna ĩnüxe ñu̱xmata nangupetü i 
ngẽma 1,335 i ngunexü̃gü. 
13Natürü i cumax, Pa Danié rü name i cutaãxẽ ñu̱xmata nawa nangu i ngẽma 
ngunexü̃ i nagu curüngü̃xü̃. Rü ngẽxguma tá nawa nanguxgu nax ícurüdaxü̃ 
rü tá cunayaxu i curü ãmare ya Tupana tá cuxna ãxü̃ ==ñanagürü. 

Ochéa 

Ochéa 1 

Ochéa naxma̱x rü nanegü 

1Ñaa nixĩ ga ore ga Cori ya Tupana nüxü̃ ixuxü̃ namaxã ga Ochéa ga Beerí 
nane ga yexguma Yudáanewa ãẽx̱gacügü yixĩgügu ga Uchía rü Yotáü̃ rü 
Acháx rü Echequía. Rü Iraéanewa rü Yeruboáü̃ ga Yoá nane nixĩ ga norü 
ãẽx̱gacü ixĩxü̃. 
2Rü ñaa nixĩ ga yema nüxíraxü̃xü̃ ga ore ga Cori ya Tupana Ochéamaxã nüxü̃ 
ixuxü̃. Rü ñanagürü nüxü̃: —Ngẽma Iraéanecüãx̱ rü ñoma wüxi i ngexü̃ i 
natena ngeãẽxü̃rüxü̃ choxna nixĩgachi. Rü cumax, Pa Ochéax, rü wüxi i 
cuax̱ruxü̃ tá quixĩ naxcax̱ i ngẽma duü̃xü̃gü. ¡Rü ngẽmacax̱ i ñu̱xma rü wüxi 
i nge i naxü̃nemaxã taxexü̃maxã naxãxmax̱ rü ngĩwa naxãxacü! Rü ngẽmaãcü 
i ngẽma cuxacügü rü wüxi i nge i ngeãẽcüxacügü tá nixĩgü ==ñanagürü. 
3Rü yemawena ga Ochéa rü ngĩmaxã naxãxmax̱ ga Góme ga Dibraíü̃acü. Rü 
ngĩma rü nüxü̃̃́ ixãxacü rü nayatü. 
4Rü ñu̱xũchi ga nüma ga Cori ya Tupana rü ñanagürü Ochéaxü̃: —Yimá cune 
rü Yereé tá nixĩ i naéga. Erü paxaxüchitáma chanapoxcue i ngẽma nataagü 
ya yimá ãẽx̱gacü ya Yeú naxcax̱ ga yema taxü̃ ga máeta ga naxüxü̃ nawa ga 
guma ĩane ga Yereé. Rü ngẽma Iraéanecüãx̱gü rü ngẽxma tá chayacuax̱ẽxẽ 
nax nügümaxãtama inacuax̱güechaxü̃. 
5Erü ngẽma ngunexü̃gu rü yima ĩane ya Yereéarü doxonexü̃arü 
metachinüanexü̃gu tá chanadai i ngẽma norü churaragü i Iraéanecüãx̱gü rü 
ngẽxma tá nagu̱x i Iraéanearü pora ==ñanagürü. 
6Rü yexguma ga ngĩma ga Góme rü wena ixãxacü, rü nange ga ngĩxacü. Rü 
nüma ga Cori ya Tupana rü Ochéaxü̃ ñanagürü: —Ngẽma ngĩéga i ngẽma 
cuxacü rü Lo-ruáma tá nixĩ. Erü ñu̱xmawena rü marü taxũtáma choxü̃̃́ 
nangechaü̃tümüxü̃gü i Iraéanecüãx̱gü. Rü marü taxũtáma nüxü̃̃́ nüxü̃ 
icharüngüma i ngẽma norü chixexü̃gü. 

7Natürü ngẽma Yudáanecüãx̱gü rü tá choxü̃̃́ nangechaü̃tümüxü̃gü. Rü 
chomatama i norü Tupana nax chixĩxü̃ rü tá norü uanügüna íchanapoxü̃. 
Natürü taxũtáma tax̱acürü churaragümaxã rüex̱na naxnegümaxã rüex̱na 
ngẽma churaragü i cowaruã̃́xü̃maxã tá norü uanügüna íchanapoxü̃ 
==ñanagürü ga Tupana. 
8Rü yexguma Góme marü Lo-ruáma ngĩxü̃ yamaieguwena, rü wena ixãxacü, 
rü nayatü. 
9Rü yexguma ga nüma ga Cori ya Tupana rü Ochéaxü̃ ñanagürü: —Ngẽma 
cune rü Lo-amígu naxüéga, erü pema i Iraéanecüãx̱gü rü marü tama chorü 
duü̃xü̃gü pixĩgü rü choma rü marü tama perü Tupana chixĩ ==ñanagürü. 

Tupana rü wena tá ínanadaxẽxẽ i Iraéane nax noxrirüxü̃ wena naporaxü̃ca̱x 

10Natürü wüxi i ngunexü̃gu i ngẽma Iraétanüxü̃ rü tá namuxũchi ñoma 
naxnecü i márpechinüwa ngẽxmacürüxü̃. Rü ngẽmacax̱ taxucürüwa texé 
tayaxugü nax ñuxre yixĩxü̃. Rü woo noxri pemaxã nüxü̃ chixu nax tama chorü 
duü̃xü̃gü pixĩgüxü̃, natürü wüxi i ngunexü̃ rü choma ya Tupana ya Maxü̃cü 
tá pemaxã nüxü̃ chixu nax chorü duü̃xü̃gü pixĩgüxü̃. 
11Rü ngẽma ngunexü̃gu rü ngẽma Yudáanecüãx̱gü rü Iraéanecüãx̱gü rü 
wüxitama i nachixü̃ane tá nixĩ, rü wüxi tátama nixĩ i norü ãẽx̱gacü. Rü 
yíxema to i nachixü̃anewa tüxü̃ nagagüxe rü tá wena Yerucharéü̃cax̱ 
tawoegu. Rü ngẽma Yereéarü ngunexü̃gu rü taxü̃ i taãxẽ tá nangẽxma. 

Ochéa 2 

1Rü ngẽma ngunexü̃ i nagu nawoeguxü̃ rü pema rü ngẽma peenexẽgüxü̃ tá 
ñaperügügü: —Marü ínangugü i taenexẽgü i Tupanaarü duü̃xü̃gü 
==ñaperügügü tá. Rü ngẽma peeyax̱güxü̃ rü tá ñaperügügü: —Marü 
ínangugü i taeyax̱gü i ngechaü̃tümüxü̃güxü̃ ==ñaperügügü tá. 

Tupanana nixĩgachi ga Iraéanecüã̱xgü 

2Rü nüma ya Cori ya Tupana rü ñanagürü: —Pa Iraétanüxü̃x, ¡ípenaxuaxü̃ i 
ngẽma pechixü̃ane i ñoma peérüxü̃ ixĩxü̃! Erü norü duü̃xü̃gü rü marü choxna 
nixĩgachi, rü ngẽmacax̱ i pechixü̃ane rü marü tama choxrü nixĩ rü choma rü 

marü tama norü Tupana chixĩ. ¡Rü norü duü̃xü̃gümaxã nüxü̃ pixu nax 
naxoexü̃ nax ñoma wüxi i ngexü̃ i ngeãẽcürüxü̃ chixexü̃ naxügüxü̃! ¡Rü 
namaxã nüxü̃ pixu nax nüxna yaxĩgachixü̃ i ngẽma tupananetagü i nüxü̃ 
nangechaü̃güxü̃! 
3Rü ngẽxguma taxũtáma nüxü̃ naxoegu i ngẽma tupananetachicünax̱ãgü rü 
tá nüxna chanayaxu i guxü̃ma i nüxü̃̃́ ngẽxmagüxü̃. Rü ngẽma nachixü̃ane rü 
noxri nango̱xgurüxü̃ tá chayaxĩxẽxẽ nax taxuxü̃ma nüxü̃̃́ ngẽxmaxü̃. Rü ñoma 
naxnücüane i ngearü dexáã̃́xü̃rüxü̃ tá chayaxĩxẽxẽ nax ngẽmaãcü 
tax̱awamaxã nayuexü̃cax̱ i ngẽma choxna ixĩgachixü̃. 
4Rü taxũtáma namaxã chixãũxãchi i norü duü̃xü̃gü, erü ngẽma duü̃xü̃gü rü 
ñoma ngexü̃ i ngeãẽcüwa ngóexü̃rüxü̃ nixĩgü. 
5Rü pechixü̃ane rü ñoma wüxi i nge i ngeãẽcürüxü̃ taxuwama name. Rü 
ngĩma rü ngĩgürügü: “Paxa tá naxcax̱ chadau i ngẽma chomaxã maxẽxü̃, erü 
ngẽmagü nixĩ i choxna naxãgüxü̃ i paũ rü dexá rü chauxchiru i 
carnérutax̱anaxcax̱ rü línuchinaxcax̱ rü chíxü̃ rü axexü̃”, ngĩgürügü. 
6Rü ngẽmacax̱ i choma rü tá tuxugümaxã chanapota i ngĩrü nama rü tá ngĩxü̃ 
íchapoxexü̃ nax tama nüxü̃ yangauxü̃cax̱ i ngẽma nama i nagu yaxũxü̃. 
7Rü tá nawe irüxũ i ngẽma yatügü i namaxã namaxü̃xü̃ rü tá naxcax̱ idau, 
natürü taxũtáma nüxü̃ iyangau. Rü ngẽmacax̱ düxwa tá ngĩãẽwa ngĩgürügü: 
“Naxcax̱ tá chataegu ya yimá nüxíraü̃cü ya chaute yerü gumámaxã nixĩ ga 
mexü̃ choxü̃ ngupetüxü̃ ñu̱xmaarü yexera”, ngĩgürügü. 
8Natürü nümagü i ngẽma Iraétanüxü̃ rü ngẽma ngeruxü̃ nixĩgü nax tama 
nüxü̃ nacuax̱güégaxü̃ nax choma yixĩxü̃ ga nüxna chanaxãxü̃ i trigu rü bínu 
rü chíxü̃ rü diẽru rü úiru. Natürü nümagü rü yema diẽrumaxã rü úirumaxã 
nanaxügü ga norü tupananetagü ga Baáchicünax̱ãgü. 
9Rü ngẽmacax̱ i choma rü ngẽxguma norü buxwa nanguxgu rü tá chanade i 
ngẽma chorü trigu rü chorü bínu. Rü tá chanade i ngẽma naxchiru i 
carnérutax̱anaxcax̱ rü línuchinaxcax̱ i nüxna chaxãchiréxü̃ nax tama 
nangexchiruxü̃cax̱. 

10Rü ngẽma norü tupananetagüpex̱ewa tá chanapuxü̃ i guxü̃táma i ngẽma 
nüxna chaxãxü̃. Rü ngẽmaãcü tá chanaxãneexẽxẽ i ngẽma duü̃xü̃gü, rü 
taxúetama choxna tanachu̱xu. 
11Rü ngẽxguma nawa nanguxgu i norü petagü i ngü̃chigaarü ngunexü̃gu 
naxügüxü̃ rü ngẽma petagü i tauemacü ya ngexwacaxü̃cügu naxügüxü̃ rü 
guxü̃ma i ngẽma togü i norü petagü, rü marü taxũtáma nataãẽgü, erü choma 
rü tá ngẽxma nüxü̃ chayacuax̱ẽxẽ i norü taãxẽ. 
12Rü ngẽma duü̃xü̃gü nüxü̃ nacuax̱gügu nax norü tupananetagü yixĩxü̃ i 
nüxna naxãxü̃ i ngẽma norü igunecü rü úbanecügu. Natürü i choma rü tá 
chayanaxoxẽxẽ rü maxẽnecüxü̃ tá chayaxĩxẽxẽ. Rü ngẽma naeü̃gü i 
naixnecücüãx̱gü tá nanangõ̱xgü i ngẽma duü̃xü̃gü. 
13Rü tá chanapoxcue i ngẽma duü̃xü̃gü naxcax̱ ga yema ngunexü̃gü ga nagu 
norü tupananeta ga Baáchicünax̱ãgücax̱ pumaratex̱e yagugüxü̃. Rü yexguma 
rü ãneramaxã rü nachagümaxã nügü ningax̱ãẽgü nax nüxü̃ yacuax̱üü̃güxü̃cax̱ 
ga yema norü tupananeta ga Baáchicünax̱ãgü. Rü yemacax̱ choxü̃ 
inarüngümae. Rü chomax ya Cori ya Tupana nixĩ i nüxü̃ chixuxü̃ i ngẽma 
==ñanagürü. 

Tupana rü tá Iraéanecüã̱xgüaxü̃̃́  nüxü̃ narüngüma i norü pecadugü 

14Rü ñanagürü ta: —Natürü i chomax, rü wena tá chaugüna chayapuexẽxẽ i 
ngẽma Iraéanecüãx̱gü. Rü chianexü̃wa tá chanagagü nax ngéma mea namaxã 
chidexaxü̃cax̱ rü wenaxarü choxü̃ nangechaü̃güxü̃cax̱. 
15Rü choma rü wena táxarü nüxü̃ chanatáeguxẽxẽ i norü úbanecügü, rü 
ngẽma doxonexü̃ i Acóxarü metachinüanexü̃ ga noxri Guxchaxü̃chicagu 
ãégaxü̃ rü Taãẽchicaxü̃ tá chayanguxuchixẽxẽ. Rü ngẽma naanewa tá choxü̃ 
nangechaü̃gü i ngẽma Iraéanecüãx̱gü yexguma Equítuanewa 
ínachoxü̃gurüxü̃. 
16Rü ngẽxguma rü tá: “Pa Cuxü̃ Tangechaxü̃cüx”, ñanagürügü choxü̃ rü tama 
“Pa Torü Yora i Baáx”, ñanagürügü. Rü choma i Cori ya Tupana nixĩ i nüxü̃ 
chixuxü̃ i ngẽma. 

17Rü tá nüxna chanachu̱xu nax tagutáma wena namaxã nadexaãchigüxü̃cax̱ i 
ngẽma tupananeta i Baágüéga. 
18Rü ngẽma ngunexü̃gügu rü ngẽma Iraéanecüãx̱güxü̃ tá charüngü̃xẽxẽxü̃. Rü 
ngẽma naeü̃gü i düraexü̃, rü werigü, rü ãxtapegü rü tá ichanangüxmüexẽxẽ 
nax tama ngẽma duü̃xü̃güxü̃ nachixeãẽgüxü̃cax̱. Rü tá ichanaxoxẽxẽ ya 
würagü rü taragü. Rü ngẽma norü uanügü rü tá ichanangüxmüexẽxẽ nax 
tama wena naxcax̱ íyaxü̃ãchixü̃cax̱, rü ngẽmaãcü i chorü duü̃xü̃gü rü 
nataãẽgüxü̃cax̱. 
19Rü ngẽmaãcü, Pa Iraéanecüãx̱güx, choma rü tá wena pexü̃ chade nax 
guxü̃gutáma choxrü pixĩgüxü̃cax̱. Rü ngẽmaãcü tá aixcümaxü̃chi choxrü 
pixĩgü ngẽma mugü nüxü̃ ixuxü̃rüxü̃, erü poraãcü pexü̃ changechaü̃. 
20Rü chorü duü̃xü̃güxüchi tá pexü̃ chixĩgüxẽxẽ, rü tagutáma pexü̃ íchawogü. 
Rü ngẽxguma i pema rü tá choxü̃ pecuax̱ nax perü Tupana chixĩxü̃. 
21-22Rü choma ya perü Tupana nixĩ i nüxü̃ chixuxü̃ i ngẽma, Pa 
Iraéanecüãx̱güx. Rü ngẽxguma nawa nanguxgu i ngẽma ngunexü̃ rü choma 
rü tá chanapuxẽxẽ nax ngẽmaãcü naxügüxü̃cax̱ i penetügü rü namuxü̃cax̱ i 
ngẽma trigugü rü bínugü rü chíxü̃gü. Rü ngẽmaãcü Yereéarü 
metachinüanexü̃wa wena táxarü mea nayae i nanetügü. 
23Rü choma rü wena táxarü chorü naanewa chanangexmagüxẽxẽ i chorü 
duü̃xü̃gü. Rü wena táxarü choxü̃̃́ nangechaü̃tümüxü̃gü. Rü pema i chorü 
duü̃xü̃gü i Iraéanecüãx̱gümaxã tá nüxü̃ chixu rü ñachagürü tá: “Pema rü 
marü chorü duü̃xü̃gü pixĩgü”, ñachagürü tá. Rü ngẽxguma i pemax rü 
ñaperügü tá: “Cuma nixĩ i torü Tupana quixĩxü̃”, ñaperügü tá ==ñanagürü 
ya Tupana. 

Ochéa 3 

Ochéa rü naxma̱xmaxã inarüngüxmü 

1Rü yexguma ga Cori ya Tupana rü wenaxarü chomaxã nidexa rü ñanagürü 
choxü̃: —¡Ngéma naxũ rü wenaxarü ngĩxcax̱ yadau i wüxi i nge i 
cumücümaxã pexü̃, rü cugüxü̃tawa ngĩxü̃ naga rü ngĩxü̃ nangechaxü̃! Rü 

ngẽxgumarüxü̃ i choma ya Cori ya Tupana rü ngẽma Iraéanecüãx̱güxü̃ 
changechaü̃ama woo i nümagü rü choxna nixĩgachi rü naxcax̱ narümemae 
nax ngẽma tupananetachicünax̱ãgüwe naxĩxü̃ rü nangõ̱xgüãxü̃ i ngẽma 
maixcuraxü̃gü i namaxã nüxü̃ yacuax̱üü̃güxü̃ ==ñanagürü ga Tupana. 
2Rü yexguma ga choma ga Ochéa rü chomücüxü̃tawa ngĩxcax̱ chataxe i wüxi 
i nge. Rü 15 tachinü ga diẽru rü 330 litrugü ga chebádagu nixĩ ga choxü̃̃́ 
naxãtanüxü̃. 
3Rü ñachagürü ngĩxü̃: —Mucütáma ya taunecü choxrü quixĩ. Rü tama name 
nax cungeãẽxü̃ rü nai ya yatüna cugü nax cuxãxü̃. Rü choma rü tá ta cumaxã 
chixaixcüma nax mea chamaxü̃xü̃ ==ñachagürü. 
4Rü yemaacü ga Tupana rü yema Iraéanecüãx̱güxü̃ nüxü̃ nacuax̱ẽxẽ i tax̱acü 
tá namaxã ngupetüxü̃. Rü mucü ya taunecü rü to i nachixü̃anegügu tá 
nawoone rü to i nachixü̃anearü ãẽx̱gacü rü tá namaxã inacuax̱. Rü ngẽmacax̱ 
i ngẽma Iraéanecüãx̱gü rü tá nüxü̃̃́ nataxuma i noxrütama ãẽx̱gacü, rü bai i 
ãẽx̱gacü nane, rü bai i norü chacherdótegü, rü bai i norü chacherdótegüchiru, 
rü bai i norü ãmarearü guruügü, rü bai i norü tupanachicünax̱ãgü. 
5Natürü ngẽmawena i nüma i Iraéanecüãx̱gü rü nachixü̃anecax̱ tá nawoegu 
rü tá Cori ya Tupanaga naxĩnüe. Rü tá Dabítaacax̱ nadaugü nax norü ãẽx̱gacü 
yixĩxü̃cax̱. Rü ngẽma ngunexü̃gü i nawa iyacuax̱güxü̃gu rü Cori ya 
Tupanacax̱ tá naxĩ, rü nüxü̃ tá nicuax̱üü̃gü naxcax̱ i guxü̃ma i norü ngü̃xẽẽgü 
ya Tupana tá nüxna ãxü̃. 

Ochéa 4 

Cori ya Tupana rü Iraéanecüã̱xgümaxã nanu 

1Pa Iraéanecüãx̱güx ¡iperüxĩnüe i ngẽma pemaxã nüxü̃ yaxuxü̃ ya Cori ya 
Tupana! Nüma rü pemaxã nanu, erü petanüwa rü marü tataxuma ya texé ya 
tümamücümaxã ixaixcümáxe, rü bai ya texé ya aixcüma naxǘxe i ngẽma 
Tupanamaxã nüxü̃ tixuxü̃, rü bai ya texé ya aixcüma Tupanaxü̃ cuáxe. 

2Rü tamuxũchi ya natücax̱ma Tupanaégagu ixunetaxe rü nataxüchi i dora, rü 
máeta, rü ngĩx̱, rü namu i nai i ngexü̃maxã ipegüxü̃, rü nügü daixü̃, rü 
máetagüechaxü̃. 
3Rü ngẽmacax̱ i ñaa nachixü̃ane rü poraãcü ngechaü̃ nüxü̃̃́ nangu̱x rü 
naanegüwa rü taxuxü̃ma narüxü. Rü duü̃xü̃gü rü nidax̱awee rü nayue, rü 
ngẽxgumarüxü̃ ta i ngẽma naeü̃gü i naixnecücüãx̱ rü werigü rü choxnigü i 
márcüãx̱ rü nigúetanü. 

Cori ya Tupana rü chacherdótegüxü̃ nixugü 

4Rü nüma ya Cori ya Tupana rü ñanagürü: —Dücax, Pa Chacherdótex, 
cugagu nixĩ i ngẽma guxchaxü̃ i nagu nanguxü̃ i ngẽma cuchixü̃ane. Rü tama 
name i toguena cunaxu i ngẽma chixexü̃. 
5Rü cuma rü ngunecü tátama nagu cungu i ngẽma guxchaxü̃. Rü nüma ya 
yima orearü uruü̃neta rü chütacü cuxrüxü̃tátama nagu nangu. Rü choma rü 
tá chanadai i curü duü̃xü̃gü. 
6Rü chorü duü̃xü̃gü rü chixexü̃gu nayi rü nayue erü tama chorü mugüxü̃ 
nacuax̱gü. Rü ngẽma rü cugagu nixĩ, Pa Chacherdótex, erü cuma rü ta nüxü̃ 
cuxo i chorü mugü. Rü ngẽmacax̱ i choma rü ta cuxü̃ chaxo nax chorü 
chacherdóte quixĩxü̃. Erü cumax rü nüxü̃ icurüngüma i chorü ucu̱xẽgü rü 
ngẽmacax̱ i choma rü tá ta nüxü̃ icharüngüma i ngẽma cutaagü. 
7Rü ngẽxguma yexera yamuxgu i ngẽma chacherdótegü, rü yexera chixexü̃ 
chopex̱ewa naxügü. Nümagü rü choxna nixĩgachi rü tama chauga naxĩnüe. 
Rü ngẽmacax̱ i choma rü taxũtáma namaxã chataãxẽ rü tá chanaxãneexẽxẽ. 
8Rü nüma i ngẽma chacherdótegü rü duü̃xü̃güarü pecadumaxã nataãẽgü erü 
ngẽxguma ngẽma duü̃xü̃gü norü pecadugücax̱ ngéma nagagügu ga naxü̃nagü 
nax chacherdóte nadai̱x̱ü̃cax̱ rü ínaguxü̃cax̱ i ngẽma ãmaregü, rü ngẽxguma 
i nüma i chacherdótegü rü naxãwemügü rü mea nachibüe. 
9Rü ngẽmacax̱ i choma rü duü̃xü̃güxü̃ chapoxcuexü̃rüxü̃ tátama chanapoxcue 
i ngẽma chacherdótegü naxcax̱ i nacüma i chixexü̃. 

10Rü ngẽma chacherdótegü rü marü choxna naxĩgü, rü ngẽmacax̱ rü woo 
nachibüegu rü tá nataiyaeama. Rü woo ngexü̃gü i ngĩxü̃nemaxã 
taxegüxü̃maxã namaxẽxü̃gu, rü tagutáma naxãxacügü. 
11Rü ngẽma nax ngexü̃ i ngĩxü̃nemaxã taxegüxü̃maxã namaxẽxü̃gagu rü 
ñu̱xũchi nax bínumaxã nangãxẽxü̃gagu rü chorü duü̃xü̃gü nüxü̃ inarüngümae 
i ngẽma mexü̃ i ĩnü. 
12Rü ngẽma chorü duü̃xü̃gü rü ínatüe erü naxchicünax̱ãgü i nainaxcax̱mare 
ixĩgüxü̃na nacagü nachiga i tax̱acü tá yixcüra ngupetüxü̃. Rü naxü̃nearü 
ngúchaü̃, rü nüxü̃ napora, rü ngẽmagagu ngexü̃gü i ngĩxü̃nemaxã 
taxegüxü̃maxã namaxẽ rü ngẽmaãcü choxna nixĩgachitanü. 
13Rü max̱pǘnegüwa rü ngẽma naigü i taxü̃arü gáuxchipetawa norü 
tupananetagücax̱ ínanagugü i pumaratex̱egü rü norü ãmaregü. Rü ngẽmacax̱ 
pexacügü rü peneãx̱gü rü ngeãẽgüxü̃ nixĩgü. 
14Natürü i choma rü taxũtáma chanapoxcue i ngẽma pexacügü rü ngẽma 
peneãx̱gü naxcax̱ nax togü i yatügümaxã namaxẽxü̃, erü pemax rü ta namaxã 
pemaxẽ i ngẽma togü i ngexü̃gü i ngẽxguma ngẽma tupananetagüxü̃ 
picuax̱üü̃gügu. Rü ngẽmaãcü ngẽma duü̃xü̃gü i cuax̱ nüxü̃̃́ taxuxü̃ rü 
guxchaxü̃gu nayi. 
15Pa Iraéanecüãx̱güx, pema rü woo nüxü̃ picuax̱üü̃güamagu i ngẽma 
tupananetagü, natürü tama chanaxwax̱e nax ngẽma Yudáanecüãx̱gü rü ta 
nagu naxĩxü̃ i ngẽma nacümagü i chixexü̃. ¡Rü taxṹ i nüxü̃ picuax̱üü̃güxü̃ i 
ngẽma naxchicünax̱ãgü i Guirigáwa rü Bex-abéü̃wa ngẽxmagüxü̃! ¡Rü taxṹ i 
chauégagu ipexunetaxü̃! 
16Rü ngẽma Iraéanecüãx̱güx, rü marü tama chauga naxĩnüechaü̃ ñoma wüxi 
i wocaxacü i tama íyapuxchaü̃xü̃rüxü̃. ¿Ñuxãcü tá chanachibüexẽxẽ nawa i 
naane i maxẽ i mexü̃ nawa rüxügüxü̃ ñoma carnéruxacügüxü̃ 
chachibüexẽẽxü̃rüxü̃? 
17-18Ngẽma Iraéanecüãx̱gü rü tama nüxü̃ narüxoechaü̃ nax nüxü̃ 
yacuax̱üü̃güxü̃ i ngẽma tupananetachicünax̱ãgü. ¡Ngexrüma nax nüxicatama 

inarüchó! Rü nangãxẽ rü naxcax̱ nadaugü i ngẽma ngexü̃gü i ngĩxü̃nemaxã 
taxegüxü̃ rü namaxã namaxẽ. Rü ngẽma mexü̃arü yexera naxcax̱ nadaugü i 
ngẽma chixexü̃. 
19Rü wüxi ya buanecü ya tacü tá nayagagü. Rü ngẽma nax ngẽma 
tupananetachicünax̱ãgüxü̃mare yacuax̱üü̃güxü̃gagu rü tá naxãnee 
==ñanagürü ya Tupana. 

Ochéa 5 

1-2Rü Cori ya Tupana rü ñanagürü ta: —¡Choxǘ iperüxĩnüe, Pa 
Chacherdótegüx! ¡Rü choxü̃̃́ iperüxĩnüe, Pa Iraéanecüãx̱güx! ¡Rü choxü̃̃́ 
iperüxĩnüe Pa Ãẽx̱gacügütanüxü̃ i Iraéanemaxã Icuax̱güxü̃! Choma rü tá pexü̃ 
chapoxcue erü peyawomüxẽẽgü i chorü duü̃xü̃gü, rü yexeraãcü chixexü̃gu 
penayixẽxẽ i ngẽma Iraéanecüãx̱gü. Rü pemax, rü penamu nax yima 
ngutaquex̱epataü̃gü ya Mispáwa rü Tabóxwa ngẽxmagünewa 
tupananetagüxü̃ yacuax̱üü̃güxü̃. 
3Pa Iraéanecüãx̱güx, choma rü mea nüxü̃ chacuax̱ i ngẽma perü chixexü̃gü. 
Rü pemax, Pa Efraíü̃tanüxü̃x, ñoma wüxi i ngexü̃ i ngĩxü̃nemaxã taxexü̃rüxü̃ 
pixĩgü. Rü pemax, Pa Iraéanecüãx̱güx, rü pegütama chixexü̃gu peyixẽxẽ. 
4Rü ngẽma chixexü̃ i nagu namaxẽxü̃ i Iraéanecüãx̱gü rü ngẽma nixĩ i nüxü̃̃́ 
nanaguxchaxẽẽxü̃ nax norü Tupanacax̱ nawoeguxü̃. Rü tama nüxü̃ 
narüxoechaü̃ nax norü tupananetagüxü̃ yacuax̱üü̃güxü̃ rü ngẽmacax̱ nüxü̃̃́ 
naguxcha nax Tupanaxü̃ nacuax̱üü̃güxü̃. 
5Rü ngẽma Iraéanecüãx̱gü rü nügü nicuax̱üü̃gü rü nügü ínarütagü. Rü 
ngẽmagagu rü tá naxcax̱ ínangu i guxchaxü̃. Rü ngẽma Efraíü̃tanüxü̃ rü norü 
chixexü̃gu tátama nayi. Rü ngẽma Yudáanecüãx̱gü rü tá ta noxrütama 
chixexü̃gu nayi. 
6Natürü wüxi i ngunexü̃gu rü tá Cori ya Tupanacax̱ nadaugü rü naxcax̱ tá 
nanadai rü nayagu i ãmaregü i wocagü rü carnérugü. Natürü taxũtáma nüxü̃ 
inayangaugü erü nüma ya Tupana rü marü nüxna nixũgachi. 

7Rü nümagü i Iraétanüxü̃ rü tama Cori ya Tupanaxü̃ nangechaü̃gü. Rü 
togüaxü̃̃́ ãxãcüxü̃rüxü̃ nixĩgü erü tupananetagüxü̃ nicuax̱üü̃gü. Rü 
ngẽmagagu wüxitama ya tauemacügu rü ngẽma norü naanewa ngẽxmagüxü̃ 
i nanetügü rü tá nayue. 

Tupana rü tá Iraéanecüã̱xgüxü̃ rü Yudáanecüã̱xgüxü̃ napoxcu 

8¡Rü Guibeáwa peyacue ya cornéta, rü Ramáwa rü ta peyacue nax 
nangutaquex̱egüxü̃cax̱ i duü̃xü̃gü! ¡Rü Bex-abéü̃wa rü tagaãcü duü̃xü̃gümaxã 
nüxü̃ pixu nax nügü namexẽẽgüxü̃cax̱ nax daiwa naxĩxü̃cax̱! ¡Rü 
Bẽyamíü̃tanüxü̃maxã nüxü̃ pixu nax nügü namexẽxẽgüxü̃cax̱! 
9Pa Iraétanüxü̃x, ngẽma pemaxã nüxü̃ chixuxü̃ rü aixcüma tá nixĩ iyanguxü̃. 
Rü ngẽxguma nawa nanguxgu nax pexü̃ chapoxcuxü̃ rü ngẽma Efraíü̃ane rü 
natüchixica tá ínayaxü ==ñanagürü. 
10Rü ñanagürü ta: —Ngẽma Yudáanearü ãẽx̱gacügü, rü ñoma naanecax̱ 
ngĩ ̃́xü̃rüxü̃ nixĩgü erü Iraéanegu nachocu. Rü ngẽmacax̱ chorü numaxã tá 
poraãcü chanapoxcue. 
11Rü ngẽma Efraíü̃tanüxü̃ rü guxchaxü̃wa nangẽxmagü erü tama naga 
naxĩnüe i chorü mugü rü nüxü̃ nicuax̱üü̃güama i ngẽma tupananetagü. 
12Rü ngẽmacax̱ i choma rü tá chayanaxoxẽxẽ i ngẽma Efraíü̃tanüxü̃ rü 
Yudáanecüãx̱gü. Rü ñoma mürapewa i nawe ngṍxü̃rüxü̃ tá nixĩgü. 
13Rü ngẽxguma Efraíü̃tanüxü̃ rü Yudáanecüãx̱gü nüxü̃ daugügu nax taxü̃ i 
guxchawa nangẽxmagüxü̃, rü Efraíü̃tanüxü̃ rü tá Achíriaanearü ãẽx̱gacüna 
ngü̃xẽẽcax̱ nayacagü. Natürü nüma i Achíriaanearü ãẽx̱gacü rü taxũtáma 
nüxü̃ narüngü̃xẽxẽ. 
14Rü choma rü ñoma wüxi i leóü̃rüxü̃ tá naxcax̱ chixũ i ngẽma Efraíü̃tanüxü̃ 
rü Yudáanecüãx̱gü. Rü wüxi i leóü̃xacürüxü̃ tá nüxna chayuxu rü tá nagu 
chawagü. Rü nawena yáxü̃wa tá chanaga rü taxúetátama choxna tanapu. 
15Rü ñu̱xũchi chopatacax̱ tá chataegu, rü ngéma tá changexma ñu̱xmatáta 
nümatama nüxü̃ yacuax̱ãchitanü nax chixexü̃ naxügüxü̃. Rü ngẽxguma ngúxü̃ 
yangegügu rü tá aixcüma chau̱̱xcax̱ nadau̱̱xgu ==ñanagürü ga Tupana. 

Ochéa 6 

Iraéanecüã̱xgü nüxü̃ nixugüe nax Cori ya Tupanaca̱x tá nawoeguxü̃ 

1Rü Tupana rü ñanagürü ta: —Ngẽma Iraéanecüãx̱gü rü ñanagürügü tá: “Pa 
Chomücügüx, ¡ngĩxã guxãma Cori ya Tupanacax̱ tawoegu! Rü woo 
nümatama tüxü̃ nawoone rü guxchaxü̃ tüxna naxã, natürü wena táxarü tüxü̃ 
nawoeguxẽxẽ nax ngẽmaãcü itaãẽgüxü̃cax̱. Rü nüma rü ngúxü̃ tüxü̃ 
ningexẽẽgü, natürü tá tüxü̃̃́ inanaxoxẽxẽ i ngẽma ngúxü̃ i ingegüxü̃. 
2Rü ngẽmaãcü paxa tá inayanaxoxẽxẽ i ngẽma ngúxü̃ i ingegüxü̃ rü tá tüxü̃ 
ínarüdagüxẽxẽ nax mea napex̱ewa imaxẽxü̃cax̱. 
3¡Rü ngĩxã pora taxüe nax aixcüma Cori ya Tupanaxü̃ icuáxü̃cax̱ rü naga 
ixĩnüexü̃cax̱! Rü nüma ya Cori ya Tupana rü aixcüma tá taxcax̱ ínangu ñoma 
üax̱cü guxü̃guma ínguxü̃rüxü̃ rü ñoma pucü guxü̃guma waixü̃mü 
iwaimüanexẽẽcürüxü̃”, ñanagürügü tá ==ñanagürü ya Tupana. 

Cori ya Tupana rü Iraéanecüã̱xgüxü̃ nangãxü̃ 

4Rü nüma ya Cori ya Tupana rü ñanagürü: —¿Tax̱acü tá pemaxã chaxü Pa 
Efraíü̃tanüxü̃x? ¿Rü tax̱acü tá pemaxã chaxü Pa Yudáanecüãx̱güx? Rü ngẽma 
nax choxü̃ pengechaxü̃xü̃ rü ñoma caixanexü̃ i ẽxü̃wa paxaãchi ngóxü̃rüxü̃ 
nixĩ, rü yima cherena ya ngunetüxü̃ paxaãchi rüngucürüxü̃ nixĩ. 
5Rü yema chorü orearü uruü̃gü ga petanüwa chamugüxü̃wa pemaxã nüxü̃ 
chixu nax pexü̃ tá chapoxcuxü̃, natürü ga pema rü tama iperüxĩnüe rü 
yemacax̱ pexü̃ chadai. Rü yemaacü chorü poxcu rü aixcüma pewa nangu 
ñoma ngóonexü̃ irügoxü̃rüxü̃. 
6Rü ngẽma choma pexü̃̃́ chanaxwax̱exü̃ nixĩ nax aixcüma choxü̃ 
pengechaü̃xü̃, rü ngexrüma nax tax̱acürü naxü̃nagü chau̱̱xcax̱ pedaixü̃. Rü 
ngẽma chanaxwax̱exü̃ nixĩ nax aixcüma choxü̃ pecuáxü̃ nax perü Tupana 
chixĩxü̃ rü ngexrüma i tax̱acürü ãmare i chau̱̱xcax̱ nax ípeguxü̃. 
7Natürü i pemax i chorü duü̃xü̃gü nax pixĩgüxü̃ rü Adáü̃rüü̃tama pixĩgü. Rü 
tama chauga pexĩnüe rü tama peyanguxẽxẽ i ngẽma uneta i chomaxã pexüxü̃. 

8Rü ngẽma duü̃xü̃gü i ĩane ya Garaáxcüãx̱gü rü chixexü̃arü üruü̃gü nixĩgü rü 
máetatanüxü̃ nixĩgü. 
9Rü ngẽma chacherdótegü rü ngĩ ̃́tax̱agüxü̃ nixĩgü erü Chiquéü̃wa daxü̃ i 
namagu tüxü̃ nanai̱x̱gü rü tüxü̃ nimax̱gü ya yíxema duü̃xẽ ya ngéma üpetüxe. 
10Iraéanewa rü nüxü̃ chadau i ngẽma chixexü̃chixü̃. Ngẽma Efraíü̃tanüxü̃ rü 
tupananetagüxü̃ nicuax̱üü̃gü. Rü guxü̃ma i ngẽma Iraéanecüãx̱gü rü ta 
ngẽxgumarüxü̃ nixĩgü. 
11Rü pemax, Pa Yudáanecüãx̱güx, rü marü nüxü̃ chaxuneta i ngẽma ngunexü̃ 
i nagu tá pexü̃ chapoxcuexü̃. Natürü ngẽmawena rü ngẽma chorü duü̃xü̃gü 
rü tá nachixü̃anecax̱ nawoegu ==ñanagürü ya Tupana. 

Ochéa 7 

1Rü Tupana rü ñanagürü: —Chomax, rü yexguma chanamexẽẽgu ga chorü 
duü̃xü̃gü ga Iraéanecüãx̱gü rü mea nango̱x ga Efraíü̃tanüxü̃arü chixexü̃ rü 
Chamáriaarü duü̃xü̃güarü pecadugü. Erü guxü̃ma i nümagü rü nidorae rü 
duü̃xü̃güxü̃ nawomüxẽxẽ. Rü ñoma ngĩ ̃́tax̱agüxü̃rüxü̃ ĩpatagügu nachocu nax 
nangĩx̱güxü̃cax̱. Rü ĩanearü namagüwa duü̃xẽgüna nanapuxü̃ i tümaarü 
ngẽmaxü̃gü. 
2Rü nümagü rü tama nagu narüxĩnüe nax choma nüxü̃ chadauxü̃ i guxü̃ma i 
ngẽma chixexü̃gü i naxügüxü̃. Rü ngẽma norü chixexü̃gagu tá nixĩ i 
chanapoxcuexü̃, erü meama nüxü̃ chadau i guxü̃ma i ngẽma naxügüxü̃. 

Nacüma i chixexü̃ i ãẽ̱xgacügü nagu ĩxü̃ 

3Rü nüma i duü̃xü̃gü rü norü diẽrumaxã rü womüxẽẽmaxã nanataãẽxẽxẽ i 
norü ãẽx̱gacü rü norü ngü̃xẽẽruü̃gü. 
4Rü guxü̃ma i nümagü rü ñoma wüxi i yatü i to i ngexü̃cax̱ naxmax̱na 
ixũgachixü̃rüxü̃ choxna nixĩgachi. Rü wüxi i paũarü üruxü̃ rü nayanaixẽxẽ i 
norü paũarü guruxü̃. Rü ngẽxguma nanañumü i norü paũchara rü 
ínayanguxẽxẽ nax yapuxgüxü̃ rü yoxni nanaiecha i norü paũarü guruxü̃. Rü 
ngẽxgumarüxü̃ ta nixĩ i ngẽma duü̃xü̃gü erü tama nixogü i norü ngúchaü̃ nax 
chixexü̃ naxügüxü̃. 

5Rü ngẽxguma nawa nanguxgu nax peta naxüxü̃ i nachixü̃anearü ãẽx̱gacü, rü 
ngẽma norü ngü̃xẽẽruü̃gü rü bínumaxã nanangãxẽẽgü. Rü nüma ya ãẽx̱gacü 
rü norü ngãxü̃maxã nüxü̃ narümoxẽ i duü̃xü̃gü i nüxü̃ cugüexü̃. 
6Natürü nümagü i ngẽma norü ngü̃xẽẽruü̃gü rü ñoma paũarü guruxü̃ i 
naiechaxü̃rüxü̃ nixĩgü nax ãẽx̱gacümaxã nanueechaxü̃. Rü nagu narüxĩnüe 
nax ñuxãcü tá yamax̱güãxü̃. Rü chütacü napee, natürü moxü̃ãcü wena nagu 
narüxĩnüe nax ñuxãcü tá yamax̱güãxü̃. 
7Rü guxü̃ma i nümagü rü ñoma paũarü guruxü̃ i naiechaxü̃rüxü̃ nixĩgü nax 
norü ãẽx̱gacügümaxã nanueechaxü̃. Rü guxü̃ma i norü ãẽx̱gacügüxü̃ nadai. 
Natürü taxuxü̃ma i ngẽma ãẽx̱gacügü rü chorü ngü̃xẽẽcax̱ ínaca. 

Iraéanecüã̱xgü rü Tupanana nixĩgachitanü 

8Rü ngẽma Iraéanecüãx̱gü i Efraíü̃tanüxü̃ rü togü ga nachixü̃anecüãx̱ i tama 
choxü̃̃́ yaxõgüxü̃maxã naxãmücügü. Rü ngẽmacax̱ ñoma paũ i 
rüngax̱maecüwaxü̃rüxü̃ nixĩgü. 
9Rü ngẽma to i nachixü̃anecüãx̱gü rü naechita nüxna nanayaxu i ngẽma 
Efraíü̃tanüxü̃arü pora. Rü düxwa napuxerumare i ngẽma Efraíü̃tanüxü̃, 
natürü tama nüxü̃ nacuax̱égagü nax marü yangearü poraáxü̃. 
10Rü woo choma rü Iraéanecüãx̱güarü Tupana nax chixĩxü̃ rü tama chau̱̱xcax̱ 
nawoegu rü tama chau̱̱xcax̱ nadaugü. Rü ngẽma nax nügü 
yacuax̱üü̃güxü̃gagu rü tama chau̱̱xcax̱ nawoegu. 
11Rü ngẽma Iraéanecüãx̱gü i Efraíü̃tanüxü̃ rü ñoma muxtucu i nu ne nañaxü̃ 
rü ngearü cuááxü̃rüxü̃ nixĩgü. Rü ngẽmacax̱ Equítuanecüãx̱güna ngü̃xẽẽcax̱ 
nacagü, rü ñu̱xũchi Achíriaanecüãx̱güna ngü̃xẽẽcax̱ nacagü. 
12Natürü ngẽxguma ngẽma ngü̃xẽẽcax̱ nadaugügu rü choma rü tá 
íchanayauxü̃ ñoma werigü yütagu íyauxü̃xü̃rüxü̃. Rü ñu̱xũchi tá chanapoxcue 
nagagu i ngẽma norü chixexü̃gü. 
13Rü taxü̃ i ãũcümaxü̃ tá nixĩ naxcax̱ i ngẽma chorü duü̃xü̃gü yerü choxna 
nixĩgachitanü. Rü tá guxchaxü̃ naxcax̱ ínangu erü tama chauga naxĩnüechaü̃. 

Rü choma rü íchamemarechirex̱ nax íchananguxü̃xẽẽxü̃cax̱, natürü i nümagü 
rü tama chomaxã nixaicümagü rü doraxü̃ chomaxã nixugümare. 
14Rü ngẽxguma yadax̱aweegu rü ngúxü̃ yangegügu, rü norü pechicaxü̃güwa 
ngü̃xẽẽcax̱ choxna nacagüe, natürü tama aixcüma norü ngúchaü̃maxã 
choxna nacagüe. Rü nügü nayapiexẽxẽ nax ngẽmaãcü trígucax̱ rü bínucax̱ 
ínacagüxü̃cax̱. Natürü tama aixcüma chauga naxĩnüe. 
15Rü choma rü mea chanangúexẽxẽ rü pora nüxna chaxã, natürü i nümagü 
rü chixexü̃gu chomaxã narüxĩnüe. 
16Rü tama chau̱̱xcax̱ naxĩ rü ñoma würa ya wü̃xü̃nerüxü̃ nixĩgü. Rü 
naxchicünax̱ãgücax̱ama nawoegu nax nüxü̃ yacuax̱üü̃güxü̃cax̱. Rü ngẽma 
norü ãẽx̱gacügü rü nügü nicuax̱üü̃gü rü nügü ínarüporae, natürü daigu tá 
nayuemare. Rü ngẽxguma i ngẽma Equítuanecüãx̱gü rü tá nüxü̃ nacugüe 
==ñanagürü ya Tupana. 

Ochéa 8 

Iraéanecüã̱xgü rü tupananetagüxü̃ nicua̱xüü̃gü rü ngẽmaca̱x tá napoxcue 

1Rü ñanagürü ta: —¡Pa Dauxü̃taeruxü̃x, nagu icue i curü cornéta! Erü ñoma 
wüxi i ĩyü i nawemü tüxü̃ iyaxuxü̃rüxü̃ ñomama nixĩ i ngẽma uanügü i chorü 
duü̃xü̃güarü daiwa ĩxü̃. Rü ngẽma guxchaxü̃ tá naxcax̱ ínangu i chorü 
duü̃xü̃gü erü tama nayanguxẽẽgü i ngẽma uneta ga namaxã chaxüxü̃ rü tama 
naga naxĩnüe i chorü mugü. 
2Rü ngẽxguma ngẽma guxchaxü̃ tá naxcax̱ ínguxgu rü aita tá chau̱̱xcax̱ naxüe 
rü ñanagürügü tá: “¡Aixcümaxü̃chi nixĩ i Iraétanüxü̃arü Tupana quixĩxü̃!” 
ñanagürügü tá. 
3Natürü nüma i ngẽma Iraéanecüãx̱gü rü nüxü̃ naxoe i ngẽma mexü̃. Rü 
ngẽmacax̱ i norü uanügü rü tá nawe ningẽxü̃tanügü. 
4Rü ngẽma duü̃xü̃gü rü ngẽxguma nachixü̃anearü ãẽx̱gacügüxü̃ 
naxunetagügu rü tama choxna nacagü. Rü ngẽxguma nüxü̃ naxunetagügu i 
ngẽma tá namaxã icuax̱güxü̃, rü tama chorü ucu̱xẽcax̱ ínacagü. Rü nügücax̱ 

nanaxügü i naxchicünax̱ãgü i úirunaxcax̱ rü diẽrumünaxcax̱. Rü ngẽmamaxã 
nügütama nachixexẽẽgü. 
5Pa Chamáriacüãx̱güx, ¡marütama nax pecadu pexüexü̃! Choma rü pemaxã 
chanu erü nüxü̃ picuax̱üü̃gü i ngẽma wocaxacüchicünax̱ã i Chamáriawa 
ngẽxmaxü̃. ¿Rü ñuxguratáta chopex̱ewa pegü pimexẽẽgüxü̃? 
6¡Pa Iraéanecüãx̱güx, ngẽma wocaxacüchicünax̱ã i Chamáriawa ngẽxmaxü̃ rü 
tama aixcüma Tupana nixĩ. Rü wüxi i yatü i ngẽmaxü̃arü üruü̃xü̃ cuáxü̃ 
nanaxümare. Natürü i choma rü tá íraxü̃gu chanapuxãchixẽxẽ. 
7Rü ngẽma chixexü̃ i nagu naxĩxü̃ i ngẽma Iraéanecüãx̱gü rü natücax̱mamare 
nixĩ rü ñoma buanecürüxü̃ nixĩ. Rü choma rü tá naxcax̱ íchananguxẽxẽ i wüxi 
ya tacü ya buanecü ya íxãũ̱̱xẽmacü. Rü ngẽma norü naanegüwa rü taxũtáma 
nixo i norü trigu rü taxũtáma nangẽxma i norü arína. Rü ngẽxguma 
ngürüãchi nüxü̃̃́ yaxo̱xgu, rü to i nachixü̃anecüãx̱ tá namaxã naxãwemügü. 
8Rü ngẽma Iraéanecüãx̱gü rü to i nachixü̃anemex̱ẽwa tá nangẽxmagü. Rü 
ngẽma togü i nachixü̃anecüãx̱gü rü tá nüxü̃ nacugüe rü taxuwama 
nanamexẽxẽ. 
9Rü ngẽma Iraéanecüãx̱gü rü choxna nixĩgachi. Rü ñoma wüxi i búru i 
naixnecücüãx̱ i nu ne naxũmarexü̃rüxü̃ nixĩgü. Rü ngẽma Efraíü̃tanüxü̃ rü 
Achíriaanewa naxĩ nax naxcax̱ nadaugüxü̃cax̱ i norü ngü̃xẽxẽ. Rü ngéma 
nanana i norü ãmaregü nax ngẽmaãcü Achíriaane nüxü̃ rüngü̃xẽẽgüxü̃cax̱. 
10Natürü woo ngẽma Achíriaanecüãx̱güaxṹ naxütanügüãxgu natürü choma 
rü ngẽma togü i nachixü̃anegügu tá chanawoone. Rü ñuxre ya taunecü rü 
taxũtáma nüxü̃̃́ nangẽxma i noxrütama ãẽx̱gacügü. 
11Rü ngẽmaãcü tá nüxü̃ nangupetü i ngẽma Iraéanecüãx̱gü nagagu i ngẽma 
muxü̃ i norü tupananetagüarü ãmarechicagü i nawa pecadu naxügüxü̃. 
12Rü choma rü nüxna chanaxã i muxü̃ma i chorü mugü, natürü i nümagü rü 
nüxü̃ naxoe. 
13Rü nümagü rü norü me nixĩ nax ãmare chau̱̱xcax̱ nadai̱x̱ü̃ rü nax 
nangõ̱xgüãxü̃ i namachi i ngẽma naxü̃nagü i chau̱̱xcax̱ ínaguxü̃. Natürü i 

choma ya Cori ya Tupana rü tama namaxã chataãxẽ. Rü choma rü nüxü̃ 
chacuax̱ i ngẽma norü pecadugü, rü ngẽmacax̱ tá chanapoxcue rü wena 
táxarü Equítuanecüãx̱gümex̱ẽwa chanangexmagüxẽxẽ. 
14Ngẽma Iraétanüxü̃ rü nanaxü ya ĩpatagü ya mexẽchine, natürü choxü̃ 
inarüngümae nax choma yixĩxü̃ i chanangóexẽẽxü̃. Rü ngẽma 
Yudáanecüãx̱gü rü nanaxü ga muxü̃nema ya ĩanegü ya meama ípoxegugüne. 
Natürü i choma rü tá íchanagu ya guxü̃nema ya yima ĩanegü ==ñanagürü 
ya Tupana. 

Ochéa 9 

Ochéa rü nüxü̃ nixu nax Tupana rü tá Iraéanecüã̱xgüxü̃ napoxcuxü̃ 

1Rü Ochéa rü ñanagürü: —Pa Iraéanecüãx̱güx, ¡taxṹ i petaãẽgüxü̃! ¡Taxũ i 
perü taãẽmaxã peyuxnagütanüxü̃ naxrüxü̃ i ngẽma togü i nachixü̃anecüãx̱gü! 
Pema rü taxü̃ i chixexü̃ pexü erü nüxna pixĩgachitanü ya perü Tupana rü 
tupananetagüxü̃mare picuax̱üü̃gü. Rü ñoma ngexü̃gü i naxü̃nemaxã 
taxexü̃rüxü̃ pixĩgü, erü guxü̃ma i nachicagü i trigu nawa pepúxü̃ pexü̃̃́ 
nangúchaü̃ nax penayauxtanüxü̃ naxcax̱ i ngẽma chixexü̃ i pexüxü̃. 
2Rü ngẽmacax̱, Pa Iraéanecüãx̱güx, rü nataxutama i perü trigugü rü perü 
bínu. Rü ngẽma ngexwacax̱ü̃xü̃ i perü bínu rü taxũtáma ningu. 
3Rü pemax, Pa Iraéanecüãx̱güx, rü wena táxarü Equítuanecax̱ pewoegu. Rü 
Achíriaanewa tá penangõ̱x i õna ya Tupana pexna chu̱xuxü̃. Rü marü 
taxũtáma nawa pemaxẽ i ngẽma naane ya Tupana pexna ãxü̃. 
4Rü ngéma rü tá pexü̃̃́ nataxu i bínu nax Tupanaarü ãmareétügu 
penabaxü̃cax̱. Rü ngẽma íxraxü̃ i paũ i pengṍxü̃ rü ngechaü̃ãcü tá penangõ̱x 
ñoma texé yu̱xgurüxü̃. Rü texé ya yíxema nangõ̱xgüe rü tá Tupanapex̱ewa 
tixãũãchi rü taxucürüwama Tupanapata ya taxü̃newa tangugü. 
5Rü ngẽma ípewoonexü̃wa rü tá pexü̃̃́ naguxcha nax penaxüchigaxü̃ i ngẽma 
perü petagü i namaxã Tupanaxü̃ picuax̱üü̃güxü̃. 
6Rü ngẽxguma naxchax̱wa pibuxmügu i ngẽma poxcu rü ngẽma 
Equítuanecüãx̱gü rü tá pexü̃ ínayauxü̃, rü norü ĩane ya Ménfigu tá pexü̃ 

natax̱gü. Rü ngẽma perü meruü̃gü i diẽrumünaxcax̱ rü yima pepatachicawa 
rü naxcu rü chuchuxü̃ tá narüxügü. 
7Pa Iraéanecüãx̱güx, marü nawa nangu i ngẽma ngunexü̃gü nax Tupana pexü̃ 
napoxcuexü̃ naxcax̱ i perü chixexü̃gü i taxüchixü̃. Rü pemax, Pa 
Iraéanecüãx̱güx, rü tá nüxü̃ pecuax̱ nax marü pexcax̱ ínanguxü̃ i ngẽma perü 
poxcu. Pema rü ñaperügügü: “Ngẽma orearü uruxü̃ rü nangeãxẽmare, rü 
tama naãxẽxü̃ nacuax̱”, ñaperügügü. Natürü ngẽmaãcü pidexagü erü perü 
chixexü̃maxã penapagü rü poraãcü naxchi pexai ya yimá orearü uruxü̃. 
8Pa Iraéanecüãx̱güx i Efraíü̃tanüxü̃x, Tupana rü pexcax̱ nua nanamu ya yimá 
norü orearü uruxü̃ nax pemaxã nüxü̃ yaxuxü̃cax̱ i ngẽma ãũcümaxü̃. Natürü 
i pemax rü toxyepex̱e naxcax̱ pexü. Rü woo i Tupanapata ya taxü̃newa rü 
naxchi pexaie. 
9Rü ngẽma perü chixexü̃gü rü nataxüchi naxrüü̃tama ga yema Guibeáwa 
ngupetüxü̃. Natürü Tupana rü taxũtáma nüxü̃ narüngüma i ngẽma perü 
chixexü̃gü rü perü pecadugü rü ngẽmacax̱ tá pexü̃ napoxcue ==ñanagürü. 

Iraéanecüã̱xgü rü ngúxü̃ tá ningegü nagagu i norü pecadugü 

10Rü Tupana rü ñanagürü: —Yexguma noxri Iraéxü̃ ichayangauxgu, rü 
poraãcü chataãẽxü̃chi ñoma wüxi i duü̃xü̃ i chianexü̃wa úbaxü̃ 
yangauxü̃rüxü̃. Rü ngẽma perü o̱xigü rü ñoma nüxíra i buxuxü̃ i igunecüarü 
orüxü̃ nixĩgü nax chau̱̱xcax̱ namexü̃. Natürü yexguma Baá-peúwa nangugügu 
rü yema tupananeta ga Baáxü̃ nicuax̱üü̃gü. Rü nügü nixãũãchi naxrüxü̃ i 
ngẽma naxchicünax̱ãgü i nüxü̃ nangechaü̃güxü̃. 
11Rü ngẽma nax yamuxü̃ i Iraéanecüãx̱gü rü ñoma wüxi i weri igoexü̃rüxü̃ tá 
nüxna inarütaxu. Rü naxmax̱gü rü taxũtáma tauemacü tüxü̃ inarütaxu rü 
taxũtáma titacharaxü̃ rü taxũtáma tixíraxacügü. 
12Rü woo ngẽxguma yaxãxacügügu, rü choma rü tá nüxna chanayaxu i norü 
maxü̃ rü tá nayue. Rü ngẽxguma nüxna chixũgachigu i ngẽma Iraéanecüãx̱gü 
rü naxcax̱ rü tá wüxi i taxü̃ i ngechaü̃ nixĩ. 

13Rü nüxü̃ chadau i ngẽma Iraéanecüãx̱gü nax wüxi i naane i mexü̃wa 
nangẽxmagüxü̃, yema Tíruanecüãx̱gürüxü̃. Natürü ngẽma Iraéanecüãx̱gü rü 
yuwa tá nanamugü i naxacügü ==ñanagürü. 
14Rü Ochéa rü ñanagürü: —¡Pa Chorü Tupanax, ẽcü napoxcue i ngẽma 
duü̃xü̃gü! ¡Rü ẽcü yangexacügüxẽxẽ i ngẽma naxmax̱gü! ¡Rü ngẽxguma 
ngürüãchi yaxãxacügu, rü ẽcü yangegüneníü̃xẽxẽgü! ==ñanagürü. 

Tupana rü Iraéanecüã̱xgümaxã nanu 

15Tupana rü ñanagürü: —Pemax, Pa Iraéanecüãx̱güx, rü Guirigáwa nixĩ ga 
penaxüxü̃ ga naguxü̃raü̃xü̃ ga chixexü̃. Rü yéma nixĩ ga ichaxügüxü̃ nax 
pexchi chaxaixü̃. Rü ngẽma perü chixexü̃gagu rü tá pexü̃ íchawoxü̃ i chorü 
naanewa. Rü marü taxũtáma pexü̃ changechaü̃ erü guxü̃ma i perü ãẽx̱gacügü 
rü tama chauga naxĩnüe. 
16Rü pemax, Pa Iraéanecüãx̱güx, rü guxchaxü̃wa pengẽxmagü, rü ñoma wüxi 
i nai i marü ipaxchumax̱ãxü̃ rü marü tama oxü̃rüxü̃ pixĩgü! ¡Rü woo 
pixãxacügügu, rü choma rü tá chanayuexẽxẽ! ==ñanagürü ya Tupana. 
17Rü ñanagürü ga Ochéa: —Ngẽma duü̃xü̃gü rü tama chorü Tupanaga 
naxĩnüechaü̃. Rü ngẽmacax̱ i nüma ya Tupana rü tá nüxü̃ naxo. Rü togü i 
nachixü̃anegügu tá nanawoone, rü ngéma rü tá nu ne nanaxĩmare 
==ñanagürü. 

Ochéa 10 

Nagu tá napogüe i ngẽma ãmarearü guruü̃gü i Iraéanecüã̱xgü norü 
tupanachicüna̱xãgüca̱x naxügüxü̃ 

1Rü Ochéa rü ñanagürü: —Ngẽma Iraéanecüãx̱gü rü ñoma úba i muarü 
oṍxü̃rüxü̃ nixĩgü. Natürü yexguma Tupana yexera nüxü̃ rüngü̃xẽẽgu ga yema 
Iraéanecüãx̱gü, rü yexera norü tupananetagücax̱ ãmarearü guruxü̃ naxügü. 
Rü yexguma yexera namexgu ga nachixü̃ane rü yexera nanamexẽẽgü ga 
guma nutagü ga namaxã natupanaãx̱gücü. 
2Ngẽma Iraéanecüãx̱gü rü namuarü ĩnüãx̱gü, rü tama Tupanaguxica 
narüxĩnüe. Rü ngẽmacax̱ i ñu̱xma rü ngẽma norü chixexü̃gagu rü tá 
napoxcue. Rü nüma ya Cori ya Tupana rü tá inanaxoxẽxẽ i ngẽma ãmarearü 

guruü̃gü i norü tupananetagücax̱ naxügüxü̃. Rü tá nayapuexẽxẽ i ngẽma 
nutagü i nüxü̃ yacuax̱üü̃güxü̃. 
3Natürü nüma i ngẽma duü̃xü̃gü rü ñanagürügü tá: “Nataxuma ya tórü 
ãẽx̱gacü nagagu nax tama Cori ya Tupanaxü̃ ingechaü̃güxü̃. ¿Natürü 
tax̱acüwa chi tüxü̃̃́ namexü̃ i wüxi ya ãẽx̱gacü? 
4Rü yexü̃cürü nidexaechamare rü natücax̱mamare tamaxã inaxuneta rü 
nanaxunagü i mugü natürü taguma nayanguxẽẽgü. Rü ngẽmacax̱ i tatanüwa 
rü duü̃xü̃gü rü nügümaxã nanue rü ñoma wüxi i nanetü i nawa iyuxü̃rüxü̃ 
nangẽxma i chixexü̃ i tatanüwa”, ñanagürügü. 
5Rü ñu̱xma i ngẽma Chamáriaanecüãx̱ i duü̃xü̃gü rü nidu̱xrue, rü naxauxe 
naxcax̱ i ngẽma wocaxacüchicünax̱ã i Bex-abéü̃wa rütaxuxü̃. Rü naxcax̱ 
nangechaü̃gü i duü̃xü̃gü rü ngẽma chacherdótegü erü marü narütaxu ga 
yema namaxã nataãẽgüxü̃. 
6Rü ngẽma wocaxacüchicünax̱ã i Iraéanecüãx̱gü nüxü̃ icuax̱üü̃güxü̃ rü 
Achíriaanearü churaragü rü nachixü̃anewa tá nanangegü nax norü 
ãẽx̱gacüna naxãgüãxü̃cax̱. Rü tá naxãnee i ngẽma Efraíü̃tanüxü̃, yerü marü 
nataxuma ga norü naxchicünax̱ã ga nüxü̃̃́ yacuax̱üü̃güxü̃. Rü ngẽxgumarüxü̃ 
ta i guxü̃ma i ngẽma Iraéanecüãx̱gü rü ãne tá ningegü. 
7Rü ngẽma Chamáriaanearü ãẽx̱gacü rü tá narütaxu ñoma wüxi i naixtüchi i 
dexá ichaxẽẽxü̃rüxü̃. 
8Rü tá nagu napogüe i napatagü i ngẽma tupananetagü ga Iraéanecüãx̱gü 
chixexü̃ nawa ügüxü̃. Rü ngẽma norü ãmarearü guruü̃güétüwa tá narüxügü 
i chuxchuxü̃gü rü toragü. Rü nüma i ngẽma duü̃xü̃gü rü tá ngẽma 
ngüchitaerugüxü̃ ñanagürügü: “¡Toétüwa pebuemügü!” ñanagürügü. Rü 
yima max̱pǘnegüxü̃ tá ñanagürügü: “¡Toétügu peyi!” ñanagürügü 
==ñanagürü ga Ochéa. 

Tupana rü Iraéanecüã̱xgümaxã poxcu naxuegu 

9Rü Tupana rü ñanagürü: —Pa Iraétanüxü̃x, pema rü tama nüxü̃ perüxoe nax 
chixexü̃ pexügüxü̃. Rü yexguma Guibeáwa penaxügügumama nixĩ nax 

pecadu pexügüechaxü̃, rü ñu̱xma rü ta rü tama nüxü̃ perüxoeéga. Rü 
ngẽmagagu rü Guibeágu tá daigu nayue i ngẽma chixexü̃gu maxẽxü̃. 
10Rü choma rü ngẽma ngunexü̃ i chanaxwax̱exü̃gu tá chanapoxcu i ngẽma 
Iraéanecüãx̱gü. Rü ngẽma ngunexü̃gu rü tá naxcax̱ naxĩtaquex̱egü i ngẽma 
togü i nachixü̃anegü nax ínayauxü̃ãxü̃cax̱. Rü ngẽmaãcü tá chanapoxcu i 
ngẽma Iraéanecüãx̱gü naxcax̱ i norü chixexü̃gü. 
11Ngẽma Iraéanecüãx̱gü rü ñoma wüxi i woca i puracüruxü̃ i ngexwaca 
yáxü̃rüxü̃ nixĩ nax tauxchaxü̃ i puracü i tríguarü puwa napuracüxü̃. Natürü i 
ñu̱xma rü tá guxchaxü̃wa chanangexmagüxẽxẽ i ngẽma Iraéanecüãx̱gü. Rü 
ngẽma Yudáanecüãx̱gü rü ta rü taxũtáma nax̱chax̱wa nibuxmü i ngẽma 
guxchaxü̃gü. 
12Choma rü marüchirex̱ pemaxã nüxü̃ chixu rü ñachagürü pexü̃: “Ngẽxguma 
aixcüma mexü̃ pexügügu rü tá pexna nangu i chorü ngechaü̃. ¡Penamexẽxẽ i 
perü maxü̃! Erü marü nawa nangu nax chau̱̱xcax̱ pedaugüxü̃ ñu̱xmatáta 
petanüwa changu nax peétügu chayabaxü̃cax̱ i chorü pora i namaxã pexü̃ 
íchapoxü̃xü̃”, ñachagürü. 
13Natürü i pema rü nagu pemaxẽ i chixexü̃, rü ngẽma ne naxũ nax chixri 
pegümaxã ipecuáxü̃ rü doragu nax pemaxẽxü̃. Rü pema rü pegü namaxã 
íperüpora i ngẽma muxü̃ i perü churaragü rü yimá peweü̃gü ya daiwa 
namaxã pexĩxü̃ne. 
14Rü ñu̱xmax rü tá inaxügü i ngẽma dai rü ngẽmacax̱ nanaxĩx̱ãchiãẽgü i 
duü̃xü̃gü. Rü guxü̃ma ya yima ĩanearü poxeguxü̃tápü̱xgü rü tá niwax̱gü. Rü 
yema ĩane ga Bex-abéwa ngupetüxü̃ ga yexguma ãẽx̱gacü ga Charmáü̃ 
nadaixgurüxü̃ tá nixĩgü. Rü yexguma ga guxema mamagü rü tümanegümaxã 
tayue. 
15Rü pemax, Pa Betécüãx̱gü, rü ngẽxgumarüxü̃ tátama pexü̃ nangupetü erü 
ngẽma perü chixexü̃gü rü nataxüchi. Rü ngẽma Iraéanearü ãẽx̱gacü rü marü 
yangunechaü̃gu tá nayu ==ñanagürü. 

Ochéa 11 

Tupana rü nüxü̃ nangechaü̃ama i norü duü̃xü̃gü i tama naga ĩnüexü̃ 

1Rü Tupana rü ñanagürü ta: —Rü yexguma noxri nangóegu ga chorü 
duü̃xü̃gü ga Iraétanüxü̃, rü choma rü nüxü̃ changechaü̃ yerü chauxacügü 
nixĩgü. Rü yemacax̱ íchananguxü̃xẽxẽ ga Equítuanewa. 
2Natürü yexguma yexeraãcü naxcax̱ chacagu nax chowe naxĩxü̃cax̱, rü nüma 
ga Iraétanüxü̃ rü yexeraãcü choxna nixĩgachi. Rü nüma ga chorü duü̃xü̃gü rü 
tupananetagücax̱ ínanagu ga ãmaregü rü ngẽmachicünax̱ãgücax̱ ínanagu ga 
pumaratex̱e. 
3Choma nixĩ ga yema Efraíü̃tanüxü̃maxã ichacuáxü̃ ga yexguma noxri tauta 
nüxü̃ nacuax̱gügu ga ñuxãcü tá napugüãxü̃ ga ñaa naane. Rü chanangúexẽxẽ 
nax ñuxãcü tá inaxĩxü̃. Rü cho̱xmex̱maxã nüxü̃ chingĩ natürü ga nümagü rü 
tama nüxü̃ nacuax̱gü nax choma yixĩxü̃ ga nüxna chadauxü̃. 
4Rü nüxü̃ changechaü̃ rü chaugücax̱ chayagagü nax chanameãẽxü̃cax̱ ñoma 
buxü̃gü i maiexü̃rüxü̃. Rü naxcax̱ ichayarümax̱ãchi nax 
chanachibüexẽẽxü̃cax̱. 
5Natürü i nümagü rü tama chau̱̱xcax̱ nawoeguchaü̃. Rü ngẽmacax̱ woo 
taxũtáma Equítuanecax̱ nawoegu natürü Achíriaanemex̱ẽwa tá nangẽxmagü, 
erü tama chau̱̱xcax̱ nawoeguchaü̃. 
6Rü norü uanügü rü tá taramaxã Iraéanearü ĩanegücax̱ ínayaxüãchi. Rü tá 
nagu napogüe ya yima ĩanegüarü poxeguxü̃. Rü ngẽmaãcü tá namaxã 
nangupetü yerü choxna nixĩgachi nax norü tupananetagüwe naxĩxü̃cax̱. 
7Rü nüma i ngẽma chorü duü̃xü̃gü rü nanaxügüama nax choxna yaxĩgachixü̃. 
Rü tagaãcü nayumüxẽgüchirex̱, natürü taxúema tanangãxü̃, erü nawe 
narüxĩama i ngẽma tupananetagü i taxucürüwa nüxü̃ rüngü̃xẽẽxü̃. 
8Natürü taxucürüwa pexna chixũgachi, Pa Efraíü̃tanüxü̃x. Rü taxucürüwa 
pexü̃ íchawogü, Pa Iraéanecüãx̱güx. Rü taxucürüwa pexü̃ chadai 
yexgumarüxü̃ ga yema Axmácüãx̱güxü̃ chadaixgurüxü̃. Rü taxucürüwama 
pexü̃ charüxoxẽxẽ guma ĩane ga Cheboíü̃xü̃ charüxoxẽẽxü̃rüxü̃. Erü daa 

chorü maxü̃newa rü pexü̃ changechaü̃ rü íchamemare nax choxü̃̃́ 
pengechaü̃tümüxü̃güxü̃. 
9Rü marü taxũtáma wena pemaxã chanu, Pa Efraíü̃tanüxü̃x, rü taxũtáma 
wena pexü̃ chadai, erü choma rü tama duü̃xü̃mare chixĩ. Rü choma ya 
Tupana ya Üünecü nax chixĩxü̃ rü petanüwa chamaxü̃. Rü tama perü daiwa 
nixĩ i nua chaxũxü̃. 
10Rü choma rü ñoma wüxi i leóü̃rüxü̃ tá chataga rü chorü duü̃xü̃gü rü tá 
chauga naxĩnüe. Rü ngẽxguma tagaãcü naxcax̱ chacaxgu rü nümagü rü 
nidu̱xruãcüma tá oéstewaama ne naxĩ. 
11Rü ñoma werigürüxü̃ tá nidu̱xruãcü Equítuanewa ne naxĩ. Rü ñoma 
muxtucurüxü̃ Achíriaanewa tá ne naxĩ. Rü choma rü tá wena napatagüwa 
chanagagü nax wena nawa yamaxẽxü̃cax̱. Rü choma ya Cori ya Tupana nixĩ 
i nüxü̃ chixuxü̃ i ngẽma ==ñanagürü. 

Iraéanecüã̱xgüarü pecadu 

12Rü ñanagürü ta: —Ngẽma Efraíü̃tanüxü̃x, rü guxü̃guma chopex̱ewa 
nidoratax̱agü. Rü ngẽma Iraéanecüãx̱gü rü guxü̃guma choxü̃ nawomüxẽẽgü. 
Rü ngẽma Yudáanecüãx̱gü rü choxna nixĩgachi, rü ñu̱xma rü norü 
tupananetagüxü̃ nicuax̱üü̃gü ==ñanagürü. 

Ochéa 12 

1Ngẽma Iraéanecüãx̱gü rü natücax̱ma guxü̃ i ngunexü̃gu ngẽma 
nachixü̃anegü i éstewa ngẽxmagüxü̃arü ngü̃xẽẽcax̱ nadau. Rü yexera 
nidoratax̱agü rü nimáetagü. Rü Achíriaanecüãx̱gümaxã nanaxü i unetagü, rü 
Equítuanewa nanamugü i ãmare i chíxü̃ nax ngẽmaãcü Equítuanecüãx̱gü 
nüxü̃ rüngü̃xẽẽgüxü̃cax̱. 
2Rü nüma ya Cori ya Tupana rü ngẽma Yudáanecüãx̱gümaxã nanu. Rü 
nacümagü i chixexü̃gagu rü tá ngẽma Acóbutanüxü̃xü̃ napoxcu. Rü 
ngẽmaãcü tá nayangutanüxẽẽgü naxcax̱ ga yema norü chixexü̃ ga naxügüxü̃. 
3Rü nũxcümacürüwa naxü̃pa nax nabuxü̃ ga perü o̱xi ga Acóbu, rü naenexẽxü̃ 
nanapuchica. Rü yexguma marü nayax̱gu rü Tupanamaxã nügü nawogü. 

4Rü nüma ga Acóbu rü Tupanaarü duü̃xü̃ ga daxũcüãx̱maxã nügü nawogü, 
rü Acóbu narüporamae. Rü nüma ga Acóbu rü naxaxu rü Tupanaarü 
ngü̃xẽẽcax̱ ínaca. Rü Tupana rü Betégu Acóbuxü̃ nangau, rü yéma 
Acóbumaxã nidexa. 
5Rü yemaacü Cori ya Tupana ya Guxü̃étüwa Ngẽxmacümaxã nidexa. 
6¡Pa Iraétanüxü̃x, Tupanacax̱ pewoegu! ¡Rü aixcüma nüxü̃ pengechaü̃gü rü 
nüxü̃̃́xicatama peyaxõgü! 
7Rü Tupana rü Iraétanüxü̃xü̃ ñanarügü: —Pemax rü taxetanüxü̃ i 
womüxẽẽwax̱egüxü̃ pixĩgü. Rü ngẽmacax̱ yimá perü yáruxü̃ ya tama 
mecümaxã nüxü̃̃́ pengĩx̱ i duü̃xü̃gü. 
8Rü nagu perüxĩnüe nax ngẽmaãcü pimuarü diẽruãx̱ü̃chi, rü taxúetama pexü̃ 
cuáxü̃ nax naxcax̱ pengĩ ̃́ãcüma pexü̃̃́ nangẽxmaxü̃ i perü ngẽmaxü̃gü. 
9Rü yexguma Equítuanewa peyexmagügucürüwatama nixĩ nax choma rü 
perü Tupana chixĩxü̃. Rü choma rü wena tá chianexü̃gu düxenügügu pexü̃ 
chapegüxẽxẽ, yexguma chianexü̃gu pexü̃ chigagügurüxü̃. 
10Rü choma rü muẽx̱pü̱xcüna chanango̱xetüxẽxẽ i chorü orearü uruü̃gü rü 
namaxã chidexa. Rü ngẽma chorü orearü uruü̃güwa tax̱acügu ixuxü̃ i 
oremaxã pemaxã chidexa. 
11Rü Garaáxanewa nangẽxma i muxü̃ma i tupananetagümare, natürü 
ngẽmagü rü natücax̱mamare nixĩgü. Rü Guirigáwa rü tupananetagücax̱ 
nanadai rü nayagu ga muxü̃ma ga woca i yatüxü̃. Natürü ngẽma norü 
ãmarearü guruü̃güarü nutagü rü naanegügu tá nixãũxchitachigümare 
==ñanagürü. 
12Rü perü o̱xi ga Acóbu ga Iraé rü Aráü̃arü naanewa naña nax yexma 
yaxãmaxü̃cax̱. Rü carnérugüarü dauruü̃wa napuracü. 
13Rü Tupana rü wüxi ga norü orearü uruü̃maxã Equítuanewa 
ínananguxü̃xẽxẽ ga norü duü̃xü̃gü. Rü Tupana rü yema orearü uruü̃maxã 
nüxna nadau ga yema Iraétanüxü̃. 

14Natürü i ñu̱xma i ngẽma Iraétanüxü̃ rü Tupanaxü̃ nanuxẽẽgü. Rü ngẽmacax̱ 
i nüma rü tá nanapoxcue nagagu ga yema máetagü rü yema togü ga 
chixexü̃gü ga naxügüxü̃. 

Ochéa 13 

Tupana rü tá nanapoxcu i Iraéanecüã̱xgü 

1Rü ü̃pa ga yexguma yema Efraíü̃tanüxü̃ idexagügu rü yema togü ga 
Iraétücumügü rü meama naga naxĩnüe. Natürü yexguma nüma ga 
Efraíü̃tanüxü̃ rü tupananeta ga Baáxü̃ yacuax̱üü̃gügu, rü yexma nayacuax̱ ga 
norü pora. 
2Rü pema rü ñu̱xma rü ta pecadu nixüetanüama. Rü ngẽma duü̃xü̃gü i 
naxchicünax̱ãarü üxü̃ cuax̱güxü̃ namugü nax diẽrumüwa naxügüãxü̃cax̱ i 
wocachicünax̱ãgü. Rü nümagü i ngẽma naxchicünax̱ãarü üwa puracüexü̃ rü 
nümagü nanaxwax̱egüxü̃ãcü nanaxügü. Rü ngẽma tupananetagücax̱ buxe 
tüxü̃ nigugü rü nüxü̃ nachúxgü ga yema wocaxacüchicünax̱ãgü. 
3Rü ngẽmacax̱ i ngẽma duü̃xü̃gü rü tá ngürüãchimare narüxogü, ngẽma 
caixanexü̃ i pax̱mama rücaxixü̃rüxü̃. Rü ñoma cherena i ngunetüxü̃ 
ínguxü̃rüxü̃ tá narüxogü. Rü ñoma wüxi i naixatü i marü ipaxü̃ i buanecü 
ngextá cuemarexü̃rüxü̃ tá narütaxu rü ñoma üxüarü caxixü̃rüxü̃ tá narüxo. 
4Rü Tupana rü ñanagürü: —Pa Iraétanüxü̃x, yexguma Equítuanewa 
peyexmagügucürüwa rü chomatama nixĩ i perü Tupana chixĩxü̃. Rü tama 
chanaxwax̱e nax tax̱acürü tomaxã petupanaã̃́xü̃, erü chaxicatama nixĩ i perü 
Tupana rü nataxuma i to i perü poxü̃ruxü̃ ixĩxü̃. 
5Rü choma nixĩ ga pexna chadauxü̃ ga yexguma yema chianexü̃wa 
peyexmagügu. 
6Rü pexna chanaxã ga õna rü meama pechibüe, natürü pema rü pegü 
picuax̱üü̃gü rü choxü̃ perüngümae. 
7Rü ngẽmacax̱ i choma rü ñoma wüxi i leóü̃rüxü̃ tá pexcax̱ chixĩ, rü ñoma 
wüxi i ai i cúãcüma namawa pexü̃ nangu̱xẽẽxü̃rüxü̃ tá pexcax̱ chixĩ. 

8Rü tá pexcax̱ chixũ ñoma wüxi i osu i ngexü̃ i naxacügü nüxna tüxü̃ 
napuxü̃rüxü̃ rü tá pegu chagáugüe i perü maxü̃newa. Rü ñoma wüxi i 
leóü̃rüxü̃ rü tá pexü̃ changõ̱xcu rü wüxi i naeü̃ idüraxü̃rüxü̃ tá pegu chawagü. 
9Pa Iraéanecüãx̱güx, ñu̱xmax rü tá pexü̃ chadai rü taxúetama pexü̃ ítapoxü̃. 
10¿Rü ngexü̃ yixĩxü̃ i pechixü̃anearü ãẽx̱gacü nax pexü̃ ínapoxü̃xü̃cax̱ i perü 
ĩanegüwa? Rü pema rü ngẽma pemaxã icuax̱güxü̃na naxcax̱ peca nax pexü̃̃́ 
nangẽxmaxü̃cax̱ i perü ãẽx̱gacügü ¿natürü ngexü̃ yixĩxü̃ i ngẽma pemaxã 
icuax̱güxü̃ i ñu̱xmax? 
11Rü pemaxã chanuãcü pexna chanamu i perü ãẽx̱gacügü, rü pemaxã 
chanuãcü wena pexna chanapuxü̃. 
12Rü choma rü wüxi i poperagu chanaxümatü i guxü̃ma i Efraíü̃tanüxü̃arü 
chixexü̃. Rü meama namaxã changuxü̃ i ngẽma popera. 
13Pa Iraéanecüãx̱güx, pema rü tama peãẽxü̃ pecuax̱. Rü ñoma wüxi i buxü̃ i 
íxrachaü̃xü̃ rü chixri ixüxü̃rüxü̃ pixĩgü nax tama chauga pexĩnüechaü̃xü̃. 
14¿Rü pema nagu perüxĩnüegu nax pexmaxü̃wa tá pexü̃ íchanguxü̃xẽxẽxü̃? 
¿Rü pema nagu perüxĩnüegu nax yuwa tá pexü̃ íchanguxü̃xẽxẽxü̃? ¿Rü 
cumax, Pa Yux, rü ngexü̃ nixĩ i curü pora? ¿Rü cumax, Pa Naxmaxü̃x, rü 
ngexü̃ nixĩ i curü pora? Rü ñu̱xmax i choma rü marü taxũtáma choxü̃̃́ 
nangechaü̃tümüxü̃gü i ñaa duü̃xü̃gü. 
15Rü woo ñoma maxẽ i baxcaxü̃rüxü̃ mea nüxü̃ naxüpetügu i ngẽma 
Iraéanecüãx̱gü i ñu̱xmax, natürü tá naxcax̱ ínangu i wüxi i buanecü i 
éstewaama ne ũcü. Rü yimá buanecü ya poracü ya chianexü̃wa ne ũcü, rü tá 
nayachegüxẽxẽ i natüacügü rü bairawegü. Rü ngẽxguma i ngẽma 
Iraéanecüãx̱güarü uanügü rü tá nanade i guxü̃ma i norü meruü̃gü. 
16Rü choma rü tá chanapoxcue i ngẽma Chamáriacüãx̱gü erü tama chauga 
naxĩnüe. Rü norü uanügü rü tá taramaxã nanadai. Rü yíxema buxegü rü tá 
waixü̃mügu tüxü̃ nichix̱gü. Rü yíxema ngexegü ya itacharaü̃güxe rü tá tüxü̃ 
nachuxnagü ==ñanagürü. 

Ochéa 14 

Ochéa rü Iraéanecüã̱xgüxü̃ naca̱a̱xü̃ nax Cori ya Tupanaca̱x nawoeguxü̃ 

1Pa Iraéanecüãx̱güx, pema nax perü chixexü̃gagu guxchaxü̃gu peyixü̃x ¡rü 
naxcax̱ pewoegu ya Cori ya perü Tupana! 
2Rü name nax ñaãcü peyumüxẽgüxü̃ rü ñaperügügü: —¡Pa Torü Cori ya 
Tupanax, rü toxü̃̃́ nüxü̃ irüngüma i guxü̃ma i torü chixexü̃gü! ¡Rü mea toxü̃̃́ 
nayaxu i ñaa torü cuax̱üxü̃ i cuxna taxãxü̃! 
3Rü marü nüxü̃ tacuax̱ rü ngẽma Achíriaanecüãx̱gü rü tama aixcüma toxü̃ 
ínapoxü̃. Rü woo chi cowarumaxã tibuxmügu rü taxũchima tamaxẽ. Rü 
ngẽmacax̱ i ñu̱xma rü marü taxũtáma namaxã tatupanaãx̱ i tax̱acürü 
naxchicünax̱ã i tomatama taxüxü̃. Erü toma nax tangearü yoraáxü̃ rü 
cuxicatama nixĩ i aixcüma cuxü̃̃́ tangechaü̃tümüxü̃güxü̃ ==ñaperügügü tá. 
Cori ya Tupana rü Iraéanecüã̱xgümaxã inaxuneta nax ngexwaca̱xü̃xü̃ i maxü̃ tá 

nüxna naxãxü̃ 

4Rü ñanagürü ya Cori ya Tupana: —Ngẽma duü̃xü̃gü i tama chauga ĩnüexü̃ 
rü tá chaugümaxã ichanangüxmüexẽxẽ. Rü tá nüxü̃ changechaü̃ama woo 
tamachirex̱ ngẽma nixĩ i norü natanü. Erü marü choxü̃ nangupetü nax 
namaxã chanuxü̃. 
5Rü ñu̱xma i choma rü tá nüxü̃ charüngü̃xẽxẽxü̃ i ngẽma Iraéanecüãx̱gü ñoma 
cherena ya nanetügüxü̃ iwaixẽẽcürüxü̃. Rü ngẽma Iraéanecüãx̱gü rü tá 
nataãẽgü ñoma putüra i líriu meama ixãchacuxü̃rüxü̃. Rü yima max̱pǘne ya 
Líbanuarü ocayiwagü ya guxü̃guma ngẽxmaechanerüxü̃ tá nixĩ i ngẽma 
Iraéanecüãx̱gü nax guxü̃gutáma nachixü̃anewa nangẽxmagüxü̃. 
6Rü ñoma oribu itaetaxü̃ rü ibaxcaxü̃rüxü̃ rü tá meama nüxü̃ naxüpetü i 
ngẽma Iraéanecüãx̱gü i nachixü̃anewa. Rü ngẽma nachixü̃ane rü duü̃xü̃güarü 
taãẽxẽẽruxü̃ tá nixĩ ñoma Líbanuarü ocayiwaemarüxü̃. 
7Rü ngẽma Iraéanecüãx̱gü rü wena tá cho̱xmex̱wa nangẽxmagü rü tá nüxna 
chadau. Rü ñoma trigurüxü̃ rü úbarüxü̃ tá nimu. Rü yimá bínu ya 
Líbanucüãx̱rüxü̃ tá natachigagü i ngẽma Iraéanecüãx̱gü. 

8Rü Efraíü̃tanüxü̃ rü tá ñanagürügü: “Marü taxuwama choxü̃̃́ name i ngẽma 
tupananetachicünax̱ãgü”, ñanagürügü tá. Rü choma rü tá nüxü̃ 
charüngü̃xẽxẽ rü nüxna chadau i chorü duü̃xü̃gü. Rü guxü̃gutáma namaxã 
chamecüma ñoma wüxi i pinu i guxü̃guma yau̱̱xtanüxü̃rüxü̃. Rü chorü 
duü̃xü̃gü rü chaugu tá nüxü̃ nayangau i maxü̃ i mexü̃ ==ñanagürü. 

Norü gu̱x i ñaa ore 

9Rü yíxema cuax̱ tüxü̃̃́ ngẽxmaxe rü yíxema aixcüma tümaãẽxü̃ cuáxe rü 
name i naga taxĩnü i ñaa ore. Rü ngẽma nacüma ya Cori ya Tupana rü 
aixcüma nawex̱gu. Rü ngẽma duü̃xü̃gü i aixcüma naga ĩnüexü̃, rü ngẽma 
nacümagu naxĩ. Natürü ngẽma tama Tupanaga ĩnüexü̃cax̱, rü ngẽma nacüma 
rü wüxi i guxchaxü̃ nixĩ. 

Yoé 

Yoé 1 

Munügü rü Iraétanüxü̃arü nanetügü nangõ̱xgü 

1Ñaa nixĩ ga Cori ya Tupanaarü ore ga Petué nane ga Yoémaxã nüxü̃ yaxuxü̃. 
2-4Guxü̃ma ga perü nanetügü rü munü pexü̃̃́ nanangõ̱x. Rü yema taxü̃ ga 
munügü íyaxüxẽẽgüxü̃ rü yema munügü ga ixíraxü̃ nanangõ̱xgü. Rü dücax, 
Pa Yaxguãx̱gü rü Guxãma i Pemax i Ñaa Nachixü̃anecüãx̱güx, rü pexna chaca 
¿rü ñuxgu nüxü̃ pedauxü̃ ga wüxi ga chixexü̃ ga ñaarüxü̃ ixĩxü̃? Rü nũxcüma 
ga penatügü rü taguma nüxü̃ tadau i ngẽma ñu̱xma pexü̃ ngupetüxü̃. Rü 
ngẽmacax̱ name i pexacügümaxã nüxü̃ pixu i ngẽma ñu̱xma pexü̃ ngupetüxü̃, 
rü nümagü rü tá naxacügümaxã nüxü̃ nixugügü, rü petaagü rü 
naxacügümaxã ta nüxü̃ nixugügü. 
5Pa Ngãxẽwax̱exü̃x ¡rü pebai̱x̱ãchie! ¡Pexauxe, Pa Bínuarü Axruü̃güx! Erü 
ngẽma úbatüxü̃ rü tá inayarütaxu. 
6Erü ngẽma munügü rü ñoma muxũchixü̃ i churaragü i poraexü̃rüxü̃ 
chauchixü̃anegu nachocu. Rü napütagü rü ñoma leóü̃pütagürüxü̃ nixĩgü. 
7Rü ngẽma munügü rü tórü úbanecügu rü tórü igunecügu nawagüe rü 
nayangeatüxẽxẽ rü ngẽmaãcü nacho̱xtanümare i nachacüxü. 
8Rü chorü duü̃xü̃gü rü naxauxe ngĩrüxü̃ i wüxi i pacü i ngechaü̃chirugu 
icu̱xcü erü ngẽma ngextü̱xücü i namaxã naxãtechaü̃xü̃ rü nayu. 
9Rü ngẽma chacherdótegü rü naxauxe erü Tupanapata ya taxü̃newa rü marü 
nataxuma i trigutex̱e rü bínu nax ngẽma Cori ya Tupanana 
naxãmaregüxü̃cax̱. 
10Rü ngẽma naanegü rü nachianemare rü ngẽma waixü̃mü rü nipamare. Rü 
ngẽma trigugü rü nayue, rü ngẽma úbanecügü rü nipagü, rü ngẽma 
oribunecügü rü narüñexgü. 

11Rü pema nax naanewa pepuracüexü̃ rü penatoxü̃ ga úbagü rü trigugü rü 
chebádagü ¡rü poraãcü pengechaü̃güãcüma pexauxe! Erü ngẽma trigu rü 
chebáda ga petogüxü̃ rü pexü̃̃́ nayue, rü ngẽmacax̱ taxuxü̃ma pibuxgü. 
12Rü perü úbanecügü rü nipagü rü nayue ga perü igunecü. Rü nipagü ga perü 
orix̱gü ga boxragü, rü cucugü, rü mansánagü rü guxü̃ma ga perü nanetügü 
ga peanewa yexmagüxü̃. Rü yemaacü nüxü̃̃́ inarüxo ga norü taãxẽ ga guxü̃ma 
ga duü̃xü̃gü. 

Name i Tupanaarü ngechaü̃ca̱x nadaugü 

13Rü pemax, Pa Chacherdótegü i Tupanaarü Ãmarearü Guruxü̃maxã 
Icuax̱güxex, rü name nixĩ i naxchiru i témüxü̃gu picu̱xgü, rü pexauxe, erü 
perü Tupanapata ya taxü̃newa rü marü nataxuma i trigu rü bínu i perü 
ãmareruxü̃ ixĩxü̃. 
14¡Rü naxcax̱ pengẽma i guxü̃ma i duü̃xü̃gü nax aureãcüma 
nayumüxẽgüxü̃cax̱! ¡Rü Cori ya Tupanapata ya taxü̃negu 
penangutaquex̱exẽxẽ i perü ãẽx̱gacügü i yaxguãx̱gü, rü guxü̃ma i duü̃xü̃gü i 
ñaa nachixü̃anecüãx̱gü! ¡Rü ngéma perü yumüxẽwa Tupanana peca nax pexü̃ 
nangü̃xẽxẽxü̃cax̱! 
15Erü marü ningaica i Tupanaarü poxcu. Rü ngẽma ngunexü̃ rü poraãcü tá 
naxãũcüma erü Yimá Guxãétüwa Ngẽxmacü rü tá taxü̃ i poxcu taxcax̱ 
ínanguxẽxẽ. 
16Rü yema munügü rü tapex̱ewatama tüxna nanapu ga tawemü rü yemaacü 
inarüxo ga Tupanapata ya taxü̃newa nax itaãẽgüxü̃. 
17Rü guma nanetüchire rü nayue ga yema ínatogüxü̃wa. Rü yema trigu rü 
inayarüxo. Rü guma ĩpatagü ga nanetü nagu gücune rü marü ningeãcu rü 
nichixe. 
18Rü taiyamaxã narüdoxe i wocagü. Rü natücax̱mamare maxẽ ne nadaugü i 
wocagü, rü ngẽma carnérugü rü niyuetanü. 
19Rü cuxna chaca, Pa Corix, erü yima maxẽgü i ngextá taxúema íxãpataxü̃wa 
rüxügücü, rü ñu̱xũchi ngẽma naigü i naanewa rüxügüxü̃ rü üxüxü̃ ínanagu. 

20Rü woo i ngẽma naeü̃gü i naixnecücüãx̱ rü cuxna nacagüe, erü nayachegü 
i natügü, rü ñu̱xũchi üxü ínanagu ya yima maxẽgü. 

Yoé 2 

Munügü i naanegü chixexẽxẽxü̃ 

1-2¡Rü yima max̱pǘne ya Chióü̃wa peyacue ya cornéta! ¡Rü yima max̱pǘne ya 
Tupanapata nawa ngẽxmanewa rü tagaãcü peyacue ya cornéta ya 
ãũcümaxü̃xü̃ ixüxü̃ne! ¡Rü muü̃maxã pidu̱xrue i guxãma i pema i Yudáanewa 
pemaxẽxü̃! Erü Cori ya Tupanaarü ngunexü̃ rü marü ningaica. Rü ngẽma 
ngunexü̃ rü taxü̃ i waanexü̃ tá nixĩ. Rü tá narüxcaixane rü caixanexü̃ i 
pamüemaxü̃ tá nangẽxma. Rü muxũchixü̃ i munügü tá ínangugü. Rü ñoma 
wüxitücumü i churaragü i poraexü̃ rü muxũchixü̃rüxü̃ tá nixĩgü. Rü ñoma 
ngexwaca yangunegu rü guxü̃wama max̱pǘneétüwa nangu nax yangóonexü̃ 
rü ngẽxgumarüxü̃ tá nixĩgü nax guxü̃wama nangugüxü̃ i ngẽma munügü. Rü 
nũxcüma rü taguma ngẽxgumarüxü̃ ixĩxü̃xü̃ tadau, rü tagutáma wena nüxü̃ 
tadau i tax̱acü i nangexgumaraxü̃xü̃. 
3Rü ngẽma munügü rü ñoma üxüema i guxü̃ma ixaxẽẽxü̃rüxü̃ nixĩgü. Rü 
napex̱ewa rü ñoma üxüema i guxü̃ma ĩx̱ãchigüxẽẽxü̃rüxü̃ nixĩgü. Rü 
naweama rü ngẽxgumarüü̃tama nixĩ. Rü naxü̃pa nax ngéma nangugüxü̃ i 
ngẽma munügü rü ngẽma naane rü ñoma Edéü̃rüxü̃ namexẽchi. Natürü 
nawena rü wüxi i nachica i chianexü̃ nixĩ. Rü ngẽma munügü rü taxuxü̃ma 
ínayaxüxẽẽgü. 
4Rü nanacowarugüraxü̃, rü ñoma churaragü i cowarugüétügu ĩxü̃rüxü̃ 
paxãma nixü. 
5Rü ngẽma naga i ngẽxguma máxpü̱xanexü̃wa ínaxüãchigu rü ñoma carugü 
i daiwexü̃ ãgatanügurüxü̃ nixĩ i naga. Rü ñoma naixatügü i ngẽxguma 
üxüemawa yawocuxgu rü ipechaxü̃rüxü̃ nixĩ ga naga. Rü ñoma wüxitücumü 
i churaragü i poraexü̃ i wüxigu ichimaxü̃rüxü̃ nixĩgü. 
6Rü duü̃xü̃gü rü muü̃maxã tá nidu̱xrue i ngẽxguma nüxü̃ nadaugügu. Rü 
guxü̃ma nayacho̱xõchichametügü. 



2586 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

7Rü ngẽma munügü rü ñoma churaragü i tama muü̃wax̱egüxü̃ i daiwa 
ĩxü̃rüxü̃ ínaxüãchi. Rü ĩanearü poxeguxü̃wa naxĩgü rü wex̱gu naxĩmare. Rü 
tama ngextáama naxĩmare. 
8Rü tama nügümaxã inarüxü, rü wüxichigü rü namaxü̃gutama nixũchigü. Rü 
woo duü̃xü̃gü yamax̱gügu natürü wex̱gu naxĩãma. 
9Rü ĩanegu nachocu, rü norü poxeguruü̃étügu naxĩgü. Rü ĩpatagügu 
nichocuetanü, rü ñoma ngĩ ̃́tax̱agüxü̃rüxü̃ beü̃tánagüwa nichocuetanü. 
10Rü ngẽma munügüpex̱ewa rü naxĩãx̱ãchi i ñoma i naane rü caixanexü̃gü. 
Rü üax̱cü rü tauemacü rü tá nixogü. Rü woramacurigü rü ẽxtagü rü taxũtáma 
ninaigü. 
11Rü nüma ya Cori ya Tupana rü napex̱egu nixũ i ngẽma munügü i ñoma 
muxũchixü̃ i churaragürüxü̃ ixĩxü̃. Rü nüma ya Tupana rü tagaãcü nanamu i 
ngẽma munügü, rü nüma rü naga naxĩnüe. Rü ngẽma nax namuxũchixü̃ rü 
taxucürüwama texé tayaxugü. Rü poraãcü naxãũcüma i ngẽma ngunexü̃ i 
nagu Tupana tüxü̃ poxcuexü̃, rü taxúema tapora nax ítayachaxãchixẽẽxü̃. 

Nüma ya Cori ya Tupana rü nüxü̃̃́  nangechaü̃tümüxü̃ i duü̃xü̃gü 

12Natürü nüma ya Cori ya Tupana rü ñanagürü: —Ñu̱xma rü chanaxwax̱e nax 
guxü̃ma i perü ngúchaü̃maxã chau̱̱xcax̱ pewoeguxü̃. ¡Rü chau̱̱xcax̱ 
pexaureegü rü pegümaxã pengechaxü̃gü rü pexauxe! ==ñanagürü. 
13Rü ngẽmacax̱ i ñu̱xma rü name nixĩ i naxcax̱ pewoegu ya Cori ya Tupana. 
Rü natücax̱mamare nixĩ nax perü ngechaü̃maxã pegüchirugu pegáugüexü̃. 
Erü ngẽma nüma nanaxwax̱exü̃ nixĩ nax aixcüma nüxü̃ perüxoexü̃ i perü 
chixexü̃. Erü nüma ya Cori ya Tupana rü namecüma rü nüxü̃̃́ 
pengechaü̃tümüxü̃, rü yáxna pemaxã naxĩnü, erü pexü̃ nangechaü̃. Rü nüma 
rü ínamemare nax íyachaxãchixẽẽãxü̃ i ngẽma poxcu i pemaxã naxueguxü̃. 
14Rü ngẽxguma aixcüma naxcax̱ pewoegu̱xgu rü ngürüãchi tá ínayachaxãchi 
nax pexü̃ napoxcuexü̃. Rü tá pexü̃ narüngü̃xẽxẽ nax wena naxügüxü̃cax̱ i perü 
trigu rü úbagü nax ngẽmaãcü pexü̃̃́ nangẽxmaxü̃cax̱ i perü ãmaregü i tá 
nüxna pexãgüxü̃. 

15Rü pemax, Pa Chacherdótegüx ¡yima max̱pǘne ya Chióü̃ ya Tupanapata 
nawa ngẽxmanewa peyacue ya trompetagü nax ngẽmaãcü naxcax̱ pecaxü̃cax̱ 
i duü̃xü̃gü! ¡Rü penaxunagü nax aureãcüma nayumüxẽgüxü̃cax̱! 
16¡Rü penangutaquex̱exẽxẽ i ngẽma Tupanaarü duü̃xü̃gü, Pa Chacherdótegüx, 
nax Tupanapex̱ewa peyamexẽxẽgüxü̃cax̱ i yaxü̃gu, rü buxü̃gü rü woo i ngẽma 
buxü̃gü i maiexü̃! ¡Rü ngẽxgumarüxü̃ ta i ngẽma ngexwaca ingĩgüxü̃, rü norü 
ucapuwa ípenachoxü̃xẽxẽ! 
17¡Rü pexauxe, Pa Chacherdótegüx i Tupanaarü Puracümaxã Icuax̱güxex, rü 
ãmarearü guruü̃pex̱ewa Tupanamaxã nüxü̃ pixu rü ñaperügügü nüxü̃! —
¡Nüxü̃ nangechaxü̃ i ñaa curü duü̃xü̃gü, Pa Torü Corix ya Tupanax! ¡Rü taxṹ 
i cunangexrüxü̃ nax togü nüxü̃ cugüexü̃! ¡Rü taxṹ i cunangexrüxü̃ nax togü i 
nachixü̃anecüãx̱gü namaxã icuáxü̃! ¡Rü taxṹ i cunangexrüxü̃ i ngẽma tama 
yaxõgüxü̃ nax curü duü̃xü̃güxü̃ nacugüexü̃ ñaxü̃maxã!: “¿Ngexcü ya yimá 
perü Tupana?” ñaxü̃maxã nacugüexü̃ ==ñaperügügü. 

Tupana rü norü duü̃xü̃güxü̃ nangãxü̃ erü nüxü̃̃́  nangechaü̃tümüxü̃gü 

18Rü ñu̱xũchi ga nüma ga Cori ya Tupana rü nüxü̃̃́ nangechaü̃tümüxü̃gü ga 
norü duü̃xü̃gü yerü poraãcü nüxü̃ nangechaü̃. 
19Rü nüma rü ñanagürü nüxü̃: —Rü tá pexna chanaxã i trigu rü bínu rü chíxü̃ 
ñu̱xmatáta mea pexü̃̃́ yangu. Rü marü taxũtáma wena pexü̃ changexrü nax 
tama pexü̃ nacugüexü̃cax̱ i ngẽma togü i nachixü̃anecüãx̱gü i tama choxü̃̃́ 
yaxõgüxü̃. 
20Rü tá pexna chayaxĩgachixẽxẽ i ngẽma munügü ga nórtewaama ne ĩxü̃, rü 
tá ngextá ínachianexü̃wa chanamugü. Rü ngẽma napex̱egu ĩxü̃ rü nataxa i 
ngearü maxü̃ã̃́xü̃wa tá chanawoü̃. Rü ngẽma wixweama ügüxü̃ rü Már i 
Mediteráneuwa tá chanawoü̃. Rü ngẽxma tá niyixe rü tá ngéma nayixanegü. 
Rü ngẽmaãcü tá poraãcü pexü̃ charüngü̃xẽxẽxü̃ ==ñanagürü ga Cori ya 
Tupana. 

21Rü ngẽmacax̱, Pa Duü̃xü̃gü rü Guxü̃ma i Tax̱acü i Ñoma i Naanewa 
Maxẽxü̃x, ¡rü petaãẽgü rü taxṹ i pemuü̃exü̃! Erü nüma ya Cori ya Tupana rü 
taxü̃ i mexü̃gü tá pexcax̱ nango̱xẽxẽ. 
22¡Rü taxṹ i pemuü̃exü̃ Pa Naeü̃güx! Erü ngẽma pebüchitaxü̃ rü tá wena 
narüxügü rü nabaxca. Rü ngẽma nanetügü i orix̱gü rü tá nixo. Rü tá 
namuxũchi i igunecü rü úbagü. 
23¡Rü petaãxẽgü, Pa Chióü̃cüãx̱gü! ¡Rü namaxã petaãẽgü ya Cori ya Tupana! 
Yerü pexcax̱ nanapuxẽxẽ ga yexguma meama nawa nanguxgu nax mucücax̱ 
napuxẽẽãxü̃ rü taunecücax̱ napuxẽẽãxü̃ yema noxri mea napuxẽẽãx̱gurüxü̃. 
24Rü ngẽmaãcü tá mea pexü̃̃́ nixo i trigu rü poraãcü tá nata ya perü bínu rü 
chíxü̃. 
25Rü nüma ya Cori ya Tupana rü ñanagürü pexü̃: —Choma rü tá pexü̃̃́ 
chanatáeguxẽxẽ ga yema penetügü ga ñuxre ga taunecü pexü̃̃́ nax nangóoxü̃ 
ga yema munügü ga yéma chamugüxü̃. 
26Rü ñu̱xma rü tá meatama pechibüe i pemax ñu̱xmatáta mea pexü̃̃́ yangu. 
Rü choxü̃ tá picuax̱üü̃gü naxcax̱ ga yema taxü̃ ga mexü̃ ga pexcax̱ chaxüxü̃. 
Rü tagutáma wena texé pexü̃ taxãneexẽxẽ Pa Chorü Duü̃xü̃güx. 
27Rü pemax, Pa Iraétanüxü̃x, rü tá nüxü̃ picuax̱ãchitanü nax choma ya Cori 
rü aixcüma petanüwa changexmaxü̃ rü chaxicatama yixĩxü̃ i perü Tupana 
chixĩxü̃. Rü tagutáma wena texé pexü̃ taxãneexẽxẽ, Pa Chorü Duü̃xü̃güx 
==ñanagürü. 

Tupana rü ñoma i naanewa tá nanamu i Naãxẽ ya Üünexü̃ 

28Rü ñanagürü ta: —Rü nawena i ngẽma pemaxã nüxü̃ chixuxü̃ rü tá guxü̃ma 
i duü̃xü̃gücax̱ núma chanamu i Chauãxẽ. Rü ngẽma penegü rü pexacügü rü 
tá chorü orexü̃ nixugüe. Rü ngẽma yaxü̃ i duü̃xü̃gü rü tá nixãnegügü. Rü 
ngẽma ngextü̱xüxü̃gü rü tá nüxü̃ nadaugü i ẽxü̃guxü̃ i taguma texé nüxü̃ 
dauxü̃. 
29Rü woo i perü puracütanüxü̃ rü pexü̃taxü̃gü rü tá nüxna chananguxẽxẽ i 
Chauãxẽ i Üünexü̃ i ngẽma ngunexü̃gügu. 

30Rü daxũwa rü tá chanango̱xẽxẽ i tax̱acü i taguma texé nüxü̃ dauxü̃. Rü 
ñoma i naanewa rü tá poraãcü nagü inaba. Rü tá nixa ya ĩanegü. Rü ngéma 
rü tá taxü̃ i caxixü̃ naxĩnagüema. 
31Rü yimá üax̱cü rü tá nixo rü yimá tauemacü rü ñoma nagürüxü̃ tá naduema 
naxü̃pa i ngẽma ngunexü̃ i nagu tá chanapoxcuxü̃ i ñoma i naane. Rü ngẽma 
ngunexü̃ rü tá poraãcü naxãũcüma ==ñanagürü. 
32Natürü guxãma ya texé ya aixcüma Tupanaga ĩnüxe rü taxũtáma tapoxcue. 
Erü yima max̱pǘne ya Chióü̃ ya Yerucharéü̃wa ngẽxmanewa tá nango̱x ya 
yimá Maxẽxẽxẽruxü̃ yema Cori ya Tupana pemaxã inaxunetaxü̃rüxü̃. Rü 
yíxema nüma tüxü̃ nidexechixe rü taxũtáma tapoxcue. 

Yoé 3 

1Rü nüma ya Cori ya Tupana rü ñanagürü: —Rü ngẽxguma tá ínanguxgu i 
ngẽma ngunexü̃ rü tá chanawoeguxẽxẽ i ngẽma Yerucharéü̃cüãx̱gü rü 
Yudáanecüãx̱gü ga togü ga nachixü̃anegügu woonexü̃. 
2Rü wüxigu tá chanangutaquex̱exẽxẽ i guxü̃ma i ngẽma togü i 
nachixü̃anecüãx̱gü i duü̃xü̃gü, rü Yochapáxarü doxonexü̃wa tá chanagagü. 
Rü ngéma tá nixĩ i nüxna naxcax̱ chacagüxü̃ ga yema chixexü̃ ga chorü 
duü̃xü̃gü ga Iraécüãx̱gümaxã naxügüxü̃. Yerü guxü̃ ga nachixü̃anegügu 
nanawoone ga Iraétanüxü̃, rü ñu̱xũchi ngẽma togü nügü nayanu ga yema 
chorü naane. 
3Rü ngẽma togü i nachixü̃anecüãx̱gü i duü̃xü̃gü rü sortéuãcü nügü nayanu ga 
chorü duü̃xü̃gü, rü tümamaxã nataxegü ga buxegü ga iyatüxe rü ingexe. Rü 
yemawena ga guxema buxegütanü rü bínugu rü ngexü̃gü ga ngĩxü̃negümaxã 
taxexü̃gu tüxü̃ nagu̱xẽẽgü ga guxema diẽru. 

Cori ya Tupana rü tá nanapoxcue i ngẽma togü i nachixü̃anegü 

4¿Rü tax̱acü ẽx̱na nixĩ i chomaxã penaxwax̱egüxü̃ i pemax, Pa Tírucüãx̱gü, rü 
Chidóü̃cüãx̱gü, rü Firitéugü? ¿Ẽ̱xna chomaxã pegü pedaixchaü̃? ¿Ẽ̱xna 
penaxwax̱e nax tax̱acü pexü̃̃́ chaxütanüxü̃? Choma rü paxatáma poxcu 
pexcax̱ íchanguxẽxẽ. 

5Pemax rü naxcax̱ choxü̃̃́ pengĩx̱gü ga chorü diẽrumü rü chorü úiru. Rü 
ñu̱xũchi perü tupananetapatagüwa penana ga yema chorü yemaxü̃gü. 
6Rü yáxü̃wama penagagü ga yema Yudáanecüãx̱gü rü Yerucharéü̃cüãx̱gü, rü 
ñu̱xũchi puracütanüxü̃xü̃ Griégugüxü̃ namaxã petaxegü. 
7Natürü i choma rü ngẽma nachixü̃ane i nagu namaxã petaxegüxü̃wa tá 
íchayagaxü̃. Rü ngẽxguma i choma rü yematama ga ngúxü̃ ga nüxü̃ 
pingexẽẽgüxü̃ tá pexü̃ chingexẽxẽ. 
8Rü Yudíugüxü̃ tá tümamaxã chataxe ya yíxema penegü rü pexacügü nax 
ngẽmaãcü i ngẽma Yudíugü rü ngẽma duü̃xü̃gü i yáxü̃guxü̃ i naanegu 
ãchiü̃güxü̃ i Chabéugüxü̃ tümamaxã nataxegüxü̃cax̱. Rü choma ya Cori ya 
Tupana nixĩ i pemaxã nüxü̃ chixuxü̃ i ngẽma ==ñanagürü. 
9Rü name nixĩ i guxü̃ i nachixü̃anecüãx̱gümaxã nüxü̃ pixuxü̃ i ñaa ore. ¡Rü 
daicax̱ pegü ípemexẽxẽ! ¡Rü penanutaquex̱e i perü churaragü! ¡Rü nua naxĩ 
rü inaxĩãchi i ngẽma churaragü! 
10¡Rü ngẽma perü lampagüwa taragü pexügü! ¡Rü perü tríguarü wiiruü̃güwa 
wocaegü pexügü! Rü yíxema tama poraxe rü name i ñatagürü: “Choma rü 
chapora”, ñatagürü. 
11Rü guxãma i pemax, Pa Nachixü̃anegü i Ngaicamagüxü̃x ¡rü paxa nua pexĩ 
rü nuxã peyangutaquex̱e! Rü woo i ngẽma nachixü̃ane i tama daigu rüxĩnüxü̃ 
rü name nax daiwa naxũxü̃. 
12¡Pegü pemexẽxẽgü, Pa Nachixü̃anegüx, rü Yochapáxarü doxonexü̃wa pexĩ! 
Erü ngéma tá nixĩ i Cori ya Tupana i norü chixexü̃gücax̱ nüxna nacax̱axü̃ i 
guxü̃ma i ngẽma nachixü̃anegü i Iraéanena ngaicamagüxü̃. 
13Rü yema nax poraãcü chixexü̃ naxügüxü̃, rü marü norü ngunexü̃wa nangu 
i ngẽma nachixü̃anegü nax penadaixü̃ ñoma trigu norü ngunexü̃wa nanguxgu 
nax yachexexü̃rüxü̃. Rü nagu pepugüe i ngẽma nachixü̃anegü ñoma úbagü 
bínucax̱ ipumüxü̃rüxü̃. 



2591 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

14Rü marü muxü̃ma i duü̃xü̃gü ngẽma doxonexü̃gu nangutaquex̱egü, erü 
marü ningaica i ngẽma ngunexü̃ i nagu Cori ya Tupana tá namaxã naxueguxü̃ 
i ngẽma nachixü̃anegüarü poxcu. 
15Rü tá nixogü ya üax̱cü rü tauemacü. Rü taxũtáma marü ninaigü i ẽxtagü. 
16Nüma ya Cori ya Tupana rü ngẽxguma yima max̱pǘne ya Chióü̃ ya 
Yerucharéü̃wa ngẽxmanewa yadexaxgu, rü ngẽma naga rü ñoma 
duruanexü̃rüxü̃ nixĩ. Rü ngẽxguma i ngẽma daxũguxü̃ i naane rü ñoma i 
naane rü nidu̱xru. Natürü i nüma ya Cori ya Tupana rü wüxi i poxü̃ruxü̃ nixĩ 
naxcax̱ i Iraétanüxü̃ i norü duü̃xü̃gü ixĩgüxü̃. 

Cori ya Tupana rü Yudáanearü duü̃xü̃gümaxã mexü̃ naxuegu 

17Rü nüma ya Cori ya Tupana rü ñanagürü: —Pemax rü tá nüxü̃ 
picuax̱ãchitanü nax choma i perü Cori ya Tupana rü yima chorü max̱pǘne ya 
Üünene ya Chióü̃wa chamaxü̃xü̃. Rü yima ĩane ya Yerucharéü̃ rü wüxi ya 
ĩane ya üünene tá nixĩ. Rü tagutáma wena to i nachixü̃anecüãx̱gü nagu 
nachocu. 
18Rü ngẽma ngunexü̃gu rü yima max̱pǘnegüwa tá nangẽxma ya tacü ya bínu 
rü lechi ñoma dexárüxü̃. Rü Yudáanearü natügüwa rü tá nata i norü dexá. 
Rü yima chopata ya taxü̃newa rü tá nichuxchu i wüxi i dexá i tá Chitíü̃arü 
doxonexü̃wa yawaianexẽẽxü̃. 
19Rü Equítuane rü tá nachixe, rü Edóü̃ane rü wüxi i naane i ngextá taxúema 
íxãpataxü̃warüxü̃ tá nixĩ. Yerü Yudáchixü̃anecax̱ ínayaxüãchi rü nanadai ga 
duü̃xü̃gü ga taxuxü̃ma chixexü̃ ügüxü̃. 
20-21Rü ngẽmacax̱ i choma rü tümacax̱ chanu rü tá chanadai i ngẽma 
Equítuanecüãx̱gü rü Edóü̃anecüãx̱gü, rü taxũtáma namaxã chixãũxãchi i 
ngẽma chorü duü̃xü̃güxü̃ daixü̃. Natürü ngẽma Yudáane rü yima 
Yerucharéü̃arü ĩane rü guxü̃gutáma duü̃xü̃gü nawa namaxẽ. Rü choma ya 
Cori ya Tupana rü nawa tá chamaxü̃ ya yima max̱pǘne ya Chióü̃ ya 
Yerucharéü̃wa ngẽxmane ==ñanagürü ga Cori ya Tupana. 

Amúx 

Amúx 1 

Tupana rü tá nanapoxcu i ngẽma nachixü̃anegü i Iraéanena ngaicamagüxü̃ 

1Ñaa nixĩ ga yema ore ga gumá carnérugüarü dauruxü̃ ga Amú ga 
Tecóacüãx̱maxã nüxü̃ yaxuxü̃ ga Tupana ga Iraéanecüãx̱güchiga. Rü yema 
nangupetü taxre ga taunecü naxü̃pa ga yema ĩãx̱ãchiane ga yexguma Uchía 
Yudáanewa ãẽx̱gacü ixĩxgu, rü Yeruboáü̃ ga Yoá nane ãẽx̱gacü ixĩxgu ga 
Iraéanewa. 
2Nüma ya Cori ya Tupana rü ngẽxguma yima max̱pǘne ya Chióü̃ ya 
Yerucharéü̃wa ngẽxmanewa yadexaxgu, rü naga rü ñoma duruanexü̃rüxü̃ 
nixĩ. Rü ngẽxguma ya yima maxẽ ya carnérugüchitaxü̃wa ngẽxmacü rü 
nipagü rü yima max̱pǘne ya Carmérutapex̱ewa rü nipaane. 
3Rü Cori ya Tupana rü nüxü̃ nixu rü ñanagürü: —Ngẽma Damácucüãx̱gü rü 
poraãcü chixexü̃ naxügü rü ngẽmacax̱ taxũtáma íchayachaxãchi nax 
chapoxcuexü̃, yerü nüma rü nanadai ga chorü duü̃xü̃gü ga Garaáxcüãx̱gü 
ñoma fierumenax̱ãmaxã tax̱acü ipoxü̃rüxü̃. 
4Rü ngẽmacax̱ i ngẽma Damácuarü ãẽx̱gacü ya Achaé rü tá chayagu ya 
napata. Rü ngẽmatama üxüemamaxã rü tá nixae ya napatagü i ãẽx̱gacü i 
Achaé nane i Ben-adáxü̃. 
5Rü tá chayaponaama i Damácuarü poxeguxü̃arü ĩãx̱. Rü tá chayamax̱ i norü 
ãẽx̱gacü i Bicax-abéü̃wa ãẽx̱gacü ixĩxü̃. Rü ngẽxgumarüxü̃ tá ta chayamax̱ i 
norü ãẽx̱gacü i Bex-edéü̃wa ãẽx̱gacü ixĩxü̃. Rü norü uanügü rü tá Quíruwa 
nanagagü i ngẽma Chíriacüãx̱gü ==ñanagürü ya Cori ya Tupana. 
6Rü Cori ya Tupana rü ñanagürü ta: —Ngẽma Gáchacüãx̱gü rü poraãcü 
chixexü̃ naxügü rü ngẽmacax̱ taxũtáma íchayachaxãchi nax chanapoxcuexü̃. 
Yerü nüma ga Gáchacüãx̱gü rü ínanayauxü̃ ga wüxi ga ĩaneãcu ga duü̃xü̃gü, 
rü ñu̱xũchi Edóü̃cüãx̱güxü̃ tümamaxã nayataxegü norü puracütanüxü̃ruxü̃. 
7Rü ngẽmacax̱ tá üxümaxã chayagu i Gáchaarü poxeguxü̃gü. Rü ngẽma 
üxüema tá nixĩ i norü ãẽx̱gacüpatagü ixaexẽẽxü̃. 

8Rü tá chayamax̱ ya ĩane ya Adúxarü ãẽx̱gacü, rü ngẽxgumarüxü̃ tá ta 
chayamax̱ ya ĩane ya Acharóü̃arü ãẽx̱gacü. Rü guxü̃ i chorü poramaxã tá 
ichayanaxoxẽxẽ ya yima Ecróü̃. Rü taxuxü̃táma i Firitéu íchayaxüxẽxẽ nax 
chanadaixü̃ ==ñanagürü ya Cori ya Tupana. 
9Rü nüma ya Cori ya Tupana rü ñanagürü ta: —Ngẽma Tírucüãx̱gü rü 
poraãcü chixexü̃ naxügü rü ngẽmacax̱ taxũtáma íchayachaxãchi nax 
chanapoxcuexü̃. Yerü nüma ga yema Tírucüãx̱gü rü woo nügümaxã 
nanaxuegu nax nügü tá nangü̃xẽẽgüxü̃, natürü nüma i Tírucüãx̱gü rü 
Edóü̃cüãx̱güxü̃ tümamaxã nataxegüama ga ñuxre ga ĩaneãcugü ga guxema 
tümamaxã inaxügagüchiréxe 
10Rü ngẽmacax̱ tá üxümaxã chayagu i Tíruarü poxeguxü̃gü. Rü ngẽma 
üxüema tá nixĩ i norü ãẽx̱gacüpatagü ixaexẽẽxü̃ ==ñanagürü ya Cori ya 
Tupana. 
11Rü Cori ya Tupana rü ñanagürü ta: —Yema Edóü̃cüãx̱gü rü poraãcü chixexü̃ 
naxügü rü ngẽmacax̱ taxũtáma íchayachaxãchi nax chanapoxcuexü̃. Yerü 
yema natanüxü̃ ga Iraétanüxü̃we nangegü taramaxã rü tama nüxü̃̃́ 
nangechaxü̃tümüxü̃güãcüma nanadaiama. Yerü poraãcü namaxã nanue rü 
tama namaxã narüngüxmügü. 
12Rü ngẽmacax̱ tá üxümaxã chayagu i Temáü̃ane. Rü ngẽma üxüema tá nixĩ 
ya yima Bochráarü ãẽx̱gacüpatagü iguxü̃ne ==ñanagürü ga Cori ya Tupana. 
13Rü ñanagürü ya Cori ya Tupana: —Ngẽma Amóü̃cüãx̱ rü poraãcü chixexü̃ 
naxügü rü ngẽmacax̱ taxũtáma íchayachaxãchi nax chanapoxcuexü̃. Yerü 
yema norü ĩnügü nixĩ nax nüxü̃ natanetagüchaü̃ ga yema norü naanegü. Rü 
yemacax̱ tüxü̃ narüwítepütüwegü ga guxema ngexegü ga itacharaü̃güxẽ ga 
Garaáxcüãx̱gü. 
14Rü ngẽmacax̱ tá üxümaxã chayagu i Rabáarü poxeguxü̃gü. Rü wüxi i 
ngunexü̃ i nagu yaduruanexü̃ rü nagu nawaanexü̃ rü ngẽxguma nügü 
ínadaiyane tá nixĩ i üxüemamaxã íchanaguxü̃ ya yima norü ãẽx̱gacüpatagü. 

15Rü ngẽma norü ãẽx̱gacü rü to i nachixü̃anewa tá nanaga wüxigu namaxã i 
norü ngü̃xẽẽruü̃gü ==ñanagürü ya Cori ya Tupana. 

Amúx 2 

1Rü nüma ya Cori ya Tupana rü ñanagürü: —Ngẽma Moácüãx̱gü rü poraãcü 
chixexü̃ naxügü rü ngẽmacax̱ taxũtáma íchayachaxãchi nax chanapoxcuexü̃. 
Yerü nümagü rü guma Edóü̃arü ãẽx̱gacüchinax̱ã ínagu rü ñu̱xmata 
tanimacamare yixĩ. 
2Rü ngẽmacax̱ tá üxümaxã chayagu i Moáane. Rü ngẽma üxüema tá nixĩ i 
yima norü ãẽx̱gacü ya Querióxpatagüwa nguxü̃. Rü ngẽxguma yacuegügu ya 
cornéta rü duü̃xü̃gü tagaãcü nixáicha nax nügü nadai̱x̱ü̃, rü ngẽma 
Moátanüxü̃ rü ngẽxma tá nayue. 
3Rü norü duü̃xü̃güpex̱ewa tá íchanatax̱üchi i ngẽma norü ãẽx̱gacü. Rü 
wüxigu norü ngü̃xẽẽruü̃gümaxã tá chanadai ==ñanagürü ya Cori ya 
Tupana. 
4Rü ñanagürü ta ya Cori ya Tupana: —Ngẽma Yudáanecüãx̱gü rü poraãcü 
chixexü̃ naxügü rü ngẽmacax̱ taxũtáma íchayachaxãchi nax chanapoxcuexü̃. 
Yerü nüma rü tama nanayaugü ga yema chorü ucu̱xẽgü, rü ñu̱xũchi tama 
naga naxĩnüe ga yema chorü mugü. Rü nüxü̃ nicuax̱üü̃gü ga yematama 
naxchicünax̱ãgü ga norü o̱xigü nüxü̃ icuax̱üü̃güxü̃. 
5Rü ngẽmacax̱ tá üxümaxã chayagu i Yudáane. Rü ngẽma üxüema tá nixĩ i 
yima Yerucharéü̃arü ãẽx̱gacüpatagü iguxü̃ ==ñanagürü ga Cori ya Tupana. 

Iraétanüxü̃arü poxcuchiga 

6Rü ñanagürü ya Cori ya Tupana: —Pema i Iraétanüxü̃ rü poraãcü chixexü̃ 
pexügü. Rü tümamaxã petaxe ya yíxema taxuxü̃ma i chixexü̃ üchiréxe. Rü 
ngẽxgumarüxü̃ ta wüxi i chapatutanüxexpü̱x tümamaxã petaxe ya yíxema 
ngearü diẽruã̃́xẽ. Rü ngẽmacax̱ taxũtáma íchayachaxãchi nax pexü̃ 
chapoxcuxü̃, Pa Iraétanüxü̃x. 
7Rü chixri namaxã pecuax̱gü i ngẽma chixeparagüxü̃. Rü tama tümaétüwa 
pidexagü ya yíxema taxuxü̃ma tüxü̃̃́ ngẽxmagüxe. Rü ngẽma papa rü ngẽma 

nane rü wüxitama i ngexü̃maxã namaxẽ. Rü ngẽmaãcü penaxãũãchixẽxẽ i 
chauéga i üünexü̃. 
8Rü ngexü̃rüüxü̃ i ãmarearü guruü̃cüwawa nagu pecagü i tümachirugü ya 
yixema pexü̃̃́ tangetanüxü̃cax̱ tüxna peyaxuxü̃. Rü penangõ̱x i ngẽma õnagü 
i tupananetachicünax̱ãgüxü̃ namaxã picuax̱üü̃güxü̃. Rü naxcax̱ petaxe ya 
bínu ngĩmaxã i ngẽma diẽru i womüxẽẽãcüma duü̃xü̃güxü̃tawa ngĩxü̃ 
peyaucü nax perü tupananetagüpatawa peyaxaxgüxü̃cax̱ ya yima bínu. 
9Natürü ga choma rü chanadaixichi ga yema Amoréutanüxü̃ ga ñoma 
ocayiwagürüxü̃ imáchanexü̃ rü ñoma castañagürüxü̃ iporaexü̃. Rü yemaacü 
chanaxü nax pexü̃̃́ chanatauchaxẽẽxü̃cax̱ nax nagu pechocuxü̃cax̱ i ñaa 
naane. 
10Rü choma nixĩ ga Equítuanewa pexü̃ íchagaxü̃xü̃, rü 40 ga taunecü 
ínachianexü̃gu pexü̃ chigagü nax pexna chanaxãxü̃cax̱ ga Amoréutanüxü̃arü 
naane. 
11Rü pemax, Pa Iraétanüxü̃x, rü taxuacüma ipeyacu̱x nax petanüwa nüxü̃ 
chaxunetaxü̃ ga chorü orearü uruü̃gü rü chaugücax̱ chanade ga ñuxre ga perü 
ngextü̱xücügü nax Nacharéugü i tama bínu yaxaxgüxü̃ yixĩgüxü̃cax̱ 
==ñanagürü ya Cori ya Tupana. 
12Rü ñanagürü ta: —Natürü ga pema rü penamu ga yema Nacharéugü nax 
bínu yaxaxgüãxü̃cax̱. Rü yema chorü orearü uruü̃gü rü nüxna penachu̱xu nax 
chorü orexü̃ yaxugüexü̃. 
13Rü ngẽmacax̱ i chomax rü tá ngúxü̃ pexü̃ chingegüxẽxẽ rü ngẽmamaxã tá 
pixãĩnetanücüxü ñoma wüxi i caretíya i trigumaxã ããcuxü̃ rü norü yamaxã 
ãgaxü̃rüxü̃. 
14Rü woo yíxema ibuxmüxẽ rü taxuacüma ngẽma poxcuchax̱wa tibuxmü. Rü 
yíxema rüporamaechiréxe rü tá tangearü poraãx̱ rü taxúetama tügü ítapoxü̃ 
woo ya yíxema tama muü̃xe. 

15Rü ngẽma würaarü max̱ruxü̃ rü taxũtáma yáxna chomaxã naxĩnü. Rü woo 
i ngẽma paxa iñaxü̃ rü taxucürüwa chau̱̱xchax̱wa niña, rü bai i tá namaxü̃ i 
ngẽma cowarumaxã iñaxü̃. 
16Rü ngẽma ngunexü̃gu rü ngẽma yexeraãcü nügü írüporaxü̃ rü tá 
ngexchiruãcüma niña ==ñanagürü ya Cori ya Tupana. 

Amúx 3 

Tupanaarü orearü uruü̃arü puracüchiga 

1Pa Iraétanüxü̃x ¡nüxü̃ pexĩnüe i ngẽma Cori ya Tupana nüxü̃ ixuxü̃ i pechiga 
i guxãma i pema nax Equítuanewa pexü̃ ínagaxü̃xü̃! 
2Rü ñanagürü: —Dücax, rü natanüwa i guxü̃ma i duü̃xü̃gü i ñoma i naanewa 
maxẽxü̃ rü pexü̃xicatama nixĩ ga chaxunetaxü̃ nax chorü duü̃xü̃gü 
pixĩgüxü̃cax̱. Rü ngẽmacax̱ yexeraãcü tá pexna naxcax̱ chaca i guxü̃ma ga 
yema chixexü̃ ga pexügüxü̃. 
3Rü ngẽxguma taxre i duü̃xü̃gü wüxigu ĩxgu rü ngẽmawa nüxü̃ tacuax̱ nax 
wüxigu naxĩnüexü̃. 
4Rü ngẽxguma naixnecüwa yangunecüxügu i wüxi i leóü̃ rü ngẽmawa nüxü̃ 
tacuax̱ nax ngẽxma naxãẽü̃xü̃. Rü ngẽxguma wüxi i leóü̃acü naxmaxü̃wa 
yangunecüxügu rü ngẽmawa nüxü̃ tacuax̱ nax tax̱acü ngẽxma yayaxuxü̃. 
5Rü taxũtáma wüxi ya yütagu nangu i wüxi i weri ega nangebügu ya yüxta. 
Rü ngẽxguma waixü̃müanewa naxãgagu ya yima yüxta rü ngẽmawa nüxü̃ 
tacuax̱ nax naxãẽü̃xü̃. 
6Rü ngẽxguma ĩanewa yacuegüãgu ya cornéta rü ngẽmawa duü̃xü̃gü nüxü̃ 
nacuax̱ nax nangẽxmaxü̃ i ãũcümaxü̃. Rü ngẽxguma tax̱acürü guxchaxü̃ 
ngupetügu i ĩanewa rü nüxü̃ tacuax̱ nax Cori ya Tupana yixĩxü̃ i ngéma 
namuxü̃ i ngẽma guxchaxü̃. 
7Rü nüma ya Cori ya Tupana rü taguma tax̱acü naxü ega tama noxri norü 
orearü uruxü̃gümaxã nüxü̃ yaxuxgu. 

8¿Rü texé ya tama muü̃maxã idu̱xruxe ega ngẽxguma wüxi i leóü̃ 
ingũ̱xunecüxügu? ¿Rü texé ya tama Tupanaégagu idexaxe ega nüma tüxü̃ 
namuxgu nax tidexaxü̃cax̱? 

Ĩane ya Chamária rü tá nagu napogüe 

9¡Rü Adúxarü ãẽx̱gacüpatagüwa, rü Equítuanearü ãẽx̱gacüpatagüwa 
penaxunagü i ñaa chorü ore i ñaxü̃: “Rü yima max̱pǘnegü ya ĩane ya 
Chamária nagu üxü̃newa pexĩ! ¡Rü nüxü̃ pedau̱̱x i ngẽma guxchaxü̃gü ya 
yima ĩanewa ngẽxmaxü̃ rü ngẽma dai i ngéma ngẽxmaxü̃!” 
10Rü ngẽma duü̃xü̃gü rü tama naãẽxü̃ nacuax̱güéga nax mexü̃ naxügüxü̃. Rü 
napatagü ya mexẽchínegu nananu ga yema namáetagüãcüma naxcax̱ 
nangĩx̱güxü̃ ==ñanagürü ya Cori ya Tupana. 
11Rü nüma ya Cori ya Tupana rü ñanagürü ta: —Wüxi i to i nachixü̃ane rü tá 
pemaxã narüxuanü. Rü norü churaragü rü tá pechixü̃anegu nachocu. Rü tá 
perü ĩanexü̃ ínachomaeguãchi. Rü ngẽma perü poxü̃chica rü tá nagu 
napogüe. Rü yima ãẽx̱gacüpatagü rü tá nanadeãcu ==ñanagürü. 
12Rü nüma ya Cori ya Tupana rü ñanagürü ta: —Ñoma wüxi i carnéruarü 
dauruxü̃ i leóü̃ax̱wa taxre ya carnéruparagü rü carnéruchinüpex̱e 
itúxuchixü̃rüxü̃ tá nixĩ nax yabuxmüxü̃ i ngẽma Iraétanüxü̃ i Chamáriawa 
ngẽxmagüxü̃ i ñu̱xma taãẽãcüma norü pechica i mexẽchixü̃cüwagu cagüxü̃ 
==ñanagürü. 
13-14Rü Cori ya Tupana ya Guxãétüwa Ngẽxmacü rü ñanagürü: —¡Iperüxĩnüe 
i pemax! ¡Rü Acóbutanüxü̃maxã nüxü̃ pixu! Rü ngẽma ngunexü̃ i nagu 
Iraétanüxü̃na norü chixexü̃gücax̱ nüxna chacaxgu, rü tá nagu chapogü i 
ngẽma norü tupananetagüarü ãmarearü guruü̃gü i Betéwa ngẽxmagüxü̃. Rü 
nagu tá chapogü i ngẽma ãmarearü guruü̃chatax̱curegü rü waixü̃müanegu tá 
nayi. 
15Rü nagu tá chapogü ya yima perü gáuanexü̃patagü rü yima perü 
naianexü̃patagü. Rü tá nagu chapogü ya yima pepatagü ya marfíxmaxã 
ngax̱ãẽne rü yima pepatagü ya itaxü̃ne ==ñanagürü ya Cori ya Tupana. 

Amúx 4 

Woo nax napoxcuechirexü̃ i Iraétanüxü̃ rü tama inaxĩnüechaü̃ 

1¡Iperüxĩnüe, Pa Ngexü̃gü i Íngüexü̃ i Chamáriawa Maxẽxü̃x! Pema rü chixri 
tümamaxã ipecuax̱ ya yíxema ngearü diẽruãx̱güxe. Rü yíxema ngü̃xẽẽcax̱ 
pexna caxemaxã rü chixri tümamaxã pixĩxgü. Rü petegüxü̃ pemu nax perü 
axruxü̃ ya bínuwa naxĩxü̃cax̱. 
2Rü nüma ya Cori ya Tupana rü marü norü üüneégagu pemaxã nanaxuegu 
rü ñanagürü: —Tá ínangu i ngunexü̃ i pexü̃ yawex̱güraxü̃ãcüma pexü̃ 
yagagüxü̃, rü yíxema penegü rü tá poxwamaxã tüxü̃ niwex̱güraxü̃. 
3Rü wüxigu tá pixĩxchimüü̃ãcü ngẽma perü ĩanetapü̱x íyaponagüxü̃wa pexü̃ 
ínagaxü̃. Rü ñu̱xũchi max̱pǘne ya Ermóü̃guama tá pexü̃ nigagü ==ñanagürü 
ya Cori ya Tupana. 

Cori ya Tupana rü Betéwa, rü Guirigáwa nanamugü ga yema 
Chamáriaanecüã̱xgü ga ngexü̃gü 

4Rü nüma ya Cori ya Tupana rü ñanagürü: —¡Betéwa rü Guirigáwa pexĩ, rü 
ngéma yexera i chixexü̃ peyaxü̱x! ¡Rü ẽxü̃wa ngéma penana i perü carnérugü 
nax perü tupananetagücax̱ peyaguxü̃cax̱! ¡Rü wüxichigü i tomaepü̱x i 
ngunexü̃gu ngéma penana i perü diésmu naxcax̱ i perü tupananetagü! 
5¡Rü pema i Iraétanüxü̃ rü paũ i ngearü pu̱xẽẽruü̃ã̃́xü̃ naxcax̱ pigu i perü 
tupananetagü, rü ñu̱xũchi guxü̃wama nüxü̃ pixuchiga i ngẽma ãmaregü i 
perü ngúchaü̃maxã pexãgüxü̃! Erü ngẽma nixĩ i pema penaxwax̱exü̃ 
==ñanagürü ya Cori ya Tupana. 

Woo napoxcue i Iraétanüxü̃ rü tama Tupanaga naxĩnüe 

6Rü choma nixĩ ga taiya pexcax̱ íchanguxẽẽxü̃ ga guxü̃nema ga perü 
ĩanegüwa. Rü choma nixĩ ga pexü̃̃́ chanatauxẽẽxü̃ ga õna ga guxü̃nema ga 
perü ĩanexacügüwa. Natürü woo nax yema pexcax̱ íchanguxẽẽxü̃ rü tama 
chau̱̱xcax̱ pewoegu. Rü choma ya Cori ya Tupana nixĩ i pemaxã nüxü̃ chixuxü̃ 
i ngẽma. 
7Rü nüma ya Cori ya Tupana rü ñanagürü: —Choma rü tomaepü̱x ga 
tauemacü pexchax̱wa íchayachaxãchixẽxẽ ga pucü naxü̃pa nax peyabuxgüxü̃ 

ga penetügü. Rü wüxi ga ĩanewa rü chanapuxẽxẽ rü nai ya ĩanewa rü tama. 
Rü wüxi ga naanewa rü napu rü to ga naanewa rü nipamare yerü nataxuma 
ga dexá. 
8Rü duü̃xü̃gü rü ĩanegügu nixĩgüetanü nax dexácax̱ nadaugüxü̃, natürü 
taxuxü̃ma ga taxü̃ ga dexáxü̃ inayangaugü nax yemaacü nüxü̃̃́ yanguxü̃cax̱ 
nax yatax̱awaexü̃. Natürü woo yema pexü̃ nax ngupetüxü̃ ga pemax rü tama 
chau̱̱xcax̱ pewoegu ==ñanagürü ya Cori ya Tupana. 
9Rü ñanagürü ta: —Buanecü ga naiemacü rü naweanegü pexcax̱ íchanguxẽxẽ 
rü yemaacü narüñexgü ga penetügü rü perü úbanecü. Rü munügü nanangõ̱x 
ga perü igunecü rü perü oribunecü. Natürü ga pemax rü woo yema pexü̃ nax 
ngupetüxü̃ rü tama chau̱̱xcax̱ pewoegu ==ñanagürü ya Cori ya Tupana. 
10—Rü pexcax̱ íchanangugüxẽxẽ ga naweane yema Equítuanecax̱ 
íchanguxẽẽgurüxü̃. Rü chanayexrü ga perü ngextü̱xücügü nax perü uanügü 
daigu nadai̱x̱ü̃cax̱. Rü chanayexrü nax perü uanügü yagagüxü̃cax̱ ga perü 
cowarugü. Rü yema pegü ípedai̱x̱ü̃wa pexü̃ chanapaxẽxẽ ga yema yuexü̃arü 
yixixü̃. Natürü ga pema rü tama chau̱̱xcax̱ pewoegu. Rü choma i Cori ya 
Tupana nixĩ i nüxü̃ chixuxü̃ i ngẽma. 
11Rü wüxi ga taxü̃ ga guxchaxü̃ pexcax̱ íchanguxẽxẽ yema Chodómacax̱ rü 
Gomóracax̱ íchanguxẽẽxü̃rüxü̃. Rü pema rü ñoma nai i üxüwa ixaxü̃ rü nawa 
íyaxuchixü̃rüxü̃ pixĩgü. Natürü ga pema rü tama chau̱̱xcax̱ pewoegu 
==ñanagürü ya Cori ya Tupana. 
12—Rü ngẽmacax̱, Pa Iraétanüxü̃x, rü ngẽxgumarüxü̃ tá ta pemaxã chanaxü. 
Rü ñu̱xma nax ngẽmaãcü tá pexü̃ chapoxcuexü̃, rü name nixĩ i pegü 
pemexẽxẽgü nax perü Tupanaxü̃ peyangauxü̃cax̱ ==ñanagürü ya Cori ya 
Tupana. 
13Rü choma rü Cori ya Tupana ya Guxãétüwa Ngẽxmacü nixĩ i chauéga. Rü 
choma nixĩ i max̱pǘnegü rü buanecü chango̱xẽẽxü̃. Rü choma nixĩ i yatüxü̃ 
nüxü̃ chacuax̱ẽẽxü̃ i ngẽma nagu charüxĩnüxü̃. Rü choma nixĩ i waanexü̃xü̃ 
chayanguxuchixẽẽxü̃ i ngóonexü̃. Rü choma nixĩ i ñoma i naanearü 

máxpü̱xanexü̃gu chixũgüxü̃. Rü Cori ya Tupana ya Guxãétüwa Ngẽxmacü 
nixĩ i chauéga. 

Amúx 5 

Tupana rü Iraétanüxü̃na naxu nax naxca̱x nawoeguxü̃ca̱x 

1Nüma ya Cori ya Tupana rü ñanagürü: —¡Pa Iraétanüxü̃x, nüxü̃ pexĩnüe i 
ñaa chorü ore! ¡Rü nüxü̃ pexĩnüe i ñaa poraãcü changechaü̃ãcüma pemaxã 
nüxü̃ chixuxü̃! 
2Rü ngẽma Iraéane ga noxri mexẽchixü̃ rü marü chixexü̃gu nangu rü 
taxucürüwa ínarüda. Rü chixexü̃wa nangẽxma rü marü tataxuma nax texé 
ínadaxẽẽxü̃ rü namexẽẽxü̃ ==ñanagürü. 
3Rü nüma ya Cori ya Tupana rü Iraétanüxü̃xü̃ ñanagürü: —Rü ngẽxguma 
wüxi ya ĩane rü 1,000 i yatü daiwa namugügu rü 100 ica tátama nixĩ i maxẽxü̃ 
woeguxü̃. Rü ngẽxguma wüxi ya ĩane rü 100 ngéma mugügu rü 10 ica tátama 
nixĩ i woeguxü̃ ==ñanagürü. 
4Rü nüma ya Cori ya Tupana rü Iraétanüxü̃xü̃ ñanagürü: —¡Chau̱̱xcax̱ pexĩ 
rü tá pemaxẽ! 
5¡Rü taxṹ i Betéarü tupananetachicünax̱ãcax̱ peyadauxü̃! ¡Rü taxṹ i 
Guirigáwa pexĩxü̃! ¡Rü taxṹ i Bechébagu pichocuxü̃! Erü ngẽma 
Guirigácüãx̱gü rü to i naanewa tá nagagü, rü yima Beté rü tá nagu napogüe 
==ñanagürü. 
6¡Cori ya Tupanacax̱ pewoegu rü tá pemaxẽ! Rü ngẽxguma taxũtáma naxcax̱ 
pewoeguxgu, rü nüma rü tá Iraéanewa nanamu ya üxü. Rü Betéarü ĩanewa 
rü nataxutama nax texé yaxoxẽẽxü̃. 
7Rü ngẽma duü̃xü̃gü i pexü̃tawa ĩxü̃ nax penamexẽẽxü̃cax̱ i norü guxchaxü̃gü 
rü pema, Pa Ãẽx̱gacügüx, rü tama aixcüma nüxü̃̃́ penamexẽxẽ. Rü ngẽmacax̱ 
tama nataãxẽ i duü̃xü̃gü erü tama mugü nüxü̃ ixuxü̃ãcüma penaxü. 
8Rü nüma ya Cori ya Tupana nixĩ ga naxüxü̃ i ngẽma ẽxtagütücumü i 
Préyadegu ãégaxü̃ rü ngẽma ẽxtagütücumü i Orióü̃gu ãégaxü̃. Rü ngẽxguma 
nachütagu rü nüma ínanangu̱xẽxẽ i ngóonexü̃. Rü ngẽxguma nangóonegu rü 

nüma rü ínanangu̱xẽxẽ i chütaxü̃. Rü nüma nixĩ i caixanexü̃xü̃ 
yanguxuchixẽẽãxü̃ i már arü dexá nax dauxü̃ naxĩxü̃cax̱ rü ñu̱xũchi ñoma i 
naanegu nax napuxẽẽãxü̃cax̱. Rü naéga rü Cori ya Tupana nixĩ. 
9Rü nüma nixĩ i yawax̱güxẽẽãxü̃ ya yima ĩanearü poxeguxü̃gü rü nagu 
napogüxü̃ i norü poxü̃chicaxü̃gü. 
10¡Rü pegümaxã pengechaxü̃gü i pema nax tümachi pexaixü̃ ya yíxema 
ãẽx̱gacüpex̱ewa ínapoxü̃̃́xe i ngẽma duü̃xü̃ i aixcümaxü̃ ixuxü̃! Rü pema rü 
tüxü̃ pexoe ya yíxema aixcümaxü̃ ixuxe. 
11Rü pemax, Pa Ãẽx̱gacügüx, rü chixri tümamaxã ipecuax̱ ya yíxema ingearü 
diẽruã̃́xẽ. Rü naétü tüxna peca nax tümaarü trigumaxã pexü̃̃́ 
tanaxütanüxü̃cax̱ naxcax̱ nax penamexẽẽgüxü̃ i tümaarü guxchagü. Rü 
ngẽmacax̱ i pema rü taxũtáma nawa pemaxẽ ya yima ĩpatagü ya nutagümaxã 
pexüxü̃ne, rü bai tá peyaxagüxü̃ ya yimá bínu i peanegu petogüxü̃ i 
úbagüwaxü̃cü. 
12Choma nüxü̃ chacuax̱ nax nataxü̃ i perü chixexü̃gü, Pa Ãẽx̱gacügüx. Rü 
ngẽma perü pecadugü rü tama inayacuax̱. Rü ngẽxguma duü̃xü̃gü pepex̱ewa 
norü guxchaxü̃gü yamexẽẽgüchaü̃gu, rü yíxema aixcümaxü̃ ixuxe rü tama 
tüxü̃̃́ ipexĩnüe. Natürü nüxü̃̃́ ipexĩnüe i ngẽma diẽrumaxã pexü̃̃́ naxütanüxü̃ 
nax naétüwaama pechogüxü̃cax̱. Rü ngẽmaãcü i pemax, Pa Ãẽx̱gacügüx, rü 
ngẽxma tüxü̃̃́ ipeyanaxoxẽxẽ i ngẽma guxchaxü̃ i pexü̃tawa naxcax̱ taxũxü̃ ya 
yíxema ngearü diẽruã̃́xẽ. 
13Rü ngẽmacax̱ ya yíxema tümaãẽxü̃ cuáxe rü tangeãx̱mare erü ñomaü̃cüxü 
rü nataxüchi i chixexü̃. 
14Rü dücax, Pa Ãẽx̱gacügüx, rü name nixĩ i mexü̃ pexü rü nüxü̃ perüxoe i 
ngẽma chixexü̃, rü tá pemaxẽ. Rü ngẽmaãcü tá aixcüma Tupanapex̱ewa pime 
ngẽma pegü pixugüxü̃rüxü̃. Rü nüma ya Cori ya Tupana ya Guxãétüwa 
Ngẽxmacü rü aixcüma tá petanüwa nangẽxma. 
15¡Rü naxchi pexaie i ngẽma chixexü̃! ¡Rü nüxü̃ pengechaxü̃ i ngẽma mexü̃! 
¡Rü aixcüma mea penamexẽxẽ i tümaarü guxchaxü̃ i ngẽxguma texé 

pepex̱ewa tayamexẽxẽchaü̃gu! Rü bexmana ngẽmaãcü tá nixĩ ya Cori ya 
Tupana ya Guxãétüwa Ngẽxmacü rü tümamaxã yaxãũxãchixü̃ ya yíxema 
Iraétanüxü̃ ya íyaxügüxe. 
16-17Rü ñanagürü ya Cori ya Tupana ya Guxãétüwa Ngẽxmacü: —Ngẽxguma 
tá ngéma chaxũxgu nax chayapoxcuexü̃cax̱ i ngẽma duü̃xü̃gü i chixexü̃gu 
maxẽxü̃ rü guxü̃ ya ĩanegüarü plazagüwa rü duü̃xü̃gü tá naxauxe. Rü 
namagüwa rü duü̃xü̃gü rü tá nixaixcha erü poraãcü nüxü̃̃́ nangu̱x. Rü tá 
tümacax̱ nangema ya yíxema naanewa puracüexe. Rü ngẽxgumarüxü̃ tá ta 
naxcax̱ nangema i ngẽma auxewa diẽru ngĩxü̃ yauxgüxü̃. Rü guxü̃ma i 
úbanecügüwa rü tá naxauxe i duü̃xü̃gü i ngẽxguma petanüwa chaxũxgu nax 
pexü̃ chapoxcuexü̃cax̱ ==ñanagürü ya Cori ya Tupana. 
18¡Rü pegümaxã pengechaxü̃ i pema i penaxwax̱exü̃ nax paxa petanüwa 
changuxü̃! Natürü tama nüxü̃ pecuax̱ nax tax̱acü tá pexü̃ ngupetüxü̃ i ngẽma 
ngunexü̃gu. Rü ngẽma ngunexü̃gu rü tá nawaane rü taxũtáma nangóone. 
19Rü ngẽma ngunexü̃ rü ñoma texé wüxi i leóü̃chax̱wa iñaxgu rü wüxi i 
osumaxã itarüñaxü̃rüxü̃ tá nixĩ. Rü ngẽma ngunexü̃, rü ñoma wüxíe rü 
tümapatagu taxücu rü naxtapü̱xgu tingõgügu rü ãxtape tüxü̃ ngṍxü̃rüxü̃ tá 
nixĩ. 
20Rü ngẽma ngunexü̃ ya Tupana nagu pexü̃ poxcuexü̃ rü wüxi i ngunexü̃ i 
ẽanexü̃ tá nixĩ i pexcax̱, rü marü taxũtáma ngóonexü̃wa pengẽxmagü. Rü 
poraãcü tá pexcax̱ nawaanexü̃chi rü bai i wüxi i tax̱acürü ngóonexü̃ tá 
nangẽxma. 
21Rü Cori ya Tupana rü ñanagürü pexü̃: —Choma rü naxchi chaxai rü nüxü̃ 
chaxo i ngẽma taxü̃ i peta i chauégagu pexüxü̃. Rü tama namaxã chataãxẽ i 
ngẽma perü ngutaquex̱egü i chau̱̱xcax̱ pexüxü̃. 
22Rü tama chanaxwax̱e i naxü̃nagü chau̱̱xcax̱ nax ípeguxü̃. Rü woo i ngẽma 
perü ãmare i trigu rü tama chanaxwax̱e. Rü taxũtáma chanayaxu i ngẽma 
wocaxacügü i ngüexü̃ i chau̱̱xcax̱ pedaixü̃ nax ngẽmamaxã choxü̃ 
perüngüxmüexẽẽxü̃cax̱. 

23¡Rü choxna pixĩgachi namaxã i ngẽma perü wiyaegü i namaxã choxü̃ 
penaxocáü̃marexü̃! Tama nüxü̃ chaxĩnügachaü̃ i ngẽma perü paxetaruxü̃ i 
árpagü. 
24Natürü ngẽma pexü̃̃́ chanaxwax̱exü̃ nixĩ nax guxü̃guma pemücügümaxã 
pixaixcümaxü̃ ñoma natü i guxü̃guma nagoxü̃chiüechaxü̃rüxü̃. Rü 
chanaxwax̱e i ñoma dexá i chuxchuxü̃ i taguma gúxü̃rüxü̃ guxü̃guma mexü̃ 
nax pexüxü̃. 
25Rü dücax, Pa Iraétanüxü̃, rü yexguma 40 ga taunecü ínachianexü̃wa 
peyexmagügu, rü tama chau̱̱xcax̱icatama penadai rü ípenagu ga naxü̃nagü. 
Rü tama choxnaxicatama ãmare pexãgü. 
26Natürü peyanaama ta ga yema perü tupananetachicünax̱ãgü ga Chicúx rü 
woramacurichicünax̱ã ga Quiyú ga pematama pexüxü̃ nax nüxü̃ 
picuax̱üü̃güxü̃cax̱. Rü ñu̱xma rü ta rü ngẽmaãcü penaxü. 
27Rü ngẽmacax̱ i choma rü ĩane ya Damácuarü yáxü̃wa tá pexü̃ chawogü. Rü 
choma ya Cori ya Tupana ya Guxãétüwa Ngẽxmacü nixĩ i ngẽma ñachaxü̃. 
Rü ngẽma nixĩ i chauéga ==ñanagürü. 

Amúx 6 

Taxü̃ i guxchaxü̃ tá naxca̱x ínangu i Iraétanüxü̃ 

1—¡Pegümaxã pengechaxü̃gü, Pa Chióü̃cüãx̱! Pema rü perü ĩanena perüyoü̃ 
rü petaãxẽgü erü nagu perüxĩnüe rü taxuxü̃táma pexü̃ nangupetü. Rü 
ngẽxgumarüxü̃ ta ¡pegümaxã pengechaxü̃gü i pema i Chamáriaarü ĩanena 
rüyoü̃xẽ! Pema rü nagu perüxĩnüe nax naporaxü̃ ya yima ĩane rü ngẽmacax̱ 
taxuxü̃táma pexü̃ nangupetü. Rü pema i Iraéanecüãx̱ rü ngẽma ĩanearü 
ãẽx̱gacügüaxü̃̃́ peyaxõ erü nagu perüxĩnüe rü tá pexü̃ ínapoxü̃gü. 
2¡Rü ĩane ya Canéxwa pexĩ, rü ngéma nüxü̃ pedau̱̱x i ngẽma ngéma 
ngupetüxü̃! ¡Rü ĩane ya taxü̃ne ya Amáwa pexĩ rü ñu̱xũchi yima Firitéugüarü 
ĩane ya Gáxcax̱ perüchoü̃! ¿Ẽ̱xna pema nagu perüxĩnüegu rü ngẽma 
nachixü̃anecüãx̱güxü̃ perüporamaegü? ¿Ẽ̱xna pema nagu perüxĩnüegu rü 
ngẽma nachixü̃anegüxü̃ narütamae i perü naane? 

3Pema rü tama nagu perüxĩnüe i ngẽma ngunexü̃ i nagu tá poxcu pexcax̱ 
ínguxü̃. Natürü ngẽma perü chixexü̃gü rü nayangaicaxẽxẽ i ngẽma ngunexü̃ 
i nagu tá pexü̃ nadai̱x̱ü̃ i perü uanügü. 
4Pema rü perü pechicagü i marfíxmaxã nangax̱ãẽxü̃wa pepee, rü perü toruxü̃ 
i mexẽchixü̃gu pecagü, rü ngẽxma perüngü̃gü. Rü ngéma penangõ̱x i õna i 
mexẽchixü̃ i carnéruxacümachi rü wocaxacü i ngüexü̃machi. 
5Rü perü árpagümaxã pepaxetagü natürü tama pexü̃̃́ naxuegu. Rü Dabíxü̃ 
peyadauxü̃ nax perü paxetaruü̃gü ípexüxü̃xü̃. 
6Rü taxü̃ i pexpáxü̃wa peyaxaxgü ya bínu. Rü pumara i yixichixü̃maxã pegü 
peyixemagü. Natürü tama nagu perüxĩnüe i ngẽma pechixü̃ane nax 
chixexü̃gu nanguxü̃. 
7Rü pexíra tá nixĩ i to i nachixü̃anewa pexü̃ nagagüxü̃ i perü uanügü nax norü 
puracütanüxü̃ pixĩgüxü̃cax̱. Rü ngẽxma tá nayacuax̱ nax penaxüxü̃ i taxü̃ i 
perü õna i nawa picuxcuxü̃ ==ñanagürü. 
8Rü nüma ya Cori ya Tupana rü nügüégagu nanaxuegu. Rü Cori ya Tupana 
ya Guxãétüwa Ngẽxmacü rü nüxü̃ nixu rü ñanagürü: —Choma rü naxchi 
chaxai nax nügü yacuax̱üü̃güxü̃ i ngẽma Acóbuarü duü̃xü̃gü. Rü tama 
namaxã chataãxẽ ya yima norü ãẽx̱gacüpatagü ya mexẽchine. Rü norü 
uanügümex̱ẽwa tá chanangexmagüxẽxẽ ya yima norü ĩane namaxã i guxü̃ma 
i ngẽma nawa ngẽxmaxü̃ ==ñanagürü. 
9Rü ngẽxguma wüxi ya ĩpatawa rü 10 i yatü íyaxüxgu rü ngẽma 10 rü tá 
nayue. 
10Rü poraãcü tá nata i muü̃ i ngẽxguma texe nayaxugu i ngẽma naxü̃ne i yuxü̃ 
i tümatanüxü̃ nax yima ĩpatawa ítanangex̱echixü̃cax̱ nax tayaguxü̃cax̱. Rü tá 
ngẽma to i tümatanüxü̃ i aixepewa ngẽxmaxü̃na taca rü ñatagürü tá nüxü̃: —
¿Tangexma ya toguxe i aixepewa ngẽxmaxe? ==ñatagürü tá nüxü̃. Rü 
ngẽma to rü tá tüxü̃ nangãxü̃ rü ñanagürü: —Taxúema ==ñanagürü tá. Rü 
ngẽma nüxna tacaxü̃ rü tá ñanagürü: —¡Írüngeax̱, rü taxũtá i Cori ya 
Tupanaégamaxã cuwáxü̃! ==ñanagürü tá. 

11Erü nüma ya Cori ya Tupana rü tá nanamu nax yima ĩpatagü ya itaxü̃negu 
rü ĩpatagü ya íxranegu napogüexü̃. Rü guxü̃netáma ya ĩpatagü rü tá 
nachitaxü̃xica ínayaxügü. 
12¿Rü nüxü̃̃́ natauxchaxü̃ nax nutapütawa dauxü̃ naxĩgüxü̃ i cowarugü? ¿Ẽ̱xna 
natauxchaxü̃ i márwa nax naxaimüaneãxü̃ i wocagü? Natürü i pema rü 
ngẽma mugü i duü̃xü̃güarü ngü̃xẽẽruxü̃ ixĩxü̃ rü dairuxü̃ peyanguxuchixẽxẽ. 
Rü ngẽma aixcüma mexü̃ rü pema rü guxchaxü̃xü̃ peyanguxuchixẽxẽ. 
13Pemax rü petaãẽgü yerü nüxü̃ perüporamae ga guma ĩanexacü ga Lo Debáx. 
Rü ngẽxgumarüxü̃ ta ñaperügügü: —Torü poramaxã nixĩ ga nüxü̃ 
rüporamaexü̃ ga guma ĩanexacü ga Carnayíü̃ ==ñaperügügü. 
14Rü ngẽmacax̱, Pa Iraétanüxü̃x, rü choma ya Cori ya Tupana ya Guxãétüwa 
Ngẽxmacü rü pemaxã nüxü̃ chixu rü ñachagürü: —Choma rü tá petanüwa 
chanamugü i wüxi i nachixü̃anecüãx̱gü i poraãcü chixri tá pemaxã icuáxü̃. 
Rü nórtewaama rü yima ĩane ya Lebó Amáwa tá inanaxügüe rü ñu̱xmata natü 
i Arabáwa nangugü i súrwaama ==ñanagürü ya Cori ya Tupana. 

Amúx 7 

Ngo̱xetü i munügüchiga 

1Ñaa nixĩ ga yema Cori ya Tupana choxü̃ wéxü̃. Rü nawena nax ãẽx̱gacücax̱ 
nabuxgüãxü̃ ga nanetüarü o rü yexwacax naxügügu ga maxẽ rü nüxü̃ chadau 
ga Cori ya Tupana nax munügü ínangugüxẽẽxü̃. 
2Rü yexguma nüxü̃ chadau̱̱xgu ga yema munügü nax nangõ̱xgüãxü̃ ga 
guxcüma ga guma maxẽ ga yexwacax ügücü, rü Cori ya Tupanaxü̃ 
ñachagürü: —¡Pa Cori ya Tupanax, ẽcü toxü̃ nangechaxü̃! ¿Tax̱acümaxã tá 
tamaxẽxü̃ i toma i curü duü̃xü̃gü i Acóbutanüxü̃ nax tanoxrexüchixü̃? 
==ñachagürü. 
3Rü yexguma nüma ga Cori ya Tupana rü nüxü̃̃́ nangechaxü̃tümüxü̃ ga yema 
duü̃xü̃gü. Rü tama nayanguxẽxẽ ya yema nagu naxĩnüxü̃, rü ñanagürü: —
¡Ngẽma rü taxũtáma nangupetü! ==ñanagürü. 

Ngo̱xetü i üxüchiga 

4Rü ñaa nixĩ ga yema Cori ya Tupana choxü̃ wéxü̃. Rü nüxü̃ chadau nax ñoma 
ga naanewa namuaxü̃ ga wüxi ga üxüema ga ãũcümaxü̃ nax yemamaxã 
napoxcueãxü̃cax̱ ga duü̃xü̃gü. Rü yema üxüema rü nayachexẽxẽ ga yema 
már, rü ñu̱xũchi duü̃xü̃güarü naanegü ínagu. 
5Rü yexguma ga choma rü Cori ya Tupanaxü̃ ñachagürü: —¡Pa Cori ya 
Tupanax, ẽcü toxü̃ nangechaxü̃ rü íyachaxãchi i ngẽma poxcu! ¿Rü 
tax̱acümaxã tá tamaxẽxü̃ i tomax i curü duü̃xü̃gü i Acóbutanüxü̃ nax 
tanoxrexüchixü̃? ==ñachagürü. 
6Rü yexguma nüma ga Cori ya Tupana rü nüxü̃̃́ nangechaxü̃tümüxü̃ ga yema 
duü̃xü̃gü. Rü tama nayanguxẽxẽ ga yema nagu naxĩnüxü̃, rü ñanagürü: —
¡Ngẽma rü ta rü taxũtáma nangupetü! ==ñanagürü. 

Ĩxtapü̱xarü ngugüruü̃xü̃ nadau ga Amúx 

7Rü ñu̱xũchi ñaa ta nixĩ ga Cori ya Tupana choxü̃ wéxü̃. Rü nüma ga Cori ya 
Tupana rü wüxi ga ĩxtapü̱xcüwagu nachi. Rü nanange ga wüxi ga ĩxtapü̱xarü 
ngugüruxü̃ ga nawa nüxü̃ icuáxü̃ nax mea ínatoxü̃. 
8Rü yexguma ga nüma rü choxna naca rü ñanagürü: —¿Tax̱acü nixĩ i nüxü̃ 
cudauxü̃, Pa Amúx? ==ñanagürü choxü̃. Rü yexguma ga choma rü 
ñachagürü nüxü̃: —Wüxi i ĩxtapü̱xarü ngugüruxü̃ i nawa nüxü̃ icuáxü̃ nax 
mea ínatoxü̃ ==ñachagürü. Rü yexguma ga nüma rü choxü̃ ñanagürü: —Rü 
ñaa ĩxtapü̱xarü ngugüruxü̃maxã tá nixĩ i nüxü̃ chacuáxü̃ rü aixcüma 
nawex̱guxü̃ i nacüma i ngẽma chorü duü̃xü̃gü i Iraétanüxü̃. Rü taxũtáma 
nüxü̃̃́ nüxü̃ charüngüma ega chixexü̃gu namaxẽgu. 
9Rü ngẽma ãmarearü guruü̃gü i nawa Iraétanüxü̃ norü tupananetagücax̱ 
ãmaregü igugüxü̃ rü tá chayanaxoxẽxẽ. Rü yima Iraétanüxü̃arü 
tupananetagüpataxü̃gü rü nagu tá chipogügü. Rü taramaxã tá chanadai i 
ngẽma Yeruboáü̃tanüxü̃ ==ñanagürü ga Cori ya Tupana. 

Amachía rü Amúxü̃ napoxcuchaü̃ 

10Rü Amachía nixĩ ga chacherdóte ga Betéwa. Rü yexguma nüxü̃ nacuax̱gu 
ga yema Amú nüxü̃ ixuxü̃, rü paxãma wüxi ga norü orearü ngeruü̃xü̃ 
Iraéanearü ãẽx̱gacü ga Yeruboáü̃xü̃tawa namu nax namaxã nüxü̃ 

yanaxuxü̃cax̱ ga ore ga ñaxü̃: —Amú rü Iraécüãx̱gü i duü̃xü̃gütanügu 
nixũgüchigü rü cumaxã nananuexẽxẽ, Pa Ãẽx̱gacüx. Rü curü duü̃xü̃gü rü 
marü tama yáxna namaxã naxĩnüe nax ngẽmaãcü yadexaxü̃. 
11Erü ñanagürü: “Yeruboáü̃ rü taramaxã tá nayu, rü guxü̃táma i Iraécüãx̱gü i 
duü̃xü̃gü rü to i nachixü̃anewa tá nanagagü” ==ñanagürü. 
12Rü yemawena ga Amachía rü Amúxü̃ namu rü ñanagürü: —¡Ínaxũxũ i nua, 
Pa Orearü Uruxü̃x! Rü ngẽxguma cunaxwax̱egu nax cuxü̃̃́ naxãtanüxü̃ i 
ngẽma orexü̃ nax quixuxü̃ ¡ẽcü Yudáanewa naxũ rü ngéma nüxü̃ ixu i ngẽma 
ore! 
13Rü tama chanaxwax̱e i nua Betéwa nüxü̃ quixuxü̃ i ngẽma ore. Erü nua nixĩ 
i nangẽxmaxü̃ i ñaa nachixü̃anearü ãẽx̱gacüarü ãmarearü guruxü̃. Rü 
ñu̱xũchi nua nixĩ i nangẽxmaxü̃ i ñaa nachixü̃anearü tupauca ya taxü̃ne 
==ñanagürü. 
14Natürü ga Amú rü nanangãxü̃ rü ñanagürü: —Choma rü tama nixĩ i orearü 
uruxü̃ chixĩxü̃, rü bai nax orearü uruxü̃ nane chixĩxü̃. Choma rü carnérugüarü 
dauruxü̃mare chixĩ, rü ñu̱xũchi namaxã chataxe i dauxchitacüãx̱ i iguarü o. 
Rü ngẽmaãcü nixĩ i chayaxuxü̃ i chorü diẽru. 
15Natürü ya Cori ya Tupana rü choxna nanayaxu nax carnérugüarü dauruxü̃ 
chixĩxü̃. Rü ñanagürü choxü̃: “¡Ngéma naxũ rü chauégagu chorü duü̃xü̃gü i 
Iraéanecüãx̱gümaxã nüxü̃ yarüxu i chorü ore!” ñanagürü. 
16Rü ngẽmacax̱ ¡írüxĩnü i ngẽma Cori ya Tupanaarü ore! Rü cuma rü 
ñacurügü choxü̃: “¡Taxṹ i Tupanaégagu poxcu namaxã cuxuegu i ngẽma 
Iraétanüxü̃, rü bai i tax̱acürü chixexü̃xü̃ quixu nachiga i ngẽma Ichaátaagü!” 
ñacurügü. 
17Natürü i ñu̱xma rü ñaa nixĩ i ngẽma ore i Cori ya Tupana cumaxã nüxü̃ 
ixuxü̃, rü ñanagürü: “Cuxmax̱ rü daa ĩanewa tátama ngexü̃ i ngeãẽxü̃ tixĩ. Rü 
ngẽma cunegü i iyatüxü̃ rü ñu̱xũchi yíxema cuxacügü ya ingexe rü taramaxã 
tá tüxü̃ nadai. Rü ngẽma cuanegü rü ngẽma uanügü rü sortéuãcüma tá nügü 
nayanu. Rü cuma rü duü̃xü̃gü i tama Tupanaxü̃ cuax̱güxü̃arü nachixü̃anegu 

tá cuyayu. Rü norü uanügü i ngẽma Iraétanüxü̃ rü Iraéanearü yáxü̃wa tá 
nanagagü” ==ñanagürü ya Cori ya Tupana. 

Amúx 8 

Cori ya Tupana rü Amúxü̃ nanawe̱x ga wüxi ga pexchi ga ori̱x ga idauxü̃maxã 
ããcuxü̃ 

1-2Ñaa nixĩ ga yema Cori ya Tupana choxü̃ wéxü̃. Rü nayexma ga wüxi ga 
pexchi ga orix̱ ga idauxü̃maxã ããcuxü̃. Rü nüma ya Cori ya Tupana rü choxna 
naca rü ñanagürü choxü̃: —¿Pa Amúx, tax̱acü nixĩ i nüxü̃ cudauxü̃? 
==ñanagürü. Rü choma chanangãxü̃ rü ñachagürü nüxü̃: —Wüxi i pexchi i 
orix̱ i dauxüchixü̃maxã ããcuxü̃ ==ñachagürü. Rü yexguma ga nüma ga Cori 
ya Tupana rü ñanagürü choxü̃: —Ngẽma chorü duü̃xü̃gü i Iraétanüxü̃ rü 
ñoma orix̱ i daxuchixü̃rüxü̃ nixĩgü. Rü marü nangupetüxüchiama i norü 
chixexü̃. Rü ngẽmacax̱ marü nawa nangu nax taxũtáma wena nüxü̃̃́ nüxü̃ 
charüngümaxü̃ i norü chixexü̃ ==ñanagürü. 
3Rü ñanagürü ta: —Ngẽma ngunexü̃gu rü ngẽma ãẽx̱gacüpatawa taãẽãcü nax 
nawiyaegüxü̃ rü tá ngechaü̃xü̃ nananguxuchi. Erü ngẽma ngunexü̃gü rü 
muxü̃tama i duü̃xü̃gü nayue. Rü bexma tá düxétüguama ínanawoxü̃ i ngẽma 
yuexü̃ ==ñanagürü ya Cori ya Tupana. 

Ningaica i ngẽma Iraétanüxü̃arü poxcu 

4Rü Cori ya Tupana rü ñanagürü: —¡Nüxü̃ pexĩnüe i pemax nax chixri 
tümamaxã pixĩgüxü̃ ya yíxema taxuxü̃ma tüxü̃̃́ ngẽxmagüxe rü tüxü̃ pedaixü̃ 
ya yíxema ingearü diẽruãx̱güxe i ñaa nachixü̃anewa ngẽxmagüxe! 
5Rü pegüna pecagü rü ñaperügügü: “¿Ñuxgu tá nangupetüxü̃ i ngẽma 
ngexwacaxü̃cü ya tauemacüarü peta nax ngẽmaãcü wena namaxã 
itaxegüxü̃cax̱ ya tórü trigugü? ¿Rü ñuxgu tá nangupetüxü̃ i ngẽma 
ngü̃xchigaarü ngunexü̃ nax wena namaxã itaxegüxü̃cax̱ ya tórü trigugü?” 
ñaperügügü. Rü pema rü chixecü ya yáruxü̃wa ipenayá i perü trigugü. Rü 
íxraxü̃ i ngugüruxü̃wa penangugü i ngẽma trigu Rü naétü nagu perüxĩnüe 
nax penatatanüxẽẽxü̃ i perü trigugü. 

6Rü ngẽma ngearü diẽruãx̱güxü̃ rü penaxwax̱e nax pexü̃ nügümaxã 
nataxegüxü̃ nax ngẽmaãcü naxütanügüãxü̃cax̱ i ngẽma diẽru i pexü̃̃́ 
nangetanügüxü̃ woo taxre i chapatu nangetanügügu. Rü woo ngẽma 
triguchax̱mügü rü namaxã petaxegü ==ñanagürü 
7Rü ñanagürü ta: —Choma ya perü Cori ya Tupana rü Acóbuégagu pemaxã 
nüxü̃ chixu rü tagutáma nüxü̃ charüngüma ga yema chixexü̃ ga pexügüxü̃. 
8Rü ngẽmacax̱ i ñoma i naane rü tá nixĩãx̱cüxü rü norü duü̃xü̃gü rü tá 
naxauxe. Rü ñaa naane rü tá naxĩnagüxü̃ rü ínarüxĩĩxü̃ ñoma taxtü i Níruarü 
yuape ya tacürüxü̃ 
9Rü choma i Cori ya Tupana rü pemaxã nüxü̃ chixu rü ñachagürü: “Rü ngẽma 
ngunexü̃gu rü tá tocuchigu chayaxoxẽxẽ ya üax̱cü. Rü woo ngunecü rü tá 
chanawaanexẽxẽ i ñoma i naane. 
10Rü ngẽma perü petachigagü rü ngechaü̃xü̃ tá chayanguxuchixẽxẽ erü 
yuexü̃cax̱ tá pexauxe. Rü ngẽma perü wiyaegü rü ngechaü̃arü wiyaexü̃ tá 
chayanguxuchixẽẽgü. Rü ngechaü̃chirugu tá pexü̃ chicu̱xgüxẽxẽ. Rü 
ngechaü̃maxã tá pegü pibaierugü. Rü yíxema tümane i nügümaxã wüxicacü 
i yuxü̃cax̱ auxexü̃rüxü̃ tá pexauxe. Rü guxü̃táma taxü̃ i guxchaxü̃gu nayagu”, 
ñachagürü. 
11Rü choma ya Cori ya Tupana rü pemaxã nüxü̃ chixu rü ñachagürü: “Rü 
ñoma i naanewa tá ínangu i ngunexü̃gü i nagu tá taiya íchanguxẽxẽxü̃. Rü 
taxũtáma nixĩ i paũcax̱ nax petaiyaexü̃ rüex̱na dexácax̱ nax pitax̱awaexü̃, 
natürü Cori ya Tupanaarü orexü̃ nax pexĩnüexü̃cax̱ tá nixĩ i petaiyaexü̃. 
12Rü tá nu ne nanaxĩ i duü̃xü̃gü nax naxcax̱ nadaugüxü̃ i Cori ya Tupanaarü 
ore. Rü Már ya Ngearü Maxü̃ã̃́xü̃wa tá inanaxügüe rü ñu̱xmata Már i 
Mediteráneuwa nangugü. Rü ngéma rü nórtewa tá naxĩ rü ñu̱xmata éstewa 
tá nangugü nax naxcax̱ nadaugüxü̃ i Cori ya Tupanaarü ore, natürü taxũtáma 
nüxü̃ inayangaugü. 
13Rü pacügü i mechametücü rü ngextü̱xücügü ya poraecü rü tax̱awamaxã tá 
niyuãchitanü i ngẽma ngunexü̃gu. 

14Rü ngẽma duü̃xü̃gü i Chamáriaarü tupananetagüaxü̃̃́ yaxõgüxü̃, rü tá 
inayayitanü rü tagutáma ínarüdagü. Rü ngẽxgumarüxü̃ tá ta namaxã 
nangupetü i ngẽma Dáü̃tanüxü̃ i norü tupananetagüaxü̃̃́ yaxõgüxü̃ rü ngẽma 
Bechébacüãx̱gü i norü tupananetagüaxü̃̃́ yaxõgüxü̃” ==ñanagürü. 

Amúx 9 

Taxúetama nawa tiña i Tupanaarü poxcu 

1Nüxü̃ chadau ga Cori ya Tupana. Rü nüma rü ngẽma tupananetagüarü 
ãmarearü guruü̃xü̃tagu nachi, rü ñanagürü choxü̃: —¡Daa tupananetapataarü 
caxtagüerugu napogü nax duü̃xü̃güétü nangutaü̃xü̃cax̱ rü ngẽxma 
nayuexü̃cax̱! Rü ngẽma maxẽxü̃ rü woo nabuxmügu rü norü uanügü tá 
taramaxã nanadai. Rü ngẽmaãcü taxuxü̃táma niña. 
2Rü woo waixü̃müarü ãxmaxü̃gu yacu̱xgügu rü ngéma tá íchanawoxü̃ama. 
Rü woo max̱pǘnetapex̱egu naxĩgügu rü ngéma rü tá íchanaxĩgüxẽxẽama. 
3Rü woo max̱pǘnetapex̱e ya Carmérugu yanacu̱xgügu, rü choma rü tá 
ngẽxma naxcax̱ chayadauama. Rü ngẽxguma mártamagu yanacu̱xgügu, rü 
choma rü tá chanamu i naeü̃ i taxüchixü̃ i düraxü̃ i márcüãx̱ nax ngẽxma 
nagu nawagüxü̃cax̱. 
4Rü ngẽxguma norü uanügü nachixü̃anegüwa nagagügu, rü choma rü tá 
ngémacüãx̱ü̃ chamu nax taramaxã nadaiaxü̃cax̱. Choma rü guxü̃gutáma 
poxcumaxã nüxü̃ chadawenü rü tama tax̱acürü mexü̃maxã ==ñanagürü. 
5Rü yimá Cori ya Tupana ya Guxãétüwa Ngẽxmacü rü ngẽxguma ñoma i 
naanexü̃ yangógügu rü tá inagü i ngẽma waixü̃mü, rü tá naxauxe i guxü̃ma i 
duü̃xü̃gü i nawa maxẽxü̃. Rü ñaa naane rü tá naxĩnagüxü̃ rü ínarüxĩĩxü̃ ñoma 
taxtü i Níruarü yuape ya tacürüxü̃. 
6Rü nüma ya Cori ya Tupana rü dauxü̃guxü̃ i naanegu nanaxü ya napata ya 
mexẽchine. Rü nanaxü i ngẽma ngo̱xmaanexü̃ i yáuxü̃ i ñoma i naaneétüwa 
ngẽxmaxü̃. Rü nüma rü dauxü̃ nanaxĩxẽxẽ i már arü dexá rü ñu̱xũchi ñoma i 
naanegu nanapuxẽxẽ. Rü Cori ya Tupana nixĩ i naéga. 

7Rü nüma ya Cori ya Tupana rü ñanagürü: —Pa Iraétanüxü̃x, chopex̱ewa rü 
pewüxigumare namaxã i ngẽma Etiopíaanecüãx̱gü. Rü yema nax 
Equítuanewa pexü̃ íchagaxü̃rüxü̃ nixĩ ga Crétawa íchanagaxü̃xü̃ ga Firitéugü, 
rü Quíruwa íchanagaxü̃xü̃ ga Araméutanüxü̃ ==ñanagürü. 
8Rü nüma ya Cori ya Tupana rü nüxü̃ nadawenü i ñaa Iraétanüxü̃ i chixexü̃gu 
imaxẽxü̃ rü ngẽmacax̱ ñanagürü: —Choma rü ñaa naanewa tá 
ichayanaxoxẽxẽ i ngẽma Acóbutanüxü̃. Natürü taxũtáma 
ichayanaxoxẽẽxü̃chi. Rü choma ya Cori ya Tupana nüxü̃ chixu i ngẽma. 
9Rü tá chanamu nax nawooneãxü̃cax̱ i ngẽma Iraétanüxü̃ i chixexü̃gu maxẽxü̃ 
ngẽxgumarüxü̃ i trigu i norü papetüxü̃wa ipapetüxü̃ nax ínayixü̃cax̱ i ngẽma 
norü üxaxü̃. Natürü yima mexü̃ne ya napüxüchire rü taxunetáma waixü̃mügu 
nangu. 
10Rü chorü duü̃xü̃gütanüwa rü taragu tá nayue i guxü̃táma i ngẽma i 
chixexü̃gu maxẽxü̃ rü ñagüxü̃: “Rü taxuxü̃táma tüxü̃ nangupetü i ngẽma 
ãũcümaxü̃ rü taxũtáma tawa nangu”, ñagüxü̃ ==ñanagürü. 

Tupana tá wena ínanadaxẽxẽ i Iraéane nax noxrirüxü̃ wena naporaxü̃ca̱x 

11Rü Cori ya Tupana rü ñanagürü: —Pa Iraétanüxü̃x, yexguma ãẽx̱gacü ga 
Dabí pechixü̃anemaxã icuax̱gu, rü naporaxüchi. Natürü i ñu̱xma rü 
pechixü̃ane rü ñoma wüxi ya ĩpata ya rüngutaxü̃nerüxü̃ nixĩ. Natürü tá nawa 
nangu i ngunexü̃ nax wena íchanadaxẽẽxü̃ i pechixü̃ane nax noxrirüxü̃ wena 
naporaxü̃cax̱. 
12Rü ngẽmaãcü, Pa Iraétanüxü̃x, rü pexrü tá nixĩ i ngẽma íyaxüxü̃ i Edóü̃ane 
rü guxü̃ma i ngẽma nachixü̃anegü ga ü̃pa Iraétanüxü̃mex̱ẽwa yexmagüxü̃. Rü 
choma ya Cori ya Tupana nixĩ i ngẽma ñachaxü̃. Rü choma rü tá 
chayanguxẽxẽ i ngẽma ==ñanagürü. 
13Rü ñanagürü ta: —Rü ngẽma ngunexü̃gügu rü poraãcü tá nixo i perü trigu. 
Rü ngẽxguma taxũta yagúegu nax penabuxuxü̃ i perü trigu rü ngẽma perü 
naane rü marü táxarü name nax wena nagu petoexü̃. Rü ngẽxguma taxũta 
yagúegu nax penabuxuxü̃ i perü úbagü rü ngẽma perü naane rü marü íname 

nax perü trigu nagu petoxü̃. Rü guxü̃nema ya yima max̱pǘnegüwa rü 
ngüchitaeruxü̃güwa rü tá nata i perü bínu ñoma dexárüxü̃. 
14Rü choma rü tá wena nachixü̃anecax̱ chanawoeguxẽxẽ i ngẽma chorü 
duü̃xü̃gü i Iraétanüxü̃. Rü nümagü rü tá nayamexẽxẽ ya yima norü ĩanegü ga 
nagu nüxü̃̃́ napogüene rü yimawa tá namaxẽ. Rü tá norü úbanecü naxügü rü 
ngẽma úbatüxü̃ i bínuwa tá naxaxegü. Rü nanetümaxã tá natoegü rü 
ngẽmaarü o tá nangõ̱xgü. 
15Rü norü naanewa tá chanangexmagüxẽxẽ i ngẽma Iraétanüxü̃, rü tagutáma 
texé nawa ítanawoxü̃ i ngẽma norü naane i choma nüxna chaxãxü̃. Rü choma 
ya Cori ya Tupana nixĩ i nüxü̃ chixuxü̃ i ngẽma ==ñanagürü. 

Abdía 

Abdía 1 

Tupana rü tá Edóü̃anecüã̱xgüxü̃ naxãneexẽxẽ 

1Nango̱xetü ga Adía, rü Cori ya Tupana nüxü̃ nüxü̃ nacuax̱ẽxẽ nax tax̱acü tá 
nüxü̃ ngupetüxü̃ ga Edóü̃ane. Rü nüma ga Adía rü duü̃xü̃gümaxã nüxü̃ nixu 
rü ñanagürü: —Marü nüxü̃ taxĩnüe ga Cori ya Tupanaarü ore yerü guxü̃ ga 
nachixü̃anewa nanamu ga norü orearü uruxü̃ nax namaxã nüxü̃ 
yaxugüxü̃cax̱: “¡Ngĩxã itaxĩãchi nax Edóü̃anecüãx̱maxã yigü idai̱x̱ü̃cax̱!” 
==ñanagürü. 
2Rü nüma ya Tupana rü Edóü̃anecüãx̱güxü̃ ñanagürü: —Tá pexü̃ 
chaxãneexẽxẽ napex̱ewa i ngẽma togü i nachixü̃anegü rü taxuwatáma pexü̃ 
chamexẽxẽ. 
3Rü pemax, Pa Edóü̃anecüãx̱güx, rü pegütama pewomüxẽxẽ, erü perü 
poramaxã pegü picuax̱üxü̃. Pema rü ínanutaanexü̃wa pengẽxmagü i 
max̱pǘneanewa. Rü ngẽmacax̱ nagu perüxĩnüe rü taxúetama pexü̃ 
tarüporamae. 
4Natürü woo ñoma ĩyürüxü̃ daxũwaxü̃chi pengẽxmagügu rü 
max̱pǘnetapex̱egu pexãchiü̃gu ñoma ĩyürüxü̃, rü ngéma tá pexü̃ charüyix̱ẽxẽ 
==ñanagürü ga Cori ya Tupana. 
5Rü nüma ya Cori ya Tupana rü ñanagürü: —Ngẽxguma ngẽma ngĩ ̃́tax̱agüxü̃ 
rü chütacü curü ngẽmaxü̃cax̱ nangĩx̱gügu, rü taxũchima guxü̃ma i curü 
ngẽmaxü̃gücax̱ nangĩx̱gü. Rü ngẽxguma cuanewa nangugügu i úbaarü oarü 
buxruü̃gü nax nabugüãxü̃cax̱ i curü úbaarü o rü tá ñuxretama i curü úbaarü 
oxyax̱a cuanewa nayaxüxẽẽgü. Natürü ngẽma curü uanügü rü ngẽxguma 
cuxcax̱ íyaxüãchigu rü taxúexü̃táma ngéma nayaxüxẽxẽ. 
6¡Dücax, nüxü̃ nadau i ñu̱xma nax guxü̃ma i curü ngẽmaxü̃gücax̱ cuxü̃̃́ 
nangĩx̱güxü̃, Pa Edóü̃anecüãx̱güx i Echaútanüxü̃x! Rü cuxü̃̃́ naxcax̱ nangĩx̱gü 
i guxü̃ma i curü ngẽmaxü̃gü. 

7Rü guxü̃ma ga yema nachixü̃anegü ga cuxü̃ ípoxü̃güchiréxü̃, rü ñu̱xma rü 
curü naanewa cuxü̃ ínatax̱üchigü. Rü woo ngẽma cumücügüxüchi ixĩgüxü̃ rü 
cumaxã narüxuanügü. Rü ngẽma cumücügü i nagu cuyaxõxü̃ rü guxchaxü̃ 
cuxcax̱ ínanguxẽxẽ. ¡Pa Edóü̃x, cuma rü tama cuax̱ cuxü̃̃́ nangẽxma! 
==ñanagürü ga Tupana. 
8Rü nüma ya Cori ya Tupana rü ñanagürü ta: —Rü ngẽma ngunexü̃ i nagu tá 
chanapoxcuxü̃ i Edóü̃anecüãx̱gü rü choma rü tá chanadai i norü duü̃xü̃gü i 
nüxü̃ icuax̱üchixü̃. Rü nüxna tá chanayaxu i norü cuax̱ i ngẽma duü̃xü̃gü i 
Echaúarü max̱pǘanewa ngẽxmagüxü̃. 
9Rü ĩane ya Temáü̃arü churaragü rü norü muü̃maxã tá nidu̱xrue. Rü 
Echaúarü máxpü̱xanexü̃wa rü guxü̃táma nayue rü taxũtáma maxü̃xü̃ i 
duü̃xü̃gü ínayaxü. 

Nagagutama chixexü̃gu nayi ga Edóü̃tanüxü̃ 

10Rü pemax, Pa Edóü̃anecüãx̱güx, chixri namaxã pechopetü ga petanüxü̃ ga 
Acóbutanüxü̃ rü penadai. Rü ngẽmacax̱ tá pexü̃ chaxãneexẽxẽ rü tá pexü̃ 
chadaixüchi. 
11Rü yexguma yema Iraétanüxü̃arü uanügüarü churaragü Yerucharéü̃arü 
poxeguxü̃arü ĩãx̱gu pogüegu, rü nachocuxgu nax nadeaxü̃cax̱ ga norü 
yemaxü̃gü, rü pemax, Pa Edóü̃cüãx̱güx, rü yéma nüxü̃ perüdaunümare. Rü 
yexguma norü uanügü nügümaxã yatoyegu ga yema Iraétanüxü̃arü 
yemaxü̃gü ga nadexü̃ rü pema rü ta yema uanügütanüwa peyexmagü. 
12Rü yema ngunexü̃ ga guxchaxü̃ nüxü̃ ngupetüxü̃gu ga peenexẽgü ga 
Acóbutanüxü̃, rü pemax, Pa Echaútanüxü̃, rü taxũchima name ga namaxã 
petaãẽgüama ga yema nüxü̃ ngupetüxü̃. Rü yema ngunexü̃ ga guxchaxü̃wa 
nagu nayexmagüxü̃gu ga Yudáanecüãx̱gü, rü taxũchima name ga pemax 
petaãẽgüama namaxã ga yema nüxü̃ ngupetüxü̃. Rü yexguma ngúxü̃wa 
nayexmagügu rü pema rü taxũchima name ga nüxü̃ pecugüeama. 
13Rü pema rü taxũchima name ga nagu pechocu ga chorü ĩane ga Yerucharéü̃ 
ga yexguma guxchaxü̃wa nayexmayane. Rü taxũchima name ga 
petaãẽgüama namaxã ga yema guxchaxü̃gü ga nüxü̃ ngupetüxü̃. Rü 

taxũchima name ga naxcax̱ pengĩ ̃́e ga norü yemaxü̃gü ga yexguma 
guxchaxü̃wa nayexmayane. 
14Rü yema ngunexü̃ ga nagu ngúxü̃ íyangegüxü̃gu rü pema rü taxũchima 
name ga yema namagü ga nügüwa ídapetüxü̃wa tüxü̃ penanguxẽxẽ nax tüxü̃ 
pedaixü̃cax̱ ga guxema ibuxmüxẽ. Rü yema ngunexü̃ ga nagu ngúxü̃ 
tingegüxü̃ ga guxema tümaarü uanügüchax̱wa ĩgüxe rü pema rü taxũchima 
name ga tüxü̃ ípeyauxü̃ nax nüxna tüxü̃ pemugüxü̃cax̱ ga tümaarü uanügü. 
15Rü yema chixexü̃ ga petanüxü̃ ga Iraétanüxü̃cax̱ pexüxü̃ rü ngẽmatátama 
pemaxã nangupetü. Erü ngẽma nixĩ i perü natanü naxcax̱ ga yema chixexü̃ 
ga pexüxü̃. Rü marü ningaica i ngẽma ngunexü̃ i nagu Cori ya Tupana tá 
napoxcuexü̃ i guxü̃ma i nachixü̃anegü ==ñanagürü. 
16Rü ñanagürü ta: —Pema, Pa Iraétanüxü̃x, rü chorü max̱pǘne ga chopata 
nawa yexmanewa rü poraãcü ngúxü̃ pingegü. Rü ngẽxgumarüxü̃ tá ta i 
ngẽma to i nachixü̃anegü rü ngúxü̃ ningegü rü ngẽmaãcü tá inayarüxogü. Rü 
ñoma taguma ñoma i naanewa nax nangóexü̃rüxü̃ tá nixĩgü. 
17Natürü Chióü̃arü max̱pǘne ya chopata nawa yexmane rü wüxi i nachica i 
üünexü̃ nixĩ. Rü ngéma tá naxĩ i duü̃xü̃gü nax ngẽma ãũcümaxü̃wa 
yabuxmüxü̃cax̱. Rü ngẽma Acóbutanüxü̃ rü wena táxarü nanayauxgü i norü 
naanegü. 
18Rü ngẽma Acóbutaagü rü Yúchetaagü rü ñoma üxü rü üxüemarüxü̃ tá 
nixĩgü. Rü ngẽma Echaútaagü rü ñoma maxẽ ya pacürüxü̃ tá nixĩgü, rü tá 
ínanagu. Rü taxũtáma i Echaútaxa namaxü̃. Rü choma ya Cori ya Tupana rü 
marü ngẽmaãcü namaxã chanaxuegu ==ñanagürü. 

Iraétanüxü̃ rü wena tá nachixü̃aneca̱x nawoegu 

19Rü ngẽma Iraétanüxü̃ i Négueanewa ngẽxmagüxü̃ rü tá Echaútanüxü̃arü 
máxpü̱xanexü̃gu nachocu. Rü ngẽma Iraétanüxü̃ i doxonexü̃wa ngẽxmagüxü̃ 
rü tá Firitéugüarü naanegu nachocu. Rü nagu tá ta nachocu i ngẽma 
Efraíü̃tanüxü̃arü naane rü Chamáriaarü naane. Rü ngẽma Bẽyamíü̃tanüxü̃ rü 
nügüaxü̃̃́ tá nanayauxgü i Garaáxane. 

20Rü ngẽma muxũchixü̃ i Iraétanüxü̃ ga to ga nachixü̃anewa gagüxü̃ rü tá 
nanayauxgü i Cananéugüarü naane rü ñu̱xmatáta ĩane ya Charétawa nangu. 
Rü ngẽma duü̃xü̃gü ga Yerucharéü̃wa ínagaxü̃güxü̃ rü ĩane ga Cheparáwa 
nagagüxü̃ rü noxrügü tá nixĩ ya yima ĩanegü ya Négueanewa ngẽxmagüne. 
21Rü ngẽma Iraétanüxü̃ ga norü uanügüxü̃ rüporamaegüxü̃ rü tá naxcax̱ 
nawoegu ya yima max̱pǘne ya Chióü̃ nax ngéma namaxã inacuax̱güxü̃cax̱ i 
ngẽma máxpü̱xanexü̃ i Echaútanüxü̃arü ixĩxü̃. Rü nüma ya Cori ya Tupana 
tá nixĩ i guxü̃arü ãẽx̱gacü yixĩxü̃. 

Yoná 

Yoná 1 

Tupanacha̱xwa nixũ ga Yoná 

1Nüma ga Cori ya Tupana rü Amitái nane ga Yonámaxã nidexa rü ñanagürü: 
2—¡Ẽcü inaxũãchi rü nawa naxũ ya yima ĩane ya taxü̃ne ya Nínibe rü norü 
duü̃xü̃gümaxã nüxü̃ ixu rü tá chanapoxcue! Erü chauxü̃tawa nanguchiga nax 
poraãcü chixexü̃ naxügüxü̃ ==ñanagürü. 
3Natürü nüma ga Yoná rü tama Tupanaga naxĩnü, rü naxcax̱ nadau nax 
ñuxãcü naxchax̱wa yaxũxü̃. Rü yemacax̱ Yópearü türewa naxũ, rü yexma 
nüxü̃ inayangau ga wüxi ga wapuru ga ixũãchichaxü̃ne ga Tárchixwa ũxũne. 
Rü gumawa nanaxütanü nax yexma yaxũxü̃cax̱. 
4Natürü nüma ga Cori ya Tupana rü wüxi ga buanecü ga tacü inanaxǘxẽxẽ 
ga yexguma már arü ngãxü̃tüwa nanguxgu. Rü guma wapuru rü ñoma 
yapuxchaü̃xü̃rüxü̃ nixĩ, yerü nataxüchi ga yuape. 
5Rü yema norü duü̃xü̃gü ga guma wapuru rü poraãcü namuü̃e, rü yemacax̱ 
wüxichigü norü tupanaarü ngü̃xẽẽcax̱ ínaca. Rü yema nax iyangüãchixü̃cax̱ 
ga guma wapuru rü ínanawoxü̃ ga guxü̃ma ga yema naãcu. Natürü nüma ga 
Yoná rü guma wapuruarü aixepegu naxücu rü yéma nayape. 
6Rü nüma ga wapuruarü capitáü̃ rü yéma Yoná ípexü̃wa naxũ rü ñanagürü 
nüxü̃: —¿Tax̱acü ngéma cuxü Pa Pexwax̱exü̃x? ¡Írüda rü curü Tupanana 
naca! Rü bexmana nüxü̃̃́ ingechaü̃tümüxü̃gü nax tama iyuexü̃cax̱ 
==ñanagürü. 
7Rü yoxni ga yema norü duü̃xü̃gü ga guma wapuru rü nügümaxã 
ñanagürügü: —Ngĩxã tanañanagü i wüxi i diẽru nax ngẽmaãcü nüxü̃ 
icuáxü̃cax̱ nax texégagu yixĩxü̃ nax guxchaxü̃ tüxü̃ ngupetüxü̃ 
==ñanagürügü. Rü nanañanagügü, rü Yonágu nangu nax nagagu yixĩxü̃ ga 
yema nüxü̃ ngupetüxü̃. 
8Rü nümagü rü nüxna nacagüe rü ñanagürügü nüxü̃: —¡Tomaxã nüxü̃ ixu rü 
tax̱acücax̱ nixĩ i taxcax̱ ínanguxü̃ i ñaa guxchaxü̃! ¿Rü tax̱acü nixĩ i curü 

puracü i naxcax̱ nua cuxũxü̃? ¿Rü ngex̱tácüãx̱ quixĩ? ¿Rü tax̱acü nixĩ i 
cuchixü̃ane? ¿Rü tax̱acürü duü̃xü̃ quixĩ? ==ñanagürügü. 
9Rü nüma ga Yoná rü nanangãxü̃ rü ñanagürü: —Choma rü Iraétanüxü̃ chixĩ. 
Rü Cori ya Tupana i daxũguxü̃ i naanearü üruxü̃ rü már arü üruxü̃ rü ñoma 
i naanearü üruü̃axü̃̃́ nixĩ i chayaxõxü̃ rü nüxü̃ chicuax̱üxü̃ ==ñanagürü. 
10Rü ñu̱xũchi nüma ga Yoná rü meama guma wapuruarü duü̃xü̃gümaxã nüxü̃ 
nixu nax Cori ya Tupanachax̱wa nax yaxũxü̃. Rü yexguma yemaxü̃ naxĩnüegu 
ga nümagü, rü nüxü̃ nadaugü ga yema már ga nax yexeraãcü nayuapexü̃, rü 
poraãcü namuü̃e. Rü nüxna nacagüe rü ñanagürügü: 
11—¿Tü̱xcüü̃ ngẽmaãcü cunaxü? ¿Rü tax̱acü tá cumaxã taxüexü̃ i ñu̱xmax nax 
íyachaxãchixü̃cax̱ ya yima yuape? ==ñanagürügü. 
12Rü nüma ga Yoná rü nanangãxü̃ rü ñanagürü: —¡Ẽcü choxü̃ ípetáe 
nachiü̃wa i ñaa már! Rü ngẽxguma rü tá ínayachaxãchi ya yuape. Rü choma 
rü nüxü̃ chacuax̱ nax chaugagu yixĩxü̃ ya daa buanecü ya tacü i nuxã pexü̃ 
naxüxü̃ ==ñanagürü. 
13Rü nümagü ga yema wapuruarü duü̃xü̃gü rü poraãcü inixãgü nax 
naxãnacüwa nangugüxü̃cax̱, natürü tama yéma nangugü yerü ga már rü 
yexeraãcü poraãcü nayuape. 
14Rü yexguma ga nümagü rü Cori ya Tupanana nacagüe rü ñanagürügü: —
Pa Cori Pa Tupanax ¡Taxṹ i nuxã toxü̃ cuyuexẽxẽxü̃ nagagu i ñaa yatü! Rü 
ngẽxguma chi taxuxü̃ma i chixexü̃ naxü̱xgux rü ¡taxṹ i cuyatoguãchixẽxẽxü̃ 
nax nayuxü̃! Erü cumax, Pa Corix, Pa Tupanax, rü cunaxü i tax̱acü i cuma 
cunaxwax̱exü̃ãcüma ==ñanagürügü. 
15Rü yema ñagüguwena rü márwa Yonáxü̃ nataegu, rü ínayachaxãchi ga 
yuape. 
16Rü yexguma yemaxü̃ nadaugügu ga yema wapuruarü duü̃xü̃gü rü poraãcü 
Cori ya Tupanaxü̃ nicuax̱üü̃gü rü naxcax̱ nayamax̱gü ga wüxi ga naxü̃na rü 
nayagugü. Rü Tupanamaxã inaxunetagü nax naga tá naxĩnüexü̃. 

17Rü yoxni ga nüma ga Cori ya Tupana rü yéma nanamu ga wüxi ga choxni 
ga taxüchixü̃ nax Yonáxü̃ ínagaxü̃cax̱. Rü nüma ga Yoná rü tomaepü̱x ga 
ngunexü̃ rü tomaepü̱x ga chütaxü̃ yema choxni ga taxüchixü̃ãnüwa nayexma. 

Yoná 2 

Yonáarü yumüxẽchiga 

1Rü nüma ga Yoná rü yéma choxni ga taxüchixü̃ãnüwa Cori ya Tupanamaxã 
nidexa rü ñanagürü: 
2—Pa Corix, yexguma poraãcü ãũcümaxü̃wa chayexmagu, rü cuxna chaca 
nax choxü̃ curüngü̃xẽxẽxü̃cax̱. Rü cuma rü choxü̃ cungãxü̃. Rü yexguma 
márwa chayexmagu rü nagu charüxĩnü rü marü tá chayu. Natürü yéma 
cuxna chaca rü choxü̃ cuxĩnü. 
3Rü yéa már ímátamaxü̃wa choxü̃ cutáe, rü yema dexáarü poraxü̃chíüxü̃gu 
changu. Rü gumá yuape ga taxüchicü ga icunaxüxẽẽcü rü chauétügu 
niñaxü̃chíü. 
4Rü nagu charüxĩnü rü marü cugüxü̃tawa choxü̃ ícutax̱üchi. Rü nüxü̃ 
chacuax̱gu rü tagutáma wena nüxü̃ chadau ya cupata ya üünene. 
5Rü dexáarü ngãxü̃wa chayexma rü chauétü niñaxü̃chíüxüchi ga dexá. Rü 
yema norü mureru rü chaueruwa nayaxũ̱xgü. 
6Rü yema mártamagu changu rü choma nagu charüxĩnügu rü marü 
taguchima yéma íchanguxuchi. Natürü cumax, Pa Cori Pa Chorü Tupanax, 
rü choxü̃ ícuyaxuchi nawa ga yu. 
7Rü yexguma nagu charüxĩnügu ga marü nax chingo̱xochixü̃ nax chayuxü̃cax̱, 
rü cuxna chacuax̱ãchi, Pa Cori Pa Tupanax, rü cumaxã chidexa. Rü yema 
chorü yumüxẽ rü yima cupata ya üünene ya nawa cungexmanewa nangu. 
8-9Rü ngẽma duü̃xü̃gü i naxchicünax̱ãgüxü̃ icuax̱üü̃güxü̃, rü tama cumaxã 
nixaixcümagü. Natürü i chomax rü tá moxẽ cuxna chaxã rü tá cuxcax̱ 
chayagu i ãmaregü. Rü tá chayanguxẽxẽ ga yema cumaxã ichaxunetaxü̃. Rü 

cuxicatama nixĩ, Pa Corix, Pa Tupanax, i nüxü̃ cucuáxü̃ nax choxü̃ 
cumaxẽẽxü̃ ==ñanagürü. 
10Rü yexguma ga nüma ga Cori ya Tupana rü yema choxni ga 
taxüchixü̃ãnüwa nanaxoxégaxẽxẽ nax Yonáxü̃ ínaxoxochixü̃cax̱ 
márpechinügu. 

Yoná 3 

Nínibecüã̱xgü rü nüxü̃ narüxoe ga nacümagü ga chixexü̃ rü Tupanaca̱x 
nadaugü 

1Rü wenaxarü Yonámaxã nidexa ga Cori ya Tupana rü ñanagürü nüxü̃: 
2—¡Ẽcü yima taxü̃ne ya ĩane ya Nínibewa naxũ rü duü̃xü̃gümaxã nüxü̃ ixu i 
ngẽma tá cumaxã nüxü̃ chixuxü̃! ==ñanagürü. 
3Rü nüma ga Yoná rü Tupanaga naxĩnü rü inaxũãchi nax Nínibewa 
naxũxü̃cax̱. Rü guma Nínibearü ĩane rü tomaepü̱x ga ngunexü̃ ninge nax 
nagu yaxũãgüchigüxü̃. 
4Rü nüma ga Yoná rü guma ĩanegu naxücu rü guxü̃ma ga yema ngunexü̃ rü 
nagu nixũãgüchigü, rü tagaãcü ñaxü̃maxã yexma nicaechigü: —Rü 40 i 
ngunexü̃wa nanguxgu rü Tupana tá nayanaxoxẽxẽ ya daa ĩane ya Nínibe 
==ñanagürü. 
5Rü yexguma yemaxü̃ naxĩnüegu ga yema Nínibecüãx̱ ga duü̃xü̃gü ga iyaexü̃ 
rü buxü̃gü, rü Tupanaaxü̃̃́ nayaxõgü. Rü nanaxunagügü nax Tupanacax̱ 
naxaureexü̃ rü nagu yacu̱xgüxü̃ ga naxchirugü ga témüxü̃, yerü poraãcü 
nügümaxã nangechaü̃gü. 
6Rü yexguma Nínibearü ãẽx̱gacüxü̃tawa nanguxgu ga yema dexa, rü nüma 
rü norü tochicaxü̃wa inachi rü ínacuxuchi ga norü ãẽx̱gacüchiru rü témüxü̃ 
ga naxchirugu nicu̱x rü waixü̃müarü ãtex̱exü̃wa narütomare. 
7Rü ñu̱xũchi nüma ga ãẽx̱gacü rü norü ngü̃xẽẽruü̃güxü̃ namu nax 
naxunagügüãxü̃cax̱ ga aurechiga. Rü ñanagürügü: —¡Taxúetama texé 
tachibü! ¡Rü ngẽxgumarüxü̃ ta rü taxúetama texé tanachibüexẽxẽ rü 
tayaxaxegüxẽxẽ i tümaarü wocagü rü carnérugü! ==ñanagürügü. 

8Rü yexgumarüxü̃ ta nanaxunagü ga ãẽx̱gacüarü ore ga ñaxü̃: —¡Guxãma i 
pemax, Pa Duü̃xü̃güx, rü témüxü̃ i naxchirugu picu̱xgü rü ngẽmaãcü 
ípenawex̱ nax pegümaxã pengechaü̃güxü̃! ¡Rü aixcüma Tupanana pecagü rü 
namaxã nüxü̃ pixu i perü chixexü̃gü! ¡Rü wüxichigü i pemax rü nüxü̃ perüxoe 
i pecüma i chixexü̃ rü ngẽma nax pegü pedaixü̃ rü pemáetawax̱egüxü̃! 
9Rü bexmana ngẽxguma ya Tupana rü tá nüxü̃̃́ ingechaü̃tümüxü̃gü rü tá 
narüngüxmü nax tamaxã nanuxü̃, rü taxũtáma tüxü̃ nadai ==ñanagürügü. 
10Rü Tupana rü nüxü̃ nadau ga yema Nínibecüãx̱ ga duü̃xü̃gü ügüxü̃ nax 
ñuxãcü nüxü̃ naxoexü̃ ga nacüma ga chixexü̃. Rü yemacax̱ ga nüma ga 
Tupana rü ínayachaxãchi ga yema poxcu ga noxri namaxã naxueguxü̃. 

Yoná 4 

Nanu ga Yoná 

1Rü tama Yonáãẽwa name ga yema mexü̃ ga Nínibecüãx̱maxã naxüxü̃ ga 
Tupana rü poraãcü nanu. 
2Rü yemacax̱ ñaãcü nayumüxẽ: —Dücax, Pa Cori Pa Tupanax, rü ngẽma 
ñu̱xma Nínibewa ngupetüxü̃ nixĩ ga yema nüxü̃ chixuxü̃ ga yexguma 
chauchixü̃anewatama chayexmagu. Rü yemacax̱ nixĩ ga cuxchax̱wa 
chixũxü̃táax̱ nax Tárchixwa chaxũxü̃cax̱, yerü nüxü̃ chacuax̱ rü cuma rü wüxi 
ya Tupana ya mecümacü rü ngechaü̃wax̱ecü quixĩ rü tama paxa cunu. Rü 
ngẽma curü ngechaü̃ rü nataxüchi. Rü ngẽmacax̱ woo texémaxã poxcu 
cuxuegu̱xgu rü paxãma nagu curüxĩnü, rü tama tüxü̃ cupoxcu ega nüxü̃ 
tarüxoegu i tümacüma i chixexü̃. 
3Rü ngẽmacax̱ Pa Cori Pa Tupanax, rü chanaxwax̱e nax noxtacüma choxna 
cunayaxuxü̃ i ñaa chorü maxü̃. Erü chau̱̱xcax̱ narümemae nax chayuxü̃ rü 
tama nax chamaxechaxü̃ ==ñanagürü. 
4Natürü nüma ga Cori ya Tupana rü nanangãxü̃ rü ñanagürü: —¿Cuxü̃̃́ 
namexü̃ nax ngẽmaãcü cunuxü̃? ==ñanagürü. 

5Rü nüma ga Yoná rü ínaxũxũ nawa ga guma ĩane. Rü guma ĩanearü 
éstewaama naxũ rü yexma nanaxü ga norü düxenü ga naixatünaxcax̱. Rü 
yéma nüxü̃ nadawenü rü tá tax̱acü nüxü̃ ngupetü ga guma ĩane. 
6Rü nüma ga Tupana rü naxcax̱ yéma nanaxüxẽxẽ ga wüxi ga nanetü ga 
ãátüxü̃ nax yemamaxã nagau̱̱xchipetaxü̃cax̱, rü tama nangechaü̃xü̃cax̱. Rü 
nüma ga Yoná rü poraãcü yemamaxã nataãxẽ. 
7Natürü ga moxü̃ãcü yangunegu rü Tupana yéma nanamu ga wüxi ga õxmi 
nax yema yawaemaxü̃ãxü̃cax̱, rü narüñexẽ. 
8Rü yexguma üax̱cü ngunagügu rü Tupana yéma nanamu ga wüxi ga buanecü 
ga naiemacü ga éstewaama ne bucü. Rü nüma ga üax̱cü rü Yonáerugu nabáxi 
rü yemaacü poraãcü nüxü̃̃́ nangu̱xema rü namaxã nayuéga yerü poraãcü 
nangu̱xema. Rü yemacax̱ ñanagürü: —Narümemae nixĩ nax noxtacüma 
chayuxü̃ rü tama nax chamaxü̃xü̃ ==ñanagürü. 
9Natürü nüma ga Tupana rü nanangãxü̃ rü ñanagürü: —¿Cuxcax̱ rü namexü̃ 
nax ngẽmaãcü cunuxü̃ nagagu nax nayumaxü̃xü̃ i ngẽma nanetü? 
==ñanagürü. Rü nüma ga Yoná rü Tupanaxü̃ nangãxü̃ rü ñanagürü: —
Ngẽmáacüx, chau̱̱xcax̱ name i ngẽma, erü ngẽma chorü numaxã chayuxchaü̃ 
==ñanagürü. 
10Rü yexguma ga nüma ga Cori ya Tupana rü nanangãxü̃ rü ñanagürü nüxü̃: 
—Cuma rü tama icunato ga yema nanetü rü tama cunayaxẽxẽ. Rü wüxitama 
ga chütaxü̃ rü nango̱x rü to ga chütaxü̃ rü marü nayu. Natürü i cumax rü 
cuxü̃̃́ nangu̱x nax nayuxü̃. 
11Rü dücax, choma rü yexeraãcü choxü̃̃́ nangu̱x nax nayuexü̃ i ngẽma 
duü̃xü̃gü i Nínibecüãx̱gü, erü yima ĩanewa nangẽxmagü i 120,000 i buxü̃gü i 
taxuxü̃ma i chixexü̃ ügüxü̃ rü muxü̃ma i naxü̃nagü ==ñanagürü. 

Miquéa 

Miquéa 1 

Miquéa nüxü̃ nixu nax Tupana tá napoxcuxü̃ ga Chamáriacüã̱xgü 

1Rü yexguma Yudáanearü ãẽx̱gacügü yixĩgügu ga Yotáü̃ rü Acháx rü 
Echequía, rü yexguma nixĩ ga Cori ya Tupana ga Miquéa ga Moréchecüãx̱ü̃ 
nawéaxü̃ ga yema guxchaxü̃gü ga ĩane ga Chamáriacax̱ tá ínguxü̃ rü ĩane ga 
Yerucharéü̃cax̱ tá ínguxü̃. 
2Rü nüma ga Miquéa rü ñanagürü: —¡Pa Guxãma i Ñaa Nachixü̃anecüãx̱güx 
i Duü̃xü̃güx, rü iperüxĩnüe i ñaa ore! Rü nüma ya Cori ya Tupana rü napata 
ya üünenewa tá pexü̃ nixu. 
3Rü nüma ya Cori ya Tupana rü tá ngẽma ínangexmaxü̃wa ínaxũxũ, rü 
max̱pǘneétügu yaxũãcüma tá nua naxũ. 
4Rü yima nawa yangachigüne ya max̱pǘnegü rü tá nadexe ñoma wera i 
guxü̃rüxü̃, rü tá narüpüxtegü ñoma dexá i poraü̃chiüxü̃ ngategü üxü̃rüxü̃. Rü 
ngẽmaãcü tá nixĩ i ngẽxguma núma naxũxgu ya Tupana. 
5¿Rü tü̱xcüü̃ pexü̃ nixugü? Rü pexü̃ nixugü erü nüma nüxü̃ nacuax̱ i ngẽma 
chixexü̃ i pexüxü̃ rü tama naga nax pexĩnüexü̃ i pema i Acóbutaagü i 
Iraéanecüãx̱ i Chamáriaarü ĩanewa ngẽxmagüxe. Rü ngẽxgumarüxü̃ ta nüxü̃ 
nacuax̱ nax pema i Yudáanecüãx rü Yerucharéü̃wa 
tupananetachicünax̱ãgüxü̃ picuax̱üü̃güxü̃. 
6Rü ngẽmacax̱ i nüma ya Cori ya Tupana rü ñanagürü: “Yima ĩane ya 
Chamária rü tá nagu chapogü rü naxtapü̱xgüarü nutagü rü tá nügüétü nayi. 
Rü ngẽma nachica ga yima ĩane rü úbanecügüxü̃ tá nananguxuchi. Rü yima 
nutagü ya namaxã ínapoxegune ya yima ĩane, rü tá doxonexü̃gu 
nawoonemare. Rü ngẽmaãcü tá nango̱x ya yima nutagü ya naxtapü̱xarü ügü. 
7Rü guxü̃ma i ngẽma norü tupananetachicünax̱ãgü rü tá nipue. Rü guxü̃ma i 
ngẽma norü naigü i namaxã natupanaãx̱güxü̃ rü tá ínagu. Rü ngẽma diẽru i 
ngẽma Iraétanüxü̃ norü tupananetachicünax̱ãgüxü̃ namaxã icuax̱üü̃güxü̃, rü 

norü uanügü rü nachixü̃anewa tá nanana nax ngéma norü 
tupanachicünax̱ãxgüxü̃ namaxã yacuax̱üü̃güxü̃” ==ñanagürü ga Miquéa. 

Miquéa rü norü ngechaü̃maxã naxaxu 

8Rü Miquéa rü ñanagürü ta: —Ngẽmacax̱ taxü̃ i chorü ngechaü̃maxã tá 
chaxaxu, rü ngearü chapatuã̃́xẽ rü ngexchiruxe tá chixũ, rü airu i 
dauxchitacüãx̱rüxü̃ tá chaxaxu rü ngẽma abetrúxacürüxü̃ aita tá chaxü. 
9Erü ngẽma Chamáriacüãx̱güarü chixexü̃ rü nataxüchi rü taxúema 
tanamexẽxẽ. Rü yima ĩane rü tagutáma wena noxrirüxü̃ nixĩ. Rü ngẽma norü 
chixexü̃ rü Yudáanewa nangu rü ñu̱xmata nawa nangu ya yima ĩane ya 
Yerucharéü̃ i chautanüxü̃ nagu ãchiü̃ne. 
10¡Taxṹ i Gáxarü ĩanewa nüxü̃ pixuxü̃ i ngẽma Iraétanüxü̃ tá ngupetüxü̃ rü 
taxṹ i pexauxexü̃! ¡Rü ĩane i Bex-reafáarü ãtex̱eanexü̃gu pegü pidixgüxü̃ 
nagagu i ngẽma ngúxü̃ i pingegüxü̃! 
11Pa Cháficüãx̱güx, pema rü tá to i nachixü̃anewa pexü̃ nagagü rü ngéma 
ngexchirugüãcüma rü ãneãcüma tá pexü̃ nacugüe. Rü ngẽma Chaanáü̃cüãx̱gü 
rü taxũtáma ínachoxü̃ nax pexü̃ nangü̃xẽẽxü̃cax̱. Rü ĩane ga Bex-échewa rü 
tá naxauxe i duü̃xü̃gü, natürü taxũtáma pexü̃ narüngü̃xẽxẽ. 
12Rü ngẽma Maróxcüãx̱gü i duü̃xü̃gü rü ngẽma ngúxü̃ i yangegüxü̃maxã tá 
nügü narüxãũxü̃gü. Rü ínanangu̱xẽẽgü nax texé nüxü̃ rüngü̃xẽẽgüxü̃ erü 
nüma ya Cori ya Tupana rü marü Yerucharéü̃cax̱ íxücuxü̃wa nanangugüxẽxẽ 
i ngẽma ĩanearü uanügü, 
13Pa Láquicüãx̱güx, pema rü Iraétanüxü̃rüxü̃ tama Tupanaga pexĩnüexü̃. Rü 
pema nixĩ ga chixexü̃gu penayixẽẽxü̃ ga yema Chióü̃cüãx̱gü. ¡Ẽcü perü 
carugüwa penangacu i cowarugü nax paxa pibuxmüxü̃cax̱! 
14¡Rü wüxicana nüxü̃ ípeyarüngümae ya Moréche-gáx! Rü yima ĩane ya Achíx 
rü Iraéanearü ãẽx̱gacügüarü toxyepex̱eruxü̃ tá nixĩ ==ñanagürü. 
15Rü nüma ya Cori ya Tupana rü nüxü̃ nixu rü ñanagürü: —Pema nax ĩane 
ya Marechágu pexãpatagüxü̃ rü wena tá pexcax̱ ngéma chanamu i wüxi i 

ãẽx̱gacü i pexü̃ íyauxü̃xü̃. Rü woo ngẽma Iraétanüxü̃ i poraexü̃ rü tá 
nax̱chax̱wa nibuxmü rü ngẽma ãxmaxü̃ i Aduráü̃gu ãégaxü̃gu tá nicu̱xgü. 
16Rü pemax, Pa Chióü̃cüãx̱gü i duü̃xü̃gü, ¡rü pegü pidügüpü̱xüeru erü 
ngechaü̃wa tá pengẽxmagü nagagu i ngẽma pexacügü i poraãcü nüxü̃ 
pengechaxü̃güxü̃! ¡Rü pegü pidügüpü̱xüeru ñu̱xmata ẽxcharüxü̃ pibai̱x̱eru! 
Erü ngẽma penegü rü pexacügü rü tá to i nachixü̃anewa nanagagü 
==ñanagürü ya Cori ya Tupana. 

Miquéa 2 

Diẽruã̱xgüxü̃arü chixexü̃ 

1Rü wüxi i ngechaü̃ nixĩ naxcax̱ i ngẽma duü̃xü̃gü i woo naxchiãü̃wa rü 
chixexü̃gu rüxĩnüexü̃. Rü ngẽxguma yangunegu rü nayanguxẽxẽ i ngẽma 
nagu naxĩnüexü̃ erü nadiẽruãx̱gü. 
2Rü nüxü̃̃́ nangúchaü̃gü i toguxearü naanegü, rü nügüxü̃̃́ nanayauxgü. Rü 
nüxü̃̃́ nangúchaü̃gü i toguxepatagü rü tüxna nanayauxgü. Rü chixri 
nanaxütanü rü ngẽmaãcü tüxna nayapu ya tümapata. Rü ngẽmaãcü 
tangepata rü tangeane ya yíxema norü yora tümaãcügümaxã. 
3Rü ngẽmacax̱ ya Cori ya Tupana rü ñanagürü: —Choma rü ta choxü̃̃́ 
nangẽxma i wüxi i ĩnü i perü guxchaxü̃cax̱ tá ixĩxü̃. Rü pexcax̱ tá 
íchananguxẽxẽ i wüxi i guxchaxü̃ i taxucürüwa nax̱chax̱wa pibuxmüxü̃. Rü 
ngẽmaãcü taxũtáma pegü picuax̱üü̃güãcü ipeyarüxĩĩxü̃, erü taxü̃ i guxchaxü̃ 
tá pexcax̱ ínangu. 
4Rü ngẽma ngunexü̃gu rü perü uanügü i pexü̃ igagüxü̃ rü ngechaü̃arü 
wiyaegu tá pexcax̱ nawiyaegü. Rü pexü̃ nacugüãcüma tá ñaãcü nawiyaegü: 
“Aixcümaxü̃chi taxuwama time. Rü yíxema i Cori ya Tupanaarü duü̃xü̃gü rü 
togü i duü̃xü̃gümex̱ẽwa tangexmagü rü taxúema taétüwa tachogü. Rü ngẽma 
taanegü rü nügü nayanugü i ngẽma tüxü̃ igagüxü̃”, ngẽmaãcü tá nawiyaegü 
==ñanagürü ya Tupana. 

5—Natürü ngẽxguma nachixü̃anecax̱ nawoegu̱xgu i chorü duü̃xü̃gü rü pema 
i ñu̱xma diẽruãx̱güxe rü tá pengearü naaneãx̱ i natanüwa ==ñanagürü ya 
Tupana. 

Orearü uruü̃günetachiga 

6Rü pemax, Pa Orearü Uruü̃günetax, rü ñaperügügü: —Tama torü me nixĩ i 
tomaxã nua nüxü̃ cuyarüxu i ngẽma ore i ãũcümaxü̃chiga. Erü ngẽma 
guxchaxü̃ i nüxü̃ quixuxü̃ rü tagutáma towa nangu ==ñaperügügü. 
7¿Ẽ̱xna toma i Acóbutaagü nax tixĩgüxü̃ rü Tupana rü chixexü̃ tomaxã 
naxuegu? ¿Ẽ̱xna ya Tupana rü marü nüxü̃ narüxo nax yáxna tomaxã 
naxĩnüxü̃? ¿Rü ngẽmaãcü ẽx̱na yixĩxü̃ i nacüma ya Tupana? ¿Tama ẽx̱na i 
tüxü̃ nangü̃xẽxẽxü̃ i Tupanaarü ore ya yíxema aixcüma mea nagu maxẽxe? 
8Rü pemax, Pa Ãẽx̱gacügüx, rü Tupana rü ñanagürü pexü̃: —Pema rü namaxã 
perüxuanü i ngẽma chorü duü̃xü̃gü. Rü yixema churaragü i daiwa ne ĩxẽ rü 
tataãẽgü erü nagu tarüxĩnüe rü tümapatawa rü marü taxuxü̃táma tax̱acürü 
guxchaxü̃ tüxü̃ nangupetü. Natürü ngẽxguma ítangugügu rü pema rü tüxna 
penapu i tümachiru i mexü̃. 
9Rü pema nax ãẽx̱gacügü pixĩgüxü̃ rü yíxema ngexegüna penapu ya yima 
tümapata ya nügümaxã tüxü̃̃́ wüxicane. Rü yíxema tümaxacügü rü nawa tüxü̃ 
ípewoxü̃ ya yima ĩpata i tüxna chaxãxü̃ne. 
10¡Rü ẽcü ipechigü, Pa Ãẽx̱gacügüx i Chixexü̃güx, rü ípechoxü̃ i nua! Rü daa 
ĩane rü taxũtáma nawa pengẽxmagüecha. Erü ngẽma chixexü̃ i nua pexüxü̃ 
rü nataxüchi, rü ngẽmacax̱ i guxü̃ma i ñaa ĩane rü tá inayarüxo. 
11Rü ngẽxguma chi ínanguxgu i wüxi i orearü uruü̃neta i doraxü̃mare ixuxü̃, 
rü ñaxgu: “Rü ñu̱xma rü choma rü chanaxunagü rü marü name i peyaxaxüxü̃ 
i bínu rü tooma i axchixügü”, ñaxgu, rü pexcax̱ rü ngẽma nixĩ i wüxi i 
mexü̃ma i orearü uruxü̃ ixĩxü̃ ==ñanagürü ya Tupana. 

Tupana rü nanaxuegu nax norü duü̃xü̃güxü̃ tá ínanguxü̃xẽxẽxü̃ 

12Rü nüma ya Cori ya Tupana rü ñanagürü: —Choma rü tá 
chanangutaquex̱exẽxẽ i guxü̃ma i Acóbutanüxü̃. Rü ñoma carnérugü i 
wüxiwa ingexmagüxẽẽxü̃rüxü̃ rü tá chanade i ngẽma íyaxügüxü̃ i Iraétanüxü̃ 

i aixcüma chauga ĩnüexü̃. Rü woo taxũtáma namu natürü ñoma namuxü̃rüxü̃ 
tá tagaãcüma naxãũgatanü. 
13Rü chomatama ya Cori ya Tupana ya Iraétanüxü̃arü Ãẽx̱gacü rü napex̱egu 
tá chixũ, rü tá naxcax̱ chayaxümachigü nax nüxü̃̃́ natauxchaxü̃cax̱ nax norü 
uanügüarü ĩanearü ĩãx̱wa ínachoxü̃xü̃ ==ñanagürü ya Cori ya Tupana. 

Miquéa 3 

Ore i ãẽ̱xgacügü i chixexü̃chiga 

1Rü choma i Miquéa rü ñachagürü: —¡Iperüxĩnüe, Pa Iraétanüxü̃arü 
Ãẽx̱gacügüx! ¿Ẽ̱xna natücax̱mamare nixĩ i nüxü̃ pecuáxü̃ i ngẽma mexü̃ rü 
ngẽma chixexü̃? 
2-3Pema rü naxchi pexai i ngẽma mexü̃ rü perü me nixĩ i ngẽma chixexü̃. Rü 
pema rü ñoma woca imáxü̃rüxü̃ pixĩgü namaxã i chorü duü̃xü̃gü. Rü pema 
rü ñoma woca icauxchax̱müxü̃rüü̃ãcü namaxã ipecuax̱. Rü peyacuai̱x̱gü rü 
ñoma namachi i íxraxü̃gu chexexü̃ nax imuxraxü̃rüxü̃ namaxã pechopetü i 
ngẽma chorü duü̃xü̃gü. 
4Rü wüxi i ngunexü̃ rü tá nüxna pecagü ya Cori ya Tupana nax pexü̃ 
nangü̃xẽẽxü̃cax̱, natürü i nüma rü taxũtáma pexü̃ nangãxü̃. Rü ngẽxguma i 
nüma rü tá pexchax̱wa inicu̱x nagagu i ngẽma chixexü̃ i pexügüxü̃. 
5Rü ngẽma chorü duü̃xü̃gü rü nacüma i chixexü̃gu naxĩ nagagu i ngẽma 
orearü uruü̃güneta i doramaxã nangúexẽẽxü̃. Rü yíxema õna nüxna ãxe rü 
ngẽma orearü uruü̃güneta taãxẽ tümamaxã naxuegu. Natürü yíxema tama 
õna nüxna ãxe rü dai tümamaxã naxuegu. 
6Rü pemax i orearü uruü̃güneta rü chütacü rü marü taxũtáma pengo̱xetügü. 
Rü ngẽxguma rü marü taxũtáma nüxü̃ pecuax̱ i ngẽma Tupana nagu 
rüxĩnüxü̃. Rü ñoma üax̱cü rütaxuxü̃rüxü̃ tá inarütaxu nax pengo̱xetüxü̃ rü 
taxũtáma Tupana pexü̃ nüxü̃ nacuax̱ẽxẽ i ngẽma tá ngupetüxü̃. 
7Rü ngẽma orearü uruü̃güneta, rü ngẽma yuüexü̃ rü taxũtáma nataãẽgü erü 
cugüruxü̃ tá nixĩgü. Rü guxü̃táma i nümagü rü tá nachianegümare i 
ngẽxguma tama nayauxgüãgu i Tupanaarü ngãxü̃. 



2628 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

8Natürü Cori ya Tupanaãxẽ ya Üünecü rü cuax̱ choxna naxã rü mexü̃ i 
nacüma choxna naxã rü pora choxna naxã nax tama chamuü̃xü̃cax̱ ega 
Iraétanüxü̃maxã nüxü̃ chixuxgu nax nataxü̃ i ngẽma norü chixexü̃gü i 
Tupanapex̱ewa naxügüxü̃ rü naétü nax namaxã nanuexü̃. 
9¡Iperüxĩnüe i pema i Iraéanearü Ãẽx̱gacügüx rü pema i Iraétanüxü̃maxã 
icuax̱güxe! Pema rü naxchi pexaie i ngẽma mexü̃, rü ñu̱xũchi ípeyatoxẽxẽ i 
ngẽma mexü̃. 
10Rü Yerucharéü̃wa rü Chióü̃wa penadai i duü̃xü̃gü rü nüxna penapu i norü 
naane nax nagu penaxüxü̃cax̱ ya pepatagü ya itaxü̃ne. 
11Rü daa ĩanearü guxchaxü̃arü mexẽẽruü̃gü rü ngẽma nüxü̃̃́ naxütanüxü̃ga 
nixĩ i naxĩnüexü̃. Rü ngẽma chacherdótegü rü ngẽxguma nüxü̃̃́ 
tanaxütanüguxicatama tüxü̃ nangúexẽxẽ. Rü ngẽma orearü uruü̃güneta rü 
ngẽxguma nüxü̃̃́ naxãtanüguxicatama tamaxã nüxü̃ nixu i tax̱acü tá yixcüra 
naxüpetü. Rü nüxü̃ nixu nax Tupanaégagu yixĩxü̃ nax yadexagüxü̃, rü 
ñanagürügü: “Cori ya Tupana rü nataxü̃tagu rü taxuxü̃táma i chixexü̃ tüxü̃ 
nangupetü”, ñanagürügü. 
12Pa Ãẽx̱gacügüx, pegagu rü yima max̱pǘne ya Chióü̃ rü wüxi i naane i 
ngẽxma maxẽmaxã rüxümarexü̃ tá nixĩ. Rü yima ĩane ya Yerucharéü̃ rü 
naxtapü̱xgüxica tá ngẽxma naxãũxchita ==ñanagürü. 

Miquéa 4 

Tupana rü tá duü̃xü̃gümaxã narüngüxmü 
(Is. 2.2-4) 

1Rü ngẽma nawa iyacuáxü̃ i ngunexü̃gügu rü tá nawa nangu nax yima 
max̱pǘne ya Tupanapata ya taxü̃ne nagu üxü̃ne rü tá guxü̃nema ya naigü ya 
max̱pǘnegüarü yexera natachiga. Erü ngéma Tupanapatawa tá naxĩ i guxü̃ma 
i nachixü̃anecüãx̱gü i duü̃xü̃gü nax nüxü̃ yacuax̱üü̃güxü̃cax̱. 
2Rü muxũchixü̃tama i duü̃xü̃gü tá ngéma nangugü rü ñanagürügü tá: —¡Nua 
pexĩ rü ngĩxã daa max̱pǘnewa dauxü̃ taxĩgü nax nawa ingugüxü̃cax̱ ya yima 
Acóbutanüxü̃arü Tupanapata ya taxü̃ne nax nüma tüxü̃ nangúexẽẽxü̃cax̱ i 
ngẽma mexü̃ i nacüma nax ngẽmagu ixĩxü̃cax̱! ==ñanagürügü tá. Erü daa 

max̱pǘne ya Chióü̃wa tá nixĩ ya Cori ya Tupana i tüxü̃ nangúexẽxẽxü̃. Rü 
Yerucharéü̃wa tá nixĩ i ne naxũxü̃ i norü ore. 
3Rü nüma ya Cori ya Tupana tá nixĩ i namexẽxẽãxü̃ i nachixü̃anegüarü 
guxchaxü̃gü rü woo i ngẽma nachixü̃anegü i yáxü̃wa ngẽxmagüxü̃arü 
guxchaxü̃gü. Rü ngẽma duü̃xü̃gü rü aiegumüaneruxü̃ tá nayaxĩgüxẽxẽ i norü 
taragü, rü yima norü wocaxegü, rü tríguarü buxruxü̃ tá nayaxĩgüxẽxẽ. Rü 
taxuxü̃táma to i nachixü̃ane rü wena naxãxnegü nax togümaxã nügü 
nadai̱x̱ü̃cax̱ rü taxúetama texé tanangúexẽxẽ i daixchiga. 
4Rü guxãtáma taxũtáma muü̃eãcü tamaxẽ. Rü wüxíechigü rü tá tümaarü 
úbapechitagu, rü tümaarü igunecüpechitagu tarüngü̃. Rü ñaa ore rü 
noxrütama nixĩ ya yimá Cori ya Tupana ya Guxãétüwa Ngẽxmacü. 
5Rü ngẽma togü i nachixü̃anecüãx̱ i duü̃xü̃gü rü noxrütama tupanagüga 
naxĩnüe, natürü i yixema rü guxü̃gutáma naga taxĩnüe ya yimá tórü Cori ya 
Tupana. 

Tupana tá ínananguxü̃xẽxẽ i norü duü̃xü̃gü 

6Rü nüma ya Cori ya Tupana rü ñanagürü: —Yixcüra rü tá nachixü̃anecax̱ 
chanawoeguxẽxẽ i ngẽma chorü duü̃xü̃gü i Iraétanüxü̃gü. Rü wüxiwa tá 
chanangexmagüxẽxẽ i ngẽma noxri to ga nachixü̃anegu woonexü̃ rü turaexü̃ 
rü ipaexü̃. 
7Rü ngẽma Iraétanüxü̃gü i to i nachixü̃anewa woeguxü̃ rü ngẽma 
Yerucharéü̃wa yaxǘgüxü̃maxã tá wena ichanachixẽxẽ i wüxi i nachixü̃ane i 
poraxü̃. Rü choma ya Tupana rü yima max̱pǘne ya Chióü̃wa guxü̃gutáma 
namaxã ichacuax̱ i ngẽma chorü duü̃xü̃gü. 
8Rü cumax, Pa Yerucharéü̃ i Iraétanüxü̃arü Poxü̃chicaxü̃ Ixĩxẽ i Max̱pǘne ya 
Chióü̃wa, rü wena táxarü guxü̃ i togü i Iraéanearü ĩanegüétüwa cungexma. 
Rü cuwa tá nixĩ i nangẽxmaxü̃ i ñaa nachixü̃anearü ãẽx̱gacü ==ñanagürü 
ya Tupana. 

Iraétanüxü̃ rü Babiróniaanewa tá nagagü 

9Natürü i ñu̱xma, Pa Yerucharéü̃x, ¿rü tax̱acücax̱ ñoma wüxi ya ngexe ya 
íxraxacüchaü̃xerüxü̃ aita cuxü? ¿Ẽ̱xna aixta cuxü erü cuwa rü marü 
nataxuma i curü ãẽx̱gacü? ¿Ẽ̱xna marü nayu i ngẽma curü ucu̱xẽruxü̃? 
10Pa Ĩane ya Chióü̃x, ¡ínaxãũ̱̱xcüta rü aita naxü ñoma wüxi ya ngexe ya 
íxraxacüchaü̃xerüxü̃! Erü ngẽma curü duü̃xü̃gü rü cuwa tá ínachoxü̃ rü 
ngürüanegumare yapexü̃tanüãcü tá Babiróniawa nangugü. Natürü wüxi i 
ngunexü̃ rü nüma ya Cori ya Tupana rü tá ngéma norü uanügümex̱ẽwa 
ínananguxü̃xẽxẽ i curü duü̃xü̃gü. 
11Ñu̱xma rü marü muxü̃ i nachixü̃anecüãx̱gü cuxcax̱ nügü nanutaquex̱egü rü 
ñanagürügü: —Rü tá tataãxẽgü i ngẽxguma nüxü̃ idaugügu nax guxchaxü̃gu 
nanguxü̃ i Yerucharéü̃ ==ñanagürügü. 
12Natürü ngẽma nachixü̃anecüãx̱gü rü tama nüxü̃ nacuax̱gü i ngẽma 
Tupanaarü ĩnü, rü ñu̱xũchi ngẽma naãẽwa nagu naxĩnüxü̃. Rü tama nüxü̃ 
nacuax̱gü nax nüma ya Cori ya Tupana rü ñoma trigune ínapogüãxü̃gu 
nutaquex̱exü̃rüxü̃ tá wüxigu nananutaquex̱e i ngẽma nachixü̃anecüãx̱gü nax 
napoxcueãxü̃cax̱. 
13¡Inachi rü nadai, Pa Ĩane ya Chióü̃x! Erü choma ya Cori ya Tupana rü 
ñachagürü: —Choma rü tá cuxna chanaxã i pora nax ñoma wüxi i woca i 
yatüxü̃ i fierumaxã ãxchatax̱curexü̃ rü bróũchemaxã ixãpatüxü̃rüxü̃ 
cunadai̱x̱ü̃cax̱ i muxü̃ma i duü̃xü̃gü. Cuma rü tá nüxna cunapuxü̃ i ngẽma 
norü ngẽmaxü̃gü i chixexü̃wa nayauxgüxü̃, rü ñu̱xũchi tá choxna cunana i 
choma nax guxü̃ i naanemaxã ichacuáxü̃ ==ñachagürü i choma ya Cori ya 
Tupana. 

Miquéa 5 

1¡Rü ñu̱xma, Pa Yerucharéü̃x, ínamexẽxẽ i curü poxü̃ruxü̃! Erü marü cuxü̃ 
ínachomaeguãchi i curü uanügü. Rü poraãcü tá ngúxü̃ nüxü̃ ningexẽẽgü ya 
yimá Iraétanüxü̃arü ãẽx̱gacü. 

Tupana rü Beréü̃wa tá nanango̱xẽxẽ i wüxi ya ãẽ̱xgacü 

2Rü cumax, Pa Beréü̃ i Efráta, rü woo wüxi ya ĩane ya íxrane quixĩ natanüwa 
ya guxü̃nema ya Yudáanecüãx̱ ya ĩanegü, natürü cugu tá nixĩ i nabuxü̃ ya 
yimá Iraéanecüãx̱güarü ãẽx̱gacü ya woetama marü ngẽxmaechacü. 
3Rü ñu̱xma ya Cori ya Tupana rü norü duü̃xü̃güna nixũgachi nax norü uanügü 
namaxã icuáxü̃cax̱ ñu̱xmatáta naxíxraxacü i ngẽma nge i wüxi ya ngĩne tá 
ngĩxü̃̃́ ngẽxmacü. Rü ngẽxguma tá nixĩ i ngẽma Iraétanüxü̃ i to i 
nachixü̃anegügu woonexü̃ rü tá nachixü̃anecax̱ nawoeguxü̃ nax wüxiwa 
nangẽxmagüxü̃cax̱ namaxã i natanüxü̃ ga nachixü̃anewatama yaxǘgüxü̃. 
4Rü nüma ya yimá Iraétanüxü̃arü ãẽx̱gacü ya ínguxchaü̃cü rü Cori ya 
Tupanaarü poramaxã rü norü üünemaxã tá ngẽma norü duü̃xü̃gümaxã 
inacuax̱. Rü ngẽma norü duü̃xü̃gü rü taxucax̱tama namuü̃e erü norü pora ya 
yima ãẽx̱gacü rü guxü̃ i naanewa tá nangu. 
5Rü nüma ya yimá ãẽx̱gacü rü tá nanangüxmüexẽxẽ i duü̃xü̃gü. Rü ngẽxguma 
ngẽma Achíriaanecüãx̱gü tachixü̃anegu chocuxgu nax nagu napogüexü̃cax̱ i 
tórü ĩanegü ya ípoxegugüne rü yima tórü ãẽx̱gacü tá naxcax̱ 
inanamuãchitanü i 7 i duü̃xü̃güarü dauruü̃gü rü 8 i Iraétanüxü̃arü ãẽx̱gacügü. 
6Rü nümagü tá nixĩ i norü taramaxã Nimróxchixü̃ane i Achíriaanemaxã 
inacuax̱güxü̃. Rü tá tüxü̃ ínanguxü̃xẽxẽ naxmex̱wa i ngẽma Achíriaanecüãx̱gü 
i tórü naanearü üyexü̃ chopetüxü̃ nax tüxna napugüãxü̃cax̱ i tórü naane. 

Iraétanüxü̃ i íyaxügüxü̃chiga 

7Rü ngẽxguma i ngẽma Iraétanüxü̃ i íyaxügüxü̃ i ñu̱xma togü i 
nachixü̃anegütanüwa ngẽxmagüxü̃, rü Tupana rü tá namaxã inacuax̱ ñoma 
cherenamaxã rü pucü i maxẽétügu puxü̃maxã inacuáxü̃rüxü̃. Rü taxũtáma 
nanaxwax̱egü nax duü̃xü̃güarü ngü̃xẽẽcax̱ nadaugüxü̃ erü Tupana tá nixĩ i 
nüxü̃ rüngü̃xẽẽcü. 
8Rü ngẽxguma i ngẽma Iraéanecüãx̱gü i íyaxügüxü̃ i ñu̱xma togü i 
nachixü̃anegütanüwa ngẽxmagüxü̃, rü tá ngẽma togü i nachixü̃anegüxü̃ 
narüporamae ñoma leóü̃ rü togü i naeü̃güxü̃ rüporamaexü̃rüxü̃. Rü ñoma 

leóü̃acü i carnérutanüwa ngẽxmaxü̃ rü carnérugüxü̃ íyauxü̃xü̃ rü taxúema 
tüxü̃ iñaxẽẽxü̃rüxü̃ tá nixĩgü i ngẽma Iraétanüxü̃. 
9Rü ngẽmaãcü i cumax, Pa Chorü Corix, rü tá cunadai i guxü̃ma i curü 
uanügü. 
10Rü Cori ya Tupana rü Iraétanüxü̃xü̃ ñanagürü: —Ngẽma ngunexü̃gu rü tá 
chanadai i perü cowarugü, rü ñu̱xũchi tá nagu chipogügü ya perü carugü ya 
daiwexü̃. 
11Rü tá nagu chipogügü ya yima perü ĩanegü, rü guxü̃táma ya yima ĩanegüarü 
poxeguxü̃ rü tá chayawax̱güxẽxẽ. 
12Rü tá chanadai i ngẽma perü yuüexü̃ rü taxuxü̃táma i yuüxü̃ íchayaxüxẽxẽ. 
13Rü tá nagu chapogü i perü tupananetachicünax̱ãgü rü perü nutapütagü i 
pexcax̱ üünexü̃ nax taguma wena nüxü̃ picuax̱üü̃güxü̃cax̱ i ngẽma 
tupananetachicünax̱ãgü i pematama pexügüxü̃. 
14Rü tá chanapuxü̃ i ngẽma perü naigü i namaxã petupanãx̱güxü̃ rü ñu̱xũchi 
wüxicana tá ichayanaxoxẽxẽ ya yima perü ĩanegü ya nawa ngẽxmagüne i 
perü tupananetagü. 
15Rü chorü numaxã tá chanapoxcue i ngẽma togü i nachixü̃anegüarü 
duü̃xü̃gü i tama chauga ĩnüechaü̃xü̃ ==ñanagürü ya Cori ya Tupana. 

Miquéa 6 

Cori ya Tupana rü Iraétanüxü̃maxã nanu 

1¡Nüxü̃ pexĩnüe i ngẽma ñu̱xma Cori ya Tupana nüxü̃ ixuxü̃ i ñaxü̃: —Inachi 
rü max̱pǘnegümaxã nüxü̃ ixu i ngẽma curü guxchaxü̃gü nax yima 
max̱pǘnegü nüxü̃ ĩnüexü̃cax̱ i ngẽma cuga! ==ñaxü̃. 
2Rü pema, Pa Max̱pǘnegü ya Taxü̃ne rü Íxrane, ¡iperüxĩnüe! Erü Cori ya 
Tupana rü pepex̱ewa tá nüxü̃ nixu i norü duü̃xü̃gü i Iraétanüxü̃arü chixexü̃. 
3Rü nüma ya Cori ya Tupana rü ñanagürü: —¡Choxü̃ pengãxü̃, Pa Chorü 
Duü̃xü̃güx! ¿Tax̱acürü chixexü̃ pepex̱ewa chaxü? ¿Ẽ̱xna tax̱acüwa pexü̃ 
chachixewex? 

4Rü choma nixĩ ga Equítuanewa pexü̃ íchagaxü̃xü̃ rü yema duü̃xü̃gümex̱ẽwa 
pexü̃ íchanguxü̃xẽẽxü̃. Rü choma nixĩ ga petanüwa chamugüxü̃ ga Moiché, 
rü Aróü̃, rü María nax pemaxã inacuax̱güxü̃cax̱. 
5¡Pa Chorü Duü̃xü̃güx, nüxna pecuax̱ãchie i ngẽma Baláx ga Moáarü ãẽx̱gacü 
nagu rüxĩnüxü̃, rü ñu̱xũchi yema norü ngãxü̃ ga Balaáü̃ ga Beúx nane nüxna 
ãxü̃! Rü yexguma Chitíü̃wa pengugügu nax Guirigáwaama pexĩxü̃cax̱, rü 
choma nixĩ ga pora pexna chaxãxü̃ nax nüxü̃ perüporamaegüxü̃cax̱ ga perü 
uanügü ==ñanagürü ya Tupana. 

Ngẽma Cori ya Tupana duü̃xü̃güaxü̃̃́  naxwa̱xexü̃ 

6¿Rü tax̱acümaxã tá nüxü̃ chayarücuax̱üxü̃ ya yimá Cori ya Tupana ya 
daxũcüãx̱? ¿Ẽ̱xna wocaxacügü i wüxi ya taunecü nüxü̃̃́ ngẽxmagüxü̃ tá 
naxcax̱ íchaguxü̃ nax ngẽmamaxã nüxü̃ chicuax̱üü̃xü̃cax̱? 
7¿Rü tá nataãẽxü̃ ya Cori ya Tupana ega ngẽxguma 1,000 i carnérugü naxcax̱ 
íchaguxgu rüex̱na 10,000 natügü i chíxü̃ naxcax̱ chiguxgu? ¿Rü tá nataãẽxü̃ 
ega ngẽxguma chorü chixexü̃gagu naxcax̱ chayaguxgu ya yimá chaune ya 
yacü? 
8Rü nüma ya Cori ya Tupana rü marü cumaxã nüxü̃ nixu, Pa Duü̃xü̃x, i tax̱acü 
nixĩ i napex̱ewa mexü̃ rü tax̱acü nixĩ i ngẽma cuxü̃̃́ nanaxwax̱exü̃. Rü ngẽma 
cuxü̃̃́ nanaxwax̱exü̃ nixĩ nax mexü̃ cuxüxü̃ rü quixaixcümaxü̃ rü curü 
Tupanaga nax cuxĩnüxü̃ rü tama cugü quicuax̱üxü̃. 

Tupana tá nanapoxcue i duü̃xü̃gü naxca̱x i norü chixexü̃ 

9-10Rü nüma ya Cori ya Tupana rü naxcax̱ naca i Yerucharéü̃cüãx̱gü. Rü 
ngẽma duü̃xü̃gü i naãẽxü̃ cuáxü̃ nixĩ i aixcüma naga ĩnüexü̃. Rü nüma rü 
ñanagürü: —¡Iperüxĩnüe, Pa Yerucharéü̃cüãx̱gü rü yima ĩanearü 
ucu̱xẽruxü̃gü! Rü ngẽma duü̃xü̃gü i chixexü̃gu maxẽxü̃patawa nangẽxma i 
ngẽmaxü̃gü i chixexü̃wa nayaxuxü̃. Rü ngéma nangẽxma i norü yáruxü̃ i 
chixexü̃ i naxchi chaxaixü̃. 
11¿Rü ñuxãcü tá nüxü̃ changechaü̃xü̃ i ngẽma ngĩ ̃́xwax̱exü̃ i yáruü̃maxã 
puracüxü̃? 

12Rü ngẽma diẽruãx̱güxü̃ i daa ĩanegu ãpatagüxü̃ rü poraãcü duẽxẽgüxü̃̃́ 
nangĩ ̃́e. Rü guxü̃ma i daa ĩanewa maxẽxü̃ rü doratax̱axgüxü̃ rü 
womüxẽẽwax̱egüxü̃ nixĩgü. 
13Rü ngẽmacax̱ tá pexü̃ chapoxcue, rü ngẽma perü chixexü̃gagu tá pexü̃ 
chadai. 
14Rü tá pechibüe natürü taxũtáma pengãxcharaü̃gü rü tá petaiyaama. Rü perü 
õnagü tá pede, natürü taxuwatáma pexü̃̃́ name i ngẽma. Rü woo íxraxü̃maxã 
penguxü̃gu rü daiwa tá pexna chanapuxü̃xẽxẽ. 
15Rü tá petoe, natürü taxũtáma penabuxu i norü o. Rü tá penawaxi i ngẽma 
oribugü, natürü taxũtáma pexcax̱ nixĩ i norü chíxü̃. Rü tá penamai̱x̱tüxü̃ i 
ngẽma úbagü, natürü taxũtáma peyaxaxgü i norü bínu. 
16Erü nagu pexĩ ga yema mugü rü nacümagü ga chixexü̃ ga nagu naxĩxü̃ ga 
ãẽx̱gacügü ga Omrí rü Acáxtanüxü̃. Rü pema rü yema nümagü 
namaxẽxü̃ãcütama pemaxẽ. Rü ngẽmacax̱, Pa Yerucharéü̃x, rü choma rü tá 
curü uanügüna cuxü̃ chaxã nax cugu napogüexü̃cax̱. Rü ngẽma curü duü̃xü̃gü 
rü togü tá nüxü̃ nacugüe rü ãne tá ningegü ==ñanagürü. 

Miquéa 7 

Iraétanüxü̃arü ãẽ̱xgacügü rü chixri norü duü̃xü̃gümaxã inacua̱x 

1Rü choma i Miquéa rü ñoma ngẽma nanetügüarü buxgüwena nanetü 
tayadauxü̃rüxü̃ chixĩ. Rü taxuxü̃ma ichayangau i úbagü rü igugü i 
changṍxchaü̃chiréxü̃. 
2Rü ñoma i naanewa rü marü nataxuma i duü̃xü̃gü i mexü̃gu rüxĩnüexü̃ rü 
Tupanamaxã ixaixcümagüxü̃. Rü wüxichigü rü naxcax̱ nadau nax ñuxãcü 
guxchaxü̃ toguecax̱ naxüxü̃. Rü ngẽxguma guxchaxü̃ ngẽxmagu, rü guxü̃ma 
rü ínamemare nax nügü nadai̱x̱ü̃. 
3Rü nümagü rü nüxü̃ nicuax̱üchi nax naxügüãxü̃ i guxchaxü̃gü. Rü ngẽma 
ãẽx̱gacügü rü naxcax̱ ínacagü nax nüxü̃̃́ naxütanügüãxü̃. Rü ãẽx̱gacügü i 
guxchaxü̃arü mexẽẽruü̃gü rü ngẽma nüxü̃̃́ naxütanüxü̃étüwaama naxü. Rü 

ngẽma diẽruãx̱ü̃chixü̃ rü nanaxügü i ngẽma nagu naxĩnüexü̃ rü ngẽmaãcü 
nanachixexẽxẽ ya ĩane. 
4Rü ngẽmatanüwa rü ngẽma rümemaexü̃ rü ñoma wüxi i tuxurüxü̃ nixĩ. Rü 
ngẽma yexera mecümaxü̃ rü ñoma wüxi i chuxchuxü̃etarüxü̃ nixĩ. Natürü tá 
ínangu i ngunexü̃ i nagu Tupana tá norü chixexü̃cax̱ nüxna cax̱ü̃. Rü ngẽma 
ngunexü̃gu rü taxũtáma nüxü̃ nacuax̱gü nax tax̱acü tá naxüexü̃. 
5¡Rü taxṹ i ngẽma curü ngaicamagu pexü̃ i duü̃xü̃axü̃̃́ cuyaxõxü̃, rü taxṹ i 
cumücügu cuyaxõxü̃! ¡Rü cugüna nadau i ngẽxguma cuxmax̱maxã 
quidexagu! 
6Rü ngẽma nanegü rü tauxü̃táma nanatüga naxĩnüe, rü ngẽma ingexü̃ i 
naxacügü rü naémaxã tá nanue. Rü ngẽma naneãx̱gü rü nax̱ẽgüchi tá naxai. 
Rü ngẽma tümaarü uanü ixĩgüxü̃ rü tümatanüxü̃tama nixĩgü. 

Tupana rü tüxü̃ narüngü̃xẽxẽ 

7Natürü i chomax rü Cori ya Tupanaaxü̃̃́ tá chayaxõõma. Rü tá nüxü̃̃́ chayaxõ 
ya yimá Tupana ya chorü poxü̃ruxü̃ ixĩcü. Rü nüma rü tá choxü̃ naxĩnü. 
8Pa Chorü Uanüx ¡taxṹ i cutaãxẽxü̃ nax guxchaxü̃ choxü̃ ngupetüxü̃! Erü woo 
ichayanguxgu, natürü wena táxarü ícharüdaama. Rü woo ẽanexü̃wa 
changexmagu i ñu̱xmax, rü nümatama ya Cori ya Tupana rü chorü omü nixĩ. 
9Rü aixcüma chixexü̃ chaxü Cori ya Tupanapex̱ewa, rü ngẽmacax̱ ñu̱xma nax 
choxü̃ napoxcuxü̃ rü tá yáxna namaxã chaxĩnü. Rü nüma rü tá choxü̃ ínapoxü̃ 
nüxna i chorü uanü, rü tá nanapoxcu naxcax̱ i ngẽma chixexü̃ i chopex̱ewa 
naxüxü̃. Rü nüma ya Tupana rü tá ẽanexü̃wa choxü̃ ínanguxuchixẽxẽ rü 
ngóonexü̃wa tá choxü̃ naga. Rü tá choxü̃ nanawex̱ nax ñuxãcü tá chorü 
uanüxü̃ choxü̃ naporamaexẽẽxü̃. 
10Rü ñu̱xũchi nüma i ngẽma chorü uanü rü tá nüxü̃ nadau i ñuxãcü Tupana 
choxü̃ rüngü̃xẽẽxü̃ rü ngẽmacax̱ tá poraãcü naxãnee. Rü nüma i ngẽma chorü 
uanü rü choxü̃ ñanagürüchirex̱: —¿Ngexcü nixĩ ya yimá curü Cori ya 
Tupana? ==ñanagürüchirex̱. Natürü wüxi i ngunexü̃ rü tá chataãxẽ i 

ngẽxguma nüxü̃ chadau̱̱xgu nax nagu napúgüxü̃ i chorü uanü ñoma namaarü 
ãcharaxü̃gu napúgüxü̃rüxü̃. 
11Pa Yerucharéü̃x, marü ínanguchaü̃ i ngẽma ngunexü̃ i nagu tá namexẽẽxü̃ 
i curü poxeguxü̃, rü nagu tá nüxü̃ natanetaxü̃ i ngẽma curü üyeanegü. 
12Marü tá nawa nangu i ngẽma ngunexü̃ i nagu cuwa tá naxĩxü̃ i guxü̃táma i 
nachixü̃anecüãx̱gü. Rü Achíriaanewa rü ñu̱xmata Equítuanewa tá ne naxĩ 
nax cuwa naxĩxü̃. Rü natü i Níruwa rü ñu̱xmata natü ya Eufrátewa tá ne naxĩ 
nax cuwa naxĩxü̃. Rü guxü̃ma i márpechinüwa tá ne naxĩ rü guxü̃nema ya 
max̱pǘneanegüwa tá ne naxĩ nax cuwa naxĩxü̃cax̱. 
13Rü ngẽma togüarü naanegü rü chianexü̃ tá nananguxuchi nagagu i ngẽma 
norü duü̃xü̃güarü chixexü̃gü. 
14¡Pa Cori ya Tupanax, curü naixmenax̱ãmaxã nüxna nadau i ngẽma curü 
duü̃xü̃gü i curü carnérugü ixĩgüxü̃! Ñu̱xma rü nüxicatama naixnecüwa 
nangẽxmagü i naane i mexü̃wa. ¡Ẽcü ü̃parüxü̃ Bacháü̃anewa rü Garaáxanewa 
nagagü i ngextá õna íngẽxmaxü̃wa! 
15Rü nüma ya Cori ya Tupana rü ñanagürü: —Choma rü tá ichanawex̱ i taxü̃ 
i mexü̃ i chorü poramaxã chaxüxü̃ yexguma Equítuanewa pexü̃ 
íchanguxü̃xẽẽgurüxü̃ ==ñanagürü. 
16Rü ngẽmaãcü i ngẽma togü i nachixü̃anegüarü duü̃xü̃gü rü tá nüxü̃ nadaugü 
i ngẽma taxü̃ i mexü̃gü i curü poramaxã cuxüxü̃. Rü ngẽxguma i nümagü rü 
tá cupex̱ewa naxãnee rü tá nangeax̱gümare rü tá nügü narüdütamachix̱ẽgü. 
17Rü ngẽma duü̃xü̃gü rü ñoma ãxtaperüxü̃ waixü̃mütex̱e tá nadexgü, ngẽma 
togü i waixü̃mügu nügü itúgüxü̃rüxü̃. Rü ngẽma íyacu̱xgüxü̃wa tá ínachoxü̃ 
rü norü muü̃maxã tá cuxcax̱ naxĩ, Pa Cori, Pa Torü Tupanax. 

Cori ya Tupana rü norü duü̃xü̃güaxü̃̃́  nüxü̃ narüngüma i norü chixexü̃gü 

18Rü nataxuma i to ya Tupana i curüxü̃ ixĩxü̃, erü cuma rü nüxü̃̃́ nüxü̃ 
curüngü̃ma i ngẽma norü chixexü̃gü, rü tama nagu curüxĩnüecha i ngẽma 
chixexü̃gü i cupex̱ewa naxügüxü̃ i ngẽma noxre i curü duü̃xü̃ i íyaxügüxü̃. 
Cuma rü toxü̃ cunawex̱ i curü ngechaü̃, rü tama guxü̃guma tomaxã cunuecha. 

19¡Ẽcü wena cuxü̃̃́ tangechaü̃tümüü̃gü rü toxü̃̃́ iyanaxoxẽxẽ i ngẽma torü 
chixexü̃gü! ¡Ẽcü mártamawa yatáe i ngẽma torü pecadugü! 
20¡Pa Corix, ẽcü guxü̃guma toxü̃ rüngü̃xẽxẽ rü toxü̃ nangechaxü̃ yema torü 
o̱xigü ga Abraáü̃maxã rü Acóbumaxã cunaxueguxü̃rüxü̃! 

Naúü ̃  

Naúü ̃  1 

Nanu ga Tupana 

1Ñaa nixĩ ga yema ore ga Naúü̃ ga Ercúcüãx̱ Tupanaxü̃tawa nayaxuxü̃ ga 
yexguma nango̱xetügu. Rü yema ore rü ĩane ga Nínibearü poxcuchiga nixĩ. 
2Rü nüma ya Cori ya Tupana rü poraãcü nüxü̃̃́ tachu̱xu ya yíxema nüxü̃ 
ngechaü̃güxe rü tüxü̃ napoxcue ya yíxema tama naga ĩnüxe. Rü ngẽma norü 
uanügümaxã rü nanu. 
3Rü nüma ya Cori ya Tupana rü woo nax naporaxü̃ natürü yáxna 
duü̃xü̃gümaxã naxĩnü. Natürü yíxema chixexü̃ ǘxe rü tama nüxü̃ narüngüma 
nax tüxü̃ napoxcuxü̃. Rü nüma rü yimá poracü ya buanecügu nixũ. Rü ngẽma 
caixanexü̃gü rü nacutügüarü caixanexü̃ nixĩgü. 
4Rü ngẽxguma ngẽma márxü̃ namuxgu nax yachexü̃cax̱ rü nipachitama i már. 
Rü nayachegüxẽxẽ i guxü̃ma i natügü. Rü Bacháü̃anewa rü max̱pǘne i 
Carméruwa rü nipagüane rü narüñẽẽxgü i nanetügü. Rü Líbanuanewa 
ngẽxmagüxü̃ i putüragü rü ta narüñexgü. 
5Rü yima max̱pǘnegü rü nax̱chax̱wa nidu̱xrugü rü napex̱ewa inagü. Rü 
guxü̃ma i ñoma i naane rü guxü̃ma i duü̃xü̃gü i nawa maxẽxü̃ rü napex̱ewa 
niyoyogü norü muü̃maxã. 
6¿Rü texé tá yáxna namaxã taxĩnü ega tümamaxã nanuxgu ya Tupana? ¿Rü 
texé tá namaxã tapora i ngẽma norü nu? Erü ngẽma norü nu rü ñoma 
üxüemaarü naiemaxü̃rüxü̃ nixĩ. Rü napex̱ewa rü narüngǘxtegü ya yimá 
nutagü ya taxüchicü. 
7Rü nüma ya Cori ya Tupana rü namecüma. Rü ngẽxguma guxchaxü̃ ínguxgu 
rü nüma nixĩ i tüxna nadauxü̃. Rü nüma rü tüxü̃ ínapoxü̃ ya yíxema nüxü̃̃́ 
yaxõgüxe. 
8Natürü yíxema tama naga ĩnüexe rü tá tüxü̃ nadai ñoma dexá tümaétü 
iñaxü̃chiüxü̃rüxü̃. Rü yíxema norü uanügü rü ẽanexü̃wa tá tangexmagü. 

9¿Rü tax̱acürü chixexü̃ nixĩ i Cori ya Tupanapex̱ewa nagu perüxĩnüexü̃? Rü 
nüma rü noxtacüma tá inayanaxoxẽxẽ i ngẽma nagu perüxĩnüexü̃. Rü 
ngẽxma tá nayacuax̱ nax namaxã perüxuanügüxü̃. 
10Rü pema i bínumaxã ngaxexe rü ñoma tuxu i wüxigu inutaquex̱exü̃rüxü̃ 
pixĩgü, rü ñoma maxẽ i pagüxü̃rüxü̃ tá pixae. 
11Pa Nínibex, cuwa nixĩ ga nangóxü̃ i ngẽma ãẽx̱gacü i chixexü̃gu rüxĩnüxü̃ 
napex̱ewa ya Cori ya Tupana. Rü nüma i ngẽma ãẽx̱gacü rü wüxi i ucu̱xẽruxü̃ 
i chixexü̃ nixĩ. 
12Rü ngẽmacax̱ ya Cori ya Tupana rü norü duü̃xü̃güxü̃ ñanagürü: —Rü woo 
naporae rü namu i ngẽma Achíriaanecüãx̱gü, natürü tá chanadai rü tá 
inarüxo. Rü choma Pa Yudáanecüãx̱güx, rü poraãcü ngúxü̃ pexü̃ chingexẽxẽ. 
Natürü marü taxũtáma wena ngẽmaãcü pemaxã chixĩ. 
13Rü cuxü̃ tá íchanguxuchixẽxẽ nawa i ngẽma guxchaxü̃ i taxü̃ i nawa 
cungexmaxü̃. Rü tá nagu chacagü i ngẽma guxchaxü̃ i ñoma cadénarüxü̃ cuxü̃ 
ináixü̃ ==ñanagürü. 
14Rü Cori ya Tupana rü Nínibearü ãẽx̱gacüxü̃ ñanagürü: —Cuma rü taxũtáma 
cuxü̃̃́ nangema i cutaagü i nüxí cuchicüxü ãẽx̱gacü ixĩgüxü̃. Rü yima curü 
tupaucawa ngẽxmagüxü̃ i curü tupananetachicünax̱ãgü rü tá nagu 
chipogügü. Rü ngẽxma tátama cuxü̃ chatax̱, erü cuma rü wüxi i duü̃xü̃ i 
chixexü̃arü üruxü̃ quixĩ ==ñanagürü. 

Naxunagü nax Nínibe rü tá nagu yanachixexü̃ 

15Dücax, Pa Yudáanecüãx̱gü, marü máxpü̱xanexü̃wa ne naxũ ya yima orearü 
uruxü̃ i mexü̃ i orexü̃ nua yarüxucü. ¡Penaxüchiga i perü petagü rü 
peyanguxẽxẽ i ngẽma unetagü i Tupanamaxã pexüxü̃! Rü tagutáma wena 
pexcax̱ ínayaxüãchi i ngẽma chixexü̃arü üruü̃gü, erü marü inarüxo. 

Naúü ̃  2 

1Pa Nínibecüãx̱güx, ngẽma tá pexü̃ yadaixü̃ rü marü pexcax̱ inaxĩãchi. ¡Rü 
perü daxũtaeruü̃chicawa penamugü i perü daxũtaeruü̃gü! ¡Rü perü 

namagüwa rü pedauxü̃taegü! ¡Rü pegüxünegu penaxǘ i perü tara! ¡Rü 
penanutaquex̱e i perü churaragü nax perü uanügümaxã pegü pedai̱x̱ü̃cax̱! 
2Erü nüma ya Cori ya Tupana rü wena tá ínanadagüxẽxẽ i ngẽma 
Acóbutanüxü̃ nax noxrirüxü̃ naporaexü̃cax̱. Yerü yexguma nadeãcugüagu ga 
Iraéane rü Yudáane rü ñoma úbane ga ngechacüxüxü̃rüxü̃ãcü yéma 
nanatax̱gü. 
3Rü ngẽma perü uanügüarü poxü̃ruxü̃ rü nadáutachinü, rü nidáuxchiru i norü 
churaragü. Rü ínamemare nax pexcax̱ íyaxüãchixü̃. Rü yima norü carugü rü 
ñoma üxüarü yauraemarüxü̃ nixĩgü. Rü ngẽma norü cowarugü rü 
nanaxĩx̱ãchiãẽtanü. 
4Rü perü uanügüarü carugü rü nuãcü perü ĩanearü namagügu ínaxüüxü̃. Rü 
norü numaxã plázagügu ínayaxüegu namaxã ya norü carugü. Rü yima norü 
carugü rü ñoma ã̃́xwe i yau̱̱xraxü̃rüxü̃ nixĩgü. Rü ngẽxguma poraãcü 
naxüpetügu rü bai̱x̱beanexü̃rüxü̃ nixĩgü. 
5Rü nüma ya pechixü̃anearü ãẽx̱gacü rü norü churaragüerugücax̱ naca. Rü 
norü churaragü rü ñu̱xãẽãcü ínaxüãchi. Rü nügümaxã narüxü nax 
naxtapü̱xna yadaugüxü̃cax̱. 
6Rü ngẽma norü uanügücax̱ rü marü natauxcha nax nachocuxü̃ erü ngẽma 
naxtapü̱xarü ĩãx̱ i natüwaama üxü̃ rü niwãxna, rü marü taxucürüwama 
ínayachaxãchixẽẽgü i ngẽma dexá. Rü ngẽmacax̱ ya yima ãẽx̱gacüpata rü 
niwax̱. 
7Rü ngẽma ãẽx̱gacü naxmax̱ rü to i nachixü̃anewa ngĩxü̃ nagagü namaxã i 
ngĩxü̃taxü̃gü. Rü ñoma muxtucurüxü̃ iyaxaxunetanü rü ngĩgü 
napaxremügüãcüma ixauxe. 
8Rü Nínibecüãx̱gü rü nibuxmü naxrüxü̃ i natüarü dexá i tama íyachaxãchixü̃ 
ega yawãxnagu i norü poyexü̃ruxü̃. Rü duü̃xü̃gü rü tagaãcü nüxna nacagüe 
rü ñanagürügü: —¡Ípeyachaxãchitanü! ¡Pegü peyawoegu! ==ñanagürügü. 
Natürü taxuxü̃ma nügü nawoegu. 

9Rü norü uanügüarü churaragü rü tagaãcü ñanagürügü: —¡Penade i norü 
diẽrumü rü norü úirugü! Rü ngẽma nax namuxũchixü̃ i Nínibecüãx̱güarü 
ngẽmaxü̃gü rü tama nagu̱xéga ==ñanagürügü. 
10Rü Nínibe rü tá nagu napogüe rü nataxutama i duü̃xü̃gü. Rü 
nachicaxicatama ínayaxü. Rü norü duü̃xü̃gü rü poraãcü tá namuü̃e. Rü tá 
nidu̱xruxparagü. Rü tá ningearü poraãx̱, rü tá nayacho̱xõchichametügü. 
11Rü yima ĩane ya Nínibe rü ñoma leóü̃ maxü̃rüxü̃ nixĩ ga noxri. Rü guma 
ĩanewa nixĩ ga norü duü̃xü̃gü rü naxacügümaxã taãẽãcüma namaxẽxü̃ ñoma 
leóü̃gü rü naxacügümaxã naxmaxü̃wa namaxẽxü̃rüxü̃. Rü taxúema 
tanachixewe. ¿Natürü tax̱acü yixĩxü̃ i ñu̱xma nüxü̃ ngupetüxü̃ ya yima ĩane, 
rü tax̱acü yixĩxü̃ i nawa yaxǘgüxü̃? 
12¿Rü ñu̱xma rü ngexü̃ yixĩxü̃ i ngẽma perü pora ga noxri namaxã perü 
uanügüxü̃ pedaixü̃, ñoma leóü̃ naeü̃xü̃ imáxü̃rüxü̃? Rü pema rü pegü peyanu 
ga norü yemaxü̃gü ga yema duü̃xü̃gü ga pedai̱x̱ü̃ ñoma leóü̃ naxmax̱maxã rü 
naxacügümaxã nügü yanuxü̃rüxü̃ i ngẽma naeü̃machi. Rü pema rü 
peyapaxẽxẽ ya pepatagü namaxã ga yema yemaxü̃gü ga perü uanügüna 
pepuxü̃xü̃ ñoma leóü̃ rü ngẽma naeü̃machi i nüxü̃̃́ íyaxüxü̃maxã naxmax̱ü̃ 
yapaxẽẽxü̃rüxü̃. 
13Rü Cori ya Tupana ya Guxãxétüwa Ngẽxmacü rü ĩane ya Nínibemaxã 
nanaxuegu rü ñanagürü: —Daxe chixĩ i choma rü cuxcax̱ nua chaxũ. Rü tá 
íchanagu i curü carugü i dairuxü̃, rü tanimacaxü̃ tá chayaxĩxẽẽgü. Rü tá 
chanadai i cuxacügü rü ngẽxma tá nixĩ i yanaxoxü̃ nax curü naanewa 
nangĩ ̃́xtax̱agüxü̃. Rü taxũtáma texé nüxü̃ taxĩnü i curü ãẽx̱gacüarü orearü 
ngeruü̃gü ==ñanagürü. 

Naúü ̃  3 

Nínibe rü tá nagu napogü 

1¡Cugümaxã nangechaü̃, Pa Ĩane ya Máetane! Rü cuma rü doramaxã rü 
daimaxã cunapa. Rü ngẽma nax cuwa nangĩ ̃́tax̱agüxü̃ rü tama inayacuax̱. 

2Rü ñu̱xma rü marü cuwa nüxü̃ taxĩnüe nax cowarugüxü̃ nacuai̱x̱netagüxü̃ rü 
naxãgatanüxü̃ i caruchicugü. Rü nüxü̃ taxĩnüe nax naxãgaxü̃ i cowarucutügü 
rü carugü i dairuü̃gü. 
3Rü ngẽma churaragü i cowarugu ĩxü̃ rü niyauratanücüxü i norü taragü rü 
norü wocaegü. Rü nüxü̃ tadaugü i muxü̃ma i duü̃xü̃gü i napíexü̃. Rü ngẽma 
duü̃xü̃gü i yuexü̃ rü nügüétüwa narünuxcue rü namaxã nidamare. Rü 
ngẽmacax̱ i ngẽma ibuxmüxü̃ rü ngẽma yuexü̃gu narüpucutügü. 
4Rü ngẽma tá cuxü̃ naxüpetü nagagu nax poraãcü cunawomüxẽẽxü̃ i ngẽma 
togü i nachixü̃anegü. Rü cumax, Pa Nínevex, rü ñoma ngexü̃ i mechametüxü̃ 
i ngĩxü̃nemaxã taxexü̃rüxü̃ chixexü̃ cuxü. Rü cuwa namu i curü yuüxü̃ rü 
namu i chixexü̃arü üxü̃ cuax̱güxü̃. Rü ngẽma chixexü̃gümaxã cunawomüxẽxẽ 
i ngẽma togü i nachixü̃anegü. 
5Rü Cori ya Tupana ya Guxãxétüwa Ngẽxmacü rü ĩane ya Nínibemaxã 
nanaxuegu rü ñanagürü: —Daxe chixĩ i choma rü cuxcax̱ nua chaxũ. Rü 
cuchiwegu tá cuxü̃ changenagüpax̱ nax nangóxü̃cax̱ i curü chixexü̃ rü ngẽma 
togü i nachixü̃anegü nüxü̃ dauxü̃cax̱ i ngẽma ãne i chixexü̃ i cuwa ngẽxmaxü̃. 
6Rü tá cuxü̃ chaxãũãchixẽxẽ nax cuxãneexü̃cax̱ rü ngẽmaãcü guxü̃ i duü̃xü̃gü 
cuxü̃ cugüexü̃cax̱. 
7Rü guxü̃ma i ngẽma cuxü̃ daugüxü̃ rü tá cuxchax̱wa nibuxmü rü ñanagürügü 
tá: “Nínibe rü marü nachixe. ¿Rü texé tá namaxã tixauxãchi? ¿Rü ngexta tá 
nüxü̃ iyangauxü̃ i wüxi i duü̃xü̃ i tá nataãẽxẽxẽxü̃?” ñanagürügü tá. 
8¿Ẽ̱xna cuma nüxü̃ cucuax̱gu rü nüxü̃ curümemaexü̃ ya yima ĩane ya Téba ya 
taxtü i Níruarü ngãxü̃wa ngẽxmane i wüxi i capaxũwa? Rü ngẽma dexá rü 
norü poxeguxü̃ruxü̃ nixĩ nax tama nüxna nangugüxü̃cax̱ i norü uanügü. 
9Rü yema Etiopíaane rü Equítuane nixĩ ga yema Tébaarü poxü̃ruü̃gü ixĩgüxü̃. 
Rü yema Fúxane rü Líbiaane rü Tébaarü ngü̃xẽẽruü̃gü nixĩgü. 
10Natürü ga yema Tébacüãx̱gü rü to ga nachixü̃anecüãx̱gü nayagagü. Rü 
yema norü buxü̃gü rü namaarü poãchigu tüxü̃ nichix̱gü. Rü yema yatügü ga 

guma ĩanewa tachigagüxü̃, rü norü uanügü rü sortéuãcüma nügü nayanu. Rü 
guma ĩanearü ãẽx̱gacügü rü cadénamaxã ínayachotagü. 
11Rü cumax, Pa Nínibex, rü curü uanügü rü tá curü duü̃xü̃güxü̃ 
nanaxĩx̱ãchiãẽxẽẽgü rü ñoma duü̃xü̃gü i ngãxẽxü̃rüxü̃ tá nixĩgü. Rü tá naxcax̱ 
nadau nax ngexta yacu̱xgüxü̃ nax̱chax̱wa i norü uanügü. 
12Rü guxü̃ma i curü ĩanearü poxeguxü̃ i curü poxü̃ruü̃gü ixĩgüxü̃ rü tá 
niwax̱gü. Rü ñoma igunegü i poraãcü ogüxü̃rüxü̃ nixĩgü. Rü ngẽxguma nüxü̃ 
ingoxogügu i ngẽma igugü rü ngẽma norü o rü ngẽma nangõ̱xgüxü̃ax̱gu nayi. 
Rü ngẽxgumarüxü̃ tá nixĩ i curü duü̃xü̃gü. 
13Rü curü churaragü rü curü uanügüpex̱ewa rü ñoma ngexü̃gürüxü̃ nixĩgü. 
Rü cuchixü̃anewa ngẽxmagüne ya ĩanegüarü ĩãx̱gü rü curü uanügücax̱ rü 
nangeenügümare. Rü ngẽma norü wãxtaruü̃gü rü nixae. 

Poxü̃ruü̃gü i natüca̱xmamare ixĩxü̃ 

14¡Rü dexá penutaquex̱e nax pexü̃̃́ nangẽxmaxü̃cax̱ i ngẽxguma perü uanügü 
pexü̃ íchomaeguãchigu! ¡Rü penamexẽxẽ i perü ĩanearü poxeguxü̃gü! ¡Rü 
mucü ya ladriyu ípexüxü̃ nax mea ípenapoxeguxü̃cax̱ rü nataixü̃cax̱ i perü 
ĩanearü poxeguxü̃! 
15Natürü woo ngẽma pexügügu rü ngẽma üxüema rü tá pexü̃ nigu. Rü tá 
taramaxã pexü̃ nadaixichi ñoma munügü nanetü ngṍxü̃rüxü̃. ¡Rü pegü 
pimuxẽxẽ nax munügürüxü̃ pemuxü̃cax̱! 
16Rü perü taxetanüxü̃ rü ñu̱xma rü namuxũchi ngẽma ẽxtagü i daxũwa 
ngẽxmagüxü̃rüxü̃. Natürü ngẽma taxetanüxü̃ rü ñoma munügü i nanetü 
ngṍxü̃ rü ñu̱xũchi ibuxmüxü̃rüxü̃ tá nixĩ nax naxĩgüxü̃. 
17Rü ngẽma perü dauruü̃gü i pemaxã icuax̱güxü̃ rü ngẽma munügürüxü̃ tá 
naxĩgü. Rü ngẽxgumarüxü̃ ta i perü churaragüerugü rü ngẽma muxü̃ i 
naixchinawerüxü̃ nixĩgü. Rü ngẽxguma gáuane ínguxgu rü ĩxtapü̱xgu 
nayarüwax̱gü, rü ngẽxguma üax̱cü ibáxichigu rü nixüüxü̃ rü taxúema nüxü̃ 
tacuax̱ nax ngexta nabuxmüxü̃. 

18Pa Achíriaanearü Ãẽx̱gacüx, curü ngü̃xẽẽruü̃gü rü napee. Rü ngẽma curü 
churaragümaxã icuax̱güxü̃ rü ta rü napee. Rü curü churaragü rü 
max̱pǘneanegu nawoonemare rü taxúema wüxiwa tanagagü. 
19Pa Nínibex, ngẽma nax cunapíxü̃ rü nangearü üxü̃ãx̱. Rü ngẽma curü o̱xri 
rü nataxuma i norü üxü̃. Rü guxü̃ma i ngẽma togü i duü̃xü̃gü i nüxü̃ 
cuáxchigagüxü̃ nax chixexü̃ cuxü̃ ngupetüxü̃ rü norü taãẽmaxã tá 
napexmex̱gü. Erü nataxuma ga nachixü̃ane ga nawa iñaxü̃ ga yema chixexü̃ 
ga guxü̃guma cuxüxü̃ ==ñanagürü ya Cori ya Tupana. 

Abacú 

Abacú 1 

Abacú rü naxca̱x nidexa nax chixexü̃ ngupetüxü̃ 

1Ñaa nixĩ ga yema ore ga Cori ya Tupana norü orearü uruxü̃ ga Abacúmaxã 
nüxü̃ yaxuxü̃ ga yexguma nango̱xetügu. 
2Rü nüma ga Abacú rü ñanagürü: —Pa Corix ¿ñuxguxüratáta nixĩ i choxü̃ 
cuxĩnüxü̃ nax yexü̃cürü tagaãcü cuxna chacaechaxü̃ nax toxü̃ 
curüngü̃xẽẽxü̃cax̱? Natürü i cuma rü tama choxü̃ cuxĩnü. ¿Rü ñuxguxüratáta 
i tagaãcü cumaxã nüxü̃ chixuechaxü̃ naxcax̱ nax yanaxoxü̃cax̱ i ngẽma dai i 
totanüwa ngẽxmaxü̃? Natürü i cuma rü tama nua cuxũ nax nawa toxü̃ 
ícunguxü̃xẽẽxü̃cax̱. 
3¿Rü tü̱xcüü̃ choxü̃ nüxü̃ cudauxẽxẽ i ñaa taxü̃ i guxchaxü̃ rü chixexü̃ i 
guxü̃wama ngẽxmaxü̃? Rü choxü̃ ínachomaegu i duü̃xü̃gü i chixexü̃ ügüxü̃ rü 
máetagüxü̃. Rü guxü̃wama i duü̃xü̃gü rü nügümaxã nanue rü nügü nadai. 
4Rü duü̃xü̃gü rü tama aixcüma nagu namaxẽ i ngẽma Tupanaarü mugü rü 
tochixü̃anearü mugü. Rü ngẽma mugü i duü̃xü̃güétüwa idexaxü̃ rü tama naga 
naxĩnüe. Rü ngẽma duü̃xü̃gü i chixexü̃gu maxẽxü̃ rü tüxü̃ napoxcu ya yíxema 
mexü̃ ügüxe. Rü ngẽmaãcü ínayatoxẽẽgü i ngẽma aixcüma wex̱guxü̃ 
==ñanagürü. 

Cori ya Tupanaarü ngãxü̃ga 

5Rü nüma ga Cori ya Tupana rü Abacúxü̃ nangãxü̃ rü ñanagürü: —¡Dücax, 
nüxü̃ pedau i ngẽma nachixü̃anegü i pexü̃ íchomaeguãchixü̃ nax tax̱acü nüxü̃ 
ngupetüxü̃! ¡Rü nüxü̃ pedau rü pebai̱x̱ãchie! Erü ngẽma tá chaxüxü̃ rü pema 
rü taxũchima peyaxõgü woo ega texé pemaxã nüxü̃ ixuxgu. 
6Rü choma rü tá ichanachigüxẽxẽ i ngẽma Cadéuanecüãx̱gü nax guxü̃wama 
dai naxügüxü̃cax̱. Rü nümagü rü duü̃xü̃gü i tama togü i duü̃xü̃güxü̃ 
ngechaü̃güxü̃ nixĩgü, rü ínamemaregü nax nayauxanegüãxü̃cax̱ i ngẽma 
naanegü i tama noxrü ixĩxü̃. 

7Rü niporaxüchi rü nixãũcümaxü̃chi, rü ngẽma norü mugüxicatama nixĩ i 
naga naxĩnüexü̃. Rü tama naga naxĩnüe i togü i mugü. 
8Rü norü cowarugü rü aixü̃ narüporamaegü, rü naixnecücüãx̱ i airugüarü 
yexera nidürae. Rü norü churaragü i cowarugu ĩxü̃ rü muxü̃ inaxĩ. Rü 
nümagü rü ñoma ĩyü i naeü̃cax̱ yáxü̃wa ne ñaxü̃rüxü̃ nixĩgü. 
9Rü ngexta íyaxĩẽtanüxü̃wa rü nayachixexẽẽgü i guxü̃ma rü muü̃ 
ínanguxẽẽgü. Rü yíxema duü̃xẽgü ya tüxü̃ ínayauxü̃xe rü tamuxũchi ñoma 
naxnücü ya márpechinüwa ngẽxmacürüxü̃. 
10Rü nümagü rü to i nachixü̃anegüarü ãẽx̱gacügügu nidaucüraxü̃ rü nüxü̃ 
nacugüe i ngẽma duü̃xü̃gü i tachigagüxü̃. Rü nüxü̃ nacugüe i ngẽma ĩanearü 
poxeguxü̃tápü̱x erü nacüwawa rü waixü̃mümaxã nanagünagügü nax 
ngẽmaãcü nagu nachocuxü̃cax̱ rü yapugüãxü̃cax̱ ya yima ĩane. 
11Rü ngexta ínachopetüxü̃wa rü ñoma buanecü ya poraemacü rü 
íxãũ̱̱xẽmacürüxü̃ nixĩgü. Rü nümagü rü norü poragutama nayaxõgü, rü 
taxuxü̃ma i tax̱acürü tomaxã natupanaãx̱gü ==ñanagürü. 

Abacú rü wenaxarü naxca̱x nidexa nax chixexü̃ ngupetüxü̃ 

12Dücax, Pa Corix, Pa Chorü Tupanax ¿tama ẽx̱na i cuma i guxü̃guma 
cungexmaechaxü̃? Erü cuma rü üünecü rü taguma yucü quixĩ. Pa Corix, Pa 
Chorü Poxü̃ruxü̃x, cuma nixĩ i pora nüxna cuxãxü̃ i ngẽma Cadéugü nax nawa 
cuyanguxẽẽxü̃cax̱ i ngẽma poxcu i tomaxã cuxueguxü̃. 
13Rü cumax, Pa Tupanax, nax aixcüma üünecü quixĩxü̃ rü tama yáxna 
namaxã cuxĩnü i ngẽma chixexü̃ rü tama namaxã cutaãxẽ i ngẽma duü̃xü̃gü 
i chixexü̃ ügüxü̃. ¿Rü ñuxũcürüwa i cunangexrü rü taxu ñacurügümare i 
ñu̱xma nax toxü̃ nadai̱x̱ü̃ i ngẽma Cadéuanecüãx̱gü i torü yexera chixexü̃ 
ügüxü̃? 
14¿Rü tax̱acücax̱ nixĩ i cuma i ñoma choxnigü i márwa ngẽxmagüxü̃ rü 
naeü̃gü i ngearü ãẽx̱gacüã̃́xü̃rüxü̃ tomaxã quixĩxü̃? 



2647 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

15Rü ngẽma Cadéugü rü to i nachixü̃anecüãx̱güxü̃ ínayauxü̃, ñoma wüxi i 
choxniexü̃ norü poxwamaxã rüex̱na norü püchamaxã choxni íyauxü̃rüxü̃. Rü 
ngẽxguma wüxigu nanuãgu i choxni rü nüma rü nataãxẽ. 
16Rü ngẽmacax̱ i ngẽma choxniexü̃ rü norü püchaxü̃ rü norü poxwaxü̃ 
nicuax̱üxü̃ rü ãmaregü rü pumaratex̱e naxcax̱ ínagu. Rü moxẽ nüxna naxã ya 
norü poxwa rü norü pücha, erü ngẽma poxwagagu rü püchagagu nixĩ i mexü̃ 
i õna nangṍxü̃ rü taguma nangewemüxü̃. 
17¿Rü yadaxẽẽgüãxü̃ tá i ngẽma Cadéugü nax ñoma püchagu choxni 
iyaxuxü̃rüxü̃ duü̃xü̃güxü̃ ínayauxü̃xü̃? ¿Rü yadaxẽẽgüãxü̃ tá nax tama nüxü̃̃́ 
nangechaü̃tümüxü̃ãcüma nadaiãcuãxü̃ i wüxichigü i nachixü̃anegü? 

Abacú 2 

Ore ga Cori ya Tupana Abacúxü̃ nüxü̃ cua̱xẽẽxü̃ 

1Nüma ga Abacú rü ñanagürü: —Choma rü tá íchaxuãxẽ, ñoma wüxi i 
dauxü̃taexü̃rüxü̃, nax ngẽmaãcü nüxü̃ chacuáxü̃cax̱ rü tax̱acümaxã tá choxü̃ 
nangãxü̃ ya Tupana naxcax̱ i ngẽma naxcax̱ íchacax̱axü̃ ==ñachagürü. 
2Rü nüma ga Cori ya Tupana rü choxü̃ nangãxü̃ rü ñanagürü: —¡Wüxi i 
mürapewatachinügu naxümatü i ngẽma tá cuxü̃ chawéxü̃ nax ngẽmaãcü 
tauxchaãcü duü̃xü̃gü nüxü̃ daumatüxü̃cax̱! 
3Rü ñu̱xma rü taxũta nawa nangu nax yanguxü̃ ga yema cuxü̃ chawéxü̃. 
Natürü taxũtáma nangupetümare nax yanguxü̃. ¡Cumax rü mea ínanguxẽxẽ 
ega woo tama paxa yanguxgu! Erü aixcüma tá ningu i ngẽxguma norü 
ngunexü̃wa nanguxgux. 
4¡Rü naxümatü i ñaa ore! “Ngẽma duü̃xü̃gü i chixexü̃ ügüxü̃ rü nügü 
nicuax̱üü̃gü. Natürü yíxema chopex̱ewa imexe rü tá tamaxẽ erü chomaxã 
tixaixcümagü” ==ñanagürü. 

Ngẽma Cadéuanecüã̱xgümaxã tá ngupetüxü̃chiga 

5Rü ngẽma Cadéuanecüãx̱gü rü nügü nicuax̱üü̃gü rü nanaxwax̱egü nax 
ngẽma togü i duü̃xü̃gümaxã inacuax̱güxü̃. Rü ngẽmacax̱ guxü̃guma naxcax̱ 
nadaugü nax nügümex̱ẽwa nangẽxmagüxẽẽãxü̃cax̱ i ngẽma togü i 

nachixü̃anegü woo ngẽma naxügüxü̃ rü guxchaxü̃ naxcax̱ ínanguxẽxẽ. Rü 
nümagü i ngẽma Cadéuanecüãx̱gü rü ñoma yurüxü̃ rü naxmaxü̃rüxü̃ taguma 
nüxü̃̃́ ningu i ngẽma naxmex̱wa ngẽxmagüxü̃. Rü nanaxwax̱e nax guxü̃ma i 
nachixü̃anegü naxmex̱wa ngẽxmagüxü̃ nax ngẽmaãcü guxü̃ma i 
duü̃xü̃gümaxã inacu̱axgüxü̃cax̱. 
6Natürü guxü̃ma i ngẽma nachixü̃anegü i ngẽma Cadéuanecüãx̱gü 
nügümex̱ẽwa ngẽxmagüxẽẽxü̃ rü tá wüxi i ngunexü̃gu ngẽma 
Cadéuanecüãx̱güxü̃ nacugüe. Rü wiyaeãcüma tá ñanagürügü: —¡Cugümaxã 
nangechaü̃ erü ngẽma naxcax̱ cungĩ ̃́xü̃maxã cumuarü diẽruãx̱! ¿Rü 
ñuxguxüratáta nixĩ i nüxü̃ curüxoxü̃ nax cungĩ ̃́echaxü̃ nax ngẽmaãcü 
cumuarü diẽruã̃́xü̃? ==ñanagürügü. 
7Rü ngẽxguma taxũtáma nagu ícurüxĩnügu rü ngẽma duü̃xü̃gü i nüxü̃̃́ 
cungĩ ̃́xü̃, rü tá cuxü̃tawa nangugü. Rü nümagü rü tá muü̃maxã cuxü̃ 
nidu̱xruxẽẽgü rü tá cuxna nanapuxü̃ i guxü̃ma i ngẽma cuxü̃̃́ ngẽxmaxü̃. 
8Dücax, Pa Cadéuanecüãx̱gü, pema rü muxü̃ma ga nachixü̃anegümaxã 
poraãcü chixexü̃ pexü, rü penadeãcu ga norü ĩanegü. Natürü i ñu̱xmax rü 
ngẽma nachixü̃anegü rü tá pexcax̱ nügü nanutaquex̱e rü tá nüxí perü ĩanegü 
nadeãcugü yema pema penadeãcuxü̃rüxü̃. Rü ngẽmaãcü tá nüxü̃̃́ 
peyangutanüxẽxẽ ga yema máeta ga norü ĩanegüwa pexüxü̃. 
9¡Rü pegümaxã pengechaü̃, i pema nax naxcax̱ pengĩxü̃maxã penaxüãcuxü̃ 
ya pepata nax ngẽmamaxã pegü ípepoxü̃güxü̃cax̱ nax̱chax̱wa i guxü̃ma i 
ãũcümaxü̃gü! 
10Natürü ngẽma chixexü̃ i pexüxü̃wa rü taxü̃ i ãne tá pegücax̱ ípenguxẽxẽ. Rü 
ngẽxguma peyanaxoxẽẽgügu i muxü̃ma i nachixü̃anegü rü pegücax̱tátama 
ípenangu̱xẽxẽ i taxü̃ i chixexü̃. 
11Rü woo yima omütagü rü nutagü i perü ĩanegüarü poxeguxü̃wa 
ngẽxmagüxü̃ rü tá pechiga aixta naxüe nax pexü̃ yaxugüexü̃. 

12Rü wüxi i taxü̃ i ãũcümaxü̃wa pengẽxmagü, Pa Cadéuanecüãx̱güx, yerü 
penadai ga duü̃xü̃gü rü penapuxü̃ ga norü yemaxü̃gü nax yemaacü perü 
ĩanegü pexügüxü̃cax̱. 
13Rü nüma ya Cori ya Tupana ya Guxãétüwa Ngẽxmacü rü tá nayanaxoxẽxẽ 
i ngẽma perü puracü i natücax̱ma nagu pipaexü̃. Erü guxü̃ma i ngẽma pexüxü̃ 
rü üxüwa tá nayagu. 
14Rü ngẽma Cori ya Tupanaarü üüne rü tá ñoma i naane namaxã nanapa 
ñoma már nax meama dexámaxã yapaxü̃rüxü̃. 
15¡Rü pegümaxã pengechaü̃, Pa Cadéugüx! Erü perü chixexü̃maxã 
penachixexẽxẽ i ngẽma nachixü̃anegü i pexna ngaicamagüxü̃ ñoma 
bínumaxã penangaxexẽẽxü̃rüxü̃. Rü ngẽmaãcü pepex̱ewa ãne nüxü̃ 
pingexẽẽgü ñoma wüxi i duü̃xü̃ i ngexchiruãcüma ãne ingexü̃rüxü̃. 
16Rü woo duü̃xü̃gü pexü̃ nicuax̱üü̃gü i ñu̱xmax, natürü nawa tá nangu nax 
taxü̃ i ãne tá pingegüxü̃. Erü nüma ya Cori ya Tupana rü tá duü̃xü̃güpex̱ewa 
pexü̃ naxãneexẽxẽ ñoma wüxi i duü̃xü̃ i ngexchiruãcüma ãne ingexü̃rüxü̃. Rü 
ngẽmaãcü perü taãxẽ rü ãnexü̃ tá pexü̃̃́ nananguxuchi. 
17Rü yema chixexü̃ ga Líbanuarü máxpü̱xanexü̃wa pexüxü̃ rü tá pegutátama 
nangu. Rü ngẽxgumarüxü̃ ta pegutátama nangu i ngẽma nax penadaixü̃ ga 
yema naeü̃gü ga yéma yexmagüxü̃. Rü ngẽma guxchaxü̃gü rü tá pegu nangu 
nagagu nax nagu pepogüexü̃ ga yema nachixü̃anearü ĩanegü rü penadaixü̃ ga 
norü duü̃xü̃gü. 
18Rü wüxi i naxchicünax̱ã i naiwa üxü̃ ¿rü tax̱acüwa namexü̃ ega marü 
yanguxgu? ¿Rü tax̱acüwa namexü̃ i wüxi i tupananetachicünax̱ã i wüxi i 
doramare ixĩxü̃? Rü ngẽma tupananetachicünax̱ãgü rü tama nidexagü. ¿Rü 
ñuxãcü nüxü̃̃́ yaxõõxü̃ ya yima yatü ya nümatama naxücü i ngẽma 
naxchicünax̱ã? 
19Rü wüxi i ngechaü̃ nixĩ i tümacax̱ ya yíxema norü üruxü̃ erü ñatagürü nüxü̃: 
¡Nabai̱x̱ãchi! ñatagürü, rü wüxi ya nuta ya tama idexacüxü̃ tamu rü ñatagürü: 
¡Inachi! ñatagürü. ¿Rü duü̃xü̃gümaxã yadexagüxü̃ yixĩxü̃ i ngẽma 

naxchicünax̱ãgü? Tama nidexagü erü ningearü maxü̃ãx̱ woo nax úirumaxã 
rü diẽrumümaxã yaxãxü̃nexü̃. 
20Natürü nüma ya Cori ya Tupana ya Maxü̃cü rü napata ya üünenewa 
nangẽxma. Rü guxãma i pema i ñoma i naanecüãx̱ rü name nixĩ i napex̱ewa 
pechianegümare. 

Abacú 3 

Abacúarü yumüxẽ 

1Rü ñaa nixĩ ga norü yumüxẽ ga orearü uruxü̃ ga Abacú. 
2Pa Corix, Pa Tupanax, ngẽma nüxü̃ chaxĩnüxü̃ i cuchiga rü nachiga ga 
guxü̃ma ga yema cuxüxü̃ rü poraãcü muü̃ choxna naxã erü cuxüünexüchi. 
¡Rü towa naxü ga yema mexü̃ ga ü̃pa cuxüxü̃ nax ngẽmaãcü i toma rü ta 
nüxü̃ tadaugüxü̃cax̱! Rü woo tomaxã nax cunuxü̃, natürü ¡toxü̃ nawex̱ama 
nax ñuxãcü cuxü̃̃́ tangechaü̃tümüxü̃güxü̃! 
3Rü nüxü̃ chadau ya Cori ya Tupana i Temáü̃anewa ne naxũxü̃ nawa ya yima 
Paráü̃arü max̱pǘne. Rü dauxü̃guxü̃ i naane rü norü üünemaxã nanapá. Rü 
guxü̃ma i ñoma i naanewa ngẽxmagüxü̃ rü nüxü̃ nicuax̱üü̃gü. 
4Rü bai̱x̱beanexü̃gu ngéma ne naxũ. Rü naxmex̱wa ínaxũxũ i omüema. Rü 
ngẽmawa nango̱x i ngẽma norü pora. 
5Rü napex̱egu nixũ i dax̱aweanegü i ãũcümaxü̃gü, rü naweama ne naxũ i üxü 
i poraxüchixü̃. 
6Rü ngẽxguma iyachiãchigu ya nüma ya Tupana, rü ñoma i naane rü 
nidu̱xruane. Rü ngẽxguma ñoma i naanegu nadawenügu rü ngẽma 
nachixü̃anegü rü naxĩãx̱ãchigü, rü yima nũxcümaü̃güne ya max̱pǘnegü rü 
nabu rü nangĩãchi. Natürü ngẽma Cori ya Tupana nagu rüxĩnüxü̃ rü taguma 
inarüxo. 
7Rü choma i Abacú rü nüxü̃ chadau i duü̃xü̃gü i ĩane ya Cucháü̃cüãx̱gü i 
chixexü̃gu yixü̃. Rü nüxü̃ chadau i ngẽma Madiáü̃anecüãx̱gü i norü muü̃maxã 
naxããchipütagüxü̃. 

8¿Pa Corix, namaxã cunu ẽx̱na i ngẽma natügü? ¿Rü ngẽxgumarüxü̃ ta ẽx̱na 
namaxã cunu i ngẽma már? ¿Rü ngẽmacax̱ curü cowarugügu quitoe rü 
ngẽxma márétügu namaxã cuyarüñaü̃xü̃wetaü̃xü̃ rü nagu quixũxü̃ ya yima 
curü caru ya guxü̃guma namaxã curüporamaene? 
9Rü curü würa rü ínamemare nax cunamaxgüxü̃cax̱ ya guxü̃nema ya 
cuxnegü. Rü ñoma i naane rü natügümaxã cunawaixcuane. 
10Rü ngẽxguma cuxü̃ nadaugügu ya max̱pǘnegü rü nidu̱xruxe. Rü dauxü̃guxü̃ 
i naanewa rü tacü ya pucü narüngu. Rü ngẽma már i mátamaxü̃ rü poraãcü 
naxãũgaãchi namaxã ya norü yuape ya tacü. 
11Rü yima üax̱cü rü yima tauemacü rü ínayachaxãchigü i ngẽxguma nüxü̃ 
nadaugügu ya yima cuxnegü ya iyauracüügüne rü curü wocae ya 
iyauracüücü. 
12Rü curü numaxã rü guxü̃ma i ñoma i naanegu ícuyaxüegu. Rü curü numaxã 
nixĩ i nagu cupúgüexü̃ i ngẽma nachixü̃anegü. 
13Rü cuma rü dauxü̃wa ícuxũxũ nax curü duü̃xü̃güxü̃ ícupoxü̃xü̃cax̱, rü nüxü̃ 
nax curüngü̃xẽẽxü̃cax̱ ya yimá ãẽx̱gacü ya cumatama nüxü̃ cuxunetacü. Rü 
cuma rü cuyamax̱ i ngẽma ãẽx̱gacü i chixexü̃ üxü̃ rü nagu cupogü i 
nachixü̃ane ñoma wüxi ya ĩpatagu ipogüxü̃rüxü̃. 
14Rü cumax, Pa Tupanax, rü noxrütama naxnegümaxã cuyamax̱ ga yema 
ãẽx̱gacü ga chixexü̃ üxü̃ ga yexguma norü churaragümaxã curü duü̃xü̃gücax̱ 
íyaxüãchigu nax ñoma buanecü ya taxüchicürüxü̃ nawoonexẽẽãxü̃cax̱ ga 
curü duü̃xü̃gü ga tama poraexü̃ nax nügü ínapoxü̃güxü̃. 
15Rü cuma rü curü cowarugümaxã nagu ícuyagoegu i ngẽma már rü 
ngẽmaãcü poraãcü cunayuapexẽxẽ i ngẽma taxüchixü̃ i norü dexá. 
16Rü yexguma nüxü̃ chaxĩnügu ga yema ãũcümaxü̃ i tá cuxüxü̃ rü chamuü̃, 
rü poraãcü chidu̱xruchicüra. Rü taxucürüwa ichachi rü guxü̃ma i chauxune 
rü ínayaturaãchi. Natürü woo ngẽmaãcü nax yixĩxü̃ rü mea tá íchananguxẽxẽ 
i ngẽma ngunexü̃ ya Tupana tá nagu guxchaxü̃ naxcax̱ íngu̱xẽẽxü̃ i ngẽma 
churaragü i chixexü̃ tamaxã ügüxü̃. 

17-18Rü woo i ngẽma igunecü rü yangechacugu, rü woo i ngẽma úba rü ngẽma 
oribu rü nangearü õõ̱xgu, rü woo ngẽma naanegüwa rü nataxuxguma i orix̱ 
i buxgüxü̃, rü woo nayuegu i ngẽma carnérugü i nachitaxü̃wa, rü woo marü 
nataxuxguma i wocagü i naxpüü̃wa, natürü i choma rü taãẽãcüma ta nüxü̃ 
chicuax̱üxü̃ ya Cori ya Tupana ya chorü maxẽẽruxü̃. 
19Erü nüma ya Cori ya Tupana rü pora choxna naxã, rü ñoma wüxi i cowü i 
poraxü̃rüxü̃ choxü̃ naporaxẽxẽ. Rü wüxi ya max̱pǘneétüwa tá choxü̃ naga rü 
ngéma tá choxna nadau nax taxuxü̃ma choxü̃ naxüpetüxü̃cax̱. 

Chofonía 

Chofonía 1 

Tupana rü Yudáanecüã̱xgüxü̃ tá napoxcu 

1Ñaa nixĩ ga ore ga Cori ya Tupana Chofoníamaxã nüxü̃ ixuxü̃ ga yexguma 
Yochía ga Amóü̃ nane ãẽx̱gacü ixĩxgu ga Yudáanewa. Rü nüma ga Chofonía 
rü Cúchi nane nixĩ, rü Cúchi rü Guedaría nane nixĩ, rü Guedaría rü Amaría 
nane nixĩ, rü Amaría rü Echequía nane nixĩ. 
2Rü ngẽma norü ore i Cori ya Tupana rü ñanagürü: —Noxtacüma tá 
ichayanaxoxẽxẽ i guxü̃ma i tax̱acü i ñoma i naanewa ngẽxmagüxü̃. 
3Rü tá ichayanaxoxẽxẽ i duü̃xü̃gü, rü naeü̃gü, rü ngẽxgumarüxü̃ tá ta i 
werigü, rü choxnigü. Rü tá naxcax̱ íchayagoõchi i ngẽma chixexü̃arü üruü̃gü, 
rü tá chanadai. Rü tá ichayanaxoxẽxẽ i guxü̃ma i duü̃xü̃gü i ñoma i naanewa, 
rü taxuxü̃táma ínayaxü ==ñanagürü. Rü ngẽma nixĩ i nüxü̃ yaxuxü̃ ya Cori 
ya Tupana. 
4Rü nüma ya Cori ya Tupana rü ñanagürü ta: —Yudáanecüãx̱étü tá 
poxcumaxã chawéxmex̱. Rü ngẽxgumarüxü̃ tá ta poxcumaxã naétü 
chawéxmex̱ i guxü̃ma i duü̃xü̃gü i Yerucharéü̃wa maxẽxü̃. Rü tá 
ichayanaxoxẽxẽ i ngẽma tupananeta i Baáchicünax̱ã namaxã i norü 
tupaucagü rü norü chacherdótegü. Rü woo i naégagü i ngẽma chacherdótegü 
rü tá ichayanaxoxẽxẽ nax taxúema nüxna cuax̱ãchixü̃cax̱. 
5Rü tá chanadai i ngẽma duü̃xü̃gü i napataétügu ĩgüxü̃ nax ngéma nüxü̃ 
yacuax̱üü̃güxü̃cax̱ ya üax̱cü rü tauemacü rü woramacurigü. Rü 
ngẽxgumarüxü̃ tá ta chanadai i ngẽma choxü̃ icuax̱üü̃güxü̃ rü naétü norü 
tupananeta i Mircóü̃xü̃ icuax̱üü̃güxü̃ 
6Rü ngẽxgumarüxü̃ tá ta ichayanaxoxẽxẽ i ngẽma duü̃xü̃gü i choxna 
ixĩgachixü̃, rü tama chau̱̱xcax̱ daugüxü̃ rü tama choxna cagüexü̃ ega tax̱acü 
nanaxwax̱egügu ==ñanagürü tá. 
7¡Rü Cori ya Tupanapex̱ewa perüchianegü! Erü ngẽma norü ngunexü̃ i 
ãũcümaxü̃ i nagu tá napoxcuexü̃ i ngẽma chixexü̃ ügüxü̃ rü marü ningaica. 

Rü nüma rü marü nüxna naxu i ngẽma to i nachixü̃anecüãx̱ nax nadaiaxü̃cax̱ 
i ngẽma nüxna ixĩgachitanüxü̃. 
8Rü nüma ya Cori ya Tupana rü ñanagürü: —Ngẽma ngunexü̃ i nagu tá 
nadaiaxü̃ i ngẽma duü̃xü̃gü rü tá chanapoxcue i ngẽma Yudáanearü 
ãẽx̱gacügü rü ngẽma ãẽx̱gacügü nanegü rü guxü̃ma i ngẽma chorü duü̃xü̃gü 
i to i nachixü̃anearü tupananetaxü̃ icuax̱üü̃güxü̃. 
9Rü ngẽma ngunexü̃gu rü tá chanapoxcue i ngẽma ĩpatagügu ichocuetanüxü̃ 
nax nangĩ ̃́exü̃cax̱, rü ngẽma diẽru i napuxü̃maxã rü womüxẽẽãcü 
nayauxgüxü̃maxã nanapáxẽẽgü ya norü tupananetapata ==ñanagürü. 
10Rü nüma ya Cori ya Tupana rü ñanagürü ta: —Ngẽma ngunexü̃gu rü tá 
nüxü̃ taxĩnüe i duü̃xü̃gü i aita üexü̃ nax ngü̃xẽẽcax̱ ínacagüxü̃ i Choxnigüarü 
ĩãx̱wa. Rü yima Ngexwacaxü̃ ya Ĩanewa ngẽxmagüxü̃ i duü̃xü̃gü rü tá ta aita 
naxüe. Rü ngẽxgumarüxü̃ tá ta nüxü̃ taxĩnüe nax tagaãcü nawĩẽmügüxü̃ ya 
yima max̱pǘnegü. 
11¡Pexauxe, Pa Duü̃xü̃gü i Mercáduwa Taxegüxü̃x! Erü guxü̃táma i 
taxetanüxü̃ rü tá nayue, Rü guxü̃ma i ngẽma diẽrumaxã puracüexü̃ rü tá 
inayarüxogü. 
12Rü ngẽma ngunexü̃gu rü choma ya Tupana rü omügümaxã guxü̃wama i 
Yerucharéü̃wa tá mea naxcax̱ chadau i ngẽma duü̃xü̃gü i chixexü̃ ügüxü̃. Rü 
tá chanapoxcue i ngẽma duü̃xü̃gü i ñoma bínu ya marü tama ichicacürüxü̃ 
ixĩgüxü̃. Rü nümagü rü inarüchomare rü taxuguma narüxĩnüe. Rü 
nügümaxãtama ñanagürügü: “Nüma ya Cori ya Tupana rü taxuxü̃táma i 
mexü̃ rüex̱na chixexü̃ tamaxã naxü”, ñanagürügü. 
13Rü ngẽmacax̱ i norü uanügü rü tá nüxna nanapuxü̃ i norü ngẽmaxü̃gü. Rü 
yima napatagü rü tá nagu napogüe. Rü tá naxüpatagü, natürü taxũtáma 
nümagü nawa namaxẽ. Rü tá úba inatogü, natürü taxũtáma nüma norü bínu 
nixaxgü ==ñanagürü ya Tupana. 
14¡Rü marü ningaica i ngẽma Cori ya Tupanaarü ngunexü̃ i ãũcümaxü̃! ¡Marü 
ningaica erü nüma rü paxatáma ínangu! Rü ngẽma ngunexü̃ i Cori ya Tupana 

nua nagu ũxü̃gu rü tá nüxü̃ taxĩnüe i nagagü i poraãcü ngechaü̃ gagüxü̃. Rü 
woo ngẽma nügü írüporaexü̃ rü tá tagaãcü naxauxe. 
15Rü ngẽma ngunexü̃ rü Tupana tá nayanguxẽxẽ i norü nu. Rü ngẽma 
duü̃xü̃gü rü tá nanaxĩx̱ãchiãẽgü rü ngúxü̃ tá ningegü. Rü norü uanügü rü tá 
nagu napogüe ya yima norü ĩanegü. Rü poraãcü tá nawaane rü narücaixane. 
Rü ngẽmaãcü guxü̃wama tá naxẽane. 
16Rü ngẽma ngunexü̃gu rü norü uanügü rü tá yima ĩanegü ya ípoxegugünecax̱ 
ínayaxüãchi. Rü daicax̱ tá nayacue i norü cornétagü rü aixta tá naxüe. Rü 
nagu tá napogüe ya yima ĩanegüarü poxeguxü̃ rü norü dauxü̃taechicagü i 
máchanexü̃. 
17Rü nüma ya Cori ya Tupana rü ñanagürü: —Rü tá chanaxĩx̱ãchiãẽtanüxẽxẽ 
i ngẽma duü̃xü̃gü. Rü ñoma ngẽma nangexetüxü̃rüxü̃ tá inaxĩ erü chopex̱ewa 
chixexü̃ naxügü. Rü yimá nagü rü tá naba ñoma waixü̃mütex̱e igüxüxü̃rüxü̃. 
Rü ngẽma namachi i ngẽma yuexü̃ rü tá naü̃rüxü̃ ngẽxma nanuquegü 
==ñanagürü ya Cori ya Tupana. 
18Rü ngẽma Cori ya Tupanaarü ngunexü̃ i ãũcümaxü̃ i nagu norü numaxã 
duü̃xü̃güxü̃ napoxcuexü̃, rü woo i norü diẽru rü woo i norü úiru rü taũxtáma 
naétüwa nachogü, erü ngẽma Cori ya Tupanaarü poxcu i üxüema rü 
guxü̃táma i nachixü̃anexü̃ nigu. Rü guxü̃táma i ngẽma duü̃xü̃gü i ñoma i 
naanewa maxẽxü̃ rü wüxiü̃cüxü tá inayarüxo. 

Chofonía 2 

1¡Pengutaquex̱egüx, Pa Duü̃xü̃gü i Tama Ãnexü̃ Cuax̱güxü̃x! 
2¡Nüxü̃ perüxoe i ngẽma perü chixexü̃ i Tupanapex̱ewa pexügüxü̃! ¡Rü naga 
pexĩnüe ñoma rü ta nangema i ngunexü̃ naxü̃pa nax pexü̃ ínawogüxü̃ ñoma 
maxẽchapax̱a buanecü ngexta cuegüxü̃rüxü̃, rü naxü̃pa nax nawa nanguxü̃ i 
ngẽma ngunexü̃ i ãũcümaxü̃ i norü numaxã nagu pexü̃ napoxcuexü̃ ya Cori 
ya Tupana! 
3Rü ngẽmacax̱ name nixĩ i Cori ya Tupanacax̱ pedaugü, Pa Guxãma i Aixcüma 
Napex̱ewa Mecümagüxe rü Naga Ĩnüexe i Norü Mugüx. ¡Rü napex̱ewa 



2656 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

pixaixcümagü rü tama pegü picuax̱üü̃gü! Rü bexmana ngẽmaãcü nüma ya 
Cori ya Tupana rü tá pexü̃ ínapoxü̃ i ngẽma ngunexü̃ i nagu norü numaxã 
poxcu ínangu̱xẽẽxü̃. 

Poxcu i ngẽma nachixü̃anegüca̱x tá inguxü̃ 

4Rü tá nachianemare ya yima ĩane ya Gácha. Rü yima ĩane ya Acharóü̃ rü tá 
nangeãcumare. Rü ngẽma Adúxwa maxẽxü̃ i duü̃xü̃gü rü ngunecü tátama 
ínawoxü̃. Rü ngẽma Ecróü̃wa maxẽxü̃ rü guxü̃táma ínawoxü̃. 
5¡Rü pegümaxã pengechaxü̃gü, Pa Crétacüãx̱gü i Duü̃xü̃gü i Márpechinügu 
Ãpatagüxü̃x! Rü nüma ya Tupana rü pemaxã nanaxuegu i ñaa poxcu rü 
ñanagürü: —Pa Canaáü̃ane i Firitéugüchiane Ixĩxü̃, rü tá chanadai i curü 
duü̃xü̃gü rü taxũtáma íchayaxüxẽxẽ i bai i wüxi. 
6Rü ngẽma nachixü̃ane i márcutüwa ngẽxmaxü̃arü naane rü maxẽmaxã tá 
narüxü. Rü ngẽma carnérugüarü dauruü̃gü rü ngẽxma tá nangutaquex̱egü 
namaxã i norü carnérugü. Rü ngẽxma tá nayaxüxpüxü̃ i norü carnérugü 
==ñanagürü. 
7Rü ngẽma Yudátanüxü̃ i duü̃xü̃gü i íyaxügüxü̃ rü ngẽxguma Tupana nüxü̃ 
rüngü̃xẽẽgu rü tá nanayauxgü i ngẽma naane i márpechinüwa ngẽxmaxü̃. Rü 
ngéma tá nanachibüexẽxẽ i norü carnérugü, rü chütacü tá nagu nape ya yima 
ĩpatagü i Acharóü̃wa ngẽxmagüne. 

Tupana tá nanapoxcue i Moátanüxü̃ rü Amóü̃tanüxü̃ 

8-9Rü nüma ya Cori ya Iraétanüxü̃arü Tupana ya Guxãétüwa Ngẽxmacü rü 
ñanagürü: —Marü nüxü̃ chaxĩnü nax ñuxãcü ngẽma Moátanüxü̃ rü 
Amóü̃tanüxü̃ chorü duü̃xü̃güchiga chixri yadexagüxü̃. Erü nümagü rü chorü 
duü̃xü̃gümaxã naguxchigagü rü tümaarü naanegu nachocu. Rü ngẽmacax̱ i 
choma rü chauégagutama nüxü̃ chixu rü tá chayanaxoxẽxẽ i ngẽma 
Moátanüxü̃ rü Amóü̃tanüxü̃ guma ĩanegü ga Chodómarüxü̃ rü Gomórarüxü̃. 
Rü ngẽma norü naane rü tá chuxchuxü̃necü chayanguxuchixẽxẽ. Rü tá 
nayucüraane rü taxuxü̃táma i tax̱acürü nanetü nawa narüxü, rü guxü̃gutáma 
nachipetüanemare. Rü ngẽma chorü duü̃xü̃gü i to i nachixü̃anewa gagüxü̃wa 

íyaxügüxü̃ rü tá nügüxü̃̃́ nanayauxgü i ngẽma Moátanüxü̃arü naane rü ngẽma 
Amóü̃tanüxü̃arü naane ==ñanagürü. 
10Rü ngẽma tá nixĩ i ngẽma Moátanüxü̃arü poxcu rü Amóü̃tanüxü̃arü poxcu 
nagagu nax Cori ya Tupanaarü duü̃xü̃gümaxã naguxchigagüxü̃, rü ñu̱xũchi 
nüxü̃ nacugüexü̃ i ngẽma Cori ya Tupana ya Guxãétüwa Ngẽxmacüarü 
duü̃xü̃gü. 
11Rü nüma ya Cori ya Tupana rü poraãcü tá namaxã nanu. Rü nagu tá 
nipogügü i ngẽma nachixü̃anearü tupananetachicünax̱ãgü. Rü ñu̱xũchi guxü̃ 
i nachixü̃anegüwa rü tá Cori ya Tupanaxü̃ nicuax̱üü̃gü, rü woo ngẽma 
duü̃xü̃gü i capaxũgüwa maxẽxü̃ rü tá nüxü̃ nicuax̱üü̃gü. 
12Rü ngẽxgumarüxü̃ tá ta i pemax, Pa Etiopíaanecüãx̱güx, rü Cori ya 
Tupanaarü taragu tá peyue. 
13Rü nüma ya Cori ya Tupana rü nórteguama tá nawéxmex̱ nax 
iyanaxoxẽẽãxü̃cax̱ i Achíriaane. Rü yima ĩane ya Nínibe rü tá 
nanangeãcuxẽẽmare, rü wüxi i chianexü̃ i ípamarexü̃xü̃ tá 
nayangucuchixẽxẽ. 
14Rü ngẽma napatagüarü poxeguxü̃ i mürapewagü rü tá ínanapoxü̃gü. Rü 
yima ĩpatamachixü̃gu tá nixĩ i nacagüxü̃ i carnérugü rü naguxü̃raü̃xü̃ i 
naeü̃gü i tama iyapuexü̃. Rü ngẽma ngú rü ngẽma ñaxĩ rü yima ĩpatagüarü 
caxtapex̱egu tá napegü. Rü ngẽma ngurucugü rü norü beü̃tánagüwa tá 
narüdoxe. 
15Rü ngẽma tá nüxü̃ nangupetü ya yima ĩane ya nügü írütaxü̃ne rü norü 
poragu yaxõxü̃ne. Rü ngẽma duü̃xü̃gü i nawa maxẽxü̃ rü ñaãcü nidexagü rü 
ñanagürügü: “Taxuxü̃ma i nachixü̃ane i ñoma i naanewa ngẽxmaxü̃maxã 
nawüxigu i tochixü̃ane”, ñanagürügü. Natürü yima ĩane rü tá nangeãcu rü 
ngẽmacax̱ naeü̃gü i idüraexü̃ tá nawa namaxẽ. Rü ngẽma duü̃xü̃gü i norü 
ngaicamana chopetüxü̃ rü tá nüxü̃ nacugüe rü nanexáerugü. 

Chofonía 3 

Ngẽma duü̃xü̃gü i Yerucharéü̃wa yaxǘgüxü̃ rü tá Tupanaaxü̃̃́  nayaxõgü 

1Wüxi i ngechaü̃ nixĩ i cuxcax̱, Pa Yerucharéü̃x, erü curü duü̃xü̃gü rü tama 
Tupanaga naxĩnüe rü chixri togü i duü̃xü̃gümaxã inacuax̱gü. Rü ñu̱xma rü 
Tupanapex̱ewa cuxãũãchi. 
2Rü tama Cori ya Tupanaarü ucu̱xẽ cuyaxu rü tama curü me nixĩ nax cuxü̃ 
naxucu̱xẽxü̃. Rü tama Cori ya Tupanaaxü̃̃́ cuyaxõ rü tama nüxna 
cungaicamachaü̃. 
3Rü ngẽma curü ãẽx̱gacügü i cumaxã icuax̱güxü̃ rü ñoma leóü̃gü i 
ngĩnetanücüüxü̃rüxü̃ nixĩgü. Rü ngẽma curü ãẽx̱gacügü i guxchaxü̃güarü 
mexẽẽruü̃gü rü ñoma airugü i ínachianexü̃wa maxẽxü̃rüxü̃ nixĩgü. Rü ñoma 
airugü i guxü̃ma ngṍxü̃ rü bai i naxchinax̱ã i norü moxü̃ãcüruxü̃ 
íyaxüxẽẽxü̃rüxü̃ nixĩgü i ngẽma curü ãẽx̱gacügü i guxchaxü̃güarü 
mexẽẽruü̃gü. 
4Rü ngẽma orearü uruü̃gü i cuwa ngẽxmagüxü̃ rü nügü nicuax̱üü̃gü rü 
nacuechitawax̱egü. Rü ngẽma curü chacherdótegü rü nanaxãũãchigü i 
ngẽma nachica i üünexü̃. Rü ínayatoxẽẽgü i Cori ya Tupanaarü mugü. 
5Natürü nüma ya Cori ya Tupana rü yima ĩanewa nangẽxma. Rü nüma rü 
mexü̃ naxü rü tama i chixexü̃. Rü wüxichigü i ngunexü̃gu rü meama 
duü̃xü̃gümaxã inacuax̱. Natürü ngẽma chixexü̃ üxü̃ rü tama ãnexü̃ nacuax̱. 
6Rü nüma ya Cori ya Tupana rü ñanagürü: —Marü ichayanaxoxẽxẽ i muxü̃ma 
i togü i nachixü̃anegü. Rü yima ĩanegüarü daxũtaechicagü rü norü 
poxeguxü̃tápü̱xgü rü chayawax̱güxẽxẽ. Rü yima ĩanegüarü namagü rü 
chanachianexẽẽgümare, rü taxuxü̃ma i duü̃xü̃ nagu nixũ. Rü yima norü 
ĩanegü ya ichianemarenewa rü taxuxü̃ma i duü̃xü̃ ínayaxü rü bai i wüxi. 
7Rü ngẽmacax̱ nagu charüxĩnü rü chaugümaxã ñachagürü: “Rü ngẽxguma 
ngẽma Yerucharéü̃cüãx̱gü nüxü̃ ĩnüegu ga yema naigü ga ĩanegümaxã 
chaxüxü̃, rü tá choxü̃ namuü̃e rü tá nanayauxgü i chorü ucu̱xẽgü rü 
ngẽmaãcü taxũtáma yima norü ĩanemaxã chanaxü ga yema noxri marü 
namaxã chaxueguchiréxü̃”, chaugümaxã ñachagürü. Natürü ngẽma duü̃xü̃gü 
i cuwa maxẽxü̃ rü nañu̱xãẽgü nax naguxü̃raü̃xü̃ i chixexü̃ naxügüxü̃. 

8¡Rü ngẽmacax̱ choxü̃ ípeyangu̱xẽxẽ ñu̱xmata nawa nangu i ngẽma ngunexü̃ 
i nagu tá pexna naxcax̱ chacax̱ü̃ i perü chixexü̃gü! Rü choma ya Cori ya 
Tupana rü ñachagürü: “Wüxigu tá chanangutaquex̱exẽxẽ i guxü̃ma i 
nachixü̃anecüãx̱gü rü guxü̃ma i ãẽx̱gacügü nax chanapoxcuexü̃cax̱ naxcax̱ i 
ngẽma chixexü̃ i naxügüxü̃. Rü guxü̃táma i ñoma i naane rü tá inayarüxo rü 
ngẽma chorü üxüema tá nayagu”, ñachagürü. 
9Rü ngẽxguma tá ngẽma ngunexü̃ ínguxgu rü mexü̃ i oremaxã tá 
chayadexagüxẽxẽ i duü̃xü̃gü nax ngẽmaãcü guxü̃ma i nümagü norü 
yumüxẽwa chomaxã yadexagüxü̃cax̱ rü guxü̃ma wüxigu choxü̃̃́ 
napuracüexü̃cax̱. 
10Rü ngẽma Etiopíaanearü natügüarü tocutügu woonexü̃ i chorü duü̃xü̃gü rü 
nua tá naxĩ norü ãmaregümaxã. Rü choxna tá nayacagü nax nüxü̃ 
charüngü̃xẽxẽxü̃cax̱. 
11Rü ngẽma ngunexü̃gu, Pa Chorü Duü̃xü̃güx, rü taxũtáma naxcax̱ pexãnee 
ga yema chixexü̃ ga noxri chopex̱ewa pexügüxü̃ ga yexguma tama chauga 
pexĩnüegu. Erü choma rü tá Yerucharéü̃na chayaxĩgachitanüxẽxẽ i ngẽma 
nügü icuax̱üü̃güxü̃ rü nügü írütagüxü̃. Rü ngẽmaãcü tagutáma yima chorü 
max̱pǘne ya üünenewa nangẽxmagü i ngẽma ãẽx̱gacügü i nügü írütagüxü̃. 
12“Pa Yerucharéü̃x, cuwa tá chayaxügüxẽxẽ i ñuxre i duü̃xü̃gü i mecümaxü̃ i 
tama nügü icuax̱üü̃güxü̃. Rü nümagü rü tá choxü̃̃́ nayaxõgü. 
13Rü ngẽma Iraétanüxü̃ i Yerucharéü̃wa yaxǘgüxü̃ rü taxũtáma chixri 
natanüxü̃maxã inacuax̱, rü taxũtáma doraxü̃ nixugüe rü tagutáma texéxü̃ 
nawomüxẽẽgü. Rü mea tá ínachibüe, rü tama namuü̃eãcüma tá inarüngü̃gü” 
==ñanagürü. 

Tupana rü tá nanataãẽxẽxẽ i Yerucharéü̃cüã̱xgü 

14¡Pewiyaegü, Pa Duü̃xü̃gü i Chióü̃cüãx̱! ¡Rü taãẽãcü picagüxü̃, Pa 
Iraéanecüãx̱güx! ¡Rü petaãxẽ, Pa Yerucharéü̃cüãx̱güx, rü aixcüma perü 
maxü̃newa petaãẽgü! 

15Erü nüma ya Cori ya Tupana rü marü ínayachaxãchi nawa i ngẽma poxcu 
i pemaxã naxueguxü̃ rü marü ínanawoxü̃ i ngẽma perü uanügü. Rü nüma ya 
Cori ya Tupana ya Iraétanüxü̃arü ãẽx̱gacü rü petanüwa nangẽxma, rü 
ngẽmacax̱ marü taxucax̱ma pemuü̃e. 
16Rü ngẽma ngunexü̃gu rü duü̃xü̃gü rü Yerucharéü̃cüãx̱gümaxã tá nüxü̃ nixu 
rü ñanagürügü tá: —¡Petaãxẽgü, Pa Chióü̃cüãx̱gü, rü taxṹ i pemuü̃exü̃! ¡Rü 
taxṹ i pegü peturaexẽẽxü̃! 
17-18Erü nüma ya Cori ya perü Tupana ixĩcü, rü petanüwa nangẽxma, rü nüma 
rü poracü nixĩ, rü pexü̃ tá namaxẽxẽxẽ. Rü nüma ya Cori ya Tupana rü tá 
pemaxã nataãxẽ. Rü ngẽma pexü̃ nax nangechaxü̃xü̃gagu rü ngexwacax̱ü̃xü̃ i 
maxü̃ tá pexna naxã. Rü ngẽma nax pemaxã nataãẽxü̃ rü nüma ya Tupana rü 
norü taãẽmaxã tá nawiyae ñoma petachigaarü ngunexü̃gurüxü̃ 
==ñanagürügü tá. Rü nüma ya Cori ya Tupana rü ñanagürü: —Choma rü 
tá pexü̃ íchanguxü̃xẽxẽ nawa i ngẽma chixexü̃ i pexü̃ ãxũnexü̃. Rü nawa tá 
pexü̃ íchanguxü̃xẽxẽ i ngẽma ãne i peétüwa ngẽxmaxü̃. 
19Ngẽma ngunexü̃gu rü tá chanadai i guxü̃ma i ngẽma chixri pemaxã 
icuax̱güxü̃. Rü tá pexü̃ charüngü̃xẽxẽxü̃ i pema nax pengearü poxü̃ruü̃ã̃́xü̃, 
ñoma wüxi i carnéru ibüyeparaxü̃ i ngearü poxü̃ã̃́xü̃rüxü̃. Rü pema nax 
pewoonexü̃ rü tá wena pexü̃ chanutaquex̱e. Rü ngẽma naanegü i ngextá 
duü̃xü̃gü pexü̃ ixoexü̃wa rü tá pexü̃ chatachigaxẽxẽ. 
20Rü ngẽma ngunexü̃gügu rü pechixü̃anegu tá pexü̃ changutaquex̱exẽxẽ. Rü 
ngẽma perü naanewa rü tá pexü̃ charüngü̃xẽxẽxü̃ nax wena mea pexü̃ 
nangupetüxü̃cax̱. Rü ngẽmaãcü tá petachiga napex̱ewa i guxü̃ma i duü̃xü̃gü 
i ñoma i naanewa ngẽxmagüxü̃. Rü choma ya Cori ya Tupana nixĩ i nüxü̃ 
chixuxü̃ i ngẽma ==ñanagürü. 

Aguéu 

Aguéu 1 

Tupana rü duü̃xü̃güna namaxã nacua̱xãchi nax naxügüã̱xü̃ca̱x ya napata 

1Rü yexguma taxre ga taunecü ãẽx̱gacü yixĩxgu ga Daríu, rü norü 6 ga 
tauemacüarü ügügu, rü nüma ga Cori ya Tupana rü norü orearü uruxü̃ ga 
Aguéuwa nidexa. Rü nüxna nanaxã ga ore ga Yudáanecüãx̱arü ãẽx̱gacü ga 
Chorobabé ga Charatié nanecax̱ ixĩxü̃ rü chacherdótegüarü ãẽx̱gacü ga 
Yochué ga Yochadáx nanecax̱ ixĩxü̃. 
2-3Rü ñaa nixĩ ga yema ore ga Aguéuwa nüxü̃ yaxuxü̃ ga nüma ga Cori ya 
Tupana ya Guxü̃étüwa Ngẽxmacü, rü ñanagürü: —Ñaa duü̃xü̃gü rü nüxü̃ 
nixugüe nax taxũta nawa nanguxü̃ i ngẽma ngunexü̃ nax wena naxügüãx̱ü̃cax̱ 
ya chopata ya taxü̃ne. 
4¿Ẽ̱xna pexicatama penaxwax̱exü̃ nax mexü̃ne ya ĩpatawa pemaxẽxü̃, rü 
yoxni ya yima chopata ya taxü̃ne rü naxtapü̱x nügüétügu yixü̃ nax 
nachixexü̃? 
5Rü chomax ya Cori ya Tupana ya Guxãétüwa Ngẽxmacü rü pemaxã nüxü̃ 
chixu: “¡Mea nagu perüxĩnüe i pecümagü!” 
6Rü pema rü muxü̃ma i penetü petogü natürü noxretama i norü o pibuxgü. 
Pechibüe natürü tama pexü̃̃́ ningu, rü pexaxegü natürü pitax̱awaeama. Rü 
pegü pidüxgü natürü taguma penaiwe. Rü yíxema puracüxe rü tanayauxtanü 
i tümaarü puracü natürü paxãma tüxü̃̃́ nagu. Rü ñoma choca irügáuxü̃gu 
tananúcuxü̃rüxü̃ nixĩ. 
7Rü choma ya Cori ya Tupana ya Guxãétüwa Ngẽxmaxe, rü pemaxã nüxü̃ 
chixu: “¡Mea nagu perüxĩnüe i pecümagü!” 
8¡Rü dauxchitawa pexĩ rü ngéma mürapewa pede! ¡Rü nua penana rü 
ngẽmamaxã wena penaxü̱x ya yima chopata ya taxü̃ne! Rü choma rü tá 
taãẽãcü ngéma changexma rü ngéma tá ichanawex̱ i chorü üüne. 
9Rü pemax rü poraãcü pepuracüe nax pexü̃̃́ nangẽxmaxü̃cax̱ i muxü̃ i perü 
nanetüarü o, natürü noxretama nixĩ i ngẽma pibuxgüxü̃. Rü ngẽma penetüarü 

o i pechiü̃gu namaxã penguxü̃xü̃ rü wüxi i cue ñaxü̃maxã ichayanatauxẽxẽ. 
¿Rü tü̱xcüü̃ ngẽmaãcü nixĩ? Erü yima chopata rü naxtapü̱xica nügüétü nayi 
nax nachixexü̃ rü pemax rü pepatacax̱ica pexoegaãxẽ. Rü choma ya Cori ya 
Tupana nixĩ i nüxü̃ chixuxü̃ i ngẽma. 
10Rü ngẽmacax̱ nixĩ i tama pexcax̱ chanapuxẽẽxü̃ rü ngẽma waixü̃mü rü tama 
mea pexü̃̃́ nayaxẽẽxü̃ i penetügü. 
11Rü choma nixĩ ga íchananguxẽẽxü̃ ga yema guxchaxü̃ nax yapagüanexü̃ ga 
peanegüwa rü max̱pǘnegüwa, rü trigunecüwa, rü úbanecüwa, rü 
oribunecüwa rü guxü̃ma ga tax̱acü ga petogüxü̃necüwa. Rü yema nax 
yapagüanexü̃gagu rü pexcax̱ ínangu ga taiya rü perü wocagücax̱ rü ta 
==ñanagürü ga Tupana. 
12Rü nüma ga Chorobabé rü Yochué rü guxü̃ma ga togü ga duü̃xü̃gü rü 
aixcüma Tupanaga naxĩnüe yerü namuü̃e ga yexguma nüxü̃ naxĩnüegu ga 
yema ore ga Cori ya Tupana Aguéuwa nüxü̃ ixuxü̃. 
13Rü yexguma ga nüma ga Aguéu ga Cori ya Tupanaarü orearü uruxü̃, rü Cori 
ya Tupanaégagu duü̃xü̃gümaxã nidexa rü ñanagürü: —Nüma ya Cori ya 
Tupana rü ñanagürü pexü̃: “Choma ya Cori ya Tupana rü pexü̃tawa 
changexma” ==ñanagürü. 
14Rü yemaacü nüma ga Cori ya Tupana rü nanataãẽxẽxẽ ga Chorobabé ga 
Yudáanecüãx̱arü ãẽx̱gacü, rü Yochué ga chacherdótegüarü ãẽx̱gacü rü 
guxü̃ma ga yema togü ga duü̃xü̃gü. Rü yexguma ga nümagü rü yéma naxĩ rü 
inanaxügüe nax naxügüãxü̃ ga guma napata ga taxü̃ne ga Cori ya Tupana ya 
Guxãétüwa Ngẽxmacü. 
15Rü yexguma taxre ga taunecü Pérchiaarü ãẽx̱gacü yixĩxgu ga Daríu, rü 
meama norü 6 ga tauemacüarü 24 ga ngunexü̃gu nixĩ ga inaxügüãxü̃ ga nax 
wena namexẽẽgüãxü̃ ga guma Tupanapata. 

Aguéu 2 

Ngexwacaxü̃ne ya Tupanapata ya taxü̃ne rü namexẽchi 

1Rü guma 7 ga tauemacü rü norü 21 ga ngunexü̃gu, rü nüma ga Cori ya 
Tupana rü wenaxarü norü orearü uruxü̃ ga Aguéumaxã nidexa. 
2Rü nanamu nax Chorobabémaxã, rü Yochuémaxã, rü guxü̃ma ga yema togü 
ga duü̃xü̃gümaxã nüxü̃ yaxuxü̃cax̱ ga norü ore ga ñaxü̃: 
3—¿Texé i petanüwa rü nüxna cuax̱ãchixü̃ ga nax nañuxraxü̃xü̃ ga chopata 
ga taxü̃ne ga noxrix? Rü guma rü namexẽchi. Natürü ñu̱xma nax nüxü̃ 
pedauxü̃ rü taxuwama name. 
4¡Natürü nataãxẽ, Pa Chorobabé! ¡Rü nataãxẽ, Pa Yochué ya 
Chacherdótegüarü Ãẽx̱gacüx! ¡Rü petaãẽgü Pa Guxü̃ma i Duü̃xü̃güx! ¡Rü 
pora pexüe rü pepuracüe! Erü choma ya perü Cori ya Tupana rü pexü̃tawa 
changexma. 
5Rü yexguma Equítuanewa ínachoxü̃gu ga perü o̱xigü rü ichaxuneta rü 
ngẽma Chauãxẽ rü guxü̃gutáma pexü̃ naxümücü. Rü ngẽmacax̱ taxucax̱ma 
pemuü̃e i ñu̱xmax. 
6-8Erü íxraxü̃ nataxu nax chanaxĩãx̱ãchixẽẽxü̃ i daxũguxü̃ i naane, rü ñoma i 
naane, rü ngẽma már, rü ngẽma waixü̃müane. Rü ngẽmaãcü tá 
chanamuü̃exẽxẽ i guxü̃ma i nachixü̃anegü. Rü ngẽma togü i nachixü̃anegüarü 
duü̃xü̃gü rü nua tá nanana i norü diẽrugü rü úirugü. Rü ngẽmaãcü ya daa 
chopata ya taxü̃ne rü tá namexẽchi. Rü choma ya Cori ya Tupana ya 
Guxãétüwa Ngẽxmacü nixĩ i nüxü̃ chixuxü̃ i ngẽma erü choxrü nixĩ i guxü̃ma 
i diẽrugü rü úirugü. 
9Rü ñu̱xma nax wena namexẽẽxü̃ ya daa chopata ya taxü̃ne rü yexguma noxri 
naxü̱xguarü yexera tá namexẽchi. Rü ngẽxguma rü tá ichayanaxoxẽxẽ i 
guxü̃ma i nu i ñaa nachicawa, rü nua tá petaãẽgü. Rü choma ya Cori ya 
Tupana ya Guxãétüwa Ngẽxmacü nixĩ i nüxü̃ chixuxü̃ i ngẽma ==ñanagürü. 

Tupana rü nayangagü ga yema duü̃xü̃gü ga chixri maxẽxü̃ 

10-12Rü gumátama norü taxre ga taunecü ga nagu ãẽx̱gacü yixĩxgu ga Daríu, 
rü norü 9 ga tauemacüarü 24 ga ngunexü̃gu, rü nüma ga Cori ya Tupana rü 
norü orearü uruxü̃ ga Aguéumaxã nidexa. Rü nüma ga Cori ya Tupana ya 

Guxãétüwa Ngẽxmacü rü Aguéuxü̃ namu nax naégagu chacherdótegüna 
nacax̱axü̃cax̱ nachiga ga yema norü mugü, rü ñanagürü: —Rü ngẽxguma chi 
wüxi ya yatü rü naxchirumaxã nuquexãcüma yangeãgu i namachi i Tupanana 
naxãgüxü̃, rü chi ngẽma naxchiru i nagu yangeãxü̃ rü paũmaxã, rüex̱na 
namachimaxã, rüex̱na bínumaxã, rüex̱na chíxü̃maxã rüex̱na ngexü̃rüü̃xü̃ i 
tomare i õnamaxã yanañagu i ngẽma naxchiru, ¿rü chi ngẽmacax̱ marü 
naxüünexü̃ i ngẽma õna? ==ñanagürü. Rü yema chacherdótegü 
nanangãxü̃gü rü ñanagürügü: —Tama ==ñanagürügü. 
13Rü yexguma ga nüma ga Aguéu rü nüxna nicachigüama rü ñanagürü: —
¿Rü ngẽxguma chi texe wüxi i yuxü̃xü̃ ingógügu rü ngẽmacax̱ Tupanapex̱ewa 
taxãũãchigu rü ngẽxguma chi nawena nüxü̃ tingõgügu i ngexü̃rüü̃xü̃ i 
Tupanapataarü ngẽmaxü̃gü rü tama ẽx̱na Tupanapex̱ewa naxãũãchi i ngẽma 
ngẽmaxü̃gü? ==ñanagürü. Rü nümagü ga yema chacherdótegü rü 
nanangãxü̃gü rü ñanagürügü: —Ngẽmaãcü ==ñanagürügü. 
14Rü yexguma ga nüma ga Aguéu rü ñanagürü: —Cori ya Tupana rü 
ñanagürü: “Rü ngẽmatama nüxü̃ nangupetü i ñaa duü̃xü̃gü i chopex̱ewa 
ixãũãchixü̃. Rü guxü̃ma i ngẽma choxna naxãgüxü̃ rü guxü̃ma i tax̱acü i 
naxügüxü̃ rü chopex̱ewa rü nixãũãchi. 
15Rü ñu̱xma rü name nixĩ i nagu perüxĩnüexü̃ nax chopex̱ewa pegü 
pimexẽẽgüxü̃ naxü̃pa nax ipenaxügüxü̃ nax wena penamexẽẽxü̃ ya yimá 
chopata ya taxü̃ne. 
16¿Rü tax̱acü yixĩxü̃ ga yema pexü̃ ngupetüxü̃? Rü yexguma texé petanüwa 
nagu rüxĩnügu rü tümaanewa rü 20 pü̱xü ga trigu tá tüxü̃̃́ ínanguxuchi, 
natürü yexguma tanabuxugu rü 10 püxü̃xicatama tüxü̃̃́ ínanguxuchi. Rü 
yexguma texé petanüwa nagu rüxĩnügu rü tümaanewa rü 50 ga tüxü̃ ga bínu 
tá tüxü̃̃́ ínanguxuchi natürü yexguma bínu taxü̱xgu rü 20 ga tüxü̃xicatama 
tüxü̃̃́ ínanguxuchi. 
17Rü yemaacü pexü̃ nangupetü yerü choma rü dax̱aweanegümaxã rü 
gáuxü̃pü̱xümaxã chanadai ga yema perü nanetügüarü o ga poraãcü naxcax̱ 

pepuracüexü̃. Natürü ga pemax rü tama chau̱̱xcax̱ pewoegu ga yexguma. Rü 
choma ya Cori ya Tupana nixĩ i pemaxã nüxü̃ chixuxü̃ i ngẽma. 
18-19Rü ñu̱xma daa taunecüarü 9 ya tauemacüarü 24 i ngunexü̃gu nixĩchirex̱ i 
ipenaxügüxü̃ nax penanucuxü̃ ya yimá nutagü ya namaxã inaxügüne ya 
chopata ya taxü̃ne. ¡Rü dücax, rü mea penangugü! Rü woo i ñu̱xmax rü tama 
mea nixo i perü trigu, rü úbagü, rü igunecü, rü boxragü rü oribugü, natürü i 
ñu̱xmawena rü tá pexü̃ charüngü̃xẽxẽxü̃ rü tagutáma pexü̃̃́ nataxu i ngẽma 
penetügüarü o” ==ñanagürü ya Tupana. 

Cori ya Tupana rü mexü̃ Chorobabémaxã naxuegu 

20-21Rü gumatama tauemacüarü 24 ga ngunexü̃gu rü Cori ya Tupana rü wena 
Aguéumaxã nidexa rü ñanagürü: —¡Chorobabé i Yudáanearü ãẽx̱gacü 
ixĩcümaxã nüxü̃ ixu i ñaa ore i ñaxü̃! “Choma rü tá chanaxĩãx̱ãchixẽxẽ i 
daxũguxü̃ i naane rü ñoma i naane. 
22Rü guxü̃ma i ñoma i naanewa ngẽxmagüxü̃ i nachixü̃anegüarü ãẽx̱gacügü 
rü tá ichayanaxoxẽxẽ i norü pora. Rü tá nagu chapogü i ngẽma ãẽx̱gacügüarü 
tochicaxü̃gü. Rü tá chanangüegutanü i norü carugü i daiwexü̃ wüxigu 
namaxã i norü ũxẽẽruü̃gü. Rü tá nayue i norü cowarugü wüxigu namaxã i 
ngẽma nagu ĩxü̃. Rü wüxichigü rü tá naenexẽarü taragu tátama nayu. 
23Natürü i cuma nax chorü duü̃ quixĩxü̃, Pa Chorobabé i Charatié Nanex, rü 
ngẽma ngunexü̃gu rü choma rü tá cuxna chadau ngẽma chorü ãnera i 
chauéga nawa ngẽxmaxü̃rüxü̃, yerü choma nixĩ ga cuxü̃ chaxunetaxü̃. Rü 
choma i Cori ya Tupana ya Guxãétüwa Ngẽxmacü nixĩ i cumaxã nüxü̃ 
chixuxü̃ i ngẽma” ==ñanagürü. 

Chacaría 

Chacaría 1 

Cori ya Tupana rü norü duü̃xü̃güna naxu nax naxca̱x nawoeguxü̃ca̱x 

1Rü yexguma marü taxre ga taunecü ãẽx̱gacü yixĩxgu ga Daríu rü meama 
norü 8 ga tauemacügu, rü nüma ga Cori ya Tupana rü Chacaríamaxã nidexa. 
Rü nüma ga Chacaría rü Berequía nane nixĩ rü Idú nixĩ ga norü o̱xi. Rü 
Tupana rü ñanagürü nüxü̃: 
2—Choma ya Cori ya Tupana ya Guxãétüwa Ngẽxmacü, rü poraãcü namaxã 
chanu ga yema perü o̱xigü. 
3Rü ngẽmacax̱ i ñu̱xmax, Pa Chacaríax, rü chanaxwax̱e i cutanüxü̃maxã nüxü̃ 
quixu i ñaa chauga i ñaxü̃: “¡Chau̱̱xcax̱ pewoegu! Rü choma rü tá pexcax̱ 
chataegu. Rü choma i Cori ya Tupana ya Guxãétüwa Ngẽxmacü nixĩ i ngẽma 
ñachaxü̃. 
4Rü tama name nax yema perü o̱xigürüxü̃ pixĩgüxü̃. Yerü yexguma nüxna 
chaxãgagu ga chorü orearü uruü̃gü nax namaxã nüxü̃ yaxugüxü̃cax̱ ga 
chauga nax nüxü̃ naxoexü̃cax̱ ga chixexü̃ ga nacümagü rü chixri nax 
namaxẽxü̃, natürü ga nümagü ga perü o̱xigü rü tama chauga naxĩnüechaü̃ rü 
tama choxü̃ nacuax̱güchaü̃. Rü choma i Cori ya Tupana nixĩ i nüxü̃ chixuxü̃ 
i ngẽma. 
5¿Natürü i ñu̱xma rü ngexü̃gü yixĩxü̃ ga yema perü o̱xigü? Rü chorü orearü 
uruü̃gü rü ta rü marü nayue. 
6Natürü yema chorü ore rü yema chorü mugü ga chorü orearü uruü̃gümex̱ẽgu 
chaxüxü̃, rü perü o̱xigüwa nangu. Rü ñuxre ga nümagü rü chau̱̱xcax̱ 
nawoegu, rü naxcax̱ ínicuax̱gü ga chixexü̃ nax naxügüxü̃, rü ñanagürügü: ‘Rü 
aixcüma nüma ya Cori ya Tupana ya Guxãétüwa Ngẽxmacü rü ngẽma tórü 
chixexü̃ãcütama tüxü̃ napoxcue’, ñanagürügü” ==ñanagürü ga Tupana. 

Chacaría nango̱xetü rü duü̃xü̃gü i cowaruétüwa rütogüxü̃xü̃ nadau 

7Rü yexguma marü taxre ga taunecü ãẽx̱gacü yixĩxgu ga Daríu rü meama 
norü 11 ga tauemacügu, rü nüma ga Cori ya Tupana rü chomaxã nidexa i 
chomax i orearü uruxü̃ i Chacaría i Berequía nane ya Idútaxa nax chixĩxü̃. 
8Rü wüxi ga chütaxü̃gu rü chango̱xetü rü nüxü̃ chadau ga wüxi ga duü̃xü̃ ga 
dauxü̃cüãx̱ ga cowaru ga dauxü̃étügu aunagüxü̃. Rü wüxi ga ngatewa 
yexmaxü̃ ga naixtanüpechitawa nayachaxãchi, norü cowarumaxã. Rü 
yemaweama nayexmagü ga wüxitücumü ga cowaru ga idauxü̃, rü to ga 
idáuxraxü̃ rü to ga icómüxü̃. 
9Rü choma rü yema daxũcüãx̱ ga cowaruétügu aunagüxü̃na chaca rü 
ñachagürü: —Pa Corix ¿rü tax̱acügü nixĩ i ngẽma togü i cowaruétügu 
augüxü̃? ==ñachagürü. Rü nüma ga yema daxũcüãx̱ ga chomaxã idexaxü̃, 
rü choxü̃ nangãxü̃ rü ñanagürü: —Choma rü tá cumaxã nüxü̃ chixu nax 
tax̱acügü yixĩgüxü̃ ==ñanagürü. 
10Rü yexguma ga yema duü̃xü̃ ga daxũcüãx̱ ga naixtanüpechitagu chíxü̃ rü 
ñanagürü choxü̃: —Ñaagü nixĩ i Cori ya Tupana nua mugüxü̃ nax ñoma i 
naanegu íyachoeguxü̃cax̱ ==ñanagürü. 
11Rü yexguma ga yema togü ga cowaruétügu augüxü̃, rü Cori ya Tupanaarü 
duü̃xü̃ ga naixtanüpechitagu chíxü̃maxã nidexagü rü ñanagürügü: —
Guxü̃wama i ñoma i naanegu ítayachoegu, rü guxü̃ma i duü̃xü̃gü rü 
nügümaxã ínataãẽgü, rü taxuxü̃ma i tax̱acü i guxchaxü̃xü̃ itayangaugü 
==ñanagürügü. 
12Rü nüma ga yema Cori ya Tupanaarü duü̃xü̃ ga daxũcüãx̱ rü ñanagürü: —
Pa Corix, Pa Tupana ya Guxãétüwa Ngẽxmacüx, rü marü 70 ya taunecüwa 
nangu nax Yerucharéü̃maxã rü ngẽma togü i Yudáanearü ĩanegümaxã 
cunuxü̃. ¿Rü ñuxre ya taunecü taxuxü̃ nax wenaxarü cuxü̃̃́ 
nangechaü̃tümüxü̃güxü̃? ==ñanagürü. 
13Rü nüma ga Cori ya Tupana rü nüxü̃ nangechaxü̃ãcüma mea yema 
daxũcüãx̱ ga duü̃xü̃ ga chomaxã idexaxü̃xü̃ nangãxü̃. 

14Rü yexguma ga nüma ga daxũcüãx̱ rü choxü̃ namu nax guxü̃ma i 
duü̃xü̃gümaxã nüxü̃ chixuxü̃cax̱ i norü ore ya Cori ya Tupana ya Guxãétüwa 
Ngẽxmacü rü ñanagürü: —Choma rü nüxü̃ changechaxü̃xü̃chi ya Yerucharéü̃ 
rü yima max̱pǘne ya Chióü̃. 
15Rü yexguma ñuxre ga taunecü namaxã chanuxgu ga chorü ĩane rü poxcu 
namaxã chaxuegu ga yema Yerucharéü̃cüãx̱gü. Natürü yema togü ga 
nachixü̃anegücüãx̱ ga yéma chamugüxü̃ rü nanangupetüxẽxẽ ga yema poxcu 
ga Yerucharéü̃maxã chaxueguxü̃. Rü ngẽmacax̱ poraãcü namaxã chanu i 
ngẽma togü i nachixü̃anegü i nügü írüporaexü̃ rü taxuguma rüxĩnüexü̃. 
16Natürü ngẽma choxü̃̃́ nangechaü̃tümüxü̃gagu ya Yerucharéü̃, rü naxcax̱ 
chataegu. Rü tá nüxü̃̃́ chanangúchaü̃xẽxẽ i norü duü̃xü̃gü nax wena 
namexẽẽgüãxü̃cax̱ ya chopata ya taxü̃ne, rü guxü̃nema ya yima ĩane 
==ñanagürü ga Tupana. 
17Rü yema daxũcüãx̱ rü ñanagürü ta choxü̃: —Rü ñaa tá nixĩ i to i ore i tá 
nüxü̃ quixuxü̃: “Rü nüma ya Cori ya Tupana ya Guxãétüwa Ngẽxmacü rü 
ñanagürü: ‘Choma rü tá wena nüxü̃ charüngü̃xẽxẽxü̃ ya yima chorü ĩanegü 
nax yamexü̃cax̱ rü mea iyaxĩxü̃cax̱. Rü wena tá chanataãẽxẽxẽ ya Chióü̃. Rü 
wena tá chanaxunagü nax choxrü ĩane yixĩxü̃ ya Yerucharéü̃’ ” 
==ñanagürü. 
Chacaría nüxü̃ nadau ga ãgümücü ga naxchata̱xcure rü ãgümücü ga duü̃xü̃gü 

ga fieruwa puracüexü̃ 

18Rü yemawena rü wena chango̱xetü rü nüxü̃ chadau ga ãgümücü ga 
naxchatax̱cure. 
19Rü nüxna chaca ga yema Tupanaarü duü̃xü̃ ga daxũcüãx̱ ga chomaxã 
idexaxü̃ rü ñacharügü: —¿Ñaa naxchatax̱curegü rü tax̱acüchiga nixĩ? 
==ñacharügü. Rü yexguma nüma ga yema Tupanaarü duü̃xü̃ ga daxũcüãx̱ 
rü choxü̃ nangãxü̃ rü ñanagürü: —Ñaa naxchatax̱curegü rü nachiga nixĩ i 
ngẽma togü i nachixü̃anecüãx̱gü i norü poramaxã guxü̃ i naanegu 
Yudáanecüãx̱güxü̃ rü Iraéanecüãx̱güxü̃ rü Yerucharéü̃cüãx̱güxü̃ woonexü̃ 
==ñanagürü. 

20-21Rü yemawena Tupana choxü̃ nanawex̱ ga ãgümücü ga duü̃xü̃gü ga 
fieruwa puracüexü̃. Rü yexguma ga choma rü nüxna chaca rü ñacharügü: —
¿Tax̱acüwa nua naxĩ i ñaa duü̃xü̃gü i fieruwa puracüexü̃? ==ñacharügü. Rü 
yexguma ga nüma rü choxü̃ nangãxü̃ rü ñanagürü: —Ñaa duü̃xü̃gü i fieruwa 
puracüexü̃ rü nua naxĩ nax namuü̃exẽẽãxü̃cax̱ rü nüxna nayauxgüãxü̃cax̱ i 
norü pora i ngẽma nachixü̃anegü ga nügü írüporaexü̃ ga Yudáanewa ĩxü̃ nax 
nawooneãxü̃cax̱ ga norü duü̃xü̃gü ==ñanagürü. 

Chacaría 2 

Nango̱xetü ga Chacaría rü nüxü̃ nadau ga wüxi ga yatü ga Yerucharéü̃xü̃ nguxü̃ 

1Rü yemawena rü wena chango̱xetü. Rü nüxü̃ chadau ga wüxi ga yatü ga 
chopex̱egu chíxü̃. Rü naxmex̱wa nanange ga wüxi ga naixü̃ta ga nguruxü̃. 
2Rü nüxna chaca rü ñacharügü: —¿Ngextá cuxũ? ==ñacharügü. Rü nüma 
rü choxü̃ nangãxü̃ rü ñanagürü: —Chanangu tá ya yima ĩane ya Yerucharéü̃ 
nax nüxü̃ chacuáxü̃cax̱ nax ñuxre ya metru yixĩxü̃ i norü max̱ rü norü ta 
==ñanagürü. 
3Rü yexguma choxna yaxũgachigu ga yema orearü ngeruxü̃ i daxũcüãx̱ ga 
chomaxã idexaxü̃ rü naxcax̱ nixũ ga wüxi ga to ga orearü ngeruxü̃ i daxũcüãx̱. 
4Rü ñanagürü nüxü̃: —¡Namaxã nüxü̃ ixu i ngẽma ngextü̱xücü i nangexü̃ i 
ngẽma nguruxü̃, rü ñacurügü tá nüxü̃: “Yima ĩane ya Yerucharéü̃ rü taxũtáma 
ínapoxegu erü tá namuxũchi i norü duü̃xü̃gü rü wocagü. Rü ngẽmacax̱ 
taxucürüwama ínapoxegu. 
5Natürü Tupana rü nüxü̃ nixu rü ñanagürü: ‘Chomatama tá nixĩ i norü 
poxeguxü̃ruxü̃ i üxüemanaxcax̱ chixĩxü̃. Rü yima ĩanearü ngãxü̃wa tá 
chanango̱xẽxẽ i chorü pora rü chorü üüne’ ” ==ñanagürü ya Tupana. 

Tupana rü tá norü ĩanexü̃ ínapoxü̃ 

6-7Rü nüma ya Tupana rü ñanagürü: —Choma nixĩ ga guxü̃ma ga togü ga 
nachixü̃anegügu pexü̃ chawoonexü̃. Natürü i ñu̱xmax rü pexü̃ chamu nax 
nawa ípechoxü̃xü̃ ya yima ĩane ya Babirónia rü Chióü̃cax̱ piwoeguxü̃. ¡Rü 



2670 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

pibuxmü i naxmex̱wa i ngẽma nachixü̃ane i nórtewa ngẽxmaxü̃! Rü choma 
ya Iraéanearü Tupana nixĩ i pexü̃ chamuxü̃ ==ñanagürü. 
8-9Rü Tupana ya Guxãétüwa Ngẽxmacü nixĩ ya nua choxü̃ mucü nax nüxü̃ 
chixuxü̃cax̱ i norü ore nachiga i ngẽma nachixü̃anegü ga pexü̃ ígagüxü̃ perü 
yemaxü̃gümaxã. Rü Tupana rü ñanagürü: —Yíxema texé chorü duü̃xü̃güxü̃ 
dauxe, rü ñoma chauxetügu tarüxuxü̃rüxü̃ tixĩ. Rü ngẽmacax̱ i choma rü tá 
chanapoxcue i guxü̃ma i ngẽma nachixü̃anegü. Rü choma rü tá ngẽma norü 
mugüruü̃xü̃ chamu nax naxcax̱ nangĩx̱güxü̃cax̱ i ngẽma nachixü̃anegüarü 
ngẽmaxü̃gü ==ñanagürü ya Tupana. Rü ngẽmaãcü ya Tupana ya 
Guxãétüwa Ngẽxmacü rü tá inanawex̱ i norü pora. Rü ngẽmaãcü i pema rü 
tá nüxü̃ picuax̱ãchitanü nax nüma yixĩxü̃ i choxü̃ namuxü̃ nax pemaxã nüxü̃ 
chixuxü̃cax̱ i norü ore. 
10Rü nüma ya Cori ya Tupana rü Iraétanüxü̃xü̃ ñanagürü: —Pa 
Chióü̃cüãx̱güx, ¡taãẽmaxã pewiyaegü, erü choma rü tá petanüwa chamaxü̃! 
==ñanagürü. 
11Rü ngẽxguma nawa nanguxgu i ngẽma ngunexü̃ rü muxü̃tama i 
nachixü̃anegü rü tá Cori ya Tupanawe narüxĩ. Rü nüma rü ñanagürü tá: —
Ngẽma nachixü̃anegüarü duü̃xü̃gü rü tá chorü duü̃xü̃gü nixĩgü. Rü choma rü 
tá natanüwa chamaxü̃ ==ñanagürü. Rü ngẽmaãcü i pema rü tá nüxü̃ 
picuax̱ãchitanü nax nüma yixĩxü̃ i choxü̃ namuxü̃ nax pemaxã nüxü̃ 
chixuxü̃cax̱ i norü ore. 
12Rü ngẽxguma i ngẽma Yudáane rü wena tá Cori ya Tupanaarü naane nixĩ. 
Rü ngẽxgumarüxü̃ ta ya yima ĩane ya Yerucharéü̃ rü Tupana rü wena tá nüxü̃ 
naxuneta nax norü ĩane yixĩxü̃cax̱. 
13Rü name nax Cori ya Tupanapex̱ewa narüchianegüxü̃ i guxü̃ma i ñoma i 
naanearü duü̃xü̃gü. Erü nüma rü nachica i üünexü̃wa ne naxũ nax tatanüwa 
naxũxü̃cax̱. 

Chacaría 3 

Wüxi i ngexwaca̱xü̃xü̃ i naxchiru chacherdóte i Yochuéna naxã 

1Rü yexguma chango̱xetügu rü nüma ga Cori ya Tupana rü choxü̃ nanawex̱ 
ga Yochué ga chacherdótegüarü ãẽx̱gacü. Rü nüma ga Yochué rü Cori ya 
Tupanaarü duü̃xü̃ ga daxũcüãx̱pex̱egu nachi. Rü Yochuéarü tügünecüwawa 
nayexma ga Chataná ga nüxü̃ ixugüchaü̃xü̃. 
2Rü nüma ga yema Tupanaarü duü̃xü̃ i daxũcüãx̱ rü Chatanáxü̃ ñanagürü: —
¡Nüma ya Cori ya Tupana cuxü̃ nangax! ¡Rü yimátama Cori ya Tupana ya 
Yerucharéü̃xü̃ ngechaxü̃cü rü cuxü̃ nangax! Erü ñaa yatü rü ñoma wüxi ya 
ã̃́xwe ya üxüétüwa yaxuxcürüxü̃ Babiróniawa taeguxü̃ nixĩ ==ñanagürü. 
3Rü nüma ga Yochué rü poraãcü naxãũãchichiru rü yemaacü Cori ya 
Tupanaarü duü̃xü̃pex̱egu nachi. 
4Rü yexguma ga yema daxũcüãx̱ ga duü̃xü̃ rü noxrü ngü̃xẽẽruü̃güxü̃ namu rü 
ñanagürü: —Ngẽma ãũãchixü̃ i Yochuéchiru ¡rü ípenacuxuchix! 
==ñanagürü. Rü ñu̱xũchi Yochuéxü̃ ñanagürü: —¡Dücax! rü marü cuxna 
chanayaxu i ngẽma curü pecadu rü ñu̱xma rü tá ngax̱ãẽchirugu cuxü̃ 
chicu̱xẽxẽ ==ñanagürü. 
5Rü yexgumatama norü ngü̃xẽẽruü̃güxü̃ namu nax Yochuéxü̃ 
yanaixerugüxü̃cax̱ namaxã ga wüxi ga ngemataxü̃ ga naxchirutachinü. Rü 
yemawena rü ngax̱ãẽchirugu nayacu̱xẽẽgü. Rü nüma ga yema daxũcüãx̱ rü 
yexmatama nachiecha. 
6Rü ñu̱xũchi ga nüma ga Cori ya Tupanaarü duü̃xü̃ ga daxũcüãx̱ rü Yochuéxü̃ 
ñanagürü: 
7—Cori ya Tupana ya Guxãétüwa Ngẽxmacü rü ñanagürü cuxü̃: 
“¡Chaucümagu ixũ rü yanguxẽxẽ i guxü̃ma i ngẽma cumaxã nüxü̃ chixuxü̃! 
Rü ngẽxguma ngẽmaãcü cunaxü̱xgu, rü cuxmex̱gu tá chanaxǘ ya chopata ya 
taxü̃ne rü naax̱tü nax nüxna cudauxü̃cax̱. Rü tá cuxna chanaxã i cuchica i 
natanüwa i ñaa chorü duü̃xü̃gü i daxũcüãx̱ i choxü̃̃́ puracüexü̃. 
8¡Rü dücax, Pa Yochuéx, rü mea rüxĩnü i cuma nax chacherdótegüarü 
ãẽx̱gacü quixĩxü̃! Rü ngẽxgumarüxü̃ ta i cumücügü rü name nax mea 
inaxĩnüexü̃, erü pema rü wüxi i cuax̱ruxü̃ pixĩgü nachiga ya yíxema tá nua 

chanaxũxẽxẽcü. Erü paxa tá nua petanüwa chanamu i wüxi i choxrü duü̃xü̃ i 
Dabítaxa i perü ãẽx̱gacü tá ixĩcü. 
9Rü chomax rü Yochuépex̱egu chanaxǘ ya wüxi ya nuta ya 7 i nacüwa nüxü̃̃́ 
ngẽxmacü. Rü chomatátama yima nutagu chanaxümatü i ore. Rü ñu̱xũchi i 
choma rü wüxitatama i ngunexü̃gu nüxna chanayaxu i norü pecadu i ñaa 
nachixü̃ane. 
10Rü ngẽxguma ngẽma ngunexü̃wa nanguxgu rü tá pegüna pixugü nax perü 
úbagüpechitawa rü perü igunecügüpechitawa pegümaxã petaãẽgüxü̃cax̱. Rü 
choma ya Cori ya Tupana ya Guxãétüwa Ngẽxmacü nixĩ i nüxü̃ chixuxü̃ i 
ngẽma” ==ñanagürü. 

Chacaría 4 

Chacaría nango̱xetü rü nüxü̃ nadau ga wüxi ga omüarü üruxü̃ rü taxre ga 
oribugü 

1Rü yema orearü ngeruxü̃ i daxũcüãx̱ rü wena chau̱̱xcax̱ nataegu rü chomaxã 
nidexa. Rü choxü̃ ínabai̱x̱gü ñoma pewa ibaixãchigurüxü̃. 
2Rü choxna naca rü ñanagürü: —¿Tax̱acüxü̃ cudauxü̃? ==ñanagürü. Rü 
choma rü chanangãxü̃ rü ñachagürü: —Choma rü nüxü̃ chadau i wüxi i 
omüarü üruxü̃ i úirunaxcax̱ i dauxü̃wa nüxü̃̃́ ngẽxmaxü̃ i norü oribuarü 
chixü̃paxü̃. Rü ngẽma chixü̃paxü̃wa ne nadagü i 7 i norü omüchiraü̃ i nawa 
yanai̱x̱güxü̃. 
3Rü ngẽma omüxü̃tawa narüxügü i taxre i oribugü rü wüxi i norü 
tügünecüwawa rü to i norü to̱xwecüwawa ==ñachagürü nüxü̃. 
4Rü yexguma ga choma rü nüxna chaca ga yema daxũcüãx̱ ga chomaxã 
idexaxü̃ rü ñachagürü: —Pa Choxrü Corix ¿tax̱acüchiga nixĩ i ngẽma? 
==ñachagürü. 
5Rü nüma ga daxũcüãx̱ rü choxü̃ nangãxü̃ rü ñanagürü. —¿Tama ẽx̱na i nüxü̃ 
cucuax̱ nax tax̱acüchiga yixĩxü̃? ==ñanagürü. Rü choma chanangãxü̃ga 
ñachagürü: —Tama nüxü̃ chacuax̱, Pa Corix ==ñachagürü. 

6Rü nüma ga daxũcüãx̱ rü nayadaxẽxẽ ga nax yadexaxü̃ rü ñanagürü: —Rü 
ñaa nixĩ i Cori ya Tupanaarü ore i Chorobabécax̱ ixĩxü̃ i ñaxü̃: “Tama 
churaragüarü poramaxã rü bai i tax̱acürü to i poramaxã, natürü Chauãẽarü 
poramaxã tá naxü ya chopata ya taxü̃ne” ==ñanagürü ya Cori ya Tupana 
ya Guxãétüwa Ngẽxmacü. 
7Rü woo ñoma taxü̃ne ya max̱pǘnerüxü̃ yixĩxgu i ngẽma guxchaxü̃gü nax 
tama inaxügüãxü̃cax̱ ya yima Tupanapata, natürü Chorobabépex̱ewa rü tá 
inayarüxo i ngẽma guxchaxü̃gü ñoma wüxi ya max̱pǘne rüdõõchixẽẽxü̃rüxü̃. 
Rü nümatama ya Chorobabé rü tá nayaxǘcuchi ya yimá nuta ya nawa 
iyacuácü nax yanguxü̃cax̱ ya yima Tupanapata. Rü ngẽxguma yanguxgu rü 
nüma i duü̃xü̃gü rü tagaãcü ñanagürügü tá: “Namexẽchi, namexẽchi ya yima 
Tupanapata!” ñanagürügü tá. 
8Rü yemawena ga nüma ga yema daxũcüãx̱ rü chomaxã nüxü̃ nixu ga to ga 
ore ga Tupanawa ne ũxü̃ ga ñaxü̃: 
9—Chorobabé nixĩ ga inanucü ga guma nuta ga naxtapü̱xarü ügü ya daa 
Tupanapata ya taxü̃ne rü nüma tátama nixĩ i yangu̱xẽẽãxü̃ ==ñaxü̃. Rü 
ngẽmawa tá nüxü̃ pecuax̱ i pemax nax Cori ya Tupana ya Guxãétüwa 
Ngẽxmacü yixĩxü̃ i núma choxü̃ muxü̃. 
10—Rü yexguma noxri inaxügügu ga yema chopataarü puracü rü yema 
duü̃xü̃gü ga tama aixcüma yaxõgüxü̃ nax yanguxü̃ tá, rü ñu̱xma nax nüxü̃ 
nadaugüxü̃ i Chorobabé nax yanguxẽẽxü̃, rü tá nataãẽgü ==ñanagürü. Rü 
yemawena ga yema daxũcüãx̱ rü ñanagürü ta: —Rü ngẽma 7 i omügü rü 
nachiga nixĩ i Cori ya Tupanaxetügü i guxü̃ i ñaa naanegu rüdaunüne 
==ñanagürü. 
11Rü choma rü nüxna chaca rü ñachagürü: —¿Rü tax̱acüchiga nixĩ i ñaa taxre 
i oribune i ñaa omücüwawa ngẽxmagüxü̃? ==ñachagürü. 
12Rü yexgumarüxü̃ ta nüxna chaca rü ñacharügü: —Rü ngẽma taxre i 
oribuchacüxü i nacüwagu nuxü̃ i ngẽma taxre i omüchiraü̃gü i úirunaxcax̱ i 

nagu yayáxü̃ i ngẽma oribuarü chíxü̃ nax yanai̱x̱güxü̃cax̱ i omü ¿rü 
tax̱acüchiga nixĩ i ngẽma taxre i oribuchacüxü? ==ñacharügü. 
13Rü yexguma nüma ga yema Tupanaarü orearü ngeruxü̃ ga daxũcüãx̱ rü 
choxü̃ nangãxü̃ rü ñanagürü: —¿Ẽ̱xna tama nüxü̃ cucuax̱ nax tax̱acüchiga 
yixĩxü̃? ==ñanagürü. Rü yexguma ga choma rü chanangãxü̃ rü ñacharügü: 
—Tama nüxü̃ chacuax̱, Pa Corix ==ñacharügü. 
14Rü nüma ga yema daxũcüãx̱ rü choxü̃ nangãxü̃ rü ñanagürü: —Ngẽma taxre 
ya oribune rü nachiga nixĩ i ngẽma taxre i duü̃xü̃gü i marü chíxü̃maxã 
íbaeruxü̃ nax nümagü rü nüxü̃̃́ napuracüexü̃cax̱ ya Tupana ya ñoma i 
naanearü yora ixĩcü ==ñanagürü. 

Chacaría 5 

Chacaría rü nango̱xetü rü nüxü̃ nadau ga wüxi ga popera ga ãmatüxü̃ 

1Rü wena chango̱xetü rü nüxü̃ chadau ga wüxi ga popera ga ãmatüxü̃ ga 
dauxü̃gu chüxüxü̃. 
2Rü yexguma ga yema Tupanaarü orearü ngeruxü̃ i dauxü̃cüãx̱ rü choxna 
naca rü ñanagürü: —Pa Chacaríax, ¿tax̱acü yixĩxü̃ i ngẽma nüxü̃ cudauxü̃? 
==ñanagürü. Rü yexguma ga choma rü chanangãxü̃ rü ñacharügü: —Nüxü̃ 
chadau i wüxi i popera i ãmatüxü̃ i dauxü̃gu chü̱xüxü̃. Rü ngẽma popera rü 
9 metru nixĩ i norü max̱, rü 4 metruarü ngãxü̃ nixĩ i norü tatachinü 
==ñacharügü. 
3Rü yexguma ga nüma rü ñanagürü: —Ngẽma popera rü nachiga nixĩ i ngẽma 
poxcu i guxü̃ma i ñoma i naanecax̱ tá ínguxü̃. Rü wüxicüwagu naxümatü i 
norü poxcu i ngẽma ngĩ ̃́xtax̱agüxü̃. Rü ngẽma tocüwagu naxümatü i norü 
poxcu i ngẽma Tupanaégagu idoratax̱agüxü̃. 
4Rü ngẽma poxcu rü tá ngẽma ngĩtax̱agüxü̃patawa nangu rü ngẽma 
Tupanaégagu idoratax̱agüxü̃patawa nangu. Rü ngéma poxcu rü napatawa tá 
nangẽxma ñu̱xmatáta yanaxo ya yima napataarü omütagü rü nutagü. Rü 
Tupana ya Guxãétüwa Ngẽxmacü nixĩ i naxueguxü̃ i ngẽma ==ñanagürü. 
Wenaxarü nango̱xetü ga Chacaría rü nüxü̃ nadau ga wüxi ga pexchi ga tacü rü 

wüxi ga nge nawa yexmacü 

5Rü yemawena ga yema Tupanaarü orearü ngeruxü̃ i daxũcüãx̱ ga chomaxã 
idexaxü̃ rü chau̱̱xcax̱ nixũ rü ñanagürü choxü̃: —¡Dücax, nüxü̃ nadau i ngẽma 
ñu̱xma ngóxü̃! ==ñanagürü. 
6Rü yexguma ga choma rü nüxna chaca rü ñacharügü: —¿Tax̱acü nixĩ i 
ngẽma? ==ñacharügü. Rü yexguma ga nüma rü choxü̃ nangãxü̃ rü 
ñanagürü: —Ngẽma nüxü̃ cudauxü̃ i pexchi i taxü̃ rü tríguarü nguruxü̃ nixĩ, 
rü ngẽmamaxã nixĩ ya Tupana inangugüaxü̃ i norü pecadugü i ngẽma 
duü̃xü̃gü i ñoma i naanewa maxẽxü̃ ==ñanagürü. 
7Rü gumá pexchi rü nüxü̃̃́ nayexma ga naxã̃́taxü̃ ga plomunaxcax̱. Rü nüma 
ga Tupanaarü duü̃xü̃ rü nayawãxna ga gumá pexchi rü yéma aixepewa nüxü̃ 
chadau ga wüxi ga nge ga yéma rütoxü̃. 
8Rü yexguma nüma ga yema Tupanaarü orearü ngeruxü̃ i daxũcüãx̱ rü choxü̃ 
ñanagürü: —Ngẽma nge rü ngẽma pecaduchiga nixĩ ==ñanagürü. Rü 
yexguma ga yema nge rü íixũxũchaü̃, natürü nüma ga yema Tupanaarü 
orearü ngeruxü̃ rü ngĩxü̃ nimucuchiama rü ngĩxü̃ narüngataxü̃ namaxã ga 
yema naxã̃́taxü̃ ga plomunaxcax̱. 
9Rü choma rü wena chadaunagü rü nüxü̃ chadau ga taxre ga ngexü̃ ga yéma 
ngóxü̃. Rü nümagü rü ñoma cowaruxü̃ nixãxpex̱atü. Rü naxügü rü nayangegü 
ga gumá pexchi. 
10Rü nüxna chaca ga yema Tupanaarü duü̃xü̃ ga daxũcüãx̱ ga chomaxã 
idexaxü̃ rü ñacharügü: —¿Ngextá nanangegü ya yima pexchi? 
==ñacharügü. 
11Rü yexguma nüma ga yema Tupanaarü orearü ngeruxü̃ i daxũcüãx̱ rü choxü̃ 
nangãxü̃ rü ñanagürü: —Babiróniaanewa nanangegü erü ngẽxma tá 
nanaxügü ya wüxi ya napata. Rü ngẽxguma marü yanguxgu ya yima napata, 
rü wüxi i norü nachicaétügu tá nanaxǘgü ya yima pexchi ==ñanagürü. 

Chacaría 6 

Nango̱xetü ga Chacaría rü nüxü̃ nadau ga ãgümücü ga carugü ga daiweü̃ 

1Rü wena chango̱xetü rü nüxü̃ chadau ga ãgümücü ga carugü ga daiweü̃ 
ixĩgüne. Rü guma carugü rü taxre ga max̱pǘnegü ga bróũchenaxcax̱arü 
ngãxü̃wa nangóe. 
2Rü wüxi ga guma caru rü cowarugü ga idauxü̃ inayatú. Rü guma norü taxre 
ga caru rü cowarugü ga iwaxüxü̃ inayatú. 
3Rü guma norü tomaepü̱x ga caru rü cowarugü ga icómüxü̃ inayatú. Rü guma 
norü ãgümücü ga caru rü cowarugü ga waxüxü̃maxã rü cómüxü̃maxã 
ãmatüxü̃ inayatú. 
4Rü nüxna chaca ga yema Tupanaarü orearü ngeruxü̃ i daxũcüãx̱ ga chomaxã 
idexaxü̃ rü ñacharügü: —Pa Chorü Corix, ¿Tax̱acüchiga nixĩ ya yima carugü? 
==ñacharügü. 
5Rü yexguma nüma ga yema Tupanaarü orearü ngeruxü̃ i daxũcüãx̱ rü choxü̃ 
nangãxü̃ rü ñanagürü: —Yima carugü rü nachiga nixĩ ya yimá ãgümücü ya 
buanecügü ya Cori ya Tupana ya guxü̃ma i ñoma i naanearü yorapex̱ewa 
ixĩãchicü. 
6Rü yima caru ya cowarugü iwaxüxü̃ itúgüne rü ngẽma nachixü̃ane i nórtewa 
ngẽxmaxü̃waama naxũ. Rü yima caru ya cowarugü icómüxü̃ itúgüne rü 
ngẽma nachixü̃ane i oéstewa ngẽxmaxü̃waama naxũ. Rü yima caru ya 
cowarugü i ãmatüxü̃ itúgüne rü ngẽma nachixü̃ane i súrwa ngẽxmaxü̃waama 
naxũ ==ñanagürü. 
7Rü yema cowarugü ga iporaexü̃ rü nañu̱xãẽgü nax guxü̃ i naanegu 
íyachoeguxü̃. Rü nüma ga yema Tupanaarü duü̃xü̃ ga daxũcüãx̱ rü nüxü̃ 
ñanagürü: —¡Ẽcü paxa guxü̃ i naanegu ípeyachoegu! ==ñanagürü. Rü 
nüma ga yema cowarugü rü yemaacü nanaxügü. 
8Rü yemawena rü nüma ga yema Tupanaarü orearü ngeruxü̃ i daxũcüãx̱ rü 
choxü̃ ñanagürü: —Dücax, rü ngẽma cowarugü i ngẽma nachixü̃ane i 
nórtewa ngẽxmaxü̃waama ĩxü̃, rü ngéma naxĩ nax ngẽma nachixü̃anewa 
Tupanaxü̃ yanangüxmüxẽẽgüxü̃cax̱ ==ñanagürü. 

Yochuéarü nga̱xcueruxü̃chiga 

9Rü nüma ga Cori ya Tupana rü chomaxã nüxü̃ nixu ga ore ga ñaxü̃: 
10—¡Ñu̱xmatama Chofonía nane ya Yochíapatawa naxũ! Erü yimáxü̃tawa nixĩ 
i nangugüxü̃ i ngẽma Babiróniaanewa ne ĩxü̃ i Yedái rü Tobía rü ñu̱xũchi 
Yedaía. 
11¡Rü naxü̃tawa naxcax̱ ínaca i ngẽma úiru rü diẽrumü i Babiróniawa ne 
nangegüxü̃! Rü ngẽma úiruwa rü diẽrumüwa tá cunaxü i wüxi i ngax̱cueruxü̃, 
rü ngẽmamaxã tá cunangax̱cueru ya yima chacherdotegüarü ãẽx̱gacü ya 
Yochué ya Yochadáx nane. 
12-13Rü Yochuémaxã nüxü̃ ixu rü ñacurügü nüxü̃: “Tupana ya Guxãétüwa 
Ngẽxmacü rü ñanagürü cuxü̃: ‘Choma rü tá nua nüxü̃ chaxuneta i wüxi i yatü 
nax wena naxüaxü̃cax̱ ya chopata ya taxü̃ne. Rü naéga i ngẽma yatü rü Wena 
Namexẽẽcü, tá nixĩ. Rü nüma rü tá ãẽx̱gacü nixĩ rü nagu tá nicu̱x i 
ãẽx̱gacüchiru. Rü norü tochicaxü̃wa tá narüto rü ngéma tá duü̃xü̃gümaxã 
inacuax̱. Rü nacüwawa tá narüto i wüxi i chacherdóte. Rü ngẽma taxre rü tá 
nügüga naxĩnüe rü tá nügümaxã nataãẽgü’ ” ==ñacurügü nüxü̃. 
14Rü ngẽmawena rü chanaxwax̱e nax Tupanapata ya taxü̃negu cunaxǘxü̃ i 
ngẽma ngax̱cueruxü̃. Rü ngẽmawa rü guxü̃gutáma nüxna nacuax̱ãchie i 
Yedái rü Tobía rü Yedaía rü ñu̱xũchi Yochía i Chofonía nane. 
15Rü ngẽxguma tá Cori ya Tupanaga pexĩnüegu, rü nua tá naxĩ i togü i 
duü̃xü̃gü i yáxü̃wa ne ĩxü̃, rü pexü̃ tá narüngü̃xẽẽgü nawa i Tupanapata ya 
taxü̃nearü mexẽxẽ. Rü ngẽxguma tá yanguxgu i ngẽma rü pema rü tá nüxü̃ 
pecuax̱ nax Tupana ya Guxãétüwa Ngẽxmacü yixĩxü̃ i nua choxü̃ muxü̃ nax 
pemaxã nüxü̃ chixuxü̃cax̱ i norü ore. 

Chacaría 7 

Aure i tama aixcüma mexü̃ 

1Rü yexguma ãgümücü ga taunecü inguxgu nax Pérchiaarü ãẽx̱gacü yixĩxü̃ 
ga Daríu, rü meama norü 9 ga tauemacü ga Quichéugu ãégacüarü ãgümücü 
ga ngunexü̃gu, rü Cori ya Tupana rü norü Orearü uruxü̃ ga Chacaríamaxã 
nidexa. 

2-3Rü yexgumaxü̃cüü rü yema duü̃xü̃gü ga Betéwa maxẽxü̃ rü nanamu ga 
Charéche rü Requéü̃-mérex namaxã ga ñuxre ga norü duü̃xü̃gü nax Tupana 
ya Guxãétüwa Ngẽxmacüpata ya taxü̃newa naxĩxü̃cax̱ nax yema Tupanaarü 
orearü uruü̃güna rü chacherdótegüna nacagüxü̃ i aurechiga. Rü ñanagürügü: 
—¿Namexü̃ yixĩxü̃ nax norü wüximee̱x̱pü̱xarü tauemacügu torü 
ngechaü̃maxã taxaurexü̃, yimá gucü ya taunecügu taxügüxü̃rüxü̃? 
==ñanagürügü. 
4Rü yexguma ga Cori ya Tupana ya Guxãétüwa Ngẽxmacü rü chomaxã nidexa 
rü ñanagürü: 
5—Pa Chacaríax, ¡namaxã nüxü̃ ixu i guxü̃ma i duü̃xü̃gü i ñaa nachixü̃anewa 
maxẽxü̃ rü ñu̱xũchi ya chacherdótegü rü ñacurügü nüxü̃!: “Ñu̱xma i pema rü 
marü 70 ya taunecü pingegü nax norü wüximee̱x̱pü̱x ya tauemacügu rü norü 
7 ya tauemacügü pexauregüxü̃, natürü tama aixcüma chau̱̱xcax̱ nixĩ ga 
pexauregüxü̃. 
6Yerü yexguma pechibüegu rü pexaxegügu rü pegüguxicatama perüxĩnüeãcü 
penaxü” ==ñanagürü. 
7¿Rü ñaa ore rü tama ẽx̱na yematama ore yixĩxü̃ ga ü̃pacürüwa Cori ya 
Tupana norü orearü uruü̃güwa pemaxã nüxü̃ ixuxü̃ ga yexguma Yerucharéü̃ 
rü mexü̃wa yexmagu rü duü̃xü̃gümaxã napaxgu rü yexgumarüxü̃ ta ga guma 
ĩanegü ga Yerucharéü̃cüwawa yexmagüne rü yema Négueanewa rü yema 
doxonexü̃wa duü̃xü̃gümaxã napaxgu? 

Tama Tupanaga naxĩnüexü̃gagu rü to ga nachixü̃anewa nanagagü 

8-9Rü Cori ya Tupana rü norü orearü uruxü̃ ga Chacaríamaxã nidexa rü 
ñanagürü: —Ngẽma pexü̃̃́ chanaxwax̱exü̃ nixĩ nax mea duü̃xü̃gümaxã 
ipecuáxü̃ rü namaxã pemecümaxü̃ rü wüxichigü pegüxü̃̃́ 
pengechaxü̃tümüxü̃güxü̃. 
10Rü tama chanaxwax̱e nax chixeãcü tümamaxã pixĩgüxü̃ ya yíxema yutegüxe 
rü yíxema taxcutagü rü yíxema to i nachixü̃anecüãx̱ i petanüwa ngẽxmagüxe 

rü yíxema ngearü diẽruãx̱güxe. ¡Rü taxṹ i nagu perüxĩnüexü̃ nax ñuxãcü tá 
pegümaxã chixexü̃ pexügüxü̃! ==ñanagürü. 
11Natürü nüma ga duü̃xü̃gü rü tama naga naxĩnüe ga yema Tupanaarü ucu̱xẽ. 
Rü guxü̃ma rü nax̱chax̱wa nidaugachitanü rü nügü nangauxchixẽgüxẽxẽ nax 
tama nüxü̃ naxĩnüexü̃cax̱. 
12Rü ñoma nuta i diamánterüxü̃ nügü nataiarü maxü̃neãx̱gü nax tama naga 
naxĩnüexü̃cax̱ ga yema Tupanaarü ucu̱xẽ rü norü mugü ga Tupana ya 
Guxãétüwa Ngẽxmacü Naãxẽ ya Üünecüwa rü nũxcümaü̃güxü̃ ga norü 
orearü uruü̃gümaxã nüxü̃ ixuxü̃. Rü yemacax̱ ga Cori ya Tupana rü düxwa 
poraãcü namaxã nanu. 
13-14Rü ñanagürü: —Ñu̱xma nax tama chauga naxĩnüechaü̃xü̃ i ngẽxguma 
namaxã chidexagu, rü choma rü taxũtáma nüxü̃ chaxĩnü ega tax̱acücax̱ 
choxna nacagüegu. Rü yemacax̱ ñoma buanecü ga íxãũ̱̱xẽmacürüxü̃ düxwa 
yema togü ga nachixü̃anegü ga tama nüxü̃ nacuax̱güxü̃gu chanawoone. Rü 
nawena ga yema norü naane rü chianexü̃xü̃ nayanguxuchi. Rü yema norü 
naane ga noxri namexẽchi rü nümagütama chianexü̃xü̃ nayangucuchixẽxẽ 
==ñanagürü ga Cori ya Tupana ya Guxãétüwa Ngẽxmacü. 

Chacaría 8 

Cori ya Tupanaarü uneta 

1Rü nüma ga Cori ya Tupana ya Guxãétüwa Ngẽxmacü rü ñaa orexü̃ chomaxã 
nixu, rü ñanagürü: 
2—Ñaa nixĩ i ore i choma i Cori ya Tupana ya Guxãétüwa Ngẽxmaxe nüxü̃ 
chixuxü̃ rü ñachagürü: “Nüxü̃ changechaü̃ ya yima max̱pǘne ya Chióü̃ rü 
ngẽmacax̱ poraãcü choxü̃̃́ nachu̱xu rü naxcax̱ chanu”, ñacharügü. 
3Rü ñachagürü ta: “Choma rü Yerucharéü̃cax̱ tá chataegu nax ngéma 
chamaxü̃xü̃cax̱. Rü ngẽxguma chataeguxgu rü yima ĩane ya Yerucharéü̃ rü 
Ĩane ya Chauga Ĩnünemaxã tá nanaxugü. Rü ngẽxgumarüxü̃ ta ya yima chorü 
max̱pǘne ya Chióü̃, rü Max̱pǘne ya Üünenemaxã tá nanaxugü”, ñachagürü. 

4Rü choma i Cori ya Tupana ya Guxãétüwa Ngẽxmaxe rü ñachagürü: “Rü 
yíxema yaxguãx̱gü i yatüxü̃gü rü ngexü̃gü rü woo nax tayaexü̃ rü tümaarü 
caxü̃xü̃maxã wena táxarü Yerucharéü̃arü plazagüwa taxĩ nax ngéma 
tayarütogüxü̃cax̱ rü tataãẽgüxü̃cax̱. 
5Rü ngẽxgumarüxü̃ ta i buxü̃gü i yatüxü̃gü rü ngexü̃gü, rü tá nanapaxẽxẽ i 
Yerucharéü̃arü plazagü rü ngéma tá naxĩnücax̱wax̱egü. 
6Rü ngẽxguma ngẽmaãcü wena namexgu ya Yerucharéü̃ rü chorü duü̃xü̃gü i 
núma yaxügüxü̃ rü tá nabai̱x̱ãchie, erü taguma nagu narüxĩnüe nax wena tá 
namexü̃ ya yima ĩane. Natürü chau̱̱xcax̱ rü taxuxü̃ma naguxcha i ngẽma. Rü 
choma i Cori ya Tupana ya Guxãétüwa Ngẽxmaxe nixĩ i nüxü̃ chixuxü̃ i 
ngẽma. 
7Rü choma rü tá íchananguxü̃xẽxẽ i chorü duü̃xü̃gü naxmex̱wa i ngẽma 
nachixü̃ane i éstewaama ngẽxmaxü̃ rü ngẽma nachixü̃ane i oéstewaama 
ngẽxmaxü̃. 
8Rü ngẽma chorü duü̃xü̃gü rü Yerucharéü̃wa tá chanagagü nax ngéma 
namaxẽxü̃cax̱. Rü nümagü rü tá chorü duü̃xü̃gü nixĩgü, rü choma rü tá norü 
Tupana ya ixaixcümacü chixĩ rü mea namaxã tá ichacuax̱” ==ñachagürü. 
9Rü nüma ya Cori ya Tupana ya Guxãétüwa Ngẽxmacü rü ñanagürü pexü̃: —
Pema rü yexguma noxritama nanucugu ga guma nutagü ga chopata ya 
taxü̃nearü ügü rü yexgumaxü̃cüxütama nixĩ ga nüxü̃ pexĩnüexü̃ ga chauga ga 
chorü orearü uruü̃güwa pemaxã nüxü̃ chixuxü̃. ¡Rü ñu̱xma rü pora pexüe nax 
mea peyanguxẽẽxü̃cax̱ i ngẽma puracü! 
10Rü yexguma taxũta inaxügügu ga chopataarü puracü rü nataxuma i perü 
natanü naxcax̱ i perü puracü rü perü wocagüarü puracü. Rü yema perü 
uanügügagu rü ãũcümaxü̃wa pengẽxmagü. Rü chomatama rü pegümaxã 
pexü̃ chanuexẽxẽ. 
11Natürü i ñu̱xma rü tümacax̱ ya yíxema daa ĩane ya Yerucharéü̃wa 
íyaxügüxe, rü taxũtáma yema ngunexü̃gü ga ngupetügüxü̃rüxü̃ pemaxã chixĩ. 

Rü choma ya Cori ya Tupana ya Guxãétüwa Ngẽxmaxe nixĩ i nüxü̃ chixuxü̃ i 
ngẽma. 
12Erü petanüwa rü tá nangẽxma i meãxẽ. Rü ngẽma perü úbanecü rü tá 
meama nixo. Rü dauxü̃guxü̃ i naanewa tá narüngu ya pucü nax ngẽmaãcü i 
penetügü i peanewa ipetogüxü̃ namuarü oṍxü̃cax̱. Rü ngẽma duü̃xü̃gü i daa 
ĩanewa íyaxügüxü̃na tá chanaxã i guxü̃ma i ngẽma nax noxrü yixĩxü̃cax̱. 
13Rü pemax, Pa Yudáanecüãx̱güx rü Pa Iraéanecüãx̱güx, rü woo nax chixexü̃ 
pemaxã naxuegugüxü̃ i ngẽma togü i nachixü̃anegü, natürü i choma rü tá 
pexü̃ íchanguxü̃xẽxẽ. Rü pema rü ngẽma togü i nachixü̃anegüarü 
ngü̃xẽẽruü̃gü tá pixĩgü. ¡Rü ngẽmacax̱ pora pexüe rü taxṹ i pemuü̃exü̃! 
==ñanagürü. 
14Rü Tupana ya Guxãétüwa Ngẽxmacü rü ñanagürü: —Pa Yudáanecüãx̱güx 
rü Pa Yerucharéü̃cüãx̱güx, yema perü o̱xigü rü choxü̃ nanuxẽẽgü rü yemacax̱ 
noxtacüma chanapoxcue. 
15Natürü i ñu̱xma rü aixcüma tá pexü̃ charüngü̃xẽxẽxü̃, Pa Yudáanecüãx̱güx 
rü Pa Yerucharéü̃cüãx̱güx. ¡Rü ngẽmacax̱, taxṹ i pemuü̃exü̃! 
16Rü ñaa nixĩ i chanaxwax̱exü̃ nax penaxüxü̃: “Rü name nixĩ i guxü̃guma 
aixcümaxü̃ pegümaxã pixugü. Rü ngẽxguma ãẽx̱gacüpex̱ewa guxchaxü̃gü 
pemexẽẽgu rü penaxwax̱e nax aixcümaxü̃ pixugüxü̃ nax ngẽxma 
yanaxoxü̃cax̱ i ngẽma guxchaxü̃. 
17Rü tama name nax pegücax̱ chixexü̃ pexügüxü̃, rü tama name nax 
ãẽx̱gacügüpex̱ewa doraxü̃ pixugüxü̃, erü guxü̃ma i ngẽma rü naxchi chaxai. 
Rü choma ya Tupana nixĩ i nüxü̃ chixuxü̃ i ngẽma” ==ñanagürü. 
18-19Rü Cori ya Tupana ya Guxãétüwa Ngẽxmacü rü wena chomaxã nidexa, 
rü ñanagürü: —Pa Yudátanüxü̃x, ngẽxguma norü 4, rü norü 5, rü norü 7, rü 
norü 10 ya tauemacügu tama pechibüeãcüma chau̱̱xcax̱ pexauregü, rü name 
nax taãẽãcüma penaxüchiga i ngẽma. ¡Nagu pexĩ i ngẽma aixcüma ixĩxü̃, rü 
taãẽãcü pegü pengechaxü̃güx! ==ñanagürü. 

20Rü nüma ya Cori ya Tupana ya Guxãétüwa Ngẽxmacü rü ñanagürü: —
Muxü̃ma i togü i nachixü̃anegüarü ĩanegücüãx̱ rü tá nua naxĩ nax choxü̃ 
yacuax̱üü̃güxü̃cax̱. 
21Rü wüxi ya ĩanecüãx̱gü rü tá nai ya ĩanecüãx̱güna naxugüe rü ñanagürügü 
tá: “¡Ngĩxã Tupanapatawa taxĩ, rü ngĩxã norü ngü̃xẽẽcax̱ ítacagü ya yima 
Cori ya Tupana ya Guxãétüwa Ngẽxmacü!” ñanagürügü tá. Rü ngẽma togü i 
duü̃xü̃gü rü tá nanangãxü̃gü rü ñanagürügü tá: “Toma rü tá ta ngéma taxĩ”, 
ñanagürügü tá. 
22Rü ngẽmaãcü tá muxü̃tama i duü̃xü̃gü i muxü̃ i nachixü̃anewa ne ĩxü̃ rü 
Yerucharéü̃wa tá naxĩ nax chau̱̱xcax̱ yadaugüxü̃cax̱ nax nüxü̃ 
charüngü̃xẽxẽxü̃cax̱. 
23Rü ngẽxguma nawa nanguxgu i ngẽma ngunexü̃gü rü 10 i yatügü i to i 
nachixü̃anewa ne ĩxü̃ rü tá wüxi i yudiucax̱ nadaugü rü naxchirugu 
yangĩgüãcü tá nüxü̃ ñanagürügü: “Cuwe tarüxĩxchaü̃ i Yerucharéü̃wa, erü 
nüxü̃ taxĩnüchiga nax Tupana rü petanüwa nangẽxmaxü̃”, ñanagürügü tá 
==ñanagürü ga Cori ya Tupana ya Guxãétüwa Ngẽxmacü. 

Chacaría 9 

Nachixü̃anegü i Iraéanearü ngaicamagüxü̃arü poxcu 

1Ñaa nixĩ i Cori ya Tupanaarü ore i ĩane ya Damácuchiga: —Guxü̃ma i 
Iraétanüxü̃ i duü̃xü̃gü rü Cori ya Tupanaarü nixĩgü, rü ngẽxgumarüxü̃ ta ya 
yima ĩanegü ya Chíriaanewa ngẽxmagüne rü Cori ya Tupanaarü nixĩgü. 
2Rü ngẽxgumarüxü̃ ta Cori ya Tupanaarü nixĩgü ya yima ĩane ya Amá ya 
Chíriaarü üyewa ngẽxmane rü yima ĩanegü ya Tíru rü Chidóü̃ guxü̃ma i norü 
duü̃xü̃gü i nüxü̃ icuax̱üchixü̃maxã. 
3Rü yima ĩane ya Tírucüãx̱gü rü norü ĩane ínapoxegugü rü ñu̱xũchi úiru rü 
diẽrumü nanutaquex̱egü ñoma texé waixü̃müchara nutaquex̱exü̃rüxü̃. 
4Natürü guxü̃ma i ngẽma nanutaquex̱egüxü̃ rü Cori ya Tupana rü tá nüxna 
nanade. Rü márwa tá nanawoü̃ i guxü̃ma i norü ngẽmaxü̃gü rü ñu̱xũchi tá 
nayagu ya norü ĩane. 



2683 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

5Rü ngẽxguma ngẽmaxü̃ nadaugügu ya yima ĩane ya Acharóü̃cüãx̱gü rü tá 
nabai̱x̱ãchie. Rü yima ĩane ya Gáchacüãx̱gü rü tá poraãcü ngúxü̃ ningegü. Rü 
ngẽma duü̃xü̃gü i Ecróü̃cüãx̱gü rü poraãcü tá nanaxĩx̱ãchiãẽgü. Rü yima ĩane 
ya Gácha rü tá nangearü ãẽx̱gacüãx̱ rü yima ĩane ya Acharóü̃ rü tá nangearü 
duü̃xü̃güãx̱. 
6Rü ĩane ya Adúxwa rü tá naguxü̃raü̃marexü̃ i duü̃xü̃gü nawa namaxẽ. Rü 
ngẽmaãcü tá chanaxãnexẽxẽ ya yima norü ĩane ya nügü namaxã 
yacuax̱üü̃güne i Firitéugü. 
7Rü naax̱wa rü tá chayapu i ngẽma namachi i nagüã̃́xü̃ i nangõ̱xgüxü̃. Rü 
ñu̱xũchi napütatanüwa tá chayapu i ngẽma õna i chu̱xuxü̃. Natürü ngẽma 
Firitéugütanüwa rü tá nangẽxma i ñuxre i duü̃xü̃gü i choxrü ixĩgüxü̃. Rü 
nümagü rü tá Yudáanewa ãẽx̱gacügü nixĩgü. Rü ngẽma Ecróü̃cüãx̱gü rü tá 
yema Yebuchéugüxü̃ ngupetüxü̃rüxü̃ nüxü̃ nangupetü. 
8Choma rü íchamemare nax íchanapoxü̃xü̃ i ngẽma chorü duü̃xü̃gü napex̱ewa 
i ngẽma norü uanügü. Rü ngẽma to i nachixü̃anearü ãẽx̱gacü i noxri chixri 
namaxã icuáxü̃ rü tagutáma wena namaxã inacuax̱. Erü ñu̱xma rü 
chomaxü̃chima nüxna chadau i chorü duü̃xü̃gü ==ñanagürü. 

Iraétanüxü̃ tá nüxü̃̃́  nangẽxma ya norü ãẽ̱xgacü ya mecü 

9¡Rü poraãcü petaãẽgü, Pa Chióü̃cüãx̱gü! ¡Rü perü taãẽmaxã pewiyaegü, Pa 
Yerucharéü̃cüãx̱güx! Erü pexcax̱ tá ínangu ya perü ãẽx̱gacü ya poracü ya mea 
pemaxã icuácü. Natürü i nüma rü tama nügü yacuax̱üxü̃ãcüma ínangu. Rü 
wüxi i búruxacüétügumare ínangu. 
10Rü nüma rü tá inayanaxoxẽxẽ i Efraíü̃tanüxü̃arü daiweü̃gü rü 
Yerucharéü̃arü churaragüarü cowarugü rü yima würagü ya dai namaxã 
naxügüne. Rü guxü̃ i nachixü̃anegücax̱ tá nanaxunagü i mexü̃ i ĩnü. Rü tá 
namaxã inacuax̱ i ngẽma naane i Már i Mediteráneuwa ixügüxü̃ rü ñu̱xmata 
taxtü i Dauchíüxü̃wa nangu. Rü ngẽma naane i taxtü i Eufrátewa 
ixügüxü̃maxã tá inacuax̱ rü ñu̱xmata guxü̃wama i ñoma i naanewa nangu. 

Wena tá naporae i Iraétanüxü̃ 

11Rü ñanagürü ya Cori ya Tupana: —Pa Yerucharéü̃cüãx̱gü ngẽma uneta i 
nagümaxã chomaxã pexüxü̃gagu rü choma rü tá íchananguxü̃xẽxẽ i ngẽma 
perü duü̃xü̃gü i Babiróniaanegu poxcuexü̃ ñoma wüxi i ãxmaxü̃ i ngearü 
dexáxã̃́xü̃gu poxcuexü̃rüxü̃. 
12Rü pema i ñu̱xma yáxü̃gu pepoxcuexü̃, natürü ípenangu̱xẽẽama nax perü 
ĩanecax̱ tá pewoeguxü̃. ¡Rü ẽcü perü ĩanecax̱ pewoegu! Rü pemaxã nüxü̃ 
chixu rü pema i poraãcü ngúxü̃ nax pingegüxü̃ rü ngẽmaarü yexera tá 
poraãcü pexü̃ charüngü̃xẽxẽxü̃. 
13Rü choxü̃̃́ nangẽxma i Yudátanüxü̃ i ñoma chorü würa ya dairuü̃rüxü̃ 
ixĩgüxü̃ rü ngẽma Efraíü̃tanüxü̃ rü ñoma chuxchirüxü̃ nixĩgü. Rü cumax, Pa 
Chióü̃x, rü ñoma tara i taxrewa ãmaguxü̃rüxü̃ tá cuxü̃ chixĩxẽxẽ. Rü ngẽma 
duü̃xü̃gü i cuwa ngẽxmagüxü̃ rü tá chanaporaxẽxẽ nax 
Griégugüchixü̃anecüãx̱güxü̃ nadai̱x̱ü̃cax̱ ==ñanagürü. 
14Rü nüma ya Cori ya Tupana rü tá norü duü̃xü̃gütanüwa nügü nawex̱. Rü 
ngẽxguma namax̱güãgu i norü chuxchigü rü ñoma ãẽmacürüxü̃ tá nixĩgü. Rü 
nüma ya Cori ya Tupana rü tá nagu nicue i norü trompéta. Rü ñoma buanecü 
ya tacü ya súrwaama ne ũcügurüxü̃ tá nixũ. 
15Rü Cori ya Tupana ya Guxãxétüwa Ngẽxmacü rü tá norü duü̃xü̃güna nadau. 
Rü norü duü̃xü̃gü rü tá nawa nangagü ya yima nutagü i norü uanügüarü 
maxgütaeruü̃chirex̱. Rü nüxchiama tá norü uanügüxü̃ nadai. Rü tá 
nanaxüchixü nax naporamaegüxü̃. Rü bínumaxã tá nanapagü i nümagü, 
ñoma nagümaxã napaxẽẽxü̃rüxü̃ ya yima tacháũgü nax ngẽma ãmarearü 
guruü̃arü cugüpex̱egu nabagüãxü̃cax̱. 
16Rü ngẽma ngunexü̃gu rü Cori ya norü Tupana rü tá norü duü̃xü̃güxü̃ 
ínapoxü̃ ñoma carnérugüxü̃ ínapoxü̃xü̃rüxü̃. Rü norü duü̃xü̃gü rü ñoma 
ngãx̱cueruü̃arü nutaxacügürüxü̃ tá niyauratanücüxü. 
17Rü ngẽma nachixü̃ane rü tá namexẽchi. Rü ngẽma nax namuarü triguãx̱gü 
rü bínuãx̱gü rü ngẽma ngextü̱xücügü rü pacügü rü tá mea nayae. 

Chacaría 10 

Tupana rü Yudátanüxü̃gümaxã rü Efraíü̃tanüxü̃maxã inaxuneta 

1¡Ngẽxguma yapaanegu rü Cori ya Tupanana peca nax pexcax̱ 
napuxẽẽãxü̃cax̱! Rü nüma ya Cori ya nango̱xẽẽcü i bai̱x̱beane rü tacü ya pucü 
tá pexcax̱ ínanguxẽxẽ. Rü peanewa rü tá nanaxüxẽxẽ ya maxẽ. 
2Rü ngẽma tupananetachicünãx̱güarü ore rü doramare nixĩ. Rü ngẽma nüxü̃ 
nadaugüxü̃ i ngẽma ẽxü̃guxü̃arü uruü̃gü rü tagutáma ningu. Rü nanegümaxã 
duü̃xü̃güxü̃ nawomüxẽẽgü rü ngẽma norü ore i pexü̃ namaxã nataãẽxẽẽxü̃ rü 
natücax̱mamare nixĩ. Rü ngẽmacax̱ nixĩ i duü̃xü̃gü rü tama aixcüma cuax̱wa 
nangugüxü̃ rü nu ne naxĩmarexü̃ ñoma carnérugü i ngearü dauruü̃ã̃́xü̃rüxü̃. 
3Rü ngẽmacax̱ ñanagürü ya Cori: —Choma rü namaxã chanu i ngẽma perü 
ãẽx̱gacügü i pemaxã icuax̱güxü̃ rü tá chanapoxcue ==ñanagürü. Rü Cori ya 
Guxãxétüwa Ngẽxmacü ya norü duü̃xü̃güna daucü rü Yudátanüxü̃xü̃ tá 
naporaexẽxẽ ñoma cowaru i daicax̱ poraexü̃rüxü̃. 
4Rü Yudátanüxü̃tanüwa tá nangóe i poraexü̃ i ãẽx̱gacügü i chorü 
duü̃xü̃gümaxã tá icuax̱güxü̃. Rü nümagü rü narüxü̃ tá nixĩgü ya yimá nuta ya 
nüxíra yaxǘcuchicü nax naxüaxü̃cax̱ ya wüxi ya ĩpata ya taxü̃ne. Rü ñoma 
norü tairuxü̃ ya yima ĩpata ya naxchirunaxcax̱rüxü̃ tá nixĩgü. Rü ñoma würa 
i daicax̱ mexü̃rüxü̃ tá nixĩgü ya yima ãẽx̱gacügü, 
5Rü nümagü rü tá ñoma churaragü i ãcharaxü̃gu nügü dai̱x̱ü̃rüxü̃ nixĩgü. Rü 
tá naporae, erü Cori ya Tupana rü natanüwa nangẽxma. Rü ngẽmaãcü tá 
nanaxãnexẽxẽ i norü uanügüarü churaragü i cowarugu ĩxü̃. 
6Rü nüma ya Cori ya Tupana rü ñanagürü: —Choma rü tá chanaporaexẽxẽ i 
Yudátanüxü̃. Rü tá íchanapoxü̃ i Yúchetanüxü̃. Rü wenaxarü nachixü̃anecax̱ 
tá chanawoeguxẽxẽ erü choxü̃̃́ nangechaü̃tümüxü̃gü. Rü nümagü rü 
wenatáxarü ñoma taguma nüxü̃ chaxoxü̃rüxü̃ chomaxã nixĩgü. Erü choma rü 
norü Cori ya Tupana chixĩ, rü nüxü̃ chaxĩnü i norü yumüxẽgü. 
7Rü Efraíü̃tanüxü̃ rü ñoma churara i poraxü̃rüxü̃ tá nixĩgü. Rü norü 
maxü̃newa rü tá nataãẽgü ñoma bínu yaxãgügurüxü̃. Rü ngẽmaxü̃ 

nadaugügu i nanegü rü naxacügü rü tá ta nataãẽgü. Rü ngẽma Cori naxcax̱ 
ügüxü̃cax̱ tá nixĩ i nataãẽgüxü̃. 
8Rü choma rü tá naxcax̱ changema rü wüxiwa tá chanagagü, yerü choma nixĩ 
ga íchananguxü̃xẽẽxü̃. Rü nümagü rü wena tá nimu noxrirüxü̃. 
9Rü choma nixĩ ga togü ga nachixü̃anegügu chanawoonexü̃. Natürü woo nax 
yáxü̃wa nangẽxmagüxü̃ rü tá choxna nacuax̱ãchie. Rü wüxi i ngunexü̃gu rü 
tá nanegümaxã rü naxacügümaxã nachixü̃anecax̱ nawoegu. 
10Rü choma rü tá Equítuanewa rü Achíriaanewa íchanagaxü̃. Rü 
Garaáxanewa rü Líbanuanewa tá chanagagü. Rü ngẽma nax 
namuxũchiamaxü̃ i nümagü rü nachica rü tá naxcax̱ inayataxu. 
11Rü ngẽma már i Equítuanewa ngẽxmaxü̃wa rü tá nichoü̃. Rü norü yuape rü 
tá ichayanaxoxẽxẽ. Rü taxtü i Níru rü tá chayapachitamaxẽxẽ. Rü 
Achíriaanecüãx̱gü i nügü icuax̱üü̃güxü̃ rü tá chanaxãneexẽxẽ. Rü tá 
ichanaxoxẽxẽ i Equítuanearü pora. 
12Rü choma rü tá pora nüxna chaxã rü chauégagu tá ínaxĩ. Rü choma ya Cori 
ya Tupana nixĩ i pexü̃ ngẽma ñachaxü̃ ==ñanagürü. 

Chacaría 11 

1Pa Líbanux, ¡yawãxna i curü ĩãx̱ nax ngẽma üxüema ínaguxü̃cax̱ i curü 
ocayiwagü! 
2¡Naxaxu, Pa Pinux, erü marü niwax̱ i ngẽma ocayiwagü, rü ngẽma naigü i 
mexẽchixü̃ rü marü nixae! ¡Aita pexüe, Pa Naigü i Taxü̃gü i Bacháü̃anewa 
Ngẽxmagüxü̃, erü ngẽma naixnecü rü niye! 
3Rü ngẽma carnérugüarü dauruü̃gü rü tagaãcü naxauxe erü yimá maxẽ ya 
imexẽchicü rü marü nixae. Rü nüxü̃ naxĩnüe i ngẽma leóü̃ nax 
yanginetanücüüxü̃, erü ngẽma naixnecügü i natü i Yudáü̃cutüwa 
ngẽxmagüxü̃ rü marü nixae. 

Taxre i carnérugüarü dauruü̃gü 

4Ñaa nixĩ i ngẽma Cori ya chorü Tupana chomaxã nüxü̃ ixuxü̃. Rü ñanagürü: 
—¡Nüxna nadau i ngẽma carnérugü i norü daichicawa gagüchaü̃xü̃! 
5Rü ngẽma duü̃xü̃gü i naxcax̱ taxegüxü̃ rü tama nüxü̃̃́ taxãũxãchitümüü̃ãcü 
tüxü̃ nadai. Rü ngẽma carnérugümaxã taxegüxü̃ rü ñanagürügü: “¡Moxẽ ya 
Cori erü marü chadiẽruãx̱!” ñanagürügü. Rü woo i ngẽma carnérugüarü 
dauruü̃gü rü tama nüxü̃̃́ taxãũãchitümüxü̃ ya yíxema norü carnérugü. 
6Rü ngẽxgumarüxü̃ ta i ngẽma duü̃xü̃gü i ñaa nachixü̃anewa maxẽxü̃ rü 
taxũtáma choxü̃̃́ nangechaü̃tümüxü̃gü. Rü to i nachixü̃anemex̱ẽgu rü 
ngẽmaarü ãẽx̱gacümex̱ẽgu tá chanayixẽxẽ. Rü ngẽma ãẽx̱gacü rü tá 
nanachixexẽxẽ i ñaa nachixü̃ane. Rü ngẽxguma i choma rü taxúexü̃táma 
naxmex̱wa íchapoxü̃. Rü choma i Cori ya Tupana nixĩ i nüxü̃ chixuxü̃ i ngẽma 
==ñanagürü. 
7Rü ngẽxguma i choma i Chacaría rü nüxna chadau i ngẽma carnérugü i norü 
daixchicawa nagagüchaü̃xü̃. Rü yexera nüxna chadau i ngẽma carnérugü i 
rüturamaegüxü̃. Rü taxre i naixmenaxãcax̱ chadau. Rü wüxi rü Ngü̃xẽẽgu 
chanaxüéga, rü ngẽma to rü Wüxiwa Íngexmagüxü̃gu chanaxüéga. Rü 
ñu̱xũchi nüxna chadau i ngẽma carnérugü. 
8Rü wüxi ga tauemacügutama rü íchanawoxü̃ ga tomaepü̱x ga norü 
dauruü̃gü, yerü tama yáxna namaxã chaxĩnü, rü chauxchi naxaie. 
9Rü yema carnérugüxü̃ ñacharügü: —¡Tagutáma wena pexna chadau! ¡Ega 
ngẽxguma ngexü̃rüüxü̃ yuxgu rü noxtacüma nayu̱x! ¡Rü ngẽxguma texé 
yamax̱gu, rü noxtacüma yamáa! ¡Rü ngẽma maxẽxü̃ íyaxügüxü̃ rü noxtacüma 
nügü nangõ̱xcu ==ñachagürü. 
10Rü yexguma rü chanayaxu ga chorü naixmenax̱ã ya Ngü̃xẽẽgu ãégane. Rü 
chayabüye. Rü yema rü wüxi ga cuax̱ruxü̃ nixĩ nax iyanaxoxü̃ ga yema 
Tupanaarü uneta ga guxü̃ma ga nachixü̃anegümaxã naxüxü̃. 
11Rü yema ngunexü̃gu inarüxo ga yema uneta. Rü yema carnérugümaxã 
taxegüxü̃ rü choxü̃ inangugügü. Rü yexguma nüxü̃ nicuax̱ãchitanü nax Cori 
ya Tupana yixĩxü̃ ga nawa idexacü ga yema chaxüxü̃. 



2688 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

12Rü ngẽxguma rü ñacharügü: —Ngẽxguma pexcax̱ namexgu, ¡rü chorü 
puracücax̱ choxü̃̃́ penaxütanü! Natürü ega tama perü me yixĩxgu, ¡rü 
ngexrüma choxü̃̃́ penaxütanüxü̃! ==ñacharügü. Rü choxü̃̃́ nanaxütanügü ga 
30 tachinü ga diẽru. 
13Rü nüma ga Cori ya Tupana rü choxü̃ ñanagürü: —¡Ngĩxü̃ nayaxu i ngẽma 
diẽru i naxcax̱ mecü nax choxü̃̃́ ngĩmaxã naxütanügücü, rü ngẽma üwechixü̃ 
i chopata ya taxü̃newa ngẽxmaxü̃pex̱egu ngĩxü̃ yawotanü! ==ñanagürü. Rü 
yexguma ga choma rü ngĩxü̃ chayaxu ga yema diẽru rü Tupanapatawa 
yexmaxü̃ ga üwechixü̃pex̱egu ngĩxü̃ chayawotanü. 
14Rü yemawena chayabüye ga guma nai ga chorü naixmenax̱ã ga Wüxiwa 
Ingexmagüxü̃gu ãégane. Rü yema rü wüxi ga cuax̱ruxü̃ nixĩ nax iyanaxoxü̃ 
ga yema nügü nax nangechaxü̃güxü̃ ga Yudátanüxü̃ namaxã ga yema togü ga 
Iraétanüxü̃. 
15Rü Cori rü choxü̃ ñanagürü: —¡Ñu̱xma rü yema carnérugüarü dauruxü̃ ga 
tama mea norü carnérugüna dauxü̃ãcü cugü ixĩxẽxẽ. 
16Erü choma rü tá ñaa nachixü̃anegu chanamu i wüxi i dauruxü̃ i tama norü 
carnéru i inaxüanemarexü̃gu rüxĩnüxü̃. Rü taxũtáma naxcax̱ nadau i ngẽma 
rütaxuxü̃. Rü taxũtáma nanaxüxü̃ i ngẽma napíxü̃. Rü taxũtáma nanaxüwemü 
i ngẽma turaexü̃. Natürü tá nayamax̱ i ngẽma rüngümaexü̃ rü meatama tüxü̃ 
nangõ̱x. Rü taxuxü̃táma tümamachi ínayaxüxẽxẽ woo tümapatügü. 
17¡Rü nügümaxã nangechaü̃ i ngẽma carnéruarü dauruxü̃ i tama mea norü 
carnérugüna dauxü̃ rü tüxü̃ ngéma wogümarexü̃! Rü norü poxcu tá nixĩ nax 
tara i taxrewa ãmaguxü̃maxã nacachacüüxü̃ rü nacaxetüxü̃ i norü 
tügünexetüwa! Rü tá ninachacüxü rü norü tügünexetüwa rü tá nangexetü. 
¡Rü ngẽmaãcü ya nachacüxü rü tá nipamare rü tá nangexetü i norü 
tügünexetüwa! ==ñanagürü. 

Chacaría 12 

Tupana rü tá nüxna nadau ya Yerucharéü̃ 

1Ñaa nixĩ i Cori ya Tupanaarü ore nachiga i Iraétanüxü̃. Rü nüma ya Cori ya 
Tupana nixĩ i nango̱xẽẽãxü̃ i daxũguxü̃ i naane rü naxüaxü̃ i ngẽma ñoma i 
naane nagu üxü̃ rü yatüna maxü̃ naxãxü̃, rü ñanagürü: 
2—Choma rü tá chanaporaxẽxẽ ya Yerucharéü̃. Rü yima ĩane rü ñoma wüxi 
i axepáxü̃ i bínumaxã ããcuxü̃rüxü̃ tá nixĩ naxcax̱ i guxü̃ma i ngẽma 
nachixü̃anegü i nüxna ngaicamagüxü̃. Erü ngẽma ngunexü̃ i nagu naxcax̱ 
íyaxüãchixü̃ rü ñoma nangãxẽxü̃rüxü̃ tá naturae. Rü ngẽxguma 
Yerucharéü̃cax̱ íyaxüãchigu rü tá ta naxcax̱ ínayaxüãchi ya yima náigü ya 
ĩanegü ya Yudáanewa ngẽxmagüne. 
3Rü ngẽma ngunexü̃gu rü Yerucharéü̃ rü wüxi ya nuta ya yaxüchicüxü̃ tá 
chayanguxuchixẽxẽ nax̱chax̱wa i ngẽma togü i nachixü̃anegü. Rü tü̱xchiama 
tá tayapix̱ ya texé ya nangenagüchaü̃xe. Rü guxü̃ma i ngẽma nachixü̃anegü 
rü tá nügü nanutaquex̱egü nax Yerucharéü̃maxã nügü nadai̱x̱ü̃cax̱. 
4Natürü ngẽma ngunexü̃gu rü choma rü tá chayabuxmüxẽxẽ i norü 
uanügüarü cowarugü rü tá chanaxãũãẽxẽxẽ i ngẽma churaragü i nagu ĩxü̃. 
Rü Yudátanüxü̃ rü tá nüxna chadau. Rü guxü̃ma i ngẽma togü i 
nachixü̃anegüarü cowarugü rü tá chayangexetüxẽxẽ. 
5Rü ngẽxguma ngẽmaxü̃ nadaugügu i Yudáanearü ãẽx̱gacügü rü nügümaxã 
tá ñanagürügü: “Cori ya Guxãxétüwa Ngẽxmacü nixĩ i Yerucharéü̃cüãx̱güarü 
Tupana, rü nüma nixĩ i pora nüxna naxãxü̃”, ñanagürügü. 
6Rü ngẽma ngunexü̃gu rü Yudátanüxü̃arü ãẽx̱gacügü rü ñoma wüxi i üxü i 
yau̱̱xraxü̃rüxü̃ tá nixĩgü. Rü ñoma üxü i triguchapax̱awa iyaau̱̱xraxü̃rüxü̃ tá 
nixĩgü. Rü tá nanadai i guxü̃ma i ngẽma nachixü̃anegü i norü tügünecüwawa 
nüxna ngaixcamagüxü̃ rü ngẽma to̱xwecüwawa ngaixcamagüxü̃. Natürü 
ngẽma Yerucharéü̃cüãx̱gü rü wena tá norü ĩanecax̱ nawoegu rü nawa tá 
namaxẽ. 
7Natürü choma nax Cori chixĩxü̃ rü tá nüxíra íchanapoxü̃ ya yima náigü ya 
ĩanegü ya Yudáanewa ngẽxmagüne rü yimágüwena ya Yerucharéü̃ nax 

ngẽmaãcü i ngẽma Dabítanüxü̃ rü Yerucharéü̃cüãx̱gü rü tama nagu 
naxĩnüexü̃cax̱ nax ngẽma togü i Yudátanüxü̃arü yexera yaxĩgüxü̃. 
8Rü choma i Cori nax chixĩxü̃ rü tá nüxna chadau i guxü̃ma i ngẽma duü̃xü̃gü 
i Yerucharéü̃wa maxẽxü̃. Rü ngẽma duü̃xü̃gü i turaexü̃ rü tá nipora ñoma 
ãẽx̱gacü ga Dabírüxü̃. Rü ngẽma Dabítanüxü̃ rü tá ñoma Tupanarüxü̃ naporae 
rü ñoma Cori ya Tupanaarü orearü ngeruxü̃ i ngẽma duü̃xü̃güpex̱egu 
ixũxü̃rüxü̃ tá naporae. 
9Rü ngẽma ngunexü̃gügu rü tá chanadai i ngexü̃rüüxü̃mare i 
nachixü̃anecüãx̱gü i Yerucharéü̃cax̱ íyaxüãchixü̃. 
10Rü ngẽma Dabítaagütanüwa rü Yerucharéü̃cüãx̱gütanüwa tá chanamu i 
Chauãxẽ i Üünexü̃ nax yamecümaxü̃cax̱ rü nayumüxẽgüwax̱egüxü̃cax̱ i 
ngẽma Dabítanüxü̃ rü ngẽma Yerucharéü̃cüãx̱gü. Rü ngẽxguma tá nüxü̃ 
nadaugügu ya yima nacanapacütüxü̃güãcü rü tá nangechaü̃gü. Rü naxcax̱ tá 
naxauxe ñoma wüxi i nane i nügümaxã wüxicacücax̱ naxauxexü̃rüxü̃. Rü 
ñoma nüxíraü̃cü ya nane yu̱xgucax̱ naxauxegurüxü̃ tá naxcax̱ naxauxe. 
11Rü ngẽma ngunexü̃gu rü ĩane ya Yerucharéü̃wa rü tá taxü̃ i ngechaü̃ ínangu 
yexguma Yudáanearü ãẽx̱gacü ga Adáx-rimóü̃ ga Meguíduarü doxonexü̃gu 
yu̱xgurüxü̃. 
12Rü wüxichigü ya ĩpatawa rü tá poraãcü nangechaxü̃gü. Rü Dabítaagü rü 
naxmax̱gümaxã wüxigu tá nangechaü̃gü. Rü ngẽxgumarüxü̃ tá ta i 
Natáü̃taagü rü naxmax̱gümaxã wüxigu tá nangechaxü̃gü. 
13Rü ngẽma Lebítaagü rü naxmax̱gümaxã wüxigu tá nangechaü̃gü. Rü 
ngẽxgumarüxü̃ ta i Chimítaagü rü naxmax̱gümaxã wüxigu tá nangechaxü̃gü. 
14Rü ngẽxgumarüxü̃ ta i guxü̃ma i ngẽma duü̃xü̃gü i íyaxügüxü̃ rü wüxichigü 
ya ĩpatawa ngẽxmagüxü̃ rü naxmax̱gümaxã wüxigu tá nangechaxü̃gü 
==ñanagürü. 

Chacaría 13 

1Nüma ya Cori ya Tupana rü ñanagürü ta: —Ngẽma ngunexü̃gu rü tá 
ningẽnaxü̃ i wüxi i dexáarü chuchuxü̃ nax ngẽmawa Dabítaagü rü 
Yerucharéü̃cüãx̱gü nügü iyauxgüxü̃cax̱ i norü pecadugü rü norü ãũãchixü̃gü. 
2Rü guxü̃wama i ñaa nachixü̃anewa rü tá ichayanaxoxẽxẽ i woo i naégagü i 
ngẽma tupananetachicünax̱ãgü nax ngẽmaãcü tama nüxü̃ yacuax̱üü̃güxü̃cax̱ 
i duü̃xü̃gü. Rü ñaa nachixü̃anewa rü ngẽxgumarüxü̃ tá ta ichayanaxoxẽxẽ i 
ngẽma tupananetagüarü orearü uruü̃gü rü guxü̃ma i chixexü̃ i naãẽgü. Rü 
choma ya Cori ya Tupana nixĩ i ngẽma ñachaxü̃. 
3Rü ngẽxguma chi tangexmagu ya wüxi ya Tupanaarü orearü uruxü̃neta i 
nüxü̃ ixuxechaxü̃ i ore i tama Tupanaarü ore ixĩxü̃, rü tümanatü rü tümaé tá 
ñanagürügü tüxü̃: “Cuma rü name nax cuyuxü̃ erü ngẽma ore i nüxü̃ quixuxü̃ 
rü doramare nixĩ rü tama aixcüma Cori ya Tupanaarü ore nixĩ!” ñanagürügü. 
Rü tümanatü rü tümaé tátama tüxü̃ nacana i ngẽxguma tügü tixuxgu nax 
Tupanaarü orearü uruxü̃ tixĩxü̃. 
4Rü ngẽma ngunexü̃gu rü ngẽma orearü uruü̃günetagü rü tá naxãnee nax 
nüxü̃ yaxugüxü̃ i ngẽma nanegüwa nüxü̃ nadaugüxü̃ erü doramare nixĩ. Rü 
taxũtáma Tupanaarü orearü uruü̃güchiru i carnéruchax̱müü̃naxcax̱gu nicu̱x 
nax ngẽmaãcü doramare ixĩxü̃ i orexü̃ yaxuxü̃cax̱. 
5Rü wüxichigü rü tá ñanagürü: “Choma rü tama orearü uruxü̃ chixĩ rü 
chabuxgutama naanewa chapuracü”, ñanagürü tá. 
6Rü ngẽxguma texé nüxna cagu: “¿Rü tü̱xcüü̃ cuwitüxüne?” rü nüma rü 
ñaãcü tá tüxü̃ nangãxü̃: “Chomücüpatagu choxü̃ nawigü” ==ñanagürü. 

Nüma ya Cori nixĩ ya chorü Tupana ixĩcü 

7Rü Cori ya Tupana ya Guxãxétüwa Ngẽxmacü rü ñanagürü: —¡Pa Tara i 
Taxrewa Ãmaguxü̃x, rü naxcax̱ ixũ i chorü carnéruarü dauruxü̃ rü ngẽma 
chorü ngü̃xẽẽruxü̃! ¡Rü yamax̱ ya yima carnéruarü dauruxü̃ nax 
nawoonexü̃cax̱ i carnérugü! Rü choma rü tá chanadai i ngẽma 
carnéruxacügü. 

8Rü guxü̃ma i ñaa nachixü̃anewa maxẽxü̃ i duü̃xü̃gü rü ngẽma norü 
tomaepü̱xarü üyetanüwa rü taxre i üye tá nayue. Rü wüxi i norü üyexicatama 
tá namaxẽ. 
9Rü ngẽma duü̃xü̃gü i íyaxügüxü̃ rü tá nüxü̃ chaxü, ñoma diẽrumü i üxüwa 
idexexü̃ nax ínayixü̃cax̱ i norü ãũãchixü̃rüxü̃. Rü ñoma úiru i üxüwa idexexü̃ 
nax ínayixü̃cax̱ i norü ãũãchixü̃rüxü̃ tá nüxü̃ chaxü i ngẽma duü̃xü̃gü. Rü 
ngẽxguma i nümagü rü tá choxna nacagüe rü choma rü tá chanangãxü̃. Rü 
ñachagürü tá: “Nümagü rü chorü duü̃xü̃gü nixĩgü”, ñachagürü. Rü nümagü 
rü ñanagürügü tá: “Nüma ya Cori rü tórü Tupana nixĩ”, ñanagürügü tá. Rü 
choma ya Cori ya Tupana nixĩ i nüxü̃ chixuxü̃ i ngẽma ==ñanagürü. 

Chacaría 14 

Yerucharéü̃ rü tá norü uanügüxü̃ narüporamaegü 

1Rü marü ningaica i ngẽma ngunexü̃ i nagu Cori ya Tupana tá cuxü̃ poxcuxü̃, 
Pa Yerucharéü̃cüãx̱güx. Rü ngẽxguma ínanguxgu, rü perü uanügü rü 
pepex̱ewa tátama nügü nayanu i perü ngẽmaxü̃gü i pexna napuxü̃xü̃. 
2¡Rü dücax! Pa Yerucharéü̃cüãx̱güx, rü ngẽma ngunexü̃gu rü nüma ya Cori 
ya Tupana rü tá guxü̃ i nachixü̃anecüãx̱güxü̃ nangutaquex̱exẽxẽ nax pemaxã 
nügü nadai̱x̱ü̃cax̱. Rü nagu tá nachocu ya yima perü ĩane, rü wüxichigü ya 
ĩpatagü rü tá nanadeãcu. Rü ngeax̱gü rü tá tüxü̃ ínayauxü̃ rü tá tümamaxã 
namaxẽ. Rü ngãxü̃ i petanüxü̃ rü tá nayagagü. Rü ngẽma norü to i ngãxü̃xica 
tá ngéma nayaxügü. 
3Natürü ngẽmawena i nüma ya Cori ya Tupana rü tá ngẽma 
nachixü̃anegümaxã nügü nadai ñoma churaragü norü uanügümaxã nügü 
daixgurüxü̃. 
4Rü ngẽma ngunexü̃gu rü nüma ya Cori ya Tupana rü nagu tá nachi ya yima 
Oribuarü Max̱pǘne ya Yerucharéü̃arü to̱xmax̱tawa ngẽxmane i norü 
éstecüwawa. Rü tá narüngüte ya yima max̱pǘne. Rü wüxi i norü ngãxü̃ rü tá 
nórtewaama naxũgachi rü ngẽma to i norü ngãxü̃ rü tá súrwaama naxũgachi. 

Rü ngẽmaãcü tá nango̱x i wüxi i taxü̃ i ngate i éstewaama ne daxü̃ rü 
oéstewaama daxü̃. 
5Rü pema rü ngẽma ngategu tá pibuxmü nax pixüxü̃cax̱. Erü ngẽma ngate rü 
tá nida ñu̱xmata Acháxwa nangu i norü tocüwawa ya yima max̱pǘne. Rü 
ngẽmaãcü tá pibuxmü naxrüxü̃ ga perü o̱xigü ga yexguma ĩãx̱ãchianechax̱wa 
nabuxmügu ga yexguma Uchía ãẽx̱gacü ixĩxgu ga Yudáanewa. Rü Cori ya 
Tupana rü tá núma naxũ namaxã i guxü̃ma i ngẽma üünegüxü̃. 
6Rü ngẽma ngunexü̃gu rü taxũtáma nagáuane, rü taxũtáma nangẽxma i 
gáuxü̃tex̱e. 
7Rü ngẽma tá nixĩ i wüxi i ngunexü̃ i mexẽchixü̃ i tama to i ngunexü̃maxã 
nawüxiguxü̃. Rü Tupanaxicatama nüxü̃ nacuax̱ i ñuxãcü tá nax yixĩxü̃ i 
ngẽma ngunexü̃. Rü ngẽma ngunexü̃ rü taxũtáma nangẽxma i chütaxü̃, erü 
guxü̃gutáma nangóoneecha. 
8Rü ngẽxguma rü Yerucharéü̃wa tá ne nayax̱ i wüxi i dexá i mechiüxü̃ i woo 
mucü ínguxgu rü woo taunecü ínguxgu iyáxü̃. Rü ngãxü̃ i ngẽma dexá rü tá 
Már i Ngearü Maxü̃ã̃́xü̃wa nayax̱. Rü ngẽma to i norü ngãxü̃ i dexá rü tá Már 
i Mediteráneuwa nayax̱. 
9Rü ngẽma ngunexü̃gu rü nüma ya Cori ya Tupana rü ãẽx̱gacü tá nixĩ nawa i 
ñoma i naane. Rü nüxica tátama nixĩ ya Tupana yixĩxü̃ rü nataxutama i to i 
naéga i duü̃xü̃gü nüxü̃ icuax̱üü̃güxü̃. 
10Rü guxü̃ma i nachixü̃ane rü naane i metachinüxü̃ tá nayanguxuchi. Rü 
Guebáwa tá inaxügü rü ñu̱xmata Rimóü̃wa nangu nax naane i meama i 
weanexü̃ yixĩxü̃ i Yerucharéü̃arü súrwa ngẽxmaxü̃. Rü Yerucharéü̃ rü 
máxpü̱xanexü̃wa tá nangẽxma. Rü duü̃xü̃gü rü tá ngẽxma naxãchiü̃gü. Rü 
Bẽyamíü̃arü ĩãx̱wa inaxügü nax yaxüchixü̃güxü̃ ñu̱xmata ngẽma nüxíraxü̃xü̃ 
i ĩãx̱wa nangu rü ñu̱xmata naxtapü̱x íyapoõchixü̃ i ĩãx̱wa nangu nax 
yaxüchixü̃güxü̃. Rü ngéma rü tá nida ñu̱xmata Ananéarü dauxü̃taechicawa 
nangu. Rü ngéma tá nidaama ñu̱xmata ãẽx̱gacüarü úbaarü mai̱x̱gütüxü̃wa 
nangu. 

11Rü yima ĩane ya Yerucharéü̃ rü tá namuarü duü̃xü̃güãx̱, rü taxũtáma 
wenaxarü norü uanügü nagu napogüe. Rü ngẽma duü̃xü̃gü i nagu ãpatagüxü̃ 
rü tá taãẽxãcü nawa namaxẽ. 
12Natürü ga yema nachixü̃anegü ga Yerucharéü̃cüãx̱güxü̃ daixü̃ rü Cori ya 
Tupana tá poraãcü nanapoxcue. Rü maxãcü tátama niyixemachi, rü 
naxetüchicawa tá niyixe, rü naãx̱wa rü tá niyixarü conüãx̱gü. 
13Rü ngẽma ngunexü̃gu ya Cori ya Tupana rü tá nanamuü̃exẽxẽ i ngẽma togü 
i nachixü̃anecüãx̱gü. Rü wüxichigü rü tá namücüchacüüwa nichü̱xüx nax 
nügü nadai̱x̱ü̃cax̱. 
14Rü ngẽxguma i ngẽma Yudáanecüãx̱gü rü Yerucharéü̃wa tá naxĩ nax ngẽma 
nachixü̃anegü i Yerucharéü̃na ngaicamagüxü̃maxã nügü nadai̱x̱ü̃cax̱. Rü tá 
nüxna nanapuxü̃ i muxü̃ma i norü ngẽmaxü̃gü ngẽxgumarüxü̃ i norü diẽrumü 
rü norü úiru rü naxchirugü. 
15Rü ngẽma dax̱aweane i namaxã idax̱awexü̃ i norü uanügü rü ngẽmatátama 
nixĩ i norü cowarugü namaxã idax̱aweexü̃. Rü ngẽxgumarüxü̃ tá ta namaxã 
nidax̱awe i norü caméyugü rü norü mulagü rü norü búrugü rü guxü̃ma i 
ngẽma togü i naxü̃nagü i ngẽma ínapegüxü̃wa nüxü̃̃́ ngẽxmagüxü̃. 
16Rü yema uanügü ga ü̃pa Yerucharéü̃maxã nügü daixü̃ rü íyaxügüxü̃, rü 
guxcüma ya taunecügu tá Yerucharéü̃wa naxĩĩxü̃ nax Ãẽx̱gacü ya Cori ya 
Tupana ya Guxãxétüwa Ngẽxmacüxü̃ nayanacuax̱üü̃güxü̃cax̱ rü 
naxüchigagüãxü̃cax̱ i düxenüchigaarü peta. 
17Rü ngẽxguma chi ngexü̃rüüxü̃ i nachixü̃ane i ñoma i naanewa ngẽxmagüxü̃ 
tama Cori ya Tupana ya Guxãxétüwa Ngẽxmacüarü cuax̱üü̃wa naxũxgu i 
Yerucharéü̃wa, rü Tupana rü taxũtáma norü naanegu nanapuxẽxẽ. 
18Rü ngẽxguma Equítuanecüãx̱gü rü tama ngéma naxĩxgu, rü Cori ya Tupana 
rü taxũtáma norü naanegu nanapuxẽxẽ. Rü ngẽxgumarüxü̃ ta i ngexü̃rüüxü̃ i 
to i nachixü̃ane i tama düxenügüchigaarü petawa ũxü̃ rü Tupana rü tá 
dax̱aweane naxcax̱ ínanguxẽxẽ. 

19Rü ngẽmaãcü tá nixĩ nax napoxcuxü̃ i Equítuanecüãx̱gü i duü̃xü̃gü rü ngẽma 
to i nachixü̃anecüãx̱gü i duü̃xü̃gü i tama düxenügüchigaarü petawa ĩxü̃. 
20Rü ngẽma ngunexü̃gu rü ngẽma cowarugünaawa rütugüxü̃ i 
campanaxacügü rü ñaxü̃ tá nagu naxümatü Coriarü Ixĩxü̃, ñaxü̃. Rü ngẽma 
buetaregü i Tupanapata ya taxü̃newa ngẽxmagüxü̃ rü tá nixüüne ngẽma 
tacháũgü i ãmarearü guruü̃pex̱egu nuxü̃rüxü̃. 
21Rü guxü̃ma i ngẽma buetaregü i Yerucharéü̃wa rü Yudáanewa 
ngẽxmagüxü̃, rü Cori ya Tupana ya Guxãétüwa Ngẽxmacüarü tá nixĩgü. Rü 
texé ya naxü̃na Tupanacax̱ imáxẽ, rü yimawa tá tanamuxra i ngẽma namachi 
i Cori ya Tupanana taxãxü̃. Rü ngẽma ngunexü̃gu rü marü taxũtáma Cori ya 
Tupana ya Guxãxétüwa Ngẽxmacüpata ya taxü̃newa texé tax̱acümaxã ngéma 
tataxe. 

Maraquía 

Maraquía 1 

Iraétanüxü̃xü̃ nangechaü̃ ya Tupana 

1Rü ñaa nixĩ i ore i Cori ya Tupana Iraétanüxü̃maxã nüxü̃ ixuxü̃ nawa ya norü 
orearü uruxü̃ ya Maraquía. 
2-3Rü nüma ya Cori ya Tupana rü ñanagürü: —Choma rü pexü̃ changechaü̃ 
==ñanagürü. Natürü i pemax rü penangãxü̃ rü ñapegürügü nüxü̃: —
¿Ñuxãcü nüxü̃ tacuax̱ nax toxü̃ cungechaxü̃xü̃? ==ñapegürügü nüxü̃. Rü 
nüma ya Cori ya Tupana rü pexü̃ nangãxü̃ rü ñanagürü: —Choma rü guma 
nũxcümaü̃cü ga perü o̱xi ga Acóbuxü̃ changechaü̃ rü ngẽmawa pexü̃ 
chanawex̱ nax poraãcü pexü̃ changechaü̃xü̃. Rü woo nügüenexẽgü nax 
yixĩgüxü̃, natürü Acóbuxü̃ changechaü̃ rü Echaúxü̃ chaxo. Rü tama 
Echaúmaxã chataãxẽ rü yemacax̱ norü naane i máxpü̱xanexü̃ nax yixĩxü̃ rü 
chianexü̃xü̃ chananguxuchixẽxẽ, rü naeü̃gü i düraexü̃ nawa 
changexmagüxẽxẽ ==ñanagürü. 
4Rü ngẽxguma ngẽma Edóü̃cüãx̱ i Echaú nataagü rü woo ñagügu: —
Yixemagü rü marüchirex̱ itarüxogü, natürü wena tá ítanadaxẽẽãma i 
tachixü̃ane ==ñagügu, natürü nüma ya Cori ya Tupana ya Guxãétüwa 
Ngẽxmacü rü ñaãcü tá nanangãxü̃ rü ñanagürü: —Woo penamexẽẽgu i 
ngẽma pechixü̃ane, natürü choma rü tá wena ichanaxoxẽxẽ. Rü ngẽma perü 
naane rü Chixexü̃ i Nachixü̃anemaxã, tá nanaxugü i duü̃xü̃gü. Rü Duü̃xü̃gü 
ya Tupana Namaxã Nuxü̃maxã tá pexü̃ naxugü. 
5Rü pemax rü pexetümaxã tá nüxü̃ pedau i ngẽma nüxü̃ chixuxü̃. Rü 
ngẽxguma i pema rü tá ñaperügügü: “Cori ya Tupana rü nataxüchi. Rü ngẽma 
norü pora rü Iraéanearü üyeanearü yexerawa nangu”, ñaperügügü tá 
==ñanagürü. 

Cori ya Tupana rü chacherdótegüxü̃ ningagü 

6Rü nüma ya Cori ya Tupana ya Guxü̃étüwa Ngẽxmacü rü chacherdótegüxü̃ 
ñanagürü: —Ngẽma buxü̃gü rü nanatügüxü̃ nangechaü̃, rü ngẽma 
naxü̃taxü̃gü rü norü coriga naxĩnü. Rü choma nax Penatü chixĩxü̃ ¿rü tü̱xcüü̃ 

i tama choxü̃ pengechaü̃xü̃? Rü choma nax perü Cori chixĩxü̃ ¿rü tü̱xcüü̃ i 
tama chauga pexĩnüexü̃? Natürü i pemax rü choxü̃ pexo, rü naétü 
ñaperügügü: “¿Tax̱acüwa i cuxü̃ taxoxü̃?” ñaperügügü. 
7Rü pema rü chorü ãmaregüarü guruü̃wa penana i ãmaregü i tama imexü̃, rü 
ngẽxguma rü ípeca rü ñaperügügüama: “¿Tax̱acüwa i chixexü̃ cumaxã 
taxüexü̃?” ñaperügügü. Dücax, pema rü chixexü̃ chopex̱ewa pexüe erü chorü 
ãmarechicawa penana i ãmare i tama imexü̃. 
8¿Ẽ̱xna tama pexcax̱ nachixe ega woo naxü̃na i ngexetüxü̃ rüex̱na 
ngemaeparaxü̃ rüex̱na idax̱awexü̃ chau̱̱xcax̱ piguxgu? ¡Rü ẽcü perü 
ãẽx̱gacügüxü̃tawa penana nax ngẽmaãcü nüxü̃ pecuáxü̃cax̱ rü aixcüma 
taãẽãcü pexü̃̃́ nayauxgüã i ngẽma perü ãmaregü! ==ñanagürü ya Tupana 
ya Guxü̃étüwa Ngẽxmacü. 
9Rü ñanagürü ta: —Dücax, Pa Chacherdótegüx, Tupanana peca nax nüxü̃̃́ 
pengechaü̃tümüxü̃xü̃cax̱ Natürü ngẽxguma chixemarexü̃ i ãmaregü nüxna 
pixãgügu ¡rü taxũtáma nagu perüxĩnüe nax ngẽmamaxã nataãẽxü̃ i nümax! 
==ñanagürü ya Tupana ya Guxü̃étüwa Ngẽxmacü. 
10Rü nüma ya Cori ya Tupana ya Guxü̃étüwa Ngẽxmacü rü pexü̃ ñanagürü: 
—Chierüx texé i petanüwa tanawãxtagu ya chopata ya taxü̃nearü ĩãx̱gü nax 
tama natücax̱mamare chorü ãmarearü guruü̃wa yayauraxü̃cax̱ ya üxü. Erü 
choma rü tama pemaxã chataãxẽ, rü ngẽmacax̱ taxuxü̃táma i perü ãmaregü 
i choxna pexãgüxü̃ tá pexü̃̃́ chayaxu. 
11Rü guxü̃ma i nachixü̃anegü i ñoma i naanecüãx̱ rü duü̃xü̃gü choxü̃ 
nicuax̱üü̃gü, rü pumaratex̱e chau̱̱xcax̱ nigugü rü ãmare choxna naxãgü. 
12Natürü i pema rü choxü̃ pinuxẽxẽ erü tama nüxü̃ pengechaxü̃ i ngẽma chorü 
ãmarearü guruxü̃ i chorü mecha ixĩxü̃. Rü ngẽmacax̱ i ãmare i tama mexü̃ 
chau̱̱xcax̱ nawa pigugü. 
13Rü pema rü ñaperügügü: “Marü tipae nax tanaxüechaxü̃ i ngẽma puracü”, 
ñaperügügü. Rü ngẽmacax̱ choxü̃ pexoe. Rü ngẽmaétüwa rü pema rü nagu 

perüxĩnüe nax namaxã chataãẽxü̃ i ngẽma naxü̃na i naxcax̱ pengĩ ̃́xü̃ rü woca 
i chixri ixũxü̃ rüex̱na idax̱awexü̃ i choxü̃ namaxã pexãmareã̃́xü̃. 
14¡Rü guxchaxü̃ namaxã chaxuegu i ngẽma idoratax̱áxü̃ i chomaxã nüxü̃ 
ixuxü̃ nax naxü̃natanüwa tá wüxi i naxü̃na i mexü̃ choxna muxü̃, natürü 
chixemarexü̃ nixĩ i chau̱̱xcax̱ yamáxü̃! Rü choma nixĩ i Ãẽx̱gacü ya 
Guxãétüwa Changexmaxü̃, rü choxü̃ nixĩ i namuü̃exü̃ i guxü̃ma i 
nachixü̃anecüãx̱gü ==ñanagürü ya Tupana ya Guxü̃étüwa Ngẽxmacü. 

Maraquía 2 

Tupana rü chacherdótegüxü̃ naxuxcu̱xẽ 

1Rü nüma ya Tupana rü ñanagürü: —Ñu̱xmax, Pa Chacherdótegüx, rü ñaa 
nixĩ i chorü ucu̱xẽ i pexcax̱ ixĩxü̃: 
2“Rü dücax, rü name nixĩ i chauga pexĩnüe. Rü chanaxwax̱e i aixcüma choxü̃ 
pengechaü̃gü. Rü ngẽxguma taxũtáma chauga pexĩnüegu rü choma rü tá 
guxchaxü̃ pemaxã chaxuegu. Rü ñu̱xma nax tama aixcüma choxü̃ 
pengechaü̃güxü̃ rü ngẽma perü natanü i peyauxgüxü̃ naxcax̱ nax 
chacherdótegü pixĩgüxü̃ rü choma rü tá perü guxchaxü̃ruxü̃ 
chayanguxuchixẽxẽ” ==ñanagürü ya Cori ya Tupana ya Guxãétüwa 
Ngẽxmacü. 
3Rü ñanagürüama: —Choma rü tá pexna chanayaxu i ngẽma puracü ga pexna 
chaxãxü̃. Rü pechiwegu tá chanawogü ya yima naü̃ i ngẽma naxü̃nagü i 
chau̱̱xcax̱ pedaixü̃. Rü wüxigu yima naü̃maxã tá pexü̃ íchawoxü̃ i pemax. 
4Rü ngẽmaãcü düxwa tá nüxü̃ pecuax̱ nax chomax yixĩxü̃ i pexna chaxãxü̃ i 
ñaa ucu̱xẽ nax naxcax̱ pewoeguxü̃cax̱ i ngẽma chorü mugü ga perü o̱xigü ga 
Lebítanüxü̃maxã nüxü̃ chixuxü̃. Rü choma ya Cori ya Tupana ya Guxãétüwa 
Ngẽxmaxe nixĩ i nüxü̃ chixuxü̃ i ngẽma. 
5Rü yema chorü uneta ga Lebítanüxü̃maxã chaxueguxü̃ rü yemaacü 
ichaxuneta nax nüxü̃̃́ nayexmaxü̃cax̱ ga maxü̃ rü taãxẽ. Rü perü o̱xigü ga 
Lebítanüxü̃ rü chomaxã nüxü̃ nixugüe rü tá chauga nax naxĩnüexü̃ rü choxü̃ 
yacuax̱üü̃güxü̃. Rü nümagü rü aixcüma yemaacü nanaxügü. 

6Rü nümagü ga perü o̱xigü ga Lebítanüxü̃ rü ore i aixcüma ixĩxü̃maxã 
nanangúexẽxẽ ga duü̃xü̃gü rü taguma chixexü̃maxã nayaxucu̱xẽgü. Rü 
nümagü ga perü o̱xigü ga Lebítanüxü̃ rü aixcüma chomaxã naxãmücügü rü 
togümaxã tataãẽgü. Rü muxẽma ga duẽxẽgü tüxü̃ narüngü̃xẽxẽ nax 
chixexü̃na tixĩgachixü̃cax̱. 
7Rü wüxi i chacherdótearü puracü nixĩ nax duü̃xẽgü tüxü̃ nangúexẽẽxü̃ nax 
choxü̃ tacuax̱güxü̃cax̱. Rü ngẽmacax̱ name nax guxü̃ma i duü̃xü̃gü naxü̃tawa 
ĩxü̃ nax tüxü̃ nangúexẽẽxü̃cax̱, erü choma nax guxãétüwa changexmaxü̃ rü 
nüxü̃ chaxuneta nax chorü orearü uruü̃gü yixĩgüxü̃cax̱. 
8Natürü i pemax, Pa Chacherdótegüx, rü nüxna pixĩgachi i ngẽma ore i mexü̃. 
Rü ngẽma perü ngu̱xẽẽtaemaxã muxẽma ya duü̃xẽgü chixexü̃gu tüxü̃ 
peyixẽxẽ. Rü ngẽmaãcü i pemax rü ípeyatóxẽxẽ ga yema uneta ga perü o̱xigü 
ga Lebítanüxü̃maxã nüxü̃ chixuxü̃. 
9Rü ñu̱xma i pema rü tama chauga pexĩnüe rü naétü ñuxre i 
duü̃xü̃gümaxãxica pemecüma rü tama guxãma wüxigu mea tüxü̃ 
pengúexẽxẽ. Rü ngẽmacax̱ i choma rü pemaxã chanaxuegu nax guxü̃ma i 
duü̃xü̃gü rü chixexü̃maxã pexü̃ nadaunüxü̃cax̱ rü pexü̃ naxoexü̃cax̱ 
==ngẽma ñachagürü i chomax ya Cori ya Tupana ya Guxãétüwa ngẽxmaxe. 

Tama Tupanamaxã nixaixcümagü ga Yudátanüxü̃ 

10¿Rü tama ẽx̱na i guxãma i yixema rü wüxitama nixĩ ya Tanatü ya Tupana 
ya guxãxü̃ma ücü? ¿Rü tü̱xcüü̃ i pema rü tama pegümaxã pixaixcümagü ya 
wüxíechigü? Rü ngẽma pexüxü̃maxã nagu peyanachixexẽxẽ ga yema uneta 
ga Tupana perü o̱xigümaxã nüxü̃ yaxuxü̃. 
11Rü ngẽma Yudátanüxü̃ rü tama Tupanaga naxĩnüe, rü taxü̃ i chixexü̃ 
naxügü i Yerucharéü̃wa rü Iraéanewa. Rü yima Tupanapata ya üünene ya 
nüma nüxü̃ nangechaxü̃ne rü nagu nayanachixexẽẽgü, erü ngẽma yatügü i 
Yudátanüxü̃ rü ngexü̃gü i tupananetagüxü̃ icuax̱üü̃güxü̃maxã nixãxmax̱gü. 

12Rü nüma ya Cori ya Tupana rü chierüna nua tachixü̃anewa iyanaxoxẽẽãgu 
i ngẽma duü̃xü̃gü i chixexü̃ ügüxü̃, rü nüetama ega woo tax̱acürü duü̃xü̃ 
yixĩxgu rü woo ãmare ngéma Tupanapatawa nangexgu. 
13Rü pema nax ngexü̃gü i tupananetaxü̃ icuax̱üü̃güxü̃maxã ixãxmax̱güxe, rü 
naétü pegüxü̃etümaxã peyawaixẽxẽ i Cori ya Tupanaarü ãmarearü guruxü̃. 
Rü taxü̃ i perü ngechaü̃maxã pexauxe erü nüma ya Cori ya Tupana rü tama 
namaxã nataãxẽ i ngẽma perü ãmaregü. 
14Rü pemax rü ípecagüama rü ñaperügügü: —¿Tü̱xcüü̃ tüxna nixũgachi ya 
Tupana? ==ñaperügügü. Rü pemaxã tá nüxü̃ chixu nax tü̱xcüü̃ nax yixĩxü̃, 
erü nüma ya Cori ya Tupana rü nüxü̃ nadau i ngẽma chixexü̃ i cuxüxü̃ 
namaxã ga yema uneta ga ngĩmaxã nüxü̃ quixuxü̃ ga yema nge ga ngĩmaxã 
quingĩcü ga yexguma cungextü̱xügu. Rü cumücü iyixĩ, rü nüxü̃ quixu nax 
ngĩmaxã tá quixaixcümaxü̃. 
15¿Rü tama ẽx̱na yimátama Tupana yixĩxü̃ ya naxücü i taxü̃ne rü taãxẽ? ¿Rü 
tax̱acü nixĩ i pexü̃̃́ nanaxwax̱exü̃ ya Tupana? Rü ngẽma pexü̃̃́ nanaxwax̱exü̃ 
nixĩ nax noxrü yixĩgüxü̃ i ngẽma pexacügü. ¡Rü mea nüxna pedau̱̱x i perü 
maxü̃! Rü tama name i nüxü̃ icuyarüngüma ga yema uneta ga cuxmax̱maxã 
nüxü̃ quixuxü̃ ga yexguma cungextü̱xügu ngĩmaxã cuxãxmax̱gu. 
16Rü nüma ya Cori ya Iraétanüxü̃arü Tupana ya Guxãétüwa Ngẽxmacü rü 
ñanagürü: —¡Nüxna pedau̱̱x i perü maxü̃! Rü tama name nax pexmax̱ẽchita 
chixri pemaxẽxü̃. Rü choma rü tama namaxã chataãxẽ i ngẽma yatü i 
naxmax̱ü̃ ítáxü̃ rü ngẽmaãcü nachixexẽẽxü̃ i norü maxü̃ ==ñanagürü. 
17Rü pema rü perü dexamaxã marü düxwa peyapaxẽxẽ ya Tupana. Rü 
ngẽmaétüwa i pemax rü ípecagüama rü ñaperügügü: —¿Rü ñuxũ ñatarügügü 
i tomax rü ngẽmacax̱ tayapaxẽẽxü̃ nax toxü̃ naxĩnüxü̃? ==ñaperügügü. Rü 
pema rü ñaperügügü: —Nüma ya Cori ya Tupana rü namaxã nataãxẽ i ngẽma 
duü̃xü̃gü i chixexü̃ ügüxü̃ rü taxũtáma nanapoxcue ==ñaperügügü. ¿Tama 
ẽx̱na peyaxõgü nax Tupana rü aixcümacü yixĩxü̃? 

Maraquía 3 

Tupana rü tá nanapoxcue i ngẽma chixexü̃ ügüxü̃ 

1Nüma ya Cori ya Guxãétüwa Ngẽxmacü rü ñanagürü pexü̃: —Choma rü 
chaugüpex̱e tá chayamu i chorü orearü ngeruxü̃ nax yoxni chauxü̃pa nügü 
íyamexẽẽgüxü̃cax̱ i chomaxü̃. Rü yimá Cori ya naxcax̱ pedau̱̱xcü rü ngürüãchi 
tá napata ya taxü̃negu naxücu. Rü ngẽmaãcü tá ínangu ya yimá perü 
maxẽxẽẽruxü̃ ga Tupana nüxü̃ ixucü ga yexguma perü o̱xigümaxã 
inaxunetagu ==ñanagürü. 
2¿Natürü texé tá namaxã tapora ya yimá Cori i ngẽma ngunexü̃ i nagu 
ínanguxü̃? ¿Rü texé tá napex̱egu tachiama? Erü ngẽxguma ínanguxgu rü 
ñoma wüxi i üxüemaãcü tá ínangu nax yamexẽẽgüãxü̃cax̱ i tórü maxü̃. Rü 
ñoma wüxi ya chaũrüxü̃ tá inanayix̱ẽxẽ i guxü̃ma i tórü ãũãchixü̃. 
3Rü nüma ya Cori rü tá ínarüto nax ínapigüãxü̃cax̱ i norü chixexü̃ i ngẽma 
chacherdótegü i Lebítanüxü̃, ñoma diẽrumü rü úiru norü üxaxü̃cax̱ üxüwa 
iguxü̃rüxü̃. Rü ngẽmawena rü tá marü name i ngẽma chacherdótegü nax Cori 
ya Tupana naxwax̱exü̃ãcü ngéma napex̱ewa nangegüãxü̃ i norü ãmaregü. 
4Rü ngẽxguma i nüma ya Cori ya Tupana rü tá namaxã nataãxẽ i ngẽma 
Yudátanüxü̃arü ãmaregü rü Yerucharéü̃cüãx̱arü ãmaregü yexguma noxri 
duü̃xü̃güarü ãmaregümaxã nataãẽgurüxü̃. 
5Rü nüma ya Cori ya Tupana ya Guxãétüwa Ngẽxmacü rü ñanagürü: —
Choma rü tá aixcüma pexna chaca i perü chixexü̃cax̱. Rü chomatátama nüxü̃ 
chixugüe i ngẽma yuüexü̃, rü ngẽma nai i ngexü̃maxã maxẽxü̃, rü ngẽma 
doramaxã nügü ípoxü̃xü̃, rü ngẽma norü puracütanüxü̃maxã rü ngẽma 
yutegüxemaxã, rü ngẽma taxcutagümaxã chixri icuax̱güxü̃. Rü 
ngẽxgumarüxü̃ tá ta nüxü̃ chixugüe i ngẽma chixri tümamaxã icuax̱güxü̃ ya 
duü̃xẽgü ya to i nachixü̃anecüãx̱gü, rü ngẽma tama chauga ĩnüexü̃ 
==ñanagürü. 

Ngẽma diésmu rü ãmaregü i Tupanaarü ixĩxü̃ 

6Rü ñanagürü: —Choma nixĩ ya Cori ya Tupana chixĩxü̃. Rü taguma 
naxüchicüxü i chorü uneta. Rü ngẽmacax̱ i pemax, Pa Acóbutanüxü̃x, rü tama 
iperüxo. 

7Pema rü chorü mugüna pixĩgachitanü, yema nũxcümaü̃xü̃ ga perü o̱xigü 
choxna ixĩgachixü̃rüxü̃. Rü tama naga pexĩnüechaü̃ i ngẽma chorü mugü. Rü 
ñu̱xma i chomax i Cori ya Tupana ya Guxãétüwa Ngẽxmaxe rü ñachagürü 
pexü̃: “¡Chau̱̱xcax̱ pewoegu! Rü choma rü tá pexcax̱ chataegu”, ñachagürü. 
Natürü i pemax rü ñaperügügü: “¿Tax̱acücax̱ chi i cuxcax̱ tawoeguxü̃?” 
ñaperügügü. 
8Rü ñu̱xma i choma rü pexna chaca: “¿Ẽ̱xna namexü̃ yixĩxü̃ i wüxi i duü̃xü̃ rü 
choxü̃̃́ nangĩ ̃́xü̃? Rü dücax i pemax, rü aixcüma nixĩ i choxü̃̃́ pengĩ ̃́exü̃. Rü 
ngẽxguma rü ta rü ípecagüamaxü̃ rü ñapegügüxü̃: ‘¿Rü tax̱acüwa i cuxü̃̃́ 
tangĩ ̃́exü̃?’ ñapegügüxü̃. Rü dücax, rü choxü̃̃́ pengĩ ̃́e nawa i ngẽma diésmugü 
rü ãmaregü i choxrü ixĩxü̃. 
9Rü guxãma i pema i ñaa nachixü̃anecüãx̱gü rü choxü̃̃́ pengĩ ̃́e, rü ngẽmacax̱ 
tá chixexü̃ pemaxã chaxuegu. Rü choma i Cori ya Tupana ya Guxãétüwa 
Ngẽxmaxe nüxü̃ chixu i ngẽma. 
10¡Rü chopata ya taxü̃nearü diẽruchixü̃gu peyaxǘ i ngẽma diẽru i choxrü 
ixĩxü̃! Rü ngẽmaãcü tá nangema i õna i chopatawa. ¡Rü dücax, choxü̃ pexü̱x! 
Rü ngẽmaãcü tá nüxü̃ pedau nax dauxü̃guxü̃ i naanearü beü̃tána chiwãxnaxü̃ 
rü peaneétügu chanapuxẽẽxü̃ ya pucü. 
11Rü penetü rü tá mea nixo erü choma tá nüxna chadau nax taxuxü̃táma i 
naweane rü dax̱aweane nachixexẽẽxü̃ i ngẽma penetügüarü o rü perü 
úbanecügu. 
12Rü guxü̃táma i ngẽma togü i nachixü̃anegü rü tá pexü̃ nixuchigagü nax 
ípetaãẽgüxü̃ erü pemax rü tá pexü̃̃́ nangẽxma i wüxi i nachixü̃ane i 
mexẽchixü̃”. Rü choma i Cori ya Tupana ya Guxãétüwa Ngẽxmaxe nüxü̃ 
chixu i ngẽma ==ñanagürü. 

Tupanaaxü̃̃́  nangechaü̃tümüxü̃ i norü duü̃xü̃gü 

13Rü nüma ya Cori ya Tupana rü ñanagürü: —Pemax rü poraãcü chixexü̃ 
chomaxã pixugüe. Rü ngẽxguma rü ta ípecaama rü ñaperügügü: “¿Tax̱acürü 
chixexü̃ nixĩ i cumaxã tixugüxü̃?” ñapegürügü. 

14Rü ñaa nixĩ i ngẽma nüxü̃ pixuxü̃: “Taxuwama name i Tupanaaxü̃̃́ nax 
ipuracüexü̃. ¿Rü tax̱acürü mexü̃ tayaxu i ngẽxguma naxü̱xgu i ngẽma nüma 
tüxü̃ namuxü̃? ¿Rü tax̱acüwa tüxü̃̃́ name nax ingechaü̃güxü̃ ega tax̱acürü 
chixexü̃ ixügügu napex̱ewa ya Cori ya Tupana ya Guxãétüwa Ngẽxmacü? 
15Rü yixema rü nüxü̃ tadau i ngẽma duü̃xü̃gü i nügü írütagüxü̃ rü nataãẽgü. 
Rü ngẽma chixexü̃arü üruü̃gü rü guxü̃ma i tax̱acü i naxügüxü̃wa rü mea nüxü̃̃́ 
ínanguxuchi. Rü woo Tupanaxü̃ naxügügu rü taxuxü̃ma i poxcu naxcax̱ 
ínangu”, ñaperügügü ==ñanagürü ga Tupana. 
16Natürü yema duü̃xü̃gü ga Tupanaga ĩnüexü̃ rü wüxichigü namücümaxã 
nidexa ga Cori ya Tupanachiga. Rü nüma ga Cori ya Tupana rü inarüxĩnü ga 
yema nüxü̃ yaxugüxü̃. Rü Tupanapex̱ewa rü wüxi ga poperagu nanaxümatü 
ga naéga ga yema duü̃xü̃gü ga naga ĩnüexü̃ rü namaxã taãẽgüxü̃. 
17Rü nüma ya Cori ya Tupana ya Guxãétüwa Ngẽxmacü rü ñanagürü: —
Choma rü íchanamexẽxẽ i wüxi i ngunexü̃ i nagu tá chau̱̱xcax̱ nawoeguxü̃ 
nax wena chorü duü̃xü̃gü yixĩgüxü̃cax̱ i Iraétanüxü̃. Rü ñoma wüxi i papa i 
nane i nüxü̃̃́ puracüxü̃xü̃ ngechaü̃xü̃rüxü̃, rü ngẽmaãcü tá choxü̃̃́ 
nangechaü̃tümüxü̃gü. 
18Rü ngẽxguma i pemax rü tá nüxü̃ picuax̱ãchitanü nax tama nawüxiguxü̃ i 
ngẽma mexü̃ ügüxü̃ namaxã i ngẽma chixexü̃ ügüxü̃. Rü ngẽxgumarüxü̃ ta i 
ngẽma choxü̃ icuax̱üü̃güxü̃ rü tama namaxã nawüxigu i ngẽma tama choxü̃ 
icuax̱üü̃güxü̃ ==ñanagürü ya Tupana. 

Maraquía 4 

Ngunexü̃ i Cori ya Tupana nagu tá ínguxü̃chiga 

1Rü nüma ya Cori ya Tupana ya Guxãétüwa Ngẽxmacü rü ñanagürü: —Rü 
ningaica i ngẽma ngunexü̃ i ãũcümaxü̃ i nagu tá chanapoxcuexü̃ i ngẽma 
chixexü̃ ügüxü̃ ñoma üxüemawa yaxaexü̃rüxü̃. Rü guxü̃ma i ngẽma duü̃xü̃gü 
i nügü írütagüxü̃ rü chixexü̃ ügüxü̃ rü ñoma maxẽ i pacü i üxüxétüwa 
yatax̱cuchichapax̱acürüxü̃ tá nixĩgü. Rü ngẽma ngunexü̃gu rü guxü̃táma 
nixae rü taxuxü̃táma ínayaxügü. 

2Natürü i pemax nax aixcüma choxü̃ pengechaü̃güxü̃ rü chaucüma tá meama 
pewa nango̱x ñoma üax̱cü nangóanexẽẽxü̃rüxü̃ rü taãxẽ ixãxü̃rüxü̃. Rü pemax 
rü taãẽmaxã tá piyuxnagütanü ñoma wocaxacügü naxpüü̃wa iyayix̱ü̃rüxü̃. 
3Rü ngẽma ngunexü̃ i ãũcümaxü̃ i nagu chapoxcuexü̃ i ngẽma chixexü̃ ügüxü̃ 
rü pema rü nawa tá pengagü i ngẽma chixexü̃ ügüxü̃ ñoma waixü̃mütex̱ewa 
pengagüxü̃rüxü̃. 
4¡Rü nüxna picuax̱ãchi ga yema mugü ga chorü duü̃ ga Moichéna chaxãxü̃ ga 
max̱pǘne ga Chinaíwa! Rü yema ucu̱xẽgü rü mugü rü guxü̃ma ga 
Iraétanüxü̃cax̱ nixĩ nax nümagü naga naxĩnüexü̃cax̱. 
5Rü dücax, nua tá pexcax̱ chanamu ya chorü orearü uruxü̃ ya Ería naxü̃pa i 
ngẽma ngunexü̃ i ãũcümaxü̃ i nagu chapoxcuexü̃ i ngẽma chixexü̃ ügüxü̃. 
6Rü nüma ya Ería rü duü̃xü̃gümaxã tá nüxü̃ nixu i chorü ore nax papagü rü 
nanegümaxã nangüxmüexü̃cax̱, rü nüma i nanegü rü nanatügümaxã 
nangüxmüexü̃cax̱. Erü ngẽxguma tama nügümaxã nangümüegu rü chixexü̃ 
naxüeamagu rü choma rü tá ngéma chaxũ rü noxtacüma tá chanapoxcue i 
ngẽma duü̃xü̃gü, rü noxtacüma tá chayanaxoxẽxẽ i ngẽma nachixü̃ane 
==ñanagürü ya Cori ya Tupana. 

Matéu 

Matéu 1 

Ngechuchu ya Cristu natanüwa ngóxü̃ ga duü̃xü̃güchiga 
(Lc. 3.23-38) 

1Ñaa nixĩ ga yema nũxcümaü̃güxü̃ ga duü̃xü̃gü ga Ngechuchu ya Cristu 
natanüwa ngóxü̃. Rü yematanüwa rü Dabí nixĩ ga wüxi, rü Abraáü̃ nixĩ ga 
to. 
2Rü Abraáü̃ rü Ichaánatü nixĩ. Rü Ichaá rü Acóbunatü nixĩ. Rü Acóbu rü 
Yudánatü rü guxü̃ma ga Yudáenexẽgünatü nixĩ. 
3Rü Yudá rü Fárenatü rü Chéranatü nixĩ. Rü Tamára iyixĩ ga naé ga yema 
taxre. Rü Fáre rü Eróü̃natü nixĩ. Rü Eróü̃ rü Aráü̃natü nixĩ. 
4Rü Aráü̃ rü Aminadánatü nixĩ. Rü Aminadá rü Nachóü̃natü nixĩ. Rü Nachóü̃ 
rü Charmóü̃natü nixĩ. 
5Rü Charmóü̃ rü Boónatü nixĩ. Rü Raá iyixĩ ga naé. Rü Boó rü Obéxnatü 
nixĩ, rü naé rü Rux iyixĩ. Rü Obéx rü Ichaxínatü nixĩ. 
6Rü Ichaxí rü ãẽx̱gacü ga Dabínatü nixĩ. Rü ãẽx̱gacü ga Dabí rü 
Charomóü̃natü nixĩ. Rü Bechabé ga Uría namax̱chirex̱ ixĩcü iyixĩ ga naé ga 
Charomóü̃. 
7Rü Charomóü̃ rü Roboáü̃natü nixĩ. Rü Roboáü̃ rü Abíanatü nixĩ. Rü Abía rü 
Achánatü nixĩ. 
8Rü Achá rü Yochapánatü nixĩ. Rü Yochapáx rü Yoráü̃natü nixĩ. Rü Yoráü̃ 
rü Uchíanatü nixĩ. 
9Rü Uchía rü Yotáü̃natü nixĩ. Rü Yotáü̃ rü Acáxnatü nixĩ. Rü Acáx rü 
Echequíanatü nixĩ. 

10Rü Echequía rü Manachénatü nixĩ. Rü Manaché rü Amóü̃natü nixĩ. Rü 
Amóü̃ rü Yochíanatü nixĩ. 
11Rü Yochía rü Yeconíanatü rü Yeconíaenexẽgünatü nixĩ. Rü yexguma nixĩ 
ga Yudíugüxü̃ Babiróniaanewa nagagüxü̃. 
12Rü nawena nax Babiróniawa Yudíugüxü̃ nagagüxü̃, rü Yeconía rü 
Charatiénatü nixĩ. Rü Charatié rü Chorobabénatü nixĩ 
13Rü Chorobabé rü Abiúnatü nixĩ. Rü Abiú rü Eriaquíü̃natü nixĩ. Rü Eriaquíü̃ 
rü Achónatü nixĩ. 
14Rü Achó rü Chadóxnatü nixĩ. Rü Chadóx rü Aquíü̃natü nixĩ. Rü Aquíü̃ rü 
Eriúxnatü nixĩ. 
15Rü Eriúx rü Ereachánatü nixĩ. Rü Ereachá rü Matáü̃natü nixĩ. Rü Matáü̃ rü 
Acóbunatü nixĩ. 
16Rü Acóbu rü Yúchenatü nixĩ. Rü Yúche rü María ngĩte nixĩ. Rü ngĩma ga 
María rü naé iyixĩ ga Ngechuchu ya Cristu. 
17Rü yemaacü Abraáü̃wa inaxügü ga yema duü̃xü̃gü rü 14 nixĩ ñu̱xmata 
Dabíwa nangu. Rü yemawena to ga 14 inaxügü ga Dabíwa rü ñu̱xmata 
Babiróniawa Yudíugüxü̃ nagagüguwa nangu. Rü yemawena to ga 14 inaxügü 
ga yexguma Babiróniawa Yudíugüxü̃ nagagüguwena rü ñu̱xmata Cristu 
buxguwa nangu. 

Ngechuchu ya Cristuarü buxchiga 
(Lc. 2.1-7) 

18Rü ñaãcü nixĩ ga yexguma nabuxgu ga Ngechuchu ya Cristu. Rü naé ga 
María rü marü Yúchemaxã ixãtechaü̃. Natürü naxü̃pa ga nügüna nax 
nangugüxü̃ rü marü Tupanaãxẽ i Üünexü̃arü pora ngĩxü̃ nabáxi rü yemacax̱ 
ixãxacü. 
19Rü Yúche ga María ngĩtechaü̃ ixĩcü rü wüxi ga yatü ga aixcümacü nixĩ. Rü 
yemacax̱ tama nanango̱xẽẽchaü̃ ga yema nax naxãxacüxü̃ ga María. Rü nagu 
narüxĩnü ga bexmamare ngĩxü̃ nax ínatáxü̃. 

20Rü yexguma yemagu ínaxĩnüyane, rü wüxi ga daxũcüãx̱ ga Tupanaarü 
orearü ngeruxü̃, rü nanegüwa naxcax̱ nango̱x rü namaxã nidexa. Rü 
ñanagürü nüxü̃: —Pa Yúche Pa Dabítanüxü̃x, ¡taxṹ i ngĩxü̃ cuxoxü̃ i María 
nax ngĩmaxã cuxãmaxü̃! Erü Tupanaãxẽ ya Üünecü ngĩxna nangu rü 
ngẽmacax̱ nixĩ i naxãxacüxü̃. 
21Rü ngĩma tá ngĩxü̃̃́ nangẽxma ya wüxi ya ngĩne, rü cuma rü tá 
Ngechuchugu cunaxüéga. Rü ngẽma naéga rü “maxẽẽruxü̃”, ñaxü̃chiga nixĩ, 
erü nüma tá norü pecadugüwa ínananguxü̃xẽxẽ i norü duü̃xü̃gü 
==ñanagürü. 
22Rü guxü̃ma ga yema orearü ngeruxü̃ nüxü̃ ixuxü̃ãcü nangupetü nax 
yanguxü̃cax̱ ga Cori ya Tupanaarü ore ga nũxcümaü̃xü̃ ga norü orearü 
uruü̃wa nüxü̃ yaxuxü̃ ga ñaxü̃: 
23“Rü tá tauemacü ngĩxü̃ inayarütaxu i ngẽma nge i taguma yatüxü̃ cuax̱cü. 
Rü tá nayatü. Rü Emanué tá nixĩ i naéga. Rü ngẽma naéga rü ‘Tupana rü 
tatanüwa nangẽxma’, ñaxü̃chiga nixĩ”, ñanagürü. 
24Rü yexguma pewa nabai̱x̱ãchigu ga Yúche, rü nanaxü ga yema Tupanaarü 
orearü ngeruxü̃ ga daxũcüãx̱ namaxã nüxü̃ ixuxü̃. Rü Maríamaxã naxãxmax̱. 
25Natürü taguma ngĩxü̃nexü̃ nacuax̱ ñu̱xmata nabu ga gumá ngĩne. Rü 
Ngechuchugu nanaxüéga. 

Matéu 2 

Ngechuchuxü̃ ínayadaugü ga yatügü ga nüxü̃ cua̱xüchigüxü̃ ga éstewa ne ĩxü̃ 

1Rü Ngechuchu rü Yudéaanewa yexmane ga ĩane ga Beréü̃gu nabu ga 
yexguma Eróde ãẽx̱gacü ixĩxgu ga yema nachixü̃anewa. Rü yexguma nixĩ ga 
ĩane ga Yerucharéü̃wa nangugüxü̃ ga ñuxre ga yatügü ga nüxü̃ 
cuax̱üchigüxü̃ ga woramacuriwa ngúexü̃ ga éstewa ne ĩxü̃. 
2Rü duü̃xü̃güna nacagüe, rü ñanagürügü: —¿Ngextá nixĩ i nangẽxmaxü̃ ya 
yimá Yudíugüarü ãẽx̱gacü ya ngexwaca bucü? Toma rü yéama éstewa nüxü̃ 
tadau nax nangóxü̃ ya norü woramacuri rü ngẽmacax̱ núma taxĩ nax nüxü̃ 
tayarücuax̱üü̃güxü̃cax̱ ==ñanagürügü. 

3Rü yexguma yemachigaxü̃ nacuax̱gu ga ãẽx̱gacü ga Eróde rü poraãcü 
naxoegaãxẽ. Rü guxü̃ma ga duü̃xü̃gü ga Yerucharéü̃cüãx̱gü rü ta 
naxoegaãẽgü. 
4Rü yexguma ga ãẽx̱gacü ga Eróde rü naxcax̱ nangema ga guxü̃ma ga 
chacherdótegüarü ãẽx̱gacügü rü yema ngúexẽẽruü̃gü ga Tupanaarü 
mugüwa ngu̱xẽẽtaegüxü̃. Rü nüxna naca, rü ñanagürü: —¿Ngexta tá nixĩ i 
nabuégaxü̃ ya Cristu? ==ñanagürü. 
5Rü nümagü nanangãxü̃gü, rü ñanagürügü: —Nua Yudéaanewa ngẽxmane 
ya ĩane ya Beréü̃gu tá nixĩ i nabuxü̃. Yerü yemaacü nanaxümatü ga 
Tupanaarü orearü uruxü̃. 
6Rü nüma rü ñanagürü: “Cumax, Pa Ĩane Pa Beréü̃ ya Yudáanewa 
Ngẽxmanex, rü cuma rü tama wüxi ya ngexnerüxünemare ya ĩane quixĩ 
natanüwa ya yima ĩanegü ya itaxü̃ne ya Yudáanewa ngẽxmagüne. Erü cugu 
tá nabu ya wüxi ya ãẽx̱gacü i tá chorü duü̃xü̃gü i Iraétanüxü̃maxã icuácü”, 
==ñanagürü. 
7Rü yexguma ga ãẽx̱gacü ga Eróde rü bexma nüxica naxcax̱ nangema ga 
yema yatügü ga nüxü̃ cuax̱üchigüxü̃ ga éstewa ne ĩxü̃. Rü nüxna naca nax 
tax̱acürü ngunexü̃ yixĩxü̃ ga nangóxü̃ ga gumá woramacuri. 
8Rü ñu̱xũchi ga Eróde rü Beréü̃wa nanamugü ga yema yatügü ga éstewa ne 
ĩxü̃. Rü ñanagürü nüxü̃: —¡Ngéma pexĩ rü mea naxcax̱ peyadau̱̱x i ngẽma 
buxü̃! ¡Rü ngẽxguma nüxü̃ ipeyangauxgu, rü chomaxã nüxü̃ pixu nax choma 
rü ta ngéma chaxũxü̃cax̱, nax nüxü̃ chayarücuax̱üxü̃xü̃cax̱ i ngẽma buxü̃! 
==ñanagürü. 
9Rü yexguma yema orexü̃ naxĩnüeguwena, rü inaxĩãchi ga yema yatügü. Rü 
gumá woramacuri ga noxri éstewa nüxü̃ nadaugücü rü napex̱egu nixũchigü 
rü ñu̱xmata gumá bucü ga Ngechuchu íyexmaxü̃étüwa nangu. Rü yéma 
nayachaxãchi. 
10Rü yexguma gumá woramacurixü̃ nadaugügu ga yema yatügü, rü poraãcü 
nataãẽgü. 

11Rü nagu nachocu ga gumá ĩ ga nawa nayexmane ga gumá bucü, rü yexma 
nüxü̃ nayangau ngĩmaxã ga naé ga María. Rü gumá bucüpex̱egu 
nacaxã̃́pü̱xügü, rü nüxü̃ nicuax̱üü̃gü. Rü ñu̱xũchi nayawãxna ga norü 
ãmarechixü̃gü, rü gumá bucüna nanaxãmaregü ga úiru rü pumaratex̱e rü 
míra. 
12Rü yemawena ga yema yatügü rü nanegüwa Tupana nayaxucu̱xẽgü nax 
tama Eródecax̱ nawoeguxü̃cax̱. Rü yemacax̱ to ga namagu nachixü̃anecax̱ 
nawoegu. 

Equítuanewa nabuxmü ga Yúche rü María 

13Rü yexguma marü íyaxĩxguwena ga yema yatügü, rü wüxi ga daxũcüãx̱ ga 
Tupanaarü orearü ngeruxü̃, rü nanegüwa Yúchecax̱ nango̱x, rü ñanagürü 
nüxü̃: —¡Nabai̱x̱ãchi rü írüda! ¡Rü ínaxũxũ namaxã ya yimá bucü rü naé rü 
Equítuanewa naxũ! ¡Rü ngéma pengẽxmagü ñu̱xmatáta choma cumaxã 
nüxü̃ chixu nax ñuxgu tá cutaeguxü̃! Erü ãẽx̱gacü i Eróde rü yimá bucücax̱ 
tá nadau nax yamáãxü̃cax̱ ==ñanagürü nüxü̃. 
14Rü yexguma ga Yúche rü nabai̱x̱ãchi rü ínarüda. Rü yexgumatama chütacü 
namaxã inaxũãchi ga gumá bucü ga Ngechuchu rü naé. Rü Equítuanewa 
naxĩ. 
15Rü Equítuanewa nayexmagü ñu̱xmata nayu̱x ga ãẽx̱gacü ga Eróde. Rü 
yemaacü nangupetü nax yanguxü̃cax̱ ga Tupanaarü ore ga nũxcümaü̃cü ga 
norü orearü uruxü̃ nüxü̃ ixuxü̃ ga ñaxü̃: “Naxcax̱ changema ya Chaune nax 
Equítuanena nataeguxü̃cax̱”, ñaxü̃ ga yema ore. 

Eróde norü churaragüxü̃ namu nax tüxü̃ nada̱i̱xü̃ca̱x ga buxegü 

16Rü yexguma ãẽx̱gacü ga Eróde nüxü̃ cuax̱gu ga to ga namagu nax 
nawoeguxü̃ ga yema yatügü ga nüxü̃ cuax̱üchigüxü̃ ga éstewa ne ĩxü̃, rü 
poraãcü nanu. Rü Beréü̃wa nanamugü ga norü churaragü nax guxü̃ ga yema 
naanewa tüxü̃ nadai̱x̱ü̃cax̱ ga guxãma ga guxema buxegü ga iyatüxe ga 
yexwacax̱ buexe rü ñu̱xmata taxre ga taunecü tüxü̃̃́ yexmagüxewa nangu. 
Yerü yema yatügü ga éstewa ne ĩxü̃ rü marü nüxü̃ nixugügü rü taxre ga 
taunecü nixĩ ga noxri nax nangóxü̃ ga gumá woramacuri. 

17Rü yemaacü ningu ga yema ore ga Tupanaarü orearü uruxü̃ ga Yeremía 
ümatüxü̃ ga ñaxü̃: 
18“Ramáwa nüxü̃ taxĩnü i wüxi i naga i poraãcü ngechaü̃gaãcüma axuxü̃. Rü 
Raqué iyixĩ i ngĩxacügücax̱ poraãcü axuxcü. Rü tama inaxwax̱e nax texé 
ngĩxü̃ taãẽxẽẽxü̃, erü nayue i ngĩxacügü”, ñanagürü ga yema ore. 
19Natürü yexguma marü nayuxguwena ga ãẽx̱gacü ga Eróde, rü wüxi ga 
daxũcüãx̱ ga Tupanaarü orearü ngeruxü̃ rü nanegüwa Yúchecax̱ nango̱x ga 
Equítuanewa. Rü ñanagürü nüxü̃: 
20—Pa Yúchex, ¡írüda, rü pechiü̃anecax̱ pewoegu namaxã ya yimá bucü rü 
naé! Erü marü nayue i ngẽma yamax̱güchaxü̃xü̃ ya yimá bucü 
==ñanagürü. 
21Rü yexguma ga Yúche rü ínarüda, rü Iraéanecax̱ nataegu wüxigu namaxã 
ga gumá bucü rü naé. 
22Natürü yexguma Yúche nüxü̃ cuáchigagu nax Aqueránu ãẽx̱gacüxü̃ 
ingucuchixü̃ nanatü ga Eródechicüü ga Yudéaanewa, rü namuü̃ ga Yúche ga 
yéma nax naxũxü̃. Yerü Tupana rü nanegüwa nanaxucu̱xẽ nax tama yéma 
Yudéaanewa naxũxü̃cax̱. Rü yemacax̱ Gariréaanewa naxũ. 
23Rü yexguma Gariréaanewa nanguxgu, rü ĩane ga Nacharétuwa naxũ. Rü 
yexma naxãchiü̃ nax yanguxü̃cax̱ ga yema ore ga nũxcümaü̃güxü̃ ga 
Tupanaarü orearü uruü̃gü nüxü̃ ixugüxü̃ ga ñaxü̃: “Ngechuchu ya Cristu rü 
Nacharétucüãx̱maxã tá nanaxugü”, ñaxü̃. 

Matéu 3 

Cuáü̃ ga báiü̃xẽẽruxü̃ nüxü̃ nixu ga Tupanaarü ore ga chianexü̃ ga taxúema 
íxãpataxü̃wa 

(Mr. 1.1-8; Lc. 3.1-9, 15-17; Jn. 1.19-28) 

1Rü yexgumaü̃cüü, rü Cuáü̃ ga báiü̃xẽẽruxü̃ inanaxügü ga Tupanaarü orexü̃ 
nax yaxuxü̃ ga Yudéaanearü chianexü̃wa ga taxúema íxãpataxü̃wa. 

2Rü duü̃xü̃gümaxã nüxü̃ nixu rü ñanagürü: —¡Nüxü̃ perüxoe i pecüma i 
chixexü̃! Erü Tupana ya dauxü̃wa ãẽx̱gacü ixĩcü rü marü ningaica nax perü 
ãẽx̱gacü yixĩxü̃cax̱ ==ñanagürü. 
3Rü gumá Cuáü̃ ga báiü̃xẽẽruü̃chiga nixĩ ga naxümatüaxü̃ ga nũxcümaü̃cü 
ga Tupanaarü orearü uruxü̃ ga Ichaía ga yexguma ñaxgu: “Ínachianexü̃wa 
tá nangẽxma i wüxi i naga i ngéma tagaãcü ñaxü̃: ‘¡Coricax̱ penamexẽxẽx̱ i 
nama naxü̃pa nax ínanguxü̃! ¡Rü naxcax̱ ipeyanawex̱ãchixẽxẽx̱ i nama!’ ” 
ñaxü̃. 
4Rü naxchiru ga Cuáü̃ rü caméyutax̱anaxcax̱ nixĩ, rü norü goyexü̃ rü 
naxchax̱münaxcax̱ nixĩ. Rü munümaxã rü beruremaxã naxãwemü. 
5Rü yéma Cuáü̃xü̃tawa inayarüxĩnüegüxü̃ ga duü̃xü̃gü ga Yerucharéü̃cüãx̱, 
rü duü̃xü̃gü ga guxü̃ ga Yudéaanewa ne ĩxü̃, rü duü̃xü̃gü ga natü ga 
Yudáü̃arü ngaicamagu ãchiü̃güxü̃. 
6Rü guxema duü̃xẽgü ga nüxü̃ ixugüxe ga tümaarü pecadugü, rü Cuáü̃ rü 
tüxü̃ ínabaiü̃xẽxẽ ga natü ga Yudáü̃wa. 
7Natürü yexguma Cuáü̃ nüxü̃ dau̱̱xgu ga naxü̃tawa nax nangugüxü̃ ga 
muxü̃ma ga ãẽx̱gacügü ga Parichéugü rü Chaduchéugü nax 
ínabaiü̃xẽẽãxü̃cax̱, rü Cuáü̃ ñanagürü nüxü̃: “Pa Ãxtapearü Duü̃xü̃güx, ¿rü 
texé pemaxã nüxü̃ tixu nax nax̱chax̱wa pibuxmüxü̃ i Tupanaarü poxcu i 
ãũcümaxü̃ i marü pexcax̱ ingaicaxü̃? 
8¡Rü name nixĩ nax Tupana naxwax̱exü̃ãcüma pemaxẽxü̃ nax ngẽmaãcü 
guxü̃ma i duü̃xü̃gü nüxü̃ nadaugüxü̃cax̱ nax aixcüma marü nüxü̃ perüxoexü̃ 
i ngẽma pecüma i chixexü̃! 
9Rü tama name i pegüãẽwa nagu perüxĩnüe rü pegümaxã ñaperügügü: 
‘Yixema rü Abraáü̃taagü tixĩgü rü ngẽmacax̱ ya Tupana rü taxũtáma tüxü̃ 
napoxcue’, ñaperügügü. Rü pemaxã nüxü̃ chixu rü ngẽxguma Tupana 
naxwax̱egu, rü nüxü̃̃́ natauxcha nax daa nutawa Abraáü̃taagü 
nanguxü̃xẽẽxü̃. 

10Rü Tupanaarü yuema rü marü íimemare nax naxchúmax̱ãgu nadaxü̃xü̃cax̱ 
i ngẽma nanetügü i tama mexü̃. Rü guxü̃ma i nanetügü i chixearü oóxü̃ rü 
tá nadaxü̃, rü ñu̱xũchi tá üxüwa niwocu. 
11Choma rü dexáwamare pexü̃ íchabaiü̃xẽxẽ nax nüxü̃ perüxoexü̃ i pecüma 
i chixexü̃. Natürü yimá choweama ne ũcü rü choxü̃ narüporamaexü̃chi. Rü 
choma rü napex̱ewa rü taxuwama chame rü bai i norü chapatuarü ngewa 
chamexü̃. Rü nüma rü üxüemaãcü tá petanüwa nanamu i Tupanaãxẽ ya 
Üünecü. 
12Rü nüma rü marü ínamemare nax ñoma i naanewa yadexechiãxü̃cax̱ i norü 
duü̃xü̃gü ñoma wüxi i yatü trigu naatüna idexechixü̃rüxü̃. Rü ngẽmaãcü tá 
nayadexechi i ngẽma noxrü ixĩgüxü̃ nax naxü̃tawa nangẽxmagüxü̃cax̱, 
natürü ngẽma tama noxrü ixĩgüxü̃ rü tá ínanagu nawa ya yimá üxü ya 
taguma ixoxü̃ne”, ñanagürü ga Cuáü̃. 

Ngechuchuarü baiechiga 
(Mr. 1.9-11; Lc. 3.21-22) 

13Rü nüma ga Ngechuchu rü Gariréaanewa inaxũãchi, rü natü ga Yudáü̃wa 
naxũ nax Cuáü̃ ínabaiexẽẽxü̃cax̱. 
14Rü nüma ga Cuáü̃ rü tama Ngechuchuxü̃ ínabaiexẽẽchaü̃ ga noxri. Rü 
ñanagürü nüxü̃: —Choxü̃waxi nixĩ i namexü̃ nax ícubaiexẽẽxü̃. ¿Rü ñuxãcü 
i cuma i chauxü̃tawa cuxũxü̃ nax choma cuxü̃ íchabaiexẽẽxü̃cax̱? 
==ñanagürü. 
15Natürü ga Ngechuchu rü ñanagürü nüxü̃: —Name nixĩ i choxü̃ 
ícubaiexẽẽxü̃ i ñu̱xmax. Erü name nixĩ i tayanguxẽẽxü̃ i guxü̃ma i ngẽma 
Tupana tüxü̃ muxü̃ ==ñanagürü. Rü yexguma ga Cuáü̃ rü: —Ngü̃ 
==ñanagürü. 
16Rü yexguma marü Cuáü̃ Ngechuchuxü̃ íbaiexẽẽguwena, rü dexáwa 
ínaxü̃ãchigu ga Ngechuchu. Rü yexgumatama niwãxna ga daxũguxü̃ ga 
naane, rü Ngechuchu nüxü̃ nadau ga Tupanaãxẽ ya Üünecü ga wüxi ga 
muxtucurüxü̃ nax inagoxü̃ rü nüxna nax nanguxü̃. 

17Rü daxũwa inanaxũ ga wüxi ga naga ga ñaxü̃: “Daa nixĩ ya Chaune ya 
nüxü̃ changechaü̃xü̃chicü, rü poraãcü namaxã chataãẽxü̃chicü”, ñaxü̃. 

Matéu 4 

Ngechuchuxü̃ naxü ga Chataná 
(Mr. 1.12-13; Lc. 4.1-13) 

1Rü yemawena rü Tupanaãxẽ ya Üünecü rü wüxi ga chianexü̃ ga ngextá 
taxúema íxãpataxü̃wa Ngechuchuxü̃ naga nax yéma Chataná nüxü̃ üxü̃cax̱. 
2Rü 40 ga ngunexü̃ rü 40 ga chütaxü̃ taguma nachibü. Rü yemawena rü 
nataiya. 
3Rü yexguma ga ngo̱xo ga Chataná rü Ngechuchuxü̃tawa nangu, nax nüxü̃ 
naxüxü̃cax̱. Rü ñanagürü nüxü̃: —Ega aixcüma Tupana Nane quixĩxgu, ¡rü 
daa nutagüxü̃ namu nax paũxü̃ nanguxü̃xü̃cax̱! ==ñanagürü ga Chataná. 
4Natürü Ngechuchu nanangãxü̃, rü ñanagürü: —Tupanaarü ore i ümatüxü̃ 
rü ñanagürü: “Taũtáma paũxica nanamaxẽxẽxẽ i duü̃xü̃gü, natürü guxü̃ma 
i ore ya Tupana nüxü̃ ixuxü̃ nixĩ i duü̃xü̃güxü̃ maxẽxẽẽxü̃”, ==ñanagürü. 
5Rü yexguma ga ngo̱xo ga Chataná rü guma ĩane ga üünene ga 
Yerucharéü̃wa nanaga. Rü gumá Tupanapata ga taxü̃nepex̱egu 
nanamunagü. 
6Rü ñanagürü nüxü̃: —Ega aixcüma Tupana Nane quixĩxgu, ¡rü nua cugü 
rütáe! Erü Tupanaarü ore i ümatüxü̃wa rü ñanagürü: “Tupana tá nanamu i 
norü orearü ngeruü̃gü i daxũcüãx̱ nax cuxna nadaugüxü̃cax̱. Rü 
naxmex̱maxã tá cuxü̃ niyauxgü nax tama nutagu cunguxü̃cax̱”, 
==ñanagürü. 
7Rü Ngechuchu nanangãxü̃ rü ñanagürü: —Tupanaarü ore i ümatüxü̃ rü 
ñanagürü ta: “¡Tama name nax nüxü̃ cuxüxü̃ ya Cori ya curü Tupana!” 
==ñanagürü. 
8Rü yexguma ga nüma ga ngo̱xo ga Chataná rü wüxi ga max̱pǘne ga 
máchanexü̃chinewa nanaga. Rü yéma Ngechuchuxü̃ nanawex̱ ga guxü̃nema 
ga ñoma ga naanecüãx̱ ga nachixü̃anegü nax ñuxãcü yamexẽchixü̃. 

9Rü Chataná rü ñanagürü nüxü̃: —Choma chi cuxna chanaxã i guxü̃ma i 
ngẽma cuxü̃ chawéxü̃ i ngẽxguma chi chopex̱egu cucaxã̃́pü̱xügu rü choxü̃ 
quicuax̱üxü̃xgu ==ñanagürü. 
10Rü nüma ga Ngechuchu rü ñanagürü nüxü̃: —¡Choxna ixũgachi, Pa 
Chatanáx! Erü Tupanaarü ore i ümatüxü̃ rü ñanagürü: “¡Nüxü̃ icuax̱üxü̃ ya 
Cori ya curü Tupana, rü yimágaxicatama naxĩnü!” ==ñanagürü. 
11Rü yexguma ga ngo̱xo ga Chataná rü Ngechuchuna nixũgachi. Rü 
Ngechuchuxü̃tawa nangugü ga ñuxre ga daxũcüãx̱ ga Tupanaarü orearü 
ngeruü̃gü. Rü Ngechuchuna nadaugü rü nüxü̃ narüngü̃xẽẽgü. 

Ngechuchu inanaxügü ga ore nax yaxuxü̃ ga Gariréaanewa 
(Mr. 1.14-15; Lc. 4.14-15) 

12Rü yexguma Ngechuchu nüxü̃ ĩnügu nax napoxcuxü̃ ga Cuáü̃ ga 
báiü̃xẽẽruxü̃, rü Gariréaanewa naxũ. 
13Natürü tama ĩane ga Nacharétugu narüxãũ̱̱x. Rü ĩane ga Capernáü̃wa naxũ 
nax yexma yaxãchiü̃xü̃cax̱. Rü guma ĩane rü naxtaxa ga Gariréacutüwa 
nayexma ga Chaburóü̃anewa rü Netaríanewa. 
14Rü yema nangupetü nax yanguxü̃cax̱ ga ore ga nũxcümaü̃cü ga Tupanaarü 
orearü uruxü̃ ga Ichaía ümatüxü̃ ga ñaxü̃: 
15-16“Yema duü̃xü̃gü ga noxri ẽanexü̃wa yexmagüxü̃, rü nüxü̃ nadaugü ga 
wüxi ga omü ga poraãcü nangóonexẽẽxü̃. Rü Chaburóü̃arü naanewa rü 
Netaríarü naanewa, rü Yudáü̃arü tocutüwa rü ngẽma nama i márcutüwa 
nadaxü̃wa, rü Gariréaanewa i ngextá duü̃xü̃gü i tama Yudíugü ixĩgüxü̃ 
ixãchiü̃güxü̃wa rü duü̃xü̃gü ga noxri ẽanexü̃wa yexmagüxü̃ nüxü̃ nadaugü 
ga wüxi ga omü ga poraãcü nangóonexẽẽxü̃. Rü yema duü̃xü̃güxü̃ nabáxi ga 
yema omü”, ñanagürü ga yema Ichaíaarü ore. 
17Rü yexguma nixĩ ga inaxügüãxü̃ ga Ngechuchu nax nüxü̃ yaxuxü̃ ga ore ga 
ñaxü̃: —¡Nüxü̃ perüxoe i pecüma i chixexü̃! Erü Tupana ya daxũwa ãẽx̱gacü 
ixĩcü rü marü ningaica nax perü ãẽx̱gacü yixĩxü̃cax̱ ==ñanagürü. 

Ngechuchu rü naxca̱x naca ga ãgümücü ga püchaetanüxü̃ 
(Mr. 1.16-20; Lc. 5.1-11) 

18Rü yexguma naxtaxa ga Gariréaanacügu yaxũxgu ga Ngechuchu, rü yéma 
nüxü̃ nadau ga taxre ga yatü ga nügüenexẽgü ixĩgüxü̃. Rü wüxi rü Chimóü̃ 
ga Pedrugu ãégaxü̃ nixĩ. Rü to rü Andrégu ãégaxü̃ nixĩ. Rü nümagü rü 
ínapüchaegü, yerü woetama püchaetanüxü̃ nixĩgü. 
19Rü yexguma ga Ngechuchu rü ñanagürü nüxü̃: —¡Chowe perüxĩ! Rü 
choma rü tá pexü̃ chamu nax chauxü̃tawa penagagüxü̃cax̱ i duü̃xü̃gü 
==ñanagürü. 
20Rü yexgumatama ga yema taxre, rü yéma nanawogü ga norü püchagü. Rü 
Ngechuchuwe narüxĩ. 
21Rü yéamaxü̃ra naxũ ga Ngechuchu, rü yéma nüxü̃ nadau ga to ga taxre ga 
nügüenexẽgü ga Chantiágu rü Cuáü̃. Rü nümagü rü Chebedéu nanegü nixĩ. 
Rü nanatümaxã wüxi ga naweü̃wa nayexmagü. Rü yéma norü püchagü 
ínarüngáitagü. Rü Ngechuchu naxcax̱ naca. 
22Rü yexgumatama yéma naweü̃maxã tüxü̃ natax̱gü ga nanatü. Rü 
Ngechuchuwe narüxĩ. 

Ngechuchu nanangúexẽxẽ ga muxü̃ma ga duü̃xü̃gü 
(Lc. 6.17-19) 

23Rü guxü̃ ga Gariréaanegu nixũgüchigü ga Ngechuchu. Rü wüxichigü ga 
ĩanewa, rü duü̃xü̃güarü ngutaquex̱epataü̃wa ningu̱xẽẽtaechigü. Rü 
duü̃xü̃gümaxã nüxü̃ nixuchigü ga ore ga mexü̃ nax ãẽx̱gacü yixĩxü̃ ya 
Tupana. Rü yema duü̃xü̃gü ga idax̱aweexü̃ rü nanameexẽxẽ nawa ga 
guxü̃ma ga norü dax̱awegü rü norü ngu̱xunegü. 
24Rü duü̃xü̃gü rü Ngechuchuchigaxü̃ nixugügü ga guxü̃ma ga Chíriaanewa. 
Rü naxü̃tawa nanagagü ga naguxü̃raü̃xü̃ ga dax̱aweanemaxã idaaweexü̃. Rü 
nayexma ga duü̃xü̃gü ga ngúanemaxã idaaweexü̃, rü duü̃xü̃gü ga poraãcü 
naxü̃newa nangúexü̃, rü duü̃xü̃gü ga ngo̱xo nawa yexmaxü̃, rü duü̃xü̃gü ga 
óxwaax̱güxü̃, rü duü̃xü̃gü ga nawãĩxãchigüxü̃. Rü Ngechuchu nanameexẽxẽ 
ga guxü̃ma ga yema. 

25Rü Ngechuchuwe narüxĩ ga muxü̃ma ga duü̃xü̃gü ga Gariréaanecüãx̱, rü 
Decaporíchiuanecüãx̱ rü Yerucharéü̃cüãx̱, rü Yudéaanecüãx̱, rü Yudáü̃arü 
tocutücüãx̱. 

Matéu 5 

Ngechuchu rü ma̱xpǘnewa nüxü̃ nixu ga Tupanaarü ore 

1Rü yexguma Ngechuchu nüxü̃ dau̱̱xgu ga yema muxü̃ma ga duü̃xü̃gü, rü 
wüxi ga max̱pǘnegu naxĩnagü namaxã ga norü ngúexü̃gü. Rü yéma narüto, 
rü norü ngúexü̃gü nüxü̃ ínachomaeguãchi. 

Ngechuchu rü duü̃xü̃gümaxã mexü̃ naxuegu 
(Lc. 6.20-23) 

2Rü nüma ga Ngechuchu rü inanaxügü ga nax nangúexẽẽãxü̃ ga duü̃xü̃gü, 
rü ñanagürü: 
3“Tataãẽgü ya yíxema nüxü̃ icuax̱ãchitanüxe i tümaarü pecadu rü Tupanawe 
rüxĩxe, erü tümacax̱ nixĩ i daxũguxü̃ i naane ya Tupana ãẽx̱gacü ixĩxü̃wa. 
4Tataãẽgü ya yíxema ngúxü̃ ngegüxe, erü Tupana tá tüxü̃ nataãẽgüxẽxẽ. 
5Tataãẽgü ya yíxema tama tügü icuax̱üxü̃güxe, erü tá tanayauxgü i ñoma i 
naane nax norü yixĩxü̃cax̱. 
6Tataãẽgü ya yíxema poraãcü tüxü̃̃́ nangúchaü̃güxe nax Tupanapex̱ewa 
mexü̃ taxügüxü̃, erü Tupana tá tüxna nanaxã i ngẽma mexü̃ i tüxü̃̃́ 
ngúchaü̃güxü̃. 
7Tataãẽgü ya yíxema togü tüxü̃̃́ ngechaxü̃tümüxü̃güxe, erü tümagü rü tá ta 
Tupanaaxü̃̃́ tangechaxü̃tümüxü̃gü. 
8Tataãẽgü ya yíxema tama chixexü̃gu rüxĩnüexe, erü yíxema tá tixĩgü ya 
Tupanaxü̃ daugüxe. 
9Tataãẽgü ya yíxema chogüruxü̃ ixĩgüxe, erü Tupana rü nanegümaxã tá tüxü̃ 
naxu. 

10Tataãẽgü ya yíxema duü̃xü̃gü tümachi aiexe naxcax̱ nax Tupana 
naxwax̱exü̃ãcü tamaxẽxü̃. Erü tümacax̱ nixĩ i daxũguxü̃ i naane ya Tupana 
ãẽx̱gacü ixĩxü̃wa. 
11¡Petaãẽgü ngẽxguma chaugagu duü̃xü̃gü chixexü̃ pemaxã ixugüegu, rü 
chixri pemaxã inacuax̱gügu, rü guxü̃raxü̃xü̃ i dora pechigaxü̃ yaxugüegu! 
12¡Rü petaãxẽgüama rü tama pexoegaãẽgü! Erü daxũguxü̃ i naanewa tá 
penayauxgü i wüxi i perü ãmare i mexẽchixü̃. Rü ngẽma ñu̱xma pexü̃ 
ngupetüxü̃rüxü̃ nixĩ ga nüxü̃ nangupetüxü̃ ga nũxcümaü̃güxü̃ ga Tupanaarü 
orearü uruü̃gü. 

Yucürarüxü̃ rü omürüxü̃ pixĩgü i ñoma i naanewa 
(Mr. 9.50; Lc. 14.34-35) 

13Pema rü ñoma yucürarüxü̃ pixĩgü i ñoma i naanewa. Natürü ngẽxguma chi 
nangeacagu ya yucüra, ¿tax̱acüwa chi i namexü̃ i ngẽxgumax? Rü taxuwama 
name, rü ítanatax̱mare, rü duü̃xü̃gü nawa nangagü. 
14Pema rü ñoma i naanecüãx̱arü nangóonexẽẽruxü̃ pixĩgü. Rü wüxi ya ĩane 
ya wüxi ya max̱pǘnewa ngẽxmane, rü taxuacüma inicu̱x. 
15Rü taxúema wüxi i omüwa tanangixichi nax wüxi i caichaũtüü̃gu 
tayaxǘcuchixü̃cax̱. Natürü wüxi i omüwa tanangixichi nax norü ǘchicaxü̃gu 
tanaxǘnagüxü̃cax̱, nax ngéma tüxü̃ nabáxixü̃cax̱ ya guxãma ya yima ĩwa 
ngẽxmagüxe. 
16Rü name nixĩ i duü̃xü̃güpex̱ewa mea pemaxẽxü̃. Rü ngẽxguma i pema rü 
duü̃xü̃gücax̱ rü ñoma omügürüxü̃ pixĩgü. Rü ngẽmaãcü i duü̃xü̃gü rü tá nüxü̃ 
nadaugü i ngẽma mexü̃ i pexüxü̃, rü tá nüxü̃ nicuax̱üü̃gü ya Penatü ya 
daxũwa ngẽxmacü. 

Ngechuchu nanangúexẽxẽ ga mugüchiga 

17Tama name i nagu perüxĩnüe nax núma chaxũxü̃ nax ichayanaxoxẽẽxü̃cax̱ 
i Tupanaarü mugü rü yema ore ga nũxcümaü̃güxü̃ ga Tupanaarü orearü 
uruü̃gü namaxã ngu̱xẽẽtaegüxü̃. Erü choma rü tama nua chaxũ nax 
ichayanaxoxẽẽxü̃cax̱ i ngẽma mugü, natürü nua chaxũ nax mea 
chayanguxẽẽxü̃cax̱. 

18Rü aixcüma pemaxã nüxü̃ chixu, rü ñu̱xma nax nangẽxmagüxü̃ i daxũguxü̃ 
i naane rü ñoma i naane rü bai i írarüwa tá naxüchicüxü i ngẽma mugü 
ñu̱xmatáta yangu i guxü̃ma i ngẽma mugü nüxü̃ ixuxü̃. 
19Rü yíxema tama naga ĩnüxe i ngẽma mugü, rü woo naxíragu i ngẽma mu, 
rü duü̃xü̃güxü̃ tangúexẽẽgu nax tama naga naxĩnüexü̃cax̱, rü yíxema rü tá 
guxü̃arü yexera wixweama tatax̱ ya Tupana ãẽx̱gacü ixĩxü̃wa. Natürü 
yíxema naga ĩnüxe i Tupanaarü mugü rü nangúexẽẽ̃́xẽ i duü̃xü̃gü nax naga 
naxĩnüexü̃cax̱, rü yíxema rü tá tatachiga ya Tupana ãẽx̱gacü ixĩxü̃wa. 
20Rü pemaxã nüxü̃ chixu, rü ngẽxguma tama Parichéugüxü̃ perüyexeragu rü 
tama mugüwa ngu̱xẽẽtaegüxü̃xü̃ perüyexeragu nax Tupanaga pexĩnüexü̃, rü 
tagutáma Tupana íngẽxmaxü̃wa pichocu. 

Ngechuchu nanangúexẽxẽ nax tama namexü̃ nax texé tümaẽnexẽmaxã nuxü̃ 
(Lc. 12.57-59) 

21Pema rü marü nüxü̃ pexĩnüe ga Moichéarü ore ga nũxcümaü̃güxü̃ ga 
duü̃xü̃gümaxã nüxü̃ yaxuxü̃ ga ñaxü̃: ‘¡Taxṹ i pemáetagüxü̃! Erü texé 
yamáetaxe rü tá tapoxcu’, ñaxü̃. 
22Natürü choma rü pemaxã nüxü̃ chixu rü texé ya tümaenexẽmaxã nuxẽ, rü 
tá tapoxcu. Rü texé ya chixexü̃ tümaenexẽmaxã ixugüxe, rü 
ãẽx̱gacügüpex̱ewa tá tüxü̃ nagagü nax tüxü̃ napoxcuxü̃cax̱. Rü texé ya 
tümaenexẽmaxã naxueguxe nax tayamáxchaü̃xü̃, rü tá tapoxcu nagu ya 
yimá üxü ya taguma ixoxü̃ne. 
23-24Rü ngẽxguma Tupanapatawa cunangexgu i curü diẽru, rü ngéma nüxna 
cucuax̱ãchigu nax tax̱acücax̱ cumaxã nanuxü̃ i cuenexẽ, ¡rü ngẽxma 
Tupanapatagutama naxǘ i ngẽma curü ãmare i Tupanana cuxãxchaü̃xü̃! ¡Rü 
cuenexẽxü̃tawa naxũ, rü namaxã yamexẽẽxíra i ngẽma cuxchi nax naxaixü̃! 
Rü ngẽmawena rü marü name i Tupanapatacax̱ cutaegu nax Tupanana 
cuyaxãxü̃cax̱ i curü diẽru. 
25Rü ngẽxguma chi texé cuxü̃ íxuaxü̃gu, rü ãẽx̱gacüxü̃tawa cuxü̃ tagaxgu, rü 
name nixĩ i namawatama tüxü̃ curüngüxmüxẽxẽ nax tama ãẽx̱gacüpex̱ewa 
cuxü̃ tagaxü̃cax̱. Erü ngẽxguma ãẽx̱gacüxü̃tawa cunguxgu, rü nüma ya 

ãẽx̱gacü rü tá purichíana cuxü̃ namu, rü nüma i purachía rü tá 
poxcupataü̃gu cuxü̃ nitax̱cuchi. 
26Rü aixcüma cumaxã nüxü̃ chixu rü taxũtáma ngẽma poxcupataü̃wa 
ícunguxuchi ñu̱xmatáta ngĩxü̃ cuxütanü i guxcü i ngẽma diẽru i nüxü̃̃́ ngĩxü̃ 
cungetanücü. 

Tama name nax wüxi i ngexü̃maxã chixexü̃gu rüxĩnüxü̃ 

27Pema rü marü nüxü̃ pexĩnüe ga yema mu ga ñaxü̃: ‘¡Tama name i nai i 
ngemaxã cumaxü̃!’ ñaxü̃. 
28Natürü choma rü pemaxã nüxü̃ chixu, rü texé ya wüxi ya ngexü̃xü̃ 
dawenüxẽ rü tüxü̃̃́ nangúchaü̃xe nax ngĩmaxã tamaxü̃xü̃, rü tümaãẽwa marü 
ngĩmaxã tamaxü̃. 
29Rü ngẽxguma chi yima curü tügünexetü pecadu cuxü̃ üxẽẽgu rü 
¡noxtacüma nayaxu rü yáxü̃gu naña! Erü narümemae nixĩ nax yimá 
cuxetüxicatama iyarütaxuxü̃ rü tama guxü̃ i cuxune nawa itax̱cuchixü̃cax̱ ya 
yimá üxü ya taguma ixoxü̃ne. 
30Rü ngẽxguma chi yimá curü tügünemex̱ẽ pecadu cuxü̃ üxẽẽgu, rü name 
nixĩ i noxtacüma ícunadae rü yáxü̃gu cuyaña. Erü narümemae nixĩ nax yimá 
cuxmex̱icatama iyarütaxuxü̃ nax tama guxü̃ i cuxune iyarütaxuxü̃cax̱ nagu 
ya yimá üxü ya taguma ixoxü̃ne. 
Ngechuchu namaxã nangúexẽẽtae nax tama namexü̃ nax texé tümama̱xü̃ ítáxü̃ 

(Mt. 19.9; Mr. 10.11-12; Lc. 16.18) 

31Moiché rü ü̃pa nüxü̃ nixu rü yíxema tümamax̱ü̃ ítáxe, rü tanaxwax̱e i 
ngĩxna tanaxã i wüxi i popera i nawa nüxü̃ tixuxü̃ nax marü ngĩxü̃ ítatáxü̃. 
32Natürü choma rü pemaxã nüxü̃ chixu, rü ngẽxguma wüxi ya yatü naxmax̱ü̃ 
ítax̱gu, rü chi tama nai ya yatümaxã namaxü̃gagu yixĩxgu, rü ãũcümaxü̃wa 
ngĩxü̃ tangẽxmaxẽxẽ erü ngẽmaãcü ngürüãchi pecadu ixü. Rü yíxema 
ngĩmaxã ãmaxe i wüxi i nge i marü ngĩte ngĩxü̃ ítax̱cü, rü tüma rü ta pecadu 
taxü. 

Ngechuchu namaxã nangúexẽẽtae ga unetachiga 

33Pema rü marü nüxü̃ pexĩnüe ga ore ga Moiché nũxcümaü̃güxü̃ ga 
duü̃xü̃gümaxã nüxü̃ yaxuxü̃ ga ñaxü̃: ‘Ngẽxguma Tupanamaxã icuxunetagu, 
rü name i cuyanguxẽxẽ i ngẽma curü uneta i namaxã nüxü̃ quixuxü̃’, ñaxü̃. 
34Natürü choma rü pemaxã nüxü̃ chixu rü tama name i tax̱acüégagu 
ipexuneta. Rü tama name i daxũguxü̃ i naaneégagu ipexuneta, erü ngẽma 
nixĩ i norü tochicaxü̃ ya Tupana. 
35Rü tama name i ñoma i naaneégagu ipexuneta, erü Tupanaarü 
cuaixcutüchica nixĩ. Rü tama name i Yerucharéü̃égagu ipexuneta, erü norü 
ĩane nixĩ ya Tupana ya Guxãétüwa Ngẽxmacü. 
36Rü tama name i cueruégagu icuxuneta, erü woo wüxitama i cuyae rü 
taxucürüwa cunamu nax nachóxü̃cax̱ rüex̱na nawaxü̃cax̱. 
37Rü ngẽxguma icuxunetagu rü narümemae nixĩ i: ‘Ngü̃, tá chanaxü’, 
ñaperügü, rüex̱na: ‘Taxũtáma chanaxü’, ñaperügü. Erü guxü̃ma i to i ore i 
namaxã icuxunetaxü̃, rü ngo̱xo i Chatanáwa ne ũxü̃ nixĩ. 

Tama name i taxütanü ega texe guxchaxü̃ tamaxã üxgu 
(Lc. 6.29-30) 

38Pema rü marü nüxü̃ pexĩnüe ga yema mu ga ñaxü̃: ‘Ngẽxguma texé wüxi 
ya duü̃xẽxü̃ icháixetüxẽẽgu, rü tüxü̃ rü ta ticháixetüxẽxẽ. Rü texé wüxi ya 
duü̃xẽxü̃ ibüepütagu rü tüxü̃ rü ta tibüepüta’, ñaxü̃. 
39Natürü choma rü pemaxã nüxü̃ chixu rü tama name i pegütama ípepoxü̃ 
nüxna i duü̃xü̃ i chixexü̃ pemaxã üxü̃. Rü ngẽxguma texé cuxü̃ pechiwegu, 
rü name i curü tochiwe rü ta icunaxã nax ngéma rü ta cuxü̃ napechiwexü̃cax̱. 
40Rü ngẽxguma texé cuxü̃ íyaxuaxü̃gu nax cuxna tayapu̱xuxü̃cax̱ i curü daxũ, 
rü name nixĩ i curü gáuxü̃chiru rü ta noxtacüma tüxna cunaxã. 
41Rü ngẽxguma texé cuxü̃ muxgu nax wüxi i quirumétru tax̱acü cuxü̃ 
ingexẽẽxü̃, rü name i taxre i quirumétru tüxü̃̃́ cuyange. 
42Rü ngẽxguma texé wüxi i curü ngẽmaxü̃cax̱ cuxna caxgu, rü name i tüxna 
cunaxã. Rü tama name nax tüxna cunachu̱xuxü̃ i curü ngẽmaxü̃gü ega texé 
paxaãchi cuxna naxcax̱ caxgu. 

Name i nüxü̃ tangechaü̃ i tórü uanügü 
(Lc. 6.27-28, 32-36) 

43Pema rü marü nüxü̃ pexĩnüe ga yema mu ga ñaxü̃: ‘¡Nüxü̃ nangechaü̃ i 
cumücü, rü naxchi naxai i curü uanü!’ ñaxü̃. 
44Natürü i choma rü pemaxã nüxü̃ chixu rü: ¡Nüxü̃ pengechaü̃ i perü uanügü! 
¡Rü naxcax̱ peyumüxẽ i ngẽma duü̃xü̃gü i chixexü̃maxã pewe ingẽxü̃tanüxü̃! 
45Rü ngẽxguma ngẽmaãcü pemaxẽgu rü aixcüma tá Penatü ya daxũgucü 
nanegü pixĩgü. Erü nüma rü inanabáixẽxẽ ya üax̱cü naxcax̱ i mexü̃ i 
duü̃xü̃gü rü chixexü̃ i duü̃xü̃gü. Rü nanapuxẽxẽ naxcax̱ i duü̃xü̃gü i mea 
maxẽxü̃ rü duü̃xü̃gü i chixri maxẽxü̃. 
46Rü ngẽxguma chi ngẽma duü̃xü̃gü i pexü̃ ngechaü̃güxü̃xicatama 
pengechaü̃gügu, ¿rü tax̱acürü ãmare tá Tupanaxü̃tawa peyauxgü? ¿Tama 
ẽx̱na ngẽmatama naxügüxü̃ i ngẽma yatügü i ãẽx̱gacücax̱ diẽru ngĩxü̃ 
ideetanüxü̃? 
47Rü ngẽxguma chi peenexẽgüxü̃xicatama perümoxẽgu, rü guxü̃ i 
duü̃xü̃gürüü̃tama pixĩgü. Erü woo ngẽma duü̃xü̃gü i tama Tupanaxü̃ 
cuax̱güxü̃, rü ngẽxgumarüü̃tama nanaxügü. 
48Rü ngẽmacax̱ penaxwax̱e nax aixcüma namexü̃ i perü maxü̃ naxrüxü̃ ya 
Penatü ya Tupana ya aixcüma mearü maxü̃ãcü. 

Matéu 6 

Ngẽxguma tüxü̃ curüngü̃xẽẽgu ya yíxema tüxü̃̃́  nataxúxe, rü name i bexma 
cunaxü 

1Rü ngẽxguma tax̱acürü mexü̃ pexü̱xgu, rü name i pexuãxẽ nax tama 
duü̃xü̃güpex̱ewa penaxüxü̃ i ngẽma nax duü̃xü̃gü pexü̃ dauxü̃cax̱ rü pexü̃ 
yacuax̱üü̃güxü̃cax̱. Erü ngẽxguma duü̃xü̃gü pexü̃ icuax̱üü̃güxü̃cax̱ mexü̃ 
pexü̱xgu, rü Penatü ya daxũgucü rü taxũtáma ãmare pexna naxã. 
2Rü ngẽxguma texéxü̃ curüngü̃xẽẽgu, rü tama name i nüxü̃ quixuchigaxü̃ i 
ngẽma cuxüxü̃, naxrüxü̃ i ngẽma nügü írümegünetaxü̃. Erü nümagü rü norü 
me nixĩ i ngutaquex̱epataü̃güwa rü ĩanegüarü namagüwa nüxü̃ nixuchigagü 
i ngẽma mexü̃ i naxügüxü̃. Rü ngẽmaãcü nanaxügü nax duü̃xü̃gü mea 

nachiga idexagüxü̃cax̱. Natürü choma rü aixcüma pemaxã nüxü̃ chixu rü 
ngẽma nax duü̃xü̃gü nüxü̃ icuax̱üü̃güxü̃ nixĩ i norü ãmare. 
3-4Natürü i cuma rü ngẽxguma tüxü̃ curüngü̃xẽẽgu ya yíxema tüxü̃̃́ nataxúxe, 
rü name i bexma cunaxü. Rü woo cumücüxüchi rü tama name i nüxü̃ nax 
nacuáxü̃ i ngẽma cuxüxü̃. Rü Cunatü ya Daxũgucü ya nüxü̃ daucü i ngẽma 
bexma cuxüxü̃, rü tá cuxna nanaxã i curü ãmare. 

Ngechuchu nanangúexẽxẽ ga yumüxẽchiga 
(Lc. 11.2-4) 

5Rü ngẽxguma peyumüxẽgügu, rü tama name i ngẽma nügü 
írümegünetaxü̃rüxü̃ pixĩgü. Erü nümagü rü ngẽxguma nayumüxẽgügu, rü 
norü me nixĩ nax chiãcü nayumüxẽgüxü̃ i ngutaquex̱epataü̃güwa rü 
ĩanegüarü namagüwa nax duü̃xü̃gü nüxü̃ daugüxü̃cax̱. Rü aixcüma pemaxã 
nüxü̃ chixu rü ngẽma nax duü̃xü̃gü nüxü̃ daugüxü̃xicatama nixĩ i norü 
ãmare. 
6Natürü ngẽxguma cuyumüxẽgu, rü name nixĩ i curü ucapugu cuxücu, rü 
cunawãxta i curü ĩãx̱, rü ngéma quidexa namaxã ya Cunatü ya 
cumaxãxicatama ngéma ngẽxmacü. Rü ngẽxguma ya yimá Cunatü ya nüxü̃ 
daucü i ngẽma bexma cuxüxü̃, rü tá cuxna nanaxã i curü ãmare. 
7Rü tama name i natücax̱ma cunamax̱ẽxẽ i curü yumüxẽ naxrüxü̃ i ngẽma 
duü̃xü̃gü i tama Tupanaxü̃ cuax̱güxü̃. Erü nümagü rü nagu narüxĩnüe rü 
ngẽma nax namax̱ẽẽgüãxü̃cax̱ i norü yumüxẽ rü Tupana tá nüxü̃ naxĩnü. 
8Rü tama name i ngẽma duü̃xü̃gürüxü̃ pixĩgü, erü woo tauta naxcax̱ 
ípecaxgu rü Penatü rü marü nüxü̃ nacuax̱ nax tax̱acü pexü̃̃́ taxuxü̃. 
9Rü ngẽmacax̱ rü ñaãcü tá peyumüxẽgü i pemax: ‘Pa Tonatü ya Daxũgucüx, 
üünecü nixĩ i cuéga. 
10¡Rü núma naxũ nax torü ãẽx̱gacü quixĩxü̃cax̱! Rü tanaxwax̱e i curü 
ngúchaü̃ nax cuxüxü̃ i ñoma i naanewa ngẽxgumarüxü̃ i daxũguxü̃ i 
naanewa nax curü ngúchaü̃ cuxüxü̃rüxü̃. 
11¡Rü toxna naxã i torü paũ i ñoma i ngunexü̃cax̱ ixĩxü̃! 

12¡Rü toxü̃̃́ nüxü̃ irüngüma i ngẽma torü chixexü̃ i taxüxü̃ ngẽxgumarüxü̃ i 
toma rü tüxü̃̃́ nüxü̃ tarüngü̃maexü̃rüxü̃ ya yíxema chixexü̃ tomaxã ügüxe! 
13¡Rü toxna nadau nax tama chixexü̃gu tayixü̃cax̱! ¡Rü naxmex̱wa toxü̃ 
ínanguxü̃xẽxẽ i ngẽma chixexü̃arü üruxü̃! Erü cuma rü guxü̃guma torü 
ãẽx̱gacü quixĩ, rü guxü̃étüwa cungexma, rü cumecümaxü̃chi. Améü̃’. 
14Rü ngẽxguma pema nüxü̃̃́ nüxü̃ perüngümagu i ngẽma chixexü̃ i togü 
pemaxã ügüxü̃, rü Penatü ya daxũgucü rü tá ta pexü̃̃́ nüxü̃ inarüngüma i 
perü pecadugü. 
15Natürü ngẽxguma tama nüxü̃̃́ nüxü̃ perüngümagu i ngẽma chixexü̃ i togü 
pemaxã ügüxü̃, rü Penatü ya daxũgucü rü taũtáma pexü̃̃́ nüxü̃ narüngüma i 
perü pecadugü. 

Ngechuchu nanangúexẽxẽ ga aurechiga 

16Rü ngẽxguma tama pechibüeãcüma peyumü̃xẽgügu rü tama name i pegü 
pengechaü̃chíwexẽẽgü naxrüxü̃ i ngẽma nügü írümegünetaxü̃rüxü̃. Erü 
nümagü rü ngẽmaãcü nanaxügü nax togü nüxü̃ nax daugüxü̃cax̱ i ngẽma 
nax Tupanacax̱ naxaureexü̃. Rü aixcüma pemaxã nüxü̃ chixu rü ngẽma nax 
duü̃xü̃gü nüxü̃ daugüxü̃xicatama nixĩ i norü ãmare. 
17Natürü ngẽxguma cuma rü tama cuchibüãcüma cuyumüxẽgu rü name i 
mea cugü cuyauxchiwe rü mea cugü curüxĩxẽeru. 
18Rü ngẽxguma i duü̃xü̃gü rü taxũtáma nüxü̃ nacuax̱gü nax tama cuchibüãcü 
cuyumüxẽxü̃. Rü Cunatü ya bexma cuxü̃tawa ngẽxmacüxicatama tá cuxü̃ 
nadau, rü tá cuxna nanaxã i curü ãmare naxcax̱ i ngẽma bexma cuxüxü̃. 

Tórü ngẽmaxü̃gü i daxũguxü̃ i naanewa 
(Lc. 12.33-34) 

19Rü tama name i pegücax̱ penanutaquex̱e i muxü̃ma i perü ngẽmaxü̃gü i 
ñoma i naanewa. Erü ñoma i naanewa rü naxãü̃tanü, rü naweane paxãma 
nanachixexẽxẽ, rü ngẽmagagu inayarüxo i perü ngẽmaxü̃gü, rü ngĩ ̃́tax̱agüxü̃ 
rü naxcax̱ nangĩx̱gü. 

20Rü narümemae nixĩ i penamuxẽxẽ i perü ngẽmaxü̃gü i daxũguxü̃ i 
naanewa i ngextá naweane tama ínachixexẽẽxü̃wa rü tama naxãü̃tanüwa rü 
ngĩ ̃́tax̱agüxü̃ tama íchocuxü̃wa nax naxcax̱ nangĩx̱güxü̃cax̱. 
21Erü ngextá ínangexmaxü̃wa i perü ngẽmaxü̃gü, rü ngẽxma nixĩ i 
perüxĩnüexü̃. 

Taxü̃nearü omüchiga 
(Lc. 11.34-36) 

22Cuxetügü rü cuxunearü omügü nixĩ. Rü ngẽxguma yima cuxetügü 
yamexgu rü guxü̃ma i cuxune rü ngóonexü̃wa tá nangẽxma. 
23Natürü ngẽxguma tama yamexgu ya cuxetügü rü guxü̃ma i cuxune rü 
ẽanexü̃wa nangẽxma. Rü ngẽxguma ngẽma ngóonexü̃ i cuwa ngẽxmaxü̃ 
yaxoxgu rü tá cuxcax̱ nawaane. Rü ngẽma waanexü̃ rü tá nawaanexü̃chi. 

Taxucürüwa Tupanaaxü̃̃́  cupuracü ega yexera curü diẽruguama curüxĩnügu 
(Lc. 16.13) 

24Taxucürüwa wüxíe rü tataxrearü coriãx̱. Erü wüxi i tümaarü cori rü tá 
nüxü̃ tangechaü̃ rü ngẽma to rü tá naxchi taxai. Rü naga tá taxĩnü i ngẽma 
wüxi rü ngẽma to rü taũtáma naga taxĩnü. Rü taxucürüwa Tupanaaxü̃̃́ 
cupuracü ega yexera curü diẽruguama curüxĩnügu. 

Tupana rü naxacügüna nadau 
(Lc. 12.22-31) 

25Rü dücax, pemaxã nüxü̃ chixu rü: ¡Taxṹ i pexoegaãẽgüxü̃ naxcax̱ nax 
tax̱acü tá pengõ̱xgüxü̃ rü tax̱acü tá pixaxgüxü̃, rü tax̱acümaxã tá 
pexãxchirugüxü̃! ¿Tama ẽx̱na perü maxü̃ rü õnaarü yexera namexü̃, rü 
pexene rü naxchiruarü yexera namexü̃? 
26¡Dücax penangugü i werigü i tama toegüchiréxü̃, rü tama nanetüarü o 
ibuxgüxü̃, rü ngepatagüxü̃ nax namaxã nanguxü̃güxü̃cax̱ i norü õna! Natürü 
Penatü ya Daxũgucü rü nanaxüwemü i ngẽma werigü. Rü pema rü 
Tupanapex̱ewa rü guxü̃ma i werigüarü yexera pixĩgü. 
27¿Rü texé i petanüwa rü woo poraãcü taxoegaãẽgu rü ngẽmaãcü tá 
itanamax̱ãchixẽxẽ i tümaarü maxü̃ i wüxi i ora? 

28¿Rü tax̱acücax̱ pexoegaãẽgü naxcax̱ i pexchiru? ¡Dücax penangugü i 
ngẽma putüragü i ngextámare yaexü̃ i tama puracüexü̃, rü tama nügü 
üxchirugüxü̃! 
29Natürü pemaxã nüxü̃ chixu rü woo gumá ãẽx̱gacü ga Charomóü̃ ga 
tatanüxü̃ ga naxchirumaxã ãxchirucü rü taguma wüxi ga putürachacurüxü̃ 
nixĩ ga naxchiru. 
30Rü ngẽxguma Tupana ngẽmaãcü nangax̱ãẽgu i ngẽma putüragü i ñu̱xma 
ngẽxmagüxü̃ rü moxü̃ rü marü taxuxü̃, rü yexera tá pexna nadau i pemax, 
Pa Duü̃xü̃gü i Tama Mea Yaxõgüxü̃x. 
31Rü ngẽmacax̱ tama name i pexoegaãẽgü rü ñaperügügü: ‘¿Tax̱acü tá 
tangõ̱xgü?’ rüex̱na ‘¿tax̱acü tá tixaxgü?’ rüex̱na ‘¿tax̱acümaxã tá 
taxãxchirugü?’ ñaperügügü. 
32Erü ngẽma duü̃xü̃gü i tama yaxõgüxü̃ rü naxcax̱ naxoegaãẽgü i guxü̃ma i 
ngẽma nüxü̃̃́ taxuxü̃. Natürü i pema rü pexü̃̃́ nangẽxma ya Penatü ya 
Daxũgucü ya nüechama nüxü̃ cuácü i guxü̃ma i ngẽma pexü̃̃́ taxuxü̃. 
33Rü ngẽmacax̱ guxü̃arü yexera penaxwax̱e nax naga pexĩnüexü̃ ya Tupana 
ya daxũwa ãẽx̱gacü ixĩcü, rü penaxüxü̃ i ngẽma nüma pexü̃̃́ nanaxwax̱exü̃. 
Rü ngẽxguma i nüma rü naétü tá pexna nanaxã i guxü̃ma i ngẽma pexü̃̃́ 
taxuxü̃. 
34¡Taxṹ i naxcax̱ pexoegaãẽgü i ngẽma moxü̃ tá üpetüxü̃! Erü moxü̃arü 
ngunexü̃ rü tá nüxü̃̃́ nangẽxma i norü guxchaxü̃gü i namaxã ínanguxü̃. Erü 
wüxichigü i ngunexü̃ rü nüxü̃̃́ nangẽxma i noxrütama guxchaxü̃gü”, 
ñanagürü. 

Matéu 7 

Tama name i toguxexü̃ tixu 
(Lc. 6.37-38, 41-42) 

1Rü Ngechuchu rü ñanagürü ta: “¡Taxṹ i toguxexü̃ pixuxü̃ nax tama togü 
pexü̃ ixuxü̃cax̱! 

2Erü ngẽxgumarüxü̃ nax toguxexü̃ pixuxü̃ rü togü tá pexü̃ nixu. Rü ngẽma 
dexa i namaxã tüxü̃ pixuxü̃, rü ngẽmatama dexamaxã tá pexü̃ tixu. 
3¿Rü tü̱xcüü̃ i nüxü̃ cudawenüxü̃ i ngẽma íxraxü̃ i norü üxaxetü ya cuenexẽ 
rü tama nagu curüxĩnügu i ngẽma naixpüta i cuxetüwa ngẽxmaxü̃? 
4Rü ngẽxguma cuxetüwatama nangẽxmagu i wüxi i naixpüta ¿rü ñuxãcü i 
cuenexẽxü̃ cuchixewexü̃, rü ñacuxü̃ nüxü̃: ‘Pa Chauenexẽx, cuxü̃ 
chanayauxchaü̃ i ngẽma curü üxaxetüxü̃’, ñacuxü̃? 
5Pa Duü̃xü̃ i Nügü Írümenetaxü̃, rü name nixĩ i cunayauxíra i ngẽma 
naixpüta i cuxetüwatama ngẽxmaxü̃, rü ngẽmaãcü tá mea nüxü̃ cudau nax 
cunayaxuxü̃cax̱ i ngẽma cuenexẽarü üxaetüxü̃. 
6Rü tama name i Tupanaarü ore i üünexü̃maxã penachixewe i ngẽma 
duü̃xü̃gü i tama yaxõgüchaü̃xü̃, erü ngürüãchi ngẽmacax̱ tá pexü̃ nadai. Rü 
tama name i Tupanaarü oremaxã penachixewe i ngẽma duü̃xü̃gü i tama 
nüxü̃ cuax̱güchaü̃xü̃, erü tá ínanatax̱gü. 

¡Naxca̱x ínaca, rü naxca̱x nadau, rü nüxna nacagü! 
(Lc. 6.31; 11.9-13) 

7¡Tupanana naxcax̱ peca! Rü nüma tá pexna nanaxã. ¡Rü naxü̃tagu naxcax̱ 
pedau! Rü tá nüxü̃ ipeyangau. ¡Rü norü ĩãx̱wa nüxna pecagü! Rü tá pexcax̱ 
nayawãxna. 
8Erü guxãma ya yíxema naxcax̱ ícax̱axe, rü tanayaxu. Rü guxãma ya naxcax̱ 
dauxe, rü nüxü̃ itayangau. Rü guxãma ya yíxema norü ĩãx̱wa nüxna cagüxe, 
rü tá tümacax̱ nayawãxna. 
9Rü dücax i pemax, rü ngẽxguma chi wüxi i pexacü paũcax̱ ícaxgu, rü 
¿ñuxãcü chi wüxi ya nuta nüxna pexãxü̃? 
10Rü ngẽxguma chi choxnicax̱ pexna nacaxgu rü ¿ñuxãcü chi i ãxtape nüxna 
pexãxü̃? 
11Rü pema nax pichixecümachiréxü̃ rü nüxü̃ pecuax̱ nax mexü̃ pexacügüna 
pexãxü̃. Rü Penatü ya daxũgucü rü tá perü yexera mexü̃ tüxna naxã ya 
yíxema nüxna naxcax̱ cax̱axe i ngẽma mexü̃. 

12Rü pemaxã nüxü̃ chixu, rü ngẽma mexü̃ i pema penaxwax̱exü̃ nax togü 
pemaxã naxüxü̃, rü name i ngẽmatama mexü̃ togümaxã pexü. Erü ngẽma 
nixĩ i Tupanaarü mugüwa ngóxü̃ rü norü orearü uruü̃gü nüxü̃ ixugüxü̃. 

Ĩã̱x i íxraxü̃chiga 
(Lc. 13.24) 

13Name i ngẽma ĩãx̱ i íxraxü̃waama pichocu. Erü ngẽma ĩãx̱ i taxü̃ rü ngẽma 
nama i tamaxü̃ rü yuwa tüxü̃ naga, rü muxũchixü̃ma i duü̃xü̃gü nagu naxĩ. 
14Natürü marü naxíra i ngẽma ĩãx̱ rü naxímaxü̃ i ngẽma nama i maxü̃wa 
tüxü̃ gaxü̃, rü noxretama nixĩ i duü̃xü̃gü i nüxü̃ iyangaugüxü̃. 

Wüxi i nanetü rü norü owa nixĩ i nüxü̃ icuáxü̃ 
(Lc. 6.43-44) 

15Rü naxcax̱ pexuãẽgü i ngẽma dorataa̱x̱güxü̃ i nügü ixugünetaxü̃ nax 
Tupanaarü orearü uruü̃gü yixĩgüxü̃. Erü nümagü rü ñoma carnérugü i tama 
ãũcümaxü̃rüxü̃ pepex̱ewa nügü nixĩgüxẽxẽ, natürü norü ĩnüwa rü ñoma 
dauxchitacüãx̱ i airugü i düraexü̃rüxü̃ nixĩgü. 
16Rü pema rü nacümawa tá nüxü̃ pecuax̱ i ngẽma duü̃xü̃gü, ngẽxgumarüxü̃ 
i wüxichigü i nanetügü rü norü owa nax nüxü̃ icuáxü̃rüxü̃, rü aixcüma name 
rüex̱na tama. Rü wüxi i torawa rü taxucürüwama úbagü tayaxu. Rü wüxi i 
chuchuxü̃wa rü taxucürüwama orix̱ i igu tayaxu. 
17Erü guxü̃ma i nanetü i mexü̃ rü name i norü o. Natürü ngẽma nanetü i 
chixexü̃ rü nachixe i norü o. 
18Rü wüxi i nanetü i mexü̃ rü taxucürüwama nachixe i norü o. Rü wüxi i 
nanetü i chixexü̃ rü taxucürüwama name i norü o. 
19Rü guxü̃ma i nanetü i tama mexü̃ i norü o rü tayadaxüchi rü üxüwa 
tayatax̱cuchi. 
20Rü ngẽxgumarüxü̃ ta nacümawa tá nüxü̃ pecuax̱ i ngẽma Tupanaarü 
orearü uruü̃güneta ixĩgüxü̃. 

Taxũtáma guxü̃ma i duü̃xü̃gü nichocu i Tupana ãẽ̱xgacü ixĩxü̃wa 
(Lc. 13.25-27) 

21Rü tama guxü̃ma i duü̃xü̃gü i nügü ixugüxü̃ nax chorü duü̃xü̃gü yixĩgüxü̃ 
rü tá nichocu i ngextá Tupana ãẽx̱gacü ixĩxü̃wa. Rü yíxema aixcüma 

Chaunatü ya dauxü̃gucüarü ngúchaü̃ ügüxexicatama tá tixĩ i ngéma 
ichocuxe. 
22Rü ngẽxguma nawa nanguxgu i ngẽma ngunexü̃ i nagu Tupana duü̃xü̃güxü̃ 
ícagüxü̃, rü muxü̃ma i duü̃xü̃gü rü choxü̃ tá ñanagürügü: ‘Pa Corix, toma rü 
duü̃xü̃gümaxã nüxü̃ tixu i curü ore, rü cuégagu ítanawoxü̃ i ngo̱xogü, rü 
cuégagu tanaxü i muxü̃ma i mexü̃ i taxü̃’, ñanagürügü tá. 
23Natürü ngẽxguma i choma rü tá ñachagürü nüxü̃: ‘Taguma pexü̃ chacuax̱ 
nax chorü duü̃xü̃gü pixĩgüxü̃. ¡Rü choxna pixĩgachi i pema i chixexü̃arü 
üruü̃gü!’ ñachagürü tá. 

Yatü i Cristuga ĩnüxü̃ rü yatü i tama Cristuga ĩnüxü̃chiga 
(Mr. 1.22; Lc. 6.47-49) 

24Rü ngẽmacax̱ ya yíxema choxü̃ ĩnüxe rü naxǘxe i ngẽma choma tüxü̃ 
chamuxü̃, rü wüxi ga yatü ga mea naãẽxü̃ cuácü ga nuta ga tacüétügu 
üpatacürüxü̃ tixĩ. 
25Rü pucü ga tacü ínangu, rü narübaigü ga natügü, rü nixũũchi ga tacü ga 
buanecügü rü gumá ĩgu nanguema. Natürü gumá ĩ rü tama niwax̱taü̃ yerü 
nutaétügu naxǘ. 
26Natürü yíxema choxü̃ ĩnüxẽ rü tama naxǘxe i ngẽma choma tüxü̃ chamuxü̃, 
rü wüxi ga yatü ga tama naãẽxü̃ cuácü ga naxnücügumare üpatacürüxü̃ tixĩ. 
27Rü pucü ga tacü ínangu, rü narübaigü ga natügü, rü tacü ga buanecügü 
nixũũchi rü nagu nanguema ga gumá ĩ, rü niwax̱taü̃. Rü yexma nayarüxo ga 
guma ĩ”, ñanagürü ga Ngechuchu. 
28Rü yexguma yagúegagu ga Ngechuchu, rü duü̃xü̃gü rü nabai̱x̱ãchiãẽgü 
namaxã ga norü ngúexẽẽtae. 
29Yerü nüma rü Tupanaarü poramaxã nanangúexẽxẽ, rü tama yema 
ngúexẽẽruü̃gü ga mugüwa ngu̱xẽẽtaegüxü̃rüxü̃ nixĩ. 

Matéu 8 

Ngechuchu rü wüxi ga rüchaxüneã̃́xü̃ca̱x nayataanexẽxẽ 
(Mr. 1.40-45; Lc. 5.12-16) 

1Rü yexguma guma max̱pǘnewa yanaxüegu ga Ngechuchu, rü muxü̃ma ga 
duü̃xü̃gü nawe narüxĩ. 
2Rü Ngechuchucax̱ nixũ ga wüxi ga yatü ga chaxünemaxã idax̱awecü. Rü 
Ngechuchupex̱egu nayacaxã̃́pü̱xü, rü ñanagürü nüxü̃: —Pa Corix, ngẽxguma 
chi cuma cunaxwax̱egu, rü chi cuxü̃̃́ natauxcha nax choxü̃ curümexẽẽxü̃ 
==ñanagürü. 
3Rü yexguma ga Ngechuchu rü nüxü̃ ningõgü, rü ñanagürü nüxü̃: —Ngü̃, 
chanaxwax̱e. ¡Rüme! ==ñanagürü. Rü yexguma yema ñaxgu ga 
Ngechuchu, rü naxcax̱ nitaane ga gumá yatü ga rüchaxünecü. 
4Rü Ngechuchu rü ñanagürü nüxü̃: —¡Dücax, taxṹ i texémaxã nüxü̃ quixuxü̃ 
i ngẽma cuxü̃ üpetüxü̃! ¡Natürü ngéma chacherdótexü̃tawa naxũ, rü nüxü̃ 
cugü yawex̱! ¡Rü ngéma nange i ngẽma ãmare ga Moiché tüxü̃ muxü̃ nax 
wüxi i cuax̱ruxü̃ yixĩxü̃cax̱ nax curümexü̃! ==ñanagürü. 
Ngechuchu rü Rómacüã̱x ga churaragüarü ãẽ̱xgacüarü duü̃xü̃xü̃ narümexẽxẽ 

(Lc. 7.1-10; Jn. 4.43-54) 

5-6Rü yexguma Capernáü̃wa nanguxgu ga Ngechuchu, rü wüxi ga 
churaragüeru ga capitáü̃ ga Rómacüãx̱ rü Ngechuchucax̱ nixũ. Rü nüxü̃ 
nacaa̱x̱ü̃, rü ñanagürü: —Pa Corix, chorü duü̃xü̃ rü nanawãĩ̱x̱ãchi. Rü 
ngürücarewa nangẽxma i chopatawa, rü poraãcüxü̃chima ngúxü̃ ninge 
==ñanagürü. 
7Rü Ngechuchu rü ñanagürü nüxü̃: —Marü tá ngéma chaxũ nax naxcax̱ 
chayataanexẽẽxü̃cax̱ ==ñanagürü. 
8Natürü nüma ga capitáü̃ nanangãxü̃, rü ñanagürü: —Pa Corix, choma rü 
taxuwama chame nax chopatagu nax cuxücuxü̃cax̱. Rü chanaxwax̱e nax 
curü orewaxicatama nüxü̃ quixuxü̃, rü tá naxcax̱ nitaane i chorü duü̃xü̃. 
9Erü choma rü ta rü chorü ãẽx̱gacümex̱ẽwa changexma. Rü cho̱xmex̱wa 
nangẽxmagü ta i ñuxre i churaragü. Rü ngẽxguma chanamuxgu i wüxi nax 
ngextá naxũxü̃cax̱, rü ngéma naxũ. Rü ngẽxguma chaugüxü̃tawa naxcax̱ 

changemagu i to, rü chauxü̃tawa nangu. Rü ngẽxguma chorü duü̃xü̃xü̃ 
chamuxgu nax tax̱acü naxüxü̃cax̱, rü choxü̃̃́ nanaxü ==ñanagürü. 
10Rü yexguma yemaxü̃ naxĩnügu ga Ngechuchu rü nabai̱x̱ãchiãxẽ. Rü 
ñanagürü nüxü̃ ga yema duü̃xü̃gü ga nawe rüxĩxü̃: —Aixcüma pemaxã nüxü̃ 
chixu rü taxuxü̃ma i Iraétanüxü̃gütanüwa nüxü̃ ichayangau i wüxi i duü̃xü̃ 
i ñaa yatürüxü̃ aixcüma yaxõxü̃. 
11Rü choma rü pemaxã nüxü̃ chixu rü muxũchixü̃ i duü̃xü̃gü rü tá éstewa rü 
oéstewa ne naxĩ. Rü daxũwa ya Tupana ãẽx̱gacü ixĩxü̃wa tá wüxigu 
nachibüe namaxã ya Abraáü̃ rü Ichaá, rü Acóbu. 
12Natürü muxü̃ma i Iraétanüxü̃ rü taxũtáma nichocu i ngextá Tupana 
ãẽx̱gacü íxĩxü̃wa. Rü ẽanexü̃wa tá nawogü. Rü ngéma tá naxauxe, rü tá 
nixü̃̃́xchapütagü ==ñanagürü. 
13Rü yexguma ga Ngechuchu rü yema capitáü̃xü̃ ñanagürü: —¡Cupatacax̱ 
nataegu! Rü marü naxcax̱ nitaane i curü duü̃xü̃, erü cuyaxõ nax naxcax̱ 
yataanexü̃ ==ñanagürü. Rü yexgumatama naxcax̱ nitaane ga yema 
capitáü̃arü duü̃xü̃. 

Ngechuchu rü Pedru na̱xẽca̱x nayataanexẽxẽ 
(Mr. 1.29-31; Lc. 4.38-39) 

14Rü Pedrupatawa naxũ ga Ngechuchu. Rü yéma ngĩxü̃ nadau ga Pedru nax̱ẽ 
ga ngürücaregu cacü yerü iyaxaxü̃ne. 
15Rü Ngechuchu ngĩxmex̱gu ningõgü, rü yexgumatama igau̱̱xãchi ga yema 
nax yaxaxü̃nexü̃. Rü írüda ga ngĩmax. Rü ñu̱xũchi naxcax̱ inamexẽxẽ ga õna. 

Ngechuchu rü muxü̃ma ga ida̱xaweexü̃ca̱x nayataanexẽxẽ 
(Mr. 1.32-34; Lc. 4.40-41) 

16Rü yexguma marü yanaxücuchaü̃gu ga üax̱cü, rü Ngechuchuxü̃tawa 
nanagagü ga muxü̃ma ga duü̃xü̃gü ga ngo̱xoãx̱güxü̃. Rü wüxitama ga 
oremaxã Ngechuchu ínanawoxü̃ ga yema ngo̱xogü. Rü nanamexẽxẽ ta ga 
guxü̃ma ga yema togü ga idax̱aweexü̃. 
17Rü yemaacü Ngechuchu nayanguxẽxẽ ga yema ore ga nũxcümaü̃cü ga 
Tupanaarü orearü uruxü̃ ga Ichaía nüxü̃ ixuxü̃ ga ñaxü̃: “Nüma rü tüxü̃ 

naporaexẽxẽ i ngẽxguma ituraegu, rü tüxü̃ narümeexẽxẽ i ngẽxguma 
idax̱aweegu”, ñaxü̃. 

Duü̃xü̃gü ga Ngechuchuwe rüxĩxchaü̃xü̃chiga 
(Lc. 9.57-62) 

18Rü yexguma Ngechuchu nüxü̃ dau̱̱xgu ga muxü̃ma ga duü̃xü̃gü nax nüxü̃ 
íchomaeguãchixü̃, rü norü ngúexü̃gümaxã nüxü̃ nixu, rü ñanagürü: —
¡Ngĩxã, naxtaxaarü tocutüwa taxĩ! ==ñanagürü. 
19Rü wüxi ga ngúexẽẽruxü̃ ga mugüwa ngu̱xẽẽtaexü̃, rü Ngechuchucax̱ nixũ, 
rü ñanagürü nüxü̃: —Pa Ngúexẽẽruxü̃ Pa Ngechuchux, cuwe charüxũxchaü̃ 
i ngextá cuma ícuxũxü̃wa ==ñanagürü. 
20Ngechuchu nanangãxü̃ rü ñanagürü: —Ngowagü rü nüxü̃̃́ nangẽxma i 
naxmaü̃gü, rü werigü rü nüxü̃̃́ nangẽxma i naxchiãü̃gü. Natürü yimá Tupana 
Nane ya duü̃xü̃xü̃ ixĩcü, rü nataxuma i tax̱acü i nagu yacuxeruxü̃ 
==ñanagürü. 
21Rü wüxi ga to ga norü ngúexü̃ ixĩxü̃, rü ñanagürü nüxü̃: —Pa Corix, cuwe 
charüxũxchaü̃, natürü chanaxwax̱e i chaunatü tüxü̃ ichayatax̱íra 
==ñanagürü. 
22Rü Ngechuchu nanangãxü̃, rü ñanagürü nüxü̃: —¡Noxtacüma chowe rüxũ! 
Rü nüe i ngẽma cutanüxü̃ i tama yaxõgüxü̃ iyatax̱gü i ngẽma yuexü̃ 
==ñanagürü. 

Ngechuchu rü buanecüxü̃ rü yuapexü̃ ínayachaxãchixẽxẽ 
(Mr. 4.35-41; Lc. 8.22-25) 

23Rü yexguma ga Ngechuchu rü wüxi ga nguegu nixüe. Rü norü ngúexü̃gü 
rü ta ínayaxümücügü, rü inaxĩãchi. 
24Rü ngürüãchi naxtaxaarü ngãxü̃tügu nüxü̃ naxǘ ga wüxi ga buanecü ga 
taxüchicü. Rü gumá nguewa rü niyaucuchichigü ga dexá. Natürü ga 
Ngechuchu rü nape. 
25Rü yexguma ga norü ngúexü̃gü rü ínanabai̱x̱gügü, rü ñanagürügü nüxü̃: —
Pa Corix, ¡toxü̃ rüngü̃xẽxẽ, erü ngẽmama itabaxü̃gü! ==ñanagürügü. 

26Rü Ngechuchu nanangãxü̃, rü ñanagürü nüxü̃: —Pa Duü̃xü̃gü i Tama 
Aixcüma Yaxõgüxü̃x, ¿tü̱xcüü̃ pemuü̃e? ==ñanagürü. Rü yexguma ga 
Ngechuchu rü ínarüda, rü buanecüna rü yuapena nachogü. Rü 
ínayachaxãchi ga buanecü, rü inayarüxo ga yuape, rü ínachaxanemare. 
27Rü nümagü ga norü ngúexü̃gü rü nabai̱x̱ãchiãẽgü, rü nügümaxã 
ñanagürügü: —¿Tax̱acü ẽx̱na nixĩ i ñaa yatü rü woo ya buanecü rü yuape 
rü naga naxĩnüexü̃? ==ñanagürügü. 

Yatügü ga Gadáracüã̱x ga ngo̱xogü nawa yexmagüxü̃ 
(Mr. 5.1-20; Lc. 8.26-39) 

28Yexguma Ngechuchu rü norü ngúexü̃gü naxtaxaarü tocutüwa ngugügu ga 
Gadáraarü naanewa, rü Ngechuchucax̱ yéma nibuxmü ga taxre ga yatügü 
ga duü̃xẽchíquex̱etanügu yarüxauchigütanüxü̃. Rü yema taxre rü ningo̱xoãx̱, 
rü nidüraexüchi. Rü yemacax̱ taxucürüwama texé yéma namawa taxüpetü. 
29Rü yema taxre rü aita naxüe, rü ñanagürügü: —¿Tü̱xcüü̃ toxü̃ nua 
cuyachixewe, Pa Ngechuchu ya Tupana Nanex? ¿Ẽ̱xna nua cuxũ nax toxü̃ 
ícuyawoxü̃xü̃cax̱ tauta nawa nanguyane nax Tupana toxü̃ poxcuexü̃? 
==ñanagürügü. 
30Rü yema nachicaarü ngaicamana nachibüe ga muxü̃ma ga cuchigü. 
31Rü yema ngo̱xogü rü Ngechuchuxü̃ nacaa̱x̱ü̃gü, rü ñanagürügü: —
Ngẽxguma toxü̃ ícuwoxü̃gu, ¡rü ngẽma cuchigügu toxü̃ nachocuxẽxẽ! 
==ñanagürügü. 
32Rü yexguma ga Ngechuchu, rü ñanagürü nüxü̃: —Ẽcü, ¡ngẽmagu 
peyachocu! ==ñanagürü. Rü yexguma ga yema ngo̱xogü rü ínachoxü̃ nawa 
ga yema taxre ga yatügü, rü yema cuchigügu nayachocu. Rü guxü̃ma ga 
yema cuchigü rü inaxü̃ãchi, rü max̱pǘxü̃wa nayarüyuxgü, rü yexma 
naxtaxagu nayi. 
33Rü yema cuchigüarü dauruü̃gü rü nabai̱x̱ãchiãẽgü, rü ĩanewa nabuxmü. 
Rü yexguma ĩanewa nangugügu, rü nüxü̃ nixugügü ga guxü̃ma ga yema 
ngupetüxü̃ ga ñuxãcü naxcax̱ nax yataanegüxü̃ ga yema taxre ga yatügü ga 
ngo̱xoãx̱güxü̃. 

34Rü yexguma ga guxü̃ma ga yema ĩanecüãx̱ ga duü̃xü̃gü, rü 
Ngechuchuxü̃tawa naxĩ. Rü yexguma Ngechuchuxü̃ nadaugügu, rü nüxü̃ 
nacaa̱x̱ü̃gü nax ínaxũxũxü̃cax̱ ga yema norü naanewa. 

Matéu 9 

Ngechuchu rü wüxi ga yatü ga nawãĩxãchixü̃ca̱x nayataanexẽxẽ 
(Mr. 2.1-12; Lc. 5.17-26) 

1Rü yexguma ga Ngechuchu rü wüxi ga nguegu nixüe. Rü naxtaxaarü 
tocutüwa naxũ, rü noxrütama ĩanewa nangu. 
2Rü yéma guma ĩanewa rü duü̃xü̃gü rü Ngechuchuxü̃tawa nanangetaü̃gü ga 
wüxi ga yatü ga nawãĩxãchicü. Rü yexguma Ngechuchu nüxü̃ dau̱̱xgu nax 
aixcüma yaxõgüãxü̃ ga yema duü̃xü̃gü, rü ñanagürü nüxü̃ ga gumá 
idax̱awecü: —¡Nataãxẽ, Pa Chaunex! Erü curü pecadugü rü marü cuxü̃̃́ nüxü̃ 
narüngüma ==ñanagürü. 
3Rü yéma nayexma ga ñuxre ga ngúexẽẽruü̃gü ga mugüwa ngu̱xẽẽtaegüxü̃. 
Rü nümagü rü naãẽgüwa ñanagürügü: —¿Ñaa yatü rü chixexü̃ Tupanamaxã 
nixugü? ==ñanagürügü. 
4Natürü ga Ngechuchu rü nüxü̃ nacuax̱ama ga yema naãẽwa nagu 
naxĩnüexü̃. Rü yemacax̱ ñanagürü nüxü̃: —¿Tü̱xcüü̃ chixexü̃gu perüxĩnüe? 
5¿Tax̱acü nixĩ i ngẽma rütauxchamaexü̃ nax namaxã nüxü̃ ixuxü̃ ya daa 
nawãĩxãchicü: “Curü pecadugü rü marü cuxü̃̃́ nüxü̃ narüngüma”, rüẽx̱na: 
“¡Inachi rü íixũ!” ñagüxü̃ nüxü̃? 
6Natürü i ñu̱xma rü tá pexü̃ nüxü̃ nadauxẽxẽ ya yimá Tupana Nane ya 
duü̃xü̃xü̃ ixĩcü nax ñoma i naanewa nüxü̃̃́ nangẽxma i pora nax duü̃xü̃güaxü̃̃́ 
nüxü̃ yanangümaxü̃cax̱ i norü pecadugü ==ñanagürü. Rü yexguma rü 
ñanagürü nüxü̃ ga gumá nawãĩxãchicü: —¡Inachi, rü nayaxu i curü caruxü̃, 
rü cupatawa naxũ! ==ñanagürü. 
7Rü yexgumatama ga gumá nawãĩxãchicü rü inachi, rü napatawa naxũ. 
8Rü yexguma yemaxü̃ nadaugügu ga duü̃xü̃gü, rü poraãcü namuü̃e. Rü 
Tupanaxü̃ nicuax̱üü̃gü, rü ñanagürügü: —Moxẽ, Pa Tupanax, erü 

cunaporaxẽxẽ i ñaa yatü nax ngẽmaãcü mexü̃ toxcax̱ naxüxü̃cax̱ 
==ñanagürügü. 

Matéuca̱x naca ga Ngechuchu 
(Mr. 2.13-17; Lc. 5.27-32) 

9Rü yéma inaxũãchi ga Ngechuchu. Rü nüxü̃ nadau ga wüxi ga yatü ga 
Matéugu ãégaxü̃ ga yéma rütoxü̃ ga Rómaarü ãẽx̱gacücax̱ diẽru ngĩxü̃ 
ínayauxgüxü̃wa, yerü woetama yemawa napuracü. Rü Ngechuchu rü 
ñanagürü nüxü̃: —¡Chowe rüxũ! ==ñanagürü. Rü yexguma ga Matéu rü 
inachi, rü nawe narüxũ. 
10Rü Mateupatawa naxũ ga Ngechuchu, rü yéma nachibü. Rü ínangugü ta 
ga muxü̃ma ga togü ga duü̃xü̃gü ga Rómaarü ãẽx̱gacücax̱ diẽru ngĩxü̃ 
yauxgüxü̃wa puracüexü̃, rü togü ga duü̃xü̃gü ga taxúema nacümamaxã 
taãẽgüxü̃. Rü yema duü̃xü̃gü rü yéma mechawa narütogü namaxã ga 
Ngechuchu rü norü ngúexü̃gü. 
11Natürü yexguma yemaxü̃ nadaugügu ga Parichéugü, rü Ngechuchuarü 
ngúexü̃güna nacagü, rü ñanagürügü: —¿Ñuxãcü i perü ngúexẽẽruxü̃ rü 
namaxã nachibü i ngẽma duü̃xü̃gü i Rómaarü ãẽx̱gacücax̱ diẽru ngĩxü̃ 
yauxgüxü̃ rü ngẽma duü̃xü̃gü i pecaduãx̱güxü̃? ==ñanagürügü. 
12Rü yexguma yemaxü̃ naxĩnügu ga Ngechuchu, rü ñanagürü nüxü̃ ga 
Parichéugü: —Ngẽma tama idax̱aweexü̃ rü tama nanaxwax̱egü ya dutúru, 
natürü ngẽma idax̱aweexü̃ nixĩ i naxwax̱egüxü̃. 
13¡Rü ípixĩ, rü nawa pengúe i Tupanaarü ore i ümatüxü̃ i ñaxü̃: “Choma rü 
tama chanaxwax̱e i chau̱̱xcax̱ peyamax̱ rü peyagu i carnérugü, natürü ngẽma 
chanaxwax̱exü̃ nixĩ nax togü pexü̃̃́ ngechaxü̃tümüxü̃güxü̃”, ñaxü̃! Choma rü 
tama núma chaxũ nax naxcax̱ chayacax̱axü̃cax̱ i ngẽma ingearü pecaduã̃́xü̃, 
natürü núma chaxũ nax naxcax̱ chayacax̱axü̃cax̱ i ngẽma pecaduãx̱güxü̃ 
==ñanagürü. 

Ngechuchuna nacagüe ga aurechiga 
(Mr. 2.18-22; Lc. 5.33-39) 

14Rü yexguma ga Cuáü̃ ga baiü̃xẽẽruü̃arü ngúexü̃gü, rü Ngechuchucax̱ naxĩ, 
rü nüxna nacagüe, rü ñanagürügü: —Toma i Cuáü̃arü ngúexü̃gü nax 

tixĩgüxü̃ rü nümagü i Parichéugü rü muẽx̱pü̱xcüna tama tachibüeãcüma 
tayumüxẽgü. ¿Rü tü̱xcüü̃ i curü ngúexü̃gü rü tama toxrüxü̃ tama 
nachibüeãcüma nayumüxẽgü? ==ñanagürügü. 
15Rü Ngechuchu nanangãxü̃ rü ñanagürü: —¿Ẽ̱xna wüxi i ngĩgüarü petawa 
rü pexcax̱ namexü̃ nax nangechaü̃güxü̃ rü naxaureexü̃ i ngẽma nüxna 
naxugüxü̃ ega natanüwa nangẽxmagu i ngẽma ngexwaca ãmaxü̃? Natürü 
wüxi i ngunexü̃gu rü ngẽma yatü i ngexwaca ãmaxü̃ rü tá namücügüna 
nayagagü. Rü ngẽma ngunexü̃gu tá nixĩ i aixcüma naxaureexü̃ i namücügü. 
16Rü taxúema tanapaita i wüxi i naxchiru i ngauxü̃ namaxã i wüxi i 
naxchirutüchi i ngexwacax̱ü̃xü̃ i tauta nañaãchimüxü̃. Erü ngẽxguma 
nayaxugu i ngẽma naxchiru rü tá nügü ínanañaãchi i ngẽma naxchirutüchi 
i ngexwacax̱ü̃xü̃, rü tá nanagáuxẽxẽ i ngẽma wexachiru. Rü noxriarü yexera 
tá nixĩ nax nagáuxü̃ i ngẽma wexachiru. 
17Rü ngẽxgumarüxü̃ ta rü taxúema ngexwacaxü̃cü ya bínu rü nagu 
tayabacuchi i wüxi i naxchixü̃ i marü ngauxü̃ i naxchax̱münaxcax̱. Erü 
ngẽxguma ngẽmaãcü naxü̱xgu rü yimá bínu ya ngexwacaxü̃cü rü tá 
narüngu, rü tá nayawãĩ̱x̱ẽxẽ i ngẽma naxchixü̃ i ngauxü̃ i naxchax̱münaxcax̱. 
Rü ngẽxma tá inayarüxo ya bínu rü ngẽma naxchixü̃ rü ta. Rü ngẽmacax̱ 
tanaxwax̱e ya ngexwacaxü̃cü ya bínu rü ngexwacax̱ü̃xü̃ i naxchiü̃gu 
tayabacuchi. Rü ngẽmaãcü ya yimá bínu rü ngẽma naxchixü̃ rü taxũtáma 
inayarüxo ==ñanagürü ga Ngechuchu. 

Yáiruxacüchiga rü yema nge ga Ngechuchuchirugu ingógücüchiga 
(Mr. 5.21-43; Lc. 8.40-56) 

18Rü yexguma ínangúexẽẽtaeyane ga Ngechuchu, rü naxü̃tawa nangu ga 
wüxi ga Yudíugüarü ãẽx̱gacü. Rü Ngechuchupex̱egu nayacaxã̃́pü̱xü, rü 
ñanagürü nüxü̃: —Pa Corix, chauxacü rü ngexwaca iyu. Natürü ngẽxguma 
chi ngéma cuxũxgu rü ngĩxü̃ quingõgügu, rü wena chixarü imaxü̃ 
==ñanagürü. 
19Rü inachi ga Ngechuchu, rü norü ngúexü̃gümaxã yema ãẽx̱gacüwe narüxũ. 

20Rü yexguma namagu yaxũxyane rü wüxi ga ngecü ga 12 ga taunecü 
ãgüechacü rü Ngechuchuweama ne ixũ. Rü naxpechinüchirugu iyangõgü. 
21Yerü ngĩma rü nagu irüxĩnü rü yexguma chi naxchirupechinügu 
yangõgümaregu, rü chi ngĩxcax̱ nitaane. 
22Natürü nüma ga Ngechuchu rü nügü ínidau, rü ngĩxü̃ nadau ga yema nge. 
Rü ñanagürü ngĩxü̃: —¡Nataãxẽ, Pa Chauxacüx! Marü cuxcax̱ nitaane, erü 
cuyaxõ ==ñanagürü. Rü yexgumatama ngĩxcax̱ nitaane. 
23Rü yexguma yema ãẽx̱gacüpatawa nanguxgu ga Ngechuchu, rü nüxü̃ 
nadau ga paxetatanüxü̃ ga marü nax ínamemaregüxü̃ nax ngĩxü̃ iyatax̱güxü̃ 
ga yema bucü. Rü ga duü̃xü̃gü rü nixáicha rü naxauxe. 
24Rü Ngechuchu ñanagürü nüxü̃ ga yema duü̃xü̃gü: —¡Ípechoxü̃ i nua! Erü 
ngẽma bucü rü tama iyu. Rü ipemare ==ñanagürü. Natürü nümagü ga 
duü̃xü̃gü rü Ngechuchuxü̃ nacugüeama. 
25Rü yexguma Ngechuchu ínachoxü̃xẽẽgu ga duü̃xü̃gü, rü yema bucüarü 
ucapugu naxücu. Rü ngĩxmex̱gu nayayauxãchi, rü yexgumatama íirüda ga 
ngĩmax. 
26Rü guxü̃wama ga yema naanewa, rü duü̃xü̃gü nüxü̃ nixuchigagü ga yema 
Ngechuchu üxü̃. 

Ngechuchu naxca̱x nayataanexẽxẽ ga taxre ga yatü ga ingexetüxü̃ 

27Rü yexguma yéma ínaxũũxgu ga Ngechuchu, rü taxre ga ngexetüxü̃ nawe 
narüxĩ. Rü tagaãcü ñanagürügü: —Pa Ngechuchux, Pa Dabítanüxü̃x, ¡cuxü̃̃́ 
tangechaü̃tümüxü̃gü! ==ñanagürügü. 
28Yexguma Ngechuchu gumá ĩ ga nagu napexü̃negu naxücu̱xgu, rü naxcax̱ 
naxĩ ga yema taxre ga ngexetüxü̃. Rü Ngechuchu nüxna naca, rü ñanagürü: 
—¿Peyaxõgüxü̃ yixĩxü̃ nax chaporaxü̃ nax pexü̃ charümeexẽẽxü̃cax̱? 
==ñanagürü. Rü nümagü nanangãxü̃gü, rü ñanagürügü: —Ngü̃, Pa Corix, 
tayaxõgü ==ñanagürügü. 
29Rü yexguma ga Ngechuchu rü naxẽtügügu ningõgü, rü ñanagürü nüxü̃: —
¡Cü, pexcax̱ yataane, erü peyaxõgü! ==ñanagürü. 

30Rü naxcax̱ nitaanegü. Rü Ngechuchu rü poraãcü nayaxucu̱xẽgü nax 
taxúemaama nüxü̃ nax yaxugüxü̃cax̱ ga yema nüxü̃ ngupetüxü̃. 
31Natürü yema taxre rü yexguma yéma ínachoxü̃gu rü guxü̃wama ga yema 
naanewa rü nüxü̃ nixugüeama ga yema Ngechuchu üxü̃. 

Ngechuchu rü naxca̱x nayataanexẽxẽ ga wüxi ga yatü ga tama idexacü 

32Rü yexguma yema taxre ga yatü íchoxü̃yane, rü ñuxre ga duü̃xü̃gü rü 
Ngechuchuxü̃tawa nanagagü ga wüxi ga yatü ga tama idexacü yerü ngo̱xo 
nawa nayexma. 
33Rü Ngechuchu ínanatax̱üchi ga yema ngo̱xo. Rü yexgumatama inanaxügü 
ga nax yadexaxü̃ ga gumá yatü. Rü nümagü ga duü̃xü̃gü rü nabaixãchiãẽgü. 
Rü ñanagürügü: —Taguma nüxü̃ tadau i nua tachiü̃anewa i tax̱acü i ñaarüxü̃ 
ixĩxü̃ ==ñanagürügü. 
34Natürü ga Parichéugü rü ñanagürügü: —Ñaa yatü rü ngo̱xogüarü ãẽx̱gacü 
i Chatanáarü poramaxã nixĩ i ínawoxü̃ãxü̃ i ngo̱xogü ==ñanagürügü. 

Ngechuchuaxü̃̃́  nangechaü̃tümüxü̃gü ga duü̃xü̃gü 

35Rü Ngechuchu rü guxü̃nema ga ĩanegügu rü ĩanexacügügu nixũgüchigü. 
Rü wüxichigü ga ĩanewa, rü ngutaquex̱epataü̃wa ningu̱xẽẽtaechigü. Rü 
duü̃xü̃gümaxã nüxü̃ nixuchigü ga ore ga mexü̃ ga ãẽx̱gacü nax yixĩxü̃ ya 
Tupana. Rü nanameexẽxẽ ga duü̃xü̃gü ga idax̱aweexü̃. Rü woo nañuxraü̃xü̃ 
ga norü dax̱awe nüxü̃̃́ yexmaxü̃, rü nanameexẽxẽ. 
36Rü yexguma Ngechuchu nüxü̃ dau̱̱xgu ga yema muxü̃ma ga duü̃xü̃gü ga 
naxü̃tawa ngugüxü̃, rü nüxü̃̃́ nangechaü̃tümüü̃gü. Yerü carnérugü ga ngearü 
dauruü̃ã̃́xü̃rüxü̃ nanaxĩx̱ãchiãẽgü, rü tama nataãẽgü. 
37Rü yexguma ga Ngechuchu rü ñanagürü nüxü̃ ga norü ngúexü̃gü: —
Aixcüma pemaxã nüxü̃ chixu rü nangẽxma i muxũchixü̃ i duü̃xü̃gü i 
ímemaregüxü̃ nax yaxõgüãxü̃ i Tupanaarü ore. Natürü nanoxreex̱pü̱x i 
puracütanüxü̃ nax namaxã nüxü̃ yaxugüxü̃cax̱ i ngẽma mexü̃ i ore. 
38Rü ngẽmacax̱ name nax duü̃xü̃güarü yora ya Tupanana naxcax̱ pecaxü̃ i 
perü yumüxẽwa nax yamugüãxü̃cax̱ i norü puracütanüxü̃ i orearü uruü̃gü 

nax ngẽma duü̃xü̃gümaxã nüxü̃ yaxugüxü̃cax̱ i norü ore i mexü̃ 
==ñanagürü ga Ngechuchu. 

Matéu 10 

Ngechuchu nanade ga 12 ga norü ngúexü̃gü nax tóxnamana namugüãxü̃ca̱x 
(Mr. 3.13-19; Lc. 6.12-16) 

1Rü yexguma ga Ngechuchu, rü yema 12 ga norü ngúexü̃gücax̱ naca. Rü 
nüxna naxãga rü nanaporaexẽxẽ nax ínawoxü̃ãxü̃cax̱ ga ngo̱xogü rü 
nameexẽẽãxü̃cax̱ ga duü̃xü̃gü ga idax̱aweexü̃ ga woo nañuxraü̃xü̃ ga dax̱awe 
nüxü̃̃́ yexmagüxü̃. 
2Rü ñaa nixĩ ga naégagü ga yema 12 ga Ngechuchuarü ngúexü̃gü ga 
imugüxü̃. Rü yema nüxíra naxcax̱ nacax̱axü̃ nixĩ ga Chimóü̃ ga Pedrugu 
ãégaxü̃. Rü to nixĩ ga Pedruenexẽ ga André. Rü to nixĩ ga Chantiágu, rü to 
nixĩ ga Chantiáguenexẽ ga Cuáü̃. Rü yema taxre rü Chebedéu nanegü nixĩgü. 
3Rü togü nixĩ ga Ferípe, rü Barturumé, rü Tumáchi, rü Matéu ga Rómaarü 
ãẽx̱gacücax̱ diẽruarü yauxwa puracüchirécü. Rü togü nixĩ ga Chantiágu ga 
Arupéu nane, rü Tadéu. 
4Rü to nixĩ ga Chimóü̃ ga Poraãẽxü̃. Rü to nixĩ ga Yúda ga Icharióte ga 
bexma Ngechuchuxü̃ íxuaxü̃xü̃. 

Ngechuchu rü norü ngúexü̃güxü̃ nimugü nax nüxü̃ yanaxugüexü̃ca̱x 
ga Tupanaarü ore 
(Mr. 6.7-13; Lc. 9.1-6) 

5Rü Ngechuchu nayamugü ga yema 12 ga norü ngúexü̃gü. Rü nüxna naxãga, 
rü ñanagürü: “¡Taxũtáma natanüwa pexĩ i ngẽma duü̃xü̃gü i tama Yudíugü 
ixĩgüxü̃! ¡Rü taxũtáma Chamáriacüãx̱ i duü̃xü̃güarü ĩanegüwa pexĩ! 
6Natürü natanüwa pexĩ i ngẽma Iraétanüxü̃gü i ñoma carnérugürüxü̃ 
iyarütauxexü̃. 
7¡Rü ngéma natanüwa nüxü̃ peyarüxu nax marü yangaicaxü̃ nax norü 
ãẽx̱gacü yixĩxü̃ ya Tupana ya daxũwa ãẽx̱gacü ixĩcü! 
8¡Rü penameexẽxẽ i ngẽma idax̱aweexü̃! ¡Rü wena penamaxẽxẽẽx̱ i ngẽma 
marü yuexü̃! ¡Rü penameexẽxẽ i ngẽma chaxünemaxã idax̱aweexü̃! Rü 

ngẽma ngo̱xoãx̱güxü̃ ¡rü nawa ípenawoxü̃! Rü tama name i penaxãtanü ega 
texéxü̃ perümexẽẽgu, erü ngẽma pora i pexü̃̃́ ngẽxmaxü̃ rü pexü̃̃́ 
nangetanümare. 
9-10¡Rü taxũtáma ípingearü diẽruãx̱gü, rü bai i perü choca i perü 
ngẽmaxü̃güchixü̃! ¡Rü bai i to i pexchiru, rü bai i to i perü chapatu, rü bai 
ya perü naixmenax̱ã ípinge! Erü wüxi i puracütanüxü̃ rü name nax 
nachibüxẽẽxü̃. 
11Rü ngẽxguma wüxi ya ĩanewa rüex̱na wüxi ya ĩanexacüwa pengugügu i 
pemax, ¡rü naxcax̱ pedau̱̱x i wüxi i duü̃xü̃ i mecümaxü̃! ¡Rü ngẽmaxü̃tagu 
perücho ñu̱xmatáta ipexĩãchi i ngẽma ĩanewa! 
12¡Rü ngẽxguma yima ĩpatagu pechocuxgu, rü mea nüxü̃ perümoxẽgü i 
ngẽma duü̃xü̃gü! Rü: ‘¡Tupana pexü̃ rüngü̃xẽxẽ!’ ñaperügügü nüxü̃. 
13Rü ngẽxguma ngẽma duü̃xü̃gü mea pexü̃ nayaxugu rü Tupana tá nüxü̃ 
narüngü̃xẽxẽ. Natürü ngẽxguma tama mea pexü̃ nayaxugu rü pexrütama tá 
nixĩ i ngẽma Tupanaarü ngü̃xẽxẽ. 
14Rü ngẽxguma wüxi ya ĩwa rüex̱na wüxi ya ĩanewa tama mea pexü̃ 
nayauxgügu rü tama nüxü̃ naxĩnüechaü̃gu i perü ore, ¡rü ípechoxü̃ nawa ya 
yima ĩpata rüex̱na yima ĩane! Rü ngẽxguma ípechoxü̃gu, ¡rü ngẽxma 
penapagü i perü üxaxü̃cutü! 
15Rü aixcüma pemaxã nüxü̃ chixu rü ngẽma ngunexü̃ i nagu Tupana nüxü̃ 
ícagüxü̃ i duü̃xü̃gü, rü Gomóracüãx̱ rü Chodómacüãx̱ i duü̃xü̃güarü yexera 
Tupana tá nanapoxcue i ngẽma duü̃xü̃gü i tama mea pexü̃ yauxgüxü̃. 

Ãũcümaxü̃maxã tá pewé ningẽxü̃tanü i duü̃xü̃gü 

16Dücax, choma rü ñoma carnérugü i airugü i düraexü̃tanüwa imugüxü̃rüxü̃ 
pexü̃ chamugü. ¡Rü ngẽmacax̱ penaxwax̱e i ãxtapegürüxü̃ pexuãẽgü, natürü 
muxtucugürüxü̃ taxuxü̃ma i chixexü̃ pexügü! 
17¡Rü pegüna pedaugü! Erü duü̃xü̃gü rü tá pexü̃ ínayauxü̃, rü 
ãẽx̱gacügüxü̃tawa tá pexü̃ nagagü nax pexü̃ napoxcuexü̃cax̱. Rü 
ngutaquex̱epataü̃gügu tá pexü̃ nicuai̱x̱gü. 

18Rü chaugagu tá ãẽx̱gacügüpex̱ewa pexü̃ nagagü. Rü ngẽmaãcü tá 
pexãchica nax chauchiga pidexagüxü̃ napex̱ewa i ngẽma ãẽx̱gacügü rü 
napex̱ewa i ngẽma tama Yudíugü ixĩgüxü̃. 
19Natürü ngẽxguma ãẽx̱gacügüpex̱ewa pexü̃ nagagügu nax pexü̃ 
napoxcuexü̃cax̱, ¡rü taxucax̱tama pexoegaãẽgü nax tax̱acümaxã tá 
penangãxü̃xü̃ rüex̱na tax̱acüxü̃ tá namaxã pixuxü̃! Erü ngẽxguma nawa 
nanguxgu nax pidexagüxü̃, rü Tupana tá pexü̃ nangu̱xẽxẽ nax tax̱acüxü̃ tá 
namaxã pixuxü̃. 
20Rü taxũtáma pema nixĩ i pidexagüxü̃, natürü Tupanaãxẽ ya Üünecü tá nixĩ 
i pewa idexaxü̃. 
21Rü nügüenexẽgüwa rü tá nügü ínaxuaxü̃gü nax ãẽx̱gacügü yamax̱güxü̃cax̱. 
Rü ngẽxgumarüxü̃ ta i nanatügü rü tá naxacügüxü̃ ínaxuaxü̃gü, rü naxacügü 
rü tá nanatügüxü̃ ínaxuaxü̃gü nax ãẽx̱gacügü tüxü̃ dai̱x̱ü̃cax̱. 
22Rü chaugagu tá guxü̃ i duü̃xü̃gü pexchi naxaie. Natürü yíxema aixcüma 
yaxṍxe rü tama choxü̃ ítáxe, rü yíxema tá tixĩ ya nayaxúxe i maxü̃ i taguma 
gúxü̃. 
23Rü ngẽxguma wüxi ya ĩanewa duü̃xü̃gü pexü̃ dai̱x̱chaü̃gu, rü name nixĩ i 
pibuxmü ya yima ĩanewa, rü nai ya ĩanewa pexĩ. Rü aixcüma pemaxã nüxü̃ 
chixu rü Tupana Nane ya duü̃xü̃xü̃ ixĩcü rü tá nataegu naxü̃pa nax guxü̃ne 
ya Iraéanearü ĩanegüwa pengugüxü̃. 
24Rü taxuxü̃ma i wüxi i ngúexü̃ rü norü ngúexẽẽruü̃xü̃ narüyexera. Rü 
taxuxü̃ma i wüxi i coriarü duü̃xü̃ rü norü corixü̃ narüyexera. 
25Rü ngẽma norü ngúexẽẽruü̃xü̃ üpetüxü̃rüxü̃ tátama nüxü̃ naxüpetü i 
ngẽma norü ngúexü̃. Rü ngẽma norü corixü̃ üpetüxü̃rüxü̃ tátama nüxü̃ 
naxüpetü i ngẽma norü duü̃xü̃. Rü ngẽxguma duü̃xü̃gü rü ngo̱xo i Beechebú 
choxü̃ wogügu, ¿rü ñuxãcü tá pexü̃ naxu i pemax? 

Name nixĩ nax Tupanaxü̃ pemuü̃exü̃ 
(Lc. 12.2-7) 

26Rü ngẽmacax̱ ¡taxṹ i nüxü̃ pemuü̃exü̃ i duü̃xü̃gü! Erü guxü̃ma i tax̱acü i 
cúãcü üxü̃ rü tá nango̱xoma. Rü guxü̃ma i ñu̱xma ẽxü̃guxü̃, rü yixcüra rü 
duü̃xü̃gü tá nüxü̃ nacuax̱güama. 
27Rü guxü̃ma i ngẽma bexma pemaxã nüxü̃ chixuxü̃, ¡rü mea duü̃xü̃gücax̱ 
penango̱xẽxẽ! Rü guxü̃ma i ngẽma pemaxãxicatama nüxü̃ chixuxü̃, ¡rü 
tagaãcü guxü̃ i duü̃xü̃gümaxã nüxü̃ pixu! 
28¡Rü taxṹ i nüxü̃ pemuü̃exü̃ i ngẽma duü̃xü̃gü i taxü̃nexü̃ imáxü̃! Erü 
taxucürüwa nayamax̱ i taãxẽ. Natürü name nixĩ i nüxü̃ pemuü̃e ya yimá 
Tupana. Erü nüma nüxü̃̃́ nangẽxma i pora nax napoxcuãxü̃cax̱ i pexene rü 
peãxẽ rü ta nagu ya yimá üxü ya taguma ixoxü̃ne. 
29¿Tama ẽx̱na wüxitachinü i diẽrugu namaxã itaxexü̃ i taxre i werixacügü? 
Natürü bai i wüxi i ngẽma werixacü rü ñaxtüanegu nangu ega tama 
nanaxwax̱egu ya Penatü ya Tupana. 
30Rü woo i peyae rü Tupana nayaxugü i wüxichigü, rü nüxü̃ nacuax̱ nax 
ñuxre ngẽxmaxü̃. 
31Rü ngẽmacax̱ ¡taxṹ i pemuü̃exü̃! Erü pema rü muxü̃ma i weriacügüarü 
yexeraxüchi peme i Tupanapex̱ewa. 

Yíxema duü̃xü̃güpe̱xewa tügü ixuxe nax Ngechuchu ya Cristuarü duü̃xü̃gü 
tixĩxü̃ 

(Lc. 12.8-9) 

32Rü guxãma ya texé ya duü̃xü̃güpex̱ewa tügü ixuxe nax chorü duü̃xü̃ tixĩxü̃, 
rü choma rü tá ta Chaunatü ya daxũgucüpex̱ewa tüxü̃ chixu nax chorü 
duü̃xü̃ tixĩxü̃ i tümax. 
33Natürü texé ya duü̃xü̃güpex̱ewa tügü ixuxe nax tama chorü duü̃xü̃ tixĩxü̃, 
rü choma rü tá ta Chaunatü ya daxũgucüpex̱ewa tüxü̃ chixu nax tama chorü 
duü̃xü̃ tixĩxü̃ i tümax. 

Ngechuchugagu nitoye i duü̃xü̃gü 
(Lc. 12.51-53; 14.26-27) 

34¡Rü taxṹ i nagu perüxĩnüexü̃ nax núma chaxũxü̃ nax wüxigu naxĩnüexü̃cax̱ 
i guxü̃ma i duü̃xü̃gü! Natürü pemaxã nüxü̃ chixu rü núma chaxũ nax 
chaugagu yatoyexü̃cax̱ i duü̃xü̃gü. 
35Rü nua chaxũ nax wüxi ya yatü rü tama nanatümaxã wüxigu naxĩnüxü̃cax̱, 
rü wüxi i paxü̃ rü tama naémaxã wüxigu naxĩnüxü̃cax̱, rü wüxi i naneãx̱ rü 
tama ngĩx̱ẽmaxã wüxigu naxĩnüxü̃cax̱. 
36Rü ngẽmaãcü wüxi ya ĩwa, rü nügütanüxü̃maxã tátama naxuanüãx̱gü. 
37Rü yíxema choxü̃ nax tangechaü̃xü̃arü yexera tümanatüxü̃ rüex̱na tümaéxü̃ 
ngechaü̃xe, rü taxucürüwama chorü duü̃xü̃ tixĩ. Rü yíxema choxü̃ nax 
tangechaü̃xü̃arü yexera tümanexü̃ rüex̱na tümaxacüxü̃ ngechaü̃xe, rü 
taxucürüwama chorü duü̃xü̃ tixĩ. 
38Rü yíxema tama yáxna namaxã ĩnüxe i ngẽma guxchaxü̃gü i chaugagu 
tümacax̱ ínguxü̃ rü tama chowe rüxũxe, rü taxucürüwama chorü duü̃xü̃ tixĩ. 
39Rü texé tama chau̱̱xcax̱ inaxãxe i tümaarü maxü̃ rü tá itanatauxẽxẽ. Natürü 
texé chau̱̱xcax̱ inaxãxe i tümaarü maxü̃ rü tá tanayaxu i maxü̃ i taguma gúxü̃. 

Ãmarechiga 
(Mr. 9.41) 

40Rü texé ya mea pexü̃ yaxúxe rü choxü̃ nixĩ i tayaxuxü̃. Rü texé ya choxü̃ 
yaxúxe rü yimá núma choxü̃ mucü ya Chaunatüxü̃ nixĩ i tayaxuxü̃. 
41Rü texé ya wüxi i Tupanaarü orearü uruü̃xü̃ yaxúxe erü orearü uruxü̃ nixĩ, 
rü tá ngẽmatama ãmare i wüxi i orearü uruxü̃ yaxuxü̃raxü̃xü̃ tátama tayaxu. 
Rü texé ya wüxi i yatü i mecümaxü̃xü̃ yaxúxe erü namecüma, rü tá 
ngẽmatama ãmare i wüxi i yatü i mecümaxü̃ yaxuxü̃raxü̃xü̃ tayaxu. 
42Rü texé ya wüxi i pochíyuãcu i dexá i gau̱̱xchiüxü̃ nüxna ãxe i wüxi i ñaa 
chorü duü̃xü̃gü, rü aixcümaxü̃chi tá tanayaxu i tümaarü ãmare, erü wüxi i 
chorü duü̃xü̃xü̃ tarüngü̃xẽxẽ”, ñanagürü ga Ngechuchu. 

Matéu 11 

Cuáü̃ ga báiü̃xẽẽruxü̃ nanamu ga ñuxre ga norü duü̃xü̃gü nax 
Ngechuchuxü̃tawa íyadaugüxü̃ca̱x 

(Lc. 7.18-35) 

1Rü yexguma Ngechuchu nüxü̃ rüchauxgu nax yaxucu̱xẽgüãxü̃ ga yema 12 
ga norü ngúexü̃gü, rü inaxũãchi ga yema nachicawa nax duü̃xü̃güxü̃ 
nangúexẽẽxü̃cax̱ rü nüxü̃ yaxuchigüxü̃cax̱ ga ore ga mexü̃ nawa ga 
guxü̃nema ga ĩanegü ga yema naanewa yexmagüne. 
2-3Rü Cuáü̃ ga báiü̃xẽẽruxü̃ rü poxcupataxü̃wa nayexma. Rü nüxü̃ 
nacuáxchiga ga yema Ngechuchu üxü̃. Rü yemacax̱ ga Cuáü̃ rü 
Ngechuchuxü̃tawa nanamugü ga ñuxre ga norü duü̃xü̃gü nax nüxna 
yacagüxü̃cax̱. Rü nümagü rü Ngechuchuxü̃ ñanagürügü: —¿Cuma yixĩxü̃ i 
Cristu i cuxü̃ ítanangu̱xẽẽxü̃, rü ẽx̱na to tá yixĩxü̃ i Cristu i ítanangu̱xẽẽxü̃? 
==ñanagürügü. 
4Rü Ngechuchu nanangãxü̃ rü ñanagürü nüxü̃ ga yema duü̃xü̃gü: —
¡Pewoegu rü Cuáü̃maxã nüxü̃ peyarüxu i ngẽma pematama nua nüxü̃ 
pedaugüxü̃ rü nüxü̃ pexĩnüexü̃! 
5¡Rü Cuáü̃maxã nüxü̃ pixu rü ngẽma ngexetügüxü̃ rü marü nidauchigü, rü 
ngẽma ichixeparaxü̃ rü marü inachigü, rü ngẽma chaxüneãx̱güxü̃ rü marü 
naxcax̱ nitaanegü, rü ngẽma ngauchix̱ẽgüxü̃ rü marü ningo̱xnamachixẽgü, 
rü ngẽma yuexü̃ rü wenaxarü namaxẽ, rü ngẽma ngearü diẽruãx̱güxü̃ rü 
marü namaxã nüxü̃ tixu i Tupanaarü ore i mexü̃! 
6Rü tataãxẽ ya yíxema nüxü̃ dauxe i ngẽma chaxüxü̃ rü tama nüxü̃ rüxoxe 
nax choxü̃̃́ tayaxõxü̃ ==ñanagürü ga Ngechuchu. 
7Rü yexguma nawoegu̱xgu ga yema Cuáü̃arü duü̃xü̃gü, rü Ngechuchu 
inanaxügü ga gumá Cuáü̃chiga nax yadexaxü̃. Rü ñanagürü nüxü̃ ga 
duü̃xü̃gü: “¿Tax̱acü nixĩ ga pema ípeyadaugüxü̃ ga naxnücüanewa ga 
taxúema íxãpataxü̃wa? ¿Ẽ̱xna wüxi ga yatü i ñoma dexne i buanecümaxã 
núxwax̱üchixü̃rüxü̃ ixĩxü̃? 
8Rü yexguma tama gumá ípeyadaugügu, ¿rü tax̱acü nixĩ ga ípeyadaugüxü̃? 
¿Ẽ̱xna wüxi ga yatü ga mea nügü ngax̱ãẽxü̃ nixĩ ga ípeyadaugüxü̃? Pema 
nüxü̃ pecuax̱ i ngẽma mea nügü ngax̱ãẽgüxü̃ rü ãẽx̱gacügüpatagüwa 
nangẽxmagü. 

9¿Tax̱acü nixĩ ga ípeyadaugüxü̃? ¿Ẽ̱xna wüxi ga Tupanaarü orearü uruxü̃? 
Rü aixcüma pemaxã nüxü̃ chixu rü yema nixĩ ga ípeyadaugüxü̃. Rü nüma 
ya Cuáü̃ rü to i Tupanaarü orearü uruxü̃arü yexera nixĩ. 
10Erü Cuáü̃chiga nixĩ ga naxümatüxü̃ ga yema Tupanaarü ore ga ñaxü̃: 
‘Cupex̱egu chayamu i chorü orearü ngeruxü̃ nax cuxü̃pa namexẽẽãxü̃cax̱ i 
curü nama’, ñaxü̃. 
11Rü aixcüma pemaxã nüxü̃ chixu rü guxü̃ i duü̃xü̃gütanüwa rü nataxuma i 
Tupanaarü orearü uruxü̃ i Cuáü̃arü yexera ixĩxü̃. Natürü yíxema wixwe üxe 
ya Tupana ãẽx̱gacü ixĩxü̃wa rü Cuáü̃arü yexera tixĩ. 
12Rü yexguma noxri Cuáü̃ ya báiü̃xẽẽruxü̃ ínguxgu ñu̱xmata ñoma i 
ngunexü̃wa nangu rü woo nangẽxmagu i guxchaxü̃gü, natürü Tupana ya 
daxũwa ãẽx̱gacü ixĩcüarü ore rü nüxü̃ nixugüeama rü muxü̃ma i duü̃xü̃gu 
pora naxüe nax nayauxgüãxü̃cax̱. 
13Rü guxü̃ma ga Tupanaarü orearü uruü̃gü, rü yema mugü ga Moiché 
ümatüxü̃wa rü nüxü̃ nixuchigagü rü tá ínanguxü̃ ya Cristu nax ãẽx̱gacü 
yixĩxü̃cax̱. Rü yemaacü nixĩ ñu̱xmata ínangu ga Cuáü̃. 
14Rü ngẽxguma chi peyaxõgüchaü̃gu i ñaa chorü ore, rü pemaxã nüxü̃ chixu 
rü Cuáü̃ ya báiü̃xẽẽruxü̃ nixĩ ya yimá Ería ga ípenangu̱xẽẽcü. 
15Rü yíxema ãchix̱ẽgüxe, ¡rü naga taxĩnüe i ngẽma ore!” ñanagürü. 
16Rü ñanagürü ta ga Ngechuchu: “¿Tax̱acügu tá chanangu i ñaa duü̃xü̃gü i 
ñu̱xma maxẽxü̃? Erü ñaa duü̃xü̃gü rü taxumaama nataãẽgü ngẽxgumarüxü̃ 
i ñuxre i buxü̃gü i nügümaxã ĩãx̱tüwa rütogüxü̃, rü íxĩnücax̱wax̱egüxü̃, rü 
tagaãcü namücügüxü̃ ñagüxü̃: 
17‘Marü wowerumaxã pexcax̱ tapaxetagü, natürü tama ípixü̃ãchitanüxü̃. Rü 
marü ngechaü̃ i wiyaegu pexcax̱ tawiyaegü, natürü tama pexauxe’, ñagüxü̃. 
Rü ngẽma buxü̃gürüxü̃ nixĩ i ñaa duü̃xü̃gü. 
18Rü núma naxũ ga Cuáü̃ rü naxaure rü tama nachibü rü tama bínu 
nayaxaxü. Rü yexguma nüma i duü̃xü̃gü rü: ‘Nango̱xoãx̱’, ñanagürügü nüxü̃. 

19Rü ñu̱xũchi núma naxũ ya Tupana Nane ya duü̃xü̃xü̃ ixĩcü rü õna nangõ̱x 
rü bínu nayaxaxü. Rü ngẽxguma i nüma i duü̃xü̃gü rü taanüxü̃chixü̃ rü 
ngãxwax̱exü̃ nüxü̃ nawogüe. Rü nüxü̃ nixugüe rü pecaduãx̱güxü̃maxã 
naxãmücü, rü namaxã naxãmücü i ngẽma duü̃xü̃gü i Rómaarü ãẽx̱gacücax̱ 
diẽru ngĩxü̃ ideetanüxü̃. Natürü Tupanaarü cuax̱ rü tümawa nango̱x ya 
yíxema aixcüma mexü̃ üxe”, ñanagürü ga Ngechuchu. 

Ĩanegü ga tama Tupanaga ĩnüene 
(Lc. 10.13-15) 

20Rü yexguma ga Ngechuchu rü inanaxügü nax yangagüãxü̃ ga gumá 
ĩanegücüãx̱ ga ngextá yexeraãcü Tupanaarü poramaxã taxü̃ ga mexü̃gü 
ínaxüxü̃wa. Rü nayangagü yerü yema duü̃xü̃gü rü tama nüxü̃ narüxoe ga 
norü chixexü̃ rü tama Tupanaaxü̃̃́ nayaxõgüchaü̃. 
21Rü ñanagürü ga Ngechuchu: “Wüxi i ngechaü̃ nixĩ i pexcax̱, Pa 
Corachíü̃cüãx̱ rü Pa Bechaídacüãx̱. Yerü yexguma chi Tíruarü ĩanewa rü 
Chidóü̃arü ĩanewa chanaxüxgu ga yema mexü̃gü ga cuax̱ruü̃gü ga 
Tupanaarü poramaxã petanüwa chaxüxü̃, rü woo ga nax poraãcü yachixexü̃ 
ga yema duü̃xü̃gü, rü nũxcümama chitama nüxü̃ narüxoe ga yema nacüma 
ga chixexü̃, rü poraãcüxüchi chi nügümaxã nangechaü̃gü rü naxauxe, yerü 
chi nügü nicuax̱ãchitanü nax yapecaduãx̱güxü̃. 
22Natürü pemaxã nüxü̃ chixu rü ngẽma ngunexü̃ ya Tupana nagu 
napoxcuexü̃ i pecaduãx̱güxü̃, rü ngẽma ngunexü̃gu rü ngẽma Tírucüãx̱ rü 
Chidóü̃cüãx̱arü yexera tá pexü̃ napoxcue i pemax, Pa Corachíü̃cüãx̱ rü 
Bechaídacüãx̱. 
23Rü pemax, Pa Capernáü̃cüãx̱, ¿rü pema nagu perüxĩnüegu rü daxũguxü̃ i 
naanewa tá pengugüxü̃? Pemaxã nüxü̃ chixu rü naanetüü̃wa i ngextá 
Tupana Chatanáxü̃ ípoxcuxü̃wa tá nixĩ i pewogüxü̃. Rü yexguma chi 
Chodómaarü ĩanewa chanaxüxgu ga yema mexü̃gü ga cuax̱ruü̃gü ga 
Tupanaarü poramaxã petanüwa chaxüxü̃, rü guma ĩane ga nũxcüma norü 
pecadugagu iyarüxoxü̃ne rü ñu̱xma rü chita nangẽxma. 

24Natürü pemaxã nüxü̃ chixu rü ngẽma ngunexü̃ ya Tupana nagu 
napoxcuexü̃ i pecaduãx̱güxü̃, rü ngẽma ngunexü̃gu rü Chodómacüãx̱arü 
yexera tá pexü̃ napoxcue i pemax, Pa Capernáü̃cüãx̱”, ñanagürü. 

Cha̱u̱xca̱x pexĩ nax chauxü̃tagu perüngü̃ẽxü̃ca̱x 
(Lc. 10.21-22) 

25Rü yexguma rü ñaãcü nayumüxẽ ga Ngechuchu, rü ñanagürü: “Pa 
Chaunatü ya Daxũguxü̃ i Naane rü Ñoma i Naanearü Yorax, cuxü̃ 
chicuax̱üxü̃, erü ñaa chorü ngúexü̃güxü̃ nüxü̃ cucuax̱ẽxẽ i ñaa ore i 
naxchax̱wa iquicúxü̃ i duü̃xü̃gü i ñoma i naanewa nüxü̃ cuax̱üchigüxü̃. 
26Rü moxẽ cuxna chaxã, Pa Chaunatüx, erü cuma cunaxwax̱e nax ngẽmaãcü 
cunaxüxü̃”, ñanagürü. 
27Rü ñanagürü ta ga Ngechuchu: “Chaunatü choxna nanaxã i guxü̃ma i 
tax̱acü i nüxü̃̃́ ngẽxmaxü̃. Rü Chaunatüxicatama choxü̃ nacuax̱ nax texé 
chixĩxü̃ i choma i Nane. Rü tama guxü̃ma i duü̃xü̃gü aixcüma nüxü̃ nacuax̱ 
ya Chaunatü. Rü choma ya Nane, rü ñu̱xũchi ngẽma duü̃xü̃gü i Chaunatüxü̃ 
nüxü̃ chacuax̱ẽẽchaü̃xü̃xicatama nixĩ i aixcüma Chaunatüxü̃ cuax̱güxü̃. 
28¡Rü nua chauxü̃tawa pexĩ i guxãma i pema ya ipaexe nagagu i perü 
guxchaxü̃gü rü perü ĩx̱ãchiãẽgü! Rü choma rü tá pexü̃ icharüngü̃güxẽxẽ. 
29¡Rü ñu̱xũchi penayaxu i chorü ucu̱xẽgü rü naxcax̱ pedauxü̃taegü i 
chaucüma! Erü choma rü yáxna pemaxã chaxĩnü rü tama chaugü 
chicuax̱üxü̃. Rü ngẽmaãcü tá nüxna iperüngügü i perü guxchaxü̃gü. 
30Erü ngẽma pexü̃ chamuxü̃ rü natauxcha nax naga pexĩnüexü̃. Rü ngẽma 
pexü̃̃́ chanaxwax̱exü̃ rü tama naguxcha nax penaxüxü̃”, ñanagürü ga 
Ngechuchu. 

Matéu 12 

Ngechuchuarü ngúexü̃gü rü trigu nicauetanü ga ngü̃chigaarü ngunexü̃gu 
(Mr. 2.23-28; Lc. 6.1-5) 

1Rü wüxi ga ngü̃xchigaarü ngunexü̃gu rü Ngechuchu rü norü ngúexü̃gümaxã 
trigunecüwa nachopetü. Rü yema norü ngúexü̃gü rü nataiyae, rü yemacax̱ 
inanaxügüe nax trigu yacãũetanüxü̃ rü yangṍetanüãxü̃. 

2Rü yexguma yemaxü̃ nadaugügu ga Parichéugü rü ñanagürügü 
Ngechuchuxü̃: —Dücax i curü ngúexü̃gü rü chixexü̃ naxügü. Erü 
ngü̃xchigaarü ngunexü̃gu nanaxügü i ngẽma ngü̃chigaarü ngunexü̃gu 
chu̱xuxü̃ ==ñanagürügü. 
3Rü Ngechuchu nanangãxü̃, rü ñanagürü: —¿Taguma ẽx̱na poperawa nüxü̃ 
pedau ga yema naxüxü̃ ga ãẽx̱gacü ga Dabí ga yexguma nataiyax̱gu ga nüma 
rü namücügü? 
4Rü Tupanapatagu naxücu rü nanangõ̱xgü ga yema paũ ga üünexü̃ ga 
Dabícax̱ rü namücügücax̱ chu̱xuxü̃. Yerü yema paũ rü 
chacherdótegücax̱icatama nixĩ. 
5Rü pemax, Pa Parichéugüx ¿taguma ẽx̱na nawa pengúe ga yema ore ga 
mugüpanegu Moiché ümatüxü̃ ga ñaxü̃: “Tama pecadu naxügü i 
chacherdótegü i ngẽxguma ngü̃xchigaarü ngunexü̃gu Tupanapata ya 
taxü̃newa napuracüegu?” ñaxü̃. 
6Natürü pemaxã nüxü̃ chixu rü nua petanüwa nangẽxma i wüxi i 
Tupanapata ya taxü̃nearü yexera ixĩxü̃ i Tupanapex̱ewa. 
7Natürü pema rü tama nüxü̃ pecuax̱ i ñuxũ ñaxü̃chiga nixĩ i ngẽma 
Tupanaarü ore i ümatüxü̃ i ñaxü̃: “Choma rü tama chanaxwax̱e i chau̱̱xcax̱ 
penadai rü peyagu i carnérugü, natürü ngẽma chanaxwaxexü̃ nixĩ nax 
duü̃xü̃gü pexü̃̃́ nangechaü̃tümüxü̃güxü̃”, ñaxü̃. Rü ngẽxguma chi aixcüma 
nüxü̃ pecuax̱gu i ngẽma ore, rü taxũchima chixri nachiga pidexagü i ñaa 
chorü ngúexü̃gü i taxuxü̃ma i chixexü̃ ügüxü̃ i Tupanapex̱ewa. 
8Rü Tupana Nane ya duü̃xü̃xü̃ ixĩcü, rü aixcüma ngü̃xchigaarü yora nixĩ 
==ñanagürü ga Ngechuchu. 

Wüxi ga yatü ga yumécüchiga 
(Mr. 3.1-6; Lc. 6.6-11) 

9Rü yexguma yema nachicana yaxũgachigu ga Ngechuchu, rü guma ĩanearü 
ngutaquex̱epataü̃gu naxücu. 
10Rü yéma nayexma ga wüxi ga yatü ga wüxichacüüwa yumécü. Rü nümagü 
ga Parichéugü rü naxcax̱ nadaugü ga ñuxãcü norü ãẽx̱gacügüxü̃tawa 



2748 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

Ngechuchuxü̃ nax ínaxuaxü̃güxü̃. Rü yemacax̱ Ngechuchuna nacagüe, rü 
ñanagürügü: —¿Namexü̃ yixĩxü̃ nax texé naxcax̱ yataanexẽẽxü̃ i wüxi i 
dax̱awexü̃ i ngü̃xchigaarü ngunexü̃gu? ==ñanagürügü. 
11Rü Ngechuchu nanangãxü̃, rü ñanagürü: —¿Texé i petanüwa rü ngẽxguma 
chi ngü̃xchigaarü ngunexü̃gu wüxi i perü carnéru puchugu nguxgu, rü taux 
ẽx̱na i ngẽxgumatama ípeyadaugüxü̃ rü ípenatúxuchixü̃ woo ngü̃xchigaarü 
ngunexü̃ yixĩxgu? 
12Natürü Tupanapex̱ewa rü wüxi i duü̃xü̃ rü poraãcüxüchima wüxi i 
carnéruarü yexera nixĩ. Rü ngẽmacax̱ name nixĩ i mexü̃ taxü i woo 
ngü̃xchigaarü ngunexü̃ yixĩxgu ==ñanagürü. 
13Rü ñu̱xũchi ga Ngechuchu rü ñanagürü nüxü̃ ga gumá yatü ga yumécü: —
¡Iyarüwex̱ãchimex̱ẽ! ==ñanagürü. Rü gumá yatü rü inayarüwex̱ãchimex̱ẽ, 
rü yexgumatama narümemex̱, rü nai ga naxmex̱ ga mexü̃nerüxü̃ nixĩ. 
14Rü yexguma yemaxü̃ nadaugügu ga Parichéugü, rü ínachoxü̃ ga yéma. Rü 
inanaxügüe nax naxcax̱ nadaugüxü̃ nax ñuxãcü tá Ngechuchuxü̃ 
yamax̱güxü̃. 

Ichaíaarü ore ga Ngechuchuchiga 

15Rü yexguma Ngechuchu nüxü̃ cuáchigagu nax Parichéugü 
yamax̱güchaxü̃xü̃, rü ínaxũxũ ga guma ĩanewa. Rü muxü̃ma ga duü̃xü̃gü 
nawe narüxĩ. Rü nüma ga Ngechuchu rü nanameexẽxẽ ga guxü̃ma ga yema 
duü̃xü̃gü ga idax̱aweexü̃. 
16Rü duü̃xü̃güna naxãga nax tama nüxü̃ yaxugüexü̃cax̱ nax texe yixĩxü̃ ga 
nümax. 
17Rü yemaacü nanaxü ga Ngechuchu nax yanguxẽẽãxü̃cax̱ ga yema ore ga 
Tupanaarü orearü uruxü̃ ga Ichaía nüxü̃ ixuxü̃ ga ñaxü̃: 
18“Daa nixĩ ya chorü duü̃ ya chomatama nüxü̃ chaxunetacü rü nüxü̃ 
changechaü̃cü rü namaxã chataãẽxü̃chicü. Rü nüxna tá chanamu i Chauãxẽ 
i Üünexü̃. Rü nüma rü ngẽma duü̃xü̃gü i tama Yudíugü ixĩgüxü̃maxã tá nüxü̃ 
nixu i ore i mexü̃ i aixcüma ixĩxü̃. 

19Rü tagutáma texémaxã niporagacüü rü tama texémaxã nipura. Rü 
tagutáma ĩanearü namagüwa nüxü̃ taxĩnü nax natagaxü̃. 
20Rü yimá dexne ya ibüyecü rü taxũtáma nayabüyexüchi. Rü ngẽma omü i 
íxrarüwatama ngéma icaixquexü̃ rü taxũtáma nayaxoxẽẽxü̃chi. Rü mea tá 
duü̃xü̃gümaxã inacuax̱ ñu̱xmatáta guxü̃ i chixexü̃xü̃ naporamae. 
21Rü guxü̃ma i duü̃xü̃gü i ñoma i naanecüãx̱ rü tá naxcax̱ naxĩ nax 
nayauxgüãxü̃cax̱ i norü maxü̃ i taguma gúxü̃”, ñanagürü ga Ichaía. 

Parichéugü rü Ngechuchuxü̃ nixugüe nax ngo̱xoarü poramaxã napuracüxü̃ 
(Mr. 3.20-30; Lc. 11.14-23; 12.10) 

22Rü Ngechuchuxü̃tawa nanagagü ga wüxi ga yatü ga ngexetücü ga tama 
idexacü ga ngo̱xo nawa yexmacü. Rü Ngechuchu nayadauuchixẽxẽ rü 
nayadexaxẽxẽ. 
23Rü guxü̃ma ga duü̃xü̃gü rü nabai̱x̱ãchiãẽgü ga yexguma yemaxü̃ 
nadaugügu. Rü ñanagürügü: —¿Taux ẽx̱na daa yixĩxü̃ ya Dabí nane ya 
Cristu? ==ñanagürügü. 
24Natürü yema Parichéugü ga yéma yexmagüxü̃ rü yexguma yemaxü̃ 
naxĩnüegu, rü ñanagürügü: —Ñaa yatü i Ngechuchu, rü ngo̱xogünatü i 
Beechebúarü poramaxã nixĩ i ínawoxü̃ãxü̃ i ngo̱xogü ==ñanagürügü. 
25Natürü nüma ga Ngechuchu rü nüxü̃ nacuax̱ama ga tax̱acügu nax 
naxĩnüexü̃. Rü yemacax̱ ñanagürü nüxü̃: —Ngẽxguma chi wüxi i 
nachixü̃anecüãx̱ i duü̃xü̃gü nügü itoyegu rü nügütanüwa chitama nügü 
nadaixgu, rü nügü chitama nagu̱xẽxẽ. Rü ngẽxguma chi wüxi ya ĩanecüãx̱ 
rüex̱na wüxi ya ĩcüãx̱ nügümaxã itoyegu rü nügü nadaixgu, rü nügü chitama 
nagu̱xẽxẽ. 
26Rü ngẽxguma chi Chataná nügütama ítaxüchigu rü nügütama yamax̱gu, 
¿rü ñuxãcü chi poracüecha yixĩxü̃? 
27Rü pemax, Pa Parichéugüx, rü choxü̃ pixuxgu rü Beechebúarü poramaxã 
íchanawoxü̃ i ngo̱xogü. Natürü ngẽxguma chi Beechebúarü poramaxã 
íchanawoxü̃gu i ngo̱xogü, ¿rü texéarü poramaxã nixĩ i perü ngúexü̃gü rü 

ínawoxü̃ãxü̃ i ngo̱xogü? Rü dücax, rü ngẽma perü ngúexü̃gütama nixĩ i 
pexcax̱ nango̱xẽẽxü̃ nax ípetüexü̃. 
28Natürü pemaxã nüxü̃ chixu rü aixcüma Tupanaãxẽ i Üünexü̃arü poramaxã 
nixĩ i íchanawoxü̃xü̃ i ngo̱xogü. Rü ngẽmawa pexü̃ nüxü̃ chacuax̱ẽxẽ nax 
marü núma petanüwa nanguxü̃ ya Tupana, nax perü ãẽx̱gacü yixĩxü̃cax̱. 
29¿Rü ñuxãcü texé wüxi ya yatü ya poracüpatagu taxücu nax tanapuxü̃xü̃cax̱ 
i norü ngẽmaxü̃gü, ega tama tayanai̱x̱íragu i noxrix? Rü ngẽxguma 
tayanai̱x̱íraguxicatama nixĩ i nüxna tanapuxü̃xü̃ i norü ngẽmaxü̃gü ya yimá 
yatü ya poracü. 
30Rü yíxema tama choxü̃ ngechaü̃xe rü chauxchi taxai. Rü yíxema tama 
choxü̃ rüngü̃xexẽ̃́xẽ nax Tupanacax̱ tananutaquex̱exü̃ i duü̃xü̃gü rü 
chau̱̱xchawa tanangianexẽxẽ. 
31Rü ngẽmacax̱ pemaxã nüxü̃ chixu rü Tupana tá nüxü̃̃́ nüxü̃ narüngüma i 
guxü̃ma i pecadugü i duü̃xü̃gü ügüxü̃ rü guxü̃ma i norü dexagü i chixexü̃. 
Natürü yíxema Tupanaãxẽ i Üünexü̃maxã tax̱acü ixugüxe, rü Tupana rü 
tagutáma tüxü̃̃́ nüxü̃ narüngüma i ngẽma chixexü̃. 
32Rü guxãma ya texé ya chixexü̃ namaxã ixugüxe ya Tupana Nane ya 
duü̃xü̃xü̃ ixĩcü rü Tupana tá tüxü̃̃́ nüxü̃ narüngüma i ngẽma. Natürü texé ya 
Tupanaãxẽ i Üünexü̃maxã chixexü̃ ixugüxe, rü Tupana rü tagutáma tüxü̃̃́ 
nüxü̃ narüngüma i ngẽma, rü bai i ñoma i naanewa, rü bai i daxũguxü̃ i 
naanewa. 

Wüxi i nanetü rü norü owa nixĩ i nüxü̃ icuáxü̃ nax ta̱xacürü nanetü yixĩxü̃ 
(Lc. 6.43-45) 

33Rü ngẽxguma wüxi i nanetü rü namexgu, rü norü o rü ta name. Natürü 
ngẽxguma wüxi i nanetü rü nachixegu, rü norü o rü ta nachixe. Rü wüxi i 
nanetü rü norü owa nixĩ i nüxü̃ icuáxü̃ rü aixcüma name rüex̱na tama. 
34Pa Ãxtapearü Duü̃xü̃güx, ¿ñuxãcü i mexü̃ i orexü̃ pixuxü̃ ega pematama rü 
pichixecümagu? Erü ngẽma ore i peax̱maxã nüxü̃ pixuxü̃ rü peãxẽwa nixĩ i 
ne naxũxü̃. 



2751 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

35Wüxi ya mecü ya yatü rü mexü̃ i orexü̃ nixu, erü naãxẽwa rü aixcüma 
mexü̃gu narüxĩnü. Natürü wüxi i yatü i chixecümaxü̃ rü chixexü̃ i orexü̃ 
nixu, erü naãẽwa rü chixexü̃gu narüxĩnü. 
36Rü choma pemaxã nüxü̃ chixu rü ngẽma ngunexü̃ ya Tupana duü̃xü̃güxü̃ 
nagu icagüxü̃ rü tá guxü̃ i duü̃xü̃güna naca naxcax̱ i guxü̃ma i ore i chixexü̃ 
i nüxü̃ yaxuxü̃ i ñoma i naanewa. 
37Erü curü dexa i mexü̃cax̱ rü Tupana tá cumaxã nanaxuegu nax tama 
chixexü̃ cuxüxü̃, natürü curü dexa i chixexü̃cax̱ rü tá cuxü̃ napoxcu 
==ñanagürü ga Ngechuchu. 

Parichéugü naxca̱x ínacagü ga to ga cua̱xruxü̃ ga Tupanaarü poramaxã üxü̃ 
(Mr. 8.12; Lc. 11.29-32) 

38Rü ñuxre ga Parichéugü rü Yudíugüarü ngúexẽẽruü̃gü ga ore ga mugüwa 
ngu̱xẽẽtaegüxü̃ rü ñanagürügü Ngechuchuxü̃: —Pa Ngúexẽẽruxü̃x, cuxü̃ 
tadauxchaü̃ nax cunaxüxü̃ i wüxi i cuax̱ruxü̃ i Tupanaarü poramaxã cuxüxü̃ 
==ñanagürügü. 
39Rü Ngechuchu nanangãxü̃, rü ñanagürü: —Ñaa duü̃xü̃gü i chixecümagüxü̃ 
i tama yaxõgüxü̃ rü naxcax̱ ínacagü i wüxi i cuax̱ruxü̃ i Tupanaarü poramaxã 
üxü̃. Natürü yema cuax̱ruxü̃ ga Tupanaarü orearü uruxü̃ ga Yonáwa 
üxü̃xicatama nixĩ i tá nüxü̃ chawéxü̃. Rü taxuxü̃táma i to i cuax̱ruxü̃ tá nüxü̃ 
chadauxẽxẽ i ñaa duü̃xü̃gü. 
40Rü yexgumarüxü̃ ga Yoná ga tomaepü̱x ga ngunexü̃ rü tomaepü̱x ga 
chütaxü̃ choxni ga taxü̃ãnüwa nax nayexmaxü̃ rü ngẽxgumarüxü̃ tá ta nixĩ 
ya Tupana Nane ya duü̃xü̃xü̃ ixĩcü i tomaepü̱x i ngunexü̃ rü tomaepü̱x i 
chütaxü̃ naxmax̱ü̃ i nagu yaxǘcuchixü̃wa nangẽxmaxü̃. 
41Rü ngẽxguma Tupana duü̃xü̃güna caxgux i norü pecaduchiga, rü nüma i 
Nínibecüãx̱gü rü tá inachigü rü Tupanapex̱ewa tá ínanaxuaxü̃gü i ñaa 
duü̃xü̃gü i ñu̱xma maxẽxü̃. Yerü nümagü ga Nínibecüãx̱ rü nüxü̃ narüxoe ga 
nacümagü ga chixexü̃ ga yexguma Yoná namaxã nüxü̃ ixuxgu ga Tupanaarü 
ore. Natürü ñu̱xma nua petanüwa nangẽxma i wüxi i Yonáarü yexera ixĩcü. 

42Rü ngẽxguma Tupana duü̃xü̃güna caxgux i norü pecaduchiga, rü ngĩma ga 
súr-anewa ãẽx̱gacü ixĩcü rü tá íirüda, rü tá pexü̃ íixũãxü̃. Yerü ngĩma rü 
yáxü̃wa ne ĩxü̃ nax ãẽx̱gacü ga Charomóü̃xü̃ íyadauxü̃cax̱ rü nüxü̃ 
naxĩnüxü̃cax̱ ga norü ngu̱xẽẽtae ga cuax̱maxã nüxü̃ yaxuxü̃. Natürü pemaxã 
nüxü̃ chixu rü nua petanüwa nangẽxma i wüxi ya Charomóü̃arü yexera 
ixĩcü. 

Ngo̱xo i taeguxü̃chiga 
(Lc. 11.24-26) 

43-44Rü ngẽxguma wüxi i ngo̱xo rü wüxi ya yatüwa ínaxũũxgu, rü 
dauxchitawa i ngextá taxúema íxãpataxü̃wa rü nu ne nanaxũmare. Rü 
naxcax̱ nadau nax ngexta nax nangü̃xü̃cax̱. Rü ngẽxguma taxuguma nüxü̃ 
iyangauxgu nax ngexta nangüxü̃, rü nagu narüxĩnü nax wena nataeguxü̃ 
naxcax̱ ya yimá yatü ga noxri nawa ínaxũxũchirécü. Rü ngẽxguma 
nataeguxgu, rü nüxü̃ inayangau ya yimá yatü nax ñoma wüxi ya ĩ ya 
ingeãcune rü mexẽéne rü mea nabixichinerüxü̃ nax yixĩxü̃. 
45Rü ngẽma ngo̱xo rü ínixũ rü naxcax̱ nayadau i to i 7 i ngo̱xogü i norü 
yexera chixexü̃. Rü guxü̃ma i ngẽma rü yimá yatügu nayachocu, rü ngẽxma 
naxãchiü̃gü. Rü ngẽxguma ya yimá yatü rü noxriarü yexera nachixe. Rü 
ngẽxgumarüxü̃ tá ta nüxü̃ naxüpetü i ñaa duü̃xü̃gü i chixecümaxü̃ 
==ñanagürü ga Ngechuchu. 

Ngechuchuarü mama rü naenexẽgüchiga 
(Mr. 3.31-35; Lc. 8.19-21) 

46Rü yexguma duü̃xü̃gümaxã íyadexayane ga Ngechuchu, rü yéma tangu ga 
naé rü naenexẽgü, erü Ngechuchumaxã tidexagüchaü̃. Rü ĩpataarü düxétügu 
tarücho. 
47Rü wüxi ga duü̃xü̃ Ngechuchumaxã nüxü̃ nixu, rü ñanagürü: —Yéa 
düxétüwa tangexma ya cué rü cuenexẽgü, rü cumaxã tidexagüchaü̃ 
==ñanagürü nüxü̃. 
48Natürü Ngechuchu nanangãxü̃ ga yema duü̃xü̃ ga namaxã nüxü̃ ixuxü̃ ga 
yema ore, rü ñanagürü nüxü̃: —¿Texé tixĩ ya chaué? ¿Rü texégü tixĩ ya 
chauenexẽgü? ==ñanagürü. 

49Rü yexguma ga Ngechuchu rü norü ngúexü̃güxü̃ naxuneta, rü ñanagürü: 
—Dücax, daxe tixĩ ya chaué, rü daagü nixĩ ya chauenexẽgü. 
50Erü guxãma ya texé ya naxǘxe i Chaunatü ya daxũgucüarü ngúchaü̃, rü 
yíxema tixĩ ya chauenexẽ rü chaueyax̱ rü chaué ==ñanagürü ga 
Ngechuchu. 

Matéu 13 

Ore ga toecügu ixuxü̃ 
(Mr. 4.1-9; Lc. 8.4-8) 

1Rü yematama ngunexü̃gu ga Ngechuchu rü ínaxũxũ nawa ga gumá ĩ ga 
nagu napexü̃ne. Rü naxtaxaanacüwa nayarüto. 
2Rü muxü̃ma ga duü̃xü̃gü rü yéma naxcax̱ nangutaquex̱egü. Rü yemacax̱ 
düxwa wüxi ga nguegu nixüe ga Ngechuchu, rü gumá nguewa narüto. Rü 
guxü̃ma ga duü̃xü̃gü rü yexma naxnücütex̱egu nachigü. 
3Rü yexguma ga Ngechuchu rü muxü̃ma ga ore ga cuax̱ruü̃wa nanangúexẽxẽ 
ga duü̃xü̃gü. Rü norü ngu̱xẽẽtaewa rü ñanagürü: —Wüxi ga yatü ga toecü 
rü triguchiremaxã nanagüane. 
4Rü yexguma triguchiremaxã natoegu rü namaxã nagüaneãgu, rü ñuxre ga 
gumá triguchire rü namacüwagu nayi. Rü ínangugü ga werigü, rü 
nanawecu. 
5Rü náigü ga triguchire rü nutatanügu nayi ga ngextá ínachixcaxü̃wa ga 
waixü̃mü. Rü paxa narüxügü ga gumá triguchire, yerü ga waixü̃mü rü tama 
nayaxcü. 
6Natürü yexguma nangunagügu ga üax̱cü, rü narüñẽxgü ga yema trigu Rü 
nayue yerü tama poraãcü nixãmax̱ã. 
7Guma náigü ga triguchire rü chuxchuxü̃necügu nayi. Rü yexguma nayaegu 
ga chuxchuxü̃gü, rü yema triguxü̃ inawocu. 
8Natürü náigü ga triguchire rü mexü̃ ga waixü̃mügu nayi. Rü yexguma 
nayaegu rü muxü̃ma ga trigu nawa ínanguxuchi. Rü nümaxü̃neyax̱awa rü 
100 pü̱xü ínanguxuchi ga norü o, rü náiyax̱awa rü 60, rü náiyax̱awa rü 30. 

9Rü yíxema ãchix̱ẽgüxe, ¡rü nüxü̃ taxĩnüe i ñaa ore! ==ñanagürü. 
Tü̱xcüü̃ cua̱xruü̃gügu nixu ga ore 

(Mr. 4.10-12; Lc. 8.9-10) 

10Rü yexguma ga norü ngúexü̃gü rü Ngechuchucax̱ naxĩ, rü nüxna nacagüe, 
rü ñanagürügü: —Pa Corix, ¿Tü̱xcüü̃ i cuax̱ruü̃gügu cuyaxuãcü 
cunangúexẽẽxü̃ i ñaa duü̃xü̃gü? ==ñanagürügü. 
11Rü Ngechuchu nanangãxü̃, rü ñanagürü nüxü̃: —Tupana rü pexü̃xicatama 
nüxü̃ nacuax̱ẽxẽ i ngẽma ẽxü̃guxü̃ nax ñuxãcü ãẽx̱gacü yixĩxü̃ i daxũguxü̃ i 
naanewa. Natürü ngẽma togü i duü̃xü̃gü rü tama nüxü̃ nüxü̃ nacuax̱ẽxẽ i 
ngẽmachiga. 
12Rü yíxema aixcüma naga ĩnüxe i chorü ore, rü tá yexera i cuax̱ tüxü̃̃́ 
nangẽxma. Rü ngẽmaãcü tá nata i tümaarü cuax̱. Natürü yíxema tama naga 
ĩnüxe i ñaa ore rü tá tüxna nanayaxu i ngẽma íxraxü̃ i cuax̱ i tüxü̃̃́ 
ngẽxmachiréxü̃. 
13Rü ngẽmacax̱ nixĩ i ore i cuax̱ruü̃maxã chanangúexẽẽxü̃ i ngẽma duü̃xü̃gü. 
Erü nümagü rü woo nüxü̃ nadaugügu, rü ñoma tama nüxü̃ nadaugüxü̃rüxü̃ 
nixĩgü. Rü woo nüxü̃ naxĩnüegu, rü ñoma tama nüxü̃ naxĩnüexü̃rüxü̃ nixĩgü. 
Rü tama nüxü̃ nacuax̱güéga. 
14Rü aixcüma ngẽma duü̃xü̃güchiga nixĩ ga yema Tupanaarü ore ga 
nũxcüma nüxü̃ yaxuxü̃ ga orearü uruxü̃ ga Ichaía ga ñaxü̃: “Rü ngẽma 
duü̃xü̃gü rü aixcüma tá nüxü̃ naxĩnüe, natürü taxũtáma nüxü̃ nacuax̱gü nax 
tax̱acüchiga yixĩxü̃ i ngẽma nüxü̃ naxĩnüexü̃. Rü aixcüma tá nüxü̃ nadaugü, 
natürü taxũtáma nüxü̃ nacuax̱gü nax tax̱acüchiga yixĩxü̃ i ngẽma nüxü̃ 
nadaugüxü̃. 
15Erü ngẽma duü̃xü̃gü rü tama nüxü̃ nacuax̱güchaü̃ i chorü ore, rü ñoma 
napetamachix̱egüxü̃rüxü̃ nixĩgü rü naxchax̱wa napexetügü nax tama nüxü̃ 
nadaugüxü̃cax̱ i ngẽma mexü̃ i naxcax̱ chaxüxü̃. Rü tama nüxü̃ naxĩnüechaü̃ 
i chorü ore, rü tama nüxü̃ nacuax̱güchaü̃ nax choma chanaxwax̱exü̃ãcüma 
namaxẽxü̃, rü tama chau̱̱xcax̱ nadaugüchaü̃ nax choma naxcax̱ 
chayataanexẽẽgüxü̃cax̱”, ==ñanagürü. 

16Rü ñanagürü ta ga Ngechuchu: —Natürü pemax, Pa Chorü Ngúexü̃güx, rü 
petaãẽgü erü pexetügümaxãtama nüxü̃ pedaugü i ngẽma chaxüxü̃ rü 
pexmachix̱ẽmaxãtama nüxü̃ pexĩnüe i chorü ore. 
17Rü aixcüma pemaxã nüxü̃ chixu rü muxũchixü̃ ga Tupanaarü orearü 
uruü̃gü rü muxũchixü̃ ga duü̃xü̃gü ga imecümaxü̃, rü nüxü̃ nadaugüchaü̃ i 
ngẽma ñu̱xma chauxü̃tawa nüxü̃ pedaugüxü̃. Natürü tama nüxü̃ nadaugü. 
Rü nüxü̃ naxĩnüechaü̃ i ngẽma ore i ñu̱xma chauxü̃tawa nüxü̃ pexĩnüexü̃. 
Natürü tama nüxü̃ naxĩnüe ==ñanagürü. 

Ngechuchu rü mea nanango̱xẽxẽ ga yema ore ga toecüchigagu yaxuxü̃ 
(Mr. 4.13-20; Lc. 8.11-15) 

18Rü ñanagürü ta ga Ngechuchu: —¡Dücax, iperüxĩnüe nax ñuxũ ñaxü̃chiga 
yixĩxü̃ i ngẽma ore i cuax̱ruxü̃ i toecüchiga! 
19Rü gumá triguchire ga namagu yixü̃nerüxü̃ tixĩgü ya yíxema nüxü̃ ĩnüexe 
i ore i mexü̃ nax ñuxãcü ãẽx̱gacü yixĩxü̃ ya Tupana, natürü tama nüxü̃ 
cuax̱güxe i ñuxũ ñaxü̃chiga nax yixĩxü̃ i ngẽma ore. Rü tümaxü̃tawa nangu 
i Chataná, rü tüxü̃ nüxü̃ inarüngümaxẽxẽ i ngẽma ore i tümaãẽwa 
ngẽxmaxü̃. 
20Rü gumá triguchire ga nutatanügu yixü̃nerüxü̃ nixĩ i ngẽma duü̃xü̃gü i 
nüxü̃ ĩnüexü̃ i ngẽma ore i mexü̃ rü taãẽãcüma nayauxgüxü̃. 
21Natürü ngẽma nax tama aixcüma nagu naxĩnüexü̃ i ngẽma ore, rü 
paxaãchitama nayaxõgü, rü yixcüra ngẽxguma ngẽma oregagu guxchaxü̃gü 
nüxü̃ üpetügu rüex̱na duü̃xü̃gü naxchi aiegu, rü ínanatax̱gü i ngẽma ore. 
22Rü gumá triguchire ga tuxunecügu yixü̃nerüxü̃ nixĩ i ngẽma duü̃xü̃gü i 
Tupanaarü orexü̃ ĩnüexü̃ rü yaxõgüxü̃. Natürü ñoma i naanearü 
ngẽmaxü̃gücax̱ nadaugü, rü ngẽmaguama narüxĩnüe, rü ngẽmacax̱ düxwa 
nüxü̃ inarüngümae i ngẽma ore. Rü guxü̃ma i ngẽma rü Tupanaarü orexü̃ 
nüxü̃ narüxoxẽxẽ nax tama aixcüma mea Tupanawe naxĩxü̃cax̱ i ngẽma 
duü̃xü̃gü. 
23Natürü gumá triguchire ga mexü̃ ga waixü̃mügu yixü̃nerüxü̃ nixĩ i ngẽma 
duü̃xü̃gü i nüxü̃ ĩnüexü̃ i Tupanaarü ore, rü nüxü̃ cuax̱güxü̃ i tax̱acüchiga 

nax yixĩxü̃, rü naga ĩnüexü̃ rü mea naxcax̱ maxẽxü̃. Rü tümaxe rü gumá trigu 
ga 100 pü̱xü nawa ínguxuchinerüxü̃ tixĩ. Rü tümaxe rü gumá 60 pü̱xü nawa 
ínguxuchinerüxü̃ tixĩ. Rü tümaxe rü gumá 30 pü̱xü nawa ínguxuchinerüxü̃ 
tixĩ ==ñanagürü ga Ngechuchu. 

Ore ga natüane ga trigutanüwa rüxügüxü̃chiga 

24Rü Ngechuchu rü to ga ore ga cuax̱ruxü̃xü̃ duü̃xü̃gümaxã nixu, rü 
ñanagürü: —Nüma ya Tupana rü ñoma wüxi ga yatü ga mexü̃ne ga 
triguchire naanegu tocürüxü̃ nixĩ. 
25Natürü yexguma napeyane ga gumá yatü rü wüxi ga norü uanü ga naxchi 
aixü̃ rü yéma naanewa naxũ. Rü naechita yexma trigunecügu nayatogü ga 
chixexü̃ ga natüane. Rü ñu̱xũchi ínixũ. 
26Rü yexguma naxügügu ga trigu rü nayaegu rü yexwacax yaxo̱xgu, rü yema 
natüane rü ta yéma natanüwa nayae rü nango̱x. 
27Rü yexguma ga gumá yatüarü puracütanüxü̃, rü namaxã nüxü̃ nayarüxugü, 
rü ñanagürügü: “Pa Corix, cuma rü cuanegu rü triguxica ngẽxma cuto. 
¿Natürü ñuxãcü i ñu̱xma rü chixexü̃ i natüane rü ta ngéma naxügüxü̃?” 
ñanagürügü. 
28Rü yexguma ga yema naanearü yora, rü ñanagürü nüxü̃: “Wüxi i chorü 
uanü i chauxchi aixü̃ nixĩ i ngéma ngexü̃ wagüxü̃”, ñanagürü. Rü yexguma 
ga norü duü̃xü̃gü rü nüxna nacagü, rü ñanagürügü: “Pa Corix, 
¿cunaxwax̱exü̃ nax tanabéxü̃ i ngẽma chixexü̃ i natüane?” ñanagürügü. 
29Natürü nüma ga norü cori rü ñanagürü nüxü̃ ga yema norü 
puracütanüxügü: “¡Nüetama nangẽxmagü! Erü ngẽxguma chi penabex̱gu, rü 
ngürüãchi trigumaxã chi penangauxẽxẽ nax penabéxü̃. 
30Rü narümemae nixĩ i nüetama ngéma nayae ñu̱xmatáta tríguarü buxgüwa 
nangu. Rü ngẽxguma rü ngéma tá chanamugü i chorü puracütanüxü̃, rü tá 
nanabex̱íra i ngẽma chixexü̃ i natüane. Rü tá ínanagoxü̃cüta, rü ñu̱xũchi tá 
ínanagu. Rü ngẽmawena tá nayabuxgü i trigu, rü chorü trigupatagu tá choxü̃̃́ 
namaxã nanguxü̃gü” ==ñanagürü. 

Ore ga motachachiregu ixuxü̃ 

(Mr. 4.30-32; Lc. 13.18-19) 

31Rü Ngechuchu rü to ga ore ga cuax̱ruxü̃ duü̃xü̃gümaxã nixu, rü ñanagürü: 
—Tupanaarü ore rü ñoma wüxi ya motachachire ya wüxi ya yatü naanegu 
toxü̃nerüxü̃ nixĩ. 
32Rü woo naxíraxüchichirex̱ ya yima naxchire, natürü ngẽxguma naxüxgu 
rü nayax̱gu, rü wüxi i nanetü i taetaxü̃ nixĩ. Rü ngẽmacax̱ i werigü rü 
natanüwa naxĩ, rü ngẽxma nayarüxüxchiãü̃gü ==ñanagürü. 

Ore ga paũarü pu̱xẽẽruü̃gu ixuxü̃ 
(Lc. 13.20-21) 

33Rü Ngechuchu rü to ga ore ga cuax̱ruxü̃ duü̃xü̃gümaxã nixu, rü ñanagürü: 
—Guxü̃wama nangu nax ãẽx̱gacü yixĩxü̃ ya Tupana. Rü ñoma íxraxü̃ i 
paũarü pu̱xẽẽruxü̃ i wüxi i nge taxü̃ i paũchara namaxã ipu̱xẽẽxü̃rüxü̃ nixĩ 
nax guxü̃wama nanguxü̃ ==ñanagürü ga Ngechuchu. 

Cua̱xruü̃gu ixuxü̃ ga oremaxã nangu̱xẽẽtae ga Ngechuchu 
(Mr. 4.33-34) 

34Rü guxü̃ma ga yema ore ga Ngechuchu duü̃xü̃gümaxã nüxü̃ ixuxü̃, rü 
cuax̱ruü̃gu yaxuãcüma namaxã nüxü̃ nixu. Rü yemaacüxicatama nixĩ ga 
namaxã nüxü̃ yaxuxü̃. 
35Rü yemaacü nayanguxẽxẽ ga Tupanaarü ore ga norü orearü uruxü̃ ga 
Ichaía ümatüxü̃ ga ñaxü̃: “Choma rü cuax̱ruü̃gu ixuxü̃ i oremaxã tá 
duü̃xü̃gümaxã chidexa. Rü tá namaxã chanangõ̱xẽxẽ i ngẽma cuax̱ ga noxri 
naane ixügügumama ẽxü̃guxü̃”, ñaxü̃. 
Ngechuchu nanango̱xẽxẽ nachiga ga yema chixexü̃ ga natüane ga trigutanüwa 

rüxügüxü̃ 

36Rü Ngechuchu ínayamugü ga duü̃xü̃gü, rü gumá ĩ ga nagu napexü̃negu 
naxücu. Rü norü ngúexü̃gü rü yéma naxcax̱ naxĩ, rü ñanagürügü nüxü̃: —
Pa Corix, ¡tomaxã nango̱xẽxẽ nax tax̱acüchiga yixĩxü̃ i ngẽma chixexü̃ i 
natüanegu ixuxü̃ i ore! ==ñanagürügü. 
37Rü yexguma ga Ngechuchu rü ñanagürü nüxü̃: —Rü yima mexü̃ i 
trigumaxã toecü, rü nüma nixĩ ya Tupana Nane ya duü̃xü̃xü̃ ixĩcü. 

38Rü ngẽma naane i nagu natoexü̃, rü ñoma i naane nixĩ. Rü ngẽma mexü̃ne 
ya triguchire rü ngẽma nixĩ i duü̃xü̃gü i Tupanaarü ixĩgüxü̃. Rü ngẽma 
chixexü̃ i natüane, rü ngẽma nixĩ i duü̃xü̃gü i Chatanáarü ixĩgüxü̃. 
39Rü ngẽma norü uanü i chixexü̃ i natüanemaxã toexü̃, rü ngẽma nixĩ i 
Chataná. Rü ngẽma ngunexü̃ i nagu nabuxuxü̃ i trigu rü naanearü guxchiga 
nixĩ. Rü ngẽma puracütanüxü̃ i tríguarü buxwa puracüexü̃, rü Tupanaarü 
orearü ngeruü̃gü i daxũcüãx̱ nixĩgü. 
40Rü ngẽma chixexü̃ i natüane nax nabéxü̃ rü ñu̱xũchi nax ínaguxü̃, rü 
ngẽxgumarüxü̃ tá ta nixĩ i naanearü gu̱xgu. 
41Rü nüma ya Tupana Nane ya duü̃xü̃xü̃ ixĩcü, rü tá nanamu i norü orearü 
ngeruü̃gü i daxũcüãx̱ nax norü duü̃xü̃tanüwa ínawoxü̃ãxü̃cax̱ i ngẽma 
duü̃xü̃gü i toguãx̱ü̃ chixexü̃gu yixẽẽxü̃ rü ngẽma chixexü̃ ügüxü̃. 
42Rü tá üxüxétüwa nayawocu. Rü ngéma tá naxauxe rü tá nixü̃̃́xchapütagü. 
43Natürü guxü̃ma i ngẽma duü̃xü̃gü i Tupanaga ĩnüexü̃, rü tá üax̱cürüxü̃ 
inabaixgü i ngextá Tanatü ya Tupana ãẽx̱gacü ixĩxü̃wa. Rü yíxema 
ãchix̱ẽgüxe, ¡rü nüxü̃ taxĩnüe i ngẽma ore! ==ñanagürü. 

Ore ga taxü̃ ga diẽru ga icúxü̃gu ixuxü̃ 

44Rü Ngechuchu rü to ga ore ga cuax̱ruxü̃ duü̃xü̃gümaxã nixu, rü ñanagürü: 
—Tupana ãẽx̱gacü íyixĩxü̃wa rü namexẽchi. Rü ñoma wüxi i úiru i wüxi i 
naanegu icúxü̃rüxü̃ nixĩ. Rü wüxi ya yatü rü ngẽxguma nüxü̃ iyangauxgu i 
ngẽma úiru, rü paxa wena ngẽma naanegu nayacu̱x. Rü norü taãẽmaxã 
napatawa naxũ rü namaxã nataxe i guxü̃ma i norü ngẽmaxü̃gü nax naxcax̱ 
nataxexü̃cax̱ i ngẽma naane nax noxrü yixĩxü̃cax̱ i ngẽma úiru 
==ñanagürü. 

Ore ga nutaxacü ga nga̱xãẽruxü̃ ga tatanücügu ixuxü̃ 

45Rü ñanagürü ta ga Ngechuchu: —Tupana ãẽx̱gacü íyixĩxü̃wa rü 
namexẽchi. Rü duü̃xü̃gü rü poraãcü naxcax̱ nadaugü ñoma wüxi i 
taxetanüxü̃ i nutaxacügü ya ngãx̱ãẽruü̃cax̱ dauxü̃rüxü̃. 

46Rü ngẽma taxetanüxü̃ rü ngẽxguma düxwa nüxü̃ iyangauxgu ya wüxi ya 
nuta ya ngax̱ãẽruxü̃ ya guxü̃arü yexera mexẽchicü, rü napatawa naxũ rü 
namaxã nataxe i guxü̃ma i norü ngẽmaxü̃gü nax naxcax̱ nataxexü̃cax̱ ya 
yimá nuta ya mexẽchicü, nax noxrü yixĩxü̃cax̱. 

Ore ga püchagu ixuxü̃ 

47Rü Tupana ãẽx̱gacü íyixĩxü̃wa rü wüxi i pücha i nataxawa namaxã 
ipüchaexü̃rüxü̃ nixĩ nax naguxü̃raü̃xü̃ i choxni namaxã iyaxuxü̃. 
48Rü ngẽxguma naxããcuxgu i ngẽma pücha, rü ngẽma püchaetanüxü̃ rü 
naxnecüpechinügu ínanatúãchigü. Rü ngéma narütogü rü nayadexechi i 
ngẽma mexü̃ i choxni, rü pexchigu nananucu. Rü ngẽma tama ingṍxü̃ i 
choxni rü ínanawogü. 
49-50Rü ngẽxgumarüxü̃ tá nixĩ i ngẽxguma nagu̱xgu i naane. Erü Tupanaarü 
orearü ngeruü̃gü i daxũcüãx̱, rü núma tá naxĩ. Rü tá nayadexechi i ngẽma 
mexü̃ i duü̃xü̃gü nüxna i ngẽma ichixexü̃. Rü ngẽma ichixexü̃ rü tá 
üxüxétüwa nayawocu. Rü ngéma tá naxauxe, rü tá nixü̃̃́xchapütagü 
==ñanagürü ga Ngechuchu. 

Ngexwacaxü̃güxü̃ rü nũxcümaü̃güxü̃ i ngẽmaxü̃güchiga 

51Rü yexguma ga Ngechuchu rü norü ngúexü̃güna naca, rü ñanagürü: —
¿Nüxü̃ pecuáxü̃ yixĩxü̃ nax tax̱acüchiga yixĩxü̃ i ngẽma pemaxã nüxü̃ 
chixuxü̃? ==ñanagürü. Rü nümagü nanangãxü̃gü rü ñanagürügü: —
Ngẽmáacüx, Pa Corix, nüxü̃ tacuax̱ ==ñanagürügü. 
52Rü yexguma ga Ngechuchu rü ñanagürü nüxü̃: —Rü guxü̃ma i 
ngúexẽẽruxü̃ i Tupanaarü mugüwa ngu̱xẽẽtaexü̃ rü nanaxwax̱e nax mea 
nüxü̃ nacuáxü̃ i ngẽma nũxcümaü̃xü̃ i Tupanaarü ore rü ñaa ngexwacax̱ü̃xü̃ 
i chorü ore, ngẽxgumarüxü̃ i wüxi i yatü i norü taxepatawa duü̃xü̃gücax̱ 
inawéxü̃ i norü ngẽmaxü̃gü i ngexwacaxü̃güxü̃ rü norü ngẽmaxü̃gü i 
nũxcümaü̃güxü̃ ==ñanagürü ga Ngechuchu. 

Ngechuchu rü Nacharétuwa nayexma 
(Mr. 6.1-6; Lc. 4.16-30) 

53Rü yexguma Ngechuchu nüxü̃ rüchauxgu ga yema ore ga cuax̱ruü̃güxü̃ nax 
yaxuxü̃, rü inaxũãchi ga yéma. 
54Rü guma ĩane ga nawa nayaxü̃ne ga Nacharétuwa naxũ. Rü guma ĩanearü 
ngutaquex̱epataü̃gu naxücu rü yéma nanangúexẽxẽ ga duü̃xü̃gü. Rü yema 
duü̃xü̃gü rü nabai̱x̱ãchiãẽgü namaxã ga norü ore. Rü ñanagürügü: —
¿Ngextá nüxü̃ nacuax̱ i ngẽma ngu̱xẽẽtae? ¿Rü ñuxãcü nüxü̃ nacuax̱ nax 
naxüaxü̃ i ngẽma mexü̃gü i taxü̃gü i Tupanaarü poramaxã naxüxü̃? 
55¿Taux ẽx̱na i daa yixĩxü̃ ya corapina ya Yúche nane i María ngĩne, ya 
Chantiágu rü Yúche rü Chimóü̃ rü Yúda naenexẽ ixĩcü? 
56¿Rü taux ẽx̱na i naeyax̱gü rü nuxma tatanügu naxãchiü̃güxü̃? ¿Rü 
ngẽxguma i ngextá yixĩxü̃ i nayau̱̱xãxü̃ i ngẽma nüxü̃ nacuáxü̃? 
==ñanagürügü. 
57Rü yemacax̱ ga duü̃xü̃gü rü tama nüxü̃̃́ inarüxĩnüẽchaü̃. Natürü Ngechuchu 
rü ñanagürü nüxü̃: —Tóxnamana i duü̃xü̃gü rü namaxã nataãxẽ i Tupanaarü 
orearü uruxü̃. Natürü norü naanewa rü napatawa rü tama namaxã nataãẽgü 
==ñanagürü. 
58Rü yema duü̃xü̃gütanüwa rü tama nanaxü ga muxü̃ma ga mexü̃gü ga 
Tupanaarü poramaxã naxüxü̃, yerü yema duü̃xü̃gü rü tama nüxü̃̃́ 
nayaxõgüchaü̃. 

Matéu 14 

Nayu ga Cuáü̃ ga báiü̃xẽẽruxü̃ 
(Mr. 6.14-29; Lc. 9.7-9) 

1Rü yexgumaxü̃cüü ga Eróde ga Gariréaanearü ãẽx̱gacü rü nüxü̃ naxĩnü ga 
yema duü̃xü̃gü nüxü̃ ixuxü̃ ga Ngechuchuchiga. 
2Rü Eróde rü norü duü̃xü̃gümaxã ñanagürü: —Yimá nixĩ ya Cuáü̃ ga 
báiü̃xẽẽruxü̃ rü marü wena namaxü̃. Rü ngẽmacax̱ nüxü̃̃́ nangẽxma i pora 
nax naxüaxü̃ i ngẽma mexü̃gü i Tupanaarü poramaxã naxüxü̃ ==ñanagürü. 
3Rü yema ñanagürü, yerü nümatama ga Eróde rü ü̃paacü norü churaragüxü̃ 
namu nax Cuáü̃xü̃ yayauxgüxü̃cax̱ rü cadénamaxã yanaĩ̱x̱güãcüma 

poxcupataü̃wa nagagüãxü̃cax̱. Rü yemaacü nanaxü ga Eróde, yerü yemaacü 
naxcax̱ íica ga naxmax̱ ga Erodía ga naenexẽ ga Ferípe naxmax̱chirex̱ ixĩcü. 
4Rü Eróde rü Cuáü̃maxã nanu yerü ga Cuáü̃ rü ñanagürü nüxü̃: —Tama 
name nax cuxumax̱maxã cuxãmaxü̃ ==ñanagürü. 
5Rü Eróde rü Cuáü̃xü̃ nimáxchaü̃, natürü duü̃xü̃güxü̃ namuü̃, yerü guxü̃ma 
ga duü̃xü̃gü rü nagu narüxĩnüe rü aixcüma Tupanaarü orearü uruxü̃ nax 
yixĩxü̃ ga Cuáü̃. 
6Natürü yexguma norü taunecüarü ngunexü̃wa nanguxgu ga Eróde rü wüxi 
ga peta naxü. Rü yema petawa rü Erodíaxacü rü íyayüxparachigüxü̃ 
napex̱ewa ga yema petatanüxü̃. Rü nüma ga ãẽx̱gacü ga Eróde rü poraãcü 
norü me nixĩ ga yema naxüxü̃ ga naxacürücü. 
7Rü yemacax̱ ngĩmaxã inaxuneta rü ñanagürü ngĩxü̃: —¡Choxna naxcax̱ naca 
i ngẽma cunaxwax̱exü̃, rü aixcüma tá cuxna chanaxã! ==ñanagürü. 
8Rü yexguma ga ngĩma rü ngĩéxü̃tawa ixũ, rü ngĩéna iyaca, rü ngĩgürügü: 
—Pa Ma, ¿tax̱acü i cunaxwax̱exü̃ nax naxcax̱ íchacax̱axü̃? ==ngĩgürügü. 
Rü ngĩé ngĩxü̃ ingãxü̃, rü ngĩgürügü: —¡Naxcax̱ ínaca i Cuáü̃ ya 
báiü̃xẽẽruü̃eru! ==ngĩgürügü ga ngĩé. Rü yexguma ga yema pacü rü 
ngĩgürügü nüxü̃ ga Eróde: —Chanaxwax̱e i wüxi ya poratugu choxna cunaxã 
i naeru i Cuáü̃ ya báiü̃xẽẽruxü̃ ==ngĩgürügü. 
9Rü yexguma ga ãẽx̱gacü ga Eróde rü inayarümaãchi namaxã ga yema ore, 
natürü norü unetacax̱ rü norü petatanüxü̃cax̱ rü tama ngĩxü̃ 
nawomüxẽẽchaü̃. Rü nanamu ga ñuxre ga norü churaragü nax ngĩxna 
naxãgüãxü̃cax̱ ga yema naxcax̱ ínacaxü̃. 
10Rü yemaacü poxcupataü̃wa nanamu nax yéma Cuáü̃xü̃ yanadaeeruxü̃cax̱. 
11Rü yemawena wüxi ga poratugu ngĩxü̃tawa nanange ga Cuáü̃eru, rü yema 
pacüna nayaxã. Rü ngĩma rü ñu̱xũchi ngĩéna iyaxã. 
12Rü yexguma ga Cuáü̃arü ngúexü̃gü rü yéma naxĩ, rü nayangegü ga naxü̃ne, 
rü inayatax̱gü. Rü yemawena rü Ngechuchumaxã nüxü̃ nayarüxugüe. 

Ngechuchu rü nanachibüexẽxẽ ga 5,000 ga yatügü 

(Mr. 6.30-44; Lc. 9.10-17; Jn. 6.1-14) 

13Rü yexguma yemaxü̃ nacuáchigagu ga Ngechuchu, rü nüxicatama wüxi ga 
nguegu nixüe, rü ínaxũxũ ga yéma. Rü wüxi ga nachica ga taxúema 
íxãpataxü̃wa naxũ. Natürü ga duü̃xü̃gü rü nüxü̃ nacuax̱güama ga ngextá nax 
naxũxü̃. Rü ínachoxü̃ ga norü ĩanegüwa, rü dauxchitagu nawe narüxĩ. 
14Rü yexguma nguewa ínaxüegu ga Ngechuchu rü nüxü̃ nadau ga yema 
muxü̃ma ga duü̃xü̃gü. Rü nüxü̃̃́ nangechaü̃tümüü̃gü. Rü nanameexẽxẽ ga 
yema duü̃xü̃gü ga idax̱aweexü̃ ga naxcax̱ yéma nagagüxü̃. 
15Rü yexguma marü nachütachaü̃gu rü Ngechuchucax̱ naxĩ ga norü 
ngúexü̃gü, rü ñanagürügü nüxü̃: —Marü nachütachaü̃, rü ñu̱xũchi taxúema 
nuxma taxãpata i nua. Rü name nixĩ i ícuyamugü i ñaa duü̃xü̃gü nax 
ĩanexacügü ya ngaicamana ngẽxmagünewa naxĩxü̃cax̱, rü ngéma norü 
õnacax̱ yataxegüxü̃cax̱ ==ñanagürügü. 
16Natürü ga Ngechuchu rü ñanagürü nüxü̃: —Taxuacüma nawoegu. ¡Rü 
pematama penachibüexẽxẽ! ==ñanagürü. 
17Rü nümagü nanangãxü̃gü, rü ñanagürügü: —Natürü nua rü wüximee̱x̱pü̱x 
i paũ rü taxre i choxnixicatama toxü̃̃́ nangẽxma ==ñanagürügü. 
18Rü Ngechuchu nanangãxü̃ rü ñanagürü: —¡Nua chauxü̃tawa penana! 
==ñanagürü. 
19Rü yexguma ga Ngechuchu rü duü̃xü̃güxü̃ namu nax maxẽtex̱ewa 
natogüxü̃cax̱. Rü ñu̱xũchi nanade ga yema wüximee̱x̱pü̱x ga paũ rü yema 
taxre ga choxnigü. Rü daxũgu nadawenüãcüma Tupanana moxẽ naxã, rü 
ñu̱xũchi inanabücu ga yema paũgü. Rü norü ngúexü̃güna nanana, rü 
nümagü rü duü̃xü̃güxü̃ nayanu. 
20Rü guxü̃ma ga yema duü̃xü̃gü rü meama nachibüe. Rü yemawena rü 12 ga 
pexchigü nanapagü namaxã ga yema paũtüchi rü choxnichipex̱egü ga 
íyaxügüxü̃. 
21Rü yema yéma chibüexü̃ rü 5,000 ga yatügü nixĩ, natürü ga ngexü̃gü rü 
buxü̃gü rü tama nayaxugü. 

Dexáétügu nixũ ga Ngechuchu 
(Mr. 6.45-52; Jn. 6.16-21) 

22Rü yemawena ga Ngechuchu rü duü̃xü̃güxü̃ íyamugüyane rü wüxi ga 
nguegu nayachoü̃xẽxẽ ga norü ngúexü̃gü nax yoxni naxtaxaarü tocutüwa 
naxĩxü̃cax̱. 
23Rü yexguma duü̃xü̃güxü̃ íyamugüguwena rü guma max̱pǘnewa ínaxü̃ãchi 
ga Ngechuchu nax nüxica yéma yayumüxẽxü̃cax̱. Rü yexma nüxicatama 
nachütaü̃. 
24Natürü ga norü ngúexü̃gü rü naxtaxaarü ngãxü̃tüchíügu nixãgü ga 
yexguma. Rü tacü ga buanecü ga nawaama cuecü yexma nüxü̃ naxǘ, rü 
poraãcü nayuape. 
25Rü yexguma marü yangunechaü̃gu rü norü ngúexü̃güwe inaxũãchi ga 
Ngechuchu. Rü dexáchiüétügu nixũ naxcax̱ ga norü ngúexü̃gü. 
26Rü yexguma norü ngúexü̃gü nüxü̃ daugügu ga dexáchiüétügu nax yaxũxü̃, 
rü poraãcü nabai̱x̱ãchiãẽgü. Rü norü muü̃maxã aita naxüe, rü ñanagürügü: 
—Wüxi i naxchix̱imare nixĩ ==ñanagürügü. 
27Natürü ga Ngechuchu rü namaxã nidexa rü ñanagürü nüxü̃: —¡Peporae! 
rü choma chixĩ. ¡Rü taxṹ i pemuü̃exü̃! ==ñanagürü. 
28Rü yexguma ga Pedru rü Ngechuchumaxã nidexa rü ñanagürü: —Pa Corix, 
ega chi cuma quixĩxgu, ¡rü choxü̃ namu nax choma rü ta dexáétügu 
chixũxü̃cax̱ rü cuxü̃tawa nax chaxũxü̃cax̱! ==ñanagürü. 
29Rü Ngechuchu ñanagürü nüxü̃: —Ẽcü ¡nua naxũ! ==ñanagürü. Rü 
yexguma ga Pedru rü ínaxüe ga nguewa. Rü inanaxügü ga dexáétügu nax 
yaxũxü̃ nax Ngechuchuxü̃tawa naxũxü̃cax̱. 
30Natürü yexguma nüxü̃ yacuax̱ãchigu ga nax naporaxü̃ ga buanecü rü 
namuü̃, rü inanaxügü nax dexáchiügu nanguxü̃. Rü aita naxü rü ñanagürü: 
—Pa Corix, ¡choxü̃ rüngü̃xẽxẽ! ==ñanagürü. 

31Rü yexgumatama ga Ngechuchu rü Pedrumex̱ẽgu nayayauxãchi, rü 
ñanagürü nüxü̃: —Cuma rü írarüwatama cuyaxõ. ¿Rü tü̱xcüü̃ tama aixcüma 
cuyaxõ? ==ñanagürü. 
32Rü yexguma nguegu yachoü̃gu ga Ngechuchu rü Pedru, rü nangupetü ga 
gumá buanecü. 
33Rü guxü̃ma ga norü ngúexü̃gü ga nguewa yexmagüxü̃ rü 
Ngechuchupex̱egu nacaxã̃́pü̱xügü rü nüxü̃ nicuax̱üü̃gü, rü ñanagürügü 
nüxü̃: —Aixcümaxü̃chi cuma nixĩ ya Tupana Nane quixĩxü̃ ==ñanagürügü. 

Yenecharéxanewa Ngechuchu nanameexẽxẽ ga ida̱xaweexü̃ 
(Mr. 6.53-56) 

34Rü yexguma marü yanguü̃gu ga naxtaxawa, rü Yenecharéxanewa nangugü 
rü yéma ínachoü̃. 
35Rü yexguma yema duü̃xü̃gü ga yémacüãx̱ nüxü̃ icuax̱ãchitanügu nax 
Ngechuchu yixĩxü̃ ga gumá, rü guxü̃ma ga yema naanewa nanguchiga ga 
yéma nax nayexmaxü̃ ga Ngechuchu. Rü yemacax̱ naxü̃tawa nanagagü ga 
yema idax̱aweexü̃. 
36Rü Ngechuchuxü̃ nacaa̱x̱ü̃gü nax naxchirupechinügumare 
yangógügüxü̃cax̱. Rü guxü̃ma ga yema naxchirupechinügu ingógügüxü̃ rü 
narümexe. 

Matéu 15 

Ngẽma Tupanape̱xewa duü̃xü̃güxü̃ chixexẽẽxü̃chiga 
(Mr. 7.1-23) 

1Rü Ngechuchucax̱ naxĩ ga ñuxre ga Parichéugü rü ngúexẽẽruü̃gü ga 
mugüwa ngu̱xẽẽtaegüxü̃ ga Yerucharéü̃wa ne ĩxü̃. Rü Ngechuchuna nacagü, 
rü ñanagürügü: 
2—¿Tü̱xcüü̃ i curü ngúexü̃gü rü tama nagu naxĩ i nũxcümaü̃güxü̃ i tórü 
o̱xigücüma? ¿Rü tü̱xcüü̃ tama nayanguxẽẽgü i ngẽma nacüma nax 
Tupanacax̱ nayau̱̱xmex̱güxü̃ naxü̃pa nax nachibüexü̃? ==ñanagürügü. 

3Natürü ga Ngechuchu rü nüxna naca ga yema Parichéugü rü ngúexẽẽruü̃gü, 
rü ñanagürü nüxü̃: —¿Rü tü̱xcüü̃ i pema rü nüxü̃ pexo i Tupanaarü mu nax 
nagu pexĩxü̃cax̱ i pecümagütama? 
4Erü Tupana rü norü orewa rü ñanagürü: “¡Tüxü̃ nangechaü̃ ya cunatü rü 
cué!” ñanagürü. Rü ngẽma orewa rü ñanagürü ta: “Rü texé ya 
tümanatümaxã rüex̱na tümaémaxã guxchigaxe rü name i noxtacüma yu 
tümamaxã naxuegu”, ñanagürü. 
5Natürü pema rü nüxü̃ pixu nax namexü̃ ega wüxi ya yatü nanatüxü̃ rüex̱na 
naéü̃ ñaxgu: “Taxucürüwa cuxü̃ charüngü̃xẽẽxü̃ erü guxü̃ma i chorü 
ngẽmaxü̃gü rü marü Tupanana chanaxã”, ñaxgu. 
6Rü ngẽxguma texé ngẽma ñagügu rü pexcax̱ rü marü namexü̃ nax tama 
tümanatüxü̃ rü tümaéxü̃ tarüngü̃xẽẽxü̃. Rü ngẽmaãcü ipeyanaxoxẽxẽ i 
Tupanaarü mu nax nagu pexĩxü̃cax̱ i pecümagütama. 
7Pemax, Pa Duü̃xü̃güpex̱ewa Mea Maxẽnetaxü̃x, aixcüma nixĩ ga yema ore 
ga Tupanaarü orearü uruxü̃ ga Ichaía pechiga ümatüxü̃ ga ñaxü̃: 
8“Ñaa duü̃xü̃gü rü naãx̱maxãmare choxü̃ nicuax̱üü̃gü. Natürü naãẽwa rü 
tama aixcüma chaugu narüxĩnüe. 
9Rü taxuwama name nax choxü̃ yacuax̱üü̃güxü̃. Erü guxü̃ma i norü 
ngu̱xẽẽtae rü yatügüarü mugümare nixĩ rü tama aixcüma chorü mu nixĩ”, 
ñaxü̃ ==ñanagürü ga Ngechuchu. 
10Rü ñu̱xũchi ga Ngechuchu rü duü̃xü̃gücax̱ naca, rü ñanagürü nüxü̃: —¡Mea 
iperüxĩnüe i ñaa chorü ore, rü nüxü̃ pecuá nax tax̱acüchiga yixĩxü̃! 
11Ngẽma õna i duü̃xü̃gü ngṍxü̃ rü tama ngẽma nixĩ i napecaduãx̱ẽẽgüxü̃. 
Natürü ngẽma ore i chixexü̃ i nüxü̃ yaxugüxü̃, rü ngẽmawaxi nixĩ i 
napecaduãx̱ü̃ ==ñanagürü. 
12Rü ñu̱xũchi ga norü ngúexü̃gü rü naxcax̱ naxĩ, rü ñanagürügü nüxü̃: —¿Pa 
Corix, nüxü̃ cucuáxü̃ nax Parichéugü rü naãẽwa nangúxü̃ i ngẽxguma nüxü̃ 
naxĩnüegu i ngẽma ore i nüxü̃ quixuxü̃? ==ñanagürügü. 

13Natürü nüma ga Ngechuchu rü nanangãxü̃ rü ñanagürü nüxü̃: —Guxü̃ma 
i ngẽma nanetü i tama Chaunatü ya dauxü̃gucü itoxü̃ rü tá nanabex̱. 
14Rü nüetama i ngẽma Parichéugü, erü nümagü rü namaarü cuax̱ruü̃gü i 
ngexetüxü̃ nixĩgü. Rü ngẽxguma wüxi i ngexetüxü̃ rü naxrüxü̃ 
ngexetüxü̃maxã inacuax̱gu rü ngürüãchi ngẽma taxre rü wüxi i ãxmaxü̃gu 
tá nügümaxã nayayicu ==ñanagürü. 
15Rü ñu̱xũchi ga Pedru rü Ngechuchuna naca, rü ñanagürü: —¡Tomaxã mea 
nango̱xẽxẽ nax ñuxũ ñaxü̃chiga yixĩxü̃ i ngẽma ore i tomaxã nüxü̃ quixuxü̃! 
==ñanagürü. 
16Rü Ngechuchu nanangãxü̃ rü ñanagürü: —¿Ẽ̱xna pema rü ta tama nüxü̃ 
pecuax̱ i ngẽma ore nax tax̱acüchiga yixĩxü̃? 
17¿Tama ẽx̱na nüxü̃ pecuax̱ rü guxü̃ma i ngẽma õna i duü̃xü̃gü ngṍxü̃ rü 
naanüwa naxũ, rü yixcama naxü̃newa ínaxũxũ? 
18Natürü guxü̃ma i ngẽma ore i duü̃xü̃gü nüxü̃ ixuxü̃ rü naãẽwa nixĩ i ne 
naxũxü̃. Rü ngẽma ore i chixexü̃ waxi nixĩ i napecaduãx̱ẽẽgüxü̃ i duü̃xü̃gü. 
19Erü naãẽwa nixĩ i chixexü̃gu naxĩnüexü̃ i duü̃xü̃gü. Rü ngéma ne naxũ nax 
namáetaxü̃, rü to i ngexü̃ i ãtéxü̃maxã nax inapexü̃, rü nax nangeãẽmarexü̃, 
rü nax nangĩ ̃́xü̃, rü nax yadoratax̱áxü̃, rü nax naguxchigawax̱exü̃. 
20Rü guxü̃ma i ngẽma chixexü̃ waxi nixĩ i duü̃xü̃güxü̃ pecaduãx̱ẽẽxü̃. Natürü 
ngẽma nax tama nayau̱̱xmex̱güxü̃ naxü̃pa nax nachibüexü̃, rü ngẽma rü 
tama nanapecaduãx̱ẽxẽ i duü̃xü̃gü ==ñanagürü. 

Wüxi ga ngecü ga to ga nachixü̃anecüã̱x ga Ngechuchuaxü̃̃́  yaxõ̱xcüchiga 
(Mr. 7.24-30) 

21Rü yexguma yéma inaxũãchigu ga Ngechuchu, rü Tíruane rü Chidóü̃anewa 
naxũ. 
22Rü Ngechuchuxü̃tawa ingu ga wüxi ga ngecü ga Canaáü̃cüãx̱ ga Tíruanegu 
ãchiü̃cü. Rü tagaãcü ngĩgürügü nüxü̃: —Pa Cori Pa Dabítanüxü̃x, ¡cuxü̃̃́ 
changechaü̃tümüxü̃! Erü chauxacüwa nangẽxma i wüxi i ngo̱xo i poraãcü 
ngúxü̃ ngĩxü̃ ingexẽẽxü̃ ==ngĩgürügü. 



2767 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

23Natürü ga Ngechuchu rü tama ngĩxü̃ nangãxü̃. Rü düxwa ga norü 
ngúexü̃gü rü naxcax̱ naxĩ, rü Ngechuchuxü̃ nacaa̱x̱ü̃gü, rü ñanagürügü: —
Pa Corix ¡Ngĩmaxã nüxü̃ ixu i ngẽma nge rü íyaxũ, erü tawe iyacaechigü! 
==ñanagürügü. 
24Rü yexguma ga Ngechuchu rü ñanagürü: —Tupana núma choxü̃ namu 
naxcax̱ i ngẽma Iraétanüxü̃gü i rütauxexü̃ rü tama togücax̱ nixĩ i nua choxü̃ 
namuxü̃ ==ñanagürü. 
25Natürü ngĩma ga yema nge ga tama Yudíu ixĩcü rü Ngechuchucax̱ iyaxũ. 
Rü napex̱egu iyacaxã̃́pü̱xü, rü ngĩgürügü nüxü̃: —Pa Corix ¡choxü̃ 
rüngü̃xẽxẽ! ==ngĩgürügü. 
26Natürü Ngechuchu rü ñanagürü: —Tama name i tax̱acügüna tanapu i õna 
nax airugüna naxãxü̃cax̱ ==ñanagürü. 
27Natürü ngĩma ga yema nge rü ngĩgürügü: —Aixcüma nixĩ i curü ore, Pa 
Corix, natürü airugü rü ta norü yoraarü õnatüchi i mechawa rüyixixü̃ 
nangõ̱x ==ngĩgürügü. 
28Rü yexguma ga Ngechuchu rü ñanagürü ngĩxü̃: —Pa Ngecüx, 
aixcümaxü̃chi cuyaxõ. Marü tá chanaxü i ngẽma cuma cunaxwax̱exü̃ 
==ñanagürü. Rü yexgumatama ngĩxcax̱ nitaane ga ngĩxacü. 

Ngechuchu nanameexẽxẽ ga muxü̃ma ga ida̱xaweexü̃ 

29Rü yemawena ga Ngechuchu rü inaxũãchi ga yema naanewa, rü naxtaxa 
ga Gariréacutüwa naxũ. Rü ñu̱xũchi wüxi ga max̱pǘnewa ínaxü̃ãchi, rü 
yéma nayarüto. 
30Rü muxü̃ma ga duü̃xü̃gü naxü̃tawa nangugü. Rü yéma naxü̃tawa nanagagü 
ga duü̃xü̃gü ga ichixeparagüxü̃, rü ngexetügüxü̃, rü chixechacüügüxü̃, rü 
tama idexagüxü̃, rü muxü̃ma ga togü ga idax̱aweexü̃. Rü Ngechuchupex̱egu 
nayamugü. Rü nüma ga Ngechuchu rü nanameexẽxẽ. 
31Rü nüma ga duü̃xü̃gü rü poraãcü nabaixãchiãẽgü ga yexguma nüxü̃ 
nadaugügu ga yema noxri tama idexagüxü̃ rü marü nax yadexagüxü̃, rü 
yema noxri chixechacüügüxü̃ rü marü naxcax̱ nax yataanegüxü̃, rü yema 

noxri chixeparagüxü̃ rü marü nax yaxĩxü̃, rü yema noxri ngexetügüxü̃ rü 
marü nax yadauchigüxü̃. Rü yemacax̱ ga yema duü̃xü̃gü rü inanaxügüe nax 
Iraétanüxü̃arü Tupanaxü̃ yacuax̱üü̃güxü̃. 

Ngechuchu nanachibüexẽxẽ ga 4,000 ga yatügü 
(Mr. 8.1-10) 

32Rü nüma ga Ngechuchu rü norü ngúexü̃gücax̱ naca, rü ñanagürü nüxü̃: —
Choxü̃̃́ nangechaü̃tümüü̃gü i ñaa duü̃xü̃gü, erü marü tomaepü̱x i ngunexü̃ 
nua chauxü̃tawa nangẽxmagü, rü nüxü̃̃́ nataxuma i norü õna. Rü taxuacüma 
ngẽmaãcümare nachiü̃wa chanamugü, erü ngürüãchi namagu tá nayaturae 
==ñanagürü. 
33Rü norü ngúexü̃gü rü ñanagürügü nüxü̃: —¿Natürü ngextá tá tanayaxu i 
õna naxcax̱ i guxü̃ma i ñaa duü̃xü̃gü? Erü taxúema nuxma taxãpata i nua 
==ñanagürügü. 
34Rü Ngechuchu nüxna naca, rü ñanagürü: —¿Ñuxre i paũ pexü̃̃́ nangẽxma 
i pemax? ==ñanagürü. Rü nanangãxü̃gü, rü ñanagürügü: —Toxü̃̃́ 
nangẽxma i 7 i paũ rü noxretama i choxnixacügüxicatama ==ñanagürügü. 
35Rü yexguma ga Ngechuchu rü duü̃xü̃güxü̃ namu nax ñaxtüanewa 
natogüxü̃cax̱. 
36Rü nanade ga yema 7 ga paũ rü yema choxnigü. Rü Tupanana moxẽ naxã. 
Rü ñu̱xũchi inanabücu. Rü norü ngúexü̃güna nanana nax duü̃xü̃güxü̃ 
yanuaxü̃cax̱. 
37Rü guxü̃ma ga duü̃xü̃gü rü meama nachibüe. Rü yemawena rü 7 ga 
pexchigü nanapagü namaxã ga yema paũtüchigü rü choxnichipex̱egü ga 
íyaxügüxü̃. 
38Rü yema yéma chibüexü̃ rü 4,000 ga yatügü nixĩ, natürü ga ngexü̃gü rü 
buxü̃gü rü tama nayaxugü. 
39Rü yemawena ga Ngechuchu rü duü̃xü̃güxü̃ ínimugü. Rü ñu̱xũchi wüxi ga 
nguegu nixüe, rü Magadáü̃arü naanewa naxũ. 

Matéu 16 

Parichéugü rü Chaduchéugü naxca̱x ínacagü nax nüxü̃ nüxü̃ 
nadauxẽxẽgüxü̃ca̱x ga wüxi ga cua̱xruxü̃ ga Tupanaarü poramaxã naxüxü̃ 

(Mr. 8.11-13; Lc. 12.54-56) 

1Nüma ga Parichéugü rü Chaduchéugü rü Ngechuchuxü̃ ínayadaugü. Rü 
Ngechuchuna nacagüe nax nüxü̃ nüxü̃ nadauxẽẽxü̃cax̱ ga wüxi ga cuax̱ruxü̃ 
ga Tupanaarü poramaxã naxüxü̃, yerü nüxü̃ naxügüchaü̃mare. 
2Natürü nüma ga Ngechuchu rü nanangãxü̃, rü ñanagürü nüxü̃: —Pema rü 
yáuanecü rü ñaperügügü: “Name tá nixĩ i moxü̃arü ngunexü̃, erü 
nadáutüweane”, ñaperügügü. 
3Rü ngẽxguma pax̱mama nadáutüweanegu rü nacaixanegu, rü: “Tá 
nachixeane i ñaa ngunexü̃”, ñaperügügü. Rü pema nüxü̃ pecuax̱ nax 
penangugüxü̃ i ñuxgu tá nameanexü̃ rü ñuxgu tá nachixeanexü̃. ¿Rü ñuxãcü 
i tama nüxü̃ pecuáxü̃ nax tax̱acüchiga yixĩxü̃ i ngẽma cuax̱ruü̃gü i ñu̱xma 
chauxü̃tawa nüxü̃ pedauxü̃? ==ñanagürü. 
4Rü ñanagürü ta ga Ngechuchu: —Ñaa duü̃xü̃gü i chixecümagüxü̃ rü tama 
yaxõgüxü̃ rü naxcax̱ ínacagü i wüxi i cuax̱ruxü̃ i Tupanaarü poramaxã üxü̃. 
Natürü yema cuax̱ruxü̃ ga Tupanaarü orearü uruxü̃ ga Yonáwa üxü̃xicatama 
nixĩ i tá nüxü̃ chawéxü̃. Rü taxuxü̃táma i to i cuax̱ruxü̃ tá nüxü̃ chadauxẽxẽ 
i ñaa duü̃xü̃gü ==ñanagürü ga Ngechuchu. Rü ñu̱xũchi nüxna yéma nixũ 
rü inaxũãchi. 

Parichéugüarü rü Chaduchéugüarü paũarü puxẽẽruü̃chiga 
(Mr. 8.14-21) 

5Rü yexguma naxtaxaarü tocutüwa naxĩxgu ga norü ngúexü̃gü, rü nüxü̃ 
inarüngü̃mae nax norü paũ íyangegüxü̃. 
6Rü yexguma ga Ngechuchu rü ñanagürü nüxü̃: —¡Dücax, pexuãẽgü naxcax̱ 
i Parichéugüarü rü Chaduchéugüarü paũarü pu̱xẽẽruxü̃! ==ñanagürü. 
7Rü yema norü ngúexü̃gü rü inanaxügüe nax nügümaxã ñagüxü̃: —Ngẽma 
ñanagürü tüxü̃, erü tama paũ ítingegü ==ñanagürügü. 
8Natürü ga Ngechuchu rü nüxü̃ nacuax̱ama nax yemaacü nügümaxã 
yadexagüxü̃ ga norü ngúexü̃gü. Rü yemacax̱ ñanagürü nüxü̃: —“¿Tü̱xcüü̃, 
tüxü̃̃́ nataxu i paũ”, ñaperügügü? Pema rü tama aixcüma peyaxõgü. 

9¿Tama ẽx̱na nüxü̃ pecuax̱güéga rü nüxna pecuax̱ãchie ga yema 
wüximee̱x̱pü̱x ga paũ ga yema 5,000 ga yatügücax̱ ichabücuxü̃? ¿Rü ñuxre 
ga pexchi penaxüãcuxü̃ namaxã ga yema naxchipex̱egü ga íyaxügüxü̃? 
10¿Rü tama ẽx̱na nüxna pecuax̱ãchie ga yema 7 ga paũ ga yema 4,000 ga 
yatügücax̱ ichabücuxü̃? ¿Rü ñuxre ga pexchi penaxüãcuxü̃ namaxã ga yema 
naxchipex̱egü ga íyaxügüxü̃? 
11¿Rü ñuxãcü nixĩ i tama nüxü̃ pecuáxü̃ i tama paũchiga nax chidexaxü̃ i 
ngẽxguma ñachagu: “¡Pexũãẽgü naxcax̱ i Parichéugüarü rü 
Chaduchéugüarü paũarü pu̱xẽẽruxü̃!” ñachagu? ==ñanagürü ga 
Ngechuchu. 
12Rü yexguma ga norü ngúexü̃gü rü nüxü̃ nacuax̱gü nax tama paũarü 
puxẽẽruü̃chiga nax yadexaxü̃ ga Ngechuchu, natürü Parichéugüarü rü 
Chaduchéugüarü ngu̱xẽẽtaechiga yixĩxü̃ ga yadexaxü̃. 

Pedru nanango̱xẽxẽ nax Cristu yixĩxü̃ ga Ngechuchu 
(Mr. 8.27-30; Lc. 9.18-21) 

13Rü yexguma Checharéa ga Pirípuanewa nanguxgu ga Ngechuchu, rü norü 
ngúexü̃güna naca, rü ñanagürü: —¿Ñuxũ ñaxü̃ i duü̃xü̃gü i nachiga nax texé 
yixĩxü̃ ya Tupana Nane ya duü̃xü̃xü̃ ixĩcü? ==ñanagürü. 
14Rü nüma ga norü ngúexü̃gü rü nanangãxü̃ rü ñanagürügü: —Nangexma i 
duü̃xü̃gü rü: “Cuáü̃ ya báiü̃xẽẽruxü̃ quixĩ”, ñagüxü̃. Rü togü rü: “Ería quixĩ”, 
ñagüxü̃. Rü togü rü: “Yeremía quixĩ”, ñagüxü̃. Rü togü rü: “Wüxi ga 
nũxcümaü̃cü ga Tupanaarü orearü uruxü̃ quixĩ”, ñagüxü̃ ==ñanagürügü. 
15Rü yexguma ga Ngechuchu rü nüxna naca rü ñanagürü: —¿Rü pema rü 
ñuxũ ñapegüxü̃ choxü̃ nax texé chixĩxü̃? ==ñanagürü. 
16Rü Chimóü̃ ga Pedru nanangãxü̃, rü ñanagürü nüxü̃: —Cuma nixĩ i Cristu 
ya Tupana ya Maxü̃cü Nane quixĩxü̃ ==ñanagürü. 
17Rü Ngechuchu nanangãxü̃ rü ñanagürü nüxü̃: —Cuma rü aixcüma cutaãxẽ, 
Pa Chimóü̃, Pa Yoná Nanex, erü taxuxü̃ma i duü̃xü̃ nixĩ i cuxü̃ nüxü̃ 



2771 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

cuax̱ẽẽxü̃ i ngẽma, natürü Chaunatü ya daxũgucü nixĩ ya cuxü̃ nüxü̃ 
cuax̱ẽẽcü nax Nane chixĩxü̃. 
18Rü choma cumaxã nüxü̃ chixu rü cuma rü Pedru quixĩ. Rü ngẽma cuéga 
rü “nuta”, ñaxü̃chiga nixĩ. Rü cuma tá nixĩ i chorü duü̃xü̃gümaxã icucuáxü̃. 
Rü ngẽma yuarü pora rü taxũtáma nüxü̃ narüyexera i ngẽma chorü 
duü̃xü̃gü. 
19Rü choma rü tá cuxna chanaxã i pora nax chorü duü̃xü̃gümaxã 
icucuáxü̃cax̱ ya Tupana ãẽx̱gacü ixĩxü̃wa. Rü yíxema tama cuxü̃̃́ irüxĩnüxe i 
ñoma i naanewa rü taxũtáma Tupana ãẽx̱gacü ixĩxü̃wa tichocu. Natürü 
yíxema cuxü̃̃́ irüxĩnüxe i ñoma i naanewa rü Tupana ãẽx̱gacü ixĩxü̃wa tá 
tangugü ==ñanagürü. 
20Rü yexguma ga Ngechuchu rü norü ngúexü̃gümaxã nüxü̃ nixu, rü 
ñanagürü: —¡Taxúemaxã tá nüxü̃ pixu nax choma rü Cristu chixĩxü̃! 
==ñanagürü. 

Ngechuchu nanaxunagü ga norü yu 
(Mr. 8.31—9.1; Lc. 9.22-27) 

21Rü yemawena inanaxügü nax norü ngúexü̃gümaxã nüxü̃ yaxuxü̃ ga yema 
tá nüxü̃ üpetüxü̃. Rü ñanagürü: —Choma rü Yerucharéü̃wa tá chaxũ. Rü 
ngéma poraãcü ngúxü̃ tá choxü̃ ningexẽẽgü i Yudíugüarü ãẽx̱gacügü rü 
chacherdótegüarü ãẽx̱gacügü rü ngẽma ngúexẽẽruü̃gü i mugüwa 
ngu̱xẽẽtaegüxü̃, rü tá choxü̃ nimax̱gü. Natürü ngẽma tomaepü̱x i ngunexü̃gu 
rü wena táxarü ícharüda ==ñanagürü. 
22Rü yexguma ga Pedru rü nüxica noxrüwama Ngechuchuxü̃ naga, rü 
inanaxügü ga nax naxucu̱xẽãxü̃, rü ñanagürü: —Pa Corix, tama name nax 
ngẽmaãcü quidexaxü̃. Rü taxũtáma ngẽma nüxü̃ quixuxü̃ cuxü̃ nangupetü i 
cumax ==ñanagürü. 
23Natürü ga Ngechuchu rü Pedrucax̱ nadauegu, rü ñanagürü nüxü̃: —
¡Choxna ixũgachi, Pa Chatanáx, erü chixexü̃gu choxü̃ cungu̱xẽẽchaü̃! Rü 
tama Tupana nagu rüxĩnüxü̃gu curüxĩnü, rü yatügü nagu rüxĩnüxü̃gumare 
curüxĩnü i cumax ==ñanagürü. 

24Rü yexguma ga Ngechuchu rü norü ngúexü̃güxü̃ ñanagürü: —Rü 
ngẽxguma texé chowe rüxũxchaü̃gu, ¡ẽcü nüxü̃ tarüxo i tümaarü ngúchaü̃, 
rü namaxã tapora i ngẽma guxchaxü̃gü i tümacax̱ ínguxü̃, rü ngẽmaétüwa 
chowe tarüxũ! 
25Erü yíxema tama chau̱̱xcax̱ inaxãxẽ i tümaarü maxü̃ rü tá itanatauxẽxẽ. 
Natürü texé ya chau̱̱xcax̱ inaxãxe i tümaarü maxü̃ rü tá tanayaxu i maxü̃ i 
taguma gúxü̃. 
26Rü ¿Tax̱acüwa i nüxü̃̃́ namexü̃ ya wüxi ya yatü ega nayauxãgu i guxü̃ma i 
ñoma i naanewa ngẽxmaxü̃ natürü iyanatauxẽẽãgu i norü maxü̃? Erü 
taxucürüwama wüxi ya yatü rü norü diẽrumaxã naxcax̱ nataxe i norü maxü̃. 
27Erü Tupana Nane ya duü̃xü̃xü̃ ixĩcü rü wena táxarü núma naxũ. Rü 
Chaunatü ya Tupanaarü poramaxã rü daxũcüãx̱ i orearü ngeruü̃gümaxã tá 
ínangu. Rü ngẽxguma tá nixĩ i nüxü̃̃́ naxütanüãxü̃ i wüxichigü i duü̃xü̃ 
naxcax̱ i ngẽma naxüxü̃. 
28Rü aixcüma pemaxã nüxü̃ chixu rü nangẽxma i ñuxre i duü̃xü̃gü i núma 
ngẽxmagüxü̃ rü taxũtáma nayu ñu̱xmatáta nüxü̃ nadaugü nax núma naxũxü̃ 
ya Tupana Nane ya duü̃xü̃xü̃ ixĩcü nax guxü̃arü ãẽx̱gacü ya poracü yixĩxü̃cax̱ 
==ñanagürü ga Ngechuchu. 

Matéu 17 

Ngechuchu rü toraxü̃ãcü nango̱x 
(Mr. 9.2-13; Lc. 9.28-36) 

1Rü 6 ga ngunexü̃wena rü Ngechuchu ínayagagü ga Pedru rü Chantiágu rü 
Cuáü̃ ga Chantiáguenexẽ. Rü wüxi ga max̱pǘnewa namaxã naxũ. Rü 
nüxicatama yéma nayexmagü. 
2Rü yéma yema ngúexü̃güpex̱ewa rü toraxü̃ãcü nango̱x ga Ngechuchu. Rü 
üax̱cürüxü̃ niyauracüxü ga nachiwe. Rü naxchiru rü nacómüxü̃chi, rü ñoma 
ngóonexü̃rüxü̃ nixĩ. 
3Rü ñu̱xũchi yéma naxcax̱ nangõ̱xgü ga Moiché rü Ería. Rü Ngechuchumaxã 
yéma nidexagü. 

4Rü yexguma ga Pedru rü ñanagürü Ngechuchuxü̃: —Pa Corix, name nixĩ 
nua tangexmagü. Rü ngẽxguma cunaxwax̱egu rü tá tanaxü ya tomaepü̱x ya 
düxenü, rü wüxi ya cuxcax̱, rü nai ya Moichécax̱, rü nai ya Eríacax̱ 
==ñanagürü. 
5Rü yexguma íyadexayane ga Pedru rü wüxi ga caixanexü̃ ga 
nangóonexẽẽxü̃ rü natanügu nayangai̱x̱ema. Rü yema caixanexü̃wa inanaxũ 
ga wüxi ga naga ga ñaxü̃: —Daa nixĩ ya Chaune ya nüxü̃ changechaü̃xü̃chicü 
rü namaxã chataãẽxü̃chicü. ¡Rü naga pexĩnüe! ==ñanagürü. 
6Rü yexguma yemaxü̃ naxĩnüegu ga yema ngúexü̃gü, rü ñaxtüanegu 
nanangücuchitanü, yerü poraãcü namuü̃e. 
7Natürü ga Ngechuchu rü naxcax̱ nixũ, rü nüxü̃ ningõgüchigü, rü ñanagürü 
nüxü̃: —¡Ipechigü rü taxṹ i pemuü̃exü̃! ==ñanagürü. 
8Rü yexguma wenaxarü nadaunagütanügu, rü Ngechuchuxü̃xicatama 
nadaugü rü taxúema ga toguxexü̃ nadaugü. 
9Rü yexguma ínaxĩgügu ga guma max̱pǘnewa, rü Ngechuchu nayaxucu̱xẽgü 
nax taxúemaama nüxü̃ yaxugüexü̃cax̱ ga yema yéma nüxü̃ nadaugüxü̃, 
ñu̱xmatáta yuwa ínadaxgu rü wena namaxü̃gu. 
10Rü ñu̱xũchi ga yema norü ngúexü̃gü rü Ngechuchuna nacagü, rü 
ñanagürügü: —¿Tü̱xcüü̃ i ngẽma mugüwa ngu̱xẽẽtaegüxü̃ rü ñanagürügü: 
“Ería tá nixĩ ya nüxíra cuxü̃pa nua ũcü?” ==ñanagürügü. 
11Rü Ngechuchu nanangãxü̃, rü ñanagürü: —Aixcüma nixĩ nax Ería nüxíra 
núma ũxü̃ nax chauxü̃pa yamexẽẽãxü̃cax̱ i guxü̃ma. 
12Natürü choma pemaxã nüxü̃ chixu, rü Ería rü marü núma naxũ, natürü 
nüma ga duü̃xü̃gü rü tama nüxü̃ nacuax̱gü nax texe yixĩxü̃. Rü guxü̃ma ga 
yema nüma ga duü̃xü̃gü nanaxwax̱egüxü̃ nixĩ nax ngúxü̃ nüxü̃ 
ningexẽẽgüxü̃. Rü ngẽxgumarüxü̃ tá ta nixĩ nax ngúxü̃ nüxü̃ yangexẽxẽgüxü̃ 
ya Tupana Nane ya duü̃xü̃xü̃ ixĩcü ==ñanagürü. 

13Rü yexguma ga yema ngúexü̃gü rü nüxü̃ nicuax̱ãchitanü ga Cuáü̃ ga 
báiü̃xẽẽruü̃chiga nax yixĩxü̃ ga yema Ngechuchu namaxã nüxü̃ ixuxü̃. 

Ngechuchu nanamexẽxẽ ga wüxi ga bucü ga ngo̱xo nawa yexmacü 
(Mr. 9.14-29; Lc. 9.37-43) 

14Rü yexguma duü̃xü̃gü íyexmaxü̃wa nangugügu, rü wüxi ga yatü 
Ngechuchucax̱ nixũ. Rü napex̱egu nayacaxã̃́pü̱xü rü ñanagürü nüxü̃: 
15—Pa Corix, ¡cuxü̃̃́ nangechaü̃tümüxü̃ ya chaune! Erü muẽx̱pü̱xcüna ngo̱xo 
nanaxãũãẽxẽxẽ, rü poraãcü ngúxü̃ ninge. Rü muẽx̱pü̱xcüna üxüxétügu 
nayangu, rüex̱na dexágu nayangu. 
16Rü nua curü ngúexü̃güxü̃tawa chanaga, natürü nümagü rü tama nüxü̃ 
nacuax̱gü nax namexẽẽgüaxü̃̃́ ==ñanagürü. 
17Rü yexguma Ngechuchu nanangãxü̃, rü ñanagürü nüxü̃ ga yema duü̃xü̃gü 
ga yéma yexmagüxü̃: —Pa Duü̃xü̃gü i Tama Yaxõgüxü̃ i Chixri Maxẽxü̃, 
¿ñuxguratáta i pemaxã chanuxmaxü̃ rü yáxna pemaxã chaxĩnüxü̃? ¡Nua 
penaga ya yimá bucü! ==ñanagürü. 
18Rü Ngechuchu nananga ga yema ngo̱xo ga gumá bucüwa yexmaxü̃. Rü 
yemaacü ínanatax̱üchi ga yema ngo̱xo. Rü yexgumatama naxcax̱ nitaane ga 
gumá bucü. 
19Rü yemawena ga norü ngúexü̃gü rü noxrüwama Ngechuchumaxã 
nidexagü. Rü nüxna nacagüe, rü ñanagürügü nüxü̃: —Pa Corix, ¿tü̱xcüü̃ i 
toma rü taxuacüma ítanatax̱üchi i ngẽma ngo̱xo? ==ñanagürügü. 
20Rü Ngechuchu nanangãxü̃, rü ñanagürü nüxü̃: —Pema rü taxuacüma 
ípenatax̱üchi erü tama aixcüma peyaxõgü. Rü aixcüma pemaxã nüxü̃ chixu, 
rü ngẽxguma chi woo wüxi ya motachachirerüxü̃ naxíraxü̃chigu i perü õ, rü 
chi daa max̱pǘnemaxã nüxü̃ pixuxgu nax yaxũgachixü̃cax̱, rü chi pega 
naxĩnü. Rü taxuxü̃chima pexü̃̃́ naguxcha ega aixcüma peyaxõgügu. 
21Natürü ñaarüxü̃ i ngo̱xo rü tama ínaxũxü̃ ega tama ixaureãcüma 
iyumüxẽgu ==ñanagürü. 

Ngechuchu rü wenaxarü nanaxunagü ga norü yuxchiga 
(Mr. 9.30-32; Lc. 9.43-45) 

22Rü yexguma norü ngúexü̃gümaxã Gariréaarü naanegu yaxũxgu ga 
Ngechuchu, rü norü ngúexü̃gümaxã nüxü̃ nixu, rü ñanagürü: —Tupana 
Nane ya duü̃xü̃xü̃ ixĩcü, rü tá duü̃xü̃gümex̱ẽgu nangu. 
23Rü tá nayamax̱gü, natürü tomaepü̱x i ngunexü̃guwena rü wena táxarü 
namaxü̃ ==ñanagürü. Rü yexguma yema orexü̃ naxĩnüegu ga norü 
ngúexü̃gü, rü poraãcü nangechaü̃gü. 

Ngechuchu ngĩxü̃ inaxã ga yema diẽru ga Tupanapata ga taxü̃neca̱x ngĩxü̃ 
nayauxgücü 

24Ngechuchu rü norü ngúexü̃gümaxã Capernáü̃arü ĩanewa naxĩ. Rü 
yexguma yéma nangugügu rü Pedruxü̃ ínayadaugü ga yema yatügü ga 
Tupanapata ga taxü̃necax̱ diẽru ngĩxü̃ yauxgüxü̃. Rü Pedruna nacagüe rü 
ñanagürügü: —¿Yimá curü Cori rü tama ẽx̱na ngĩxü̃ inaxã i ngẽma diẽru i 
Tupanapata ya taxü̃necax̱ ixĩcü? ==ñanagürügü. 
25Rü Pedru nanangãxü̃, rü ñanagürü: —Ngẽmáacü nanaxütanü 
==ñanagürü. Rü yixcama ga yexguma ĩxgu naxücu̱xgu ga Pedru, rü 
Ngechuchuxíra Pedrumaxã nidexa, rü ñanagürü nüxü̃: —¿Ñuxũ ñacuxü̃ i 
cumax, Pa Chimóü̃x, rü ngextá nixĩ i nayauxgüãxü̃ i norü diẽru i guxü̃ i 
nachixü̃anegüarü ãẽx̱gacügü? ¿Cuxcax̱ i nügütanüwatama rü ẽx̱na togü i 
duü̃xü̃gütanüwa? ==ñanagürü. 
26Rü Pedru nanangãxü̃, rü ñanagürü: —Ngẽma togü i duü̃xü̃gütanüwa nixĩ i 
nayauxgüãxü̃ ==ñanagürü. Rü ñu̱xũchi Ngechuchu nanangãxü̃ rü 
ñanagürü: —Rü ngẽxguma ngẽmaãcü yixĩxgu, rü yixema nax Tupanaarü 
ixĩgüxü̃ rü taxucax̱ma tanaxütanügü. 
27Natürü ngẽma nax taxúema tamaxã nuxü̃cax̱, rü chanaxwax̱e i 
cuyaxütanüxü̃ i ngẽma diẽru. ¡Rü yea naxtaxawa naxũ, rü ngéma 
yapoxwaxe! ¡Rü ngẽma nüxíraxü̃xü̃ i choxni i cunapoxwaü̃xü̃ rü naãx̱wa tá 
nüxü̃ icuyangau i wüxi i diẽru i nagu mexü̃ nax yangutanüxẽẽxü̃cax̱ i 
chau̱̱xcax̱ rü cuxcax̱ rü ta! ¡Rü Tupanapatawa nange i ngẽma diẽru, rü 
yaxütanü! ==ñanagürü. 

Matéu 18 

¿Texé tá tixĩ ya guxãarü yexera ixĩxẽ? 
(Mr. 9.33-37; Lc. 9.46-48) 

1Rü yexguma ga norü ngúexü̃gü rü Ngechuchucax̱ naxĩ rü nüxna nacagüe, 
rü ñanagürügü: —¿Pa Corix, texé tá tixĩ ya guxü̃arü yexera ixĩxẽ i ngẽma 
Tupana ãẽx̱gacü ixĩxü̃wa? ==ñanagürügü. 
2Rü yexguma ga Ngechuchu rü wüxi ga buxü̃cax̱ naca, rü norü ngúexü̃güarü 
ngãxü̃tanügu nanachixẽxẽ. 
3Rü ñu̱xũchi ñanagürü nüxü̃: —Dücax, aixcüma pemaxã nüxü̃ chixu, rü 
ngẽxguma tama nüxü̃ perüxoegu i ngẽma nax togüarü yexera pegü 
pixĩgüxẽẽchaü̃xü̃ rü ñu̱xũchi tama ñaa buxü̃rüxü̃ pegü íperüxíragu, rü 
taxucürüwa pichocu ya Tupana ãẽx̱gacü ixĩxü̃wa. 
4Rü aixcüma yíxema tama tügü icuax̱üxü̃xẽ rü ñaa buxü̃rüxü̃ ixĩxẽ, rü 
yíxema tá tixĩ ya guxü̃arü yexera ixĩxẽ ya Tupana ãẽx̱gacü ixĩxü̃wa. 
5Rü texé ya chauégagu mea nayaxúxe i wüxi i buxü̃ i ñaarüxü̃ ixĩxü̃ rü choxü̃ 
nixĩ i tayaxuxü̃. 

Naxãũcüma nixĩ nax pecadugu inguxü̃ 
(Mr. 9.42-48; Lc. 17.1-2) 

6Rü texé ya pecadugu nanguxeẽ̃́xẽ i wüxi i ñaa buxü̃gü i choxü̃̃́ yaxõgüxü̃ rü 
tümacax̱ rü narümemae chi nixĩ nax noxtacüma wüxi ya nuta tümanaãwa 
nayangacuchixü̃, rü ñu̱xũchi naxtaxa ya mátamanewa tüxü̃ yatáexü̃ nax 
ngẽxma tayuxü̃cax̱. 
7Wüxi i taxü̃ i ngechaü̃ nixĩ nax ñoma i naanewa nangẽxmaxü̃ i muxü̃ma i 
chixexü̃gü i duü̃xü̃güxü̃ chixexẽẽxü̃. Rü guxü̃gutáma nangẽxma i ngẽma 
chixexü̃gü, natürü wüxi i ngechaü̃xü̃chi nixĩ naxcax̱ i ngẽma yatü i 
toguegüxü̃ pecadugu yixẽẽxü̃. 
8Rü ngẽmacax̱ i ngẽxguma chi cuxmex̱ rüex̱na cucutü pecadugu cuxü̃ 
nguxẽẽgu, rü name nixĩ i noxtacüma ícunadae rü yáxü̃gu cuyaña. Erü 
narümemae nixĩ i cuboxmex̱ãcüma rüex̱na cubocutüãcüma nax cunayaxuxü̃ 

i curü maxü̃ i taguma guxü̃ nax tama guxü̃ne ya cuxmex̱maxã rüex̱na guxü̃ne 
ya cucutümaxã üxü ya taguma ixoxü̃newa quitax̱cuchixü̃cax̱. 
9Rü ngẽxguma chi cuxetü pecadugu cuxü̃ nguxẽẽgu, rü name nixĩ i 
ícunacaxüchi, rü yáxü̃gu cunaña. Erü narümemae nixĩ i wüxixetümaxã nax 
cunayaxuxü̃ i curü maxü̃ i taguma guxü̃ nax tama guxü̃ne ya cuxetümaxã 
yima üxü ya taguma ixoxü̃newa quitax̱cuchixü̃cax̱. 

Ore ga carnéru ga iyarütaxuxü̃gu ixuxü̃ 
(Lc. 15.3-7) 

10Rü tama name i nüxü̃ pexoo̱x i wüxi i buxü̃ i ñaarüxü̃ choxü̃̃́ yaxõxü̃. Erü 
ngẽma norü dauruü̃gü i orearü ngeruü̃gü i daxũcüãx̱ rü guxü̃guma Chaunatü 
ya daxũgucüpex̱ewa nangẽxmagü nax ngéma ngẽma buxü̃güétüwa 
nachogüxü̃cax̱. 
11Rü Tupana Nane ya duü̃xü̃xü̃ ixĩcü rü núma naxũ nax naétüwa 
nachogüxü̃cax̱ i ngẽma iyarütauxexü̃. 
12¿Rü ñuxũ ñapegüxü̃ i pemax ega wüxi ya yatü rü nüxü̃̃́ nangẽxmagu i 100 
i carnérugü rü wüxi nüxü̃̃́ iyarütáuxgu? ¿Taux ẽx̱na i nachitaxü̃gu 
namugüãxü̃ i ngẽma 99, rü ñu̱xũchi naxcax̱ yadauxü̃ i ngẽma nüxü̃̃́ 
iyarütaxuxü̃? 
13Rü ngẽxguma nüxü̃ iyangauxgu, rü namaxã nataãẽxü̃chi i ngẽma carnéru. 
Rü woo guxü̃guma namaxã nataãxẽ i ngẽma 99 i tama iyarütauxexü̃, natürü 
yexeraãcü naxcax̱ nataãxẽ i ngẽma wüxi i iyarütaxuxü̃, erü marü nüxü̃ 
inayangau. 
14Rü ngẽxgumarüxü̃ ta ya Penatü ya daxũgucü rü tama nanaxwax̱e nax 
iyanataxuxü̃ i wüxi i ñaa buxü̃gü. 

Name i nüxü̃̃́  nüxü̃ tarüngüma i ngẽma guxchaxü̃ i taenexẽ taxca̱x üxü̃ 
(Lc. 17.3) 

15Rü ngẽxguma cuenexẽ chixexü̃ cuxcax̱ ínguxẽẽgu, rü name nixĩ i 
nüxicatama namaxã quidexa. ¡Rü naxucu̱xẽ, rü nüxna nüxü̃ nacuax̱ãchixẽxẽ 
i ngẽma chixexü̃ i cuxcax̱ ínanguxẽẽxü̃! Rü ngẽxguma cuga naxĩnügu, rü 
cuma rü marü wenaxarü mexü̃cax̱ cunatáeguxẽxẽ i ngẽma cuenexẽ. 

16Natürü ngẽxguma tama cuga naxĩnügu i ngẽma cuenexẽ, rü name nixĩ i 
naxcax̱ cuca i wüxi rüex̱na taxre i to i duü̃xü̃gü nax ngẽmamaxã wüxigu 
namaxã pidexagüxü̃cax̱ rü penaxucu̱xẽgüxü̃cax̱ i ngẽma cuenexẽ. 
17Rü ngẽxguma tama nüxü̃̃́ inaxĩnügu i ngẽma to i taxre i duü̃xü̃gü, rü name 
nixĩ i guxü̃ i yaxõgüxü̃maxã nüxü̃ quixu nax ngẽma cuenexẽmaxã 
yadexagüxü̃cax̱. Rü ngẽxguma tama nüxü̃̃́ inaxĩnügu i ngẽma yaxõgüxü̃arü 
ucu̱xẽ, rü name nixĩ i wüxi i duü̃xü̃ i tama yaxõxü̃gu rüex̱na wüxi i duü̃xü̃ i 
Rómaarü ãẽx̱gacücax̱ diẽru ngĩxü̃ yaxuxü̃gu namaxã curüxĩnü. 
18Rü aixcüma pemaxã nüxü̃ chixu rü yíxema núma ñoma i naanewa tama 
pexü̃̃́ irüxĩnüxe i perü ucu̱xẽ rü taxũtáma Tupana ãẽx̱gacü ixĩxü̃wa tixücu. 
Natürü yíxema mea pexü̃̃́ irüxĩnüxe i perü ucu̱xẽ rü aixcüma ngéma tá tangu. 
19Rü pemaxã nüxü̃ chixu rü ngẽxguma taxre i pema i núma ñoma i naanewa 
rü wüxigu tax̱acücax̱ ípecaxgu i Chaunatü ya daxũgucüxü̃tawa, rü nüma ya 
Chaunatü rü tá pexna nanaxã. 
20Erü ngextá taxre rüex̱na tomaepü̱x i duü̃xü̃gü chauégagu 
íngutaquex̱exü̃wa, rü choma rü ta norü ngãxü̃tanüwa changexma 
==ñanagürü. 
21Rü yexguma ga Pedru rü Ngechuchucax̱ nixũ, rü nüxna naca, rü ñanagürü: 
—¿Pa Corix, ngẽxguma chauenexẽ chixexü̃ chau̱̱xcax̱ ínguxẽẽgu, rü 
ñuxreex̱pü̱xcüna i namexü̃ nax nüxü̃̃́ nüxü̃ charüngümaxü̃ naxcax̱ i ngẽma 
chixexü̃ i chau̱̱xcax̱ ínanguxẽẽxü̃? ¿Rü marü namexü̃ ega 7 ex̱pü̱xcüna 
yixĩxgu nax nüxü̃̃́ nüxü̃ charüngümaxü̃? ==ñanagürü. 
22Rü Ngechuchu nanangãxü̃ rü ñanagürü: —Tama name i 7 
ex̱pü̱xcünaxicatama nüxü̃̃́ nüxü̃ curüngü̃ma i ngẽma chixexü̃ i cuxcax̱ 
ínanguxẽẽxü̃. Rü name nixĩ nax 70 ex̱pü̱xcüna i 7 wa nanguxü̃ nax nüxü̃̃́ 
nüxü̃ curüngü̃maxü̃ ==ñanagürü. 

Ãẽ̱xgacüarü duü̃xü̃ ga tama namücüarü ngetanüxü̃ irüngümaxẽ 

23Rü Ngechuchu rü ñanagürü: —Rü ngẽma Tupana ãẽx̱gacü ixĩxü̃wa rü 
nanangẽxgumaraxü̃ i wüxi ga nachixü̃anearü ãẽx̱gacü ga norü duü̃xü̃gü ga 
nüxü̃̃́ nangetanügüxü̃maxã namexẽẽchaü̃xü̃ ga norü ngetanü. 
24Rü yexguma inaxügüãgu ga mea nüxü̃ nax yadaugüxü̃ ga yema nüxü̃̃́ 
nangetanügüxü̃pane, rü naxü̃tawa nanagagü ga wüxi ga norü duü̃xü̃ ga 
taxüchicü ga diẽru nüxü̃̃́ ngĩxü̃ ngetanüxü̃. 
25Natürü yema norü duü̃xü̃ rü nangearü diẽruãx̱, rü taxuacüma norü 
ãẽx̱gacüaxü̃̃́ nanaxütanü. Rü yemacax̱ ga yema ãẽx̱gacü rü norü churaragüxü̃ 
namu nax mugüruxü̃ namaxã nataxegüxü̃cax̱ ga yema yatü, wüxigu 
tümamaxã ga naxmax̱ rü naxacügü rü norü yemaxü̃gü, nax yemaacü 
naxütanüãxü̃cax̱ ga norü ngetanü. 
26Rü yexguma ga yema norü duü̃xü̃ rü norü ãẽx̱gacüpex̱egu nacaxã̃́pü̱xü, rü 
nüxü̃ nacaa̱x̱ü̃, rü ñanagürü: “Pa Corix ¡choxü̃ nangechaü̃! Rü marü tá 
chapuracü, rü tá cuxü̃̃́ chanaxütanü i guxü̃ma”, ñanagürü. 
27Rü yema norü ãẽx̱gacüaxü̃̃́ nangechaü̃tümüxü̃, rü yemacax̱ namaxã nüxü̃ 
nixu ga marü tama nüxü̃̃́ nax naxütanüãxü̃cax̱ ga yema norü ngetanü. Rü 
ñu̱xũchi ínananguxuchixẽxẽ. 
28Natürü yexgumatama yéma ãẽx̱gacüxü̃tawa ínaxũũxgu ga yema yatü, rü 
nüxü̃ inayangau ga wüxi ga namücü ga írarüwatama nüxü̃̃́ nangetanüxü̃. Rü 
yema yatü rü nüxna natüxüe, rü nananu̱xnaxã, rü ñanagürü nüxü̃: “¡Choxü̃̃́ 
ngĩxü̃ naxütanü i ngẽma diẽru i choxü̃̃́ ngĩxü̃ cungetanücü!” ñanagürü. 
29Rü yexguma ga yema namücü rü yema yatüpex̱egu nacaxã̃́pü̱xü, rü nüxü̃ 
nacaa̱x̱ü̃, rü ñanagürü: “Pa Chomücüx, ¡yáxna chomaxã naxĩnü! Rü marü tá 
cuxü̃̃́ chanaxütanü i guxü̃ma i ngẽma cuxü̃̃́ changetanüxü̃”, ñanagürü. 
30Natürü ga nüma ga yema yatü rü tama nüxü̃ nacuáxchaü̃ ga yema ore. Rü 
poxcupataü̃gu tüxü̃ napoxcuama ñu̱xmata nüxü̃̃́ tanaxütanü ga yema nüxü̃̃́ 
tangetanüxü̃. 

31Rü yexguma yema togü ga ãẽx̱gacüarü duü̃xü̃gü nüxü̃ daugügu ga yema 
naxüxü̃ ga yema yatü, rü poraãcü naãxẽwa nangu̱x. Rü norü corixü̃tawa 
naxĩ rü nüxü̃ nayarüxugüe ga guxü̃ma ga yema ngupetüxü̃. 
32Rü yexguma ga ãẽx̱gacü rü nanamu nax naxü̃tawa nagagüãxü̃cax̱ ga yema 
yatü. Rü ñanagürü nüxü̃: “Wüxi i chixexü̃ i duü̃xü̃ quixĩ. Choma rü cuxü̃̃́ 
nüxü̃ changechaü̃ ga yema choxü̃̃́ cungetanüxü̃, erü choxü̃ cucaa̱x̱ü̃ nax tama 
cuxü̃ chapoxcuxü̃cax̱. 
33Rü cuma rü chita nüxü̃̃́ nüxü̃ cungechaü̃ i ngẽma cumücü i cuxü̃̃́ 
nangetanüxü̃, yexgumarüxü̃ ga choma rü cuxü̃̃́ nüxü̃ nax changechaü̃xü̃rüxü̃ 
ga yema choxü̃̃́ cungetanüxü̃”, ñanagürü nüxü̃. 
34Rü poraãcü nanu ga yema ãẽx̱gacü. Rü nanamu nax napoxcugüãxü̃cax̱ ga 
yema yatü ñu̱xmata guxü̃ nüxü̃̃́ naxütanü ga yema nüxü̃̃́ nangetanüxü̃ 
==ñanagürü ga Ngechuchu. 
35Rü ñu̱xũchi ñanagürü ta: —Rü ngẽxgumarüxü̃ tá pemaxã nanaxü ya 
Chaunatü ya daxũgucü i ngẽxguma tama wüxichigü aixcüma peenexẽgüaxü̃̃́ 
nüxü̃ perüngümaegu i ngẽma chixexü̃ i pexcax̱ ínanguẽẽxü̃ ==ñanagürü. 

Matéu 19 

Parichéugü rü Ngechuchuna nacagüe i táxma̱xchiga 
(Mr. 10.1-12; Lc. 16.18) 

1Rü yemaxü̃ yaxuxguwena ga Ngechuchu rü Gariréaarü naanewa inaxũãchi 
rü Yudéaanewa naxũ ga natü ga Yudáü̃arü tocutüwa. 
2Rü muxü̃ma ga duü̃xü̃gü nawe narüxĩ, rü nüma ga Ngechuchu rü yéma 
nanameexẽxẽ ga yema idax̱aweexü̃. 
3Rü ñuxre ga Parichéugü rü Ngechuchucax̱ naxĩ nax pecadugu 
nanguxẽẽgüãxü̃cax̱. Rü nüxna nacagüe rü ñanagürügü: —¿Cuxcax̱ namexü̃ 
i wüxi i yatü nax ínatáxmax̱marexü̃ ega naxmax̱ rü ngexü̃rüüxü̃ i guxchaxü̃ 
taxü̱xgu? ==ñanagürügü. 

4Rü Ngechuchu nanangãxü̃ rü ñanagürü: —¿Taguma ẽx̱na nawa pengúe i 
ngẽma Tupanaarü ore i ümatüxü̃ i nüxü̃ ixuxü̃ rü yexguma noxri Tupana 
naxü̱xgu ga duü̃xü̃gü, rü yatüxü̃ rü ngecüxü̃ nax naxüxü̃? 
5Rü yemacax̱ ga Tupana rü ñanagürü: “Nüma ya yatü rü tá nanatüna rü 
naéna nixũgachi nax naxmax̱maxã inaxã̃́ũxü̃cax̱. Rü ngẽmaãcü i ngẽma 
taxre rü ñoma wüxitama i duü̃xü̃rüxü̃ tá nixĩgü”. 
6Rü ngẽmaãcü tama taxre nixĩ, rü wüxitama nixĩ. Rü ngẽmacax̱ tama name 
nax texé nügüna tayaxĩgachitanüxẽxẽ i ngẽma taxre ya Tupana nügüna 
mugüxü̃ ==ñanagürü. 
7Rü yexguma Ngechuchuna nacagüe rü ñanagürügü: —¿Tü̱xcüü̃ nixĩ ga 
Moiché ga duü̃xü̃gümaxã nüxü̃ yaxuxü̃ rü ngẽxguma texé tümamax̱ü̃ 
ítáxchaü̃gu rü name nixĩ i wüxi i popera i tax̱güpane ngĩxna taxã, rü ñu̱xũchi 
ngĩxü̃ ítatax̱? ñaxü̃ ==ñanagürügü. 
8Rü Ngechuchu nanangãxü̃, rü ñanagürü nüxü̃: —Pema rü duü̃xü̃gü i tama 
ixĩnüechaü̃xü̃ pixĩgü. Rü yemacax̱ ga Moiché rü pexü̃̃́ nanatauxchaxẽxẽ nax 
pexmax̱ü̃ ípetáxü̃. Natürü noxriarü ügügu rü tama yemaacü nixĩ. 
9Rü choma pemaxã nüxü̃ chixu rü tama name nax texé tümamax̱ü̃ ítáxü̃ ega 
ngĩma rü tama nai ya yatümaxã namaxü̃xü̃gagu yixĩxgu. Rü yimá yatü rü 
ngẽxguma nai i ngexü̃maxã naxãxmax̱gu, rü pecadu naxü. Rü texé ya 
ngĩmaxã ãmaxe i ngẽma nge i ngĩte ngĩxü̃ ítax̱cü, rü pecadu taxü 
==ñanagürü ga Ngechuchu. 
10Rü ñu̱xũchi ga norü ngúexü̃gü rü ñanagürügü nüxü̃: —Ega ngẽmaãcü 
yixĩxgu rü name i noxtacüma tama naxãxmax̱ ya yatü rü tama ixãte i nge 
==ñanagürügü. 
11Rü Ngechuchu norü ngúexü̃güxü̃ nangãxü̃ rü ñanagürü: —Taxucürüwa 
guxü̃ma i duü̃xü̃gü nüxü̃ nacuax̱ i tax̱acüchiga nax yixĩxü̃ i ngẽma 
ngu̱xẽẽtae. Natürü yíxema Tupana tüxü̃ nüxü̃ cuax̱exẽ̃́xẽxicatama tixĩ ya 
nüxü̃ cuax̱güxe. 

12Rü nangẽxma i naguxü̃raü̃xü̃ i guxchaxü̃ nax tama naxãmaxü̃cax̱ ya yatü. 
Erü nümaxü̃ i yatü rü woetama taxucürüwa naxãxmax̱ erü norü bucüma 
nangepü̱xüchare. Rü nümaxü̃ i yatü rü taxucürüwa naxãxmax̱ erü 
nayauxpü̱xücharee. Rü togü tama naxãxmax̱ erü Tupanaarü 
ngúchaü̃xicatama naxügüchaü̃. Rü texé ya ngẽmaãcü máxchaü̃xẽ rü marü 
name i ngẽmaãcü tamaxü̃ ==ñanagürü ga Ngechuchu. 

Ngechuchu rü buxü̃gümaxã mexü̃ naxuegu 
(Mr. 10.13-16; Lc. 18.15-17) 

13Rü duü̃xü̃gü rü Ngechuchuxü̃tawa nanagagü ga ñuxre ga buxü̃gü nax 
Ngechuchu naétügu numéxü̃cax̱ rü naxcax̱ nayumüxẽxü̃cax̱. Natürü 
Ngechuchuarü ngúexü̃gü rü inanaxügüe nax yangagüãxü̃ ga yema duü̃xü̃gü 
ga Ngechuchuxü̃tawa buxü̃güxü̃ gagüxü̃. 
14Natürü ga Ngechuchu rü norü ngúexü̃güxü̃ ñanagürü: —¡Taxṹ i nüxna 
penachu̱xuxü̃! Erü Tupana ãẽx̱gacü ixĩxü̃wa rü tümacax̱ nixĩ ya yíxema ñaa 
buxü̃gürüxü̃ ixĩgüxe ==ñanagürü. 
15Rü ñu̱xũchi ga Ngechuchu rü yema buxü̃güétü nanuxmex̱. Rü yemawena 
inaxũãchi ga yéma. 

Wüxi ga ngextü̱xücü ga diẽruã̱xü̃chicü Ngechuchuna naca 
(Mr. 10.17-31; Lc. 18.18-30) 

16Rü wüxi ga ngextü̱xücü rü Ngechuchuxü̃tawa nangu, rü nüxna naca, rü 
ñanagürü: —Pa Ngúexẽẽruxü̃ ya Mecüx, ¿tax̱acürü mexü̃ tá chaxüxü̃ nax 
chanayaxuxü̃cax̱ i maxü̃ i taguma gúxü̃? ==ñanagürü. 
17Rü Ngechuchu nanangãxü̃ rü ñanagürü nüxü̃: —¿Tü̱xcüü̃ “Mecü”, 
ñacurügü choxü̃? Erü Tupanaxicatama nixĩ ya mecü ixĩcü, rü nataxuma i to. 
Natürü ngẽxguma cunayauxchaü̃gu i maxü̃ i taguma gúxü̃, rü ¡naga naxĩnü 
i Tupanaarü mugü! ==ñanagürü. 
18Rü yexguma ga gumá ngextü̱xücü rü ñanagürü: —¿Ngexü̃rüüxü̃ i 
Tupanaarü mugü tá nixĩ i naga chaxĩnüxü̃? ==ñanagürü. Rü Ngechuchu 
nanangãxü̃ rü ñanagürü nüxü̃: —¡Taxũtáma cumáeta, rü taxũtáma nai i 

ngemaxã cumaxü̃, rü taxũtáma cungĩ ̃́taa̱x̱, rü taxũtáma doraxü̃ quixu i 
togüchiga! 
19¡Rü tümaga naxĩnü ya cunatü rü cué, rü nüxü̃ nangechaü̃ i cumücügü 
ngẽma nax cugü cungechaü̃xü̃rüxü̃! ==ñanagürü. 
20Rü yexguma ga gumá ngextü̱xücü rü ñanagürü: —Guxü̃ma i ngẽma mugü 
i nüxü̃ quixuxü̃ rü woetama chorü bucüma mea chayanguxẽxẽ. ¿Rü tax̱acürü 
to tá chaxü nax choxü̃̃́ nangẽxmaxü̃cax̱ i maxü̃ i taguma gúxü̃? 
==ñanagürü. 
21Rü Ngechuchu nanangãxü̃ rü ñanagürü nüxü̃: —Ega aixcüma 
Tupanapex̱ewa mecü quixĩxchaü̃gu, rü name nixĩ i namaxã cutaxe i guxü̃ma 
i curü ngẽmaxü̃gü rü togü i ngearü diẽruãx̱güxü̃na cunaxã i ngẽma curü 
natanü. Rü ngẽxguma tá cuxü̃̃́ nangẽxma i cuchica i daxũguxü̃ i naanewa. 
Rü ñu̱xũchi marü name i chowe curüxũ ==ñanagürü. 
22Natürü yexguma yemaxü̃ naxĩnügu ga gumá ngextü̱xücü rü poraãcü 
nangechaü̃, yerü namu ga norü yemaxü̃gü. 
23Rü yexguma ga Ngechuchu rü norü ngúexü̃güxü̃ ñanagürü: —Aixcüma 
pemaxã nüxü̃ chixu rü naguxchaxüchi nixĩ nax wüxi i duü̃xü̃ i diẽruãx̱ü̃chixü̃ 
rü Tupana ãẽx̱gacü ixĩxü̃wa nax nanguxü̃. 
24Rü aixcüma pemaxã nüxü̃ chixu rü naguxchaxüchi nax wüxi i caméyu rü 
wüxi ya ucumaxetüwa naxüpetüxü̃. Rü yexera nüxü̃̃́ naguxcha naxcax̱ i wüxi 
i duü̃xü̃ i diẽruãx̱ü̃chixü̃ nax yaxücuxü̃ i ngextá Tupana ãẽx̱gacü ixĩxü̃wa 
==ñanagürü. 
25Rü yexguma yemaxü̃ naxĩnüegu ga norü ngúexü̃gü rü poraãcü 
nabai̱x̱ãchiãẽgü. Rü nügüna nacagüe rü ñanagürügü: —¿Rü texé tá tixĩ ya 
nayaxúxe i maxü̃ i taguma gúxü̃? ==ñanagürügü. 
26Rü Ngechuchu nüxü̃ nadawenü rü ñanagürü nüxü̃: —Duü̃xü̃gü rü 
taxuacüma nügü namaxẽxẽ, natürü Tupanaaxü̃̃́ rü guxü̃ma natauxcha 
==ñanagürü. 

27Rü yexguma ga Pedru rü ñanagürü nüxü̃: —Pa Corix, toma rü marü 
ítanawogü ga guxü̃ma ga torü yemaxü̃gü nax cuwe tarüxĩxü̃cax̱. ¿Rü tax̱acü 
tá nixĩ i torü natanü i ñu̱xmax? ==ñanagürü. 
28Rü Ngechuchu nanangãxü̃ rü ñanagürü nüxü̃: —Aixcüma pemaxã nüxü̃ 
chixu rü ngẽma ngunexü̃ ya Tupana nagu nangexwacax̱ü̃xẽẽxü̃ i guxü̃ma, rü 
Tupana Nane ya duü̃xü̃xü̃ ixĩcü rü norü tochica i mexẽchixü̃wa tá narüto. 
Rü pema i 12 i chorü ngúexü̃gü nax chowe perüxĩxü̃, rü pema rü tá ta pexü̃̃́ 
nangẽxma i perü tochicaxü̃ i chauxü̃tawa. Rü ngéma tá perütogü nax 
namaxã ipecuáxü̃cax̱ i ngẽma 12 i Iraétücumügü. 
29Rü guxãma ya yíxema tümapata chau̱̱xcax̱ ítáxe, rüex̱na tümaenexẽgüxü̃ 
rü tümaeyax̱güxü̃ chau̱̱xcax̱ ítáxe, rüex̱na tümanatüxü̃ rü tümaéxü̃ chau̱̱xcax̱ 
ítáxe, rüex̱na tümamax̱ü̃ rü tümaxacügüxü̃ rü tümaarü naane chau̱̱xcax̱ 
ítáxe, rü 100 ex̱pü̱xcüna i ngẽma noxri tüxü̃̃́ ngẽxmaxü̃arü yexera tá tayaxu. 
Rü naétü tá tanayaxu i maxü̃ i taguma gúxü̃. 
30Natürü muxü̃ma i nümaxü̃ i ñoma i naanewa duü̃xü̃gü wixpex̱ewa 
ügüxẽẽxü̃, rü daxũguxü̃ i naanewa rü Tupana tá wixweama nanaxügüxẽxẽ. 
Rü muxü̃ma i nümaxü̃ i ñoma i naanewa duü̃xü̃gü wixweama ügüxẽẽxü̃, rü 
daxũguxü̃ i naanewa rü Tupana tá wixpex̱ewa nanaxügüxẽxẽ. 

Matéu 20 

Ore ga puracütanüxü̃gu ixuxü̃ 

1Rü ngẽma Tupana ãẽx̱gacü ixĩxü̃wa rü nanangẽxgumaraxü̃ ga wüxi ga 
úbanecüarü yora ga pax̱mama puracütanüxü̃cax̱ yadaucü nax norü 
úbanecüwa napuracüexü̃cax̱. 
2Rü yema puracütanüxü̃maxã nanamexẽxẽ nax wüxitachinü ga diẽru tá 
nüxü̃̃́ nax naxütanüãxü̃ ga wüxichigü ga ngunexü̃. Rü ñu̱xũchi norü 
úbanecüwa nanamugü nax yéma yapuracüexü̃cax̱. 
3Rü yixcama ga 9 arü oragu rü wenaxarü plazawa ínayadau. Rü yexma nüxü̃ 
nayangau ga ñuxre ga yatügü ga ngearü puracüxã̃́xü̃. 

4Rü ñanagürü nüxü̃: “¡Ngéma chorü úbanecüwa peyapuracüe! Rü mea tá 
pexü̃̃́ chanaxütanü”, ñanagürü. Rü nümagü rü yéma naxĩ. 
5Rü yema úbanecüarü yora rü tocuchigu rü wenaxarü togü ga 
puracütanüxü̃cax̱ nayadau. Rü 3 arü oragu ga yáuanecü rü wenaxarü ta 
nayadau. 
6Rü yixcama ga 5 arü oragu ga yáuanecü rü wenaxarü plazawa ínayadau. 
Rü yexma nüxü̃ nayangau ga ñuxre ga yatügü ga ngearü puracüã̃́xü̃. Rü 
ñanagürü nüxü̃: “¿Tü̱xcüü̃ i pema rü nuxã perüchomare i guxü̃ i ñoma i 
ngunexü̃gu, rü tama pepuracüe?” ñanagürü. 
7Rü nümagü nanangãxü̃gü, rü ñanagürügü nüxü̃: “Tama tapuracüe erü 
taxúema toxcax̱ tadau nax tüxü̃̃́ tapuracüexü̃cax̱”, ñanagürügü. Rü yexguma 
ga yema úbanecüarü yora rü ñanagürü nüxü̃: “¡Pema rü ta ngéma chorü 
úbanecüwa pexĩ rü peyapuracüe! Rü mea tá pexü̃̃́ chanaxütanü”, ñanagürü. 
8Rü yexguma marü nachütagu rü yema úbanecüarü yora, rü naxcax̱ naca ga 
norü puracütanüxü̃arü dauruxü̃, rü ñanagürü nüxü̃: “¡Naxcax̱ naca i ngẽma 
puracütanüxü̃. Rü nüxíra nüxü̃̃́ naxütanü i ngẽma wixwena ngéma ĩxü̃, rü 
nawa tá icuyacuax̱ẽxẽ i ngẽma nüxíra ngéma puracüexü̃!” ñanagürü. 
9Rü yéma naxĩ ga yema puracütanüxü̃ ga 5 arü oragu ga yáuanecü 
inaxügüexü̃ nax napuracüexü̃. Rü wüxichigü ngĩxü̃ nayauxgü ga 
wüxitachinü ga diẽru. 
10Rü yemawena rü yéma naxĩ ga yema puracütanüxü̃ ga nüxíra puracüexü̃. 
Rü nümagü nagu naxĩnüegu rü yexera tá ngĩxü̃ nayauxgü ga diẽru, natürü 
nümagü rü ta ngĩxü̃ nayauxgü ga wüxitachinü ga diẽru ga wüxichigü. 
11Rü yexguma ngĩxü̃ nayauxgügu, rü inanaxügüe ga chixri nax yadexagüxü̃ 
nachiga ga yema úbanecüarü yora. 
12Rü nügümaxã ñanagürügü: “Yixema rü guxü̃ i ngunexü̃gu üax̱cüxetüwa 
tapuracüe, natürü i ñaa puracütanüxü̃ i wixwena íngugüxü̃ rü wüxi i 
oratama napuracüe. Natürü ngẽma tüxü̃̃́ naxütanüxü̃ex̱pü̱xtama nüxü̃̃́ 
nanaxütanü”, ñanagürügü. 

13Natürü ga yema úbanecüarü yora rü wüxi ga yema puracütanüxü̃xü̃ 
nangãxü̃, rü ñanagürü nüxü̃: “Pa Chomücüx, tama cuxü̃̃́ changĩx̱. ¿Tama 
ẽx̱na i wüxitachinügu yixĩxü̃ ga chomaxã cunamexẽẽxü̃ nax cuxü̃̃́ 
chanaxütanüxü̃ i ngẽma puracü? 
14¡Ñaa nixĩ i curü diẽru, rü íxũ! Natürü ngẽma puracütanüxü̃ i wüxi i 
oratama puracüexü̃, rü choma nüxna ngĩxü̃ chaxãxchaü̃ i ngẽma cuxna 
ngĩxü̃ chaxãcüex̱pü̱x. 
15¿Tama ẽx̱na name i ngẽma choma chanaxwax̱exü̃ãcü ngĩmaxã nax 
chaxüxü̃ i chorü diẽru? ¿Rü ẽx̱na quixãũxãchi erü ngẽmaãcü chamecüma?” 
ñanagürü. 
16Rü yíxema ñu̱xma duü̃xü̃gü wixweama tüxü̃ ügüxexẽ̃́xẽ, rü daxũguxü̃ i 
naanewa rü Tupana tá wixpex̱ewa tüxü̃ naxǘgüxẽxẽ. Rü yíxema ñu̱xma 
duü̃xü̃gü wixpex̱ewa tüxü̃ ügüxexẽ̃́xẽ rü daxũguxü̃ i naanewa rü Tupana tá 
wixweama tüxü̃ naxǘgüxẽxẽ. Erü Tupana rü muxũchiena naxu, natürü 
noxretama tixĩ ya yíxema tüxü̃ nadexe ==ñanagürü ga Ngechuchu. 

Ngechuchu rü wenaxarü nanaxunagü ga norü yuxchiga 
(Mr. 10.32-34; Lc. 18.31-34) 

17Rü yexguma namagu yaxũxgu ga Ngechuchu ga Yerucharéü̃wa nax naxũxü̃ 
rü nüxrüwama naxcax̱ naca ga yema 12 ga norü ngúexü̃gü, rü ñanagürü 
nüxü̃: 
18—Pema nüxü̃ pecuax̱ nax marü yangaicaxü̃ nax Yerucharéü̃wa ingugüxü̃. 
Rü ngéma rü tá chacherdótegüarü ãẽx̱gacügüna rü ngúexẽẽruü̃gü i mugüwa 
ngu̱xẽẽtaegüxü̃na nanamugü ya yimá Tupana Nane ya duü̃xü̃xü̃ ixĩcü. Rü 
nümagü rü tá chomaxã nanaxuegugü nax chayuxü̃cax̱. 
19Rü tá to i nachixü̃anecüãx̱na nanamugü. Rü tá nüxü̃ nacugüe rü 
nanacuai̱x̱gü rü ñu̱xũchi tá curuchawa nayapotagü nax ngẽxma nayuxü̃cax̱. 
Natürü tomaepü̱x i ngunexü̃guwena rü tá wenaxarü namaxü̃ ==ñanagürü. 

Wüxi ga ngü̃xẽẽca̱x íica ga Chantiáguarü rü Cuáü̃arü mama 
(Mr. 10.35-40) 

20Rü yéma iyexma ga naé ga Chantiágu rü Cuáü̃ ga Chebedéu nanegü. Rü 
ngĩma rü Ngechuchucax̱ iyaxũ namaxã ga yema taxre ga ngĩnegü. Rü 
Ngechuchupex̱egu iyacaxã̃́pü̱xü, rü wüxi ga ngü̃xẽẽcax̱ nüxna iyaca. 
21Rü nüma ga Ngechuchu rü ngĩxna naca, rü ñanagürü: —¿Tax̱acü nixĩ i 
cunaxwax̱exü̃? ==ñanagürü. Rü ngĩma inangãxü̃ rü ngĩgürügü: —Pa Corix, 
ngẽxguma ãẽx̱gacüxü̃ quingucuchigu rü chanaxwax̱e i cunamu nax wüxi i 
ñaa chaune rü curü tügünecüwawa nax natoxü̃, rü ngẽma to i curü 
to̱xwecüwawa nax natoxü̃ ==ngĩgürügü. 
22Natürü Ngechuchu ngĩxü̃ nangãxü̃ rü ñanagürü: —Pema rü tama nüxü̃ 
pecuax̱ nax tax̱acücax̱ ípecaxü̃. ¿Namaxã chi peporaexü̃ i ngẽma ngúxü̃ i tá 
chingexü̃? ==ñanagürü. Rü nümagü nanangãxü̃gü rü ñanagürügü: —
Ngẽmáacü namaxã tá taporae ==ñanagürügü. 
23Rü Ngechuchu nanangãxü̃ rü ñanagürü nüxü̃: —Aixcüma tá nixĩ i 
chauxrüxü̃ ngúxü̃ pingegüxü̃. Natürü ngẽma chorü tügünecüwawa rü chorü 
to̱xwecüwawa nax perütogüxü̃cax̱, rü tama cho̱xmex̱wa nangẽxma nax 
pexna chanaxãxü̃. Rü Chaunatümex̱ẽwa nixĩ nax nangẽxmaxü̃ i ngẽma, rü 
nüma tá tüxna nanaxã ya yíxema tümacax̱ íyixĩxẽ ==ñanagürü. 
24Rü yexguma yemaxü̃ naxĩnüegu ga yema togü ga 10 ga Ngechuchuarü 
ngúexü̃gü, rü Chantiágumaxã rü Cuáü̃maxã nanue. 
25Natürü Ngechuchu naxcax̱ naca rü ñanagürü nüxü̃: —Pema nüxü̃ pecuax̱ 
rü ngẽma nachixü̃anegüarü ãẽx̱gacügü rü tama nüxü̃ nangechaxü̃ãcüma 
namaxã inacuax̱ i norü duü̃xü̃gü. Rü ngẽma duü̃xü̃gü i pora nüxü̃̃́ 
ngẽxmagüxü̃ rü duü̃xü̃güétüwa nügü naxügüxẽxẽ. 
26Natürü taxũtáma ngẽmaãcü nixĩ i petanüwa. Rü ngẽxguma texé i 
petanüwa naxwax̱egu nax togüétüwa tangexmaxü̃, rü name nax guxãarü 
ngü̃xẽẽruxü̃ tixĩxü̃. 
27Rü ngẽxguma texé i petanüwa naxwax̱egu nax tümamücügüétüwa 
tangexmaxü̃, rü name nixĩ i tümamücügüarü mugüruxü̃ tixĩ. 

28Yerü Tupana Nane ya duü̃xü̃xü̃ ixĩcü rü tama nüxü̃ nangü̃xẽẽgüxü̃cax̱ 
núma naxũ. Natürü núma naxũ nax duü̃xü̃güxü̃ yanangü̃xẽẽxü̃cax̱ rü naxcax̱ 
inaxããxü̃cax̱ i norü maxü̃, nax ngẽmaãcü muxü̃ma i duü̃xü̃güarü maxü̃ 
naxütanüxü̃cax̱ ==ñanagürü. 

Ngechuchu nanameexẽxẽ ga taxre ga ngexetügüxü̃ 
(Mr. 10.46-52; Lc. 18.35-43) 

29Rü yexguma Ngechuchu norü ngúexü̃gümaxã Yericúarü ĩanewa íchoxü̃gu, 
rü muxü̃ma ga duü̃xü̃gü nawe narüxĩ. 
30Rü yéma namacüwawa narütogü ga taxre ga ingexetüxü̃. Rü yexguma 
nüxü̃ naxĩnüegu nax Ngechuchu yéma üpetüxü̃, rü tagaãcü Ngechuchuna 
nacagüe, rü ñanagürügü: —Pa Corix, Pa Dabítanüxü̃x, ¡Cuxü̃̃́ 
tangechaü̃tümüxü̃gü! ==ñanagürügü. 
31Rü yema duü̃xü̃gü ga Ngechuchuwe rüxĩxü̃ rü nayangagü nax 
iyanangeax̱güxü̃cax̱. Natürü nümagü ga yema ingexetüxü̃ rü yexeraãcü 
Ngechuchuna nacagüe, rü ñanagürügü: —Pa Corix, Pa Dabítanüxü̃x, ¡cuxü̃̃́ 
tangechaü̃tümüxü̃gü! ==ñanagürügü. 
32Rü yexguma ga Ngechuchu rü yéma nayachaxãchi rü naxcax̱ naca ga yema 
ingexetüxü̃. Rü nüxna naca rü ñanagürü: —¿Tax̱acü penaxwax̱e nax pexcax̱ 
chaxüxü̃? ==ñanagürü. 
33Rü nümagü nanangãxü̃gü rü ñanagürügü: —Pa Corix, tanaxwax̱e nax toxü̃ 
quidauchigüxẽẽxü̃ ==ñanagürügü. 
34Rü yexguma ga Ngechuchu rü nüxü̃̃́ nangechaü̃tümüxü̃gü, rü naxetügügu 
ningõgü. Rü yexgumatama nidauchigü, rü Ngechuchuwe narüxĩ. 

Matéu 21 

Yerucharéü̃gu naxücu ga Ngechuchu 
(Mr. 11.1-11; Lc. 19.28-40; Jn. 12.12-19) 

1Rü yexguma marü yangaicagügu ga Yerucharéü̃wa nax nangugüxü̃, rü 
nawa nangugü ga guma ĩane ga Bexchagué ga Oribunecüarü Max̱pǘnewa 
yexmane. Rü Ngechuchu nanamu ga taxre ga norü ngúexü̃gü. 

2Rü ñanagürü nüxü̃: —¡Gua tórü to̱xmax̱tawa ngẽxmane ya ĩanexacüwa 
pexĩ! Rü ngẽxma tá ngĩxü̃ pengau i wüxi i búru i ngẽxma ngãxü̃cü namaxã 
i wüxi i ngĩxacü i yatüxü̃ i ngĩxü̃tagu irüxã̃́ũxü̃. ¡Rü ngĩxü̃ piwẽxü̃, rü nua 
chauxü̃tawa ngĩxü̃ pega namaxã i ngĩxacü! 
3Rü ngẽxguma texé pexna caxgux nax tax̱acücax̱ ngĩxü̃ piwẽxü̃xü̃, ¡rü 
tümamaxã nüxü̃ pixu rü ñapegügü: “Torü Cori nangĩxwax̱e namaxã i 
ngĩxacü, natürü paxa tá ngĩxü̃ natáeguxẽxẽ namaxã i ngĩxacü”, ñapegügü 
tüxü̃! ==ñanagürü. 
4Rü yema nangupetü nax yanguxü̃cax̱ ga yema ore ga nũxcüma Tupanaarü 
orearü uruxü̃ ümatüxü̃ ga ñaxü̃: 
5“¡Chióü̃cüãx̱gümaxã nüxü̃ pixu rü ñapegü! ‘¡Dücax ya perü ãẽx̱gacü ya nua 
pexü̃tawa ũcü! Rü nüma rü tama nügü yacuax̱üü̃ãcü ínangu, rü wüxi i 
búruxacüétügumare naxaunagüãcü ínangu’ ”, ñanagürü ga yema ore. 
6Rü yexguma ga yema taxre ga norü ngúexü̃gü rü yéma naxĩ, rü nanaxügü 
ga yema Ngechuchu namaxã nüxü̃ ixuxü̃. 
7Rü Ngechuchuxü̃tawa ngĩxü̃ nagagü ga yema búru ngĩxacümaxã. Rü yema 
norü ngúexü̃gü rü naxchirumaxã nanachax̱atagü ga yema ngĩxacü, rü 
ñu̱xũchi ga Ngechuchu rü natagu naxaunagü. 
8Rü yema muxü̃ma ga duü̃xü̃gü ga nawe rüxĩxü̃ rü naxchirumaxã 
nayachama ga nama. Rü togü rü naixtanü nadaü̃gü rü yemamaxã 
nayachama ga nama. 
9Rü yema duü̃xü̃gü ga napex̱egu ĩxü̃, rü yema wixweama ãgüxü̃, rü tagaãcü 
ñanagürügü: —¡Namaxü̃ ya daa Dabítaxa! ¡Rü namecümaxüchi ya daa 
Tupanaégagu núma ũcü! ¡Rü pema rü ta, Pa Dauxü̃cüãx̱, rü nüxü̃ 
picuax̱üü̃gü ya Tupana! ==ñanagürügü. 
10Rü yexguma Ngechuchu Yerucharéü̃gu naxücu̱xgu, rü guxü̃ma ga yema 
ĩanecüãx̱ rü nanaxĩx̱ãchiãẽgü, rü ñanagürügü: —¿Texé nixĩ ya daa? 
==ñanagürügü. 

11Rü yema Ngechuchuwe rüxĩxü̃ ga duü̃xü̃gü rü nanangãxü̃gü rü 
ñanagürügü: —Daa nixĩ ya Tupanaarü orearü uruxü̃ ya Ngechuchu ya 
Gariréaanewa ngẽxmane ya ĩane ya Nacharétucüãx̱ ixĩcü ==ñanagürügü. 

Ngechuchu rü Tupanapata ga taxü̃newa ínanawoxü̃ ga duü̃xü̃gü ga yéma 
taxegüxü̃ 

(Mr. 11.15-19; Lc. 19.45-48; Jn. 2.13-22) 

12Rü Tupanapata ga taxü̃neax̱tügu naxücu ga Ngechuchu, rü ínanawoxü̃ ga 
yema yéma taxegüxü̃. Rü nanangüegutanü ga norü mechagü ga yema 
duü̃xü̃gü ga diẽrumaxã taxegüxü̃ rü yema diẽrucax̱ taxegüxü̃ rü yema 
muxtucugümaxã taxegüxü̃. 
13Rü ñanagürü nüxü̃ ga yema duü̃xü̃gü: —Tupanaarü ore i ümatüxü̃wa rü 
ñanagürü: “Chopata rü yumüxẽpataxü̃ nixĩ”. Natürü pema rü 
ngĩ ̃́tax̱axgüxü̃pataxü̃ peyaxĩxẽxẽ ==ñanagürü. 
14Rü yéma Tupanapata ga taxü̃newa Ngechuchucax̱ naxĩ ga ñuxre ga 
ingexetügüxü̃ rü ichixeparagüxü̃. Rü Ngechuchu nanameexẽxẽ. 
15Natürü ga chacherdótegüarü ãẽx̱gacügü rü ngúexẽẽruü̃gü ga mugüwa 
ngu̱xẽẽtaegüxü̃, rü nüxü̃ nadaugü ga yema mexü̃gü ga Tupanaarü poramaxã 
naxüxü̃ ga Ngechuchu. Rü buxü̃güxü̃ naxĩnüe nax Tupanapata ga taxü̃newa 
ñagüxü̃: —¡Namaxü̃ ya daa Ngechuchu ya Dabítaxa! ==ñagüxü̃. Rü 
yemacax̱ ga yema chacherdótegüarü ãẽx̱gacügü rü ngúexẽẽruü̃gü rü nanue. 
16Rü ñanagürügü Ngechuchuxü̃: —¿Nüxü̃ cuxĩnüxü̃ i ngẽma ore i buxü̃gü 
namaxã ngéma icagüexü̃? ==ñanagürügü. Rü Ngechuchu nanangãxü̃, rü 
ñanagürü: —Ngü̃, nüxü̃ chaxĩnü. ¿Natürü taguma ẽx̱na nawa pengúe i 
Tupanaarü ore i buxü̃güchiga ümatüxü̃ i ñaxü̃: “Ngẽma buxü̃gü i íxraxü̃ rü 
õxchanagü rü tá ta cuxü̃ nicuax̱üü̃gü”, ñaxü̃? ==ñanagürü. 
17Rü yexguma ga Ngechuchu rü nüxna yéma nixũ, rü ñu̱xũchi ínaxũxũ ga 
guma ĩanewa. Rü ĩane ga Betániawa naxũ, rü yexma nayape. 

Ngechuchu rü ori̱x ga igunecü ga ngearü oṍxü̃maxã guxchaxü̃ naxuegu 
(Mr. 11.12-14, 20-25) 

18Rü moxü̃ãcü ga pax̱mama rü wenaxarü Yerucharéü̃cax̱ nataegu ga 
Ngechuchu, rü nataiya. 

19Rü namacüwawa nüxü̃ nadau ga wüxi ga nanetü ga igunecü. Rü naxcax̱ 
nixũ, natürü taxuxü̃ma ga norü oxü̃ inayangau, rü naatüxicaxü̃ inayangau. 
Rü yemacax̱ ñanagürü nüxü̃ ga yema nanetü: —Tagutáma wena cuxo̱x 
==ñanagürü. Rü yexgumatama narüñexẽ ga yema nanetü. 
20Rü yexguma yemaxü̃ nadaugügu ga norü ngúexü̃gü, rü nabai̱x̱ãchiãẽgü. 
Rü Ngechuchuna nacagüe rü ñanagürügü: —¿Ñuxãcü i ñaa nanetü i paxãma 
nañexẽxü̃? ==ñanagürügü. 
21Rü Ngechuchu nanangãxü̃ rü ñanagürü: —Pemaxã nüxü̃ chixu rü 
ngẽxguma chi aixcüma peyaxõgügu rü tama ngẽma igunecümaxã 
chaxüxü̃xica chi pexü, natürü ngẽmaarü yexeraxü̃ chi pexü. Rü ngẽxguma 
chi daa max̱pǘnexü̃ ñapegügu: ¡Ixũgachi i nua rü márwa cugü yatáe!, 
ñapegügu nüxü̃, rü pega chi naxĩnü. 
22Rü guxü̃ma i ngẽma naxcax̱ ípecax̱axü̃ i perü yumüxẽwa, rü tá penayauxgü 
ega aixcüma peyaxõgüãcüma naxcax̱ ípecax̱gu ==ñanagürü. 

Ngechuchuna nacagüe rü: ¿texé cuxü̃ tamu nax Tupanapatawa 
cungu̱xẽẽtaexü̃? 

(Mr. 11.27-33; Lc. 20.1-8) 

23Rü yema ñaxguwena ga Ngechuchu rü Tupanapata ga taxü̃negu naxücu. 
Rü yexguma yéma ínangu̱ẽẽtaeyane rü naxcax̱ naxĩ ga chacherdótegüarü 
ãẽx̱gacügü rü Yudíugüarü ãẽx̱gacügü. Rü Ngechuchuna nacagüe rü 
ñanagürügü: —¿Texégagu cunaxü i ngẽma nua cuxüxü̃? ¿Rü texé cuxna 
taxãga nax cunaxüxü̃cax̱ i ngẽma? ==ñanagürügü. 
24-25Rü Ngechuchu nanangãxü̃ rü ñanagürü: —Choma rü tá ta pexna chaca, 
rü ngẽxguma choxü̃ pengãxü̃gu i ngẽma pexna naxcax̱ chacax̱axü̃, rü choma 
rü tá ta pemaxã nüxü̃ chixu nax texé choxü̃ muxü̃ nax nua changu̱xẽẽtaexü̃. 
¿Rü texé tanamu ga Cuáü̃ ga báiü̃xẽẽruxü̃ nax duü̃xü̃güxü̃ ínabaiü̃xẽẽxü̃cax̱? 
¿Tupana yixĩxü̃ ga namucü rü ẽx̱na wüxi i duü̃xü̃mare? ==ñanagürü. Rü 
yexguma ga yema ãẽx̱gacügü rü inanaxügüe ga nügümaxã nax 
yaporagatanücüüxü̃. Rü nügümaxãtama ñanagürügü: —¿Ñuxũ ñagügüxü̃ 
tá? Erü ngẽxguma chi nüxü̃ ixuxgu nax Tupana núma namuxü̃ rü nüma rü 
tá ñanagürü tüxü̃: “¿Rü tü̱xcüü̃ ga tama nüxü̃̃́ peyaxõgüxü̃?” ñanagürü tá. 

26Rü ngẽxguma chi nüxü̃ ixuxgu nax yatügümare núma namuxü̃ rü taxcax̱ 
rü tá naxãũcüma, erü duü̃xü̃gü tá tüxü̃ nadai. Erü guxü̃ma i duü̃xü̃gü rü 
nayaxõgü nax Tupana yixĩxü̃ ga Cuáü̃xü̃ núma muxü̃ ==ñanagürügü. 
27Rü yemacax̱ Ngechuchuxü̃ nangãxü̃gü rü ñanagürügü: —Tama nüxü̃ 
tacuax̱ nax texé núma namuxü̃ ga Cuáü̃ ga báiü̃xẽẽruxü̃ ==ñanagürügü. 
Rü yexguma ga Ngechuchu rü ñanagürü nüxü̃: —Choma rü tá ta taxũtáma 
pemaxã nüxü̃ chixu nax texé choxü̃ muxü̃ nax chanaxüxü̃ i ngẽma choxna 
naxcax̱ pecax̱axü̃ ==ñanagürü. 

Ore ga taxre ga nanegügu ixuxü̃ 

28Rü ñanagürü ta ga Ngechuchu —¿Ñuxũ ñapegüxü̃ naxcax̱ i ñaa ore i tá 
pemaxã nüxü̃ chixuxü̃? Rü wüxi ga yatü rü nüxü̃̃́ nayexma ga taxre ga nane. 
Rü wüxi ga gumá nanemaxã nüxü̃ nixu rü ñanagürü nüxü̃: “Pa Chaunex, 
chanaxwax̱e i yea chorü úbanecüwa cuyapuracü”, ñanagürü. 
29Rü gumá nane nanangãxü̃ rü ñanagürü: “Chaxo nax ngéma chaxũxü̃”, 
ñanagürü. Natürü yixcama nagu narüxĩnü rü yéma naxũ rü nayapuracü. 
30Rü yixcüra ga gumá nanatü rü nai ga nanemaxã nidexa, rü ñanagürü nüxü̃: 
“Pa Chaunex, chanaxwax̱e i yea chorü úbanecüwa cuyapuracü”, ñanagürü. 
Rü gumá nane nanangãxü̃ rü ñanagürü: “Marü name, Pa Pax, rü ngéma tá 
chaxũ”, ñanagürü. Natürü tama nixaixcüma nax yéma yapuracüxü̃. 
31Rü ñu̱xma, Pa Chacherdótegüarü Ãẽx̱gacügü rü Yudíugüarü Ãẽx̱gacügüx, 
¡rü chomaxã nüxü̃ pixu rü ngexcürüücü ga gumá taxre ga nane ga aixcüma 
naxücü ga yema nanatü naxwax̱exü̃! ==ñanagürü. Rü nümagü 
nanangãxü̃gü rü ñanagürügü: —Gumá nüxíra namuãcü nixĩ ga naga ĩnücü 
==ñanagürügü. Rü yexguma ga Ngechuchu rü ñanagürü nüxü̃: —Aixcüma 
pemaxã nüxü̃ chixu rü ngẽma yatügü i Rómaarü ãẽx̱gacücax̱ diẽru ngĩxü̃ 
dexü̃ rü ngẽma ngexü̃gü i naxü̃nemaxã taxexü̃ tá nixĩ i nüxíra pexü̃pa 
ichocuxü̃ ya Tupana ãẽx̱gacü íxĩxü̃wa. 
32Yerü Cuáü̃ ga báiü̃xẽẽruxü̃ rü núma naxũ nax pemaxã nüxü̃ yaxuxü̃cax̱ nax 
ñuxãcü tá pemaxẽxü̃, natürü ga pema rü tama nüxü̃̃́ peyaxõgü. Natürü ga 
yema yatügü ga Rómaarü ãẽx̱gacücax̱ diẽru ngĩxü̃ dexü̃ rü yema ngexü̃gü 



2793 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

ga naxü̃nemaxã taxexgüxü̃ rü Cuáü̃axü̃̃́ nayaxõgü. Natürü ga pema rü woo 
nüxü̃ nax pedaugüxü̃ nax yaxõgüãxü̃, rü tama nüxü̃ perüxoechaü̃ i pecüma 
i chixexü̃ nax peyaxõgüxü̃cax̱ ==ñanagürü. 

Chixexü̃ ga puracütanüxü̃gu ixuxü̃ ga ore 
(Mr. 12.1-12; Lc. 20.9-19) 

33Rü ñanagürü ta ga Ngechuchu: —Chanaxwax̱e i iperüxĩnüe i ñaa to i ore i 
cuax̱ruxü̃ i tá pemaxã nüxü̃ chixuxü̃. Rü nayexma ga wüxi ga yatü ga nüxü̃̃́ 
nayexmacü ga wüxi ga norü naane. Rü yexma nanato ga muxü̃ma ga orix̱ 
ga úba. Rü ñu̱xũchi ínanapoxegu, rü nanaxü ga wüxi ga úbaarü 
yauxtüü̃chica rü wüxi ga dauxü̃taechica. Rü ñu̱xũchi ñuxre ga 
puracütanüxü̃na nanaxã nax nümagü namaxã inacuax̱güxü̃cax̱. Rü ñu̱xũchi 
ga yema naanearü yora rü wüxi ga to ga nachixü̃ane ga yáxü̃guxü̃wa naxũ. 
34Rü yexguma úbaarü buxgüwa nanguxgu, rü yema naanearü yora rü yéma 
nanamugü ga ñuxre ga norü duü̃xü̃gü nax yema puracütanüxü̃na ngĩxcax̱ 
yacax̱axü̃cax̱ ga yema úbatanü ga norü yorana ücü. 
35Natürü ga yema puracütanüxü̃ rü ínanayauxü̃ ga yema coriarü duü̃xü̃gü. 
Rü nanacuai̱x̱gü ga wüxi, rü to rü nayamax̱gü, rü yema to rü nutamaxã 
ínanamuxũchigü. 
36Rü yema naanearü yora rü wenaxarü noxriarü yexera rümumaexü̃ ga norü 
duü̃xü̃gü yéma namugü. Natürü ga yema puracütanüxü̃ rü yema 
togürüü̃tama nayacuai̱x̱gü rü nayadai. 
37Rü düxwa ga yema naanearü yora rü nanexü̃chixü̃ yéma namu yerü nüma 
nagu naxĩnügu rü chi nanega naxĩnüe ga yema puracütanüxü̃. 
38Natürü yexguma yema cori nanexü̃ nadaugügu ga yema puracütanüxü̃, rü 
nügümaxã ñanagürügü: “Ngẽmaarü tá nixĩ i ñaa naane i yixcama. ¡Rü ngĩxã 
tayamax̱gü nax tóxrü yixĩxü̃cax̱!” ñanagürügü. 
39Rü nayayauxgü, rü úbanecüarü tóxnamana nanagagü, rü yexma 
nayamax̱gü ==ñanagürü. 

40Rü yexguma ga Ngechuchu rü yema chacherdótegüarü ãẽx̱gacügüna naca 
rü ñanagürü: —¿Rü ngẽxguma ínanguxgu i ngẽma naanearü yora, rü tax̱acü 
tá yema puracütanüxü̃maxã naxü? ==ñanagürü. 
41Rü yema chacherdótegüarü ãẽx̱gacügü rü Ngechuchuxü̃ nangãxü̃gü, rü 
ñanagürügü: —Ngẽma naanearü yora rü tama nüxü̃̃́ nangechaü̃tümüü̃ãcüma 
tá nanadai i ngẽma puracütanüxü̃ i chixri maxẽxü̃. Rü ñu̱xũchi tá nüxna 
nüxü̃ nadauxẽxẽ i togü i puracütanüxü̃ i mea namaxã ngĩxü̃ itoyexü̃ i diẽru 
i úbatanü i ngẽxguma norü buxguwa nanguxgu ==ñanagürügü. 
42Rü Ngechuchu rü ñanagürü nüxü̃: —¿Taguma ẽx̱na nawa pengúe i 
Tupanaarü ore i ümatüxü̃? Erü ngẽmawa rü ñanagürü: “Yimá nuta ya 
ĩpataarü üruü̃gü nüxü̃ oecü rü ñu̱xma rü yimá nuta nixĩ ya nüxíra ixücuchicü 
nax namaxã inaxügüãxü̃cax̱ ya ĩpata. Rü tórü Cori ya Tupana nixĩ ga naxücü 
ga yema, rü ñu̱xma rü taxcax̱ namexẽchi”, ñanagürü i ngẽma ore. 
43Rü ngẽmacax̱ pemaxã nüxü̃ chixu rü taxũtáma pexãchica ya Tupana 
ãẽx̱gacü ixĩxü̃wa, rü ngẽma duü̃xü̃gü i aixcüma Tupanaga ĩnüexü̃ rü nüxü̃̃́ 
puracüexü̃na tá naxã i ngẽma nachica ya Tupana ãẽx̱gacü ixĩxü̃wa. 
44Rü yimá nuta ega texé namaxã yarüñaxgu rü tá itapoü̃gü. Rü yíxema 
tümaétügu nanguxe ya yimá nuta, rü tá tüxü̃ niñaixmü ==ñanagürü ga 
Ngechuchu. 
45Rü yexguma ga chacherdótegüarü ãẽx̱gacügü rü Parichéugü nüxü̃ ĩnüegu 
ga yema ore ga cuax̱ruxü̃ ga Ngechuchu namaxã nüxü̃ ixuxü̃, rü nüxü̃ 
nicuax̱ãchitanü ga nachiga nax yixĩxü̃ ga yema ore. 
46Rü yexguma ga yema ãẽx̱gacügü rü Ngechuchuxü̃ niyauxgüchaü̃. Natürü 
taxucürüwama nayayauxgü yerü duü̃xü̃güxü̃ namuü̃e, yerü ga duü̃xü̃gü rü 
nayaxõgü ga aixcüma Tupanaarü orearü uruxü̃ nax yixĩxü̃ ga Ngechuchu. 

Matéu 22 

Ore ga ngĩgüarü petagu ixuxü̃ 
(Lc. 14.15-24) 

1Rü Ngechuchu rü wenaxarü ore ga cuax̱ruü̃gu ixuxü̃maxã nanangúexẽxẽ. 
Rü ñanagürü nüxü̃: 
2—Rü daxũwa ya Tupana ãẽx̱gacü ixĩxü̃wa rü nanangẽxgumaraxü̃ ga wüxi 
ga nachixü̃anearü ãẽx̱gacü ga nanearü ngĩgü üchiücürüxü̃ nixĩ. 
3Rü norü duü̃xü̃güxü̃ namu nax naxcax̱ yacax̱axü̃cax̱ ga yema duü̃xü̃gü ga 
marü ü̃paacü nüxna naxuxü̃. Natürü yema duü̃xü̃gü ga marü nüxna 
naxuchiréxü̃ rü tama yéma naxĩxchaü̃. 
4Rü nüma ga ãẽx̱gacü rü wenaxarü togü ga norü duü̃xü̃güxü̃ yéma namugü. 
Rü ñanagürü nüxü̃: “¡Ngéma pexĩ naxü̃tawa i ngẽma duü̃xü̃gü i nüxna 
chaxuchiréxü̃, rü namaxã nüxü̃ peyarüxu rü marü íname i chorü õna i taxü̃. 
Rü marü chanadai i chorü wocagü i ingüexü̃ rü guxü̃ma marü ínamemare. 
Rü chanaxwax̱e i paxa nua naxĩ naxcax̱ i ñaa chorü peta!” ñanagürü. 
5Natürü yema duü̃xü̃gü ga nüxna naxuchiréxü̃ rü tama naga naxĩnüe. Rü 
wüxi rü naanewa naxũ, rü to rü norü taxepataü̃wa naxũ. 
6Rü ga togü rü yema ãẽx̱gacüarü duü̃xü̃güxü̃ ínayauxü̃ rü nayacuai̱x̱gü 
ñu̱xmata nayuexẽẽã. 
7Rü yexguma ga gumá ãẽx̱gacü rü poraãcü nanu. Rü norü churaragüxü̃ yéma 
namugü nax yadaiãxü̃cax̱ ga yema duü̃xü̃gü ga máetagüxü̃, rü nax 
yagugüãxü̃cax̱ ga gumá norü ĩane. 
8Rü ñu̱xũchi ñanagürü nüxü̃ ga norü duü̃xü̃gü: “Guxü̃ma i chorü peta rü 
marü ínamemare. Natürü ga yema duü̃xü̃gü ga nüxna chaxuchiréxü̃ rü 
woetama nüxü̃ chaxo nax nua naxĩxü̃cax̱. 
9¡Rü yea ĩanearü namagü i taxü̃wa pexĩ, rü nüxna peyaxu i guxü̃ i duü̃xü̃gü 
i ngéma nüxü̃ pedauxü̃, nax núma chorü petawa naxĩxü̃cax̱!” ñanagürü. 
10Rü yema ãẽx̱gacüarü duü̃xü̃gü rü ĩanearü namagüwa naxĩ. Rü nüxna 
nixuetanü ga guxü̃ma ga duü̃xü̃gü ga mexü̃gü rü chixexü̃gü ga nüxü̃ 
iyangaugüxü̃. Rü yemaacü duü̃xü̃gü ga nüxna naxuxü̃maxã nanapa ga gumá 
ãẽx̱gacüpata. 

11Rü yexguma gumá ãẽx̱gacü yema ucapugu ücuxgu nax íyadauxü̃cax̱ ga 
yema duü̃xü̃gü ga nüxna naxuxü̃, rü yéma nüxü̃ nadau ga wüxi ga yatü ga 
tama petachirugu icúxü̃. 
12Rü ñanagürü nüxü̃: “Pa Chomücüx ¿ñuxãcü i tama petachirugu icúãcü 
nuxã cuxücu?” ñanagürü. Natürü nüma ga yema yatü rü nangeax̱mare. 
13Rü yexguma ga gumá ãẽx̱gacü rü ñanagürü nüxü̃ ga yema norü duü̃xü̃gü: 
“¡Mea peyanaĩ̱x̱para rü peyanai̱x̱chacüxügü i ñaa yatü, rü yéama düxétüwa 
i ínaxẽanexü̃wa peyatá! Rü ngéma tá narüdoxü rü tá nixü̃̃́xchapüta erü 
poraãcü tá nüxü̃̃́ nangu̱x”, ñanagürü. 
14Rü Tupana rü muxũchiena naxu, natürü noxretama tixĩ ya yíxema Tupana 
tüxü̃ dexe ==ñanagürü ga Ngechuchu. 

Diẽru i ãẽ̱xgacüna ngĩxü̃ ixãcüchiga 
(Mr. 12.13-17; Lc. 20.20-26) 

15Rü yexguma ga Parichéugü rü nixĩgachi ga yéma. Rü noxrüwama 
nügümaxã nayarüdexagü rü naxcax̱ nadaugü nax ñuxãcü tá chixexü̃gu 
Ngechuchuxü̃ nanguxẽxẽgüxü̃cax̱ rü ñu̱xũchi ãẽx̱gacüxü̃tawa nax 
ínaxuaxü̃güãxü̃cax̱. 
16Rü yemacax̱ Ngechuchuxü̃tawa nanamugü ga ñuxre ga norü duü̃xü̃gü 
wüxigu namaxã ga ñuxre ga Eródearü duü̃xü̃gü nax Ngechuchumaxã nüxü̃ 
yanaxugüexü̃cax̱ ga ore, rü ñanagürügü: —Pa Ngúexẽxẽruxü̃x, nüxü̃ tacuax̱ 
rü aixcüma nixĩ i ngẽma nüxü̃ quixuxü̃. Rü aixcüma cunangúexẽxẽ i 
duü̃xü̃gü nax Tupana naxwax̱exü̃ãcüma namaxẽxü̃cax̱. Rü tama 
duü̃xü̃gügamare cuxĩnü, erü tama norü düxétüxü̃negu cudawenü, natürü 
nacüma nixĩ i cungugüxü̃. 
17¡Rü tomaxã nüxü̃ ixu! Rü ngẽma diẽru ya ãẽx̱gacü ya Rómacüãx̱ totanüwa 
ngĩxü̃ yaxucü, ¿rü namexü̃ yixĩxü̃ nax nüxna ngĩxü̃ taxãxü̃ rü ẽx̱na tama? 
==ñanagürügü. 
18Natürü Ngechuchu nüxü̃ nacuax̱ama nax chixexü̃gu naxĩnüexü̃ ga yema 
duü̃xü̃gü. Rü yemacax̱ ñanagürü nüxü̃: —Pa Duü̃xü̃güpex̱ewa Mea 
Maxẽnetaxü̃x ¿tü̱xcüü̃ chixexü̃gu choxü̃ pengu̱xẽxẽgüchaü̃xü̃? 

19¡Choxü̃ ngĩxü̃ pewé i wüxi i diẽru i ngĩmaxã ãẽx̱gacüaxü̃̃́ penaxütanücü! 
==ñanagürü. Rü yéma naxü̃tawa ngĩxü̃ nangegü ga wüxitachinü ga diẽru. 
20Rü yexguma Ngechuchu ngĩxü̃ dau̱̱xgu, rü nüxna naca, rü ñanagürü —
¿Texéchicünax̱ã rü texééga nixĩ i ngĩgu üxü̃? ==ñanagürü. 
21Rü nümagü nanangãxü̃gü, rü ñanagürügü: —Rómacüãx̱ ya ãẽx̱gacü ya 
tacüchicünax̱ã nixĩ ==ñanagürügü. Rü yexguma ga Ngechuchu rü 
ñanagürü nüxü̃: —¡Ãẽx̱gacüna ngĩxü̃ pexã i ngẽma ãẽx̱gacüarü ixĩcü, rü 
Tupanana ngĩxü̃ pexã i ngẽma Tupanaarü ixĩcü! ==ñanagürü. 
22Rü yexguma yema orexü̃ naxĩnüegu, rü nabai̱x̱ãchiãẽgü. Rü Ngechuchuna 
ínixĩ. 

Ngechuchuna nacagüe rü yuwa ínadagü i duü̃xü̃gü 
(Mr. 12.18-27; Lc. 20.27-40) 

23Rü yematama ngunexü̃gu rü ñuxre ga Chaduchéugü rü Ngechuchuxü̃tawa 
naxĩ. Rü nümagü nixĩ ga nüxü̃ yaxugüexü̃ nax yuexü̃ rü tagutáma wena 
namaxẽxü̃. Rü yemacax̱ Ngechuchuna nacagüe, rü ñanagürügü: 
24—Pa Ngúexẽxẽruxü̃x, Moiché nüxü̃ ixuxgu rü ngẽxguma wüxi ya yatü 
naxãxmax̱ rü nangexacüyane nayu̱xgu, rü name nixĩ i naenexẽtama ngĩmaxã 
naxãxmax̱ i ngẽma yutecü i naxümax̱, nax ngẽmaãcü naxãxacüxü̃cax̱ nüxü̃̃́ 
ya yimá naenexẽ ya marü yucü ==ñanagürü ga yema ore. 
25Rü ñanagürügü ta ga Chaduchéugü: —Nayexma ga totanüwa ga 7 ga 
nügüenexẽ. Rü naxãxmax̱ ga gumá yacü, natürü tauta naxãxacüyane nayu. 
Rü yexguma ga nai ga naenexẽ nüxĩ ̃́ ngĩmaxã naxãxmax̱ ga yema ngecü. 
26Rü gumá rü ta nayu, rü nangexacü. Rü yexguma rü nai ga naenexẽ nüxĩ ̃́ 
ngĩmaxã naxãxmax̱. Rü yemaacü guxcüma ga gumá 7 ga nügüenexẽ rü 
ngĩmaxã naxãxmax̱ ga yema nge. Rü guxcüma nayue tauta naxãxacüyane. 
27Rü yemawena rü ngĩma rü ta iyu ga yema nge. 
28Rü ngẽxguma yuexü̃ wena maxẽgu, ¿rü ngexcürüücü ga gumá 7 ga 
nügüenexẽ naxmax̱ tá iyixĩ i ngẽma nge? Yerü guxcüma ga gumá 7 ga 
nügüenexẽ ngĩmaxã naxãxmax̱ ==ñanagürügü. 

29Rü yexguma ga Ngechuchu rü nanangãxü̃, rü ñanagürü: —Pema rü ípetüe 
erü tama nüxü̃ pecuax̱ i Tupanaarü ore i ümatüxü̃, rü tama nüxü̃ pecuax̱ i 
ñuxãcü nax yixĩxü̃ i Tupanaarü pora. 
30Rü ngẽxguma yuexü̃wena maxẽgu rü taxúetama tixãxmax̱gü rüex̱na 
tixãtegü. Erü daxũcüãx̱ i Tupanaarü orearü ngeruü̃gürüxü̃ tá tixĩgü i 
ngẽxguma. 
31Pema choxna peca i yuexü̃arü dagüchiga. ¿Natürü tama ẽx̱na nawa pengúe 
i Tupanaarü ore i ümatüxü̃ i ngextá Tupanatama ngẽmachigaxü̃ pemaxã 
íyaxuxü̃wa? Erü ngéma rü ñanagürü ya Tupana: 
32“Choma nixĩ i Abraáü̃arü Tupana, rü Ichaáarü Tupana, rü Acóbuarü 
Tupana”, ñanagürü. Rü ngẽma orewa nüxü̃ tacuax̱ rü woo ñoma i naanewa 
nayuegu i duü̃xü̃gü, natürü Tupanacax̱ rü tama nayue rü guxü̃guma namaxẽ 
==ñanagürü ga Ngechuchu. 
33Rü yexguma yemaxü̃ naxĩnüegu ga duü̃xü̃gü, rü guxü̃ma nabai̱x̱ãchiãẽgü 
namaxã ga norü ngu̱xẽẽtae ga Ngechuchu. 

Tupanaarü mu i guxü̃ i norü mugüarü yexera ixĩxü̃ 
(Mr. 12.28-34) 

34Rü Parichéugü rü yexguma nüxü̃ naxĩnüegu ga ñuxãcü Ngechuchu rü 
Chaduchéugüxü̃ nax iyanangeax̱güxẽẽxü̃ rü nangutaquex̱egü. 
35Rü wüxi ga yema Parichéugü ga ore ga mugüwa ngu̱xẽẽtaexü̃ rü 
Ngechuchuxü̃ chixexü̃gu nangu̱xẽẽchaü̃. Rü yemacax̱ Ngechuchuna naca rü 
ñanagürü: 
36—Pa Ngúexẽxẽruxü̃x, ¿ngexü̃rüüxü̃ i Tupanaarü mu nixĩ i guxü̃ i norü 
mugüarü yexera ixĩxü̃? ==ñanagürü. 
37Rü Ngechuchu nanangãxü̃ rü ñanagürü: —Ngẽma Tupanaarü mu i guxü̃ i 
norü mugüarü yexera ixĩxü̃, rü ñanagürü: “¡Nüxü̃ nangechaü̃ ya Cori ya curü 
Tupana i guxü̃ne ya curü maxü̃nemaxã, rü guxü̃ i cuãẽmaxã, rü guxü̃ i nagu 
curüxĩnüxü̃maxã!” ñanagürü. 

38Rü ngẽma nixĩ i Tupanaarü mu i guxü̃ i norü mugüarü yexera ixĩxü̃. Rü 
ngẽma nixĩ i nüxíraxü̃xü̃ i norü mu ga duü̃xü̃güna naxãxü̃ ga Tupana. 
39Rü ngẽma norü taxre i Tupanaarü mu, rü ngẽma nüxíraxü̃xü̃ i norü 
murüü̃tama nixĩ, rü ñanagürü: “¡Nüxü̃ nangechaü̃ i cumücü ngẽma 
cugütama cungechaü̃xü̃rüxü̃!” ñanagürü. 
40Rü ngẽma taxre i Tupanaarü mugüwa nixĩ i inaxügüxü̃ i guxü̃ma i 
Tupanaarü mugü ga Moiché ümatüxü̃ rü Tupanaarü orearü uruü̃gü namaxã 
ngu̱xẽẽtaegüxü̃ ==ñanagürü. 

¿Texé nane yixĩxü̃ ya Cristu? 
(Mr. 12.35-37; Lc. 20.41-44) 

41-42Rü yexguma ínangutaquex̱eyane ga Parichéugü, rü Ngechuchu nüxna 
naca, rü ñanagürü: —¿Ñuxũ ñapegüxü̃ i pema nüxü̃ ya Cristu? ¿Rü texé 
nane yixĩxü̃? ==ñanagürü. Rü nümagü ga Parichéugü rü nanangãxü̃gü rü 
ñanagürügü: —Cristu rü nũxcümaü̃cü ga ãẽx̱gacü ga Dabítaxa nixĩ 
==ñanagürügü. 
43Rü yexguma ga Ngechuchu rü ñanagürü: —¿Tü̱xcüü̃ ga Dabí ga norü 
Corimaxã naxuaxü̃ ga Cristu ga yexguma Tupanaãxẽ ga Üünexü̃ Dabíxü̃ 
idexaxẽxẽgu? Yerü ga Dabí rü ñanagürü: 
44“Tupana rü chorü Cori ya Cristuxü̃ ñanagürü: ‘¡Nua chorü tügünecüwawa 
rüto ñu̱xmatáta nüxü̃ cuxü̃ charüporamaexẽxẽ i curü uanügü nax namaxã 
icucuáxü̃cax̱!’ ” 
45¿Natürü ñuxũcürüwa i Dabítaxa yixĩxü̃ ya Cristu ega nümatama ga Dabí 
rü norü Corimaxã naxuãgu? ==ñanagürü ga Ngechuchu. 
46Rü taxumaama nanangãxü̃güéga ga yema Parichéugü, rü bai ga wüxi ga 
oremaxã. Rü yemawena rü guxü̃ma namuü̃e nax Ngechuchuna nacagüexü̃. 

Matéu 23 

Ngechuchu ínanaxuaxü̃ ga Parichéugü rü ngúexẽẽruü̃gü ga Moichéarü 
mugüwa ngu̱xẽẽtaegüxü̃ 

(Mr. 12.38-40; Lc. 11.37-54; 20.45-47) 

1Rü yemawena ga Ngechuchu rü duü̃xü̃güxü̃ rü norü ngúexü̃güxü̃ ñanagürü: 

2—Ngẽma ngúexẽẽruü̃gü i mugüwa ngu̱xẽẽtaegüxü̃ rü ngẽma Parichéugü, 
rü meama nüxü̃ nacuax̱gü ga Tupanaarü ore ga Moiché ümatüxü̃. 
3Rü ngẽmacax̱ name i naga pexĩnüe i guxü̃ma i ngẽma pemaxã nüxü̃ 
yaxugüxü̃. Natürü tama name i nüma namaxẽxü̃ãcüma pemaxẽ, erü nüma 
nüxü̃ nixugü i mexü̃ i ore natürü chixri namaxẽ. 
4Rü nüma rü duü̃xü̃güxü̃ namu nax naga naxĩnüexü̃cax̱ i mugü i guxchaxü̃ i 
taxucürüwama texé yáxna namaxã ĩnüxü̃. Natürü woo duü̃xü̃güxü̃ namu nax 
naga naxĩnüexü̃cax̱ i ngẽma mugü, rü nümagü i ngẽma ngúexẽẽruü̃gü rü 
ngẽma Parichéugü rü bai i írarüwa naga naxĩnüexü̃ i ngẽma mugü. 
5Rü nümagü rü mea namaeneta, rü guxü̃ma i ngẽma naxügüxü̃, rü nanaxügü 
nax duü̃xü̃gü nüxü̃ daugüxü̃cax̱. Rü nacatüwa rü nachacüügüwa 
nayanai̱x̱cuchigü i Tupanaarü ore i ãxchiü̃xü̃. Rü naxchirupechinüwa 
nanapaicu i bopü̱xüxü̃ i ngãx̱ãẽruü̃gü. 
6Rü petagüarü õnawa rü ngẽma ngúexẽẽruü̃gü i mugüwa ngu̱xẽẽtaegüxü̃ rü 
ngẽma Parichéugü rü nanaxwax̱egü i õnaarü yoraxü̃tawa nax natogüxü̃ nax 
duü̃xü̃gü ngéma nüxü̃ rüdaunüxü̃cax̱. Rü ngutaquex̱epataü̃güwa rü 
nanaxwax̱egü nax napex̱ewa ügüxü̃ i naxmax̱wex̱egüwa natogüxü̃. 
7Rü ĩanearü plazagüwa rü nanaxwax̱egü nax duü̃xü̃gü mea nüxü̃ 
rümoxẽgüxü̃. Rü nanaxwax̱egü nax duü̃xü̃gü rü: “Pa Ngúexẽẽruxü̃x”, 
ñagüxü̃ nüxü̃. 
8¡Natürü i pemax, Pa Chorü Duü̃xü̃güx, rü taxũtáma penaxwax̱e nax 
duü̃xü̃gü “Pa Ngúexẽẽruxü̃”, ñagüxü̃ pexü̃! Erü guxãma i pema rü 
pegüenexẽgü pixĩgü, rü wüxixicatama nixĩ ya perü Ngúexẽẽruxü̃ ixĩcü. 
9Rü tama name i ñoma i naanewa texéxü̃, Pa Tonatüx, ñapegürü. Erü 
wüxixicatama nixĩ ya Penatü, rü nüma rü daxũwa nangẽxma. 
10Rü tama name i texé: “Pa Ngúexẽẽruxü̃”, ñatarügü pexü̃. Erü choma i 
Cristuxicatama nixĩ i perü Ngúexẽẽruxü̃ chixĩxü̃. 



2801 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

11Rü yíxema petanüwa nüxü̃ rücuax̱maexe rü tanaxwax̱e nax 
tümamücügüarü ngü̃xẽẽruxü̃ tixĩxü̃. 
12Erü yíxema tügü írütaxe rü Tupana tá tüxü̃ naxãnexẽxẽ. Natürü yíxema 
tügü írüxíraxe, rü Tupana tá tüxü̃ nicuax̱üxü̃. 
13Pa Ngúexẽẽruü̃gü i Mugüwa Ngu̱xẽẽtaegüxü̃ rü Pa Parichéugüx, pema rü 
duü̃xü̃güpex̱ewa mea pemaxẽneta. Rü wüxi i ngechaü̃ nixĩ i pexcax̱ erü 
duü̃xü̃güaxü̃̃́ penaguxchaxẽxẽ nax Tupanaxü̃tawa nangugüxü̃cax̱. Rü woo i 
pema rü taxũtáma ngẽxma pechocu, natürü nüxü̃̃́ penaguxchaxẽxẽ nax 
ngẽxma nachocuxü̃cax̱ i ngẽma togü i nüxü̃̃́ nangúchaü̃xü̃ nax ngẽxma 
nachocuxü̃. 
14Pa Ngúexẽẽruü̃gü i Mugüwa Ngu̱xẽẽtaegüxü̃ rü Pa Parichéugüx, pema nixĩ 
i duü̃xü̃güpex̱ewa mea pemaxẽnetaxü̃. Rü wüxi i ngechaü̃ nixĩ i pexcax̱ erü 
tüxna penapuxü̃ ya tümapata ya yíxema yutegüxe. Rü ñu̱xũchi penamax̱ẽxẽ 
i perü yumüxẽgü nax duü̃xü̃gü nagu rüxĩnüegu rü aixcüma mexü̃ i 
Tupanaarü duü̃xü̃gü nax pixĩgüxü̃. Rü ngẽmacax̱ pema tá nixĩ i togü i 
duü̃xü̃güarü yexera pepoxcuexü̃. 
15Pa Ngúexẽxẽruü̃gü i Mugüwa Ngu̱xẽẽtaegüxü̃ rü Pa Parichéugüx, pema rü 
duü̃xü̃güpex̱ewa mea pemaxẽneta. Rü wüxi i ngechaü̃ nixĩ i pexcax̱ erü 
guxü̃wama pexĩ nax naxcax̱ pedauxü̃ nax wüxitama ya duü̃xẽ pexrüxü̃ 
ixĩxü̃cax̱. Rü ngẽxguma marü pexü̃ tanguxü̃xgu, rü tüxü̃ pechixexẽxẽ nax 
düxwa taxreex̱pü̱xcüna perü yexera ãũcümaxü̃wa tangexmaxü̃cax̱. 
16Pa Ngúexẽẽruü̃gü i Mugüwa Ngu̱xẽẽtaegüxü̃ rü Pa Parichéugüx, pema rü 
ñoma cuax̱ruü̃gü i ngexetüxü̃rüxü̃ pixĩgü. Rü wüxi i ngechaü̃ nixĩ i pexcax̱, 
erü ñaperügügü: “Ngẽxguma texé ya Tupanapata ya taxü̃neégagu ixunetagu, 
rü nüetama nixĩ ega tama tayangu̱xẽẽgu i ngẽma tümaarü uneta”, 
ñaperügügü. Natürü ngẽxguma texé Tupanapata ya taxü̃nearü úiruégagu 
ixunetagu, rü ñaperügügü: “Tanaxwax̱e i aixcüma tayanguxẽxẽ i ngẽma 
tümaarü uneta”, ñaperügügü. 

17Pema rü pengeãẽgü rü ñoma pengexetügüxü̃rüxü̃ pixĩgü. ¿Pexcax̱ rü 
tax̱acü nixĩ i yexera rümemaexü̃, Tupanapata ya taxü̃nearü úiru rüex̱na 
nümatama ya Tupanapata ya taxü̃ne ya nagagu naxüünene i ngẽma úiru? 
18Rü pema rü ñaperügügü ta: “Rü ngẽxguma texé ya Tupanapataarü 
ãmarearü guruü̃égagu ixunetagu, rü nüetama nixĩ ega tama tayangu̱xẽẽgu i 
ngẽma tümaarü uneta. Natürü ngẽxguma texé Tupanapataarü ãmarearü 
guruü̃wa ngẽxmaxü̃ i ãmareégagu ixunetagu, rü tanaxwax̱e i aixcüma 
tayanguxẽxẽ i ngẽma tümaarü uneta”, ñaperügügü. 
19Pema rü pengeãẽgü rü ñoma pengexetügüxü̃rüxü̃ pixĩgü. ¿Pexcax̱ rü 
tax̱acü nixĩ i yexera rümemaexü̃, rü ngẽma ãmare i ãmarearü guruü̃wa 
ngẽxmaxü̃ rüex̱na nümatama ya ãmarearü guruxü̃ i nagagu naxüünexü̃ i 
ngẽma ãmare? 
20Erü yíxema ngẽma ãmarearü guruü̃égagu ixunetaxe, rü tama ngẽma 
guruü̃égaguxicatama itaxuneta, natürü ngẽma ãmarearü guruü̃étüwa 
ngẽxmaxü̃ i ãmareégagu rü ta itaxuneta. 
21Rü yíxema Tupanapata ya taxü̃neégagu ixunetaxe, rü tama yimá 
Tupanapata ya taxü̃neégaguxicatama itaxuneta, natürü Tupana ya ngéma 
maxü̃cüégagu rü ta itaxuneta. 
22Rü yíxema daxũguxü̃ i naaneégagu ixunetaxe, rü Tupanaarü toruü̃égagu 
rü ta itaxuneta, rü ngẽxgumarüxü̃ ta Tupana ya ngéma rütocüégagu rü ta 
itaxuneta. 
23Pa Ngúexẽẽruü̃gü i Mugüwa Ngu̱xẽẽtaegüxü̃ rü Pa Parichéugüx, pema rü 
duü̃xü̃güpex̱ewa mea pemaxẽneta. Pema rü perü mentawa rü aníswa rü 
comínuwa rü Tupanana penaxã i ngẽma diésmu i nüxna üxü̃, natürü tama 
naga pexĩnüe i Tupanaarü mugü i guxü̃ i mugüarü yexera ixĩxü̃. Rü wüxi i 
ngechaü̃ nixĩ i pexcax̱ erü tama mea duü̃xü̃gümaxã ipecuax̱, rü tama pexü̃̃́ 
nangechaü̃tümüü̃gü, rü tama Tupanamaxã pixaixcümagü. Rü ngẽma 
mexü̃gü nixĩ ya Tupana naxwax̱exü̃ nax penaxüxü̃. Rü ngẽxgumarüxü̃ ta 

name nax Tupanaga pexĩnüexü̃ rü nüxna penaxãxü̃ i ngẽma diésmu i nüxna 
üxü̃. 
24Pa Cuax̱ruü̃gü i Ngexetügüxü̃x, pema rü guxü̃ma i mugü i woo íraxüchixü̃ 
rü meama penaxaure, natürü tama Tupana naxwax̱exü̃ãcüma pemaxẽ. Pema 
rü ñoma duü̃xü̃ i wüxi i tunücax̱ norü axexü̃ bapetüxü̃ rü ñu̱xũchi wüxi i 
caméyu ígax̱axü̃rüxü̃ pixĩgü. 
25Pa Ngúexẽẽruü̃gü i Mugüwa Ngu̱xẽẽtaegüxü̃ rü Pa Parichéugüx, pema rü 
duü̃xü̃güpex̱ewa mea pemaxẽneta. Rü wüxi i ngechaü̃ nixĩ i pexcax̱, erü 
ñoma wüxi i axepáü̃ rüex̱na wüxi ya poratu i düxétüwaxicatama mexü̃rüxü̃ 
pixĩgü. Rü pema rü perü düxétüxü̃newaxicatama pegü pimexẽxẽ, natürü 
perü maxü̃wa rü poraãcü pichixe. Erü penawomüxẽẽãcüma naxcax̱ pengĩx̱ i 
duü̃xü̃güarü ngẽmaxü̃gü, rü pegüguxicatama perüxĩnüe. 
26Pa Parichéugü i Ñoma Ngexetüxü̃rüxü̃ Ixĩgüxü̃x, name nixĩ i pegü 
pimexẽxẽ i perü aixepewa i perü maxü̃wa. Rü ngẽxguma tá nixĩ i perü 
düxétüwa rü ta pimexü̃. 
27-28Pa Ngúexẽẽruü̃gü i Mugüwa Ngu̱xẽẽtaegüxü̃ rü Pa Parichéugüx, pema 
rü duü̃xü̃güpex̱ewa mea pemaxẽneta. Rü wüxi i ngechaü̃ nixĩ i pexcax̱, erü 
ñoma yuetachiquex̱egü i düxétüwa cómüxü̃maxã chauxetügüxü̃ natürü 
aixepewa rü yuetachinax̱ãmaxã rü naguxü̃raü̃xü̃ i ãũãchixü̃maxã 
napagüxü̃rüxü̃ pixĩgü. Erü perü düxétüwa i duü̃xü̃gü nüxü̃ 
ídaugüxü̃waxicatama pime, natürü perü aixepewa i perü ĩnüwa nangẽxma i 
naguxü̃raü̃xü̃ i chixexü̃. 
29Rü wüxi i ngechaü̃ nixĩ i pexcax̱, Pa Ngúexẽxẽruü̃gü i Mugüwa 
Ngu̱xẽẽtaegüxü̃ rü Pa Parichéugüx, pema rü duü̃xü̃güpex̱ewa mea 
pemaxẽneta. Rü yema nũxcümaü̃güxü̃ ga Tupanaarü orearü 
uruü̃güchiquex̱egüétüwa penatoxẽxẽ i norü cuax̱ruxü̃gü, rü peyamecagü ga 
naxchiquex̱egü ga yema duü̃xü̃gü ga imexü̃ ga yuexü̃. 

30Rü ñu̱xũchi ñaperügügü: “Rü yexguma chi nũxcümaü̃güxü̃ ga tórü o̱xigü 
maxẽyane imaxẽgu, rü taxũchima nüxü̃ tarüngü̃xẽxẽ nax nadaiaxü̃ ga yema 
nũxcümaü̃güxü̃ ga Tupanaarü orearü uruü̃gü”, ñaperügügü. 
31Rü ngẽma oremaxã rü pegü pengo̱xẽxẽ nax nataagü pixĩgüxü̃ ga yema 
duü̃xü̃gü ga nũxcümaü̃güxü̃ ga Tupanaarü orearü uruü̃güxü̃ daixü̃. 
32¡Ẽcüx, noxtacüma peyanguxẽxẽx̱ ga yema chixexü̃ ga nũxcümaü̃güxü̃ ga 
perü o̱xigü ügüexü̃! 
33Pa Ãxtapearü Duü̃xü̃güx, pema rü poraãcü pichixe. ¿Ñuxãcü tá naxchax̱wa 
pibuxmü ya yimá üxü ya taguma ixoxü̃ne? 
34Rü ngẽmacax̱ i choma rü tá pexü̃tawa chanamugü i Tupanaarü orearü 
uruü̃gü, rü yatügü i mexü̃gü i nüxü̃ cuax̱üchigüxü̃, rü ngúexẽẽruü̃gü i 
mexü̃gü. Natürü pema rü tá penadai i ñuxre, rü togü rü curuchawa tá 
peyapotagü, rü togü rü ngutaquex̱epataü̃gügu tá peyacuai̱x̱gü, rü togü rü 
ĩanechigüwa tá nawe pingẽxü̃tanü. 
35Rü ngẽmacax̱ Tupana tá pexü̃ napoxcue naxcax̱ i guxü̃ma ga norü duü̃xü̃gü 
ga imexü̃gü ga perü o̱xigü daixü̃. Rü Abéwa nixĩ ga inaxügüãxü̃ ga nax 
nadaiaxü̃. Rü Chacaría ga Berequía nane ga Tupanapatapex̱egu ga ãmarearü 
guruü̃xü̃tagu peyamax̱gücügu nixĩ ga iyacuáxü̃. 
36Rü aixcüma pemaxã nüxü̃ chixu rü guxü̃ma ga yema chixexü̃gü ga 
naxügüxü̃cax̱ rü Tupana tá nanapoxcue i duü̃xü̃gü i ñu̱xma maxẽxü̃ 
==ñanagürü ga Ngechuchu. 

Ngechuchu rü Yerucharéü̃cüã̱x ga duü̃xü̃güca̱x naxaxu 
(Lc. 13.34-35) 

37Rü ñanagürü ta ga Ngechuchu: —Pa Yerucharéü̃cüãx̱, pema penadai i 
Tupanaarü orearü uruü̃gü, rü nutamaxã ípenamuxũchigü i ngẽma orearü 
ngeruü̃gü ya Tupana pexü̃tawa mugüxü̃. Rü ñuxreex̱pü̱xcüna wüxigu 
chaugüxü̃tagu pexü̃ chanutaquex̱exẽẽchaü̃ ñoma wüxi i ota i naxacüxegü 
nügütüü̃gu tüxü̃ nutaquex̱exü̃rüxü̃. Natürü pema rü tama penaxwax̱e. 
38Dücax i ñu̱xma ya perü Tupanapata ya taxü̃ne, rü Tupana tá nüxna nixũ. 

39Rü pemaxã nüxü̃ chixu rü taxũtáma wena choxü̃ pedau ñu̱xmatáta 
daxũguxü̃ i naanewa ne chaxũ. Rü ngẽxguma rü tá choxü̃ pedaugü rü tá 
ñaperügügü: “Namexẽchi ya yimá Cori ya Tupana núma namucü”, 
ñaperügügü tá ==ñanagürü ga Ngechuchu. 

Matéu 24 

Ngechuchu nanaxunagü nax Tupanapata ga taxü̃ne rü tá nagu napogüexü̃ 
(Mr. 13.1-2; Lc. 21.5-6) 

1Rü yexguma Tupanapata ga taxü̃newa ínaxũũxgu ga Ngechuchu, rü norü 
ngúexü̃gü naxcax̱ naxĩ nax nüxü̃ nawegüãxü̃cax̱ ga gumá Tupanapata ya 
taxü̃nearü ĩpatagü. 
2Natürü Ngechuchu rü ñanagürü: —¿Nüxü̃ pedauxü̃ ya guxü̃nema ya yima 
ĩpatagü? Natürü pemaxã nüxü̃ chixu rü aixcüma guxü̃nema ya daa ĩpatagü 
rü tá nagu napogüe. Rü naxtapü̱xarü nutagü rü taxucütama nügüétü 
naxüxüra, rü bai ya wüxi ==ñanagürü. 

Cua̱xruü̃gü i tá nüxü̃ idauxü̃ naxü̃pa nax nagúxü̃ i naane 
(Mr. 13.3-23; Lc. 17.22-24; 21.7-24) 

3Rü ñu̱xũchi Oribunecüarü Max̱pǘnewa naxĩ. Rü yexguma guma 
max̱pǘnewa nato̱xgu ga Ngechuchu rü norü ngúexü̃gü naxü̃tawa naxĩ nax 
nüxicatama nüxna nacagüexü̃cax̱. Rü ñanagürügü: —Tanaxwax̱e i tomaxã 
nüxü̃ quixu nax ñuxgu tá nangupetüxü̃ i ngẽma nüxü̃ quixuxü̃. ¿Rü tax̱acü 
tá nixĩ i norü cuax̱ruxü̃ i nawa nüxü̃ tacuáxü̃ nax wena núma cuxũxü̃ rü 
nagúxü̃ i naane? ==ñanagürügü. 
4Rü yexguma ga Ngechuchu rü ñanagürü nüxü̃: —¡Pexũãẽgü nax taxúema 
pexü̃ womüxẽẽxü̃cax̱! 
5Erü muxũchixü̃ tá chauégagu ínangugü, rü ñanagürügü tá: “Choma nixĩ i 
Cristu”, ñanagürügü tá. Rü muxü̃ma i duü̃xü̃güxü̃ tá nawomüxẽẽgü. 
6Rü tá nüxü̃ pexĩnüechiga nax nügü nadai̱x̱ü̃ i ñuxre i nachixü̃anegü rü nügü 
nax nadaixchaü̃xü̃ i togü i nachixü̃anegü. ¡Natürü taxũtáma ngẽmacax̱ 
pebai̱x̱ãchiãẽgü! Erü woetama ngẽmaãcü tátama nangupetü i noxrix. Natürü 
taxũtáma naanearü gu̱x nixĩ i ngẽma. 

7Erü wüxi i nachixü̃ane rü to i nachixü̃anemaxã tá nügü nadai. Rü wüxi i 
ãẽx̱gacü rü to i ãẽx̱gacümaxã tá nanu, rü norü churaragü rü ngẽma to i 
ãẽx̱gacüarü churaragümaxã tá nügü nadai. Rü tá taiya nangu̱x, rü tá 
nataxüchi i dax̱aweanegü, rü muxü̃ma i nachicagüwa rü tá naxĩãx̱ãchiane. 
8Rü guxü̃ma i ngẽma pemaxã nüxü̃ chixuxü̃, rü ngẽma nixĩ i norü ügümare 
i ngẽma ngúxü̃ i tá ínguxü̃. 
9Rü ngẽxguma i perü uanügü rü tá pexü̃ ínayauxü̃ nax pexü̃ yacuai̱x̱güxü̃cax̱ 
rü pexü̃ nadai̱x̱ü̃cax̱. Rü guxü̃ma i duü̃xü̃gü rü tá chaugagu pexchi naxaie. 
10Rü ngẽxguma rü muxũchixü̃ i chorü duü̃xü̃gü rü tá nüxü̃ narüxoe nax 
choxü̃̃́ yaxõgüãxü̃, rü nügütanüwa rü tá nügüchi naxaie. Rü nügüechita tá 
ãẽx̱gacüxü̃tawa nügü ínayaxuaxü̃gü. 
11Rü muxũchixü̃ i orearü uruü̃güneta tá ínangugü. Rü tá nüxü̃ nixugügü nax 
Tupana yixĩxü̃ ya núma namugücü nax nüxü̃ yaxugüxü̃cax̱ i ore. Rü 
ngẽmaãcü tá muxũchixü̃ i duü̃xü̃güxü̃ nawomüxẽẽgü. 
12Rü poraãcü tá nangẽxma i chixexü̃, rü ngẽmagagu rü muxũchixü̃tama i 
duü̃xü̃gü rü taxũtáma nügü nangechaü̃gü. 
13Natürü yíxema naétüwa mea Tupanaaxü̃̃́ yaxõõmáxẽ rü yíxema tá tixĩ ya 
aixcüma nayaxúxe i maxü̃ i taguma gúxü̃. 
14Rü ngẽma Tupanaarü ore i mexü̃ rü guxü̃ i naanewa tá nüxü̃ nixugügü nax 
guxü̃ i duü̃xü̃gü nüxü̃ nacuax̱güxü̃cax̱. Rü ngẽmawena tá nixĩ i nagúxü̃ i 
naane. 
15Rü nũxcümaü̃cü ga Tupanaarü orearü uruxü̃ ga Danié nachiga 
nanaxümatü i ngẽma chixexü̃ i Tupanapex̱ewa poraãcü ãũãchixü̃ i tá 
ínguxü̃. Rü ngẽxguma nüxü̃ pedau̱̱xgu nax Tupanapata ya taxü̃ne ya 
üünenewa nangóxü̃ i ngẽma chixexü̃ i Tupanapex̱ewa chixexü̃chixü̃, rü 
yíxema nawa ngúxe rü name nixĩ i nüxü̃ tacuax̱ nax tax̱acüchiga yixĩxü̃. 
16Rü ngẽxguma ngẽma ngo̱xgu, rü ngẽma Yudéaanewa ngẽxmagüxü̃ i 
duü̃xü̃gü rü nanaxwax̱e nax max̱pǘneanewa nabuxmüxü̃. 

17Rü ngẽma ngunexü̃gu ega texé tümapataétüwa ngẽxmagu, rü tama name 
i tümapatagu tayangaxi nax tümaarü ngẽmaxü̃ tayayaxuxü̃cax̱. 
18Rü texé ya tümaanewa ngẽxmaxe rü tama name i tümapatacax̱ tataegu nax 
tümachirugü tayayaxuxü̃cax̱. 
19Rü ngẽma ngunexü̃gügu rü wüxi i ngechaü̃ tá nixĩ i tümacax̱ ya yíxema 
ngexegü ya itacharaü̃güxe rü yíxema imaixacügüxe. 
20¡Rü Tupanana naxcax̱ peca i perü yumüxẽwa nax tama gáuane ixüyane 
rüex̱na ngü̃xchigaarü ngunexü̃guyane pexcax̱ ínanguxü̃ i ngẽma chixexü̃! 
21Erü ngẽma ngunexü̃gügu rü poraãcü tá nangẽxma i ngúxü̃ ga noxri naane 
ixügügumama taguma yexmaxü̃, rü ngẽmawena rü tagutáma wena 
nangẽxma. 
22Rü ngẽxguma Tupana tama nanoxrexẽẽgu i ngẽma ngunexü̃gü, rü 
taxúetama tamaxü̃. Natürü Tupana tá nananoxrexẽxẽ i ngẽma ngunexü̃gü 
tümacax̱ ya yíxema nüma tüxü̃ nadexe. 
23Rü ngẽxguma texé pexü̃ ñagügu: “Dücax, daa nixĩ ya Cristu”, ñagügu, 
rüex̱na: “Gua nixĩ ya Cristu”, ñagügu, ¡rü tama name i nüxü̃̃́ peyaxõgü! 
24Erü Cristunetagü rü Tupanaarü orearü uruü̃netagü tá ínangugü. Rü tá 
nanaxügü i muxü̃ma i cuax̱ruü̃gü i taxü̃gü. Rü ngẽxguma nüxü̃̃́ natauxchagu, 
rü ngẽmamaxã tá tüxü̃ nawomüxẽẽgü rü woo ya yíxema duü̃xẽgü ya Tupana 
tüxü̃ dexe. 
25Dücax, naxü̃pa nax nangupetüxü̃ i guxü̃ma i ngẽma ngúxü̃, rü choma rü 
marü pemaxã nüxü̃ chixu i ngẽma. 
26Rü ngẽmacax̱ i ngẽxguma duü̃xü̃gü ñagügu pexü̃: “Dücax, yea taxúema 
íxãpataxü̃wa nangẽxma ya Cristu”, ñagügu, rü tama name i ngéma pexĩ. Rü 
ngẽxguma ñagügu pexü̃: “Dücax, nua ucapuwa nangẽxma ya Cristu”, 
ñagügu, rü tama name i nüxü̃̃́ peyaxõgü. 

27Erü ñoma wüxi i bai̱x̱beanexü̃ i éstewaama rü ñu̱xmata oéstewaama 
nguxü̃rüxü̃ tá nixĩ i ngẽxguma wenaxarü núma naxũxgu ya Tupana Nane ya 
duü̃xü̃xü̃ ixĩcü. 
28Rü duü̃xü̃gü rü tá chau̱̱xcax̱ nangutaquex̱egü ñoma ẽxchagü nawemücax̱ 
ngutaquex̱exü̃rüxü̃. 

Ñuxãcü tá nixĩ i ngẽxguma nataeguxgu ya Tupana Nane ya duü̃xü̃xü̃ ixĩcü 
(Mr. 13.24-37; Lc. 17.26-30, 34-36; 21.25-33) 

29Rü nawena i ngẽma ngúxü̃gü rü tá nixo ya üax̱cü, rü taxũtáma inabaxi ya 
tauemacü. Rü woramacurigü rü ẽxtagü rü tá narüyi. Rü guxü̃ma i daxũwa 
ngẽxmagüxü̃ rü tá naxĩãx̱ãchitanü rü tá nu ne nanaxĩmare. 
30Rü ñu̱xũchi duü̃xü̃gü tá nüxü̃ nadaugü nax daxũwa ne nachü̱xüxü̃ ya 
Tupana Nane ya duü̃xü̃xü̃ ixĩcü. Rü guxü̃ i nachixü̃anecüãx̱ i duü̃xü̃gü rü tá 
naxauxe. Rü tá nüxü̃ nadaugü ya Tupana Nane ya duü̃xü̃xü̃ ixĩcü i ngẽxguma 
taxü̃ i norü poramaxã rü ngóonexü̃maxã caixanexü̃gügu ínachü̱xüxüegu. 
31Rü nüma rü tá nanamu i norü orearü ngeruü̃gü i daxũcüãx̱ nax 
yacuegüãxü̃cax̱ ya norü cornétagü nax ngẽmaãcü naxĩtaquex̱exẽẽãxü̃cax̱ i 
guxü̃ma i ngẽma duü̃xü̃gü i nadexü̃ i guxü̃wama ngẽxmagüxü̃ ñu̱xmata 
naane iyacuáxü̃wa ngẽxmagüxü̃. 
32¡Iperüxĩnüe i ñaa ore i cuax̱ruxü̃ i orix̱ i igunecüchiga, rü naxcax̱ pengúe! 
Rü ngẽxguma ngexwacax̱ü̃xü̃ i nachacüügü iyarüyixgu rü naxüátügu, rü 
ngẽmawa nüxü̃ pecuax̱ nax paxa tá taunecü yixĩxü̃. 
33Rü ngẽmaãcü tá nixĩ i ngẽxguma nagúxchaü̃gu i naane. Erü ngẽxguma 
nüxü̃ pedau̱̱xgu nax nangupetüxü̃ i guxü̃ma i ngẽma pemaxã nüxü̃ chixuxü̃, 
rü ngẽmawa tá nüxü̃ pecuax̱ nax marü yangaicaxüchixü̃ nax ínanguxü̃ ya 
Tupana Nane ya duü̃xü̃xü̃ ixĩcü. 
34Rü aixcüma pemaxã nüxü̃ chixu rü guxü̃ma i ngẽma nüxü̃ chixuxü̃ rü tá 
nangupetü naxü̃pa nax nayuexü̃ i duü̃xü̃gü i ñu̱xma maxẽxü̃. 
35Rü ñoma i naane rü ngẽma daxũwa nüxü̃ idauxü̃ rü tá nagu̱x. Natürü chorü 
ore rü tagutáma inayarüxo rü aixcüma tá ningu. 

36Natürü ngẽma ngunexü̃ rü ora i nagu tá nangupetüxü̃ i ngẽma pemaxã 
nüxü̃ chixuxü̃, rü Chaunatü ya Tupanaxicatama nüxü̃ nacuax̱ nax ñuxgu tá 
nangupetüxü̃ i ngẽma, rü taxúema ya togue nüxü̃ tacuax̱. Rü woo i norü 
orearü ngeruü̃gü i daxũcüãx̱ rü tama nüxü̃ nacuax̱gü, rü woo ya Tupana 
Nane rü tama nüxü̃ nacuax̱ nax ñuxgu tá nangupetüxü̃ i ngẽma. 
37Rü yexgumarüxü̃ ga duü̃xü̃güxü̃ ngupetüxü̃ ga yexguma Noé maxü̃gu, rü 
ngẽxgumarüxü̃ tá ta nüxü̃ nangupetü i ngẽxguma ínanguxgu ya Tupana 
Nane nax duü̃xü̃xü̃ ixĩcü. 
38Rü yexguma, naxü̃pa ga gumá mucü ga taxüchicü ga guxü̃wama 
inanguanexẽẽcü, rü ga duü̃xü̃gü rü nachibüe, rü naxaxegü, rü nixãmax̱gü rü 
nixütexacügü ñu̱xmata nawa nangu ga yema ngunexü̃ ga Noé nagu naweü̃gu 
ixüexü̃. 
39Rü yexguma duü̃xü̃gü tama nagu irüxĩnüegu ga yema tá nüxü̃ ngupetüxü̃, 
rü ínangu ga gumá mucü ga taxüchicü ga yema duü̃xü̃güxü̃ daicü. Rü 
ngẽxgumarüxü̃ tá ta nixĩ i ngẽxguma wenaxarü núma naxũxgu ya Tupana 
Nane ya duü̃xü̃xü̃ ixĩcü. 
40Rü ngẽma ngunexü̃gu rü taxre i yatügü rü wüxi i naanewa tá nügümaxã 
nangẽxmagü. Rü wüxi tá nixĩ ya Tupana igaxü̃ rü ngẽma to rü tá ngéma 
natax̱. 
41Rü taxre i ngexü̃gü tá nügümaxã ínacaegü. Rü wüxi tá nixĩ ya Tupana 
igaxü̃ rü ngẽma to rü tá ngéma natax̱. 
42¡Pexũãxẽgü! Erü tama nüxü̃ pecuax̱ i tax̱acürü ora tá ínangu i perü Cori. 
43¡Rü nagu perüxĩnüe! Rü ngẽxguma chi wüxi i ĩpataarü yora nüxü̃ cuax̱gu 
nax tax̱acürü oragu tá ínanguxü̃ i ngĩ ̃́tax̱axü̃ rü taxũchima nape. Erü nüxna 
chi nadau ya napata nax tama ngẽxma naxücuxü̃cax̱ i ngẽma ngĩ ̃́tax̱axü̃ nax 
tax̱acücax̱ ngéma yangĩ ̃́xü̃cax̱. 
44Rü ngẽmacax̱ name nixĩ i pexuãẽgü i pemax. Erü ngẽma ngunexü̃ i tama 
nagu íperüxĩnüexü̃gu tá nixĩ i ngürüãchi ínanguxü̃ ya Tupana Nane ya 
duü̃xü̃xü̃ ixĩcü. 

Duü̃xü̃ ga mea norü coriga ĩnüxü̃ rü to ga tama mea norü coriga ĩnüxü̃chiga 
(Lc. 12.41-48) 

45¿Rü texé tixĩxü̃ ya tümaarü coriarü duü̃xü̃ ya aixcüma yanguxẽẽ̃́xẽ rü 
tümaãẽxü̃ cuáxe? ¿Tama ẽx̱na yíxema tixĩxü̃ ya tümaarü cori tüxna ãgaxe 
nax mea nüxna tadauxü̃cax̱ rü mea oragu tanachibüexẽxẽxü̃cax̱ i norü 
duü̃xü̃gü? 
46Rü tataãxẽ ya yíxema coriarü duü̃xẽ ega ngẽxguma ínanguxgu i tümaarü 
cori rü tüxü̃ iyangau̱̱xe nax meama ítanaxüxü̃ i ngẽma puracü i nagu tüxü̃ 
namuxü̃. 
47Rü aixcüma pemaxã nüxü̃ chixu rü ngẽma tümaarü cori rü tá guxü̃ma i 
norü ngẽmaxü̃güarü dauruü̃xü̃ tá tüxü̃ nixĩxẽxẽ. 
48-50Natürü ngẽxguma chi ngẽma coriarü duü̃xü̃ rü wüxi i yatü i chixexü̃ 
yixĩxgu, rü chi nagu naxĩnügu nax taxũtáma paxa ínanguxü̃ i norü cori, rü 
chi inaxügüãgu nax chixri namuãxü̃ i namücügü i norü coriarü duü̃xü̃gü, rü 
chi ngãxẽxü̃tanügu naxãxgu nax namaxã nachibüxü̃cax̱ rü naxaxexü̃cax̱, rü 
ngürüãchi ngẽma ngunexü̃ rü ngẽma ora i tama nagu ínangu̱xuxẽẽãgu rü tá 
ínangu i norü cori. 
51Rü poraãcü tá nanapoxcu i ngẽma norü duü̃xü̃, ngẽma nügü 
írümegünetaxü̃xü̃ nax napoxcuexü̃rüxü̃. Rü ngéma tá narüdoxü rü 
nixü̃̃́xchapüta ==ñanagürü. 

Matéu 25 

Ore ga 10 ga pacügu ixuxü̃ 

1Rü ñanagürü ga Ngechuchu: —Pemaxã tá nüxü̃ chixu i wüxi i ore nax nawa 
nüxü̃ pecuáxü̃cax̱ i ñuxãcü tá duü̃xü̃güarü ãẽx̱gacü nax yixĩxü̃ ya Tupana i 
ngẽxguma ínanguxgu. Rü iyexma ga 10 ga pacü ga ngĩrü daparinamaxã 
ngĩgüarü petawa ĩcü nax yaxümücügüãxü̃cax̱ ga gumá yatü ga ingĩxchaü̃cü. 
2Rü 5 ga yema pacü rü tama íxuãxẽgü. Rü yema nai ga 5 ga pacü rü meama 
íxuãxẽgü. 

3Rü yema tama uãxẽgücü, rü yexguma ngĩrü daparina íyangegügu rü tama 
to ga ngĩrü queruyinu ta iyangegü. 
4Natürü ga yema uãxẽgücü rü to ga ngĩrü queruyinu ta iyangegü. 
5Natürü ga gumá yatü ga ingĩxchaü̃cü rü tama paxa ínangu. Rü düxwa ga 
yema pacügü rü ipee yerü iyaxtae. 
6Rü yexguma ngãxü̃cüüwa nanguxgu, rü yema pacügü nüxü̃ ixĩnüe ga wüxi 
ga naga ga ñaxü̃: “Domama nixĩ ya yimá yatü ya ingĩxchaü̃cü. ¡Rü 
íperüdagü, rü ípeyadaugü!” ñaxü̃. 
7Rü guxcüma ga yema pacügü rü íirüdagü, rü iyamexẽẽgü ga ngĩrü 
daparinagü. 
8Rü yexguma ga yema 5 ga pacügü ga tama uãxẽgücü rü ngĩgürügügü ngĩxü̃ 
ga yema pacügü ga uãxẽgücü: “¡Íxraxü̃ i perü queruyinu toxna pexã, erü 
torü omügü rü nixogü!” ngĩgürügügü. 
9Natürü ga yema pacügü ga uãxẽgücü rü ngĩxü̃ ingãxü̃gü, rü ngĩgürügügü: 
“Taxucürüwa pexna tanaxã, erü ngẽxguma chi pexna tanaxãxgu rü 
taxũchima ningu i toxcax̱ rü pexcax̱. Rü ngẽmacax̱ narümemae nixĩ i ngextá 
namaxã ínataxegüxü̃wa pegüxü̃̃́ nawa pexĩ”, ngĩgürügügü. 
10Natürü yexguma ga yema 5 ga pacügü ga tama uãxẽgücü ngĩrü 
queruyinuwa naxĩyane, rü ínangu ga gumá yatü ga ingĩxchaü̃cü. Rü ga yema 
pacügü ga uãxẽgücü rü iyachocu nawa ga gumá ĩ ga nawa iyangĩxü̃ne. Rü 
ñu̱xũchi nanawãxta ga ĩãx̱. 
11Rü yemawena íingugü ga yema pacügü ga tama uãxẽgücü, rü 
ngĩgürügügü: “¡Pa Corix, Pa Corix, toxcax̱ yawãxna i ĩãx̱!” ngĩgürügügü. 
12Natürü nüma ga cori, rü ngĩxü̃ nangãxü̃, rü ñanagürü: “Pemaxã nüxü̃ chixu 
rü aixcüma tama pexü̃ chacuax̱ nax texégü pixĩgüxü̃” ==ñanagürü. 
13Rü ñu̱xũchi ñanagürü ga Ngechuchu: —¡Pexũãẽgü! Erü tama nüxü̃ pecuax̱ 
i tax̱acürü ngunexü̃ rü tax̱acürü ora tá ínangu ya Tupana Nane ya duü̃xü̃xü̃ 
ixĩcü ==ñanagürü. 

Ore ga diẽrugu ixuxü̃ 

(Lc. 19.11-27) 

14Rü ñanagürü ta ga Ngechuchu: —Ngẽma Tupana nax duü̃xü̃güarü ãẽx̱gacü 
yixĩxü̃, rü nanangẽxgumaraxü̃ ga wüxi ga yatü ga ixũãchichaü̃cü ga to ga 
nachixü̃anewa nax naxũxü̃cax̱. Rü nüma ga gumá yatü rü norü duü̃xü̃gücax̱ 
naca, rü nüxna inaxã ga diẽru nax nüxü̃̃́ ngĩxna nadaugüxü̃cax̱. 
15Rü wüxi ga yema norü duü̃xü̃na ngĩxü̃ naxã ga 5,000 tachinü ga diẽru. Rü 
yema tona ngĩxü̃ naxã ga 2,000 tachinü ga diẽru. Rü yema tona ngĩxü̃ naxã 
ga 1,000 tachinü ga diẽru. Rü nanangugü ga wüxichigüarü cuax̱ rü yemaacü 
wüxichigüna ngĩxü̃ inaxã ga yema diẽru. Rü ñu̱xũchi inaxũãchi ga yema cori 
nax to ga nachixü̃anewa naxũxü̃cax̱. 
16Rü yema norü duü̃xü̃ ga 5,000 tachinü ga diẽru ngĩxü̃ yaxuxü̃, rü ngĩmaxã 
napuracü, rü nai ga 5,000 tachinü ngĩmaxã nayaxu. 
17Rü yexgumarüxü̃ ta ga yema norü duü̃xü̃ ga 2,000 tachinü ga diẽru ngĩxü̃ 
yaxuxü̃, rü ngĩmaxã napuracü, rü nai ga 2,000 tachinü ngĩmaxã nayaxu. 
18Natürü ga yema norü duü̃xü̃ ga 1,000 tachinü ga diẽru ngĩxü̃ yaxuxü̃, rü 
ngĩmaxã ínixũ. Rü ngĩxü̃ nixaixmaü̃, rü yexma ngĩxü̃ natax̱ ga yema norü 
coriarü diẽru. 
19Rü nũxcüma nataegu ga yema duü̃xü̃güarü cori. Rü yexguma ínanguxgu 
rü inanaxügü ga norü duü̃xü̃gümaxã nax namexẽẽãxü̃ ga norü diẽruchiga. 
20Rü yéma naxũ ga yema norü duü̃xü̃ ga 5,000 tachinü ga diẽru ngĩxü̃ 
yaxuxü̃. Rü yema diẽruétü ngĩxü̃ inaxã ga nai ga 5,000 tachinü ga diẽru. Rü 
ñanagürü: “Pa Corix, cuma rü choxna cunaxã ga 5,000 tachinü ga diẽru. 
Marü ngĩmaxã chapuracü rü ngĩmaxã cuxü̃̃́ ngĩxü̃ chayaxu i ñaa nai i 5,000 
tachinü”, ñanagürü. 
21Rü norü cori rü ñanagürü nüxü̃: “Pa Chorü Duü̃xü̃x, wüxi i mexẽchixü̃ 
quixĩ, rü meama cupuracü. Rü mea nüxna cudau ga yema noxre ga diẽru ga 
cuxna ngĩxü̃ chaxãcü, rü meama ngĩmaxã cupuracü. Rü ngẽmacax̱ i ñu̱xma 
rü tá rümumaecüna cuxü̃ chadauxẽxẽ. ¡Rü ixücu i chopatawa rü ngĩxã 
tataãẽgü!” ñanagürü. 

22Rü yemawena ínangu ga yema to ga norü duü̃xü̃ ga 2,000 tachinü ga diẽru 
ngĩxü̃ yaxuxü̃. Rü ñanagürü: “Pa Corix, ñaa iyixĩ ga yema 2,000 tachinü ga 
diẽru ga choxna ngĩxü̃ cuxãcü. Marü ngĩmaxã chapuracü rü ngĩmaxã cuxü̃̃́ 
ngĩxü̃ chayaxu i nai i 2,000 tachinü. Rü ñaa iyixĩ”, ñanagürü. 
23Rü norü cori rü ñanagürü nüxü̃: “Pa Chorü Duü̃xü̃x, wüxi i mexẽchixü̃ 
quixĩ, rü meama cupuracü. Rü mea nüxna cudau ga yema noxre ga diẽru ga 
cuxna ngĩxü̃ chaxãcü, rü meama ngĩmaxã cupuracü. Rü ngẽmacax̱ i ñu̱xmax 
rü tá rümumaecüna cuxü̃ chadauxẽxẽ. ¡Rü ixücu i chopatawa rü ngĩxã 
tataãxẽgü!” ñanagürü. 
24Natürü yexguma norü corixü̃tawa nanguxgu ga yema norü duü̃xü̃ ga 1,000 
tachinü ga diẽru ngĩxü̃ yaxuxü̃, rü norü corixü̃ ñanagürü: “Pa Corix, choma 
nüxü̃ chacuax̱ rü wüxi i yatü i aüxü̃ quixĩ. Rü cunayaxu i nanetüarü o i 
ngextá tama ícutoexü̃wa, rü cunabuxarü oõ̱x i nanetü i tama icutoxü̃. 
25Rü yemacax̱ chamuü̃. Rü waixü̃mügu ngĩxü̃ chixaixmaü̃ rü ngĩxü̃ ichatax̱. 
Natürü ñaa iyixĩ i ngẽma curü diẽru”, ñanagürü. 
26Rü yexguma ga norü cori rü nanangãxü̃ rü ñanagürü: “Pa Chorü Duü̃xü̃x, 
wüxi i chixexü̃ rü oxü̃ i chorü duü̃xü̃ quixĩ. Rü cuma meama nüxü̃ cucuax̱ 
rü ngextá tama íchatoexü̃wa rü chanayaxu i nanetüarü o, rü chanabuxarü 
oõ̱x i nanetü i tama ichatoxü̃. 
27Rü yemacax̱ narümemae chi nixĩ ga bancugu choxü̃̃́ ngĩmaxã nax 
cunguxü̃xü̃ ga chorü diẽru nax ngéma choxü̃̃́ ngĩxü̃ yamuxẽẽgüxü̃cax̱, rü 
ngẽmaãcü mucü ngĩxü̃ nax chayaxuxü̃cax̱ i ngẽxguma íchanguxgu”, 
ñanagürü. 
28Rü yexguma ga yema cori rü nanamu ga yema togü ga norü duü̃xü̃gü ga 
yéma yexmagüxü̃, rü ñanagürü nüxü̃: “¡Nüxna ngĩxü̃ peyau̱x i ngẽma diẽru, 
rü ngẽma yatü i 10,000 i diẽru nüxü̃̃́ ngẽxmaxü̃na ngĩxü̃ pexã! 
29Erü yíxema tüxü̃̃́ nangẽxmacü rü yexera tá tüxna ngĩxü̃ taxã, rü ngẽmaãcü 
tá tüxü̃̃́ imuxũchi. Natürü yíxema tüxü̃̃́ natau̱xcü rü woo ngẽma noxre i tüxü̃̃́ 
ngẽxmacü rü tá tüxna ngĩxü̃ tayaxu. 

30¡Rü yéama düxétüwa poraãcü ínaxẽanexü̃wa peyatá i ñaa chorü duü̃xü̃ i 
taxuwama mexü̃! Rü ngéma tá narüdoxü rü tá nixü̃̃́xchapüta” ==ñanagürü. 
Naanearü gu̱xgu rü Cristupe̱xegu tá nangutaque̱xegü i guxü̃ i nachixü̃anecüã̱x 

i duü̃xü̃gü nax yadexechiãxü̃ca̱x i ngẽma mexü̃gü rü nax napoxcueãxü̃ca̱x i 
ngẽma chixexü̃gü 

31Rü ñanagürü ga Ngechuchu: —Ngẽxguma wenaxarü núma naxũxgu ya 
Tupana Nane ya duü̃xü̃xü̃ ixĩcü, rü norü tochica i mexẽchixü̃wa tá narüto. 
Rü norü orearü ngeruü̃gü i daxũcüãx̱ rü tá nanaxümücügü. 
32Rü guxü̃ i nachixü̃anecüãx̱ i duü̃xü̃gü rü tá napex̱egu nangutaquex̱egü. Rü 
nüma rü tá nayadexechi, ñoma wüxi i carnéruarü dauruxü̃ i norü carnérugü 
rü chíbugü nüxrüguma mugüxü̃rüxü̃. 
33Rü ngẽma carnérugü ixĩgüxü̃ rü norü tügünecüwawa tá 
nanangexmagüxẽxẽ. Rü ngẽma cabragü ixĩgüxü̃ rü norü to̱xwecüwawa tá 
nanangexmagüxẽxẽ. 
34Rü ngẽxguma i nüma ya Ãẽx̱gacü rü tá ñanarügü nüxü̃ i ngẽma norü 
tügünecüwawa ngẽxmagüxü̃: “¡Nua pexĩ i pemax ya Chaunatü mexü̃ 
pemaxã uegugüxe! ¡Rü nüma ãẽx̱gacü íyixĩxü̃wa pichocu rü penayaxu i 
pechica ga noxritama naane naxü̱xgu pexcax̱ namexẽẽxü̃! 
35Rü ngẽmaãcü tá pemaxã namecüma yerü yexguma chataiyaxgu rü pema 
rü choxü̃ pechibüxẽxẽ. Rü yexguma chitax̱awagu rü choxü̃ pexaxexẽxẽ. Rü 
yexguma tama nüxü̃ pecuax̱gu nax texé chixĩxü̃ rü mea choxü̃ peyauxgü ga 
pepatawa. 
36Rü yexguma changexchirugu rü choxü̃ pexüxchiru. Rü yexguma 
chidax̱awegu rü choxü̃ perüngü̃xẽxẽ. Rü yexguma poxcupataü̃wa 
chayexmagu rü choxü̃ ípeyadau”, ñanarügü tá nüxü̃. 
37Rü ngẽxguma i ngẽma duü̃xü̃gü i chadexü̃ rü ñanagürügü tá nüxü̃: “Pa 
Corix, ¿ñuxgu ga cuxü̃ tadauxü̃ ga nax cutaiyaxü̃ rü cuxü̃ tachibüxẽxẽxü̃? 
¿Rü ñuxgu ga cuxü̃ tadauxü̃ ga nax quitax̱awaxü̃ rü cuxü̃ taxaxẽxẽxü̃? 
38¿Rü ñuxgu ga tochixü̃wa cunguxü̃ rü mea cuxü̃ tayauxgüxü̃ ga woo tama 
cuxü̃ tacuax̱gügu? ¿Rü ñuxgu ga cungexchiruxü̃ rü cuxü̃ taxüxchirugüxü̃? 

39¿Rü ñuxgu ga cuxü̃ tadaugüxü̃ nax quidax̱awexü̃ rü ẽx̱na poxcupataü̃wa 
cuyexmaxü̃ rü cuxü̃ ítayadaugüxü̃?” ñanagürügü tá. 
40Rü nüma i Ãẽx̱gacü rü tá nanangãxü̃, rü ñanagürü tá: “Aixcüma pemaxã 
nüxü̃ chixu rü yexguma nüxü̃ perüngü̃xẽxẽgügu i ngẽma chorü duü̃xü̃ i 
yexeraãcü ngearü ngẽmaxü̃áxü̃, rü choxü̃ nixĩ ga perüngü̃xẽxẽgüxü̃”, 
ñanagürü tá nüxü̃. 
41Rü ñu̱xũchi i Ãẽx̱gacü, rü ñanagürü tá nüxü̃ i ngẽma to̱xwewa 
ngẽxmagüxü̃: “¡Choxna pixĩgachi i pema i perü chixexü̃cax̱ poxcuexe! ¡Rü 
ngéma pexĩ nawa ya yimá üxü ya taguma ixoxü̃ne ya Tupana ímexẽẽ̃́ne 
naxcax̱ i ngo̱xo i Chataná rü norü duü̃xü̃gü! 
42Yerü yexguma chataiyaxgu rü pema rü tama choxü̃ pechibüxẽxẽ. Rü 
yexguma chitax̱awagu rü tama choxü̃ pexaxẽxẽ. 
43Rü yexguma tama nüxü̃ pecuax̱gu nax texé chixĩxü̃ rü tama choxü̃ 
peyauxgü ga pepatawa. Rü yexguma changexchirugu rü tama choxü̃ 
pexüxchirugü. Rü yexguma chidax̱awegu rü poxcupataü̃wa chayexmagu rü 
tama choxü̃ ípeyadaugü”, ñanagürü tá nüxü̃. 
44Rü ngẽxguma i nümagü rü ñanagürügü tá: “Pa Corix, ¿Ñuxgu ga cuxü̃ 
tadaugüxü̃ ga nax cutaiyaxü̃, rü ẽx̱na nax quitax̱awaxü̃, rü ẽx̱na nax 
cungexchiruxü̃, rü ẽx̱na quidax̱awexü̃, rü ẽx̱na poxcupataü̃wa nax 
cuyexmaxü̃, rü tama cuxü̃ tarüngü̃xẽxẽgüxü̃?” ñanagürügü tá. 
45Rü nüma i Ãẽx̱gacü rü tá nanangãxü̃, rü ñanarügü tá nüxü̃: “Aixcüma 
pemaxã nüxü̃ chixu rü yexguma tama nüxü̃ perüngü̃xẽxẽgügu ga wüxi ga 
duü̃xü̃ ga yexeraãcü ngearü ngẽmaxü̃áxü̃, rü choxü̃ nixĩ ga tama 
perüngü̃xẽẽxü̃”, ñanarügü tá nüxü̃. 
46Rü ngẽma duü̃xü̃gü rü tá poxcu i taguma gúxü̃wa naxĩ. Natürü ngẽma 
duü̃xü̃gü i aixcüma mea Tupanacax̱ maxẽxü̃ rü tá nanayauxgü i maxü̃ i 
taguma gúxü̃ ==ñanagürü ga Ngechuchu. 

Matéu 26 

Yudíugüarü ãẽ̱xgacügü naxca̱x nadaugü nax ñuxãcü Ngechuchuxü̃ 
yayauxgüxü̃ 

(Mr. 14.1-2; Lc. 22.1-2; Jn. 11.45-53) 

1Rü yexguma Ngechuchu nüxü̃ rüchauxgu ga yema orexü̃ nax yaxuxü̃, rü 
ñanagürü norü ngúexü̃güxü̃: 
2—Pema nüxü̃ pecuax̱ rü taxre i ngunexü̃ nataxu nax nawa nanguxü̃ i 
Üpetüchigaarü peta. Rü ngẽxguma tá nixĩ iyayauxgüãxü̃ ya Tupana Nane ya 
duü̃xü̃xü̃ ixĩcü nax curuchawa yapotagüãxü̃cax̱ ==ñanagürü. 
3Rü yema ngunexü̃gügu rü chacherdótegüarü ãẽx̱gacü ga Caipápatawa 
nangutaquex̱egü ga norü ngü̃xẽẽruü̃gü ga chacherdótegü, rü yema 
ngúexẽẽruü̃gü ga mugüwa ngu̱xẽẽtaegüxü̃, rü Yudíugüarü ãẽx̱gacügü. 
4Rü yema ngutaquex̱ewa nügümaxã nanamexẽẽgü nax womüxẽẽãcüma 
Ngechuchuxü̃ yayauxgüxü̃ nax yamax̱güãxü̃cax̱. 
5Natürü nügümaxã ñanagürügü: —Taxucürüwa i ñu̱xma petagu tayayauxgü, 
erü duü̃xü̃gü rü tá tamaxã nanue ==ñanagürügü. 

Wüxi ga nge rü Ngechuchuerugu inaba ga pumara 
(Mr. 14.3-9; Jn. 12.1-8) 

6Rü Ngechuchu rü Betániawa nayexma napatawa ga Chimóü̃ ga 
rüchaxünecümaxã naxugüxü̃. 
7Rü yexguma mechawa ínayexmayane ga Ngechuchu, rü wüxi ga nge rü 
naxcax̱ yéma iyaxũ namaxã ga wüxiwexü̃ ga pumara ga tatanüxü̃chixü̃ ga 
mexẽchicü ga butiyamaxã ãchiü̃xü̃. Rü ngĩma rü naerugu inaba ga yema 
pumara. 
8Rü yexguma yemaxü̃ nadaugügu ga Ngechuchuarü ngúexü̃gü, rü naãxẽwa 
nangu̱x, rü inanaxügüe ga nax ñagüxü̃. —¿Tü̱xcüü̃ ngẽxma inaxaiyaxü̃ i 
ngẽma pumara? 
9Rü narümemae chi nixĩ i tatanüxü̃gu namaxã itaxe, rü ñu̱xũchi ngẽma 
diẽrumaxã nüxü̃ rüngü̃xẽxẽ i ngẽma duü̃xü̃gü i ngearü diẽruãx̱güxü̃ 
==ñanagürügü. 

10Rü Ngechuchu nüxü̃ naxĩnü, rü ñanagürü nüxü̃: —¿Tü̱xcüü̃ ngĩxü̃ 
pechixewe i ñaa nge? Erü ngẽma chomaxã naxüxü̃ rü wüxi i mexü̃ nixĩ. 
11Ngẽma ngearü diẽruãx̱güxü̃ rü guxü̃gutáma petanüwa nangẽxmagü. 
Natürü choma rü taxũtáma guxü̃gu petanüwa changexma. 
12Rü ngẽma chomaxã naxüxü̃ i ñaa ngecü nax chaxunegu nabaãxü̃ i ngẽma 
pumara, rü chaxune i yuxü̃arü mexẽẽruxü̃ nixĩ nax ngẽmaãcü choxü̃ 
inatax̱güxü̃cax̱. 
13Rü aixcüma pemaxã nüxü̃ chixu rü guxü̃ i naanewa i ngextá duü̃xü̃gü nüxü̃ 
íxugügüxü̃wa i Tupanaarü ore, rü ñaa ngecü chomaxã üxü̃ rü tá ta nüxü̃ 
nixugügü. Rü ngẽmaãcü tá ngĩxna nacuax̱ãchie i duü̃xü̃gü ==ñanagürü ga 
Ngechuchu. 

Yúda rü ãẽ̱xgacügümaxã nanamexẽxẽ nax Ngechuchuxü̃ yayauxgüxü̃ca̱x 
(Mr. 14.10-11; Lc. 22.3-6) 

14Rü ñu̱xũchi wüxi ga Ngechuchuarü ngúexü̃ ga Yúda ga Ichariótegu ãégaxü̃ 
rü chacherdótegüarü ãẽx̱gacügüxü̃tawa naxũ. 
15Rü Yúda rü ñanagürü nüxü̃: —¿Ñuxre tá choxü̃̃́ penaxütanüxü̃ i ngẽxguma 
pexü̃̃́ chanatauxchaxẽxẽgu nax Ngechuchuxü̃ piyauxgüxü̃cax̱? 
==ñanagürü. Rü yexguma ga yema chacherdótegüarü ãẽx̱gacügü rü 30 
tachinü ga diẽru nüxü̃̃́ nanaxütanügü. 
16Rü nüma ga Yúda rü yexgumama inanaxügü ga naxcax̱ nax nadauxü̃ ga 
ñuxãcü nüxü̃̃́ nax natauxchaxẽẽgüãxü̃ nax Ngechuchuxü̃ yayauxgüxü̃cax̱. 

Cori ya Nechuchuarü õnachiga 
(Mr. 14.12-25; Lc. 22.7-23; Jn. 13.21-30; 1 Co. 11.23-26) 

17Rü nüxíraxü̃ ga ngunexü̃ ga nagu inaxügüxü̃ ga yema peta ga paũ ga 
ngearü pu̱xẽẽruü̃ã̃́xü̃ nagu nangõ̱xgüxü̃, rü norü ngúexü̃gü rü Ngechuchucax̱ 
naxĩ, rü ñanagürügü nüxü̃: —¿Ngextá i cunaxwax̱exü̃ nax tanamexẽxẽxü̃ i 
nachica i nawa nangõ̱xgüxü̃ i õna i Üpetüchigaarü petagu? ==ñanagürügü. 
18Rü nüma ga Ngechuchu rü ñanagürü nüxü̃: —¡Ngéma ĩanewa pexĩ, rü 
yimá yatü i nüxü̃ pecuácüpatawa pexĩ! ¡Rü namaxã nüxü̃ pixu rü ñapegügü: 
“Torü Ngúexẽẽruxü̃ rü ñanagürü: ‘Marü ningaicaxüchi nax chayuxü̃, rü nua 

cupatawa chorü ngúexü̃gümaxã chanangupetüxẽxẽchaü̃ i Üpetüchigaarü 
peta’ ” ==ñapegügü tá nüxü̃! 
19Rü yéma naxĩ ga yema norü ngúexü̃gü. Rü yema Ngechuchu namaxã nüxü̃ 
ixuxü̃rüxü̃ nanaxügü. Rü nanamexẽxẽgü ga yema õna ga Üpetüchigaarü 
petagu tá nangõ̱xgüxü̃. 
20Rü yexguma nachütagu rü yéma mechawa narüto ga Ngechuchu namaxã 
ga yema 12 ga norü ngúexü̃gü. 
21Rü yexguma ínachibüeyane, rü Ngechuchu rü ñanagürü nüxü̃: —Aixcüma 
pemaxã nüxü̃ chixu rü wüxíe i petanüwa tá tixĩ ya bexma chauechita choxü̃ 
íyaxuaxü̃xe ==ñanagürü. 
22Rü yexguma ga nümagü ga norü ngúexü̃gü rü poraãcü nangechaü̃gü. Rü 
wüxichigü nüxna nicachigü, rü ñanagürügü: —Pa Corix, ¿choma ẽx̱na tá 
chixĩxü̃ ya yíxema cuxü̃ íyaxuaxü̃xe? ==ñanagürügü. 
23Rü nüma ga Ngechuchu nanangãxü̃ rü ñanagürü: —Ngẽma yimátama 
poratuwa wüxigu chomaxã yawaixẽẽxü̃ i norü paũ, rü ngẽma tá nixĩ i 
chauechita choxü̃ íyaxuaxü̃xü̃. 
24Rü Tupana Nane ya duü̃xü̃xü̃ ixĩcü rü tá nayu ngẽxgumarüxü̃ i Tupanaarü 
ore i ümatüxü̃ nüxü̃ ixuxü̃rüxü̃. Natürü wüxi i ngechaü̃xü̃chi nixĩ naxcax̱ i 
ngẽma yatü i ínaxuaxü̃xü̃. Rü narümemae chi nixĩ ga noxtacüma taxũchima 
nax nabuxü̃ ==ñanagürü. 
25Rü nüma ga Yúda ga naechita íyaxuaxü̃xü̃, rü ñanagürü: —Pa 
Ngúexẽẽruxü̃x, ¿ẽx̱na choma tá chixĩxü̃? ==ñanagürü. Rü Ngechuchu 
nanangãxü̃ rü ñanagürü: —Cugümare quixu nax cuma tá quixĩxü̃ 
==ñanagürü. 
26Rü yexguma ínachibüeyane rü Ngechuchu nanayaxu ga wüxi ga paũ. Rü 
Tupanana moxẽ naxã, rü inanabücu, rü norü ngúexü̃güxü̃ nayanu. Rü 
ñanagürü: —¡Penayaxu rü penangṍ! Ñaa rü chaxune nixĩ ==ñanagürü. 

27Rü ñu̱xũchi nanayaxu ga wüxi ga copu ga bínumaxã ããcuxü̃. Rü Tupanana 
moxẽ naxcax̱ inaxã. Rü ñu̱xũchi norü ngúexü̃güna nanaxã, rü ñanagürü 
nüxü̃: —¡Guxãma i pema rü ñaa copuwa peyaxax̱ü̱x ya bínu! 
28Erü daa bínu rü chaugü nixĩ. Rü yimámaxã Tupana duü̃xü̃güxü̃ nanawex̱ 
nax aixcüma yixĩxü̃ i norü uneta. Rü yimá chaugü rü muxü̃ma i duü̃xü̃gücax̱ 
nixĩ i nabaxü̃ nax Tupana nüxü̃̃́ nüxü̃ irüngümaxü̃cax̱ i norü pecadugü. 
29Rü pemaxã nüxü̃ chixu rü tagutáma wena bínu chayaxaxü ñu̱xmatáta 
Chaunatü ya Tupana ãẽx̱gacü ixĩxü̃wa ngexwacaxü̃cü ya bínu pemaxã 
chayaxaxü ==ñanagürü. 

Ngechuchu nüxü̃ nixu rü Pedru rü tá nügü nixã nax norü ngúexü̃ yixĩxü̃ 
(Mr. 14.26-31; Lc. 22.31-34; Jn. 13.36-38) 

30Rü nawena nax nawiyaegüxü̃ ga wüxi ga Tupanaarü wiyae, rü gumá 
Max̱pǘne ga Oribunecügu ãéganewa naxĩ. 
31Rü yexguma ga Ngechuchu rü ñanagürü nüxü̃ ga norü ngúexü̃gü: —
Guxãma i pema rü tá choxü̃ ípetax̱gü i ñoma i chütaxü̃gu. Erü Tupanaarü 
ore i ümatüxü̃wa rü ñanagürü: “Tá chayamax̱ ya carnéruarü dauruxü̃, rü tá 
nanaxüanemare i carnérugü”, ñanagürü i ngẽma ore. 
32Natürü ngẽxguma marü yuwa ícharüdaxguwena, rü tá chaxíra pexü̃pa 
Gariréaanewa chaxũ ==ñanagürü. 
33Rü yexguma ga Pedru rü nanangãxü̃ rü ñanagürü: —Rü woo guxü̃ma i 
togü cuxü̃ ítax̱gu, natürü i chomax rü taxũtáma cuxü̃ íchatax̱ ==ñanagürü. 
34Rü Ngechuchu ñanagürü nüxü̃: —Aixcüma cumaxã nüxü̃ chixu rü 
ñomatama i chütaxü̃gu rü naxü̃pa nax ota icax̱axü̃, rü tomaepü̱xcüna tá cugü 
quixã nax chorü duü̃xü̃ quixĩxü̃ ==ñanagürü. 
35Rü Pedru nanangãxü̃ rü ñanagürü: —Rü woo wüxigu cumaxã chayu̱xgu rü 
taxũtáma chaugü chixã nax curü duü̃xü̃ chixĩxü̃ ==ñanagürü. Rü guxü̃ma 
ga togü ga norü ngúexü̃gü rü ta yema ñanagürügü. 

Ngechuchu rü Yechemaníwa nayayumüxẽ 
(Mr. 14.32-42; Lc. 22.39-46) 

36Rü Ngechuchu rü norü ngúexü̃gümaxã nawa nangugü ga wüxi ga nachica 
ga Yechemanígu ãégaxü̃. Rü Ngechuchu rü ñanagürü nüxü̃: —¡Nua 
perütogü! Rü paxa yoxni yéa chayayumüxẽ ==ñanagürü. 
37Rü Ngechuchu ínayagagü ga Pedru rü Chebedéu nanegü ga Chantiágu rü 
Cuáü̃. Rü Ngechuchucax̱ inaxügü nax poraãcü nangechaü̃xü̃ rü 
naxĩx̱ãchiãẽxü̃. 
38Rü yexguma ga Ngechuchu rü ñanagürü nüxü̃: —Poraãcü changechaü̃ rü 
nagu charüxĩnü rü ngẽmamaxã tá chayu. ¡Rü nuxã perücho i pemax, rü 
chauxrüxü̃ ipedaue! ==ñanagürü. 
39Rü yexguma ga Ngechuchu rü yéaxüra naxũ. Rü waixü̃müanegu 
nanangücuchi. Rü nayumüxẽ rü ñanagürü: —Pa Chaunatüx, ngẽxguma 
cuma cunaxwax̱egu, ¡rü nüxna choxü̃ ínanguxuchixẽxẽ i ñaa ngúxü̃ i tá 
chingexü̃! Natürü chanaxwax̱e i curütama ngúchaü̃ cuxü rü tama i choxrü 
==ñanagürü. 
40Rü yemawena ga Ngechuchu rü nataegu ga yema norü ngúexü̃gü 
íyexmagüxü̃wa. Rü nüxü̃ inayangau nax ínapeexü̃. Rü ñanagürü Pedruxü̃: 
—Pa Pedrux, ¿tama ẽx̱na namaxã peporae nax wüxi i ora chomaxã 
ipedauexü̃? 
41¡Rü ipedaue rü Tupanana naxcax̱ peca nax pexü̃ nangü̃xẽẽxü̃cax̱ nax tama 
choxü̃ ípetáxü̃cax̱! Erü aixcüma peãẽwa rü ípememare nax ngúxü̃ 
pingegüxü̃, natürü pexene rü natura ==ñanagürü ga Ngechuchu. 
42Rü yexguma rü wenaxarü noxri ínayumüxẽxü̃wa naxũ ga Ngechuchu. Rü 
ñaãcü nayumüxẽ, rü ñanagürü: —Pa Chaunatüx, ngẽxguma tama 
cunaxwax̱egu nax nawa choxü̃ ícunguxuchixẽẽxü̃ i ñaa ngúxü̃ i tá chingexü̃, 
rü marü name i ngẽma cuma cunaxwax̱exü̃ãcüma chomaxã cunaxü 
==ñanagürü. 
43Rü yexguma wenaxarü norü ngúexü̃gü íyexmagüxü̃wa naxũxgu, rü nüxü̃ 
inayangau nax ínapeexü̃, yerü poraãcü nayaxtaexüchi. 

44Rü yéma nüxna nixũ, rü norü tomaepü̱xcüna wenaxarü noxriãcütama 
nayayumüxẽ. 
45Rü yemawena rü norü ngúexü̃gü íyexmagüxü̃wa naxũ. Rü ñanagürü nüxü̃: 
—¿Ñu̱xma rü ta pepee rü iperüngüe? Marü nawa nangu i ora nax norü 
uanügü yayauxgüxü̃ ya Tupana Nane ya duü̃xü̃xü̃ ixĩcü, rü tá 
pecaduãx̱güxü̃na nanamugü. 
46¡Ipechigü rü ngĩxã ítixĩ! Erü marü ningaica i ngẽma choxü̃ íyaxuaxü̃xü̃ 
==ñanagürü. 

Ngechuchuxü̃ niyauxgü 
(Mr. 14.43-50; Lc. 22.47-53; Jn. 18.2-11) 

47Rü yexguma íyadexayane ga Ngechuchu, rü ínangu ga Yúda ga norü 
ngúexü̃chirex̱ ixĩxü̃. Rü nawe narüxĩ ga muxü̃ma ga duü̃xü̃gü ga taramaxã 
rü naimaxã ixãxnexü̃. Rü yema nixĩ ga duü̃xü̃gü ga chacherdótegüarü 
ãẽx̱gacügü rü Yudíugüarü ãẽx̱gacügü yéma mugüxü̃. 
48Rü nüma ga Yúda ga ínaxuaxü̃xü̃ rü marü yema duü̃xü̃gümaxã 
nanamexẽxẽ, rü ñanagürü: —Ngẽma nüxü̃ chachúxuxü̃ tá nixĩ ya 
Ngechuchu. Rü ngẽma tá nixĩ i piyauxgüxü̃ ==ñanagürü. 
49Rü yexguma Ngechuchucax̱ nixũ, rü ñanagürü nüxü̃: —Nuxmae Pa 
Ngúexẽẽruxü̃x ==ñanagürü. Rü ñu̱xũchi nüxü̃ nachúxu. 
50Rü Ngechuchu nanangãxü̃ rü ñanagürü: —Pa Chomücüx, ¿tax̱acüwa nua 
cuxũ? ==ñanagürü. Rü yexgumatama ga yema duü̃xü̃gü ga Yúdawe rüxĩxü̃ 
rü Ngechuchucax̱ naxĩ rü nayayauxgü. 
51Rü yexguma ga wüxi ga Ngechuchumücü rü ngĩxü̃ nanawex̱echi ga norü 
tara, rü chacherdótegüarü ãẽx̱gacüarü duü̃xü̃xü̃ ínadaepachinü. 
52Rü yexguma ga Ngechuchu rü ñanagürü: —¡Naxchiü̃gu yaxǘcuchi i curü 
tara! Erü guxãma ya yíxema taramaxã nuẽxe, rü taragu tátama tayue. 
53¿Tama ẽx̱na nüxü̃ cucuax̱ rü ngẽxguma chi choma chanaxwax̱egu, rü 
Chaunatüna chi naxcax̱ chaca nax choxü̃̃́ núma namugüãxü̃cax̱ i 12 i 

natücumügü i muxuchixü̃ i norü orearü ngeruü̃gü i daxũcüãx̱ nax choxü̃ 
yanangü̃xẽẽgüxü̃cax̱? 
54Natürü ngẽxguma chi ngẽma chaxüxgu, rü ¿ñuxãcü chi ningu i Tupanaarü 
ore i ümatüxü̃ i nüxü̃ ixuxü̃ nax choma rü tá chayuxü̃? ==ñanagürü. 
55Rü yexguma ga Ngechuchu rü ñanagürü nüxü̃ ga yema duü̃xü̃gü: —
¿Tü̱xcüü̃ taragü rü naixmenax̱ãgümaxã chau̱̱xcax̱ nua pexĩ nax choxü̃ 
peyarüyauxgüxü̃cax̱ ñoma wüxi i ngĩ ̃́tax̱axü̃rüxü̃? Rü guxü̃ ga ngunexü̃gu rü 
Tupanapata ya taxü̃newa changu̱xẽẽtae, natürü taguma yexma choxü̃ 
piyauxgü. 
56Natürü guxü̃ma i ñaa ñu̱xma ngupetüxü̃, rü ngẽmaãcü nangupetü nax 
yanguxü̃cax̱ i Tupanaarü ore ga nũxcümaü̃güxü̃ ga norü orearü uruü̃gü 
ümatügüxü̃ ==ñanagürü. Rü yexguma ga guxü̃ma ga norü ngúexü̃gü rü 
nüxna nibuxmü. Rü nüxicatama yéma nanatax̱gü ga Ngechuchu. 

Ãẽ̱xgacügüpe̱xewa Ngechuchuxü̃ nagagü 
(Mr. 14.53-65; Lc. 22.54-55, 63-71; Jn. 18.12-14, 19-24) 

57Rü Caipá ga chacherdótegüarü ãẽx̱gacüxü̃tawa Ngechuchuxü̃ nagagü ga 
yema duü̃xü̃gü ga yayauxgüxü̃. Rü yexma nixĩ ga nangutaquex̱egüxü̃ ga 
ngúexẽẽruü̃gü ga ore ga mugüwa ngu̱xẽẽtaegüxü̃ rü Yudíugüarü ãẽx̱gacügü. 
58Natürü ga Pedru rü yáxü̃gu nawe nixãchigü ñu̱xmata chacherdótegüarü 
ãẽx̱gacü ga Caipáxü̃tawa nangu. Rü purichíagü ga Tupanapata ga taxü̃nearü 
dauruü̃gümaxã yéma ĩãx̱tüwa narüto, yerü nüxü̃ nadauxchaü̃ ga tax̱acü tá 
Ngechuchumaxã naxügüxü̃. 
59Rü yema chacherdótegüarü ãẽx̱gacügü rü guxü̃ma ga Yudíugüarü 
ãẽx̱gacügü rü naxcax̱ nadaugü ga wüxi ga ore ga doramare ixĩxü̃ nax 
yemamaxã Ngechuchuxü̃ ínaxuaxü̃güxü̃cax̱ nax yamax̱güãxü̃cax̱. 
60-61Natürü woo muxü̃ma ga duü̃xü̃gü doraxü̃mare nachigaxü̃ yéma 
yarüxugüe, natürü taxuxü̃ma ga chixexü̃ inayangaugü ga naxcax̱ tá 
yamax̱güãxü̃. Rü düxwa yéma naxĩ ga taxre ga yatügü ga doraxü̃mare yéma 
yarüxugüxü̃. Rü ñanagürügü: —Toma nüxü̃ taxĩnüe i ñaa yatü rü ñanagürü: 

“Nagu tá chapogü ya daa Tupanapata ya taxü̃ne, rü tomaepü̱x i ngunexü̃gu 
tá wenaxarü íchanadaxẽxẽ” ==ñanagürügü. 
62Rü yexguma ga chacherdótegüarü ãẽx̱gacü ga Caipá rü inachi, rü ñanagürü 
Ngechuchuxü̃: —¿Rü tax̱acümaxã cunangãxü̃ i ñu̱xmax? ¿Rü ñuxũ ñaxü̃ 
yixĩxü̃ i ngẽma cuchiga i nüxü̃ yaxugüexü̃? ==ñanagürü. 
63Natürü ga Ngechuchu rü nangeax̱mare. Rü yemacax̱ ga chacherdótegüarü 
ãẽx̱gacü ga Caipá rü ñanagürü nüxü̃: —Tupana ya Maxü̃cüégagu cuxü̃ 
chamu nax aixcüma tomaxã nüxü̃ quixuxü̃ nax texé quixĩxü̃. ¿Rü cuma ẽx̱na 
i Cristu ya Tupana Nane quixĩxü̃? ==ñanagürü. 
64Rü Ngechuchu nanangãxü̃ rü ñanagürü: —Ngẽma nüxü̃ quixuxü̃ chixĩ. Rü 
pemaxã nüxü̃ chixu rü tá nüxü̃ pedaugü ya Tupana Nane ya duü̃xü̃xü̃ ixĩcü 
i ngẽxguma Nanatü ya Guxü̃étüwa Ngẽxmacüarü tügünecüwawa rütocü rü 
ngẽxguma caixanexü̃gu wenaxarü núma naxũxgu ==ñanagürü. 
65Rü yexguma ga nüma ga chacherdótegüarü ãẽx̱gacü rü norü numaxã 
nügüchirugu nagáugü. Rü ñanagürü: —Ñaa yatü rü chixexü̃ Tupanamaxã 
nixugü. Rü taxucax̱ma marü tanaxwax̱e i to i duü̃xü̃güarü ore. Rü pematama 
marü nüxü̃ pexĩnüe nax ñuxãcü chixexü̃maxã nax yadexaxü̃. 
66¿Rü ñuxũ ñapegüxü̃ i pemax? ==ñanagürü. Rü nümagü ga togü ga 
ãẽx̱gacügü rü nanangãxü̃gü rü ñanagürügü: —Ngẽmáacü chixexü̃ naxü. Rü 
name nixĩ i noxtacüma nayu ==ñanagürügü. 
67Rü yexguma rü Ngechuchuchiwewa nacuai̱x̱güe. Rü nüxna nanacuai̱x̱cagü. 
Rü togü rü nanapegüchiwegü. 
68Rü ñanagürügü: —Pa Cristux, ¡nüxü̃ nacuax̱ nax texé cuxü̃ pegüchiwegüxü̃ 
rü cuxna nacuai̱x̱cagüxü̃! ==ñanagürügü. 

Pedru rü nügü nixã nax Ngechuchuxü̃ nacuáxü̃ 
(Mr. 14.66-72; Lc. 22.56-62; Jn. 18.15-18, 25-27) 

69Rü yoxni ga Pedru rü ãẽx̱gacüpataax̱tüwa narüto. Rü wüxi ga pacü ga 
ãẽx̱gacüarü duü̃xü̃ ixĩcü, rü Pedrucax̱ iyaxũ. Rü ngĩgürügü nüxü̃: —Cuma rü 
ta namücü quixĩ i ngẽma Ngechuchu i Gariréaanecüãx̱ ==ngĩgürügü. 

70Natürü ga Pedru rü guxü̃ ga yema duü̃xü̃güpex̱ewa rü nügü nixã nax 
Ngechuchuarü duü̃xü̃ yixĩxü̃, rü ñanagürü: —Choma rü tama nüxü̃ chacuax̱ 
i tax̱acüchiga nixĩ i ngẽma nüxü̃ quixuxü̃ ==ñanagürü. 
71Rü yexguma marü yema ĩpataax̱tüarü ĩãx̱wa ínaxũũxgu ga Pedru, rü nai 
ga pacü nüxü̃ idau. Rü ngĩgürügü namaxã ga yema duü̃xü̃gü ga yéma 
yexmagüxü̃: —Ñaa yatü rü Ngechuchu ya Nacharétucüãx̱mücü nixĩ 
==ngĩgürügü. 
72Natürü ga Pedru rü wenaxarü nügü nixã nax Ngechuchuarü duü̃xü̃ yixĩxü̃. 
Rü ñanagürü: —Choma rü Tupanaégagu cumaxã nüxü̃ chixu rü tama nüxü̃ 
chacuax̱ i ngẽma yatü ==ñanagürü. 
73Rü yixcamaxü̃ra rü yema duü̃xü̃gü ga yéma yexmagüxü̃ rü Pedrucax̱ naxĩ, 
rü ñanagürügü nüxü̃: —Aixcüma nixĩ i cuma rü ta rü ngẽma 
Ngechuchutanüxü̃ quixĩxü̃, erü wüxi i Gariréaanecüãx̱ idexaxü̃rüxü̃ quidexa 
==ñanagürügü. 
74Rü nüma ga Pedru rü poraãcü nügü nixã, rü ñanagürü nüxü̃: —Choma rü 
Tupanaégagu pemaxã nüxü̃ chixu rü tama nüxü̃ chacuax̱ i ngẽma yatü 
==ñanagürü. Rü yexgumatama nica ga ota. 
75Rü nüma ga Pedru rü yexguma nüxna nacuax̱ãchi ga yema ore ga 
Ngechuchu namaxã nüxü̃ ixuxü̃ ga ñaxü̃: “Rü naxü̃pa nax ota icax̱axü̃, rü 
cuma rü tomaepü̱xcüna tá cugü quixã nax chorü duü̃xü̃ quixĩxü̃”, ñaxü̃. Rü 
ínaxũxũ ga Pedru rü poraãcüxüchima naxaxu. 

Matéu 27 

Yudíugüarü ãẽ̱xgacügü rü Pirátuxü̃tawa nanagagü ga Ngechuchu 
(Mr. 15.1; Lc. 23.1-2; Jn. 18.28-32) 

1Rü yexguma yangunegu rü guxü̃ma ga chacherdótegüarü ãẽx̱gacügü rü 
Yudíugüarü ãẽx̱gacügü, rü nügümaxã nanamexẽẽgü nax ñuxãcü 
Ngechuchuxü̃ yamax̱güxü̃. 
2Rü nayanai̱x̱güchacüügü rü yemaacü ãẽx̱gacü ga Pirátuxü̃tawa nanagagü. 
Pirátu nixĩ ga Rómacüãx̱ ga ãẽx̱gacü ga Yudéaanemaxã icuácü. 

Nayu ga Yúda 

3Rü nüma ga Yúda ga Ngechuchuxü̃ íyaxuaxü̃xü̃ rü yexguma nüxü̃ nadau̱̱xgu 
nax Ngechuchumaxã yu naxuegugüxü̃ rü poraãcü nüxü̃̃́ nangu̱x ga yema 
chixexü̃ ga nümatama naxüxü̃. Rü yéma naxũ naxü̃tawa ga yema 
chacherdótegüarü ãẽx̱gacügü rü yema Yudíugüarü ãẽx̱gacügü. Rü ngĩxü̃ 
nayatáeguxẽxẽ ga yema 30 tachinü ga diẽru ga nüxna ngĩxü̃ naxãgücü. 
4Rü ñanagürü nüxü̃: —Choma rü marü chixexü̃ chaxü, erü naechita 
íchayaxuaxü̃ i wüxi i yatü i taxuxü̃ma i chixexü̃ üxü̃, rü ñu̱xma rü tá 
ngẽmagagu nayu ==ñanagürü. Natürü nümagü ga ãẽx̱gacügü rü 
nanangãxü̃gü, rü ñanagürügü: —Toma rü tama nüxü̃ tacuáxchaü̃ i ngẽma. 
Cugagutama nixĩ, rü cuma i nüxü̃ cucuáxü̃ nax ñuxãcü cugümaxã 
cunamexẽxẽxü̃ i ngẽma ==ñanagürügü. 
5Rü yexguma ga Yúda rü yexma Tupanapata ga taxü̃nechiãgu ngĩxü̃ 
nawotanü ga yema diẽru. Rü ñu̱xũchi ínixũ rü nügü nayawẽxnaxã. 
6Rü nüma ga chacherdótegüarü ãẽx̱gacügü rü ngĩxü̃ nade ga yema diẽru. Rü 
ñanagürügü: —Taxucürüwa Tupanapataarü diẽruchixü̃gu ngĩxü̃ tanu i ñaa 
diẽru, erü ngẽmamaxã tanaxütanü i ngẽma yatü i tá yuxü̃ ==ñanagürügü. 
7Rü ñu̱xũchi nügümaxã nanamexẽẽgü nax yema diẽrumaxã naxcax̱ 
nataxegüxü̃cax̱ ga wüxi ga naane ga Üwechiruü̃arü Naanegu ãégaxü̃ nax 
yemagu natax̱güãxü̃cax̱ ga yema duü̃xü̃gü ga togü ga nachixü̃anecüãx̱ 
ixĩgüxü̃. 
8Rü ngẽmacax̱ ñu̱xmarüta Nagüchitaxü̃ga naxãéga i ngẽma naane. 
9Rü yemaacü ningu ga Tupanaarü ore ga orearü uruxü̃ ga Yeremía 
nũxcümaxü̃chima nüxü̃ ixuxü̃ ga ñaxü̃: “Nümagü ngĩxü̃ nade ga yema 30 
tachinü ga diẽru ga Cristutanü ga Iraétanüxü̃ ngĩxü̃ ixãgücü. 
10Rü yema diẽrumaxã naxcax̱ nataxegü ga wüxi ga naane ga ‘Üwechiruü̃arü 
Naanegu’, ãégaxü̃, yema Cori ya Tupana chomaxã nüxü̃ ixuxü̃rüxü̃”, ñaxü̃. 

Pirátupe̱xewa nayexma ga Ngechuchu 
(Mr. 15.2-5; Lc. 23.3-5; Jn. 18.33-38) 

11Rü ãẽx̱gacü ga Pirátuxü̃tawa Ngechuchuxü̃ nagagü. Rü nüma ga Pirátu rü 
Ngechuchuna naca, rü ñanagürü: —¿Cuma quixĩxü̃ i Yudíugüarü Ãẽx̱gacü? 
==ñanagürü. Rü Ngechuchu nanangãxü̃, rü ñanagürü: —Ngẽma nüxü̃ 
quixuxü̃ chixĩ i chomax ==ñanagürü. 
12Rü Ngechuchuxü̃ ínaxuaxü̃gü ga chacherdótegüarü ãẽx̱gacügü rü 
Yudíugüarü ãẽx̱gacügü. Natürü ga Ngechuchu rü taxuxü̃maama nanangãxü̃. 
13Rü yexguma ga Pirátu rü ñanagürü: —¿Tama ẽx̱na nüxü̃ cuxĩnü i ngẽma 
ore i namaxã cuxü̃ ínaxuaxü̃güxü̃? ==ñanagürü. 
14Natürü ga Ngechuchu rü taxuxü̃maama nanangãxü̃. Rü yemacax̱ poraãcü 
nabai̱x̱ãchiãxẽ ga ãẽx̱gacü ga Pirátu. 

Pirátu rü Ngechuchumaxã nanaxuegu nax nayuxü̃ca̱x 
(Mr. 15.6-20; Lc. 23.13-25; Jn. 18.38—19.16) 

15Rü guxü̃guma ga yema Üpetüchigaarü petagu, rü Pirátu 
ínananguxuchixẽẽxü̃ ga wüxi ga poxcuxü̃ ga duü̃xü̃gü naxcax̱ ícagüxü̃, yerü 
yema nixĩ ga nacüma. 
16Rü yéma nayexma ga wüxi ga poxcuxü̃ ga tachigaxü̃ ga Barabágu ãégaxü̃. 
17Rü yexguma yéma nangutaquex̱egügu ga duü̃xü̃gü, rü Pirátu nüxna naca, 
rü ñanagürü: —¿Rü ngexü̃rüüxü̃ i penaxwax̱exü̃ nax 
íchananguxuchixẽxẽxü̃? ¿Penaxwax̱exü̃ nax Barabáxü̃ 
íchananguxuchixẽxẽxü̃ rüex̱na Ngechuchu ya Cristumaxã naxugüxü̃xü̃ 
íchananguxuchixẽxẽxü̃? ==ñanagürü. 
18Rü yema ñanagürü ga Pirátu yerü nüxü̃ nacuax̱ ga yema Yudíugüarü 
ãẽx̱gacügü rü norü auxãchimaxãmare Ngechuchuxü̃ yéma nagagüxü̃. 
19Rü yexguma norü tochicawa nato̱xgu ga Pirátu, rü naxmax̱ yéma imuga, 
rü ngĩgürügü: —Tama name i cunapoxcu i ngẽma yatü i taxuxü̃ma i chixexü̃ 
üxü̃. Yerü nagagu ĩnex chütacü rü poraãcü chachixenegü ==ngĩgürügü. 
20Natürü yema chacherdótegüarü ãẽx̱gacügü rü Yudíugüarü ãẽx̱gacügü, rü 
duü̃xü̃güxü̃ naxucu̱xẽgü nax naxcax̱ ínacagüxü̃cax̱ nax Barabáxü̃ 
ínanguxuchixẽẽxü̃ rü Ngechuchuxü̃ nayuxẽẽxü̃. 

21Rü ãẽx̱gacü ga Pirátu rü wenaxarü duü̃xü̃güna naca, rü ñanagürü: —
¿Ngexü̃rüüxü̃ i ngẽma taxrewa i pema penaxwax̱exü̃ nax 
íchananguxuchixẽẽxü̃? ==ñanagürü. Rü nümagü ga duü̃xü̃gü 
nanangãxü̃gü, rü ñanagürügü: —Tanaxwax̱e i Barabáxü̃ ícunguxuchixẽxẽ 
==ñanagürügü. 
22Rü yexguma ga ãẽx̱gacü ga Pirátu rü yema duü̃xü̃güna naca, rü ñanagürü: 
—¿Tax̱acü tá chaxüxü̃ namaxã i ngẽma Ngechuchu i Cristugu ãégaxü̃? 
==ñanagürü. Rü guxü̃ma ga duü̃xü̃gü rü nanangãxü̃gü, rü ñanagürügü: —
¡Curuchawa yapota! ==ñanagürügü. 
23Rü yexguma ga Pirátu rü ñanagürü nüxü̃: —¿Natürü tax̱acürü chixexü̃ 
naxü? ==ñanagürü. Natürü ga nümagü ga duü̃xü̃gü rü wenaxarü tagaãcü 
ñanagürügü: —¡Curuchawa yapota! ==ñanagürügü. 
24Rü yexguma Pirátu nüxü̃ dau̱̱xgu ga marü taxucürüwama Ngechuchuxü̃ 
nax ínanguxuchixẽẽxü̃, yerü ga duü̃xü̃gü rü marü nanaxĩx̱ãchiãẽgüchaü̃, rü 
yemacax̱ wüxi ga norü duü̃xü̃xü̃ namu ga dexá naxü̃tawa nax tanangexü̃cax̱. 
Rü nügü nayau̱̱xmex̱ ga Pirátu napex̱ewa ga guxü̃ma ga yema duü̃xü̃gü. Rü 
ñanagürü: —Tama chaugagu tá nixĩ i nax nayuxü̃ i ñaa yatü i taxuxü̃ma i 
chixexü̃ üxü̃. Rü pegagu tátama nixĩ ==ñanagürü. 
25Rü guxü̃ma ga yema duü̃xü̃gü nanangãxü̃gü, rü ñanagürügü: —Togagu rü 
toxocügügagu tá nixĩ i nayuxü̃ ==ñanagürügü. 
26Rü yexguma ga Pirátu rü Barabáxü̃ ínanguxuchixẽxẽ. Rü ñu̱xũchi norü 
churaragüxü̃ namu nax Ngechuchuxü̃ nacuai̱x̱güxü̃cax̱, rü yemawena 
curuchawa nax yanapotagüãxü̃cax̱. 
27Rü ñu̱xũchi ga yema churaragü rü Pirátupataarü aixepewa Ngechuchuxü̃ 
nagagü. Rü yexma Ngechuchuxü̃tagu nanangutaquex̱exẽxẽ ga guxü̃ma ga 
churaragü. 
28Rü ñu̱xũchi Ngechuchuxü̃ ínacuxuchigü, rü wüxi ga máxü̃ ga naxchiru ga 
daucharaxü̃gu nayacu̱xẽẽgü. 

29Rü naeruwa nayangax̱cuchigü ga wüxi ga ngax̱cueruxü̃ ga chuchuxü̃wa 
naxügüxü̃. Rü wüxi ga naixmenax̱ãxãcüxü̃ nüxü̃ nayayauxãchixẽxẽ ga norü 
tügünemex̱ẽwa. Rü ñu̱xũchi napex̱egu nacaxã̃́pü̱xügü, rü nüxü̃ nacugüe, rü 
ñanagürügü: —¡Namaxü̱̃x ya Yudíugüarü Ãẽx̱gacü! ==ñanagürügü. 
30Rü nanacuai̱x̱güe. Rü nüxna nanayauxgü ga guma naixmenax̱ãxãcü, rü 
naeruwa namaxã nanacuai̱x̱cagü. 
31Rü yexguma nüxü̃ nacugüeguwena rü ínanacu̱xuchigü ga yema naxchiru 
ga daucharaxü̃. Rü wenaxarü naxchirugutama nayacu̱xẽẽgü. Rü ñu̱xũchi 
nayagagü nax curuchawa yanapotagüãxü̃cax̱. 

Ngechuchuxü̃ curuchawa nipotagü 
(Mr. 15.21-32; Lc. 23.26-43; Jn. 19.17-27) 

32Rü yexguma yéma inaxĩãchigu, rü nüxü̃ nadaugü ga wüxi ga yatü ga 
Chirénecüãx̱ ga Chimóü̃gu ãégacü. Rü gumá yatüxü̃ ngĩxü̃ ningexẽẽgü ga 
yema curucha. 
33Rü nawa nangugü ga wüxi ga nachica ga Górgutagu ãégaxü̃. Rü ngẽma 
naéga rü “Duü̃xẽeruchinax̱ã”, ñaxü̃chiga nixĩ. 
34Rü nüxna nanaxãgü ga bínu ga tuxchanamaxã ãéxü̃cü nax yaxaxãxü̃cax̱. 
Rü Ngechuchu nüxü̃ naxaxneta, natürü tama nayaxaxü. 
35Rü yexguma marü curuchawa yapotagüãguwena, rü yema churaragü rü 
nanade ga Ngechuchuchiru. Rü ñu̱xũchi wüxi ga diẽru ngĩxü̃ nañanagügü 
nax yemawa nüxü̃ nacuax̱güxü̃cax̱ nax ngexü̃rüüxü̃ ga Ngechuchuchiru tá 
nayauxgüxü̃ ga wüxichigü. 
36Rü ñu̱xũchi yéma narütogü ga churaragü nax Ngechuchuna yéma 
nadaugüxü̃cax̱. 
37Rü norü curuchatapex̱ewa nayapocuchigü ga wüxi ga mürapewa ga 
ãégatachinüxü̃ ga nüxü̃ ixuxü̃ ga tax̱acücax̱ Ngechuchuxü̃ curuchawa 
yapotagüxü̃. Rü yema mürapewagu ümatüxü̃ rü ñanagürü: “Daa nixĩ ya 
Ngechuchu ya Yudíugüarü Ãẽx̱gacü”, ñanagürü. 

38Rü yexgumarüxü̃ ta curuchawa nayapotagü ga taxre ga ngĩ ̃́xtax̱agüxü̃. Rü 
wüxi rü Ngechuchuarü tügünecüwawa naxü, rü to ga norü to̱xwecüwawa. 
39-40Rü yema duü̃xü̃gü ga yéma chopetüxü̃, rü Ngechuchumaxã 
naguxchigagü, rü nanexãerugüãcüma ñanagürügü: —Dücax, cuma rü nagu 
cupogüchaü̃ ya Tupanapata ya taxü̃ne, rü tomaepü̱x i ngunexü̃gu wenaxarü 
ícunadaxẽẽchaü̃. ¡Cugütama namaxẽxẽ i ñu̱xmax! Rü ngẽxguma chi 
aixcüma Tupana Nane quixĩxgu, rü ¡írüxĩ i curuchawa! ==ñanagürügü. 
41Rü yexgumarüxü̃ ta Ngechuchuxü̃ nacugüe ga chacherdótegüarü 
ãẽx̱gacügü, rü ngúexẽẽruü̃gü ga mugüwa ngu̱xẽẽtaegüxü̃, rü Parichéugü, rü 
Yudíugüarü ãẽx̱gacügü. Rü ñanagürügü: 
42—Nüma rü togüxü̃ namaxẽxẽxẽ natürü i ñu̱xma rü tama nüxü̃ nacuax̱ nax 
nügütama namaxẽxẽxü̃. Rü ngẽxguma chi aixcüma Iraétanüxü̃arü Ãẽx̱gacü 
yixĩxgu, ¡rü ñu̱xma rü ínaxĩx̱ i curuchawa nax nüxü̃̃́ yaxõgüxü̃cax̱! 
43Rü nüma ya Ngechuchu nagu naxĩnügu rü Tupana tá nüxü̃ narüngü̃xẽxẽ. 
Ẽcü, ñu̱xma rü Tupana nüxü̃ rüngü̃xẽxẽ ega aixcüma nüxü̃ nangü̃xẽẽchaü̃gu. 
¿Tama ẽx̱na nümatama tamaxã nüxü̃ yaxuxü̃ nax Tupana Nane yixĩxü̃? 
==ñanagürügü. 
44Rü woo ga yema ngĩ ̃́tax̱agüxü̃ ga naxrüxü̃ curuchawa ipotagüxü̃, rü 
namaxã naguxchigagü. 

Nayu ga Ngechuchu 
(Mr. 15.33-41; Lc. 23.44-49; Jn. 19.28-30) 

45Rü tocuchigu inaxügü rü ñu̱xmata tomaepü̱xarü orawa nangu nax 
naxẽanexü̃ ga guxü̃ ga naanewa. 
46Rü yema tomaepü̱xarü oragu rü Ngechuchu rü tagaãcü aita naxü, rü 
ñanagürü: —Erí, Erí, ¿damá chabátani? ==ñanagürü. Rü ngẽma rü 
ñaxü̃chiga nixĩ: “Pa Chorü Tupanax, Pa Chorü Tupanax, ¿tü̱xcüü̃ choxna 
quixũgachixü̃?” ñaxü̃chiga nixĩ. 

47Rü nümaxü̃ ga duü̃xü̃gü ga yéma yexmagüxü̃ rü nüxü̃ naxĩnüe, rü 
ñanagürügü: —Ñaa yatü rü nũxcümaü̃cü ga Tupanaarü orearü uruxü̃ ga 
Eríacax̱ naca ==ñanagürügü. 
48Rü yexgumatama rü wüxi ga yema duü̃xü̃gü ga yéma yexmagüxü̃ rü 
inañaãchi rü Ngechuchuxü̃tawa nanange ga wüxi ga tüaxmü ga bínu ga 
marü ngúchiax̱üchicümaxã yawaixẽẽxü̃. Rü wüxi ga dexnewa nayanai̱x̱. Rü 
ñu̱xũchi Ngechuchuax̱gu nanawex̱ nax nüxü̃ natuxuxü̃cax̱. 
49Natürü ga yema togü ga duü̃xü̃gü ga yéma yexmagüxü̃ rü ñanagürügü: —
Yixrüma. Rü ngĩxã itarüdaunü rü aixcüma tá Ería nua ũ nax nüxü̃ 
yanangü̃xẽẽxü̃cax̱ ==ñanagürügü. 
50Rü wenaxarü tagaãcü aita naxü ga Ngechuchu, rü nayu. 
51Rü yema oragu ga Tupanapata ga taxü̃nearü tüyemachiãxü̃ rü taxregu 
narügáute. Rü daxũwa inanaxügü ga nax nagáutexü̃ rü ñu̱xmata ñaxtüwa 
nangu. Rü naxĩãx̱ãchiane, rü narüngǘxtegü ga nutagü ga itacü. 
52Rü yuetamaü̃gü rü ningẽnagü. Rü wena namaxẽ ga muxü̃ma ga duü̃xü̃gü 
ga yuechiréxü̃ ga Tupanaaxü̃̃́ yaxõgüxü̃. 
53Rü naxmaü̃wa ínachoxü̃ ga yema duü̃xü̃gü ga wena maxẽxü̃. Rü yexguma 
Ngechuchu wena maxü̃guwena, rü Yerucharéü̃wa naxĩ. Rü muxü̃ma ga 
duü̃xü̃gü nüxü̃ nadaugü. 
54Rü yema churaragüarü ãẽx̱gacü rü norü churaragü ga Ngechuchuna 
ídaugüxü̃, rü yexguma nüxü̃ nadaugügu nax naxĩãx̱ãchianexü̃ rü guxü̃ma ga 
yema ngupetüxü̃ rü poraãcü namuü̃e, rü ñanagürügü: —Aixcüma nixĩ ya 
daa yatü ya Tupana Nane nax yixĩxü̃ ==ñanagürügü. 
55Rü iyexmagü ga mucüma ga ngecügü ga yéma yáxü̃wa nüxü̃ rüdaunücü. 
Rü yexguma Gariréaanewa ne naxũxgu ga Ngechuchu rü yema ngecügü 
iyixĩ ga Ngechuchuwe rüxĩcü rü ümücügücü rü nüxü̃ rüngü̃xẽẽgücü. 
56Rü yema ngecügütanüwa iyexma ga María ga Madarénacüãx̱, rü María ga 
Chantiágu rü Yúche naé, rü Chebedéu namax̱ ga Chantiágu rü Cuáü̃ naé. 

Ngechuchu rü naxmaü̃gu nayaxǘcuchigü 

(Mr. 15.42-47; Lc. 23.50-56; Jn. 19.38-42) 

57Rü yexguma marü nachütachaü̃gu, rü yéma nangu ga wüxi ga yatü ga 
Arimatéacüãx̱ ga taarü diẽruã̃́cü ga Yúchegu ãégacü. Rü nüma rü ta 
Ngechuchuarü ngúetanüxü̃ nügü nixĩxẽxẽ. 
58Rü nüma ga Yúche rü Pirátuxü̃tawa naxũ rü nüxna naxcax̱ nayaca ga 
Ngechuchuxü̃ne. Rü Pirátu nanamu nax nüxna naxãgüãxü̃cax̱ ga 
Ngechuchuxü̃ne. 
59Rü Yúche nanayaxu ga Ngechuchuxü̃ne ga curuchawa. Rü wüxi ga 
naxchápenüxü̃ ga ngemataxü̃maxã nananuque. 
60Rü yema naxmaxü̃ ga yexwacax̱üxü̃ ga Yúche nügücax̱tama yacaxmaxẽẽxü̃ 
ga nuta ga taxüchicügu, rü yemagu nayaxǘcuchi ga Ngechuchuxü̃ne. Rü 
ñu̱xũchi nanangũxtaü̃ namaxã ga wüxi ga nuta ga taxüchicü. Rü yemawena 
rü ínixũ. 
61Natürü María ga Madarénacüãx̱ rü nai ga María rü yéma 
Ngechuchumaü̃arü to̱xmax̱tawa irütogü. 

Purichíagü nüxna nadaugü ga yema naxmaxü̃ ga Ngechuchuxü̃ nagu 
yaxǘcuchigüxü̃ 

62Natürü moxü̃ãcü ga ngü̃xchigaarü ngunexü̃gu rü yema chacherdótegüarü 
ãẽx̱gacügü rü Parichéugü rü Pirátuxü̃tawa naxĩ. 
63Rü ñanagürügü nüxü̃: —Pa Corix, nüxna tacuax̱ãchie ga yema yatü ga 
Ngechuchu ga idoratax̱áxü̃ rü yexguma namaxü̃gu rü ñanagürü tomaxã: 
“Ngẽxguma chayu̱xgu rü tomaepü̱x i ngunexü̃guwena rü wena táxarü 
ícharüda”, ñanagürü tomaxã. 
64Rü ngẽmacax̱ tanaxwax̱e i churaragü ngéma cumugü nax nüxna 
yadaugüxü̃cax̱ i ngẽma naxmaxü̃ ñu̱xmatáta tomaepü̱x i ngunexü̃wa nangu 
nax tama chütacü ngéma naxĩxü̃cax̱ i norü ngúexü̃gü nax yayauxgüãxü̃cax̱ i 
naxü̃ne rü ñu̱xũchi duü̃xü̃gümaxã nüxü̃ nax yaxugüxü̃cax̱ nax marü wena 
namaxü̃xü̃. Erü ngẽxguma chi ngẽmaãcü yixĩxgu, rü noxriarü yexera tá nixĩ 
nax duü̃xü̃güxü̃ nawomüxẽẽxü̃ ==ñanagürügü. 

65Rü Pirátu ñanagürü nüxü̃: —Ngẽãgü nixĩ i churaragü i pexcax̱. ¡Ẽcü ngéma 
namaxã pexĩ nax meama pema penaxwax̱exü̃ãcüma nüxna pedaugüxü̃cax̱ i 
naxmaxü̃! ==ñanagürü. 
66Rü yema churaragümaxã yéma naxĩ, rü meama nayataixẽẽgü ga gumá 
nuta ga Ngechuchumaxü̃ namaxã rünguxtaü̃cü. Rü nanaxüarü cuax̱ruü̃ãx̱gü 
nax taxúema naechita ínaxügachigüxü̃cax̱ ga gumá nuta. Rü ñu̱xũchi yexma 
nanamugü ga churaragü nax nüxna nadaugüxü̃cax̱. 

Matéu 28 

Yuwa ínarüda ga Ngechuchu 
(Mr. 16.1-8; Lc. 24.1-12; Jn. 20.1-10) 

1Rü ngü̃chigaarü ngunexü̃guwena ga yüxüarü pax̱mama, rü yéma 
naxmaü̃wa íiyadaugü ga María ga Madarénacüãx̱ rü nai ga María. 
2Rü ngürüãchi poraãcü naxĩãx̱ãchiane, yerü wüxi ga daxũcüãx̱ ga Cori ya 
Tupanaarü orearü ngeruxü̃ ínarüxĩ, rü naxmaü̃wa nangu rü ínananguxgachi 
ga gumá nuta ga namaxã nangũxtaü̃cü ga yema naxmaxü̃. Rü ñu̱xũchi gumá 
nutaétüwa narüto. 
3Rü yema orearü ngeruxü̃ rü wüxi ga bai̱x̱beanexü̃rüxü̃ niyauracüxü. Rü 
nacómüxü̃chi ga naxchiru. 
4Rü yexguma yemaxü̃ nadaugügu ga churaragü rü norü muü̃maxã 
nidu̱xruxe, rü yexma niyuãchitanü. 
5Rü yexguma ga yema orearü ngeruxü̃, rü ñanagürü ngĩxü̃ ga yema ngecügü: 
—¡Taxṹ i pemuü̃exü̃! Choma nüxü̃ chacuax̱ rü naxcax̱ pedaugü ya 
Ngechuchu ga gumá curuchawa yapotagüãcü. 
6Nataxuma i nua, erü marü wena namaxü̃, yema nüma ü̃pa pemaxã nüxü̃ 
yaxuxü̃rüxü̃. ¡Rü nua pexĩ, rü ípeyadau̱̱x i naxmaxü̃ i ngẽma inaxügüãxü̃wa 
ga naxü̃ne! 
7¡Rü paxa ípixĩ, rü norü ngúexü̃gümaxã nüxü̃ peyarüxugüe rü marü ínarüda 
rü wena namaxü̃ ya Ngechuchu! Rü ñu̱xma rü marü pexü̃pa nüxíra 

Gariréaanewa naxũ i nümax. Rü ngéma tá nixĩ i nüxü̃ peyadauxü̃. Rü ngẽma 
nixĩ i ore i pemaxã nüxü̃ chayarüxuxü̃ ==ñanagürü. 
8Rü yexguma ga yema ngecügü rü paxãma nüxna íiyaxĩ ga yema naxmaxü̃. 
Rü imuü̃ẽ, natürü itaãẽgü ta. Rü poraãcü ixü̃ãchi nax Ngechuchuarü 
ngúexü̃gümaxã nüxü̃ nax yanaxugüexü̃cax̱ ga yema ore ga daxũcüãx̱ 
ngĩmaxã nüxü̃ ixuxü̃. 
9Rü yexguma inaxü̃ãchiyane, rü ngürüãchi yéma ngĩxcax̱ nango̱x ga 
Ngechuchu, rü ngĩxü̃ narümoxẽ. Rü ngĩmagü rü Ngechuchucax̱ iyabuxmü 
rü nüxü̃ iyacuax̱üü̃gü, rü naparawa inai̱x̱ãchitanü. 
10Rü nüma ga Ngechuchu rü ñanagürü ngĩxü̃: —¡Taxṹ i pemuü̃exü̃! ¡Rü ípixĩ 
rü chauenexẽgü i chorü ngúexü̃gümaxã nüxü̃ peyarüxu rü Gariréaanewa 
naxĩ! Rü ngéma tá nixĩ i choxü̃ nadaugüxü̃ ==ñanagürü. 
Churaragü rü chacherdótegüarü ãẽ̱xgacügümaxã nüxü̃ nayarüxugüe ga yema 

ngupetüxü̃ 

11Rü yexguma ga yema ngecügü rü namagu naxĩyane, rü ñuxre ga churaragü 
ga yéma naxmaü̃wa dauxü̃taegüxü̃ rü Yerucharéü̃wa naxĩ. Rü 
chacherdótegüarü ãẽx̱gacügümaxã nüxü̃ nayarüxugüe ga guxü̃ma ga yema 
ngupetüxü̃. 
12Rü yema chacherdótegüarü ãẽx̱gacügü rü namaxã nayarüdexagü ga 
Yudíugüarü ãẽx̱gacügü. Rü nügümaxã nanamexẽẽgü ga tax̱acümaxã tá 
churaragüxü̃ nax yaxucu̱xẽgüxü̃. Rü ñu̱xũchi nüxna ngĩxü̃ naxãgü ga tacü 
ga diẽru. 
13Rü namaxã nüxü̃ nixugüe rü ñanagürügü: —¡Pema rü ñaperügügü tá: 
“Ngẽxguma chütacü tapeeyane, rü norü ngúexü̃gü toechita ngéma naxĩ rü 
nayayauxgü ga naxü̃ne”, ñaperügügü tá! 
14Rü ngẽxguma ãẽx̱gacü ya Pirátu tá nüxü̃ cuax̱gu i ngẽma ngupetüxü̃, rü 
toma rü tá namaxã tidexagü rü namaxã tá tanamexẽxẽ nax taxuxü̃ma 
pemaxã naxüxü̃cax̱ ==ñanagürügü. 

15Rü yexguma ga yema churaragü rü ngĩxü̃ nayauxgü ga yema diẽru. Rü 
yema ãẽx̱gacügü namaxã nüxü̃ ixugüxü̃rüxü̃ duü̃xü̃gümaxã nüxü̃ nixugüe. 
Rü ñu̱xma rü ta ngẽmatama dexa nixĩ i nüxü̃ yaxugüxü̃ i Yudíugü. 

Ngechuchu nanamu ga norü ngúexü̃gü 
(Mr. 16.15-18; Lc. 24.36-49; Jn. 20.19-23) 

16Rü yema 11 ga Ngechuchuarü ngúexü̃gü rü Gariréaanewa naxĩ ga guma 
max̱pǘne ga Ngechuchu namaxã nüxü̃ ixuxü̃newa. 
17Rü yexguma Ngechuchuxü̃ nadaugügu rü nüxü̃ nicuax̱üü̃gü, woo ñuxre ga 
norü ngúexü̃gü rü tama aixcüma nayaxõgü nax Ngechuchu yixĩxü̃. 
18Rü yexguma ga Ngechuchu rü naxcax̱ nixũ, rü ñanagürü nüxü̃: —Tupana 
rü guxü̃ma i pora choxna naxã nax daxũguxü̃ i naanemaxã rü ñoma i 
naanemaxã ichacuáxü̃cax̱. 
19Rü ñu̱xma rü chanaxwax̱e i guxü̃ i nachixü̃anewa pexĩ i guxü̃ i 
duü̃xü̃gütanüwa. ¡Rü chorü duü̃xü̃güxü̃ peyaxĩgüxẽxẽx̱! ¡Rü ípenabaiü̃xẽxẽ 
chauégagu rü Chaunatüégagu rü Naãxẽ ya Üünexü̃égagu! 
20¡Rü penangúexẽxẽ nax naga naxĩnüexü̃cax̱ i guxü̃ma i ngẽma pexü̃ 
chamuxü̃! Rü dücax, guxü̃gutáma pexü̃tawa changexmaecha ñu̱xmatáta 
nagú i naane ==ñanagürü ga Ngechuchu. 

Márcu 

Márcu 1 

Cuáü̃ ga báiü̃xẽẽruxü̃ nüxü̃ nixu ga Tupanaarü ore ga chianexü̃ ga taxúema 
íxãpataxü̃wa 

(Mt. 3.1-12; Lc. 3.1-9, 15-17; Jn. 1.19-28) 

1Ñaa nixĩ i norü ügü i ore i mexü̃ ya Ngechuchu ya Cristu ya Tupana 
Nanechiga. 
2Rü nũxcümaü̃cü ga Tupanaarü orearü uruxü̃ ga Ichaía ümatüxü̃ ga 
Tupanaarü ore, rü ñanagürü: “Cupex̱egu chayamu i chorü orearü ngeruxü̃ 
nax namexẽxẽãxü̃cax̱ i cumaü̃. 
3Rü dauxchitawa i taxúema íxãpataxü̃wa rü tá nangẽxma i wüxi i duü̃xü̃ i 
ngéma tagaãcü ñaxü̃: ‘¡Coricax̱ penamexẽxẽ i nama! ¡Naxcax 
peyanawex̱ãchixẽxẽ i nama!’ ” ñaxü̃. 
4Rü Cuáü̃ rü chianexü̃wa ga taxúema íxãpataxü̃wa nango̱x rü yéma 
ínanabaiü̃xẽxẽ ga duü̃xü̃gü. Rü namaxã nüxü̃ nixu nax Tupanacax̱ 
nawoeguxü̃ rü ínabaiü̃xü̃ nax Tupana nüxü̃̃́ nüxü̃ narüngü̃maxü̃cax̱ ga norü 
pecadugü. 
5Rü guxü̃ma ga duü̃xü̃gü ga Yudéaanecüãx̱ rü Yerucharéü̃cüãx̱ rü yéma 
Cuáü̃xü̃tawa naxĩĩxü̃ nax iyanaxĩnüẽxü̃cax̱. Rü nüxü̃ nixugüe ga norü 
pecadugü, rü nüma ga Cuáü̃ rü natü ga Yudáü̃wa ínanabaiü̃xẽxẽ. 
6Rü naxchiru ga Cuáü̃ rü caméyutax̱anaxcax̱ nixĩ, rü norü goyexü̃ rü 
naxchax̱müü̃naxcax̱ nixĩ. Rü beruremaxã rü munümaxã naxãwemü. 
7Rü Cuáü̃ rü yema nüxü̃ yaxuxü̃ ga orewa, rü ñanagürü: —Choweama tá 
ínangu ya wüxi ya poraãcü choxü̃ rüyexeracü. Rü choma rü taxuwama 
chame rü bai nax ichayarümaxãchixü̃ nax íchayawẽxü̃cax̱ i norü 
chapatucunügü. 
8Choma rü dexáwamare pexü̃ íchabaiü̃xẽxẽ, natürü nüma rü tá Tupanaãxẽ 
ya Üünecü pexna nanguxẽxẽ ==ñanagürü ga Cuáü̃. 

Ngechuchuarü baiechiga 
(Mt. 3.13-17; Lc. 3.21-22) 

9Rü yema ngunexü̃gügu, rü Ngechuchu rü ínaxũxũ nawa ga guma ĩane ga 
Nacharétu ga Gariréaanewa yexmane. Rü Cuáü̃ rü natü ga Yudáü̃wa 
ínanabaiexẽxẽ. 
10Rü yexguma dexáwa ínaxü̃ãchigu, rü Ngechuchu nüxü̃ nadau nax 
yangenaxü̃ ga daxũwa. Rü yema Tupanaãxẽ ya Üünecü rü wüxi ga 
muxtucurüxü̃ inanago, rü Ngechuchuna nangu. 
11Rü daxũwa inanaxũ ga wüxi ga naga ga ñaxü̃: —Cuma nixĩ i Chaune i cuxü̃ 
changechaü̃xü̃chixü̃ rü cumaxã chataãẽxü̃ ==ñaxü̃. 

Ngechuchuxü̃ naxü ga Chataná 
(Mt. 4.1-11; Lc. 4.1-13) 

12Rü yemawena rü Tupanaãxẽ ya Üünecü rü chianexü̃wa ga ngextá taxúema 
íxãpataxü̃wa Ngechuchuxü̃ naga. 
13Rü yéma nayexma ga 40 ga ngunexü̃. Rü naeü̃gü ga idüraexü̃ 
íyexmagüxü̃wa nayexma, rü ngo̱xo ga Chataná rü nüxü̃ naxü. Natürü 
Tupanaarü orearü ngeruü̃gü ga daxũcüãx̱ rü Ngechuchuxü̃ narüngü̃xẽẽgü. 

Ngechuchu rü Gariréaanewa inanaxügü ga norü puracü 
(Mt. 4.12-17; Lc. 4.14-15) 

14Rü nawena nax Cuáü̃xü̃ napoxcugüxü̃, rü Gariréaanewa naxũ ga 
Ngechuchu nax yéma nüxü̃ yanaxuxü̃cax̱ ga Tupanaarü ore i mexü̃. 
15Rü ñanagürü: —Marü nawa nangu i ngunexü̃ ga Tupana nagu unetaxü̃. Rü 
marü pexna nangaicama nax perü ãẽx̱gacü yixĩxü̃. ¡Rü nüxü̃ perüxoe i 
pecüma i chixexü̃ rü peyaxõgü i norü ore i mexü̃! ==ñanagürü. 

Ngechuchu rü ãgümücü ga püchaetanüxü̃ca̱x naca 
(Mt. 4.18-22; Lc. 5.1-11) 

16Rü yexguma naxtaxa ga Gariréaanacügu yaxũxgu ga Ngechuchu, rü yéma 
nüxü̃ nadau ga Chimóü̃ rü naenexẽ ga André. Rü nümagü rü woetama 
püchaetanüxü̃ nixĩgü rü yéma naxtaxawa napüchaegü. 
17Rü Ngechuchu rü ñanagürü nüxü̃: “¡Chowe perüxĩ rü tá pexü̃ 
charüngü̃xẽxẽxü̃ nax chauxü̃tawa penagagüxü̃cax̱ i duü̃xü̃gü!” ñanagürü. 



2837 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

18Rü yexgumatama ga yema taxre, rü yéma nanawogü ga norü püchagü. Rü 
Ngechuchuwe narüxĩ. 
19Rü yéamaxü̃ra naxũ ga Ngechuchu, rü yéma nüxü̃ nadau ga Chantiágu rü 
naenexẽ ga Cuáü̃. Rü nümagü rü Chebedéu nanegü nixĩgü. Rü wüxi ga 
nguewa nayexmagü, rü yéma ínanangáitagü ga norü püchagü. 
20Rü Ngechuchu rü naxcax̱ naca. Rü nümagü rü yéma nguewa tüxü̃ natax̱gü 
ga nanatü ga Chebedéu namaxã ga tümaarü puracütanüxü̃, rü Ngechuchuwe 
narüxĩ. 

Wüxi ga yatü ga ngo̱xo nawa yexmaxü̃chiga 
(Lc. 4.31-37) 

21Rü ĩane ga Capernáü̃wa nangugü. Rü yexguma ngü̃xchigaarü ngunexü̃wa 
nanguxgu, rü Ngechuchu rü ngutaquex̱epataü̃wa naxũ rü inanaxügü ga nax 
nangúexẽẽtaexü̃. 
22Rü duü̃xü̃gü rü nabai̱x̱ãchiãẽgü namaxã ga norü ngu̱xẽẽtae, yerü aixcüma 
Tupanaarü poramaxã mea nanangúexẽxẽ rü tama ngúexẽẽruü̃gü ga 
Moichéarü mugüwa ngu̱xẽẽtaegüxü̃rüxü̃ nixĩ. 
23-24Rü guma ĩanearü ngutaquex̱epataü̃wa nayexma ga wüxi ga yatü ga 
ngo̱xo nawa yexmaxü̃. Rü aita yéma naxü, rü ñanagürü: —¿Tü̱xcüü̃ 
totanüwa cuxũ, Pa Ngechuchu Pa Nacharétucüãx̱? ¿Nua cuxũ nax toxü̃ 
cuyadai̱x̱ü̃cax̱? Choma rü cuxü̃ chacuax̱ nax Tupana Nane ya Üünecü 
quixĩxü̃ ==ñanagürü. 
25Rü Ngechuchu nananga ga yema ngo̱xo, rü ñanagürü: —¡Iyarüngeax̱ rü 
ínaxũxũ nawa ya yimá yatü! ==ñanagürü. 
26Rü yexguma ga yema ngo̱xo rü gumá yatüxü̃ niyoyoxẽxẽ, rü tagaãcü aita 
naxüãcüma nawa ínaxũxũ. 
27Rü guxü̃ma ga duü̃xü̃gü rü nabai̱x̱ãchiãẽgü, rü nügüna nicachigü rü 
ñanagürügü: —¿Tax̱acü nixĩ i ñaa? Maneca wüxi i ngexwacax̱ü̃xü̃ i 
ngu̱xẽẽtae nixĩ. Nüma rü aixcüma Tupanaarü poramaxã mea nangu̱xẽẽtae. 
Rü woo i ngo̱xogü rü naga naxĩnüe i ngẽxguma namuãgu ==ñanagürügü. 

28Rü yemaacü paxa guxü̃ma ga Gariréaanewa nangu ga Ngechuchuchiga. 
Ngechuchu rü Chimóü̃ ga Pedru na̱xẽca̱x nayataanexẽxẽ 

(Mt. 8.14-15; Lc. 4.38-39) 

29Rü yexguma ngutaquex̱epataü̃wa ínaxũxũxgu ga Ngechuchu, rü 
Chantiágumaxã rü Cuáü̃maxã Chimóü̃ rü Andrépatawa naxũ. 
30Rü Chimóü̃ nax̱ẽ rü ngürücarewa iyexma, yerü iyaxaxüne. Rü 
Ngechuchumaxã ngĩxü̃ nixugüe. 
31Rü ngĩxcax̱ nixũ, rü ngĩxmex̱gu nayayauxãchi, rü ngĩxü̃ ínarüdaxẽxẽ. Rü 
yexgumatama igau̱̱xãchi ga nax yaxaxünexü̃. Rü íirüda, rü inaxügü ga 
naxcax̱ nax namexẽẽãxü̃ ga õna. 

Ngechuchu rü muxü̃ma ga ida̱xaweexü̃ca̱x nayataanexẽxẽ 
(Mt. 8.16-17; Lc. 4.40-41) 

32Rü yexguma marü yanaxücu̱xgu ga üax̱cü nax nachütaxü̃, rü 
Ngechuchuxü̃tawa nanagagü ga guxü̃ma ga duü̃xü̃gü ga idax̱aweexü̃ rü 
yema ingo̱xoãx̱güxü̃. 
33Rü guxü̃ma ga yema ĩanecüãx̱ rü yexma gumá ĩpataarü ĩãx̱gu naxcax̱ 
nangutaquex̱egü. 
34Rü nüma nanameexẽxẽ ga muxü̃ma ga duü̃xü̃gü ga naguxü̃raü̃xü̃ ga 
dax̱awemaxã idax̱aweexü̃. Rü ínanawoxü̃ ga muxü̃ma ga ngo̱xogü, natürü 
nüxna nanachu̱xu nax yadexagüxü̃, yerü nümagü ga ngo̱xogü rü nüxü̃ 
nacuax̱gü nax texé yixĩxü̃ ga nümax. 

Ngechuchu rü nüxü̃ nixuchigü ga ore ga ngutaque̱xepataü̃güwa 
(Lc. 4.42-44) 

35Rü ngunetüxü̃ ga tauta yangóonegu, rü inaxũãchi ga Ngechuchu. Rü 
ínaxũxũ ga ĩpatawa, rü wüxi ga nachica ga taxúema íxãpataxü̃wa naxũ nax 
yéma yayumüxẽxü̃cax̱. 
36Rü Chimóü̃ rü namücügümaxã Ngechuchucax̱ nayadaugü. 
37Rü yexguma nüxü̃ iyangaugügu, rü ñanagürügü nüxü̃: —Guxü̃ma i 
duü̃xü̃gü rü cuxcax̱ nadaugü ==ñanagürügü. 

38Natürü ga nüma rü nanangãxü̃ rü ñanagürü nüxü̃: —¡Ngĩxã rü tóxnamana 
taxĩ náigü ya ĩanexacügü ya ngaicamagünewa nax ngéma rü ta nüxü̃ 
chixuxü̃cax̱ i ore i mexü̃! Erü woetama ngẽmacax̱ núma chaxũ 
==ñanagürü. 
39Rü yemaacü ga Ngechuchu rü guxü̃ma ga Gariréaanegu nixũãgüchigü. Rü 
wüxichigü ga ĩanearü ngutaquex̱epataü̃wa rü nüxü̃ nixuchigü ga ore ga 
mexü̃, rü ínayawoxü̃ẽtanü ga ngo̱xogü. 

Ngechuchu rü wüxi ga rüchaxünexü̃ca̱x nayataanexẽxẽ 
(Mt. 8.1-4; Lc. 5.12-16) 

40Rü Ngechuchucax̱ nixũ ga wüxi ga yatü ga chaxünemaxã idax̱awexü̃. Rü 
napex̱egu nayacaxã̃́pü̱xü rü ñanagürü nüxü̃: —Pa Corix, ngẽxguma 
cunaxwax̱egu nax choxü̃ curümexẽxẽxü̃, rü cuxü̃̃́ natauxcha nax chau̱̱xcax̱ 
cuyataanexẽxẽxü̃ ==ñanagürü. 
41Rü Ngechuchuaxü̃̃́ nangechaü̃tümüxü̃ ga gumá yatü. Rü nüxü̃ ningõgü rü 
ñanagürü nüxü̃: —Ngü̃, chanaxwax̱e. Marü curüme ==ñanagürü. 
42Rü yexgumatama nüxü̃̃́ inayarüxo ga nax nachaxü̃nexü̃ ga gumá yatü. Rü 
meama naxcax̱ nitaane. 
43-44Rü Ngechuchu rü yexgumatama ínayamu. Rü meama nanaxucu̱xẽ rü 
ñanagürü nüxü̃: —¡Dücax, taxũtáma texémaxã nüxü̃ quixu! ¡Natürü ngéma 
chacherdótexü̃tawa naxũ, rü cugü nüxü̃ yadauxẽxẽ! ¡Rü curü mexẽẽcax̱ 
nüxna yaxuaxü̃ i curü ãmare ga yema Moiché tüxü̃ muxü̃ nax nüxü̃ 
nacuáxü̃cax̱ nax curümexü̃ nawa i curü dax̱awe! ==ñanagürü. 
45Natürü nüma ga gumá yatü rü ínixũ rü inanaxügü nax guxãmaama nüxü̃ 
yaxuxü̃ ga yema nüxü̃ ngupetüxü̃. Rü yemacax̱ ga Ngechuchu rü marü 
taxucürüwa ngóxü̃wama duü̃xü̃güpex̱ewa ĩanegügu naxücu. Natürü 
chianexü̃gu i duü̃xü̃gü ítaxuxü̃gu narüxãũ̱̱x. Rü woo chianexü̃gu nax 
naxã̃́ũxü̃ natürü yéma naxcax̱ naxĩĩxü̃ãma ga duü̃xü̃gü ga guxü̃anewa ne ĩxü̃. 

Márcu 2 

Ngechuchu rü wüxi ga yatü ga nawãĩxãchicüca̱x nayataanexẽxẽ 
(Mt. 9.1-8; Lc. 5.17-26) 

1-2Rü yixcama ga ñuxre ga ngunexü̃wena rü wenaxarü Capernáü̃gu naxücu 
ga Ngechuchu. Rü yexguma duü̃xü̃gü nüxü̃ cuáchigagügu nax marü gumá 
ĩpata ga nawa nayexmanewa nayexmaxü̃, rü yexma nangutaquex̱egü ga 
muxü̃ma ga duü̃xü̃gü. Rü düxwa duü̃xü̃gümaxã nanapá ga naax̱tü ga gumá 
ĩpata. Rü nüma ga Ngechuchu rü namaxã nüxü̃ nixu ga ore i mexü̃. 
3Rü yéma nangugü ga ãgümücü ga yatügü, rü yéma Ngechuchucax̱ 
nanangetaü̃gü ga wüxi ga nawãĩxãchicü. 
4Natürü namuxũchi ga duü̃xü̃gü, rü taxucürüwama Ngechuchuxü̃tawa 
nangugü. Rü yemacax̱ ínanapogüétü ga gumá ĩpata ga Ngechuchu 
íyexmaxü̃wa. Rü yéma norü caruxü̃gu ínanachü̱xüxüetaü̃gü ga gumá 
nawãĩxãchicü. 
5Rü yexguma Ngechuchu nüxü̃ dau̱̱xgu nax aixcüma yaxõgüãxü̃ ga yema 
duü̃xü̃gü ga yéma nangetaü̃güxü̃, rü ñanagürü nüxü̃ ga gumá nawãĩxãchicü: 
—Pa Chaunex, curü pecadugü rü marü cuxü̃̃́ nüxü̃ charüngüma 
==ñanagürü. 
6-7Natürü ñuxre ga ngúexẽẽruü̃gü ga Moichéarü mugüwa ngu̱xẽẽtaegüxü̃ rü 
yéma narütogü. Rü naãxẽwa ñaxü̃gu narüxĩnüe: —¿Ñuxãcü tama namuü̃ 
nax ngẽmaãcü yadexaxü̃? Rü Tupanapex̱ewa rü wüxi i taxü̃ i chixexü̃ nixĩ i 
ngẽma nüxü̃ yaxuxü̃. Erü Tupanaxicatama nixĩ ya duü̃xü̃güarü pecaduxü̃ 
irüngümacü ==ñaxü̃gu narüxĩnüe. 
8Natürü yexgumatama ga Ngechuchu rü nüxü̃ nicuax̱ãchi ga yema nagu 
naxĩnüexü̃. Rü yemacax̱ nüxna naca rü ñanagürü nüxü̃: —¿Tü̱xcüü̃ ngẽmagu 
perüxĩnüe i pemax? 
9¿Tax̱acü nixĩ i rütauchamaexü̃ nax namaxã nüxü̃ ixuxü̃ ya daa 
nawãĩxãchicü: “Curü pecadugü rü marü cuxü̃̃́ nüxü̃ charüngüma”, rü ẽx̱na: 
“¡Inachi, rü nayaxu i curü caruxü̃, rü íixũ!” ñaxü̃? 
10-11Natürü ñu̱xma rü tá pexü̃ nüxü̃ chadauxẽxẽ nax Tupana Nane ya 
duü̃xü̃xü̃ ixĩcü, rü nüxü̃̃́ nangẽxma i pora nax duü̃xü̃güaxü̃̃́ nüxü̃ 
iyanangümaxü̃ i norü pecadugü ==ñanagürü. Rü ñu̱xũchi gumá 

nawãĩxãchicüxü̃ ñanagürü: —Cumaxã nüxü̃ chixu rü ¡inachi, rü nayaxu i 
curü caruxü̃, rü cupatawa naxũ! ==ñanagürü. 
12Rü yexgumatama inachi ga gumá nawãĩxãchicü. Rü nanayaxu ga norü 
caruxü̃, rü ínaxũxũ napex̱ewa ga guxü̃ma ga yema duü̃xü̃gü ga yéma 
yexmagüxü̃. Rü yemacax̱ ga yema duü̃xü̃gü rü nabai̱x̱ãchiãẽgü, rü Tupanaxü̃ 
nicuax̱üü̃gü, rü ñanagürügü: —Taguma nüxü̃ tadau i tax̱acü i ñaarüxü̃ ixĩxü̃ 
==ñanagürügü. 

Lebíca̱x naca ga Ngechuchu 
(Mt. 9.9-13; Lc. 5.27-32) 

13Rü yemawena ga Ngechuchu rü wenaxarü naxtaxacutüwa naxũ. Rü 
muxü̃ma ga duü̃xü̃gü rü yéma naxcax̱ naxĩ. Rü nüma rü nanangúexẽxẽ. 
14Rü yexguma yéma naxüpetügu ga Ngechuchu, rü yéma nüxü̃ nadau ga 
Lebí ga Arupéu nane. Rü nüma ga Lebí rü yéma narüto nawa ga yema 
nachica ga duü̃xü̃güna diẽru ngĩxü̃ ínayaxuxü̃wa naxcax̱ ga Rómacüãx̱arü 
ãẽx̱gacü, yerü woetama yema nixĩ ga norü puracü. Rü Ngechuchu rü 
ñanagürü nüxü̃: —¡Chowe rüxũ! ==ñanagürü. Rü inachi ga Lebí, rü nawe 
narüxũ. 
15Rü yéma Lebípatawa nachibü ga Ngechuchu. Rü yéma nachibüe ga 
muxü̃ma ga duü̃xü̃gü ga Lebírüxü̃ Rómaarü ãẽx̱gacücax̱ diẽru ngĩxü̃ 
yauxgüxü̃. Rü nayexmagü ta ga togü ga duü̃xü̃gü ga taxúema nacümamaxã 
taãẽgüxü̃ ga yéma mechawa rütogüxü̃ namaxã ga Ngechuchu rü norü 
ngúexü̃gü. Yerü namu ga yema nawe rüxĩxü̃. 
16Rü yéma nayexmagü ta ga ñuxre ga Parichéugü rü ngúexẽẽruü̃gü ga 
Moichéarü mugüwa ngu̱xẽẽtaegüxü̃. Rü yexguma nüxü̃ nadaugügu ga yema 
togümaxã nax nachibüxü̃ ga Ngechuchu, rü norü ngúexü̃güna nacagü, rü 
ñanagürügü: —¿Ñuxãcü i perü ngúexẽẽruxü̃ rü namaxã nachibü i ngẽma 
duü̃xü̃gü i Rómaarü ãẽx̱gacücax̱ diẽru ngĩxü̃ yauxgüxü̃ rü ngẽma duü̃xü̃gü i 
pecaduãx̱güxü̃? ==ñanagürügü. 
17Rü yexguma yemaxü̃ naxĩnügu ga Ngechuchu rü ñanagürü nüxü̃: —Ngẽma 
tama idax̱aweexü̃ rü tama nanaxwax̱e ya dutúru, natürü ngẽma idax̱aweexü̃ 

nixĩ i naxwax̱egüxü̃ ya dutúru. Choma rü tama ngẽma mexü̃gücax̱ núma 
chaxũ, natürü núma chaxũ nax nüxna chaxuxü̃cax̱ i ngẽma pecaduãx̱güxü̃ 
==ñanagürü. 

Ngechuchuna aurechigaca̱x nacagüe 
(Mt. 9.14-17; Lc. 5.33-39) 

18Rü wüxi ga ngunexü̃gu rü Cuáü̃ ga baiü̃xẽẽruü̃arü ngúexü̃gü rü 
Parichéugüarü ngúexü̃gü rü tama nachibüe yerü Tupanacax̱ naxauree. Rü 
ñuxre ga duü̃xü̃gü, rü Ngechuchuxü̃tawa naxĩ rü nüxna nayacagüe, rü 
ñanagürügü: —Ngẽma Cuáü̃arü ngúexü̃gü rü Parichéugüarü ngúexü̃gü rü 
naxauree. ¿Rü tü̱xcüü̃ i curü ngúexü̃gü i tama naxaureexü̃? 
==ñanagürügü. 
19Rü Ngechuchu nanangãxü̃ rü ñanagürü nüxü̃: —¿Ẽ̱xna wüxi i ngĩgüarü 
petawa rü pexcax̱ namexü̃ nax naxaureexü̃ i ngẽma nüxna naxugüxü̃ ega 
natanüwa nangẽxmagu i ngẽma yatü i ngexwaca ãmaxü̃? Pemaxã nüxü̃ 
chixu rü ngẽxguma natanüwa nangẽxmayane i ngẽma yatü i ngexwaca 
ãmaxü̃ rü taxucürüwama naxauree i ngẽma nüxna naxugüxü̃. 
20Natürü wüxi i ngunexü̃ rü ngẽma yatü i ngexwaca ãmaxü̃ rü namücügüna 
tá nayagagü. Rü ngẽma ngunexü̃gu tá nixĩ i naxaureexü̃. 
21Rü taxúema tanapaita i wüxi i naxchiru i ngauxü̃ namaxã i wüxi i 
naxchirutüchi i ngexwacax̱ü̃xü̃ i tauta nañaãchimüxü̃. Erü ngẽxguma 
nayaxugu i ngẽma naxchiru rü tá nügü ínanañaãchi i ngẽma naxchirutüchi 
i ngexwacax̱ü̃xü̃, rü tá yexera nanagáuxẽxẽ i ngẽma ngauxü̃ i naxchiru. 
22Rü ngẽxgumarüxü̃ ta taxúema ngexwacaxü̃cü ya bínu rü wüxi i marü 
ngauxü̃ i naxchixü̃ i naxchax̱münaxcax̱gu tayabacuchi. Erü ngẽxguma 
ngẽmaãcü naxü̱xgu rü yimá bínu ya ngexwacaxü̃cü rü narüngu, rü tá 
nayawãĩ̱x̱ẽxẽ i ngẽma naxchixü̃ i ngauxü̃ i naxchax̱münaxcax̱. Rü ngẽxma tá 
inayarüxo ya bínu rü naxchixü̃ rü ta. Rü ngẽmacax̱ tanaxwax̱e ya 
ngexwacaxü̃cü ya bínu rü ngexwacax̱ü̃xü̃ i naxchiü̃gu tayabacuchi 
==ñanagürü ga Ngechuchu. 

Ngechuchuarü ngúexü̃gü rü trigu nicauetanü ga ngü̃xchigaarü ngunexü̃gu 
(Mt. 12.1-8; Lc. 6.1-5) 

23Wüxi ga ngü̃xchigaarü ngunexü̃gu rü Ngechuchu rü norü ngúexü̃gümaxã 
trigunecüwa nachopetü. Rü nümagü ga norü ngúexü̃gü rü inaxĩãcüma 
inanaxügüe ga trigu nax yacãũetanüxü̃. 
24Rü yema Parichéugü rü Ngechuchuna nacagü rü ñanagürügü: —Dücax 
¿tü̱xcüü̃ i curü ngúexü̃gü rü nanaxügü i ngẽma ngü̃xchigaarü ngunexü̃gu 
chu̱xuxü̃ nax naxüxü̃? ==ñanagürügü. 
25Natürü nüma ga Ngechuchu rü ñanagürü nüxü̃: —¿Taguma ẽx̱na 
poperawa nüxü̃ pedau ga tax̱acü nax naxüxü̃ ga ãẽx̱gacü ga Dabí rü 
natanüxü̃ ga yexguma õna nüxü̃̃́ taxu̱xgu rü nataiyaegu? 
26Rü yexguma chacherdótegüarü ãẽx̱gacü yixĩxgu ga Abiatáru, rü Dabí rü 
Tupanapatagu naxücu. Rü nanangõ̱x ga yema paũ ga üünexü̃ ga 
chacherdótegücax̱icatama ixĩxü̃. Rü nüma ga Dabí rü natanüxü̃maxã rü ta 
nangau ga yema paũ ==ñanagürü. 
27Rü ñanagürü ta ga Ngechuchu: —Ngẽma ngü̃xchigaarü ngunexü̃ rü 
duü̃xü̃gücax̱ nixĩ ga naxüxü̃. Rü tama ngü̃xchigaarü ngunexü̃cax̱ nixĩ ga 
naxüxü̃ ga duü̃xü̃gü. 
28Rü ngẽmacax̱ ya Tupana Nane ya duü̃xü̃xü̃ ixĩcü rü woo ngü̃xchigaarü 
ngunexü̃ rü namaxã inacuax̱ ==ñanagürü. 

Márcu 3 

Wüxi ga yatü ga yumécüchiga 
(Mt. 12.9-14; Lc. 6.6-11) 

1Rü wenaxarü ngutaquex̱epataü̃gu naxücu ga Ngechuchu. Rü yéma 
nayexma ga wüxi ga yatü ga norü wüxichacüüwa yumécü. 
2Rü Parichéugü, rü Ngechuchuxü̃ nangugügü rü tá namexẽxẽã ga 
ngü̃xchigaarü ngunexü̃gu, nax yemaacü nüxü̃̃́ nayexmaxü̃cax̱ ga tax̱acücax̱ 
nax ínaxuaxü̃güãxü̃. 
3Rü yexguma ga Ngechuchu rü ñanagürü nüxü̃ ga gumá yumécü: —¡Írüda, 
rü nuxã ngãxü̃tanügu yachi! ==ñanagürü. 

4Rü yexguma ga Ngechuchu rü yema togü ga yéma yexmagüxü̃na naca, rü 
ñanagürü nüxü̃: —¿Tax̱acü nixĩ i mexü̃ nax naxüxü̃ i ngü̃xchigaarü 
ngunexü̃gu? ¿Namexü̃ nax naxüxü̃ i mexü̃ rü ẽx̱na chixexü̃? ¿Rü namexü̃ 
nax namaxẽxẽxü̃ rü ẽx̱na yamáxü̃? ==ñanagürü. Natürü ga nümagü rü 
yexma nayarüngeax̱gümare. 
5Rü nüma ga Ngechuchu rü nuchametüãcüma nüxü̃ nadauwenü ga yema 
nüxü̃ íchomaeguãchixü̃. Rü nangechaü̃ yerü tama inaxĩnüechaü̃ ga yema 
duü̃xü̃gü. Rü gumá yatüxü̃ ñanagürü: —¡Iyanawex̱ãchixẽxẽ ya cuxmex̱! 
==ñanagürü. Rü yexguma ga gumá yatü rü nügü 
inayarüwex̱ãchimex̱ẽxẽxẽ. Rü yexgumatama rü narümexmex̱. 
6Natürü nüma ga Parichéugü rü ínachoxü̃ rü Eródetanüxü̃maxã inanaxügüe 
nax naxcax̱ nadaugüxü̃ nax ñuxãcü tá Ngechuchuxü̃ yamax̱güxü̃. 

Naxtaxacutüwa Ngechuchuca̱x nangutaque̱xegü ga muxü̃ma ga duü̃xü̃gü 

7Rü Ngechuchu rü norü ngúexü̃gümaxã naxtaxacutüwa naxũ. Rü muxü̃ma 
ga duü̃xü̃gü ga Gariréaanecüãx̱ rü nawe narüxĩ. 
8Rü yexguma nüxü̃ nacuáchigagügu ga guxü̃ma ga yema mexü̃gü ga naxüxü̃ 
ga Ngechuchu, rü naxcax̱ naxĩtaquex̱e ga muxü̃ma ga duü̃xü̃gü ga 
Yudéaanecüãx̱, rü Yerucharéü̃cüãx̱, rü Iduméaanecüãx̱, rü Yudáü̃arü 
tocutücüãx̱ rü Tíruanecüãx̱ rü Chidóü̃anecüãx̱. 
9Rü yemacax̱ ga Ngechuchu rü norü ngúexü̃güxü̃ namu nax wüxi ga ngue 
naxcax̱ namexẽẽgüxü̃cax̱ nax tama yéma yaxũxtügüãxü̃cax̱ ga yema 
muxü̃ma ga duü̃xü̃gü. 
10Yerü nüma rü nanameexẽxẽ ga muxü̃ma, rü yemacax̱ guxü̃ma ga yema 
idax̱aweexü̃ rü naxcax̱ naxĩ nax Ngechuchuxü̃ yangógügüxü̃cax̱. 
11Rü yexguma yema ngo̱xoãx̱güxü̃ ga duü̃xü̃gü Ngechuchuxü̃ daugügu, rü 
napex̱egu nacaxã̃́pü̱xügü rü tagaãcü ñanagürügü: —Cuma nixĩ ya Tupana 
Nane quixĩxü̃ ==ñanagürügü. 
12Natürü nüma ga Ngechuchu rü poraãcü nayaxucu̱xẽgü nax tama 
duü̃xü̃gümaxã nüxü̃ yaxugüexü̃cax̱ nax texé yixĩxü̃ ga nümax. 

Ngechuchu nanade ga 12 ga norü ngúexü̃gü nax tóxnamana namugüãxü̃ca̱x 
(Mt. 10.1-4; Lc. 6.12-16) 

13Rü yemawena ga Ngechuchu rü wüxi ga max̱pǘnewa ínaxü̃ãchi. Rü yéma 
naxcax̱ naca ga yema ngúexü̃gü ga nüma nanaxwax̱exü̃. Rü naxü̃tagu 
naxĩtaquex̱egü. 
14Rü yematanüwa nayadexechi ga 12 ga norü ngúexü̃gü nax namücügü 
yaxĩgüxü̃cax̱ rü norü orearü uwa namugüãxü̃cax̱. Rü yemagü rü imugüxü̃gu 
nanaxüéga. 
15Rü pora nüxna naxã nax Tupanaarü poramaxã ínawoxü̃ãxü̃cax̱ ga 
ngo̱xogü. 
16Rü ñaagü nixĩ ga naéga ga yema 12 ga norü ngúexü̃gü ga nadexü̃. Rü wüxi 
nixĩ ga Chimóü̃ ga Pedrugu naxüégaxü̃. 
17Rü togü nixĩ ga Chantiágu rü naenexẽ ga Cuáü̃. Rü nümagü rü Chebedéu 
nanegü nixĩgü. Rü Ngechuchu rü Boanéregu nanaxüéga. Rü ngẽma naéga 
rü “Duruanexü̃ Nanegü”, ñaxü̃chiga nixĩ. 
18Rü togü nixĩ ga André, rü Ferípe, rü Barturumé, rü Matéu, rü Tumáchi, rü 
Chantiágu ga Arupéu nane, rü Tadéu, rü Chimóü̃ ga Poraãẽxü̃. 
19Rü to nixĩ ga Yúda ga Icharióte ga bexma Ngechuchuxü̃ íxuaxü̃xü̃. 

Ngechuchuxü̃ nixugüe nax ngo̱xoarü poramaxã napuracüxü̃ 
(Mt. 12.22-32; Lc. 11.14-23; 12.10) 

20Rü yemawena rü wüxi ga ĩpatagu naxücu ga Ngechuchu. Rü wenaxarü 
yexma nangutaquex̱egü ga muxü̃ma ga duü̃xü̃gü. Rü yemacax̱ woo nax 
nachibüexü̃cax̱ rü nangechicagü ga nüma rü norü ngúexü̃gü. 
21Rü yexguma yemaxü̃ nacuax̱gügu ga natanüxü̃ ga Ngechuchu, rü 
ínayadaugü nax yagagüãxü̃cax̱, yerü nüxü̃ nixugügü rü: —Naxãũãẽmare 
==ñanagürügü. 
22Rü yexgumarüxü̃ ta ga yema ngúexẽẽruü̃gü ga Moichéarü mugüwa 
ngu̱xẽẽtaegüxü̃ ga Yerucharéü̃wa ne ĩxü̃, rü ñanagürügü: —Ñaa yatü i 
Ngechuchu, rü ngo̱xogünatü i Beechebúarü poramaxã nixĩ i ínawoxü̃ãxü̃ i 
ngo̱xogü ==ñanagürügü. 

23Natürü ga Ngechuchu rü naxcax̱ naca ga yema ngúexẽẽruü̃gü. Rü wüxi ga 
ore ga cuax̱ruü̃xü̃ namaxã nixu, rü ñanagürü: —¿Rü ñuxãcü i Chataná i 
nügütama ínatax̱üchixü̃? 
24Rü ngẽxguma chi wüxi i nachixü̃anecüãx̱ i duü̃xü̃gü rü nügü yatoyegu rü 
nügütanüxü̃watama nügü nadaixgu, rü taxuacüma natai i ngẽma 
nachixü̃ane. 
25Rü ngẽxguma chi wüxi ya ĩpatacüãx̱ nügüchi aiegu rü nügü nadaixgu, rü 
taxuacüma wüxiwa nangẽxmagü. 
26Rü ngẽxgumarüxü̃ chi ta nixĩ i Chataná ega nügümaxã nanuxgu rü nügü 
yamax̱gu, rü taxuacü chima natai i nümax, rü chi ngẽxma narüxo. 
27Rü taxuacüma texé wüxi ya yatü ya poracüpatagu taxücu nax nüxna 
tanapuxü̃xü̃cax̱ i norü ngẽmaxü̃gü, ega tama tayanai̱x̱íragu. Erü 
ngẽmaãcüxica tá nixĩ i tüxü̃ nanguxü̃xü̃ nax tanapuxü̃xü̃ i norü ngẽmaxü̃gü. 
28Rü aixcüma pemaxã nüxü̃ chixu rü Tupana tá duü̃xü̃güaxü̃̃́ nüxü̃ 
narüngüma i guxü̃ma i norü pecadugü rü guxü̃ma i chixexü̃ i namaxã 
yadexagüxü̃. 
29Natürü texé ya chixexü̃ namaxã ixugüxe i Tupanaãxẽ ya Üünecü, rü 
Tupana rü tagutáma tüxü̃̃́ nüxü̃ narüngüma i ngẽma chixexü̃. Rü 
guxü̃gutáma chixexü̃wa tangexma ==ñanagürü. 
30Rü yema ñanagürü ga Ngechuchu, yerü yema ngúexẽẽruü̃gü ga Moichéarü 
mugüwa ngu̱xẽẽtaegüxü̃ rü: “Nango̱xoãx̱”, ñanagürügü nüxü̃. 

Ngechuchuarü mama rü naenexẽgüchiga 
(Mt. 12.46-50; Lc. 8.19-21) 

31Rü yexgumayane rü ítangugü ga Ngechuchuarü mama rü naenexẽgü. 
Natürü ĩpataax̱tügu tarücho, rü naxcax̱ yéma tangemagü. 
32Rü yema duü̃xü̃gü ga Ngechuchuxü̃ íchomaeguãchixü̃, rü ñanagürügü 
nüxü̃: —Curü mama rü cuenexẽgü rü cueyax̱gü, rü yea düxétüwa 
tangexmagü, rü cuxcax̱ tadaugü ==ñanagürügü. 



2847 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

33Rü nüma nanangãxü̃, rü ñanagürü: —¿Texé tixĩ ya chaué rü chauenexẽgü? 
==ñanagürü. 
34Rü yema nüxü̃ íchomaeguãchixü̃xü̃ nadawenüãcüma ñanagürü: —Daxegü 
tixĩ ya chaué rü chauenexẽgü. 
35Erü guxãma ya texé ya naxǘxe i Tupanaarü ngúchaü̃, rü yíxema tixĩ ya 
chauenexẽ rü chaueyax̱ rü chaué ==ñanagürü. 

Márcu 4 

Ore ga toecügu ixuxü̃ 
(Mt. 13.1-9; Lc. 8.4-8) 

1Rü wenaxarü inanaxügü ga Ngechuchu ga nax nangúexẽẽãxü̃ ga duü̃xü̃gü 
ga gumá naxtaxaanacüwa. Rü muxü̃ma ga duü̃xü̃gü yexma naxcax̱ 
nangutaquex̱egü. Rü yemacax̱ düxwa wüxi ga ngue ga yéma naxtaxawa 
yexmanegu nixüe ga Ngechuchu, rü gumáwa narüto. Rü yema duü̃xü̃gü rü 
naxtaxaanacügu narücho. 
2-3Rü yexguma ga Ngechuchu rü inanaxügü ga muxü̃ma ga ore ga cuax̱ruü̃wa 
nax nangúexẽẽãxü̃ ga duü̃xü̃gü. Rü norü ngu̱xẽẽtaewa rü ñanagürü: —
¡Dücax, iperüxĩnüe i ñaa ore! Wüxi ga yatü ga toecü rü tríguarü towa naxũ. 
4Rü yexguma triguchiremaxã natoegu, rü namaxã nanagüane. Rü ñuxre ga 
triguchire rü namacüwagu nayi. Rü ínangugü ga werigü, rü nanawecu. 
5Rü náigü ga triguchire rü nutatanügu nayi ga ngextá ínachicaxü̃wa ga 
waixü̃mü. Rü paxa narüxügü ga gumá triguchire, yerü ga waixü̃mü rü tama 
nayaxcü. 
6Natürü yexguma nangunagügu ga üax̱cü, rü narüñexgü ga yema trigu Rü 
nayue, yerü tama poraãcü nixãmax̱ã. 
7Rü náigü ga triguchire rü chuchuxü̃necügu nayi. Rü yexguma nayaegu ga 
chuxchuxü̃, rü gumá triguxü̃ inawocu, rü yemacax̱ tama nixo. 
8Natürü náigü ga triguchire rü mexü̃ ga waixü̃mügu nayi. Rü meama nayae, 
rü muxü̃ma ga trigu nawa ínanguxuchi. Rü nümaxü̃neyax̱awa rü 30 pü̱xü 

ínanguxuchi ga norü o, rü náigüyax̱awa rü 60 pü̱xü ínanguxuchi ga norü o, 
rü náigüyax̱awa rü 100 pü̱xü ínanguxuchi ==ñanagürü. 
9Rü ñu̱xũchi ñanagürü ta: —Rü yíxema ãchix̱ẽgüxe, ¡rü nüxü̃ taxĩnüe i ñaa 
ore! ==ñanagürü. 

Ta̱xacüchiga nixĩ ga yema ore ga cua̱xruü̃gügu ixuxü̃ 
(Mt. 13.10-17; Lc. 8.9-10) 

10Rü yemawena ga yexguma nanüxĩca yéma yaxüãchigu ga Ngechuchu, rü 
yema duü̃xü̃gü ga norü ngaicamawa yexmagüxü̃ wüxigu namaxã ga norü 
ngúexü̃gü, rü nüxna nacagüe nax tax̱acüchiga yixĩxü̃ ga yema ore ga 
cuax̱ruü̃gu ixuxü̃. 
11-12Rü nüma nanangãxü̃ rü ñanagürü nüxü̃: —Tupana rü pexü̃xicatama nüxü̃ 
nacuax̱ẽxẽ i ngẽma ẽxü̃guxü̃ nax ñuxãcü ãẽx̱gacü nax yixĩxü̃ i nümax. 
Natürü ngẽma togü i duü̃xü̃gü rü cuax̱ruü̃gu chayaxuãcüma namaxã nüxü̃ 
chixu i ngẽma ore, erü woo nüxü̃ nadaugügu rü ñoma tama nüxü̃ 
nadaugüxü̃rüxü̃ nixĩgü, rü woo nüxü̃ naxĩnüegu rü ñoma tama nüxü̃ 
naxĩnüexü̃rüxü̃ nixĩgü. Rü ngẽmacax̱ cuax̱ruxü̃gu namaxã nüxü̃ chixu i ore 
erü tama nüxü̃ narüxoechaü̃ i nacüma i chixexü̃ nax Tupana nüxü̃̃́ nüxü̃ 
rüngü̃maxü̃cax̱ i norü pecadugü ==ñanagürü. 

Ngechuchu rü mea nanango̱xẽxẽ ga yema ore ga cua̱xruxü̃ ga toecüchigagu 
ixuxü̃ 

(Mt. 13.18-23; Lc. 8.11-15) 

13Rü Ngechuchu ñanagürü nüxü̃: —¿Ẽ̱xna, pema rü ta tama nüxü̃ pecuax̱gü 
nax tax̱acüchiga yixĩxü̃ i ngẽma ore i cuax̱ruxü̃gu ixuxü̃? ¿Rü ñuxãcü tá nüxü̃ 
pecuax̱gü i guxü̃ma i ngẽma togü i ore i cuax̱ruxü̃gügu ixuxü̃? 
14Rü yíxema toexe, rü yíxema tixĩ ya nüxü̃ ixuxe i ore i mexü̃. 
15Rü nangẽxma i duü̃xü̃gü i yima triguchire ga namacüwagu yixü̃nerüxü̃ 
ixĩgüxü̃. Rü ngẽmagü nixĩ i nüxü̃ ĩnüexü̃ i ore i mexü̃, natürü yixcama marü 
nüxü̃ naxĩnüeguwena, rü ngéma nangu i Chataná rü nüxna nanapu i ngẽma 
ore i mexü̃ i marü yaxõgüchiréxü̃. 
16Rü togü i duü̃xü̃gü rü yima triguchire ga nutatanügu yixü̃nerüxü̃ nixĩgü. 
Rü ngẽmagü nixĩ i nüxü̃ ĩnüexü̃ i ore i mexü̃, rü taãẽãcüma nayauxgüxü̃. 

17Natürü tama aixcüma nagu narüxĩnüe i ngẽma ore, rü paxaãchitama 
nayaxõgü. Rü ngẽmacax̱ ngẽxguma ngẽma oregagu guxchaxü̃gü naxcax̱ 
ínguxgu rüex̱na duü̃xü̃gü naxchi aiegu, rü nüxü̃ narüxoe i ngẽma ore i noxri 
yaxõgüxü̃. 
18-19Rü togü i duü̃xü̃gü rü ñoma triguchire ga chuchuxü̃necügu yixü̃nerüxü̃ 
nixĩgü. Ngẽmagü rü nüxü̃ naxĩnüe i ngẽma ore i mexü̃, natürü ñoma i 
naanearü ngẽmaxü̃gücax̱ naxoegaãẽgü rü norü diẽruguama narüxĩnüe rü 
ngẽma nanawomüxẽẽgü. Rü nanaxwax̱egü nax nüxü̃̃́ nangẽxmaxü̃ i muxü̃ma 
i to i norü ngẽmaxü̃gü. Rü guxü̃ma i ngẽma rü nüxü̃ nüxü̃ 
inayarüngümaexẽxẽ i ngẽma ore i mexü̃ rü nüxü̃ nüxü̃ narüxoexẽxẽ nax 
tama naxügüãx̱ü̃cax̱ i ngẽma mexü̃ ya Tupana nüxü̃̃́ naxwax̱exü̃. 
20Natürü nangẽxma i togü i duü̃xü̃gü i yimá triguchire i mexü̃ i waixü̃mügu 
yixü̃nerüxü̃ ixĩgüxü̃. Ngẽmagü nixĩ i nüxü̃ ĩnüexü̃ i ore i mexü̃ rü 
nayauxgüxü̃ rü Tupana naxwax̱exü̃ãcüma mea maxẽxü̃. Rü tümaxe rü gumá 
trigu ga 30 pü̱xü nawa ínguxuchinerüxü̃ tixĩgü. Rü tümaxe rü gumá 60 pü̱xü 
nawa ínguxuchinerüxü̃ tixĩgü. Rü tümaxe rü gumá 100 pü̱xü nawa 
ínguxuchinerüxü̃ tixĩgü ==ñanagürü. 

Ore ga Omügu ixuxü̃ 
(Lc. 8.16-18) 

21Rü yexgumarüxü̃ ta ñanagürü nüxü̃: —¿Ẽ̱xna nawa tanangixichi i wüxi i 
omü nax wüxi i caichaũtüü̃gu rü ẽx̱na wüxi i pechicatüü̃gu yaxǘcuchixü̃cax̱? 
Tama ngẽmaãcü nixĩ, erü wüxi i omü rü dauxnagu tanaxǘnagü nax ngéma 
inabaxixü̃cax̱. 
22Rü ngẽxgumarüxü̃ ta i guxü̃ma i tax̱acü i cúxü̃, rü yixcüra rü duü̃xü̃gü rü 
tá nüxü̃ nacuax̱güama. Rü guxü̃ma i ngẽma ñu̱xma duü̃xü̃gücax̱ ẽxü̃guxü̃ rü 
tá nango̱xoma i yixcüra. 
23Rü yíxema ãchix̱ẽgüxe, ¡rü nüxü̃ taxĩnüe i ngẽma ore! ==ñanagürü. 
24Rü ñanagürü ta nüxü̃: —¡Mea naga pexĩnüe i ngẽma nüxü̃ pexĩnüexü̃! Rü 
ngẽxguma pema aixcüma naga pexĩnüegu i ngẽma nüxü̃ pexĩnüexü̃ rü 
Tupana rü tá aixcüma pexna nanaxã i cuax̱. Rü yexera i cuax̱ tá pexna naxã. 

25Rü pemaxã nüxü̃ chixu, rü texé ya aixcüma naga ĩnüxẽ i ñaa ore i mexü̃ rü 
Tupana rü yexeraãcü tá tüxü̃ nüxü̃ nacuax̱ẽxẽ. Natürü yíxema tama naga 
ĩnüxe i ñaa ore rü Tupana rü tá tüxna nanayaxu i ngẽma íxraxü̃ i cuax̱ i tüxü̃̃́ 
ngẽxmachiréxü̃ ==ñanagürü. 

Ore ga triguchire ga rüxüxü̃gu ixuxü̃ 

26Rü Ngechuchu rü ñanagürü ta: —Pemaxã tá nüxü̃ chixu i wüxi i ore i 
cuax̱ruxü̃ nax nüxü̃ pecuáxü̃cax̱ nax ñuxãcü ãẽx̱gacü nax yixĩxü̃ ya Tupana. 
Rü wüxi ya yatü rü waixü̃mügu nanato ya triguchire. 
27Rü nüma ya yatü rü chütacü nape rü moxü̃ãcü ínarüda, rü yoxni ya yima 
triguchire rü narüxü rü niyachigü. Natürü nüma ya yatü rü tama nüxü̃ 
nacuax̱ i ñuxãcü nax naxüxü̃ rü nax nayaxü̃. 
28Rü ngẽmaãcü i ngẽma waixü̃mü rü nüechamatama nanaxüxẽxẽ ya yimá 
triguchire. Rü naatügüxíra narüxügü, rü yixcama i nachacu, rü ngẽmawena 
nachacuwa nango̱x i norü o. 
29Rü ngẽxguma marü yadauxgu i ngẽma norü o, rü nanabuxu erü marü nawa 
nangu i norü buxgü ==ñanagürü. 

Ore ga motachachiregu ixuxü̃ 
(Mt. 13.31-32; Lc. 13.18-19) 

30Rü ñanagürü ta ga Ngechuchu: —Tupana ãẽx̱gacü íyixĩxü̃wa ¿rü 
nanatax̱acüraxü̃? ¿Rü tax̱acügu tá tanangu? 
31-32Rü ñoma wüxi ya motachachire ya waixü̃mügu itoxü̃nerüxü̃ nixĩ. Rü woo 
guxü̃nema ya nanetüchirexü̃ narüxíramae, natürü ngẽxguma inatoxgu, rü 
narüxü rü naya ñu̱xmata guxü̃ma i togü i nanetüxü̃ i íxraxü̃xü̃ narüyexera. 
Rü nachacüxü rü nita, rü woo werigü rü natanügu nixüachiãü̃ 
==ñanagürü. 

Cua̱xruü̃gu ixuxü̃ ga oremaxã nidexa ga Ngechuchu 
(Mt. 13.34-35) 

33Rü Ngechuchu rü yemaacü nanangúexẽxẽ ga muxü̃ma ga cuax̱ruü̃gü ga 
ñaarüxü̃ ixĩgüxü̃ ñu̱xmata nüxü̃ yacuax̱ãchitanü ga duü̃xü̃gü nax 
tax̱acüchiga yixĩgüxü̃. 

34Rü ore ga cuax̱ruü̃gu ixuxü̃xicatama nixĩ ga norü ngu̱xẽẽtae. Rü yixcama 
ga yexguma nanüxicagügu, rü norü ngúexü̃gücax̱ meama nanango̱xẽxẽ ga 
guxü̃ma. 

Ngechuchu rü buanecüxü̃ rü yuapexü̃ ínayachaxãchixẽxẽ 
(Mt. 8.23-27; Lc. 8.22-25) 

35Rü yematama ngunexü̃gu ga marü nachütachaü̃gu, rü Ngechuchu rü 
ñanagürü nüxü̃ ga norü ngúexü̃gü: —¡Ngĩxã rü naxtaxaarü tocutüwa taxĩ! 
==ñanagürü. 
36Rü yéma yema duü̃xü̃güna inaxĩãchi. Rü norü ngúexü̃gü rü Ngechuchuxü̃ 
nigagü nagu ga guma ngue ga marü nawa nayexmane. Rü yexgumarüxü̃ ta 
ga togü ga duü̃xü̃gü rü naigü ga nguegügu ínayaxümücügü. 
37Rü yexguma yaxãü̃yane rü inaxǘ ga wüxi ga buanecü ga taxüchicü, rü 
yemacax̱ nataxüchi ga yuape. Rü gumá nguegu niyauxcuchi ga dexá, rü 
yexma nabaxü̃güchaü̃. 
38Natürü ga Ngechuchu rü guma nguechinüwa wüxi ga cüxeruü̃gu naca, rü 
yéma nape. Rü ínanabai̱x̱gügü, rü ñanagürügü nüxü̃: —Pa Ngúexẽxẽruxü̃x, 
¿ẽx̱na cuxü̃̃́ nanataxuraxü̃ma nax nuxma ibaxü̃güxü̃? ==ñanagürügü. 
39Rü yexguma ínarüda ga Ngechuchu. Rü buanecüna nachogü rü ñanagürü 
nüxü̃ ga guma naxtaxa: —¡Iyarüchiane rü íyachaxãchi! ==ñanagürü. Rü 
ínayachaxãchi ga buanecü rü guxü̃wama ínachaxanemare. 
40Rü yemawena ga Ngechuchu rü norü ngúexü̃güxü̃ ñanagürü: —¿Tü̱xcüü̃ 
ngẽmaãcü poraãcü pemuü̃ẽ? ¿Ẽ̱xna ñu̱xma rü ta tama aixcüma peyaxõgü? 
==ñanagürü. 
41Natürü nümagü ga norü ngúexü̃gü rü poraãcü namuü̃e. Rü nügüna 
nacagüe rü ñanagürügü: “¿Texé nixĩ ya daa rü ai̱x̱rücü ya buanecü rü yuape 
rü naga naxĩnüexü̃?” ñanagürügü. 

Márcu 5 

Yatü ga Gadáracüã̱x ga ngo̱xo nawa yexmagüxü̃ 
(Mt. 8.28-34; Lc. 8.26-39) 

1Rü naxtaxaarü tocutüwa nangugü ga Gadáraanewa. 
2-3Rü yexguma marü nguewa ínaxüegu, rü yéma Ngechuchucax̱ nixũ ga wüxi 
ga yatü ga ngo̱xo nawa yexmaxü̃. Rü yema yatü rü duü̃xẽgüchíquex̱ewa ne 
naxũ, yerü yexma nixĩ ga yanaxauchigünexü̃xü̃. Rü taxúexü̃ma nanguxü̃ nax 
tayanáixü̃, woo cadénamaxã. 
4Rü woo muẽx̱pü̱xcüna cadénamaxã nayanai̱x̱paragü rü nayanai̱x̱chacüügü, 
natürü nüma rü guxü̃guma íraxü̃gu inanacauü̃güama, rü yemaacü 
taxúexü̃ma nanguxü̃. 
5Rü ngunecü rü chütacü rü yuetachiquex̱etanügu rü max̱pǘnegügu 
narüxũũxü̃. Rü yexma nanacaeane, rü nutamaxã nügügu napogü. 
6Natürü yexguma yáxü̃gutama Ngechuchuxü̃ nadau̱̱xgu, rü naxcax̱ 
inañaãchi, rü napex̱egu nayacaxã̃́pü̱xü. 
7Rü aita naxüãcüma ñanagürü nüxü̃: —¿Tü̱xcüü̃ nua choxü̃ cuyachixewe, Pa 
Ngechuchux ya Tupana ya Guxãétüwa Ngẽxmacü Nanex? Rü Tupanaégagu 
cuxü̃ chacaa̱x̱ü̃ nax tama ngúxü̃ choxü̃ quingexẽẽxü̃ ==ñanagürü. 
8Rü yemaacü nidexa ga yema ngo̱xo yerü Ngechuchu rü marü ñanagürü 
nüxü̃: —Pa Ngo̱xox, ¡ínaxũxü̃ nawa ya yimá yatü! ==ñanagürü. 
9Rü yexguma ga Ngechuchu rü nüxna naca, rü: —¿Tax̱acü nixĩ i cuéga? 
==ñanagürü. Rü nüma ga ngo̱xo nanangãxü̃, rü ñanagürü: —Muxũchixü̃ 
nixĩ i chauéga, erü tamu i tomax ==ñanagürü. 
10Rü poraãcü Ngechuchuxü̃ nacaa̱x̱ü̃gü nax tama ínawoxü̃ãxü̃cax̱ ga yema 
naanewa. 
11Rü yema nachicaarü ngaicamana ga max̱pǘnepechinüwa rü nayexmagü ga 
muxü̃ma ga cuchigü ga yéma chibüexü̃. 
12Rü yemacax̱ ga yema ngo̱xogü rü Ngechuchuxü̃ nacaa̱x̱ü̃gü, rü 
ñanagürügü: —¡Ngéma cuchitanüwa toxü̃ namugü nax nagu tachocuxü̃cax̱! 
==ñanagürügü. 

13Rü Ngechuchu rü: —Ngü̃ ==ñanagürü. Rü yexguma ga yema ngo̱xogü rü 
gumá yatüwa ínachoxü̃, rü yema cuchigügu nayachocu. Rü yema cuchigü 
ga 2,000 ixĩgüxü̃ rü inaxü̃ãchi, rü naxtaxacutüarü max̱pǘxü̃wa nayarüyuxgü. 
Rü yexma nayi. 
14Rü yema cuchigüarü dauruü̃gü rü ĩanewa nabuxmü. Rü ĩanewa rü yema 
ĩanearü ngaicamana ipeagüxü̃ ga duü̃xü̃gütanüwa nüxü̃ nayarüxugügü ga 
yema üpetüxü̃. Rü ga duü̃xü̃gü rü ínayadaugü ga yema ngupetüxü̃. 
15Rü yexguma Ngechuchu íyexmaxü̃wa nangugügu, rü yéma nüxü̃ nadaugü 
ga gumá yatü ga ngo̱xo nawa yexmagüchirécü. Rü yéma narüto, rü 
naxãxchiru, rü meama naãxẽxü̃ nacuax̱. Rü poraãcü nabai̱x̱ãchiãẽgü ga 
duü̃xü̃gü. 
16Rü yema cuchigüarü dauruü̃gü ga nüxü̃ daugüxü̃ ga yema ngupetüxü̃ rü 
yema duü̃xü̃gümaxã nüxü̃ nixugüe ga guxü̃ma ga yema ngupetüxü̃ namaxã 
ga gumá yatü ga ngo̱xo nawa yexmagüchirécü, rü yema ngupetüxü̃ namaxã 
ga yema cuchigü. 
17Rü yexguma yemaxü̃ naxĩnüegu ga duü̃xü̃gü, rü inanaxügüe ga 
Ngechuchuxü̃ nax nacaa̱x̱ü̃güxü̃ nax ínaxũxũxü̃cax̱ ga yema naanewa. 
18Rü yexguma wenaxarü nguegu yaxüegu ga Ngechuchu, rü gumá yatü ga 
ngo̱xoãx̱chirécü, rü nüxü̃ nacaa̱x̱ü̃ nax Ngechuchuwe naxũxü̃cax̱. 
19Natürü ga Ngechuchu rü tama nanaxwax̱e, rü ñanagürü nüxü̃: —
¡Cuchiü̃wa naxũ rü cutanüxü̃maxã nüxü̃ yarüxu i guxü̃ma i ngẽma cuxcax̱ 
naxüxü̃ ya Cori ya Tupana, rü ñuxãcü nüxü̃̃́ nax cungechaü̃tümüxü̃! 
==ñanagürü. 
20Rü nüma ga gumá yatü rü ínixũ. Rü inanaxügü ga guxü̃ma ga 
Decaporíchiuanewa yexmagüne ga ĩanegüwa nüxü̃ nax yaxuxü̃ ga yema 
Ngechuchu naxcax̱ üxü̃. Rü guxü̃ma ga duü̃xü̃gü rü nabai̱x̱ãchiãẽgü. 

Yáiruxacüchiga rü yema nge ga Ngechuchuchirugu ingógücüchiga 
(Mt. 9.18-26; Lc. 8.40-56) 

21Rü yexguma nguegu naxtaxaarü tocutüwa nataeguxgu ga Ngechuchu, rü 
muxü̃ma ga duü̃xü̃gü rü naxcax̱ yexma nangutaquex̱egü. Rü nüma rü 
naxtaxapechinüwa nayexma. 
22Rü yexguma yéma nayexmayane, rü yéma naxü̃tawa nangu ga wüxi ga 
norü ngutaquex̱epataü̃arü ãẽx̱gacü ga Yáirugu ãégacü. Rü yexguma 
Ngechuchuxü̃ nadau̱̱xgu, rü napex̱egu nanangücuchi. 
23Rü poraãcü nüxü̃ nacaa̱x̱ü̃, rü ñanagürü nüxü̃: —Chauxacü rü ituraxüchi. 
Rü chanaxwax̱e i ngéma cuxũ nax ngĩxü̃ cuyarüngõgüxü̃cax̱ nax ngĩxcax̱ 
yataanexü̃cax̱ rü namaxü̃xü̃cax̱ ==ñanagürü. 
24Rü yexguma ga Ngechuchu rü nawe narüxũ. Rü muxü̃ma ga duü̃xü̃gü 
ínayaxümücügü. Rü yéma nayaxũxtügü. 
25Rü yema muxü̃ ga duü̃xü̃gütanüwa iyexma ga wüxi ga nge ga 12 ga taunecü 
ãgüechacü. 
26Rü muxü̃ma ga dutúrugü ngĩxü̃ naxüxü̃gü rü poraãcü ngúxü̃ ngĩxü̃ 
ningexẽẽgü. Rü yemaacü natücax̱ma ngĩxü̃ igu̱xẽxẽ ga guxcü ga ngĩrü diẽru. 
Natürü tama ngĩxcax̱ nitaane, rü niyexeraguchigü ga ngĩrü dax̱awe. 
27Rü ü̃pa rü marü Ngechuchuxü̃ ixĩnüchiga rü yemacax̱ yema muxü̃ma ga 
duü̃xü̃gütanüwa naweama ne ixũ rü Ngechuchuchirugu iyangõgü. 
28Yerü ñaxü̃gu irüxĩnü: —Ngẽxguma chi naxchiruxü̃mare chingõgügu, rü chi 
chau̱̱xcax̱ nitaane ==ñaxü̃gu irüxĩnü. 
29Rü yexgumatama ínayachaxãchi ga ngĩgü, rü nüxü̃ iyacuax̱ãchi ga 
ngĩxĩnewa nax marü ngĩxcax̱ yataanexü̃. 
30Natürü ga Ngechuchu rü nüxü̃ nicuax̱ãchi nax nawa ínaxũxũxü̃ ga pora. 
Rü naxcax̱ nadauegu ga yema muxü̃ma ga duü̃xü̃gü, rü nüxna naca, rü 
ñanagürü: —¿Texé tixĩ ya chauxchirugu ingõgüxe? ==ñanagürü. 
31Rü norü ngúexü̃gü nanangãxü̃gü, rü ñanagürügü: —Cuma nüxü̃ cudau nax 
muxü̃ i duü̃xü̃gü ngéma cuxü̃ yaxũxtügüxü̃ rü ngẽxguma rü ta: “¿Texé ya 
choxü̃ ingõgüxe?” ñacuxü̃ ==ñanagürügü. 

32Natürü ga Ngechuchu rü nüxü̃ nidaugüãchi nax tüxü̃ nadauxü̃cax̱ nax texé 
tixĩxü̃ ya yíxema nüxü̃ ingõgüxe. 
33Rü yexguma ga yema nge rü ngĩrü muü̃maxã iyadu̱rux rü naxü̃tawa ixũ, 
yerü nüxü̃ icuax̱ ga yema ngĩxü̃ ngupetüxü̃. Rü napex̱egu iyacaxã̃́pü̱xü, rü 
aixcüma namaxã nüxü̃ iyaxu nax ngĩma yixĩxü̃ nax naxchirupechinügu 
yangõxü̃. 
34Rü nüma ga Ngechuchu rü ñanagürü ngĩxü̃: —Pa Chauxacüx, curüme erü 
cuyaxõ. ¡Rü taãẽãcü íixũ, erü marü curü dax̱awewa cuxcax̱ nitaane! 
==ñanagürü. 
35Rü yexguma íyadexayane, yéma nangugü ga ñuxre ga natanüxü̃ ga guma 
ngutaquex̱epataü̃arü ãẽx̱gacü rü ñanagürügü nüxü̃: —Cuxacü rü marü iyu. 
¿Tü̱xcüü̃ nüxü̃ cuchixeweecha ya Ngúexẽẽruxü̃? ==ñanagürügü. 
36Natürü ga Ngechuchu rü tama naga naxĩnü ga yema duü̃xü̃güarü dexa. Rü 
yemacax̱ guma ngutaquex̱epataü̃arü ãẽx̱gacüxü̃ ñanagürü: —¡Taxṹ i 
cumuü̃xü̃! ¡Rü yaxõmare! ==ñanagürü. 
37Rü yexguma ga Ngechuchu rü ínayagagü ga Pedru rü Chantiágu rü Cuáü̃ 
ga Chantiáguenexẽ. Natürü tama nanaxwax̱e nax texé ga togue nawe rüxĩxü̃. 
38Rü yexguma guma ngutaquex̱epataü̃arü ãẽx̱gacüpatawa nangugügu, rü 
Ngechuchu nüxü̃ nadau nax íyacuxcuxü̃ rü poraãcü aita naxüeãcüma 
naxauxexü̃ ga duü̃xü̃gü. 
39Rü gumá ĩpatagu naxücu ga Ngechuchu, rü ñanagürü: —¿Tü̱xcüü̃ ípicuxcu 
rü ngẽmaãcü pexauxe? Ngẽma bucü rü tama iyu. Rü ipemare ==ñanagürü. 
40Rü nüxü̃ nacugüeama ga duü̃xü̃gü. Natürü nüma ga Ngechuchu rü ĩãx̱tüwa 
nanamugü ga guxü̃ma. Rü ngĩnatümaxã rü ngĩémaxã, rü yema 
íyaxümücügüxü̃maxã nixücu ga ínayexmaxü̃wa ga yema bucü. 
41Rü ngĩxmex̱gu nayayauxãchi, rü ñanagürü ngĩxü̃: —Tarita cumi 
==ñanagürü. Rü ngẽma ore rü ñaxü̃chiga nixĩ: “¡Írüda, Pa Bucü, 
ñacharügü cuxü̃!” ñaxü̃chiga nixĩ. 



2856 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

42Rü yexgumatama ga yema bucü ga 12 ga taunecü ngĩxü̃̃́ yexmacü, rü íirüda 
rü iyaxũ. Rü poraãcü nabai̱x̱ãchiãẽgü ga duü̃xü̃gü. 
43Natürü ga Ngechuchu rü poraãcü nüxna nanachu̱xu nax nüxü̃ 
yaxugüexü̃cax̱ ga yema ngupetüxü̃. Rü ñu̱xũchi nanamu nax ngĩxü̃ 
naxüwemügüxü̃cax̱ ga yema bucü. 

Márcu 6 

Nacharétuwa nayexma ga Ngechuchu 
(Mt. 13.53-58; Lc. 4.16-30) 

1Rü yéma inaxũãchi ga Ngechuchu, rü norü ĩane ga Nacharétuwa naxũ. Rü 
norü ngúexü̃gü rü nawe narüxĩ. 
2Rü yexguma ngü̃xchigaarü ngunexü̃wa nanguxgu rü inanaxügü nax 
nangúexẽẽtaexü̃ ga ngutaquex̱epataü̃wa. Rü yema muxü̃ma ga duü̃xü̃gü ga 
yéma irüxĩnüexü̃, rü nabai̱x̱ãchiãẽgü. Rü nügüna nacagüe rü ñanagürügü: 
—¿Ngextá naxcax̱ nangu̱x i guxü̃ma i ngẽma ngu̱xẽẽtae? ¿Rü ngextá 
nanayaxu i ngẽma cuax̱? ¿Rü ñuxãcü nanaxü i ngẽma mexü̃gü i taxü̃gü i 
naxüxü̃? 
3¿Taux ẽx̱na ñaa yixĩxü̃ i corapina i Ngechuchu i María ngĩne, i Chantiágu 
rü Yúche rü Chimóü̃ rü Yúdaenexẽ ixĩxü̃? ¿Rü taux ẽx̱na i naeyax̱gü i nuxma 
tatanügu naxãchiü̃güxü̃? ==ñanagürügü. Rü yemacax̱ ga yema duü̃xü̃gü 
rü tama nüxü̃̃́ nayaxõgü. 
4Natürü ga Ngechuchu rü ñanagürü nüxü̃: —Wüxi i Tupanaarü orearü uruxü̃ 
rü guxü̃wama i duü̃xü̃gü rü nüxü̃ nicuax̱üü̃gü. Natürü norü ĩanewatama rü 
natanüxü̃tanüwatama rü napatawatama rü tama aixcüma namaxã nataãẽgü 
==ñanagürü. 
5Rü yemacax̱ taxuacüma yéma nanaxü ga muxü̃ma ga mexü̃gü ga Tupanaarü 
poramaxã naxüxü̃. Rü noxretama ga duü̃xü̃gü ga idax̱aweexü̃xü̃xicatama 
ningõgü nax naxcax̱ yataanegüxü̃cax̱. 
6Rü nabai̱x̱ãchiãxẽ ga Ngechuchu, yerü yema duü̃xü̃gü rü tama nüxü̃̃́ 
nayaxõgü. 

Ngechuchu rü norü ngúexü̃güxü̃ nimugü 
(Mt. 10.5-15; Lc. 9.1-6) 

Rü Ngechuchu rü guma ngaicamagüne ga ĩanexacügügu nixũgüchigü, rü 
nayangúexẽẽtanü ga duü̃xü̃gü. 
7Rü namaxã nangutaquex̱e ga yema 12 ga norü ngúexü̃gü, rü inanaxügü nax 
taxrechigü inamuãchitanüãxü̃. Rü nüxna nanaxã ga pora nax 
ínawoxü̃ãxü̃cax̱ ga ngo̱xogü. 
8Rü nüxna naxãga nax taxuxü̃ma íyangegüxü̃cax̱ ga norü namawaxü̃, rü bai 
ga choca rü bai ga paũ rü bai ga norü diẽru. Rü nanaxwax̱e nax norü 
naixmenax̱ãxicatama íyangegüxü̃. 
9Rü namaxã nüxü̃ nixu nax nacuaixcuxü̃ ga norü chapatu. Natürü tama 
nanaxwax̱e ga taxre ga naxchiru nax íyangegüxü̃. 
10Rü ñanagürü nüxü̃: —Rü ngẽxguma wüxi ya ĩxgu pechocuxgu, ¡rü ngẽxma 
pepegü ñu̱xmata ipexĩãchix̱ nawa ya yima ĩane! 
11Rü ngẽxguma wüxi ya ĩanewa tama mea pexü̃ nayauxgüchaü̃gu rü tama 
pexü̃̃́ inaxĩnüẽchaü̃gu, ¡rü ípechoxü̃ i ngéma! Rü ngẽxguma ipexĩãchigu, ¡rü 
ipenapagü i perü üxaxü̃cutü nax ngẽmawa nüxü̃ nacuax̱güxü̃cax̱ nax nataxü̃ 
tá i norü poxcu i ngẽxguma nagu̱xgu i naane! ==ñanagürü. 
12Rü yexguma inaxĩãchi ga norü ngúexü̃gü. Rü duü̃xü̃gümaxã nüxü̃ nixugüe 
nax nüxü̃ naxoexü̃cax̱ ga nacüma ga chixexü̃ rü Tupanacax̱ nadaugüxü̃. 
13Rü ínanawoxü̃ ga muxü̃ma ga ngo̱xogü. Rü chíxü̃maxã yachagüãcüma 
nanameexẽxẽ ga muxü̃ma ga idax̱aweexü̃. 

Nayu ga Cuáü̃ ga báiü̃xẽxẽruxü̃ 
(Mt. 14.1-12; Lc. 9.7-9) 

14Rü Ngechuchuchigaxü̃ naxĩnü ga ãẽx̱gacü ga Eróde, yerü guxü̃wama 
duü̃xü̃gü poraãcü nachiga nidexagü. Rü yexguma ga Eróde rü ñanagürü: —
Rü ngẽma Ngechuchu nixĩ i Cuáü̃ i báiü̃xẽẽruxü̃ ixĩxü̃ rü wena namaxü̃, rü 
ngẽmacax̱ nixĩ i nüxü̃̃́ nangẽxmaxü̃ i pora nax naxüaxü̃cax̱ i ngẽma taxü̃ i 
mexü̃gü i Tupanaarü poramaxã naxüxü̃ ==ñanagürü. 

15Natürü ga togü rü ñanagürügü: —Orearü uruxü̃ ga Ería nixĩ 
==ñanagürügü. Rü togü rü ñanagürügü: —Wüxi i Tupanaarü orearü uruxü̃ 
i nũxcümaü̃güxü̃ i orearü uruü̃gürüxü̃ ixĩxü̃ nixĩ ==ñanagürügü. 
16Natürü yexguma yemaxü̃ naxĩnügu ga Eróde, rü ñanagürü: —Rü ngẽma 
nixĩ i Cuáü̃ ga chorü churaragüxü̃ chidaeruxẽẽxü̃, rü ñu̱xma rü wenaxarü 
namaxü̃ ==ñanagürü. 
17Rü yema ñanagürü ga Eróde yerü ü̃pa Cuáü̃xü̃ niyaxu rü poxcupataü̃gu 
cadénamaxã nayachota. Rü yemaacü nanaxü ngĩgagu ga Erodía ga naenexẽ 
ga Ferípemax̱chirex̱ ixĩcü. Natürü ga Eróde rü ngĩmaxã naxãxmax̱. 
18Rü ü̃paacü ga Cuáü̃ rü Eródemaxã ñanagürü: —Tama name i cuxmax̱ü̃ 
ngĩxü̃ quixĩxẽxẽ i cuenexẽmax̱ ==ñanagürü. 
19Rü yemacax̱ ga Erodía rü poraãcü Cuáü̃chi ixai, rü inaxwax̱e nax yamáaxü̃, 
natürü taxucürüwa íiyamax̱. 
20Yerü ngĩte ga Eróde rü Cuáü̃xü̃ namuü̃, yerü nüxü̃ nacuax̱chirex̱ nax wüxi 
ga yatü ga mecü rü üünecü nax yixĩxü̃, rü yemacax̱ nixĩ ga naétüwa 
nachogüxü̃. Rü yexguma Cuáü̃arü orexü̃ naxĩnügu ga Eróde, rü naxoegaãxẽ, 
natürü mea nüxü̃̃́ inarüxĩnü. 
21Natürü wüxi ga ngunexü̃ nawa nangu nax ngĩxü̃̃́ natauxchaxü̃ nax 
yamáaxü̃cax̱ ga Cuáü̃, ga yexguma Eródearü taunecüarü ngunexü̃wa 
nanguxgu rü wüxi ga peta ga taxü̃ naxü̱xgu naxcax̱ ga norü ñatügumaegüxü̃ 
ga ãẽx̱gacügü, rü norü churaragüarü ãẽx̱gacügü rü yema Gariréaanecüãx̱ ga 
tachigagüxü̃. 
22Rü yema petawa íyaxücü ga Erodíaxacü, rü yema petatanüxü̃pex̱ewa 
íyañaãchixü̃chigü. Rü poraãcü norü me iyixĩ ga Eróde rü norü petatanüxü̃. 
Rü yemacax̱ ga nüma ga ãẽx̱gacü ga Eróde rü ñanagürü ngĩxü̃ ga yema pacü: 
—¡Choxna naxcax̱ naca i tax̱acü i cunaxwax̱exü̃, rü tá cuxna chanaxã! 
==ñanagürü. 

23Rü aixcümaxü̃chi ngĩmaxã inaxuneta, rü ñanagürü: —Ngexü̃rüüxü̃ i tax̱acü 
i choxna naxcax̱ cucaxü̃ rü tá cuxna chanaxã, woo ngãxü̃gu i chorü naane 
yixĩxgu ==ñanagürü. 
24Rü nüxna iyaxũgachi, rü ngĩéna iyaca, rü ngĩgürügü: —¿Tax̱acü i 
cunaxwax̱exü̃ nax naxcax̱ íchacax̱axü̃? ==ngĩgürügü. Rü ngĩé ngĩxü̃ 
ingãxü̃, rü ngĩgürügü: —¡Naxcax̱ ínaca i Cuáü̃ ya báiü̃xẽẽruü̃eru! 
==ngĩgürügü. 
25Rü yexgumatama ga yema pacü rü paxa íyaxücü ga ãẽx̱gacüxü̃tawa rü 
ngĩgürügü: —Chanaxwax̱e i ñu̱xmatama paxa wüxi ya poratugu choxna 
cunaxã i Cuáü̃ ya báiü̃xẽẽruü̃eru ==ngĩgürügü. 
26Rü nüma ga ãẽx̱gacü rü poraãcü inayarümaãchi, natürü yema norü 
petatanüxü̃pex̱ewa marü ngĩmaxã nax inaxunetaxü̃cax̱, rü tama ngĩxü̃ 
nawomüxẽẽchaü̃. 
27Rü yemacax̱ ga Eróde rü yexgumatama yéma ínapoxcuxü̃wa nanamu ga 
wüxi ga churara nax naxü̃tawa nangeaxü̃cax̱ ga Cuáü̃eru. 
28Rü poxcupataü̃wa naxũ ga yema churara, rü Cuáü̃xü̃ nidaeru. Rü wüxi ga 
poratugu yema pacüna nanaxã. Rü ngĩma rü ngĩéna iyaxã. 
29Rü yexguma yemaxü̃ nacuáchigagügu ga norü ngúexü̃gü ga Cuáü̃, rü yéma 
poxcupataü̃wa nayayauxgü ga naxü̃ne, rü inayatax̱gü. 

Ngechuchu rü nanachibüexẽxẽ ga 5,000 ga yatügü 
(Mt. 14.13-21; Lc. 9.10-17; Jn. 6.1-14) 

30Rü yemawena rü yema norü ngúexü̃gü ga yamugüxü̃ rü Ngechuchumaxã 
nangutaquex̱egü. Rü namaxã nüxü̃ nixugüe ga guxü̃ma ga yema naxügüxü̃ 
rü yema nangu̱xẽẽtaegüxü̃. 
31Rü Ngechuchu rü ñanagürü nüxü̃: —¡Nua pexĩ, rü ngĩxã wüxi i nachica i 
ngextá taxúema íxãpataxü̃wa taxĩ, nax paxaãchi ngẽxma yarüngü̃güxü̃cax̱! 
==ñanagürü. Rü yema ñanagürü yerü namu ga duü̃xü̃gü ga 
ingugütanücüüxü̃ rü woeguxü̃. Rü yemacax̱ ga Ngechuchu rü norü 
ngúexü̃gü rü woo nax nachibüexü̃cax̱ rü nangechicagü. 

32Rü yemacax̱ wüxi ga nguegu nichoü̃, rü noxrüwama wüxi ga nachica ga 
taxúema íxãpataxü̃wa naxĩ. 
33Natürü muxü̃ma ga duü̃xü̃gü nüxü̃ nadaugü ga yexguma inaxĩãchigu, rü 
nüxü̃ nacuax̱gü ga texégü nax yixĩxü̃. Rü yemacax̱ guxü̃ne ga gumá 
ĩanegücüãx̱ ga duü̃xü̃gü, rü dauxchitagu nibuxmü rü napex̱egu nayayi. 
34Rü yexguma nguewa ínaxüegu ga Ngechuchu, rü nüxü̃ nadau ga yema 
muxü̃ma ga duü̃xü̃gü. Rü nüxü̃̃́ nangechaü̃tümüü̃gü yerü ñoma carnérugü 
ga ngearü dauruü̃ãx̱güxü̃rüxü̃ nixĩgü. Rü inanaxügü nax nangúexẽẽãxü̃ ga 
muxü̃ma ga ore. 
35Rü yexguma marü nayáuanegu, rü norü ngúexü̃gü rü naxcax̱ naxĩ, rü 
ñanagürügü: —Marü nayáuanexü̃chi rü ñaa rü wüxi i nachica i taxúema 
nagu ãpataxü̃ nixĩ. 
36Rü ngẽmacax̱ name nixĩ i ícuyamugü i duü̃xü̃gü nax naanewa ipeagüxü̃ i 
duü̃xü̃güxü̃tawa rü ĩanexacügü ya ngaicamagunewa naxĩxü̃cax̱ nax ngéma 
norü õnacax̱ yataxegüxü̃cax̱ ==ñanagürügü. 
37Natürü ga Ngechuchu rü nanangãxü̃, rü ñanagürü nüxü̃: —¡Pematama 
penaxüwemü! ==ñanagürü. Rü nümagü nanangãxü̃gü rü ñanagürügü: —
¿Ẽ̱xna cunaxwax̱e i 200 tachinü i diẽru nagúxü̃ i paũcax̱ nüxü̃̃́ tayataxexü̃ 
nax ngẽmamaxã tanachibüexẽẽxü̃cax̱? ==ñanagürügü. 
38Rü yexguma ga Ngechuchu rü ñanagürü nüxü̃: —¿Ñuxre i paũ pexü̃̃́ 
nangẽxma? ¡Rü ípeyadau̱̱x! ==ñanagürü. Rü yexguma íyadaugüãgu, rü 
ñanagürügü nüxü̃: —Toxü̃̃́ nangẽxma i wüximee̱x̱pü̱x i paũ rü taxre i choxni 
==ñanagürügü. 
39Rü yexguma ga Ngechuchu rü norü ngúexü̃güxü̃ namu nax ñuxrechigü 
duü̃xü̃güxü̃ ínatogüxẽẽxü̃cax̱ ga maxẽtex̱ewa. 
40Rü ínarütogü ga 100 chigü rü 50 chigü ga duü̃xü̃gü. 
41Rü yexguma ga Ngechuchu rü nanade ga yema wüximee̱x̱pü̱x ga paũ rü 
yema taxre ga choxni. Rü daxũguxü̃ ga naanegu nadawenüãcüma Tupanana 
moxẽ naxã. Rü inanabücu ga yema paũ, rü norü ngúexü̃güna nanana nax 

yema duü̃xü̃güxü̃ yanuxü̃cax̱. Rü yema taxre ga choxni rü ta guxü̃ma ga 
yema duü̃xü̃güxü̃ nayanu. 
42Rü guxü̃ma nachibüe ñu̱xmata meama nüxü̃̃́ yangu. 
43Rü yemawena rü 12 ga pexchigü nanapagü namaxã ga yema paũtüchi rü 
choxnichipex̱egü ga íyaxügüxü̃ 
44Rü yema yéma paũgü ngõ̱xgüxü̃ rü 5,000 ga yatügü nixĩ. 

Dexáétügu nixũ ga Ngechuchu 
(Mt. 14.22-27; Jn. 6.16-21) 

45Rü yemawena ga Ngechuchu rü wüxi ga nguegu nayachoü̃xẽxẽ ga norü 
ngúexü̃gü nax nüxíra naxtaxaarü tocutüwa Bechaídawa naxĩxü̃cax̱. Rü 
yexgumayane ga nüma rü duü̃xü̃güxü̃ ínimugü. 
46Rü yexguma duü̃xü̃güxü̃ íyamugüguwena, rü max̱pǘnewa naxũ ga 
Ngechuchu nax yéma yayumüxẽxü̃cax̱. 
47Rü yexguma marü nachütagu, rü naxtaxaarü ngãxü̃tüwa nayexmagü ga 
norü ngúexü̃gü. Rü Ngechuchu rü nüxicatama dauxchitawa nayaxü̃ãchi. 
48Rü nüxü̃ nadau nax guxchaãcüma yaxãgüxü̃ ga norü ngúexü̃gü, yerü ga 
buanecü rü nawaama nabuxuchi. Rü yexguma marü yangunechaü̃gu, rü 
Ngechuchu rü dexáétügu nawe narüxũ. Natürü ñoma nüxü̃ 
naxüpetüchaü̃xü̃rüxü̃ nügü nixĩxẽxẽ. 
49-50Rü yexguma norü ngúexü̃gü nüxü̃ daugügu ga dexáétügu nax yaxũxü̃, rü 
nagu narüxĩnüe ga wüxi ga naxchix̱imare nax yixĩxü̃. Rü yemacax̱ aita 
naxüe, yerü guxü̃ma nüxü̃ nadaugü rü poraãcü nabai̱x̱ãchiãẽgü. Natürü 
yexgumatama ga Ngechuchu rü namaxã nidexa rü ñanagürü nüxü̃: —
¡Peporae! Rü chomachirex̱tama chixĩ. ¡Taxṹ i pemuü̃exü̃! ==ñanagürü. 
51-52Rü nguegu nixüe, rü inarüxo ga buanecü. Natürü nümagü ga norü 
ngúexü̃gü rü nabai̱x̱ãchiãẽgümare yerü woo nüxü̃ nax nadaugüxü̃ ga yema 
mexü̃ ga Tupanaarü poramaxã naxüxü̃ ga Ngechuchu ga yexguma yema paũ 
yamuxẽẽgu, natürü tama nüxna nacuax̱ãchie nax Tupana Nane nax yixĩxü̃ 
yerü nüxü̃̃́ naguxcha nax yaxõgüãxü̃. 

Yenecharéxanewa Ngechuchu nanameexẽxẽ ga ida̱xaweexü̃ 
(Mt. 14.34-36) 

53Rü yexguma marü yanguü̃gu ga naxtaxawa, rü Yenecharéxanewa 
nangugü. Rü yexma naxãnacügu nanangãxü̃gü ga naweü̃. 
54Rü yexguma nguewa ínachoü̃gu, rü yexgumatama ga duü̃xü̃gü rü nüxü̃ 
nicuax̱ãchitanü ga Ngechuchu nax yixĩxü̃. 
55Rü guxü̃ma ga yema naanewa nabuxmü ga yema duü̃xü̃gü. Rü yexguma 
nüxü̃ naxĩnüegu nax yéma nayexmaxü̃ ga Ngechuchu, rü yéma norü 
caruü̃gügu naxcax̱ nanagagü ga idax̱aweexü̃. 
56Rü guxü̃wama ga ngextá íyanguchigüxü̃wa ga Ngechuchu, ga 
ĩanexacügüwa rü ĩanegüwa, rü naanegüwa, rü yexma namacüwagu naxcax̱ 
nayamugü ga idax̱aweexü̃. Rü nüxü̃ nacaa̱x̱ü̃gü nax tama nüxna 
nachúxãxü̃cax̱ nax naxchirupechinügumare yangõgügüxü̃cax̱. Rü guxü̃ma 
ga yema nüxü̃ ingõgüexü̃, rü naxcax̱ nitaanegü. 

Márcu 7 

Ngẽma Tupanape̱xewa duü̃xü̃güxü̃ chixexẽxẽxü̃ 
(Mt. 15.1-20) 

1Rü Ngechuchucax̱ naxĩ ga Parichéugü namaxã ga ñuxre ga ngúexẽẽruü̃gü 
ga mugüwa ngu̱xẽẽtaegüxü̃ ga Yerucharéü̃wa ne ĩxü̃. 
2Rü yexguma nüxü̃ nadaugügu nax ñuxre ga Ngechuchuarü ngúexü̃gü tama 
nayau̱̱xmex̱güãcüma nachibüexü̃ rü chixri nachiga nidexagü, yerü yema 
ngúexü̃gü rü tama nagu naxĩ ga yema Yudíugücüma nax nayau̱̱xmex̱güxü̃ 
nax Tupanapex̱ewa yamexü̃cax̱ naxü̃pa nax nachibüexü̃. 
3Rü nümagü ga Parichéugü rü guxü̃ma ga yema togü ga Yudíugü rü nagu 
naxĩ ga norü o̱xigücüma nax nayau̱̱xmex̱güxíraxü̃ nax Tupanapex̱ewa 
yamexü̃cax̱ naxü̃pa nax nachibüexü̃. 
4Rü yexguma taxepataü̃wa ne naxĩxgu ga nümagü rü tama nachibüe ga 
yexguma tama nügü nayau̱̱xmex̱íragügu. Rü nayexmagü ta ga muxü̃ma ga 
togü ga nacümagü ga nagu naxĩxü̃. Rü yema nixĩ nax mea nayauxgüãxü̃ i 

naxpáxü̃gü rü norü baepáxü̃gü rü norü paneragü ga cobrenaxcax̱ rü norü 
pechicaxü̃gü nax Tupanapex̱ewa yamexü̃cax̱. 
5Rü yema Parichéugü rü yema ngúexẽẽruü̃gü ga mugüwa ngu̱xẽẽtaegüxü̃ rü 
yemacax̱ nixĩ ga Ngechuchuna nacagüexü̃, rü ñanagürügü: —¿Tü̱xcüü̃ i curü 
ngúexü̃gü i tama nagu naxĩxü̃ i ngẽma tórü o̱xigücüma rü tama torüxü̃ 
nayau̱̱xmex̱güxü̃ naxü̃pa nax nachibüexü̃? ==ñanagürügü. 
6Natürü Ngechuchu nanangãxü̃ rü ñanagürü: —Pa Mea Maxẽnetagüxü̃x, rü 
pechiga nixĩ ga yema Tupanaarü ore ga norü orearü uruxü̃ ga Ichaía nüxü̃ 
ixuxü̃ ga ñaxü̃: “Ñaa duü̃xü̃gü rü naxãx̱maxãmare choxü̃ nicuax̱üü̃gü, natürü 
naãxẽwa rü tama chaugu narüxĩnüe. 
7Rü taxuwama name nax choxü̃ yacuax̱üü̃güxü̃. Erü guxü̃ma i ngẽma norü 
ngu̱xẽẽtae rü yatügüarü mugümare nixĩgü”, ñaxü̃. 
8Rü pema rü nüxü̃ perüxoe i Tupanaarü mugü nax nagu pexĩxü̃cax̱ i ngẽma 
duü̃xü̃gücümamare ixĩxü̃ ==ñanagürü. 
9Rü yexgumarüxü̃ ta ñanagürü nüxü̃: —Pema rü nüxü̃ perüxoe i Tupanaarü 
mugü nax nagu pexĩxü̃cax̱ i pecümagütama. 
10Yerü ga Moiché rü ñanagürü: “¡Tüxü̃ nangechaü̃ ya cunatü rü cué!” 
ñanagürü. Rü ñanagürü ta: “Texé ya tümanatümaxã rüex̱na tümaémaxã 
chixexü̃ ixugüxe, rü tá yu tümamaxã naxuegu”, ñanagürü. 
11Natürü pema rü ñaperügügü: “Marü name ega wüxi ya yatü nanatüxü̃ rü 
naéxü̃ ñaxgu: ‘Taxucürüwama chorü ngẽmaxü̃maxã cuxü̃ charüngü̃xẽẽxü̃, 
erü guxü̃ma i chorü ngẽmaxü̃ rü marü Tupanana chanaxã’ ”, ñanagürü. 
12Rü ngẽxguma texé ngẽma ñagügu, rü pexcax̱ rü marü namexü̃ nax tama 
tümanatüxü̃ rü tümaéxü̃ tarüngü̃xẽẽxü̃. 
13Rü ngẽmaãcü ipeyanaxoxẽxẽ i Tupanaarü mugü, nax nagu pexĩxü̃cax̱ i 
pecümagü i togüwa pexüexẽẽxü̃. Rü ngẽxgumarüxü̃ ta muxü̃ma i to i 
pecümagü i ngẽmarüxü̃ ixĩxü̃gu pexĩ ==ñanagürü. 

14Rü yexgumawena duü̃xü̃gücax̱ naca ga Ngechuchu, rü ñanagürü nüxü̃: —
¡Mea choxü̃̃́ iperüxĩnüe, rü nüxü̃ pecuá i ñaa chorü ore! 
15Rü taxuxü̃ma i tax̱acü i düxétüwa ne ũxü̃ rü taax̱wa ixücuxü̃ nixĩ i 
Tupanapex̱ewa tüxü̃ chixexẽẽxü̃. Natürü ngẽma taãẽwa ne ũxü̃, rü 
ngẽmawaxi nixĩ i tüxü̃ chixexẽxẽxü̃ i Tupanapex̱ewa. 
16Rü ngẽxguma pixãchix̱ẽgu, ¡rü nüxü̃ pexĩnüe i ngẽma ore! ==ñanagürü. 
17Rü yexguma Ngechuchu duü̃xü̃güna ixũgachigu rü ĩpatagu naxücu̱xgu, rü 
norü ngúexü̃gü nüxna nacagü nachiga ga yema ngu̱xẽẽtae. 
18Rü nüma rü ñanagürü nüxü̃: —¿Ẽ̱xna pema rü ta tama nüxü̃ pecuax̱ i 
ngẽma? ¿Ẽ̱xna tama i nüxü̃ pecuáxü̃ nax taxuxü̃ma i tax̱acü i düxétüwa ne 
ũxü̃ rü taax̱wa ixücuxü̃ yixĩxü̃ i Tupanapex̱ewa tüxü̃ chixexẽẽxü̃? 
19Erü guxü̃ma i ngẽma düxétüwa ne ũxü̃ rü taax̱wa ixücuxü̃, rü tama taãẽwa 
nangu. Natürü taanüwa naxũmare nax yixcama taxünewa ínaxũxü̃xü̃cax̱ 
==ñanagürü. Rü yemaacü nüxü̃ nixu nax guxü̃ma i õna rü namexü̃ nax 
nangṍxü̃. 
20Rü ñanagürü ta: —Rü ngẽma duü̃xü̃ãẽwa ne ũxü̃, rü ngẽmawaxi nixĩ i 
Tupanapex̱ewa nachixexẽẽxü̃ i ngẽma duü̃xü̃. 
21-22Erü norü aixepewa i naãxẽwa ne naxĩ i muxü̃ma i chixexü̃gü 
ngẽxgumarüxü̃ nax chixexü̃gu naxĩnüxü̃, rü naxü̃nearü ngúchaü̃gu nax 
namaxü̃xü̃, rü nangĩ ̃́xü̃, rü namáetaxü̃, rü nai i ngexü̃maxã namaxü̃xü̃, rü 
togüarü ngẽmaxü̃ nüxü̃̃́ ngúchaü̃xü̃, rü chixexü̃gu namaxü̃xü̃, rü 
nawomüxẽẽwax̱exü̃, rü chixexü̃ i nacümagü, rü naxauxãchiwax̱exü̃, rü 
naxoregütax̱áxü̃, rü nügü yacuax̱üxü̃xü̃, rü tama mea naãxẽxü̃ nacuáxü̃. 
23Rü guxü̃ma i ngẽma chixexü̃gü rü duü̃xü̃arü aixepewa nixĩ i ne naxĩxü̃, rü 
ngẽma nixĩ i Tupanapex̱ewa nachixexẽẽxü̃ ==ñanagürü. 

Wüxi ga ngecü ga to ga nachixü̃anecüã̱x ga Ngechuchuaxü̃̃́  yaxõcüchiga 
(Mt. 15.21-28) 

24Rü yemawena rü Tíruanewa naxũ ga Ngechuchu. Rü yéma wüxi ga ĩpatagu 
naxücu, natürü tama nanaxwax̱e nax texé nüxü̃ cuáxü̃ ga yéma nax 
nanguxü̃. Natürü taxuacüma nügü inicu̱x. 
25Rü paxa nüxü̃ icuáchiga ga wüxi ga nge ga ngĩxacüwa ngo̱xo yexmacü. Rü 
yéma ixũ, rü Ngechuchupex̱egu iyacaxã̃́pü̱xü. 
26Rü yema nge rü tama Yudíu iyixĩ rü to ga nachixü̃anecüãx̱ ga 
Chirofeníchiacüãx̱ iyixĩ. Rü Ngechuchucax̱ iyaxũ, rü nüxü̃ icaa̱x̱ü̃ nax 
ngĩxacüwa ínatax̱üchiãxü̃cax̱ ga yema ngo̱xo. 
27Natürü ga Ngechuchu rü ñanagürü ngĩxü̃: —Name nixĩ i tax̱acügüxü̃xíra 
tachibüexẽxẽ. Erü tama name i tax̱acügüna tanayaxu i norü õna nax 
airugüna naxãxü̃cax̱ ==ñanagürü. 
28Natürü ngĩma ga yema nge rü inangãxü̃, rü ngĩgürügü: —Aixcüma nixĩ i 
curü ore, Pa Corix, natürü woo airugü rü ta nanangõ̱x i ngẽma õnatüchi i 
mechatüü̃gu nayixẽẽxü̃ i ngẽma ĩpataarü yoraxacügü ==ngĩgürügü. 
29Rü yexguma ga Ngechuchu rü ñanagürü ngĩxü̃: —Aixcüma name nixĩ i 
ngẽma nüxü̃ quixuxü̃. Rü marü name i cutaegu, erü ngẽma ngo̱xo rü marü 
ínaxũxũ ngĩwa i cuxacü ==ñanagürü. 
30Rü yexguma ngĩpatawa nanguxgu ga yema nge, rü ngürücarewa ngĩxü̃ 
iyanguéxü̃ ga yema ngĩxacü. Rü yema ngo̱xo rü marü ngĩwa ínaxũxũ. 

Ngechuchu nanamexẽxẽ ga wüxi ga yatü ga ngauchiẽ̱xcü rü moxü̃cü 

31Rü Tíruanewa ínaxũxũ ga Ngechuchu. Rü Chidóü̃wa naxüpetü, rü ñu̱xũchi 
Gariréaarü naxtaxawa nangu ga Decaporíchiuanewa. 
32Rü yéma naxü̃tawa nanagagü ga wüxi ga yatü ga ngauchiẽx̱cü rü moxü̃cü. 
Rü nüxna nacagü ga nüxü̃ nax yangõgüxü̃cax̱. 
33Rü yexguma ga Ngechuchu rü noxrüwama duü̃xü̃güna nanaga. Rü 
naxmachixẽgu nixuxmex̱, rü naxbü̱xágümaxã nügü yawaixmex̱ẽẽãcüma 
norü conügu ningõgü. 

34Rü yemawena rü daxũ nadawenüãcüma yáxna narüngü, rü gumá yatüxü̃ 
ñanagürü: —¡Efatá! ==ñanagürü. Rü ngẽma rü: “¡Ingoxna, Pa 
Naxmachixẽ!” ñaxü̃chiga nixĩ. 
35Rü yexgumatama ningo̱xnamachix̱ẽ ga gumá ngauchix̱ẽxcü, rü norü conü 
rü marü narüme rü mea nidexa. 
36Rü Ngechuchu rü duü̃xü̃güxü̃ namu nax taxúemaama nüxü̃ yaxugüexü̃cax̱. 
Natürü yexguma yexeraãcü duü̃xü̃güna nachúxãgu ga nax taxúemaama 
nüxü̃ yaxugüexü̃cax̱ ga nachiga rü yexeraãcü nüxü̃ nixugüeama. 
37Rü poraãcü nabai̱x̱ãchiãẽgü ga duü̃xü̃gü, rü ñanagürügü: —Guxü̃ma i 
ngẽma naxüxü̃ rü namexẽchi. Rü woo ngauxchix̱ẽgüxü̃ rü 
nayango̱xnamachix̱ẽxẽẽgü, rü ngeax̱güxü̃ rü nayadexagüxẽxẽ 
==ñanagürügü. 

Márcu 8 

Ngechuchu nanachibüexẽxẽ ga 4,000 ga duü̃xü̃gü 
(Mt. 15.32-39) 

1Wüxi ga ngunexü̃gu wenaxarü naxcax̱ naxĩtaquex̱e ga muxü̃ma ga 
duü̃xü̃gü, rü nüxü̃̃́ nataxuma ga norü õnagü. Rü Ngechuchu rü norü 
ngúexü̃gücax̱ naca, rü ñanagürü nüxü̃: 
2—Choxü̃̃́ nangechaü̃tümüxü̃gü i ñaa duü̃xü̃gü, erü marü tomaepü̱x i 
ngunexü̃ nua chauxü̃tawa nangẽxmagü, rü nataxuma i nawemü i 
nangõ̱xgüxü̃. 
3Rü ngẽxguma chi ngẽmaãcümare íchayamugügu, rü chi ngürüãchi namagu 
tá nayaturae, erü nümaxü̃gü rü yáxü̃wama ne naxĩ ==ñanagürü. 
4Rü norü ngúexü̃gü rü nanangãxü̃gü, rü ñanagürügü: —¿Natürü ñuxãcü tá 
tanachibüexẽxẽ i núma i ngextá taxúema íxãpataxü̃wa? ==ñanagürügü. 
5Rü Ngechuchu nüxna naca, rü ñanagürü: —¿Ñuxre i paũ pexü̃̃́ nangẽxma i 
pemax? ==ñanagürü. Rü nümagü nanangãxü̃gü, rü ñanagürügü: —Toxü̃̃́ 
nangẽxma i 7 i paũ ==ñanagürügü. 

6Rü ñu̱xũchi ga Ngechuchu rü duü̃xü̃güxü̃ namu nax ñaxtüanewa 
natogüxü̃cax̱. Rü nanade ga yema 7 ga paũ, rü Tupanana moxẽ naxã. Rü 
ñu̱xũchi inanabücu, rü norü ngúexü̃güna nanana. Rü nümagü rü duü̃xü̃güxü̃ 
nayanu. 
7Rü nüxü̃̃́ nayexma ta ga ñuxre ga choxnixacügü. Rü Ngechuchu rü 
Tupanana moxẽ naxã, rü ñu̱xũchi norü ngúexü̃güxü̃ namu nax iyanuãxü̃cax̱. 
8Rü guxü̃ma ga yema duü̃xü̃gü rü meama nachibüe ñu̱xmata mea nüxü̃̃́ 
yangu. Rü 7 ga pexchi nanapagü namaxã ga yema natüchigü ga íyaxügüxü̃. 
9Rü yema duü̃xü̃gü ga yéma chibüexü̃ rü wixgutaax̱ 4,000 nixĩ. Rü 
yemawena ga Ngechuchu rü duü̃xü̃güxü̃ ínimugü. 
10Rü ñu̱xũchi wüxi ga nguegu nixüe namaxã ga norü ngúexü̃gü, rü 
Damanútaanewa naxũ. 
Parichéugü naxca̱x ínacagü ga wüxi ga cua̱xruxü̃ ga Tupanaarü poramaxã üxü̃ 

(Mt. 16.1-4; Lc. 12.54-56) 

11Rü Ngechuchuxü̃tawa nangugü ga Parichéugü, rü inanaxügüe ga nax 
namaxã yaporagatanücüüxü̃. Rü nüxna nacagüe nax nüxü̃ nüxü̃ 
nadauxẽẽxü̃cax̱ ga wüxi ga cuax̱ruxü̃ ga Tupanaarü poramaxã naxüxü̃, nax 
yemaacü nüxü̃ naxügüxü̃cax̱, rü nüxü̃ nacuax̱güxü̃cax̱ rü aixcüma Tupana 
Nane yixĩxü̃. 
12Rü Ngechuchu rü poraãcü yáxna narüngü, rü ñanagürü: —¿Tü̱xcüü̃ i ñaa 
duü̃xü̃gü naxcax̱ ínacagü i wüxi i cuax̱ruxü̃ i Tupanaarü poramaxã üxü̃? Rü 
aixcüma pemaxã nüxü̃ chixu rü bai i wüxi i cuax̱ruxü̃ tá nüxü̃ chawex̱ 
==ñanagürü. 
13Rü yema ñaxguwena, rü nüxna yéma nixũ ga yema duü̃xü̃gü. Rü wenaxarü 
nguegu nixüe rü naxtaxaarü tocutüwa naxũ. 

Parichéuarü paũarü pu̱xẽẽruxü̃chiga 
(Mt. 16.5-12) 

14Natürü ga norü ngúexü̃gü rü nüxü̃ inayarüngümae ga norü õna nax 
íyangegüxü̃, rü wüxixicatama ga paũ nüxü̃̃́ nayexma ga nguewa. 

15Rü yexguma ga Ngechuchu rü nayaxucu̱xẽgü, rü ñanagürü nüxü̃: —
¡Dücax, pexuãxẽ naxcax̱ i Parichéugüarü rü Eródearü paũarü pu̱xẽxẽruxü̃! 
==ñanagürü. 
16Rü yema norü ngúexü̃gü rü inanaxügüe nax nügümaxã ñagüxü̃: —Ngẽma 
ñanagürü tüxü̃ erü tama paũ ta ítingegü ==ñanagürügü. 
17Natürü ga Ngechuchu rü nüxü̃ nacuax̱ama nax yema ñagüxü̃, rü yemacax̱ 
ñanagürü nüxü̃: —¿Tü̱xcüü̃ “Tangearü paũãx̱”, ñaperügügü? ¿Ẽ̱xna ñu̱xma 
rü ta tama nüxü̃ pecuax̱gü rü tama nüxü̃ picuax̱ãchitanü nax tax̱acüchiga 
yixĩxü̃ i ngẽma nüxü̃ chixuxü̃? ¿Ẽ̱xna pexcax̱ naxẽxü̃gu i ngẽma? 
18Pema rü pexãxẽtügüchirex̱, ¿rü ñuxãcü i tama nüxü̃ pedauxü̃? Rü 
pexãxmachix̱ẽgüchirex̱, ¿rü ñuxãcü i tama nüxü̃ pexĩnüexü̃? ¿Ẽ̱xna tama 
nüxna pecuax̱ãchie ga yexguma chayamuẽxẽgu ga yema paũ rü choxni? 
19Rü yexguma yema 5,000 ga duü̃xü̃gü ga iyatüxü̃xü̃ chayanuxgu ga yema 
wüximee̱x̱pü̱x ga paũ, ¿rü ñuxre ga pexchigü yixĩxü̃ ga napagücü ga 
yexguma penadexgu ga yema íyaxügüxü̃? ==ñanagürü. Rü nümagü 
nanangãxü̃gü rü ñanagürügü: —12 ga pexchigü ==ñanagürügü. 
20Rü ñu̱xũchi ñanagürü ta ga Ngechuchu: —Rü yexguma yema 4,000 ga 
duü̃xü̃güxü̃ chayanuxgu ga yema 7 ga paũ, ¿rü ñuxre ga pexchigü yixĩxü̃ ga 
napagücü ga yexguma penadexgu ga yema íyaxügüxü̃? ==ñanagürü. Rü 
nanangãxü̃gü rü ñanagürügü: —7 ga pexchigü ==ñanagürügü. 
21Rü yexguma rü ñanagürü nüxü̃: —¿Rü ñu̱xma rü ta taxũtáma nüxü̃ 
pecuax̱güégaxü̃? ==ñanagürü. 

Ngechuchu rü Bechaídawa nanamexẽxẽ ga wüxi ga ngexetücü 

22Rü yemawena rü Bechaídaarü ĩanewa nangugü. Rü yéma 
Ngechuchuxü̃tawa nanagagü ga wüxi ga ngexetücü. Rü nüxü̃ nacaa̱x̱ü̃gü nax 
nüxü̃ yangõgüxü̃cax̱. 
23Rü Ngechuchu rü gumá ngexetücümex̱ẽgu nayayauxãchi, rü ĩanearü 
yéamaxü̃ra nanaga. Rü yéma naxbü̱xágümaxã nayawaixetüxẽxẽ, rü ñu̱xũchi 
naxetügu ningõgü, rü nüxna naca rü marü tax̱acüxü̃ nadau. 

24Rü yexguma ga gumá ngexetücü rü inanaxügü ga nax yadauchixü̃. Rü 
ñanagürü: —Nüxü̃ chadau i duü̃xü̃gü i ñoma naigü ixĩxü̃nerüxü̃ ixĩgüxü̃ 
==ñanagürü. 
25Rü yexguma ga Ngechuchu rü wenaxarü naxetügu ningõgü. Rü nüma ga 
gumá yatü rü meama inadawenü. Rü naxcax̱ nitaane rü meama naxcax̱ 
nango̱x ga guxü̃ma. 
26Rü yemawena ga Ngechuchu rü napatawa nanamu. Rü namaxã nüxü̃ nixu 
nax tama ĩanecax̱ nataeguxü̃. 

Pedru nüxü̃ nixu nax Cristu yixĩxü̃ ya Ngechuchu 
(Mt. 16.13-20; Lc. 9.18-21) 

27Rü yemawena rü Checharéa ga Pirípuanewa yexmane ga ĩanexacügüwa 
naxũ ga Ngechuchu namaxã ga norü ngúexü̃gü. Rü namawa rü Ngechuchu 
rü norü ngúexü̃güna naca, rü ñanagürü nüxü̃: —¿Ñuxũ ñagüxü̃ i duü̃xü̃gü i 
chauchiga nax texé chixĩxü̃ i chomax? ==ñanagürü. 
28Rü norü ngúexü̃gü nanangãxü̃gü rü ñanagürügü: —Nangexma i duü̃xü̃gü 
rü: “Cuáü̃ ya báiü̃xẽẽruxü̃ quixĩ”, ñagüxü̃, rü togü i: “Ería quixĩ”, ñagüxü̃, rü 
togü rü: “Wüxi ga nũxcümaü̃cü ga Tupanaarü orearü uruxü̃ quixĩ”, ñagüxü̃ 
==ñanagürügü. 
29Rü nüma ga Ngechuchu rü nüxna naca rü ñanagürü: —¿Rü pema i ñuxũ 
ñapegügüxü̃ choxü̃ nax texé chixĩxü̃? ==ñanagürü. Rü Pedru nanangãxü̃ 
rü ñanagürü: —Cuma nixĩ i Cristu quixĩxü̃ ==ñanagürü. 
30Rü yexguma ga Ngechuchu rü norü ngúexü̃güxü̃ namu nax taxúemaama 
nüxü̃ yaxugüexü̃cax̱ ga yema ore ga nachiga. 

Ngechuchu nanaxunagü ga norü yuchiga 
(Mt. 16.21-28; Lc. 9.22-27) 

31Rü yemawena rü Ngechuchu inanaxügü ga norü ngúexü̃gümaxã nüxü̃ nax 
yaxuxü̃ ga tax̱acü tá nüxü̃ nax üpetüxü̃. Rü ñanagürü nüxü̃: —Yimá Tupana 
Nane nax duü̃xü̃xü̃ ixĩcü, rü poraãcü ngúxü̃ tá ninge. Rü tá nüxü̃ naxoe i 
Yudíugüarü ãẽx̱gacügü, rü chacherdótegüarü ãẽx̱gacügü, rü ngẽma 

ngúexẽẽruü̃gü i Moichéarü mugüwa ngu̱xẽẽtaegüxü̃. Rü tá nayamax̱gü, 
natürü tomaepü̱x i ngunexü̃gu rü wena táxarü namaxü̃ ==ñanagürü. 
32Rü yema ore rü meama namaxã nanango̱xẽxẽ. Natürü ga Pedru rü nüxica 
noxrüwama Ngechuchuxü̃ naga, rü inanaxügü nax naxucu̱xẽãxü̃ nax tama 
yemaacü yadexaxü̃cax̱. 
33Natürü ga Ngechuchu rü nadauegu, rü norü ngúexü̃güxü̃ nadawenü. Rü 
Pedruxü̃ nanga, rü ñanagürü: —¡Choxna ixũgachi, Pa Chatanáx! Cuma rü 
tama Tupana nagu rüxĩnüxü̃gu curüxĩnü, rü yatügü nagu rüxĩnüxü̃gumare 
curüxĩnü ==ñanagürü. 
34Rü yexguma ga Ngechuchu rü norü ngúexü̃gücax̱ rü duü̃xü̃gücax̱ naca. Rü 
ñanagürü nüxü̃: —Rü ngẽxguma texé chowe rüxũxchaü̃gu, ¡ẽcü nüxü̃ tarüxo 
i tümaarü ngúchaü̃, rü namaxã tapora i ngẽma guxchaxü̃gü i tümacax̱ 
ínguxü̃, rü ngẽmaétüwa chowe tarüxũ! 
35Erü yíxema tama chau̱̱xcax̱ inaxãxẽ i tümaarü maxü̃ rü tá itanatauxẽxẽ. 
Natürü yíxema chaugagu rü ore i mexü̃gagu yuxe, rü tá tanayaxu i maxü̃ i 
taguma gúxü̃. 
36¿Rü tax̱acüwa nüxü̃̃́ namexü̃ ya yatü ega ngẽxguma nayauxãgu i guxü̃ma i 
ñoma i naanearü ngẽmaxü̃gü, natürü norü maxü̃ iyanatauxẽẽgu? 
37Rü ngẽxgumarüxü̃ ta, ¿rü ñuxre i diẽru iyangu nax ngẽmamaxã naxcax̱ 
nataxexü̃cax̱ i norü maxü̃ i wüxi ya yatü? 
38Rü ngẽxguma texé i ñaa duü̃xü̃gü i pecaduãx̱güxü̃ i tama yaxõgüxü̃pex̱ewa 
chau̱̱xcax̱ ãnegu rü naxcax̱ taxãneegu i chorü ore, rü choma ya Tupana Nane 
nax duü̃xü̃xü̃ chixĩxü̃ rü tá ta tümacax̱ chaxãne i ngẽxguma Chaunatüarü 
poramaxã rü norü orearü ngeruü̃gü i daxũcüãx̱ i üünegüxü̃maxã wenaxarü 
núma chaxũxgu ==ñanagürü. 

Márcu 9 

1Rü yexgumarüxü̃ ta ga Ngechuchu rü ñanagürü nüxü̃: —Aixcüma pemaxã 
nüxü̃ chixu rü ñuxre i duü̃xü̃gü i nua ngẽxmagüxü̃ rü taxũtáma nayue 

ñu̱xmatáta nüxü̃ nadaugü nax norü poramaxã núma nanguxü̃ ya Tupana ya 
guxü̃arü ãẽx̱gacü ixĩcü ==ñanagürü. 

Ngechuchu rü toraxü̃ãcü nango̱x 
(Mt. 17.1-13; Lc. 9.28-36) 

2Rü 6 ga ngunexü̃guwena rü Ngechuchu rü wüxi ga max̱pǘnewa naxũ. Rü 
ínayagagü ga Pedru rü Chantiágu rü Cuáü̃xicatama. Rü yéma yema 
ngúexü̃güpex̱ewa toraxü̃ãcü nango̱x ga Ngechuchu. 
3Rü niyauracüxü ga naxchiru rü nacómüxü̃chi. Rü nataxuma i yauxchiruxü̃ 
i ñoma i naanewa i nüxü̃ cuáxü̃ nax ngẽmaãcü nacómüxẽẽãxü̃. 
4Rü nüma ga yema ngúexü̃gü rü nüxü̃ nadaugü ga Ería rü Moiché ga yéma 
Ngechuchumaxã idexagüxü̃. 
5Rü yexguma ga Pedru rü ñanagürü Ngechuchuxü̃: —Pa Ngúexẽxẽruxü̃, 
namexẽchi nixĩ nax nua ingẽxmagüxü̃. Rü tá tanaxü ya tomaepü̱x ya 
düxenü, rü wüxi ya cuxcax̱, rü nai ya Moichécax̱, rü nai ya Eríacax̱ 
==ñanagürü. 
6Rü yema nax poraãcü nabai̱x̱ãchiãẽgüxü̃ ga yema ngúexü̃gü, rü yemacax̱ 
ga Pedru rü tama nüxü̃ nacuax̱ ga nax ñuxü̃ ñaxü̃. 
7Rü yexgumatama wüxi ga caixanexü̃ ínarüxĩ, rü natanügu nayangai̱x̱ema. 
Rü yema caixanexü̃wa inanaxũ ga wüxi ga naga ga ñaxü̃: —Daa nixĩ ya 
Chaune ya nüxü̃ changechaü̃xü̃chicü. ¡Rü naga pexĩnüe! ==ñaxü̃. 
8Rü yexgumatama nügücüwagu ínadaueguãchitanü, rü taxúexü̃ma ga 
toguxexü̃ nadaugü, rü Ngechuchuxü̃xicatama. 
9Rü yexguma ínaxĩgügu nawa ga guma max̱pǘne, rü Ngechuchu nüxna 
naxãga nax taxúemaama nüxü̃ yaxugüexü̃ ga yema yéma nüxü̃ nadaugüxü̃, 
ñu̱xmatáta yuwa ínadaxgu ga nümax. 
10Rü yemacax̱ ga yema ngúexü̃gü rü bexma nüxica nüxü̃ nacuax̱gü ga yema 
nüxü̃ nadaugüxü̃. Natürü nügüna nacagüe nax tax̱acüchiga yixĩxü̃ ga yema 
Ngechuchuarü ore ga ñaxü̃: “Yuwa ínadaxgu”, ñaxü̃. 

11Rü ñu̱xũchi ga yema norü ngúexü̃gü rü Ngechuchuna nacagü, rü 
ñanagürügü: —¿Tü̱xcüü̃ i ngẽma ngúexẽẽruü̃gü i mugüwa ngu̱xẽẽtaegüxü̃ 
rü ñanagürügü: “Ería tá nixĩ ya nüxíra cuxü̃pa núma ũcü?” ==ñanagürügü. 
12Rü Ngechuchu nanangãxü̃, rü ñanagürü nüxü̃: —Aixcüma nixĩ i Ería tá 
nüxíra núma naxũxü̃ nax chauxü̃pa namexẽxẽãxü̃cax̱ i guxü̃ma. ¿Natürü 
tü̱xcüü̃ i ore i ümatüxü̃wa i ñaxü̃: “Tupana Nane ya duü̃xü̃xü̃ ixĩcü rü tá 
ngúxü̃ ninge, rü duü̃xü̃gü rü tá nüxü̃ naxoe”, ñaxü̃? 
13Natürü i choma rü pemaxã nüxü̃ chixu, rü Ería rü marü núma naxũ. Natürü 
ga duü̃xü̃gü rü nümagü nanaxwax̱egüxü̃ãcüma poraãcü chixri namaxã 
nachopetü, yexgumarüxü̃ ga ore ga ümatüxü̃wa nüxü̃ yaxuxü̃rüxü̃ 
==ñanagürü. 

Ngechuchu nanamexẽxẽ ga wüxi ga buxü̃ ga ngo̱xo nawa yexmaxü̃ 
(Mt. 17.14-21; Lc. 9.37-43) 

14Rü yexguma yema togü ga norü ngúexü̃gütanüwa nangugügu, rü yéma 
nüxü̃ nadaugü ga muxü̃ma ga duü̃xü̃gü ga yema ngúexü̃güxü̃ 
íchomaeguãchixü̃. Rü ñuxre ga ngúexẽẽruü̃gü ga Moichéarü mugüwa 
ngu̱xẽẽtaegüxü̃, rü yéma niporagatanücüü namaxã ga yema ngúexü̃gü. 
15Rü yexguma Ngechuchuxü̃ nadaugügu ga yema muxü̃ma ga duü̃xü̃gü, rü 
poraãcü nabai̱x̱ãchiãẽgü. Rü guxü̃ma naxcax̱ nibuxmü nax nüxü̃ 
yanamõxẽgüxü̃cax̱. 
16Rü nüma ga Ngechuchu rü nüxna naca, rü ñanagürü nüxü̃: —¿Tax̱acü nixĩ 
i naxcax̱ ípiporagatanücüüxü̃? ==ñanagürü. 
17Rü wüxi ga yema duü̃xü̃gü ga yéma yexmagüxü̃ rü nanangãxü̃, rü 
ñanagürü: —Pa Ngúexẽxẽruxü̃, nua cuxcax̱ tüxü̃ chaga ya chaune, erü 
tümawa nangẽxma i wüxi i ngo̱xo i tüxü̃ ngegaxẽẽxü̃. 
18Rü ngextá ítangexmaxü̃wa rü ngẽxguma tüxü̃ naxüxgu rü waixü̃müanegu 
tüxü̃ naña. Rü tarüchiax̱, rü tixü̃̃́xchapüta, rü ngẽxma tiyuãchi. Rü marü 
nüxü̃ chacaa̱x̱ü̃ i curü ngúexü̃gü nax tümawa ínatax̱üchigüãxü̃cax̱ i ngẽma 
ngo̱xo, natürü tama nüxü̃̃́ inaxĩnü ==ñanagürü. 

19Rü Ngechuchu nanangãxü̃, rü ñanagürü: —Pa Duü̃xü̃gü i Tama Yaxõgüxü̃, 
¿ñuxguratáta i pemaxã chanuxmaxü̃ rü yáxna pemaxã chaxĩnüxü̃? ¡Nua 
penaga ya yimá bucü! ==ñanagürü. 
20Rü Ngechuchuxü̃tawa nanagagü ga gumá bucü. Natürü yexguma 
Ngechuchuxü̃ nadau̱̱xgu ga yema ngo̱xo, rü gumá bucüxü̃ niyuãchixẽxẽ. Rü 
yexma ñaxtüanegu nayangu. Rü yexma nidixegugü, rü narüchiax̱. 
21Rü Ngechuchu rü gumá bucünatüna naca, rü ñanagürü: —¿Rü 
ñuxgumama nixĩ ga naxcax̱ inaxügüxü̃ ga yema? ==ñanagürü. Rü gumá 
bucünatü nanangãxü̃ rü ñanagürü: —Nabuxgumamatama. 
22Rü muẽx̱pü̱xcüna i ngẽma ngo̱xo rü üxüxétügu rü dexágu nanañaü̃xü̃ nax 
ngẽmaãcü yamáaxü̃cax̱. Rü ngẽmacax̱ ega cumaxã nanguxü̃gu nax tax̱acü 
toxcax̱ cuxüxü̃, ¡rü cuxü̃̃́ tangechaü̃tümüxü̃gü, rü toxü̃ rüngü̃xẽxẽ! 
==ñanagürü. 
23Rü yexguma ga Ngechuchu rü ñanagürü nüxü̃: —¿Rü tü̱xcüü̃ “ega 
chomaxã nanguü̃xgu”, ñacurügü? Erü guxü̃ma natauxcha tümacax̱ ya 
yíxema yaxṍxe ==ñanagürü. 
24Rü yexguma ga gumá bucünatü rü tagaãcü ñatarügü: —Chayaxõ. ¡Choxü̃ 
rüngü̃xẽxẽ nax yexeraãcü chayaxõxü̃cax̱! ==ñatarügü. 
25Rü yexguma Ngechuchu nüxü̃ dau̱̱xgu nax muxü̃ma ga duü̃xü̃gü marü 
yexma ngutaquex̱exü̃, rü nananga ga yema ngo̱xo. Rü ñanagürü nüxü̃: —Pa 
Ngo̱xo i Ngegaxẽxẽruxü̃ rü Ngauchix̱ẽxẽẽruxü̃, ¡choma cuxü̃ chamu nax 
nawa ícuxũxũxü̃ ya daa bucü, rü tagutáma wena nagu cuyaxücuxü̃! 
==ñanagürü. 
26Rü yexguma ga yema ngo̱xo rü aita naxü, rü wenaxarü gumá bucüxü̃ 
niyuãchixẽxẽ. Rü ñu̱xũchi nawa ínaxũxũ, rü ñoma nayuxuchixü̃rüxü̃ yéma 
nanatax̱. Rü yemacax̱ ga muxü̃ma ga duü̃xü̃gü rü ñanagürügü: —Marü 
nayuxuchi nixĩ ==ñanagürügü. 
27Natürü ga Ngechuchu rü naxmex̱gu nayayauxãchi, rü ínanadaxẽxẽ. Rü 
nüma ga gumá bucü rü inachi. 

28Rü yemawena ga Ngechuchu rü wüxi ga ĩpatagu nayaxücu namaxã ga norü 
ngúexü̃gü. Rü yéma nüxica nüxna nacagü, rü ñanagürügü nüxü̃: —Pa Corix, 
¿tü̱xcüü̃ i toma rü taxuacüma ítanatax̱üchi i ngẽma ngo̱xo? ==ñanagürügü. 
29Rü Ngechuchu nanangãxü̃ rü ñanagürü: —Tama ngẽmaãcümare 
ítanatax̱üchi i ngẽmarüxü̃ ixĩxü̃ i ngo̱xo. Natürü tanaxwax̱e i Tupanana 
tanaxuaxü̃ i tórü yumüxẽwa nax nüma ínatax̱üchiãxü̃cax̱. Rü 
ngẽmaãcüxicatama nixĩ i ínaxũxũxü̃ ==ñanagürü. 

Ngechuchu rü wenaxarü nanaxunagü ga norü yuchiga 
(Mt. 17.22-23; Lc. 9.43-45) 

30-31Rü yéma inaxĩãchi rü Gariréaanewa nachopetü. Natürü ga Ngechuchu 
rü tama nanaxwax̱e nax texé nüxü̃ cuáxü̃ nax yéma nayexmaxü̃, yerü norü 
ngúexü̃güxü̃ ínangúexẽxẽ. Rü ñanagürü nüxü̃: —Tupana Nane ya duü̃xü̃xü̃ 
ixĩcü, rü tá nayayauxgü rü tá nayamax̱gü. Natürü tomaepü̱x i ngunexü̃gu rü 
wena tá ínarüda ==ñanagürü. 
32Natürü nüma ga yema ngúexü̃gü rü tama nüxü̃ nacuax̱gü ga tax̱acüchiga 
nax yixĩxü̃ ga yema ore, rü namuü̃e ga nüxna nax nacagüexü̃. 

¿Texé tá tixĩ ya guxãarü yexera ixĩxe? 
(Mt. 18.1-5; Lc. 9.46-48) 

33Rü Capernáü̃arü ĩanewa nangugü. Rü yexguma ĩxwa nayexmagügu, rü 
Ngechuchu nüxna naca, rü ñanagürü: —¿Rü tax̱acü nixĩ ga pegümaxã 
naxcax̱ piporagaetanüxü̃ ga namawa? ==ñanagürü. 
34Natürü ga nümagü rü nangeax̱gümare, yerü ga namawa rü nachigagu 
nügümaxã niporagaetanü rü texé tixĩxü̃ ya natanüwa rüyexeramaexe. 
35Rü yexguma ga Ngechuchu rü ínarüto, rü naxcax̱ naca ga yema 12 ga norü 
ngúexü̃gü, rü ñanagürü nüxü̃: —Rü ngẽxguma texé naxwax̱egu nax 
guxãétüwa taxüxü̃, rü name nixĩ i wixweama taxü rü guxãarü ngü̃xẽẽruxü̃ 
tixĩ ==ñanagürü. 
36Rü yemawena norü ngãxü̃tanügu nayachixẽxẽ ga wüxi ga buxü̃. Rü 
ñu̱xũchi nüxna nanai̱x̱ãchiãcüma ñanagürü: 

37—Rü texé ya chauégagu mea nayaxúxe i wüxi i buxü̃ i ñaarüxü̃, rü choxü̃ 
nixĩ i tayaxuxü̃. Rü texé ya choxü̃ yaxúxe, rü tama choxü̃xicatama tayaxu, 
natürü yimá núma choxü̃ mucü ya Chaunatüxü̃ rü ta nixĩ i tayaxuxü̃ 
==ñanagürü. 

Yíxema tama guxchaxü̃ tüxna ãxe rü tatanüxü̃ tixĩ 
(Mt. 10.42; Lc. 9.49-50) 

38Rü yexguma ga Cuáü̃ rü ñanagürü nüxü̃: —Pa Ngúexẽxẽruxü̃, nüxü̃ tadau 
ga wüxi ga yatü ga cuégagu ngo̱xogü íwoxü̃xü̃. Natürü toma rü nüxna 
tanachu̱xu ga yema, yerü tama tatanüxü̃ nixĩ ga nümax ==ñanagürü. 
39Natürü Ngechuchu nanangãxü̃, rü ñanagürü: —Tama name i nüxna nax 
penachu̱xuxü̃. Erü texé ya chauégagu naxǘxe i wüxi i mexü̃ i Tupanaarü 
poramaxã üxü̃, rü taxucürüwama yixcama chixri chauchiga tidexa. 
40Erü yíxema tama guxchaxü̃ tüxna ãxe rü tatanüxü̃ tixĩ. 
41Rü yíxema woo wüxitama i pochíyuãcu i dexá pexna ãxẽ naxcax̱ nax chorü 
duü̃xü̃gü pixĩgüxü̃, rü aixcüma pemaxã nüxü̃ chixu rü tá tüxü̃̃́ nangẽxma i 
tümaarü ãmare ==ñanagürü. 

Naxãũcüma nax texéxü̃ pecadugu ingu̱xẽxẽxü̃ 
(Mt. 18.6-9; Lc. 17.1-2) 

42Rü ñanagürü ta: —Texé ya pecadugu nanguxeẽ̃́xẽ i wüxi i ñaa buxü̃gü i 
choxü̃̃́ yaxõxü̃, rü tümacax̱ rü narümemae nixĩ i noxtacüma wüxi ya nuta ya 
tacü tümanaxãwa tayangacuchi, rü ngẽmaãcü márwa tüxü̃ tayatáe. 
43-44Rü ngẽxguma chi wüxi ya cuxmex̱ pecadugu cuxü̃ nguxẽẽgu, rü name 
nixĩ i noxtacüma ícunadae. Erü narümemae nixĩ i cuboxmex̱ãcüma 
cunayaxu i curü maxü̃, rü tama guxü̃ne ya cuxmex̱ ya mexü̃nemaxã nawa 
quitax̱cuchixü̃cax̱ ya yima üxü ya taguma ixoxü̃ne. 
45-46Rü ngẽxguma chi wüxi ya cucutü pecadugu cuxü̃ nguxẽẽgu, rü name nixĩ 
i noxtacüma ícunadae. Erü narümemae nixĩ i cubocutüãcüma cunayaxu i 
curü maxü̃, rü tama guxü̃ne ya cucutü ya mexü̃nemaxã nawa 
quitax̱cuchixü̃cax̱ ya yimá üxü ya taguma ixoxü̃ne. 

47-48Rü ngẽxguma chi wüxi ya cuétü pecadugu cuxü̃ nguxẽẽgu, rü name nixĩ 
i noxtacüma ícunacaxüchi. Erü narümemae nixĩ i wüxitama ya cuxetümaxã 
Tupana ãẽx̱gacü ixĩxü̃wa quixücu, rü tama guxü̃ne ya cuétü ya mexü̃nemaxã 
nawa quitax̱cuchixü̃cax̱ ya yimá üxü ya taguma ixoxü̃ne i ngextá õxmigü 
taguma íyuexü̃wa. 
49Rü guxü̃ma i duü̃xü̃gü rü guxchaxü̃wa tá nachopetü ñoma üxüwa 
nachopetüxü̃rüxü̃. 
50Name ya yucüra. Natürü ngẽxguma chi nangeacagu, ¿rü ñuxãcü tá 
wenaxarü naxããca? ¡Rü mea pegüna pedaugü nax ñoma yucüra ya 
mecürüxü̃ pimexü̃cax̱ rü guxãma i pema rü aixcüma pegü 
pengechaxü̃güãcüma pemaxẽxü̃cax̱! ==ñanagürü. 

Márcu 10 

Tama namexü̃ nax texé tümama̱xü̃ ítáxü̃ 
(Mt. 19.1-12; Lc. 16.18) 

1Rü Ngechuchu rü Capernáü̃arü ĩanewa inaxũãchi. Rü Yudéaanewa naxũ rü 
nawa nangu ga yema naane ga natü ga Yudáü̃arü tocutüwa yexmaxü̃. Rü 
wenaxarü naxcax̱ nangutaquex̱egü ga duü̃xü̃gü. Rü nüma rü inanaxügü nax 
guxü̃gurüxü̃ nangúexẽẽãxü̃. 
2Rü ñuxre ga Parichéugü rü naxcax̱ naxĩ nax chixexü̃gu nangu̱xẽẽgüãxü̃cax̱. 
Rü yemacax̱ nüxna nacagüe, rü ñanagürügü: —¿Namexü̃ i wüxi ya yatü rü 
naxmax̱ü̃ ínatáxü̃? ==ñanagürügü. 
3Rü nüma nanangãxü̃, rü ñanagürü nüxü̃: —¿Rü tax̱acü yixĩxü̃ ga Moiché 
pexü̃ muxü̃? ==ñanagürü. 
4Rü nümagü nanangãxü̃gü, rü ñanagürügü: —Moiché nüxü̃ nixu nax tama 
nachu̱xuxü̃ nax wüxi ya yatü rü ínatámaxü̃, ega wüxi i popera i tax̱güpane 
ngĩxna naxãxgu ==ñanagürügü. 
5Rü yexguma ga Ngechuchu rü nanangãxü̃, rü ñanagürü nüxü̃: —Pema rü 
taxúega pexĩnüe rü yemacax̱ nixĩ ga Moiché ga tama pexna nachúãxü̃ nax 
pexmax̱ü̃ ípetáxü̃. 

6Natürü noxriarü ügügu, rü Tupana nanaxü ga yatüxü̃ rü ngexü̃. 
7Rü ngẽmacax̱ ya yatü rü tá nanatüna rü naéna nixũgachi nax naxmax̱maxã 
inaxã̃́ũxü̃cax̱. 
8Rü ngẽmaãcü i ngẽma taxre rü ñoma wüxitama i duü̃xü̃rüxü̃ tá nixĩgü. Rü 
marü taxũtáma taxre nixĩ, erü wüxi tátama nixĩ. 
9Rü ngẽmacax̱ tama name nax texé nügüna tayaxĩgachixẽẽxü̃ i ngẽma taxre 
ya Tupana nügüna mugüxü̃ ==ñanagürü. 
10Rü yexguma marü ĩpatawa nangugügu, rü norü ngúexü̃gü wenaxarü nüxna 
nacagüe naxcax̱ ga yema ngu̱xẽẽtae. 
11Rü Ngechuchu rü ñanagürü nüxü̃: —Rü yíxema tümamax̱ü̃ ítáxe rü nai i 
ngexü̃maxã ãmaxe rü pecadu taxü ngĩxü̃tawa i ngẽma noxriü̃cü i tümamax̱. 
12Rü ngẽxgumarüxü̃ ta, ega wüxi i nge ítax̱tegu rü nai ya yatümaxã 
naxãtegu, rü ngĩma rü ta pecadu ixü ==ñanagürü. 

Ngechuchu rü buxü̃gümaxã mexü̃ naxuegu 
(Mt. 19.13-15; Lc. 18.15-17) 

13Rü yéma Ngechuchuxü̃tawa tüxü̃ nagagü ta ga ñuxre ga buxegü nax tüxü̃ 
yangógügüxü̃cax̱. Natürü ga yema norü ngúexü̃gü rü inanaxügüe ga tüxü̃ 
nax yangagüxü̃ ga guxema tümaxacügü Ngechuchuxü̃tawa gagüxe. 
14Rü yexguma yemaxü̃ nadau̱̱xgu ga Ngechuchu, rü naãxẽwa nangu̱x, rü 
ñanagürü nüxü̃: —Chanaxwax̱e i chauxü̃tawa naxĩ i buxü̃gü. ¡Rü taxṹ i 
nüxna penachu̱xuxü̃! Erü Tupana ãẽx̱gacü ixĩxü̃wa rü tümacax̱ nixĩ ya 
yíxema ñaa buxü̃gürüxü̃ taxuxü̃ma i chixexü̃xü̃ icuáxe. 
15Rü aixcüma pemaxã nüxü̃ chixu rü texé ya tama wüxi i buxü̃rüxü̃ 
Tupanaxü̃ yaxúxe nax tümaarü ãẽx̱gacü yixĩxü̃cax̱, rü taxũtáma nagu taxücu 
ya Tupana ãẽx̱gacü íyixĩxü̃wa ==ñanagürü. 
16Rü nüma rü tüxü̃ naganagütanü ga guxema buax̱ta, rü tümaerugügu 
naxǘxmex̱ãcüma ñanagürü tüxü̃: —¡Tupana pexü̃ rüngü̃xẽxẽ! 
==ñanagürü. 

Wüxi ga yatü ga diẽruã̱xü̃chixü̃ Ngechuchumaxã nidexa 
(Mt. 19.16-30; Lc. 18.18-30) 

17Rü yexguma marü inaxũãchichaü̃gu ga Ngechuchu, rü yéma naxcax̱ niña 
ga wüxi ga yatü. Rü napex̱egu nayacaxã̃́pü̱xü, rü nüxna naca rü ñanagürü 
nüxü̃: —Pa Ngúexẽxẽruxü̃ ya Mecü, ¿tax̱acü tá chaxüxü̃ nax 
chanayaxuxü̃cax̱ i maxü̃ i taguma gúxü̃? ==ñanagürü. 
18Rü Ngechuchu nanangãxü̃, rü ñanagürü nüxü̃: —¿Tü̱xcüü̃, “Mecü”, 
ñacurügü choxü̃? Erü Tupanaxicatama nixĩ ya mecü ixĩcü, rü nataxuma i to. 
19Cuma rü marü nüxü̃ cucuax̱ i Tupanaarü mugü i ñaxü̃: “¡Taxũtáma 
cumáeta, rü taxũtáma nai i ngexü̃maxã icupe, rü taxũtáma cungĩ ̃́taa̱x̱, rü 
taxũtáma doraxü̃ quixu i togüchiga, rü taxũtáma texéxü̃ cuwomüxẽxẽ, rü 
tümaga naxĩnü ya cunatü rü cué!” ñaxü̃ ==ñanagürü. 
20Rü yexguma ga gumá yatü rü ñanagürü nüxü̃: —Pa Ngúexẽxẽruxü̃, chorü 
bucümatama mea chanaxaure i guxü̃ma i ngẽma mugü i nüxü̃ quixuxü̃ 
==ñanagürü. 
21Rü yexguma ga Ngechuchu rü nüxü̃ nangechaü̃ãcüma nüxü̃ nadawenü, rü 
nanangãxü̃ rü ñanagürü: —Rü wüxixicatama cuxü̃̃́ nataxu. ¡Rü íixũ, rü 
namaxã yataxe i guxü̃ma i curü ngẽmaxü̃gü, rü ñu̱xũchi togü i ngearü 
ngẽmaxü̃ãx̱güxü̃na naxã i ngẽma curü natanü! Rü ngẽmaãcü tá cuxü̃̃́ 
nangẽxma i cuchica i daxũguxü̃ i naanewa. Rü ngẽmawena rü marü name i 
chowe curüxũ ==ñanagürü. 
22Natürü nüma ga gumá yatü rü nanaxĩx̱ãchiãxẽ ga yexguma nüxü̃ naxĩnügu 
ga yema ore. Rü nangechaü̃ãcüma ínixũ, yerü namuxũchi ga norü 
yemaxü̃gü. 
23Rü Ngechuchu rü nüxü̃ nidaugüãchi, rü ñanagürü norü ngúexü̃güxü̃: —
Naguxchaxüchi tá nixĩ nax Tupana ãẽx̱gacü íyixĩxü̃wa yachocuxü̃ i ngẽma 
diẽruãx̱ü̃chigüxü̃ ==ñanagürü. 
24Rü nabai̱x̱ãchiãẽgü ga norü ngúexü̃gü namaxã ga yema ore. Natürü ga 
Ngechuchu rü wenaxarü namaxã nüxü̃ nixu, rü ñanagürü: —Pa Chaunegüx, 
wüxi i guxchaxüchixü̃ nixĩ nax Tupana ãẽx̱gacü íyixĩxü̃wa ixücuxü̃. 

25Rü aixcüma pemaxã nüxü̃ chixu rü ñoma wüxi i caméyu nax 
taxucürüwama wüxi ya ucumaxetüwa naxüpetüxü̃arü yexera 
narüguxchamae naxcax̱ i wüxi i duü̃xü̃ i diẽruãx̱ü̃chixü̃ nax yaxücuxü̃ i 
ngextá Tupana ãẽx̱gacü íyixĩxü̃wa ==ñanagürü. 
26Rü yexguma yemaxü̃ naxĩnüegu ga norü ngúexü̃gü, rü yexeraãcü 
nabai̱x̱ãchiãẽgü. Rü nügüna nacagüe, rü ñanagürügü: —¿Rü texé tá ẽx̱na 
tixĩ ya nawa ichocuxe ya Tupana ãẽx̱gacü ixĩxü̃wa? ==ñanagürügü. 
27Rü Ngechuchu rü nüxü̃ nadawenü, rü nanangãxü̃ rü ñanagürü nüxü̃: —
Yatügü rü taxuacüma nügü namaxẽxẽ, natürü Tupanaaxü̃̃́ rü natauxcha i 
ngẽma, erü Tupanacax̱ rü nataxuma i tax̱acü i guxchaxü̃ ==ñanagürü. 
28Rü yexguma inanaxügü ga Pedru nax yadexaxü̃, rü ñanagürü nüxü̃: —
Toma rü marü yéma tanawogü ga guxü̃ma ga torü yemaxü̃gü nax cuwe 
tarüxĩxü̃cax̱ ==ñanagürü. 
29-30Rü Ngechuchu nanangãxü̃, rü ñanagürü: —Aixcüma pemaxã nüxü̃ chixu 
rü texé ya chaugagu rü ore i maxẽxẽxẽruü̃gagu tümapatana, rüex̱na 
tümaenexẽgüna, rüex̱na tümaeyax̱güna, rüex̱na tümaéna, rüex̱na 
tümanatüna, rüex̱na tümaxacügüwa, rüex̱na tümaanegüna ngéma ixũxẽ, rü 
tá tanayaxu i tümaarü natanü. Rü aixcüma ñu̱xma i ñoma i naanewa rü tá 
tanayaxu i 100 ex̱pü̱xcüna ya tümapatagü, rü tümaenexẽgü, rü tümaeyax̱gü, 
rü tümaégu, rü tümaxacügü, rü tümaanegü. Natürü ngẽxgumarüxü̃ tá ta 
tanayaxu i ngúxü̃gü i togü tá tüxü̃ ingexẽẽgüxü̃. Natürü yixcamaxü̃ra i 
daxũguxü̃ i naanewa rü tá tanayaxu i maxü̃ i taguma gúxü̃. 
31Natürü muxü̃ma i nümaxü̃ i ñu̱xma ñoma i naanewa duü̃xü̃gü wixpex̱ewa 
ügüxẽẽxü̃, rü daxũguxü̃ i naanewa rü Tupana tá wixweama nanaxügüxẽxẽ. 
Rü muxü̃ma i nümaxü̃ i ñu̱xma ñoma i naanewa duü̃xü̃gü wixweama 
ügüxẽẽxü̃, rü daxũguxü̃ i naanewa rü Tupana tá wixpex̱ewa nanaxügüxẽxẽ 
==ñanagürü. 

Ngechuchu rü wenaxarü norü yuchigaxü̃ nixu 
(Mt. 20.17-19; Lc. 18.31-34) 

32Rü Yerucharéü̃waama naxĩ. Rü nüma ga Ngechuchu rü norü 
ngúexü̃güpex̱egu nixũ. Rü nümagü rü nabai̱x̱ãchiãẽgü, rü yema togü ga 
duü̃xü̃gü ga wixweama ãgüxü̃ rü namuü̃e. Rü Ngechuchu rü wenaxarü 
noxrüwama naxcax̱ naca ga yema 12 ga norü ngúexü̃gü. Rü inanaxügü nax 
namaxã nüxü̃ yaxuxü̃ ga tax̱acü tá nüxü̃ ngupetüxü̃. 
33Rü ñanagürü nüxü̃: —Pema nüxü̃ pecuax̱ nax marü ingaicaxü̃ nax 
Yerucharéü̃wa ingugüxü̃. Rü ngéma rü Tupana Nane ya duü̃xü̃xü̃ ixĩcü rü tá 
chacherdótegüarü ãẽx̱gacügüna rü mugüwa ngúexẽẽtaegüxü̃na nanamugü. 
Rü nümagü rü tá yu namaxã naxuegugü, rü ñu̱xũchi tá ngẽma 
Rómacüãx̱güna nanamugü. 
34Rü ngẽmagü tá nagu nidauxcüraxü̃gü. Rü tá nüxna nacuai̱x̱güe, rü tá 
nanacuai̱x̱gü, rü tá nayamax̱gü. Natürü tomaepü̱x i ngunexü̃guwena rü tá 
wena namaxü̃ ==ñanagürü. 

Chantiágu rü Cuáü̃ rü wüxi ga ngü̃xẽxẽca̱x ínacagü 
(Mt. 20.20-28) 

35Rü Ngechuchucax̱ naxĩ ga Chantiágu rü Cuáü̃ ga Chebedéu nanegü, rü 
ñanagürügü nüxü̃: —Pa Ngúexẽxẽruxü̃, tanaxwax̱e i toxcax̱ cunaxü i ngẽma 
ngü̃xẽxẽ i naxcax̱ tá cuxna tacaxü̃ ==ñanagürügü. 
36Rü nüma rü nüxna naca, rü ñanagürü: —¿Tax̱acü nixĩ i penaxwax̱exü̃ nax 
pexcax̱ chanaxüxü̃? ==ñanagürü. 
37Rü ñanagürügü: —Rü ngẽxguma ãẽx̱gacüxü̃ quingucuchigu, rü tanaxwax̱e 
nax wüxíe i toma rü curü tügünecüwawa tarütoxü̃, rü togue i curü 
to̱xwecüwawa ==ñanagürügü. 
38Rü Ngechuchu nanangãxü̃, rü ñanagürü nüxü̃: —Pema rü tama nüxü̃ 
pecuax̱ nax tax̱acücax̱ ípecaxü̃. ¿Rü pexü̃̃́ chi natauxchaxü̃ nax peyaxaxüxü̃ 
i ngẽma axexü̃ i üxchíüxü̃ i choma tá chixaxüxü̃? ¿Rü namaxã chi peporaexü̃ 
i ngẽma ngúxü̃ i tá chingexü̃? ==ñanagürü. 
39Rü nümagü nanangãxü̃gü rü ñanagürügü: —Ngẽmáacüx, namaxã tá 
taporae ==ñanagürügü. Rü Ngechuchu nanangãxü̃, rü ñanagürü nüxü̃: —

Aixcüma tá nixĩ i chauxrüxü̃ peyaxaxüxü̃ i ngẽma axexü̃ i üxchíüxü̃ rü 
chauxrüxü̃ ngúxü̃ nax pingegüxü̃. 
40Natürü ngẽma chorü tügünecüwawa rü chorü to̱xwecüwawa nax 
perütogüxü̃cax̱, rü tama cho̱xmex̱wa nangẽxma nax pexna chanaxãxü̃, erü 
Chaunatü tá tüxna nanaxã ya yíxema tümacax̱ íyixĩxẽ ==ñanagürü. 
41Rü yexguma yemaxü̃ naxĩnüegu ga yema togü ga 10 ga ngúexü̃gü, rü 
Chantiágumaxã rü Cuáü̃maxã nanue. 
42Natürü Ngechuchu naxcax̱ naca rü ñanagürü nüxü̃: —Pema nüxü̃ pecuax̱ i 
togü i nachixü̃anegüwa rü nangẽxmagü i ãẽx̱gacügü i nagu naxĩnüegu nax 
namexü̃ nax nuãcü namaxã inacuáxü̃ i norü duü̃xü̃gü. Rü ngẽma duü̃xü̃gü i 
pora nüxü̃̃́ ngẽxmagüxü̃ rü duü̃xü̃güétüwa nügü naxügüxẽxẽ. 
43Natürü taxũtáma ngẽmaãcü nixĩ i petanüwa. Erü ngẽxguma petanüwa texé 
naxwax̱egu nax togüétüwa tangexmaxü̃, rü name nixĩ i tümamücügüarü 
mugüruxü̃ tixĩxü̃. 
44Rü ngẽxguma texé i petanüwa naxwax̱egu nax tümamücügüeru nax tixĩxü̃, 
rü name nixĩ i tümamücügüarü mugüruxü̃ tixĩxü̃. 
45Rü woo ya Tupana Nane ya duü̃xü̃xü̃ ixĩcü, rü tama nüxü̃ 
nangü̃xẽẽgüxü̃cax̱ núma naxũ. Natürü núma naxũ nax duü̃xü̃güxü̃ 
yanangü̃xẽẽxü̃cax̱ rü naxcax̱ inaxããxü̃cax̱ i norü maxü̃, nax ngẽmaãcü 
muxü̃ma i duü̃xü̃güarü maxü̃ naxütanüxü̃cax̱ ==ñanagürü. 

Bartiméo ga ngexetücüxü̃ narümexẽxẽ ga Ngechuchu 
(Mt. 20.29-34; Lc. 18.35-43) 

46Rü Yericúarü ĩanewa nangugü. Rü Ngechuchuwe narüxĩ ga norü ngúexü̃gü 
rü muxü̃ma ga togü ga duü̃xü̃gü. Rü yexguma guma ĩanewa ínachoxü̃gu, rü 
yéma namacüwawa narüto ga wüxi ga ngexetücü ga Bartiméo ga Timéo 
nane. 
47Rü yexguma gumá ngexetücü nüxü̃ ĩnügu ga Ngechuchu ga Nacharétucüãx̱ 
nax yixĩxü̃ ga gumá yéma üpetücü, rü inanaxügü ga tagaãcü aita nax 

naxüxü̃, rü: —Pa Ngechuchu ya Dabí Nanex, ¡cuxü̃̃́ changechaü̃tümüxü̃! 
==ñanagürü. 
48Natürü muxü̃ma ga yema duü̃xü̃gü rü ínanangaxüchigüama nax 
yanangeáxü̃cax̱. Natürü ga nüma rü yexeraãcü tagaãcü aita naxüama, 
ñaxü̃maxã: —Pa Dabí Nanex, ¡cuxü̃̃́ changechaü̃tümüxü̃! ==ñaxü̃maxã. 
49Rü yexguma ga nüma ga Ngechuchu rü inayachiãchi, rü ñanagürü: —
¡Naxcax̱ peca! ==ñanagürü. Rü gumá ngexetücücax̱ nacagü, rü 
ñanagürügü: —¡Nataãxẽ rü inachi! Rü cuxcax̱ nixĩ i nacax̱axü̃ 
==ñanagürügü. 
50Rü gumá ngexetücü rü yexa nanaña ga norü gáuxü̃chiru. Rü inayuxnagü 
rü Ngechuchucax̱ nixũ. 
51Rü Ngechuchu nüxna naca, rü ñanagürü nüxü̃: —¿Tax̱acü nixĩ i 
cunaxwax̱exü̃ nax cuxcax̱ chaxüxü̃? ==ñanagürü. Rü nüma ga gumá 
ngexetücü, rü nanangãxü̃, rü ñanagürü: —Pa Ngúexẽxẽruxü̃, chanaxwax̱e 
nax chidauuchixü̃ ==ñanagürü. 
52Rü yexguma ga Ngechuchu, rü ñanagürü nüxü̃: —¡Ẽcü, nataegu! Rü marü 
cuxcax̱ nitaane erü cuyaxõ ==ñanagürü. Rü yexgumatama ga gumá 
ngexetücü rü nidauuchi, rü Ngechuchuwe narüxũ ga namawa. 

Márcu 11 

Ngechuchu rü Yerucharéü̃gu naxücu 
(Mt. 21.1-11; Lc. 19.28-40; Jn. 12.12-19) 

1Rü marü Yerucharéü̃arü ngaicamana nangugü ga Oribunecüarü 
Max̱pǘnearü ngaicamana yexmagüne ga ĩanexacügü ga Bexchagué rü 
Betánia. Rü yexguma yéma nangugügu, rü Ngechuchu nanamu ga taxre ga 
norü ngúexü̃gü. 
2Rü ñanagürü nüxü̃: —¡Gua tórü to̱xmax̱tawa ngẽxmane ya ĩanexacüwa 
pexĩ! Rü ngẽxguma nawa pengugügu, rü ngẽxma tá nüxü̃ peyangau i wüxi i 
búru i ngẽxma ngãxü̃xü̃ i taguma texé natagu aunagüxü̃. ¡Rü peyawẽxü̃ rü 
nua penaga! 

3Rü ngẽxguma texé pexna caxgux nax tax̱acücax̱ peyawẽxü̃xü̃ i ngẽma búru, 
¡rü tümamaxã nüxü̃ pixu rü ñapegügü: “Torü Cori nanaxwax̱e, rü ñu̱xma 
tátama nanatáeguxẽxẽ”, ñapegügü ==ñanagürü! 
4Rü yéma naxĩ ga yema taxre ga ngúexü̃gü. Rü namacüwagu nüxü̃ 
nayangaugü ga wüxi ga búru ga wüxi ga ĩpataarü ĩãx̱ü̃tagu ngãxü̃xü̃. 
5Rü ñuxre ga duü̃xü̃gü ga yéma yexmagüxü̃ rü nüxna nacagüe, rü 
ñanagürügü: —¿Tax̱acü ípexüe? ¿Rü tü̱xcüü̃ peyawẽxü̃ i ngẽma búru? 
==ñanagürügü. 
6Rü nümagü ga yema ngúexü̃gü, rü yema ore ga Ngechuchu namaxã nüxü̃ 
ixuxü̃ãcü nanangãxü̃gü. Rü yemacax̱ tama nüxna nanachu̱xgü nax 
yagagüãxü̃. 
7Rü natagu nanachagümü ga naxchirugü. Rü yemaacü Ngechuchuxü̃tawa 
nanagagü. Rü nüma ga Ngechuchu rü natagu naxaunagü. 
8Rü muxü̃ma ga duü̃xü̃gü rü naxchirumaxãtama nayachax̱amagü. Rü togü 
rü naixatügü ga naanewa nadaü̃xü̃maxã nayachax̱amagü. 
9Rü yema duü̃xü̃gü ga napex̱egu ãgüxü̃ rü yema togü ga wixweama ãgüxü̃, 
rü tagaãcü ñanagürügü: —Cuxü̃ ticuax̱üü̃gü. Rü namecüma ya daa 
Tupanaégagu núma ũcü. 
10Rü ãẽx̱gacü ya Dabírüxü̃ namecümaxüchi ya daa ãẽx̱gacü ya núma ngucü. 
¡Rü pema rü ta, Pa Daxũcüãx̱, rü nüxü̃ picuax̱üü̃gü ya Tupana! 
==ñanagürügü. 
11Rü Yerucharéü̃gu naxücu ga Ngechuchu, rü Tupanapata ga taxü̃necax̱ 
nixũ. Rü meama guxü̃wama inanadauaxü̃ne. Rü ñu̱xũchi yema norü 12 ga 
ngúexü̃gümaxã Betániaarü ĩanecax̱ nataegu, yerü marü nayáuane. 

Ngechuchu rü ori̱x ga igunecü ga ngearü oṍxü̃maxã chixexü̃ naxuegu 
(Mt. 21.18-19) 

12Rü moxü̃ãcü yexguma Betániawa inaxĩãchigu ga Ngechuchu rü nataiya. 
13Rü yáxü̃gu nüxü̃ nadau ga wüxi ga nanetü ga igunecü ga ãátüxü̃. Rü nüma 
ga Ngechuchu rü naxcax̱ nixũ nax íyadauãxü̃cax̱ rü aixcüma nayexmax̱ ga 

norü o. Natürü yexguma naxü̃tawa nanguxgu, rü taxuxü̃ma ga norü o 
inayangau, rü naatüxü̃xicatama, yerü taxũta norü owa nangu. 
14Rü yexguma rü ñanagürü igunecüxü̃: —¡Tagutáma texé wena cuxü̃ 
tamúarü oõ̱x! ==ñanagürü. Rü norü ngúexü̃gü rü nüxü̃ naxĩnüe ga yema. 

Ngechuchu ínanawoxü̃ ga yema Tupanapata ga taxü̃newa taxegüxü̃ ga 
duü̃xü̃gü 

(Mt. 21.12-17; Lc. 19.45-48; Jn. 2.13-22) 

15Rü yexguma Yerucharéü̃wa nangugügu, rü Ngechuchu rü Tupanapata ga 
taxü̃neax̱tügu naxücu. Rü inanaxügü ga nax ínawoxü̃ãxü̃ ga yema yéma 
tax̱acümaxã taxegüxü̃ rü naxcax̱ taxegüxü̃. Rü nanangüegutanü ga norü 
mechagü ga yema duü̃xü̃gü ga togü ga nachixü̃anecüãx̱arü diẽru ngĩxü̃ 
üchicüügüxü̃ rü muxtucumaxã taxegüxü̃. 
16Rü nanachu̱xu nax texé tümaarü taxeruxü̃ yéma ngexü̃ ga Tupanapata ga 
taxü̃neax̱tüwa. 
17Rü inanaxügü nax nangúexẽẽtaexü̃, rü ñanagürü: —Tupanaarü ore i 
ümatüxü̃wa rü: “Chopata rü yumüxẽpataxü̃ tá nixĩ naxcax̱ i guxü̃ma i 
nachixü̃anecüãx̱gü”, ñanagürü. Natürü i pema rü ngĩ ̃́taa̱x̱güxü̃pataxü̃ 
peyaxĩxẽxẽ ==ñanagürü. 
18Natürü yexguma yemaxü̃ naxĩnüegu ga chacherdótegüarü ãẽx̱gacügü rü 
ngúexẽẽruü̃gü ga Moichéarü mugüwa ngu̱xẽẽtaegüxü̃, rü inanaxügüe ga 
naxcax̱ nax nadaugüxü̃ ga ñuxãcü Ngechuchuxü̃ nax yamax̱güxü̃. Natürü 
duü̃xü̃güxü̃ namuü̃e, rü yemacax̱ taxucürüwama duü̃xü̃güpex̱egu 
nayayauxgü. Yerü nüma ga duü̃xü̃gü rü namaxã nataãẽgü ga yema 
Ngechuchuarü ngu̱xẽẽtae. 
19Natürü yexguma marü nachütachaü̃gu, rü Ngechuchu rü norü 
ngúexü̃gümaxã ínachoxü̃ nawa ga guma ĩane. 

Narüñexẽ ga yema igunecü ga ngearü oṍxü̃ 
(Mt. 21.20-22) 

20Rü moxü̃ãcü pax̱mama rü igunecüxü̃tawa nachopetü. Rü yéma nüxü̃ 
nadaugü nax nañexẽxü̃ ñu̱xmata naxchúmax̱ãwa nangu. 

21Rü yexguma ga Pedru rü nüxna nacuax̱ãchi ga yema ĩneacü ngupetüxü̃, rü 
ñanagürü Ngechuchuxü̃: —Pa Ngúexẽxẽruxü̃x, dücax i yea igunecü ga 
chixexü̃ namaxã cuxueguxü̃, rü marü narüñexẽ ==ñanagürü. 
22Rü Ngechuchu nanangãxü̃, rü ñanagürü: —¡Nüxü̃̃́ peyaxõgü ya Tupana! 
23Rü aixcüma pemaxã nüxü̃ chixu rü ngẽxguma chi texé tama chixri 
yaxõõcüma daa max̱pǘnexü̃ ñagügu: “Ixũgachi i nua rü márwa cugü yatáe”, 
ñagügu, rü chi tümaga naxĩnü ega aixcüma tayaxõõcüma ngẽmaãcü namaxã 
nüxü̃ tixuxgu. 
24Rü ngẽmacax̱ pemaxã nüxü̃ chixu rü guxü̃ma i tax̱acü i naxcax̱ ípecaxü̃ i 
perü yumüxẽwa, rü name nax peyaxõgüxü̃ nax marü penayaxuxü̃, rü tá 
penayaxu. 
25Rü ngẽxguma peyumüxẽgügu, natürü nangẽxmagu i tax̱acürü guxchaxü̃ i 
toguemaxã pexü̃̃́ ngẽxmaxü̃, rü name i tüxü̃̃́ nüxü̃ perüngü̃ma i ngẽma nax 
Penatü ya daxũgucü rü ta pexü̃̃́ nüxü̃ iyanangümaxü̃cax̱ i perü pecadugü. 
26Natürü ngẽxguma pema tama tüxü̃̃́ nüxü̃ perüngümagu i ngẽma guxchaxü̃ 
i toguemaxã pexü̃̃́ ngẽxmaxü̃, rü Penatü ya daxũgucü rü taxũtáma pexü̃̃́ nüxü̃ 
narüngüma i perü pecadugü ==ñanagürü. 

Texéarü mugagu Tupanapatawa nangu̱xẽxẽtaexü̃ ga Ngechuchu 
(Mt. 21.23-27; Lc. 20.1-8) 

27Rü yemawena rü Yerucharéü̃cax̱ nawoegu. Rü yexguma Ngechuchu 
Tupanapata ga taxü̃negu ixũgüchigüyane, rü naxcax̱ naxĩ ga 
chacherdótegüarü ãẽx̱gacügü, rü ngúexẽẽruü̃gü ga Moichéarü mugüwa 
ngu̱xẽẽtaegüxü̃, rü Yudíugüarü ãẽx̱gacügü. 
28Rü nüxna nacagüe, rü ñanagürügü: —¿Texéarü mugagu nixĩ i cunaxüxü̃ i 
ngẽma núma cuxüxü̃? ¿Rü texé cuxü̃ tamu nax cunaxüxü̃cax̱ i ngẽma? 
==ñanagürügü. 
29-30Rü yexguma ga Ngechuchu rü nanangãxü̃, rü ñanagürü nüxü̃: —Choma 
rü tá ta pexna chaca, rü ngẽxguma choxü̃ pengãxü̃gu i ngẽma pexna naxcax̱ 
chacaxü̃, rü choma rü tá ta pemaxã nüxü̃ chixu nax texé choxü̃ muxü̃ nax 
chanaxüxü̃cax̱ i ngẽma chaxüxü̃. ¿Rü texé tanamu ga Cuáü̃ nax duü̃xü̃güxü̃ 

ínabaiü̃xẽẽxü̃? ¿Rü Tupana yixĩxü̃ ga namucü rü ẽx̱na duü̃xü̃gümare? 
==ñanagürü. 
31Rü yexguma ga nümagü rü inanaxügüe ga nügümaxã nax 
yaporagatanücüüxü̃, rü ñanagürügü: —Rü ngẽxguma chi: “Tupana núma 
nanamu”, ñagügügu, rü nüma rü chi ñanagürü tüxü̃: “¿Tü̱xcüü̃ ga tama nüxü̃̃́ 
peyaxõgüxü̃?” ñanagürü chi tüxü̃. 
32¿Rü ñuxũcürüwa rü: “Yatügümare núma nanamu”, ñatarügügü tá? 
==ñanagürügü. Rü yema ñanagürügü yerü duü̃xü̃güxü̃ namuü̃e. Yerü 
guxü̃ma ga duü̃xü̃gü rü nayaxõgü nax Tupana yixĩxü̃ ga namuxü̃ ga Cuáü̃ 
nax nüxü̃ yaxuxü̃cax̱ ga norü ore. 
33Rü yemacax̱ Ngechuchuxü̃ nangãxü̃gü, rü ñanagürügü: —Tama nüxü̃ 
tacuax̱ nax texé núma namuxü̃ ga Cuáü̃ ga báiü̃xẽẽruxü̃ ==ñanagürügü. 
Rü yexguma ga Ngechuchu rü nanangãxü̃ rü ñanagürü nüxü̃: —Choma rü 
ta taxũtáma pemaxã nüxü̃ chixu nax texé choxü̃ muxü̃ nax chanaxüxü̃ i 
ngẽma choxna naxcax̱ pecaxü̃ ==ñanagürü. 

Márcu 12 

Ore i puracütanüxü̃ i chixexü̃gügu ixuxü̃ 
(Mt. 21.33-46; Lc. 20.9-19) 

1Rü Ngechuchu rü inanaxügü ga ore ga cuax̱ruü̃gügu ixuxü̃maxã nax 
nangúexẽẽtaexü̃. Rü ñanagürü nüxü̃: —Nayexma ga wüxi ga yatü ga norü 
naanegu úbanecü ücü. Rü ínanapoxegu, rü nanaxü ga wüxi ga úbaarü 
yauxtüxü̃ruxü̃, rü wüxi ga dauxü̃taechica nax yemawa nax 
dauxü̃taegüxü̃cax̱. Rü ñu̱xũchi ñuxre ga puracütanüxü̃na nanaxã nax 
nümagü namaxã inacuax̱güxü̃cax̱. Rü ñu̱xũchi ga yema naanearü yora rü to 
ga nachixü̃anewa naxũ. 
2Rü yexguma nawa nanguxgu nax yadauxü̃ ga úbagü, rü gumá yatü rü yema 
puracütanüxü̃xü̃tawa nanamu ga wüxi ga norü duü̃xü̃ nax naxcax̱ 
íyacax̱axü̃cax̱ ga yema úbagü ga nüxna üxü̃. 

3Natürü yema puracütanüxü̃ rü nayayauxgü, rü nanacuai̱x̱gü ga gumá 
yatüarü duü̃xü̃. Rü taxuxü̃ma ga úbagü nüxna naxãgü, rü yemaacü 
ínayamugü. 
4Rü yexguma ga gumá yatü rü to ga norü duü̃xü̃ yéma namu. Natürü ga 
yema puracütanüxü̃ rü nayamax̱erugü, rü namaxã naguxchigagü. 
5Rü yexguma to ga norü duü̃xü̃ yéma namu. Natürü nayamax̱gü. Rü 
yemawena, rü yéma nanamugü ga muxü̃ma ga togü ga norü duü̃xü̃gü. 
Natürü ga yema puracütanüxü̃ rü nayacuai̱x̱gü ga ñuxre, rü togü rü nanadai. 
6Rü yexguma rü nüxü̃̃́ ínayaxü ga nanexü̃chi ga poraãcü nüxü̃ nangechaü̃cü. 
Rü düxwa gumá nanexü̃ yéma namu, yerü nüma nagu naxĩnügu rü chi 
nanega naxĩnüe ga yema puracütanüxü̃. 
7Natürü yexguma gumá cori nanexü̃ nadaugügu ga yema puracütanüxü̃, rü 
nügümaxã ñanagürügü: “Ngẽmaarü tá nixĩ i ñaa naane i yixcama. ¡Rü ngĩxã 
tayamax̱gü nax tóxrü nax yixĩxü̃cax̱!” ñanagürügü. 
8Rü yemaacü nayayauxgü, rü nayamax̱gü. Rü yema úbanecüpechinüwa 
nayatax̱gü ga naxü̃ne. 
9Rü ñu̱xma rü pexna chaca, ¿pexcax̱ rü tax̱acü tá naxü ya yimá úbanecüarü 
yora namaxã i ngẽma puracütanüxü̃ i chixexü̃gü? Rü dücax, rü ngéma tá 
naxũ, rü tá nanadai i ngẽma puracütanüxü̃, rü togüna tá nanaxã i ngẽma 
úbanecü. 
10¿Taguma ẽx̱na nawa pengúe i Tupanaarü ore i ümatüxü̃? Erü ngẽmawa rü 
ñanagürü: “Yimá nuta ya ĩpataarü üruü̃gü nüxü̃ oecü, rü ñu̱xma rü 
yimátama nixĩ ya nüxíra ixücuchicü nax namaxã inaxügüãxü̃cax̱ ya ĩpata. 
11Rü tórü Cori ya Tupana nixĩ ga naxücü ga yema, rü ñu̱xma rü taxcax̱ rü 
namexẽchi” ==ñanagürü i ngẽma ore. 
12Rü yexguma ga yema chacherdótegüarü ãẽx̱gacügü, rü ngúexẽẽruü̃gü ga 
Moichéarü mugüwa ngu̱xẽẽtaegüxü̃, rü Yudíugüarü ãẽx̱gacügü, rü 
Ngechuchuxü̃ niyauxgüchaü̃. Yerü nüxü̃ nacuax̱gü ga nachiga nax yixĩxü̃ ga 

yema ore ga cuax̱ruü̃gu yaxuxü̃. Natürü duü̃xü̃güxü̃ namuü̃e rü yemacax̱ 
taxuxü̃ma namaxã naxüe. Rü nüxna yéma ínixĩmare. 

Ãẽ̱xgacüna üxü̃ i diẽruchiga 
(Mt. 22.15-22; Lc. 20.20-26) 

13Rü Ngechuchuxü̃tawa nanamugü ga ñuxre ga Parichéugü rü Eródetanüxü̃ 
nax Ngechuchuna nacagüxü̃cax̱ rü ngürüãchi chixri nangaxü̃güãgu yemacax̱ 
ãẽx̱gacüxü̃tawa ínaxuaxü̃güãxü̃cax̱. 
14Rü nümagü rü naxü̃tawa naxĩ, rü ñanagürügü nüxü̃: —Pa Ngúexẽxẽruxü̃, 
nüxü̃ tacuax̱ rü aixcüma nixĩ i ngẽma nüxü̃ quixuxü̃ i ore. Rü tama 
duü̃xü̃gügamare cuxĩnü, erü tama norü düxétüxü̃negu cudawenü, natürü 
nacüma nixĩ i cungugüxü̃. Rü aixcüma cunangúexẽxẽ i duü̃xü̃gü nax Tupana 
naxwax̱exü̃ãcüma namaxẽxü̃cax̱. ¡Tomaxã nüxü̃ ixu! Rü ngẽma diẽru ya 
ãẽx̱gacü ya Rómacüãx̱ totanüwa ngĩxü̃ yaxucü ¿rü namexü̃ yixĩxü̃ nax nüxna 
ngĩxü̃ taxãxü̃, rü ẽx̱na tama? ==ñanagürügü. 
15Natürü ga Ngechuchu rü nüxü̃ nacuax̱ama nax chixexü̃gu namaxã 
naxĩnüexü̃ ga yema duü̃xü̃gü woo mea namaxã nax yanadexagüxü̃. Rü 
yemacax̱ ñanagürü nüxü̃: —¿Tü̱xcüü̃ chixexü̃gu choxü̃ pengu̱xẽẽchaü̃xü̃? 
¡Nua ngĩxü̃ pinge i wüxitachinü i diẽru nax ngĩxü̃ chadauxü̃cax̱! 
==ñanagürü. 
16Rü yéma naxü̃tawa ngĩxü̃ nangegü ga wüxitachinü ga diẽru. Rü Ngechuchu 
rü ñanagürü nüxü̃: —¿Texéchicünax̱ã rü texééga nixĩ i ngĩgu üxü̃? 
==ñanagürü. Rü nümagü nanangãxü̃gü, rü ñanagürügü: —Rómacüãx̱ ya 
ãẽx̱gacüchicünax̱ã nixĩ ==ñanagürügü. 
17Rü yexguma ga Ngechuchu rü ñanagürü nüxü̃: —¡Ãẽx̱gacüna ngĩxü̃ pexã i 
ngẽma ãẽx̱gacüarü ixĩcü, rü Tupanana ngĩxü̃ pexã i ngẽma Tupanaarü ixĩcü! 
==ñanagürü. Rü yexguma yema orexü̃ naxĩnüegu, rü namaxã 
nabai̱x̱ãchiãẽgü. 

Ngechuchuna nacagüe rü aixcüma wena tá namaxẽ i duü̃xü̃gü 
(Mt. 22.23-33; Lc. 20.27-40) 

18Rü yemawena rü Ngechuchuxü̃tawa ínayadaugü ga ñuxre ga 
Chaduchéugü. Rü nümagü nixĩ i nüxü̃ yaxugüexü̃ nax tagutáma wena 
namaxẽxü̃ i yuexü̃. Rü yemacax̱ Ngechuchuna nayacagüe, rü ñanagürügü: 
19—Pa Ngúexẽxẽruxü̃, Moichéarü mugüwa rü ñanagürü: “Rü ngẽxguma 
wüxi ya yatü naxmax̱ ngexacüyane nayu̱xgu, rü name nixĩ i naenexẽtama 
ngĩmaxã naxãxmax̱ i ngẽma yutecü i naxümax̱, nax ngẽmaãcü 
naxãxacüxü̃cax̱ ya naenexẽ ga marü yucü”, ñanagürü ga yema ore. 
20Dücax, nayexma ga 7 ga nügüenexẽgü. Rü naxãxmax̱ ga gumá yacü, natürü 
tauta naxãxacüyane nayu. 
21-22Rü yexguma ga nai ga naenexẽ nüxĩ ̃́ ngĩmaxã naxãxmax̱ ga yema ngecü, 
natürü gumá rü ta nayu rü nangexacü. Rü yexguma ga gumá norü tomaepü̱x 
ga naenexẽ nüxĩ ̃́ ngĩmaxã naxãxmax̱, natürü yexgumarüü̃tama nüxü̃ 
nangupetü. Rü yemaacü guxcüma ga gumá 7 ga nügüenexẽgü rü ngĩmaxã 
naxãxmax̱ ga yema nge. Rü guxcüma nayue tauta naxãxacüyane. Rü düxwa 
ngĩma rü ta iyu ga yema nge. 
23Rü dücax, ngẽxguma yuexü̃wena maxẽgu, ¿rü ngexcürüücü naxmax̱ tá 
iyixĩ i ngẽma nge? Yerü guxcüma ga gumá 7 ga nügüenexẽgü ngĩmaxã 
naxãxmax̱ ==ñanagürügü. 
24Rü yexguma ga Ngechuchu rü nanangãxü̃, rü ñanagürü nüxü̃: —Pema rü 
ípetüe erü tama nüxü̃ pecuax̱ i Tupanaarü ore i ümatüxü̃, rü tama nüxü̃ 
pecuax̱ nax naporaxü̃ ya Tupana. 
25Rü ngẽxguma yuexü̃ wena maxẽgu, rü taxúetama tixãxmax̱gü rüex̱na 
tixãtegü. Erü daxũcüãx̱ i Tupanaarü orearü ngeruü̃gürüxü̃ tá tixĩgü i 
ngẽxguma. 
26Pema choxna peca i yuexü̃arü dagüchiga. ¿Natürü tama ẽx̱na nawa pengúe 
i Tupanaarü ore ga Moiché ümatüxü̃ ga boetaxü̃ ga nai ga iyau̱̱xratanüxü̃ 
íyaxuxü̃wa? Erü yema orewa rü Moichéxü̃ ñanagürü ga Tupana: “Choma 
nixĩ i Abraáü̃arü Tupana, rü Ichaáarü Tupana, rü Acóbuarü Tupana”, 
ñanagürü. 

27Rü ngẽma orewa nüxü̃ tacuax̱ rü woo ngẽma maxẽxü̃ rü woo ngẽma yuexü̃ 
rü Tupanacax̱ guxü̃ma namaxẽ. Rü ngẽmaãcü i pema rü poraãcü ípetüe 
==ñanagürü. 

Ngẽma Tupanaarü mu i guxü̃ i togü i norü mugüxü̃ rüyexeramaexü̃ 
(Mt. 22.34-40) 

28Rü wüxi ga ngúexẽẽruxü̃ ga Moichéarü mugüwa ngu̱xẽẽtaexü̃, rü nüxü̃ 
naxĩnü nax Ngechuchumaxã íyaporagatanücüüxü̃ ga yema Chaduchéugü. 
Rü nüma ga yema ngúexẽẽruxü̃ rü nüxü̃ nicuax̱ãchi nax meama nangãxü̃ãxü̃ 
ga Ngechuchu. Rü yemacax̱ Ngechuchucax̱ nixũ, rü nüxna naca, rü 
ñanagürü nüxü̃: —Pa Ngúexẽxẽruxü̃, ¿ngexü̃rüüxü̃ i Tupanaarü mu nixĩ i 
guxü̃ i norü mugüarü yexera ixĩxü̃? ==ñanagürü. 
29Rü Ngechuchu nanangãxü̃, rü ñanagürü: —Ngẽma Tupanaarü mu i guxü̃ i 
norü mugüarü yexera ixĩxü̃, rü ñaa nixĩ, rü ñanagürü: “¡Iperüxĩnüe, Pa 
Iraétanüxü̃! Rü nüma ya Cori ya tórü Tupana, rü yixicatama nixĩ ya tórü 
Cori. 
30¡Rü nüxü̃ nangechaü̃ ya Cori ya curü Tupana guxü̃ne ya curü maxü̃nemaxã, 
rü guxü̃ i cuãẽmaxã, rü guxü̃ i nagu curüxĩnüxü̃maxã, rü guxü̃ i curü 
poramaxã!” ñanagürü. 
31Rü ngẽma norü taxre i Tupanaarü mu, rü ñanagürü: “¡Rü nüxü̃ nangechaü̃ 
i cumücü nax cugü cungechaü̃xü̃rüxü̃!” ñanagürü. Rü nataxuma i to i 
Tupanaarü mu i ngẽmagüarü yexera ixĩxü̃ ==ñanagürü. 
32Rü yexguma ga yema ngúexẽẽruxü̃ ga mugüwa ngu̱xẽẽtaexü̃, rü ñanagürü 
Ngechuchuxü̃: —Marü name, Pa Ngúexẽxẽruxü̃, erü aixcüma nixĩ i ngẽma 
nüxü̃ quixuxü̃ nax wüxixicatama nax yixĩxü̃ ya Tupana, rü nataxuma ya nai. 
33Rü ngẽma Tupanaxü̃ nax ingechaü̃xü̃ guxü̃ne ya tórü maxü̃nemaxã, rü 
guxü̃ i nagu rüxĩnüxü̃maxã, rü guxü̃ i tórü poramaxã, rü nüxü̃ nax 
ingechaü̃xü̃ i tamücü i yigü nax ingechaü̃xü̃rüxü̃, rü ngẽma rü guxü̃ma i 
carnérugü i Tupanacax̱ idai̱x̱ü̃ rü íguxü̃arü yexera narümemae 
==ñanagürü. 

34Rü yexguma Ngechuchu nüxü̃ dau̱̱xgu ga mexü̃gu nax naxĩnüãcüma nax 
nangãxü̃ãxü̃ ga yema ngúexẽẽruxü̃ ga mugüwa ngu̱xẽẽtaexü̃, rü ñanagürü 
nüxü̃: —Marü tama taxü̃ cuxü̃̃́ nataxu nax cunayaxuxü̃ ya Tupana nax curü 
ãẽx̱gacü yixĩxü̃cax̱ ==ñanagürü. Rü yemawena rü marü taxúema tügü 
taporaxẽxẽ nax nüxna ticachigüxü̃cax̱. 

¿Texé nane yixĩxü̃ ya Cristu? 
(Mt. 22.41-46; Lc. 20.41-44) 

35Rü yexguma Tupanapata ga taxü̃newa ínangúexẽẽtaeyane ga Ngechuchu, 
rü duü̃xü̃güna naca, rü ñanagürü: —¿Tü̱xcüü̃ nixĩ i ngẽma ngúexẽxẽruü̃gü i 
mugüwa ngu̱xẽẽtaegüxü̃ i ñagüxü̃: “Yimá Cristu rü nũxcümaü̃cü ga ãẽx̱gacü 
ga Dabítaxa nixĩ”, ñagüxü̃? 
36¿Rü ñuxãcü i ngẽmaãcü yadexagüxü̃? Yerü nümatama ga Dabí, rü 
yexguma Tupanaãxẽ ya Üünecü naãxẽwa idexaxgu rü ñanagürü: “Cori ya 
Tupana rü chorü Corixü̃ ñanagürü: ‘¡Nua chorü tügünecüwawa rüto 
ñu̱xmatáta nüxü̃ charüporamae i curü uanügü nax cuga naxĩnüexü̃cax̱!’ ” 
ñanagürü ga yema orewa. 
37¿Natürü ñuxũcürüwa i Dabítaxa yixĩxü̃ ya Cristu, ega nümatama ga Dabí, 
rü norü Corimaxã naxuãgu? ==ñanagürü. Rü yema muxü̃ma ga duü̃xü̃gü 
ga yéma yexmagüxü̃, rü taãẽãcüma Ngechuchuaxü̃̃́ inarüxĩnüe. 

Ngechuchu nüxü̃ nixu nax tama yamearü maxü̃ã̱xgüxü̃ ga yema 
ngúexẽxẽruü̃gü ga Moichéarü mugüwa ngu̱xẽẽtaegüxü̃ 

(Mt. 23.1-36; Lc. 11.37-54; 20.45-47) 

38Ngechuchu rü norü ngu̱xẽẽtaewa rü ñanagürü: —¡Pexũãxẽgü naxcax̱ i 
ngẽma ngúexẽẽruü̃gü i Moichéarü mugüwa ngu̱xẽẽtaegüxü̃! Erü nümagü rü 
norü me nixĩ i mámüxü̃ i naxchirumaxã naxĩaneãxü̃. Rü nanaxwax̱egü nax 
ĩanearü plazagüwa duü̃xü̃gü mea nüxü̃ rümoxẽgüxü̃. 
39Rü ngutaquex̱epataü̃güwa rü norü me nixĩ i ngẽma naxmax̱wex̱egü i 
napex̱ewa ügüxü̃wa nax natogüxü̃. Rü õnagüwa rü ngẽma õnaarü 
yoraxü̃tawa ügüxü̃ i nachicacax̱ nadaugü. 
40Natürü tüxna nanapuxü̃ ya tümapatagü ya yíxema yutegüxe. Rü ñu̱xũchi 
nanamax̱ẽxẽ i norü yumüxẽgü nax duü̃xü̃gü nagu rüxĩnüexü̃cax̱ nax 

aixcüma mexü̃gü yaxĩgüxü̃. Natürü nümagü tá nixĩ i yexeraãcü napoxcuexü̃ 
==ñanagürü. 

Yutecü ga ngearü diẽruã̱xcü ga Tupanaca̱x diẽru ngĩxü̃ ixãcü 
(Lc. 21.1-4) 

41Wüxicana ga Ngechuchu rü Tupanapataarü diẽruchiü̃arü to̱xmax̱tawa 
narüto. Rü yéma inadawenü ga ñuxãcü duü̃xü̃gü yexma ngĩxü̃ 
yanaxücuchigüxü̃ ga norü diẽrugü. Rü muxü̃ma ga duü̃xü̃gü ga 
idiẽruãx̱güxü̃ rü yexma ngĩxü̃ nayarüxücuchigü ga muxũchicü ga norü 
diẽru. 
42Rü ngürü yéma ingu ga wüxi ga yutecü ga ngearü diẽruãx̱cü. Rü ngĩma rü 
wüxi ga yema diẽruchixü̃gu ngĩxü̃ iyarüxücuchi ga taxretachinü ga 
diẽruxacü ga ítanücü. 
43Rü yexguma ga Ngechuchu rü norü ngúexü̃gücax̱ naca, rü ñanagürü nüxü̃: 
—Aixcüma pemaxã nüxü̃ chixu rü ñaa ngecü i yutecü i ngearü diẽruãx̱cü, 
rü guxü̃ i ngẽma togü i diẽruchixü̃gu diẽru ngĩxü̃ ixücuchigüxü̃arü yexera 
ngĩxü̃ ixã. 
44Erü guxü̃ma i ngẽma togü rü ngĩxü̃ inaxãgü i ngẽma nüxü̃̃́ íyaxügücü. 
Natürü ngĩma ngĩxü̃̃́ natauxyane ngĩxü̃ ixã i guxcüma i ngĩxü̃̃́ ngẽxmacü i 
ngĩrü õnatanü ==ñanagürü. 

Márcu 13 

Ngechuchu nüxü̃ nixu nax Tupanapata ga taxü̃negu tá napogüexü̃ 
(Mt. 24.1-2; Lc. 21.5-6) 

1Rü yexguma Tupanapata ga taxü̃newa ínaxũxũxgu ga Ngechuchu, rü wüxi 
ga norü ngúexü̃ rü ñanagürü nüxü̃: —Pa Ngúexẽxẽruxü̃ ¡dücax nimexẽchi 
ya daa Tupanapataarü ĩpatagü ya taxü̃negü rü naxtapü̱xarü nutagü! 
==ñanagürü. 
2Natürü Ngechuchu nanangãxü̃, rü ñanagürü: —Pema nüxü̃ pedaugü ya 
guxü̃nema ya yima Tupanapataarü ĩpatagü ya taxü̃negü. Natürü pemaxã 
nüxü̃ chixu rü aixcüma guxü̃nema ya yima ĩpatagü rü tá nagu napogüe. Rü 
norü nutagü rü taxucütama nügüétü nanu, rü bai ya wüxi ==ñanagürü. 

Cua̱xruü̃gü tá íngugüxü̃ naxü̃pa nax nagúxü̃ i naane 
(Mt. 24.3-28; Lc. 21.7-24; 17.22-24) 

3-4Rü yemawena rü Oribunecüarü Max̱pǘne ga Tupanapata ga taxü̃nearü 
to̱xmax̱tawa yexmanewa naxĩ. Rü yéma narüto ga Ngechuchu. Rü Pedru rü 
Chantiágu rü Cuáü̃ rü André rü naxü̃tawa naxĩ nax noxrüwama nüxna 
nacagüexü̃cax̱. Rü ñanagürügü: —Tanaxwax̱e i tomaxã nüxü̃ quixu nax 
ñuxgu tá nangupetüxü̃ i ngẽma nüxü̃ quixuxü̃. ¿Rü tax̱acü tá nixĩ i norü 
cuax̱ruxü̃ i nawa nüxü̃ tacuáxü̃ ega nawa tá nanguxgu i ngẽma? 
==ñanagürügü. 
5Rü yexguma ga Ngechuchu rü nanangãxü̃ rü ñanagürü nüxü̃: —¡Pexũãẽgü 
nax taxúema pexü̃ womüxẽẽxü̃cax̱! 
6Erü muxũchixü̃ i duü̃xü̃gü rü tá ínangugü, rü chauégagu ñanagürügü tá: 
“Choma nixĩ i Cristu”, ñanagürügü tá. Rü muxũchixü̃ i duü̃xü̃güxü̃ tá 
nawomüxẽxẽ. 
7Rü ngẽxguma nüxü̃ pexĩnüegu nax nügü nadai̱x̱ü̃ i nachixü̃anegü i 
ngaicamagüxü̃ rü togü i nachixü̃anegü i yáxü̃gugüxü̃, ¡rü taxũtáma 
ngẽmacax̱ pebai̱x̱ãchiãẽgü! Erü woetama ngẽmaãcü tá nangupetü. Natürü 
taxũta naanearü gu̱x nixĩ i ngẽma. 
8Erü wüxi i nachixü̃ane rü to i nachixü̃anemaxã tá nügü nadai. Rü wüxi ya 
ãẽx̱gacüarü churaragü rü to i ãẽx̱gacüarü churaragümaxã tá nügü nadai. Rü 
muxü̃ma i nachicawa rü tá naxĩãx̱ãchiane. Rü tá taiya nangu̱x. Natürü 
guxü̃ma i ngẽma rü norü ügümare nixĩ i ngẽma ngúxü̃ i tá ínguxü̃. 
9¡Rü mea pegüna pedaugü! Erü ãẽx̱gacügüpex̱ewa tá pexü̃ nagagü, rü 
ngutaquex̱epataü̃gügu tá pexü̃ nicuai̱x̱gü. Rü nachixü̃anegüarü 
ãẽx̱gacügüpex̱ewa tá pexü̃ nagagü naxcax̱ nax chorü duü̃xü̃gü pixĩgüxü̃. 
Natürü ngẽmaãcü tá pexü̃̃́ natauxcha nax ngẽma ãẽx̱gacügümaxã nüxü̃ 
pixuxü̃ i chauchiga. 
10Natürü naxü̃pa nax nagúxü̃ i naane rü tá nüxü̃ nixugüe i Tupanaarü ore i 
guxü̃ i nachixü̃anegüwa. 

11Natürü ngẽxguma ãẽx̱gacügüpex̱ewa pexü̃ nagagügu, ¡rü taxũtáma 
pexoegaãẽgü naxcax̱ nax tax̱acümaxã tá penangãxü̃xü̃! ¡Rü namaxã nüxü̃ 
pixu i ngẽma ore i ngẽxgumatama Tupana pexna ãxü̃ nax nüxü̃ pixuxü̃cax̱! 
Erü taxũtáma pema nixĩ nax pidexagüxü̃, natürü Tupanaãxẽ ya Üünecü tá 
nixĩ i pewa idexaxü̃. 
12Rü nügüenexẽgüwa tátama ãẽx̱gacügüxü̃tawa nügü ínayaxuaxü̃gü nax 
ngẽmaãcü tüxü̃ nadai̱x̱ü̃cax̱. Rü ngẽxgumarüxü̃ tá ta i papagü rü mamagü rü 
tá naxacügüxü̃ ínayaxuaxü̃gü. Rü nümagü i naxacügü rü tá nanatügümaxã 
rü naégümaxã nanue, rü tá tüxü̃ ínayaxuaxü̃gü nax ãẽx̱gacügü tüxü̃ 
nadai̱x̱ü̃cax̱. 
13Rü guxü̃ i duü̃xü̃gü tá pexchi naxaie naxcax̱ nax chorü duü̃xü̃gü pixĩgüxü̃. 
Natürü yíxema ngẽmaétüwa mea Tupanaaxü̃̃́ yaxõõmáxẽ, rü yíxema tá tixĩ 
ya aixcüma nayaxúxe i maxü̃ i taguma gúxü̃. 
14Rü ngẽxguma nüxü̃ pedau̱̱xgu i ngẽma ãũãchixü̃ i ãũcümaxü̃chixü̃ i 
chixexẽẽruxü̃ i ngextá tama ínaxwax̱exü̃wa nax nangẽxmaxü̃, rü ngẽxguma 
ya yíxema Yudéaanewa ngẽxmagüxe rü tanaxwax̱e i max̱pǘneanewa 
tabuxmü. (Rü texé ya yíxema nüxü̃ daumatüxe, rü name nixĩ i mea nagu 
tarüxĩnü i ngẽma.) 
15Rü ngẽma ngunexü̃gu texé tümapataax̱tüwa ngẽxmagu, rü tama name i 
tümapatagu tayangaxi nax tax̱acü i tümaarü ngẽmaxü̃ tayayaxuxü̃cax̱. 
16Rü texé ya tümaanewa ngẽxmaxe rü tama name i tümapatacax̱ tataegu nax 
tümachirugü tayayaxuxü̃cax̱. 
17Rü ngẽma ngunexü̃gügu, rü wüxi i ngechaü̃ tá nixĩ i tümacax̱ ya yíxema 
ngexegü ya itacharaü̃güxe rü yíxema mãĩxãcügüxe. 
18¡Rü Tupanana naxcax̱ peca i perü yumüxẽwa nax tama gáuane ixüyane 
pexü̃ nax nangupetüxü̃cax̱ i ngẽma chixexü̃! 
19Erü ngẽma ngunexü̃gügu rü poraãcü tá nangẽxma i ngúxü̃ ga noxri Tupana 
naane ixügügumama taguma yexmaxü̃, rü ngẽmawena rü tagutáma 
nangẽxma. 

20Rü ngẽxguma Tupana tama nanoxrexẽẽgu i ngẽma ngunexü̃gü, rü 
taxúetama tamaxü̃. Natürü Tupana rü marü nananoxrexẽxẽ i ngẽma 
ngunexü̃gü erü tüxü̃ nangechaü̃ ya yíxema noxrüxü̃ tüxü̃ nadexe. 
21Rü ngẽxguma texé pexü̃ ñagügu: “Dücax, daa nixĩ ya Cristu”, ñagügu, 
rüex̱na: “Gua nixĩ ya Cristu”, ñagügu, ¡rü taxṹ i nüxü̃̃́ peyaxõgüxü̃! 
22Erü Cristunetagü rü Tupanaarü orearü uruü̃netagü tá ínangugü. Rü tá 
nanaxügü i muxü̃ma i cuax̱ruü̃gü i taxü̃gü. Rü ngẽmaãcü, ega nüxü̃̃́ 
natauxchagu, rü tá tüxü̃ nawomüxẽẽgü woo ya yíxema duü̃xẽgü ya 
Tupanatama tüxü̃ dexe. 
23¡Pexũãxẽgü! Erü guxü̃ma i ngẽma tá ngupetüxü̃, rü marü naxü̃pa pemaxã 
nüxü̃ chixu. 

Ñuxãcü tá nixĩ i ngẽxguma nataeguxgu ya Tupana Nane ya duü̃xü̃xü̃ ixĩcü 
(Mt. 24.29-35, 42, 44; Lc. 21.25-36) 

24Natürü marü nangupetügu i ngẽma ngúxü̃gü, rü ngẽma ngunexü̃gügu rü 
tá nixo ya üax̱cü rü taxũtáma inabaxi ya tauemacü. 
25Rü woramacurigü rü ẽxtagü rü tá narüyi. Rü guxü̃ma i daxũwa nüxü̃ 
idauxü̃ rü tá naxĩãx̱ãchitanü. 
26Rü ngẽxguma i duü̃xü̃gü rü tá nüxü̃ nadaugü ya Tupana Nane ya duü̃xü̃xü̃ 
ixĩcü nax caixanexü̃gu ínaxĩxü̃ i guxü̃ma i norü poramaxã rü norü 
ngóonexü̃maxã. 
27Rü tá nanamu i norü orearü ngeruü̃gü i daxũcüãx̱ nax tüxü̃ 
nanutaquex̱exü̃cax̱ ya yíxema Tupana tüxü̃ idexechixe ya guxü̃wama 
ngẽxmagüxe ñu̱xmatáta ñoma i naane íyacuáxü̃wa nangu rü daxũguxü̃ 
íyacuáxü̃wa nangu. 
28¡Iperüxĩnüe i ñaa ngu̱xẽẽtae i nanetü i igunecüchiga, rü naxcax̱ pengúe! 
Rü ngẽxguma ngexwacax̱ü̃xü̃ i nachacüüxacügü iyarüyixgu rü naxüátügu, 
rü ngẽmawa nüxü̃ pecuax̱ nax paxa tá taunecü yixĩxü̃. 

29Rü ngẽxgumarüxü̃ ta, rü ngẽxguma nüxü̃ pedau̱̱xgu nax nangupetüxü̃ i 
ngẽma pemaxã nüxü̃ chixuxü̃, rü ngẽmawa tá nüxü̃ pecuax̱ nax paxa tá 
ínanguxü̃ ya Tupana Nane ya duü̃xü̃xü̃ ixĩcü. 
30Rü guxü̃ma i ngẽma ñu̱xma pemaxã nüxü̃ chixuxü̃ rü aixcüma tá 
nangupetü naxü̃pa nax nayuexü̃ i ngẽma duü̃xü̃gü i ñu̱xma maxẽxü̃. 
31Dauxü̃guxü̃ i naane rü ñoma i naane rü tá inayarüxo. Natürü chorü ore rü 
tagutáma inayarüxo, rü aixcüma tá ningu. 
32Natürü ngẽma ngunexü̃ rü ngẽma ora i nagu tá ínanguxü̃ i ngẽma pemaxã 
nüxü̃ chixuxü̃, rü Tanatü ya Tupanaxicatama nixĩ ya nüxü̃ nacuácü i ñuxgu 
tá ínanguxü̃ i ngẽma, rü taxúema ya togue nüxü̃ tacuax̱. Rü woo i norü 
orearü ngeruü̃gü i daxũcüãx̱ rü tama nüxü̃ nacuax̱gü, rü woo ya Tupana 
Nane ya duü̃xü̃xü̃ ixĩcü rü tama nüxü̃ nacuax̱ nax ñuxgu tá ínanguxü̃ i 
ngẽma. 
33Rü ngẽmacax̱, ¡ipedaue rü pexuãẽgü! Erü tama nüxü̃ pecuax̱ i tax̱acürü ora 
tá ínangu i ngẽma pemaxã nüxü̃ chixuxü̃. 
34Rü guxü̃ma i ngẽma pemaxã nüxü̃ chixuxü̃, rü ñoma wüxi ga yatü ga 
ixũãchichaü̃cü nax to ga nachixü̃anewa naxũxü̃cax̱rüxü̃ nixĩ. Rü yemacax̱ 
norü puracütanüxü̃na naxãga nax mea nüxna nadaugüxü̃cax̱ ga gumá 
napata. Rü ñu̱xũchi wüxichigüna nanaxã ga norü puracü. Rü yema ĩãx̱arü 
dauruxü̃ rü nagu nanamu nax mea nadauxü̃taegüxü̃cax̱. 
35-36¡Rü ngẽmacax̱ i pema rü name nax ípexuãxẽgüxü̃! Erü tama nüxü̃ pecuax̱ 
i ñuxgu tá ínangu ya yimá cori ya ĩpataarü yora, rü bexmana noxri 
nachütagu, rüex̱na ngãxü̃cüügu, rüex̱na ota ícaxgu, rüex̱na noxri 
yangóonegu. ¡Rü ngẽmacax̱ ipedaue nax ngürüãchi ínanguxgu tama 
ípepeeyane pexü̃ nax íyanguéü̃xü̃cax̱! 
37Rü ngẽma ore i pemaxã nüxü̃ chixuxü̃, rü guxü̃ i duü̃xü̃gücax̱ nixĩ. ¡Rü 
ipedaueecha! ==ñanagürü. 

Márcu 14 

Naxca̱x nadaugü nax ñuxãcü Ngechuchuxü̃ yayauxgüxü̃ 

(Mt. 26.1-5; Lc. 22.1-2; Jn. 11.45-53) 

1Rü taxre ga ngunexü̃ nataxu nax nawa nanguxü̃ ga Yudíugüarü peta ga 
Üpetüchiga ga nagu nangõ̱xgüãxü̃ ga paũ ga ngearü pu̱xẽẽruü̃ã̃́xü̃. Rü 
nümagü ga chacherdótegüarü ãẽx̱gacügü rü ngúexẽẽruü̃gü ga mugüwa 
ngu̱xẽẽtaegüxü̃ rü naxcax̱ nadaugü nax ñuxãcü bexma duü̃xü̃güechita 
Ngechuchuxü̃ yayauxgüxü̃ nax yamax̱güãxü̃cax̱. 
2Yerü nümaxü̃ rü ñanagürügü: —Taxucürüwama ñu̱xma petagu tayayauxgü, 
erü duü̃xü̃gü rü tá tamaxã nanue ==ñanagürügü. 

Wüxi ga nge rü Ngechuchuerugu inaba ga pumara 
(Mt. 26.6-13; Jn. 12.1-8) 

3Rü Ngechuchu rü Betániawa naxũ napatawa ga Chimóü̃ ga 
rüchaxünecümaxã naxugüãcü. Rü yexguma mechawa natoyane, rü yéma 
ingu ga wüxi ga ngecü ga wüxiwexü̃ ga pumara ga yixichixü̃ ga 
tatanüxü̃chixü̃ yéma ngecü. Rü iyapoyenágu ga yema pumarachixü̃ ga nuta 
ga mexẽchicünaxcax̱, rü Ngechuchuerugu inaba ga yema pumara. 
4Natürü ñuxre ga yema yéma yexmagüxü̃ rü nanue naxcax̱ ga yema naxüxü̃ 
ga yema ngecü, rü nügümaxã ñanagürügü: —¿Tü̱xcüü̃ ngẽxma inaxaiyaxü̃ i 
ngẽma pumara? 
5Rü narümemae chi nixĩ i 300 tachinü i diẽrugu namaxã itaxe, rü ñu̱xũchi 
ngẽma diẽrumaxã nüxü̃ rüngü̃xẽxẽ i ngẽma duü̃xü̃gü i ngearü diẽruãx̱güxü̃ 
==ñanagürügü. Rü yemaacü ngĩchiga nidexagü ga yema nge. 
6Natürü ga Ngechuchu rü ñanagürü nüxü̃: —¡Ngexrüma! ¿Tü̱xcüü̃ ngĩxü̃ 
pechixewe? Erü ngẽma chomaxã naxüxü̃, rü wüxi i mexü̃ nixĩ. 
7Rü ngẽma ngearü diẽruãx̱güxü̃ rü guxü̃gutáma petanüwa nangẽxmagü, rü 
ngẽmaãcü pexü̃̃́ natauxcha nax nüxü̃ perüngü̃xẽẽxü̃ i ngẽxguma 
penaxwax̱egu. Natürü i choma rü taxũtáma guxü̃gu petanüwa changexma. 
8Rü ñaa nge rü inaxü i guxü̃ma i ngẽma ngĩxü̃̃́ tauxchaxü̃, rü ngẽmacax̱ yoxni 
choxü̃ ipumaraxü̃ne naxü̃pa nax ichatáxü̃. 
9Rü aixcüma pemaxã nüxü̃ chixu rü guxü̃ i naanewa i ngextá duü̃xü̃gü nüxü̃ 
íxugügüxü̃wa i ore i maxẽxẽẽruxü̃, rü ngẽma ñaa ngecü chomaxã üxü̃ rü tá 

ta nüxü̃ nixugügü. Rü ngẽmaãcü tá ngĩxna nacuax̱ãchie i duü̃xü̃gü 
==ñanagürü ga Ngechuchu. 

Yúda rü ãẽ̱xgacügümaxã nanamexẽxẽ nax ñuxãcü tá Ngechuchuxü̃ 
yayauxgüxü̃ca̱x 

(Mt. 26.14-16; Lc. 22.3-6) 

10Rü Yúda ga Icharióte ga wüxi ga yema 12 ga ngúexü̃tanüxü̃ ixĩxü̃, rü 
Yudíugüarü chacherdótegüarü ãẽx̱gacügütanüwa naxũ nax namaxã 
yamexẽẽãxü̃cax̱ nax ñuxãcü tá Ngechuchuxü̃ yayauxgüxü̃cax̱. 
11Rü yexguma yemaxü̃ naxĩnüegu, rü nümagü ga yema ãẽx̱gacügü rü 
nataãẽgü. Rü diẽru Yúdana ngĩxü̃ naxuaxü̃gü. Rü yexgumama inanaxügü ga 
Yúda ga naxcax̱ nax nadauxü̃ ga ñuxãcü nüxü̃̃́ nax natauxchaxẽẽgüãxü̃ nax 
duü̃xü̃güechita Ngechuchuxü̃ yayauxgüxü̃cax̱. 

Coriarü õnachiga 
(Mt. 26.17-29; Lc. 22.7-23; Jn. 13.21-30; 1 Co. 11.23-26) 

12Rü nawa nangu ga ngunexü̃ ga nagu inaxügüxü̃ ga yema peta ga paũ ga 
ngearü pu̱xẽẽruü̃ã̃́xü̃ nagu nangõ̱xgüxü̃. Rü yema nixĩ ga ngunexü̃ ga nagu 
carnéruxacü naxcax̱ yamax̱güxü̃ ga Üpetüchigaarü peta. Rü yexguma ga 
norü ngúexü̃gü rü Ngechuchuna nacagüe, rü ñanagürügü: —¿Ngextá 
cunaxwax̱e nax tanamexẽxẽxü̃ i õna i Üpetüchigaarü petagu ingṍxü̃? 
==ñanagürügü. 
13Rü yexguma ga nüma rü nanamu ga taxre ga norü ngúexü̃gü, rü ñanagürü 
nüxü̃: —¡Ẽcüx, yea ĩanewa pexĩ! Rü ngẽxma tá nüxü̃ peyangau i wüxi i yatü 
i wüxi ya tü̃xü̃ ya dexámaxã ããcuxe ngẽxma tüxü̃ ingexü̃. ¡Rü nawe perüxĩ! 
14¡Rü yima ĩpata ya nagu yaxücune i ngẽma yatü, rü yima ĩarü yoramaxã 
nüxü̃ pixu, rü ñapegügü nüxü̃: “Torü ngúexẽẽruxü̃ nüxü̃ nacuáxchaü̃ nax 
ngexü̃ yixĩxü̃ i ngẽma ucapu i norü ngúexü̃gümaxã tá nawa nachibüxü̃ i 
Üpetüchigaarü õnagu”, ñapegügü nüxü̃! 
15Rü nüma tá pexü̃ nüxü̃ nadauxẽxẽ i wüxi i ucapu i taxü̃ i marü mea 
mexẽẽxü̃ i norü daxũchiü̃wa ngẽxmaxü̃. ¡Rü ngéma penamexẽxẽx̱ i tórü õna 
i Üpetüchigacax̱ ixĩxü̃! ==ñanagürü nüxü̃. 



2899 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

16Rü inaxĩãchi ga yema taxre ga ngúexü̃gü, rü ĩanewa naxĩ. Rü yexma nüxü̃ 
inayangaugü ga guxü̃ma yema Ngechuchu namaxã nüxü̃ ixuxü̃rüxü̃. Rü 
yéma nanamexẽxẽ ga õna ga Üpetüchigacax̱ ixĩxü̃. 
17Rü yexguma marü nachütachaü̃gu, rü ínangu ga Ngechuchu namaxã ga 
yema 12 ga norü ngúexü̃gü. 
18Rü yexguma mechawa ínachibüeyane, rü Ngechuchu rü ñanagürü: —
Aixcüma pemaxã nüxü̃ chixu rü wüxíe ya petanüwa i ñu̱xma chomaxã nua 
chibüxe tá tixĩ ya bexma choxü̃ íyaxuaxü̃xe ==ñanagürü. 
19Rü yexguma ga nümagü ga norü ngúexü̃gü rü poraãcü nangechaü̃gü. Rü 
inanaxügüe nax wüxichigü nüxna icachigüxü̃, rü ñanagürügü: —Pa Corix, 
¿choma tá chixĩxü̃ i cuxü̃ íchayaxuaxü̃xü̃? ==ñanagürügü. 
20Rü nüma ga Ngechuchu nanangãxü̃ rü ñanagürü nüxü̃: —Wüxi i pema i 12 
tanüwa i daatama poratuwa norü paũ iwaixẽẽxü̃ tá nixĩ i choxü̃ íyaxuaxü̃xü̃. 
21Rü Tupana Nane ya duü̃xü̃xü̃ ixĩcü, rü tá nayu ngẽma Tupanaarü ore i 
ümatüxü̃ nüxü̃ ixuxü̃rüxü̃. Natürü wüxi i ngechaü̃xü̃chi nixĩ naxcax̱ i ngẽma 
yatü i choxü̃ íyaxuaxü̃xü̃. Rü narümemae chi nixĩ ga noxtacüma taxũchima 
nax nabuxü̃ ==ñanagürü. 
22Rü yexguma ínachibüeyane, rü Ngechuchu nanayaxu ga paũ. Rü Tupanana 
moxẽ naxã, rü inanabücu, rü norü ngúexü̃güxü̃ nayanu. Rü ñanagürü nüxü̃: 
—¡Penayaxu̱x i ñaa paũ! Rü ngẽma rü chaxunechiga nixĩ ==ñanagürü. 
23Rü yemawena nanayaxu ga wüxi ga copu ga bínumaxã ããcuxü̃. Rü 
yexgumarüxü̃ ta Tupanana moxẽ naxcax̱ naxãxíra, rü ñu̱xũchi norü 
ngúexü̃güna nanaxã. Rü guxü̃ma nawa naxaxegü. 
24Rü ñanagürü nüxü̃: —Daa bínu ya chaugü i muxü̃ma i duü̃xü̃gücax̱ 
ibacüchiga nixĩ. Rü yimáwa Tupana nanango̱xẽxẽ nax aixcüma yixĩxü̃ i norü 
uneta. 

25Rü aixcüma pemaxã nüxü̃ chixu rü taxũtáma wena chayaxaxü ya daa bínu 
ñu̱xmatáta Tupana ãẽx̱gacü ixĩxü̃wa bínu ya ngexwacaxü̃cü chayaxaxü 
==ñanagürü. 

Ngechuchu nüxü̃ nixu rü Pedru rü tá nügü nixã nax norü ngúexü̃ yixĩxü̃ 
(Mt. 26.30-35; Lc. 22.31-34; Jn. 13.36-38) 

26Rü ñu̱xũchi Tupanaarü wiyaegu nawiyaegü. Rü yemawena rü 
Oribunecüarü Max̱pǘnewa naxĩ. 
27Rü yexguma ga Ngechuchu rü ñanagürü nüxü̃: —Guxãma i pema rü tá 
choxü̃ ípetax̱gü. Erü ngẽmaãcü nüxü̃ nixu i Tupanaarü ore i ümatüxü̃ i ñaxü̃: 
“Tá chayamax̱ ya carnéruarü dauruxü̃, rü tá nanaxüanemare i carnérugü”, 
ñaxü̃. 
28Natürü ngẽxguma marü yuwa ícharüdaxguwena, rü chaxíra tá pexü̃pa 
Gariréaanewa chaxũ ==ñanagürü. 
29Rü yexguma ga Pedru rü ñanagürü nüxü̃: —Woo guxü̃ma i togü cuxü̃ 
ítax̱gu, rü choma rü taxũtáma cuxü̃ íchatax̱ ==ñanagürü. 
30Rü Ngechuchu nanangãxü̃ rü ñanagürü nüxü̃: —Aixcüma cumaxã nüxü̃ 
chixu rü ñomatama i chütaxü̃gu rü naxü̃pa nax taxreex̱pü̱xcüna yacaxü̃ i 
ota, rü tomaepü̱xcüna tá cugü quixã nax chorü duü̃xü̃ quixĩxü̃ 
==ñanagürü. 
31Natürü nüma ga Pedru rü ñanagürüama: —Woo wüxigu cumaxã 
chayu̱xgu, rü taxũtáma chaugü chixã nax curü duü̃xü̃ chixĩxü̃ ==ñanagürü. 
Rü guxü̃ma ga togü ga norü ngúexü̃gü rü ta yema ñanagürügü. 

Ngechuchu rü Yechemaníwa nayayumüxẽ 
(Mt. 26.36-46; Lc. 22.39-46) 

32Rü yemawena rü Ngechuchu rü wüxigu norü ngúexü̃gümaxã nawa naxĩ ga 
wüxi ga nachica ga Yechemanígu ãégaxü̃. Rü Ngechuchu rü ñanagürü nüxü̃: 
—¡Nua perütogü rü choma rü tá yoxni yea chayayumüxẽ! ==ñanagürü. 
33Rü ñu̱xũchi ínayagagü ga Pedru, rü Chantiágu, rü Cuáü̃. Rü naxcax̱ 
inaxügü ga nax poraãcü nangechaü̃xü̃ rü naxĩx̱ãchiãẽxü̃. 

34Rü yexguma rü ñanagürü nüxü̃: —Poraãcü changechaü̃ rü 
chanaxĩx̱ãchiãxẽ, rü nagu charüxĩnü nax ngẽmamaxã tá chayuxü̃. ¡Rü nuxã 
perücho i pemax, rü ipedaue! ==ñanagürü. 
35Rü yexguma ga Ngechuchu rü yéaxüra naxũ. Rü ñaxtüanegu 
nanangücuchi. Rü Tupanana naxcax̱ naca rü ngẽxguma chi Tupanaarü 
ngúchaü̃ yixĩxgu nax nawa ínanguxuchixẽẽãxü̃cax̱ i ngẽma ngúxü̃ i tá 
yangexü̃. 
36Rü norü yumüxẽwa rü ñanagürü: —Pa Chaunatüx, cuxcax̱ rü guxü̃ma 
natauxcha. ¡Rü nüxna choxü̃ ínanguxuchixẽxẽ i ñaa ngúxü̃ i tá chau̱̱xcax̱ 
ínguxü̃! Natürü chanaxwax̱e i curü ngúchaü̃ cuxü rü tama i choxrü 
==ñanagürü. 
37Rü ñu̱xũchi nataegu ga norü ngúexü̃gü íyexmagüxü̃wa. Rü nüxü̃ inayangau 
nax ínapeexü̃. Rü ñanagürü Pedruxü̃: —Pa Chimóü̃, ¿ícupe? ¿Tama ẽx̱na 
namaxã cupora nax icudauxü̃, rü bai i wüxi i ora? 
38¡Rü ipedaue, rü Tupanana naxcax̱ peca nax pexü̃ nangü̃xẽxẽxü̃cax̱ nax 
tama choxü̃ ípetáxü̃cax̱ i ngẽxguma guxchaxü̃ pexcax̱ ínguxgu! Erü aixcüma 
peãxẽwa rü ípememare, natürü pexene nixĩ i ngẽma turaxü̃ ==ñanagürü. 
39Rü wenaxarü ínixũ, rü noxrirüü̃tama nayayumüxẽ. 
40Rü yexguma wenaxarü norü ngúexü̃gücax̱ nataeguxgu, rü nüxü̃ inayangau 
nax wenaxarü ínapeexü̃, yerü poraãcü nayaxtaexüchi. Rü yemacax̱ ga 
nümagü rü tama nüxü̃ nacuax̱gü nax tax̱acümaxã tá nangãxü̃güaxü̃. 
41Rü norü tomaepü̱xcüna wenaxarü norü ngúexü̃gücax̱ nataegu, rü 
ñanagürü nüxü̃: —¿Ñu̱xma rü ta ẽx̱na ípepeeama rü iperüngüeama? ¡Rü 
marütama! Erü Tupana Nane nax duü̃xü̃xü̃ ixĩcü rü marü nawa nangu i ora 
nax yayauxgüãxü̃ nax pecaduãx̱güxü̃na namugüãxü̃. 
42¡Rü ipechigü, rü ngĩxã ítixĩ! Erü ñomama nixĩ i ngẽma choxü̃ íyaxuaxü̃xü̃ 
==ñanagürü. 

Ngechuchuxü̃ niyauxgü 
(Mt. 26.47-56; Lc. 22.47-53; Jn. 18.2-11) 



2902 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

43Rü yexguma íyadexayane ga Ngechuchu, rü ínangu ga Yúda ga norü 
ngúexü̃chirex̱ ixĩxü̃. Rü nawe narüxĩ ga muxü̃ma ga duü̃xü̃gü ga taramaxã 
rü naimaxã ixãxnexü̃. Rü yema nixĩ ga duü̃xü̃gü ga yéma namugüxü̃ ga 
chacherdótegüarü ãẽx̱gacügü rü ngúexẽẽruü̃gü ga mugüwa 
ngu̱xẽẽtaegüxü̃arü ãẽx̱gacügü rü Yudíugüarü ãẽx̱gacügü. 
44Rü Yúda ga ínaxuaxü̃xü̃ rü marü yema duü̃xü̃gümaxã nanamexẽxẽ, rü 
ñanagürü: —Ngẽma nüxü̃ chachúxuxü̃ nixĩ ya Ngechuchu. Rü ngẽma tá nixĩ 
i piyauxgüxü̃ rü mea peyanáiãcüma peyagagüxü̃ ==ñanagürü. 
45Rü yemaacü Ngechuchucax̱ nixũ, rü ñanagürü nüxü̃: —Pa Ngúexẽxẽruxü̃ 
==ñanagürü. Rü ñu̱xũchi nanachúxu. 
46Rü yexgumatama Ngechuchuxü̃ niyauxgü. 
47Natürü wüxi ga Ngechuchutanüxü̃ nanawex̱echi ga norü tara, rü 
yemamaxã chacherdótegüarü ãẽx̱gacüarü duü̃xü̃xü̃ ínadaepachinü. 
48Rü yexguma ga Ngechuchu rü yema duü̃xü̃güna naca, rü ñanagürü nüxü̃: 
—¿Tü̱xcüü̃ taragü rü naixmenax̱ãgümaxã chau̱̱xcax̱ nua pexĩ nax choxü̃ 
peyarüyauxgüxü̃cax̱ ñoma wüxi i ngĩ ̃́tax̱axü̃ chixĩxü̃rüxü̃? 
49Rü guxü̃ ga ngunexü̃gu rü petanüwa chayexma ga yexguma Tupanapata 
ga taxü̃newa changu̱xẽẽtaegu, rü taguma choxü̃ piyauxgü. Natürü ñaa 
ñu̱xma ngupetüxü̃, rü nangupetü nax yanguxü̃cax̱ i Tupanaarü ore i 
ümatüxü̃ ==ñanagürü. 
50Rü yexguma ga guxü̃ma ga norü ngúexü̃gü rü nüxna nibuxmü. Rü 
nüxicatama yéma nanatax̱gü ga Ngechuchu. 
51Natürü wüxi ga ngextü̱xücü ga düxruü̃maaxica nügü nuquecü nawe 
nixũchigü. Rü yema duü̃xü̃gü rü nayayauxgü. 
52Natürü nüma rü nüxü̃ ningex̱ ga yema düxruxü̃, rü yemaacü 
ngexchiruãcüma niña. 

Ãẽ̱xgacügüpe̱xewa Ngechuchuxü̃ nagagü 
(Mt. 26.57-68; Lc. 22.54-55, 63-71; Jn. 18.12-14, 19-24) 

53Rü yexguma ga yema duü̃xü̃gü rü chacherdótegüarü ãẽx̱gacüpex̱ewa 
nanagagü ga Ngechuchu. Rü yexma nangutaquex̱egü ga guxü̃ma ga yema 
togü ga chacherdótegü ga ãẽx̱gacügü ixĩgüxü̃, rü yema Yudíugüarü 
ãẽx̱gacügü, rü yema ngúexẽẽruü̃gü ga mugüwa ngu̱xẽẽtaegüarü ãẽx̱gacügü. 
54Natürü ga Pedru rü yáxü̃gu nawe nixãchigü ñu̱xmata gumá 
chacherdótegüarü ãẽx̱gacüpataax̱tüwa nangu. Rü purichíagü ga Tupanapata 
ga taxü̃nearü dauruü̃gümaxã yéma ĩãx̱tüwa narüto. Rü nügü yéma nanaixü̃ 
üxüxü̃tawa. 
55Rü yema chacherdótegüarü ãẽx̱gacügü rü guxü̃ma ga yema 
ãẽx̱gacütücumü rü naxcax̱ nadaugü nax ñuxãcü tá yu Ngechuchumaxã 
naxuegugüxü̃. Natürü taxucürüwa nüxü̃ inayangaugü ga tax̱acücax̱ tá nax 
yamax̱güãxü̃. 
56Yerü woo muxü̃ma ga duü̃xü̃gü rü nüxü̃ nixugüe ga doramare ga nachiga, 
natürü nügütanüwatama rü tama nawüxigu ga norü ore. 
57-58Rü ñuxre ga togü inachigü rü doraxü̃mare nixugüe ga Ngechuchuchiga. 
Rü ñanagürügü: —Toma nüxü̃ taxĩnüe nax ñaxü̃: “Tá chanangutaü̃xẽxẽ ya 
daa Tupanapata ya taxü̃ne ya duü̃xü̃gü üxü̃ne. Rü tomaepü̱x i ngunexü̃gu tá 
chanaxü ya nai ya tama duü̃xü̃gü üxü̃ne”, ñaxü̃ ==ñanagürügü. 
59Natürü woo yema oremaxã, rü tama nawüxiguéga ga norü ore. 
60Rü yexguma ga gumá chacherdótegüarü ãẽx̱gacü rü guxü̃pex̱ewa inachi. 
Rü Ngechuchuna naca, rü ñanagürü: —¿Ẽ̱xna taxuxü̃maxã cunangãxü̃ i 
ñu̱xmax? ¿Rü tax̱acü nixĩ i ngẽma nüxü̃ yaxugüxü̃ i cuchiga? ==ñanagürü. 
61Natürü ga Ngechuchu rü nangeax̱mare, rü taxuxü̃maama nanangãxü̃. Rü 
yemacax̱ ga nüma ga chacherdótegüarü ãẽx̱gacü rü wenaxarü nüxna naca, 
rü ñanagürü: —¿Cuma yixĩxü̃ ya Cristu ya Nane ya Tupana ya duü̃xü̃gü nüxü̃ 
icuax̱üü̃gücü quixĩxü̃? ==ñanagürü. 
62Rü Ngechuchu rü ñanagürü nüxü̃: —Ngü̃. Ngẽma nüxü̃ quixuxü̃ chixĩ. Rü 
tá nüxü̃ pedau ya Tupana Nane ya duü̃xü̃xü̃ ixĩcü i ngẽxguma Tupana ya 

Guxü̃étüwa Ngẽxmacüarü tügünecüwawa nato̱xgu i ngẽxguma caixanexü̃gu 
núma naxũxgu ==ñanagürü. 
63Rü yexguma ga yema chacherdótegüarü ãẽx̱gacü rü norü numaxã 
nügüchirugu nagáugü. Rü ñanagürü: —¿Tü̱xcüü̃ tanaxwax̱e i to i duü̃xü̃gü i 
nüxü̃ ixugüxü̃ i nachiga? 
64Rü pematama marü nüxü̃ pexĩnüe nax Tupanachiga chixri yadexaxü̃. ¿Rü 
ñuxũ ñapegüxü̃ i ñu̱xmax? ==ñanagürü. Rü guxü̃ma wüxigu narüxĩnüe rü: 
—Aixcüma nixĩ nax chixexü̃ naxüxü̃ rü namexü̃ nax nayuxü̃ 
==ñanagürügü. 
65Rü ñuxre ga nümagü rü inanaxügüe ga nüxna nax nacuai̱x̱güexü̃. Rü 
nanatüxetügü rü ñu̱xũchi nüxü̃ nidagügü ñaxü̃maxã: —¡Nüxü̃ nacuax̱ nax 
texé cuxü̃ idagüxü̃! ==ñanagürügü. Rü yema Tupanapata ga taxü̃nearü 
dauruü̃gü ga purichíagü rü nanapechiwegü. 

Pedru rü nügü nixa nax Ngechuchuxü̃ nacuáxü̃ 
(Mt. 26.69-75; Lc. 22.56-62; Jn. 18.15-18, 25-29) 

66Rü yoxni ga Pedru rü ñaxtüwa ãẽx̱gacüpataax̱tüwa nayexma. Rü 
yexgumayane yéma ingu ga wüxi ga pacü ga gumá ãẽx̱gacüarü duü̃xü̃ ixĩcü. 
67Rü yexguma Pedruxü̃ nadau̱̱xgu ga yéma üxüxü̃tawa nügü nax nanaixü̃xü̃, 
rü mea nüxü̃ idawenü, rü ngĩgürügü nüxü̃: —Cuma rü ta namücü quixĩ i 
ngẽma Ngechuchu i Nacharétucüãx̱ ==ngĩgürügü. 
68Natürü ga Pedru rü nügü nixã rü ñanagürü: —Choma rü tama nüxü̃ 
chacuax̱ ya yimá. Rü tama nüxü̃ chacuax̱ i tax̱acüchiga nixĩ i ngẽma nüxü̃ 
quixuxü̃ ==ñanagürü. Rü yexguma ga nüma rü gumá ĩpataax̱tüarü 
düxétüwa naxũ ga norü ĩãx̱wa. Rü yexgumatama nica ga ota. 
69Natürü ga yema pacü rü wenaxarü Pedruxü̃ idau, rü inaxügü ga yema 
togümaxã nüxü̃ nax yaxuxü̃, rü ngĩgürügü: —Ñaa rü wüxi i natanüxü̃ nixĩ 
==ngĩgürügü. 
70Natürü nüma ga Pedru rü wenaxarü nügü nixã. Rü yixcamaxü̃ra rü yema 
duü̃xü̃gü ga yéma yexmagüxü̃ rü wenaxarü ñanagürügü nüxü̃: —Aixcüma 

nixĩ nax cuma rü ta ngẽma Ngechuchutanüxü̃ nax quixĩxü̃, erü wüxi i 
Gariréaanecüãx̱ idexaxü̃rüxü̃ quidexa ==ñanagürügü. 
71Rü yexguma ga Pedru rü inanaxügü nax nügü yaxãxü̃, rü ñanagürü: —
Aixcüma tama nüxü̃ chacuax̱ i ngẽma yatü i nachiga pidexagüxü̃. Rü 
ngẽxguma doraxü̃ chixuxgu rü ¡Tupana choxü̃ poxcux! ==ñanagürü. 
72Rü yexgumatama norü taxreex̱pü̱xcüna nica ga ota. Rü yexguma ga Pedru 
rü nüxna nacuax̱ãchi ga yema ore ga ü̃paacü Ngechuchu namaxã nüxü̃ ixuxü̃ 
ga ñaxü̃: “Naxü̃pa nax taxreex̱pü̱xcüna ota icax̱axü̃, rü cuma rü tá 
tomaepü̱xcüna cugü quixã nax chorü duü̃xü̃ quixĩxü̃”, ñaxü̃. Rü yexguma ga 
Pedru rü poraãcüxüchima naxaxu. 

Márcu 15 

Pirátupe̱xewa nayexma ga Ngechuchu 
(Mt. 27.1-2, 11-14; Lc. 23.1-5; Jn. 18.28-38) 

1Rü yexguma yangunegu, rü nangutaquex̱egü ga yema chacherdótegüarü 
ãẽx̱gacügü rü Yudíugüarü ãẽx̱gacügü rü ngúexẽẽruü̃gü ga mugüwa 
ngu̱xẽẽtaegüxü̃arü ãẽx̱gacügü rü guxü̃ma ga yema ãẽx̱gacütücumü. Rü 
Ngechuchuxü̃ yanai̱x̱güchacüüãcüma ãẽx̱gacü ga Pirátuxü̃tawa nanagagü. 
2Rü nüma ga Pirátu rü Ngechuchuna naca rü ñanagürü: —¿Cuma quixĩxü̃ i 
Yudíugüarü ãẽx̱gacü? ==ñanagürü. Rü Ngechuchu nanangãxü̃, rü 
ñanagürü: —Yimá nüxü̃ quixucü chixĩ ==ñanagürü. 
3-4Natürü yema chacherdótegüarü ãẽx̱gacügü rü muxü̃ i chixexü̃maxã 
ínanaxuaxü̃gü, rü yemacax̱ ga Pirátu rü wenaxarü Ngechuchuna naca, rü 
ñanagürü: —¿Ẽ̱xna taxuxü̃maama choxü̃ cungãxü̃? ¡Dücax i ñuxre i 
chixexü̃maxã cuxü̃ ínaxuaxü̃gü! ==ñanagürü. 
5Natürü ga Ngechuchu rü taxuxü̃maama nanangãxü̃. Rü yemacax̱ ga Pirátu 
rü poraãcü nabai̱x̱ãchiãxẽ. 

Pirátu rü yu Ngechuchumaxã naxuegu 
(Mt. 27.15-31; Lc. 23.13-25; Jn. 18.38—19.16) 

6Rü gucü ga taunecügu ga yexguma yema Üpetüchigaarü petawa nanguxgu 
rü Pirátu ínananguxuchixẽẽxü̃ ga wüxi ga poxcuxü̃ ga duü̃xü̃gü naxcax̱ 
ícagüxü̃, yerü yema nixĩ ga nacüma. 
7Rü wüxi ga yatü ga Barabágu ãégaxü̃, rü poxcupataü̃gu napoxcu wüxigu 
namaxã ga togü ga natanüxü̃ ga máetagüxü̃ ga yexguma ãẽx̱gacümaxã 
nanuegu. 
8Rü nüma ga duü̃xü̃gü rü yéma Pirátuxü̃tawa naxĩ. Rü inanaxügüe ga 
Pirátuna nax nacagüexü̃ nax naxcax̱ yangéãxü̃cax̱ ga wüxi ga poxcuxü̃ 
aixrügumarüxü̃. 
9Rü Pirátu nanangãxü̃, rü ñanagürü: —¿Penaxwax̱exü̃ nax pexcax̱ 
íchananguxuchixẽẽxü̃ ya yimá Ngechuchu ya duü̃xü̃gü Yudíugüarü 
ãẽx̱gacümaxã naxugüãcü? ==ñanagürü. 
10Rü yema ñanagürü ga Pirátu yerü nüxü̃ nacuax̱ nax yema 
chacherdótegüarü ãẽx̱gacügü rü norü auxãchigümaxã yixĩxü̃ ga Ngechuchu 
nüxna yamugüãxü̃. 
11Natürü ga yema chacherdótegüarü ãẽx̱gacügü rü duü̃xü̃güxü̃ namugü nax 
naxcax̱ ínacagüxü̃ nax Barabáxü̃ yangéxü̃cax̱. 
12Rü yexguma ga Pirátu rü nüxna naca, rü ñanagürü: —¿Rü tax̱acü nixĩ i 
penaxwax̱exü̃ nax chanaxüxü̃ namaxã ya yimá Yudíugüarü Ãẽx̱gacügu 
pexüégacü? ==ñanagürü. 
13Rü nümagü ga duü̃xü̃gü rü tagaãcü nanangãxü̃gü, rü ñanagürügü: —
¡Curuchawa yapota! ==ñanagürügü. 
14Rü yexguma ga Pirátu rü ñanagürü nüxü̃: —¿Natürü tax̱acürü chixexü̃ 
naxü? ==ñanagürü. Natürü ga nümagü rü wenaxarü tagaãcü ñanagürügü: 
—¡Curuchawa yapota! ==ñanagürügü. 
15Rü yexguma ga Pirátu rü Barabáxü̃ ínanguxuchixẽxẽ, yerü duü̃xü̃güxü̃ 
nataãẽxẽẽchaü̃. Rü ñu̱xũchi norü churaragüxü̃ namu nax Ngechuchuxü̃ 
nacuai̱x̱güxü̃cax̱ rü ñu̱xũchi curuchawa yanapotagüãxü̃cax̱. 

16Rü yexguma ga nümagü ga churaragü rü ãẽx̱gacüpataax̱tüwa nanagagü. 
Rü yéma nanangutaquex̱exẽxẽ ga guxü̃ma ga namücügü ga churaragü. 
17Rü ñu̱xũchi ga yema churaragü rü wüxi ga daucharaxü̃ ga naxchiru ga 
máxü̃gu nayacu̱xẽẽgü. Rü naeruwa nayangax̱cuchigü ga wüxi ga 
ngax̱cueruxü̃ ga chuchuxü̃wa naxügüxü̃. 
18Rü yemawena inanaxügüe nax tagaãcü ñagüxü̃: —¡Namaxü̃ ya Yudíugüarü 
Ãẽx̱gacü! ==ñagüxü̃. 
19Rü wüxi ga naixmenax̱ãmaxã naeruwa nanacuai̱x̱cagü, rü nüxna 
nacuai̱x̱güe. Rü napex̱egu nacaxã̃́pü̱xügü rü nüxü̃ nicuax̱üü̃güneta. 
20Rü yexguma yemaacü nagu yadauxcüraxü̃güguwena, rü ínanacu̱xuchigü 
ga yema naxchiru ga daucharaxü̃. Rü wenaxarü naxchirugutama 
nayacu̱xẽẽgü. Rü ñu̱xũchi ínanagaxüchigü nax curuchawa 
yanapotagüãxü̃cax̱. 

Ngechuchuxü̃ curuchawa nipotagü 
(Mt. 27.32-44; Lc. 23.26-43; Jn. 19.17-27) 

21Rü yéma naxüpetü ga wüxi ga yatü ga Chirénecüãx̱ ga Chimóü̃gu ãégacü 
ga Areyándru rü Rúfu nanatü ixĩcü ga naanewa ne ũcü. Rü yexguma yéma 
naxüpetügu rü yema churaragü rü gumá yatüxü̃ ngĩxü̃ ningexẽẽgü ga 
Ngechuchuarü curucha. 
22Rü Ngechuchuxü̃ nawa nagagü ga wüxi ga nachica ga Górgutagu ãégaxü̃. 
Rü yema naéga rü: Duü̃xẽeruchitaxü̃, ñaxü̃chiga nixĩ. 
23Rü nüxna nanaxãgü ga bínu ga míramaxã ãéü̃cü. Natürü nüma ga 
Ngechuchu rü tama nayaxaxü. 
24Rü yemawena curuchawa nayapotagü. Rü nümagü ga churaragü rü wüxi 
ga diẽru ngĩxü̃ nañanagügü nax yemaacü nügümaxã yatoyeãxü̃cax̱ ga 
Ngechuchuchiru, rü nüxü̃ nacuax̱güxü̃cax̱ nax tax̱acü tá yangexü̃ ga 
wüxichigü. 
25Rü pax̱mama meama 9 arü ora nixĩ ga yexguma curuchawa yapotagüãxü̃. 

26Rü yéma nayapocuchi ga wüxi ga mürapewa ga ãégatachinüxü̃ ga nüxü̃ 
ixuxü̃ ga tax̱acücax̱ curuchawa nax yapotagüãxü̃. Rü yema naéga ga 
mürapewagu üxü̃, rü ñanagürü: “Yudíugüarü Ãẽx̱gacü”, ñanagürü. 
27Rü naxrüxü̃ curuchawa nayapotagü ga taxre ga máetagüxü̃ rü wüxi ga 
norü tügünecüwawa rü to ga norü to̱xwecüwawa. 
28Rü yemaacü ningu ga Tupanaarü ore ga ümatüxü̃ ga ñaxü̃: “Ngẽma 
chixexü̃arü üruü̃gümaxã napoxcu”, ñaxü̃. 
29-30Rü yema duü̃xü̃gü ga yéma chopetüxü̃, rü Ngechuchumaxã 
naguxchigagü, rü nanexãerugüãcüma ñanagürügü: —¡Dücax! Cuma 
cunangutaü̃xẽẽéga ya Tupanapata ya taxü̃ne, rü tomaepü̱x i ngunexü̃gu 
wenaxarü ícunadaxẽẽéga. ¡Ẽcü! ¡Cugütama namaxẽxẽ i ñu̱xmax, rü írüxĩ i 
curuchawa! ==ñanagürügü. 
31Rü yexgumarüxü̃ ta Ngechuchuxü̃ nacugüecüraxü̃ ga chacherdótegüarü 
ãẽx̱gacügü, rü ngúexẽẽruü̃gü ga mugüwa ngu̱xẽẽtaegüxü̃. Rü ñanagürügü: 
—Nüma rü togüxü̃ namaxẽxẽxẽ, natürü taxucürüwama nügütama 
namaxẽxẽ. 
32¡Ñu̱xma rü ínaxĩx̱ i curuchawa i ngẽma Cristu i Iraétanüxü̃arü Ãẽx̱gacü nax 
nüxü̃ idaugüxü̃cax̱ rü nüxü̃̃́ yaxõgüxü̃cax̱! ==ñanagürügü. Rü woo ga yema 
máetagüxü̃ ga naxrüxü̃ curuchawa ipotagüxü̃, rü namaxã naguxchigagü. 

Nayu ga Ngechuchu 
(Mt. 27.45-56; Lc. 23.44-49; Jn. 19.28-30) 

33Rü yexguma tocuchiwa nanguxgu, rü guxü̃ ga naanewa naxẽane ñu̱xmata 
yáuanecü tomaepü̱xarü orawa nangu. 
34Rü yematama oragu rü tagaãcü aita naxü ga Ngechuchu, rü ñanagürü: —
Erí, Erí, ¿damá chabátani? ==ñanagürü. Rü ngẽma rü ñaxü̃chiga nixĩ: “Pa 
Chorü Tupanax, Pa Chorü Tupanax ¿tü̱xcüü̃ choxna quixũgachixü̃?” 
ñaxü̃chiga nixĩ. 

35Rü nümaxü̃ ga duü̃xü̃gü ga yéma yexmagüxü̃, rü nüxü̃ naxĩnüe rü 
ñanagürügü: —¡Dücax, nüxü̃ pexĩnüe! Nũxcümaü̃cü ga Tupanaarü orearü 
uruxü̃ ga Eríacax̱ naca ==ñanagürügü. 
36Rü yexguma rü wüxi ga yema duü̃xü̃gü ga yéma yexmagüxü̃, rü inañaãchi 
rü wüxi ga tüaxmü niwaixẽxẽ namaxã ga bínu ga marü ngúchiax̱üchicü. Rü 
wüxi ga dexnewa nayanai̱x̱, rü ñu̱xũchi Ngechuchuax̱gu nanawex̱ nax nüxü̃ 
natuxuxü̃cax̱. Rü yema togüxü̃ ñanagürügü: —¡Yixrüma! ¡Ngĩxã rü 
itarüdaunü rü aixcüma tá Ería nua ũ nax curuchawa ínaxüexẽẽãxü̃cax̱! 
==ñanagürügü. 
37Natürü nüma ga Ngechuchu rü tagaãcü aita naxü, rü ñu̱xũchi nayu. 
38Rü yexguma ga Tupanapata ga taxü̃nearü tüyemachiãxü̃ rü taxregu 
narügáute. Rü daxũwa inaxügü ga nax nagáutexü̃ rü ñu̱xmata ñaxtüwa 
nangu. 
39Rü gumá churaragüarü capitáü̃ ga Rómacüãx̱ ga Ngechuchupex̱ewa 
yexmacü, rü yexguma nüxü̃ nadau̱̱xgu nax nayuxü̃, rü ñanagürü: —Aixcüma 
nixĩ ya daa yatü ya Tupana Nane nax yixĩxü̃ ==ñanagürü. 
40Rü iyexmagü ta ga ñuxre ga ngecügü ga yéma yáxü̃wa nüxü̃ rüdaunücü. 
Rü yematanüwa iyexmagü ga María ga Madarénacüãx̱, rü Charumé, rü 
María ga Yúche rü Chantiágu ga rübumaecü naé. 
41Rü yema ngecügü iyixĩ ga Ngechuchuxü̃ íixümücügücü rü nüxü̃ 
rüngü̃xẽẽgücü ga yexguma Gariréaanewa nayexmagu. Rü yexgumarüxü̃ ta 
yéma iyexmagü ga mucüma ga naigü ga ngecügü ga Ngechuchuwe rüxĩcü 
ga yexguma Yerucharéü̃wa naxũxgu. 

Ngechuchu rü naxmaxü̃gu nayanaxücuchigü 
(Mt. 27.57-61; Lc. 23.50-56; Jn. 19.38-42) 

42-43Rü yexguma marü nachütachaü̃gu ga yema ngunexü̃ ga Yudíugü nagu 
nügü imexẽẽgüxü̃ naxcax̱ ga ngü̃xchigaarü ngunexü̃, rü noxtacüma 
Pirátuxü̃tawa naxũ ga Yúche ga Arimatéacüãx̱. Rü gumá Yúche rü 
Yudíugüarü ãẽx̱gacügütücumüwa naxü, rü natanüwa ga yema ãẽx̱gacügü rü 

poraãcü tachigacü nixĩ. Rü nüma rü ta ínanangu̱xẽxẽ nax Tupana norü 
ãẽx̱gacü yixĩxü̃cax̱. Rü Pirátuxü̃tawa naxcax̱ ínayaca ga Ngechuchuxü̃ne. 
44Rü nabai̱x̱ãchiãxẽ ga Pirátu ga marü nax nayuxü̃ ga Ngechuchu. Rü norü 
churaragüarü capitáü̃cax̱ nangema nax nüxna nacax̱axü̃cax̱ nax ñuxgumama 
yixĩxü̃ ga marü nax nayuxü̃. 
45Rü yexguma norü churaragüarü capitáü̃ namaxã nüxü̃ ixuxgu ga marü 
nayuxü̃, rü nüma ga Pirátu rü Yúchena nanaxã ga naxü̃ne. 
46Rü yexguma ga Yúche rü naxcax̱ nataxe ga wüxi ga naxchápenüxü̃ ga 
línuchinaxcax̱. Rü curuchawa nanaxüe ga Ngechuchuxü̃ne, rü yema 
naxchápenüxü̃maxã nananuque. Rü wüxi ga nuta ga tacü ga ü̃paacü 
yacaxmaü̃cügu nayanaxücuchi. Rü ñu̱xũchi wüxi ga nuta ga tacümaxã 
nanangutaü̃. 
47Rü María ga Madarénacüãx̱ rü María ga Yúche naé rü nüxü̃ irüdaunü ga 
ngexta nax yanaxücuchigüãxü̃. 

Márcu 16 

Wenaxarü namaxü̃ ga Ngechuchu 
(Mt. 28.1-10; Lc. 24.1-12; Jn. 20.1-10) 

1Ngü̃chigaarü ngunexü̃guwena, rü María ga Madarénacüãx̱, rü Charumé, rü 
María ga Chantiágu naé naxcax̱ itaxegü ga pumara nax namaxã 
nachaãxü̃cax̱ ga Ngechuchuxü̃ne. 
2Rü pax̱mamaxü̃chi ga noxri üax̱cü iyarügoxgu ga yüxüarü ngunexü̃gu, rü 
yema ngecügü rü íiyadaugü ga yema naxmax̱ü̃ ga nagu 
yanaxücuchigüãxü̃wa. 
3Rü ngĩgü ngĩgürügügü: —¿Texé tá taxcax̱ ítanaxügachi ya yimá nuta ya 
namaxã nangũxtaü̃cü? ==ngĩgürügügü. 
4Natürü yexguma meama nüxü̃ nadaunügu, rü nüxü̃ idaugü ga marü nax 
ínaxügachixü̃ ga gumá nuta ga tacü ga namaxã nangũxtaü̃cü ga yema 
naxmax̱ü̃. 

5Rü yexguma nagu nachocugu ga yema naxmax̱ü̃, rü nüxü̃ idaugü ga wüxi 
ga ngextü̱xücü ga max̱chiruxü̃ ga cómüchiruxü̃ ga yéma naxmax̱ü̃arü 
tügünecüwawa rütoxü̃. Rü poraãcü ibaixãchiãẽgü ga yema ngecügü. 
6Natürü nüma rü ñanagürü ngĩxü̃: —¡Taxṹ i pebai̱x̱ãchiexü̃! Pema rü naxcax̱ 
pedaugü ya Ngechuchu ya Nacharétucüãx̱ ga gumá curuchawa 
yapotagüãcü. Marü wena namaxü̃, rü nataxuma i nua. ¡Dücax, mea nüxü̃ 
pedau̱̱x i ñaa nachica ga nagu naxügüãxü̃! 
7¡Rü paxa ípixĩ rü Pedrumaxã rü ngẽma togü i ngúexü̃gümaxã nüxü̃ 
peyarüxugüe, rü ñapegügü nüxü̃: “Nüma ya Ngechuchu rü marü nüxíra 
pexü̃pa Gariréaanewa naxũ. Rü ngéma tá nüxü̃ peyadaugü ngẽma pemaxã 
nüxü̃ yaxuxü̃rüxü̃”, ñapegügü nüxü̃! ==ñanagürü. 
8Rü yexguma ga yema ngecügü rü nüxna íiyabuxmü ga yema naxmax̱ü̃, yerü 
ngĩrü muü̃ẽmaxã poraãcü iyadu̱xruxe. Rü taxúemaama nüxü̃ iyaxugügü, 
yerü poraãcü imuü̃e. 

Ngechuchu rü ngĩxca̱x nango̱x ga María ga Madarénacüã̱x 
(Jn. 20.11-18) 

9Rü yexguma Ngechuchu yuwa írüdaxguwena ga noxri yangunegu ga 
yüxüarü ngunexü̃gu, rü ngĩxcax̱íra nango̱x ga María ga Madarénacüãx̱ ga 
ngĩwa ínawoxü̃ãcü ga 7 ga ngo̱xogü. 
10Rü ngĩma rü íiyaxũ, rü namaxã nüxü̃ iyarüxu ga yema Ngechuchumücügü 
ga ingechaü̃güxü̃ rü íxauxexü̃. 
11Natürü ga nümagü rü tama nayaxõgüchaü̃ ga yexguma nüxü̃ naxĩnüegu 
nax namaxü̃xü̃ ga Ngechuchu rü nax nüxü̃ nadauxü̃ ga ngĩmax. 

Ngechuchu rü taxre ga norü ngúexü̃güca̱x nango̱x 
(Lc. 24.13-35) 

12Rü yemawena ga Ngechuchu rü nügü nanatoraxü̃xẽxẽ naxcax̱ ga yema 
taxre ga norü ngúexü̃gü ga yexguma nama ga naanewaama nadaxü̃gu 
naxĩxgu. 
13Rü nümagü rü nawoegu, rü yema togü ga ngúexü̃gümaxã nüxü̃ 
nayarüxugü. Natürü yemagüaxü̃̃́ rü ta tama nayaxõgü. 



2912 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

14Rü yemawena ga Ngechuchu rü naxcax̱ nango̱x ga yema 11 ga norü 
ngúexü̃gü ga yexguma mechawa ínachibüeyane. Rü nayangagü naxcax̱ nax 
tama aixcüma yaxõgüãxü̃ rü tama nüxü̃̃́ inaxĩnüexü̃ ga yema marü nüxü̃ 
daugüxü̃. Yerü nümagü ga yema ngúexü̃gü rü tama nüxü̃̃́ nayaxõgüchaü̃ ga 
yema nüxü̃ daugüxü̃ ga marü wena nax namaxü̃xü̃. 

Ngechuchu nanamu ga norü ngúexü̃gü 
(Mt. 28.16-20; Lc. 24.36-49; Jn. 20.19-23) 

15Rü ñanagürü nüxü̃: —¡Guxü̃ i naanewa pexĩ rü guxü̃ i duü̃xü̃gümaxã nüxü̃ 
peyarüxu i ore i mexü̃! 
16Rü yíxema yaxṍxe rü íbaiexe rü tá tüxü̃̃́ nangẽxma i maxü̃ i taguma gúxü̃. 
Natürü yíxema tama yaxṍxe rü tá tapoxcu. 
17Rü ñaa tá nixĩ i cuax̱ruü̃gü i nawa nüxü̃ icuáxü̃ i ngẽma yaxõgüxü̃. Rü 
chauégagu tá ínanawoxü̃ i ngo̱xogü. Rü ngexwacax̱ü̃xü̃ i nagagüwa tá 
nidexagü. 
18Rü naxmex̱maxã tá nüxü̃ nayayauxãchi i ãxtapegü. Rü ngẽxguma 
yaxaxgüãgu i tax̱acü i nawa iyuxü̃, rü taxũtáma nanachixexẽxẽ. Rü tá tüxü̃ 
ningõgügü ya idax̱aweexe rü tá tümacax̱ nitaanegü ==ñanagürü. 

Ngechuchu rü daxũguxü̃ ga naanewa naxũ 
(Lc. 24.50-53) 

19Rü nüma ga Cori ga Ngechuchu rü yexguma norü ngúexü̃gümaxã 
yadexaxguwena, rü Tupana rü daxũguxü̃ ga naanewa nanaga. Rü Tupanaarü 
tügünecüwawa nayarüto. 
20Rü nümagü ga norü ngúexü̃gü rü inaxĩãchi nax guxü̃wama nüxü̃ 
yanaxugüexü̃ ga ore i mexü̃. Rü nüma ga Cori rü nüxü̃ narüngü̃xẽxẽ, rü 
nanango̱xẽxẽ nax aixcüma yixĩxü̃ ga yema ore, yerü wüxigu namaxã 
napuracü nax naxügüãx̱ü̃cax̱ ga mexü̃gü ga taxü̃gü ga Tupanaarü poramaxã 
naxügüxü̃. 

Luca 

Luca 1 

Norü ügü i ore ga Ngechuchuchiga 

1-2Pa Mecü Pa Teóquirux, nayexma ga tax̱acü ga totanüwa ngupetüxü̃. Rü 
muxü̃ma ga duü̃xü̃gü rü marü nanaxümatügü nachiga ga yema totanüwa 
ngupetüxü̃ yexgumarüxü̃ ga tomaxã nüxü̃ nax yaxugüexü̃ ga yema duü̃xü̃gü 
ga Ngechuchuxü̃ daugüxü̃ ga yexguma noxritama inaxügüãgu ga norü 
puracü. Rü yema duü̃xü̃güxü̃ nixĩ ga namuxü̃ nax nüxü̃ yaxugüexü̃cax̱ ga 
norü ore. 
3-4Rü ngẽmacax̱, Pa Teóquirux, rü choma rü ta meama naxcax̱ íchaca 
nachiga ga guxü̃ma ga yema Ngechuchu üxü̃ ga yexguma noxritama 
inaxügüãgu ga norü puracü. Rü ñu̱xma rü chau̱̱xcax̱ name nax meama 
cuxcax̱ chanaxümatüxü̃ i ngẽmachiga nax meama nüxü̃ cucuáxü̃cax̱ nax 
aixcüma yixĩxü̃ ga yema ore ga marü cuxü̃ nangu̱xẽẽgüxü̃. 
Tupanaarü orearü ngeruxü̃ i daxũcüã̱x nüxü̃ nixu ga Cuáü̃ ga báiü̃ẽxẽruxü̃arü 

buxchiga 

5Rü yexguma Eróde ãẽx̱gacü ixĩxgu ga Yudéaanewa, rü yéma nayexma ga 
wüxi ga Yudíugüarü chacherdóte ga Chacaríagu ãégacü. Rü chacherdóte ga 
Abíatanüxü̃ nixĩ ga nümax. Rü naxmax̱éga rü Erichabé nixĩ. Rü tüma rü 
chacherdóte ga Aróü̃tanüxü̃ tixĩ. 
6Rü nüma ga Chacaría rü naxmax̱ ga Erichabé rü meama Tupanapex̱ewa, 
namaxẽ rü aixcüma naga naxĩnüe ga norü mugü. Rü yemaacü taxucürüwa 
texé chixri nachiga tidexagü 
7Natürü nangexacügü yerü naxmax̱ ga Erichabé rü ingexacü. Rü ñu̱xũchi ga 
nümagü rü marü yaxguãx̱gü nixĩgü. 
8Rü wüxi ga ngunexü̃gu rü yema chacherdótegütücumü ga Chacaría 
natanüwa üxü̃gu nangu nax Tupanapataarü puracü naxügüxü̃cax̱. 
9Rü yema chacherdótegü rü nacüma nixĩ nax nüxü̃ naxunetagüxü̃ ga wüxi 
ga natanüxü̃ nax Tupanapata ga taxü̃nearü aixepegu naxücuxü̃cax̱ rü yéma 
Tupanacax̱ nax yaguãxü̃cax̱ ga pumaratex̱e. Rü yema ngunexü̃gu rü 

Chacaríagu nangu nax Tupanapataarü aixepegu naxücuxü̃cax̱ nax yéma 
yaguãxü̃cax̱ ga pumaratex̱e. 
10Rü yema pumaratex̱e íyaguyane rü guxü̃ma ga duü̃xü̃gü ga düxétüwa 
yexmagüxü̃ rü ínayumüxẽgü. 
11Rü ngürüãchi Chacaríacax̱ nango̱x ga wüxi ga Tupanaarü orearü ngeruxü̃ 
ga daxũcüãx̱. Rü yema pumaratex̱earü guruü̃arü tügünecüwagu nachi. 
12Rü yexguma Chacaría nüxü̃ dau̱̱xgu ga yema Tupanaarü orearü ngeruxü̃ 
ga daxũcüãx̱, rü nabai̱x̱ãchiãxẽ, rü poraãcü namuü̃. 
13Natürü yema daxũcüãx̱ ga Tupanaarü orearü ngeruxü̃ rü ñanagürü nüxü̃: 
—Pa Chacaríax, ¡taxṹ i cumuü̃xü̃! Erü Tupana rü marü nüxü̃ naxĩnü i curü 
yumüxẽ. Rü cuxmax̱ i Erichabé rü cuxü̃̃́ tá ixãxãcü, rü Cuáü̃gu tá cunaxüéga. 
14Rü cuma rü tá poraãcü cutaãẽxü̃chi i ngẽxguma nabuxgu. Rü muxü̃ma i 
togü i duü̃xü̃gü rü tá ta nataãẽgü. 
15Erü yimá cune rü Tupanapex̱ewa rü tá wüxi ya tachigacü nixĩ. Rü 
taxũtáma bínu nayaxaxü, rü taxuxü̃ma i to i tax̱acürü ngúchix̱áxü̃ tá nixaxü. 
Rü naxü̃pa nax nabuxü̃ rü Tupanaãxẽ ya Üünecü rü tá nawa nangẽxma. 
16Rü nüma rü tá norü Cori ya Tupanacax̱ nanawoeguxẽxẽ i muxü̃ma i 
Iraétanüxü̃. 
17Rü nüma ya Cuáü̃ rü tá Cori ya Cristupex̱egu nixũ. Rü Tupanaarü orearü 
uruxü̃ ga Eríarüxü̃ tá nüxü̃̃́ nangẽxma i Tupanaãxẽ i poraxü̃, rü tá nüxü̃ 
narüngü̃xẽxẽ i papagü nax naxacügümaxã nangüxmüexü̃cax̱. Rü tá nüxü̃ 
narüngü̃xẽxẽ i ngẽma tama Tupanaga ĩnüechaü̃xü̃ nax Tupanaga 
naxĩnüexü̃cax̱. Rü ngẽmaãcü tá duü̃xü̃güxü̃ nimexẽẽgü nax Cori ya Cristuxü̃ 
nayauxgüxü̃cax̱ ==ñanagürü ga yema daxũcüãx̱. 
18Rü Chacaría rü yema daxũcüãx̱na naca, rü ñanagürü: —¿Ñuxãcü tá nüxü̃ 
chacuáxü̃ nax aixcüma tá naxãxacüxü̃ i cho̱xmax̱? Erü marü chayaxüchi i 
chomax rü ngĩma rü ta marü iya ==ñanagürü. 

19Rü Chacaríaxü̃ nangãxü̃ ga yema daxũcüãx̱, rü ñanagürü: —Choma nixĩ i 
Gábi i Tupanaarü puracü chaxüxü̃. Rü nüma nixĩ i núma choxü̃ namuxü̃ nax 
cumaxã nüxü̃ chixuxü̃cax̱ i ñaa ore i mexü̃. 
20Natürü ñu̱xma i cuma rü tama choxü̃̃́ cuyaxõ i ngẽma ore i cumaxã nüxü̃ 
chixuxü̃. Rü ngẽmacax̱ i ñu̱xma rü tá cungega. Rü taxũtáma quidexa 
ñu̱xmatáta nabu i ngẽma cune. Rü ngẽma cumaxã nüxü̃ chixuxü̃, rü aixcüma 
tá ningu nagu i ngẽma ngunexü̃ ya Tupana nüxü̃ unetaxü̃ ==ñanagürü. 
21Rü yoxni ga duü̃xü̃gü rü Tupanapataarü düxétüwa Chacaríaxü̃ 
nananguxẽẽgü. Rü nügüna nacagüe ga tax̱acücax̱ nax tama paxa yéma 
ínaxũxũxü̃. 
22Rü yexguma Chacaría Tupanapatawa íxũũxgu, rü taxucürüwa 
duü̃xü̃gümaxã nidexa, yerü nangega. Rü nümagü ga duü̃xü̃gü rü nüxü̃ 
nicuax̱ãchitanü nax tax̱acüxü̃ nadauxü̃ ga Chacaría ga Tupanapataarü 
aixepena. Rü Chacaría rü naxmex̱maxã duü̃xü̃güxü̃ nüxü̃ nacuax̱ẽxẽ ga yema 
nüxü̃ üpetüxü̃, yerü nangega. 
23Rü yexguma Chacaría nagu̱xẽẽgu nax naxüaxü̃ ga Tupanaarü puracü ga 
Tupanapatawa, rü napatacax̱ nataegu. 
24Rü yemawena rü Chacaría naxmax̱ ga Erichabé rü ixãxãcü. Rü ngĩpatagu 
irüxã̃́ũẽcha, rü wüximee̱x̱pü̱x ga tauemacü taguma düxétüwa ixũ. 
25Rü ngĩxicatama ngĩgürügü: —Cori ya Tupana rü poraãcü choxü̃ 
narüngü̃xẽxẽ. Rü ñu̱xma rü marü taxũtáma chixri chauchiga nidexagü i 
duü̃xü̃gü naxcax̱ nax changexacüxü̃ ==ngĩgürügü. 
Wüxi ga Tupanaarü orearü ngeruxü̃ ga daxũcüã̱x nüxü̃ nixu ga Ngechuchuarü 

buxchiga 

26Rü yexguma 6 ga tauemacü marü ngĩxü̃̃́ mexgu ga Erichabé nax 
naxãxacüxü̃, rü Tupana rü Gariréaanewa yexmane ga ĩane ga Nacharétuwa 
nanamu ga norü orearü ngeruxü̃ ga Gábi. 
27Rü Gábi rü ngĩxü̃tawa naxũ ga wüxi ga pacü ga taguma yatü ngĩmaxã 
maxü̃cü. Rü María nixĩ ga ngĩéga. Rü ngĩma rü ixãtechaü̃ namaxã ga wüxi 

ga yatü ga Yúchegu ãégacü. Rü nüma ga Yúche rü nũxcümaü̃cü ga ãẽx̱gacü 
ga Dabítanüxü̃ nixĩ. 
28Rü yema nachica ga María nawa yexmaxü̃gu naxücu ga Gábi, rü ñanagürü 
ngĩxü̃: —Nuxmae Pa Maríax. Tupana rü poraãcü cumaxã nataãxẽ, rü 
cuxü̃tawa nangẽxma. Rü guxü̃ i ngexü̃güarü yexera marü cuxü̃ narüngü̃xẽxẽ 
==ñanagürü. 
29Natürü yexguma María nüxü̃ dau̱̱xgu ga yema daxũcüãx̱ ga Gábi, rü 
namaxã ibaixãchiãxẽ ga yema norü ore ga ngĩmaxã nüxü̃ yaxuxü̃. Rü 
ngĩgüãẽwa nagu irüxĩnü ga tü̱xcüü̃ yemaacü ngĩxü̃ nax namoxẽxü̃. 
30Rü yexguma ga Gábi rü ñanagürü ngĩxü̃: —Pa Maríax, ¡taxṹ i cumuü̃xü̃! 
Erü Tupana rü poraãcü cumaxã nataãxẽ. 
31Rü ñu̱xma rü tá tauemacü cuxü̃ inayarütaxu, rü tá cuxãxãcü, rü tá nayatü 
i cuxacü. Rü Ngechuchugu tá cunaxüéga. 
32Rü nüma rü wüxi ya ãẽx̱gacü ya tachigacü tá nixĩ. Rü Tupana ya 
Guxü̃étüwa Ngẽxmacü Nane tá nixĩ i naéga. Rü Cori ya Tupana rü tá norü 
o̱xi ga Dabírüxü̃ ãẽx̱gacüxü̃ nayaxĩxẽxẽ. 
33Rü nüma rü guxü̃gutáma Acóbutanüxü̃arü ãẽx̱gacü nixĩ. Rü tagutáma 
ínanguxuchi nax norü ãẽx̱gacü yixĩxü̃ ==ñanagürü. 
34Rü yexguma ga María rü Gábina ica, rü ngĩgürügü: —¿Ñuxãcü tá nixĩ i 
ngẽma nax chaxãxacüxü̃, erü tauxta chaxãte? ==ngĩgürügü. 
35Rü nüma ga daxũcüãx̱ ga Gábi rü ngĩxü̃ nangãxü̃, rü ñanagürü: —
Tupanaãxẽ ya Üünecü tá cuxna nangu. Rü Tupana ya Guxü̃étüwa 
Ngẽxmacüarü pora rü wüxi i caixanexü̃rüxü̃ tá cugu nayangai̱x̱ema. Rü 
ngẽmacax̱ ngẽma cune rü Üünecü ya Tupana Nanemaxã tá nanaxugü i 
duü̃xü̃gü. 
36Rü cutanüxü̃ i Erichabé rü marü ixãxacü woo marü yaxguãx̱chirex̱ nax 
yixĩxü̃. Rü woo i duü̃xü̃gü rü: “Tagutáma ixãxacü”, ñanagürügü ngĩxü̃, 
natürü i ñu̱xma rü marü 6 ya tauemacü ngĩxü̃̃́ name nax marü naxãxacüxü̃. 

37Erü Tupanaaxü̃̃́ rü taxuxü̃ma naguxcha ==ñanagürü. 
38Rü yexguma ga María rü ngĩgürügü: —Chorü Cori ya Tupanaarü duü̃xü̃ 
chixĩ i chomax. Rü marü name i chomaxã nanaxü i ngẽma chomaxã nüxü̃ 
quixuxü̃ãcüma ==ngĩgürügü. Rü yexguma ngĩxna ínixũ ga yema 
Tupanaarü orearü ngeruxü̃ ga daxũcüãx̱. 

María rü Erichabéxü̃tagu inaxũane 

39Rü yema ngunexü̃gügu rü María rü paxãma nawa ixũ ga guma ĩane ga 
Chacaríapata nawa yexmane ga Yudéaanearü máxpüxanexü̃wa. 
40Rü Chacaríapatawa ingu, rü íyaxücü, rü Erichabéxü̃ irümoxẽ. 
41Rü yexguma Erichabé nüxü̃ ĩnügu ga Maríaarü moxẽ, rü ngĩrü õxchana ga 
ngĩãnüwa yexmaxü̃ rü nixĩãx̱cüxü. Rü Tupanaãxẽ ya Üünecü rü Erichabéna 
nangu. 
42Rü yexguma ga Erichabé rü tagaãcü Maríaxü̃ ngĩgürügü: —Guxü̃ i 
ngexü̃güarü yexera Tupana cuxü̃ narüngü̃xẽxẽ. Rü ngẽxgumarüxü̃ ta cunexü̃ 
narüngü̃xẽxẽ. 
43¿Tax̱acüwa chame nax nua chauxü̃tagu cunaxũanexü̃, Pa Chorü Cori 
Naéx? 
44Erü ngẽxguma nüxü̃ chaxĩnügu i curü moxẽ, rü chauxacü i chauanüwa 
ngẽxmaxü̃ rü norü taãẽmaxã nixĩãx̱cüxü. 
45Cuma rü cutaãxẽ erü nüxü̃̃́ cuyaxõ i norü ore ya Tupana. Rü ngẽmacax̱ 
Tupana tá nayanguxẽxẽ i ngẽma ore i cumaxã nüxü̃ yaxuxü̃ ==ngĩgürügü 
ga Erichabé. 
46Rü yexguma ga María rü ngĩgürügü: —Choma rü chauãẽwa poraãcü 
Tupanaxü̃ chicuax̱üxü̃. 
47Rü chorü Cori ya chorü Maxẽxẽruü̃maxã chataãẽxü̃chi. 
48Rü woo wüxi i Tupanaarü duü̃xü̃ i taxuwama mecü chixĩ, natürü Tupana 
rü chaugu narüxĩnü. Rü ñu̱xmaü̃cüü i duü̃xü̃gü rü taãẽcümaxã guxü̃gutáma 
choxü̃ naxugüe. 

49Erü Tupana ya Guxü̃étüwa Ngẽxmacü rü taxü̃ i mexü̃ chau̱̱xcax̱ naxü. Rü 
ngẽma naéga ya Tupana rü naxüüne. 
50Rü nüma ya Tupana rü guxü̃gutáma nüxü̃̃́ tangechaü̃tümüü̃gü ya guxãma 
ya yíxema aixcüma nüxü̃ cuax̱üü̃güxe. 
51Rü guxü̃ ga norü poramaxã inayanaxoxẽxẽ ga yema nagu naxĩnüexü̃ ga 
yema nügütama icuax̱üü̃güxü̃. 
52Rü marü ínanawoxü̃ ga yema ãẽx̱gacügü ga nügü icuax̱üü̃güxü̃. Natürü 
guxema duü̃xẽgü ga tama tügü icuax̱üü̃güxe, rü poraãcü tüxü̃ narüngü̃xẽxẽ. 
53Rü guxema taiyaexe, rü muxü̃ma ga mexü̃gü tüxna naxã. Natürü guxema 
muarü diẽruãx̱güxe rü ngẽãcumex̱ẽãcüma tüxü̃ ínimugü. 
54Rü poraãcü nüxü̃ narüngü̃xẽxẽ ga norü duü̃ ga Iraé. Rü nayanguxẽxẽ ga 
norü uneta nax guxü̃gutáma nüxü̃̃́ nangechaü̃tümüxü̃güxü̃ ga tórü o̱xigü rü 
Abráü̃ rü nataagü. 
55Yerü yemaacü inaxuneta namaxã ga tórü o̱xigü rü Abraáü̃ rü nataagü nax 
guxü̃gutáma nüxü̃̃́ nangechaü̃tümüxü̃güxü̃ ==ngĩgürügü ga María. 
56Rü tomaepü̱x ga tauemacü Erichabéxü̃tagu irüxãũ̱̱x ga María. Rü ñu̱xũchi 
ngĩpatacax̱ itaegu. 

Cuáü̃ ga báiü̃ẽxẽruxü̃arü buxchiga 

57Rü nawa nangu ga ngunexü̃ nax naxíraxacüxü̃ ga Erichabé. Rü nayatü ga 
ngĩne. 
58Rü yexguma nüxü̃ nacuax̱gügu nax Tupana ngĩmaxã mecümaxü̃, rü ngĩrü 
ngaicamagu pegüxü̃ ga duü̃xü̃gü rü ngĩtanüxü̃ rü ngĩxü̃ ínayadaugü, rü 
ngĩxü̃ narümoxẽgü rü ngĩxü̃ nayataãẽgüxẽxẽ. 
59Rü 8 ga ngunexü̃guwena rü ínayawíechax̱müü̃pex̱echiraü̃gü ga gumá 
ngĩne. Rü nanatü ga Chacaríagu nanaxüégagüchaü̃ ga duü̃xü̃gü. 
60Natürü naé ga Erichabé rü tama inaxwax̱e. Rü ngĩgürügü: —Narümemae 
nixĩ i Cuáü̃gu tanaxüéga ==ngĩgürügü. 

61Rü duü̃xü̃gü rü ñanagürügü ngĩxü̃: —¿Tü̱xcüü̃ cunaxwax̱e i ngẽma naéga? 
Erü cutanüxü̃tanüwa rü tataxuma ya texé ya ngẽmagu ãégaxe 
==ñanagürügü. 
62Rü yexguma ga duü̃xü̃gü rü naxmex̱wa nanatü ga Chacaríana nacagüe ga 
tax̱acürü naégagu tá nax naxüégaaxü̃. 
63Rü yexguma ga Chacaría rü wüxi ga mürapewaxacücax̱ ínaca nax yexma 
naxümatüaxü̃cax̱ ga naéga. Rü yexma nanaxümatü, rü ñanagürü: “Cuáü̃ tá 
nixĩ i naéga”, ñanagürü ga namatü. Rü guxü̃ma ga duü̃xü̃gü rü 
nabai̱x̱ãchiãẽgü. 
64Rü yexgumatama wenaxarü nidexa ga Chacaría. Rü inanaxügü ga 
Tupanaxü̃ nax yacuax̱üxü̃xü̃. 
65Rü yemacax̱ guxü̃ma ga yema duü̃xü̃gü ga norü ngaicamagu ãpatagüxü̃ rü 
poraãcü nabai̱x̱ãchiãẽgü. Rü guxü̃wama ga yema Yudéaanearü 
máxpu̱xanexü̃wa rü duü̃xü̃gü nüxü̃ nixuchigagü ga yema ngupetüxü̃. 
66Rü guxü̃ma ga duü̃xü̃gü ga nüxü̃ ĩnüexü̃ ga yema ngupetüxü̃, rü nügüãẽwa 
nagu narüxĩnüeecha, rü ñanagürügü: —¿Tax̱acü tá nixĩ i ngẽma buxü̃? Erü 
Tupana rü aixcüma naxü̃tawa nangẽxma ==ñanagürügü. 

Chacaría rü Tupanaxü̃ nicua̱xüxü̃ 

67Rü nanatü ga Chacaríana nangu ga Tupanaãxẽ ya Üünecü. Rü nüxü̃ nixu 
ga yema ore ga Tupana namaxã nüxü̃ ixuxü̃. 
68Rü ñanagürü: “Namecümaxüchi ya tórü Cori ga tórü o̱xi ga Iraéarü 
Tupana. Erü núma tatanüwa nangu nax tüxü̃ nangü̃xẽẽxü̃cax̱ i yixema i norü 
duü̃xü̃gü nax ixĩgüxü̃. 
69Rü ngẽmacax̱ tüxna nanamu ya wüxi ya maxẽxẽẽruxü̃ ya poracü ga 
nũxcümaü̃cü ga norü duü̃ ga Dabítaxa ixĩcü. 
70Rü yemaacü nixĩ ga Tupana duü̃xü̃gümaxã inaxunetaxü̃ nawa ga norü 
orearü uruü̃gü ga üünegüxü̃. 

71Rü yema orearü uruü̃güwa nüxü̃ nixu rü tá tüxü̃ ínanguxü̃xẽxẽ naxmex̱wa 
i tórü uanügü rü guxü̃ma i ngẽma taxchi aiexü̃. 
72Rü nũxcümaü̃güxe ga tórü o̱xigümaxã nüxü̃ nixu nax nüxü̃̃́ 
tangechaü̃tümüü̃güxü̃ rü tagutáma nüxü̃ inarüngüma ga yema norü uneta 
ga tümamaxã naxüxü̃. 
73-75Rü yema nixĩ ga norü uneta ga nũxcümaü̃cü ga tórü o̱xi ga Abraáü̃maxã 
naxüxü̃ ga Tupana. Rü namaxã nüxü̃ nixu rü tá tüxü̃ nangü̃xẽxẽxü̃ nax tama 
imuü̃eãcüma imaxẽxü̃. Rü nüxü̃ nixu rü tórü uanügümex̱ẽwa tá tüxü̃ 
ínanguxü̃xẽxẽ nax mea nüma nanaxwax̱exü̃ãcüma naxüxü̃cax̱ i norü puracü 
rü mea napex̱ewa imaxẽxü̃cax̱ i guxü̃guma nax imaxẽxü̃gu”, ñanagürü ga 
Chacaría. 
76Rü ñanagürü ta: “Cumax, Pa Chaunex, rü Tupana ya guxü̃étüwa 
ngẽxmacüarü orearü uruxü̃maxã tá cuxü̃ naxugü. Erü cuma rü tá napex̱e 
quixũ ya Cori nax yoxni duü̃xü̃gümaxã nüxü̃ quixuxü̃cax̱ i nachiga naxü̃pa 
nax ínanguxü̃. 
77Cumax, Pa Chaunex, rü Coriarü duü̃xü̃gümaxã tá nüxü̃ quixu nax Tupana 
tá nüxü̃̃́ nüxü̃ irüngümaxẽ i norü pecadugü nax ngẽmaãcü nüxü̃̃́ 
nangẽxmaxü̃cax̱ i maxü̃ i taguma gúxü̃. 
78-79Tórü Tupana rü poraãcü nüxü̃̃́ tangechaü̃tümüxü̃gü. Rü ngẽmacax̱ ñoma 
ngexwacax̱ü̃xü̃ i ngunexü̃arü üax̱cü ngóxü̃rüxü̃ daxũguxü̃ i naanewa taxcax̱ 
ne nanamu i ñoma i naanearü nangóonexẽẽruxü̃ i ngexwacax̱ü̃xü̃ nax 
nangóonetanüxẽxẽãxü̃cax̱ i ngẽma duü̃xü̃gü i ẽanexü̃ i ãũcümaxü̃wa 
ngẽxmagüxü̃. Rü nüma tá tüxü̃ narüngü̃xẽxẽ nax Tupanamaxã rüngüxmüe”, 
ñanagürü ga Chacaría. 
80Rü gumá bucü rü niyachigü rü wüxichigü ga ngunexü̃gu yexeraãcü 
Tupanagu narüxĩnü rü naxcax̱ namaxü̃. Rü chianexü̃ ga taxúema 
íxãpataxü̃wa nayexma ñu̱xmata nawa nangu ga yema ngunexü̃ ga 
Iraétanüxü̃cax̱ nügü nango̱xẽẽxü̃. 

Luca 2 

Ngechuchuarü buxchiga 
(Mt. 1.18-25) 

1Rü yexguma Augútu ãẽx̱gacü ixĩxgu ga Rómawa, rü nanaxunagü nax 
yaxugüãxü̃ ga guxü̃ma ga duü̃xü̃gü ga norü naanewa yexmagüxü̃. 
2Rü yexguma Quirínu ãẽx̱gacü ixĩxgu ga Chíriaarü naanewa rü nanaxü ga 
yema nüxíraxü̃xü̃ ga duü̃xü̃güarü ugü. 
3Rü guxü̃ma ga duü̃xü̃gü rü norü ĩane ga nagu nabuxü̃newa nixĩchigü nax 
yéma yaxugüãxü̃cax̱. 
4-5Rü yemacax̱ ga Yúche rü Gariréaanewa yexmane ga ĩane ga Nacharétuwa 
inaxũãchi, rü Yudéaanewa yexmane ga ĩane ga Beréü̃wa naxũ. Rü gumá nixĩ 
ga ĩane ga nũxcümaü̃cü ga ãẽx̱gacü ga Dabí nagu buxü̃ne. Rü nüma ga Yúche 
rü Dabítanüxü̃ nixĩ rü yemacax̱ Beréü̃wa naxũ nax yaxugüxü̃cax̱ wüxigu 
ngĩmaxã ga María ga ngĩmaxã naxãxmax̱chaü̃cü. Natürü ga María rü 
itacharaü̃ nax naxãxacüxü̃. 
6Rü yexguma Beréü̃wa nayexmagüyane, ngĩxna nangu ga ngĩrü ngunexü̃ nax 
naxíraxacüxü̃ ga María. 
7Rü yexma nabu ga nüxíraü̃cü ga ngĩne. Rü naxchápenüxü̃maxã inanuque. 
Rü wüxi ga wocaarü chibüchicagu inacanagüxẽxẽ, yerü guma ĩanearü 
pegüpataü̃ rü naxããcu. 
Tupanaarü orearü ngeruü̃gü ga daxũcüã̱x rü carnérugüarü dauruü̃ca̱x nango̱x 

8Rü Beréü̃arü ngaicamana nayexmagü ga ñuxre ga carnérugüarü dauruü̃gü 
ga chütacü nachitaxü̃wa norü carnérugüna ídaugüxü̃. 
9Rü ngürüãchi yema carnérugüarü dauruü̃gücax̱ nango̱x ga wüxi ga 
daxũcüãx̱ ga Cori ya Tupanaarü orearü ngeruxü̃. Rü Tupanaarü üünemaxã 
guxü̃wama nangóone. Rü yema carnérugüarü dauruü̃gü rü poraãcü namuü̃e. 
10Natürü yema orearü ngeruxü̃ ga daxũcüãx̱, rü ñanagürü nüxü̃: —¡Taxṹ i 
pemuü̃exü̃! Erü pexcax̱ nua chanange i wüxi i ore i taãẽxẽẽruxü̃ i guxü̃ i 
duü̃xü̃gücax̱ ixĩxü̃. 

11Erü ñu̱xma rü Dabíarü ĩane ya Beréü̃gu nabu ya wüxi ya maxẽxẽẽruxü̃. Rü 
nüma rü Cori ya Cristu nixĩ. 
12Rü ñaa tá nixĩ i perü cuax̱ruxü̃. Rü tá nüxü̃ ipeyangau ya wüxi ya bucü ya 
naxchápenüxü̃maxã nuquecü ya wocaarü chibüchicagu cacü ==ñanagürü. 
13Rü ngürüãchi yema daxũcüãx̱ ga orearü ngeruü̃xü̃tawa nango̱x ga muxü̃ma 
ga togü ga daxũcüãx̱ ga orearü ngeruü̃gü. Rü Tupanaxü̃ nicuax̱üü̃gü, rü 
ñanagürügü: 
14—¡Tupanaxü̃ picuax̱üxü̃gü i pemax i daxũguxü̃ i naanewa pengẽxmagüxü̃! 
¡Rü pegümaxã iperüngüxmüe i pemax i ñoma i naanecüãx̱ ya Tupana 
pemaxã taãxẽgüxe! ==ñanagürügü. 
15Rü nawena nax daxũwa naxĩxü̃ ga yema orearü ngeruü̃gü, rü yema 
carnérugüarü dauruü̃gü rü nügümaxã ñanagürügü: —¡Ngĩxã Beréü̃wa 
ítayadau i ngẽma ngupetüxü̃ i Cori ya Tupana tüxü̃ nüxü̃ cuax̱ẽxẽxü̃! 
==ñanagürügü. 
16Rü paxa inaxĩãchi rü Beréü̃wa naxĩ. Rü yexma nüxü̃ inayangaugü ga Yúche 
rü María rü gumá bucü ga wocaarü chibüchicagu cacü. 
17Rü nawena nax gumá bucüxü̃ nadaugüxü̃, rü duü̃xü̃gümaxã nüxü̃ nixugüe 
ga yema ore ga Tupanaarü orearü ngeruü̃gü ga daxũcüãx̱ namaxã nüxü̃ 
ixugüxü̃ ga gumá bucüchiga. 
18Rü guxü̃ma ga duü̃xü̃gü ga nüxü̃ ĩnüexü̃ ga yema carnérugüarü 
dauruü̃güarü ore rü namaxã nabai̱x̱ãchiãẽgü. 
19Natürü ga María rü inayaxu ga guxü̃ma ga yema ngupetüxü̃ rü ngĩãẽgu 
namaxã inguxü̃ rü nagu irüxĩnüecha. 
20Rü nawoegu ga yema carnérugüarü dauruü̃gü. Rü taãẽãcüma Tupanaxü̃ 
nicuax̱üü̃gü naxcax̱ ga guxü̃ma ga yema nüxü̃ naxĩnüexü̃ rü nüxü̃ 
nadaugüxü̃, yerü guxü̃ma ga yema orearü ngeruü̃gü ga daxũcüãx̱ namaxã 
nüxü̃ ixuxü̃ãcüma nüxü̃ nadaugü. 

Bucü ga Ngechuchu rü Tupanapata ga taxü̃newa nanagagü 

21Rü yexguma 8 ga ngunexü̃ nüxü̃̃́ yexmagu ga bucü, rü 
ínanawíechax̱müü̃pex̱echiraü̃gü. Rü Ngechuchugu nanaxüégagü. Rü 
yematama nixĩ ga naéga ga daxũcüãx̱ ga Tupanaarü orearü ngeruxü̃ 
Maríamaxã nüxü̃ ixuxü̃ ga yexguma tauta namaxã naxãxacügu. 
22Rü yexguma marü yanguxgu ga yema ngunexü̃ nax Tupanapatawa 
Tupanapex̱ewa nügü yamexẽẽgüxü̃ rü yéma naxĩ nax yemaacü 
Tupanapex̱ewa yanguxẽẽgüãxü̃cax̱ ga yema Moichéarü mugü nüxü̃ 
ixuxü̃rüxü̃. Rü Yerucharéü̃wa ga Tupanapatawa nanagagü ga gumá bucü 
nax Tupanana namugüãxü̃cax̱. 
23Rü yemaacü nanaxügü yerü Tupanaarü mugüwa naxümatü, rü ñanagürü: 
“Ngẽxguma wüxi i nge rü nayatügu i nüxíraxü̃xü̃ i ngĩxacü, rü name i Cori 
ya Tupanana inamu”, ñanagürü. 
24Rü yéma naxĩ rü yéma nanagagü ga taxre ga muxtucugü ga yexwacax̱ 
yaexü̃, nax Tupanacax̱ nadaiaxü̃cax̱ ga chacherdótegü ga Tupanapatawa, 
yerü yema ñanagürü ga Tupanaarü mugüwa. 
25-26Rü yexgumaü̃cüxü Yerucharéü̃gu naxãchiü̃ ga wüxi ga yatü ga 
Chimeóü̃gu ãégacü. Rü wüxi ga yatü ga mecümacü nixĩ ga nümax, rü 
aixcüma Tupanaxü̃ ngechaü̃cü nixĩ. Rü nüma rü ínanangu̱xẽxẽ nax ínanguxü̃ 
ya Iraétanüxü̃arü nguxü̃xẽẽruxü̃. Rü Tupanaãxẽ ya Üünecü rü Chimeóü̃wa 
nayexma, rü nüxü̃ nüxü̃ nacuax̱ẽxẽ nax taxũtáma nayuxü̃ ega tama nüxü̃ 
nadauxíragu ya Cristu ya Cori ya Tupana nüxü̃ unetacü. 
27Rü yema ngunexü̃gu rü Tupanapatawa Chimeóü̃xü̃ naxũxẽxẽ ga 
Tupanaãxẽ ya Üünecü. Rü yéma nayexma ga Chimeóü̃ ga yexguma Yúche 
rü María Tupanapata ga taxü̃newa nagagügu ga gumá bucü ga Ngechuchu 
nax Tupanana namugüãxü̃cax̱ nax yemaacü yanguxẽẽgüãxü̃cax̱ ga 
Moichéarü mu. 
28Rü nüma ga Chimeóü̃ rü Ngechuchuxü̃ naganagü rü ñanagürü: 
29“Pa Corix, ñu̱xma rü marü name nax taãxẽãcü choxü̃ quigaxü̃, erü marü 
cuyanguxẽxẽ ga yema chomaxã icuxunetaxü̃. 

30-31Rü chauxetümaxã nüxü̃ chadau ya daa maxẽxẽẽruxü̃ ya guxü̃ i 
duü̃xü̃gücax̱ núma cunamucü. 
32Rü nüma tá nixĩ i norü ngóonexẽẽruxü̃ i ngẽma duü̃xü̃gü i tama Iraétanüxü̃ 
ixĩgüxü̃. Rü daa bucü rü curü duü̃xü̃gü i Iraétanüxü̃arü poraxẽẽruxü̃ tá nixĩ”, 
ñanagürü. 
33Rü Yúche rü María rü nabai̱x̱ãchiãẽgü namaxã ga Chimeóü̃arü ore ga gumá 
bucüchiga nüxü̃ yaxuxü̃. 
34Rü yexguma ga Chimeóü̃ rü Tupanana naca nax nüxü̃ nangü̃xẽẽxü̃cax̱ ga 
Yúche rü María rü gumá bucü. Rü ñanagürü ngĩxü̃ ga María ga Ngechuchu 
naé: “Dücax, daa bucü rü tá nanamaxẽxẽxẽ i muxü̃ma i Iraétanüxü̃, natürü 
ngẽma nüxü̃ oexü̃ rü tá inayarütauxe. Rü nüma rü wüxi i cuax̱ruxü̃ tá nixĩ, 
rü muxü̃ma i duü̃xü̃gü rü tá nüxü̃ naxoe. 
35Rü nüma tá nanango̱xẽxẽãma i ngẽma naãxẽwa nagu naxĩnüexü̃ i muxü̃ma 
i duü̃xü̃gü. Natürü ngẽma nüxü̃ tá ngupetüxü̃gagu rü ngúxü̃ tá quinge, Pa 
Maríax, ñoma wüxi i tara i curü maxü̃newa yarüwáxü̃rüxü̃”, ñanagürü. 
36Rü yéma ta iyexma ga wüxi ga ngecü ga Tupanaarü orearü uruxü̃. Rü Ána 
nixĩ ga ngĩéga. Rü Penuéxacü iyixĩ, rü Achétücumüwa ixü. Rü marü 
yaxguãx̱ü̃chi iyixĩ. Rü yexguma napaxüchigutama ixãte. Natürü 7 ga 
taunecüguxicatama ngĩtexü̃tawa iyexma, yerü nayu ga ngĩte. 
37Rü yemaacü wüxi ga yutecü ga yaxguãx̱ü̃chi iyixĩ, rü 84 nixĩ ga ngĩrü 
taunecü. Rü taguma Tupanapata ga taxü̃newa íixũxũ. Rü guxü̃guma 
ngunecü rü chütacü rü naxaureãcüma iyumüxẽecha. Rü yemaacü Tupanaxü̃ 
iyacuax̱üxü̃. 
38Rü yexguma Chimeóü̃ idexayane, rü yéma ingu ga Ána, rü Tupanana moxẽ 
ixã. Rü iinaxügü ga bucü ga Ngechuchuchiga nax yadexaxü̃ napex̱ewa ga 
guxü̃ma ga yema duü̃xü̃gü ga ínangu̱xuxẽẽgüxü̃ nax norü uanümex̱ẽwa 
ínanguxuchixü̃ ga Yerucharéü̃. 

Ĩane ga Nacharétuca̱x nawoegu 

39Rü yexguma marü yanguxẽẽgüãgu ga guxü̃ma ga yema Tupanaarü mugü 
nüxü̃ ixuxü̃, rü Yúche rü María rü naxcax̱ nawoegu ga norü ĩane ga 
Nacharétu ga Gariréaanewa yexmane. 
40Rü gumá bucü rü niyachigü, rü yexeraãcü niporachigü, rü yexeraãcü nüxü̃ 
nicuáchigü. Rü Tupana rü namaxã nataãxẽ rü nüxü̃ narüngü̃xẽxẽ. 

Bucü ga Ngechuchu rü Tupanapata ga taxü̃newa naxo 

41Nanatü rü naé rü gucü ga taunecügu Yerucharéü̃wa taxĩĩxü̃ naxcax̱ ga 
Üpetüchigaarü peta. 
42Rü yexguma Ngechuchu 12 ga taunecü nüxü̃̃́ yexmagu, rü wüxigu 
nanatümaxã rü naémaxã Yerucharéü̃wa naxĩ, yerü yema nixĩ ga nacüma 
naxcax̱ ga Üpetüchigaarü peta. 
43Rü yexguma yagúechigagu ga Üpetüchigaarü peta, rü tümachiü̃cax̱ 
tawoegu ga nanatü rü naé. Natürü ga Ngechuchu rü tümaechita tüxna 
Yerucharéü̃gu narüxãũ̱̱x. 
44Rü tüma nüxü̃ tacuax̱gügu rü yema muxü̃ ga duü̃xü̃gü ga tümaweama ne 
ixĩxü̃tanügu naxã ga Ngechuchu. Rü yemaacü marü itaxĩ ga wüxi ga 
ngunexü̃. Natürü yexguma naxcax̱ tadaugügu tümatanüxü̃tanügu rü yéma 
tüxü̃ cuax̱güxü̃tanügu rü tama nüxü̃ itayangaugü. 
45Rü yemacax̱ wenaxarü Yerucharéü̃cax̱ tawoegu nax yexma naxcax̱ 
tayadaugüxü̃cax̱. 
46Rü tomaepü̱x ga ngunexü̃guwena Ngechuchuxü̃ itayangaugü ga 
Tupanapata ga taxü̃negu. Rü yéma narüto natanüwa ga yema ngúexẽẽruü̃gü 
ga Tupanaarü mugüwa ngu̱xẽẽtaegüxü̃, rü inarüxĩnü ga norü ngu̱xẽẽtae, rü 
nüxna nicachigü. 
47Rü guxü̃ma ga yema duü̃xü̃gü ga Ngechuchuxü̃ ĩnüexü̃, rü namaxã 
nabai̱x̱ãchiãẽgü ga norü cuax̱ rü norü ngãxü̃ga. 
48Rü yexguma nanatü rü naé nüxü̃ daugügu rü tabai̱x̱ãchiãẽgü. Rü naé rü 
ñatarügü nüxü̃: —Pa Chaunex, ¿tü̱xcüü̃ tomaxã ngexü̃ cuwagü? Cunatü rü 

choma rü poraãcü cuxcax̱ taxoegaãẽãcüma cuxcax̱ tadaugüecha 
==ñatarügü. 
49Rü yexguma ga Ngechuchu rü ñanagürü: —¿Tü̱xcüü̃ chau̱̱xcax̱ pedaugü? 
¿Tama ẽx̱na nüxü̃ pecuax̱ nax woetama Chaunatüpatawa tá changexmaxü̃? 
==ñanagürü. 
50Natürü ga tümagü rü tama nüxü̃ tacuax̱güéga ga yema tümamaxã nüxü̃ 
yaxuxü̃. 
51Rü yexguma ga Ngechuchu rü tümawe nataegu ga Nacharétuwa. Rü 
guxü̃guma mea tümaga naxĩnüecha. Rü naé ga María rü ngĩãẽwa nagu 
irüxĩnüecha ga guxü̃ma ga yema ngupetüxü̃. 
52Rü niyachigü ga Ngechuchu, rü yexeraãcü nüxü̃ nicuáchigü. Rü Tupana rü 
namaxã nataãxẽ, rü guxü̃ma ga duü̃xü̃gü rü ta namaxã nataãẽgü. 

Luca 3 

Cuáü̃ ga báiü̃xẽẽruxü̃ nüxü̃ nixu ga Tupanaarü ore 
(Mt. 3.1-12; Mr. 1.1-8; Jn. 1.19-28) 

1Rü yexguma Tibériu 15 ga taunecü Rómaarü ãẽx̱gacü yixĩxgu, rü Pónchiu 
Pirátu rü Yudéaanearü ãẽx̱gacü nixĩ, rü Eróde rü Gariréaanearü ãẽx̱gacü 
nixĩ, rü naenexẽ ga Ferípe rü Itúreaane rü Traconíteanearü ãẽx̱gacü nixĩ, rü 
Lichánia rü Abiríniaanearü ãẽx̱gacü nixĩ. 
2Rü yexguma ga Aná rü Caipá rü chacherdótegüarü ãẽx̱gacügü nixĩgü. Rü 
yexguma nixĩ ga Chacaría nane ga Cuáü̃maxã yadexaxü̃ ga Tupana ga 
chianexü̃ ga taxúema íxãpataxü̃wa. 
3Rü guxü̃ma ga yema naanegü ga Yudáü̃cutüarü ngaicamana yexmagüxü̃gu 
nixũgüchigü ga Cuáü̃. Rü duü̃xü̃gümaxã nüxü̃ nixuchigü nax nüxü̃ 
naxoexü̃cax̱ ga nacümagü ga chixexü̃ rü ínabaiü̃xü̃cax̱ nax yemaacü Tupana 
nüxü̃̃́ nüxü̃ rüngü̃maxü̃cax̱ ga norü pecadugü. 
4Rü yemaacü gumá nũxcümaü̃cü ga Tupanaarü orearü uruxü̃ ga Ichaía 
naxümatüxü̃ãcü ningu. Yerü ñanagürü: “Ngẽma chianexü̃ i ngextá taxúema 

íxãpataxü̃wa rü tá nangẽxma i wüxi i naga i ngéma tagaãcü ñaxü̃: ‘¡Coricax̱ 
penamexẽxẽ i nama! ¡Naxcax peyanawex̱ãchixẽxẽ i nama!’ 
5Rü guxü̃ma i ngẽma ngatexü̃gü rü tá nanagütagü, rü guxü̃ma ya yima 
max̱pǘnegü rü ngüchitaerugü rü tá nayadoxochigüxẽxẽ. Rü ngẽma nama i 
wü̃xü̃ rü tá nayanawẽx̱ãchixẽxẽ, rü ngẽma ínaxãxmaagüxü̃wa rü tá 
nanagütagü. 
6Rü guxü̃ma i duü̃xü̃gü rü tá nüxü̃ nadaugü ya yimá maxẽxẽxẽruxü̃ ya 
Tupana núma namucü”, ñanagürü ga Ichaía ümatüxü̃ ga ore. 
7Rü yexguma Cuáü̃xü̃tawa naxĩxgu ga duü̃xü̃gü nax ínabaiü̃xẽẽãxü̃cax̱, rü 
nüma ga Cuáü̃ rü ñanagürüama nüxü̃: —Pa Ãxtapearü Duü̃xü̃güx ¿Texé 
pemaxã nüxü̃ tixu nax nax̱chax̱wa tá pibuxmüxü̃ i ngẽma poxcu i marü 
ingaicaxü̃? 
8¡Rü mea pemaxẽ nax ngẽmaãcü guxü̃ma i duü̃xü̃gü nüxü̃ daugüxü̃cax̱ nax 
aixcüma marü nüxü̃ perüxoexü̃ i pecüma i chixexü̃! Rü tama name i 
ñaperügügü: “Taxũtáma Tupana toxü̃ napoxcue, erü Abraáü̃tanüxü̃ tixĩgü”, 
ñaperügügü. Erü tama ngẽmacax̱ nixĩ ya Tupana i duü̃xü̃güxü̃ namaxẽẽxü̃. 
Rü pemaxã nüxü̃ chixu rü ngẽxguma Tupana naxwax̱egu rü tama nüxü̃̃́ 
naguxcha nax daa nutawa Abraáü̃tanüxü̃ nanguxü̃xẽẽxü̃. 
9Tupanaarü yuema rü marü íimemare nax yadaxü̃ãxü̃cax̱ i ngẽma nanetügü 
i tama mexü̃. Rü guxü̃ma i nanetügü i chixearü oṍxü̃ rü tá nadaxü̃, rü 
ñu̱xũchi üxüwa tá ínagu ==ñanagürü ga Cuáü̃. 
10Rü yexguma ga duü̃xü̃gü rü Cuáü̃na nacagü, rü ñanagürügü: —¿Tax̱acü 
ẽx̱na nixĩ i mexü̃ nax tanaxüxü̃? ==ñanagürügü. 
11Rü Cuáü̃ rü nanangãxü̃ rü ñanagürü: —Yíxema taxrechiruxe rü name nixĩ 
ya yíxema tüxü̃̃́ nataxúxena tanaxã i wüxi. Rü yíxema õnaã̃́xẽ rü name nixĩ 
i yíxema tüxü̃̃́ nataxúxemaxã tangau i tümaarü õna ==ñanagürü. 
12Rü Cuáü̃xü̃tawa naxĩ ta ga ñuxre ga yatügü ga Rómaarü ãẽx̱gacücax̱ diẽru 
ngĩxü̃ ideetanüxü̃. Rü nanaxwax̱egü ga Cuáü̃ nax ínabaiü̃xẽẽxü̃. Rü Cuáü̃na 

nacagü, rü ñanagürügü: —Pa Ngúexẽxẽruxü̃, ¿Tax̱acü nixĩ i mexü̃ nax 
tanaxüxü̃ i tomax? ==ñanagürügü. 
13Rü Cuáü̃ rü ñanagürü nüxü̃: —Tama name i ãẽx̱gacü pemaxã nüxü̃ 
ixuxü̃arü yexera penayauxgü i diẽru i duü̃xü̃güxü̃tawa ==ñanagürü. 
14Rü ñuxre ga churaragü rü ta Cuáü̃na nacagüe, rü ñanagürügü: —¿Toma rü 
tax̱acü nixĩ i mexü̃ nax tanaxüxü̃? ==ñanagürügü. Rü nanangãxü̃ ga Cuáü̃ 
rü ñanagürü: —Tama name i texéxü̃ pexãxũneãcüma tümaarü ngẽmaxü̃gü 
pepuxü̃. Rü tama name i tax̱acürü doraxü̃ tümachigaxü̃ pixu. Rü name nixĩ 
i ngẽma diẽru i ãẽx̱gacü pexü̃̃́ ngĩmaxã naxütanücümaxã petaãẽgü rü tama 
yexeracücax̱ ípeca ==ñanagürü. 
15Rü yexguma ga duü̃xü̃gü rü poraãcü ínanangu̱xẽẽgü nax paxa ínanguxü̃ ga 
Tupana Nane ga Cristu. Rü nagu narüxĩnüe rü bexmana Cuáü̃ rü Cristu nax 
yixĩxü̃. 
16Natürü ga Cuáü̃ rü guxãxü̃ ñanagürü: —Aixcüma i choma rü dexáwamare 
pexü̃ íchabaiü̃xẽxẽ, natürü tá ínangu i to i Tupanaarü orearü uruxü̃, rü nüma 
tá pexna nananguxẽxẽ i Tupanaãxẽ ya Üünecü wüxi i üxüemarüxü̃. Erü 
nüma rü choxü̃ narüyexera nax naporaxü̃. Rü choma rü napex̱ewa rü 
taxuwama chame rü bai i norü chapatucunüarü wẽgüwa chame. 
17Rü nüma rü ínamemare nax yadexechiãxü̃cax̱ i norü duü̃xü̃gü ñoma trigu 
naatüna idexechixü̃rüxü̃. Rü ngẽmaãcü tá nayadexechi i ngẽma noxrü 
ixĩgüxü̃ nax naxü̃tawa nangẽxmagüxü̃cax̱, natürü ngẽma tama noxrü 
ixĩgüxü̃, rü tá ínanagu nawa ya yima üxü ya taguma ixoxü̃ne ==ñanagürü. 
18Rü yema oremaxã rü muxü̃ma ga to ga ucu̱xẽgümaxã, rü Cuáü̃ 
duü̃xü̃gümaxã nüxü̃ nixu ga ore ga mexü̃ ga Ngechuchuchiga. 
19Rü Cuáü̃ rü ãẽx̱gacü ga Eródexü̃ naxoregü, yerü ngĩmaxã naxãxmax̱ ga 
Erodía ga naenexẽ ga Ferípe naxmax̱. Rü yexgumarüxü̃ ta nüxü̃ naxoregü 
naxcax̱ ga yema togü ga chixexü̃ ga naxüxü̃. 
20Natürü ga Eróde rü tama Cuáü̃ga naxĩnü. Rü yexeraxü̃ ga chixexü̃ naxü, 
yerü poxcupataü̃wa Cuáü̃xü̃ namu. 

Ngechuchuarü baiechiga 
(Mt. 3.13-17; Mr. 1.9-11) 

21Rü yexguma taxũta napoxcugu ga Cuáü̃, rü guxü̃ ga duü̃xü̃güxü̃ 
ínabaiü̃xẽẽyane, rü yexguma ta nixĩ ga Ngechuchuxü̃ ínabaiexẽẽxü̃. Rü 
yexguma Ngechuchu íyumüxẽyane rü ningena ga daxũguxü̃ ga naane. 
22Rü Tupanaãxẽ ya Üünecü rü wüxi ga muxtucurüxü̃ inanago rü 
Ngechuchuna nangu. Rü daxũwa inanaxũ ga wüxi ga naga ga ñaxü̃: —Cuma 
nixĩ, Pa Chaunex, i cuxü̃ changechaü̃xü̃chixü̃ rü cumaxã chataãẽxü̃ 
==ñaxü̃. 

Ngechuchu ya Cristu natanüwa ngóxü̃ ga duü̃xü̃güchiga 
(Mt. 1.1-17) 

23Ngechuchu rü 30 ga taunecü nüxü̃̃́ nayexma ga yexguma inaxügüãgu nax 
duü̃xü̃gümaxã nüxü̃ yaxuxü̃ ga norü ore. Rü duü̃xü̃gü nagu narüxĩnüe nax 
Yúche nane yixĩxü̃ ga Ngechuchu. Rü Yúche rü Erí nane nixĩ. 
24Rü Erí rü Matáx nane nixĩ. Rü Matáx rü Lebí nane nixĩ. Rü Lebí rü Merequí 
nane nixĩ. Rü Merequí rü Yanái nane nixĩ. Rü Yanái rü Yúche nane nixĩ. 
25Rü Yúche rü Matatía nane nixĩ. Rü Matatía rü Amú nane nixĩ. Rü Amú rü 
Naúü̃ nane nixĩ. Rü Naúü̃ rü Echí nane nixĩ. Rü Echí rü Nagái nane nixĩ. 
26Rü Nagái rü Máax nane nixĩ. Rü Máax rü Matatía nane nixĩ. Rü Matatía rü 
Chemeí nane nixĩ. Rü Chemeí rü Yuchéx nane nixĩ. Rü Yuchéx rü Yoiadá 
nane nixĩ. 
27Rü Yoiadá rü Yoanáü̃ nane nixĩ. Rü Yoanáü̃ rü Rechá nane nixĩ. Rü Rechá 
rü Chorobabé nane nixĩ. Rü Chorobabé rü Charatié nane nixĩ. Rü Charatié 
rü Nerí nane nixĩ. 
28Rü Nerí rü Merequí nane nixĩ. Rü Merequí rü Adí nane nixĩ. Rü Adí rü 
Cocháü̃ nane nixĩ. Rü Cocháü̃ rü Elmadáü̃ nane nixĩ. Rü Elmadáü̃ rü Éx nane 
nixĩ. 
29Rü Éx rü Yechú nane nixĩ. Rü Yechú rü Eriéche nane nixĩ. Rü Eriéche rü 
Yoríü̃ nane nixĩ. Rü Yoríü̃ rü Matáx nane nixĩ. Rü Matáx rü Lebí nane nixĩ. 

30Rü Lebí rü Chimeóü̃ nane nixĩ. Rü Chimeóü̃ rü Yudá nane nixĩ. Rü Yudá 
rü Yúche nane nixĩ. Rü Yúche rü Yonáü̃ nane nixĩ. Rü Yonáü̃ rü Eriaquíü̃ 
nane nixĩ. 
31Rü Eriaquíü̃ rü Meréa nane nixĩ. Rü Meréa rü Mená nane nixĩ. Rü Mená rü 
Matáta nane nixĩ. Rü Matáta rü Natáü̃ nane nixĩ. Rü Natáü̃ rü Dabí nane 
nixĩ. 
32Rü Dabí rü Ichaxí nane nixĩ. Rü Ichaxí rü Obéx nane nixĩ. Rü Obéx rü Boó 
nane nixĩ. Rü Boó rü Chéra nane nixĩ. Rü Chéra rü Nachóü̃ nane nixĩ. 
33Rü Nachóü̃ rü Aminadá nane nixĩ. Rü Aminadá rü Amíü̃ nane nixĩ. Rü 
Amíü̃ rü Arní nane nixĩ. Rü Arní rü Eróü̃ nane nixĩ. Rü Eróü̃ rü Fáre nane 
nixĩ. Rü Fáre rü Yudá nane nixĩ. 
34Rü Yudá rü Acóbu nane nixĩ. Rü Acóbu rü Ichaá nane nixĩ. Rü Ichaá rü 
Abraáü̃ nane nixĩ. Rü Abraáü̃ rü Téra nane nixĩ. Rü Téra rü Nacóx nane nixĩ. 
35Rü Nacóx rü Cherúx nane nixĩ. Rü Cherúx rü Ragáu nane nixĩ. Rü Ragáu 
rü Pérex nane nixĩ. Rü Pérex rü Ébe nane nixĩ. Rü Ébe rü Chéra nane nixĩ. 
36Rü Chéra rü Caináü̃ nane nixĩ. Rü Caináü̃ rü Arpacháx nane nixĩ. Rü 
Arpacháx rü Chéü̃ nane nixĩ. Rü Chéü̃ rü Noé nane nixĩ. Noé rü Laméx nane 
nixĩ. 
37Rü Laméx rü Matucharéü̃ nane nixĩ. Rü Matucharéü̃ rü Enóx nane nixĩ. Rü 
Enóx rü Yérex nane nixĩ. Rü Yérex rü Mararéx nane nixĩ. Rü Mararéx rü 
Caináü̃ nane nixĩ. 
38Rü Caináü̃ rü Enóx nane nixĩ. Rü Enóx rü Chéx nane nixĩ. Rü Chéx rü Adáü̃ 
nane nixĩ. Rü Adáü̃ rü Tupana nane nixĩ. 

Luca 4 

Ngechuchuxü̃ naxü ga Chataná 
(Mt. 4.1-11; Mr. 1.12-13) 

1Ngechuchuwa nayexma ga Tupanaãxẽ ya Üünecü. Rü yexguma 
Yudáü̃chíüwa ínaxü̃ãchigu ga Ngechuchu, rü Tupanaãxẽ ya Üünecü rü 
chianexü̃wa nanaga ga ngextá taxúema íxãpataxü̃wa. 

2Rü yéma nayexma ga 40 ga ngunexü̃. Rü ngo̱xo ga Chataná rü nüxü̃ naxü. 
Rü yexguma yéma nayexmagu rü taguma nachibü. Rü yemawena rü 
nataiya. 
3Rü yexguma ga ngo̱xo ga Chataná rü ñanagürü nüxü̃: —Ega aixcüma 
Tupana Nane quixĩxgu, rü ¡daa nutamaxã nüxü̃ ixu nax paũxü̃ 
nanguxuchixü̃cax̱! ==ñanagürü ga Chataná. 
4Rü Ngechuchu nanangãxü̃ rü ñanagürü: —Tupanaarü ore i ümatüxü̃wa rü 
ñanagürü: “Taxũtáma õnamaxãxica namaxẽ i duü̃xü̃gü, natürü guxü̃ma i 
Tupanaarü ore nixĩ i namaxẽxẽẽxü̃”, ==ñanagürü. 
5Rü yexguma ga ngo̱xo ga Chataná rü wüxi ga max̱pǘnechitaeruwa nanaga. 
Rü yéma paxaãchi nüxü̃ nüxü̃ nadauxẽxẽ ga guxü̃ma ga nachixü̃anegü ga 
ñoma ga naanecüãx̱. 
6Rü Chataná rü ñanagürü nüxü̃: —Choma rü chi cuxna chanaxã i pora nax 
guxü̃ma i ñaa nachixü̃anegümaxã rü norü ngẽmaxü̃gümaxã icucuáxü̃cax̱. 
Erü choxrü nixĩ i guxü̃ma i ñaagü, rü tüxna chanaxã ya texé ya chanaxwax̱e 
nax tüxna nax chanaxãxü̃. 
7Rü ngẽxguma chi chopex̱egu cucaxã̃́pü̱xügu rü choxü̃ quicuax̱üü̃gu rü cuxrü 
chi nixĩ i guxü̃ma i ñaa cuxü̃ chawéxü̃ ==ñanagürü. 
8Natürü ga Ngechuchu rü nanangãxü̃, rü ñanagürü: —¡Choxna ixũgachi! Pa 
Chatanáx. Erü Tupanaarü ore i ümatüxü̃wa rü ñanagürü: “¡Nüxü̃ icuax̱üxü̃ 
ya Cori ya curü Tupana, rü yimáaxü̃̃́xicatama napuracü!” ==ñanagürü. 
9Rü yexguma ga ngo̱xo ga Chataná rü Yerucharéü̃wa nanaga. Rü 
Tupanapata ga taxü̃netapex̱egu nanamunagü. Rü ñanagürü nüxü̃: —Ega 
aixcüma Tupana Nane quixĩxgu, rü ¡nua cugü rütáe! 
10Erü Tupanaarü ore i ümatüxü̃wa rü ñanagürü: “Tupana tá nanamu i norü 
orearü ngẽruü̃gü i daxũcüãx̱ nax cuxna nadaugüxü̃cax̱. 
11Rü naxmex̱maxã tá cuxü̃ niyauxgü nax tama wüxi ya nutagu cunguxü̃cax̱”, 
==ñanagürü. 

12Rü Ngechuchu nanangãxü̃ rü ñanagürü: —Tupanaarü ore i ümatüxü̃wa rü 
ñanagürü ta: “¡Tama name i nüxü̃ nax cuxüxü̃ ya Cori ya curü Tupana!” 
==ñanagürü. 
13Rü yexguma marü taxucürüwama Ngechuchuxü̃ naxü̱xgu, rü nüma ga 
Chataná rü nüxna niña ñu̱xmata nüxü̃̃́ natauxcha nax wena nüxü̃ naxüxü̃. 

Ngechuchu rü Gariréaanewa inanaxügü ga norü puracü 
(Mt. 4.12-17; Mr. 1.14-15) 

14Rü Ngechuchu rü Gariréaanecax̱ nataegu. Rü Tupanaãxẽ i Üünexü̃arü pora 
rü nawa nayexma. Rü ga duü̃xü̃gü rü nachiga nidexagü ga guxü̃ ga yema 
naanewa. 
15Rü wüxichigü ga ĩanearü ngutaquex̱epataü̃güwa nangu̱xẽẽtae. Rü guxü̃ma 
ga duü̃xü̃gü rü namaxã nataãẽgü rü nüxü̃ nicuax̱üü̃gü. 

Nacharétuwa nayexma ga Ngechuchu 
(Mt. 13.53-58; Mr. 6.1-6) 

16Rü Nacharétuwa naxũ ga Ngechuchu. Rü gumá nixĩ ga ĩane ga nanatü rü 
naé nawa nayaxẽẽgüne. Rü ngü̃xchigaarü ngunexü̃gu rü ngutaquex̱epataü̃gu 
naxücu, yerü yema nixĩ ga nacüma ga guxü̃ ga ngü̃xchigaarü ngunexü̃gu. 
Rü yéma inachi rü duü̃xü̃gücax̱ nüxü̃ nadaumatü ga Tupanaarü ore ga 
ümatüxü̃. 
17Rü nüxna nanaxãgü ga popera ga Tupanaarü orearü uruxü̃ ga Ichaía 
ümatüxü̃. Rü yexguma yangenaátüãgu, rü nüxü̃ inayangau ga 
ínaxümatüxü̃wa ga ore ga ñaxü̃: 
18“Cori ya Tupanaãxẽ rü chowa nangẽxma. Rü nüma rü choxü̃ naxuneta nax 
nüxü̃ chixuxü̃cax̱ i ore i mexü̃ namaxã i ngẽma duü̃xü̃gü i ngearü 
diẽruãx̱güxü̃. Rü choxü̃ namu nax yema duü̃xü̃gü ga norü uanügü to ga 
nachixü̃anewa gagüxü̃maxã nüxü̃ chixuxü̃cax̱ rü tá nax ínanguxü̃xü̃. Rü 
choxü̃ namu nax ngẽma ingexetügüxü̃ chidauuchixẽẽxü̃cax̱ rü nax 
íchananguxü̃xẽẽxü̃cax̱ i ngẽma duü̃xü̃gü i togümex̱ẽwa ngẽxmagüxü̃. 
19Rü núma choxü̃ namu nax duü̃xü̃gümaxã nüxü̃ chixuxü̃cax̱ nax Tupana tá 
nüxü̃ rüngü̃xẽẽxü̃”, ñanagürü ga yema ore. 

20Rü yexguma ga Ngechuchu rü nanadixcumü ga yema popera. Rü 
ngutaquex̱epataü̃arü dauruü̃na nanaxã rü ñu̱xũchi ínarüto. Natürü guxü̃ma 
ga yema ngutaquex̱epataü̃wa yexmagüxü̃ ga duü̃xü̃gü rü nüxü̃ 
narüdaunüecha. 
21Rü yexguma ga Ngechuchu rü inanaxügü nax yadexaxü̃, rü ñanagürü: 
“Ñu̱xmatama nixĩ i pepex̱ewa Tupana yanguxẽxẽxü̃ i ñaa ore ga Ichaía 
ümatüxü̃”, ñanagürü. 
22Rü guxü̃ma ga duü̃xü̃gü rü mea Ngechuchuchiga nidexagü. Rü 
nabai̱x̱ãchiãẽgü namaxã ga yema ore ga mexü̃ ga namaxã nüxü̃ yaxuxü̃. Rü 
nügüna nacagü rü ñanagürügü: “¿Taux ẽx̱na daa yixĩxü̃ ya Yúche nane?” 
ñanagürügü. 
23Rü Ngechuchu rü ñanagürü nüxü̃: —Choma nüxü̃ chacuax̱ rü tá chomaxã 
penaxuxuchi i ngẽma ore i ñaxü̃: “Pa Dutúrux ¡Cugütama rümexẽxẽ!” ñaxü̃. 
Rüex̱na tá choxü̃ ñaperügügü: “Yema mexü̃ ga taxü̃ ga nüxü̃ taxĩnüexü̃ ga 
Tupanaarü poramaxã cuxüxü̃ ga Capernáü̃wa, rü tanaxwax̱e i nua curü 
ĩanewa rü ta nax cunaxüxü̃”, ñaperügügü tá ==ñanagürü. 
24Rü nayadaxẽxẽ ga Ngechuchu nax yadexaxü̃ rü ñanagürü: —Aixcüma 
pemaxã nüxü̃ chixu rü guxü̃ma i Tupanaarü orearü uruxü̃, rü norü 
ĩanewatama i duü̃xü̃gü rü tama mea nanayauxgü. 
25Rü aixcüma pemaxã nüxü̃ chixu rü Iraéanewa rü nayexma ga 
muxũchixü̃ma ga ngexü̃gü ga iyutegüxü̃ ga yexguma Ería maxü̃gu. Rü 
yexguma nixĩ ga tomaepü̱x ga taunecüarü ngãxü̃ rü taguma napuxü̃, rü 
poraãcü nangúxü̃ ga taiya ga guxü̃ ga nachixü̃anewa. 
26Natürü ga Tupana rü tama wüxi ga Iraéanecüãx̱ ga yutecüxü̃tawa Eríaxü̃ 
namu. Natürü ngĩxü̃tawa nanamu ga yema yutecü ga Charétacüãx̱ ga 
Chidóü̃arü ĩanearü ngaicamagu ãchiü̃cü. 
27Rü yexguma namaxü̃xgu ga Erichéu, rü Iraéanewa nayexmagü ta ga 
muxü̃ma ga duü̃xü̃gü ga chaxünemaxã idax̱aweexü̃. Natürü taxuxü̃ma ga 
yema idax̱aweexü̃ ga Iraéanewa yexmagüxü̃ rü naxcax̱ nitaane. Rü Naamáü̃ 

ga Chíriaanecüãx̱icatama nixĩ ga gumá naxcax̱ yataanecü ==ñanagürü ga 
Ngechuchu. 
28Rü yexguma yema orexü̃ naxĩnüegu, rü guxü̃ma ga yema duü̃xü̃gü ga guma 
ngutaquex̱epataü̃wa yexmagüxü̃ rü poraãcü naxcax̱ nanue. 
29Rü inachigü ga duü̃xü̃gü rü Ngechuchuxü̃ ínatax̱üchigü ga guma ĩanewa. 
Rü guma max̱pǘne ga guma ĩane nawa yexmanechitaeruwa nanagagü nax 
yéma yanataegüãxü̃cax̱. 
30Natürü ga Ngechuchu rü norü ngãxü̃tanüwa ínaxũxũãma, rü ínixũ. 

Wüxi ga yatü ga ngo̱xo nawa yexmaxü̃chiga 
(Mr. 1.21-28) 

31Rü yexguma ga Ngechuchu rü Gariréaanearü ĩane ga Capernáü̃wa naxũ. 
Rü ngü̃xchigaarü ngunexü̃gu yéma duü̃xü̃güxü̃ nangúexẽxẽ. 
32Rü duü̃xü̃gü rü nabai̱x̱ãchiãẽgü namaxã ga norü ngu̱xẽẽtae, yerü 
Tupanaarü poramaxã nidexa. 
33Rü guma ngutaquex̱epataü̃wa nayexma ga wüxi ga yatü ga ngo̱xo nawa 
yexmaxü̃. Rü aita yéma naxü, rü ñanagürü: 
34—¡Toxna ixũgachi! ¿Tü̱xcüü̃ totanüwa cuxũ, Pa Ngechuchux, Pa 
Nacharétucüãx̱? ¿Nua cuxũ nax toxü̃ cudai̱x̱ü̃cax̱? Choma cuxü̃ chacuax̱ nax 
Tupana Nane ya Üünecü nax quixĩxü̃ ==ñanagürü. 
35Rü Ngechuchu nananga ga yema ngo̱xo rü ñanagürü: —¡Iyarüngeax̱ rü 
ínaxũxũ nawa ya yimá yatü! ==ñanagürü. Rü yexguma ga yema ngo̱xo rü 
duü̃xü̃güpex̱egu nayanguxẽxẽ ga gumá yatü, rü nawa ínaxũxũ. Natürü tama 
nanapix̱ẽxẽ. 
36Rü guxü̃ma ga duü̃xü̃gü rü nabai̱x̱ãchiãẽgü. Rü nügümücügümaxãchigü 
nachiga nidexagü, rü ñanagürügü: —¿Tax̱acürü ore nixĩ i ngẽma? Erü ñaa 
yatü rü aixcüma ngẽma ngo̱xogümaxã inacuax̱ rü poraãcü nanamu. Rü 
nümagü rü naga naxĩnüe, rü ínachoxü̃ ==ñanagürügü. 
37Rü guxü̃wama ga yema naanewa rü Ngechuchuchigaxü̃ nixugüe ga 
duü̃xü̃gü. 

Ngechuchu rü Chimóü̃ ga Pedru na̱xẽca̱x nayataanexẽxẽ 
(Mt. 8.14-15; Mr. 1.29-31) 

38Rü guma ngutaquex̱epataü̃wa ínaxũxũ ga Ngechuchu rü Chimóü̃patawa 
naxũ. Rü Chimóü̃ nax̱ẽ rü poraãcü iyaxaxüne. Rü Ngechuchuna nacagüe ga 
ngĩxcax̱ nax yataanexẽẽãxü̃cax̱. 
39Rü nüma rü ngĩxü̃tagu nayachi rü narümax̱ãchi rü nananga ga yema 
axüne. Rü yexgumatama igau̱̱xãchi ga nax yaxaxünexü̃. Rü yexgumatama 
íirüda, rü naxcax̱ inamexẽxẽ ga õna. 

Ngechuchu rü muxü̃ma ga ida̱xaweexü̃ca̱x nayataanexẽxẽ 
(Mt. 8.16-17; Mr. 1.32-34) 

40Rü yexguma marü yanaxücuchaü̃gu ga üax̱cü, rü Ngechuchuxü̃tawa 
nanagagü ga guxü̃ma ga duü̃xü̃gü ga naguxü̃raü̃xü̃ ga dax̱aweanemaxã 
idax̱aweexü̃. Rü Ngechuchu rü wüxichigü ga yema duü̃xü̃güxü̃ ningõgü, rü 
yemaacü naxcax̱ nayataanexẽẽchigü. 
41Rü nanameexẽxẽ ga muxü̃ma ga duü̃xü̃gü ga idax̱aweexü̃ ga ngo̱xo nawa 
yexmagüxü̃. Rü yema ngo̱xogü rü aita naxüe, rü ñanagürügü: —Cuma nixĩ 
ya Tupana Nane quixĩxü̃ ==ñanagürügü. Natürü ga Ngechuchu rü 
nayangagü ga yema ngo̱xogü. Rü nüxna nanachu̱xu ga nax yadexagüxü̃, 
yerü yema ngo̱xogü rü nüxü̃ nacuax̱gü nax Cristu yixĩxü̃. 

Ngechuchu rü nanaxunagü ga ore ga mexü̃ ga ngutaque̱xepataü̃wachigü 
(Mr. 1.35-39) 

42Rü yexguma noxri yangóonegu rü yema ĩanewa ínaxũxũ ga Ngechuchu. 
Rü wüxi ga nachica ga taxúema íxãpataxü̃wa naxũ. Natürü ga duü̃xü̃gü rü 
naxcax̱ nadaugü rü düxwa naxü̃tawa nangugü. Rü nüxü̃ nacaa̱x̱ü̃gü ga tama 
nax ínaxũxũxü̃cax̱ ga yema norü naanewa. 
43Natürü ga Ngechuchu rü ñanagürü nüxü̃: —Taxucürüwama petanügu 
charüxã̃́ũecha erü chanaxwax̱e nax náigü ya ĩanegüwa ngẽxmagüxü̃ i 
duü̃xü̃gümaxã rü ta nüxü̃ chixuxü̃ nax ãẽx̱gacü yixĩxü̃ ya Tupana. Erü 
woetama ngẽmacax̱ núma choxü̃ namu ==ñanagürü. 
44Rü yemaacü Ngechuchu nüxü̃ nixuchigü ga ore ga 
ngutaquex̱epataü̃güwachigü ga Yudéaanewa. 

Luca 5 

Muxü̃ma ga choxni nax ínayauxü̃xü̃chiga 
(Mt. 4.18-22; Mr. 1.16-20) 

1Rü wüxicana ga yexguma naxtaxa ga Guenecharéxanacüwa nayexmagu ga 
Ngechuchu, rü muxü̃ma ga duü̃xü̃gü rü naxü̃tawa nangugü. Rü düxwa yéma 
nayaxãũxtügü, yerü nüxü̃ naxĩnüechaü̃ ga Tupanaarü ore. 
2Rü Ngechuchu yéma nüxü̃ nadau ga taxre ga ngue ga ingeãcune. Rü gumá 
nguegü rü naxnecüpechinüwa nanadagü, yerü ga püchaetanüxü̃ rü nüxna 
yéma ínachoü̃, yerü norü pücha niyauxgü. 
3Rü Chimóü̃arü nguegu nixüe ga Ngechuchu. Rü namaxã nüxü̃ nixu nax 
naxpechinüarü ngãxü̃tüwaxüra nangeaxü̃cax̱. Rü gumá nguewa narüto ga 
Ngechuchu. Rü yéma inanaxügü ga duü̃xü̃güxü̃ nax nangúexẽẽxü̃. 
4Rü yexguma yagúegagu ga Ngechuchu nax yadexaxü̃, rü Chimóü̃xü̃ 
ñanagürü: —¡Yea ínamatamaxü̃wa namaxã naxã ya daa ngue. Rü ngéma 
penatáe i perü pücha nax choxnita piyauxgüxü̃cax̱! ==ñanagürü. 
5Rü Chimóü̃ nanangãxü̃, rü ñanagürü nüxü̃: —Pa Ngúexẽxẽruxü̃, ngewax̱ rü 
guxü̃ i chütaxü̃ rü tapüchae, natürü taxuxü̃ma i choxni tiyaxu. Natürü 
ñu̱xma nax choxü̃ cumuxü̃ rü wena táxarü íchanatáe i chorü pücha 
==ñanagürü. 
6Rü yexguma ínatáegüãgu ga norü pücha, rü muxü̃ma ga choxni ínayauxü̃. 
Rü düxwa narügáuxchaü̃ ga norü pücha yerü namuxũchi ga choxni. 
7Rü naxmex̱maxã nai ga nguewa yexmagüxü̃ ga natanüxü̃cax̱ nacagü nax 
nüxü̃ yanangü̃xẽẽgüxü̃cax̱. Rü yéma naxĩ ga yema natanüxü̃ ga naxcax̱ 
nacagüxü̃. Rü nanaxüãcugü ga gumá taxre ga ngue rü wixgutaax̱ 
inangutaü̃gü yerü namuxũchi ga choxni. 
8Rü yexguma yemaxü̃ nadau̱̱xgu ga Chimóü̃ ga Pedru, rü Ngechuchupex̱egu 
nayacaxã̃́pü̱xü, rü ñanagürü nüxü̃: —¡Choxna ixũgachi! Pa Corix. Erü choma 
rü wüxi i duü̃xü̃ i pecaduã̃́xü̃ chixĩ ==ñanagürü. 

9Rü yema ñanagürü ga Chimóü̃ yerü nüma rü guxü̃ma ga natanüxü̃ rü 
namaxã nabai̱x̱ãchiãẽgü ga yema muxü̃ma ga choxni nax ínayauxü̃xü̃. 
10Rü nabai̱x̱ãchiãẽgü ta ga Chimóü̃mücügü ga Chantiágu rü Cuáü̃ ga 
Chebedéu nanegü. Natürü Ngechuchu rü Chimóü̃xü̃ ñanagürü: —¡Taxṹ i 
cumuü̃xü̃! Erü ñu̱xmacürüwa rü tá chauxü̃tawa cunagagü i duü̃xü̃gü 
==ñanagürü. 
11Rü yexguma naxãnacüwa namaxã nangugügu ga naweü̃gü, rü yéma 
nanawogü ga norü guxü̃ma rü Ngechuchuwe narüxĩ. 

Ngechuchu rü wüxi ga rüchaxünexü̃ca̱x nayataanexẽxẽ 
(Mt. 8.1-4; Mr. 1.40-45) 

12Rü yexguma wüxi ga yéma yexmagüne ga ĩanewa nayexmagu ga 
Ngechuchu, rü yéma naxü̃tawa nangu ga wüxi ga yatü ga chaxünemaxã 
idax̱awexü̃. Rü yexguma Ngechuchuxü̃ nadau̱̱xgu rü napex̱egu 
nayacaxã̃́pü̱xü rü yexma nanangücuchi. Rü Ngechuchuxü̃ nacaa̱x̱ü̃, rü 
ñanagürü: —Pa Corix, ngẽxguma cuma cunaxwax̱egu, rü cuxü̃̃́ natauxcha 
nax choxü̃ curümexẽẽxü̃ nawa i chorü dax̱awe ==ñanagürü. 
13Rü yexguma ga Ngechuchu rü nüxü̃ ningõgü, rü ñanagürü nüxü̃: —Ngü̃, 
chanaxwax̱e. ¡Rüme! ==ñanagürü. Rü yexguma yema ñaxgu ga 
Ngechuchu, rü naxcax̱ nitaane ga yema yatü ga chaxüneã̃́xü̃. 
14Rü Ngechuchu nanaxucu̱xẽ rü ñanagürü nüxü̃: —¡Dücax, taxúematama 
nüxü̃ quixu, natürü chacherdótexü̃ cugü yadauxẽxẽ nax curümexü̃! ¡Rü 
yanguxẽxẽ i ngẽma Moiché nüxü̃ ixuxü̃ nax duü̃xü̃gü nüxü̃ cuáxü̃cax̱ nax 
marü curümexü̃ nawa i curü dax̱awe! ==ñanagürü. 
15Natürü ga Ngechuchuchiga rü guxü̃wama ninguchigüama. Rü muxü̃ma ga 
duü̃xü̃gü rü naxcax̱ naxĩtaquex̱egü nax norü orexü̃ naxĩnüexü̃cax̱, rü naxcax̱ 
nax yataanexẽẽãxü̃cax̱ ga norü dax̱awegüwa. 
16Natürü Ngechuchu rü ñuxguacü rü taxúema íxãpataxü̃wa naxũũxü̃. Rü 
yéma nayayumüxẽxü̃. 

Ngechuchu rü wüxi ga yatü ga nawãĩxãchicüca̱x nayataanexẽxẽ 
(Mt. 9.1-8; Mr. 2.1-12) 

17Rü wüxi ga ngunexü̃ Ngechuchu íngu̱xẽẽtaeyane, rü yéma narütogü ga 
ñuxre ga Parichéugü rü ñuxre ga ngúexẽẽruü̃gü ga Moichéarü mugümaxã 
ngu̱xẽẽtaegüxü̃ ga guxü̃ ga Gariréaanearü ĩanexacügüwa ne ĩxü̃, rü 
Yudéaanewa ne ĩxü̃, rü Yerucharéü̃wa ne ĩxü̃. Rü Tupana rü poraãcü 
Ngechuchuwa inanawex̱ ga norü pora rü muxü̃ma ga idax̱aweexü̃ 
narümeexẽxẽ. 
18Rü Ngechuchuxü̃tawa nangugü ga ñuxre ga yatügü, rü naxcax̱ yéma 
nanangetaü̃gü ga wüxi ga yatü ga nawãĩxãchicü. Rü ĩpatagu 
nanangecuchitaxü̃güchaü̃ nax Ngechuchupex̱egu yaxütaü̃güãxü̃cax̱. 
19Natürü taxuacüma yexma nanangecuchitaxü̃gü, yerü namuxũchi ga 
duü̃xü̃gü. Rü yemacax̱ ĩétügu naxĩgü. Rü meama Ngechuchu 
íyexmaxü̃étüwa ínanapogüãü̃gü ga gumá ĩpata. Rü yéma duü̃xü̃gütanüwa 
Ngechuchupex̱ewa ínanachü̱xüxüetaü̃gü ga gumá nawãĩxãchicü. 
20Rü yexguma Ngechuchu nüxü̃ dau̱̱xgu nax aixcüma nüxü̃̃́ yaxõgüãxü̃ ga 
yema yatügü ga nawãĩxãchicüxü̃ yéma rüchü̱xüxüetaü̃güxü̃, rü ñanagürü 
gumá nawãĩxãchicüxü̃: —Pa Yatüx, marü cuxü̃̃́ nüxü̃ charüngüma i curü 
pecadugü ==ñanagürü. 
21Natürü yema ngúexẽẽruü̃gü ga Moichéarü mugümaxã ngu̱xẽẽtaegüxü̃ rü 
yema Parichéugü, rü nagu narüxĩnüe, rü nügüãẽwa ñanagürügü: —¿Tax̱acü 
nixĩ i ñaa yatü rü ngẽmacax̱ Tupanapex̱ewa chixexü̃ yaxugüxü̃? Erü taxúema 
pora tüxü̃̃́ nangẽxma nax duü̃xü̃güaxü̃̃́ pecaduxü̃ tangechaü̃xü̃. Rü 
Tupanaxicatama nixĩ ya nüxü̃̃́ nangẽxmacü i ngẽma pora ==ñanagürügü 
naãxẽwa. 
22Natürü ga Ngechuchu rü nüxü̃ nacuax̱ama ga tax̱acügu nax naxĩnüexü̃. Rü 
yemacax̱ ñanagürü nüxü̃: —¿Tü̱xcüü̃ ngẽmagu perüxĩnüe i pemax? 
23¿Tax̱acü nixĩ irütauxchamaexü̃ nax namaxã nüxü̃ ixuxü̃ ya daa yatü ya 
nawãĩxãchicü: “Curü pecadugü rü marü cuxü̃̃́ nüxü̃ charüngüma”, rü ẽx̱na: 
“¡Inachi rü íixũ!” ñagüxü̃ nüxü̃? 

24Natürü ñu̱xma rü tá pexü̃ nüxü̃ chacuax̱ẽxẽ nax Tupana Nane ya duü̃xü̃xü̃ 
ixĩcü rü ñoma i naanewa nüxü̃̃́ nangẽxma i pora nax duü̃xü̃güaxü̃̃́ nüxü̃ 
narüngü̃maxü̃cax̱ i norü pecadugü ==ñanagürü. Rü yexguma yema 
ñaxguwena rü gumá nawãĩxãchicüxü̃ ñanagürü: —Cumaxã nüxü̃ chixu rü 
¡inachi, rü nayaxu i curü caruxü̃, rü cupatawa naxũ! ==ñanagürü. 
25Rü yexgumatama guxü̃ ga duü̃xü̃güpex̱ewa inachi ga gumá nawãĩxãchicü. 
Rü nanayaxu ga norü caruxü̃ ga nagu nacaxü̃. Rü Tupanaxü̃ yacuax̱üü̃ãcüma 
napatawa naxũ. 
26Rü guxü̃ma ga duü̃xü̃gü rü nabai̱x̱ãchiãẽgü. Rü Tupanaxü̃ nicuax̱üü̃gü. Rü 
poraãcü namuü̃eãcüma ñanagürügü: —Ñu̱xma rü aixcüma nüxü̃ tadaugü i 
mexẽchixü̃gü i Tupanaarü poramaxã naxügüxü̃ ==ñanagürügü. 

Lebíca̱x naca ga Ngechuchu 
(Mt. 9.9-13; Mr. 2.13-17) 

27Rü yemawena ga Ngechuchu rü ínaxũxũ ga gumá ĩwa. Rü wüxi ga yatü ga 
Rómaarü ãẽx̱gacücax̱ diẽru ngĩxü̃ ideexü̃xü̃tawa naxüpetü. Rü gumá yatü rü 
Lebí nixĩ ga naéga. Rü yéma diẽru ngĩxü̃ ínadexü̃wa narüto. Rü Ngechuchu 
rü ñanagürü nüxü̃: —¡Chowe rüxũ! ==ñanagürü. 
28Rü inachi ga Lebí, rü yéma nanatax̱ ga guxü̃ma, rü Ngechuchuwe narüxũ. 
29Rü yixcama ga Lebí rü napatawa Ngechuchucax̱ nanaxü ga wüxi ga taxü̃ 
ga õna. Rü muxü̃ma ga yatügü ga Lebírüxü̃ diẽruarü degüwa puracüexü̃, rü 
muxü̃ma ga togü ga duü̃xü̃gü rü ta yéma mechawa narütogü. 
30Natürü ga yema Parichéugü rü yema ngúexẽẽruü̃gü ga Moichéarü 
mugümaxã ngu̱xẽẽtaegüxü̃, rü Ngechuchuarü ngúexü̃güxü̃ nixugü. Rü 
nüxna nacagü rü ñanagürügü: —¿Tü̱xcüü̃ namaxã pechibüe rü namaxã 
pexaxegü i ngẽma yatügü i Rómaarü ãẽx̱gacücax̱ diẽru ngĩxü̃ dexü̃ rü ngẽma 
pecaduãx̱güxü̃? ==ñanagürügü. 
31Rü Ngechuchu nanangãxü̃, rü ñanagürü nüxü̃: —Ngẽma tama idax̱aweexü̃ 
rü taxucax̱ma dutúru nanaxwax̱egü, natürü ngẽma idax̱aweexü̃ nixĩ i dutúru 
naxwax̱egüxü̃. 

32Choma rü tama duü̃xü̃gü i mexü̃gu maxẽxü̃cax̱ nixĩ i núma chaxũxü̃, 
natürü ngẽma pecaduãx̱güxü̃cax̱ nixĩ i núma chaxũxü̃ nax ngẽmaãcü nüxü̃ 
naxoexü̃cax̱ i nacümagü i chixexü̃ rü Tupanawe naxĩxü̃cax̱ ==ñanagürü. 

Ngechuchuna nacagüe ga aurechiga 
(Mt. 9.14-17; Mr. 2.18-22) 

33Rü nümaxü̃ ga duü̃xü̃gü rü Ngechuchuna nacagüe, rü ñanagürügü: —Cuáü̃ 
ya baiü̃xẽẽruü̃arü ngúexü̃gü rü Parichéugüarü ngúexü̃gü rü muẽx̱pü̱xcüna 
Tupanacax̱ naxauree rü nayumüxẽgü. Natürü i curü ngúexü̃gü, rü tama 
naxauree. Rü nachibüe rü naxaxegümare ==ñanagürügü. 
34Natürü ga Ngechuchu rü nanangãxü̃, rü ñanagürü: —¿Ẽ̱xna wüxi i 
ngĩgüarü petawa rü pexcax̱ namexü̃ nax penaxaurexẽẽxü̃ i ngẽma nüxna 
naxugüxü̃ ega natanüwa nangẽxmagu i ngẽma yatü i ngexwacax ãmaxü̃? 
35Natürü wüxi i ngunexü̃ rü ngẽma yatü i ngexwaca ãmaxü̃, rü tá 
namücügüna nayagagü. Rü ngẽma ngunexü̃gu tá nixĩ i aixcüma naxaureexü̃ 
i namücügü ==ñanagürü. 
36Rü yexguma ga Ngechuchu rü namaxã nüxü̃ nixu ga wüxi ga ore, rü 
ñanagürü: —Taxúema wüxi i ngexwacax̱ü̃xü̃ i naxchiru tiyo nax namaxã 
tanapaitaxü̃cax̱ i wüxi i naxchiru i marü ngax̱auxü̃. Erü ngẽxguma ngẽmaãcü 
tanaxü̱xgu rü tanachixexẽxẽ i ngẽma naxchiru i ngexwacax̱ü̃xü̃. Rü ñu̱xũchi 
ngẽma natüchi i ngexwacax̱ü̃xü̃ rü tama nüxü̃ nayatãũxü̃ i ngẽma naxchiru 
i marü ngax̱auxü̃. 
37Rü ngẽxgumarüxü̃ ta rü taxúema ngexwacax̱ü̃cü ya bínu rü nagu 
tayabacuchi i wüxi i naxchixü̃ i marü ngax̱auxü̃ i naxchax̱münaxcax̱. Erü 
ngẽxguma ngẽmaãcü naxü̱xgu rü yimá bínu ya ngexwacax̱ü̃cü rü tá 
narüngu, rü tá nayawãĩ̱x̱ẽxẽ i ngẽma naxchixü̃ i ngax̱auxü̃ i 
naxchax̱münaxcax̱. Rü ngẽxma tá nayarütaxu ya bínu rü ngẽma naxchixü̃ rü 
ta. 
38Rü ngẽmacax̱ tanaxwax̱e nax yimá ngexwacaxü̃cü ya bínu rü 
ngexwacax̱ü̃xü̃ i naxchixü̃ i naxchax̱münaxcax̱gu yabacuchixü̃. Rü 
ngẽmaãcü rü taxuxü̃táma inayarütaxu. 

39Rü yíxema tümamaxã yaxǘxe nax taunecüã̃́cü ya bínu tayaxaxüxü̃ rü tama 
tüxü̃̃́ nangúchaü̃ ya yimá bínu ya ngexwacaxü̃cü ya maixcuracü. Erü 
ñanagürü: “yimá bínu ya taunecüã̃́cü nixĩ i yexera rüchix̱maecü” 
==ñanagürü. 

Luca 6 

Ngechuchuarü ngúexü̃gü rü trigu nicauetanü ga ngü̃xchigaarü ngunexü̃gu 
(Mt. 12.1-8; Mr. 2.23-28) 

1Rü wüxi ga ngü̃xchigaarü ngunexü̃gu rü Ngechuchu rü norü ngúexü̃gümaxã 
trigunecüwa nachopetü. Rü norü ngúexü̃gü rü inaxĩãcüma yoxocüne trigu 
nicãũtanü. Rü naxmex̱maxã nanadaxi ga trigu rü nayangṍẽtanü. 
2Rü ñuxre ga Parichéugü rü yema ngúexü̃güna nacagü, rü ñanagürügü: —
¿Tü̱xcüü̃ ngü̃xchigaarü ngunexü̃gu penabuxu i trigu? Erü ngü̃xchigaarü 
ngunexü̃gu rü nachu̱xu nax texé puracüxü̃ ==ñanagürügü. 
3Rü Ngechuchu nanangãxü̃, rü ñanagürü: —¿Taguma ẽx̱na poperawa nüxü̃ 
pedau ga yema naxüxü̃ ga ãẽx̱gacü ga Dabí ga yexguma nataiyagu ga nüma 
rü natanüxü̃ 
4rü Tupanapatagu naxücu rü nanayaxu ga yema paũ ga üünexü̃ ga chu̱xuxü̃ 
nax ngexerüxemare nangṍxü̃? Rü chacherdótegücax̱icatama nixĩ. Natürü ga 
Dabí rü nanayaxu ga yema paũ rü nanangõ̱x rü natanüxü̃maxã nangau 
==ñanagürü ga Ngechuchu. 
5Rü ñanagürü ta: —Tupana Nane ya duü̃xü̃xü̃ ixĩcü rü ngü̃xchigaarü 
ngunexü̃maxã inacuax̱ ==ñanagürü. 

Wüxi ga yatü ga yumécüchiga 
(Mt. 12.9-14; Mr. 3.1-6) 

6Rü to ga ngü̃xchigaarü ngunexü̃gu rü Ngechuchu rü ngutaquex̱epataü̃gu 
naxücu. Rü inanaxügü nax nangu̱xẽẽtaexü̃. Rü yéma nayexma ga wüxi ga 
yatü ga norü tügünewa yumécü. 
7Rü yema ngúexẽẽruü̃gü ga Moichéarü mugüwa ngu̱xẽẽtaegüxü̃ rü yema 
Parichéugü, rü Ngechuchuxü̃ nangugügü rü tá ngü̃xchigaarü ngunexü̃gu 

gumá yumécüxü̃ namexẽxẽ, yerü naxcax̱ nadaugü nax ãẽx̱gacügüxü̃tawa 
ínaxuaxü̃güãxü̃. 
8Natürü nüma ga Ngechuchu rü nüxü̃ nacuax̱ ga yema naãxẽwa nagu 
naxĩnüexü̃ ga yema yatügü. Rü yemacax̱ gumá yumécüxü̃ ñanagürü: —
¡Írüda rü nuxã ngãxü̃tanügu yachi! ==ñanagürü. Rü gumá yumécü rü 
inachi rü norü ngãxü̃tanügu nayachi. 
9Rü yexguma ga Ngechuchu rü nüxna naca ga yema Parichéugü rü yema 
mugüwa ngu̱xẽẽtaegüxü̃, rü ñanagürü nüxü̃: —¿Tax̱acü nixĩ i mexü̃ nax 
naxüxü̃ i ngü̃xchigaarü ngunexü̃gu? ¿Mexü̃ rü ẽx̱na chixexü̃? ¿Rü pexcax̱ 
namexü̃ nax namaxẽxẽxü̃ rü ẽx̱na yamáxü̃? ==ñanagürü. 
10Rü yexguma Ngechuchu nüxü̃ nidaugüãchi ga yema duü̃xü̃gü ga nüxü̃ 
íchomaeguãchixü̃. Rü gumá yumécüxü̃ ñanagürü: —¡Iyanawex̱ãchixẽxẽ ya 
cuxmex̱! ==ñanagürü. Rü gumá yatü rü nügü inayarüwex̱ãchimex̱ẽxẽxẽ, 
rü narümemex̱. 
11Natürü nümagü ga yema Parichéugü rü ngúexẽẽruü̃gü ga Moichéarü 
mugüwa ngu̱xẽẽtaegüxü̃, rü poraãcü nanue. Rü nügü nixucu̱xẽgü nax 
ñuxãcü tá Ngechuchuxü̃ ínaxuaxü̃güxü̃. 

Ngechuchu nanade ga yema 12 ga norü ngúexü̃gü nax tóxnamana 
namugüãxü̃ca̱x 

(Mt. 10.1-4; Mr. 3.13-19) 

12Rü yexguma ga Ngechuchu rü wüxi ga max̱pǘnewa naxũ nax yéma 
yayumüxẽxü̃cax̱. Rü guxü̃ ga yema chütaxü̃gu rü norü yumüxẽwa 
Tupanamaxã nidexa. 
13Rü yexguma yangóonegu, rü Ngechuchu norü ngúexü̃gücax̱ naca. Rü 
natanüwa nayadexechi ga 12. Rü orearü ngeruü̃gügu nanaxüéga. 
14Rü yema yatügü ga nadexü̃ rü Chimóü̃ ga Pedrugu nanaxüéga nixĩ ga wüxi. 
Rü to nixĩ ga André ga Chimóü̃ naenexẽ, rü Chantiágu rü Cuáü̃, rü Ferípe, 
rü Barturumé, 
15rü Matéu, rü Tumáchi, rü Chantiágu ga Arupéu nane rü Chimóü̃ ga 
Poraãẽxü̃, 

16rü Yúda ga Chantiágu nane, rü Yúda ga Icharióte ga yixcama Ngechuchuxü̃ 
íxuaxü̃xü̃. 

Ngechuchu rü muxü̃ma ga duü̃xü̃güxü̃ nangúexẽxẽ 
(Mt. 4.23-25) 

17Rü Ngechuchu rü yema yatügü ga nadexü̃maxã ínarüxĩgü nawa ga guma 
max̱pǘne. Rü wüxi ga nachica ga ínametachinüanexü̃wa nayachaxãchitanü. 
Rü yéma nayexmagü ga muxü̃ma ga duü̃xü̃gü ga guxü̃ ga Yudéaanewa ne 
ĩxü̃, rü Yerucharéü̃wa ne ĩxü̃, rü Márcutüwa ga Chidóü̃wa rü Tíruwa ne ĩxü̃. 
Rü yéma naxĩ yerü Ngechuchuxü̃ naxĩnüechaü̃, rü nanaxwax̱egü nax 
nameexẽẽãxü̃ ga norü dax̱awegüwa. 
18Rü yema duü̃xü̃gü ga chixexü̃ ga naãxẽ nawa yexmagüxü̃ rü ta naxcax̱ 
nitaanegü. 
19Rü guxü̃ma ga duü̃xü̃gü rü Ngechuchuxü̃ ningõgügüchaü̃, yerü nawa 
ixũxü̃xü̃ ga poramaxã nanameexẽxẽ. 

Duü̃xü̃gü i taãẽgüxü̃chiga rü duü̃xü̃gü i ngechaü̃güxü̃chiga 
(Mt. 5.1-12) 

20Rü yexguma Ngechuchu rü norü ngúexü̃güxü̃ nadawenü, rü ñanagürü 
nüxü̃: —¡Petaãxẽgü i pemax ya ingearü diẽruãx̱güxe! Erü Tupana ãẽx̱gacü 
ixĩxü̃wa rü pexü̃̃́ nangẽxma i pechica. 
21¡Rü petaãxẽgü i pemax i ñu̱xma taiyaexe! Erü yixcama rü tá meama 
pingãxcharaü̃gü. ¡Rü petaãxẽgü i pemax i ñu̱xma ngechaü̃güxe! Erü yixcama 
rü tá taãẽãcüma pecugüe. 
22¡Rü petaãxẽgü i pemax i ngẽxguma duü̃xü̃gü pexchi aiegu, rü pexü̃ 
ínawoxü̃gu, rü chixexü̃ pemaxã yaxugüegu, rü Tupana Nane ya duü̃xü̃xü̃ 
ixĩcügagu chixri pechiga yadexagügu! 
23Rü ngẽxguma ngẽma pexü̃ üpetügu, rü ¡petaãxẽgüama rü tama 
pexoegaãẽgü! Erü daxũguxü̃ i naanewa rü tá penayauxgü i wüxi i perü 
ãmare i mexẽchixü̃. Rü dücax, ñaa duü̃xü̃gü i ñu̱xma pexchi aiexü̃arü o̱xigü 
rü yexgumarüxü̃ ta nixĩ ga naxchi nax naxaiexü̃ ga Tupanaarü orearü 
uruü̃gü. 

24Natürü wüxi i ngechaü̃ tá nixĩ i pexcax̱ i pema ya muarü diẽruãx̱güxe, erü 
ñoma i naanewa rü marü pexü̃̃́ nangẽxma i perü taãxẽ. 
25Rü wüxi i ngechaü̃ tá nixĩ i pexcax̱ i pemax i ñu̱xmax mea chibüexe erü tá 
petaiyae. Rü wüxi i ngechaü̃ tá nixĩ i pexcax̱ i pemax i ñu̱xmax marü 
cugüexe, erü yixcama rü perü ngechaü̃maxã tá pexauxe. 
26Rü wüxi i ngechaü̃ tá nixĩ i pexcax̱ i ngẽxguma guxü̃ma i duü̃xü̃gü pexü̃ 
icuax̱üü̃gügu. Erü ngẽma duü̃xü̃gü i ñu̱xmax pexü̃ icuax̱üü̃güxü̃arü o̱xigü rü 
yexgumarüxü̃ ta nüxü̃ nicuax̱üü̃gü ga yema orearü uruü̃güneta. 

¡Nüxü̃ pengechaü̃ i ngẽma pemaxã rüxuanügüxü̃! 
(Mt. 5.38-48; 7.12) 

27Natürü i pema i ñu̱xmax choxü̃ pexĩnüexü̃ rü pemaxã nüxü̃ chixu rü: ¡Nüxü̃ 
pengechaü̃ i ngẽma pemaxã rüxuanügüxü̃! ¡Rü namaxã pemecüma i ngẽma 
pexchi aiexü̃! 
28¡Rü naxcax̱ ípeca i Tupanaarü ngü̃xẽxẽ naxcax̱ i ngẽma pemaxã 
guxchigagüxü̃! ¡Rü naxcax̱ peyumüxẽgü i ngẽma chixri pechiga idexagüxü̃! 
29Rü ngẽxguma texé cuxü̃ pechiwegu rü name nixĩ i tüxna cunaxã i curü 
tochiwe nax ngéma rü ta cuxü̃ tapechiwexü̃cax̱. Rü ngẽxguma texé cuxü̃ 
napuxgu i curü gáuxü̃chiru, rü name nixĩ i tüxna cunaxã ta i curü dauxü̃. 
30¡Rü ngẽxguma texé curü ngẽmaxü̃cax̱ cuxna caxgux, rü tüxna naxã! Rü 
ngẽxguma texé cuxna yapuxgu i curü ngẽmaxü̃, rü tama name i naxcax̱ 
cungema. 
31Rü ngẽma mexü̃ i penaxwax̱exü̃ nax togü pemaxã naxüxü̃, rü name nixĩ i 
ngẽma mexü̃ namaxã pexü. 
32Rü ngẽxguma pemax rü ngẽma duü̃xü̃gü i pexü̃ ngechaü̃xü̃xü̃xicatama 
pengechaü̃gu, rü ¿tax̱acüwa namexü̃ i ngẽma? Erü ngẽma pecaduãx̱güxü̃ rü 
ngẽmaãcü nanaxügü. 
33Rü ngẽxguma ngẽma duü̃xü̃gü i cuxü̃ rüngü̃xẽẽxü̃xicatama curüngü̃xẽẽgu, 
rü ¿tax̱acüwa namexü̃ i ngẽma? Erü ngẽma pecaduãx̱güxü̃ rü ngẽmaãcü 
nanaxügü. 

34Rü ngẽxguma ngẽma duü̃xü̃gü i diẽruã̃́xü̃naxicatama cunaxãxgu i curü 
diẽru, rü ¿tax̱acüwa namexü̃ i ngẽma? Erü ngẽma pecaduãx̱güxü̃ rü 
ngẽmaãcü nanaxügü, erü nüxü̃ nacuax̱gü rü tá nüxü̃̃́ nanatáeguxẽxẽ i ngẽma 
diẽru. 
35Natürü i pema rü name nixĩ i nüxü̃ pengechaü̃ i ngẽma pemaxã 
rüxuanügüxü̃, rü nüxü̃ perüngü̃xẽxẽ. Rü ngẽxguma tax̱acücax̱ pexna 
nacaxgu, rü name nixĩ i nüxna penaxã woo ngürüãchi taxũtáma pexü̃̃́ 
natáeguxẽẽãgu. Erü ngẽxguma ngẽmaãcü penaxü̱xgu, rü Tupana ya 
Guxü̃étüwa Ngẽxmacü rü ngẽmaarü yexera tá pexü̃̃́ nanatáeguxẽxẽ, rü 
naxacügü tá pixĩgü. Erü nüma rü namaxã rü ta namecüma i ngẽma taguma 
moxẽ nüxna ãgüxü̃ rü ngẽma chixecümagüxü̃. 
36Rü name nixĩ i pexü̃̃́ nangechaü̃tümüxü̃gü i ngẽma togü, ngẽma Penatü ya 
Tupanaaxü̃̃́ pengechaxü̃tümüxü̃güxü̃rüxü̃. 

Tama name i nüxü̃ pixu i togü 
(Mt. 7.1-5) 

37¡Rü taxṹ i togüxü̃ pixuxü̃! Rü ngẽxguma ya Tupana rü taxũtáma pexü̃ nixu. 
¡Rü taxṹ i Tupanaarü poxcu namaxã pexueguxü̃ i togü! Rü ngẽxguma ya 
Tupana rü taxũtáma poxcu pemaxã naxuegu. ¡Rü nüxü̃̃́ nüxü̃ perüngümae i 
norü chixexü̃ i togü! Rü ngẽxguma ya Tupana rü tá pexü̃̃́ nüxü̃ narüngüma 
i perü chixexü̃. 
38¡Rü togüna penaxã! Rü ngẽxguma ya Tupana rü tá pexna nanaxã. Rü ñoma 
wüxi i choca i meama napaxü̃rüxü̃ rü meama ipoocuxü̃rüxü̃ tá Tupana pexna 
nanaxã. Rü ngẽxguma taxü̃ togüna pexãxgu rü Tupana rü ngẽxgumarüxü̃ tá 
ta taxü̃ pexna naxã ==ñanagürü. 
39Rü Ngechuchu rü norü ngúexü̃gümaxã nüxü̃ nixu ga ñaa cuax̱ruxü̃, rü 
ñanagürü: —¿Ñuxãcü i wüxi i ngexetüxü̃ rü to i ngexetüxü̃maxã inacuax̱? 
Erü ngẽma taxre i ngexetüxü̃ rü wüxi i ãxmaxü̃gu tá nügümaxã nayayicu. 
40Rü taxuxü̃ma i ngúexü̃ rü norü ngúexẽẽruü̃xü̃ narüyexera. Natürü 
ngẽxguma mea nangu̱xgu rü tá naxrüxü̃ nixĩ ya norü ngúexẽẽruxü̃. 

41¿Rü tü̱xcüü̃ i nüxü̃ cudawenüxü̃ i ngẽma íxraxü̃ i norü üxaxetü ya cuenexẽ, 
rü tama nagu curüxĩnügu i ngẽma naixpüta i cuxetüwa ngẽxmaxü̃? 
42Rü ngẽxguma tama nagu curüxĩnügu i ngẽma naixpüta i cuxetüwa 
ngẽxmaxü̃ ¿rü ñuxũcürüwa i cuenexẽxü̃ cuchixewexü̃, rü ñacuxü̃ nüxü̃: “Pa 
Chauenexẽx, cuxü̃ chanayauxchaü̃ i ngẽma curü üxaxetüxü̃”, ñacuxü̃? Pa 
Duü̃xü̃ i Mea Maxnetaxü̃x, name nixĩ i cunayauxíra i ngẽma naixpüta i 
cuxetüwatama ngẽxmaxü̃, rü ngẽmaãcü tá mea nüxü̃ cudau nax 
cunayaxuxü̃cax̱ i ngẽma cuenexẽarü üxaetüxü̃. 

Wüxi i nanetü rü norü owa nixĩ i nüxü̃ icuáxü̃ 
(Mt. 7.17-20; 12.34-35) 

43Nataxuma i nanetü i mexü̃ i chixearü oóxü̃. Rü nataxuma i nanetü i chixexü̃ 
i mearü oóxü̃. 
44Rü wüxichigü i nanetü rü norü owa nixĩ i nüxü̃ icuáxü̃. Rü wüxi i torawa 
rü taxucürüwa wüxi i orix̱ i mexü̃ tayaxu. Rü wüxi i chuchuxü̃wa rü 
taxucürüwa úba tayaxu. 
45Rü wüxi ya mecü ya yatü rü mexü̃ i orexü̃ nixu, erü naãxẽwa rü aixcüma 
mexü̃gu narüxĩnü. Natürü wüxi i yatü i chixecümaxü̃ rü chixexü̃ i orexü̃ 
nixu, erü chixexü̃gu narüxĩnü. Rü ngẽma naãxẽwa ngẽxmaxü̃ i chixexü̃ nixĩ 
i nüxü̃ yaxuxü̃. 

Ĩpata ya nutaétügu üxü̃ne rü ĩpata ya naxnücüétügu üxü̃nechiga 
(Mt. 7.24-27) 

46¿Tü̱xcüü̃ i pemax rü: “Pa Torü Corix”, ñaperügü choxü̃, natürü tama 
penaxü i ngẽma pemaxã nüxü̃ chixuxü̃? 
47Rü ñu̱xma rü tá pemaxã nüxü̃ chixu nax ñuxãcü tixĩxü̃ ya yíxema chowe 
rüxũxẽ rü choxü̃ ĩnüxe rü naxǘxe i ngẽma tümamaxã nüxü̃ chixuxü̃. 
48Rü tüma rü wüxi ga yatü ga üpatacü rü yamax̱maü̃cü ga norü caxta 
ñu̱xmata nutawa nangucürüxü̃ tixĩ. Rü yexguma namax̱gu ga taxtü rü 
yabaixü̃gu ga napata, rü woo nax naporaü̃chíüxü̃, rü tama niwax̱taü̃, yerü 
meama inapugüarü caxtaãx̱ ga guma ĩ. 

49Natürü yíxema nüxü̃ ĩnümarexe i chorü ore natürü tama naxǘxe i ngẽma 
tümamaxã nüxü̃ chixuxü̃, rü wüxi ga yatü ga naxnücüétügumare 
üpatacürüxü̃ tixĩ. Rü yexguma namax̱gu ga taxtü, rü nibaixü̃ ga napata, rü 
naporaxü̃chíü. Rü niwax̱taü̃ ga napata, rü yexma nayarüxo ga guma ĩ 
==ñanagürü. 

Luca 7 

Ngechuchu rü Rómacüã̱x ga churaragüarü ãẽ̱xgacüarü duü̃xü̃xü̃ narümexẽxẽ 
(Mt. 8.5-13; Jn. 4.43-54) 

1Rü yexguma nüxü̃ nachauxgu ga duü̃xü̃gümaxã nax yadexaxü̃ ga 
Ngechuchu, rü Capernáü̃wa naxũ. 
2Rü yéma nayexma ga wüxi ga churaragüarü capitáü̃ ga Rómacüãx̱. Rü 
gumá capitáü̃ rü nüxü̃̃́ nayexma ga wüxi ga norü duü̃xü̃ ga poraãcü nüxü̃ 
nangechaü̃xü̃. Rü yema norü duü̃xü̃ rü nidax̱awe, rü naturaxüchi. 
3Rü yexguma Ngechuchuxü̃ naxĩnüchigagu ga gumá capitáü̃, rü 
Ngechuchuxü̃tawa nanamugü ga ñuxre ga Yudíugüarü ãẽx̱gacügü. Rü 
ñanagürü nüxü̃: —¡Ngéma Ngechuchuxü̃tawa pexĩ nax nüxü̃ 
pecaa̱x̱ü̃güxü̃cax̱ nax núma chopatawa naxũxü̃cax̱ nax chorü duü̃xü̃cax̱ 
yanataanexẽẽãxü̃cax̱! ==ñanagürü. 
4Rü Ngechuchuxü̃tawa naxĩ, rü poraãcü nüxü̃ nacaa̱x̱ü̃gü, rü ñanagürügü: 
—Name nixĩ i nüxü̃ curüngü̃xẽxẽ ya torü capitáü̃. 
5Erü nüma ya torü capitáü̃ rü guxü̃ i Yudíugüxü̃ nangechaü̃. Rü nümatama 
nanaxütanü nax naxügüãx̱ü̃cax̱ ga tórü ngutaquex̱epataxü̃ ==ñanagürügü. 
6Rü yexguma ga Ngechuchu rü nawe narüxũ. Natürü yexguma marü 
capitáü̃pataxü̃ yangaicagu, rü nüma ga capitáü̃ rü Ngechuchucax̱ yéma 
nanamu ga ñuxre ga namücügü nax namaxã nüxü̃ yanaxugüxü̃cax̱ ga norü 
ore ga ñaxü̃: —Pa Corix, tama cuxü̃ chachixewechaü̃ nax chopatawa 
cunguxü̃ erü choma rü taxuwama chame nax chopatagu cuxücuxü̃. 
7Rü ngẽmacax̱ nixĩ i tama chomatama cuxcax̱ chayacax̱axü̃. Rü chanaxwax̱e 
i curü orewaxicatama nüxü̃ quixu nax naxcax̱ yataanexü̃ i chorü duü̃xü̃. 

8Erü choma rü ta chorü ãẽx̱gacümex̱ẽwa changexma, rü cho̱xmex̱wa 
nangẽxmagü ta i ñuxre i churaragü. Rü ngẽxguma chanamuxgu i wüxi nax 
ngextá naxũxü̃cax̱, rü ngéma naxũ. Rü ngẽxguma chaugüxü̃tawa naxcax̱ 
changemagu i to, rü chauxü̃tawa nangu. Rü ngẽxguma chorü duü̃xü̃xü̃ 
chamuxgu nax tax̱acü naxüxü̃cax̱, rü choxü̃̃́ nanaxü ==ñanagürü. 
9Rü nüma ga Ngechuchu rü yexguma nüxü̃ naxĩnügu ga yema capitáü̃arü 
ore rü nabai̱x̱ãchiãxẽ. Rü yema duü̃xü̃gü ga nawe rüxĩxü̃xü̃ nadawenü, rü 
ñanagürü: —Aixcüma pemaxã nüxü̃ chixu rü taxuxü̃ma i 
Iraétanüxü̃gütanüwa nüxü̃ ichayangau i wüxi i duü̃xü̃ i ngẽma yatürüxü̃ 
aixcüma yaxõxü̃ ==ñanagürü. 
10Rü yexguma nawoegugu ga yema capitáü̃mücügü ga Ngechuchuxü̃tawa 
namugüxü̃, rü nüxü̃ inayangaugü ga marü naxcax̱ nax yataanexü̃ ga yema 
capitáü̃arü duü̃xü̃. 

Ngechuchu ínanadaxẽxẽ ga wüxi ga yutecü ngĩne 

11Rü yemawena ga Ngechuchu rü wüxi ga ĩane ga Naíü̃gu ãéganewa naxũ. 
Rü nawe narüxĩ ga norü ngúexü̃gü, rü muxü̃ma ga togü ga duü̃xü̃gü. 
12Rü yexguma guma ĩanearü ngaicamana nanguxgu, rü tüxü̃ nadau ga wüxi 
ga yueta ga tax̱güwa tüxü̃ nangegüxe. Rü guxema yuetaarü mama rü tayute 
rü gumá yucü rü guxicatama nixĩ ga tümane ixĩcü. Rü muxü̃ma ga duü̃xü̃gü 
ga gumá ĩanecüãx̱ rü tüxü̃ ínixümücügü. 
13Rü yexguma Cori ga Ngechuchu gumá yucüarü mamaxü̃ dau̱̱xgu, rü nüxü̃̃́ 
ingechaü̃tümüxü̃. Rü ñanagürü ngĩxü̃: —¡Taxṹ i cuxaxuxü̃! ==ñanagürü. 
14Rü yexguma ga Ngechuchu rü yuetacax̱ nixũ, rü nüxü̃ ningõgü ga 
tümachiü̃. Rü yema tüxü̃ ingetaü̃güxü̃ rü tümamaxã inayachiãchitanü. Rü 
ñanagürü ga Ngechuchu tüxü̃ ga guxema yueta: —Pa Ngextü̱xücüx, ¡írüda! 
==ñanagürü. 
15Rü yexguma ga gumá yuchirex̱cü rü ínarüto, rü inanaxügü nax yadexaxü̃. 
Rü Ngechuchu rü naéxü̃tawa nanamu. 

16Rü yexguma yemaxü̃ nadaugügu ga duü̃xü̃gü, rü guxü̃ma namuü̃e. Rü 
inanaxügüe ga Tupanaxü̃ nax yacuax̱üü̃güxü̃. Rü ñanagürügü: —Wüxi i 
Tupanaarü orearü uruxü̃ i poraxü̃ tatanüwa nango̱x ==ñanagürügü. Rü 
ñanagürügü ta: —Tupana nua naxũ nax norü duü̃xü̃güxü̃ yanangü̃xẽẽxü̃cax̱ 
==ñanagürügü. 
17Rü guxü̃ma ga Yudéaanewa rü norü ngaicamana, rü duü̃xü̃gü nüxü̃ 
nacuáchigagü ga yema Ngechuchu üxü̃. 

Cuáü̃ ga baiü̃ẽxẽruxü̃ rü Ngechuchuxü̃tawa nanamugü ga taxre ga norü 
duü̃xü̃gü 

(Mt. 11.2-19) 

18Rü Cuáü̃ ga baiü̃ẽẽruxü̃ rü nüxü̃ nacuáchiga ga guxü̃ma ga yema 
Ngechuchu üxü̃, yerü norü ngúexü̃gü ga Cuáü̃ rü namaxã nüxü̃ nixugü. Rü 
yemacax̱ ga Cuáü̃ rü taxre ga norü ngúexü̃gücax̱ nangema. 
19Rü Ngechuchuxü̃tawa nanamugü. Rü Cuáü̃ rü ñanagürü nüxü̃: —¡Ngéma 
pexĩ rü Ngechuchuna peca rü ñapegügü nüxü̃: “¿Cuma yixĩxü̃ i Cristu i cuxü̃ 
ítanangu̱xẽẽxü̃, rü ẽx̱na to tá yixĩxü̃ i Cristu?” ==ñapegügü nüxü̃! 
20Rü yema yatügü ga Cuáü̃ Ngechuchuxü̃tawa mugüxü̃, rü Ngechuchucax̱ 
naxĩ. Rü ñanagürügü nüxü̃: —Cuáü̃ ya báiü̃xẽẽruxü̃ núma cuxü̃tawa toxü̃ 
namugü nax cuxna tayacagüxü̃cax̱ rü ¿aixcüma cuma quixĩxü̃ i Cristu ya 
núma nguxchaü̃cü, rü ẽx̱na to tá yixĩxü̃ i Cristu? ==ñanagürügü. 
21Rü yexgumatama Ngechuchuxü̃tawa nangugügu ga Cuáü̃arü ngúexü̃gü, rü 
Ngechuchu nanameexẽxẽ ga muxü̃ma ga duü̃xü̃gü ga naguxü̃raü̃xü̃ ga 
dax̱awemaxã idax̱aweexü̃ rü yema ingo̱xoã̃́xü̃. Rü nayadauuchigüxẽxẽ ga 
muxü̃ma ga ingexetüxü̃. 
22Rü yemacax̱ Ngechuchu nanangãxü̃ rü ñanagürü: —¡Pewoegu rü 
Cuáü̃maxã nüxü̃ peyarüxu i ngẽma pematama nüxü̃ pedauxü̃ rü nüxü̃ 
pexĩnüexü̃! ¡Rü namaxã nüxü̃ pixu i ngẽma ingexetüxü̃ rü marü 
nidauuchigü, rü ngẽma ichixeparaxü̃ rü marü inachigü, rü ngẽma 
chaxüneãx̱güxü̃ rü marü naxcax̱ nitaanegü, rü ngẽma ngauchix̱ẽgüxü̃ rü 

marü ningo̱xnamachixẽgü, rü ngẽma yuexü̃ rü wenaxarü namaxẽ, rü ngẽma 
ingearü diẽruãx̱güxü̃maxã marü nüxü̃ tixu i Tupanaarü ore i mexü̃! 
23Rü tataãxẽ ya yíxema choxü̃̃́ yaxṍxe rü tama choxü̃ ítáxe ==ñanagürü ga 
Ngechuchu. 
24Rü yexguma nawoegu̱xgu ga yema duü̃xü̃gü ga Cuáü̃ yéma mugüxü̃, rü 
Ngechuchu inanaxügü ga gumá Cuáü̃chiga nax yadexaxü̃. Rü duü̃xü̃gümaxã 
nüxü̃ nixu, rü ñanagürü: —¿Tax̱acü nixĩ ga pema ípeyadaugüxü̃ ga 
chianexü̃wa ga taxúema íxãpataxü̃wa? ¿Ẽ̱xna wüxi ga dexne ga buanecü 
yaxĩãx̱tanücüüxẽxẽcürüxü̃ nixĩ ga ípeyadaugüxü̃? 
25Rü yexguma tama gumá ípeyadaugügu, ¿rü tax̱acü nixĩ ga ípeyadaugüxü̃? 
¿Ẽ̱xna wüxi ga yatü ga nügü ngax̱ãẽcü ípeyadaugü? Pema nüxü̃ pecuax̱ i 
ngẽma nügü ngax̱ãẽgüxü̃ rü nachixü̃anegüarü ãẽx̱gacügüpatawa 
nangẽxmagü, rü taxucax̱ma chianexü̃wa nangẽxmagü. 
26¿Tax̱acü ẽx̱na nixĩ ga ípeyadaugüxü̃? ¿Ẽ̱xna wüxi ga Tupanaarü orearü 
uruxü̃? Ngẽmáacü aixcüma yema nixĩ ga ípeyadaugüxü̃. Rü pemaxã nüxü̃ 
chixu rü Cuáü̃ ya báiü̃xẽẽruxü̃ rü wüxi i Tupanaarü orearü uruxü̃arü yexera 
nixĩ. 
27Rü Cuáü̃chiga nixĩ ga naxümatüxü̃ ga yema Tupanaarü ore ga ñaxü̃: 
“Cupex̱egu chayamu i chorü orearü ngeruxü̃ nax cuxcax̱ namexẽxẽãxü̃cax̱ i 
cumaxü̃”, ñaxü̃. 
28Rü pemaxã nüxü̃ chixu rü guxü̃ i duü̃xü̃gütanüwa rü nataxuma i 
Tupanaarü orearü uruxü̃ i Cuáü̃ ya baiü̃ẽẽruü̃arü yexera. Natürü yíxema 
Tupana ãẽx̱gacü ixĩxü̃wa guxü̃arü yexera taxuxü̃ma ixĩxẽ, rü Cuáü̃arü yexera 
tixĩ ==ñanagürü. 
29Rü guxü̃ma ga duü̃xü̃gü rü woo yema yatügü ga Rómaarü ãẽx̱gacücax̱ 
diẽru ngĩxü̃ ideetanüxü̃, rü yexguma nüxü̃ naxĩnüegu ga Cuáü̃arü ore rü 
ínabaiü̃, rü Tupanaxü̃ nicuax̱üü̃gü yerü nüxü̃ nicuax̱ãchitanü nax aixcüma 
mecü yixĩxü̃ ya Tupana. 

30Natürü yema Parichéugü rü yema ngúexẽẽruü̃gü ga Moichéarü mugüwa 
ngu̱xẽẽtaegüxü̃ rü tama nanaxwax̱egü nax Cuáü̃ ínabaiü̃xẽẽxü̃. Rü yemaacü 
nüxü̃ naxoe ga yema mexü̃ ga Tupana naxcax̱ nagu rüxĩnüxü̃. 
31Rü nüma ga Cori ya Ngechuchu rü ñanagürü: —¿Tax̱acügu tá chanangu i 
ñomaü̃cüü maxẽxü̃ i duü̃xü̃gü? ¿Rü tax̱acürüxü̃ nixĩgü? 
32Rü ñaa duü̃xü̃gü rü taxuxü̃maama nataãẽgü ngẽxgumarüxü̃ i ngẽma 
buxü̃gü i plazawa rütogüxü̃, rü íxĩnücax̱wax̱egüxü̃, rü tagaãcü namücügüxü̃ 
ñagüxü̃: “Marü wowerumaxã pexcax̱ tapaxetagü natürü tama 
ípixü̃ãchitanüxü̃. Rü marü ngechaü̃xü̃ i wiyaegu pexcax̱ tawiyaegü natürü 
tama pexauxe”, ñagüxü̃. Rü ngẽma buxü̃gürüxü̃ taxuxü̃maama nataãẽgü i 
ñomaü̃cüü i duü̃xü̃gü. 
33Yerü ga Cuáü̃ ga baiü̃ẽxẽruxü̃ rü núma naxũ, rü tama paũ nangõ̱x rü tama 
bínu nayaxaxü. Rü yexguma ga pema rü: “Nango̱xoãx̱”, ñaperügügü nüxü̃. 
34Rü ñu̱xũchi núma naxũ ya Tupana Nane nax duü̃xü̃xü̃ ixĩcü, rü õna nangõ̱x 
rü bínu nayaxaxü. Rü ngẽxguma i pema rü ñaperügügü nüxü̃: 
“Nataanüxü̃chi rü nangãxwax̱e, rü pecaduãx̱güxü̃ i duü̃xü̃gümaxã 
naxãmücü, rü yatügü i Rómaarü ãẽx̱gacücax̱ diẽru ngĩxü̃ ideetanüxü̃maxã 
naxãmücü”, ñaperügügü nüxü̃. 
35Natürü Tupanaarü cuax̱ rü meama nango̱x tümawa ya yíxema aixcüma 
nawe rüxĩxe ==ñanagürü ga Ngechuchu. 

Ngechuchu rü Parichéu ga Chimóü̃patawa nayexma 

36Rü wüxi ga Parichéu rü Ngechuchuna naxu nax napatawa nachibüxü̃cax̱. 
Rü yéma naxũ ga Ngechuchu rü yema Parichéuarü mechawa nayarüto. 
37Rü wüxi ga ngecü ga chixexü̃gu maxü̃cü ga gumá ĩanecüãx̱, rü yexguma 
nüxü̃ nacuáchigagu nax Parichéupatawa tá nax nachibüxü̃ ga Ngechuchu, 
rü yéma ixũ. Rü yéma inange ga wüxi ga pumara ga yixixü̃ ga wüxi ga butiya 
ga nutanaxcax̱maxã ãxchiü̃xü̃. 

38Rü naxauxãcüma Ngechuchucutüxü̃tawa iyarütoxõchi. Rü 
ngĩxgüxü̃xetümaxã iyawaicutüxẽxẽ. Rü ngĩyaemaxã ínapicutü, rü 
inachúxcutü. Rü ñu̱xũchi yema pumaramaxã inachacutü. 
39Rü yexguma yemaxü̃ nadau̱̱xgu ga yema Parichéu ga Ngechuchuna uxü̃, 
rü naãxẽwa nagu narüxĩnü rü nügümaxãtama ñanagürü: —Ngẽxguma chi 
ñaa Ngechuchu rü aixcüma wüxi i Tupanaarü orearü uruxü̃ yixĩxgu, rü chi 
nüxü̃ nacuax̱ nax tax̱acü yixĩxü̃ i ñaa ngexü̃ i nüxü̃ ingõgüxü̃ rü chi nüxü̃ 
nacuax̱ nax wüxi i ngexü̃ i chixexü̃gu maxü̃xü̃ yixĩxü̃ ==ñanagürü ga 
naãxẽwa. 
40Rü yexguma ga Ngechuchu rü Parichéuxü̃ ñanagürü: —Pa Chimóü̃, choxü̃̃́ 
nangẽxma i wüxi i ore i cumaxã nüxü̃ chixuxchaü̃xü̃ ==ñanagürü. Rü 
nüma ga Parichéu rü Ngechuchuxü̃ nangãxü̃, rü ñanagürü: —¡Ẽcü, chomaxã 
nüxü̃ ixu, Pa Ngúexẽxẽruxü̃! ==ñanagürü. 
41Rü ñanagürü ga Ngechuchu: —Taxre ga yatügü rü wüxi ga corixü̃tawa 
nanangetanü. Rü wüxi nanangetanü ga 500 tachinü ga diẽru rü to 
nanangetanü ga 50 tachinü. 
42Natürü yema taxre rü taxuacü nanaxütanü ga norü ngetanü. Rü yemacax̱ 
düxwa yema norü cori rü nüxü̃̃́ nüxü̃ narüngüma ga yema nüxü̃̃́ nax 
nangetanügüãxü̃. Rü ñu̱xmax, Pa Chimóü̃, rü ¡chomaxã nüxü̃ ixu! rü 
¿ngexü̃rüüxü̃ ga yema taxre ga yatügü rü yexeraãcü norü corixü̃ nangechaü̃? 
==ñanagürü. 
43Rü Ngechuchuxü̃ nangãxü̃ ga Chimóü̃, rü ñanagürü: —Chau̱̱xcax̱ ga yema 
yexeraãcü nüxü̃̃́ nangetanüxü̃ nixĩ ga yexeraãcü norü corixü̃ ngechaü̃xü̃ 
==ñanagürü. Rü Ngechuchu rü ñanagürü nüxü̃: —Ngẽmáacü aixcüma 
nüma nixĩ ==ñanagürü. 
44Rü yexguma ga Ngechuchu rü ngĩxü̃ nadawenü ga yema ngecü, rü 
ñanagürü Chimóü̃xü̃: —¿Ngĩxü̃ cudauxü̃ i ñaa ngecü? Rü cupatagu chaxücu 
i chomax, Pa Chimóü̃, natürü tama dexá choxna ta cuxã chorü 

yauxcutüruxü̃. Natürü ñaa ngecü rü ngĩxgüxü̃xetümaxã choxü̃ 
iyawaicutüxẽxẽ, rü ngĩyaemaxã choxü̃ íipicutü. 
45Cuma rü tama choxü̃ cuchúxu i noxri choxü̃ curümoxẽgu, natürü ngĩma i 
ñaa ngecü rü noxri núma changuxgumama rü choxü̃ iyachúxcutüchigü. 
46Cuma rü tama pumaramaxã choxü̃ cuchaeru, natürü ngĩma i ñaa ngecü rü 
chaucutügu inaba i pumara. 
47Rü ngẽmacax̱ woo namu i ngĩrü pecadugü, natürü Tupana ngĩxü̃̃́ nüxü̃ 
narüngüma i guxü̃ma, erü ngĩma rü aixcüma choxü̃ ingechaü̃. Rü ngẽxguma 
wüxi i íxraxü̃ i guxchaxü̃ texéaxü̃̃́ nüxü̃ rüngü̃magu rü naxíra i tümaarü 
ngechaü̃ ==ñanagürü. 
48Rü yexguma ga Ngechuchu rü yema ngecüxü̃ ñanagürü: —Curü pecadugü 
rü marü cuxü̃̃́ nüxü̃ changechaü̃ ==ñanagürü. 
49Rü yema togü ga yéma mechawa rütogüxü̃, rü inanaxügü ga nügümaxã 
nax yadexagüxü̃. Rü ñanagürügü: —¿Tax̱acü nixĩ i ñaa yatü, rü ngẽmacax̱ 
duü̃xü̃güaxü̃̃́ pecaduxü̃ iyanangümaxü̃? ==ñanagürügü. 
50Natürü ga Ngechuchu rü ñanagürü ngĩxü̃ ga yema ngecü: —Curü õgagu rü 
marü nüxna ícunguxuchi i curü pecadugü. ¡Rü taãẽãcüma nataegu! 
==ñanagürü. 

Luca 8 

Ngexü̃gü ga Ngechuchuxü̃ rüngü̃xẽẽgüxü̃ 

1Rü yemawena ga Ngechuchu rü Gariréaanearü ĩanegügu nixũãgüchigü. Rü 
duü̃xü̃gümaxã nüxü̃ nixuchigü ga Tupanaarü ore nax ñuxãcü ãẽx̱gacü yixĩxü̃ 
ya Tupana. Rü ínayaxümücügü ga yema 12 ga norü ngúexü̃gü. 
2Rü yexgumarüxü̃ ta íiyaxümücügü ga ñuxre ga ngecügü ga ü̃paacü ngo̱xogü 
ngĩwa ínawoxü̃cü rü ngĩrü dax̱awewa ngĩxü̃ nameexẽẽgücü. Rü 
yematanüwa iyexma ga María ga Madarénacüãx̱maxã ngĩxü̃ naxugücü ga 
ü̃paacü Ngechuchu 7 ga ngo̱xogü ngĩwa ínawoxü̃cü. 

3Rü yéma iyexma ta ga Cuána ga Cúchu naxmax̱. Rü Cúchu nixĩ ga ãẽx̱gacü 
ga Eródearü ngü̃xẽẽruxü̃. Rü yéma iyexmagü ta ga Chuchána rü mucüma ga 
náigü ga ngecügü ga ngĩrü diẽrumaxã Ngechuchuxü̃ rüngü̃xẽẽgücü. 

Ore ga toecügu ixuxü̃ 
(Mt. 13.1-9; Mr. 4.1-9) 

4Rü muxü̃ma ga yema ĩanegücüãx̱ ga duü̃xü̃gü, rü Ngechuchuxü̃tawa 
ínayadaugü. Rü yexma nangutaquex̱egü ga muxü̃ma ga duü̃xü̃gü. Rü 
Ngechuchu namaxã nüxü̃ nixu ga ñaa ore ga cuax̱ruxü̃, rü ñanagürü nüxü̃: 
5—Wüxi ga yatü ga toecü rü triguchiremaxã nanagüane. Rü yexguma 
triguchiremaxã nagüaneãgu rü ñuxre ga triguchire, rü namagu nayi. Rü 
duü̃xü̃gü nawa nangagü, rü werigü rü nanawecu. 
6Rü náigü ga triguchire rü nutatanügu nayi. Rü yexguma naxügügu ga gumá 
triguchire, rü nipagü rü nayuemare, yerü nataxuma ga norü waianexü̃. 
7Rü náigü ga triguchire rü tuxunecügu nayi. Natürü yexguma nayaegu ga 
tuxugü rü gumá triguxü̃ inawocu rü nanadai. 
8Natürü náigü ga triguchire rü mexü̃ ga waixü̃mügu nayi. Rü yemacax̱ ga 
yexguma nayaegu rü muxü̃ma ga trigu nawa ínanguxuchi. Rü wüxipü̱xü ga 
triguwa ínanguxuchi ga 100 pü̱xü ga trigu ==ñanagürü. Rü yemawena rü 
Ngechuchu tagaãcü ñanagürü nüxü̃ ga duü̃xü̃gü: —Rü yíxema ãchix̱ẽgüxe, 
rü ¡nüxü̃ taxĩnüe i ngẽma ore! ==ñanagürü. 

Ta̱xacüchiga nixĩ ga yema ore ga cua̱xruü̃gügu ixuxü̃ 
(Mt. 13.10-17; Mr. 4.10-12) 

9Rü yexguma ga norü ngúexü̃gü rü nüxna nacagüe nax tax̱acüchiga yixĩxü̃ 
ga yema ore ga toecügu ixuxü̃. 
10Rü Ngechuchu ñanagürü nüxü̃: —Tupana nanaxwax̱e nax pemaxã nüxü̃ 
chixuxü̃ nax tax̱acüchiga yixĩxü̃ i ngẽma ore i ẽxü̃guxü̃ i ñuxãcü ãẽx̱gacü nax 
yixĩxü̃ i nümax. Natürü ngẽma togü i duü̃xü̃gü rü cuax̱ruü̃gügu 
chayaxuãcüma namaxã nüxü̃ chixu i ore. Rü ngẽxguma woo nüxü̃ 
nadaugügu rü ñoma tama nüxü̃ nadaugüxü̃rüxü̃ nixĩgü, rü woo nüxü̃ 
naxĩnüegu rü ñoma tama nüxü̃ naxĩnüexü̃rüxü̃ nixĩgü ==ñanagürü. 

Ngechuchu rü mea nanango̱xẽxẽ ga yema ore ga toecüchigagu yaxuxü̃ 

(Mt. 13.18-23; Mr. 4.13-20) 

11Rü Ngechuchu rü ñanagürü: —Ngẽma ore i toecüchigagu pemaxã chixuxü̃ 
rü ñaachiga nixĩ. Rü ngẽma triguchire rü Tupanaarü orechiga nixĩ. 
12Rü gumá triguchire ga namagu yixü̃nerüxü̃ nixĩ i duü̃xü̃gü i ngẽma orexü̃ 
ĩnüexü̃. Natürü Chataná rü ngẽma duü̃xü̃güxü̃ nüxü̃ inayarüngümaexẽxẽ i 
ngẽma ore, nax tama yaxõgüãxü̃cax̱ rü tama nayauxgüãxü̃cax̱ i maxü̃ i 
taguma gúxü̃. 
13Rü gumá triguchire ga nutatanügu yixü̃ne, rü ngẽma nixĩ i duü̃xü̃gü i nüxü̃ 
ĩnüexü̃ i Tupanaarü ore rü taãẽãcü nayauxgüxü̃. Natürü tama aixcüma nagu 
narüxĩnüe i ngẽma ore rü paxaãchi nayaxõgü, rü yixcüra guxchaxü̃ nüxü̃ 
üpetügu, rü nüxü̃ narüxoe. 
14Rü gumá triguchire ga tuxunecügu yixü̃ne, rü ngẽma nixĩ i duü̃xü̃gü i 
Tupanaarü orexü̃ ĩnüexü̃ rü yaxõgüxü̃. Natürü norü ngẽmaxü̃gücax̱ 
naxoegaãẽgü, rü norü diẽruguama narüxĩnüe rü tama nüxü̃ narüxoechaü̃ i 
ñoma i naanearü ngúchaü̃gü. Rü ngẽmagagu düxwa taxuxü̃ma Tupanacax̱ 
naxü. 
15Natürü gumá triguchire ga mexü̃ ga waixü̃mügu yixü̃ne, rü ngẽma nixĩ i 
duü̃xü̃gü i aixcüma taãẽãcü nayauxgüxü̃ i Tupanaarü ore, rü naga ĩnüexü̃, 
rü mea naxcax̱ maxẽxü̃. Rü ngẽma nixĩ i duü̃xü̃gü i aixcüma Tupanawe 
rüxĩxü̃ rü naxügüxü̃ i ngẽma nüma nanaxwax̱exü̃. 

Cua̱xruxü̃ ga Omügu ixuxü̃ 
(Mr. 4.21-25) 

16Taxúema wüxi i omüwa tanangixichi nax tanatüxpechitaxü̃cax̱ rüex̱na 
tümaarü pechicatüü̃gu tayaxǘcuchixü̃cax̱. Natürü ngóxü̃gu tanaxǘ nax tüxü̃ 
nabáxixü̃cax̱ ya yíxema ngẽxma chocuxe. 
17Rü ngẽxgumarüxü̃ ta guxü̃ma i tax̱acü i cúãcü üxü̃ rü yixcüra duü̃xü̃gü tá 
nüxü̃ nacuax̱gü. Rü guxü̃ma i tax̱acü i ẽxü̃guxü̃ rü yixcüra tá nango̱xoma. 
18¡Mea iperüxĩnüe i ñu̱xmax! Erü texé ya nüxü̃ cuáxe rü naga ĩnüxe i ngẽma 
ore i mexü̃, rü Tupana rü tá yexeraxü̃ i cuax̱ tüxna naxã. Natürü yíxema 

tama naga ĩnüxe i ngẽma ore, rü woo ngẽma cuax̱ i nagu tarüxĩnüxü̃ nax 
tüxü̃̃́ nangẽxmaxü̃ rü tá tüxna nanayaxu ==ñanagürü. 

Ngechuchuarü mama rü naenexẽgüchiga 
(Mt. 12.46-50; Mr. 3.31-35) 

19Rü naé ga Ngechuchu rü naenexẽgü, rü yema Ngechuchu íyexmaxü̃wa 
tangugü. Natürü taxuacü naxü̃tawaxüchi tangugü, yerü namuxũchi ga 
duü̃xü̃gü. 
20Rü wüxi ga duü̃xü̃ Ngechuchumaxã nüxü̃ nixu, rü ñanagürü: —Yéa 
düxétüwa tangexma ya cué rü cuenexẽgü, rü cuxü̃ tadaugüchaü̃ 
==ñanagürü. 
21Natürü nüma ga Ngechuchu rü ñanagürü nüxü̃ ga duü̃xü̃gü: —Yíxema 
nüxü̃ ĩnüexe i Tupanaarü ore rü nagu maxẽxe rü yíxema tixĩ ya chaué rü 
chauenexẽgü ixĩgüxe ==ñanagürü. 

Ngechuchu rü buanecüxü̃ rü yuapexü̃ ínayachaxãchixẽxẽ 
(Mt. 8.23-27; Mr. 4.35-41) 

22Rü wüxi ga ngunexü̃gu ga Ngechuchu rü norü ngúexü̃gümaxã wüxi ga 
nguegu nichoü̃. Rü ñanagürü nüxü̃: —¡Ngĩxã naxtaxaarü tocutüwa taxĩ! 
==ñanagürü. Rü inaxĩãchi. 
23Rü yexguma yaxãü̃yane rü nipechigü ga Ngechuchu. Rü ngürüãchi yexma 
nüxü̃ naxü ga wüxi ga tacü ga buanecü. Rü gumá nguewa rü 
niyauxcuchichigü ga dexá. Rü marü inayangutaü̃güchaü̃. 
24Rü yemacax̱ nüma ga norü ngúexü̃gü rü Ngechuchuxü̃ nacagü nax 
nabai̱x̱ãchixü̃cax̱. Rü ñanagürügü nüxü̃: —Pa Ngúexẽẽruxü̃x, ngẽmama 
itabaxü̃gü ==ñanagürügü. Rü yexguma ga Ngechuchu rü ínarüda, rü 
buanecüxü̃ rü yuapexü̃ nanga. Rü ínayachaxãchi ga buanecü, rü inayarüxo 
ga yuape, rü ínachaxanemare. 
25Rü yexguma ga Ngechuchu rü ñanagürü nüxü̃ ga norü ngúexü̃gü: —
¿Tax̱acü pexü̃ naxüpetü rü ngẽmacax̱ tama mea peyaxõgüxü̃? 
==ñanagürü. Natürü ga nümagü rü nabai̱x̱ãchiãẽgü. Rü nügüna nicachigü, 

rü ñanagürügü: —¿Tax̱acü ẽx̱na nixĩ i ñaa yatü rü ngẽmacax̱ ai̱x̱rücü ya 
buanecü rü yuape rü naga naxĩnüexü̃? ==ñanagürügü. 

Yatü ga Gadáracüã̱x ga ngo̱xogü nawa yexmagüxü̃ 
(Mt. 8.28-34; Mr. 5.1-20) 

26Rü düxwa Gadáraanewa nangugü ga naxtaxaarü tocutüwa ga 
Gariréaanearü to̱xmax̱tawa yexmaxü̃. 
27Rü yexguma marü nguewa ínaxüegu ga Ngechuchu, rü naxcax̱ nixũ ga 
wüxi ga yatü ga gumá ĩanecüãx̱ ga mucü ga taunecü ngo̱xogü nawa 
yexmagücü. Rü guxü̃guma nangexchiruecha. Rü tama wüxi ya ĩpatawa 
nayexma, rü duü̃xẽchíquex̱etanügu nayarüxauxchigünexü̃. 
28Rü yexguma Ngechuchuxü̃ nadau̱̱xgu, rü napex̱egu nayacaxã̃́pü̱xü. Rü aita 
naxüãcüma ñanagürü: —¿Tü̱xcüü̃ nua choxü̃ cuyachixewe, Pa Ngechuchux, 
Pa Tupana ya Guxü̃étüwa Ngẽxmacü Nanex? Rü cuxü̃ chacaa̱x̱ü̃ nax tama 
ngúxü̃ choxü̃ quingexẽxẽxü̃ ==ñanagürü. 
29Rü yema ñanagürü yerü Ngechuchu marü nanamu ga yema ngo̱xogü nax 
ínachoxü̃xü̃cax̱. Rü muẽx̱pü̱xcüna rü gumá yatüxü̃ naxãũãẽxẽẽxü̃ ga yema 
ngo̱xogü. Rü duü̃xü̃gü rü cadénamaxã nayanai̱x̱chacüügüxü̃ rü 
nayanai̱x̱paragüxü̃ nax taxuwama naxũxü̃cax̱. Natürü nüma rü nagu 
nacaugüama ga cadénagü. Rü yema ngo̱xogü rü chianexü̃wa ga taxúema 
íxãpataxü̃wa nanagagü. 
30Rü Ngechuchu nüxna naca rü ñanagürü: —¿Tax̱acü nixĩ i cuéga? 
==ñanagürü. Rü nüma rü Ngechuchuxü̃ nangãxü̃, rü ñanagürü: —
Muxũchixü̃ nixĩ i chauéga ==ñanagürü. Rü yema ñanagürü yerü 
namuxũchi ga yema ngo̱xogü ga gumá yatügu chocuxü̃. 
31Rü yema ngo̱xogü rü Ngechuchuna nacagü ga tama ngẽma ãxmaxü̃ i 
taguma iyacuáxü̃gu nax nawocuãxü̃cax̱. 
32Rü guma max̱pǘnearü tuãchiwa nayexmagü ga muxü̃ma ga cuchigü ga 
yéma chibüexü̃. Rü yemacax̱ ga yema ngo̱xogü rü Ngechuchuxü̃ nacaa̱x̱ü̃gü 
nax yema cuchigügu nayachocuxü̃cax̱. Rü Ngechuchu rü: —Ngü̃ 
==ñanagürü. 

33Rü yexguma ga yema ngo̱xogü rü gumá yatüwa ínachoxü̃ rü yema 
cuchigügu nayachocu. Rü guxü̃ma ga yema cuchigü rü inaxü̃ãchi, rü 
naxtaxacutüarü max̱pǘxü̃wa nayarüyuxgü, rü yexma nayi. 
34Rü yexguma yema cuchigüarü dauruü̃gü nüxü̃ daugügu ga yema 
ngupetüxü̃, rü nabai̱x̱ãchiãẽgü rü ínibuxmü. Rü ĩanewa nüxü̃ nayarüxugüe, 
rü yema ĩanearü ngaicamana ipeagüxü̃ ga duü̃xü̃gütanüwa rü ta nüxü̃ 
nixugügü. 
35Rü ga duü̃xü̃gü rü ínayadaugü ga yema ngupetüxü̃. Rü yexguma 
Ngechuchuxü̃tawa nangugügu, rü yéma nüxü̃ nadaugü ga gumá yatü ga 
ngo̱xoãx̱chirécü. Rü Ngechuchucutüxü̃tawa narüto, rü marü tama naxãũãẽ. 
Rü namuü̃e ga duü̃xü̃gü. 
36Rü yema duü̃xü̃gü ga nüxü̃ daugüxü̃ ga yema ngupetüxü̃, rü yema 
togümaxã nüxü̃ nixugügü nax ñuxãcü Ngechuchu namexẽẽxü̃ ga gumá yatü 
ga ngo̱xoãx̱chirécü. 
37Rü yexguma yemaxü̃ naxĩnüegu, rü guxü̃ma ga yema Gadáraanecüãx̱ ga 
duü̃xü̃gü, rü Ngechuchuxü̃ nacaa̱x̱ü̃gü nax ínaxũxũxü̃cax̱ ga yema naanewa, 
yerü poraãcü namuü̃e. Rü yemacax̱ ga Ngechuchu rü nguegu nixüe, rü 
inaxũãchi. 
38Rü gumá yatü ga ngo̱xoãx̱chirécü rü Ngechuchuxü̃ nacaa̱x̱ü̃ nax nawe 
naxũxü̃cax̱. Natürü ga Ngechuchu rü nanamu ga yexma nax naxã̃́ũxü̃cax̱, rü 
ñanagürü nüxü̃: 
39—¡Cuchiü̃wa naxũ, rü duü̃xü̃gümaxã nüxü̃ yarüxu ga tax̱acü cuxcax̱ nax 
naxüxü̃ ga Tupana! ==ñanagürü. Rü ínixũ ga gumá yatü, rü guxü̃ma ga 
yema ĩanecüãx̱ ga duü̃xü̃gümaxã nüxü̃ nayarüxu ga yema Ngechuchu 
naxcax̱ üxü̃. 

Yáiruxacüchiga rü yema nge ga Ngechuchuchirugu ingógücüchiga 
(Mt. 9.18-26; Mr. 5.21-43) 

40Rü yexguma Ngechuchu wenaxarü taegugu ga naxtaxaarü tocutüwa, rü 
duü̃xü̃gü rü taãẽãcüma nanayauxgü, yerü guxü̃ma ínanangu̱xẽẽgü. 

41Rü yéma Ngechuchuxü̃tawa nangu ga wüxi ga yatü ga Yáiru ga naéga. Rü 
nüma ga Yáiru rü ngutaquex̱epataü̃arü ãẽx̱gacü nixĩ. Rü Ngechuchupex̱egu 
nayacaxã̃́pü̱xü rü nüxü̃ nacaa̱x̱ü̃ nax napatawa naxũxü̃cax̱. 
42Yerü nüxü̃̃́ iyexma ga wüxitama ga naxacü, rü iyadax̱awe, rü ituraxüchi. 
Rü ngĩma rü 12 ga taunecü ngĩxü̃̃́ nayexma. Rü yexguma Yáirupatawa 
naxũxgu ga Ngechuchu, rü muxũchixü̃ ga duü̃xü̃gü nawe narüxĩ, rü 
ínayaxũxtügü. 
43Rü yema duü̃xü̃gütanüwa iyexma ga wüxi ga ngecü ga 12 ga taunecü 
ãgüechacü. Rü yemamaxã iyadax̱aweecha. Rü dutúrugüxü̃tagu ngĩxü̃ 
igu̱xẽxẽ ga guxcü ga ngĩrü diẽru, natürü taxuxü̃ma ngĩxcax̱ nayataanexẽxẽ. 
44Rü yema ngecü rü Ngechuchuweama ne ĩxü̃, rü naxpechinüchirugu 
iyangõgü. Rü yexgumatama ínayachaxãchi ga nax naxãgüxü̃. 
45Rü yexguma ga Ngechuchu rü duü̃xü̃güna naca, rü ñanagürü: —¿Texé tixĩ 
ya choxü̃ ingõgüxe? ==ñanagürü. Rü guxü̃ma ga duü̃xü̃gü rü: —Taxúema 
==ñanagürügü. Rü yexguma ga Pedru rü namücügü rü ñanagürügü: —Pa 
Ngúexẽẽruxü̃x, cuma nüxü̃ cudau i ñuxre i duü̃xü̃gü ngéma cuxü̃ nax 
nayaxũxtügüxü̃, rü ngẽxguma rü ta: “¿Texé ya choxü̃ ingõgüxe?” ñacuxü̃ 
==ñanagürügü. 
46Natürü ga Ngechuchu rü ñanagürü: —Ngẽmáacü wüxíe choxü̃ tingõgü, erü 
nüxü̃ chicuax̱ãchi nax chowa ínaxũxũxü̃ i pora ==ñanagürü. 
47Rü yexguma nango̱xomagu nax nüxü̃ nacuax̱amaxü̃ ga Ngechuchu ga 
yema nüxü̃ nax yangõgüxü̃, rü yadu̱xruxãcüma naxü̃tawa ixũ ga yema 
ngecü. Rü napex̱egu iyacaxã̃́pü̱xü. Rü guxü̃ ga duü̃xü̃güpex̱ewa namaxã 
nüxü̃ iyaxu ga tax̱acücax̱ nüxü̃ nax yangõgüxü̃, rü yexgumatama ngĩxcax̱ 
nax yataanexü̃. 
48Rü yexguma ga Ngechuchu rü ñanagürü ngĩxü̃: —Pa Chauxacüx, cuxcax̱ 
nitaane, erü cuyaxõ. ¡Rü taãẽãcü íixũ! ==ñanagürü. 
49Rü yexguma íyadexayane ga Ngechuchu, rü yéma nangu ga wüxi ga duü̃xü̃ 
ga yema ngutaquex̱epataü̃arü ãẽx̱gacümaxã nüxü̃ yarüxuxü̃, rü ñanagürü: 

—Cuxacü rü marü iyu. ¡Rü taxṹ i cuyachixewechigüxü̃ ya Ngúexẽẽruxü̃! 
==ñanagürü. 
50Natürü yexguma yema orexü̃ naxĩnügu ga Ngechuchu, rü ñanagürü 
Yáiruxü̃: —¡Taxṹ i cuxoegaãẽxü̃! ¡Rü yaxõmare! Rü cuxacü rü tá ngĩxcax̱ 
nitaane ==ñanagürü. 
51Rü yexguma Yáirupatawa nangugügu, rü Ngechuchu nayachocuxẽxẽ ga 
Pedru rü Chantiágu rü Cuáü̃ rü ngĩnatü rü ngĩé ga yema bucü ga yuxcü. 
Natürü tama nanaxwax̱e nax togü yexma chocuxü̃. 
52Rü guxü̃ma ga duü̃xü̃gü ga yéma yexmagüxü̃ rü naxauxe rü ngĩxcax̱ 
nangechaü̃gü. Natürü Ngechuchu rü ñanagürü nüxü̃: —¡Taxṹ i pexauxexü̃! 
Erü ngẽma bucü rü tama nixĩ i nayuxü̃. Rü ipemare ==ñanagürü. 
53Natürü ga yema duü̃xü̃gü rü Ngechuchuxü̃ nacugüeama, yerü ngĩxü̃ 
nadaugü nax aixcüma marü nayuxü̃. 
54Rü yexguma ga Ngechuchu rü ngĩxmex̱gu nayayauxãchi, rü tagaãcü 
ñanagürü: —Pa Bucüx, ¡írüda! ==ñanagürü. 
55Rü yexguma ga ngĩma rü wena imaxü̃, rü yexgumatama íirüda. Rü 
Ngechuchu nanamu nax ngĩxü̃ naxüwemügüxü̃cax̱. 
56Rü ngĩnatü rü ngĩé ga yema bucü, rü poraãcü tabai̱x̱ãchiãẽgü. Natürü 
Ngechuchu rü tüxü̃ namu nax taxúemaxã nüxü̃ nax tixuxü̃cax̱ ga yema 
ngupetüxü̃. 

Luca 9 

Ngechuchu norü ngúexü̃güxü̃ namu nax nüxü̃ yanaxugüexü̃ca̱x ga Tupanaarü 
ore 

(Mt. 10.5-15; Mr. 6.7-13) 

1Rü Ngechuchu rü nanangutaquex̱exẽxẽ ga yema 12 ga norü ngúexü̃gü. Rü 
pora nüxna naxã rü nüxna naxãga nax ínawoxü̃ãxü̃cax̱ ga naguxü̃raü̃xü̃ ga 
ngo̱xogü, rü nax nameexẽẽãxü̃cax̱ ga duü̃xü̃gü ga idax̱aweexü̃. 

2Rü nayamugü nax duü̃xü̃gümaxã nüxü̃ yaxugüexü̃cax̱ ga ore ga mexü̃ nax 
ñuxãcü ãẽx̱gacü yixĩxü̃ ya Tupana, rü nax nameexẽẽãxü̃cax̱ ga duü̃xü̃gü ga 
idax̱aweexü̃. 
3Rü ñanagürü nüxü̃: —¡Rü taxuxü̃táma ípinge i perü namawaxü̃, rü bai ya 
perü caxü̃chigüxü̃ ya naixmenax̱ã, rü bai i perü choca, rü bai i perü paũ, rü 
bai i perü diẽru. Rü wüxitama i pexchiru ípinge, rü tama i taxre! 
4Rü ngẽxguma wüxi ya ĩanewa pengugügu, ¡rü wüxi ya ĩpatagutama 
perücho rü ñu̱xmata ipexĩãchi nawa ya yima ĩane! 
5Rü ngẽxguma chi wüxi ya ĩanewa tama pexü̃ nayauxgügu ¡rü ípechoxü̃ 
nawa ya yima ĩane! Rü ngẽxguma ngéma ipexĩãchigu ¡rü ipepagücutü i perü 
üxaxü̃cutü nax ngẽmawa nüxü̃ nacuax̱güxü̃cax̱ nax chixexü̃ naxügüxü̃ i 
ngẽma duü̃xü̃gü! ==ñanagürü. 
6Rü inaxĩãchi, rü guxü̃ma ga ĩanexacügüwa naxĩ. Rü nüxü̃ nixugüetanü ga 
Tupanaarü ore ga mexü̃. Rü guxü̃wama nanameexẽẽtanü ga duü̃xü̃gü ga 
idax̱aweexü̃. 

Eróde rü naxoegaãxẽ yerü tama nüxü̃ nacua̱x nax texé yixĩxü̃ ga Ngechuchu 
(Mt. 14.1-12; Mr. 6.14-29) 

7Rü Gariréaanearü ãẽx̱gacü ga Eróde, rü nüxü̃ nacuáchiga ga guxü̃ma ga 
yema Ngechuchu üxü̃. Rü poraãcü naxoegaãẽ ga Eróde, yerü nümaxü̃ ga 
duü̃xü̃gü rü ñanagürügü: —Cuáü̃ ya báiü̃xẽẽruxü̃ nixĩ ya yimá rü marü wena 
namaxü̃ ==ñanagürügü. 
8Natürü togü rü ñanagürügü: —Nũxcümaü̃cü ga Tupanaarü orearü uruxü̃ ga 
Ería nixĩ, rü wena nango̱x ==ñanagürügü. Rü togü rü ñanagürügü: —Nai 
ga nũxcümaü̃cü ga Tupanaarü orearü uruxü̃ nixĩ, rü wena namaxü̃ 
==ñanagürügü. 
9Natürü Eróde rü ñanagürü: —Chomatama chanamu nax Cuáü̃xü̃ 
yadaeruxü̃cax̱. ¿Rü tax̱acü ẽx̱na nixĩ i ngẽma yatü i duü̃xü̃gü ngẽmaãcü 
poraãcü nüxü̃ ixuchigagüechaxü̃? ==ñanagürü. Rü Eróde rü nüxü̃̃́ 
nangúchaü̃ nax Ngechuchuxü̃ nadauxü̃. 

Ngechuchu rü nanachibüexẽxẽ ga 5,000 ga yatügü 

(Mt. 14.13-21; Mr. 6.30-44; Jn. 6.1-14) 

10Rü yexguma nawoegu̱xgu ga yema Ngechuchuarü ngúexü̃gü ga yamugüxü̃, 
rü Ngechuchumaxã nüxü̃ nixugüe ga yema naxügüxü̃. Rü nüma ga 
Ngechuchu rü yema norü ngúexü̃gümaxã nixũgachi, rü Bechaídaarü ĩanewa 
namaxã naxũ. 
11Natürü yexguma duü̃xü̃gü nüxü̃ cuax̱gügu ga ngextá nax nayexmaxü̃, rü 
Ngechuchuwe narüxĩ. Rü Ngechuchu rü meama yema duü̃xü̃güxü̃ nayaxu, 
rü namaxã nüxü̃ nixu nax ñuxãcü ãẽx̱gacü yixĩxü̃ ya Tupana. Rü 
nanameexẽxẽ ga yema duü̃xü̃gü ga idax̱aweexü̃. 
12Rü yexguma marü nayáuanegu, rü Ngechuchucax̱ naxĩ ga yema 12 ga 
ngúexü̃gü ga yamugüxü̃. Rü ñanagürügü nüxü̃: —¡Íyamugü i ñaa duü̃xü̃gü 
nax ĩanexacügü rü naanegü ya ngaicamana ngẽxmagünewa nax naxĩxü̃cax̱, 
rü ngẽxma nax napegüxü̃cax̱ rü norü õnacax̱ yataxegüxü̃cax̱! Erü nua 
íngẽxmagüxü̃wa rü nataxuma i tax̱acürü õna ==ñanagürügü. 
13Natürü Ngechuchu rü ñanagürü nüxü̃: —¡Pematama penaxüwemü! 
==ñanagürü. Rü nanangãxü̃gü, rü ñanagürügü: —Wüximee̱x̱pü̱x i paũ rü 
taxre i choxnixicatama toxü̃̃́ nangẽxma. ¿Ẽ̱xna cunaxwax̱e nax naxcax̱ 
tayataxegüxü̃ i õna naxcax̱ i guxü̃ma i ñaa duü̃xü̃gü? ==ñanagürügü. 
14Rü 5,000 ga yatügü nixĩ ga yema yéma yexmagüxü̃. Natürü Ngechuchu rü 
ñanagürü nüxü̃ ga norü ngúexü̃gü: —¡Ẽcü ípenatogüxẽxẽx̱ i 50 chigü i wüxi 
tücumüwa! ==ñanagürü. 
15Rü yemaacü nanaxügü ga norü ngúexü̃gü. Rü mea ínanatogüxẽxẽ ga 
guxü̃ma ga duü̃xü̃gü. 
16Rü yexguma ga Ngechuchu rü nanade ga yema wüximee̱x̱pü̱x ga paũ rü 
yema taxre ga choxni. Rü daxũgu nadawenüãcüma Tupanana moxẽ naxã, 
rü ñu̱xũchi inanabücu ga yema paũ rü choxni. Rü norü ngúexü̃güna nanaxã 
nax nüxü̃ yanuaxü̃cax̱ ga yema duü̃xü̃gü. 

17Rü guxü̃ma ga yema duü̃xü̃gü rü meama nachibüe. Rü yemawena rü 12 ga 
pexchigü nanapágüama namaxã ga yema paũchipex̱egü rü choxnichipex̱egü 
ga íyaxügüxü̃. 

Pedru nanango̱xẽxẽ nax Cristu yixĩxü̃ ga Ngechuchu 
(Mt. 16.13-19; Mr. 8.27-29) 

18Rü wüxi ga ngunexü̃ rü Ngechuchu norü ngúexü̃gümaxã noxrüwama 
yayumüxẽgu, rü nüma rü norü ngúexü̃güna naca, rü ñanagürü: —¿Ñuxũ 
ñaxü̃ i duü̃xü̃gü i chauchiga i choma nax texé chixĩxü̃? ==ñanagürü. 
19Rü norü ngúexü̃gü nanangãxü̃gü rü ñanagürügü: —Nangexma i duü̃xü̃gü 
rü: “Cuáü̃ ya báiü̃xẽẽruxü̃ quixĩ”, ñagüxü̃, rü togü rü: “Ería quixĩ”, ñagüxü̃, 
rü togü rü: “Wüxi ga nũxcümaü̃cü ga Tupanaarü orearü uruxü̃ i wena 
maxü̃cü quixĩ”, ñagüxü̃ ==ñanagürügü. 
20Rü yexguma Ngechuchu nüxna naca rü ñanagürü: —Rü pemax, ¿ñuxũ 
ñapegüxü̃ choxü̃ nax texé chixĩxü̃? ==ñanagürü. Rü Pedru nanangãxü̃ rü 
ñanagürü: —Cuma nixĩ ya Cristu ya Tupana núma cumuxü̃ ==ñanagürü. 

Ngechuchu nüxü̃ nixu ga norü yuxchiga 
(Mt. 16.20-28; Mr. 8.30—9.1) 

21Rü Ngechuchu rü nayaxucu̱xẽgü ga norü ngúexü̃gü nax taxúemaama nüxü̃ 
yaxugüexü̃cax̱ nax nüma rü Cristu yixĩxü̃. 
22Rü ñanagürü nüxü̃ ga norü ngúexü̃gü: —Tupana Nane ya duü̃xü̃xü̃ ixĩcü 
rü poraãcü ngúxü̃ tá ninge. Rü tá nüxü̃ naxõõ̱xgü i Yudíugüarü ãẽx̱gacügü, 
rü chacherdótegüarü ãẽx̱gacügü, rü ngẽma ngúexẽẽruü̃gü i Moichéarü 
mugüwa ngu̱xẽẽtaegüxü̃. Rü tá nayamax̱gü, natürü tomaepü̱x i ngunexü̃gu 
rü wena táxarü namaxü̃ ==ñanagürü. 
23Rü yemawena rü guxü̃ma ga norü ngúexü̃güxü̃ ñanagürü: —Rü ngẽxguma 
texé chowe rüxũxchaü̃gu, ¡ẽcü nüxü̃ tarüxo i tümaarü ngúchaü̃, rü yáxna 
namaxã taxĩnü i ngẽma guxchaxü̃gü i tümacax̱ ínguxü̃ i wüxichigü i 
ngunexü̃gu, rü ñu̱xũchi chowe tarüxũ! 

24Erü yíxema tama chau̱̱xcax̱ inaxãxẽ i tümaarü maxü̃ rü tá itanatauxẽxẽ. 
Natürü texé ya chau̱̱xcax̱ inaxãxẽ i tümaarü maxü̃ rü tá tanayaxu i maxü̃ i 
taguma gúxü̃. 
25¿Rü tax̱acüwa nüxü̃̃́ namexü̃ ya wüxi ya yatü ega nayauxãgu i guxü̃ma i 
ñoma i naanewa ngẽxmagüxü̃, natürü iyanatauxẽẽãgu i norü maxü̃? 
26Rü ngẽxguma texé chau̱̱xcax̱ ãnegu rü naxcax̱ taxãneegu i chorü ore, rü 
Tupana Nane ya duü̃xü̃xü̃ ixĩcü rü tá ta tümacax̱ naxãne i ngẽxguma norü 
üünemaxã rü Nanatüarü üünemaxã rü norü orearü ngeruü̃gü i üünexü̃maxã 
núma naxũxgu. 
27Rü aixcüma pemaxã nüxü̃ chixu rü ñuxre i duü̃xü̃gü i nua ngẽxmagüxü̃ rü 
taxũtáma nayu ñu̱xmatáta nüxü̃ nadaugü nax ñuxãcü ãẽx̱gacü yixĩxü̃ ya 
Tupana ==ñanagürü. 

Ngechuchu rü toraxü̃ãcü nango̱x 
(Mt. 17.1-8; Mr. 9.2-8) 

28Rü 8 ga ngunexü̃guwena nax yema ñaxü̃, rü Ngechuchu rü wüxi ga 
max̱pǘnewa naxũ nax yéma yayumüxẽxü̃cax̱. Rü ínayaxümücügü ga Pedru 
rü Chantiágu rü Cuáü̃. 
29Rü yexguma ínayumüxẽyane ga Ngechuchu rü nachiwe rü ngürüãchi 
niyauracüxü, rü naxchiru rü ta niyauracüxü, rü poraãcüxüchima nacómü. 
30Rü yéma nango̱x ga taxre ga yatügü ga Ngechuchumaxã idexagüxü̃. Rü 
Moiché nixĩ ga wüxi, rü Ería nixĩ ga to. 
31Rü yema taxre íyexmagüxü̃wa rü poraãcüxüchi nangóone. Rü ínidexagü 
nachiga ga ñuxãcü Yerucharéü̃gu tá nax nayuxü̃ ga Ngechuchu. 
32Rü Pedru rü namücügü rü woo poraãcü nax nayaxtaegüxü̃, rü tama napee. 
Rü nüxü̃ nadaugü nax poraãcü nangóonexü̃ naxü̃tawa ga Ngechuchu rü 
yema taxre ga yatügü ga namaxã yexmagüxü̃. 
33Rü yexguma yema taxre ga yatügü Ngechuchuna ixĩgachigu, rü Pedru rü 
ñanagürü Ngechuchuxü̃: “Pa Ngúexẽẽruxü̃x, namexẽchi nixĩ nax nua 
ingẽxmagüxü̃. Rü tá tanaxü ya tomaepü̱x ya düxenü, rü wüxi ya cuxcax̱, rü 

nai ya Moichécax̱, rü nai ya Eríacax̱”, ñanagürü. Natürü ga Pedru rü tama 
nüxü̃ nacuax̱ nax ñuxũ ñaxü̃ yerü poraãcü nanaxĩx̱ãchiãxẽ. 
34Rü yexguma íyadexayane ga Pedru, rü wüxi ga caixanexü̃ natanügu 
nayangai̱x̱ema. Rü yexguma yema caixanexü̃ natanügu yangai̱x̱emagu rü 
poraãcü namuü̃e ga yema ngúexü̃gü. 
35Rü yema caixanexü̃wa inanaxũ ga wüxi ga naga ga ñaxü̃: “Daa nixĩ ya 
Chaune ya nüxü̃ changechaü̃xü̃chicü. ¡Rü naga pexĩnüe!” ñaxü̃. 
36Rü yexguma yanachianegu ga yema naga rü Ngechuchuxicatama yéma 
nayaxǘ. Rü nüma ga yema ngúexü̃gü rü yema ngunexü̃gügu taguma 
texémaxã nüxü̃ nixugüe ga yema nüxü̃ nadaugüxü̃ rü nüxicatama nüxü̃ 
nacuax̱gü. 

Ngechuchu nanamexẽxẽ ga wüxi ga bucü ga ngo̱xo nawa yexmacü 
(Mt. 17.14-21; Mr. 9.14-29) 

37Rü yexguma moxü̃ãcü guma max̱pǘnewa yanachoü̃gu, rü muxü̃ma ga 
duü̃xü̃gü yéma Ngechuchucax̱ naxĩ. 
38-39Rü yema duü̃xü̃gütanüwa rü wüxi ga yatü tagaãcü Ngechuchuxü̃ 
ñanagürü: —Pa Ngúexẽxẽruxü̃, ¡choxü̃ rüngü̃xẽxẽ, rü tüxü̃ nadau ya chaune 
ya tügümaxã choxü̃̃́ wüxicáxe! Rü wüxi i ngo̱xo tümawa nangẽxma. Rü 
ngẽxguma tüxü̃ naxü̱xgu, rü aita tüxü̃ naxüxẽxẽ, rü tüxü̃ naxãũãẽxẽxẽ, rü 
tüxü̃ narüchiax̱ẽxẽ. Rü ngẽma ngo̱xo rü poraãcü ngúxü̃ tüxü̃ ningexẽxẽ, rü 
tama tüxü̃ ningéxchaü̃. 
40Rü marü nüxü̃ chacaa̱x̱ü̃ i curü ngúexü̃gü nax tümawa ínatax̱üchigüãxü̃cax̱ 
i ngẽma ngo̱xo, natürü tama nüxü̃̃́ inaxĩnü ==ñanagürü. 
41Rü yexguma Ngechuchu nanangãxü̃, rü ñanagürü: —Pa Duü̃xü̃gü i Tama 
Yaxõgüxü̃x rü Chixexü̃gu Rüxĩnüexü̃x, ¿Ñuxguratáta i pemaxã chanuxmaxü̃ 
rü yáxna pemaxã chaxĩnüxü̃? ¡Nua naga ya cune! ==ñanagürü. 
42Natürü yexguma Ngechuchuxü̃tawa nanguxgu ga gumá bucü, rü yema 
ngo̱xo rü gumá bucüxü̃ ñaxtüanegu nayanguxẽxẽ, rü nanaxãũãẽxẽxẽ. 

Natürü Ngechuchu nananga ga yema ngo̱xo, rü nanamexẽxẽ ga gumá bucü. 
Rü ñu̱xũchi nanatüxü̃tawa nanamu. 
43Rü guxü̃ma ga yema duü̃xü̃gü rü nabai̱x̱ãchiãẽgü ga yexguma nüxü̃ 
nadaugügu ga ñuxãcü nax naporaxü̃ ya Tupana. 

Ngechuchu rü wenaxarü nüxü̃ nixu ga norü yuxchiga 
(Mt. 17.22-23; Mr. 9.30-32) 

Rü yexguma yema duü̃xü̃gü namaxã bai̱x̱ãchieyane ga yema Ngechuchu 
üxü̃, rü nüma rü norü ngúexü̃güxü̃ ñanagürü: 
44—¡Mea iperüxĩnüe i ñaa pemaxã nüxü̃ chixuxü̃! ¡Rü taxṹ i nüxü̃ 
ipeyarüngümaexü̃! Rü Tupana Nane ya duü̃xü̃xü̃ ixĩcü, rü tá 
duü̃xü̃gümex̱ẽgu nangu̱xẽẽãxü̃ ==ñanagürü. 
45Natürü ga norü ngúexü̃gü rü tama nüxü̃ nacuax̱güéga ga yema namaxã 
nüxü̃ yaxuxü̃ yerü Tupana rü tama naxcax̱ nanango̱xẽxẽ ga yema ore nax 
mea nüxü̃ nacuax̱güxü̃cax̱. Rü naétü namuü̃e nax Ngechuchuna nacagüexü̃ 
nax mea namaxã nango̱xẽẽãxü̃cax̱ ga yema namaxã nüxü̃ yaxuxü̃. 

¿Texé tá tixĩ ya guxãarü yexera ixĩxẽ? 
(Mt. 18.1-5; Mr. 9.33-37) 

46Rü yexguma ga norü ngúexü̃gü rü inanaxügüe nax nügümaxã 
yaporagatanücüüxü̃ nachiga nax texé tá tixĩxü̃ ya natanüwa guxãarü yexera 
ixĩxẽ. 
47Natürü Ngechuchu rü nüxü̃ nacuax̱ama ga yema norü ngúexü̃gü nagu 
rüxĩnüexü̃. Rü yemacax̱ wüxi ga buxü̃ nügüxü̃tawa naga, rü nügüxü̃tagu 
nayachixẽxẽ. 
48Rü ñanagürü nüxü̃ ga norü ngúexü̃gü: —Texé ya chauégagu ñaa buxü̃xü̃ 
yaxúxe, rü choxü̃ nixĩ i tayaxuxü̃. Rü yíxema choxü̃ yaxúxe, rü Chaunatü ya 
núma choxü̃ mucüxü̃ rü ta tayaxu. Rü yíxema guxãarü yexera tügü 
írüxíraxe, rü yíxema tixĩ ya guxãarü yexera ixĩxẽ ==ñanagürü. 

Texé ya tama taxchi aixe rü tórü ngü̃xẽẽruxü̃ tixĩ 
(Mr. 9.38-40) 

49Rü yexguma ga Cuáü̃ rü ñanagürü nüxü̃: —Pa Ngúexẽẽruxü̃x, nüxü̃ tadau 
ga wüxi ga yatü ga cuégagu ngo̱xogü íwoxü̃xü̃. Rü toma nüxna tanachu̱xu 
ga yema yerü tama tatanüxü̃ nixĩ ga nümax ==ñanagürü. 
50Natürü Ngechuchu rü ñanagürü nüxü̃: —Tama name i nüxna nax 
penachu̱xuxü̃. Erü texé ya tama taxchi aixe, rü tórü ngü̃xẽẽruxü̃ tixĩ 
==ñanagürü. 

Ngechuchu nayangagü ga Chantiágu rü Cuáü̃ 

51Rü yexguma marü yangaicagu ga Ngechuchu nax daxũguxü̃ ga naanewa 
naxũxü̃, rü tama namuü̃ãcüma inaxũãchi nax Yerucharéü̃wa naxũxü̃. 
52Rü nügüpex̱egu nayamugü ga ñuxre ga norü orearü ngeruü̃gü. Rü nümagü 
rü nawa naxĩ ga wüxi ga ĩanexacü ga Chamáriaanewa yexmane, nax yexma 
naxcax̱ yadaugüxü̃cax̱ ga wüxi ga ĩpata nax Ngechuchu nagu pexü̃nexü̃. 
53Natürü yema Chamáriaanecüãx̱ rü tama nanayauxgüchaü̃, yerü nüxü̃ 
nacuax̱gü nax Yerucharéü̃wa tá naxũxü̃. 
54Rü yexguma yemaxü̃ nadaugügu ga norü ngúexü̃gü ga Chantiágu rü Cuáü̃, 
rü ñanagürügü Ngechuchuxü̃: —Pa Corix, ¿cunaxwax̱exü̃ nax Tupanana 
naxcax̱ tacaxü̃ nax daxũwa ne namuaxü̃cax̱ ya üxü nax nagu̱xẽẽãxü̃cax̱ i 
guxü̃ma i ñaa duü̃xü̃gü, yema nũxcümaü̃cü ga Tupanaarü orearü uruxü̃ ga 
Ería üxü̃rüxü̃? ==ñanagürügü. 
55Rü yexguma ga Ngechuchu rü nüxü̃ nadawenü, rü nayangagü. 
56Rü yexguma rü nai ga ĩanexacüwa naxĩ. 

Duü̃xü̃gü ga Ngechuchuwe rüxĩxchaü̃xü̃chiga 
(Mt. 8.19-22) 

57Rü yexguma namagu naxĩxgu rü wüxi ga yatü Ngechuchuxü̃ ñanagürü: —
Pa Corix, cuwe charüxũxchaü̃ i ngextá cuma ícuxũxü̃wa ==ñanagürü. 
58Rü Ngechuchu nanangãxü̃ rü ñanagürü: —Ngowagü rü nüxü̃̃́ nangẽxma i 
naxmaxü̃gü, rü werigü rü nüxü̃̃́ nangẽxma i naxchiãü̃gü, natürü Tupana 
Nane ya duü̃xü̃xü̃ ixĩcü, rü nataxuma i nachica i ngextá nagu yacuxeruxü̃ 
==ñanagürü. 

59Rü Ngechuchu ñanagürü nüxü̃ ga wüxi ga to ga yatü: —¡Chowe rüxũ! 
==ñanagürü. Natürü nüma ga yema yatü rü ñanagürü nüxü̃: —Pa Corix, 
noxri chanaxwax̱e i chaunatüxü̃ ichayatax̱íra ==ñanagürü. 
60Rü Ngechuchu nanangãxü̃ rü ñanagürü: —Nüe ngẽma cutanüxü̃ i tama 
yaxõgüxü̃ iyatax̱gü i ngẽma yuexü̃, natürü i cuma rü name nax nüxü̃ 
cuyarüxuxü̃ i Tupanaarü ore nax ñuxãcü guxãarü ãẽx̱gacü nax yixĩxü̃ i 
nümax ==ñanagürü. 
61Rü wüxi ga to ga duü̃xü̃ rü ñanagürü nuxü̃: —Pa Corix, cuwe 
charüxũxchaü̃, natürü chanaxwax̱e i nüxü̃ chayarümoxẽxíra i ngẽma 
chopatacüãx̱gü ==ñanagürü. 
62Natürü Ngechuchu rü ñanagürü nüxü̃: —Texé ya yíxema inaxügüxe nax 
Tupanaarü puracüwa tapuracüxü̃, natürü tümaarü ngẽmaxü̃guama 
rüxĩnüxe, rü tama tame nax Tupanaarü puracü taxüxü̃ ==ñanagürü. 

Luca 10 

Ngechuchu nayamugü ga 72 ga norü ngúexü̃gü 

1Rü yemawena ga Cori ya Ngechuchu rü nayadexechi ga 72 ga to ga norü 
ngúexü̃gü. Rü taxrechigü yoxni nügüpex̱egu nayamugü nax nawa naxĩxü̃cax̱ 
ga guxü̃nema ga gumá ĩanegü rü nachicagü ga Ngechuchu nawa 
ũxchaü̃güne. 
2Rü ñanagürü nüxü̃: —Aixcümaxü̃chi nangẽxma i muxũchixü̃ i duü̃xü̃gü i 
ímemaregüxü̃ nax yaxõgüãxü̃ natürü ngẽma Tupanaarü orearü uwa 
puracüexü̃ rü noxretama nixĩ. Rü ngẽmacax̱ name i perü yumüxẽwa nüxna 
peca ya Tupana ya puracüarü yora ixĩcü nax ngẽma norü puracüwa 
namugüãxü̃cax̱ i togü i puracütanüxü̃ nax nüxü̃ yaxugüxü̃cax̱ i norü ore. 
3¡Rü ipexĩãchi rü ngéma pexĩ! Rü dücax, ñoma carnérugü i aigütanüwa 
imugüxü̃rüxü̃ nixĩ i pexü̃ chimugüxü̃. 
4¡Rü taxũtáma choca ípinge, rü bai i perü diẽru, rü bai i perü chapatu! Rü 
tama chanaxwax̱e i namagu penuxcü i ngẽxguma namawa texéxü̃ 
perümoxẽgügu. 

5Rü ngẽxguma wüxi ya ĩpatawa pengugügu, rü ñaaãcü tá nüxü̃ perümoxẽgü 
i ngẽma duü̃xü̃gü: “¡Petaãxẽ erü Tupana rü napetanügu!” ñaperügügü tá. 
6Rü ngẽxguma ngéma nangẽxmagu i duü̃xü̃gü i Tupanaxü̃ cuax̱güchaü̃xü̃ rü 
Tupana rü tá nüxna nanaxã i taãxẽ. Natürü ngẽxguma ngéma nataxuxgu i 
duü̃xü̃gü i Tupanaxü̃ cuax̱güchaü̃xü̃, rü ngẽma Tupanaarü taãxẽ rü 
pexrütama tá nixĩ. 
7¡Rü wüxi ya ĩpatagutama perücho, rü ngéma pechibüe rü peyaxaxü̱x i 
ngẽma nüxü̃̃́ ngẽxmaxü̃ i ngẽma ĩpatacüãx̱gü! Erü wüxi i puracütanüxü̃ rü 
name nixĩ nax nayau̱̱xãxü̃ i norü natanü naxcax̱ i norü puracü. Rü yima 
ĩanewa pengẽxmagüyane rü tama chanaxwax̱e i nai ya ĩgu peyapegü. 
8Rü ngẽxguma wüxi ya ĩane ya nawa mea pexü̃ nayaxunewa pengugügu, ¡rü 
penangõ̱x i ngẽma õna i pexna naxãgüxü̃! 
9¡Rü penameexẽxẽ i ngẽma idax̱aweexü̃ ya yima ĩanewa ngẽxmagüxü̃! ¡Rü 
namaxã nüxü̃ pixu rü ñapegügü nüxü̃: “Tupana ya Ãẽx̱gacü ixĩcü rü marü 
pexna nangaicama”, ñapegügü nüxü̃! 
10Natürü ega nawa pengugügu ya wüxi ya ĩane i ngextá duü̃xü̃gü tama mea 
pexü̃ íyauxgüxü̃wa, ¡rü yima ĩanearü namagu ípechoxü̃ rü ñapegügü nüxü̃ i 
ngẽma ĩanecüãx̱!: 
11“Rü woo ñaa perü ĩanearü üxaxü̃ i tocutüwa yaxũxü̃, rü itanapagü, nax 
ngẽmawa nüxü̃ pecuáxü̃cax̱ nax Tupana rü tama pemaxã nataãẽxü̃. ¡Natürü 
tama nüxü̃ ipeyarüngümae nax marü pexna nangaicamachiréxü̃ ya Tupana 
nax perü ãẽx̱gacü yixĩxü̃”, ñaperügügü tá nüxü̃ i ngẽma ĩanecüãx̱! 
12Rü pemaxã nüxü̃ chixu rü ngẽma ngunexü̃ i nagu nagúxü̃ i naane, rü 
Chodómacüãx̱ i duü̃xü̃güarü yexera Tupana tá nanapoxcue i ngẽma 
duü̃xü̃gü i tama mea pexü̃ yauxgüxü̃. 

Ĩanegü ga tama Tupanaga ĩnüene 
(Mt. 11.20-24) 

13Rü wüxi i ngechaü̃ nixĩ i pexcax̱, Pa Corachíü̃cüãx̱ rü Bechaídacüãx̱ i 
Duü̃xü̃güx. Yerü yexguma chi Tíruarü ĩanewa rü Chidóü̃arü ĩanewa 
chanaxüxgu ga yema mexü̃gü ga cuax̱ruü̃gü ga Tupanaarü poramaxã 

petanüwa chaxüxü̃, rü woo nax poraãcü yachixexü̃ ga yema Tírucüãx̱ rü 
Chidóü̃cüãx̱ ga duü̃xü̃gü rü nũxcümama chitama nüxü̃ narüxoe ga nacüma 
ga chixexü̃, rü poraãcü chi nügümaxã nangechaü̃gü rü naxauxe, yerü chi 
nügü nicuax̱ãchitanü nax yapecaduãx̱güxü̃. 
14Natürü pemaxã nüxü̃ chixu rü ngẽma ngunexü̃ ya Tupana nagu 
napoxcuexü̃ i pecaduãx̱güxü̃, rü ngẽma ngunexü̃gu rü Tírucüãx̱arü yexera 
rü Chidóü̃cüãx̱arü yexera tá pexü̃ napoxcue i pemax, Pa Corachíü̃cüãx̱ rü Pa 
Bechaídacüãx̱. 
15Rü pemax, Pa Capernáü̃cüãx̱gü i Duü̃xü̃güx ¿ẽx̱na pema nagu perüxĩnüegu 
rü daxũguxü̃ i naanewa tá pexĩxü̃? Pemaxã nüxü̃ chixu rü poxcuchicaxü̃ i 
naanetüü̃wa tá nixĩ i pewogüxü̃ ==ñanagürü. 
16Rü ñu̱xũchi norü ngúexü̃güxü̃ ñanagürü: —Rü yíxema pega ĩnüexe, rü 
chauga rü ta taxĩnüe. Natürü yíxema tama pega ĩnüexe, rü chauga rü ta 
tama taxĩnüe. Rü yíxema tama chauga ĩnüexe, rü tama naga taxĩnüe ya 
Chaunatü ya núma choxü̃ mucü ==ñanagürü ga Ngechuchu. 

Nawoegu ga yema 72 ga Ngechuchuarü ngúexü̃gü 

17Rü taãẽãcüma nawoegu ga yema 72 ga norü ngúexü̃gü ga yamugüxü̃. Rü 
ñanagürügü nüxü̃: —Pa Corix, ngẽxguma cuégagu tidexagügu, rü aixrüxü̃ i 
ngo̱xogü rü toga naxĩnüe ==ñanagürügü. 
18Rü Ngechuchu rü ñanagürü nüxü̃: —Ngẽmáacü aixcüma nixĩ. Yerü nüxü̃ 
chadau ga Chataná ga daxũguxü̃ ga naanewa nax nanguxü̃ wüxi ga 
ãẽmacürüxü̃. 
19Rü choma rü marü pexna chanaxã ga pora nax tama tax̱acürü chixexü̃ 
pemaxã naxügüxü̃cax̱ ega woo ãxtapegüwa rüex̱na tuxchinawegüwa 
pengagügu. Rü yexgumarüxü̃ ta pexna chanaxã ga pora nax nüxü̃ 
perüyexeraxü̃cax̱ i guxü̃ma i Chatanáarü pora nax tama tax̱acürü chixexü̃ 
pemaxã naxüxü̃cax̱. 

20¡Natürü taxṹ i petaãẽgüxü̃ naxcax̱ i ngẽma nax pega naxĩnüexü̃ i ngo̱xogü! 
Rü name nixĩ i petaãẽgü naxcax̱ nax marü naxümatüxü̃ i peéga i Tupanaarü 
poperawa i daxũguxü̃ i naanewa ==ñanagürü. 

Ngechuchu rü nataãxẽ 
(Mt. 11.25-27; 13.16-17) 

21Rü yexgumatama ga Tupanaãxẽ ga Üünexü̃ rü poraãcü Ngechuchuxü̃ 
nataãẽxẽxẽ. Rü ñanagürü ga Ngechuchu: —Pa Chaunatüx, Pa Dauxü̃guxü̃ i 
Naane rü Ñoma i Naanearü Yorax, cuxü̃ chicuax̱üxü̃, yerü ñaa chorü 
ngúexü̃güxü̃ nüxü̃ cucuax̱ẽxẽ i ngẽma ore ga nax̱chax̱wa quicúxü̃ i ngẽma 
duü̃xü̃gü i ñoma i naanewa nüxü̃ cuax̱üchigüxü̃. Rü yemaacü cunaxü, Pa 
Chaunatüx yerü yemaacü nixĩ ga cunaxwax̱exü̃ ==ñanagürü. 
22Rü ñanagürü ga Ngechuchu: —Chaunatü rü marü choxna nanaxã ga 
guxü̃ma. Rü taxúema ya toguxe nüxü̃ tacuax̱ nax texe yixĩxü̃ ya Tupana 
Nane rü Nanatüxicatama nixĩ i aixcüma nüxü̃ cuácü. Rü taxúema ya toguxe 
nüxü̃ tacuax̱ nax texe yixĩxü̃ ya Nanatü, rü nüma ya Nanexicatama nixĩ ya 
nüxü̃ cuácü. Rü ngẽxgumarüxü̃ ta yíxema Nane tüxü̃ nüxü̃ 
nacuax̱ẽẽchaü̃güxe nixĩ i aixcüma Nanatüxü̃ cuax̱güxe ==ñanagürü. 
23Rü yexguma norü ngúexü̃güxü̃ nadawenü, rü namaxãxica ñanagürü: —
Tataãẽgü ya yíxema tümaxetümaxã nüxü̃ daugüxe i ñaa ñu̱xma pema nüxü̃ 
pedaugüxü̃. 
24Erü pemaxã nüxü̃ chixu, rü muxü̃ma ga nũxcümaü̃güxü̃ ga Tupanaarü 
orearü uruü̃gü rü nachixü̃anegüarü ãẽx̱gacügü, rü nüxü̃̃́ nangúchaü̃ nax 
nüxü̃ nadaugüxü̃ i ñaa ñu̱xma pema chauxü̃tawa nüxü̃ pedaugüxü̃. Natürü 
tama nüxü̃ nadaugü. Rü nüxü̃̃́ nangúchaü̃ nax nüxü̃ naxĩnüexü̃ i ñaa ñu̱xma 
pema chauxü̃tawa nüxü̃ pexĩnüexü̃. Natürü tama nüxü̃ naxĩnüe 
==ñanagürü. 

Ore ga mecü ga Chamáriacüã̱xgu ixuxü̃ 

25Rü yexguma inachi ga wüxi ga ngúexẽẽruxü̃ ga Moichéarü mugüwa 
ngu̱xẽẽtaexü̃, rü Ngechuchuxü̃tawa naxũ nax namaxã yanadexaxü̃cax̱. Rü 
Ngechuchuxü̃ naxüxchaü̃, rü yemacax̱ nüxna naca rü ñanagürü: —Pa 

Ngúexẽẽruxü̃ ya Ngechuchux, ¿Tax̱acü nixĩ i mexü̃ nax chanaxüxü̃ nax 
choxü̃̃́ nangẽxmaxü̃cax̱ i maxü̃ i taguma gúxü̃? ==ñanagürü. 
26Rü Ngechuchu nanangãxü̃, rü ñanagürü: —¿Ñuxũ ñaxü̃ i ngẽma ore i 
Moichéarü mugüwa ümatüxü̃? ¿Rü tax̱acüxü̃ i cumaxã yaxuxü̃? 
==ñanagürü. 
27Rü yema ngúexẽẽruxü̃ ga Moichéarü mugüwa ngu̱xẽẽtaexü̃, rü 
Ngechuchuxü̃ nangãxü̃, rü ñanagürü: —¡Nüxü̃ nangechaü̃ ya Cori ya curü 
Tupana i guxü̃ma i curü maxü̃maxã, rü guxü̃ i cuãẽmaxã, rü guxü̃ i curü 
poramaxã, rü guxü̃ i nagu curüxĩnüxü̃maxã! ¡Rü nüxü̃ nangechaü̃ i cumücü 
ngẽma nax cugütama cungechaü̃xü̃rüxü̃! ==ñanagürü. 
28Rü yexguma ga Ngechuchu rü ñanagürü nüxü̃: —Ngẽma ore i choxü̃ 
namaxã cungãxü̃xü̃ rü marü name. Rü ngẽxguma ngẽma ore quinguxẽẽx̱gu, 
rü tá cunayaxu i maxü̃ i taguma gúxü̃ ==ñanagürü. 
29Natürü ga yema ngúexẽẽruxü̃ ga Moichéarü mugüwa ngu̱xẽẽtaexü̃, rü 
nügüétüwa nachogüchaü̃. Rü yemacax̱ Ngechuchuna naca, rü ñanagürü: —
¿Rü texé tixĩ ya chomücü? ==ñanagürü. 
30Rü yexguma ga Ngechuchu rü nanangãxü̃, rü ñanagürü nüxü̃: —Wüxi ga 
yatü Yerucharéü̃wa ne naxũ, rü Yericúwa naxũ. Rü namagu nüxü̃ nangaugü 
ga ngĩ ̃́tax̱agüxü̃. Rü guxü̃ma ga norü yemaxü̃cax̱ nangĩx̱gü, rü aixrüxü̃ ga 
naxchiru rü ta naxcax̱ nangĩx̱gü. Rü nanacuai̱x̱gü, rü nayayuãchixẽẽgü, rü 
yemaacü yéma nanatax̱gü. 
31Rü yematama namawa naxüpetü ga wüxi ga Yudíugüarü chacherdóte. 
Natürü yexguma yema yatüxü̃ nadau̱̱xgu rü nüxü̃ yéma naxüpetümare. 
32Rü yéma naxüpetü ta ga wüxi ga Lebítanüxü̃, rü yexguma yema yatüxü̃ 
nadau̱̱xgu, rü nüma rü ta nüxü̃ naxüpetümare. 
33Natürü yixcüra rü wüxi ga Chamáriaanecüãx̱ ga yatü rü yematama 
namawa naxüpetü. Rü yexguma gumá yatüxü̃ nadau̱̱xgu rü nüxü̃̃́ 
nangechaü̃tümüxü̃. 

34Rü gumá yatücax̱ nixũ. Rü chíxü̃maxã rü bínumaxã nanaxüxü̃ ga norü 
o̱xrigü, rü meama nayanai̱x̱gü ga yema norü o̱xrigü. Rü ñu̱xũchi norü 
búrugu nanamunagü, rü wüxi ga pegüchicawa nanaga. Rü yéma nüxna 
nadau. 
35Rü moxü̃ãcü ga yexguma inaxũãchigu ga yema Chamáriaanecüãx̱, rü ngĩxü̃ 
nayaxu ga taxretachinü ga norü diẽru, rü yema pegüchicaarü yorana ngĩxü̃ 
naxã. Rü ñanagürü nüxü̃: “¡Nüxna nadau i ñaa yatü! Rü ngẽxguma yexeragu 
naxãtanügu nax nua nangẽxmaxü̃, rü choma tá cuxü̃̃́ chanaxütanü i 
ngẽxguma chataeguxgu” ==ñanagürü. 
36Rü ñanagürü ga Ngechuchu nüxü̃: —Ñu̱xma chanaxwax̱e i chomaxã nüxü̃ 
quixu i ngexü̃rüüxü̃ nixĩ ga yema tomaepü̱xtanüwa ga aixcüma namücü 
ixĩxü̃ ga yema yatü ga ngĩ ̃́tax̱agüxü̃ imax̱güxü̃ ==ñanagürü ga Ngechuchu. 
37Rü yexguma ga yema ngúexẽẽruxü̃ ga Moichéarü mugüwa ngu̱xẽẽtaexü̃ rü 
ñanagürü: —Yema Chamáriaanecüãx̱ nixĩ ga yema yatümücü ixĩxü̃, yerü 
nüxü̃̃́ nangechaü̃tümüxü̃ ==ñanagürü. Rü yexguma ga Ngechuchu rü 
ñanagürü nüxü̃: —¡Ñu̱xma rü íixũ rü yema Chamáriaanecüãx̱ üxü̃rüxü̃ naxü! 
==ñanagürü nüxü̃. 

Márta rü Maríapatawa nangu ga Ngechuchu 

38Rü yexguma Ngechuchu namagu ixũxgu norü ngúexü̃gümaxã, rü wüxi ga 
ĩanexacüwa nangu. Rü yéma guma ĩanexacüwa rü wüxi ga nge ga Mártagu 
ãégacü ngĩgüpatawa inanguxẽxe. 
39Rü Martaaxü̃̃́ iyexma ga wüxi ga ngĩeyax̱ ga Maríagu ãégacü. Rü ngĩma rü 
Ngechuchucutüxü̃tawa irüto nax inaxĩnüxü̃cax̱ ga Ngechuchuarü ore. 
40Natürü ga Márta rü itaarü puracüãx̱ rü yemaacü ngĩrü puracüguama 
irüxĩnü. Rü yemacax̱ Ngechuchucax̱ iyaxũ, rü ngĩgürügü nüxü̃: —Pa Corix, 
¿tama ẽx̱na nagu curüxĩnü i ngẽma nax chataarü puracüã̃́xü̃ rü ngẽma 
chaueyax̱ rü choxnaxica nax natáãxü̃ i guxü̃ma i ngẽma puracü? ¡Rü namaxã 
nüxü̃ ixu nax choxü̃ nangü̃xẽxẽxü̃cax̱! ==ngĩgürügü. 

41Natürü Ngechuchu rü ngĩxü̃ nangãxü̃, rü ñanagürü ngĩxü̃: —Pa Mártax, Pa 
Mártax, cuma rü poraãcü curü puracügu curüxĩnü, rü naxcax̱ cuxoegaãxẽ. 
42Natürü wüxixicatama nixĩ i guxü̃arü yexera i mexü̃ nax nagu curüxĩnüxü̃. 
Rü María iyixĩ i nayaxucü i ngẽma rümemaxü̃. Rü taxúetama tá ngĩxna 
tayanuxü̃ i ngẽma ==ñanagürü ga Ngechuchu. 

Luca 11 

Ngechuchu nanangúexẽxẽ ga yumüxẽchiga 
(Mt. 6.9-15; 7.7-11) 

1Rü wüxicana wüxi ga nachicawa nayumüxẽ ga Ngechuchu. Rü yexguma 
nüxü̃ nachauxgu, rü wüxi ga norü ngúexü̃ rü ñanagürü nüxü̃: —Pa Corix 
¡toxü̃ nangúexẽxẽ nax tayumüxẽgüxü̃, yema Cuáü̃ ga báiü̃xẽẽruxü̃ norü 
ngúexü̃güxü̃ nangúexẽẽxü̃rüxü̃! ==ñanagürü. 
2Rü Ngechuchu ñanagürü nüxü̃: —Rü ngẽxguma peyumüxẽgügu rü 
ñaperügügü tá: “Pa Tonatü ya Dauxü̃gucüx, rü aixcüma Üünecü quixĩ i 
cumax. ¡Rü núma naxũ nax torü ãẽx̱gacü quixĩxü̃cax̱! Rü tanaxwax̱e i curü 
ngúchaü̃ nax naxügüxü̃ i duü̃xü̃gü i ñoma i naanewa, ngẽma daxũguxü̃ i 
naanewa nax curü ngúchaü̃ ínaxügüxü̃rüxü̃. 
3¡Rü toxna naxã i torü õna i wüxichigü i ngunexü̃cax̱ ixĩxü̃! 
4¡Rü toxü̃̃́ nüxü̃ irüngüma i torü pecadugü! Erü toma rü ta tüxü̃̃́ nüxü̃ 
itarüngüma ya guxãma ya yíxema guxchaxü̃ toxcax̱ ínguxẽẽgüxe. ¡Rü taxṹ i 
chixexü̃pex̱ewa toxü̃ cuwogüxü̃ nax tama nagu tayixü̃cax̱!” ==ñanagürü. 
5Rü ñanagürü ta ga Ngechuchu: —Ngẽxguma chi wüxíe i pema rü tüxü̃̃́ 
nangẽxmagu i wüxi i tümamücü, rü chi ngãxü̃cüxü napatawa taxũxgu rü 
nüxna tayacaxgu rü ñatarügü nüxü̃: “Pa Chomücüx, ¡tomaepü̱x i paũ choxna 
naxã! 
6Erü wüxi i chomücü rü yáxü̃wa ne naxũ, rü ngexwaca chopatawa nangu. 
Rü choma rü changearü õnaãx̱, rü taxuxü̃maama chanachibüxẽxẽ”, 
ñatagürü. 

7Rü ngẽma tümamücü i napatawa ngẽxmaxü̃, rü chi tüxü̃ nangãxü̃gu rü 
ñaxgu: “¡Taxṹ i choxü̃ cuchixewexü̃! Chorü ĩãx̱ rü marü narüwãxta, rü 
choma rü chauxacügü rü ngürücarewa tangexmagü. Rü taxucürüwa 
ícharüda nax tax̱acü cuxna nax chaxãxü̃cax̱”, ñaxgu chi tüxü̃. 
8Rü pemaxã nüxü̃ chixu, rü ngẽma nax tümamücü yixĩxü̃cax̱ rü taxũtáma 
ínarüda nax tax̱acü tüxna naxãxü̃cax̱. Natürü tá ínarüda nax tama 
tanachixeweechaxü̃cax̱, rü tá tüxna nanaxã i guxü̃ma i tax̱acü i 
tanaxwax̱exü̃. 
9Rü ngẽmacax̱ pemaxã nüxü̃ chixu rü: ¡Naxcax̱ ípeca! Rü Tupana rü tá pexna 
nanaxã. ¡Rü Tupanaxü̃tawa naxcax̱ pedau̱̱x i norü ngü̃xẽxẽ! Rü tá nüxü̃ 
ipeyangau. ¡Rü ĩãx̱wa nüxna pecagü! Rü tá pexcax̱ nayawãxna i ĩãx̱. 
10Erü guxãma ya yíxema naxcax̱ ícax̱e rü tanayaxu, rü guxãma ya naxcax̱ 
dauxe rü nüxü̃ itayangau. Rü guxãma ya ĩãx̱wa nüxna cagüxe, rü tümacax̱ 
tá nayawãxna i ĩãx̱. 
11¿Rü ñuxãcü i wüxi i pema nax papagü pixĩgüxü̃ rü ngẽxguma cune paũcax̱ 
cuxna caxgux rü nuta nüxna cuxã, rü ngẽxguma choxnicax̱ cuxna caxgux rü 
ãxtape nüxna cuxã? 
12¿Rü texé i petanüwa rü cunena cunaxã i tuxchinawe ega wüxi ya 
otacharaü̃cax̱ cuxna nacaxgu? 
13Rü pema nax pichixecümachiréxü̃ rü nüxü̃ pecuax̱ nax mexü̃ i ãmare 
pexacügüna pexãxü̃. Natürü Penatü ya Dauxü̃gucü rü ngẽmaarü yexera i 
memaexü̃ tá inaxã, rü tá tüxna nanamu i Naãxẽ ya Üünexü̃ ya yíxema naxcax̱ 
ícax̱e ==ñanagürü ga Ngechuchu. 

Ngechuchuxü̃ nixugüe nax ngo̱xoarü poramaxã napuracüxü̃ 
(Mt. 12.22-30; Mr. 3.20-27) 

14Rü Ngechuchu ínanatax̱üchi ga wüxi ga ngo̱xo ga wüxi ga yatüxü̃ 
ngegaxẽẽxü̃. Rü yexguma ínaxũü̃xgu ga yema ngo̱xo rü gumá yatü rü 
nidexa. Rü guxü̃ma ga duü̃xü̃gü rü nabai̱x̱ãchiãẽgü ga yexguma yemaxü̃ 
nadaugügu. 

15Natürü ñuxre ga duü̃xü̃gü rü ñanagürügü: —Ñaa yatü i Ngechuchu, rü 
Beechebú i ngo̱xogüarü ãẽx̱gacüarü poramaxã nixĩ i ínanawoxü̃ãxü̃ i 
ngo̱xogü ==ñanagürügü. 
16Natürü ga togü rü Ngechuchuxü̃ naxügüchaxü̃, rü yemacax̱ naxcax̱ ínacagü 
nax nüxü̃ nawéaxü̃ ga wüxi ga cuax̱ruxü̃ ga daxũcüãx̱ nax yemawa nüxü̃ 
nacuax̱güxü̃ rü aixcüma Cristu yixĩ. 
17Natürü nüma ga Ngechuchu rü nüxü̃ nacuax̱ama nax chixexü̃gu 
naxĩnüexü̃, rü yemacax̱ ñanagürü nüxü̃: —Ngẽxguma chi wüxi i 
nachixü̃anecüãx̱ i duü̃xü̃gü nügü itoyegu rü nügütanüwa chitama nügü 
nadaixgu, rü nügüchitama nagu̱xẽxẽ. Rü ngẽxguma chi wüxi ya ĩpatacüãx̱ 
nügümaxã nueechagu rü nügü nadaixgu, rü nügü chitama nagu̱xẽxẽ. 
18¿Rü ngẽxguma chi Chataná nügümaxãtama nuxgu, rü nügütama yamax̱gu, 
rü ñuxãcü chi i ãẽx̱gacüecha yixĩxü̃? Rü ngẽma ñachagürü, erü pema choxü̃ 
pixuxgu rü Beechebúarü poramaxã íchanawoxü̃ i ngo̱xogü. 
19Natürü ngẽxguma chi Chatanáarü poramaxã íchanawoxü̃gu i ngo̱xogü, rü 
perü ngúexü̃gü rü chita Chatanáarü poramaxã ínanawoxü̃ i ngo̱xogü. Rü 
ngẽmawa mea nüxü̃ tacuax̱ nax pema rü ípetüexü̃. 
20Natürü pemaxã nüxü̃ chixu rü aixcüma Tupanaarü poramaxã nixĩ i 
íchanawoxü̃xü̃ i ngo̱xogü. Rü ngẽmawa pexü̃ nüxü̃ chacuax̱ẽxẽ nax núma 
petanüwa nanguxü̃ ya Tupana nax ãẽx̱gacü yixĩxü̃cax̱. 
21Rü ngẽxguma wüxi ya yatü ya poracü rü meama nügü naxüxnegu rü nüxna 
nadau̱̱xgu ya napata, rü taxúetama naxcax̱ tangĩx̱ i norü ngẽmaxü̃gü i 
napatawa ngẽxmagüxü̃. 
22Natürü ngẽxguma ínanguxgu i to i yatü i nüxü̃ rüporamaexü̃, rü nüxü̃ 
nayexeragu, rü tá nüxna nanapuxü̃ ya naxne ya nügü namaxã ínaporane, rü 
tá nüxna nanapuxü̃ i guxü̃ma i norü ngẽmaxü̃gü, rü tá nayana. 
23Yíxema tama chauétüwa üxe rü chauxchi taxai. Rü yíxema tama choxü̃ 
rüngü̃xẽẽ̃́xẽ nax Tupanacax̱ tayagagüxü̃ i duü̃xü̃gü rü chau̱̱xchax̱wa 
tanangianexẽxẽ. 

Naãxẽ ya chixexü̃ i taeguxü̃chiga 
(Mt. 12.43-45) 

24Rü ngẽxguma wüxi i naãxẽ i chixexü̃ rü wüxi ya yatüwa ínaxũü̃xgu, rü 
chianexü̃gu nanañaane, rü naxcax̱ nadau nax ngextá nanguxü̃. Rü ngẽxguma 
taxuguma nangü̃égagu, rü nügü ínicuax̱ rü ñanagürü: “Naxcax̱ tá chataegu 
ya yimá yatü ga noxri nawa íchaxũxũchirécü”, ñanagürü. 
25Rü ngẽxguma nataegu̱xgu, rü yimá yatüxü̃ inayangau nax ñoma wüxi ya ĩ 
ya mexẽéne rü mea nabixichinerüxü̃ nax yixĩxü̃. 
26Rü ínixũ rü naxcax̱ nayadau i to i 7 i naãxẽgü i chixexü̃ i norü yexera i 
chixexü̃. Rü guxü̃ma i ngẽma naãxẽ i chixexü̃gü rü wüxigu yimá yatügu 
nachocu, rü ngẽxma naxãchiü̃gü. Rü ngẽxguma ya yimá yatü rü noxriarü 
yexera nachixe ==ñanagürü. 

Taãxẽ i aixcüma ixĩxü̃chiga 

27Rü yemaxü̃ íyaxuyane, rü wüxi ga ngecü rü duü̃xü̃gütanüwa tagaãcü 
ngĩgürügü: —Tataãxẽ ya yíxema tügüanüwa cuxü̃ yaxexẽ̃́xẽ rü tügü nixü̃wa 
cuxü̃ maixe ==ngĩgürügü. 
28Natürü ga Ngechuchu rü ñanagürü: —Yexeraãcü tataãxẽgü ya yíxema 
nüxü̃ ĩnüexe i Tupanaarü ore rü naga ĩnüexe ==ñanagürü. 
Duü̃xü̃gü ga tama yaxõgüchaü̃xü̃ rü naxca̱x ínacagüama ga to ga cua̱xruxü̃ ga 

Tupanaarü poramaxã üxü̃ 
(Mt. 12.38-42; Mr. 8.12) 

29Rü nimuetanü ga duü̃xü̃gü ga Ngechuchuxü̃tawa ngutaquex̱egüxü̃. Rü 
inanaxügü ga Ngechuchu ga namaxã nax yadexaxü̃. Rü ñanagürü: —Ñaa 
duü̃xü̃gü i chixecümaxü̃ i ñomaü̃cüü maxẽxü̃ rü naxcax̱ ínacagü i wüxi i 
cuax̱ruxü̃ i Tupanaarü poramaxã üxü̃. Natürü Tupana rü wüxixicatama i 
cuax̱ruxü̃ tá nüxü̃ nawex̱. Rü yema cuax̱ruxü̃ ga Tupana Yonáwa duü̃xü̃güxü̃ 
wéxü̃rüxü̃ tá nixĩ i nüxü̃ nawéxü̃. 
30Rü yexgumarüxü̃ ga Yoná rü wüxi ga cuax̱ruxü̃ nax yixĩxü̃ naxcax̱ ga 
Nínibecüãx̱ ga duü̃xü̃gü, rü ngẽxgumarüxü̃ tá ta nixĩ ya Tupana Nane ya 
duü̃xü̃xü̃ ixĩcü nax wüxi i cuax̱ruxü̃ tá yixĩxü̃ naxcax̱ i ñomaü̃cüü maxẽxü̃ i 
duü̃xü̃gü. 

31Rü ngẽma ngunexü̃ i nagu Tupana tá guxü̃ma i duü̃xü̃güna cax̱axü̃, rü 
ngẽxguma nüxna nacaxgu i ñomaü̃cüü maxẽxü̃ i duü̃xü̃gü, rü ngĩma ga 
nũxcümaü̃cü ga Chabáanearü ãẽx̱gacü tá íirüda rü tá íinaxuaxü̃ i ngẽma 
ñomaü̃cüü maxẽxü̃ i duü̃xü̃gü. Yerü ngĩma rü yáxü̃waxüchi ne ixũ nax 
ãẽx̱gacü ga Charomóü̃xü̃ naxĩnüxü̃cax̱ ga ñuxãcü poraãcü nüxü̃ nax 
nacuax̱üchixü̃. Natürü ñu̱xma nua petanüwa nangẽxma i wüxi i 
Charomóü̃arü yexera ixĩcü. 
32Rü ngẽma ngunexü̃ i nagu Tupana tá guxü̃ma i duü̃xü̃güna cax̱axü̃, rü 
ngẽxguma nüxna nacaxgu i ñomaü̃cüü maxẽxü̃ i duü̃xü̃gü, rü yema 
Nínibecüãx̱ ga duü̃xü̃gü rü tá inachigü rü tá ínanaxuaxü̃gü i ñomaü̃cüü 
maxẽxü̃ i duü̃xü̃gü. Yerü nümagü ga Nínibecüãx̱gü ga duü̃xü̃gü rü nüxü̃ 
narüxoe ga nacümagü ga chixexü̃ ga yexguma Yoná namaxã nüxü̃ ixuxgu 
ga Tupanaarü ore. Natürü ñu̱xma nua petanüwa nangẽxma ya wüxi ya 
Yonáarü yexera ixĩcü. 

Taxü̃nearü omüchiga 
(Mt. 5.15; 6.22-23) 

33Taxúema wüxi i omüwa tanangixichi nax tayacúxü̃cax̱ rüex̱na wüxi i 
caechaũtüü̃gu tayaxǘcuchixü̃cax̱. Natürü norü ǘchicaruü̃gu tanaxǘnagü nax 
ngéma tüxü̃ nabáxixü̃cax̱ ya yíxema duü̃xẽgü ya yimá ĩgu chocuxe. 
34Cuxetügü rü ñoma wüxi i omürüxü̃ nixĩ i cuxunecax̱. Rü ngẽxguma 
cuxetügümaxã mexü̃cax̱ cudau̱̱xgu rü guxü̃ma i cuxune rü ngóonexü̃wa 
nangẽxma. Natürü ngẽxguma cuxetügümaxã ñoma i naanearü ngúchaü̃cax̱ 
cudau̱̱xgu, rü guxü̃ma i cuxune rü ẽanexü̃wa nangẽxma. 
35¡Mea cugüna nadau nax tama ẽanexü̃xü̃ nanguxuchixü̃cax̱ i ngẽma 
ngóonexü̃ i cuwa ngẽxmaxü̃. 
36Ngẽxguma ngóonexü̃wa cungexmagu rü cuwa natauxgu i ẽanexü̃, rü curü 
maxü̃ rü mexü̃wa tá nangẽxma ñoma wüxi i omü i cuxü̃ báxixü̃rüxü̃ 
==ñanagürü. 

Ngechuchu rü duü̃xü̃gütanüwa ínanaxuaxü̃ ga Parichéugü rü ngúexẽẽruü̃gü 
ga Moichéarü mugüwa ngu̱xẽẽtaegüxü̃ 

(Mt. 23.1-36; Mr. 12.38-40; Lc. 20.45-47) 

37Rü yexguma nüxü̃ nachauxgu ga nax yadexaxü̃ ga Ngechuchu rü wüxi ga 
Parichéu nüxna naxu nax napatawa yachibüxü̃cax̱. Rü yema 
Parichéupatawa naxũ, rü mechawa nayarüto. 
38Rü yema Parichéu rü nabai̱x̱ãchiãxẽ ga yexguma Ngechuchuxü̃ nadau̱̱xgu 
nax tama yangu̱xẽẽãxü̃ ga yema nacümagü nax nayau̱̱xméxü̃ naxü̃pa nax 
nachibüexü̃. 
39Natürü nüma ga Cori ga Ngechuchu rü ñanagürü nüxü̃: —Pema i 
Parichéugü rü ñoma pochíyu rü poratu i düxétüwaxicatama iyaxuxü̃rüxü̃ 
pixĩgü. Natürü perü ĩnüwa rü ngĩx̱gu rü chixexü̃gu perüxĩnüe. 
40Pa Naechitamare Maxẽxü̃x, ¿tama ẽx̱na nüxü̃ pecuax̱ nax gumá Tupana ga 
naxücü i ngẽma tórü düxétüxü̃newa ngẽxmaxü̃, rü gumátama yixĩxü̃ ga 
naxücü ga tórü maxü̃ i tórü aixepewa ngẽxmaxü̃? 
41Rü name nixĩ i curü diẽruwa ngẽma ngearü diẽruãx̱güxü̃na penaxã. Rü 
ngẽmaãcü tá pime i guxü̃wama. 
42Natürü wüxi i ngechaü̃ nixĩ i pexcax̱, Pa Parichéugüx, erü pema rü ngẽma 
penetügü i mentawa rü rúdawa rü berdúrawa rü Tupanana penaxã i ngẽma 
nüxna üxü̃, natürü tama tümagu perüxĩnüe ya yíxema ngearü diẽruãx̱güxe 
rü tama aixcüma Tupanaxü̃ pengechaxü̃gü. Rü name i Tupanana penaxã i 
ngẽma nüxna üxü̃, rü naétü name i ngẽma ngearü diẽruãx̱güxü̃na penaxã i 
perü diẽru. 
43Rü wüxi i ngechaü̃ nixĩ i pexcax̱, Pa Parichéugüx, erü pema rü 
ngutaquex̱epataü̃güwa rü perü me nixĩ nax ngẽma naxmax̱wex̱egü i 
napex̱ewa ügüxü̃wa perütogüxü̃. Rü ĩanearü namagüwa rü penaxwaxegü 
nax duü̃xü̃gü mea pexü̃ rümoxẽgüxü̃. 
44Rü wüxi i ngechaü̃ nixĩ i pexcax̱, erü taxuwama peme. Rü ñoma 
yuetamaü̃gü i tama nüxü̃ idauxü̃ i duü̃xü̃gü naechitamare naétüwa 
chopetüxü̃rüxü̃ pixĩgü ==ñanagürü ga Ngechuchu. 

45Rü wüxi ga ngúexẽẽruxü̃ ga Moichéarü mugüwa ngu̱xẽẽtaexü̃, rü 
Ngechuchuxü̃ nangãxü̃ rü ñanagürü: —Pa Ngúexẽẽruxü̃x, ngẽma nüxü̃ 
quixuxü̃, rü toxü̃̃́ nangu erü tochiga ta nixĩ ==ñanagürü. 
46Natürü Ngechuchu rü ñanagürü nüxü̃: —Wüxi i ngechaü̃ nixĩ i pexcax̱, Pa 
Ngúexẽẽruü̃gü i Moichéarü Mugüwa Ngu̱xẽẽtaegüxü̃ erü penamu i duü̃xü̃gü 
nax naga naxĩnüexü̃cax̱ i ngẽma Moichéarü mugü i guxchaxü̃ i 
taxucürüwama texé naga ĩnüxü̃ rü woo i pema rü bai i írarüwa naga nax 
pexĩnüechaü̃xü̃. 
47Rü wüxi i ngechaü̃ nixĩ i pexcax̱, erü peyamexẽẽgü i tümachiquex̱egü ga 
guxema nũxcümaü̃güxü̃ ga Tupanaarü orearü uruü̃gü ga perü o̱xigü tüxü̃ 
daixe. 
48Rü ngẽmawa nüxü̃ tacuax̱ nax pema rü ta ipexãgüxü̃ nawa ga yema 
chixexü̃ ga perü o̱xigü ügüxü̃. Yerü nümagü rü tüxü̃ nadai ga guxema 
Tupanaarü orearü uruü̃gü, rü ñu̱xma i pema rü peyamexẽẽgü i 
tümachiquex̱egü. 
49Rü yemacax̱ nixĩ ga Tupana ga ñaxü̃: “Ngẽma duü̃xü̃gütanüwa tá 
chanamugü i chorü orearü uruü̃gü rü chorü orearü ngeruü̃gü. Natürü ngẽma 
duü̃xü̃gü rü tá nanadai i nümaxü̃ i chorü orearü uruü̃gü rü chorü orearü 
ngeruü̃gü, rü togü rü tá nawe ningẽxü̃tanü”, ==ñanagürü ga Tupana. 
50-51Rü ñanagürü ga Ngechuchu: —Rü pemaxã nüxü̃ chixu rü Tupana tá 
nayapeguãchixẽxẽ i pema i ñu̱xma maxẽxe, erü pema rü ta perü 
o̱xigücümagu pexĩ. Nümagü rü noxritama naanearü ügügumama rü nanadai 
ga muxü̃ma ga Tupanaarü orearü uruü̃gü. Rü nüxíra nayamax̱gü ga Abé rü 
gumáwena nayadaietanü ga muxü̃ma ga togü ñu̱xmata Chacaría ga 
Tupanapatagu yamax̱güãcüwa nangu. Rü guxü̃ma ga yema orearü uruü̃gü 
ga perü o̱xigü daixü̃cax̱ rü Tupana tá pexna naca, erü pema rü ta perü 
o̱xigürüü̃tama pixĩgü, rü tama nüxü̃ perüxoechaü̃ i ngẽma chixexü̃ i pexüxü̃. 
52Rü wüxi i ngechaü̃ nixĩ i pexcax̱, Pa Ngúexẽẽruü̃gü i Moichéarü Mugüwa 
Ngu̱xẽẽtaegüxü̃ erü duü̃xü̃güchax̱wa ipeyacu̱x i Tupanaarü ore i aixcüma 
ixĩxü̃ i pematama tama pixõgüxü̃. Rü nüxna penachu̱xu i togü i duü̃xü̃gü i 

aixcüma yaxõgüchaü̃xü̃ nax nümagü rü ta tama yaxõgüãxü̃cax̱ 
==ñanagürü ga Ngechuchu. 
53-54Rü yexguma Ngechuchu yema ñaxgu, rü yema ngúexẽẽruü̃gü ga 
Moichéarü mugüwa ngu̱xẽẽtaegüxü̃ rü yema Parichéugü rü poraãcü 
Ngechuchumaxã nanue. Rü muxü̃ma ga cagü ga guxchaxü̃maxã inanaxügüe 
nax nüxna nacagüexü̃ nax yemaacü chi nüxü̃ iyangaugüxü̃cax̱ nax 
Ngechuchu chixri nangaxü̃güxü̃ nax yemamaxã norü ãẽx̱gacügüxü̃tawa 
Ngechuchuxü̃ íyaxuaxü̃güxü̃cax̱. 

Luca 12 

Ngechuchu nanangúexẽxẽ nachiga i ngẽma mea imaxnetaxü̃ 
(Mt. 10.26-27) 

1Rü yoxni yexma nangutaquex̱egü ga muxũchixü̃ ga duü̃xü̃gü. Rü yema nax 
namuxũchixü̃cax̱ rü düxwa nügü nicuxnetaetanü. Rü Ngechuchu inanaxügü 
ga norü ngúexü̃gümaxãxíra nax yadexaxü̃, rü ñanagürü: —¡Pexũãxẽgü 
naxcax̱ i ngẽma Parichéugücüma! Erü duü̃xü̃güpex̱ewa mea namaxẽneta, 
natürü naãxẽwa rü chixexü̃gu narüxĩnüe. 
2Natürü guxü̃ma i tax̱acü i cúãcü üxü̃ rü tá nango̱xoma. Rü guxü̃ma i ngẽma 
icúxü̃ rü duü̃xü̃gü rü ta nüxü̃ nacuax̱güama. 
3Rü ngẽmacax̱ guxü̃ma i ngẽma ore i ẽanexü̃wa cúãcü nüxü̃ pixuxü̃ rü 
ngẽxguma nangóonegu rü duü̃xü̃gü tá nüxü̃ naxĩnüe. Rü ngẽma ore i 
ucapuarü aixepewa cúãcü nüxü̃ pixuxü̃, rü yixcüra tagaãcüma guxãpex̱ewa 
tá nüxü̃ nixu. 

Name nixĩ nax Tupanaxü̃ pemuü̃exü̃ 
(Mt. 10.28-31) 

4Rü ngẽmacax̱ i pemax, Pa Chomücügüx, rü pemaxã nüxü̃ chixu rü tama 
name i nüxü̃ pemuü̃e i ngẽma duü̃xü̃gü i pexü̃ daixchaü̃xü̃. Erü 
taxünexü̃xicatama nimax̱gü, natürü taxucürüwama taãẽxü̃ nimax̱gü. 
5Natürü pemaxã tá nüxü̃ chixu nax texéxü̃ penaxwax̱exü̃ nax pemuü̃exü̃. Rü 
name i nüxü̃ pemuü̃e ya Tupana, erü nüma nüxü̃̃́ nangẽxma i pora nax 

yamáaxü̃ i pexene, rü nawena nax pepoxcueãxü̃ nagu ya yimá üxü ya 
taguma ixoxü̃ne. ¡Rü yimá Tupanaxü̃ tá nixĩ i pemuü̃exü̃! 
6¿Tama ẽx̱na taxretachinü i diẽruxacügu namaxã petaxe i wüximee̱x̱pü̱x i 
werixacügü? Natürü Tupana rü tama tüxü̃ inayarüngüma i bai i wüxi ya 
yíxema werixacügü. 
7Rü woo i peyaegü rü Tupana nüxü̃ nacuax̱ nax ñuxre i peyae ngẽxmaxü̃. Rü 
ngẽmacax̱, ¡taxṹ i pexoegaãẽgüxü̃! Erü pema rü muxü̃ma i weriacügüarü 
yexeraxüchi pexü̃ nangechaü̃ ya Tupana. 
Yíxema duü̃xü̃güpe̱xewa tügü ixuxe nax Ngechuchu ya Cristuarü duü̃xü̃ tixĩxü̃ 

(Mt. 10.19-20, 32-33; 12.32) 

8Rü pemaxã nüxü̃ chixu rü guxãma ya texé i ñoma i naanewa 
duü̃xü̃güpex̱ewa tügü ixuxe nax chorü duü̃xü̃ tixĩxü̃, rü Tupana Nane nax 
duü̃xü̃xü̃ ixĩcü, rü Tupanaarü orearü ngeruü̃gü i daxũcüãx̱pex̱ewa rü tá tüxü̃ 
nixu nax norü duü̃xü̃ tixĩxü̃ i tümax. 
9Natürü texé ya ñoma i naanewa duü̃xü̃güpex̱ewa tügü ixuxe nax tama 
chorü duü̃xü̃ tixĩxü̃, rü choma rü Tupanaarü orearü ngeruü̃gü i 
daxũcüãx̱pex̱ewa rü tá tüxü̃ chixu nax tama chorü duü̃xü̃ tixĩxü̃ i tümax. 
10Rü guxãma ya texé ya chixri nachiga idexaxe ya Tupana Nane nax 
duü̃xü̃xü̃ ixĩcü, rü Tupana tá tüxü̃̃́ nüxü̃ nangechaü̃ i ngẽma. Natürü texé ya 
Tupanaãxẽ i Üünexü̃chiga chixri idexaxe, rü Tupana rü taxũtáma tüxü̃̃́ nüxü̃ 
narüngüma i ngẽma. 
11Rü ngẽxguma ngutaquex̱epataü̃güwa rüex̱na ãẽx̱gacügüpex̱ewa pexü̃ 
nagagügu nax pexü̃ napoxcuexü̃cax̱, rü ¡taxṹ i pexoegaãẽgüxü̃ nax 
tax̱acümaxã tá penangãxü̃xü̃ rüex̱na tax̱acüxü̃ tá namaxã pixuxü̃! 
12Erü ngẽxguma nawa nanguxgu nax pidexagüxü̃, rü Tupanaãxẽ ya Üünexü̃ 
tá pexü̃ nangu̱xẽxẽ nax tax̱acüxü̃ tá namaxã pixuxü̃ ==ñanagürü ga 
Ngechuchu. 

Wüxi i guxchaxü̃ nixĩ nax imuarü diẽruã̃́ xü̃ 

13Rü yema duü̃xü̃gütanüwa rü wüxi ga yatü Ngechuchuxü̃ ñanagürü: —Pa 
Ngúexẽxẽruxü̃, ¡namaxã nüxü̃ ixu ya chauenexẽ rü choxna naxãã i ngẽma 
chaunatü ga yucüarü ngẽmaxü̃ i choxna üxü̃! ==ñanagürü. 
14Natürü Ngechuchu rü ñanagürü nüxü̃: —Pa Yatüx, ¿texé perü ãẽx̱gacüxü̃ 
choxü̃ tingucuchixẽxẽ nax chayatoyexü̃cax̱ i ngẽma penatüarü ngẽmaxü̃gü? 
==ñanagürü. 
15Rü ñanagürü ta ga Ngechuchu: —¡Pexuãxẽ nax tama pexü̃̃́ 
nangúchaü̃xü̃cax̱ i togüarü ngẽmaxü̃! Erü wüxi i duü̃xü̃ rü tama ngẽma nax 
namuarü ngẽmaxü̃ã̃́xü̃cax̱ nixĩ i nayau̱̱xãxü̃ i norü maxü̃ ==ñanagürü. 
16Rü yexguma wüxi ga ore ga cuax̱ruxü̃xü̃ namaxã nixu, rü ñanagürü: —
Nayexma ga wüxi ga yatü ga muarü diẽruã̃́cü, rü guxü̃ma ga yema nanetügü 
ga naanegu natogüxü̃ rü meama nüxü̃̃́ nixo. 
17Rü gumá yatü rü nagu narüxĩnü rü naãxẽwa ñanagürü: “¿Tax̱acü tá 
chaxüxü̃ i ñu̱xmax? Erü nataxuma i chorü nachica i ngextá namaxã nax 
changuxü̃xü̃ i chaunetügüarü o”, ñanagürü. 
18Rü naãxẽwa ñanagürü: “Marü nüxü̃ chacuax̱ nax tax̱acü tá chaxüxü̃. Rü 
nagu tá chapogü ya guxü̃nema ya chorü ĩpatagü ga nagu namaxã 
changuxũne ga chaunetügüarü o. Rü nai ya taxüragüne tá chaxü nax 
ngẽxma namaxã changuxü̃xü̃cax̱ i guxü̃ma i chaunetügüarü o rü guxü̃ma i 
chorü ngẽmaxü̃gü. 
19Rü ngẽxguma marü namexgu i guxü̃ma, rü chaugümaxã tá ñacharügü: 
‘Ñu̱xma rü tá icharüngü̃ rü mea tá chachibü rü mea chaxaxe rü ngẽmaãcü 
tá chataãxẽ. Erü namuxũchi i chorü ngẽmaxü̃gü, rü mucüma ya taunecü tá 
choxü̃̃́ natai’, ñacharügü tá chaugümaxã”. 
20Natürü Tupana rü ñanagürü nüxü̃: “Pa Yatüx, cungeãẽmare i cumax erü 
ñoma i chütaxü̃gu tátama cuyu. Rü ngẽma curü ngẽmaxü̃gü i namaxã 
cunguxü̃xü̃, rü ¿texéarü tá nixĩ i ngẽxguma?” ñanagürü ga Tupana. 

21Rü ngẽxgumarüxü̃ tá ta namaxã nangupetü i ngẽma duü̃xü̃gü i 
nügücax̱tama norü ngẽmaxü̃gümaxã nguxü̃xü̃ rü tama nügü ímexẽẽxü̃ i 
Tupanapex̱ewa ==ñanagürü ga Ngechuchu. 

Tupana rü naxacügüna nadau 
(Mt. 6.25-34) 

22Rü yemawena rü norü ngúexü̃güxü̃ ñanagürü ga Ngechuchu: —Pemaxã 
nüxü̃ chixu ¡rü taxṹ i pexoegaãxẽgüxü̃ naxcax̱ i tax̱acü tá nax pengṍxü̃ rü 
tax̱acümaxã tá pixãxchiruxü̃! 
23Erü perü maxü̃ rü õnaarü yexera nixĩ, rü pexene rü naxchiruarü yexera 
nixĩ. 
24¡Dücax penangugü i ngurucugü i tama toegüchiréxü̃, rü tama nanetüarü o 
ibuxgüxü̃ rü ngepatagüxü̃ nax ngexta namaxã nanguxü̃güxü̃cax̱ i norü õna! 
Natürü Tupana rü nanaxüwemü. Rü pema rü Tupanacax̱ rü poraãcü guxü̃ma 
i ngurucugüarü yexera pixĩgü. 
25Rü taxuwama name nax pexoegaãẽgüxü̃. Erü taxucürüwama i wüxíe i 
pema rü wüxi i ora pematama nüxü̃ pemax̱neta i perü maxü̃ woo poraãcü 
naxcax̱ pexoegaãẽgügu. 
26Rü ngẽxguma tama pemaxã nanguxü̃gu nax penaxüxü̃ i ngẽma íraxchiréxü̃ 
nax wüxi i ora nüxü̃ pemax̱netaxü̃ i perü maxü̃, rü ¿tü̱xcüü̃ naxcax̱ 
pexoegaãxẽgüxü̃ i ngẽma pexü̃̃́ taxuxü̃? 
27¡Dücax penangugü i ngẽma putüragü i líriugü nax ñuxãcü nayaexü̃! Rü 
tama napuracüexü̃, rü tama nügü üxchirugüxü̃. Natürü woo gumá ãẽx̱gacü 
ga Charomóü̃ ga nax namexẽchixü̃ ga naxchiru rü taguma wüxi ga 
putürachacuarü mexü̃rüxü̃ nixĩ ga naxchiru. 
28Rü marü nüxü̃ pedau i ñuxãcü Tupana nax nangax̱ãẽxü̃ i putüragü i ñu̱xma 
naanewa rüxügümarexü̃ natürü moxü̃ rü marü taxuxü̃. Rü ngẽxguma 
Tupana ngẽmaãcü nangax̱ãẽgu i putüragü, rü pema rü tá ngẽmaarü yexera 
pexchiru pexna naxã, Pa Duü̃xü̃gü i Írarüwatama Yaxõgüxü̃x. 

29Rü ngẽmacax̱ tama name i pexoegaãxẽ naxcax̱ i tax̱acü tá pengṍxü̃ rü 
tax̱acü tá pixaxüxü̃. 
30Erü ñoma i naanecüãx̱ i duü̃xü̃gü rü naxcax̱ nadaugü i guxü̃ma i ngẽma 
pemaxã nüxü̃ chixuxü̃. Natürü pema rü pexü̃̃́ nangẽxma ya Penatü ya 
Tupana ya nüechama nüxü̃ cuácü nax pexü̃̃́ nataxuxü̃ i guxü̃ma i ngẽma. 
31Rü ngẽmacax̱ narümemae nixĩ nax Tupanaarü ngúchaü̃cax̱ pedaugüxü̃ nax 
perü ãẽx̱gacü yixĩxü̃cax̱. Rü ñu̱xũchi nüma rü tá pexna nanaxã i guxü̃ma i 
tax̱acü i pexü̃̃́ taxuxü̃. 

Maxü̃ i daxũguxü̃ i naanewachiga 
(Mt. 6.19-21) 

32¡Taxṹ i pemuü̃exü̃, Pa Chauxacügüx! Pema rü noxretama pixĩgü natürü 
Penatü ya Tupana rü norü ngúchaü̃ nixĩ nax pexna naxããxü̃ i pechica i 
ngextá nüma ãẽx̱gacü íyixĩxü̃wa. 
33¡Rü namaxã petaxe i perü ngẽmaxü̃gü i pexü̃̃́ ngẽmagüxü̃, rü togü i 
duü̃xü̃gü i nüxü̃̃́ nataxuxü̃na penaxã i ngẽma diẽru! Rü ngẽmaãcü tá pegüxü̃̃́ 
penangexmaxẽxẽ i perü ngẽmaxü̃gü i taguma pexü̃̃́ ngauxü̃ rü taguma gúxü̃ 
i daxũguxü̃ i naanewa i ngextá ngĩ ̃́tax̱agüxü̃ tama íyaxücuxü̃wa rü naweane 
tama ínachixexẽẽxü̃wa. 
34Erü ngextá ínangexmaxü̃wa i perü ngẽmaxü̃gü, rü ngẽxma nixĩ i 
perüxĩnüexü̃. 

Name nixĩ i yigü ítamexẽẽgü naxü̃pa nax ínanguxü̃ ya Cristu 

35-36Rü name nixĩ i wüxi i coriarü duü̃xü̃gü i norü corixü̃ 
ínangu̱xuxẽẽgüxü̃rüxü̃ pixĩgü. Rü ngẽxguma norü cori rü wüxi i ngĩgüarü 
petawa ne naxũxgu rü nümagü rü ínamemare namaxã i naxchiru i mea 
ígotaxü̃ rü norü omügü rü ninaigü! Rü ngẽxguma norü cori ĩãx̱wa 
inacagügu, rü paxa naxcax̱ nayawãxnagü i ĩãx̱. 
37Rü nataãẽgü i ngẽma duü̃xü̃gü i idauexü̃ íyanguéxü̃gu i ngẽxguma 
ínanguxgu i norü cori. Rü pemaxã nüxü̃ chixu rü ngẽma cori rü norü 
mechawa tátama nanatogüxẽxẽ i ngẽma norü duü̃xü̃gü i nüxü̃ 
ínangu̱xuxẽẽgüxü̃. Rü nüma tátama ngẽma norü duü̃xü̃güxü̃ inaxüwemü. 

38Rü woo ngãxü̃cüxü ínanguxgu rüex̱na marü yangunechaü̃gu rü nataãẽgü i 
ngẽma coriarü duü̃xü̃gü ega inadauegu i ngẽxguma ínanguxgu i norü cori. 
39Rü ngẽxguma chi wüxi ya ĩpataarü yora nüxü̃ cuax̱gu i ngẽma ora i nagu 
tá ínanguxü̃ i ngĩ ̃́tax̱axü̃, rü taxũchima nape. Rü chi nüxna nadau ya napata 
nax tama yawãxnaãxü̃cax̱ rü tama nüxü̃̃́ nangĩ ̃́xü̃cax̱. 
40Rü pema rü ta penaxwax̱e nax ípememarexü̃. Erü ngürüãchi tama nagu 
íperüxĩnüeyane tá ínangu ya Tupana Nane ya duü̃xü̃xü̃ ixĩcü ==ñanagürü 
ga Ngechuchu. 
Wüxi ga duü̃xü̃ ga mea norü coriga ĩnüxü̃ rü to ga tama norü coriga ĩnüxü̃chiga 

(Mt. 24.45-51) 

41Rü yexguma ga Pedru rü Ngechuchuna naca rü ñanagürü: —¿Pa Corix, 
toxcax̱icatama nixĩ i ñaa ore i cuax̱ruxü̃ i tomaxã nüxü̃ quixuxü̃, rü ẽx̱na 
guxü̃ i duü̃xü̃gücax̱ yixĩxü̃? ==ñanagürü. 
42Rü ñanagürü ga Cori ga Ngechuchu: —¿Rü texé tixĩxü̃ ya yíxema tümaarü 
coriarü duü̃xẽ ya mea yanguxexẽ̃́xẽ i tümaarü puracü rü mea tümaãẽxü̃ 
cuáxe rü tümaarü cori tüxna ãgaxe nax mea nüxna tadauxü̃cax̱ i norü 
duü̃xü̃gü rü mea oragu tanachibüexẽẽxü̃cax̱? 
43Rü tataãxẽ ya yíxema coriarü duü̃xẽ ya mea nüxna dauxe ya napata, rü 
ngẽxguma ínanguxgu i tümaarü cori rü tüxü̃ íyanguéxü̃gu nax meama 
ítanaxüxü̃ i ngẽma puracü i nagu tüxü̃ namuxü̃. 
44Rü aixcüma pemaxã nüxü̃ chixu rü ngẽma tümaarü cori rü tá guxü̃ma i 
norü ngẽmaxü̃güarü dauruü̃xü̃ tüxü̃ nixĩxẽxẽ. 
45-46Natürü ngẽxguma chi ngẽma duü̃xü̃ nagu rüxĩnügu rü norü cori rü tama 
paxa nax ínanguxü̃, rü inaxügüãgu nax chixri namuaxü̃ i natanüxü̃ i 
yatüxü̃gü rü ngexü̃gü, rü peta naxü̱xgu rü nachibügu, rü naxaxegu, rü nügü 
nangãxẽẽgu, rü ngürüãchi ngẽma ngunexü̃ rü ngẽma ora i tama nagu 
ínangu̱xẽẽãxü̃gu tá ínangu i norü cori. Rü poraãcüxüchi tá nanapoxcu 
namaxã i ngẽma poxcu i ngẽma tama yaxõgüxü̃xü̃ namaxã napoxcuxü̃. 

47Rü ngẽma coriarü duü̃xü̃ i nüxü̃ cuax̱chiréxü̃ nax tax̱acü nanaxwax̱exü̃ i 
norü cori, natürü tama yanguxẽẽxü̃ rü tama norü coriga ĩnüxü̃, rü tá poraãcü 
nanacuax̱i. 
48Natürü ngẽma coriarü duü̃xü̃ i tama nagu naxĩnüãcüma chixexü̃ naxü, rü 
tá napoxcuama, natürü írarüwa tá nanacuax̱i. Rü texé ya Tupana muxü̃ma 
tüxna ãxẽ, rü muxü̃cax̱ tá tüxna naca. Rü texé ya muxü̃ma tüxü̃ nadauxexẽ̃́xẽ 
rü yexeraxü̃cax̱ tá tüxna naca. 

Ngechuchugagu nixĩ i yatoyexü̃ i duü̃xü̃gü 
(Mt. 10.34-36) 

49Núma chaxũ nax ñoma i naanewa duü̃xü̃güxü̃ chidauchitanüxẽẽxü̃cax̱. Rü 
chierüx aixcüma marü yadauchitanügu. 
50Rü choma rü tá poraãcü ngúxü̃ chinge, rü chanaxĩx̱ãchiãxẽ ñu̱xmatáta 
yangu i ngẽma. 
51¿Ẽ̱xna nagu perüxĩnüe nax núma chaxuxü̃ nax ichayanaxoxẽẽxü̃cax̱ i nu i 
ñoma i naanewa? Rü pemaxã nüxü̃ chixu rü núma chaxũ nax chaugagu 
yatoyexü̃cax̱ i duü̃xü̃gü. 
52Erü ñu̱xmawena ega wüxi ya ĩpatawa nangẽxmagu i wüximee̱x̱pü̱x i 
duü̃xü̃gü, rü tomaepü̱x tá choxü̃̃́ nayaxõgü rü taxre i tama, rüex̱na taxre tá 
choxü̃̃́ nayaxõgü rü tomaepü̱x i tama. 
53Rü papa rü tá nayaxõ rü nane rü tama nayaxõ, rüex̱na nane rü tá nayaxõ 
natürü nanatü rü tama nayaxõ. Rü ngẽxgumarüxü̃ ta i mama rü tá iyaxõ rü 
ngĩxacü rü tama iyaxõ, rüex̱na ngĩxacü rü tá iyaxõ rü ngĩé rü tama iyaxõ. 
Rü ngĩx̱ẽ rü tá iyaxõ rü ngĩneãx̱ rü tama iyaxõ, rüex̱na ngĩneãx̱ rü tá iyaxõ 
rü ngĩx̱ẽ rü tama iyaxõ ==ñanagürü ga Ngechuchu. 

Cua̱xruü̃gü i nachiga i ta̱xacü tá nangupetüxü̃ 
(Mt. 16.1-4; Mr. 8.11-13) 

54Rü Ngechuchu ñanagürü ta nüxü̃ ga duü̃xü̃gü: —Ngẽxguma nüxü̃ 
pedau̱̱xgu nax oéstewa naxẽãchianexü̃, rü nüxü̃ pixu tá nax napuxü̃. Rü 
aixcüma ngẽmaãcü nixĩ. 

55Rü ngẽxguma buanecü súrwa ne ũxgu rü nüxü̃ pixu rü tá nanaiane. Rü 
aixcüma ngẽmaãcü nixĩ. 
56Pa Duü̃xü̃güx i Mea Maxẽnetaxü̃, pema nüxü̃ pecuax̱ nax ñuxãcü 
penangugüxü̃ ega tá napuxgu rüex̱na tá nangu̱xetügu. ¿Rü ñuxãcü i ñu̱xma 
i tama nüxü̃ pecuáxü̃ nax Tupana yixĩxü̃ ya petanüwa ngucü? 

Name nixĩ nax curüngü̃xmüxü̃ namaxã i curü uanü 
(Mt. 5.25-26) 

57¿Rü tü̱xcüü̃ tama penayauxchaü̃ i ngẽma mexü̃ ya Tupana pexü̃̃́ naxwax̱exü̃ 
nax nagu pexĩxü̃? 
58Rü ngẽxguma chi wüxíe wüxi i ngetanücax̱ cuxü̃ íxuaxü̃gu rü 
ãẽx̱gacüxü̃tawa cuxü̃ tagaxgu, rü name nixĩ i namawatama tüxü̃ 
icurüngüxmüxẽxẽ nax tama ãẽx̱gacüpex̱ewa cuxü̃ tagaxü̃cax̱. Erü wüxicana 
nax ãẽx̱gacüxü̃tawa cunguxü̃ rü ãẽx̱gacü tá purichíagüna cuxü̃ namu. Rü 
purichíagü tá cuxü̃ napoxcu. 
59Rü cumaxã nüxü̃ chixu rü ngẽxma poxcuchicagu tá curüxãũ̱̱x ñu̱xmatáta 
ngĩxü̃ cuxütanü i guxcü i diẽru i nüxü̃̃́ ngĩxü̃ cungetanücü ==ñanagürü ga 
Ngechuchu. 

Luca 13 

Yíxema tama nüxü̃ rüxoxe i tümacüma i chixexü̃ rü itarütaxu 

1Rü yexgumaxü̃cüü rü Ngechuchuxü̃tawa nangugü ga ñuxre ga duü̃xü̃gü. Rü 
Ngechuchumaxã nüxü̃ nixugü nax ãẽx̱gacü ga Pirátu rü norü churaragüxü̃ 
namuxü̃ nax nadaiaxü̃cax̱ ga ñuxre ga Gariréaanecüãx̱ ga yatügü ga 
yexguma norü carnérugü Tupanacax̱ nadaixgu ga napatawa. 
2Rü Ngechuchu nüxna naca rü ñanagürü nüxü̃: —¿Pema nagu perüxĩnüegu 
rü yemaacü nüxü̃ nangupetü ga yema yatügü, yerü yema togü ga 
Gariréaanecüãx̱arü yexera nipecaduãx̱gü? 
3Pemaxã nüxü̃ chixu rü tama nixĩ. Rü ngẽxguma chi pema rü tama nüxü̃ 
perüxoegu i pecüma i chixexü̃, rü guxãma i pema rü tá ipeyarütauxe. 

4¿Rü ẽx̱na pema nagu perüxĩnüegu rü guxü̃ ga Yerucharéü̃cüãx̱arü yexera 
nipecaduãx̱gü ga yema 18 ga yatügü ga yuexü̃ ga yexguma Chiloéwa 
yexmaxü̃ ga dauxü̃taechica namaxã iwax̱gu? 
5Pemaxã nüxü̃ chixu rü tama nixĩ. Rü ngẽxguma chi pema rü tama nüxü̃ 
perüxoegu i pecüma i chixexü̃, rü guxãma i pema rü tá ipeyarütauxe 
==ñanagürü ga Ngechuchu. 

Ore ga nanetü ga igu ga ngearü õṍxü̃gu ixuxü̃ 

6Rü nüma ga Ngechuchu rü nüxü̃ nixu ga wüxi ga ore ga igugü ixuxü̃, rü 
ñanagürü: —Rü wüxi ga yatü nüxü̃̃́ nayexma ga wüxi ga úbanecü. Rü yexma 
nanato ga wüxi ga igu. Rü nüma ga gumá yatü rü ínayadauuxü̃ ga yema igu 
rü naxõõ̱x, natürü taxuxü̃ma ga norü oxü̃ inayangau. 
7Rü yemacax̱ yema norü duü̃xü̃ ga norü naanena dauxü̃xü̃ ñanagürü: 
“Dücax, tomaepü̱x ya taunecü guxü̃guma íchayadauxü̃ i ñaa igu, rü taguma 
naxo. Rü ngẽmacax̱ chanaxwax̱e nax cuyadaxüchixü̃ nax tama natücax̱ma 
nua naanewa naxĩaneãx̱ü̃cax̱”, ñanagürü nüxü̃. 
8Natürü ga yema norü duü̃xü̃ ga norü naanena dauxü̃, rü norü corixü̃ 
nangãxü̃, rü ñanagürü: “Pa Corix, ¡nüetama doma taunecüxicatama 
nangexmax̱! Rü tá chanaxaimüanepǘne rü waxmüanexü̃maxã tá 
chanagüpüne. 
9Rü bexmana ngẽxguma ngẽma chaxüxgu rü tá naxo. Natürü ngẽxguma 
taxũtáma naxo̱xgu rü tá chayadaxüchi” ==ñanagürü. 

Ngechuchu rü ngü̃xchigaarü ngunexü̃gu ngĩxca̱x nayataanexẽxẽ ga wüxi ga 
ngecü ga püca̱xwecü 

10Rü wüxi ga ngü̃xchigaarü ngunexü̃gu rü Ngechuchu nangu̱xẽẽtae ga wüxi 
ga ngutaquex̱epataü̃wa. 
11Rü yéma iyexma ga wüxi ga ngecü ga 18 ga taunecü idax̱awecü. Rü 
ipücax̱we yerü wüxi ga ngo̱xo ngĩxü̃ napücax̱wexẽxẽ, rü taxuacüma 
iyarüwex̱ãchi. 

12Rü yexguma Ngechuchu ngĩxü̃ dau̱̱xgu rü ngĩxcax̱ naca, rü ñanagürü 
ngĩxü̃: —Pa Ngecüx, ñu̱xma rü marü cuxcax̱ nitaane i curü dax̱awewa 
==ñanagürü. 
13Rü yexguma rü ngĩxü̃ ningõgü, rü yexgumatama iyarüwex̱ãchiwemüxü̃, rü 
inaxügü nax Tupanaxü̃ yacuax̱üxü̃xü̃. 
14Natürü yema ngutaquex̱epataü̃arü ãẽx̱gacü rü nanu, yerü Ngechuchu rü 
ngü̃xchigaarü ngunexü̃gu ngĩxü̃ narümexẽxẽ ga yema nge. Rü yemacax̱ ga 
yema ãẽx̱gacü rü ñanagürü duü̃xü̃güxü̃: —Nangexma i 6 i ngunexü̃ i nagu 
namexü̃ nax ipuracüexü̃. Rü ngẽma ngunexü̃gügu nixĩ i namexü̃ nax nua 
pexĩxü̃ nax pegü peyarümexẽẽgüxü̃cax̱ rü tama i ngü̃xchigaarü ngunexü̃gu 
==ñanagürü. 
15Rü yexguma ga Cori ga Ngechuchu rü nanangãxü̃, rü ñanagürü: —Pa 
Duü̃xü̃güx i Mea Maxẽnetaxü̃x, ¿Tama ẽx̱na guxã i pema rü ngü̃xchigaarü 
ngunexü̃gu peyawẽxü̃ i perü woca rü ẽx̱na perü búru nax 
peyaxaxexẽxẽxü̃cax̱? 
16Rü ñaa ngecü i Abraáü̃tanüxü̃ iyicü, rü Chataná rü 18 ya taunecü ngĩxü̃ 
ninai namaxã i ñaa dax̱awe. ¿Rü taux ẽx̱na i namexü̃ i ngü̃xchigaarü 
ngunexü̃gu nax nawa ngĩxü̃ íchanguxuchixẽẽxü̃ i ngĩrü dax̱awe? 
==ñanagürü. 
17Rü yexguma yema ñaxgu ga Ngechuchu, rü guxü̃ma ga norü uanügü rü 
poraãcü naxãnee. Natürü guxü̃ma ga togü ga duü̃xü̃gü rü nataãẽgü ga 
yexguma nüxü̃ nadaugügu ga yema mexü̃gü ga Ngechuchu üxü̃. 

Ore i motachachiregu ixuxü̃ 
(Mt. 13.31-32; Mr. 4.30-32) 

18Rü ñanagürü ga Ngechuchu: —¿Ñuxãcü nixĩ i ãẽx̱gacü nax yixĩxü̃ ya 
Tupana, rü nañuxraü̃xü̃ i nüma ãẽx̱gacü íyixĩxü̃wa? ¿Rü tax̱acügu tá 
chanangu? 
19Wüxi ya motachachire ya wüxi ya yatü naanegu toxü̃nerüxü̃ nixĩ. Rü woo 
naxíraxüchichirex̱ ya naxchire natürü ngẽxguma naxüxgu rü nayax̱gu rü 

wüxi i nanetü i taetaxü̃ nixĩ. Rü ngẽmacax̱ i werigü rü natanügu nixüachiãü̃ 
==ñanagürü. 

Ore i paũarü pu̱xẽẽruü̃gu ixuxü̃ 
(Mt. 13.33) 

20Rü ñanagürü ta ga Ngechuchu: —¿Ñuxãcü nixĩ ya Tupana ãẽx̱gacü 
íyixĩxü̃wa? ¿Rü tax̱acügu tá chanangu? 
21Rü ñoma paũarü pu̱xẽẽruü̃rüxü̃ nixĩ. Rü wüxi i ngecü rü íraxü̃tama i 
paũarü pu̱xẽẽruü̃maxã inaxüéü̃ i taxü̃ i ngĩrü paũchara. Rü ngẽma paũarü 
pu̱xẽẽruxü̃ rü woo naxíra rü nayapuxẽxẽ i guxü̃ma i ngĩrü paũchara 
==ñanagürü ga Ngechuchu. 

Ĩã̱x i íraxü̃chiga 
(Mt. 7.13-14, 21-23) 

22Rü yexguma Yerucharéü̃wa naxũxgu ga Ngechuchu rü gumá namawa 
yexmagüxü̃ ga ĩanegüwa rü ĩanexacügüwa rü duü̃xü̃güxü̃ 
ningu̱xexẽẽtaechigü. 
23Rü wüxi ga duü̃xü̃ nüxna naca rü ñanagürü: —Pa Corix ¿ẽx̱na noxretátama 
nixĩ i ngẽma nayauxgüxü̃ i maxü̃ i taguma gúxü̃? ==ñanagürü. Rü nüma 
ga Ngechuchu nanangãxü̃, rü ñanagürü: 
24—Dauxü̃guxü̃ i naanearü ĩãx̱ rü naxíraxüchi. ¡Rü paxa naxcax̱ pedau nax 
nawa pichocuxü̃cax̱! Erü pemaxã nüxü̃ chixu rü muxũchixü̃ma i duü̃xü̃gü tá 
nüxü̃̃́ nangúchaü̃ nax nawa yachocuxü̃, natürü taxũtáma nawa nangu nax 
nawa yachocuxü̃. 
25Erü ngẽxguma ngẽma ĩarü yora írüdaxgu nax yanawãxtaü̃xü̃cax̱ i ĩãx̱, rü 
pema i düxétüwa ngẽxmagüxe rü tá nüxna pecagü nax pexcax̱ 
yanawãxnaü̃xü̃cax̱ i ĩãx̱. Rü ñaperügügü tá: “Pa Corix, ¡paxa toxcax̱ yawãxna 
i ĩãx̱!” ñaperügügü tá. Natürü nüma i cori rü tá pexü̃ nangãxü̃, rü ñanagürü 
tá: “Tama pexü̃ chacuax̱ nax Ngex̱tácüãx̱ pixĩgüxü̃”, ñanagürü tá pexü̃. 
26Rü ngẽxguma rü tá ñaperügügü nüxü̃: “Cumaxãchirex̱ wüxiwa tachibüe rü 
taxaxegü. Rü toxü̃ cungúexẽxẽ ga torü ĩanearü namagüwa”, ñaperügügü tá. 

27Natürü nüma rü tá pexü̃ nangãxü̃ rü ñanagürü tá: “Marü pemaxã nüxü̃ 
chixu rü tama pexü̃ chacuax̱ nax ngextácüãx̱gü pixĩgüxü̃. ¡Rü ípixĩ i nua 
chauxü̃tawa i guxãma i pemax, Pa Chixexü̃gu Maxẽxü̃x!” ñanagürü tá. 
28Rü ngéma tá pexauxe, rü tá pixü̃̃́xchapütagü i ngẽxguma nüxü̃ pedau̱̱xgu i 
Abraáü̃ rü Ichaá rü Acóbu rü guxü̃ma i Tupanaarü orearü uruü̃gü nax 
Tupana ãẽx̱gacü ixĩxü̃wa nangẽxmagüxü̃ rü pema rü nüxna ípewoxü̃xü̃. 
29Erü nórtewa rü súrwa rü éstewa rü oéstewa tá ne naxĩ i duü̃xü̃gü nax 
Tupana ãẽx̱gacü ixĩxü̃wa nangẽxmagüxü̃. Rü ngéma mechawa tá narütogü 
nax nachibüexü̃cax̱. 
30Rü tá nangẽxma i nümaxü̃ i ñoma i naanewa duü̃xü̃gü nüxü̃ oexü̃, natürü 
daxũguxü̃ i naanewa rü Tupana tá wixpex̱ewa nanaxügüxẽxẽ. Rü tá 
nangẽxma i nümaxü̃ i ñoma i naanewa duü̃xü̃gü nüxü̃ icuax̱üü̃güxü̃, natürü 
daxũguxü̃ i naanewa rü Tupana rü tá wixweama nanaxügüxẽxẽ 
==ñanagürü ga Ngechuchu. 

Ngechuchu naxaxu naxca̱x i duü̃xü̃gü i Yerucharéü̃wa maxẽxü̃ 
(Mt. 23.37-39) 

31Rü yematama ngunexü̃gu rü Ngechuchuxü̃tawa nangugü ga ñuxre ga 
Parichéugü. Rü ñanagürügü Ngechuchuxü̃: —¡Íixũ i nua! Erü ãẽx̱gacü ya 
Eróde rü cuxü̃ nimáchaü̃ ==ñanagürügü. 
32Natürü nüma ga Ngechuchu nanangãxü̃ rü ñanagürü: —¡Naxü̃tawa pexĩ i 
ngẽma yatü i nüxü̃ cuax̱üchixü̃ nax duü̃xü̃güxü̃ nawomüxẽẽxü̃, rü namaxã 
nüxü̃ pixu rü ñu̱xma rü moxü̃ rü tá íchanawoxü̃ i ngo̱xogü, rü tá 
chanameexẽxẽ i ngẽma duü̃xü̃gü i idax̱aweexü̃, rü pax̱maacü tá 
chanagu̱xẽxẽ! 
33Natürü chanaxwax̱e i ichixũchigü i ñu̱xma rü moxü̃ rü pax̱maacü 
ñu̱xmatáta Yerucharéü̃wa changu. Erü Yerucharéü̃gu nixĩ i nax nayuexü̃ i 
guxü̃ma i Tupanaarü orearü uruü̃gü. 
34Rü dücax, Pa Yerücharéü̃cüãx̱, pema peyadaietanü i Tupanaarü orearü 
uruü̃gü, rü nutamaxã ípenamuxũchigü i Tupanaarü orearü ngeruü̃gü i 
pexcax̱ núma namugüxü̃. Rü ñuxreex̱pü̱xcüna wüxigu chaugüxü̃tagu pexü̃ 

chanutaquex̱exẽẽchaü̃, ñoma wüxi i ota ya naxacüãx̱ nügütüü̃gu tüxü̃ 
nutaquex̱exü̃rüxü̃. Natürü pema rü tama penaxwax̱e. 
35Dücax ya perü ĩane, rü Tupana tá ínanatax̱. Rü pemaxã nüxü̃ chixu rü 
taxũtáma wena choxü̃ pedau ñu̱xmatáta ngẽma ngunexü̃ i nagu 
ñapegügüxü̃: “Namexẽchi nixĩ ya yimá Cori ya Tupanaégagu núma ũcü”, 
ñapegügü ==ñanagürü ga Ngechuchu. 

Luca 14 

Ngechuchu rü naxca̱x nayataanexẽxẽ ga wüxi ga yatü ga dexámaxã ipu̱xunexü̃ 

1Rü wüxi ga ngü̃xchigaarü ngunexü̃gu rü Ngechuchu rü wüxi ga 
Parichéugüarü ãẽx̱gacüpatawa nayachibü. Rü yéma nayexmagü ga togü ga 
Parichéugü ga yéma bexma Ngechuchuxü̃ ngugüexü̃. 
2Rü yéma nayexma ta ga wüxi ga yatü ga idax̱awexü̃ ga dexámaxã 
ipu̱xunexü̃. 
3Rü yexguma ga Ngechuchu rü yema ngúexẽẽruü̃gü ga Moichéarü mugüwa 
ngu̱xẽẽtaegüxü̃na rü Parichéugüna naca, rü ñanagürü: —¿Pexcax̱ namexü̃ 
ega ngü̃xchigaarü ngunexü̃gu naxcax̱ chayataanexẽxẽgu i wüxi i 
idax̱awexü̃? ==ñanagürü. 
4Natürü ga nümagü rü nangeax̱gümare. Rü yexguma ga Ngechuchu rü 
naxmex̱gu nayayauxãchi ga yema idax̱awexü̃, rü nanamexẽxẽ. Rü namaxã 
nüxü̃ nixu nax íyaxũxü̃cax̱. 
5Rü ñu̱xũchi ñanagürü Parichéugüxü̃: —¿Texé i pemax i ngẽxguma perü 
búru rü ẽx̱na perü woca puchugu nagoxgu, rü taux ẽx̱na i ngẽxgumatama 
ípeyadauxü̃ rü ípeyatúãchixü̃ i woo ngü̃xchigaarü ngunexü̃ yixĩxgu? 
==ñanagürü. 
6Rü nümagü rü taxuxü̃maama Ngechuchuxü̃ nangãxü̃gü. 

Duü̃xü̃gü ga ngĩgüarü petawa nüxna naxugüxü̃chiga 

7Rü yexguma mechawa natogüchaü̃gu ga yema nüxna naxugüxü̃, rü 
Ngechuchu nüxü̃ nadau nax wüxichigü rü ĩarü yoraxü̃tawaxüchi 

natoxchaü̃xü̃. Rü yexguma yemaxü̃ nadau̱̱xgu rü nayaxucu̱xẽgü, rü 
ñanagürü: 
8—Ngẽxguma texé cuxna uxgu i wüxi i ngĩgüarü petawa, rü tama name i 
petaarü yoraxü̃tawaxüchi üxü̃ i naxmax̱wex̱ewa cuyarüto. Erü yixcüra 
ngürüãchi tá ínangu i to i nüxna naxuxü̃ i curü yexera tachigaxü̃. 
9Rü ngẽma petaarü yora i pexna uxü̃, rü tá cumaxã nüxü̃ nayarüxu nax 
icuchixü̃cax̱ i ngẽma nachicawa nax ngéma natoxẽẽãxü̃cax̱ i ngẽma to i curü 
yexera ixĩxü̃. Rü ngẽxguma i cumax rü poraãcü cuxãneãcüma rü nawa 
iyacuáxü̃ i naxmax̱wex̱ewa tá cuyarüto. 
10Rü narümemae ega texé cuxna uxgu, rü nawa iyacuáxü̃ i naxmax̱wex̱ewa 
curüto. Rü ngẽxguma i ngẽma petaarü yora i cuxna uxü̃ rü ñanagürü tá 
cuxü̃: “Pa Chomücüx, ¡nua chauxü̃tawa yarüto!” ñanagürü tá cuxü̃. Rü 
ngẽmaãcü ngẽma petaarü yora rü wüxi i mexü̃ tá cumaxã naxü napex̱ewa i 
guxü̃ma i ngẽma togü i duü̃xü̃gü i nüxna naxuxü̃ i cumaxã ngéma rütogüxü̃. 
11Erü texé ya tügü írütaxe rü Tupana tá tüxü̃ naxãnexẽxẽ. Natürü texé ya 
tügü írüxíraxe rü Tupana tá tüxü̃ nicuax̱üxü̃ ==ñanagürü ga Ngechuchu. 
12Rü ñanagürü ta ga Ngechuchu nüxü̃ ga yema yatü ga nüxna uxü̃: —Rü 
ngẽxguma wüxi i õnacax̱ rüex̱na petacax̱ texéna cuxũxchaü̃gu, rü tama 
name i nüxna cuxu i cumücügü, rü bai i cuenexẽgü, rü bai i cutanüxü̃, rü 
bai i curü ngaicamagu pegüxü̃ i duü̃xü̃gü i diẽruãx̱güxü̃. Erü nümagü rü tá 
nüxĩ ̃́ cuxna naxugüe, rü ngẽmaãcü tá cuxü̃̃́ nanaxütanügü. 
13Natürü ngẽxguma wüxi i peta cuxü̱xgu, rü narümemae nixĩ i nüxna cuxu i 
duü̃xü̃gü i ngearü diẽruãx̱güxü̃, rü duü̃xü̃gü i taxucürüwama puracüexü̃, rü 
ngẽma ichixeparagüxü̃, rü ngẽma ingexetügüxü̃. 
14Rü tá cutaãẽxü̃chi i ngẽxguma erü nümagü rü taxucürüwa cuxü̃̃́ 
nanaxütanügü. Natürü tá cunayaxu i curü natanü i ngẽxguma wena 
namaxẽgu i Tupanaarü duü̃xü̃gü i mexü̃ ==ñanagürü. 

Ore i taxü̃ i õnagu ixuxü̃ 
(Mt. 22.1-10) 

15Rü yexguma yemaxü̃ naxĩnügu ga wüxi ga yatü ga mechawa rütoxü̃ rü 
Ngechuchuxü̃ ñanagürü: —Rü tataãxẽ ya yíxema Tupana ãẽx̱gacü ixĩxü̃wa 
chibüxe ==ñanagürü. 
16Rü yexguma ga Ngechuchu rü ñanagürü nüxü̃: —Wüxi ga yatü nanaxü ga 
wüxi ga õna ga taxü̃. Rü norü duü̃xü̃xü̃ namu nax nüxna yaxuxü̃cax̱ ga 
muxü̃ma ga duü̃xü̃gü. 
17Rü yexguma marü namexgu ga norü õna, rü wena norü duü̃xü̃xü̃ namu 
nax yema duü̃xü̃gü ga marü nüxna naxugüxü̃maxã nüxü̃ nax yanaxuxü̃cax̱ 
nax marü namemarexü̃ ga norü õna, rü paxa yéma nax naxĩxü̃cax̱. 
18Natürü guxü̃ma ga yema nüxna naxugüxü̃, rü inanaxügü nax nügü 
ínaxuegüxü̃. Rü yema nüxíra nüxna naxuxü̃ rü ñanagürü: “Ngexwacatama 
naxcax̱ chataxe i wüxi i naane. Rü paxa tá íchayadau. ¡Rü namaxã nüxü̃ ixu 
i cori rü taxucürüwama ngéma chaxũ!” ñanagürü. 
19Rü yema to rü ñanagürü: “10 i wocagü i puracüruü̃cax̱ chataxe, rü tá 
ngẽmaxü̃ chaxü. ¡Rü namaxã nüxü̃ ixu i cori rü taxucürüwama ngéma 
chaxũ!” ñanagürü. 
20Rü to rü ñanagürü: “Ngexwacatama chaxãmax̱ rü ngẽmacax̱ 
taxucürüwama ngéma chaxũ”, ñanagürü. 
21Rü yexguma nataeguxgu ga yema coriarü duü̃xü̃, rü norü corimaxã nüxü̃ 
nixu ga guxü̃ma ga yema ore. Rü yexguma ga norü cori rü nanu, rü 
ñanagürü nüxü̃ ga norü duü̃xü̃: “¡Paxa ngéma ĩanearü namagüwa rü 
namaxacügüwa naxũ, rü nua nagagü i ngẽma duü̃xü̃gü i ngearü 
diẽruãx̱güxü̃, rü ngẽma duü̃xü̃gü i taxucürüwama puracüexü̃, rü ngẽma 
ichixeparagüxü̃, rü ngẽma ingexetügüxü̃!” ñanagürü. 
22Rü yixcamaxü̃ra ga yema coriarü duü̃xü̃ rü norü corixü̃ ñanagürü: “Pa 
Corix, marü chanaxü i ngẽma chomaxã nüxü̃ quixuxü̃, natürü 
naxãchicaaneãmatama i nua cupatawa”, ñanagürü. 
23Rü yexguma ga norü cori rü ñanagürü nüxü̃: “¡Paxa ngéma nama i 
taxü̃güwa rü nama i íraxü̃güwa naxũ, rü nua nagagü i togü i duü̃xü̃gü nax 

nuxã chopatagu nachocuxü̃cax̱, rü ngẽmaãcü nax naxããcuxü̃cax̱ ya daa 
chopata! 
24Erü pemaxã nüxü̃ chixu rü taxuxü̃ma ga yema nüxíra nüxna chaxuxü̃ rü 
nua chorü õnawa tá nachibüe” ==ñanagürü. 

Tama natauxcha nax Cristuwe rüxũxü̃ 
(Mt. 10.37-38) 

25Rü muxũchixü̃ma ga duü̃xü̃gü Ngechuchuwe narüxĩ. Rü Ngechuchu rü 
nadauegu rü ñanagürü nüxü̃: 
26—Rü ngẽxguma texé chowe rüxũxchaü̃gu, rü tanaxwax̱e i choxü̃ 
tangechaü̃ tümanatüarü yexera, rü tümaéarü yexera, rü tümamax̱arü 
yexera, rü tümaxacügüarü yexera, rü tümaenexẽgüarü yexera, rü 
tümaeyax̱güarü yexera, rü tümaarü maxü̃arü yexera rü ta. Rü ngẽxguma 
tama ngẽmaãcü choxü̃ tangechaü̃gu rü taxucürüwama aixcüma chorü 
ngúexü̃ tixĩ. 
27Rü yíxema nüxü̃ oxe nax chaugagu ngúxü̃ tingeãcüma chowe tarüxũxü̃, rü 
taxucürüwama chorü ngúexü̃ tixĩ. 
28Rü ngẽxguma chi wüxíe i petanüwa rü wüxi ya ĩpata ya taxü̃ne 
taxüxchaü̃gu, ¿rü tama ẽx̱na i tanangugüxíraxü̃ nax ñuxre i diẽrugu tá tüxü̃̃́ 
naxãtanüxü̃? Rü ngẽmawa nüxü̃ tacuax̱ rü marü tüxü̃̃́ yangu i ngẽma 
tümaarü diẽru i tüxü̃̃́ ngẽxmacü nax tayanguxẽẽxü̃cax̱ ya yimá ĩ. 
29Erü ngẽxguma chi tama mea tanangugügu i tümaarü diẽru nax ñuxregu tá 
naxãtanüxü̃ ya yima ĩ, rü norü caxtaxica chi itapugügu rü taxucürüwa chi 
tayanguxẽẽgu i ngẽma puracü, rü guxü̃ma i duü̃xü̃gü i nüxü̃ daugüxü̃ i 
ngẽma tümaarü puracü rü tá tüxü̃ nacugüe. 
30Rü ñanagürügü tá: “Ngẽma yatü inanaxügü nax naxüpataxü̃, natürü 
taxucürüwama nayanguxẽxẽ”, ñanagürügü tá. 
31Rü ngẽxguma wüxi i nachixü̃anearü ãẽx̱gacü rü to i nachixü̃anearü 
ãẽx̱gacümaxã nügü nadaixchaü̃gu, ¿rü tama ẽx̱na i noxri inangugüãxü̃ rü 

10,000 i churaragü rü marü nüxü̃̃́ yangu nax nügü nadai̱x̱ü̃cax̱ namaxã i norü 
uanü i 20,000 i churaragü nüxü̃̃́ ngẽxmaxü̃? 
32Rü ngẽxguma nangugüãgu nax tama yanguxü̃ i norü churaragü rü, ¿taux 
ẽx̱na i ngẽxguma yáxü̃wa nangẽxmagutama i norü uanü, rü naxü̃tawa 
namugüãxü̃ i norü orearü ngeruü̃gü, rü namaxã nüxü̃ nax yanaxugüexü̃cax̱ 
nax nügümaxã nangüxmüexü̃? 
33Rü ngẽxgumarüxü̃ tá ta nixĩ i pemax, erü ngẽxguma ngexerüxüxe i 
petanüwa tama ngéma tanawogügu i guxü̃ma i tüxü̃̃́ ngẽxmaxü̃ nax chowe 
tarüxũxü̃cax̱, rü taxucürüwama aixcüma chorü ngúexü̃ tixĩ. 

Ngẽxguma nangeacagu ya yucüra rü taxuwama name 
(Mt. 5.13; Mr. 9.50) 

34Name ya yucüra. Natürü ngẽxguma chi nangeacagu, ¿rü ñuxãcü tá 
wenaxarü naxããcaxü̃? 
35Rü taxuwama name. Rü woo waixü̃müarü wamüanexẽẽruü̃cax̱ rü tama 
name. Rü ítanatax̱mare. Rü yíxema ãchix̱ẽgüxe, ¡rü nüxü̃ taxĩnüe i ngẽma 
ore! ==ñanagürü. 

Luca 15 

Ore i carnéru i iyarütaxuxü̃gu ixuxü̃ 
(Mt. 18.10-14) 

1Rü Ngechuchucax̱ naxĩ ga muxü̃ma ga duü̃xü̃gü ga Rómaarü ãẽx̱gacücax̱ 
diẽru ngĩxü̃ ideetanüxü̃, rü duü̃xü̃gü ga chixexü̃ ga nacümagu ĩxü̃, yerü nüxü̃ 
naxĩnüechaü̃ ga norü ore. 
2Rü yemacax̱ ga Parichéugü rü ngúexẽẽruü̃gü ga Moichéarü mugüwa 
ngu̱xẽẽtaegüxü̃, rü Ngechuchuxü̃ nixugüe, rü ñanagürügü: —Ñaa yatü rü 
norü me nixĩ i pecaduãx̱güxü̃maxã naxãmücüxü̃, rü namaxã nachibüxü̃ 
==ñanagürügü. 
3Rü yexguma ga Ngechuchu rü ñaa ore ga cuax̱ruxü̃xü̃ namaxã nixu, rü 
ñanagürü: 
4—¿Texé i petanüwa rü ngẽxguma tüxü̃̃́ nangẽxmagu i 100 i tümaarü 
carnérugü rü wüxi tüxü̃̃́ iyarütaxu̱xgu, rü taux ẽx̱na i nachitaxü̃wa 

tanawogüxü̃ i ngẽma 99, rü naxcax̱ tayadauxü̃ i ngẽma tüxü̃̃́ iyarütaxuxü̃ 
ñu̱xmata nüxü̃ itayangau? 
5Rü ngẽxguma nüxü̃ itayangauxgu rü taãẽãcüma tügüãtügu tayaga. 
6Rü ngẽxguma tümapatawa tanguxgu, rü tanangutaquex̱exẽxẽ i 
tümamücügü, rü duü̃xü̃gü i tümaarü ngaicamagu pegüxü̃, rü nüxü̃ ñatagürü: 
“¡Wüxigu chomaxã petaãxẽgü, Pa Chomücügüx! Erü marü nüxü̃ ichayangau 
i ngẽma chorü carnéru ga iyarütaxuxü̃”, ñatagürü. 
7Rü pemaxã nüxü̃ chixu rü daxũguxü̃ i naanewa rü naxcax̱ nataãẽgü i 99 i 
duü̃xü̃gü i marü Tupanaarü ixĩgüxü̃, natürü yexera naxcax̱ nataãẽgü i ngẽma 
wüxi i pecaduã̃́xü̃ i nüxü̃ rüxoxü̃ i nacüma i chixexü̃ rü Tupanaaxü̃̃́ yaxõxü̃. 

Ore ga diẽru ga iyarütaxu̱xcügu ixuxü̃ 

8Rü ngẽxguma chi wüxi i ngecüaxü̃̃́ nangẽxmagu i 10 tachinü i diẽru i 
tatanüxü̃, rü wüxi ngĩxü̃̃́ iyarütaxu̱xgu, ¿rü taux ẽx̱na i omüwa nangĩxichiãxü̃ 
rü nabixichiãxü̃ ya ngĩpata, rü meama ngĩxcax̱ nadauxü̃ ñu̱xmata ngĩxü̃ 
iyangau? 
9Rü ngẽxguma ngĩxü̃ iyangauxgu, rü inangutaquex̱exẽxẽ i ngĩmücügü i 
ngexü̃gü rü ngĩtanüxü̃ i ngĩrü ngaicamagu pegüxü̃, rü nüxü̃ ngĩgürügü: 
“¡Wüxigu chomaxã petaãxẽgü, Pa Chomücügüx! Erü marü ngĩxü̃ ichayangau 
i ngẽma chorü diẽru ga iyarütaxu̱xcü”, ngĩgürügü. 
10Rü pemaxã nüxü̃ chixu rü ngẽxgumarüxü̃ ta nataãẽgü i daxũcüãx̱ i 
Tupanaarü orearü ngeruü̃gü i ngẽxguma wüxi i duü̃xü̃ i pecaduã̃́xü̃ nüxü̃ 
rüxoxgu i nacüma i chixexü̃ rü Tupanaaxü̃̃́ yaxõõgu ==ñanagürü ga 
Ngechuchu. 

Ore ga wüxi ga ngextü̱xücü ga nanatüna ixũcügu ixuxü̃ 

11Rü ñanagürü ta ga Ngechuchu: —Nayexma ga wüxi ga yatü ga taxre ga 
nane nüxü̃̃́ yexmacü. 
12Rü gumá rübumaecü, rü nanatüxü̃ ñanagürü: “Pa Pax, ¡choxna naxã i 
ngẽma curü ngẽmaxü̃gü i choxna üxü̃!” ñanagürü. Rü yexguma ga nanatü 
rü yema taxre ga nanemaxã nayatoye ga norü yemaxü̃gü. 

13Rü ñuxre ga ngunexü̃guwena rü gumá nane ga rübumaecü rü 
nananutaquex̱e ga guxü̃ma ga norü yemaxü̃gü rü namaxã nataxe. Rü yema 
diẽrumaxã to ga nachixü̃anewa naxũ. Rü chixri yéma namaxü̃, rü yemaacü 
ngĩxü̃ nagu̱xẽxẽ ga guxcüma ga norü diẽru. 
14Natürü yexguma marü ngĩxü̃ nagu̱xẽẽguwena ga guxcüma ga norü diẽru, 
rü poraãcü nataxu ga õna ga yema nachixü̃anewa. Rü yemacax̱ ga gumá 
ngextü̱xücü rü inanaxügü nax taiya nüxü̃̃́ ngúxü̃. 
15Rü yexguma norü puracücax̱ nadau naxü̃tagu ga wüxi ga yatü ga yema 
nachixü̃anecüãx̱. Rü nüma ga yema yatü rü norü naanewa nanamu nax 
yéma norü cuchigüna yadauxü̃cax̱. 
16Rü düxwa nüxü̃̃́ nachix̱éga ga yema cuchiwemü, yerü poraãcü 
nataiyaxüchi. Natürü taxúema õna nüxna taxã. 
17Rü yexguma naãxẽwa nagu narüxĩnü, rü ñanagürü: “¿Ñuxre i chaunatüarü 
puracütanüxü̃ rü nüxü̃̃́ nangẽxma i õna rü nüxü̃̃́ ínayaxü? Rü choma i nua 
rü taiyamaxã tá nuxma chayu. 
18Rü chaunatücax̱ tá chataegu, rü ñachagürü tá tüxü̃: ‘Pa Papax, marü 
chixexü̃ Tupanapex̱ewa chaxü rü cupex̱ewa rü ta. 
19Rü marü tama chame nax chaune, ñacuxü̃ choxü̃. ¡Rü wüxi i curü 
puracütanüxü̃xü̃ choxü̃ ixĩxẽxẽ!’ ñacharügü tá tüxü̃ ya chaunatü”, ñanagürü. 
20Rü inaxũãchi rü nanatüpatacax̱ nataegu. Rü yexguma yangaicagu ga 
nanatüpata, rü yáxü̃gu nüxü̃ tadau ga nanatü, rü tüxü̃̃́ nangechaü̃tümüxü̃. 
Rü naxcax̱ tiña, rü nüxna tanai̱x̱ãchi, rü nüxü̃ tachúxu. 
21Rü yexguma ga nüma ga tümane rü ñanagürü tüxü̃: “Pa Papax, marü 
chixexü̃ Tupanapex̱ewa chaxü, rü cupex̱ewa rü ta. Rü ngẽmacax̱ marü tama 
name nax ‘chaune’, ñacuxü̃ choxü̃”, ñanagürü. 
22Natürü tüma ga nanatü rü tümaarü duü̃xü̃güxü̃ ñatarügü: “¡Paxa nua 
penange i naxchiru i mexẽchixü̃ rü peyacuxcuchix! ¡Rü wüxi i ãnera ta 



3000 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

naxmex̱wa ngĩxü̃ pingax̱cuchi! ¡Rü chapatu rü ta nua penge, rü 
peyacuaixcuchi! 
23¡Rü peyayaxu̱x i ngẽma wocaxacü i rüngü̃maexü̃, rü peyamá, rü ngĩxã 
namaxã tachibüe rü tapetae! 
24Erü daa chaune rü chau̱̱xcax̱ rü marü nayu, natürü maxü̃cü chau̱̱xcax̱ 
ínangu. Rü marü inayarütauxchirex̱, rü wenaxarü nango̱x”, ñanagürü. Rü 
yexguma inanaxügüe nax napetaegüxü̃. 
25Rü yoxni ga gumá nane ga rüyamaẽcü, rü naanewa nayexma. Rü yexguma 
nataeguxgu rü marü ĩarü ngaicamana nanguxgu, rü nüxü̃ naxĩnü nax 
ínapaxetagüxü̃ rü íyaxü̃ãchitanüxü̃xü̃. 
26Rü wüxi ga nanatüarü duü̃xü̃cax̱ naca, rü nüxna naca nax tax̱acü ínaxüexü̃ 
ga ĩwa. 
27Rü yema nanatüarü duü̃xü̃ rü nanangãxü̃, rü ñanagürü: “Cuenexẽ rü marü 
ínangu. Rü ngẽmacax̱ cunatü toxü̃ tamu nax tayamáxü̃cax̱ i ngẽma 
wocaxacü i rüngü̃maexü̃, erü cuenexẽ rü mecü ínangu rü tama nidax̱awe”, 
ñanagürü nüxü̃. 
28Natürü ga gumá naenexẽ ga rüyamaẽcü rü nanu, rü tama ĩgu naxücuchaü̃. 
Rü yemacax̱ düxwa ga nanatü rü naxcax̱ ítaxũxũ, rü nüxü̃ tayacax̱axü̃ nax 
yaxücuxü̃cax̱. 
29Rü nüma rü ñanagürü tüxü̃ ga nanatü: “Cuma nüxü̃ cucuax̱ ñuxre ya 
taunecü cuxü̃̃́ chapuracü, rü taguma chixri cuga chaxĩnü. Rü bai i ñuxgu 
wüxicana wüxi i chíbuxacü choxna cumu nax chomücügümaxã 
chapetaexü̃cax̱. 
30Natürü ñu̱xma nax ínanguxü̃ i ngẽma cune i chixri curü diẽru ngĩxü̃ 
gu̱xẽẽxü̃ nagu i ngexü̃gü i naxü̃nemaxã taxexü̃, rü naxcax̱ cuyamax̱ i ngẽma 
wocaxacü i rüngü̃maexü̃”, ñanagürü. 

31Rü yexguma ga nanatü rü ñatarügü nüxü̃: “Pa Chaunex, cuma rü 
guxü̃guma chauxü̃tawa cungexma, rü guxü̃ma i chorü ngẽmaxü̃gü rü cuxrü 
nixĩ. 
32Natürü ñu̱xma rü name nixĩ nax ipetaãxẽgüxü̃ rü itaãẽgüxü̃ erü cuenexẽ 
ga gumá chau̱̱xcax̱ rü marü yucü, rü maxü̃cü taxcax̱ ínangu. Rü woo tüxna 
inayarütaxu, rü wenaxarü taxcax̱ nango̱x” ==ñatarügü. 

Luca 16 

Ore ga yatü ga chixri norü coriarü yemaxü̃na dauxü̃gu ixuxü̃ 

1Rü ñanagürü ta ga Ngechuchu norü ngúexü̃güxü̃: —Nayexma ga wüxi ga 
cori ga muarü diẽruãx̱ü̃chixü̃. Rü nüxü̃̃́ nayexma ga wüxi ga norü duü̃xü̃ ga 
norü yemaxü̃arü dauruxü̃. Natürü togü ga duü̃xü̃gü rü norü corimaxã nüxü̃ 
nixugü nax yema norü duü̃xü̃ rü chixri norü yemaxü̃na nax nadauxü̃. 
2Rü yexguma ga yema cori rü yema norü duü̃xü̃cax̱ naca, rü ñanagürü nüxü̃: 
“Dücax, cuchigaxü̃ chomaxã nixugügü i duü̃xü̃gü. ¿Rü tax̱acü nixĩ i ngẽma? 
¡Rü chomaxã nüxü̃ ixu rü ñuxãcü nixĩ i curü puracü, erü marü taxũtáma 
chorü ngẽmaxü̃arü dauruü̃xü̃ cuxü̃ chixĩxẽxẽ!” ñanagürü nüxü̃. 
3Rü yexguma ga yema coriarü duü̃xü̃ rü nagu narüxĩnü, rü nügüãẽwa 
ñanagürü: “¿Tax̱acü tá chaxü i ñu̱xmax, erü chorü cori rü marü choxü̃ 
ínatax̱üchi i ngẽma chorü puracüwa? Tama chapora nax naanewa 
chapuracüxü̃cax̱, rü chaxãne nax diẽrucax̱ íchacax̱axü̃ nüxna i togü. 
4Rü marü nüxü̃ chacuax̱ nax tax̱acü tá chaxüxü̃ nax choxü̃̃́ nangẽxmaxü̃cax̱ 
nax texé tümapatawa choxü̃ yaxuxü̃ i ngẽxguma changearü puracüãx̱gu”, 
ñanagürü. 
5Rü yexguma ga nüma rü nügüxü̃tawa naxcax̱ nangema ga wüxichigü ga 
yema duü̃xü̃gü ga norü coriaxü̃̃́ nangetanügüxü̃. Rü yema nüxíra naxü̃tawa 
ũxü̃na naca, rü ñanagürü: “¿Ñuxre i nüxü̃̃́ cungetanüxü̃ i chorü cori?” 
ñanagürü. 
6Rü nüma nanangãxü̃, rü ñanagürü: “Nüxü̃̃́ chanangetanü i 100 i bidóü̃ i 
chíxü̃”, ñanagürü. Rü yema coriarü duü̃xü̃ rü ñanagürü nüxü̃: “Ñaa nixĩ i 

ngẽma popera i curü ngetanü nawa ngóxü̃. ¡Rü paxa írüto rü to i popera 
naxü, rü 50 i bidóü̃guxicatama naxü i curü ngetanü!” ñanagürü. 
7Rü yemawena rü yema to ga duü̃xü̃ ga norü coriaxü̃̃́ nangetanüxü̃na naca, 
rü ñanagürü: “¿Cuma rü ñuxre yixĩxü̃ i nüxü̃̃́ cungetanüxü̃ i chorü cori?” 
ñanagürü. Rü nüma rü nanangãxü̃, rü ñanagürü: “Nüxü̃̃́ chanangetanü i 100 
i choca i trigu”, ñanagürü. Rü yema coriarü duü̃xü̃ rü ñanagürü nüxü̃: “Ñaa 
nixĩ i popera i curü ngetanü nawa ngóxü̃. ¡Rü paxa írüto rü to i popera naxü 
rü 80 i chocaguxicatama naxü i curü ngetanü!” ñanagürü. 
8Rü norü cori rü nüxü̃ nicuax̱ü̃ama ga yema norü duü̃xü̃ ga chixexü̃, yerü 
nüxü̃ nadau nax nüxü̃ nacuax̱üchixü̃ nax duü̃xü̃güaxü̃̃́ nangúchaü̃ẽẽãxü̃ ega 
tax̱acü naxü̱xgu. Rü pemaxã nüxü̃ chixu rü ñoma i naanecüãx̱ i duü̃xü̃gü, rü 
ngẽma yaxõgüxü̃arü yexera paxa naxcax̱ nadaugü nax duü̃xü̃güaxü̃̃́ 
nangúchaü̃xẽẽãxü̃ ega tax̱acü naxü̱xgu. 
9Rü pemaxã nüxü̃ chixu rü ngẽma diẽru i tama aixcüma mexü̃ i ñoma i 
naanewa pexü̃̃́ ngẽxmaxü̃ rü name nixĩ i ngẽmamaxã nüxü̃̃́ 
penangúchaü̃xẽxẽ i duü̃xü̃gü nax Tupanaxü̃tawa nangugüxü̃. Rü ngẽmaãcü 
i ngẽxguma nagu̱xgu i ngẽma ñoma i naanewa pexü̃̃́ ngẽxmaxü̃ rü peyuegu, 
rü tá pexü̃̃́ nangẽxma ya pemücügü ya pexü̃ yaxugüxü̃ i daxũguxü̃ i 
naanewa. 
10Yíxema mea namaxã icuáxe ega woo noxretama tümamex̱ẽwa ngẽxmagu, 
rü ngẽxguma muxü̃ma tümamex̱ẽwa ngẽxmagu rü tá ta mea namaxã 
itacuax̱. Natürü yíxema chixri namaxã icuáxe ega noxretama tümamex̱ẽwa 
ngẽxmagu, rü ngẽxguma muxü̃ma tümamex̱ẽwa ngẽxmagu rü 
ngẽxgumarüxü̃ tá ta chixri namaxã itacuax̱. 
11Rü ngẽxguma tama mea namaxã ipecuax̱gux i ngẽma diẽru i tama aixcüma 
mexü̃ i pexmex̱wa ngẽxmaxü̃ i ñoma i naanewa, ¿rü texé tá pexmex̱gu 
tanaxǘ i ngẽma aixcüma mexü̃ i Tupanaarü ixĩxü̃? 
12Rü ngẽxguma tama mea namaxã ipecuax̱gu i ngẽma togüarü ixĩxü̃, ¿rü 
texé tá pexna tanaxã i ngẽma pexna üxü̃? 

13Taxucürüwama i wüxi i duü̃xü̃ rü nataxrearü coriãx̱. Erü wüxi i norü 
corichi rü tá naxai, rü ngẽma to rü tá nüxü̃ nangechaü̃. Rüex̱na wüxicax̱ rü 
tá mea napuracü rü ngẽma to rü tá nüxü̃ naxo. Rü pema rü taxucürüwama 
Tupanacax̱ pemaxẽ ega perü diẽruguama perüxĩnüegu ==ñanagürü ga 
Ngechuchu. 
14Natürü ga yema Parichéugü rü poraãcü norü diẽruguama narüxĩnüe. Rü 
yemacax̱ Ngechuchuxü̃ nacugüe ga yexguma nüxü̃ naxĩnüegu ga guxü̃ma ga 
yema ore. 
15Rü yexguma ga Ngechuchu rü ñanagürü nüxü̃: —Pema rü duü̃xü̃güpex̱ewa 
mea pemaxẽneta, natürü Tupana pexü̃ nacuax̱ nax tax̱acügu perüxĩnüexü̃. 
Rü woo duü̃xü̃gü pexü̃ nicuax̱üü̃gü naxcax̱ i ngẽma pexüxü̃, natürü Tupana 
rü naãxẽwa nangu̱x i ngẽma ==ñanagürü ga Ngechuchu. 

Ore i taãẽxẽẽruü̃chiga 

16Rü yexguma ga Ngechuchu rü ñanagürü: —Tupana duü̃xü̃güna nanaxã ga 
norü mugü ga Moiché namaxã ngúexẽxẽtaexü̃, rü ñu̱xũchi norü orearü 
uruü̃güarü mugü nax nagu naxĩxü̃cax̱ ga duü̃xü̃gü ñu̱xmata ínangu ga Cuáü̃ 
ga baiü̃ẽẽruxü̃. Rü yemawena nixĩ ga naxunagüxü̃ i ore i taãẽxẽẽruxü̃ nax 
nüma ya Tupana rü ãẽx̱gacü yixĩxü̃. Rü ñu̱xma rü guxü̃ma i duü̃xü̃gü rü 
poraãcü nügü naporaexẽxẽ nax yachocuxü̃cax̱ i nüma ínangexmaxü̃wa. 
17Natürü ngẽma Tupanaarü mugü rü taxucürüwama texé itayanaxoxẽxẽ rü 
bai i wüxi i íxraxü̃. Rü narütauxchamae nixĩ nax iyanaxoxü̃ i daxũguxü̃ i 
naane rü ñoma i naane. 
Ngechuchu namaxã nangúexẽẽtae nax tama namexü̃ nax texé tümama̱xü̃ ítáxü̃ 

(Mt. 19.1-12; Mr. 10.1-12) 

18Ngẽxguma wüxi ya yatü ítámax̱gu rü nai i ngexü̃maxã naxãxmax̱gu rü 
Tupanapex̱ewa pecadu naxü. Rü texé ya yíxema ngĩmaxã ãmaxe i wüxi i 
nge i ngĩte ngĩxü̃ ítax̱cü, rü Tupanapex̱ewa pecadu taxü. 

Yatü ga diẽruã̱xü̃chixü̃chiga rü Lácharo ga ngearü diẽruã̃́ cüchiga 

19Nayexma ga wüxi ga yatü ga diẽruãx̱ü̃chixü̃ ga guxü̃guma mexẽchixü̃ ga 
naxchirugu icúxü̃. Rü guxü̃ ga ngunexü̃gu rü taxü̃ma ga õna naxü rü 
napetaexü̃. 
20Rü nayexma ta ga wüxi ga yatü ga ngearü diẽruã̃́cü ga rüxo̱xo̱xnecü ga 
Lácharogu ãégacü. Rü guxü̃guma yema diẽruãx̱ü̃chixü̃pataax̱wa 
nayarütooxü̃. 
21Rü gumá Lácharo rü nanangṍxchaü̃ ga yema õnatüchi ga yema yatü ga 
diẽruãx̱ü̃chixü̃arü mechawa rüyixixü̃. Rü naxcax̱ naxĩ ga airugü, rü 
nanawearü o̱xriãx̱gü. 
22Rü wüxi ga ngunexü̃ nayu ga gumá ngearü diẽruã̃́cü, rü daxũcüãx̱ ga 
Tupanaarü orearü ngeruü̃gü rü daxũguxü̃ ga naanewa nanagagü nax 
wüxiwa Abraáü̃xü̃tawa nayexmaxü̃cax̱. Rü nayu ta ga yema yatü ga noxri 
diẽruãx̱ü̃chixü̃, rü inayatax̱gü. 
23Rü ngẽma nachica ya Tupana ngo̱xogüxü̃ nagu poxcuxü̃wa naxũ ga yema 
yatü ga noxri diẽruãx̱ü̃chixü̃ rü yéma poraãcü ngúxü̃ ninge. Rü daxũ nadau, 
rü yáxü̃gu Abraáü̃xü̃ nadau nax Lácharomaxã wüxiwa nayexmaxü̃. 
24Rü yexguma ga yema yatü ga noxri diẽruãx̱ü̃chixü̃ rü aita naxü rü 
ñanagürü: “Pa O̱xi Pa Abraáü̃x, ¡cuxü̃̃́ changechaü̃tümüxü̃, rü nua namu ya 
Lácharo nax dexámaxã nügü yawaixpex̱emex̱ẽãcüma choxü̃ 
yanawaixpex̱earü conüã̃́xü̃cax̱! Erü poraãcü choxü̃̃́ nangu̱x i nua üxüwa”, 
ñanagürü. 
25Natürü Abraáü̃ rü ñanagürü nüxü̃: “Pa Chaunex, ¡nüxna nacuax̱ãchi nax 
taxuxü̃ma cuxü̃̃́ taxuxü̃ ga yexguma cumaxü̱̃xgu! Natürü Lácharo rü poraãcü 
guxchaxü̃wa nayexma. Rü ngẽmacax̱ i ñu̱xma rü nua mexü̃wa nangẽxma i 
Lácharo, rü cuma rü ngéma poxcuchicawa ngúxü̃ quinge. 
26Rü ñu̱xũchi nangẽxma i wüxi i taxüchixü̃ i ãxmaxü̃ i tórü ngãxü̃wa üxü̃. 
Rü ngẽmacax̱ ega númacüãx̱ ngéma ĩxchaü̃gu, rü taxucürüwama ngéma 
nangugü. Rü woo ngémacüãx̱ núma ĩxchaü̃gu rü taxucürüwama núma 
naxĩ”, ñanagürü. 

27Rü yexguma ga yema yatü ga noxri diẽruãx̱ü̃chixü̃ rü ñanagürü: “Cuxü̃ 
chacaa̱x̱ü̃, Pa O̱xi, Pa Abraáü̃x, nax chaunatüpatawa cunamuxü̃cax̱ ya 
Lácharo. 
28Erü ngéma nangẽxmagü ya wüximee̱x̱pü̱x ya chauenexẽgü. Rü 
chanaxwax̱e nax namaxã nüxü̃ nax yanaxuxü̃cax̱ nax tama nua ñaa 
poxcuchica i poraãcü choxü̃̃́ ínangúxü̃wa naxĩxü̃cax̱”, ñanagürü. 
29Natürü ga Abraáü̃ rü ñanagürü nüxü̃: “Cuenexẽgü nüxü̃̃́ nangẽxma i 
Tupanaarü mugü ga Moiché ümatüxü̃ rü yema ore ga nũxcümaü̃güxü̃ ga 
Tupanaarü orearü uruü̃gü ümatüxü̃. Rü name nixĩ i ngẽma orega nax 
naxĩnüexü̃”, ñanagürü. 
30Rü yexguma ga yema yatü ga noxri diẽruãx̱ü̃chixü̃ rü Abraáü̃xü̃ nangãxü̃, 
rü ñanagürü: “Ngẽmáacüx, Pa O̱xi, Pa Abraáü̃x, natürü ngẽxguma chi wüxi 
i duü̃xü̃ i yuchiréxü̃ ngéma ũxgu rü namaxã nüxü̃ yanaxuxgu, rü chi nüxü̃ 
narüxoe i nacüma i chixexü̃”, ñanagürü. 
31Natürü Abraáü̃, rü ñanagürü nüxü̃: “Ngẽxguma tama naga naxĩnüegu ga 
yema ore ga Moiché ümatüxü̃ rü yema ore ga nũxcümaü̃güxü̃ ga Tupanaarü 
orearü uruü̃gü ümatüxü̃, rü woo chi wüxi i marü yuwa írüdaxü̃ i duü̃xü̃ 
ngéma ũxgu, rü namaxã nüxü̃ yanaxuxgu i ore, rü taxũchima nüxü̃̃́ 
nayaxõgü” ==ñanagürü. 

Luca 17 

Naxãũcüma nixĩ nax pecadugu inguxü̃ 
(Mt. 18.6-7, 21-22; Mr. 9.42) 

1Rü Ngechuchu rü norü ngúexü̃güxü̃ ñanagürü: —Rü guxü̃gutáma 
nangẽxma i tax̱acü i duü̃xü̃güxü̃ pecaduãx̱ẽẽxü̃. Natürü wüxi i ngechaü̃ nixĩ 
tümacax̱ ya yíxema duü̃xẽ ya togüxü̃ pecadugu yixexẽ̃́xẽ. 
2-3Rü tümacax̱ rü narümemae nixĩ nax tümanaxãwa yangacuchixü̃ ya wüxi 
ya nuta ya tacü rü ngẽmaãcü natüwa tüxü̃ nax itáexü̃ naxü̃pa nax pecadugu 
tanangu̱xẽẽxü̃ i wüxi i ñaa chorü duü̃xü̃gü ya ngexwaca yaxõgüxü̃. ¡Rü 
ngẽmacax̱ name nixĩ i pexuãxẽgü i pemax! Rü ngẽxguma wüxi i cuenexẽ 



3006 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

chixexü̃ uxgu rü ¡mea naxuxcu̱xẽ! Rü ngẽxguma nüxü̃ naxoxgu i nacüma i 
chixexü̃ rü ¡nüxü̃̃́ nüxü̃ irüngüma i ngẽma chixexü̃ i naxüxü̃! 
4Rü woo 7 ex̱pü̱xcüna chixexü̃ cuxchax̱wa naxü̱xgu i wüxi i ngunexü̃gu, rü 
ngẽxguma 7 ex̱pü̱xcüna cuxna yacaxgu nax nüxü̃̃́ nüxü̃ curüngü̃maxü̃cax̱, rü 
name nixĩ i nüxü̃̃́ nüxü̃ curüngü̃ma i ngẽma chixexü̃ i naxüxü̃ ==ñanagürü 
ga Ngechuchu. 

Napora i õ 

5Rü norü ngúexü̃gü ga norü orearü uwa namugüxü̃ rü ñanagürügü: —Pa 
Corix, ¡toxü̃ rüngü̃xẽxẽ nax yexeraãcü tayaxõgüxü̃cax̱! ==ñanagürügü. 
6Rü yexguma ga Cori ga Ngechuchu rü ñanagürü nüxü̃ ga norü ngúexü̃gü: 
—Rü ngẽxguma chi woo wüxi i motachachirerüxü̃ naxíraxüchigu i perü õ, 
rü daa nai rü chi pega naxĩnü ega ñapegügu: “¡Cugü nabex̱ i nua rü már-
chiügu cugü yato!” ñapegügu, rü chi pega naxĩnü. 

Wüxi i ngü̃xẽxẽruü̃arü puracüchiga 

7Ngẽxguma chi wüxíe i pema tüxü̃̃́ nangẽxmagu i wüxi i tümaarü duü̃xü̃ i 
tümaanewa ne ũxü̃ i aimüanewa puracüxü̃ rüex̱na carnéruarü dauwa, rü 
tüma rü taxũtáma ñatagürü nüxü̃: ¡Paxa mechawa rüto nax cuchibüxü̃cax̱! 
ñatagürü. 
8Natürü ñatagürü tá nüxü̃: ¡Paxa chau̱̱xcax̱ naxüwemü nax chachibüxü̃cax̱ 
rü chaxaxexü̃cax̱! Rü ngẽmawena rü marü name nax cuchibüxü̃ rü 
cuxaxexü̃, ñatagürü tá. 
9Rü norü cori rü tama moxẽ nüxna naxã naxcax̱ nax naxüaxü̃ i ngẽma nüxü̃ 
naxüxẽẽxü̃. 
10Rü ngẽxgumarüxü̃ ta i pemax, rü ngẽxguma peyanguxẽẽgu i guxü̃ma i 
ngẽma Tupana pexü̃ muxü̃, rü tá ñaperügügü: “Puracütanüxü̃mare i 
taxuwama imexü̃ tixĩgü, erü ngẽma tüxü̃ namuxü̃ tinguxẽẽgümare”, 
ñaperügügü ==ñanagürü ga Ngechuchu. 

Ngechuchu nanameexẽxẽ ga 10 ga yatügü ga chaxüneã̱xgüxü̃ 

11Rü yexguma namagu yaxũxgu ga Ngechuchu ga Yerucharéü̃wa nax 
naxũxü̃, rü Chamáriaane rü Gariréaane nügümaxã íxüyéxü̃wa naxüpetü. 
12Rü yexguma wüxi ga ĩanexacüwa nanguxgu, rü yexma napex̱egu nayayi 
ga 10 ga yatügü ga chaxünemaxã idax̱aweexü̃. Rü yáxü̃gu nüxü̃̃́ nachigü. 
13Rü tagaãcü ñanagürügü nüxü̃: —Pa Ngechuchux, Pa Ngúexẽxẽruxü̃, ¡cuxü̃̃́ 
tangechaü̃tümüxü̃gü! ==ñanagürügü. 
14Rü yexguma Ngechuchu nüxü̃ dau̱̱xgu, rü ñanagürü nüxü̃: —¡Yéa 
chacherdótegüxü̃tawa pexĩ, rü nüxü̃ pegü peyawex̱gü! ==ñanagürü. Rü 
yema yatügü rü yexguma namagu naxĩyane, rü naxcax̱ nitaanetanü. 
15Natürü natanüwa rü nayexma ga wüxi ga Ngechuchucax̱ taeguxü̃ ga 
yexguma marü nügü nadau̱̱xgu nax naxcax̱ yataanexü̃. Rü tagaãcü 
Tupanaxü̃ nicuax̱üxü̃chigü. 
16Rü Ngechuchupex̱egu nanangücuchi rü moxẽ nüxna naxã. Rü yema yatü 
rü Chamáriaanecüãx̱ nixĩ. 
17Rü yexguma ga Ngechuchu rü ñanagürü: —¿Taux ẽx̱na i 10 chirex̱ pixĩgüxü̃ 
nax pexcax̱ chayataanexẽẽgüxü̃? ¿Ngexü̃gü nixĩ i ngẽma togü i 9 i yatügü? 
18¿Rü ñaa to i nachixü̃anecüãx̱ i duü̃xü̃xicatama nixĩ i taeguxü̃ nax Tupanaxü̃ 
yacuax̱üxü̃xü̃cax̱? ==ñanagürü. 
19Rü ñu̱xũchi gumá yatüxü̃ ñanagürü: —¡Inachi rü íixũ! Cuxcax̱ nitaane, erü 
cuyaxõ ==ñanagürü. 

Ñuxãcü tá nixĩ i ngẽxguma ínanguxgu ya Tupana nax ãẽ̱xgacü yixĩxü̃ 
(Mt. 24.23-28, 36-41) 

20Rü Parichéugü rü Ngechuchuna nacagü, rü ñanagürügü: —¿Ñuxgu tá nixĩ 
nax yangucuchixü̃ ya Tupana nax ãẽx̱gacü yixĩxü̃cax̱ i núma? 
==ñanagürügü. Rü Ngechuchu nanangãxü̃, rü ñanagürü: —Norü nguchiga 
ya Tupana rü taxũtáma nüxü̃ tacuax̱ nax tax̱acürü ngunexü̃gu tá ínanguxü̃. 
21Rü taxuacüma ñaperügügü: “Daa nixĩ”, rüex̱na “Gua nixĩ”, ñaperügügü. 
Erü marü petanüwa nangu ya Tupana nax ãẽx̱gacü yixĩxü̃cax̱ ==ñanagürü. 

22Rü yexguma norü ngúexü̃güxü̃ ñanagürü: —Rü tá pexcax̱ ínangu i ngunexü̃ 
i nagu tá nüxü̃ pedaugüchaü̃xü̃ ya Tupana Nane ya duü̃xü̃xü̃ ixĩcü woo wüxi 
i paxaãchicax̱ yixĩxgu. Natürü taxũtáma nüxü̃ pedaugü i ngẽxguma. 
23Rü duü̃xü̃gü rü tá ñanagürügü pexü̃: “Daa nixĩ ya Cristu”, rüex̱na, “Gua 
nixĩ ya Cristu”, ñanagürügü tá. Natürü i pemax ¡rü taxũtáma nüxü̃̃́ 
peyaxõgü, rü taxũtáma nawe perüxĩ! 
24Rü ngẽxguma ínanguxgu ya Tupana Nane ya duü̃xü̃xü̃ ixĩcü, rü wüxi i 
ãẽmacü i guxü̃anegu báxixü̃rüxü̃ tá nixĩ. 
25Natürü i nüma rü poraãcü tá ngúxü̃ ningexira, rü ñoma i naanecüãx̱ i 
duü̃xü̃gü i ñu̱xma maxẽxü̃ rü tá nüxü̃ naxoe. 
26Rü yexgumarüxü̃ ga duü̃xü̃gü nax chixri namaxẽxü̃ ga yexguma Noé 
maxü̃gu, rü ngẽxgumarüxü̃ tá ta chixri namaxẽ i duü̃xü̃gü i ngẽxguma 
ínanguxgu ya Tupana Nane ya duü̃xü̃xü̃ ixĩcü. 
27Rü yexguma ga duü̃xü̃gü rü nachibüe, rü naxaxegü, rü nixãmax̱gü, rü 
nixütexacügü ñu̱xmata nawa nangu ga yema ngunexü̃ ga Noé naweü̃gu nagu 
ixüexü̃. Rü ínangu ga mucü ga taxüchicü, rü guxü̃ma ga yema duü̃xü̃gü rü 
nayue. 
28Rü yexgumarüxü̃ ta nangupetü ga yexguma nũxcümaü̃cü ga Lox maxü̃gu. 
Rü duü̃xü̃gü rü nachibüe, rü naxaxegü, rü naxcax̱ nataxegü, rü namaxã 
nataxegü, rü nixüanegü rü nitoegü, rü nixüpatagü. 
29Natürü yexguma Lox ixũxũgu nawa ga guma ĩane ga Chodóma, rü daxũwa 
narüyi ga üxü ga achúfremaxã ãéü̃xü̃, rü nanadai ga guxü̃ma ga yema 
duü̃xü̃gü. 
30Rü ngẽxgumarüxü̃ tá nixĩ i ngẽxguma ínanguxgu ya Tupana Nane ya 
duü̃xü̃xü̃ ixĩcü. 
31Rü ngẽma ngunexü̃gu rü texé tama tümapataarü aixepewa ngẽxmagu, rü 
tama name i tümapatagu tayangaxi nax tümaarü ngẽmaxü̃gü tayatoxü̃cax̱. 

Rü texé ya tümaanewa ngẽxmaxẽ, rü tama name i tümapatacax̱ tataegu nax 
tax̱acü ngéma tayayaxuxü̃cax̱. 
32Rü nüxna pecuax̱ãchie nax tax̱acü ngĩxü̃ üpetüxü̃ ga Lox naxmax̱ nax 
nayuxü̃ ga yexguma ngĩgüweama nadau̱̱xgu. 
33Erü yíxema tama chau̱̱xcax̱ inaxãxẽ i tümaarü maxü̃ rü tá itanatauxẽxẽ. 
Natürü texé ya chau̱̱xcax̱ inaxãxẽ i tümaarü maxü̃ rü tá tanayaxu i maxü̃ i 
taguma gúxü̃. 
34Rü pemaxã nüxü̃ chixu rü ngẽma chütaxü̃gu rü wüxi i ngürücarewa tá 
nangẽxmagü i taxre i duü̃xü̃gü. Rü wüxi tá niga, rü ngẽma to rü tá ngéma 
natax̱. 
35Rü taxre i ngexü̃gü tá nügümaxã ínacaegü. Rü wüxi tá niga rü ngẽma to 
rü tá ngéma natax̱. 
36Rü taxre i yatügü rü wüxi i naanewa tá nangẽxmagü. Rü wüxi tá niga rü 
ngẽma to rü tá ngéma natax̱ ==ñanagürü ga Ngechuchu. 
37Rü yemaxü̃ naxĩnüegu ga norü ngúexü̃gü, rü Ngechuchuna nacagü, rü 
ñanagürügü: —Pa Corix, ¿ngextá tá nixĩ i nangupetüxü̃ i ngẽma nüxü̃ 
quixuxü̃? ==ñanagürügü. Rü nüma ga Ngechuchu rü nanangãxü̃, rü 
ñanagürü: —Rü ngẽma yuxü̃ íngexmaxü̃gu tá nangutaquex̱egü i ngurucugü 
==ñanagürü. 

Luca 18 

Ore ga ãẽ̱xgacügu rü yutecügu ixuxü̃ 

1Ngechuchu rü wüxi ga to ga cuax̱ruxü̃ namaxã nixu nax yemawa 
nangúexẽẽãxü̃cax̱ nax taguma nüxü̃ naxoexü̃cax̱ nax nayumüxẽgüxü̃. 
2Rü ñanagürü nüxü̃ ga norü ngúexü̃gü: —Wüxi ga ĩanewa nayexma ga wüxi 
ga ãẽx̱gacü ga guxchaxü̃arü mexẽẽruxü̃ ga tama Tupanaga ĩnüxü̃ rü 
taxúexü̃ma ngechaü̃xü̃. 

3Rü gumá ĩanewatama iyexma ga wüxi ga nge ga yutecü ga ngĩxü̃̃́ 
nayexmacü ga wüxi ga guxcha namaxã ga to ga duü̃xü̃. Rü yemacax̱ yema 
ãẽx̱gacüxü̃tawa ixũecha nax ngĩxü̃̃́ namexẽẽãxü̃cax̱ ga yema guxcha. 
4Rü muẽx̱pü̱xcüna yéma ixũũxü̃, natürü yema ãẽx̱gacü rü tama ngĩxü̃ 
narüngü̃xẽẽchaü̃. Natürü düxwa nagu narüxĩnü ga yema ãẽx̱gacü rü 
naãxẽwa ñanagürü: “Choma rü tama Tupanaxü̃ changechaü̃, rü taxúexü̃ma 
changechaü̃. 
5Natürü ngẽma choxü̃ nax nachixeweechaxü̃cax̱ i ñaa nge, rü noxtacüma tá 
ngĩxü̃ charüngü̃xẽxẽxü̃ nax tama yeü̃cürü choxü̃ nachixeweechaxü̃cax̱” 
==ñanagürü. 
6Rü Cori ga Ngechuchu rü ñanagürü: —Yema nixĩ ga norü ore ga yema 
ãẽx̱gacü ga chixexü̃. 
7¿Taux ẽx̱na ya Tupana rü paxa tüxü̃ ínapoxü̃xü̃ ya yíxema duü̃xẽ ya tüxü̃ 
nayaxúxe i ngẽxguma chütacü rü ngunecü rü norü ngü̃xẽẽcax̱ nüxna tacaxgu 
i tümaarü yumüxẽwa? 
8Rü pemaxã nüxü̃ chixu rü Tupana rü paxatáma tüxü̃ narüngü̃xẽxẽ. Natürü 
ngẽxguma wenaxarü núma naxũxgu ya Tupana Nane duü̃xü̃xü̃ ixĩcü, ¿rü 
ñuxre i duü̃xü̃gü i aixcüma yaxõgüxü̃xü̃ tá inayangau i ñoma i naanewa? 
==ñanagürü ga Ngechuchu. 

Ore ga Parichéugu ixuxü̃ rü yatü ga ãẽ̱xgacüca̱x diẽru ngĩxü̃ dexü̃gu ixuxü̃ 

9Rü Ngechuchu rü nüxü̃ nixu ga ñaa ore nachiga ga yema duü̃xü̃gü ga nügü 
írümegünetaxü̃ rü tama togüxü̃ cuáxchaü̃güxü̃. 
10Rü ñanagürü: —Taxre ga yatü rü Tupanapata ga taxü̃newa 
nayayumüxẽgü. Rü wüxi rü Parichéu nixĩ, rü yema to rü wüxi ga yatü ga 
Rómaarü ãẽx̱gacücax̱ diẽru ngĩxü̃ dexü̃ nixĩ. 
11Rü yema Parichéu rü yexma nachi, rü ñaaãcü nayumüxẽ: “Pa Tupanax, 
moxẽ cuxna chaxã erü tama togürüxü̃ chixexü̃ chaxü, rü tama ngẽmagürüxü̃ 
changĩ ̃́taa̱x̱, rü tama chixri chamaxü̃, rü tama nai i ngexü̃maxã ichape. Rü 
bai i ñaa yatü i Rómaarü ãẽx̱gacücax̱ diẽru ngĩxü̃ dexü̃rüxü̃ chixĩ. 

12Choma rü guxcü ya yüxügu rü taxreex̱pü̱xcüna chaxaure rü tama chachibü 
nax cugu charüxĩnüxü̃cax̱. Rü chorü diẽruwa rü guxü̃guma mea cuxna 
chanaxã i ngẽma diésmu i cuxna üxü̃”, ñanagürü. 
13Natürü ga gumá yatü ga Rómaarü ãẽx̱gacücax̱ diẽru ngĩxü̃ decü, rü yáxü̃gu 
narüxãũ̱̱x. Rü namuü̃ ga daxũ nax nadawenüxü̃, rü yema norü ngechaü̃maxã 
nügü napaxremü, rü ñanagürü: “Pa Tupanax, ¡Cuxü̃̃́ changechaü̃tümüxü̃! 
Erü wüxi i pecaduã̃́xü̃ chixĩ”, ñanagürü ga gumá yatü. 
14Rü pemaxã nüxü̃ chixu rü gumá yatü ga Rómaarü ãẽx̱gacücax̱ diẽru ngĩxü̃ 
decü rü yexguma napatacax̱ nataeguxgu rü Tupana rü marü nüxü̃̃́ 
narüngüma i norü pecadugü. Natürü yema Parichéu rü Tupana rü tama 
nüxü̃̃́ narüngüma i norü pecadugü. Erü texé ya tügü icuax̱üxü̃xe rü Tupana 
tá tüxü̃ naxãnexẽxẽ. Natürü texé ya tama tügü icuax̱üxü̃xe rü Tupana rü tá 
tüxü̃ nicuax̱üxü̃ ==ñanagürü ga Ngechuchu. 

Ngechuchu rü mea buã̱xgüxü̃ nayaxu 
(Mt. 19.13-15; Mr. 10.13-16) 

15Rü yéma Ngechuchuxü̃tawa tüxü̃ tagagü ta ga buãx̱gü nax tüxü̃ 
yangõgüchigüxü̃cax̱. Natürü yexguma norü ngúexü̃gü yemaxü̃ daugügu rü 
tüxü̃ ningagü ga guxema tümaxacüegü Ngechuchuxü̃tawa tüxü̃ gagüxe. 
16Natürü Ngechuchu rü nügüxü̃tawa tümacax̱ naca ga guxema buãx̱ta rü 
ñanagürü norü ngúexü̃güxü̃: —Chanaxwax̱e i chauxü̃tawa naxĩ i buxü̃gü. 
¡Rü taxṹ i nüxna penachu̱xuxü̃! Erü Tupana ãẽx̱gacü ixĩxü̃wa rü tümacax̱ 
nixĩ ya yíxema ñaa buxü̃gürüxü̃ ixĩgüxe. 
17Aixcüma pemaxã nüxü̃ chixu rü texé ya tama wüxi i buxü̃rüxü̃ Tupanaxü̃ 
yaxúxe nax tümaarü ãẽx̱gacü yixĩxü̃cax̱, rü tagutáma nagu taxücu ya Tupana 
ãẽx̱gacü ixĩxü̃wa ==ñanagürü ga Ngechuchu. 

Wüxi ga yatü ga diẽruã̱xü̃chicü Ngechuchumaxã nidexa 
(Mt. 19.16-30; Mr. 10.17-31) 

18Rü wüxi ga yema Yudíugüarü ãẽx̱gacü rü Ngechuchuna naca rü ñanagürü: 
—Pa Ngúexẽxẽruxü̃ ya Mecüx, ¿tax̱acü tá chaxüxü̃ nax chanayaxuxü̃cax̱ i 
maxü̃ i taguma gúxü̃? ==ñanagürü. 

19Rü Ngechuchu nanangãxü̃ rü ñanagürü nüxü̃: —¿Tü̱xcüü̃ “Mecü”, 
ñacurügü choxü̃? Erü Tupanaxicatama nixĩ ya mecü ixĩcü, rü nataxuma i to. 
20Marü nüxü̃ cucuáxü̃ i Tupanaarü mugü i ñaxü̃: “¡Taxũtáma nai i 
ngexü̃maxã icupe, rü taxũtáma cumáeta, rü taxũtáma cungĩ ̃́taa̱x̱, rü 
taxũtáma doraxü̃ quixu i togüchiga, rü tümaga naxĩnü ya cunatü rü cué!” 
==ñaxü̃. 
21Rü yexguma ga gumá yatü rü ñanagürü: —Woetama chorü bucüma 
meama chayanguxẽxẽ i guxü̃ma i ngẽma mugü i nüxü̃ quixuxü̃ 
==ñanagürü. 
22Rü yemaxü̃ naxĩnügu ga Ngechuchu rü ñanagürü: —Wüxixicatama cuxü̃̃́ 
nataxu, rü ngẽma nixĩ nax namaxã cutaxexü̃ i guxü̃ma i curü ngẽmaxü̃gü rü 
ngẽma ngearü diẽruãx̱güxü̃na naxã i curü natanü. Rü ngẽxguma rü tá cuxü̃̃́ 
nangẽxma i cuchica i daxũguxü̃ i naanewa. Rü ñu̱xũchi marü name i chowe 
curüxũ ==ñanagürü. 
23Natürü yemaxü̃ naxĩnügu ga gumá yatü rü poraãcü inayarümaãchi, yerü 
namuarü diẽruãx̱ü̃chi. 
24Rü yexguma Ngechuchu nüxü̃ dau̱̱xgu ga ñuxãcü nax nangechaü̃xü̃, rü 
ñanagürü nüxü̃ ga norü ngúexü̃gü: —Naguxchaxüchi nixĩ nax Tupana 
ãẽx̱gacü ixĩxü̃wa yachocuxü̃ i ngẽma diẽruãx̱ü̃chigüxü̃. 
25Rü dücax, wüxi i caméyu rü poraãcü nüxü̃̃́ naguxcha nax wüxi ya 
ucumaxetüwa naxüpetü. Rü wüxi i duü̃xü̃ i diẽruãx̱ü̃chixü̃ rü yexera nüxü̃̃́ 
naguxcha nax Tupana ãẽx̱gacü ixĩxü̃wa yaxücuxü̃ ==ñanagürü. 
26Rü yexguma yemaxü̃ naxĩnüegu ga duü̃xü̃gü rü ñanagürügü: —¿Ẽ̱xna texé 
tá nayaxúxe i maxü̃ i taguma gúxü̃? ==ñanagürügü. 
27Rü Ngechuchu rü ñanagürü nüxü̃: —Duü̃xü̃gü rü taxuacüma nügü 
namaxẽxẽ, natürü Tupanaaxü̃̃́ rü natauxcha nax namaxẽxẽxẽãxü̃ 
==ñanagürü. 

28Rü Pedru ñanagürü Ngechuchuxü̃: —Pa Corix, toma rü yéma tanawogü ga 
guxü̃ma ga torü yemaxü̃gü nax cuwe tarüxĩxü̃cax̱ ==ñanagürü. 
29-30Rü yexguma ga Ngechuchu rü ñanagürü nüxü̃ ga norü ngúexü̃gü: —
Aixcüma pemaxã nüxü̃ chixu rü texé ya Tupanacax̱ tümapatana, rüex̱na 
tümanatüna, rüex̱na tümaéna, rüex̱na tümaenexẽgüna, rüex̱na 
tümaeyax̱güna, rüex̱na tümamax̱na, rüex̱na tümaxacügüna ngéma ixũxe nax 
Tupanaaxü̃̃́ tapuracüxü̃cax̱, rü ñoma i naanewa tátama ngẽma nüxna 
tixũxü̃arü yexeraxü̃ tayaxu. Rü daxũguxü̃ i naanewa rü tá ta tanayaxu i 
maxü̃ i taguma gúxü̃ ==ñanagürü. 

Ngechuchu rü wenaxarü nanaxunagü ga norü yuxchiga 
(Mt. 20.17-19; Mr. 10.32-34) 

31Rü Ngechuchu rü noxrüwama naxcax̱ naca ga norü ngúexü̃gü, rü ñanagürü 
nüxü̃: —Ñu̱xma rü Yerucharéü̃wa tá taxĩ nax ngéma yanguxü̃cax̱ i guxü̃ma 
ga yema ore ga nũxcümaü̃güxü̃ ga Tupanaarü orearü uruü̃gü ümatüxü̃ ga 
nachiga ya Tupana Nane ya duü̃xü̃xü̃ ixĩcü. 
32Rü Yerucharéü̃cüãx̱ rü to i nachixü̃anecüãx̱ i duü̃xü̃güna tá nanamugü. Rü 
ngẽma duü̃xü̃gü rü tá nagu nidauxcüraxü̃gü, rü tá namaxã naguxchigagü, 
rü tá nachiwewa nacuai̱x̱gü. 
33Rü tá nanacuai̱x̱gü, rü yixcüra rü tá nayamax̱gü. Natürü tomaepü̱x i 
ngunexü̃guwena rü tá wena namaxü̃ ==ñanagürü. 
34Natürü yema norü ngúexü̃gü rü tama nüxü̃ nacuax̱güéga nax tax̱acüchiga 
yixĩxü̃ ga yema ore ga namaxã nüxü̃ yaxuxü̃. Yerü poraãcü nüxü̃̃́ naguxcha 
nax nüxü̃ nacuax̱güxü̃. 

Ngechuchu nanamexẽxẽ ga wüxi ga ngexetücü ga Yericúwa 
(Mt. 20.29-34; Mr. 10.46-52) 

35Rü yexguma Ngechuchu Yericúxü̃ ingaicagu, rü yéma namacüwawa 
narüto ga wüxi ga yatü ga ngexetücü ga diẽrucax̱ yéma iwémecü. 
36Rü yexguma gumá ngexetücü nüxü̃ ĩnügu ga muxü̃ma ga duü̃xü̃gü nax 
yéma chopetüxü̃, rü duü̃xü̃güna naca ga tax̱acü nax ngupetüxü̃. 

37Rü nanangãxü̃gü, rü ñanagürügü: —Ngechuchu ya Nacharétucüãx̱ nua 
naxüpetü ==ñanagürügü. 
38Rü yexguma ga gumá ngexetücü rü tagaãcü ñanagürü: —Pa Ngechuchux, 
Pa Dabítanüxü̃x, ¡cuxü̃̃́ changechaü̃tümüxü̃! ==ñanagürü. 
39Rü yema duü̃xü̃gü ga Ngechuchupex̱egu ĩxü̃, rü nanangagü nax 
yanangeáxü̃cax̱. Natürü nüma rü yexeraãcü tagaãcü ñanagürü: —Pa 
Dabítanüxü̃x, ¡cuxü̃̃́ changechaü̃tümüxü̃! ==ñanagürüama. 
40Rü nüma ga Ngechuchu rü yexma nayachiãchi, rü duü̃xü̃güxü̃ namu nax 
naxü̃tawa nagagüãxü̃cax̱. Rü yexguma marü naxü̃tawa nanguxgu, rü gumá 
ngexetücüna naca, rü ñanagürü: 
41—¿Tax̱acü i cunaxwax̱exü̃ nax cuxcax̱ chanaxüxü̃? ==ñanagürü. Rü 
gumá ngexetücü nanangãxü̃ rü ñanagürü: —Pa Corix, chanaxwax̱e nax 
choxü̃ quidauuchixẽẽxü̃ ==ñanagürü. 
42Rü Ngechuchu ñanagürü nüxü̃ —¡Idauuchi! Rü marü cuxcax̱ nitaane erü 
cuyaxõ ==ñanagürü. 
43Rü yexgumatama nidauuchi ga gumá ngexetücü, rü Ngechuchuwe narüxũ, 
rü Tupanaxü̃ nicuax̱üxü̃chigü. Rü guxü̃ma ga duü̃xü̃gü ga nüxü̃ daugüxü̃ ga 
yema ngupetüxü̃, rü yexgumarüxü̃ ta Tupanaxü̃ nicuax̱üü̃gü. 

Luca 19 

Ngechuchu rü Chaquéuchiga 

1Rü Ngechuchu rü Yericúgu naxücu rü nawa naxüpetü. 
2Rü yexma naxãchiü̃ ga wüxi ga yatü ga diẽruãx̱ü̃chixü̃ ga Chaquéugu 
ãégaxü̃. Rü nüma nixĩ ga naeru ga yema yatügü ga Rómaarü ãẽx̱gacücax̱ 
diẽru ngĩxü̃ ideetanüxü̃. 
3Rü yema Chaquéu rü poraãcü nüxü̃̃́ nangúchaü̃ nax Ngechuchuxü̃ nadauxü̃, 
natürü taxucürüwa nüxü̃ nadau, yerü namuxũchi ga duü̃xü̃gü, rü ñu̱xũchi 
nanuxchanexü̃chi ga nümax. 

4Rü yemacax̱ Ngechuchupex̱egu nayangu, rü namacüwawa wüxi ga 
naixtanügu naxĩnagü nax Ngechuchuxü̃ nadauxü̃cax̱ ga yéma naxüpetügu. 
5Rü yexguma yéma naxüpetügu ga Ngechuchu, rü natanügu nadaunagü ga 
guma nai. Rü ñanagürü nüxü̃: —Pa Chaquéux, ¡paxa írüxĩ i ngéma! Erü 
cupatagu tá chape i ñu̱xma ==ñanagürü. 
6Rü paxa ínarüxĩ ga Chaquéu, rü taãẽãcü Ngechuchuxü̃ nayaxu. 
7Rü yexguma yemaxü̃ nadaugügu ga duü̃xü̃gü, rü guxü̃ma inanaxügüe ga 
chixri Ngechuchuchiga nax yadexagüxü̃. Rü ñanagürügü: —¿Ñuxãcü i nüma 
rü wüxi i duü̃xü̃ i pecaduã̃́xü̃patawa nangu? ==ñanagürügü. 
8Rü yexguma ga Chaquéu rü inachi rü ñanagürü Ngechuchuxü̃: —Dücax, Pa 
Corix, choma rü ngẽma ngearü diẽruãx̱güxü̃na tá chanaxã i ngãxü̃gu i 
guxü̃ma i chorü ngẽmaxü̃gü. Rü ngẽxguma chi texé tüxü̃ 
chawomüxẽẽãcüma tüxü̃̃́ changíxgu, rü ãgümücüex̱pü̱xcüna tá tüxü̃̃́ ngĩxü̃ 
chatáeguxẽxẽ i ngẽma tümaarü diẽru ==ñanagürü. 
9Rü Ngechuchu rü ñanagürü nüxü̃: —Ñoma i ngunexü̃gu cupatawa nangu i 
maxü̃ i taguma gúxü̃, erü cuma rü ta rü Abraáü̃rüxü̃ cuyaxõ. 
10Rü Tupana Nane ya duü̃xü̃xü̃ ixĩcü, rü ñoma i naanewa naxũ nax naxcax̱ 
yadauxü̃cax̱ i ngẽma duü̃xü̃gü i iyarütauxexü̃ nax namaxẽxẽẽãxü̃cax̱ 
==ñanagürü. 

Ore i diẽrugu ixuxü̃ 
(Mt. 25.14-30) 

11Rü yexguma Ngechuchuarü orexü̃ inaxĩnüeyane ga duü̃xü̃gü, rü nüma ga 
Ngechuchu rü wüxi ga to ga ore ga cuax̱ruxü̃xü̃ namaxã nixu, yerü marü 
Yerucharéü̃xü̃ ningaica, rü duü̃xü̃gü nagu rüxĩnüegu rü paxa tá ínangu ya 
Tupana nax ãẽx̱gacü yixĩxü̃cax̱. 
12Rü yexguma ga Ngechuchu rü ñanagürü nüxü̃: —Nayexma ga wüxi ga yatü 
ga ãẽx̱gacü nane ixĩcü. Rü nüma rü yáxü̃wa naxũ ga to ga nachixü̃anewa 
nax yéma nüxü̃ yaxǘcuchigüãxü̃cax̱ ga norü ngax̱cueruxü̃ nax nüma rü gumá 
nawa ne naxũxü̃ne ga ĩanearü ãẽx̱gacü yixĩxü̃cax̱. 

13Rü naxü̃pa nax inaxũãchixü̃, rü naxcax̱ nangema ga 10 ga norü duü̃xü̃gü. 
Rü wüxichigüna ngĩxü̃ naxã ga tacü ga diẽru. Rü ñanagürü nüxü̃: “¡Ngĩmaxã 
pepuracüe rü ngĩxü̃ pimuxẽxẽ i ñaa diẽru ñu̱xmatáta chataegu!” ñanagürü. 
14Natürü yema ĩanecüãx̱ ga duü̃xü̃gü rü naxchi naxaie ga gumá yatü. Rü 
yemacax̱ nawenaãma nayamugü ga ñuxre ga orearü ngeruü̃gü nax 
nachixü̃anearü ãẽx̱gacümaxã nüxü̃ yanaxugüxü̃cax̱ nax tama 
nanaxwax̱egüxü̃ nax norü ãẽx̱gacüxü̃ nax yixĩxü̃cax̱ ga gumá yatü. 
15Natürü nachixü̃anearü ãẽx̱gacü rü nayangucuchixẽẽãma ga gumá yatü. Rü 
ñu̱xũchi nüma ga gumá yatü rü norü ĩanecax̱ nataegu nax yéma ãẽx̱gacü 
nax yixĩxü̃cax̱. Rü yexguma ínanguxgu rü naxcax̱ nangema ga yema 10 ga 
norü duü̃xü̃gü ga diẽru nüxna ngĩxü̃ naxãxü̃, yerü nüxü̃ nacuáxchaü̃ nax 
ñuxrechigü ngĩxü̃ nax yamuxẽẽxü̃ ga norü diẽru. 
16Rü yema nüxíra diẽru nüxna ngĩxü̃ naxãxü̃ rü norü corixü̃tawa nangu, rü 
ñanagürü: “Pa Corix, curü diẽru rü 10 ex̱pü̱xcüna ngĩxü̃ chimuxẽxẽ”, 
ñanagürü. 
17Rü gumá yatü ga yexwacax ãẽx̱gacüxü̃ ingucuchicü rü nanangãxü̃, rü 
ñanagürü: “Wüxi i mexü̃ i chorü duü̃xü̃ quixĩ. Aixcüma meama namaxã 
cupuracü i ngẽma íxraxü̃ i diẽru i cuxna chaxãxü̃. Rü ñu̱xma rü 10 ya 
ĩanegüarü ãẽx̱gacüxü̃ tá cuxü̃ chixĩxẽxẽ”, ñanagürü. 
18Rü yéma nangu ga to ga norü duü̃xü̃, rü ñanagürü: “Pa Corix, curü diẽru 
rü wüximee̱x̱pü̱xcüna ngĩxü̃ chimuxẽxẽ”, ñanagürü. 
19Rü norü cori nanangãxü̃ rü ñanagürü nüxü̃: “Cuma rü wüximee̱x̱pü̱x ya 
ĩanegüarü ãẽx̱gacüxü̃ tá cuxü̃ chixĩxẽxẽ”, ñanagürü. 
20Rü yéma nangu ga to ga norü duü̃xü̃ rü ñanagürü nüxü̃: “Pa Corix, ñaa 
iyixĩ i curü diẽru. Rü wüxi ya dechugu ngĩxü̃ chanuque, rü ngẽmaãcü 
ngĩmaxã changuxü̃. 
21Yerü cuxcax̱ chamuü̃, erü wüxi i yatü i aüxü̃ quixĩ. Rü cunayauxtanü i 
ngẽma tama cuxrü ixĩxü̃, rü cunayaxu i nanetüarü o i ngextá tama cuma 
ícutoexü̃wa”. 

22Rü yexguma ga gumá ãẽx̱gacü rü ñanagürü nüxü̃: “Wüxi i chorü duü̃xü̃ i 
chixexü̃ quixĩ i cumax. Rü curü oretama nixĩ i cuxü̃ ixuxü̃ nax cuchixexü̃. 
Marü nüxü̃ cucuax̱chirex̱ nax chaxaüxü̃, rü chanayauxtanüxü̃ i ngẽma tama 
choxrü ixĩxü̃, rü tama ichatoexü̃wa chanayaxu i nanetüarü o. 
23¿Natürü tü̱xcüü̃ tama bancugu choxü̃̃́ ngĩmaxã cunguxü̃ i chorü diẽru nax 
ngéma choxü̃̃́ ngĩxü̃ yamuxẽẽgüxü̃cax̱, rü ngẽmaãcü mucü ngĩxü̃ nax 
chayaxuxü̃cax̱ i ngẽxguma íchanguxgu?” ñanagürü. 
24Rü yexguma ga nüma ga yema ãẽx̱gacü rü yema yexmagüxü̃maxã nüxü̃ 
nixu, rü ñanagürü: “¡Nüxna ngĩxü̃ peyaxu i ngẽma diẽru, rü ngẽma 10 i diẽru 
nüxü̃̃́ ngẽxmaxü̃wa ngĩxü̃ pexã!” ñanagürü. 
25Rü nümagü rü nanangãxü̃gü, rü ñanagürügü: “Natürü, Pa Corix, nüma rü 
marü nüxü̃̃́ ingẽxma i 10 i diẽru”, ñanagürügü. 
26Rü gumá ãẽx̱gacü nanangãxü̃, rü ñanagürü: “Pemaxã nüxü̃ chixu rü 
yíxema tüxü̃̃́ nangẽxmacü rü yexera tá tüxna ngĩxü̃ taxã. Natürü yíxema tüxü̃̃́ 
natau̱xcü rü woo ngẽma noxre i tüxü̃̃́ ngẽxmacü rü tá tüxna ngĩxü̃ tayaxu. 
27Rü yema chorü uanügü ga tama naxwax̱egüxü̃ nax norü ãẽx̱gacüxü̃ 
chixĩxü̃, ¡rü nua penagagü, rü nua chopexegu peyadai!” ==ñanagürü. 

Ngechuchu rü Yerucharéü̃gu naxücu 
(Mt. 21.1-11; Mr. 11.1-11; Jn. 12.12-19) 

28Rü yema orexü̃ yaxuxguwena ga Ngechuchu, rü inixũchigü ga 
Yerucharéü̃wa nax naxũxü̃. 
29Rü yexguma marü nawa nangugüchaü̃gu ga gumá ĩanegü ga Bexchagué rü 
Betánia ga Oribunecüarü Max̱pǘnearü ngaicamana yexmagüne, rü 
Ngechuchu nanamu ga taxre ga norü ngúexü̃gü. 
30Rü ñanagürü nüxü̃: —¡Gua ĩanexacüwa pexĩ! Rü ngẽxma tá nüxü̃ peyangau 
i wüxi i búru i ngexwaca yáxü̃ i ngẽxma ngãxü̃xü̃ i taguma texé natagu 
aunagüxü̃. ¡Rü peyawẽxü̃, rü nua penaga! 

31Rü ngẽxguma texé pexna caxgux nax tax̱acücax̱ peyawẽxü̃xü̃ i ngẽma búru, 
¡rü tümamaxã nüxü̃ pixu rü ñapegügü: “Torü Cori nanaxwax̱e” 
==ñapegügü tüxü̃! 
32Rü yéma naxĩ ga yema taxre ga norü ngúexü̃gü. Rü yexma nüxü̃ nayangau 
ga yema búru yema Ngechuchu namaxã nüxü̃ ixuxü̃rüxü̃. 
33Rü yexguma yawẽxü̃güãgu ga yema búru, rü norü yoragü rü yema 
ngúexü̃güna nacagüe, rü ñanagürügü: —¿Tü̱xcüü̃ peyawẽxü̃ i ngẽma búru? 
==ñanagürügü. 
34Rü nümagü nanangãxü̃gü, rü ñanagürügü: —Rü tayawẽxü̃ erü torü Cori 
nanaxwax̱e ==ñanagürügü. 
35Rü Ngechuchuxü̃tawa nanagagü ga yema búru. Rü yema norü ngúexü̃gü 
rü norü gáuxü̃chirumaxã nanatütagü. Rü ñu̱xũchi Ngechuchuxü̃ natagu 
naxaunagüxẽẽgü. 
36Rü duü̃xü̃gü rü Ngechuchupex̱ewa norü gáuxü̃chirumaxã nayachamagü ga 
nama. 
37Rü yexguma inaxügüãgu nax ínaxĩgüxü̃ nawa ga yema nama ga 
Oribunecüarü Max̱pǘnewa yarüdaexü̃, rü guxü̃ma ga yema duü̃xü̃gü ga 
nawe rüxĩxü̃ rü inanaxügü ga taãẽãcüma aita nax naxüexü̃ rü tagaãcü 
Tupanaxü̃ nax yacuax̱üü̃güxü̃ naxcax̱ ga guxü̃ma ga yema cuax̱ruü̃gü ga taxü̃ 
ga nüxü̃ nadaugüxü̃ ga Tupanaarü poramaxã naxüxü̃ ga Ngechuchu. 
38Rü ñanagürügü: —¡Namecümaxüchi ya daa ãẽx̱gacü ya Tupanaégagu 
núma ũcü! ¡Rü pema rü ta, Pa Dauxü̃cüãx̱, rü petaãxẽgü rü nüxü̃ picuax̱üü̃gü 
ya Tupana! ==ñanagürügü. 
39Rü yéma duü̃xü̃gütanüwa nayexmagü ga ñuxre ga Parichéugü. Rü 
ñanagürügü Ngechuchuxü̃: —Pa Ngúexẽẽruxü̃x, ¡Yanachianegüxẽxẽ i 
ngẽma cuwe rüxĩxü̃ i duü̃xü̃gü! ==ñanagürügü. 

40Natürü Ngechuchu nanangãxü̃ rü ñanagürü nüxü̃: —Pemaxã nüxü̃ chixu 
rü ngẽxguma chi iyanangeax̱gügu i ñaa duü̃xü̃gü, rü daa nutagü ya 
namacüwawa ngẽxmagücü rü chi nüxĩ ̃́ aita naxüe ==ñanagürü. 
41Rü yexguma Yerucharéü̃arü ngaicamana nanguxgu ga Ngechuchu, rü 
gumá ĩanecax̱ naxaxu. 
42Rü ñanagürü: —Pa Yerucharéü̃cüãx̱gü, chierüx ñoma i ngunexü̃gu nüxü̃ 
pecuax̱gu nax texé aixcüma taãxẽ pexna ãxü̃. Natürü ngẽma rü pexcax̱ 
naxẽxü̃gu i ñu̱xma, rü taxuacüma nüxü̃ pecuax̱. 
43Rü tá guxchaxü̃gü pexü̃ naxüpetü. Rü perü uanügü rü perü ĩanearü 
guxü̃cüwawa tá nanagünagüane nax nawa nachopetüxü̃cax̱ i naxtapü̱x. Rü 
norü churaragü tá perü ĩanexü̃ ínachomaeguãchi, rü guxü̃cüwawa tá pexcax̱ 
nichocu. 
44Rü tá nagu napogüe ya perü ĩane, rü tá pexü̃ nadai. Rü taxucütama ya nuta 
ngextá nügüxétü nanugüxüra i perü ĩanearü poxeguxü̃tápü̱x. Rü ngẽmaãcü 
tá pexü̃ naxüpetü, yerü tama nüxü̃ pecuax̱güchaü̃ ga yexguma Tupana pexü̃ 
íyadau̱̱xgu ==ñanagürü. 

Ngechuchu rü Tupanapata ga taxü̃newa ínanawoxü̃ ga duü̃xü̃gü ga yéma 
taxegüxü̃ 

(Mt. 21.12-17; Mr. 11.15-19; Jn. 2.13-22) 

45Rü yemawena ga Ngechuchu rü Tupanapata ga taxü̃neax̱tügu naxücu. Rü 
yéma inanaxügü nax ínawoxü̃ãxü̃ ga yema duü̃xü̃gü ga Tupanapataax̱tüwa 
taxegüxü̃. 
46Rü Ngechuchu rü ñanagürü nüxü̃: —Tupanaarü ore i ümatüxü̃wa rü 
ñanagürü: “Chopata rü yumüxẽpataxü̃ nixĩ”, ñanagürü. Natürü pema rü 
ngĩ ̃́tax̱axgüxü̃pataxü̃ peyaxĩxẽxẽ ==ñanagürü. 
47Rü guxü̃ ga ngunexü̃gu rü Tupanapata ga taxü̃newa nayanguxẽẽtae ga 
Ngechuchu. Natürü yema chacherdótegüarü ãẽx̱gacügü, rü ngúexẽẽruü̃gü 
ga Moichéarü mugüwa ngu̱xẽẽtaegüxü̃, rü Yerucharéü̃arü ãẽx̱gacügü, rü 
naxcax̱ nadaugü nax ñuxãcü tá yamax̱güãxü̃. 

48Natürü taxucürüwa tax̱acü namaxã naxügü, yerü guxü̃ma ga duü̃xü̃gü rü 
namaxã nataãẽgü, rü mea inarüxĩnüe ga norü ore. 

Luca 20 

Ngechuchuna nacagü nax texéarü oregagu Tupanapatawa nangu̱xẽxẽtaexü̃ 
(Mt. 21.23-27; Mr. 11.27-33) 

1Wüxi ga ngunexü̃ ga yexguma Ngechuchu Tupanapata ga taxü̃newa 
duü̃xü̃güxü̃ íngúexẽẽgu namaxã ga Tupanaarü ore, rü yexgumayane yéma 
nangugü ga chacherdótegüarü ãẽx̱gacügü, rü ngúexẽẽruü̃gü ga Moichéarü 
mugüwa ngu̱xẽẽtaegüxü̃, rü Yudíugüarü ãẽx̱gacügü. 
2Rü Ngechuchuxü̃ ñanagürügü: —¿Texéarü mugagu nixĩ i cunaxüxü̃ i ngẽma 
núma cuxüxü̃? ¿Rü texé cuxü̃ tamu nax cunaxüxü̃cax̱ i ngẽma? 
==ñanagürügü. 
3Rü yexguma ga Ngechuchu rü ñanagürü nüxü̃: —Choma rü tá ta pexna 
chaca, rü chanaxwax̱e i choxü̃ pengãxü̃gü. 
4¿Rü texé tanamu ga Cuáü̃ nax duü̃xü̃güxü̃ ínabaiü̃ẽẽxü̃cax̱? ¿Pexcax̱ rü 
Tupana yixĩxü̃ ga namucü rü ẽx̱na duü̃xü̃gümare? ==ñanagürü. 
5Rü yexguma ga yema nüxna cagüxü̃ rü inanaxügüe ga nügümaxã nax 
yaporagatanücüüxü̃. Rü nügümaxãtama ñanagürügü: —¿Ñuxũ ñagügüxü̃ 
tá? Erü ngẽxguma chi: “Tupana núma nanamu”, ñagügu, rü nüma rü chi 
ñanagürü tüxü̃: “¿Rü tü̱xcüü̃ ga tama nüxü̃̃́ peyaxõgüxü̃?” ñanagürü chi 
tüxü̃. 
6Rü ngẽxguma chi ñagügu: “Yatügümare nua nanamu”, ñagügu, rü nüma i 
duü̃xü̃gü chi nutamaxã tüxü̃ ínamuxũchigü rü tüxü̃ chi nadai. Erü guxü̃ma i 
duü̃xü̃gü rü nüxü̃ nacuax̱gü nax Tupana yixĩxü̃ ga Cuáü̃xü̃ mucü 
==ñanagürügü 
7Rü Ngechuchuxü̃ nangãxü̃gü rü ñanagürügü: —Tama nüxü̃ tacuax̱ nax texé 
núma namuxü̃ ga Cuáü̃ ga baiü̃ẽẽruxü̃ ==ñanagürügü. 

8Rü yexguma ga Ngechuchu rü ñanagürü nüxü̃: —Choma rü ta taxũtáma 
pemaxã nüxü̃ chixu nax texé choxü̃ muxü̃ nax chanaxüxü̃cax̱ i ngẽma choxna 
naxcax̱ pecaxü̃ ==ñanagürü. 

Ore ga puracütanüxü̃ ga ichixexü̃chiga 
(Mt. 21.33-44; Mr. 12.1-11) 

9Rü inanaxügü ga Ngechuchu ga duü̃xü̃gümaxã nax yadexaxü̃. Rü ñaa ore 
ga cuax̱ruxü̃xü̃ namaxã nixu, rü ñanagürü: —Nayexma ga wüxi ga yatü ga 
wüxi ga úbanecü ücü ga norü naanewa. Rü ñu̱xũchi ñuxre ga 
puracütanüxü̃na nanaxã nax nüxna nadaugüxü̃cax̱ rü yixcama norü 
yoramaxã nax yayauxyegüãxü̃cax̱ ga yema norü o. Rü ñu̱xũchi ga gumá yatü 
rü tóxnamana naxũ rü tama paxa nataegu. 
10Rü yexguma nawa nanguxgu nax yadauxü̃ ga yema úbagü, rü gumá yatü 
rü yema puracütanüxü̃xü̃tawa nanamu ga wüxi ga norü duü̃xü̃ nax naxcax̱ 
íyacax̱axü̃cax̱ ga yema úbagü ga nüxna üxü̃. Natürü yema puracütanüxü̃ rü 
nanacuai̱x̱gü ga gumá yatüarü duü̃xü̃, rü taxuxü̃ma ga úba nüxna naxãgü. 
Rü yemaacü ínayamugü. 
11Rü yexguma ga gumá yatü rü wenaxarü to ga norü duü̃xü̃ yéma ta namu. 
Natürü ga yema puracütanüxü̃ rü chixexü̃ namaxã nixugüe, rü nanacuai̱x̱gü, 
rü taxuxü̃ma ga úba nüxna naxãgü. Rü yemaacü ínayamugü. 
12Rü wenaxarü to ga norü duü̃xü̃ yéma namu ga gumá yatü. Natürü ga yema 
puracütanüxü̃ rü nanapix̱ẽxẽ, rü ínanatax̱üchigü ga yema naanewa. 
13Rü düxwa ñanagürü ga gumá naanearü yora: “¿Tax̱acü tá chaxüxü̃ i 
ñu̱xmax? Rü name nixĩ i chaune ya nüxü̃ changechaü̃cü ngéma chanamu. 
Rü ngẽxguma nüxü̃ nadaugügu rü bexmana naga tá naxĩnüe”, ñanagürü. 
14Natürü ga yema puracütanüxü̃ rü yexguma gumá yatü nanexü̃ nadaugügu, 
rü nügümaxã ñanagürügü: “Ñaaarü tá nixĩ i ñaa naane i yixcama. ¡Rü ngĩxã 
tayamax̱gü nax tóxrü nax yixĩxü̃cax̱!” ñanagürügü. 
15Rü ínanatax̱üchigü ga yema naanewa, rü nayamax̱gü ==ñanagürü ga 
Ngechuchu. Rü yexguma ga Ngechuchu rü duü̃xü̃güna naca, rü ñanagürü: 

—¿Tax̱acü tá ngẽma puracütanüxü̃maxã naxü i ngẽma naanearü yora i 
ñu̱xmax? 
16Rü ngéma tá naxũ rü tá nanadai i ngẽma puracütanüxü̃, rü togüna tá 
nanaxã i norü naane ==ñanagürü ga Ngechuchu. Rü yexguma yemaxü̃ 
naxĩnüegu ga duü̃xü̃gü rü ñanagürügü: —Chierüx Tupana toxü̃ ípoxü̃ nax 
tama toxü̃ naxüpetüxü̃cax̱ i ngẽma ==ñanagürügü. 
17Natürü Ngechuchu rü nüxü̃ nadawenü, rü ñanagürü nüxü̃: —¿Natürü ñuxũ 
ñaxü̃chiga nixĩ i ngẽma Tupanaarü ore i ümatüxü̃ i ñaxü̃?: “Yimá nuta ya 
ĩarü üruü̃gü nüxü̃ oechirécü, rü ñu̱xma rü yimátama nuta nixĩ ya nüxíra 
yaxǘcuchigüãcü i ngẽma ĩpataarü üruü̃gü”, ==ñaxü̃. 
18Rü ñanagürü ta ga Ngechuchu: —Texé ya yimá nutaétügu nguxe, rü tá 
itapoü̃gü. Rü yíxema tümaétügu nanguxe ya yimá nuta, rü tá tüxü̃ niñaĩxmü 
==ñanagürü ga Ngechuchu. 
19Rü nüma ga yema chacherdótegüarü ãẽx̱gacügü rü ngúexẽẽruü̃gü ga 
Moichéarü mugüwa ngu̱xẽẽtaegüxü̃, rü yexgumatama Ngechuchuxü̃ 
niyauxgüchaü̃. Yerü nüxü̃ nacuax̱gü ga nachiga nax yixĩxü̃ ga yema ore ga 
cuax̱ruxü̃ ga nüxü̃ yaxuxü̃. Natürü tama nayayauxgü, yerü duü̃xü̃güxü̃ 
namuü̃e. 

Ãẽ̱xgacüna üxü̃ i diẽruchiga 
(Mt. 22.15-22; Mr. 12.13-17) 

20Rü yema chacherdótegüarü ãẽx̱gacügü rü Ngechuchuxü̃tawa nanamugü ga 
ñuxre ga norü duü̃xü̃gü nax mexü̃ ga duü̃xü̃gürüxü̃ yéma iyanaxĩnüẽxü̃cax̱ 
ga norü ngu̱xẽẽtae, natürü naxcax̱ nax nadaugüxü̃cax̱ nax norü 
ngu̱xẽẽtaegagu nachixü̃anearü ãẽx̱gacüxü̃tawa Ngechuchuxü̃ 
ínaxuaxü̃güxü̃cax̱. 
21Rü yemacax̱ Ngechuchuna nacagü rü ñanagürügü: —Pa Ngúexẽxẽruxü̃, 
toma nüxü̃ tacuax̱ rü aixcüma nixĩ i ngẽma nüxü̃ quixuxü̃ rü ngẽma namaxã 
cungúexẽẽtaexü̃. Rü tama duü̃xü̃arü düxétüxü̃negu cudawenü erü nacüma 
nixĩ i cungugüxü̃. Rü aixcüma cunangúexẽxẽ i duü̃xü̃gü nax Tupana 
naxwax̱exü̃ãcüma namaxẽxü̃cax̱. 

22Rü dücax, ngẽma diẽru i ãẽx̱gacü ya Rómacüãx̱ naxwax̱exü̃ nax 
tanaxütanüxü̃, ¿rü namexü̃ yixĩxü̃ nax nüxü̃̃́ tanaxütanüxü̃ rü ẽx̱na tama? 
==ñanagürügü. 
23Natürü Ngechuchu nüxü̃ nacuax̱ama nax chixexü̃gu naxĩnüexü̃ ga yema 
duü̃xü̃gü, rü yemacax̱ ñanagürü nüxü̃: —¿Tü̱xcüü̃ i chixexü̃gu choxü̃ 
pengu̱xẽẽchaü̃? 
24¡Choxü̃ ngĩxü̃ pewé i wüxi i diẽru nax ngĩxü̃ chadauxü̃cax̱! ¿Rü 
texéchicünax̱ã rü texééga ngĩgu üxü̃? ==ñanagürü. Rü nanangãxü̃gü rü 
ñanagürügü: —Rómacüãx̱ ya ãẽx̱gacü ya tacüchicünax̱ã nixĩ 
==ñanagürügü. 
25Rü yexguma ga Ngechuchu rü ñanagürü nüxü̃: —¡Ãẽx̱gacüna ngĩxü̃ pexã i 
ngẽma ãẽx̱gacüarü ixĩcü, rü Tupanana ngĩxü̃ pexã i ngẽma Tupanaarü ixĩcü! 
==ñanagürü. 
26Rü yema Ngechuchuarü ngu̱xẽẽtae ga duü̃xü̃gümaxã nüxü̃ yaxuxü̃wa rü 
taxuxü̃ma ga chixexü̃ inayangaugü nax yemagagu yayaugüãxü̃cax̱. Rü 
yexguma nüxü̃ naxĩnüegu ga norü ngãxü̃ga rü nabai̱x̱ãchiãẽgü rü 
narüngeax̱gümare. 

Chaduchéugü rü Ngechuchuna nacagüe rü aixcüma wena tá namaxẽ i 
yuexü̃gü 

(Mt. 22.23-33; Mr. 12.18-27) 

27Rü Ngechuchuxü̃tawa ínayadaugü ga ñuxre ga Chaduchéugü. Rü nümagü 
rü tama nayaxõgü nax wena namaxẽxü̃ i yuexü̃. Rü yemacax̱ Ngechuchuxü̃ 
ñanagürügü: 
28—Pa Ngúexẽxẽruxü̃, Moichéarü mugüwa rü ñanagürü: “Ngẽxguma wüxi 
ya yatü naxmax̱ ngexacüyane nayu̱xgu, rü name nixĩ i naenexẽtama 
ngĩmaxã naxãxmax̱ i ngẽma yutecü i naxümax̱, nax ngẽmaãcü 
naxãxacüxü̃cax̱ nüxü̃̃́ ya naenexẽ ya marü yucü”, ==ñanagürü i ngẽma ore. 
29Rü ñanagürügü ta ga Chaduchéugü: —Nayexma ga 7 ga nügüenexẽ. Rü 
naxãxmax̱ ga gumá yacü, natürü tauta naxãxacüyane nayu. 

30Rü yexguma nai ga naenexẽ nüxĩ ̃́ ngĩmaxã naxãxmax̱ ga yema ngecü. Rü 
gumá rü ta nayu, rü nangexacüyane. 
31Rü yexguma rü nai ga naenexẽ nüxĩ ̃́ ngĩmaxã naxãxmax̱. Rü yemaacü 
guxcüma ga gumá 7 ga nügüenexẽgü rü ngĩmaxã naxãxmax̱ ga yema nge. 
Rü guxcüma nayue tauta naxãxacüyane. 
32Rü ngĩma rü ta düxwa iyu ga yema nge. 
33Rü ngẽxguma yuexü̃ wena maxẽgu, ¿rü ngecürüücü naxmax̱ tá iyixĩ i 
ngẽma nge? Yerü yexguma namaxẽgu rü guxcüma ga gumá 7 ga nügüenexẽ 
ngĩmaxã naxãxmax̱ ==ñanagürügü. 
34Rü yexguma ga Ngechuchu rü nanangãxü̃ rü ñanagürü: —Ñoma i naanewa 
rü yatügü rü nixãmax̱gü rü ngexü̃gü rü nixãtegü. 
35Natürü ngẽma duü̃xü̃gü i Tupanapex̱ewa mexü̃ nax wena namaxẽxü̃ nax 
daxũguxü̃ i naanewa naxĩxü̃cax̱ rü ngéma rü taxũtáma nixãmax̱gü rü ẽx̱na 
nixãtegü. 
36Erü ngéma rü tagutáma nayue. Rü daxũcüãx̱ i Tupanaarü orearü 
ngeruü̃gürüxü̃ tá nixĩgü. Rü aixcüma Tupanaxacügü tá nixĩgü erü yuwa 
ínarüdagü. 
37Rü yema ore ga naixacüchigawa rü Moiché tüxü̃ nüxü̃ nacuax̱ẽxẽ rü yuexü̃ 
rü tá wena nax namaxẽxü̃. Erü yema orewa, rü ñanagürü ga Cori ga Tupana: 
“Choma nixĩ i Abraáü̃arü Tupana, rü Ichaáarü Tupana, rü Acóbuarü 
Tupana”, ñanagürü. 
38Rü ngẽmawa nüxü̃ tacuax̱ rü Tupana rü tama yuexü̃arü Tupana nixĩ, erü 
Tupanacax̱ rü guxü̃ma namaxẽ ==ñanagürü. 
39Rü yexguma ga ñuxre ga ngúexẽẽruü̃gü ga Moichéarü mugüwa 
ngu̱xẽẽtaegüxü̃ rü ñanagürügü: —Aixcüma meama nüxü̃ quixu, Pa 
Ngúexẽxẽruxü̃ ==ñanagürügü. 
40Rü yemawena rü marü namuü̃e nax tax̱acücax̱ Ngechuchuna nacagüexü̃. 

¿Texé nane nixĩ ya Cristu? 
(Mt. 22.41-46; Mr. 12.35-37) 

41Rü Ngechuchu rü duü̃xü̃güna naca rü ñanagürü nüxü̃: —¿Tü̱xcüü̃ duü̃xü̃gü 
nüxü̃ nixugüe rü Cristu rü nũxcümaü̃cü ga ãẽx̱gacü ga Dabítaxa nixĩ? 
42-43Yerü nüma ga Dabí rü Wiyaegüarü poperawa ñaaãcü nanaxümatü: “Cori 
ya Tupana rü chorü Corixü̃ ñanagürü: ‘¡Nua chorü tügünecüwawa rüto, 
ñu̱xmatáta cuxmex̱wa chanangẽxmagüxẽxẽ i curü uanügü nax namaxã 
icucuáxü̃cax̱!’ ” ==ñanagürü. 
44Rü ñanagürü ga Ngechuchu: —¿Ñuxũcürüwa i Dabítaxa yixĩxü̃ ya Cristu 
ega nümatama ga Dabí rü norü Corimaxã naxuãgu? ==ñanagürü. 

Ngechuchu nüxü̃ nixu nax nügü ínamegünetaxü̃ ga yema ngúexẽẽruü̃gü ga 
Moichéarü mugüwa ngu̱xẽẽtaegüxü̃ 

(Mt. 23.1-36; Mr. 12.38-40; Lc. 11.37-54) 

45Rü guxü̃ma ga duü̃xü̃gü rü yéma inarüxĩnüe ga yexguma Ngechuchu norü 
ngúexü̃güxü̃ ñaxgu: 
46—¡Pexũãẽgü naxcax̱ i ngẽma ngúexẽẽruü̃gü i Moichéarü mugüwa 
ngu̱xẽẽtaegüxü̃! Erü nümagü rü norü me nixĩ i mexü̃ i naxchirumaxã nax 
naxĩaneãxü̃. Rü ĩanearü plazagüwa nanaxwax̱egü nax duü̃xü̃gü mea nüxü̃ 
rümoxẽgüxü̃. Rü ngutaquex̱epataü̃güwa rü norü me nixĩ i ngẽma napex̱ewa 
ügüxü̃ ga naxmaxwex̱ewa nax natogüxü̃. Rü õna i taxü̃wa rü ngẽma õnaarü 
yoraxü̃tawa ügüxü̃ i nachicacax̱ nadaugü. 
47Rü tüxü̃ nawomüxẽẽgüãcüma tüxna nanapuxü̃ ya tümapatagü ya yíxema 
yutegüxe. Rü ñu̱xũchi nanamax̱ẽxẽ i norü yumüxẽgü nax duü̃xü̃gü nagu 
rüxĩnüexü̃cax̱ nax aixcüma mexü̃gü yixĩgüxü̃. Natürü nümagü tá nixĩ i 
yexeraãcü napoxcuexü̃ ==ñanagürü. 

Luca 21 

Yutecüarü ãmare i Tupanana naxãxü̃ 
(Mr. 12.41-44) 

1Rü yexguma Tupanapatawa nayexmagu ga Ngechuchu, rü yéma nüxü̃ 
nadau ga duü̃xü̃gü ga idiẽruã̃́xü̃ ga Tupanapataarü diẽruchixü̃gu ngĩxü̃ 
naxǘgüxü̃ ga norü ãmare ga diẽru. 

2Rü ngĩxü̃ nadau ta ga wüxi ga ngecü ga yutecü ga ngearü diẽruãx̱cü ga 
Tupanapataarü diẽruchixü̃gu taxretachinü ga íraxüchicü ga diẽru ngĩxü̃ 
ixücuchicü. 
3Rü ñanagürü ga Ngechuchu: —Aixcüma pemaxã nüxü̃ chixu rü ñaa ngecü 
i yutecü i ngearü diẽruãx̱cü rü guxü̃ i togü i diẽru ngĩxü̃ ixãgüxü̃arü yexera 
ngĩxü̃ ixã. 
4Erü guxü̃ma i togü rü ngĩxü̃ inaxã i ngẽma nüxü̃̃́ íyaxügücü. Natürü ngĩma 
ngĩxü̃̃́ natauxyane ngĩxü̃ ixã i guxcüma i ngĩxü̃̃́ ngẽxmacü i ngĩrü õnatanü 
==ñanagürü. 

Ngechuchu nüxü̃ nixu nax Tupanapata ga taxü̃negu tá napogüexü̃ 
(Mt. 24.1-2; Mr. 13.1-2) 

5Rü ñuxre ga norü ngúexü̃gü rü nidexagü nachiga ga Tupanapata rü ñuxãcü 
nax namexẽchixü̃ ga naxtapü̱x ga nutanaxcax̱gü, rü nax namexẽchixü̃ ga 
guxü̃ma ga gumá Tupanapata ga taxü̃nearü ngax̱ãẽruü̃gü ga duü̃xü̃gü nüxna 
ãmarexü̃. Rü yexguma ga Ngechuchu rü ñanagürü: 
6—Rü nawa tá nangu i ngunexü̃gü i guxü̃netama ya daa Tupanapata ya nüxü̃ 
pedauxü̃ne, rü tá nagu napogüe. Rü naxtapü̱xarü nutagü rü taxucütama 
nügüétü naxüxüra, rü bai ya wüxi ==ñanagürü. 

Cua̱xruü̃gü i tá nüxü̃ idauxü̃ naxü̃pa nax nagúxü̃ i naane 
(Mt. 24.3-28; Mr. 13.3-23) 

7Rü yexguma ga norü ngúexü̃gü rü Ngechuchuna nacagü, rü ñanagürügü: 
—Pa Ngúexẽẽruxü̃x, ¿ñuxgu tá nixĩ i nangupetüxü̃ i ngẽma nüxü̃ quixuxü̃? 
¿Rü tax̱acüwa tá nüxü̃ tacuax̱ nax paxa tá nangupetüxü̃ i ngẽma? 
==ñanagürügü. 
8Rü Ngechuchu rü ñanagürü: —¡Pexũãxẽgü nax taxuxü̃táma pexü̃ 
womüxẽẽxü̃cax̱! Erü muxũchixü̃ tá chauégagu ínangugü rü ñanagürügü tá: 
“Choma nixĩ i Cristu, rü paxa tá nagu̱x i naane”, ñanagürügü tá. ¡Natürü 
taxũtáma nüxü̃̃́ peyaxõgü! 
9Rü ngẽxguma tá nüxü̃ pexĩnüegu nax nügü nadai̱x̱ü̃ i wüxi i nachixü̃ane to 
i nachixü̃anemaxã, rüex̱na nüxü̃ pexĩnüegu nax wüxi i nachixü̃anewatama 

rü duü̃xü̃gü rü norü ãẽx̱gacümaxã nügü nadai̱x̱ü̃, ¡rü taxũtáma pebai̱x̱ãchie! 
Erü ngẽmaãcü tá nangupetü i noxrix. Natürü taxũta naanearü gu̱x nixĩ i 
ngẽma. 
10Erü wüxi i ãẽx̱gacüarü churaragü rü to i ãẽx̱gacüarü churaragümaxã tá 
nügü nadai. Rü wüxi i nachixü̃ane rü to i nachixü̃anemaxã tá nügü nadai. 
11Rü nümaxü̃ i nachixü̃anegüwa rü poraãcü tá naxĩãx̱ãchiane, rü poraãcü tá 
nangu̱x i taiya, rü tá nataxüchi i dax̱aweane. Rü duü̃xü̃gü rü daxũwa tá nüxü̃ 
nadaugü i tax̱acü i namaxã nabai̱x̱ãchiexü̃ rü taxü̃ i cuax̱ruü̃gü. 
12Natürü naxü̃pa i guxü̃ma i ngẽma rü duü̃xü̃gü tá pexü̃ ínayauxü̃, rü tá pewe 
ningẽxü̃tanü. Rü ngutaquex̱epataü̃güwa tá pexü̃ nagagü nax ngéma pexna 
nacagüxü̃cax̱, rü tá pexü̃ napoxcue. Rü nachixü̃anegüarü ãẽx̱gacügüpex̱ewa 
tá pexü̃ nagagü, nagagu nax chorü duü̃xü̃gü pixĩgüxü̃. 
13Rü ngẽmaãcü tá pexü̃̃́ natauxcha nax ãẽx̱gacügümaxã nüxü̃ pixuxü̃ i 
chauchiga. 
14Rü ngẽxguma tá ngéma pexü̃ nagagügu, ¡rü taxṹ i pexoegaãẽgüxü̃ naxcax̱ 
nax tax̱acümaxã tá penangãxü̃xü̃ nax pegüétüwa pechogüxü̃cax̱! 
15Erü choma tá pexü̃ charüngü̃xẽxẽxü̃ nax nüxü̃ pecuáxü̃cax̱ nax tax̱acümaxã 
penangãxü̃xü̃ i perü uanügü. Rü nümagü rü taxũtáma nüxü̃ nacuax̱gü nax 
tax̱acümaxã pexü̃ nangãxü̃güxü̃ i ngẽxguma. 
16Natürü i pema rü woo penatügü, rü peégü, rü peenexẽgü, rü peeyax̱gü, rü 
petanüxü̃, rü pemücügü rü tá napeechitaegü nax ãẽx̱gacügüxü̃tawa pexü̃ 
íyaxuaxü̃güxü̃. Rü ñuxre i pemax rü tá pexü̃ nadai. 
17Rü guxü̃ i naanewa rü duü̃xü̃gü tá pexchi naxaie nagagu nax chorü 
duü̃xü̃gü pixĩgüxü̃. 
18Natürü woo tax̱acü pexü̃ üpetügu rü Tupanamex̱ẽwa tá pengẽxmagü, rü 
nüma tá pexü̃ ínapoxü̃ rü bai i wüxi i peyae tá inayarütaxu. 
19Rü ngẽxguma aixcüma peyaxõgüamagu rü tama choxü̃ ípetax̱gu, rü tá 
penayauxgü i maxü̃ i taguma gúxü̃. 

20Rü ngẽxguma nüxü̃ pedau̱̱xgu nax perü uanügüarü churaragü 
Yerucharéü̃xü̃ íchomaeguãchixü̃, rü ngẽmawa tá nüxü̃ pecuax̱ nax paxa tá 
nagu napogüexü̃ ya yima ĩane. 
21Rü yíxema Yudéaanewa ngẽxmagüxe rü name nixĩ i max̱pǘneanewa 
tabuxmü. Rü yíxema Yerucharéü̃wa ngẽxmagüxe rü tanaxwax̱e nax paxa 
ítachoxü̃xü̃. Rü yíxema tümaanewa ngẽxmagüxe rü tama name nax ĩanecax̱ 
tawoeguxü̃. 
22Erü ngẽma ngunexü̃gügu tá ínangu i Tupanaarü poxcu. Rü ngẽmaãcü tá 
nayanguxẽxẽ i guxü̃ma i ngẽma norü ore i ümatüxü̃wa nüxü̃ yaxuxü̃. 
23Rü ngẽma ngunexü̃gügu rü tá poraãcü tüxü̃̃́ naguxcha ya yíxema ngexegü 
ya itacharaü̃güxe rü yíxema imaixacügüxe. Erü tá nangẽxma i taxü̃ i ngúxü̃, 
rü Tupana rü poraãcü tá nanapoxcue i ngẽma duü̃xü̃gü. 
24Rü norü uanügü rü taramaxã tá nanadai i ñuxre. Rü togü, rü tá ínanayauxü̃ 
nax to i nachixü̃anewa nagagüãxü̃cax̱. Rü ñu̱xũchi i ngẽma norü uanügü rü 
tá nagu napogüe ya yima ĩane ya Yerucharéü̃. Rü ngẽmaãcü tá nangupetü 
ñu̱xmatáta nawa nangu i ngẽma ngunexü̃ i nagu Tupana ínawoxü̃xü̃ i ngẽma 
uanügü. 

Tupana Nanearü taeguchiga 
(Mt. 24.29-35, 42-44; Mr. 13.24-37) 

25Rü ngẽxguma rü tá nango̱x i cuax̱ruxü̃gü. Rü üax̱cü rü tauemacü rü 
woramacurigü rü tá nixĩgachitanü i nachicawa. Rü guxü̃ i nachixü̃anegüwa 
rü duü̃xü̃gü rü tá nanaxĩx̱ãchiãẽtanü rü tá nabai̱x̱ãchie i ngẽxguma poraãcü 
naxãũgaãchigu i már arü yuapegü. 
26Rü duü̃xü̃gü rü norü muü̃maxã tá niyuãchitanü i ngẽxguma nüxü̃ 
nadaugügu i ngẽma tá üpetüxü̃ i ñoma i naanewa. Erü woo guxü̃ma i tax̱acü 
i daxũwa nüxü̃ idauxü̃ rü tá naxĩãx̱ãchitanü rü tá nu ne nanaxĩmare. 
27Rü ngẽxguma rü guxü̃ i duü̃xü̃gü i ñoma i naanecüãx̱ rü tá nüxü̃ nadaugü 
ya Tupana Nane ya duü̃xü̃xü̃ ixĩcü i ngẽxguma norü poramaxã rü 
ngóonexü̃maxã caixanexü̃gügu ínanguxgu. 

28Rü ngẽxguma inaxügügu nax naxüpetüxü̃ i ngẽma pemaxã nüxü̃ chixuxü̃, 
rü name nixĩ nax petaãẽgüxü̃ rü mea pedaunagüxü̃, erü paxa tá íchangu nax 
pexü̃ íchanguxü̃ẽxẽxü̃cax̱ ==ñanagürü. 
29Rü yemawena rü wüxi ga ore ga cuax̱ruxü̃xü̃ namaxã nixu ga Ngechuchu, 
rü ñanagürü: —¡Dücax penangugü i igunecü rüex̱na ngexü̃rüüxü̃mare i to i 
naigü! 
30Rü ngẽxguma nüxü̃ pedau̱̱xgu nax ngexwaca naxüátüxü̃, rü ngẽmawa nüxü̃ 
pecuax̱ nax paxa tá taunecüwa nanguxü̃. 
31Rü ngẽxgumarüxü̃ ta i ngẽxguma nüxü̃ pedau̱̱xgu nax nangupetüxü̃ i 
ngẽma pemaxã nüxü̃ chixuxü̃, rü ngẽmawa tá nüxü̃ pecuax̱ nax paxa tá 
ínanguxü̃ ya Tupana nax ãẽx̱gacü yixĩxü̃cax̱. 
32Aixcüma pemaxã nüxü̃ chixu rü guxü̃ma i ngẽma nüxü̃ chixuxü̃ rü tá ningu 
naxü̃pa nax nayuexü̃ i ngẽma duü̃xü̃gü i ngẽxguma maxẽxü̃. 
33Dauxü̃guxü̃ i naane rü ñoma i naane rü tá nagu̱x. Natürü chorü ore rü 
tagutáma inayarüxo. 
34¡Pexũãxẽgü nax tama tax̱acürü chixexü̃gagu düxwa nüxü̃ perüxoexü̃ nax 
peyaxõgüxü̃! Rü ngẽmacax̱ penaxwax̱e nax pegüna pedaugüxü̃ nax tama 
pengãxẽxü̃ rüẽx̱na ñoma i naanearü ngúchaü̃gu perüxĩnüexü̃. Erü ngürüãchi 
ngẽmagu íperüxĩnüeyane tá íchangu. 
35Rü ñoma wüxi ya yüta ya ngürüãchi tax̱acü iyaxúnerüxü̃ tá nixĩ naxcax̱ i 
guxü̃ma i duü̃xü̃gü i ñoma i naanecüãx̱ i ngẽxguma wenaxarü núma 
chaxũxgu. 
36Rü ngẽmacax̱ name nixĩ i pegü ípemexẽẽgü. ¡Rü guxü̃guma peyumüxẽgü 
nax ngẽmaãcü tama pexü̃ naxüpetüxü̃cax̱ i guxü̃ma i ngẽma ãũcümaxü̃gü i 
tá íngugüxü̃, rü aixcüma pimexü̃cax̱ i ngẽxguma napex̱ewa pengugügu ya 
Tupana Nane ya duü̃xü̃xü̃ ixĩcü! ==ñanagürü ga Ngechuchu. 

37Rü nüma ga Ngechuchu rü guxü̃ ga ngunexü̃gügu Tupanapata ga taxü̃newa 
duü̃xü̃güxü̃ nangúexẽxẽ. Rü chütacü rü guma Max̱pǘne ga Oribunecügu 
ãéganegu nayapeexü̃. 
38Rü guxü̃ma ga duü̃xü̃gü rü pax̱mamaxü̃chi Tupanapata ga taxü̃newa 
nangugüxü̃ nax Ngechuchuxü̃ naxĩnüexü̃cax̱. 

Luca 22 

Ãẽ̱xgacügü naxca̱x nadaugü nax ñuxãcü Ngechuchuxü̃ yayauxgüxü̃ 
(Mt. 26.1-5, 14-16; Mr. 14.1-2, 10-11; Jn. 11.45-53) 

1Rü marü ningaica ga Yudíugüarü peta ga Üpetüchiga ga nagu nangõ̱xgüãxü̃ 
ga paũ ga ngearü pu̱xẽẽruü̃ã̃́xü̃. 
2Rü ga chacherdótegüarü ãẽx̱gacügü rü ngúexẽẽruü̃gü ga Moichéarü 
mugüwa ngu̱xẽẽtaegüxü̃ rü naxcax̱ nadaugü nax ñuxãcü duü̃xü̃güechita 
Ngechuchuxü̃ yamax̱güxü̃, yerü duü̃xü̃güxü̃ namuü̃e. 
3Rü yexguma ga Chataná rü Yúda ga Ichariótegu nangaxi. Rü nüma ga Yúda 
rü yema 12 ga Ngechuchuarü ngúexü̃tanüxü̃chirex̱ nixĩ. 
4Rü nüma ga Yúda rü naxü̃tawa naxũ ga chacherdótegüarü ãẽx̱gacügü rü 
Tupanapata ga taxü̃nearü purichíagüarü ãẽx̱gacügü. Rü namaxã nüxü̃ nixu 
nax ñuxãcü tá Ngechuchuxü̃ inamuxü̃. 
5Rü nümagü ga yema ãẽx̱gacügü rü nataãẽgü. Rü diẽru Yúdana ngĩxü̃ 
naxuaxü̃gü. 
6Rü nüma ga Yúda rü ngĩxü̃ nayaxu ga yema diẽru. Rü inanaxügü nax 
naxcax̱ nadauxü̃ ga yema ora ga duü̃xü̃gü nagu taxuxü̃gu Ngechuchuxü̃ 
inamuxü̃ nüxna ga ãẽx̱gacügü. 

Üpetüchigaarü õnawa nachibü ga Ngechuchu 
(Mt. 26.17-29; Mr. 14.12-25; Jn. 13.21-30; 1 Co. 11.23-26) 

7Rü nawa nangu ga yema petaarü ngunexü̃ ga nagu nangõ̱xgüãxü̃ ga paũ ga 
ngearü pu̱xẽẽruü̃ã̃́xü̃. Rü yema nixĩ ga ngunexü̃ ga nagu carnéruxacü 
yamax̱güxü̃ naxcax̱ ga Üpetüchigaarü peta. 

8Rü Ngechuchu nanamu ga Pedru rü Cuáü̃, rü ñanagürü nüxü̃: —
¡Peyamexẽẽx̱ i tórü õna i Üpetüchigacax̱! ==ñanagürü. 
9Rü nümagü rü Ngechuchuna nacagüe rü ñanagürügü: —¿Ngextá i 
cunaxwax̱exü̃ nax tanamexẽẽxü̃? ==ñanagürügü. 
10Rü Ngechuchu nanangãxü̃, rü ñanagürü: —Ngẽxguma Yerucharéü̃wa 
pengugügu rü ngẽxma tá nüxü̃ peyangau i wüxi ya yatü i wüxi i tü̃xü̃ i 
dexámaxã ããcucü ngĩxü̃ ingexü̃. ¡Rü nawe perüxĩ ñu̱xmata yimá ĩpata ga 
nagu naxücunewa pengugü! 
11¡Rü yimá ĩpata ya nagu yaxücune ya yimá yatü, rü yimá ĩarü yoramaxã 
nüxü̃ pixu rü ñapegügü nüxü̃: “Torü ngúexẽẽruxü̃ rü nüxü̃ nacuáxchaü̃ nax 
ngexü̃rüüxü̃ yixĩxü̃ i ngẽma ucapu i norü ngúexü̃gümaxã tá nawa nachibüxü̃ 
i Üpetüchigaarü õnacax̱”, ñapegügü nüxü̃! 
12Rü tá pexü̃ nüxü̃ nadauxẽxẽ i wüxi i ucapu i taxü̃ i marü mexẽẽxü̃ i norü 
daxũchiü̃wa ngẽxmaxü̃. ¡Rü ngẽmawa tá penamexẽxẽ i ngẽma õna i 
Üpetüchigacax̱ ixĩxü̃! ==ñanagürü nüxü̃. 
13Rü yéma naxĩ ga nümagü rü nüxü̃ inayangaugü ga guxü̃ma yema 
Ngechuchu namaxã nüxü̃ ixuxü̃rüxü̃. Rü yéma nanamexẽẽgü ga õna ga 
Üpetüchigacax̱ ixĩxü̃. 
14Rü yexguma nawa nanguxgu ga ora nax nachibüexü̃, rü mechawa narüto 
ga Ngechuchu namaxã ga norü ngúexü̃gü. 
15Rü yexguma ga Ngechuchu rü ñanagürü: —Ñuxãcü poraãcü choxü̃̃́ 
nangúchaü̃ nax pemaxã chachibüxü̃ i ñaa Üpetüchigaarü õnawa naxü̃pa nax 
chayuxü̃. 
16Natürü pemaxã nüxü̃ chixu rü taxũtáma wenaxarü Üpetüchigaarü õnawa 
chachibü, ñu̱xmatáta chowa yangu i Tupana ãẽx̱gacü ixĩxü̃wa 
==ñanagürü. 

17Rü yexguma nanayaxu ga wüxi ga copu ga bínumaxã ããcuxü̃. Rü 
Tupanana moxẽ naxã, rü ñu̱xũchi ñanagürü nüxü̃ ga norü ngúexü̃gü: —
¡Peyaxaxü ya daa bínu, rü pegümaxã pengau! 
18Erü pemaxã nüxü̃ chixu rü tagutáma wena chayaxaxü ya bínu ñu̱xmatáta 
nua naxũ ya Tupana nax ñoma i naanemaxã inacuáxü̃cax̱ ==ñanagürü. 
19Rü nanayaxu ta ga paũ, rü Tupanana moxẽ naxcax̱ naxã. Rü ñu̱xũchi 
inanabücu, rü norü ngúexü̃güna nanaxã. Rü ñanagürü nüxü̃: —Ñaa paũ rü 
chaxune i pexcax̱ yuxü̃chiga nixĩ. ¡Rü ñaawena rü ñaãcü tá penaxü nax 
choxna pecuax̱ãchiexü̃cax̱! ==ñanagürü. 
20Rü marü chibüwena rü nanayaxu ga copu ga bínumaxã ããcuxü̃, rü 
ñanagürü: —Daa bínu rü Tupanaarü uneta i ngexwacaxü̃xü̃arü cuax̱ruxü̃ 
nixĩ. Rü chaugü ya pexcax̱ ibacüwa Tupana pexü̃ nüxü̃ nadauxẽxẽ nax 
aixcüma yixĩxü̃ i ngẽma norü uneta. 
21Natürü ngẽma yatü i chauechita ãẽx̱gacügüna choxü̃ muxchaü̃xü̃, rü nua 
mechawa tamaxã narüto i ñu̱xmax. 
22Rü Tupana Nane ya duü̃xü̃xü̃ ixĩcü, rü Tupana ixunetaxü̃rüxü̃ tá nayu. 
Natürü wüxi i ngechaü̃xü̃chi tá nixĩ naxcax̱ i ngẽma yatü i ãẽx̱gacügüna 
namuxü̃ ==ñanagürü. 
23Rü yexguma ga norü ngúexü̃gü rü inanaxügüe ga nügüna nax nacagüexü̃, 
rü ñanagürügü: —¿Texé tá tixĩ ya yíxema naechita ãẽx̱gacügüna namuxe? 
==ñanagürügü. 
Norü ngúexü̃gü rü nügüna nacagüe nax texé tá tixĩxü̃ ya guxãxü̃ rüyexeraxe i 

natanüwa 

24Rü yexguma ga yema ngúexü̃gü rü nügümaxã niporagatanücüü nachiga 
nax texé tá tixĩxü̃ ya natanüwa guxãarü yexera ixĩxẽ. 
25Natürü ga Ngechuchu rü ñanagürü nüxü̃: —Ñoma i naanewa rü ngẽma 
nachixü̃anegüarü ãẽx̱gacügü rü poragaãcü norü duü̃xü̃güxü̃ namu. Rü 
ngẽma ãẽx̱gacügü ga duü̃xü̃gümaxã inacuax̱güxü̃ rü nügü yaxugügu rü 
duü̃xü̃güarü ngü̃xẽẽruxü̃ nixĩgü. 

26¡Natürü pemax rü taxũtáma ngẽxgumarüxü̃ pixĩgü! Rü ngẽxguma texé 
naxwax̱egu nax guxãarü yexera tixĩxü̃ i petanüwa, rü name nixĩ nax guxü̃ma 
i tümamücügüga taxĩnü. Rü texé naxwax̱egu nax tümamücügüeru tixĩxü̃, rü 
name i guxãarü ngü̃xẽẽruxü̃ tixĩ. 
27¿Rü ñoma i naanewa rü texé tixĩ ya yexera ixĩxẽ? ¿Rü ngẽma mechawa 
rütoxü̃ nax nachibüxü̃cax̱ rüex̱na ngẽma ixüwemüxü̃? ¿Rü tama ẽx̱na ngẽma 
mechawa rütoxü̃ nixĩ? Natürü tatanüwa rü tama ngẽmaãcü nixĩ, erü choma 
i perü cori nax chixĩxü̃ rü perü ngü̃xẽẽruxü̃ chixĩ. 
28Rü pema nixĩ ga guxü̃guma pechauxü̃tagugüxü̃ ga yexguma guxchaxü̃wa 
chayexmagu rü ngúxü̃ chingexgu. 
29Rü ngẽmacax̱ i choma rü ãẽx̱gacügüxü̃ pexü̃ chixĩgüxẽxẽ yema Chaunatü 
ãẽx̱gacüxü̃ choxü̃ ingucuchixẽẽxü̃rüxü̃. 
30Rü ngẽmaãcü ãẽx̱gacü íchixĩxü̃wa rü chomaxã tá pechibüe rü tá pexaxegü. 
Rü ãẽx̱gacügücax̱ ixĩxü̃ i toruü̃wa tá perütogü nax nüxna pecagüxü̃cax̱ i 
ngẽma 12 i Iraétücumügü ==ñanagürü. 

Ngechuchu nüxü̃ nixu nax Pedru tá yaxãxü̃ nax norü ngúexü̃ yixĩxü̃ 
(Mt. 26.31-35; Mr. 14.27-31; Jn. 13.36-38) 

31Rü Pedruxü̃ ñanagürü ta ga Cori ga Ngechuchu: —Pa Chimóü̃x, Pa 
Chimóü̃x, Chataná rü Tupanana naca nax ñoma triguxü̃ idüagüxü̃rüxü̃ 
pemaxã yixĩxü̃cax̱. 
32Natürü choma rü Chaunatüxü̃ cuxcax̱ chacaa̱x̱ü̃ nax tama nüxü̃ 
curüxoxü̃cax̱ nax cuyaxõxü̃. Rü ngẽmacax̱ i cumax, Pa Pedru, rü ngẽxguma 
chau̱̱xcax̱ cutaegu̱xgu, rü chanaxwax̱e i nüxü̃ curüngü̃xẽxẽ i cumücügü nax 
tama nüxü̃ naxoexü̃cax̱ nax yaxõgüãxü̃ ==ñanagürü. 
33Rü ñanagürü ga Pedru: —Pa Corix, choma rü marü íchamemare nax 
wüxigu cumaxã nax chapoxcuxü̃ rü ẽx̱na wüxigu cumaxã nax chayuxü̃ 
==ñanagürü. 

34Natürü Ngechuchu rü ñanagürü nüxü̃: —Pa Pedrux, cumaxã nüxü̃ chixu 
rü ñomatama i chütaxü̃gu naxü̃pa nax ota icax̱axü̃, rü cuma rü 
tomaepü̱xcüna tá nüxü̃ quixu nax tama choxü̃ cucuáxü̃ ==ñanagürü. 

Marü ningaica nax ngúxü̃ yangexü̃ ga Ngechuchu 

35Rü yexguma ga Ngechuchu rü norü ngúexü̃güna naca, rü ñanagürü: —
Yexguma pexü̃ chimugügu ngearü chocaãx̱güxemaxã rü ngearü 
diẽruãx̱güxemaxã rü ngearü chapatuãx̱güxemaxã, ¿rü tax̱acü pexü̃̃́ taxuxü̃ 
ga yexguma? ==ñanagürü. Rü nümagü nanangãxü̃gü rü ñanagürügü: —
Taxuxü̃ma ==ñanagürügü. 
36Rü yexguma ga Ngechuchu rü ñanagürü nüxü̃: —Natürü ñu̱xma rü texé ya 
petanüwa ya chocaã̃́xẽ rü tanaxwax̱e nax ítayangexü̃, rü tümaarü diẽruchixü̃ 
rü ta. Rü ngẽxguma texé ngearü taraãx̱gu rü tanaxwax̱e i namaxã tataxe i 
tümaarü gáuxü̃chiru nax tümaarü taracax̱ tataxexü̃cax̱. 
37Erü pemaxã nüxü̃ chixu rü chowa tá ningu i ngẽma Tupanaarü ore i 
ümatüxü̃ i ñaxü̃: “Wüxi i máetaxü̃rüxü̃ tá namaxã inacuax̱gü”, ñaxü̃. Erü 
guxü̃ma i ngẽma chauchiga ümatüxü̃ i Tupanaarü ore i ümatüxü̃wa rü 
aixcüma tá ningu ==ñanagürü. 
38Rü yexguma ga norü ngúexü̃gü rü ñanagürügü: —Pa Corix, nua nangẽxma 
i taxre i tara ==ñanagürügü. Rü nüma ga Ngechuchu rü nanangãxü̃ rü 
ñanagürü: —Marü ningu i ngẽma ==ñanagürü. 

Ngechuchu rü Yechemaníwa nayayumüxẽ 
(Mt. 26.36-46; Mr. 14.32-42) 

39Rü yexguma ga Ngechuchu rü ínaxũxũ ga guma ĩanewa. Rü Oribunecüarü 
Max̱pǘnewa naxũ, yerü woetama nacüma nixĩ ga yéma nax naxũũxü̃. Rü 
norü ngúexü̃gü rü nawe narüxĩ. 
40Rü yexguma yema nachicawa nanguxgu, rü norü ngúexü̃güxü̃ ñanagürü: 
—¡Tupanana naxcax̱ peca nax pexü̃ nangü̃xẽxẽxü̃cax̱ nax tama chixexü̃gu 
peyix̱ixü̃cax̱ i ngẽxguma Chataná pexü̃ üxgu! ==ñanagürü. 
41Rü yexguma ga Ngechuchu rü yéamaxü̃ra norü ngúexü̃güna naxũ. Rü 
yexma nacaxã̃́pü̱xü rü nayumüxẽ. 

42Rü ñanagürü: —Pa Chaunatüx, ngẽxguma cuma cunaxwax̱egu, ¡rü nawa 
choxü̃ ínanguxuchixẽxẽ i ñaa ngúxü̃ i tá chingexü̃! Natürü chanaxwax̱e i 
curü ngúchaü̃ cuxü rü tama i choxrü ==ñanagürü. 
43Rü yexguma nayumüxẽgu rü wüxi ga daxũcüãx̱ ga Tupanaarü orearü 
ngeruxü̃ rü naxcax̱ nango̱x, rü nanaporaxẽxẽ. 
44Rü yema nax poraãcü nanaxĩx̱ãchiãẽxü̃ ga Ngechuchu, rü yemacax̱ 
yexeraãcü nayumüxẽ, rü nanaxaiyaãchi. Rü ñoma nagü waixü̃müanewa 
ichuruxü̃rüxü̃ nixĩ ga norü aiyacü. 
45Rü yema ínayumüxẽxü̃wa rü inachi, rü norü ngúexü̃gütanüwa naxũ. Rü 
nüxü̃ inayangau nax ínapeexü̃ yerü norü ngechaü̃maxã düxwa nayaxtae. 
46Rü yexguma ga Ngechuchu rü ñanagürü nüxü̃: —¿Tü̱xcüü̃ ípepee? 
¡Íperüdagü rü Tupanana naxcax̱ peca nax pexü̃ nangü̃xẽẽxü̃cax̱ nax tama 
chixexü̃gu peyix̱ü̃cax̱! ==ñanagürü. 

Ngechuchuxü̃ niyauxgü 
(Mt. 26.47-56; Mr. 14.43-50; Jn. 18.2-11) 

47Rü yexguma íyadexayane ga Ngechuchu, rü yéma nangugü ga muxü̃ma ga 
duü̃xü̃gü. Rü Yúda ga Ngechuchuarü ngúexü̃chirex̱ ixĩxü̃ nixĩ ga 
naxũpex̱exü̃. Rü Ngechuchucax̱ nixũ nax nüxü̃ nachúxãcüma nüxü̃ 
namoxẽxü̃cax̱. 
48Rü Ngechuchu rü ñanagürü: —Pa Yúdax, ¿tü̱xcüü̃ wüxi i chúxumaxã 
cunaechitae ya Tupana nane ya duü̃xü̃xü̃ ixĩcü? ==ñanagürü. 
49Rü yema togü ga Ngechuchuarü ngúexü̃gü ga naxü̃tawa yexmagüxü̃, rü 
yexguma nüxü̃ nadaugügu ga yema ngupetüxü̃ rü ñanagürügü nüxü̃: —Pa 
Corix, ¿cunaxwax̱exü̃ nax taramaxã tanadai̱x̱ü̃? ==ñanagürügü. 
50Rü wüxi ga Ngechuchuarü ngúexü̃ rü chacherdótegüarü ãẽx̱gacüarü 
duü̃xü̃xü̃ nanapix̱ẽxẽ, rü ínanadae ga norü tügünepachinü. 
51Natürü Ngechuchu rü ñanagürü: —¡Ngexrüma nax pegü namaxã pedai̱x̱ü̃! 
==ñanagürü. Rü yexguma ga Ngechuchu rü yema yatü ga 
ídaepachinüxü̃xü̃ ningõgü, rü nanamexẽxẽ. 

52Rü Ngechuchu rü ñanagürü nüxü̃ ga yema chacherdótegüarü ãẽx̱gacügü, 
rü Tupanapata ga taxü̃nearü purichíagüarü ãẽx̱gacügü, rü Yudíugüarü 
ãẽx̱gacügü ga norü yauxwa yéma ĩxü̃: —¿Tü̱xcüü̃ taragümaxã rü 
naixmenax̱ãgümaxã chau̱̱xcax̱ nua pexĩ ñoma wüxi i ngĩ ̃́tax̱axü̃ chixĩxü̃rüxü̃? 
53Rü guxü̃ ga ngunexü̃gu ga yexguma petanüwa chayexmagu ga Tupanapata 
ga taxü̃newa, rü tama choxü̃ piyauxgü. Natürü marü nawa nangu nax pexü̃̃́ 
natauxchaxü̃ nax choxü̃ piyauxgüxü̃, erü ñoma nixĩ i perü ora i nagu pemaxã 
naporaxü̃ i Chataná ==ñanagürü. 

Pedru nayaxã nax Ngechuchuxü̃ nacuáxü̃ 
(Mt. 26.57-58, 69-75; Mr. 14.53-54, 66-72; Jn. 18.12-18, 25-27) 

54Rü Ngechuchuxü̃ niyauxgü, rü chacherdótegüarü ãẽx̱gacüpatawa 
nanagagü. Rü Pedru rü nawe narüxũ, natürü yáxü̃guma nüxü̃̃́ nixũchigü. 
55Rü yéma chacherdótegüarü ãẽx̱gacüpataax̱tüarü ngãxü̃wa, rü purichíagü 
nanaxügü ga wüxi ga üxü. Rü nüxü̃ ínachomaeguãchi. Rü Pedru rü ta yéma 
natanüwa narüto. 
56Rü yexguma yéma üxücutüwa nato̱xgu ga Pedru, rü wüxi ga ngecü ga 
ãẽx̱gacüarü duü̃xü̃ nüxü̃ idau. Rü meama nüxü̃ idawenü, rü ngĩgürügü: —
Ñaa yatü rü Ngechuchutanüxü̃ nixĩ ==ngĩgürügü. 
57Natürü ga Pedru rü nügü nixã, rü ñanagürü: —Pa Ngecüx, choma rü tama 
nüxü̃ chacuax̱ ya yimá Ngechuchu ==ñanagürü. 
58Natürü yixcamaxü̃ra rü to ga duü̃xü̃ Pedruxü̃ nadau, rü ñanagürü nüxü̃: —
Cuma rü ta Ngechuchutanüxü̃ quixĩ ==ñanagürü. Natürü ga Pedru rü 
ñanagürü: —Tama nixĩ, Pa Yatüx. Tama nixĩ i natanüxü̃ chixĩxü̃ 
==ñanagürü. 
59Rü wüxi ga ora ngupetüguwena rü to ga duü̃xü̃ rü nüxĩ ̃́ ñanagürüama: —
Aixcümaxü̃chi ñaa yatü rü Ngechuchutanüxü̃ nixĩ, erü wüxi i 
Gariréaanecüãx̱rüxü̃ nidexa ==ñanagürü. 

60Rü yexguma ga Pedru rü ñanagürü: —Pa Yatüx, tama nüxü̃ chacuax̱ nax 
tax̱acüchigaxü̃ quixuxü̃ ==ñanagürü. Rü yexgumatama Pedru idexayane 
rü nica ga ota. 
61Rü yexguma ga Cori ga Ngechuchu rü Pedrucax̱ nügü ínidau. Rü nüma ga 
Pedru rü nüxna nacuax̱ãchi ga yema ore ga Cori ga Ngechuchu namaxã nüxü̃ 
ixuxü̃ ga ñaxü̃: “Ñomatama i chütaxü̃gu naxü̃pa nax ota icaxaxü̃, rü 
tomaepü̱xcüna tá cugü quixã nax chorü duü̃xü̃ quixĩxü̃”, ñaxü̃. 
62Rü yexguma ga Pedru rü ínaxũxũ ga yéma. Rü poraãcüxüchi naxaxu. 

Ngechuchugu nidauxcüraxü̃gü 
(Mt. 26.67-68; Mr. 14.65) 

63Rü yema yatügü ga Ngechuchuna daugüxü̃, rü nagu nidauxcüraxü̃gü, rü 
nüxna nanacuai̱x̱cagüxü̃. 
64Rü nayadüxetügü, rü nachiwegu nidagügü, rü ñanagürügü: —¡Nüxü̃ 
nacuax̱ nax texé cuxü̃ nax idagüxü̃! ==ñanagürügü. 
65Rü muxü̃ma ga to ga ore ga chixexü̃ namaxã nixugüe. 

Ãẽ̱xgacütücumüpe̱xewa nanagagü ga Ngechuchu 
(Mt. 26.59-66; Mr. 14.55-64; Jn. 18.19-24) 

66Rü yexguma yangunegu rü nangutaquex̱egü ga yema Yudíugüarü 
ãẽx̱gacügü, rü chacherdótegüarü ãẽx̱gacügü, rü ngúexẽẽruü̃gü ga 
Moichéarü mugüwa ngu̱xẽẽtaegüxü̃. Rü ñu̱xũchi yema 
ãẽx̱gacütücumüpex̱ewa Ngechuchuxü̃ nagagü. Rü yéma Ngechuchuna 
nacagü, rü ñanagürügü: 
67—Toma rü nüxü̃ tacuáxchaü̃ ¿rü cuma quixĩxü̃ i Cristu rü ẽx̱na tama? 
==ñanagürügü. Rü Ngechuchu nanangãxü̃ rü ñanagürü: —Ngẽxguma chi 
pemaxã nüxü̃ chixuxgu nax choma chixĩxü̃ i Cristu, rü taxũchima choxü̃̃́ 
peyaxõgü. 
68Rü ngẽxguma chi pexna chacaxgu nax tax̱acücax̱ choxna pecaxü̃, rü 
taxũchima choxü̃ pengãxü̃ga, rü taxũchima choxü̃ pingex̱gü. 

69Natürü ñu̱xmawena rü Tupana Nane ya duü̃xü̃xü̃ ixĩcü rü Nanatü ya 
Tupana ya Guxãétüwa Ngẽxmacüarü tügünecüwawa tá narüto 
==ñanagürü. 
70Rü yexguma guxü̃ma ga yema ãẽx̱gacügü rü nüxna nacagü, rü ñanagürügü: 
—¿Ẽ̱xna cuma quixĩxü̃ ya Tupana Nane? ==ñanagürügü. Rü Ngechuchu 
nanangãxü̃, rü ñanagürü: —Pematama marü nüxü̃ pixu nax Tupana nane 
chixĩxü̃ ==ñanagürü. 
71Rü yexguma ga yema ãẽx̱gacügü rü nügümaxã ñanagürügü: —Ñu̱xma rü 
marü taxucax̱ma naxcax̱ tadau i to i duü̃xü̃gü i nüxü̃ ixuxü̃ i ñaa yatüchiga. 
Erü yíxematama marü naãx̱watama nüxü̃ taxĩnüe i norü ore nax ñuxũ ñaxü̃ 
==ñanagürügü. 

Luca 23 

Pirátupe̱xewa nayexma ga Ngechuchu 
(Mt. 27.1-2, 11-14; Mr. 15.1-5; Jn. 18.28-38) 

1Rü guxü̃ma ga yema ãẽx̱gacügü rü inachigü, rü ãẽx̱gacü ga Rómacüãx̱ ga 
Pirátuxü̃tawa Ngechuchuxü̃ nagagü. 
2Rü yéma Pirátupex̱ewa inanaxügüe nax Ngechuchuxü̃ yaxugüexü̃. Rü 
ñanagürügü: —Ñaa yatü rü nüxü̃ itayangaugü nax nanuexẽẽãxü̃ i torü 
duü̃xü̃gü. Rü nüxü̃ nixu nax tama namexü̃ nax ãẽx̱gacü ya Rómawa 
ngẽxmacüaxü̃̃́ tanaxütanüxü̃ i diẽru. Rü nügü nixu nax nüma yixĩxü̃ i torü 
ãẽx̱gacü i Cristu ==ñanagürügü. 
3Rü yexguma ga Pirátu rü Ngechuchuna naca rü ñanagürü: —¿Cuma quixĩxü̃ 
i Yudíugüarü ãẽx̱gacü? ==ñanagürü. Rü Ngechuchu nanangãxü̃ rü 
ñanagürü: —Ngẽma nüxü̃ quixuxü̃ chixĩ i chomax ==ñanagürü. 
4Rü yexguma ga Pirátu rü ñanagürü nüxü̃ ga yema chacherdótegüarü 
ãẽx̱gacügü rü togü ga duü̃xü̃gü: —Chau̱̱xcax̱ rü taxuxü̃ma i chixexü̃ naxü i 
ñaa yatü ==ñanagürü. 
5Natürü nümagü rü yexeraãcü Ngechuchuxü̃ nixugüeama, rü ñanagürügü: 
—Nüma rü guxü̃ma i Yudéaanewa rü norü ngu̱xẽẽtaemaxã nananuexẽxẽ i 



3039 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

duü̃xü̃gü. Rü Gariréaanewa inanaxügü ga yemaacü nax duü̃xü̃güxü̃ 
nangúexẽẽxü̃, rü ngẽmaãcü nanaxü ñu̱xmata núma Yudéaanewa nangu 
==ñanagürügü. 

Ãẽ̱xgacü ga Eródepe̱xewa nayexma ga Ngechuchu 

6Rü yexguma yemaxü̃ naxĩnügu ga Pirátu, rü duü̃xü̃güna naca rü aixcüma 
Gariréaanecüãx̱ yixĩ ga Ngechuchu. 
7Rü yexguma Pirátu nüxü̃ ĩnügu ga aixcüma Gariréaanecüãx̱ nax yixĩxü̃ ga 
Ngechuchu rü Gariréaanearü ãẽx̱gacü ga Eródexü̃tawa nanamu, yerü yema 
ngunexü̃gügu rü Yerucharéü̃wa nayexma ga Eróde. 
8Rü yexguma Ngechuchuxü̃ nadau̱̱xgu ga Eróde rü nataãẽxü̃chi. Yerü 
ü̃paamaãcü poraãcü nüxü̃ nadauxchaü̃, yerü nüxü̃ naxĩnü ga nachiga. Rü 
ínanangu̱xẽxẽ nax nüxü̃ nadauxü̃ nax napex̱ewa naxüaxü̃ ga wüxi ga mexü̃ 
ga taxü̃ ga Tupanaarü poramaxã naxüxü̃. 
9Rü muẽx̱pü̱xcüna Ngechuchuna naca ga Eróde. Natürü Ngechuchu rü tama 
nanangãxü̃. 
10Rü yéma nayexmagü ta ga chacherdótegüarü ãẽx̱gacügü rü yema 
ngúexẽẽruü̃gü ga Moichéarü mugüwa ngu̱xẽẽtaegüxü̃. Rü nümagü rü 
poraãcü Ngechuchuxü̃ ínaxuaxü̃gü. 
11Rü yexguma ga Eróde rü norü churaragü rü poraãcü chixri 
Ngechuchumaxã nachopetü, rü nagu nidauxcüraxü̃gü. Rü wüxi ga naxchiru 
ga mexẽchixü̃gu nayacu̱xẽẽgü nax nüxü̃ nacugüexü̃cax̱. Rü yemawena ga 
Eróde rü wenaxarü Pirátuxü̃ta Ngechuchuxü̃ namu. 
12Rü woo ü̃paacü ga Pirátu rü Eródemaxã nügüchi nax naxaiexü̃, natürü 
yema ngunexü̃gu nixĩ ga nügümaxã nangüxmüexü̃. 

Pirátu rü Ngechuchumaxã nanaxuegu nax nayuxü̃ca̱x 
(Mt. 27.15-26; Mr. 15.6-15; Jn. 18.39—19.16) 

13Rü yexguma ga Pirátu rü nanangutaquex̱exẽxẽ ga yema chacherdótegüarü 
ãẽx̱gacügü, rü yema Yudíugüarü ãẽx̱gacügü, rü guxü̃ma ga duü̃xü̃gü ga 
yéma yexmagüxü̃. 

14Rü Pirátu ñanagürü nüxü̃: —Pema nua chau̱̱xcax̱ penaga i ñaa yatü, rü 
nüxü̃ pixu nax nanuexẽẽãxü̃ i duü̃xü̃gü. Natürü pepex̱ewa nüxna chaca i 
ngẽmachiga rü taxuxü̃ma nawa ichayangau i ngẽma chixexü̃ i naxcax̱ 
ípenaxuaxü̃xü̃. 
15Rü Eróde rü ta taxuxü̃ma nawa inayangau i ngẽma chixexü̃, rü ngẽmacax̱ 
wenaxarü taxcax̱ nanamuegu. Rü dücax, taxuxü̃ma i chixexü̃ naxü nax 
ngẽmagagu nayuxü̃cax̱. 
16Rü ngẽmacax̱ chorü churaragüxü̃ tá chamu nax nacuai̱x̱güãxü̃cax̱, rü 
ñu̱xũchi tá chayangex̱ ==ñanagürü. 
17(Rü nüma ga Pirátu rü guxü̃guma ga yexguma yema petawa nanguuxü̃gu 
rü duü̃xü̃güxü̃ nataãẽxẽẽchaü̃ namaxã ga nax yangex̱ãxü̃ ga wüxi ga 
poxcuxü̃.) 
18Natürü guxü̃ma ga yema duü̃xü̃gü rü wüxigu inanaxügüe ga aita nax 
naxüexü̃. Rü ñanagürügü: —¡Yamax̱ i ngẽma Ngechuchu! ¡Rü Barabáxü̃ 
ínanguxuchixẽxẽ! ==ñanagürügü. 
19Rü yema Barabá rü napoxcu yerü ü̃paacü Yerucharéü̃wa ãẽx̱gacümaxã 
nananuexẽxẽ ga duü̃xü̃gü, rü ñu̱xũchi namáeta. 
20Natürü ga Pirátu rü wenaxarü duü̃xü̃gümaxã nidexa, yerü nüma rü 
Ngechuchuxü̃ ningéxchaü̃. 
21Natürü ga nümagü rü yexeraãcü aita naxüe rü ñanagürügü: —¡Curuchawa 
yapota! ¡Curuchawa yapota! ==ñanagürügü. 
22Rü Pirátu norü tomaepü̱xcüna duü̃xü̃gümaxã nidexa, rü ñanagürü: —
Dücax, ¿tax̱acürü chixexü̃ ẽx̱na naxü? Choma rü taxuxü̃ma i chixexü̃xü̃ nawa 
ichayangau nax ngẽmacax̱ chanayuxẽẽxü̃. Rü chorü churaragüxü̃ tá chamu 
nax nacuai̱x̱güãxü̃cax̱, rü ñu̱xũchi tá chayangex̱ ==ñanagürü. 
23Natürü nümagü rü yexeraãcü aita naxüeama, rü naxcax̱ ínacagü nax 
curuchawa yapotaãxü̃cax̱. Rü yema nax nayexeragüamaxü̃ ga nümagü rü 
düxwa ga Pirátu rü naga naxĩnü. 

24Rü nüma ga Pirátu rü norü churaragüxü̃ namu nax naxügüãx̱ü̃cax̱ ga yema 
duü̃xü̃gü naxwax̱egüxü̃. 
25Rü Barabáxü̃ ningex̱, yerü yema nixĩ ga nümagü naxcax̱ ícagüxü̃. Rü yema 
Barabá nixĩ ga poxcuxü̃ naxcax̱ nax duü̃xü̃güxü̃ ãẽx̱gacümaxã nanuẽxẽẽxü̃ 
rü namáetaxü̃. Rü yexguma ga Pirátu rü nüxna Ngechuchuxü̃ namu nax 
namaxã naxügüãx̱ü̃cax̱ ga yema nümagü nanaxwax̱egüxü̃. 

Ngechuchuxü̃ curuchawa nipotagü 
(Mt. 27.32-44; Mr. 15.21-32; Jn. 19.17-27) 

26Rü Ngechuchuxü̃ nigagü nax curuchawa yanapotagüãxü̃cax̱. Rü yexguma 
yagagüãyane, rü yexma namagu nüxü̃ nangaugü ga wüxi ga yatü ga 
Chirénecüãx̱ ga naanewa ne ũcü. Rü Chimóü̃ nixĩ ga naéga. Rü Chimóü̃xü̃ 
niyauxgü, rü naatügu ngĩxü̃ naxǘnagügü ga curucha nax Ngechuchuwe 
ngĩxü̃ nangexü̃cax̱. 
27Rü muxü̃ma ga duü̃xü̃gü rü nawe narüxĩ. Rü yema duü̃xü̃gütanüwa 
nayexmagü ga muxü̃ma ga ngexü̃gü ga auxexü̃ rü aita üexü̃, yerü 
Ngechuchucax̱ nangechaü̃gü. 
28Natürü ga Ngechuchu rü yema ngexü̃güxü̃ nadawenü, rü ñanagürü nüxü̃: 
—Pa Ngecügüx, Pa Yerucharéü̃cüãx̱ ¡taxṹ i chau̱̱xcax̱ pexauxexü̃, natürü 
pegücax̱tama pexauxe rü pexacügücax̱! 
29Erü nawa tá nangu i ngunexü̃gü i nagu ñagüxü̃ tá i duü̃xü̃gü: “Tataãẽgü ya 
yíxema ngexegü ya taxuacüma ãxacügüxe, rü taguma íxraxacügüxe, rü 
taguma mãĩxãcügüxe”, ñagüxü̃. 
30Rü ngẽxguma ínangugügu i ngẽma ngunexü̃gü rü duü̃xü̃gü rü tá 
max̱pǘnegüxü̃ nacaa̱x̱ü̃gü rü ñanagürügü tá: “¡Toétügu rübuemü!” 
ñanagürügü tá. Rü tá ngüchitaerugüxü̃xü̃ nacaa̱x̱ü̃gü, rü ñanagürügü tá: 
“¡Toxü̃ idüxétügü!” ñanagürügü tá. 
31Rü ñu̱xma nax ñaa chixexü̃ chomaxã naxügüxü̃ woo taxuxü̃ma i chixexü̃ 
chaxüchiréxü̃, ¿rü ñuxãcü tá namaxã nachopetü i ngẽma duü̃xü̃gü i aixcüma 
chixexü̃ ügüxü̃? ==ñanagürü ga Ngechuchu. 

32Rü yéma nanagagü ta ga taxre ga ngĩ ̃́tax̱agüxü̃ ga máetagüxü̃ nax 
Ngechuchurüxü̃ curuchawa yanapotagüãxü̃cax̱. 
33Rü yexguma nawa nangugügu ga yema nachica ga Duü̃xẽeruchinax̱ãgu 
ãégaxü̃, rü yéma curuchawa Ngechuchuxü̃ nipotagü. Rü yema taxre ga 
máetagüxü̃ rü ta Ngechuchurüxü̃ curuchawa nipotagü, wüxi ga norü 
tügünecüwawa rü to ga norü to̱xwecüwawa. 
34Rü yexguma Ngechuchuxü̃ curuchawa íyapotagüyane, rü ñanagürü ga 
Ngechuchu: —Pa Chaunatüx, ¡nüxü̃ nangechaü̃ i ñaa duü̃xü̃gü, erü tama 
nüxü̃ nacuax̱gü nax tax̱acürü chixexü̃ naxüexü̃! ==ñanagürü. Rü yema 
churaragü rü nanade ga Ngechuchuchiru. Rü ñu̱xũchi wüxi ga diẽru ngĩxü̃ 
nañanagügü nax yemawa nüxü̃ nacuax̱güxü̃cax̱ nax texéarü tá yixĩxü̃ ga 
yema Ngechuchuchiru. 
35Rü yema duü̃xü̃gü rü yéma inarüdaunü. Natürü yema Yudíugüarü 
ãẽx̱gacügü rü Ngechuchuxü̃ nacugüe, rü ñanagürügü: —Nüma rü togüxü̃ 
namaxẽxẽxẽ. ¡Ẽcü, ñu̱xma rü nügütama namaxẽxẽ ega aixcüma Cristu ya 
Tupana nüxü̃ unetacü yixĩxgu! ==ñanagürügü. 
36Rü yema churaragü rü ta Ngechuchuxü̃ nacugüe. Rü naxü̃tawa naxĩ, rü 
nüxna nanaxã ga bínu ga üxchíücü. 
37Rü ñanagürügü nüxü̃: —Ega Yudíugüarü ãẽx̱gacü quixĩxgu, ¡rü cugütama 
rüngü̃xẽxẽ i ñu̱xmax, nax ícunguxuchixü̃cax̱! ==ñanagürügü. 
38Rü norü curuchatapex̱ewa nipota ga wüxi ga mürapewaxacü ga 
ãégatachinüxü̃ ga Griégugügawa rü Rómacüãx̱gügawa rü Yudíugügawa 
ümatüxü̃ ga ñaxü̃: “Daa nixĩ ya Yudíugüarü Ãẽx̱gacü”, ñaxü̃. 
39Rü wüxi ga yema máẽtaxü̃ ga naxrüxü̃ curuchawa ipotaxü̃ rü 
Ngechuchumaxã naguxchiga, rü ñanagürü: —Ega aixcüma Cristu quixĩxgu, 
¡rü cugütama rüngü̃xẽxẽ nax ícunguxuchixü̃cax̱, rü toxü̃ rü ta rüngü̃xẽxẽ nax 
ítanguxü̃xü̃cax̱! ==ñanagürü. 

40Natürü ga yema to ga máẽtaxü̃ rü namücüxü̃ ínangaxüchiama, rü 
ñanagürü nüxü̃: —Cuma rü naxrüxü̃ nax curuchawa quipotachiréxü̃, ¿rü 
ngẽxguma rü ta tama Tupanaxü̃ cumuü̃xü̃? 
41Yixema rü name nixĩ nax ngúxü̃ ingegüxü̃ erü tagagutama nixĩ i ngúxü̃ 
ingegüxü̃ erü ngẽma nixĩ i tórü natanü naxcax̱ ga yema chixexü̃ ga ixügüxü̃. 
Natürü daa yatü rü taxuxü̃ma i chixexü̃ naxü ==ñanagürü. 
42Rü yexguma rü ñanagürü: —Pa Ngechuchux, ¡choxna nacuax̱ãchi i 
ngẽxguma wenaxarü núma cuxũxgu rü ãẽx̱gacüxü̃ ícunguxgu! 
==ñanagürü. 
43Rü Ngechuchu nanangãxü̃ rü ñanagürü: —Aixcüma cumaxã nüxü̃ chixu rü 
ñomatátama i ngunexü̃gu chomaxã cungexma i daxũguxü̃ i naanewa 
==ñanagürü. 

Nayu ga Ngechuchu 
(Mt. 27.45-56; Mr. 15.33-41; Jn. 19.28-30) 

44Rü yexguma tocuchiwa nanguxgu rü guxü̃wama naxẽane ñu̱xmata 
tomaepü̱xarü orawa nangu ga yáuanecü. 
45Rü ga üax̱cü rü nixo. Rü Tupanapata ga taxü̃nearü tüyemachiü̃xü̃ rü 
ngãxü̃gu narügáute. 
46Rü yexguma ga Ngechuchu rü poraãcü aita naxü rü ñanagürü: —Pa 
Chaunatüx, cuxmex̱wa chanangex̱ i chauãxẽ ==ñanagürü. Rü yema 
ñaxguwena rü nayu. 
47Rü yexguma yema churaragüarü ãẽx̱gacü ga Rómacüãx̱ nüxü̃ dau̱̱xgu ga 
yema ngupetüxü̃, rü Tupanaxü̃ nicuax̱üxü̃, rü ñanagürü: —Aixcüma ñaa 
yatü rü taxuxü̃ma i chixexü̃ naxü ==ñanagürü. 
48Rü guxü̃ma ga yema duü̃xü̃gü ga yéma yexmagüxü̃ rü nüxü̃ daugüxü̃ ga 
yema ngupetüxü̃, rü norü ngechaü̃maxã nügü napaxremügü rü yemaacü 
napatacax̱ nawoegu. 
49Natürü guxü̃ma ga yema duü̃xü̃gü ga Ngechuchuxü̃ cuax̱güxü̃ rü 
yáxü̃watama nüxü̃ narüdaunü ga yema ngupetüxü̃. Rü yema 

duü̃xü̃gütanüwa iyexmagü ga yema ngecügü ga Ngechuchuwe rüxĩcü ga 
yexguma Gariréaanewa ne naxũxgu. 

Ngechuchu rü naxmaü̃gu nayanaxücuchigü 
(Mt. 27.57-61; Mr. 15.42-47; Jn. 19.38-42) 

50-51Rü nayexma ga wüxi ga yatü ga Yudéaanewa yexmane ga ĩane ga 
Arimatéacüãx̱, rü Yúche nixĩ ga naéga. Rü nüma rü natanüxü̃ nixĩ ga yema 
Yudíugüarü Ãẽx̱gacügütücumü, natürü tama norü me nixĩ ga yema 
Ngechuchumaxã naxügüxü̃ ga yema togü ga namücügü ga ãẽx̱gacügü. Rü 
nüma rü poraãcü ínanangu̱xẽxẽ nax ínanguxü̃ ga Tupana nax ãẽx̱gacü 
yixĩxü̃cax̱. 
52Rü nüma ga Yúche rü Pirátuxü̃tawa naxũ, rü Ngechuchuxü̃necax̱ ínayaca. 
53Rü curuchawa nayayaxu ga Ngechuchuxü̃ne, rü wüxi ga naxchápenüxü̃ ga 
línunaxcax̱maxã nananuquegü. Rü wüxi ga nuta ga tacüwa yacaxmaxü̃xü̃gu 
nayanaxücuchi. Rü yema naxmaxü̃ rü nayexwacaxü̃, rü taguma texéxü̃ nagu 
yaxǘcuchigüxü̃ nixĩ. 
54Rü yema nixĩ ga ngunexü̃ ga nagu Yudíugü nügü imexẽẽgüxü̃ naxcax̱ ga 
ngü̃xchigaarü ngunexü̃. Rü yexguma marü nayáuane, rü íxraxü̃ nataxu nax 
inaxügüxü̃ ga ngü̃xchigaarü ngunexü̃. 
55Rü yema ngecügü ga Ngechuchumaxã Gariréaanewa ne ĩcü, rü 
Ngechuchuxü̃ íyaxǘcuchigüxü̃wa ixĩ, rü nüxü̃ idaugü ga naxmaxü̃ nax 
ñuxãcü yaxǘcuchigüãxü̃ ga naxü̃ne. 
56Rü yexguma ngĩpatawa nangugügu, rü ínamexẽẽgü ga pumara rü chíxü̃. 
Rü irüngü̃gü ga ngü̃xchigaarü ngunexü̃gu, yerü yema nixĩ ga Tupanaarü mu. 

Luca 24 

Yuwa ínarüda ga Ngechuchu 
(Mt. 28.1-10; Mr. 16.1-8; Jn. 20.1-10) 

1Rü pax̱mamaxü̃chi ga yüxüarü ngunexü̃gu, rü yema ngecügü rü wenaxarü 
naxmaxü̃wa íiyadaugü. Rü yéma inangegü ga yema pumara ga 
yamexẽẽgüxü̃. Rü naigü ga ngecügü rü ta ngĩxü̃ íiyaxümücügü. 

2Rü yexguma yéma nangugügu, rü nüxü̃ iiyangaugü ga marü nax 
ínaxügachixü̃ ga gumá nuta ga naxmaxü̃arü ngũxtaruxü̃. 
3Rü yexma nagu ichocu, natürü taxuxü̃ma idaugü ga naxü̃ne ga Cori ga 
Ngechuchu. 
4Rü yema ngecügü rü poraãcü ibaixãchiãẽgü, rü tama nüxü̃ icuax̱güéga ga 
tax̱acü nax naxügüxü̃. Rü ngürüãchi nüxü̃ idaugü ga taxre ga yatügü ga 
ngĩxü̃tagu chigüxü̃ ga poraãcü iyaurachirutanücüüxü̃. 
5Rü yema ngecügü rü waixü̃müanegu iyangücuchigü, yerü poraãcü imuü̃e. 
Rü yemacax̱ ga yema yatügü rü ñanagürügü ngĩxü̃: —¿Tü̱xcüü̃ nuxã 
yuexü̃tanü̃gu naxcax̱ peyadau ya yimá maxü̃cü? 
6Nataxuma i nua ya Ngechuchu, erü marü wena namaxü̃. ¡Rü nüxna 
pecuax̱ãchie ga yema ore ga pemaxã nüxü̃ yaxuxü̃ ga yexguma 
Gariréaanewa nayexmagu! 
7Yerü pemaxã nüxü̃ nixu ga ñuxãcü Tupana Nane ya duü̃xü̃xü̃ ixĩcü tá 
pecaduãx̱güxü̃na nanamugü. Rü nümagü rü tá curuchawa nayapotagü rü 
tomaepü̱x i ngunexü̃gu tá wena namaxü̃ ==ñanagürügü ga yema yatügü. 
8Rü yexguma ga yema ngecügü rü nüxna icuax̱ãchie ga yema Ngechuchuarü 
ore. 
9Rü nüxna iwoegu ga yema naxmaxü̃. Rü yema 11 ga Ngechuchuarü 
ngúexü̃gümaxã rü yema togü ga yaxõgüxü̃maxã nüxü̃ iyarüxugüe ga 
guxü̃ma ga yema nüxü̃ nadaugüxü̃. 
10Rü María ga Madarénacüãx̱, rü Cuána, rü María ga Chantiágu naé, rü naigü 
ga ngecügü iyixĩ ga wüxigu Ngechuchuarü ngúexü̃güxü̃tawa nangegücü ga 
yema ore. 
11Natürü yema ngúexü̃gücax̱ rü wüxi i ngeãẽmare nixĩ ga yema ore, rü tama 
ngĩxü̃̃́ nayaxõgüchaü̃. 
12Natürü ga Pedru rü nañaãchi, rü ínayadau ga naxmaxü̃wa. Rü yexguma 
nagu yadaucuchigu ga naxmaxü̃, rü nüxü̃ nadau ga yema naxchápenüxü̃gü 

ga wüxicüwagu nax nanuxü̃. Rü poraãcü nabai̱x̱ãchiãxẽ namaxã ga yema 
ngupetüxü̃, rü baixãchiãẽãcüma napatacax̱ nataegu. 

Emaúarü namawa nango̱x ga Ngechuchu 
(Mr. 16.12-13) 

13Rü yema ngunexü̃gutama rü taxre ga yema Ngechuchuarü ngúexü̃gü rü 
wüxi ga ĩane ga Emaúwa naxĩ. Rü norü yáxü̃ ga guma ĩane rü 11 ga 
quirumétru nixĩ nüxna ga Yerucharéü̃. 
14Rü yexguma namagu naxĩyane, rü nachigagu nidexatanü ga guxü̃ma ga 
yema ngupetüxü̃. 
15Rü yexguma yemachigagu iyadexatanüyane, rü nümatama ga Ngechuchu 
rü ngürüãchi naxcax̱ yéma nixũ, rü natanügu nixũchigü. 
16Natürü yema ngúexü̃gü rü woo Ngechuchuxü̃ nadaugü, rü tama nüxü̃ 
nacuax̱güéga nax Ngechuchu yixĩxü̃, yerü nayexma ga tax̱acü ga nüxü̃̃́ 
naguxchaxẽẽxü̃. 
17Rü yexguma ga Ngechuchu, rü yema taxre ga ngúexü̃güna naca, rü 
ñanagürü: —¿Tax̱acüchiga nixĩ i pidexatanüxü̃ nax nuxã namagu pexĩxü̃? 
¿Rü tax̱acücax̱ nixĩ i pengechaü̃güxü̃? ==ñanagürü. 
18Rü wüxi ga yema ngúexü̃ ga Creofáxgu ãégaxü̃ nanangãxü̃, rü ñanagürü: 
—¿Ẽ̱xna cuxicatama nixĩ i Yerucharéü̃gu naxũanexẽ i tama nüxü̃ cucuáxü̃ i 
ngẽma ngéma ngupetüxü̃ i ñaa ngunexü̃gügu? ==ñanagürü. 
19Rü yexguma ga nüma ga Ngechuchu rü nüxna naca rü ñanagürü: —
¿Tax̱acü nangupetü ga Yerucharéü̃wa? ==ñanagürü. Rü nanangãxü̃gü ga 
yema ngúexü̃gü, rü ñanagürügü: —Poraãcü chixexü̃ nüxü̃ naxüpetü ga 
Ngechuchu ga Nacharétucüãx̱. Nüma ga Ngechuchu rü Tupanaarü orearü 
uruxü̃ ga poracü nixĩ. Rü Tupanapex̱ewa rü duü̃xü̃güpex̱ewa nanaxü ga taxü̃ 
ga cuax̱ruü̃gü rü mea duü̃xü̃güxü̃ nangúexẽxẽ. 
20Natürü ga chacherdótegüarü ãẽx̱gacügü rü tórü ãẽx̱gacügü rü nayayauxgü. 
Rü Rómacüãx̱ ga ãẽx̱gacügüna nanamugü nax curuchawa yapotagüãxü̃cax̱, 
rü yemaacü nayamax̱gü. 

21Toma nüxü̃ tacuax̱gu rü nüma chi nixĩ i tomaxã naporaxü̃ nax 
ínanguxuchixü̃cax̱ i Iraéane nüxna i Rómacüãx̱arü ãẽx̱gacü. Rü ñu̱xma rü 
marü tomaepü̱x i ngunexü̃ nawena nixĩ nax yamax̱güãxü̃. 
22-23Natürü tama ngexicatama nixĩ, yerü ñuxre ga ngexü̃gü ga totanüxü̃ rü 
pax̱mamaxü̃chi ínayadaugü ga naxmaxü̃wa, rü tama nüxü̃ inayangaugü ga 
naxü̃ne ga gumá Ngechuchu. Rü yemacax̱ ga yema ngexü̃gü rü toxcax̱ 
nawoegu, rü tomaxã nüxü̃ nayarüxugüe ga nüxü̃ nax nadaugüxü̃ ga 
Tupanaarü orearü ngeruü̃gü ga daxũcüãx̱. Rü yema daxũcüãx̱gü rü namaxã 
nüxü̃ nixugügü ga Ngechuchu rü nax namaxü̃xü̃. Rü yemaacü ga yema 
ngexü̃gü rü toxü̃ ínayabaixgügü. 
24Rü yexguma yema ngexü̃güarü orexü̃ taxĩnüegu, rü ñuxre ga tomücügü rü 
naxmaxü̃wa ínayadaugü. Rü yema ngexü̃gü nüxü̃ ixugüxü̃rüxü̃ nüxü̃ 
inayangaugü ga naxmaxü̃. Natürü tama Ngechuchuxü̃ nadaugü 
==ñanagürügü. 
25Rü yexguma ga Ngechuchu rü ñanagürü nüxü̃: —Pema rü petaieru nax 
nüxü̃ pecuáxü̃ rü peyaxõgüxü̃ i ngẽma ore ga nũxcümaü̃güxü̃ ga Tupanaarü 
orearü uruü̃gü nüxü̃ ixugüexü̃. 
26¿Rü tama ẽx̱na nüxü̃ pecuax̱ ga yema ngúxü̃ tá nax yangexü̃ ga Cristu 
naxü̃pa nax daxũguxü̃ i naanewa naxũxü̃, nax ngéma ãẽx̱gacü yixĩxü̃cax̱? 
==ñanagürü. 
27Rü yexguma inanaxügü ga namaxã nax nango̱xẽẽãxü̃ ga guxü̃ma ga 
Tupanaarü ore ga nachiga ümatüxü̃. Rü yema Tupanaarü ore ga Moiché 
ümatüxü̃maxã inanaxügü. Rü ñu̱xũchi namaxã nüxü̃ nixu ga guxü̃ma ga 
yema Tupanaarü ore ga nũxcümaü̃güxü̃ ga Tupanaarü orearü uruü̃gü 
ümatügüxü̃. 
28Rü yexguma yema ĩane ga Emaúwa nangugügu, rü Ngechuchu rü nümaxü̃ 
tóxnamana nügü naxũxẽẽneta. 
29Natürü ga yema ngúexü̃gü rü nüxü̃ nacaa̱x̱ü̃gü nax yexma naxã̃́ũxü̃cax̱, rü 
ñanagürügü: —¡Nuxma toxü̃tagu nape, erü marü nayáuane, rü paxa tá 

nachüta! ==ñanagürügü. Rü yexguma ga Ngechuchu rü nawe yexma 
narüxãũ̱̱x. 
30Rü yexguma chibücax̱ wüxiwa mechawa natogügu, rü Ngechuchu 
nanayaxu ga paũ. Rü Tupanana moxẽ naxcax̱ naxã. Rü ñu̱xũchi inanabücu, 
rü wüxichigüna nanaxã. 
31Rü yexgumatama naãxẽxü̃ nicuax̱ãchitanü. Rü nüxü̃ nacuax̱gü nax gumá 
yixĩxü̃ ga Ngechuchu. Natürü yexgumatama ngürüãchi inayarütaxu ga 
nümax. 
32Rü yema taxre ga ngúexü̃gü rü nügümaxã ñanagürügü: —¿Tama ẽx̱na ga 
itaãẽgüxü̃ ga tórü maxü̃newa ga yexguma namawa tamaxã yadexaxgu rü 
tamaxã nango̱xẽẽãgu ga Tupanaarü ore i ümatüxü̃? ==ñanagürügü. 
33Rü yexgumatama ga yema taxre ga ngúexü̃gü rü inaxĩãchi ga 
Yerucharéü̃cax̱ nax nawoeguxü̃. Rü yexma nüxü̃ nayangau ga nax 
ínangutaquex̱egüxü̃ ga yema 11 ga Ngechuchuarü ngúexü̃gü rü togü ga 
natanüxü̃. 
34Rü yema duü̃xü̃gü ga íngutaquex̱egüxü̃ rü ñanagürügü nüxü̃: —Aixcüma 
nixĩ i marü wena namaxü̃xü̃ ya Cori ya Ngechuchu. Rü Chimóü̃ ga Pedru rü 
marü nüxü̃ nadau ==ñanagürügü. 
35Rü yexguma ga yema taxre ga ngúexü̃gü rü ta nüxü̃ nixugügü ga yema 
nüxü̃ ngupetüxü̃ ga namawa, rü ñuxãcü nüxü̃ nax yacuax̱ãchitanüxü̃ ga 
gumá nax yixĩxü̃ ga Ngechuchu ga yexguma paũ inabücu̱xgu. 

Ngechuchu rü norü ngúexü̃güca̱x nango̱x 
(Mt. 28.16-20; Mr. 16.14-18; Jn. 20.19-23) 

36Rü yexguma yemaacü íyadexagüyane, rü ngürüãchi norü ngãxü̃tanügu 
nachi ga Ngechuchu. Rü nüxü̃ narümoxẽ, rü ñanagürü: —Nuxmae Pa Chorü 
Duü̃xü̃güx ==ñanagürü. 
37Natürü nümagü rü nabai̱x̱ãchiãẽgü, rü poraãcü namuü̃e, yerü nagu 
naxĩnüegu rü wüxi ga naxchix̱imare nadaugü. 

38Natürü ga Ngechuchu rü ñanagürü nüxü̃: —¿Tü̱xcüü̃ pebaixãchiãẽgü rü 
tama peyaxõgü nax choma chixĩxü̃? 
39¡Dücax, nüxü̃ pedau̱̱x ya cho̱xmex̱gü rü chaucutügü! Rü chomatama chixĩ. 
¡Rü choxü̃ pingógü rü mea choxü̃ perüdaunü! Erü wüxi i naxchix̱i rü tama 
choxü̃ pedauxü̃rüxü̃ naxãmachi rü naxãxchinax̱ã ==ñanagürü. 
40Rü yema ñaxguwena, rü nüxü̃ nanawex̱ ga naxmex̱ rü nacutü. 
41Natürü ga yema duü̃xü̃gü rü yexguma rü ta tama nüxü̃̃́ nayaxõgü, yerü 
nabai̱x̱ãchiãẽgü rü nataãẽgü. Rü yemacax̱ ga Ngechuchu rü nüxna naca rü 
ñanagürü nüxü̃: —¿Pexü̃̃́ nangẽxmaxü̃ i õna i nua? ==ñanagürü. 
42Rü yexguma nüxna nanaxãgü ga wüxi ga choxni ga iguxü̃chipex̱e rü 
wüxiwexü̃ ga berure. 
43Rü nüma ga Ngechuchu rü nanayaxu. Rü yema duü̃xü̃güpex̱ewa nanangõ̱x. 
44Rü ñu̱xũchi ñanagürü nüxü̃: —Rü yema choxü̃ ngupetüxü̃ rü yema nixĩ ga 
pemaxã nüxü̃ chixuxü̃ ga yexguma tauta chayu̱xgu rü petanüwa 
chayexmagu. Yerü yexguma rü pemaxã nüxü̃ chixu rü ñacharügü: “Aixcüma 
tá ningu i guxü̃ma i Tupanaarü ore i chauchiga ümatüxü̃ i wiyaegüarü 
poperawa, rü Moiché ümatüxü̃ i mugüwa, rü ore i nũxcümaü̃güxü̃ ga 
Tupanaarü orearü uruü̃gü ümatüxü̃wa” ==ñacharügüchirex̱ pexü̃. 
45Rü yemaacü namaxã nanango̱xẽxẽ ga Tupanaarü ore ga ümatüxü̃. 
46Rü ñanagürü nüxü̃: —Tupanaarü ore i ümatüxü̃wa rü nüxü̃ nixu rü yimá 
Cristu rü tá nayu, rü tomaepü̱x i ngunexü̃gu rü tá wena namaxü̃. 
47Rü yematama ore i ümatüxü̃wa nüxü̃ nixu rü yimá Cristuégagu tá nixĩ i 
nüxü̃ yaxugüxü̃ i ore i mexü̃. Rü Yerucharéü̃wa tá inaxügü i ngẽma 
ñu̱xmatáta guxü̃ i naanewa nangu nax ngẽmaãcü duü̃xü̃gü nüxü̃ rüxoexü̃cax̱ 
i nacüma i chixexü̃ nax Tupana nüxü̃̃́ nüxü̃ rüngü̃maxü̃cax̱ i norü pecadugü. 
48Rü ñu̱xma rü pema tá nixĩ i duü̃xü̃gümaxã nüxü̃ pixugüxü̃ ga yema 
chauxü̃tawa nüxü̃ pedaugüxü̃ rü nüxü̃ pexĩnüexü̃. 

49Rü dücax, choma rü pexcax̱ tá chanamu i Naãxẽ ya Üünexü̃ i Chaunatü 
pexcax̱ namaxã ixunetaxü̃. Natürü chanaxwax̱e i númatátama daa ĩane ya 
Yerucharéü̃wa pengẽxmagü, ñu̱xmatáta penayauxgü i ngẽma Tupanaãxẽ ya 
Üünecü i daxũwa ne ũxü̃ i tá pexü̃ poraexẽẽxü̃ ==ñanagürü. 

Ngechuchu rü daxũguxü̃ ga naanewa naxũ 
(Mr. 16.19-20) 

50Rü yexguma ga Ngechuchu rü Yerucharéü̃arü tóxnamana norü 
ngúexü̃güxü̃ nagagü, ñu̱xmata Betániaarü ngaicamana nangugü. Rü yéma 
norü ngúexü̃güétü nawémex̱, rü Tupanana naca nax nüxü̃ nangü̃xẽẽxü̃cax̱. 
51Rü yexguma yema ngúexü̃gücax̱ nayumüxẽguwena rü nüxna 
nayachü̱xüxãchi. Rü Tupana rü daxũguxü̃ ga naanewa nanaga. 
52Rü nümagü ga norü ngúexü̃gü rü Ngechuchuxü̃ nicuax̱üü̃gü. Rü ñu̱xũchi 
taãẽãcüma Yerucharéü̃cax̱ nawoegu. 
53Rü guxü̃guma Tupanapata ga taxü̃newa naxĩĩxü̃, rü yéma Tupanaxü̃ 
nicuax̱üü̃gü. Rü ngẽmaãcü yixĩ. 

Cuáü ̃  

Cuáü ̃  1 

Tupana Nane ya duü̃xü̃xü̃ ixĩcüchiga 

1Naxü̃pa ga guxü̃ma, rü marü nayexma ga Tupana Nane. Rü Tupanamaxã 
nayexma rü woetama Tupana nixĩ ga nümax. Nüma rü Tupanaarü Ore nixĩ 
i naéga. 
2Rü naxü̃pa ga guxü̃ma rü nüma ga Tupana Nane rü Tupanaxü̃tawatama 
nayexma. 
3Rü Tupana rü Nanemaxã nixĩ ga naxüxü̃ ga guxü̃ma. Rü nataxuma i tax̱acü 
i ngẽxmaxü̃ i tama namaxã üxü̃. 
4Rü Nane nixĩ i namaxẽxẽẽãxü̃ i guxü̃ma i ñu̱xma maxẽxü̃. Rü ngẽma norü 
maxü̃ rü omü i duü̃xü̃gücax̱ nangóonexẽẽxü̃ nixĩ. 
5Rü ngẽma omü rü ẽanexü̃wa inabaxi rü ngẽma ẽanexü̃ rü taxuacüma 
nayaxoxẽxẽ. 
6-7Rü nayexma ga wüxi ga yatü ga Cuáü̃ ga baiü̃ẽẽruü̃gu ãégacü. Rü gumá 
nixĩ ga Tupana núma namucü nax duü̃xü̃gümaxã nüxü̃ yaxuxü̃cax̱ nachiga 
ga gumá nangóonexẽẽruxü̃ nax yemaacü guxãma nüxü̃̃́ yaxõgüxü̃cax̱. 
8Rü nüma ga Cuáü̃ rü tama Tupana Nane ya duü̃xü̃güarü nangóonexẽẽruxü̃ 
nixĩ. Natürü nüma nixĩ ga Tupana núma namuxü̃ nax nüxü̃ yaxuxü̃cax̱ ga 
nachiga ga gumá nangóonexẽẽruxü̃. 
9Rü ñoma ga naanewa nangu ya Tupana Nane ya omü ixĩcü ya guxü̃ma i 
duü̃xü̃gücax̱ nangóonexẽẽcü. 
10Rü nüma ga gumá Nane ga Tupanaarü Oregu ãégacü rü ñoma ga naanewa 
nayexma. Rü woo Nanatü ya Tupana rü namaxã nanaxü ga ñoma ga naane, 
natürü ñoma ga naanecüãx̱ ga duü̃xü̃gü rü tama nüxü̃ nacuax̱gü nax texé 
yixĩxü̃. 
11Nua noxrütama naanewa nangu, natürü norü duü̃xü̃gü ga Iraétanüxü̃ rü 
tama nanayauxgü. 

12Natürü guxema nayauxgüxe rü nüxü̃̃́ yaxõgüxe rü tüxü̃ nade nax 
Tupanaxacügü tixĩgüxü̃. 
13Rü ñu̱xma rü Tupanaxacügü tixĩgü ya guxema yaxõgüxe. Rü tama ñoma 
ga naanewa nax tabuexü̃gagu nixĩ nax Tupanaxacügü tixĩgüxü̃ rü tama 
tümanatügüarü ngúchaü̃gagu nixĩ. Natürü i ñu̱xma rü Tupanaxacügü tixĩgü 
yerü Naneaxü̃̃́ tayaxõgü rü yemacax̱ ga Tupana rü naxacügüxü̃ tüxü̃ 
nixĩgüxẽxẽ. 
14Rü nüma ya yimá Nane ya Tupanaarü Oregu ãégacü rü duü̃xü̃xü̃ nügü 
nixĩxẽxẽ. Rü totanüwa namaxü̃ rü nüxü̃ tadaugü ga norü üüne ga 
Nanatüxü̃tawa nayaxuxü̃, yerü Nane ga nügümaxã wüxicacü nixĩ. Rü nüma 
ga Nane rü poraãcü duü̃xü̃güxü̃ nangechaxü̃ rü aixcüma nixĩ ga norü ore. 
15Rü gumáchigaxü̃ nixĩ ga yaxuxü̃ ga Cuáü̃ ga yexguma ñaxgu: —Daa nixĩ 
ga gumá pemaxã nüxü̃ chixuchigacü ga yexguma ñachagu: “Rü yimá 
choweama ne ũcü rü choxü̃ rüyexeracü nixĩ, yerü woetama marü nayexma 
ga tauta chabuxgu ga chomax” ==ñanagürü ga Cuáü̃. 
16Rü Tupana Nanearü ngechaü̃ i taxü̃gagu nixĩ i nayauxgüxü̃ i muxü̃ma i 
norü ngü̃xẽẽgü. 
17Rü Moichéxü̃ nixĩ ga namuxü̃ ga Tupana nax tüxü̃ nangúexẽẽxü̃cax̱ ga norü 
mugü. Natürü Ngechuchu ya Cristuxü̃ nixĩ ga namuxü̃ nax tüxü̃ 
nangúexẽẽxü̃cax̱ nax yigü ingechaü̃güxü̃ rü nagu imaxẽxü̃cax̱ i norü ore i 
aixcüma ixĩxü̃. 
18Taguma texé ñuxgu nüxü̃ tadau ga Tupana. Natürü Nane ya nügümaxã 
wüxicacü nixĩ ya tüxü̃ nüxü̃ cuax̱ẽẽcü. Rü yimá Nane rü Tupanaxü̃chi nixĩ, 
rü Nanatümaxã wüxiwa nangẽxmagü. 

Cuáü̃ ga baiü̃ẽẽruxü̃ rü nüxü̃ nixu ga Ngechuchu ya Cristuchiga 
(Mt. 3.11-12; Mr. 1.7-8; Lc. 3.15-17) 

19Rü yema Yudíugüarü ãẽx̱gacügü ga Yerucharéü̃cüãx̱ rü Cuáü̃ ga 
baiü̃ẽẽruü̃xü̃tawa nanamugü ga chacherdótegü rü Lebítanüxü̃ nax nüxna 
yacagüexü̃cax̱ nax texe yixĩxü̃ ga nümax. 

20Rü nüma ga Cuáü̃ rü meama nügü nixu, rü ñanagürü: —Tama nixĩ i Cristu 
chixĩxü̃ i chomax ==ñanagürü. 
21Rü wenaxarü nüxna nacagü rü ñanagürügü: —¿Texé ẽx̱na quixĩ? ¿Ẽ̱xna 
cuma ga nũxcümaü̃cü ga Tupanaarü orearü uruxü̃ ga Ería quixĩxü̃? 
==ñanagürügü. Rü Cuáü̃ nanangãxü̃ rü ñanagürü: —Tama Ería chixĩ 
==ñanagürü. Rü nümagü rü wenaxarü nüxna nacagüe rü ñanagürügü: —
¿Ẽ̱xna cuma quixĩxü̃ ya yimá orearü uruxü̃ ga Moiché nüxü̃ ixucü ga 
ínguxchaü̃cü? ==ñanagürügü. Rü Cuáü̃ nanangãxü̃ rü ñanagürü: —Tama 
yimá chixĩ ==ñanagürü. 
22Rü yexguma ñanagürügüama: —¿Ẽ̱xna texé quixĩxü̃? Erü tanaxwax̱e i 
ngẽma núma toxü̃ mugüxü̃xü̃tawa tanange i curü ngãxü̃ga. ¿Rü ñuxũ ñacuxü̃ 
i ñu̱xma nax texé quixĩxü̃? ==ñanagürügü. 
23Rü Cuáü̃ nanangãxü̃ rü ñanagürü nüxü̃: —Choma nixĩ i ngẽma duü̃xü̃ i 
chianexü̃wa rü taxúema íxãpataxü̃wa tagaãcü ñachaxü̃: “¡Nüxü̃ perüxoe i 
pecüma i chixexü̃ rü ipeyanawex̱ãchixẽẽx̱ i nama naxcax̱ ya Cori!” ñachaxü̃, 
gumá nũxcümaü̃cü ga orearü uruxü̃ ga Ichaía nüxü̃ ixuxü̃rüxü̃ 
==ñanagürü. 
24-25Rü yexguma ga yema duü̃xü̃gü ga Parichéugü yéma mugüxü̃ ga 
Cuáü̃maxã nax yanadexagüxü̃cax̱ rü wenaxarü nüxna nacagüe, rü 
ñanagürügü: —Rü ngẽxguma tama Cristu quixĩxgu, rü tama Ería quixĩxgu, 
rü tama yimá orearü uruxü̃ ya ínguxchaü̃cü quixĩxgu, ¿rü tü̱xcüü̃ i 
duü̃xü̃güxü̃ ícubaiü̃xẽẽxü̃ i ñu̱xmax? ==ñanagürügü nüxü̃. 
26-27Rü Cuáü̃ nanangãxü̃ rü ñanagürü: —Choma rü dexáwamare 
íchanabaiü̃xẽxẽ i duü̃xü̃gü. Natürü petanüwa nangẽxma ya yimá tama nüxü̃ 
pecuácü ya choweama ne ũcü. Rü choma rü napex̱ewa rü taxuwama chame, 
rü bai i norü chapatucunügüarü wẽgüwa chame ==ñanagürü ga Cuáü̃. 
28Rü yema nachica ga Betániagu ãégaxü̃wa nixĩ ga Cuáü̃ ga nüxü̃ yaxuxü̃ ga 
yema ore. Rü yema Betánia rü natü ga Yudáü̃arü tocutüwa nayexma. Rü 
yéma nixĩ ga Cuáü̃ ga duü̃xü̃güxü̃ ínabaiü̃xẽẽxü̃. 



3054 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

Ngechuchu nixĩ ga Tupana núma namucü nax duü̃xü̃güarü pecaduca̱x 
nayuxü̃ca̱x 

29Rü moxü̃ãcü ga Cuáü̃ rü Ngechuchuxü̃ nadau ga naxcax̱ nax yaxũxü̃. Rü 
ñanagürü ga Cuáü̃: —¡Dücax! Daa nixĩ ya yimá Tupanaarü Carnéruxacü ya 
núma namuãcü nax yanaxoxẽẽãxü̃cax̱ i ñoma i naanecüãx̱ i duü̃xü̃güarü 
pecadugü. 
30Rü choma rü daa Ngechuchuchigaxü̃ nixĩ ga chixuxü̃ ga yexguma ñachagu: 
“Rü choweama ne naxũ ya wüxi ya chorü yexeracü, yerü nüma rü woetama 
nayexma ga tauta chabuxgu ga chomax”, ñachagu. 
31Rü chomatama ga noxri rü tama nüxü̃ chacuax̱ nax texe yixĩxü̃ ga nümax. 
Natürü núma dexáwamare duü̃xü̃güxü̃ íchabaiü̃ẽẽtanüxü̃ nax tatanüxü̃ i 
Iraétanüxü̃gü nüxü̃ cuax̱güxü̃cax̱ nax texé yixĩxü̃ ya yimá Cristu 
==ñanagürü. 
32Rü ñanagürü ta ga Cuáü̃: —Chomatama nüxü̃ chadau ga Tupanaãxẽ ya 
Üünecü ga yexguma wüxi ga muxtucurüxü̃ daxũwa ínaxĩx̱gu rü 
Ngechuchuétügu yanawax̱gu. 
33Choma rü noxri tama nüxü̃ chacuax̱ ga texe nax yixĩxü̃ ga nümax. Natürü 
ga Tupana ga choxü̃ mucü nax dexáwamare duü̃xü̃güxü̃ íchabaiü̃xẽẽxü̃, rü 
ñanagürü choxü̃: “Yimá nüxü̃ cudaucü nax Chauãxẽ i Üünexü̃ naétügu 
írüxĩxü̃, rü yimá tá nixĩ ya Chauãxẽ i Üünexü̃ duü̃xü̃güna nguxẽẽcü”, 
ñanagürü choxü̃. 
34Choma rü marü yimá Ngechuchuxü̃ chadau rü pemaxã nüxü̃ chixu nax 
nüma rü aixcüma Tupana Nane yixĩxü̃ ==ñanagürü. 

Nüxíraxü̃xü̃ ga norü ngúexü̃gü ga Ngechuchu 

35Moxü̃ãcü ga Cuáü̃ rü wenaxarü yéma nayexma namaxã ga taxre ga norü 
ngúexü̃gü. 
36Rü yexguma Ngechuchuxü̃ nadau̱̱xgu ga yéma nax naxüpetüxü̃, rü Cuáü̃ 
rü ñanagürü: —¡Dücax! Yimá nixĩ ya Tupanaarü Carnéruxacü ya núma 
namucü nax pecaducax̱ nayuxü̃cax̱ ==ñanagürü. 

37Rü yema taxre ga Cuáü̃arü ngúexü̃gü rü nüxü̃ naxĩnüe ga yexguma yema 
ñaxgu. Rü Ngechuchuwe narüxĩ. 
38Rü nügü ínidau ga Ngechuchu, rü nüxü̃ nadau ga nawe nax naxĩxü̃ ga yema 
taxre. Rü nüxna naca rü ñanagürü nüxü̃: —¿Tax̱acücax̱ pedau? 
==ñanagürü. Rü nümagü rü ñanarügügü: —Pa Ngúexẽẽruxü̃x, ¿ngexta 
nixĩ icupexü̃? ==ñanagürügü. 
39Rü Ngechuchu nanangãxü̃, rü ñanagürü nüxü̃: —¡Chowe perüxĩ rü 
ípeyadau̱̱x! ==ñanagürü. Rü nawe narüxĩ, rü nüxü̃ nadaugü nax ngexta 
napexü̃. Rü yexguma yéma nangugügu rü yexma naxü̃tagu narücho, yerü 
marü ãgümücüarü orawa nangu nax nayáuanexü̃. 
40Rü wüxi ga yema taxretanüwa ga Cuáü̃ ga baiü̃ẽẽruü̃xü̃ ĩnüxü̃ ga 
Ngechuchuwe rüxũxü̃ rü André nixĩ. Rü nüma rü Chimóü̃ ga Pedruenexẽ 
nixĩ. 
41Rü yexgumatama ga André, rü naenexẽ ga Chimóü̃cax̱ nayadau. Rü 
ñanagürü nüxü̃: —Rü marü nüxü̃ itayangau ya yimá nũxcüma Tupana nüxü̃ 
unetacü ga Cristu ==ñanagürü. 
42Rü yemawena, rü Ngechuchu íyexmaxü̃wa Chimóü̃xü̃ naga ga André. Rü 
yexguma Ngechuchu Chimóü̃xü̃ dau̱̱xgu, rü ñanagürü nüxü̃: —Cuma nixĩ i 
Chimóü̃ i Cuáü̃ nane quixĩxü̃. Natürü ñu̱xmawena rü Nuta tá nixĩ i cuéga 
==ñanagürü. Rü ngẽma naéga rü Pedru ñaxü̃chiga nixĩ. 

Ngechuchu rü naxca̱x naca ga Ferípe rü Natanaé 

43Rü moxü̃ãcü ga Ngechuchu rü nügü namexẽxẽ nax Gariréaanewa 
naxũxü̃cax̱. Rü yéma Ferípexü̃ nadau rü ñanagürü nüxü̃: —¡Chowe rüxũ! 
==ñanagürü. 
44Rü nüma ga Ferípe rü ĩane ga Bechaídacüãx̱ nixĩ. Rü yémacüãx̱gü ta nixĩ 
ga André rü Pedru. 
45Rü Ferípe rü Natanaécax̱ nayadau, rü ñanagürü nüxü̃: —Marü nüxü̃ 
itayangau ya yimá Cristu ga Moiché nachiga naxümatücü ga mugüarü 
poperawa, rü nũxcümaü̃güxü̃ ga Tupanaarü Orearü uruü̃gü ta nachiga 

naxümatügücü. Yimá nixĩ ya Yúche nane ya Ngechuchu ya Nacharétucüãx̱ 
==ñanagürü. 
46Rü ñanagürü ga Natanaé: —¿Ñuxãcü i tax̱acürü mexü̃ i Nacharétuwa ne 
ũxü̃? ==ñanagürü. Rü Ferípe nanangãxü̃, rü ñanagürü nüxü̃: —¡Dücax, 
ngĩxã rü ítayadau! ==ñanagürü. 
47Rü yexguma Ngechuchu Natanaéxü̃ dau̱̱xgu ga naxcax̱ nax yaxũxü̃, rü 
ñanagürü: —¡Dücax! Yéa ne naxũ i wüxi i yatü i aixcüma Iraétanüxü̃ ixĩxü̃ 
i aixcüma ngearü chixexü̃ã̃́xü̃ ==ñanagürü. 
48Rü yexguma ga Natanaé rü Ngechuchuna naca, rü ñanagürü nüxü̃: —
¿Ñuxãcü i choxü̃ cucuáxü̃? ==ñanagürü. Rü Ngechuchu nanangãxü̃ rü 
ñanagürü nüxü̃: —Naxü̃pa nax Ferípe cuxcax̱ cax̱axü̃, rü choma rü cuxü̃ 
chadau ga yexguma orix̱ ga igutüü̃gu curüxãũ̱̱xgux ==ñanagürü. 
49Rü Natanaé nanangãxü̃ rü ñanagürü nüxü̃: —Pa Ngúexẽxẽruxü̃, cuma rü 
Tupana Nane quixĩ. Rü cuma nixĩ i guxü̃ma i Iraétanüxü̃arü Ãẽx̱gacü quixĩxü̃ 
==ñanagürü. 
50Rü Ngechuchu nanangãxü̃, rü ñanagürü nüxü̃: —Cuma rü choxü̃̃́ cuyaxõ 
erü cumaxã nüxü̃ chixu nax igutüü̃wa cuxü̃ nax chadauxü̃. Natürü ngẽma 
ñu̱xma nüxü̃ cudauxü̃arü yexera tá nixĩ i nüxü̃ cudauxü̃ i yixcüra 
==ñanagürü. 
51Rü ñanagürü ta ga Ngechuchu: —Aixcüma pemaxã nüxü̃ chixu rü tá nüxü̃ 
pedaugü nax yawãxnaxü̃ i daxũguxü̃ i naane. Rü tá nüxü̃ pedaugü i 
Tupanaarü orearü ngeruü̃gü i daxũcüãx̱ i ngéma ĩgüxü̃ rü írüxĩgüxü̃ i 
naétüwa ya Tupana Nane ya duü̃xü̃xü̃ ixĩcü ==ñanagürü. 

Cuáü ̃  2 

Ngĩarü peta ga ĩane ga Canáwa üxü̃ ga Gariréaanewa 

1Rü yexguma marü tomaepü̱x ga ngunexü̃ Gariréaanearü ĩane ga Canáwa 
nayexmagu ga Ngechuchu, rü nayexma ga wüxi ga ngĩarü peta. Rü yemawa 
ngĩxna naxugü ga naé ga Ngechuchu. 



3057 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

2Rü Ngechuchuna naxugüe namaxã ga norü ngúexü̃gü nax yéma naxĩxü̃cax̱. 
3Rü nagu̱x ga norü axexü̃ ga bínu. Rü Ngechuchu naé ngĩgürügü nüxü̃ ga 
Ngechuchu: —Marü nagúarü bínuãx̱gü ==ngĩgürügü. 
4Natürü Ngechuchu ngĩxü̃ nangãxü̃, rü ñanagürü: —Pa Mamax, ¿tü̱xcüü̃ 
chomaxã nüxü̃ quixu i ngẽma? Erü tauta nawa nangu nax chanaxüxü̃cax̱ i 
tax̱acürü mexü̃ i Tupanaarü poramaxã chaxüxü̃ ==ñanagürü. 
5Natürü ga ngĩma ga naé rü ngĩgürügü nüxü̃ ga yema baegüxü̃ namaxã ga 
bínuchíü: —¡Penaxü̱x i guxü̃ma i ngẽma nüma pemaxã nüxü̃ yaxuxü̃! 
==ngĩgürügü. 
6Rü yéma iyexma ga 6 ga tü̃xü̃ ga nutagü ngĩxcax̱. Rü wüxichigü ga yema 
tü̃xü̃wa rü yexma name ga 50 rüex̱na 70 litrugü ga dexá. Rü yema tü̃xü̃gü 
iyixĩ ga yema Yudíugü ngĩxü̃ ixügüãcugücü ga yexguma dexámaxã nügü 
yayau̱̱xmex̱güchaü̃gu nax Tupanacax̱ nügü yamexẽẽgüxü̃cax̱. 
7Rü Ngechuchu rü yema baegüxü̃xü̃ namu, rü ñanagürü: —¡Dexámaxã ngĩxü̃ 
pixügüãcu i ñaa tü̃xü̃gü! ==ñanagürü. Rü nümagü ga yema baegüxü̃ rü 
meama ngĩxü̃ nixügüãcu. 
8Rü Ngechuchu ñanagürü nüxü̃: —Rü ñu̱xma chanaxwax̱e i íxraxü̃ peyaxu, 
rü petaarü yoraxü̃tawa penange ==ñanagürü. Rü yemaacü nanaxügü ga 
yema baegüxü̃. 
9Rü yema petaarü yora nüxü̃ naxaxneta ga yema dexá ga bínuxü̃ 
nanguxuchixü̃. Natürü tama nüxü̃ nacuax̱ nax ngextá nayauxgüãxü̃. Rü 
yema baegüxü̃xicatama nixĩ ga nüxü̃ cuax̱güxü̃ ga dexámare nax yixĩxü̃ ga 
noxrix. Rü yexgumatama ga yema petaarü yora rü yema yatü ga ingĩ ̃́xü̃cax̱ 
naca. 
10Rü ñanagürü nüxü̃: —Guxü̃ i naanewa rü duü̃xü̃gü rü noxri rü namaxã 
nabae ya mecü ya bínu. Rü ngẽxguma marü meama guxü̃ma axegügu i 
ngẽma nüxna naxuxü̃, rü ngẽmawena rü nüxna nanaxã ya ngexcürüücümare 
ya bínu. Natürü i cuma rü marü nagúxchaü̃gu i peta, rü mexẽchicü ya 
bínumaxãtama cuyaxaxegüxẽxẽ i duü̃xü̃gü ==ñanagürü. 

11Rü guma Gariréaanewa yexmane ga ĩane ga Canáwa nixĩ ga yema naxüxü̃ 
ga Ngechuchu. Rü yema nixĩ ga nüxíraxü̃xü̃ ga cuax̱ruxü̃ ga Tupanaarü 
poramaxã üxü̃ ga nawa nügü inawéxü̃ ga Tupana Nane nax yixĩxü̃. Rü nüma 
ga norü ngúexü̃gü rü nüxü̃̃́ nayaxõgü. 
12Rü yemawena rü Capernáü̃ ga ĩanewa naxũ ga Ngechuchu. Rü naé rü 
naenexẽgü rü norü ngúexü̃gü rü ta ínayaxümücügü. Rü yéma guma ĩanewa 
nayexmagü ga ñuxre ga ngunexü̃. 
Ngechuchu rü Tupanapata ga taxü̃newa ínanawoxü̃ ga yema duü̃xü̃gü ga yéma 

taxegüxü̃ 
(Mt. 21.12-13; Mr. 11.15-18; Lc. 19.45-46) 

13Rü marü ningaica ga Yudíugüarü peta ga Üpetüchiga. Rü yemacax̱ ga 
Ngechuchu rü Yerucharéü̃wa naxũ. 
14Rü yexma Tupanapata ga taxü̃negu nüxü̃ nayangau ga duü̃xü̃gü ga yéma 
norü wocagümaxã rü carnérugümaxã rü muxtucugümaxã taxegüxü̃. Rü 
yéma nüxü̃ nadau ta ga duü̃xü̃gü ga diẽru ngĩxü̃ üchicüügüxü̃ ga yéma 
rütogüxü̃. 
15Rü yexguma yemaxü̃ nadau̱̱xgu ga Ngechuchu, rü nanaxü ga wüxi ga 
cuai̱x̱ruxü̃ ga naxchax̱münaxcax̱. Rü yemamaxã Tupanapata ga 
taxü̃neax̱tüwa ínanawoxü̃ ga yema duü̃xü̃gü guxü̃ma ga norü 
carnérugümaxã rü wocagümaxã. Rü yema diẽru ngĩxü̃ üchicüügüxü̃arü 
diẽru rü ñaxtüanegu ngĩxü̃ narüwoü̃. Rü norü mechagü rü ta nüxü̃ 
nawoneta. 
16Rü yema muxtucugümaxã taxegüxü̃xü̃ ñanagürü: —¡Ípeyana i ngẽma perü 
muxtucugü i nua! Tama name i taxepataü̃xü̃ peyaxĩxẽxẽ ya daa 
Chaunatüpata ==ñanagürü. 
17Rü yexguma ga norü ngúexü̃gü rü nüxna nacuax̱ãchie ga nũxcümaü̃xü̃ ga 
ümatüxü̃ ga ñaxü̃: “Chauxchi naxaie erü chanachu̱xu nax tax̱acürü chixexü̃ 
naxügüxü̃ i Tupanapatawa”, ñaxü̃. 
18Rü yexguma ga yema Yudíugüarü ãẽx̱gacügü rü Ngechuchuna nacagü, rü 
ñanagürügü: —¿Tax̱acürü cuax̱ruxü̃xü̃ tá toxü̃ cudauxẽxẽ nax nawa nüxü̃ 



3059 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

tacuáxü̃cax̱ nax aixcüma Tupana yixĩxü̃ ya cuxü̃ mucü nax ícunawoxü̃xü̃cax̱ 
i ñaa duü̃xü̃gü i nua? ==ñanagürügü. 
19Rü Ngechuchu nanangãxü̃, rü ñanagürü: —¡Nagu pepogüe ya daa 
Tupanapata ya taxü̃ne! Rü choma rü tomaepü̱x i ngunexü̃gu rü tá wena 
íchanadaxẽxẽ ==ñanagürü. 
20Rü yexguma ga yema Yudíugüarü ãẽx̱gacügü rü nanangãxü̃gü, rü 
ñanagürügü: —Rü 46 ga taunecü nawa napuracüe ga duü̃xü̃gü nax 
naxügüãx̱ü̃cax̱ ga daa Tupanapata ya taxü̃ne. ¿Rü ñuxãcü tá i cuma i 
tomaepü̱x i ngunexü̃ tátama wena ícunadaxẽẽxü̃? ==ñanagürügü. 
21Natürü gumá Tupanapata ga taxü̃ne ga Ngechuchu nachiga idexane rü 
naxü̃nechigatama nixĩ. 
22Rü yemacax̱ ga norü ngúexü̃gü, rü yexguma Ngechuchu yuwa írüdaxgu, 
rü nüxna nacuax̱ãchie ga yema ore ga Ngechuchu nüxü̃ ixuxü̃. Rü aixcüma 
nayaxõgü ga yema ore ga nüxü̃ yaxuxü̃ rü yema Tupanaarü ore ga 
nũxcümaü̃güxü̃ ga orearü uruü̃gü Ngechuchuchiga ümatügüxü̃. 

Ngechuchu rü nüxü̃ nacua̱x i duü̃xü̃güarü ĩnü 

23Rü yexguma Ngechuchu Üpetüchigaarü petacax̱ Yerucharéü̃wa yexmagu, 
rü muxü̃ma ga duü̃xü̃gü rü nüxü̃̃́ nayaxõgü, yerü nüxü̃ nadaugü ga yema 
taxü̃ ga mexü̃gü ga Tupanaarü poramaxã naxüxü̃. 
24Natürü nüma ga Ngechuchu rü tama yema duü̃xü̃güaxü̃̃́ nayaxõ, yerü 
woetama marü nüxü̃ nacuax̱ ga tax̱acügu nax naxĩnüexü̃ ga guxü̃ma ga yema 
duü̃xü̃gü. 
25Rü yemacax̱ ga nüma rü taxucax̱ma texé namaxã nüxü̃ tixu nax tax̱acügu 
naxĩnüexü̃ ga yema duü̃xü̃gü. Yerü nümatama marü nüxü̃ nacuax̱ nax 
tax̱acügu naxĩnüexü̃ ga naãxẽwa ga wüxichigü. 

Cuáü ̃  3 

Ngechuchuxü̃tagu nanaxũane ga Nicodému 

1Nayexma ga wüxi ga Parichéu ga Nicodémugu ãégacü. Rü nüma rü wüxi 
ga ãẽx̱gacü ga tachigacü nixĩ ga Yudíugütanüwa. 
2Rü gumá Nicodému rü Ngechuchuxü̃tagu nanaxũane ga chütacü. Rü 
ñanagürü nüxü̃: —Pa Ngúexẽxẽruxü̃, toma nüxü̃ tacuax̱ nax aixcüma 
Tupana núma cuxü̃ muxü̃ nax toxü̃ cungúexẽẽxü̃cax̱. Erü taxucürüwa texé 
cuxrüxü̃ tanaxü i ngẽma taxü̃ i mexü̃gü i Tupanaarü poramaxã üxü̃, ega 
tama Tupana tümaxü̃tawa ngẽxmagu ==ñanagürü. 
3Rü Ngechuchu nanangãxü̃ rü ñanagürü nüxü̃: —Aixcüma cumaxã nüxü̃ 
chixu, rü yíxema tama wenaxarü buxe rü taxucürüwama Tupana ãẽx̱gacü 
ixĩxü̃wa tangu ==ñanagürü. 
4Rü Nicodému rü Ngechuchuna naca, rü ñanagürü nüxü̃: —¿Natürü ñuxãcü 
i wüxi i yatü i marü yáxü̃ i wena nabuxü̃? ¿Ẽ̱xna wena naéanügu naxücuxü̃ 
rü ngẽmaãcü wena nabuxü̃? ==ñanagürü. 
5Rü Ngechuchu nanangãxü̃ rü ñanagürü: —Rü aixcüma cumaxã nüxü̃ chixu 
rü yíxema tama nüxü̃ rüxoxe i tümaarü pecadu rü íbaie rü tama Tupanaãxẽ 
i Üünexü̃wa nayaxúxe i maxü̃ i ngexwacax̱ü̃xü̃, rü taxucürüwama Tupana 
ãẽx̱gacü ixĩxü̃wa tixücu. 
6Yíxema duü̃xü̃wa buxe rü duü̃xü̃tama tixĩ. Natürü yíxema Naãxẽ ya 
Üünexü̃wa nayaxúxe i maxü̃ i ngexwacax̱ü̃xü̃, rü Tupanaxacü tixĩ. 
7¡Taxṹ i cubaixãchixü̃ nax cumaxã nüxü̃ chixuxü̃ nax Tupana naxwax̱exü̃ 
nax wena nabuexü̃ i duü̃xü̃gü nax nüma ãẽx̱gacü íyaxĩxü̃wa yachocuxü̃cax̱! 
8Yimá buanecü rü ínanaxwax̱exü̃wa nabu. Rü nüxü̃ cuxĩnü i naga, natürü 
tama nüxü̃ cucuax̱ nax ngextáama ne naxũxü̃ rü ngextáama nax naxũxü̃. Rü 
ngẽxgumarüxü̃ ta tixĩgü ya guxãma ya yíxema Naãxẽ ya Üünexü̃wa 
nayaxúxe i maxü̃ i ngexwacax̱ü̃xü̃ ==ñanagürü. 
9Rü Nicodému wenaxarü Ngechuchuna naca, rü ñanagürü: —¿Natürü 
ñuxãcü nixĩ i ngẽma? ==ñanagürü. 

10Rü Ngechuchu nanangãxü̃, rü ñanagürü nüxü̃: —Cuma rü Iraétanüxü̃arü 
ngúexẽẽruxü̃ quixĩ. ¿Rü ñuxãcü i cuma i tama nüxü̃ cucuáxü̃ i ngẽma 
cumaxã nüxü̃ chixuxü̃? 
11Aixcüma cumaxã nüxü̃ chixu rü toma rü namaxã tidexagü i ngẽma nüxü̃ 
tacuáxü̃. Rü norü uruxü̃ tixĩgü i ngẽma nüxü̃ tadaugüxü̃. Natürü i pema rü 
tama toxü̃̃́ peyaxõgü i ngẽma pemaxã nüxü̃ tixuxü̃. 
12Rü ñu̱xma nax tama choxü̃̃́ peyaxõgüxü̃ i ngẽxguma pemaxã nüxü̃ 
chixuxgu i ngẽma ñoma i naanewa ngẽmaxü̃chiga, rü ¿ñuxãcü tá 
peyaxõgüxü̃ ega pemaxã nüxü̃ chixuxgu i ngẽma daxũguxü̃ i naanewa 
ngẽmaxü̃chiga? 
13Taguma texé daxũguxü̃ i naanewa taxũ. Natürü Tupana Nane nax duü̃xü̃xü̃ 
ixĩcüxicatama nixĩ ya ngéma ne ũcü rü ngéma tá ũcü. 
14-15Rü yexgumarüxü̃ ga Moiché chianexü̃wa wüxi ga naigu naxǘnagüãxü̃ ga 
yema ãxtape ga bróũchenaxcax̱, rü ngẽxgumarüxü̃ tá ta ya Tupana Nane i 
duü̃xü̃xü̃ ixĩcü. Rü wüxi i naigu tá nanaxünagügü i duü̃xü̃gü nax guxãma ya 
texé ya nüxü̃̃́ yaxõgüxe rü tüxü̃̃́ nangẽxmaxü̃cax̱ i maxü̃ i taguma gúxü̃. 

Tupana rü poraãcü nüxü̃ nangechaü̃ i ñoma i naanecüã̱x 

16Rü Tupana rü poraãcü nüxü̃ nangechaü̃ i ñoma i naanecüãx̱ i duü̃xü̃gü. Rü 
yemacax̱ inanamu ga Nane ga nügümaxã wüxicacü nax guxãma ya texé ya 
nüxü̃̃́ yaxõgüxe rü tama itarütauxexü̃cax̱ rü tüxü̃̃́ nangẽxmaxü̃cax̱ i maxü̃ i 
taguma gúxü̃. 
17Yerü ga Tupana rü tama ñoma ga naanewa nanamu ga Nane nax poxcu 
duü̃xü̃gümaxã naxueguxü̃cax̱. Natürü núma nanamu ga Nane nax 
duü̃xü̃güxü̃ namaxẽxẽẽxü̃cax̱. 
18Rü yíxema Tupana Naneaxü̃̃́ yaxṍxe, rü Tupana rü tama poxcu tümamaxã 
naxuegu. Natürü yíxema tama nüxü̃̃́ yaxṍxe, rü marü poxcu tümamaxã 
naxuegu, erü tama nüxü̃̃́ tayaxõ ya yimá Tupana Nane ya nügümaxã 
wüxicacü. 

19Rü yíxema tama nüxü̃̃́ yaxõgüxe, rü Tupana rü marü poxcu tümamaxã 
naxuegu, yerü yexguma ñoma ga naanewa nanguxgu ga Nane ya 
duü̃xü̃güarü nangóonexẽẽruxü̃, rü tama nüxü̃̃́ tayaxõgüchaxü̃. Natürü 
yexera tümaarü me nixĩ nax ẽanexü̃wa tayexmagüxü̃ rü chixexü̃ taxügüxü̃. 
20Guxãma ya yíxema chixexü̃ ügüxe rü naxchi taxaixe i ngóonexü̃. Rü tama 
nüxna tangaicamagüchaü̃ erü tama tanaxwax̱e nax nangóxü̃ i ngẽma 
chixexü̃ i ítaxügüxü̃. 
21Natürü yíxema aixcüma Tupanaarü ore nüxü̃ ixuxü̃ãcüma mea maxẽxe rü 
nüxna tangaicama i ngẽma ngóonexü̃ nax mea nangóxü̃cax̱ nax Tupanaarü 
ngúchaü̃ãcüma nax yixĩxü̃ i guxü̃ma i ngẽma taxügüxü̃ ==ñanagürü. 

Cuáü̃ ga báiü̃xẽẽruxü̃ rü wenaxarü nüxü̃ nixu ga Ngechuchuchiga 

22Rü yemawena rü norü ngúexü̃gümaxã Yudéaanewa naxũ ga Ngechuchu. 
Rü ñuxre ga ngunexü̃ namaxã yéma nayexma rü duü̃xü̃güxü̃ ínabaiü̃xẽẽgü. 
23Rü Cuáü̃ ga baiü̃ẽẽruxü̃ rü Enóü̃arü ĩanewa ga Charíü̃arü ngaicamana rü 
ínanabaiü̃ẽxẽ ta ga duü̃xü̃gü, yerü yéma nayexma ga taxü̃ ga dexá. Rü yema 
yéma íngugüetanüxü̃ ga duü̃xü̃gü, rü Cuáü̃ ínayabaiü̃xẽẽtanü. 
24Rü yemaacü nangupetü naxü̃pa nax poxcupataü̃gu yatax̱cuchixü̃ ga Cuáü̃. 
25Rü ñuxre ga Cuáü̃arü ngúexü̃gü rü wüxi ga Yudíumaxã niporagatanücüü 
nachiga ga ñuxãcü tá Tupanacax̱ nügü yamexẽẽgüxü̃ ga duü̃xü̃gü. 
26Rü Cuáü̃maxã nüxü̃ nayarüxugüe, rü ñanagürügü: —Pa Ngúexẽẽruxü̃, 
gumá yatü ga tomaxã nüxü̃ quixucü rü cumaxã yexmacü ga natü ga 
Yudáü̃arü tocutüwa, rü yimá rü ñu̱xma rü duü̃xü̃güxü̃ ínabaiü̃ẽxẽ, rü 
guxü̃ma i duü̃xü̃gü rü nawe narüxĩ ==ñanagürügü. 
27Rü Cuáü̃ nanangãxü̃ rü ñanagürü nüxü̃: —Taxúema tax̱acü tüxü̃̃́ nangẽxma 
ega Tupana tama tüxna naxãxgu. 
28Pematama rü marü choxü̃ pexĩnüe ga yexguma ñachagu: “Choma rü tama 
Cristu chixĩ. Natürü choma chixĩ ya Tupana yimá Cristupex̱egu choxü̃ imuxü̃ 
nax nüxü̃ chixuxü̃cax̱ i nachiga”, ñachagu. 

29Rü wüxi i ngĩgüwa rü yimá yatü ya ingĩcü rü naxmax̱arü yora nixĩ. Rü 
yimá yatümücü i naxü̃tawa ngẽxmaxü̃ rü nüxü̃̃́ inarüxĩnü i norü ore. Rü 
nataãxẽ i ngẽxguma nüxü̃ naxĩnügu nax yadexaxü̃. Rü ngẽxgumarüxü̃ ta i 
choma rü aixcüma Cristumaxã chataãẽxü̃chi i ñu̱xmax. 
30Nüma rü tá yexeraãcü nitachigachigü, natürü i choma rü tá ínarüxĩchigü i 
chauchiga. 

Yimá daxũwa ne ũxcüchiga 

31Rü yimá Cristu ya daxũwa ne ũcü rü guxãétüwa nangẽxma. Natürü i 
choma rü ñoma i naanewa changexma, rü ñoma i naanecüãx̱ chixĩ, rü ngẽma 
ñoma i naanewa ngẽxmaxü̃chigaxü̃ chixu. Natürü i nüma ya Cristu ya 
daxũwa ne ũcü, rü guxãétüwa nangẽxma. 
32Rü nüma rü tamaxã nüxü̃ nixuchiga ga yema nüxü̃ nadauxü̃ rü nüxü̃ 
naxĩnüxü̃. Natürü noxretama nüxü̃̃́ nayaxõgü i ngẽma nüxü̃ yaxuxü̃. 
33Natürü ngẽxguma texé nüxü̃̃́ yaxõxgu i norü ore, rü tanango̱xẽxẽ nax 
aixcüma yixĩxü̃ i ngẽma Tupana nüxü̃ ixuxü̃. 
34Rü yimá Tupana núma namucü, rü Tupanaarü orexü̃ nixu. Erü Tupana rü 
nüxna nanamu i Naãxẽ ya Üünexü̃ nax guxü̃guma naxü̃tawa 
nangẽxmaxü̃cax̱. 
35Rü Tanatü ya Tupana rü Nanexü̃ nangechaü̃, rü marü naxmex̱wa 
nanangẽxmaxẽxẽ i guxü̃ma. 
36Rü yíxema Tupana Naneaxü̃̃́ yaxṍxe rü tüxü̃̃́ nangẽxma i maxü̃ i taguma 
gúxü̃. Natürü yíxema tama nüxü̃̃́ yaxõxchaü̃xẽ ya Tupana Nane, rü taxũtáma 
tüxü̃̃́ nangẽxma i ngẽma maxü̃ i taguma gúxü̃. Natürü tá tanayaxu i ngẽma 
ãũcümaxü̃ i poxcu ya Tupana tá namaxã tüxü̃ poxcuxü̃ ==ñanagürü ga 
Cuáü̃ ga baiü̃ẽẽruxü̃. 

Cuáü ̃  4 

Ngechuchu rü Chamáriaanecüã̱x ga ngecü 

1Rü Parichéugü rü nüxü̃ nacuáchigagü ga Ngechuchu rü Cuáü̃arü yexera 
nüxü̃̃́ nax nayexmaxü̃ ga norü ngúexü̃gü, rü norü yexera duü̃xü̃güxü̃ nax 
ínabaiü̃ẽẽxü̃. 
2Natürü tama Ngechuchu nixĩ ga ínabaiü̃ẽẽcü ga duü̃xü̃gü. Rü norü 
ngúexü̃gü nixĩ ga ínabaiü̃ẽẽxü̃. 
3Rü yexguma Ngechuchu nüxü̃ cuax̱gu nax Parichéugü nüxü̃ cuáchigaxü̃ ga 
yema Ngechuchu üxü̃, rü nüma ga Ngechuchu rü ínaxũxũ ga Yudéaanewa 
rü Gariréaanecax̱ nataegu. 
4Natürü yema nama ga nagu yaxũxü̃ rü Chamáriaanewa nadapetü. 
5Rü yemacax̱ nawa nangu ga wüxi ga Chamáriaanearü ĩane ga Chicáx. Rü 
guma ĩanearü ngaicamana nayexma ga yema naane ga Acóbu nane ga 
Yúchena ãxü̃. 
6Rü yema naanewa nayexma ga Acóbuarü Puchu. Rü poraãcü nipa ga 
Ngechuchu ga namagu nax yaxũxü̃, rü yemacax̱ gumá puchuxü̃tawa narüto. 
Rü tocuchiwa nanguxchaü̃ ga yexguma. 
7-8Rü norü ngúexü̃gü rü guma ĩanewa naxĩ nax norü õnacax̱ yataxegüxü̃cax̱. 
Rü yexgumayane rü gumá puchuwa ingu ga wüxi ga ngecü ga 
Chamáriaanecüãx̱ ga dexáwa ũcü. Rü Ngechuchu rü ñanagürü ngĩxü̃: —
¡Íxraxü̃ i dexá choxna naxã! ==ñanagürü. 
9Natürü ga Yudíugü rü tama Chamáriaanecüãx̱maxã nataãẽgü rü yemacax̱ 
ga yema nge rü inangãxü̃ rü ngĩgürügü nüxü̃: —¿Ñuxãcü i cuma nax Yudíu 
quixĩxü̃ i dexácax̱ choxna cucaxü̃ i choma nax Chamáriaanecüãx̱ chixĩxü̃? 
==ngĩgürügü. 
10Rü Ngechuchu ngĩxü̃ nangãxü̃, rü ñanagürü: —Ngẽxguma chi nüxü̃ 
cucuax̱gu i ngẽma Tupana cuxna ãxchaü̃xü̃, rü chi nüxü̃ cucuax̱gu nax texé 
yixĩxü̃ ya yimá dexácax̱ cuxna cacü, rü cuma rü chi nüxna cuca i dexá, rü 
nüma rü chi cuxna nanaxã i dexá i maxü̃ nawa ngẽxmaxü̃ ==ñanagürü. 

11Rü yema ngecü inangãxü̃, rü ngĩgürügü nüxü̃: —Pa Corix, ¿ñuxãcü tá dexá 
ta cuyaxu? Erü daa puchu rü namátamaxü̃chi rü cuxü̃̃́ nataxuma nax 
tax̱acümaxã cunayaxuxü̃ i dexá. ¿Rü ngextá tá cunayaxuxü̃ i ngẽma dexá i 
maxü̃ nawa ngẽxmaxü̃ nax choxna cunaxãxü̃cax̱? 
12Nũxcümaü̃cü ga torü o̱xi ga Acóbu toxcax̱ núma Chamáriaanewa nanatax̱ 
ga daa puchu. Rü gumáwa nixĩ ga naxaxexü̃ ga nüma rü nanegü rü norü 
wocagü. ¿Rü ñuxãcü i cumax i norü yexera quixĩxü̃? ==ngĩgürügü. 
13Rü Ngechuchu ngĩxü̃ nangãxü̃, rü ñanagürü: —Rü guxãma ya texé ya daa 
puchuarü dexáwa axexe, rü wena táxarü titax̱awae. 
14Natürü texé ya yíxema choma tá tüxna chaxãxü̃ i dexáwa axexe, rü 
tagutáma wena titax̱awa. Erü ngẽma dexá i choma tá tüxna chaxãxü̃ rü wüxi 
ya puchu ya guxü̃guma ibaibecürüxü̃ tá nixĩ i tümawa, erü ngẽma dexáwa 
nangẽxma i maxü̃ i taguma gúxü̃ ==ñanagürü. 
15Rü ngĩma ga yema nge rü inangãxü̃ rü ngĩgürügü: —Pa Corix, ¡choxna 
naxã i ngẽma dexá nax taguma wena chitax̱awaxü̃cax̱, rü taguma wena daa 
puchuwa dexáwa chaxũxü̃cax̱! ==ngĩgürügü. 
16Rü Ngechuchu ñanagürü ngĩxü̃: —¡Íyadau ya cute, rü naxcax̱ yaca, rü nua 
pexĩ! ==ñanagürü. 
17Rü yema ngecü rü inangãxü̃, rü ngĩgürügü nüxü̃: —Nataxuma ya chaute 
==ngĩgürügü. Rü Ngechuchu ñanagürü ngĩxü̃: —Aixcüma nixĩ i ngẽma 
nüxü̃ quixuxü̃ nax nataxuxü̃ma ya cute. 
18Yerü wüximee̱x̱pü̱xchirex̱ nixĩ ga cute, rü yimá ñu̱xma cuxü̃tawa 
ngẽxmacü rü tama aixcüma cutexüchi nixĩ. Rü ngẽmacax̱ aixcüma nixĩ i 
curü ore i chomaxã nüxü̃ quixuxü̃ ==ñanagürü. 
19Rü yexguma yemaxü̃ naxĩnügu ga yema ngecü, rü ngĩgürügü: —Pa Corix, 
nüxü̃ chicuax̱ãchi rü cuma rü wüxi i Tupanaarü orearü uruxü̃ quixĩ. 
20Nũxcümaü̃güxü̃ ga torü o̱xigü ga Chamáriaanecüãx̱gü rü daa max̱pǘne ga 
Guerichíü̃wa Tupanaxü̃ nicuax̱üü̃gü. Natürü i pemax i Yudíugü rü 

ñaperügügü: “Yerucharéü̃ nixĩ i nachica i mexü̃ i ngextá Tupanaxü̃ 
ticuax̱üü̃gü” ==ñaperügügü. 
21-22Rü Ngechuchu ngĩxü̃ nangãxü̃ rü ñanagürü: —Pemax i 
Chamáriaanecüãx̱gü rü tama aixcüma nüxü̃ pecuax̱gü ya yimá nüxü̃ 
picuax̱üü̃gücü. Natürü toma i Yudíugü rü aixcüma nüxü̃ tacuax̱ ya yimá 
nüxü̃ ticuax̱üü̃gücü, erü Yudíugügagu nixĩ ya Tupana namaxẽxẽẽxü̃ i 
duü̃xü̃gü. ¡Choxü̃̃́ yaxõ, Pa Ngecüx! Rü aixcüma tá ínangu i ngunexü̃ nax 
taxũtáma daa max̱pǘnewa rüex̱na Yerucharéü̃wa nüxü̃ nax picuax̱üü̃güxü̃ 
ya Tanatü ya Tupana. 
23Natürü ningaica rü marü norü orawa nangu nax yíxema aixcüma 
Tupanaxü̃ icuax̱üü̃güxe rü tá Tupanaãxẽ i Üünexü̃arü ngü̃xẽẽmaxã aixcüma 
mea nüxü̃ ticuax̱üü̃güxü̃, erü ngẽmaãcü nixĩ ya Tupana nanaxwax̱exü̃ nax 
nüxü̃ ticuax̱üü̃güxü̃. 
24Erü Tupana rü Naãxẽ nixĩ. Rü ngẽmacax̱ yíxema nüxü̃ icuax̱üü̃güxe rü 
tanaxwax̱e nax guxü̃ma i tümaãẽmaxã rü tümaarü maxü̃maxã aixcüma mea 
nüxü̃ ticuax̱üü̃güxü̃ ==ñanagürü. 
25Rü yema ngecü inangãxü̃ rü ngĩgürügü: —Choma nüxü̃ chacuax̱ rü tá 
ñoma i naanewa nangu ya yimá Cristu ya Tupana nüxü̃ unetacü. Rü 
ngẽxguma yimá núma ũxgu rü tá tamaxã nanango̱xẽxẽ i guxü̃ma i 
Tupanachiga ==ngĩgürügü. 
26Rü Ngechuchu rü ñanagürü ngĩxü̃: —Choma nax cumaxã chidexaxü̃, rü 
yimá chixĩ ==ñanagürü. 
27Rü yexguma íyadexayane rü ínangugü ga norü ngúexü̃gü. Rü 
nabai̱x̱ãchiãẽgü yerü ga Ngechuchu rü wüxi ga ngecümaxã ínidexa. Natürü 
taxuxü̃ma nügü naporaxẽxẽ nax nüxna nacagüxü̃ nax tax̱acü ngĩmaxã 
nanaxwax̱exü̃ rü tax̱acüchiga yixĩxü̃ nax ngĩmaxã íyadexaxü̃. 
28Rü yexguma ga yema ngecü rü yéma ngĩxü̃ itax̱ ga ngĩrü tü̃xü̃. Rü ĩanewa 
ixũ nax duü̃xü̃gümaxã nüxü̃ yanaxuxü̃cax̱. 

29Rü ngĩgürügü: —¡Ngĩxã rü ítayadaugü i wüxi i yatü i chomaxã nüxü̃ ixuxü̃ 
ga guxü̃ma ga yema chaxüxü̃! ¿Taux ẽx̱na yimá yixĩxü̃ ya Cristu? 
==ngĩgürügü. 
30Rü inaxĩãchi ga yema ĩanecüãx̱, rü Ngechuchu íyexmaxü̃wa naxĩ. 
31Rü yoxni ga norü ngúexü̃gü rü Ngechuchuxü̃ nachixewegü nax 
nachibüxü̃cax̱. 
32Natürü ga nüma rü ñanagürü nüxü̃: —Choma rü choxü̃̃́ nangẽxma i 
chowemü i pema tama nüxü̃ pecuáxü̃ ==ñanagürü. 
33Rü yexguma ga norü ngúexü̃gü rü nügüna nacagüe, rü ñanarügügü: —
Bexmana marü texé nua tanange i nawemü ==ñanarügügü. 
34Natürü ga Ngechuchu rü ñanagürü nüxü̃: —Chorü õna nixĩ nax chanaxüxü̃ 
i norü ngúchaü̃ ya yimá nua choxü̃ mucü, rü nax chayanguxẽẽxü̃ i norü 
puracü. 
35Rü pema rü ñaperügügü: “Ãgümücü ya tauemacü nataxu nax yabuxgǘxü̃ i 
trigu”, ñaperügügü. Natürü i choma rü ñacharügü pexü̃: “¡Dücax i 
nanetügüarü o erü marü nidau rü marü nawa nangu nax yabuxgǘxü̃!” 
36Rü yíxema Tupanacax̱ nadexe i duü̃xü̃gü rü tá tanayaxu i tümaarü natanü. 
Rü guxü̃ma i ngẽma duü̃xü̃gü i tüxü̃̃́ irüxĩnüexü̃ rü tá nanayauxgü i maxü̃ i 
taguma gúxü̃. Rü ngẽmaãcü ya yíxema tüxíra ngẽma duü̃xü̃gümaxã 
Tupanaarü orexü̃ ixuxe rü yíxema yixcama ngẽma duü̃xü̃güxü̃ Tupanacax̱ 
dexe rü wüxigu tá tataãẽgü. 
37Rü aixcüma nixĩ i ngẽma ore i ñaxü̃: “Wüxíe tixĩ ya namaxã toexe i 
Tupanaarü ore rü toguxe tixĩ ya yíxema Tupanacax̱ duü̃xü̃güxü̃ dexe”, ñaxü̃. 
38Rü choma rü pexü̃ chamu nax Tupanacax̱ duü̃xü̃güxü̃ pedexü̃ woo marü 
togü nüxíra napuracüe nax duü̃xü̃gümaxã nüxü̃ yaxugüexü̃ i Tupanaarü ore. 
Rü pema nixĩ ga yema duü̃xü̃güxü̃ pedexü̃ Tupanacax̱. Rü yemaacü ga 
pemax rü peyoxniẽ nawa ga togüarü puracü ==ñanagürü. 

39Rü muxü̃ma ga gumá ĩanecüãx̱ ga Chamáriaanewa yexmane rü 
Ngechuchuaxü̃̃́ nayaxõgü, yerü nayaxõgü ga yema ore ga yema ngecü 
namaxã nüxü̃ ixuxü̃ ga yexguma ngĩxgu: “Guxü̃ma ga tax̱acü ga ü̃pa chaxüxü̃ 
rü chomaxã nüxü̃ nixu”, ngĩxgu. 
40Rü yemacax̱ ga yema Chamáriaanecüãx̱gü rü yexguma Ngechuchuxü̃tawa 
nangugügu rü nüxü̃ nacaa̱x̱ü̃gü ga yexma natanügu nax naxã̃́ũxü̃cax̱. Rü 
taxre ga ngunexü̃ yexma natanügu narüxãũ̱̱x ga Ngechuchu. 
41Rü muxü̃ma ga togü ga Chamáriaanecüãx̱gü rü Ngechuchuaxü̃̃́ nayaxõgü 
ga yexguma nüxü̃ naxĩnüegu ga yema norü ore ga nümatama nüxü̃ yaxuxü̃. 
42Rü yexguma ga yema duü̃xü̃gü rü ñanagürügü ngĩxü̃ ga yema ngecü: —
Ñu̱xma waxi nixĩ i aixcüma nüxü̃̃́ tayaxõgüxü̃ erü tomatama nüxü̃ taxĩnüe i 
ngẽma norü ore i tomaxã nüxü̃ yaxuxü̃. Rü ngẽmawa nüxü̃ tacuax̱ nax 
aixcüma yimá yixĩxü̃ ya Cristu ya ñoma i naanecüãx̱ i duü̃xü̃güarü 
maxẽxẽxẽruxü̃. Rü tama ngẽma cuma tomaxã nüxü̃ quixuxü̃cax̱icatama 
tayaxõgü ==ñanagürügü. 

Ngechuchu rü nanamexẽxẽ ga wüxi ga ãẽ̱xgacü nane 
(Mt. 8.5-13; Lc. 7.1-10) 

43Rü yema taxre ga ngunexü̃guwena ga Ngechuchu rü inaxũãchi ga 
Chamáriaanewa nax Gariréaanewa naxũxü̃cax̱. 
44Rü nümatama ga Ngechuchu rü ü̃paacü rü ñanagürü: —Wüxi i Tupanaarü 
orearü uruxü̃, rü norü naanewatama i duü̃xü̃gü rü tama mea nanayauxgü 
==ñanagürü. 
45Natürü yexguma Gariréaanewa nanguxgu ga Ngechuchu, rü yema 
Gariréaanecüãx̱ ga duü̃xü̃gü rü meama nanayauxgü. Yerü nümagü rü ta 
Yerucharéü̃wa naxĩ naxcax̱ ga Üpetüchigaarü peta, rü yéma nüxü̃ nadaugü 
ga yema taxü̃ ga mexü̃gü ga Tupanaarü poramaxã naxüxü̃ ga Ngechuchu. 
46Rü nüma ga Ngechuchu rü wena nawa naxũ ga ĩane ga Caná ga 
Gariréaanewa yexmane. Rü guma ĩanewa nixĩ ga bínuxü̃ nanguxuchixẽẽãxü̃ 
ga dexá. Rü ĩane ga Capernáü̃wa nayexma ga wüxi ga yatü ga ãẽx̱gacü ga 
réiarü ngü̃xẽẽruxü̃. Rü nane rü nidax̱awe. 

47Rü yexguma gumá yatü ga ãẽx̱gacü ga réiarü ngü̃xẽẽruxü̃ nüxü̃ cuáchigagu 
nax ínanguxü̃ ga Ngechuchu ga Yudéaanewa nax ne naxũxü̃ rü 
Gariréaanewa nanguxü̃, rü gumá yatü rü naxü̃tawa naxũ. Rü nüxü̃ 
nayacax̱axü̃ nax napatawa naxũxü̃cax̱, rü naxcax̱ nax yanataanexẽẽãxü̃cax̱ 
ga gumá nane ga marü turaxüchicü. 
48Rü Ngechuchu nanangãxü̃, rü ñanagürü nüxü̃: —Pema rü tama peyaxõgü 
ega tama nüxü̃ pedauxíragu i cuax̱ruü̃gü i Tupanaarü poramaxã üxü̃ 
==ñanagürü. 
49Natürü ga gumá yatü ga ãẽx̱gacü ga réiarü ngü̃xẽẽruxü̃ rü ñanagürü nüxü̃: 
—Pa Corix, ¡paxa chowe rüxũ naxü̃pa nax nayuxü̃ ya chaune! 
==ñanagürü. 
50Rü Ngechuchu nanangãxü̃ rü ñanagürü nüxü̃: —¡Nataegu i cupatawa! Erü 
cune rü marü naxcax̱ nitaane ==ñanagürü. Rü gumá yatü ga ãẽx̱gacü ga 
réiarü ngü̃xẽẽruxü̃ rü nayaxõ ga yema ore ga Ngechuchu namaxã nüxü̃ 
ixuxü̃. Rü napatacax̱ nataegu. 
51Rü yexguma napatawa nanguxchaü̃gu ga gumá ãẽx̱gacü, rü norü duü̃xü̃gü 
napex̱egu nayayi, rü ñanagürügü nüxü̃: —Cune rü marü naxcax̱ nitaane rü 
namaxü̃ ==ñanagürügü. 
52Rü yexguma rü norü duü̃xü̃güna naca, rü ñanagürü nüxü̃: —¿Tax̱acürü 
oragu inaxügüxü̃ nax naxcax̱ yataanexü̃? ==ñanagürü. Rü yema norü 
duü̃xü̃gü nanangãxü̃ rü ñanagürügü: —Ĩnex tocuchiguwena nixĩ ga nüxü̃ 
nangupetüxü̃ ga nax yaxaxünexü̃ ==ñanagürügü. 
53Rü gumá bucü nanatü rü nüxna nacuax̱ãchi nax yema oragu yixĩxü̃ ga 
Ngechuchu ga ñaxü̃ nüxü̃: “Cune rü marü naxcax̱ nitaane”, ñaxü̃. Rü nüma 
ga gumá yatü ga ãẽx̱gacü ga réiarü ngü̃xẽẽruxü̃ rü guxü̃ma ga napatacüãx̱ 
rü Ngechuchuaxü̃̃́ nayaxõgü. 
54Rü yexguma Yudéaanewa ne naxũxgu ga Ngechuchu, rü yema nixĩ ga norü 
taxre ga cuax̱ruxü̃ ga Tupanaarü poramaxã duü̃xü̃güxü̃ nawéxü̃ ga 
Gariréaanewa. 

Cuáü ̃  5 

Ngechuchu rü Bechatáwa nanamexẽxẽ ga wüxi ga yatü ga ida̱xawexü̃ 

1Rü ñuxre ga ngunexü̃gü ngupetüguwena rü nayexma ga wüxi ga 
Yudíugüarü peta ga nagu Tupanaxü̃ yacuax̱üü̃güxü̃. Rü yemacax̱ ga 
Ngechuchu rü Yerucharéü̃cax̱ nataegu. 
2Rü guma ĩanearü poxeguxü̃arü ĩãx̱ ga Carnéruarü Choxü̃chicagu ãégaxü̃arü 
ngaicamana nayexma ga wüxi ga puchu ga Yudíugügawa Bechatágu ãégacü. 
Rü gumá puchuanacüwa nayexma ga wüximee̱x̱pü̱x ga norü ücuchicagü ga 
ãxpataü̃étügüxü̃. 
3Rü yema ücuchicagügu nacagü ga muxü̃ma ga duü̃xü̃gü ga idax̱aweexü̃. Rü 
nümaxü̃ rü nangexetügü, rü togü rü nachixeparagü, rü togü rü 
nanawãĩxãchigü. Rü yema idax̱aweexü̃ rü yéma nananguxẽẽgü ga gumá 
puchu rü nax naxĩãx̱ãchichíüxü̃. 
4Yerü ñuxguacü rü gumá puchugu ínarüxĩĩxü̃ ga wüxi ga daxũcüãx̱ ga 
Tupanaarü orearü ngeruxü̃, rü nayaxĩãx̱chíücüüxẽẽxü̃. Rü guxema tüxíra 
tügü yéma táexe nachiü̃wa ga gumá puchu ga yexguma yaxĩãx̱chíücüügu, 
rü tümacax̱ nitaane woo ga ngexü̃rüüxü̃mare ga dax̱awe tüxü̃̃́ yexmaxẽ. 
5Rü yéma natanüwa nayexma ga wüxi ga yatü ga marü 38 ga taunecü 
idax̱awecü. 
6Rü yexguma Ngechuchu nüxü̃ dau̱̱xgu ga gumá yatü ga yexma nax 
nacax̱axü̃, rü nüxü̃ nacuax̱ nax marü mucüma ga taunecü nax yadax̱awexü̃. 
Rü yemacax̱ nüxna naca rü ñanagürü nüxü̃: —¿Cunaxwax̱exü̃ i cuxcax̱ nax 
yataanexü̃? ==ñanagürü. 
7Rü Ngechuchuxü̃ nangãxü̃ ga gumá idax̱awecü, rü ñanagürü: —Pa Corix, 
tataxuma ya texé ya choxü̃ rüngü̃xexẽ̃́xẽ nax ngéma choxü̃ tatáexü̃cax̱ i 
ngẽxguma naxĩãx̱ãchichíügu ya daa puchu. Rü guxü̃guma i ngẽxguma 
ngéma chaugü chataechaü̃gu, rü yoxni i to rü marü nüxíra nügü ngéma 
natáe ==ñanagürü. 

8Rü Ngechuchu rü ñanagürü nüxü̃: —¡Inachi, rü nayaxu i curü caruxü̃, rü 
íxũ! ==ñanagürü. 
9-10Rü yexgumatama naxcax̱ nitaane ga gumá yatü. Rü nanayaxu ga norü 
caruxü̃, rü ínixũ. Natürü ga yema ngunexü̃ rü ngü̃xchigaarü ngunexü̃ nixĩ. 
Rü yemacax̱ ga Yudíugüarü ãẽx̱gacügü rü ñanagürügü nüxü̃ ga gumá yatü 
ga naxcax̱ itaanecü: —Ñoma nixĩ i ngü̃xchigaarü ngunexü̃, rü ngẽmacax̱ 
nachu̱xu nax cuyangexü̃ i curü caruxü̃ ==ñanagürügü. 
11Natürü ga gumá yatü rü yema ãẽx̱gacügüxü̃ nangãxü̃, rü ñanagürü: —Yimá 
choxü̃ rümexẽẽcü rü ñanagürü choxü̃: “¡Nayaxu i curü caruxü̃ rü íxũ!” 
==ñanagürü. 
12Rü yexguma ga yema ãẽx̱gacügü rü nüxna nacagü, rü ñanagürügü: —
¿Texé ngẽma ñatarügü cuxü̃: “¡Nayaxu i curü caruxü̃ rü íxũ!” ñatarügü 
cuxü̃? ==ñanagürügü. 
13Natürü ga gumá yatü rü tama nüxü̃ nacuax̱ ga texé naxcax̱ nax 
yataanexẽẽxü̃, yerü namuxũchi ga duü̃xü̃gü ga yéma, rü nüma ga 
Ngechuchu rü duü̃xü̃güna nixũgachi. 
14Natürü yixcama ga Ngechuchu rü Tupanapata ga taxü̃negu nüxü̃ nayangau 
ga gumá yatü, rü ñanagürü nüxü̃: —¡Dücax i ñu̱xma marü cuxcax̱ nax 
yataanexü̃, rü taxũtáma wena chixexü̃ cuxü nax tama namaxã 
quidax̱awexü̃cax̱ i wüxi i dax̱awe i ngẽma marü cuxü̃ ngupetüxü̃arü yexera 
ixĩxü̃! ==ñanagürü. 
15Rü ínixũ ga gumá yatü, rü Yudíugüarü ãẽx̱gacügümaxã nüxü̃ nayarüxu nax 
Ngechuchu yixĩxü̃ ga gumá namexẽẽcü. 
16Rü yemacax̱ ga yema ãẽx̱gacügü rü Ngechuchucax̱ nadaugü nax 
yamax̱güãxü̃cax̱, yerü ngü̃xchigaarü ngunexü̃gu napuracü. 
17Natürü ga Ngechuchu rü ñanagürü nüxü̃: —Chaunatü ya Tupana rü guxü̃ 
i ngunexü̃gu napuracü rü mexü̃ naxü. Rü ngẽmacax̱ i choma rü ta naxrüxü̃ 
chapuracü ==ñanagürü. 

18Rü yemacax̱ ga yema Yudíugüarü ãẽx̱gacügü rü yexeraãcü Ngechuchuxü̃ 
nimax̱güchaü̃. Yerü tama nanaxaure ga ngü̃xchigaarü ngunexü̃ rü naétü 
nüxü̃ nixu nax Nanatüxüchi yixĩxü̃ ya Tupana, rü yemaacü nügü nixu nax 
Tupanamaxã nawüxiguxü̃. 

Nüma ga Tupana nixĩ ga Nanena naxãgaxü̃ 

19Rü yexguma ga Ngechuchu rü ñanagürü nüxü̃ ga yema ãẽx̱gacügü: —
Aixcüma pemaxã nüxü̃ chixu rü Tupana Nane ya duü̃xü̃xü̃ ixĩcü rü tama 
norü poramaxã nixĩ i tax̱acü inaxüxü̃. Natürü ngẽma nüxü̃ nadauxü̃ i nanatü 
üxü̃xicatama nixĩ i naxüxü̃. Rü guxü̃ma i ngẽma nanatü üxü̃, rü Nane rü ta 
nanaxü. 
20Nüma ya Nanatü ya Tupana rü Nanexü̃ nangechaü̃, rü ngẽmacax̱ nüxü̃ 
nüxü̃ nadauxẽxẽ i guxü̃ma i tax̱acü i nüma naxüxü̃. Rü ngẽma ñu̱xma nüxü̃ 
nüxü̃ nadauxẽẽxü̃arü yexera tá yixcüra nüxü̃ nüxü̃ nadauxẽxẽ. Rü ngẽxguma 
ngẽmaxü̃ pedaugügu, rü tá namaxã pebai̱x̱ãchie. 
21Rü Nanatü rü ínanadagüxẽxẽ i yuexü̃ rü wena nanamaxẽxẽxẽ. Rü 
ngẽxgumarüxü̃ ta i Nane rü tüxna nanaxã i maxü̃ ya yíxema natümawax̱éxe 
nax tüxna naxãxü̃. 
22-23Rü tama Nanatü nixĩ ya duü̃xü̃güxü̃ icagücü i norü maxü̃chiga. Natürü 
Nanexü̃ nixĩ i namuxü̃ nax duü̃xü̃güxü̃ yacagüxü̃, nax Nanexü̃ 
yacuax̱üü̃güxü̃cax̱ i duü̃xü̃gü, ngẽma Nanatüxü̃ nax yacuax̱üü̃güxü̃rüxü̃. Rü 
yíxema tama Nanexü̃ icuax̱üxü̃̃́xẽ, rü tama nüxü̃ ticuax̱üxü̃ ta ya Nanatü ya 
Nanexü̃ nua mucü. 
24Aixcüma pemaxã nüxü̃ chixu rü yíxema texé ya choxü̃̃́ irüxĩnüxe i chorü 
ore, rü nüxü̃̃́ yaxṍxe ya yimá Chaunatü ya núma choxü̃ mucü, rü tüxü̃̃́ 
nangẽxma i maxü̃ i taguma gúxü̃. Rü Chaunatü rü taxũtáma tümamaxã 
nanaxuegu nax tapoxcuxü̃, erü marü nüxna ítanguxuchi nax tayuxü̃, rü tüxü̃̃́ 
nangẽxma i maxü̃ i taguma gúxü̃. 

25Rü aixcüma pemaxã nüxü̃ chixu rü nawa tá nangu i ora rü ñu̱xmatama nixĩ 
nax Tupana Nanega tá naxĩnüexü̃ i ngẽma duü̃xü̃gü i yuexü̃. Rü yíxema 
Tupana Nanega ĩnüexe rü tá tamaxẽ. 
26Nüma ya Nanatü rü nüxü̃̃́ nangẽxma i pora nax namaxẽxẽẽãxü̃cax̱ i 
duü̃xü̃gü. Rü ngẽma pora rü Nanena nanaxã nax nüma rü ta duü̃xü̃güxü̃ 
namaxẽxẽxẽxü̃cax̱. 
27Rü nüma ya Tupana rü Nanena naxãga nax duü̃xü̃güna nacax̱axü̃cax̱ i norü 
maxü̃chiga, erü nüma rü Nane ya duü̃xü̃xü̃ ixĩcü nixĩ. 
28¡Taxṹ i pebai̱x̱ãchiexü̃ namaxã i ngẽma ore i pemaxã nüxü̃ chixuxü̃! Erü tá 
ínangu i ora i nagu guxü̃ma i duü̃xü̃gü i yuexü̃ rü tá nüxü̃ naxĩnüexü̃ i 
Nanega. 
29Rü naxmaü̃güwa tá ínachoxü̃ i ngẽma yuexü̃. Rü ngẽma mea maxẽxü̃, rü 
tá ínarüdagü nax nayauxgüãxü̃cax̱ i maxü̃ i taguma gúxü̃. Natürü ngẽma 
chixexü̃ ügüxü̃, rü tá ínarüdagü nax napoxcuexü̃cax̱. 

Nawa nüxü̃ icuáxü̃ nax Tupana yixĩxü̃ ga Ngechuchuna ãgacü 

30Choma rü taxucürüwa tax̱acü chaxü chauechamatama ega tama choxü̃ 
naxüxẽẽãgu ya Chaunatü. Rü Chaunatü chomaxã nüxü̃ ixuxü̃ãcüma nixĩ i 
nüxna chacaxü̃ i duü̃xü̃gü i norü maxü̃chiga. Rü ngẽxguma nüxna chacaxgu 
rü aixcüma meama chanangugü i duü̃xü̃gü. Erü tama choxrütama ngúchaü̃ 
nixĩ i ngẽma chaxüxü̃, natürü Chaunatü ya nua choxü̃ mucüarü ngúchaü̃ 
nixĩ i ngẽma chaxüxü̃. 
31Rü ngẽxguma chi choma chauchigaxü̃tama chixuxgu rü taxuwama name i 
ngẽma chauchiga. 
32Natürü nangẽxma i to i chauchigaxü̃ ixuxü̃. Rü nüxü̃ chacuax̱ rü ngẽma 
ore i chauchiga nüxü̃ yaxuxü̃ rü aixcüma nixĩ. 
33Pemax, Pa Yudíugüarü Ãẽx̱gacügüx, rü Cuáü̃ ya baiü̃ẽẽruü̃xü̃tawa 
penamugü ga perü duü̃xü̃gü nax nüxü̃ pecuáxü̃cax̱ ga chauchiga. Rü yema 
ore ga Cuáü̃ pexü̃ namaxã ngãxü̃xü̃ rü aixcüma nixĩ. 

34Natürü i choma rü tama wüxi i yatümex̱ẽwa changexma nax ngẽma 
chauétüwa chogüxü̃cax̱. Natürü pemaxã nüxü̃ chixu i ngẽma ore nax 
peyaxõgüxü̃cax̱ rü penayauxgüxü̃cax̱ i maxü̃ i taguma gúxü̃. 
35Cuáü̃ rü wüxi ga omü ga iyau̱̱xracüüxü̃ rü pexü̃ báxixü̃rüxü̃ nixĩ. Rü pema 
rü paxaãchi namaxã petaãẽgü. 
36Natürü nangẽxma i tax̱acü i Cuáü̃arü orearü yexera chauétüwa íchogüxü̃. 
Rü ngẽma nixĩ ga yema cuax̱ruü̃gü ga Chaunatü choxü̃ muxü̃ nax norü 
poramaxã chanaxüxü̃cax̱. Rü yemawa pexü̃ nüxü̃ chadauxẽxẽ nax aixcüma 
Chaunatü ya Tupana yixĩxü̃ ga núma choxü̃ mucü. 
37Rü ngẽxgumarüxü̃ ta ya Chaunatü ga gumá núma choxü̃ mucü, rü marü 
chauétüwa nachogü, woo taguma nüxü̃ pexĩnüe ga naga rü taguma nüxü̃ 
pedau. 
38Rü ngẽma Chaunatüarü ore rü tama peãẽwa nixücu, erü tama nüxü̃̃́ 
peyaxõgü ya yimá Chaunatü núma namucü. 
39-40Pema meama nawa pengúe i Tupanaarü ore i ümatüxü̃, erü nagu 
perüxĩnüe rü ngẽmawa tá nüxü̃ ipeyangau i perü maxü̃ i taguma gúxü̃. 
Natürü woo ngẽmatama Tupanaarü ore i ümatüxü̃wa rü chauchiga mea nax 
yadexaxü̃, natürü i pemax, rü tama choxü̃̃́ peyaxõgüchaü̃ nax ngẽmaãcü 
penayauxgüxü̃cax̱ i ngẽma maxü̃. 
41-42Rü choma rü tama chanaxwax̱e nax choxü̃ picuax̱üü̃güxü̃ erü meama 
pexü̃ chacuax̱, rü nüxü̃ chacuax̱ nax tama aixcüma Tupanaxü̃ 
pengechaü̃güxü̃. 
43Chaunatü ya Tupana nixĩ ga núma choxü̃ mucü, natürü i pema rü tama 
choxü̃ peyauxgüchaü̃. Natürü ngẽxguma chi tomare i yatü nagagutama 
núma ũxgu, rü ngẽma chi nixĩ i taãxẽãcüma peyauxgüxü̃. 
44¿Rü ñuxãcü chi choxü̃̃́ peyaxõgü ega naxcax̱ pedaugügu nax duü̃xü̃gü 
pemaxã taãxẽxü̃ rü tama naxcax̱ pedaugügu nax Tupana ya nügümaxã 
wüxicacü pemaxã taãxẽxü̃? 

45¡Taxṹ i nagu perüxĩnüexü̃ nax choma tá yixĩxü̃ nax pexü̃ chixugüxü̃ i 
Chaunatüpex̱ewa! Erü Moiché ga gumá nüxü̃̃́ peyaxõgücü tátama nixĩ ya 
yimá pexü̃ ixugücü i Chaunatüpex̱ewa. 
46Natürü ngẽxguma chi peyaxõgügu i ngẽma ore ga Moiché ümatüxü̃, rü 
choxü̃̃́ rü chi ta peyaxõgü. Yerü ga Moiché rü chauchiga nixĩ ga norü 
poperagu naxümatüxü̃. 
47Natürü ngẽxguma tama peyaxõgügu i ngẽma Moiché ümatüxü̃ i ore, ¿rü 
ñuxãcü tá peyaxõgü i ngẽma ore i choma pemaxã nüxü̃ chixuxü̃? 
==ñanagürü ga Ngechuchu. 

Cuáü ̃  6 

Ngechuchu rü nanachibüexẽxẽ ga 5,000 ga yatügü 
(Mt. 14.13-21; Mr. 6.30-44; Lc. 9.10-17) 

1Rü yemawena ga Ngechuchu rü naxtaxa ga Gariréaarü tocutüwa naxũ. Rü 
norü toéga ga gumá naxtaxa rü Tibéria nixĩ. 
2Rü muxü̃ma ga duü̃xü̃gü rü Ngechuchuwe narüxĩ. Yerü marü nüxü̃ nadaugü 
ga yema cuax̱ruü̃gü ga Tupanaarü poramaxã naxüxü̃ ga yexguma duü̃xü̃gü 
ga idax̱aweegüxü̃cax̱ yataanexẽẽgüãgu. 
3Rü yexguma ga Ngechuchu rü wüxi ga max̱pǘnewa ínaxü̃ãchi. Rü yéma 
narüto namaxã ga norü ngúexü̃gü. 
4Rü marü ningaica ga yema Yudíugüarü peta ga Üpetüchiga. 
5Rü yexguma Ngechuchu nüxü̃ dawenügu rü nüxü̃ nadau ga yema muxü̃ma 
ga duü̃xü̃gü ga nawe rüxĩxü̃. Rü Ferípena naca, rü ñanagürü: —¿Rü ngextá 
tá naxcax̱ tataxe i paũ naxcax̱ i ñaa duü̃xü̃gü nax nachibüexü̃cax̱? 
==ñanagürü. 
6Rü yema ore Ferípexü̃ ñanagürü yerü nüxü̃ nacuáxchaü̃ ga tax̱acümaxã tá 
nax nangãxü̃ãxü̃. Natürü nümatama ga Ngechuchu rü marü nüxü̃ nacuax̱ ga 
tax̱acü tá nax naxüxü̃. 

7Rü yexguma Ngechuchuxü̃ nangãxü̃ ga Ferípe, rü ñanagürü: —Woo chi 
naxcax̱ itaxegügu i 200 i diẽru naguxü̃ i paũ, rü taxũchima nüxü̃̃́ ningu ega 
woo wüxichigüna íxraxü̃ ĩx̱ãchigügügu ==ñanagürü. 
8-9Rü yexguma ga André ga Ngechuchuarü ngúexü̃ ga Pedru ga Chimóü̃ 
naenexẽ, rü ñanagürü: —Nua nangẽxma i wüxi i buxü̃ rü nüxü̃̃́ nangẽxma i 
5 i paũ i chebádanaxcax̱ rü taxre ta i choxni. ¿Natürü tax̱acüwa name i 
ngẽma naxcax̱ i ñaa muxũchixü̃ i duü̃xü̃gü? ==ñanagürü. 
10Rü yexguma ga Ngechuchu rü ñanagürü: —¡Ẽcü, namaxã nüxü̃ pixu i 
duü̃xü̃gü nax ínatogüxü̃cax̱! ==ñanagürü. Rü yema nachicawa rü 
nametex̱eane ga gumá maxẽ. Rü gumátex̱ewa narütogü ga duü̃xü̃gü. Rü 
5,000wa nangu ga yexguma yatügüxica ixugügu. 
11Rü yexguma ga Ngechuchu rü nanade ga yema paũgü, rü Tupanana moxẽ 
naxã. Rü yemawena rü norü ngúexü̃güxü̃ nayanu nax yema duü̃xü̃gü ga 
yéma rütogüxü̃xü̃ yanuaxü̃cax̱. Rü yexgumarüxü̃ ta ga choxni rü nüxü̃ 
nayanu. Rü meama nachibüe ga guxü̃ma ga yema duü̃xü̃gü. 
12Rü yexguma marü mea nachibüegu ga guxü̃ma, rü Ngechuchu norü 
ngúexü̃güxü̃ namu rü ñanagürü nüxü̃: —¡Penade i ngẽma naxchipex̱egü i 
íyaxügüxü̃ nax tama naxaiyax̱ü̃xü̃cax̱! ==ñanagürü. 
13Rü yema norü ngúexü̃gü rü nanade ga yema naxchipex̱egü ga yema 5 ga 
paũwa íyaxüxü̃, rü 12 ga pexchi namaxã nanaxüãcugü. 
14Rü yexguma yema duü̃xü̃gü nüxü̃ daugügu ga yema cuax̱ruxü̃ ga 
Tupanaarü poramaxã naxüxü̃ ga Ngechuchu, rü ñanagürügü: —
Aixcümaxü̃chi daa nixĩ ya Tupanaarü orearü uruxü̃ ga gumá ínanguxẽẽcü 
==ñanagürügü. 
15Natürü ga Ngechuchu rü nüxü̃ nicuax̱ãchi nax norü ãẽx̱gacüxü̃ 
yangucuchixẽẽgüchaü̃ãxü̃ ga yema duü̃xü̃gü. Rü yemacax̱ nüxna nixũgachi 
rü yéamaxü̃ra naxũ nawa ga guma max̱pǘne nax nüxicatama 
nayexmaxü̃cax̱. 

Dexáétügu nixũ ga Ngechuchu 
(Mt. 14.22-27; Mr. 6.45-52) 

16Rü yexguma marü nachütagu, rü yema Ngechuchuarü ngúexü̃gü rü 
wenaxarü naxtaxacutüwa naxĩ. 
17Rü poraãcü naxẽane, rü tama ínangu ga Ngechuchu. Rü yemacax̱ wüxi ga 
ngue ga taxü̃negu nichoü̃, rü inaxĩãchi nax tocutüwa naxĩxü̃ ga Capernáü̃arü 
ĩanewa nax nangugüxü̃cax̱. 
18Rü yexguma yaxãü̃yane rü inaxǘ ga tacü ga buanecü. Rü yemacax̱ poraãcü 
nayuape. 
19Rü yexguma marü 5 ga quirumétru yaxãgügu, rü Ngechuchuxü̃ nadaugü 
nax dexáchiüétügu yaxũxü̃. Rü nüma ga norü ngúexü̃gü rü poraãcü namuü̃e. 
20Natürü nüma ga Ngechuchu rü ñanagürü nüxü̃: —Choma chixĩ. ¡Rü taxṹ 
ipemuü̃exü̃! ==ñanagürü. 
21Rü yexguma ga nüma ga norü ngúexü̃gü rü taãẽãcüma Ngechuchuxü̃ 
nayauxgü ga naweü̃wa. Rü yexgumatama ínangugü ga yema ínaxĩxü̃wa. 

Ngechuchuca̱x nadaugü ga duü̃xü̃gü 

22Rü moxü̃ãcü ga yema duü̃xü̃gü ga naxtaxaarü tocutügu rüchoxü̃, rü nüxü̃ 
nicuax̱ãchitanü nax Ngechuchuarü ngúexü̃gü rü nagu naxĩxü̃ ga guma ngue 
ga taxü̃ne ga nügümaxã wüxicane. Rü nüxü̃ nacuax̱gü ta nax Ngechuchu rü 
tama nawe naxũxü̃. 
23Rü yexguma yemagu ínaxĩnüeyane, rü yoxocüne ínangugü ga náigü ga 
ngue ga itaxü̃ne ga ĩane ga Tibériawa ne ĩxü̃ne. Rü norü ngaicamana 
nangugü ga yema nachica ga ngextá Ngechuchu ínachibüexẽẽxü̃wa ga yema 
muxü̃ma ga duü̃xü̃gü ga yexguma moxẽ inaxãxgu naxcax̱ ga yema paũ. 
24Rü yexguma yema duü̃xü̃gü nüxü̃ daugügu nax yéma natauxexü̃ma ga 
Ngechuchu rü norü ngúexü̃gü, rü guma nguegügu nichoü̃ nax Capernáü̃arü 
ĩanegu Ngechuchucax̱ yadaugüxü̃. 

Ngechuchu nixĩ i paũ i maxü̃ tüxna ãxü̃ 

25Rü yexguma guma naxtaxaarü tocutüwa nangugügu ga yema duü̃xü̃gü, rü 
Ngechuchuxü̃ yexma nayangaugü. Rü nüxna nacagüe, rü ñanagürügü: —Pa 
Ngúexẽxẽruxü̃, ¿ñuxgu nixĩ i nua cunguxü̃? ==ñanagürügü. 
26Rü Ngechuchu nanangãxü̃, rü ñanagürü nüxü̃: —Aixcüma pemaxã nüxü̃ 
chixu rü chau̱̱xcax̱ pedaugü yerü meama pechibüe nawa ga yema õna ga 
pexna chaxãxü̃. Rü tama yema cuax̱ruxü̃gü ga nüxü̃ pedauxü̃ ga Tupanaarü 
poramaxã chaxüxü̃xü̃cax̱ nixĩ i chau̱̱xcax̱ pedaugüxü̃. 
27¡Taxṹ i naxcax̱ pexoegaãẽgüxü̃ i õna i paxãma gúxü̃! Rü narümemae nixĩ i 
naxcax̱ pexoegaãẽgü i ngẽma õna i maxü̃ i taguma gúxü̃ pexna ãxü̃. Rü 
ngẽma nixĩ i maxü̃ ya Tupana Nane ya duü̃xü̃xü̃ ixĩcü tá pexna ãxü̃, erü 
Chaunatü ya Tupana rü marü nanango̱xẽxẽ nax aixcüma Nane chixĩxü̃ 
==ñanagürü. 
28Rü yexguma ga nümagü rü nüxna nacagü, rü ñanagürügü: —¿Tax̱acü tá 
taxüe nax tayanguxẽẽxü̃cax̱ i ngẽma Tupana toxü̃̃́ naxwax̱exü̃? 
==ñanagürügü. 
29Rü Ngechuchu nanangãxü̃ rü ñanagürü nüxü̃: —Rü ngẽma nüma ya 
Tupana nanaxwax̱exü̃ nixĩ nax nüxü̃̃́ peyaxõgüxü̃ ya yimá Nane ya núma 
namuãcü ==ñanagürü. 
30Rü yexguma ga nümagü rü nüxna nacagü, rü ñanagürügü nüxü̃: —
¿Tax̱acürü cuax̱ruxü̃xü̃ tá toxü̃ cudauxẽxẽ nax cuxü̃̃́ tayaxõgüxü̃cax̱ nax 
aixcüma Cristu quixĩxü̃? ¿Rü tax̱acü i to i mexü̃ tá toxcax̱ cuxü i ñu̱xmax? 
31Yerü nũxcümaü̃güxü̃ ga tórü o̱xigü, rü chianexü̃wa ga taxúema 
íxãpataxü̃wa nanangõ̱xgü ga yema paũ ga maná. Rü Tupanaarü ore i 
ümatüxü̃wa rü ñanagürü: “Moiché rü daxũcüãx̱ ga paũmaxã 
nanachibüexẽxẽ ga duü̃xü̃gü”, ==ñanagürü i ngẽma orewa. 
32Rü Ngechuchu nanangãxü̃ rü ñanagürü nüxü̃: —Aixcüma pemaxã nüxü̃ 
chixu rü tama nixĩ ga Moiché yixĩxü̃ ga nüxna naxãxü̃ ga yema paũ ga 
daxũcüãx̱, natürü Chaunatü ga Tupana nixĩ ga nüxna naxãcü. Rü nüma nixĩ 
i ñu̱xma i pexna naxããxü̃ i ngẽma paũ i aixcüma ixĩxü̃ i daxũwa ne ũxü̃. 

33Erü ngẽma paũ ya Tupana ixãxü̃, rü yimá Nane ya daxũguxü̃ i naanewa ne 
ũcü nixĩ. Rü nüma nixĩ i maxü̃ nüxna naxãxü̃ i ñoma i naanecüãx̱ i duü̃xü̃gü 
==ñanagürü. 
34Rü nümagü ga duü̃xü̃gü rü ñanagürügü nüxü̃: —Pa Corix, ¡guxü̃guma 
toxna naxã i ngẽma paũ! ==ñanagürügü. 
35Rü Ngechuchu ñanagürü nüxü̃: —Choma nixĩ i ngẽma paũ i maxẽxẽẽruxü̃ 
chixĩxü̃. Rü yíxema texé ya chowe rüxũxẽ rü tagutáma tataiya. Rü texé ya 
choxü̃̃́ yaxṍxe rü tagutáma titax̱awa. 
36Natürü marü pemaxã nüxü̃ chixu rü woo nax choxü̃ pedaugüxü̃ rü tama 
choxü̃̃́ peyaxõgü. 
37Rü guxãma ya yíxema duü̃xẽgü ya Chaunatü choxna tüxü̃ mugüxe rü chorü 
duü̃xü̃gü tixĩgü. Rü texé ya choxü̃̃́ yaxõgüxe rü taxũtáma tüxü̃ chaxoo̱x. 
38Yerü tama choxrütama ngúchaü̃ nax chaxüxü̃cax̱ nixĩ nax daxũguxü̃ ga 
naanewa ne chaxũxü̃. Natürü núma chaxũ nax chanaxüxü̃cax̱ i norü 
ngúchaü̃ ya Chaunatü ya núma choxü̃ mucü. 
39Rü ngẽma norü ngúchaü̃ ya Chaunatü ya Tupana ya núma choxü̃ mucü 
nixĩ nax taxúexü̃ma ichayarütauxẽẽxü̃ ya yíxema choxna tüxü̃ namugüxe. 
Rü ngẽma nanaxwax̱exü̃ nixĩ nax tüxü̃ yuwa ícharüdagüxẽẽxü̃ i naanearü 
gu̱xgu. 
40Rü Chaunatü ya Tupanaarü ngúchaü̃ nixĩ nax guxãma ya texé ya Nanexü̃ 
daugüxe rü nüxü̃̃́ yaxõgüxe tüxü̃̃́ nangẽxmaxü̃ i maxü̃ i taguma gúxü̃. Erü 
choma tá nixĩ i tüxü̃ ícharüdagüxẽẽxü̃ i naanearü gu̱xgu ==ñanagürü. 
41Rü yexguma yema orexü̃ naxĩnüegu ga yema Yudíugü, rü inanaxügüe nax 
Ngechuchuchiga chixri yadexagüxü̃, yerü ñanagürü ga Ngechuchu: —
Choma nixĩ i paũ i daxũguxü̃ i naanewa ne chaxũxü̃ ==ñanagürü. 
42Rü ñanagürügü: —¿Taux ẽx̱na ñaa yixĩxü̃ i Ngechuchu i Yúche nane? Rü 
yixema rü tüxü̃ tacuax̱ ya nanatü rü naé. ¿Rü ñuxãcü i nüma i “Daxũwa ne 
naxũxü̃”, ñaxü̃? ==ñanagürügü. 

43Rü Ngechuchu ñanagürü nüxü̃: —¡Nüxü̃ perüxoe nax chixri chauchiga 
pidexagüxü̃! 
44Taxúema chauxü̃tawa tangu ega tama choxna tüxü̃ namuxgu ya Chaunatü 
ga gumá núma choxü̃ mucü. Rü texé ya chauxü̃tawa ngugüxe rü choma rü 
tá wena tüxü̃ chamaxẽxẽxẽ i naanearü gu̱xgu. 
45Nũxcümaü̃güxü̃ ga Tupanaarü orearü uruü̃güarü poperawa naxümatü i ore 
i ñaxü̃: “Tupana tá guxãxü̃ nangúexẽxẽ”, ñaxü̃. Rü ngẽmacax̱ guxãma ya 
texé ya Chaunatüxü̃ ĩnüxẽ rü naxü̃tawa ngúxe, rü chauxü̃tawa taxĩ. 
46Taguma texé Chaunatü ya Tupanaxü̃ tadau. Rü chaxicatama nixĩ i nüxü̃ 
chadauxü̃ erü naxü̃tawa ne chaxũ. 
47Aixcüma pemaxã nüxü̃ chixu rü yíxema choxü̃̃́ yaxṍxe rü tüxü̃̃́ nangẽxma i 
maxü̃ i taguma gúxü̃. 
48Choma nixĩ i paũ i maxẽxẽxẽruxü̃ chixĩxü̃. 
49Rü nũxcümaü̃güxü̃ ga perü o̱xigü rü chianexü̃wa ga taxúema íxãpataxü̃wa 
nanangõ̱x ga yema paũ ga maná ga Tupana nüxna ãxü̃. Natürü woo 
nanangõ̱xgü ga yema paũ rü nayueamatama. 
50Natürü ñaa paũ i pemaxã nüxü̃ chixuxü̃ i daxũwa ne ũxü̃ rü chomatama 
chixĩ. Rü guxãma ya texé ya choxü̃ yaxúxe ñoma paũ tangṍxü̃rüxü̃ rü tá 
namaxecha. 
51Chomatama nixĩ i paũ i maxẽxẽxẽruxü̃ i daxũwa ne chaxũxü̃. Rü texé ya 
ñaa paũ ngṍxe rü guxü̃gutáma namaxecha. Erü ngẽma paũ i choma tüxna 
chaxãxü̃ rü chaxunetama nixĩ. Rü ichanaxã i chaxune nax namaxẽxü̃cax̱ i 
ñoma i naanecüãx̱ i duü̃xü̃gü ==ñanagürü ga Ngechuchu. 
52Rü yexguma ga yema Yudíugü rü poragaãcü nügümaxã nidexagü, rü 
ñanagürügü: —¿Ñuxãcü tá i ñaa yatü i naxü̃ne tátama tüxü̃ nangõ̱xẽẽxü̃? 
==ñanagürügü. 
53Rü Ngechuchu ñanagürü nüxü̃: —Rü choma rü aixcüma pemaxã nüxü̃ 
chixu rü ngẽxguma pema rü tama namaxã pexãwemügügu i naxü̃ne ya yimá 

Tupana Nane ya duü̃xü̃xü̃ ixĩcü rü tama nawa pexaxegügu ya nagü, rü 
taxũtáma pexü̃̃́ nangẽxma i maxü̃ i taguma gúxü̃. 
54Texé ya chaxunemaxã ãwemüxẽ rü chaugüwa axexe rü tüxü̃̃́ nangẽxma i 
maxü̃ i taguma gúxü̃. Erü choma rü tá tüxü̃ chamaxẽxẽ ega naanearü gu̱xgu. 
55Erü chaxune rü õnaxü̃chi nixĩ rü chaugü rü axexü̃xü̃chi nixĩ. 
56Texé ya chaxunemaxã ãwemüxe rü chaugüwa axexe rü chowa tayaxũ̱x rü 
choma i tümawa. 
57Chaunatü ga núma choxü̃ mucü rü namaxü̃. Rü nüma choxna nanaxã i 
maxü̃. Rü ngẽxgumarüxü̃ ta i choma rü tá tüxna chanaxã i maxü̃ ya yíxema 
choxü̃ yaxúxe rü choxü̃̃́ yaxṍxe. 
58Marü pemaxã nüxü̃ chixu nax choma rü paũ i daxũwa ne ũxü̃ chixĩxü̃. 
Natürü choma rü tama yema paũ ga maná ga nũxcümaü̃güxü̃ ga perü o̱xigü 
ngõ̱xgüxü̃rüxü̃ chixĩ. Yerü woo ga yema paũ nax nangõ̱xgüxü̃ ga perü o̱xigü 
rü nayueamatama. Natürü texé ya choxü̃ yaxúxe, ñoma paũ tangṍxü̃rüxü̃, 
rü choxü̃̃́ yaxṍxe rü guxü̃gutáma tamaxü̃ ==ñanagürü. 
59Rü Ngechuchu rü duü̃xü̃gümaxã nüxü̃ nixu ga yema ore ga yexguma 
nangúexẽẽãgu ga Yudíugüarü ngutaquex̱epataü̃wa ga Capernáü̃wa. 

Ngechuchuarü orewa nangẽxma i maxü̃ i taguma gúxü̃ 

60Rü yexguma nüxü̃ naxĩnüegu ga yema ngu̱xẽẽtae, rü muxü̃ma ga yema 
duü̃xü̃gü ga nawe rüxĩxü̃ rü ñanagürügü: —Ngẽma tamaxã nüxü̃ yaxuxü̃, rü 
naguxchaxüchi nax nüxü̃ icuáxü̃ nax ñuxũ ñaxü̃. ¿Ñuxãcü texé tüxü̃̃́ 
natauxcha nax naga taxĩnüxü̃? ==ñanagürügü. 
61Natürü ga Ngechuchu rü nüxü̃ nacuax̱ama ga yemaacü nügümaxã nax 
íyadexagüxü̃ naxcax̱ ga yema ngu̱xẽẽtae, rü yemacax̱ nüxna naca, rü 
ñanagürü: —¿Ẽ̱xna peãxẽwa nangu̱x i ngẽma ore? 
62Rü ngẽxguma peãẽwa nangu̱xgu i ngẽma ore i pemaxã nüxü̃ chixuxü̃, rü 
¿tax̱acügu chi perüxĩnüexü̃ ega nüxü̃ pedau̱̱xgu nax wenaxarü daxũwa 
naxũxü̃ ya Tupana Nane ya duü̃xü̃xü̃ ixĩcü nax noxri ne naxũxü̃wa naxũxü̃? 

63Tupanaãxẽ ya Üünecü nixĩ i inaxãxü̃ i maxü̃ i taguma gúxü̃. Rü tama 
pexene nixĩ i pexü̃ maxẽxẽẽxü̃. Rü ngẽma ore i pemaxã nüxü̃ chixuxü̃ rü 
peãxẽcax̱ nixĩ, rü ngẽma orewa nangẽxma i maxü̃ i taguma gúxü̃. 
64Natürü tangexma i petanüwa ya ñuxre ya tama yaxõgüxe ==ñanagürü. 
Rü yema ñanagürü ga Ngechuchu yerü noxriarü ügügumama marü nüxü̃ 
nacuax̱ ga texé tá nüxü̃̃́ nax yaxõgüxü̃, rü texé tá cúãcü ínaxuaxü̃xü̃. 
65Rü ñanagürü ta: —Rü ngẽmacax̱ marü pemaxã nüxü̃ chixu rü taxuacüma 
texé chauxü̃tawa tangu ega tama Chaunatü chauxü̃tawa tüxü̃ muxgu 
==ñanagürü. 
66Rü yexgumacürüwa inanaxügüe ga nüxna nax yaxĩgachixü̃ ga muxü̃ma ga 
yema duü̃xü̃gü ga noxri nawe rüxĩchiréxü̃. Rü marü tama nawe ínaxĩĩxü̃. 
67Rü yexguma ga Ngechuchu rü norü 12 ga ngúexü̃güna naca, rü ñanagürü 
nüxü̃: —¿Ẽ̱xna pema rü tá ta choxna pixĩgachitanüchaü̃? ==ñanagürü. 
68Natürü Chimóü̃ ga Pedru rü nanangãxü̃, rü ñanagürü: —Pa Corix, 
¿Texéxü̃tawa chi taxĩxü̃ ega cuxna tixĩgachitanügu? Erü cuma rü cuxü̃̃́ 
nangẽxma i ore i nawa nangẽxmaxü̃ i maxü̃ i taguma gúxü̃. 
69Toma rü marü cuxü̃̃́ tayaxõgü, rü nüxü̃ tacuax̱ nax cuma quixĩxü̃ ya Cristu 
ya Üünecü ya Tupana Nane ==ñanagürü. 
70Rü Ngechuchu nüxü̃ nangãxü̃, rü ñanagürü: —¿Taux ẽx̱na choma yixĩxü̃ 
ga pexü̃ chidexechixü̃ ga pemax ga 12? Natürü petanüwa nangẽxma i wüxi 
i Chatanáarü duü̃xü̃ ixĩxü̃ ==ñanagürü. 
71Rü Yúda ga Icharióte ga Chimóü̃ nanechiga nixĩ ga yadexaxü̃ ga 
Ngechuchu. Yerü Yúda tá cúãcü ínanaxuaxü̃ woo ga nüma rü wüxi ga yema 
12 ga Ngechuchuarü ngúexü̃tanüxü̃ nixĩ. 

Cuáü ̃  7 

Ngechuchuenexẽgü rü tama nüxü̃̃́  nayaxõgü 

1Rü yemawena ga Ngechuchu rü Gariréaanewa yexmagüne ga ĩanegügu 
nixũãgüchigü. Rü tama Yudéaanewa nayexmachaü̃ yerü yémacüãx̱ ga 
Yudíugüarü ãẽx̱gacügü rü naxcax̱ nadaugü nax yamax̱güãxü̃cax̱. 
2Natürü marü ningaica ga yema Yudíugüarü peta ga Düxenügüarü Petagu 
naxãégaxü̃ ga nagu norü düxenügü yaxǘgüxü̃. 
3Rü yemacax̱ ga naenexẽgü ga Ngechuchu rü ñanagürügü nüxü̃: —Tama 
name i nuxã Gariréaanegu curüxãũ̱̱x. Rü name nixĩ i petacax̱ Yudéaanewa 
cuxũ, nax ngẽma duü̃xü̃gü i cuwe rüxĩxü̃ i ngéma ngẽxmagüxü̃ nüxü̃ 
daugüxü̃cax̱ i ngẽma cuax̱ruü̃gü i mexü̃gü i Tupanaarü poramaxã cuxüxü̃. 
4Erü ngẽxguma chi wüxi ya yatü rü duü̃xü̃güxü̃ nügü nacuax̱ẽẽchaü̃gu rü 
tama cúãcü nanaxü i tax̱acü i naxüxü̃. Rü ñu̱xma nax cunaxüxü̃ i muxü̃ma i 
mexü̃gü i Tupanaarü poramaxã cuxüxü̃, rü name nixĩ i guxü̃ i 
duü̃xü̃güpex̱ewa cunaxü ==ñanagürügü. 
5Rü yema ñanagürügü ga naenexẽgü yerü woo ga nümagü rü ta tama nüxü̃̃́ 
nayaxõgü. 
6Rü yexguma ga Ngechuchu rü nanangãxü̃, rü ñanagürü nüxü̃: —Tauta 
nawa nangu i ora nax ngẽma petawa chaxũxü̃. Natürü pexcax̱ rü 
ngexü̃rüüxü̃mare i ora nixĩ i mexü̃ nax ngéma pexĩxü̃. 
7Ngẽma duü̃xü̃gü i ñoma i naanecüãx̱ rü tama pexchi naxaie. Natürü 
chauxchi naxaie erü chanango̱xẽxẽ nax nachixexü̃ i ngẽma naxügüxü̃. 
8Name nixĩ i ngẽma petawa pexĩ i pemax. Natürü i chomax, rü tauta ngéma 
chaxũ erü tauta nawa nangu i ora i nagu ngéma chaxũxü̃ ==ñanagürü ga 
Ngechuchu. 
9Rü yexguma yema ñaxguwena, rü Gariréaanegu narüxãũ̱̱x. 

Ngechuchu rü Düxenügüarü Petawa naxũ 

10Natürü nawena ga naenexẽgü nax petawa naxĩxü̃, rü Ngechuchu rü cúãcü 
yéma naxũ. Rü tama duü̃xü̃güxü̃ nügü nadauxẽxẽ. 

11Rü yema Yudíugüarü ãẽx̱gacügü rü Ngechuchucax̱ nadaugü ga yema 
petawa, rü ñanagürügü: —¿Ngextá nangẽxma i ngẽma yatü? 
==ñanagürügü. 
12Rü yema duü̃xü̃gü ga yéma yexmagüxü̃, rü nügütanüwa poraãcü 
Ngechuchuchiga nidexagü. Rü ñuxre ga yema duü̃xü̃gü rü ñanagürügü: —
Yimá rü wüxi ya yatü ya mecü nixĩ ==ñanagürügü. Natürü ga togü rü 
ñanagürügü: —Ngẽma yatü rü tama name erü duü̃xü̃güxü̃ nawomüxẽxẽ 
==ñanagürügü. 
13Natürü taxuxü̃ma ga duü̃xü̃gü rü mea togüpex̱ewa Ngechuchuxü̃ 
nicuax̱üü̃güchaü̃, yerü yema Yudíugüarü ãẽx̱gacügüxü̃ namuü̃e. 
14Rü yexguma marü yema petaarü ngãxü̃wa nanguxgu, rü Ngechuchu rü 
Tupanapata ga taxü̃negu naxücu. Rü inanaxügü nax nangu̱xẽẽtaexü̃. 
15Rü yema Yudíugüarü ãẽx̱gacügü, rü nabai̱x̱ãchie namaxã ga yema ore ga 
Ngechuchu nüxü̃ ixuxü̃. Rü ñanagürügü: —¿Ñuxãcü i ngẽmaãcü poraãcü 
nüxü̃ nacuáxü̃, rü taguma ngextá nangu̱x? ==ñanagürügü. 
16Rü Ngechuchu nanangãxü̃ rü ñanagürü nüxü̃: —Ñaa chorü ngu̱xẽẽtae rü 
tama choxrü nixĩ, erü Chaunatü ya núma choxü̃ mucüarü nixĩ. 
17Ngẽxguma texé naxüxchaü̃gu i Tupanaarü ngúchaü̃ rü tá nüxü̃ tacuax̱ rü 
aixcüma Tupanaxü̃tawa chanayaxu i ngẽma chorü ngu̱xẽẽtae rü ẽx̱na 
chaugüxü̃tawatama chanayaxu i ngẽma. 
18Yíxema tügütama ixuchigaxe rü naxcax̱ tadau nax duü̃xü̃gü tüxü̃ 
icuax̱üü̃güxü̃. Natürü yíxema naxcax̱ dauxe nax nüxü̃ ticuax̱üxü̃ ya yimá 
tüxü̃ mucü, rü aixcüma nixĩ i tümaarü ore. Rü tama dora nixĩ i ngẽma nüxü̃ 
tixuxü̃. 
19¿Tama ẽx̱na aixcüma yixĩxü̃ ga Tupanaarü mugü ga Moiché pexna ãxü̃? 
Natürü taxúema i pema naga pexĩnüe i ngẽma mugü. ¿Rü ñu̱xma rü tü̱xcüü̃ 
nixĩ i choxü̃ pimax̱güchaü̃xü̃? ==ñanagürü. 

20Rü yema duü̃xü̃gü nanangãxü̃gü, rü ñanagürügü: —Cuma rü ngo̱xo cuwa 
nangẽxmamare. ¿Ẽ̱xna texé cuxü̃ timax̱güchaü̃? ==ñanagürügü. 
21Natürü ga Ngechuchu rü ñanagürü nüxü̃: —Choma rü ngü̃xchigaarü 
ngunexü̃gu chanamexẽxẽ ga wüxi ga yatü. Rü guxãma i pemax rü penuãẽgü 
naxcax̱ ga yema wüxitama ga mexü̃ ga ngü̃xchigaarü ngunexü̃gu chaxüxü̃. 
22Natürü i pemax, rü tama nagu pexĩ ga Moichéarü mugü, erü ngü̃xchigaarü 
ngunexü̃gu pepuracüe. Rü Moiché pemaxã nüxü̃ nixu nax tüxü̃ 
ípewíechax̱müü̃pex̱echiraü̃xü̃ ya guxãma ya yatüxe ya buxe. (Natürü tama 
Moiché nixĩ ga inaxügücü ga yema, yerü nũxcümaü̃güxü̃ ga perü o̱xigüwa 
nixĩ ga ne naxũxü̃.) Rü ñu̱xmax i pemax, rü tüxü̃ ípewiechax̱müü̃pex̱echiraü̃ 
ya guxãma ya buxe ya yatüxe woo ngü̃xchigaarü ngunexü̃ yixĩxgu. 
23Rü ngẽmaãcü i pemax rü ngü̃xchigaarü ngunexü̃gu buxexü̃ 
ípewiechax̱müü̃pex̱echiraü̃ erü naga pexĩnüechaü̃ i Moichéarü mugü. ¿Rü 
ñu̱xma rü tü̱xcüü̃ yixĩxü̃ i chomaxã penuexü̃ naxcax̱ nax ngü̃xchigaarü 
ngunexü̃gu chanamexẽẽxü̃ i wüxi ya yatü ya idax̱awecü? 
24Rü ngẽmacax̱ tama name i tama nüxü̃ pecuax̱ãcüma penangugümare i 
ngẽma chaxüxü̃. Rü penaxwax̱e i mea nagu perüxĩnüeãcü aixcüma mea 
penangugü ==ñanagürü ga Ngechuchu. 

Ngechuchu rü Tupana Nane nixĩ 

25Rü ñuxre ga yema duü̃xü̃gü ga Yerucharéü̃gu ãchiü̃güxü̃ rü nügüna 
nacagüe, rü ñanagürügü: —¿Taux ẽx̱na daa yixĩxü̃ ya yimá yatü ya 
ãẽx̱gacügü naxcax̱ daugücü nax yamax̱güãxü̃cax̱? 
26¡Dücax! Gua nixĩ rü yea guxü̃ i duü̃xü̃güpex̱ewa nidexa rü taxúema ñuxũ 
ñatarügü nüxü̃. ¿Taux ẽx̱na i tórü ãẽx̱gacügü i marü nüxü̃̃́ yaxõgüãxü̃ nax 
aixcüma Cristu yixĩxü̃ i nümax? 
27Natürü i yixema rü nüxü̃ tacuax̱gü nax ngextá ne naxũxü̃ i nüma. Natürü 
ngẽxguma aixcüma Cristu núma ũxgu rü taxúetama nüxü̃ tacuax̱ nax ngextá 
ne naxũxü̃ ==ñanagürügü. 

28Rü nüma ga Ngechuchu rü Tupanapata ga taxü̃newa ínanangúexẽxẽ ga 
duü̃xü̃gü. Rü tagaãcü ñanagürü: —Pema rü marü choxü̃ pecuax̱ rü nüxü̃ 
pecuax̱ nax ngextá ne chaxũxü̃. Natürü tama chaugagu núma chaxũ. Rü 
núma chaxũ yerü núma choxü̃ namu ya yimá Tupana ya aixcümacü ixĩcü. 
Natürü i pema rü tama nüxü̃ pecuax̱. 
29Rü yimá Tupana nixĩ ya núma choxü̃ namucü. Rü choma rü meama nüxü̃ 
chacuax̱ yerü naxü̃tawa nixĩ i ne chaxũxü̃ ==ñanagürü. 
30Rü yexguma ga yema ãẽx̱gacügü rü Ngechuchuxü̃ niyauxgüchaü̃. Natürü 
taxuxü̃ma nayayauxgü, yerü tauta nawa nangu ga ora nax yayauxgüãxü̃ rü 
yamax̱güãxü̃cax̱. 
31Natürü muxü̃ma ga duü̃xü̃gü rü nüxü̃̃́ nayaxõgü. Rü ñanagürügü: —
¿Ngẽxguma ínanguxgu ya Cristu rü tax̱acürü cuax̱ruxü̃ i daa yatü üxü̃arü 
yexera tá naxü? ==ñanagürügü. 

Parichéugü rü Ngechuchuxü̃ niyauxgüchaü̃ 

32Rü yema Parichéugü rü duü̃xü̃güxü̃ naxĩnüe nax Ngechuchuchiga 
yadexagüxü̃. Rü yemacax̱ ga yema Parichéugü rü yema chacherdótegüarü 
ãẽx̱gacügü rü nanamugü ga ñuxre ga Tupanapata ga taxü̃nearü purichíagü 
nax Ngechuchuxü̃ yanayauxgüxü̃cax̱. 
33Rü yexguma ga Ngechuchu rü ñanagürü nüxü̃: —Paxaãchi tátama nixĩ i 
petanüwa changexmaxü̃, rü ñu̱xũchi tá chataegu naxü̃tawa ya yimá núma 
choxü̃ mucü. 
34Pema rü tá chau̱̱xcax̱ pedaugü, natürü taxũtáma choxü̃ ipeyangaugü. Erü 
ngẽma tá íchangexmaxü̃wa rü taxuacü ngéma pengugü ==ñanagürü nüxü̃ 
35Rü yexguma ga yema Yudíugüarü ãẽx̱gacügü rü nügüna nacagüe, rü 
ñanagürügü: —¿Ngextá tá naxũ ega taxuacütáma nüxü̃ iyarüngaugügu? 
¿Ẽ̱xna ngẽma Yudíugü i to i nachixü̃anewa ngẽxmagüxü̃tanüwa tá naxũ nax 
ngẽma tama Yudíugü ixĩgüxü̃xü̃ yangúexẽẽxü̃cax̱? 

36¿Rü tax̱acüchiga nixĩ nax ngẽma ñaxü̃: “Tá chau̱̱xcax̱ pedaugü natürü 
taxũtáma choxü̃ ipeyangaugü, erü taxuacütáma ngéma pexĩ i ngẽma tá 
íchangexmaxü̃wa”, ñaxü̃? ==ñanagürügü. 

Dexá i maxẽẽruü̃chiga nidexa ga Ngechuchu 

37Rü yema nawa iyacuáxü̃ ga petaarü ngunexü̃ nixĩ ga guxü̃ ga togü ga 
ngunexü̃arü yexera rümemaexü̃. Rü yema ngunexü̃gu nixĩ ga inachixü̃ ga 
Ngechuchu rü tagaãcü ñaxü̃: —Ngẽxguma texé itax̱awaxgu rü ¡nua 
chauxü̃tawa taxũ rü tayaxaxe! 
38Rü texé ya choxü̃̃́ yaxṍxe rü ñoma natürüxü̃ tümawa tá ínayaxüchi i dexá 
i maxẽẽruxü̃, ngẽma Tupanaarü ore i ümatüxü̃ nüxü̃ ixuxü̃rüxü̃ 
==ñanagürü. 
39Rü yexguma yema ñaxgu ga Ngechuchu rü nüxü̃ nixu nax guxü̃ma ga yema 
nüxü̃̃́ yaxõgüxü̃ rü tá nayauxgüãxü̃ i Naãxẽ ya Üünexü̃. Natürü tama 
yexgumatama nanayauxgü, yerü tauta wenaxarü daxũguxü̃ ga naanecax̱ 
nataegu ga Ngechuchu nax guxü̃arü ãẽx̱gacü yixĩxü̃cax̱. 

Ngechuchugagu nügü nitoye ga duü̃xü̃gü 

40Rü nümaxü̃ ga yema duü̃xü̃gü rü yexguma nüxü̃ naxĩnüegu ga yema 
Ngechuchu nüxü̃ ixuxü̃, rü ñanagürügü: —Aixcüma daa yatü nixĩ ya yimá 
Tupanaarü orearü uruxü̃ ya ínanguxẽẽcü ==ñanagürügü. 
41Rü togü rü ñanagürügü: —Daa nixĩ ya Cristu ==ñanagürügü. Natürü togü 
rü ñanagürügü: —Tama nixĩ, erü taxũtáma Gariréaanecüãx̱ nixĩ ya Cristu. 
42Erü Tupanaarü ore i ümatüxü̃wa rü ñanagürü: “Cristu rü tá Dabítaxa nixĩ, 
rü tá nango̱x nawa ya yima ĩane ya Beréü̃ ga Dabí íbuxü̃wa”, 
==ñanagürügü. 
43Rü yemaacü Ngechuchugagu nügü nitoye ga duü̃xü̃gü. 
44Rü ñuxre ga yema duü̃xü̃gü rü Ngechuchuxü̃ niyauxgüchaü̃, natürü 
taxuxü̃ma nayayauxgü. 

Yudíugüarü ãẽ̱xgacügü rü tama Ngechuchuaxü̃̃́  nayaxõgü 



3088 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

45Rü yema Tupanapata ga taxü̃nearü purichíagü, rü Parichéugücax̱ rü 
chacherdótegüarü ãẽx̱gacügücax̱ nawoegu. Rü yema ãẽx̱gacügü rü nüxna 
nacagü, rü ñanagürügü: —¿Tü̱xcüü̃ tama nua penaga? ==ñanagürügü. 
46Rü yema purichíagü rü nanangãxü̃gü rü ñanagürügü: —Taguma texé 
tidexa i ngẽma yatü idexaxü̃rüxü̃ ==ñanagürügü. 
47Rü yexguma ga Parichéugü rü ñanagürügü nüxü̃: —¿Ẽ̱xna pema rü ta pexü̃ 
nawomüxẽxẽ i nümax? 
48Dücax, rü taxúema i tomax i Parichéugü rü taxuxü̃ma i tórü ãẽx̱gacügü rü 
nüxü̃̃́ nayaxõgü i ngẽma Ngechuchu. 
49Natürü ñaa duü̃xü̃gü i tama Tupanaarü mugüxü̃ cuax̱güxü̃ rü marü 
nachixexü̃gugü ==ñanagürügü. 
50Natürü Nicodému ga Parichéu ixĩcü ga wüxicana Ngechuchuxü̃tagu 
naxũanecü, rü ñanagürü nüxü̃: 
51—Ngẽma tórü mugü i ümatüxü̃wa rü ñanagürü: “Taxuacüma wüxi i yatüxü̃ 
tapoxcu ega tama nüxü̃ ixĩnüexíragu i norü dexa nax nüxü̃ icuáxü̃cax̱ nax 
tax̱acücax̱ napoxcuxü̃” ==ñanagürü. 
52Rü yexguma ga natanüxü̃ rü nanangãxü̃gü, rü ñanagürügü nüxü̃: —¿Ẽ̱xna 
cuma rü ta Gariréaanecüãx̱ quixĩ? ¡Nawa nangu̱x i Tupanaarü ore i ümatüxü̃ 
rü ngéma tá nüxü̃ cudau rü taxuxü̃táma i Tupanaarü orearü uruxü̃ i 
Gariréaanewa ne ũxü̃! ==ñanagürügü. 
53Rü yexguma ga wüxichigü rü nachiü̃wa naxĩ. 

Cuáü ̃  8 

Nge ga ãtecü ga nai ga yatümaxã ngeãẽcü 

1Rü Ngechuchu rü Oribunecügu ãégane ga max̱pǘnewa naxũ. 
2Rü moxü̃ãcü ga yexguma yangunegu, rü wenaxarü Tupanapata ga 
taxü̃necax̱ nataegu. Rü nüma ga duü̃xü̃gü rü naxcax̱ naxĩ. Rü nüma ga 
Ngechuchu rü ínarüto, rü inanaxügü nax nangúexẽẽãxü̃ ga duü̃xü̃gü. 

3Rü yema ngúexẽẽruü̃gü ga Moichéarü mugüwa ngu̱xẽẽtaegüxü̃ rü 
Parichéugü, rü Ngechuchuxü̃tawa ngĩxü̃ nagagü ga wüxi ga nge ga ãtecü ga 
ngĩxü̃ nadaugücü ga nai ga yatümaxã nax inapexü̃. Rü guxü̃ma ga yema 
duü̃xü̃gü ga yéma yexmagüxü̃pex̱egu ngĩxü̃ nayachixẽẽgü. 
4Rü Ngechuchuxü̃ ñanagürügü: —Pa Ngúexẽẽruxü̃x, ñaa nge i ãtecü rü 
ngĩxü̃ itayangau nax nai ya yatümaxã nax inapexü̃. 
5Moichéarü mugüwa tamaxã nüxü̃ nixu nax nutamaxã ínamuxũchiãcüma 
yamáxü̃ i wüxi i ngexü̃ i ngẽmaãcü maxü̃xü̃. ¿Ñuxũ ñacuxü̃ i cuma i 
ñu̱xmax? ==ñanagürügü. 
6Rü yema ñanagürügü ga nümagü, yerü Ngechuchuxü̃ guxchaxü̃gu 
nangu̱xẽẽgüchaü̃ nax nüxü̃̃́ nayexmaxü̃cax̱ ga tax̱acücax̱ nax ínaxuaxü̃güãxü̃. 
Natürü ga Ngechuchu rü inayarümaxãchi rü inanaxügü ga naxmex̱maxã 
waixü̃müwa nax naxümatüaxü̃. 
7Natürü yema Parichéugü rü nüxü̃ nacaa̱x̱ü̃güama, rü yemacax̱ düxwa 
wenaxarü nadaunagü ga Ngechuchu, rü ñanagürü nüxü̃: —Ngexerüxe i 
petanüwa ya ngearü pecaduã̃́xẽ rü tüxíra nuta ngĩxü̃ tanaña ==ñanagürü. 
8Rü wenaxarü inayarümaxãchi ga Ngechuchu rü naxmex̱maxã nanaxümatü 
ga waixü̃müwa. 
9Natürü yexguma nüxü̃ naxĩnüegu ga yema ore ga Parichéugü rü 
inanaxügüe ga nügü yawüxíxü̃ nax ínachoxü̃xü̃. Rü yaxguãx̱güwa inaxügü 
nax ínachoxü̃xü̃ rü düxwa guxü̃ma ínachoxü̃. Rü yexguma marü guxü̃ma ga 
Parichéugü íchoü̃xgu, rü Ngechuchu rü yema ngecüxicatama yéma 
duü̃xü̃güpex̱ewa nayaxügü. 
10Rü yexguma ga Ngechuchu rü wena nadaunagü. Rü ngĩxna naca rü 
ñanagürü ngĩxü̃: —Pa Ngecüx, ¿Ngexü̃gü nixĩ i ngẽma cuxü̃ ixugüexü̃ rü yu 
cumaxã uegugüxü̃? ==ñanagürü. 
11Rü ngĩma rü ngĩgürügü nüxü̃: —Taxuxü̃ma Pa Corix ==ngĩgürügü. Rü 
yexguma ga Ngechuchu rü ñanagürü ngĩxü̃: —Choma rü ta tama poxcu 

cumaxã chaxuegu. Rü ñu̱xma rü marü name i íquixũ rü tama wena pecadu 
cuxü ==ñanagürü. 

Ngechuchu rü ñoma i naanearü ngóonexẽẽruxü̃ nixĩ 

12Rü wenaxarü duü̃xü̃gümaxã nidexa ga Ngechuchu, rü ñanagürü nüxü̃: —
Choma nixĩ i ñoma i naanexarü nangóonexẽẽruxü̃. Rü yíxema chowe rüxũxẽ 
rü taxũtáma ẽanexü̃wa tangexma rü tá tüxü̃̃́ nangẽxma i ngóonexü̃ i maxü̃ 
tüxna ãxü̃ ==ñanagürü. 
13Rü yexguma ga Parichéugü rü ñanagürügü nüxü̃: —Cuma rü 
cugüchigaxü̃tama quixu. Rü ngẽma cuchiga i nüxü̃ quixuxü̃ rü taxuwama 
name ==ñanagürügü. 
14Rü Ngechuchu nanangãxü̃ rü ñanagürü nüxü̃: —Rü ngẽma ore i chauchiga 
nüxü̃ chixuxü̃ rü aixcüma nixĩ woo chomatama yixĩxgu i namaxã 
chaugüétüwa chidexaxü̃. Erü choma rü nüxü̃ chacuax̱ i ngextá ne chaxũxü̃, 
rü ngextá tá chaxũxü̃. Natürü i pema rü tama nüxü̃ pecuax̱ nax ngextá ne 
chaxũxü̃ rü tama nüxü̃ pecuax̱ nax ngextá tá chaxũxü̃. 
15Pema rü ñoma i naanecüãx̱ i duü̃xü̃gü nagu rüxĩnüexü̃ãcüma choxü̃ 
pengugü. Natürü i choma rü taxúexü̃ma changugü. 
16Natürü ngẽxguma chi texéxü̃ changugügu rü aixcüma meama tüxü̃ 
changugü. Erü tama chaxicatama tüxü̃ changugü, natürü yimá Chaunatü ga 
núma choxü̃ mucümaxã nixĩ i wüxigu tüxü̃ tangugüxü̃. 
17Rü ngẽma mugü ga Moiché ümatüxü̃ i nagu pexĩxü̃, rü ñanagürü: 
“Ngẽxguma taxre i duü̃xü̃gü rü ngẽmatama orexü̃ yaxugügu, rü ngẽmawa 
ãẽx̱gacü nüxü̃ nacuax̱ nax aixcüma yixĩxü̃ i ngẽma nüxü̃ yaxugüexü̃”, 
ñanagürü. 
18Rü dücax, choma nixĩ i wüxi i chauchigaxü̃ chixuxü̃ rü Chaunatü ga núma 
choxü̃ mucü nixĩ ya nai ==ñanagürü. 
19Rü yexguma ga nümagü rü nüxna nacagüe rü ñanagürügü: —¿Ngexcü ya 
yimá Cunatü? ==ñanagürügü. Rü Ngechuchu nanangãxü̃ rü ñanagürü: —
Pema rü tama choxü̃ pecuax̱ rü tama Chaunatüxü̃ pecuax̱. Rü ngẽxguma chi 

choxü̃ pecuax̱gügu nax texé chixĩxü̃ rü Chaunatüxü̃ rü chi ta pecuax̱ 
==ñanagürü. 
20Rü yema orexü̃ nixu ga Ngechuchu ga yexguma Tupanapata ga taxü̃newa 
nangu̱xẽẽtaegu naxü̃tawa ga yema diẽruchixü̃gü. Natürü taxuxü̃ma 
Ngechuchuxü̃ niyauxgü, yerü tauta nawa nangu ga ora nax yayauxgüãxü̃. 

Ngechuchu rü Parichéugümaxã nüxü̃ nixu rü ngextá nüma ínaxũxü̃wa rü 
taxucürüwa ngéma nangugü 

21Rü Ngechuchu rü wenaxarü namaxã nüxü̃ nixu, rü ñanagürü: —Choma rü 
tá pexna chixũ i núma, rü pema rü tá chau̱̱xcax̱ pedaugü, natürü tá perü 
pecadugu peyue. Rü ngextá íchaxũxü̃wa rü taxucürüwama ngéma pengugü 
==ñanagürü. 
22Rü yexguma ga yema Yudíugü rü ñanagürügü: —¿Ẽ̱xna nügü tátama 
nimax̱ rü ngẽmacax̱ tamaxã nüxü̃ yaxuxü̃ nax taxucürüwama ngẽma 
ínaxũxü̃wa ixĩxü̃ i yixema? ==ñanagürügü. 
23Rü Ngechuchu ñanagürü nüxü̃: —Pema rü ñoma i naanecüãx̱ i duü̃xü̃gü 
pixĩgü, natürü i choma rü daxũcüãx̱ chixĩ. Pema rü ñoma i naanearü 
duü̃xü̃gü pixĩgü, natürü i choma rü tama ñoma i naanecüãx̱ chixĩ. 
24Rü ngẽmacax̱ pemaxã nüxü̃ chixu rü tá perü pecadugu peyue. Erü 
ngẽxguma tama choxü̃̃́ peyaxõgügu nax choma chixĩxü̃ ya Cristu, rü perü 
pecadugu tá peyue ==ñanagürü. 
25Rü yexguma nüxna nacagüe, rü ñanagürügü: —¿Natürü texé quixĩ i 
cumax? ==ñanagürügü. Rü Ngechuchu nanangãxü̃, rü ñanagürü: —Marü 
noxritama pemaxã nüxü̃ chixu nax texé chixĩxü̃. 
26Rü choma rü choxü̃̃́ nangẽxma i muxü̃ma i ore i pemaxã nüxü̃ 
chixuxchaü̃xü̃ rü tax̱acücax̱ pexna chacaxü̃. Natürü yimá Chaunatü ga núma 
choxü̃ mucüarü ore rü aixcüma nixĩ. Rü ngẽmatama ore i Chaunatüxü̃tawa 
nüxü̃ chaxĩnüxü̃ nixĩ i ñoma i naanecüãx̱ i duü̃xü̃gümaxã nüxü̃ chixuxü̃ 
==ñanagürü. 

27Natürü nümagü rü tama nüxü̃ nacuax̱güéga nax Nanatü ya Tupanachiga 
yixĩxü̃ nax yema ñaxü̃ ga Ngechuchu. 
28Rü yemacax̱ ga Ngechuchu rü ñanagürü nüxü̃: —Ngẽxguma curuchawa 
peyapotagügu ya Tupana Nane ya duü̃xü̃xü̃ ixĩcü, rü tá nüxü̃ picuax̱ãchitanü 
nax Cristu chixĩxü̃. Rü tá nüxü̃ pecuax̱ nax taxuxü̃ma chauechamatama 
chaxüxü̃. Rü ngẽma Chaunatü choxü̃ ngu̱xẽẽxü̃xicatama nixĩ i nüxü̃ chixuxü̃. 
29Yimá núma choxü̃ mucü ya Chaunatü rü chauxü̃tawa nangẽxma. Rü 
taguma choxna nixũgachi, erü choma rü guxü̃guma chanaxü i ngẽma norü 
ngúchaü̃ ixĩxü̃ ==ñanagürü. 
30Rü yexguma yema ñaxgu ga Ngechuchu rü muxü̃ma ga duü̃xü̃gü nüxü̃̃́ 
nayaxõgü. 

Tupanaxacügü ixĩgüxechiga, rü pecadutüü̃wa ngẽxmagüxechiga 

31Rü yexguma ga Ngechuchu rü ñanagürü nüxü̃ ga yema Yudíugü ga nüxü̃̃́ 
yaxõgüxü̃: —Ngẽxguma pema meama peyaxõgüechagu i ngẽma pemaxã 
nüxü̃ chixuxü̃, rü aixcümaxü̃chi tá chorü ngúexü̃gü pixĩgü. 
32Rü tá nüxü̃ pecuax̱ i ore i aixcüma ixĩxü̃. Rü ngẽma ore i aixcüma ixĩxü̃ tá 
pexü̃ ínanguxü̃xẽxẽ ==ñanagürü. 
33Rü nümagü rü Ngechuchuxü̃ nangãxü̃gü, rü ñanagürügü: —Toma rü 
nũxcümaü̃cü ga torü o̱xi ga Abraáü̃taxa tixĩgü rü taguma texémex̱ẽwa 
tangexmagü. ¿Ñuxãcü i cumax rü tá ítanguxü̃xü̃, ñacuxü̃? ==ñanagürügü. 
34Rü Ngechuchu ñanagürü nüxü̃: —Aixcüma pemaxã nüxü̃ chixu rü guxãma 
ya pecaduã̃́xẽ rü pecadutüü̃wa tangexmagü. 
35Wüxi i coriarü mugüruxü̃ rü tama guxü̃guma norü coripatacüãx̱ nixĩ. 
Natürü wüxi i cori nane rü guxü̃guma nanatü nane nixĩ. 
36Rü ngẽxguma Tupana Nane pecaduna pexü̃ ínanguxü̃xẽẽgu, rü aixcüma tá 
nüxna ípenguü̃. 



3093 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

37Marü nüxü̃ chacuax̱ nax Abraáü̃taxa pixĩgüxü̃ i pemax. Natürü choxü̃ 
pimax̱güchaü̃ erü tama aixcüma peyaxõgü i ngẽma ore i pemaxã nüxü̃ 
chixuxü̃. 
38Choma rü yema Chaunatü choxü̃ wéxü̃ nixĩ i pemaxã nüxü̃ chixuxü̃. Rü 
name i pema rü ta penaxü i ngẽma Penatüchiga nüxü̃ pexĩnüexü̃ 
==ñanagürü ga Ngechuchu. 
39Rü nümagü rü Ngechuchuxü̃ nangãxü̃ rü ñanagürügü: —Torü o̱xi nixĩ ga 
Abráü̃ ==ñanagürügü. Natürü Ngechuchu nanangãxü̃ rü ñanagürü nüxü̃: 
—Ngẽxguma chi aixcüma Abraáü̃taxa pixĩgügu rü chi Abráü̃ üxü̃rüxü̃ 
penaxü. 
40Natürü woo pemaxã nüxü̃ chixu i ore i aixcüma ixĩxü̃ ga Chaunatü ga 
Tupana choxü̃ ngu̱xẽẽxü̃, rü pema rü choxü̃ pimax̱güchaü̃. Natürü ga Abraáü̃ 
rü taguma yemaacü nanaxü. 
41Pema rü penaxü i penatücümatama ==ñanagürü. Rü yexguma ga 
nümagü rü ñanagürügü: —Toma rü tama tangürüwaü̃gümare, rü toxü̃̃́ 
nangẽxma ya wüxitama ya Tonatü. Rü yimá nixĩ ya Tupana 
==ñanagürügü. 
42Rü Ngechuchu nanangãxü̃, rü ñanagürü nüxü̃: —Ngẽxguma chi aixcüma 
Tupana yixĩxgu ya penatü rü choxü̃ chi pengechaü̃, erü choma rü 
Tupanaxü̃tawa nixĩ i ne chaxũxü̃, rü ngẽmacax̱ chanuxma. Rü tama 
chauechamatama núma chaxũ, natürü núma chaxũ yerü Chaunatü ya 
Tupana núma choxü̃ namu. 
43¿Tü̱xcüü̃ tama nüxü̃ pecuax̱éga i ngẽma pemaxã nüxü̃ chixuxü̃? Pexü̃̃́ 
naguxcha erü woetama tama iperüxĩnüechaü̃ i ngẽma pemaxã nüxü̃ chixuxü̃ 
i ore. 
44Penatü rü chataná nixĩ rü pema rü naxacügü pixĩgü. Rü ngẽmacax̱ penaxü 
i ngẽma nüma pexü̃̃́ nanaxwax̱exü̃. Rü ngẽma chataná rü noxriarü 
ügügumama wüxi i máẽtaxü̃ nixĩ. Rü taguma ore i aixcümaxü̃gu narüxĩnü 
rü taguma ore i aixcümaxü̃ nixu. Rü ngẽxguma yadexaxgu rü 

doraxü̃xicatama nixu, erü nüma rü wüxi i doratax̱áxü̃ nixĩ. Rü guxü̃ma i 
doratax̱axü̃natü nixĩ. 
45Natürü i choma nax ore i aixcümaxü̃ chixuxü̃, rü pema rü tama choxü̃̃́ 
peyaxõgüchaü̃. 
46¿Texé ya petanüwa choxü̃ dauxe nax pecadu chaxüxü̃? Rü ñu̱xma nax nüxü̃ 
chixuxü̃ i ore i aixcüma ixĩxü̃, rü ¿tü̱xcüü̃ tama choxü̃̃́ peyaxõgü? 
47Yíxema Tupanaarü duü̃xü̃ ixĩxẽ rü itarüxĩnü i Tupanaarü ore. Natürü i 
pema rü tama Tupanaarü duü̃xü̃gü pixĩgü, rü ngẽmacax̱ nixĩ i tama 
iperüxĩnüechaü̃xü̃ i Tupanaarü ore ==ñanagürü. 

Tauta nango̱xgu ga Abráü̃ rü Cristu rü marü nayexma 

48Rü yexguma ga yema Yudíugü rü ñanagürügü nüxü̃: —Aixcüma nixĩ ga 
yema torü ore ga yexguma ñatagügügu: “Cuma rü wüxi i Chamáriaanecüãx̱ 
quixĩ, rü ngo̱xo cuwa nangẽxma”, ñatagügügu ==ñanagürügü. 
49Rü Ngechuchu nanangãxü̃, rü ñanagürü nüxü̃: —Chowa rü nataxuma i 
ngo̱xo. Rü ngẽma chaxüxü̃ nixĩ nax Chaunatüxü̃ chicuax̱üxü̃xü̃, natürü i 
pema rü chixri chauchiga pidexagü. 
50Choma rü tama naxcax̱ chadau nax texé choxü̃ icuax̱üü̃güxü̃. Natürü 
Tupana nixĩ ya naxwax̱ecü nax duü̃xü̃gü choxü̃ icuax̱üü̃güxü̃. Rü nüma tá 
nanapoxcue i ngẽma chauxchi aiexü̃. 
51Aixcüma pemaxã nüxü̃ chixu, rü texé ya naga ĩnüxe i ngẽma tümamaxã 
nüxü̃ chixuxü̃ rü guxü̃gutáma namaxecha ==ñanagürü. 
52Rü yexguma ga yema Yudíugü, rü Ngechuchuxü̃ nangãxü̃gü, rü 
ñanagürügü: —Ñu̱xma rü meaxü̃chima nüxü̃ tacuax̱ nax cuwa nangẽxmaxü̃ 
i wüxi i ngo̱xo. Yerü ga Abraáü̃ rü guxü̃ma ga nũxcümaü̃güxü̃ ga Tupanaarü 
orearü uruü̃gü rü nayue. Natürü cuma rü ñu̱xma tomaxã nüxü̃ quixu rü texé 
ya naga ĩnüxe i ngẽma curü ore rü guxü̃gutáma namaxecha. 
53¿Ẽ̱xna cuma rü tórü o̱xi ga Abraáü̃arü yexera quixĩ? Yerü nüma rü nayu rü 
guxü̃ma ga nũxcümaü̃güxü̃ ga Tupanaarü orearü uruü̃gü rü ta nayue. ¿Rü 
cugücax̱ rü texé quixĩ? ==ñanagürügü. 

54Rü Ngechuchu nanangãxü̃, rü ñanagürü nüxü̃: —Ega chaugü chitama 
chicuax̱üü̃gu rü ngẽma rü taxuwama name. Natürü yimá choxü̃ icuax̱üxü̃cü 
rü Chaunatü nixĩ. Rü yimá Chaunatütama nixĩ ya nüxü̃ pixucü nax perü 
Tupana yixĩxü̃. 
55Natürü i pema rü tama nüxü̃ pecuax̱ ya Chaunatü ya Tupana. Natürü i 
choma rü ngẽmáacü nüxü̃ chacuax̱. Rü ngẽxguma chi: “Tama nüxü̃ 
chacuax̱”, ñachagu, rü pexrüxü̃ chi wüxi i doratax̱áxü̃ chixĩ. Natürü i choma 
rü aixcüma nüxü̃ chacuax̱ ya Chaunatü ya Tupana, rü naga chaxĩnü i norü 
ore. 
56Perü o̱xi ga Abraáü̃ rü nataãxẽ yerü aixcüma nayaxõ rü tá nax íchanguxü̃ 
i ñoma i naanewa. Rü yemaxü̃ nacuax̱ rü yemacax̱ nataãxẽ ==ñanagürü 
ga Ngechuchu. 
57Rü yexguma ga yema Yudíugü rü Ngechuchuxü̃ nangãxü̃gü, rü 
ñanagürügü: —Cuma rü tauta 50 ya taunecü cuxü̃̃́ nangẽxma. ¿Rü ñuxãcü 
Abraáü̃xü̃ cudau? ==ñanagürügü. 
58Rü Ngechuchu nanangãxü̃ rü ñanagürü nüxü̃: —Aixcüma pemaxã nüxü̃ 
chixu rü tauta Abraáü̃ ngo̱xgu rü choma rü marü chayexma ==ñanagürü. 
59Rü yexguma ga nümagü rü nutane nanayauxgü nax gumámaxã 
ínamuxũchigüãxü̃cax̱. Natürü ga Ngechuchu rü nax̱chax̱wa inicu̱x. Rü 
yemaacü ínaxũxũ nawa ga gumá Tupanapata ga taxü̃ne. 

Cuáü ̃  9 

Ngechuchu nanamexẽxẽ ga wüxi ga yatü ga norü bucüma ngexetücü 

1Rü yexguma namagu yaxũxgu ga Ngechuchu, rü yéma nüxü̃ nadau ga wüxi 
ga yatü ga woetama norü bucüma ngexetücü. 
2Rü norü ngúexü̃gü rü nüxna nacagü, rü ñanagürügü: —Pa Ngúexẽẽruxü̃x, 
¿Tü̱xcüü̃ ngexetüãcüma nabu ya daa yatü? ¿Ẽ̱xna nanatü rü naéarü 
pecadugagu rü ẽx̱na noxrütama pecadugagu? ==ñanagürügü. 
3Rü Ngechuchu nüxü̃ nangãxü̃, rü ñanagürü nüxü̃: —Tama norü pecadugagu 
rü tama i nanatü rü naéarü pecadugagu nixĩ i ngẽmaãcü nabuxü̃. Natürü 

ngẽmaãcü nabu nax nawa nüxü̃ pedauxü̃cax̱ nax Tupana nüxü̃̃́ nangẽxmaxü̃ 
i pora nax namexẽẽãxü̃. 
4Rü ñoma rü ta nangune rü name nixĩ nax naxüxü̃ i norü puracü ya yimá 
núma choxü̃ mucü. Erü paxa tá nachüta rü ngẽxguma rü taxucürüwama texé 
tapuracü. 
5Rü ñu̱xma nax ñoma i naanewa changexmaxü̃ rü ñoma i naanearü 
nangóonexẽẽruxü̃ chixĩ ==ñanagürü. 
6Rü yexguma yema ñaxguwena rü Ngechuchu waixü̃müanewa nacuaxi. Rü 
yema waixü̃mü ga iwaixü̃maxã nanachaxetü ga gumá yatü ga ngexetücü. 
7Rü yexguma gumá ngexetücüxü̃ ñanagürü: —¡Chiloéarü puchuwa naxũ rü 
ngéma dexámaxã cugü yayauxetü! ==ñanagürü. (Rü ngẽma naéga i Chiloé 
rü “Tüxü̃ muxü̃”, ñaxü̃chiga nixĩ.) Rü yéma naxũ ga gumá ngexetücü rü 
dexámaxã nügü nayau̱̱xetü. Rü yexguma nataeguxgu rü marü 
nidauuchixetü. 
8Rü yexguma ga yema duü̃xü̃gü ga gumá ngexetücüpataarü ngaicamagu 
pegüxü̃ rü yema duü̃xü̃gü ga ü̃paacü nüxü̃ daugüxü̃ ga nax nangexetüxü̃, rü 
ñanagürügü: —¿Taux ẽx̱na i ñaa yixĩxü̃ i ngẽma yatü i ngexetüchiréxü̃ i 
duü̃xü̃güxü̃ diẽrucax̱ caa̱x̱ü̃xü̃? ==ñanagürügü. 
9Rü nümaxü̃ rü ñanagürügü: —Ngẽmáacü nüma nixĩ ==ñanagürügü. Rü 
togü rü ñanagürügü: —Tama nixĩ i ngẽma yixĩxü̃, natürü 
nanangẽxgumaraü̃xü̃chi ==ñanagürügü. Natürü nümatama ga gumá yatü 
ga ngexetüchirex̱cü, rü ñanagürü: —Ngẽmáacü choma chixĩ ==ñanagürü. 
10Rü yexguma ga yema duü̃xü̃gü rü nüxna nacagü rü ñanagürügü: —¿Rü 
ñuxãcü nixĩ i marü quidauuchixü̃ i ñu̱xmax? ==ñanagürügü. 
11Rü nüma nanangãxü̃ rü ñanagürü: —Yimá yatü ya Ngechuchugu ãégacü 
rü yimá waixü̃müanewa nacuaxi. Rü yema waixü̃mü ga iwaixü̃maxã choxü̃ 
nachaxetü. Rü ñanagürü choxü̃: “¡Yéa Chiloéarü puchuwa naxũ rü ngéma 
dexámaxã cugü yayauxetü!” ñanagürü choxü̃. Rü yéma chaxũ, rü yexguma 

dexámaxã chaugü chayauxetügu rü chidauuchi ==ñanagürü ga gumá 
yatü. 
12Rü yexguma nüxna nacagüe, rü ñanagürügü: —¿Ngextá nangẽxma i 
ñu̱xma ya yimá yatü ya cuxü̃ rümexẽxẽcü? ==ñanagürügü. Rü nüma ga 
gumá yatü ga ngexetüchirex̱cü rü ñanagürü: —Tama nüxü̃ chacuax̱ 
==ñanagürü. 

Parichéugü rü gumá ngexetücü ga Ngechuchu namexẽxẽcüna nacagüe 

13-14Natürü yema ngunexü̃ ga Ngechuchu nagu namexẽẽxü̃ ga gumá 
ngexetücü, rü ngü̃xchigaarü ngunexü̃ nixĩ. Rü yemacax̱ ga duü̃xü̃gü rü 
Parichéugüxü̃tawa nanagagü ga gumá yatü ga ngexetüchirex̱cü. 
15Rü yexguma ga yema Parichéugü rü nüxna nacagüe ga gumá yatü, rü 
ñanagürügü: —¿Ñuxãcü i marü curümexetüxü̃ i ñu̱xmax? ==ñanagürügü. 
Rü nüma nanangãxü̃ rü ñanagürü: —Waixü̃mü ga naxbü̱xágümaxã 
yawaixẽẽxü̃maxã choxü̃ nachaxetü, rü ñu̱xũchi dexámaxã chaugü 
chayayauxetü, rü ngẽmacax̱ marü chidauuchi ==ñanagürü. 
16Rü yexguma ga ñuxre ga Parichéugü rü ñanagürügü: —Yema yatü ga cuxü̃ 
rümexẽẽxü̃ rü tama Tupanaarü duü̃xü̃ nixĩ, erü tama nanaxaure i 
ngü̃xchigaarü ngunexü̃ ==ñanagürügü. Natürü togü ga Parichéugü rü 
ñanagürügü: —¿Ñuxãcü nanaxü i ngẽma cuax̱ruxü̃ i mexü̃ ega wüxi i 
pecaduã̃́xü̃ yixĩxgux? ==ñanagürügü. Rü yemaacü nügü nitoye ga nagu 
naxĩnüexü̃wa ga yema Parichéugü. 
17Rü wena nüxna nacagüe ga gumá yatü ga ngexetüchirex̱cü, rü 
ñanagürügü: —¿Natürü cuma rü ñuxũ ñacuxü̃ nachiga i ngẽma yatü ga cuxü̃ 
rümexẽẽxü̃? ==ñanagürügü. Rü nüma nanangãxü̃, rü ñanagürü: —
Chau̱̱xcax̱ rü wüxi i Tupanaarü orearü uruxü̃ nixĩ ==ñanagürü. 
18Natürü ga yema Yudíugü rü tama nüxü̃̃́ nayaxõgüchaü̃ ga nüma nax yixĩxü̃ 
nax nangexetüchiréxü̃, rü ñu̱xma rü marü nax yadauuchixü̃. Rü yemacax̱ ga 
yema Yudíugü rü tümacax̱ nangemagü ga nanatü rü naé ga gumá yatü ga 
rümexetücü. 

19Rü tüxna nacagü, rü ñanagürügü: —¿Daa yixĩxü̃ ga gumá pene ga nüxü̃ 
pixucü ga woetama ngexetüãcü bucü? ¿Ñuxãcü i ñu̱xma i yadauuchixü̃? 
==ñanagürügü. 
20Rü nanatü rü naé tanangãxü̃gü rü ñatarügügü: —Ngẽmáacü nüxü̃ tacuax̱ 
rü daa nixĩ ya tone ga ngexetüãcüma bucü. 
21Natürü tama nüxü̃ tacuax̱ ga ñuxãcü nax yadauuchixü̃ i ñu̱xmax. Rü tama 
nüxü̃ tacuax̱ nax texé namexetüxẽẽxü̃. ¡Ẽcü nüxnatama pecagü! Erü nüma 
rü marü naya, rü nümatama pemaxã nüxü̃ nax yaxuxü̃cax̱ ==ñatarügügü. 
22Rü yema ñatarügügü ga nanatü rü naé, yerü tamuü̃e. Yerü ga Yudíugü rü 
marü nügümaxã nanamexẽxẽgü nax tüxü̃ ínatax̱üchigüxü̃cax̱ ga 
ngutaquex̱epataü̃wa ga texé ga Ngechuchuaxü̃̃́ yaxṍxe nax Cristu yixĩxü̃. 
23Rü yemacax̱ nixĩ ga nanatü rü naé ga ñatagügüxü̃: “¡Ẽcü, nüxnatama 
pecagü! Erü nüma rü marü naya rü nümatama pemaxã nüxü̃ nax 
yaxuxü̃cax̱”, ñatagügüxü̃. 
24Rü yexguma ga yema Yudíugü rü wenaxarü naxcax̱ nacagü ga gumá 
ngexetüchirex̱cü. Rü ñanagürügü nüxü̃: —Rü ñu̱xma tanaxwax̱e i 
Tupanapex̱ewa rü aixcüma tomaxã nüxü̃ quixu nax texé cuxü̃ rümexẽẽxü̃. 
Erü toma rü meama nüxü̃ tacuax̱ i ngẽma Ngechuchu rü wüxi i pecaduã̃́xü̃ 
nax yixĩxü̃ ==ñanagürügü. 
25Rü nüma nanangãxü̃ rü ñanagürü nüxü̃: —Choma rü tama nüxü̃ chacuax̱ 
ega wüxi i pecaduã̃́xü̃ yixĩxgu rü ẽx̱na tama. Rü ngẽma nüxü̃ chacuáxü̃ nixĩ 
nax changexetüxü̃ ga noxrix rü ñu̱xma rü nax chidauuchixü̃ ==ñanagürü. 
26Rü wenaxarü nüxna nacagüe, rü ñanagürügü: —¿Rü tax̱acü nixĩ ga cumaxã 
naxüxü̃? ¿Rü ñuxãcü ga naxüaxü̃ ga cuxü̃ nax yadauuchixetüxẽẽxü̃cax̱? 
==ñanagürügü. 
27Rü nanangãxü̃ rü ñanagürü nüxü̃: —Marü pemaxã nüxü̃ chixu, rü tama 
choxü̃̃́ iperüxĩnüechaü̃. ¿Tü̱xcüü̃ penaxwax̱e nax wena pemaxã nüxü̃ 
chixuxü̃? ¿Ẽ̱xna pema rü ta nüxü̃̃́ peyaxõgüchaü̃? ==ñanagürü. 

28Rü yexguma ga yema Yudíugü gumá yatümaxã chixexü̃ nixugüe, rü 
ñanagürügü: —Cuma erü nixĩ i nüxü̃̃́ cuyaxõxü̃ i ngẽma yatü, natürü i toma 
rü Moichéaxü̃̃́ nixĩ i tayaxõgüxü̃. 
29Toma rü nüxü̃ tacuax̱ ga Tupana rü aixcüma Moichémaxã nax yadexaxü̃, 
natürü ngẽma Ngechuchu rü tama nüxü̃ tacuax̱ nax ngextá ne naxũxü̃ 
==ñanagürügü. 
30Rü gumá yatü nanangãxü̃, rü ñanagürü nüxü̃: —¿Ñuxãcü nixĩ i ngẽma? 
Nüma rü marü choxü̃ narümexetüxẽxẽ, natürü ¿ñuxãcü i pema i tama nüxü̃ 
pecuáxü̃ nax ngextá ne naxũxü̃? 
31Rü guxãma rü meama nüxü̃ tacuax̱ rü Tupana tama nüxü̃ naxĩnü i 
pecaduãx̱güxü̃arü yumüxẽ. Natürü Tupana rü tüxü̃̃́ nüxü̃ naxĩnü i tümaarü 
yumüxẽ ya yíxema nüxü̃ icuax̱üxü̃güxe rü naxǘxe i Tupanaarü ngúchaü̃. 
32Taguma ñuxgu nüxü̃ taxĩnüchiga i wüxi i yatü nax yadauuchixẽẽãxü̃ i wüxi 
i duü̃xü̃ i norü bucüma ngexetüxü̃. 
33Rü ngẽxguma chi tama Tupana núma namuxgu ya daa yatü ya choxü̃ 
rümexẽẽcü, rü taxuacü chi mexü̃ naxü ==ñanagürü ga gumá yatü ga 
ngexetüchirex̱cü. 
34Rü yexguma ga yema Yudíugüarü ãẽx̱gacügü, rü ñanagürügü nüxü̃: —
Cuma nax pecadugu cubuxü̃, ¿rü ñuxãcü cunaxwax̱e nax toxü̃ 
cungúexẽẽchaü̃xü̃? ==ñanagürügü. Rü ñu̱xũchi ínanatax̱üchigü ga 
ngutaquex̱epataü̃wa. 

Duü̃xü̃gü i tama yaxõgüxü̃ rü ngexetüxü̃rüxü̃ nixĩgü 

35Rü Ngechuchu rü nüxü̃ nacuáchiga nax ínatax̱üchigüãxü̃ ga gumá 
ngexetüchirex̱cü. Rü yexguma nüxü̃ nadau̱̱xgu, rü ñanagürü nüxü̃: —¿Nüxü̃̃́ 
cuyaxõxü̃ ya Tupana Nane ya duü̃xü̃xü̃ ixĩcü? ==ñanagürü. 
36Rü yexguma ga nüma rü Ngechuchuxü̃ nangãxü̃ rü ñanagürü: —Pa Corix, 
¡chomaxã nüxü̃ ixu nax texe yixĩxü̃ nax nüxü̃̃́ chayaxõxü̃cax̱! ==ñanagürü. 
37Rü Ngechuchu nanangãxü̃, rü ñanagürü: —Marü nüxü̃ cudau ya Tupana 
Nane. Rü nüma nixĩ i cumaxã íyadexaxü̃ ==ñanagürü. 

38Rü yexguma ga gumá yatü ga ngexetüchirex̱cü rü Ngechuchupex̱egu 
nacaxã̃́pü̱xü, rü nüxü̃ nicuax̱üxü̃, rü ñanagürü nüxü̃: —Ngẽmáacü cuxü̃̃́ 
chayaxõ, Pa Corix ==ñanagürü. 
39Rü yexguma ga Ngechuchu rü ñanagürü: —Ñoma i naanewa chaxũ nax 
chayadexechixü̃cax̱ i chorü duü̃xü̃gü nüxna i ngẽma tama choxrü ixĩgüxü̃. 
Rü nua chaxũ nax ngẽma ngexetügüxü̃ nayadauuchigüxü̃ rü ngẽma 
idauuchixetügüxü̃ rü ngexetügüxü̃rüxü̃ nax yixĩgüxü̃ ==ñanagürü. 
40Rü ñuxre ga Parichéugü ga yéma Ngechuchumaxã yexmagüxü̃, rü 
yexguma yema orexü̃ naxĩnüegu, rü Ngechuchuna nacagü, rü ñanagürügü: 
—¿Ẽ̱xna toma rü ta tama Tupanaxü̃ tacuax̱gü ñacuxü̃? ==ñanagürügü. 
41Rü Ngechuchu nanangãxü̃ rü ñanagürü nüxü̃: —Ngẽxguma chi 
ngexetügüxü̃ pixĩgügu rü taxũchima pegagu nixĩ nax pepecaduãx̱güxü̃. 
Natürü ngẽma nax pegü pixuxü̃ nax pidauuchixü̃ rü ngẽmacax̱ pegagutama 
nixĩ nax pepecaduãx̱güxü̃ ==ñanagürü. 

Cuáü ̃  10 

Carnérugüarü dauruxü̃chiga 

1Rü yexguma ga Ngechuchu rü ñanagürü: —Rü aixcüma pemaxã nüxü̃ chixu 
rü ngẽma yatü i tama carnérupǘxü̃arü ĩãx̱wa ixücuxü̃ rü wüxi i ngĩ ̃́tax̱axü̃ 
nixĩ i ngẽma, erü ngextámare nixücu. 
2Natürü ngẽma carnérupǘxü̃arü ĩãx̱wa meama ixücuxü̃, rü ngẽma nixĩ i norü 
dauruü̃xü̃chi i carnérugü. 
3Rü ngẽma yatü i carnérupǘxü̃arü ĩãx̱na dauxü̃ rü nayawãxna i ĩãx̱ nax 
yaxücuxü̃cax̱ i carnérugüarü dauruxü̃. Rü nüma i carnérugü rü nüxü̃ 
nacuax̱gü i naga i ngẽma norü dauruxü̃. Rü ngẽma norü dauruxü̃ rü 
wüxichigü i norü carnéru rü naégamaxã naxcax̱ naca nax ínamuxü̃ãxü̃cax̱ i 
naxpüü̃wa. 
4Rü ngẽxguma ínamuxü̃ãx̱gu i guxü̃ma i norü carnérugü, rü nüma i norü 
dauruxü̃ rü napex̱egu nixũchigü. Rü nümagü i carnérugü rü nawe narüxĩ, 
erü nüxü̃ nacuax̱gü i naga. 

5Natürü ngẽxguma wüxi i yatü i tama aixcüma norü dauruxü̃ ixĩxü̃, rü tama 
nawe narüxĩ i ngẽma carnérugü. Rü nüxna naxĩgü, erü tama nüxü̃ nacuax̱gü 
i naga i ngẽma tama norü dauruxü̃ ixĩxü̃ ==ñanagürü ga Ngechuchu. 
6Rü Ngechuchu rü duü̃xü̃gümaxã nüxü̃ nixu ga yema ore ga cuax̱ruxü̃, 
natürü nüma ga duü̃xü̃gü rü tama nüxü̃ nacuax̱güéga ga tax̱acüchiga nax 
yixĩxü̃. 

Ngechuchu rü mecü ya dauruxü̃ nixĩ 

7Rü yexguma ga Ngechuchu rü wenaxarü ñanagürü nüxü̃: —Aixcüma 
pemaxã nüxü̃ chixu rü choma nixĩ i carnérupǘxü̃arü ĩãx̱ i nawa yachocuxü̃ 
i carnérugü. 
8Guxü̃ma ga yema nüxíra núma ĩxü̃ rü ngĩ ̃́tax̱agüxü̃ rü máetagüxü̃ nixĩgü. 
Natürü yema carnérugü rü tama naga naxĩnüe. 
9Choma nixĩ i ĩãx̱. Rü texé ya chowa ixücuxe rü tá tamaxü̃. Rü mexü̃wa tá 
tangexma ngẽxgumarüxü̃ i wüxi i carnéru i naxpüü̃gu ücuxü̃ rü ixũxũxü̃ rü 
mecü ya maxẽxü̃ iyangauxü̃. 
10Ngẽma ngĩ ̃́tax̱axü̃ rü núma naxũ nax yangĩ ̃́xü̃cax̱ rü namáetaxü̃cax̱ rü 
nachixexẽẽãxü̃cax̱. Rü ngẽmacax̱icatama núma naxũ. Natürü i choma rü 
núma chaxũ nax chanamaxẽxẽẽxü̃cax̱ i duü̃xü̃gü nax aixcüma nüxü̃̃́ 
nangẽxmaxü̃cax̱ i maxü̃ i taguma gúxü̃. 
11Choma nixĩ i carnéruarü dauruxü̃ ya mecü chixĩxü̃. Rü wüxi i carnéruarü 
dauruxü̃ ya mecü rü norü carnérugüxü̃ ínapoxü̃ rü ñu̱xmata naxcax̱ nayu̱x. 
12Natürü ngẽma diẽrucax̱mare puracüxü̃, rü ngẽxguma aixü̃ nadau̱̱xgu rü 
carnérugüna ngéma niña. Rü ngẽmaãcü nanaxü erü tama aixcüma norü 
dauruxü̃ nixĩ i nüma, rü tama noxrü nixĩ i ngẽma carnérugü. Rü ngẽma ai 
rü carnérugüxü̃ ínayauxü̃ rü ngẽxma tüxü̃ naxüanexẽẽmare. 
13Rü ngẽma yatü rü niña, erü norü diẽrucax̱icatama ngéma napuracü. Rü 
tama aixcüma carnérugügu narüxĩnü. 
14-15Choma nixĩ i carnérugüarü dauruxü̃ ya mecü chixĩxü̃. Rü ngẽxgumarüxü̃ 
ya Chaunatü nax choxü̃ nacuáxü̃ rü choma rü Chaunatüxü̃ nax chacuáxü̃, rü 

ngẽxgumarüxü̃ ta nüxü̃ chacuax̱ i chorü carnérugü, rü nümagü rü choxü̃ 
nacuax̱gü. Rü choma rü naxcax̱ chayu i chorü carnérugü. 
16Rü choxü̃̃́ nangẽxmagü ta i togü i carnérugü i tama ñaa naxpüü̃wa 
ngẽxmagüxü̃. Rü ngẽmagü rü tá ta nua chanagagü, rü tá chauga naxĩnüe. 
Rü wüxitücumü tátama nixĩ rü choma tátama nixĩ i norü dauruxü̃ chixĩxü̃. 
17Chaunatü rü choxü̃ nangechaü̃, erü chorü carnérugücax̱ chayu rü wena 
táxarü chamaxü̃. 
18Taxúema choxü̃ tayuxẽxẽ, natürü chomatama chorü ngúchaü̃maatama 
ichanaxã i chorü maxü̃. Erü cho̱xmex̱wa nangẽxma nax ichanaxãxü̃cax̱, rü 
wena nax chanayaxuxü̃cax̱, yerü yemaacü choxü̃ namu ga Chaunatü 
==ñanagürü. 
19Rü yexguma yema orexü̃ naxĩnüegu ga yema Yudíugü rü wenaxarü nügü 
nitoye ga yema nagu naxĩnüexü̃wa. 
20Rü muxü̃ma ga nümagü rü ñanagürügü: —¿Tü̱xcüü̃ nüxü̃̃́ iperüxĩnüe i ñaa 
yatü i ngeãẽxü̃ i ngo̱xo nawa ngẽxmaxü̃? ==ñanagürügü. 
21Natürü ga togü rü ñanagürügü: —Taxuxü̃ma i yatü i ngo̱xo nawa 
ngẽxmaxü̃ rü ñaarüxü̃ mea nidexa. ¿Ñuxãcü i wüxi i yatü i ngo̱xo nawa 
ngẽxmaxü̃ rü tüxü̃ narümexetüxẽxẽ ya wüxi ya ngexetüxe? ==ñanagürügü. 

Yudíugü rü Ngechuchuxü̃ naxoe 

22Rü nawa nangu ga yema peta ga gucü ga taunecügu Tupanapata ga 
taxü̃necax̱ naxügüxü̃ ga Yudíugü nax nüxna nacuax̱ãchigüxü̃cax̱ ga yema 
ngunexü̃ ga nagu yanguxü̃ ga gumá Tupanapata. Rü nagáuane ga 
Yerucharéü̃wa ga yexguma. 
23Rü gumá Tupanapata ga taxü̃newa nayexma ga wüxi ga chopetüchica ga 
Charomóü̃arü Chopetüchicagu ãégaxü̃. Rü yemagu nixũ ga Ngechuchu. 
24Rü yema Yudíugü rü nüxü̃ ínachomaeguãchi, rü ñanagürügü nüxü̃: —
¿Ñuxguratáta tomaxã quixaixcüma nax cugü quixuxü̃ nax texé nax quixĩxü̃? 
Ega aixcüma cuma rü Cristu quixĩxgu, rü ¡mea noxtacüma tomaxã nüxü̃ ixu! 
==ñanagürügü. 

25Rü Ngechuchu nanangãxü̃, rü ñanagürü nüxü̃: —Marü pemaxã nüxü̃ chixu, 
natürü i pema rü tama choxü̃̃́ peyaxõgü. Guxü̃ma i ngẽma chaxüxü̃ rü 
Chaunatüarü poramaxã nixĩ i chanaxüxü̃, rü ngẽmawa meama pexü̃ nüxü̃ 
chadauxẽxẽ nax choma rü Cristu nax chixĩxü̃. 
26Natürü pema rü tama peyaxõgü, erü tama chorü carnérugütanüxü̃ pixĩgü. 
27Chorü carnérugü rü nüxü̃ nacuax̱ i chauga, rü choma rü chorü carnérugüxü̃ 
chacuax̱, rü nüma rü chowe narüxĩ. 
28Rü choma rü nüxna chanaxã i maxü̃ i taguma gúxü̃. Rü nümagü rü 
tagutáma inayarütauxe, rü taxúetama choxna tanapuxü̃ i cho̱xmex̱wa. 
29Rü Chaunatü rü guxü̃arü yexera naporaxüchi. Rü yíxema carnérugü ya 
nüma choxna tüxü̃ namugüxe rü taxúema nüxna tüxü̃ tapuxü̃. 
30Chaunatü rü choma rü wüxitama tixĩgü ==ñanagürü. 
31Rü yexguma ga yema Yudíugü rü wenaxarü nutane nanayauxgü nax 
gumámaxã Ngechuchuxü̃ ínamuxũchigüxü̃cax̱. 
32Natürü ga Ngechuchu rü ñanagürü nüxü̃: —Pepex̱ewa chanaxü i muxü̃ma 
i mexü̃gü i Chaunatüarü poramaxã chaxüxü̃. ¿Rü ngexü̃rüüxü̃ i ngẽma mexü̃ 
i chaxüxü̃cax̱ nixĩ i choxü̃ nutamaxã ípemuxũchichaü̃xü̃? ==ñanagürü. 
33Rü yema Yudíugü rü Ngechuchuxü̃ nangãxü̃gü, rü ñanagürügü: —Tama 
wüxi i puracü i mexü̃cax̱ cuxü̃ ítamuxũchigüchaü̃. Natürü cuxü̃ 
ítamuxũchigüchaü̃ erü ngẽma nüxü̃ quixuxü̃ rü Tupanaaxü̃̃́ nangu̱x. Cuma 
rü wüxi i duü̃xü̃mare quixĩ natürü cugü ícurü Tupana ==ñanagürügü. 
34Rü nüma ga Ngechuchu rü ñanagürü nüxü̃: —Perü mugüpanewa rü 
naxümatü i Tupanaarü ore i ñaxü̃: “Choma rü nüxü̃ chixu nax tupanagü 
pixĩgüxü̃”, ñaxü̃. 
35Rü ngẽmaãcü Tupanaarü orewa rü nüxü̃ nixu nax tupanagü tixĩgüxü̃ ya 
guxãma ya yíxema nayauxgüxe i norü ore. Rü nüxü̃ tacuax̱ rü 
taxucürüwama texé itayanaxoxẽxẽ i ngẽma Tupanaarü ore i ümatüxü̃wa 
nüxü̃ yaxuxü̃. 

36Rü Tupana choxü̃ naxuneta nax chanaxüxü̃cax̱ i norü puracü rü ñoma ga 
naanewa choxü̃ namu. ¿Rü ñuxãcü i nagu perüxĩnüexü̃ nax Tupanaaxü̃̃́ 
chanangu̱xẽẽxü̃ i ngẽxguma Tupana Nane chixĩxü̃, ñachagu pemaxã? 
37Rü ngẽxguma chi tama chanaxüxgu i ngẽma mexü̃ i Chaunatü üxü̃, rü 
marü name nax tama choxü̃̃́ peyaxõgüxü̃. 
38Natürü ngẽxguma chanaxüxgu i ngẽma Chaunatü üxü̃, rü woo tama choxü̃̃́ 
peyaxõgügu, rü chanaxwax̱e i nüxü̃̃́ peyaxõgü i ngẽma mexü̃gü i 
Chaunatüarü poramaxã chaxüxü̃. Erü ngẽmawa tá nüxü̃ pecuax̱ nax 
Chaunatü rü chowa nangẽxmaxü̃ rü choma i nawa changexmaxü̃ 
==ñanagürü. 
39Rü wenaxarü Ngechuchuxü̃ niyauxgüchaü̃ ga yema Yudíugü. Natürü nüma 
ga Ngechuchu rü nax̱chax̱wa niña. 
40Rü yexguma ga Ngechuchu rü Yudáü̃arü tocutücax̱ nataegu. Rü yema 
nachica ga Cuáü̃ duü̃xü̃güxü̃ ü̃paacü nawa íbaiü̃xẽẽxü̃gu narüxãũ̱̱x. 
41Rü muxü̃ma ga duü̃xü̃gü rü Ngechuchuxü̃ ínayadaugü, rü ñanagürügü: —
Cuáü̃ rü taxuxü̃ma ga mexü̃ ga cuax̱ruxü̃ naxü ga Tupanaarü poramaxã. 
Natürü guxü̃ma ga ore ga Cuáü̃ tamaxã nüxü̃ ixuxü̃ ga ñaa yatüchiga rü 
aixcüma nixĩ ==ñanagürügü. 
42Rü yema nachicawa rü muxü̃ma ga duü̃xü̃gü rü Ngechuchuaxü̃̃́ nayaxõgü. 

Cuáü ̃  11 

Lácharoarü yuxchiga 

1Nayexma ga wüxi ga yatü ga idax̱awecü ga Lácharogu ãégacü. Rü naeyax̱gü 
ga María rü Márta rü ĩane ga Betániacüãx̱ nixĩgü. 
2Rü yema María iyixĩ ga Cori ga Ngechuchucutügu pumara bacü rü ñu̱xũchi 
ngĩyaemaxã ínapicutücü. Rü gumá Lácharo ga idax̱awecü nixĩ ga ngĩenexẽ. 
3Rü poraãcü nidax̱awe ga Lácharo. Rü yemacax̱ ga naeyax̱gü, rü 
Ngechuchuxü̃tawa imugagü, rü ngĩgürügügü: “Pa Corix, cumücü ya Lácharo 
ya nüxü̃ cungechaü̃cü rü nidax̱awe”, ngĩgürügügü. 

4Rü yexguma yema orexü̃ naxĩnügu ga Ngechuchu, rü ñanagürü: —Ngẽma 
dax̱awe rü taxũtáma yumaxã inayacuax̱. Natürü nidax̱awe nax duü̃xü̃gü 
nüxü̃ nadaugüxü̃cax̱ nax aixcüma naporaxü̃ ya Tupana rü aixcüma choma i 
Nane rü ta nax chaporaxü̃ ==ñanagürü. 
5Rü Ngechuchu poraãcü Maríaxü̃ rü Mártaxü̃ rü Lácharoxü̃ nangechaü̃. 
6Natürü yexguma nüxü̃ naxĩnügu ga nax yadax̱awexü̃ ga Lácharo, rü tama 
paxa ínayadau. Rü yema ínayexmaxü̃wa rü taxre ga ngunexü̃ yexma 
narüxãũ̱̱xama. 
7Rü yemawena rü norü ngúexü̃güxü̃ ñanagürü: —¡Ngĩxã rü wena 
Yudéaanewa taxĩ! ==ñanagürü. 
8Rü norü ngúexü̃gü rü ñanarügügü nüxü̃: —Pa Ngúexẽẽruxü̃x, 
yexwacax̱tama nixĩ ga yémacüãx̱ ga Yudíugü ga nutamaxã cuxü̃ 
ínamuxũchigüchaü̃xü̃. ¿Rü tü̱xcüü̃ wena ngéma cuxũxchaü̃ i ñu̱xmax? 
==ñanarügügü. 
9Rü Ngechuchu rü norü ngúexü̃gümaxã nüxü̃ nixu rü ñanagürü nüxü̃: —
¿Taux ẽx̱na i wüxi i ngunexü̃ rü 12 i ora nüxü̃̃́ ngẽxmaxü̃? Ngẽxguma texé 
ngunecü ixũxgu rü tama tax̱acümaxã itayarüña, erü tümacax̱ nangóone. 
10Natürü ngẽxguma wüxíe chütacü ixũxgu rü ngẽmáacü tax̱acümaxã 
itayarüña, erü tümacax̱ naxẽane ==ñanagürü. 
11Rü yemawena ga Ngechuchu rü ñanagürü nüxü̃: —Tamücü ya Lácharo rü 
napemare. Natürü i ñu̱xma rü tá chayabaixãchixẽxẽ ==ñanagürü. 
12Rü yexguma ga norü ngúexü̃gü rü ñanarügügü: —Pa Corix, ega 
napemaregu, rü ngẽmawa nüxü̃ tacuax̱ nax naxcax̱ tá yataanexü̃ 
==ñanarügügü. 
13Natürü ga Ngechuchu rü nüxü̃ nixu ga Lácharo rü marü nax nayuxü̃. 
Natürü norü ngúexü̃gü rü nagu naxĩnüegu nax napemarexü̃chigaxü̃ namaxã 
nixu. 

14Rü yexguma ga Ngechuchu rü meama namaxã nüxü̃ nixu rü ñanagürü: —
Lácharo rü marü nayu. 
15Natürü choma rü chataãxẽ nax tama ngéma changexmaxü̃, erü ngẽmaãcü 
nixĩ i namemaexü̃ i pexcax̱ nax choxü̃̃́ peyaxõgüxü̃cax̱. ¡Rü ngĩxã rü 
ítayadaugü! ==ñanagürü. 
16Rü yéma nayexma ga Tumáchi ga Wüxigu Buexü̃ ga Taxreex̱püxü̃maxã 
naxugüxü̃. Rü nüma ga Tumáchi rü yema namücügüxü̃ ñanagürü: —¡Ngĩxã 
i yixema rü ta ngéma taxĩ nax wüxigu Ngechuchumaxã iyuexü̃cax̱! 
==ñanagürü. 

Ngechuchu nixĩ i yuexü̃güarü Maxẽxẽxẽruxü̃ 

17Rü yexguma Ngechuchu Betániawa nguxgu, rü marü ãgümücü ga ngunexü̃ 
nangupetü nax iyatax̱güãxü̃ ga Lácharo. 
18Rü gumá Betánia rü Yerucharéü̃arü ngaicamana nayexma. Rü tomaepü̱x 
ga quirumétru nixĩ ga norü yáxü̃. 
19Rü muxü̃ma ga Yudíugü rü Lácharoeyax̱ ga Márta rü Maríaxü̃tawa naxĩ 
nax ngĩxü̃ yataãẽxẽẽgüaxü̃cax̱, yerü nayu ga ngĩenexẽ. 
20Rü yexguma Márta nüxü̃ cuax̱gu ga marü nax ínanguxü̃ ga Ngechuchu, rü 
nüxü̃ iyatüxãchi. Natürü ga María rü ĩxgutama irüxãũ̱̱x. 
21Rü Márta rü ngĩgürügü nüxü̃ ga Ngechuchu: —Pa Corix, yexguma chi 
cuma cunumax̱gu rü taxũchima nayu ga chauenexẽ. 
22Natürü choma nüxü̃ chacuax̱ rü woo i ñu̱xma nax nayuxü̃, rü Tupana tá 
cuxna nanaxã i guxü̃ma i tax̱acü i naxcax̱ ícucax̱axü̃ ==ngĩgürügü. 
23Rü Ngechuchu ngĩxü̃ nangãxü̃ rü ñanagürü: —Cuenexẽ rü wena tá namaxü̃ 
==ñanagürü. 
24Rü Márta ngĩgürügü nüxü̃: —Ngẽmáacü nüxü̃ chacuax̱ rü wena tá namaxü̃ 
i ngẽxguma nagu̱xgu i naane rü ngẽxguma wena namaxẽgu i guxü̃ma i 
yuexü̃ ==ngĩgürügü. 

25Rü yexguma ga Ngechuchu rü ñanagürü: —Choma nixĩ i íchanadagüxẽẽxü̃ 
i yuexü̃gü, rü wena chanamaxẽxẽẽxü̃. Rü yíxema choxü̃̃́ yaxṍxe rü woo 
tayu̱xgu rü tá wenaxarü tamaxü̃. 
26Rü guxãma ya texé ya maxü̃̃́xẽ rü choxü̃̃́ yaxṍxe, rü guxü̃gutáma tamaxü̃. 
¿Cuyaxõxü̃ yixĩxü̃ i ngẽma? ==ñanagürü ga Ngechuchu. 
27Rü ngĩma rü ngĩgürügü nüxü̃: —Ngü̃, Pa Corix, choma rü chayaxõ nax 
cuma rü Tupana Nane ya Cristu ga ítanangu̱xẽẽgü nax quixĩxü̃ 
==ngĩgürügü. 

Lácharo itáxü̃wa naxaxu ga Ngechuchu 

28Rü yema ñaxguwena rü Márta rü ngĩeyax̱ ga Maríacax̱ iyaca. Rü bexma 
ngĩmaxã nüxü̃ iyarüxu, rü ngĩgürügü: —Marü nua nangu ya Ngúexẽẽruxü̃ 
ya Ngechuchu, rü choxü̃ cuxcax̱ nayacaxẽxẽ ==ngĩgürügü. 
29Rü yexguma María nüxü̃ ĩnügu ga marü yéma nax nanguxü̃ ga Ngechuchu, 
rü paxa ichi, rü Ngechuchuxü̃ íiyadau. 
30Rü Ngechuchu rü tauta ĩanewa nangu ga yexguma, rü yema nachica ga 
Márta nüxü̃ ídauxü̃watama nixĩ ga nayexmaxü̃. 
31Rü Maríapatawa nayexma ga ñuxre ga yémacüãx̱ ga Yudíugü ga ngĩxü̃ 
yéma taãẽxẽẽgüxü̃. Rü yexguma ngĩxü̃ nadaugügu ga paxa nax inachixü̃ nax 
ínaxũxũxü̃, rü ngĩwe narüxĩ. Yerü nüma nüxü̃ nacuax̱gügu rü yéma Lácharo 
itáxü̃wa ixũ nax yéma yaxaxuxü̃cax̱. 
32Rü yexguma Ngechuchuxü̃tawa nanguxgu ga María, rü napex̱egu 
iyacaxã̃́pü̱xü, rü ngĩgürügü: —Pa Corix, yexguma chi cuma cunuxmagu rü 
taxũchima nayu ga chauenexẽ ya Lácharo ==ngĩgürügü. 
33Rü yexguma Ngechuchu ngĩxü̃ dau̱̱xgu ga nax naxaxuxü̃ rü nax naxauxexü̃ 
ga yema Yudíugü ga ngĩwe rüxĩxü̃, rü poraãcü ngechaü̃ nüxü̃̃́ nangu̱x. 
34Rü Ngechuchu nüxna naca rü ñanagürü: —¿Ngexta nixĩ i ipenatáxü̃? 
==ñanagürü. Rü nümagü nanangãxü̃ rü ñanagürügü: —Pa Corix, ¡dücax, 
nua naxũ rü íyadau! ==ñanagürügü. 

35Rü naxaxu ga Ngechuchu. 
36Rü yema Yudíugü rü ñanagürügü: —¡Dücax ñuxãcü poraãcü Lácharoxü̃ 
nangechaü̃! ==ñanagürügü. 
37Natürü ñuxre ga yema Yudíugü rü ñanagürügü: —Daa nixĩ ga gumá yatü 
ga ngexetücüxü̃ rümexẽẽcü. ¿Rü tü̱xcüü̃ taxucürüwa tax̱acürü mexü̃ 
Lácharocax̱ naxü nax tama nayuxü̃cax̱? ==ñanagürügü. 

Wenaxarü namaxü̃ ga Lácharo 

38Rü Ngechuchu poraãcü ngechaü̃ nüxü̃̃́ nangu̱x rü Lácharomaxü̃cax̱ nixũ. 
Rü wüxi ga max̱pǘnearü ãxmaxü̃ nixĩ ga yema naxmax̱ü̃. Rü nayexma ga 
wüxi ga nuta ga tacü ga norü ngũxtaü̃ruxü̃. 
39Rü Ngechuchu rü ñanagürü: —¡Ípenangũ̱xgachix̱ ya yimá nuta ya namaxã 
nangũxtaü̃cü! ==ñanagürü. Natürü ga Márta ga Lácharoeyax̱ rü 
ngĩgürügü: —Pa Corix, cuxá marü nayixane nixĩ, erü marü ãgümücü i 
ngunexü̃ naétü nixĩ nax nayuxü̃ ==ngĩgürügü. 
40Natürü ga Ngechuchu rü ñanagürü ngĩxü̃: —¿Taux ẽx̱na i marü cumaxã 
nüxü̃ chixuchiréxü̃ rü ngẽxguma cuyaxõxgu rü tá nüxü̃ cudau i ngẽma mexü̃ 
ya Tupana norü poramaxã naxüxü̃? ==ñanagürü. 
41Rü yexguma ínananguxgachigü ga gumá nuta. Rü Ngechuchu daxũgu 
nadawenüãcüma ñanagürü: —Pa Chaunatü, moxẽ cuxna chaxã erü marü 
choxü̃ cuxĩnü. 
42Choma nüxü̃ chacuax̱ rü guxü̃guma choxü̃ cuxĩnü. Natürü moxẽ cuxna 
chaxã i ñu̱xma erü chanaxwax̱e i ñaa duü̃xü̃gü nax yaxõgüãxü̃ nax cuma 
núma choxü̃ cumuxü̃ ==ñanagürü. 
43Rü yexguma yema ñaxguwena, rü tagaãcü ñanagürü: —Pa Lácharox, 
¡ínaxũxũ i ngéma! ==ñanagürü. 
44Rü ínaxũxũ ga Lácharo ga inai̱x̱güchacüücü rü inai̱x̱güparacü. Rü wüxi ga 
naxchirumaxã nayanai̱x̱chametügü. Rü Ngechuchu ñanagürü nüxü̃ ga 
duü̃xü̃gü: —¡Ípeyawẽgü nax iyaxũxü̃cax̱! ==ñanagürü. 

Yudíugü naxca̱x nadaugü nax Ngechuchuxü̃ yayauxgüxü̃ca̱x 

(Mt. 26.1-5; Mr. 14.1-2; Lc. 22.1-2) 

45Rü yema Yudíugü ga Maríawe rüxĩxü̃ rü nüxü̃ nadaugü ga yema 
Ngechuchu üxü̃, rü muxü̃ma nüxü̃̃́ nayaxõgü ga yexguma nüxü̃ nadaugügu 
ga yema naxüxü̃. 
46Natürü ñuxre ga yema Yudíugü rü Parichéugümaxã nüxü̃ nayarüxugü ga 
yema Ngechuchu üxü̃. 
47Rü yexguma ga yema Parichéugü rü chacherdótegüarü ãẽx̱gacügü rü 
nangutaquex̱egü namaxã ga guxü̃ma ga yema yatügü ga 
ãẽx̱gacügütücumüwa ügüxü̃. Rü ñanagürügü: —¿Tax̱acü tá taxüe? Erü ñaa 
yatü i Ngechuchu rü nanaxü i muxü̃ma i mexü̃ i cuax̱ruü̃gü. 
48Ngẽxguma chi tama yayauxgügu, rü guxü̃táma i duü̃xü̃gü rü tá nüxü̃̃́ 
nayaxõgü, rü Rómacüãx̱güarü churaragü rü núma chi naxĩ rü nagu napogüe 
ya tórü Tupanapata ya taxü̃ne, rü nayanaxoxẽxẽ i tachiü̃ane 
==ñanagürügü. 
49Natürü wüxi ga yema chacherdótegütanüxü̃ ga Caipágu ãégaxü̃ rü gumá 
taunecügu rü chacherdótegüarü ãẽx̱gacü nixĩ. Rü nüma rü yema togüxü̃ 
ñanagürü: —Pemax rü taxuxü̃ma pecuax̱. 
50¿Ẽ̱xna tama nüxü̃ pecuax̱ rü namemaexü̃ nax wüxitama i yatü guxü̃ma i 
duü̃xü̃cax̱ yuxü̃ nax tama nayuexü̃cax̱ i guxü̃ma i tachiü̃anecüãx̱ i duü̃xü̃gü? 
==ñanagürü. 
51Natürü ga Caipá rü tama nüechama yema ñanagürü, yerü gumá taunecügu 
rü nüma nixĩ ga chacherdótegüarü ãẽx̱gacü yixĩxü̃. Rü yemacax̱ rü Tupana 
nixĩ ga Caipáwa idexacü ga yexguma nüxü̃ yaxuxgu nax Ngechuchu rü 
guxü̃ma i Yudíugücax̱ tá nax nayuxü̃. 
52Rü yema orewa rü nanango̱xẽxẽ nax tama Yudíugücax̱icatama tá nax 
nayuxü̃, natürü tá nayu naxcax̱ i guxü̃ma i Tupanaarü duü̃xü̃gü i ñoma i 
naanegu woonexü̃, nax wüxiwa nangẽxmagüxü̃cax̱. 
53Rü yema ngunexü̃gucürüwa nixĩ ga inaxügüeãxü̃ ga yema Yudíugüarü 
ãẽx̱gacügü nax nagu naxĩnüexü̃ ga ñuxãcü tá nax Ngechuchuxü̃ yamax̱güxü̃. 

54Rü yemacax̱ ga Ngechuchu rü marü tama yema Yudíugü ímuxü̃tanüwa 
nayexma. Rü ínaxũxũ ga Yudéaanewa, rü wüxi ga ĩanexacü ga Efraíü̃gu 
ãéganewa naxũ. Rü guma ĩane rü nüxna nangaicama ga yema chianexü̃ ga 
taxúema nagu ãpataxü̃. Rü yexma narücho namaxã ga norü ngúexü̃gü. 
55Rü marü ningaica ga yema Yudíugüarü peta ga Üpetüchiga. Rü yemacax̱ 
muxü̃ma ga duü̃xü̃gü ga nai ga ĩanecüãx̱ rü Yerucharéü̃wa naxĩ nax 
Tupanacax̱ nügü yamexẽẽgüxü̃cax̱ naxü̃pa ga yema peta. 
56Rü Ngechuchucax̱ nadaugü ga duü̃xü̃gü. Rü Tupanapata ga taxü̃newa 
nügüna nicagüetanü, rü ñanagürügü: —¿Ñuxũ ñapegüxü̃ i pemax? ¿Ñoma i 
petawa tá naxũxü̃ rü ẽx̱na tama? ==ñanagürügü. 
57Rü yema Parichéugü rü chacherdótegüarü ãẽx̱gacügü rü duü̃xü̃güna 
naxãgagü, rü ñanagürügü: —Ngẽxguma ngextá nüxü̃ pedaugügu i ngẽma 
Ngechuchu, ¡rü tomaxã nüxü̃ peyarüxu nax tayayauxgüxü̃cax̱! 
==ñanagürügü. 

Cuáü ̃  12 

Wüxi ga nge rü Ngechuchucutügu pumara iba 
(Mt. 26.6-13; Mr. 14.3-9) 

1Rü 6 ga ngunexü̃ naxü̃pa ga Üpetüchigaarü peta, rü Ngechuchu rü 
Betániawa naxũ. Rü guma ĩane nixĩ ga nagu naxãchiü̃ne ga Lácharo ga 
Ngechuchu wena namaxẽẽcü. 
2Rü yéma Lácharopatawa Ngechuchucax̱ nanaxügü ga wüxi ga õna. Rü 
natanüwa ga yema mechawa yexmagüxü̃ rü Lácharo nixĩ ga 
Ngechuchuxü̃tawaama chibücü. Rü Márta iyixĩ ga inaxǘcü ga õna. 
3Rü yexguma ga María rü yéma inange ga 300 gramu nagu ga pumara ga 
nardo ga tatanüxü̃. Rü Ngechuchuxü̃ namaxã iyixcutü. Rü ñu̱xũchi 
ngĩyaemaxã íinapicutü. Rü guxü̃wama ga gumá ĩpata rü nayixmachĩã 
namaxã ga yema pumara. 
4-5Rü yexguma wüxi ga Ngechuchuarü ngúexü̃ ga Yúda ga Icharióte ga 
yixcama Ngechuchuxü̃ íxuaxü̃xü̃, rü ñanagürü: —¿Tü̱xcüü̃ tama tatanüxü̃gu 

namaxã itaxe i ngẽma pumara nax ngẽma diẽrumaxã nüxü̃ nangü̃xẽẽxü̃cax̱ 
i ngẽma duü̃xü̃gü i ngearü diẽruãx̱güxü̃? ==ñanagürü. 
6Natürü ga Yúda rü tama aixcüma nagu narüxĩnü ga yema ngearü 
diẽruãx̱güxü̃. Natürü yema ñanagürü yerü nüma rü wüxi ga ngĩ ̃́tax̱axü̃ nixĩ. 
Rü naxmex̱wa nayexma ga yema choca ga diẽru nagu naxǘgüxü̃ ga 
Ngechuchu rü norü ngúexü̃gü. Rü Yúda rü ñuxguacü rü noxrüxü̃tama ngĩxne 
nangĩx̱ĩxü̃. 
7Rü yexguma ga Ngechuchu rü Yúdaxü̃ ñanagürü: —¡Taxṹ i ngĩxü̃ 
cuchixewexü̃! Erü choma rü paxa tá chayu rü tá ichatax̱. Rü ngẽmacax̱ nixĩ 
i ngẽma pumaramaxã choxü̃ nachaxü̃. 
8Ngẽma ngearü diẽruãx̱güxü̃ rü guxü̃gutáma petanüwa nangẽxmagü. Natürü 
i choma rü taxũtáma guxü̃gu petanüwa changexma ==ñanagürü. 

Chacherdótegüarü ãẽ̱xgacügü rü nügümaxã nanamexẽẽgü nax Lácharoxü̃ 
yama̱xgüxü̃ 

9Rü muxü̃ma ga Yudíugü rü nüxü̃ nacuáchiga ga Betániawa nax nayexmaxü̃ 
ga Ngechuchu. Rü yéma naxĩ nax nüxü̃ nadaugüxü̃cax̱. Rü tama 
Ngechuchuxü̃xicatama nadaugüchaü̃ natürü nüxü̃ nadaugüchaü̃ ta ga 
Lácharo ga Ngechuchu wena namaxẽẽcü. 
10Rü yexguma ga chacherdótegüarü ãẽx̱gacügü rü nügümaxã nanamexẽẽgü 
ga Lácharoxü̃ rü ta nax yamax̱güxü̃cax̱. 
11Yerü Lácharogagu nixĩ ga muxü̃ma ga Yudíugü ga Ngechuchuaxü̃̃́ 
yaxõgüãxü̃ rü yema chacherdótegüna naxĩgüxü̃. 

Ngechuchu rü Yerucharéü̃gu naxücu 
(Mt. 21.1-11; Mr. 11.1-11; Lc. 19.28-40) 

12Rü muxü̃ma ga duü̃xü̃gü rü Yerucharéü̃wa naxĩ naxcax̱ ga Üpetüchigaarü 
peta. Rü moxü̃ãcü duü̃xü̃gü nüxü̃ nacuáchigagü ga Ngechuchu rü guma 
ĩanewa nax nanguxchaü̃xü̃. 
13Rü yexguma moruátüta nadaü̃gü rü yemamaxã Ngechuchuxü̃ 
nayatüxgütanüãchi. Rü tagaãcü ñanagürügü: —¡Namaxü̃! ¡Namecümaxüchi 



3112 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

ya daa Tupanaégagu núma ũcü! ¡Namecümaxüchi ya daa Iraétanüxü̃arü 
Ãẽx̱gacü! ==ñanagürügü. 
14Rü Ngechuchu nüxü̃ nadau ga wüxi ga búru, rü naétügu naxaunagü, yema 
Tupanaarü ore ga ümatüxü̃ nüxü̃ ixuxü̃rüxü̃: 
15“¡Taxṹ i pemuü̃exü̃, Pa Chióü̃cüãx̱güx! ¡Rü iperüdaunü nax wüxi i búru i 
íraxü̃étügu ngéma ne naxũxü̃ ya perü ãẽx̱gacü!” ñanagürü ga yema ore. 
16Rü noxri ga norü ngúexü̃gü rü tama nüxü̃ nacuax̱gü ga Ngechuchuchiga 
nax yixĩxü̃ ga yema ore. Natürü nawena ga yexguma marü Ngechuchu 
daxũwa ũxgu, rü yexguma nixĩ ga nüxna nacuax̱ãchiexü̃ ga guxü̃ma ga yema 
Ngechuchuxü̃ ngupetüxü̃, rü yema Tupanaarü ore ümatüxü̃ãcü nüxü̃ nax 
nangupetüxü̃. 
17Rü yema duü̃xü̃gü ga Ngechuchuxü̃tawa yexmagüxü̃ ga yexguma 
Lácharocax̱ nacaxgu nax ínaxũxũxü̃cax̱ ga naxmaxü̃wa rü yuwa 
ínadaxẽẽãgu, rü yema duü̃xü̃gü rü nüxü̃ nixugüe ga yema nüxü̃ nadaugüxü̃. 
18Rü yemacax̱ nixĩ ga duü̃xü̃gü ga Ngechuchuxü̃ yatüxãchitanüxü̃ nax 
nayauxgüãxü̃cax̱, yerü nüxü̃ nacuáchigagü ga yema taxü̃ ga mexü̃ ga 
Tupanaarü poramaxã naxüxü̃. 
19Natürü ga yema Parichéugü rü nügümaxã ñanagürügü: —Marü nüxü̃ 
pedauxü̃ i ñu̱xma nax taxucürüwama tax̱acü namaxã ixüxü̃. ¡Rü dücax, 
guxü̃ma i duü̃xü̃gü rü nawe narüxĩ! ==ñanagürügü. 

Griégugü rü Ngechuchuxü̃ nadaugüchaü̃ 

20Rü yema duü̃xü̃gü ga petacax̱ Yerucharéü̃wa ĩxü̃ nax yéma Tupanaxü̃ nax 
yanacuax̱üü̃güxü̃cax̱, rü natanüwa nayexma ga ñuxre ga Griégugü. 
21Rü yema Griégugü rü Ferípecax̱ naxĩ. Rü nüma ga Ferípe rü Gariréaanearü 
ĩane ga Bechaídacüãx̱ nixĩ. Rü yema Griégugü rü nüxü̃ nacaa̱x̱ü̃gü rü 
ñanagürügü: —Pa Corix, nüxü̃ tadaugüchaü̃ ya Ngechuchu 
==ñanagürügü. 
22Rü Ferípe rü Andrémaxã nüxü̃ nayarüxu. Rü yema taxre rü wüxigu 
Ngechuchuxü̃tawa naxĩ, rü namaxã nüxü̃ nayarüxugü. 

23Rü yexguma ga Ngechuchu rü ñanagürü nüxü̃: —Marü nawa nangu nax 
nayuxü̃ ya Tupana Nane ya duü̃xü̃xü̃ ixĩcü nax wenaxarü Nanatüxü̃tawa 
naxũxü̃cax̱. 
24Rü aixcüma pemaxã nüxü̃ chixu rü ngẽxguma chi wüxipü̱xü i triguchire 
tama waixü̃müanegu nguxgu rü nayu̱xgu rü wüxipü̱xüechatama nixĩ. 
Natürü ngẽxguma waixü̃mügu nanguxgu rü nayu̱xgu rü ngéma naxüxgu rü 
namuxũchi i norü o. 
25Rü pemaxã nüxü̃ chixu rü texé tama chau̱̱xcax̱ inaxãxẽ i tümaarü maxü̃ rü 
tá itanatauxẽxẽ. Natürü texé ya ñoma i naanewa chau̱̱xcax̱ inaxãxẽ i 
tümaarü maxü̃ rü tá tanayaxu i maxü̃ i taguma gúxü̃. 
26Rü ngẽxguma texé choxü̃̃́ puracüchaü̃gu rü name nixĩ i chowe tarüxũ. Rü 
ngẽma choma tá íchangexmaxü̃wa rü ngéma rü tá ta tangexma i tümax. Rü 
ngẽxguma texé choxü̃̃́ puracügu rü Chaunatü ya Tupana rü tá tümamaxã 
nataãxẽ ==ñanagürü. 

Ngechuchu nüxü̃ nixu ga norü yuxchiga 

27Rü Ngechuchu ñanagürü: —Rü ñu̱xma rü poraãcü changechaü̃ rü 
chanaxĩx̱ãchiãxẽ. ¿Rü tax̱acüxü̃ tá Chaunatümaxã chixuxü̃? Taxucürüwa 
namaxã nüxü̃ chixu nax choxü̃ ínanguxuchixẽẽxü̃cax̱ nax tama chayuxü̃cax̱, 
erü woetama ngẽmacax̱ núma chaxũ ==ñanagürü. 
28Rü ñanagürü: —Pa Chaunatüx, ¡Duü̃xü̃güpex̱ewa inawex̱ i curü pora! 
==ñanagürü. Rü yexguma nüxü̃ naxĩnüe ga wüxi ga naga ga daxũwa 
inaxũxü̃ ga ñaxü̃: —Marü ichanawex̱ i chorü pora, rü wena táxarü 
ichanawex̱ i chorü pora ==ñanagürü ga yema naga. 
29Rü yema duü̃xü̃gü ga yéma yexmagüxü̃ ga nüxü̃ ĩnüexü̃ ga yema naga, rü 
ñanagürügü: —Wüxi i duruanexü̃ nixĩ ==ñanagürügü. Natürü togü rü 
ñanagürügü: —Wüxi i Tupanaarü orearü ngeruxü̃ i daxũcüãx̱ nixĩ i namaxã 
idexaxü̃ ==ñanagürügü. 
30Rü yexguma ga Ngechuchu rü ñanagürü nüxü̃: —Tama chau̱̱xcax̱ nixĩ i 
nüxü̃ pexĩnüexü̃ i ngẽma naga. Rü pexcax̱tama nixĩ i nüxü̃ pexĩnüexü̃. 

31Rü ñu̱xma tá nixĩ i napoxcuexü̃ i duü̃xü̃gü naxcax̱ i norü pecadugü. Rü 
ñu̱xma tá nixĩ i ínatax̱üchixü̃ i ngẽma ñoma i naanewa poraxü̃ i Chataná. 
32Rü ngẽxguma curuchawa chipotagu rü chaugüxü̃tawa tá chanagagü i 
guxü̃ma i duü̃xü̃gü ==ñanagürü ga Ngechuchu. 
33Rü yema orewa duü̃xü̃güxü̃ nüxü̃ nacuax̱ẽxẽ ga ñuxãcü tá nax nayuxü̃. 
34Rü yema duü̃xü̃gü nanangãxü̃gü, rü ñanagürügü: —Ngẽma mugü i 
ümatüxü̃wa nüxü̃ tadaugü nax guxü̃gutáma namaxechaxü̃ ya Cristu. ¿Rü 
ñuxãcü i cuma rü ñacurügü: “Tupana Nane ya duü̃xü̃xü̃ ixĩcü rü curuchawa 
tá nipota”, ñacurügü? ¿Rü texé tixĩ ya yíxema Tupana Nane ya duü̃xü̃xü̃ 
ixĩxẽ? ==ñanagürügü. 
35Rü yexguma ga Ngechuchu rü ñanagürü nüxü̃: —Choma rü 
paxaãchicax̱icatama petanüwa changexma nax ñoma wüxi i omürüxü̃ pexü̃ 
chabáxixü̃cax̱. Rü ñoma rü ta petanüwa changexmaxü̃ rü name nixĩ nax 
choxü̃̃́ peyaxõgüxü̃ naxü̃pa nax ẽanexü̃wa pengẽxmagüxü̃. Erü yíxema 
ẽanexü̃wa ngẽxmaxe rü tama nüxü̃ tacuax̱ nax ngextá taxuxü̃. 
36Rü ñoma rü ta petanüwa changexma rü name nixĩ i paxa choxü̃̃́ peyaxõgü 
nax chorü ngóonexü̃wa pengẽxmagüxü̃cax̱ ==ñanagürü. Rü yema 
ñaxguwena rü nüxna nixũgachi ga Ngechuchu. Rü nax̱chax̱wa tóxnamana 
naxũ. 

Ta̱xacüca̱x nixĩ ga Yudíugü ga tama Ngechuchuaxü̃̃́  yaxõgüãxü̃ 

37Rü woo ga Ngechuchu rü duü̃xü̃güpex̱ewa nanaxü ga muxü̃ma ga taxü̃ ga 
mexü̃ ga cuax̱ruü̃gü ga Tupanaarü poramaxã naxüxü̃, natürü yexguma rü ta 
tama nüxü̃̃́ nayaxõgü ga duü̃xü̃gü. 
38Rü yemaacü ningu ga yema ore ga Ichaía ümatüxü̃ ga ñaxü̃: “Pa Corix, 
¿texé yaxõxü̃ ga yema ore ga nüxü̃ ixuxü̃? ¿Rü texécax̱ nango̱xẽẽãxü̃ ga norü 
pora ga Tupana?” ñaxü̃. 
39-40Rü yemaacü ga yema duü̃xü̃gü rü tama nayaxõgü yema Ichaía 
ümatüxü̃wa nüxü̃ yaxuxü̃rüxü̃, rü: “Yema duü̃xü̃gü rü tama nüxü̃ 
nadaugüchaü̃ rü tama nayaxõgüchaü̃ rü tama Tupanacax̱ nawoeguchaü̃. Rü 

yemacax̱ ga Tupana rü nüxna nixũ nax tama nüxü̃ nadaugüxü̃cax̱ rü tama 
yaxõgüãxü̃cax̱ rü tama naxcax̱ nawoeguxü̃cax̱ nax nüma nüxna naxããxü̃cax̱ 
i maxü̃ i ngexwacax̱ü̃xü̃”, ñaxü̃. 
41Rü yema ñanagürü ga Ichaía yerü yexguma nango̱xetügu marü nüxü̃ nadau 
nax aixcüma ãẽx̱gacü ya poracü yixĩxü̃ ya Ngechuchu ya Cristu. Rü yemacax̱ 
yemaacü nachiga nidexa. 
42Natürü muxü̃ma ga yema Yudíugü rü Ngechuchuaxü̃̃́ nayaxõgü, rü woo ga 
ñuxre ga ãẽx̱gacügü rü ta nayaxõgü, natürü tama nügü nixugüchaü̃ ga 
duü̃xü̃güpex̱ewa, yerü Parichéugüxü̃ namuü̃e nax tama ngutaquex̱epataü̃wa 
ínawoxü̃xü̃cax̱. 
43Rü yemaacü tama nügü nixugüchaü̃, yerü norü me nixĩ nax duü̃xü̃gü 
namaxã taãẽgüxü̃ rü tama aixcüma naxcax̱ nadaugü nax Tupana namaxã 
taãẽxü̃. 

Texé ya tama Ngechuchuarü oreaxü̃̃́  yaxṍxe rü tá tapoxcu 

44Rü tagaãcü ñanagürü ga Ngechuchu: —Texé ya choxü̃̃́ yaxṍxe rü tama 
choxü̃̃́xicatama tayaxõ. Natürü Chaunatü ya núma choxü̃ mucüaxü̃̃́ rü ta 
tayaxõ. 
45Rü texé ya choxü̃ dauxe, rü Chaunatü ya núma choxü̃ mucüxü̃ rü ta tadau. 
46Choma nax nangóonexẽẽruxü̃ chixĩxü̃, rü ñoma i naanewa chaxũ nax 
guxãma ya texé ya choxü̃̃́ yaxõgüxe rü tama ẽanexü̃wa tangexmagüxü̃cax̱. 
47Natürü ngẽxguma texé nüxü̃ ĩnügu i chorü ore rü tama tayaxõ̱xgu rü tama 
choma nixĩ i tüxü̃ chapoxcuxü̃. Erü tama ñoma i naanewa changu nax 
chanapoxcuexü̃cax̱ i duü̃xü̃gü, natürü núma chaxũ nax chanamaxẽxẽẽxü̃cax̱. 
48Yíxema tama choxü̃̃́ yaxṍxe rü tama chauga ĩnüxe rü marü tüxü̃̃́ nangẽxma 
nax tax̱acücax̱ tapoxcuxü̃. Erü ngẽma ore i nüxü̃ chixuxü̃gagu tátama nixĩ i 
tapoxcuxü̃ i naanearü gu̱xgu, erü tama tayaxõ i ngẽma ore i nüxü̃ chixuxü̃. 
49Tama chaugagutama chidexa, natürü yimá Chaunatü ya núma choxü̃ 
mucü, rü yimá nixĩ i chomaxã nüxü̃ ixucü nax tax̱acüxü̃ tá duü̃xü̃gümaxã 
chixuxü̃ rü ñuxãcü tá chanangúexẽẽxü̃. 

50Rü nüxü̃ chacuax̱ nax Chaunatüarü orewa nangẽxmaxü̃ i maxü̃ i taguma 
gúxü̃. Rü ngẽmacax̱ i ngẽma ore i nüxü̃ chixuxü̃, rü ngẽmatama ore nixĩ i 
Chaunatü choxü̃ muxü̃ nax nüxü̃ chixuxü̃ ==ñanagürü ga Ngechuchu. 

Cuáü ̃  13 

Ngechuchu rü norü ngúexü̃güxü̃ niyauxgücutü 

1Rü marü íxraxü̃ nataxu nax nawa nanguxü̃ ga yema Yudíugüarü peta ga 
Üpetüchiga. Rü Ngechuchu nüxü̃ nacuax̱ nax marü nawa nanguxü̃ nax ñoma 
ga naanewa yaxũxü̃ rü wenaxarü Nanatüxü̃tawa nax naxũxü̃. Rü nüma rü 
guxü̃guma tüxü̃ nangechaü̃ ga guxema noxrü ixĩgüxe ga ñoma i naanewa 
ngẽxmagüxe. 
2-4Natürü ga Chataná rü marü Yúda ga Chimóü̃ ga Icharióte nanena nangu 
nax bexma Ngechuchuxü̃ ínaxuaxü̃xü̃cax̱. Rü Ngechuchu rü marü nüxü̃ 
nacuax̱ ga Nanatüxü̃tawa nax ne naxũxü̃ rü wena táxarü Nanatücax̱ nax 
nataeguxü̃. Rü nüxü̃ nacuax̱ ga Nanatü rü naxmex̱gu nax naxüaxü̃ ga 
guxü̃ma ga pora. Rü yemacax̱ ga yema chütaxü̃gu ga yexguma mechawa 
ínachibüeyane, rü inachi ga Ngechuchu. Rü ínacuxuchi ga norü gáuxü̃chiru, 
rü wüxi ga tuayamaxã nügü nigoye. 
5Rü ñu̱xũchi yau̱̱xmex̱ü̃páxü̃gu dexá ta naba, rü nayayauxgücutü ga norü 
ngúexü̃gü Rü gumá tuaya ga namaxã nügü yagoyecümaxã ínanapigücutü. 
6Rü yexguma Chimóü̃ ga Pedruxü̃ nayauxcutüchaü̃gu rü ñanagürü ga Pedru: 
—Pa Corix, ¿ñuxãcü tá i cuma i choxü̃ cuyauxcutüxü̃? ==ñanagürü. 
7Rü Ngechuchu nanangãxü̃ rü ñanagürü: —Ñu̱xma rü tama nüxü̃ cucuax̱ i 
tü̱xcüü̃ nax chanaxüxü̃ i ñaa, natürü yixcama rü tá nüxü̃ cucuax̱ 
==ñanagürü. 
8Natürü ga Pedru rü ñanagürü: —Choma rü taxũtáma chanaxwax̱e nax 
choxü̃ cuyauxcutüxü̃ ==ñanagürü. Rü Ngechuchu nanangãxü̃ rü ñanagürü 
nüxü̃: —Ngẽxguma tama cuxü̃ chayauxcutügu, rü taxũtáma choxrü quixĩ 
==ñanagürü. 

9Rü yexguma ga Chimóü̃ ga Pedru rü ñanagürü nüxü̃: —Pa Corix, ¡Tama 
choxü̃ cuyauxcutüxicatama! Natürü chanaxwax̱e i choxü̃ cuyau̱̱xmex̱ rü 
choxü̃ cuyauxeru ta ==ñanagürü. 
10Natürü Ngechuchu nanangãxü̃ rü ñanagürü nüxü̃: —Texé ya ngexwaca 
aiyaxe rü tanaxwax̱e i tümacutüxicatama tayaxu, erü guxü̃wama tangemata. 
Rü pema rü marü pingematagü, natürü tama guxãma aixcüma tingemata 
==ñanagürü. 
11Rü Ngechuchu nüxü̃ nacuax̱ nax texé tá bexma ínaxuaxü̃xü̃, rü yemacax̱ 
ñanagürü nüxü̃: —Natürü tama guxãma aixcüma tingemata ==ñaxü̃. 
12Rü yexguma norü ngúexü̃güxü̃ yayauxgücutüguwena, rü Ngechuchu wena 
nicu̱xcuchi ga norü gáuxü̃chiru. Rü wenaxarü mechawa narüto. Rü 
ñanagürü nüxü̃: —¿Nüxü̃ pecuáxü̃ yixĩxü̃ i ngẽma chaxüxü̃? 
13Pema rü: “Pa Ngúexẽxẽruxü̃”, rü “Pa Corix”, ñaperügü choxü̃. Rü marü 
name i ngẽma ñaperügü, erü aixcüma ngẽma chixĩ. 
14Rü ñu̱xma i choma nax perü ngúexẽẽruxü̃ chixĩxü̃ rü perü Cori chixĩxü̃, rü 
pexü̃ chiyauxgücutü. Rü ngẽxgumarüxü̃ ta i pema rü name i wüxichigü i 
pemücüxü̃ piyauxgücutü. 
15Choma rü pexü̃ nüxü̃ chadauxẽxẽ nax ñuxãcü tá penaxüxü̃ nax pema rü ta 
ngẽma pemaxã chaxüxü̃ãcü penaxüxü̃cax̱. 
16Rü aixcüma pemaxã nüxü̃ chixu rü taxuxü̃ma i wüxi i coriarü duü̃xü̃ rü 
norü coriétüwa nügü nangẽxmaxẽxẽ. Rü taxuxü̃ma i ãẽx̱gacüarü orearü 
ngeruxü̃ i norü ãẽx̱gacü i namuxü̃étüwa nügü nangẽxmaxẽxẽ. 
17Rü ngẽxguma nüxü̃ pecuax̱gu i chorü ore rü penaxü̱xgu i ngẽma pemaxã 
nüxü̃ chixuxü̃, rü aixcüma tá petaãẽgü. 
18Rü tama guxãma i pechiga nixĩ i chidexaxü̃. Erü choma rü tüxü̃ chacuax̱ 
rü texégü tixĩ ya yíxema tüxü̃ chidexechixe. Natürü tá ningu i ngẽma 
Tupanaarü ore i ümatüxü̃ i ñaxü̃: “Yíxema chomaxã chibüxe rü chomaxã 
tarüxuanü”, ñaxü̃. 

19Natürü naxü̃pa nax nangupetüxü̃ i ngẽma, rü pemaxã nüxü̃ chixu nax 
ngẽxguma nangupetügu peyaxõgüxü̃cax̱ nax choma rü Cristu chixĩxü̃. 
20Aixcüma pemaxã nüxü̃ chixu rü texé mea tüxü̃ yaxúxe ya yíxema choma 
ngéma tüxü̃ chamuxẽ, rü choxü̃ nixĩ i tayaxuxü̃. Rü texé ya choxü̃ yaxúxe, 
rü Chaunatü ga núma choxü̃ mucüxü̃ nixĩ i tayaxuxü̃ ==ñanagürü ga 
Ngechuchu. 

Ngechuchu nüxü̃ nixu rü Yúda tá nixĩ i bexma ínaxuaxü̃xü̃ 
(Mt. 26.20-25; Mr. 14.17-21; Lc. 22.21-23) 

21Rü yexguma yema ñaxguwena ga Ngechuchu rü poraãcü ngechaü̃ nüxü̃̃́ 
nangu̱x, rü meama nananango̱xẽxẽ, rü ñanagürü: —Aixcüma pemaxã nüxü̃ 
chixu rü wüxíe i petanüwa tá nixĩ i bexma choxü̃ íxuaxü̃xü̃ ==ñanagürü. 
22Rü yexguma ga norü ngúexü̃gü rü wüxichigü nügüna nadaugü, rü tama 
nüxü̃ nacuax̱gü nax texéchiga yema ñaxü̃. 
23Rü wüxi ga norü ngúexü̃ ga poraãcü nüxü̃ nangechaü̃xü̃ rü yexguma 
nachibüeyane rü Ngechuchucüwawa narüto. 
24Rü Chimóü̃ ga Pedru rü bexma nüxü̃ naxuneta ga yema Ngechuchucüwawa 
rütoxü̃ nax Ngechuchuna nacax̱axü̃cax̱ nax texé tixĩxü̃ ya yíxema. 
25Rü yexguma ga nüma rü yexeraãcü Ngechuchuna nangaicama rü nüxna 
naca, rü ñanagürü: —Pa Corix, ¿texé tá tixĩ ya yíxema? ==ñanagürü. 
26Rü Ngechuchu nanangãxü̃, rü ñanagürü: —Wüxi i paũarü bücuxü̃ tá 
íchacúe, rü yíxema tüxna chanaxãxẽ, rü yíxema tá tixĩ ==ñanagürü. Rü 
yexguma ínanacúe ga wüxi ga paũarü bücuxü̃ rü Yúda ga Icharióte ga 
Chimóü̃ nanena nanaxã. 
27Rü yexguma Yúda nayaxugu ga yema paũarü bücuxü̃ rü yexgumatama 
ngo̱xo ga Chataná rü Yúdagu naxücu. Rü yexguma ga Ngechuchu rü 
ñanagürü nüxü̃: —Ngẽma cuxüxchaü̃xü̃, ¡rü paxa naxü! ==ñanagürü. 
28Natürü taxuxü̃ma ga mechawa chibüexü̃ nüxü̃ nacuax̱gü nax tax̱acüchiga 
yixĩxü̃ nax yema ñaxü̃ ga Ngechuchu. 



3119 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

29Rü nüma ga Yúda rü diẽruchiü̃arü dauruxü̃ nixĩ. Rü yemacax̱ ñuxre ga 
nümagü rü nagu narüxĩnüe nax Ngechuchu rü taxewa namuaxü̃ nax 
tax̱acücax̱ yataxexü̃cax̱ naxcax̱ ga peta, rüex̱na duü̃xü̃gü ga ngearü 
diẽruã̃́xü̃na ngĩxü̃ nax naxãxü̃cax̱ ga diẽru. 
30Rü yexguma Yúda nayaxugu ga yema paũ, rü ínaxũxũ ga yema ucapuwa. 
Rü marü nachüta ga yexguma. 

Ngechuchu norü ngúexü̃gümaxã nüxü̃ nixu ga yexwaca̱xüxü̃ ga norü mu 

31Rü yexguma Yúda íxũxguwena, rü Ngechuchu rü ñanagürü: —Rü ñu̱xma 
rü tá nango̱x i norü pora ya Tupana Nane ya duü̃xü̃xü̃ ixĩcü. Rü yimáwa tá 
nixĩ i nango̱xẽẽãxü̃ ya Tupana i norü pora. 
32Rü ngẽxguma yimá Tupana Nane nango̱xẽẽx̱gu i Tupanaarü pora, rü 
ngẽxgumarüxü̃ tá ta ya Tupana rü nanango̱xẽxẽ i Nanearü pora. Rü paxa tá 
nixĩ i ngẽma. 
33Pa Chauxacügüx, taxũtáma muxü̃ i ngunexü̃ petanüwa changexma. Rü 
pema rü tá chau̱̱xcax̱ pedaugü, natürü ngẽma choma íchaxũxü̃wa rü 
taxucürüwama ngéma pexĩ. Rü ñaatama ore nixĩ ga marü Yudíugümaxã 
nüxü̃ chixuxü̃, rü ñu̱xma rü pemaxã rü ta nüxü̃ chixu. 
34Rü pemaxã nüxü̃ chixu i wüxi i ngexwacax̱ü̃xü̃ i mu. Rü ngẽma pexü̃ 
chamuxü̃ nixĩ i pemücügüxü̃ nax pengechaü̃xü̃ i wüxichigü. Rü ngẽma nax 
choma pexü̃ changechaü̃xü̃rüxü̃, rü chanaxwax̱e i wüxichigü i pema rü 
pemücügüxü̃ pengechaü̃gü. 
35Rü ngẽxguma wüxichigü pemücügüxü̃ pengechaü̃gu, rü guxü̃ma i duü̃xü̃gü 
tá nüxü̃ nicuax̱ãchitanü nax chorü ngúexü̃gü pixĩgüxü̃ ==ñanagürü. 
Ngechuchu nüxü̃ nixu rü Pedru rü taxũtáma nügü nixu nax norü ngúexü̃ yixĩxü̃ 

(Mt. 26.31-35; Mr. 14.27-31; Lc. 22.31-34) 

36Rü Chimóü̃ ga Pedru rü Ngechuchuna naca, rü ñanagürü: —Pa Corix 
¿ngextá tá cuxũ? ==ñanagürü. Rü Ngechuchu nanangãxü̃, rü ñanagürü: —
Ngéma íchaxũxü̃wa rü taxucürüwa chowe curüxũ i ñu̱xmax. Natürü 
yixcama rü ngẽmáacü tá chowe curüxũ ==ñanagürü. 

37Rü yexguma ga Pedru rü ñanagürü: —Pa Corix, ¿tü̱xcüü̃ taxucürüwa cuwe 
charüxũ i ñu̱xmax? Erü marü íchamemare nax cuxcax̱ nax chayuxü̃ 
==ñanagürü. 
38Rü Ngechuchu nanangãxü̃, rü ñanagürü: —¿Rü aixcüma yixĩxü̃ i marü 
ícumemarexü̃ nax chau̱̱xcax̱ cuyuxü̃? Aixcüma cumaxã nüxü̃ chixu rü taxũta 
yacaxgu ya ota, rü tomaepü̱xcüna tá nüxü̃ quixu nax tama choxü̃ cucuáxü̃ 
==ñanagürü ga Ngechuchu. 

Cuáü ̃  14 

Ngechuchu nixĩ i nama i Nanatüxü̃tawa nadaxü̃ 

1Rü Ngechuchu rü ñanagürü: —¡Taxṹ i penaxĩx̱ãchiãẽgüxü̃ i pemax! 
¡Tupanaaxü̃̃́ peyaxõgü rü choxü̃̃́ rü ta peyaxõgü! 
2Chaunatüpatawa nangẽxma i muxũchixü̃ma i ucapugü. Ngẽxguma chi 
nataxuxguma, rü taxũchima pemaxã nüxü̃ chixu. Rü ngéma tá chaxũ nax 
pexcax̱ chayamexẽẽxü̃ i pechicagü. 
3Rü ngẽxguma ngéma chaxũxgu rü choxü̃̃́ namexgu i wüxi i pechica, rü wena 
táxarü núma chaxũ. Rü pexü̃ tá chayagagü nax ngẽma íchangexmaxü̃wa 
pengẽxmagüxü̃cax̱. 
4Rü pema rü marü nüxü̃ pecuax̱ i nama i ngẽma íchaxũxü̃wa nadaxü̃ 
==ñanagürü ga Ngechuchu. 
5Rü Tumáchi rü ñanagürü: —Pa Corix, tama nüxü̃ tacuax̱ nax ngextá 
cuxũxü̃. ¿Rü ñuxãcü tá i nüxü̃ tacuáxü̃ i ngẽma nama? ==ñanagürü. 
6Rü Ngechuchu nanangãxü̃, rü ñanagürü: —Choma nixĩ i nama i 
Chaunatüxü̃tawa nadaxü̃. Rü ngẽma nüxü̃ chixuxü̃ rü aixcüma nixĩ. Rü 
choma nixĩ i duü̃xü̃güxü̃ chamaxẽxẽẽxü̃. Rü chaugaguxicatama nixĩ i 
Chaunatüxü̃tawa nangugüxü̃ i duü̃xü̃gü. 
7Rü ñu̱xma nax choxü̃ pecuáxü̃, rü Chaunatüxü̃ rü ta pecuax̱gü. Rü 
ñu̱xmaü̃cüü nixĩ i Chaunatüxü̃ pecuáxü̃, erü marü nüxü̃ pedaugü 
==ñanagürü. 

8Rü yexguma ga Ferípe rü ñanagürü: —Pa Corix, ¡Toxü̃ nüxü̃ nadauxẽxẽ ya 
Cunatü! Rü ngexicatama nixĩ i tanaxwax̱exü̃ ==ñanagürü. 
9Rü Ngechuchu nanangãxü̃, rü ñanagürü: —Pa Ferípex, ¿ñuxre ya taunecü 
marü petanüwa changexma rü ñu̱xma rü ta tama choxü̃ cucuáxü̃? Yíxema 
choxü̃ dauxe rü Chaunatüxü̃ rü ta tadau. ¿Rü tü̱xcüü̃ i ngẽxguma rü ta 
cunaxwax̱exü̃ i pexü̃ nüxü̃ nax chadauxẽẽxü̃ ya Chaunatü? 
10¿Tama ẽx̱na cuyaxõ nax choma rü Chaunatümaxã rü wüxitama tixĩgüxü̃? 
Rü guxü̃ma i ngẽma pemaxã nüxü̃ chixuxü̃ rü tama chauechama nüxü̃ chixu. 
Erü yimá Chaunatü ya wüxiwa chomaxã ngẽxmacü, rü yimá nixĩ ya chowa 
naxücü i guxü̃ma i noxrütama puracü. 
11Chanaxwax̱e i choxü̃̃́ peyaxõgü nax choma rü Chaunatümaxã wüxitama 
tixĩgüxü̃. Natürü woo tama ngẽma pixõgügu rü chanaxwax̱e nax choxü̃̃́ 
peyaxõgüxü̃ naxcax̱ i ngẽma mexü̃gü i norü poramaxã chaxüxü̃. 
12Aixcüma pemaxã nüxü̃ chixu rü yíxema choxü̃̃́ yaxṍxe rü tá tanaxü i ngẽma 
choma chaxüxü̃. Rü ngẽma chaxüxü̃arü yexera tá taxü, erü choma rü tá 
Chaunatüxü̃tawa chaxũ. 
13Rü guxü̃ma i tax̱acü i chauégagu Tupanaxü̃tawa naxcax̱ ípecaxü̃ rü tá 
pexna chanaxã. Rü ngẽmaãcü tá chanaxü nax chaugagu nangóxü̃cax̱ i 
Chaunatüarü pora. 
14Rü choma tá chanaxü i guxü̃ma i tax̱acü i chauégagu choxna naxcax̱ 
pecaxü̃. 
Ngechuchu rü norü ngúexü̃gümaxã nüxü̃ nixu nax naxca̱x tá namuaxü̃ i Naãxẽ 

ya Üünexü̃ 

15Rü ngẽxguma aixcüma choxü̃ pengechaü̃gu, rü naga tá pexĩnüe i chorü 
mugü. 
16Rü choma tá Chaunatüna naxcax̱ chaca nax núma pexcax̱ namuaxü̃cax̱ i to 
i perü ngü̃xẽẽruxü̃ i Naãxẽ ya Üünexü̃, nax guxü̃gutáma petanüwa 
nangẽxmaxü̃cax̱. 

17Rü nüma i Naãxẽ ya Üünexü̃ tá nixĩ i pexcax̱ nango̱xẽẽãxü̃ i ore i aixcüma 
ixĩxü̃. Rü ñoma i naanecüãx̱ i duü̃xü̃gü rü taxucürüwama nanayauxgü, erü 
tama nüxü̃ nadaugü rü tama nüxü̃ nacuax̱gü. Natürü i pema rü marü nüxü̃ 
pecuax̱, erü nüma rü petanüwa nangẽxma. Rü guxü̃gutáma pewa nangẽxma. 
18Rü taxũtáma núma pexü̃ chawogümare i chomax, erü wena táxarü pexcax̱ 
chataegu, nax petanüwa changexmaxü̃cax̱. 
19Rü paxa tá nixĩ nax taxũtáma choxü̃ nadaugüxü̃ i ñoma i naanecüãx̱ i 
duü̃xü̃gü. Natürü i pema rü tá choxü̃ pedaugü. Rü choma rü chamaxü̃ rü 
ngẽmacax̱ tá pemaxẽ i pema. 
20Rü ngẽxguma yuwa ícharüdaxgu rü wena chamaxü̱̃xgu, rü ngẽxguma tá 
nüxü̃ picuax̱ãchitanü nax choma rü Chaunatüwa changexmaxü̃ rü pema i 
chowa pengẽxmagüxü̃ rü choma i pewa changexmaxü̃. 
21Yíxema texé ya nüxü̃ cuáxe rü naga ĩnüxe i chorü mugü, rü tanango̱xẽxẽ 
nax aixcüma choxü̃ tangechaü̃xü̃. Rü Chaunatü tá tüxü̃ nangechaü̃ ya 
yíxema choxü̃ ngechaü̃xe, rü choma rü tá ta tüxü̃ changechaü̃. Rü chaugü tá 
tüxü̃ chawex̱ ==ñanagürü ga Ngechuchu. 
22Rü yema to ga Ngechuchuarü ngúexü̃ ga Yúdagu ãégaxü̃ (tama Yúda ga 
Icharióte), rü Ngechuchuna naca rü ñanagürü: —Pa Corix, ¿tü̱xcüü̃ toxü̃ 
cugü cuwex̱, rü tama ñoma i naanecüãx̱ i duü̃xü̃güxü̃ cugü cuwex̱? 
==ñanagürü. 
23Rü Ngechuchu nanangãxü̃, rü ñanagürü: —Yíxema choxü̃ ngechaü̃xe rü 
naga taxĩnü i ngẽma ore i tümamaxã nüxü̃ chixuxü̃. Rü Chaunatü tá tüxü̃ 
nangechaü̃. Rü choma rü Chaunatümaxã wüxigu tümaxü̃tawa tá 
tangexmagü. 
24Yíxema tama choxü̃ ngechaü̃xe rü tama naga taxĩnü i ngẽma chorü ore. Rü 
ngẽma ore i chauxü̃tawa nüxü̃ pexĩnüexü̃ rü tama chorü ore nixĩ, natürü 
yimá Chaunatü ya núma choxü̃ mucüarü ore nixĩ. 
25Ñoma rü ta petanüwa changexma rü ngẽmacax̱ pemaxã nüxü̃ chixu i 
guxü̃ma i ngẽma ore i nüxü̃ chixuxü̃. 

26Natürü Chaunatü rü tá chauégagu núma nanamu i Naãxẽ ya Üünexü̃ nax 
pexü̃ nangü̃xẽẽxü̃cax̱. Rü nüma i Naãxẽ ya Üünexü̃ tá pexü̃ nangúexẽxẽ i 
guxü̃ma, rü tá nüxna pexü̃ nacuax̱ãchixẽxẽ i guxü̃ma i ore ga pemaxã nüxü̃ 
chixuxü̃. 
27Rü ñu̱xma nax pexna íchixũxü̃, rü pexna chanaxã i taãxẽ. Natürü ngẽma 
taãxẽ i pexna chaxãxü̃, rü tama ñoma i naanecüãx̱ pexna ãxü̃ i taãẽrüxü̃ nixĩ. 
Rü tama chanaxwax̱e i penaxĩx̱ãchiãẽgü rü pemuü̃e. 
28Marü pemaxã nüxü̃ chixu nax pexna tá íchixũxü̃ rü wena táxarü pexcax̱ 
chataeguxü̃ nax pemaxã changexmaxü̃cax̱. Rü choxü̃ pexĩnüe ga yexguma 
yema ñachagu. Rü ngẽxguma aixcüma choxü̃ pengechaü̃gu rü tá petaãẽgü i 
ngẽxguma nüxü̃ pecuax̱gu nax Chaunatücax̱ chataeguxü̃, erü Chaunatü rü 
chorü yexera nixĩ. 
29Rü naxü̃pa nax ínanguxü̃ i ngẽma tá ngupetüxü̃, rü pemaxã nüxü̃ chixu 
nax choxü̃̃́ peyaxõgüxü̃cax̱ i ngẽxguma ínanguxgu. 
30Marü taxũtáma muxü̃ i orexü̃ pemaxã chixu, erü marü paxa tá ínangu i 
Chataná i ñoma i naanemaxã icuáxü̃. Natürü nüma rü taxuwama choxü̃ 
narüyexera. 
31Natürü ngẽma tá choxü̃ ngupetüxü̃, rü ngẽmaãcü tá nixĩ nax guxü̃ma i 
ñoma i naanecüãx̱ i duü̃xü̃gü nüxü̃ nacuáxü̃cax̱ nax choma rü Chaunatüxü̃ 
changechaü̃xü̃, rü chanaxüxü̃ i ngẽma nüma choxü̃ namuxü̃. ¡Rü ipechigü, 
rü ngĩxã ítixĩ! ==ñanagürü ga Ngechuchu. 

Cuáü ̃  15 

Úbanegu nügü nangu ga Ngechuchu 

1Rü ñanagürü ga Ngechuchu: —Choma nixĩ i ngẽma úbane i aixcüma ixĩxü̃. 
Rü Chaunatü nixĩ ya nüxna daucü i ngẽma úba. 
2Rü ngẽma úbachacüxü i tama choxü̃̃́ oxü̃, rü norü yora rü nayadae. Natürü 
ngẽma nachacüxü i oxü̃, rü mea nanamexẽẽtanü nax yexeraãcü poraãcü 
naxoxü̃cax̱. 

3Pema rü marü pime, yerü naga pexĩnüe ga yema ore ga pemaxã nüxü̃ 
chixuxü̃. 
4Rü name nixĩ i guxü̃guma chowa peyaxũ̱xgü, ngẽma nax choma rü pewa 
chayaxṹxü̃rüxü̃. Erü wüxi i úbachacüxü rü tama nüxica naxo, ega tama 
nanewa yaxũxgux. Rü ngẽxgumarüxü̃ ta i pema rü taxuacüma tax̱acü 
chau̱̱xcax̱ pexü, ega tama chowa peyaxũ̱xgüechagu. 
5Choma nixĩ i úbane, rü pema i nachacüügü. Rü yíxema chowa yaxṹẽchaxe 
rü choma i tümawa, rü aixcüma tá namu i norü o. Natürü ngẽxguma tama 
chowa peyaxũ̱xgüechagu, rü taxucürüwama tax̱acü pexüe. 
6Rü texé ya tama chowa yaxṹẽchaxe rü tá ítatax̱üchi. Rü wüxi i úbachacüxü 
i daexü̃ rü ipaxü̃ rü üxüwa iguxü̃rüxü̃ tá tixĩ. 
7Rü ngẽxguma chowa peyaxũ̱xgüechagu rü taguma nüxü̃ ipeyarüngümaegu 
i ngẽma ore i pexü̃ changúexẽẽxü̃, rü marü name i naxcax̱ ípeca i tax̱acü i 
penaxwax̱exü̃, rü choma rü tá pexna chanaxã. 
8Rü ngẽxguma muxü̃ i duü̃xü̃gü chau̱̱xcax̱ pegagügu, rü ngẽmawa tá nango̱x 
i Chaunatüarü pora. Rü ngẽmaãcü i pema rü aixcüma chorü ngúexü̃gü tá 
pixĩgü. 
9Choma rü pexü̃ changechaü̃ ngẽma Chaunatü choxü̃ ngechaü̃xü̃rüxü̃. Rü 
chanaxwax̱e i aixcüma guxü̃guma choxü̃ pengechaxü̃ ngẽma pexü̃ 
changechaü̃xü̃rüxü̃ 
10Choma rü naga chaxĩnü i Chaunatüarü mugü rü nüma rü guxü̃guma choxü̃ 
nangechaü̃. Rü ngẽxgumarüxü̃ ta ega naga pexĩnüegu i chorü mugü, rü 
guxü̃gutáma pexü̃ changechaü̃. 
11Choma rü pemaxã nüxü̃ chixu i ngẽma nax chauxrüxü̃ petaãẽgüxü̃cax̱. Rü 
ngẽxguma i pema rü tá aixcüma petaãẽgü. 
12Rü choma pexü̃ chamu nax pemücügüxü̃ pengechaü̃güxü̃cax̱, ngẽma 
choma nax pexü̃ changechaü̃xü̃rüxü̃. 

13Rü ngẽxguma wüxíe aixcüma tümamücüxü̃ ngechaü̃gu, rü woo tümaarü 
maxü̃ tümamücücax̱ itaxã. Rü nataxuma i to i ngechaü̃ i ngẽmaarü yexera 
ixĩxü̃. 
14Pema rü chomücügü pixĩgü i ngẽxguma chauga pexĩnüegu. 
15Choma rü marü tama chorü mugüruü̃ãcü pexü̃ chaxu. Erü wüxi i 
mugüruxü̃ rü tama nüxü̃ nacuax̱ i ngẽma norü cori üxü̃. Natürü ñu̱xma rü 
chomücügümaxã pexü̃ chaxu, yerü pexü̃ nüxü̃ chacuax̱ẽxẽ ga guxü̃ma ga ore 
ga Chaunatü chomaxã nüxü̃ ixuxü̃. 
16Pema rü tama pexíra chau̱̱xcax̱ pedaugü, natürü chaxíra nixĩ ga pexcax̱ 
chadauxü̃ rü pexü̃ chamuxü̃ nax ngéma pexĩxü̃cax̱ rü nüxü̃ pixuxü̃cax̱ i chorü 
ore nax chauxü̃tawa penagagüxü̃cax̱ i muxü̃ma i duü̃xü̃gü, rü nümagü rü 
guxü̃guma choxü̃̃́ yaxõgüãxü̃cax̱. Rü ñu̱xũchi Chaunatü ya Tupana tá pexna 
nanaxã i guxü̃ma i tax̱acü i chauégagu nüxna naxcax̱ pecaxü̃. 
17Rü ngẽma nixĩ i pexü̃ chamuxü̃ nax pemücügüxü̃ pengechaü̃güxü̃cax̱. 

Ñoma i naanecüã̱x i duü̃xü̃gü rü Ngechuchuchi rü norü ngúexü̃güchi naxaie 

18Ngẽxguma ñoma i naanecüãx̱ i duü̃xü̃gü pexchi aiegu, rü ¡nüxna 
pecuax̱ãchie nax chaxíra chauxchi naxaiexü̃! 
19Rü ngẽxguma chi ñoma i naanecüãx̱ i duü̃xü̃gürüxü̃ pixĩgügu, rü ñoma i 
naanecüãx̱ i duü̃xü̃gü rü chi pexü̃ nangechaü̃gü ngẽma natanüxü̃xü̃ nax 
nangechaü̃güxü̃rüxü̃. Natürü choma nixĩ ga pexcax̱ chadauxü̃ natanüwa ga 
ñoma ga naanecüãx̱ ga duü̃xü̃gü. Rü ngẽmacax̱ nixĩ i pexchi naxaiexü̃, erü 
marü tama naxrüxü̃ pixĩgü. 
20¡Nüxna pecuax̱ãchie ga pemaxã ñachagu: “Taxuxü̃ma i wüxi i coriarü 
duü̃xü̃ rü norü coriétüwa nügü nangẽxmaxẽxẽ”, ñachagu! Rü yema nax 
chauxchi nax naxaiexü̃, rü pexchi rü tá ta naxaie. Rü yexguma chi chauga 
naxĩnüegu rü ñu̱xma rü chi ta pega naxĩnüe. 
21Rü ngẽmaãcü ta chaugagu pexchi naxaie i ñoma i naanecüãx̱ i duü̃xü̃gü 
erü tama nüxü̃ nacuax̱gü ya Chaunatü ga núma choxü̃ mucü. 

22Rü ngẽxguma chi choma tama namaxã chanango̱xẽẽgu nax chixri 
namaxẽxü̃, rü taxũchima nüxü̃ nacuax̱gü ga pecadu nax naxügüxü̃. Natürü 
ñu̱xma namaxã nüxü̃ nax chixuxü̃ nax chixri namaxẽxü̃, rü ngẽmacax̱ i 
ñu̱xma rü taxuacüma nüxü̃ nixugü nax yangearü pecaduã̃́xü̃. 
23Rü guxü̃ma i chauxchi aiexü̃ rü Chaunatüchi rü ta naxaie. 
24Rü ngẽxguma chi taxũchima ngẽma duü̃xü̃güpex̱ewa Tupanaarü poramaxã 
chanaxüxgu i ngẽma cuax̱ruü̃gü i taguma texé ya togue üxü̃, rü taxũchima 
ninaguãchi nax yapecaduã̃́xü̃. Natürü marü nüxü̃ nadaugü i ngẽma 
cuax̱ruü̃gü i Tupanaarü poramaxã chaxüxü̃, rü ngẽxguma rü ta chauxchi 
naxaieama rü Chaunatüchi rü ta naxaie. 
25Natürü ngẽma nangupetü nax yanguxü̃cax̱ i ngẽma ore i norü mugüpanegu 
ümatüxü̃ i ñaxü̃: “Chauxchi naxaie woo taxuxü̃ma i chixexü̃ chaxüxgu”, 
ñaxü̃. 
26Natürü choma rü Chaunatüégagu tá pexcax̱ núma chanamu i perü 
Ngü̃xẽẽruxü̃ ya Naãxẽ ya Üünecü i tá pexü̃ nüxü̃ cuax̱ẽxẽxü̃ i ore i aixcüma 
ixĩxü̃. Rü ngẽxguma ínanguxgu rü nüma tá meama pemaxã nüxü̃ nixu i 
chauchiga. 
27Rü pema rü tá ta chauchigaxü̃ pixugüe, yerü noxri ichanaxügügu ga 
duü̃xü̃gümaxã nüxü̃ nax chixuxü̃ ga chorü ore, rü woetama marü 
chauxü̃tawa peyexmagü ==ñanagürü ga Ngechuchu. 

Cuáü ̃  16 

1Ngechuchu rü ñanagürü nüxü̃: —Pemaxã nüxü̃ chixu i ñaa ore nax tama 
nüxü̃ perüxoexü̃cax̱ nax choxü̃̃́ peyaxõgüxü̃. 
2Rü ngutaquex̱epataü̃güwa tá pexü̃ ínawoxü̃. Rü tá nawa nangu nax texé 
pexü̃ daixü̃ rü tá nagu tarüxĩnü nax ngẽmaãcü mexü̃ Tupanacax̱ taxüxü̃. 
3Rü ngẽmaãcü tá pemaxã namaxẽ i duü̃xü̃gü, erü taguma nüxü̃ nacuax̱gü ya 
Chaunatü, rü taguma choxü̃ nacuax̱gü. 

4Rü pemaxã nüxü̃ chixu i ñaa ore i ñu̱xmax, nax nüxna pecuax̱ãchiexü̃cax̱ i 
ngẽxguma tá ngẽmaãcü pexü̃ nangupetügu. Noxri rü tama pemaxã nüxü̃ 
chixu i ñaa ore, yerü petanüwa chayexma. 

Tupanaãxẽ ya Üünexü̃arü puracüchiga 

5Rü ñu̱xma rü tá pexna íchixũ nax Chaunatü ga núma choxü̃ mucüxü̃tawa 
nax changexmaxü̃cax̱. Rü pema rü taxúema choxna peca nax ngextá tá 
chaxũxü̃. 
6Rü ñu̱xma rü poraãcü pengechaü̃güama erü pemaxã nüxü̃ chixu i ngẽma 
ore. 
7Natürü aixcüma pemaxã nüxü̃ chixu rü pexcax̱ narümemae nixĩ nax 
Chaunatücax̱ chataeguxü̃. Rü ngẽxguma chi tama Chaunatüxü̃tawa 
chaxũxgu rü taxũchima núma naxũ ya Naãxẽ ya Üünecü ya perü 
ngü̃xẽẽruxü̃. Natürü ngẽxguma ngéma chaxũxgu rü choma tá núma 
chanamu. 
8Rü ngẽxguma núma naxũxgu ya Naãxẽ ya Üünecü rü tá ñoma i naanecüãx̱ 
i duü̃xü̃güxü̃ nüxü̃ nacuax̱ẽxẽ nax texé pecadugu maxẽxü̃, rü texé tama 
pecadugu maxẽxü̃, rü texé tá Tupana tüxü̃ poxcuxü̃. 
9Rü nüma ya Naãxẽ ya Üünecü tá duü̃xü̃güxü̃ nüxü̃ nacuax̱ẽxẽ nax yíxema 
tama choxü̃̃́ yaxõgüxe rü pecadugu tamaxẽ. 
10Rü nüma ya Naãxẽ ya Üünecü tá duü̃xü̃güxü̃ nüxü̃ nacuax̱ẽxẽ nax texé 
tixĩxü̃ ya Tupanapex̱ewa mexẽ. Rü choma rü tá Chaunatüxü̃tawa chaxũ, rü 
pema rü marü taxũtáma choxü̃ pedaugü. 
11Rü Naãxẽ ya Üünexü̃ tá duü̃xü̃güxü̃ nüxü̃ nacuax̱ẽxẽ nax texé tixĩxü̃ ya 
yíxema Tupana marü poxcu tümamaxã naxueguxe. Rü nüma nixĩ i Chataná 
i ñoma i naanemaxã icuáxü̃. 
12Choma rü choxü̃̃́ nangẽxma i muxü̃ma i to i ore i pemaxã nüxü̃ 
chixuxchaü̃chiréxü̃. Natürü ngẽxguma chi pemaxã nüxü̃ chixuxgu rü 
taxũchima nüxü̃ pecuax̱gü. 

13Rü ngẽxguma núma naxũxgu i Tupanaãxẽ ya Üünexü̃ i aixcüma ixĩxü̃, rü 
nüma tá pexü̃ nangúexẽxẽ i guxü̃ma i ore i aixcüma ixĩxü̃. Erü nüma rü tama 
nüechama tá nidexa, natürü ngẽma ore i Chaunatüxü̃tawa rü chauxü̃tawa 
nüxü̃ naxĩnüxü̃ tá nixĩ i nüxü̃ yaxuxü̃. Rü tá pexü̃ nüxü̃ nacuax̱ẽxẽ i guxü̃ma 
i tax̱acü i yixcüra tá ngupetüxü̃. 
14Rü nüma rü tá chauxü̃tawa nanayaxu i chorü ngu̱xẽẽtae, rü ñu̱xũchi tá 
pexü̃ namaxã nangúexẽxẽ. Rü ngẽmaãcü tá choxü̃ nicuax̱üxü̃. 
15Guxü̃ma i Chaunatüaxü̃̃́ ngẽxmaxü̃ rü choxrü ta nixĩ. Ngẽmacax̱ pemaxã 
nüxü̃ chixu rü Naãxẽ ya Üünexü̃ rü chauxü̃tawa tá nanayaxu i chorü 
ngu̱xẽẽtae, rü ñu̱xũchi pexü̃ tá namaxã nangúexẽxẽ. 
16Rü paxaãchi taxũtáma choxü̃ pedau. Natürü yixcüra rü wena táxarü choxü̃ 
pedau erü Chaunatüxü̃tawa tá chaxũ ==ñanagürü ga Ngechuchu. 

Ngẽma ngechaü̃ rü yixcüama rü tá taãẽxü̃ nananguxuchi 

17Rü yexguma ñuxre ga Ngechuchuarü ngúexü̃gü rü nügüna nacagü, rü 
ñanarügügü: —¿Tax̱acüchiga nixĩ nax ngẽma ñaxü̃: “Paxaãchi taxũtáma 
choxü̃ pedau. Natürü yixcüra rü wena táxarü choxü̃ pedau”, ñaxü̃? ¿Rü 
tax̱acüchiga nixĩ nax ngẽma ñaxü̃: “Choma rü Chaunatüxü̃tawa tá chaxũ”, 
ñaxü̃? 
18¿Rü tax̱acüchiga ta nixĩ nax ñaxü̃: “Rü paxaãchi taxũtáma choxü̃ pedaugü”, 
ñaxü̃? Rü yixema rü tama nüxü̃ tacuax̱ nax tax̱acüchigaxü̃ tamaxã yaxuxü̃ 
==ñanarügügü. 
19Rü Ngechuchu rü nüxü̃ nacuax̱ama nax nüxna nacagüchaü̃xü̃. Rü yemacax̱ 
ga nüma rü ñanagürü nüxü̃: —Choma rü marü pemaxã nüxü̃ chixu rü 
paxaãchi taxũtáma choxü̃ pedau, natürü yixcüra rü wena táxarü choxü̃ 
pedau. ¿Ẽ̱xna ngẽma dexacax̱tama i pegüna pecagüxü̃? 
20Rü aixcüma pemaxã nüxü̃ chixu rü pema rü tá pexauxe, rü tá pengechaü̃gü. 
Rü yoxni ñoma i naanecüãx̱ i duü̃xü̃gü rü tá nataãẽgü. Natürü woo pema tá 
pengechaü̃gü, rü ngẽma perü ngechaü̃ rü tá taãẽxü̃ nananguxuchi. 

21Ngẽxguma wüxi i nge íxraxacüchaü̃gu rü inaxĩx̱ãchiãẽ, erü inguxneca. 
Natürü ngẽxguma marü nabuxgu ya ngĩxacü, rü nüxü̃ iyarüngüma nax 
poraãcü ngĩxü̃̃́ nax nangu̱xchiréxü̃ i noxrix, erü tümamaxã itaãxẽ ya ngĩxacü. 
22Rü ngẽxgumarüxü̃ tá pexü̃ nangupetü i pemax, erü ñu̱xma rü 
penaxĩx̱ãchiãẽgü. Natürü wena táxarü chataegu nax pexü̃ íchayadauxü̃cax̱. 
Rü ngẽxguma rü tá pexü̃̃́ nangẽxma i wüxi i taãxẽ i taxucürüwama texé 
pexna yaxuxü̃. 
23Rü ngẽxguma tá ínanguxgu i ngẽma ngunexü̃ nax yanguxü̃ i ñaa pemaxã 
nüxü̃ chixuxü̃, rü taxucax̱tama tax̱acücax̱ choxna pecagü, erü Chaunatü tá 
pexna nanaxã i guxü̃ma i chauégagu nüxna naxcax̱ pecaxü̃. 
24Ñu̱xmarüta i pema rü taxuxü̃cax̱ma chauégagu ípecagü. ¡Naxcax̱ ípeca rü 
tá penayaxu i ngẽma naxcax̱ ípecaxü̃! Rü ngẽmaãcü tá aixcüma petaãẽgü. 

Ngechuchu rü marü nüxü̃ narüyexera i guxü̃ma i ñoma i naanearü chixexü̃ 

25Ñu̱xma rü cuax̱ruü̃gügu chayaxuãcüma pemaxã nüxü̃ chixu i ore. Natürü 
nawa tá nangu i ngunexü̃ i marü taxũtáma ngẽmaãcü pemaxã nüxü̃ chixu. 
Rü ngẽxguma rü tá noxtacüma mea pemaxã chanangõ̱xẽxẽ i Chaunatüchiga. 
26-27Rü ngẽma ngunexü̃gu i pema rü Chaunatüxü̃tawa tá chauégagu naxcax̱ 
ípeca i tax̱acü i penaxwax̱exü̃. Rü taxucax̱ma tü̱xcüü̃ choma tá 
Chaunatüxü̃tawa pexü̃̃́ naxcax̱ íchaca, erü nümatama ya Chaunatü rü 
woetama pexü̃ nangechaü̃, erü pema rü choxü̃ pengechaü̃ rü peyaxõgü nax 
Chaunatüxü̃tawa ne chaxũxü̃. 
28Chaunatüxü̃tawa ne chaxũ nax ñoma ga naanewa chaxũxü̃cax̱. Rü ñu̱xma 
rü tá nüxna chataegu i ñoma i naane nax wenaxarü Chaunatüxü̃tawa 
chaxũxü̃cax̱ ==ñanagürü. 
29Rü yexguma ga norü ngúexü̃gü rü ñanarügügü: —Ñu̱xmawaxi nixĩ i 
meaxü̃chima tomaxã cunango̱xẽxẽxü̃ i curü ore i tomaxã nüxü̃ quixuxü̃. Rü 
tama cuax̱ruü̃gügu cuyaxuãcüma tomaxã nüxü̃ quixu. 

30Rü ñu̱xma rü nüxü̃ tacuax̱ nax aixcüma guxü̃xü̃ma cucuáxü̃. Rü taxuacüma 
tü̱xcüü̃ texé cuxna taca. Rü ngẽmacax̱ nixĩ i tayaxõgüxü̃ nax aixcüma 
Tupanaxü̃tawa ne cuxũxü̃ ==ñanarügügü. 
31Rü Ngechuchu nanangãxü̃ rü ñanagürü: —¿Ẽ̱xna ñu̱xma waxi i aixcüma 
peyaxõgüxü̃? 
32Rü nawa tá nangu i ngunexü̃ rü ñu̱xmatátama nixĩ i nax pegü pewoonexü̃. 
Rü wüxichigü i pema rü tá pepatawa pexĩ, rü chaxica tá nua choxü̃ petax̱. 
Natürü tama chaxica changexma, erü Chaunatü rü chauxü̃tawa nangẽxma. 
33Rü guxü̃ma i ñaa ore rü pemaxã nüxü̃ chixu nax chaugagu petaãẽgüxü̃cax̱. 
Rü ñoma i naanewa rü tá ngúxü̃ pinge. ¡Natürü peporae! Erü choma rü marü 
nüxü̃ charüyexera i guxü̃ma i ñoma i naane ==ñanagürü. 

Cuáü ̃  17 

Ngechuchu rü norü ngúexü̃güca̱x nayumüxẽ 

1Rü yema ñaxguwena rü Ngechuchu daxũgu nadawenü, rü ñanagürü: —Pa 
Chaunatüx, marü nawa nangu i ngunexü̃ nax duü̃xü̃güarü pecaducax̱ 
chayuxü̃. Rü chanaxwax̱e nax duü̃xü̃güxü̃ nüxü̃ cucuax̱ẽẽxü̃ nax choma rü 
aixcüma Cune chixĩxü̃. Rü ngẽmaãcü i choma rü tá nüxü̃ nüxü̃ chacuax̱ẽxẽ 
nax cuma rü aixcüma Tupana nax quixĩxü̃. 
2Erü marü choxna cuxãga nax guxü̃ma i duü̃xü̃gümaxã ichacuáxü̃cax̱ rü nax 
chanamaxẽxẽẽxü̃cax̱ i guxü̃ma i duü̃xü̃gü i choxna cumugüxü̃. 
3Rü ngẽma duü̃xü̃gü tá nüxü̃̃́ nangẽxma i maxü̃ i taguma gúxü̃ ega cuxü̃̃́ 
yaxõgüãgu nax cuxicatama Tupana nax quixĩxü̃, rü choxü̃̃́ yaxõgüãgu nax 
choma rü Cristu ga núma choxü̃ cumucü nax chixĩxü̃. 
4Choma rü ñoma i naanewa marü duü̃xü̃güxü̃ nüxü̃ chadauxẽxẽ nax cuma 
rü Tupana ya poraxüchicü quixĩxü̃, rü chayanguxẽxẽ i guxü̃ma i puracü ga 
nawa choxü̃ cumuxü̃. 

5Rü ñu̱xma Pa Chaunatüx, rü chanaxwax̱e i cugüxü̃tawa choxü̃ 
cungexmaxẽxẽ nax choxü̃̃́ nangẽxmaxü̃cax̱ ga yematama pora ga cumaxã 
choxü̃̃́ yexmaxü̃ ga noxri tauta naane uxgu. 
6Rü yema duü̃xü̃gü ga cuma quidexechixü̃ ga ñoma ga naanewa nax choxna 
cumugüxü̃cax̱ rü marü namaxã nüxü̃ chixu nax texé quixĩxü̃ i cumax. Rü 
ngẽma duü̃xü̃gü rü woetama cuxrügü nixĩgü rü cuma nixĩ ga choxna 
cunamugüxü̃. Rü nüma rü marü naga naxĩnüe i curü ore. 
7Rü ñu̱xma rü marü nüxü̃ nacuax̱ rü guxü̃ma i ngẽma choxna cuxãxü̃, rü 
aixcüma cuxü̃tawa ne naxũ. 
8Rü choma rü marü namaxã nüxü̃ chixu ga curü ore ga chomaxã nüxü̃ 
quixuxü̃. Rü nüma rü marü nayaxõgü i ngẽma ore. Rü nüxü̃ nicuax̱ãchitanü 
nax aixcüma cuxü̃tawa ne chaxũxü̃ i chomax. Rü nayaxõgü nax cuma núma 
choxü̃ cumuxü̃. 
9Rü ngẽmacax̱ cuxna chaca nax nüxü̃ curüngü̃xẽẽxü̃cax̱. Rü tama cuxna 
chaca nax nüxü̃ curüngü̃xẽẽxü̃cax̱ i ñoma i naanecüãx̱ i duü̃xü̃gü, natürü 
cuxna chaca nax nüxü̃ curüngü̃xẽẽxü̃cax̱ i ngẽma choxna cumugüxü̃, erü 
curü duü̃xü̃gü nixĩgü. 
10Rü guxü̃ma i choxrü ixĩgüxü̃ rü cuxrü nixĩgü. Rü ngẽma cuxrü ixĩgüxü̃ rü 
choxrü nixĩgü. Rü ngẽmagagu duü̃xü̃gü choxü̃ nicuax̱üü̃gü. 
11Choma rü marü taxũtáma ñoma i naanewa changexmaecha, natürü 
nümagü rü ñoma i naanewa tá nangẽxmagü i ngẽxguma cuxü̃tawa 
chaxũyane. Pa Chaunatü ya Üünecüx, rü chanaxwax̱e nax curü pora ga 
choxna cuxãxü̃maxã nüxna cudauxü̃ i ngẽma choxna cumugüxü̃, nax 
ngẽmaãcü wüxitama yaxĩgüxü̃cax̱ ngẽma cuma rü choma nax wüxitama 
ixĩgüxü̃rüxü̃. 
12Rü yexguma ñoma ga naanewa natanüwa chayexmagu, rü curü pora ga 
choxna cuxãxü̃maxã nüxna chadau rü íchanapoxü̃. Rü taxuxü̃ma inarütaxu. 
Rü yema woetama marü irütaxuxü̃xicatama inarütaxu nax yanguxü̃cax̱ i 
curü ore i ümatüxü̃. 

13Rü ñu̱xma rü cuxü̃tawa chaxũ. Natürü ñoma i naanewa changexmayane 
rü nüxü̃ chixu i ñaa curü ore nax nümagü rü ta nüxü̃̃́ nangẽxmaxü̃cax̱ i 
ngẽma taãxẽ i aixcüma ixĩxü̃ i choxü̃̃́ ngẽxmaxü̃. 
14Choma rü marü namaxã nüxü̃ chixu i curü ore. Natürü ñoma i naanecüãx̱ 
i duü̃xü̃gü rü naxchi naxaie, erü tama naxrüxü̃ nixĩgü, ngẽxgumarüxü̃ i 
choma rü tama ñoma i naanecüãx̱rüxü̃ chixĩ. 
15Tama cuxna naxcax̱ chaca nax cuyagagüxü̃cax̱ i ñoma i naanewa. Natürü 
cuxna chaca nax ícunapoxü̃xü̃cax̱ nüxna i ngo̱xo i Chataná. 
16Choma rü tama ñoma i naanecüãx̱ chixĩ. Rü nümagü rü ta chauxrüxü̃ tama 
ñoma i naanecüãx̱ nixĩgü. 
17Curü ore rü aixcüma nixĩ. Rü chanaxwax̱e i curü oremaxã cuyamexẽxẽ i 
ngẽma choxna cumugüxü̃ nax aixcüma cupex̱ewa yaxüünexü̃cax̱. 
18Rü yexgumarüxü̃ ga ñoma ga naanecüãx̱ ga duü̃xü̃gütanüwa choxü̃ nax 
cumuxü̃, rü ngẽxgumarüxü̃ ta i choma rü ñoma i naanecüãx̱ i 
duü̃xü̃gütanüwa chanamugü i ngẽma choxna cumugüxü̃. 
19Rü ngẽma choxna cumugüxü̃cax̱ chaugü ichaxã nax nümagü rü ta curü ore 
i aixcüma ixĩxü̃cax̱ nügü inaxãgüxü̃. 
20Rü tama ñaa choxna cumugüxü̃cax̱icatama cuxü̃ chacaa̱x̱ü̃. Natürü cuxü̃ 
chacaa̱x̱ü̃ naxcax̱ i ngẽma yixcüra tá choxü̃̃́ yaxõgüxü̃ i ngẽxguma nüxü̃ 
naxĩnüegu i chorü ore naxü̃tawa i ngẽma choxna cumugüxü̃. 
21Rü cuxna chaca nax guxü̃ma i ngẽma choxna cumugüxü̃ rü wüxitama 
yaxĩgüxü̃cax̱ ngẽma cuma rü choma nax wüxitama ixĩgüxü̃rüxü̃. Rü 
ngẽxgumarüxü̃ ta cuxna chaca nax nümagü rü wüxitama tamaxã yaxĩgüxü̃ 
nax ngẽmaãcü i ñoma i naanecüãx̱ i duü̃xü̃gü yaxõgüxü̃cax̱ nax cuma núma 
choxü̃ cumuxü̃. 
22Rü choma rü marü nüxna chanaxã i ngẽmatama pora i cuma choxna 
cuxãxü̃ nax ngẽmaãcü wüxitama yaxĩgüxü̃cax̱ ngẽma cuma rü choma nax 
wüxitama ixĩgüxü̃rüxü̃. 

23Rü chanaxwax̱e nax ngẽma choxna cumugüxü̃wa changexmaxü̃ rü cuma i 
chowa nax cungexmaxü̃ nax ngẽmaãcü aixcüma wüxitama ixĩgüxü̃cax̱ i 
yixema. Rü ngẽmaãcü i ñoma i naanecüãx̱ i duü̃xü̃gü rü tá nüxü̃ 
nicuax̱ãchitanü nax cuma núma choxü̃ cumuxü̃. Rü tá nüxü̃ nicuax̱ãchitanü 
nax cuma nüxü̃ cungechaü̃xü̃ i ngẽma choxna cumugüxü̃ ngẽma choxü̃ 
cungechaü̃xü̃rüxü̃. 
24Pa Chaunatüx, cuma choxna cunamugü i ñaa ngúexü̃gü. Rü chanaxwax̱e i 
chauxü̃tawa nangẽxmagü i ngéma tá íchangexmaxü̃wa, nax nüxü̃ 
nadaugüxü̃cax̱ i chorü pora ga choxna cuxãxü̃. Yerü choxü̃ cungechaü̃ ga 
yexguma tauta naane ixügügumama. 
25Pa Chaunatü ya Aixcümacüx, ñoma i naanecüãx̱ i duü̃xü̃gü rü tama cuxü̃ 
nacuax̱gü. Natürü choma rü cuxü̃ chacuax̱. Rü ngẽma choxna cumugüxü̃ rü 
ta marü nüxü̃ nacuax̱gü nax cuma núma choxü̃ cumuxü̃. 
26Rü ngẽma choxna cumugüxü̃maxã marü cuxü̃ chixu nax texé quixĩxü̃. Rü 
guxü̃gutáma namaxã cuxü̃ chixuecha nax ngẽma ngechaü̃ i namaxã choxü̃ 
cungechaxü̃xü̃ rü nawa nangẽxmaxü̃cax̱ rü choma rü nawa nax 
changexmaxü̃cax̱ ==ñanagürü ga Ngechuchu. 

Cuáü ̃  18 

Ngechuchuxü̃ niyauxgü 
(Mt. 26.47-56; Mr. 14.43-50; Lc. 22.47-53) 

1Rü yema ñaxguwena ga Ngechuchu rü norü ngúexü̃gümaxã inaxũãchi, nax 
Chedróü̃arü doxonexü̃arü tocutüwa naxũxü̃cax̱. Rü yéma nayexma ga wüxi 
ga nanetünecü. Rü yemawa naxũ ga Ngechuchu norü ngúexü̃gümaxã. 
2Rü Yúda ga yema bexma Ngechuchuxü̃ íyaxuaxü̃xü̃ rü nüxü̃ nacuax̱ ga 
yema nachica, yerü Ngechuchu rü muẽx̱pü̱xcüna yéma norü ngúexü̃gümaxã 
nangutaquex̱exü̃. 
3Rü yéma nangu ga Yúda namaxã ga ñuxre ga churaragü rü ñuxre ga 
Tupanapata ga taxü̃nearü purichíagü ga yéma namugüxü̃ ga 



3134 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

chacherdótegüarü ãẽx̱gacügü rü Parichéugü. Rü nixãxne, rü yéma 
nanangegü ga omügü. 
4Natürü ga Ngechuchu rü marü nüxü̃ nacuax̱ ga guxü̃ma ga yema tá nüxü̃ 
nax ngupetüxü̃. Rü yemacax̱ naxcax̱ nixũ, rü nüxna naca, rü ñanagürü: —
¿Texécax̱ nixĩ i pedaugüxü̃? ==ñanagürü. 
5Rü nümagü rü Ngechuchuxü̃ nangãxü̃gü, rü ñanagürügü: —Nacharétucüãx̱ 
i Ngechuchucax̱ nixĩ i tadaugüxü̃ ==ñanagürügü. Rü Ngechuchu 
nanangãxü̃, rü ñanagürü: —Choma chixĩ ==ñanagürü. Rü Yúda ga bexma 
ínaxuaxü̃xü̃ rü yema churaragütanüwa nayexma. 
6Rü yexguma yema ñaxgu ga Ngechuchu: “Choma chixĩ”, ñaxgu, rü 
nügüweama nacaixü̃tanü ga yema churaragü, rü yexma nayayi. 
7Rü yexguma ga Ngechuchu rü wena nüxna naca, rü ñanagürü: —¿Texécax̱ 
nixĩ i pedaugüxü̃? ==ñanagürü. Rü nümagü rü nanangãxü̃gü rü 
ñanagürügü: —Nacharétucüãx̱ i Ngechuchucax̱ nixĩ i tadaugüxü̃ 
==ñanagürügü. 
8Rü Ngechuchu rü wenaxarü ñanagürü nüxü̃: —Marü pemaxã nüxü̃ chixu 
rü choma chixĩ. Rü ngẽxguma chau̱̱xcax̱ pedaugügu rü ¡ípeyaxĩxẽxẽ i ñaa 
chorü ngúexü̃gü! ==ñanagürü. 
9Rü yemaacü nangupetü nax yanguxü̃cax̱ ga norü ore ga nümatama ga 
Ngechuchu nüxü̃ yaxuxü̃ ga ñaxgu: “Yíxema Chaunatü choxna tüxü̃ mugüxe 
rü taxúetama itayarütauxe”, ñaxgu. 
10Rü Chimóü̃ ga Pedru rü nüxü̃̃́ iyexma ga wüxi ga tara. Rü ngĩxü̃ nayaxu rü 
yemamaxã ínanadae ga norü tügünepachinü ga chacherdótegüarü 
ãẽx̱gacüarü duü̃xü̃ ga Mácugu ãégaxü̃. 
11Natürü ga Ngechuchu rü Pedruxü̃ ñanagürü: —¡Ngĩxchixü̃gu ngĩxü̃ 
ixücuchi i curü tara! ¿Tama ẽx̱na nüxü̃ cucuax̱ nax choma rü tá ngúxü̃ 
chingexü̃ ngẽma Chaunatü chomaxã naxueguxü̃rüxü̃? ==ñanagürü. 

Anápatawa Ngechuchuxü̃ nagagü 
(Mt. 26.57-58; Mr. 14.53-54; Lc. 22.54) 

12Rü yexguma ga yema churaragüarü ãẽx̱gacü rü norü churaragümaxã rü 
yema Yudíugü ga Tupanapata ga taxü̃nearü purichíagümaxã, rü 
Ngechuchuxü̃ niyauxgü. Rü nayanai̱x̱chacüügü. 
13Rü noxri rü ãẽx̱gacü ga Anápatawa nanagagü. Rü Aná rü Caipánax̱tü nixĩ. 
Rü gumá taunecügu ga Caipá rü chacherdótegüaru ãẽx̱gacü nixĩ. 
14Rü yema Caipá nixĩ ga ü̃paacü yema Yudíugüarü ãẽx̱gacügümaxã nüxü̃ 
ixuxü̃ nax namemaexü̃ nax wüxitama ga yatü rü guxü̃ma ga Yudíugücax̱ nax 
nayuxü̃. 

Pedru rü Ngechuchuxü̃ nixã 
(Mt. 26.69-70; Mr. 14.66-68; Lc. 22.55-57) 

15Rü Chimóü̃ ga Pedru rü to ga ngúexü̃maxã Ngechuchuwe narüxĩ. Rü yema 
chacherdótegüarü ãẽx̱gacü rü nüxü̃ nacuax̱ ga yema to ga ngúexü̃. Rü 
yemacax̱ ga yema to ga ngúexü̃ rü wüxigu Ngechuchumaxã nixücu ga 
ãẽx̱gacüpataax̱tüwa. 
16Natürü ga Pedru rü ĩãx̱arü düxétügutama narüxãũ̱̱x. Rü yemacax̱ ínaxũxũ 
ga yema to ga ngúexü̃, rü yema ĩãx̱arü dauruxü̃ ga ngecümaxã nayarüdexa 
rü yexguma Pedruxü̃ iyamucuchi. 
17Rü yexguma ga yema ngecü ga ĩãx̱arü dauruxü̃, rü Pedruna ica, rü 
ngĩgürügü: —¿Tama ẽx̱na cuma rü ta wüxi i norü ngúexü̃ quixĩxü̃ i ngẽma 
yatü i yayauxgüxü̃? ==ngĩgürügü. Rü Pedru ngĩxü̃ nangãxü̃, rü ñanagürü: 
—Tama nixĩ ==ñanagürü. 
18Rü yéma ĩãx̱tüwa rü ãẽx̱gacüarü duü̃xü̃gü rü Tupanapata ga taxü̃ne 
purichíagü rü nanaxügü ga wüxi ga üxü, yerü nagáuane. Rü gumá 
üxüxétüarü ngaicamagu nachigü, rü yéma nügü ninaixü̃gü. Rü Pedru rü ta 
yéma nügü nanaixü̃ naxetüwa ga gumá üxü. 

Chacherdótegüarü ãẽ̱xgacü rü Ngechuchuna naca 
(Mt. 26.59-66; Mr. 14.55-64; Lc. 22.66-71) 

19Rü yema chacherdótegüarü ãẽx̱gacü rü inanaxügü nax Ngechuchuna 
nacax̱axü̃ norü ngúexü̃güchiga rü norü ngu̱xẽẽtaechiga. 

20Rü Ngechuchu ñanagürü nüxü̃: —Choma rü guxü̃ ga duü̃xü̃güpex̱ewa nüxü̃ 
chixu ga chorü ore. Rü ngutaquex̱epataü̃güwa rü Tupanapata ya taxü̃newa 
i ngextá guxü̃ma i Yudíugü íngutaquex̱egüxü̃wa chanangúexẽxẽ ga 
duü̃xü̃gü. Rü yemaacü taxuxü̃ma ichicu̱x ga chorü ore. 
21¿Rü tü̱xcüü̃ i choxna cucaxü̃ i ñu̱xmax? Ẽcü, ¡nüxna naca i ngẽma duü̃xü̃gü 
ga nüxü̃ ĩnüexü̃ ga chorü ore! Rü nümagü tá cumaxã nüxü̃ nixugüe ga 
tax̱acüchigaxü̃ namaxã chixuxü̃. Erü nümagü rü nüxü̃ nacuax̱gü ga guxü̃ma 
ga yema namaxã nüxü̃ chixuxü̃ ==ñanagürü. 
22Rü yexguma Ngechuchu yema ñaxgu, rü wüxi ga Tupanapata ga taxü̃nearü 
purichía ga naxü̃tagu chíxü̃, rü Ngechuchuxü̃ napechiwe. Rü ñanagürü 
nüxü̃: —¿Tü̱xcüü̃ ngẽmaãcü cunangãxü̃ ya daa chacherdótegüarü ãẽx̱gacü? 
==ñanagürü. 
23Rü Ngechuchu nanangãxü̃ rü ñanagürü: —Rü ngẽxguma tax̱acürü 
chixexü̃xü̃ chixuxgu, ¡rü nüxü̃ ixu nax tax̱acürü chixexü̃ yixĩxü̃ i nüxü̃ 
chixuxü̃! Natürü ngẽxguma chorü ore rü aixcüma yixĩxgu, rü ¿tü̱xcüü̃ i 
choxü̃ cupechiwexü̃? ==ñanagürü. 
24Rü yexguma ga Aná rü Ngechuchuxü̃ yanáiãcüma chacherdótegüarü 
ãẽx̱gacü ga Caipáxü̃tawa nanamu. 

Pedru rü wenaxarü Ngechuchuxü̃ nixã 
(Mt. 26.71-75; Mr. 14.69-72; Lc. 22.58-62) 

25Rü yoxni ga Pedru rü üxüarü ngaicamagu nachiecha, rü yéma nügü 
nanaixü̃ãma. Rü yema yéma yexmagüxü̃ rü nüxna nacagüe, rü ñanagürügü: 
—¿Tama ẽx̱na cuma rü ta norü ngúexü̃ quixĩxü̃ i ngẽma yatü i yayauxgüxü̃? 
==ñanagürügü. Natürü ga Pedru rü tama nügü nixu, rü ñanagürü: —Tama 
nixĩ ==ñanagürü. 
26Rü yéma nayexma ga wüxi ga chacherdótegüarü ãẽx̱gacüarü duü̃xü̃. Rü 
yema rü Pedru ídaechinüxü̃tanüxü̃ nixĩ. Rü Pedruna naca, rü ñanagürü: —
¿Tama ẽx̱na cuma yixĩxü̃ ga nanetünecüwa Ngechuchumaxã cuxü̃ 
chadauxü̃? ==ñanagürü. 
27Rü Pedru rü wena tama nügü nixu. Rü yexgumatama nica ga ota. 

Ngechuchu rü Pirátupe̱xewa nayexma 
(Mt. 27.1-2, 11-14; Mr. 15.1-5; Lc. 23.1-5) 

28Rü yexguma Ngechuchumaxã nüxü̃ nachauegu ga nüxna nax nacagüxü̃, rü 
Caipápatawa ínanagaxüchigü rü Yudéaanearü ãẽx̱gacü ga Rómacüãx̱patawa 
nanagagü. Natürü marü ningóonechaü̃ ga yexguma rü yemacax̱ ga yema 
Yudíugü rü tama gumá ãẽx̱gacüpatagu nachocu, yerü Yudíugüarü mugü 
nüxü̃ nixu rü pecadu nixĩ nax wüxi ga Rómacüãx̱patagu nax nachocuxü̃ ga 
yema ngunexü̃gu. Rü yemaacü tama Tupanapex̱ewa nügü nixüxaarü 
maxü̃ãx̱ẽẽgüchaü̃, yerü yexguma nügü yaxüxaarü maxü̃ãx̱ẽẽgügu, rü 
taxucürüwa nanangõ̱xgü ga õna ga Üpetüchigaarü petacax̱ namexẽẽxü̃. 
29Rü yemacax̱ ga gumá ãẽx̱gacü ga Rómacüãx̱ ga Pirátu rü napatawa 
ínaxũxũ nax duü̃xü̃gümaxã yadexaxü̃cax̱. Rü ñanagürü nüxü̃: —¿Tax̱acücax̱ 
ípenaxuaxü̃ ya daa yatü? ==ñanagürü. 
30Rü nüma ga duü̃xü̃gü rü Pirátuxü̃ nangãxü̃gü, rü ñanagürügü: —
Ngẽxguma chi tama wüxi i taxü̃ i chixexü̃ naxü̱xgu, rü taxũchima cuxü̃tawa 
tanaga ==ñanagürügü. 
31Rü yexguma ga Pirátu rü ñanagürü nüxü̃: —¡Ẽcü perü ãẽx̱gacügüxü̃tawa 
penaga, rü perü mugü pemaxã nüxü̃ ixuxü̃ãcüma penapoxcux! 
==ñanagürü. Natürü ga yema Yudíugü rü Pirátuxü̃ nangãxü̃gü, rü 
ñanagürügü: —Natürü pema i Rómacüãx̱gü rü marü toxna penachu̱xu nax 
texéxü̃ timax̱güxü̃ tümaarü chixexü̃cax̱ ==ñanagürügü. 
32Rü yemaacü ningu ga yema ore ga Ngechuchu ü̃paacü nüxü̃ ixuxü̃ nax 
ñuxãcü tá nayuxü̃. 
33Rü Pirátu rü wenaxarü napatagu naxücu, rü Ngechuchucax̱ nangema. Rü 
nüxna naca, rü ñanagürü: —¿Cuma yixĩxü̃ i Yudíugüarü Ãẽx̱gacü quixĩxü̃? 
==ñanagürü. 
34Rü Ngechuchu ñanagürü nüxü̃: —¿Cuechamatama i nagu curüxĩnüxü̃ nax 
ngẽmaãcü choxna cucaxü̃, rüex̱na togü marü cumaxã nüxü̃ nixu nax 
ngẽmaãcü choxna cucaxü̃cax̱? ==ñanagürü. 

35Rü Pirátu Ngechuchuxü̃ nangãxü̃, rü ñanagürü: —¿Ẽ̱xna cuma nagu 
curüxĩnügu rü Yudíu chixĩ? Rü ngẽma cuchixü̃anecüãx̱gü rü 
chacherdótegüarü ãẽx̱gacügütama nixĩ i chauxü̃tawa cuxü̃ gagüxü̃. ¿Ẽ̱xna 
tax̱acürü chixexü̃ cuxü? ==ñanagürü. 
36Rü yexguma ga Ngechuchu rü nanangãxü̃, rü ñanagürü: —Choma rü tama 
ñoma i naanewa ãẽx̱gacü chixĩ. Rü ngẽxguma chi ñoma i naanewa ãẽx̱gacü 
chixĩxgu, rü chorü duü̃xü̃gü rü chi Yudíugüarü ãẽx̱gacügümaxã nügü nadai 
rü taxũchima choxü̃ niyauxgü i ngẽxguma. Natürü tama ñoma i naanewa 
ãẽx̱gacü chixĩ ==ñanagürü. 
37Rü yexguma ga Pirátu rü ñanagürü nüxü̃: —¿Ẽ̱xna wüxi i nachixü̃anearü 
ãẽx̱gacü quixĩ i cumax? ==ñanagürü. Rü Ngechuchu nanangãxü̃ rü 
ñanagürü: —Cumatama marü nüxü̃ quixu nax ãẽx̱gacü chixĩxü̃. Rü choma 
rü chabu rü ñoma ga naanewa chaxũ nax duü̃xü̃gümaxã nüxü̃ 
chayarüxuxü̃cax̱ i ore i aixcüma ixĩxü̃. Rü guxãma ya yíxema ya yaxõgüxe i 
ngẽma ore i aixcüma ixĩxü̃, rü choxü̃̃́ itarüxĩnüe ==ñanagürü. 
38Rü Pirátu rü ñanagürü nüxü̃: —¿Tax̱acü nixĩ i ngẽma ore i aixcüma ixĩxü̃? 
==ñanagürü. Rü Ngechuchuna nacaxguwena ga Pirátu, rü wenaxarü 
Yudíugümaxã nayarüdexa. Rü ñanagürü nüxü̃: —Taxuxü̃ma i chixexü̃xü̃ 
nawa chadau i ñaa yatü. 
39Natürü guxü̃guma i ngẽxguma Üpetüchigaarü petawa nanguxgu, rü 
pecüma nixĩ nax íchananguxuchixẽẽxü̃ i wüxi i poxcuxü̃. ¿Rü penaxwax̱exü̃ 
nax pexcax̱ íchananguxuchixẽẽxü̃ i ñaa perü ãẽx̱gacü, Pa Yudíugüx? 
==ñanagürü. 
40Rü yexguma ga guxü̃ma ga yema duü̃xü̃gü, rü tagaãcü aita naxüe, rü 
ñanagürügü: —Tama tanaxwax̱e nax cuyangéxü̃ i ngẽma yatü. Rü Barabá 
waxi nixĩ i tanaxwax̱exü̃ nax cuyangéxü̃ ==ñanagürügü. Rü yema Barabá 
rü wüxi ga máẽtaxü̃ nixĩ. 

Cuáü ̃  19 

Ngechuchumaxã yu naxuegugü 
(Mt. 27.15-31; Mr. 15.6-20; Lc. 23.13-25) 

1Rü yexguma ga Pirátu rü churaragüxü̃ namu nax Ngechuchuxü̃ 
nacuai̱x̱güxü̃cax̱. 
2Rü yema churaragü rü chuchuxü̃wa nanaxügü ga wüxi ga boxü̃, rü ñu̱xũchi 
Ngechuchueruwa nayangax̱cuchigü. Rü wüxi ga máxü̃ ga naxchiru ga 
dauxcharaxü̃gu nayacu̱xẽẽgü. 
3Rü ñu̱xũchi naxcax̱ naxĩ, rü nüxü̃ nacugüeãcüma ñanagürügü nüxü̃: —
¡Namaxü̃, Pa Yudíugüarü Ãẽx̱gacüx! ==ñanagürügü. Rü nanapechiwegü. 
4Rü Pirátu rü wenaxarü düxétüwa naxũ, rü Yudíugüxü̃ ñanagürü: —¡Dücax! 
Nua pepex̱ewa chanaga nax nüxü̃ pecuáxü̃cax̱ nax taxuxü̃ma i chixexü̃ nawa 
chadauxü̃ ==ñanagürü. 
5Rü yexguma ínaxũxũxgu ga Ngechuchu rü naeruwa nayexma ga yema 
ngax̱cueruxü̃ ga chuchuxü̃naxcax̱ rü nagu nayacu̱xẽẽgü ga yema mámüxü̃ 
ga naxchiru ga daucharaxü̃. Rü yexguma ga Pirátu rü Yudíugüxü̃ ñanagürü: 
—Daa nixĩ ya yimá yatü ==ñanagürü. 
6Natürü yexguma Ngechuchuxü̃ nadaugügu ga chacherdótegüarü 
ãẽx̱gacügü rü Tupanapata ga taxü̃nearü purichíagü, rü inanaxügüe ga aita 
nax naxüexü̃. Rü ñanagürügü: —¡Curuchawa yapota! ¡Curuchawa yapota! 
==ñanagürügü. Rü Pirátu rü ñanagürü nüxü̃: —¡Ẽcü, peyaga rü pematama 
curuchawa peyapota! Erü choma rü taxuxü̃ma i chixexü̃xü̃ nawa chadau 
==ñanagürü. 
7Natürü ga yema Yudíugü rü Pirátuxü̃ nangãxü̃gü, rü ñanagürügü: —Toma 
toxü̃̃́ nangẽxma i wüxi i torü mu. Rü ngẽma torü mu toxü̃ nüxü̃ nacuax̱ẽxẽ 
nax namexü̃ nax nayuxü̃ i ñaa yatü, yerü nüma rü nügü nixu nax Tupana 
Nane yixĩxü̃ ==ñanagürügü. 
8Rü yexguma yemaxü̃ naxĩnügu ga Pirátu, rü yexera namuü̃. 
9Rü wena Ngechuchumaxã napatagu naxücu. Rü yéma Ngechuchuna 
nayaca, rü ñanagürü: —¿Ngex̱tácüãx̱ quixĩ i cumax? ==ñanagürü. Natürü 
ga Ngechuchu rü tama nanangãxü̃. 

10Rü yexguma ga Pirátu rü Ngechuchuxü̃ ñanagürü: —¿Ẽ̱xna taxũtáma 
choxü̃ cungãxü̃? ¿Taxṹ ẽx̱na i nüxü̃ cucuáxü̃ nax cho̱xmex̱wa cungexmaxü̃ 
nax curuchawa cuxü̃ chipotaxü̃ rüex̱na cuxü̃ nax íchanguxuchixẽẽxü̃? 
==ñanagürü. 
11Rü Ngechuchu nanangãxü̃, rü ñanagürü: —Taxũchima cuxmex̱wa 
changexma ega tama Tupana naxwax̱egu. Rü ngẽmacax̱ i ngẽma cuxna 
choxü̃ muxü̃ rü curü yexera poraãcü napecaduãx̱ ==ñanagürü. 
12Rü yemawena rü Pirátu nagu narüxĩnü ga ñuxãcü Ngechuchuxü̃ nax 
ínanguxuchixẽẽxégaxü̃. Natürü yema Yudíugü rü poraãcü aita naxüe, rü 
ñanagürügü: —Ngẽxguma tá ícunanguxuchixẽẽx̱gu rü tama curü ãẽx̱gacü 
ya Chécharuxü̃ cungechaü̃. Erü ngexerüxe ya ãẽx̱gacüxü̃ tügü 
ingucuchixẽẽ̃́xẽ, rü Rómacüãx̱ ya ãẽx̱gacü ya Chécharuarü uanü tixĩ 
==ñanagürügü. 
13Rü yexguma yemaxü̃ naxĩnügu ga Pirátu, rü churaragüxü̃ namu nax 
Ngechuchuxü̃ ínagaxüchigüxü̃. Rü nüma ga Pirátu rü norü toruxü̃wa narüto 
ga ngextá duü̃xü̃gü ga poxcuexü̃na nacax̱axü̃. Rü yema nachica rü 
Yudíugügawa rü Gabatágu nixĩ ga naéga. Rü yema naéga rü “Nutagümaxã 
tüétüxü̃”, ñaxü̃chiga nixĩ. 
14Rü wüxi ga ngunexü̃ nataxu nax Üpetüchigaarü petawa nanguxü̃, rü marü 
tocuchiwa nangu. Rü Pirátu rü Yudíugüxü̃ ñanagürü: —¡Daa nixĩ ya yimá 
perü ãẽx̱gacü! ==ñanagürü. 
15Natürü ga nümagü rü aita naxüe, rü ñanagürügü: —Tanaxwax̱e nax 
nayuxü̃. Rü ¡curuchawa yapota! ==ñanagürügü. Rü Pirátu nüxna naca rü 
ñanagürü nüxü̃: —¿Ñuxãcü i choma rü ichanamu nax curuchawa 
yapotagüãxü̃cax̱ ya perü ãẽx̱gacü? ==ñanagürü. Natürü ga 
chacherdótegüarü ãẽx̱gacügü rü Pirátuxü̃ nangãxü̃gü, rü ñanagürügü: —
Yimá ãẽx̱gacü ya Chécharu ya Rómawa ngẽxmacü rü yimá nixĩ ya torü 
ãẽx̱gacü, rü nataxuma i to ==ñanagürügü. 

16Rü yexguma ga Pirátu rü yema Yudíugüna Ngechuchuxü̃ namu nax 
curuchawa yapotagüãxü̃cax̱. Rü nümagü rü nayagagü. 

Curuchawa Ngechuchuxü̃ nipotagü 
(Mt. 27.32-44; Mr. 15.21-32; Lc. 23.26-43) 

17Rü ínaxũxü̃ ga Ngechuchu, rü norü curucha ngĩxü̃ ininge. Rü nachica ga 
“Duẽxẽerugu”, ãégaxü̃wa naxũ. Rü yema nachica rü Górguta nixĩ ga naéga 
ga Yudíugügawa. 
18Rü yéma curuchawa Ngechuchuxü̃ nayarüpotagü. Rü Ngechuchurüxü̃ 
curuchawa nayapotagü ga taxre ga to ga yatügü, rü wüxi ga norü 
tügünecüwawa rü to ga norü to̱xwecüwawa. 
19Rü Pirátu rü churaragüxü̃ namu nax Ngechuchuarü curuchatapex̱ewa 
yapocuchigüãxü̃cax̱ ga wüxi ga mürapewaxacü ga ãégatachinüxü̃ ga ñaxü̃: 
“Ngechuchu ya Nacharétucüãx̱ ya Yudíugüarü Ãẽx̱gacü”, ñaxü̃. 
20Rü yema nachica ga Ngechuchuxü̃ curuchawa íyanapotagüxü̃, rü ĩanearü 
ngaicamana nayexma. Rü yemacax̱ muxü̃ma ga yema Yudíugü nüxü̃ 
nadaumatü ga yema namatü ga mürapewaxacügu üxü̃ ga Yudíugügawa rü 
Griégugügawa rü Rómacüãx̱gügawa. 
21Rü yemacax̱ ga yema Yudíugüarü chacherdótegüarü ãẽx̱gacügü rü 
Pirátuxü̃ ñanagürügü: —Toma rü tama tanaxwax̱e i cunaxümatü i 
“Yudíugüarü Ãẽx̱gacü”, ñaxü̃. Rü narümemae nixĩ i cunaxümatü rü 
ñacurügü: “Nügü ixucü nax Yudíugüarü Ãẽx̱gacü yixĩxü̃” ==ñacurügü. 
22Natürü Pirátu nanangãxü̃ rü ñanagürü: —Ngẽma chaxümatüxü̃ rü marü 
ngẽxma naxümatü ==ñanagürü. 
23Rü nawena nax curuchawa Ngechuchuxü̃ yapotagüxü̃, rü nüma ga 
churaragü, rü nanade ga Ngechuchuchiru. Rü yema ãgümücü ga churaragü 
rü nügümaxã nayatoye ga naxchiru. Rü nanayauxgü ta ga norü gáuxü̃chiru 
ga máxü̃. Natürü taxuwama narüngai̱x̱te, yerü woetama yemaacü naxü. 
24Rü yemacax̱ ga yema churaragü rü nügümaxã ñanagürügü: —¡Taxũtáma 
nagu tagáugüe! Rü narümemae naxcax̱ ngĩxü̃ tañanagügü i wüxi i diẽru nax 
ngẽmawa nüxü̃ icuax̱güxü̃cax̱ nax texéarü tá yixĩxü̃ ==ñanagürügü. Rü 

yemaacü ningu ga Tupanaarü ore ga ümatüxü̃ ga ñaxü̃: “Nügümaxã 
nayatoye i chauxchiru, rü naxcax̱ ngĩxü̃ tanañanagügü i wüxi i diẽru”, ñaxü̃. 
Rü aixcüma yemaacü nixĩ ga naxügüãxü̃ ga churaragü. 
25Rü Ngechuchuarü curuchapünewa iyexma ga naé ga María, rü ngĩeyax̱, rü 
María ga Creofáx naxmax̱, rü María ga Madarénacüãx̱. 
26Rü yexguma Ngechuchu naéü̃ dau̱̱xgu nax ngĩxü̃tagu nachixü̃ ga yema 
norü ngúexü̃ ga poraãcü nüxü̃ nangechaxü̃xü̃, rü ñanagürü ngĩxü̃: —Pa 
Mamax, yimá nixĩ ya cune ==ñanagürü. 
27Rü yemawena, rü ñanagürü nüxü̃ ga yema ngúexü̃: —Ngẽma iyixĩ i cué 
==ñanagürü. Rü yemawena napatawa ngĩxü̃ nayaxu. Rü naxü̃tawa 
iyexmaecha. 

Nayu ga Ngechuchu 
(Mt. 27.45-56; Mr. 15.33-41; Lc. 23.44-49) 

28Rü Ngechuchu nüxü̃ nacuax̱ nax marü yangu̱xẽẽãxü̃ ga guxü̃ma ga yema 
Nanatü namaxã nüxü̃ ixuxü̃. Rü yema Tupanaarü ore ga ümatüxü̃ nax 
yanguxẽẽxü̃cax̱, rü ñanagürü: —Chitax̱awa ==ñanagürü. 
29Rü yéma iyexma ga wüxi ga baepáxü̃ ga bínu ga marü üxchiücümaxã 
ããcuxü̃. Rü wüxi ga tüax̱mü gumá bínumaxã niwaixẽẽgü, rü wüxi ga 
dexnemenax̱ãwa nayanai̱x̱. Rü yemamaxã naãx̱gu nanawex̱gü. 
30Rü Ngechuchu nayaxaxü ga gumá bínu ga üxchíücü rü ñanagürü: —Marü 
ningu i guxü̃ma ==ñanagürü. Rü ñu̱xũchi inayarümaxãchi, rü nayu. 

Wüxi ga churara rü wocaemaxã Ngechuchuxü̃ nacanapacütüxü̃ 

31Natürü ga yema Yudíugü rü tama nanaxwax̱egü nax curuchagüwa 
nayexmagüxü̃ ga yema naxü̃negü. Yerü moxü̃ãcü rü ngü̃xchigaarü ngunexü̃ 
nixĩ. Rü yema Yudíugücax̱ rü yema nixĩ ga guxü̃ ga ngü̃xchigaarü 
ngunexü̃arü yexera ga üünexü̃, yerü norü peta ga Üpetüchigaarü ügü nixĩ. 
Rü yemacax̱ Pirátuna naxcax̱ nacagü nax churaragü yéma namugüxü̃cax̱ nax 
yapoyeparagüãxü̃cax̱ nax paxa nayuexü̃cax̱ ga yema curuchawa ipotagüxü̃, 
rü paxa nax nadeaxü̃cax̱ ga curuchawa naxü̃pa ga ngü̃xchigaarü ngunexü̃. 

32Rü yéma naxĩ ga churaragü rü inanapoeparagü ga yema taxre ga yatügü 
ga Ngechuchurüxü̃ yéma curuchawa ipotagüxü̃. 
33Rü Ngechuchucax̱ naxĩ ga churaragü, natürü nüxü̃ nadaugü nax marü 
nayuxü̃. Rü yemacax̱ tama nayapoyeparagü. 
34Natürü wüxi ga churara rü Ngechuchuxü̃ nacanapacütüxü̃. Rü 
yexgumatama ínayaxüchi ga nagü rü dexá. 
35Rü choma i Cuáü̃ rü nüxü̃ chadau i guxü̃ma i ngẽma pemaxã nüxü̃ chixuxü̃. 
Rü aixcüma nixĩ i ñaa chorü ore. Rü chomatama nüxü̃ chacuax̱ nax aixcüma 
yixĩxü̃, rü ngẽmacax̱ pemaxã nüxü̃ chixu nax pema rü ta peyaxõgüxü̃cax̱. 
36Rü yema nangupetü nax yanguxü̃cax̱ i Tupanaarü ore i ümatüxü̃ i ñaxü̃: 
“Rü taxunetáma ya naxchinax̱ã nipoyegü”, ñaxü̃. 
37Rü tóxnamana i Tupanaarü ore i ümatüxü̃wa rü ñanagürü: “Tá nüxü̃ 
narüdaunü ya yimá nacanapacütüxü̃güãcü”, ñanagürü. 

Ngechuchuxü̃ nutaarü ãxmaxü̃gu narüxǘcuchigü 
(Mt. 27.57-61; Mr. 15.42-47; Lc. 23.50-56) 

38Rü nayexma ga wüxi ga yatü ga Arimatéacüãx̱ ga Yúchegu ãégacü. Rü 
nüma rü ta Ngechuchuaxü̃̃́ nayaxõ, natürü cúãcü nayaxõ yerü natanüxü̃ ga 
Yudíugüarü ãẽx̱gacügüxü̃ namuü̃. Rü gumá nixĩ ga Pirátuna yacacü nax 
nayau̱̱xãxü̃cax̱ ga Ngechuchuxü̃ne. Rü Pirátu rü: —Ngü̃ ==ñanagürü. Rü 
yexguma ga Yúche rü yéma naxũ ga curuchawa íyapotaxü̃wa, rü curuchawa 
nayayaxu ga naxü̃ne ga Ngechuchu. 
39Rü yexgumarüxü̃ ta yéma nangu ga Nicodému ga ü̃paacü chütacü 
Ngechuchuxü̃tagu naxũanecü. Rü yéma nanange ga 30 quíru naguxü̃ ga 
pumara ga yixichixü̃ nax Ngechuchuxü̃ namaxã nachaxü̃negüxü̃cax̱. 
40Rü yemaacü ga Yúche rü Nicodému rü curuchawa nanayauxgü ga naxü̃ne 
ga Ngechuchu. Rü naxchápenüxü̃ ga marü pumaracharaxü̃maxã 
nananuquegü. Yerü yema nixĩ ga nacüma ga Yudíugü ga yexguma wüxi ga 
yueta tüxü̃ inatax̱gügu. 

41Rü yema nachica ga Ngechuchu curuchawa ípotaxü̃wa nayexma ga wüxi 
ga nanetünecü. Rü yema nanetünecüwa nayexma ga wüxi ga naxmax̱ü̃ ga 
yexwacax̱üxü̃ ga taguma texéxü̃ nagu yaxǘcuchigüxü̃. 
42Rü yema naxmaxü̃gu nixĩ ga yaxǘcuchigüãxü̃ ga Ngechuchuxü̃ne, yerü 
nangaicama ga yema naxmax̱ü̃, rü naétü paxa tá ningune ga Yudíugüarü 
ngü̃xchigaarü ngunexü̃. 

Cuáü ̃  20 

Wena namaxü̃ ga Ngechuchu 
(Mt. 28.1-10; Mr. 16.1-8; Lc. 24.1-12) 

1Rü yüxüarü pax̱mamaxü̃chi ga tauta mea yangóonegu, rü María ga 
Madarénacüãx̱ rü Ngechuchuxü̃ íyaxǘcuchigüxü̃wa ixũ. Rü nüxü̃ idau ga 
gumá nuta ga Ngechuchumaxü̃ namaxã rünguxtaü̃cü, rü marü nax 
ínaxügachixü̃. 
2Rü yexgumatama iñaãchi, rü Chimóü̃ ga Pedruxü̃tawa rü yema to ga 
ngúexü̃ ga Ngechuchu poraãcü nüxü̃ ngechaxü̃xü̃xü̃tawa iña. Rü ngĩgürügü 
nüxü̃: —Marü nanayauxgü ya Cori ya Ngechuchu i naxmaxü̃wa. Rü tama 
nüxü̃ tacuax̱ nax ngextá nangegüãxü̃ rü naxügüãxü̃ ==ngĩgürügü. 
3Rü yexguma ga Pedru rü yema to ga ngúexü̃ rü Ngechuchuxü̃ 
íyaxǘcuchigüxü̃wa naxĩ. 
4Rü wüxigu inaxü̃ãchi, natürü ga yema to ga ngúexü̃ rü poraãcü Pedruarü 
yexera inañaãchi. Rü nüxíra Ngechuchuxü̃ íyaxǘcuchigüxü̃wa nangu. 
5Rü inayarümaxãchi nax nagu yadaucuchixü̃cax̱. Rü nüxü̃ nadau ga yema 
naxchápenüxü̃ ga namaxã nanúquegüaxü̃ nax yexma naxüxü̃. Natürü tama 
aixepegu naxücu. 
6Rü naweama ínangu ga Chimóü̃ ga Pedru. Rü nüma rü yema naxmaxü̃gu 
naxücu. Rü nüma rü ta nüxü̃ nadau ga yema naxchápenüxü̃gü ga yexma 
nuxü̃. 

7Rü nüxü̃ nadau ta ga yema naxchápenüxü̃ ga Ngechuchuxü̃ namaxã 
nanúquegüxü̃ ga meama dixcumüxü̃ ga nüxrüguma üxü̃. Rü tama wüxigu 
namaxã nanu ga yema naxchápenüxü̃ ga namaxã nanúquegüaxü̃. 
8Rü yexguma ga yema to ga ngúexü̃ ga nüxíra yéma nguxü̃, rü nüma rü ta 
nixücu. Rü nüxü̃ nadau ga guxü̃ma, rü nayaxõ nax marü wena namaxü̃xü̃ ga 
Ngechuchu. 
9Yerü yexguma rü ta rü tama nüxü̃ nacuax̱gü ga yema Tupanaarü ore nüxü̃ 
ixuxü̃ nax Ngechuchu rü wena tá namaxü̃xü̃. 
10Rü yexguma ga yema ngúexü̃gü rü napatacax̱ nawoegu. 

Ngechuchu rü ngĩxca̱x nango̱x ga María ga Madarénacüã̱x 
(Mt. 16.9-11) 

11Natürü ga María ga Madarénacüãx̱ rü yéma ixaxu naxü̃tawa ga yema 
naxmax̱ü̃ ga Ngechuchuxü̃ nagu yaxǘcuchigüxü̃. Rü naxauxãcüma 
iyarümaxãchi, rü nagu iyadaucuchi ga naxmax̱ü̃. 
12Rü nüxü̃ idau ga taxre ga daxũcüãx̱ ga Tupanaarü orearü ngeruü̃gü ga 
icómüchiruxü̃. Rü Ngechuchuxü̃ne ixǘchiréxü̃wa narütogü, rü wüxi ga 
naeru ixüxü̃waama rü to ga nacütawaama. 
13Rü yema daxũcüãx̱ rü ngĩxna nacagüe, rü ñanagürügü: —Pa Ngecüx, 
¿tax̱acücax̱ cuxaxu? ==ñanagürügü. Rü ngĩma rü inangãxü̃, rü ngĩgürügü: 
—Chaxaxu erü nayangegü i naxü̃ne ya Cori ya Ngechuchu, rü tama nüxü̃ 
chacuax̱ nax ngexta naxügüãxü̃ ==ngĩgürügü. 
14Rü yexguma yema ngĩxgu, rü ngĩgüweama idau. Rü nüxü̃ idau ga 
Ngechuchu ga ngĩxü̃tagu nax nachixü̃. Natürü tama nüxü̃ icuax̱ nax 
Ngechuchu yixĩxü̃ ga gumá. 
15Rü yexguma ga Ngechuchu rü ngĩxna naca, rü ñanagürü: —Pa Ngecüx, 
¿tax̱acücax̱ cuxaxu? ¿Rü texécax̱ nixĩ i cudauxü̃? ==ñanagürü. Rü ngĩma 
nüxü̃ nacuax̱gu rü yema nixĩ ga yema nanetünecüarü dauruxü̃. Rü yemacax̱ 
ngĩgürügü nüxü̃: —Pa Corix, ega cuma cuyangex̱gu i naxü̃ne ya Ngechuchu, 

rü ¡chomaxã nüxü̃ ixu nax ngexta cunaxüxü̃ nax choma íchayadauxü̃cax̱! 
==ngĩgürügü. 
16Rü yexguma ga Ngechuchu rü ñanagürü ngĩxü̃: —Pa Maríax 
==ñanagürü. Rü ngĩma rü naxcax̱ idaueguãchi, rü Yudíugügawa 
ngĩgürügü nüxü̃: —Pa Rabúnix ==ngĩgürügü. Rü ngẽma rü “Pa 
Ngúexẽẽruxü̃”, ñaxü̃chiga nixĩ. 
17Rü Ngechuchu rü ñanagürü ngĩxü̃: —¡Taxṹ i choxü̃ quingõgüxü̃, erü tauta 
Chaunatüxü̃tawa chaxũ! ¡Natürü ngéma chauenexẽgütanüwa naxũ rü 
namaxã nüxü̃ yarüxu nax choma rü tá Chaunatü ya Tupana ya Penatü ya 
Tupanaxü̃tawa chaxũxü̃! ==ñanagürü. 
18Rü yexguma ga María ga Madarénacüãx̱ rü yema ngúexügümaxã nüxü̃ 
iyarüxu nax marü nüxü̃ nadauxü̃ ga Cori ga Ngechuchu. Rü ñu̱xũchi namaxã 
nüxü̃ iyaxu ga yema ore ga Ngechuchu ngĩmaxã nüxü̃ ixuxü̃. 

Norü ngúexü̃güca̱x nango̱x ga Ngechuchu 
(Mt. 28.16-20; Mr. 16.14-18; Lc. 24.36-49) 

19Rü yema yüxüarü ngunexü̃arü chütacü, rü nangutaquex̱egü ga 
Ngechuchuarü ngúexü̃gü. Rü nügü narüwãxtaü̃gü, yerü yema Yudíugüarü 
ãẽx̱gacügüxü̃ namuü̃e. Rü Ngechuchu rü ngürüãchi yéma nango̱x, rü norü 
ngãxü̃tanügu nachi. Rü nüxü̃ narümoxẽ, rü ñanagürü: —¡Petaãẽgü! 
==ñanagürü. 
20Rü yema ñaxguwena rü nügü nawémex̱, rü nügü nawépacütüxü̃. Rü nüma 
ga norü ngúexü̃gü rü nataãẽgü, yerü nüxü̃ nadaugü ga gumá norü Cori. 
21Rü yexguma rü wenaxarü ñanagürü nüxü̃: —¡Petaãẽgü! Rü yema 
Chaunatü núma choxü̃ nax muxü̃rüxü̃ tátama nixĩ i pexü̃ chamuxü̃ i chomax 
==ñanagürü. 
22Rü yexguma rü naétü “cue”, ñanagürü ga Ngechuchu. Rü ñu̱xũchi 
ñanagürü nüxü̃: —¡Penayauxgü i Tupanaãxẽ ya Üünecü! 
23Rü ngẽxguma duü̃xü̃gü nüxü̃ rüxoegu i norü pecadugü, rü pema rü pexü̃̃́ 
nangẽxma i pora nax namaxã nüxü̃ pixuxü̃ nax Tupana marü nüxü̃̃́ nüxü̃ 
rüngü̃maxü̃ i norü pecadugü. Natürü ngẽxguma duü̃xü̃gü tama nüxü̃ 

rüxoegu i norü pecadugü, rü pema rü pexü̃̃́ nangẽxma i pora nax namaxã 
nüxü̃ pixuxü̃ nax norü pecadugüwatama nangẽxmagüxü̃ ==ñanagürü ga 
Ngechuchu. 

Tumáchi nüxü̃ nadau ga Cori ga wena maxü̃cü 

24Natürü Tumáchi ga wüxi ga yema 12 ga Ngechuchuarü ngúexü̃tanüxü̃ ga 
Wüxigu Buexü̃maxã naxugüxü̃, rü nataxuma natanüwa ga yema togü ga 
ngúexü̃gü ga yexguma Ngechuchu naxcax̱ ngo̱xgu. 
25Rü yixcama ga yema togü ga ngúexü̃gü rü Tumachimaxã nüxü̃ nixugüe, rü 
ñanarügügü: —Marü nüxü̃ tadau ya Cori ya Ngechuchu ==ñanarügügü. 
Natürü ga Tumáchi rü nanangãxü̃ rü ñanagürü: —Ngẽxguma tama nüxü̃ 
chadau̱̱xgu i norü itapuamaxü̃ i naxmex̱wa ngẽxmaxü̃ rü tama nagu 
chixuxgu i ngẽma itapuamaxü̃ rü ngẽma norü canapacütüxü̃, rü taxũtáma 
chayaxõ i ngẽma ore i chomaxã nüxü̃ pixuxü̃ ==ñanagürü. 
26Rü 8 ga ngunexü̃guwena rü wenaxarü nangutaquex̱egü ga yema ngúexü̃gü 
ga wüxi ga ĩpatawa. Rü natanüwa nayexma ga Tumáchi ga yexguma. Rü 
woo nax nawãxtaxü̃ ga ĩãx̱, rü ngürüãchi yéma nango̱x ga Ngechuchu, rü 
norü ngãxü̃tanügu nachi. Rü nüxü̃ narümoxẽ, rü ñanagürü: —¡Petaãẽgü! 
==ñanagürü. 
27Rü yexguma Tumáchixü̃ ñanagürü ga Ngechuchu: —¡Nagu ixu i ñaa chorü 
itapuamaxü̃ i cho̱xmex̱wa ngẽxmaxü̃, rü nüxü̃ nadau ya daa cho̱xmex̱! ¡Rü 
nagu ixu i chorü canapacütüxü̃! ¡Rü tama name nax tama cuyaxõxü̃! ¡Rü 
yaxõ! ==ñanagürü. 
28Rü yexguma ga Tumáchi rü Ngechuchuxü̃ nangãxü̃, rü ñanagürü: —Pa 
Chorü Corix, cuma nixĩ i chorü Tupana quixĩxü̃ ==ñanagürü. 
29Rü Ngechuchu rü ñanagürü nüxü̃: —Pa Tumáchix, cuma cuyaxõ erü choxü̃ 
cudau. Natürü tataãẽgü ya yíxema tama choxü̃ daugüãcüma yaxõgüxe 
==ñanagürü. 

Ta̱xacüca̱x naxümatü i ñaa popera 



3148 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

30Rü Ngechuchu rü norü ngúexü̃güpex̱ewa nanaxü ga muxü̃ma ga to ga 
cuax̱ruü̃gü i Tupanaarü poramaxã naxüxü̃ i tama ñaa poperagu ümatüxü̃. 
31Natürü guxü̃ma ga yema Ngechuchu üxü̃ rü ñaa poperagu naxümatü nax 
peyaxõgüxü̃cax̱ nax Ngechuchu rü Tupana Nane ya Cristu nax yixĩxü̃ rü 
ngẽxguma nüxü̃̃́ peyaxõgügu pexü̃̃́ nangẽxmaxü̃cax̱ i maxü̃ i taguma gúxü̃. 

Cuáü ̃  21 

Ngechuchu rü 7 ga norü ngúexü̃güca̱x nango̱x 

1Rü yemawena ga Ngechuchu rü wenaxarü norü ngúexü̃gücax̱ nango̱x ga 
naxtaxa ga Tibériaanacüwa. Rü ñaãcü nixĩ ga naxcax̱ nangóxü̃. 
2Rü wüxiwa nayexmagü ga Chimóü̃ ga Pedru, rü Tumáchi ga Wüxigu 
Buexü̃maxã naxugüxü̃, rü Natanaé ga Gariréaanegune ga ĩane ga Canácüãx̱, 
rü Chebedéu nanegü rü taxre ga to ga Ngechuchuarü ngúexü̃gü. 
3Rü Chimóü̃ ga Pedru rü ñanagürü nüxü̃: —Tá chayapüchae ==ñanagürü. 
Rü yexguma ga yema togü ga ngúexü̃gü rü nanangãxü̃gü, rü ñanarügügü 
nüxü̃: —Toma rü tá ta cuwe tarüxĩ ==ñanarügügü. Rü yéma naxĩ, rü wüxi 
ga nguegu nichoü̃. Natürü yema chütaxü̃gu rü taxuxü̃ma ga choxni 
niyauxgü. 
4Rü yexguma noxri yangóonegu rü Ngechuchu naxcax̱ nango̱x ga 
naxtaxaanacüwa. Natürü ga nüma ga norü ngúexü̃gü rü tama nüxü̃ 
nacuax̱gü nax Ngechuchu yixĩxü̃. 
5Rü yexguma ga Ngechuchu rü nüxna naca, rü ñanagürü nüxü̃: —Pa 
Ngextü̱xücügüx, ¿taxuxü̃ma i perü choxni? ==ñanagürü. Rü nümagü rü 
nanangãxü̃gü rü ñanarügügü: —Taxuxü̃ma ==ñanarügügü. 
6Rü yexguma ga Ngechuchu rü ñanagürü nüxü̃: —¡Peweü̃arü 
tügünecüwawaama penatáe i perü pücha! rü tá ípenayauxü̃ i choxni 
==ñanagürü. Rü yémaama nanatáegü ga norü pücha, rü taxucürüwa 
ínanatúãchigü, yerü muxũchixü̃ ga choxni niyauxgü. 

7Rü yexguma ga yema ngúexü̃ ga Ngechuchu poraãcü nüxü̃ ngechaü̃xü̃ rü 
Chimóü̃ ga Pedruxü̃ ñanagürü: —Yimá nixĩ ya Cori ya Ngechuchu 
==ñanagürü. Rü yexguma yemaxü̃ naxĩnügu ga Pedru ga gumá nax yixĩxü̃ 
ga Cori, rü nicuxcuchi ga naxchiru yerü noxri rü ínacuxuchi. Rü natüchíüwa 
nayuxu, rü naxãnacüwa nawẽxẽ. 
8Rü yema togü ga natanüxü̃ rü nguemaãtama naxãnacüwa naxãgü. Rü yéma 
nanatúgü ga yema pücha ga choxnimaxã ããcuxü̃, yerü 100 metruxicatama 
nataxu nax naxãnacüwa nangugüxü̃. 
9Rü yexguma nguewa ínachoü̃gu rü yéma nüxü̃ nadaugü ga wüxi ga üxü. 
Rü naétügu naxǘ ga wüxi ga choxni, rü nayexma ta ga wüxi ga paũ. 
10Rü Ngechuchu rü ñanagürü nüxü̃: —¡Nuata penge i ñuxre i ngẽma choxni 
i ípeyauxü̃xü̃! ==ñanagürü. 
11Rü Chimóü̃ ga Pedru rü nguegu nixüe. Rü yema püchamaxã naxnecügu 
ínanatúãchiwetaxü̃ ga choxni ga ínayauxü̃xü̃. Rü 153 ga choxni ga ítáxü̃ 
nayexma nawa ga yema pücha. Rü woo nax namuxũchixü̃, rü tama narügáu 
ga pücha. 
12Rü yexguma ga Ngechuchu rü ñanagürü nüxü̃: —¡Nua pexĩ rü peyachibüe! 
==ñanagürü. Rü taxuxü̃ma ga norü ngúexü̃gü rü nüxna nacaxchaü̃ nax 
texé yixĩxü̃ ga nümax, yerü marü nüxü̃ nacuax̱gü nax gumá yixĩxü̃ ga Cori 
ga Ngechuchu. 
13Rü yexguma ga Ngechuchu rü naxü̃tawa naxũ. Rü nanayaxu ga paũ rü 
wüxichigüna nanaxã. Rü yexgumarüxü̃ ta ga choxni rü nüxna nanaxã. 
14Rü yema nixĩ ga norü tomaepü̱xcüna nax norü ngúexü̃gücax̱ nangóxü̃ ga 
Ngechuchu nawena nax yuwa ínadaxü̃. 

Ngechuchu rü Chimóü̃ ga Pedrumaxã nidexa 

15Rü yexguma chibüewa yangugüguwena rü Ngechuchu rü Chimóü̃ ga 
Pedruna naca, rü ñanagürü: —Pa Chimóü̃ Pa Cuáü̃ Nanex, ¿aixcüma choxü̃ 
cungechaü̃xü̃ i ñaa cumücügüxü̃ nax cungechaü̃xü̃arü yexera? 
==ñanagürü. Rü Pedru nanangãxü̃, rü ñanagürü: —Ngü̃, Pa Corix, cuma 

nüxü̃ cucuax̱ nax cuxü̃ changechaü̃xü̃ ==ñanagürü. Rü Ngechuchu rü 
ñanagürü nüxü̃: —¡Nüxna nadau i chorü duü̃xü̃gü i ñoma 
carnéruxacügürüxü̃ ixĩgüxü̃! ==ñanagürü. 
16Rü wenaxarü Pedruna naca, rü ñanagürü: —Pa Chimóü̃ Pa Cuáü̃ Nanex, 
¿aixcüma i choxü̃ cungechaü̃xü̃? ==ñanagürü. Rü Pedru nanangãxü̃, rü 
ñanagürü: —Ngü̃, Pa Corix, cuma nüxü̃ cucuax̱ nax cuxü̃ changechaü̃xü̃ 
==ñanagürü. Rü Ngechuchu rü ñanagürü nüxü̃: —Ẽcü, ¡nüxna nadau i 
chorü duü̃xü̃gü i ñoma carnérugürüxü̃ ixĩgüxü̃! ==ñanagürü. 
17Rü norü tomaepü̱xcüna Pedruna naca, rü ñanagürü: —Pa Chimóü̃ Pa Cuáü̃ 
Nanex, ¿aixcümaxü̃chi yixĩxü̃ i choxü̃ cungechaü̃xü̃? ==ñanagürü. Rü 
yexguma ga Pedru rü nangechaü̃, yerü norü tomaepü̱xcüna Ngechuchu 
nüxna naca rü aixcüma nüxü̃ nangechaü̃. Rü ñanagürü ga Pedru: —Pa Corix, 
cuma nüxü̃ cucuax̱ i guxü̃ma. Rü cuma nüxü̃ cucuax̱ nax aixcümaxü̃chi cuxü̃ 
changechaü̃xü̃ ==ñanagürü. Rü Ngechuchu ñanagürü nüxü̃: —Ẽcü, ¡nüxna 
nadau i chorü duü̃xü̃gü i ñoma carnérugürüxü̃ ixĩgüxü̃! 
18Rü aixcüma cumaxã nüxü̃ chixu rü yexguma cungextü̱xügu rü cugü 
quicu̱xcuchi nax ngextá cuma ícunaxwax̱exü̃wa cuxũxü̃cax̱. Natürü 
ngẽxguma yaxguãx̱ quixĩxgu rü tá quixuuchichacüxü nax toguxe cuxü̃ 
icu̱xcuchixü̃cax̱. Rü ngẽma tama cuma ícunaxwax̱exü̃wa tá cuxü̃ nagagü 
==ñanagürü. 
19Rü Ngechuchu rü yema ñanagürü nax nüxü̃ nüxü̃ nacuax̱ẽẽxü̃cax̱ nax 
ñuxãcü tá nayuxü̃ ga Pedru nax yemaacü Tupanaxü̃ nataxẽẽxü̃cax̱. Rü 
yemawena ga Ngechuchu rü ñanagürü nüxü̃: —¡Chowe rüxũ! 
==ñanagürü. 

Yema ngúexü̃ ga Ngechuchu poraãcü nüxü̃ ngechaü̃xü̃chiga 

20Rü yexguma nügüweama nadau̱̱xgu ga Pedru rü nüxü̃ nadau nax naweama 
ne naxũxü̃ ga yema ngúexü̃ ga Ngechuchu poraãcü nüxü̃ ngechaü̃xü̃. Rü 
nüma nixĩ ga chibüwa Ngechuchucüwawa natoxü̃ rü nüxna nacax̱axü̃ rü 
ñaxü̃: “Pa Corix, ¿texé tá tixĩ ya yíxema bexma cuxü̃ íxuaxü̃xẽ?” ñaxü̃. 

21Rü yexguma Pedru yema ngúexü̃xü̃ dau̱̱xgu rü Ngechuchuna naca, rü 
ñanagürü: —Pa Corix, ¿ñaa curü ngúexü̃ rü tax̱acü tá nüxü̃ üpetüxü̃? 
==ñanagürü. 
22Rü Ngechuchu nanangãxü̃, rü ñanagürü nüxü̃: —Ngẽxguma choma 
chanaxwax̱egu nax namaxü̃xü̃ ñu̱xmatáta wena núma chaxũ, ¿rü tü̱xcüü̃ i 
nagu curüxĩnüxü̃ i ngẽma? Rü cuma ¡rü chowe rüxũ! ==ñanagürü. 
23Rü yexguma yemaxü̃ naxĩnüegu ga namücügü, rü nagu narüxĩnüe nax 
taxũtáma nayuxü̃ ga yema ngúexü̃. Natürü Ngechuchu rü tama nüxü̃ nixu 
ga taxũtáma nax nayuxü̃. Natürü ñanagürümare: “Ngẽxguma choma 
chanaxwax̱egu nax namaxü̃xü̃ ñu̱xmatáta wena núma chaxũ, ¿rü tü̱xcüü̃ i 
nagu curüxĩnüxü̃ i ngẽma?” ñanagürümare. 
24Rü yema ngúexü̃ ga Ngechuchu nachiga idexaxü̃ nixĩ ga nüxü̃ dauxü̃ ga 
guxü̃ma ga ñaa nüxü̃ yaxuxü̃ rü nachiga naxümatüaxü̃. Rü nüxü̃ tacuax̱ nax 
aixcüma yixĩxü̃ i ngẽma nüxü̃ yaxuxü̃. 
25Rü nayexma ga to ga muxũchixü̃ma ga Ngechuchu üxü̃. Rü ngẽxguma chi 
naxümatügu i guxü̃ma ga yema naxüxü̃chiga, rü nagu charüxĩnügu rü 
taxũchima ñoma i naanegu ningu i ngẽma poperagü i ngẽma Ngechuchu 
üxü̃chiga ixümatügu. 

Ngechuchuarü ngúexü ̃gü ga yamugüxü ̃arü puracüchiga 

Ngechuchuarü ngúexü ̃gü ga yamugüxü ̃arü puracüchiga 1 

Tupana inaxuneta rü tá ínangu i Naãxẽ ya Üünexü̃ 

1-2Pa Mecü Pa Teóquirux, nüxíra chaxümatüxü̃ ga poperawa chanaxümatü 
nachiga ga guxü̃ma ga Ngechuchu üxü̃ rü duü̃xü̃güxü̃ namaxã nangúexẽẽxü̃ 
ga noxritama inaxügüãgu ga norü puracü ñu̱xmata yema ngunexü̃ ga 
Tupana daxũguxü̃ ga naanewa nagaxgu. Rü naxü̃pa nax daxũguxü̃ ga 
naanewa naxũxü̃ ga Ngechuchu rü Tupanaãxẽ i Üünexü̃arü ngü̃xẽẽmaxã 
nayaxugücu̱xẽ ga yema norü ngúexü̃gü ga yadexechixü̃ rü yamugüchaü̃xü̃. 
Rü namaxã nüxü̃ nixu ga tax̱acü tá nax naxüexü̃. 
3Rü yexguma marü yuwa ínadaxguwena ga nüma ga Ngechuchu rü 40 ga 
ngunexü̃gu nügü nango̱xẽẽxü̃ naxcax̱ ga norü ngúexü̃gü rü muxü̃ma ga togü 
ga nüxü̃̃́ yaxõgüxü̃ nax yemaacü nüxü̃ nacuax̱güxü̃cax̱ nax aixcüma wena 
namaxü̃xü̃. Rü namaxã nüxü̃ nixu nachiga ya Tupana ãẽx̱gacü íyixĩxü̃wa. 
4Rü yexguma yema ngúexü̃gü ga yamugüxü̃tanüwa nayexmagu ga 
Ngechuchu, rü namaxã nüxü̃ nixu nax tama nüxna naxĩxü̃cax̱ ga 
Yerucharéü̃. Rü ñanagürü nüxü̃: —¡Ípenangu̱xẽẽx nax yanguxü̃cax̱ i ngẽma 
Tupanaarü uneta nachiga i Naãxẽ ya Üünexü̃ ga pemaxã nüxü̃ chixuchigaxü̃! 
5Aixcüma nixĩ ga Cuáü̃ rü dexáwa duü̃xü̃güxü̃ ínabaiü̃xẽẽxü̃, natürü 
taxũtáma muxü̃ i ngunexü̃ nangupetü nax Tupanaãxẽ ya Üünecü tá pexna 
nguxü̃ ==ñanagürü. 

Dauxü̃guxü̃ ga naanewa naxũ ga Ngechuchu 

6Rü yema duü̃xü̃gü ga Ngechuchuxü̃tagu ngutaquex̱egüxü̃ rü nüxna naca rü 
ñanagürügü nüxü̃: —Pa Corix, ¿ẽx̱na ñu̱xma tá nixĩ i marü ícunawoxü̃xü̃ i 
nua tochixü̃anewa i torü uanügüarü churaragü nax wenaxarü tomatama 
namaxã itacuáxü̃cax̱ i ñaa Iraéane? ==ñanagürügü. 
7Rü Ngechuchu nanangãxü̃, rü ñanagürü: —Pema rü taxucax̱ma nüxü̃ 
pecuáxchaü̃ i ñuxgu tá nixĩ i ngẽma ngunexü̃ i choxna naxcax̱ pecaxü̃, erü 

Chaunatüxicatama nüxü̃̃́ nangẽxma i pora nax nüxü̃ naxunetaxü̃ i ngẽma 
ngunexü̃. 
8Natürü ngẽxguma pexna nanguxgu i Tupanaãxẽ ya Üünecü, rü tá pexü̃ 
naporaexẽxẽ. Rü tá ípechoxü̃ nax nüxü̃ peyarüxugüexü̃cax̱ i chauchiga i 
Yerucharéü̃wa, rü guxü̃ma i Yudéaanewa, rü Chamáriaanewa, rü ñu̱xmatáta 
guxü̃ i naanewa nangu ==ñanagürü. 
9Rü yexguma yema ñaxguwena rü nüxü̃ ínadaunüyane ga norü ngúexü̃gü, 
rü Tupana rü daxũguxü̃ ga naanewa Ngechuchuxü̃ naga. Rü wüxi ga 
caixanexü̃gu nayaxücu, rü yemaacü tama wenaxarü nüxü̃ nadaugü. 
10Rü yexguma Ngechuchuxü̃ ínadaunüyane ga daxũwa nax naxũxü̃, rü 
ngürüãchi natanüwa nango̱x ga taxre ga yatü ga icómüchiruxü̃. 
11Rü ñanagürügü nüxü̃: —Pa Yatügü i Gariréaanecüãx̱, ¿tü̱xcüü̃ daxũgu 
íperüdaunü? Erü daatama Ngechuchu ga petanüwa yexmacü rü ñu̱xma 
Tupana daxũwa nagacü, rü ngẽma ñu̱xma nüxü̃ nax pedauxü̃ nax daxũwa 
naxũxü̃, rü ngẽmaãcü tátama nixĩ i wena núma naxũxü̃ ==ñanagürügü. 

Yúdachicüü nanayauxgü ga Matía 

12Rü yema ngúexü̃gü ga Ngechuchu imugüxü̃ nax Tupanaarü puracü 
naxügüxü̃cax̱, rü nüxna ínixĩ ga guma max̱pǘne ga Oribunecügu ãégane. Rü 
Yerucharéü̃cax̱ nawoegu. Rü guma ĩanearü yáxü̃ nüxna ga guma max̱pǘne 
rü wüxi ga quirumétru nixĩ. 
13Rü yexguma Yerucharéü̃arü ĩanewa nangugügu, rü nagu nachocu ga gumá 
ĩ ga nagu napegüne. Rü dauxna naxĩgü naxcax̱ ga yema ucapu ga taxü̃ ga 
nagu napegüxü̃. Rü nümagü nixĩ ga Pedru, rü Cuáü̃, rü Chantiágu, rü André, 
rü Ferípe, rü Tumáchi, rü Barturumé, rü Matéu, rü Chantiágu ga Arupéu 
nane, rü Chimóü̃ ga Iporaãẽcüücü, rü Yúda ga Chantiágu naenexẽ. 
14Rü guxü̃ma ga nümagü rü guxü̃guma nangutaquex̱egüxü̃ nax wüxigu 
nayumüxẽgüxü̃cax̱ namaxã ga Ngechuchuenexẽgü, rü ngĩmaxã ga María ga 
Ngechuchu naé, rü ñuxre ga togü ga ngexü̃gü. 

15Rü yema ngunexü̃gügu ga yexguma nangutaquex̱egügu ga yema yaxõgüxü̃ 
ga maneca 120 ixĩgüxü̃ rü Pedru rü inachi ga norü ngãxü̃tanüwa, rü 
ñanagürü: 
16—Pa Chomücügüx, marü ningu ga yema Tupanaãxẽ ya Üünecü nũxcüma 
Dabíxü̃ muxü̃ nax naxümatüaxü̃cax̱ nachiga ga Yúda ga namaarü cuax̱ruxü̃ 
ixĩxü̃ naxcax̱ ga yema duü̃xü̃gü ga Ngechuchuxü̃ iyauxgüxü̃. 
17Rü tatanüxü̃chirex̱ nixĩ ga Yúda, rü nüma rü ta taxrüxü̃ ñaa Tupanaarü 
puracüwa napuracü ga noxrix. 
18(Rü yema diẽru ga norü chixexü̃cax̱ nüxna ãxü̃maxã naxcax̱ nataxe ga wüxi 
ga naane. Rü yemawena rü naerumaxã inanago rü niwã̃́ĩpütüwe rü ínayixü̃ 
ga guxü̃ma ga naü̃nüta. 
19Rü nüxü̃ nacuáchigagü ga guxü̃ma ga Yerucharéü̃cüãx̱, rü yemacax̱ 
Achédamagu nanaxüéga ga yema naane. Rü ngẽma rü “Nagüchitaxü̃”, 
ñaxü̃chiga nixĩ.) 
20Rü Wiyaegüarü poperawa yemachiga nanaxümatü ga Dabí, rü ñanagürü: 
“Yixrüma rü ngéma natá ya napata, rü taxúema nagu pex”, ñanagürü. Rü 
tóxnamana i ngẽma poperawa rü ñanagürü ta: “Rü name nixĩ nax toguxe 
nayaxuxü̃ i nachica”, ñanagürü i Wiyaegüpanewa. 
21-22Rü nua tatanüwa nangẽxmagü i ñuxre i yatügü ga guxü̃guma tüxü̃ 
ümücügüxü̃ ga yexguma tatanüwa nanuxmagu ga Cori ga Ngechuchu. Rü 
nümagü rü tüxü̃ naxümücügü ga noxritama Cuáü̃ Ngechuchuxü̃ íbaiexẽẽgu 
rü ñu̱xmata yema ngunexü̃ ga daxũwa naxũxgu. Rü name nixĩ i ngẽma 
yatügütanüwa nax nayaxuxü̃ i wüxi nax tamücü yixĩxü̃cax̱ rü tarüxü̃ nüxü̃ 
yaxuxü̃cax̱ nax wena namaxü̃xü̃ ya Ngechuchu ==ñanagürü. 
23Rü yemawena rü nüxü̃ naxunetagü ga taxre ga yatügü. Rü wüxi nixĩ ga 
Yúche ga Bachabámaxã naxugüxü̃. Rü nüma rü to ga namaxã naxugüãxü̃ 
nixĩ ga Ixaixcümacü. Rü Matía nixĩ ga to. 
24-25Rü ñaãcü nayumüxẽgü: —Pa Corix, cuma nüxü̃ cucuax̱ i guxü̃ma i 
duü̃xü̃güarü maxü̃. ¡Rü ñu̱xma rü toxü̃ nawex̱ i ngexü̃rüüxü̃ i ñaa taxrewa 

nixĩ i cunaxwax̱exü̃ nax cunamuxü̃cax̱ nax naxüaxü̃cax̱ i ñaa puracü ga Yúda 
ítáxü̃ ga yexguma norü poxcuwa naxũxgu! ==ñanagürügü. 
26Rü wüxi ga diẽru ngĩxü̃ nañanagügü nax yemawa nüxü̃ nacuax̱güxü̃cax̱ ga 
ngexü̃rüüxü̃ ga yema taxre tá nax ixücuxü̃. Rü Matíagu nangu nax yaxücuxü̃. 
Rü yexgumatama rü yema 11 ga ngúexü̃gü ga Ngechuchu imugüxü̃tanügu 
naxã ga Matía. 

Ngechuchuarü ngúexü ̃gü ga yamugüxü ̃arü puracüchiga 2 

Ínangu ga Tupanaãxẽ ya Üünecü 

1Rü yexguma nawa nanguxgu ga yema Yudíugüarü peta ga Pẽntecostégu 
ãégaxü̃, rü yema ngunexü̃gu rü guxü̃ma ga yema yaxõgüxü̃ rü wüxi ga 
nachicagu nangutaquex̱egü. 
2Rü ngürüãchi daxũwa ne naxũ ga wüxi ga naga ñoma wüxi ya buanecü ya 
taxüchicü i cuxcuxü̃rüxü̃. Rü guma ĩ ga nawa nayexmagünegu nayaxũga. 
3Rü naxcax̱ nango̱x ga üxüema ga ñoma naconügüraü̃xü̃. Rü yema üxüema 
rü nügüna nixĩgü, rü wüxichigü ga yema yaxõgüxü̃na ninguchigü. 
4Rü guxü̃ma ga yema yexmagüxü̃ rü Tupanaãxẽ ya Üünecü nüxna nangu. 
Rü inanaxügüe nax to ga nagawa yadexagüxü̃ yema Naãxẽ ya Üünecü 
naxwax̱exü̃ãcüma. 
5Rü yema ngunexü̃gügu rü Yerucharéü̃wa nayexmagü ga muxü̃ma ga 
tóxnamana ne ĩxü̃ ga Yudíugü ga Tupanaga ĩnüexü̃ ga guxü̃ ga togü ga 
nachixü̃anewa ne ĩxü̃. 
6Rü yexguma nüxü̃ naxĩnüegu ga ñuxãcü nax yadexagüxü̃ ga yema 
yaxõgüxü̃, rü nangutaquex̱egü ga muxü̃ma ga yema duü̃xü̃gü ga to ga 
nachixü̃anewa ne ĩxü̃. Rü nabai̱x̱ãchie ga yema duü̃xü̃gü yerü nüxü̃ naxĩnüe 
ga yema yaxõgüxü̃ nax yema to ga nachixü̃anecüãx̱gawa yadexagüxü̃. 
7Rü yema nax poraãcü nabai̱x̱ãchiexü̃cax̱, rü nügümaxã rü ñanagürügü: —
¿Tama ẽx̱na Gariréaanecüãx̱ yixĩgüxü̃ i guxü̃ i ñaa duü̃xü̃gü i tagawa 
idexagüxü̃? 

8¿Rü ñuxãcü ẽx̱na i nüxü̃ ixĩnüexü̃ i wüxichigü i yixema i taga i nawa 
iyaexü̃wa nax yadexagüxü̃? 
9-11Yixema tixĩgü i Pártiaanecüãx̱, rü Médiaanecüãx̱, rü Eráü̃anecüãx̱, rü 
Mechopotámiaanecüãx̱, rü Yudéaanecüãx̱, rü Capadochíaanecüãx̱, rü 
Póntoanecüãx̱, rü Áchiaarü naanecüãx̱, rü Fríquiaanecüãx̱, rü 
Panfíriaanecüãx̱, rü Equítuanecüãx̱, rü Líbiaanecüãx̱ ga Chiréneanearü 
ngaicama maxẽxü̃. Rü tatanüwa nangẽxma i Rómacüãx̱ i Yudíugü ixĩgüxü̃ 
rü togü i Rómacüãx̱ i tama Yudíugü ixĩgüxü̃ natürü Yudíugücümagu ĩxü̃. Rü 
tatanüwa nangẽxmagü ta i duü̃xü̃gü i Crétaanewa rü Arábiaarü naanewa ne 
ĩxü̃. Rü guxãma nüxü̃ taxĩnüe i ñaa ngúexü̃gü nax tagawa yadexagüxü̃, rü 
tagawa nüxü̃ yaxugüxü̃ nachiga ga yema mexü̃gü ga Tupana norü poramaxã 
üxü̃ ==ñanagürügü. 
12Rü guxü̃ma poraãcü nabai̱x̱ãchiãẽgü rü tama nüxü̃ nacuax̱gü nax tax̱acü 
yixĩxü̃ ga yema ngupetüxü̃. Rü yemacax̱ nügüna nacagüe, rü ñanagürügü: 
—¿Tax̱acüchiga nixĩ i guxü̃ma i ñaa? ==ñanagürügü. 
13Natürü ga togü rü nüxü̃ nacugüecüraxü̃, rü ñanagürügü: —Nangãxẽmare 
rü ngẽmacax̱ nixĩ i ngẽmaãcü yadexagüxü̃ ==ñanagürügü. 

Pedruarü dexa 

14Rü yexguma inachi ga Pedru namaxã ga yema 11 ga namücügü, rü 
tagaãcüma ñanagürü: —Pa Yudíugü i Yerucharéü̃gu naxĩanexü̃ rü Pa 
Nuacüãx̱güx, ¡rü dücax, mea iperüxĩnüe i ñaa tá pemaxã nüxü̃ chixuxü̃! 
15Rü ñaa chomücügü rü tama nangãxe i pema nagu perüxĩnüexü̃rüxü̃, erü 
pax̱mamatama nixĩ rü ngexwaca 9 arü orawa nangu. 
16Natürü ñaa ñu̱xma nüxü̃ pedauxü̃ nixĩ ga yema Tupanaarü orearü uruxü̃ 
ga Yoé marü nüxü̃ ixuchigaxü̃ ga yexguma ñaxgux: 
17“Rü ñanagürü ya Tupana: ‘Ngẽma nawa iyacuáxü̃ i ngunexü̃gügu rü guxü̃ 
i duü̃xü̃gütanüwa tá chanamu i Chauãxẽ ya Üünecü. Rü penegü rü pexacügü 
rü tá nüxü̃ nixugügü i chorü ore. Rü choma rü tá chayango̱xetüxẽxẽ i perü 

ngextü̱xüxü̃gü, rü tá nüxü̃ nadaugü i ngẽma tá nüxü̃ chawéxü̃. Rü perü 
yaguãx̱gümaxã tá chidexa i nanegüwa. 
18Rü ngẽma ngunexü̃gügu rü chorü duü̃xü̃gütanüwa tá chanamu i Chauãxẽ 
ya Üünecü, rü nümagü tá nüxü̃ nixugügü i chorü ore. 
19Rü daxũwa tá ichanawex̱ i taxü̃ i cuax̱ruü̃gü i chorü poramaxã 
chango̱xẽẽxü̃. Rü ñoma i naanewa tá ichanawex̱ i cuax̱ruü̃gü i nagü, rü 
üxüema, rü caixanexü̃. 
20Rü üax̱cü rü tá nixoema rü tauemacü rü tá nagürüxü̃ naduema naxü̃pa nax 
wenaxarü núma naxũxü̃ ya Cori. Rü ngẽma ngunexü̃ i nagu núma naxũxü̃, 
rü wüxi i ngunexü̃ i poraãcü ãũcümaxü̃ tá nixĩ. 
21Rü guxãma ya yíxema Corina caxe nax tüxü̃ nangü̃xẽẽxü̃cax̱, rü tá tamaxẽ’ 
”, ==ñanagürü ga yema orewa. 
22Rü ñanagürü ta ga Pedru: —Pa Duü̃xü̃gü Pa Iraétanüxü̃x, ¡iperüxĩnüe i ñaa 
ore! Rü pema rü meama nüxü̃ pecuax̱ rü Ngechuchu ga Nacharétucüãx̱ rü 
gumá nixĩ ga Tupana pepex̱ewa pora nüxna ãcü. Rü nüma ga Tupana rü 
nüxü̃ nanaxüxẽxẽ ga muxü̃ma ga mexü̃gü ga cuax̱ruü̃gü. Rü pema rü meama 
nüxü̃ pecuax̱ i ngẽma. 
23Rü Tupana pexna nanamu ga gumá Ngechuchu, yerü yema nixĩ ga nagu 
naxĩnüxü̃. Rü nüma ga Tupana rü woetama nüxü̃ nacuax̱ nax pecaducax̱ tá 
nayuxü̃. Rü pema rü penamu ga yatügü ga tama yaxõgüxü̃ nax curuchawa 
yapotagüãxü̃cax̱. Rü yemaacü peyamax̱gü. 
24Rü woo nayuchirex̱ natürü tama yexma nayacuax̱, yerü Tupana wena 
nanamaxẽxẽ. Rü yemaacü ga yema yu rü taxuacüma nüxü̃ narüporamae. 
25Rü nüma ga ãẽx̱gacü ga Dabí rü Ngechuchuchigagu nidexa, rü ñanagürü: 
“Guxü̃guma nachauxü̃tagu ya Cori ya Tupana rü choxü̃ narüngü̃xẽxẽ nax 
taxucax̱ma chaxoegaãẽxü̃cax̱. 
26Rü ngẽmacax̱ chataãxẽ rü taãẽãcü chawiyae. Rü choma chayaxõ nax 
mexü̃wa tá chaxũxü̃ i ngẽxguma chayu̱xgu. 

27Erü cuma taxũtáma yuexü̃tanüwa choxü̃ cutax̱, rü taxũtáma cunaxwax̱e 
nax yayixixü̃ i chauxune i choma ya Cune ya Üünecü nax chixĩxü̃. 
28Marü choxü̃ nüxü̃ cucuax̱ẽxẽ i ngẽma nama i maxü̃ i taguma gúxü̃wa 
nguxü̃, rü tá poraãcü choxü̃ cutaãẽxẽxẽ i ngẽxguma cuxü̃tawa 
changexmagu” ==ñanagürü ga Dabí. 
29Rü ñanagürü ga Pedru: —Pa Chauenexẽgüx, aixcüma pemaxã nüxü̃ chixu 
nax nayuxü̃ ga nũxcümaü̃cü ga tórü ãẽx̱gacü ga Dabí, rü marü inatax̱, rü 
ñu̱xma rü ta tatanüwa nangẽxma i naxmax̱ü̃. 
30Natürü nüma ga Dabí rü wüxi ga Tupanaarü orearü uruxü̃ nixĩ. Rü 
yemacax̱ nüxü̃ nacuax̱ rü wüxi ga nataxa tá nixĩ i ãẽx̱gacü ya Cristuxü̃ 
ingucuchicü, yerü ga Tupana rü yemaacü namaxã inaxuneta. 
31Rü yemacax̱ ga nũxcümaxü̃chima ga Dabí rü ñoma marü nüxü̃ 
nadauxü̃rüxü̃ nüxü̃ nixu rü Cristu rü tá yuwa ínarüda rü taxũtáma 
naxmaxü̃wa nayexmaecha rü taxũtáma niyixi i naxü̃ne. 
32Rü ñu̱xma ya Tupana rü marü wena nanamaxẽxẽ ga gumá Ngechuchu, rü 
guxãma ga toma rü nüxü̃ tadaugü nax wena namaxü̃xü̃, rü ngẽmacax̱ 
pemaxã nüxü̃ tixuchiga. 
33Rü Tupana rü daxũguxü̃ ga naanewa nanaga nax norü tügünecüwawa 
yanatoxü̃cax̱. Rü Tanatü ya Tupana rü marü nüxna nanamu ga Naãxẽ ya 
Üünecü ga nũxcüma nüxü̃ yaxuxü̃ rü tá nua nax namuaxü̃. Rü ñu̱xma ya 
yimá Ngechuchu rü núma totanüwa nanamu i ngẽma Naãxẽ ya Üünecü. Rü 
ngẽma Naãxẽ nua üxü̃ nixĩ i ñu̱xma nüxü̃ pedauxü̃ rü nüxü̃ pexĩnüexü̃. 
34-35Rü taguma daxũwa naxũ ga Dabí, natürü nümatama rü ñanagürü: 
“Tupana rü chorü Corimaxã nüxü̃ nixu rü ñanagürü: ‘¡Chorü tügünecüwawa 
rüto ñu̱xmatáta cuxmex̱wa chanangexmagüxẽxẽ i curü uanügü!’ ” 
==ñanagürü. 
36Rü ñanagürü ga Pedru: —Name nixĩ i guxãma i pema i Iraétanüxü̃ nax 
nüxü̃ pecuax̱güxü̃ rü gumá Ngechuchu ga curuchawa peyapotacü, rü 
Tupana rü marü perü Cori ya Cristuxü̃ nayaxĩxẽxẽ ==ñanagürü ga Pedru. 

37Rü yexguma yemaxü̃ naxĩnüegu ga yema duü̃xü̃gü ga yéma yexmagüxü̃, 
rü poraãcü nanaxĩx̱ãchiãẽgü. Rü Pedruna nacagüe, rü yema togü ga 
Pedrumücügüna rü ta nacagüe, rü ñanagürügü: —Pa Toenexẽgüx, ¿tax̱acü 
tá taxüexü̃ i ñu̱xmax? ==ñanagürügü. 
38Rü Pedru nanangãxü̃, rü ñanagürü: —¡Nüxü̃ perüxoe i pecüma i chixexü̃ 
rü Tupanacax̱ pedaugüe rü Ngechuchuégagu ípebaiü̃ nax pexü̃̃́ nüxü̃ 
nangü̃maxü̃cax̱ i perü pecadugü ya Tupana! Rü Tupana tá pexna nanamu i 
Naãxẽ ya Üünecü. 
39Rü ñaa Tupanaarü uneta, rü pexcax̱ nixĩ, rü pexacügücax̱, rü guxü̃ i 
duü̃xü̃gü i yáxü̃wa ngẽxmagüxü̃cax̱ nixĩ. Erü guxü̃ i duü̃xü̃gü i tórü Cori ya 
Tupana nügüxü̃tawa naxcax̱ cax̱axü̃cax̱ nixĩ i ngẽma uneta ==ñanagürü ga 
Pedru. 
40Rü yema oremaxã rü muxü̃ma ga to ga oremaxã nayaxucu̱xẽgü ga Pedru, 
rü ñanagürü: —¡Nüxna pixĩgachi i ngẽma duü̃xü̃gü i chixexü̃ ügüxü̃ nax 
pema rü tama chixexü̃ pexügüxü̃cax̱! ==ñanagürü. 
41Rü yema duü̃xü̃gü ga naga ĩnüexü̃ ga yema ore ga Pedru namaxã nüxü̃ 
ixuxü̃, rü ínabaiü̃. Rü yema ngunexü̃gu rü poraãcü nayexera ga nax yamuxü̃ 
ga yema yaxõgüxü̃. Rü 3,000 ga duü̃xü̃gü nixĩ ga Ngechuchuaxü̃̃́ yaxõgüxü̃ 
ga yexguma. 
42Rü yema yexwacax yaxõgüxü̃ rü guxü̃guma inarüxĩnüe ga yema ngúexü̃gü 
ga Ngechuchu imugüxü̃arü ngu̱xẽẽtae. Rü mea nügümaxã nangaugü ga norü 
yemaxü̃gü. Rü guxü̃guma nayumüxẽgüxü̃ rü chibücax̱ nangutaquex̱egüxü̃. 

Yema yaxõgüxü̃ rü aixcüma nügü nangechaxü̃gü 

43Rü yema ngúexü̃gü ga Ngechuchu imugüxü̃ rü nanaxügü ga muxü̃ma ga 
mexü̃gü ga Tupanaarü poramaxã naxügüxü̃. Rü yexguma yemaxü̃ 
nadaugügu ga togü ga duü̃xü̃gü, rü poraãcü nabai̱x̱ãchie ga guxü̃ma. 
44Rü guxü̃ma ga yema yaxõgüxü̃, rü wüxigu narüxĩnüe. Rü mea nügümaxã 
nangaugü ga norü yemaxü̃gü. 

45Rü namaxã nataxegüxü̃ ga norü naanegü rü guxü̃ma ga togü ga norü 
yemaxü̃gü. Rü nügümaxã ngĩxü̃ nitoyegüxü̃ ga yema diẽru yexgumarüxü̃ 
nax tax̱acü nüxü̃̃́ taxuxü̃ ga wüxichigü. 
46Rü guxü̃ ga ngunexü̃gu Tupanapata ga taxü̃newa nangutaquex̱egüxü̃, rü 
chibücax̱ nangutaquex̱egüxü̃ ga napatagüwa. Rü taãẽãcüma nügümaxã 
nachibüe. 
47Rü guxü̃guma Tupanaxü̃ nicuax̱üü̃güxü̃. Rü guxü̃ma ga yema ĩanecüãx̱ rü 
nüxü̃ nangechaü̃gü ga yema yaxõgüxü̃. Rü wüxichigü ga ngunexü̃gu rü 
nimuetanü ga yaxõgüxü̃, yerü nüma ga Cori rü nüxü̃ narüngü̃xẽxẽ nax 
yaxõgüãxü̃cax̱ rü nayauxgüãxü̃cax̱ ga maxü̃ i taguma gúxü̃. 

Ngechuchuarü ngúexü ̃gü ga yamugüxü ̃arü puracüchiga 3 

Naxca̱x nitaane ga wüxi ga yatü ga chixeparacü 

1Rü wüxi ga ngunexü̃gu ga Pedru rü Cuáü̃ rü tomaepü̱xarü oragu ga 
yáuanecü rü Tupanapata ga taxü̃newa naxĩ, yerü yema nixĩ ga yumüxẽarü 
ora. 
2Rü yéma gumá Tupanapatawa nayexma ga wüxi ga yatü ga norü 
bucümatama chixeparacü. Rü guxü̃ ga ngunexü̃gu rü natanüxü̃ rü gumá 
Tupanapataarü ĩãx̱ ga Mexẽchixü̃gu ãégaxü̃gu nayamugüxü̃, nax yéma 
diẽrucax̱ ínacax̱axü̃cax̱ nüxna ga duü̃xü̃gü ga gumá Tupanapata ga taxü̃negu 
chocuxü̃. 
3Rü yexguma Pedru rü Cuáü̃xü̃ nadau̱̱xgu ga Tupanapata ga taxü̃negu nax 
nachocuxü̃, rü gumá chixeparacü rü nüxü̃ nawémex̱ rü diẽrucax̱ nüxna naca. 
4Rü Pedru rü Cuáü̃ meama nüxü̃ narüdaunü, rü Pedru rü ñanagürü nüxü̃: —
¡Toxü̃ nadawenü! ==ñanagürü. 
5Rü nüma ga yatü rü nüxü̃ nadawenü, yerü nüma nüxü̃ nacuax̱gu rü chi 
tax̱acü nüxna naxãgü. 

6Natürü ga Pedru rü ñanagürü nüxü̃: —Choxü̃̃́ nataxuma i diẽru rü úiru. 
Natürü ngẽma choxü̃̃́ ngẽxmaxü̃ tá cuxna chaxã. Rü naégagu ya Ngechuchu 
ya Cristu ya Nacharétucüãx̱ cuxü̃ chamu, rü ¡inachi rü ixũ! ==ñanagürü. 
7Rü yema ñaxguwena ga Pedru, rü norü tügünemex̱ẽgu nayayauxãchi, rü 
inanachixẽxẽ. Rü yexgumatama naporae ga nacutügü rü naxmex̱tüü̃gü. 
8Rü nayuxnagü rü inachi, rü inanaxügü nax iyaxũxü̃. Rü Pedruwe rü 
Cuáü̃we Tupanapata ga taxü̃negu naxücu. Rü nanayuxnagüane rü Tupanaxü̃ 
nicuax̱üxü̃. 
9Rü guxü̃ma ga duü̃xü̃gü nüxü̃ nadaugü nax íyaxũxü̃ rü Tupanaxü̃ 
yacuax̱üxü̃xü̃. 
10Rü poraãcü nabai̱x̱ãchie ga duü̃xü̃gü naxcax̱ ga yema nüxü̃ ngupetüxü̃ ga 
gumá yatü. Yerü nüxü̃ nacuax̱gü nax gumá yixĩxü̃ ga Tupanapata ga 
taxü̃nearü ĩãx̱ ga Mexẽchixü̃gu ãégaxü̃wa rütooxü̃cü rü yéma diẽrucax̱ ícacü. 
Tupanapatacüwawa yexmaxü̃ ga chopetüchica ga Charomóü̃arü Üpetüchicagu 

ãégaxü̃wa nidexa ga Pedru 

11Rü gumá chixeparachirécü ga marü naxcax̱ yataanecü, rü tama Pedruna 
rü Cuáü̃na nixũgachichaü̃. Rü gumá Tupanapata ga taxü̃necüwawa nayexma 
ga wüxi ga chopetüchica ga “Charomóü̃arü Üpetüchicagu”, ãégaxü̃. Rü 
yema chopetüchicawa rü Pedrucax̱ rü Cuáü̃cax̱ naxĩtaquex̱e ga guxü̃ma ga 
duü̃xü̃gü, yerü poraãcü nabai̱x̱ãchie. 
12Rü yexguma Pedru nüxü̃ dau̱̱xgu ga yema duü̃xü̃gü ga yéma naxcax̱ 
ĩtaquex̱egüxü̃, rü ñanagürü nüxü̃: —Pa Chautanüxü̃ i Iraétanüxü̃güx, 
¿Tü̱xcüü̃ pebai̱x̱ãchie namaxã i ngẽma ñaa yatümaxã ngupetüxü̃? ¿Rü 
tü̱xcüü̃ toxü̃ perüdaunü ñoma torü poramaxã rü torü mexü̃maxã 
tanamexẽẽxü̃rüxü̃? 
13Tórü o̱xigü ga Abraáü̃ rü Ichaá rü Acóbu rü togü ga tórü o̱xigü rü nüxü̃̃́ 
nayaxõgü ga Tupana. Rü yimátama Tupana nixĩ ya ñu̱xma Ngechuchuxü̃ 
tachigaxẽẽcü, nax guxü̃arü yexera yixĩxü̃cax̱. Rü gumátama Ngechuchu ya 
Tupanaarü ngü̃xẽẽruxü̃ ixĩcü nixĩ ga pema ãẽx̱gacü ga Pirátuxü̃tawa 

penagagücü. Rü yexguma nüxü̃ yangéxchaü̃gu ga Pirátu, rü pema rü tama 
penaxwax̱egü nax yangex̱ãxü̃. 
14Pema rü tama penaxwax̱e nax ínanguxuchixü̃ ga gumá Üünecü ga aixcüma 
mecü ga Ngechuchu, natürü naxcax̱ ípeca nax pexcax̱ 
ínanguxuchixẽẽãxü̃cax̱ ga wüxi ga máẽtaxü̃. 
15Rü yemaacü pematama peyamax̱gü ga gumá Ngechuchu ya tüxü̃ 
maxẽxẽẽcü. Natürü ga Tupana rü wena nanamaxẽxẽ. Rü toma nixĩ ga nüxü̃ 
tadaugüxü̃ ga wena nax namaxü̃xü̃. 
16Rü ñaa yatü ga chixeparachiréxü̃ i pema nüxü̃ pedauxü̃ rü nüxü̃ pecuáxü̃ 
rü marü naxcax̱ nitaane erü Ngechuchuaxü̃̃́ nayaxõ. Rü ngẽma 
Ngechuchuaxü̃̃́ nax yaxõõxü̃cax̱ nixĩ i naxcax̱ yataanexü̃ i ñaa yatü ga 
chixeparachiréxü̃ ngẽma ñu̱xma guxãma i pema nüxü̃ nax pedauxü̃. 
17Rü dücax i ñu̱xma Pa Chauenexẽgüx, rü yexguma pema rü wüxigu perü 
ãẽx̱gacügümaxã peyamax̱gügu ga Ngechuchu, rü tama nüxü̃ pecuax̱gü ga 
tax̱acü nax pexüexü̃. 
18Natürü ga Tupana rü yemaacü nayanguxẽxẽ ga yema uneta ga nũxcüma 
nümatama nüxü̃ yaxuxü̃ nawa ga guxü̃ma ga norü orearü uruü̃gü. Yerü 
yema norü ore ga ümatüxü̃wa rü ñanagürü: “Cristu rü tá ngúxü̃ ninge”, 
ñanagürü. 
19Rü ngẽmacax̱, Pa Chauenexẽgüx, rü name nixĩ i nüxü̃ perüxoe i pecüma i 
chixexü̃, rü Tupanacax̱ pexĩ, rü peyaxõgü nax nüma pexü̃̃́ ínapiãxü̃cax̱ i perü 
pecadugü. 
20Rü ngẽxguma i nüma rü tá pexü̃ nataãẽgüxẽxẽ, rü tá núma nanamu ya 
Ngechuchu ga noxritama naane ixügügu rü pexcax̱ nüxü̃ naxunetacü nax 
perü ãẽx̱gacü ya Cristu yixĩxü̃cax̱. 
21Natürü i ñu̱xma rü Tupana nanaxwax̱e i daxũguxü̃ i naanegu nax naxã̃́ũxü̃ 
ya Ngechuchu ñu̱xmatáta nüma ya Tupana wena namexẽẽãgu i guxü̃ma i 
ñoma i naanewa ngẽxmaxü̃. Yerü yemaacü nixĩ ga nüxü̃ yaxuxü̃ ga Tupana 
nawa ga nũxcümaü̃güxü̃ ga norü orearü uruü̃gü ga ixüünexü̃. 

22Rü Moiché rü tórü o̱xigümaxã nüxü̃ nixu rü ñanagürü: “Perü Cori ya 
Tupana rü petanüwa tá nüxü̃ naxuneta i wüxi i norü orearü uruxü̃ i 
chauxrüxü̃ ixĩxü̃. Rü name nixĩ nax naga pexĩnüexü̃ i guxü̃ma i ngẽma 
pemaxã nüxü̃ yaxuxü̃. 
23Rü texé ya tatanüwa tama naga ĩnüxe i ngẽma orearü uruxü̃, rü tá tüxü̃ 
ínatax̱üchi i tatanüwa”, ñanagürü ga Moiché. 
24Rü Tupanaarü orearü uruxü̃ ga Chamué rü guxü̃ma ga togü ga Tupanaarü 
orearü uruü̃gü ga naweama ügüxü̃ rü ta nüxü̃ nixugüe ga tax̱acü tá 
naxüpetüxü̃ i ñomaü̃cüü. 
25Rü nũxcümaxü̃chima ga Tupana rü tórü o̱xi ga Abraáü̃maxã nüxü̃ nixu rü 
ñanagürü: “Wüxi i cutaxa tá nixĩ i nüxü̃ rüngü̃xẽẽxü̃ i guxü̃ma i duü̃xü̃gü i 
ñoma i naanecüãx̱”, ñanagürü. Rü yemaacü ta Tupana inaxuneta nawa ga 
nũxcümaü̃güxü̃ ga norü orearü uruü̃gü. Rü pemaxã nüxü̃ chixu i ñu̱xma, rü 
pexcax̱ nixĩ ga yema unetagü ga nũxcümaü̃güxü̃ ga orearü uruü̃güwa tórü 
o̱xigümaxã nüxü̃ yaxuxü̃ ga Tupana. 
26Rü yexguma Tupana wena namaxẽẽgu ga Nane ga Ngechuchu rü 
petanüwaxíra nanamu nax pexü̃ nangü̃xẽxẽxü̃cax̱, erü nanaxwax̱e i 
wüxichigü i pemax nax nüxü̃ perüxoexü̃ i pecümagü i chixexü̃ rü aixcüma 
peyaxõgüxü̃ ==ñanagürü ga Pedru. 

Ngechuchuarü ngúexü ̃gü ga yamugüxü ̃arü puracüchiga 4 

Ãẽ̱xgacügüpe̱xewa nayexmagü ga Pedru rü Cuáü̃ 

1Rü yexguma duü̃xü̃gümaxã íyadexagüyane ga Pedru rü Cuáü̃, rü yéma 
nangugü ga chacherdótegü namaxã ga gumá Tupanapata ga taxü̃nearü 
purichíagüarü ãẽx̱gacü, rü Chaduchéugü. 
2Rü nümagü ga yemagü rü Pedrumaxã rü Cuáü̃maxã nanue yerü duü̃xü̃güxü̃ 
nangúexẽxẽ nax wena namaxü̃xü̃ ga Ngechuchu, rü ngẽxgumarüxü̃ tá ta 
wena namaxẽxü̃ i guxü̃ma i duü̃xü̃gü i marü yuexü̃. 
3Rü ínanayauxü̃, rü poxcupataü̃gu nanawocu ñu̱xmata moxü̃ãcü, yerü marü 
nayáuane. 

4Natürü muxü̃ma ga yema duü̃xü̃gü ga nüxü̃ ĩnüexü̃ ga yema Tupanaarü ore 
rü nayaxõgü. Rü wixguxüchi 5,000 wa nangu ga yatüxü̃xica ixugügu. 
5Rü moxü̃ãcü Yerucharéü̃wa nangutaquex̱egü ga Yudíugüarü ãẽx̱gacügü 
namaxã ga chacherdótegü ga ãẽx̱gacügü ixĩgüxü̃, rü ngúexẽẽruü̃gü ga 
mugüwa ngu̱xẽẽtaegüxü̃. 
6Rü yéma nayexma ga Aná ga chacherdótegüarü ãẽx̱gacü ixĩcü, rü Caipá, rü 
Cuáü̃, rü Areyándru, rü guxü̃ma ga yema chacherdótegü ga Anátanüxü̃ 
ixĩgüxü̃. 
7Rü nanamu nax naxü̃tawa nagagüãxü̃cax̱ ga Pedru rü Cuáü̃. Rü yexma norü 
ngãxü̃tanügu nanachigüxẽxẽ rü nüxna nacagü, rü ñanagürügü: —¿Texé 
pexü̃ tamu, rü texé pexna tanaxã i pora nax penamexẽẽxü̃ i ñaa yatü? 
==ñanagürügü. 
8-9Rü Pedruwa nayexma ga Tupanaãxẽ ga Üünecü, rü yemacax̱ ga Pedru rü 
nanangãxü̃, rü ñanagürü: —Pa Yudíuarü Ãẽx̱gacügüx, rü Pa 
Chacherdótegüarü Ãẽx̱gacügüx, rü ñu̱xma toxna peca naxcax̱ nax ñuxãcü 
namexü̃ i ñaa chixeparachiréxü̃ erü nüxü̃ pecuáxchaü̃ nax texé naxcax̱ 
yataanexẽxẽxü̃. 
10Rü ñu̱xma tá pemaxã nüxü̃ tixu nax nüxü̃ pecuáxü̃cax̱ i guxãma i pemax, 
rü nüxü̃ nacuax̱güxü̃cax̱ i guxü̃ma i tatanüxü̃ i Iraétanüxü̃. Rü ñaa yatü i 
ñu̱xma pepex̱ewa ngẽxmaxü̃ rü Ngechuchu ya Cristu ya Nacharétucüãx̱ nixĩ 
ga namexẽẽcü. Rü gumá nixĩ ga pema curuchawa peyapotacü rü peyuxẽẽcü. 
Natürü ga Tupana rü wena nanamaxẽxẽ. 
11Rü gumátama Ngechuchu nixĩ ga pema nüxü̃ pexoecü. Natürü ga Tupana 
rü nayamucuchi nax guxü̃arü ãẽx̱gacü yixĩxü̃cax̱. 
12Rü yimá Ngechuchuxicatama nixĩ ya tórü maxẽxẽxẽruxü̃, erü yixicatama 
nixĩ ga Tupana nüxü̃ unetacü i ñoma i naanewa nax tüxü̃ namaxẽxẽẽxü̃cax̱ 
==ñanagürü ga Pedru. 
13Rü yexguma yema ãẽx̱gacügü nüxü̃ daugügu ga ñuxãcü tama muü̃ẽãcüma 
nax yadexagüxü̃ ga Pedru rü Cuáü̃, rü nabai̱x̱ãchie, yerü nüxü̃ 

nicuax̱ãchitanü ga tama mea poperaxü̃ nax yacuáxü̃ rü puracütanüxü̃mare 
yixĩgüxü̃. Rü nüxü̃ nicuax̱ãchitanü nax Ngechuchuarü ngúexü̃gü yixĩgüxü̃. 
14Rü ñu̱xũchi nüxü̃ nadaugü ta ga gumá yatü ga rümecü ga Pedru rü 
Cuáü̃xü̃tagu nax nachixü̃. Rü yemacax̱ ga yema ãẽx̱gacügü rü taxuacüma 
ñuxũ ñanagürügü nachiga ga yema ngupetüxü̃. 
15Rü yexguma ga yema ãẽx̱gacügü rü ínanamuxü̃ ga yema 
ínangutaquex̱egüxü̃wa, rü nüxicatama nügümaxã nidexagü. 
16Rü ñanagürügü: —¿Tax̱acü tá namaxã ixüexü̃ i ñaa yatügü? Erü guxü̃ma i 
Yerucharéü̃cüãx̱ i duü̃xü̃gü rü nüxü̃ nacuax̱gü i ngẽma mexü̃ i taxü̃ i 
naxügüxü̃, rü taxuacüma itayacu̱x. 
17Natürü ngẽma nax tama yexeraãcü duü̃xü̃gütanüwa nanguchigaxü̃cax̱ i 
ngẽma ngupetüxü̃, ¡rü ngĩxã tanaxãxũnegü nax ñu̱xmawena rü taxúemaama 
ngẽma Ngechuchuégagu yadexagüxü̃cax̱! ==ñanagürügü. 
18Rü wenaxarü Pedrucax̱ rü Cuáü̃cax̱ nacagü, rü nüxna naxãga nax tama 
Ngechuchuégaxü̃ yaxugüxü̃cax̱, rü bai i texéxü̃ nax nangúexẽẽxü̃cax̱ i 
nachiga. 
19Natürü ga Pedru rü Cuáü̃ rü nanangãxü̃gü, rü ñanagürügü: —¡Nagu 
perüxĩnüe i pematama! ¿Rü namexü̃ i Tupanapex̱ewa nax pega taxĩnüexü̃ 
rü ẽx̱na Tupanaga taxĩnüexü̃? 
20Erü toma rü taxuacüma nüxü̃ tarüxoe nax nüxü̃ tixuxü̃ ga yema nüxü̃ 
tadaugüxü̃ rü nüxü̃ taxĩnüexü̃ ==ñanagürügü. 
21Rü yexguma ga yema ãẽx̱gacügü rü nayaxãxũnegü rü yemaacü 
ínayamugü. Rü nataxuma ga tax̱acücax̱ nax napoxcueãxü̃ rü ñu̱xũchi 
duü̃xü̃güxü̃ namuü̃e, yerü guxü̃ma ga duü̃xü̃gü rü Tupanaxü̃ nicuax̱üü̃gü 
naxcax̱ ga yema nüxü̃ ngupetüxü̃ ga gumá yatü ga chixeparacü. 
22Rü gumá yatü ga Tupanaarü poramaxã naxcax̱ itaanecü, rü 40 arü yexera 
nixĩ ga norü taunecü. 

Yema yaxõgüxü̃ rü Tupanaarü ngü̃xẽxẽca̱x ínacagü 

23Rü yexguma marü ínamuxü̃ãx̱gu, rü Pedru rü Cuáü̃ rü namücügü 
íyexmagüxü̃wa naxĩ. Rü namaxã nüxü̃ nixugüe ga guxü̃ma ga yema ore ga 
Yudíugüarü ãẽx̱gacügü rü chacherdótegüarü ãẽx̱gacügü namaxã nüxü̃ 
ixuxü̃. 
24Rü yexguma Pedruxü̃ rü Cuáü̃xü̃ naxĩnüegu ga namücügü, rü guxü̃ma 
wüxigu nayumüxẽgü rü Tupanamaxã nidexagü rü ñanagürügü: —Pa Corix, 
cuma cunaxü ga daxũguxü̃ ga naane rü ñoma ga naane, rü már, rü guxü̃ma 
i tax̱acü i nawa ngẽxmaxü̃. 
25Rü cumatama nixĩ ga nũxcüma Cuãxẽ ya Üünecüxü̃ cumuxü̃ nax curü 
ngü̃xẽẽruxü̃ ga Dabíwa yanadexaxü̃cax̱ ga yexguma ñaxgu: “¿Tü̱xcüü̃ ínanue 
i ñoma i naanecüãx̱ i duü̃xü̃gü i tama yaxõgüxü̃? ¿Rü tü̱xcüü̃ ngẽma 
natücax̱mamare ixĩgüxü̃gu narüxĩnüe i nachixü̃anecüãx̱gü? 
26Ngẽma nachixü̃anegüarü ãẽx̱gacügü rü Tupanamaxã nanue, rü nügümaxã 
nangutaquex̱egü nax wüxigu nügümaxã nagu naxĩnüexü̃cax̱ nax ñuxãcü tá 
nüxü̃ nax nayexeragüxü̃cax̱ ya Cori ya Tupana rü Nane ya nüxü̃ naxunetacü 
ya Cristu”, ñanagürü ga Dabíwa. 
27Rü aixcüma nixĩ, Pa Tupanax, ga daa ĩanewa ga ãẽx̱gacügü ga Eróde rü 
Pirátu nax nügümaxã nangutaquex̱egüxü̃ namaxã ga to ga 
nachixü̃anegücüãx̱ rü totanüxü̃ ga Iraétanüxü̃, nax yamax̱güãxü̃cax̱ ya curü 
ngü̃xẽẽruxü̃ ya üünecü ya Ngechuchu ya cuma nüxü̃ cuxunetacü nax Cristu 
yixĩxü̃cax̱. 
28Rü yemaacü ga yema ãẽx̱gacügü rü nayanguxẽxẽ ga guxü̃ma ga yema 
cuma nũxcümama nagu curüxĩnüxü̃ rü nüxü̃ quixuxü̃ rü tá nax yanguxü̃. 
29¡Rü ñu̱xma, Pa Corix, cuma nüxü̃ cucuax̱ nax ñuxãcü toxü̃ naxãxũnegüxü̃! 
Toma nixĩ i curü ngü̃xẽẽruü̃gü rü tanaxwax̱e nax toxü̃ cuporaexẽxẽxü̃ nax 
tama tamuü̃eãcüma nüxü̃ tixuxü̃cax̱ i curü ore. 
30¡Rü curü poramaxã nameexẽxẽ i duü̃xü̃gü i idax̱aweexü̃! ¡Rü duü̃xü̃güxü̃ 
nawex̱ i cuax̱ruü̃gü i curü poramaxã cuxüxü̃ i naégagu ya curü ngü̃xẽẽruxü̃ 
ya üünecü ya Ngechuchu! ==ñanagürügü. 

31Rü yexguma yumüxẽwa nüxü̃ nachauegu, rü gumá ĩpata ga nawa 
nangutaquex̱egüne rü naxĩãx̱ãchi. Rü Tupanaãxẽ ya Üünecü rü nüxna nangu 
ga guxü̃ma. Rü tama namuü̃eãcüma nüxü̃ nixugüe ga Tupanaarü ore. 

Yema yaxõgüxü̃arü yemaxü̃gü rü guxü̃arü nixĩ 

32Rü namu ga yema yaxõgüxü̃. Rü guxü̃ma rü wüxigu narüxĩnüe. Rü 
taxuxü̃ma nagu narüxĩnü nax noxrüxicatama yixĩxü̃ ga norü yemaxü̃gü, 
natürü guxü̃ma ga tax̱acü nüxü̃̃́ yexmaxü̃ rü guxãarü nixĩ. 
33Rü yema ngúexü̃gü ga Ngechuchu imugüxü̃ nax Tupanaarü puracü 
naxügüxü̃cax̱, rü Tupanaarü poramaxã nüxü̃ nixugüe nax wena namaxü̃xü̃ 
ga Cori ga Ngechuchu. Rü Tupana rü poraãcü nüxü̃ narüngü̃xẽxẽ ga guxü̃ma 
ga yema yaxõgüxü̃. 
34-35Rü natanüwa rü nataxuma ga wüxi ga nüxü̃̃́ nataxuxü̃, yerü guxü̃ma ga 
yema nüxü̃̃́ yexmaxü̃ ga naanegü rüex̱na ĩpatagü, rü namaxã nataxegü. Rü 
yema diẽru ga ngĩxü̃ nayauxgücü, rü yema ngúexü̃gü ga Ngechuchu 
imugüxü̃na ngĩxü̃ nayaxãgü. Rü nümagü rü wüxichigüna ngĩxü̃ naxã naxcax̱ 
ga yema nüxü̃̃́ taxuxü̃ ga wüxichigü. 
36Rü nayexma ga wüxi ga yatü ga Lebítanüxü̃ ga Chíperecüãx̱ ga Yúchegu 
ãégacü. Rü yema ngúexü̃gü ga Ngechuchu imugüxü̃ nax Tupanaarü puracü 
naxügüxü̃cax̱ rü Bernabémaxã nanaxugü. Rü ngẽma naéga, rü: 
“Taãẽxẽẽruxü̃”, ñaxü̃chiga nixĩ. 
37Rü nüma ga Bernabé rü nüxü̃̃́ nayexma ga wüxi ga naane, rü namaxã 
nataxe. Rü yema ngúexü̃gü ga Ngechuchu imugüxü̃xü̃tawa ngĩxü̃ nana ga 
yema diẽru. 

Ngechuchuarü ngúexü ̃gü ga yamugüxü ̃arü puracüchiga 5 

Ananía rü Chafíraarü pecaduchiga 

1Rü nayexma ga wüxi ga yatü ga Ananíagu ãégaxü̃ rü Chafíra ga namax̱. Rü 
nümagü rü namaxã nataxegü ga wüxi ga norü naane. 
2Natürü nüma ga Ananía rü naxmax̱maxã wüxigu nagu narüxĩnüe nax 
nügüxü̃̃́ ngĩxne nayauxgüxü̃ ga ñuxre ga yema naanetanü. Rü ñu̱xũchi yema 

ngúexü̃gü ga Ngechuchu imugüxü̃xü̃tawa ngĩxü̃ nangegü ga yema nai ga 
diẽru. 
3Rü yexguma ga Pedru rü ñanagürü nüxü̃: —Pa Ananíax, ¿tü̱xcüü̃ ngo̱xo i 
Chatanága cuxĩnü rü Tupanaãxẽ i Üünecümaxã quidora, rü cugüxü̃̃́ ngĩxne 
cuyaxu i ñuxre i ngẽma curü naanetanü? 
4¿Ẽ̱xna yexguma tauta namaxã cutaxegu, rü tama ẽx̱na cuxrü yixĩxü̃ ga yema 
naane? ¿Rü yexguma namaxã cutaxegu, tama ẽx̱na cuxrü yixĩxü̃ ga yema 
diẽru? ¿Tü̱xcüü̃ i cunaxüxü̃ i ñaa? Tama yatügümaxã quidora, natürü 
Tupanamaxã nixĩ i quidoraxü̃ ==ñanagürü ga Pedru. 
5Rü yexguma yema orexü̃ naxĩnügu ga Ananía, rü yu̱xcüma inayangu. Rü 
poraãcüxüchima namuü̃e ga guxü̃ma ga yema duü̃xü̃gü ga yexguma yemaxü̃ 
nacuáchigagügu. 
6Rü ñuxre ga yéma yexmagüxü̃ ga ngextü̱xüxü̃gü rü nananuquegü ga 
naxü̃ne, rü inayatax̱gü. 
7Rü tomaepü̱x ga ora ngupetügu rü íingu ga Ananía namax̱. Rü yexma ixücu 
natürü tama nüxü̃ icuax̱ ga tax̱acü nax ngupetüxü̃. 
8Rü Pedru ngĩxna naca, rü ñanagürü: —¿Yema natanü ga nagu 
pexunetaxü̃gu yixĩxü̃ ga namaxã petaxegüxü̃ ga perü naane? ==ñanagürü. 
Rü ngĩma rü: —Ngü̃, ngẽxgumaepü̱xgu nixĩ ==ngĩgürügü. 
9Rü Pedru rü ñanagürü ngĩxü̃: —¿Tü̱xcüü̃ pegümaxã ngẽmaãcü wüxigu 
perüxĩnüe nax namaxã pidoraexü̃cax̱ i Tupanaãxẽ ya Üünecü? ¡Dücax! 
Ngẽma cutexü̃ iyatax̱güxü̃ rü marü ínangugü, rü ñu̱xma rü cuxü̃ rü tá ta 
ngéma nangegü ==ñanagürü. 
10Rü yexgumatama yu̱xcüma Pedrupex̱egu iyangu. Rü yexguma nachocuxgu 
ga yema ngextü̱xüxü̃gü, rü yu̱xcüma ngĩxü̃ inayangaugü. Rü ngĩxü̃ 
nayauxgü, rü ngĩtexü̃tagutama ngĩxü̃ nayatax̱gü. 
11Rü yexguma nüxü̃ nacuax̱gügu ga yema ngupetüxü̃, rü guxü̃ma ga yema 
yaxõgüxü̃ rü yema togü ga duü̃xü̃gü rü ta poraãcüxüchima namuü̃e. 
Yema ngúexü̃gü rü Tupanaarü poramaxã nanaxügü ga muxü̃ma ga cua̱xruü̃gü 

12Rü yema ngúexü̃gü ga Ngechuchu imugüxü̃, rü duü̃xü̃güpex̱ewa nanaxügü 
ga muxü̃ma ga cuax̱ruü̃gü rü mexü̃gü ga Tupanaarü poramaxã naxügüxü̃. 
Rü guxü̃ma ga yema yaxõgüxü̃ rü guxü̃guma nangutaquex̱egüxü̃ nawa ga 
yema Tupanapatawa yexmaxü̃ ga chopetüchica ga Charomóü̃arü 
Üpetüchicagu ãégaxü̃. 
13Rü yema togü ga duü̃xü̃gü ga tama yaxõgüxü̃ rü namuü̃e nax yema 
yaxõgüxü̃tanügu naxãgüxü̃, natürü poraãcü yema yaxõgüxü̃xü̃ 
nangechaü̃gü. 
14Rü nimuetanü ga yema yaxõgüxü̃ yerü muxü̃ma ga duü̃xü̃gü ga yatüxü̃gü 
rü ngexü̃gü rü Coriaxü̃̃́ nayaxõgüetanü. 
15Rü nüma ga duü̃xü̃gü rü ĩanearü namagügu nayamugüxü̃ ga idax̱aweexü̃ 
norü pechicaxü̃gümaxã rü norü caruü̃gümaxã nax yexguma Pedru yéma 
üpetügu, rü naxchipetamare nüxna nguxü̃cax̱. 
16Rü yexgumarüxü̃ ta ga Yerucharéü̃na ngaicamagüne ga ĩanegüwa ne ĩxü̃ 
ga duü̃xü̃gü, rü muxü̃ma rü Yerucharéü̃wa nanagagü ga yema idax̱aweexü̃ 
rü yema ngo̱xoãx̱güxü̃. Rü guxü̃ma naxcax̱ nitaanegü. 

Pedruwe rü Cuáü̃we ningẽxü̃tanü ga chacherdótegü 

17Rü yexguma ga gumá chacherdótegüarü ãẽx̱gacü rü guxü̃ma ga yema 
natanüxü̃ ga Chaduchéugü rü poraãcü nixãũxãchigü. 
18Rü yemacax̱ norü purichíagüxü̃ namu nax yema ngúexü̃güxü̃ 
ínayauxü̃xü̃cax̱. Rü ĩanearü poxcupataü̃gu nanapoxcue. 
19Natürü Coriarü orearü ngeruxü̃ ga daxũcüãx̱ naxcax̱ nayawãxna ga yema 
poxcupataü̃arü ĩãx̱gü ga chütacü. Rü ínanamuxü̃, rü ñanagürü nüxü̃: 
20—¡Ngéma Tupanapata ya taxü̃newa pexĩ, rü guxü̃ i duü̃xü̃gümaxã nüxü̃ 
pixu nax ñuxãcü Tupana inaxãxü̃ i ngexwacax̱ü̃xü̃ i maxü̃! ==ñanagürü. 
21Rü yexguma ga yema ngúexü̃gü ga Ngechuchu imugüxü̃ rü naga naxĩnüe 
ga yema ore. Rü moxü̃ãcü ga pax̱mamaxü̃chi rü Tupanapata ga taxü̃newa 
naxĩ, rü duü̃xü̃güxü̃ nangúexẽxẽ. Rü yoxni ga nüma ga chacherdótegüarü 
ãẽx̱gacü rü natanüxü̃, rü naxcax̱ nangemagü ga guxü̃ma ga yema 

Iraétanüxü̃arü ãẽx̱gacügü ga ãẽx̱gacügütücumüwa ügüxü̃ nax namaxã 
nangutaquex̱exü̃cax̱. Rü poxcupataü̃wa nanamugü ga purichíagü nax 
yagagüãxü̃cax̱ ga yema ngúexü̃gü ga Ngechuchu imugüxü̃. 
22-23Natürü yexguma poxcupataü̃wa nangugügu ga yema purichíagü, rü 
taxuxü̃xü̃ma inayangaugü. Rü nayawoegu, rü nüxü̃ nayarüxugüe, rü 
ñanagürügü: —Yimá poxcupataü̃ rü narüwãxta, rü meama nataichirex̱, rü 
purichíagü nüxna nadaugü i naãx̱wa. Natürü ngẽxguma tayawãxnagu, rü 
taxuxü̃xü̃ma itayangaugü i aixepewa ==ñanagürügü. 
24Rü yexguma yema orexü̃ naxĩnüegu ga yema chacherdótegüaru ãẽx̱gacü 
rü yema togü ga chacherdótegü ga ãẽx̱gacügü ixĩgüxü̃ rü yema Tupanapata 
ga taxü̃nearü purichíagüarü ãẽx̱gacü rü guxü̃ma nabai̱x̱ãchie yerü tama 
nüxü̃ nacuax̱gü ga ngextá tá nax nanguxü̃ ga guxü̃ma ga yema rü ñuxãcü tá 
nax iyanaxoxẽxẽgüaxü̃. 
25Rü yexguma yemagu ínaxĩnüeyane rü yéma nangu ga wüxi ga yatü, rü 
namaxã nüxü̃ nixu, rü ñanagürü: —Ngẽma yatügü i pepoxcuechiréxü̃, rü 
Tupanapata ya taxü̃newa nangẽxmagü, rü duü̃xü̃güxü̃ ínangúexẽxẽ 
==ñanagürü. 
26Rü yéma naxĩ ga Tupanapataarü purichíagüarü ãẽx̱gacü wüxigu namaxã 
ga norü purichíagü nax yagagüãxü̃cax̱. Natürü meamare yema ngúexü̃güxü̃ 
nigagü yerü namuü̃e nax duü̃xü̃gü nutamaxã yamuxü̃tanüxü̃. 
27Rü yexguma namaxã ínangugügu, rü yema ãẽx̱gacügüpex̱ewa nanagagü. 
Rü yema chacherdótegüarü ãẽx̱gacü rü ñanagürü nüxü̃: 
28—Marü poraãcü pexna tanachu̱xu nax tama ngẽma Ngechuchuégamaxã 
pengúexẽẽtaexü̃cax̱. Natürü i pema rü guxü̃ne ya Yerucharéü̃cüãx̱ü̃ namaxã 
pengúexẽxẽ i Ngechuchuchiga, rü ñu̱xũchi toxna penaxuxchaü̃ nax togagu 
nayuxü̃ ga yema Ngechuchu ==ñanagürü. 
29Rü Pedru rü wüxigu namücügümaxã nanangãxü̃gü, rü ñanagürügü: —
Narümemae nixĩ nax Tupanaga taxĩnüexü̃ rü tama i yatügüga taxĩnüexü̃. 

30Gumá Tupana ga nũxcümaü̃güxü̃ ga tórü o̱xigü nüxü̃̃́ yaxõgücü, rü gumá 
nixĩ ga wena namaxẽxẽcü ga Ngechuchu ga pema peyamácü ga yexguma 
curuchawa peyapotagügu. 
31Natürü Tupana rü nüxü̃ nicuax̱üxü̃, rü nügüarü tügünecüwawa 
nanatoxẽxẽ. Rü duü̃xü̃güarü Ãẽx̱gacü rü Maxẽxẽxẽruxü̃ nayangucuchixẽxẽ 
nax Iraétanüxü̃xü̃ nangü̃xẽxẽxü̃cax̱ nax nüxü̃ naxoexü̃cax̱ i norü chixexü̃gü, 
rü Tupana nüxü̃̃́ nüxü̃ rüngü̃maxü̃cax̱ i norü pecadugü. 
32Rü toma rü nüxü̃ tacuax̱ nax aixcüma yixĩxü̃ i guxü̃ma i ngẽma pemaxã 
nüxü̃ tixuxü̃ erü tomatama nüxü̃ tadaugü ga yema Ngechuchu üxü̃. Rü 
Tupana rü tüxna nanamu ya Naãxẽ ya Üünecü ya yíxema naga ĩnüexe. Rü 
Tupanaãxẽ ya Üünecü rü towa inanawex̱ nax aixcüma yixĩxü̃ i ngẽma 
pemaxã nüxü̃ tixuxü̃ ==ñanagürügü. 
33Rü yexguma yemaxü̃ naxĩnüegu ga yema ãẽx̱gacügü, rü poraãcüxüchima 
nanue, rü nanadaixchaü̃. 
34Natürü yema ãẽx̱gacügütanüwa nayexma ga wüxi ga Parichéu ga Gamarié 
ga naéga. Rü nüma rü meama nanangúexẽxẽ ga Tupanaarü mugü. Rü 
guxü̃ma ga duü̃xü̃gü rü nüxü̃ nangechaü̃gü. Rü nüma ga Gamarié inachi rü 
nanamu nax paxaãchi ínamuxü̃ãxü̃cax̱ ga yema ngúexü̃gü ga Ngechuchu 
imugüxü̃. 
35Rü ñu̱xũchi namücügü ga ãẽx̱gacügümaxã nüxü̃ nixu rü ñanagürü: —Pa 
Chautanüxü̃x i Iraétanüxü̃x, ¡pexuãẽgü nax tax̱acü tá namaxã pexüexü̃ i ñaa 
yatügü! 
36Rü nüxna pecuax̱ãchie ga ü̃pa ga ñuxãcü ãẽx̱gacüxü̃ nügü 
ningucuchixẽẽchaü̃ ga Teudá. Rü nügütama nixu nax wüxi ga nüxü̃ cuácü 
nax yixĩxü̃. Rü 400 ga yatügü nawe narüxĩ. Natürü nayamax̱gü, rü nayu. Rü 
guxü̃ma ga yema nawe rüxĩxü̃ rü nangĩãchi, rü yexma nayarüxo ga guxü̃ma. 
37Rü yixcüra yexguma tachiü̃anearü ãẽx̱gacü duü̃xü̃güxü̃ ixugügu, rü Yúda 
ga Gariréaanecüãx̱ rü ãẽx̱gacüxü̃ nügü ningucuchixẽẽchaü̃. Rü duü̃xü̃güxü̃ 

nixucu̱xẽgü, rü nümaxü̃ ga duü̃xü̃gü rü nawe narüxĩ. Natürü yemaxü̃ rü ta 
nimax̱gü rü nayu. Rü guxü̃ma ga yema nawe rüxĩxü̃ rü nangĩãchi. 
38Rü ngẽmacax̱ i ñu̱xma rü pexü̃ chaxucu̱xẽ nax peyangex̱güxü̃ i ñaa yatügü, 
rü tama penapoxcuexü̃. Erü ngẽxguma nagagutama yixĩxgu i ngẽma nüma 
naxügüxü̃, rü tá inayarüxo. 
39Natürü ngẽxguma Tupanaarü yixĩxgu i ñaa naxügüxü̃, rü taxuacüma 
ipeyanaxoxẽxẽ. ¡Rü pexuãẽgü nax tama ngürüãchi Tupanamaxã yixĩxü̃ i 
penuexü̃! ==ñanagürü. Rü guxü̃ma ga yema ãẽx̱gacügü rü naga naxĩnüe 
ga yema norü ucu̱xẽ. 
40Rü ñu̱xũchi nanachocuxẽxẽ ga yema ngúexü̃gü ga Ngechuchu imugüxü̃. 
Rü nayacuai̱x̱gü. Rü nüxna naxãga nax tama Ngechuchuchiga 
yadexagüxü̃cax̱. Rü yemawena rü nayangex̱gü. 
41Rü yema ãẽx̱gacügüna ínixĩ ga yema ngúexü̃gü. Rü nataãẽgü yerü 
woetama Tupana nanaxwax̱e nax yemaacü Ngechuchucax̱ ngúxü̃ 
yangegüxü̃. 
42Rü guxü̃ ga ngunexü̃gu Tupanapata ga taxü̃newa rü ĩpatagüwa 
nanangúexẽẽãma, rü nüxü̃ nixugüetanü ga ore ga mexü̃ nax Ngechuchu rü 
Cristu nax yixĩxü̃. 

Ngechuchuarü ngúexü ̃gü ga yamugüxü ̃arü puracüchiga 6 

Nüxü̃ naxuneta ga 7 ga yatügü nax nüxü̃ nangü̃xẽẽgüxü̃ca̱x ga Tupanaarü 
puracüwa 

1Rü yema ngunexü̃gügu rü yexeraãcü nimuetanü ga yema duü̃xü̃gü ga 
yaxõgüxü̃. Rü natanüwa nayexmagü ga Yudíugü ga Griégugawa idexagüxü̃. 
Rü nayexma ta ga yaxõgüxü̃ ga Yudíugü ga woetama nagawa idexagüxü̃. Rü 
yema yaxõgüxü̃ ga Griégugawa idexagüxü̃ rü nidexagüecha nachigagu ga 
yema yaxõgüxü̃ ga Yudiugügawa idexagüxü̃, rü ñanagürügü: —Totanüwa 
yutegüxe rü tama mea õna tüxna naxãgüxü̃ i ngẽxguma õna inaxãgüü̱̃xgu i 
wüxichigü i ngunexü̃gu ==ñanagürügü. 

2Rü yexguma ga yema 12 ga ngúexü̃gü ga Ngechuchu imugüxü̃ rü guxü̃ma 
ga yema yaxõgüxü̃xü̃ nangutaquex̱exẽẽgü, rü ñanagürügü nüxü̃: —Tama 
name nax toma ítanangéxü̃ i Tupanaarü orearü uchiga nax õnamaxã 
itacuáxü̃cax̱. 
3Rü ngẽmacax̱, Pa Tomücügüx, rü ¡Naxcax̱ pedau̱̱x i petanüwa ya 7 ya 
yatügü ya guxãma nüxü̃ ngechaü̃güxü̃, rü mea naãxẽxü̃ cuáxü̃, rü aixcüma 
Tupanaãxẽ ya Üünecü nawa ngẽxmagüxü̃! Rü toma tá nüxna tanaxã i ngẽma 
puracü nax nümagü õnamaxã inacuax̱güxü̃cax̱. 
4Rü ngẽxguma i toma rü yumüxẽwa rü Tupanaarü orearü uchigawaxicatama 
tá tapuracüe ==ñanagürügü. 
5Rü yexguma ga guxü̃ma ga yema duü̃xü̃gü rü: —Ngü̃ ==ñanagürügü 
naxcax̱ ga yema ore. Rü nüxü̃ naxunetagü ga Estébaü̃ ga mea yaxõcü rü 
aixcüma Tupanaãxẽ ya Üünecü nawa yexmacü, rü Ferípe, rü Pócoro, rü 
Nicanúru, rü Timóü̃ rü Pármenax, rü Nicuráchi ga Antioquíacüãx̱ ga 
yexguma taxũta Ngechuchuaxü̃̃́ yaxõõgu rü Yudíugücümagu ixũcü. 
6Rü yema ngúexü̃gü ga Ngechuchu imugüxü̃xü̃tawa nanagagü. Rü nümagü 
rü naxmex̱gümaxã nüxü̃ yangõgüãcüma namaxã nayumüxẽgü. 
7Rü yema Tupanaarü ore rü yexeraãcü tóxnamana ninguchigü. Rü poraãcü 
nimuetanü ga yema yaxõgüxü̃ ga Yerucharéü̃wa. Rü woo muxü̃ ga 
chacherdótegü rü ta nayaxõgü. 

Estébaü̃xü̃ niyauxgü 

8Rü Estébaü̃ nixĩ ga wüxi ga yatü ga Tupana poraãcü nüxü̃ rüngü̃xẽxẽcü rü 
naporaxẽẽcü nax duü̃xü̃gütanüwa naxüaxü̃cax̱ ga mexü̃gü ga taxü̃gü rü 
cuax̱ruü̃gü ga Tupanaarü poramaxã naxüxü̃. 
9Rü wüxi ga ngutaquex̱epataxü̃ ga Ínguxü̃xü̃arü Ngutaquex̱epataü̃gu 
ãéganearü duü̃xü̃gü, rü wüxigu namaxã ga ñuxre ga duü̃xü̃gü ga 
Chiréneanewa, rü Areyandríaanewa, rü Chiríchiaanewa, rü Áchiaarü 
naanewa ne ĩxü̃ rü inanaxügüe nax Estébaü̃maxã iyaporagatanücüüxü̃. 

10Natürü taxuacüma Estébaxü̃xü̃ narüyexeragü, yerü nüma ga Estébaü̃ rü 
nidexa namaxã ga yema cuax̱ ga Tupanaãxẽ ya Üünecü nüxna ãxü̃. 
11Rü yexguma ga yema duü̃xü̃gü rü togüaxü̃̃́ nanaxütanügü nax 
Estébaü̃chiga doraxü̃ yaxugüxü̃cax̱. Rü yema idoraexü̃ rü ñanagürügü: —
Toma nüxü̃ taxĩnüegu, rü Moichéchiga rü Tupanachiga chixexü̃ i orexü̃ nixu 
i Estébaü̃ ==ñanagürügü. 
12Rü yemaacü nananuexẽxẽ ga duü̃xü̃gü, rü Yudíugüarü ãẽx̱gacügü, rü yema 
ngúexẽxẽruü̃gü ga mugüwa ngu̱xẽẽtaegüxü̃. Rü yemacax̱ ga nümagü rü 
Estébaü̃cax̱ ínayaxüãchi, rü nayayauxgü, rü Ãẽx̱gacügüarü Ngutaquex̱ewa 
nanagagü. 
13Rü naxcax̱ nadaugü ta ga yatügü ga doraxü̃ ixugüemarexü̃, rü yema rü 
ñanagürügü: —Ñaa yatü rü taguma ínayachaxãchi nax chixexü̃maxã 
yadexaxü̃ nachigagu ya daa Tupanapata ya taxü̃ne rü nachigagu i 
Tupanaarü mugü. 
14Rü toma rü nüxü̃ taxĩnüe rü ñanagürü: “Yimá Ngechuchu ya 
Nacharétucüãx̱ rü tá nanangutaü̃xẽxẽ ya daa Tupanapata ya taxü̃ne, rü tá 
inayanaxoxẽxẽ i nacümagü ga Moiché tüxna ãxü̃” ==ñanagürügü. 
15Rü yexguma Estébaü̃xü̃ nadaunügu ga guxü̃ma ga yema ãẽx̱gacügü ga 
yéma rütogüxü̃, rü nüxü̃ nadaugü ga nachametü rü wüxi ga daxũcüãx̱ ga 
orearü ngeruü̃chametürüxü̃ nax yixĩxü̃. 

Ngechuchuarü ngúexü ̃gü ga yamugüxü ̃arü puracüchiga 7 

Estébaü̃arü ore 

1Rü nüma ga chacherdótegüarü ãẽx̱gacü, rü Estébaü̃na naca rü ñanagürü: 
—¿Aixcüma yixĩxü̃ i ñaa ore i nüxü̃ yaxugüexü̃? ==ñanagürü. 
2Rü Estébaü̃ nanangãxü̃, rü ñanagürü: —Pa Chautanüxü̃ Pa Ãẽx̱gacügüx, 
¡Choxü̃̃́ iperüxĩnüe! Gumá Tupana ya mexẽchicü, rü nũxcümaü̃cü ga tórü 
o̱xi ga Abraáü̃cax̱ nango̱x ga yexguma Mechopotámiaarü naanegu 
naxãchiü̃gu rü taxũta Aráü̃arü naanewa naxũxgu nax yexma yaxãchiü̃xü̃cax̱. 

3Rü Tupana rü ñanagürü nüxü̃: “¡Nüxna ixũ i cuchixü̃ane rü cutanüxü̃, rü 
ngẽma choma tá cuxü̃ nüxü̃ chadauxẽẽxü̃ i naanewa naxũ!” ñanagürü. 
4Rü yexguma ínaxũxũ ga Abraáü̃ nawa ga yema Cadéuanecüãx̱güarü naane, 
rü Aráü̃arü naanegu nayaxãchiü̃. Rü yexguma nanatü yuxguwena, rü ñoma 
ga naane i ñu̱xma nagu pexãchiü̃xü̃wa naxũ, yerü Tupana núma nanaga. 
5Natürü yexguma rü ta taxuxü̃ma ga noxrüxüchi ga naane nüxna naxã ga 
Tupana i ñoma i naanewa, rü bai ga íxraxü̃ ga noxrüxüchi ga naane. Natürü 
Abraáü̃maxã inaxuneta nax yixcaama tá nüxna naxããxü̃ ga norü naane nax 
yexguma marü nayu̱xguwena rü nataagüarü yixĩxü̃cax̱. Rü yemaacü 
Abraáü̃maxã inaxuneta ga woo nax nangexacüxü̃ ga yexguma. 
6Rü Abraáü̃xü̃ ñanagürü ga Tupana: “Ngẽma cutaagü rü to i nachixü̃ane i 
tama noxrü ixĩxü̃wa tá nangẽxmagü. Rü ngẽma nachixü̃anecüãx̱ i duü̃xü̃gü 
rü norü mugüruxü̃ tá nayaxĩgüxẽxẽ. Rü ngẽma nachixü̃anecüãx̱ rü 400 ya 
taunecü tá chixri namaxã inacuax̱ i cutaagü. 
7Natürü choma rü tá chanapoxcue i ngẽma nachixü̃anecüãx̱ i duü̃xü̃gü i 
cutaagü norü mugüruü̃xü̃ yaxĩgüxẽẽxü̃. Rü ngẽmawena i cutaagü rü tá 
ínachoxü̃ nawa i ngẽma nachixü̃ane, rü nua ñaa nachicawa tá choxü̃ 
nicuax̱üü̃gü”, ñanagürü ga Tupana. 
8Rü nüma ga Tupana rü Abraáü̃maxã wüxi ga cuax̱ruxü̃ inaxǘ, rü ñanagürü 
nüxü̃: “Choma rü tá cuxü̃ charüngü̃xẽxẽxü̃ ega cuma rü guxü̃ma i cutanüxü̃ 
ípewiü̃chax̱müü̃pex̱echiraü̃gu. Rü ngẽma tá nixĩ i cuax̱ruxü̃ i yigümaxã 
imexẽxẽxü̃”, ñanagürü ga Tupana. Rü yemacax̱ ga yexguma nabuxgu ga 
nane ga Ichaá, rü yexguma 8 ga norü ngunexü̃wa nanguxgu, rü nüma ga 
Abraáü̃ rü ínanawíechax̱müpex̱echiraü̃. Rü yexguma marü nayax̱gu ga Ichaá 
rü nabu ga nane ga Acóbu, rü nüma ga Ichaá rü 
ínanawíechax̱müpex̱echiraü̃. Rü yixcama marü nayax̱gu ga Acóbu rü nüxü̃̃́ 
nayexma ga 12 ga nanegü. Rü nüma ga Acóbu rü 
ínanawíü̃chax̱müü̃pex̱echiraü̃ ga guxü̃ma ga yema 12 ga nanegü. Rü yema 
12 ga nanegü nixĩ ga norü o̱xigü ga yema 12 ga natücumü ga Iraétanüxü̃. 

9-10Rü yema 12 ga Acóbu nanegü ga tórü o̱xigü ixĩgüxü̃tanüwa rü wüxi rü 
Yúche nixĩ. Natürü naenexẽgü ga gumá Yúche rü nixãũxãchie. Rü yemacax̱ 
Equítuarü naanewa ĩxü̃ ga taxetanüxü̃xü̃ Yúchemaxã nataxegü nax 
Equítuarü naanewa nagagüãxü̃cax̱. Natürü Tupana rü Yúchemaxã nayexma, 
rü nüxü̃ narüngü̃xẽxẽ ga yexguma guxchaxü̃wa nayexmagu. Rü nüma ga 
Tupana rü Yúchena nanaxã ga cuax̱, rü yemacax̱ ga Equítuanearü ãẽx̱gacü 
ga Faraóü̃ rü Yúchemaxã nataãxẽ. Rü nüma ga Faraóü̃ rü ãẽx̱gacüxü̃ 
nayangucuchixẽxẽ nax napatamaxã rü guxü̃ma ga yema nachixü̃anemaxã 
inacuáxü̃cax̱. 
11Rü yexgumaü̃cüxü nayexma ga taiya ga guxü̃ ga Equítuarü naanewa rü 
Canaáü̃arü naanewa. Rü poraãcü taiya nüxü̃̃́ nangu̱x ga duü̃xü̃gü. Rü 
yemacax̱ ga yema nũxcümaü̃güxü̃ ga tórü o̱xigü rü nüxü̃̃́ nataxu ga nabü ga 
Canaáü̃arü naanewa. 
12Natürü yexguma nüxü̃ nacuáchigagu ga Acóbu nax nayexmaxü̃ ga nabü ga 
Equítuanewa, rü yéma nanamugü ga nanegü ga gumá tórü o̱xigü ixĩgüxü̃. 
Rü yema nixĩ ga norü ügü nax nabücax̱ Equítuanewa naxĩxü̃. 
13Rü yexguma marü nagu̱xgu ga nabü rü wenaxarü Equítuanewa naxĩ ga 
naenexẽgü. Rü yexguma nixĩ ga nügü yaxuxü̃ ga Yúche naenexẽgümaxã. Rü 
yemaacü nüxü̃ nacuax̱ ga Faraóü̃ ga tax̱acürü duü̃xü̃ nax yixĩxü̃ ga Yúche. 
14Rü yixcaamaxü̃ra ga Yúche rü tümacax̱ nangema ga nanatü rü guxü̃ma ga 
natanüxü̃. Rü 75wa nangu ga yema duü̃xü̃gü ga Yúchetanüxü̃ ga 
Equítuanewa gagüxü̃. 
15Rü yemaacü Equítuanewa naxũ ga Acóbu nax yexma yaxãchiü̃xü̃cax̱. Rü 
yexma nayu ga nümax. Rü yexma nayue ta ga nanegü ga tórü o̱xigü. 
16Rü yexguma nayu̱xgu ga Acóbu, rü Chiquéü̃wa nanangegü ga naxü̃ne nax 
yexma yatax̱güãxü̃cax̱ nagu ga yema naxmax̱ü̃ ga Abraáü̃ diẽrumaxã naxcax̱ 
taxexü̃ ga Amóx nanegüxü̃tawa ga Chiquéü̃wa. 

17Rü yexguma yangaicaxgu nax yanguxü̃ ga Tupanaarü uneta ga 
Abraáü̃maxã nüxü̃ yaxuxü̃, rü poraãcü nimu ga tatanüxü̃ ga Iraétanüxü̃ ga 
Equítuanewa. 
18Rü yexguma ningucuchi ga wüxi ga to ga Equítuanearü ãẽx̱gacü ga tama 
Yúchechigaxü̃ cuáxü̃. 
19Rü yema ãẽx̱gacü rü tatanüxü̃xü̃ nawomüxẽxẽ rü chixri tümamaxã inacuax̱ 
ga guxema nũxcümaü̃güxe ga tórü o̱xigü. Rü tüxü̃ namu nax tüxü̃ ítawogüxü̃ 
ga guxema tümaxacü iyatüxe ga yexwacax buexe nax tayuexü̃cax̱. 
20Rü yexgumaü̃cüxü nabu ga Moiché, rü Tupanaaxü̃̃́ nangúchaü̃. Rü naé rü 
nanatü rü tomaepü̱x ga tauemacü nüxna tadaugü ga tümapatawa. 
21Rü yexguma düxwa ítanatax̱gügu, rü Faraóü̃xacü inayaxu, rü ñoma 
ngĩnexüchirüxü̃ inayaxẽxẽ. 
22Rü yemaacü Moichéxü̃ nangu̱xẽẽgü ga guxü̃ma ga Equítuanecüãx̱arü cuax̱. 
Rü nüma ga Moiché rü norü dexawa rü yema naxüxü̃wa rü wüxi ga yatü ga 
poracü nixĩ. 
23Rü yexguma 40 ga taunecü nüxü̃̃́ yexmagu ga Moiché rü nagu narüxĩnü ga 
natanüxü̃ ga Iraétanüxü̃gu nax naxũaneãxü̃. 
24Rü nüxü̃ nadau ga wüxi ga Equítuanecüãx̱ ga wüxi ga Iraétanüxü̃xü̃ nax 
nacuax̱ixü̃. Rü yemacax̱ ga Moiché rü yema Iraétanüxü̃étüwa ínayuxu, rü 
yema Equítuanecüãx̱ü̃ nimax̱ rü nanayuxẽxẽ. 
25Rü nüma ga Moiché nagu rüxĩnügu rü chi natanüxü̃ ga Iraétanüxü̃ rü chi 
nüxü̃ nacuax̱gü nax Tupana yéma namuxü̃ nax ínanguxü̃xẽẽãxü̃cax̱. Natürü 
tama nüxü̃ nacuax̱gü ga yema natanüxü̃. 
26Rü moxü̃ãcü ga Moiché rü nüxü̃ nadau ga to ga taxre ga Iraétanüxü̃ ga 
nügü yexma daixü̃, rü nüxna nachogüchaü̃. Rü ñanagürü nüxü̃: “Pema rü 
pegütanüxü̃ pixĩgü. ¿Rü tü̱xcüü̃ pegü pedai i pemax?” ñanagürü. 

27Rü yexguma ga yema namücüxü̃ icuaxixü̃ rü Moichéxü̃ natax̱neta, rü 
ñanagürü nüxü̃: “¿Texé cuxü̃ tamu nax toeru quixĩxü̃cax̱ rü tomaxã 
icucuáxü̃cax̱? 
28¿Ẽ̱xna choxü̃ quimáxchaü̃ yema ĩnex quimáxü̃ ga Equítuanecüãx̱rüxü̃?” 
ñanagürü. 
29Rü yexguma yemaxü̃ naxĩnügu ga Moiché, rü niña ga yema naanewa. Rü 
Madiáü̃anewa naxũ. Rü yema nachixü̃ane ga tama noxrü ixĩxü̃gu 
nayaxãchiü̃. Rü yexma naxãxmax̱ rü nabu ga taxre ga nanegü. 
30Rü 40 ga taunecüguwena rü yema chianexü̃ ga Chinaí ga max̱pǘnearü 
ngaicamana, rü wüxi ga naixeta ga yéma iyau̱̱xraxü̃wa Moichécax̱ nango̱x 
ga wüxi ga Tupanaarü orearü ngeruxü̃ ga daxũcüãx̱. 
31Rü nabai̱x̱ãchi ga Moiché ga yexguma nüxü̃ nadau̱̱xgu. Rü naxcax̱ nixũ rü 
nüxna nangaicama nax mea nüxü̃ nadaxũcax̱. Rü yexguma Moichémaxã 
nidexa ga Cori ga Tupana, rü ñanagürü nüxü̃: 
32“Choma nixĩ i curü o̱xigüarü Tupana chixĩxü̃, rü Abraáü̃ rü Ichaá rü 
Acóbuarü Tupana chixĩxü̃”, ñanagürü. Rü yexguma ga Moiché rü inanaxügü 
ga norü muü̃maxã nax yadu̱xruxü̃. Rü namuü̃ ga yexma nax nadawenüxü̃. 
33Rü yexguma ga Cori ga Tupana rü ñanagürü nüxü̃: “¡Ínacuaixü̃ i curü 
chapatu erü ñaa naane i nagu cuchixü̃ rü naxüüne! 
34Choma rü ngóxü̃wama nüxü̃ chadau i ñuxãcü poraãcü ngúxü̃ nax 
yangegüxü̃ i chorü duü̃xü̃gü i Equítuanewa. Rü nüxü̃ chaxĩnü nax 
naxauxexü̃. Rü ngẽmacax̱ núma chaxũ nax íchananguxü̃xẽxẽxü̃cax̱. ¡Nua 
naxũ nax Equítuanewa cuxü̃ chamuxü̃cax̱!” ñanagürü ga Tupana. 
35Rü woo ga noxri ga nümagü ga natanüxü̃ rü gumá Moichéxü̃ naxoe ga 
yexguma ñagügu: “¿Rü texé cuxü̃ tamu nax toeru quixĩxü̃cax̱ rü tomaxã 
icucuáxü̃cax̱?” ñagügu. Natürü ga Tupana rü yéma nanamuama nax yema 
duü̃xü̃güxü̃ ínanguxü̃xẽxẽxü̃cax̱ rü norü ãẽx̱gacü nax yixĩxü̃cax̱. Rü yemaacü 
Moichéxü̃ namu ga Tupana ga yexguma naxü̃tawa namuãgu ga yema norü 
orearü ngeruxü̃ ga yema naixeta ga iyau̱̱xraxü̃wa naxcax̱ nango̱xgu. 

36Rü nümatama ga Moiché nixĩ ga Equítuarü naanewa ínagaxü̃xü̃ ga 
nũxcümaü̃güxü̃ ga tórü o̱xigü. Rü Equítuanewa, rü Dauchíüxü̃ ga Márwa, rü 
chianexü̃wa inanawex̱ ga cuax̱ruü̃gü, rü nanaxü ga mexü̃ ga taxü̃gü ga 
Tupanaarü poramaxã naxüxü̃. Rü nüma ga Moiché rü yemaacü 40 ga 
taunecü nüxü̃ narüngü̃xẽxẽ ga yema duü̃xü̃gü. 
37Rü nümatama ga Moiché nixĩ ga tatanüxü̃ ga Iraétanüxü̃maxã ñaxü̃: 
“Tupana rü yixcüra tá petanüwa nüxü̃ naxuneta i wüxi i norü orearü uruxü̃ 
i chaurüxü̃ ixĩxü̃”, ñanagürü. 
38Rü nümatama ga Moiché nixĩ ga nũxcümaü̃güxü̃ ga tórü o̱xigümaxã 
nangutaquex̱exü̃ ga yema chianexü̃wa. Rü tórü o̱xigümaxã nayexma ga 
Chinaí ga max̱pǘnewa ga yexguma namaxã yadexaxgu ga Tupanaarü orearü 
ngeruxü̃ ga daxũcüãx̱. Rü nümatama ga Moiché nixĩ ga nayau̱̱xãxü̃ ga 
Tupanaarü ore i maxẽxẽẽruxü̃ nax nüxĩ ̃́ tüxna naxããxü̃cax̱. 
39Natürü ga tórü o̱xigü rü tama naga naxĩnüechaü̃ ga gumá Moiché. Rü nüxü̃ 
naxoo̱xgüama, rü Equítuanecax̱ nawoeguchaü̃. 
40Rü tórü o̱xigü rü Moichéenexẽ ga Aróü̃xü̃ ñanagürügü: “¡Rü toxcax̱ naxü i 
tupanachicünax̱ãgü nax nawe tarüxĩxü̃cax̱! Erü tama nüxü̃ tacuax̱gü i tax̱acü 
nüxü̃ nax üpetüxü̃ i ngẽma Moiché ga Equítuanewa tüxü̃ ígaxü̃xü̃”, 
ñanagürügü. 
41Rü yexguma nanaxügü ga wüxi ga wocaxacüchicünax̱ã norü tupanaxü̃. Rü 
ñu̱xũchi naxcax̱ nanadai ga ñuxre ga carnérugü nax yemamaxã nüxü̃ 
yacuax̱üü̃güxü̃cax̱. Rü wüxi ga peta naxcax̱ naxügü ga yema 
wocaxacüchicünax̱ã ga nümatama naxügüxü̃. 
42Rü yemacax̱ ga Tupana rü nüxna nixũgachi ga yema duü̃xü̃gü. Rü 
ínanawogü nax woramacurixü̃, rü üax̱cüxü̃ rü tauemacüxü̃ 
yacuax̱üü̃güxü̃cax̱. Yerü yemaacü Tupanaarü orearü uruü̃güarü poperagu 
naxümatü, rü ñanagürü: “Pemax, Pa Iraétanüxü̃, ¿Chau̱̱xcax̱ yixĩxü̃ ga 
penadaixü̃ ga carnérugü ga yexguma 40 ga taunecü chianexü̃wa 
peyexmagügu? 

43Natürü ga pemax, rü ngextá ípexĩxü̃wa rü ípeyangeetanü ga napata ga 
yema tupananeta ga Molóx rü yema tupananeta ga Refáü̃arü 
woramacurichicünax̱ã. Rü yemaacü pegüwe ípenangeexü̃ ga yema 
tupananetachicünax̱ãgü ga pematama pexügüxü̃ nax nüxü̃ 
picuax̱üü̃güxü̃cax̱. Rü ngẽmacax̱ i ñu̱xma rü perü naanewa tá pexü̃ íchawoxü̃ 
rü yáxü̃wa i Babiróniaanearü yexerawa tá pexü̃ chamugü”, ñanagürü ga 
yema orearü uruü̃güpanewa. 
44Rü yema chianexü̃wa rü tórü o̱xigü nüxü̃̃́ nayexma ga Tupanapata ga 
naxchirunaxcax̱. Rü gumágu nixĩ ga namaxã nanguxü̃güxü̃ ga Tupanaarü 
mugü ga nutagu ümatüxü̃. Rü gumá ĩpata ga naxchirunaxcax̱ nixĩ ga 
Moichéxü̃ nawéxü̃ne ga Tupana ga ñuxãcü tá nax naxüaxü̃. 
45Rü yexguma nayu̱xguwena ga Moiché, rü Yochué ningucuchi ga ãẽx̱gacü 
nax yixĩxü̃. Rü tórü o̱xigü rü nua tórü naanewa nanangegü ga gumá ĩpata 
ga naxchirunaxcax̱ ga yexguma Yochuémaxã napugüãgu ga ñaa naane 
nüxna ga yema duü̃xü̃gü ga Tupana íwoxü̃xü̃ napex̱ewa ga tórü o̱xigü. Rü 
núma nayexma ga gumá ĩpata rü ñu̱xmata Dabí ingucuchigu nax ãẽx̱gacü 
yixĩxü̃. 
46Rü gumá ãẽx̱gacü ga Dabí rü Tupana rü poraãcü namaxã nataãxẽ. Rü nüma 
ga Dabí rü nüxna naxcax̱ naca nax naxüaxü̃cax̱ ga wüxi ga napata naxcax̱ 
ga gumá Acóbuarü Tupana. 
47Natürü Dabí nane ga Charomóü̃ nixĩ ga naxücü ga gumá Tupanapata ga 
taxü̃ne ga Tupanacax̱ ixĩxü̃ne. 
48Natürü ya Tupana ya Guxãétüwa Ngẽxmacü rü tama duü̃xü̃gü üxü̃ne ya 
Tupanapatagümaxã naxãpata. Rü yemacax̱ ga Tupana rü nũxcüma ga norü 
orearü uruü̃wa rü ñanagürü: 
49-50“Choma rü daxũguxü̃ i naane nixĩ i chorü tochicaxü̃ ixĩxü̃ rü ñoma i 
naane nixĩ i chorü chicutüruxü̃ ixĩxü̃. ¿Rü ñuxũcürüwa i nagu perüxĩnüexü̃ 
nax penaxüxü̃ ya wüxi ya chopata ya chaugu mexü̃ne?” ñanagürü ga Cori 
ya Tupana. Rü ñanagürü ta ga Tupana: “¿Tama ẽx̱na choma yixĩxü̃ 

ichanaxüxü̃ ga guxü̃ma i tax̱acü i ngẽxmaxü̃? ¿Rü ñuxãcü chi penaxüxü̃ i 
wüxi i nachica i nagu charüngü̃xü̃?” ==ñanagürü ga norü orewa. 
51Rü ñanagürü ga Estébaü̃: —Dücax Pa Ãẽx̱gacügüx, pema rü guxü̃guma 
nüxü̃ pexoe i Tupanaarü ore, rü tama iperüxĩnüechaü̃. Rü peãẽwa rü tama 
peyaxõgüchaü̃. Rü pema rü guxü̃guma Tupanaãxẽ ya Üünecümaxã 
penueecha. Rü ngẽmaãcü i pema rü yema nũxcümaü̃güxü̃ ga perü 
o̱xigürüü̃tama pixĩgü. 
52Rü perü o̱xigü rü chixri namaxã inacuax̱gü ga guxü̃ma ga Tupanaarü 
orearü uruü̃gü. Rü nanadai ga yema orearü uruü̃gü ga nüxü̃ ixuchigagüxü̃ 
nax núma tá naxũxü̃ ga gumá mecü ya Ngechuchu. Rü yexguma ínanguxgu 
ga gumá Ngechuchu rü pema rü Pirátupex̱ewa ípenaxuaxü̃ rü peyamax̱. 
53Rü pema rü Tupanaarü orearü ngeruü̃gü ga daxũcüãx̱ü̃tawa penayaxu ga 
Tupanaarü mugü, natürü tama naga pexĩnüe ==ñanagürü ga Estébaü̃. 

Nayu ga Estébaü̃ 

54Rü yexguma nüxü̃ naxĩnüegu ga yema ore, rü nanuexüchi ga yema 
ãẽx̱gacügü. Rü norü numaxã Estébaü̃cax̱ nixü̃̃́xchapütagü. 
55Natürü ga Estébaü̃ rü aixcüma Tupanaãxẽ ya Üünecü nawa nayexma. Rü 
daxũ nadawenü, rü nüxü̃ nadau ga Tupanaarü üüne. Rü nüxü̃ nadau ga 
Ngechuchu ga Tupanaarü tügünecüwagu chicü. 
56Rü yexguma rü ñanagürü: —Nüxü̃ chadau nax yango̱xnaãchixü̃ i 
naanetüwe, rü nüxü̃ chadau ya Tupana Nane ya duü̃xü̃xü̃ ixĩcü ya Nanatüarü 
tügünecüwagu chicü ==ñanagürü ga Estébaü̃. 
57Natürü nümagü rü nügü narütütamachix̱ẽgü, rü tagaãcü aixta naxüeãcüma 
wüxigu nüxna nayu̱xgu. 
58Rü ínanagaxüchigü ga ĩanewa, rü nutagümaxã ínanamuxũchigü. Rü yéma 
nayexma ga wüxi ga ngextü̱xüxü̃ ga Chaurugu ãégaxü̃. Rü yemaxü̃ 
nanawotanü ga norü gáuxü̃chirugü ga ínacuxuchigüxü̃ ga yema duü̃xü̃gü ga 
Estébaü̃xü̃ íxuaxü̃güxü̃. 

59Rü yexguma nutamaxã ínamuxũchigüãguyane, rü nayumüxẽ ga Estébaü̃ 
rü ñanagürü: —Pa Cori Pa Ngechuchux, ¡Nayaxu i chauãxẽ! ==ñanagürü. 
60Rü yemawena rü inacaxã̃́pü̱xü, rü tagaãcü aixta naxü, rü ñanagürü: —Pa 
Cori Pa Tupanax, ¡Taxṹ i ñaa pecaducax̱ cunapoxcuexü̃ i ñaa duü̃xü̃gü! 
==ñanagürü. Rü yexguma yema ñaxguwena rü nayu. 

Ngechuchuarü ngúexü ̃gü ga yamugüxü ̃arü puracüchiga 8 

Chauru rü guxema yaxõgüxewe ningechigü nax tüxü̃ napoxcuexü̃ca̱x 

1Rü Chauru rü yéma nayexma rü norü me nixĩ ga Estébaü̃xü̃ nax yamax̱güxü̃. 
Rü yematama ngunexü̃gu rü inanaxügü nax poraãcü nawe yangexü̃tanüxü̃ 
ga yema yaxõgüxü̃ ga Yerucharéü̃wa yexmagüxü̃. Rü düxwa ga guxü̃ma rü 
Yudéaanegu rü Chamáriaanegu nügü nawoone. Rü yema ngúexü̃gü ga 
Ngechuchu imugüxü̃xicatama ínayaxügü ga Yerucharéü̃wa. 
2Rü ñuxre ga yatügü ga meama Tupanaaxü̃̃́ yaxõgüxü̃ rü nanayauxgü ga 
Estébaü̃xü̃ne, rü inanatax̱gü rü poraãcü naxcax̱ naxauxe. 
3Rü nüma ga Chauru rü yoxni guxema yaxõgüxewe ningechigü. Rü 
tümapatagu nixücuchigü nax tüxü̃ ínayauxü̃xü̃cax̱. Rü yéma tüxü̃ ínatúxü̃ ga 
yatügü rü ngexegü, rü ñu̱xũchi poxcupataü̃gu tüxü̃ nawocu. 

Ferípe rü Chamáriawa nüxü̃ nixuchiga ga Tupanaarü ore 

4Rü yema yaxõgüxü̃ ga Chauruchax̱wa ibuxmüxü̃ ga Yerucharéü̃wa, rü 
guxü̃wama ga ngextá ínaxĩxü̃wa rü nüxü̃ nixuchigagü nax Ngechuchu tüxü̃ 
maxẽxẽẽxü̃. 
5Rü Ferípe rü ĩane ga Chamáriawa naxũ, rü yéma inanaxügü ga 
Cristuchigaxü̃ nax yaxuxü̃. 
6Rü yema duü̃xü̃gü ga Chamáriacüãx̱, rü Ferípecax̱ nangutaquex̱egü. Rü 
guxü̃ma meama inarüxĩnüe ga yema ore ga namaxã nüxü̃ yaxuxü̃, yerü nüxü̃ 
nadaugü ga yema cuax̱ruü̃gü ga Tupanaarü poramaxã naxüxü̃ ga Ferípe. 
7Rü muxẽma ga duü̃xẽgü ga ngo̱xogü tümawa yexmaxẽ rü tümacax̱ 
nitaanegü. Rü yema ngo̱xogü rü tagaãcü aita naxüeãcüma tümawa 

ínachoxü̃. Rü yexgumarüxü̃ ta rü muxẽma ga nawãĩxãchigüxe rü 
chixeparagüxe rü tümacax̱ nitaanegü. 
8Rü yemacax̱ poraãcü nataãẽgü ga guxü̃ma ga duü̃xü̃gü ga guma ĩane ga 
Chamáriawa. 
9Natürü guma ĩanewa nayexma ga wüxi ga yatü ga Chimóü̃gu ãégaxü̃ ga 
ñuxre ga taunecü norü yuümaxã duü̃xü̃güxü̃ womüxẽẽxü̃ ga guma ĩanewa. 
Rü nügü nixu nax wüxi ga tax̱acüxü̃ cuáxü̃ nax yixĩxü̃. 
10Rü guxü̃ma meama nüxü̃̃́ inarüxĩnüe woo ga buxü̃gü rü yáxü̃gu. Rü 
ñanagürügü: —Ñaa yatü rü aixcüma nüxü̃̃́ nangẽxma i Tupanaarü pora i 
taxü̃ ==ñanagürügü. 
11Rü Chimóü̃ ga naxĩnüe ga duü̃xü̃gü, yerü mucüma ga taunecü rü norü 
yuümaxã nanawomüxẽxẽ. 
12Natürü yexguma yema duü̃xü̃gü yaxõgügu ga yema ore ga Ferípe namaxã 
nüxü̃ ixuxü̃ ga Ngechuchu ya Cristuchiga rü ñuxãcü ãẽx̱gacü nax yixĩxü̃ ya 
Tupana, rü muxü̃ma ga yatüxü̃gü rü ngexü̃gü rü ínabaiü̃. 
13Rü nümatama ga Chimóü̃ rü ta nayaxõ, rü ínabaie. Rü inanaxügü ga 
Ferípexü̃ nax naxümücüxü̃. Rü yexguma nüxü̃ nadau̱̱xgu ga yema cuax̱ruü̃gü 
rü mexü̃gü ga taxü̃ ga Tupanaarü poramaxã naxüxü̃ ga Ferípe, rü poraãcü 
nabai̱x̱ãchiãxẽ ga Chimóü̃. 
14Rü yema Ngechuchuarü ngúexü̃gü ga Yerucharéü̃wa yexmagüxü̃ rü 
yexguma nüxü̃ naxĩnüegu nax mea nayauxgüãxü̃ ga Tupanaarü ore ga 
Chamáriawa, rü yemacax̱ yéma nanamugü ga Pedru rü Cuáü̃. 
15Rü yexguma Chamáriawa nangugügu ga Pedru rü Cuáü̃, rü naxcax̱ 
nayumüxẽgü ga yema yexwacax yaxõgüxü̃ ga duü̃xü̃gü, nax 
nayauxgüãxü̃cax̱ ga Tupanaãxẽ ya Üünecü. 
16Yerü yexguma noxri yaxõgüãgu ga yema duü̃xü̃gü rü Ferípe marü 
ínanabaiü̃xẽxẽ naégagu ga Cori ya Ngechuchu, natürü taxũnatama nangu 
ga Tupanaãxẽ ya Üünecü. 

17Rü yemacax̱ ga Pedru rü Cuáü̃ rü naétügu naxǘxmex̱gü ga yema yaxõgüxü̃, 
rü yexguma nanayauxgü ga Tupanaãxẽ ya Üünecü. 
18-19Rü nüma ga Chimóü̃ rü nüxü̃ nadau nax duü̃xü̃güna nanguxü̃ ga 
Tupanaãxẽ ya Üünecü ga yexguma Pedru rü Cuáü̃ naétügu ǘxmex̱gügu ga 
yema duü̃xü̃gü ga yaxõgüxü̃. Rü yemacax̱ diẽru Pedruna rü Cuáü̃na ngĩxü̃ 
naxãxchaü̃ ga Chimóü̃ rü ñanagürü nüxü̃: —¡Choxna rü ta penaxã i ngẽma 
pora, nax yíxema tüxü̃ chingõgüxe rü ta tüxna nanguxü̃cax̱ i Tupanaãxẽ ya 
Üünecü! ==ñanagürü. 
20Rü yexguma ga Pedru rü ñanagürü nüxü̃: —¡Cumaxã iyanataxu̱x i curü 
diẽru, erü ngĩmaxã naxcax̱ cutaxechaü̃ i Naãxẽ ya Üünecü ya Tupana tüxna 
mumarexü̃! 
21Cumax rü taxucürüwama cunayaxu i ngẽma pora, erü curü maxü̃ rü tama 
name i Tupanapex̱ewa. 
22¡Nüxü̃ rüxo i ngẽma curü chixexü̃, rü Tupanana naca nax cuxü̃̃́ nüxü̃ 
rüngü̃maxü̃cax̱! Rü bexmana tá cuxü̃̃́ nüxü̃ iyanangü̃ma i ngẽma chixexü̃ i 
cuãxẽwa nagu curüxĩnüxü̃. 
23Erü nüxü̃ chacuax̱ rü poraãcü quixãũxãchiwax̱e rü aigu curüxĩnü, rü 
ngẽma chixexü̃ rü cumaxã inacuax̱ rü ñoma cupoxcuxü̃rüxü̃ cuxü̃ nixĩxẽxẽ 
==ñanagürü. 
24Rü Chimóü̃ nanangãxü̃, rü ñanagürü: —¡Chau̱̱xcax̱ peyumüxẽgü rü 
Tupanana chau̱̱xcax̱ peca nax tama choxü̃ nangupetüxü̃cax̱ i ngẽma nüxü̃ 
pixuxü̃! ==ñanagürü. 
25Rü Pedru rü Cuáü̃ rü yema Chamáriaanecüãx̱ ga duü̃xü̃gümaxã nüxü̃ 
nixugüe ga Cori ga Ngechuchuchiga, rü namaxã nüxü̃ nixugüe ga Tupanaarü 
ore. Rü yemawena rü Yerucharéü̃cax̱ nawoegu. Rü namawa rü muxü̃ne ga 
Chamáriaanewa yexmane ga ĩanexacügüwa rü nüxü̃ nixuetanü ga 
Tupanaarü ore i mexü̃. 

Ferípe rü namagu nüxü̃ nangau ga wüxi ga ãẽ̱xgacü ga Etiopíaanecüã̱x 

26Rü yemawena, rü Tupanaarü orearü ngeruxü̃ ga daxũcüãx̱ rü Ferípemaxã 
nüxü̃ nixu, rü ñanagürü: —¡Paxa inaxũãchi rü súrwaama naxũ nawa i ngẽma 
nama i Yerucharéü̃wa ne daxü̃ rü Gáchawa iyarügoxü̃! ==ñanagürü. Rü 
ngẽma nixĩ i nama i chianexü̃wa dapetüxü̃ i ngextá taxúema íxãpataxü̃wa. 
27Rü inaxũãchi ga Ferípe rü yema namawa naxũ. Rü yexma nüxü̃ nangau ga 
wüxi ga yatü ga Etiopíaanecüãx̱ ga ĩneacü Yerucharéü̃wa ũxü̃ nax Tupanaxü̃ 
yanacuax̱üü̃xü̃cax̱. Rü nüma rü Etiopíaaneanearü ãẽx̱gacüarü ngü̃xẽẽruxü̃ 
nixĩ, rü ãẽx̱gacüarü diẽruarü dauruxü̃ nixĩ. 
28Rü nüma rü nachixü̃anecax̱ nataegu, rü norü caru ga cowaru itúchigünewa 
narüto. Rü nawa ningúchigü ga yema ore ga Tupanaarü orearü uruxü̃ ga 
Ichaía ümatüxü̃. 
29Rü Tupanaãxẽ ya Üünecü rü Ferípexü̃ ñanagürü: —¡Paxa naxcax̱ ixũ i 
ngẽma caru! ==ñanagürü. 
30Rü nüma ga Ferípe rü paxa yema carucax̱ nixũ. Rü yexguma naxü̃tawa 
nanguxgu rü nüxü̃ naxĩnü nax Tupanaarü orearü uruxü̃ ga Ichaía ümatüxü̃ 
ga orewa nangúxü̃ ga yema ãẽx̱gacü. Rü yexguma ga Ferípe rü nüxna naca 
rü ñanagürü nüxü̃: —¿Nüxü̃ cucuáxü̃ i tax̱acüchiga nax yixĩxü̃ i ngẽma nawa 
cungúxü̃? ==ñanagürü. 
31Rü nüma ga ãẽx̱gacü ga Etiopíaanecüãx̱ rü nanangãxü̃, rü ñanagürü: —
¿Ñuxũcürüwa i nüxü̃ chacuáxü̃ ega taxúema chomaxã inanguxü̃xẽẽgux? 
==ñanagürü. Rü Ferípecax̱ naca nax naweü̃gu naxĩnagüxü̃cax̱ rü naxü̃tawa 
nax natoxü̃cax̱. 
32Rü yema nawa yanguchigüxü̃ ga Tupanaarü ore ga ümatüxü̃, rü ñanagürü: 
“Ñoma wüxi i carnéru i norü max̱wa nagagüxü̃rüü̃ãcü nayagagü. Rü wüxi i 
carnéruxacü i ngẽma yayoxtax̱agüxü̃pex̱ewa tama aita üxü̃rüxü̃ 
nachianemare, rü taxu ñanagürü. 
33Rü yexguma duü̃xü̃gü chixri nachiga idexagügu, rü taxúema naétüwa 
tachogü. ¿Rü texé tá nachiga tidexa ga natanüwa? Yerü nayamax̱gü nax 

nataxuxü̃cax̱ i norü maxü̃ i ñoma i naanewa”, ñanagürü ga yema ore ga 
nawa nangúxü̃. 
34Rü Ferípena naca ga yema ãẽx̱gacü ga Etiopíaanecüãx̱, rü ñanagürü: —
¡Chomaxã nüxü̃ ixu! ¿Rü texéchiga nixĩ ga yadexaxü̃ ga yema Tupanaarü 
orearü uruxü̃? ¿Nügüchigatama rü ẽx̱na toguechiga? ==ñanagürü. 
35Rü yexguma nanangãxü̃ ga Ferípe. Rü yematama ore ga ümatüxü̃maxã 
inanaxügü nax namaxã nüxü̃ yaxuxü̃ ga ore i mexü̃ ga Ngechuchuchiga. 
36Rü niñaxwetaü̃gü, rü dexá íyexmaxü̃wa nangugü. Rü ñanagürü ga yema 
ãẽx̱gacü: —Nua nangẽxma i dexá. ¿Rü tama ẽx̱na inamexü̃ nax nua choxü̃ 
ícubaiexẽxẽxü̃? ==ñanagürü. 
37Rü ñanagürü ga Ferípe: —Ngẽxguma aixcüma meama cuyaxõxgu, rü marü 
name nax cuxü̃ íchabaiexẽxẽxü̃ ==ñanagürü. Rü nanangãxü̃ ga yema 
ãẽx̱gacü, rü ñanagürü: —Ngẽmáacü chayaxõ nax Ngechuchu ya Cristu 
yixĩxü̃ ya Tupana Nane ==ñanagürü. 
38Rü yexguma ínayachaxãchixẽxẽ ga norü caru, rü wüxigu dexáchíüwa 
nachoü̃. Rü Ferípe ínanabaiexẽxẽ ga yema ãẽx̱gacü. 
39Rü yexguma dexáwa ínachoõchigu, rü Tupanaãxẽ ya Üünecü rü Ferípexü̃ 
niga. Rü yema ãẽx̱gacü rü marü tama wena Ferípexü̃ nadau. Natürü taãẽãcü 
namagu nixũ. 
40Natürü Achótuwa nayango̱x ga Ferípe. Rü yema ĩanewa inaxũãchi, rü nüxü̃ 
nixuchigü ga ore i mexü̃ ga guxü̃ma ga ĩanewa ñu̱xmata Checharéawa 
nangu. 

Ngechuchuarü ngúexü ̃gü ga yamugüxü ̃arü puracüchiga 9 

Ngechuchuaxü̃̃́  nayaxõ ga Chauru 
(Hch. 22.6-16; 26.12-18) 

1-2Rü yoxni ga Chauru rü daimaxã nayaxãxũnegü ga yema duü̃xü̃gü ga Cori 
ga Ngechuchuaxü̃̃́ yaxõgüxü̃. Rü yemacax̱ chacherdótegüaru ãẽx̱gacüxü̃tawa 
naxũ nax nüxna nacax̱axü̃cax̱ naxcax̱ ga popera ga nüxna ãgaxü̃ nax 
Damácuwa yexmagüne ga Yudíugüarü ngutaquex̱epataü̃gu 

yaxǘcuchigüxü̃cax̱ rü yexma tüxü̃ ínayauxü̃xü̃cax̱ ga guxema yaxõgüxe ga 
yatüxe rü ngexegü nax Yerucharéü̃wa tüxü̃ nagagüxü̃cax̱ rü yexma tüxü̃ 
yapoxcuexü̃cax̱. 
3Natürü yexguma marü Damácuxü̃ yangaicagu, rü ngürüãchi meama nüxü̃ 
nabáxi ga wüxi ga omü ga poraxü̃ ga daxũwa ibáxixü̃. 
4Rü ñaxtüanegu nayangu ga Chauru, rü nüxü̃ naxĩnü ga wüxi ga naga ga 
nüxna cagüxü̃ ga ñaxü̃: —Pa Chaurux, Pa Chaurux, ¿tü̱xcüü̃ chowe 
quingẽchigü? ==ñaxü̃. 
5Rü Chauru nanangãxü̃, rü ñanagürü: —¿Rü texé quixĩ, Pa Corix? 
==ñanagürü. Rü nüma ga Cori rü nanangãxü̃ rü ñanagürü: —Choma nixĩ 
ya Ngechuchu, rü chowe nixĩ i quingẽchigüxü̃. 
6¡Rü inachi, rü ngéma Damácuarü ĩanewa naxũ! Rü ngéma rü wüxi ya yatü 
tá cumaxã nüxü̃ nixu nax tax̱acü tá cuxüxü̃ ==ñanagürü. 
7Rü yema yatügü ga Chauruxü̃ íxümücügüxü̃, rü nabai̱x̱ãchie, yerü nüxü̃ 
naxĩnüe ga yema naga natürü taxúexü̃ma nadaugü. 
8Rü ñu̱xũchi inachi ga Chauru ga ñaxtüanewa ga íyanguxü̃wa. Rü 
nidauchixetü, natürü taxuxü̃ma nadau yerü nixoxetü. Rü yemacax̱ ga 
namücügü, rü nachacüügu nayayauxãchi, rü yemaacü Damácuwa 
nanagagü. 
9Rü tomaepü̱x ga ngunexü̃ yéma nayexma, rü nangexetü, rü tama nachibü, 
rü tama naxaxe. 
10Rü Damácuwa nayexma ga wüxi ga yatü ga Ngechuchuaxü̃̃́ yaxõxü̃ ga 
Ananía ga naéga. Rü Cori ya Ngechuchu rü Ananíaxü̃ nango̱xetüxẽxẽ, rü 
ñanagürü nüxü̃: —Pa Ananíax ==ñanagürü. Rü nüma ga Ananía 
nanangãxü̃, rü ñanagürü: —Daxe chixĩ, Pa Corix ==ñanagürü. 
11-12Rü nüma ga Cori nanangãxü̃, rü ñanagürü: —¡Dücax, ngẽma nama i Mea 
i Wéxü̃gu ãégaxü̃wa naxũ! ¡Rü ngéma Yúdapatawa naxcax̱ ínaca i wüxi i 
yatü i Társucüãx̱ i Chaurugu ãégaxü̃! Rü nüma rü ngéma ínayumüxẽ rü 
nango̱xetü rü nüxü̃ nadau i wüxi i yatü i Ananíagu ãégaxü̃ i ngẽxma ücuxü̃ 

rü naxetügu ümexü̃ nax wena yadauuchixü̃cax̱ ==ñanagürü ga Cori ya 
Tupana. 
13Rü yexguma yemaxü̃ naxĩnügu ga Ananía, rü ñanagürü: —Pa Corix, 
muxü̃ma i duü̃xü̃gü chomaxã nüxü̃ nixu i ngẽma yatüchiga nax ñuxre i 
chixexü̃ i curü duü̃xü̃gücax̱ ínanguxẽẽxü̃ i Yerucharéü̃wa. 
14Rü ñu̱xma rü chacherdótegüarü ãẽx̱gacügüarü mumaxã núma naxũ nax 
ínayauxü̃ãxü̃cax̱ i guxü̃ma i duü̃xü̃gü i cuégagu yumüxẽgüxü̃ ==ñanagürü. 
15Natürü nüma ga Cori rü ñanagürü nüxü̃: —¡Ngéma naxũ! Erü choma 
chanayaxu i ngẽma yatü nax choxü̃ yaxuchigaxü̃cax̱ namaxã i togü i 
nachixü̃anecüãx̱gü i duü̃xü̃gü rü norü ãẽx̱gacügü, rü ngẽma Iraétanüxü̃. 
16Rü choma tá nüxü̃ nüxü̃ chadauxẽxẽ i ñuxre i ngúxü̃ tá chau̱̱xcax̱ yangexü̃ 
==ñanagürü ga Cori. 
17Rü gumá ĩpata ga Chauru nawa yexmanewa naxũ ga Ananía. Rü nagu 
naxücu, rü Chauruétügu naxǘxmex̱, rü ñanagürü nüxü̃: —Pa Chauenexẽ, Pa 
Chaurux, nüma ya Cori ya Ngechuchu ga gumá namawa cuxcax̱ ngócü ga 
yexguma núma cuxũxgu, rü núma choxü̃ namu nax wenaxarü 
quidauuchixü̃cax̱, rü cuxna nanguxü̃cax̱ i Naãxẽ ya Üünecü ==ñanagürü. 
18Rü yexgumatama rü ñoma nachoxnichipax̱raxü̃xü̃ naxetüwa ínayi, rü 
yexgumatama wenaxarü mea nidauuchixetü. Rü yexguma inachi ga Chauru, 
rü Ananía ínanabaiexẽxẽ. 
19Rü yemawena nachibü, rü wenaxarü napora. Rü ñuxre ga ngunexü̃gu 
yexma Damácugu narüxãũ̱̱x namaxã ga yema yaxõgüxü̃ ga yexma 
ãchiü̃güxü̃. 

Chauru rü Damácuwa nüxü̃ nixu ga Ngechuchuchiga 

20Rü yexguma ga Chauru rü inanaxügü nax ngutaquex̱epataü̃güwa nüxü̃ 
yaxuchigaxü̃ nax Ngechuchu yixĩxü̃ ya Tupana Nane. 
21Rü guxü̃ma ga yema nüxü̃ ĩnüexü̃ rü poraãcü nabai̱x̱ãchie, rü ñanagürügü: 
—¿Tama ẽx̱na ñaa yatü yixĩxü̃ ga Yerucharéü̃wa íyayauxü̃güxü̃ ga guxü̃ma 
ga duü̃xü̃gü ga Ngechuchuaxü̃̃́ yaxõgüxü̃? ¿Rü tama ẽx̱na ñaatama yixĩxü̃ i 

ngẽma nua ũxü̃ nax ínayauxü̃xãxü̃cax̱ rü ñu̱xũchi chacherdótegüarü 
ãẽx̱gacüxü̃tawa nagagüãxü̃cax̱ i duü̃xü̃gü i yaxõgüxü̃? ==ñanagürügü. 
22Natürü ga Chauru rü guxü̃ ga ngunexü̃gu yexeraãcü tama namuü̃ãcüma 
nüxü̃ nixuchigaama ga ore ga Ngechuchuchiga. Rü inayanangeax̱güxẽxẽ ga 
yema Yudíugü ga Damácuwa yexmagüxü̃, yerü meama nanango̱xẽxẽ nax 
Cristu yixĩxü̃ ga Ngechuchu. 

Chauru rü Yudíugücha̱xwa niña 

23Rü marü muxü̃ma ga ngunexü̃gü ngupetüguwena rü yema Yudíugü rü 
wüxigu nügümaxã nagu narüxĩnüe nax Chauruxü̃ yamax̱güxü̃cax̱. 
24Natürü nüma ga Chauru rü nüxü̃ nacuáchiga nax yamax̱güchaü̃ãxü̃. Rü 
yema Yudíugü rü ngunecü rü chütacü rü guma ĩanearü poxeguxü̃arü 
ĩãx̱gügu Chauruxü̃ nanaĩ̱x̱güxü̃ nax yamax̱güãxü̃cax̱. 
25Natürü ga Chauruarü ngúexü̃gü rü chütacü rü wüxi ga pexchi ga tacügu 
guma ĩanearü poxeguxü̃tápü̱xétüwa ínanachü̱xüxüetaü̃gü, rü yemaacü niña 
ga Chauru. 

Yerucharéü̃wa nayexma ga Chauru 

26Rü yexguma Yerucharéü̃wa nanguxgu ga Chauru, rü yema yaxõgüxü̃maxã 
nangutaquex̱echaü̃. Natürü yema yaxõgüxü̃ rü nüxü̃ namuü̃e, yerü nüma 
nüxü̃ nacuax̱gügu rü tama aixcüma Ngechuchuaxü̃̃́ nayaxõ. 
27Natürü Bernabé rü yema ngúexü̃gü ga Ngechuchu imugüxü̃tanüwa 
nanaga. Rü yema ngúexü̃gümaxã nüxü̃ nixu nax Cori ya Ngechuchuxü̃ 
nadauxü̃ ga Chauru ga namawa, rü Cori namaxã idexaxü̃. Rü nüxü̃ nixu ta 
nax Damácuwa rü tama namuü̃ãcüma nüxü̃ yaxuxü̃ ga Ngechuchuchiga. 
28Rü yemaacü ga Chauru rü Yerucharéü̃gu narüxãũ̱̱x. Rü yema ngúexü̃gü ga 
Tupana imugüxü̃tanügu naxã. Rü tama namuü̃ãcüma Cori ya 
Ngechuchuchigaxü̃ nixuchigü. 
29Rü yema Yudíugü ga Griégugawa idexagüxü̃maxã nidexaxü̃ ga Chauru, rü 
Ngechuchuchigagu nügümaxã nayaporagaexü̃. Natürü ga nümagü rü naxcax̱ 
nadaugü nax ñuxãcü tá nax yamax̱güãxü̃. 

30Rü yexguma nüxü̃ yacuax̱ãchitanügu ga yema togü ga yaxõgüxü̃, rü 
Checharéawa Chauruxü̃ nagagü. Rü yexguma yéma nangugügu rü Társuwa 
nanamugü. 
31Rü yema yaxõgüxü̃ ga guxü̃ma ga Yudéaanewa, rü Gariréaanewa rü 
Chamáriaanewa rü taãẽwa nayexmagü, rü yexeraãcü nayaxõgüetanü. Rü 
Cori ya Tupanaga naxĩnüe rü nüxü̃ namuü̃e. Rü Tupanaãxẽ ya Üünecüarü 
ngü̃xẽẽmaxã nimuetanü. 

Eneã rü narüme 

32Rü Pedru rü yema yaxõgüxü̃tanügu nixũgüchigü. Rü yema ĩane ga Lidágu 
ãchiü̃güxü̃ ga yaxõgüxü̃tanüwa rü ta nangu. 
33Rü yexma nüxü̃ nayangau ga wüxi ga yatü ga Eneãgu ãégacü ga 8 ga 
taunecü norü pechicagu cacü, yerü nanawãĩxãchi. 
34Rü Pedru ñanagürü nüxü̃: —Pa Eneãx, Ngechuchu ya Cristu cuxü̃ 
narümexẽxẽ. ¡Inachi rü namexẽxẽ i cuxchapenüxü̃! ==ñanagürü. Rü 
yexgumatama inachi. 
35Rü guxü̃ma ga yema Lidácüãx̱gü rü Charóü̃cüãx̱gü rü nüxü̃ nadaugü nax 
inachixü̃ ga gumá yatü, rü nüxü̃ narüxoe ga nacümagü ga chixexü̃, rü Cori 
ya Ngechuchuwe narüxĩ. 

Wena imaxü̃ ga Dorca 

36Rü yexgumaü̃cüxü ga ĩane ga Yópewa rü iyexma ga wüxi ga ngecü ga 
yaxõ̱xcü ga Tabitá ga ngĩéga. Rü ngẽma naéga rü Griégugawa rü Dórca 
ñaxü̃chiga nixĩ. Rü ngĩma rü wüxi ga ngecü ga ngü̃xẽẽwax̱ecü iyixĩ, rü 
guxü̃guma nüxü̃ irüngüxẽxẽ ga yema duü̃xü̃gü ga tax̱acü nüxü̃̃́ taxuxü̃. 
37Rü yexgumaü̃cüxü iyadax̱awe ga Dorca, rü iyu, rü ngĩmücügü nanamexẽxẽ 
ga ngĩxĩne. Rü ĩpataarü daxũchiü̃wa yexmaxü̃ ga ucapugu nanaxǘgü ga 
ngĩxĩne. 
38Rü Yópearü ngaicamana nayexma ga guma ĩane ga Lidá ga Pedru nawa 
yexmane. Rü yema yaxõgüxü̃ ga Yópecüãx̱ rü nüxü̃ nacuax̱gü nax Lidáwa 

nayexmaxü̃ ga Pedru. Rü Lidáwa nanamugü ga taxre ga yatü nax Pedrucax̱ 
yacagüxü̃cax̱ ñaxü̃maxã: —¡Paxa Yópewa naxũ! ==ñaxü̃maxã. 
39Rü nüma ga Pedru rü nawe narüxũ. Rü yexguma Yópewa nanguxgu, rü 
yema ucapu ga yema yueta nawa yexmaxü̃wa nanagagü. Rü guxü̃ma ga 
yutegüxü̃ rü Pedruxü̃ ínachomaeguãchi, rü naxauxe, rü nüxü̃ nayawégü ga 
yema naxchirugü ga Tabitá nüxü̃̃́ íxüxü̃xü̃ ga yexguma namaxü̃gu. 
40Rü Pedru rü düxétüwa nanamugü ga guxü̃ma ga yema duü̃xü̃gü. Rü 
inacaxã̃́pü̱xü, rü nayumüxẽ. Rü ñu̱xũchi ngĩxcax̱ nadauegu ga yema yuxcü, 
rü ñanagürü: —Pa Tabitáx, ¡Írüda! ==ñanagürü. Rü yexguma ga ngĩma rü 
iyadauuchixetü. Rü yexguma Pedruxü̃ nadau̱̱xgu, rü íirüto. 
41Rü yexguma ngĩxmex̱gu nayayauxãchi, rü ngĩxü̃ inachixẽxẽ. Rü ñu̱xũchi 
naxcax̱ naca ga yema yaxõgüxü̃ rü yema yutegüxü̃, rü maxü̃cü nüxü̃ ngĩxü̃ 
nawex̱. 
42Rü guxü̃ma ga yema duü̃xü̃gü ga Yópewa yexmagüxü̃ rü nüxü̃ 
nacuáchigagü ga yema. Rü Cori ya Ngechuchuaxü̃̃́ nayaxõgü ga muxü̃ma. 
43Rü muxü̃ma ga ngunexü̃ Yópegu narüxãũ̱̱x ga Pedru napatagu ga Chimóü̃ 
ga naxchax̱müarü paxẽẽwa puracüxü̃. 

Ngechuchuarü ngúexü ̃gü ga yamugüxü ̃arü puracüchiga 10 

Pedru rü Cornériuchiga 

1Ĩane ga Checharéawa nayexma ga wüxi ga yatü ga Cornériugu ãégacü. Rü 
nüma rü norü capitáü̃ nixĩ ga 100 ga churaragü ga Itáriaanetücumügu 
ãégaxü̃. 
2Rü nüma nixĩ ga wüxi ga yatü ga meama Tupanaaxü̃̃́ yaxõcü. Rü wüxigu 
naxmax̱maxã rü naxacügümaxã Tupanaxü̃ nangechaü̃gü. Rü mucüma ga 
norü diẽrumaxã nüxü̃ narüngü̃xẽxẽ ga duü̃xü̃gü ga Yudíugü ga ingearü 
diẽruãx̱güxü̃. Rü guxü̃guma nayumüxẽ rü Tupanamaxã nidexa. 
3Rü wüxi ga ngunexü̃ ga yexguma tomaepü̱xarü orawa nanguxchaü̃gu ga 
yáuanecü, rü nango̱xetü. Rü meama nüxü̃ nadau ga wüxi ga Tupanaarü 

orearü ngeruxü̃ ga daxũcüãx̱ ga yema ucapu ga nawa nayexmaxü̃gu ücuxü̃. 
Rü ñanagürü nüxü̃: —Pa Cornériux ==ñanagürü. 
4Rü nüma ga Cornériu rü meama nüxü̃ nadawenü, rü poraãcü namuü̃ãcüma 
nüxna naca, rü ñanagürü: —¿Tax̱acü cunaxwax̱e, Pa Corix? ==ñanagürü. 
Rü nanangãxü̃ ga yema orearü ngeruxü̃ ga daxũcüãx̱, rü ñanagürü: —Curü 
yumüxẽgü rü Tupana marü cuxü̃̃́ nüxü̃ naxĩnü, rü cumaxã nataãxẽ nax nüxü̃ 
curüngü̃xẽẽxü̃ i duü̃xü̃gü i ngearü diẽruãx̱güxü̃. 
5¡Rü chanaxwax̱e i Yópewa cunamugü i ñuxre i yatügü nax naxcax̱ 
yacagüxü̃cax̱ i wüxi i yatü i Chimóü̃ i Pedrugu ãégaxü̃! 
6Rü to i Chimóü̃ i naxchax̱müarü paxẽẽwa puracüxü̃patawa nangẽxma rü 
ngẽxma nape. Rü yimá napata rü márcutüwa nangẽxma ==ñanagürü. 
7Rü yexguma nüxna iyanataxuxgu ga yema orearü ngeruxü̃ ga namaxã yéma 
idexaxü̃, rü Cornériu rü naxcax̱ naca ga taxre ga norü puracütanüxü̃ rü wüxi 
ga churara ga mea naga ĩnüxü̃ rü aixcüma Tupanaaxü̃̃́ yaxõxü̃. 
8Rü namaxã nüxü̃ nixu ga guxü̃ma ga yema nüxü̃ nadauxü̃, rü ñu̱xũchi 
Yópewa nanamugü. 
9Rü moxü̃ãcü ga yexguma namagu naxĩyane ga yema duü̃xü̃gü ga Cornériu 
yéma mugüxü̃, rü yexguma marü Yópexü̃ yangaicagügu, rü Pedru rü daxũ 
naxĩ ga ĩpataétüwa nax yéma nayumüxẽxü̃cax̱. Rü tocuchiarü oragu nixĩ ga 
yexguma. 
10Rü nataiya, rü nüxü̃̃́ nachix̱éga ga nax nachibüxü̃. Rü yexguma norü õna 
ínaxügüyane, rü nango̱xetü ga Pedru. 
11Rü nüxü̃ nadau ga nax yango̱xnaxü̃ ga naanetüwe, rü yéma ínarüxĩ ga wüxi 
ga ñoma naxchápenüxü̃rüxü̃ ixĩxü̃. Rü norü ãgümücüpex̱ewa naxãtü̱xü, rü 
yemaacü ínarüchüxüe ñu̱xmata ñaxtüanewa nangu. 
12Rü yemagu ínarüchü̱xüxüetaü̃ ga naguxü̃raü̃xü̃ ga naeü̃gü, rü ãxtapegü, rü 
werigü i tama nangõ̱xgüxü̃ ga Yudíugü. 

13Rü Pedru nüxü̃ naxĩnü ga wüxi ga naga ga nüxü̃ ñaxü̃: —Pa Pedrux ¡Inachi, 
rü ta imax̱, rü nangõ̱x! ==ñaxü̃. 
14Rü Pedru nanangãxü̃ rü ñanagürü: —Taxucürüwa nixĩ, Pa Corix, erü 
taguma chanangõ̱x i tax̱acü i toxcax̱ ãũãchixü̃ ==ñanagürü. 
15Rü yexguma ga yema naga, rü wenaxarü ñanagürü: —Ngẽma choma 
chamexẽẽxü̃ rü tama name i ãũãchi nüxü̃ cuwogü ==ñanagürü. 
16Rü tomaepü̱xcüna yemaacü nangupetü. Rü yexguma wenaxarü daxũ 
nachü̱xüxnagü ga yema naxchápenüxü̃ namaxã ga guxü̃ma ga nawa 
yexmagüxü̃. 
17Rü poraãcü nagu narüxĩnü ga Pedru ga tax̱acüchiga nax yixĩxü̃ ga yema 
nüxü̃ nadauxü̃ ga yexguma nango̱xetügu. Rü yemagu ínaxĩnüyane, rü gumá 
ĩpataax̱wa nangugü ga yema yatügü ga Cornériu yéma mugüxü̃ ga naxcax̱ 
ícaetanüxü̃ ga Chimóü̃pata. 
18Rü yéma naxcax̱ ínacagü rü aixcüma yexma nape ga wüxi ga yatü ga 
Chimóü̃ ga Pedrugu ãégaxü̃. 
19Rü Pedru nagu írüxĩnüyane ga yema nüxü̃ nadauxü̃ ga yexguma 
nango̱xetügu, rü Tupanaãxẽ ya Üünecü rü ñanagürü nüxü̃: —Ngẽãgü nixĩ i 
tomaepü̱x i yatügü i cuxcax̱ daugüxü̃. 
20¡Inachi, rü írüxĩ, rü tama cuxoegaãẽãcüma nawe rüxũ! Erü choma nixĩ i 
núma chanamugüxü̃ ==ñanagürü. 
21Rü yexguma naxcax̱ ínarüxĩ ga Pedru, rü ñanagürü nüxü̃ ga yema yatügü: 
—Choma nixĩ i chau̱̱xcax̱ pedaugüxü̃. ¿Rü tax̱acüwa nua pexĩ? 
==ñanagürü. 
22Rü nümagü nanangãxü̃gü, rü ñanagürügü: —Capitáü̃ ya Cornériuxü̃tawa 
ne taxĩ rü nüma nixĩ i nua toxü̃ namugüxü̃. Rü wüxi ya yatü ya mecü nixĩ, 
rü Tupanaxü̃ nangechaü̃. Rü guxü̃ma i Yudíugü nüxü̃ nangechaü̃ i nümax. 
Rü wüxi ga Tupanaarü orearü ngeruxü̃ ga daxũcüãx̱ nanamu nax cuxcax̱ 

toxü̃ yacaxẽẽxü̃cax̱ ga Cornériu rü napatawa cuxũxü̃cax̱ rü nüxü̃ nax 
naxĩnüxü̃cax̱ i curü ore ==ñanagürügü. 
23Rü yexguma nanachocuxẽxẽ ga Pedru, rü yexma nanapegüxẽxẽ ga yema 
chütaxü̃gu. Rü moxü̃ãcü inaxĩãchi rü nawe narüxũ ga Pedru. Rü 
ínayaxümücügü ga ñuxre ga Yópecüãx̱ ga yaxõgüxü̃. 
24Rü moxü̃ãcü Checharéawa nangugü ga ngextá Cornériu ínanguxẽẽxü̃wa 
namaxã ga guxü̃ma ga natanüxü̃ rü namücügü ga nüxü̃ nangechaü̃güxü̃ ga 
nüxna naxuxü̃. 
25Rü yexguma Cornériupatawa nanguxgu ga Pedru, rü ĩãx̱tüwa naxcax̱ naxũ 
ga Cornériu, rü Pedrupex̱egu nayacaxã̃́pü̱xü, rü nüxü̃ nicuax̱üxü̃. 
26Natürü ga Pedru rü inanachixẽxẽ rü ñanagürü: —¡Inachi! Rü choma rü ta 
cuxrüxü̃ duü̃xü̃mare chixĩ rü tama Tupana chixĩ ==ñanagürü. 
27Rü nügümaxã yadexagüãcüma rü wüxigu nichocu. Rü Pedru yéma namaxã 
inayarüxũ ga muxü̃ma ga duü̃xü̃gü ga yexma ngutaquex̱egüxü̃. 
28Rü yexguma ga Pedru rü ñanagürü nüxü̃ ga yema duü̃xü̃gü ga yexma 
ngutaquex̱egüxü̃: —Pema nüxü̃ pecuax̱ i toma i Yudíugücax̱ rü nangẽxma i 
torü mugü i toxna nachu̱xuxü̃ nax pemaxã tangutaquex̱egüxü̃, rü pepatagu 
nax tachocuxü̃. Natürü Tupana choxü̃ nango̱xetüxẽxẽ rü choxü̃ nüxü̃ 
nadauxẽxẽ nax tama namexü̃ nax nagu charüxĩnüxü̃ nax tama 
Tupanapex̱ewa timexü̃ ya yíxema tama Yudíugü ixĩgüxe. 
29Rü ngẽmacax̱ tama chaxoõcüma núma chaxũ i ngẽxguma chau̱̱xcax̱ 
pengemagu. Rü ñu̱xma rü chanaxwax̱e i chomaxã nüxü̃ pixu nax tax̱acücax̱ 
chau̱̱xcax̱ pengemaxü̃ ==ñanagürü. 
30Rü Cornériu nanangãxü̃, rü ñanagürü: —Marü ãgümücü i ngunexü̃ 
nangupetü ga ñúxgumaãcü ga tomaepü̱xarü oragu ga yáuanecü, rü nua 
chopatawa chayumüxẽ erü guxü̃guma ngẽmaãcü chanaxü. Rü yexguma 
chayumüxẽgu rü chango̱xetü, rü chau̱̱xcax̱ nango̱x ga wüxi ga yatü ga 
iyaurachirucüüxü̃. 

31Rü ñanagürü choxü̃: “Pa Cornériux, Tupana marü nüxü̃ naxĩnü i curü 
yumüxẽ rü cumaxã nataãxẽ naxcax̱ nax nüxü̃ curüngü̃xẽẽxü̃ i ngẽma 
duü̃xü̃gü i ngearü diẽruãx̱güxü̃. 
32¡Rü Yópewa namugü i ñuxre i yatügü nax naxcax̱ yacagüxü̃cax̱ i Chimóü̃ i 
Pedrugu ãégaxü̃! Rü to i Chimóü̃ i naxchax̱müarü paxẽẽwa puracüxü̃patagu 
pexü̃. Rü yimá napata rü márcutüwa nangẽxma”, ñanagürü choxü̃. 
33Rü yemacax̱ rü yexgumatama paxa cuxcax̱ yéma chanamugü, rü cuma rü 
mexü̃ toxcax̱ cuxü erü núma cuxũ. Rü ñu̱xma i guxãma i toma rü 
Tupanapex̱ewa tangexmagü. Rü nüxü̃ taxĩnüechaü̃ i guxü̃ma i ngẽma ore i 
Cori namaxã núma cuxü̃ muxü̃ nax tomaxã nüxü̃ quixuxü̃cax̱ ==ñanagürü 
ga Cornériu. 

Pedru rü Cornériupatawa nüxü̃ nixu ga Ngechuchuchiga 

34Rü yexguma inanaxügü ga Pedru ga nax yadexaxü̃, rü ñanagürü: —Ñu̱xma 
waxi nixĩ i nüxü̃ chacuáxü̃ nax Tupanacax̱ nawüxiguxü̃ i guxü̃ma i duü̃xü̃gü, 
rü guxãxü̃ma nangechaxü̃xü̃. 
35Rü nüma rü wüxichigü i nachixü̃anewa nanade i ngẽma duü̃xü̃gü i naga 
ĩnüexü̃ rü mexü̃ ügüxü̃. 
36Rü nüma ga Tupana rü Iraétanüxü̃tanüwaxíra nanamu ga norü ore rü nüxü̃ 
nixu ga yema ore ga mexü̃ nax nüma rü duü̃xü̃gümaxã nangüxmüxü̃ i 
ngẽxguma Ngechuchu ya Cristu ya guxãarü Cori ixĩcüaxü̃̃́ yaxõgüãgu. 
37Pema rü meama nüxü̃ pecuax̱ nax tax̱acü ngupetüxü̃ ga guxü̃wama ga 
Yudíugüarü naanewa. Rü noxri ga Cuáü̃ rü nüxü̃ nixu nax Tupana 
naxwax̱exü̃ nax ínabaiü̃xü̃ ga duü̃xü̃gü. Rü yemawena ga Ngechuchu rü 
Gariréaanewa inanaxügü ga duü̃xü̃gümaxã nüxü̃ nax yaxuxü̃ ga ore i mexü̃. 
38Rü pema nüxü̃ pecuax̱ nax Tupana naporaxẽẽxü̃ ga Ngechuchu ya 
Nacharétucüãx̱ rü nüxna namuaxü̃ ga Naãxẽ ya Üünecü. Rü nüma ga 
Ngechuchu rü mexü̃ naxü ga yema íyaxũgüxü̃wa, rü nanameexẽxẽ ga 
guxü̃ma ga yema ngo̱xomex̱ẽwa yexmagüxü̃, yerü Tupana nüxü̃ 
narüngü̃xẽxẽ. 

39Rü toma nixĩ ga nüxü̃ tadaugüxü̃ rü nüxü̃ tixuchigaxü̃ i guxü̃ma ga yema 
naxüxü̃ ga Ngechuchu ga Yudéaanewa rü Yerucharéü̃arü ĩanewa. Rü 
yemawena rü curuchawa nayapotagü rü nayamax̱gü. 
40Natürü ga Tupana rü tomaepü̱x ga ngunexü̃ ngupetügu rü wena 
nanamaxẽxẽ rü toxcax̱ nanango̱xẽxẽ. 
41Natürü tama guxü̃ ga duü̃xü̃gücax̱ nango̱x. Rü toxcax̱icatama nango̱x ga 
toma ga ü̃pamama Tupana toxü̃ dexe nax nüxü̃ tixuxü̃cax̱ i Ngechuchuchiga. 
Rü yexguma marü yuwa ínadaxguwena rü namaxã tachibüe rü namaxã 
taxaxegü. 
42Rü nümatama ga Ngechuchu toxü̃ nimugü nax duü̃xü̃gümaxã nüxü̃ 
tixuxü̃cax̱ ga norü ore rü namaxã nüxü̃ tixuxü̃cax̱ nax Tupana marü 
ãẽx̱gacüxü̃ yangucuchixẽẽxü̃ nax guxü̃ i duü̃xü̃gü i maxẽxü̃ rü yuexü̃xü̃ 
yacagüxü̃ naxcax̱ i norü maxü̃chiga. 
43Rü guxü̃ma ga yema nũxcümaü̃güxü̃ ga Tupanaarü orearü uruü̃gü rü 
Ngechuchuchigaxü̃ nixugü nax yíxema nüxü̃̃́ yaxõgüxe rü Tupana tá tüxü̃̃́ 
nüxü̃ irüngümaxẽ i tümaarü pecadugü ==ñanagürügü. 

Tupanaãxẽ ya Üünecü rü yema duü̃xü̃gü ga tama Yudíugü ixĩgüxü̃tanüwa 
nangu 

44Rü yexguma íyadexayane ga Pedru, rü Tupanaãxẽ ya Üünecü nüxna nangu 
ga guxü̃ma ga yema yéma irüxĩnüexü̃ ga yema ore. 
45Rü yema yaxõgüxü̃ ga Yudíugü ga Pedrumaxã yéma ĩxü̃, rü poraãcü 
nabai̱x̱ãchiãẽgü, yerü Tupanaãxẽ ya Üünecü rü nüxna nangu ga yema tama 
Yudíugü ixĩgüxü̃. 
46Rü nüxü̃ naxĩnüe nax to ga nagawachigü yadexagüxü̃ rü Tupanaxü̃ 
yacuax̱üü̃güxü̃. 
47Rü yexguma ga Pedru rü ñanagürü: —¿Ẽ̱xna nangẽxmaxü̃ nax texé nüxna 
nachu̱xuxü̃ nax ínabaiü̃xü̃ i ñaa duü̃xü̃gü i marü taxrüxü̃ Tupanaãxẽ ya 
Üünecü nüxna nguxü̃? ==ñanagürü. 

48Rü nanamu nax Ngechuchu ya Cristuégagu ínabaiü̃xü̃ ga yema duü̃xü̃gü 
ga yexwacax yaxõgüxü̃. Rü yexguma Pedruxü̃ nacaa̱x̱ü̃gü nax yexma 
naxã̃́ũxü̃cax̱ ga ñuxre ga ngunexü̃. 

Ngechuchuarü ngúexü ̃gü ga yamugüxü ̃arü puracüchiga 11 

Pedru rü Yerucharéü̃wa yexmagüxü̃ ga yaxõgüxü̃maxã nüxü̃ nixu ga yema 
ngupetüxü̃ ga Checharéawa 

1Yema ngúexü̃gü ga Ngechuchu imugüxü̃ rü yema yaxõgüxü̃ ga 
Yudéagugüxü̃, rü nüxü̃ nacuáchigagü nax yema tama Yudíugü ixĩgüxü̃ rü ta 
nayauxgüãxü̃ ga Tupanaarü ore. 
2Natürü yexguma Yerucharéü̃wa nanguxgu ga Pedru, rü ñuxre ga Yudíugü 
ga yaxõgüxü̃ rü Pedruchiga nidexagü. 
3Rü ñanagürügü: —¿Rü tü̱xcüü̃ natanüwa cuxũ i ngẽma tama Yudíugü 
ixĩgüxü̃, rü namaxã cuchibü? ==ñanagürügü. 
4Rü Pedru meama namaxã nüxü̃ nixu ga guxü̃ma ga yema ngupetüxü̃, rü 
ñanagürü nüxü̃: 
5—Choma rü Yópearü ĩanewa chayexma, rü yexguma íchayumüxẽyane, rü 
chango̱xetü. Rü nüxü̃ chadau ga wüxi ga naxchápenüxü̃rüxü̃ ixĩxü̃ ga norü 
ãgümücüpex̱ewa ãtüxüxü̃ ga írüchüxüxüexü̃ ñu̱xmata chauxü̃tawa nangu. 
6Rü meama nüxü̃ chadawenü nax nüxü̃ chadauxü̃cax̱ nax tax̱acü yexmaxü̃ 
ga aixepewa. Rü nüxü̃ chadau ga naeü̃gü ga ixãgümücüparaxü̃ rü naeü̃gü ga 
idüraexü̃, rü ãxtapegü rü werigü. 
7Rü nüxü̃ chaxĩnü ga wüxi ga naga ga choxü̃ ñaxü̃: “¡Inachi! Pa Pedrux. ¡Rü 
ta imax̱, rü nangõ̱x!” ñaxü̃. 
8Natürü choma chanangãxü̃, rü ñacharügü: “Taxucürüwa nixĩ, Pa Corix, erü 
taguma chanangõ̱x i tax̱acü i toxcax̱ ãũãchixü̃”, ñacharügü. 
9Rü yexguma wenaxarü ñanagürü choxü̃ ga yema naga ga daxũwa inaxũxü̃: 
“Ngẽma Tupana mexẽxẽxü̃, rü tama name i ãũãchi nüxü̃ cuwogü”, 
ñanagürü. 

10Rü tomaepü̱xcüna yemaacü nangupetü, rü yexguma wenaxarü daxũ 
nachü̱xüxnagü ga yema naxchápenüxü̃ namaxã ga guxü̃ma ga nawa 
yexmagüxü̃. 
11Rü yexgumatama gumá ĩ ga nawa chayexmanewa nangugü ga tomaepü̱x 
ga yatügü ga Checharéawa ne mugüxü̃ ga chau̱̱xcax̱ daugüxü̃. 
12Rü Tupanaãxẽ ya Üünecü choxü̃ namu nax nawe charüxũxü̃cax̱ woo tama 
Yudíugü nax yixĩgüxü̃ ga yema duü̃xü̃gü. Rü chomaxã ta yéma naxĩ ga ñaa 
6 ga yaxõgüxü̃. Rü napatawa tangugü ga gumá yatü ga Cornériu, rü yexma 
tachocu. 
13Rü tomaxã nüxü̃ nixu nax napatawa nüxü̃ nadauxü̃ ga Tupanaarü orearü 
ngeruxü̃ ga daxũcüãx̱ ga yexma chíxü̃ ga ñaxü̃ nüxü̃: “¡Yópewa namugü i 
yatügü nax naxcax̱ yacagüxü̃cax̱ i Chimóü̃ i Pedrugu ãégaxü̃! 
14Rü nüma tá cumaxã nüxü̃ nixu nax ñuxãcü tá cuma rü guxü̃ i 
cupatacüãx̱maxã penayaxuxü̃ i maxü̃ i taguma gúxü̃”, ñanagürü ga yema 
daxũcüãx̱. 
15Rü choma ga Pedru rü yexguma ichanaxügügu nax chidexaxü̃, rü nüxna 
nangu ga Tupanaãxẽ ya Üünecü, yexgumarüxü̃ ga noxri tüxna 
nanguxgurüxü̃. 
16Rü yexguma ga choma rü nüxna chacuax̱ãchi ga Cori ya Ngechuchuarü 
ore ga yexguma ñaxgu: “Aixcüma nixĩ ga Cuáü̃ ga dexáwamare 
ínabaiü̃xẽẽãxü̃, natürü i pema rü Tupanaãxẽ ya Üünecü tá pexna nangu”, 
ñaxgu. 
17Rü pema nüxü̃ pecuax̱ nax ñuxãcü Tupana tüxna nanguxẽẽxü̃ ga Naãxẽ ya 
Üünecü i yixema nax Cori ya Ngechuchu ya Cristuaxü̃̃́ yaxõgüxü̃. Rü ñu̱xma 
nax taxrüxü̃ Tupana yema duü̃xü̃güna nanguxẽẽxü̃ ga Naãxẽ ya Üünecü, ¿rü 
ñuxũcürüwa i choma i nüxü̃ chaxoxü̃ nax naga chaxĩnüxü̃ ya Tupana? 
==ñanagürü ga Pedru. 
18Rü yexguma yema orexü̃ naxĩnüegu ga yema yaxõgüxü̃ ga 
Yerucharéü̃cüãx̱, rü nachianegümare. Rü Tupanaxü̃ nicuax̱üü̃gü. Rü 



3199 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

ñanagürügü: —Rü ngẽmawa nüxü̃ tacuax̱ nax Tupana tüxü̃ dexü̃ ya yíxema 
woo tama Yudíugü ixĩgüxe. Rü ngẽxguma nüxü̃ tarüxoegu i tümaarü 
chixexü̃ rü Tupanacax̱ tadaugügu, rü nüma tüxna nanaxã i maxü̃ i taguma 
gúxü̃ ==ñanagürügü. 

Yaxõgüxü̃ ga Antioquíawa yexmagüxü̃chiga 

19Rü yexguma Estébaü̃ yuxguwena, rü inanaxügüe nax yema yaxõgüxü̃we 
yangexü̃tanüxü̃. Rü yemacax̱ nügü nawoone. Rü Feníchiawa, rü Chíperewa 
rü Antioquíawa nabuxmü. Rü yéma nüxü̃ nixugüe ga ore ga mexü̃ ga 
Ngechuchuchiga. Natürü Yudíugümaxãxicatama nüxü̃ nixugüe ga yema ore 
rü tama ga togümaxã. 
20Natürü yéma Antioquíawa nangugü ta ga ñuxre ga togü ga yaxõgüxü̃ ga 
Chíperecüãx̱, rü Chirénecüãx̱. Rü nümagü rü yema tama Yudíugü 
ixĩgüxü̃maxã rü ta nüxü̃ nixugüe ga ore i mexü̃ ga Cori ya Ngechuchuchiga. 
21Rü Tupana nüxü̃ narüngü̃xẽxẽ, rü nanaporaexẽxẽ. Rü yemacax̱ muxü̃ma 
ga yema duü̃xü̃gü rü nüxü̃ narüxoe ga nũxcümaü̃xü̃ ga nacümagü, rü Cori 
ya Ngechuchuaxü̃̃́ nayaxõgü. 
22Rü yexguma yemaxü̃ nacuáchigagügu ga yema yaxõgüxü̃ ga 
Yerucharéü̃wa yexmagüxü̃, rü Antioquíawa nanamugü ga Bernabé. 
23Rü yexguma yéma nanguxgu ga Bernabé, rü nüxü̃ nadau nax ñuxãcü 
Tupana nüxü̃ rüngü̃xẽẽxü̃ ga yema yaxõgüxü̃ ga Antioquíacüãx̱, rü poraãcü 
namaxã nataãxẽ. Rü nayaxucu̱xẽgü ga guxü̃ma nax meama Cori ya 
Ngechuchuwe naxĩãmaxü̃cax̱, rü taguma nüxü̃ naxoexü̃cax̱. 
24Yerü nüma ga Bernabé rü wüxi ga yatü ga mecü nixĩ. Rü aixcüma 
Tupanaãxẽ ya Üünecü rü nawa nayexma. Rü nüma rü napora ga norü õwa. 
Rü muxũchixü̃ma ga duü̃xü̃gü rü Cori ya Ngechuchucax̱ naxĩ rü nüxü̃̃́ 
nayaxõgü. 
25Rü yemawena ga Bernabé rü Társuwa naxũ nax Chaurucax̱ yadauxü̃cax̱. 
26Rü yexguma nüxü̃ iyangauxgu, rü Antioquíawa nanaga. Rü wüxi ga 
taunecü wüxiwa yéma nayexmagü namaxã ga yema yaxõgüxü̃. Rü 

nanangúexẽxẽ ga muxũchixü̃ma ga duü̃xü̃gü. Rü Antioquíawa nixĩ ga 
inaxügüxü̃ nax Cristutanüxü̃maxã nax naxugüãxü̃ ga yema yaxõgüxü̃. 
27Rü yexgumaü̃cüxü Yerucharéü̃wa ne naxĩ ga ñuxre ga Tupanaarü orearü 
uruü̃gü, rü Antioquíawa naxĩ. 
28Rü natanüwa nayexma ga wüxi ga orearü uruxü̃ ga Agábu ga naéga. Rü 
wüxi ga ngutaquex̱ewa rü inachi ga Agábu rü Tupanaãxẽ ya Üünecü 
nanamu nax yadexaxü̃, rü nüxü̃ nixu nax wüxi i taiya i taxü̃ tá ínguxü̃ i guxü̃ 
i nachixü̃anegüwa. Rü aixcüma ínangu ga yema taiya ga yexguma Cláudiu 
rü Rómaarü ãẽx̱gacü ixĩxgu. 
29Rü yexguma ga yema yaxõgüxü̃ ga Antioquíawa yexmagüxü̃, rü marü 
wüxigu nagu narüxĩnüe nax yéma ngĩxü̃ namugüxü̃cax̱ ga diẽru nax nüxü̃ 
nangü̃xẽẽgüxü̃cax̱ ga yema yaxõgüxü̃ ga Yudéaanegu ãchiü̃güxü̃. Rü 
wüxichigü ngĩxü̃ inaxã ga diẽru yexgumarüxü̃ ga ñuxre ga nüxü̃̃́ yexmacü. 
30Rü yemaacü nanaxügü. Rü Bernabé rü Chaurumaxã yéma ngĩxü̃ namugü 
ga yema diẽru naxcax̱ ga yema yaxõgüxü̃arü ãẽx̱gacügü ga Yudéaanewa 
yexmagüxü̃. 

Ngechuchuarü ngúexü ̃gü ga yamugüxü ̃arü puracüchiga 12 

Ãẽ̱xgacü ga Eróde rü Chantiáguxü̃ nima̱x rü Pedruxü̃ napoxcu 

1Rü yexgumaü̃cüxü inanaxügü ga ãẽx̱gacü ga Eróde nax ínayauxü̃ãxü̃ ga 
ñuxre ga yaxõgüxü̃ ga Yerucharéü̃cüãx̱ nax napoxcuexü̃cax̱. 
2Rü norü churaragüxü̃ namu nax taramaxã Chantiágu ga Cuáü̃enexẽxü̃ 
yamax̱güxü̃cax̱. 
3Rü yexguma nüxü̃ nadau̱̱xgu ga Eróde nax norü me yixĩxü̃ ga Yudíugü ga 
yema nax naxüxü̃, rü norü churaragüxü̃ namu nax Pedruxü̃ rü ta 
yayauxgüxü̃cax̱. Rü yema nangupetü nagu ga Yudíugüarü peta ga 
Üpetüchiga ga paũ ga ngearü pu̱xẽẽruü̃ã̃́xü̃ nagu nangõ̱xgüxü̃. 
4Rü yexguma Pedruxü̃ yayauxgügu, rü poxcupataü̃gu nayatax̱cuchi. Rü 
ñu̱xũchi ga Eróde rü nanamu ga ãgümücütücumü ga norü churaragü nax 
nüxna nadaugüxü̃cax̱. Rü wüxitücumüwachigü rü nayexma ga ãgümücü ga 

churaragü. Rü yemaacü nanaxü ga Eróde, yerü nagu narüxĩnü ga yema 
petawena guxü̃ ga duü̃xü̃güpex̱ewa nax nagaãxü̃cax̱ ga Pedru nax 
yamax̱güãxü̃cax̱. 
5Rü yemaacü ga Pedru rü poxcupataü̃wa nayexma rü churaragü rü meama 
nüxna nadaugü. Natürü ga yema yaxõgüxü̃ ga Yerucharéü̃cüãx̱ rü poraãcü 
nayumüxẽgü, rü Tupanana naxcax̱ nacagü. 

Tupana rü Pedruxü̃ ínanguxuchixẽxẽ ga poxcupataü̃wa 

6Rü yematama ga chütaxü̃gu naxü̃pa ga yema ngunexü̃ ga Eróde 
duü̃xü̃güpex̱ewa nagaxchaü̃xü̃, rü taxre ga churaragüarü ngãxü̃wa nape ga 
Pedru. Rü taxre ga cadénamaxã nichotachacüxü. Rü togü ga churaragü ga 
dauxü̃taexü̃ nüxna nadaugü ga poxcupataü̃arü ĩãx̱. 
7Rü ngürüãchi yema poxcupataü̃wa nango̱x ga wüxi ga Coriarü orearü 
ngeruxü̃ ga daxũcüãx̱. Rü poraãcü nangóone ga gumá poxcupataü̃wa. Rü 
yema orearü ngeruxü̃ rü Pedruxü̃ nacu̱xagü, rü nanabaixãchixẽxẽ. Rü 
ñanagürü: —¡Paxãma írüda! ==ñanagürü. Rü yexgumatama íniwẽgü ga 
gumá cadéna ga Pedru namaxã ichotachacüücü. 
8Rü Pedruxü̃ ñanagürü ga yema orearü ngeruxü̃: —¡Icu̱xcuchichiru rü 
nacuai̱x̱cu i curü chapatu! ==ñanagürü. Rü yemaacü nanaxü ga Pedru. Rü 
ñanagürü ta: —¡Icu̱xcuchi i curü gáuxü̃chiru, rü chowe rüxũ! ==ñanagürü. 
9Rü nawe narüxũ ga Pedru. Rü tama nüxü̃ nacuax̱ ga aixcüma nax yixĩxü̃ ga 
yema orearü ngeruxü̃ namaxã üxü̃. Rü naxcax̱ rü nango̱xetümare. 
10Rü nüxü̃ nachopetü ga nüxíraxü̃xü̃ ga dauxü̃taexü̃, rü ñu̱xũchi ga yema to 
ga dauxü̃taexü̃. Rü yexguma nawa nangugügu ga yema ĩãx̱ ga 
fierumenax̱ãnaxcax̱ ga ĩanearü namawa üxü̃, rü nüechama niwãxna. Rü 
ínachoxü̃. Rü yexguma marü to ga namawa nangugügu, rü nüxna 
inayarütaxu ga yema orearü ngeruxü̃. 
11Rü yexguma nüxü̃ nicuax̱ãchi ga Pedru, rü nügümaxã ñanagürü: —Ñu̱xma 
waxi i nüxü̃ chacuáxü̃ nax aixcüma Cori ya Tupana núma namuxü̃ i norü 
orearü ngeruxü̃ nax Eródemex̱ẽwa choxü̃ napuxü̃, rü nawa choxü̃ 

ínanguxuchixẽẽxü̃ i guxü̃ma i ngẽma chomaxã naxügüchaü̃xü̃ i ngẽma 
Yudíugü i tama yaxõgüxü̃ ==ñanagürü. 
12Rü yexguma yemaxü̃ yacuax̱ãchigu ga Pedru, rü ngĩpatawa naxũ ga wüxi 
ga ngecü ga Maríagu ãégacü. Rü ngĩma iyixĩ ga Cuáü̃ ga Márcu naé. Rü 
yéma nangutaquex̱egü ga muxü̃ma ga duü̃xü̃gü ga yéma yumüxẽgüxü̃. 
13Rü ĩãx̱tüarü poxeguxü̃arü ĩãx̱wa, rü: —Tu tu tu ==ñanagürü ga Pedru. 
Rü wüxi ga pacü ga Róde ga ngĩéga íiyadau. 
14Rü yexguma nagawa nüxü̃ nacuax̱gu nax Pedru yixĩxü̃, rü ngĩrü taãẽmaxã 
tama iyawãxna ga ĩãx̱ rü íiyañamare nax nüxü̃ yanaxuxü̃cax̱ nax Pedru 
yixĩxü̃ ga ĩãx̱tüarü ĩãx̱gu chicü. 
15Rü yema yexmagüxü̃ rü: —Cungeãẽmare ==ñanagürügü ngĩxü̃. Natürü 
ngĩma rü: —Aixcüma nixĩ ==ngĩgürügü. Rü yexguma ñanagürügü: —
Maneca tama nüma nixĩ. Rü norü dauruxü̃ i daxũcüãx̱mare nixĩ 
==ñanagürügü. 
16Natürü ga Pedru rü yoxni ĩãx̱wa: —Tu tu tu ==ñanagürüama. Rü 
yexguma naxcax̱ yawãxnaãgu rü nüxü̃ nadaugügu nax Pedru yixĩxü̃, rü 
nabai̱x̱ãchie. 
17Natürü nüma naxunagümex̱ẽ, rü naxmex̱maxã nayanachianexẽẽgü. Rü 
namaxã nüxü̃ nixu nax ñuxãcü Cori ínanguxuchixẽẽxü̃ ga poxcupataü̃wa. 
Rü ñanagürü ta: —¡Chantiágumaxã rü ngẽma togü i yaxõgüxü̃maxã nüxü̃ 
pixu i ngẽma ore! ==ñanagürü. Rü yexguma inaxũãchi, rü tóxnamana 
naxũ. 
18Rü yexguma yangunegu, rü yema churaragü ga poxcupataü̃wa 
dauxü̃taegüxü̃ rü poraãcü nanaxĩx̱ãchiãẽgü yerü tama nüxü̃ nacuax̱gü ga 
tax̱acü nax ngupetüxü̃ namaxã ga Pedru. 
19Rü yemacax̱ ga Eróde rü yema churaragüxü̃ namu nax Pedrucax̱ 
yadaugüxü̃cax̱. Rü yexguma taxuxü̃ma iyangaugügu, rü Eróde rü yema 
churaragügutama nayanguxẽxẽ nax nayuexü̃cax̱. Rü yemawena ga Eróde rü 
ínaxũxũ ga Yudéaanewa, rü Checharéagu nayaxãchiü̃. 

Nayu ga Eróde 

20Rü Eróde rü namaxã nanu ga Tírucüãx̱gü rü Chidóü̃cüãx̱gü. Natürü ga 
yema Tírucüãx̱gü rü Chidóü̃cüãx̱gü rü naxcax̱ nadaugü nax ñuxãcü Eródexü̃ 
nangüxmüxẽẽgüxü̃, yerü Eródechiü̃anewa nixĩ ga nayauxgüãxü̃ ga nabü. Rü 
yemacax̱ ga yema Tírucüãx̱gü rü Chidóü̃cüãx̱gü rü wüxi ga Eródearü 
ngü̃xẽẽruxü̃ ga Bátumaxã naxãmücügü nax nüxü̃ nangü̃xẽẽxü̃cax̱ nax 
Eródemaxã yadexagüxü̃cax̱. 
21Rü Eróde rü namaxã inaxuneta ga wüxi ga ngunexü̃ nax namaxã 
yadexaxü̃cax̱. Rü yexguma yema ngunexü̃ ga nagu inaxunetaxü̃wa 
nanguxgu, rü yema Tírucüãx̱ rü Chidóü̃cüãx̱ rü Eródexü̃tawa nangugü. Rü 
nicuxcuchi ga Eróde ga norü ãẽx̱gacüchiru, rü norü tochicaxü̃wa narüto, rü 
duü̃xü̃gümaxã nüxü̃ nixu ga norü ore ga nagu naxĩnüxü̃. 
22Rü yexguma ga guxü̃ma ga yema duü̃xü̃gü rü tagaãcü ñanagürügü: —Ñaa 
ãẽx̱gacü rü tama duü̃xü̃arü dexárüxü̃ nixĩ i norü dexa, natürü ñoma 
Tupanaarü dexárüxü̃ nixĩ ==ñanagürügü. 
23Natürü nüma ga Eróde rü tama Tupanana moxẽ naxã naxcax̱ ga norü 
ngü̃xẽxẽ ga yexguma duü̃xü̃gümaxã yadexagu. Rü yemacax̱ wüxi ga 
Tupanaarü orearü ngeruxü̃ ga daxũcüãx̱ rü yexgumatama Eródexü̃ 
nidax̱awexẽxẽ. Rü õxmigü nanangõ̱x, rü yemamaxã nayu. 
24Rü yoxni ga yema yaxõgüxü̃ rü guxü̃wama nüxü̃ nixugüe ga Cori ya 
Tupanaarü ore. Rü yemaacü guxü̃wama ninguchigü. 
25Rü yexguma marü yanguxẽẽãgu ga norü puracü ga Chauru rü Bernabé, rü 
ínachoxü̃ ga Yerucharéü̃wa, rü wenaxarü Antioquíacax̱ nawoegu. Rü 
nayagagü ga Cuáü̃ ga Márcugu ãégacü. 

Ngechuchuarü ngúexü ̃gü ga yamugüxü ̃arü puracüchiga 13 

Bernabé rü Chauru rü inanaxügüe ga to ga nachixü̃anewa nax nangegüãxü̃ ga 
Tupanaarü ore 

1Rü yema yaxõgüxü̃ ga Antioquíawa yexmagüxü̃tanüwa rü nayexma ga 
ñuxre ga yatügü ga Tupanaarü orearü uruü̃gü, rü ñuxre ga yatügü ga 
Tupanaarü orewa ngu̱xẽẽtaegüxü̃. Rü yematanüwa nayexma ga Bernabé, rü 

Chimóü̃ ga Waxwégu ãégaxü̃, rü Lúchiu ga Chirénecüãx̱, rü Menaéü̃ ga 
wüxigu Gariréaanearü ãẽx̱gacü ga Eródemaxã yaexü̃, rü Chauru. 
2Rü wüxi ga ngunexü̃ ga yexguma Coricax̱ ínangutaquex̱egügu rü tama 
nachibüeãcüma ínayumüxẽgüguyane, rü Tupanaãxẽ ya Üünecü rü ñanagürü 
nüxü̃: —¡Choxna penamugü i Chauru rü Bernabé nax naxügüãx̱ü̃cax̱ i ngẽma 
puracü i choma nawa chanamugüchaü̃xü̃! ==ñanagürü. 
3Rü yexguma nüxü̃ nachauegu nax tama nachibüeãcüma nayumüxẽgüxü̃, rü 
Chauru rü Bernabéétügu naxǘxmex̱gü ga yema yaxõgüxü̃, rü ñu̱xũchi 
inanamuãchitanü nax naxügüãx̱ü̃cax̱ ga Tupanaarü puracü. 

Chiprewa naxĩ ga Bernabé rü Chauru 

4-5Rü Tupanaãxẽ ya Üünecü rü inanamuãchitanü ga Bernabé rü Chauru. Rü 
ĩane ga Cheleúchiawa naxĩ, rü gumáarü türewa inaxĩãchi, rü capaxũ ga 
Chíperewa naxĩ. Rü Cuáü̃ ga Márcu nawe narüxũ nax nüxü̃ nangü̃xẽẽxü̃cax̱. 
Rü yexguma Chíperearü ĩane ga Charamínaarü türewa nangugügu, rü 
inanaxügüe ga nüxü̃ nax yaxugüxü̃ ga Tupanaarü ore ga Yudíugüarü 
ngutaquex̱epataü̃güwa. 
6Rü guxü̃gu nixĩãgütanü ga yema capaxũwa ñu̱xmata ĩane ga Pápuwa 
nangugü. Rü yéma namaxã inayarüxĩ ga wüxi ga Yudíu ga yuüxü̃ ga Bar-
ngechúchugu ãégaxü̃. Rü nüma rü wüxi ga orearü uruü̃neta nixĩ. 
7Rü yema capaxũarü ãẽx̱gacü rü Chérquiu ga Paurugu naxãéga. Rü nüma rü 
wüxi ga yatü ga mea naãxẽxü̃ cuácü nixĩ. Rü yema yuüxü̃ rü gumá 
ãẽx̱gacüarü ngü̃xẽẽruxü̃ nixĩ. Rü nüma ga ãẽx̱gacü rü norü duü̃xü̃güxü̃ namu 
nax Chauru rü Bernabécax̱ yacagüxü̃cax̱, yerü nüxü̃ naxĩnüchaü̃ ga 
Tupanaarü ore. 
8Natürü yema yuüxü̃, ga Griégugawa Erimínugu ãégaxü̃, rü tama nanaxwax̱e 
nax Tupanaarü orexü̃ yaxugüxü̃ ga Chauru rü Bernabé. Yerü tama 
nanaxwax̱e nax yaxõõxü̃ ga gumá ãẽx̱gacü. 
9-10Natürü ga Chauru ga Paurugu ta ãégaxü̃, rü Tupanaãxẽ ya Üünecü nawa 
nayexma. Rü nüma ga Pauru rü meama nüxü̃ nadawenü ga yema yuüxü̃, rü 

ñanagürü nüxü̃: —Pa Idoratax̱áxü̃, Pa Ngo̱xo Nanex, cuma rü 
chixexü̃xicatama cuxüxchaü̃, rü naxchi cuxai i guxü̃ma i mexü̃. ¿Ñuxgura tá 
ta i nüxü̃ curüxoxü̃ nax ícuyatoxẽẽxü̃ i Cori ya Tupanaarü ore i aixcüma 
ixĩxü̃? 
11Ñu̱xmatátama cuxü̃ napoxcu ya Cori ya Tupana. Rü tá cungexetü, rü ñuxre 
i ngunexü̃ rü taxũtáma nüxü̃ cudau ya üax̱cü ==ñanagürü. Rü 
yexgumatama naxcax̱ naxẽanexü̃chi ga yema yuüxü̃, rü naxmex̱maxã 
nadaugü nax texé naxmex̱gu yayauxãchixü̃cax̱ rü namaxã ítixũxü̃cax̱. 
12Rü yexguma yemaxü̃ nadau̱̱xgu ga yema capaxũarü ãẽx̱gacü rü nayaxõ ga 
Tupanaarü ore, yerü namaxã nabai̱x̱ãchi ga yema Pauru rü Bernabé 
nangu̱xẽẽxü̃ ga Cori ya Tupanachiga. 
Pauru rü Bernabé rü Pichídiaanewa yexmane ga ĩane ga Antioquíawa nangugü 

13Rü Pápuwa inaxĩãchi ga Pauru namücügümaxã. Rü nixãü̃ ga márwa rü 
Panfíriaanewa yexmane ga ĩane ga Pérguewa nangugü. Natürü ga Cuáü̃ ga 
Márcu rü yéma nüxna naxo, rü Yerucharéü̃cax̱ nataegu. 
14Rü Pérguewa inaxĩãchi ga Pauru rü Bernabé, rü Pichídiaanewa yexmane 
ga ĩane ga Antioquíawa nangugü. Rü ngü̃xchigaarü ngunexü̃gu rü 
Yudíugüarü ngutaquex̱epataü̃gu nachocu, rü yéma narütogü. 
15Rü yema ngutaquex̱ewa nüxü̃ nadaumatügü ga Tupanaarü mugü ga 
Moiché ümatüxü̃ rü yema ore ga Tupanaarü orearü uruü̃gü ümatüxü̃. Rü 
yemawena, rü guma ngutaquex̱epataü̃arü ãẽx̱gacügü, rü Bernabéna rü 
Pauruna nacagü, rü ñanagürügü: —Pa Toenexẽgüx, ngẽxguma pexü̃̃́ 
nangẽxmagu i perü ore i taãẽxẽẽruxü̃ i toxcax̱ rü marü name i ñu̱xma 
tomaxã nüxü̃ pixu ==ñanagürügü. 
16Rü yexguma inachi ga Pauru, rü naxunagümex̱ẽ nax iyanachianexü̃cax̱ ga 
duü̃xü̃gü. Rü yexguma duü̃xü̃gümaxã nidexa, rü ñanagürü: —Pa 
Chautanüxü̃x i Iraétanüxü̃x rü Guxãma i Pema i To i Nachixü̃anecüãx̱ 
Ixĩgüxe i Tupanaxü̃ Ngechaü̃güxex, rü ¡iperüxĩnüe! 

17Yimá tórü Tupana i yixema i Iraétanüxü̃, rü tüxü̃ nade ga nũxcümaü̃güxe 
ga tórü o̱xigü nax tüxü̃ nangü̃xẽẽxü̃cax̱. Rü poraãcü tüxü̃ nimuxẽxẽ ga 
yexguma to ga nachixü̃ane ga Equítuanewa tayexmagügu. Rü yemaacü wüxi 
ga natücumü ga muxü̃ tüxü̃ nixĩgüxẽxẽ. Rü yemawena, rü norü poramaxã 
tüxü̃ ínagaxü̃ ga yema naanewa. 
18Rü chianexü̃wa tüxü̃ nagagü. Rü yéma 40 ga taunecü Tupana yáxna 
namaxã naxĩnü ga tümacüma ga chixexü̃ ga guxema tórü o̱xigü. 
19Rü yemawena Tupana nanadai ga 7 ga natücumügü ga Canaáü̃anecüãx̱gü 
nax tórü o̱xigüna naxããxü̃cax̱ ga yema naanegü nax tümaarü yaxĩgüxü̃cax̱ 
20Rü 450 ga taunecü tüxü̃ narüngü̃xẽxẽ. Rü yemawena rü tüxna nanamu ga 
ãẽx̱gacügü ga dauruü̃gü ñu̱xmata Tupanaarü orearü uruxü̃ ga Chamué 
ingucuchix̱. 
21Rü yexguma ga duü̃xü̃gü rü Tupanana naxcax̱ nacagü ga wüxi ga ãẽx̱gacü 
ga réi nax namaxã inacuáxü̃cax̱. Rü Tupana rü nüxna nanamu ga Chaú ga 
Chíx nane ga Bẽyamíü̃tanüxü̃ ixĩcü. Rü nüma rü 40 ga taunecü nüxna nadau 
ga yema duü̃xü̃gü. 
22Rü yemawena ga Tupana rü ínanatax̱üchi ga Chaú, rü Dabíxü̃ naxuneta 
nax gumá Iraétanüxü̃arü ãẽx̱gacü yixĩxü̃cax̱. Rü Dabíxü̃ nixuchiga ga 
Tupana, rü ñanagürü: “Nüxü̃ chadau rü Dabí ya Ichaxí nane rü wüxi ya yatü 
ya poraãcü choxü̃̃́ ngúchaü̃cü nixĩ. Rü nüma tá nanaxü i guxü̃ma i ngẽma 
choma chanaxwax̱exü̃”, ñanagürü ga Tupana. 
23Rü nũxcüma ga Tupana rü marü inaxuneta rü wüxi i Dabítaxa tá nixĩ i 
Cristu ixĩxü̃, rü tá nanamaxẽxẽxẽ i Iraétanüxü̃. Rü Ngechuchu nixĩ ga gumá 
Maxẽxẽẽruxü̃ ga tórü o̱xigümaxã nüxü̃ yaxucü ga Tupana. 
24Natürü naxü̃pa nax ínanguxü̃ ga Ngechuchu, rü Cuáü̃ ga baiü̃ẽẽruxü̃ rü 
guxü̃ma ga Iraétanüxü̃maxã nüxü̃ nixuchiga ga ore i mexü̃ rü ñanagürü: 
“Name nixĩ i nüxü̃ perüxoe i pecüma i chixexü̃, rü Tupanacax̱ pewoegu, rü 
ípebaiü̃”, ñanagürü. 

25Rü yexguma marü yangaicaxgu nax nayuxü̃ ga Cuáü̃, rü ñanagürü: “Tama 
choma nixĩ ya yimá pema nagu perüxĩnüecü ya Cristu chixĩxü̃. Natürü 
choweama ne naxũ ya yimá aixcüma Cristu ixĩcü. Rü choma rü napex̱ewa 
taxuwama chame, rü bai i norü chapatucunüarü wẽgüwaxüra chame” 
==ñanagürü ga Cuáü̃. 
26Rü ñanagürü ga Pauru —Pa Chautanüxü̃ i Abraáü̃taagüx, rü Guxãma i 
Pema i To i nachixü̃anecüãx̱ i Tupanaga Ĩnüexex, rü pexcax̱ nixĩ i ñaa ore i 
tüxü̃ maxẽxẽẽxü̃. 
27Rü aixcüma yema Yerucharéü̃cüãx̱gü ga duü̃xü̃gü rü yema norü ãẽx̱gacügü 
rü tama nüxü̃ nacuax̱gü nax Tupana Nane yixĩxü̃ ga Ngechuchu. Rü tama 
mea nüxü̃ nacuax̱gü nax tax̱acüchiga yixĩxü̃ ga yema ore ga nũxcümaü̃güxü̃ 
ga Tupanaarü orearü uruü̃gü ümatüxü̃ i ñu̱xma perü ngutaquex̱epataü̃wa 
nüxü̃ pedaumatügüxü̃ i wüxichigü i ngü̃xchigaarü ngunexü̃gu. Rü yema 
duü̃xü̃gü ga Ngechuchuxü̃ imax̱güxü̃ rü nawa ningu ga yema ore ga 
nũxcüma ümatüxü̃. 
28Rü woo taxuxü̃ma ga tax̱acü ga chixexü̃ nawa inayangaugü nax 
nayuxẽẽãxü̃cax̱, natürü Pirátuna naxcax̱ nacagü nax yamáaxü̃cax̱. 
29Rü yexguma yanguxgu ga guxü̃ma ga yema ore ga Tupanaarü orearü 
uruü̃gü ümatüxü̃ ga Ngechuchuchiga, rü nanayauxgü ga naxü̃ne ga 
curuchawa, rü wüxi ga naxmaxü̃gu nayanaxücuchigü. 
30Natürü woo marü nax nayuxü̃, rü Tupana rü wena nanamaxẽxẽ. 
31Rü nüma ga Ngechuchu rü muxü̃ma ga ngunexü̃ naxcax̱ nango̱x ga yema 
duü̃xü̃gü ga nawe rüxĩxü̃ ga yexguma Gariréaanewa ne naxũxgu rü 
Yerucharéü̃wa naxũxgu. Rü ngẽma duü̃xü̃gü nixĩ i ñu̱xma i guxü̃ i 
duü̃xü̃gümaxã nüxü̃ ixugüxü̃ i nachiga. 
32-33Rü ngẽmaãcü i toma rü núma tangugü nax pemaxã nüxü̃ tixuxü̃cax̱ i 
ngẽma ore i aixcüma mexü̃. Rü dücax, rü yema uneta ga nũxcümaü̃güxü̃ ga 
tórü o̱xigümaxã nüxü̃ yaxuxü̃ ga Tupana, rü taxcax̱ nayanguxẽxẽ ga 
yexguma Ngechuchuxü̃ wena namaxẽẽgu. Rü wiyaegüpanewa i norü taxre 

i capíturuwa rü ngẽmachiga nüxü̃ nixu i ngẽxguma: “Cuma nixĩ i Chaune, 
rü choma nixĩ i Cunatü chixĩxü̃”, ñaxgu. 
34Rü Tupana rü nũxcüma marü nüxü̃ nixu nax wena tá namaxẽẽãxü̃ ga 
Ngechuchu nax tama yayixixü̃cax̱ ga naxü̃ne. Rü norü orewa rü ñanagürü: 
“Choma rü tá chayanguxẽxẽ ga yema unetagü i üünegüxü̃ i aixcüma ixĩgüxü̃ 
ga nũxcüma Dabímaxã nüxü̃ chixuxü̃”, ñanagürü. 
35Rü ngẽmacax̱ tóxnamana i Tupanaarü orewa rü ñanagürü ta: “Tama 
cunaxwax̱e nax yayixixü̃ i naxü̃ne ya Yimá Üünecü”, ñanagürü. 
36Rü yexguma namaxü̃xgu ga Dabí, rü nüxü̃ narüngü̃xẽxẽ ga norü duü̃xü̃gü, 
yexgumarüxü̃ ga Tupana namuxü̃. Natürü nayu, rü nanatüxü̃tagu rü 
naéxü̃tagu natax̱ ga naxü̃ne, rü niyixi. 
37Natürü gumá Tupana wena namaxẽẽcü ga Ngechuchu rü tama niyixi ga 
naxü̃ne. 
38Rü ñu̱xmax, Pa Chauenexẽgüx, rü chanaxwax̱e i nüxü̃ pecuax̱ rü yimátama 
Ngechuchugagu Tupana tüxü̃̃́ nüxü̃ narüngüma i tórü pecadugü 
ngẽxgumarüxü̃ i pemaxã nüxü̃ tixuxü̃rüxü̃. 
39Rü ñu̱xma ya guxãma ya yíxema nüxü̃̃́ yaxõgüxe, rü Ngechuchugagu 
Tupana tüxü̃̃́ nüxü̃ narüngüma i guxü̃ma ga yema pecadugü ga noxri 
taxucürüwa tüxü̃̃́ nüxü̃ yanangümaxü̃ ga yexguma nagu taxĩxgu ga yema 
mugü ga Moiché ümatüxü̃. 
40Rü pexuãẽgü nax tama pegu nanguxü̃cax̱ i ngẽma poxcu i Tupanaarü 
orearü uruü̃gü nüxü̃ ixuchigaxü̃ ga yexguma ñagügu: 
41“Rü dücax, Pa Duü̃xü̃gü i Tupanaarü Orexü̃ Cugüexü̃x, rü tá pebai̱x̱ãchie 
rü tá peyue, erü pema pemaxẽyane rü tá chanaxü i tax̱acü i taxü̃ i taxũtáma 
pixõgüxü̃ i woo texé pemaxã nüxü̃ ixuxgu” ==ñanagürü ga Pauru. 
42Rü yexguma gumá Yudíugüarü ngutaquex̱epataü̃wa ínachoxü̃gu ga Pauru 
rü namücügü, rü yema duü̃xü̃gü ga tama Yudíugü ixĩgüxü̃ rü nüxü̃ 

nacaa̱x̱ü̃gü nax to ga ngü̃xchigaarü ngunexü̃gu rü wenaxarü 
yemachigaxü̃tama namaxã yaxuxü̃cax̱. 
43Rü yexguma marü nüxü̃ nachauegu nax nangutaquex̱egüxü̃, rü Pauruwe 
rü Bernabéwe narüxĩ ga muxü̃ma ga Yudíugü rü muxü̃ma ga togü ga 
duü̃xü̃gü ga tama Yudíugü ixĩgüxü̃ natürü Yudíugürüxü̃ Tupanaaxü̃̃́ 
yaxõgüxü̃. Rü Pauru rü Bernabé rü namaxã nidexagü rü nayaxucu̱xẽgü nax 
tama nüxü̃ naxoexü̃cax̱ nax nagu naxĩxü̃ ga yema Tupanaarü ngechaü̃. 
44Rü yema to ga ngü̃xchigaarü ngunexü̃gu, rü wixgutaax̱ guxü̃ma ga yema 
ĩanecüãx̱ nangutaquex̱egü nax inaxĩnüexü̃cax̱ ga Tupanaarü ore. 
45Natürü yexguma yema Yudíugü nüxü̃ daugügu ga yema muxũchixü̃ ga 
duü̃xü̃gü ga Paurucax̱ ngutaquex̱egüxü̃ rü poraãcü nixãũxãchie. Rü 
inanaxügüe nax Pauruxü̃ nachoxü̃gagüxü̃ rü namaxã naguxchigagüxü̃. 
46Natürü ga Pauru rü Bernabé rü tama namuü̃eãcüma yema Yudíugüxü̃ 
nangãxü̃gü, rü ñanagürügü: —Tupana nanaxwax̱e nax pemaxãxíra nüxü̃ 
tixuxü̃ i norü ore. Natürü ñu̱xma nax nüxü̃ pexoexü̃ i ngẽma ore rü tama 
penayauxgüchaü̃xü̃ i maxü̃ i taguma gúxü̃, rü ngẽmacax̱ i ñu̱xmax i toma rü 
tá ngẽma tama Yudíugü ixĩgüxü̃tanüwa taxĩ. 
47Yerü yemaacü toxü̃ namu ga Cori, rü ñanagürü: “Duü̃xü̃gü i tama Yudíugü 
ixĩgüxü̃arü nangóonexẽẽruxü̃ marü cuxü̃ chixĩxẽxẽ, nax guxü̃wama i ñoma 
i naanewa cunangexü̃cax̱ i chorü ore i maxẽxẽẽruxü̃”, ==ñanagürü. 
48Rü yexguma yema orexü̃ naxĩnüegu ga yema duü̃xü̃gü ga tama Yudíugü 
ixĩgüxü̃, rü nataãẽgü rü ñanagürügü: —Namexẽchi nixĩ i ñaa Cori ya 
Tupanaarü ore ==ñanagürügü. Rü nayaxõgü ga guxü̃ma ga yema duü̃xü̃gü 
ga Tupana marü nüxü̃ unetaxü̃ nax nayauxgüãxü̃cax̱ i maxü̃ i taguma gúxü̃. 
49Rü yemaacü guxü̃wama ga yema naanewa nüxü̃ nixugüetanü ga Cori ya 
Tupanaarü ore. 
50Natürü yema Yudíugü ga tama Ngechuchuaxü̃̃́ yaxõgüchaü̃xü̃, rü 
chixexü̃maxã nayaxuxcu̱xẽgü ga yema ngexü̃gü ga tachigagüxü̃ ga 

Yudíugücümagu ĩxü̃ rü ñu̱xũchi nayaxuxcu̱xẽgü ga guma ĩanearü ãẽx̱gacügü 
nax Pauruxü̃ rü Bernabéxü̃ ínawoxü̃xü̃cax̱ ga yema naanewa. 
51Rü yexguma ga Pauru rü Bernabé rü inapagücutü ga norü üxaxü̃cutü nax 
yemawa nüxü̃ yacuax̱ãchitanüxü̃cax̱ ga norü chixexü̃ ga yema ĩanecüãx̱gü 
ga duü̃xü̃gü. Rü ñu̱xũchi ga Pauru rü Bernabé rü ĩane ga Icóniowa naxĩ. 
52Natürü yema yaxõgüxü̃ ga guma ĩane ga Antioquíawa yexmagüxü̃ rü 
poraãcü Tupanamaxã nataãẽgü, rü Naãxẽ ya Üünexü̃ rü aixcüma nawa 
nayexma. 

Ngechuchuarü ngúexü ̃gü ga yamugüxü ̃arü puracüchiga 14 

Pauru rü Bernabé rü ĩane ga Icóniowa nayexmagü 

1Rü Icóniowa rü wüxigu Yudíugüarü ngutaquex̱epataü̃gu nachocu ga Pauru 
rü Bernabé. Rü meama nüxü̃ nixuchiga ga Tupanaarü ore rü yemaacü 
nayaxõgü ga muxü̃ma ga duü̃xü̃gü ga Yudíugü rü yema tama Yudíugü 
ixĩgüxü̃. 
2Natürü yema Yudíugü ga tama Ngechuchuaxü̃̃́ yaxõgüxü̃, rü chixexü̃maxã 
nayaxucu̱xẽgü ga yema tama Yudíugü ixĩgüxü̃ nax yema yaxõgüxü̃chi 
naxaiexü̃cax̱. 
3Natürü muxü̃ma ga ngunexü̃ yexma narüchooma ga Pauru rü Bernabé. Rü 
Corina nayoü̃ãcüma rü tama namuü̃eãcüma duü̃xü̃gümaxã nüxü̃ 
nixugüeama ga Cori ya Tupanaarü ore ga norü ngechaxü̃chiga. Rü nüma ga 
Cori rü namaxã nataãẽxü̃ ga yema ore ga Pauru rü Bernabé nüxü̃ ixugüexü̃, 
rü yemacax̱ nüxna nanaxã ga pora nax naxügüãx̱ü̃cax̱ ga cuax̱ruü̃gü rü 
mexü̃gü ga Tupanaarü poramaxã naxügüxü̃. 
4Natürü ga gumá ĩanecüãx̱ ga duü̃xü̃gü rü nitoye. Rü nümaxü̃ rü yema 
Yudíugüwaama naxügü rü togü rü Pauru rü Bernabéwaama naxügü. 
5Rü yexguma ga yema Yudíugü rü yema tama Yudíugü ixĩgüxü̃, rü guma 
ĩanearü ãẽx̱gacügümaxã wüxigu nagu narüxĩnüe nax Pauruxü̃ rü Bernabéxü̃ 
yayauxgüxü̃ nax nutamaxã ínamuxũchigüãxü̃cax̱. 

6-7Natürü yexguma nüxü̃ nacuáchigagügu ga Pauru rü Bernabé, rü nibuxmü. 
Rü Licóniaanewa yexmane ga ĩanegü ga Lístrawa rü Dérbewa naxĩ. Rü gumá 
ĩanegüwa rü ñu̱xũchi gumá ĩanexacügü ga norü ngaicamana yexmagünewa 
nüxü̃ nixugüetanü ga ore ga mexü̃. 

Lístrawa rü nutagümaxã Pauruxü̃ ínamuxũchigü 

8-9Rü yéma Lístrawa nayexma ga wüxi ga yatü ga norü bucüma 
ínapogücutücü. Rü yéma narüto rü inarüxĩnü ga yema Pauru nüxü̃ ixuxü̃ ga 
ore. Rü Pauru rü meama nüxü̃ nadawenü, rü nüxü̃ nadau nax yaxõõxü̃ nax 
naxcax̱ yataanexü̃cax̱. 
10Rü yexguma ga Pauru rü tagaãcü ñanagürü nüxü̃: —¡Inachi, rü meama 
ínangacutü! ==ñanagürü. Rü yexguma inayuxnagü ga gumá yatü, rü 
inanaxügü nax iyaxũxü̃. 
11Rü yexguma yema muxü̃ma ga duü̃xü̃gü nüxü̃ daugügu ga yema nax 
naxüxü̃ ga Pauru, rü tagaãcü yema Licóniagawa nidexagü, rü ñanagürügü: 
—Tupanagü i naduü̃xü̃güraxü̃xü̃ ínarüxĩgü, rü tatanüwa nangugü 
==ñanagürügü. 
12Rü Bernabé rü tupana ga Chéumaxã nanaxüégagü. Rü Pauru rü tupana ga 
Érmexmaxã nanaxüégagü yerü nüma nixĩ ga yadexaxü̃. 
13Rü guma ĩane íxücuxü̃wa nayexma ga tupana ga Chéuarü tupauca. Rü 
gumá tupaucaarü chacherdóte rü yéma nanagagü ga wocagü ga iyatüxü̃ ga 
putüramaxã ngax̱ãẽgüxü̃. Rü nüma ga chacherdóte rü duü̃xü̃gü rü 
nanadaixchaü̃ ga yema wocagü naxcax̱ ga Pauru rü Bernabé nax yemamaxã 
nüxü̃ yacuax̱üü̃güxü̃cax̱. 
14Natürü yexguma nüxü̃ yacuax̱ãchitanügu ga Bernabé rü Pauru, rü 
naxchirugu nagáugüe rü yema muxü̃ma ga duü̃xü̃gütanügu nayaxücu, rü 
ñaxü̃maxã aita naxüe: 
15—Pa Yatügüx, ¿tü̱xcüü̃ toxcax̱ penaxü i ngẽma? Toma rü pexrüxü̃ 
duü̃xü̃gümare tixĩgü. Rü nua taxĩ nax pemaxã nüxü̃ tayarüxuxü̃cax̱ nax nüxü̃ 
perüxoexü̃cax̱ i ngẽma pecüma i taxuwama mexü̃ rü nüxü̃̃́ peyaxõgüxü̃cax̱ 



3212 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

ya Tupana ya Maxü̃cü ga naxücü i daxũguxü̃ i naane, rü ñoma i naane, rü 
ngẽma már rü guxü̃ma i nawa ngẽxmaxü̃. 
16Rü nũxcüma nixĩ ga Tupana ga yáxna namaxã naxĩnüxü̃ ga duü̃xü̃gü ga 
woo nümagü nanaxwax̱egüxü̃ naxügügu. 
17Natürü nüma ga Tupana rü taguma nüxü̃ narüchau nax duü̃xü̃güxü̃ 
nangü̃xẽẽxü̃. Rü yemaacü nügü tüxü̃ nacuax̱ẽxẽ nax aixcüma Tupana yixĩxü̃ 
i nümax. Rü nümatama nixĩ i núma namuaxü̃ ya pucü rü mea pexü̃̃́ 
nayaexẽẽãxü̃ i penetügü. Rü nüma nixĩ i pexna naxããxü̃ i pewemü nax 
ngẽmaãcü petaãẽgüxü̃cax̱ ==ñanagürügü ga Pauru rü Bernabé. 
18Natürü woo yema orexü̃ namaxã nax yaxugüxü̃ rü poraãcü nüxü̃̃́ naguxcha 
ga Pauru rü Bernabé nax nüxna nachu̱xgüaxü̃ ga duü̃xü̃gü nax tama naxcax̱ 
nadaiaxü̃cax̱ ga yema wocagü nax yemamaxã nüxü̃ yacuax̱üü̃güxü̃cax̱. 
19Natürü yexgumayane rü ínangugü ga ñuxre ga Yudíugü ga Antioquíawa 
rü Icóniowa ne ĩxü̃. Rü chixexü̃maxã nayaxucu̱xẽgü ga yema muxü̃ma ga 
duü̃xü̃gü nax tama Pauruga rü Bernabéga naxĩnüexü̃cax̱, rü namaxã 
nanuexü̃cax̱. Rü yemacax̱ ga yema duü̃xü̃gü rü nutamaxã Pauruxü̃ 
ínamuxũchigü, rü ĩanearü ĩxpemawa nanatúchigügü, yerü nüma nüxü̃ 
nacuax̱gügu rü marü nayu. 
20Natürü yexguma yema yaxõgüxü̃ naxü̃tawa ngutaquex̱egu, rü inachi ga 
Pauru, rü wenaxarü nagu naxücu ga guma ĩane. Rü moxü̃ãcü inaxũãchi ga 
yéma, rü Bernabémaxã Dérbewa naxũ. 
21Rü guma ĩanewa nüxü̃ nixugüe ga ore i mexü̃, rü muxü̃ma ga duü̃xü̃gü 
nayaxõgü. Rü yemawena rü wenaxarü naxcax̱ nawoegu ga Lístra, rü Icónio, 
rü Antioquía. 
22Rü gumá ĩanegüwa rü yema yaxõgüxü̃xü̃ nixucu̱xẽgü, rü nüxü̃̃́ 
nanangúchaü̃xẽẽgü nax guxü̃guma mea yaxõgüãxü̃cax̱. Rü namaxã nüxü̃ 
nixugüe, rü ñanagürügü: —Ngẽma Tupana ãẽx̱gacü ixĩxü̃wa nax 
ixücuxü̃cax̱, rü tanaxwax̱e i muxü̃ma i guxchaxü̃gümaxã yáxna taxĩnüexü̃ i 
ñoma i naanewa ==ñanagürügü. 

23Rü Pauru rü Bernabé rü wüxichigü ga yema yaxõgüxü̃tücumüwa nüxü̃ 
nixunetatanü ga ñuxre ga yatügü nax yema yaxõgüxü̃arü ãẽx̱gacügü 
yixĩgüxü̃cax̱. Rü tama nachibüeãcüma naxcax̱ nayumüxẽgü. Rü yimá Cori 
ya Tupana ga nüxü̃̃́ yaxõgüãcüna nanaxuaxü̃gü ga yema yaxõgüxü̃arü 
ãẽx̱gacügü. 

Pauru rü Bernabé rü naxca̱x nawoegu ga ĩane ga Antioquía ga Chíriaanewa 
yexmane 

24Rü Pichídiaanewa nichopetü, rü Panfíriaanewa nangugü. 
25Rü ĩane ga Pérguewa nüxü̃ nixugüe ga Tupanaarü ore, rü ñu̱xũchi ĩane ga 
Ataríawa naxĩ. 
26Rü yéma rü wüxi ga wapurugu nichoü̃ nax gumá Chíriaanewa yexmane ga 
ĩane ga Antioquíacax̱ nawoeguxü̃cax̱. Rü guma ĩane ga Antioquíawa nixĩ ga 
duü̃xü̃gü Tupanaarü ngechaxü̃na namugüxü̃ ga Pauru rü Bernabé nax 
naxügüãx̱ü̃cax̱ ga yema puracü i marü yanguxẽẽgüxü̃. 
27Rü yexguma ínangugügu ga Pauru rü Bernabé, rü nanangutaquex̱exẽxẽ ga 
guxü̃ma ga yema duü̃xü̃gü ga yaxõgüxü̃. Rü namaxã nüxü̃ nixugügü ga 
guxü̃ma ga ñuxãcü Tupana poraãcü nüxü̃ nax rüngü̃xẽẽxü̃. Rü yexgumarüxü̃ 
ta namaxã nüxü̃ nixugügü nax yaxõgüãxü̃ ga yema duü̃xü̃gü ga tama 
Yudíugü ixĩgüxü̃, yerü Tupana nüxü̃̃́ nanatauxchaxẽxẽ nax yaxõgüãxü̃cax̱. 
28Rü muxü̃ma ga ngunexü̃ yema yaxõgüxü̃tanüwa nayexmagü ga Pauru rü 
Bernabé. 

Ngechuchuarü ngúexü ̃gü ga yamugüxü ̃arü puracüchiga 15 

Yerucharéü̃wa nangutaque̱xegü 

1Rü yexgumaü̃cüxü rü nayexma ga ñuxre ga duü̃xü̃gü ga Yudéaanewa ne ĩxü̃ 
ga Antioquíawa ngugüxü̃. Rü nümagü inanaxügüe ga tüxü̃ nax nangúexẽẽxü̃ 
ga guxema yaxõgüxe ga Antioquíacüãx̱, rü ñanagürügü: —Ngẽxguma tama 
pegü ípewiü̃chax̱müü̃pex̱echiraü̃gu yema Moiché tüxü̃ muxü̃rüxü̃ rü 
taxuacüma pexü̃̃́ nangẽxma i maxü̃ i taguma gúxü̃ ==ñanagürügü. 

2Natürü ga Pauru rü Bernabé rü tama norü me nixĩ ga yema, rü yemacax̱ 
poraãcü nügü namaxã tachoxü̃gagü ga yema duü̃xü̃gü ga Yudéaanewa ne 
ĩxü̃. Rü düxwa Pauruxü̃ rü Bernabéxü̃ rü ñuxre ga togü ga Antioquíacüãx̱ ga 
yaxõgüxü̃xü̃ naxunetagü nax Yerucharéü̃wa naxĩxü̃cax̱ nax yema ngúexü̃gü 
ga Ngechuchu imugüxü̃maxã rü yema yaxõgüxü̃arü ãẽx̱gacügümaxã 
yamexẽẽgüãxü̃cax̱ ga yemachiga. 
3Rü yemaacü ga yema yaxõgüxü̃ ga Antioquíacüãx̱ rü Yerucharéü̃wa 
nanamugü ga yema yatügü nax naxcax̱ íyacagüxü̃cax̱ rü yamexẽẽgüãxü̃cax̱ 
ga yema wiechax̱müü̃pex̱echiraü̃chiga. Rü Feníchiaanewa rü 
Chamáriaanewa nachopetü ga Pauru rü Bernabé. Rü yéma rü duü̃xü̃gümaxã 
nüxü̃ nixugüe nax yema tama Yudíugü ixĩgüxü̃ rü nüxü̃ nax naxoexü̃ ga 
nũxcümaü̃xü̃ ga nacümagü nax Tupanawe naxĩxü̃cax̱. Rü yema oremaxã 
poraãcü nanataãẽxẽẽgü ga guxü̃ma ga yema yaxõgüxü̃. 
4Rü Yerucharéü̃wa nangugü ga Pauru rü Bernabé. Rü yema yaxõgüxü̃ rü 
yema ngúexü̃gü ga Ngechuchu imugüxü̃ rü yema yaxõgüxü̃arü ãẽx̱gacügü 
rü meama nanayauxgü. Rü nüma ga Pauru rü Bernabé rü meama namaxã 
nüxü̃ nixugügü ga guxü̃ma ga yema Tupana nawa üxü̃ ga yexguma 
duü̃xü̃gümaxã nüxü̃ yaxugügügu ga norü ore. 
5Natürü ñuxre ga Parichéugü ga Ngechuchuaxü̃̃́ yaxõgüxü̃, rü inachigü, rü 
ñanagürügü: —Name nixĩ nax nügü ínawiü̃chax̱müü̃pex̱echiraü̃güxü̃ i 
ngẽma tama Yudíugü ixĩgüxü̃ i ngexwaca yaxõgüxü̃, ngẽma Moichéarü 
mugü nüxü̃ ixuxü̃rüxü̃ ==ñanagürügü. 
6Rü yexguma nangutaquex̱egü ga yema ngúexü̃gü ga Ngechuchu imugüxü̃ 
rü yema yaxõgüxü̃arü ãẽx̱gacügü nax namexẽẽgüãxü̃cax̱ ga yema ore. 
7Rü nawena nax poraãcü nügümaxã yaporagatanücüüxü̃, rü inachi ga Pedru, 
rü ñanagürü nüxü̃: —Pa Chauenexẽgüx, pema nüxü̃ pecuax̱ nax ü̃pamama 
Tupana choxü̃ yaxuxü̃ ga petanüwa nax yema duü̃xü̃gü i tama Yudíugü 
ixĩgüxü̃maxã nüxü̃ chixuxü̃cax̱ i ngẽma ore i mexü̃ i Ngechuchuchiga, nax 
nümagü rü ta yaxõgüãxü̃cax̱. 

8Rü yimá Tupana ya guxãarü maxü̃xü̃ cuácü rü tüxü̃ nüxü̃ nadauxẽxẽ nax 
nadeaxü̃ i ngẽma duü̃xü̃gü i tama Yudíugü ixĩgüxü̃, yerü nüxna nanamu ga 
Naãxẽ ya Üünecü yema tüxna namuaxü̃rüxü̃. 
9Rü Tupanapex̱ewa rü yixema i Yudíugü rü namaxã tawüxigu i ngẽma tama 
Yudíugü ixĩgüxü̃. Yerü nümagü rü ta Tupana nüxü̃̃́ nüxü̃ narüngüma ga norü 
pecadugü ga yexguma Ngechuchuaxü̃̃́ yaxõgüãgu. 
10¿Rü ñu̱xma rü tax̱acücax̱ Tupanaxü̃ penuxẽẽchaü̃, rü tü̱xcüü̃ penaxwax̱e 
nax ngẽma ngexwaca yaxõgüxü̃ nagu ĩxü̃ i ngẽma nũxcümaü̃xü̃ i nacümagü 
i yixema tama tüxü̃̃́ tauxchaxü̃ nax nagu ixĩxü̃ rü woo i tórü o̱xigü rü tama 
nüxü̃̃́ tauxchaxü̃ nax nagu naxĩxü̃? 
11Natürü yixema rü tayaxõgü nax tórü Cori ya Ngechuchuarü ngechaxü̃gagu 
yixĩxü̃ nax tüxü̃̃́ nangẽxmaxü̃ i maxü̃ i taguma guxü̃. Rü ngẽxgumarüxü̃ ta 
nixĩ naxcax̱ i tama Yudíugü ixĩgüxü̃ ==ñanagürü ga Pedru. 
12Rü inanaxügü ga Bernabé rü Pauru nax yadexagüxü̃. Rü guxü̃ma ga yema 
duü̃xü̃gü rü inarüchianegü rü inarüxĩnüemare. Rü Bernabé rü Pauru rü 
namaxã nüxü̃ nixugüe nax ñuxãcü Tupana nüxü̃ rüngü̃xẽẽgüxü̃ nax 
naxügüãx̱ü̃cax̱ ga mexü̃gü rü cuax̱ruü̃gü ga Tupanaarü poramaxã naxügüxü̃ 
natanüwa ga yema duü̃xü̃gü ga tama Yudíugü ixĩgüxü̃. 
13Rü yexguma Bernabé rü Pauru igúegagügu, rü nüxí nidexa ga Chantiágu, 
rü ñanagürü: —Pa Chauenexẽgüx, ¡choxü̃̃́ iperüxĩnüe! 
14Pedru i Chimóü̃ rü tamaxã nüxü̃ nixu nax ñuxãcü Tupana inaxügüxü̃ nax 
nüxü̃ nangü̃xẽẽxü̃ ga yema duü̃xü̃gü i tama Yudíugü ixĩgüxü̃. Rü tamaxã 
nüxü̃ nixu ta nax ñuxãcü Tupana yema duü̃xü̃gütanüwa nadeaxü̃ ga ñuxre 
ga duü̃xü̃gü nax noxrü yixĩgüxü̃cax̱. 
15Rü ngẽma Pedru nüxü̃ ixuxü̃ rü namaxã nawüxigu ga yema ore ga 
nũxcümaü̃güxü̃ ga orearü uruü̃gü ümatügüxü̃ ga ñaxü̃: 
16“Rü ngẽmawena rü tá chataegu, rü tá nüxü̃ charüngü̃xẽxẽ i Dabítaagü i 
Yudíugü. Rü woo nawoonemare i ñu̱xmax, natürü wena táxarü wüxiwa 
chanaxĩxẽxẽ, rü tá íchanadagüxẽxẽ nax noxrirüxü̃ naporaexü̃cax̱. 

17Rü ngẽmaãcü tá nüxü̃ charüngü̃xẽxẽxü̃ nax ngẽma duü̃xü̃gü i tama 
Yudíugü ixĩgüxü̃ rü chau̱̱xcax̱ nadaugüxü̃cax̱, wüxigu namaxã i chorü 
duü̃xü̃gü i Yudíugü i choma chadexü̃. 
18Rü yemaacü nüxü̃ nixu ga nüma ga Cori ya Tupana ga nũxcümama tüxü̃ 
nüxü̃ cuax̱ẽẽcü ga yema” ==ñanagürü ga yema ore ga nũxcüma ümatüxü̃. 
19Rü ñanagürü ga Chantiágu: —Rü ngẽmacax̱, Pa Chauenexẽgüx, rü 
chau̱̱xcax̱ rü tama name nax ngẽma nacümagü i guxchaxü̃maxã nüxü̃ 
ichixewexü̃ i ngẽma duü̃xü̃gü i tama Yudíugü ixĩgüxü̃ i nüxü̃ rüxoexü̃ i 
nũxcümaü̃xü̃ i nacümagü nax Tupanawe naxĩxü̃cax̱. 
20Rü narümemae nixĩ i naxcax̱ tanaxümatü i popera, rü ngẽmawa namaxã 
nüxü̃ tixu: – Tama name nax nangõ̱xgüãxü̃ i naxü̃nagümachi i duü̃xü̃gü norü 
tupananetachicünax̱ãgücax̱ daixü̃. – Rü tama name nax nai i ngexü̃maxã rü 
ẽx̱na nai ya yatümaxã inapexü̃. – Rü tama name nax nangõ̱xgüãxü̃ i namachi 
i ngẽma naeü̃ rüex̱na naxü̃na i wẽxnaxãxü̃ rüex̱na natügu nguxü̃. – Rü tama 
name nax nangõ̱xgüãxü̃ ya nagü. Rü ngexicatama nixĩ i inaxwax̱exü̃ nax 
naxcax̱ naxümatüxü̃ i ngẽma yaxõgüxü̃ i Antioquíawa ngẽxmagüxü̃. 
21Yerü woetama nũxcümama wüxichigü ga ĩanewa nayexma ga duü̃xü̃ ga 
namaxã ngu̱xẽẽtaexü̃ ga yema Moichéarü mugü ga ngutaquex̱epataü̃güwa 
nadaumatüxü̃ ga wüxichigü ga ngü̃chigaarü ngunexü̃gu ==ñanagürü ga 
Chantiágu. 

Popera ga yema duü̃xü̃gü ga tama Yudíugü ixĩgüxü̃ca̱x ümatüxü̃ 

22Rü yema ore rü norü me nixĩ ga yema ngúexü̃gü ga Ngechuchu imugüxü̃, 
rü yema yaxõgüxü̃arü ãẽx̱gacügü, rü guxü̃ma ga yema yaxõgüxü̃. Rü 
nügümaxã ñanagürügü: —¡Ngĩxã tatanüwa nüxü̃ taxuneta ya taxre ya 
tamücügü nax Antioquíawa namugüxü̃cax̱ namaxã ya Pauru rü Bernabé! 
==ñanagürügü. Rü nüxü̃ naxunetagü ga Yúda ga Barchabágu ãégaxü̃ rü 
Chíra. Rü nümagü ga Yúda rü Chíra rü ãẽx̱gacügü nixĩ ga natanüwa ga yema 
yaxõgüxü̃ ga Yerucharéü̃wa yexmagüxü̃. 
23Rü namaxã yéma nanamugü ga popera ga ñaxü̃: “Pa Toenexẽgü i Tama 
Yudíugü Ixĩgüxe i Antioquíagu rü Chíriaanegu rü Chiríchiaanegu 

Ãchiü̃güxe, rü toma i peenexẽgü ya Ngechuchu toxü̃ imugüxe rü toma i 
yaxõgüxü̃arü ãẽx̱gacügü ixĩgüxe, rü pexü̃ tarümoxẽgü. 
24Rü nüxü̃ tacuáchigagü rü ñuxre ga duü̃xü̃gü ga núma ne ĩxü̃ rü woo tama 
toma yéma tanamugü natürü nümagü rü yéma naxĩ rü Moichéarü 
mugümaxã pexü̃ nachixewegü rü yemaacü pexü̃ ínatüexẽxẽ. 
25Rü yemacax̱ guxãma ga toma rü wüxigu nagu tarüxĩnüe nax totanüwa 
nüxü̃ taxunetaxü̃ ga taxre ga taenexẽgü nax pexcax̱ ngéma tanamugüxü̃cax̱ 
namaxã i taenexẽgü i nüxü̃ ingechaü̃güxü̃ i Bernabé rü Pauru. 
26Rü nümagü i Bernabé rü Pauru nixĩ ga poraãcü ãũcümaxü̃wa 
nayexmagüxü̃ naxcax̱ ga tórü Cori ya Ngechuchu ya Cristu. 
27Rü ngẽmacax̱ pexcax̱ ngéma tanamugü i Yúda rü Chíra nax nümagüxüchi 
pemaxã nüxü̃ yaxugüxü̃cax̱ rü pemaxã nango̱xẽẽgüãxü̃cax̱ i guxü̃ma i ngẽma 
poperagu pexcax̱ taxümatüxü̃. 
28-29Erü Tupanaãxẽ i Üünexü̃cax̱ name, rü toxcax̱ rü ta name nax ñaa 
ãgümücü i mugüxicatama peyanguxẽẽxü̃: – Tama name nax penangṍxü̃ i 
naxü̃nagümachi i tupananetachicünax̱ãgücax̱ daixü̃. – Rü tama name nax 
penangṍxü̃ i namachi i ngẽma naxü̃nagü i wẽxnaxãxü̃. – Rü tama name nax 
penangṍxü̃ ya nagü. – Rü tama name nax nai i ngexü̃maxã rüex̱na nai ya 
yatümaxã ipepexü̃. Rü mexü̃ tá pexügü ega penaxauregu i ngẽma mugü. Rü 
nuama pexna”, ñanagürü ga yema ore ga naxümatügüxü̃. 
30Rü natanüxü̃xü̃ namoxẽgüguwena, rü inaxĩãchi ga yema yéma mugüxü̃, rü 
Antioquíawa naxĩ. Rü yexguma yéma nangugügu rü nanangutaquex̱exẽxẽ 
ga guxü̃ma ga yema yaxõgüxü̃ ga duü̃xü̃gü, rü nüxna nanaxãgü ga yema 
popera. 
31Rü yema yaxõgüxü̃ ga Antioquíawa yexmagüxü̃ rü yexguma yema 
poperaxü̃ nadaumatügügu rü nataãẽgü namaxã ga yema ucu̱xẽgü ga yexma 
ümatüxü̃. 

32Rü Yúda rü Chíra ga Tupanaarü orearü uruü̃gü nax yixĩgüxü̃, rü muxü̃ma 
ga oremaxã nayaxucu̱xẽgü ga yema yaxõgüxü̃, rü nüxü̃ narüngü̃xẽxẽ nax 
yexeraãcü yaxõgüãxü̃cax̱. 
33Rü marü ñuxre ga ngunexü̃ yéma nayexmagüguwena, rü ínixĩ. Rü yema 
yaxõgüxü̃ ga Antioquíacüãx̱, rü taãẽãcüma Yúdaxü̃ rü Chíraxü̃ narümoxẽgü 
rü meama ínayamugü nax naxcax̱ nawoeguxü̃cax̱ ga yema Yerucharéü̃cüãx̱ 
ga noxri natanüwa namugüxü̃. 
34Natürü ga Chíra rü nagu narüxĩnü nax yexma Antioquíagu naxã̃́ũxü̃, rü 
yemacax̱ Yudáxicatama Yerucharéü̃cax̱ nataegu. 
35Rü Pauru rü Bernabé rü ta yexma narücho. Rü wüxigu namaxã ga muxü̃ma 
ga togü, rü nanangúexẽxẽ ga duü̃xü̃gü, rü namaxã nüxü̃ nixugügü ga Cori 
ya Tupanaarü ore i mexü̃. 

Pauru rü wenaxarü inaxũãchi ga to ga nachixü̃anegüwa nax nangeaxü̃ ga 
Tupanaarü ore 

36Rü yexguma marü ñuxre ga tauemacü ngupetügu, rü nüma ga Pauru rü 
ñanagürü Bernabéxü̃: —¡Ngĩxã wenaxarü natanügu tanaxĩane i ngẽma 
yaxõgüxü̃ i guxü̃ne ya ĩane ga ngextá nüxü̃ ixüchigüxü̃wa ga Cori ya 
Tupanaarü ore nax nüxü̃ icuáxü̃cax̱ nax ñuxãcü nüxü̃ ínangupetügüxü̃! 
==ñanagürü. 
37Rü Bernabé rü nayagaxchaü̃ ta ga Cuáü̃ ga Márcu. 
38Natürü ga Pauru rü tama nanaxwax̱e nax yagaãxü̃, yerü Panfíriawa nüxna 
naxo ga noxri, rü tama ínayaxümücü ga yema puracüwa. 
39Rü poraãcü nügümaxã niporagatanücüü naxcax̱ ga yema, rü düxwa 
nügüna nixĩgü. Rü Bernabé nayaga ga Márcu, rü Chíperearü capaxũwa 
naxũ. 
40Natürü ga Pauru rü Chíraxü̃ niga. Rü yema Antioquíacüãx̱ ga yaxõgüxü̃ rü 
naxcax̱ nayumüxẽgü nax Tupana nüxü̃ rüngü̃xẽẽgüxü̃cax̱. Rü yexguma 
inaxĩãchi. 

41Rü Chíriaanewa rü Chiríchiaanewa nachopetü, rü yéma Tupanaarü 
oremaxã nanataãẽxẽẽgü ga yema yaxõgüxü̃. 

Ngechuchuarü ngúexü ̃gü ga yamugüxü ̃arü puracüchiga 16 

Pauruwe rü Chírawe narüxũ ga Timutéu 

1Rü Dérbewa rü Lístrawa nangugü ga Pauru rü Chíra. Rü yéma nayexma ga 
wüxi ga yaxõcü ga Timutéugu ãégacü. Rü naé rü wüxi ga Yudíu ga yaxṍxe 
tixĩ. Rü nanatü rü wüxi ga Griégu nixĩ. 
2Rü guxü̃ma ga yema yaxõgüxü̃ ga Lístrawa rü Icóniowa yexmagüxü̃, rü mea 
Timutéuchiga nidexagü 
3Rü Pauru rü nanaxwax̱e nax Timutéu íyaxümücüxü̃. Natürü naxü̃pa nax 
yagaãxü̃ rü ínanawíechax̱müpex̱echiraü̃, yerü yemaacü nanaxwax̱egü ga 
yema Yudíugü ga yema naanewa yexmagüxü̃. Yerü guxü̃ma nüxü̃ nacuax̱gü 
nax Griégu yixĩxü̃ ga nanatü. 
4Rü guxü̃nema ga gumá ĩanegü ga nawa nachopetünewa, rü duü̃xü̃gümaxã 
nüxü̃ nixugüetanü ga yema ucu̱xẽgü ga nüxü̃ yaxugüxü̃ ga yema ngúexü̃gü 
ga Ngechuchu imugüxü̃ rü yema Yerucharéü̃cüãx̱ ga yaxõgüxü̃arü 
ãẽx̱gacügü. 
5Rü yemaacü yexeraãcü nayaxõgü ga guxü̃ma ga yema yaxõgüxü̃, rü guxü̃ 
ga ngunexü̃ rü nimuetanü ga yema yexwacax yaxõgüxü̃. 

Pauru nango̱xetü rü wüxi ga yatü ga Machedóniaanecüã̱xü̃ nadau 

6Rü Áchiaanewa naxĩxchaü̃ nax yéma nüxü̃ yaxugüxü̃cax̱ ga ore i mexü̃. 
Natürü Tupanaãxẽ ya Üünecü rü nüxna nanachu̱xu ga yema. Rü yemacax̱ 
Fríquiaanewa rü Gárataanewaama nachopetü. 
7Rü Míchiaarü naanewa nangugü, rü yéma nagu narüxĩnüe nax Bitíniaarü 
naanewa naxĩxü̃. Natürü yéma rü ta Tupanaãxẽ ya Üünecü nüxna 
nanachu̱xu nax tama yéma naxĩxü̃cax̱. 
8Rü yemacax̱ Míchiaanewa nachopetümare rü ĩane ga Tróawa nangugü. 

9Rü yema chütaxü̃gu rü Pauru nango̱xetü rü nüxü̃ nadau ga wüxi ga yatü ga 
Machedóniacüãx̱ ga napex̱egu chicü. Rü nüxü̃ nacaa̱x̱ü̃, ñaxü̃maxã: —
¡Machedóniawa naxũ, rü toxü̃ rüngü̃xẽxẽ! ==ñaxü̃maxã. 
10Rü yexguma yemaxü̃ nadau̱̱xgu ga Pauru, rü yexgumatama togü 
tamexẽẽgü nax Machedóniawa taxĩxü̃cax̱. Yerü nüxü̃ tacuax̱gü rü aixcüma 
nixĩ ga Tupana toxcax̱ cax̱axü̃ nax yema duü̃xü̃gümaxã nüxü̃ tixuxü̃cax̱ ga 
ore i mexü̃. 

Pirípuwa nayexmagü ga Pauru rü Chíra 

11Rü Tróaarü türewa itaxĩãchi, rü capaxũ ga Chamotáchiucax̱ wex̱gu taxĩ. 
Rü moxü̃ãcü Neáporiwa tangugü. 
12Rü yéma rü dauxchitagu taxĩ rü Pirípuwa tangugü. Rü gumá nixĩ ya 
Rómacüãx̱güarü ĩane ga Machedóniaanegu naxügüne. Rü gumá nixĩ ga 
guxü̃ne ga ĩanearü tamaene ga yema naanewa. Rü yéma tayexmagü ga 
ñuxre ga ngunexü̃gü. 
13Rü ngü̃xchigaarü ngunexü̃gu, rü guma ĩane iyacuáxü̃wa taxĩ ga 
natüpechinüwa, yerü nagu tarüxĩnüegu rü yéma nayexma ga Yudíugüarü 
yumüxẽchica. Rü yéma tarütogü, rü namaxã tidexagü ga ñuxre ga ngexü̃gü 
ga yéma ngutaquex̱egüxü̃, rü namaxã nüxü̃ tixugü ga Tupanaarü ore. 
14Rü yéma iyexma ga wüxi ga ngecü ga Lídia ga ngĩéga ga Tupanaxü̃ 
icuax̱üxü̃cü. Rü Tiatíra ga ĩanecüãx̱ iyixĩ. Rü dauxracharaxü̃ ga 
naxchirumaxã itaxe yerü yema nixĩ ga ngĩrü puracü. Rü ngĩma rü meama 
yéma irüxĩnü, yerü nüma ga Cori ya Tupana rü ngĩxü̃̃́ nanangúchaü̃xẽxẽ nax 
mea inaxĩnüxü̃cax̱ ga yema ore ga Pauru nüxü̃ ixuxü̃. 
15Rü yemawena rü ñu̱xũchi íibaie wüxigu namaxã ga guxü̃ma ga ngĩtanüxü̃. 
Rü yixcaama rü toxü̃ icaa̱x̱ü̃ ñaxü̃maxã: —Ngẽxguma pema choxü̃ pedau̱̱xgu 
nax aixcüma Coriaxü̃̃́ chayaxõxü̃, rü marü name ega chopatagu peyapegügu 
==ngĩgürügü. Rü yéma toxü̃ ixĩxẽxẽ. 
16Rü wüxi ga ngunexü̃gu ga yexguma yumüxẽwa taxĩxgu ga tomax, rü 
yexma ngĩxü̃ tayangau ga wüxi ga pacü ga ngo̱xo ngĩwa yexmacü. Rü yema 

pacü rü corigü ngĩxmex̱wa diẽru ngĩxü̃ nayauxgü, yerü ngĩma rü 
duü̃xü̃gümaxã nüxü̃ iyaxu nax tax̱acü tá yixcüra nangupetüxü̃. Rü yemacax̱ 
ga duü̃xü̃gü rü diẽrumaxã ngĩxü̃̃́ nanaxütanü, rü yemagu poraãcü diẽru 
ngĩxü̃ iyaxu naxcax̱ ga ngĩrü corigü. 
17Rü ngĩma towe ingẽ ga toma rü Pauru, rü tagaãcü ngĩgürügü: —Ñaa 
yatügü rü Tupana ya Guxãétüwa Ngẽxmacüarü duü̃xü̃gü nixĩgü, rü pemaxã 
nüxü̃ nixu i maxü̃ i taguma gúxü̃chiga ==ngĩgürügü. 
18Rü yemaacü iyixĩ ga muxü̃ma ga ngunexü̃gu. Rü düxwa nüxü̃̃́ 
nawax̱tümüxü̃ ga Pauru, rü ngĩxcax̱ nadauegu, rü ñanagürü nüxü̃ ga yema 
ngo̱xo ga ngĩwa yexmaxü̃: —Ngechuchu ya Cristuégagu cuxü̃ chamu, nax 
ngĩwa ícuxũxũxü̃cax̱ ==ñanagürü. Rü yexgumatama ngĩwa ínaxũxũ ga 
yema ngo̱xo. 
19Rü yexguma ngĩrü corigü nüxü̃ daugügu nax marü tama ngĩgagu diẽru 
ngĩxü̃ nax nayauxgüxü̃, rü Pauruxü̃ rü Chíraxü̃ ínayauxü̃, rü 
ãẽx̱gacügüpex̱ewa nanagagü ga guma ĩanearü plazawa. 
20Rü ãẽx̱gacügüna nanaxuaxü̃ ga yema ngĩrü corigü, rü ñanagürügü: —Ñaa 
Yudíugü rü tórü ĩanewa nananuexẽxẽ i duü̃xü̃gü. 
21Rü tüxü̃ nangúexẽxẽ nax naxaurexü̃cax̱ i nacümagü i tüxna chu̱xuxü̃ i 
yixema i Rómacüãx̱gü ==ñanagürügü. 
22Rü yexguma ga yema ĩanecüãx̱ rü nanue, rü Pauruna rü Chírana nayu̱xgu. 
Rü yema ãẽx̱gacügü nanamu nax ínacuxü̃ãxü̃cax̱ rü naixmenax̱ãmaxã 
yacuai̱x̱güãxü̃cax̱. 
23Rü yexguma marü poraãcü yacuai̱x̱güãguwena, rü poxcupataü̃gu 
nanawocu. Rü nüxna naxãga ga yema poxcupataü̃arü dauruxü̃ nax meama 
nüxna nadauxü̃cax̱. 
24Rü yexguma yemaxü̃ naxĩnügu ga yema dauruxü̃, rü poxcupataü̃arü 
aixepeguxüchixü̃ ga ucapugu nanawocu, rü meama nayachotaparagü. 

25Natürü ngãxü̃cüügu rü nayumüxẽgü ga Pauru rü Chíra, rü nawiyaegü rü 
Tupanaxü̃ nicuax̱üü̃gü. Rü yema togü ga poxcuexü̃ rü nüxü̃ naxĩnüe. 
26Rü ngürüãchi poraãcü naxĩãx̱ãchiane, rü naxĩãx̱ãchitanü ga norü 
poxeguxü̃gü ga gumá poxcupataü̃. Rü yexgumatama niwãxnagü ga guxü̃ma 
ga norü ĩãx̱gü. Rü guxü̃ma ga yema poxcuexü̃arü cadénaparagü rü niwẽgü. 
27Rü pewa nabai̱x̱ãchi ga yema poxcupataü̃arü dauruxü̃. Rü yexguma nüxü̃ 
nadau̱̱xgu ga nax yawãxnagüxü̃ ga ĩãx̱gü ga gumá poxcupataü̃ rü nanayaxu 
ga norü tara nax nügü yamáxü̃cax̱, yerü nüma nüxü̃ nacuax̱gu rü marü 
nibuxmü ga yema poxcuexü̃. 
28Natürü tagaãcü aixta naxü ga Pauru, rü ñanagürü nüxü̃: —¡Taxṹ i cugü 
quimáxü̃! Rü guxãma i toma rü tanuxmagü ==ñanagürü. 
29Rü yexguma ga yema poxcupataü̃arü dauruxü̃ rü naxcax̱ ínaca ga wüxi ga 
omü, rü inañaãchiãcüma yema duü̃xü̃gü ípoxcuexü̃gu nayangaxi, rü 
yadu̱xruxãcüma Paurupex̱egu rü Chírapex̱egu nayacaxã̃́pü̱xü. 
30Rü yexguma ĩãx̱tüwa Pauruxü̃ rü Chíraxü̃ nagagü, rü ñanagürü nüxü̃: —Pa 
Corigüx, ¿Tax̱acü tá chaxüxü̃ i choma nax choxü̃̃́ nangẽxmaxü̃cax̱ i maxü̃ i 
taguma gúxü̃? ==ñanagürü. 
31Rü nümagü rü nanangãxü̃gü rü ñanagürügü nüxü̃: —¡Nüxü̃̃́ yaxõ ya Cori 
ya Ngechuchu, rü tá cuxü̃̃́ nangẽxma i maxü̃ i taguma gúxü̃ i cuma rü guxü̃ 
i cupatacüãx̱! ==ñanagürügü. 
32Rü ñu̱xũchi namaxã rü guxü̃ma ga yema napatacüãx̱gümaxã rü ta nüxü̃ 
nixugüe ga Cori ya Tupanaarü ore. 
33Rü yematama oragu ga chütacü, rü nüma ga yema poxcupataü̃arü dauruxü̃ 
nayayauxgü ga norü o̱xrigü ga Pauru rü Chíra. Rü yemawena rü ñu̱xũchi 
ínabaie wüxigu naxmax̱maxã rü naxacügümaxã. 
34Rü ñu̱xũchi ga nüma ga poxcupataü̃arü dauruxü̃ rü napatawa Pauruxü̃ rü 
Chíraxü̃ nagagü. Rü õna nüxna naxã rü nataãxẽ ga nüma rü guxü̃ma ga 
napatacüãx̱gü ta, yerü Tupanaaxü̃̃́ nayaxõgü. 



3223 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

35Rü moxü̃ãcü pax̱mama rü yema ĩanearü ãẽx̱gacügü rü yema 
poxcupataü̃arü dauruü̃xü̃tawa nanamugü ga purichíagü nax namaxã nüxü̃ 
yanaxugüxü̃cax̱ nax Pauruxü̃ rü Chíraxü̃ ínamuxü̃xü̃cax̱. 
36Rü yexguma ga yema poxcupataü̃arü dauruxü̃ rü ñanagürü Pauruxü̃: —
Ngẽma ãẽx̱gacügü rü nua nanamugü i ore nax pexü̃ íchamuxü̃xü̃cax̱. ¡Rü 
ẽcü ípechoxü̃, rü mea ípixĩ! ==ñanagürü. 
37Natürü ga Pauru rü ñanagürü nüxü̃ ga yema purichíagü: —Toma nax 
Rómacüãx̱gü tixĩgüxü̃, rü ngẽma ãẽx̱gacügü rü tama toxna nacaxíraãcüma 
toxü̃ nicuai̱x̱gü napex̱ewa i guxü̃ma i duü̃xü̃gü, rü ñu̱xũchi poxcupataü̃gu 
toxü̃ nawocu. Rü ñu̱xma rü cúãcü toxü̃ ínamuxü̃chaü̃. Rü taxũtáma 
ngẽmaãcü nixĩ. ¡Rü ẽcü nümatama i ãẽx̱gacügü núma naxĩ nax nümatama 
toxü̃ íyamuxü̃xü̃cax̱! ==ñanagürü ga Pauru. 
38Rü yexguma ga yema purichíagü rü ãẽx̱gacügümaxã nüxü̃ nayarüxugüe ga 
yema ore. Rü poraãcü nabai̱x̱ãchie ga yema ãẽx̱gacügü ga yexguma nüxü̃ 
naxĩnüegu nax Rómacüãx̱ü̃chi yixĩgüxü̃ ga Pauru rü Chíra. 
39Rü yéma naxĩ, rü Pauruna rü Chírana nayacagü nax nüxü̃̃́ nüxü̃ 
iyanangümaexü̃cax̱ ga yema namaxã naxügüxü̃. Rü ínanamuxü̃, rü nüxü̃ 
nacaa̱x̱ü̃gü nax nawa ínachoxü̃xü̃cax̱ ga guma ĩane. 
40Rü yexguma poxcupataü̃wa ínachoxü̃gu ga Pauru rü Chíra, rü Lídiapatawa 
naxĩ. Rü yema yaxõgüxü̃maxã nangutaquex̱egü, rü nayaxucu̱xẽgü, rü 
Tupanaarü oremaxã nanataãẽxẽẽgü. Rü ñu̱xũchi yemawena rü inaxĩãchi. 

Ngechuchuarü ngúexü ̃gü ga yamugüxü ̃arü puracüchiga 17 

Paurumaxã rü Chíramaxã nanue ga duü̃xü̃gü ga Techarónicawa 

1Rü ĩanegü ga Anfípori rü Aporóniawa nachopetü ga Pauru rü Chíra, rü 
ñu̱xũchi ĩane ga Techarónicawa nangugü. Rü yéma nayexma ga wüxi ga 
ngutaquex̱epataxü̃ ga Yudíugüarü. 
2Rü guma ngutaquex̱epataü̃wa naxũũxü̃ ga Pauru, yerü woetama yema nixĩ 
ga nacüma. Rü tomaepü̱x ga ngü̃xchigaarü ngunexü̃gu rü Tupanaarü ore ga 
ümatüxü̃chiga yema Yudíugümaxã yéma nidexa. 

3Rü meama naxcax̱ nanango̱xẽxẽ ga yema ore, rü namaxã nüxü̃ nixu nax 
tax̱acücax̱ nayuxü̃ ga Cristu rü tü̱xcüü̃ wena nax namaxü̃xü̃. Rü ñanagürü: 
—Yimá Ngechuchu i pemaxã nüxü̃ chixuchigacü, rü yimá nixĩ i aixcüma 
Cristu ixĩcü ==ñanagürü ga Pauru. 
4Rü ñuxre ga Yudíugü ga yéma yexmagüxü̃ rü nayaxõgü, rü Pauru rü 
Chíratanügu naxãgü. Rü yexgumarüxü̃ ta Ngechuchuaxü̃̃́ nayaxõgü ga 
muxü̃ma ga Griégugü ga Tupanaxü̃ icuax̱üü̃güxü̃. Rü muxü̃ma ga ngexü̃gü 
ga tachigagüxü̃ rü ta nayaxõgü. 
5Rü yemacax̱ ga yema Yudíugü ga tama yaxõgüxü̃, rü nixãũxãchigü. Rü 
nanaxĩtaquex̱exẽxẽ ga ñuxre ga yatügü ga chixexü̃gu maxẽxü̃ ga oexü̃ ga 
ĩanearü namagüwa yexmagüxü̃. Rü yema Yudíugü rü yema oexü̃xü̃ 
naxucu̱xẽgü nax yema ĩanecüãx̱ ga duü̃xü̃güxü̃ nanuexẽẽxü̃cax̱. Rü 
Yachóü̃patawa nabuxmü ga yema duü̃xü̃gü nax Paurucax̱ rü Chíracax̱ 
nadaugüxü̃cax̱, yerü yema muxü̃ma ga duü̃xü̃güpex̱ewa nanagagüchaü̃. 
6Natürü yexguma tama yexma nüxü̃ yangaugügu, rü Yachóü̃xü̃ niyauxgü, rü 
ñuxre ga yaxõgüxü̃xü̃ rü ta ínayauxü̃. Rü nayagáuxü̃tanü, rü guma ĩanearü 
ãẽx̱gacügüpex̱ewa nanagagü. Rü tagaãcü ñanagürügü: —Ngẽma Pauru rü 
Chíra i guxü̃ i naanewa duü̃xü̃güxü̃ chixexẽẽgüxü̃, rü núma rü ta nangugü. 
7Rü Yachóü̃ nixĩ ga nayaxuxü̃ ga napatawa. Rü guxü̃ma i ngẽma yaxõgüxü̃ 
rü tama naga naxĩnüechaü̃ i tórü ãẽx̱gacü ya Rómawa ngẽxmacüarü mugü, 
erü nüxü̃ nixugüe rü nangẽxma i to i ãẽx̱gacü i Ngechuchu ==ñanagürügü 
ga yema chixexü̃gü ga yatügü. 
8Rü yexguma yemaxü̃ naxĩnüegu ga duü̃xü̃gü rü guma ĩanearü ãẽx̱gacügü 
rü poraãcü nanue. 
9Natürü ga Yachóü̃ rü namücügü rü diẽrumaxã nügü naxütanügü, rü 
yemacax̱ nayangex̱gü. 

Pauru rü Chíra rü Beréawa nayexmagü 

10Rü yematama ga chütaxü̃gu rü yema yaxõgüxü̃ ga Techarónicacüãx̱ rü ĩane 
ga Beréawa nanamugü ga Pauru rü Chíra. Rü yexguma yéma nangugügu, rü 
Yudíugüarü ngutaquex̱epataü̃wa naxĩ. 
11Rü yema togü ga Yudíugü ga Techarónicawa yexmagüxü̃arü yexera 
narümemaegü ga yema Yudíugü ga Beréacüãx̱. Rü norü ngúchaü̃maxã 
meama nanayauxgü ga yema ore. Rü guxü̃ ga ngunexü̃gu rü Tupanaarü ore 
ga ümatüxü̃wa nangúe nax mea nüxü̃ nacuax̱güxü̃cax̱ rü aixcüma yixĩ ga 
yema ore ga Pauru rü Chíra namaxã nüxü̃ ixugüxü̃. 
12Rü muxü̃ma ga yema Beréacüãx̱ ga Yudíugü rü Ngechuchuaxü̃̃́ nayaxõgü. 
Rü yexgumarüxü̃ ta ga muxü̃ma ga Griégugü ga yatüxü̃gü rü ngexü̃gü ga 
tachigagüxü̃, rü nayaxõgü. 
13Natürü yexguma yema Yudíugü ga Techarónicacüãx̱ nüxü̃ cuáchigagügu 
nax Beréawa rü ta nüxü̃ nax yaxuxü̃ ga Tupanaarü ore ga Pauru, rü yéma 
naxĩ, rü nananuexẽxẽ ga yema ĩanecüãx̱ ga duü̃xü̃gü. 
14Natürü yexguma yemaxü̃ nacuáchigagügu ga yema yaxõgüxü̃, rü paxãma 
Pauruxü̃ ínaxũxũxẽẽgü ga guma ĩanewa rü ñu̱xmata márpechinüwa 
nangugü. Natürü ga Chíra rü Timutéu rü Beréagu narücho. 
15Rü yema duü̃xü̃gü ga Pauruxü̃ íxümücügüxü̃, rü wapurugu 
ínayaxümücügü ñu̱xmata ĩane ga Aténawa nangugü, rü ñu̱xũchi Beréacax̱ 
nawoegu. Rü Pauru rü yema duü̃xü̃güxü̃ yéma namuga nax paxa naxü̃tawa 
naxĩxü̃cax̱ ga Chíra rü Timutéu. 

Aténawa nayexma ga Pauru 

16Rü yexguma Pauru rü Aténawa Chíraxü̃ rü Timutéuxü̃ nangu̱xẽẽgu, rü 
tama nataãẽcüraxü̃ yerü nüxü̃ nadau nax guxü̃wama ga guma ĩanewa rü 
poraãcü naxchicünax̱ãmaxãmare natupanaãx̱güxü̃. 
17Rü yemacax̱ ga Pauru rü Yudíugüarü ngutaquex̱epataü̃wa Cristuchigaxü̃ 
nixu namaxã ga yema Yudíugü rü namaxã ga yema togü ga tama Yudíugü 
ixĩgüxü̃ ga Tupanaxü̃ icuax̱üü̃güxü̃. Rü guxü̃ ga ngunexü̃gu rü ĩanearü 

plazawa rü ta Cristuchigaxü̃ nixu namaxã ga yema duü̃xü̃gü ga yéma 
ãmücüwa ĩxü̃. 
18Rü nayexmagü ta ga ñuxre ga yatügü ga Epicúriugüarü ngu̱xẽẽtaewa 
ngúexü̃, rü togü ga Etóicugüarü ngu̱xẽẽtaewa ngúexü̃. Rü nümagü rü 
inanaxügüe ga Paurumaxã nax yanaxutagagüxü̃. Rü ñuxre ga nümagü rü 
ñanagürügü: —¿Rü tax̱acü nixĩ i nüxü̃ yaxuxü̃ i ñaa yatü i 
idexaechamarexü̃? ==ñanagürügü. Rü togü nanangãxü̃gü, rü ñanagürügü: 
—Maneca wüxi i to i nachixü̃anecüãx̱arü tupanagüarü orearü uruxü̃ nixĩ 
==ñanagürügü. Rü yemaacü nidexagü ga yema duü̃xü̃gü, yerü Pauru rü 
nüxü̃ nixu ga ore ga mexü̃ ga Ngechuchuchiga rü wena nax namaxü̃xü̃chiga. 
19Rü düxwa norü ãẽx̱gacügüarü ngutaquex̱echica ga Areópagu ãégaxü̃wa 
nanagagü. Rü yéma nüxna nacagü, rü ñanagürügü nüxü̃: —Toma nüxü̃ 
tacuáxchaü̃ nax tax̱acürü ngu̱xẽẽtae i ngexwacax̱ü̃xü̃ yixĩxü̃ i ngẽma namaxã 
cungu̱xẽẽtaexü̃. 
20Erü toxcax̱ rü wüxi i taguma nüxü̃ taxĩnüexü̃ nixĩ i ngẽma ore, rü nüxü̃ 
tacuáxchaü̃ nax tax̱acüchiga yixĩxü̃ i ngẽma nüxü̃ quixuxü̃ ==ñanagürügü. 
21Rü yemaacü nidexagü, yerü guxü̃ma ga Aténacüãx̱ rü yema to ga 
nachixü̃anecüãx̱gü ga yexma ãchiü̃güxü̃, rü woetama norü me nixĩ nax nüxü̃ 
naxĩnüexü̃ ga yexwacax̱üxü̃ ga oregü rü nachiga nax yadexagüxü̃. Rü 
yexicagu narüxĩnüe. 
22Rü yemacax̱ ga Pauru rü inachi norü ngãxü̃tanüwa ga yema duü̃xü̃gü ga 
yema Areópagu ngutaquex̱egüxü̃, rü ñanagürü: —Pa Aténacüãx̱güx, nüxü̃ 
chadau nax poraãcü perü tupanagügu perüxĩnüexü̃. 
23Erü ngẽxguma perü ngutaquex̱echicagüwa chixüpetüchigügu, rü nüxü̃ 
chadau i naxchicünax̱ãgü i nüxü̃ picuax̱üü̃güxü̃. Rü wüxi i nachicawa 
namaxã chayarüxũ i wüxi i Tupanaarü ãmarearü guruxü̃ i nagu ümatüxü̃ i 
naéga i ñaxü̃: “Tupana ya tama nüxü̃ icuácü”, ñaxü̃. Rü yimá Tupana ya 
tama nüxü̃ pecuáãcüma nüxü̃ picuax̱üü̃gücü nixĩ ya choma pemaxã nüxü̃ 
chixuchigacü. 

24Rü gumá Tupana ga naxücü ga ñaa naane rü guxü̃ma i nawa ngẽxmagüxü̃, 
rü nüma nixĩ i norü yora yixĩxü̃ i daxũguxü̃ i naane rü ñoma i naane. Rü 
ngẽmacax̱ nüma rü tama duü̃xü̃gü üxü̃ne ya Tupanapatagügu naxãchiü̃. 
25Rü nüma ya Tupana rü taxucax̱ma nanaxwax̱e i texéarü ngü̃xẽxẽ erü 
taxuxü̃ma nüxü̃̃́ nataxu. Rü nüma nixĩ i guxãna naxããxü̃ i maxü̃, rü buanecü 
ya namaxã ingü̃ãtanücüücü rü guxü̃ma i tax̱acü i togü ñu̱xma ngẽxmagüxü̃. 
26Nüma rü wüxi ga duü̃xü̃watama nanaxü ga guxü̃ma ga duü̃xü̃gü nax guxü̃ 
i naanewa nangẽxmagüxü̃cax̱. Rü nüma inaxuneta i ñuxgu tá nax nabuxü̃ i 
duü̃xü̃gü rü ngexta tá naxãchiü̃xü̃ i wüxichigü. 
27-28Rü yemaacü nanaxü ga Tupana nax duü̃xü̃gü naxcax̱ daugüxü̃cax̱ rü 
ñoma ẽanexü̃wa tax̱acücax̱ idaugüxü̃rüxü̃ ngürüãchi nüxü̃ iyangaugüxü̃cax̱. 
Natürü nüma ya Tupana rü woetama guxü̃guma tüxna nangaicamachirex̱. 
Erü nagagu nixĩ i imaxẽxü̃ rü ixĩãx̱tanücüüxü̃ rü ingóexü̃, ngẽxgumarüxü̃ i 
ñuxre i perü poperaarü ümatüruü̃gü i poetagü nüxü̃ ixuxü̃rüxü̃ rü 
ñanagürügü: “Tupanaxacü tixĩgü”, ñanagürügü. 
29Rü ñu̱xma nax Tupanaxacügü ixĩgüxü̃, rü tama name i nagu tarüxĩnüe rü 
Tupana rü wüxi i naxchicünax̱ã i úirumüwa rü ẽx̱na diẽrumüwa rü ẽx̱na 
nutawa ixüxü̃rüxü̃ nixĩ. Erü guxü̃ma i ngẽma naxchicünax̱ãgü rü nümatama 
i duü̃xü̃gü nagu naxĩnüexü̃ãcüma nanaxügü. 
30Rü nũxcüma ga duü̃xü̃gü rü naechitamare ínatüe, natürü nüma ga Tupana 
rü namaxã yáxna naxĩnü. Natürü i ñu̱xma ya Tupana rü nanamu i duü̃xü̃gü 
i guxü̃wama nax naxcax̱ nadaugüxü̃. Rü nanamu nax nüxü̃ naxoexü̃ i 
nacüma i chixexü̃gü. 
31Yerü nüma ga Tupana rü marü nüxü̃ naxuneta i wüxi i ngunexü̃ i nagu tá 
aixcüma guxü̃ i ñoma i naanecüãx̱ i duü̃xü̃güna nacax̱axü̃ i norü maxü̃chiga. 
Rü marü nüxü̃ naxuneta ya wüxi ya yatü ya Ngechuchu, rü yimá tá nixĩ ya 
duü̃xü̃güna cacü. Rü Tupana rü guxãxü̃ma nüxü̃ nacuax̱ẽxẽ ga yema ga 
yexguma Ngechuchuxü̃ wena namaxẽẽgu ==ñanagürü ga Pauru. 

32Rü yexguma yema nax wena namaxẽxü̃chigaxü̃ naxĩnüegu ga duü̃xü̃gü, rü 
ñuxre ga nümagü rü Pauruxü̃ nacugüe. Natürü ga togü rü ñanagürügü: —
To i ngunexü̃gu tá wena cuxü̃̃́ itarüxĩnüe i ngẽmachiga ==ñanagürügü. 
33Rü yexguma ga Pauru rü natanüwa ínaxũxũ. 
34Natürü ñuxre ga duü̃xü̃gü rü Pauruwe narüxĩ, rü Ngechuchuaxü̃̃́ nayaxõgü. 
Rü natanüwa nayexma ga Dioníchiu ga wüxi ga Areópagutanüxü̃, rü wüxi 
ga ngecü ga Dámari ga ngĩéga. Rü ñuxre ga togü rü ta nayaxõgü. 

Ngechuchuarü ngúexü ̃gü ga yamugüxü ̃arü puracüchiga 18 

Coríntiuwa nayexma ga Pauru 

1Rü yemawena rü Aténawa inaxũãchi ga Pauru, rü ĩane ga Coríntiuwa naxũ. 
2Rü yéma namaxã inayarüxũ ga wüxi ga Yudíu ga Aquíragu ãégaxü̃. Nüma 
rü Póntoanecüãx̱ nixĩ, rü yexwacax Itáriaanewa ne naxũ ngĩmaxã ga naxmax̱ 
ga Prichíra. Rü yéma Coríntiuwa nayexma, yerü Rómaarü ãẽx̱gacü ga 
Cláudiu nanamu nax Rómawa ínachoxü̃xü̃cax̱ ga guxü̃ma ga Yudíugü. Rü 
Pauru rü Aquíraxü̃tagu nanaxũane. 
3Rü nüma ga Pauru rü Aquírarüxü̃ rü Prichírarüxü̃ nüxü̃ nacuax̱ nax 
naxchirunaxcax̱ ga düxenüarü üwa napuracüxü̃. Rü yemacax̱ ga Pauru rü 
naxü̃tagu narüxãũ̱̱x nax wüxigu nügümaxã napuracüexü̃cax̱. 
4Rü guxü̃ ga ngü̃xchigaarü ngunexü̃gu rü Yudíugüarü ngutaquex̱epataü̃wa 
naxũũxü̃ ga Pauru, rü duü̃xü̃gümaxã nidexaxü̃, rü nayaxucu̱xẽgüxü̃. Rü 
yexgumarüxü̃ ta nayaxucu̱xẽgüxü̃ ga yema duü̃xü̃gü ga tama Yudíugü 
ixĩgüxü̃. 
5Rü yexguma Chíra rü Timutéu Coríntiuwa ngugügu ga Machedóniawa ne 
ĩxü̃, rü nüma ga Pauru inanaxügü nax guxü̃ ga ngunexü̃ nüxü̃ yaxuxü̃ ga 
Tupanaarü ore. Rü meama Yudíugüxü̃ nangúexẽxẽ nax Ngechuchu rü 
aixcüma Cristu yixĩxü̃. 
6Natürü nümagü ga yema Yudíugü rü inanaxügüe ga Paurumaxã nax 
nanuexü̃ rü namaxã naguxchigagüxü̃. Rü yexguma inapamüchiru ga Pauru. 
Rü yema nixĩ ga wüxi ga cuax̱ruxü̃ naxcax̱ ga yema duü̃xü̃gü nax yemawa 

nüxü̃ yacuax̱ãchitanüxü̃cax̱ ga norü chixexü̃. Rü ñanagürü nüxü̃: —Pegagu 
tátama nixĩ nax ipeyarütauxexü̃, rü marü tama chaugagu nixĩ. Rü ñomaü̃cüü 
i choma rü tá ngẽma tama Yudíugü ixĩgüxü̃tanüwa chaxũ ==ñanagürü ga 
Pauru. 
7Rü ínaxũxũ ga guma ngutaquex̱epataü̃wa. Rü yéma nayexma ga wüxi ga 
yatü ga Tíchiu ga Yúchugu ãégaxü̃. Rü nüma rü Tupanaxü̃ nangechaü̃ rü 
yexma ngutaquex̱epataü̃cüwagu naxãpata. Rü yemaxü̃tawa naxũ ga Pauru, 
rü yexma nape. 
8Rü Críspo ga ngutaquex̱epataü̃arü ãẽx̱gacü rü naxmax̱ rü guxü̃ma ga 
naxacügü rü Cori ya Ngechuchuaxü̃̃́ nayaxõgü. Rü yexgumarüxü̃ ta muxü̃ma 
ga Coríntiucüãx̱gü rü nayaxõgü ga yexguma nüxü̃ naxĩnüegu ga yema ore, 
rü ínabaiü̃. 
9Rü wüxi ga chütaxü̃ rü nango̱xetü ga Pauru. Rü Cori ya Tupana namaxã 
nidexa, rü ñanagürü: —¡Taxṹ i cumuü̃xü̃! ¡Rü nüxü̃ ixuama i chorü ore! ¡Rü 
taxṹ i curüchianexü̃! 
10Erü choma rü cuxü̃tagu changẽxma. Rü taxúetama chixexü̃ cumaxã taxü 
erü daa ĩanewa rü choxü̃̃́ nangẽxma i muxü̃ma i chorü duü̃xü̃gü 
==ñanagürü ga Tupana. 
11Rü yemacax̱ wüxi ga taunecüarü ngãxü̃ Coríntiuwa nayexma ga Pauru. Rü 
yéma yema duü̃xü̃gütanüwa namaxã nangúexẽẽtae ga Tupanaarü ore. 
12Natürü yexguma Acáyaanearü ãẽx̱gacü yixĩxgu ga Garióü̃, rü yema 
Yudíugü rü wüxigu Pauruxü̃ niyauxgü, rü ãẽx̱gacüpex̱ewa nanagagü. 
13Rü ñanagürügü nüxü̃ ga gumá ãẽx̱gacü: —Ñaa yatü rü duü̃xü̃güxü̃ 
naxuxcu̱xẽ nax tama torü mugü nüxü̃ ixuxü̃ãcüma Tupanaxü̃ 
yacuax̱üü̃güxü̃cax̱ ==ñanagürügü. 
14Rü Pauru marü nachonagüchaü̃, natürü nüma ga ãẽx̱gacü ga Garióü̃ rü 
yema Yudíugüxü̃ nangãxü̃, rü ñanagürü: —Rü ngẽxguma chi wüxi i taxü̃ i 
chixexü̃ naxü̱xgu, rüex̱na namáẽtagu, rü ngẽxguma chi nixĩ i choma i pexü̃̃́ 
ichaxĩnüxü̃, Pa Yudíugüx. 

15Natürü ngẽma pecümachiga rü perü mugüchiga rü perü ngu̱xẽẽtaechiga 
nax yixĩxü̃, rü choma rü tama nüxü̃ chacuáxchaü̃ i ngẽma. ¡Rü pematama 
penamexẽxẽx̱! Rü choma rü tama ngẽmachigaarü ãẽx̱gacü chixĩxchaü̃ 
==ñanagürü. 
16Rü yexguma ínanawoxü̃ ga yéma. 
17Rü yexguma ga yema duü̃xü̃gü rü Chótenexü̃ niyauxgü. Rü nüma rü 
Yudíugüarü ngutaquex̱epataü̃arü ãẽx̱gacü nixĩ. Rü yema duü̃xü̃gü rü 
yexmatama ãẽx̱gacü ga Garióü̃pex̱egu Chótenexü̃ nacuai̱x̱gü. Natürü nüma 
ga Garióü̃ rü taxu ñanagürümare. 

Pauru rü Antioquíaca̱x nataegu, rü ñu̱xũchi wenaxarü inaxũãchi nax norü 
tomaepü̱xcüna to ga nachixü̃anegüwa nangeaxü̃ ga Tupanaarü ore 

18Rü yemawena rü muxü̃ma ga ngunexü̃ yéma Coríntiuwa nayexma ga 
Pauru. Rü yixcaama nüxü̃ narümoxẽ ga yema yaxõgüxü̃ rü nüxna inaxũãchi. 
Rü ĩane ga Chencréawa naxũ namaxã ga Prichíra rü Aquíra. Rü Chencréawa 
naxü̃pa nax yachoü̃xü̃, rü nügü nidüpü̱xüeru ga Pauru yerü marü 
nayanguxẽxẽ ga wüxi ga uneta ga Tupanamaxã nüxü̃ yaxuxü̃. Rü ñu̱xũchi 
Chencréaarü türewa wüxi ga wapurugu nichoü̃ nax Chíriaanewa naxĩxü̃cax̱. 
19Rü yexguma Epéchiuwa nangugügu, rü Pauru nüxna nixũgachi ga Prichíra 
rü Aquíra, rü Yudíugüarü ngutaquex̱epataü̃wa naxũ. Rü yéma namaxã 
nidexa ga yema Yudíugü ga guma ngutaquex̱epataü̃wa ngutaquex̱egüxü̃xü̃. 
20Rü yema Yudíugü, rü nüxü̃ nacaa̱x̱ü̃gü nax muxü̃ma ga ngunexü̃gü yexma 
naxã̃́ũxü̃cax̱, natürü ga nüma ga Pauru rü tama nanaxwax̱e. 
21Rü yemacax̱ nüxü̃ narümoxẽ, rü ñanagürü nüxü̃: —Rü ngẽxguma Tupana 
naxwax̱egu, rü wena táxarü pexcax̱ chataegu ==ñanagürü. Rü yemawena 
rü Epéchiuarü türewa nayarüxüe, rü inaxũãchi. 
22Rü Checharéaarü türewa nangu, rü yéma ínaxüe. Rü ñu̱xũchi 
Yerucharéü̃wa naxũ nax nüxü̃ yanamoxẽxü̃cax̱ ga yema yaxõgüxü̃ ga yéma 
yexmagüxü̃. Rü ñu̱xũchi Antioquíawa naxũ. 
23Rü yexguma marü ñuxre ga ngunexü̃ yéma Antioquíawa nayexmagu, rü 
wenaxarü inaxũãchi ga Pauru nax wüxichigü ga ĩane ga Gárataanewa rü 

Fríquiaanewa yexmagünewa íyadauxü̃cax̱ rü yataãẽxẽẽgüaxü̃cax̱ ga guxü̃ma 
ga yema yaxõgüxü̃ ga guma ĩanegüwa yexmagüxü̃. 

Apóru rü Epéchiuwa nüxü̃ nixu ga Tupanaarü ore 

24Rü yexgumaü̃cüxü rü Epéchiuwa nangu ga wüxi ga Yudíu ga Apórugu 
ãégaxü̃. Rü nüma rü ĩane ga Areyandríacüãx̱ nixĩ, rü nüxü̃̃́ natauxcha nax 
duü̃xü̃güpex̱ewa yadexaxü̃. Rü meama nüxü̃ nacuax̱ ga Tupanaarü ore i 
ümatüxü̃. 
25Rü nüma ga Apóru rü mea nüxü̃ nacuax̱ ga Cuáü̃ ga baiü̃ẽẽruü̃arü 
ngu̱xẽẽtae ga Cori ga Ngechuchuchiga. Rü nataãẽãcüma nidexa rü norü 
ngúchaü̃maxã nanangúexẽxẽ ga Ngechuchuchiga. Natürü Cuáü̃arü 
baiü̃ẽẽchigaxicatama nixĩ ga nüxü̃ nacuáxü̃. 
26Rü nüma ga Apóru rü tama namuü̃ãcüma inanaxügü nax yadexaxü̃ ga 
Yudíugüarü ngutaquex̱epataü̃wa. Natürü yexguma Apóruxü̃ naxĩnüegu ga 
Prichíra rü Aquíra, rü napatawa nanagagü nax yexeraãcü namaxã 
inanguxü̃xẽẽãxü̃cax̱ ga Ngechuchuchiga. 
27Rü yexguma Acáyaanewa naxũxchaü̃gu ga Apóru, rü yema yaxõgüxü̃ ga 
Epéchiucüãx̱ nüxü̃ narüngü̃xẽẽgü. Rü popera yéma namugü naxcax̱ ga yema 
yaxõgüxü̃ ga Acáyaanecüãx̱ nax mea Apóruxü̃ nayauxgüxü̃cax̱. Rü yexguma 
Acáyaanewa nanguxgu ga Apóru rü poraãcü nüxü̃ narüngü̃xẽxẽ ga yema 
duü̃xü̃gü ga Tupanaarü ngechaü̃gagu Ngechuchuaxü̃̃́ yaxõgüxü̃. 
28Rü guxü̃ ga duü̃xü̃güpex̱ewa nüxü̃ nüxü̃ naxĩnüxẽxẽ nax aixcüma ínatüexü̃ 
ga yema Yudíugü ga tama Ngechuchuxü̃ cuax̱güchaü̃xü̃. Rü nümagü ga 
Yudíugü rü taxucürüwama nayaxãgü ga yema Apóru nüxü̃ ixuxü̃, yerü ga 
nüma ga Apóru rü Tupanaarü ore ga ümatüxü̃wa meama nüxü̃ nanawex̱ nax 
Ngechuchu rü aixcüma Cristu yixĩxü̃. 

Ngechuchuarü ngúexü ̃gü ga yamugüxü ̃arü puracüchiga 19 

Epéchiuwa nayexma ga Pauru 

1Rü yexguma Coríntiuwa nayexmayane ga Apóru, rü Pauru rü naxpü̱xanegu 
idaxü̃ ga namawa nixüpetü, rü Epéchiuwa nangu. Rü yexma nüxü̃ nayangau 
ga ñuxre ga yaxõgüxü̃. 
2Rü nüxna naca, rü ñanagürü nüxü̃: —¿Marü penayaxuxü̃ ga Tupanaãxẽ ya 
Üünecü ga yexguma peyaxõgügu? ==ñanagürü. Rü nümagü nanangãxü̃, 
rü ñanagürügü: —Tama. Taguma nüxü̃ taxĩnüechiga nax tax̱acü yixĩxü̃ i 
Tupanaãxẽ ya Üünecü ==ñanagürügü. 
3Rü yexguma ga Pauru rü nüxna naca rü ñanagürü nüxü̃: —¿Texéaxü̃̃́ 
peyaxõgüxü̃ ga yexguma ípebaiü̃gu? ==ñanagürü. Rü nümagü nanangãxü̃, 
rü ñanagürügü: —Toma nüxü̃̃́ tayaxõ ga yema Cuáü̃ ga baiü̃xẽẽruü̃arü 
ngu̱xẽẽtae ==ñanagürügü. 
4Rü yexguma ga Pauru rü ñanagürü nüxü̃: —Cuáü̃ ínanabaiü̃xẽxẽ ga yema 
duü̃xü̃gü ga nüxü̃ rüxoexü̃ ga nacüma ga chixexü̃ rü Tupanacax̱ daugüxü̃. 
Natürü yema duü̃xü̃gümaxã nüxü̃ nixu ta nax nüxü̃̃́ yaxõgüãxü̃cax̱ ga 
Ngechuchu ga naweama ne ũcü ==ñanagürü ga Pauru. 
5Rü yexguma yemaxü̃ naxĩnüegu ga yema yaxõgüxü̃ ga Epéchiuwa 
yexmagüxü̃ rü ínabaiü̃ naégagu ga Cori ya Ngechuchu. 
6Rü yexguma Pauru rü yema yaxõgüxü̃étügu naxǘxmex̱gu, rü nüxna nangu 
ga Tupanaãxẽ ya Üünecü, rü to ga nagawachigü nidexagü, rü nüxü̃ nixugüe 
ga Tupanaarü ore. 
7Rü 12 ga yatügü nixĩgü ga yema yaxõgüxü̃. 
8Rü tomaepü̱x ga tauemacü yéma nayexma ga Pauru. Rü Yudíugüarü 
ngutaquex̱epataü̃wa naxũũxü̃ rü tama namuü̃ãcüma nüxü̃ nixuuxü̃ ga 
Tupanaarü ore. Rü nanangúexẽxẽ nax aixcüma ãẽx̱gacü yixĩxü̃ ya Tupana, 
rü nüxü̃̃́ nanangúchaü̃xẽxẽ nax Ngechuchuaxü̃̃́ yaxõgüãxü̃cax̱. 
9Natürü nayexma ga ñuxre ga duü̃xü̃gü ga tama nüxü̃ cuax̱güchaü̃xü̃ rü tama 
yaxõgüchaü̃xü̃. Rü nümagü inanaxügüe nax yema muxü̃ma ga 
duü̃xü̃güpex̱ewa chixexü̃ yaxugüexü̃ nachigagu ga Cori ya Ngechuchu. Rü 
yemacax̱ ga Pauru rü nüxna nixũgachi, rü tóxnamana nanagagü ga yema 

yaxõgüxü̃ nawa ga wüxi ga ngutaquex̱epataxü̃ ga Tiránuarü ngúepataü̃ ga 
naéga. Rü guxü̃ ga ngunexü̃gu namaxã nüxü̃ nixuchiga ga ore i mexü̃. 
10Rü yemaacü nanaxü ga taxre ga taunecü, rü yemaacü guxü̃ma ga 
Áchiaanecüãx̱gü ga Yudíugü rü Griégugü rü nüxü̃ naxĩnüe ga Cori ya 
Tupanaarü ore. 
11Rü Tupana rü Pauruxü̃ narüngü̃xẽxẽ nax naxüaxü̃ ga taxü̃gü ga cuax̱ruü̃gü 
ga Tupanaarü poramaxã naxüxü̃. 
12Rü ai̱x̱rücü ga norü dechugü ga Pauru rü naxchirugü rü duü̃xü̃gü rü yema 
idax̱aweexü̃xü̃tawa nanangegü. Rü yexguma yema idax̱aweexü̃ nüxü̃ 
ingógügügu ga yema naxchiru rü ẽx̱na dechu, rü naxcax̱ nitaanegü. Rü yema 
duü̃xü̃gü ga ngo̱xoãx̱güxü̃ rü ta naxcax̱ nitaanegü. 
13Natürü nayexma ga ñuxre ga Yudíugü ga ĩanearü namagüwa ixĩẽtanüxü̃ 
rü duü̃xü̃güwa ínawoxü̃xü̃ ga ngo̱xogü. Rü nüxü̃ naxügü nax Cori ya 
Ngechuchuégagu ínawoxü̃ãxü̃ ga ngo̱xogü. Rü ñanagürügü: —Ngechuchu 
ya Pauru nüxü̃ ixuchigacüégagu pexü̃ tamu nax ípechoxü̃xü̃cax̱ 
==ñanagürügü ga yema Yudíugü. 
14Rü yema nixĩ ga naxügüxü̃ ga yema 7 ga nanegü ga yema Yudíu ga 
Echébagu ãégaxü̃. Rü nüma ga Echéba rü chacherdótegüarü ãẽx̱gacü nixĩ. 
15Natürü wüxi ga ngunexü̃gu ga yexguma wüxi ga ngo̱xoxü̃ 
ínatax̱üchigüchaü̃gu, rü yema ngo̱xo nanangãxü̃, rü ñanagürü: —Nüxü̃ 
chacuax̱ ya Ngechuchu, rü nüxü̃ chacuax̱ ya Pauru nax texé yixĩxü̃. ¿Natürü 
i pema rü texégü pixĩgü? ==ñanagürü. 
16Rü yexguma ga yema yatü ga ngo̱xoã̃́xü̃ rü yema duü̃xü̃gü ga 
ínatax̱üchigüchaü̃xü̃na nayuxu, rü nüxü̃ narüporamae ga guxü̃ma rü 
ínanagáuü̃xü̃negü. Rü yemaacü ngexchiruxü̃ma rü napíexü̃ma nibuxmü ga 
gumá ĩwa. 
17Rü guxü̃ma ga Yudíugü rü Griégugü ga Epéchiuwa yexmagüxü̃ rü nüxü̃ 
nacuáchiga ga yema. Rü poraãcü namuü̃e ga guxü̃ma. Rü yemaacü 
yexeraãcü natachiga ga naéga ga Cori ga Ngechuchu. 

18Rü muxü̃ma ga yema yaxõgüxü̃ rü yéma ningugüetanü, rü guxü̃ ga 
duü̃xü̃güpex̱ewa nüxü̃ nixugüe ga guxü̃ma ga norü chixexü̃ ga ü̃pa 
naxügüxü̃. 
19Rü muxü̃ma ga yema iyuüechiréxü̃, rü yéma nanana ga norü yuüpane ga 
nawa nangúexü̃, rü guxãpex̱ewa ínanagu. Rü yexguma nangugügüãgu ga 
natanü ga yema yuüpanegü, rü 50,000 tachinü ga diẽru ga tatanüxü̃wa 
nangu ga natanü. 
20Rü yemaacü ga Cori ya Tupanaarü ore, rü yexeraãcü nixũchigü, rü 
yexeraãcü duü̃xü̃gü nüxü̃ nadau nax naporaxü̃ ga yema ore. 
21Rü yemawena ga Pauru, rü nagu narüxĩnü ga Machedóniaanewa rü 
Acáyaanewaxíra nax naxũxü̃, rü ñu̱xũchi Yerucharéü̃wa nax naxũxü̃. Rü 
ñanagürü: —Yerucharéü̃wa tá chaxũ, rü yixcaama rü Rómawa rü tá ta chaxũ 
==ñanagürü. 
22Rü yemacax̱ nügüpex̱egu Machedóniaanewa nanamugü ga taxre ga norü 
ngü̃xẽẽruxü̃ ga Timutéu rü Erástu. Natürü nüma ga Pauru rü ñuxre ga 
ngunexü̃ Áchiaanegu narüxãũ̱̱x. 

Nanue ga duü̃xü̃gü ga Epéchiuwa 

23Rü yexgumaü̃cüxü ga Epéchiuwa rü nanue ga duü̃xü̃gü nachigagu ga Cori 
ya Tupanaarü ore. 
24Rü yemaacü naxüpetü nagagu ga wüxi ga yatü ga diẽrumüwa puracüxü̃ ga 
Demétriugu ãégaxü̃. Rü nüma rü diẽrumüwa ínanaxüxü̃ ga tupana ga 
Artemíchaarü tupaucachicünax̱ãgü. Rü nüma ga Demétriu rü norü 
puracütanüxü̃ rü taxü̃ ga diẽru nayauxgü nawa ga yema puracü. 
25Rü nüma ga Demétriu rü nanangutaquex̱exẽxẽ ga norü puracütanüxü̃ 
namaxã ga yema togü ga yemawa puracüexü̃, rü ñanagürü nüxü̃: —Pa 
Chomücügüx, pema rü mea nüxü̃ pecuax̱ nax ñaa puracüwa nixĩ i 
nayauxgüxü̃ i tórü diẽru. 
26Rü marü nüxü̃ pedaugü rü nüxü̃ pexĩnüe nax ngẽma Pauru yaxucu̱xẽgüxü̃ 
i duü̃xü̃gü, rü namaxã nüxü̃ yaxuxü̃ nax tama aixcüma tupanagü yixĩxü̃ i 



3235 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

ngẽma tupanagü i yixema ixügüxü̃. Rü ngẽmaãcü muxü̃ma i duü̃xü̃güxü̃ 
nüxü̃ narüxoexẽxẽ nax tama tórü tupanagüaxü̃̃́ yaxõgüãxü̃cax̱. Rü tama 
núma Epéchiuwaxicatama ngexü̃ nawagü natürü wixguxüchi guxü̃ i 
Áchiaanewa ngẽmaãcü chixri nayaxucu̱xẽgü i duü̃xü̃gü. 
27Rü pema nüxü̃ pecuax̱ rü tórü puracücax̱ rü naxãũcüma i ngẽma. Rü wüxi 
i chixexü̃ ta nixĩ naxcax̱ i tórü tupana i Artemíchaarü tupauca ya taxü̃ne. Rü 
ñu̱xma rü muxü̃ma i duü̃xü̃gü rü ngĩxü̃ nangechaü̃ i Artemícha i guxü̃ i 
Áchiaanewa rü guxü̃ i naanewa. Natürü ngẽma Pauruarü ucu̱xẽgagu rü 
düxwa taxuxü̃táma ngĩxü̃ nangechaü̃ i duü̃xü̃gü, rü ngẽmaãcü tá düxwa 
inarüxo i tórü puracü ==ñanagürü ga Demétriu. 
28Rü yexguma yemaxü̃ naxĩnüegu, rü poraãcü nanue, rü tagaãcü 
ñanagürügü: —¡Namaxü̃ i Epéchiucüãx̱güarü tupana i Artemícha! 
==ñanagürügü. 
29Rü guxü̃ma ga yema ĩanecüãx̱gü rü poraãcü yexma nanaxĩx̱ãchitanüãxẽ. 
Rü ínanayauxü̃ ga Gáyu rü Aristárcu ga Machedóniaanecüãx̱gü ga 
Paurumücügü, rü guma ĩanearü estádiuwa nanagauxü̃tanü. 
30Rü Pauru rü ta yexma naxücuchaü̃ nax yema duü̃xü̃gümaxã yadexaxü̃cax̱, 
natürü yema yaxõgüxü̃ nüxna nanachu̱xu ga yexma nax naxücuxü̃. 
31Rü yema Áchiaanearü ãẽx̱gacügütanüwa rü nayexma ga ñuxre ga 
Paurumücügü ixĩgüxü̃. Rü nümagü rü ta Pauruxü̃tawa namugagü nax tama 
yema estadiugu naxücuxü̃cax̱. 
32Rü yoxni ga duü̃xü̃gü ga yema ínangutaquex̱egüxü̃wa rü nümaxü̃ rü wüxi 
ga oremaxã aita naxüe, rü togü rü to ga oremaxã aita naxüe. Yerü poraãcü 
nanue ga guxü̃ma ga yema duü̃xü̃gü ga yéma ngutaquex̱egüxü̃. Rü muxü̃ma 
rü tama nüxü̃ nacuax̱gü ga tax̱acücax̱ nax nangutaquex̱egüxü̃. 
33Natürü yéma nayexma ga wüxi ga Yudíu ga Areyándrugu ãégaxü̃. Rü yema 
togü ga Yudíugü rü namaxã nüxü̃ nixu ga tax̱acücax̱ nax nangutaquex̱exü̃. 
Rü duü̃xü̃güpex̱ewa nanamugü nax yadexaxü̃cax̱ rü naétüwa nachogüxü̃cax̱ 
ga yema Yudíugü ga yéma yexmagüxü̃. Rü nüma ga Areyándru rü 

naxunagümex̱ẽ nax iyanachianegüxü̃cax̱ ga duü̃xü̃gü, nax namaxã 
yadexaxü̃cax̱. 
34Natürü yexguma nüxü̃ yacuax̱ãchitanügu ga Areyándru rü Yudíu nax 
yixĩxü̃, rü guxü̃ma ga yema duü̃xü̃gü rü wüxigu tagaãcü aita naxüe. Rü taxre 
ga ora ninge ga nax tagaãcü ñagüxü̃: —¡Namaxü̃ i Epéchiucüãx̱güarü tupana 
i Artemícha! ==ñagüxü̃. 
35Rü düxwa yema ĩanearü ãẽx̱gacü nanachiãchixẽxẽ ga yema muxü̃ma ga 
duü̃xü̃gü, rü ñanagürü nüxü̃: —Pa Epéchiucüãx̱güx, guxü̃ma i duü̃xü̃gü nüxü̃ 
nacuax̱ nax daa ĩane rü tórü tupana i tacü i Artemíchaarü tupauca ya 
taxü̃nearü dauruxü̃ nax yixĩxü̃. Rü guxü̃ma nüxü̃ nacuax̱ nax núma tüxü̃̃́ 
nangẽxmaxü̃ i Artemíchachicünax̱ã i daxũwa rünguxü̃. 
36Rü ñu̱xma nax guxü̃ma nüxü̃ cuáxü̃ nax aixcüma yixĩxü̃ i ngẽma, rü name 
nixĩ nax pechiãchixü̃, rü taxuxü̃ma i chixexü̃ pexüexü̃. 
37Erü ñaa yatügü i nua pegagüxü̃, rü taxuxü̃ma i chixexü̃ ngĩmaxã naxügü i 
tórü tupana, rü tama chixexü̃ nixugüe ngĩchigagu. 
38Rü ngẽxguma chi Demétriu rü ngẽma namücügü i namaxã napuracüexü̃ 
rü nüxü̃̃́ nangẽxmagu i tax̱acü i tama norü me ixĩxü̃, rü nangẽxma i 
ngutaquex̱echicagü i ngextá ãẽx̱gacügü duü̃xü̃güxü̃ ícagüxü̃wa. Rü name 
nixĩ nax ngéma ãẽx̱gacügüpex̱ewa namexẽxẽãxü̃ i tax̱acü i tama norü me 
ixĩxü̃. 
39Rü ngẽxguma nangẽxmagu i tax̱acü i to i perü guxchaxü̃gü, rü name nixĩ i 
ĩanearü ãẽx̱gacügüarü ngutaquex̱ewa penamexẽxẽ i ngẽma. 
40Erü ngẽma ñu̱xma ngupetüxü̃gagu rü ãũcümaxü̃wa tangexmagü rü 
ngürüãchi ãẽx̱gacü ya tacümaxã tá tüxü̃ nixugüe nax guxchaxü̃cax̱ 
idaugüxü̃. Rü aixcüma taxumaama tanangãxü̃ i ãẽx̱gacü ega tüxna nacaxgu 
naxcax̱ i ñaa nax penuexü̃ ==ñanagürü. 
41Rü yexguma marü yema ñaxguwena, rü ínayamugü ga yema duü̃xü̃gü. 

Ngechuchuarü ngúexü ̃gü ga yamugüxü ̃arü puracüchiga 20 

Machedóniaanewa rü Griégugüchiü̃anewa naxũ ga Pauru 

1Rü yexguma marü nangupetügu ga yema nax ínanuexü̃ ga duü̃xü̃gü, rü 
Pauru naxcax̱ nangema ga yema yaxõgüxü̃ nax yaxucu̱xẽgüãxü̃cax̱. Rü 
yexguma marü namaxã nüxü̃ nachaugu, rü nüxü̃ narümoxẽ, rü inaxũãchi ga 
Machedóniaanewa nax naxũxü̃. 
2Rü yexguma yema naanewa naxüpetügu, rü taãẽxü̃ ga oremaxã 
nayaxucu̱xẽgü ga yema yaxõgüxü̃ ga wüxichigü ga ĩanewa yexmagüxü̃. Rü 
yemaacü Griégugüchiü̃anewa nangu. 
3Rü yéma nayexma ga tomaepü̱x ga tauemacü. Rü yexguma marü 
inaxũãchichaü̃gu ga Chíriaanewa nax naxũxü̃, rü tama wapurugu nixũ yerü 
nüxü̃ nacuáchiga nax Yudíugü yamax̱güchaxü̃xü̃. Rü yemacax̱ nagu 
narüxĩnü ga dauxchitagu nax nataeguxü̃, rü wenaxarü Machedóniaanewa 
nax naxüpetüxü̃. 
4Rü ínayaxümücügü ga Chópatro ga Beréacüãx̱ ga Píru nane, rü Aristárcu rü 
Segundu ga Techarónicacüãx̱gü, rü Gáyu ga Dérbecüãx̱, rü Timutéu, rü 
Tíquicu, rü Trófimu ga Áchiaanecüãx̱gü. 
5Rü yema yatügü rü nüxíra topex̱egu naxãgü, rü Tróawa toxü̃ 
nayarüngu̱xẽẽgü. 
6Rü nawena ga yema Yudíugüarü peta ga Üpetüchiga ga paũ ga ngearü 
pu̱xẽẽruü̃ã̃́xü̃ nagu nangõ̱xgüxü̃, rü wapurugu Pirípuwa itaxĩãchi. Rü 
wüximee̱x̱pü̱x ga ngunexü̃ ngupetügu, rü Tróagu nüxü̃ tayangaugü ga yema 
topex̱egu ãgüxü̃. Rü yexma tarücho ga 7 ga ngunexü̃. 

Tróagu nanaxũane ga Pauru 

7Rü yema yüxüarü ngunexü̃gu rü tangutaquex̱egü namaxã ga yema 
yaxõgüxü̃ nax tanangṍxü̃cax̱ ga paũ ga bücuxü̃ yema Ngechuchu toxü̃ 
ngúexẽẽxü̃rüxü̃. Rü yema yaxõgüxü̃maxã nidexa ga Pauru. Rü nanamax̱ẽxẽ 
ga norü dexa ñu̱xmata ngãxü̃cüwa nangu, yerü moxü̃ãcü inaxũãchichaü̃. 
8-9Rü guma ĩpataarü tomaepü̱xchiü̃wa yexmaxü̃ ga ucapuwa 
tangutaquex̱egü. Rü namu ga omü ga yéma naigüxü̃. Rü nayexma ga wüxi 
ga ngextü̱xücü ga Eutícu ga naéga. Rü yéma wüxi ga beü̃tánawa narüto. 

Natürü ga Pauruarü dexa, rü poraãcü namax̱. Rü yemacax̱ ga gumá 
ngextü̱xücü rü poraãcü nayaxta, rü düxwa nipeãchi rü gumá ĩpataarü 
tomaepü̱xchiü̃wa yexmaxü̃ ga ucapuarü beü̃tánawa narüngu, rü ñaxtüanegu 
nangu. Rü yéma yucüma nanayauxgü. 
10Rü ínarüxĩ ga Pauru, rü gumá ngextü̱xücüétügu nayangücuchi rü nüxna 
nanai̱x̱ãchi. Rü ñu̱xũchi duü̃xü̃güxü̃ ñanagürü: —¡Taxṹ i pebai̱x̱ãchiexü̃, erü 
namaxü̃ nixĩ! ==ñanagürü. 
11Rü yexguma wenaxarü daxũ naxĩ, rü inanabücu ga yema paũ, rü 
nanangõ̱x. Rü wenaxarü nidexa ñu̱xmata yangune, rü yexguma inaxũãchi. 
12Rü gumá ngextü̱xücü rü maxü̃cü napatawa nanagagü. Rü yemacax̱ 
poraãcü nataãẽgü ga guxü̃ma ga yema yaxõgüxü̃ ga Tróawa yexmagüxü̃. 

Tróawa inaxũãchi ga Pauru rü Mirétuwa naxũ 

13Rü Pauru rü dauxchitagu nixũchaü̃ ñu̱xmata ĩane ga Áchuwa nangu yerü 
yemaacü tomaxã inaxuneta. Natürü ga toma rü toxíra wapurugu itaxĩãchi 
ñu̱xmata Áchuwa tangugü nax yéma Pauruxü̃ tigaexü̃cax̱. 
14Rü yexguma Áchugu Pauruxü̃ itayangauxgu, rü yéma toxü̃ nixüe. Rü 
tachopetü ga yéma ñu̱xmata Miterénewa tangugü. 
15Rü yéma itaxĩãchi rü moxü̃ãcü Quíuarü to̱xmax̱tawa tachopetü. Rü 
yemaarü moxü̃ãcü Chámoarü türewa tangugü. Rü yemaarü moxü̃ãcüama 
Mirétuwa tangugü. 
16Rü yemaacü ítixĩ yerü ga Pauru rü tama Áchiaanegu nanuxcüchaü̃. Yerü 
nanaxwax̱e nax paxa Yerucharéü̃wa nanguxü̃ naxcax̱ ga Pẽntecostéarü 
ngunexü̃. Rü yemacax̱ nagu narüxĩnü nax tama Epéchiugu íyadauxü̃. 

Yaxõgüxü̃arü ãẽ̱xgacügü ga Epéchiucüã̱xmaxã nidexa ga Pauru 

17Natürü yexguma Mirétuwa tangugügu rü Epéchiuwa naxcax̱ namuga ga 
Pauru nax naxü̃tawa naxĩxü̃cax̱ ga yema yaxõgüxü̃arü ãẽx̱gacügü ga 
Epéchiucüãx̱. 

18Rü yexguma Pauruxü̃tawa nangugügu, rü nüma rü ñanagürü nüxü̃: —
Pema nüxü̃ pecuax̱ nax mea pepex̱ewa chamaxü̃xü̃ ga yexguma noxritama 
nua Áchiaanewa chaxũxgumama. 
19Rü guxü̃guma ga yexguma petanüwa chayexmagu, rü meama chanaxü ga 
Cori ya Tupanaarü puracü, rü taguma chaugü chicuax̱üxü̃. Rü woo 
muẽx̱pü̱xcüna poraãcü changechaü̃gu, nagagu ga yema chixexü̃ ga chomaxã 
naxügüchaü̃xü̃ ga Yudíugü, natürü naétüwa chanaxüama ga yema puracü. 
20Rü taguma íchayachaxãchi ga pemaxã nüxü̃ nax chixuxü̃ ga guxü̃ma ga 
yema ore ga perü mexü̃cax̱ ixĩxü̃. Rü guxü̃ ga duü̃xü̃güpex̱ewa, rü 
pepatagüwa rü ta pexü̃ changúexẽxẽ ga yema ore. 
21Rü Yudíugümaxã rü yema tama Yudíugü ixĩgüxü̃maxã nüxü̃ chixu nax 
namexü̃ nax nüxü̃ naxoexü̃cax̱ ga norü chixexü̃gü rü Tupanaga 
naxĩnüexü̃cax̱, rü nüxü̃̃́ nax yaxõgüãxü̃cax̱ ga tórü Cori ya Ngechuchu. 
22Rü ñu̱xma rü Yerucharéü̃wa chaxũ erü Tupanaãxẽ ya Üünecü rü ngéma 
choxü̃ namu. Natürü tama nüxü̃ chacuax̱ nax tax̱acü tá choxü̃ üpetüxü̃ i 
ngéma. 
23Rü ngẽma nüxü̃ chacuáxü̃ nixĩ nax Tupanaãxẽ ya Üünecü chomaxã nüxü̃ 
ixuxü̃ nax guxü̃nema ya ĩane i ngextá íchixũgüxü̃wa rü tá choxü̃ napoxcuexü̃ 
rü ngúxü̃ tá chingexü̃. Rü ngexicatama nixĩ i nüxü̃ chacuáxü̃. 
24Natürü tama ngẽma ãũcümaxü̃gu charüxĩnü erü nüetama nixĩ ega woo 
chayu̱xgu. Natürü ngẽma chanaxwax̱exü̃ nixĩ nax taãẽãcüma 
chapuracüamaxü̃ nax mea chayanguxẽẽxü̃cax̱ i ngẽma puracü ga tórü Cori 
ya Ngechuchu choxna ãxü̃ rü nüxü̃ chixuxü̃cax̱ i norü ore i Tupanaarü 
ngechaxü̃chiga. 
25Rü ñu̱xma rü marü nüxü̃ chacuax̱ rü tagutáma wena choxü̃ pedaugü i bai 
i wüxi i pema ga marü pemaxã nüxü̃ chixuxe nax aixcüma ãẽx̱gacü yixĩxü̃ 
ya Tupana. 
26Rü ngẽmacax̱ i ñoma i ngunexü̃gu rü pemaxã nüxü̃ chixu rü marü tama 
chaugagu nixĩ ega texé petanüwa iyarütaxu̱xgu. 

27Erü marü meama pemaxã nüxü̃ chixu i guxü̃ma i ngẽma Tupana pexü̃̃́ 
naxwax̱exü̃, rü taxuxü̃ma ichicu̱x. 
28Rü ngẽmacax̱ i ñu̱xma rü penaxwax̱e nax pexuãẽgüxü̃ rü mea nüxna 
pedaugüxü̃ i guxü̃ma i yaxõgüxü̃ i petanüwa ngẽxmagüxü̃. Erü ngẽma nixĩ i 
Tupanaãxẽ ya Üünecü nagu pexü̃ mugüxü̃ nax nüxna pedaugüxü̃cax̱ i ngẽma 
Tupanaarü duü̃xü̃gü i yaxõgüxü̃ ya Ngechuchu nagümaxãtama naxcax̱ 
taxexü̃. 
29Choma nüxü̃ chacuax̱ rü ngẽxguma íchixũxgu, rü chowena tá pexcax̱ nua 
naxĩ i togü i duü̃xü̃gü. Rü tá nanachixexẽxẽchaü̃ i ngẽma yaxõgüxü̃ ñoma 
airugü i idüraexü̃ i carnérugüxü̃ ngĩãchixẽẽxü̃rüxü̃. 
30Rü woo petanüwa tátama nangẽxmagü i nümaxü̃ i tá doramaremaxã 
nangúexẽẽxü̃ i ngẽma yaxõgüxü̃ nax nügüwe naxĩxẽẽãxü̃cax̱. 
31¡Pegüna pedaugü, rü nüxna pecuax̱ãchie nax tomaepü̱x ga taunecügu rü 
ngunecü rü chütacü taguma íchayachaxãchixü̃ nax chaxauxãcüma pexü̃ 
chixucu̱xẽgüxü̃ ga wüxichigü! 
32Rü ñu̱xmax, Pa Chauenexẽgüx, rü Tupanana pexü̃ chamugü. Rü 
chanaxwax̱e i naga pexĩnüe i norü ore i tüxü̃ nüxü̃ cuax̱ẽẽxü̃ nax aixcüma 
poraãcü tüxü̃ nangechaü̃xü̃. Erü ngẽma norü ore tá pexü̃ naporaexẽxẽ nax 
tórü Coricax̱ pemaxẽxü̃cax̱ rü pexü̃̃́ nangẽxmaxü̃cax̱ i pechica namaxã i 
guxü̃ma i duü̃xü̃gü ya Tupana dexü̃. 
33Choma rü taxuguma chaugücax̱ chanaxwax̱e ga texéarü diẽru rü texéchiru. 
34Rü pematama mea nüxü̃ pecuax̱ nax daa cho̱xmex̱maxã chapuracüxü̃ 
naxcax̱ ga yema choxü̃̃́ taxuxü̃ rü chomücügüaxü̃̃́ taxuxü̃. 
35Rü guxü̃guma mea pexü̃ changúexẽxẽ nax ngẽmaãcü pepuracüexü̃ nax 
nüxü̃ perüngü̃xẽẽxü̃cax̱ i ngẽma duü̃xü̃gü i nüxü̃̃́ nataxuxü̃. Rü name nixĩ 
nax nüxna pecuax̱ãchiexü̃ i Cori ya Ngechuchuarü ore ga nümatama ñaxü̃: 
“Rü narümemae nixĩ i pema nax toguxena penaxãxü̃ rü tama i tüma pexna 
nax tanaxãxü̃” ==ñaxü̃. 

36Rü yexguma yema ñaxguwena ga Pauru, rü inacaxã̃́pü̱xü rü wüxigu 
guxü̃maxã nayumüxẽ. 
37Rü guxü̃ma poraãcü naxauxe, rü Pauruna nanãĩ̱x̱ãchigü, rü nüxü̃ 
nachúxgü. 
38Yerü poraãcü nangechaü̃e naxcax̱ ga yema ore ga namaxã nüxü̃ yaxuxü̃ ga: 
“Marü tagutáma wena choxü̃ pedaugü”, ñaxü̃. Rü nümagü ínayaxümücügü 
ñu̱xmata wapuruwa nangu. 

Ngechuchuarü ngúexü ̃gü ga yamugüxü ̃arü puracüchiga 21 

Yerucharéü̃wa naxũ ga Pauru 

1Rü yexguma nüxna itaxĩãchi ga yema yaxõgüxü̃, rü wapurugu tichoü̃. Rü 
capaxũ ga Coscax̱ noxtacüma tixãü̃. Rü moxü̃ãcü rü Ródawa taxĩ. Rü yéma 
itaxĩãchi, rü Pátarawa tangugü. 
2Rü yexma nüxü̃ tayangau ga wüxi ga wapuru ga Feníchiawa ũxü̃ne. Rü 
nagu tichoü̃, rü itaxĩãchi. 
3Rü yixcaamaxü̃ra nüxü̃ tadaugü ga Chípere. Rü torü to̱xwecüwawaama 
naxǘ, rü nüxü̃ tachopetü. Rü itiñaxwetaxü̃ ñu̱xmata Chíriaanewa tangugü. 
Rü Tíruwa ítachoü̃ yerü yéma nixĩ ga ínanuü̃ãcuxü̃ ga gumá wapuru. 
4Rü yexma nüxü̃ tayangau ga yémacüãx̱ ga yaxõgüxü̃, rü 7 ga ngunexü̃ yéma 
natanüwa tayexmagü. Rü Tupanaãxẽ ya Üünecü nayadexagüxẽxẽ ga yema 
yaxõgüxü̃, rü Pauruxü̃ ñanagürügü: —¡Taxṹ i Yerucharéü̃wa cuxũxü̃! 
==ñanagürügü. 
5Natürü yexguma nangupetügu ga yema 7 ga ngunexü̃gü, rü itaxĩãchi. Rü 
yema yaxõgüxü̃ rü towe narüxĩ. Rü naxmax̱maxãchigü rü 
naxacügümaxãchigü toxü̃ ínixümücügü ga guxü̃ma ñu̱xmata guma ĩanearü 
türewa tangugü. Rü yexma naxnecügu tacaxgüápü̱xü, rü tayumüxẽgü. 
6Rü yexguma ga toma rü nüxü̃ tarümoxẽgü, rü tichoü̃ ga wapuruwa. Rü 
nümagü rü napatacax̱ nawoegu. 

7Rü toma rü Tíruwa itaxĩãchi rü Toremáidawa tangugü. Rü yéma ítachoü̃, 
yerü yexma nayacuax̱ ga wapurugu nax taxĩxü̃. Rü nüxü̃ tarümoxẽgü ga 
yema yaxõgüxü̃ ga yéma yexmagüxü̃, rü wüxi ga ngunexü̃ natanügu 
tarücho. 
8Rü moxü̃ãcü itaxĩãchi ga yéma, rü Checharéawa tangugü. Rü Ferípe ga 
Tupanaarü orearü uruü̃patawa taxĩ. Rü Ferípe nixĩ ga wüxi ga yema 7 ga 
norü ngü̃xẽẽruü̃gü ga Ngechuchuarü ngúexü̃gü ga yamugüxü̃. Rü yexma 
Ferípexü̃tagu tapegü. 
9Rü nüma nüxü̃̃́ iyexma ga ãgümücü ga naxacügü ga taguma ixãtecü ga 
Tupanaarü orexü̃ ixugüecü. 
10Rü yexguma marü ñuxre ga ngunexü̃ yéma tayexmagügu, rü Yudéaanewa 
ne naxũ ga wüxi ga Tupanaarü orearü uruxü̃ ga Agábugu ãégaxü̃. 
11Rü yexguma toxü̃tawa nanguxgu ga Agábu, rü nanayaxu ga Pauruarü 
goyexü̃. Rü namaxã nügü ninãĩ̱x̱gücutü, rü nügü nináĩmex̱, rü ñanagürü: —
Tupanaãxẽ ya Üünecü marü chomaxã nidexa rü ñanagürü: “Rü ñaãcü tá 
nayanai̱x̱gü i Yudíugü i Yerucharéü̃wa i ñaa goyexü̃arü yora. Rü ngẽma 
duü̃xü̃gü i tama Yudíugü ixĩgüxü̃na tá nanamugü” ==ñanagürü. 
12Rü yexguma yema orexü̃ taxĩnüegu, rü toma rü yema 
Checharéacüãx̱gümaxã Pauruxü̃ tacaa̱x̱ü̃gü ga tama Yerucharéü̃wa nax 
naxũxü̃cax̱. 
13Natürü nüma ga Pauru rü toxü̃ nangãxü̃ rü ñanagürü: —¿Tü̱xcüü̃ pexauxe 
rü choxü̃ pengechaü̃xẽxẽ? Choma rü íchamemare nax chinaíxü̃. Rü 
íchamemare ta nax Yerucharéü̃gu chayuxü̃ naxcax̱ ya Cori ya Ngechuchu 
==ñanagürü. 
14Rü yexguma marü taxuacüma tanachu̱xugu, rü tachianemare, rü ñatarügü: 
—¡Ẽcü yangu i Cori ya Tupanaarü ngúchaü̃! ==ñatarügügü. 
15Rü yemawena rü togü tamexẽẽgü, rü Yerucharéü̃wa taxĩ. 

16Rü towe narüxĩ ga ñuxre ga yaxõgüxü̃ ga Checharéacüãx̱gü, rü 
Machóü̃patawa toxü̃ nagagü. Rü nüma nixĩ ga wüxi ga Chíperecüãx̱ ga 
ü̃pamama woetama yaxõxü̃. Rü naxü̃tagu tapegüxü̃. 

Chantiáguxü̃tagu nanaxũane ga Pauru 

17Rü yexguma Yerucharéü̃wa tangugügu, rü yema yaxõgüxü̃ rü taãẽãcüma 
toxü̃ nayauxgü. 
18Rü moxü̃ãcü ga Pauru rü tomaxã Chantiáguxü̃tagu nanaxũane. Rü yéma 
nayexmagü ga guxü̃ma ga yema yaxõgüxü̃arü ãẽx̱gacügü. 
19Rü nüxü̃ narümoxẽ ga Pauru, rü ñu̱xũchi meama namaxã nüxü̃ nixu ga 
guxü̃ma ga yema Tupana nawa üxü̃ ga yexguma yema tama Yudíugü 
ixĩgüxü̃maxã nüxü̃ yaxuxgu ga Tupanaarü ore. 
20Rü yexguma Pauruarü orexü̃ naxĩnüegu ga yema yaxõgüxü̃arü ãẽx̱gacügü, 
rü Tupanaxü̃ nicuax̱üü̃gü. Rü ñanagürügü Pauruxü̃: —Dücax, Pa Toenexẽx, 
cuma nüxü̃ cucuax̱ rü nangẽxma i muxũchixü̃ i Yudíugü i yaxõgüxü̃. Rü 
guxü̃ma i nümagü rü nanaxwax̱egü nax nagu naxĩxü̃ i ngẽma mugü ga 
Moiché ümatüxü̃. 
21Natürü ga togü rü marü namaxã nüxü̃ nixugügü nax cuma rü 
cunangúexẽẽxü̃ i guxü̃ma i Yudíugü i togü i nachixü̃anewa ngẽxmagüxü̃, 
nax tama naga naxĩnüexü̃cax̱ i ngẽma mugü ga Moiché ümatüxü̃. Rü marü 
namaxã nüxü̃ nixugügü nax cunangúexẽẽxü̃ nax tama tüxü̃ 
ínawiü̃chax̱müü̃pex̱echiraü̃xü̃cax̱ ya nanegü, rü tama naga naxĩnüexü̃cax̱ i 
tacümagü ga Moiché tüxü̃ muxü̃. 
22¿Tax̱acü tá ixüexü̃ i ñu̱xmax? Erü ngẽma duü̃xü̃gü rü aixcüma tá nüxü̃ 
nacuax̱gü nax marü nua cunguxü̃. 
23¡Rü ngẽmacax̱ name nixĩ nax cunaxüxü̃ i ngẽma tá cumaxã nüxü̃ tixuxü̃! 
Nua totanüwa nangẽxma i ãgümücü i yatügü i yanguxẽẽchaü̃xü̃ i wüxi i 
uneta i Tupanamaxã nüxü̃ yaxuxü̃. 
24¡Ngéma Tupanapata ya taxü̃newa nagagü, rü wüxigu namaxã yanguxẽxẽ i 
ngẽma tacüma ga Moiché tüxna ãxü̃, rü Tupanapex̱ewa pegü 

peyamexẽxẽgü! ¡Rü nüxü̃̃́ naxütanü i ñuxregu nüxü̃̃́ naxãtanü nax 
yadüpü̱xüerugüxü̃cax̱ i ngẽma yatügü nax ngẽmaãcü yanguxẽẽgüãxü̃cax̱ i 
norü unetagü! Rü ngẽmawa rü guxü̃ma i ngẽma Yudíugü rü tá nüxü̃ 
nacuax̱gü nax aixcüma cuma rü ta naga cuxĩnüxü̃xü̃ i ngẽma mugü ga 
Moiché ümatüxü̃ rü tama aixcüma nax yixĩxü̃ ga yema ore ga cuchiga nüxü̃ 
yaxugüexü̃. 
25Rü ñu̱xũchi ngẽma yaxõgüxü̃ i tama Yudíugü ixĩgüxü̃, rü marü naxcax̱ 
tanaxümatü ga torü ore nax tama nangõ̱xgüãxü̃cax̱ i namachi i togü norü 
tupanachicünax̱ãcax̱ daixü̃, rü tama nax nangõ̱xgüãxü̃cax̱ ya nagü, rü tama 
nangõ̱xgüãxü̃cax̱ i naeü̃gü rü ẽx̱na naxü̃nagü i wẽxnaxãxü̃, rü tama nai i 
ngexü̃maxã rü ẽx̱na nai ya yatümaxã inapexü̃cax̱ ==ñanagürügü. 

Tupanapata ga taxü̃negu Pauruxü̃ niyauxgü 

26Rü yexguma ga Pauru rü yéma Tupanapata ga taxü̃newa nanagagü ga 
yema ãgümücü ga yatügü. Rü moxü̃ãcü rü Tupanapex̱ewa nügü namexẽxẽ 
ga Pauru wüxigu namaxã ga yema yatügü. Rü ñu̱xũchi gumá Tupanapatagu 
namaxã naxücu nax chacherdótemaxã nüxü̃ yaxuxü̃cax̱ nax 7 ga ngunexü̃gu 
tá yixĩxü̃ nax yanguxẽẽgüãxü̃ ga yema norü uneta ga Tupanamaxã nüxü̃ 
yaxugüxü̃, rü yemawena rü tá inaxãgüãxü̃ ga norü ãmaregü ga Tupanaxü̃ 
namaxã yacuax̱üü̃güxü̃ ga wüxichigü. 
27Rü yexguma marü nagúxchaü̃gu ga yema 7 ga ngunexü̃, rü ñuxre ga 
Yudíugü ga Áchiaanecüãx̱gü rü Pauruxü̃ nadaugü ga Tupanapata ga 
taxü̃newa. Rü yema Yudíugü rü duü̃xü̃güxü̃ nanuexẽxẽ nax Pauruxü̃ 
yayauxgüxü̃cax̱. Rü yemacax̱ Pauruna nayu̱xgu. 
28Rü tagaãcü aita naxüe ñaxü̃maxã: —Pa Tomücügü Pa Iraétanüxü̃güx, 
¡Paxa toxü̃ perüngü̃xẽxẽx! Ñaa nixĩ i ngẽma yatü i guxü̃wama 
yangúexẽẽchigüxü̃ i duü̃xü̃gü nax taxchi naxaiexü̃cax̱ i yixema i Iraétanüxü̃, 
rü naxchi nax naxaiexü̃cax̱ i ngẽma mugü ga Moiché ümatüxü̃ rü naxchi 
naxaiexü̃cax̱ ya daa Tupanapata ya taxü̃ne. Rü naétü i ñu̱xmax rü nuxã daa 
Tupanapata ya taxü̃negu nanamucu i ñuxre i duü̃xü̃gü i tama tacümagu ĩxü̃, 
rü ngẽmaãcü nanaxüxaxẽxẽ i ñaa nachica i üünexü̃ ==ñanagürügü. 

29Rü yema ñanagürügü yerü ü̃paacü Yerucharéü̃wa Paurumaxã nüxü̃ 
nadaugü ga Trófimu ga Epéchiucüãx̱ ga tama Yudíu ixĩxü̃. Rü nüxü̃ 
nacuax̱gügu rü Pauru rü Tupanapata ga taxü̃negu nanaxücuxẽxẽ. 
30Rü guxü̃ma ga yema ĩanecüãx̱gü rü poraãcü nanue. Rü Tupanapata ga 
taxü̃necax̱ nibuxmü, rü Pauruxü̃ niyauxgü, rü Tupanapataarü ĩãx̱tüwa 
nanatúchigügü. Rü yexguma paxa nanawãxtagü ga gumá Tupanapataarü 
ĩãx̱gü. 
31Rü yexguma Pauruxü̃ yamax̱güchaü̃gu ga duü̃xü̃gü, rü Rómacüãx̱ ga 
churaragüarü ãẽx̱gacüxü̃tawa nanguchiga ga ore nax guxü̃wama ga 
Yerucharéü̃wa rü nanuexü̃ ga duü̃xü̃gü. 
32Rü yexgumatama ga gumá churaragüarü ãẽx̱gacü rü nanangutaquex̱exẽxẽ 
ga yema norü capitáü̃gü namaxã ga norü churaragü, rü paxa yema duü̃xü̃gü 
íyexmagüxü̃wa naxĩ. Rü yexguma gumá ãẽx̱gacüxü̃ rü yema churaragüxü̃ 
nadaugügu ga duü̃xü̃gü, rü ínayachaxãchigü nax Pauruxü̃ yamax̱güxü̃. 
33Rü yexguma ga gumá ãẽx̱gacü rü Paurucax̱ nixũ rü nayayaxu. Rü nanamu 
nax taxre ga cadénamaxã yanai̱x̱güãxü̃cax̱. Rü nüxna naca nax texé yixĩxü̃, 
rü tax̱acü naxüxü̃. 
34Natürü yema muxü̃ma ga duü̃xü̃gü rü toxica ga oremaxã aita naxüe ga 
wüxichigü. Rü yexguma taxuacüma mea nüxü̃ nacuax̱gu ga tax̱acücax̱ nax 
nanuexü̃, rü gumá ãẽx̱gacü rü nanamu nax churaragüpatawa Pauruxü̃ 
nagagüxü̃. 
35-36Rü yexguma churaragüpataarü toxṍõnewa nanguxgu ga Pauru, rü 
churaragü nayangetaü̃gü nax̱chax̱wa ga yema muxü̃ma ga duü̃xü̃gü, yerü 
nanuexüchi, rü nawe nicaetanü rü ñanagürügü: —¡Yamax̱ü̃chi! 
==ñanagürügü. 

Pauru rü duü̃xü̃güpe̱xewa nügüétüwa nidexa 

37Rü yexguma marü churaragüpatagu yamucuchigüchaü̃ãgu, rü Pauru rü 
Griégugawa gumá ãẽx̱gacüna naca rü ñanagürü: —¿Cuxü̃̃́ namexü̃ nax 

cumaxã nüxü̃ chixuxü̃ i wüxi i ore? ==ñanagürü. Rü nüma ga ãẽx̱gacü 
nanangãxü̃ rü ñanagürü: —¿Ẽ̱xna nüxü̃ cucuax̱ nax Griégugawa quidexaxü̃? 
38¿Tama ẽx̱na cuma yixĩxü̃ i ngẽma Equítuanecüãx̱ ga ü̃paxüra duü̃xü̃güxü̃ 
cunuexẽxẽxü̃ nax ãẽx̱gacümaxã nügü nadai̱x̱ü̃cax̱ rü ñu̱xũchi chianexü̃wa ga 
cunagagüxü̃ ga 4,000 ga yatügü ga máẽtaxü̃gü? ==ñanagürü. 
39Rü yexguma ga Pauru rü nanangãxü̃, rü ñanagürü: —Choma rü Yudíu 
chixĩ, rü Társucüãx̱ chixĩ. Rü Chiríchiaanewa rü yima ĩane rü tachigane nixĩ. 
Rü ngẽxguma curü me yixĩxgu, rü cuxna chaca nax duü̃xü̃gümaxã 
chidexaxü̃cax̱ ==ñanagürü. 
40Rü yexguma ga gumá ãẽx̱gacü rü: —Ngü̃ ==ñanagürü. Rü nüma ga 
Pauru, rü churaragüpataarü toxṍõnegu nachinagü, rü naxunagümex̱ẽ nax 
nachiãchixü̃cax̱ ga duü̃xü̃gü. Rü yexguma nachiãchiegu, rü Yudíugawa 
nidexa, rü ñanagürü nüxü̃: 

Ngechuchuarü ngúexü ̃gü ga yamugüxü ̃arü puracüchiga 22 

1—Pa Chautanüxü̃x Pa Iraétanüxü̃x, ¡rü choxü̃̃́ iperüxĩnüe i ngẽma ñu̱xma tá 
pemaxã nüxü̃ chixuxü̃ nax chaugüétüwa chidexaxü̃cax̱! ==ñanagürü. 
2Rü yexguma nüxü̃ naxĩnüegu nax Yudíugawa namaxã yadexaxü̃, rü 
yexeraãcü inayarüchianegü. Rü yexguma ga Pauru, rü ñanagürü: 
3—Choma rü Yudíu chixĩ, rü Chiríchiaanearü ĩane ga Társugu chabu. Natürü 
daa ĩane ya Yerucharéü̃wa chaya, rü Gamarié nixĩ ga chorü ngu̱xẽẽruxü̃. Rü 
meama nawa changu̱x ga guxü̃ma ga mugü ga nũxcümaü̃güxü̃ ga tórü o̱xigü 
nagu ĩxü̃. Rü guxü̃guma naxcax̱ chadau nax guxü̃ma i chorü ngúchaü̃maxã 
Tupanaaxü̃̃́ chapuracüxü̃, ngẽxgumarüxü̃ i guxãma i pemax i ñu̱xmax. 
4Rü choma ga ü̃pa rü poraãcü nawe chingẽchigü ga yema Ngechuchuaxü̃̃́ 
yaxõgüxü̃ nax chanadaixü̃cax̱. Rü íchanayauxü̃, rü chanapoxcue ga muxü̃ma 
ga yema yaxõgüxü̃ ga yatüxü̃gü rü ngexü̃gü. 
5Rü nüma ya chacherdótegüaru ãẽx̱gacü rü guxü̃ma ya Tupanapata ya 
taxü̃nearü ãẽx̱gacügü rü nüxü̃ nacuax̱gü nax aixcüma yixĩxü̃ i ñaa chorü ore. 

Yerü nümagü rü choxna nanaxã ga popera nax choxü̃ nangü̃xẽẽgüxü̃cax̱ ga 
tatanüxü̃ ga Yudíugü ga Damácuwa yexmagüxü̃. Rü yéma Damácuwa chaxũ 
nax naxcax̱ chayadauxü̃cax̱ ga yema Ngechuchuaxü̃̃́ yaxõgüxü̃, rü nua 
Yerucharéü̃wa nax chanagagüxü̃cax̱ rü chanapoxcuexü̃cax̱. 

Pauru nüxü̃ nixu nax ñuxãcü Ngechuchuaxü̃̃́  yaxõõxü̃ 

6Natürü yexguma namagu chixũyane rü marü chingaicax̱gu ga Damácuwa 
nax changuxü̃, rü meama tocuchigu nixĩ ga yexguma. Rü ngürüãchi wüxi ga 
omü ga poraxü̃ ga daxũwa ne báxixü̃ rü choxü̃ nabáxi. 
7Rü ñaxtüanegu chayangu, rü nüxü̃ chaxĩnü ga wüxi ga naga ga ñaxü̃ choxü̃: 
“Pa Chaurux, Pa Chaurux, ¿tü̱xcüü̃ i chowe quingẽchigüxü̃?” ñaxü̃. 
8Rü yexguma ga choma rü chanangãxü̃, rü ñacharügü: “¿Rü texé quixĩ Pa 
Corix?” ñacharügü. Rü nüma ga yema naga rü choxü̃ nangãxü̃, rü ñanagürü: 
“Choma nixĩ ya Ngechuchu ya Nacharétucüãx̱, rü chorü duü̃xü̃gü nixĩ i 
ngẽma nawe quingẽchigüxü̃”, ñanagürü choxü̃. 
9Rü yema chomücügü rü nüxü̃ nadaugü ga yema omü, rü nabai̱x̱ãchiãẽgü, 
natürü tama nüxü̃ naxĩnüe ga yema naga ga chomaxã idexaxü̃. 
10Rü nüxna chaca, rü ñacharügü ga chomax: “¿Rü tax̱acü tá chaxüxü̃, Pa 
Corix?” ñacharügü. Rü yexguma ñanagürü choxü̃ ga Cori: “¡Írüda, rü inachi, 
rü Damácuwa naxũ! Rü ngéma wüxi ya yatü tá cumaxã nüxü̃ nixu nax 
tax̱acü tá cuxüxü̃”, ñanagürü ga nüma ga Cori. 
11Rü yexguma ga choma rü yema omüemamaxã chixoxetü, rü yemacax̱ ga 
yema chomücügü rü chauchacüügu yangĩgüãcüma choxü̃ nigagü, rü 
yemaacü Damácuwa changu. 
12Rü yéma nayexma ga wüxi ga yatü ga Ananíagu ãégacü. Rü nüma nixĩ ga 
wüxi ga yatü ga aixcüma Tupanaga ĩnücü, rü nüma rü meama nayanguxẽxẽ 
ga yema mugü ga Moiché ümatüxü̃. Rü guxü̃ma ga Yudíugü ga Damácuwa 
yexmagüxü̃, rü mea nachiga nidexagü. 
13Rü nüma ga Ananía rü choxü̃ ínayadau. Rü yexguma chauxü̃tawa 
nanguxgu rü ñanagürü choxü̃: “Pa Chauenexẽ, Pa Chaurux, ¡wenaxarü 

ingo̱xnaxẽtü!” ñanagürü. Rü yexgumatama wenaxarü chingo̱xnaxetü rü 
meama nüxü̃ chadau. 
14Rü yexguma ñanagürü ta: “Yimá Tupana ya nũxcümaü̃güxü̃ ga tórü 
o̱xigüarü Tupana cuxü̃ naxuneta nax nüxü̃ cucuáxü̃cax̱ i norü ngúchaü̃, rü 
nüxü̃ cudauxü̃cax̱ ya yimá Cristu ya aixcümacü, rü naãx̱watama nüxü̃ 
cuxĩnüxü̃cax̱ i naga. 
15Erü cuma tá nixĩ i guxü̃ i duü̃xü̃gümaxã nüxü̃ quixuchigaxü̃ nax Tupanaxü̃ 
cudauxü̃ rü nüxü̃ cuxĩnüxü̃. 
16¡Rü ñu̱xma rü marü taxuxü̃ma i tax̱acü ícunangu̱xẽxẽ! ¡Rü írüda rü 
ínabaie! ¡Rü Cori ya Ngechuchuégagu naxcax̱ ínaca nax cuxü̃̃́ nüxü̃ 
nangü̃maxü̃cax̱ i curü pecadugü!” ñanagürü choxü̃. 
Pauru nüxü̃ nixu nax Tupana namuxü̃ nax yema tama Yudíugü ixĩgüxü̃tanüwa 

naxũxü̃ca̱x 

17-18Rü yexguma Yerucharéü̃cax̱ chataeguxgu, rü Tupanapata ya taxü̃newa 
chaxũ nax yéma chayumüxẽxü̃cax̱. Rü chango̱xetü, rü nüxü̃ chadau ga Cori 
ya Tupana. Rü ñanagürü choxü̃: “¡Napaxaãxẽ, rü inaxũãchi i nua 
Yerucharéü̃wa! Erü duü̃xü̃gü rü taxũtáma naga naxĩnüe i ngẽma ore i 
chauchiga nüxü̃ quixuxü̃”, ñanagürü. 
19Rü choma chanangãxü̃, rü ñacharügü nüxü̃: “Pa Corix, nüma i duü̃xü̃gü rü 
nüxü̃ nacuax̱gü nax choma yixĩxü̃ ga guxü̃ne ga ngutaquex̱epataü̃güwa 
chaxũxü̃ rü íchanayauxü̃xü̃ rü chanapoxcuexü̃ rü chayacuaixgüxü̃ ga yema 
cuxü̃̃́ yaxõgüxü̃. 
20Rü yexguma yamax̱güãgu ga gumá curü duü̃ ga Estébaü̃ ga curü orearü 
uruxü̃, rü chomatama yéma chayexma, rü chorü me nixĩ ga nax 
yamax̱güãxü̃. Rü choma nixĩ ga nüxna chadauxü̃ ga naxchiru ga yema 
yamax̱güxü̃”, ñacharügü nüxü̃. 
21Natürü nüma ga Cori rü ñanagürü choxü̃: “¡Paxa cugü namexẽxẽ rü 
inaxũãchi! Erü yáxü̃guxü̃ i nachixü̃anegüwa tá cuxü̃ chamu i duü̃xü̃gü i tama 
Yudíugü ixĩgüxü̃tanüwa” ==ñanagürü. 

Churaragüarü ãẽ̱xgacüme̱xẽwa nayexma ga Pauru 

22Rü yexguma Pauru yema ñaxgu rü yexma nayacuax̱ẽẽgü nax mea nüxü̃̃́ 
inaxĩnüexü̃ ga yema duü̃xü̃gü. Rü yexguma aita naxüeãcüma ñanagürügü: 
—¡Noxtacüma yamax̱! Rü name nixĩ nax nayuxü̃ rü ngẽxma nax yanaxoxü̃ 
==ñanagürügü. 
23Rü yexguma aita naxüegu, rü nanapaãmügü ga naxchiru, rü ãtex̱eanexü̃ 
daxũ niwogütanücüü. 
24Rü yexguma yemaxü̃ nadau̱̱xgu ga churaragüarü ãẽx̱gacü, rü nanamu ga 
churaragüpatagu nax yamucuchigüãxü̃cax̱ ga Pauru. Rü nanamu nax 
nacuai̱x̱güãxü̃cax̱ nax nüxü̃ yaxuxü̃cax̱ nax tax̱acücax̱ yixĩxü̃ nax ngẽmaãcü 
nachigamaxã aita naxüexü̃ i duü̃xü̃gü. 
25Rü yexguma marü yanai̱x̱güãgu nax nacuai̱x̱güãxü̃cax̱, rü Pauru nüxna 
naca ga yema capitáü̃ ga yéma yexmaxü̃, rü ñanagürü: —¿Ẽ̱xna pexmex̱wa 
nangẽxma nax penacuaxixü̃ i wüxi i Rómacüãx̱ ega tama nüxna pecaxiragu? 
==ñanagürü. 
26Rü yexguma yemaxü̃ naxĩnügu ga capitáü̃, rü gumá churaragüarü 
ãẽx̱gacüxü̃tawa naxũ, rü namaxã nüxü̃ nixu, rü ñanagürü: —¿Tax̱acü tá 
cuxü? Erü ñaa yatü rü Rómacüãx̱ nixĩ ==ñanagürü. 
27Rü yexguma ga gumá churaragüarü ãẽx̱gacü, rü Paurucax̱ nixũ, rü nüxna 
naca rü ñanagürü nüxü̃: —¿Aixcüma yixĩxü̃ nax Rómacüãx̱ quixĩxü̃ i cumax? 
==ñanagürü. Rü nüma ga Pauru nanangãxü̃, rü: —Ngü̃ ==ñanagürü. 
28Rü yexguma ga gumá churaragüarü ãẽx̱gacü rü nanangãxü̃, rü ñanagürü: 
—Choma rü poraãcü choxü̃̃́ naxãtanü nax Rómacüãx̱ chaugü chixĩxẽxẽxü̃ 
==ñanagürü. Rü yexguma ga Pauru rü nanangãxü̃ rü ñanagürü: —Natürü 
i choma rü woetama chorü bucüma Rómacüãx̱ chixĩ ==ñanagürü. 
29Rü yexgumatama nüxna nixĩgachi ga yema Pauruxü̃ cuaixgüchaü̃xü̃. Rü 
nümatama ga yema churaragüarü ãẽx̱gacü rü yexguma nüxü̃ nacuax̱gu ga 
Rómacüãx̱ nax yixĩxü̃ ga Pauru, rü namuü̃ yerü marü cadénamaxã 
nayanai̱x̱gü. 

Yudíugüarü ãẽ̱xgacügütücumüpe̱xewa nayexma ga Pauru 

30Rü yema churaragüarü ãẽx̱gacü meama nüxü̃ nacuáxchaü̃ ga tax̱acücax̱ 
nax ínaxuaxü̃güãxü̃ ga yema Yudíugü. Rü yemacax̱ ga moxü̃ãcü rü nanamu 
nax nangutaquex̱egüxü̃cax̱ ga chacherdótegüarü ãẽx̱gacügü rü guxü̃ma ga 
yema ãẽx̱gacügütücumü ga Yudíugüarü. Rü nayawẽgü ga Pauruarü cadéna 
rü yéma ãẽx̱gacügüpex̱ewa nanagagü. 

Ngechuchuarü ngúexü ̃gü ga yamugüxü ̃arü puracüchiga 23 

1Rü Pauru meama nüxü̃ nadawenü ga yema Yudíugüarü ãẽx̱gacügütücumü, 
rü ñanagürü nüxü̃: —Pa Chautanüxü̃x, chomatama nüxü̃ chacuax̱ nax 
guxü̃guma mea chamaxü̃ ga Tupanapex̱ewa ñu̱xmata ñoma i ngunexü̃wa 
nangu ==ñanagürü. 
2Rü yexguma ga yema chacherdótegüaru ãẽx̱gacü ga Ananía rü nanamu ga 
yema Pauruarü ngaicamana yexmagüxü̃ nax naãx̱wa tayamax̱güxü̃cax̱. 
3Rü yexguma ga Pauru rü ñanagürü nüxü̃: —Tupana tá cuxü̃ napéax̱, Pa 
Ãẽx̱gacüx. Cuma rü düxétüwaxica cume natürü aixepena rü nachixe i curü 
maxü̃. Rü ñu̱xma rü ngéma curüto nax Moiché ümatüxü̃ i mugü nüxü̃ 
ixuxü̃ãcüma choxna cucaxü̃cax̱. Natürü chixexü̃ cuxü erü cumatama rü tama 
naga cuxĩnü i ngẽma Tupana tüxü̃ muxü̃ rü cunamu nax choxü̃ napéax̱ü̃cax̱ 
==ñanagürü ga Pauru. 
4Rü yexguma ga yema yexmagüxü̃ rü ñanagürügü: —¿Tü̱xcüü̃ i ngẽmaãcü 
tax̱acü namaxã quixugüxü̃ i chacherdótegüaru ãẽx̱gacü ya Tupana nüxü̃ 
unetacü? ==ñanagürügü. 
5Rü Pauru nanangãxü̃, rü ñanagürü: —Tama nüxü̃ chacuax̱, Pa 
Chautanüxü̃x, nax chacherdótegüaru ãẽx̱gacü yixĩxü̃. Erü Tupanaarü ore i 
ümatüxü̃wa nüxü̃ tadau rü ñanagürü: “¡Tama curü ãẽx̱gacümaxã chixexü̃ 
quixugü!” ==ñanagürü. 
6Rü yexguma Pauru nüxü̃ cuax̱gu nax Chaduchéugü yixĩxü̃ ga nümaxü̃ ga 
ãẽx̱gacügü rü togü rü Parichéugü nax yixĩxü̃, rü yema ãẽx̱gacügüpex̱ewa 
tagaãcüma ñanagürü: —Pa Chautanüxü̃x, choma rü Parichéu chixĩ, rü 

Parichéu nane chixĩ. Rü choma rü chayaxõ nax wena tá namaxẽxü̃ i yuexü̃, 
rü ngẽmagagu choxü̃ ípexuãü̃gü i ñu̱xmax ==ñanagürü. 
7Rü yexguma yema ñaxgu ga Pauru, rü yema Parichéugü rü Chaduchéugü 
rü inanaxügüe ga nügümaxã nax iyaporagaexü̃, rü yexma nügü nitoye ga 
yema ngutaquex̱ewa. 
8Erü ngẽma Chaduchéugü nagu rüxĩnüegu rü tama wena namaxẽ i ngẽma 
yuexü̃, rü nataxuma i orearü ngeruü̃gü i daxũcüãx̱, rü nataxuma i naãxẽgü. 
Natürü ngẽma Parichéugü rü nayaxõgü nax nangẽxmaxü̃ i guxü̃ma i ngẽma. 
9Rü yemacax̱ guxü̃ma aita naxüe. Rü ñu̱xũchi ñuxre ga ngúexẽẽruü̃gü ga 
Moichéarü mugüwa ngu̱xẽẽtaegüxü̃ ga Parichéugütücumüwa ügüxü̃ rü 
inachigü, rü ñanagürügü: —Toxcax̱ rü taxuxü̃ma i chixexü̃ naxü i ñaa yatü 
i Pauru. Bexmana wüxi i naãxẽ namaxã nidexa rü ẽx̱na wüxi i orearü 
ngeruxü̃ i daxũcüãx̱ ==ñanagürügü. 
10Rü yexeraãcü ninuetanü ga yema duü̃xü̃gü. Rü yemacax̱ naxoegaãxẽ ga 
gumá churaragüarü ãẽx̱gacü nax Paurugu nagáugügüchaü̃xü̃. Rü norü 
churaragüxü̃ namu nax yéma duü̃xü̃gütanüwa Pauruxü̃ napugüxü̃cax̱ rü 
wena churaragüpatawa nax nagagüãxü̃cax̱. 
11Rü moxü̃ãcüarü chütaxü̃gu Paurucax̱ nango̱x ga Cori ga Tupana, rü 
ñanagürü nüxü̃: —¡Cugü naporaxẽxẽ! Rü ngẽxgumarüxü̃ i núma 
Yerucharéü̃wa choxü̃ nax quixuchigaxü̃, rü ngẽxgumarüxü̃ tá ta nixĩ i 
Rómawa nax choxü̃ quixuchigaxü̃ ==ñanagürü ga Tupana. 

Yudíugü naxca̱x nadaugü nax Pauruxü̃ yama̱xgüxü̃ 

12Rü moxü̃ãcü, rü ñuxre ga Yudíugü rü nügümaxã inaxunetagü nax 
taxũtáma nachibüexü̃ rü naxaxegüxü̃ ñu̱xmatáta Pauruxü̃ yamax̱gü. Rü 
ñanagürügü: —Tachixexü̃gugü tá ega tax̱acü ingõ̱xgügu naxü̃pa nax yamáxü̃ 
i Pauru ==ñanagürügü. 
13Rü 40 arü yexera ga yatügü nixĩ ga yema nügümaxã ixunetagüxü̃. 



3252 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

14Rü chacherdótegüarü ãẽx̱gacügütanüwa rü Yudíugüarü ãẽx̱gacügütanüwa 
naxĩ, rü ñanagürügü nüxü̃: —Marü togümaxã itaxuneta rü tachixexü̃gugü tá 
ega tax̱acü tangõ̱xgügu naxü̃pa nax tayamáxü̃ i Pauru. 
15Rü name nixĩ i pema rü ngẽma togü i pexrüxü̃ ãẽx̱gacügütücumüwa ügüxü̃, 
rü churaragüarü ãẽx̱gacüna naxcax̱ peyacagü nax wena moxü̃ pepex̱ewa 
nagagüãxü̃cax̱ i Pauru. ¡Rü namaxã nüxü̃ pixu nax penaxwax̱exü̃ nax mea 
nüxü̃ pecuáxchaü̃xü̃ i nachiga! Rü toma rü tá marü ítamemare nax namagu 
tayamáxü̃cax̱ naxü̃pa nax ínanguxü̃ ==ñanagürügü. 
16Natürü ngĩne ga Paurueyax̱ rü nüxü̃ nacuáchiga ga Pauruxü̃ nax 
yamax̱güchaxü̃xü̃, rü yemacax̱ churaragüpatawa naxũ nax Paurumaxã nüxü̃ 
yanaxuxü̃cax̱. 
17Rü Pauru naxcax̱ naca ga wüxi ga capitáü̃, rü ñanagürü nüxü̃: —¡Curü 
ãẽx̱gacüxü̃tawa naga i ñaa ngextü̱xüxü̃, erü nüxü̃̃́ nangẽxma i ore i namaxã 
nüxü̃ yaxuxchaü̃xü̃! ==ñanagürü. 
18Rü yema capitáü̃ rü norü ãẽx̱gacüxü̃tawa nanaga ga yema ngextü̱xüxü̃. Rü 
ñanagürü nüxü̃: —Ngẽma poxcuxü̃ i Pauru rü chau̱̱xcax̱ naca, rü choxna 
naca nax nua cuxü̃tawa chanagaxü̃cax̱ i ñaa ngextü̱xüxü̃, erü nüxü̃̃́ 
nangẽxma i ore i cumaxã nüxü̃ yaxuxchaü̃xü̃ ==ñanagürü. 
19Rü naxmex̱gu yayauxãchiãcüma tóxnamana nanaga ga ãẽx̱gacü, rü yéma 
nüxna naca rü ñanagürü: —¿Tax̱acü yixĩxü̃ i ngẽma chomaxã nüxü̃ 
quixuxchaü̃xü̃? ==ñanagürü. 
20Rü nüma ga ngextü̱xüxü̃ nanangãxü̃, rü ñanagürü: —Ngẽma Yudíugü, rü 
nügümaxã inaxunetagü nax cuxna naxcax̱ nacagüxü̃cax̱ nax moxü̃ 
Yudíugüarü ãẽx̱gacügütücumüpex̱ewa nax cunagaxü̃cax̱ i Pauru erü mea 
nüxü̃ nacuax̱güchaü̃xü̃ i nachiga. 
21¡Natürü taxũtáma nüxü̃̃́ cuyaxõ! Erü 40 arü yexera i yatügü rü marü 
nügümaxã inaxunetagü, rü ñanagürügü: “Tachixexü̃gugü tá ega tax̱acü 
ingõ̱xgügu rüex̱na ixaxegügu naxü̃pa nax yamáxü̃ i Pauru”, ñanagürügü. Rü 

ñu̱xma rü marü ínamemaregü nax namagu nanai̱x̱güaxü̃, rü curü 
orexicatama nixĩ i ñu̱xma ínangu̱xuxẽẽgüxü̃ ==ñanagürü. 
22Rü yexguma ga yema churaragüarü ãẽx̱gacü rü ínayamu ga yema 
ngextü̱xüxü̃, rü nüxna naxãga nax taxúemaxã nüxü̃ yaxuxü̃ nax namaxã 
nüxü̃ yaxuxü̃ ga yemachiga. 

Ãẽ̱xgacü ga Férixü̃tawa Pauruxü̃ namu 

23Rü yexguma ga gumá ãẽx̱gacü rü taxre ga norü capitáü̃cax̱ naca, rü 
ñanagürü nüxü̃: —¡Penamexẽxẽ i 200 i churaragü i nacutümare ĩxü̃, rü 70 i 
churaragü i cowarutagu ĩxü̃, rü 200 i churaragü i wocaemaxã ixãxnexü̃ nax 
9 arü oragu i chütacü Checharéawa naxĩxü̃cax̱! 
24¡Rü ngẽxgumarüxü̃ ta penamexẽxẽ i ñuxre i cowarugü i Paurucax̱ nax tórü 
ãẽx̱gacü i Férixü̃tawa naxũxü̃cax̱ rü taxuxü̃ma nüxü̃ üpetüxü̃cax̱ i namawa! 
==ñanagürü. 
25Rü yema capitáü̃gümaxã yéma nanamu ga wüxi ga popera ga ñaxü̃: 
26“Choma i Cláudiu Líchiu, rü cuxü̃ charümoxẽ Pa Ãẽx̱gacü ya Mecüxüchi 
Pa Férix. 
27Rü yimá yatü ya cuxcax̱ ngéma chanamucü, rü Yudíugü nayayauxgü rü 
wixguxüchi taax̱ nayamax̱gü. Natürü yexguma nüxü̃ chacuáchigagu nax 
Rómacüãx̱ nax yixĩxü̃, rü yéma chaxũ chorü churaragümaxã, rü nüxna 
chanapu. 
28Rü nüxü̃ chacuáxchaü̃ ga tax̱acü ga chixexü̃maxã nax ínaxuaxü̃güãxü̃, rü 
yemacax̱ Yudíugüarü ãẽx̱gacügütücumüpex̱ewa chanaga. 
29Rü yexguma nüxü̃ chacuax̱ nax Yudíugüarü mugüchigacax̱mare nax 
ínaxuaxü̃güãxü̃. Natürü taxuxü̃ma ga chixexü̃ naxü nax tü̱xcüü̃ 
yamax̱güchaü̃ãxü̃ rü napoxcugüãxü̃. 
30Natürü yexguma nüxü̃ chacuáchigagu nax nügümaxã inaxunetaxü̃ ga 
Yudíugü nax yamax̱güãxü̃cax̱, rü yexgumatama nagu charüxĩnü nax 
cuxü̃tawa chanamuxü̃. Rü yema ínaxuaxü̃güxü̃, rü namaxã tá nüxü̃ chixu 

nax cuxü̃tawa naxĩxü̃ rü cumaxã nüxü̃ nax yanaxugüxü̃cax̱ nax tax̱acücax̱ 
ínaxuaxü̃güãxü̃”, ñanagürü. 
31Rü yema chütaxü̃gu inaxĩãchi ga yema churaragü, yexgumarüxü̃ ga norü 
ãẽx̱gacü namuxü̃rüxü̃. Rü Pauruxü̃ nigagü ñu̱xmata Antípatiwa nangugü. 
32Rü moxü̃ãcü nawoegu ga yema churaragü ga nacutümare ĩxü̃ rü 
naxpataü̃wa naxĩ. Rü yema churaragü ga cowarutagu ĩxü̃, rü Paurumaxã 
inaxĩãma. 
33Rü yexguma Checharéawa nangugügu, rü ãẽx̱gacü ga Férina nanaxã ga 
yema popera, rü Pauruxü̃ rü ta inamugü. 
34Rü yexguma nüma ga ãẽx̱gacü ga Férix nüxü̃ daumatügu ga yema popera, 
rü Pauruna naca ga ngex̱tácüãx̱ nax yixĩxü̃. Rü yexguma nüxü̃ nacuax̱gu nax 
Chiríchiaanecüãx̱ yixĩxü̃, rü ñanagürü nüxü̃: 
35—Cuxü̃̃́ tá icharüxĩnü i ngẽxguma ínangugügu i ngẽma cuxü̃ íxuaxü̃güxü̃ 
==ñanagürü. Rü yexguma nanamu ga churaragü nax wüxi ga ucapu ga 
ãẽx̱gacü ga Eródepatawa yexmaxü̃wa nüxna nax nadaugüxü̃cax̱. 

Ngechuchuarü ngúexü ̃gü ga yamugüxü ̃arü puracüchiga 24 

Pauru rü ãẽ̱xgacü ga Férixpe̱xewa nügüétüwa nidexa 

1Rü wüximee̱x̱pü̱x ga ngunexü̃ ngupetügu, rü Yerucharéü̃wa ne naxũ ga 
chacherdótegüarü ãẽx̱gacü ga Ananía, namaxã ga ñuxre ga Yudíugüarü 
ãẽx̱gacügü rü wüxi ga yatü ga meama dexaxü̃ cuáxü̃ ga Téturu ga naéga. Rü 
nümagü rü ãẽx̱gacü ga Férixü̃tawa naxĩ nax namaxã nüxü̃ yanaxugüxü̃cax̱ 
ga tü̱xcüü̃ Pauruxü̃ nax ínaxuaxü̃güxü̃. 
2Rü yexguma Pauruxü̃ yéma nagagügu, rü inanaxügü ga Téturu ga nüxü̃ nax 
yaxuxü̃, rü ñanagürü: —Moxẽxü̃chima i cuma, Pa Ãẽx̱gacü Pa Férix, erü 
cugagu nixĩ i meama toxü̃ naxüpetüxü̃ i nua. Rü cugagu nixĩ i nua ñoma i 
nachixü̃anewa toxü̃̃́ nangẽxmaxü̃ i muxü̃ma i mexü̃gü. 
3Rü moxẽ cuxna taxã erü guxü̃wama guxü̃guma cuxü̃tawa tanayauxgü i 
guxü̃ma i ngẽma mexü̃gü, Pa Mecü ya Ãẽx̱gacü, Pa Férix. 

4Natürü tama yexeraãcü cuxü̃ nua chanuxcüxẽẽxchaü̃. Rü ngẽmacax̱ cuxna 
chaca nax paxaãchi toxü̃̃́ icurüxĩnüxü̃. 
5Rü marü nüxü̃ tadau nax ñaa yatü rü wüxi i dax̱aweanerüxü̃ nax yixĩxü̃. 
Erü guxü̃ i naanewa norü ngu̱xẽẽtaemaxã nügü nayatoyexẽxẽ i Yudíugü. Rü 
nüma rü naeru nixĩ i ngẽma duü̃xü̃gü i nüxü̃̃́ yaxõgüxü̃ i Ngechuchu i 
Nacharétucüãx̱. 
6Rü ñaa yatü rü tax̱acü i chu̱xuxü̃ nawa naxüxchaü̃ ya torü Tupanapata ya 
taxü̃ne. Rü yemacax̱ tayayaugüama. Rü torü mugü tomaxã nüxü̃ 
ixuxü̃ãcüma nüxna tacagüchaü̃. 
7Natürü ínangu ga Líchiu ga churaragüarü ãẽx̱gacü, rü muxü̃ma ga norü 
churaragümaxã toxna nanapu. 
8Rü ñu̱xma rü marü name i cumatama nüxna cuca i ngẽma Pauru nax nüxü̃ 
cucuáxü̃cax̱ nax aixcüma yixĩxü̃ i guxü̃ma i ngẽma naxcax̱ ítanaxuaxü̃güxü̃ 
i tomax ==ñanagürü. 
9Rü yema Yudíugü ga yéma yexmagüxü̃ rü ta rü: —Aixcüma nixĩ i ngẽma 
ore ==ñanagürügü. 
10Rü yexguma ga gumá ãẽx̱gacü ga Férix rü naxmex̱maxã Pauruxü̃ naxuneta 
nax yadexaxü̃cax̱. Rü yexguma ga Pauru, rü ñanagürü: —Chorü taãẽmaxã 
cupex̱ewa chaugüétüwa chidexa, erü nüxü̃ chacuax̱ nax mucüma ga taunecü 
ñoma i nachixü̃anearü ãẽx̱gacü nax quixĩxü̃. 
11Marü name i cumatama naxcax̱ nüxna cuca i duü̃xü̃gü, erü 12 i 
ngunexü̃xicatama nangupetü nax Yerucharéü̃wa changuxü̃ nax Tupanaxü̃ 
chayarücuax̱üxü̃xü̃cax̱. 
12Rü ngẽma Yudíugü rü taguma choxü̃ nadaugü nax texémaxã 
chiporagacüüxü̃, rü chananuexẽẽxü̃ i duü̃xü̃gü, rü bai ga Tupanapata ga 
taxü̃newa, rü bai ga ngutaquex̱epataü̃güwa, rü bai ga ĩanewa. 
13Rü ñu̱xma taxucürüwama cuxü̃ nanawex̱gü nax tax̱acürü chixexü̃ yixĩxü̃ i 
ngẽma naxcax̱ choxü̃ ínaxuaxü̃güxü̃. 

14Natürü ngẽma ñu̱xma cumaxã nüxü̃ chixuxü̃ nixĩ nax chorü o̱xigüarü 
Tupanaaxü̃̃́ chapuracüxü̃ yema Ngechuchu ya Cristu toxü̃ muxü̃ãcü. Rü 
ngẽma nixĩ i nüma i Yudíugü nüxü̃ ixugügu nax tomare i ore yixĩxü̃. Rü 
choma rü nüxü̃̃́ chayaxõ i guxü̃ma i ngẽma mugü ga Moiché ümatüxü̃ rü 
guxü̃ma i Tupanaarü ore ga nũxcümaü̃güxü̃ ga norü orearü uruü̃gü 
ümatügüxü̃. 
15Rü choma rü ta yema nũxcümaü̃güxü̃rüxü̃ Tupanaaxü̃̃́ chayaxõ. Rü 
naxrüxü̃ chayaxõ rü tá wena nax namaxẽxü̃ i ngẽma yuexü̃ i mexü̃gü rü 
chixexü̃gü. 
16Rü ngẽmacax̱ nixĩ i guxü̃guma mea chaugüna chadauxü̃ nax chauãẽwa 
mexü̃gu charüxĩnüxü̃ i Tupanapex̱ewa rü duü̃xü̃güpex̱ewa. 
17Rü nawena nax ñuxre ga taunecü togü ga nachixü̃anegu chixũgüxü̃, rü 
wenaxarü chauchixü̃anecax̱ chataegu nax nua chanangexü̃cax̱ ga diẽru nax 
namaxã nüxü̃ charüngü̃xẽẽxü̃ i chautanüxü̃ i Yudíugü i nüxü̃̃́ nataxuxü̃, rü 
Tupanana chanaxãxü̃cax̱ i chorü ãmaregü. 
18-19Rü nawena nax chaugü chamexẽẽxü̃ ga Tupanapex̱ewa, rü choma rü 
Tupanapata ya taxü̃newa Tupanana chanaxã ga chorü ãmaregü. Rü tama 
muxü̃ ga duü̃xü̃gümaxã chayexma, rü tama chananuexẽxẽ ga duü̃xü̃gü. Rü 
yexguma nixĩ nax ñuxre ga Yudíugü ga Áchiaanecüãx̱ choxü̃ daugüxü̃ ga 
Tupanapata ya taxü̃newa. Rü ngẽmagü chi nixĩ i ñu̱xma nua ĩxü̃ nax choxü̃ 
ínaxuaxü̃güxü̃cax̱ ega tax̱acürü chixexü̃ chowa nadaugügu. 
20Rü ngẽxguma yema Áchiaanecüãx̱ tama tax̱acü nüxü̃̃́ ngẽxmagu nax choxü̃ 
ínaxuaxü̃güxü̃cax̱, ¡rü ẽcü ñaa nuxmagüxü̃ rü cumaxã nüxü̃ yaxugü nax 
tax̱acürü chixexü̃ chowa nadaugüxü̃ ga yexguma Yudíugüarü 
ãẽx̱gacügütücumüpex̱ewa chayexmagu! 
21Rü ñaxü̃xicatama nixĩ ga chorü ore ga tagaãcü namaxã chachonagüxü̃ ga 
yexguma yema ãẽx̱gacügüpex̱ewa chayexmagu: “Rü ñu̱xma rü choxna 
pecagü erü choma chayaxõ i wena tá nax namaxẽxü̃ i yuexü̃”, ñacharügü ga 
yexguma ==ñanagürü ga Pauru. 

22Natürü yexguma ãẽx̱gacü ga Férix nüxü̃ ĩnügu ga yema Pauruarü ore rü 
ínayachaxãchi nax Pauruna nacax̱axü̃. Yerü nüma ga Férix rü woetama 
marü mea nüxü̃ nacuax̱ ga yema Cristuaxü̃̃́ yaxõgüxü̃chiga. Rü ñu̱xũchi 
yema Yudíugüxü̃ ñanagürü: —Ngẽxguma churaragüarü ãẽx̱gacü ya Líchiu 
núma ũxgu, rü tá meama nüxü̃ chacuax̱ i ngẽma naxcax̱ ípenaxuaxü̃xü̃ 
==ñanagürü. 
23Rü yexguma ga Férix rü norü capitáü̃xü̃ namu nax Pauruna nadauxü̃cax̱. 
Natürü nüxü̃̃́ nanatauxchaxẽxẽ nax naxü̃tagu naxĩaneãxü̃ ga namücügü, rü 
nüxü̃ nax nangü̃xẽẽgüxü̃. 
24Rü ñuxre ga ngunexü̃ marü ngupetügu rü wena yéma naxũ ga Férix 
ngĩmaxã ga naxmax̱ ga Drusíla ga Yudíu ixĩcü. Rü Paurucax̱ nayacaxẽxẽ, rü 
nüxü̃ naxĩnü ga yema ore ga Pauru namaxã nüxü̃ ixuxü̃ ga Cristuaxü̃̃́ nax 
yaxõxü̃chiga. 
25Natürü yexguma Pauru namaxã nüxü̃ ixuxgu nax Tupana naxwax̱exü̃ nax 
mea imaxü̃xü̃ rü nanaxwax̱exü̃ nax tórü maxü̃maxã mea icuáxü̃ rü wüxi i 
ngunexü̃ Tupana tá tüxna nacax̱axü̃ i tórü maxü̃chiga, rü yexguma ga Férix 
rü poraãcü nabai̱x̱ãchi. Rü ñanagürü nüxü̃: —¡Ẽcü íixũ i ñu̱xmax! Rü 
ngẽxguma ñuxguacü icharüxãũ̱̱xmaregu, rü wena táxarü cuxcax̱ changema 
==ñanagürü. 
26Rü yema ñanagürü ga Férix, yerü ínananguxẽxẽ nax Pauru chi diẽru nüxna 
ixãxü̃ nax yangéãxü̃cax̱. Rü yemacax̱ muẽx̱pü̱xcüna naxcax̱ nangemaxü̃, nax 
namaxã yadexaxü̃cax̱. 
27Rü taxre ga taunecü yemaacü nixĩ. Rü ínanguxuchi ga Férix nax ãẽx̱gacü 
yixĩxü̃, rü nachicüü ningucuchi ga Pórchiu ga Féstu. Natürü nüma ga Férix, 
rü Yudíugümaxã nügü namecümaxẽẽchaü̃, rü yemacax̱ tama Pauruxü̃ 
ínanguxuchixẽẽ. 

Ngechuchuarü ngúexü ̃gü ga yamugüxü ̃arü puracüchiga 25 

Ãẽ̱xgacü ga Féstupe̱xewa nayexma ga Pauru 

1Rü Checharéawa nangu ga Féstu nax yéma ãẽx̱gacüxü̃ yaxücuxü̃cax̱. Rü 
yexguma marü tomaepü̱x ga ngunexü̃ yéma nayexmagu, rü wenaxarü 
inaxũãchi, rü Yerucharéü̃wa naxũ. 
2Rü yéma Yerucharéü̃wa rü yema chacherdótegüarü ãẽx̱gacügü rü 
Yudíugüarü ãẽx̱gacügü rü Pauruxü̃ ínaxuaxü̃gü Féstupex̱ewa. 
3Rü naxcax̱ ínacagü nax Yerucharéü̃wa Pauruxü̃ namuxü̃cax̱. Yerü nümagü 
rü nagu narüxĩnüe nax namagu yacu̱xéü̃güãxü̃ nax yexma yamax̱güãxü̃cax̱. 
4Natürü ga Féstu rü nanangãxü̃, rü ñanagürü: —Checharéagu napoxcu i 
Pauru, rü choma rü tá paxa ngéma Checharéawa chaxũ. 
5Rü ngẽmacax̱ name nixĩ i perü ãẽx̱gacügü rü chowe narüxĩ i Checharéawa, 
rü ngẽxguma tax̱acürü chixexü̃ naxü̱xgu i ngẽma yatü, rü ngéma tá nixĩ i 
chomaxã nüxü̃ pixugüxü̃ ==ñanagürü. 
6Rü 8 rüex̱na 10 ga ngunexü̃ Yerucharéü̃wa nayexma ga Féstu, rü ñu̱xũchi 
Checharéacax̱ nataegu. Rü yexguma ínanguxguarü moxü̃ãcü rü yema 
nachica ga ngextá duü̃xü̃güna ínacaxü̃wa naxũ, rü yéma nayarüto norü 
tochicaxü̃wa. Rü Paurucax̱ nangema nax yéma napex̱ewa nagagüãxü̃cax̱. 
7Rü yexguma yexma yaxücuxgu ga Pauru, rü yema Yudíugü ga 
Yerucharéü̃wa ne ĩxü̃, rü naxcax̱ naxĩ. Rü muxü̃ma ga chixexü̃gümaxã 
ínanaxuaxü̃gü. Natürü yema chixexü̃gü ga namaxã Pauruxü̃ ínaxuaxü̃güxü̃ 
rü taxuxü̃ma ga yemamaxã inanawex̱gü nax aixcüma yixĩxü̃. 
8Rü yexguma ga Pauru rü nanangãxü̃, rü ñanagürü: —Pa Ãẽx̱gacüx, 
taxuxü̃ma ga chixexü̃ namaxã chixugü ga yema mugü ga Moiché ümatüxü̃, 
rü bai ga Tupanapata ya taxü̃nemaxã, rü bai ga Rómaarü ãẽx̱gacü ya 
Chécharumaxã ==ñanagürü. 
9Natürü nüma ga Féstu rü Yudíugümaxã nügü namecümaxẽẽchaü̃, rü 
yemacax̱ Pauruna naca, rü ñanagürü nüxü̃: —¿Cunaxwax̱exü̃ nax 
Yerucharéü̃wa cuxũxü̃ nax ngéma cuxna chacaxü̃cax̱ naxcax̱ i guxü̃ma i 
ngẽma naxcax̱ cuxü̃ ínaxuaxü̃güxü̃? ==ñanagürü. 

10Rü yexguma ga Pauru rü nanangãxü̃, rü ñanagürü: —Choma rü cupex̱ewa 
changexma nax cuma choxna cucaxü̃cax̱, erü cuma nixĩ i cuxü̃ naxunetaxü̃ 
i Rómaarü ãẽx̱gacü ya Chécharu nax ãẽx̱gacü quixĩxü̃ i núma. Rü ngẽmacax̱ 
chanaxwax̱e i nua choxna cuca. Erü taxuxü̃ma i chixexü̃ chaxü i 
Yudíugüpex̱ewa ngẽma i cuma rü meama nüxü̃ cucuax̱. 
11Ngẽxguma chi aixcüma chixexü̃ chaxüxgu rü marü name nax naxcax̱ choxü̃ 
yamax̱güxü̃, rü tama chaugü chinuxü̃ nax chayuxü̃. Natürü ngẽxguma 
nataxuxguma i tax̱acü i aixcüma ixĩxü̃ i ngẽma naxcax̱ choxü̃ ínaxuaxü̃güxü̃, 
rü taxuacüma texé Yudíugüna choxü̃ tamu. Rü naxcax̱ íchaca nax nümatama 
ya Rómaarü ãẽx̱gacü ya Chécharu choxna nacax̱axü̃cax̱ ==ñanagürü ga 
Pauru. 
12Rü yexguma ga Féstu rü norü ucu̱xẽruü̃gümaxã nidexa, rü ñu̱xũchi 
ñanagürü Pauruxü̃: —Marü naxcax̱ ícuca nax Rómaarü ãẽx̱gacü ya Chécharu 
cuxna caxü̃cax̱. Ẽcü, ñu̱xma rü naxü̃tawa tá cuxü̃ chamu ==ñanagürü. 

Ãẽ̱xgacü ga Agrípape̱xewa nayexma ga Pauru 

13Rü ñuxre ga ngunexü̃ ngupetügu, rü Checharéawa nangugü ga Yudíugüarü 
ãẽx̱gacü ga Agrípa rü naeyax̱ ga Bereníche, nax Féstuxü̃ yanamõxẽgüxü̃cax̱. 
14Rü marü ñuxre ga ngunexü̃ yéma nayexmagügu, rü yemacax̱ Agrípamaxã 
nüxü̃ nixu ga Féstu ga Pauruchiga, rü ñanagürü: —Nua nangẽxma i wüxi i 
yatü i poxcuxü̃ ga Férix tama ínguxuchixẽẽxü̃. 
15Rü yexguma choma Yerucharéü̃wa chayexmagu, rü chacherdótegüarü 
ãẽx̱gacügü rü Yudíugüarü ãẽx̱gacügü rü ínanaxuaxü̃gü, rü naxcax̱ ínacagü 
nax namaxã chanaxueguxü̃cax̱ nax yamax̱güãxü̃. 
16Rü choma chanangãxü̃, rü tama tocüma nixĩ i toma i Rómacüãx̱gü nax 
tayamáxü̃ i wüxi i duü̃xü̃ ega tama nügüétüwa yadexaxíragu napex̱ewa i 
ngẽma ínaxuaxü̃güxü̃. 
17Rü yemacax̱ ga yexguma núma nangugügu ga yema Yudíugü, rü 
yexgumaarü moxü̃ãcü rü chorü tochicaxü̃wa chitocuchi nax nüxna 
chacaxü̃cax̱ nachiga ga yema, rü yéma naxcax̱ changema ga yema yatü. 

18Natürü ga yema Yudíugü ga ínaxuaxü̃güxü̃, rü taxuxü̃ma ga tax̱acü ga 
chixexü̃ ga choma nagu charüxĩnüxü̃maxã ínanaxuaxü̃gü. 
19Natürü norü Tupanachiga rü wüxi ga yatü ga Ngechuchuchiga nixĩ ga 
yema nagu yadexagüxü̃. Rü nüma ga Yudíugü nüxü̃ nixugü nax nayuxü̃ ga 
yema Ngechuchu, natürü Pauru nüxü̃ ixuxgu rü marü wena namaxü̃. 
20Rü choma nax tama nüxü̃ chacuáxü̃ nax ñuxãcü tá chanamexẽẽxü̃ ga yema 
guxchaxü̃, rü yemacax̱ nüxna chaca ga Pauru rü nanaxwax̱e nax 
Yerucharéü̃wa naxũxü̃, nax yéma nüxna chacaxü̃cax̱. 
21Natürü nüma ga Pauru naxcax̱ ínaca nax Rómaarü ãẽx̱gacü ya 
Chécharupex̱ewa naxũxü̃ nax nümatama ya ãẽx̱gacü ya Chécharu nüxna 
caxü̃cax̱. Rü yemacax̱ chanamu nax mea nüxna nadaugüxü̃cax̱ ñu̱xmata 
choma Rómaarü ãẽx̱gacü ya Chécharuxü̃tawa chanamux ==ñanagürü. 
22Rü yexguma ga Agrípa rü ñanagürü Féstuxü̃: —Choma rü ta nüxü̃ 
chaxĩnüchaü̃ i norü ore i ngẽma yatü ==ñanagürü. Rü Féstu nanangãxü̃ rü 
ñanagürü: —Moxü̃ tátama nüxü̃ cuxĩnü ==ñanagürü. 
23Rü moxü̃ãcü yema ucapu ga ãẽx̱gacügü íngutaquex̱egüxü̃wa nangugü ga 
Agrípa rü Bereníche rü nügü ínatagüãcüma nichocu. Rü namaxã ínangugü 
ta ga churaragüarü ãẽx̱gacügü rü yema ĩanecüãx̱gü ga tachigaxü̃. Rü 
ñu̱xũchi Paurucax̱ nangema ga Féstu nax yema ãẽx̱gacügüpex̱ewa 
nagagüãxü̃cax̱. 
24Rü ñanagürü ga Féstu: —Pa Ãẽx̱gacü Pa Agrípax, rü Pa Guxãma i Pema ya 
Nuxmagüxex, ñaa nixĩ i ngẽma yatü i nachigamaxã yadexagüxü̃ i guxü̃ma i 
Yudíugü. Rü chopex̱ewa ínanaxuaxü̃gü ga Yerucharéü̃wa rü núma 
Checharéawa rü ta. Rü guxü̃guma tagaãcüma choxna naxcax̱ nacagü nax 
nayuxü̃cax̱. 
25Natürü i choma rü taxuxü̃ma i tax̱acü i chixexü̃ i naxüxü̃ nawa chadau nax 
naxcax̱ yamáxü̃. Natürü nüma ga Pauru rü naxcax̱ ínaca nax Rómaarü 
ãẽx̱gacü ya Chécharu nüxna cax̱axü̃, rü ngẽmacax̱ nagu charüxĩnü nax 
ngéma chanamuxü̃. 

26Natürü taxuxü̃ma choxü̃̃́ nangẽxma i ore i nachiga i aixcüma ixĩxü̃ nax 
chorü ãẽx̱gacü ya Chécharucax̱ chanaxümatüxü̃cax̱. Rü ngẽmacax̱ chanamu 
nax nua pepex̱ewa nagagüãxü̃cax̱, rü cuxcax̱ nixĩ, Pa Ãẽx̱gacü Pa Agrípax, 
nax nüxna cucaxü̃cax̱, nax nüxü̃ chacuáxü̃cax̱ i tax̱acü tá chaxümatüxü̃ 
naxcax̱ ya ãẽx̱gacü ya Chécharu. 
27Erü chau̱̱xcax̱ rü tama name nax ãẽx̱gacü ya Chécharuxü̃tawa chanamuxü̃ 
i wüxi i poxcuxü̃ ega tama chanaxümatügu nachiga nax tax̱acücax̱ 
ínaxuaxü̃güãxü̃ ==ñanagürü. 

Ngechuchuarü ngúexü ̃gü ga yamugüxü ̃arü puracüchiga 26 

Pauru rü ãẽ̱xgacü ga Agrípape̱xewa nügüétüwa nidexa 

1Rü yexguma ga Agrípa rü ñanagürü Pauruxü̃: —Marü name i ñu̱xma i 
cugüétüwa quidexa ==ñanagürü. Rü yexguma naxunagümex̱ẽ ga Pauru, 
rü inanaxügü ga nügüétüwa nax yadexaxü̃, rü ñanagürü: 
2—Chataãxẽ, Pa Ãẽx̱gacü Pa Agrípax, nax cupex̱ewa chidexaxü̃ i ñu̱xma nax 
chaugüétüwa chachogüxü̃cax̱ naxcax̱ i guxü̃ma i ngẽma choxü̃ 
ínaxuaxü̃güxü̃ i ngẽma chautanüxü̃ i Yudíugü. 
3Rü yexeraãcü chataãxẽ erü cuma rü meama nüxü̃ cucuax̱ i guxü̃ma i tocüma 
i toma i Yudíugü, rü guxü̃ma i ngẽma naxcax̱ yadexagüxü̃ i chautanüxü̃. Rü 
ngẽmacax̱ cuxna chaca nax mea choxü̃̃́ icurüxĩnüxü̃cax̱. 

Pauruarü maxü̃ naxü̃pa nax Ngechuchuaxü̃̃́  yaxõõxü̃ 

4Rü guxü̃ma i ngẽma chautanüxü̃ i Yudíugü rü nüxü̃ nacuax̱gü nax ñuxãcü 
natanüwa chamaxü̃xü̃ ga chauchixü̃anewa rü Yerucharéü̃wa ga yexguma 
changextü̱xügu. 
5Rü ngẽxguma ngẽma Yudíugü chauchiga idexagüchaü̃gu, rü nüma nüxü̃ 
nacuax̱gü nax choma rü woetama Parichéu chixĩxü̃. Rü toma i Parichéugü 
tixĩ i guxü̃ma i totanüxü̃ i Yudíugüarü yexera nax poraãcü nagu taxĩxü̃ i 
ngẽma ore i tixõgüxü̃. 

6Rü ñu̱xma i ngẽma chautanüxü̃ i Yudíugü rü choxü̃ ínaxuaxü̃gü naxcax̱ nax 
nüxü̃̃́ chayaxõxü̃ ga yema ore ga Tupana nũxcümaü̃güxü̃ ga torü o̱xigümaxã 
ixunetaxü̃ nax Cristu tá núma nguxü̃. 
7Rü guxü̃ma i ngẽma 12 tücumügü ga Iraétanüxü̃ i Yudíugü rü 
ínanangu̱xẽẽgü nax yanguxü̃ i ngẽma uneta. Rü ngẽmacax̱ guxü̃guma i 
ngunecü rü chütacü rü Tupanaxü̃ nicuax̱üxü̃gü. Rü choma rü ta 
íchananguxẽxẽ nax yanguxü̃ i ngẽma uneta, rü ngẽmacax̱ nixĩ, Pa Ãẽx̱gacüx, 
i ñu̱xma i choxü̃ ínaxuaxü̃güxü̃ i ngẽma chautanüxü̃ i Yudíugü. 
8¿Rü tü̱xcüü̃ tama peyaxõgü nax Tupana wena namaxẽxẽxẽxü̃ i ngẽma 
yuexü̃? 

Pauru rü nüxü̃ nixu nax yema yaxõgüxü̃we yangẽchigüxü̃ 

9Rü noxri ga choma rü ta rü nagu charüxĩnü nax chayanaxoxẽẽxü̃ ga yema 
Ngechuchu ya Nacharétucüãx̱axü̃̃́ yaxõgüxü̃. 
10Rü yemacax̱ nawe chingẽchigü ga yema yaxõgüxü̃ ga Yerucharéü̃wa 
yexmagüxü̃. Rü chacherdótegüarü ãẽx̱gacügü choxna naxãgagü nax 
chanapoxcuexü̃cax̱ ga yema yaxõgüxü̃. Rü yexma chanapoxcue ga muxü̃ma. 
Rü yexguma chautanüxü̃ ga Yudíugü nadaixgu ga yema yaxõgüxü̃, rü choma 
rü chorü me nixĩ. 
11Rü muẽx̱pü̱xcüna chanapoxcue nax nüxü̃ naxoexü̃cax̱ ga yema nax 
yaxõgüãxü̃. Rü yemaacü chanaxü ga guxü̃nema ga ngutaquex̱epataü̃güwa. 
Rü poraãcü naxchi chaxai ga yema yaxõgüxü̃, rü yemacax̱ nawe chingẽchigü 
ñu̱xmata to ga nachixü̃anecüãx̱ ga ĩanegüwa changu. 

Pauru rü wenaxarü nüxü̃ nixu ga ñuxãcü nax yaxõõxü̃ ga noxrix 

12Rü yemacax̱ Damácuwa chaxũ nax yema yaxõgüxü̃xü̃ íchayayauxü̃xü̃cax̱. 
Yerü ga chacherdótegüarü ãẽx̱gacügü rü choxna naxãga rü choxü̃ namu nax 
íchayayauxü̃xü̃cax̱ ga yema yaxõgüxü̃. 
13Rü yexguma namagu taxĩyane, Pa Ãẽx̱gacüx, rü yexguma meama 
tocuchiwa nanguxgu, rü nüxü̃ chadau ga wüxi ga omü ga daxũwa ibáxixü̃ 

ga üax̱cüarü yexera nangóonexẽẽxü̃. Rü choxü̃ nabáxi rü yema 
chomücügüxü̃ rü ta nabáxi. 
14Rü guxãma ga toma rü ñaxtüanegu tayayi. Rü choma rü nüxü̃ chaxĩnü ga 
wüxi ga naga ga Yudíugawa choxü̃ ñaxü̃: “Pa Chaurux, Pa Chaurux, ¿tü̱xcüü̃ 
i chowe quingẽchigüxü̃? Poraãcü cugütama cuchixexẽxẽ ñoma wüxi i tax̱acü 
i ãmaguxü̃gu cucuxuxü̃rüxü̃”, ñanagürü choxü̃. 
15Rü choma chanangãxü̃, rü ñacharügü: “¿Texé quixĩ, Pa Corix?” ñacharügü. 
Rü nüma ga Cori rü ñanagürü choxü̃: “Choma nixĩ ya Ngechuchu rü chorü 
duü̃xü̃gü nixĩ i ngẽma nawe quingẽchigüxü̃. 
16¡Natürü írüda rü inachi! Rü marü cuxcax̱ chango̱x i ñu̱xmax, erü cuxü̃ 
chayaxu nax choxü̃̃́ cupuracüxü̃cax̱ rü nüxü̃ quixuchigaxü̃cax̱ i ngẽma 
ñu̱xma nax choxü̃ cudauxü̃ rü ngẽma yixcüra tá chauxü̃tawa nüxü̃ cudauxü̃. 
17Rü tá cuxna chadau naxchax̱wa i cutanüxü̃ i Yudíugü rü ngẽma tama 
Yudíugü ixĩgüxü̃ i natanüwa cuxü̃ chamuxü̃. 
18Rü cuxü̃ chamu nax ngẽma duü̃xü̃güxü̃ choxü̃ cucuax̱ẽẽxü̃cax̱ rü nüxü̃ 
naxoexü̃cax̱ i nacüma i chixexü̃gü rü chauga naxĩnüexü̃cax̱. Rü cuxü̃ chamu 
nax Chatanámex̱ẽwa ícunanguxü̃xẽẽxü̃cax̱ i ngẽma duü̃xü̃gü nax chowe 
naxĩxü̃cax̱ rü choxü̃̃́ yaxõgüãxü̃cax̱ nax choma nüxü̃̃́ nüxü̃ 
icharüngümaxü̃cax̱ i norü pecadugü, rü nüxü̃̃́ nangẽxmaxü̃cax̱ i nachica 
natanüwa i guxü̃ma i chorü duü̃xü̃gü i üünegüxü̃”, ñanagürü choxü̃ ga Cori. 

Pauru rü naga naxĩnü ga yema Ngechuchu namaxã nüxü̃ ixuxü̃ 

19Rü chomax, Pa Ãẽx̱gacü Pa Agrípax, rü naga chaxĩnü ga yema naga ga 
daxũwa inaxũxü̃. 
20Rü noxri Damácucüãx̱gümaxã nüxü̃ chixuchiga ga Tupanaarü ore. Rü 
yemawena Yerucharéü̃cüãx̱gümaxã nüxü̃ chixuchiga. Rü ñu̱xũchi guxü̃ ga 
Yudéaanewa nüxü̃ chixuchiga. Rü yexgumarüxü̃ yema tama Yudíugü 
ixĩgüxü̃maxã nüxü̃ chixu. Rü ñacharügü: “¡Nüxü̃ perüxoe i pecüma i 
chixexü̃gü, rü Tupanacax̱ pedaugü, rü mea pemaxẽ nax duü̃xü̃gü nüxü̃ 
daugüxü̃cax̱ nax aixcüma peyaxõgüxü̃!” ñacharügü. 

21Rü yemacax̱ nixĩ ga Yudíugü Tupanapata ya taxü̃negu choxü̃ yayauxgüxü̃ 
rü choxü̃ yamax̱güchaü̃xü̃. 
22-23Natürü Tupana choxü̃ narüngü̃xẽxẽ rü ngẽmacax̱ taguma íchayachaxãchi 
nax guxü̃ma i duü̃xü̃gümaxã nüxü̃ chixuxü̃ i Tupanaarü ore rü woo buxü̃ rü 
yáxü̃. Rü namaxã nüxü̃ chixu ga yema ore ga nũxcümaü̃güxü̃ ga Tupanaarü 
orearü uruü̃gü rü Moiché nüxü̃ ixugüxü̃ nax ngúxü̃ tá yangexü̃ ya Cristu rü 
tá nax nayuxü̃, natürü yemawena rü nüma tá yixĩxü̃ ga nüxíra yuwa ínadaxü̃ 
nax tatanüxü̃ i Yudíugümaxã rü ngẽma to i duü̃xü̃gü i tama Yudíugü 
ixĩgüxü̃maxã nüxü̃ yaxuxü̃cax̱ i ore i tüxü̃ maxẽxẽẽxü̃. Rü taguma tomare ga 
ore duü̃xü̃gümaxã chixu ==ñanagürü ga Pauru. 

Pauru rü Agrípaaxü̃̃́  nanangúchaü̃xẽxẽ nax yaxõõxü̃ 

24Rü yexguma yemaacü nügüétüwa yadexaxgu ga Pauru, rü ñanagürü ga 
Féstu tagaãcüma: —Cungẽãxẽmare Pa Paurux. Rü ngẽma nax yeü̃cürü 
cungúechaü̃, rü düxwa nawa cungeãxẽ ==ñanagürü. 
25Natürü ga Pauru rü nanangãxü̃, rü ñanagürü: —Tama changẽãxẽ Pa 
Ãẽx̱gacüx, Pa Féstux. Erü ñaa ore i nüxü̃ chixuxü̃, rü aixcümaxü̃chi nixĩ. 
26Rü daa ãẽx̱gacü ya Agrípa rü meama nüxü̃ nacuax̱ i guxü̃ma i ngẽma 
pemaxã nüxü̃ chixuxü̃. Rü ngẽmacax̱ tama chamuü̃ãcüma chorü taãẽmaxã 
napex̱ewa nüxü̃ chixu, erü nüxü̃ chacuax̱ nax nüma rü ta nüxü̃ nacuáxü̃ i 
tax̱acüchiga nax yixĩxü̃ i guxü̃ma i ñaa ore. Rü tama ngextámare cúãcü 
naxüpetü i ngẽma. 
27¿Cuyaxõxü̃, Pa Agrípax, i ngẽma Tupanaarü orearü uruü̃gü nüxü̃ ixuxü̃? 
Choma nüxü̃ chacuax̱ rü cuyaxõ ==ñanagürü ga Pauru. 
28Rü Pauruxü̃ nangãxü̃ ga Agrípa, rü ñanagürü: —¿Ẽ̱xna cuma nagu 
curüxĩnügu rü ngẽmaãcü noxre i curü oremaxã Cristuaxü̃̃́ choxü̃ 
cuyaxõxẽẽxü̃? ==ñanagürü. 
29Rü ñanagürü ga Pauru: —Woo noxre i oremaxã rü woo muxü̃ i oremaxã 
rü Tupana nanaxwax̱e nax cuyaxõxü̃. Rü tama i cuxicatama, natürü guxü̃ma 
i ñaa nua choxü̃ ĩnüexü̃ rü ta, rü Tupana nanaxwax̱e nax chauxrüxü̃ 

yixĩgüxü̃, natürü tama chauxrüxü̃ daa cadénagümaxã nax yanai̱x̱güxü̃ 
==ñanagürü ga Pauru. 
30Rü yexguma inachigü ga Agrípa, rü Féstu, rü Bereníche, rü guxü̃ma ga 
yema namaxã yéma rütogüxü̃. 
31Rü yexguma ga nümagü rü noxrüwama naxĩ nax yéma nügümaxã 
Pauruchiga yadexagüxü̃cax̱. Rü ñanagürügü: —Ngẽma yatü, rü taxuxü̃ma i 
chixexü̃ naxü nax naxcax̱ yamáxü̃ rü taxucax̱ma tü̱xcüü̃ napoxcu 
==ñanagürügü. 
32Rü Féstuxü̃ ñanagürü ga Agrípa: —Ngẽxguma chi tama nümatama naxcax̱ 
ínacax̱gu nax Rómaarü ãẽx̱gacü ya Chécharu nüxna caxü̃cax̱, rü chi 
ínanguxuchi ==ñanagürü. 

Ngechuchuarü ngúexü ̃gü ga yamugüxü ̃arü puracüchiga 27 

Pauruxü̃ Rómawa namugü 

1Rü yema ãẽx̱gacügü rü düxwa nagu narüxĩnüe nax Itáriaanewa toxü̃ 
namugüxü̃. Rü norü churaragüarü capitáü̃na nanamu ga Pauru namaxã ga 
ñuxre ga togü ga poxcuexü̃. Rü gumá capitáü̃ rü Yúriu nixĩ ga naéga, rü norü 
churaragütücumü rü “Ãẽx̱gacü ya Chécharuarü Dauruü̃gü”, nixĩ ga naéga. 
2Rü nagu tichoü̃ ga wüxi ga wapuru ga buanecümaxã ixũxü̃ne ga 
Adamítiuwa ne ũxü̃ne ga Áchiaarü ĩanegüwa ũxchaxü̃ne. Rü towe ta nixüe 
ga Aristárcu ga Machedóniaanecüãx̱ ga ĩane ga Techarónicawa ne ũxü̃. 
3Rü moxü̃ãcü rü Chidóü̃arü türewa tangugü. Rü Paurumaxã namecüma ga 
capitáü̃ ga Yúriu rü ínanaxüexẽxẽ ga Pauru nax yémacüãx̱ ga 
namücügüxü̃tagu naxũãneaxü̃cax̱ rü nüxü̃ nangü̃xẽẽgüxü̃cax̱. 
4Rü yéma itaxĩãchi. Rü Chíperearü capaxũarü tocüwaguama taxĩ, 
nax̱chax̱wa ga buanecü, yerü towaama nabu. 
5Rü yéma Chíperewa tixãü̃ ga már rü Chiríchiaanecutüwa tarüyicu. Rü 
yemacutügu taxĩ, rü Panfíriaanewa tachopetü rü ñu̱xmata Líchiaanewa 
yexmane ga ĩane ga Mírawa tangugü. 

6Rü yema capitáü̃ yexma nüxü̃ nayangau ga wüxi ga wapuru ga 
Areyandríawa ne ũxü̃ne ga Itáriaanewa ũxü̃ne. Rü gumágu toxü̃ nichoü̃xẽxẽ, 
rü tomaxã inaxũãchi. 
7Natürü írarüwatama itiñaxwetaxü̃ ga muxü̃ma ga ngunexü̃gu, rü 
guxchaãcüma Chenídoarü to̱xmax̱tawa tangugü. Natürü towaama nabuema 
ga buanecü, rü yemacax̱ capaxũ ga Charmónaarü to̱xmax̱tawa tachopetü rü 
capaxũ ga Crétaxü̃ ítachoeguãchi. 
8Rü guxchaãcüma nacutügu taxĩ ga yema capaxũ, rü wüxi ga nachica ga 
Mexü̃ ga Türegu ãégaxü̃wa tangugü. Rü ĩane ga Lachéaarü ngaicamana 
nayexma. 
9Natürü marü poraãcü tanuxcü nax itaxĩxü̃, rü marü naxãũcüma nax 
itaxĩãmaxü̃ yerü marü nawa nangu ga gumá tauemacügü ga nagu 
nagáuanexü̃. Rü yemacax̱ ga Pauru rü nayaxucu̱xẽ ga duü̃xü̃gü, rü 
ñanagürü: 
10—Pa Chomücügüx, nüxü̃ chacuax̱ i ngẽxguma chi ixĩãmagu, rü tá 
naxãũcüma. Rü daa wapuru rü tá inayarütaxu namaxã i guxü̃ma i naãcu. Rü 
ngürüãchi i yixema rü tá ta tayue ==ñanagürü. 
11Natürü yema churaragüarü capitáü̃ rü yexeraãcü gumá wapuruarü 
yoragaama naxĩnü, rü marinerugüarü capitáü̃gaama naxĩnü, rü tama 
aixcüma Pauruga naxĩnü. 
12Natürü yema türe rü tama name ga yéma nax tanangupetüxẽẽxü̃ ga 
gáuanexü̃. Rü yemacax̱ wixguxüchi guxü̃ma ga duü̃xü̃gü nagu narüxĩnüe rü 
narümemae nixĩ nax itaxĩãchixü̃ ga yéma. Rü nanaxwax̱egü ga chi 
Feníchewa nax tangugüxü̃ nax yéma tanangupetüxẽẽxü̃ ga gáuanexü̃, yerü 
yema nixĩ ga wüxi ga Crétaarü türe ga mexü̃ ga tama poraãcü buanecü nawa 
nguxü̃. 

Már arü ngãxü̃tügu nüxü̃ naxǘ ga buanecü ga tacü 

13Rü inanaxügü nax meama topex̱ewaama nabuxü̃ ga buanecü ga súrwa ne 
ũcü, rü yemacax̱ ga nümagü ga marinérugü rü nüxü̃ nacuax̱gügu rü chi mea 

ítangugü ga yema ítaxĩxü̃wa. Rü yemacax̱ itaxĩãchi, rü nacutüarü 
ngaicamagu taxĩ ga yema Crétaarü capaxũ. 
14-15Natürü yexgumatama ngürüãchi wüxi ga buanecü ga taxüchicü ga 
capaxũarü tocüwawa ne ũcü ngãxü̃tüwaama nanacue ga gumá wapuru. Rü 
taxuacüma itixũtaü̃ nawaama ga buanecü. Rü yemacax̱ düxwa 
ítayachaxãchi nax tanatoxchinüxü̃, rü toxü̃ ínicuetaü̃. 
16Rü wüxi ga capaxũxãcü ga Cáudagu ãégaxü̃arü tocüwawaama tachopetü 
ga ngextá tama poraãcü íyabuaxü̃wa. Rü yéma poraãcü tapuracüe nax gumá 
wapurugu tanatúnagüxü̃ ga norü ngue ga yatúchigüne. 
17Rü yexguma marü natunagügüãgu ga gumá ngue, rü napanax̱ãgü ga 
tanütaxü̃maxã nayanai̱x̱gütüwe ga gumá wapuru. Rü ñu̱xũchi nayawẽgü ga 
yema naxchirutachinügü ga namaxã yacuetaü̃xü̃ ga noxrix, yerü namuü̃e ga 
nax Chírutearü naxnecüwa yanangaixtaü̃güxü̃. Rü yema buanecü toxü̃ 
nicuetaü̃mare. 
18Rü moxü̃ãcü ga buanecü rü tama nangupetüéga, rü yemacax̱ inanaxügü 
nax ínawoü̃ãcuãxü̃ ga gumá wapuru. 
19Rü norü tomaepü̱x ga ngunexü̃gu, rü naxmex̱maxãtama ínanawoü̃ ga yema 
natü̱xügü ga gumá wapuru, rü guxü̃ma ga to ga norü yemaxü̃gü. 
20Rü muxü̃ma ga ngunexü̃gu, rü tama nango̱x ga üax̱cü rü ẽxtagü, rü tama 
nangupetüéga ga gumá buanecü ga taxüchicü. Rü düxwa nagu tarüxĩnüe 
nax marü taxũtáma tamaxẽxü̃. 
21Rü yexguma marü muxü̃ma ga ngunexü̃ tingegügu ga tama nax 
tachibüexü̃, rü yexguma guxü̃ma ga yema duü̃xü̃gütanüwa inachi ga Pauru, 
rü ñanagürü: —Narümemae chi nixĩ, Pa Chomücügüx, nax chauga 
pexĩnüexü̃, rü taxũchima nax ixĩãchixü̃ ga Crétawa, rü taxũchima 
ñu̱xmarüxü̃ tüxü̃ naxüpetü i ñaa ãũcümaxü̃ rü taxuxü̃chima i chixexü̃ tüxü̃ 
nangupetü. 
22Natürü ¡petaãẽgü! erü wapuruxica tá inayarütaxu, natürü i yixema rü 
taxúetama tayue. 



3268 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

23Erü ngewax̱arü chütaxü̃gu ya Tupana ya nüxü̃̃́ chapuracücü ya chorü Cori 
ixĩcü rü núma nanamu i wüxi i norü orearü uruxü̃ i daxũcüãx̱ i chau̱̱xcax̱ 
ngóxü̃. 
24Rü ñanagürü choxü̃: “¡Taxṹ i cumuü̃xü̃, Pa Paurux! Erü Rómaarü ãẽx̱gacü 
ya Chécharupex̱ewa tá cungu, rü cugagu tá Tupana nanamaxẽxẽxẽ i guxü̃ma 
i ngẽma cumücügü i cumaxã ngẽxma wapurugu ĩxü̃”, ñanagürü choxü̃. 
25Rü ngẽmacax̱, Pa Chomücügüx, ¡rü petaãẽgü! erü choma rü aixcüma 
Tupanaaxü̃̃́ chayaxõ, rü aixcüma tá nixĩ i ngẽmaãcü tá nangupetüxü̃ 
ngẽxgumarüxü̃ i ngẽma daxũcüãx̱ chomaxã nüxü̃ ixuxü̃. 
26Natürü wüxi i capaxũwa tá tayarücüxcuchitaü̃gü ==ñanagürü ga Pauru. 
27Rü yexguma taxre ga yüxü tingexgu nax itaxĩxü̃, rü Már ga Ariáticuwa 
tayexmagü, yerü ga buanecü rü nuxica toxü̃ nacuetaü̃. Rü ngãxü̃cüügu nüxü̃ 
nicuax̱ãchitanü ga yema marinérugü nax naxãnacüwa tangugüchaü̃xü̃. 
28Rü ínanataegü ga norü ngugütamaruxü̃ rü 36 ga metru nixĩ ga norü 
mátama. Rü yexguma marü írarüwa yáxü̃guxüra itaxĩxgu rü wenaxarü 
nanangugütamagü, rü 27 ga metru nixĩ ga norü mátama ga yexguma. 
29Rü namuü̃e ga nax nutamaxã yanañaxtaxü̃güxü̃ ga naxãnacüwa, rü 
yemacax̱ gumá wapuruchinüwa ínanawoü̃ ga ãgümücü ga anclagü ga 
napanaxãmaxã ixãtü̱xüxü̃ nax yemaacü íyachaxãchigüxẽẽãxü̃cax̱ ga gumá 
wapuru. Rü nayumüxẽgü nax paxa yangunexü̃cax̱. 
30Natürü ga yema marinérugü rü nibuxmüchaü̃ ga gumá wapuruwa, rü 
yemacax̱ nanawãĩxẽgü ga gumá wapuruarü ngue, rü ñanagürügü: —Ngẽma 
wapurupex̱earü anclagü tá ítawoü̃ nax nataixü̃cax̱ ya wapuru 
==ñanagürügüneta. 
31Natürü ga Pauru rü churaragüarü capitáü̃maxã rü norü churaragümaxã 
nüxü̃ nixu rü ñanagürü: —Ngẽxguma ñaa marinérugü rü taxũtáma nuxã 
wapurugu nachoxgu, rü guxãma i pema rü tá peyue ==ñanagürü. 

32Rü yexguma ga yema churaragü rü nayadaecunügü ga gumá ngue, rü 
nananguxẽẽgü. 
33Rü yexguma marü yangunechaü̃gu, rü Pauru nayaxucu̱xẽgü ga guxü̃ma 
nax nachibüexü̃cax̱, rü ñanagürü: —Taxre i yüxü nixĩ i ñu̱xma nax taguma 
aixrügumarüxü̃ pechibüexü̃, rü bai i tax̱acü nax pengṍxü̃ yerü poraãcü 
pexoegaãẽgü. 
34Rü ñu̱xma rü pemaxã nüxü̃ chixu nax pechibüexü̃ nax peporaexü̃cax̱, rü 
taxuxü̃ma pexü̃ üpetüxü̃cax̱. Erü taxúetama itayarütaxu rü bai i wüxi i 
peyaexüra inayarütaxu ==ñanagürü. 
35Rü yexguma marü yema ñaxgu, rü nanayaxu ga wüxi ga paũ, rü Tupanana 
moxẽ naxã napex̱ewa ga guxü̃ma. Rü inanabücu ga yema paũ, rü inanaxügü 
nax nangṍoxü̃. 
36Rü yexguma nataãẽgü ga guxü̃ma, rü nümagü rü ta nachibüe. 
37Rü 276 tixĩgü ga guxãma ga toma ga gumá wapurugu ĩxẽ. 
38Rü yexguma marü nangãxegu, rü ínanawoü̃ ga yema trigu ga wapuru 
namaxã ããcuxü̃ nax nangünagüxü̃cax̱ ga gumá wapuru. 

Inangu ga gumá wapuru 

39Rü yexguma yangunegu, rü yema marinérugü tama nüxü̃ nacuáane ga 
yéma. Natürü nüxü̃ nadaugü ga wüxi ga axcuchixü̃ ga naxnücüpechinüã̃́xü̃, 
rü nagu narüxĩnüe ga yéma nax yanangaixẽẽgüãxü̃ ga guma wapuru. 
40Rü yexguma nanadaü̃ ga norü ngãxü̃xü̃ ga anclagü, rü márwa nanawogü. 
Rü nayawẽgü ga norü toxchinüxü̃arü nai̱x̱ruü̃gü, rü inananga ga yema 
napex̱ewa üxü̃ ga naxchirutachinü ga namaxã iticuetaü̃xü̃. Rü itanaxügü ga 
nüxü̃ nax tingaicaxü̃ ga yema naxnücüpechinü. 
41Natürü wüxi ga naxnücüarü nuxtamaxü̃wa tayarüngaixtaü̃. Rü yéma 
naxnecüwa nayarüwápex̱e ga guma wapuru rü marü tama yéma itaxĩãchi. 
Rü yoxni ga nachinüwa, rü yuape nayapuxẽxẽ. 

42Rü yema churaragü rü nagu narüxĩnüe nax nadaiaxü̃ ga yema poxcuexü̃ 
nax taxuxü̃ma iñaxü̃cax̱ ga yexguma naxãnacüwa nangugügu. 
43-44Natürü yema norü capitáü̃ ga churaragü, rü Pauruxü̃ namaxẽẽchaü̃, rü 
yemacax̱ tama nanaxwax̱e nax nadaiaxü̃ ga yema poxcuexü̃. Natürü nanamu 
nax yema ixãnüxü̃ rü nüxíra ínayuxgüxü̃ nax naxãnacüwa nawẽxgüxü̃cax̱, 
rü yema togü rü mürapewagügu rüex̱na yema wapurutüchigügu mea nax 
ínachoü̃xü̃cax̱. Rü yemaacü guxãma meama naxãnacüwa tangugü. 

Ngechuchuarü ngúexü ̃gü ga yamugüxü ̃arü puracüchiga 28 

Capaxũ ga Máltawa nayexma ga Pauru 

1Rü yexguma meama naxãnacüwa tangugügu ga guxãma, rü yexguma nüxü̃ 
tacuax̱gü nax Málta yixĩxü̃ ga naéga ga yema capaxũ. 
2Rü yema yémacüãx̱gü ga duü̃xü̃gü rü meama toxü̃ nayauxgü ga guxãma. 
Rü nanangixtagü ga wüxi ga üxü ga taxü̃ne. Rü toxcax̱ nacagü ga guxãma 
nax yéma togü tanaixü̃güxü̃cax̱, yerü napu rü nagáuane. 
3Rü Pauru nanadetaquex̱e ga ñuxre ga naichacüügü, rü üxüxétüwa 
nayawocu. Natürü yexguma yéma yawocuãgu, rü üxüarü naiemaxü̃chax̱wa 
inayago ga wüxi ga ãxtape. Rü Paurumex̱ẽwa nayuxu, rü yéma 
nayarütuãchi. 
4Rü yexguma yema yémacüãx̱gü nüxü̃ daugügu ga yema ãxtape ga 
Paurumex̱ẽwa nax natuxü̃, rü nügümaxã ñanagürügü: —Ñaa yatü rü 
maneca wüxi i máẽtaxü̃ nixĩ. Rü woo márwa yuwa nax yañaxü̃, natürü 
Tupana tama nanamaxẽẽchaü̃ ==ñanagürügü. 
5Natürü gumá üxüxétügu nanamaxü̃ ga yema ãxtape, rü taxuxü̃ma nüxü̃ 
naxüpetü ga Pauru. 
6Natürü guxü̃ma ga yema duü̃xü̃gü rü ínanangu̱xẽẽgü rü tá nacha ya naxmex̱ 
rüex̱na ngürüãchi nayu̱x. Rü marü nũxcüxürama ga yema nüxü̃ nax 
nadaunüxü̃ rü taxuxü̃ma nüxü̃ nax üpetüxü̃, rü düxwa togu narüxĩnüe rü 
inanaxügüe nax ñagüxü̃: —Maneca wüxi ya tupana nixĩ ==ñagüxü̃. 

7Rü yema nachicaarü ngaicamana nayexma ga norü naane ga yema 
capaxũarü ãẽx̱gacü ga Púbiru ga naéga. Rü nüma meama toxü̃ nayaxu, rü 
yexma toxü̃ napegüxẽxẽ ga tomaepü̱x ga ngunexü̃. Rü tomaxã 
namecümaxüchi. 
8Rü guxema Púbiru nanatü rü ngürücarewa tayexma, yerü tixaxüne rü 
taduü̃. Rü tüxü̃ ínayadau ga Pauru, rü tümamaxã nayumüxẽ, rü tümaétügu 
naxǘxmex̱, rü tüxü̃ narümexẽxẽ. 
9Rü yexguma yemaxü̃ nadaugügu, rü Paurucax̱ yéma naxĩ ta ga guxü̃ma ga 
togü ga idax̱aweexü̃ ga yema capaxũcüãx̱, rü narümexe. 
10Rü nümagü ga yema duü̃xü̃gü ga capaxũcüãx̱ rü meama toxna nadau rü 
toxü̃ narüngü̃xẽẽgü. Rü yexguma itaxĩãchigu, rü toxna nananagü ga guxü̃ma 
ga tanaxwax̱exü̃ ga torü namawaxü̃ ga õna. 

Rómawa nangu ga Pauru 

11Rü tomaepü̱x ga tauemacü yéma capaxũwa tayexmagü. Rü ñu̱xũchi nagu 
tichoü̃ ga wüxi ga wapuru ga yema capaxũwa gáuanexü̃ ngupetüxẽxẽ̃́ne. Rü 
Areyandríacüãx̱ nixĩ ga gumá wapuru. Rü napex̱ewa nayexmagü ga taxre ga 
norü tupanachicünax̱ãgü ga Cátugu rü Pórugu ãégagüxü̃. 
12Rü Chiracúchaarü türewa tangugü, rü tomaepü̱x ga ngunexü̃ yéma 
tayexmagü. 
13Rü yéma itaxĩãchi, rü nacutüarü ngaicamagu taxĩ ñu̱xmata Requíuwa 
tangugü. Rü moxü̃ãcü ínangu ga wüxi ga buanecü ga súrwaama ne bucü rü 
toxü̃ inicuetaü̃. Rü yemaarü moxü̃ãcüama rü Pochuóriwa tangugü. 
14-15Rü yexma Pochuórigu nüxü̃ tayangau ga ñuxre ga duü̃xü̃gü ga yaxõgüxü̃. 
Rü toxna naxu nax wüxi ga yüxü yexma naxü̃tagu tarüchoxü̃cax̱. Rü marü 
wüxi ga yüxü ngupetügu rü itaxĩãchi nax namagu Rómawa taxĩxü̃cax̱. Rü 
marü toxü̃ nacuáchigagü ga yema yaxõgüxü̃ ga Rómacüãx̱. Rü yema nama 
ga Ápiugu ãégaxü̃gu naxĩ nax yexma toxü̃ yangaugüxü̃cax̱. Rü Ápiuarü 
Ngü̃echicawa rü Tomaepü̱x ga Pechicawa toxü̃ narüngü̃xẽẽgü. Rü yexguma 

Pauru nüxü̃ dau̱̱xgu ga yema yaxõgüxü̃, rü Tupanana moxẽ naxã rü poraãcü 
nataãxẽ. Rü yemaacü Rómawa tangugü. 
16Rü yexguma Rómawa tangugügu rü wüxi ga ĩpatawa nananguxẽẽgü ga 
Pauru nüxica namaxã ga wüxi ga churara ga nüxna dauxü̃. 

Rómawa nayexma ga Pauru 

17Rü tomaepü̱x ga ngunexü̃ marü yéma nayexmagu, rü Pauru naxcax̱ 
nangema ga yema Yudíugüarü ãẽx̱gacügü ga Rómawa yexmagüxü̃. Rü 
yexguma nangutaquex̱egügu, rü ñanagürü ga Pauru nüxü̃: —Chomax, Pa 
Chauenexẽgüx, rü taxuxü̃ma i chixexü̃ chaxü namaxã i tatanüxü̃, rü bai i 
nũxcümaü̃güxü̃ i tórü o̱xigücümagümaxã. Natürü Yerucharéü̃gu choxü̃ 
niyauxgü ga tatanüxü̃, rü Rómacüãx̱ ga churaragüna choxü̃ namugü. 
18Rü yexguma marü choxna nacagüegu ga Rómacüãx̱gü, rü choxü̃ 
ningexgüchaü̃, yerü taxuxü̃ma ga tax̱acü ga chixexü̃ chowa nadaugü nax 
choxü̃ yamax̱güxü̃cax̱. 
19Natürü yema tatanüxü̃ ga Yudíugü rü nayamuẽtanü nax tama choxü̃ 
yangex̱güxü̃cax̱. Rü yemacax̱ düxwa naxcax̱ íchaca nax nümatama ya 
Rómaarü ãẽx̱gacü ya Chécharu choxna caxü̃cax̱. Natürü tama tatanüxü̃xü̃ 
íchaxuaxü̃xü̃cax̱ nixĩ ga yemacax̱ íchacax̱axü̃. 
20Rü ngẽmacax̱ nixĩ i pexcax̱ nua changemaxü̃ nax pexü̃ chadauxü̃cax̱ rü 
pemaxã chidexaxü̃cax̱. Pema nüxü̃ pecuax̱ rü yixema i Iraétanüxü̃ rü 
ítanangu̱xẽxẽ nax ínanguxü̃ ya Cristu. Rü yimá Cristucax̱ nixĩ i choma i 
ñu̱xma i daa cadénamaxã chináixü̃ ==ñanagürü. 
21Rü nümagü nanangãxü̃gü, rü ñanagürügü: —Toma rü taxuxü̃ma i popera 
i Yudéawa ne muxü̃ i cuchiga ümatüxü̃ tayauxgü. Rü ngẽma taenexẽgü i 
ngéma ne ĩxü̃ rü núma ngugüxü̃ rü bai i wüxi i nüxü̃ ixuxü̃ i tax̱acürü ore i 
chixexü̃ i cuchiga. 
22Rü cuxü̃tawa nüxü̃ taxĩnüechaü̃ rü ¿ñuxũ ñacuxü̃ i cumax? Erü nüxü̃ 
tacuax̱gü rü guxü̃wama i Yudíugü rü chixri nachiga nidexagü i ngẽma ore i 
ngexwacax̱ü̃xü̃ i Ngechuchuchiga ==ñanagürügü. 

23Rü yexguma Paurumaxã inaxunetagü ga wüxi ga ngunexü̃, rü napatawa 
naxĩ ga muxü̃ma ga duü̃xü̃gü. Rü Pauru namaxã nüxü̃ nixu ga Tupanaarü 
ore ga ñuxãcü ãẽx̱gacü nax yixĩxü̃ ya Tupana. Rü pax̱mama inanaxügü, rü 
ñu̱xmata nachütaxü̃ rü nüxü̃̃́ nanangúchaü̃xẽxẽ ga yema duü̃xü̃gü nax 
Ngechuchuaxü̃̃́ yaxõgüãxü̃cax̱. Rü yemacax̱ Moiché ümatüxü̃ ga mugüwa rü 
nũxcümaü̃güxü̃ ga Tupanaarü orearü uruü̃gü ümatüxü̃ ga orewa namaxã 
nüxü̃ nixu ga Ngechuchuchiga. 
24Rü nümaxü̃ rü nayaxõgü ga yema Pauru namaxã nüxü̃ ixuxü̃, natürü ga 
togü rü tama nayaxõgü. 
25Rü yexguma tama wüxigu naxĩnüegu ga yema duü̃xü̃gü, rü inanaxügü nax 
íyaxĩxü̃. Rü yemacax̱ ga Pauru rü ñanagürü nüxü̃: —Mea perü o̱xigümaxã 
nidexa ga Tupanaãxẽ ya Üünecü ga yexguma Ichaíaxü̃ yadexaxẽẽgu rü 
ñaxgu: 
26“¡Ngéma naxũ, rü ngẽma duü̃xü̃gümaxã nüxü̃ yarüxu rü ñacurügü tá nüxü̃: 
‘Rü woo nüxü̃ naxĩnüegu rü taxũtáma nüxü̃ nacuax̱gü nax tax̱acüchiga 
yixĩxü̃ i ngẽma nüxü̃ naxĩnüexü̃! Rü woo nüxü̃ nadaugügu rü taxũtáma nüxü̃ 
nacuax̱gü nax tax̱acüchiga yixĩxü̃ i ngẽma nüxü̃ nadaugüxü̃. 
27Erü naãxẽ i ngẽma duü̃xü̃gü rü chixexü̃maxã nanapa, rü naxmachixẽ rü 
narüdüxtagü, rü naxetügü rü ninuxgü. Rü ngẽmaãcü nangupetü nax tama 
nüxü̃ nadaugüxü̃cax̱ rü tama nüxü̃ naxĩnüexü̃cax̱ rü tama chauga 
naxĩnüexü̃cax̱ rü tama chau̱̱xcax̱ nawoeguxü̃cax̱ nax ngẽmaãcü choma 
naxcax̱ chayataanexẽẽgüxü̃cax̱’ ”, ==ñanagürü ga Tupanaãxẽ ya Üünecü. 
28Rü ñanagürü ta ga Pauru: —Rü name nixĩ nax nüxü̃ pecuáxü̃ nax 
ñu̱xmawena ngẽma tama Yudíugü ixĩgüxü̃maxã nüxü̃ ixuxü̃ i ñaa Tupanaarü 
ore i tüxü̃ maxẽxẽẽxü̃. Rü nümagü tá nixĩ i aixcüma inaxĩnüexü̃ 
==ñanagürü. 
29Rü yexguma Pauru yema ñaxgu, rü ínixĩ ga yema Yudíugü, rü poraãcü 
nügümaxã íniporagatanücüü. 

30Rü taxre ga taunecü ga mecü yéma nayexma ga Pauru nawa ga guma ĩpata 
ga naxütanüne nax nagu napexü̃cax̱. Rü yéma meama nanayaxu ga guxü̃ma 
ga yema duü̃xü̃gü ga naxü̃tawa íyadaugüxü̃. 
31Rü nüxü̃ nixuchiga ga ñuxãcü ãẽx̱gacü nax yixĩxü̃ ga Tupana. Rü meama 
nanangúexẽxẽ ga Cori ya Ngechuchu ya Cristuchiga. Rü taxúema nüxü̃̃́ 
tanaguxchaxẽxẽ. 

  



3275 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

Rómawa 

Rómawa 1 

Pauru rü nüxü̃ narümoxẽ ga yema yaxõgüxü̃ ga Rómawa yexmagüxü̃ 

1Pa Chauenexẽgüx rü Pa Chaueyax̱gü ya Rómacüãx̱güx, choma i Pauru nixĩ 
i pexcax̱ chanaxümatüxü̃ i ñaa popera. Rü choma nixĩ ya Ngechuchu ya 
Cristuarü duü̃xü̃ chixĩxü̃. Rü choxü̃ nixĩ ga nayaxuxü̃ nax choxü̃ yamuxü̃cax̱ 
nax duü̃xü̃gümaxã nüxü̃ chixuxü̃cax̱ i norü ore i mexü̃. 
2Rü Tupana rü nũxcümaü̃güxü̃ ga norü orearü uruü̃gü ümatüxü̃ i ore i 
üünexü̃wa inaxuneta nax nua tá namuaxü̃ ya Nane ya Cristu. 
3Rü ñaa ore i mexü̃ rü tórü Cori ya Ngechuchu ya Cristuchiga nixĩ. Rü nüma 
rü woo Tupana Nane nax yixĩxü̃, natürü duü̃xü̃gürüxü̃ nabu ga yexguma 
ñoma ga naanewa nanguxgu. Rü ãẽx̱gacü ga Dabítaxawa nixĩ ga ínanguxü̃. 
4Natürü nümatama ya Ngechuchu rü üünecü nixĩ. Rü yexguma 
Tupanaãxẽarü poramaxã yuwa ínadaxgu rü Tupana tüxü̃ nüxü̃ nadauxẽxẽ 
nax aixcüma Nanexü̃chi nax yixĩxü̃. 
5Rü Ngechuchu ga Cristugagu Tupana chomaxã namecüma rü choxü̃ 
naxuneta nax norü puracü chaxüxü̃cax̱. Rü yemacax̱ Ngechuchuégagu choxü̃ 
namu nax guxü̃ i nachixü̃anewa nüxü̃ chixuxü̃cax̱ i norü ore nax 
yaxõgüãxü̃cax̱ i duü̃xü̃gü rü Tupanaga naxĩnüexü̃cax̱. 
6-7Rü pemax rü ta, Pa Rómacüãx̱güx, rü ngẽma duü̃xü̃gütanüxü̃ pixĩgü. Rü 
nüma ya Tupana rü pexü̃ nangechaü̃ rü marü pexü̃ naxuneta nax Ngechuchu 
ya Cristuarü duü̃xü̃gü pixĩgüxü̃ rü natanüxü̃ pixĩgüxü̃cax̱ i ngẽma norü 
duü̃xü̃gü i üünegüxü̃. Rü ñu̱xmax, Pa Chauenexẽgü i Rómacüãx̱güx, rü 
chanaxwax̱e i Tanatü ya Tupana rü tórü Cori ya Ngechuchu ya Cristu 
poraãcü pexü̃ narüngü̃xẽxẽ rü pexna nanaxã i norü taãxẽ. 

Pauru rü nüxü̃̃́  nangúchaü̃ nax íyadauãxü̃ ga yema yaxõgüxü̃ ga Rómawa 
yexmagüxü̃ 

8Rü ñu̱xma rü Ngechuchu ya Cristuégagu Tupanana moxẽ pexcax̱ chaxã i 
wüxichigü i pema. Erü guxü̃ i naanewa rü duü̃xü̃gü nüxü̃ nixugügü nax 
aixcüma Cristuaxü̃̃́ peyaxõgüxü̃. 
9Rü Tupanaaxü̃̃́ nixĩ i guxü̃ma i chorü ngúchaü̃maxã chapuracüxü̃ rü nüxü̃ 
chixuxü̃ i norü ore i mexü̃ i Nanechiga. Rü nüma ya Tupana choxü̃ nadau 
rü nüxü̃ nacuax̱ nax guxü̃guma pexcax̱ chayumüxẽxü̃. 
10Rü guxü̃guma nüxna chaca nax petanüwa choxü̃ namuxü̃cax̱ ega norü 
ngúchaü̃ yixĩxgu nax pexü̃ íchayadauxü̃cax̱. 
11Erü aixcüma choxü̃̃́ nangúchaü̃ nax pexü̃ chadauxü̃ rü pemaxã nüxü̃ 
chixuxü̃ i Tupanaarü ore nax yexeraãcü peporaexü̃cax̱ i perü õwa. 
12Rü ngẽxguma wüxiwa ingẽxmagügu rü tá yigüaxü̃̃́ tanangúchaü̃xẽxẽ 
namaxã i ngẽma õ i pema pexü̃̃́ ngẽxmaxü̃ rü choma choxü̃̃́ ngẽxmaxü̃ 
13Pa Chauenexẽgüx, chanaxwax̱e i nüxü̃ pecuax̱ nax muẽx̱pü̱xcüna pexü̃ 
íchayadauxchaü̃xü̃, natürü ñu̱xmarüta rü choxü̃̃́ naguxcha. Natürü ngéma 
petanüwa chaxũxchaü̃, erü chanaxwax̱e nax petanüwa nüxü̃ chixuxü̃ i 
Tupanaarü ore nax ngẽmaãcü yaxõgüãxü̃cax̱ i duü̃xü̃gü i taxũta yaxõgüxü̃, 
yexgumarüxü̃ nax yaxõgüãxü̃ ga togü ga duü̃xü̃gü ga tama Yudíugü ixĩgüxü̃. 
14Rü nümatama ya Tupana choxü̃ namu nax guxü̃ i duü̃xü̃gümaxã nüxü̃ 
chixuxü̃cax̱ i norü ore. Rü woo ngẽma poperaxü̃ icuáxü̃ rü woo ngẽma tama 
poperaxü̃ icuáxü̃, rü woo ngẽma cuax̱ nüxü̃̃́ ngẽxmaxü̃ rü woo ngẽma tama 
cuax̱ nüxü̃̃́ ngẽxmaxü̃ rü Tupana nanaxwax̱e nax ngẽmagümaxã nüxü̃ 
chixuxü̃ i norü ore. 
15Rü ngẽmacax̱, Pa Chauenexẽgü i Rómagu Ãchiü̃güxü̃, rü choma rü poraãcü 
choxü̃̃́ nangúchaü̃ nax pemaxã rü ta nüxü̃ chixuxü̃cax̱ i Tupanaarü ore i 
mexü̃. 

Tupanaarü ore rü napora 

16Rü taxucax̱ma naxcax̱ chaxãne i ngẽma ore i mexü̃. Erü ngẽma ore rü 
Tupanaarü pora nixĩ. Rü guxãma ya yíxema ya nüxü̃ ĩnüxe rü Cristuaxü̃̃́ 
yaxõgüxe rü tüxü̃̃́ nangẽxma i maxü̃ i taguma gúxü̃. Rü ngẽma maxü̃, rü 

Yudíugücax̱chirex̱ nixĩ, natürü i ñu̱xma rü guxü̃ma i ngẽma tama Yudíugü 
ixĩgüxü̃cax̱ rü ta nixĩ. 
17Rü ngẽma norü orewa nixĩ ya Tupana tamaxã nüxü̃ yaxuxü̃ nax tórü 
õgaguxicatama yixĩxü̃ nax napex̱ewa imexü̃. Erü norü ore i ümatüxü̃wa rü 
ñanagürü: “Yíxema tümaarü õgagu Tupanapex̱ewa mexẽ, rü tüxü̃̃́ nangẽxma 
i maxü̃ i taguma gúxü̃”, ñanagürü. 

Duü̃xü̃gü rü nagagutama nixĩ i napoxcuexü̃ 

18Rü Tupana rü norü numaxã daxũguxü̃ i naanewa ne nanamu i norü poxcu 
naxcax̱ i guxü̃ma i ngẽma duü̃xü̃gü i tama naga ĩnüexü̃ rü chixexü̃gu maxẽxü̃ 
rü ngẽma norü chixexü̃maxã togüaxü̃̃́ naguxchaxẽẽgüxü̃ nax tama 
yaxõgüãxü̃cax̱ i ngẽma ore i aixcüma ixĩxü̃. 
19Rü ngẽma duü̃xü̃gü i chixexü̃ ügüxü̃ rü mea nüxü̃ nacuax̱güchirex̱ nax 
ñuxãcü yixĩxü̃ ya Tupana yerü nümatama ga Tupana rü marü nüxü̃ nüxü̃ 
nadauxẽxẽ ga yema. 
20Rü woo tama nüxü̃ idaugügu ya Tupana, natürü guxü̃ma i ngẽma 
naxüxü̃wa nixĩ i nangóxü̃. Rü yexguma noxri naane naxü̱xgumama nixĩ ga 
meama duü̃xü̃güxü̃ nüxü̃ nadauxẽẽxü̃ nax aixcüma Tupana nax yixĩxü̃ rü 
guxü̃guma nax naporaxü̃. Rü ngẽmacax̱ i ngẽma duü̃xü̃gü i chixexü̃ ügüxü̃, 
rü taxucürüwama tax̱acümaxã nügü ínapoxü̃gü i Tupanapex̱ewa. 
21Yerü woo nüxü̃ nacuax̱güchirex̱ nax ñuxãcü yixĩxü̃ ga Tupana, natürü tama 
nanayauxgüchaü̃ nax norü Tupana yixĩxü̃cax̱, rü bai nax moxẽ nüxna 
naxãgüxü̃. Natürü yema taxuwama mexü̃guama narüxĩnüe, rü yemaacü 
naechitamare namaxẽ rü yexeraãcü chixexü̃gu narüxĩnüe. 
22-23Rü nügü yaxugüegu rü duü̃xü̃gü i nüxü̃ icuáxü̃ nixĩgü natürü taxuguma 
narüxĩnüe. Yerü nüxna nixĩgachitanü ga Tupana ya mexẽchicü ya taguma 
yucü, nax nawe naxĩxü̃cax̱ ga duü̃xü̃gü i yuxwax̱exü̃chicünax̱ãgü, rü 
werigüchicünax̱ãgü, rü naẽü̃güchicünax̱ãgü, rü ãxtapegüchicünax̱ãgü. 

24Rü yemacax̱ ga Tupana rü düxwa nüxna nixũgachi ga yema duü̃xü̃gü nax 
naxügüãx̱ü̃cax̱ ga guxü̃ma ga yema chixexü̃ ga nüxü̃̃́ ngúchaü̃güxü̃ rü 
nügümaxã nax naxügüãx̱ü̃cax̱ ga naxü̃nearü ngúchaü̃gü i ãne tüxna ãxü̃. 
25Rü yemaacü ga yema duü̃xü̃gü rü nüxna nixĩgachi ga gumá aixcüma 
Tupana ixĩcü nax nüxü̃ yacuax̱üü̃güxü̃cax̱ ga yema nüma ga Tupana 
nango̱xẽẽxü̃. Rü tama nüxü̃ nicuax̱üü̃gü ya Tupana ya guxü̃guma mecü nax 
nüxü̃ yacuax̱üü̃güxü̃. Rü ngẽmaãcü yixĩ. 
26Rü yemacax̱ ga Tupana rü düxwa nanayexrü ga yema duü̃xü̃gü nax 
naxügüãx̱ü̃cax̱ ga naxü̃nearü ngúchaü̃ i ãne tüxna ãxü̃. Rü ngexü̃gü rü 
naxrüxü̃ ngexü̃gümaxãtama namaxẽ rü tama yatügümaxã. 
27Rü yexgumarüxü̃ ta ga yatügü rü naxrüxü̃ yatüxü̃maxãtama namaxẽ, rü 
tama ngexü̃maxã. Rü yema naxü̃nearü ngúchaü̃ ga chixexü̃gü rü nüxü̃ 
napora nax naxrüxü̃ yatüxü̃maxã namaxẽxü̃. Rü yemaacü ga yema yatügü 
rü nügümaxã nanaxügü ga yema naxü̃nearü ngúchaü̃ i ãne tüxna ãxü̃, rü 
düxwa yemagagu nidax̱awee rü naturaxü̃negü. 
28Rü yema nax tama Tupanaxü̃ nacuax̱güchaü̃xü̃, rü yemacax̱ ga nüma ga 
Tupana rü düxwa nanayexrü ga yema duü̃xü̃gü nax norü chixexü̃gu 
naxĩnüexü̃cax̱ rü naxügüãx̱ü̃cax̱ ga yema chixexü̃. 
29Rü düxwa ga yema duü̃xü̃gü rü guxü̃raü̃xü̃ ga chixexü̃gu narüxĩnüe. Rü 
tama aixcüma mea naxmax̱maxã rü natemaxã namaxẽ. Rü naxaü rü nügüna 
nananugüchaü̃ i guxü̃ma. Rü chixexü̃gu namaxẽ. Rü nixãũxãchiwax̱egü, rü 
namáetagü, rü nanuewax̱egü, rü nawomüxẽẽwax̱egü, rü naxü̃nearü 
ngúchaü̃ nüxü̃ napora, rü Taxúegama naxĩnüe, rü nixoregütaa̱x̱gü. 
30Rü chixexü̃maxã toguãx̱ü̃ nixugüe, rü Tupanachi naxaie, rü toguãx̱maxã 
naguxchigagü. Rü nügügu naxĩnüegu rü togüarü yexera nixĩgü, rü nügü 
nicuax̱üü̃gü. Rü naxcax̱ nadaugü nax yexera chixexü̃ naxügüxü̃. Rü tama 
nanatüga rü naéga naxĩnüechaü̃. 

31Rü tama inarüxĩnüechaü̃. Rü tama aixcüma nayanguxẽxẽ i ngẽma nüxü̃ 
yaxugüxü̃. Rü taxúexü̃ma nangechaü̃gü. Rü tama toguãx̱ nüxü̃̃́ 
tangechaü̃tümüü̃gü. 
32Rü nümagü i ngẽma duü̃xü̃gü rü meama nüxü̃ nacuax̱güchirex̱ rü Tupana 
rü marü namaxã nanaxuegu nax noxtacüma nayuexü̃ i ngẽma duü̃xü̃gü i 
ngẽmaãcü maxẽxü̃. Natürü woo meama nüxü̃ nacuax̱güchirex̱ i guxü̃ma i 
ngẽma, natürü nanaxügüama i ngẽma chixexü̃, rü nataãẽgü ega togü 
naxü̱xgu. 

Rómawa 2 

Tupana tama inatü i ngẽxguma poxcu namaxã naxueguxgu i ngẽma duü̃xü̃gü i 
chixexü̃ ügüxü̃ 

1Rü ngẽmacax̱, Pa Duü̃xü̃x, rü woo texé quixĩxgu rü taxuacüma 
Tupanapex̱ewa cugüétüwa cuchogü ega togüxü̃ quixuxgu. Erü ngẽxguma 
togüxü̃ quixuxgu nax nachixexü̃ rü cugütama chixexü̃gu cungu̱xẽxẽ, erü 
cuma nax cumücüxü̃ quixuxü̃ rü cuma rü ta cunaxü i ngẽma chixexü̃ i 
cumücüxü̃ naxcax̱ quixuxü̃. 
2Rü nüxü̃ tacuax̱ rü Tupana tama inatü i ngẽxguma poxcu namaxã 
naxueguxgu i ngẽma duü̃xü̃gü i ngẽma chixexü̃ ügüxü̃. 
3Rü dücax, Pa Duü̃xü̃x, rü ngẽxguma togüxü̃ quixuxgu, natürü cuma rü ta 
cunaxü̱xgu i ngẽmatama chixexü̃ i nüma naxüxü̃, ¿rü ñuxũcürüwa nagu 
curüxĩnüxü̃ nax Tupanachax̱wa tá iquiñaxü̃ nax tama cuxü̃ napoxcuxü̃cax̱? 
4¿Rü tü̱xcüü̃ nüxü̃ cuxo i ngẽma mexü̃ ya Tupana cuxcax̱ üxü̃? Nüma rü 
poraãcüxüchi cumaxã namecüma rü yáxna cumaxã naxĩnü rü tama paxa 
curü chixexü̃cax̱ cuxü̃ napoxcuchaü̃. ¿Rü tü̱xcüü̃ tama nagu curüxĩnü nax 
Tupana ngẽmaãcü cumaxã mecümaxü̃ nax nüxü̃ curüxoxü̃cax̱ i curü chixexü̃ 
rü naxcax̱ nax cumaxü̃xü̃cax̱? 
5Natürü cuma rü tama Tupanaxü̃ cucuáxchaü̃ rü tama nüxü̃ curüxoxchaü̃ i 
curü chixexü̃. Rü ngẽmaãcü cugücax̱tama cunayexeraxẽxẽ i curü poxcu i tá 

cuyaxuxü̃ i ngẽma ngunexü̃ i nagu Tupana norü numaxã napoxcuexü̃ i 
ngẽma chixexü̃ ügüxü̃. 
6Rü ngẽma ngunexü̃ tá nixĩ ya Tupana nüxü̃̃́ yaxütanüxü̃ i wüxichigü i 
duü̃xü̃gü naxcax̱ i ngẽma naxügüxü̃. 
7Rü maxü̃ i taguma guxü̃maxã Tupana tá tüxü̃̃́ nanaxütanü ya yíxema 
guxü̃guma mexü̃ taxügüãcüma naxcax̱ daugüxe nax Tupana tümamaxã 
taãẽxü̃ rü naxcax̱ daugüxe nax Tupanaxü̃tawa tangugüxü̃. 
8Natürü Tupana tá tümamaxã nanu rü tá tüxü̃ napoxcu ya yíxema tama naga 
ĩnüechaü̃xü̃ i ore i aixcüma ixĩxü̃ rü naxcax̱ daugüxe nax chixexü̃ taxügüxü̃. 
9Rü guxü̃ma i ngẽma duü̃xü̃gü i chixexü̃ ügüxü̃ rü tá ngúxü̃ ningegü rü 
poraãcü tá guxchaxü̃wa nangẽxmagü. Rü ngẽma Yudíugü i chixexü̃ 
ügüxü̃xíra tá nixĩ ya Tupana poxcuexü̃. Rü ngẽxgumarüxü̃ tá ta napoxcue i 
ngẽma tama Yudíugü ixĩgüxü̃ i chixexü̃ ügüxü̃. 
10Natürü ngẽma duü̃xü̃gü i mexü̃ ügüxü̃ rü Tupana tá nanatachigaxẽxẽ, rü 
tá nüxü̃ nicuax̱üxü̃, rü tá nanataãẽgüxẽxẽ. Rü ngẽma Yudíugüxíra tá nixĩ i 
nüxü̃ yacuax̱üü̃güxü̃. Rü ngẽxgumarüxü̃ tá ta nüxü̃ nicuax̱üü̃gü i ngẽma 
tama Yudíugü ixĩgüxü̃ i mexü̃ ügüxü̃. 
11Erü Tupanapex̱ewa rü nawüxigu i ngẽma duü̃xü̃gü i Yudíugü ixĩgüxü̃ rü 
ngẽma tama Yudíugü ixĩgüxü̃. Rü guxãma ya texé ya chixexü̃ ügüxe rü tá 
tanayaxu i tümaarü poxcu, natürü guxãma ya texé ya mexü̃ ügüxe rü tá 
Tupana tümamaxã nataãxẽ. 
12Rü guxü̃ma i duü̃xü̃gü i pecadu ügüxü̃ i tama nüxü̃ cuax̱güxü̃ i ngẽma 
mugü ga Moiché ümatüxü̃, rü tá inayarütauxe. Rü ngẽxgumarüxü̃ ta i 
guxü̃ma i ngẽma pecaduãx̱güxü̃ i nüxü̃ cuax̱güxü̃ i ngẽma mugü ga Moiché 
ümatüxü̃, rü ngẽma mugü nüxü̃ ixuxü̃ãcüma Tupana tá nanapoxcue. 
13Erü tama Tupanapex̱ewa nime i ngẽma duü̃xü̃gü i nüxü̃ ĩnüemarexü̃ natürü 
tama nagu maxẽxü̃ i norü mugü. Natürü ngẽma duü̃xü̃gü i Tupanaarü 
mugüga ĩnüexü̃ nixĩ i aixcüma Tupanapex̱ewa imexü̃. 

14Dücax, i ngẽma duü̃xü̃gü i tama Yudíugü ixĩgüxü̃. Nümagü rü tama nüxü̃ 
nacuax̱gü i Tupanaarü mugü. Natürü ngẽxguma nüechamatama 
naxügümareãgu i ngẽma Tupana tüxü̃ muxü̃, rü tüxü̃ nüxü̃ nadauxẽxẽ nax 
nüxü̃ nacuax̱güxü̃ i tax̱acü nax yixĩxü̃ i mexü̃ rü tax̱acü nax yixĩxü̃ i chixexü̃, 
woo tama nüxü̃ nax nacuax̱güchiréxü̃ i Tupanaarü mugü. 
15Erü nacümagüwatama nixĩ i tüxü̃ nüxü̃ nadauxẽẽxü̃ nax nüxü̃ nacuax̱güxü̃ 
nax tax̱acü yixĩxü̃ i mexü̃ rü tax̱acü nax yixĩxü̃ i chixexü̃. Rü ngẽma duü̃xü̃gü 
rü ngẽxguma chixexü̃ naxügügu, rü naãxẽwatama nixĩ i nüxü̃ nacuax̱güxü̃ 
nax nachixexü̃ i ngẽma naxügüxü̃. Rü ngẽxgumarüxü̃ ta i ngẽxguma mexü̃ 
naxügügu, rü naãxẽwatama nixĩ i nüxü̃ nacuax̱güxü̃ nax namexü̃ i ngẽma 
naxügüxü̃. 
16Rü ngẽma ngunexü̃ i nagu guxü̃ma i duü̃xü̃güxü̃ yacagüxü̃ ya Tupana rü 
Ngechuchu ya Cristuxü̃ tá namu nax duü̃xü̃güxü̃ yacagüxü̃cax̱ naxcax̱ i 
ngẽma cúãcü naxügüxü̃. Rü Tupanaarü ore i pemaxã nüxü̃ chixuxü̃ nixĩ i 
tüxü̃ nüxü̃ cuax̱ẽẽxü̃ i ngẽma. 

Yudíugüchiga rü mugü ga Moiché ümatüxü̃chiga 

17Natürü pema Pa Chauenexẽgü Pa Yudíugüx, rü ñaperügügü: “Toma rü 
Yudíugü tixĩgü rü meama nüxü̃ tacuax̱ i Tupanaarü mugü ga Moiché 
ümatüxü̃”, ñaperügügü. Rü ngẽmaãcü Tupanamaxã pegü picuax̱üü̃gü erü 
nagu perüxĩnüe nax Tupana pexü̃ nangechaü̃xü̃ erü Yudíugü pixĩgü. 
18Rü nüxü̃ pixu nax meama nüxü̃ pecuáxü̃ i tax̱acü nixĩ i Tupanaarü ngúchaü̃ 
rü tax̱acü nixĩ i mexü̃ rü tax̱acü nixĩ i chixexü̃. Erü Tupanaarü mugüwa 
naxcax̱ pengúe nax nüxü̃ pecuáxü̃ i ngẽma aixcüma mexü̃. 
19Rü pema rü ñaperügügü: “Toma rü meama nüxü̃ tacuax̱ nax tanaxucu̱xẽxü̃ 
i ngẽma togü i duü̃xü̃gü i tama Tupanaxü̃ cuax̱güxü̃. Rü meama nüxü̃ tacuax̱ 
nax itayanawex̱ãchixẽẽxü̃ i ngẽma togü i chixexü̃wa ngẽxmagüxü̃”, 
ñaperügügü. 
20Rü pema nagu perüxĩnüe rü nüxü̃ pecuax̱ nax penaxucu̱xẽxü̃ i ngẽma togü 
i duü̃xü̃gü i tama Tupanaxü̃ cuax̱güxü̃ rü penangúexẽẽxü̃ i ngẽma duü̃xü̃gü 
i ngexwaca yaxõgüxü̃. Rü ngẽmaãcü nagu perüxĩnüe erü Tupanaarü 

mugüwa pengúe rü ngẽmacax̱ meama nüxü̃ pecuax̱ i tax̱acü nixĩ i mexü̃ rü 
tax̱acü nixĩ i ore i aixcüma ixĩxü̃. 
21Rü dücax, Pa Chauenexẽgü Pa Yudíugüx, pema nax togüxü̃ pengúexẽẽxü̃, 
¿rü tü̱xcüü̃ tama pegütama pengúexẽxẽ? Pema nüxü̃ pixu nax tama namexü̃ 
nax ingĩ ̃́xü̃, ¿rü tü̱xcüü̃ i pema pengĩ ̃́exü̃? 
22Rü pema nüxü̃ pixu nax tama namexü̃ nax nai i ngexü̃maxã ipexü̃, ¿rü 
tü̱xcüü̃ i pema i ngẽmaãcü pemaxẽxü̃? Rü pema nax naxchi pexaiexü̃ i 
ngẽma tupananetachicünax̱ãgü, ¿rü tü̱xcüü̃ i naxcax̱ pengĩ ̃́xü̃ i norü 
tupaucagüarü ngẽmaxü̃gü? 
23Pema rü pegü picuax̱üü̃gü erü mea nüxü̃ pecuax̱gü i Tupanaarü mugü. 
Natürü Tupanapex̱ewa chixexü̃ pexüe, erü tama naga pexĩnüe i ngẽma pexü̃ 
namuxü̃ i norü mugüwa. 
24Rü ngẽmacax̱ i Tupanaarü ore i ümatüxü̃wa rü ñanagürü: “Rü pegagu nixĩ 
nax chixri Tupanachiga yadexagüxü̃ i ngẽma duü̃xü̃gü i tama Yudíugü 
ixĩgüxü̃”, ñanagürü. 
25Pema i Yudíugü rü pegü ípewíechax̱müü̃pex̱echiraü̃güxü̃ nax Tupanaarü 
duü̃xü̃gü pixĩgüxü̃cax̱. Rü ngẽma rü name ega aixcüma naga pexĩnüegu i 
Tupanaarü mugü. Natürü ngẽxguma tama naga pexĩnüegu i Tupanaarü 
mugü rü natücax̱mamare nixĩ nax pegü ípewíechax̱müü̃pex̱echiraü̃güxü̃. 
26Rü ngẽma tama Yudíugü ixĩgüxü̃ i tama nügü 
íwíechax̱müü̃pex̱echiraü̃güxü̃, rü woo tama ngẽma naxügügu natürü 
Tupanaarü duü̃xü̃gü tá nixĩgü ega naga naxĩnüegu i norü mugü. 
27Rü dücax, Pa Chauenexẽgü Pa Yudíugüx, rü ngẽma duü̃xü̃gü i tama 
Yudíugü ixĩgüxü̃ i tama íwíechax̱müü̃pex̱echiraü̃güxü̃ natürü naga ĩnüexü̃ i 
Tupanaarü mugü, rü ngẽma duü̃xü̃ rü tá Tupanapex̱ewa pexü̃ nixu. Erü 
pema rü tama naga pexĩnüe i Tupanaarü mugü rü woochirex̱ nax nüxü̃ 
pecuáxü̃ i ngẽma mugü, rü woochirex̱ nax ípewíechax̱müü̃pex̱echiraü̃güxü̃. 

28Rü dücax, rü tama ngẽma nax Yudíugüxacügü pixĩgüxü̃cax̱ nixĩ nax 
aixcüma Tupanaxacügü pixĩgüxü̃. Rü tama ngẽma nax 
ípewíechax̱müü̃pex̱echiraü̃güxü̃cax̱ nixĩ nax Tupanaarü duü̃xü̃gü pixĩgüxü̃. 
29Erü yíxema aixcüma tümaãxẽwa Tupanaga ĩnüxe tixĩ ya aixcüma 
Tupanaxacü ixĩxẽ. Rü ngẽxguma aixcüma taãẽwa yaxõ̱xgu nixĩ i aixcüma 
Tupanaarü duü̃xü̃gü ixĩxü̃. Rü Tupanaãxẽ ya Üünecü nixĩ i tüxü̃ rüngü̃xẽẽxü̃ 
nax yaxõxü̃cax̱, rü tama ngẽma mugü ga Moiché ümatüxü̃. Rü yíxema 
aixcüma Tupanaarü ixĩxẽ, rü Tupana rü tümamaxã nataãxẽ woo duü̃xü̃gü 
tama tümamaxã taãẽgügu. 

Rómawa 3 

1¿Rü ñu̱xma rü tax̱acüwa tüxü̃̃́ namexü̃ nax Yudíugü ixĩgüxü̃? ¿Rü tax̱acüwa 
namexü̃ nax íiwíechax̱müpex̱echiraü̃güxü̃? 
2Rü poraãcüxüchima tüxü̃̃́ name nax Yudíugü ixĩgüxü̃. Yerü nüma ga Tupana 
rü tüxnaxíra nixĩ ga naxããxü̃ ga norü ore. 
3¿Rü tax̱acü tá ngupetüxü̃ i ñu̱xmax ega ñuxre i tatanüxü̃ i Yudíugü rü tama 
mea yanguxẽxẽgüãgu i ngẽma Tupana tüxü̃ muxü̃? ¿Rü pexcax̱ rü ngẽmacax̱ 
taxũtáma yanguxẽẽãxü̃ ya Tupana i ngẽma tamaxã inaxunetaxü̃? 
4Rü tama ngẽmaãcü nixĩ. Erü woo guxü̃ i duü̃xü̃gü rü yadorataa̱x̱gügu, 
natürü Tupana rü taguma nidora rü guxü̃guma nayanguxẽxẽ i ngẽma nüma 
tamaxã inaxunetaxü̃. Rü yemacax̱ norü ore ga Dabí ümatüxü̃wa rü 
ñanagürü: “Cumax, Pa Tupanax, rü aixcüma nixĩ i curü ore i nüxü̃ quixuxü̃. 
Rü ngẽxguma cuxü̃ tangugügu rü nüxü̃ tadaugü nax aixcüma cuyanguxẽẽxü̃ 
i ngẽma nüxü̃ quixuxü̃”, ñanagürü. 
5Natürü duü̃xü̃gü rü ínatüe erü ñanagürügü: “Rü nüetama nixĩ nax chixexü̃ 
ixügüxü̃ erü ngẽmaãcü nango̱x nax namecümaxü̃ ya Tupana”, ñanagürügü. 
Rü ñanagürügü ta: “Rü ngẽxguma chi tórü chixexü̃gagu nango̱xgu nax 
aixcüma namecümaxü̃ ya Tupana, rü tama name ya Tupana ega tórü 
chixexü̃cax̱ tüxü̃ napoxcuegu”, ñanagürügü. 

6Natürü ngẽma ñaxü̃gu nax naxĩnüexü̃ i duü̃xü̃gü rü poraãcü ínatüe, erü 
tama ngẽmaãcü nixĩ. Erü ngẽxguma chi tama yaxaixcümagu ya Tupana, ¿rü 
ñuxãcü chi i duü̃xü̃güna yacagüxü̃ i naanearü gu̱xgu? 
7Natürü i duü̃xü̃gü rü ñanagürügü: “Rü ngẽxguma chi chorü chixexü̃gagu 
nango̱xgu nax aixcüma namecümaxü̃ ya Tupana, ¿rü tü̱xcüü̃ yixĩxü̃ i choxna 
nacax̱axü̃ naxcax̱ i chorü chixexü̃ rü choxü̃ napoxcuxü̃ naxcax̱ i chorü 
pecadugü?” ñanagürügü. 
8Natürü ngẽma ñaxü̃gu nax naxĩnüexü̃ i duü̃xü̃gü rü poraãcü ínatüe. Erü 
ngẽxguma chi aixcüma yixĩxgu i ngẽma nagu naxĩnüexü̃ i duü̃xü̃gü, rü chi 
narümemae nixĩ nax yexeraãcü chixexü̃ naxügüxü̃ nax yexeraãcü mexü̃ nax 
ínguxuchixü̃cax̱. Rü dücax, Pa Chauenexẽgüx, nangẽxma i chixexü̃ i 
duü̃xü̃gü i choxü̃ ügagümarexü̃ i nüxü̃ ixugüexü̃ nax ngẽma yixĩxü̃ i chorü 
ngu̱xẽẽtae. Natürü ngẽma duü̃xü̃gü i ngẽma ñagüxü̃ rü nagagu tátama 
napoxcue. 

Guxãma i yixema rü tipecaduã̱xgü 

9¿Rü ñuxãcü nixĩ i ñu̱xmax? ¿Pexcax̱ rü yixema i Yudíugü rü togü i 
duü̃xü̃güarü yexera Tupanapex̱ewa imexü̃? Pemaxã nüxü̃ chixu rü tama 
ngẽmaãcü nixĩ. Erü guxãma i yixema i Yudíugü rü guxü̃ma i ngẽma tama 
Yudíugü ixĩgüxü̃, rü tipecaduãx̱gü. 
10Erü Tupanaarü ore i ümatüxü̃wa rü ñanagürü: “Rü tataxuma ya texé ya 
aixcüma Tupanapex̱ewa mexẽ, rü bai ya wüxíe. 
11Rü tataxuma ya texé ya aixcüma tümaãẽxü̃ cuáxe. Rü tataxuma ya texé ya 
aixcüma Tupanacax̱ dauxe. 
12Rü guxü̃ma i duü̃xü̃gü rü chixexü̃waama naxĩ, rü guxü̃ma wüxigu 
chixexü̃gu narüxĩnüe. Rü nataxuma ya texé ya mexü̃ üxe, rü bai i wüxi. 
13Rü tümaãx̱ rü ñoma yuetamaxü̃ ingenaxü̃rüxü̃ nixĩ nax nawa ínaxũxũxü̃ i 
chixexü̃. Rü tümaarü conümaxã rü poraãcü tidorae. Rü ngẽma tümaarü dexa 
rü ñoma ãxtapeguchatarüxü̃ nixĩ nax togüxü̃ nachixexẽẽxü̃. 
14Rü tümaãx̱ rü chixexü̃ i oremaxã rü numaxã nanapa. 

15Rü ítamemare nax duü̃xẽxü̃ timáxü̃. 
16Rü ngextá ítaxũxü̃wa rü duü̃xü̃güxü̃ tachixexẽxẽ rü tanangechaü̃xẽxẽ. 
17Rü tama nüxü̃ tacuax̱ nax duü̃xü̃gümaxã tataãẽxü̃ rü nüxü̃ tangechaxü̃xü̃. 
18Rü tama nüxü̃ tacuax̱ nax Tupanaxü̃ tamuü̃xü̃”, ñanagürü i ngẽma ore i 
ümatüxü̃wa. 
19Rü nüxü̃ tacuax̱ rü guxü̃ma i ngẽma Tupanaarü mugü nüxü̃ ixuxü̃ rü 
guxü̃ma i duü̃xü̃gücax̱ nixĩ erü guxü̃ma rü Tupanaarü mugütüxü̃wa 
nangẽxmagü. Rü ngẽmacax̱ taxucürüwa texé tügüétüwa tachogü i 
ngẽxguma Tupana tüxü̃ icagügu i tümaarü pecaduchiga. 
20Rü ñu̱xma nax taxúema aixcüma naga ĩnüexü̃ i ngẽma mugü, rü ngẽmacax̱ 
taxucürüwama texé tügü tixu nax ngẽma mugü taxaurexü̃gagu 
Tupanapex̱ewa tamexü̃. Erü ngẽma mugü tüxü̃ nüxü̃ cuax̱ẽẽxü̃ nixĩ nax 
ipecaduãx̱güxü̃. 

Tórü õgagu nixĩ i Tupana tüxna naxãxü̃ i maxü̃ 

21-22Rü ñu̱xma nax taxucürüwama Tupanapex̱ewa tüxü̃ yamexẽẽxü̃ i ngẽma 
mugü, rü ngẽmacax̱ ya Tupana rü tüxü̃ nüxü̃ nacuax̱ẽxẽ nax Cristuaxü̃̃́ 
yaxõgüxü̃gagu nixĩ i tüxü̃ yamexẽẽgüxü̃. Rü yema mugü ga Moiché ümatüxü̃ 
rü yema ore ga nũxcümaü̃güxü̃ ga orearü uruü̃gü ümatüxü̃ rü nüxü̃ nixu nax 
Tupanapex̱ewa yamexü̃ i guxü̃ma i ngẽma Ngechuchu ya Cristuaxü̃̃́ 
yaxõgüxü̃ woo Yudíugü rü woo ngẽma tama Yudíugü ixĩgüxü̃. Erü 
Tupanapex̱ewa rü nawüxigumare. 
23Rü guxãma rü pecadu taxü rü ngẽmacax̱ nüxna tayáxü̃gugü ya Tupana ya 
üünecü. 
24Natürü Tupana rü tamaxã namecüma rü yemacax̱ tüxü̃̃́ nangetanüãcüma 
tüxü̃ nimexẽẽgü nax napex̱ewa imexü̃cax̱. Erü Ngechuchu ya Cristu marü 
tüxü̃̃́ nanaxütanü ga tórü pecadugü nax tama ipoxcuexü̃cax̱. 
25-26Rü Tupana nanamu ga Cristu nax nayuxü̃cax̱ rü yemaacü tórü pecadu 
naxütanüxü̃cax̱. Rü ngẽxguma Cristuaxü̃̃́ yaxõgügu rü Tupana tüxü̃̃́ nüxü̃ 
narüngüma i tórü pecadugü. Rü ngẽmaãcü Tupana tüxü̃ nüxü̃ nadauxẽxẽ 

nax Cristugagu yixĩxü̃ i tüxü̃ yamexẽẽgüxü̃. Rü nüma ya Tupana rü tüxü̃̃́ 
nüxü̃ narüngüma ga tórü pecadugü ga ü̃pa ixügüxü̃ yerü yáxna tamaxã 
naxĩnü. Rü ñu̱xma rü tüxü̃ nanawéxchaü̃ nax Cristugagu yixĩxü̃ nax tüxü̃ 
yamexẽẽgüxü̃ nax napex̱ewa imexü̃cax̱. Nüma rü aixcüma mecü nixĩ rü tüxü̃ 
nimexẽẽgü ya guxãma ya yíxema Ngechuchuaxü̃̃́ yaxõgüxe. 
27Rü ngẽmacax̱ i ñu̱xma rü taxucürüwama yigü ticuax̱üü̃gü rü nüxü̃ tixu nax 
yigütama imexẽẽgüxü̃ i Tupanapex̱ewa. Rü tama ngẽma nax 
naxauregüxü̃cax̱ i ngẽma mugü nixĩ i imexü̃, natürü Tupanapex̱ewa time i 
ñu̱xma, erü Cristuaxü̃̃́ tayaxõgü. 
28Rü yixema nüxü̃ tacuax̱ rü ngẽxguma Cristuaxü̃̃́ yaxõgügu nixĩ i 
Tupanapex̱ewa imexü̃, rü tama ngẽma mugü nax ixauregüxü̃cax̱ nixĩ i 
napex̱ewa imexü̃. 
29¿Ẽ̱xna Tupana rü Yudíugüarü Tupanaxicatama nixĩ? ¿Ẽ̱xna tama ngẽma 
togü i duü̃xü̃gü i tama Yudíugü ixĩgüxü̃arü Tupana yixĩxü̃? Aixcüma pemaxã 
nüxü̃ chixu rü ngẽma togü i duü̃xü̃gü i tama Yudíugü ixĩgüxü̃arü Tupana rü 
ta nixĩ. 
30Nüxü̃ tacuax̱ nax wüxitama yixĩxü̃ ya Tupana. Rü nüma nixĩ i nügüpex̱ewa 
yamexẽẽgüãxü̃ i guxü̃ma i duü̃xü̃gü i Cristuaxü̃̃́ yaxõgüxü̃ woo Yudíugü rü 
woo i tama Yudíugü ixĩgüxü̃. 
31Rü ñu̱xma nax Cristuaxü̃̃́ yaxõgüxü̃, rü bexmana nagu perüxĩnüe nax 
taxuwama namexü̃ i ngẽma mugü ga Moiché ümatüxü̃. Natürü tama 
ngẽmaãcü nixĩ. Erü ñu̱xma nax Cristuaxü̃̃́ yaxõgüxü̃ rü aixcüma tayanguxẽxẽ 
i ngẽma mugü. 

Rómawa 4 

Abráü̃ rü norü õgagu Tupanape̱xewa name 

1¿Rü ñu̱xma rü ñuxũ ñagüxü̃ tá i nachiga ga nũxcümaü̃cü ga tórü o̱xi ga 
Abráü̃? ¿Rü tü̱xcüü̃ yixĩxü̃ ga Tupana nüxü̃ ixuxü̃ ga Abraáü̃ rü mecü nax 
yixĩxü̃? 

2-3Rü dücax, yexguma chi tax̱acürü mexü̃ nax naxüxü̃cax̱ Tupanapex̱ewa 
namexgu ga Abraáü̃ rü chi yemacax̱ nügü nicuax̱üxü̃, natürü tama yemacax̱ 
Tupanapex̱ewa name. Erü Tupanaarü ore i ümatüxü̃wa rü ñanagürü: 
“Abraáü̃ rü Tupanaaxü̃̃́ nayaxõ, rü yemacax̱ Tupana nüxü̃ nixu nax namexü̃”, 
ñanagürü i ngẽma ore. 
4Rü ngẽxguma texéaxü̃̃́ wüxi i puracü ütanügu rü tümaarü puracütanü nixĩ 
i ngẽma, rü tama tümaarü ãmare nixĩ. 
5Rü ngẽmacax̱ ngẽxguma texé yaxõ̱xgu, rü tama tax̱acürü mexü̃ nax 
naxüxü̃cax̱ nixĩ i Tupanapex̱ewa tamexü̃, natürü Tupanapex̱ewa tame erü 
tayaxõ. Rü ngẽmaãcü Tupana tüxü̃ nayaxu ya yíxema yaxṍxe woo taxuxü̃ma 
i tax̱acürü mexü̃ taxü̱xgu. 
6Rü nũxcümaü̃cü ga ãẽx̱gacü ga Dabí rü nüxü̃ nixu nax tataãẽxü̃ ga guxema 
duü̃xẽ ga Tupana tümaarü õgagu tüxü̃ ixuxe nax tamexü̃ woo tama tax̱acürü 
mexü̃ taxü̱xgu nax Tupanapex̱ewa tamexü̃cax̱. 
7Rü nüma ga Dabí rü ñanagürü: “Tataãẽgü ya yíxema duü̃xẽgü ya Tupana 
tümaarü chixexü̃güxü̃ yanangü̃maxẽ rü tama tümaarü pecadugügu 
naxĩnügüxe. 
8Rü aixcüma tataãxẽ ya yíxema duü̃xẽ ya Tupana tama tüxü̃̃́ nagu naxĩnüxẽ 
i tümaarü pecadu”, ñanagürü ga Dabí. 
9Rü dücax, ¿pexcax̱ rü ngẽma taãxẽ rü Yudíugücax̱icatama yixĩxü̃, rüex̱na 
ngẽma togü i duü̃xü̃gücax̱ rü ta yixĩxü̃? Rü marü pemaxã nüxü̃ tixu rü 
Tupanapex̱ewa name ga Abraáü̃ yerü nayaxõ. Rü yemacax̱ Tupana nüxü̃ 
nixu nax namexü̃. 
10¿Natürü ñuxgu nixĩ ga Abraáü̃xü̃ nayaxuxü̃? ¿Ẽ̱xna marü 
ínawíechax̱müü̃pex̱echiraü̃guwena, rüex̱na naxü̃pa ga nax 
ínawíechax̱müü̃pex̱echiraü̃xü̃? Rü pemaxã nüxü̃ chixu rü naxü̃pa nixĩ nax 
Tupana nayaxuxü̃ ga Abráü̃. 
11Rü Tupana nayaxuxguwena nixĩ ga ínawíechax̱müü̃pex̱echiraü̃xü̃ ga 
Abráü̃. Rü yema nixĩ ga norü cuax̱ruxü̃ ga nawa nüxü̃ nacuáxü̃ nax aixcüma 

Tupana marü nayaxuxü̃ rü nüxü̃ nadauxü̃ nax namexü̃ yerü nüxü̃̃́ nayaxõ. 
Rü ngẽmacax̱ i ñu̱xma ya Abráü̃ rü tümanatü yixĩxü̃ ya guxãma ya yíxema 
yaxõgüxe woo tama ítawíechax̱müü̃pex̱echiraü̃gügu. Rü ngẽmaãcü ya 
Tupana rü tüxü̃ nayaxu ya guxãma ya yíxema yaxõgüxe, rü tüxü̃ nadau nax 
timexü̃ erü tayaxõgü. 
12Rü ngẽxgumarüxü̃ ta ya Abráü̃ rü tümanatü nixĩ ya guxãma ya yíxema 
íwíechax̱müü̃pex̱echiraü̃güxe rü Abraáü̃rüxü̃ yaxõgüxe. Natürü tama ngẽma 
nax tügü ítawíechax̱müü̃pex̱echiraü̃güxü̃cax̱ nixĩ i tümanatü yixĩxü̃. Natürü 
tümanatü nixĩ erü tayaxõgü yexgumarüxü̃ nax yaxõõxü̃ ga nüma ga tanatü 
ga Abráü̃ naxü̃pa nax ínawíechax̱müü̃pex̱echiraü̃xü̃. 
Abraáü̃ rü Tupanaaxü̃̃́  nayaxõ rü yemaca̱x Tupana nayanguxẽxẽ ga norü uneta 

ga Abraáü̃maxã nüxü̃ yaxuxü̃ 

13Rü Tupana rü Abraáü̃maxã inaxuneta nax nüma ya Abraáü̃ rü guxü̃ma i 
nataagü rü tá nax nayauxgüãxü̃ i ñoma i naane nax noxrü yixĩxü̃cax̱. Natürü 
tama yema nax Abráü̃ mugü inguxẽẽxü̃cax̱ nixĩ ga Tupana Abraáü̃maxã 
ixunetaxü̃. Natürü namaxã inaxuneta yerü Abraáü̃ nayaxõ, rü yemacax̱ 
Tupanapex̱ewa name. 
14Natürü ngẽxguma chi ngẽma duü̃xü̃gü i mugü auregüxü̃cax̱icatama 
yixĩxgu i ngẽma Tupanaarü uneta, rü natücax̱mamare chi nixĩ i ngẽma nax 
yaxõgüxü̃, rü chi ngẽma Tupanaarü uneta rü taxuwama name. 
15Nüxü̃ tacuax̱ rü ngẽma mugü ga Moiché ümatüxü̃ rü poxcuwa tüxü̃ naga 
erü taxúema aixcüma mea tayanguxẽxẽ. Natürü yexguma chi nataxuxguma 
ga yema mugü rü tataxuchima nax texé chixri yanguxẽẽxü̃. 
16Rü yexguma Tupana Abraáü̃maxã ixunetagu nax nüxü̃ tá nangü̃xẽẽxü̃, rü 
Abraáü̃arü õgagu nixĩ ga namaxã inaxunetaxü̃. Rü ngẽmacax̱ i guxãma i 
yixema nax Abraáü̃rüxü̃ yaxõgüxü̃ rü taxcax̱ ta nixĩ ga yema Tupanaarü 
uneta ga Abraáü̃maxã nüxü̃ yaxuxü̃. Rü ngẽmawa nüxü̃ tacuax̱ rü tama 
yíxema mugü auregüxecax̱icatama nixĩ i ngẽma Tupanaarü uneta, natürü 
guxãma ya yíxema Abraáü̃rüxü̃ Tupanaaxü̃̃́ yaxõgüxecax̱ ta nixĩ. Rü ñu̱xma 

rü guxãma i yixema nax Abraáü̃rüxü̃ mea yaxõgüxü̃ rü Abraáü̃xacügü tixĩgü 
rü nüma rü tanatü nixĩ i Tupanapex̱ewa yerü nüxíra nayaxõ. 
17Rü Tupanaarü ore i ümatüxü̃wa rü Abraáü̃chigaxü̃ nixu rü ñanagürü: 
“Muxü̃ma i duü̃xü̃günatü tá cuxü̃ chixĩxẽxẽ”, ñanagürü. Rü Abraáü̃ rü 
Tupanaaxü̃̃́ nayaxõ, rü yemacax̱ Tupana nayanguxẽxẽ ga norü uneta ga 
namaxã nüxü̃ yaxuxü̃. Rü yimá Tupana nixĩ ya wena namaxẽxẽẽcü i yuexü̃. 
Rü yimátama nixĩ ya naxücü i ngẽma woo ñu̱xma taxuxü̃. 
18Rü nüma ga Abraáü̃ rü aixcüma nayaxõ ga yexguma Tupana nüxü̃ ñaxgu: 
“Tá namuxũchi i cutaagü”, ñaxgu. Rü woo ga Abraáü̃ ga marü 
yaxguãx̱ü̃chichirex̱ nax yixĩxü̃ rü nax nangexacüxü̃, natürü nayaxõõma ga 
yema Tupanaarü uneta rü mea ínanangu̱xẽxẽ nax wüxi ga nane tá nüxü̃̃́ 
yexmaxü̃. Rü yemaacü ningu nax muxü̃ma i duü̃xü̃günatü yixĩxü̃, yema 
Tupana namaxã nüxü̃ ixuxü̃rüxü̃. 
19Rü Abraáü̃ rü wixguxüchi 100 ga taunecü nüxü̃̃́ nayexma ga yexguma. 
Natürü tama inayarümaãchi ga nax yaxõõxü̃ woo nüxü̃ nax nacuáxü̃ ga paxa 
tá nax nayuexü̃ ga nüma rü namax̱ ga Chára rü marü poraãcü nangupetüarü 
taunecüãx̱güxü̃ nax naxãxacügüxü̃cax̱. 
20Rü yemaacü ga Abraáü̃ rü nayaxõõma nax nüxü̃̃́ tá nayexmaxü̃ ga wüxi ga 
nane yema Tupana namaxã ixunetaxü̃rüxü̃. Rü tama nagu narüxĩnü nax 
Tupana ngürüãchi nawomüxẽẽxü̃. Natürü yexeraãcü Tupanaaxü̃̃́ 
nayaxõõma, rü nüxü̃ nicuax̱üxü̃. 
21Rü aixcümaxü̃chi nayaxõ nax naporaxü̃ ya Tupana nax yanguxẽẽãxü̃cax̱ i 
guxü̃ma i ngẽma norü uneta. 
22Rü yemacax̱ ga Tupana rü nüxü̃ nixu nax napex̱ewa namexü̃ ga Abraáü̃. 
Yerü Tupana nüxü̃ nadau nax aixcüma nüxü̃̃́ yaxõõxü̃. 
23Rü tama Abraáü̃chigaxicatama nixĩ ga naxümatüxü̃ ga Tupanaarü ore ga 
ñaxü̃: “Tupana rü nüxü̃ nixu nax napex̱ewa namexü̃ ga Abraáü̃, yerü nüxü̃ 
nadau nax aixcüma nüxü̃̃́ nax yaxõõxü̃”, ñaxü̃. 

24Natürü guxãma i yixema nax yaxõgüxü̃chiga ta nixĩ i ngẽma ore. Erü 
Tupana rü tórü õgagu tüxü̃ nade nax napex̱ewa imexü̃ i yixema i nüxü̃̃́ nax 
yaxõgüxü̃ ya yimá yuwa tórü Cori ya Ngechuchuxü̃ írüdaxẽẽcü. 
25Rü Ngechuchuxü̃ nixĩ ga namuxü̃ ga Tupana nax tórü pecaducax̱ 
nayuxü̃cax̱. Rü ñu̱xũchi nüma ga Tupana rü wenaxarü Ngechuchuxü̃ 
ínarüdaxẽxẽ nax nagagu imexü̃cax̱ i Tupanapex̱ewa. 

Rómawa 5 

Ñu̱xma rü Tupanape̱xewa time erü Cristuaxü̃̃́  tayaxõgü 

1Rü ñu̱xma rü Tupanapex̱ewa time erü tayaxõgü. Rü ngẽmacax̱ marü tama 
Tupanamaxã taxuanüãx̱gü i ñu̱xmax, erü tórü Cori ya Ngechuchu ya Cristu 
rü marü tamaxã nanangüxmüexẽxẽ ya Tupana. 
2Rü Cristugagu nixĩ nax tamaxã namecümaxü̃ ya Tupana i ñu̱xmax erü 
tayaxõgü. Rü nüxü̃ tacuax̱ rü guxü̃gutáma tamaxã namecüma. Rü tataãẽgü 
erü nüxü̃ tacuax̱ nax tüxü̃̃́ tá nangẽxmaxü̃ i tachica i mexü̃ i Tupanaxü̃tawa. 
3Rü ngẽxgumarüxü̃ ta tataãẽgü i woo ngúxü̃ ingegügu. Erü nüxü̃ tacuax̱ rü 
ngẽma ngúxü̃ rü tüxü̃ narüngü̃xẽxẽ nax yexeraãcü iporaexü̃ rü yáxna 
namaxã ixĩnüexü̃cax̱. 
4Rü ngẽxguma yáxna namaxã ixĩnüegu i ngẽma ngúxü̃ rü Tupana rü tamaxã 
nataãxẽ. Rü ngẽma nax tamaxã nataãẽxü̃ rü ngẽmacax̱ mea ítanangu̱xẽxẽ 
nax tüxü̃̃́ tá nangẽxmaxü̃ i tachica i mexü̃ i Tupanaxü̃tawa. 
5Rü ñu̱xma nax ínangu̱xẽẽxü̃ nax tüxü̃̃́ tá nangẽxmaxü̃ i tachica i 
Tupanaxü̃tawa, rü ngẽmacax̱ taxucax̱ma tangechaü̃gü. Erü Tupana rü 
poraãcü tüxü̃ nangechaü̃. Rü ngẽma Naãxẽ ya Üünexü̃ i tüxna namuxü̃ nixĩ 
i tüxü̃ nüxü̃ cuax̱ẽẽxü̃ i ngẽma. 
6Rü yexguma taxucürüwama yigütama imaxẽxẽẽgu, rü nawa nangu nax 
Tupana yanguxẽẽxü̃ ga yema norü uneta. Rü yexguma nixĩ ga ñoma ga 
naanewa namuaxü̃ ga Cristu nax pecaduãx̱güxü̃cax̱ nayuxü̃cax̱. 

7Rü tama natauxcha nax wüxíe rü to i duü̃xü̃cax̱ tayuxü̃, woo wüxi i duü̃xü̃ 
i mexü̃cax̱ yixĩxgu. Rü woo tangexmagu ya texé ya naxcax̱ yuchaü̃chiréxe i 
wüxi i duü̃xü̃ i aixcüma mexẽchixü̃, natürü tama tüxü̃̃́ natauxcha i ngẽma. 
8Natürü Tupana tüxü̃ nüxü̃ nadauxẽxẽ nax tüxü̃ nangechaü̃xü̃ yerü yexguma 
ipecaduãx̱gügu nixĩ ga taxcax̱ nayuxü̃ ga Cristu. 
9Rü ñu̱xma rü Tupanapex̱ewa time yerü taxcax̱ nayu ga Cristu. Rü ngẽmacax̱ 
meama nüxü̃ tacuax̱ nax nüma rü aixcüma tá tüxü̃ ínanguxü̃xẽxẽxü̃ nax tama 
ipoxcuexü̃cax̱. 
10Rü yexguma norü uanügü ixĩgügu, rü nümatama ga Tupana rü nügümaxã 
tüxü̃ inarüngü̃xmüexẽxẽ ga yexguma nayu̱xgu ga Nane. Rü ñu̱xma nax marü 
namaxã irüngüxmüexü̃, rü yexeraãcü nüxü̃ tacuax̱ nax tüxü̃̃́ nangẽxmaxü̃ i 
maxü̃ i taguma gúxü̃ nagagu nax namaxü̃xü̃ i nüma ya Nane. 
11Rü tama ngexicatama nixĩ. Natürü i ñu̱xma rü tórü Cori ya Ngechuchu ya 
Cristugagu rü Tupanamaxã tataãẽgü, yerü Cristugagu nixĩ ga Tupana ga 
tamaxã nangüxmüxü̃. 

Adáü̃chiga rü Cristuchiga 

12Rü nüxíraü̃cü ga yatü ga Adáü̃gagu nixĩ ga guxü̃ma ga duü̃xü̃güwa 
nanguxü̃ ga pecadu. Rü pecadugagu ínangu i yu. Rü yemaacü guxü̃ma ga 
duü̃xü̃güwa naxüe nax nayuexü̃, yerü guxü̃ma nipecaduãx̱. 
13Rü naxü̃pa nax Tupana Moichéna naxãxü̃ ga yema mugü ga naxümatüxü̃, 
rü woetama marü nipecaduãx̱gü ga duü̃xü̃gü. Natürü yexguma tauta 
nayexmagu ga yema mugü, rü taxucürüwa texé duü̃xü̃güxü̃ tixu nax tama 
naga naxĩnüexü̃ ga yema mugü. 
14Natürü yema duü̃xü̃gü ga Adáü̃wena buexü̃ ñu̱xmata Tupana Moichéna 
naxãxgu ga yema mugü rü nayue yerü pecadu naxügü. Rü naxü̃pa nax 
nayexmaxü̃ ga yema Moichéarü mugü rü napecaduãx̱gü ga duü̃xü̃gü rü 
yemacax̱ Adáü̃rüxü̃ nayue. Rü Adáü̃wa inaxügü nax nayuexü̃ ga duü̃xü̃gü, 
natürü Cristuwa inaxügü nax nayaxuxü̃ i maxü̃ i taguma gúxü̃. 

15Natürü yema chixexü̃ ga Adáü̃ üxü̃ rü tama namaxã nawüxigu i ngẽma 
ãmare ga Tupana tüxna ãxü̃. Rü aixcüma nixĩ ga wüxi ga yatüarü 
chixexü̃gagu nax nayuexü̃ i guxü̃ma i duü̃xü̃gü. Natürü aixcüma ta nixĩ i 
wüxi ya yatügagu Tupana ngetanüãcüma tüxna naxãxü̃ i wüxi i ãmare i 
yexera rümemaexü̃chixü̃. Rü ngẽma nixĩ nax Ngechuchu ya Cristugagu 
Tupana nüxü̃ irüngümaxẽ i duü̃xü̃güarü pecadugü. 
16Rü yema pecadu ga Adáü̃ üxü̃ rü tama namaxã nawüxigu i ngẽma ãmare 
ga Tupana tüxna ãxü̃. Yerü wüxitama ga pecadugagu, Tupana poxcu 
namaxã naxuegu i guxü̃ma i duü̃xü̃gü. Natürü Ngechuchu ya Cristugagu rü 
Tupana duü̃xü̃güaxü̃̃́ nüxü̃ narüngüma i norü pecadugü woo namuxũchigu. 
Rü ngẽmaãcü napex̱ewa nime. 
17Rü wüxitama ga yatü ga Adáü̃arü pecadugagu rü ngẽma yu rü guxü̃ma i 
duü̃xü̃gümaxã inacuax̱. Natürü Tupana rü ngẽmaarü yexera tamaxã 
namecüma rü tüxü̃̃́ nangetanüãcüma tüxü̃ narüngü̃xẽxẽ nax napex̱ewa 
imexü̃cax̱. Rü ñu̱xma guxü̃ma i duü̃xü̃gü ya Tupana imexẽẽxü̃, rü ngẽxguma 
Ngechuchu ya Cristuaxü̃̃́ yaxõgüãgu rü nüxü̃̃́ nangẽxma i maxü̃ i taguma 
guxü̃. 
18Rü yema Adáü̃arü pecadu rü poxcuwa nanagagü ga guxü̃ma ga duü̃xü̃gü. 
Natürü yema mexü̃ ga Ngechuchu ya Cristu üxü̃ rü pecaduwa 
ínananguxü̃xẽxẽ i guxü̃ma i duü̃xü̃gü i yaxõgüxü̃, rü nüxna nanaxã i maxü̃ i 
taguma gúxü̃. 
19Rü gumá nüxíraü̃cü ga yatü ga Adáü̃ rü tama Tupanaga naxĩnü. Rü 
yemaacü wüxitama ga yatügagu rü muxü̃ma ga duü̃xü̃gü rü nipecaduãx̱. 
Natürü gumá yatü ga Ngechuchu, rü mea Tupanaga naxĩnü. Rü gumágagu 
rü muxü̃ma i duü̃xü̃gü rü tá nime i Tupanapex̱ewa. 
20Rü Tupana rü Moichéna nanaxã ga norü mugü nax duü̃xü̃güxü̃ nüxü̃ 
nacuax̱ẽẽxü̃cax̱ nax poraãcü yapecaduã̃́xü̃. Natürü yexguma yexeraãcü 
pecadu naxügügu ga duü̃xü̃gü, rü yexeraãcü Tupanaaxü̃̃́ 
nangechaü̃tümüü̃gü. 

21Rü ñu̱xma woo pecadugagu nax iyuexü̃, natürü guxü̃guma Tupanaaxü̃̃́ 
tangechaü̃tümüü̃gü. Rü ngẽmaãcü pecaduwa tüxü̃ ínanguxü̃xẽxẽ nax 
napex̱ewa imexü̃cax̱ rü tórü Cori ya Ngechuchu ya Cristugagu tüxü̃̃́ 
nangẽxmaxü̃cax̱ i maxü̃ i taguma gúxü̃. 

Rómawa 6 

Ñu̱xma rü tama pecadu ixügüxü̃ca̱x nixĩ i imaxẽxü̃, natürü Cristuca̱x nixĩ i 
imaxẽxü̃ 

1Rü ñu̱xma nax Tupanaaxü̃̃́ ingechaü̃tümüxü̃güxü̃, ¿rü ñuxãcü tá imaxẽxü̃ i 
ñu̱xmax? ¿Rü pexcax̱ rü namexü̃ nax pecadu ixügüechaxü̃ nax yexeraãcü 
Tupanaaxü̃̃́ ingechaü̃tümüxü̃güxü̃cax̱? 
2Rü dücax, tama ngẽmaãcü nixĩ. Erü ñu̱xma pecaduchax̱wa rü ñoma 
iyuexü̃rüxü̃ tixĩgü, erü marü tama naga taxĩnüe. Rü ngẽmacax̱ tama name i 
yeü̃cürü pecadu taxügüecha. 
3¿Tama ẽx̱na nüxü̃ pecuax̱ nax tax̱acücax̱ yixĩxü̃ nax íibaiü̃xü̃? Rü ítabaiü̃ 
nax ngẽmaãcü duü̃xü̃güxü̃ nawéxü̃cax̱ nax aixcüma Ngechuchu ya Cristuarü 
duü̃xü̃gü ixĩgüxü̃. Rü yexguma íibaiü̃gu, rü nüma nayuxü̃rüxü̃ yexma nayu 
ga tacüma ga nũxcümaü̃xü̃. 
4Rü yexguma íibaiü̃gu, rü Cristu yuxü̃rüxü̃ yexma nayu ga tacüma ga 
nũxcümaü̃xü̃, rü Cristu itáxü̃rüxü̃ inatax̱ ga yema tacüma ga nũxcümaü̃xü̃. 
Rü yemaacü naxüpetü nax wena imaxẽxü̃cax̱ rü tüxü̃̃́ nangẽxmaxü̃cax̱ i 
maxü̃ i ngexwacax̱ü̃xü̃, yexgumarüxü̃ ga Ngechuchu nax yuwa írüdaxü̃ rü 
wena namaxü̃xü̃ ga yexguma Nanatü ga Tupana norü poramaxã ínadaxẽẽgu. 
5Rü ñu̱xma nax Cristumaxã wüxigu nayuxü̃ ga tacüma ga nũxcümaü̃xü̃, rü 
nüxü̃ tacuax̱ nax aixcüma Cristumaxã tüxü̃̃́ nangẽxmaxü̃ i maxü̃ i 
ngexwacax̱ü̃xü̃. 
6Rü nüxü̃ tacuax̱ rü yema tórü maxü̃ ga nũxcümaü̃xü̃ rü Cristumaxã wüxigu 
curuchagu nayu nax yexma yanaxoxü̃cax̱ ga yema tacüma ga chixexü̃. Rü 
ñu̱xma rü tama pecadutüü̃wa tangexmagü, rü ngẽmacax̱ marü tama naga 
taxĩnüe. 

7Erü yíxema yuxe rü marü tama pecadutüü̃wa tangexma nax yeü̃cürü 
pecadu taxüechaxü̃cax̱. 
8Rü ñu̱xma nax Cristumaxã nayuxü̃ ga tórü maxü̃ ga nũxcümaü̃xü̃, rü nüxü̃ 
tacuax̱ nax Cristurüxü̃ tüxü̃̃́ nangẽxmaxü̃ i maxü̃ i ngexwacax̱ü̃xü̃. 
9Rü nüxü̃ tacuax̱ rü ñu̱xma nax yuwa ínadaxü̃ ya Cristu, rü tagutáma wena 
nayu. Yerü nüma rü marü yema yuxü̃ narüyexera, rü ngẽmacax̱ i ngẽma yu 
rü marü tama Cristumaxã inacuax̱. 
10Rü yexguma nayu̱xgu ga Cristu rü yexma wüxicana ningutanü ga guxü̃ma 
ga duü̃xü̃güarü pecadugü. Rü ñu̱xma nax namaxü̃xü̃, rü Tupanacax̱ nixĩ i 
namaxü̃xü̃ nax Tupanaarü ngúchaü̃ naxüxü̃cax̱. 
11Rü ngẽxgumarüxü̃ ta i pema rü name nixĩ i pegügu perüxĩnüe nax marü 
pecaduchax̱wa peyuexü̃ rü Tupanacax̱ pemaxẽxü̃, erü Ngechuchu ya 
Cristuarü duü̃xü̃gü pixĩgü. 
12Rü ngẽmacax̱ rü tama name i pecadutüü̃wa pegü pengẽxmagüxẽxẽ nax 
pemaxã inacuáxü̃cax̱. Rü tama name i penaxüchica i pecadu nax pexenearü 
ngúchaü̃gü i chixexü̃ pexü̃ naxüxẽẽxü̃cax̱. 
13Rü tama name i pecaduna penaxãgü i pexene nax ngẽmamaxã chixexü̃ 
pexügüxü̃cax̱. Rü name nixĩ i Tupanana pegü pexãgü, erü ñoma duü̃xü̃gü i 
yuexü̃ rü wena maxẽxü̃rüxü̃ pixĩgü. Rü ngẽmacax̱ name nixĩ i Tupanana 
penaxãgü i pexene nax ngẽmamaxã napex̱ewa mexü̃ pexügüxü̃cax̱. 
14Rü ñu̱xma rü marü tama pecadutüü̃wa pengẽxmagü nax pemaxã 
inacuáxü̃cax̱. Rü yexguma yema mugü ga Moiché ümatüxü̃we perüxĩxgu, rü 
pemaxã inacuax̱ ga pecadu. Natürü i ñu̱xma rü Tupana pemaxã namecüma, 
rü nüma nixĩ i pemaxã inacuáxü̃ i ñu̱xmax. 

Ngẽxguma wüxi i duü̃xü̃me̱xẽwa yigü ingẽxmagüxẽxẽgu, rü ngẽmaga nixĩ i 
ixĩnüexü̃ 

15Rü ñu̱xma nax tama yema Moiché ümatüxü̃ ga mugütüü̃wa ingẽxmagüxü̃, 
rü ñu̱xma nax Tupana tamaxã mecümaxü̃, ¿rü ñuxãcü tá imaxẽxü̃? ¿Rü 

pexcax̱ namexü̃ nax yeü̃cürü pecadu ixügüechaxü̃? Rü dücax, tama name 
nax ngẽmaãcü imaxẽxü̃. 
16Rü pema rü meama nüxü̃ pecuax̱ rü ngẽxguma wüxi i corimex̱ẽwa pegü 
pengẽxmagüxẽẽgu nax naga pexĩnüexü̃cax̱ rü pema rü norü mugüruxü̃ tá 
pixĩgü i ngẽma cori i naga pexĩnüexü̃. Rü ngẽxgumarüxü̃ ta nixĩ ega naga 
pexĩnüegu i ngẽma pecadu i yuwa pexü̃ gagüxü̃ rüex̱na naga pexĩnüegu ya 
Tupana nax napex̱ewa pimexü̃cax̱. 
17Natürü Tupanana moxẽ chaxã, yerü woo pecaduga nax pexĩnüexü̃ ga 
noxri, natürü i ñu̱xma rü aixcüma naga pexĩnüe i ngẽma ngu̱xẽẽtae i marü 
pexü̃ tangúexẽẽxü̃ i Cristuchiga. 
18Rü ñu̱xma rü pecaduna pexü̃ ínanguxü̃xẽxẽ ya Tupana nax norü 
puracütanüxü̃ pixĩgüxü̃cax̱ rü napex̱ewa pimexü̃cax̱ 
19Rü tauxchaxü̃ i oremaxã pemaxã chidexaxü̃ i ñu̱xmax, erü ngürüãchi 
taxũtáma nüxü̃ pecuax̱ i tax̱acüchiga nax yixĩxü̃ i ngẽma ore i pemaxã nüxü̃ 
chixuxü̃. Rü dücax, rü nũxcüma ipenaxã ga pexenegü nax namaxã 
penaxügüxü̃cax̱ ga naguxü̃raü̃xü̃ ga chixexü̃. Natürü i ñu̱xma rü name nixĩ i 
Tupanana penaxã i pexenegü nax aixcüma napex̱ewa pimexü̃cax̱ rü 
naxcax̱icatama pemaxẽxü̃cax̱. 
20Rü yexguma pecadutüü̃wa peyexmagügu, rü tama Tupanapex̱ewa mexü̃ 
pexügü rü tama naxcax̱ pemaxẽ. 
21¿Natürü tax̱acüwa pexü̃̃́ namexü̃ ga yema chixexü̃ ga ü̃pa pexüxü̃ rü ñu̱xma 
ãne pexna ãxü̃? Yerü yema chixexü̃ rü yuwamare pexü̃ nagagü. 
22Natürü ñu̱xma nax ngẽma pecaduna ípenguxü̃xü̃ rü marü Tupanaarü 
duü̃xü̃gü pixĩgü rü naxcax̱ nixĩ i pemaxẽxü̃. Rü ngẽma nixĩ i aixcüma pexü̃̃́ 
mexü̃ erü ngẽmagagu penayaxu i maxü̃ i üünexü̃ i ñu̱xma, rü ngẽmawena tá 
penayaxu i maxü̃ i taguma gúxü̃. 
23Rü natanü i ngẽma pecadu tüxna ãxü̃, rü yu nixĩ. Natürü ngẽma ãmare ya 
Tupana tüxna ãxü̃ rü maxü̃ i taguma guxü̃ nixĩ i ngẽxguma tórü Cori ya 
Ngechuchuaxü̃̃́ yaxõgügu. 

Rómawa 7 

Wüxi i nge i yutecü rü marü tama ngĩteme̱xẽwa ingẽxma 

1Pa Chauenexẽgüx, pema nax nagu pexĩxü̃ i ngẽma mugü, rü nüxü̃ pecuax̱ 
rü ngẽxguma tamaxü̃guxicatama nixĩ i ngẽma mugütüü̃wa tangexmaxü̃ ya 
duü̃xẽ. 
2Rü dücax, rü wüxi i nge i ãtecü rü ngĩtemex̱ẽwa ingẽxma i ngẽxguma 
namaxyane ya ngĩte, erü ngẽma ñanagürü i ngẽma mugü. Natürü ngẽxguma 
nayu̱xgu ya ngĩte, rü marü tama ngĩtemex̱ẽwa ingẽxma. Rü yema mugü ga 
ngĩtemex̱ẽwa ngĩxü̃ yexmaxẽẽxü̃ ga noxri rü marü tama ngĩmaxã inacuax̱. 
3Rü ngẽmacax̱ i ngẽxguma namaxyane ya ngĩte rü to i yatümaxã inapexgu, 
rü pecadu ixü. Natürü ngẽxguma marü nayu̱xgu ya ngĩte, rü marü nüxna 
íinguxuchi i ngẽma mugü ga ngĩtemex̱ẽwa ngĩxü̃ yexmaxẽẽxü̃ ga noxrix. Rü 
ngẽxguma wenaxarü naxãtegu rü taxuxü̃ma i chixexü̃ ixü. 
4Rü ngẽxgumarüxü̃ ta i pemax, Pa Chauenexẽgüx, rü ngẽxguma Cristuaxü̃̃́ 
peyaxõgügü̃ rü Cristu nayuxü̃rüxü̃ nax̱chax̱wa peyue i ngẽma mugü. Rü 
ngẽmacax̱ i ñu̱xma rü marü tama ngẽma mugütüü̃wa pengẽxmagü erü Cristu 
ga yuwa írüdacümex̱ẽwa tangexmagü. Rü ngẽmaãcü Tupana tüxü̃ 
narüngü̃xẽxẽ nax naxcax̱ imaxẽxü̃cax̱, rü norü ngúchaü̃ ixügüxü̃cax̱. 
5Rü yexguma pecadugu imaxẽgu rü tanaxü ga taxü̃nearü ngúchaü̃gü woo 
yema mugü tüxna nax nachu̱xuxü̃ ga yema. Rü yexguma nüxü̃ icuax̱gu nax 
nachu̱xuxü̃ ga yema pecadu ga ixüxü̃, rü yexeraãcü tanaxüxchaü̃. Rü 
yemaacü ga yema tórü pecadugü rü yuwa tüxü̃ nagagü. 
6Natürü i ñu̱xma rü marü tama ngẽma mugütüü̃wa tangexmagü, erü Tupana 
rü marü nüxna tüxü̃ ínanguxü̃xẽxẽ. Rü ngẽmacax̱ i ñu̱xma rü ñoma duü̃xü̃gü 
i iyuexü̃rüxü̃ tixĩgü napex̱ewa i ngẽma mugü, erü marü tama tamaxã 
inacuax̱. Rü ñu̱xma rü marü nüxna ítanguxü̃ i ngẽma mugü nax Tupanaarü 
ngúchaü̃ ixügüxü̃cax̱ rü naxcax̱ nax imaxẽxü̃cax̱ namaxã i tórü maxü̃ i 
ngexwacax̱ü̃xü̃ i Naãxẽ ya Üünexü̃ tüxna ãxü̃. 

Ngẽma pecadu i chowa ngẽxmaxü̃ rü chomaxã inacua̱x 

7¿Rü ñuxũ ñagüxü̃ tá i ñu̱xmax? ¿Rü pexcax̱ rü pecadu yixĩxü̃ i ngẽma 
mugü? Dücax, tama pecadu nixĩ. Natürü yexguma chi yema mugü 
taxũchima choxü̃ nüxü̃ cuax̱ẽẽgu nax tax̱acü yixĩxü̃ i pecadu, rü taxũchima 
nüxü̃ chacuax̱ i pecadu. Rü yexguma chi yema mugü rü taxũchima choxü̃ 
nüxü̃ cuax̱ẽẽgu nax wüxi i pecadu yixĩxü̃ nax toguãx̱arü ngẽmaxü̃ choxü̃̃́ 
ngúchaü̃xü̃, rü taxũchima nüxü̃ chacuax̱ nax pecadu yixĩxü̃ i ngẽma. 
8Natürü yexguma yema mugü choxü̃ nüxü̃ cuax̱ẽẽgu nax nachixexü̃ nax 
toguãx̱arü ngẽmaxü̃ choxü̃̃́ ngúchaü̃xü̃, rü nüma ga pecadu rü nayoxnie nax 
yexeraãcü choxü̃̃́ nax nangúchaü̃xẽẽãxü̃. Rü ngẽxguma chi nataxuxgu i 
ngẽma mugü, rü tataxuchima i norü pora i ngẽma pecadu. 
9-10Rü noxri tauta yema mugüxü̃ chacuax̱gu, rü choma nagu charüxĩnügu rü 
chame. Natürü yexguma yema mugüxü̃ chacuax̱gu, rü nüxü̃ chicuax̱ãchi nax 
pecadu chaxüxü̃ rü ngẽma pecaducax̱ rü tá chayuxü̃. Rü yema mugü ga 
chanaxwax̱exü̃ nax maxü̃wa choxü̃ nagaxü̃, rü yuwaama choxü̃ naga. 
11Rü yexguma yema mugü choxü̃ nüxü̃ cuax̱ẽẽgu nax nachixexü̃ ga yema 
pecadu, rü yexeraãcü choxü̃̃́ nangúchaü̃ ga yema pecadu. Rü yemaacü ga 
yema pecadu rü choxü̃ nawomüxẽxẽ rü nayoxnie namaxã ga yema mugü 
nax yuwa choxü̃ nagaxü̃cax̱. 
12Natürü yema mugü rü aixcüma naxüüne i Tupanapex̱ewa. Rü guxü̃ma i 
ngẽma Tupana tamaxã nüxü̃ ixuxü̃ rü naxüüne rü nixaixcüma rü name. 
13¿Natürü ñuxãcü nixĩ i ngẽma i ñu̱xmax? ¿Ẽ̱xna yema mugü yixĩxü̃ ga yuwa 
choxü̃ gaxü̃? Dücax, tama ngẽmaãcü nixĩ. Rü ngẽma pecadu nixĩ i 
Tupanaarü mugü i mexü̃maxã yoxniẽxü̃ nax yuwa choxü̃ nagaxü̃cax̱. Rü 
yemaacü ga yema mugü i mexü̃ choxü̃ nüxü̃ nacuax̱ẽxẽ nax poraãcü 
nachixexü̃ ga yema pecadu. 
14Nüxü̃ tacuax̱ i ngẽma mugü rü Tupanaãxẽ i Üünexü̃wa ne naxũ. Natürü 
choma rü duü̃xü̃mare chixĩ, rü ngẽmacax̱ nixĩ i chomaxã inacuáxü̃ i ngẽma 
pecadu. 

15Rü tama nüxü̃ chacuax̱ nax tax̱acü choxü̃ üpetüxü̃. Erü tama chanaxü i 
ngẽma mexü̃ i chanaxwax̱exü̃ nax chaxüxü̃, natürü ngẽma chixexü̃ i tama 
chanaxwax̱exü̃ nax chaxüxü̃ rü ngẽmaama chaxü. 
16Natürü i ñu̱xma nax chanaxüxü̃ i ngẽma tama chanaxwax̱echiréxü̃ nax 
chaxüxü̃, rü ngẽmawa nüxü̃ chicuax̱ãchi nax namexü̃ i ngẽma mugü. 
17Rü ngẽmacax̱ tama chauechama nixĩ i chanaxüxü̃ i ngẽma chixexü̃. Natürü 
ngẽma pecadu i chowa ngẽxmaxü̃ nixĩ i chomaxã icuáxü̃, rü ngẽma nixĩ i 
chixexü̃ choxü̃ üxẽẽxü̃. 
18Rü choma nüxü̃ chacuax̱ rü wüxi i pecaduã̃́xü̃ i duü̃xü̃mare chixĩ, rü 
ngẽmacax̱ chowa rü nataxuma i tax̱acü i mexü̃. Rü woo chanaxwax̱e nax 
mexü̃ chaxüxü̃, natürü tama chomaxã nanguxü̃ nax chanaxüxü̃. 
19Erü ngẽma mexü̃ i chanaxwax̱exü̃ nax chaxüxü̃, rü tama chanaxü. Natürü 
chanaxüama i ngẽma chixexü̃ i tama chanaxwax̱exü̃ nax chanaxüxü̃. 
20Rü dücax, ñu̱xma nax chanaxüxü̃ i ngẽma chixexü̃ i tama chanaxwax̱exü̃ 
nax chaxüxü̃, rü meama nango̱x nax tama chauechama chanaxüxü̃. Natürü 
ngẽma pecadu i chowa ngẽxmaxü̃ nixĩ i chomaxã icuáxü̃ rü chixexü̃ choxü̃ 
üxẽẽxü̃. 
21Rü ñu̱xma rü nüxü̃ chicuax̱ãchi rü ngẽxguma mexü̃ chaxüxchaü̃gu rü 
chixexü̃xicatama nixĩ i chaxüxü̃. 
22Choma rü chauãẽwa rü chorü me nixĩ i Tupanaarü mugü, rü naga 
chaxĩnüchaü̃. 
23Natürü ñaa chaxunewa rü nangẽxma i tax̱acü i tama naxüxchaü̃xü̃ i ngẽma 
chauãxẽ naxwax̱exü̃. Rü ngẽma pecadu i chowa ngẽxmaxü̃ nixĩ i chomaxã 
icuáxü̃ rü chixexü̃ choxü̃ üxẽẽxü̃. 
24-25Rü taxü̃ i ngechaü̃wa changexma. ¿Rü texé tá nüxna choxü̃ 
ítanguxuchixẽxẽ i ngẽma pecaduarü pora i chowa ngẽxmaxü̃ rü yuwa choxü̃ 
gaxchaü̃xü̃? Rü Tupanana moxẽ chaxã erü tórü Cori ya Ngechuchu ya Cristu 
tá nixĩ i choxü̃ ínguxuchixẽẽcü. Rü ngẽmaãcü i choma rü chauãẽwa 

chayanguxẽẽchaü̃ i Tupanaarü mugü, natürü ñoma i naanecüãx̱ i chaxune 
rü nanaxüama i ngẽma pecadu naxwax̱exü̃. 

Rómawa 8 

Tupanaãxẽ ya Üünecü naxwa̱xexü̃ãcüma tamaxẽ 

1Rü ñu̱xma ya Tupana rü marü taxucax̱ma nanapoxcue i ngẽma duü̃xü̃gü ya 
Ngechuchu ya Cristuarü duü̃xü̃gü ixĩgüxü̃. 
2Erü Tupanaãxẽ ya Üünecü ya Ngechuchu ya Cristugagu tüxü̃ maxẽxẽẽxü̃, 
rü nüxna tüxü̃ ínanguxü̃xẽxẽ i pecadu nax tama yuwa tüxü̃ nagagüxü̃cax̱. 
3Rü yemaacü Tupana nanaxü ga yema taxucürüwa naxüxü̃ ga yema mugü 
ga Moiché ümatüxü̃. Erü taxúema namaxã tapora i tümaarü ngúchaü̃ nax 
chixexü̃ taxüxü̃. Rü yemacax̱ ga Tupana rü ñoma ga naanewa nanamu ga 
Nane, rü duü̃xü̃ i pecaduã̃́xü̃rüxü̃ nixĩ ga naxü̃ne nax yemaacü pecadugagu 
nayuxü̃cax̱ nax tama tamaxã naporaxü̃cax̱ i ngẽma pecadu. 
4Rü yemaacü Tupana Nanemaxã nanaxü nax tüxü̃ nangü̃xẽẽxü̃cax̱ nax 
yanguxẽẽxü̃cax̱ i ngẽma tüxü̃ namuxü̃ i ngẽma mugü. Rü ñu̱xma rü tama 
ñoma i taxü̃ne naxwax̱exü̃ãcüma tamaxẽ, natürü Tupanaãxẽ ya Üünecü 
naxwax̱exü̃ãcüma nixĩ i imaxẽxü̃. 
5Rü yíxema tümaxü̃ne naxwax̱exü̃ãcüma maxẽxe, rü naxcax̱ tadaugü i ñoma 
i naanearü ngúchaü̃gü. Natürü yíxema Tupanaãxẽ ya Üünecü 
naxwax̱exü̃ãcüma maxẽxe, rü ngẽma Tupanaãxẽ ya Üünecü naxwax̱exü̃ nixĩ 
i naxcax̱ tadaugüxü̃. 
6Rü ngẽma nax ñoma i naanearü ngúchaü̃cax̱ idaugüxü̃ rü yuwa tüxü̃ 
nagagü. Natürü yíxema Tupanaãxẽ i Üünecüarü ngúchaü̃cax̱ daugüxe rü 
tataãẽgü, rü tá tüxü̃̃́ nangẽxma i maxü̃ i taguma gúxü̃. 
7Rü yíxema tümaxü̃nearü ngúchaü̃cax̱ daugüxe rü Tupanamaxã 
tarüxuanügü. Erü tama Tupanaarü mugüga taxĩnüe rü tama tayanguxẽxẽ. 
8Rü ngẽmacax̱ ya yíxema tümaxü̃nearü ngúchaü̃we rüxĩxe, rü taxucürüwa 
Tupanaarü ngúchaü̃ taxügü. 

9Natürü i pemax, rü tama pexenearü ngúchaü̃gu pemaxẽ, erü Naãxẽ ya 
Üünecüarü ngúchaü̃gu nixĩ i pemaxẽxü̃ erü pewa namaxü̃ i Tupanaãxẽ ya 
Üünecü. Rü yíxema tama tüxü̃̃́ nangẽxmaxe i Cristuãxẽ rü tama Cristuarü 
duü̃xü̃ tixĩ. 
10Natürü ngẽxguma pewa namaxü̃xgu ya Cristu, rü peãxẽ rü namaxü̃ erü 
Cristugagu Tupana pexü̃̃́ nüxü̃ inayarüngüma i perü pecadugu. Rü woo i 
pexene rü pecadugagu tá nayuama, natürü peãxẽ rü Cristugagu tá namaxü̃, 
erü Tupana pexü̃ nadau nax pimexü̃. 
11Rü ngẽxguma pewa namaxü̃xgu i Naãxẽ ya yimá Tupana ga Ngechuchu ya 
Cristuxü̃ írüdaxẽẽcü, rü nümatama ya yimá Cristuxü̃ írüdaxẽẽcü tá wena 
nanamaxẽxẽ i pexene i yuxwax̱exü̃. Rü Naãxẽ ya Üünexü̃ i pewa maxü̃xü̃ tá 
nixĩ i wena pexene maxẽẽxü̃. 
12Rü ngẽmacax̱, Pa Chauenexẽgüx, rü tanaxwax̱e i Tupanaarü ngúchaü̃ taxü, 
rü tama taxü̃ne i pecaduã̃́xü̃arü ngúchaü̃ taxü. 
13Erü ngẽxguma chi pexenearü ngúchaü̃ pexü̱xgu rü tá ipeyarütauxe. Natürü 
ngẽxguma Tupanaãxẽ ya Üünecüarü ngü̃xẽẽmaxã ipeyanaxoxẽẽgu i ngẽma 
pexenearü ngúchaü̃, rü aixcüma tá pexü̃̃́ nangẽxma i maxü̃ i taguma gúxü̃. 
14Erü guxãma ya yíxema Tupanaãxẽ ya Üünecü tümamaxã icuáxe, rü 
aixcüma Tupanaxacügü tixĩgü. 
15Yerü pema rü tama penayauxgü ga wüxi ga naãxẽ i pexü̃ muü̃ẽẽxü̃. Natürü 
yema Naãxẽ ga peyauxgüxü̃ rü Tupanaxacügü pexü̃ nixĩgüxẽxẽ. Rü 
ngẽmatama Naãxẽ ya Üünexü̃ nixĩ i tüxü̃ rüngü̃xẽẽxü̃ nax Tupanaxü̃ ñagüxü̃: 
“Pa Papax”, ñagüxü̃ nüxü̃. 
16Rü ngẽmatama Naãxẽ ya Üünexü̃ nixĩ i aixcüma taãxẽwa tüxü̃ nüxü̃ 
cuax̱ẽẽxü̃ nax Tupanaxacügü ixĩgüxü̃. 
17Rü yixema nax Tupanaxacügü ixĩgüxü̃, rü nüxü̃ tacuax̱ rü daxũguxü̃ i 
naanewa tá tanayaxu i ngẽma mexü̃gü ya Tupana tá tüxna ãxü̃. Rü aixcüma 
Cristurüxü̃ tá tanayaxu i ngẽma mexü̃gü, erü naxrüxü̃ ngúxü̃ tingegü nax 
wüxigu nüma ínangexmaxü̃wa ingexmagüxü̃cax̱. 

Ngẽma mexü̃ i yixcüra tá nüxü̃ idauxü̃chiga 

18Rü choma nagu charüxĩnü rü ngẽma ngúxü̃ i ñu̱xma ñoma i naanewa 
ingegüxü̃, rü taxuxü̃ma nixĩ i ngẽxguma nagu nanguxgu i ngẽma mexü̃ i 
yixcüra tá nüxü̃ idauxü̃ i ngẽxguma Cristumaxã ingẽxmagügu i daxũguxü̃ i 
naanewa. 
19Rü ñu̱xma rü guxü̃ma i tax̱acü ya Tupana üxü̃ rü nanuãẽãcüma 
ínanangu̱xẽxẽ i ngẽma ngunexü̃ i nagu Tupana tá guxü̃pex̱ewa inawéxü̃ nax 
naxacügü ixĩgüxü̃. 
20Rü nüxü̃ tacuax̱ rü yexguma pecadu naxü̱xgu ga gumá nüxíraü̃cü ga yatü 
rü yexguma nixĩ ga nachixexü̃ ga guxü̃ma ga yema Tupana üxü̃. Rü tama 
yema Tupana üxü̃arü ngúchaü̃ nixĩ ga yema, natürü yemaacü nüxü̃ 
naxüpetü yerü ga Tupana rü yemaacü namaxã nanaxuegu ga yexguma 
pecadu naxü̱xgu ga gumá nüxíraü̃cü ga yatü. Natürü i ñu̱xma rü guxü̃ma ga 
yema Tupana üxü̃ rü ínanangu̱xẽxẽ i ngẽma ngunexü̃ i nagu Tupana tá 
namexẽẽxü̃ i guxü̃ma. 
21Erü ngẽma ngunexü̃ ya Tupana tá nagu nadexü̃ i naxacügü nax naxü̃tawa 
nangẽxmagüxü̃cax̱, rü ngẽxguma tá ta nixĩ i chixexü̃wa ínanguxü̃xẽẽãxü̃ i 
guxü̃ma ga yema nümatama naxüxü̃. Rü ngẽmaãcü wenaxarü noxrirüxü̃ tá 
name i guxü̃ma. 
22Rü nüxü̃ tacuax̱ rü ñaa naane rü guxü̃ma i nawa ngẽxmaxü̃ rü ñoma wüxi 
i nge i íxraxacüchaü̃cürüxü̃ poraãcü ngúxü̃ ninge ñu̱xmatáta nawa nangu i 
ngẽma ngunexü̃ i nagu Tupana wena nangexwacaxü̃xẽẽxü̃ i guxü̃ma. 
23Rü tama ñaa naanexicatama nixĩ i ngúxü̃ ingexü̃ i ñu̱xma, natürü yixema 
i tüxü̃̃́ ngẽxmaxü̃ i Tupanaãxẽ ya Üünexü̃ rü ta ngúxü̃ tingegü. Rü ñu̱xma 
nax tüxü̃̃́ nangẽxmaxü̃ i Naãxẽ ya Üünexü̃ ya Tupana tüxna muxü̃, rü ngẽma 
nixĩ i norü ügü i ngẽma mexü̃gü ya Tupana tüxna ãxchaü̃xü̃ i daxũguxü̃ i 
naanewa. Rü ñu̱xma rü ítanangu̱xẽxẽ nax Tupana tüxü̃ dexü̃ rü 
ngexwacax̱ü̃xü̃ i taxü̃negü tüxna naxãxü̃. 
24Tupana rü marü tüxna nanaxã i maxü̃ i taguma gúxü̃ rü ñu̱xma 
ítanangu̱xẽxẽ nax naxü̃tawa ingugüxü̃. Natürü nüxü̃ tacuax̱ rü ngẽxguma chi 

marü nüxü̃ idaugügu i ngẽma írüngu̱xẽẽgüxü̃, rü taxucax̱ma tü̱xcüü̃ 
ítanangu̱xẽẽgü. Erü ngẽma marü nüxü̃ idauxü̃, rü taxucax̱ma ítanangu̱xẽxẽ. 
25Natürü ngẽxguma tauta nüxü̃ idaugügu i ngẽma írüngu̱xẽẽgüxü̃, rü name 
nax mea ínangu̱xẽẽgüxü̃ ñu̱xmata nüxü̃ idaugü woo ngúxü̃ ingegügu. 
26Rü ngẽxgumarüxü̃ ta Tupanaãxẽ tüxü̃ narüngü̃xẽxẽ nax iporaexü̃cax̱ i 
ngẽxguma yarüturaegu nax ínangu̱xẽẽgüxü̃. Rü yixema rü tama nüxü̃ tacuax̱ 
nax mea Tupanamaxã idexagüxü̃ rü tax̱acücax̱ iyumüxẽgüxü̃. Natürü Naãxẽ 
ya Üünecü rü naxauxãcüma naga i tama nüxü̃ icuáxü̃maxã Tupanamaxã 
nidexa rü taxcax̱ nayumüxẽ. 
27Rü Tupana ya mea nangugücü i torü ĩnü rü nüxü̃ nacuax̱ nax ñuxũ 
ñaxü̃chiga yixĩxü̃ i ngẽma Naãxẽ ya Üünecü nüxü̃ ixuxü̃. Erü ngẽma Naãxẽ 
ya Üünecü rü Tupanaarü ngúchaxü̃ãcüma nüxü̃ nacaa̱x̱ü̃ tümacax̱ ya yíxema 
norü duü̃xü̃gü ixĩgüxe. 

Cristu rü tüxü̃ naporaexẽxẽ nax taxuxü̃ma i guxchaxü̃gü tüxü̃ rüyexeraxü̃ca̱x 

28Rü nüxü̃ tacuax̱ rü tümaarü mexü̃cax̱ nixĩ ya Tupana ínangu̱xẽẽxü̃ i 
guxü̃ma i ngẽma tüxü̃ üpetüxü̃ ya yíxema nüxü̃ ngechaü̃güxe ga nüma nagu 
naxĩnüxü̃cax̱ tüxü̃ nadexe. 
29Rü woetama nũxcümama ga Tupana rü marü tüxü̃ nacuax̱ nax texégü tá 
tixĩgüxü̃ ya yíxema noxrü ixĩgüxe. Rü woetama nũxcümama tüxü̃ nade nax 
Nanerüxü̃ timexü̃cax̱, rü Nane yixĩxü̃ ga nüxíra írüdacü natanüwa i muxü̃ma 
i yaxõgüxü̃. 
30Rü guxema woetama nũxcümama Tupana tüxü̃ dexe, rü tümacax̱ naca nax 
noxrü tixĩgüxü̃cax̱. Rü guxema tümacax̱ nacax̱axe, rü nügücax̱ tüxü̃ 
nimexẽẽgü. Rü guxema nügücax̱ tüxü̃ yamexẽẽgüxe, rü tüxna nanaxã i 
tümachica i nügüxü̃tawa. 
31¿Rü ñuxũ ñagüxü̃ tá i ñu̱xma i ngẽmachiga? Rü ngẽxguma Tupana taétüwa 
üxgu, ¿rü texé tá nüxü̃ tarüyexera nax chixexü̃ tamaxã taxüxü̃cax̱? 
32Nüma ga Tupana rü tama tüxna nayanuxũ ga Nanexü̃chi, natürü taxcax̱ 
inanamu ga Nane nax taxcax̱ nayuxü̃cax̱ i guxãma i yixema. Rü ñu̱xma nax 

taxcax̱ inamuãxü̃ ga Nane nax taxcax̱ nayuxü̃cax̱, ¿rü taux ẽx̱na tüxna 
naxããxü̃ i guxü̃ma i ngẽma inaxwax̱exü̃ nax mea naxcax̱ imaxẽxü̃cax̱? 
33¿Rü ñu̱xma rü texé tá Tupanapex̱ewa tüxü̃ tixugü nax ichixexü̃? Erü 
Tupanatama nixĩ ya nügüpex̱ewa tüxü̃ imexẽẽcü. 
34¿Rü texé tá poxcu tamaxã ueguxü̃ i ñu̱xmax? Yerü Ngechuchu ya Cristu 
nixĩ ga taxcax̱ yucü nax tüxü̃ yamexẽẽgüxü̃cax̱. Rü naétü yuwa ínarüda rü 
ñu̱xma rü Tupanaarü tügünecüwawa nangẽxma. Rü ngéma taétüwa 
nachogü. 
35¿Rü ñu̱xma rü tax̱acü tá Cristuna tüxü̃ ixĩgachixẽẽxü̃ nax tama tüxü̃ 
nangechaü̃xü̃cax̱? Rü Cristu rü taxũtáma nüxü̃ narüchau nax tüxü̃ 
nangechaü̃xü̃ woo ngúxü̃ ingegügu, rüex̱na guxchaxü̃gü tüxü̃̃́ ngẽxmagu, 
rüex̱na duü̃xü̃gü Cristugagu taxchi aiegu, rüex̱na itaiyaegu, rüex̱na 
ingexchirugügu, rüex̱na ãũcümaxü̃wa ingẽxmagügu, rüex̱na duü̃xü̃gü tüxü̃ 
daixchaü̃gu. 
36Rü guxü̃guma ãũcümaxü̃wa tangexmagü, ngẽma Tupanaarü ore i ümatüxü̃ 
nüxü̃ ixuxü̃rüxü̃. Erü ngẽma ore rü ñanagürü: “Rü cugagu duü̃xü̃gü toxü̃ 
nadaixchaü̃ rü duü̃xü̃güpex̱ewa rü ñoma carnérugü i daiwa nagagüxü̃rüxü̃ 
tixĩgü”, ñanagürü i ngẽma ore. 
37Natürü woo guxü̃ma i ngẽma tüxü̃ nax ngupetüxü̃, rü Ngechuchu ya Cristu 
ya tüxü̃ ngechaü̃cü, rü tüxü̃ naporaexẽẽãma nax taxuxü̃ma i guxchaxü̃gü 
tüxü̃ rüyexeraxü̃cax̱. 
38-39Rü ngẽmacax̱ aixcüma chayaxõ nax taxuxü̃ma i tax̱acü tá Tupanana tüxü̃ 
ixĩgachixẽẽxü̃ nax tama tüxü̃ nangechaü̃xü̃cax̱. Rü woo iyuegu rü woo 
imaxẽgu, rü woo i orearü ngeruü̃gü i daxũcüãx̱, rü woo ngo̱xogü, rü woo 
naãxẽ i chixexü̃gü, rü woo ngẽma ñu̱xma nüxü̃ idauxü̃, rü woo ngẽma 
yixcüra tá nüxü̃ idauxü̃, rü woo i ngẽma daxũwa ngẽxmagüxü̃, rü woo i 
ngẽma naanetüü̃wa ngẽxmagüxü̃, rü woo i tax̱acü Tupana üxü̃, rü taxũtáma 
Tupanana tüxü̃ nixĩgachixẽxẽ nax tama tórü Cori ya Ngechuchu ya 
Cristugagu tüxü̃ nangechaü̃xü̃cax̱. 

Rómawa 9 

Tupana rü nanade i Iraétanüxü̃ nax norü duü̃xü̃gü yixĩgüxü̃ca̱x 

1Pa Chauenexẽgüx, pemaxã tá nüxü̃ chixu i wüxi i ore i aixcüma ixĩxü̃, erü 
Cristuarü duü̃xü̃ chixĩ. Rü tama chidora. Rü chauãẽwatama nüxü̃ chacuax̱ 
nax aixcüma nax yixĩxü̃ i ngẽma ore, erü Tupanaãxẽ ya Üünecü nixĩ i 
chauãẽmaxã icuáxü̃. 
2Rü poraãcü changechaü̃, rü chorü maxü̃newa nangúecha, erü tama 
nayaxõgü i chautanüxü̃ i Iraétanüxü̃. 
3Rü aixcüma pemaxã nüxü̃ chixu rü guxü̃guma ngẽma chautanüxü̃gu 
charüxĩnü, rü poraãcü chanaxwax̱e nax Cristuaxü̃̃́ yaxõgüãxü̃. Rü choma rü 
aixcüma íchamemare nax poxcuwa choxü̃ namuxü̃ ya Tupana rü Cristuna 
choxü̃ yaxũgachixẽẽxü̃ ega ngẽmaãcü chi nüxü̃ chayaxõgüxẽẽgu rü 
chanamaxẽxẽẽgu i ngẽma chautanüxü̃ i Iraétanüxü̃. 
4Rü nümagü rü chauxrüxü̃ Iraétanüxü̃ nixĩgü. Rü Tupana rü 
nũxcümaxü̃chima namaxã inaxuneta nax naxacügü yixĩgüxü̃cax̱. Rü Tupana 
rü norü üünemaxã natanüwa nayexma rü namaxã inaxuneta rü tá nüxü̃ 
narüngü̃xẽxẽ ega naga naxĩnüegu. Rü nüxna nanaxã ga yema mugü ga 
Moiché ümatüxü̃. Rü nanangúexẽxẽ nax nüxü̃ yacuax̱üü̃güxü̃cax̱. Rü 
namaxã inaxuneta ga norü unetagü. 
5Rü yema Moiché namaxã ixũxü̃ ga Iraétanüxü̃ rü yemataagü nixĩgü i ngẽma 
Yudíugü i ñu̱xma maxẽxü̃. Rü ngẽma Yudíugütanügu nixĩ ga nabuxü̃ ga 
Cristu ya Tupanaxü̃chi ixĩcü ya Guxü̃étüwa Ngẽxmacü. Rü tanaxwax̱e i 
guxü̃guma nüxü̃ ticuax̱üü̃gü. Rü ngẽmaãcü yixĩ. 
6Rü ñu̱xma rü woo tama guxü̃ i Yudíugü nax yaxõgüxü̃, natürü 
taxucürüwama texé nüxü̃ tixu nax Tupana rü tama yangu̱xẽẽãxü̃ i norü 
uneta. Erü tama guxü̃ma i Yudíugü rü aixcüma Tupanaarü duü̃xü̃gü nixĩgü. 
7Rü tama guxü̃ma i Abraáü̃taagü rü aixcüma Tupanapex̱ewa Abraáü̃tanüxü̃ 
nixĩgü. Yerü ga Tupana rü Abraáü̃maxã nüxü̃ nixu, rü ñanagürü: “Cune ya 
Ichaátaagü tá nixĩ i aixcüma cutanüxü̃ ixĩgüxü̃ i chopex̱ewa”, ñanagürü. 

8Rü ngẽmawa meama nüxü̃ tacuax̱ rü tama ngẽma nax Abraáü̃taagü 
tixĩgüxü̃cax̱ nixĩ i Tupanaxacügü tixĩgüxü̃. Natürü yíxema Tupanaarü uneta 
nüxü̃ ixuxü̃ãcüma yaxõgüxe, rü yíxema tixĩ ya aixcüma Abraáü̃taagü ixĩgüxe 
i Tupanapex̱ewa. 
9Yerü naxü̃pa ga nax nabuxü̃ ga Abraáü̃ nane ga Ichaá, rü yema Tupanaarü 
uneta ga Abraáü̃maxã nüxü̃ yaxuxü̃, rü ñanagürü: “Nai ya taunecüarü 
ñúxgumaãcü tá wena nua chaxũ, rü cuxmax̱ i Chára rü tá ixãxacü i 
ngẽxguma”, ñanagürü. 
10Natürü tama Abraáü̃maaxicatama nixĩ ga yadexaxü̃ ga Tupana. Yerü tórü 
o̱xi ga Ichaá naxmax̱ ga Rebéca rü ngĩteaxü̃̃́ ixãxãcü rü nataxreex̱pü̱x ga 
ngĩne. 
11-13Natürü yexguma tauta nabuegu rü taxuxü̃ma ga mexü̃ rü ẽx̱na chixexü̃ 
naxüegu ga yema ngĩnegü, rü Rebécamaxã nidexa ga Tupana, rü ñanagürü: 
“Rü ngẽma nüxíra buxü̃ i cune, rü ngẽma wixweama buxü̃arü duü̃xü̃ tá 
nixĩ”, ñanagürü ngĩxü̃. Rü yema dexa rü namaxã nawüxigu i Tupanaarü ore 
i ümatüxü̃ i ñaxü̃: “Marü chanayaxu ya Acóbu, natürü nüxü̃ chaxo ya 
Echaú”, ñaxü̃. Rü yemaacü ga Tupana rü ngĩmaxã nanango̱xẽxẽ nax 
naxmex̱wa nangẽxmaxü̃ nax tüxü̃ nayaxuxü̃ ya yíxema woetama nüxü̃̃́ 
ngúchaü̃xẽ nax tümacax̱ nacax̱axü̃, tama nagu naxĩnüãcüma i tax̱acürü 
mexü̃ rü ẽx̱na tax̱acürü chixexü̃ nax taxüxü̃. 
14¿Rü ñuxũ ñagüxü̃ i ñu̱xmax? ¿Pexcax̱ rü Tupana rü chixexü̃ naxüxü̃? Rü 
dücax, tama chixexü̃ naxü. 
15Yerü norü orewa rü Tupana rü Moichéxü̃ ñanagürü: “Ngẽxguma chi 
texémaxã chamecümachaü̃gu, rü tümamaxã tá chamecüma. Rü choxü̃̃́ tá 
tangechaü̃tümüxü̃ ya yíxema choxü̃̃́ ngechaü̃tümüü̃chaü̃xẽ”, ñanagürü. 
16Rü ngẽmaãcü tama ngẽma tümatama tanaxwax̱exü̃gagu rü ẽx̱na ngẽma 
taxüxü̃gagu nixĩ ya Tupana tüxü̃ yaxuxü̃ ya texé. Natürü tüxü̃ nayaxu erü 
nüxü̃̃́ tangechaü̃tümüxü̃. 

17Rü yexgumarüxü̃ ta ga Tupana rü norü ore i ümatüxü̃wa rü ñanagürü nüxü̃ 
ga Equítuanearü ãẽx̱gacü: “Choma rü ãẽx̱gacüxü̃ cuxü̃ chingucuchixẽxẽ nax 
cuwa duü̃xü̃güxü̃ nüxü̃ chadauxẽẽxü̃cax̱ i chorü pora. Rü ngẽmaãcü chanaxü 
nax guxü̃ i duü̃xü̃gü i guxü̃ i naanewa ngẽxmagüxü̃, nüxü̃ cuáxü̃cax̱ i 
chauchiga”, ñanagürü. 
18Rü ngẽmaãcü ya Tupana rü nüxü̃̃́ tangechaü̃tümüxü̃ ya yíxema nüxü̃̃́ 
ngechaü̃tümüü̃chaü̃xẽ. Rü ngẽxguma tüxü̃ nataiãchiarü maxü̃ãx̱ẽẽchaü̃gu rü 
tüxü̃ nanataiãchiarü maxü̃ãx̱ẽxẽ. 
19Natürü bexmana tá ñacurügü choxü̃: “Rü ngẽxguma chi ngẽmaãcü yixĩxgu 
ya Tupana, ¿rü tü̱xcüü̃ nüxü̃ nixu nax tagagu yixĩxü̃ nax chixexü̃ ixügüxü̃? 
¿Rü texé tapora nax itayanaxoxẽẽxü̃cax̱ i Tupanaarü ngúchaü̃?” ñacurügü 
tá. 
20Natürü Pa Yatüx, ¿texé quixĩ i cumax rü ngẽmacax̱ ngẽmaãcü Tupanaxü̃ 
cuyaxũgaxü̃? ¿Cuxcax̱ rüex̱na wüxi i tü̃xü̃ i waixü̃müwa üxü̃ rü namexü̃ i 
ngẽma norü üruü̃maxã nax ñaxü̃? “¿Rü tü̱xcüü̃ ngẽmaãcü choxü̃ cuxü nax 
ngẽmaãcü chixĩxü̃cax̱ i ñu̱xmax?” ñaxü̃. 
21Rü ngẽma üwechiruxü̃ rü waixü̃müwa nanaxü i tax̱acü i nüma 
naxüxchaü̃xü̃. Rü ngẽxguma nanaxwax̱egu, rü ngẽma waixü̃müwa nanaxü i 
wüxi i nawechi nax norü meruxü̃ yixĩxü̃cax̱. Rü ngẽxguma nanaxwax̱egu, rü 
ngẽmatama waixü̃müwa nanaxü i wüxi i nawechi nax norü guxchirepáü̃ 
yixĩxü̃cax̱. 
22Rü Tupana rü woo tüxü̃ nanawéxchaü̃ nax naporaxü̃ rü napoxcueãxü̃ i 
ngẽma chixexü̃ ügüxü̃, natürü poraãcü yáxna namaxã naxĩnü, rü ngẽmacax̱ 
tama paxa nanapoxcue i ngẽma ímemaregüxü̃ nax napoxcuexü̃. 
23Natürü ga Tupana rü inanawéxchaü̃ nax poraãcü tamaxã namecümaxü̃ i 
yixema nax yaxõgüxü̃. Rü ngẽmacax̱ nixĩ i nüxü̃̃́ ingechaü̃tümüxü̃güxü̃, rü 
nũxcümamatama tüxü̃ nadexü̃ nax naxü̃tawa ingexmagüxü̃cax̱ i daxũguxü̃ i 
naanewa i ngextá ínamexechixü̃wa. 

24Rü ngẽmaãcü i yixema nax Yudíugü ixĩgüxü̃, rü tatanüwa Tupana tüxü̃ 
nidexechi ya ñuxre nax norü duü̃xü̃gü tixĩgüxü̃cax̱. Rü ngẽxgumarüxü̃ ta i 
ngẽma tama Yudíugü ixĩgüxü̃tanüwa rü nayadexechi i togü. 
25Rü ngẽmacax̱ rü Tupanaarü ore ga Ochéa ümatüxü̃wa rü ñanagürü: “Rü 
ngẽma tama chorü duü̃xü̃güchirex̱ ixĩgüxü̃, rü: ‘Pema rü chorü duü̃xü̃gü 
pixĩgü i ñu̱xmax’, ñacharügü tá nüxü̃. Rü ngẽma tama Yudíugürüxü̃ nüxü̃ 
changechaü̃chiréxü̃, rü: ‘Pexü̃ changechaü̃ i ñu̱xmax’, ñacharügü tá nüxü̃. 
26Rü noxri ga Tupana rü yema duü̃xü̃gü ga tama Yudíugü ixĩgüxü̃maxã nüxü̃ 
nixu, rü ñanagürü nüxü̃: ‘Pema rü tama chorü duü̃xü̃gü pixĩgü’, ñanagürü 
nüxü̃. Natürü yematama nachica ga ngextá nüxü̃ íyemañaxü̃wa, rü 
wenaxarü yema duü̃xü̃gü ga tama Yudíugü ixĩgüxü̃maxã nidexa ga Tupana 
ya Maxẽxẽẽruxü̃, rü ñanagürü nüxü̃: ‘Pema rü chauxacügü tá pixĩgü’, 
ñanagürü nüxü̃”. Rü yema nixĩ ga Tupanaarü ore ga Ochéa ümatüxü̃. 
27-28Rü Iraétanüxü̃chiga rü ta nidexa ga Tupanaarü orearü uruxü̃ ga Ichaía 
rü ñanagürü: “Rü woo namuxũchichirex̱ i Yudíugü yimá naxnücü ya 
márpechinüwa yimácürüxü̃, natürü noxre tátama nixĩ i aixcüma 
nayauxgüxü̃ i maxü̃ i taguma gúxü̃. Rü paxa tá ínangu ya tórü Cori nax 
napoxcueãxü̃cax̱ i guxü̃ma i ngẽma tama noxrü ixĩgüxü̃”, ñanagürü ga 
Ichaía. 
29Rü nümatama ga Ichaía, rü ñanagürü ga ü̃pa: “Ngẽxguma chi nüma ya 
tórü Cori ya Guxü̃étüwa Ngẽxmacü rü taxũchima íyaxügüxẽẽãgu i ñuxre i 
tatanüxü̃ i Yudíugü, rü chi itayarüxoxochi, yexgumarüxü̃ nax iyanaxogüxü̃ 
ga gumá ĩanegü ga Chodóma rü Gomóra namaxã ga guxü̃ma ga yema 
duü̃xü̃gü ga yéma yexmagüxü̃”, ñanagürü ga Ichaía. 

Yudíugü rü tama nayaxõgüchaü̃ i ore i mexü̃ i Cristuchiga 

30¿Rü ñuxũ ñagüxü̃ i ñu̱xmax? Rü pemaxã nüxü̃ chixu rü ngẽma duü̃xü̃gü i 
tama Yudíugü ixĩgüxü̃ ga tama Tupanacax̱ daugüxü̃ ga noxrix, rü 
ngẽmatama duü̃xü̃gü nixĩ i ñu̱xma Tupanapex̱ewa imexü̃ yerü nayaxõgü. 

31Natürü yema Iraétanüxü̃ ga nagu ĩxü̃ ga yema Moichéarü mugü nax 
Tupanapex̱ewa yamexü̃cax̱, rü tama aixcüma napex̱ewa nayamexẽxẽ ga 
norü maxü̃. 
32¿Rü tax̱acücax̱ tama aixcüma Tupanapex̱ewa nayamexẽxẽ ga norü maxü̃? 
Yerü nümagü rü yema mugüguama naxĩ nax Tupanapex̱ewa yamexü̃cax̱, rü 
tama Tupanaaxü̃̃́ nayaxõgüchaü̃. Rü yemaacü nagu nayarüpucütü ga gumá 
nuta ya caixpetüruxü̃. 
33Rü ngẽmachiga nixĩ i Tupanaarü ore i ümatüxü̃ i ñaxü̃: “Choma rü Chióü̃gu 
chanaxǘ ya wüxi ya nuta ya Yudíugüarü guxcharuxü̃ ixĩcü. Rü ngẽma 
duü̃xü̃gü i nüxü̃̃́ yaxõgüxü̃, rü aixcüma tá namaxẽ”, ñanagürü. 

Rómawa 10 

1Pa Chauenexẽgüx, ngẽma poraãcü chanaxwax̱exü̃ rü chorü yumüxẽwa 
Tupanana naxcax̱ chacaxü̃ nixĩ nax guxü̃ma i chautanüxü̃ i Yudíugü 
yaxõgüxü̃ rü ngẽmaãcü aixcüma Tupanaarü duü̃xü̃gü nax yixĩgüxü̃cax̱. 
2Rü pemaxã nüxü̃ chixu, rü nümagü i Yudíugü rü aixcüma nanaxügüchaü̃ i 
Tupanaarü ngúchaü̃. Natürü ínatüe erü tama Cristuaxü̃̃́ nayaxõgüchaü̃ nax 
ngẽmaãcü Tupanapex̱ewa yamexü̃cax̱. 
3Rü woo Tupana ñoma ga naanewa nanamu ga Cristu nax gumágagu 
Tupanapex̱ewa yamexü̃cax̱ i duü̃xü̃gü, natürü nümagü i Yudíugü rü tama 
nüxü̃ nacuax̱güchaü̃ i ngẽma. Rü nügütama nimexẽẽgüchaü̃, rü ngẽmacax̱ 
nagu naxĩãma i ngẽma mugü ga Moiché ümatüxü̃ rü tama Cristuaxü̃̃́ 
nayaxõgüchaü̃ nax nagagu Tupanapex̱ewa yamexü̃cax̱. 
4Natürü nüma ga Cristu rü nayanguxẽxẽ ga yema mugü rü yemaacü 
inayanaxoxẽxẽ nax tama tamaxã inacuáxü̃cax̱ i ngẽma mugü. Rü yemaacü 
nanaxü ga Cristu nax guxü̃ma i duü̃xü̃gü i nüxü̃̃́ yaxõgüxü̃ rü aixcüma 
Tupanapex̱ewa yamexü̃cax̱. 

5Rü Moiché nanaxümatü nachiga nax ñuxãcü Tupanapex̱ewa tamexü̃ ya 
wüxíe ega naga taxĩnügu i ngẽma mugü, rü ñanagürü: “Yíxema naga ĩnüxe 
i ngẽma mugü rü tá tamaxü̃”, ñanagürü. 
6Natürü ñu̱xma rü Tupanapex̱ewa time ega Cristuaxü̃̃́ yaxõgügu. Rü 
ngẽmacax̱ taxucax̱ma i cuãẽwa rü ñacurügü: “¿Texé tá daxũguxü̃ i naanewa 
taxũ nax Cristucax̱ tayacax̱axü̃ nax nua naxũxü̃cax̱ rü tüxü̃ yanangü̃xẽẽxü̃cax̱ 
nax imexü̃cax̱ i Tupanapex̱ewa?” ñacurügü. 
7Rü taxucax̱ma cuãẽwa ñacurügü: “¿Texé tá yuexü̃tanüwa taxũ nax ngẽxma 
Cristucax̱ tayadauxü̃cax̱ nax nua tanagaxü̃cax̱?” ñacurügü. 
8Erü tama ngẽmaãcü nixĩ i Cristucax̱ idauxü̃, yerü yema ore ga Moiché 
ümatüxü̃ rü ñanagürü: “Marü cuxü̃tawa nangẽxma i Tupanaarü ore. Rü 
cuax̱wa nangẽxma nax nüxü̃ quixuxü̃cax̱. Rü cuãẽwa nangẽxma nax nagu 
curüxĩnüxü̃cax̱”, ñanagürü. Rü ñu̱xma Pa Chauenexẽgüx, rü ngẽmatama ore 
nixĩ i duü̃xü̃gümaxã nüxü̃ tixuxü̃. Rü ngẽma ore nixĩ i pexü̃ nüxü̃ cuax̱ẽẽxü̃ 
nax pexü̃̃́ nangẽxmaxü̃ i maxü̃ ega aixcüma peyaxõgügu. 
9Erü ngẽxguma cuax̱maxã nüxü̃ quixuxgu nax curü Cori yixĩxü̃ ya 
Ngechuchu, rü ngẽxguma cuyaxõxgu nax yuwa Tupana ínadaxẽẽxü̃, rü tá 
cuxü̃̃́ nangẽxma i maxü̃ i taguma gúxü̃. 
10Erü ngẽxguma Ngechuchuaxü̃̃́ yaxõgügu nixĩ nax Tupanapex̱ewa imexü̃. 
Rü taax̱maxã nüxü̃ tixu nax tórü Cori yixĩxü̃ ya Ngechuchu, nax ngẽmaãcü 
nayaxuxü̃cax̱ i maxü̃ i taguma gúxü̃. 
11Rü Tupanaarü ore i ümatüxü̃wa rü ñanagürü: “Yíxema Ngechuchuaxü̃̃́ 
yaxṍxe rü taxũtáma ãne tinge”, ñanagürü. 
12Rü Tupanapex̱ewa rü guxü̃ma i duü̃xü̃gü rü nawüxigu. Rü woo Yudíugü 
yixĩxgu rü ẽx̱na woo tama Yudíugü yixĩxgu, natürü Tupanapex̱ewa rü 
nawüxigu i guxü̃ma i duü̃xü̃gü. Erü nüma ya tórü Cori, rü guxãarü Cori nixĩ. 
Rü nüma rü poraãcü tüxü̃ narüngü̃xẽxẽ ya guxãma ya yíxema ya nüxna caxe 
nax tüxü̃ namaxẽxẽẽxü̃cax̱. 

13Erü Tupanaarü ore i ümatüxü̃wa rü ñanagürü: “Guxãma ya yíxema tórü 
Corina caxe nax tüxna naxããxü̃cax̱ i maxü̃, rü tá tanayaxu i tümaarü maxü̃ 
i taguma gúxü̃”, ñanagürü. 
14¿Natürü ñuxãcü tá nüxna tacagü ya Cori, ega tama nüxü̃̃́ tayaxõgügu? ¿Rü 
ñuxãcü tá nüxü̃̃́ tayaxõgü, ega taguma nüxü̃ taxĩnüechigagu? ¿Rü ñuxãcü tá 
nüxü̃ taxĩnüechiga, ega taguma texé tümamaxã nüxü̃ ixugügu? 
15¿Rü ñuxãcü tá texé nüxü̃ tixu i Cristuchiga ega taxúema tüxü̃ nüxü̃ 
yarüxuxẽẽgu? Rü ngẽmacax̱ nixĩ i Tupanaarü ore i ümatüxü̃ i ñaxü̃: “Wüxi i 
taãxẽ nixĩ nax ínangugüxü̃ i ngẽma Tupanaarü orearü uruü̃gü nax 
duü̃xü̃gümaxã nüxü̃ yanaxugüxü̃ i ngẽma ore i mexü̃ i Cristuchiga”, ñaxü̃. 
16Natürü tama guxü̃ma i duü̃xü̃gü nayaxõgü i ngẽma ore i mexü̃. Rü Ichaía 
nüxü̃ ixuxü̃rüxü̃ nixĩ, rü ñanagürü: “Pa Corix, ¿texé yaxõxü̃ ga yema ore ga 
nüxü̃ ixuxü̃?” ñanagürü. 
17Dücax, rü ngẽma orexü̃ nax ixĩnüxü̃gagu nixĩ i yaxõxü̃. Rü ngẽma ore rü 
Cristuarü ore nixĩ. 
18Natürü i ñu̱xma rü pexna chaca, ¿ẽx̱na ngẽma Yudíugü rü taguma nüxü̃ 
naxĩnüe i ngẽma ore i mexü̃ i Cristuchiga? Ngẽmáacü, marü nüxü̃ naxĩnüe. 
Erü Tupanaarü ore i ümatüxü̃wa rü ñanagürü: “Ngẽma Tupanaarü orearü 
uruü̃gü, rü guxü̃wama i ñoma i naanewa rü nüxü̃ nixugüe i norü ore”, 
ñanagürü i ngẽma ore. 
19Natürü wena pexna chaca, ¿rü ngẽma Iraétanüxü̃ rü tama ẽx̱na nüxü̃ 
nicuax̱ãchitanü i ñu̱xmax? Ngẽmáacü, nüxü̃ nacuax̱gü. Yerü Tupanaarü ore 
ga Moiché ümatüxü̃wa rü ñanagürü: “Dücax, Pa Yudíugüx, choma rü tá 
chanamaxẽxẽxẽ i ngẽma duü̃xü̃gü i tama Yudíugü ixĩgüxü̃, rü ngẽmacax̱ i 
pemax rü tá pixãũxãchigü. Rü ngẽxguma nüxü̃ charüngü̃xẽẽgu i ngẽma togü 
i duü̃xü̃gü i tama choxü̃ cuax̱güchiréxü̃, rü pema i Yudíugü rü tá penue erü 
nüxü̃ charüngü̃xẽẽxü̃ i ngẽma togü”, ñanagürü. 
20Rü yemawena ga Ichaía, rü tama namuü̃ ga yema Yudíugümaxã nüxü̃ nax 
yaxuxü̃ ga yema Tupanaarü ore ga ñaxü̃: “Rü ngẽma duü̃xü̃gü i tama 

Yudíugü ixĩgüxü̃ i tama chau̱̱xcax̱ daugüxü̃, rü choxü̃ tá inayangaugü. Rü 
choma rü tá chaugü naxcax̱ chango̱xẽxẽ i ngẽma duü̃xü̃gü i tama chau̱̱xcax̱ 
ícagüchiréxü̃”, ñaxü̃. 
21Rü Tupana rü Ichaíawa Iraétanüxü̃chiga nidexa rü ñanagürü: “Guxü̃ i 
ngunexü̃gu rü nüxna chaxuecha i ngẽma duü̃xü̃gü i tama chauga 
ĩnüechaü̃xü̃ rü chomaxã nuexü̃. Natürü tama choxü̃̃́ inarüxĩnüẽchaü̃”, 
ñanagürü. 

Rómawa 11 

Nangexma i ñuxre i Yudíugü i Tupana dexü̃ 

1Ñu̱xma pexna chaca rü, ¿ẽx̱na pexcax̱ rü Tupana rü marü nüxü̃ naxo i norü 
duü̃xü̃gü i Iraétanüxü̃gü? Tama nixĩ i nüxü̃ naxoxü̃. Erü choma i Pauru rü 
Yudíu chixĩ. Rü Abraáü̃tanüxü̃ chixĩ, rü Abraáü̃taxa ya Bẽyamíü̃tanüxü̃ 
chixĩ. 
2Rü nũxcümamatama Tupana Iraétanüxü̃maxã inaxuneta nax norü duü̃xü̃gü 
yixĩgüxü̃cax̱, rü ñu̱xma rü tama Yudíugüxü̃ naxo. ¿Tama ẽx̱na nüxü̃ pecuax̱ 
nax ñuxũ ñaxü̃ ga Tupanaarü orearü uruxü̃ ga Ería? Rü Tupanaarü orewa 
nüxü̃ tadaugü rü Ería rü Tupanapex̱ewa poraãcü yema Yudíugüxü̃ nixugü. 
3Rü ñanagürü ga Ería: “Pa Corix, ngẽma Iraétanüxü̃ rü marü nanadai i curü 
orearü uruü̃gü. Rü nagu napogüe i ngẽma nachicagü i ngextá duü̃xü̃gü cuxü̃ 
ícuax̱üü̃güxü̃wa. Rü chaxicatama íchayaxǘ. Rü choxü̃ rü ta nimax̱güchaü̃”, 
ñanagürü ga Ería. 
4Natürü Tupana nanangãxü̃, rü ñanagürü: “Dücax, choma rü marü choxü̃̃́ 
nangẽxma i 7,000 i yatügü i chaugüxü̃̃́ chidexechixü̃. Rü nümagü rü taguma 
nüxü̃ nicuax̱üü̃gü i ngẽma tupananetachicünax̱ã i Baá”, ñanagürü. 
5Rü ngẽxgumarüxü̃ ta nixĩ i ñu̱xmax. Rü woo muxü̃ma i Yudíugü tama 
nayaxõgü, natürü nangẽxma i ñuxre ya Tupana namaxã mecümaxü̃gagu 
dexü̃. 
6Rü ñu̱xma nax Tupana tüxü̃ ngechaü̃xü̃gagu tüxü̃ nadexü̃, rü 
taxucürüwama texé nüxü̃ tixu nax tax̱acürü mexü̃ nax ixügüxü̃gagu yixĩxü̃ i 

tüxü̃ nadexü̃. Erü ngẽxguma chi tax̱acürü mexü̃ ixügüxü̃gagu yixgu nax tüxü̃ 
nadexü̃, rü natücax̱mamare chi nixĩ nax nüxü̃̃́ ingechaü̃tümüxü̃güxü̃. 
7¿Rü ñuxãcü yixĩxü̃ i ñu̱xmax? Rü ngẽma rümumaexü̃ i Iraétanüxü̃ rü tama 
nüxü̃ inayangaugü nax Tupanapex̱ewa yamexü̃cax̱. Natürü ngẽma 
noxretama i Iraétanüxü̃ ya Tupana dexü̃, rü ngẽmagü nixĩ i nüxü̃ 
iyangaugüxü̃ nax napex̱ewa yamexü̃cax̱. Rü guxü̃ma ga yema togü ga 
Iraétanüxü̃ rü tama naga naxĩnüe. 
8Rü ngẽmachiga nixĩ i Tupanaarü ore i ümatüxü̃ i ñaxü̃: “Tupana rü ngẽma 
duü̃xü̃gücax̱ ínanangu̱xẽxẽ i wüxi i naãxẽ i nüxü̃̃́ naguxchaxẽẽxü̃. Rü 
ngẽmacax̱ woo nüxü̃ nadaugügu i ngẽma ore i aixcüma ixĩxü̃, rü tama nüxü̃ 
nacuax̱güéga. Rü woo nüxü̃ naxĩnüegu i ngẽma ore, rü tama nayaxõgü. Rü 
ñu̱xma rü ta ngẽmaãcü nixĩ”, ñanagürü. 
9Rü Dabí rü ta rü ñanagürü: “Ngẽma duü̃xü̃gü rü norü õnagü i taxü̃gagu rü 
guxchaxü̃gügu tá nayi, rü ngẽmacax̱ tá napoxcue. 
10Rü tá nixogüxetü nax taxuxü̃ma nüxü̃ nadaugüxü̃cax̱. Rü guxü̃gutáma 
narümataü̃gü”, ñanagürü. 

Tupana nanamaxẽxẽxẽ i ngẽma tama Yudíugü ixĩgüxü̃ 

11Rü pexna chaca, rü ñu̱xma nax Cristuxü̃ naxoexü̃ i ngẽma Yudíugü, ¿rü 
pexcax̱ ẽx̱na rü ngẽmacax̱ ya Tupana rü tá nüxü̃ naxoxochixü̃? Tama nüxü̃ 
naxo. Natürü ñu̱xma nax tama Cristuaxü̃̃́ yaxõgüãxü̃ i ngẽma Yudíugü, rü 
ngẽmacax̱ ya Tupana rü nüxü̃ narüngü̃xẽxẽ i ngẽma tama Yudíugü ixĩgüxü̃ 
nax nayauxgüãxü̃cax̱ i maxü̃ i taguma gúxü̃. Rü ngẽmaãcü nanaxü ya 
Tupana nax yaxãũxãchiexü̃cax̱ i ngẽma Yudíugü. 
12Rü ñu̱xma nax tama yaxõgüãxü̃ i Yudíugü, rü yemacax̱ ga Tupana rü nüxü̃ 
narüngü̃xẽxẽ ga yema tama Yudíugü ixĩgüxü̃. Natürü ngẽxguma Tupanacax̱ 
nawoegu̱xgu i guxü̃ma i Yudíugü, rü Tupana rü tá yexeraãcü nüxü̃ 
narüngü̃xẽxẽ i guxü̃ma i ngẽma duü̃xü̃gü i tama Yudíugü ixĩgüxü̃. 
13-14Rü ñu̱xma Pa Duü̃xü̃gü i Tama Yudíugü Ixĩgüxü̃x, rü choxü̃̃́ nangẽxma i 
wüxi i ore i pemaxã nüxü̃ chixuxchaü̃xü̃. Rü dücax, petanüwa nixĩ i choxü̃ 

namuxü̃ ya Tupana nax pemaxã nüxü̃ chixuxü̃cax̱ i norü ore. Rü ñu̱xma rü 
aixcüma mea chayanguxẽxẽ i ngẽma puracü, erü chanaxwax̱e i ngẽma 
chautanüxü̃ i Yudíugü nax pexü̃ daugüxü̃cax̱ nax Tupana pexü̃ rüngü̃xẽẽxü̃. 
Rü ngẽmacax̱ i ñuxre i nümagü, rü tá nüxü̃̃́ nangúchaü̃ nax Cristuaxü̃̃́ 
yaxõgüãxü̃ rü ngẽmaãcü nayauxgüãxü̃cax̱ i maxü̃ i taguma gúxü̃. 
15Nüxü̃ tacuax̱ rü ngẽma Yudíugü rü tama Cristuaxü̃̃́ nayaxõgüchaü̃ i 
ñu̱xmax. Rü ngẽmacax̱ ya Tupana rü nanade i ngẽma tama Yudíugü ixĩgüxü̃. 
¿Natürü ñuxãcü tá nixĩ i ngẽxguma Tupana wena nadexgu i ngẽma 
Yudíugü? Rü wüxi i mexẽchixü̃ tá nixĩ, erü ñoma wüxi i duü̃xü̃ i yuxü̃ rü 
wenaxarü maxü̃xü̃rüxü̃ tá nixĩgü. 
16Rü ngẽxguma naxüünegu i ngẽma nüxíraxü̃ i paũ i paũcharawa üxü̃ rü 
Tupanana ixãxü̃, rü ñu̱xũchi guxü̃ma i ngẽma paũchara rü naxüüne. Rü wüxi 
i nanetü rü ngẽxguma naxüünegu i naxchumax̱ãgü, rü nachacüügü rü ta rü 
nixüüne. 
17Tupana nüxü̃ naxo ga yema Yudíugü ga tama yaxõgüchaü̃xü̃. Rü ñoma 
wüxi i oribuchacüxü i idaexü̃rüxü̃ nixĩ ga yema Yudíugüxü̃ naxoxü̃. Natürü 
nachicüü Tupana pexü̃ nade woo tama Yudíugü nax pixĩgüxü̃. Rü wüxi i 
naixnecücüãx̱ i oribuchacüxü rü oribu ítoxü̃wa yarüñaxcuchixü̃rüxü̃ pixĩgü. 
Rü ñu̱xma i pema rü ta pexü̃̃́ nangẽxma i pechica natanüwa i ngẽma 
duü̃xü̃gü i Tupanaarü ixĩgüxü̃. Erü Tupana rü pexü̃ narüngü̃xẽxẽ nax 
penayaxuxü̃cax̱ i maxü̃ i taguma gúxü̃. 
18Natürü pema i tama Yudíugü nax pixĩgüxü̃, rü tama name i pegü 
picuax̱üü̃gü rü nüxü̃ pixu nax ngẽma Yudíugüarü yexera pixĩgüxü̃. Rü 
ngẽxguma chi ngẽmaãcü pegü picuax̱üü̃güchaü̃gu, rü name nixĩ i nüxna 
pecuax̱ãchie nax tama petanüwa ne naxũxü̃ ga Cristu ya pexü̃ maxẽxẽẽcü, 
natürü Yudíugütanüwa nixĩ ga ne naxũxü̃. Rü ngẽma Yudíugügagu nixĩ ya 
Tupana pexü̃ dexü̃ rü maxü̃ pexna ãxü̃ i ñu̱xmax. 
19Natürü bexmana tá ñaperügügü: “Tupana rü marü nüxü̃ naxo ga yema 
Yudíugü rü yemacax̱ nachicüü tüxü̃ nade”, ñaperügügü tá. 

20Ngẽmáacü aixcüma nixĩ ga Tupana nüxü̃ oxü̃ ga yema Yudíugü yerü tama 
nayaxõgü. Rü ngẽma nax peyaxõgüxü̃cax̱icatama nixĩ i nachicüü Tupana 
pexü̃ dexü̃ i ñu̱xmax. Rü ngẽmacax̱ tama name i pegü picuax̱üü̃gü. ¡Rü 
Tupanaxü̃ pemuü̃e nax tama yema Yudíugüxü̃ üpetüxü̃rüxü̃ pexü̃ 
üpetüxü̃cax̱! 
21Yerü yema Yudíugü ga noxri Tupanaarü ixĩgüxü̃, rü Tupana nüxü̃ naxo 
yerü tama nayaxõgü. Rü yexguma yemaacü Tupana nüxü̃ oxgu ga yema 
duü̃xü̃gü rü pexü̃ rü tá ta naxo ega taxũtáma peyaxõgüechagu. 
22Dücax, aixcüma namecüma ya Tupana. Natürü tama tüxü̃ naxüpetümare 
ya yíxema tama naga ĩnüxe. Rü nanapoxcue ga yema chixexü̃gu yixü̃, natürü 
pemaxã namecüma i pema ega naga pexĩnüegu rü aixcüma nüxü̃̃́ 
peyaxõgügu. Natürü ngẽxguma tama peyaxõgüechagu rü tama nüma 
naxwax̱exü̃ãcüma pemaxẽgu, rü nüma rü pexü̃ rü tá ta naxo. 
23Natürü ngẽxguma yaxõgüãgu i ngẽma Yudíugü, rü Tupana rü wena táxarü 
nanade, erü nüxü̃̃́ nangẽxma i pora nax wenaxarü nadeaxü̃cax̱ ega aixcüma 
yaxõgüãgu. 
24Rü pema nax tama Yudíugü pixĩgüxü̃, rü tama Tupanaarü duü̃xü̃gü pixĩgü 
ga noxrix. Natürü Tupana pexü̃ nade nax noxrü pixĩgüxü̃cax̱. Rü ñu̱xma nax 
yemaacü Tupana pexü̃ dexü̃, rü ngẽxguma yaxõgüãgu i ngẽma Yudíugü, rü 
Tupana rü pexü̃ nadexü̃arü yexera tá nanade i ngẽma Yudíugü, yerü 
woetama norü duü̃xü̃güchirex̱ nixĩgü ga noxrix. 

Wüxi i ngunexü̃ rü guxü̃ma i Yudíugü tá nanayauxgü i maxü̃ i taguma gúxü̃ 

25Pa Chauenexẽgü i Yaxõgüxü̃x, nangẽxma i wüxi i ore ga noxri tama 
duü̃xü̃güxü̃ nüxü̃ nacuax̱ẽẽxü̃ ga Tupana. Natürü chanaxwax̱e i nüxü̃ pecuax̱ 
i ngẽma ore nax tama nagu perüxĩnüexü̃cax̱ nax duü̃xü̃gü i nüxü̃ cuax̱üchixü̃ 
pixĩgüxü̃, rü pexicatama Tupana pexü̃ dexü̃. Rü dücax, nangẽxmagü i 
Iraétanüxü̃ i tama yaxõgüchaü̃xü̃. Rü ngẽmaãcü tá nixĩ ñu̱xmatáta yaxõgüã 
i guxü̃ma i ngẽma tama Yudíu ixĩgüxü̃ ya Tupana dexü̃. 
26Natürü ngẽmawena rü guxü̃táma i Iraétanüxü̃ rü tá ta nayaxõgü, rü tá 
nanayauxgü i maxü̃ i taguma gúxü̃. Erü Tupanaarü ore i ümatüxü̃wa rü 

ñanagürü: “Yimá Cristu ya ínanguxü̃xẽẽcü, rü Chióü̃wa tá ne naxũ. Rü nüma 
rü tá ngẽma Iraétanüxü̃güxü̃ chixexü̃wa ínanguxü̃xẽxẽ. 
27Rü aixcüma norü pecaduwa tá íchananguxü̃xẽxẽ i ngẽma Yudíugü. Rü 
ngẽxguma tá nixĩ nax chayanguxẽẽxü̃ i ngẽma chorü uneta”, ñanagürü ga 
Tupana. 
28Natürü i nüma i Yudíugü rü Tupanamaxã narüxuanügü erü tama nayaxõgü 
i ngẽma ore i mexü̃. Rü ngẽmaãcü naxüpetü nax pexü̃̃́ natauxchaxü̃cax̱ nax 
peyaxõgüxü̃cax̱ i pema i tama Yudíugü nax pixĩgüxü̃. Natürü nüma ya 
Tupana rü ngẽma Yudíugüxü̃ nangechaü̃ama yerü nũxcümaü̃güxü̃ ga norü 
o̱xigümaxã nüxü̃ nixu nax nüxü̃ tá nangü̃xẽẽxü̃. 
29Rü ngẽxguma Tupana texémaxã inaxunetagu nax ãmare tüxna naxãxü̃, rü 
taguma nüxü̃ inayarüngüma i ngẽma. Rü ngẽxgumarüxü̃ ta i ngẽxguma 
texécax̱ nacaxgu, rü taguma nüxü̃ inayarüngüma. 
30Rü pema nax tama Yudíugü pixĩgüxü̃, rü ü̃pa rü tama Tupanaga pexĩnüe. 
Natürü i ñu̱xma nax tama Tupanaga naxĩnüexü̃ i ngẽma Yudíugü, rü 
ngẽmacax̱ Tupanaaxü̃̃́ pengechaü̃tümüxü̃gü erü peyaxõgü i pemax. 
31Rü ngẽma pexü̃ ngupetüxü̃rüxü̃ nixĩ i ngẽma Yudíugüxü̃ nangupetüxü̃. 
Nümagü rü tama Tupanaga naxĩnüe i ñu̱xmax, natürü ngẽmaãcü nüxü̃ 
nangupetü nax Tupanaaxü̃̃́ pengechaü̃tümüxü̃güxü̃cax̱, rü nümagü rü ta 
Tupanaaxü̃̃́ nangechaü̃tümüxü̃güxü̃cax̱ i ñu̱xmax. 
32Yerü ga Tupana rü nüxü̃ nadau nax guxü̃ma ga duü̃xü̃gü rü wüxigu 
chixexü̃wa nayexmagüxü̃, rü tama naga naxĩnüe. Rü yemacax̱ ga Tupana rü 
wüxigu nüxü̃̃́ nangechaü̃tümüü̃gü i guxü̃ma i duü̃xü̃gü. 
33Rü guxü̃ma i ngẽma Tupanaarü mexü̃gü rü taxúema nüxü̃ tacuax̱ i norü 
mu. Rü ngẽxgumarüxü̃ ta i norü cuax̱ rü norü ĩnü rü taxúema nüxü̃ tacuax̱ i 
ngẽma. Rü taxúema nüxü̃ tacuax̱ i ngẽma nagu naxĩnüxü̃ rü naxüxü̃. 
34¿Erü texé i tatanüwa nüxü̃ tacuax̱ i guxü̃ma i ngẽma tórü Cori nagu 
rüxĩnüxü̃? ¿Rü texé nüxü̃ tacuax̱ nax tanaxucu̱xẽxü̃? 

35¿Rü texé tax̱acü tüxíra tórü Corina taxã, nax yixcaama nüxĩ ̃́ tax̱acü tüxna 
naxãxü̃cax̱? 
36Erü guxü̃ma i tax̱acü i ngẽxmaxü̃ rü Tupana nanaxü. Rü nagagu nixĩ ga 
nangóxü̃. Rü nügücax̱ nixĩ ga naxüaxü̃. Rü name nixĩ i guxü̃guma nüxü̃ 
ticuax̱üü̃gü. Rü ngẽmaãcü yixĩ. 

Rómawa 12 

Pexü̃ chaca̱a̱xü̃ nax pegütama Tupanana pexãgüxü̃ nax wüxi i ãmare i maxü̃xü̃ 
nax pixĩgüxü̃ca̱x 

1Rü dücax, Pa Chauenexẽgüx, Tupanaarü ngechaü̃gagu pexü̃ chacaa̱x̱ü̃ nax 
Tupanana pegü pexãgüxü̃ nax norü ãmare i maxü̃xü̃ rü üünexü̃ i namaxã 
nataãẽxü̃ pixĩgüxü̃cax̱. Rü ngẽmaãcü nixĩ i nanaxwax̱exü̃ ya Tupana nax 
nüxü̃ picuax̱üü̃güxü̃. 
2Rü tama name i ñoma i naanecüãx̱ i duü̃xü̃gücümagu pexĩ. Natürü name 
nixĩ i Tupanana pegü pexãgü nax nüma pexü̃ naxüchicüüxü̃cax̱ rü 
ngexwacax̱ü̃xü̃ i peãxẽ pexü̃̃́ ngẽxmaxü̃cax̱. Rü ngẽmaãcü tá nüxü̃ pecuax̱ i 
tax̱acü nixĩ ya Tupana pexü̃̃́ naxwax̱exü̃, rü tax̱acü nixĩ i napex̱ewa mexü̃, rü 
tax̱acü nixĩ i namaxã nataãẽxü̃ rü tax̱acü nixĩ i aixcüma mexü̃. 
3Rü Tupana ya chomaxã mecümacü, rü choxü̃ namu nax pemaxã nüxü̃ 
chixuxü̃cax̱ i guxãma i pemax nax tama namexü̃ nax texé i petanüwa tügü 
írütaxü̃ rü tügügu tarüxĩnüxü̃ nax togüarü yexera tixĩxü̃. Natürü name nixĩ 
nax wüxichigü mea tügü ngugüarü maxü̃ã̃́xü̃ rü tügügu rüxĩnüxü̃ nax 
Tupana yixĩxü̃ i tüxna naxãxü̃ i tümaarü cuax̱ wüxigu namaxã i tümaarü õ. 
4Rü dücax, rü taxü̃newa nangẽxma i taeru rü tachacüxügü, rü taparagü rü 
muxü̃ma i to i taxü̃nearü ngẽmaxü̃gü. Rü wüxichigü i ngẽma taxü̃nearü 
ngẽmaxü̃gü rü nüxü̃̃́ nangẽxma i noxrütama puracü. 
5Rü ngẽxgumarüxü̃ ta i yixema nax yaxõgüxü̃, rü woo nax imuxü̃ natürü 
Cristugagu wüxitama i natücumü tixĩgü. Rü ngẽmaãcü wüxichigü i yixema 
rü yigümücügü tixĩgü, erü wüxitücumü tixĩgü. 

6Rü wüxichigü i yixema, rü Tupana tüxna nanaxã i tórü cuax̱ i nüma 
nanaxwax̱exü̃ nax tüxü̃̃́ nangẽxmaxü̃. Rü tanaxwax̱e i meama nagu taxĩ i 
ngẽma cuax̱ ya Tupana tüxna ãxü̃. Rü ngẽxguma tüxna naxããgu i tórü cuax̱ 
nax norü orearü uruxü̃ ixĩgüxü̃cax̱, rü name nixĩ i ngẽma õ i tüxü̃̃́ 
ngẽxmaxü̃maxã tanaxü i ngẽma puracü. 
7Rü ngẽxguma tüxna naxããgu i tórü cuax̱ nax togüxü̃ rüngü̃xẽẽgüxü̃cax̱, rü 
name nixĩ i meama tanaxü i ngẽma. Rü ngẽxguma texéna naxããgu i tümaarü 
cuax̱ nax duü̃xü̃güxü̃ tangúexẽẽxü̃cax̱, rü name nixĩ i meama tanaxü i 
ngẽma. 
8Rü yíxema nüxü̃ cuáxe nax Tupanaarü oremaxã duü̃xü̃güxü̃ tataãẽxẽẽxü̃, rü 
name nixĩ i meama tanaxü i ngẽma. Rü yíxema nüxü̃ cuáxe nax togümaxã 
tangauxü̃ i tümaarü ngẽmaxü̃gü, rü name nixĩ i tümaarü ngúchaü̃maxã 
tanaxü i ngẽma. Rü yíxema ãẽx̱gacü ixĩxẽ rü name nixĩ i meama 
tayanguxẽxẽ i ngẽma puracü. Rü yíxema nüxü̃ cuáxe nax togü tüxü̃̃́ 
ngechaü̃tümüxü̃güxü̃, rü name nixĩ i taãẽãcüma tanaxü i ngẽma. 

Ñuxãcü nanaxwa̱xe nax namaxẽxü̃ i duü̃xü̃gü i Cristuaxü̃̃́  yaxõgüxü̃ 

9Rü name nixĩ i aixcüma meama pegü pengechaü̃gü i wüxichigü. ¡Rü nüxü̃ 
pexo i guxü̃ma i tax̱acü i chixexü̃ ixĩxü̃! ¡Rü nagu pexĩ i ngẽma aixcüma 
mexü̃ ixĩxü̃! 
10Rü name nixĩ i wüxichigü pegü pengechaü̃gü, ñoma pegüenexẽxü̃chixü̃ 
pengechaü̃xü̃rüxü̃. Rü name nixĩ i pegümaxã petaãẽxẽxẽ rü pegü 
perüngü̃xẽxẽ erü pegüenexẽ pixĩgü. 
11Rü tama name i pexo. Natürü name nixĩ i perü ngúchaü̃maxã penaxü i Cori 
ya Tupanaarü puracü. 
12Rü name nixĩ i taãẽãcü ípenangu̱xẽxẽ ñu̱xmata penayaxu i ngẽma Cristu 
nüxü̃ unetaxü̃. Rü ngẽxguma ngúxü̃ pexcax̱ ínguxgu, rü name nixĩ i yáxna 
namaxã pexĩnüe. Rü name nixĩ i guxü̃guma peyumüxẽgü. 
13Rü name nixĩ i nüxü̃ perüngü̃xẽxẽ i ngẽma yaxõgüxü̃ i nüxü̃̃́ nataxuxü̃. ¡Rü 
mea penayaxu i ngẽma duü̃xü̃gü i pexü̃tagu naxĩanexü̃! 

14Rü ngẽxguma chi texé chixexü̃ pexcax̱ ínguxẽẽgu, rü name nixĩ i tümacax̱ 
peyumüxẽgü. Rü name nixĩ i Tupanana tümacax̱ peca nax tüxü̃ 
nangü̃xẽẽxü̃cax̱ rü tama tüxü̃ napoxcuxü̃cax̱. 
15¡Rü wüxigu tümamaxã petaãxẽgü ya yíxema taãxẽgüxe! ¡Rü wüxigu 
tümamaxã pexauxe ya yíxema ngechaü̃güxe rü auxexe! 
16¡Rü pegü pengechaxü̃gü i wüxichigü! Rü tama name i pegü picuax̱üü̃gü. 
¡Rü namaxã pegü pewüxiguxẽxẽ i ngẽma tama nügü icuax̱üü̃güxü̃! ¡Rü tama 
pegügu perüxĩnüe nax nüxü̃ icuax̱üchigüxü̃ pixĩgüxü̃! 
17Rü ngẽxguma texé chixexü̃ pexcax̱ ínguxẽẽgu, ¡rü taxṹ i chixexü̃maxã 
pexütanüxü̃! Natürü name nixĩ i pegü peporaexẽxẽ nax mexü̃ pexügüxü̃cax̱ 
napex̱ewa i guxü̃ma i duü̃xü̃gü. 
18¡Rü pegü peporaexẽxẽ nax guxü̃ma i duü̃xü̃güxü̃ pengechaxü̃güxü̃ rü 
ngẽmaãcü wüxigu namaxã petaãxẽgüxü̃cax̱! 
19Pa Chauenexẽgü ya Pexü̃ Changechaü̃güxe, tama name i pegütama 
pexütanü ega texé tax̱acürü chixexü̃ pexcax̱ ínguxẽẽgu. Natürü name nixĩ i 
Tupanamex̱ẽgu penaxǘ i ngẽma nax nüma napoxcuãxü̃cax̱. Erü Tupanaarü 
ore i ümatüxü̃wa rü ñanagürü: “Cho̱xmex̱wa nangẽxma nax duü̃xü̃güxü̃ 
chapoxcuxü̃ i norü chixexü̃cax̱. Rü choma tá nüxü̃̃́ chanaxütanü i ngẽma 
duü̃xü̃ i chixexü̃ üxü̃”, ñanagürü ya tórü Cori. 
20Rü ngẽxguma tax̱acürü chixexü̃ cuxcax̱ ínguxẽẽgu i togü, rü name nixĩ i 
nagu quixũ i Tupanaarü ore i ñaxü̃, “Ngẽxguma curü uanü taiyax̱gu, ¡rü 
nachibüxẽxẽ! Rü ngẽxguma yatax̱awagu, ¡rü naxaxexẽxẽ! Erü ngẽxguma 
ngẽmaãcü cunaxü̱xgu, rü tá cunaxãnexẽxẽ”, ñaxü̃. 
21¡Rü naxuãẽ nax tama chixexü̃gu cunguxü̃cax̱! Natürü name nixĩ i mexü̃ i 
ĩnümaxã icuyanaxoxẽxẽ i ngẽma chixexü̃. 

Rómawa 13 

Name nixĩ i ãẽ̱xgacüga taxĩnüe 

1Name nixĩ i mea norü ãẽx̱gacüga naxĩnüe i guxü̃ma i duü̃xü̃gü. Erü Tupana 
nixĩ ya nüxü̃ unetacü i guxü̃ma i ãẽx̱gacügü. Rü nataxuma i ãẽx̱gacü i tama 
Tupana ingucuchixẽẽxü̃. 
2Rü ngẽmacax̱, texé ya tama tümaarü ãẽx̱gacüga ĩnüchaü̃xe, rü Tupanaga 
nixĩ i tama taxĩnüxü̃. Rü yíxema tama naga ĩnüechaü̃xü̃, rü tá tapoxcue. 
3Erü ngẽma ãẽx̱gacügü rü tama ngẽma mexü̃ ügüxü̃arü poxcuruxü̃ nixĩ, 
natürü ngẽma chixexü̃ ügüxü̃arü poxcuruxü̃ nixĩ. Rü ngẽxguma 
cunaxwax̱egu nax tama nüxü̃ cumuü̃xü̃ i wüxi i ãẽx̱gacü, rü name nixĩ i mea 
cumaxü̃. Rü nüma i ãẽx̱gacü rü tá cumaxã nataãxẽ. 
4Erü nüma i ãẽx̱gacü rü Tupanaarü ngü̃xẽẽruxü̃ nixĩ rü ngẽmacax̱ nanamu 
nax cuxü̃ nangü̃xẽẽxü̃cax̱. Natürü ngẽxguma chixexü̃ cuxü̱xgu, rü ngẽxguma 
tá nixĩ i nüxü̃ cumuü̃xü̃. Erü nüma i ãẽx̱gacü rü tama natücax̱ma nixĩ nax 
nüxü̃̃́ nangẽxmaxü̃ i pora nax cuxü̃ napoxcuxü̃. Erü woetama Tupana 
nanamu nax napoxcuãxü̃cax̱ i ngẽma duü̃xü̃ i chixexü̃ ügüxü̃. 
5Rü ngẽmacax̱ name nixĩ i naga cuxĩnü i curü ãẽx̱gacügü. Rü tama ngẽma 
poxcuxü̃ nax cumuü̃xü̃cax̱icatama nixĩ i namexü̃ nax naga cuxĩnüxü̃, natürü 
name nixĩ i naga cuxĩnü erü cuãẽwa nüxü̃ cucuax̱ rü ngẽma nixĩ i mexü̃ nax 
cunaxüxü̃. 
6Rü ngẽma ãẽx̱gacügü rü Tupanaaxü̃̃́ nixĩ i napuracüexü̃ i ngẽxguma 
naxüãgu i ngẽma puracü nax pemaxã inacuáxü̃. Rü ngẽmacax̱ name nax 
penaxütanüxü̃ i ngẽma diẽru i ãẽx̱gacügü nagu unetaxü̃. 
7Rü wüxichigü i ngẽma ãẽx̱gacügü, rü name nixĩ i nüxna penaxã i ngẽma 
nüxna üxü̃. ¡Rü nüxü̃̃́ penaxütanü i ngẽma diẽru i perü ãẽx̱gacügü nagu 
unetaxü̃ẽx̱pü̱x nax nüxü̃̃́ penaxütanüxü̃! ¡Rü penaxü̱x i ngẽma ĩanearü 
puracü i perü ãẽx̱gacügü pexü̃ muxü̃ nax penaxüxü̃cax̱! ¡Rü nüxü̃ 
pengechaü̃gü rü naga pexĩnüe i ngẽma perü ãẽx̱gacügü! Erü ngẽma nixĩ i 
mexü̃ nax penaxüxü̃. 
8Rü tama name i texéaxü̃̃́ penangetanü. Rü ngẽma nax pegü 
pengechaxü̃xü̃xicatama nixĩ i perü ngetanü. Rü ngẽmacax̱ ya yíxema 

aixcüma tümamücüxü̃ ngechaü̃xe rü marü tayanguxẽxẽ i guxü̃ma i ngẽma 
Tupana tüxü̃ muxü̃. 
9Rü Tupanaarü mugü rü ñanagürü: “¡Taxṹ i nai i ngexü̃maxã cumaxü̃! ¡Rü 
taxṹ i cumáeta! ¡Rü taxṹ i cungĩx̱! ¡Rü taxṹ i toguãx̱arü ngẽmaxü̃ cuxü̃̃́ 
ngúchaü̃xü̃!” ñanagürü. Natürü ngẽma mugü rü guxü̃ma i togü i Tupanaarü 
mugümaxã rü wüxigu nanu nagu i norü ore i ñaxü̃: “¡Rü nüxü̃ nangechaü̃ i 
cumücü nax cugütama cungechaü̃xü̃rüxü̃!” ñaxü̃. 
10Rü yíxema tümamücüxü̃ ngechaü̃xe, rü taxuxü̃ma i chixexü̃ namaxã taxü. 
Rü ngẽxguma tamücüxü̃ ingechaü̃gu, rü aixcüma tayanguxẽxẽ i Tupanaarü 
mugü. 
11Rü name nixĩ i penaxü i ngẽma mexü̃ ixĩxü̃ erü paxa naxüpetü i ngẽma 
ngunexü̃gü i nagu imaxẽxü̃. Rü name nixĩ i pegü ípemexẽxẽ rü paxa penaxü 
i tórü Coriarü puracü. Erü ñu̱xma rü yema noxri yaxõgüguarü yexera 
ningaicamachigü i ngẽma ngunexü̃ i nagu tá taxcax̱ nataeguxü̃ ya tórü Cori. 
12Rü woo nangẽxmagu i taxü̃ i chixexü̃ i ñoma ẽanexü̃rüxü̃ ixĩxü̃, natürü 
paxa tá ínangu ya Cristu nax nügüxü̃tawa tüxü̃ nagagüxü̃cax̱. Rü ngẽmacax̱ 
name nixĩ i nüxü̃ tarüxoe i guxü̃ma i ngẽma chixexü̃ ixĩxü̃ rü nagu taxĩ i 
Tupanaarü ore i ñoma omürüxü̃ ixĩxü̃. 
13Rü ngĩxã mexü̃ taxügü rü Tupana naxwax̱exü̃ãcüma tamaxẽ. Rü tama 
namaxã taxãmücü i ngẽma duü̃xü̃gü i naxügüxü̃ i taxü̃ i petagü i nawa 
naxãũgatanüxü̃ rü nangãxexü̃. Rü tama taxünearü ngúchaü̃we tarüxĩ, rü 
tama to i chixexü̃ taxügü, rü bai nax yigü ichoxü̃gagüxü̃, rü bai i 
ixauxãchiwax̱exü̃. 
14Rü name i nacüma pexĩ i tórü Cori ya Ngechuchu ya Cristu. Rü tama name 
i naxcax̱ pedau nax pexenearü ngúchaü̃gu pexĩxü̃. 

Rómawa 14 

Tama name i nüxü̃ quixu i cuenexẽ i yaxõxü̃ 

1Ngẽxguma petanügu naxãxchaü̃gu i wüxi i pexenexẽ i turaxü̃ i norü õwa, 
rü name nixĩ i mea penayaxu. Natürü tama name i namaxã pegü pechoxü̃ga 
naxcax̱ i Tupanaarü ore. 
2Rü nangẽxma i ñuxre i taenexẽgü i nagu rüxĩnüexü̃ nax namexü̃ nax 
guxü̃raü̃xü̃ i õna nangõ̱xgüxü̃. Natürü nangẽxma i togü i taenexẽgü i turaexü̃ 
i norü õwa i berdúragüxicatama nangõ̱xgüxü̃. 
3Rü pemaxã nüxü̃ chixu rü yíxema guxü̃ma i õna nangṍxe, rü tama name i 
nüxü̃ taxoo̱x i ngẽma tama guxü̃ i õna ngõ̱xgüxü̃. Rü ngẽxgumarüxü̃ ta ya 
yíxema tama guxü̃ma i õna ngṍxe, rü tama name nax nüxü̃ tixuxü̃ i ngẽma 
duü̃xü̃gü i guxü̃ i õna ngõ̱xgüxü̃, erü nümagü rü ta Tupanaarü duü̃xü̃gü 
nixĩgü. 
4¿Rü texé quixĩ i cuma rü ngẽmacax̱ nüxü̃ quixu i to i coriarü duü̃xü̃gü? Rü 
dücax, pemaxã nüxü̃ chixu rü ngẽma norü cori tá nixĩ i nangugüxü̃ rü 
aixcüma mexü̃ naxü̱x i ngẽma norü duü̃xü̃, rüex̱na tama. Rü ngẽma duü̃xü̃ 
rü Tupanapex̱ewa rü tá name, erü nüma ya tórü Cori ya Cristu rü nüxü̃̃́ 
nangẽxma i pora nax namexẽẽãxü̃ i ngẽma duü̃xü̃. 
5Rü dücax, nangẽxma i ñuxre i duü̃xü̃gü i nagu rüxĩnüexü̃ nax ngü̃xchigaarü 
ngunexü̃ rü togü i ngunexü̃arü yexera namexü̃ nax nagu Tupanaxü̃ 
yacuax̱üü̃güxü̃. Rü nangẽxma i togü i duü̃xü̃gü i nagu rüxĩnüexü̃ nax 
guxü̃ma i ngunexü̃gü rü nawüxiguxü̃ i Tupanapex̱ewa. Natürü wüxichigü i 
yixema rü tanaxwax̱e i mea taãẽwa nüxü̃ tacuax̱ nax aixcüma 
Tupanapex̱ewa namexü̃ i ngẽma tixõxü̃. 
6Rü yíxema duü̃xẽ ya tax̱acürü ngunexü̃ Tupanacax̱ íxüxüchixe, rü 
ngẽmaãcü tanaxü nax ngẽma ngunexü̃gu tórü Corixü̃ ticuax̱üü̃xü̃cax̱. Rü 
yíxema guxü̃ i õna ngṍxe, rü ngẽmaãcü tanangõ̱x nax tórü Corixü̃ 
ticuax̱üü̃xü̃cax̱, rü Tupanana moxẽ taxã naxcax̱ i ngẽma tangṍxü̃. Rü yíxema 
tama guxü̃ i õna ngṍxe, rü ngẽmaãcü tanaxü nax tórü Corixü̃ ticuax̱üü̃xü̃cax̱, 
rü tüma rü ta Tupanana moxẽ taxã naxcax̱ i ngẽma tangṍxü̃. 

7Rü ñu̱xma nax ñoma i naanewa imaxẽxü̃, rü taxúema tügücax̱tama tamaxü̃ 
rüex̱na tügücax̱tama tayu. 
8Erü ñu̱xma nax imaxẽxü̃, rü tórü Coriarü ngúchaü̃ nax ixügüxü̃cax̱ nixĩ i 
imaxẽxü̃. Rü ngẽxguma iyuegu, rü ngẽma rü ta tórü Corimex̱ẽwa nangẽxma. 
Rü ngẽmaãcü nüxü̃ tadau rü woo imaxẽgu rü ẽx̱na woo iyuegu, rü tórü 
Coriarü duü̃xü̃gü tixĩgü, rü naxmex̱wa tangexmagü. 
9Rü yemacax̱ nixĩ ga nayuxü̃ ga Cristu rü wenaxarü namaxü̃xü̃ nax tümaarü 
Cori yixĩxü̃cax̱ ga guxãma ga guxema yaxõgüxe ga marü yuexe rü guxãma 
ya yíxema yaxõgüxe ya ñu̱xma rü ta maxẽxe. 
10Rü ngẽmacax̱ Pa Chauenexẽx, ¿rü tü̱xcüü̃ i nüxü̃ quixuxü̃ i cuenexẽ i 
yaxõxü̃? Rü cumax, Pa To i Chauenexẽx, ¿rü tü̱xcüü̃ i nüxü̃ cuxoxü̃ i 
cuenexẽ? Erü guxãtáma i yixema rü Tupanapex̱ewa tá tangugü nax nüma 
tüxna nacax̱axü̃cax̱ i torü maxü̃chiga. 
11Erü Tupanaarü ore i ümatüxü̃wa rü ñanagürü ya tórü Cori: “Chorü 
maxü̃égagu nüxü̃ chixu nax guxü̃táma i duü̃xü̃gü rü tá chopexegu 
caxã̃́pü̱xügüxü̃, rü guxü̃táma choxü̃ icuax̱üü̃güxü̃”, ñanagürü. 
12Rü ngẽmaãcü nüxü̃ tacuax̱ nax wüxichigü i yixema rü aixcüma tá 
Tupanapex̱ewa nax ingugüxü̃ nax namaxã nüxü̃ ixuxü̃cax̱ i torü maxü̃chiga 
rü tax̱acü ixüxü̃chiga. 

Tama name i chixexü̃gu cunanguxẽxẽ i cuenexẽ i yaxõxü̃ 

13Rü ngẽmacax̱, Pa Chauenexẽgüx, rü tama name nax tamücügüxü̃ 
ixuechaxü̃. Rü narümemae nixĩ i nüxü̃ perüxoe i guxü̃ma i chixexü̃ i 
peenexẽgüxü̃ pecadugu yixẽẽxü̃ rü ẽx̱na norü õxü̃ chixexẽẽxü̃. 
14Choma nüxü̃ chacuax̱ rü nataxuma i õna i Tupanapex̱ewa chixexü̃. Rü 
aixcümaxü̃chi nüxü̃ chacuax̱ i ngẽma erü tórü Cori ya Ngechuchu ya 
Cristuarü duü̃xü̃ chixĩ, rü nüma choxü̃ nüxü̃ nacuax̱ẽxẽ i ngẽma. Natürü 
ngẽxguma chi texé nagu rüxĩnügu nax tama Tupanapex̱ewa namexü̃ i 
tax̱acürü õna nax tangṍxü̃, rü name nixĩ i noxtacüma tama nax tanangṍxü̃ 
ega nagu tarüxĩnügu nax tama namexü̃ i ngẽma. 

15Rü ngẽxguma ngẽma cungṍxü̃gagu tümaãẽwa cunangu̱xẽẽx̱gu ya cuenexẽ, 
rü cumaxã nüxü̃ chixu rü tama name i ngẽmagagu chixexü̃gu tüxü̃ 
cungu̱xẽxẽ rü tüxü̃ icuyarütauxẽxẽ ya yíxema cuenexẽ ya Cristu tümacax̱ 
yuxe. 
16Rü ngẽmacax̱, woo cuxcax̱ namexgu i ngẽma cuxüxü̃, natürü tama name 
nax cunaxüamaxü̃ ega ngẽmacax̱ togü cuxü̃ ixuxgu nax pecadu yixĩxü̃ i 
ngẽma cuxüxü̃. 
17Rü ngẽma Tupanapex̱ewa nax imexü̃cax̱ rü tama tax̱acürü õna nax ingṍxü̃ 
rüex̱na tax̱acürü axexü̃ nax ixaxüxü̃gagu nixĩ. Natürü Tupanapex̱ewa nax 
imexü̃cax̱ rü tanaxwax̱e i Naãxẽ ya Üünexü̃arü ngü̃xẽẽmaxã tayanguxẽxẽ i 
ngẽma Tupana naxwax̱exü̃, rü yigü tangechaü̃gü, rü aixcüma tataãẽgü 
napex̱ewa ya Tupana. 
18Rü yíxema ngẽmaãcü Cristucax̱ maxü̃̃́xẽ, rü Tupana rü tümamaxã nataãxẽ, 
rü duü̃xü̃gü rü ta tümamaxã nataãẽgü. 
19Rü ngẽmacax̱, ¡ngĩxã pora taxü nax yigü ingechaxügüxü̃cax̱ rü yigü 
rüngü̃xẽẽgüxü̃cax̱ nax yexeraãcü Cristuaxü̃̃́ yaxõgüxü̃cax̱ rü naxügüxü̃cax̱ i 
ngẽma norü ngúchaü̃ ixĩxü̃! 
20Rü tama name i õna cungṍxü̃gagu icuyanaxoxẽxẽ i Tupanaarü puracü i 
cuenexẽarü maxü̃wa. Rü aixcüma nixĩ i guxü̃ma i õnagü i namexü̃ i 
Tupanapex̱ewa. Natürü wüxi i chixexü̃ nixĩ ega ngẽma õna i ingṍxü̃gagu 
chixexü̃gu nayixẽẽgu i taenexẽgü. 
21Rü ngẽmacax̱ tama name i cunangõ̱x i namachi, rüex̱na cuyaxaxü ya bínu, 
rüex̱na cunaxü i tax̱acü i to, ega ngẽmagagu chixexü̃gu cunangu̱xẽẽx̱gu i 
cuenexẽ i yaxõxü̃. 
22Rü ngẽxguma cuma nagu curüxĩnügu nax namexü̃ nax cunangṍxü̃ i 
ngexü̃rüüxü̃mare i õna, rü Tupanapex̱ewa rü name nixĩ i cuxicatama nüxü̃ 
cucuax̱ i ngẽma. Rü tataãxẽ ya yíxema tümaãẽwa nüxü̃ cuáxe nax 
Tupanapex̱ewa namexü̃ i ngẽma taxüxü̃. 

23Natürü ngẽxguma wüxíe nagu rüxĩnügu nax tama namexü̃ i 
Tupanapex̱ewa nax tax̱acürü õna nax tangṍxü̃, rü pemaxã nüxü̃ chixu rü 
chixexü̃ taxü ega tanangõ̱xomagu, erü tümaãẽwa nagu tarüxĩnü nax tama 
aixcüma namexü̃ i ngẽma taxüxü̃. Rü guxü̃ma i ngẽma tümaãẽwa nagu 
tarüxĩnüxü̃ nax nachixexü̃ rü aixcüma pecadu taxü ega tanaxüamagu. 

Rómawa 15 

Name nixĩ i cumücüxü̃ cutaãxẽxẽxẽ 

1Rü yixema nax iporaexü̃ i tórü õwa, rü name nixĩ i nüxü̃ tarüngü̃xẽxẽ i 
ngẽma tamücügü i turaexü̃ i norü õwa. Rü tama name i yigüguxicatama 
tarüxĩnüe rü tóxrütama ngúchaü̃ taxügü. 
2Natürü wüxichigü i yixema rü name nixĩ i taenexẽaxü̃̃́ tanangúchaü̃xẽxẽ 
nax ngẽmaãcü nüxü̃ rüngü̃xẽẽxü̃cax̱ nax yexeraãcü yaxõõxü̃cax̱. 
3Yerü woo ga Cristu rü tama noxrütama ngúchaü̃ naxü. Natürü nayanguxẽxẽ 
ga yema Tupanaarü ore ga ñaxü̃: “Ngẽma duü̃xü̃gü i cumaxã guxchigagüxü̃, 
rü chomaxã nixĩ i naguxchigagüxü̃”, ñaxü̃. 
4Rü guxü̃ma ga yema nũxcüma ümatüxü̃ ga Tupanaarü orewa, rü naxümatü 
nax tüxü̃ nangu̱xẽẽxü̃cax̱ nax taguma nüxü̃ rüxoexü̃ ega woo tax̱acürü 
guxchaxü̃ taxcax̱ ínguxgu. Rü yema Tupanaarü ore rü naxümatü nax tüxü̃ 
nataãẽxẽẽxü̃cax̱ rü tüxü̃ nüxü̃ nacuax̱ẽẽxü̃cax̱ nax aixcüma Tupanaarü 
ixĩgüxü̃. 
5Rü Tupana nixĩ ya tüxü̃ rüngü̃xẽẽcü nax yáxna namaxã ixĩnüexü̃cax̱ i 
guxü̃ma i guxchaxü̃gü. Rü nüma nixĩ i pexü̃ nataãẽxẽẽxü̃ rü pexü̃ 
rüngü̃xẽẽxü̃ nax wüxigu perüxĩnüexü̃cax̱ ngẽma Ngechuchu ya Cristu pexü̃̃́ 
naxwax̱exü̃rüxü̃. 
6Rü chanaxwax̱e nax ngẽmaãcü pemaxẽxü̃ nax guxãma i pema rü wüxigu 
nüxü̃ picuax̱üü̃güxü̃cax̱ ya Tupana ya Nanatü ya tórü Cori ya Ngechuchu ya 
Cristu. 

Duü̃xü̃gü i tama Yudíugü ixĩgüxü̃maxã nüxü̃ nixu i ore i mexü̃ 

7Rü ngẽmacax̱, yema Cristu pexü̃ nax dexü̃rüxü̃ rü name nixĩ i wüxichigü 
mea pegü peyaxu nax ngẽmaãcü Tupanaxü̃ yacuax̱üü̃güxü̃cax̱ i duü̃xü̃gü. 
8Rü pemaxã nüxü̃ chixu rü Cristu núma naxũ nax Yudíugüxü̃ 
yanangü̃xẽẽxü̃cax̱, nax yemaacü yanguxẽẽãxü̃cax̱ ga yema unetagü ga 
nũxcümaü̃güxü̃ ga tórü o̱xigümaxã nüxü̃ yaxuxü̃ ga Tupana. Rü yemaacü ga 
Cristu rü tüxü̃ nüxü̃ nadauxẽxẽ nax aixcümacü nax yixĩxü̃ ya Tupana rü 
aixcüma yangu̱xẽẽãxü̃ i ngẽma norü uneta. 
9Rü yexgumarüxü̃ ta ga Cristu rü núma naxũ naxcax̱ i ngẽma duü̃xü̃gü i tama 
Yudíugü ixĩgüxü̃ nax nümagü rü ta Tupanaxü̃ yacuax̱üü̃güxü̃cax̱ naxcax̱ nax 
nüxü̃̃́ nangechaü̃tümüxü̃güxü̃. Rü yemachiga nixĩ ga yema Tupanaarü ore ga 
Dabí ümatüxü̃ ga ñaxü̃: “Rü ngẽmacax̱ guxü̃ i nachixü̃anecüãx̱ i 
duü̃xü̃güpex̱ewa tá cuxü̃ chicuax̱üxü̃. Rü chorü wiyaemaxã rü tá cuégaxü̃ 
chicuax̱üxü̃”, ñaxü̃. 
10Rü tóxnamana i Tupanaarü ore i ümatüxü̃wa rü ñanagürü: “Pa Duü̃xü̃gü i 
Tama Yudíugü Ixĩgüxü̃, rü name nixĩ i pema rü wüxigu chorü duü̃xü̃gü i 
Yudíugümaxã petaãxẽgü”, ñanagürü. 
11Rü tóxnamana, rü ñanagürü ta: “¡Pa Guxü̃ma i Nachixü̃anecüãx̱güx, rü Pa 
Guxü̃ma i Duü̃xü̃gütücumügüx, rü Cori ya Tupanaxü̃ picuax̱üü̃gü!” 
ñanagürü. 
12Rü Ichaía rü ta nanaxümatü rü ñanagürü: “Yimá Dabí nanatü ya Ichaxíwa 
rü tá nango̱x i wüxi i nataxa nax guxü̃ i nachixü̃anegüarü ãẽx̱gacü yixĩxü̃cax̱. 
Rü nümagü rü tá ínananguxẽxẽgü nax yimágagu Tupana nüxü̃ 
rüngü̃xẽxẽgüxü̃cax̱”, ñanagürü. 
13Rü ñu̱xma i pemax nax nüxü̃̃́ peyaxõgüxü̃, rü chanaxwax̱e nax poraãcü 
pexü̃ nataãẽxẽxẽ ya yimá Tupana ya pexü̃ tauxchaxẽẽcü nax Cristuxü̃ 
ípenangu̱xẽẽgüxü̃. Rü chanaxwax̱e i Naãxẽ ya Üünexü̃arü poramaxã Tupana 
pexü̃ naporaexẽxẽ nax yexeraãcü Cristuxü̃ ípenangu̱xẽẽgüxü̃cax̱. 

14Pa Chauenexẽgüx, meama nüxü̃ chacuax̱ nax guxü̃ i duü̃xü̃gümaxã 
pemecümaxü̃, rü aixcüma Tupanaxü̃ nax pecuáxü̃. Rü nüxü̃ chacuax̱ nax 
meama nüxü̃ pecuáxü̃ nax pegü pixucu̱xẽgüxü̃. 
15Natürü ñaa poperawa rü tama chamuü̃ãcüma pexcax̱ chanaxümatü i ñuxre 
i ucu̱xẽgü, erü tama chanaxwax̱e i nüxü̃ ipeyarüngümae i ngẽma ucu̱xẽgü. 
Rü pexcax̱ chanaxümatü i ngẽmachiga yerü Tupana chomaxã namecüma rü 
choxü̃ namu nax pexcax̱ chanaxümatüxü̃cax̱. 
16Rü nüma nixĩ ga choxü̃ namuxü̃ nax Ngechuchu ya Cristuarü puracü 
chaxüxü̃cax̱ i natanüwa i ngẽma duü̃xü̃gü i tama Yudíugü ixĩgüxü̃. Rü 
ngẽma puracü ga nawa choxü̃ namuxü̃ nixĩ nax ngẽma tama Yudíugü 
ixĩgüxü̃maxã nüxü̃ chixuxü̃cax̱ i ngẽma ore i mexü̃, nax ngẽma duü̃xü̃gü rü 
wüxi i ãmare ya Tupana namaxã taãẽxü̃ i Naãxẽ ya Üünexü̃ imexẽẽgüxü̃ nax 
yixĩxü̃cax̱. 
17Rü ngẽmacax̱ Ngechuchu ya Cristugagu chataãxẽ namaxã i ngẽma puracü 
i Tupanaaxü̃̃́ chaxüxü̃. 
18-19Rü ñu̱xma rü yema Cristu chowa üxü̃xicatama tá nixĩ i nüxü̃ chixuxü̃. Rü 
nüma nixĩ ga choxü̃ nangü̃xẽẽxü̃ nax Tupanaxü̃tawa chanagagüxü̃cax̱ ga 
yema duü̃xü̃gü i tama Yudíugü ixĩgüxü̃, nax nümagü rü ta Tupanaga 
naxĩnüexü̃cax̱. Rü yemaacü chorü oremaxã, rü chorü puracümaxã, rü 
cuax̱ruü̃gü ga taxü̃ ga Tupana üxü̃maxã, rü Naãxẽ ya Üünexü̃arü poramaxã 
Tupanaxü̃tawa chanagagü ga yema duü̃xü̃gü. Rü yemaacü Yerucharéü̃wa 
ichanaxügü rü guxü̃wama ñu̱xmata Ilíriaarü naanewa meama chayanguxẽxẽ 
nax nüxü̃ chixuxü̃ ga yema ore i tüxü̃ maxẽxẽẽxü̃ i Cristuchiga. 
20Rü yemaacü chapuracü nax nüxü̃ chixuxü̃cax̱ i Tupanaarü ore i mexü̃ i 
ngextá taguma ñuxgu Cristuchigaxü̃ ínaxĩnüexü̃wa ga duü̃xü̃gü. Erü tama 
chanaxwax̱e nax marü togü nüxü̃ íxuxü̃wa rü duü̃xü̃gü marü nüxü̃ ícuáxü̃wa 
nüxü̃ chixuxü̃ i ngẽma ore. Erü tama chanaxwax̱e i chayoxnie i togüarü 
puracü. 

21Rü yemachiga nixĩ ga Tupanaarü ore ga Ichaía ümatüxü̃ ga ñaxü̃: “Yíxema 
taguma Cristuchigaxü̃ cuax̱güxe rü tá nüxü̃ tadaugü. Rü yíxema taguma 
Cristuchigaxü̃ ĩnüexe, rü tá nüxü̃ tacuax̱gü i nachiga”, ñaxü̃. 

Pauru rü Rómawa naxũxchaü̃ 

22Rü yema tóxnamana nax chapuracüxü̃cax̱ nixĩ ga taxucürüwa petanüwa 
chaxũxü̃ woo muẽx̱pü̱xcünachirex̱ yéma chaxũxchaü̃. 
23Natürü ñu̱xma nax marü chanagu̱xẽẽxü̃ i ngẽma puracü i tóxnamana, rü 
nagu charüxĩnü nax petanüwa chaxũxü̃. Yerü ñuxgumamatama nixĩ ga nagu 
charüxĩnüechaxü̃ nax petanüwa chaxũxchaü̃xü̃. 
24Rü ngẽxguma Españawa chaxũxgu, rü nagu charüxĩnü nax woe pexü̃tagu 
íchidauxü̃. Rü nagu charüxĩnü nax ñuxre i ngunexü̃ ngẽxma petanügu 
charüxã̃́ũxü̃. Rü wüxi i chorü taãxẽ tá nixĩ i ngẽma. Rü ngẽmawena rü 
chanaxwax̱e i choxü̃ perüngü̃xẽxẽ nax Españawa chaxũxü̃cax̱. 
25Natürü i ñu̱xma rü Yerucharéü̃wa tá chaxũ, nax ngéma chanangexü̃cax̱ i 
ñuxre i diẽru naxcax̱ i taenexẽgü i ngéma ngẽxmagüxü̃. 
26Erü ngẽma taenexẽgü i yaxõgüxü̃ i Machedóniaanewa rü Acáyaanewa 
ngẽxmagüxü̃, rü norü ngúchaü̃maxã nagu narüxĩnüe nax ngĩxü̃ 
nanutaquex̱egüxü̃ i ñuxre i diẽru nax ngẽmaãcü nüxü̃ nangü̃xẽẽgüxü̃cax̱ i 
taenexẽgü i nüxü̃̃́ nataxuxü̃ i Yerucharéü̃wa ngẽxmagüxü̃. 
27Rü ngẽma taenexẽgü i Machedóniacüãx̱ rü Acáyacüãx̱ rü norü me nixĩ nax 
ngẽmaãcü naxügüãxü̃. Rü ngẽma duü̃xü̃gü rü aixcüma nüxü̃̃́ nangẽxma i 
norü ngetanü i taenexẽgü i Yudíugütanüwa. Erü ngẽma taenexẽgü i 
Yudíugügagu nixĩ i ngẽma togü i duü̃xü̃gütanüwa nanguxü̃ i Tupanaarü ore. 
Rü ñu̱xma rü name nixĩ i ngẽma togü i duü̃xü̃gü rü norü ngẽmaxü̃maxã 
taenexẽgü i Yudíugü i yaxõgüxü̃xü̃ narüngü̃xẽẽgü. 
28Rü ngẽxguma chanagu̱xẽẽgu i ngẽma puracü, rü ngẽxguma taenexẽgü i 
Yudíugüna marü ngĩxü̃ chaxãxgu i ngẽma diẽru, rü Españawa tá chaxũ. Rü 
ngẽxguma ngéma chaxũxgu, rü tá woe pexü̃tagu íchidau. 

29Rü nüxü̃ chacuax̱ rü ngẽxguma petanüwa changuxgu, rü wüxigu tá 
tataãẽgü, erü nüma ya Cristu tá tüxü̃ nataãxẽxẽxẽ i ngẽxguma wüxiwa 
ingẽxmagügu. 
30Pa Chauenexẽgüx, tórü Cori ya Ngechuchu ya Cristuégagu, rü ngẽma 
ngechaü̃ i Tupanaãxẽ ya Üünecü tüxna ãxü̃égagu pexü̃ chacaa̱x̱ü̃ nax 
Tupanana chau̱̱xcax̱ pecaxü̃ i perü yumüxẽwa. Rü ngẽmaãcü tá choxü̃ 
perüngü̃xẽxẽ nawa i ñaa puracü ya Tupana choxna ãxü̃. 
31¡Rü Tupanana peca nax choxü̃ ínapoxü̃xü̃cax̱ nüxna i ngẽma Yudíugü i 
Yudéaanewa ngẽxmagüxü̃ i tama yaxõgüxü̃! ¡Rü nüxna peca naxcax̱ i ngẽma 
taenexẽgü i yaxõgüxü̃ i Yerucharéü̃wa ngẽxmagüxü̃, nax taãxẽãcü 
nayauxgüãxü̃cax̱ i ngẽma diẽru i ngéma naxcax̱ changexü̃! 
32Rü ngẽmaãcü ngẽxguma Tupana naxwax̱egu, rü taãẽãcü tá petanüwa 
changu, nax wüxigu yigü itaãẽxẽẽgüxü̃cax̱. 
33Rü chanaxwax̱e nax Tupana ya tüxü̃ taãẽxẽẽcü pexü̃tawa nangẽxmaxü̃ i 
guxãma i pemax. Rü ngẽmaãcü yixĩ. 

Rómawa 16 

Pauru rü nüxü̃ narümoxẽ ga yema duü̃xü̃gü ga yaxõgüxü̃ ga Rómawa 
yexmagüxü̃ 

1Rü ñu̱xma rü pemaxã nüxü̃ chixu rü petanüwa ixũxchaü̃ i taeyax̱ i Fébe. Rü 
ngĩma rü Chencréaarü ĩanewa diaconícha iyixĩ rü nüxü̃ irüngüxẽxẽ i ngẽma 
yaxõgüxü̃ i ngéma ngẽxmagüxü̃. 
2Rü chanaxwax̱e i mea ngĩxü̃ peyaxu, naégagu ya tórü Cori ya Ngechuchu, 
erü ngẽma nixĩ i mexü̃ nax penaxüxü̃ namaxã i guxü̃ma i yaxõgüxü̃. Rü 
chanaxwax̱e i guxü̃ma i tax̱acü i ngĩxü̃̃́ taxuxü̃wa rü ngĩxü̃ perüngü̃xẽxẽ, erü 
ngĩma rü poraãcü togüxü̃ irüngüxẽxẽ, rü choxü̃ rü ta irüngüxẽxẽ. 
3¡Rü nüxü̃ perümoxẽgü i Prichíra rü Aquíra! Rü nümagü rü chomücügü 
nixĩgü ya Ngechuchu ya Cristuarü puracüwa. 
4Rü nümagü rü ãũcümaxü̃wa nichocu nax chauétüwa nachogüexü̃cax̱ nax 
tama chayuxü̃cax̱ ga chomax. Rü ngẽmacax̱ moxẽ nüxna chaxã. Rü tama 

chaxicatama moxẽ naxcax̱ nüxna chaxã, natürü moxẽ nüxna naxãgü ta i 
guxü̃ma i taenexẽgü i yaxõgüxü̃ i tama Yudíugü ixĩgüxü̃. 
5¡Rü nüxü̃ perümoxẽgü ta i guxü̃ma i taenexẽgü i Aquírapatawa 
ngutaquex̱egüüxü̃! ¡Rü ngẽxgumarüxü̃ ta nüxü̃ perümoxẽgü ya chomücü ya 
nüxü̃ changechaü̃cü ya Epénetu! Rü nüma nixĩ ga nüxíra Cristuaxü̃̃́ yaxõõxü̃ 
ga Áchiaanewa. 
6¡Rü ngĩxü̃ perümoxẽgü i María ga poraãcü petanüwa Tupanaaxü̃̃́ puracücü! 
7¡Rü nüxü̃ perümoxẽgü i chautanüxü̃ i Andrónico rü Yúnia ga wüxigu 
chomaxã poxcuexü̃! Rü nümagü nixĩ i yatügü i aixcüma Tupana imugüxü̃ i 
guxü̃ma i yaxõgüxü̃ nüxü̃ ngechaü̃güxü̃. Rü nümagü rü nüxíra chauxü̃pa 
Cristuaxü̃̃́ nayaxõgü. 
8¡Rü nüxü̃ perümoxẽgü ya Ampriáto ya chomücü ya nüxü̃ changechaü̃cü ya 
chauxrüxü̃ tórü Coriaxü̃̃́ yaxõcü! 
9¡Rü nüxü̃ perümoxẽgü ya Urubáno ya tomücü ixĩcü i Cristuarü puracüwa! 
¡Rü ngẽxgumarüxü̃ ta nüxü̃ perümoxẽgü ya Echatáqui ya nüxü̃ 
changechaü̃cü! 
10¡Rü nüxü̃ perümoxẽgü ya Apére ya aixcüma tüxü̃ nüxü̃ dauxẽẽcü nax 
Cristuaxü̃̃́ yaxõõxü̃! ¡Rü ngẽxgumarüxü̃ ta nüxü̃ perümoxẽgü i 
Aritóburotanüxü̃! 
11¡Rü nüxü̃ perümoxẽgü i chautanüxü̃ i Erodióü̃! ¡Rü ngẽxgumarüxü̃ ta nüxü̃ 
perümoxẽgü i Nachíchutanüxü̃ i tórü Coriaxü̃̃́ yaxõgüxü̃! 
12¡Rü ngĩxü̃ perümoxẽgü i Triféna rü Trifócha! Rü ngĩmagü rü tórü Coriaxü̃̃́ 
ipuracüe. ¡Rü ngẽxgumarüxü̃ ta ngĩxü̃ perümoxẽgü i taeyax̱ i Pérchide i 
ngĩxü̃ ingechaü̃gücü! Rü ngĩma rü marü poraãcü tórü Coriaxü̃̃́ ipuracü. 
13¡Rü nüxü̃ perümoxẽgü ya Rúfu ya aixcüma mea tórü Coriaxü̃̃́ yaxõcü! ¡Rü 
ngẽxgumarüxü̃ ta ngĩxü̃ perümoxẽgü i naé ga chauérüxü̃ chomaxã ixĩcü! 
14¡Rü nüxü̃ perümoxẽgü i Achíncrito, rü Fregónte, rü Érmex, rü Patróbax, rü 
Érmax, rü ngẽma togü i taenexẽgü i natanüwa ngẽxmagüxü̃! 

15¡Rü nüxü̃ perümoxẽgü ta i Firórogo, rü Yúria, rü Neréo, rü naeyax̱, rü 
Orímpa, rü guxü̃ma i taenexẽgü i yaxõgüxü̃ i natanüwa ngẽxmagüxü̃! 
16Rü chanaxwax̱e i pegü pengechaü̃güãcüma pegü perümoxẽgü i wüxichigü. 
Rü guxü̃ma i ngẽma yaxõgüxü̃ i tóxnamana ngẽxmagüxü̃, rü pexü̃ 
narümoxẽgü. 
17Pa Chauenexẽgüx, pexü̃ chacaa̱x̱ü̃ nax pegüna pedaugüxü̃cax̱ nüxna i 
ngẽma duü̃xü̃gü i pexü̃ itoyechaü̃xü̃ rü chixexü̃gu pexü̃ yixẽẽchaü̃xü̃. Erü 
ngẽma duü̃xü̃güarü ngu̱xẽẽtae rü tama namaxã nawüxigu i ngẽma 
ngu̱xẽẽtae ga noxri peyauxgüxü̃ ga yexguma noxri peyaxõgügu. Rü name 
nixĩ i noxtacüma nüxna pixĩgachi i ngẽma duü̃xü̃gü rü tama natanügu 
pexãgü. 
18Erü ngẽma duü̃xü̃gü rü tama tórü Cori ya Ngechuchu ya Cristuarü ngúchaü̃ 
naxügü, natürü noxrütama ngúchaü̃ nixĩ i naxügüxü̃. Norü dexa ga 
maixcuraxü̃maxã nayaxucu̱xẽgü i duü̃xü̃gü, rü ngẽmaãcü nanawomüxẽẽgü 
i ngẽma duü̃xü̃gü i tama mea nüxü̃ cuax̱güxü̃. 
19Rü guxü̃ma i duü̃xü̃gü nüxü̃ nacuax̱gü nax aixcüma mea Tupanaga 
pexĩnüexü̃ i pemax. Rü ngẽmacax̱ pemaxã chataãxẽ i chomax. Rü 
chanaxwax̱e nax mea nüxü̃ pecuáxü̃ i tax̱acü nixĩ i mexü̃ i Tupanapex̱ewa 
nax penaxüxü̃cax̱ i ngẽma. Natürü ngẽma Tupanapex̱ewa chixexü̃, rü ¡nüxna 
pixĩgachi nax tama nagu peyixü̃cax̱! 
20Rü ngẽxguma ngẽmaãcü mea pemaxẽgu rü nüma ya Tupana ya tüxü̃ 
taãẽxẽẽcü rü tá pexü̃ naporaexẽxẽ nax aixcüma nüxü̃ perüyexeraxü̃cax̱ i 
Chataná. Rü chanaxwax̱e i tórü Cori ya Ngechuchu ya Cristu pemaxã 
inarüxãũ̱̱x rü pexü̃ narüngü̃xẽxẽ. 
21Rü pexü̃ narümoxẽ ya Timutéu ya chomücü ixĩcü i Tupanaarü puracüwa. 
Rü ngẽxgumarüxü̃ ta pexü̃ narümoxẽgü i chautanüxü̃ i Lúchiu, rü Yachóü̃ 
rü Chochípatru. 
22Rü choma i Térchio nax chanaxümatüxü̃ i ñaa popera, rü choma rü ta pexü̃ 
charümoxẽ naégagu ya tórü Cori. 

23Rü pexü̃ narümoxẽ ta ya Gáyu ya napatawa changexmacü. Rü nüma rü 
inanaxã ya daa napata nax nawa nangutaquex̱egüxü̃cax̱ i guxü̃ma i 
yaxõgüxü̃. Rü ngẽxgumarüxü̃ ta pexü̃ narümoxẽgü i Erástu i daa ĩanearü 
diẽruarü dauruxü̃ ixĩxü̃, rü taenexẽ i Cuártu. 
24Rü chanaxwax̱e i tórü Cori ya Ngechuchu ya Cristu pexü̃ narüngü̃xẽxẽ i 
guxãma i pemax. Rü ngẽmaãcü yixĩ. 

Pauru rü Tupanaxü̃ yacua̱xüü̃ãcüma nanagu̱xẽxẽ i norü popera 

25-26¡Rü ñu̱xmax, rü ngĩxã nüxü̃ ticuax̱üü̃gü ya Tanatü ya Tupana! Rü nüma 
nüxü̃̃́ nangẽxma i pora nax pexü̃ naporaexẽẽxü̃cax̱ nax mea 
peyaxõgüamaxü̃cax̱, ngẽma norü ore i tüxü̃ maxẽxẽẽxü̃ tamaxã nüxü̃ 
ixuxü̃rüxü̃. Rü ngẽma nixĩ i ore i guxü̃wama nüxü̃ chixuxü̃ rü namaxã 
changúexẽẽtaexü̃ ya Ngechuchu ya Cristuchiga. Rü ngẽmatama ore i 
Cristuchiga rü taxchax̱wa naxẽxü̃gu ga noxri, natürü i ñu̱xma ya Tupana rü 
marü tüxü̃ nüxü̃ nacuax̱ẽxẽ i ngẽma. Rü nũxcüma tauta naane uxgu rü 
Tupanaxicatama nüxü̃ nacuax̱ ga yema, natürü i ñu̱xma rü norü orearü 
uruü̃gü ümatüxü̃ ga orewa taxcax̱ nanango̱xẽxẽ. Rü ngẽma ore rü namaxã 
nawüxigu ga yema ore ga nũxcüma nüxü̃ yaxuxü̃ ga Tupana ya guxü̃guma 
maxẽchacü. Rü ñu̱xma ya Tupana rü nanamugü i norü orearü uruü̃gü nax 
guxü̃ma i nachixü̃anecüãx̱gü i duü̃xü̃gümaxã nüxü̃ yaxugüexü̃cax̱ i ngẽma 
ore i Cristuchiga nax nüxü̃̃́ yaxõgüãxü̃cax̱ rü naga nax naxĩnüexü̃cax̱. 
27¡Rü ngĩxã guxü̃gutáma Ngechuchu ya Cristuégagu nüxü̃ ticuax̱üü̃gü ya 
Tanatü ya Tupana ya nüxicatama Tupana ixĩcü rü nüxicatama nüxü̃ cuácü! 
Rü ngẽmaãcü yixĩ. 

1 Coríntiuwa 

1 Coríntiuwa 1 

Pauru rü nüxü̃ narümoxẽ ga yema yaxõgüxü̃ ga Coríntiuarü ĩanewa 
yexmagüxü̃ 

1-2Pa Chauenexẽgü i Coríntiucüãx̱güx i Yaxõgüxü̃x, choma i Pauru rü 
namaxã i taenexẽ i Chótene nixĩ i pexü̃ tarümoxẽgüxü̃. Rü choma nixĩ ya 
Tupana norü ngúchaü̃maxã choxü̃ yaxuxü̃ nax Ngechuchu ya Cristu norü 
puracüwa choxü̃ muxü̃cax̱. Rü pema rü marü Tupanapex̱ewa pixüüne yerü 
Ngechuchu ya Cristu marü pexü̃ nixüünexẽxẽ. Rü Tupana rü marü pexü̃ 
nade nax norü duü̃xü̃gü pixĩgüxü̃cax̱ wüxigu namaxã i guxü̃ma i ngẽma 
duü̃xü̃gü i guxü̃wama tórü Cori ya Ngechuchu ya Cristuxü̃ icuax̱üü̃güxü̃. Rü 
nüma ya Ngechuchu ya tórü Cori ixĩcü, rü ngẽma duü̃xü̃güarü Cori rü ta 
nixĩ. 
3Rü chanaxwax̱e ya Tanatü ya Tupana rü tórü Cori ya Ngechuchu ya Cristu 
norü ngechaxü̃gagu poraãcü pexü̃ narüngü̃xẽxẽ rü pexü̃ nataãẽxẽxẽ. 

Tupana tüxü̃ narüngü̃xẽxẽ erü Cristuarü duü̃xü̃gü tixĩgü 

4Rü taguma nüxü̃ charüchau nax Tupanana moxẽ pexcax̱ chaxãxü̃. Rü moxẽ 
nüxna chaxã naxcax̱ i ngẽma ngü̃xẽxẽ ya Ngechuchu ya Cristugagu Tupana 
pexna ãxü̃. 
5Yerü Cristugagu Tupana pexna nanamu ga Naãxẽ ya Üünexü̃ nax pexü̃ 
nangü̃xẽẽxü̃cax̱. Rü pexna nanaxã ga norü ore, rü naétü pexü̃̃́ 
nanatauxchaxẽxẽ nax nüxü̃ pecuáxü̃cax̱ nax ñuxü̃ ñaxü̃chiga yixĩxü̃ i ngẽma 
norü ore. 
6Rü yexguma nüxü̃ pexĩnüegu ga yema ore ga Cristuchiga rü aixcüma 
peyaxõgü. 
7Rü ñu̱xma nax ípenangu̱xẽẽxü̃ nax wena táxarü núma naxũxü̃ ya tórü Cori 
ya Ngechuchu ya Cristu, rü taxuxü̃ma i Tupanaarü ngü̃xẽxẽ pexü̃̃́ nataxu. 
8Rü Tupana rü tá pexna nadau ñu̱xmatáta nawa nangu i ngẽma ngunexü̃ i 
Cristu nagu núma ũxü̃. Rü tá pexü̃ narüngü̃xẽxẽ nax taxúema chixexü̃maxã 

pexü̃ ixugüxü̃cax̱ i ngẽxguma wenaxarü núma naxũxgu ya tórü Cori ya 
Ngechuchu ya Cristu. 
9Rü Tupana rü guxü̃guma nayanguxẽxẽ i norü uneta. Rü nüma nixĩ ga pexü̃ 
nadexü̃ nax wüxigu Nane ya tórü Cori ya Ngechuchu ya Cristumaxã 
pexãmücügüxü̃cax̱. 

Nügü nitoye ga yema yaxõgüxü̃ 

10Pa Chauenexẽgüx, tórü Cori ya Ngechuchu ya Cristuégagu pexü̃ chacaa̱x̱ü̃ 
nax wüxigu perüxĩnüexü̃cax̱. Rü tama name i pegü pitoyex. Rü name nixĩ i 
aixcüma pegü pengechaü̃gü nax wüxigutama perüxĩnüexü̃cax̱. 
11Pa Chauenexẽgüx, pemaxã nüxü̃ chixu i ngẽma ore, yerü 
Croétanüxü̃tanüwa nüxü̃ chacuáchiga nax pegümaxã penuexü̃ rü tama 
aixcüma wüxigu perüxĩnüexü̃. 
12Rü pemaxã nüxü̃ chixu i ngẽma erü ñuxre i pema rü ñaperügügü: “Choma 
rü Pauruwe charüxũ”, ñaperügügü. Rü togue rü: “Choma rü Apóruwe 
charüxũ”, ñaperügügü. Rü togue rü: “Choma rü Pedruwe charüxũ”, 
ñaperügügü. Rü togue rü: “Choma rü Cristuwe charüxũ”, ñaperügügü. 
13¿Rü ñuxãcü nixĩ i ngẽma? ¿Pexcax̱ rü Cristu rü marü niyauxye? ¿Ẽ̱xna 
pema nüxü̃ pecuax̱gu rü choma i Pauru chixĩxü̃ ga curuchawa pexcax̱ 
chipotaxü̃ rü chayuxü̃? ¿Rü ẽx̱na pema nüxü̃ pecuax̱gu rü chauégagu yixĩxü̃ 
ga ípebaiü̃xü̃? 
14Rü Tupanana moxẽ chaxã, yerü taxúema pexü̃ íchabaiü̃xẽxẽ ga pemax. Rü 
Críspo rü Gáyuxicatama nixĩ ga íchabaiü̃xẽẽxü̃. 
15Rü ngẽmacax̱ taxucürüwa texé tügü tixu nax chauégagu ítabaiexü̃. 
16Rü to ga íchabaiü̃xẽẽxü̃ nixĩ ga Etéfanatanüxü̃, natürü chau̱̱xcax̱ rü 
taxúema ga togue tüxü̃ íchabaiü̃xẽxẽ. 
17Yerü nüma ga Cristu rü tama choxü̃ namu nax duü̃xü̃güxü̃ 
íchabaiü̃xẽẽxü̃cax̱, natürü choxü̃ namu nax duü̃xü̃gümaxã nüxü̃ chixuxü̃cax̱ 
i norü ore i mexü̃. Rü nanaxwax̱e i tauxchaxü̃ i oremaxã nüxü̃ chixu i ngẽma 
ore. Erü ngẽxguma chi ñoma nüxü̃ cuax̱üchixü̃rüxü̃ nüxü̃ chixuxgu i ngẽma 

ore, rü ngürüãchi i duü̃xü̃gü rü tá chauguama narüxĩnüe rü tá nüxü̃ 
inayarüngümae nax Cristu yixĩxü̃ ga tüxü̃ maxẽxẽẽcü ga yexguma 
curuchagu nayu̱xgux. 

Cristuwa nixĩ ga Tupana inawéxü̃ ga norü pora rü norü cua̱x 

18Rü ngẽma ore i nüxü̃ ixuxü̃ nax tórü pecaducax̱ curuchagu nayuxü̃ ya 
Cristu, rü wüxi i natücax̱mamare nixĩ naxcax̱ i ngẽma duü̃xü̃gü i poxcuwa 
ĩxü̃. Natürü yixema nax Tupana tüxü̃ maxẽxẽẽxü̃, rü taxcax̱ rü ngẽma ore rü 
Tupanaarü pora nixĩ. 
19Erü norü ore i ümatüxü̃wa rü ñanagürü ga Tupana: “Tá ichayanaxoxẽxẽ i 
norü cuax̱ i ngẽma duü̃xü̃gü i nüxü̃ cuax̱üchigüxü̃. Rü tá nüxna chanayaxu i 
norü cuax̱ i ngẽma naãxẽxü̃ cuax̱güxü̃”, ñanagürü. 
20Rü ñu̱xmax, Pa Chauenexẽgüx, ¿Tupanapex̱ewa rü tax̱acüwa namexü̃ i 
ngẽma duü̃xü̃gü i nüxü̃ cuax̱üchixü̃? ¿Rü tax̱acüwa namexü̃ i ngẽma 
ngúexẽẽxruü̃gü i Moiché ümatüxü̃ i mugüwa ngu̱xẽẽtaegüxü̃? ¿Rü tax̱acüwa 
namexü̃ i ngẽma duü̃xü̃gü i mea nüxü̃ cuax̱güxü̃ i ñoma i naanearü 
cuáchigagu nax yadexagüxü̃? Erü guxü̃ma i ngẽma cuax̱ rü duü̃xü̃gü nagu 
rüxĩnüemarexü̃ nixĩ, rü Tupanacax̱ rü taxuwama name. 
21Natürü nüma ya Tupana ya guxü̃xü̃ma cuácü, rü tama nanaxwax̱e nax 
ñoma i naanecüãx̱ i duü̃xü̃güarü cuax̱gagu nax yixĩxü̃ i naxü̃tawa nangugüxü̃ 
i nümagü. Natürü nanaxwax̱e nax ngẽma norü ore i mexü̃gagu nax yixĩxü̃ 
inamaxẽxẽẽãxü̃ i ngẽma duü̃xü̃gü i yaxõgüxü̃ woo ngẽma togü i duü̃xü̃gücax̱ 
rü natücax̱mamare yixĩxgu i ngẽma ore. 
22Ngẽma Yudíugü rü nüxü̃ nadaugüchaü̃ i cuax̱ruü̃gü i Tupanaarü poramaxã 
üxü̃. Rü ngẽma Griégugü rü naxcax̱ nadaugü i ñoma i naanecüãx̱ i 
duü̃xü̃güarü cuax̱. 
23Natürü ngẽma ore i toma nüxü̃ tixuxü̃, rü Cristu ga curuchawa 
ipotacüchiga nixĩ. Rü ngẽma ore rü naãxẽwa nangu̱x i ngẽma Yudíugü. Rü 
ngẽma duü̃xü̃gü i tama Yudíugü ixĩgüxü̃cax̱ rü wüxi i natücax̱mamare nixĩ. 

24Natürü ngẽma duü̃xü̃gü ya Tupana dexü̃ i Yudíugü rüẽx̱na ngẽma tama 
Yudíugü ixĩgüxü̃ rü ngẽma duü̃xü̃gücax̱ Tupana inanawex̱ i norü pora rü 
norü cuax̱ ga yexguma pecaducax̱ nayu̱xgu ga Cristu. 
25Rü yema Tupana üxü̃ ga yexguma nayu̱xgu ga Cristu rü duü̃xü̃gücax̱ rü 
wüxi i ngeãẽmare nixĩ. Natürü ngẽma Tupana nagu rüxĩnüxü̃ rü guxü̃ma i 
ñoma i naanecüãx̱ i duü̃xü̃güarü cuax̱arü yexera nixĩ. Rü yexguma 
curuchagu nayu̱xgu ga Cristu rü duü̃xü̃gücax̱ rü natura ga Tupana ga 
yexguma. Natürü yexguma nixĩ ga inawéãxü̃ nax duü̃xü̃güarü yexera 
naporaxüchixü̃. 
26Pa Chauenexẽgüx, name nixĩ i nagu perüxĩnüe nax Tupana pexü̃ dexü̃ nax 
norü duü̃xü̃gü pixĩgüxü̃cax̱ woo noxretama pixĩgü nax nüxü̃ pecuax̱üchixü̃ 
ega duü̃xü̃gü pexü̃ ngugügu. Rü woo noxretama pixĩgü nax ãẽx̱gacügü 
pixĩgüxü̃, rü woo noxretama pixĩgü i ngẽma itaarü diẽruã̃́xü̃tanüxü̃ 
pixĩgüxü̃, natürü Tupana rü pexü̃ nade nax norü duü̃xü̃gü pixĩgüxü̃cax̱. 
27Rü woo ñoma i naanecüãx̱ nagu narüxĩnüe nax pema rü duü̃xü̃gü i 
taxuwama mexü̃ pixĩgüxü̃, natürü Tupana pexü̃ nade nax naxãnexü̃cax̱ i 
ngẽma duü̃xü̃gü i nügügu rüxĩnüexü̃ nax nüxü̃ yacuax̱üchixü̃. Rü Tupana 
pexü̃ nade i pema nax duü̃xü̃gü pexü̃ ixugügu nax peturaexü̃ nax ngẽmaãcü 
naxãnexü̃cax̱ i ngẽma duü̃xü̃gü i poraexü̃. 
28Rü Tupana nanade ga yema duü̃xü̃gü ga togü nüxü̃ oexü̃, rü ñoma i 
naanewa taxuxü̃ma ixĩgüxü̃ rü taxuxü̃ma nüxü̃̃́ ngẽxmagüxü̃. Rü yemaacü 
Tupana nanaxãneexẽxẽ i ngẽma duü̃xü̃gü i ñoma i naanewa tachigagüxü̃. 
29Rü ngẽmacax̱ taxucürüwama texé tügü ticuax̱üxü̃ i Tupanapex̱ewa. 
30Rü nümatama ga Tupana nixĩ ga Ngechuchu ya Cristuarü duü̃xü̃güxü̃ pexü̃ 
yaxĩgüxẽẽxü̃. Rü tatanüwa nanamu ga Cristu nax nüma rü Tupanaarü cuax̱ 
taxcax̱ yixĩxü̃cax̱. Rü Cristugagu nixĩ nax Tupana tüxü̃ dexü̃ rü tüxü̃ 
yamexẽẽxü̃ nax napex̱ewa ixüünegüxü̃cax̱ rü pecaduwa ínguxü̃xü̃cax̱. 

31Rü ngẽmacax̱ i Tupanaarü ore i ümatüxü̃wa rü ñanagürü: “Rü ngẽxguma 
texé tügü icuax̱üxü̃chaü̃gu rü name i tügü ticuax̱üxü̃ naxcax̱ i ngẽma tórü 
Cori ya Cristu üxü̃”, ñanagürü. 

1 Coríntiuwa 2 

Cristu ga curuchawa ipotacüchiga 

1Pa Chauenexẽgüx, yexguma noxri petanüwa chaxũxgu nax pemaxã nüxü̃ 
chixuxü̃cax̱ ga Tupanaarü ore i Cristuchiga, rü tama ñoma nüxü̃ 
cuax̱üchixü̃rüü̃ãcüma pemaxã chidexa, rü tama ore ga guxchaxü̃maxã nixĩ 
ga pemaxã nüxü̃ chixuxü̃. 
2Yerü yexguma petanüwa chayexmagu, rü Cristuchigaxü̃xicatama nixĩ ga 
pemaxã chixuxü̃. Rü taxuxü̃ma ga tax̱acü ga to ga orexü̃ pemaxã chixu. Rü 
Ngechuchu ya Cristu ga curuchawa ipotacüchigaxicatama nixĩ ga pemaxã 
nüxü̃ chixuxü̃. 
3Rü yexguma petanüwa chayexmagu rü chau̱̱xcax̱ rü nataxuma ga chorü 
pora rü pepex̱ewa chorü muü̃maxã chidu̱xrux. 
4Rü yexguma pemaxã chidexagu rü pemaxã nüxü̃ chixuxgu ga Tupanaarü 
ore, rü tama ñoma nüxü̃ cuax̱üchixü̃ãcü pemaxã nüxü̃ chixu ga ore nax pexü̃̃́ 
chanangúchaü̃xẽẽxü̃cax̱ rü peyaxõgüxü̃cax̱. Natürü Tupanaãxẽ i Üünexü̃arü 
ngü̃xẽẽmaxã rü Tupanaarü poramaxã nixĩ ga pexü̃̃́ chanangúchaü̃xẽẽxü̃. 
5Rü yemaacü Tupanaarü poramaxã pemaxã nüxü̃ chixu ga yema ore nax 
Tupanagagu yixĩxü̃ nax nüxü̃̃́ peyaxõgüxü̃, rü tama ñoma i naanecüãx̱ i 
duü̃xü̃güarü cuágagu nax yixĩxü̃. 

Tupana rü Naãxẽ ya Üünexü̃wa nügü tüxü̃ nacua̱xẽxẽ 

6Natürü pemaxã nüxü̃ chixu, rü ngẽxguma natanüwa tangexmagu i ngẽma 
marü meama yaxõgüxü̃, rü ngẽxguma nixĩ i nüxü̃ cuax̱üchixü̃ãcü 
tanangúexẽẽxü̃ i ngẽma ore. Natürü ngẽma cuax̱ rü tama ñoma i naanewa 
ne naxũ, rü bai i ñoma i naanearü ãẽx̱gacügü i paxa tá iyarüxoxü̃wa ne naxũ. 

7Natürü ngẽma cuax̱ rü Tupanawa nixĩ i ne naxũxü̃. Rü ngẽma cuax̱ nixĩ ga 
noxri tauta naane uxgu Tupanaxicatama nagu rüxĩnüxü̃ nax ñuxãcü tá tüxna 
naxããxü̃ i maxü̃ i taguma gúxü̃. 
8Natürü yema Tupana nagu rüxĩnüxü̃, rü taxuxü̃ma ga ñoma ga naanecüãx̱ 
ga ãẽx̱gacügü nüxü̃ nacuax̱. Yerü yexguma chi aixcüma nüxü̃ nacuax̱gügu 
ga yema Tupana nagu rüxĩnüxü̃ rü taxũchima curuchawa nayapotagü ga 
tórü Cori ya Cristu. 
9Rü ngẽmachiga nixĩ i Tupanaarü ore i ümatüxü̃wa i ñaxü̃: “Rü ngẽma 
duü̃xü̃gü i Tupanaxü̃ ngechaü̃güxü̃cax̱, rü nüma nanamexẽxẽ i tax̱acü i 
taxúema nüxü̃ dauxü̃, rü taguma texé nüxü̃ ĩnüxü̃, rü bai i texé nagu 
rüxĩnüxü̃”, ñaxü̃. 
10Rü ngẽma nixĩ ya Tupana i Naãxẽ ya Üünexü̃arü ngü̃xẽẽmaxã tüxü̃ nüxü̃ 
cuax̱ẽẽxü̃. Rü ngẽma Naãxẽ ya Üünexü̃ rü guxü̃xü̃ma nacuax̱, rü aixrüxü̃ i 
ngẽma Tupanaxicatama nüxü̃ cuáxü̃ rü nüxü̃ nacuax̱. 
11Rü duü̃xü̃gütanüwa rü ¿texé nüxü̃ tacuax̱ nax tax̱acügu naxĩnüxü̃ i 
wüxichigü i duü̃xü̃? Rü ngẽma naãxẽ i wüxichigü i duü̃xü̃wa 
ngẽxmaxü̃xicatama nixĩ i nüxü̃ cuáxü̃ i ngẽma nagu naxĩnüxü̃. Rü 
ngẽxgumarüxü̃ ta Tupanaãxẽ i Üünexü̃xicatama nixĩ i nüxü̃ cuáxü̃ nax 
tax̱acügu naxĩnüxü̃ ya Tupana. 
12Rü yixema rü tama ñoma i naanecüãx̱ i naãxẽ nixĩ ga iyauxgüxü̃. Natürü 
tanayauxgü i ngẽma Naãxẽ ya Üünexü̃ ga Tupana taxcax̱ núma muxü̃ nax 
nüxü̃ icuáxü̃cax̱ i guxü̃ma i ngẽma ngü̃xẽẽgü ga Tupana norü ngechaü̃maxã 
tüxna ãxü̃. 
13Rü ñu̱xma nax pemaxã nüxü̃ tixuxü̃ i ngẽmachiga, rü Tupanaãxẽ ya 
Üünecü toxna ãxü̃ i oremaxã nixĩ i pemaxã nüxü̃ tixuxü̃. Rü tama ore i torü 
cuax̱wa tayaxuxü̃maxã nixĩ i pemaxã nüxü̃ tixuxü̃. Rü ngẽmaãcü Tupanaãxẽ 
i Üünexü̃arü oremaxã tayango̱xẽxẽ i ngẽma Tupana nagu rüxĩnüxü̃ rü tüxü̃̃́ 
naxwax̱exü̃. 

14Rü texé ya tama Tupanaãxẽ ya Üünecü tümawa ngẽxmaxẽ, rü taxucürüwa 
tanayaxu i ngẽma Tupanaãxẽ ya Üünecü tüxü̃ ngu̱xẽẽxü̃, erü tümacax̱ ya 
yíxema duü̃xẽ rü natücax̱mamare nixĩ. Rü tama nüxü̃ tacuax̱éga erü yíxema 
Tupanaãxẽ ya Üünecü tümawa ngẽxmaxẽxicatama tixĩ ya nüxü̃ cuáxe nax 
tanangugüxü̃ nax tax̱acüchiga yixĩxü̃ i ngẽma Tupanaãxẽ ya Üünecü tüxü̃ 
ngu̱xẽẽxü̃. 
15Rü yíxema duü̃xẽ ya Tupanaãxẽ ya Üünecü tümamaxã icuáxe, rü mea nüxü̃ 
tacuax̱ i guxü̃ma i ngẽma mexü̃ ya Tupana tüxü̃̃́ naxwax̱exü̃. Rü taxucürüwa 
texé tümachiga chixexü̃ tixu. 
16Rü Tupanaarü ore i ümatüxü̃wa rü ñanagürü: “¿Texé nüxü̃ tacuax̱ nax 
tax̱acügu naxĩnüxü̃ ya tórü Cori? ¿Rü texé nüxü̃ tacuax̱ nax Tupanaxü̃ 
taxucu̱xẽxü̃?” ñanagürü. Natürü yixema nixĩ i aixcüma nüxü̃ icuáxü̃ i ngẽma 
Cristu nagu rüxĩnüxü̃. 

1 Coríntiuwa 3 

Pauru rü Apóru rü wüxigu Tupanaaxü̃̃́  napuracüe 

1Pa Chauenexẽgüx, yexguma noxri petanüwa changuxgu, rü taxucürüwa 
duü̃xü̃gü i meama Tupanaxü̃ cuax̱güxü̃rüxü̃ãcü pemaxã nüxü̃ chixu i 
Tupanaarü ore. Natürü duü̃xü̃gü ga yexwacax yaxõgüxü̃rüü̃ãcü pemaxã 
nüxü̃ chixu yerü pema rü yexwacax peyaxõgü ga yexguma. Rü yemacax̱ 
yexwacax yaxõgüxü̃rüü̃ãcü pemaxã nüxü̃ chixu ga Cristuchiga. 
2-3Rü tauxchaxü̃ ga oremaxã pexü̃ changúexẽxẽ, ngẽxgumarüxü̃ i wüxi i 
õxchana ega noxri nabuxgu rü naégünenixü̃ ya tauxchaãcü yaxaxü̃ne nüxna 
taxã. Rü yemaacü tauxchaxü̃ ga oremaxã pemaxã nüxü̃ chixu ga Tupanaarü 
ore ga noxrix, yerü taxucürüwa nüxü̃ pecuax̱éga ga Tupanaarü ore ga yexera 
guxchaxü̃. Rü ñu̱xma rü ta tama nüxü̃ pecuax̱éga i ngẽma Tupanaarü ore i 
yexera guxchaxü̃, erü ñoma tama yaxõgüxü̃rüü̃tama pemaxẽ. Rü dücax, 
ñu̱xma nax pixãũxãchiwax̱egüxü̃ rü pegümaxã penuexü̃, rü ngẽmawa 
nango̱x nax ngẽma tama mea yaxõgüxü̃rüü̃tama pemaxẽxü̃ rü ñoma i 
naanecüãx̱ nagu rüxĩnüexü̃ãcütama penaxüxü̃. 

4Rü ngẽxguma petanüwa wüxíe ñagügu rü: “Choma rü Pauruwe charüxũ”, 
ñagügu, rü togue rü: “Choma rü Apóruwe charüxũ”, ñagügu, rü ngẽmawa 
nango̱x nax ngẽma duü̃xü̃gü i tama yaxõgüxü̃ãcüma pemaxẽxü̃. 
5Rü ngẽxguma mea nagu rüxĩnüegu, ¿rü tax̱acü chixĩ i choma i Paurux? rü 
¿tax̱acü nixĩ i nüma i Apórux? Toma rü Tupanaarü duü̃xü̃gümare tixĩgü, rü 
togagu nixĩ ga nüxü̃̃́ peyaxõgüxü̃ ya Cori ya Ngechuchu. Rü wüxichigü ga 
toma rü tanaxü ga yema puracü ga tórü Cori toxna ãxü̃. 
6Rü chauxü̃tawa nixĩ ga nüxü̃ pexĩnüexü̃ rü peyaxõgüxü̃ ga Tupanaarü ore 
ga noxrix. Rü Apóru nixĩ ga pexü̃ rüngü̃xẽẽcü nax yexeraãcü mea 
peyaxõgüxü̃ ga yema ore. Natürü Tupana nixĩ ga pexü̃ maxẽxẽẽcü. 
7Rü ngẽmacax̱ woo yíxema tüxíra duü̃xü̃gümaxã nüxü̃ ixuxe i Tupanaarü 
ore rü woo yíxema wixwena yexeraãcü duü̃xü̃güxü̃ ngúexẽẽ̃́xe, rü taxuxü̃ma 
tixĩgü. Natürü Tupana nixĩ ya guxü̃ma ücü, erü nüma nixĩ i duü̃xü̃güxü̃ 
namaxẽxẽẽxü̃. 
8Rü ngẽmaãcü ya yíxema tüxíra duü̃xü̃gümaxã nüxü̃ ixuxe i Tupanaarü ore, 
rü yíxema wixwena yexeraãcü duü̃xü̃güxü̃ ngúexẽxẽ̃́xe rü tawüxigumare i 
ngẽma puracüwa. Natürü ngẽxgumarüxü̃ nax tanaxüxü̃ i ngẽma puracü, rü 
Tupana rü tá tüxü̃̃́ nanaxütanü ya wüxichigü. 
9Rü toma rü wüxigu Tupanaaxü̃̃́ tapuracüe. Rü ngẽmaãcü nixĩ i perü 
maxü̃wa napuracüxü̃ ya Tupana nax nüma nanaxwax̱exü̃ãcüma noxrü 
pixĩgüxü̃cax̱. 
10Rü choma nixĩ ga Tupana choxü̃ muxü̃ nax chaxíra pemaxã nüxü̃ 
chixuxü̃cax̱ ga Cristuchiga. Rü togü nixĩ ga chowena yexeraãcü pexü̃ 
ngúexẽẽxü̃. Natürü guxãma ya texé ya naxǘxe i ñaa puracü rü name nixĩ i 
taxuãxẽ nax mea tanaxüxü̃cax̱. 
11Rü ngẽma puracü rü Ngechuchu ya Cristu nixĩ ga inaxügücü, rü ngẽmacax̱ 
taxucürüwama texé toguena tanaxü i ngẽma puracü ga noxri Ngechuchu ya 
Cristu ixügüxü̃. 

12Rü ñu̱xma nax Ngechuchu ya Cristu yixĩxü̃ ga inaxügücü i ngẽma puracü 
rü wüxichigü i yixema rü tanaxwax̱e i taxuãxẽ nax mea yanguxẽẽxü̃ i ngẽma 
puracü i Cristu tüxna ãxü̃. Erü yíxema aixcüma mea naxǘxe i ngẽma puracü, 
rü ñoma wüxi i ĩpataarü üruxü̃ i úirumü rü diẽrumü rü nuta ya 
mexẽchicümaxã üpataxü̃rüxü̃ tixĩ. Natürü yíxema tama aixcüma mea 
naxǘxe i ngẽma puracü rü ñoma ĩpataarü üruxü̃ i chixexü̃ i nai rü naixatü 
rü dexnemenax̱ãmaxã üpataxü̃rüxü̃ tixĩ. 
13Natürü ngẽxguma nawa nanguxgu i ngẽma ngunexü̃ i nagu Tupana tüxna 
cax̱axü̃, rü tá nango̱x nax ñuxãcü wüxichigü i duü̃xü̃ naxüxü̃ i Tupanaarü 
puracü. Erü ngẽma ngunexü̃gu rü tá nangẽxma ya üxü ya taxüchine. Rü 
ñoma tax̱acü üxüwa iguxü̃rüxü̃ tá nixĩ ya Tupana nüxü̃ üxü̃ i wüxichigü i 
duü̃xü̃arü puracü rü aixcüma name rüex̱na tama. 
14Rü yíxema aixcüma mea naxǘxe i Cristuarü puracü, rü yimá ĩpata ya 
taixü̃ne ya tama üxümaxã ixaxü̃nerüxü̃ tá nixĩ i ngẽma tümaarü puracü. Rü 
tá Tupanaxü̃tawa tanayaxu i tümaarü natanü naxcax̱ i ngẽma taxüxü̃. 
15Natürü yíxema tama aixcüma mea naxǘxe i ngẽma puracü, rü yima ĩpata 
ya tama taixü̃ne ya üxümaxã ixaxü̃nerüxü̃ tá nixĩ i ngẽma tümaarü puracü. 
Rü tá ngẽxma inayarüxomare i guxü̃ma i ngẽma taxüxü̃. Rü tüxicatama 
taxũtáma tixa ñoma wüxi i duü̃xü̃ i üxüemawa iyagoxü̃rüxü̃. 
16¿Tama ẽx̱na nüxü̃ pecuax̱ nax Tupanapata pixĩgüxü̃, rü nüma i Tupanaãxẽ 
pewa nax namaxü̃xü̃? 
17Rü ngẽxguma texé Tupanapata chixexẽẽgu, rü Tupana tá tüxü̃ napoxcu, 
erü Tupanapata ya nawa namaxü̃ne rü naxüüne. Rü pematama nixĩ ya yimá 
Tupanapata nax pixĩgüxü̃. 
18Tama name i texé tügütama tawomüxẽxẽ. Rü ngẽxguma petanüwa texé 
tügügu rüxĩnügu nax aixcüma nüxü̃ tacuáxü̃ i ñoma i naanearü cuax̱, rü 
name nixĩ i ñoma taxuxü̃ma tacuáxü̃rüxü̃ tügü tixĩxẽxẽ. Rü ngẽxguma tá nixĩ 
i wüxi i duü̃xü̃ i aixcüma nüxü̃ cuáxe tixĩxü̃. 

19Erü ñoma i naanearü cuax̱ rü Tupanacax̱ rü wüxi i ngeãẽmare nixĩ. Erü 
Tupanaarü ore i ümatüxü̃wa rü ñanagürü: “Ngẽma duü̃xü̃gü i nügügu 
rüxĩnüexü̃ nax norü cuax̱maxã duü̃xü̃güxü̃ nawomüxẽẽxü̃, rü Tupana rü tá 
ngẽmatama norü womüxẽẽgu nanayixẽxẽ”, ñanagürü. 
20Rü Tupanaarü ore rü ñanagürü ta: “Tórü Cori ya Tupana rü nüxü̃ nacuax̱ 
nax taxuwama namexü̃ i norü ĩnü i ngẽma duü̃xü̃gü i ñoma i naanearü 
cuax̱maxã tügü ticuax̱üxü̃”, ñanagürü. 
21Rü ngẽmacax̱ tama name i texé tügü ticuax̱üxü̃ ega duü̃xü̃güarü cuax̱ tüxü̃̃́ 
ngẽxmagu. Erü Tupana rü marü pexna nanaxã i guxü̃ma nax pexrü 
yixĩxü̃cax̱. 
22Rü ngẽmacax̱ i choma i Pauru, rü Apóru, rü Pedru rü ñoma i naane, rü 
tórü maxü̃, rü tórü yu, rü ngẽma ñu̱xma ngẽxmaxü̃ rü ngẽma yixcüra tá 
ngẽxmaxü̃, rü guxü̃ma i ngẽma rü pexrü nixĩ. 
23Rü pema rü Cristuarü pixĩgü, rü Cristu rü Tupanaarü nixĩ. 

1 Coríntiuwa 4 

Ngechuchuarü ngúexü̃gü ga imugüxü̃arü puracüchiga 

1Rü ngẽmacax̱ tanaxwax̱e i nagu perüxĩnüe nax Cristuarü 
puracütanüxü̃mare tixĩgüxü̃. Rü nüma nixĩ i toxü̃ namuxü̃ nax pexü̃ 
tangúexẽẽxü̃cax̱ ga yema ore ga noxri Tupanaxicatama nüxü̃ cuáxü̃. 
2Rü ngẽxguma texé wüxi i puracü tüxna ãxgu, rü name nixĩ i mea 
tayanguxẽxẽ i ngẽma puracü nax ngẽmaãcü tügü itawéxü̃cax̱ nax wüxi i 
duü̃xü̃ i mexü̃ tixĩxü̃. 
3Rü ngẽmacax̱ i ñu̱xma nax mea íchanaxüxü̃ i ngẽma puracü ya Tupana 
choxna ãxü̃, rü taxucax̱ma chaxoegaãxẽ ega woo ngẽma puracüchigacax̱ 
choxna pecagu, rüex̱na tax̱acürü ãẽx̱gacü choxna cax̱gux. Rü woo i 
chomatama rü taxuxü̃cax̱ma íchicuax̱ nax ngextá chixri chanaxüxü̃ i ngẽma 
puracü. 
4Natürü ñu̱xma nax chomatama nagu charüxĩnüxü̃ nax nataxuxü̃ma i chorü 
chixexü̃ i Tupanapex̱ewa, rü tama ngẽmacax̱ Tupana choxü̃ nadau nax 

changearü pecaduã̃́xü̃. Erü nümatama ya tórü Cori ya Tupana nixĩ ya choxü̃ 
cuáarü maxü̃ãcü. 
5Rü ngẽmacax̱ tama name nax yaxtacüma texéxü̃ pengugüarü maxü̃ã̃́xü̃. 
Natürü name nixĩ i ípenangu̱xẽxẽ nax núma naxũxü̃ ya tórü Cori. Rü nüma 
tá nixĩ i nango̱xẽẽãxü̃ i guxü̃ma i ngẽma ñu̱xma icúxü̃ rü guxü̃ma i ngẽma 
duü̃xü̃gü naãẽwa nagu rüxĩnüexü̃. Rü ngẽxguma tá nixĩ ya Tupana i tüxü̃ 
yacuax̱üxü̃ ya wüxichigü ya yíxema aixcüma mexü̃ ügüxe. 
6Pa Chauenexẽgüx, perü mexü̃cax̱ nixĩ i pemaxã nüxü̃ tixuxü̃ i ngẽma ore 
nax Tupana naxwax̱exü̃ãcüma pemaxẽxü̃cax̱. Rü choma rü Apóru nixĩ i perü 
cuax̱ruü̃gü tixĩgüxü̃. Rü name nixĩ nax towa pengúexü̃ rü tama ípeyatóxẽẽxü̃ 
i Tupanaarü ore i marü ümatüxü̃. Rü ngẽmaãcü taxũtáma texé tügü 
ticuax̱üxü̃ namaxã i wüxi i Tupanaarü orearü uruxü̃ rü ngẽma to rü tama. 
7Rü ñu̱xma rü cuxna chaca, ¿rü texé tixĩ ya yíxema togüarü yexera cuxü̃ 
ixĩxexẽ̃́xẽ? Rü guxü̃ma i ngẽma cuxü̃̃́ ngẽxmaxü̃ rü Tupana nixĩ ya cuxna 
naxãcü. Rü ñu̱xma nax Tupana cuxna naxãxü̃ i ngẽma cuxü̃̃́ ngẽxmaxü̃ ¿rü 
tü̱xcüü̃ cugü quicuax̱üxü̃ ñoma cumatama cugüna cunaxãxü̃rüxü̃? 
8Rü pegügu perüxĩnüegu rü marü pexü̃̃́ nangẽxma i guxü̃ma i penaxwax̱exü̃ 
nax Tupanapex̱ewa pimexü̃cax̱. Rü pegügu perüxĩnüegu rü ñoma ãẽx̱gacügü 
i taxü̃rüxü̃ pixĩgü, rü taxuxü̃ma i ngü̃xẽxẽ toxü̃tawa penaxwax̱e. ¡Chierüx 
aixcüma Tupanapex̱ewa ãẽx̱gacügü pixĩgügu nax toma rü ta wüxigu pemaxã 
ãẽx̱gacügü nax tixĩgüxü̃cax̱! 
9Rü toma nax Ngechuchu toxü̃ imugüxü̃, rü chau̱̱xcax̱ rü Tupana rü wixwe 
toxü̃ nawogü. Rü ñoma poxcuexü̃ i yuwa ĩxü̃rüxü̃ tixĩgü. Rü ñoma i 
naanecüãx̱pex̱ewa, rü Tupanaarü orearü ngeruü̃gü i daxũcüãx̱pex̱ewa, rü 
yatügüpex̱ewa ñoma wüxi i cugürüxü̃ tixĩgü. 
10Rü ñu̱xma rü Cristugagu taxuxü̃ma icuáxü̃ toxü̃ nawogü i duü̃xü̃gü, natürü 
i pema rü Cristugagu pegu narüxĩnüe nax duü̃xü̃gü i nüxü̃ icuáxü̃ pixĩgüxü̃. 
Rü duü̃xü̃gücax̱ rü taturae, natürü i pema rü peporae. Rü duü̃xü̃gü toxü̃ 
naxo, natürü i pema rü pexü̃ nangechaü̃gü. 

11Rü ñu̱xma rü ta tama inayacuax̱ nax ngúxü̃ tingegüxü̃, rü taiya toxü̃̃́ 
nangu̱x, rü titax̱awae, rü tangexchiru. Rü duü̃xü̃gü rü chixri tomaxã 
nachopetü, rü tangepata. 
12Rü tipae nax yeü̃cürü toxmex̱maxã tapuracüexü̃. Rü duü̃xü̃gü rü chixexü̃ 
tomaxã nixugüe, natürü i toma rü mexü̃ i oremaxã tanangãxü̃gü. Rü towe 
ningẽxü̃tanü, natürü yáxna namaxã taxĩnüe. 
13Rü chixri tochiga nidexagü, natürü i toma rü mea nachiga tidexagü. Rü 
ñoma guxchirexü̃ nadaugüxü̃rüxü̃ tomaxã nixĩgü, rü ñoma duü̃xü̃gü i 
taxuwama mexü̃ãcü toxü̃ nixĩgüxẽxẽ. Rü ñu̱xma rü ta ngẽmaãcütama 
tomaxã nixĩgü. 
14Tama pexcax̱ chanaxümatü i ngẽmachiga nax pexü̃ chaxãneexẽẽxü̃cax̱. 
Natürü pexcax̱ chanaxümatü nax pexü̃ chixucu̱xẽgüxü̃cax̱ chauxacügürüxü̃ 
erü pexü̃ changechaü̃. 
15Rü woo nangẽxmagu i 10,000 i perü ngu̱xẽẽruü̃gü i Cristuchiga pexü̃ 
ngúexẽẽxü̃, natürü chaxicatama nixĩ i penatü chixĩxü̃ i Tupanaarü orewa. 
Yerü chaxíra nixĩ ga pemaxã nüxü̃ chixuxü̃ ga Tupanaarü ore i mexü̃, rü 
chauxü̃tawa nixĩ ga penayaxuxü̃ ga Ngechuchu ya Cristu. 
16Rü ngẽmacax̱ pexü̃ chacaa̱x̱ü̃ nax chauxrüxü̃ mea pemaxẽxü̃. 
17Rü ngẽmacax̱ pexü̃tawa chanamu ya Timutéu ya poraãcü nüxü̃ 
changechaü̃cü. Rü nüma rü chaunerüxü̃ nixĩ i Coriarü puracüwa, rü aixcüma 
mea nayanguxẽxẽ i guxü̃ma i ngẽma nagu chanamuxü̃. Rü nüma tá pexna 
nüxü̃ nacuax̱ãchixẽxẽ nax ñuxãcü Ngechuchu ya Cristupex̱ewa mea 
chamaxü̃xü̃ rü mea chanangúexẽẽxü̃ ga yema yaxõgüxü̃ ga natanügu 
chixũgüxü̃. 
18Rü ñuxre i pemax rü pegü picuax̱üü̃gü, erü nagu perüxĩnüe nax tagutáma 
pexü̃tawa íchayadauxü̃. 
19Natürü ngẽxguma tórü Cori ya Tupana naxwax̱egu, rü paxa tá ngéma 
chaxũ nax pexü̃ íchayadauxü̃cax̱. Rü ngẽxguma rü tá chomaxü̃chi nüxü̃ 
chadau rü aixcüma yixĩ nax nüxü̃̃́ nangẽxmaxü̃ i Tupanaarü pora i ngẽma 

duü̃xü̃gü i nügü icuax̱üü̃güxü̃, rüex̱na dexagümare yixĩ i ngẽma nüxü̃ 
yaxugügüxü̃. 
20Erü Tupana íngẽxmaxü̃wa rü tama dexagümare nixĩ, natürü ngéma nango̱x 
i Tupanaarü pora. 
21¿Rü tax̱acü nixĩ i penaxwax̱exü̃ i pemax? ¿Penaxwax̱e nax pexü̃ 
chingagüxü̃ i ngẽxguma ngéma changuxgu, rüex̱na penaxwax̱e nax pexü̃ 
changechaü̃ãcüma rü pemaxã chamecümaãcüma pexü̃ nax íchayadauxü̃? 

1 Coríntiuwa 5 

Wüxi i yatü i chixri maxü̃chiga 

1Rü duü̃xü̃gü nüxü̃ nixugügü rü wüxi i yatü i petanüwa rü naérücümaxãtama 
naxãxmax̱. Rü ngẽma nixĩ i pecadu i poraãcü chixexü̃chixü̃, rü woo ngẽma 
duü̃xü̃gü i tama yaxõgüxü̃tanüwa rü tama ngẽmaãcü namaxẽ. 
2¿Rü ñuxãcü i pema rü pegü picuax̱üü̃güamaxü̃ i ñu̱xma? Narümemae chi 
nixĩ nax pegümaxã pengechaü̃güxü̃. Rü ngẽma yatü i ngẽma chixexü̃ üxü̃ 
¡rü ípenatax̱üchixü̃ i petanüwa! 
3Rü woo tama petanüwa changexmagu i chomax, natürü chorü ĩnüwa 
guxü̃guma petanüwa changexma. Rü ñoma pexü̃tawa changexmaxü̃rüxü̃ rü 
tórü Cori ya Ngechuchu ya Cristuégagu pemaxã nüxü̃ chixu nax petanüwa 
ípenatax̱üchixü̃ i ngẽma yatü. 
4Rü ngẽxguma Cristuégagu pengutaquex̱egü rü choma rü tá ta petanüwa 
changexma i chauãẽwa. Rü nüma ya tórü Cori ya Ngechuchu rü tá 
napetanügu nax norü poramaxã pexü̃ naporaexẽẽxü̃cax̱. 
5Rü ngẽmaãcü tórü Cori ya Ngechuchuégagu rü tá name nax Chatanána 
penamuxü̃ i ngẽma yatü nax Chataná ngúxü̃ nüxü̃ ingexẽẽxü̃cax̱ i naxü̃ne. 
Natürü naãxẽ rü tá namaxü̃ i ngẽxguma wena núma naxũxgu ya tórü Cori 
ya Ngechuchu. 

6¡Rü tama name i pema rü pegü picuax̱üxü̃ naxcax̱ i ngẽma pexüxü̃! ¿Tama 
ẽx̱na nüxü̃ pecuax̱ i ngẽma ore i ñaxü̃: “Wüxi i íxraxü̃ i paũarü pu̱xẽẽruxü̃ 
rü taxü̃ma i paũchara nipu̱xẽxẽ”, ñaxü̃? 
7Rü ngẽmacax̱ name nixĩ i nüxü̃ perüxoe i guxü̃ma i ngẽma nũxcümaü̃xü̃ i 
pecüma i pexü̃ chixexẽẽxü̃. Rü ngẽxguma ngẽma pexü̱xgu, rü ñoma paũ i 
ngexwacax̱ü̃xü̃ i paũcharawa üxü̃rüxü̃ tá pixĩgü. Rü pema rü ñoma paũ i 
ngearü pu̱xẽẽruü̃ã̃́xü̃ i Üpetüchigaarü petawa ingṍxü̃rüxü̃ tá pime. Rü 
ñu̱xma i pema rü aixcüma ngexwacax̱ü̃xü̃ i duü̃xü̃gü pixĩgü, yerü Cristu rü 
tórü Üpetüchigaarü carnéru ixĩxü̃ rü marü tórü pecaducax̱ nayu. 
8Rü ngẽmacax̱ nüxü̃ tarüxoe i nũxcümaü̃xü̃ i tacüma i chixexü̃gü rü 
taxü̃nearü ngúchaü̃gü i ñoma paũ i pu̱xẽẽruxü̃ã̃́xü̃rüxü̃ ixĩxü̃. Rü 
tanaxüchiga i tórü Üpetüchiga namaxã i tórü maxü̃ i aixcüma mexü̃ i ñoma 
paũ i ngearü pu̱xẽẽruxü̃ã̃́xü̃rüxü̃ ixĩxü̃. 
9Nüxíraxü̃xü̃ ga chorü poperawa rü pemaxã nüxü̃ chixu nax tama namaxã 
pexãmücügüxü̃ i ngẽma duü̃xü̃gü i ngexü̃gü i ngĩxü̃nemaxã taxexü̃we 
rüxĩxü̃. 
10Natürü yexguma yema ñachagu pexü̃, rü tama pemaxã nüxü̃ chixu nax 
nüxna pixĩgachitanüxü̃chixü̃ i ngẽma duü̃xü̃gü i ñoma i naanewa ngexü̃gü i 
ngĩxü̃nemaxã taxexü̃we rüxĩxü̃, rüex̱na ngẽma duü̃xü̃gü i guxü̃ma i tax̱acü 
nügüna nugüchaü̃güxü̃, rüex̱na ngĩ ̃́tax̱agüxü̃, rüex̱na ngẽma duü̃xü̃gü i 
tupananetachicünax̱ãxü̃ icuax̱üü̃güxü̃. Erü ngẽxguma chi nax̱chax̱wa 
ípechoü̃gu i ngẽma duü̃xü̃gü, rü chi taxucürüwa i ñoma i naanewa 
pengẽxmagü. 
11Natürü yexguma pemaxã nüxü̃ chixuxgu nax tama namaxã pexãmücügüxü̃ 
i ngẽma duü̃xü̃gü i chixexü̃gu maxẽxü̃, rü nachiga chidexa i ngẽma duü̃xü̃ i 
nügü ixuxü̃ nax peenexẽgü i yaxõxü̃ nax yixĩxü̃, natürü nai i ngexü̃maxã 
maxü̃xü̃, rüex̱na aüxü̃, rüex̱na tupananetachicünax̱ãxü̃ icuax̱üü̃xü̃, rüex̱na 
oregütaa̱x̱ü̃, rüex̱na ngãxẽwax̱exü̃, rüex̱na ngĩ ̃́tax̱axü̃. Rü ngẽma duü̃xü̃gü 
nixĩ i pemaxã nüxü̃ chixuxü̃ nax tama namexü̃ nax namaxã pexãmücügüxü̃ 
rü bai i namaxã nax pechibüexü̃. 

12-13Rü tama cho̱xmex̱wa nangẽxma nax nüxna chacaxü̃ i ngẽma duü̃xü̃gü i 
tama Tupanaaxü̃̃́ yaxõgüxü̃. Rü Tupana tá nixĩ ya nüxna cacü i ngẽma 
duü̃xü̃gü. Natürü i pema rü pemex̱wa nangẽxma nax nüxna pecaxü̃ i ngẽma 
peenexẽgü i yaxõgüxü̃ i tama mea maxẽxü̃. Rü name nixĩ i petanüwa 
ípenamuxũchi i ngẽma yatü i chixexü̃gu maxü̃xü̃. 

1 Coríntiuwa 6 

Guxchaxü̃gü i taenexẽmaxã tüxü̃̃́  ngẽxmaxü̃chiga 

1Rü ngẽxguma wüxíe i pema pexü̃̃́ nangẽxmagu i tax̱acürü guxchaxü̃ i wüxi 
i peenexẽ i yaxõxü̃maxã, ¿rü tü̱xcüü̃ wüxi i ãẽx̱gacü i tama yaxõxü̃arü 
ngü̃xẽẽcax̱ ípeyaca nax nüma pexü̃̃́ namexẽẽãxü̃cax̱ i ngẽma perü 
guxchaxü̃gü? ¿Rü tama ẽx̱na inamexü̃ i ngẽma peenexẽgü i yaxõgüxü̃ nax 
pexü̃̃́ namexẽẽgüaxü̃̃́ i ngẽma perü guxchaxü̃gü? 
2¿Tama ẽx̱na nüxü̃ pecuax̱ nax yixema nax yaxõgüxü̃ tá yixĩxü̃ i naanearü 
gu̱xgu nüxna icagüxü̃ i guxü̃ma i ñoma i naanecüãx̱ i duü̃xü̃gü? Rü ñu̱xma 
nax pema tá yixĩxü̃ i ñoma i naanecüãx̱ i duü̃xü̃güxü̃ picagüxü̃, ¿rü tü̱xcüü̃ 
taxucürüwa i pematama penamexẽxẽ i ngẽma perü guxchaxü̃gü i 
íxrachiréxü̃? 
3¿Tama ẽx̱na nüxü̃ pecuax̱ rü woo ngẽma daxũcüãx̱ i Tupanaarü orearü 
ngẽruü̃gü, rü yixema tá yixĩxü̃ i nüxü̃ icagüxü̃? Rü ngẽmacax̱ yexeraãcü 
pexmex̱wa nangẽxma nax penamexẽẽxü̃ i ngẽma guxchaxü̃gü i petanüwa 
ngẽxmagüxü̃. 
4Rü ngẽmacax̱, ngẽxguma tax̱acürü guxchaxü̃ pexü̃̃́ ngẽxmagu i petanüwa, 
¿rü tü̱xcüü̃ i ngẽma ãẽx̱gacügü i tama yaxõgüxü̃xü̃tawa pegü 
ípeyaxuaxü̃güxü̃ nax pexü̃̃́ namexẽẽgüãxü̃cax̱ i ngẽma? 
5Rü pemaxã nüxü̃ chixu i ngẽma ore nax pexãneexü̃cax̱. ¿Ẽ̱xna tataxuma i 
petanüwa ya wüxíe ya nüxü̃ cuáxe nax tanamexẽẽxü̃ i ngẽma guxchaxü̃ i 
petanüwa ngẽxmaxü̃? 
6Rü pema rü tama pegümaxã penuẽxicatama, natürü naétü rü ãẽx̱gacügü i 
tama yaxõgüxü̃xü̃tawa pexĩ nax penamexẽẽxü̃cax̱ i ngẽma perü guxchaxü̃gü. 

7Rü ngẽma nax pegümaxã penuexü̃, rü ngẽma rü poraãcü chixexü̃ nixĩ. ¿Rü 
tü̱xcüü̃ tama yáxna namaxã pexĩnüe i ngẽma guxchaxü̃gü i peenexẽ pemaxã 
üxü̃? ¿Rü tü̱xcüü̃ tama namaxã peporae ega texé perü ngẽmaxü̃cax̱ ngĩx̱gux? 
8Natürü i pemax, rü poraãcü chixexü̃ pexüe, erü woo peenexẽgü i 
yaxõgüxü̃axü̃̃́ rü ta pengĩx̱. 
9-10¿Tama ẽx̱na nüxü̃ pecuax̱ nax ngẽma duü̃xü̃gü i chixexü̃ ügüxü̃ rü 
nataxuxü̃táma i nachica i Tupana ãẽx̱gacü íyixĩxü̃wa? ¡Rü tama name i 
pegütama pewomüxẽxẽgü! Erü Tupana ãẽx̱gacü íyixĩxü̃wa rü nataxutama i 
nachica i ngẽma duü̃xü̃gü i nai i ngexü̃maxã ipexü̃, rü ngẽma duü̃xü̃gü i 
tupananetachicünax̱ãxü̃ icuax̱üü̃güxü̃, rü ngẽma duü̃xü̃gü i naxmax̱ẽchita 
rüex̱na nateechita ngeãẽxü̃, rü ngẽma yatügü i naxrüxü̃ yatüxü̃maxã 
ngeãẽxü̃, rü ngẽma ngexü̃gü i naxrüxü̃ ngexü̃gümaxã ngeãẽxü̃, rü ngẽma 
ngĩ ̃́tax̱agüxü̃, rü ngẽma aüwax̱egüxü̃, rü ngẽma ngãxẽwax̱egüxü̃, rü ngẽma 
oregütaa̱x̱güxü̃, rü ngẽma womüxẽẽwax̱egüxü̃. Rü guxü̃ma i ngẽmagü rü 
nataxutama i nachica i Tupana ãẽx̱gacü íyixĩxü̃wa. 
11Rü yexgumarüü̃tama pixĩgü ga ñuxre ga pema ga ü̃pax. Natürü i ñu̱xma ya 
Tupana rü marü pexü̃̃́ ínanapi i perü chixexü̃ nax noxrüxicatama 
pixĩgüxü̃cax̱. Rü ñu̱xma rü napex̱ewa pime yerü Naãxẽ ya Üünexü̃ rü tórü 
Cori ya Ngechuchu ya Cristuégagu marü perü pecaduna pexü̃ ínanguxü̃xẽxẽ. 

Taxü̃ne rü naxüüne 

12Rü ñuxre i pema rü ñaperügügü: “Marü name nax chanaxüxü̃ i ngẽma 
chanaxwax̱exü̃”, ñaperügügü. Rü aixcüma nixĩ i ngẽma, natürü tama guxü̃ i 
ngẽma ixügüxü̃ rü tüxü̃̃́ name. Rü aixcüma nixĩ ya Tupana choxü̃ 
ínguxuchixẽẽxü̃ nax chanaxüxü̃cax̱ i ngẽma mexü̃ i chanaxwax̱exü̃, natürü 
tama name nax tax̱acürü chixexü̃gu chaugü changu̱xẽẽxü̃ nax ngẽma 
chomaxã icuáxü̃cax̱. 
13Rü ngẽxgumarüxü̃ ta rü ñuxre i duü̃xü̃gü rü ñanagürügü: “Õna rü 
taxü̃necax̱ nixĩ, rü taxü̃ne rü õnacax̱ nixĩ”, ñanagürügü. Rü aixcüma 
ngẽmaãcü nixĩ, natürü ya Tupana rü tá inayanaxoxẽxẽ i guxü̃ma i ngẽma. 
Rü taxü̃ne rü tama nai i ngexü̃maxã namaxã nax ingẽãẽmarexü̃cax̱ nixĩ. Erü 

taxü̃nemaxã nixĩ i inaxüxü̃ i tórü Coriarü ngúchaü̃. Rü tórü Cori nixĩ ya 
taxü̃nearü yora. 
14Rü nüma ya Tupana rü wena nanamaxẽxẽ ga tórü Cori ya Ngechuchu, rü 
ngẽxgumarüxü̃ tá ta norü poramaxã wena tüxü̃ namaxẽxẽxẽ. 
15¿Rü tama ẽx̱na nüxü̃ pecuax̱ nax ngẽma pexene rü Cristuarü nax yixĩxü̃? 
¿Rü ñuxãcü tá ngẽma chaxune i Cristuarü ixĩxü̃ rü wüxi i ngexü̃ i 
naxü̃nemaxã taxexü̃maxã namaxü̃? Taxucürüwama ngẽmaãcü nixĩ. 
16¿Ẽ̱xna tama nüxü̃ pecuax̱ rü ngẽxguma wüxi i ngexü̃ i naxü̃nemaxã 
taxexü̃maxã namaxü̃gu ya wüxi ya yatü rü ngẽma taxre i naxü̃ne rü 
wüxitama i naxü̃ne yixĩxü̃? Erü Tupanaarü ore i ümatüxü̃wa rü ñanagürü: 
“Ngẽma taxre i naxü̃ne rü wüxitama i naxü̃ne tá nixĩ”, ñanagürü. 
17Natürü ngẽxguma wüxi i duü̃xü̃ rü tórü Cori ya Cristuaxü̃̃́ yaxõõxgu, rü 
ngẽma naãxẽ i ngẽma duü̃xü̃ rü Cristuãẽmaxã wüxigutama narüxĩnüe. 
18Rü ngẽmacax̱ name nixĩ nax nüxü̃ perüxoexü̃ i pexenearü ngúchaü̃ nax 
pexüxü̃. Rü guxü̃ma i togü i pecadu i wüxi i duü̃xü̃ üxü̃ rü tama naxü̃nexü̃ 
nachixexẽxẽ. Natürü ngẽma nax nai i ngexü̃maxã namaxü̃xü̃ rü ngẽmawaxi 
nixĩ i naxü̃nexü̃ chixexẽẽxü̃. 
19¿Tama ẽx̱na nüxü̃ pecuax̱ i pexene rü Tupanaãxẽ i Üünexü̃pata nax yixĩxü̃? 
Rü pegu nixĩ i naxãchiü̃xü̃ i Naãxẽ ya Üünexü̃ ya Tupana pexna muxü̃. Rü 
ngẽmacax̱ i pema rü tama pexenearü yora pixĩgü. 
20Erü Tupana rü marü pexcax̱ nataxe rü poraãcü nüxü̃̃́ petatanü. Rü 
ngẽmacax̱ penaxwax̱e i ngẽma pexenemaxã mea Tupanacax̱ pemaxẽ rü nüxü̃ 
picuax̱üü̃gü. 

1 Coríntiuwa 7 

Ucu̱xẽgü i ãma̱xchiga rü ãtechiga 

1Rü ñu̱xma rü tá pexü̃ changãxü̃ ga yema ãmax̱chiga ga choxna naxcax̱ 
pecaxü̃ ga perü poperawa. Rü narümemae chi nixĩ i noxtacüma tama 
naxãxmax̱ ya yatü. 

2Natürü ngẽma nax naxü̃nearü ngúchaü̃ naxügümarexü̃ i duü̃xü̃gü, rü 
narümemae nixĩ i wüxichigü ya yatü rü naxãmaxü̃, rü wüxichigü i nge rü 
naxãtexü̃. 
3Rü yimá yatü ya ãmacü rü tama name nax naxmax̱na nügü yanuxũxü̃. Rü 
ngẽma nge i ãtecü rü tama name nax ngĩtena ngĩgü yanuxũxü̃. 
4Erü ngẽma nge i ãtecü rü tama ngĩgüxü̃nearü yoratama iyixĩ, erü ngĩte nixĩ 
ya ngĩxĩnearü yora ixĩcü. Rü ngẽxgumarüxü̃ ta ya ngĩte rü tama 
nügüxü̃nearü yora nixĩ, erü naxmax̱ iyixĩ i naxü̃nearü yora ixĩcü. 
5Rü tama name i wüxi ya yatü rü naxmax̱na nügü ninuxũ, rü ẽx̱na wüxi i 
ngecü rü ngĩtena ngĩgü iyanuxũ, ega tama nügümaxã namexẽẽãgu nax 
ñuxre i ngunexü̃ tama nügümaxã namaxẽxü̃ naxcax̱ nax nayumüxẽgüxü̃. Rü 
ngẽmawena rü name nixĩ nax wenaxarü noxrirüxü̃ nügümaxã namaxẽxü̃ nax 
tama Chataná nüxna ĩnüxü̃cax̱ nax chixexü̃gu nayixẽẽãxü̃cax̱. 
6Rü guxü̃ma i ñaa ore i pemaxã nüxü̃ chixuxü̃ i ãmax̱chiga rü ãtechiga rü 
tama wüxi i mu nixĩ i ngẽma. Natürü pexü̃ chaxucu̱xẽmare nax ngẽmaãcü 
mea pemaxẽxü̃cax̱. 
7Rü chomatama nagu charüxĩnü rü chierüx name nixĩ ega choma 
chamaxü̃xü̃rüxü̃ namaxẽgu i guxü̃ma i duü̃xü̃gü. Natürü Tupana rü 
wüxichigü i duü̃xü̃na nanaxã i nacüma nax ñuxãcü namaxẽxü̃cax̱ rü ñuxãcü 
nagu naxĩnüxü̃cax̱. Rü ngẽmacax̱ tama guxãma tawüxigu. 
8Rü ngẽma ngemax̱güxü̃ rü ngetegüxü̃ rü yutegüxü̃ rü namaxã nüxü̃ chixu 
rü narümemae nixĩ i chauxrüxü̃ tama naxãxmax̱ rü tama naxãte. 
9Natürü ngẽxguma wüxi i duü̃xü̃ taxucürüwa naxü̃nearü ngúchaü̃maxã 
naporagu, rü name nixĩ nax naxãmaxü̃ rü ẽx̱na naxãtexü̃. Erü narümemae 
nixĩ i noxtacüma naxãxmax̱ rü ẽx̱na naxãte nax tama naxü̃nearü 
ngúchaü̃gagu düxwa chixexü̃gu nanguxü̃. 
10Natürü yíxema marü ãmaxe rü ãtéxe, rü tümamaxã nüxü̃ chixu nax tama 
namexü̃ nax tümatexü̃ ítatáxü̃. Rü ngẽma mu rü tórü Coriarü mu nixĩ, rü 
tama choxrü nixĩ. 

11Natürü ngẽxguma chi ngürüãchi wüxi i ngexü̃ natexü̃ ítax̱gu, rü name nixĩ 
i noxtacüma nangete rü ẽx̱na wena natecax̱ nataegu. Rü ngẽxgumarüxü̃ ta 
ya yatü rü tama name i naxmax̱ü̃ ínatax̱. 
12Rü ñu̱xma rü choxü̃̃́ nangẽxma i wüxi i ore i tümacax̱ ya yíxema ãmaxe 
ngĩmaxã i wüxi i nge i tama yaxõ̱xcü. Rü ngẽma ore rü choxrütama nixĩ rü 
tama tórü Coriarü nixĩ. Rü ngẽxguma wüxi ya yatü ya õcü ngĩmaxã ãmax̱gu 
i wüxi i nge i tama yaxõ̱xcü, rü tama name i ngĩxü̃ ínatax̱, ega ngĩma rü 
aixcüma namaxã naxãtechaü̃gu. 
13Rü ngẽxguma wüxi i nge i yaxõ̱xcü ãtegu namaxã ya wüxi ya yatü ya tama 
yaxõcü, rü tama name i íinatax̱ ya yimá ngĩte ega nüma ya yimá yatü rü 
aixcüma ngĩmaxã naxãxmax̱chaü̃gu. 
14Rü yimá yatü ya tama yaxõcü, rü naxmax̱ i yaxõ̱xcügagu Tupana nüxü̃ 
nacuax̱. Rü ngẽma ngecü i tama yaxõ̱xcü, rü ngĩte ya yaxõcügagu Tupana 
ngĩxü̃ nacuax̱. Erü ngẽxguma chi tama ngẽmaãcü yixĩxgu, rü chi ngẽma 
naxacügü rü Tupanapex̱ewa rü duü̃xü̃gü i tama yaxõgüxü̃ãcügürüxü̃ tá 
nixĩgü. Natürü i ñu̱xma ya naxacügü rü marü Tupana tüxü̃ nacuax̱. 
15Natürü ngẽxguma wüxi ya yatü ya tama yaxõcü rü naxmax̱ü̃ ítáxchaü̃gu 
rü ¡noxtacüma ngĩxü̃ ínatax̱! Rü ngẽxgumarüxü̃ ta ega ngẽma ngecü i tama 
yaxõcü rü ngĩtexü̃ ítáxchaü̃gu, rü ¡noxtacüma ngĩtexü̃ ínatax̱! Rü ngẽxguma 
yimá yatü ya yaxõcü rü marü name ega wena naxãxmax̱gu. Rü 
ngẽxgumarüxü̃ ta i ngẽma ngecü i yaxõcü rü marü name ega wena naxãtegu. 
Erü pema nax peyaxõgüxü̃ rü Tupana pexü̃ nade nax pegü 
pengechaü̃güxü̃cax̱. 
16¿Rü cumax, Pa Ngecü i Tupanaaxü̃̃́ Yaxõ̱xcüx, tama ẽx̱na nüxü̃ cucuax̱ rü 
ngürüãchi cugagu Tupanaaxü̃̃́ yaxõõxü̃ ya yimá cute? ¿Rü cumax, Pa Yatü i 
Tupanaaxü̃̃́ Yaxõ̱xcüx, rü tama ẽx̱na nüxü̃ cucuax̱ rü ngürüãchi cugagu 
Tupanaaxü̃̃́ yaxõõxü̃ i ngẽma cuxmax̱? 
17Rü ñu̱xma rü pemaxã nüxü̃ chixu rü nüma ga Tupana rü wüxichigü ga 
duü̃xẽna nanaxã ga tümaarü cuax̱ nax tümaarü maxü̃maxã itacuáxü̃cax̱ rü 
mea tanaxüxü̃cax̱ i ngẽma puracü ga noxri tüxü̃̃́ yexmaxü̃ ga tauta Tupana 

tümacax̱ caxgux. Rü ngẽma ngu̱xẽẽtae nixĩ i namaxã chanangúexẽẽxü̃ i 
guxü̃ma i yaxõgüxü̃ i wüxichigü ya ngutaquex̱epataü̃wa ngẽxmagüxü̃. 
18Rü ngẽxguma Tupana naxcax̱ caxgux i wüxi i duü̃xü̃ i marü Yudíugürüxü̃ 
íwiechax̱müü̃pex̱echiraü̃xü̃, rü nüetama nixĩ ega ngẽmaãcütama yixĩxgu. Rü 
ngẽxguma Tupana nayauxgu i wüxi i duü̃xü̃ i tama 
íwiechax̱müü̃pex̱echiraü̃xü̃, rü nüetama nixĩ ega ngẽmaãcütama yixĩxgu. 
19Erü Tupanapex̱ewa rü nüetama nixĩ ega wüxi i duü̃xü̃ rü 
ínawíechax̱müü̃pex̱echiraü̃gu rü ẽx̱na tama. Erü ngẽma Tupana aixcüma 
naxwax̱exü̃ nixĩ nax naga naxĩnüxü̃ i wüxichigü i duü̃xü̃. 
20Rü wüxichigü i duü̃xü̃ rü name nixĩ i nawatama napuracü ga yema puracü 
ga nüxü̃̃́ yexmaxü̃ ga yexguma Tupana noxri naxcax̱ cax̱gu. 
21Rü yexguma wüxi ga coriarü mugüruxü̃ quixĩyane Tupana cuxcax̱ caxgu, 
rü tama name i ngẽmacax̱ cuxoegaãxẽ. Natürü ngẽxguma cuxü̃̃́ natauxchagu 
nax nüxna ícunguxuchixü̃ i ngẽma cori, rü marü name nax ícunguxuchixü̃. 
22Rü cuma nax mugüruxü̃ quixĩxü̃ ga yexguma Tupana cuxcax̱ caxgux nax 
nüxü̃̃́ cuyaxõxü̃cax̱ rü ñu̱xma rü marü cume nax tórü Cori ya Cristuaxü̃̃́ 
cupuracüxü̃. Rü cuma nax tama mugüruxü̃ quixĩxü̃ ga yexguma Tupana 
cuxcax̱ caxgux, rü ñu̱xma rü Cristuarü mugüruxü̃ quixĩ. 
23Tupana rü marü pexcax̱ nataxe rü poraãcü nüxü̃̃́ petatanü. ¡Rü ngẽmacax̱ 
i ñu̱xma rü taxũtáma naga pexĩnüe i ngẽma duü̃xü̃gü i wenaxarü ñoma i 
naanearü ngúchaü̃wa pexü̃ gagüchaü̃xü̃! 
24Pa Chauenexẽgüx, name nixĩ i wüxichigü i pema rü mea Tupanapex̱ewa 
penaxüama ga yema puracü ga noxri pexü̃̃́ yexmaxü̃ ga yexguma Tupana 
pexcax̱ caxgux. 
25Rü ñu̱xma rü tá pemaxã nüxü̃ chixu nachiga i ngẽma ngemax̱güxü̃ rü 
ngetegüxü̃. Rü tórü Cori ya Ngechuchu rü taxuxü̃ma i mu choxna naxã i 
ngẽmachiga. Natürü tá pemaxã nüxü̃ chixu i chorü ĩnü. Erü choma nixĩ i 
wüxi i duü̃xü̃ ga nüxü̃̃́ changechaü̃tümüü̃ãcüma choxü̃ nayaxuxü̃ ga tórü 
Cori. 

26Rü ngẽma ñu̱xma nüxü̃ idauxü̃ i guxchaxü̃gügagu rü chau̱̱xcax̱ rü chi name 
i tama nixãmax̱ i ngẽma yatügü i ngemax̱güxü̃. 
27Rü ngẽxguma marü cuxãmax̱gu rü tama name i ngĩxü̃ ícutax̱. Natürü 
ngẽxguma cungemax̱gu rü name i tama cuxãmax̱. 
28Natürü ngẽxguma cuxãmax̱gu rü tama pecadu nixĩ i ngẽma. Rü ngẽxguma 
wüxi i paxü̃ ãtegu rü tama pecadu nixĩ i ngẽma. Natürü ngẽma ixãmax̱güxü̃ 
rü ixãtegüxü̃ rü tá nayexera i norü guxchaxü̃gü i ñoma i naanewa, rü ngẽma 
nixĩ i tama chanaxwax̱exü̃ nax nangupetüxü̃. 
29Pa Chauenexẽgüx, pemaxã nüxü̃ chixu rü tama muxü̃ i ngunexü̃ tüxü̃̃́ 
nangẽxma nax naxüxü̃cax̱ i Tupanaarü puracü. Rü ngẽmacax̱ ya yíxema 
ixãmax̱güxe rü name nixĩ i mea tanaxügü i Tupanaarü puracü ñoma 
tangemax̱güxü̃rüxü̃. 
30Rü yíxema yutanügüxe rü tanaxwax̱e nax ñoma ítapetaexü̃ãcü tamaxẽxü̃. 
Rü yixema peta ügüxe rü tanaxwax̱e nax ñoma tayutanüxü̃ãcü tamaxẽxü̃. 
Rü yíxema itaxegüxe rü tanaxwax̱e nax ñoma taxuxü̃ma tüxü̃̃́ ngẽmaxü̃ãcü 
tamaxẽxü̃. 
31Rü yíxema tüxü̃̃́ nangẽxmaxẽ i tümaarü ngẽmaxü̃gü i ñoma i naanewa, rü 
tanaxwax̱e nax ñoma taxuxü̃ma tüxü̃̃́ ngẽmaxü̃ãcü tamaxẽxü̃. Erü ñoma i 
naane i ñu̱xma nüxü̃ idauxü̃ rü paxa tá nagu̱x. 
32Rü chanaxwax̱e nax perü oegaãẽgüwa pexü̃ íchanguxü̃xẽẽxü̃. Rü 
ngẽxguma wüxi i yatü ngemax̱gu, rü Tupanaarü puracügu narüxĩnü rü nagu 
narüxĩnü nax Tupanaarü ngúchaü̃ naxüxü̃. 
33Natürü ngẽxguma naxãxmax̱gu ya wüxi ya yatü, rü ñoma i naanearü 
ngẽmaxü̃gü narüxĩnü rü nagu narüxĩnü nax ñuxãcü naxmax̱ü̃ nataãẽxẽẽxü̃. 
34Rü ngẽxgumarüxü̃ ta nixĩ i ngexü̃gü. Rü ngẽma ngexü̃ i ngetexü̃ rü 
Tupanaarü puracügu narüxĩnü, erü marü Tupanana nügü naxã rü guxü̃ i 
ngĩxü̃nemaxã rü ngĩãxẽmaxã naxcax̱ imaxü̃. Natürü ngẽma ngexü̃ i ãtéxü̃ rü 
ñoma i naanearü ngẽmaxü̃gügu narüxĩnü, rü nagu narüxĩnü nax ñuxãcü 
natexü̃ nataãẽxẽẽxü̃. 

35Rü perü mexü̃cax̱ nixĩ i pemaxã nüxü̃ chixuxü̃ i ngẽma, rü tama pexna nax 
chayanuxuxü̃cax̱ nixĩ. Rü ngẽma ñacharügü nax mea pemaxẽxü̃cax̱ i pemax, 
rü tauxchaãcü penaxüxü̃cax̱ i tórü Coriarü puracü. 
36Rü ngẽxguma texé nagu rüxĩnügu nax tümaxacü rü marü nax napaxü̃, rü 
tümacax̱ namexgu nax naxãtexü̃, rü marü name i ngĩxü̃ taxüte ega aixcüma 
tümacax̱ namexgu. Rü ngẽma nax naxãtexü̃ i tümaxacü rü tama pecadu nixĩ. 
37Natürü ngẽxguma wüxi i yatü nüxü̃̃́ nangẽxmagu i norü pacü rü tama 
nanaxwax̱egu nax ngĩxü̃ naxütexü̃, rü ngẽma rü ta marü name. Erü 
naxmex̱wa ingẽxma rü taxucax̱ma texé tanachixewe nax ngĩxü̃ naxütexü̃cax̱. 
38Rü ngẽmawa nüxü̃ tadau rü ngẽma yatü i naxacü ngĩxü̃ ütexü̃ rü mexü̃ 
naxü. Rü ngẽma yatü i tama naxacü ngĩxü̃ ütexü̃ rü yexeraxü̃ i mexü̃ naxü. 
39Rü wüxi i nge i ãtecü rü ngĩtemex̱ẽwa ingẽxma i ngẽxguma namaxü̃xgu ya 
ngĩte. Natürü ngẽxguma nayu̱xgu ya ngĩte, rü marü name ega to i yatü i 
ngĩma ngĩxü̃̃́ ngúchaü̃xü̃maxã naxãtegu. Natürü inaxwax̱e nax wüxi ya yatü 
ya yaxõcümaxã naxãtexü̃. 
40Natürü chau̱̱xcax̱ rü yexeraãcü chi itaãxẽ i ngẽxguma chi taxũchima wena 
naxãtegu. Rü ngẽma ĩnü rü choxrütama nixĩ, natürü nagu charüxĩnü rü 
Tupanaãxẽ i Üünexü̃arü ĩnü ta nixĩ. 

1 Coríntiuwa 8 

Tupananetachicüna̱xãgüna naxuaxü̃güxü̃ ga õnachiga 

1Ñu̱xma rü tá pemaxã nüxü̃ chixu i nachiga i namachi i ngẽma duü̃xü̃gü i 
tama Ngechuchuaxü̃̃́ yaxõgüxü̃ norü tupananetachicünax̱ãgücax̱ daixü̃. Rü 
aixcüma nixĩ i wüxichigü i yixema i meama nüxü̃ icuáxü̃ i ngẽmachiga. 
Natürü ngẽma nüxü̃ nax icuáxü̃gagu rü ñuxguacü rü yigü namaxã 
ticuax̱üü̃gü. Natürü ngẽma nax yigü ingechaü̃xü̃ rü tüxü̃ narüngü̃xẽxẽ nax 
yexeraãcü mea yaxõgüxü̃. 
2Rü ngẽxguma chi texé tügügu rüxĩnügu nax nüxü̃ tacuáxü̃, rü name nixĩ i 
tügügu tarüxĩnü nax tama aixcüma nüxü̃ tacuáxü̃ i guxü̃ma i ngẽma cuax̱. 

3Natürü ngẽxguma texé aixcüma Tupanaxü̃ ngechaü̃gu, rü Tupana rü tüxü̃ 
nacuax̱. 
4Rü ngẽma nax nangṍxü̃ i ngẽma namachi i tupananetachicünax̱ãgücax̱ 
daixü̃, rü meama nüxü̃ tacuax̱ nax taxuwama namexü̃ i ngẽma 
tupananetachicünax̱ãgü, erü tama aixcüma Tupanaxü̃chi nixĩgü. Erü 
wüxixicatama nixĩ ya Tupana ixĩcü, rü nataxuma i to. 
5-6Rü woo duü̃xü̃gü namaxã tupanaãx̱gu rü namaxã coriãx̱gu i muxü̃ma i 
tax̱acü i ñoma i naanewa ngẽxmagüxü̃ rü tax̱acü i daxũguxü̃ i naanewa 
ngẽxmagüxü̃, natürü yixema nüxü̃ tacuax̱ nax wüxitama yixĩxü̃ ya Tanatü 
ya Tupana ixĩcü. Rü nüma ya Tanatü nixĩ i naxüaxü̃ i guxü̃ma i tax̱acü i 
ngẽxmaxü̃, rü naxcax̱ nixĩ i imaxẽxü̃ i yixemax. Rü ngẽxgumarüxü̃ ta 
nangẽxma i wüxitama ya tórü Cori ya Ngechuchu ya Cristu. Rü yimágagu 
nixĩ nax nangẽxmaxü̃ i guxü̃ma, rü yimágagu nixĩ i tüxü̃̃́ nangẽxmaxü̃ i 
maxü̃. 
7Natürü tama guxü̃ma i yaxõgüxü̃ nüxü̃ nacuax̱ i ngẽmachiga. Rü ñuxre i 
nümagü rü namaxã nixü nax nangõ̱xgüãxü̃ i namachi i ngẽma 
tupananetachicünax̱ãgücax̱ daixü̃. Natürü naãxẽwa nagu narüxĩnüe nax 
chixexü̃ naxügüxü̃ i ngẽxguma nangõ̱xgüãgu i ngẽma naxü̃namachi i togü i 
duü̃xü̃gü norü tupananetachicünax̱ãgücax̱ daixü̃ nax nüxü̃ namaxã 
yacuax̱üü̃güxü̃cax̱. 
8Rü yixema nüxü̃ tacuax̱ nax tama tax̱acürü namachi nax ingṍxü̃gagu yixĩxü̃ 
nax Tupanapex̱ewa imexü̃ rüex̱na ichixexü̃. 
9Natürü i pema i nüxü̃ nax pecuáxü̃ nax tama pecadu yixĩxü̃ nax nangṍxü̃ i 
ngẽma namachi, ¡rü pexuãẽgü erü ngürüãchi ngẽma nax pengṍxü̃gagu 
chixexü̃gu tá penayixẽxẽ i ngẽma peenexẽgü i taxũta aixcüma poraexü̃ i 
norü õwa! 
10Erü cuma nax mea Tupanaxü̃ cucuáxü̃, rü ngẽxguma chi cunangõ̱xgu i 
ngẽma namachi i ngextá tupananetachicünax̱ãgüxü̃ íyacuax̱üü̃güxü̃wa, rü 
ngürüãchi wüxi i cuenexẽ i tauta mea Tupanaxü̃ cuáxü̃ tá cuxü̃ nadau. Rü 

ngürüãchi nüma rü tá ta nanangõ̱x i ngẽma namachi woo naãxẽwa nagu 
naxĩnügu nax wüxi i chixexü̃ yixĩxü̃ nax nangṍxü̃ i ngẽma namachi. 
11Rü ngẽmaãcü i cuma nax mea Tupanaxü̃ cucuáxü̃, rü tá icuyanatauxẽxẽ i 
ngẽma cuenexẽ i Cristu naxcax̱ yuxü̃ i tauta mea Tupanaxü̃ cuáxü̃. 
12Rü ngẽmacax̱ i ngẽxguma chixexü̃gu cunanguxẽẽgu i ngẽma cuenexẽ i 
tauta poraxü̃ i norü õwa, rü Cristupex̱ewa chixexü̃ cuxü. 
13Rü ngẽmacax̱ i ngẽxguma ngẽma namachi i changṍxü̃gagu chixexü̃gu 
chananguxẽẽgu i chauenexẽ, rü narümemae nixĩ i tama ngẽma namachi i 
tupananetachicünax̱ãgücax̱ daixü̃ changõ̱x nax tama pecadugu 
chananguxẽẽxü̃cax̱ i ngẽma chauenexẽ. 

1 Coríntiuwa 9 

Yíxema Cristu tüxü̃ muxe nax nüxü̃̃́  tapuracüxü̃ca̱x, rü tüxna naxǘ i tümaarü 
natanü 

1Pemaxã nüxü̃ chixu rü tórü Coritama nixĩ ya choxü̃ yaxucü rü choxü̃ mucü 
nax norü puracü chaxüxü̃cax̱, rü ngẽmacax̱ taxuxü̃ma i duü̃xü̃gümex̱ẽwa 
changexma i ñu̱xmax. Rü chomatama chauxetümaxã tórü Cori ya 
Ngechuchuxü̃ chadau, rü ngẽma puracü i nüxü̃̃́ chaxüxü̃gagu nixĩ i 
peyaxõgüxü̃ i pemax. 
2Rü woo togü i duü̃xü̃gü tama choxü̃ cuax̱güchaü̃gu nax tórü Cori choxü̃ 
muxü̃, natürü i pema rü meama nüxü̃ pecuax̱ nax nüma yixĩxü̃ ga choxü̃ 
namuxü̃. Rü chauxü̃tawa nixĩ ga tórü Coriaxü̃̃́ peyaxõgüxü̃, rü ngẽmawa 
nüxü̃ pecuax̱ nax aixcüma yixĩxü̃ nax nüma choxü̃ namuxü̃. 
3-4Rü ñaa nixĩ i chorü dexa i namaxã chanangãxü̃xü̃ i ngẽma duü̃xü̃gü i 
chauchiga idexagüxü̃: “¿Ẽ̱xna tama name nax duü̃xü̃gü choxna naxãxü̃ i 
chorü õna rü chorü axexü̃ naxcax̱ i chorü puracü? 
5¿Ẽ̱xna tama i namexü̃ nax wüxi i ngexü̃ i yaxõxü̃maxã nax chaxãmaxü̃ nax 
chayagaxü̃cax̱ ngẽxgumarüxü̃ nax naxãmaxü̃ i Pedru, rü naenexẽgü ya tórü 
Cori, rü ngẽma togü i yatügü ya Tupana imugüxü̃? 

6¿Rü ẽx̱na pema nagu perüxĩnüegu rü choma rü Bernabéxicatama i tama 
namexü̃ nax toxü̃ perüngü̃xẽẽgüxü̃ ngẽma togü i orearü uruü̃güxü̃ nax 
perüngü̃xẽẽgüxü̃rüxü̃? 
7¿Tax̱acü rü duü̃xü̃ i churarawa ũxü̃ i nügüxü̃tama naxütanüxü̃ i norü õna? 
¿Rü tax̱acürü duü̃xü̃ i úba itoxü̃ i tama namúxü̃ i norü o? ¿Rü tax̱acürü 
duü̃xü̃ i carnérugüna dauxü̃ i tama nagünenixü̃ ne ixaxüxü̃?” 
8¡Rü ñu̱xma rü taxũtáma nagu perüxĩnüe nax chorü orexicatama yixĩxü̃ i ñaa 
nüxü̃ chixuxü̃! Erü Tupanaarü ore ga Moiché ümatüxü̃wa rü ta ngẽma 
ñanagürü. 
9Erü ngẽma ore i ümatüxü̃wa rü ñanagürü: “¡Ngẽma woca i tríguarü 
putex̱ewa puracüxü̃, rü taxũtáma cunawẽxnagu nax tama yimá triguwa 
nachibüxü̃cax̱!” ñanagürü i ngẽma ore. Rü nüxü̃ tacuax̱ nax tama wocagügu 
naxĩnüxü̃ ga Tupana ga yexguma yema ñaxgu. 
10Natürü pemaxã nüxü̃ chixu rü tagu nixĩ ga naxĩnüxü̃ ga yexguma yema 
ñaxgu ga Tupana. Rü tachiga nixĩ ga naxümatüxü̃ ga yema ore. Erü yíxema 
trigunecü ǘxe rü yíxema norü oarü pu̱xwa puracüxe, rü wüxigu 
ítanangu̱xẽxẽ i norü o i tüxna üxü̃. 
11Rü toma rü wüxi ya nanetüchire ya itatoxü̃nerüxü̃ pemaxã nüxü̃ tixu ga 
Tupanaarü ore. ¿Rü ñu̱xma rü tama ẽx̱na i pexcax̱ namexü̃ nax toxna 
penaxãxü̃ i tax̱acü i toxü̃̃́ taxuxü̃? 
12Rü ngẽxguma ngẽma togü i orearü uruü̃gü petanüwa nayauxgügu i ngẽma 
nüxü̃̃́ taxuxü̃, rü toma rü yexera name nixĩ i petanüwa tanayaxu i ngẽma 
toxü̃̃́ taxuxü̃. Natürü i toma rü tama ngẽmaãcü tanaxü. Erü toma rü guxü̃ i 
guxchaxü̃maxã taporae nax tama pexü̃̃́ tanaguxchaxẽẽxü̃cax̱ nax Cristuaxü̃̃́ 
peyaxõgüxü̃. 
13Pema nüxü̃ pecuax̱ rü guxü̃ma i duü̃xü̃gü i Tupanapata ya taxü̃newa 
puracüexü̃, rü ngẽma õna ya yimá Tupanapata ya taxü̃newa ngẽxmaxü̃tama 
nangõ̱xgü. Rü ngẽma duü̃xü̃gü i Tupanapata ya taxü̃negu Tupanacax̱ 
naxü̃nagü daixü̃, rü nanade i ñuxre i ngẽma namachi norü ngõ̱xruxü̃. 

14Rü ngẽxgumarüxü̃ ta ya yíxema nüxü̃ ixugüxe i ore i tüxü̃ maxẽxẽẽxü̃, rü 
tórü Cori nüxü̃ nixu rü name nixĩ i tanayauxtanü i ngẽma tümaarü puracü. 
15Natürü i chomax rü taguma ngẽmaãcü chanaxü. Rü ñu̱xma nax pexcax̱ 
chanaxümatüxü̃ i ñaa popera, rü tama tax̱acü choxna pexãxü̃cax̱ nixĩ. Erü 
ngẽma nax taguma texéxü̃tawa tax̱acücax̱ íchacaxaxü̃, rü wüxi i chorü taãxẽ 
nixĩ. Rü narümemae chi nixĩ nax chayuxü̃ naxü̃pa nax texé choxna nayaxuxü̃ 
i ñaa taãxẽ i choxü̃̃́ ngẽxmaxü̃. 
16Rü ñu̱xma nax nüxü̃ chixuxü̃ i ngẽma ore i tüxü̃ maxẽxẽẽxü̃, rü taguma 
ngẽmacax̱ chaugü chicuax̱üxü̃. Erü woetama ngẽma nixĩ i chorü puracü ga 
Tupana choxna ãxü̃, rü ngẽmacax̱ taxucürüwama chanangexrü. Erü poraãcü 
chi chachixexü̃gu i ngẽxguma taxũchima nüxü̃ chixuxgu. 
17Rü ngẽxguma chi chaugagu chitama chanaxüxgu i ngẽma puracü, rü nagu 
chi charüxĩnü nax choxü̃̃́ naxãtanüxü̃. Natürü ngẽxguma Tupana choxü̃ 
muxü̃ãcüma chanaxüxgu, rü chanaxüama erü woetama ngẽma nixĩ i chorü 
puracü ga Tupana choxna ãxü̃. 
18¿Rü ñu̱xma rü tax̱acü tá nixĩ i chorü natanü naxcax̱ i ngẽma puracü i 
chaxüxü̃? Rü chorü natanü nixĩ i ngẽma taãxẽ i chayaxuxü̃ i ngẽxguma 
ngetanüãcüma nüxü̃ chixuxgu i ngẽma ore i tüxü̃ maxẽxẽẽxü̃. Rü ngẽmaãcü 
woo name nax petanüwa chanayaxuxü̃ i chorü natanü nax ngẽmamaxã 
chamaxü̃xü̃cax̱, natürü taguma texéna naxcax̱ chaca. 
19Rü woo taxúxearü mugüruxü̃ chixĩ i chomax, natürü guxãarü mugüruxü̃ 
chaugü chixĩxẽxẽ, nax ngẽmaãcü muxü̃ma i duü̃xü̃gü Cristuaxü̃̃́ 
yaxõgüxü̃cax̱. 
20Rü yexguma chautanüxü̃ ga Yudíugütanüwa chayexmagu, rü namaxã 
chaugü chawüxiguxẽxẽ nax yemaacü nüxü̃ charüngü̃xẽẽxü̃cax̱ nax Cristuaxü̃̃́ 
yaxõgüãxü̃cax̱. Rü woo tama yema Moiché ümatüxü̃ ga mugütüü̃wa 
changexmagu, natürü chayanguxẽẽãma i ngẽma mugü nax ngẽmaãcü 
Cristuxü̃tawa chanagagüxü̃ i ngẽma duü̃xü̃gü i ñu̱xma rü ta nagu ĩxü̃ i 
ngẽma mugü ga Moiché ümatüxü̃. 

21Rü yexguma natanüwa chayexmagu ga yema duü̃xü̃gü ga tama Yudíugü 
ixĩgüxü̃, rü yema duü̃xü̃gümaxã chaugü chawüxiguxẽxẽ nax yemaacü nüxü̃ 
charüngü̃xẽẽxü̃cax̱ nax Cristuaxü̃̃́ yaxõgüãxü̃cax̱. Natürü taguma íchanangex̱ 
i Tupanaarü mugü. Rü guxü̃guma Cristuarü mugütüü̃wa changexma. 
22Rü yexguma natanüwa chayexmagu ga yema duü̃xü̃gü ga norü õwa 
turaexü̃, rü choma rü ta yema duü̃xü̃gümaxã chaugü chawüxiguxẽxẽ, nax 
yemaacü nüxü̃ charüngü̃xẽẽxü̃cax̱ nax Cristuaxü̃̃́ yaxõgüãxü̃cax̱. Rü 
yemaacü guxü̃ma ga duü̃xü̃gürüxü̃ chaugü chixĩxẽxẽ, rü naguxü̃raü̃ãcüma 
naxcax̱ chadau nax yemaacü düxwa Tupanaxü̃tawa chanagagüxü̃cax̱ ga 
ñuxre ga nümagü. 
23Rü ngẽmaãcü nixĩ i chapuracüxü̃ nax guxü̃wama nanguxü̃cax̱ i ngẽma ore 
i mexü̃ i tüxü̃ maxẽxẽẽxü̃. Erü chanaxwax̱e nax choma rü ta choxü̃̃́ 
nangẽxmaxü̃ i ngẽma maxü̃ i taguma gúxü̃, naxrüxü̃ i guxü̃ma i ngẽma 
duü̃xü̃gü i nüxü̃̃́ yaxõgüxü̃. 
24Pema rü meama nüxü̃ pecuax̱ i wüxi i inüca i nawa iñaãchixü̃ rü muxü̃ma 
inaxü̃ãchi, natürü wüxixicatama nixĩ i ngẽma nüxíra ínguxü̃ rü nayaxuxü̃ i 
norü ãmare. Rü name nixĩ i pegüna pedau nax Tupana pexna naxãxü̃cax̱ i 
ngẽma perü ãmare. 
25Guxü̃ma i ngẽma duü̃xü̃gü i nügü ngúexẽẽxü̃ naxcax̱ i wüxi i inüca nax 
toguegüxü̃ naporamaexü̃cax̱, rü mea nügüna nadaugü nax ngẽmaãcü 
nayauxgüãxü̃cax̱ i norü ãmare i paxaãchiruxü̃ ixĩxü̃. Natürü yixema nax 
yaxõgüxü̃ rü yigüna tadaugü nax nayauxgüxü̃cax̱ i tórü ãmare i taguma 
gúxü̃. 
26Rü ngẽmacax̱ i choma rü tama ñoma chauechitamare chiñaxü̃rüxü̃ chixĩ, 
rü tama ñoma tax̱acü i nügü daixü̃ i ngürüanegumare idagüxü̃rüxü̃ chixĩ. 
27Natürü mea chaugümaxã ichacuax̱ nax taxuxü̃ma i chaxünearü ngúchaü̃ 
chaxüxü̃cax̱. Erü tama chanaxwax̱e i mexü̃maxã togüxü̃ changu̱xẽẽmare rü 
ñu̱xũchi chixexü̃ chaxü rü ngẽmagagu tama chanayaxu i chorü ãmare. 

1 Coríntiuwa 10 

Nayaxucu̱xẽgü nax tama nüxü̃ yacua̱xüü̃güxü̃ca̱x i tupananetachicüna̱xãgü 

1Pa Chauenexẽgüx, tama chanaxwax̱e i nüxü̃ perüngümae rü yexguma tórü 
o̱xigü Moichéwe rüxĩxgu rü wüxi ga caixanexü̃ nayadüxü. Rü guxü̃ma ga 
nümagü rü nawa nichoü̃ ga yema Taxtü ga Dauchíüxü̃. 
2Rü guxü̃ma ga yema duü̃xü̃gü rü yexguma wüxigu Moichémaxã yema 
caixanexü̃pechitatüü̃gu yaxĩxü̃tanügu rü yema Taxtü ga Dauchíüxü̃wa 
yachoü̃gu, rü nügü nango̱xẽẽgü nax Moichéweama naxĩxü̃. 
3Rü yexgumarüxü̃ ta ga guxü̃ma ga yema duü̃xü̃gü nanangõ̱xgü ga yema paũ 
ga daxũwa rüyixixü̃. 
4Rü guxü̃ma ga yema duü̃xü̃gü nayaxaxgü ga yema dexá ga Cristu nüxna 
ãxü̃. Yerü Cristu rü yema duü̃xü̃güxü̃ ínixümücü ga yema ínaxĩxü̃wa, rü 
nüxna nanaxã ga yema dexá ga yaxaxgüxü̃. 
5Natürü yema rümumaexü̃ ga duü̃xü̃gü rü tama Tupanaarü ngúchaü̃ naxügü. 
Rü yemacax̱ yexma nayue rü yéma nawogü ga naxü̃negü ga yema 
chianexü̃wa. 
6Rü guxü̃ma ga yema nüxü̃ ngupetüxü̃ ga yema duü̃xü̃gü rü tórü cuax̱ruxü̃ 
nixĩ nax tama chixexü̃cax̱ama idaugüxü̃ naxrüxü̃ ga tórü o̱xigü. 
7Rü ngẽmacax̱ tama name i nüxü̃ picuax̱üü̃gü i tax̱acürü 
tupananetachicünax̱ãgü, yexgumarüxü̃ ga ñuxre ga nümagü naxügüxü̃rüxü̃. 
Erü Tupanaarü ore i ümatüxü̃wa rü tórü o̱xigüchigaxü̃ nixu rü ñanagürü: 
“Duü̃xü̃gü ínarütogü nax nachibüexü̃cax̱ rü nax naxaxegüxü̃cax̱, rü 
ngẽmawena rü inachigü nax norü ngúchaü̃ naxügüxü̃cax̱”, ñanagürü i 
ngẽma ore. 
8Rü tama name i yixema rü nai i ngexü̃maxã tamaxẽ yexgumarüxü̃ ga ñuxre 
ga nümagü naxügüxü̃rüxü̃. Rü yemacax̱ wüxitama ga ngunexü̃gu rü nayue 
ga 23,000. 
9Rü tama name i nüxü̃ taxü ya tórü Cori nax yáxna tamaxã naxĩnüxü̃ 
yexgumarüxü̃ ga ñuxre ga nümagü naxügüxü̃rüxü̃. Rü yemacax̱ nixĩ ga yema 
duü̃xü̃güxü̃ nangõ̱xcuxü̃ ga ãxtapegü rü nayuexü̃. 

10Rü tama name i chixri Tupanachiga pidexagü yema ñuxre ga 
nũxcümaü̃güxü̃ ga tórü o̱xigü ügüxü̃rüxü̃. Rü yemacax̱ ga Tupanaarü orearü 
ngeruxü̃ ga daxũcüãx̱ rü nanadai. 
11Rü guxü̃ma ga yema nũxcümaü̃güxü̃ ga tórü o̱xigüxü̃ ngupetüxü̃, rü tórü 
cuax̱ruxü̃ nixĩ. Rü naxümatü nax ngẽmawa nüxü̃ icuáxü̃cax̱ nax ñuxãcü 
Tupana naxwax̱exü̃ nax imaxẽxü̃ i yixema i ñomaü̃cüü. 
12Rü ngẽmacax̱ ya yíxema tügügu rüxĩnüxe nax tamexü̃, rü name nixĩ nax 
mea tügüna tadauxü̃ nax tama chixexü̃gu tanguxü̃cax̱. 
13Rü taguma pexcax̱ ínangu i tax̱acürü ngúchaü̃ i chixexü̃ i taxucürüwama 
duü̃xü̃ yáxna namaxã ĩnüxü̃. Rü name nixĩ i Tupanaaxü̃̃́ peyaxõ erü nüma rü 
taxũtáma nawa pexü̃ nawogü i ngúchaü̃gü i taxucürüwama yáxna namaxã 
pexĩnüexü̃. Natürü ngẽxguma tá ngúchaü̃gü i chixexü̃ pexcax̱ ínguxgu, rü 
nüma rü tá pexü̃ ínapoxü̃ nax tama nagu peyixü̃cax̱. 
14Rü ngẽmacax̱, Pa Chauenexẽgü ya Pexü̃ Changechaü̃güxe, ¡rü nüxü̃ 
perüxoe i ngẽma nacümagü i tupananetachicünax̱ãgücax̱ naxügüxü̃ i ngẽma 
duü̃xü̃gü i tama yaxõgüxü̃! 
15Pemaxã nüxü̃ chixu i ngẽma ore, erü chau̱̱xcax̱ rü duü̃xü̃gü i nüxü̃ cuáxü̃ 
pixĩgü. Rü pema tátama penangugü i ngẽma pemaxã nüxü̃ chixuxü̃ rü 
aixcüma name rüex̱na tama. 
16Rü ngẽxguma õna i üünexü̃cax̱ ingutaquex̱egügu, rü yaxaxgügu ya yimá 
bínu ya üünecü rü moxẽ naxcax̱ ixãgügu, rü ngẽmaãcü yigü tawex̱ nax 
Cristu ya nagü taxcax̱ ibacüwe rüxĩxü̃. Rü ngẽxguma nangõ̱xgügu i ngẽma 
paũ i ibücuxü̃, rü ngẽmaãcü yigü tawex̱ nax nawe rüxĩxü̃ ya Cristu ya naxü̃ne 
taxcax̱ ixãcü. 
17Rü woo nax imuxü̃ i yixema, natürü wüxitama i paũ tangõ̱xgü. Rü 
ngẽmaãcü, woo nax imuxü̃ i yixema, natürü wüxitama i naxü̃ne tixĩgü. 
18¡Rü dücax i ngẽma Iraétanüxü̃gü i nangõ̱xgüxü̃ i ngẽma naxü̃namachi i 
Tupanacax̱ nadai̱x̱ü̃! Rü ngẽxguma wüxigu nügümaxã nangõ̱xgüãgu, rü 

guxü̃ma i ngẽma nangõ̱xgüxü̃ rü ngẽmaãcü ngẽma ãmarearü guruxü̃maxã 
Tupanaarü nax yixĩgüxü̃. 
19Rü ñu̱xma nax ngẽma ñachaxü̃, rü tama chanaxwax̱e i nagu perüxĩnüe nax 
tax̱acüwa namexü̃ i ngẽma tupananetachicünax̱ãgü rü tax̱acüwa namexü̃ i 
ngẽma namachi i tupananetachicünax̱ãgücax̱ daixü̃. 
20Natürü pemaxã nüxü̃ chixu rü ngẽxguma ngẽma duü̃xü̃gü i tama Tupanaxü̃ 
cuax̱güxü̃, norü tupananetachicünax̱ãgücax̱ nadaiãgu i tax̱acürü naxü̃na, rü 
tama Tupanacax̱ nixĩ i nadaiaxü̃, natürü ngo̱xogücax̱ nixĩ i nadaiaxü̃. Rü 
tama chanaxwax̱e i ngo̱xogütanüxü̃xü̃ pegü pixĩgüxẽxẽ. 
21Rü pema nax peyaxaxgüxü̃ ya yimá bínu ya tórü Corixü̃ namaxã 
picuax̱üü̃gücü rü taxucürüwama namaxã pexãmücü i ngẽma duü̃xü̃gü i 
ngo̱xgüwe rüxĩxü̃. Rü pema nax tórü Coriarü mechawa penangṍxü̃ i ngẽma 
õna i nüxü̃ namaxã picuax̱üü̃güxü̃ rü taxucürüwama ngẽma duü̃xü̃gü i 
ngo̱xgüwe rüxĩxü̃arü mechawa rü ta peyachibüe. 
22¿Rü ñuxũ ñapegüxü̃ i ñu̱xmax? ¿Ẽ̱xna penanuxẽẽchaü̃ ya tórü Cori? ¿Ẽ̱xna 
pexcax̱ rü nüxü̃ tarüporamaegü i yixemax? 

Name nixĩ i taenexẽarü mexü̃ca̱x tadaugü rü tama i tóxrütama 

23Pema rü ñaperügügü: “Marü ítanguxü̃ nax naxügüxü̃cax̱ i tax̱acü i 
inaxwax̱egüxü̃”, ñaperügügü. Rü aixcüma nixĩ i ngẽma, natürü tama tüxü̃̃́ 
name i guxü̃ma i ngẽma ixügüchaü̃xü̃. Rü aixcüma ítanguxü̃ nax 
naxügüxü̃cax̱ i ngẽma inaxwax̱exü̃, natürü tama guxü̃ma i ngẽma ixügüxü̃ 
tüxü̃ narüngü̃xẽxẽ nax yexeraãcü yaxõgüxü̃cax̱. 
24Rü tama name nixĩ i tóxrütama mexü̃cax̱ tadaugü, natürü name nixĩ i 
togüarü mexü̃cax̱ tadaugü. 
25Rü marü name i penangõ̱x i naguxü̃raü̃xü̃ i namachi i namaxã nataxegüxü̃, 
natürü taxucax̱ma tü̱xcüü̃ naxcax̱ ípeca rü marü tupananetagüxü̃ namaxã 
yacuax̱üü̃güxü̃ i namachi yixĩ. 
26Erü ñoma i naane rü guxü̃ma i nawa ngẽxmaxü̃, rü tórü Cori ya Tupanaarü 
nixĩ. 

27Rü ngẽxguma chi wüxi i duü̃xü̃ i tama yaxõxü̃ pexna uxgu nax naxü̃tawa 
peyachibüexü̃cax̱, rü chi ngéma pexĩxgu, rü marü name i penangõ̱x i 
guxü̃ma i õna i pepex̱egu yaxüxüchixü̃. Rü taxucax̱ma tü̱xcüü̃ naxcax̱ 
pexoegaãẽ rü nüxna peca nax tax̱acürü namachi nixĩ i pemaxã nangṍxü̃. 
28Natürü ngẽxguma ngürüãchi wüxíe pemaxã nüxü̃ ixuxgu rü ñatagu: “Ñaa 
namachi rü tupananetachicünax̱ãgücax̱ yamax̱güxü̃ i naxü̃nawa ne ũxü̃ 
nixĩ”, ñagügu, rü ngẽxguma i pema rü tama name nax penangṍxü̃ i ngẽma 
namachi nax tama chixexü̃gu tüxü̃ pengu̱xẽẽxü̃cax̱ ya yíxema pemaxã nüxü̃ 
ixuxe, rü tama ngẽmacax̱ taxoegaãẽxü̃cax̱ rü nagu tarüxĩnüxü̃cax̱ i tümax 
nax chixexü̃ cuxüxü̃. 
29Rü tama pechiga nixĩ i chidexaxü̃ i ngẽxguma: “Nax tama 
taxoegaãẽxü̃cax̱”, ñachagu. Natürü yíxema pemaxã nüxü̃ ixuxechiga nixĩ i 
chidexaxü̃. Natürü bexmana ngürüãchi wüxi i yaxõxü̃ tá cuxna naca rü 
ñanagürü tá cuxü̃: “¿Tü̱xcüü̃ i togü naxcax̱ oegaãẽxü̃gagu choxna cunachu̱xu 
nax tama chanaxüxü̃ i tax̱acü i chanaxwax̱exü̃? 
30Rü ngẽxguma chi Tupanana moxẽ chaxãxgu naxcax̱ i ngẽma õna i 
changṍxü̃, ¿rü tü̱xcüü̃ i ngẽma õnacax̱ choxü̃ quixu?” ñanagürü. 
31Dücax, pemaxã nüxü̃ chixu rü name nixĩ i guxü̃ma i ngẽma pexüxü̃maxã 
Tupanaxü̃ picuax̱üü̃gü. Rü ngẽxguma tax̱acü pengõ̱xgügu, rüex̱na tax̱acü 
pixaxgügu rüex̱na tax̱acü i to pexügügu, rü name nixĩ i ngẽmamaxã 
Tupanaxü̃ picuax̱üü̃gü. 
32Rü tama name i penaxü i tax̱acü i togüxü̃ chixexü̃gu yixẽẽxü̃, rü woo 
Yudíugü yixĩgügu rü ẽx̱na tama Yudíugü yixĩgügu, rü ẽx̱na yaxõgüxü̃ 
yixĩgügu. 
33Rü choma rü guxü̃wama guxü̃xü̃ma chataãẽxẽẽchaü̃. Rü ngẽmacax̱ tama 
chanaxü i ngẽma chomatama namaxã chataãẽxü̃, natürü chanaxü i ngẽma 
togü namaxã taãẽxü̃ nax ngẽmaãcü nümagü rü ta nüxü̃̃́ nangúchaü̃ nax 
yaxõgüãxü̃ rü nayauxgüãxü̃ i maxü̃ i taguma gúxü̃. 

1 Coríntiuwa 11 

1Rü name nixĩ i nagu pexĩ i chaucüma ngẽxgumarüxü̃ i choma nax 
Cristucümagu chixũxü̃rüxü̃. 

Ngexü̃gü rü ngutaque̱xewa name nixĩ i mexü̃ i nacümagu naxĩxü̃ 

2Pa Chauenexẽgüx, pemaxã chataãxẽ erü guxü̃guma chaugu perüxĩnüe rü 
nagu pexĩ ga yema ngu̱xẽẽtae ga pexü̃ changúexẽẽxü̃. 
3Natürü chanaxwax̱e i nüxü̃ pecuax̱ nax Cristu rü wüxichigü i yatüeru nax 
yixĩxü̃, rü nüma ya yatü rü naxmax̱eru nax yixĩxü̃ ngẽxgumarüxü̃ ya Tupana 
rü Cristueru nax yixĩxü̃. 
4Rü ngẽmacax̱ i ngẽxguma chi wüxi ya yatü ngutaquex̱ewa yumüxẽgu rü 
ẽx̱na Tupanaarü orexü̃ yaxuxgu, rü chi tama ínangax̱üchipatex̱egu, rü 
ngẽma rü wüxi i chixexü̃ nixĩ i Cristupex̱ewa naxüxü̃. 
5Natürü ngẽxguma chi wüxi i ngecü ngutaquex̱ewa yumüxẽgu rü ẽx̱na 
Tupanaarü orexü̃ yaxuxgu, rü chi tama ngĩgü natüerugu, rü ngẽma rü wüxi 
i chixexü̃ nixĩ i ngĩtepex̱ewa naxüxü̃. Rü ñoma ngĩgü yadüeruxü̃rüxü̃ iyixĩ. 
6Erü ngẽxguma chi tama ngĩgü natüeruchaü̃gu, rü narümemae nixĩ i 
noxtacüma ngĩgü ibai̱x̱eru. Natürü ngẽxguma chi wüxi i ngĩrü ãne yixĩxgu i 
ngẽma nax ngĩgü nabai̱x̱eruxü̃ rüex̱na ngĩgü yadüeruxü̃, rü narümemae nixĩ 
i ngĩgü itüeru. 
7Natürü yatügü rü tama name nax nügü natüerugüxü̃. Yerü ga Tupana rü 
nügüraxü̃ãcü nanaxü ga yatü rü Tupanachipeta nixĩ. Rü yimá yatüwa nixĩ i 
nangóxü̃ nax ñuxãcü namexẽchixü̃ ya Tupana. Rü ngẽma ngecüwa nixĩ i 
nangóxü̃ nax ñuxãcü namexü̃ ya yatü. 
8Yerü yexguma noxri Tupana naxü̱xgu ga yatü, rü tama ngecüwa nixĩ ga 
naxüaxü̃. Rü ngĩmawaxi nixĩ ga yatüwa ngĩxü̃ naxüxü̃. 
9Rü yatücax̱ nixĩ ga Tupana ngĩxü̃ üxü̃ ga ngecü, rü tama ngecücax̱ nixĩ ga 
Tupana naxüxü̃ ga yatü. 
10Rü ngẽmacax̱ name nixĩ i ngĩgü itüeru nax duü̃xü̃güpex̱ewa rü Tupanaarü 
orearü ngeruü̃gü i daxũcüãx̱güpex̱ewa nangóxü̃cax̱ nax ngĩtemex̱ẽwa 
nangẽxmaxü̃. 

11Natürü Tupanapex̱ewa rü taxuxü̃ma nixĩ ya yatü ega nataxuxgu i ngecü. 
Rü ngẽxgumarüxü̃ ta i ngecü rü taxuxü̃ma iyixĩ ega nataxuxguma ya yatü. 
12Yerü yexguma noxri Tupana ngĩxü̃ üxgu ga ngecü, rü yatüwa nixĩ ga ngĩxü̃ 
naxüxü̃. Rü ngẽxgumarüxü̃ ta ya yatü rü ngecüwa nixĩ i nabuxü̃. Natürü 
Tupana nixĩ ya nango̱xẽẽcü i guxü̃ma i duü̃xü̃gü. 
13Rü pematama tá penangugü rü name i wüxi i nge rü tama natüeruãcüma 
nayumüxẽxü̃. 
14Rü woetama tórü bucüma nixĩ i nüxü̃ nax icuáxü̃ nax wüxi i ãne yixĩxü̃ 
nax nügü namax̱yaexẽẽxü̃ i wüxi i yatüxü̃. 
15Natürü ngecücax̱ rü wüxi i mexẽchixü̃ nixĩ nax namax̱yaexü̃. Erü Tupana 
rü ngĩxna nanaxã i ngĩyae nax ngẽmamaxã ngĩgü natüeruxü̃cax̱. 
16Natürü ngẽxguma chi texé ngẽmachiga tügü choxü̃gagügu, rü name nixĩ i 
nüxü̃ tacuax̱ nax ngẽmatama yixĩxü̃ i tacüma rü nacüma i guxü̃ma i 
yaxõgüxü̃ i guxü̃nema ya Tupanapatagüwa. 

Duü̃xü̃gü rü chixri namaxã inacua̱xgü ga Coriarü õna i üünexü̃ 

17Rü ñu̱xma i ñaa popera i pexcax̱ chaxümatüxü̃wa rü pemaxã nüxü̃ chixu 
rü nangẽxma i wüxi i pecüma i chixexü̃ i tama namaxã chataãẽxü̃. Erü 
chau̱̱xcax̱ i ngẽma perü ngutaquex̱egü rü tama perü meruü̃gü nixĩgü, rü taxü̃ 
i guxchaxü̃ pexcax̱ ínanguxẽẽgü. 
18Erü duü̃xü̃gü chomaxã nüxü̃ nixugügü rü ngẽxguma tórü Coricax̱ 
pengutaquex̱egüü̃xgu rü pegü pitoye. Rü chayaxõxõra nax aixcüma yixĩxü̃ i 
ngẽma nüxü̃ yaxugügüxü̃. 
19Choma rü nüxü̃ chacuax̱ nax woetama aixcüma yixĩxü̃ nax pegü pitoyexü̃ 
nax ngẽmawa nüxü̃ icuáxü̃cax̱ nax texégü tixĩxü̃ ya yíxema aixcüma 
Cristuarü duü̃xü̃gü ixĩgüxe. 
20Rü ngẽma pegü nax pitoyexü̃gagu nixĩ nax tama aixcüma tórü Corixü̃ 
picuax̱üü̃güãcüma yixĩxü̃ i penangṍxü̃ i tórü Coriarü Õna i Ü̃ünexü̃ i 
ngẽxguma pengutaquex̱egüü̃xgu. 

21Erü ngẽxguma penangõ̱xgu i ngẽma Õna i Üünexü̃ rü wüxichigü rü 
peñuxãẽgü nax pexíra nax penayaxuxü̃cax̱ i ngẽma õna. Rü yoxni i ngẽma 
togü rü ngẽxma nataiyae, rü togü rü nayaxaxgü ya bínu ñu̱xmata nangãxe. 
22¿Ẽ̱xna pengechiü̃gü rü ngẽmacax̱ tama ngéma pechibüexü̃ rü pexaxegüxü̃? 
¿Tü̱xcüü̃ nüxü̃ pexoe i ngẽma togü i yaxõgüxü̃ rü penaxãneexẽxẽ i ngẽma 
yaxõgüxü̃ i taxuxü̃ma nüxü̃̃́ ngẽxmagüxü̃? ¿Rü tax̱acüxü̃ tá pemaxã chixu i 
ñu̱xmax? ¿Pexcax̱ rü tá pemaxã chataãxẽxü̃? Dücax, pemaxã nüxü̃ chixu rü 
tama pemaxã chataãxẽ naxcax̱ i ngẽma pexügüxü̃. 

Tórü Coriarü Õna i Üünexü̃chiga 
(Mt. 26.26-29; Mr. 14.22-25; Lc. 22.14-20) 

23Rü ngẽma ngu̱xẽẽtae i pemaxã nüxü̃ chixuxü̃ rü tórü Corixü̃tawatama 
chanayaxu. Rü yexguma tórü Cori ga Ngechuchuxü̃ ínaxuaxü̃gu, rü 
yematama chütaxü̃gu rü nüma rü nanayaxu ga wüxi ga paũ. 
24Rü Tupanana moxẽ naxã, rü yemawena rü inanabücu, rü ñanagürü: “Ñaa 
nixĩ i chaxune i pexcax̱ ichaxãxü̃chiga. ¡Rü penangṍ i ñaa paũ nax ngẽmaãcü 
peãẽwa choxna pecuax̱ãchiexü̃cax̱!” ñanagürü. 
25Rü yexgumarüxü̃ ta ga chibüwena rü Ngechuchu nanayaxu ga wüxi ga 
pochíyu ga bínuchíümaxã ããcuxü̃, rü ñanagürü: “Daa bínu rü wüxi i 
cuax̱ruxü̃ nixĩ nax ngexwaca Tupana duü̃xü̃gümaxã ixunetaxü̃ i maxü̃ i 
taguma gúxü̃chiga. Rü chaugü ya pexcax̱ ibacüwa nixĩ ya Tupana pexü̃ nüxü̃ 
cuax̱ẽẽxü̃ i ngẽmachiga. Rü ngẽxguma penaxügüxü̃gu nax daa bínu 
pixaxgüxü̃ rü ngẽmaãcü tá penaxü nax choxna pecuax̱ãchiexü̃cax̱”, 
ñanagürü ga Ngechuchu 
26Rü guxü̃guma i ngẽxguma penangõ̱xgu i ñaa paũ rü peyaxaxgügu ya daa 
bínu rü ngẽmawa tá duü̃xü̃güxü̃ nüxü̃ pecuax̱ẽxẽ nax tórü pecaducax̱ nayuxü̃ 
ga tórü Cori. Rü ngẽmaãcü tá penaxü ñu̱xmatáta wena nataegu i nümax. 

Tórü Coriarü Õna i Üünexü̃chiga 

27Natürü ngẽxguma chi texé tama tamearü maxü̃xãcüma tanangõ̱xgu i 
Coriarü paũ i üünexü̃ rü tayaxaxü̱xgu ya yimá bínu ya üünecü, rü pecadu 
taxü napex̱ewa ya tórü Cori ya taxcax̱ yucü rü nagü ibacü. 

28Rü ngẽmacax̱ naxü̃pa nax tanangṍxü̃ i ngẽma paũ rü nax tayaxaxüxü̃ ya 
yimá bínu, rü name nixĩ i wüxichigü mea tümaarü maxü̃ tangugü rü 
nataxu̱xma i tax̱acürü chixexü̃ i tümaarü maxü̃wa ngẽxmaxü̃. 
29Erü ngẽxguma tama tamearü maxü̃ãcüma tanangõ̱xgu rü tayaxaxü̱xgu, rü 
tügütama poxcuwa taga. Erü tama mea nagu tarüxĩnü nax tórü 
Corixü̃nechiga yixĩxü̃ i ngẽma paũ rü yimá bínu. 
30Rü ngẽmacax̱ nixĩ i muxũchixe i petanüwa rü pidax̱aweexü̃ rü peturaexü̃, 
rü ñuxre i togü rü marü nayuexü̃. 
31Natürü ngẽxguma chi tóxrütama maxü̃ tangugügu naxü̃pa nax nangṍxü̃ i 
ngẽma Coriarü õna, rü nüma rü taxucax̱ tüxü̃ napoxcue. 
32Natürü ngẽxguma tórü Cori ñoma i tórü maxü̃wa tüxü̃ poxcugu, rü 
ngẽmaãcü tüxü̃ inayarüwex̱ãchixẽxẽ nax tama yixcüra naanearü gu̱xgu tüxü̃ 
napoxcuxü̃cax̱ wüxigu namaxã i ngẽma duü̃xü̃gü i tama yaxõgüxü̃. 
33Rü ngẽmacax̱, Pa Chauenexẽgüx, ngẽxguma pengutaquex̱egügu nax 
penangṍxü̃cax̱ i ngẽma õna i üünexü̃, rü name nixĩ i pegü ípenangu̱xẽxẽ nax 
guxãma wüxigu mea penangṍxü̃cax̱. 
34Rü ngẽxguma chi texé taiyax̱gu, rü name nixĩ i tümapatawatama tachibü 
nax tama Tupana pexü̃ poxcuexü̃cax̱ naxcax̱ nax chixexü̃ pexügüxü̃ i perü 
ngutaquex̱egüwa. Rü ngẽma to i guxchaxü̃gü i pexü̃̃́ ngẽxmaxü̃, rü choma 
rü tá chanamexẽxẽ i ngẽxguma petanüwa chaxũxgu. 

1 Coríntiuwa 12 

Ngẽma cua̱x i Tupanaãxẽ ya Üünecü tüxna ãxü̃chiga 

1Pa Chauenexẽgüx, chanaxwax̱e i nüxü̃ pecuax̱ nax ñuxãcü yixĩxü̃ i ngẽma 
cuax̱ rü ngẽma tauxcha i Tupanaãxẽ ya Üünecü tüxna ãxü̃. 
2Rü pema meama nüxü̃ pecuax̱ ga yexguma tauta Cristuaxü̃̃́ peyaxõgügu, rü 
pegü nüxna pexãgü ga tupananetachicünax̱ãgü ga tama idexaxü̃. 
3Rü ngẽmacax̱ i ñu̱xma rü chanaxwax̱e i mea nüxü̃ pecuax̱ rü taxucürüwama 
texe ya Tupanaãxẽ ya Üünecü tümawa ngẽxmaxe rü chixri Ngechuchuchiga 

tidexa. Rü ngẽxgumarüxü̃ ta rü taxucürüwama texe ngürümare tüechama rü 
ñatarügü: “Ngechuchu rü tórü Cori nixĩ”, ñatarügü ega tama Tupanaãxẽ ya 
Üünecü tüxü̃ muxgu nax ngẽmaãcü tidexaxü̃cax̱. 
4Rü ngẽma yaxõgüxü̃tanüwa rü nangẽxma i natoraü̃chigüxü̃ i cuax̱. Natürü 
wüxitama nixĩ i ngẽma Naãxẽ ya Üünexü̃ i tüxna naxãxü̃ i ngẽma cuax̱. 
5Rü nangẽxma nax toraxü̃ãcü Tupanaaxü̃̃́ ipuracüxü̃, natürü yimá tórü Cori 
ya tüxna naxãcü i ngẽma puracügü rü wüxitama nixĩ. 
6Rü Tupanaarü pora rü toraxü̃ãcü nango̱x. Natürü wüxitama nixĩ ya yimá 
Tanatü ya tawa nango̱xẽẽcü i ngẽma norü pora. 
7Rü Naãxẽ ya Üünexü̃ rü wüxíewachigü nanango̱xẽxẽ i Tupanaarü pora nax 
ngẽmaãcü guxãarü ngü̃xẽẽruxü̃ yixĩxü̃cax̱. 
8Rü Naãxẽ ya Üünexü̃ rü tümaxü̃ nanaxã i tauxcha nax ucu̱xẽxü̃ tacuáxü̃cax̱. 
Rü ngẽmatama Naãxẽ ya Üünexü̃ rü toguxeaxü̃̃́ nanatauxchaxẽxẽ nax nüxü̃ 
tacuáxü̃ nax mea tangúexẽẽtaexü̃ i Tupanaarü ore. 
9Rü toguxe rü ngẽmatama Naãxẽ ya Üünexü̃ tüxü̃̃́ nanatauxchaxẽxẽ nax 
Tupanaaxü̃̃́ tayaxõxü̃cax̱. Rü toguxe rü tüxna nanaxã i pora nax ngẽmamaxã 
naxcax̱ tayataanegüxẽẽxü̃cax̱ i ngẽma idax̱aweexü̃. 
10Rü toguxe rü tüxna nanaxã i pora nax itanawéxü̃cax̱ i cuax̱ruü̃gü i 
Tupanaarü poramaxã üxü̃. Rü toguxe rü tüxü̃̃́ nanatauxchaxẽxẽ nax nüxü̃ 
tixuxü̃cax̱ i Tupanaarü ore. Rü toguxe rü tüxna nanaxã i cuax̱ nax nüxü̃ 
tacuáxü̃cax̱ i tax̱acü yixĩxü̃ i ngo̱xogüarü ixĩxü̃ rü tax̱acü yixĩxü̃ i Tupanaãxẽ 
i Üünexü̃arü ixĩxü̃. Rü toguxe rü tüxna nanaxã i tauxcha nax ngẽma tama 
nüxü̃ tacuáxü̃ i nagawa tidexaxü̃cax̱. Rü toguxe rü tüxna nanaxã i cuax̱ nax 
tanango̱xẽẽxü̃cax̱ nax tax̱acüchiga yixĩxü̃ nax tidexaxü̃ ya yíxema to i 
nagawa idexaxe. 
11Rü guxü̃ma i ngẽma rü Tupanaãxẽ i Üünexü̃tama nixĩ i naxüxü̃. Rü nüma 
nixĩ i wüxichigü i duü̃xü̃na naxããxü̃ i ngẽma cuax̱ i nüma nanaxwax̱exü̃ nax 
nüxna naxããxü̃. 

Guxü̃ma i yaxõgüxü̃ rü wüxitama i naxü̃newa naxügü 

12Rü duü̃xü̃xü̃ne rü woo muxü̃gu nixüye, natürü wüxitama i naxü̃ne nixĩ. Rü 
ngẽxgumarüxü̃ ta i ngẽma Cristuaxü̃̃́ yaxõgüxü̃ rü woo namu, natürü 
wüxitama i naxü̃newa naxügü. 
13Rü yexguma íibaiü̃gu rü Tupanaãxẽ ya Üünecü rü wüxitama i naxü̃ne tüxü̃ 
nixĩgüxẽxẽ. Rü woo Yudíugü nax ixĩgüxü̃, rüex̱na tama Yudíugü nax 
ixĩgüxü̃, rü woo mugüruxü̃ ixĩgügu, rüẽx̱na taxúxemex̱ẽwa ingẽxmagügu, 
natürü wüxitama i naxü̃ne tüxü̃ nixĩgüxẽxẽ i nümax i Naãxẽ ya Üünexü̃ i 
nüxicatama ixĩxü̃. Rü guxãma i yixema rü Tupana marü tüxna nananguxẽxẽ 
i ngẽma Naãxẽ ya Üünexü̃. 
14Wüxi i naxü̃ne rü tama naxãmenax̱ãmare, natürü muxü̃gu nixüye. 
15Rü ngẽxguma chi yimá nacutü ñaxgu: “Rü ñu̱xma nax tama naxmex̱ 
chixĩxü̃, rü ngẽmacax̱ tama ngẽma naxü̃newa changexma”, ñaxgu, rü tama 
ngẽmacax̱ nüxü̃ narüxo nax ngẽma naxü̃newa nangẽxmaxü̃. 
16Rü ngẽxguma chi yima naxpachinü ñaxgu: “Rü ñu̱xma nax tama naxetü 
chixĩxü̃, rü ngẽmacax̱ tama naxü̃newa changexma”, ñaxgu, rü tama 
ngẽmacax̱ nüxü̃ narüxo nax ngẽma naxü̃newa nangẽxmaxü̃. 
17Rü ngẽxguma chi guxü̃ma i naxü̃ne rü naxetü yixĩxgu, ¿rü tax̱acümaxã chi 
i nüxü̃ naxĩnüxü̃ i ngẽma naxü̃ne? Rü ngẽxguma chi guxü̃ma i naxü̃ne rü 
naxmachixẽ yixĩxgu, ¿rü tax̱acümaxã chi i nüxü̃ nawãxĩxü̃? 
18Natürü Tupana ga naxücü ga taxü̃ne, rü ngextá nüma ínanaxwax̱exü̃wa 
nanangexmaxẽxẽ i taeru rü tachacüxügü rü taparagü. 
19Rü ngẽxguma chi nataxuxgu i norü üyechigü i taxü̃ne rü chi 
naxãmenax̱ãmare. 
20Rü ngẽma naxü̃ne rü woo muxü̃gu nixüye, natürü wüxitama i naxü̃ne nixĩ. 
21Rü taxetü rü taxucürüwa taxmex̱ü̃ ñanagürü: “Choma rü tama 
chacuxwax̱e”, ñanagürü. Rü ngẽxgumarüxü̃ ta i taeru rü taxucürüwa 
tacutügüxü̃ ñanagürü: “Choma rü tama chapexwax̱e”, ñanagürü. 

22Natürü ngẽma nagu rüxĩnüegu rü yexeraãcü turaexü̃ i taxünewa, rü ngẽma 
nixĩ i yexera nanaxwax̱exü̃ i taxü̃ne. 
23Rü ngẽma taxünewa yexeraãcü naxcax̱ ixãnexü̃, rü ngẽma nixĩ i yexera 
mea ixüxchiruxü̃. Rü ngẽma taxü̃newa ngẽxmaxü̃ i tama inaxwax̱exü̃ nax 
nangóxü̃, rü ngẽma nixĩ i yexera mea idüxüxü̃. 
24Natürü tama ngẽmaãcü tanaxü namaxã i ngẽma taxünewa ngẽxmaxü̃ i 
guxãxü̃ma iwéxü̃. Rü ngẽmaãcü Tupana nanaxü i taxü̃ne, nax yexeraãcü 
nüxna idauxü̃cax̱ i ngẽma yexera naxcax̱ ixãnexü̃. 
25Rü ngẽmaãcü Tupana nanaxü i taxü̃ne nax wüxichigü i norü üye nügügu 
naxĩnüexü̃cax̱ rü nügü nangüxẽẽgüxü̃cax̱. 
26Rü ngẽxguma chi wüxi i ngẽma taxünearü üye nüxü̃̃́ ngu̱xgu, rü guxü̃ma i 
ngẽma togü i natanüxü̃ rü ta nüxü̃̃́ nangu̱x. Rü ngẽxguma chi wüxi i ngẽma 
taxünearü üye taãẽgu, rü guxü̃ma i ngẽma togü i natanüxü̃ rü ta nataãxẽgü. 
27Rü ñu̱xma i wüxichigü i pemax, rü Cristuxü̃nearü üye pixĩgü, rü wüxichigü 
rü naxü̃newa pexügü. 
28Rü ngẽmacax̱ ya Tupana rü nanaxwax̱e nax mea nügü inanuxü̃ i ngẽma 
yaxõgüxü̃. Rü yíxema tüxíra tüxü̃ naxunetagüxe tixĩ ya yíxema norü 
puracüwa tüxü̃ namugüxe. Rü ngẽmawena tüxü̃ naxuneta ya toguxegü nax 
nüxü̃ tixugüxü̃cax̱ i norü ore. Rü ngẽmawena tüxü̃ naxuneta ya toguxegü 
nax duü̃xü̃güxü̃ tangúexẽẽxü̃cax̱ i norü ore. Rü ngẽxgumarüxü̃ ta tüxü̃ 
naxuneta ya toguxegü nax tanaxügüxü̃cax̱ i cuax̱ruü̃gü i Tupanaarü 
poramaxã taxügüxü̃, rü toguxegü rü tüxna nanaxã i cuax̱ nax 
tanameexẽẽxü̃cax̱ i idax̱aweexü̃, rü toguxegü rü tüxna nanaxã i cuax̱ nax 
nüxü̃ tarüngü̃xẽẽgüxü̃cax̱ i ngẽma togü, rü toguxegü rü tüxna nanaxã i cuax̱ 
nax yaxõgüxü̃arü ãẽx̱gacügü tixĩgüxü̃cax̱. Rü toguxegü rü tüxna nanaxã i 
cuax̱ nax ngẽma nagagü i tama nüxü̃ tacuáxü̃wa tidexagüxü̃cax̱. 
29Rü tama guxãma Tupana tüxü̃ imugüxe tixĩgü, rü tama guxãma Tupanaarü 
orearü uruxü̃ tixĩgü. Rü tama guxãma norü orewa ngu̱xẽẽtaegüxe tixĩgü, rü 

tama guxãma nüxü̃ tacuax̱ nax tanaxüxü̃ i cuax̱ruü̃gü i Tupanaarü poramaxã 
üxü̃. 
30Rü tama guxãma nüxü̃ tacuax̱ nax tanameexẽẽxü̃ i duü̃xü̃gü i idax̱aweexü̃. 
Rü tama guxãma nüxü̃ tacuax̱ nax nawa tidexagüxü̃ i wüxi i naga i tama 
nüxü̃ tacuáxü̃. Rü tama guxãma nüxü̃ tacuax̱ nax tanango̱xẽẽxü̃ nax 
tax̱acüchiga yixĩxü̃ nax yadexaxü̃ i ngẽma duü̃xü̃gü i tama nüxü̃ nacuáxü̃ i 
nagawa idexaxü̃. 
31Rü name nixĩ i yexera naxcax̱ pedau̱̱xgü nax Tupana pexna naxãxü̃cax̱ i 
ngẽma cuax̱ rü tauxchagü irümemaegüxü̃. 

Yigü nax ingechaü̃güxü̃chiga 

Natürü i ñu̱xma rü tá pexü̃ changúexẽxẽ i tax̱acü nixĩ i guxü̃ma i ngẽma 
pemaxã nüxü̃ chixuxü̃arü yexera rümemaexü̃. 

1 Coríntiuwa 13 

1Rü woo togü i nagawa chidexagu, rü woo Tupanaarü orearü ngeruü̃gü i 
daxũcüãx̱gawa chidexagu, natürü ñoma wüxi i paxetaruxü̃ i ãgamarexü̃rüxü̃ 
chixĩ ega tama choxü̃̃́ nangẽxmagu i ngechaü̃. 
2Rü woo nüxü̃ chacuax̱gu nax mea duü̃xü̃gümaxã nüxü̃ chixuxü̃ i Tupanaarü 
ore, rü woo nüxü̃ chacuax̱gu i guxü̃ma i tax̱acü i ẽxü̃guxü̃ i Tupanachiga, rü 
woo choxü̃̃́ natauxchagu nax chorü õmaxã chayaxĩgachixẽẽxü̃ ya 
max̱pǘnegü, natürü taxuwama chame ega tama choxü̃̃́ nangẽxmagu i 
ngechaü̃. 
3Rü woo ngẽma duü̃xü̃gü i ngearü diẽruãx̱güxü̃xü̃ chayanuxgu i guxü̃ma i 
tax̱acü i choxü̃̃́ ngẽxmaxü̃, rü woo Tupanaarü orecax̱ chaugü ichaxãxgu nax 
üxüwa choxü̃ yagugüxü̃cax̱, rü taxuwama choxü̃̃́ name i ngẽma ega tama 
choxü̃̃́ nangẽxmagu i ngechaü̃. 
4Rü yíxema tüxü̃̃́ nangẽxmaxẽ i ngechaü̃ rü guxchaxü̃maxã yáxna taxĩnü, rü 
tamecüma. Rü tama taxãũxãchiwax̱e, rü tama togüxü̃ tügü tarüyexera, rü 
tama tügü ticuax̱üxü̃. 

5Rü yíxema tüxü̃̃́ nangẽxmaxẽ i ngechaü̃ rü tama taguxchigawax̱e, rü tama 
tügüguxicatama tarüxĩnü, rü tama tanuxwax̱e, rü tama nagu tarüxĩnüecha 
ega texé guxchaxü̃ tümamaxã uxgu. 
6Rü tama namaxã tataãxẽ i chixexü̃gü, natürü namaxã tataãxẽ i ngẽma ore 
i aixcüma ixĩxü̃. 
7Rü yíxema aixcüma tüxü̃̃́ nangẽxmaxẽ i ngechaü̃ rü nüxü̃ tarüngüma i 
guxü̃ma i guxchaxü̃gü, rü guxü̃guma tayaxõ, rü guxü̃guma mexü̃gu 
tarüxĩnü, rü guxü̃ma i guxchaxü̃gümaxã yáxna taxĩnü. 
8Rü ngẽma ngechaü̃ rü tagutáma inayacuax̱. Natürü ngẽma nax nüxü̃ ixuxü̃ 
i Tupanaarü ore rü wüxi i ngunexü̃gu tá inayacuax̱. Rü ngẽma tama nüxü̃ 
icuáxü̃ i nagawa nax idexaxü̃, rü tá ta inayacuax̱. Rü ngẽma cuax̱ i ñu̱xma 
tüxü̃̃́ ngẽxmaxü̃ rü wüxi i ngunexü̃gu rü marü taxuwatáma tüxü̃̃́ name. 
9Erü ngẽma tórü cuax̱ i ñu̱xma tüxü̃̃́ ngẽxmaxü̃, rü tama ningu nax nüxü̃ 
icuáxü̃cax̱ i guxü̃ma i Tupanachiga. Rü ngẽxgumarüxü̃ ta i ngẽma norü 
orexü̃ nax ixuxü̃, rü tama ningu i tórü cuax̱ nax nüxü̃ ixuxü̃cax̱ i guxü̃ma i 
Tupanachiga. 
10Rü guxü̃ma i ngẽma cuax̱ i ñu̱xma tüxü̃̃́ ngẽxmaxü̃ rü tá inayarüxo i 
ngẽxguma Tupanapex̱ewa ingugügu. Rü ngẽxguma i nüma rü tá guxü̃xü̃ma 
tüxü̃ nacuax̱ẽxẽ. 
11Yexguma chabuxgu ga chomax, rü wüxi ga buxü̃rüxü̃ chidexa, rü buxü̃ 
nagu rüxĩnüxü̃gu charüxĩnü, rü tama mea chauãẽxü̃ chacuax̱. Natürü 
yexguma marü chayax̱gu, rü nüxü̃ charüxo ga guxü̃ma ga yema chorü 
bucüma. 
12Rü ngẽma ñu̱xma nüxü̃ idauxü̃ i Tupanachiga, rü ñoma wüxi i worua ya 
üxachametüxewa yigü idauxü̃rüxü̃ nixĩ nax taxcax̱ naxẽxü̃. Natürü yixcüra 
rü tá aixcüma mea nüxü̃xüchi tadau ya Tupana. Rü ñu̱xma rü írarüwatama 
nüxü̃ chacuax̱ i Tupanachiga. Natürü wüxi i ngunexü̃gu rü tá mea nüxü̃ 
chacuax̱ i guxü̃ma i nachiga, ngẽma nüma ya Tupana choxü̃ nacuáxü̃rüxü̃. 

13Rü ñu̱xma rü nangẽxma i tomaepü̱x i nacümagü i guxü̃gutáma ngẽxmaxü̃. 
Rü wüxi nixĩ nax yaxõxü̃, rü ngẽma to nixĩ nax ínangu̱xẽẽxü̃ nax nataeguxü̃ 
ya Cristu, rü ngẽma to nixĩ nax tüxü̃̃́ ngẽxmaxü̃ i ngechaü̃. Natürü ngẽma 
tomaepü̱xtanüwa rü ngẽma guxü̃arü yexera rümemaexü̃ nixĩ i ngẽma 
ngechaü̃. 

1 Coríntiuwa 14 

Ngẽma tama nüxü̃ icuáxü̃ i nagawa nax idexaxü̃chiga 

1¡Rü naxcax̱ pedau̱̱x nax duü̃xü̃güxü̃ pengechaü̃güxü̃! Rü ngẽxgumarüxü̃ ta 
name nixĩ i naxcax̱ pedau i ngẽma cuax̱gü i Naãxẽ ya Üünexü̃wa ne ĩxü̃. Rü 
ngẽma cuax̱ i yexeraãcü penaxwax̱exü̃ nixĩ nax pexü̃̃́ natauxchaxü̃ nax nüxü̃ 
pixuxü̃ i Tupanaarü ore. 
2Yíxema tama nüxü̃ tacuáxü̃ i nagawa idexaxe, rü Tupanamaxã nixĩ i 
tidexaxü̃ rü tama i duü̃xü̃gümaxã, erü taxúema nüxü̃ tacuax̱ nax ñuxũ 
ñaxü̃chiga yixĩxü̃. Rü Tupanaãxẽ ya Üünecü nixĩ i tüxü̃ idexaxẽẽxü̃, natürü 
ngẽma ore i nüxü̃ tixuxü̃ rü ẽxü̃guxü̃ nixĩ. 
3Natürü yíxema nüxü̃ ixuxe i Tupanaarü ore rü ngẽma yaxõgüxü̃arü 
ngü̃xẽẽruxü̃ tixĩ, erü ngẽma oremaxã nüxü̃̃́ tanangúchaü̃xẽxẽ nax yexeraãcü 
yaxõgüãxü̃cax̱ rü ngẽma oremaxã tanataãẽxẽxẽ i ngẽxguma guxchaxü̃ nüxü̃ 
üpetügu. 
4Rü yíxema tama nüxü̃ tacuáxü̃ i nagawa idexaxe, rü tümacax̱tama nixĩ i 
ngẽma nax yexeraãcü mea Tupanaaxü̃̃́ tayaxõxü̃cax̱. Natürü yíxema nüxü̃ 
ixuxe i Tupanaarü ore rü nüxü̃ tixu nax yexeraãcü Tupanaaxü̃̃́ yaxõgüãxü̃cax̱ 
i guxü̃ma i ngẽma yaxõgüxü̃. 
5Choma chierüx chanaxwax̱e nax guxãma i pema rü ngẽma tama nüxü̃ 
pecuáxü̃ i nagawa nax pidexagüxü̃. Natürü ngẽma yexeraãcü chanaxwax̱exü̃ 
nixĩ nax duü̃xü̃gümaxã nüxü̃ pixuxü̃ i Tupanaarü ore. Erü ngẽma nixĩ i to i 
nagawa idexaxü̃arü yexera rümemaexü̃ ega tataxu̱xgu nax texé nüxü̃ ixuxü̃ 
nax tax̱acüchiga yixĩxü̃ i ngẽma dexa i to i nagawa nüxü̃ tixuxü̃ nax 
ngẽmaãcü nüxü̃ nangü̃xẽẽxü̃cax̱ i ngẽma yaxõgüxü̃. 

6Rü dücax, Pa Chauenexẽgüx, rü ngẽxguma chi pexü̃tawa chaxũxgu, rü chi 
to i nagawa chidexagu, ¿rü tax̱acüwa chi pexü̃̃́ namexü̃ i ngẽma? Natürü 
ngẽxguma chi pemaxã nüxü̃ chixuxgu i ngẽma Tupana tüxü̃ nüxü̃ cuax̱ẽẽxü̃, 
rü ẽx̱na ngẽma chomatama nüxü̃ chacuáxü̃ nax aixcüma yixĩxü̃, rüex̱na 
ngẽma ẽxü̃guxü̃ i ñu̱xma Tupana tüxü̃ nüxü̃ cuax̱ẽẽxü̃, rüex̱na tax̱acürü to i 
ngu̱xẽẽtae i Tupanachiga, rü ngẽmawaxi nixĩ i pexü̃̃́ mexü̃. 
7¡Rü dücax ngẽma paxetaruxü̃ i quena rü ẽx̱na árpa! Rü ngẽxguma ngéma 
naxãgamaregu rü tama ínaxueguãchigagu rü taxũchima nüxü̃ tacuax̱ nax 
tax̱acügu napaxüxü̃. 
8Rü ngẽma churaragü, rü ngẽxguma tama mea nangógagu ya yimá cornéta 
ya daixcax̱ naxcax̱ caxü̃ne ¿rü ñuxãcü tá nügü namexẽxẽ nax nügü 
nadai̱x̱ü̃cax̱? 
9Rü ngẽma nixĩ i pexü̃ üpetüxü̃ i pema i ñu̱xma. Rü ngẽxguma chi tama perü 
conümaxã nüxü̃ pixuxgu i dexa i mea nüxü̃ icuáxü̃, ¿rü ñuxãcü tá nüxü̃ 
tacuax̱ nax ñuxũ ñaxü̃chiga yixĩxü̃ i ngẽma nüxü̃ pixuxü̃? Rü ñoma 
ngürüanewa pidexagüxü̃rüxü̃ tá pixĩgü. 
10Rü aixcüma nixĩ i namuxü̃ i nagagü i ñoma i naanewa. Rü guxü̃ma i ngẽma 
nagagü rü name naxcax̱ i ngẽma duü̃xü̃gü i nawa idexagüxü̃. 
11Natürü ngẽxguma chi tama nüxü̃ chacuax̱gu i ngẽma naga i to i duü̃xü̃ 
chomaxã nawa idexaxü̃, rü ngẽma duü̃xü̃cax̱ rü to i nachixü̃anecüãx̱ chixĩ, 
rü chau̱̱xcax̱ rü to i nachixü̃anecüãx̱ i duü̃xü̃ nixĩ i nümax. 
12Choma nüxü̃ chacuax̱ rü pema rü pexü̃̃́ nangúchaü̃ nax pexü̃̃́ nangẽxmaxü̃ 
i ngẽma cuax̱ i Tupanaãxẽ ya Üünecü tüxna ãxü̃. Natürü name nixĩ i naxcax̱ 
pedau nax guxü̃arü yexera pexna naxããxü̃ i ngẽma cuax̱ i namaxã nüxü̃ 
perüngü̃xẽẽxü̃ i guxü̃ma i yaxõgüxü̃ nax yexeraãcü mea Tupanaaxü̃̃́ 
yaxõgüãxü̃cax̱. 
13Rü ngẽmacax̱ yíxema duü̃xẽ ya taxúema nüxü̃ cuáxü̃ i nagawa idexaxe, rü 
name nixĩ i Tupanana naxcax̱ taca nax tüxna naxããxü̃cax̱ i cuax̱ nax nüxü̃ 
tixuxü̃cax̱ nax tax̱acüchiga yixĩxü̃ i ngẽma to i nagawa nüxü̃ tixuxü̃. 

14Rü ngẽxguma chi taxúema nüxü̃ cuáxü̃ i nagawa chayumüxẽgu, rü chauãẽ 
nixĩ i ngẽma yumüxẽxü̃. Natürü chomatama rü taxuxü̃ma chacuax̱ nax 
tax̱acüchiga yixĩxü̃ i ngẽma chauãxẽarü yumüxẽ. 
15¿Rü ñuxãcü tá chayumüxẽxü̃ i ñu̱xmax? Rü marü name nixĩ ega taxúema 
nüxü̃ cuáxü̃ i nagawa chayumüxẽgu, natürü chanaxwax̱e i guxãma nüxü̃ 
cuáxü̃ i nagawa rü ta chayumüxẽ. Rü marü name nixĩ ega taxúema nüxü̃ 
cuáxü̃ i nagawa chawiyaegu, natürü chanaxwax̱e i guxãma nüxü̃ cuáxü̃ i 
nagawa rü ta chawiyae. 
16Erü ngẽxguma chi taxúema nüxü̃ cuáxü̃ i nagawa Tupanaxü̃ quicuax̱üü̃gu, 
rü yíxema duü̃xẽgü ya ngéma irüxĩnüexe, rü taxucürüwa cumaxã wüxigu 
Tupanaxü̃ ticuax̱üü̃gü, erü tama nüxü̃ tacuax̱ nax tax̱acüchiga yixĩxü̃ nax 
Tupanaxü̃ quicuax̱üxü̃xü̃ 
17Rü woo ngẽma curü yumüxẽ rü namexẽchigu, natürü yíxema duü̃xẽgü ya 
ngéma irüxĩnüexe rü taxuxü̃ma i mexü̃ nawa tayaxu ega to i nagawa 
cuyumüxẽgu. 
18Tupanana moxẽ chaxã, erü perü yexera taxúema nüxü̃ cuáxü̃ i nagawa 
chidexa. 
19Natürü woo 10,000 i ore i taxúema nüxü̃ cuáxü̃ i nagawa nax chidexaxü̃, 
natürü ngẽma yaxõgüxü̃arü ngutaquex̱egüwa rü chau̱̱xcax̱ rü narümemae 
chi nixĩ ega woo wüximex̱pü̱x i ore i meama nüxü̃ icuáxü̃wa namaxã nüxü̃ 
chixuxgu i Tupanaarü ore nax ngẽmaãcü ngẽmamaxã mea 
chanangúexẽẽxü̃cax̱. 
20Pa Chauenexẽgüx, tama name i ñoma buxü̃gürüxü̃ nagu perüxĩnüe i ngẽma 
ore i pemaxã nüxü̃ chixuxü̃. Rü narümemae nixĩ i ñoma buxü̃gürüxü̃ pegü 
pixĩgüxẽxẽ nax̱chax̱wa i ngẽma chixexü̃. Natürü ngẽma perü ĩnüwa rü 
penaxwax̱e i duü̃xü̃gü i marü yáxü̃rüxü̃ mea nagu perüxĩnüe rü nagu pexĩ i 
ngẽma ore i pemaxã nüxü̃ chixuxü̃. 
21Tupanaarü ore ga ümatüxü̃ rü ñanagürü: “Tá chanamugü i to i 
nachixü̃anecüãx̱ i duü̃xü̃gü nax to i nagawa yadexagüxü̃cax̱ namaxã i chorü 

duü̃xü̃gü i Yudíugü. Natürü woo ngẽmaãcü chanaxüxgu, rü taxũtáma 
chauga naxĩnüe i ngẽma Yudíugü”, ñanagürü ga Tupana. 
22Rü ngẽmacax̱ ngẽma nax to i nagawa idexaxü̃, rü wüxi i cuax̱ruxü̃ nixĩ 
naxcax̱ i ngẽma duü̃xü̃gü i tama yaxõgüxü̃. Rü tama duü̃xü̃gü i marü 
yaxõgüxü̃cax̱ nixĩ i ngẽma. Natürü ngẽma Tupanaarü orexü̃ nax ixuxü̃, rü 
duü̃xü̃gü i marü yaxõgüxü̃cax̱ nixĩ nax yexeraãcü mea Tupanaaxü̃̃́ 
yaxõgüãxü̃cax̱. Rü tama duü̃xü̃gü i tama yaxõgüxü̃cax̱ nixĩ i ngẽma. 
23Rü ngẽxguma chi pema i yaxõgüxe pengutaquex̱egügu, rü guxã chima to i 
nagawa pidexagügu, ¿rü ñuxũ ñaxü̃ tá ega petanügu naxücu̱xgu i wüxi i 
duü̃xü̃ i ngéma iyarüxĩnüxü̃ rü ẽx̱na wüxi i duü̃xü̃ i tauta yaxõxü̃? ¿Taux 
ẽx̱na i nagu tá naxĩnüxü̃ nax pexãũãẽgüxü̃ i pemax? 
24Natürü ngẽxguma chi guxãma i pema nüxü̃ pixuxgu i Tupanaarü ore, rü 
chi petanügu naxücu̱xgu i wüxi i duü̃xü̃ i tama yaxõxü̃ rü ẽx̱na wüxi i duü̃xü̃ 
i ngéma iyarüxĩnüxü̃, rü tá nüxü̃ naxĩnü i ngẽma Tupanaarü ore i nüxü̃ 
pixuxü̃. Rü ngẽmaãcü tá nügü nicuax̱ãchi nax chixexü̃wa nangẽxmaxü̃ i 
norü maxü̃. Rü tá nügügu tátama inarüxĩnü i ngẽxguma nüxü̃ naxĩnügu i 
ngẽma nüxü̃ pixugüexü̃. 
25Rü ngẽmaãcü tá nango̱x i ngẽma chixexü̃ i nüxicatama nüxü̃ nacuáxü̃ rü 
ngẽxma tá nacaxã̃́pü̱xü, rü tá Tupanaxü̃ nicuax̱üxü̃. Rü tá nüxü̃ nixu nax 
aixcüma Tupana petanüwa nangẽxmaxü̃. 

Name nax meamare penaxüxü̃ i ngẽxguma pengutaque̱xegügu 

26Dücax, Pa Chauenexẽgüx, ñu̱xma tá pemaxã nüxü̃ chixu nax ñuxãcü tá 
penaxüxü̃ ega ngẽxguma pengutaquex̱egügu. Rü ñuxre i pema rü marü 
name nax Tupanaarü wiyaegu pewiyaegüxü̃, rü toguxe rü tangu̱xẽẽtaegüxü̃, 
rü toguxe rü nüxü̃ tixuxü̃ i ngẽma ore ya Tupana tüxü̃ nüxü̃ cuax̱ẽẽxü̃, rü 
toguxe rü nawa tidexagüxü̃ i naga i tama nüxü̃ tacuax̱güxü̃, rü toguxe rü 
tanango̱xẽẽgüxü̃ i ngẽma dexa i to i nagawa nüxü̃ yaxugüxü̃. Natürü guxü̃ma 
i ngẽma rü tanaxwax̱e i ngẽma yaxõgüxü̃arü ngü̃xẽẽcax̱ nax yixĩxü̃, nax 
yexeraãcü yaxõgüãxü̃cax̱ rü mea Tupanacax̱ namaxẽxü̃cax̱. 

27Rü ngẽxguma to i naga i pema tama nüxü̃ pecuáxü̃wa pidexagügu, rü name 
nixĩ i taxre rü ẽx̱na tomaepü̱xicatama tidexagü. Rü tanaxwax̱e i wüxíexíra 
tidexa i noxri rü yixcama ya toguxe. Rü ngẽxguma chi texé to i nagawa 
idexaxgu, rü name nixĩ nax tangexmaxü̃ ya wüxíe ya nüxü̃ ixuchigüxe nax 
tax̱acüchiga yixĩxü̃ i ngẽma ore i to i nagawa nüxü̃ tixuxü̃. 
28Natürü ngẽxguma chi tataxu̱xgu nax texé nüxü̃ ixuxü̃ nax tax̱acüchiga 
yixĩxü̃ i ngẽma ore i to i nagawa nüxü̃ tixuxü̃, rü narümemae nixĩ nax 
noxtacüma tama to i nagawa tidexagü i perü ngutaquex̱ewa. Rü narümemae 
i wüxichigü tüxica Tupanamaxãxicatama bexma tidexa. 
29Rü ngẽxgumarüxü̃ ta ngẽxguma pengutaquex̱egügu, rü name nixĩ i taxre 
rü ẽx̱na tomaepü̱xicatama nüxü̃ tixu i Tupanaarü ore. Rü ngẽma togü i 
ngutaquex̱etanüxü̃ rü name nixĩ nax mea nangugügüãxü̃ i ngẽma ore. 
30Natürü ngẽxguma chi íyadexayane i wüxi i duü̃xü̃, rü Tupana tümamaxã 
idexagu ya toguxe ya ngéma rütoxe, rü name nixĩ nax iyanachianexü̃ i 
ngẽma nüxíra idexaxü̃ nax tidexaxü̃cax̱ ya yíxema duü̃xẽ ya Tupana 
tümamaxã idexaxe. 
31Rü ngẽxguma texé Tupana tümamaxã idexagu, rü name nixĩ i wüxichigü 
ítanangu̱xẽxẽ nax tümawa nanguxü̃ nax nüxü̃ tixuxü̃cax̱ i ngẽma Tupana 
tümamaxã nuxü̃ ixuxü̃ i ore nax ngẽmaãcü i ngẽma yaxõgüxü̃ rü nüxü̃ 
nacuax̱güxü̃cax̱ nax tax̱acüchiga yixĩxü̃ i ngẽma nüxü̃ tixuxü̃ rü 
nataãẽgüxü̃cax̱. 
32Rü ngẽmaãcü tanaxwax̱e i meama tügümaxã itacuax̱ ya wüxichigü ya 
yíxema Tupana tümamaxã idexaxe. 
33-34Erü perü ngutaquex̱egüwa rü Tupana nanaxwax̱e nax mea penaxüxü̃ i 
guxü̃ma, rü tama nanaxwax̱e nax ngéma pexãũgatanüxü̃ rü pegü 
ípetüexẽẽxü̃. Rü guxü̃ma i ngẽma togü i yaxõgüxü̃arü ngutaquex̱egüwa rü 
marü nüxü̃ nayapue nax tama yadexagüxü̃ i ngexü̃gü. Rü name nixĩ i pema 
rü ta ngẽmaãcü penaxü, erü nachu̱xu nax yadexagüxü̃ i ngexü̃gü i 

ngutaquex̱egüwa. Rü name nixĩ nax yatügüga naxĩnüexü̃ i ngexü̃gü, ngẽma 
Tupanaarü ore tüxü̃ muxü̃rüxü̃. 
35Rü ngẽxguma chi wüxi i ngexü̃ tax̱acüxü̃ nacuáxchaü̃gu, rü name nixĩ i 
natena naca i nachiga i ngẽma. Erü wüxi i ãne nixĩ ega ngutaquex̱ewa 
yadexaxgu i wüxi i ngexü̃. 
36Pa Coríntiucüãx̱güx, name nixĩ nax nüxna pecuax̱ãchiexü̃ nax tama 
pewaxira ne naxũxü̃ i Tupanaarü ore. Rü tama pexicatama nixĩ i 
penayauxgüxü̃ i ngẽma. 
37Rü ngẽxguma chi texé tügügu rüxĩnügu nax Tupanaarü orearü uruxü̃ tixĩxü̃ 
rü ẽx̱na tügügu tarüxĩnügu nax Tupanaãxẽ ya Üünecü tüxna naxãxü̃ i 
tax̱acürü cuax̱, rü name nixĩ i nüxna tacuax̱ãchi nax tórü Coriarü mu yixĩxü̃ 
i ñaa ore i pexcax̱ chaxümatüxü̃. 
38Natürü ngẽxguma chi texé tama nüxü̃ cuáxchaü̃gu i ngẽma pexcax̱ 
chaxümatüxü̃, rü nüma ya Cori ya Tupana rü tama tüxü̃ nacuax̱. 
39¡Rü ngẽmacax̱, Pa Chauenexẽgüx, rü Tupanana naxcax̱ peca i cuax̱ nax 
meama nüxü̃ pixuxü̃cax̱ i norü ore! ¡Rü tama penachu̱xu nax to i nagawa 
yadexagüxü̃ i duü̃xü̃gü! 
40Rü perü ngutaquex̱egüwa, rü name nixĩ nax mea penaxüxü̃ i guxü̃ma. Rü 
tama name i ngéma pexãũgatanü rü pegü ípetüexẽxẽ. 

1 Coríntiuwa 15 

Cristu nax yuwa írüdaxü̃chiga 

1Rü ñu̱xmax, Pa Chauenexẽgüx, rü chanaxwax̱e i nüxna pecuax̱ãchie i 
ngẽma Tupanaarü ore i tüxü̃ maxẽxẽẽxü̃ ga pemaxã nüxü̃ chixuxü̃. Rü 
yematama ore nixĩ ga pema peyauxgüxü̃. Rü ñu̱xma rü ngẽmatama oregagu 
nixĩ i mea peyaxõgüxü̃. 
2Rü ngẽma oregagu nixĩ i pexü̃̃́ nangẽxmaxü̃ i maxü̃ i taguma gúxü̃, ega 
aixcüma guxü̃guma peyaxõgügu. Natürü ngẽxguma tama guxü̃guma 
peyaxõgügu, rü natücax̱mamare nixĩ i ngẽma perü õ. 

3Rü yexguma noxri petanüwa changuxgu, rü yema nüxíra pexü̃ 
changu̱xẽẽxü̃ nixĩ ga yema ngu̱xẽẽtae ga choxü̃ namaxã nangu̱xẽẽgüxü̃ nax 
Cristu rü tórü pecaducax̱ nayuxü̃, ngẽma Tupanaarü ore i ümatüxü̃wa nüxü̃ 
yaxuxü̃rüxü̃. 
4Rü yexgumarüxü̃ ta pexü̃ changúexẽxẽ nax inatax̱güãxü̃, rü norü tomaepü̱x 
ga ngunexü̃gu rü wena nax namaxü̃xü̃, ngẽma Tupanaarü ore i ümatüxü̃wa 
nüxü̃ yaxuxü̃rüxü̃. 
5Rü yexgumarüxü̃ ta pexü̃ changúexẽxẽ nax Pedrucax̱ nangóxü̃ ga Cristu, rü 
yixcüra norü ngúexü̃gü ga yamugüxü̃cax̱ nangóxü̃. 
6Rü yemawena ga Cristu rü 500 arü yexera ga duü̃xü̃gü ga yaxõgüxü̃cax̱ 
nango̱x. Rü muxü̃ma i ngẽma duü̃xü̃gü rü ñu̱xma rü ta namaxẽ, natürü 
nümaxü̃ rü marü nayue. 
7Rü yemawena rü Chantiágucax̱ nango̱x, rü yixcaama guxü̃ma ga yema togü 
ga ngúexü̃gü ga imugüxü̃cax̱ nango̱x. 
8Rü düxwa chowa inayacuax̱ ga chau̱̱xcax̱ rü ta nax nangóxü̃, woo 
ngürüãchimare nixĩ ga yema, ngẽxgumarüxü̃ i wüxi i buxü̃ i taxũtáma norü 
ngunexü̃wa nanguyane buxü̃rüxü̃. 
9Rü choma rü guxü̃ma i ngẽma togü ya Tupana imugüxü̃tüü̃wa chaxü. Rü 
ngẽmacax̱ tama name ya Tupana imuxü̃maxã choxü̃ naxugü i duü̃xü̃gü, yerü 
nawe chingẽchigü ga Tupanaarü duü̃xü̃gü rü poraãcü chixexü̃ chaxü. 
10Natürü ga Tupana rü chomaxã namecüma, rü ngẽmacax̱ i ñu̱xma rü choxü̃ 
pedau nax tax̱acü chixĩxü̃ rü ñuxãcü nax chixĩxü̃. Rü yema chomaxã nax 
namecümaxü̃ rü tama natücax̱ma nixĩ. Yerü choma rü guxü̃ ga togü ga 
yamugüxü̃arü yexera chanaxü ga Tupanaarü puracü. Natürü tama 
chauechama chanaxü ga yema puracü, natürü Tupana ga chomaxã 
mecümacü rü chomaxã puracücü nixĩ ga naxücü ga yema puracü nax nüxü̃ 
chixuxü̃cax̱ ga norü ore. 

11Natürü i ñu̱xma rü nüetama nixĩ ega woo choma chixĩxgu rü ẽx̱na togü 
yixĩxgu ga pemaxã nüxü̃ ixuxü̃ ga yema ore. Yerü yema ore ga pemaxã nüxü̃ 
tixuxü̃, rü Tupanaarü ore i tüxü̃ maxẽxẽẽxü̃ nixĩ, rü yema nixĩ ga pixõgüxü̃. 

Wena tá namaxẽ i ngẽma yuexü̃ 

12Marü pemaxã nüxü̃ tixu nax Cristu rü yuwa ínadaxü̃. ¿Rü tü̱xcüü̃ ñuxre i 
pema rü ñaperügügü: “Yuexü̃ rü tagutáma wena namaxẽ”, ñaperügügü? 
13Rü ngẽxguma chi ngẽma yuexü̃ rü taguchima wena namaxẽgu rü yimá 
Cristu rü taxũchima wena namaxü̃. 
14Rü yexguma chi Cristu tama wena maxü̃gu, rü ngẽma ore i nüxü̃ tixuxü̃ i 
nachiga rü taxuwa chima name, rü natücax̱mamare chi nixĩ i perü õ. 
15Rü ngẽxguma chi ngẽmaãcü yixĩxgu, rü toma i Tupanaarü orearü uruü̃gü 
rü dorataa̱x̱güxü̃ tixĩgü. Erü nüxü̃ tixu nax Tupana Cristuxü̃ wena maxẽẽxü̃. 
Rü ngẽxguma chi tama aixcüma yixĩxgu nax wena namaxẽxü̃ i yuexü̃, rü chi 
wüxi i doramare nixĩ nax Tupana Cristuxü̃ wena maxẽẽxü̃. 
16Rü ngẽxguma chi ngẽma yuexü̃ rü taguchima wena namaxẽgu, rü Cristu 
rü chi ta taxũchima wena namaxü̃. 
17Rü yexguma chi Cristu tama wena maxü̃gu, rü natücax̱mamare chi nixĩ i 
peyaxõgüxü̃, rü ñu̱xma rü chi ta perü pecadugagu ipeyarütauxe. 
18Rü chi aixcüma yixĩxgu nax tama wena namaxẽxü̃ i duü̃xü̃gü, rü ngẽma 
duü̃xü̃gü i Cristuaxü̃̃́ yaxõgüxü̃ i marü yuexü̃, rü chi ta taxũchima nüxü̃̃́ 
nangẽxma i maxü̃ i taguma gúxü̃. 
19Rü ngẽxguma chi ñoma i maxü̃cax̱icatama yixĩxgu nax Cristuaxü̃̃́ 
yaxõgüxü̃, rü chi guxü̃ i togü i duü̃xü̃güarü yexera tangechaü̃tümüü̃gü. 
20Natürü aixcümaxü̃chi nixĩ ga Cristu ga yuwa nax ínadaxü̃. Rü natanüwa i 
guxü̃ma i ngẽma yuexü̃ i yixcüra tá írüdagüxü̃, rü Cristu nixĩ ga namaxã 
inaxügücü nax ínadaxü̃, yerü nüma nixĩ ga nüxíra wena namaxü̃xü̃. 

21Rü ngẽxgumarüxü̃ nax wüxi ga yatügagu nayuexü̃ ga duü̃xü̃gü, rü 
ngẽxgumarüxü̃ ta nixĩ nax wüxi i yatügagu wena namaxẽxü̃ i ngẽma marü 
yuexü̃. 
22Rü yexgumarüxü̃ nax Adáü̃gagu guxãma nayuexü̃, rü ngẽxgumarüxü̃ ta 
Cristugagu tá namaxẽxü̃ i guxü̃ma i duü̃xü̃gü i nüxü̃̃́ yaxõgüxü̃. 
23Natürü wüxichigü rü tá tümawa nangu nax wena tamaxü̃xü̃. Rü Cristu nixĩ 
ga nüxíra maxü̃cü. Rü ngẽxguma wena núma naxũxgu i nümax, rü 
ngẽxguma tá nixĩ i wena namaxẽxü̃ i norü duü̃xü̃gü. 
24Rü ngẽmawena tá nixĩ i nagúxü̃ i naane. Rü ngẽxguma tá nixĩ ya Cristu i 
nüxü̃ naporamaexü̃ i guxü̃ma i norü uanügü i poraexü̃. Rü ngẽxguma tá nixĩ 
i Nanatü ya Tupanana naxããxü̃ i guxü̃ma nax nüma namaxã inacuáxü̃cax̱. 
25Erü nüma ya Cristu rü ãẽx̱gacü tá nixĩ ñu̱xmatáta nüxü̃ naporamae i 
guxü̃ma i norü uanügü. 
26Rü ngẽma nawa iyacuáxü̃ i norü uanü i tá nüxü̃ naporamaexü̃, rü yu nixĩ. 
27Yerü Tupana rü marü Cristumex̱ẽwa nanayexmagüxẽxẽ ga guxü̃ma. 
Natürü woo Tupanaarü ore nüxü̃ ixuxgu nax Cristumex̱ẽwa nangẽxmagüxü̃ 
i guxü̃ma, natürü nümatama ya Tupana rü tama Cristumex̱ẽwa nangẽxma. 
Yerü nüma ga Tupana nixĩ ga Cristumex̱ẽwa nayexmagüxẽẽãxü̃ ga guxü̃ma. 
28Rü ngẽxguma guxü̃ma Cristumex̱ẽwa ngẽxmagügu, rü ñu̱xũchi nümatama 
ya Cristu ya Tupana Nane rü tá Nanatümex̱ẽwa nügü nangẽxmaxẽxẽ. Yerü 
nüma ga Tupana nixĩ ga Cristumex̱ẽwa nayexmagüxẽẽãxü̃ ga guxü̃ma. Rü 
ngẽmaãcü ya Tupana rü guxü̃maxã tá inacuax̱. 
29Rü nangẽxma i ñuxre i duü̃xü̃gü i petanüwa i Tupanaégagu yuexü̃chicüü 
íbaiü̃xü̃. ¿Rü tü̱xcüü̃ ngẽma naxügü? Rü ngẽxguma chi tama wena 
namaxẽgu i duü̃xü̃gü i yuexü̃, ¿rü tü̱xcüü̃ ngẽma yuexü̃chicüü ínabaiü̃? 
30¿Rü tü̱xcüü̃ i toma rü guxü̃guma ãũcümaxü̃wa tangexmagü? 
31Pemaxã nüxü̃ chixu, Pa Chauenexẽgüx, rü guxü̃ i ngunexü̃gu rü 
ãũcümaxü̃wa changexma, rü tama nüxü̃ chacuax̱ i tax̱acürü ngunexü̃gu 

Tupanaarü oregagu tá nax chayuxü̃. Rü ngẽma rü aixcümaxü̃chi nixĩ, 
ngẽxgumarüxü̃ nax aixcüma yixĩxü̃ nax choxü̃̃́ nangẽxmaxü̃ i wüxi i taãxẽ i 
taxü̃ i ñu̱xma nax tórü Cori ya Ngechuchu ya Cristuaxü̃̃́ peyaxõgüxü̃. 
32Choma rü nua Epéchiuwa rü Tupanaarü orechigagu chorü uanügümaxã 
poraãcü togü tachoxü̃gagü. Rü ñoma naeü̃ i idüraexü̃maxã togü tadaixü̃rüxü̃ 
tixĩgü. ¿Natürü tax̱acüwa choxü̃̃́ namexü̃ ga yema ega chorü maxü̃ i ñoma i 
naanewa choxü̃̃́ ngẽxmaxü̃cax̱icatama yixĩxgu? Rü ngẽxguma chi aixcüma 
yixĩxgu nax tama wena namaxẽxü̃ i yuexü̃, rü marü name i ñatarügügü: 
“¡Ngĩxã tachibüe rü taxaxegü, erü paxa tá tayue!” ñatarügügü. 
33¡Natürü taxũtáma nawe perüxĩ i ngẽma duü̃xü̃gü i ngẽmaãcü chixri 
idexagüxü̃! Erü aixcüma nixĩ i ngẽma ore i ñaxü̃: “Rü texé ya chixexü̃ i 
duü̃xü̃maxã ãmücüxe, rü tüxü̃̃́ inayanaxoxẽxẽ i tümacümagü i mexü̃”, ñaxü̃. 
34Rü name nixĩ i mea pegüãẽgu perüxĩnüe rü nüxü̃ perüxoe i ngẽma perü 
chixexü̃gü. Rü wüxi i perü ãne nixĩ nax pemaxã nüxü̃ chixuxü̃ nax ñuxre i 
pemax rü tama aixcüma Tupanaxü̃ pecuax̱güxü̃. 

Ñuxãcü wena namaxẽ i yuexü̃gü 

35Natürü ngürüãchi tá texé pexna taca rü ñatarügü pexü̃: “¿Ñuxãcü tá wena 
namaxẽxü̃ i yuexü̃? ¿Rü nañuxraü̃xü̃ i naxü̃nemaxã tá ínadagüxü̃?” ñatarügü 
tá pexü̃. 
36Pa Duü̃xü̃ i Ngeãẽmarexü̃, ¡rü dücax! Rü ngẽxguma wüxi ya nanetüchire 
itoxgu, rü nüma ya yimá naxchire rü nayu nax ngẽmaãcü naxüxü̃cax̱ i 
ngẽma nanetü. 
37Rü ngẽma waixü̃mügu itoxü̃, rü tama marü nanetü ixĩxü̃ nixĩ, natürü 
naxchire nixĩ ya yimá itoxü̃ne woo triguchire rü ẽx̱na ngexü̃rüüxü̃mare i to 
i nanetüchire yixĩxgu. 
38Rü ngẽxguma marü inatoxguwena, rü Tupana nixĩ i yanaxüxẽẽcü ya yima 
naxchire nax nüma nanaxwax̱exü̃ãcüma yixĩxü̃cax̱ i ngẽma nanetü. 
39Rü tama guxü̃ i naxü̃negü nawüxigu. Rü duü̃xẽxü̃ne rü nanatoraxü̃, rü 
naeü̃güxü̃ne rü to nixĩ, rü werigüxü̃ne rü to nixĩ, rü choxnigüxü̃ne rü to nixĩ. 

40Rü ngẽxgumarüxü̃ ta nangẽxma i naxü̃negü i daxũguxü̃ i naanecüãx̱, rü 
nangẽxma i naxü̃negü i ñoma i naanecüãx̱. Rü ngẽma daxũguxü̃ i naanecüãx̱ 
i naxü̃negü rü nüxü̃̃́ nangẽxma i noxrütama mexü̃, rü ngẽma ñoma i 
naanecüãx̱ i naxü̃negü rü ta nüxü̃̃́ nangẽxma i noxrütama mexü̃. Natürü 
tama nawüxigu i ngẽma norü mewa. 
41Rü üax̱cüarü yau̱̱xracüü rü tama namaxã nawüxigu i tauemacüarü 
yau̱̱xracüü. Rü woramacurigüarü yau̱̱xracüü rü to nixĩ. Rü nügütanüwa ya 
woramacurigü, rü tama nawüxigu i norü yau̱̱xracüüwa. 
42Rü ngẽxgumarüxü̃ tá ta naxüpetü namaxã i naxü̃negü i ngẽma duü̃xü̃gü i 
yuexü̃. Erü ngẽma naxü̃ne i noxri nüxü̃̃́ ngẽxmaxü̃ rü iyarüxoxwax̱exü̃ nixĩ. 
Natürü ngẽma naxü̃ne i tá nüxü̃̃́ ngẽxmaxü̃ i ngẽxguma wena namaxẽgu, rü 
ngẽma rü tagutáma inayarüxo. 
43Rü ngẽma naxü̃ne i ítáxü̃ rü taxuwama name. Natürü ngẽma naxü̃ne i 
wena maxü̃xü̃ rü naxüüne. Rü ngẽma naxü̃ne i ítáxü̃ rü natura, natürü 
ngẽma naxü̃ne i wena maxü̃xü̃ rü napora. 
44Rü itanatax̱ i ngẽma naxü̃ne i ñoma i naanecüãx̱ ixĩxü̃. Natürü ngẽxguma 
ínadaxgu, rü daxũcüãx̱ i naxü̃ne tá nixĩ. Rü ñu̱xma nax nangẽxmaxü̃ i 
naxü̃ne i ñoma i naanecüãx̱ rü ngẽmawa nüxü̃ tacuax̱ nax nangẽxmaxü̃ ta i 
naxü̃ne i daxũcüãx̱. 
45Tupanaarü ore i ümatüxü̃wa rü ñanagürü: “Gumá nüxíraü̃cü ga yatü ga 
Adáü̃ rü nüxü̃̃́ nayexma ga ñoma ga naanecüãx̱ ga naxü̃ne ga paxaãchi 
maxü̃xü̃”, ñanagürü. Natürü ya Cristu rü daxũcüãx̱ nixĩ. Rü nüma nixĩ i 
tüxna naxããxü̃ i maxü̃ i taguma gúxü̃. 
46Noxri rü tüxü̃̃́ nangẽxma i ñoma i naanecüãx̱ i taxü̃ne. Natürü yixcaama rü 
Tupana tá tüxna nanaxã i to i taxü̃ne i daxũcüãx̱ ixĩxü̃. 
47Gumá nüxíraü̃cü ga yatü ga waixü̃müwa ücü, rü ñoma ga naanecüãx̱ nixĩ. 
Natürü tórü Cori ya Cristu rü daxũguxü̃ i naanecüãx̱ nixĩ. 

48Rü ngẽma taxü̃negü i ñoma i naanewa tüxü̃̃́ ngẽxmaxü̃, rü gumá Adáü̃xü̃ne 
ga waixü̃müwa ücürüxü̃ nixĩgü. Natürü ngẽma naxü̃negü i daxũwa nüxü̃̃́ 
ngẽxmaxü̃ i duü̃xü̃gü, rü Cristuxü̃nerüxü̃ nixĩgü. 
49Rü ngẽxgumarüxü̃ nax Adáü̃ ga waixü̃müwa ücürüxü̃ nax yixĩxü̃ i taxü̃ne, 
rü ngẽxgumarüxü̃ tá ta Cristu ya daxũwa ngẽxmacürüxü̃ nixĩ i taxü̃ne i 
yixcüra. 
50Rü dücax, Pa Chauenexẽgüx, pemaxã nüxü̃ chixu rü ñaa taxü̃ne i 
namachinaxcax̱ rü naxchinax̱ãnaxcax̱, rü taxucürüwa Tupana ãẽx̱gacü 
íyixĩxü̃wa nangu. Erü ngẽma iyarüxoxü̃, rü taxucürüwama Tupanaxü̃tawa i 
ngextá taxuxü̃ma íyarüxoxü̃wa nixücu. 
51Natürü chanaxwax̱e nax nüxü̃ pecuáxü̃ i Tupanaarü ĩnü i ẽxü̃guxü̃ ga noxri 
nüxicatama nüxü̃ nacuáxü̃. Rü dücax, taxũtáma guxã tayue, natürü 
guxãxü̃ne rü tá naxüchicüü. 
52Rü ngürüãchimare wüxi i peãxetügu tá nixĩ i ngẽma nax naxüchicüüxü̃ i 
taxü̃ne i ngẽxguma naanearü guxgux naxãgagu ya cornéta. Rü tá naxãga ya 
yimá cornéta, rü ngẽxguma i ngẽma duü̃xü̃gü i yuexü̃ rü tá ínarüdagü nax 
tagutáma wena nayuexü̃cax̱. Rü yixema nax imaxẽxü̃ rü tá naxüchicüü i 
taxü̃negü. 
53Erü ngẽma taxü̃ne i yixwax̱exü̃ rü tá namaxã naxüchicüü i wüxi i naxü̃ne 
i taguma yixĩxü̃. Rü taxü̃ne i yuxwax̱exü̃ rü tá namaxã naxüchicüü i wüxi i 
naxü̃ne i tagutáma yuxü̃. 
54Rü ngẽxguma ngẽmaãcü naxüchicüügu i taxü̃ne i yuxwax̱exü̃, rü tüxü̃̃́ 
nangẽxmagu i taxü̃ne i ngexwacax̱ü̃xü̃ i taguma yuxü̃, rü ngẽxguma tá nixĩ 
i yanguxü̃ i Tupanaarü ore i ümatüxü̃ i ñaxü̃: “Marü inayarüxo nax nayuexü̃ 
i duü̃xü̃gü. Rü Tupana rü marü yuxü̃ narüyexera. 
55Rü dücax, Pa Yux, ¿ngexü̃ i curü pora i namaxã toxü̃ curüyexeraxü̃? ¿Rü 
ngexü̃ i ngẽma cuxne i namaxã toxü̃ cudai̱x̱ü̃?” ñanagürü i ngẽma Tupanaarü 
ore. 

56Rü ngẽma naxne i yu, rü pecadu nixĩ. Erü ngẽma pecadu nixĩ i 
naporaxẽẽxü̃ i ngẽma yu nax tüxü̃ nadai̱x̱ü̃cax̱. Rü ngẽma mugü ga Moiché 
ümatüxü̃ nixĩ i naporaxẽẽxü̃ i pecadu. 
57Natürü name nixĩ i Tupanana moxẽ taxã yerü núma nanamu ga tórü Cori 
ya Ngechuchu ya Cristu nax ngẽma yuxü̃ tüxü̃ naporamaexẽẽxü̃cax̱. 
58Rü ngẽmacax̱, Pa Chauenexẽgü ya Pexü̃ Changechaü̃güxex, rü name nixĩ i 
mea peyaxõgüama rü taguma ípenatax̱ i Tupanaarü ore. Rü name nixĩ i 
guxü̃guma mea penaxü i tórü Coriarü puracü, erü pema nüxü̃ pecuax̱ rü 
ngẽma puracü i nüxü̃̃́ pexüxü̃, rü tama natücax̱ma nixĩ. 

1 Coríntiuwa 16 

Yerucharéü̃wa yexmagüxü̃ ga yaxõgüxü̃ca̱x ngĩxü̃ nanutaque̱xe ga diẽru 

1Rü ñu̱xma tá pemaxã nüxü̃ chixu ngĩchiga i ngẽma diẽru i penutaquex̱exü̃ 
nax ngĩmaxã nüxü̃ perüngü̃xẽẽgüxü̃cax̱ i taenexẽgü i yaxõgüxü̃ i 
Yudéaanewa ngẽxmagüxü̃. Rü ngẽma yaxõgüxü̃ i Gárataanewa ngẽxmagüxü̃ 
rü marü namaxã nüxü̃ chixu nax ngĩxü̃ nanutaquex̱egüxü̃ i ngẽma diẽru. Rü 
chanaxwax̱e i pema rü ta ngẽxgumarüxü̃ penaxü. 
2Rü ngẽma diẽru i perü puracüwa ngĩxü̃ peyaxucüwa rü guxcü i yüxüarü 
ngunexü̃gu rü tá ngĩxü̃ pexã i ngẽma diẽru i Tupanaarü ixĩcü. Rü ngĩmaxã 
tá penguxü̃ nax tama ngẽxguma ngéma changuxguama ngĩxü̃ nax 
pedexü̃cax̱. 
3Rü ngẽxguma petanüwa changuxgu, rü tá chanaxümatü i ñuxre i poperagü 
naxcax̱ i taenexẽgü i Yerucharéü̃wa ngẽxmagüxü̃. Rü ñu̱xũchi ngẽma 
poperamaxã tá Yerucharéü̃wa chanamugü i ngẽma duü̃xü̃gü i pema nüxü̃ 
pexunetaxü̃ nax ngéma ngĩxü̃ nangegüxü̃cax̱ i ngẽma diẽru i taenexẽgücax̱ 
ngĩxü̃ penutaquex̱ecü. 
4Rü ngẽxguma chi choxü̃̃́ natauxchagu nax ngéma Yerucharéü̃wa chaxũxü̃, 
rü nümagü rü tá wüxigu chomaxã ngéma naxĩ. 

Pauru nagu narüxĩnü nax Coríntiuwa naxũxü̃ 

5Choma rü Machedóniaanewa tá chaxüpetü nax íchayadauxü̃cax̱ i taenexẽgü 
i ngéma ngẽxmagüxü̃. Rü ngẽmawena rü tá petanüwa changu nax pexü̃ 
íchayadauxü̃cax̱. 
6Rü ngürüãchi tá ñuxre i ngunexü̃gü ngẽxma petanügu charüxãũ̱̱x, rü 
bexmana ngürüãchi ngéma petanüwa tá chanangupetüxẽxẽ ya yimá 
tauemacügü ya nagu nagáuanecü. Rü ngẽmawena rü marü name nax choxü̃ 
perüngü̃xẽẽgüxü̃ nax ngẽma íchaxũxchaü̃xü̃wa chaxũxü̃cax̱. 
7Erü tama chanaxwax̱e i paxaãchimare pexü̃ chadau. Natürü ngürüãchi 
muxü̃ i ngunexü̃gü petanügu charüxã̃́ũxchaü̃ ega chi norü ngúchaü̃ yixĩxgu 
ya tórü Cori. 
8Natürü nua Epéchiuarü ĩanewa tá changexma ñu̱xmatáta Pẽntecostéarü 
ngunexü̃wa nangu. 
9Erü nua rü tórü Cori poraãcü choxü̃̃́ nanatauxchaxẽxẽ nax nüxü̃̃́ 
chapuracüxü̃cax̱ nax nüxü̃̃́ yaxõgüãxü̃cax̱ i muxü̃ma i duü̃xü̃gü woo namu i 
ngẽma tama naxwax̱egüxü̃ nax nua chapuracüxü̃. 
10Rü ngẽxguma Timutéu petanüwa nguxgu, rü chanaxwax̱e i meama 
penayaxu nax petanüwa nataãẽxü̃cax̱. Erü nüma rü ta chauxrüxü̃ tórü 
Coriaxü̃̃́ napuracü. 
11Rü ngẽmacax̱ tama chanaxwax̱e i texé petanüwa nüxü̃ taxoe. Natürü 
chanaxwax̱e i nüxü̃ perüngü̃xẽxẽ nax taãẽãcüma nua Epéchiuwa choxü̃ 
íyadauxü̃cax̱. Erü poraãcü íchanangu̱xẽxẽ nax nua nanguxü̃cax̱ namaxã i 
ngẽma togü i taenexẽgü. 
12Rü ngẽma taenexẽ i Apóru rü poraãcü nüxü̃ chacaa̱x̱ü̃ nax petanüwa 
íyadauxü̃cax̱ namaxã i ngẽma togü i taenexẽgü. Natürü tama ngéma 
naxũxchaü̃ i ñu̱xmax. Natürü ngẽxguma naxãchicagu rü tá ngéma naxũ. 

Pauru nüxü̃ narümoxẽ ga yema yaxõgüxü̃ 

13¡Rü pexuãxẽgü nax taxuxü̃ma i chixexü̃gu peyixü̃cax̱! ¡Rü meama 
peyaxõgüama woo tax̱acü pexü̃ üpetügu! Rü name nixĩ i peporaeama rü 
taxucax̱ma pemuü̃e. 

14Rü guxü̃ma i ngẽma pexüxü̃, rü name nixĩ i pegü pengechaü̃güãcüma 
penaxü. 
15Rü dücax, Pa Chauenexẽgüx, pema nüxü̃ pecuax̱ nax Etéfanatanüxü̃ yixĩxü̃ 
ga nüxíra yaxõgüxü̃ ga Acáyaanewa. Rü meama nüxü̃ pecuax̱gü nax poraãcü 
taenexẽgü i yaxõgüxü̃xü̃ nax nangü̃xẽẽgüxü̃. 
16Rü chanaxwax̱e i naga pexĩnüe i ngẽma duü̃xü̃gü i Etéfanatanüxü̃rüxü̃ 
ixĩgüxü̃. Rü ngẽxgumarüxü̃ ta chanaxwax̱e i naga pexĩnüe i guxü̃ma i ngẽma 
duü̃xü̃gü i ñaa Tanatüarü puracüwa puracüexü̃ rü ngü̃xẽẽtaegüxü̃. 
17-18Rü ñu̱xma nax taxucürüwama chauxü̃tawa pengẽxmagüxü̃, rü wüxi ga 
chorü taãxẽ nixĩ nax núma naxĩxü̃ ga taenexẽgü ga Etéfana rü Fortunátu rü 
Acáicu. Rü yema taenexẽgü ga núma ĩxü̃ rü pexü̃ nixuchigagü rü yemaacü 
choxü̃ nataãẽxẽẽgü ga yema pexü̃ nax nataãẽxẽẽgüxü̃rüxü̃. Rü tanaxwax̱e i 
naga pexĩnüe rü nüxü̃ pengechaü̃ i ngẽma duü̃xü̃gü i ngẽmagürüxü̃ ixĩgüxü̃. 
19Rü guxü̃ma i taenexẽgü i yaxõgüxü̃ i Áchiaanearü ĩanegüwa ngẽxmagüxü̃, 
rü moxẽ pexcax̱ ngéma namugü. Rü Aquíra rü Prichíra rü guxü̃ma i ngẽma 
yaxõgüxü̃ i Aquírapatawa ngutaquex̱egüxü̃, rü moxẽ pexcax̱ ngéma namugü 
naégagu ya tórü Cori. 
20Rü guxü̃ma i taenexẽgü i núma ngẽxmagüxü̃ rü moxẽ pexcax̱ ngéma namu. 
Rü chanaxwax̱e i wüxichigü i pemax rü pegü pengechaü̃güãcüma pegü 
perümoxẽgü. 
21Choma i Pauru rü cho̱xmex̱maxãtama pexcax̱ chanaxümatü i ñaa chorü 
moxẽ. 
22Rü ngẽxguma chi texé tama tórü Cori ya Ngechuchu ya Cristuxü̃ 
ngechaü̃gu, rü Tupana tá poxcu tümamaxã naxuegu. ¡Paxa nua naxũ, Pa 
Tórü Corix! 
23Rü chanaxwax̱e i tórü Cori ya Ngechuchu ya Cristu poraãcü pexü̃ 
narüngü̃xẽxẽ. 



3387 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

24Rü guxãma i pemax, rü poraãcü pexü̃ changechaü̃ãcüma pexü̃ charümoxẽ 
naégagu ya tórü Cori ya Ngechuchu ya Cristu. 

2 Coríntiuwa 

2 Coríntiuwa 1 

Pauru nüxü̃ narümoxẽ ga yema yaxõgüxü̃ ga Coríntiuwa yexmagüxü̃ 

1Pa Chauenexẽgü i Tupanaaxü̃̃́ Yaxõgüxü̃ i Coríntiuwa, rü Guxü̃ma i 
Acáyaanewa Ngẽxmagüxü̃, choma i Pauru nixĩ i pexü̃ charümoxẽxü̃ rü 
pexcax̱ chanaxümatüxü̃ i ñaa popera wüxigu namaxã i taenexẽ i Timutéu. 
Rü choma nixĩ ya Tupana norü ngúchaü̃maxã choxü̃ unetaxü̃ nax 
Ngechuchu ya Cristu choxü̃ imuxü̃cax̱ nax norü orexü̃ chixuxü̃cax̱. 
2Rü tanaxwax̱e i Tanatü ya Tupana rü tórü Cori ya Ngechuchu ya Cristu 
pexü̃ nangechaxü̃ rü pexna nanaxã i norü taãxẽ. 

Pauru rü ngúxü̃ ninge 

3Rü toma rü nüxü̃ ticuax̱üü̃gü ya Tupana ya Nanatü ya tórü Cori ya 
Ngechuchu ya Cristu. Erü nüma nixĩ i Tanatü i nüxü̃̃́ ingechaü̃tümüxü̃güxü̃ 
rü nüma nixĩ i tórü Tupana ya guxü̃guma tüxü̃ taãẽxẽẽcü. 
4Rü ngẽxguma ngúxü̃ tingegügu, rü nüma ya Tupana nixĩ i toxü̃ nataãẽxẽẽxü̃ 
nax toma rü ta tanataãẽxẽẽgüxü̃cax̱ i ngẽma ngúxü̃ ingegüxü̃. Rü 
ngẽmatama taãxẽ ya Tupana toxna naxãxü̃maxã tanataãẽxẽẽgü i ngẽma 
togü. 
5Rü ñu̱xma nax Cristurüxü̃ poraãcü ngúxü̃ tingegüxü̃, rü ngẽxgumarüxü̃ ta 
nixĩ nax nümatama poraãcü toxü̃ nataãẽxẽẽxü̃. 
6Rü ñu̱xma nax ngúxü̃ tingegüxü̃, rü ngẽmaãcü toxü̃ nangupetü nax pema 
rü ta pexü̃̃́ nangẽxmaxü̃cax̱ i perü taãxẽ rü perü maxü̃ i taguma gúxü̃. Rü 
ñu̱xma nax Tupana toxü̃ taãẽxẽẽxü̃, rü ngẽmaãcü tomaxã nanaxü nax pema 
rü ta pexü̃̃́ nangẽxmaxü̃cax̱ i perü taãxẽ rü yáxna namaxã pexĩnüexü̃cax̱ i 
ngẽmatama ngúxü̃ i toma tingegüxü̃. 
7Toma rü aixcüma tayaxõgü nax pema rü tagutáma nüxü̃ perüxoexü̃ i 
Tupanaarü ore, erü nüxü̃ tacuax̱ rü ñu̱xma nax toxrüxü̃ ngúxü̃ pingegüxü̃, 
rü ngẽxgumarüxü̃ ta pexü̃̃́ nangẽxma i ngẽmatama taãxẽ i toxü̃̃́ ngẽxmaxü̃. 

8Pa Toenexẽgüx, tanaxwax̱e i nüxü̃ pecuax̱ nax ñuxre ga guxchaxü̃gü toxü̃ 
ngupetüxü̃ ga Áchiaanewa. Rü yema nax poraãcü ngúxü̃ tingegüxü̃, rü nagu 
tarüxĩnüe nax marü tama namaxã taporaexü̃, rü düxwa nagu tarüxĩnüe nax 
marü taũtáma tamaxẽxü̃. 
9Rü marü nagu tarüxĩnüe rü ñoma yu tomaxã naxuegugüxü̃rüxü̃ tixĩgü. 
Natürü yemaacü toxü̃ naxüpetü, nax toxü̃ nangúexẽẽxü̃cax̱ nax tama 
namexü̃ nax togünatama tarüyoü̃güxü̃ rü namexü̃ nax nüxü̃̃́ tayaxõxü̃ ya 
Tupana ya ínadagüxẽẽcü i yuexü̃. 
10Rü Tupana rü toxü̃ ínanguxü̃xẽxẽ nawa ga yema guxchaxü̃ ga yuwa toxü̃ 
gagüchaü̃xü̃. Rü ngẽxgumarüxü̃ tá ta toxü̃ ínanguxü̃xẽxẽ nawa i ñaa taxü̃ i 
guxchaxü̃ i ñu̱xma toxü̃̃́ ngẽxmaxü̃. Rü aixcüma tayaxõgü nax nüma rü 
guxü̃gutáma ngẽmaãcü toxü̃ nangü̃xẽẽxü̃. 
11Natürü tanaxwax̱e i pema rü perü yumüxẽmaxã toxü̃ perüngü̃xẽxẽ. Rü 
ngẽxguma ngẽmaãcü penaxü̱xgux, rü muxü̃ma i duü̃xü̃gü rü tá Tupanana 
moxẽ naxãgü naxcax̱ i ngẽma ngü̃xẽxẽ i nüma toxna naxãxü̃. 

Tü̱xcüü̃ tama Coríntiuwa naxũ ga Pauru 

12Rü ngẽma toxü̃ taãẽxẽẽxü̃ nixĩ nax toõxẽwa nüxü̃ tacuáxü̃ nax ñoma i 
naanewa rü aixcüma Tupana naxwax̱exü̃ãcüma mea tamaxẽxü̃. Rü 
pepex̱ewa nixĩ ga guxü̃arü yexera yemaacü mea tamaxẽxü̃. Natürü tocüma 
rü tama ñoma i naanecüãx̱arü cuax̱wa ne naxũ, erü Tupana ya toxü̃ 
ngechaü̃cü nixĩ ya nüxü̃̃́ tayaxõcü. 
13Rü yema poperagü ga pexcax̱ taxümatüxü̃wa, rü nataxuma ga tax̱acü ga 
pexü̃̃́ guxchaxü̃ nax nüxü̃ pedaumatüxü̃ rü nüxü̃ pecuáxü̃. Rü chierüx meama 
nüxü̃ pecuax̱gu i guxü̃ma i ngẽma pexcax̱ taxümatüxü̃. 
14Rü ñu̱xma nax marü íxrarüwa toxü̃ pecuáxü̃ nax ñuxãcü tixĩgüxü̃, rü 
ngẽxguma ínanguxgu ya tórü Cori ya Ngechuchu rü pema rü tá tomaxã 
petaãẽgü rü ngẽxgumarüxü̃ i toma rü tá ta pemaxã tataãxẽgü. 
15-16Rü yemagu charüxĩnüãcü nixĩ ga noxri nagu charüxĩnü nax 
petanüwaxíra chaxũxü̃ nax pexü̃ íchayadauxü̃cax̱ rü ngẽmaãcü pexü̃ nax 

charüngü̃xẽẽxü̃cax̱. Rü nagu charüxĩnü rü ngẽxguma Machedóniaanewa 
chaxũxgu nax petanügu íchidauxü̃, rü ngẽxguma chataeguxgu rü wenaxarü 
petanügu íchidauxü̃. Rü ngẽxguma tá ningu nax taxreex̱pü̱xcüna petanüwa 
chaxũxü̃ nax ngẽmaãcü pexü̃̃́ natauxchaxü̃cax̱ nax choxü̃ perüngü̃xẽẽxü̃ nax 
Yudéaanewa chaxũxü̃cax̱. 
17Bexmana pema nagu perüxĩnüegu rü tama mea nagu charüxĩnüãcü nixĩ i 
pemaxã nüxü̃ chixuxü̃ nax petanüwa chaxũxchaü̃xü̃. ¿Ẽ̱xna pema nagu 
perüxĩnüegu rü ñoma wüxi i duü̃xü̃ i tama Tupanaaxü̃̃́ yaxõxü̃ãcü nagu 
charüxĩnü rü “Ngü̃”, ñachagürü rü ngẽxgumatama “Tama”, ñachagürü? 
18Natürü Tupana toxü̃ nacuax̱ nax aixcüma yixĩxü̃ i ngẽma nüxü̃ tixuxü̃. Rü 
toma rü tama “Ngü̃”, ñatagürü rü ngẽxgumatama “Tama”, ñatagürü. 
19Erü yimá Ngechuchu ya Cristu ya Tupana Nane ya Chilbánu rü Timutéu 
rü choma pemaxã nüxü̃ tixuchigacü, rü tama “Ngü̃”, ñanagürü rü 
ngẽxgumatama “Tama”, ñanagürü. Rü nüma rü aixcüma nayanguxẽxẽ i 
ngẽma nüxü̃ yaxuxü̃. 
20Rü Cristu nixĩ ya yimá yanguxẽẽcü ga guxü̃ma ga yema unetagü ga Tupana 
nũxcüma nüxü̃ ixuxü̃. Rü ngẽmacax̱ ngẽxguma Tupanaxü̃ icuax̱üü̃gügu, rü 
Ngechuchuégagu: “Ameü̃”, ñatagürügü. 
21Rü Tupana nixĩ ya toxü̃ poraexẽẽcü rü pexü̃ poraexẽẽcü nax tama Cristuna 
ixĩgachixü̃cax̱. Rü nümatama nixĩ ga nügüxü̃̃́ tüxü̃ nadexü̃ nax noxrü 
ixĩgüxü̃cax̱. 
22Rü nüma ya Tupana rü tagu nanaxümatü i naéga erü tórü yora nixĩ. Rü 
nüma rü tüxna nanamu i Naãxẽ ya Üünexü̃ nax ngẽmawa nüxü̃ icuáxü̃cax̱ 
nax aixcüma tá tüxna naxããxü̃ i ngẽma tamaxã inaxunetaxü̃. 
23Rü chorü maxü̃égagu pemaxã nüxü̃ chixu nax ñu̱xma rü ta taxũta 
Coríntiuwa chaxũxü̃, yerü tama chanaxwax̱e nax pexü̃ changechaü̃güxẽẽxü̃. 
Rü Tupana nüxü̃ nacuax̱ nax aixcüma yixĩxü̃ ga yema. 

24Rü toma rü tama pexü̃ taxucu̱xegüecha nax Tupanaaxü̃̃́ peyaxõgüxü̃, erü 
pema rü marü meama peyaxõgü. Natürü ngẽma tanaxwax̱exü̃ nixĩ nax pexü̃ 
tarüngü̃xẽẽgüxü̃ nax yexeraãcü peporaexü̃cax̱ i perü õwa. 

2 Coríntiuwa 2 

1Rü yemacax̱ nixĩ ga tama wena pexü̃tawa chaxũxü̃, yerü tama chanaxwax̱e 
nax pexü̃ changechaü̃xgüxẽẽxü̃. 
2Erü ngẽxguma chi pexü̃ changechaü̃xẽẽgu, ¿rü texé tá choxü̃ tataãẽxẽxẽ? 
¿Rü ñuxãcü tá choxü̃ petaãẽxẽxẽ, ega pexü̃ changechaü̃xẽẽgu? 
3Rü yemacax̱ nixĩ ga yemaacü pexcax̱ popera chaxümatüxü̃, yerü tama 
chanaxwax̱e nax choxü̃ pengechaü̃xẽẽxü̃ ga yexguma chi yéma chaxũxgu, 
erü pema nixĩ i chanaxwax̱exü̃ nax choxü̃ petaãẽxẽẽgüxü̃. Rü aixcüma nagu 
charüxĩnü rü ngẽxguma choma chataãẽxgu rü pema rü tá ta petaãxẽgü. 
4Rü yexguma pexcax̱ chanaxümatügu ga yema popera, rü poraãcü 
chanaxĩx̱ãchiãxẽ, rü düxwa yema chorü ngechaü̃maxã chaxaxu. Natürü 
tama pexcax̱ chanaxümatü nax pexü̃ changechaü̃xẽẽxü̃cax̱, natürü pexcax̱ 
chanaxümatü nax nüxü̃ pecuáxü̃cax̱ nax poraãcü pexü̃ changechaü̃xü̃. 

Pauru rü nüxü̃̃́  nüxü̃ inarüngüma ga yema guxchaxü̃ ga Coríntiucüã̱x üxü̃ 

5Rü yema yatü ga choxü̃ ngechaü̃xẽẽxü̃, rü tama choxü̃xicatama 
nangechaü̃xẽxẽ, natürü pexü̃ rü ta nangechaü̃xẽxẽ i guxãma i pemax. Natürü 
tama chanaxwax̱e nax yexerawa chananguxẽẽxü̃ nax pemaxã nüxü̃ chixuxü̃ 
i ngẽmachiga. 
6Rü yema poxcu ga pema ga rümumae nüxna pexãxü̃ ga yema duü̃xü̃, rü 
chau̱̱xcax̱ rü marü name nax ngexicatama yixĩxü̃. 
7Rü ngẽmacax̱ i ñu̱xma rü chanaxwax̱e i nüxü̃̃́ nüxü̃ iperüngüma i ngẽma 
chixexü̃ i naxüxü̃ rü nüxü̃ perüngü̃xẽxẽ nax ngẽma taxü̃ i norü ngechaü̃ rü 
tama yexeraxü̃ i chixexü̃wa nagaãxü̃cax̱. 
8Rü ngẽmacax̱ pexü̃ chacaa̱x̱ü̃ nax wenaxarü noxrirüxü̃ nüxü̃ penawéxü̃ nax 
aixcüma nüxü̃ pengechaü̃güxü̃. 

9Rü yemacax̱ nixĩ ga yemachiga pexcax̱ chanaxümatüxü̃, yerü pexü̃ 
chaxüxchaü̃, rü nüxü̃ chacuáxchaü̃ rü marü aixcüma naga pexĩnüe ga yema 
pemaxã nüxü̃ chixuxü̃. 
10Rü ñu̱xma pemaxã nüxü̃ chixu rü yíxema pema tüxü̃̃́ nüxü̃ iperüngümaxẽ 
i tümaarü chixexü̃, rü choma rü tá ta tüxü̃̃́ nüxü̃ icharüngüma. Rü ngẽxguma 
chi tax̱acürü chixexü̃ tüxü̃̃́ nüxü̃ icharüngümaxü̃gu, rü pexcax̱ nixĩ i 
Cristupex̱ewa tüxü̃̃́ nüxü̃ icharüngümaxü̃ i ngẽma. 
11Rü ngẽmaãcü chanaxü nax tama nayoxniexü̃cax̱ i Chataná nax chixexü̃gu 
tüxü̃ nayixẽẽxü̃cax̱. Erü yixema rü meama nüxü̃ tacuax̱ i nacüma i Chataná 
rü ñuxãcü chixexü̃gu tüxü̃ nayixẽẽchaü̃xü̃. 

Tróaarü ĩanewa rü nanaxĩ̱xãchiãxẽ ga Pauru 

12Rü yexguma Tróaarü ĩanewa changuxgu nax nüxü̃ chixuxü̃cax̱ ga Cristuarü 
ore, rü nüma ga Cori ya Tupana rü choxü̃̃́ nanatauxchaxẽxẽ nax yéma nüxü̃̃́ 
chapuracüxü̃cax̱. 
13Natürü tama aixcüma chataãxẽ ga yéma, yerü tama yexma nüxü̃ 
chayangau ga taenexẽ ga Títo. Rü yemacax̱ nüxü̃ charümoxẽ ga yémacüãx̱ 
ga duü̃xü̃gü, rü ichaxũãchi, rü Machedóniaanewa chaxũ. 

Cristu rü Pauruxü̃ naporaxẽxẽ 

14Rü Tupanana moxẽ taxãgü erü ñu̱xma nax Cristuarü duü̃xü̃gü tixĩgüxü̃, rü 
nüma ya Tupana rü guxü̃guma tomaxã nanaxũpex̱e. Rü nüma nixĩ i towa 
duü̃xü̃güxü̃ nüxü̃ nacuax̱ẽẽxü̃ i norü ore. Rü ngẽma norü ore rü guxü̃wama 
nangu, rü ñoma i naanewa rü ñoma wüxi i pumara i yixichixü̃rüxü̃ nixĩ. 
15Erü toma rü ñoma pumara i Cristu Tupanana ãxü̃rüxü̃ tixĩgü, rü togagu 
guxü̃wama nangu i norü ore natanüwa i ngẽma yaxõgüxü̃ rü natanüwa i 
ngẽma tama yaxõgüxü̃. 
16Rü ngẽma duü̃xü̃gü i tama yaxõgüxü̃cax̱ rü Tupanaarü ore rü ñoma wüxi 
i guxpaanexü̃ i nayuexẽẽxü̃rüxü̃ nixĩ. Natürü ngẽma yaxõgüxü̃cax̱ rü ngẽma 
ore rü ñoma wüxi i pumaraema i namaxẽxẽẽxü̃rüxü̃ nixĩ. Rü ngẽmacax̱ 
¿texéaxü̃̃́ natauxcha nax nüxü̃ tixuxü̃ i ngẽma Tupanaarü ore? 

17Rü toma rü tama Tupanaarü oregu diẽru ngĩxü̃ tayaxu ngẽma muxü̃ma i 
togü naxügüxü̃rüxü̃. Natürü Tupanapex̱ewa rü aixcüma mea nüxü̃ tixu i 
ngẽma norü ore, erü nüma toxü̃ nimugü rü Cristuarü tixĩgü. 

2 Coríntiuwa 3 

Tupanaarü uneta i ngexwacaxü̃chiga 

1Rü ñu̱xma nax pemaxã nüxü̃ tixuxü̃ nax aixcüma Tupana yixĩxü̃ ga toxü̃ 
mucü, rü bexmana tá nagu perüxĩnüe nax wenaxarü togüétüwa tidexagüxü̃. 
¿Ẽ̱xna penaxwax̱e nax wüxi i popera i cuax̱ruxü̃ pexü̃ tawéxü̃ nax nawa nüxü̃ 
pecuáxü̃cax̱ nax aixcüma Tupanaarü orearü uruü̃gü tixĩgüxü̃? ¿Rü ẽx̱na 
penaxwax̱e nax pexü̃tawa naxcax̱ ítacax̱axü̃ i poperagü nax ngẽmawa 
duü̃xü̃gü toxü̃ cuáxü̃cax̱, naxrüxü̃ i ngẽma togü? 
2Rü pemaxã nüxü̃ tixu rü tama tanaxwax̱e i wüxi i popera nax duü̃xü̃gü toxü̃ 
cuáxü̃cax̱, erü pematama nixĩ i ngẽma popera i toõxẽgu ümatüxü̃. Rü pewa 
nixĩ i guxü̃ma i duü̃xü̃gü nüxü̃ daugüxü̃ nax aixcüma mexü̃ ga puracü taxüxü̃ 
ga petanüwa. 
3Rü ñu̱xma rü meama nango̱x nax pema rü wüxi i popera i Cristutama 
ümatüxü̃ pixĩgüxü̃. Rü torü puracügagu nixĩ i ngẽma. Rü tama wüxi i popera 
i tíntamaxã ümatüxü̃ pixĩgü, natürü ümatüxü̃ ya Tupana ya Maxü̃cüãxẽ i 
Üünexü̃ ümatüxü̃ pixĩgü. Rü ngẽma ümatüxü̃ rü tama nutagu ümatüxü̃ nixĩ, 
natürü duü̃xü̃güarü maxü̃negu nixĩ i naxümatüxü̃. 
4Rü toma rü aixcüma tayaxõgü nax Cristugagu Tupana yixĩxü̃ i toxü̃ muxü̃ 
nax tanaxüxü̃cax̱ i norü puracü. 
5Rü tama tóxrütama cuax̱maxã nixĩ i tanaxüxü̃ i ngẽma puracü. Natürü 
guxü̃ma i ngẽma taxüxü̃ rü Tupanaarü ngü̃xẽẽmaxã nixĩ i tanaxüxü̃. 
6Rü nümatama ya Tupana nixĩ i toxü̃ nangúexẽẽxü̃ nax nüxü̃̃́ tapuracüexü̃cax̱ 
rü nüxü̃ tixuxü̃cax̱ i ngẽma ngexwacax̱ü̃xü̃ i norü uneta i tama Moichéarü 
mugüwa ne daxü̃ natürü Tupanaãxẽ i Üünexü̃wa ne ũxü̃. Rü yema mugü ga 
Moiché ümatüxü̃ rü yuwa tüxü̃ nagagü, natürü Tupanaãxẽ ya Üünecü rü 
tüxna nanaxã i maxü̃ i taguma gúxü̃. 

7Rü yema Moichéarü mugü ga yuwa tüxü̃ gaxü̃, rü nutagu nixĩ ga 
naxümatüxü̃. Rü yexguma Moiché nayaxugu ga yema mugü, rü poraãcü 
niyax̱aurachiwecüxü. Rü yemacax̱ ga yema Iraétanüxü̃ rü taxucürüwama 
Moichéchiwegu narüdaunü yerü yema norü yau̱̱xrachiwe rü naporaxüchi 
woo nixochigü. 
8Natürü yema Moichéarü mugüarü yexera narümemaexü̃chi i ngẽma 
Tupanaarü uneta i ngexwacax̱ü̃xü̃ i Naãxẽ ya Üünexü̃ tamaxã nüxü̃ ixuxü̃. 
9Rü woo namexẽchi ga yexguma ínanguxgu ga yema mugü ga yuwa tüxü̃ 
gagüxü̃, natürü yexeraãcü namexẽchi nax naxunagüxü̃ i ngẽma ore i 
Tupanapex̱ewa tüxü̃ mexẽẽxü̃. 
10Rü yema mugü ga mexẽchixü̃ ga yexguma ínanguxgu, rü ñu̱xma rü 
taxuwama name ega nügü nangugügu namaxã i ngẽma Tupanaarü uneta i 
ngexwacax̱ü̃xü̃ i yexeraãcü mexẽchixü̃. 
11Rü woo namexẽchi ga yema mugü ga yarüxochigüxü̃, natürü yexeraãcü 
namexẽchi i ngẽma uneta i ngexwacax̱ü̃xü̃ i guxü̃gutáma ixĩxü̃. 
12Rü ñu̱xma nax toxü̃̃́ nangẽxmaxü̃ i ngẽma Tupanaarü uneta i 
ngexwacax̱ü̃xü̃ i guxü̃gutáma yixĩxü̃, rü ngẽmacax̱ tama muü̃ãcüma 
duü̃xü̃gümaxã nüxü̃ tixuchiga. 
13Rü yexguma Moiché nayaxugu ga Tupanaarü mugü, rü nügü nidüxchiwe 
nax Iraétanüxü̃ tama nüxü̃ daugüxü̃cax̱ nax yaxochigüxü̃ ga norü 
yau̱̱xrachiwecüü. Natürü i toma rü tama Moichérüxü̃ tanaxü, erü tama 
duü̃xü̃güchax̱wa itayacu̱x i ngẽma uneta i ngexwacax̱ü̃xü̃. 
14Natürü yema Iraétanüxü̃ ga Moichéxü̃ íixümücügüxü̃ rü tama nüxü̃ 
nacuax̱güéga ga tax̱acüchiga nax yixĩxü̃ ga yema mugü. Rü ñu̱xma rü ta i 
ngẽma Yudíugü rü ngẽxguma nawa nangúegu i ngẽma mugü rü tama nüxü̃ 
nacuax̱güéga. Erü naãxẽgüwa rü ñoma yadüxgüchiwexü̃rüxü̃ nixĩgü, rü 
ngẽma nixĩ i nüxü̃̃́ naguxchaxẽẽxü̃ nax nüxü̃ nacuax̱güxü̃cax̱ i ngẽxguma 
nüxü̃ nadaumatügügu i ngẽma mugü. Rü ñu̱xma rü ta tama nüxna 

ínanguéga i ngẽma nacüma i ñoma yadüxgüchiwexü̃rüxü̃ ixĩxü̃, erü 
Cristuxicatama nixĩ ya yimá nüxna ínanguxẽẽcü. 
15Rü ñu̱xma rü ta i ngẽma Yudíugü, rü ngẽxguma nawa nangúegu i ngẽma 
mugü ga Moiché tüxna ãxü̃, rü nangẽxma i tax̱acü i ñoma 
yadüxgüchiwexü̃rüxü̃ nüxü̃̃́ naguxchaxẽẽxü̃ nax tama nüxü̃ nacuax̱güxü̃cax̱ 
nax tax̱acüchiga yixĩxü̃ i ngẽma mugü. 
16Natürü ngẽxguma wüxi i duü̃xü̃ nüxü̃ rüxoxgu i nacüma i chixexü̃, rü tórü 
Coriaxü̃̃́ yaxõõgu, rü ngẽxguma nixĩ i nüxna ínanguxü̃ i ngẽma nüxü̃̃́ 
naguxchaxẽẽxü̃. 
17Erü nüma ya tórü Cori ya Tupana rü Naãxẽ ya Üünexü̃ rü wüxitama nixĩgü, 
rü ngextá ínangexmaxü̃wa i Naãxẽ ya Üünexü̃, rü nangẽxma i tauxcha nax 
Tupanana ingaicamagüxü̃. 
18Rü ngẽmacax̱ guxãma i yixema nax Cristuaxü̃̃́ yaxõgüxü̃ rü ñoma 
woruarüxü̃ tixĩgü, rü tawa nango̱x nax ñuxãcü namexẽchixü̃ ya tórü Cori, 
rü ñu̱xma rü nataxuma i tax̱acü i tüxü̃ idüxüxü̃ naxchax̱wa. Rü nüma ya tórü 
Cori i Naãxẽ ya Üünexü̃ ixĩcü, rü guxü̃guma yexeraãcü tüxü̃ nimexẽẽchigü 
nax naxrüxü̃ imexü̃cax̱. 

2 Coríntiuwa 4 

1Rü ngẽmacax̱ taguma nüxü̃ tarüchau i ñaa puracü, erü Tupana ya nüxü̃̃́ 
tangechaü̃tümüü̃cü nixĩ ga toxü̃ mucü nax tanaxüxü̃cax̱ i ñaa puracü nax 
nüxü̃ tixuxü̃cax̱ i norü ore. 
2Rü yemacax̱ nüxü̃ tarüxoe ga guxü̃ma ga yema chixexü̃ i ãne tüxna ãxü̃ rü 
yema cúãcü üxü̃. Rü tama tanawomüxẽẽãcüma nixĩ i namaxã nüxü̃ tixuxü̃ i 
ore rü tama tanaxüchicüü i ngẽma ore. Rü yema ore i aixcüma 
ixĩxü̃xicatama nixĩ i nüxü̃ tixuxü̃. Rü ngẽmaãcü Tupanapex̱ewa rü 
duü̃xü̃güpex̱ewa togü itawex̱ nax nüxü̃ nacuax̱güxü̃cax̱ nax aixcüma yixĩxü̃ 
i ngẽma nüxü̃ tixuxü̃. 

3Rü ngẽxguma chi texécax̱ naguxchagu i ngẽma ore i mexü̃ i nüxü̃ tixuxü̃, 
rü ngẽma duü̃xü̃gü i iyarütauxexü̃cax̱icatama nixĩ i naguxchaxü̃. 
4Erü nümagü nax tama yaxõgüãxü̃, rü ñoma i naanearü ãẽx̱gacü i Chataná 
nixĩ i nüxü̃̃́ naguxchaxẽẽxü̃ nax tama nüxü̃ nacuax̱güxü̃cax̱ i Cristu ya 
Üünecüarü ore i ñoma omürüxü̃ poraãcü nangóonexẽẽxü̃. Rü Cristuwa nixĩ 
i nügü nawéxü̃ ya Tupana. 
5Rü toma rü tama tochigaxü̃tama nixĩ i tixugüxü̃. Natürü nüxü̃ tixu nax 
Ngechuchu ya Cristu rü tórü Cori yixĩxü̃, rü toma rü Ngechuchugagu perü 
ngü̃xẽẽruü̃gümare tixĩgüxü̃. 
6Erü nümatama ya Tupana ga noxri naane naxü̱xgux rü ẽanexü̃wa 
nanango̱xẽxẽ ga ngóonexü̃. Rü nümatama nixĩ i ñu̱xma i tüxü̃ 
yango̱xnaãẽxẽẽgüxü̃ nax ngẽmawa nüxü̃ icuáxü̃cax̱ nax nüma rü naxüünexü̃. 
Rü ngẽma norü üüne rü Ngechuchu ya Cristuchiwewa nixĩ i nangóxü̃. 

Tayaxõgüama ega woo ngúxü̃ ingegügu 

7Rü ñu̱xma nax Ngechuchu ya Cristuxü̃ icuáxü̃, rü ngẽma cuax̱ rü taxü̃ne i 
mairaxü̃naxcax̱wa nangẽxma, nax nangóxü̃cax̱ nax Tupanawa ne naxũxü̃ i 
ngẽma pora i tüxü̃̃́ ngẽxmaxü̃ rü tama i tawa. 
8Rü guxü̃wama toxü̃̃́ nangẽxma i guxchaxü̃gü, natürü taguma nüxü̃ tarüchau 
i ñaa puracü. Rü woo poraãcü taxoegaãẽgügu, natürü taguma ítanangex̱ i 
ñaa puracü. 
9Rü woo towe ingẽxü̃tanügu i torü uanügü, natürü ya Tupana rü taguma 
toxü̃ ínawogü. Rü woo duü̃xü̃gü toxü̃ napíexẽẽgu, natürü tama tayue. 
10Rü guxü̃wama i ngextá ítaxĩxü̃wa rü guxü̃guma Ngechuchurüxü̃ yuwa 
tangexmagü, natürü ngẽmaãcü itanawex̱ nax towa namaxü̃xü̃ ya 
Ngechuchu. 
11Rü ñu̱xma nax tamaxẽxü̃, rü guxü̃ i ngunexü̃gu rü Ngechuchugagu yuwa 
tangexmagü. Natürü ngẽmaãcü toxü̃ naxüpetü nax Ngechuchu inawéxü̃cax̱ 
i norü maxü̃ nawa i ñaa toxone i yuxwax̱exü̃. 

12Rü ngẽmaãcü yuwa tangexmagü, natürü i pema rü maxü̃ i taguma gúxü̃wa 
pengẽxmagü. 
13Tupanaarü ore i ümatüxü̃wa rü ñanagürü: “Tupanaaxü̃̃́ chayaxõ rü 
yemacax̱ chidexa”, ñanagürü. Rü ngẽxgumarüü̃tama tixĩgü i toma nax 
tayaxõgüxü̃ rü Tupanachiga tidexagüxü̃. 
14Rü nüxü̃ tacuax̱ rü Tupana ga yuwa Cori ya Ngechuchuxü̃ írüdaxẽẽcü, rü 
yimátama Tupana tá nixĩ ya wüxigu Ngechuchumaxã yuwa toxü̃ 
írüdagüxẽẽcü. Rü wüxigu pemaxã tá nügüxü̃tawa toxü̃ nagagüxü̃. 
15Rü guxü̃ma ga yema toxü̃ ngupetüxü̃ rü perü mexü̃cax̱ nixĩ nax yexeraãcü 
yamuetanüxü̃cax̱ i ngẽma duü̃xü̃gü ya Tupana nüxü̃ rüngü̃xẽẽgüxü̃. Rü 
ngẽmaãcü tá düxwa namuxũchi i ngẽma duü̃xü̃gü i moxẽ Tupanana ãgüxü̃ 
rü nüxü̃ icuax̱üü̃güxü̃. 
16Rü ngẽmacax̱ taguma nüxü̃ tarüxoe nax nüxü̃ tixuxü̃ i ngẽma ore. Rü woo 
yayachigügu rü yaturachigügu i toxone, natürü toõxẽwa rü guxü̃ i 
ngunexü̃gu rü yexeraãcü tiporaetanü. 
17Erü ngẽma ngúxü̃ i ñu̱xma torü maxü̃wa tingexü̃, rü wüxi i paxaãchimare 
nixĩ rü paxa tá nangupetü. Natürü ngẽma ngúxü̃gagu rü tá tanayaxu i wüxi 
i maxü̃ i mexẽchixü̃ i tagutáma gúxü̃. 
18Rü tama ngẽma ñu̱xma nüxü̃ idauxü̃gu nixĩ itarüxĩnüexü̃, natürü nagu 
tarüxĩnüe i ngẽma ñu̱xma tama nüxü̃ idauxü̃. Erü ngẽma ñu̱xma nüxü̃ 
idauxü̃ rü tama natai, natürü ngẽma ñu̱xma tama nüxü̃ idauxü̃, rü 
guxü̃gutáma nangẽxmaecha. 

2 Coríntiuwa 5 

1Nüxü̃ tacuax̱ rü ngẽxguma iyanaxoxgu i ñaa toxone i paxaãchi toxü̃̃́ 
ngẽxmaxü̃, rü daxũguxü̃ i naanewa tá tanayaxu i wüxi i toxone i tagutáma 
iyarüxoxü̃ i Tupanatama toxcax̱ mexẽẽxü̃ rü tama i duü̃xü̃gü. 

2Rü ngẽmacax̱ i ñu̱xma i ñaa toxonewa tamaxẽyane rü yáxna tarüngü rü 
tama aixcüma tataãẽgü. Erü tanaxwax̱e nax paxa toxü̃̃́ nangẽxmaxü̃ i ngẽma 
toxone i daxũguxü̃ i naanewa tá toxü̃̃́ ngẽxmaxü̃. 
3Rü ngẽma toxone i daxũguxü̃ i naanewa tá toxü̃̃́ ngẽxmaxü̃, rü ñoma wüxi 
i naxchirurüxü̃ tá nagu ticu̱xcuchi nax ngẽmaãcü tama tangẽxchiruxü̃cax̱. 
4Rü ñaa toxone i ñu̱xma toxü̃̃́ ngẽxmaxü̃wa tamaxẽyane rü tanaxĩx̱ãchiãẽgü 
rü yáxna tarüngü rü tama aixcüma tataãẽgü. Rü tama ítanatáxchaü̃ i toxone 
i ñoma i naanewa toxü̃̃́ ngẽxmaxü̃, natürü tanaxwax̱egü nax tanayaxuxü̃ i 
toxone i ngexwacax̱ü̃xü̃ nax ngẽmaãcü ngẽma maxü̃ i ngexwacax̱ü̃xü̃ 
iyanaxoxẽẽxü̃cax̱ i toxone i ñu̱xma toxü̃̃́ ngẽxmaxü̃. 
5Rü Tupana nixĩ ya toxü̃ imexẽẽcü naxcax̱ i ngẽma ngexwacax̱ü̃xü̃ i maxü̃ rü 
ngẽma ngexwacax̱ü̃xü̃ i toxone. Rü toxna nanamu ga Naãxẽ ya Üünexü̃ nax 
ngẽmawa nüxü̃ tacuáxü̃cax̱ nax aixcüma tá tanayaxuxü̃ i ngẽma 
ngexwacax̱ü̃xü̃ i maxü̃ rü ngẽma ngexwacax̱ü̃xü̃ i toxone. 
6Rü ngẽmacax̱ taxucax̱ma taxoegaãẽgü. Erü nüxü̃ tacuax̱ rü ñu̱xma nax ñaa 
toxonewa tangexmagüxü̃ rü taxucürüwama tórü Corixü̃tawa tangexmagü i 
daxũguxü̃ i naanewa. 
7Rü woo tama nüxü̃ tadaugügu ya yimá tórü Cori i ñu̱xmax, natürü tayaxõgü 
nax wüxi i ngunexü̃ rü tá nüxü̃ tadaugüxü̃. 
8Rü ngẽmacax̱ taxucax̱ma taxoegaãẽgü ega tayuegu. Erü toxcax̱ rü 
narümemae nixĩ nax nüxna ítachoxü̃xü̃ i ñaa toxone, nax tórü Corixü̃tawa 
tangexmagüxü̃cax̱. 
9Rü ngẽmacax̱, woo ñoma i toxonewa tangexmagügu rüẽx̱na tama nawa 
tangexmagügu, rü tanaxwax̱e nax guxü̃guma tórü Coriarü ngúchaü̃ 
taxügüxü̃. Rü ngẽmacax̱ naxcax̱ tadaugü nax tanaxüxü̃ i ngẽma 
nanaxwax̱exü̃ i nümax. 
10Erü guxãtáma i yixema rü Cristupex̱ewa tá tangugü nax wüxichigü 
nayaxuxü̃cax̱ i ngẽma tüxna üxü̃. Rü ngẽxgumarüxü̃ nax ñuxãcü mea 

imaxẽxü̃ rüex̱na chixexü̃gu imaxẽxü̃ ga yexguma ñoma ga taxünewa 
iyexmagügu, rü ngẽmaãcü tá tüxna nanaxã ya wüxichigü. 

Cristu rü Tupanaca̱x tüxü̃ nigagü 

11Toma rü aixcüma torü Corixü̃ tangechaxü̃ rü naga taxĩnüe. Rü ngẽmacax̱ 
norü orearü uwa tapuracüe rü tayaxucu̱xẽgü i duü̃xü̃gü nax yaxõgüãxü̃cax̱. 
Rü nüma ya Tupana rü meama toxü̃ nacuax̱, rü chierüna pema rü ta toxü̃ 
pecuax̱gügux. 
12Rü tama tanaxwax̱e i wenaxarü pepex̱ewa togüétüwa tidexagü, natürü 
pexü̃ tarüngü̃xẽẽchaü̃ nax pexü̃̃́ nangẽxmaxü̃cax̱ nax tax̱acücax̱ tomaxã 
petaãẽgüxü̃ rü ngẽmaãcü penangãxü̃xü̃ i ngẽma duü̃xü̃gü i pepex̱ewa nügü 
írümegünetaxü̃ natürü norü maxü̃wa rü tama ixaixcümagüxü̃. 
13Rü woo duü̃xü̃gü toxü̃ daugügu nax Tupanagu taxãũãẽgüxü̃, rü nüetama 
nixĩ i ngẽma erü nümatama ya Tupana rü meama toxü̃ nacuax̱. Natürü i 
pema rü meama toxü̃ pecuax̱ nax meama toõxẽxü̃ tacuáãcüma pemaxã nüxü̃ 
tixuxü̃ ga norü ore. 
14Rü Cristu ya poraãcü toxü̃ ngechaü̃cü nixĩ ya ñu̱xma tomaxã icuácü, erü 
tayaxõgü nax nüma rü guxãarü pecaducax̱ nayuxü̃ nax yexma nayuxü̃cax̱ ga 
nũxcümaxü̃xü̃ ga tacüma ga chixexü̃. 
15Rü yemaacü guxü̃ma ga duü̃xü̃gücax̱ nayu ga Cristu, nax ngẽma duü̃xü̃gü 
i maxẽxü̃, rü tama nümatama nagu naxĩnüexü̃gu namaxẽxü̃cax̱, natürü 
naxcax̱ nax namaxẽxü̃cax̱ ya Cristu ya naxcax̱ yucü rü wena írüdacü. 
16Rü ngẽmacax̱ i toma rü tama ñoma i naanecüãx̱ i duü̃xü̃gü nagu 
rüxĩnüexü̃ãcü nixĩ i nagu tarüxĩnüexü̃. Rü woo ga ü̃pa rü duü̃xü̃gü nagu 
rüxĩnüexü̃ãcü chixri Cristumaxã nagu tarüxĩnüe, natürü i ñu̱xma rü tama 
ngẽmaãcü namaxã nagu tarüxĩnüe. 
17Rü ngẽxguma texé Cristuaxü̃̃́ yaxõ̱xgu, rü ngexwacax̱ü̃xü̃ i duü̃xü̃ tixĩ. Rü 
nũxcümaü̃xü̃ ga tümacüma rü marü tüxna inayarüxo, rü ngexwacax̱ü̃xü̃ i 
maxü̃ tüxü̃̃́ nangẽxma. 

18Rü guxü̃ma i ngẽma rü Tupana nixĩ ya naxücü rü Cristugagu nixĩ ga 
nügümaxã tüxü̃ iyanangüxmüexẽẽxü̃. Rü ñu̱xma rü toxü̃ namu nax 
duü̃xü̃gümaxã nüxü̃ tixuxü̃ nax nümagü rü ta Tupanamaxã 
inangüxmüẽxü̃cax̱. 
19Yerü ga Tupana rü Cristugagu nügümaxã duü̃xü̃güxü̃ narüngüxmüexẽxẽ. 
Rü nüma rü tama duü̃xü̃güarü pecadugü naxĩnüãcüma nanaxü ga yema. Rü 
ñu̱xma rü toxü̃ namu nax ngẽmachigaxü̃ duü̃xü̃gümaxã tixuxü̃. 
20Rü ngẽmaãcü Cristuarü orearü ngeruü̃gü tixĩgü, rü towa nixĩ ya Tupana 
pexü̃ caa̱x̱ü̃xü̃ nax namaxã iperüngüxmüexü̃cax̱. Rü ngẽmacax̱ Cristuégagu 
pexü̃ tacaa̱x̱ü̃gü nax Tupanamaxã iperüngüxmüexü̃cax̱. 
21Cristu rü taguma pecadu naxü. Natürü tagagu nixĩ ga Tupana ga Cristuxü̃ 
naxütanüxẽẽãxü̃ i guxü̃ma i tórü pecadugü nax yemaacü nagagu tüxü̃ 
ínanguxü̃xẽẽxü̃cax̱ nawa i tórü pecadugü nax napex̱ewa imexü̃cax̱ ya 
Tupana. 

2 Coríntiuwa 6 

1Rü ñu̱xma nax Tupanaarü ngü̃xẽẽruü̃gü tixĩgüxü̃, rü pexü̃ tacaa̱x̱ü̃ nax tama 
nüxü̃ pexoexü̃cax̱ ga yema ngechaü̃ ga Tupana pexcax̱ ixãxü̃. 
2Erü Tupana rü norü ore i ümatüxü̃wa, rü ñanagürü: “Yexguma meama 
yema ngunexü̃wa nanguxgu nax choxü̃ peyaxuxü̃, rü yexguma nixĩ ga pexü̃ 
chaxĩnüxü̃. Rü yexguma nawa nanguxgu nax pexna chaxãxü̃ i maxü̃ i 
taguma gúxü̃, rü yexguma nixĩ ga pexü̃ charüngü̃xẽẽxü̃”, ñanagürü. Rü 
ñu̱xma nixĩ i namexü̃ nax Tupanaxü̃ peyaxuxü̃, rü ñu̱xma nixĩ i ngẽma 
ngunexü̃ i pexna naxuaxü̃ãxü̃ i maxü̃ i taguma gúxü̃. 
3Rü toma rü taguma texépex̱ewa chixri tamaxẽ nax taxucax̱ma texé chixri 
torü puracüchiga idexaxü̃cax̱. 
4-5Rü guxü̃guma duü̃xü̃güxü̃ nüxü̃ tadauxẽxẽ nax aixcüma Tupanaarü 
duü̃xü̃gü tixĩgüxü̃. Rü ngẽmacax̱ yáxna namaxã taxĩnüe i ngẽxguma woo 
ngúxü̃ tingegügu, rüex̱na tax̱acü toxü̃̃́ taxu̱xgu, rüex̱na tax̱acürü guxchaxü̃ 
toxü̃̃́ ngẽxmagu, rüex̱na toxü̃ yacuai̱x̱gügu, rüex̱na toxü̃ napoxcuegu, rü ẽx̱na 

tomaxã nanuegu nax toxü̃ nadai̱x̱ü̃cax̱. Rü poraãcü tapuracüe, rü ñuxguacü 
rü tama tapee, rü ñuxguacü rü taiya toxü̃̃́ nangu̱x. Natürü yáxna namaxã 
taxĩnüe i guxü̃ma i ngẽma. 
6Rü ngẽxgumarüxü̃ ta duü̃xü̃güxü̃ nüxü̃ tadauxẽxẽ nax aixcüma mexü̃gu 
tarüxĩnüexü̃, rü mea nüxü̃ tacuáxü̃ i Tupanaarü ore i aixcüma ixĩxü̃, rü yáxna 
duü̃xü̃gümaxã taxĩnüexü̃, rü namaxã tamecümaxü̃. Rü duü̃xü̃güxü̃ nüxü̃ 
tadauxẽxẽ nax towa nangẽxmaxü̃ i Tupanaãxẽ ya Üünecü rü ngẽmacax̱ 
aixcüma guxü̃ i duü̃xü̃güxü̃ tangechaxü̃. 
7Rü duü̃xü̃güxü̃ nüxü̃ tadauxẽxẽ nax aixcüma mea namaxã nüxü̃ tixu i 
ngẽma ore i aixcüma ixĩxü̃, rü itanawex̱ i Tupanaarü pora i towa ngẽxmaxü̃. 
Rü ngẽma toxne ixĩxü̃, rü ngẽma nixĩ i torü maxü̃ i aixcüma mexü̃. Rü 
ngẽmamaxã nixĩ i togü ítapoxü̃xü̃ i torü uanügüpex̱ewa. 
8Rü duü̃xü̃gü rü ñuxguacü toxü̃ nicuax̱üü̃gü, rü ñuxguacü rü chixexü̃ tomaxã 
nixugüe. Rü ñuxguacü rü mea tochiga nidexagü, rü ñuxguacü rü chixri 
tochiga nidexagü. Rü ñoma doratax̱áxü̃ toxü̃ nawogü, woo aixcüma yixĩxgu 
i ngẽma ore i nüxü̃ tixugüxü̃, 
9Rü ngẽma duü̃xü̃gü rü tama toxü̃ nacuáxü̃rüxü̃ tomaxã nixĩgü, woo nax 
meama toxü̃ nacuax̱güchiréxü̃. Rü guxü̃guma ãũcümaxü̃wa tangexmagü, erü 
toxü̃ nadaixchaü̃, natürü naétüwa namaxẽama. Rü toxü̃ napoxcue, natürü 
tama toxü̃ nadaixichi. 
10Rü woo tangechaü̃gügu, natürü guxü̃guma tataãẽgü. Rü woo ñoma i 
naanewa tama tamuarü ngẽmaxü̃ãx̱gügu, natürü togagu muxü̃ma i duü̃xü̃gü 
nanayauxgü i maxü̃ i taguma gúxü̃. Rü woo taxuxü̃ma toxü̃̃́ nangẽxma i 
ñoma i naanewa, natürü aixcüma toxü̃̃́ nangẽxma i guxü̃ma. 
11Pa Chauenexẽgü Pa Coríntiucüãx̱güx, ngẽma ore i pemaxã nüxü̃ tixuxü̃ rü 
aixcüma nixĩ. Rü toma rü aixcüma pexü̃ tangechaü̃gü i torü maxü̃newa. 
12Rü toma rü tama pexü̃ taxoe, natürü pemawaxi nixĩ i tama toxü̃ 
pengechaxü̃güxü̃. 

13Rü dücax, Pa Chauenexẽgüx, choma rü ñoma wüxi i papa naxacügüxü̃ 
caa̱x̱ü̃xü̃rüxü̃ pexü̃ chacaa̱x̱ü̃ nax choxü̃ pengechaü̃güxü̃cax̱ ngẽma choma 
pexü̃ changechaü̃xü̃rüxü̃. 

Tupana ya Maxü̃cüpata tixĩgü 

14¡Rü taũtáma namaxã pexãmücü i ngẽma duü̃xü̃gü i tama yaxõgüxü̃! Erü 
ngẽxguma chi namaxã pexãmücügu rü taxũtáma mea wüxigu perüxĩnüe. 
¿Rü ñuxãcü nawüxiguxü̃ i ngẽma mexü̃ namaxã i ngẽma chixexü̃? ¿Rü 
ñuxãcü nawüxiguxü̃ i ngóonexü̃ namaxã i ẽanexü̃? 
15¿Rü ñuxãcü nawüxiguxü̃ ya Cristu namaxã i Chataná? ¿Rü ñuxãcü 
nawüxiguxü̃ i wüxi i duü̃xü̃ i yaxõxü̃ namaxã i wüxi i duü̃xü̃ i tama yaxõxü̃? 
16¿Rü ñuxãcü Tupanapatawa nangẽxmaxü̃ i tupananetachicünax̱ãgü? Erü 
yixema rü Tupana ya Maxü̃cüpata tixĩgü, rü tawa namaxü̃ i nümax. Rü 
nümatama ya Tupana rü ñanagürü: “Ngẽma duü̃xü̃gütanüwa tá chamaxü̃, 
rü natanügu tá chayarüxũũxü̃. Rü norü Tupana tá chixĩ, rü nümagü rü tá 
chorü duü̃xü̃gü nixĩgü”, ñanagürü. 
17Rü yemacax̱ ñanagürü ta ga tórü Cori: “¡Ípechoxü̃ i natanüwa i ngẽma 
duü̃xü̃gü i tama chorü duü̃xü̃gü ixĩgüxü̃! ¡Rü taxṹ i nüxü̃ pingógüxü̃ i ngẽma 
chopex̱ewa ãũãchixü̃! Rü choma rü tá pexü̃ chayaxu. 
18Rü choma rü Penatü tá chixĩ, rü pemax rü tá chaunegü rü chauxacügü 
pixĩgü”, ñanagürü ya tórü Cori ya Tupana ya Guxü̃étüwa Ngẽxmacü. 

2 Coríntiuwa 7 

1Pa Chauenexẽgü ya Pexü̃ Changechaü̃güxex, ngẽmagü nixĩ i Tupanaarü 
unetagü i marü tüxü̃̃́ ngẽxmagüxü̃. Rü ngẽmacax̱ tanaxwax̱e nax yigüna 
idaugüxü̃ nax tama taxünemaxã rü ẽx̱na taãẽmaxã naxüxü̃cax̱ i ngẽma 
Tupanapex̱ewa tama mexü̃. Rü tanaxwax̱e i Tupanaxü̃ imuü̃exü̃ rü nüxna 
yigü ixãgüxü̃ nax naxcax̱icatama imaxẽxü̃cax̱. 

Pauru rü ngẽma Coríntiucüã̱xgümaxã nataãxẽ 

2Rü tanaxwax̱e i toxü̃ pengechaü̃gü. Rü taxúxexü̃ma tawomüxẽẽgü. Rü 
taxúecax̱ chixexü̃ ítanguxẽxẽ. Rü taxúxexü̃ma ngetanüãcü 
tapuracüxẽẽmare. 
3Rü tama pexü̃ chixuxü̃cax̱ nixĩ i pemaxã nüxü̃ chixuxü̃ i ngẽma. Yerü marü 
pemaxã nüxü̃ chixu nax guxü̃ i chorü maxü̃nemaxã pexü̃ changechaü̃xü̃. Rü 
ngẽma pexü̃ nax changechaü̃xü̃gagu rü íchamemare nax wüxigu petanüwa 
chamaxü̃xü̃ rüex̱na wüxigu pemaxã chayuxü̃. 
4Rü ñu̱xma rü taxucax̱ma pexü̃ chaxãneãcüma pemaxã chidexa, erü poraãcü 
pemaxã chataãxẽ. Rü woo ngúxü̃ nax tingegüxü̃, natürü ngẽmaétüwa rü 
taxü̃ i ngúchaü̃ choxü̃̃́ nangẽxma rü chataãẽama. 
5Rü yexguma Machedóniaanewa tangugügucürüwa rü taguma itarüngügü. 
Yerü guxü̃wama ga ngexta ítaxĩxü̃wa rü nüxü̃ itayangau ga guxchaxü̃gü. Rü 
duü̃xü̃gü rü poraãcü toxü̃̃́ nanaguxchaxẽxẽ rü yemacax̱ poraãcü 
taxoegaãẽgü. 
6Natürü ya Tupana ya tüxü̃ taãẽxẽẽcü ya yíxema ngechaü̃güxe, rü toxü̃ rü 
ta nataãẽxẽxẽ ga yexguma toxü̃tawa nanguxgu ga taenexẽ ga Títo. 
7Rü tama yema toxü̃tawa nax nanguxü̃cax̱icatama tataãẽgü, natürü tataãẽgü 
ta yerü ga pema rü poraãcü nüxü̃̃́ penangúchaü̃xẽxẽ rü penataãẽxẽxẽ ga 
gumá taenexẽ ga Títo. Rü nüma ga Títo rü tomaxã nüxü̃ nixu nax poraãcü 
penaxwax̱exü̃ nax toxü̃ pedaugüxü̃. Rü tomaxã nüxü̃ nixu nax poraãcü 
toxcax̱ pengechaü̃güxü̃, rü ñuxãcü chau̱̱xcax̱ pexoegaãẽgüxü̃. Rü guxü̃ma ga 
yema oremaxã rü yexeraãcü chataãxẽ. 
8Choma nüxü̃ chacuax̱ rü yema popera ga pexcax̱ chaxümatüxü̃ rü pexü̃ 
nangechaü̃güxẽxẽ, natürü ñu̱xma rü marü tama naxcax̱ changechaü̃ nax 
chanaxümatüxü̃ ga yema popera. Rü noxri rü yemaacü naxcax̱ changechaü̃ 
ga yexguma nüxü̃ chacuax̱gu nax pexü̃ nangechaü̃güxẽẽxü̃ ga yema popera 
ga yexguma penayauxgügu. 
9Natürü i ñu̱xma rü chataãxẽ nax pexcax̱ chanaxümatüxü̃ ga yema popera. 
Rü tama yema nax pengechaü̃güxü̃cax̱ chataãxẽ, natürü chataãxẽ yerü yema 



3404 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

perü ngechaü̃gagu Tupanacax̱ pewoegu. Rü yema ngechaü̃ rü Tupanaarü 
ngúchaü̃ nixĩ, rü yemaacü taxuxü̃ma ga chixexü̃ pemaxã taxü ga yexguma 
pexcax̱ tanaxümatügu ga yema popera. 
10Rü ngẽma ngechaü̃ ya Tupana pexcax̱ ínguxẽẽxü̃, rü ngẽmagagu nüxü̃ 
perüxoe i pecüma i chixexü̃ rü penayaxu i maxü̃ i taguma gúxü̃. Rü 
ngẽmacax̱ taxucax̱ma tü̱xcüü̃ pexoegaãẽgü. Natürü ngẽma ngechaü̃ i ñoma 
i naanewa ngẽxmaxü̃ rü yuwa tüxü̃ naga. 
11Rü yema ngechaü̃ ga Tupana pexcax̱ íngu̱xẽẽxü̃ nawa ga yema popera ga 
pexcax̱ chaxümatüxü̃, rü dücax i ngẽma mexü̃ i nawa ínguxuchixü̃. Yerü 
yema perü ngechaü̃gagu rü aixcüma nagu perüxĩnüe ga yema chixexü̃ ga 
petanüwa ngupetüxü̃, rü meama chomaxã nüxü̃ pixu ga yema. Rü yema perü 
ngechaü̃gagu rü peãẽwa nangu̱x ga yema chixexü̃, rü poraãcü Tupanaxü̃ 
pemuü̃e. Rü yemacax̱ penaxwax̱e nax yéma chaxũxü̃ nax pexü̃ 
chayarüngü̃xẽẽxü̃cax̱, yerü penamexẽẽgüchaü̃ ga yema chixexü̃. Rü 
yemacax̱ ípenamuxuchi ga yema duü̃xü̃ ga chixexü̃ üxü̃. Rü guxü̃ ga yemawa 
rü ipenawex̱ nax tama pegagu yixĩxü̃ ga yema chixexü̃ ga ngupetüxü̃. 
12Rü yemacax̱, yexguma pexcax̱ chanaxümatügu ga yema popera, rü tama 
yema duü̃xü̃ ga chixexü̃ üxü̃gu charüxĩnüãcü chanaxümatü, rü tama yema 
duü̃xü̃ ga napex̱ewa chixexü̃ naxüxü̃gu charüxĩnüãcü chanaxümatü. Natürü 
chanaxümatü ga yema popera nax yemawa Tupanapex̱ewa nüxna 
pecuax̱ãchiexü̃cax̱ nax aixcüma toxü̃ pengechaü̃güxü̃. 
13Rü yema nax toxü̃ pengechaü̃güxü̃, rü taãxẽ toxna naxã. Natürü yema 
taãẽarü yexera nixĩ ga yema taãxẽ ga toxü̃̃́ yexmaxü̃ ga yexguma nüxü̃ 
tadau̱̱xgu nax poraãcü pemaxã nataãẽxü̃ ga Títo. Rü aixcüma nixĩ nax 
guxãma ga pema rü wenaxarü penataãẽxẽẽxü̃. 
14Rü noxri tauta yéma naxũxgu ga Títo, rü namaxã nüxü̃ chixu nax aixcüma 
pemaxã chataãẽxü̃. Rü ñu̱xma rü taxucax̱ma chaxãne, erü guxü̃ma ga yema 
Títomaxã nüxü̃ chixuxü̃ ga pechiga rü aixcüma ngẽmaãcü nixĩ, 
yexgumarüxü̃ nax aixcüma yixĩxü̃ ga guxü̃ma ga yema Tupanaarü ore ga 
pemaxã nüxü̃ tixuxü̃. 

15Rü ñu̱xma i Títo rü yexeraãcü pexü̃ nangechaü̃ i ngẽxguma nüxna 
nacuax̱ãchigu nax ñuxãcü mea naga pexĩnüexü̃ rü ñuxãcü nüxü̃ 
pengechaü̃ãcüma mea penayaxuxü̃. 
16Rü choma rü ta poraãcü pemaxã chataãẽxü̃chi, erü nüxü̃ chacuax̱ nax 
aixcüma peyanguxẽẽxü̃ ga guxü̃ma ga yema pemaxã nüxü̃ chixuxü̃. 

2 Coríntiuwa 8 

Yema yaxõgüxü̃ rü woo tama namuarü diẽruã̱xgü, natürü togüxü̃ 
narüngü̃xẽxẽgü 

1Ñu̱xmax, Pa Chauenexẽgüx, pemaxã nüxü̃ tixuxchaü̃ nax ñuxãcü Tupana 
natanüwa puracüxü̃ i ngẽma yaxõgüxü̃ i Machedóniaanearü ĩanegüwa 
ngẽxmagüxü̃. 
2Rü woo taxü̃ ga guxchaxü̃gü nüxü̃̃́ yexmagüxü̃, natürü nataãẽgü. Rü woo 
tama namuarü diẽruãx̱gü, natürü yema nüxü̃̃́ yexmacü ga diẽrumaxã togüxü̃ 
narüngü̃xẽẽgü, ñoma nataarü diẽruãx̱güxü̃rüxü̃. 
3Rü choma nüxü̃ chadau rü pemaxã nüxü̃ chixu rü nümagü rü taãẽãcüma 
ngĩxü̃ inaxãgü ga guxcüma ga diẽru ga nüxü̃̃́ tauxchacü nax ngĩxü̃ 
inaxãgüxü̃. Rü ngĩétü yexera taãẽãcüma ngĩxü̃ inaxãgü. 
4Rü poraãcü toxü̃ nacaa̱x̱ü̃gü nax tama nüxna tanachu̱xuxü̃cax̱ nax yemaacü 
yema togü ga taenexẽgüxü̃ nangü̃xẽẽgüxü̃cax̱. 
5Rü yema nagu tarüxĩnüexü̃arü yexera ngĩxü̃ inaxãgü ga yema yaxõgüxü̃ ga 
Machedóniaanecüãx̱. Yerü Tupananaxíra nügü naxãgü rü yemawena toxna 
nügü naxuaxü̃gü nax toga naxĩnüexü̃cax̱, yema Tupana naxwax̱exü̃rüxü̃. 
6Rü yemacax̱ Títoxü̃ tacaa̱x̱ü̃ nax wena petanüwa naxũxü̃cax̱ nax ngĩxü̃ 
pingu̱xẽẽxü̃cax̱ ga yema diẽru ga marü pemaxã ngĩxü̃ inaxügücü nax ngĩxü̃ 
penutaquex̱exü̃. 
7Pema rü guxü̃wama mea ipexĩ erü mea peyaxõgü, rü pexü̃̃́ natauxcha nax 
mea nüxü̃ pixuxü̃ i Tupanaarü ore erü mea nüxü̃ pecuax̱ nax tax̱acüchiga 
yixĩxü̃. Rü aixcüma togüxü̃ perüngü̃xẽẽchaü̃, rü yema pexü̃ 
tangúexẽẽxü̃ãcüma pegü pengechaü̃gü. Rü ñu̱xma rü ngẽxgumarüxü̃ ta 

penaxwax̱e nax aixcüma mea ipexĩxü̃ nawa i ngẽma mexü̃ i nacüma nax 
diẽru ngĩxü̃ ipexãxü̃ naxcax̱ i ngẽma taenexẽgü i nüxü̃̃́ nataxuxü̃. 
8Tama wüxi i mu nixĩ i ngẽma pemaxã nüxü̃ chixuxü̃. Natürü 
chanaxwax̱emare nax nüxü̃ pecuáxü̃ nax ñuxãcü taãẽãcüma ngĩxü̃ 
inaxãgüxü̃ ga togü ga yaxõgüxü̃. Rü pemaxã nüxü̃ chixu i ngẽma nax pema 
rü ta ngĩxü̃ ipexãgüxü̃cax̱ i ngẽma diẽru i togü i taenexẽgüarü ngü̃xẽẽcax̱ 
ixĩcü, nax ngẽmaãcü ipenawéxü̃cax̱ nax aixcüma nüxü̃ pengechaü̃güxü̃. 
9Erü pema rü marü nüxü̃ pecuax̱ nax ñuxãcü tamaxã namecümaxü̃ ga tórü 
Cori ya Ngechuchu ya Cristu. Rü woo nüxü̃̃́ nayexma ga guxü̃ma, natürü 
ñoma wüxi ga ngearü diẽruã̃́xü̃rüxü̃ pexcax̱ nügü nixĩxẽxẽ nax ngẽmaãcü 
pexü̃̃́ nangẽxmaxü̃cax̱ i taxü̃ i Tupanaarü ngü̃xẽxẽ. 
10Rü ñu̱xma rü perü mexü̃cax̱ nixĩ i pemaxã nüxü̃ chixuxü̃ i ngẽma diẽruarü 
nutaquex̱echiga. Rü taunecü ga ngupetücügutama nixĩ ga ipenaxügüxü̃ nax 
ngĩxü̃ penutaquex̱exü̃. Rü yema rü aixcüma perü ngúchaü̃maxã nixĩ ga 
penaxüxü̃. 
11Rü ñu̱xma rü yema noxri nax mea ipenaxügüxü̃rüxü̃, rü name nixĩ i 
taãẽãcüma rü perü ngúchaü̃maxã peyangu̱xẽxẽ. Rü ngẽma diẽru i pexü̃̃́ 
ngẽxmacüwa rü name nixĩ nax noxrirüxü̃ perü ngúchaü̃maxã ngĩxü̃ ipexãxü̃ 
naxcax̱ i ngẽma peenexẽgü i nüxü̃̃́ nataxuxü̃. 
12Erü ngẽxguma aixcüma wüxi ya duü̃xẽ tümaarü ngúchaü̃maxã ngẽma 
diẽru i tüxü̃̃́ ngẽxmax̱cüwa tümaenexẽcax̱ ngĩxü̃ itaxãxchaü̃gu, rü Tupana rü 
taãẽãcüma ngĩxü̃ nayaxu. Erü nüma ya Tupana rü tama tüxna ngĩxcax̱ naca 
i ngẽma tüxü̃̃́ taxu̱xcü. 
13Rü ngẽmacax̱ tama chanaxwax̱e i ngẽma togüxü̃ nax perüngü̃xẽẽxü̃gagu 
pexü̃̃́ nataxuxü̃ i pemax. Rü tama tanaxwax̱e nax wüxíe tüxü̃̃́ nataxuxü̃ rü 
yíxema toguxe rü tüxü̃̃́ íyaxüxü̃. 
14Rü ñu̱xma nax pexü̃̃́ nangẽxmaxü̃ i perü diẽru, rü name nixĩ i nüxü̃ 
perüngü̃xẽẽgü i ngẽma taenexẽgü i nüxü̃̃́ nataxuxü̃. Rü ngẽxguma to i 

ngunexü̃gu i pema pexü̃̃́ nataxuxgu, rü nümagü rü tá nüxĩ ̃́ nüxü̃̃́ nangẽxma 
nax pexü̃ nangü̃xẽẽgüxü̃cax̱. Rü ngẽmaãcü tá guxãtáma tawüxigu. 
15Rü Tupanaarü ore i ümatüxü̃wa rü ñanagürü: “Guxema muxü̃ma tüxü̃̃́ 
yexmaxẽ rü taxuxü̃ma tüxü̃̃́ ínayaxü. Rü guxema noxretama tüxü̃̃́ yexmaxẽ 
rü tama tüxü̃̃́ inayataxu”, ñanagürü. 

Títo rü namücügüchiga 

16Natürü Tupanana moxẽ chaxã, erü nüma rü Títoxü̃ nagu narüxĩnüxẽxẽ i 
ngẽmatama oegaãxẽ i choma pexcax̱ choxü̃̃́ ngẽxmaxü̃. 
17Rü yexguma petanüwa chanamuxgu ga Títo rü: “Ngü̃”, ñanagürü. Yerü 
nüma rü woetama poraãcü pegu narüxĩnü. Rü ngẽmacax̱ norü ngúchaü̃maxã 
tá pexü̃ ínayadau i ñu̱xma. 
18Rü wüxigu Títomaxã ngéma petanüwa tanamu i wüxi i taenexẽ i guxü̃ma 
i yaxõgüxü̃ nüxü̃ ngechaü̃güxü̃, erü nüma rü aixcüma mea nüxü̃ nixu i 
Tupanaarü ore. 
19Rü naétü ngẽma yaxõgüxü̃tücumügü rü ngẽma taenexẽxü̃ naxunetagü nax 
toxü̃ íyaxümücüxü̃cax̱ rü toxü̃ nangü̃xẽẽxü̃cax̱ i ngẽxguma Yerucharéü̃wa 
ngĩxü̃ tangexgu i ngẽma diẽru, nax ngẽmaãcü nüxü̃ ticuax̱üü̃güxü̃cax̱ ya tórü 
Cori, rü guxãma nüxü̃ daugüxü̃cax̱ nax taãẽãcüma yigü rüngü̃xẽẽgüxü̃. 
20Rü wüxigu tomaxã ítayaga i ngẽma taenexẽ, erü tama tanaxwax̱e i texé 
toxü̃ tixu ngĩxcax̱ i ngẽma tacü i diẽru i taenexẽgücax̱ ngĩxü̃ inutaquex̱egücü. 
21Rü tama Cori ya Tupanapex̱ewaxicatama tanaxwax̱e nax mea tanaxüxü̃, 
natürü guxü̃ i duü̃xü̃güpex̱ewa rü ta tanaxwax̱e nax mea tanaxüxü̃. 
22Rü Títomaxã rü ngẽma togü i taenexẽgümaxã petanüwa tanamu i wüxi i 
to i taenexẽ i toxü̃ nüxü̃ dauxẽẽxü̃ nax aixcüma nüxü̃̃́ nangúchaü̃ nax 
naxüaxü̃ i Tupanaarü puracü. Rü ñu̱xma rü yexeraãcü petanüwa naxũxchaü̃ 
i nümax, erü pexü̃̃́ nayaxõ nax pema rü aixcüma togüxü̃ perüngü̃xẽẽgüxü̃. 
23Rü pemaxã nüxü̃ chixu rü nüma ya Títo rü chomücü ya wüxiwa chomaxã 
pexcax̱ puracücü nixĩ. Rü ngẽma taxre i togü i taenexẽgü rü yatügü i ngẽma 

yaxõgüxü̃tücumügü ngéma mugüxü̃ nixĩ. Rü nümagü rü aixcüma Cristuxü̃ 
nangechaxü̃gü. 
24Rü ngẽmacax̱ chanaxwax̱e i ngẽma tomaepü̱x i taenexẽgüxü̃ penawex̱ nax 
aixcüma nüxü̃ pengechaü̃güxü̃, nax ngẽmaãcü guxü̃ma i ngẽma 
yaxõgüxü̃tücumügü nüxü̃ cuax̱güxü̃cax̱, rü toma rü pemaxã tataãẽgüxü̃. 

2 Coríntiuwa 9 

Diẽru ga yema togü ga yaxõgüxü̃ca̱x ngĩxü̃ inutaque̱xecüchiga 

1Rü taxucax̱ma tü̱xcüü̃ pexcax̱ chanaxümatü ngĩchiga i ngẽma diẽru i ngĩxü̃ 
penutaquex̱egücü naxcax̱ i ngẽma taenexẽgü i yaxõgüxü̃ i Yerucharéü̃wa 
ngẽxmagüxü̃. 
2Erü marü nüxü̃ chacuax̱ rü perü ngúchaü̃maxã ipenaxã i ngẽma diẽru. Rü 
guxü̃guma taãẽãcüma ngẽma yaxõgüxü̃ i Machedóniaanewa 
ngẽxmagüxü̃maxã nüxü̃ chixu nax ñuxãcü i pema i Acáyaanewa 
ngẽxmagüxe rü taunecü ga ngupetücügu marü ípememarexü̃ nax ngĩxü̃ 
ipexãgüxü̃ i ngẽma diẽru. Rü yema rümumaexü̃ ga yaxõgüxü̃ ga 
Machedóniaanecüãx̱, rü yexguma nüxü̃ naxĩnüegu nax ñuxãcü taãẽãcüma 
togücax̱ ngĩxü̃ nax ipexãgüxü̃ i perü diẽru, rü nümagü rü ta inanaxügü nax 
ngĩxü̃ inaxãgüxü̃. 
3Rü ñu̱xma rü petanüwa chanamugü i ngẽma taenexẽgü nax nüxü̃ 
nacuax̱güxü̃cax̱ nax aixcüma yixĩxü̃ i ngẽma pechiga nüxü̃ chixuxü̃. Rü 
ñu̱xma rü pexcax̱ chanaxümatü nax aixcüma ípememarexü̃cax̱ nax ngĩxü̃ 
ipexãgüxü̃ i ngẽma diẽru, ngẽma taenexẽgümaxã nüxü̃ chixuxü̃rüxü̃. 
4Erü ngẽxguma chi ñuxre i taenexẽgü i Machedóniaanecüãx̱ rü ngürüãchi 
chomaxã petanüwa naxĩxgu, rü tama chanaxwax̱e nax pexü̃ nax iyangauxü̃ 
nax tama aixcüma ípememarexü̃ nax ngĩxü̃ ipexãxü̃ i ngẽma diẽru. Rü toxü̃̃́ 
rü chi wüxi i ãnexüchi nixĩ, erü marüchirex̱ namaxã nüxü̃ tixu nax pema rü 
aixcüma ípememarexü̃ nax ngĩxü̃ ipexãgüxü̃ i ngẽma diẽru. Rü pexü̃̃́ rü chi 
ta wüxi i ãnexüchi nixĩ. 

5Rü ngẽmacax̱ nixĩ i chau̱̱xcax̱ namexü̃ nax naxcax̱ íchacax̱axü̃ i ngẽma 
taenexẽgü nax nüxíra petanüwa naxĩxü̃cax̱ rü nümatama pexü̃ 
yanangü̃xẽẽgüxü̃cax̱ nax ngĩxü̃ penutaquex̱egüxü̃cax̱ i ngẽma diẽru ga 
ü̃pamama ngĩxü̃ pixucü. Rü ngẽmaãcü aixcüma tá íimemare i ngẽma diẽru 
i ngẽxguma ngéma changuxgu. Rü ngẽmaãcü togü tá nüxü̃ nadaugü nax 
aixcüma perü ngúchaü̃maxã yixĩxü̃ nax ngĩxü̃ ipexãgüxü̃ rü tama aüãcüma. 
6¡Rü nüxna pecuax̱ãchie i ngẽma dexa i ñaxü̃: “Rü yíxema noxretama i 
nanetüchire itoxe, rü noxretama i norü o tayaxu. Natürü yíxema muxü̃ i 
nanetüchire itoxe, rü muxü̃ma i norü o tayaxu”, ñaxü̃! 
7Rü wüxichigü tanaxwax̱e nax ngĩxü̃ itaxãxü̃ i ngẽma ngĩgu tarüxĩnücü nax 
ñuxre ngĩxü̃ itaxãxchaü̃xü̃. Rü tama name i aüãcüma ngĩxü̃ itaxã rü ẽx̱na 
texé tüxü̃ muãcüma ngĩxü̃ itaxã. Erü Tupana rü nüxü̃ nangechaü̃ i ngẽma 
duü̃xü̃ i taãẽãcüma ngĩxü̃ ixãxü̃. 
8Rü Tupana rü nüxü̃̃́ natauxcha nax mea pexna naxããxü̃cax̱ i norü ngü̃xẽxẽ, 
nax guxü̃guma pexü̃̃́ nangẽxmaxü̃cax̱ i ngẽma pexcax̱ mexü̃ rü naétü nax 
pexü̃̃́ íyaxüxü̃cax̱ nax togüxü̃ namaxã perüngü̃xẽẽgüxü̃cax̱. 
9Tupanaarü ore i ümatüxü̃wa rü ñanagürü: “Yimá yatü ya nüxü̃ rüngü̃xẽẽcü 
i ngẽma ingearü diẽruã̃́xü̃, rü duü̃xü̃gü rü tá guxü̃gutáma nüxna nacuax̱ãchie 
naxcax̱ i ngẽma nacüma i mexü̃”, ñanagürü. 
10Tupana nixĩ ya tüxna naxãcü ya nanetüchire nax inatoxü̃cax̱, rü tüxna 
naxãcü i õna nax nangṍxü̃cax̱. Rü nüma tá nixĩ i pexna naxããxü̃ ya 
guxü̃nema ya nanetüchire ya penaxwax̱ene nax ipenatoxü̃cax̱. Rü nüma tá 
nanaxüxẽxẽ rü nanayaxẽxẽ ya ngẽma nanetüchire. Rü tá nanamuxẽxẽ i norü 
o, nax muxũchixü̃ nawa peyaxuxü̃cax̱ nax ngẽmamaxã togüxü̃ 
perüngü̃xẽẽgüxü̃cax̱. 
11Rü ngẽmaãcü i pema rü tá pexü̃̃́ nangẽxma i guxü̃ma i mexü̃ nax 
tauxchaãcüma nüxü̃ perüngü̃xẽẽgüxü̃cax̱ i togü. Rü ngẽxguma ngẽma 
taenexẽgü i Yudéaanewa ngẽxmagüxü̃xü̃tawa ngĩxü̃ tangegügu i ngẽma 

diẽru i naxcax̱ ngĩxü̃ ipexãcü, rü nümagü rü tá poraãcü Tupanana moxẽ 
naxãgü ngĩxcax̱. 
12Erü ngẽxguma nüxna ngĩxü̃ taxãxgu i ngẽma diẽru i nüxü̃ ngĩmaxã 
perüngü̃xẽẽgücü i ngẽma taenexẽgü, rü tama tax̱acü i nüxü̃̃́ 
taxuxü̃cax̱icatama ta nixĩ, natürü naétü i nümagü i taenexẽgü rü perü 
ãmaregagu tá poraãcü Tupanana moxẽ naxãgü. 
13Rü nümagü i ngẽma taenexẽgü i Yudéaanewa ngẽxmagüxü̃ rü tá Tupanaxü̃ 
nicuax̱üü̃gü, erü ngẽma perü ãmaremaxã tá nüxü̃ penawex̱ nax aixcüma 
naga pexĩnüexü̃ i Cristuarü ore i mexü̃. Rü nümagü rü tá Tupanana moxẽ 
naxãgü naxcax̱ i ngẽma perü ãmare i perü ngúchaü̃maxã nüxna pexãgüxü̃ 
rü guxü̃ma i ngẽma togü i yaxõgüxü̃na pexãgüxü̃. 
14Rü ngẽma taenexẽgü i Yudéaanewa ngẽxmagüxü̃ rü naétü tá pexcax̱ 
nayumüxẽgü, erü pexü̃ nangechaü̃gü. Rü Tupanana moxẽ tá naxãgü, erü 
nüma ya Tupana pexü̃̃́ nanatauxchaxẽxẽ nax nüxü̃ perüngü̃xẽẽgüxü̃cax̱ i 
ngẽma taenexẽgü i Yudéaanewa ngẽxmagüxü̃. 
15Rü ngẽmacax̱ i ñu̱xma rü Tupanana moxẽ taxã, yerü tüxna nanamu ga 
Nane nax tórü ãmare yixĩxü̃cax̱. Rü nataxuma i ore i nagu mexü̃ nax nüxü̃ 
ixuxü̃cax̱ nax ñuxãcü namaxã itaãẽgüxü̃ i ngẽma ãmare ya Tupana tüxna 
ãxü̃. 

2 Coríntiuwa 10 

Pauru rü ínanapoxü̃ i norü puracü 

1Rü ñu̱xma rü Cristuarü mecümagagu rü norü ngechaü̃gagu, rü choma i 
Pauru rü pexü̃ chacaa̱x̱ü̃ nax choxü̃ íperüxĩnüexü̃cax̱. Erü nangẽxma i 
duü̃xü̃gü i nüxü̃ ixugüxü̃ nax pexü̃ chamuü̃xü̃ ega pexü̃tawa changexmagu 
natürü ngẽxguma pexna chayáxü̃gu rü chaugü ícharüpora. 
2Natürü ngẽxguma ngéma petanüwa chaxũxgu, rü chierüx nataxuxguma nax 
tax̱acücax̱ namaxã chaporagaxü̃ i ngẽma duü̃xü̃gü i petanüwa toxü̃ ixuxü̃ 
nax ñoma tama yaxõgüxü̃rüxü̃ tamaxẽxü̃. Erü choma rü íchamemare nax 
namaxã chaporagaxü̃ i ngẽma toxü̃ ixuxü̃. 

3Rü ngẽmáacü duü̃xü̃gü tixĩgü, natürü tama ñoma i naanecüãx̱rüxü̃ togü 
tadai i ngẽxguma ítanapoxü̃gu i Tupanaarü ore. 
4-5Erü ngẽma toxne i namaxã ítanapoxü̃xü̃ i Tupanaarü ore rü tama ñoma i 
naanecüãx̱ namaxã ãxnexü̃ nixĩ. Erü toma rü toxü̃̃́ nangẽxma i Tupanaarü 
pora nax ngẽmamaxã itayanaxoxẽẽxü̃cax̱ i Chatanáarü pora rü 
itayanaxoxẽẽxü̃cax̱ i guxü̃ma i ngẽma ore i duü̃xü̃güaxü̃̃́ naguxchaxẽẽxü̃ nax 
tama Tupanaaxü̃̃́ yaxõgüãxü̃cax̱. Rü guxü̃ma i tax̱acü i nagu naxĩnüexü̃ i 
ngẽma duü̃xü̃gü i chixexü̃, rü Cristuna tanaxuaxü̃ nax nüma namaxã 
inacuáxü̃cax̱. 
6Rü ngẽxguma marü mea Cristuga pexĩnüegu, rü toma rü ítamemare nax 
tüxü̃ ítarüwex̱ãchixẽẽxü̃ ya guxãma ya yíxema tama Cristuga ĩnüxe. 
7¡Mea penangugü i ngẽma nüxü̃ pedauxü̃! Rü ngẽxguma texé tügü cuax̱gu 
nax Cristuarü duü̃xü̃ tixĩxü̃, rü name nixĩ i nüxü̃ tacuax̱ nax toma rü ta 
Cristuarü duü̃xü̃gü tixĩgüxü̃. 
8Rü woo írarüwa chanangupetüxẽxẽ nax chaugü chicuax̱üxü̃xü̃ namaxã i 
ngẽma nax Tupana toxü̃ muxü̃, natürü taxucax̱ma naxcax̱ chaxãne. Erü 
aixcüma nüma ya Cori nixĩ ya toxü̃ mucü nax pexü̃ tarüngü̃xẽẽgüxü̃cax̱ nax 
yexeraãcü mea peyaxõgüxü̃cax̱. Rü tama tax̱acürü chixexü̃gu nax pexü̃ 
tayixẽẽxü̃cax̱ nixĩ i toxü̃ namuxü̃. 
9Rü tama chanaxwax̱e i nagu perüxĩnüe nax pexü̃ íchabaixgüchaü̃xü̃ namaxã 
i ngẽma poperagü i pexcax̱ chaxümatüxü̃. 
10Rü nangẽxma i duü̃xü̃gü i nüxü̃ nixugüxü̃ nax chorü poperawaxicatama 
pexü̃ íchabaixgüxü̃, natürü ngẽxguma pexü̃tawa changexmagu rü 
taxúexü̃ma ichabáixgü nax chauga taxĩnüxü̃cax̱, ñaxü̃maxã choxü̃ nixugüe. 
11Natürü texé ya ngẽmaãcü idexáxe rü tanaxwax̱e i mea nagu tarüxĩnü rü 
ngẽxguma pexna tayáxü̃gu torü poperawa pemaxã nüxü̃ tixuxü̃rüxü̃ tátama 
tixĩgü i ngẽxguma petanüwa tangexmagügu. 
12Toma rü tama tanaxwax̱e i togü namaxã tawüxiguxẽxẽ rü ẽx̱na nagu togü 
tangugü i ngẽma duü̃xü̃gü i nügütama icuax̱üü̃güxü̃. Nümagü rü nügütama 

nawomüxẽẽgü, erü nügügutama nügü nangugü rü nügümaxã nügü 
nawüxiguxẽxẽ. 
13Natürü toma rü tama togü namaxã ticuax̱üü̃gü i ngẽma yaxõgüxü̃ i tama 
toxmex̱wa ngẽxmagüxü̃. Yerü Tupana nixĩ ga tomaxã nüxü̃ ixucü nax ngextá 
nanaxwax̱exü̃ nax tapuracüexü̃. Rü nüma nixĩ ga noxri Coríntiuwa ga 
petanüwa toxü̃ nangugüxẽẽxü̃. 
14Rü yemaacü toxíra nixĩ ga noxri petanüwa tangugüxü̃ nax pemaxã nüxü̃ 
tixuxü̃cax̱ ga yema Cristuarü ore. Rü ngẽmacax̱ i ñu̱xma nax petanüwa 
taxĩxü̃, rü tama tanangupetüxẽxẽ ga yema Tupana tomaxã nüxü̃ ixuxü̃, yerü 
nüma nixĩ ga toxü̃ namuxü̃ nax pexü̃ tarüngü̃xẽẽgüxü̃cax̱. 
15Rü ngẽmacax̱ tama togüarü puracümaxãmare nixĩ i togü ticuax̱üü̃güxü̃. Rü 
tama nüxü̃ tachopetüchaü̃ i ngẽma Tupana nagu tomaxã unetaxü̃, rü 
ngẽmacax̱ nixĩ i pexü̃ tangúexẽẽxü̃. Rü ngẽma pexü̃̃́ tanaxwax̱exü̃ nixĩ nax 
yexeraãcü nüxü̃ pecuáxü̃ i Tupanaarü ore nax ngẽmaãcü yexera 
peyaxõgüxü̃cax̱. 
16Rü ngẽxguma marü petanüwa tangugüguwena rü tanaxwax̱e i ngẽma 
duü̃xü̃gü i perü yéamaxü̃ra ngẽxmagüxü̃ i ngextá taguma texé nüxü̃ 
íixuxü̃wa taxĩ nax ngẽmamaxã rü ta nüxü̃ tixuxü̃cax̱ i ore i mexü̃. Erü tama 
tanaxwax̱e i togüarü puracümaxã togü ticuax̱üü̃gü. 
17Erü Tupanaarü ore i ümatüxü̃wa rü ñanagürü: “Rü ngẽxguma texé tügü 
icuax̱üxü̃chaü̃gu, rü name nixĩ i tórü Corixü̃ ticuax̱üxü̃, erü nüma nixĩ i tüxü̃ 
nangü̃xẽẽxü̃”, ñanagürü i ngẽma ore. 
18Rü tama yíxema tügütama icuax̱üxü̃xe tixĩ ya Tupanapex̱ewa mexe, natürü 
yíxema tórü Cori tüxü̃ icuax̱üxü̃xe tixĩ ya aixcüma Tupanapex̱ewa mexe. 

2 Coríntiuwa 11 

Pauru rü nüxü̃ nixuchiga ga yema orearü uruü̃güneta 

1Rü ñu̱xma i ngẽma tá pemaxã nüxü̃ chixuxü̃, rü bexmana pexcax̱ rü wüxi i 
ngeãẽmare nixĩ. Rü chierüx choxü̃̃́ iperüxĩnüemaregu rü yáxna chomaxã 
pexĩnüegu. 

2Rü ngẽma nax pexü̃ chinuxuxü̃ rü ngẽma rü Tupanawa ne naxũ. Rü choma 
nixĩ ga Cristuna pexü̃ chamugüxü̃ nax noxrüxicatama pixĩgüxü̃cax̱. Rü 
ngẽmacax̱ chanaxwax̱e i ngearü chixexü̃ãxẽ Cristuxü̃ pexü̃ chawex̱ ñoma 
wüxi i pacü i taguma yatüxü̃ cuax̱cürüxü̃. 
3Natürü chaxoegaãxẽ erü yema ãxtape norü doramaxã Ébaxü̃ 
nawomüxẽẽxü̃rüxü̃, ngürüãchi tá ta texé pexü̃ tawomüxẽxẽ nax nüxü̃ 
perüxoexü̃cax̱ nax Cristugu perüxĩnüexü̃ rü naxcax̱icatama nax pemaxẽxü̃. 
4Erü pema rü tauxchaãcü nixĩ nax pexü̃ nawomüxẽẽgüxü̃. Rü ngẽxguma 
ínangugügu i duü̃xü̃gü i pemaxã nüxü̃ ixuxü̃ i to i Ngechuchuchiga ya tama 
yimá toma nüxü̃ tixuchigacü, rü pema rü nüxü̃̃́ peyaxõgü i ngẽma duü̃xü̃gü. 
Rü pema rü taãẽãcüma penayaxu i to i naãxẽ i tama Tupanaãxẽ ya Üünecü 
ga marü peyaxuxü̃ ixĩxü̃. Rü peyaxõgü i to i ore i tama Tupanaarü ore i 
mexü̃ ga noxri peyaxuxü̃ ixĩxü̃. 
5Dücax, rü woo nawe perüxĩxgu i ngẽma togü i orearü uruü̃güneta i nügü 
írütagüxü̃, natürü chau̱̱xcax̱ rü taxuwama choxü̃ narüyexeragü. 
6Rü woo tama choxü̃̃́ nangẽxmagu i tauxcha nax duü̃xü̃güpex̱ewa chidexaxü̃, 
natürü aixcüma mea nüxü̃ chacuax̱ i ngẽma nachiga chidexaxü̃. Rü 
guxü̃guma guxü̃ma i torü puracüwa marü pexü̃ tanawex̱ nax aixcüma mea 
nüxü̃ tacuáxü̃ i ngẽma nachiga tidexagüxü̃. 
7¿Pexcax̱ rü chixexü̃ chaxü ga yexguma ngetanüãcüma pemaxã nüxü̃ 
chixuxgu ga Tupanaarü ore i tüxü̃ maxẽxẽẽxü̃? Rü choma rü aixcüma 
chaugü ícharüxíraxü̃ nax pexü̃ chataxẽẽxü̃cax̱ i pemax. 
8Rü aixcüma nixĩ nax yema togü ga yaxõgüxü̃tanüwa ngĩxü̃ chayaxuxü̃ ga 
yema diẽru ga choxna ngĩxü̃ naxãgücü nax yemamaxã petanüwa 
chapuracüxü̃cax̱ rü pexü̃ charüngü̃xẽẽxü̃cax̱. 
9Rü yexguma petanüwa chayexmagu rü aixcüma choxü̃̃́ itaxu ga diẽru, 
natürü taguma texéna ngĩxcax̱ chaca. Rü taenexẽgü ga Machedóniaanewa 
ne ĩxü̃ rü choxna ngĩxü̃ naxãgü ga yema choxü̃̃́ taxu̱xcü. Rü yemaacü tama 

petanüwa ngĩxcax̱ íchaca ga yexguma. Rü ñu̱xma rü ta tagutáma tax̱acücax̱ 
pexna chaca. 
10Rü meama nüxü̃ chacuax̱ nax aixcüma nüxü̃ chacuáxü̃ i ngẽma Cristuarü 
ore i aixcüma ixĩxü̃. Rü ngẽma nixĩ i chorü taãxẽ ixĩxü̃. Rü guxü̃ i 
Acáyaanewa rü taxúetama choxna tanapu i ngẽma taãxẽ i choxü̃̃́ ngẽxmaxü̃. 
11¿Rü tax̱acücax̱ yixĩxü̃ i ngẽmaãcü chidexaxü̃? ¿Ẽ̱xna pexcax̱ rü tama pexü̃ 
changechaü̃xü̃cax̱ yixĩxü̃ i ngẽmaãcü chidexaxü̃? Dücax, pemaxã nüxü̃ chixu 
rü Tupana nüxü̃ nacuax̱ nax aixcüma pexü̃ changechaü̃xü̃. 
12Rü ngẽmacax̱ tá petanüwa nüxü̃ chixuama i Tupanaarü ore, nax 
taxucürüwa chixri chauchiga yadexagüxü̃cax̱ i ngẽma orearü uruü̃güneta i 
nügü ixuxü̃ nax toxrüxü̃ naxügüãxü̃ i Tupanaarü puracü. 
13Nümagü rü orearü uruü̃güneta nixĩgü. Rü nügü nixugü nax Cristu 
yamugüxü̃, rü ngẽmaãcü Tupanaarü orearü uruü̃gu nügü nicu̱xgü rü 
duü̃xü̃güxü̃ nawomüxẽẽgü. 
14Rü ngẽma rü taxucax̱ma namaxã pebaixãchiãẽgü. Erü woo i Chataná rü ta 
rü Tupanaarü orearü ngeruü̃gü i daxũcüãx̱ i yau̱̱xracüxü̃rüü̃ãcü nügü 
nango̱xẽxẽ. 
15Rü ngẽmacax̱ woetama ngẽmaãcü nixĩgü i ngẽma duü̃xü̃gü i Chatanáaxü̃̃́ 
puracüexü̃. Rü nümagü rü duü̃xü̃gü i mexü̃ ügüxü̃gu nügü nicu̱xgü. Natürü 
Tupana tá nanapoxcue naxcax̱ i ngẽma chixexü̃ i naxügüxü̃. 

Pauru rü Ngechuchuarü puracüca̱x ngúxü̃ ninge 

16Rü wena pemaxã nüxü̃ chixu rü tama chanaxwax̱e i nagu perüxĩnüe nax 
wüxi i ãũãẽxü̃ chixĩxü̃. Natürü ngẽxguma chi ngẽmaãcü chomaxã nagu 
perüxĩnüegu, rü tama chanaxwax̱e i choxna penachu̱xu nax ñoma wüxi i 
ãũãẽxü̃rüxü̃ chaugüétüwa chidexaxü̃, nax ngẽmaãcü choma rü ta írarüwa 
chaugütama chicuax̱üxü̃xü̃cax̱. 
17Rü ñu̱xma nax chaugüétüwa chidexaxü̃ rü ngẽma rü tama tórü Coriarü mu 
nixĩ. Natürü ñoma wüxi i ãũãẽxü̃ nügü icuax̱üxü̃rüxü̃ nixĩ i chidexaxü̃. 

18Rü ñu̱xma nax nangẽxmaxü̃ i muxü̃ma i duü̃xü̃gü i ñoma i naanewa nügü 
icuax̱üü̃güxü̃, rü choma rü tá ta chaugü chicuax̱üxü̃. 
19Pema rü peãẽxü̃ pecuax̱, natürü taãẽãcüma yáxna namaxã pexĩnüe i ngẽma 
orearü uruü̃güneta. 
20Rü yáxna namaxã pexĩnüe i ngẽma duü̃xü̃gü i nügüxü̃̃́ pexü̃ puracüexẽẽxü̃, 
rü ngẽma ngetanüãcüma pexü̃ puracüexẽẽmarexü̃, rü ngẽma pexü̃ 
womüxẽẽgüxü̃, rü ngẽma pexü̃ oexü̃, rü ngẽma pexü̃ pechiwegüxü̃. 
21Rü woo ãne choxna naxã nax pemaxã nüxü̃ chixuxü̃, natürü chau̱̱xcax̱ rü 
tama aixcüma pexü̃ tanawex̱ ga torü pora ga yexguma petanüwa 
tayexmagügu. Natürü ñu̱xma nax tama namuü̃exü̃ nax nügü yacuax̱üü̃güxü̃ 
i ngẽma orearü uruü̃güneta, rü choma rü tá ta taxucax̱ma chamuü̃ nax 
chaugüétüwa chidexaxü̃ woo pexcax̱ rü ñoma wüxi i ngeãẽxü̃rüxü̃ãcü 
chidexagu. 
22Nümagü rü nügü yaxugügu rü Yudíugü nixĩgü. Natürü choma rü ta Yudíu 
chixĩ. Rü nümagü nügü yaxugügu rü Iraétanüxü̃ nixĩgü. Natürü choma rü ta 
rü Iraétanüxü̃ chixĩ. Rü nümagü rü nügü yaxugügu rü Abraáü̃tanüxü̃ nixĩgü. 
Natürü choma rü ta Abraáü̃tanüxü̃ chixĩ. 
23Nümagü rü nügü yaxugügu rü Cristuaxü̃̃́ napuracüe. Natürü choma rü norü 
yexera Cristuaxü̃̃́ chapuracü. Rü ngẽma ñachagürü pexü̃ woo pema nagu 
perüxĩnüegu nax ñoma wüxi i ãũãẽxü̃rüxü̃ chidexaxü̃. Rü ngẽma 
duü̃xü̃güarü yexera poraãcü Tupanaaxü̃̃́ chapuracü. Rü norü yexera 
Tupanaarü orecax̱ chapoxcu, rü norü yexera choxü̃ nacuai̱x̱gü. Rü 
muex̱pü̱xcüna ãũcümaxü̃wa chayexma, yerü choxü̃ nimax̱güchaü̃. 
24Rü 5 ex̱pü̱xcüna nixĩ ga 39 ga cuaximaxã choxü̃ nacuai̱x̱güxü̃ ga Yudíugü. 
25Rü tomaepü̱xcüna nixĩ ga naimaxã choxü̃ nacuai̱x̱güxü̃, rü wüxicana ga 
nutamaxã choxü̃ ínamuxũchigüxü̃. Rü tomaepü̱xcüna nixĩ ga guma wapuru 
ga nagu chixũxü̃ne rü chomaxã inanguxü̃. Rü wüxicana ga yexguma 
chomaxã inanguxgu ga wapuru rü wüxi ga chütaxü̃ rü wüxi ga ngunexü̃ 
chinge nax már arü ngãxü̃tüwa chayexmaxü̃. 

26Rü muex̱pü̱xcüna tóxnamana chaxũ, rü natügü ga ãũcümaxü̃wa chayexma, 
rü ãũcümaxü̃ ga ngĩ ̃́tax̱agüxü̃ íyexmagüxü̃wa chayexma. Rü woo 
Yudíugütanüwa, rü woo yema tama Yudíugü ixĩgüxü̃tanüwa, rü woo 
ĩanegüwa, rü woo namagüwa, rü woo márwa rü ãũcümaxü̃wa chayexma. 
Rü woo yema yaxõgünetaxü̃tanüwa rü ãũcümaxü̃wa chayexma. 
27Rü poraãcü chataarü puracüãx̱, rü muxũchixü̃ ga guxchaxü̃gü choxü̃ 
nangupetü. Rü muex̱pü̱xcüna rü tama chape, rü chataiya, rü chitax̱awa. Rü 
muex̱pü̱xcüna rü tama chachibü, rü choxü̃ nanadeyu, rü choxü̃̃́ nataxu ga 
chauxchiru. 
28Rü guxü̃ma i ngẽmaétüwa, rü guxü̃ i ngunexü̃gu rü chaxoegaãxẽ naxcax̱ i 
guxü̃ma i ngẽma yaxõgüxü̃ i guxü̃ i ĩanegüwa ngẽxmagüxü̃. 
29Rü ngẽxguma chi texé taturagu, rü choxü̃̃́ rü ta nangu̱x. Rü ngẽxguma chi 
wüxíe texéxü̃ pecadugu nguxẽẽgu, rü chauãẽwa nangu̱x i ngẽma. 
30Natürü ngẽxguma chi chaugü chicuax̱üxü̃chaü̃gu, rü tá chaugü chicuax̱üxü̃ 
naxcax̱ nax chaturaxü̃. 
31Rü Tupana ya tórü Cori ya Ngechuchu ya Cristunatü rü name nax 
guxü̃guma nüxü̃ icuax̱üü̃güxü̃. Rü nüma rü nüxü̃ nacuax̱ nax aixcüma yixĩxü̃ 
i ngẽma nüxü̃ chixuxü̃. 
32Rü yexguma Damácuwa chayexmagu, rü ãẽx̱gacü ga Arétaarü ngü̃xẽẽruxü̃ 
ga gumá ĩanemaxã icuáxü̃, rü norü churaragüxü̃ namu nax nüxna 
nadaugüxü̃cax̱ ga guma ĩanearü poxeguxü̃arü ĩãx̱gü nax choxü̃ 
yayauxgüxü̃cax̱. 
33Natürü yema ĩanearü poxeguxü̃arü beü̃tánawa rü wüxi ga pexchigu choxü̃ 
ínarüchü̱xüxüetaü̃gü ga chomücügü. Rü yemaacü chiña nax̱chax̱wa ga yema 
ãẽx̱gacü. 

2 Coríntiuwa 12 

Tupana rü Pauruxü̃ nango̱xetüxẽxẽ 

1Taxuwama name nax yigü icuax̱üü̃xü̃. Natürü tá pemaxã nüxü̃ chixuama 
nax ñuxãcü tórü Cori choxü̃ nango̱xetüxẽẽxü̃ rü choxü̃ nüxü̃ nacuax̱ẽẽxü̃ ga 
tax̱acü ga ẽxü̃guxü̃. 
2Rü 14 ga taunecü marü nangupetü nax Tupana daxũguxü̃ ga naanewa ga 
nüma ínayexmaxü̃wa nagaãxü̃ ga wüxi ga yatü ga Cristuaxü̃̃́ puracüxü̃. 
Natürü tama nüxü̃ chacuax̱ rü naãxẽwaxicatama nixĩ ga yéma nagaãxü̃, 
rüex̱na guxü̃ ga naxü̃nemaxã. Rü Tupanaxicatama nixĩ ya nüxü̃ nacuácü i 
ngẽma. 
3-4Rü aixcüma meama nüxü̃ chacuax̱ nax daxũguxü̃ ga naanewa nagaãxü̃ ga 
Tupana ga nüma ínayexmaxü̃wa, natürü tama nüxü̃ chacuax̱ rü guxü̃ ga 
naxü̃nemaxã yéma nagaãxü̃ rüex̱na naãxẽwa yéma nagaãxü̃. Rü 
Tupanaxicatama nixĩ ya nüxü̃ cuácü i ngẽma. Rü yéma daxũguxü̃ ga 
naanewa nüxü̃ naxĩnü ga ore ga ẽxü̃guxü̃ ga duü̃xü̃güna chu̱xuxü̃ nax nüxü̃ 
yaxugüxü̃. 
5Rü choma rü chi tüxü̃ chicuax̱üxü̃ ya yíxema Tupana daxũwa tüxü̃ gaxe, 
natürü taũtáma chaugütama chicuax̱üxü̃. Rü ngẽma ngúxü̃ nax 
chingexü̃maxãxicatama nixĩ i tá chaugü chicuax̱üxü̃. 
6Natürü ngẽxguma chi chaugü chicuax̱üxü̃gu, rü taxũchima wüxi i 
ngeãẽmare nixĩ i ngẽma, erü aixcüma nixĩ i ngẽma nüxü̃ chixuxü̃. Natürü 
tama chaugü chicuax̱üxü̃ nax taxúema nagu rüxĩnüxü̃cax̱ nax ngẽma chowa 
nüxü̃ naxĩnüexü̃arü yexera chixĩxü̃ rü ngẽma chowa nüxü̃ nadaugüxü̃arü 
yexera chixĩxü̃. 
7Natürü tórü Cori rü tama nanaxwax̱e i chaugü namaxã chicuax̱üxü̃ ga yema 
ẽxü̃guxü̃ ga mexẽchixü̃ ga choxü̃ nüxü̃ nacuax̱ẽẽxü̃. Rü yemacax̱ chaxunewa 
nangu ga wüxi ga choxü̃̃́ ngúxü̃ ñoma wüxi ya tuxu chaxunewa 
ingaxixü̃rüxü̃. Rü yema rü ñoma wüxi ga Chatanáarü chuxchirüxü̃ choxna 
nangu nax choxü̃ nachixewexü̃cax̱ nax tama chaugü chicuax̱üxü̃xü̃cax̱. 
8Rü tomaepü̱xcüna tórü Corina chaca nax choxü̃̃́ iyanaxoxẽẽãxü̃cax̱ ga yema 
choxü̃̃́ ngúxü̃. 

9Natürü nüma ya tórü Cori rü ñanagürü choxü̃: “Choma cuxü̃ changechaü̃, 
rü ngexicatama nixĩ i cunaxwax̱exü̃. Rü choma rü ngẽma duü̃xü̃gü i tama 
poraexü̃wa nixĩ i chanango̱xẽẽxü̃ i chorü pora”, ñanagürü choxü̃. Rü 
ngẽmacax̱ chataãxẽ ega tama chaporagu. Erü ngẽxguma tama chaporagu rü 
ngẽxguma nixĩ i chowa inawéãxü̃ i norü pora ya Cristu. 
10Rü ngẽma nax Cristuxü̃ nax changechaü̃xü̃gagu nixĩ i yáxna namaxã 
chaxĩnüxü̃ ega woo chaturagu rü woo tax̱acü chomaxã yaxugüegu i 
duü̃xü̃gü. Rü woo choxü̃̃́ nataxuxgu i chorü ngẽmaxü̃gü, rü woo duü̃xü̃gü rü 
chowe yangexü̃tanügu, rü woo guxchaxü̃gü choxü̃̃́ ngẽxmagu rü Cristucax̱ 
rü yáxna namaxã chaxĩnü i guxü̃ma i ngẽma. Erü ngẽxguma chaturagu, rü 
ngẽxguma nixĩ i yexeraãcü Cristu choxü̃ poraxẽẽxü̃. 

Pauru rü naxca̱x naxoegaãxẽ ga yema yaxõgüxü̃ ga Coríntiuwa yexmagüxü̃ 

11Bexmana ñoma wüxi i ãũãẽxü̃rüxü̃ chidexa, natürü pegagutama nixĩ i 
düxwa ngẽmaãcü chaugüétüwa chidexaxü̃. Natürü pema chi nixĩ ga 
chauétüwa pidexagüxü̃ rü tama i chomax. Rü woo taxuwama chame i 
chomax, natürü taxuwama choxü̃ narüyexeragü i ngẽma orearü uruü̃güneta 
i nawe perüxĩxü̃. 
12Rü yexguma petanüwa chayexmagu, rü yáxna pemaxã chaxĩnüãcüma pexü̃ 
nüxü̃ chadauxẽxẽ nax aixcüma Cristu choxü̃ muxü̃ nax nüxü̃ chixuxü̃cax̱ ga 
norü ore. Rü cuax̱ruü̃gümaxã rü mexü̃gü ga Tupanaarü poramaxã üxü̃ pexü̃ 
nüxü̃ chacuax̱ẽxẽ nax aixcüma Cristu choxü̃ muxü̃. 
13Rü yexguma petanüwa chayexmagu rü pemaxã chamecüma, yema 
guxü̃ma ga togü ga yaxõgüxü̃maxã nax chamecümaxü̃rüü̃tama. Natürü 
wüxiwaxicatama nixĩ ga íchatüxü̃ yerü petanüwa rü tama ngĩxü̃ chayaxu ga 
diẽru yema togü ga yaxõgüxü̃tanüwa ngĩxü̃ chayaxuxü̃rüxü̃. Rü chanaxwax̱e 
i choxü̃̃́ nüxü̃ perüngü̃ma i ngẽma. 
14Rü ñu̱xma rü marü íchamemare nax norü tomaepü̱xcüna pexü̃ 
íchayadauxü̃. Rü taxũtáma tax̱acücax̱ pexna chayaca. Erü tama perü 
diẽrucax̱ petanüwa chaxũ, natürü pexcax̱üchi nixĩ i ngéma chaxũxü̃. Pema 
rü chauxacügü pixĩgü i Tupanaarü orewa. Rü tama naxacügü nixĩ i 

nanatügücax̱ nanutaquex̱exü̃ i diẽru. Natürü papagü nixĩ i naxacügücax̱ 
nanutaquex̱exü̃ i diẽru. 
15Rü choma rü íchamemare nax chorü ngúchaü̃maxã pexcax̱ ichanaxãxü̃ i 
guxü̃ma i tax̱acü i choxü̃̃́ ngẽxmaxü̃ rü woo chaugütama rü ta nax ichaxãxü̃ 
nax aixcüma peyaxõgüxü̃cax̱. Natürü chau̱̱xcax̱ rü ngẽxguma yexeraãcü 
pexü̃ changechaü̃gu, rü pema rü yexeraãcü choxü̃ perüxoetanü. 
16Rü nangẽxma i duü̃xü̃gü i petanüwa, rü woo nüxü̃ nacuax̱gü nax taguma 
tax̱acücax̱ petanüwa íchacax̱axü̃, natürü nüxü̃ nixugüama nax pexü̃ 
chawomüxẽẽãcüma perü diẽru ngĩxü̃ chayaxuxü̃. 
17¿Ẽ̱xna pema nagu perüxĩnüegu rü yema duü̃xü̃gü ga petanüwa 
chamugüxü̃wa pexü̃ chawomüxẽxẽ rü diẽru íchaca? 
18Rü Títomaxã nüxü̃ chixu nax petanüwa íyadauxü̃cax̱. Rü namaxã yéma 
chanamu ga yema to ga taenexẽ. ¿Ẽ̱xna pema nagu perüxĩnüegu ga Títo rü 
diẽrucax̱ pexü̃ yéma nayawomüxẽxẽ? ¿Tama ẽx̱na aixcüma yixĩxü̃ nax 
chauxrüxü̃ pemaxã namecümaxü̃ rü mexü̃gu naxĩnüxü̃ ga Títox? 
19Bexmana nagu perüxĩnüegu nax ngẽmaãcü tidexagüxü̃ erü togüétüwatama 
tachogüchaü̃. Natürü tama ngẽmagu tarüxĩnüe. Rü Tupanapex̱ewa 
Cristuégagu pemaxã nüxü̃ tixu i norü ore nax yexeraãcü Tupanaaxü̃̃́ 
peyaxõgüxü̃cax̱ rü yexeraãcü mea nax pemaxẽxü̃cax̱, Pa Toenexẽgü ya Pexü̃ 
Tangechaü̃güxex. 
20Erü chaxoegaãxẽ rü ngẽxguma wena pexü̃ íchayadau̱̱xgu, rü ngürüãchi 
taxũtáma choma chanaxwax̱exü̃ãcüma pexü̃ ichayangau, rü pema rü 
taxũtáma penaxwax̱exü̃ãcüma choxü̃ pedaugü. Rü chaxoegaãxẽ erü 
ngürüãchi tá pexü̃ ichayangau nax pegüchi ípexaiexü̃, rü pegüarü 
ngẽmaxü̃gücax̱ pixãũxãchigüxü̃, rü pegümaxã penuexü̃, rü pegüguxicatama 
íperüxĩnüexü̃, rü pexoregütaa̱x̱güxü̃, rü toguãx̱ü̃ pixuxü̃, rü pegü 
picuax̱üü̃güxü̃, rü chixexü̃ ípexüexü̃, rü ngẽmaãcü chixri ípemaxẽxü̃. 
21Rü chaxoegaãxẽ erü ngẽxguma wena petanüwa chaxũxgu, rü ngürüãchi 
Tupana tá pegagu choxü̃ naxãnexẽxẽ rü choxü̃ naxauxẽxẽ nagagu nax 



3420 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

muxü̃ma i pemax rü marü ñuxgumama pecadu pexügüechaxü̃, rü tama nüxü̃ 
perüxoechaü̃xü̃ nax Tupanapex̱ewa chixexü̃ pexügüxü̃, rü nai i ngexü̃maxã 
nax pemaxẽxü̃, rü togü i chixexü̃ nax pexügüxü̃. 

2 Coríntiuwa 13 

Pauru nayaxucu̱xẽ ga yema yaxõgüxü̃ ga Coríntiucüã̱x rü ñu̱xũchi nüxü̃ 
narümoxẽ 

1Ñu̱xma rü norü tomaepü̱xcüna tá nixĩ nax petanüwa chaxũxü̃. Rü 
Tupanaarü ore rü tamaxã nüxü̃ nixu rü ngẽxguma texé chixexü̃ uxgu, rü 
taxre rü ẽx̱na tomaepü̱x i duü̃xü̃gü tüxü̃ daugügu rü nüxü̃ yaxugügu nax 
aixcüma chixexü̃ taxüxü̃, rü ngẽmawa tá nüxü̃ pecuax̱ nax aixcüma yixĩxü̃. 
2Rü ñu̱xma nax woo pexna chayáxü̃guxü̃ rü yema ucu̱xẽ ga petanüwa 
pemaxã nüxü̃ chixuxü̃ rü wenaxarü pexna nüxü̃ chacuax̱ãchixẽxẽ. Rü 
ngẽxguma tá wena petanüwa chaxũxgu rü aixcüma tá chanamexẽxẽ i 
guxü̃ma i ngẽma chixexü̃ i ngéma ngẽxmaxü̃. Rü taũtáma tüxü̃ 
chaxüpetümare ya yíxema woetama pecadu ügüechaxe rü guxãma ya 
yíxema chixri maxẽxe 
3Rü pema rü ñu̱xma nax naxcax̱ pedaugüxü̃ i wüxi i cuax̱ruxü̃ nax nüxü̃ 
pecuáxü̃cax̱ rü aixcüma Cristu chowa idexaxü̃, rü nüma ya Cristu rü 
taxũtáma nüxü̃ naxüpetümare i perü chixexü̃. Rü petanüwa tá nanango̱xẽxẽ 
i norü pora. 
4Rü aixcüma nixĩ ga Cristu ga ñoma wüxi ga duü̃xü̃ ga turaxü̃rüxü̃ nügü 
yaxĩxẽẽxü̃ ga yexguma curuchawa yapotagu. Natürü i ñu̱xma rü Tupanaarü 
poragagu namaxü̃. Rü ngẽxgumarüxü̃ ta i toma rü taturae i toxonewa. 
Natürü ñu̱xma nax norü duü̃xü̃gü tixĩgüxü̃, rü Tupanaarü poragagu tá 
tamaxẽ nax pexü̃ tarüngü̃xẽẽgüxü̃cax̱. 
5Rü name nixĩ i pegütama pengugü nax nüxü̃ pecuáxü̃cax̱ rü aixcüma mea 
peyaxõgü. Rü name nixĩ i pegü pengugüarü maxü̃ãx̱ rü aixcüma 
Tupanapex̱ewa pime. ¿Tama ẽx̱na nüxna pecuax̱ãchie nax Ngechuchu ya 

Cristu rü pewa nangẽxmaxü̃ ega tama perüyixgu i perü õwa i ngẽxguma 
guxchaxü̃ pexcax̱ ínguxgu? 
6Rü chierüx nüxü̃ pecuax̱gu nax toma rü tama tarüyixü̃ i torü õwa. 
7Rü Tupanana naxcax̱ taca nax taxuxü̃ma i chixexü̃ pexügüxü̃cax̱. Rü tama 
duü̃xü̃güpex̱ewa togü ítarütagüxü̃cax̱ nixĩ nax ngẽmaãcü tayumüxẽgüxü̃. 
Natürü Tupanana naxcax̱ taca i ngẽma nax aixcüma mea naxcax̱ 
pemaxẽxü̃cax̱ woo duü̃xü̃gü nagu rüxĩnüegu nax toma rü tarüyixü̃ i torü 
õwa. 
8Toma rü taxucürüwama chixri nachiga tidexagü i Tupanaarü ore i aixcüma 
ixĩxü̃. Erü toma rü naétüwa tachogü i ngẽma ore i aixcüma mexü̃. 
9Rü toma rü tataãẽgü ega woo taturaegu nax pema peporaexü̃ i perü 
maxü̃wa. Rü Tupanana tá naxcax̱ tacaama nax pexü̃ naporaexẽẽxü̃cax̱ i perü 
maxü̃wa nax aixcüma mexü̃ i norü duü̃xü̃gü pixĩgüxü̃cax̱. 
10Rü naxü̃pa nax pexü̃ íchayadauxü̃ nixĩ i pexcax̱ chanaxümatüxü̃ i ñaa 
popera, nax ngẽxguma ngéma changuxgu rü nataxuxü̃cax̱ i tax̱acücax̱ 
pemaxã nax chaporagaxü̃. Erü tórü Cori choxü̃ namu nax pexü̃ 
charüngü̃xẽxẽxü̃cax̱ nax yexeraãcü mea peyaxõgüxü̃cax̱. Rü tama chixexü̃gu 
pexü̃ yayixẽẽxü̃cax̱ nixĩ i choxü̃ namuxü̃. 
11Rü ñu̱xma nax ichayacuax̱ẽẽxü̃ i ñaa popera, Pa Chauenexẽgüx, rü 
chanaxwax̱e nax petaãẽgüxü̃ rü naxcax̱ pedaugüxü̃ nax aixcüma mea 
Tupanapex̱e pemaxẽxü̃. Rü name nixĩ i pegü petaãẽgüxẽẽxü̃, rü wüxigu 
perüxĩnüexü̃, rü yáxna pegümaxã pexĩnüexü̃, rü aixcüma pegü 
pengechaü̃güxü̃. ¡Rü nüma ya Tupana ya tüxü̃ ngechaü̃cü rü tüxü̃ 
rüngüxmüexẽẽcü, rü guxü̃gutáma pemaxã inarüxãũ̱̱x! 
12Rü chanaxwax̱e i wüxichigü i pema rü pegü pengechaü̃güãcüma pegü 
perümoxẽgü. 
13Rü guxü̃ma i taenexẽgü i yaxõgüxü̃ rü pexü̃ narümoxẽgü. 

14Rü ñu̱xma rü chanaxwax̱e i tórü Cori ya Ngechuchu ya Cristu pexü̃ 
narüngü̃xẽxẽ, rü Tanatü ya Tupana rü pexü̃ nangechaü̃, rü Naãxẽ ya Üünexü̃ 
rü guxü̃guma pemaxã inarüxãũ̱̱x. 

Gárataanewa 

Gárataanewa 1 

Pauru rü nüxü̃ narümoxẽ ga yema yaxõgüxü̃ ga Gárataanearü ĩanegüwa 
yexmagüxü̃ 

1-2Pa Toenexẽgü i Yaxõgüxü̃ i Gárataanearü Ĩanegüwa Ngẽxmagüxü̃x, choma 
i Pauru rü namaxã i guxü̃ma i taenexẽgü i nua chauxü̃tawa ngẽxmagüxü̃ 
nixĩ i pexü̃ tarümoxẽgüxü̃ rü pexcax̱ tanaxümatüxü̃ i ñaa popera. Rü tama 
duü̃xü̃gü nixĩ ga choxü̃ unetagüxü̃ nax chanaxüxü̃cax̱ i Tupanaarü puracü. 
Natürü nüma ya Tanatü ya Tupana ga Ngechuchuxü̃ írüdaxẽẽcü rü 
nümatama ya Ngechuchu ya Cristu nixĩ ga choxü̃ naxunetagüxü̃. 
3Rü chanaxwax̱e i Tanatü ya Tupana rü tórü Cori ya Ngechuchu ya Cristu 
poraãcü pexü̃ nangechaxü̃ rü pexü̃ nataãẽgüxẽxẽ. 
4Rü nüma ga tórü Cori ya Ngechuchu rü nügü inaxã nax tórü pecaducax̱ 
nayuxü̃cax̱ nax nüxna tüxü̃ ínanguxü̃xẽẽxü̃cax̱ i guxü̃ma i ñoma i naanearü 
chixexü̃, yerü yema nixĩ ga nanaxwax̱exü̃ ga Tanatü ya Tupana. 
5Rü ngẽmacax̱ name nax guxü̃gutáma Tupanaxü̃ icuax̱üü̃güxü̃. Rü ngẽmaãcü 
yixĩ. 

Nataxuma i to i ore i mexü̃ i tüxü̃ maxẽxẽxẽxü̃ 

6Rü Cristuaxü̃̃́ pengechaü̃tümüxü̃gü, rü yemacax̱ nixĩ ga pexna naxuxü̃ ya 
Tupana nax penayaxuxü̃cax̱ i maxü̃ i taguma gúxü̃. Rü ñu̱xma rü poraãcü 
chabai̱x̱ãchiãxẽ, erü paxaxüchi Tupanana pixĩgachi, nax nawe perüxĩxü̃cax̱ 
i to i ngu̱xẽẽtae i nagu perüxĩnüegu rü tá pexü̃ maxẽxẽxẽxü̃. 
7Rü nataxuma i to i ngu̱xẽẽtae i nawa nayaxuxü̃ i maxü̃ i taguma gúxü̃. 
Natürü nangẽxma i ñuxre i duü̃xü̃gü i pexü̃ ítüexẽẽchaü̃xü̃ rü 
íyatoxẽẽgüchaü̃xü̃ i ngẽma ngu̱xẽẽtae i mexü̃ i Cristuchiga. 
8Natürü ngẽxguma chi texé pexü̃ ngúexẽẽgu i wüxi i ore i tama namaxã 
wüxiguxü̃ i ngẽma ore i mexü̃ i toma pexü̃ tangúexẽẽxü̃, rü name nixĩ i 
noxtacüma Tupana poxcu tümamaxã naxuegu. Rü woo choma chixĩxgu, rü 

ẽx̱na wüxi i Tupanaarü orearü ngeruxü̃ i daxũcüãx̱ yixĩxgu i pexü̃ ngu̱xẽẽxü̃ 
i to i ore, rü name nixĩ i noxtacüma Tupana poxcu tümamaxã naxuegu. 
9Rü ñu̱xma rü wena pemaxã nüxü̃ chixu ga yema noxri pemaxã nüxü̃ 
chixuxü̃. Rü ngẽxguma chi texé pexü̃ ngúexẽẽgu i wüxi i to i ore i tama 
namaxã wüxiguxü̃ i ngẽma ore i mexü̃ ga peyaxuxü̃, rü name nixĩ i 
noxtacüma Tupana poxcu tümamaxã naxuegu. 

Ñuxãcü Pauruxü̃ nayaxu ga Ngechuchu ya Cristu nax norü puracüwa 
namuãxü̃ca̱x 

10Rü choma rü tama naxcax̱ chadau nax duü̃xü̃gü chomaxã taãẽgüxü̃, natürü 
Tupana chomaxã taãẽxü̃cax̱ nixĩ i chadauxü̃. Erü ngẽxguma chi duü̃xü̃güxü̃ 
chataãẽxẽẽchaü̃gu, rü taxũchima Cristuarü puracütanüxü̃ chixĩ. 
11Natürü, Pa Chauenexẽgüx, chanaxwax̱e i nüxü̃ pecuax̱ nax ñaa ore i mexü̃ 
i nüxü̃ chixuxü̃, rü tama duü̃xü̃güãẽwa yixĩxü̃ nax ne naxũxü̃. 
12Rü choma rü tama wüxi ga duü̃xü̃xü̃tawa naxcax̱ changu̱x i ngẽma ore. 
Natürü Ngechuchu ya Cristutama nixĩ ga choxü̃ nüxü̃ cuax̱ẽẽcü. 
13Pema rü marü nüxü̃ pexĩnüechiga nax ñuxãcü chamaxü̃xü̃ ga ü̃pa ga 
yexguma Yudíugücümagu chixũxgu. Rü nüxü̃ pexĩnüechiga nax poraãcü 
nawe chingẽchigüxü̃ ga guxü̃ma ga Tupanaarü duü̃xü̃gü ga yaxõgüxü̃ nax 
yemaacü nüxü̃ nüxü̃ charüxoxẽẽxü̃cax̱ nax Ngechuchuaxü̃̃́ yaxõgüãxü̃. 
14Rü muxü̃ma ga chautanüxü̃ ga Yudíugü ga chorü nayaãx̱güraü̃xü̃arü 
yexera nagu chixũ ga yema Yudíugücüma. Yerü norü yexera meama 
chayanguxẽxẽ ga nacümagü ga nũxcümaü̃güxü̃ ga chorü o̱xigü nagu ĩxü̃. 
15-16Natürü yexguma taxũta chabuxgu, rü woetama Tupana choxü̃ naxuneta 
nax choxü̃ namuxü̃cax̱ nax chanaxüxü̃cax̱ i norü puracü. Rü nüma rü 
chau̱̱xcax̱ naca nax noxrü chixĩxü̃cax̱, yerü poraãcü choxü̃ nangechaü̃. Rü 
yexguma Tupana naxwax̱egu, rü choxü̃ nüxü̃ nacuax̱ẽxẽ ga Nane ya Cristu. 
Rü yemaacü nanaxü nax ngẽma duü̃xü̃gü i tama Yudíugü ixĩgüxü̃maxã nüxü̃ 
chixuxü̃cax̱ nax Ngechuchugagu tüxü̃̃́ nangẽxmaxü̃ i maxü̃ i taguma gúxü̃. 
Rü yexguma yemaacü Tupana choxü̃ nüxü̃ cuax̱ẽẽgu ga Nane, rü taxúenama 
chayaca. 

17Rü bai ga Yerucharéü̃wa chaxũxü̃ nax nüxna chayacax̱axü̃cax̱ ga yema 
togü ga ngúexü̃gü ga nüxíra Tupana imugüxü̃. Natürü ga choma rü 
yexgumatama Arábiaanewa chaxũ. Rü yemawena, rü Damácuarü ĩanecax̱ 
chataegu. 
18Rü tomaepü̱x ga taunecüguwena rü düxwa Yerucharéü̃wa chaxũ nax 
Pedruxü̃ chacuáxü̃cax̱. Rü 15 ga ngunexü̃tama naxü̃tawa chayexma. 
19Rü yéma nüxü̃ chadau ta ga Chantiágu ga tórü Cori naenexẽ. Natürü 
taxuxü̃ma ga togü ga ngúexü̃gü ga tórü Cori imugüxü̃xü̃ chadau. 
20Rü Tupana choxü̃ nadau nax aixcüma yixĩxü̃ i ñaa ore i ñu̱xma pexcax̱ 
chaxümatüxü̃. 
21Rü yemawena, rü Chíriaanewa rü Chiríchiaanewa chaxũ. 
22Natürü yema taenexẽgü ga Cristuaxü̃̃́ yaxõgüxü̃ ga Yudéaanewa 
yexmagüxü̃, rü taguma choxü̃xü̃chi nadaugü. 
23Rü chauchigaxicatama nixĩ ga nüxü̃ naxĩnüexü̃ ga ore ga ñaxü̃: “Ngẽma 
Pauru ga ü̃pa tawe ingẽchigüxü̃, rü ñu̱xma rü duü̃xü̃gümaxã nüxü̃ nixu i 
Tupanaarü ore i mexü̃ ga noxri iyanaxoxẽẽchaü̃xü̃”, ñaxü̃. 
24Rü yexguma ga yema duü̃xü̃gü rü Tupanaxü̃ nicuax̱üü̃gü nagagu ga yema 
Tupana chomaxã üxü̃. 

Gárataanewa 2 

Yema togü ga ngúexü̃gü ga Tupana imugüxü̃ rü mea Pauruxü̃ nayauxgü 

1Rü 14 ga taunecüwena, rü wenaxarü Yerucharéü̃wa chaxũ namaxã ga 
Bernabé. Rü Títo rü ta íchayaga. 
2Rü yéma chaxũ yerü Tupana choxü̃ nanawex̱ nax nanaxwax̱exü̃ nax yéma 
chaxũxü̃. Rü yéma Yerucharéü̃wa, rü yema yaxõgüxü̃arü ãẽx̱gacügümaxã 
changutaquex̱e. Rü meama namaxã nüxü̃ chixu nachiga ga yema Tupanaarü 
ore i mexü̃ ga yema duü̃xü̃gü i tama Yudíugü ixĩgüxü̃maxã nüxü̃ chixuxü̃. 
Rü yexguma chaxica namaxã chayexmagu ga yema yaxõgüxü̃arü ãẽx̱gacügü 
ga yexera nüxü̃ rücuax̱maegüxü̃ rü meama namaxã nüxü̃ chixu ga chorü 

ngu̱xẽẽtaechiga, yerü tama chanaxwax̱e nax nagu naxĩnüexü̃ nax 
natücax̱mamare yixĩxü̃ i ngẽma puracü i chaxüxü̃. 
3Rü yema yaxõgüxü̃arü ãẽx̱gacü rü norü me nixĩ ga yema namaxã nüxü̃ 
chixuxü̃. Rü yemacax̱ tama nanamu nax ínawiechax̱müü̃pex̱echiraü̃xü̃ ga 
chomücü ga Títo woo Griégu nax yixĩxü̃. 
4Natürü nayexma ga ñuxre ga taenexẽgüneta ga bexmamare totanügu 
chocuxü̃. Rü yemagü nixĩ ga naxwax̱egüxü̃ nax 
ínawíü̃chax̱müü̃pex̱echiraü̃xü̃ i ngẽma yaxõgüxü̃ i tama Yudíugü ixĩgüxü̃. 
Yerü nanangugüchaü̃ rü aixcüma yixĩ nax Cristu nüxna tüxü̃ ínguxü̃xẽẽxü̃ 
ga yema mugü ga Moiché ümatüxü̃. Rü nanaxwax̱egü nax wenaxarü nagu 
ixĩxü̃ ga yema mugü ga guxchaxü̃ ga Moiché ümatüxü̃. 
5Natürü bai ga írarüwa naga nax taxĩnüexü̃ ga yema duü̃xü̃gü. Yerü 
tanaxwax̱e nax guxü̃guma naga pexĩnüexü̃ i ngẽma ore i mexü̃ i aixcüma 
ixĩxü̃. 
6Natürü yema yaxõgüxü̃arü ãẽx̱gacügü ga Yerucharéü̃wa yexmagüxü̃ rü 
yexguma nüxü̃ naxĩnüegu ga yema chorü ngu̱xẽẽtae, rü namaxã nataãẽgü 
rü taxuxü̃ma ga tax̱acü ga togü ga mugü choxna naxãgü nax namaxã 
changúexẽẽtaexü̃cax̱. (Natürü tama yema nax ãẽx̱gacügü yixĩgüxü̃gu 
charüxĩnü, erü nüxü̃ chacuax̱ nax Tupanapex̱ewa rü guxãma wüxiguxü̃.) 
7Natürü nümagü ga yema ãẽx̱gacügü, rü nüxü̃ nicuax̱ãchigü nax choxü̃ 
yixĩxü̃ ga namuxü̃ ga Tupana nax yema duü̃xü̃gü ga tama Yudíugü 
ixĩgüxü̃maxã nüxü̃ chixuxü̃cax̱ ga norü ore i mexü̃, yexgumarüxü̃ ga Pedruxü̃ 
nax namuxü̃rüxü̃ ga Tupana nax Yudíugümaxã nüxü̃ yaxuxü̃cax̱ ga yema 
ore. 
8Rü yimátama Tupana ga Pedruxü̃ mucü nax Yudíugümaxã nüxü̃ yaxuxü̃cax̱ 
ga ore i mexü̃, rü yimátama Tupana nixĩ ga choxü̃ mucü nax yema duü̃xü̃gü 
i tama Yudíugü ixĩgüxü̃maxã nüxü̃ chixuxü̃cax̱ i ngẽma norü ore. 
9Rü yemacax̱ ga Chantiágu rü Pedru rü Cuáü̃ ga yaxõgüxü̃arü ãẽx̱gacügü, rü 
nüxü̃ nicuax̱ãchigü nax choxü̃ naxunetaxü̃ ga Tupana nax chanaxüxü̃cax̱ i 

norü puracü. Rü yemacax̱ ga yema ãẽx̱gacügü, rü toxmex̱ niyauxãchigü ga 
choma rü Bernabé nax toxü̃ nüxü̃ nadauxẽẽgüxü̃cax̱ nax aixcüma namücügü 
tixĩgüxü̃ i Tupanaarü puracüwa. Rü nümagü rü ta norü me nixĩ nax ngẽma 
duü̃xü̃gü i tama Yudíugü ixĩgüxü̃tanüwa nax tanaxüxü̃ i Tupanaarü puracü 
rü nümagü i Yudíugütanüwa. 
10Rü yema namaxã toxü̃ naxucu̱xẽgüxü̃ nixĩ nax nüxü̃ tarüngü̃xẽẽgüxü̃cax̱ 
ga yema yaxõgüxü̃ ga ngearü diẽruãx̱güxü̃. Rü yexicatama nixĩ ga toxna 
nüxü̃ nacuax̱ãchixẽẽxü̃. Rü choma rü woetama ngẽma nixĩ i guxü̃guma marü 
chaxüxü̃. 

Pauru rü Antioquíawa Pedruxü̃ naxuxcu̱xẽ 

11Natürü yixcüra ga yexguma Antioquíawa naxũxgu ga Pedru, rü noxtacüma 
nüxü̃ nüxü̃ chaxĩnüxẽxẽ, yerü tama aixcüma name ga yema naxüxü̃ namaxã 
ga yema yaxõgüxü̃ ga tama Yudíugü ixĩgüxü̃. 
12Yerü noxri rü yema duü̃xü̃gü ga tama Yudíugü ixĩgüxü̃maxã nachibü ga 
Pedru. Natürü yexguma yéma nangugügu ga ñuxre ga Yudíugü ga yaxõgüxü̃ 
ga Chantiágu yéma mugüxü̃, rü Pedru rü marü tama yema duü̃xü̃gü ga tama 
Yudíugü ixĩgüxü̃maxã nachibüchaü̃. Rü Yudíugümaxãxicatama nachibü ga 
yexguma, yerü nüxü̃ namuü̃ ga yema Yudíugü ga yéma ngugüxü̃ ga nagu 
ĩxü̃ ga yema nacüma nax Tupanacax̱ ínawíechax̱müü̃pex̱echiraü̃güxü̃. 
13Rü yema togü ga Yudíugü ga yaxõgüxü̃, rü yexguma nüxü̃ nadaugügu ga 
yema tama mexü̃ ga Pedru üxü̃, rü nümagü rü ta nanaxügü ga yema. Rü 
düxwa ga Bernabé rü ta natanügu naxã ga yema ügüxü̃. 
14Natürü yexguma nüxü̃ chadau̱̱xgu nax tama Tupanaarü ore i mexü̃ tüxü̃ 
ngu̱xẽẽxü̃ãcüma namaxẽxü̃ ga yema yatügü, rü guxü̃ ga yaxõgüxü̃pex̱ewa 
Pedruxü̃ nüxü̃ chaxĩnüxẽxẽ. Rü ñacharügü nüxü̃: “Dücax i cuma nax 
Yudíuchirex̱ quixĩxü̃, rü ngẽma tama Yudíugü ixĩgüxü̃ãcü cumaxü̃. ¿Rü 
ñuxãcü i ñu̱xma i cunaxwax̱exü̃ nax Yudíugücümagu naxĩxü̃ i ngẽma 
duü̃xü̃gü i tama Yudíugü ixĩgüxü̃?” ñacharügü nüxü̃. 
Yudíugü rü woo ngẽma duü̃xü̃gü i tama Yudíugü ixĩgüxü̃ rü norü õgagu nixĩ i 

nayauxgüãxü̃ i maxü̃ i taguma gúxü̃ 



3428 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

15Rü cumaxã nüxü̃ chixu rü yixema rü woetama torü bucümatama Yudíugü 
tixĩgü rü tama ngẽma togü i duü̃xü̃gü i pecaduãx̱güxü̃ tixĩgü. 
16Rü nüxü̃ tacuax̱gü rü yema mugü ga Moiché ümatüxü̃ rü tama aixcüma 
tüxü̃ nimexẽxẽ i Tupanapex̱ewa, yerü taxúema aixcüma naga taxĩnüe ga 
yema mugü. Natürü i ñu̱xma rü Tupana tüxü̃ nadau nax imexü̃ erü 
Ngechuchu ya Cristuaxü̃̃́ tayaxõgü. Rü yemacax̱ i yixema rü Ngechuchu ya 
Cristuaxü̃̃́ tayaxõgü nax ngẽmagagu Tupana tüxü̃ nadauxü̃ nax imexü̃. Rü 
ngẽmawa nüxü̃ tacuax̱gü rü tama ngẽma mugügagu nixĩ nax Tupanapex̱ewa 
imexü̃, erü taxúema aixcüma naga taxĩnü i ngẽma mugü nax ngẽmaãcü 
Tupanapex̱ewa imexü̃cax̱. 
17Rü ñu̱xma i yixema rü Cristuaxü̃̃́ tayaxõgü, rü ngẽmacax̱ nixĩ i 
Tupanapex̱ewa imexü̃. Natürü ngẽxguma chi wüxi i ngunexü̃gu rü yixema 
nagu rüxĩnüegu rü Cristugagu nüxna taxĩgachi i ngẽma mugü rü ngẽmacax̱ 
tipecaduãx̱gü, rü ngürüãchi tá nagu tarüxĩnüe nax Cristu tüxü̃ 
pecaduãx̱ẽẽxü̃. Natürü tama ngẽmaãcü nixĩ, erü Cristu rü tagutáma texéxü̃ 
napecaduãx̱ẽxẽ. 
18Natürü ngẽxguma chi wenaxarü naxcax̱ chataegugu i ngẽma 
nũxcümaü̃güxü̃ i mugü rü chi nüxü̃ charüxoxgu nax Cristuaxü̃̃́ chayaxõxü̃, 
rü chi aixcüma wüxi i pecaduã̃́xü̃ chixĩ. 
19Yerü yexguma yema mugüwa changu̱xgu, rü düxwa nüxü̃ chicuax̱ãchi nax 
tama yanguxü̃ ga yema mugü nax choxü̃ namexẽẽxü̃ Tupanapex̱ewa. Rü 
ngẽmacax̱ i ñu̱xma rü Cristuaxü̃̃́ chayaxõ nax Tupanapex̱ewa chamexü̃cax̱ 
rü naxcax̱icatama chamaxü̃xü̃cax̱. Rü Cristu rü curuchagu nayu nax 
iyanaxoxü̃cax̱ ga nũxcümaü̃xü̃ ga chorü maxü̃ ga choxü̃̃́ yexmaxü̃ ga 
yexguma yema mugügu chixũxgu. 
20Rü choma rü wüxigu Cristumaxã curuchawa chipota. Rü ñu̱xma rü marü 
tama chaugümaxãtama ichacuax̱, natürü Cristu nixĩ ya chomaxã icuácü erü 
chowa namaxü̃. Rü ñu̱xma rü Tupana Nane ya Cristuaxü̃̃́ chayaxõõcüma nixĩ 

i chamaxü̃xü̃. Rü nüma nixĩ ga choxü̃ nangechaü̃xü̃, rü nügü inaxãxü̃ nax 
chau̱̱xcax̱ nayuxü̃cax̱. 
21Rü tama nüxü̃ chaxoxchaü̃ i Tupanaarü ngechaü̃. Rü yexguma chi yema 
mugügu ixĩxü̃gagu Tupanapex̱ewa imexgu, rü natücax̱mamare chi nixĩ nax 
nayuxü̃ ga Cristu. 

Gárataanewa 3 

Ñu̱xma rü tama ngẽma mugügu taxĩ erü marü Cristuaxü̃̃́  tayaxõgü 

1Pa Chauenexẽgü i Gárataanecüãx̱, pema rü tama peãẽxü̃ pecuax̱. Rü 
yexguma petanüwa tayexmagügu rü meama guxãpex̱ewa pemaxã nüxü̃ tixu 
nax curuchagu taxcax̱ nayuxü̃ ga Ngechuchu ya Cristu. ¿Rü texé pexü̃ 
tawomüxẽxẽ i ñu̱xma nax tama naga pexĩnüexü̃cax̱ i ngẽma ore i aixcüma 
ixĩxü̃ ga pemaxã nüxü̃ tixuxü̃? 
2Rü ñu̱xma rü pexna chaca, rü chanaxwax̱e nax choxü̃ pengaxü̃xü̃. ¿Ẽ̱xna 
yema mugü nax pingu̱xẽxẽgüxü̃gagu yixĩxü̃ ga penayaxuxü̃ ga Tupanaãxẽ 
ya Üünecü, rü ẽx̱na ngẽma ore i mexü̃ ga nüxü̃ pexĩnüexü̃ rü pixõgüxü̃gagu 
yixĩxü̃ ga penayaxuxü̃? 
3Pema rü tama peãẽxü̃ pecuax̱. Noxri rü Cristuaxü̃̃́ peyaxõgü yerü Tupanaãxẽ 
ya Üünecü pewa napuracü. ¿Rü ñuxãcü i ñu̱xma i nagu perüxĩnüexü̃ nax 
wena naxcax̱ pewoeguxü̃ i ngẽma duü̃xü̃güarü ĩnümare ixĩxü̃? 
4¿Ẽ̱xna natücax̱mamare nixĩ ga yema mexü̃ ga Tupana pexcax̱ üxü̃? Rü 
chierüx tama natücax̱mamare yixĩxgu ga yema. 
5Rü yexguma Tupana pexna namuxgu ga Naãxẽ ya Üünexü̃, rü petanüwa 
naxüãgu ga taxü̃ ga mexü̃gü ga norü poramaxã naxüxü̃, ¿rü tax̱acügagu nixĩ 
ga naxüaxü̃ ga yema? ¿Pexcax̱ rü mugü nax pingu̱xẽẽxü̃gagu yixĩxü̃ ga 
Tupana naxüxü̃ ga yema? Tama yemagagu nixĩ. Tupana rü petanüwa 
nanaxü ga yema taxü̃ ga mexü̃gü yerü nüxü̃̃́ peyaxõgü ga norü ore ga nüxü̃ 
pexĩnüexü̃. 
6Rü dücax, torü o̱xi ga Abraáü̃ rü Tupanaaxü̃̃́ nayaxõ, rü yemacax̱ Tupana 
nüxü̃ nadau nax namexü̃. 

7Rü ngẽmawa nüxü̃ pecuax̱ rü ngẽma duü̃xü̃gü i Tupanaaxü̃̃́ yaxõgüxü̃ nixĩ 
i aixcüma Abraáü̃tanüxü̃ ixĩgüxü̃ i Tupanapex̱ewa. 
8Rü Tupanaarü ore i ümatüxü̃wa rü nüxü̃ nixu nax Tupanapex̱ewa yamexü̃ 
i ngẽma duü̃xü̃gü i yaxõgüxü̃ i woo tama Yudíugü ixĩgüxü̃. Rü yemacax̱ ga 
Tupana rü Abraáü̃maxã nüxü̃ nixu ga ñaa ore i mexü̃ i ñaxü̃: “Rü cugagu tá 
nüxü̃ charüngü̃xẽxẽxü̃ i guxü̃ma i nachixü̃anecüãx̱ i duü̃xü̃gü”, ñaxü̃. 
9Rü ngẽmacax̱ i ñu̱xma rü Tupana nüxü̃ nixu nax napex̱ewa namexü̃ i 
guxü̃ma i duü̃xü̃gü i yaxõgüxü̃, yexgumarüxü̃ ga Abraáü̃ rü norü õgagu 
Tupanapex̱ewa namexü̃. 
10Natürü chixexü̃wa nangẽxmagü i guxü̃ma i ngẽma nagu rüxĩnüexü̃ nax 
mugü yanguxẽẽgüxü̃gagu Tupanapex̱ewa yamexü̃. Erü Tupanaarü ore i 
ümatüxü̃wa rü ñanagürü: “Rü guxü̃ma i duü̃xü̃gü i tama aixcüma 
yanguxẽẽgüxü̃ i guxü̃ma i ngẽma mugü i ümatüxü̃, rü chixexü̃wa 
nangẽxmagü”, ñanagürü. 
11Rü ngẽmaãcü meama nango̱x nax tama ngẽma mugü inguxẽẽxü̃cax̱ yixĩxü̃ 
nax Tupanapex̱ewa imexü̃. Erü Tupanaarü ore i ümatüxü̃wa rü ñanagürü: 
“Rü yíxema tümaarü õgagu Tupanapex̱ewa mexẽ, rü yíxema tá tixĩ ya 
aixcüma tüxü̃̃́ nangẽxmaxẽ i maxü̃ i taguma gúxü̃”, ñanagürü. 
12Natürü ngẽma mugü rü tama ngẽma õwa ne naxũ. Erü Tupanaarü orewa 
rü ñanagürü: “Rü yíxema aixcüma naga ĩnüxe i guxü̃ma i ngẽma mugü, rü 
ngẽmagagu tá tüxü̃̃́ nangẽxma i tümaarü maxü̃”, ñanagürü. 
13Natürü ga Cristu rü nawa tüxü̃ ínanguxü̃xẽxẽ ga yema mugü ga chixexü̃gu 
tüxü̃ yixẽẽxü̃. Rü nüma ga Cristu rü chixexü̃wa nügü nayexmaxẽxẽ ga 
yexguma curuchagu nayu̱xgu. Erü Tupanaarü ore i ümatüxü̃wa, rü 
ñanagürü: “Rü guxãma ya yíxema wüxi i naiwa tüxü̃ natuxẽẽgüãcüma yuxe, 
rü chixexü̃wa tangexma”, ñanagürü. 
14Rü yemaacü curuchagu nayu ga Ngechuchu ya Cristu nax nüxü̃ 
nangü̃xẽẽxü̃cax̱ i guxü̃ma i ngẽma tama Yudíugü ixĩgüxü̃, yema Tupana 

Abraáü̃maxã ixunetaxü̃rüxü̃. Rü ngẽmacax̱ tórü õgagu guxãma tanayaxu i 
Tupanaãxẽ ya Üünecü ga Tupana tamaxã nüxü̃ ixuxü̃. 

Tupanaarü uneta rü ngẽma mugüarü yexera name 

15Pa Chauenexẽgüx, ñu̱xma rü tá pemaxã nüxü̃ chixu i wüxi i cuax̱ruxü̃. Rü 
ngẽxguma wüxi ya yatü rü texémaxã tax̱acücax̱ inaxunetagu, rü wüxi i 
poperagu nanaxümatü rü ñu̱xũchi naéga nagu naxümatü, rü ngẽmaãcü 
taxucürüwa texé itayanaxoxẽxẽ rü ẽx̱na tanaxüchicüü i ngẽma norü uneta. 
16Rü dücax, rü yexgumarüü̃tama nixĩ ga nangupetüxü̃ ga yexguma Tupana 
rü Abraáü̃maxã rü Abraáü̃taamaxã inaxunetagu. Rü Tupanaarü ore i 
ümatüxü̃wa rü tama “Abraáü̃taagü”, ñanagürü, yerü tama muxü̃ma ga 
duü̃xü̃güchiga nidexa. Natürü yema ore rü “Abraáü̃taxa”, ñanagürümare, 
yerü wüxitama ga duü̃xü̃chiga nixĩ ga yadexaxü̃. Rü yema rü Cristuchiga 
nixĩ. 
17Rü ngẽmaãcü pemaxã chanango̱xẽxẽ nax Tupana rü Abraáü̃maxã 
namexẽẽãxü̃ rü namaxã inaxunetaxü̃ nax Cristugagu tá yixĩxü̃ i duü̃xü̃güxü̃ 
nangü̃xẽẽxü̃. Rü ngẽmacax̱ i ñu̱xma rü yema Moiché ümatüxü̃ ga mugü ga 
430 ga taunecü yema unetawena ínguxü̃, rü taxucürüwama inayanaxoxẽxẽ 
ga yema Tupanaarü uneta ga Abraáü̃maxã nüxü̃ yaxuxü̃. 
18Rü ngẽxguma chi yema mugügagu yixĩxgu nax Tupana inaxunetaxü̃ rü 
natücax̱mamare chi nixĩ ga yema Tupanaarü uneta ga nüxíra Abraáü̃maxã 
nüxü̃ yaxuxü̃. Natürü aixcüma nixĩ nax ngetanüãcüma Abraáü̃maxã nüxü̃ 
yaxuxü̃ ga yema uneta. 
19Rü ñu̱xma rü ¿tax̱acüwa namexü̃ i ngẽma mugü ga Moiché ümatüxü̃? Rü 
dücax, Tupana rü marü Abraáü̃maxã inaxunetaguwena nixĩ ga inaxããxü̃ ga 
yema mugü, nax yemaacü duü̃xü̃güxü̃ nüxü̃ nadauxẽẽxü̃cax̱ ga norü 
pecadugü. Rü yemaacü nixĩ ñu̱xmata ínangu ga gumá Abraáü̃taxa ya Cristu. 
Rü gumáchiga nixĩ ga Abraáü̃maxã inaxunetaxü̃ ga Tupana ga noxrix. Rü 
yema mugü, rü Tupana rü norü orearü ngeruü̃gü ga daxũcüãx̱maxãxíra nüxü̃ 
nixu. Rü yemagü nixĩ ga nüxĩ ̃́ Moichémaxã nüxü̃ ixugüxü̃, rü nüma ga 
Moiché rü duü̃xü̃gümaxã nüxü̃ nixu. 

20Natürü yexguma Tupana Abraáü̃maxã ixunetagu, rü nümaxüchitama ga 
Tupana nixĩ ga Abraáü̃maxã nüxü̃ yaxuxü̃ ga yema norü uneta. Rü tama 
togümaxãxíra nüxü̃ nixu nax yemagü nüxĩ ̃́ Abraáü̃maxã nüxü̃ ixugüexü̃cax̱. 

Ta̱xacüca̱x duü̃xü̃güna nanaxã ga Tupana ga yema mugü 

21¿Rü ñuxũ ñapegüxü̃ i ñu̱xmax? ¿Pexcax̱ ẽx̱na rü yema Moiché ümatüxü̃ ga 
mugü rü inayanaxoxẽxẽ i Tupanaarü unetagü? Rü dücax, tama ngẽmaãcü 
nixĩ. Yerü yexguma chi naporagu ga yema mugü nax tüxna naxããxü̃ i maxü̃ 
i taguma gúxü̃, rü chi Tupanapex̱ewa time i ngẽxguma meama yanguxẽẽgu 
i ngẽma mugü. 
22Natürü tama ngẽmaãcü nixĩ. Erü Tupanaarü ore i ümatüxü̃wa nüxü̃ tadau 
nax guxü̃ma i duü̃xü̃gü rü pecadutüü̃wa nangẽxmagüxü̃. Rü ngẽmacax̱ i 
ñu̱xma rü yíxema Ngechuchu ya Cristuaxü̃̃́ yaxõgüxexicatama tixĩ ya 
nayauxgüxe i ngẽma maxü̃ i aixcüma mexü̃ ya Tupana tamaxã ixunetaxü̃. 
23Rü yexguma tauta ínanguxgu ga Cristu nax nüxü̃̃́ yaxõgüxü̃cax̱, rü 
mugütüü̃wa tayexmagü rü tamaxã inacuax̱. Rü yemaacü tixĩgü rü ñu̱xmata 
Tupana taxcax̱ ínanguxẽxẽ ga Ngechuchu ya Cristu nax nüxü̃̃́ yaxõgüxü̃cax̱. 
24Rü yemaacü ga yema mugü rü tamaxã inacuax̱ ñu̱xmata ínangu ga Cristu 
nax nüxü̃̃́ yaxõgüxü̃cax̱ rü ngẽmaãcü Tupanapex̱ewa imexü̃cax̱. 
25Natürü i ñu̱xma nax marü ínanguxü̃ ya Cristu nax nüxü̃̃́ yaxõgüxü̃cax̱, rü 
marü tama ngẽma mugütüü̃wa tangexmagü. Rü ñu̱xma rü marü taxucax̱ma 
tü̱xcüü̃ tamaxã inacuax̱ i ngẽma mugü. 
26Rü ñu̱xma nax Ngechuchu ya Cristuaxü̃̃́ peyaxõgüxü̃, rü Tupanaxacügü 
pixĩgü i guxãma i pemax. 
27Rü ñu̱xma nax Cristuégagu ípebaiü̃xü̃, rü Cristuarü pixĩgü, rü nüma rü 
pemaxã inacuax̱ nax naxrüxü̃ pixĩgüxü̃cax̱. 
28Rü ñu̱xma rü Tupanapex̱ewa rü nüetama nixĩ ega woo Yudíugü pixĩgügu 
rü ẽx̱na tama. Rü nüetama ega woo wüxi i coriarü duü̃xü̃gü pixĩgügu rü 
ẽx̱na taxúearü duü̃xü̃gü pixĩgügu. Rü nüetama ega woo piyatügu rü ẽx̱na 

pingexgu. Erü ñu̱xma nax Ngechuchu ya Cristuarü duü̃xü̃gü nax pixĩgüxü̃, 
rü wüxitama i duü̃xü̃ pixĩgü i guxãma i pemax. 
29Rü ñu̱xma nax Cristuarü pixĩgüxü̃, rü ngẽmacax̱ nixĩ i aixcüma 
Abraáü̃taagü pixĩgü. Rü ngẽmacax̱ i pema rü tá ta penayaxu i guxü̃ma ga 
yema Abraáü̃maxã inaxunetaxü̃ ga Tupana. 

Gárataanewa 4 

1Rü dücax, ngẽxguma wüxi i buxü̃ yunatügu, rü ngẽma buxü̃ rü tama 
ngẽxgumatama nanayaxu i nanatüarü ngẽmaxü̃gü. Rü woo guxü̃ma i 
nanatüarü ngẽmaxü̃arü yora yixĩxgu, natürü ngexü̃rüüxü̃ i nanatüarü 
mugüruü̃mare nixĩ ñu̱xmata nayax̱. 
2Rü ngẽmacax̱ nangẽxma i ngẽma buxü̃arü dauruxü̃ i namaxã icuáxü̃ rü 
nüxü̃̃́ nüxna dauxü̃ i ngẽma nanatüarü ngẽmaxü̃gü ñu̱xmata nawa nangu ya 
yimá taunecü ya noxri nanatü nagu unetacü nax ngẽma buxü̃ rü nügümaxã 
inacuáxü̃cax̱. 
3Rü yexgumarüxü̃ ta nixĩ ga tamaxã nangupetüxü̃ ga noxrix. Yerü yexguma 
tauta Cristuxü̃ icuax̱gu, rü natüü̃wa tayexmagü ga yema mugü i ñoma i 
naanemaxã icuax̱güxü̃. 
4Natürü yexguma nawa nanguxgu ga yema ngunexü̃ ga inaxunetaxü̃ ga 
Tupana, rü núma nanamu ga Nane. Rü duü̃xü̃gürüxü̃ wüxi ga ngewa nabu 
ga gumá Nane. Rü yema Moiché ümatüxü̃ ga mugütüü̃wa nayexma ga 
yexguma nabuxgu. 
5Rü núma nangu ga Tupana Nane nax tüxü̃ ínanguxü̃xẽẽxü̃cax̱ i guxãma i 
yixema ga noxri mugütüü̃wa nax iyexmagüxü̃. Rü yemaacü tüxü̃ 
narüngü̃xẽxẽ ga nüma ga Tupana Nane nax Nanatü ya Tupanamaxã tüxü̃ 
yaxuxü̃cax̱ nax aixcüma naxacügüxüchi ixĩgüxü̃. 
6Rü Tupana tüxna nanamu ga Naãxẽ ya Üünexü̃ nax tüxü̃ nüxü̃ 
nadauxẽẽxü̃cax̱ nax aixcüma naxacügüxüchi ixĩgüxü̃. Rü ngẽmacax̱ i ñu̱xma 
rü marü name i “Pa Chaunatüx”, ñatarügü nüxü̃ ya Tupana. 

7Rü ngẽmacax̱ i ñu̱xma rü Tupanaxacüxüchi quixĩ, rü tama norü 
mugüruü̃mare quixĩ. Rü ñu̱xma nax naxacüxüchi quixĩxü̃, rü norü ngúchaü̃ 
nixĩ nax Cristugagu cuxna naxããxü̃ i ngẽma maxü̃ i taguma gúxü̃. 
Pauru rü naxca̱x naxoegaãxẽ ga yema yaxõgüxü̃ ga Gárataanewa yexmagüxü̃ 

8Rü ü̃pa ga yexguma taxũta Tupanaxü̃ pecuax̱gu, rü perü 
tupananetagütüü̃wa peyexmagü rü nüxü̃ picuax̱üü̃gü ga yema tama aixcüma 
Tupana ixĩgüxü̃. 
9Natürü i ñu̱xma nax Tupanaxü̃ pecuáxü̃ rü nüma nax pexü̃ nacuáxü̃, rü 
¿tü̱xcüü̃ wena naxcax̱ pewoeguchaü̃ i ngẽma mugü i ñoma i naanemaxã 
icuax̱güxü̃? ¿Rü tü̱xcüü̃ penaxwax̱e nax wena natüü̃wa pegü 
pengẽxmagüxẽẽxü̃ i ngẽma mugü i tama aixcüma poraexü̃ i natücax̱mamare 
ixĩgüxü̃? 
10Rü dücax i pemax, rü ñu̱xma rü ta rü ngẽma nũxcümaü̃güxü̃ i 
Yudíugücümagu pexĩãma woo Cristuaxü̃̃́ nax peyaxõgüxü̃. Rü penaxaure i 
ñuxre i ngunexü̃gü rü ñuxre ya tauemacügü rü ñuxre ya taunecügü rü ñuxre 
i petagü, erü nagu perüxĩnüe nax ngẽmaãcü Tupanapex̱ewa tá pimexü̃. 
11Rü ngẽmacax̱ poraãcü chaxoegaãxẽ, erü ngürüãchi natücax̱mamare tá nixĩ 
ga yema puracü ga petanüwa chaxüxü̃. 
12Pa Chauenexẽgüx, pexü̃ chacax̱axü̃ nax chauxrüxü̃ tama nagu pexĩxü̃ i 
ngẽma nacümagü i chixexü̃. Rü ngẽxgumarüxü̃ nax pema nüxü̃ perüxoexü̃ i 
pecümagü i chixexü̃, rü choma rü ta nüxü̃ charüxo nax ngẽma Yudíugüarü 
mugügu chixũxü̃. Rü dücax, yexguma noxri petanüwa chayexmagu rü tama 
choxü̃ pexo, rü ngẽmacax̱ chanaxwax̱e i ñu̱xma rü ta chauga pexĩnüe. 
13Rü pema rü marü nüxü̃ pecuax̱ rü yexguma noxri pemaxã nüxü̃ chixuxgu 
ga Tupanaarü ore i mexü̃, rü yema nax chidax̱awexü̃gagu nixĩ ga petanügu 
charüxã̃́ũxü̃ rü pemaxã nüxü̃ chixuxü̃ ga Tupanaarü ore. 
14Rü yema dax̱awe ga choxü̃̃́ yexmaxü̃, rü woo pexcax̱ rü wüxi ga guxchaxü̃ 
nixĩ, natürü tama choxü̃ pexo rü tama choxü̃ ípetax̱üchi. Rü meama choxü̃ 

peyauxgü ñoma wüxi ga Tupanaarü orearü ngeruxü̃ i daxũcüãx̱rüxü̃. Rü 
ñoma Ngechuchu ya Cristu chixĩxü̃rüxü̃, meama choxü̃ peyauxgü. 
15¿Natürü tax̱acü ẽx̱na nangupetü namaxã ga yema perü taãxẽ ga noxri pexü̃̃́ 
yexmaxü̃? Erü pemaxã nüxü̃ chixu rü noxri petanüwa chayexmagu rü 
poraãcü chomaxã petaãẽgü. Rü yexguma chi pexü̃̃́ natauxchagu, rü chi 
pexetü peyaxu nax choxna penaxãxü̃cax̱, yerü yemaacü poraãcü chomaxã 
petaãẽgü ga yexguma. 
16¿Rü ñu̱xmax rü pexcax̱ rü perü uanü chixĩ, erü aixcüma chanango̱xẽxẽ i 
ngẽma guxchaxü̃gü i pexü̃̃́ ngẽxmaxü̃? 
17Rü ngẽma duü̃xü̃gü i pexü̃ ngúexẽẽxü̃ nax Yudíugücümagu pexĩxü̃cax̱, rü 
tama mexü̃ i ĩnümaxã pexü̃ nangúexẽxẽ, erü nümagü rü toxna pexü̃ 
nixĩgachixẽẽchaü̃ nax ngẽmaãcü naga pexĩnüexü̃cax̱. 
18Rü ngẽma orearü uruü̃gü rü marü name nax pegu naxĩnüexü̃, natürü 
nanaxwax̱e nax perü mexü̃cax̱ nadaugüxü̃ i guxü̃guma. Rü tama name nax 
petanüwa changexmaguxicatama perü mexü̃cax̱ nax nadaugüxü̃ i ngẽma 
duü̃xü̃gü. 
19Pa Chauxacügüx, wenaxarü ñoma wüxi i mama ngĩxacümaxã 
ngu̱xnecacürüxü̃ poraãcü pexcax̱ ngúxü̃ chinge nax aixcüma mea Cristuaxü̃̃́ 
peyaxõgüxü̃cax̱ rü aixcüma naxcax̱ nax pemaxẽxü̃cax̱. Rü ngẽmaãcü tá chixĩ 
ñu̱xmatáta Cristu naxwax̱exü̃rüxü̃ pixĩgü i perü maxü̃wa. 
20Rü chierü petanüwa changexmagu i ñu̱xma nax mea pemaxã 
chidexaxü̃cax̱. Erü ñu̱xma nax pexna chayáxü̃guxü̃ rü tama nüxü̃ chacuax̱ 
nax ñuxãcü tá pexü̃ charüngü̃xẽxẽxü̃. 

Ore i cua̱xruxü̃ i Abraáü̃xü̃taxü̃ ga Agáchiga rü naxma̱xü̃chi ga Chárachiga 

21Rü pema nax ngẽma Moiché ümatüxü̃ i mugütüü̃wa pegü 
pengẽxmagüxẽẽchaü̃xü̃, rü chanaxwax̱e i chomaxã nüxü̃ pixu rü aixcüma 
nüxü̃ pecuá nax ñuxũ ñaxü̃ i ngẽma mugü. 

22Erü ngẽma mugüwa nüxü̃ tadau rü Abraáü̃ rü nüxü̃̃́ nayexma ga taxre ga 
nane. Rü wüxi ga nane rü naxü̃taxü̃ ga Agáwa nüxü̃̃́ nayexma, rü nai ga nane 
rü naxmax̱ü̃chi ga Chárawa nüxü̃̃́ nayexma. 
23Rü gumá nane ga naxü̃taxü̃wa nüxü̃̃́ yexmacü, rü nabu yerü yema nixĩ ga 
norü ngúchaü̃ ga Abráü̃. Natürü gumá nane ga naxmax̱ü̃chiwa nüxü̃̃́ 
yexmacü, rü nabu yerü yemaacü inaxuneta ga Tupana. 
24-25Rü ngẽma orewa nangẽxma i cuax̱ruü̃gü i pexcax̱ chango̱xẽẽchaü̃xü̃. Rü 
yema taxre ga ngexü̃gü rü taxre i cuax̱ruü̃gü nixĩgü nax ngẽmawa nüxü̃ 
icuáxü̃cax̱ nax ñuxãcü Tupana duü̃xü̃güxü̃ rüngü̃xẽẽxü̃ nax naxü̃tawa 
nangugüxü̃cax̱. Rü yema nüxíraxü̃xü̃ ga norü ngü̃xẽxẽ nixĩ ga yexguma 
Chinaíarü max̱pǘnewa Moichéna naxããgu ga norü mugü nax naga 
naxĩnüexü̃cax̱ ga duü̃xü̃gü. Rü yema mugü ga Moichéna naxãxü̃ ga Chinaíwa 
rü Agá iyixĩ ga norü cuax̱ruxü̃. Rü yema nge ga Agá rü naxü̃taxü̃ iyixĩ ga 
Abráü̃ rü yemacax̱ ga ngĩxacügü rü ngĩxrüü̃tama togütüü̃wa nayexmagü rü 
tama ínanguxü̃. Rü yemaacü ga yema nge rü wüxi i cuax̱ruxü̃ iyixĩ nachiga 
i ngẽma Yudíugü i ñu̱xma maxẽxü̃ rü ngẽma mugüwe rüxĩxü̃. Erü nümagü 
rü ñu̱xma rü ta natüü̃wa nangẽxmagü i ngẽma mugü ga Moiché yaxuxü̃ ga 
max̱pǘne ga Chinaí ya Arábiaanewa ngẽxmanewa. Rü ñu̱xma rü ta ngẽma 
mugügu naxĩ rü tama nüxü̃ narüxoe. 
26-28Natürü yema nge ga Abráü̃ naxmax̱ü̃chi rü tama Agárüxü̃ iyixĩ. Rü ngĩne 
ga Ichaá rü nabu yerü Tupanaaxü̃̃́ nayaxõ ga Abráü̃ ga yexguma Tupana 
namaxã nüxü̃ ixuxgu rü tá nax nüxü̃̃́ nangẽxmaxü̃ ga wüxi ga nane. Rü 
ñu̱xma Pa Chauenexẽgüx, yixema rü ta tayaxõ i ngẽma Tupana tamaxã 
ixunetaxü̃. Rü ngẽmacax̱ i ñu̱xma rü tama ngẽma nũxcümaü̃güxü̃ i 
mugütüü̃wa tangexmagü. Rü ngẽmaãcü Abráü̃ naxmax̱ü̃chixacügürüxü̃ 
tixĩgü. Rü ngẽmaãcü nüxü̃ tadau nax aixcüma Tupana yanguxẽẽxü̃ i norü 
ore ga Abráü̃ naxmax̱ü̃chichiga ümatüxü̃ i ñaxü̃: “¡Nataãxẽ, Pa Ngecü i 
Ngexacücü! ¡Rü curü taãẽmaxã rüxáixnaxü̃ woo tagumachirex̱ nax 
cuxãxãcüxü̃! Erü tá cuxãxãcü, rü ngẽma ngexü̃ i cuxü̃taxü̃ i cuteaxü̃̃́ 
ãxacüxü̃arü yexera tá cuxü̃̃́ nangẽxma i cuxacügü”, ñaxü̃. 

29Natürü gumá Abráü̃ nane ga naxü̃taxü̃wa nüxü̃̃́ yexmacü, rü naxchi naxai 
ga gumá Abráü̃ nane ga Tupanaarü unetagagu bucü. Rü ngẽxgumarüxü̃ ta i 
yixema nax Tupanaãxẽ i Üünexü̃gagu tüxü̃̃́ nangẽxmaxü̃ i maxü̃, rü taxchi 
naxaxaie i ngẽma Yudíugü i naxwax̱egüxü̃ nax nagu ixĩxü̃ i ngẽma mugü ga 
Moiché ümatüxü̃. 
30¿Natürü ñuxũ ñaxü̃ i Tupanaarü ore i ümatüxü̃wa? Rü dücax, ngẽmawa 
Abraáü̃maxã nüxü̃ nixu nax ngĩxü̃ ínatáxü̃cax̱ ga naxü̃taxü̃ ngĩnemaxã, yerü 
taxucürüwama yema naxü̃taxü̃waxü̃cü ga nanemaxã nayayauxye ga norü 
yemaxü̃ ga naxmax̱waxü̃cü ga nanearü tá ixĩxü̃. 
31Rü ngẽmaãcü, Pa Chauenexẽgüx, rü nüxü̃ tadau rü tama Abráü̃ 
naxü̃taxü̃xacügürüxü̃ tixĩgü, erü tama ngẽma mugütüü̃wa tangexmagü. 
Natürü Abráü̃ naxmax̱waxü̃güxe tixĩgü, erü Tupanaarü unetagagu tüxü̃̃́ 
nangẽxma i tórü maxü̃. 

Gárataanewa 5 

Cristu rü marü tüxü̃ ínanguxü̃xẽxẽ nax tama ngẽma mugütüü̃wa 
ingexmagüxü̃ca̱x 

1Rü ñu̱xma ya Cristu rü marü tüxü̃ ínanguxü̃ẽxẽ nax tama ngẽma 
mugütüü̃wa ingexmagüxü̃cax̱. Rü ngẽmacax̱ name nixĩ i pegüna pedaugü 
nax tama wena natüü̃wa pegü pengẽxmagüxẽẽxü̃cax̱ i ngẽma mugü. 
2¡Rü choxü̃̃́ iperüxĩnüe! Rü choma i Pauru rü pemaxã nüxü̃ chixu, rü 
ngẽxguma chi nagu pexĩxgu nax pegü ípewíechax̱müü̃pex̱echiraü̃xü̃ nax 
ngẽmaãcü penayaxuxü̃cax̱ i perü maxü̃, rü ngẽxguma ya Cristu rü chi 
taxuwama pexü̃̃́ name. 
3Rü wena pemaxã nüxü̃ chixu rü ngexü̃rüüxü̃ i yatü i nügü 
íwíechax̱müü̃pex̱echiraü̃chaü̃xü̃ nax ngẽmaãcü Tupanapex̱ewa namexü̃cax̱, 
rü name nixĩ i nüxna nacuax̱ãchi nax taxucürüwa ngẽmaãcü nayau̱̱xãxü̃ i 
norü maxü̃ ega tama aixcüma naga naxĩnügu i guxü̃ma i ngẽma mugü. 
4Rü pema i nagu rüxĩnüexe nax Tupanapex̱ewa pimexü̃ ega nagu pexĩxgu i 
ngẽma mugü, rü pemaxã nüxü̃ chixu rü marü Cristuna pixĩgachi. Rü 

ngẽxgumarüxü̃ ta nüxü̃ pexoe i ngẽma ngechaü̃ ga Tupana namaxã pexü̃ 
ngechaü̃xü̃. 
5Natürü yixema rü Tupanaãxẽ i Üünexü̃arü ngü̃xẽẽmaxã ítanangu̱xẽxẽ nax 
Cristuaxü̃̃́ yaxõgüxü̃gagu Tupanapex̱ewa imexü̃. 
6Rü ngẽmacax̱ i ñu̱xma nax Ngechuchu ya Cristuarü duü̃xü̃gü ixĩgüxü̃, rü 
taxuwama name ega woo íiwíechax̱müpex̱echiraü̃gu rüex̱na tama, erü tama 
ngẽma nixĩ i Tupanapex̱ewa tüxü̃ mexẽẽxü̃. Rü ngẽma Tupana naxwax̱exü̃ i 
ñu̱xma nixĩ nax aixcüma yaxõgüxü̃ rü ngẽmaãcü yigü nax ingechaü̃güxü̃. 
7Pema rü meama ipenaxügü nax Cristuwe perüxĩxü̃. ¿Rü texé pexü̃̃́ nüxü̃ 
taxoo̱x nax tama naga pexĩnüexü̃cax̱ i ngẽma ore i aixcüma ixĩxü̃? 
8Rü pemaxã nüxü̃ chixu, rü tama Tupana ga noxri pexcax̱ cacü nixĩ ya yimá 
pexü̃̃́ nüxü̃ oócü. 
9Rü wüxi i íxraxü̃ i paũarü pu̱xẽẽruxü̃ rü guxü̃ma i ngẽma paũchara 
nipu̱xẽxẽ. 
10Choma rü chayaxõ nax tórü Cori tá pexü̃ rüngü̃xẽẽxü̃ nax choma nagu 
charüxĩnüxü̃gu perüxĩnüexü̃cax̱. Natürü ngẽma duü̃xü̃ i pexü̃ chixeãẽxẽẽxü̃, 
rü Tupana rü tá nanapoxcu woo texé tixĩxgu. 
11Rü dücax, Pa Chauenexẽgüx, rü ngẽxguma chi pexü̃ changúexẽẽgu nax 
pegü ípewíü̃chax̱müü̃pex̱echiraü̃xü̃, rü ngẽma Yudíugü rü taxũchima 
chauxchi naxaie rü taxũchima chowe ingẽxü̃tanü, erü taxũchima naãxẽwa 
nangu̱x i ngẽma ore i nüxü̃ chixuxü̃ nachiga ya Cristu ga curuchagu taxcax̱ 
yucü. 
12Natürü ngẽma duü̃xü̃gü i pexü̃ chixeãẽgüxü̃ rü pexü̃ ucu̱xẽgüxü̃ nax pegü 
ípewíü̃chax̱müü̃pex̱echiraü̃xü̃cax̱, rü ¿tü̱xcüü̃ ẽx̱na i nümagü i taxũ 
noxtacüma nügü yacaugüpü̱xücharexexü̃ ta? 
13Natürü pemax, Pa Chauenexẽgüx, rü Tupana pexcax̱ naca nax ngẽma 
mugüna ípenguxü̃xü̃cax̱. Rü ñu̱xma nax nüxna ípenguxü̃xü̃, rü tama name i 

ngẽmacax̱ pexenearü ngúchaü̃ pexügü. Natürü name nixĩ nax pegü 
pengechaü̃güxü̃ rü ngẽmaãcü pegü perüngü̃xẽẽgüxü̃ i wüxichigü. 
14Erü guxü̃ma i Tupanaarü mugü rü wüxitama i muwa nüxü̃ nixu rü 
ñanagürü: “¡Nüxü̃ nangechaü̃ i cumücü nax cugütama cungechaü̃xü̃rüxü̃!” 
ñanagürü. 
15¡Pexũãxẽgü! Erü ngẽxguma chi pegümaxã penuegu rü pegüchi pexaiegu, 
rü ngürüãchi tá pegü pewoone rü tá pegütama ipeyanaarüxoxẽxẽ. 

Ngẽma taxü̃nearü ngúchaü̃ rü tama Tupanaãxẽ i Üünexü̃arü ngúchaü̃maxã 
nawüxigu 

16Rü ñu̱xma rü pemaxã nüxü̃ chixu, rü name nixĩ i Tupanaãxẽ ya Üünecü 
naxwax̱exü̃ãcüma pemaxẽ. Rü ngẽxguma ngẽmaãcü pemaxẽgu, rü taxũtáma 
pexenearü ngúchaü̃ pexügü. 
17Erü ngẽma taxü̃nearü ngúchaü̃ rü tama Tupanaãxẽ i Üünexü̃arü 
ngúchaü̃maxã nawüxigu. Rü ngẽma Tupanaãxẽ i Üünexü̃arü ngúchaü̃ rü 
tama taxü̃nearü ngúchaü̃maxã nawüxigu. Erü ngẽma taxre i ngúchaü̃gü, rü 
nügüchi naxaie erü wüxichigü rü tamaxã inacuáxchaü̃. Rü ngẽmacax̱ i pema 
rü taxucürüwa penaxü i ngẽma pematama penaxwax̱exü̃. 
18Natürü ngẽxguma Tupanaãxẽ ya Üünecü pemaxã icuax̱gux, rü marü tama 
ngẽma nũxcümaü̃güxü̃ i mugütüü̃wa pengẽxmagü. 
19Rü meama nango̱x nax ñuxãcü namaxẽxü̃ i ngẽma duü̃xü̃gü i naxü̃nearü 
ngúchaü̃ ügüxü̃. Rü nümagü rü nai i ngexü̃maxã namaxẽ, rü chixriãcü 
nügümaxã namaxẽ. Rü tama naxãnẽ nax ngẽmaãcü nügümaxã namaxẽxü̃. 
20Rü tupananetachicünax̱ãgüxü̃ nicuax̱üü̃gü, rü yuücax̱ nangúe, rü aigu 
narüxĩnüe, rü nachoxü̃gawax̱egü, rü tax̱acü ninuxü̃wax̱egü, rü 
nanuxwax̱egü, rü duü̃xü̃güxü̃ naxucu̱xẽgü nax tama wüxigu naxĩnüexü̃cax̱. 
Rü nayatoye i duü̃xü̃gü, rü nügü nixüxchimüü̃gü. 
21Rü nixãũxãchiwax̱egü, rü nangãxẽwax̱egü, rü nanaxügü i petagü i nawa 
chixexü̃ naxügüxü̃, rü nanaxügü i muxü̃ma i togü i chixexü̃gü i 
ngẽxgumarüxü̃ ixĩxü̃. Rü ngẽmacax̱, wena pemaxã nüxü̃ chixu rü guxü̃ma i 

ngẽma duü̃xü̃gü i ngẽmagu maxẽxü̃, rü nataxutama i nachica ya Tupana 
ãẽx̱gacü íyixĩxü̃wa. 
22Natürü ngẽxguma Tupanaãxẽ ya Üünecü tawa ngẽxmagu, rü yigü 
tangechaü̃gü, rü tataãẽgü, rü tama yigümaxã tanue, rü yáxna yigümaxã 
taxĩnüe, rü yigümaxã tamecümagü, rü yigü tarüngü̃xẽẽgü, rü tayanguxẽxẽ i 
ngẽma nüxü̃ ixuxü̃ rü aixcüma Tupanaaxü̃̃́ tayaxõgü. 
23Rü ngẽxguma Tupanaãxẽ ya Üünecü tawa ngẽxmagu, rü tama yigü ítarüta, 
rü mea yigümaxã itacuax̱ rü yigüna tadau nax tama chixexü̃gu iyixü̃cax̱. Rü 
nataxuma i mugü i nachu̱xuxü̃ i ngẽma nacümagü i mexü̃. 
24Rü ngẽma aixcüma Ngechuchu ya Cristuarü duü̃xü̃gü ixĩgüxü̃, rü marü 
nüxü̃ narüxoe ga naxü̃nearü ngúchaü̃gü, rü guxü̃ma ga yema ngúchaü̃gü ga 
tama mexü̃. 
25Rü ñu̱xma nax Tupanaãxẽ ya Üünecü tawa maxü̃xü̃ rü name nixĩ nax 
nüxna yigü ixãxü̃ nax nüma tamaxã inacuáxü̃cax̱. 
26Rü tama name i yigü ticuax̱üü̃gü rü yigü ítarüta rü bai nax togüxü̃ 
rüyexeragüchaü̃xü̃, rü bai nax tax̱acücax̱ ixãũxãchixü̃. 

Gárataanewa 6 

Name i pegü perüngü̃xẽxẽgü 

1Pa Chauenexẽgüx, ngẽxguma chi texéxü̃ pedau̱̱xgu nax tax̱acürü chixexü̃gu 
tanguxü̃, rü pema nax Tupanaãxẽ ya Üünecü pewa ngẽxmaxü̃, rü name nixĩ 
i tüxü̃ pengechaü̃ãcüma tüxü̃ perüngü̃xẽxẽ nax itayarüwex̱ãchixü̃cax̱. 
¡Natürü pexuãẽgü i wüxichigü, nax pema rü ta tama ngẽma chixexü̃gu 
peyixü̃cax̱! 
2¡Rü ngẽxguma texé petanüwa guxchaxü̃gü tüxü̃̃́ ngẽxmagu, rü pegü 
perüngü̃xẽxẽgü! Erü ngẽmaãcü tá peyangu̱xẽxẽ i ngẽma Cristu pexü̃ muxü̃. 
3Rü ngẽxguma texé nagu rüxĩnügu nax tachigacü tixĩxü̃, rüẽx̱na woo 
taxuxü̃machirex̱ tixĩxgu, rü tügütama tawomüxẽxẽ. 

4Rü ngẽmacax̱ i wüxichigü, rü name nixĩ i mea tügüarü maxü̃tama tangugü. 
Rü ngẽxguma namexgu i tümaarü maxü̃, rü name nax tügümaxãtama 
tataãxẽ. Natürü taxucax̱ma tü̱xcüü̃ togüarü maxü̃wa tügü tangugü. 
5Erü wüxichigü rü name nax tümaarü maxü̃na tadauxü̃ i Tupanapex̱ewa. 
6Rü yíxema nayaxúxe i ngu̱xẽẽtae i Tupanaarü orewa rü name nixĩ nax 
tümaarü ngu̱xẽẽruü̃maxã tangauxü̃ i tümaarü ngẽmaxü̃gü. 
7¡Rü pexuãxẽgü nax tama ípetüexü̃cax̱ i perü maxü̃wa! Erü taxucürüwa texé 
Tupanaxü̃ tawomüxẽxẽ. Rü yíxema chixexü̃ ǘxe, rü chixexü̃ tá tayaxu. Rü 
yíxema mexü̃ ǘxe, rü mexü̃ tá nixĩ i tayaxuxü̃. 
8Rü yíxema tümaxü̃nearü ngúchaü̃ üxe, rü ngẽma tümaxü̃nearü ngúchaü̃ rü 
tá yuwa tüxü̃ naga. Natürü yíxema Tupanaãxẽ i Üünexü̃arü ngúchaü̃ üxe, rü 
ngẽma Tupanaãxẽ i Üünexü̃wa tá tanayaxu i maxü̃ i taguma gúxü̃. 
9Rü ngẽmacax̱ tama name nax nüxü̃ rüchauexü̃ nax mexü̃ ixüexü̃. Rü 
ngẽxguma tama nüxü̃ rüchauegu nax mexü̃ ixügüxü̃, rü ngẽxguma 
Tupanaxü̃tawa ingugügu rü mexü̃ tá tayaxu. 
10Rü ngẽmacax̱ ngẽxguma tüxü̃̃́ natauxchagu nax tax̱acümaxã togüxü̃ 
rüngü̃xẽẽxü̃, rü name nixĩ i guxãxü̃ma tarüngü̃xẽxẽ. Natürü yexera 
tanaxwax̱egü nax nüxü̃ rüngü̃xẽẽgüxü̃ i ngẽma taenexẽgü rü taeyax̱gü i 
yaxõgüxü̃. 

Pauru nayaxucu̱xẽgü ga yema yaxõgüxü̃, rü ñu̱xũchi nüxü̃ narümoxẽ 

11Rü nua tá ichanaxügü nax chomaxü̃chima cho̱xmex̱maxã pexcax̱ 
chanaxümatüxü̃ i ñaa popera. ¡Rü dücax, nüxü̃ pedau̱̱x nax ñuxãcü 
natamatüxü̃ i ngẽma choma chaxümatüxü̃! 
12Rü ngẽma Yudíugü i pexü̃ ngúexẽẽxü̃ nax pegü 
ípewíechax̱müü̃pex̱echiraü̃güxü̃cax̱, rü ngẽmaãcü pexü̃ namu erü 
nanataãẽxẽẽgüchaü̃ i ngẽma togü i Yudíugü nax tama naxchi naxaiexü̃cax̱ 
nagagu nax Ngechuchu ya Cristu ga curuchagu yucüaxü̃̃́ nax yaxõgüãxü̃. 
13Erü woo i nümagü nax ínawíü̃chax̱müü̃pex̱echiraü̃xü̃, rü tama 
nayanguxẽxẽ i guxü̃ma i mugü. Natürü nümagü rü nanaxwax̱egü nax pegü 

ípewíü̃chax̱müü̃pex̱echiraü̃xü̃, nax yixcama nügü yacuax̱üü̃güxü̃cax̱ rü togü 
i Yudíugümaxã nüxü̃ nax yaxuxü̃cax̱ nax pema rü ta naxrüxü̃ nagu pexĩxü̃ i 
ngẽma nũxcümaü̃güxü̃ i mugü. 
14Natürü i choma rü chaugü chicuax̱üxü̃ erü nüxü̃̃́ chayaxõ ya tórü Cori ya 
Ngechuchu ya Cristu ga curuchagu yucü. Rü ngẽmacax̱icatama nixĩ i chaugü 
chicuax̱üüxü̃. Rü ñu̱xma nax Cristu ga curuchagu yucüaxü̃̃́ chayaxõxü̃, rü 
marü tama nagu charüxĩnü i ñoma i naane rü norü ngẽmaxü̃gü. Rü 
ngẽxgumarüxü̃ ta i ñoma i naane rü marü tama choxü̃ nacuáxchaü̃. 
15Erü ngẽxguma Ngechuchu ya Cristuarü duü̃xü̃gü ixĩgügu, rü 
Tupanapex̱ewa rü taxuxü̃ma nixĩ i ngẽma nax íiwíechax̱müpex̱echiraü̃xü̃ 
rüex̱na tama. Natürü ngẽma aixcüma napex̱ewa mexü̃ nixĩ nax 
naxüchicüüxü̃ i tórü maxü̃ nax ngexwacax̱ü̃xü̃ i duü̃xü̃gü ixĩgüxü̃cax̱. 
16Rü Tupanana naxcax̱ chaca nax pexü̃ nataãẽxẽẽgüxü̃cax̱ rü nüxü̃̃́ 
pengechaü̃tümüxü̃güxü̃cax̱ i guxãma i pema i aixcüma yanguxẽẽgüxe i 
ngẽma pemaxã nüxü̃ chixuxü̃, rü guxãma ya yíxema aixcüma Tupanaarü 
duü̃xü̃gü ixĩgüxe. 
17Rü ñu̱xmawena rü tama chanaxwax̱e nax texé tax̱acürü guxchaxü̃gü 
choxna ãxü̃. Erü choma rü aixcüma tórü Cori ya Ngechuchuarü duü̃xü̃ chixĩ. 
Rü ngẽma chorü o̱xrigüchica i chowa ngẽxmagüxü̃wa nüxü̃ pecuax̱ nax 
aixcüma yixĩxü̃ i ngẽma. 
18Pa Chauenexẽgüx, chanaxwax̱e i tórü Cori ya Ngechuchu ya Cristu pexü̃ 
narüngü̃xẽxẽ rü pexü̃ nangechaü̃ i guxãma i pemax. Rü ngẽmaãcü yixĩ. 

Epéchiuwa 

Epéchiuwa 1 

Pauru rü nüxü̃ narümoxẽ ga yema yaxõgüxü̃ ga Epéchiuarü ĩanewa 
yexmagüxü̃ 

1Pa Chauenexẽgü ya Epéchiuwa Ngẽxmagüxe, choma i Pauru pexcax̱ 
chanaxümatü i ñaa popera. Rü choma nixĩ ya Tupana choxü̃ yaxuxü̃ nax 
Ngechuchu ya Cristu choxü̃ muxü̃cax̱ nax nüxü̃ chixuxü̃cax̱ i norü ore. Rü 
pexcax̱ chanaxümatü i guxãma i pema ya Epéchiuarü ĩanewa ngẽxmagüxe 
ya Tupanaarü duü̃xü̃gü ixĩgüxe ya Ngechuchu ya Cristuaxü̃̃́ yaxõgüxe. 
2Rü chanaxwax̱e i pexü̃ nangechaxü̃ rü pexü̃ nataãẽxẽxẽ ya Tanatü ya 
Tupana rü tórü Cori ya Ngechuchu ya Cristu. 

Tupana rü tüxü̃ narüngü̃xẽxẽ erü Cristuarü duü̃xü̃gü tixĩgü 

3Rü name nixĩ i nüxü̃ ticuax̱üü̃gü ya Tanatü ya Tupana ya tórü Cori ya 
Ngechuchu ya Cristunatü ixĩcü. Erü nüma ya Tupana rü Cristugagu tüxna 
nanaxã i naguxü̃raü̃xü̃ i ngü̃xẽẽgü i üünexü̃ i daxũguxü̃ i naanewa taxcax̱ ne 
namugüxü̃. 
4-5Rü taxũtáma naane uxgu, rü Cristugagu Tupana tüxü̃ nade nax 
ixüünegüxü̃cax̱ rü nax nataxuxü̃cax̱ i tórü chixexü̃ i napex̱ewa. Rü nüma ya 
Tupana rü poraãcü tüxü̃ nangechaü̃, rü yemacax̱ nũxcümamatama tüxü̃ 
naxuneta nax Ngechuchugagu naxacügüxü̃ tüxü̃ nadexü̃cax̱. Rü yemaacü 
nanaxü ga Tupana yerü yema nixĩ ga norü ngúchaü̃. 
6Rü yemaacü nanaxü ga Tupana nax guxü̃guma nüxü̃ icuax̱üü̃güxü̃cax̱ 
naxcax̱ i norü ngechaü̃ rü norü mecüma ga yexguma taxcax̱ núma namuãxgu 
ga Nane ya nüxü̃ nangechaü̃xü̃chicü. 
7Rü Tupana rü poraãcü tüxü̃ nangechaü̃, rü yemacax̱ nanamu ga Nane nax 
taxcax̱ nayuxü̃ rü nagü ibaxü̃ nax yemaacü tüxü̃ ínanguxü̃xẽẽü̃cax̱ rü tüxü̃̃́ 
nüxü̃ iyanangümaxü̃cax̱ ga tórü pecadugü. 

8Rü yemaacü Tupana tüxü̃ nüxü̃ nadauxẽxẽ nax poraãcü tüxü̃ nangechaü̃xü̃, 
rü yemaacü tüxna nanaxã ga taxü̃ ga cuax̱ nax tüxü̃̃́ natauxchaxü̃cax̱ i norü 
ore rü taãẽxü̃ icuáxü̃cax̱. 
9Rü tüxü̃ nüxü̃ nacuax̱ẽxẽ ga norü ngúchaü̃ ga noxri nüxicatama nüxü̃ 
nacuáxü̃. Rü yema norü ngúchaü̃ ga nũxcümaxü̃chima Cristumaxã nagu 
naxĩnüxü̃ ga Tupana, rü yema nixĩ ga ñoma ga naanewa nax namuaxü̃ nax 
tüxü̃ yamaxẽxẽẽxü̃cax̱. 
10Rü ngẽxguma norü ngunexü̃ nawa nanguxgu i ngẽma Tupana nagu 
rüxĩnüxü̃, rü tá Cristumex̱ẽwa nanangexmaxẽxẽ i guxü̃ma i daxũguxü̃ i 
naanewa ngẽxmaxü̃ rü guxü̃ma i ñoma i naanewa ngẽxmaxü̃. 
11Yerü woetama nũxcüma ga Tupana rü tamaxã nanaxuegu nax Cristugagu 
tá nayauxgüxü̃ i maxü̃ i taguma gúxü̃, yerü yema nixĩ ga nagu naxĩnüxü̃ ga 
Tupana ya norü ngúchaü̃ãcü naxücü i guxü̃ma. 
12Rü yemaacü Tupana tamaxã nanaxuegu nax yixema i yixira Cristuaxü̃̃́ 
yaxõgüxe nüxü̃ icuax̱üü̃güxü̃cax̱ naxcax̱ i norü pora i üünexü̃. 
13Rü yexgumarüxü̃ ta ga pema i Epéchiucüãx̱gü, rü yexguma nüxü̃ 
pexĩnüegu i ngẽma ore i aixcüma ixĩxü̃ i tüxü̃ maxẽxẽẽxü̃, rü Cristuaxü̃̃́ 
peyaxõgü. Rü yexguma ga Tupana rü pexna nanamu ga Naãxẽ ya Üünexü̃ 
nax wüxi i cuax̱ruxü̃ yixĩxü̃cax̱ nax aixcüma norü duü̃xü̃gü pixĩgüxü̃. 
14Rü ngẽma Naãxẽ ya Üünexü̃ ga Tupana tüxna muxü̃, rü ngẽmawa nixĩ i 
nüxü̃ icuáxü̃ nax aixcüma Tupana tá tüxna naxãxü̃ i guxü̃ma i ngẽma tamaxã 
inaxunetaxü̃. Rü ngẽxguma wena núma naxũxgu ya Cristu nax nügüxü̃tawa 
tüxü̃ nagagüxü̃cax̱ rü aixcüma tá tanayaxu i guxü̃ma i ngẽma Tupana 
tamaxã nüxü̃ ixuxü̃. Rü ngẽmacax̱ nüxü̃ ticuax̱üü̃gü ya Tanatü ya Tupana ya 
Üünecü. 

Pauru rü yaxõgüxü̃ca̱x nayumüxẽ 

15-16Rü ngẽmacax̱, ñu̱xma nax nüxü̃ chacuáxü̃ nax aixcüma tórü Cori ya 
Ngechuchuaxü̃̃́ peyaxõgüxü̃ rü nax aixcüma nüxü̃ pengechaü̃güxü̃ i guxü̃ma 
i ngẽma togü i Tupanaarü ixĩgüxü̃, rü ngẽmacax̱ taguma nüxü̃ charüchau 

nax Tupanana pexcax̱ moxẽ chaxãxü̃ rü pexna chacuax̱ãchixü̃ i chorü 
yumüxẽwa. 
17Rü ngẽxguma namaxã chidexagu ya Tanatü ya Tupana ya Üünecü ya 
Nanatü ya tórü Cori ya Ngechuchu ya Cristu, rü naxcax̱ nüxna chaca nax 
pexcax̱ nango̱xẽẽxü̃ i ngẽma cuax̱ i Naãxẽ ya Üünexü̃wa ne ũxü̃ nax aixcüma 
Tupanaxü̃ pecuáxü̃cax̱. 
18Rü Tupanana naxcax̱ chaca nax nümatama pexü̃ yango̱xnaãẽxẽẽxü̃cax̱, nax 
nüxü̃ pecuáxü̃cax̱ nax tax̱acü yixĩxü̃ i ngẽma ípenangu̱xẽẽxü̃ i naxcax̱ pexcax̱ 
nacax̱axü̃ rü pexü̃ nadexü̃. Rü nüxna naxcax̱ chaca nax pexü̃ nüxü̃ 
nacuax̱ẽẽxü̃cax̱ nax namexẽchixü̃ i ngẽma maxü̃ i taguma gúxü̃ i nüma norü 
duü̃xü̃gücax̱ namexẽẽxü̃ i daxũguxü̃ i naanewa. 
19-20Rü ngẽxgumarüxü̃ ta nüxna naxcax̱ chaca nax pexü̃ nüxü̃ nacuax̱ẽẽxü̃cax̱ 
nax ñuxãcü naporaxüchixü̃ i norü pora i tawa ngẽxmaxü̃. Rü ngẽma 
poramaxã nixĩ ga yuwa Cristuxü̃ ínadaxẽẽxü̃ rü daxũguxü̃ ga naanewa 
nagaãxü̃ rü nügüarü tügünecüwawa yanatoxẽẽãxü̃. 
21Rü yemaacü guxü̃étüwa nanayexmaxẽxẽ. Rü ngẽmacax̱ i ñu̱xma rü 
Cristumex̱ẽwa nangẽxmagü i guxü̃ma i daxũguxü̃ i naanecüãx̱ i ãẽx̱gacügü 
rü guxü̃ma i ñoma i naanecüãx̱ i ãẽx̱gacügü rü guxü̃ma i pora i ñu̱xma 
ngẽxmagüxü̃ rü guxü̃ma i pora i yixcüra tá ngẽxmagüxü̃. 
22Rü yemaacü ga Tupana rü marü Cristumex̱ẽwa nanayexmagüxẽxẽ ga 
guxü̃ma. Rü yexgumarüxü̃ ta Cristuxü̃ ningucuchixẽxẽ nax guxü̃ma i 
yaxõgüxü̃eru nax yixĩxü̃cax̱. 
23Rü ñu̱xma rü guxü̃ma i yaxõgüxü̃ rü wüxigu Cristumex̱ẽwa nangẽxmagü 
rü nüma rü nawa nangẽxma. Rü ngẽxgumarüxü̃ ta nawa nangẽxma i 
guxü̃ma i tax̱acü i ngẽxmagüxü̃. 

Epéchiuwa 2 

Tamaxẽ erü Tupana tüxü̃ nangechaü̃ 

1Rü ü̃pa ga pema rü perü chixexü̃gagu rü perü pecadugagu ñoma 
peyuexü̃rüxü̃ pixĩgü. 

2Yerü ga pemax rü nagu pexĩ ga yema chixexü̃ i ñoma i naanecüãx̱ i duü̃xü̃gü 
nagu ĩxü̃. Rü pema rü naga pexĩnüe ga Chataná i ngo̱xogüarü ãẽx̱gacü ixĩxü̃. 
Rü nüma nixĩ i nüxü̃̃́ nangúchaü̃xẽẽãxü̃ nax chixexü̃ naxügüxü̃cax̱ i ngẽma 
duü̃xü̃gü i tama Tupanaga ĩnüexü̃. 
3Rü guxãma ga yixema rü yemaacü chixexü̃gu tamaxẽ ga ü̃pa. Rü tóxrütama 
ngúchaü̃ ga chixexü̃we tarüxĩ, rü nagu taxĩ ga yema taxü̃ne naxwax̱exü̃ rü 
yema taãxẽ nagu rüxĩnüxü̃. Rü yemagagu tüxna nangu i ngẽma poxcu ya 
Tupana norü numaxã mexẽẽxü̃ naxcax̱ i guxü̃ma i ngẽma tama naga ĩnüexü̃. 
4Natürü ga Tupana rü poraãcü nüxü̃̃́ tangechaü̃tümüü̃gü rü poraãcü tüxü̃ 
nangechaü̃. 
5Rü yemacax̱, woo tórü pecadugagu ñoma iyuexü̃rüxü̃ tixĩgü, natürü ga 
Tupana rü tüxna nanaxã ga maxü̃ ga yexguma Cristuxü̃ ínadaxẽẽgu. Rü 
ñu̱xma rü pexü̃̃́ nangẽxma i maxü̃ i taguma gúxü̃, erü Tupana pemaxã 
namecüma. 
6Rü yema nax Ngechuchu ya Cristuxü̃ wena namaxü̃rüxü̃, rü tüxü̃ rü ta 
namaxẽxẽxẽ ga Tupana. Rü yemaacü nanaxü nax yixema rü ta wüxigu 
Cristumaxã tüxü̃ narütogüxẽxẽ i daxũguxü̃ i naanewa. 
7Rü yemaacü nanaxü ga Tupana erü yimá taunecügü ya íngugücügu tá 
duü̃xü̃güxü̃ nanawex̱ nax aixcüma Cristugagu poraãcü tüxü̃ nangechaü̃xü̃ rü 
tamaxã namecümaxü̃. 
8Rü Tupanaarü ngechaü̃gagu penayaxu i maxü̃ i taguma gúxü̃ yerü 
peyaxõgü. Rü ngẽma maxü̃ rü tama pegünatama penaxã, natürü Tupana nixĩ 
ga pexna naxãmarecü ga yema. 
9Rü tama tax̱acü i mexü̃ i pexüxü̃gagu nixĩ i pexü̃̃́ nangẽxmaxü̃ i ngẽma 
maxü̃, natürü Tupana nixĩ ya pexna naxãmarecü nax ngẽmaãcü taxúema 
tügü icuax̱üxü̃xü̃cax̱. 
10Rü Tupana nixĩ ga tüxü̃ ngo̱xẽẽcü rü tüxü̃ maxẽxẽẽcü. Rü ñu̱xma rü 
Cristugagu tüxna nanaxã i ngẽma maxü̃ nax mexü̃ ixügüxü̃cax̱. Rü ngẽmaãcü 

i ñu̱xma rü nagu taxĩ i ngẽma nacüma ga nũxcüma Tupana taxcax̱ nagu 
rüxĩnüxü̃. 

Cristu nixĩ ya yigümaxã tüxü̃ rüngüxmüexẽẽcü 

11-12Rü ngẽmacax̱ i pemax nax tama Yudíugü pixĩgüxü̃, rü name i nüxna 
pecuax̱ãchie nax tama toma i Yudíugü i togü 
ítawíechax̱müü̃pex̱echiraü̃güxü̃rüxü̃ pexĩgüxü̃ ga noxri. Rü toma nüxü̃ 
tixugüe nax tama Tupanapex̱ewa pimexü̃ yerü tama pegü 
ípewíechax̱müxü̃pex̱echiraü̃gü. Rü yexguma ga pema rü tama Cristuxü̃ 
pecuax̱gü, rü Iraétanüxü̃na peyáxü̃gugü. Rü tama pexcax̱ nixĩ ga yema 
unetagü ga Tupana Yudíugüna ãxü̃. Rü ñoma ga naanewa pemaxẽmare, rü 
tama Tupanaxü̃ pecuax̱, rü taxuxü̃ma ípenangu̱xẽxẽ. 
13Natürü i ñu̱xma nax Ngechuchu ya Cristuaxü̃̃́ peyaxõgüxü̃ rü pexcax̱ nagü 
nabaxẽẽãxü̃, rü norü duü̃xü̃gü pixĩgü. Rü pema ga noxri Tupanana 
peyáxü̃gugü rü ñu̱xma rü nüxna pengaicamagü. 
14Rü nüma ya Cristu nixĩ ga yigümaxã tüxü̃ nangüxmüexẽẽxü̃. Rü ñu̱xma rü 
wüxitama i duü̃xü̃gü tüxü̃ nixĩgüxẽxẽ i toma i Yudíugü nax tixĩgüxü̃ rü pema 
i tama Yudíugü nax pixĩgüxü̃. Rü nagu napogü ga yema toxyepex̱e ga yigüna 
tüxü̃ yáxü̃guxẽẽxü̃. Rü yexguma nayu̱xgu inayanaxoxẽxẽ nax yigüarü 
uanügü ixĩgüxü̃. 
15Rü nüma ya Cristu rü nayacuax̱ẽxẽ ga yema nũxcümaü̃güxü̃ ga mugü ga 
noxri natüü̃wa tayexmagüxü̃. Rü nümatama rü wüxitama i duü̃xü̃gü i 
ngexwacax̱ü̃xü̃ tüxü̃ nixĩgüxẽxẽ i toma i Yudíugü nax tixĩgüxü̃ rü pema i 
tama Yudíugü nax pixĩgüxü̃. Rü yemaacü yigümaxã tüxü̃ 
inarüngü̃xmü̃exẽxẽ. 
16Rü yexguma curuchagu nayu̱xgu ga Cristu, rü inayanaxoxẽxẽ nax yigüchi 
ixaiexü̃. Rü yemaacü Tupanamaxã tüxü̃ inarüngüxmüẽxẽxẽ, rü wüxitama i 
duü̃xü̃güxü̃ tüxü̃ nixĩgüxẽxẽ. 
17Rü yexguma Cristu núma ũxgu, rü taxcax̱ núma nanange ga ore i mexü̃ ga 
marü yigümaxã rü Tupanamaxã nax rüngüxmüexü̃. Rü yema ore rü toxcax̱ 



3448 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

nixĩ i toma i Yudíugü ga toxíra Tupanaxü̃ nax tacuáxü̃. Rü yema ore rü 
pexcax̱ rü ta nixĩ ga woo tama Tupanaxü̃ nax pecuax̱güxü̃ ga noxrix. 
18Rü ñu̱xma rü guxãma i yixema rü Cristugagu tüxü̃̃́ natauxcha nax Tanatü 
ya Tupanana ingaicamagüxü̃. Rü ngẽmatama Naãxẽ ya Üünexü̃ nixĩ i tüxü̃ 
rüngü̃xẽẽxü̃ nax nüxna ingaicamagüxü̃cax̱ ya Tanatü ya Tupana. 
19Rü ngẽmacax̱ i pemax, rü woo tama Tupanaxü̃ pecuax̱gü ga noxrix, rü woo 
tama norü duü̃xü̃gü pixĩgü ga yexguma, natürü i ñu̱xmax rü tama ngẽmaãcü 
pixĩgü. Erü ñu̱xma rü natanüxü̃ pixĩgü i guxü̃ma i ngẽma duü̃xü̃gü i 
Tupanaarü ixĩgüxü̃. Rü aixcüma Tupanaxacügüxüchi pixĩgü i ñu̱xmax. 
20Pema rü ñoma wüxi ya ĩpata ya mexü̃nerüxü̃ pixĩgü. Rü yima ĩpata namaxã 
ixügüne nixĩ i norü ngu̱xẽẽtae ga yema ngúexü̃gü ga Tupana imugüxü̃ rü 
yema norü orearü uruü̃gü. Rü nüma ya Cristu nixĩ ya yimá nüxíraü̃cü ya 
nuta ga naétüwa inaxügücü ya yimá ĩpata. 
21Rü Cristu nixĩ i yaxüchigücü ya yima ĩpata ñu̱xmatáta mea yangu nax wüxi 
ya Tupanapata ya üünene nax yixĩxü̃cax̱. 
22Rü ngẽmaãcü i pemax nax Cristuarü pixĩgüxü̃, rü wüxigu wüxichigü i 
pemax rü Tupanapata i Naãxẽ ya Üünexü̃ nawa maxü̃ne pixĩgü. 

Epéchiuwa 3 

Tupana rü Pauruxü̃ namu nax yema tama Yudíugü ixĩgüxü̃maxã nüxü̃ 
yaxuxü̃ca̱x i norü ore i mexü̃ 

1Rü ñu̱xma i choma i Pauru rü chapoxcu erü Ngechuchu ya Cristuarü puracü 
chaxü nax pexü̃ charüngü̃xẽẽxü̃cax̱ i pemax i tama Yudíugü nax pixĩgüxü̃. 
2Rü pemax, rü marü nüxü̃ pecuáchiga nax Tupana rü choxü̃ nangechaü̃xü̃cax̱ 
choxü̃ namuxü̃ nax pemaxã nüxü̃ chixuxü̃cax̱ ga norü ore i mexü̃. 
3Rü Tupana rü choxü̃ nüxü̃ nacuax̱ẽxẽ ga norü ĩnü ga nüxicatama nüxü̃ 
nacuáxü̃. Rü yemachiga nixĩ ga írarüwa marü pexcax̱ chanaxümatüxü̃ ga 
noxrix. 

4Rü ngẽxguma mea nawa pengúegu i ngẽma popera rü tá nüxü̃ pecuax̱ nax 
aixcüma yixĩxü̃ ga yema ore ga noxri Tupana nüxicatama nüxü̃ cuáxü̃ nax 
Cristugagu duü̃xü̃güxü̃ namaxẽxẽẽxü̃. 
5Rü yema ore ga nüxicatama nüxü̃ nacuáxü̃ ga Tupana rü taxúexü̃ma nüxü̃ 
nacuax̱ẽẽxü̃ ga noxrix. Natürü i ñu̱xma ya Tupana rü Naãxẽ ya Üünexü̃wa 
marü nanango̱xẽxẽ i ngẽma ore naxcax̱ i Tupanaarü duü̃xü̃gü i üünexü̃ i 
yamugüxü̃ rü norü orearü uruü̃gü. 
6Rü ngẽma ĩnü ga noxri Tupanaxicatama nüxü̃ cuáxü̃ nixĩ nax ngẽma ore i 
mexü̃maxã Tupana nüxna uxü̃ i guxü̃ma i duü̃xü̃gü i tama Yudíugü ixĩgüxü̃ 
nax Ngechuchu ya Cristuaxü̃̃́ yaxõgüãxü̃cax̱ rü nayauxgüãxü̃cax̱ i maxü̃ i 
taguma gúxü̃. Rü ñu̱xma rü Cristugagu ngẽma duü̃xü̃gü i tama Yudíugü 
ixĩgüxü̃ rü Yudíugümaxã wüxitama i duü̃xü̃gü nixĩgü. Rü ngẽma tama 
Yudíugü ixĩgüxü̃cax̱ nixĩ i ngẽma Tupanaarü unetagü ga noxri 
Iraétanüxü̃maxã nüxü̃ yaxuxü̃. 
7Rü Tupana rü choxü̃ namu nax nüxü̃ chixuxü̃cax̱ i ngẽma norü ore i mexü̃, 
erü poraãcü nüxü̃̃́ changechaü̃tümüxü̃ rü chomaxã namecüma. Rü yemaacü 
chowa inanawex̱ ga taxü̃ ga norü pora. 
8Rü chaugücax̱ rü choma nixĩ i guxü̃ i Tupanaarü duü̃xü̃güarü ñaxtüwaama 
chaxüxü̃. Natürü Tupana choxü̃ nangechaü̃ rü choxna nanaxã i ngẽma 
puracü i mexü̃ nax ngẽma tama Yudíugü ixĩgüxü̃maxã nüxü̃ chixuxü̃cax̱ ga 
yema mexü̃gü ga taguma iyagúxü̃ ga taxcax̱ naxüxü̃ ga Cristu. 
9Rü nüma ga Tupana ya guxü̃arü üruxü̃ ixĩcü, rü choxü̃ namu nax guxü̃ i 
duü̃xü̃güxü̃ nüxü̃ chacuax̱ẽẽxü̃cax̱ i ngẽma norü ĩnü ga nũxcüma nüxicatama 
nüxü̃ nacuáxü̃. 
10Rü yemaacü choxü̃ namu ga Tupana nax ngẽma yaxõgüxü̃wa guxü̃ma i 
ngẽma daxũcüãx̱ i poraexü̃ rü guxü̃ma i ngẽma daxũcüãx̱ i ãẽx̱gacügü 
ixĩgüxü̃ nüxü̃ cuax̱güxü̃cax̱ i Tupanaarü cuax̱ i naguxü̃raxü̃ãcü ngóxü̃. 
11Rü Tupana rü yemaacü nanaxü, yerü woetama nũxcüma nagu narüxĩnü 
nax tórü Cori ya Ngechuchu ya Cristuwa tá yangu̱xẽẽãxü̃ ga yema norü ĩnü. 

12Rü ñu̱xma nax Cristuarü duü̃xü̃gü ixĩgüxü̃ rü nüxü̃̃́ nax yaxõgüxü̃, rü tüxü̃̃́ 
natauxcha nax Tupanana ingaicamagüxü̃ rü taxucax̱ma nüxü̃ nax imuü̃exü̃. 
13Rü ngẽmacax̱ i ñu̱xma nax pexcax̱ ngúxü̃ chingexü̃ rü pexü̃ chacax̱axü̃ nax 
tama chau̱̱xcax̱ pexoegaãẽgüxü̃cax̱. Erü ngẽma ngúxü̃ nax chingexü̃ rü perü 
meruxü̃ nixĩ i ngẽma. 

Cristu rü poraãcü tüxü̃ nangechaü̃ 

14Rü ngẽmacax̱, ngẽxguma nagu charüxĩnügu i ngẽma Tanatü ya Tupana 
taxcax̱ mexẽẽxü̃, rü napex̱egu chacaxã̃́pü̱xü nax nüxü̃ chicuax̱üxü̃xü̃cax̱. 
15Rü nüma nixĩ i Tanatü yixĩxü̃ i guxãma i yixema nax norü duü̃xü̃gü ixĩgüxü̃ 
i ñoma i naanewa rü daxũguxü̃ i naanewa ngẽxmagüxü̃. 
16Rü nüxna chaca ya Tanatü nax guxü̃ma i norü mexü̃wa pexna naxããxü̃cax̱ 
i ngẽma pora i Naãxẽ ya Üünexü̃wa ne ũxü̃ nax peãẽwa aixcüma 
peporaexü̃cax̱. 
17-18Rü ngẽxgumarüxü̃ ta nüxna naxcax̱ chaca nax perü õgagu pewa 
namaxü̃xü̃cax̱ ya Cristu. Rü nüxna chaca nax ngẽma Tupanaarü ngechaü̃ i 
pewa ngẽxmaxü̃cax̱ rü pema rü wüxigu guxü̃ma i yaxõgüxü̃maxã nüxü̃ 
pecuáxü̃ nax ñuxãcü nataxüchixü̃ i norü ngechaü̃ i namaxã tüxü̃ 
nangechaü̃xü̃ ya Cristu. 
19Rü woo tama yanguxgu i tórü cuax̱ nax nüxü̃ icuáxü̃cax̱ nax nañuxraü̃xü̃ i 
ngẽma ngechaü̃ i namaxã Cristu tüxü̃ ngechaü̃xü̃, natürü Tupanana naxcax̱ 
chaca nax pexcax̱ nango̱xẽẽãxü̃cax̱ nax ñuxãcü nax yixĩxü̃ i ngẽma ngechaü̃ 
nax aixcüma pewa nangẽxmaxü̃ i guxü̃ma i Tupanacümagü. 
20Rü ñu̱xma rü name nax nüxü̃ icuax̱üü̃güxü̃ ya Tupana. Erü nüma rü nüxü̃̃́ 
nangẽxma i pora nax tüxna naxããxü̃ i ngẽma naxcax̱ íicaxü̃arü yexeraxüchi 
rü ngẽma nagu rüxĩnüexü̃arü yexeraxüchi. Rü ngẽma norü pora i tawa 
ngẽxmaxü̃maxã nixĩ i naxüaxü̃ i guxü̃ma i ngẽma. 
21Rü ñu̱xma rü name nax guxü̃ma i yaxõgüxü̃ guxü̃gutáma Tupanaxü̃ 
nicuax̱üü̃gü naxcax̱ i ngẽma Ngechuchu ya Cristu üxü̃. Rü ngẽmaãcü yixĩ. 

Epéchiuwa 4 

Tupanaãxẽ ya Üünecü rü wüxigutama tüxü̃ narüxĩnüexẽxẽ 

1Rü ñu̱xma i choma nax Cristuaxü̃̃́ chapuracüxü̃gagu chapoxcuxü̃, rü pexü̃ 
chacax̱axü̃ nax ngẽma duü̃xü̃gü ga Tupana naxcax̱ nacax̱axü̃rüxü̃ mea 
pemaxẽxü̃. Rü pexcax̱ nixĩ ga nacax̱axü̃ ga Tupana nax norü duü̃xü̃gü 
pixĩgüxü̃cax̱. 
2Rü tama name i pegü íperütagü. Rü name nixĩ i pemecümagü rü yáxna 
pegümaxã pexĩnüe rü pegü pengechaü̃gü. 
3Rü name i wüxigu perüxĩnüe rü ñoma wüxitama i duü̃xü̃rüxü̃ pixĩgü ngẽma 
Tupanaãxẽ ya Üünecü naxwax̱exü̃rüxü̃. Rü tama name i pegüchi pexaie rü 
pegü pitoye. 
4Erü ñu̱xma nax Cristuarü duü̃xü̃gü pixĩgüxü̃, rü wüxitama i duü̃xü̃ pixĩgü. 
Rü wüxitama nixĩ i Naãxẽ ya Üünexü̃ i pewa ngẽxmaxü̃. Rü ñu̱xma nax 
Tupana pexü̃ dexü̃ rü wüxitama i maxü̃ i taguma gúxü̃ ípenangu̱xẽxẽ. 
5Rü wüxitama nixĩ ya tórü Cori, rü wüxiaxü̃̃́tama nixĩ i yaxõgüxü̃ rü 
wüxicax̱tama nixĩ ga íibaiü̃xü̃. 
6Rü wüxitama nixĩ ya Tupana ya guxãnatü ixĩcü. Rü nüma rü guxãétüwa 
nangẽxma, rü guxãxü̃ narüngü̃xẽxẽ rü guxãwa namaxü̃. 
7Natürü wüxichigü i yixema rü tanayaxu i ngẽma cuax̱gü i Cristu tüxna 
ãxchaü̃xü̃. 
8Rü ngẽmacax̱ i Tupanaarü ore i ümatüxü̃wa rü ñanagürü: “Rü yexguma 
daxũguxü̃ ga naanewa naxũxgu, rü yéma tüxü̃ nagagü ga guxema marü tüxü̃ 
ínanguxü̃xẽxẽ. Rü duü̃xü̃güna nanaxã ga cuax̱gü”, ñanagürü i ngẽma ore. 
9Rü ñu̱xma Pa Chauenexẽgüx, rü pexna chaca, rü ¿tax̱acüchiga nixĩ i ngẽma 
ore i “Daxũwa naxũ”, ñaxü̃? Rü dücax, ngẽmawa nüxü̃ tacuax̱ ga noxri rü 
ñoma ga naanegu nax ínaxĩxü̃ ga nümax. 

10Rü gumátama Cristu ga ñoma ga naanegu írüxĩcü, rü gumátama nixĩ ga 
daxũguxü̃ i naane ya Tupana íngẽxmaxü̃wa ũcü nax guxãétüwa 
nangẽxmaxü̃cax̱ rü guxü̃wama nangẽxmaxü̃cax̱. 
11Rü nümatama nixĩ ga guxema norü duü̃xẽgüna naxããxü̃ ga tümaarü cuax̱ 
rü tümaarü puracü. Rü tüxü̃ naxuneta ga ñuxre nax tóxnamana norü orexü̃ 
tayarüxugüxü̃cax̱. Rü toguegü rü tüxna nanaxã ga cuax̱ nax duü̃xü̃gümaxã 
nüxü̃ tixuxü̃cax̱ i ngẽma norü ore. Rü toguegü rü tüxna nanaxã ga cuax̱ nax 
duü̃xü̃güaxü̃̃́ tanangúchaü̃xẽẽxü̃ i Tupanaarü ore nax yaxõgüãxü̃cax̱. Rü 
toguegü rü tüxna nanaxã ga cuax̱ nax ngẽma yaxõgüxü̃arü dauruü̃gü 
tixĩgüxü̃cax̱. Rü toguegü rü tüxna nanaxã ga cuax̱ nax norü oremaxã 
tangúexẽẽtaegüxü̃cax̱. 
12Rü yemaacü norü duü̃xü̃güxü̃ nangúexẽxẽ nax ngẽma yaxõgüxü̃xü̃ 
nangü̃xẽẽgüxü̃cax̱ nax ngẽmaãcü guxü̃ma i ngẽma Cristuaxü̃̃́ yaxõgüxü̃ rü 
yexeraãcü nüxü̃ yacuáetanüxü̃cax̱ i norü ore rü naga ixĩnüexü̃. 
13Rü ngẽmaãcü guxãma ya yixema rü tá nawa tangugü nax wüxigu 
yaxõgüxü̃ rü Tupana Nanexü̃ icuáxü̃. Rü ngẽmaãcü tá nawa tangugü nax 
aixcüma Cristurüxü̃ imexü̃. 
14Rü taũtáma ñoma buxü̃gürüxü̃ tixĩgü i tórü õwa. Rü ngẽxguma tax̱acürü 
to i ngu̱xẽẽtaexü̃ ixĩnüegu rü taxũtáma naga taxĩnüe nax tama ñoma 
buanecü ngextámare cuecürüxü̃ tüxü̃ yaxĩgüxẽẽxü̃cax̱. Rü taxũtáma nawe 
tarüxĩ i ngẽma duü̃xü̃gü i norü doramaxã tüxü̃ womüxẽẽgüxü̃ rü norü 
ngu̱xẽẽtaemaxã tüxü̃ ítüexẽẽchaü̃xü̃. 
15Natürü i toma rü yigü ingechaü̃güãcüma nagu taxĩ i ngẽma ore i aixcüma 
ixĩxü̃, nax ngẽmaãcü guxü̃wama yexeraãcü naxrüxü̃ ixĩgüxü̃cax̱ ya Cristu ya 
guxü̃ma i yaxõgüxü̃arü ãẽx̱gacü ixĩcü. 
16Rü Cristu nixĩ i naeru i guxü̃ma i nüxü̃̃́ yaxõgüxü̃, rü nüma nixĩ i 
tümachicagu tüxü̃ yanuchigüxü̃ ya yíxema nüxü̃̃́ yaxõgüxe nax wüxigu 
tanaxüxü̃cax̱ i ngẽma puracü i tüxna naxãxü̃ i wüxichigü. Rü ngẽxguma 

wüxichigü Cristucax̱ mea tanaxü̱xgu rü yigü ingechaxü̃gügu rü guxü̃ma 
meama inixũ. 

Maxü̃ i ngexwaca̱xü̃xü̃ i Cristugagu tüxü̃̃́  ngẽxmaxü̃ 

17Rü ñu̱xma rü Cristuégagu pexü̃ chaxucu̱xẽ nax tama nagu pexĩxamaxü̃cax̱ 
i ngẽma nacümagü i ngẽma duü̃xü̃gü i tama Tupanaxü̃ cuax̱güxü̃ i 
naechitamare maxẽxü̃. 
18Erü Chataná rü nanatoãẽgü i ngẽma duü̃xü̃gü nax chixexü̃gu 
naxĩnüexü̃cax̱. Rü ngẽmacax̱ nüxü̃̃́ nataxuma i maxü̃ i taguma gúxü̃ i 
Tupanawa ne ũxü̃, erü tama nüxü̃ nacuax̱güchaü̃. 
19Rü tama naxãnẽxẽ nax tax̱acürü chixexü̃ naxügüxü̃, rü ngẽmacax̱ nagu 
naxĩ rü nüxü̃̃́ nangúchaü̃ i naguxü̃raü̃xü̃ i chixexü̃gü nax naxügüxü̃. 
20Natürü i pema rü tama ngẽmaãcü nax pemaxẽxü̃cax̱ nixĩ i Cristuaxü̃̃́ 
peyaxõgüxü̃. 
21Yerü pema rü marü mea nüxü̃ pexĩnüe ga Cristuchiga. Rü naxcax̱ pengúe 
nax nüma pexü̃̃́ nanaxwax̱exü̃ãcü nax pemaxẽxü̃, erü marü nüxü̃ pecuax̱ i 
Ngechuchuarü ore i aixcüma ixĩxü̃. 
22Rü ngẽmacax̱ name nixĩ i nüxü̃ perüxoe i ngẽma nũxcümaü̃xü̃ i pecümagü 
ga ü̃pa nagu pexĩxü̃. Yerü yema nũxcümaü̃xü̃ ga perü maxü̃ rü nachixexüchi 
nagagu ga yema pexenearü ngúchaü̃gü i pexü̃ womüxẽẽxü̃. 
23Rü ngẽmacax̱ i ñu̱xma nax Cristuarü pixĩgüxü̃ rü name nixĩ nax Tupanagu 
perüxĩnüexü̃. Rü name nixĩ i Tupanana pegü pexãgü nax Naãxẽ ya Üünexü̃ 
nangexwacaxü̃xẽẽxü̃cax̱ i perü ĩnü. 
24Rü name i penayaxu i ngẽma ngexwacax̱ü̃xü̃ i nacüma ya Tupana pexcax̱ 
mexẽẽxü̃ i nacümarüxü̃ ixĩxü̃. Rü ngẽxguma aixcüma ngẽma nacümagu 
pexĩxgu rü nawex̱gu i perü maxü̃ rü ngẽmawa nataxuma i tax̱acürü chixexü̃. 
25Rü ngẽmacax̱ i ñu̱xma nax Cristuarü pixĩgüxü̃ rü tama name nax 
pidorataa̱x̱güxü̃. Natürü name nixĩ i wüxichigü rü tümamücümaxã 
aixcümaxü̃ tixu. Erü guxãma i yixema rü yigütanüxü̃ i yaxõgüxü̃ tixĩgü. 

26Rü ngẽxguma tax̱acücax̱ penúxgu rü ¡pegüna pedaugü nax tama pecadu 
pexüxü̃cax̱! Rü name i ngẽmatama ngunexü̃gu perüngüxmü naxü̃pa nax 
yanaxücuxü̃ ya üax̱cü. 
27Rü pegüna pedaugü nax tama penaxüchicaxü̃cax̱ i Chataná. 
28Rü ngẽxguma texé petanüwa ngĩ ̃́taa̱x̱gu, rü name nixĩ i nüxü̃ tarüxo i 
ngẽma. Rü name i tümamex̱ẽmaxã mea tapuracü nax ngẽmaãcü tüxü̃̃́ 
nangẽxmaxü̃cax̱ i tümaarü diẽru nax toguxe ya tüxü̃̃́ nataxúxemaxã 
tangauxü̃cax̱. 
29Rü tama name i chixexü̃ i oremaxã pidexagü. Rü name i ore i 
mexü̃maxãxicatama pidexagü nax ngẽma duü̃xü̃gü i pexü̃ ĩnüexü̃ yexeraãcü 
Tupanaga naxĩnüexü̃cax̱ rü nataãẽgüxü̃cax̱. 
30¡Rü pexuãxẽgü nax tama penangechaü̃xẽẽxü̃cax̱ i Tupanaãxẽ ya Üünecü! 
Erü yimá nixĩ ya Tupana pexna namucü nax nüxü̃ pecuáxü̃cax̱ nax aixcüma 
norü duü̃xü̃gü pixĩgüxü̃ ñu̱xmatáta ngẽma ngunexü̃ i nagu pexcax̱ núma 
naxũxü̃ ya Cristu. 
31¡Rü nüxü̃ perüxoe nax nagu perüxĩnüexechaxü̃ ega texé tax̱acürü chixexü̃ 
pexcax̱ uxgux! Rü ngẽxgumarüxü̃ ta name nixĩ nax nüxü̃ perüxoexü̃ nax 
pegüchi pexaiexü̃, rü pegümaxã penuexü̃, rü pegü nax pengaexü̃, rü 
pegümaxã peguxchigagüxü̃. Rü ngẽmaãcü name nax nüxü̃ perüxoexü̃ i 
guxü̃ma i ngẽma chixexü̃ i dexagü. 
32Rü name nixĩ i pegü perüngü̃xẽẽgü rü pegümaxã pemecümagü, rü pegüxü̃̃́ 
pengechaü̃tümüxü̃gü i wüxichigü. Rü ngẽxguma petanüwa texé tax̱acürü 
chixexü̃ pexcax̱ ü̱xgu, rü name i tüxü̃̃́ nüxü̃ perüngü̃ma ya wüxíechigü, yema 
Cristugagu Tupana pexü̃̃́ nüxü̃ rüngü̃maxü̃rüxü̃ ga perü pecadugü. 

Epéchiuwa 5 

Name i mea namaxẽ i Tupanaxacügü 

1Rü ñu̱xma rü Tupanaxacügü ya pexü̃ nangechaü̃güxe pixĩgü. Rü ngẽmacax̱ 
name i naxcax̱ pedauxü̃tae nax naxrüxü̃ pimexü̃. 

2Rü name i pegü pengechaü̃gü yema Cristu tüxü̃ ngechaü̃xü̃rüxü̃. Rü nüma 
rü taxcax̱ nügü inaxã rü taxcax̱ nayu nax yemaacü Tupanacax̱ wüxi i ãmare 
i chix̱emaxü̃ yixĩxü̃cax̱. 
3Rü ñu̱xma nax Tupanaarü duü̃xü̃gü pixĩgüxü̃ rü penaxwax̱e nax norü 
duü̃xü̃gü i üünexü̃rüxü̃ mea pemaxẽxü̃. Rü ngẽmacax̱ tama name nax to i 
ngẽxü̃maxã pemaxẽxü̃, rü ẽx̱na penaxüxü̃ i tax̱acürü to i chixexü̃, rü ẽx̱na 
pexaüexü̃. Rü bai tá nachiga pidexagüxü̃ i ngẽma chixexü̃gü. 
4Rü tama name i tax̱acürü ore i ãũãchixü̃xü̃ pixu, rü ẽx̱na tax̱acürü ore i 
taxuwama mexü̃xü̃ pixu, rü ẽx̱na dexa i ãũchigaxü̃ i chixexü̃wa nadaxü̃xü̃ 
pixu. Erü ngẽma ore i chixexü̃gü rü taxuwama name. Rü narümemae nixĩ 
nax Tupanana moxẽ pexãgüxü̃. 
5Rü aixcüma pemaxã nüxü̃ chixu rü ngẽxguma texé nai i ngexü̃maxã rü ẽx̱na 
nai ya yatümaxã tamaxü̃gu, rüẽx̱na tax̱acürü ãũãchixü̃ Tupanapex̱ewa 
taxü̱xgu, rü ẽx̱na taxaügu (rü yíxema ngẽma nacüma tüxü̃̃́ ngẽxmaxe rü 
düxwa namaxã tatupanaãx̱) rü taxucürüwama taxãchica i ngextá tórü Cori 
ya Cristu rü Tanatü ya Tupana ãẽx̱gacü íixĩxü̃wa. 
6¡Rü ngẽxguma texé tax̱acürü ngu̱xẽẽtae i taxuwama mexü̃maxã pexü̃ 
womüxẽxẽchaü̃gu rü taxṹ i naga pexĩnüexü̃! Erü ngẽma ngu̱xẽẽtae i 
taxuwama mexü̃gagu tá nixĩ ya Tupana poraãcü napoxcuexü̃ i ngẽma 
duü̃xü̃gü i tama naga ĩnüexü̃. 
7Rü ngẽmacax̱ tama name i namaxã pexãmücü rü naga pexĩnüe i ngẽma 
duü̃xü̃gü. 
8Rü ü̃pa ga pema rü ẽanexü̃wa pemaxẽ, yerü tama Tupanaxü̃ pecuax̱. Natürü 
i ñu̱xma nax Cori ya Tupanaxü̃ pecuáxü̃, rü ngóonexü̃wa pemaxẽ. Rü 
ngẽmacax̱ name i duü̃xü̃gü i ngóonexü̃wa ngẽxmagüxü̃ãcü pemaxẽxü̃. 
9Erü ngẽma ngóonexü̃ nixĩ i nango̱xẽẽxü̃ i ngẽma mecüma, rü ngẽma 
wex̱guxü̃, rü ngẽma aixcüma ixĩxü̃. 
10¡Rü pegü pengugü rü naxcax̱ pedaugü i ngẽma tórü Cori namaxã taãẽxü̃! 

11Rü tama name i pema rü ta nagu pexĩ i ngẽma chixexü̃gü i taxuwama mexü̃ 
i ngẽma togü i duü̃xü̃gü i ẽanexü̃wa ngẽxmagüxü̃ ügüxü̃. Natürü narümemae 
nixĩ i penango̱xẽxẽ nax nachixexü̃ i ngẽma naxügüxü̃. 
12Erü ngẽma chixexü̃ i cúãcüma naxügüxü̃ i ngẽma yatügü rü ngexü̃gü, rü 
woo nachiga idexagümaregu rü wüxi i ãnexüchi nixĩ. 
13Rü ngẽxguma ngẽma ngóonexü̃wa nangẽxmagu i ngẽma chixexü̃gü, rü 
mea tá nango̱x nax nachixexü̃. 
14Erü guxü̃ma rü ngẽxguma ngóonexü̃wa nangẽxmagu, rü meama nango̱x 
nax nañuxraxü̃xü̃. Rü ngẽmacax̱ i Tupanaarü orewa rü ñanagürü: 
“¡Nabai̱x̱ãchi i cuma nax cupexü̃, rü írüda i cumax nax icuyarütaxuxü̃! Rü 
Cristu tá cuxcax̱ nanangóonexẽxẽ”, ñanagürü i ngẽma ore. 
15Rü ngẽmacax̱ name nixĩ i pegüna pedaugü rü mea pemaxẽ. ¡Rü taxṹ i 
ngẽma duü̃xü̃gü i naechitamare maxü̃xü̃ãcü pemaxẽxü̃! Rü name nixĩ i 
duü̃xü̃gü i mea naãxẽxü̃ cuáxü̃ãcü pemaxẽxü̃. 
16¡Rü ñu̱xma nax Tupana pexü̃̃́ natauxchaxẽẽxü̃ rü peyoxniẽ nax penaxüxü̃ i 
ngẽma nüma nanaxwax̱exü̃! Erü ñomaü̃cüü rü muxü̃ma i chixexü̃gü 
ínangugü. 
17Rü ñu̱xma rü tama name i duü̃xü̃gü i ngẽãẽmarexü̃ãcü pemaxẽ. Rü name 
nixĩ nax nüxü̃ pecuáxü̃ i tax̱acü nixĩ i tórü Cori pexü̃̃́ naxwax̱exü̃ nax 
penaxüxü̃. 
18Rü tama name i pengãxẽ, erü ngẽma rü chixexü̃wa tüxü̃ nagagü i 
ngẽxguma ngẽmaãcü imaxẽgu. Natürü name nixĩ i Tupanaãẽ i Üünexü̃na 
pegü pexãgü nax pewa nangẽxmaxü̃cax̱ rü pemaxã inacuáxü̃cax̱. 
19Rü name nixĩ i Tupanaarü orechigagu rü norü wiyaegügu pegümaxã 
pidexagü rü pegümaxã nüxü̃ pixu. Rü name nixĩ i naguxü̃raü̃xü̃ i norü 
wiyaegügu pewiyaegü, nax ngẽmaãcü guxü̃ne ya perü maxü̃nemaxã tórü 
Corixü̃ picuax̱üü̃güxü̃cax̱. 

20Rü name nixĩ i guxü̃guma tórü Cori ya Ngechuchu ya Cristuégagu Tanatü 
ya Tupanana moxẽ pexãgü naxcax̱ i guxü̃ma i norü ngü̃xẽxẽ. 

Ngẽma yaxõgüxü̃arü maxü̃chiga 

21Rü ñu̱xma nax Cristuaxü̃̃́ peyaxõgüxü̃ rü nüxü̃ pengechaü̃gü̃xü̃, rü name 
nixĩ i pegüga pexĩnüe i wüxichigü. 
22Rü pemax, Pa Ngexü̃güx, rü ngẽma nax tórü Coriga pexĩnüexü̃rüxü̃ rü 
name nixĩ nax petega pexĩnüexü̃. 
23Erü nüma ya yatü rü naxmax̱eru nixĩ, ngẽxgumarüxü̃ ya Cristu nax guxü̃ma 
i yaxõgüxü̃eru nax yixĩxü̃. Rü ngẽma yaxõgüxü̃ rü Cristuxü̃ne nixĩgü, rü 
Cristu rü norü Maxẽxẽẽruxü̃ nixĩ. 
24Rü ngẽxgumarüxü̃ nax Cristumex̱ẽwa nangẽxmagüxü̃ i ngẽma yaxõgüxü̃, 
rü ngẽxgumarüxü̃ ta i ngẽma ngexü̃gü rü name nax guxü̃guma natega 
naxĩnüexü̃. 
25Rü pemax, Pa Yatügüx, rü name i pemax̱ü̃ pengechaü̃gü, yema nax Cristu 
guxü̃ma i yaxõgüxü̃xü̃ nangechaü̃xü̃ rü norü maxü̃ naxcax̱ inaxãxü̃rüxü̃. 
26Rü yemaacü nanaxü ga Cristu nax nügüxü̃̃́ tüxü̃ yaxüünexẽẽxü̃cax̱ i 
guxãma i yixema nax yaxõgüxü̃. Rü norü oremaxã rü ngẽma dexá i nawa 
íibaiü̃xü̃maxã tüxü̃ nimexẽẽgü nax napex̱ewa imexü̃cax̱. 
27Rü yemaacü tüxü̃ nimexẽxẽ nax nügütama tüxü̃ nawéxü̃cax̱ nax aixcüma 
guxü̃wama imexü̃ rü nax nataxuxü̃ma i tax̱acü i tórü chixexü̃ rü bai i 
írarüwa. Rü yemaacü tüxü̃ nade nax ixüünegüxü̃cax̱ rü guxü̃wama 
napex̱ewa imexü̃cax̱. 
28Rü yema nax Cristu tüxü̃ nangechaü̃xü̃rüxü̃, rü wüxichigü ya yatü rü 
nanaxwax̱e nax naxmax̱ü̃ nangechaü̃xü̃ ñoma nügüxü̃nexü̃ nax 
nangechaü̃xü̃rüxü̃. Rü yíxema tümamax̱ü̃ ngechaü̃xe rü tügütama nixĩ i 
tangechaü̃xü̃. 
29Erü tataxuma ya texé ya tümaxü̃nechi aixe, natürü tanaxüwemü rü meama 
nüxna tadau ngẽma Cristu guxü̃ma i yaxõgüxü̃na dauxü̃rüxü̃. 

30Rü guxãma i yixema nax yaxõgüxü̃ rü Cristuxü̃ne tixĩgü rü wüxigu 
naxü̃newa taxügü. 
31Rü ngẽmacax̱ i Tupanaarü ore i ümatüxü̃wa rü ñanagürü: “Wüxichigü ya 
yatü rü nanatüna rü naéna tá nixũgachi nax naxmax̱maxã nangẽxmaxü̃cax̱. 
Rü ngẽmaãcü i ngẽma taxre rü wüxi tátama nixĩgü”, ñanagürü i ngẽma ore. 
32Rü ngẽma orewa nango̱x i ngẽma ẽxü̃guxü̃ ga noxri Tupanaxicatama nüxü̃ 
cuáxü̃. Rü ngẽmagu chanangu nax Cristu rü ngẽma yaxõgüxü̃ rü wüxitama 
yaxĩgüxü̃. 
33Natürü ngẽma ore rü pechiga ta nixĩ. Rü wüxichigü i pema i yatügü rü 
name nixĩ i pemax̱ü̃ nax pengechaü̃xü̃ ngẽma pegütama nax 
pengechaü̃xü̃rüxü̃. Rü ngẽxgumarüxü̃ ta i pemax, i ngexü̃gü rü penaxwax̱e i 
petega pexĩnüe. 

Epéchiuwa 6 

1Pa Buxü̃güx, ñu̱xma nax Cristuarü pixĩgüxü̃, rü name nixĩ i penatüga rü 
peéga pexĩnüe, erü ngẽma nixĩ i aixcüma mexü̃. 
2-3Yerü yema mugü ga Moiché ü̃matüxü̃tanüwa rü yema mu ga nüxíraxü̃xü̃ 
wüxi ga unetamaxã Tupana nüxü̃ ixuxü̃, rü ñanagürü: “¡Tüxü̃ nangechaü̃ ya 
cunatü rü cué nax cutaãẽxü̃cax̱ rü namáxü̃cax̱ i curü maxü̃ i ñoma i 
naanewa!” ñanagürü. 
4Rü pemax, Pa Papagü rü Pa Mamagüx, rü tama name i penanuexẽxẽ i 
pexacügü. Rü name nixĩ i mea peyaxucu̱xẽgü rü naãxẽxü̃ nüxü̃ pecuax̱ẽxẽ 
rü penangúexẽxẽ i ngẽma tórü Coriarü ore. 
5Rü pemax, Pa Mugüruü̃güx, rü name nixĩ i mea naga pexĩnüe i ngẽma perü 
corigü i ñoma i naanewa ngẽxmagüxü̃. Rü penaxwax̱e i nüxü̃ 
pengechaü̃güãcüma rü nüxü̃ pemuü̃ẽãcüma mea naga pexĩnüe ñoma 
Cristuaxü̃̃́ pepuracüexü̃rüxü̃. 
6Rü tama name ega perü corigü pexü̃ dawenüguxicatama mea nüxü̃̃́ 
pepuracüe nax ngẽmaãcü pemaxã nataãẽxü̃cax̱. Natürü ñu̱xma nax 

Cristuarü duü̃xü̃gü pixĩgüxü̃, rü name nixĩ i guxü̃ma i perü ngúchaü̃maxã 
penaxü i ngẽma Tupana pexü̃̃́ naxwax̱exü̃. 
7Rü ngẽma puracü i perü cori pexna ãxü̃, rü name nixĩ i petaãẽãcüma 
penaxü, ñoma tórü Cori ya Ngechuchuaxü̃̃́ pepuracüexü̃rüxü̃. Erü aixcüma 
nüxü̃̃́ nixĩ i pepuracüexü̃ rü tama i duü̃xü̃güaxü̃̃́. 
8Rü name nixĩ i ngẽmaãcü mea pepuracüe, erü nüxü̃ pecuax̱ rü wüxichigü i 
pema rü woo wüxi i coriarü mugüruxü̃ pixĩgügu rü ẽx̱na taxúxearü 
mugüruxü̃ pixĩgügu, natürü tórü Cori ya Ngechuchu tá pexü̃̃́ nanaxütanü 
naxcax̱ i ngẽma mexü̃ i pexüxü̃. 
9Rü pemax, Pa Corigüx, rü name nixĩ i ngẽxgumarüxü̃ ta mea namaxã 
ipecuax̱ i perü duü̃xü̃gü. Rü tama name i tax̱acürü chixexü̃maxã 
penaxãũxũne. Rü nüxna pecuax̱ãchie nax pema rü perü mugüruü̃gümaxã 
wüxigu tórü Cori ya daxũgucümex̱ẽwa pengẽxmagüxü̃. Rü aixcüma guxãma 
i yixema rü tawüxigumare i napex̱ewa ya tórü Cori ya Cristu. 

Cristuarü duü̃xü̃güarü poxü̃ruxü̃gü na̱xcha̱xwa i Chataná 

10Rü ñu̱xmax, Pa Chauenexẽgüx, rü name nixĩ i pegü peporaexẽxẽ namaxã i 
ngẽma pora i tórü Coriwa ne ũxü̃. 
11¡Rü pegü penaxǘ i guxü̃ma i ngẽma poxü̃ruxü̃gü ya Tupana pexna ãxü̃ nax 
ngẽmamaxã pegü ípepoxü̃xü̃cax̱ i ngẽxguma Chataná pexü̃ 
womüxẽxẽchaü̃gu! 
12Erü tama duü̃xü̃gü i taxrüxü̃ ãmachixü̃ rü ãxchinax̱ãxü̃maxã nixĩ i yigü 
idai̱x̱ü̃. Natürü ngẽma namaxã yigü idai̱x̱ü̃ nixĩ i Chatanáarü duü̃xü̃gü i 
ngo̱xogü i chixexü̃gü i poraexü̃. Rü nümagü rü namaxã inacuax̱ i ñoma i 
naanearü chixexü̃gü rü guxü̃wama daxũwa nangẽxmagü rü tüxü̃ 
narüporamaegüchaü̃. 
13Rü ngẽmacax̱ name nixĩ i penayauxgü i guxü̃ma i ngẽma poxü̃ruü̃gü ya 
Tupana pexna ãxü̃, nax ngẽmaãcü pegü ípepoxü̃xü̃cax̱ i ngẽxguma ngẽma 
naãxẽgü pexü̃ nachixexẽẽchaü̃gu. Rü ngẽmaãcü taxũtáma pemaxã tapora i 
ngẽma naãxẽgü i chixexü̃ rü tá nüxü̃ perüporamaegü. 

14Rü ngẽmacax̱ name nixĩ i mea pegüna pedaugü nax tama ngẽma perü 
uanümex̱ẽgu peyixü̃cax̱. Rü Tupanaarü ore i aixcüma ixĩxü̃maxã pegü 
pigoye. Rü pegü picuxcuchi i Tupanacüma i peremüarü poxü̃ruxü̃ ixĩxü̃. 
15Rü mea picuai̱x̱cuchi nax ípememarexü̃cax̱ nax nüxü̃ peyarüxugüexü̃cax̱ i 
ore i mexü̃ i ngüxmüxẽẽruxü̃. 
16Rü ngẽma guxü̃arü yexera nixĩ nax peyaxõgüxü̃, erü ngẽma perü õmaxã 
nixĩ i pegü ípepoxü̃güxü̃ nax̱chax̱wa ya Chatanáarü chuxchigü ya ãũcümane. 
17Rü ñu̱xma nax pexü̃̃́ nangẽxmaxü̃ i maxü̃ i taguma gúxü̃, rü name nixĩ i 
ngẽmamaxã pexãpatex̱e nax ngẽmamaxã pegü ípepoxü̃xü̃cax̱ i peeruwa. Rü 
penayaxu i Tupanaarü ore i perü tara ixĩxü̃ i Naãxẽ ya Üünexü̃ pexna ãxü̃. 
18Rü name i guxü̃guma peyumüxẽgüxü̃. ¡Rü guxü̃guma Tupanaãxẽ i 
Üünexü̃arü ngü̃xẽẽmaxã Tupanana peca! ¡Rü pexuãxẽ nax taguma nüxü̃ 
perüxoexü̃cax̱! Rü ngẽmaãcü name i naxcax̱ peyumüxẽgü i guxü̃ma i 
duü̃xü̃gü i Tupanaaxü̃̃́ yaxõgüxü̃. 
19Rü ngẽxgumarüxü̃ ta chanaxwax̱e i chau̱̱xcax̱ peyumüxẽgü nax Tupana 
choxü̃ rüngü̃xẽẽxü̃cax̱ rü choxna naxããxü̃cax̱ i ngẽma ore i nüma 
nanaxwax̱exü̃ nax nüxü̃ chixuxü̃. Rü chanaxwax̱e i Tupanana naxcax̱ peca 
nax choxü̃ naporaxẽẽxü̃cax̱ nax tama chamuü̃ãcüma nüxü̃ chixuxü̃cax̱ rü 
mea chanango̱xẽẽxü̃cax̱ i ngẽma norü ore i Cristuchiga ga noxri ẽxü̃guxü̃ i 
ñu̱xma maxü̃ tüxna ãxü̃. 
20Rü Tupana rü choxü̃̃́ ningucuchixẽxẽ nax nachicüü duü̃xü̃gümaxã nüxü̃ 
chixuxü̃cax̱ i norü ore. Rü ngẽma oregagu nixĩ i chapoxcuxü̃ i ñu̱xmax. ¡Rü 
chau̱̱xcax̱ peyumüxẽgü nax tama chamuü̃ãcüma nüxü̃ chixuxü̃cax̱ i ngẽma 
norü ore! 

Pauru rü wenaxarü yema duü̃xü̃güxü̃ narümoxẽ 

21Rü taenexẽ ya nüxü̃ ingechaü̃cü ya Tíquicu, rü mecü ya chorü ngü̃xẽẽruxü̃ 
nixĩ i tórü Coriarü puracüwa. Rü nüma tá pemaxã nüxü̃ nixu i guxü̃ma i 
chauchiga nax ñuxãcü choxü̃ naxüpetüxü̃ i nua. 

22Rü ngẽmacax̱ nixĩ i pexü̃tawa chanamuxü̃, nax pemaxã nüxü̃ yaxuxü̃cax̱ 
nax ñuxãcü toxü̃ naxüpetüxü̃ rü ngẽmaãcü pexü̃ nataãẽxẽẽxü̃cax̱. 
23Pa Chauenexẽgü i Yaxõgüxü̃x, chanaxwax̱e nax Tanatü ya Tupana rü tórü 
Cori ya Ngechuchu ya Cristu pexü̃ rüngü̃xẽẽgüxü̃ nax pegümaxã 
petaãẽgüxü̃cax̱, rü pegü pengechaü̃güxü̃cax̱ rü mea peyaxõgüxü̃cax̱. 
24Rü chanaxwax̱e i Tanatü ya Tupana tüxü̃ rüngü̃xẽẽgü ya guxãma ya 
yíxema tórü Cori ya Ngechuchu ya Cristuxü̃ ngechaü̃güxe. Rü ngẽmaãcü 
yixĩ. 

Pirípuwa 

Pirípuwa 1 

Pauru rü nüxü̃ narümoxẽ ga yema yaxõgüxü̃ ga Pirípuwa yexmagüxü̃ 

1Pa Toenexẽgü ya Pirípuwa Ngẽxmagüxex, choma i Pauru rü namaxã i 
taenexẽ i Timutéu nixĩ i pexcax̱ tanaxümatüxü̃ i ñaa popera. Rü toma rü 
Ngechuchu ya Cristuarü puracütanüxü̃ tixĩgü. Rü pexcax̱ tanaxümatü i pema 
i yaxõgüxü̃arü ãẽx̱gacügü nax pixĩgüxü̃, rü pema i Tupanapatawa 
ngü̃xẽẽruü̃gü nax pixĩgüxü̃, rü guxãma i pema ya Ngechuchu ya Cristuaxü̃̃́ 
yaxõgüxe. 
2Rü chanaxwax̱e i Tanatü ya Tupana rü tórü Cori ya Ngechuchu ya Cristu 
poraãcü pexü̃ nangechaxü̃ rü pexü̃ nataãẽxẽxẽ. 

Pauru rü yema yaxõgüxü̃ca̱x nayumüxẽ 

3Rü guxü̃guma i ngẽxguma pexna chacuax̱ãchigu rü chorü Tupanana moxẽ 
chaxã. 
4Rü ngẽxguma chayumüxẽgux, rü guxü̃guma chataãẽãcüma pexcax̱ 
chayumüxẽ i guxãma i pemax. 
5Erü pema rü noxritama Tupanaarü orexü̃ pexĩnüegumama rü poraãcü 
choxü̃ perüngü̃xẽxẽ nax nüxü̃ chixuxü̃cax̱ i norü ore i mexü̃. Rü ñu̱xma rü 
ta choxü̃ perüngü̃xẽẽgüecha. 
6Rü Tupana rü marü inanaxügü i wüxi i mexü̃ i puracü i perü maxü̃wa. Rü 
nüxü̃ chacuax̱ rü nüma rü guxü̃gutáma nanaxüecha i ngẽma puracü 
ñu̱xmatáta yanguxẽẽã i ngẽxguma ínanguxgu ya Ngechuchu ya Cristu. 
7Rü aixcüma name nax ngẽmaãcü pemaxã nagu charüxĩnüxü̃ i guxãma i 
pemax, erü poraãcü pexü̃ changechaü̃ rü Tupana rü wüxigu tüxü̃ 
narüngü̃xẽxẽ i guxãma i yixema. Rü woo ñu̱xma nax chapoxcuxü̃ rüex̱na 
ega ãẽx̱gacügüpex̱ewa choxü̃ nagagügu, rü Tupana choxü̃ narüngü̃xẽxẽ i 
ngẽxguma norü oreétüwa chidexagu rü ãẽx̱gacügümaxã nüxü̃ chixuxgu nax 
ngẽma orewa yixĩxü̃ i nüxü̃ iyarüngau̱̱xü̃ i tórü maxü̃ i taguma gúxü̃. Rü 

nüxü̃ chacuax̱ rü ngẽma choxü̃ nangü̃xẽẽxü̃ãcüma, rü pexü̃ rü ta 
narüngü̃xẽxẽ. 
8Rü Tupana nüxü̃ nacuax̱ nax poraãcü pexü̃ chadauxchaü̃xü̃ rü pexü̃ nax 
changechaü̃xü̃ i guxãma i pemax, ngẽma Ngechuchu ya Cristu pexü̃ nax 
ngechaü̃xü̃rüxü̃. 
9Rü chorü yumüxẽwa naxcax̱ íchaca nax yexeraãcü pegü pengechaü̃güxü̃cax̱ 
nax yexeraãcü Tupanaxü̃ pecuáxü̃cax̱ rü nüma yexeraãcü cuax̱ pexna 
naxãxü̃ nax nüxü̃ pecuáxü̃cax̱ nax mea naxcax̱ pemaxẽxü̃. 
10Rü ngẽmaãcü pexcax̱ chayumüxẽ erü chanaxwax̱e nax mea penangugüxü̃ 
i tax̱acü nixĩ i aixcüma mexü̃ i Tupanapex̱ewa. Rü chanaxwax̱e nax aixcüma 
namexü̃ i perü maxü̃ nax taxucax̱ma tax̱acücax̱ Tupana pexna caxü̃cax̱ i 
ngẽxguma ínanguxgu ya Cristu. 
11Rü naxcax̱ íchaca nax Ngechuchu ya Cristu pexü̃ rüngü̃xẽẽxü̃cax̱ nax 
aixcüma namexü̃cax̱ i perü maxü̃ rü aixcüma penaxüxü̃cax̱ i ngẽma 
Tupanapex̱ewa mexü̃ nax ngẽmaãcü Tupanaga pexĩnüexü̃cax̱ rü nüxü̃ 
picuax̱üü̃güxü̃cax̱. 

Cristugagu nixĩ i chamaxü̃xü̃ 

12Pa Chauenexẽgüx, chanaxwax̱e i nüxü̃ pecuax̱ rü guxü̃ma i ngẽma choxü̃ 
üpetüxü̃, rü aixcüma ngẽmaãcü choxü̃ naxüpetü nax yexeraãcü 
natachigaxü̃cax̱ i Tupanaarü ore i mexü̃. 
13Rü ñu̱xma rü guxü̃ma i ngẽma churaragü i ãẽx̱gacüpataarü dauruü̃gü rü 
guxü̃ma i ngẽma togü i ngéma ngẽxmagüxü̃ nüxü̃ nacuax̱gü nax Cristucax̱ 
nixĩ nax chapoxcuxü̃. 
14Rü ñu̱xma nax chapoxcuxü̃ rü ngẽma rümumaexü̃ i taenexẽgü i yaxõgüxü̃ 
rü nüxü̃̃́ nangúchaü̃ nax tama namuü̃eãcüma nüxü̃ yaxugüxü̃ i Tupanaarü 
ore. 
15Rü aixcüma nixĩ i ñuxre i duü̃xü̃gü rü togüxü̃ nax 
yaxãũxãchixẽẽxü̃cax̱mare nüxü̃ nixugüexü̃ i Cristuchiga, erü togüxü̃ 

narüyexerachaü̃. Natürü nangẽxma i togü i duü̃xü̃gü i aixcüma mexü̃gu 
naxĩnüeãcüma mea nüxü̃ ixugüexü̃ i ngẽma ore. 
16Rü ñuxre i duü̃xü̃gü rü Cristuchigaxü̃ nixugüe erü choxü̃ nangechaü̃gü rü 
nüxü̃ nacuax̱gü nax Tupana nuxma choxü̃ muxü̃ nax íchanapoxü̃xü̃cax̱ i 
norü ore. 
17Natürü nangẽxma i togü i noxrütama ngúchaü̃cax̱ daugüxü̃ rü ngẽmacax̱ 
nüxü̃ ixugüexü̃ i ngẽma ore. Rü nümagü rü tama mexü̃gu narüxĩnüe, rü 
naxcax̱ nadaugü nax yexeraãcü choxü̃̃́ naguxchaxẽẽgüãxü̃ i ñu̱xma nax 
chapoxcuxü̃. 
18-19Natürü nüetama nixĩ ega woo ngẽmaãcü yixĩxgu. Erü woo mexü̃ i norü 
ngúchaü̃maxã yixĩxgu rü ẽx̱na tama, natürü Cristuchigaxü̃ nixugüe. Rü 
ngẽma rü wüxi i taãxẽ nixĩ i chau̱̱xcax̱. Rü guxü̃gutáma chataãẽecha erü 
nüxü̃ chacuax̱ rü guxü̃ma i ngẽma rü chorü mexü̃cax̱ tá nixĩ. Erü chau̱̱xcax̱ 
peyumüxẽgü rü choxü̃ narüngü̃xẽxẽ ya Ngechuchu ya Cristuãxẽ. 
20Rü ngẽma poraãcü chanaxwax̱exü̃ nixĩ nax taguma tax̱acürü chixexü̃ 
chaxüxü̃ nax taxucax̱ma chaugücax̱ chaxãnexü̃cax̱. Rü chanaxwax̱e i 
guxü̃guma íchamemare nax guxãpex̱ewa tama chamuü̃ãcüma Cristuchigaxü̃ 
chixuxü̃. Rü ñu̱xma nax chamaxü̃xü̃ rü woo chayu̱xgu rü chanaxwax̱e i 
guxü̃guma aixrügumarüü̃tama chaugagu Cristuxü̃ nicuax̱üü̃gü i duü̃xü̃gü. 
21Erü chau̱̱xcax̱ rü Cristuarü ngúchaü̃ nax chaxüxü̃cax̱ nixĩ nax chamaxü̃xü̃. 
Natürü ngẽxguma chayu̱xgu rü ngẽma rü ta name, erü Cristuxü̃tawa tá 
changexma i ngẽxguma. 
22Rü ñu̱xma nax chamaxü̃xü̃ rü choxü̃̃́ natauxcha nax chanaxüxü̃ i tórü 
Coriarü puracü. Rü ngẽmacax̱ tama nüxü̃ chacuax̱ i tax̱acü nixĩ i rümemaexü̃ 
i chau̱̱xcax̱, ngẽma nax chayuxü̃ rü ẽx̱na nax chamaxü̃xü̃. 
23Rü ngẽmacax̱ tama nüxü̃ chacuax̱ nax tax̱acü yixĩxü̃ i chau̱̱xcax̱ 
rümemaexü̃ i ngẽma taxrewa. Erü ñuxguacü rü chanaxwax̱e nax chayuxü̃ 
nax Cristuxü̃tawa changexmaxü̃cax̱. Rü ngẽma nixĩ i aixcüma yexera 
rümemaexü̃ i chau̱̱xcax̱. 

24Natürü nagu charüxĩnü rü narümemae nixĩ nax pexcax̱ rü ñoma i 
chaxunemaxãtama nax chamaxü̃xü̃ nax ngẽmaãcü pexü̃ charüngü̃xẽẽxü̃cax̱. 
25Rü ñu̱xma nax mea nüxü̃ chacuáxü̃ nax pechoxwax̱exü̃, rü ngẽmawa nüxü̃ 
chacuax̱ nax taxũtáma paxa chayuxü̃. Rü ngẽmaãcü tá chamaxãma nax pexü̃ 
charüngü̃xẽxẽxü̃cax̱ nax yexeraãcü Cristucax̱ pemaxẽxü̃cax̱ rü yexeraãcü 
taãẽãcüma nüxü̃̃́ peyaxõgüxü̃cax̱. 
26Rü ngẽmaãcü wena táxarü petanüwa changexma. Rü ngẽxguma wena 
choxü̃ pedaugügu rü aixcüma tá petaãẽgü, erü tá pexü̃̃́ nangẽxma nax 
tax̱acücax̱ Ngechuchu ya Cristuxü̃ picuax̱üü̃güxü̃. 
27Rü ngẽma guxü̃arü yexera rümemaexü̃ nixĩ nax naxcax̱ pedauxü̃ nax mea 
pemaxẽxü̃, ngẽma Cristuarü ore pemaxã nüxü̃ ixuxü̃rüxü̃. Rü ngẽxguma 
petanüwa chaxũxgu rü ẽx̱na woo tama ngéma chaxũxgu, natürü nüxü̃ 
chaxĩnüchaü̃ nax guxãma wüxigu pegü peporaexẽẽxü̃ nax taguma nüxü̃ 
perüchauxü̃cax̱ nax peyaxõgüxü̃, rü ngẽmaãcü Tupanaaxü̃̃́ pepuracüexü̃ nax 
yexeraãcü yaxũchigüxü̃cax̱ i norü ore. 
28¡Rü taxũtáma perü uanügüxü̃ pemuü̃e nax nüxü̃ pixuxü̃ i ngẽma ore! Rü 
ngẽma nax tama nüxü̃ pemuü̃exü̃ rü ngẽma rü wüxi i cuax̱ruxü̃ tá nixĩ nüxü̃̃́ 
i perü uanügü. Rü ngẽmawa tá nüxü̃ nacuax̱gü nax yuwa tá naxĩxü̃ i nümagü 
natürü i pema rü tá maxü̃wa nax pexĩxü̃. Rü Tupana tá nixĩ ya pexü̃ 
rüngü̃xẽxẽcü nax tama nüxü̃ pemuü̃exü̃cax̱ i ngẽma perü uanügü. 
29Rü ñu̱xma nax Tupana pexü̃ natauxchaxẽẽxü̃ nax Cristuaxü̃̃́ peyaxõgüxü̃, 
rü ngẽxgumarüxü̃ tá ta pexna nanaxã i pora nax Cristucax̱ ngúxü̃ pingegüxü̃. 
30Pema rü choma rü wüxigu Tupanaarü puracüwa tangexmagü, rü 
tanaxüama i ngẽma puracü woo texé tüxü̃̃́ naguxchaxẽẽgux. Rü ü̃pa rü marü 
choxü̃ pedau ga woo guxchaxü̃ chau̱̱xcax̱ ínguxgu chanaxüamaxü̃ i ngẽma 
puracü. Rü ñu̱xma rü ta nüxü̃ picuáchiga nax chanaxüamaxü̃ woo 
guxchaxü̃gü nax chau̱̱xcax̱ íngugüxü̃. 

Pirípuwa 2 

Cristu rü ñoma taxuxü̃ma yixĩxü̃rüxü̃ nügü nixĩxẽxẽ 

1Rü ngẽmacax̱, Pa Chauenexẽgüx, rü ñu̱xma nax Cristuarü duü̃xü̃gü 
pixĩgüxü̃, ¿rü aixcüma yixĩxü̃ i nüma pexü̃ nataãẽxẽẽxü̃? ¿Rü aixcüma yixĩxü̃ 
i ngẽma taãẽmaxã togüxü̃ petaãxẽxẽxẽxü̃? ¿Rü aixcüma yixĩxü̃ i Tupanaãxẽ 
ya Üünecü pexü̃tawa ngẽxmaxü̃? ¿Rü aixcüma yixĩxü̃ i pegüxü̃̃́ 
pengechaü̃tümüxü̃güxü̃? 
2Rü ngẽxguma chi ngẽmaãcü yixĩxgu, rü chanaxwax̱e i guxãma wüxigu 
perüxĩnüe, rü aixcüma guxãma pegü pengechaü̃gü, rü guxãma wüxitama i 
ĩnü pexü̃̃́ nangẽxma, rü guxãma wüxitama i ngúchaü̃cax̱ pedau. Rü 
ngẽxguma ngẽmaãcü pemaxẽgu rü wüxi i chorü taãxẽ tá nixĩ. 
3Rü tama name nax togüarü yexera pegü pixĩgüxẽẽxü̃ rü pegü 
picuax̱üü̃güxü̃. Rü narümemae nixĩ i wüxichigü nagu perüxĩnüe nax ngẽma 
togü rü perü yexera yixĩgüxü̃. 
4¡Rü tama pegüguxicatama perüxĩnüe, natürü name nax ngẽma togügu 
perüxĩnüexü̃ rü pegü perüngü̃xẽxẽgüxü̃! 
5Rü name nixĩ ga yema Ngechuchu ya Cristu nagu rüxĩnüxü̃gu nax 
perüxĩnüexü̃ i pemax. 
6Yerü nüma ga Cristu rü woo Tupanaxü̃chi nax yixĩxü̃, natürü tama nügü 
yéma ninuxũ. 
7-8Rü yemacax̱ yéma nanatax̱ ga norü mexü̃gü ga daxũguxü̃ ga naanewa. Rü 
wüxi i mugüruxü̃ nügü nixĩxẽxẽ. Rü ñoma wüxi i duü̃xü̃rüxü̃ ñoma ga 
naanegu nabu. Rü yexguma marü duü̃xü̃ yixĩxgu ga nümax, rü ñoma 
taxuxü̃ma yixĩxü̃rüxü̃ nügü nixĩxẽxẽ. Rü Tupanaga naxĩnü ñu̱xmata 
curuchagu nayu. 
9Rü yemacax̱ ga Tupana rü guxü̃étüwa nanangexmaxẽxẽ rü 
nayangucuchixẽxẽ nax guxü̃ma i naégaétüwa nangẽxmaxü̃cax̱. 
10Rü yemaacü nanaxü ga Tupana nax Ngechuchupex̱egu tacaxã̃́pü̱xügüxü̃cax̱ 
rü nüxü̃ ticuax̱üü̃güxü̃cax̱ ya guxãma ya texé ya daxũguxü̃ i naanewa 

ngẽxmagüxe, rü guxãma i ñoma i naanewa ngẽxmagüxe, rü guxãma ya marü 
yuexe. 
11Rü yemaacü Tupana ãẽx̱gacüxü̃ nayaxĩxẽxẽ nax guxãma nüxü̃ ixuxü̃cax̱ 
nax tórü Cori yixĩxü̃ ya Ngechuchu ya Cristu rü ngẽmaãcü guxãma nüxü̃ 
icuax̱üü̃güxü̃cax̱ ya Tanatü ya Tupana. 
Cristuarü duü̃xü̃gü rü ñoma omügürüxü̃ nixĩgü i natanüwa i ngẽma duü̃xü̃gü i 

tama yaxõgüxü̃ 

12Rü ngẽmacax̱ chanaxwax̱e i chauga pexĩnüe, Pa Chauenexẽgü ya Pexü̃ 
Changechaü̃güxe. Rü yéma petanüwa chayexmagu chauga nax 
pexĩnüexü̃arü yexera chanaxwax̱e i chauga pexĩnüe i ñu̱xma nax tama 
petanüwa changexmaxü̃. Rü chanaxwax̱e i Tupanaxü̃ pemuü̃ẽãcüma pegü 
peporaexẽxẽ nax nawe perüxĩxü̃ i ngẽma ore i maxü̃ tüxna ãxü̃. 
13Erü Tupana nixĩ ya perü maxü̃wa puracücü nax mexü̃gu perüxĩnüexü̃cax̱. 
Rü nüma nixĩ i pexü̃ nangü̃xẽẽxü̃ nax naga pexĩnüexü̃cax̱ rü 
peyanguxẽẽxü̃cax̱ i ngẽma norü ngúchaü̃. 
14Rü guxü̃ma i ngẽma Tupanacax̱ pexüxü̃wa rü tama name i oõcü penaxü rü 
tama name nax pegü naxcax̱ pechoxü̃gagüxü̃. 
15-16Rü name i ngẽmaãcü mea pemaxẽ nax taxúema tax̱acürü chixexü̃xü̃ 
pewa iyangau̱̱xü̃cax̱. Rü penaxwax̱e i Tupanaxacügü i mea maxẽxü̃ pixĩgü i 
natanüwa i ngẽma duü̃xü̃gü i chixexü̃ rü chixeãẽgümarexü̃. Rü ngẽxguma 
ngẽma duü̃xü̃gümaxã nüxü̃ pixugüyane i ngẽma ore i mexü̃ i tüxü̃ 
maxẽxẽẽxü̃, rü natanüwa rü ñoma woramacurigü ya ẽanexü̃wa 
ibáixgücürüxü̃ tá pixĩgü. Rü ngẽmaãcü i ngẽxguma wena núma naxũxgu ya 
Cristu rü choma rü tá chataãxẽ, erü tá nüxü̃ chadau nax tama 
natücax̱mamare yixĩxü̃ ga yema puracü ga petanüwa chaxüxü̃. 
17Rü ñu̱xma nax mea peyaxõgüxü̃, rü ngẽma nixĩ i perü ãmare i Tupanana 
pexãxü̃. Rü ngẽma nax mea yanguxü̃cax̱ i ngẽma perü ãmare i 
Tupanapex̱ewa, rü choma rü íchamemare nax Tupanacax̱ ichanaxãxü̃ i 
chorü maxü̃ rü chayuxü̃. Rü ngẽmacax̱ woo chayu̱xgu rü wüxi i taãxẽ tá nixĩ 
i chau̱̱xcax̱. Rü chanaxwax̱e i pemax rü ta wüxigu chomaxã petaãẽgü. 

18Rü ngẽmacax̱ chanaxwax̱e nax pema rü ta wüxigu chomaxã petaãẽgüxü̃. 
Timutéu rü Epaporudítu 

19Rü ngẽxguma tórü Cori ya Ngechuchu naxwax̱egu rü paxa petanüwa 
chanamuxchaü̃ ya taenexẽ ya Timutéu nax nüma pexü̃ íyadauxü̃cax̱ rü 
choma rü chataãẽxü̃cax̱ i ngẽxguma núma nangeãgu i pechiga. 
20Rü aixcüma nataxuma i to i chorü ngü̃xẽẽruxü̃ i Timutéurüxü̃ aixcüma 
pegu rüxĩnüxü̃ rü pexü̃ rüngü̃xẽẽchaü̃xü̃. 
21Erü guxü̃ma i togü rü naxcax̱ nadaugü i noxrütama ngúchaü̃gü, rü tama 
aixcüma nagu narüxĩnüe i ngẽma Ngechuchu ya Cristuarü ngúchaü̃. 
22Natürü i pema rü marü nüxü̃ pecuax̱ nax ñuxãcü mea namaxü̃xü̃ i Timutéu, 
rü ñuxãcü choxü̃ nangü̃xẽẽxü̃ i Tupanaarü orearü uchigawa, ñoma wüxi i 
nane i nanatüxü̃ rüngü̃xẽẽxü̃rüxü̃. 
23Rü ngẽmacax̱ i ngẽxguma nüxü̃ chacuax̱gu nax tax̱acü tá choxü̃ üpetüxü̃ i 
núma, rü ñu̱xũchi ngéma petanüwa chanamuxchaü̃ i Timutéu nax pexü̃ 
íyadauxü̃cax̱. 
24Rü ngẽxgumarüxü̃ ta chayaxõ nax nüma ya tórü Cori rü tá choxü̃ 
nangü̃xẽẽxü̃ nax chomatama ngéma petanüwa chaxũxü̃cax̱. 
25Rü ngẽxgumarüxü̃ ta chau̱̱xcax̱ name nixĩ i ngéma petanüwa chanamuxü̃ i 
taenexẽ i Epaporudítu. Rü nüma nixĩ ga pematama chau̱̱xcax̱ núma 
penamuxü̃ nax choxü̃ nangü̃xẽẽxü̃cax̱. Rü nüma rü chomücü nixĩ i 
Tupanaarü puracüwa, rü poraãcü choxü̃ narüngü̃xẽxẽ i tax̱acü choxü̃̃́ 
taxuxü̃wa. 
26Rü poraãcü nüxü̃̃́ nangúchaü̃ nax pexü̃ íyadauxü̃ i guxãma i pemax. Rü 
poraãcü naxoegaãẽ, yerü pema rü nüxü̃ pecuáchiga nax yadax̱awexü̃ ga 
nümax. 
27Rü aixcüma nixĩ ga nax yadax̱awexü̃, rü wixguxüchi taax̱ nayu. Natürü 
Tupanaaxü̃̃́ nangechaü̃tümüxü̃ rü nüxü̃̃́ changechaü̃tümüxü̃ rü naxcax̱ 
nayataanexẽxẽ nax tama yexeraãcü changechaü̃xü̃cax̱. 

28Rü ngẽmacax̱ rü yexeraãcü chanaxwax̱e nax paxa petanüwa chanamuxü̃ i 
Epaporudítu, nax pema rü petaãẽgüxü̃cax̱ i ngẽxguma wena nüxü̃ 
pedaugügu rü choma rü tama pexcax̱ chaxoegaãxẽxü̃cax̱. 
29Rü chanaxwax̱e i tórü Coriégagu petaãẽgüãcüma mea penayaxu. Rü name 
nixĩ i nüxü̃ pengechaü̃gü i ngẽma duü̃xü̃gü i Epaporudíturüxü̃ ixĩgüxü̃. 
30Yerü nüma ga Epaporudítu rü yema nax poraãcü Cristuarü puracüwa 
napuracüxü̃ rü wixguxüchi taax̱ nayu. Rü ãũcümaxü̃wa nügü nayexmaxẽxẽ 
nax pechicüxü choxü̃ nangü̃xẽẽxü̃cax̱. 

Pirípuwa 3 

Ngẽma nax Cristuxü̃ icuáxü̃ rü ngẽma nixĩ i guxü̃arü yexera rümemaexü̃ 

1Rü ñu̱xma Pa Chauenexẽgüx, rü chanaxwax̱e i petaãẽgü erü tórü Coriarü 
duü̃xü̃gü pixĩgü. Rü yema ore ga noxri pexcax̱ chaxümatüxü̃ rü tama choxü̃̃́ 
nawax̱tümüü̃ nax wena pexcax̱ chanaxümatüxü̃ erü aixcüma pexü̃̃́ name i 
ngẽma ore. 
2¡Rü pegüna pedau̱̱x nüxna i ngẽma duü̃xü̃gü i chixexü̃gu maxẽxü̃, rü ngẽma 
orearü uruü̃güneta, rü ngẽma nüxü̃ ixuxü̃ rü ngẽxguma tama yigü 
íiwíechax̱müxü̃pex̱echiraü̃gu rü taxucürüwama Tupanapex̱ewa time! 
3Natürü yíxema aixcüma Tupanapex̱ewa imexe, rü yixema tixĩgü. Rü 
Tupanaxü̃ ticuax̱üü̃gü i Naãxẽ ya Üünexü̃arü ngü̃xẽẽmaxã. Rü tataãẽgü erü 
Ngechuchu ya Cristuarü duü̃xü̃gü tixĩgü. Rü tama tayaxõgü nax ngẽma yigü 
íiwíechax̱müxü̃pex̱echiraü̃xü̃cax̱ Tupanapex̱ewa imexü̃. 
4Rü ngẽxguma chi aixcüma Tupanapex̱ewa imexgu nawa i ngẽma nax 
íwiechax̱müü̃pex̱echiraü̃xü̃, rü choma chi waxi nixĩ i guxü̃ i togüarü yexera 
choxü̃̃́ nangẽxma i tax̱acücax̱ chayaxõxü̃ i ngẽma Yudíugücüma. Rü 
tataxuchima ya togue ya chorü yexera yaxṍxe i ngẽmachiga. 
5Yerü yexguma 8 ga ngunexü̃ choxü̃̃́ yexmagu nax chabuxü̃, rü choxü̃ 
ínawíechax̱müü̃pex̱echiraü̃gu, erü Iraétanüxü̃ i Bẽyamíü̃tanüxü̃ chixĩ. Rü 
chaunatü rü chaué rü Iraétanüxü̃ tixĩgü, rü ngẽmacax̱ i choma rü 

Iraétanüxü̃xü̃chi chixĩ. Rü Parichéuchirex̱ chixĩ rü meama chanaxaure ga 
yema Iraétanüxü̃güarü mugü. 
6Rü yema nax mea chayanguxẽẽchaü̃xü̃cax̱ ga yema Yudíugüarü mugü, rü 
yemacax̱ nawe chingẽchigü ga yema duü̃xü̃gü ga Ngechuchuaxü̃̃́ yaxõgüxü̃. 
Rü yema nax aixcüma mea chanaxaurexü̃cax̱ ga yema mugü, rü yemacax̱ 
taxucürüwama texé choxü̃ tixu nax tama chaxaurexü̃. 
7Natürü guxü̃ma ga yema ü̃pa chau̱̱xcax̱ mexü̃, rü ñu̱xma rü taxuwama 
choxü̃̃́ name yerü marü íchanatax̱ nax Cristuaxü̃̃́ chayaxõxü̃cax̱. 
8Rü ñu̱xma nax Ngechuchu ya Cristu ya chorü Corixü̃ chacuáxü̃, rü chau̱̱xcax̱ 
rü guxü̃ma ga yema ü̃pa nagu chixũxü̃ rü taxuwama name. Rü guxü̃ma ga 
yema mugü ga noxri nagu chixũxü̃ rü marü nüxü̃ charüxo nax Cristuwe 
charüxũxü̃cax̱. Rü ñu̱xma nax Cristuwe charüxũxü̃ rü chau̱̱xcax̱ rü ñoma 
guxchirerüxü̃ nixĩ ga yema ü̃pa nagu chixũxü̃ 
9Rü yema nax Cristuarü duü̃xü̃ chixĩxü̃cax̱ nixĩ i nüxü̃ charüxoxü̃ ga yema 
Yudíugücümagü ga noxri nagu chixũxü̃. Rü tama ngẽma nax 
chamecümaxü̃cax̱ rü ẽx̱na mugü chaxaurexü̃cax̱ nixĩ nax chamexü̃ i 
napex̱ewa. Rü ñu̱xma rü Tupanapex̱ewa chame erü Cristuaxü̃̃́ chayaxõ. Rü 
ngẽma nax Cristuaxü̃̃́ chayaxõxü̃cax̱ nixĩ i nügücax̱ choxü̃ namexẽẽxü̃ ya 
Tupana. 
10-11Rü ngẽma ñu̱xma chanaxwax̱exü̃ nixĩ nax aixcüma Cristuxü̃ chacuáxü̃ rü 
chowa nax nangẽxmaxü̃ i Tupanaarü pora ga wena Cristuxü̃ írüdaxẽẽxü̃. Rü 
yema ngúxü̃ nax yangexü̃ ga nüma rü nax nayuxü̃ rü ngẽxgumarüü̃tama i 
choma rü íchamemare nax naxcax̱ ngúxü̃ chingexü̃ rü naxcax̱ chayuxü̃ nax 
yixcaama choma rü ta yuwa ícharüdaxü̃cax̱. 

Pauru nanaxwa̱xe nax Cristuca̱x namaxü̃xü̃ ñu̱xmatáta Tupanaxü̃tawa nangu 

12Rü ñu̱xma rü tama chanaxwax̱e i nagu perüxĩnüe nax guxü̃xü̃ chacuáxü̃ i 
Cristuchiga, rü ẽx̱na guxü̃wama nax chamexü̃. Natürü naxcax̱ chadauama 
nax Ngechuchu ya Cristuarü ngúchaü̃ chaxüxü̃cax̱, yerü yemacax̱ nixĩ ga 
nüma ga chau̱̱xcax̱ nadauxü̃ ga noxrix. 

13Pa Chauenexẽgüx, ñu̱xma rü tauxta nawa changu i ngẽma naxcax̱ 
chadauxü̃. Natürü ngẽma chaxüxü̃ nixĩ nax nüxü̃ charüngümaxü̃ i guxü̃ma 
ga yema noxri nagu chixũxü̃. Rü ñu̱xma rü chaugü chaporaxẽxẽ nax nawa 
changuxü̃cax̱ i ngẽma chopex̱ewaama ngẽxmaxü̃. 
14Rü ngẽmacax̱ i ñu̱xma rü pora chaxü nax Cristucax̱ chamaxü̃xü̃ ñu̱xmatáta 
daxũguxü̃ i naanewa changu. Erü chanayauxchaü̃ i ngẽma ãmare ya Tupana 
daxũguxü̃ i naanewa naxcax̱ taxcax̱ ngẽmaxü̃ i yixema nax Ngechuchu ya 
Cristuarü duü̃xü̃gü ixĩgüxü̃. 
15Rü guxãma ya yíxema marü aixcüma Cristuaxü̃̃́ yaxõgüxe, rü name nixĩ i 
ngẽmagutama tarüxĩnüe. Natürü ngẽxguma chi texé i petanüwa toõcü nagu 
tarüxĩnügu, rü Tupana tá tüxü̃ nüxü̃ nacuax̱ẽxẽ i ngẽmachiga. 
16Rü ngẽma inaxwax̱exü̃ nixĩ nax aixcüma nagu imaxẽxü̃ i ngẽma ore i marü 
nüxü̃ icuáxü̃. 
17Pa Chauenexẽgüx, chanaxwax̱e i nagu pexĩ i ngẽma nacüma i mexü̃ i pexü̃ 
nüxü̃ chadauxẽẽxü̃. ¡Rü naxcax̱ pedauxü̃tae i nacüma i ngẽma togü i 
duü̃xü̃gü i toxrüxü̃ mea maxẽxü̃! 
18Rü marü muex̱pü̱xcüna pemaxã nüxü̃ chixu, rü ñu̱xma rü chaxauxãcüma 
wena pemaxã nüxü̃ chixu rü nangẽxma i muxü̃ma i duü̃xü̃gü i Cristuarü 
curuchaarü uanüãcüma maxẽxü̃. 
19Natürü ngẽma duü̃xü̃gü rü tá napoxcue. Rü ngẽma naxü̃nearü ngúchaü̃ 
nixĩ i namaxã natupanaãx̱güxü̃. Rü woo nüxü̃ nacuax̱chirex̱ nax wüxi i ãne 
nax yixĩxü̃ i ngẽma chixexü̃ i naxügüxü̃, natürü nügü namaxã nicuax̱üü̃gü. 
Rü ñoma i naanearü ngẽmaxü̃guxicatama narüxĩnüe. 
20Natürü i yixema rü daxũguxü̃ i naanewa tüxü̃̃́ nangẽxma i tachica. Rü 
ítanangu̱xẽxẽ nax daxũguxü̃ i naanewa taxcax̱ ne naxũxü̃ ya tórü Cori ya 
Ngechuchu ya Cristu ya tórü Maxẽxẽẽruxü̃. 
21Rü ñaa taxü̃ne i yuxwax̱exü̃ rü nüma ya Cristu tá nanaxüchicüxü nax 
naxü̃ne i üünexü̃rüxü̃ yixĩxü̃cax̱. Rü ngẽma norü pora i namaxã guxü̃étüwa 

nangẽxmaxü̃maxã tá nixĩ i naxüchicüüãxü̃ i ngẽma taxü̃ne nax noxrürüxü̃ 
yixĩxü̃cax̱. 

Pirípuwa 4 

¡Guxü̃guma tórü Cori ya Cristumaxã petaãẽgü! 

1Pa Chauenexẽgüx ya Pexü̃ Changechaü̃güxe, poraãcü pexü̃ chadauxchaü̃. 
Rü pema ya pexü̃ changechaü̃güxe rü chorü taãxẽ pixĩgü. Rü pema nixĩ i 
chorü ãmare ya Tupana choxna ãxü̃ pixĩgüxü̃. Rü chanaxwax̱e i guxü̃guma 
mea tórü Coriaxü̃̃́ peyaxõgü rü taguma nüxü̃ pexoe. 
2Rü nüxü̃ chacax̱axü̃ i taeyax̱gü i Ebódia rü Chíntique nax nügümaxã 
nangüxmüexü̃cax̱, erü nümagü rü tórü Coripex̱ewa nügüeyax̱gü nixĩgü. 
3Rü cumax, Pa Chomücü ya Mecü i Wüxigu Tupanaarü Puracüwa Chomaxã 
Puracücüx, rü cuxna naxcax̱ chaca nax nüxü̃ curüngü̃xẽẽxü̃cax̱ i ngẽma taxre 
i taeyax̱gü. Erü nümagü rü wüxigu chomaxã rü Creméntemaxã rü ngẽma 
togü i chomücügü i Tupanaarü poperawa marü ngo̱xégagüxü̃maxã 
napuracüe i Tupanaarü orearü uwa. 
4Rü chanaxwax̱e nax guxü̃guma tórü Corimaxã petaãẽgü. Rü wena pemaxã 
nüxü̃ chixu, rü ¡petaãxẽgü! 
5Rü chanaxwax̱e i mea pemaxẽ nax guxü̃ma i duü̃xü̃gü pexü̃ nacuax̱güxü̃cax̱ 
nax aixcüma mexü̃ i duü̃xü̃gü pixĩgüxü̃. ¡Rü nüxna pecuax̱ãchie nax tórü 
Cori rü paxa tá nataeguxü̃ nax núma naxũxü̃! 
6¡Rü taxucax̱ma penaxĩx̱ãchiãẽgü! ¡Rü perü yumüxẽwa Tupanamaxã nüxü̃ 
pixu i guxü̃ma i ngẽma pexü̃ ngupetüxü̃! ¡Rü naxcax̱ ípeca rü moxẽ nüxna 
pexã! 
7Rü ngẽmaãcü nüma ya Tupana rü tá pexna nanaxã i norü taãxẽ i guxü̃ma i 
taãxẽ i nüxü̃ icuáxü̃arü yexera mexẽchixü̃. Rü ñu̱xma nax Ngechuchu ya 
Cristuarü duü̃xü̃gü pixĩgüxü̃, rü ngẽma taãxẽ ya Tupana pexna ãxü̃ rü tá 
ínanapoxü̃ i perü maxü̃negü rü perü ĩnügü nüxna i ngẽma chixexü̃. 

Name nixĩ i nagu tarüxĩnüe i guxü̃ma i ngẽma mexü̃ ixĩxü̃ 

8Rü ñu̱xma Pa Chauenexẽgüx, rü name nixĩ i nagu perüxĩnüe i guxü̃ma i 
ngẽma ore i aixcüma ixĩxü̃, rü guxü̃ma i ngẽma nacüma i taxucürüwama 
texé chixri nachiga idexaxü̃. Rü name nixĩ i nagu perüxĩnüe i guxü̃ma i 
ngẽma ore i aixcüma mea iwéxü̃, rü guxü̃ma i ngẽma Tupanapex̱ewa mexü̃, 
rü guxü̃ma i nacümagü i duü̃xü̃gü namaxã taãẽxü̃, rü guxü̃ma i ngẽma 
nacümagü i duü̃xü̃gü mea nachiga idexagüxü̃. Rü ngẽmaãcü name nixĩ i 
nagu perüxĩnüe i guxü̃ma i ngẽma nacümagü i mexü̃ nax nüxü̃ icuax̱üü̃güxü̃. 
9Rü chanaxwax̱e i aixcüma nagu pemaxẽ ga yema pexü̃ changúexẽẽxü̃, rü 
yema pexü̃ namaxã chixucu̱xẽgüxü̃, rü yema chauxü̃tawa nüxü̃ pexĩnüexü̃, 
rü yema nüxü̃ pedauxü̃ nax chanaxüxü̃. Rü ngẽxguma ngẽmaãcü penaxü̱xgu, 
rü petanüwa tá nangẽxma ya Tupana ya tamaxã irüngüxmücü rü tüxü̃ 
taãẽxẽẽcü. 

Pirípucüã̱x ga yaxõgüxü̃ rü diẽrumaxã Pauruxü̃ narüngü̃xẽxẽgü 

10Rü ñu̱xma rü Corimaxã poraãcü chataãxẽ erü wenaxarü choxna 
pecuax̱ãchie rü choxü̃ perüngü̃xẽxẽ. Rü choma nüxü̃ chacuax̱ rü pema rü 
guxü̃guma choxü̃ perüngü̃xẽẽchaü̃, natürü tama pexü̃̃́ nayexma ga tauxcha 
nax penaxüxü̃cax̱ ga yema. 
11Rü tama ngẽma nax tax̱acü choxü̃̃́ taxuxü̃cax̱ nixĩ i pemaxã nüxü̃ chixuxü̃ 
i ngẽmachiga. Erü choma rü woo tax̱acü choxü̃ ngupetügu rü marü chomaxã 
nixü nax namaxã chataãẽxü̃ i ngẽma choxü̃̃́ ngẽxmaxü̃. 
12Rü nüxü̃ chacuax̱ nax ñuxãcü yixĩxü̃ ega choxü̃̃́ nataxu̱xgu, rü ñuxãcü nax 
yixĩxü̃ ega choxü̃̃́ namuxgu. Rü marü chomaxã nixü nax namaxã chataãẽxü̃ 
i ngẽma choxü̃̃́ ngẽxmaxü̃. Rü ngẽxguma changaxpütüwegu, rüex̱na 
chataiyaxgu rü chataãxẽ. Rü ngẽxguma choxü̃̃́ namuxgu, rü ẽx̱na choxü̃̃́ 
nataxu̱xgu rü choma rü chataãxẽ. 
13Rü Cristu nixĩ ya choxü̃ poraxẽẽcü, rü ngẽmacax̱ chomaxã nanguxü̃ nax 
chanaxüxü̃ i guxü̃ma i ngẽma Tupana naxwax̱exü̃ nax chanaxüxü̃. 
14Natürü ga pema rü wüxi ga mexü̃ choxü̃̃́ pexügü yerü choxü̃ perüngü̃xẽẽgü 
ga yexguma guxchaxü̃wa chayexmagu. 

15Rü pemax, Pa Yaxõgüxü̃ i Pirípucüãx̱, rü meama nüxü̃ pecuax̱ rü yexguma 
noxri Machedóniaanewa nüxü̃ chixuxgu ga Tupanaarü ore, rü yexguma 
yéma ichaxũãchigu, rü pexicatama nixĩ ga perü diẽrumaxã choxü̃ 
perüngü̃xẽẽgüxü̃, rü nataxuma ga togü ga choxü̃ rüngü̃xẽẽgüxü̃. 
16Rü yexguma Techarónicaarü ĩanewa chayexmagu, rü pema rü 
taxreex̱pü̱xcüna yéma chau̱̱xcax̱ penamugü ga diẽru nax choxü̃ 
perüngü̃xẽẽgüxü̃cax̱. 
17Rü ñu̱xma nax ngẽma ñachaxü̃ rü tama naxcax̱ chadau nax wena diẽru 
choxna pexãxü̃, natürü ngẽma aixcüma chanaxwax̱exü̃ nixĩ nax Tupana 
pexü̃̃́ yamuxẽẽxü̃ i perü diẽru. 
18Rü ñu̱xma rü marü choxü̃̃́ nangẽxma i guxü̃ma i tax̱acü i chanaxwax̱exü̃, 
rü aixcüma ngẽmaarü yexera choxü̃̃́ nangẽxma. Rü ñu̱xma nax Epaporudítu 
núma nangexü̃ i perü ãmare, rü taxuxü̃ma choxü̃̃́ nataxu. Rü ngẽma perü 
ãmare i chau̱̱xcax̱ núma pemuxü̃, rü Tupanapex̱ewa rü ñoma wüxi i pumara 
i yixĩxü̃rüxü̃ nixĩ, rü nüma rü poraãcü namaxã nataãxẽ. 
19Rü ngẽmacax̱ ya chorü Tupana rü guxü̃ma i ngẽma mexü̃gü i nüxü̃̃́ 
ngẽxmaxü̃wa tá pexna nanaxã i guxü̃ma i pexü̃̃́ taxuxü̃. Rü ngẽmaãcü tá 
nanaxü erü Ngechuchu ya Cristuarü duü̃xü̃gü pixĩgü. 
20Rü name nixĩ i guxü̃guma nüxü̃ ticuax̱üü̃gü ya Tanatü ya Tupana. Rü 
ngẽmaãcü yixĩ. 

Pauru rü norü moxẽmaxã nanagu̱xẽxẽ ga norü popera 

21Rü chanaxwax̱e i chauégagu nüxü̃ perümoxẽgü i guxü̃ma i ngẽma 
Ngechuchu ya Cristuaxü̃̃́ yaxõgüxü̃. Rü ngẽma taenexẽgü i chauxü̃tawa 
ngẽxmagüxü̃ rü pexü̃ narümoxẽgü. 
22Rü ngẽxgumarüxü̃ ta pexü̃ narümoxẽgü i guxü̃ma i ngẽma yaxõgüxü̃ i 
núma ngẽxmagüxü̃. Rü ngẽma yexera pexü̃ rümoxẽgüxü̃ nixĩ i taenexẽgü i 
Rómaarü ãẽx̱gacüpatawa puracüexü̃. 
23Rü chanaxwax̱e i tórü Cori ya Ngechuchu ya Cristu pexü̃ narüngü̃xẽxẽ i 
guxãma i pemax. Rü ngẽmaãcü yixĩ. 

Coróchawa 

Coróchawa 1 

Pauru rü nüxü̃ narümoxẽ ga yema yaxõgüxü̃ ga Coróchawa yexmagüxü̃ 

1-2Pa Chauenexẽgü ya Coróchaarü Ĩanewa Ngẽxmagüxex, choma i Pauru rü 
wüxigu namaxã i taenexẽ i Timutéu nixĩ i pexcax̱ tanaxümatüxü̃ i ñaa 
popera. Rü choxü̃ nixĩ ga Tupana ga inamuãchixü̃ nax nüxü̃ 
chixuchigüxü̃cax̱ ya Ngechuchu ya Cristuarü ore. Rü pexcax̱ chanaxümatü i 
pema ya chauenexẽgü ya Tupanaarü duü̃xü̃gü ixĩgüxe ya Cristuaxü̃̃́ 
yaxõgüxe. Rü chanaxwax̱e i Tanatü ya Tupana pexü̃ rüngü̃xẽẽxü̃ nax 
aixcüma pegü pengechaü̃güxü̃cax̱ rü petaãẽgüxü̃cax̱. 

Pauru rü yema yaxõgüxü̃ca̱x nayumüxẽ 

3Rü guxü̃guma i ngẽxguma pexcax̱ tayumüxẽgügu, rü moxẽ nüxna taxã ya 
Tupana ya Nanatü ya tórü Cori ya Ngechuchu ya Cristu. 
4Rü marü nüxü̃ tacuáchiga nax aixcüma Ngechuchu ya Cristuaxü̃̃́ 
peyaxõgüxü̃, rü aixcüma nüxü̃ pengechaü̃güxü̃ i guxü̃ma i ngẽma duü̃xü̃gü 
i Tupanaarü ixĩgüxü̃. 
5Rü tataãẽgü erü pema rü ípenangu̱xẽxẽ i ngẽma Tupana pexcax̱ ímexẽẽxü̃ 
i daxũguxü̃ i naanewa. Rü yemachiga nixĩ ga marü nüxü̃ pexĩnüexü̃ ga 
yexguma pemaxã nüxü̃ tixuxgu i Tupanaarü ore i aixcüma ixĩxü̃. 
6Rü ngẽmatama ore i mexü̃ ga pexü̃tawa nguxü̃, rü guxü̃wama nangu i 
ñu̱xmax. Rü ngẽma ore rü guxü̃wama duü̃xü̃güarü maxü̃xü̃ naxüchicüü, 
yema perü maxü̃xü̃ nax naxüchicüüxü̃rüxü̃ ga yexguma nüxü̃ pexĩnüegu nax 
Tupana pexü̃ ngechaü̃güxü̃ rü nüxü̃ pecuax̱gügu nax aixcüma yixĩxü̃ ga 
yema norü ore. 
7Rü yema ore nixĩ ga pexü̃ nangúexẽẽxü̃ ga Epáparu ya tomücü ya nüxü̃ 
tangechaü̃gücü ya wüxigu tomaxã Tupanaarü orewa puracücü. Nüma nixĩ i 
Cristuarü puracütanüxü̃ ya mecü ya ñu̱xma tochicüxü petanüwa ngẽxmacü. 

8Rü nüma ya Epáparu nixĩ i tomaxã nüxü̃ yaxuxü̃ i pechiga nax ñuxãcü 
Tupanaãxẽ i Üünexü̃arü ngü̃xẽẽmaxã pegü pengechaü̃güxü̃. 
9Rü ngẽmacax̱ i toma ga noxritama pexü̃ tacuáchigagu, rü taguma nüxü̃ 
tarüchau nax pexcax̱ tayumüxẽgüxü̃. Rü guxü̃guma Tupanana naxcax̱ 
tacagü nax mea pexü̃ nüxü̃ nacuax̱ẽẽxü̃cax̱ i ngẽma norü ngúchaü̃ nax 
penaxüxü̃. Rü ngẽxgumarüxü̃ ta nüxna naxcax̱ taca nax pexna naxããxü̃cax̱ i 
naguxü̃raü̃xü̃ i cuax̱ i Naãxẽ ya Üünexü̃wa ne ũxü̃. 
10Rü nüxna naxcax̱ tacagü nax tórü Cori naxwax̱exü̃ãcüma pemaxẽxü̃cax̱ rü 
guxü̃guma penaxüxü̃cax̱ i ngẽma nüma namaxã nataãẽxü̃. Rü nüxna naxcax̱ 
tacagü nax pexü̃̃́ natauxchaxẽẽãxü̃cax̱ nax naguxü̃raü̃xü̃ i mexü̃ 
pexügüxü̃cax̱, rü guxü̃ i ngunexü̃gu yexeraãcü Tupanaxü̃ pecuáxü̃cax̱. 
11Rü nüxna naxcax̱ tacagü nax norü pora i mexẽchixü̃maxã pexü̃ 
naporaexẽẽxü̃cax̱ nax ngẽmaãcü guxü̃ma i guxchaxü̃gümaxã peporaexü̃cax̱ 
rü yáxna namaxã pexĩnüexü̃cax̱ rü petaãẽgüxü̃cax̱. 
12Rü ngẽmaãcü penaxwax̱e nax taãẽãcüma Tanatü ya Tupanana moxẽ 
pexãgüxü̃, erü nüma pexü̃ nimexẽẽgü nax pema rü ta penayauxgüxü̃cax̱ i 
ngẽma mexü̃gü i nüma tá nüxna naxãxü̃ i ngẽma norü duü̃xü̃gü ixĩgüxü̃. 
13Yerü nüma ga Tupana rü marü Chatanámex̱ẽwa tüxü̃ ínanguxü̃xẽxẽ rü 
Nane ya nüxü̃ nangechaü̃cümex̱ẽwa tüxü̃ nangẽxmagüxẽxẽ. 
14Rü gumá Nanegagu nixĩ ga tüxü̃ namaxẽxẽẽxü̃ rü tüxü̃̃́ nüxü̃ 
iyanangümaxü̃ ga tórü pecadugü. 

Yexguma pecaduca̱x nayu̱xgu ga Cristu rü Tupana nügümaxã 
nanangüxmüexẽxẽ ga duü̃xü̃gü 

15Taguma texé Tupanaxü̃ tadau, natürü nüma rü núma nanamu ga Nane nax 
duü̃xü̃gü nüxü̃ daugüxü̃cax̱ rü nüxü̃ nacuax̱güxü̃cax̱ nax ñuxãcü yixĩxü̃ i 
nüma ya Tupana. Rü naxü̃pa ga guxü̃ma ga yema nango̱xẽẽxü̃, rü nüxíra 
marü nayexma ga Tupana Nane. 
16Rü nüma ga Tupana rü wüxigu Nanemaxã nanango̱xẽxẽ ga guxü̃ma i 
daxũguxü̃ i naanewa rü ñoma i naanewa ngẽxmagüxü̃, rü guxü̃ma i ngẽma 
nüxü̃ idauxü̃ rü ngẽma tama nüxü̃ idauxü̃. Rü yemaacü nanaxü ga guxü̃ma 

ga naãẽgü rü norü ãẽx̱gacügü i poraexü̃ i tama nüxü̃ idauxü̃. Rü yemaacü 
Nanemaxã rü Nanecax̱ nanaxü ga guxü̃ma. 
17Rü naxü̃pa ga guxü̃ma, rü nüma ga Cristu rü marü nüxíra nayexma. Rü 
nüma nixĩ i mea inanuãxü̃ i guxü̃ma rü namaxã inacuáxü̃. 
18Rü nüma ya Cristu rü naeru nixĩ i guxü̃ma i ngẽma yaxõgüxü̃, rü nümagü 
rü Cristuxü̃ne nixĩgü. Rü naxü̃pa ga guxü̃ma rü Cristu rü woetama marü 
nayexma. Rü nüma nixĩ ga nüxíra yuwa ínadaxü̃ nax guxü̃arü ãẽx̱gacü 
yixĩxü̃cax̱. 
19Rü nüma ga Tupana rü nanaxwax̱e nax guxü̃ma i norü pora rü Cristuwa 
nayexmaxü̃. 
20Rü Tupana rü ñoma ga naanewa nanamu ga Cristu nax curuchagu 
nayuxü̃cax̱ rü nagü inabaxẽãxü̃cax̱. Rü gumá nagümaxã nixĩ ga Tupana ga 
nügümaxã inangüxmüexẽẽãxü̃ ga guxü̃ma i ñoma i naanewa ngẽxmaxü̃ rü 
guxü̃ma i daxũguxü̃ i naanewa ngẽxmaxü̃. 
21Rü pema ga ü̃pa rü Tupanana peyaxü̃gugü rü norü uanügü pixĩgü, yerü 
naxchi pexaie nagagu ga perü chixexü̃gü ga nagu perüxĩnüexü̃ rü nagu 
pemaxẽxü̃. 
22Natürü nüma ya Cristu rü yexguma curuchagu nayu̱xgu rü Tupanamaxã 
pexü̃ inarüngü̃xmüexẽxẽ. Rü yemaacü nanaxü ga Cristu nax nügüxü̃tawa 
pexü̃ nagagüxü̃cax̱ rü napex̱ewa pimexü̃cax̱ rü nataxuxü̃cax̱ i perü chixexü̃. 
23Natürü ngéma nax pengugüxü̃cax̱, rü penaxwax̱e nax guxü̃guma aixcüma 
peyaxõgüxü̃ rü taguma nüxü̃ perüxoexü̃ i ngẽma ore i mexü̃ ga marü nüxü̃ 
pexĩnüexü̃ nachiga i ngẽma maxü̃ i ípenangu̱xẽẽxü̃. Rü ngẽmatama ore nixĩ 
i ñu̱xma gúxü̃ i naanewa nüxü̃ yaxugüexü̃, rü choma i Pauru nixĩ i nawa 
chapuracüxü̃ nax nüxü̃ chixuxü̃cax̱ i ngẽma ore. 

Tupana rü Pauruxü̃ namu nax guxü̃ma ga yaxõgüxü̃xü̃ nangúexẽẽxü̃ca̱x 

24Rü ñu̱xma nax pexcax̱ ngúxü̃ chingexü̃ rü chataãxẽ erü nüxü̃ chacuax̱ rü 
ñaa chaxunemaxã choma rü ta chayanguxẽxẽ ga yema ngúxü̃ ga Cristu 
ingexü̃ naxcax̱ i norü duü̃xü̃gü i yaxõgüxü̃. 

25Rü nüma ya Tupana rü choxü̃ namu nax naxcax̱ chapuracüxü̃cax̱ i guxü̃ma 
i ngẽma yaxõgüxü̃. Rü perü mexü̃cax̱ nixĩ i choxü̃ namuxü̃ nax guxü̃wama 
nüxü̃ chixuxü̃cax̱ i norü ore. 
26-27Rü ngẽmacax̱ nüxü̃ chixu i ngẽma ore ga noxri ẽxü̃guxü̃ ga 
nũxcümaü̃güxü̃ ga duü̃xü̃gü tama nüxü̃ cuax̱güxü̃. Natürü i ñu̱xma ya 
Tupana rü norü duü̃xü̃gü i yaxõgüxü̃xü̃ nüxü̃ nacuax̱ẽxẽ i ngẽma ore i guxü̃ 
i duü̃xü̃gücax̱ ixĩxü̃. Rü ngẽma ore ga noxri ẽxü̃guxü̃ rü nüxü̃ nixu nax Cristu 
i petanüwa ngẽxmaxü̃gagu tá pexü̃̃́ nangẽxmaxü̃ i pechica i daxũguxü̃ i 
naanewa. 
28Rü ñu̱xma i toma rü Cristuchiga nixĩ i duü̃xü̃gümaxã nüxü̃ tixuxü̃. Rü toma 
rü nüxü̃ tacuáãcüma tayaxucu̱xẽgü rü tanangúexẽxẽ i guxü̃ma i duü̃xü̃gü 
nax Cristugagu yangearü chixexü̃ã̃́xü̃cax̱, rü ngẽmaãcü Tupanapex̱ewa 
tanagagüxü̃cax̱. 
29Rü ngẽmacax̱ woo guxchaxü̃gü chau̱̱xcax̱ ínguxgu rü poraãcü 
chapuracüama namaxã i ngẽma pora i chowa ngẽxmaxü̃ i Cristu choxna ãxü̃. 

Coróchawa 2 

1Pa Chauenexẽgüx, chanaxwax̱e i nüxü̃ pecuax̱ nax aixcüma poraãcü pexcax̱ 
chapuracüxü̃. Rü ngẽxgumarüxü̃ ta poraãcü chapuracü naxcax̱ i ngẽma 
taenexẽgü i Laodichéaarü ĩanewa ngẽxmagüxü̃ rü guxü̃ma i ngẽma togü i 
taguma choxü̃ daugüxü̃. 
2Rü ngẽmaãcü poraãcü chapuracü nax ngẽma duü̃xü̃güaxü̃̃́ 
chanangúchaü̃xẽẽxü̃cax̱. Erü chanaxwax̱e i guxü̃guma nügü nangechaü̃gü rü 
nüxü̃̃́ nangẽxma i ngẽma cuax̱ i aixcüma ixĩxü̃ nax ngẽmaãcü meama nüxü̃ 
nacuax̱güxü̃cax̱ i ngẽma ẽxü̃guxü̃ ga noxri Tupanaxicatama nüxü̃ cuáxü̃. Rü 
yimá rü Cristutama nixĩ. 
3Rü nawa nixĩ i nangẽxmaxü̃ i guxü̃ma i cuax̱gü i mexü̃. 
4Rü pemaxã nüxü̃ chixu i ngẽma, erü tama chanaxwax̱e nax texé pexü̃ 
womüxẽẽgüxü̃ namaxã i tax̱acürü ore i chixexü̃wa pexü̃ gagüxü̃. 

5Rü woo tama petanüwa nax changexmaxü̃, natürü chauãẽwa rü poraãcü 
pegu charüxĩnü. Rü wüxi i chorü taãxẽ nixĩ nax nüxü̃ chacuáxü̃ nax mea 
pegümaxã ipecuáxü̃ rü tama nüxü̃ perüxoexü̃ nax Cristuaxü̃̃́ peyaxõgüxü̃. 

Ñu̱xma nax Cristuarü ixĩgüxü̃ rü ngexwaca̱xü̃xü̃ i maxü̃ tüxü̃̃́  nangẽxma 

6Rü ñu̱xma nax Ngechuchu ya Cristuxü̃ peyauxgüxü̃ nax perü Cori yixĩxü̃cax̱, 
rü name nixĩ i mea pemaxẽ i ngẽma aixcüma Cristuaxü̃̃́ yaxõgüxü̃rüxü̃. 
7Rü wüxi i nanetü i waixü̃müwa meama yaxũ̱xchúmax̱axü̃rüxü̃ rü pema rü 
name nax meama Cristuwa peyaxũ̱xgüxü̃ i perü õwa, yema pexü̃ 
tangúexẽẽxü̃rüxü̃. Rü name nixĩ i guxü̃guma Tupanana moxẽ pexãgü. 
8-9¡Rü naxcax̱ pexuãẽgü i ngẽma duü̃xü̃gü i pexü̃ womüxẽẽgüchaü̃xü̃ namaxã 
i norü ore i tama aixcüma ixĩxü̃ rü taxuwama mexü̃! Rü nümagü rü tama 
Cristuchigaxü̃ nixugü, natürü pexü̃ nangúexẽẽchaü̃ i ngẽma nũxcümaü̃güxü̃ 
i nacümagü ga duü̃xü̃gü nagu ĩxü̃ rü ngẽma ngu̱xẽẽtaegü i ñoma i naanearü 
ixĩxü̃. Natürü nüma ya Cristu rü Tupanaxü̃chi nixĩ rü guxü̃ma i Tupanaarü 
pora rü Cristuwa nangẽxma. 
10Rü ñu̱xmax, rü pewa nangẽxma i Tupanaarü pora erü Cristuarü pixĩgü. Rü 
nüma ya Cristu rü namaxã inacuax̱ i guxü̃ma i naãẽgüarü ãẽx̱gacügü i 
iporaexü̃. 
11Rü ngẽma Yudíugü rü nügü ínawiechax̱müü̃pex̱echiraü̃gu nax 
Tupanapex̱ewa yamexü̃cax̱. Natürü ñu̱xma nax Cristuaxü̃̃́ peyaxõgüxü̃ rü 
tama ngẽma wiechax̱müü̃pex̱echiraü̃gagu nixĩ nax Tupanapex̱ewa pimexü̃. 
Rü ñu̱xma rü napex̱ewa pime erü Cristu pexü̃ ínanguxü̃xẽxẽ nawa i 
pexenearü ngúchaü̃gü i chixexü̃. 
12Rü yexguma ípebaiü̃gu, rü Cristu itáxü̃rüxü̃ yexma natax̱ ga nũxcümaü̃xü̃ 
ga perü maxü̃. Rü yema Cristu írüdaxü̃rüxü̃ rü pema rü ta penayaxu i maxü̃ 
i ngexwacax̱ü̃xü̃, yerü peyaxõgü ga Tupanaarü pora ga namaxã Cristuxü̃ 
yuwa ínadaxẽẽxü̃. 
13Rü ü̃pa ga pema rü tama pexü̃̃́ nayexma ga maxü̃ i taguma gúxü̃ yerü 
pepecaduãx̱gü rü pexenearü ngúchaü̃ i chixexü̃gu pemaxẽ. Natürü i ñu̱xma 

rü Cristuxü̃ namaxẽẽxü̃rüxü̃ pexü̃ namaxẽxẽxẽ ya Tupana, erü Cristuarü 
duü̃xü̃gü pixĩgü. Rü Tupana rü marü Cristugagu pexü̃̃́ nüxü̃ narüngüma ga 
guxü̃ma ga perü pecadugü. 
14Rü yexguma Cristu curuchagu yu̱xgu nixĩ ga Tupana yexma yanaxoxẽẽxü̃ 
ga yema mugü ga Moiché ümatüxü̃ ga guxchaxü̃ tamaxã üxü̃. Rü Tupana rü 
yemaacü nayanaxoxẽxẽ ga yema mugü ga yexguma curuchawa 
yapotagüãgu 
15Rü yexguma curuchagu nayu̱xgu ga Cristu, rü yexguma nixĩ ga Tupana 
nüxna napuãxü̃ ga norü pora ga yema naãxẽgü ga iporaexü̃. Rü yexguma 
nixĩ ga guxü̃ ga duü̃xü̃güpex̱ewa naxãnexẽẽãxü̃, ñoma wüxi i churaragüarü 
ãẽx̱gacü i norü uanü i nüxü̃ naporamaexü̃xü̃ naxãnexẽẽxü̃rüxü̃. 
16Rü ñu̱xma rü taxucax̱ma tü̱xcüü̃ pexü̃ nixugüe i ngẽma Yudíugü naxcax̱ i 
ngẽma õna i pengõ̱xgüxü̃ rü ngẽma axexü̃ i pixaxgüxü̃. Rü taxucax̱ma tü̱xcüü̃ 
pexü̃ nixugüe nachiga i ngẽma petaarü ngunexü̃gü i nümagü nagu 
naxauregüxü̃, rü yimá tauemacügü ya ngexwacaxü̃cü i nagu naxauregüxü̃, 
rü ngẽma ngü̃xchigaarü ngunexü̃gü i nagu naxauregüxü̃. 
17Rü aixcüma yema nũxcümaü̃güxü̃ ga Yudíugü rü nanaxauregü ga yema 
nacümagü yerü ga Cristu rü tauta ínangu ga yexguma. Natürü i ñu̱xma rü 
marü ínangu ya Cristu rü tórü pecaducax̱ nayu nax tama nagu ixĩxü̃ i ngẽma 
nũxcümaü̃güxü̃ i nacümagü. 
18¡Rü taxṹ i naga pexĩnüexü̃ i ngẽma duü̃xü̃gü i pepex̱ewa nügü írüxíxragüxü̃ 
rü daxũcüãx̱ i orearü ngeruü̃güxü̃ icuax̱üü̃güxü̃! Nümagü rü nügü nixugüe 
nax yango̱xetügüxü̃, rü ngẽmaãcü noxrütama ĩnügümaxã nügü nicuax̱üü̃gü. 
19Natürü i nümagü rü tama aixcüma naga naxĩnüe ya yimá taeru ixĩcü ya 
Cristu. Rü nüma ya Cristu nixĩ i tüxü̃ yamuxẽẽxü̃ rü tüxü̃ naporaexẽẽxü̃ ya 
guxãma ya yíxema nüxü̃̃́ yaxõgüxe nax guxãma wüxigu tarüxĩnüexü̃cax̱ 
ngẽma Tupana naxwax̱exü̃rüxü̃. 

20Rü pema rü ñu̱xma nax Cristuaxü̃̃́ peyaxõgüxü̃ rü marü tama name nax 
naga pexĩnüexü̃ i ngẽma Yudíugüarü mugü. ¿Rü tü̱xcüü̃ nixĩ i ñoma i 
naanecüãx̱rüxü̃ nagu pemaxẽxü̃ i ngẽma Yudíugücümagü? 
21Rü nümagü i Yudíugü rü nüxü̃ nixugüe rü ñanagürügü: “Tama name i nüxü̃ 
quingõgü i ngẽã, rü tama name i cunangõ̱x i yea, rü tama name i cunayaxu 
i ngẽma”, ñanagürügü. 
22Natürü guxü̃ma i ngẽma nacümagü rü paxa tá inayarüxo, erü duü̃xü̃güarü 
nixĩgü. Rü ngẽma pexü̃ namuxü̃ rü duü̃xü̃güarü mugümare nixĩ. Rü ngẽma 
pexü̃ nangúexẽẽxü̃ rü duü̃xü̃güarü ngu̱xẽẽtaemare nixĩ. 
23Rü guxü̃ma i ngẽma pexü̃ namuxü̃ rü pexcax̱ namexcüraxü̃ erü pexü̃ 
naxucu̱xẽgü nax tax̱acü pexauregüxü̃cax̱, rü tama pegü picuax̱üü̃güxü̃cax̱, 
rü ngúxü̃maxã pexenemaxã pecuáxü̃cax̱. Natürü guxü̃ma i ngẽma mugü rü 
tama pexü̃ narüngü̃xẽxẽ nax nüxü̃ perüxoexü̃cax̱ i pexenearü ngúchaü̃gü. 

Coróchawa 3 

Naxca̱x pedau i ngẽma mexü̃gü i daxũguxü̃ i naanewa ngẽxmaxü̃ 

1Rü ñu̱xma nax Cristu wena maxü̃xü̃rüxü̃ rü pema pexü̃̃́ nangẽxma i maxü̃ i 
ngexwacax̱ü̃xü̃. Rü ngẽmacax̱ name nixĩ i naxcax̱ pedau i ngẽma mexü̃gü i 
daxũguxü̃ i naanewa ngẽxmaxü̃ i ngextá Cristu Tupanaarü tügünecüwawa 
írütoxü̃wa. 
2Rü name nixĩ i nagu perüxĩnüe i ngẽma daxũguxü̃ i naanewa ngẽxmagüxü̃ 
rü tama ngẽma ñoma i naanewa ngẽxmagüxü̃. 
3Yerü yema nũxcümaü̃xü̃ ga perü maxü̃ rü marü nayu. Rü ñu̱xma rü 
Cristugagu Tupana pexna nanaxã i maxü̃ i ngexwacax̱ü̃xü̃. 
4Rü nümatama ya Cristu nixĩ i pexü̃ namaxẽxẽẽxü̃. Rü ngẽxguma wena 
núma naxũxgu, rü pema rü namaxã tá pengóe, rü naxrüxü̃ tá pimexẽchi. 

Nũxcümaü̃xü̃ i maxü̃ rü ngexwaca̱xü̃xü̃ i maxü̃ 

5Rü ñu̱xma rü name nixĩ i nüxü̃ perüxoe i guxü̃ma i ñoma i naanearü chixexü̃ 
i pewa ngẽxmaxü̃. Rü tama name i pemax̱na nai i ngexü̃maxã pemaxẽ, rü 
tama name i petena nai ya yatümaxã pemaxẽ. Rü tama name i penaxü i 

pexenearü ngúchaü̃ rü bai i nagu perüxĩnüemarexü̃. Rü tama name i pexü̃̃́ 
nangúchaü̃ i tax̱acürü to i chixexü̃gü. Rü tama name i pexaüexü̃, erü yíxema 
ngẽma nacüma tüxü̃̃́ ngẽxmaxe rü namaxã tatupanaãx̱. 
6Rü ngẽma chixexü̃gügagu tá ínangu i Tupanaarü poxcu naxcax̱ i ngẽma 
duü̃xü̃gü i tama naga ĩnüexü̃. 
7Rü pema ga ü̃pa rü penaxü ga yema chixexü̃gü, rü yemaacü pemaxẽ. 
8¡Natürü i ñu̱xma rü nüxü̃ perüxoe i guxü̃ma i ngẽma nax pegüchi pexaiexü̃, 
rü pegümaxã penuexü̃, rü chixexü̃gu pemaxẽxü̃, rü pegümaxã 
peguxchigagüxü̃, rü guxü̃ma i ngẽma chixexü̃ i dexa i nüxü̃ pixuxü̃! 
9Rü tama name i pegümaxã pidorae, erü marü ípenatax̱ ga nũxcümaü̃xü̃ ga 
pecüma rü guxü̃ma ga yema chixexü̃gü ga ü̃pa pexügüxü̃. 
10Rü ñu̱xma rü marü penayaxu i ngexwacax̱ü̃xü̃ i perü maxü̃ rü 
ngexwacax̱ü̃xü̃ i duü̃xü̃gü pixĩgü. Rü guxü̃ i ngunexü̃gu rü Tupana pexü̃ 
ningexwacaxü̃xẽẽchigü nax yexeraãcü naxrüxü̃ pimexü̃cax̱ rü yexeraãcü 
nüxü̃ pecuáxü̃cax̱ ya Tanatü ya Tupana ya maxü̃ tüxna ãcü. 
11Rü ñu̱xma rü Tupanapex̱ewa rü nüetama nixĩ ega Yudíu quixĩxgu rü ẽx̱na 
tama. Rü nüetama nixĩ ega ícuwiechax̱müxü̃pex̱echiraü̃gu rü ẽx̱na tama. Rü 
nüetama nixĩ ega tax̱acürü nachixü̃anecüãx̱ i duü̃xü̃ quixĩxgu, rü ẽx̱na duü̃xü̃ 
i tama poperaxü̃ icuáxü̃ quixĩxgu. Rü nüetama nixĩ ega wüxi i mugüruxü̃ 
quixĩxgu, rü ẽx̱na taxúxearü duü̃xü̃ quixĩxgu. Erü ñu̱xma rü guxü̃arü yexera 
tüxü̃̃́ mexü̃ nixĩ nax Cristu rü guxü̃arü yora yixĩxü̃ rü guxü̃wa nangẽxmaxü̃. 
12Rü ñu̱xma ya Tupana rü pexü̃ nangechaü̃ i pema rü pexü̃ nidexechi nax 
noxrü pixĩgüxü̃cax̱. Rü ngẽmacax̱ name nixĩ i nagu pexĩ i ngẽma mexü̃ i 
nacümagü, rü pexü̃̃́ nangechaü̃tümüü̃gü i duü̃xü̃gü, rü namaxã 
pemecümagü, rü taguma pegü picuax̱üü̃gü rü tama penuxwax̱egü, rü yáxna 
pexĩnüe ega guxchaxü̃ pexcax̱ ínguxgu. 
13Rü name nixĩ i wüxichigü i pema pegümaxã yáxna pexĩnüe. Rü ngẽxguma 
chi pegümaxã penuegu, rü name nixĩ i pegüxü̃̃́ nüxü̃ perüngü̃ma. Rü 
yexgumarüxü̃ ga tórü Cori pexü̃̃́ nüxü̃ iyanangümaxü̃ i perü chixexü̃gü, rü 

ngẽxgumarüxü̃ ta i pema rü name nixĩ i tüxü̃̃́ nüxü̃ iperüngüma i tümaarü 
guxchaxü̃gü. 
14Rü guxü̃arü yexera mexü̃ nixĩ nax pegü pengechaü̃güxü̃. Erü ngẽxguma 
aixcüma pegü pengechaü̃gügu rü wüxigu tá perüxĩnüe, rü pegümaxã tá 
pemecümagü. 
15Rü name nixĩ nax pewa nangẽxmaxü̃ i ngẽma taãxẽ i Cristu pexna ãxü̃ nax 
ngẽmaãcü aixcüma pegü pengechaü̃güxü̃cax̱. Yerü yemacax̱ nixĩ ga Tupana 
pexü̃ dexü̃ nax wüxitama i duü̃xü̃gü pixĩgüxü̃cax̱ rü mea wüxigu 
perüxĩnüexü̃cax̱. Rü name nixĩ i Tupanana moxẽ pexãgü. 
16Rü name nixĩ i guxü̃guma peãẽwa nangẽxma i Cristuarü ore i taãxẽ pexna 
ãxü̃. Rü name nixĩ i nüxü̃ pecuáãcüma ngẽma oremaxã pegü pengúexẽxẽ rü 
pegü pixucu̱xẽgü. Rü name nixĩ i Tupanana moxẽ pexãgüãcüma nagu 
pewiyaegü i naguxü̃raü̃xü̃ i norü wiyaegü. 
17Rü guxü̃ma i ngẽma pexüxü̃ rü nüxü̃ pixuxü̃ rü name nixĩ i tórü Cori ya 
Ngechuchuégagu penaxü rü naégagu Tanatü ya Tupanana moxẽ pexãgü. 

Ngẽma Tupana naxwa̱xexü̃ nax naxügüãxü̃ i ngẽma yaxõgüxü̃ 

18Pa Ngexü̃gü i Ãtegüxü̃x, rü name nixĩ i petega pexĩnüe. Erü woetama 
ngẽma nixĩ i mexü̃ nax penaxüxü̃ erü tórü Cori ya Cristuarü duü̃xü̃gü pixĩgü. 
19Pa Yatügü i Ãmax̱güxü̃x, rü name nixĩ i ngĩxü̃ pengechaü̃gü i pemax̱gü. Rü 
tama name nax ngĩmaxã pechixecümagüxü̃. 
20Pa Buxü̃güx, rü name nixĩ i guxü̃wama penatü rü peéga pexĩnüe, erü 
ngẽma nixĩ i namaxã nataãẽxü̃ ya tórü Cori. 
21Pa Papágüx, rü tama name i penanuexẽxẽ i pexacügü. Erü ngẽxguma 
ngẽmaãcü penaxü̱xgux rü ngürüãchi tá nüxü̃̃́ nawax̱tümüxü̃ i ngẽxguma 
cunaxucu̱xẽgu. 
22Pa Duü̃xü̃güx i Coriãx̱güxü̃x, rü name nixĩ i guxü̃wama naga pexĩnüe i perü 
corigü i ñoma i naanewa pemaxã icuax̱güxü̃. Rü tama name i pexü̃ 
nadaugüguxicatama mea pepuracüe nax ngẽmaãcü penataãẽxẽẽxü̃cax̱. 

Natürü name nixĩ i mexü̃ i perü ngúchaü̃maxã mea pepuracüe erü tórü Cori 
ya Tupanaxü̃ pemuü̃e. 
23Rü guxü̃ma i ngẽma perü puracü i pexüxü̃wa rü name nixĩ i perü 
ngúchaü̃maxã penaxü ñoma tórü Cori ya Cristuaxü̃̃́ pepuracüexü̃rüxü̃ rü 
tama i duü̃xü̃güaxü̃̃́. 
24Rü marü nüxü̃ pecuax̱ rü daxũguxü̃ i naanewa rü tórü Cori ya Cristu tá 
pexna nanaxã i perü ãmare i maxü̃ i taguma gúxü̃. Erü yimá Cristu ya 
aixcüma perü Cori ixĩcüaxü̃̃́ nixĩ i pepuracüexü̃. 
25Natürü yíxema chixexü̃ üxe rü tá ta tanayaxu i tümaarü natanü naxcax̱ i 
ngẽma chixexü̃ i taxüxü̃, rü aixcüma Tupana tá tüxna naca naxcax̱ i ngẽma 
taxüxü̃. Erü nüma ya Tupana rü taxúexü̃ma naxüpetümare. 

Coróchawa 4 

1Rü pemax, Pa Corigüx, rü name nixĩ i perü duü̃xü̃gümaxã pemecümagüxü̃, 
rü tama penawomüxẽẽxü̃. ¡Rü nüxna pecuax̱ãchie nax pema rü ta pexü̃̃́ 
nangẽxmaxü̃ ya perü Cori ya daxũgucü! 
2¡Rü guxü̃guma peyumüxẽgü! ¡Rü pexuãxẽgü nax tama nüxü̃ 
iperüngümaexü̃cax̱ nax Tupanana moxẽ pexãgüxü̃! 
3¡Rü toxcax̱ rü ta peyumüxẽgü nax Tupana toxü̃̃́ natauxchaxẽxẽxü̃cax̱ nax 
nüxü̃ tixuxü̃cax̱ i norü ore, rü meama duü̃xü̃gücax̱ tanango̱xẽxẽxü̃cax̱ i 
ngẽma ore ga noxri ẽxü̃guxü̃ i Cristuchiga! Rü ngẽma orecax̱ nixĩ i ñu̱xma 
ichapoxcuxü̃. 
4Rü chanaxwax̱e i chau̱̱xcax̱ peyumüxẽgü nax mea duü̃xü̃gücax̱ 
chanango̱xẽẽxü̃ i ngẽma ore, erü ngẽma nixĩ i mexü̃ nax chanaxüxü̃. 
5¡Rü mea pemaxẽ napex̱ewa i ngẽma duü̃xü̃gü i tama yaxõgüxü̃! ¡Rü ñu̱xma 
nax pexü̃̃́ natauxchaxü̃, rü peyoxniẽ nax paxa penaxüxü̃ i Tupanaarü puracü! 
¡Rü taxṹ i perüchomarexü̃! 

6Rü ngẽxguma togü i duü̃xü̃gümaxã pidexagügu, rü name nixĩ i 
penataãẽxẽxẽ namaxã i ngẽma dexa i namaxã nüxü̃ pixuxü̃. ¡Rü ngẽmaãcü 
mea penangãxü̃ i ngẽma pexna cax̱ü̃ nachiga i perü õ! 

Pauru rü wenaxarü yema duü̃xü̃güxü̃ narümoxẽ 

7Rü nüma ya taenexẽ ya Tíquicu ya nüxü̃ ingechaü̃gücü rü aixcüma choxü̃ 
narüngü̃xẽxẽ rü wüxigu chomaxã Cori ya Tupanaaxü̃̃́ napuracü. Rü nüma tá 
pemaxã nüxü̃ nixu i chauchiga. 
8Rü ñu̱xma rü petanüwa chanamu nax pexü̃ nataãẽxẽẽxü̃cax̱ rü pemaxã 
nüxü̃ yaxuxü̃cax̱ nax ñuxãcü choxü̃ nangupetüxü̃ i chomax. 
9Rü Tíquicumaxã petanüwa chanamu i Onéchimu, ya taenexẽ ya nüxü̃ 
ingechaü̃gücü ya aixcüma mea Tupanaarü puracü ücü. Rü nüma rü 
petanüxü̃ nixĩ. Rü nümagü tá nixĩ i pemaxã nüxü̃ yaxugüxü̃ nax tax̱acü 
ngupetüxü̃ i núma. 
10Rü pexü̃ narümoxẽ i Aristárcu i wüxigu chomaxã poxcuxü̃. Rü 
ngẽxgumarüxü̃ ta pexü̃ narümoxẽ i Márcu i Bernabéenexẽ ixĩxü̃. Rü marü 
pemaxã nüxü̃ chixu i Márcuchiga. Rü ngẽxguma tá petanüwa nanguxgu, rü 
chanaxwax̱e nax mea penayauxgüxü̃. 
11Rü ngẽxgumarüxü̃ ta pexü̃ narümoxẽ ya taenexẽ ya Yechú ya 
Ixaixcümacügu ãégacü. Rü ngẽma tomaepü̱x i yatügü rü ngexicatama nixĩ i 
Yudíugü i yaxõgüxü̃ i wüxigu chomaxã puracüexü̃ i Tupanaarü puracüwa. 
Rü nümagü rü poraãcü choxü̃ nataãẽxẽẽgü. 
12Rü ngẽxgumarüxü̃ ta pexü̃ narümoxẽ i Epáparu. Rü nüma rü petanüxü̃ nixĩ, 
rü aixcüma nanaxü i Cristuarü puracü. Rü nüma rü guxü̃guma norü 
yumüxẽwa Tupanaxü̃ nacax̱axü̃ pexcax̱ nax tama nüxna pixĩgachixü̃cax̱ i 
norü ore rü peyaxõgüamaxü̃cax̱ rü aixcüma penaxüxü̃cax̱ i ngẽma 
Tupanaarü ngúchaü̃. 
13Rü choma rü marü nüxü̃ chacuax̱ rü pemaxã nüxü̃ chixu i ñuxãcü Epáparu 
poraãcü pexcax̱ naxoegaãẽ rü naxcax̱ naxoegaãẽ i ngẽma taenexẽgü i 

Laodichéaarü ĩanewa ngẽxmagüxü̃ rü ngẽma Iráporiarü ĩanewa 
ngẽxmagüxü̃. 
14Rü Luca ya dutúru ixĩcü ya nüxü̃ ingechaü̃gücü, rü pexü̃ narümoxẽ. Rü 
ngẽxgumarüxü̃ ta pexü̃ narümoxẽ i Dema. 
15¡Rü chauégagu nüxü̃ perümoxẽgü i taenexẽgü i Laodichéawa ngẽxmagüxü̃! 
¡Rü ngẽxgumarüxü̃ ta nüxü̃ perümoxẽgü i Nínfa rü guxü̃ma i taenexẽgü i 
yaxõgüxü̃ i napatawa ngutaquex̱egüxü̃! 
16Rü ngẽxguma marü nüxü̃ pedaumatügu i ñaa popera, rü chanaxwax̱e i 
nawena Laodichéawa penamu nax ngémacüãx̱ i taenexẽgü rü ta nüxü̃ 
nadaumatügüxü̃cax̱. Rü ngẽxgumarüxü̃ ta i ngẽma popera i Laodichéawa 
chamuxü̃, rü ngẽxguma pexü̃tawa nanguxgu rü chanaxwax̱e i nüxü̃ 
pedaumatügü. 
17Rü chanaxwax̱e i Ariquípumaxã nüxü̃ pixu, rü ñapegürügü nüxü̃: “¡Mea 
napuracü rü yanguxẽxẽ i ngẽma puracü i tórü Cori cuxna ãxü̃!” ñapegürügü 
nüxü̃. 
18Choma i Pauru rü cho̱xmex̱maxãtama pexcax̱ chanaxümatü i ñaa chorü 
moxẽ. ¡Rü nüxna pecuax̱ãchie nax chapoxcuxü̃! Rü chanaxwax̱e ya Tupana 
pexü̃ narüngü̃xẽxẽ. 

1 Techarónicawa 

1 Techarónicawa 1 

Pauru rü nüxü̃ narümoxẽ ga yema yaxõgüxü̃ ga Techarónicawa yexmagüxü̃ 

1Pa Toenexẽgü i Techarónicawa Ngẽxmagüxü̃ i Tanatü ya Tupana rü Tórü 
Cori ya Ngechuchu ya Cristuarü Duü̃xü̃gü Ixĩgüxü̃x, choma i Pauru rü 
namaxã i taenexẽgü i Chilbánu rü Timutéu nixĩ i pexcax̱ tanaxümatüxü̃ i 
ñaa popera. Rü tanaxwax̱e i Tanatü ya Tupana rü tórü Cori ya Ngechuchu 
ya Cristu pexü̃ narüngü̃xẽxẽ rü pexü̃ nataãẽxẽxẽ. 
Techarónicawa yexmagüxü̃ ga yaxõgüxü̃ rü wüxi ga cua̱xruxü̃ ga mexü̃ nixĩgü 

2Rü torü yumüxẽwa rü guxü̃guma pexna tacuax̱ãchigü, rü pexcax̱ Tupanana 
moxẽ taxã. 
3Rü guxü̃guma i ngẽxguma Tanatü ya Tupanamaxã tidexagügu, rü nüxna 
tacuax̱ãchie nax aixcüma mea peyaxõgüãcüma penaxüxü̃ i Tupanaarü 
puracü, rü nüxü̃ pengechaü̃güãcüma togüxü̃ perüngü̃xẽẽxü̃. Rü mea 
ípenangu̱xẽẽxü̃ ya tórü Cori ya Ngechuchu ya Cristu rü ngẽmacax̱ yáxna 
namaxã pexĩnüe i ngẽma ngúxü̃ i ñu̱xma pingegüxü̃. 
4Pa Chauenexẽgüx ya Tupana Pexü̃ Ngechaü̃güxex, nüxü̃ tacuax̱ nax 
nümatama pexü̃ nadexü̃ nax norü duü̃xü̃gü pixĩgüxü̃cax̱. 
5Rü yexguma pemaxã nüxü̃ tixuxgu ga Tupanaarü ore i tüxü̃ maxẽxẽẽxü̃, rü 
tama toechama tidexagümare, yerü Tupanaãxẽ ya Üünecü toxü̃ 
narüngü̃xẽxẽ nax Tupanaarü poramaxã pemaxã nüxü̃ tixuxü̃. Rü mea nüxü̃ 
tacuáãcüma pemaxã nüxü̃ tixu ga yema ore yerü toõxẽwatama nüxü̃ tacuax̱ 
nax aixcüma yixĩxü̃. Rü pematama meama nüxü̃ pecuax̱ nax aixcüma mea 
pepex̱ewa tamaxẽxü̃ nax yemaacü pexü̃ tarüngü̃xẽẽgüxü̃cax̱. 
6Rü pema rü meama nagu pexĩ ga yema pexü̃ tangúexẽẽxü̃ rü yema tüxü̃ 
nangúexẽẽxü̃ ga tórü Cori ya Ngechuchu. Rü ngẽma taãxẽ i Tupanaãxẽ ya 
Üünecü pexna ãxü̃maxã penayauxgü ga yema ore ga woo yemacax̱ poraãcü 
ngúxü̃ nax pingegüxü̃. 



3488 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

7Rü yemaacü ga pema rü wüxi ga cuax̱ruxü̃ ga mexü̃ pixĩgü naxcax̱ ga 
guxü̃ma ga yema yaxõgüxü̃ ga Machedóniaanewa rü Acáyaanewa 
yexmagüxü̃. 
8Rü pewa yema nax peyaxõgüxü̃gagu rü tórü Cori ya Ngechuchuarü ore rü 
guxü̃wama ninguchigü. Rü ngẽmacax̱ i ñu̱xma rü Machedóniaanewa rü 
Acáyaanewa rü guxü̃wama nüxü̃ nacuax̱gü nax aixcüma mea Tupanaaxü̃̃́ 
peyaxõgüxü̃. Rü ngẽmacax̱ marü taxucax̱ma tü̱xcüü̃ i toma rü namaxã nüxü̃ 
tixu i ngẽma ore i pechiga. 
9Yerü nümagütama ga yema duü̃xü̃gü rü marü nüxü̃ nixugügü nax mea toxü̃ 
peyauxgüxü̃ ga yexguma petanüwa taxĩxgu. Rü nüxü̃ nixugügü nax nüxü̃ 
perüxoexü̃ ga perü tupananetachicünax̱ãgü nax Tupanaxü̃chi ya maxü̃cü rü 
ixaixcümacüwe perüxĩxü̃cax̱ nax nüxü̃̃́ pepuracüexü̃cax̱. 
10Rü nüxü̃ nixugügü ta nax aixcüma ípenangu̱xẽẽxü̃ nax wenaxarü tá 
daxũwa ne naxũxü̃ ya Ngechuchu ya Tupana Nane ga yuwa ínadaxẽẽãcü. 
Rü yimá Ngechuchu nixĩ ya tüxü̃ ínguxü̃xẽẽcü nüxna i ngẽma poxcu i 
ãũcümaxü̃ i tá ínguxü̃. 

1 Techarónicawa 2 

Pauruarü puracü ga Techarónicawa naxüxü̃ 

1Pa Chauenexẽgüx, pematama nüxü̃ pecuax̱ nax tama natücax̱mamare 
yixĩxü̃ nax pexü̃tawa taxĩxü̃. 
2Rü pema marü nüxü̃ pecuax̱ rü naxü̃pa ga pexü̃tawa nax tangugüxü̃ rü 
chixri tomaxã nachopetü ga Pirípucüãx̱gü rü tomaxã naguxchigagü. Natürü 
Tupana toxü̃ narüngü̃xẽxẽ nax pemaxã nüxü̃ tixuxü̃cax̱ ga norü ore i tüxü̃ 
maxẽxẽẽxü̃. Rü yemacax̱ tama tamuü̃eãcüma pemaxã nüxü̃ tixu ga yema ore 
woo ga torü uanügü rü poraãcü toxü̃̃́ nax naguxchaxẽẽgüãxü̃. 
3Rü yexguma pemaxã nüxü̃ tixuxgu ga yema ore, rü tama ítatüeãcüma 
pemaxã nüxü̃ tixu. Rü tama chixexü̃ pemaxã taxügüchaü̃ãcüma rü tama 
pexü̃ tawomüxẽẽgüchaü̃ãcüma pemaxã nüxü̃ tixu ga yema ore. 

4Yerü Tupana nixĩ ga toxü̃ unetacü rü toxü̃ mucü nax pemaxã nüxü̃ 
tixuxü̃cax̱ ga norü ore i tüxü̃ maxẽxẽẽxü̃. Rü yemacax̱ Tupana 
naxwax̱exü̃ãcüma pemaxã nüxü̃ tixu ga yema ore. Rü tama duü̃xü̃güxü̃mare 
nax tataãẽxẽẽgüxü̃cax̱ pemaxã nüxü̃ tixu, natürü nüxü̃ tixu nax Tupanaxü̃ 
tataãẽxẽẽgüxü̃cax̱. Rü nüma ya Tupana nixĩ i nangugüãxü̃ i ngẽma nagu 
rüxĩnüexü̃. 
5Rü pema nüxü̃ pecuax̱ rü taguma pepex̱ewa pexü̃ ticuax̱üü̃gü nax toga 
pexĩnüexü̃cax̱, rü taguma pexü̃ tawomüxẽẽgü nax ngĩxü̃ tayauxgüxü̃cax̱ ga 
perü diẽru. Rü Tupana nixĩ ya toxü̃ daucü nax aixcüma yixĩxü̃ i ngẽma nüxü̃ 
chixuxü̃. 
6Rü taguma naxcax̱ tadaugü nax texé toxü̃ icuax̱üü̃güxü̃, rü woo i pema rü 
bai i togü. 
7Rü woo Cristutama nixĩ i toxü̃ namuxü̃ nax pemaxã itacuáxü̃, natürü toma 
rü tama ñoma wüxi ga ãẽx̱gacürüxü̃ pemaxã tixĩgü. Rü meamare pemaxã 
itacuax̱, rü ñoma wüxi i mama i ngĩxacügüna mea dau̱̱xcürüxü̃ pemaxã 
tixĩgü. 
8Rü poraãcü pexü̃ tangechaü̃, rü yemacax̱ pexna tanaxã ga Tupanaarü ore. 
Rü tama Tupanaarü orexicatama pexna taxãxchaü̃ ga yexguma, natürü marü 
ítamemare nax pexcax̱ itanaxãxü̃ i torü maxü̃ rü ta, yerü poraãcü pexü̃ 
tangechaü̃gü. 
9Pa Chauenexẽgüx, pema rü nüxna pecuax̱ãchie nax ñuxãcü poraãcü 
tapuracüexü̃ nax torü õnacax̱ tataxegüxü̃cax̱ ga yexguma petanüwa 
tayexmagügu. Rü ngunecü rü woo chütacü tapuracüe nax taxúeãxü̃ma wüxi 
ga guxchaxü̃ tixĩgüxü̃cax̱ ga yexguma petanüwa pemaxã nüxü̃ tixuxgu ga 
Tupanaarü ore. 
10Pema rü toxü̃ pedaugü rü Tupana rü ta toxü̃ nadau nax yexguma petanüwa 
tayexmagügu rü aixcüma mea Tupanapex̱ewa tamaxẽ rü taguma pepex̱ewa 
chixexü̃ taxügü. 

11Rü ngẽxgumarüxü̃ ta pema nüxü̃ pecuax̱ nax ñuxãcü pexü̃̃́ 
tanangúchaü̃xẽẽgüxü̃ rü pexü̃ tataãẽxẽẽgüxü̃ ga wüxichigü ñoma wüxi i 
papa i naxacügüxü̃ taãẽxẽẽgüxü̃rüxü̃. 
12Rü ngẽxgumarüxü̃ ta nüxü̃ pecuax̱gü nax ñuxãcü pexü̃ taxucu̱xẽgüxü̃ nax 
mea Tupanapex̱ewa pemaxẽxü̃cax̱. Rü nüma nixĩ i pexcax̱ nangemaxü̃ nax 
nüma ãẽx̱gacü íyixĩxü̃wa pengugüxü̃cax̱ nax ngéma mexü̃wa 
pengẽxmagüxü̃cax̱. 
13Rü ngẽmacax̱ guxü̃guma Tupanana moxẽ taxã, yerü yexguma noxri nüxü̃ 
pexĩnüegu ga yema norü ore ga pemaxã nüxü̃ tixuxü̃, rü mea penayauxgü, 
yerü nüxü̃ pecuax̱gü rü aixcüma Tupanaarü ore nixĩ rü tama duü̃xü̃güarü 
oremare nixĩ. Rü yema Tupanaarü ore nixĩ ga naxüchicüüxü̃ ga perü maxü̃ 
i pema nax peyaxõgüxü̃. 
14Pa Chauenexẽgüx, nüxü̃ tacuax̱ nax aixcüma ngúxü̃ pingegüxü̃, yerü 
petanüxü̃tama rü chixri pemaxã nachopetü. Natürü yemaacütama nüxü̃ 
nangupetü ga Tupanaarü duü̃xü̃gü ga Ngechuchu ya Cristuaxü̃̃́ yaxõgüxü̃ ga 
Yudéaanewa yexmagüxü̃. Yerü natanüxü̃tama ga Yudíugü rü chixri namaxã 
nachopetü. 
15Rü yema Yudíugü nixĩ ga tórü Cori ga Ngechuchuxü̃ imax̱güxü̃, 
yexgumarüxü̃ ga norü o̱xigü rü yema nüxíraxü̃güxü̃ ga Tupanaarü orearü 
uruü̃güxü̃ nax nadai̱x̱ü̃rüxü̃. Rü yema Yudíugü nixĩ ga towe ingẽxü̃tanüxü̃. 
Rü nümagü rü tama Tupanaxü̃ nataãẽxẽẽgü rü guxü̃ i duü̃xü̃gümaxã 
narüxuanügü. 
16Rü ngẽxguma ngẽma duü̃xü̃gü i tama Yudíugü ixĩgüxü̃maxã nüxü̃ 
tixuxchaü̃gu i Tupanaarü ore nax nümagü rü ta nüxü̃̃́ nangẽxmagüxü̃cax̱ i 
maxü̃, rü ngẽma Yudíugü rü toxna nanachu̱xu. Rü ngẽmaãcü i ngẽma 
Yudíugü rü poraãcüxüchima chixexü̃ naxügü. Rü ngẽmacax̱ i ñu̱xma rü 
düxwa marü nüxna nangu i ngẽma Tupanaarü poxcu i ãũcümaxü̃chixü̃. 
Pauru rü nüxü̃̃́  nangúchaü̃ nax wenaxarü natanüwa naxũxü̃ ga yema yaxõgüxü̃ 

ga Techarónicawa yexmagüxü̃ 

17Pa Chauenexẽgüx, yexguma pexna ítixĩxguwena, rü woo tama pexü̃tawa 
nax tayexmagüxü̃, natürü guxü̃guma pegu tarüxĩnüe, rü poraãcü toxü̃̃́ 
nangúchaü̃ nax pexü̃tawa taxĩxü̃ nax wenaxarü pexü̃ ítayadaugüxü̃cax̱. 
18Rü aixcüma ngéma taxĩxchaü̃. Rü chomatama muẽx̱pü̱xcüna chanaxwax̱e 
nax ngéma petanüwa chaxũxü̃, natürü Chataná rü toxü̃̃́ nanaguxchaxẽxẽ nax 
tama ngéma taxĩxü̃cax̱. 
19Natürü ngẽxguma wenaxarü núma naxũxgu ya tórü Cori ya Ngechuchu ya 
Cristu rü ¿texémaxã tá nixĩ i napex̱ewa togü ticuax̱üü̃güxü̃ rü tataãxẽgüxü̃? 
Rü aixcüma pewa tá nixĩ i ítanangu̱xẽẽxü̃ nax tomaxã nataãẽxü̃ i ngẽxguma 
wenaxarü núma naxũxgu. 
20Rü aixcüma pemaxã tá nixĩ i togü ticuax̱üü̃güxü̃ rü tataãẽgüxü̃. 

1 Techarónicawa 3 

1Rü yexguma taxuacüma wenaxarü petanüwa taxĩxgu, rü düxwa nagu 
tarüxĩnüe nax toxicatama Aténagu tarüchoxü̃. 
2-3Rü nagu tarüxĩnüe nax pexü̃tawa tanamuxü̃ ga taenexẽ ga Timutéu nax 
pexü̃ íyadauxü̃cax̱. Rü nüma nixĩ i Tupanaarü puracütanüxü̃ i wüxigu 
tomaxã puracüxü̃ nax nüxü̃ tixuxü̃cax̱ i ngẽma ore i mexü̃ i Cristuchiga. Rü 
yéma petanüwa tanamu nax pexü̃ nangü̃xẽẽxü̃cax̱ nax yexeraãcü 
peyaxõgüxü̃cax̱ rü aixcüma petaãẽgüxü̃cax̱ rü yemaacü taguma texé ga 
petanüwa nüxü̃ rüxoxü̃cax̱ ga yexguma yema guxchaxü̃gü pexü̃̃́ yexmagu. 
Erü pematama marü nüxü̃ pecuax̱ nax guxãma i yixema nax yaxõgüxü̃ rü 
ngúxü̃ tá tingegü. 
4Rü yexguma petanüwa tayexmagügu rü marü pemaxã nüxü̃ tixu nax ngúxü̃ 
tá pexcax̱ ínguxü̃. Rü pema marü nüxü̃ pecuax̱ nax aixcüma yemaacü pexü̃ 
naxüpetüxü̃. 
5Rü yemacax̱ ga yexguma marü tama yáxna namaxã chaxĩnügu nax tama 
pechigaxü̃ chacuáxü̃, rü yemacax̱ düxwa Timutéuxü̃ yéma petanüwa chamu 
nax pexna yacaxü̃cax̱ rü aixcüma yixĩx nax peyaxõgüamaxü̃ i Tupanaarü 

ore. Yerü chaxoegaãxẽ rü bexmana Chataná rü chixexü̃gu pexü̃ nayixẽxẽ, rü 
yemacax̱ natücax̱mamare chi nixĩ ga torü puracü ga petanüwa taxüxü̃. 
6Natürü ñu̱xma nax ínanguxü̃ i Timutéu nax petanüwa ne naxũxü̃, rü mexü̃ 
i ore i pechiga ngéma ne nange. Rü tomaxã nüxü̃ nixu nax mea peyaxõgüxü̃ 
rü pegü pengechaü̃güxü̃. Rü tomaxã nüxü̃ nixu nax guxü̃guma toxü̃ 
pengechaü̃güãcüma toxna pecuax̱ãchiexü̃. Rü tomaxã nüxü̃ nixu ta nax 
poraãcü wena toxü̃ pedaugüchaü̃xü̃ ngẽxgumarüxü̃ i toma rü ta wena pexü̃ 
tadaugüchaüxü̃rüxü̃. 
7Rü ngẽmacax̱, Pa Chauenexẽgüx, rü woo guxchaxü̃ toxü̃̃́ nax ngẽxmaxü̃ rü 
ngúxü̃ nax tingegüxü̃, rü poraãcü toxü̃ nataãẽxẽxẽ i ngẽma pexü̃ nax 
tacuáchigaxü̃ nax mea peyaxõgüamaxü̃. 
8Rü ñu̱xma nax nüxü̃ tacuáchigaxü̃ nax aixcüma mea tórü Coriaxü̃̃́ 
peyaxõgüamaxü̃, rü poraãcü tataãẽgü. 
9¿Rü ñuxãcü tá Tupanana moxẽ taxã naxcax̱ i ngẽma taãxẽ i taxü̃ i toxna 
pexãxü̃? Erü aixcüma pegagu nixĩ i toxü̃̃́ nangẽxmaxü̃ i wüxi i taãxẽ i taxü̃ i 
napex̱ewa ya Tupana. 
10Rü ngunecü rü chütacü rü tayumüxẽgü, rü Tupanana naxcax̱ tacagü nax 
petanüwa toxü̃ nawoeguxẽẽxü̃cax̱ nax wena pexü̃ tadaugüxü̃cax̱ rü pexü̃ 
tarüngü̃xẽẽgüxü̃cax̱ nax yexeraãcü nüxü̃̃́ peyaxõgüxü̃cax̱. 
11Rü poraãcü tanaxwax̱egü nax Tanatü ya Tupana rü tórü Cori ya 
Ngechuchu ya Cristu toxü̃ natauxchaxẽẽxü̃ nax wena petanüwa 
ítayadaugüxü̃cax̱. 
12Rü tanaxwax̱egü nax tórü Cori ya Ngechuchu pexü̃ rüngü̃xẽẽxü̃ nax 
yexeraãcü pegü pengechaü̃güxü̃cax̱ rü guxü̃ i duü̃xü̃güxü̃ nax 
pengechaü̃güxü̃cax̱, ngẽxgumarüxü̃ i toma rü poraãcü pexü̃ nax 
tangechaü̃güxü̃rüxü̃. 
13Rü tanaxwax̱egü nax tórü Cori ya Ngechuchu pexü̃ rüngü̃xẽẽxü̃ nax 
peãẽwa aixcüma mea peyaxõgüxü̃cax̱ rü norü duü̃xü̃gü i aixcüma mexü̃gü 
nax pixĩgüxü̃cax̱ rü nax nataxuxü̃cax̱ i perü pecadugü i napex̱ewa ya Tanatü 

ya Tupana i ngẽxguma wena núma naxũxgu ya tórü Cori ya Ngechuchu ya 
Cristu namaxã i guxü̃ma i ngẽma Tupanaarü Duü̃xü̃gü i Üünexü̃. Rü 
ngẽmaãcü yixĩx. 

1 Techarónicawa 4 

Maxü̃ i Tupanaxü̃ taãẽxẽẽxü̃chiga 

1Ñu̱xma Pa Chauenexẽgüx, rü tórü Cori ya Ngechuchuégagu pexü̃ tacax̱axü̃ 
rü pexü̃ tamu nax yema pexü̃ tangúexẽẽxü̃rüxü̃ wüxichigü i ngunexü̃gu 
yexeraãcü Tupanacax̱ mea pemaxẽxü̃ nax ngẽmaãcü penataãẽxẽẽxü̃cax̱ 
ngẽma marü pexüxü̃rüxü̃. 
2Pema rü marü nüxü̃ pecuax̱ ga yema torü ucu̱xẽgü ga tórü Cori ya 
Ngechuchu toxü̃ muxü̃ nax pexü̃ tangúexẽẽxü̃cax̱. 
3Rü ngẽma Tupana naxwax̱exü̃ nixĩ nax aixcüma namexü̃ i perü maxü̃ rü 
naxcax̱icatama nax pemaxẽxü̃. ¡Rü taxṹ i pexenearü ngúchaü̃ pexü rü nai i 
ngexü̃maxã pemaxẽ! 
4Rü wüxichigü tanaxwax̱e nax aixcüma tümamax̱ü̃ tangechaü̃xü̃, rü 
ngĩmaxãxicatama nax tamaxü̃xü̃. 
5Rü tama name i nagu pemaexü̃ i ngẽma naxü̃nearü ngúchaü̃gü i nagu 
namaxẽxü̃ i ngẽma duü̃xü̃gü i tama Tupanaxü̃ cuax̱güxü̃. 
6Rü tama name i texé tümaenexẽxü̃ tawomüxẽxẽ. Rü Tupana tá poraãcü 
tüxü̃ napoxcu ya guxãma ya yíxema ngẽmaãcü maxü̃̃́xe, yema marü pemaxã 
nüxü̃ tixuxü̃rüxü̃. 
7Erü Tupana tüxü̃ nade nax mea imaxẽxü̃cax̱ rü tama chixexü̃ ixügüxü̃cax̱. 
8Rü ngẽmacax̱ ega texé tama naga ĩnügu i ñaa ngu̱xẽẽtaegü, rü tama wüxi i 
duü̃xü̃ga nixĩ i tama taxĩnüxü̃, natürü Tupanagatama nixĩ i tama taxĩnüxü̃. 
Rü gumá nixĩ ga pexna namucü ga Naãxẽ ya Üünexü̃. 
9Rü ngẽma nax pegü pengechaü̃güxü̃chiga, rü taxucax̱ma pexcax̱ 
chanaxümatü i poperawa. Yerü Tupanatama nixĩ ga marü pexü̃ ngúexẽẽcü 
nax pegü pengechaü̃güxü̃. 

10Rü aixcüma nixĩ i nüxü̃ pengechaü̃güxü̃ i guxü̃ma i taenexẽgü i 
Machedóniaanewa ngẽxmagüxü̃. Natürü, Pa Toenexẽgüx, pexü̃ tacax̱axü̃gü 
nax yexeraãcü nüxü̃ pengechaü̃güxü̃cax̱. 
11¡Rü pora pexü nax mea pemaxẽxü̃cax̱ rü wüxichigü tümamex̱ẽmaxã 
tümaarü puracü taxügüxü̃cax̱, yema marü pemaxã nüxü̃ tixuxü̃rüxü̃! 
12Rü ngẽxguma ngẽmaãcü pepuracüegu, rü ngẽma duü̃xü̃gü i tama 
yaxõgüxü̃ rü tá pexü̃ nangechaü̃gü, rü taxúemex̱ẽwa tá pengẽxmagü. 

Ñuxãcü tá nixĩ i ngẽxguma nataeguxgu ya tórü Cori 

13Pa Chauenexẽgüx, tanaxwax̱e nax nüxü̃ pecuáxü̃ i tax̱acü tá namaxã 
naxüpetüxü̃ i ngẽma yuexü̃ nax tama pengechaü̃güxü̃cax̱ naxrüxü̃ i ngẽma 
togü i duü̃xü̃gü i taxuxü̃ma ínangu̱xuxẽẽgüxü̃ nax wena tá namaxẽxü̃ i 
ngẽma yuexü̃. 
14Rü yixema nax yaxõgüxü̃ nax Ngechuchu nayuxü̃ rü wena namaxü̃xü̃, rü 
ngẽxgumarüxü̃ ta tayaxõgü nax Tupana tá wüxigu Ngechuchumaxã 
ínadagüxẽxẽxü̃ i guxü̃ma i ngẽma nüxü̃̃́ yaxõgüãcüma yuexü̃. 
15Rü ngẽmacax̱ pemaxã nüxü̃ tixu ga yema ngu̱xẽẽtae ga tórü Cori namaxã 
ngu̱xẽẽtaexü̃. Rü ngẽxguma wena núma naxũxgu ya tórü Cori, rü yixema 
nax imaxẽxü̃ rü taxũtáma yixira ngẽma yuexü̃pex̱egu taxĩ. 
16Erü nümatama ya Cori rü daxũwa tá ínarüxĩ, rü tá nüxü̃ taxĩnüe i wüxi i 
naga i daxũwa inaxũxü̃ i tüxü̃ muxü̃, rü naga i Tupanaarü orearü 
ngeruxü̃güarü ãẽx̱gacü. Rü tá nüxü̃ taxĩnüe nax yacuexü̃ ya Tupanaarü 
cornéta. Rü ngẽxguma i ngẽma yuexü̃ i Cristuaxü̃̃́ yaxõgüxü̃ rü tá nüxíra 
ínarüdagü. 
17Rü ngẽmawena i yixema nax imaxẽxü̃ rü tá wüxigu caixanexü̃gu tüxü̃ 
nigagü namaxã i ngẽma duü̃xü̃gü i yuwa írüdagüxü̃. Rü ngẽmaãcü tá daxũgu 
tórü Corixü̃ tayangaugü nax guxü̃gutáma naxü̃tawa ingexmagüxü̃cax̱. 
18Rü ngẽmacax̱ chanaxwax̱e i ñaa oremaxã pegü petaãẽxẽẽgü. 

1 Techarónicawa 5 

1Natürü, Pa Chauenexẽgüx, rü ngẽma norü ngunexü̃ rü taunecü i tá nagu 
nangupetüxü̃ i ngẽma pemaxã nüxü̃ chixuxü̃, rü taxucax̱ma pexcax̱ 
chanaxümatü i ngẽmachiga. 
2Erü pematama mea nüxü̃ pecuax̱ rü ngẽma ngunexü̃ i taxúema nagu 
ínangũ̱xuxẽẽxü̃gu tá nixĩ i ínanguxü̃ ya tórü Cori ya Ngechuchu. Rü ñoma 
wüxi i ngĩ ̃́tax̱axü̃ i ngürüãchi chütacü ínguxü̃rüxü̃ tá nixĩ. 
3Rü ngẽxguma duü̃xü̃gü nagu írüxĩnüegu nax guxü̃ma mexü̃ rü taxuxü̃ma 
nüxü̃ üpetüxü̃, rü ngẽma ngunexü̃gu rü ngürüãchi tá ínangu i taxü̃ i 
guxchaxü̃gü. Rü ñoma wüxi i ngecü i ãxacücü rü ngürüãchi ngĩxacümaxã 
ngu̱xnecacürüxü̃ tá nixĩ nax taxúema naxchax̱wa iñaxü̃ i ngẽma. 
4Natürü pemax, Pa Chauenexẽgüx, rü marü meama nüxü̃ pecuax̱ i Cristuarü 
nguchiga. Rü ngẽmacax̱ taxucax̱ma ngürüãchi pexü̃ ínayabaixgü ya Cori ya 
Ngechuchu ñoma wüxi i ngĩ ̃́tax̱áxü̃ tüxü̃ íbaixgüxü̃rüxü̃. 
5Erü guxãma i pema rü Tupanaarü duü̃xü̃gü pixĩgü, rü ngẽmacax̱ 
ngóonexü̃wa pengẽxmagü. Rü yixema rü tama ẽanexü̃wa tangexmagü rü 
tama tanaxü i ngẽma chixexü̃ i ẽanexü̃wa üxü̃. 
6Rü ngẽmacax̱ tama name i taechita tamaxẽmare naxrüxü̃ i ngẽma duü̃xü̃gü 
i tama yaxõgüxü̃. Rü name nixĩ i taxããẽgü, rü mea taãxẽgu tarüxĩnüe. 
7Erü ngẽma duü̃xü̃gü i naechitamare maxẽxü̃ rü ñoma duü̃xü̃gü i chütacü 
peexü̃rüxü̃ nixĩgü. Rü ngẽma duü̃xü̃gü i axegüxü̃ rü chütacü nixĩ i nügü 
nangãxẽxẽẽxü̃. 
8Rü yixema nax ngóonexü̃wa ingẽxmagüxü̃, rü tanaxwax̱e i guxü̃guma 
taxũãẽgü. Rü tanaxwax̱e i tórü õmaxã rü tórü ngechaü̃maxã rü tórü maxü̃ i 
taguma gúxü̃ i ínanguxẽẽxü̃maxã yigü ítapoxü̃gü ñoma wüxi i churara rü 
norü poxü̃remüruxü̃maxã rü napatex̱emaxã nügü ípoxü̃xü̃rüxü̃. 
9Erü Tupana rü tama tüxü̃ nade nax tüxü̃ napoxcuexü̃cax̱, natürü tüxü̃ nade 
nax tórü Cori ya Ngechuchu ya Cristugagu nayauxgüxü̃cax̱ i maxü̃ i taguma 
gúxü̃. 

10Rü Ngechuchu ya Cristu rü taxcax̱ nayu nax wüxigu namaxã imaxẽxü̃cax̱ i 
daxũguxü̃ i naanewa. Rü woo marü iyueyane ínanguxgu rüẽx̱na imaxẽyane 
ínanguxgu, rü wüxiwa tá namaxã tamaxẽ. 
11Rü ngẽmacax̱, Pa Chauenexẽgüx, rü name nixĩ i wüxichigü pegü 
petaãẽxẽẽgü rü pegü peporaexẽxẽ i perü õwa ngẽxgumarüxü̃ i ñu̱xma nax 
marü ípenaxügüxü̃. 

Pauru rü nayaxucu̱xẽgü ga yema yaxõgüxü̃ 

12Pa Chauenexẽgüx, pexü̃ tacax̱axü̃gü nax nüxü̃ pengechaü̃güxü̃ i ngẽma 
taenexẽgü i petanüwa puracüexü̃ rü pemaxã icuax̱güxü̃ rü pexü̃ ngúexẽẽxü̃ 
i Cori ya Ngechuchuarü ore. 
13Rü name nixĩ i namaxã petaãẽgü rü aixcüma nüxü̃ pengechaü̃gü i ngẽma 
taenexẽgü, erü nümagü nixĩ i pexü̃ nangü̃xẽẽgüxü̃. Rü name nixĩ i pegü 
pengechaü̃güãcüma pemaxẽ. 
14Rü pemaxã nüxü̃ tixu ta nax penaxucu̱xẽgüxü̃ i ngẽma duü̃xü̃gü i oexü̃ i 
tama puracüechaü̃xü̃. ¡Rü nüxü̃̃́ penangúchaü̃xẽẽgü i ngẽma duü̃xü̃gü i marü 
nüxü̃ rüxoechaü̃xü̃ nax yaxõgüãxü̃! ¡Rü nüxü̃ perüngü̃xẽxẽgü i ngẽma 
duü̃xü̃gü i turaexü̃ i norü õwa! ¡Rü yáxna namaxã pexĩnüe i guxü̃ma i ngẽma 
taenexẽgü! 
15Rü ngẽxguma texé chixexü̃ pemaxã ü̱xgu, rü tama name i chixexü̃maxã 
penataeguxẽxẽ. ¡Rü pora pexügü nax guxü̃guma mexü̃ pexügüxü̃ i 
pegütanüwa rü guxü̃ma i ngẽma togütanüwa rü ta! 
16Rü name nixĩ i guxü̃guma petaãẽgü. 
17¡Rü guxü̃guma peyumüxẽgü! 
18¡Rü woo tax̱acü pexü̃ ngupetügu, rü Tupanana moxẽ pexãgü! Erü ngẽma 
nixĩ ya Tupana naxwax̱exü̃ nax penaxüxü̃ i pema ya Ngechuchu ya Cristuarü 
duü̃xü̃gü nax pixĩgüxü̃. 
19Rü tama name i nüxü̃ pexoe i Tupanaãxẽ ya Üünecü. 

20Rü ngẽxguma norü orearü uruü̃wa pemaxã yadexaxgu ya Tupana rü tama 
name i nüxü̃ pexoe. 
21Natürü name nixĩ i meama penangugü i guxü̃ma i ore nax nüxü̃ 
pecuáxü̃cax̱ rü aixcüma yixĩxü̃ i ngẽma ore rüex̱na tama. ¡Rü ngẽma ore i 
aixcüma mexü̃xicatama pixõgü! 
22¡Rü nüxna pixĩgachi i naguxü̃raü̃xü̃ i chixexü̃gü! 
23Rü chanaxwax̱e i nümatama ya Tupana ya tüxü̃ taãẽxẽẽcü pexü̃ imexẽxẽ 
nax aixcüma napex̱ewa pimexü̃cax̱. Rü chanaxwax̱e i guxü̃wama pexna 
nadau i peãẽwa, rü perü ĩnüwa, rü pexenewa nax nataxuxü̃cax̱ i tax̱acü i 
perü chixexü̃ i ngẽxguma wenaxarü núma naxũxgu ya tórü Cori ya 
Ngechuchu ya Cristu. 
24Rü nüma ya Tupana ya pexü̃ decü rü tá nayanguxẽxẽ i guxü̃ma i ngẽma 
pemaxã nüxü̃ yaxuxü̃. 

Pauru rü wenaxarü yema duü̃xü̃güxü̃ narümoxẽ rü naxca̱x ínaca nax Cori ya 
Ngechuchu ya Cristu nüxü̃ rüngü̃xẽẽxü̃ ga yema yaxõgüxü̃ 

25Pa Chauenexẽgüx, ¡Toxcax̱ peyumüxẽgü! 
26Rü chanaxwax̱e i nüxü̃ pengechaü̃güãcüma nüxü̃ perümoxẽgü i guxü̃ma i 
taenexẽgü. 
27Rü Cori ya Ngechuchuégagu pexü̃ chamu nax guxü̃ i taenexẽgüpex̱ewa 
nüxü̃ pedaumatüxü̃ i ñaa popera i pexcax̱ ngéma chamuxü̃. 
28Rü chanaxwax̱e i tórü Cori ya Ngechuchu ya Cristu pexü̃ narüngü̃xẽxẽ i 
guxãma i pemax. 

2 Techarónicawa 

2 Techarónicawa 1 

Pauru rü nüxü̃ narümoxẽ ga yema yaxõgüxü̃ ga Techarónicawa yexmagüxü̃ 

1Pa Toenexẽgü i Yaxõgüxü̃ i Techarónicawa Ngẽxmagüxü̃, choma i Pauru 
namaxã i taenexẽgü i Chilbánu rü Timutéu nixĩ i tanaxümatüxü̃ i ñaa popera 
pexcax̱ i pema i Tanatü ya Tupana rü tórü Cori ya Ngechuchu ya Cristuarü 
duü̃xü̃gü ixĩgüxü̃. 
2Rü tanaxwax̱e i Tanatü ya Tupana rü tórü Cori ya Ngechuchu ya Cristu 
pexü̃ rüngü̃xẽxẽ rü pexü̃ nataãẽxẽxẽ. 
Ngẽma chixexü̃ ügüxü̃ rü Tupana tá nanapoxcue i ngẽxguma wenaxarü núma 

naxũxgu ya Cristu 

3Pa Toenexẽgüx, guxü̃guma Tupanana moxẽ pexcax̱ taxã. Rü name nixĩ nax 
ngẽmaãcü tanaxüxü̃, erü pema rü yexeraãcü peyaxõgüetanü, rü wüxichigü 
i pema rü yexeraãcü pegü pingechaü̃güetanü. 
4Rü ngẽmacax̱ tomatama taãẽãcüma pechigaxü̃ tixu natanüwa i ngẽma togü 
i Tupanaaxü̃̃́ yaxõgüxü̃. Rü namaxã nüxü̃ tixu nax aixcüma mea peyaxõgüxü̃, 
rü ñuxãcü namaxã peporaexü̃ woo pewe yangexü̃tanügu i ngẽma Yudíugü 
rü woo namuxgu i ngẽma ngúxü̃ i pexcax̱ íngugüxü̃. 
5Rü ngẽma guxchaxü̃gü i pexcax̱ ínguxü̃wa nüxü̃ tacuax̱ nax Tupana pexü̃ 
íyamexẽẽgüxü̃ nax pichocuxü̃cax̱ i ngextá nüma ãẽx̱gacü íyixĩxü̃wa. Rü 
ngẽmacax̱ nixĩ i ngúxü̃ pingegüxü̃ i ñu̱xmax. 
6Rü name nax Tupana ngúxü̃ nüxü̃ yangexẽẽgüxü̃ i ngẽma duü̃xü̃gü i ngúxü̃ 
pexü̃ ingegüxẽẽxü̃. 
7Rü pema i ñu̱xma ngúxü̃ pingegüxü̃ rü Tupana tá tüxü̃ inarüngü̃güxẽxẽ. Rü 
ngẽma tá nanaxü ya Tupana i ngẽxguma üxüemagu daxũwa ne naxũxgu ya 
tórü Cori ya Ngechuchu ya Cristu wüxigu namaxã i norü orearü ngeruü̃gü i 
poraexü̃. 

8Rü núma tá naxũ i nüma ya tórü Cori ya Ngechuchu nax napoxcueãxü̃cax̱ 
i ngẽma duü̃xü̃gü i tama Tupanaxü̃ cuax̱güchaü̃xü̃ rü tama naga ĩnüexü̃ i 
ngẽma ore i mexü̃ i tórü Cori ya Ngechuchu ya Cristuchiga. 
9Rü ngẽma duü̃xü̃gü rü poxcu i taguma guxü̃gu tá inarütauxe, rü tórü Cori 
ya Ngechuchuarü yáxü̃wa tá nawogü. Rü ngéma rü tagutáma nüxü̃ nadaugü 
i tórü Cori ya Ngechuchuarü mexü̃ rü norü pora. 
10Rü ngẽmaãcü tá ngẽma duü̃xü̃gümaxã nangupetü i ngẽxguma tórü Cori ya 
Ngechuchu núma ũxgu nax norü duü̃xü̃gü i üünexü̃ nüxü̃ icuax̱üü̃güxü̃cax̱. 
Rü guxü̃ma i yaxõgüxü̃ rü tá nabai̱x̱ãchiãẽgü rü nataãẽgü i ngẽxguma nüxü̃ 
nadaugügu. Rü pema rü tá ta ngéma pengẽxmagü, yerü peyaxõgü ga yema 
Tupanaarü ore ga pemaxã nüxü̃ tixuxü̃. 
11Rü ngẽmacax̱ guxü̃guma pexcax̱ tayumüxẽgü. Rü Tupanana taca nax nüma 
pexü̃ nadauxü̃ nax mexü̃ i norü duü̃xü̃gü pixĩgüxü̃ i ñu̱xma nax pexü̃ nadexü̃. 
Rü ngẽxgumarüxü̃ ta nüxna taca nax nümatama norü poramaxã 
yanguxẽẽãxü̃cax̱ i guxü̃ma i ngẽma mexü̃ i peãẽwa nagu perüxĩnüexü̃ rü 
guxü̃ma i ngẽma puracügü i perü õgagu pexüxü̃. 
12Rü ngẽxguma Tupana ngẽmaãcü pexü̃ rüngü̃xẽẽgu, rü perü maxü̃ i 
mexü̃gagu rü duü̃xü̃gü tá nüxü̃ nicuax̱üü̃gü ya tórü Cori ya Ngechuchu ya 
Cristu. Rü nümatama ya tórü Cori rü tá pemaxã nataãxẽ, erü nüma rü 
wüxigu Tanatü ya Tupanamaxã pexü̃ nangechaü̃gü. 

2 Techarónicawa 2 

Pauru rü nanango̱xẽxẽ i ñuxãcü tá nax yixĩxü̃ i ngẽxguma ínanguxgu ya Cori 
ya Ngechuchu 

1-2Rü ñu̱xma Pa Chauenexẽgüx, rü pemaxã nüxü̃ tixuxchaü̃ i nachiga ya tórü 
Cori ya Ngechuchu ya Cristu i ngẽxguma wena núma naxũxgu rü tüxü̃ 
nangutaquex̱exẽẽgügu nax wüxiwa namaxã ingexmagüxü̃cax̱. Rü pexü̃ 
tacax̱axü̃ nax tama penaxüchicüüxü̃cax̱ i perü ĩnü rü tama paxa peyaxõgüxü̃ 
i tax̱acürü to i ore i tama toma pemaxã nüxü̃ tixuxü̃ ixĩxü̃. Erü tama 
tanaxwax̱e nax pebai̱x̱ãchiãẽgüxü̃ ega texé pemaxã idoraegu rü pemaxã 
nüxü̃ ixuxgu nax marü ínanguxü̃ ya tórü Cori ya Ngechuchu. Rü ngẽxguma 

texé pemaxã nüxü̃ ixuxgu nax nagu taxãnegüxü̃ nax Cristu rü marü 
ínanguxü̃, rü tama name i tümaga pexĩnüe. Rü woo pemaxã nüxü̃ tixugügu 
nax tanayauxgüxü̃ i wüxi i torü popera i nawa nüxü̃ ixuxü̃ nax marü wena 
ínanguxü̃ ya tórü Cori ya Ngechuchu, ¡rü taũtáma tüxü̃̃́ peyaxõgü! 
3¡Rü taũtáma naga pexĩnüe i ngẽma duü̃xü̃gü i ngẽmaãcü pexü̃ 
womüxẽẽgüchaü̃xü̃! Erü naxü̃pa nax Ngechuchu núma ũxü̃ rü tá ínangu i 
ngẽma yatü i Tupanaarü uanü ixĩxü̃, rü tá nananuexẽxẽ i muxü̃ma i duü̃xü̃gü 
i yaxõgüchiréxü̃. Natürü Tupana marü ngẽma yatümaxã nanaxuegu rü tá 
nax napoxcuxü̃. 
4Rü ngẽma Tupanaarü uanü rü tá Tupanamaxã rü guxü̃ma i ngẽma 
Tupanaarü ixĩgüxü̃maxã narüxuanü. Rü tá naxchi naxai i guxü̃ma i 
ngẽmaxü̃gü i namaxã Tupanaxü̃ icuax̱üü̃güxü̃. Rü Tupanapata ya taxü̃newa 
tá nayarüto ñoma Tupana yixĩxü̃rüxü̃. Rü nüma rü tá nügü nixu nax Tupana 
yixĩxü̃. 
5¿Tama ẽx̱na nüxna pecuax̱ãchie ga yexguma petanüwa chayexmagu, rü 
marü meama pemaxã nüxü̃ chixu nachiga ga yema? 
6Rü pema marü nüxü̃ pecuax̱ nax tax̱acücax̱ yixĩxü̃ i tauta núma naxũxü̃ i 
ngẽma Tupanaarü uanü. Tauta núma naxũ, erü tauta nawa nangu i ngẽma 
ngunexü̃ i nagu nua naxũxü̃. 
7Rü ngẽma chixexü̃ i bexma nagu naxĩnüxü̃ i Tupanaarü uanü, rü marü 
inaxügü nax nagu namaxẽxü̃ i duü̃xü̃gü. Natürü nümatama i ngẽma uanü rü 
taxũtá nango̱x ñu̱xmatáta ngẽma ínachaxãchixẽẽxü̃ nüxna ixũgachi. 
8Rü ngẽxguma ngẽma ínachaxãchixẽẽxü̃ nüxna ixũgachigu, rü tá ínangu i 
ngẽma Tupanaarü uanü. Natürü nüma ya tórü Cori ya Ngechuchu rü 
ngẽxguma ínanguxgu rü wüxi i “cue”, ñaxü̃maxã tá nayamax̱. Rü norü 
yau̱̱xracüümaxã tá inayanaxoxẽxẽ i ngẽma norü uanü. 
9Rü ngẽma Tupanamaxã rüxuanüã̃́xü̃, rü Chatanáarü ngü̃xẽẽmaxã tá ínangu 
rü ngẽmacax̱ tá naporaxüchi. Rü tá nanaxü i naguxü̃raü̃xü̃ i cuax̱ruü̃gü i 
Chatanáarü poramaxã naxüxü̃ i namaxã duü̃xü̃güxü̃ nawomüxẽẽxü̃. 

10Rü naguxü̃raü̃xü̃ i chixexü̃ tá naxü nax nawomüxẽẽãxü̃cax̱ i ngẽma 
duü̃xü̃gü i poxcuwa ĩxü̃. Rü ngẽmaãcü tá nüxü̃ naxüpetü i ngẽma duü̃xü̃gü, 
yerü tama nanayauxgüchaü̃ rü tama nüxü̃ nangechaü̃gü i ngẽma Tupanaarü 
ore i aixcüma ixĩxü̃ i tüxü̃ maxẽxẽẽxü̃. 
11Rü ngẽmacax̱ ya Tupana rü nanangexrü i ngẽma duü̃xü̃gü nax ínatüexü̃cax̱ 
rü yaxõgüãxü̃cax̱ i ngẽma doramare ixĩxü̃. 
12Rü ngẽmacax̱ düxwa Tupana tá poxcu namaxã naxuegu i guxü̃ma i ngẽma 
duü̃xü̃gü i tama yaxõgüchaü̃xü̃ i ngẽma ore i aixcüma ixĩxü̃ rü ñu̱xũchi 
namaxã taãẽgüxü̃ i ngẽma chixexü̃ nax naxügüxü̃. 

Tupana tüxü̃ nade nax tüxü̃̃́  nangẽxmaxü̃ca̱x i maxü̃ i taguma gúxü̃ 

13Natürü, Pa Chauenexẽgüx i Tórü Cori ya Ngechuchu Pexü̃ Ngechaü̃güxex, 
rü guxü̃guma Tupanana moxẽ pexcax̱ taxã yerü nüma ga Tupana rü 
noxritama naane ixügügumama pexü̃ nade nax pexíra penayauxgüxü̃cax̱ i 
maxü̃ i taguma gúxü̃ ga yexguma pexü̃ nangü̃xẽẽgu ga Naãxẽ ya pexü̃ 
üünexẽẽxü̃ rü peyaxõgügu i ngẽma ore i aixcüma ixĩxü̃. 
14Rü yemacax̱ Tupana pexcax̱ naca ga yexguma pemaxã nüxü̃ tixuxgu ga 
norü ore i mexü̃ i tüxü̃ maxẽxẽẽxü̃. Erü nüma nanaxwax̱e nax pexü̃̃́ 
nangẽxmaxü̃cax̱ i pechica i tórü Cori ya Ngechuchu ya Cristuxü̃tawa i ngextá 
ínamexẽchixü̃wa. 
15Rü ngẽmacax̱, Pa Chauenexẽgüx, rü chanaxwax̱e i mea peyaxõgüama rü 
tama nüxü̃ ipeyarüngümae ga yema ore ga tomatama pexü̃ tangúexẽẽxü̃ rü 
yema ore ga poperagu pexcax̱ taxümatüxü̃. 
16Rü tórü Cori ya Ngechuchu ya Cristu rü Tanatü ya Tupana ya tüxü̃ 
ngechaü̃cü rü guxü̃guma taãxẽ tüxna ãcü rü marü tamaxã namecüma rü 
ngẽmacax̱ tamaxã inaxuneta nax guxü̃gutáma naxü̃tawa ingẽxmagüxü̃. 
17Rü ngẽmacax̱ tanaxwax̱e nax nüma pexü̃ nangü̃xẽẽxü̃ nax guxü̃guma 
petaãẽgüxü̃cax̱ rü mexü̃ i oremaxã pidexagüxü̃cax̱ rü mexü̃ pexügüxü̃cax̱. 

2 Techarónicawa 3 

Pauru naxca̱x ínaca nax naxca̱x nayumüxẽgüxü̃ 

1Rü ñu̱xma Pa Chauenexẽgüx, rü chanaxwax̱e nax toxcax̱ peyumüxẽgüxü̃ 
nax paxa guxü̃wama nanguxü̃cax̱ i tórü Cori ya Ngechuchuarü ore, rü 
duü̃xü̃gü norü ngúchaü̃maxã nax nayauxgüxü̃cax̱ yema pema nax 
penayauxgüxü̃rüxü̃. 
2¡Rü ngẽxgumarüxü̃ ta toxcax̱ peyumüxẽgü nax tama naxmex̱gu tayixü̃cax̱ i 
ngẽma duü̃xü̃gü i chixexü̃gu maxẽxü̃! Erü tama guxü̃ma i duü̃xü̃gü 
nayaxõgü. 
3Rü nüma ya tórü Cori ya Ngechuchu rü aixcüma nayanguxẽxẽ i ngẽma 
tamaxã inaxunetaxü̃. Rü nüma tá pexü̃ naporaexẽxẽ rü pexna nadau nax 
tama chixexü̃gu peyixü̃cax̱. 
4Rü tórü Cori ya Ngechuchu toxü̃ nüxü̃ nacuax̱ẽxẽ nax aixcüma penaxüxü̃ i 
ngẽma pexü̃ tamuxü̃, rü guxü̃gutáma penaxüechaxü̃ i ngẽma pemaxã nüxü̃ 
tixuxü̃. 
5Rü tanaxwax̱e i tórü Cori ya Ngechuchu pexü̃ narüngü̃xẽxẽ nax pegü 
pengechaü̃güxü̃cax̱, ngẽma Tupana tüxü̃ ngechaü̃xü̃rüxü̃. Rü naxcax̱ ítaca 
nax pexü̃ naporaexẽẽxü̃cax̱ nax Cristurüxü̃ namaxã peporaexü̃cax̱ i ngẽma 
ngúxü̃gü i pexcax̱ íngugüxü̃. 

Name nixĩ nax ipuracüexü̃ i wüxichigü 

6Pa Chauenexẽgüx, tórü Cori ya Ngechuchu ya Cristuégagu pexü̃ tamu nax 
nüxna pixĩgachixü̃cax̱ i ngẽma yaxõxü̃ i tama nagu ixũxü̃ i ngẽma pexü̃ 
tangúexẽẽxü̃. 
7Erü pema rü marü nüxü̃ pecuax̱ nax mea pemaxẽxü̃ nax nagu pexĩxü̃cax̱ i 
tocüma. Yerü toma ga yexguma petanüwa tayexmagügu rü tapuracüe, rü 
tama yexma tarüchomare. 
8Rü toma rü taguma texéarü õna ngetanüãcüma tangõ̱x. Natürü ngunecü rü 
chütacü rü torü õnacax̱ tapuracüe nax tama wüxi ga guxchaxü̃ pexü̃̃́ 
tixĩgüxü̃cax̱. 



3503 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

9Rü woochirex̱ Tupanapex̱ewa rü name nax perü ngü̃xẽẽcax̱ ítacax̱axü̃, 
natürü tama yemaacü tanaxü. Rü torü õnacax̱ tapuracüe, yerü pexü̃ nüxü̃ 
tadauxẽẽchaü̃ ga tocüma nax pema rü ta nagu pexĩxü̃cax̱. 
10Yerü yexguma petanüwa tayexmagügu, rü pemaxã nüxü̃ tixu rü 
ñatarügügü: “Yíxema tama puracüchaü̃xẽ, rü noxtacüma ngexrüma nixĩ nax 
tachibüxü̃”, ñatarügügü. 
11Rü ngẽmacax̱ pexcax̱ tanaxümatü i ngẽmachiga, erü nüxü̃ tacuáchiga nax 
petanüwa nangẽxmaxü̃ i ñuxre i duü̃xü̃gü i oexü̃ i tama puracüechaü̃xü̃ rü 
ngẽma togue üxü̃gu rüxĩnüexü̃. 
12Rü tórü Cori ya Ngechuchu ya Cristuégagu tanamu rü tanaxucu̱xẽ nax 
napuracüexü̃cax̱ i ngẽma duü̃xü̃gü nax nümatama norü õnacax̱ 
nataxegüxü̃cax̱. 
13Natürü i pemax, Pa Chauenexẽgüx, tama name nax nüxü̃ perüchauexü̃ nax 
mexü̃ pexügüxü̃. 
14Rü ngẽxguma texé tama naga ĩnügu i ñaa ore i poperawa pemaxã nüxü̃ 
tixuxü̃, rü name i penangugü nax texé tixĩxü̃. Rü tama name i tümamaxã 
pexãmücü nax taxãneexü̃cax̱ i tümax. 
15¡Natürü taxũtáma tümamaxã perüxuanü! Rü name nixĩ i ñoma peenexẽxü̃ 
pexucu̱xẽxü̃rüxü̃ mea tüxü̃ pexucu̱xẽ. 

Pauru rü naxca̱x ínaca nax Cori ya Ngechuchu nüxü̃ rüngü̃xẽẽxü̃ ga yema 
yaxõgüxü̃ 

16Rü chanaxwax̱e i nümatama ya tóxrü Cori ya tóxrü ngüxmüxẽẽruxü̃ 
guxü̃guma i guxü̃wama pexna nanaxã i norü taãxẽ. Rü chanaxwax̱e nax 
petanüwa nangẽxmaxü̃ i guxãma i pemax. 
17Choma i Pauru rü cho̱xmex̱maxãtama pexcax̱ chanaxümatü i ñaa chorü 
moxẽ. Rü ngẽmaãcü nixĩ i chanaxümatüxü̃ rü chaugü nagu chaxümatüégaxü̃ 
i guxü̃ma i chorü popera. 
18Rü chanaxwax̱e i tórü Cori ya Ngechuchu ya Cristu pexü̃ narüngü̃xẽxẽ i 
guxãma i pemax. 

1 Timutéuca̱x 

1 Timutéuca̱x 1 

Timutéuxü̃ narümoxẽ ga Pauru 

1-2Pa Timutéux, cuxü̃ charümoxẽ. Rü choma i Pauru nixĩ i cuxcax̱ 
chanaxümatüxü̃ i ñaa popera. Rü choxü̃ nixĩ i namuxü̃ ya Tupana ya tüxü̃ 
maxẽxẽẽcü rü tórü Cori ya Ngechuchu ya Cristu ya ínanguxẽẽgücü nax wena 
núma naxũxü̃. Pa Timutéux, cuma rü chaune quixĩ i Tupanaarü orewa. Rü 
chanaxwax̱e nax Tanatü ya Tupana rü tórü Cori ya Ngechuchu ya Cristu 
cuxna naxãxü̃ i norü ngü̃xẽxẽ rü norü ngechaü̃ rü norü taãxẽ. 

Timutéuxü̃ naxuxcu̱xẽ ga Pauru nachiga ga yema ngu̱xẽẽtaegü ga tama 
aixcüma ixĩxü̃ 

3Yexguma cuxna ichaxũãchigu nax Machedóniaanewa chaxũxü̃cax̱ rü 
cumaxã nüxü̃ chixu nax Epéchiuarü ĩanegu curüxã̃́ũxü̃ nax nüxna 
cunachu̱xuxü̃cax̱ i ngẽma duü̃xü̃gü i doramaãmare ngéma ngu̱xẽẽtaegüxü̃. 
4Rü chanaxwax̱e i ngẽma duü̃xü̃gümaxã nüxü̃ quixu nax nüxü̃ naxoexü̃cax̱ 
nax namaxã nangúexẽẽãxü̃ i ngẽma nacümagü ga nũxcümaü̃güxü̃ ga 
duü̃xü̃gü nagu ĩxü̃. Rü ngẽma ngu̱xẽẽtaegagu düxwa nügümaxã nanue i 
duü̃xü̃gü erü doramare nixĩ, rü tama aixcüma nüxü̃ narüngü̃xẽxẽ i duü̃xü̃gü 
nax mea Tupanaaxü̃̃́ yaxõgüãxü̃cax̱. 
5Rü ngẽma ucu̱xẽ i cumaxã nüxü̃ chixuxü̃ rü nachiga nixĩ i ngẽma ngechaü̃ 
i wüxi ya maxü̃ne ya ngearü chixexü̃ã̃́xü̃wa ne ũxü̃, rü wüxi i ĩnü i mexü̃wa 
ne ũxü̃, rü wüxi i õ i aixcüma ixĩxü̃wa ne ũxü̃. Rü name nax ngẽma 
ngechaü̃maxã yigü ingechaxü̃güxü̃. 
6Natürü ñuxre i yaxõgüxü̃ rü marü nüxna nixĩgachi i Tupanaarü ore nax 
nawe naxĩxü̃cax̱ i ngẽma ngu̱xẽẽtae i taxuwama mexü̃ i nuwa 
nagagümarexü̃. 
7Erü nümagü tüxü̃ nangúexẽẽchaü̃ i ngẽma mugü ga Moiché ümatüxü̃, 
natürü tama nüxü̃ nacuax̱gü i tax̱acüchiga nax yixĩxü̃ i ngẽma nüxü̃ 

yaxugüexü̃ rü nangúexẽẽxü̃ woo nüma nagu naxĩnüegu rü meama nüxü̃ 
nacuax̱gü. 
8Rü nüxü̃ tacuax̱ rü ngẽma mugü ga Moiché ümatüxü̃ rü tüxü̃̃́ name ega 
Tupana naxwax̱exü̃ãcüma naga ixĩnüegu. 
9-10Nüxü̃ tacuax̱gü rü guxü̃ma i ngẽma mugü rü tama duü̃xü̃gü i mexü̃ 
ügüxü̃cax̱ nixĩ. Rü ngẽma mugü rü naxcax̱ nixĩ i ngẽma duü̃xü̃gü i tama 
irüxĩnüechaü̃xü̃, rü ngẽma tama norü ãẽx̱gacüga ĩnüexü̃, rü ngẽma 
chixexü̃gu maxẽxü̃, rü ngẽma pecaduãx̱güxü̃, rü ngẽma tama Tupanaga 
ĩnüexü̃, rü ngẽma nanatüxü̃ rüẽx̱na naéxü̃ imax̱güxü̃, rü guxü̃ma i ngẽma 
máetagüxü̃, rü ngẽma naxü̃nearü ngúchaü̃we rüxĩxü̃, rü ngẽma yatügü i 
naxrüxü̃ yatüxü̃maxã maxẽxü̃ rü ngẽma ngexü̃gü i naxrüxü̃ ngẽxü̃maxã 
maxẽxü̃, rü ngẽma mugüruü̃gümaxã taxegüxü̃, rü ngẽma idoratax̱axgüxü̃, rü 
ngẽma ãẽx̱gacügüpex̱ewa idoragüxü̃, rü guxü̃ma i ngẽma chixexü̃ ügüxü̃ 
nax̱chax̱wa i ngẽma ngu̱xẽẽtae i mexü̃. 
11Rü Tupanaarü ore i mexü̃ nixĩ i tüxü̃ ngu̱xẽẽxü̃ nachiga i ngẽma ngu̱xẽẽtae 
ya Tupana ya mecümaxüchicü naxcax̱ choxü̃ muxü̃. 
Pauru rü Tupanana moxẽ naxã yerü nüxü̃̃́  nüxü̃ narüngüma ga norü chixexü̃gü 

12Rü moxẽ nüxna chaxã ya Ngechuchu ya Cristu ya tórü Cori ya choxü̃ 
naporaxẽẽcü. Yerü choxü̃ nangugü nax norü duü̃xü̃ i mexü̃ chixĩxü̃. Rü 
yemacax̱ choxü̃ nayaxu nax nüxü̃̃́ chapuracüxü̃cax̱. 
13Rü woo ga ü̃pa ga choma rü chixri nachiga chidexa ga Cristu, rü nawe 
chingẽchigü ga yema nüxü̃̃́ yaxõgüxü̃ rü chixexü̃ Cristumaxã chixugü, 
natürü ga Tupana rü nüxü̃̃́ changechaü̃tümüxü̃, yerü tauta Cristuaxü̃̃́ 
chayaxõ rü tama nüxü̃ chacuax̱ nax tama namexü̃ ga yema chaxüxü̃. 
14Rü yemaacü ga tórü Cori ya Ngechuchu rü poraãcü choxü̃ nangechaxü̃ rü 
choxü̃ narüngü̃xẽxẽ nax nüxü̃̃́ chayaxõxü̃cax̱ rü nagagu guxü̃ma i duü̃xü̃güxü̃ 
changechaü̃xü̃cax̱. 
15Rü ñaa ore i pemaxã nüxü̃ chixuxü̃ rü aixcümaxü̃chi nixĩ, rü name nax 
guxãma yaxõgüxü̃. Rü aixcüma Ngechuchu ya Cristu rü ñoma ga naanewa 

nangu nax namaxẽxẽẽãxü̃cax̱ i pecaduãx̱güxü̃. Rü ngẽmatanüwa rü choma 
nixĩ ga guxü̃arü yexera nax chixexü̃ chaxüxü̃. 
16Natürü Tupanaaxü̃̃́ changechaü̃tümüxü̃ nax ngẽmaãcü chowa duü̃xü̃güxü̃ 
nawéaxü̃cax̱ ga ñuxãcü nüma ga Ngechuchu ya Cristu yáxna chomaxã nax 
naxĩnüxü̃. Rü ngẽmaãcü wüxi i cuax̱ruxü̃ chixĩ naxcax̱ i guxü̃ma i duü̃xü̃gü 
nax nümagü rü ta nayaxõgüãxü̃cax̱ rü nayauxgüãxü̃cax̱ i maxü̃ i taguma 
gúxü̃. 
17Rü ñu̱xma tanaxwax̱e i guxü̃gutáma nüxü̃ ticuax̱üü̃gü rü tanataxẽẽgü ya 
yimá nüxicatama Tupana ixĩcü. Rü woo tama nüxü̃ tadaugü i ñu̱xma, natürü 
nüma rü guxü̃guma Tupana nixĩ. Rü ngẽmaãcü yixĩ. 
18-19Pa Chaune, Pa Timutéux, ñaa nixĩ i chorü ore i cumaxã nüxü̃ chixuxü̃. 
Rü ü̃pa ga yexguma Tupana yadexaxẽẽgu ga ñuxre ga taenexẽgü, rü nüxü̃ 
nixugügü nax cuma rü tá mexü̃ i Tupanaarü orearü uruxü̃ quixĩxü̃. Rü 
ñu̱xma chanaxwax̱e i yemagü nüxü̃ ixuxü̃rüxü̃ mexü̃ i curü õmaxã rü mexü̃ 
i curü ĩnümaxã cuyanguxẽxẽ i ngẽma puracü i mexü̃ ya Tupana nawa cuxü̃ 
muxü̃. Ñuxre i yaxõgüxü̃ rü nüxü̃ narüxoe ga yema mexü̃ ga noxri nagu 
naxĩnüexü̃ rü ngẽmagagu i ñu̱xma düxwa nüxü̃ narüxoe nax Cristuaxü̃̃́ 
yaxõgüãxü̃. 
20Rü yema nixĩ ga nüxü̃ üpetüxü̃ ga Imenéu rü Areyándru. Rü düxwa choma 
Chatanána chanawogü ga yema taxre nax Chataná ngúxü̃ nüxü̃ 
ingexẽẽgüxü̃cax̱ nax ngẽmawa nüxü̃ nacuax̱güxü̃cax̱ nax tama namexü̃ nax 
chixri Tupanachiga yadexagüxü̃. 

1 Timutéuca̱x 2 

Yumüxẽchiga 

1Rü ñu̱xma rü tá pemaxã nüxü̃ chixu nax ñuxãcü namexü̃ nax 
peyumüxẽgüxü̃. Rü ngẽma nüxíra naxcax̱ peyumüxẽgüxü̃ tá nixĩ i guxü̃ma i 
duü̃xü̃gü i ñoma i naanewa maxẽxü̃. ¡Rü Tupanana naxcax̱ peca nax nüxü̃ 
nangü̃xẽẽxü̃cax̱ rü nüxü̃̃́ nüxü̃ narüngü̃maxü̃cax̱ i norü pecadugü! ¡Rü moxẽ 
nüxna pexã ya Tupana naxcax̱ i norü ngü̃xẽxẽ i guxü̃ i duü̃xü̃güna naxãxü̃! 

2Rü ngẽxgumarüxü̃ ta name nixĩ i naxcax̱ peyumüxẽ i guxü̃ma i 
nachixü̃anegüarü ãẽx̱gacügü rü guxü̃ma i norü ngü̃xẽẽruü̃gü i ãẽx̱gacügü 
nax ngẽmaãcü itaãẽgüxü̃cax̱ rü Tupanapex̱ewa rü guxü̃ i duü̃xü̃güpex̱ewa 
tüxü̃̃́ nangẽxmaxü̃cax̱ i wüxi i maxü̃ i aixcüma mexü̃. 
3Rü ngẽma nixĩ i namaxã nataãẽxü̃ ya yimá Tupana ya tüxü̃ maxẽxẽẽcü. 
4Erü nüma nanaxwax̱e nax guxãma tüxü̃̃́ nangẽxmaxü̃ i maxü̃ i taguma gúxü̃ 
rü guxãma nüxü̃ cuáxü̃ i ngẽma ore i aixcüma ixĩxü̃. 
5Erü Tupana rü wüxitama nixĩ rü nataxuma i to. Rü ngẽxgumarüxü̃ ta 
wüxitama nixĩ i Tupanapex̱ewa taétüwa chogüxü̃. Rü nüma nixĩ ya 
Ngechuchu ya Cristu ya Tupana Nane ga duü̃xü̃xü̃ ixĩcü. 
6Rü nüma ga Ngechuchu rü nügü inaxã rü nayu nax guxü̃ i duü̃xü̃güxü̃ 
naxütanüxü̃cax̱ nax Tupanaxü̃tawa nangugüxü̃cax̱. Rü yexguma Ngechuchu 
yu̱xgu nixĩ ga Tupana yanguxẽẽxü̃ ga yema ü̃paacü nüxü̃ yaxuxü̃ rü tá 
duü̃xü̃güxü̃ namaxẽxẽxẽxü̃. 
7Rü Tupana choxü̃ naxuneta nax norü orearü ngeruxü̃ chixĩxü̃cax̱. Rü choxü̃ 
namu nax chanangúexẽẽxü̃cax̱ i ngẽma duü̃xü̃gü i tama Yudíugü ixĩgüxü̃ 
nax nümagü rü ta yaxõgüãxü̃cax̱ rü nüxü̃ nacuax̱güxü̃cax̱ i ngẽma ore i 
aixcüma ixĩxü̃. Rü ngẽma pemaxã nüxü̃ chixuxü̃, rü aixcüma nixĩ, rü tama 
chidora. 
8Rü ñu̱xma chanaxwax̱e i guxü̃wama nayumüxẽgü i yatügü. Rü chanaxwax̱e 
i ngearü pecaduãx̱ãcüma naxugümex̱ẽ. Rü tama name i nügümaxã 
nanueãcüma rüex̱na nügü nachoxü̃gagüãcüma nayumüxẽgü. 
9Rü chanaxwax̱e i ngexü̃gü rü meamare üxü̃ i naxchirugu nicu̱xgü, rü 
meamare nügü namexẽẽyaegü, rü tama poraãcü nügü nangax̱ãẽgü úirumaxã 
rü meruxü̃gümaxã rü naxchiru i tatanüxü̃maxã. 
10Rü name nixĩ i meamare Tupanacax̱ namaxẽ, rü mexü̃ i puracü naxügü, 
erü ngẽmaãcü nanaxwax̱egü nax namaxẽxü̃ i ngẽma ngexü̃gü i aixcüma 
Tupanaaxü̃̃́ yaxõgüxü̃. 

11Rü chanaxwax̱e i ngexü̃gü rü mea inaxĩnüe i ucu̱xẽgü. Rü tama name nax 
nachoxü̃gawax̱egüxü̃. 
12Erü ngexü̃gü rü tama chanaxwax̱e nax perü ngutaquex̱egüwa yatügüxü̃ 
nangúexẽẽxü̃, rü yatügüétüwa naxügüxü̃. Rü name nixĩ i mea 
inarüxĩnüemare. 
13Yerü Tupana rü Adáü̃xü̃xíra naxü rü yixcama ga Ébaxü̃. 
14Rü Chataná rü tama Adáü̃xü̃ nawomüxẽxẽ, natürü yema ngecüxü̃ nixĩ ga 
nawomüxẽẽxü̃. Rü yemaacü pecadugu ingu ga yema ngecü. 
15Rü ngẽma ngexü̃gü rü ngẽxguma naxãxãcügügu rü tá inayauxgü i maxü̃ i 
taguma gúxü̃ ega mea ngĩxacügümaxã inacuax̱gügu, rü aixcüma yaxõgüãgu, 
rü aixcüma duü̃xü̃güxü̃ nangechaü̃gu rü mea Tupanapex̱ewa namaxẽgu. 

1 Timutéuca̱x 3 

Yaxõgüxü̃arü ãẽ̱xgacügüchiga 

1Rü pemaxã nüxü̃ chixuxchaü̃ i wüxi i ore i aixcüma ixĩxü̃. Rü ngẽxguma chi 
texé naxwax̱egu nax yaxõgüxü̃arü ãẽx̱gacü tixĩxü̃, rü mexü̃ i puracü nixĩ i 
naxcax̱ tadauxü̃. 
2Rü yíxema yaxõgüxü̃arü ãẽx̱gacü rü tanaxwax̱e nax aixcüma mecü tixĩxü̃ 
nax taxúema tümachiga chixri idexaxü̃cax̱. Rü tanaxwax̱e i wüxixicatama 
tixĩ ya tümamax̱, rü aixcüma mea tamaxü̃, rü mexü̃gu tarüxĩnü, rü duü̃xü̃gü 
rü tüxü̃ nangechaü̃gü rü tümaga naxĩnüe. Rü tanaxwax̱e i ítamemare nax 
duü̃xü̃güxü̃ tayaxuxü̃ i tümapatawa, rü ngẽxgumarüxü̃ ta ítamemare nax 
duü̃xü̃güxü̃ tangúexẽẽxü̃. 
3Rü tama name i wüxi i ngãxwax̱exü̃ rü nuwax̱exü̃ tixĩ. Rü tama name i 
tümaarü diẽruguama rüxĩnüxe tixĩ. Natürü name nixĩ i guxü̃ i duü̃xü̃gümaxã 
yáxna taxĩnü rü namaxã tamecüma. 
4Rü tanaxwax̱e i meama tümachiü̃maxã itacuax̱, rü tümaxacügü rü mea 
tümaga naxĩnüe, rü tüxü̃ nangechaü̃gü. 

5Erü ngẽxguma chi tama tümachiü̃maxã mea itacuax̱gu rü ¿ñuxãcü tá ngẽma 
Tupanaaxü̃̃́ yaxõgüxü̃maxã mea itacuáxü̃? 
6Rü yíxema ngẽma yaxõgüxü̃maxã icuáxe rü tama name nax wüxi ya 
ngexwaca yaxṍxe tixĩxü̃, erü ngürüãchi tá tügü ticuax̱üxü̃ rü ngẽmagagu 
nagu tangu i ngẽma poxcu i Chatanácax̱ namexẽẽxü̃ ya Tupana. 
7Rü tanaxwax̱e i woo i ngẽma tama yaxõgüxü̃ rü tüxü̃ nangechaü̃gü nax 
taxúema chixri tümachiga idexagüxü̃cax̱ rü tama Chataná chixexü̃gu tüxü̃ 
nangu̱xẽẽxü̃cax̱. 

Diácunugüchiga 

8Rü ngẽxgumarüxü̃ ta i ngẽma diácunugü i Tupanapatawa ngü̃xẽẽtaegüxü̃, 
rü name nax duü̃xü̃gü nüxü̃ ngechaü̃güxü̃ yaxĩgüxü̃. Rü name i aixcüma 
nayanguxẽẽgü i ngẽma nüxü̃ yaxugüexü̃. Rü tama name i ngãxẽwax̱exü̃ 
nixĩgü rüex̱na duü̃xü̃güxü̃ nawomüxẽẽgüãcüma ngĩxü̃ nayauxgüxü̃cax̱ i 
diẽru. 
9Rü ngẽma diácunugü rü tanaxwax̱e nax aixcüma mea yaxõgüãxü̃ i ngẽma 
ore i aixcüma ixĩxü̃. Rü nanaxwax̱e i nügüãẽwatama nüxü̃ nacuax̱gü nax 
norü maxü̃ rü aixcüma yamexü̃ i Tupanapex̱ewa. 
10Rü tanaxwax̱e i ngẽma diácunuarü puracüwa nüxü̃ taxüxíra. Rü ngẽxguma 
mea yanguxẽẽgüãgu i ngẽma puracü, rü marü name i diácunugü yaxĩgüxü̃. 
11Rü naxmax̱gü i ngẽma yatügü i diácunugü, rü name nax duü̃xü̃gü nüxü̃ 
ngechaü̃güxü̃ yaxĩgüxü̃. Rü tama name i oregütax̱axgüxü̃ nixĩgü, natürü 
tanaxwax̱e i mea namaxẽ rü aixcüma nayanguxẽẽgü i guxü̃ma i ngẽma nüxü̃ 
yaxugüxü̃. 
12Rü ngẽma diácunugü rü tanaxwax̱e i wüxixicatama tixĩ ya naxmax̱. Rü 
tanaxwax̱e i meama napatacüãx̱gümaxã inacuax̱, rü naxacügü rü mea naga 
naxĩnüe. 
13Rü ngẽma yatügü i diácunugü, rü ngẽxguma meama naxügüãgu i norü 
puracü i Tupanapatawa rü guxü̃ma i duü̃xü̃gü tá nüxü̃ nangechaü̃gü. Rü 

ñu̱xũchi i nümagütama i ngẽma diácunugü, rü tá poraãcü nataãẽgü, erü 
Ngechuchu ya Cristuaxü̃̃́ nayaxõgü. 

Aixcüma nixĩ i ngẽma ore i Tupana tüxü̃ nüxü̃ cua̱xẽxẽxü̃ i Cristuchiga 

14-15Rü chanaxwax̱e i paxa ngéma cuxü̃tawa chaxũ nax cuxü̃ 
íchayadauxü̃cax̱. Natürü ngẽxguma chi tama paxa ngéma chaxũxgu, rü 
ngẽmacax̱ cuxcax̱ chanaxümatü i ñaa popera nax nüxü̃ cucuáxü̃cax̱ i ñuxãcü 
tá cugümaxã icucuáxü̃ napex̱ewa i ngẽma duü̃xü̃gü i Tupanaaxü̃̃́ yaxõgüxü̃. 
Erü nümagü nixĩ ya Tupana ya Maxü̃cüarü duü̃xü̃gü yaxĩgüxü̃, rü nümagü 
nixĩ i ínapoxü̃güãxü̃ i norü ore i aixcüma ixĩxü̃. 
16Rü nüxü̃ tacuax̱ nax aixcüma yixĩxü̃ i ngẽma ore ga noxri ẽxü̃guxü̃ i ñu̱xma 
Tupana tüxü̃ nüxü̃ cuax̱ẽẽxü̃ i Cristuchiga. Rü nüma ga Cristu rü duü̃xü̃xü̃ 
nügü nixĩxẽxẽ rü yemaacü nügü nango̱xẽxẽ ga yexguma ñoma ga naanewa 
nayexmagu. Rü Naãxẽ ya Üünexü̃ tüxü̃ nüxü̃ nacuax̱ẽxẽ nax Cristu rü 
aixcüma Tupana yixĩxü̃. Rü Tupanaarü orearü ngeruü̃gü i daxũcüãx̱ nüxü̃ 
nadaugü. Rü ngẽma tama Yudíugü ixĩgüxü̃maxã nüxü̃ nixuchigagü. Rü 
guxü̃wama i ñoma i naanewa rü nüxü̃̃́ nayaxõgü. Rü Nanatü rü wenaxarü 
daxũguxü̃ i naanewa nanaga. 

1 Timutéuca̱x 4 

Duü̃xü̃gü i nüxü̃ rüxoexü̃ nax yaxõgüãxü̃chiga 

1Tupanaãxẽ ya Üünecü rü meama nüxü̃ nixu rü ngẽxguma yangaicagu nax 
nagúxchaü̃xü̃ i naane rü nümaxü̃ i duü̃xü̃gü rü tá nüxü̃ narüxoe nax 
yaxõgüãxü̃. Rü tá nawe narüxĩ i duü̃xü̃gü i nawomüxẽẽgüxü̃ i Chatanáarü 
ngu̱xẽẽtae nangúexẽẽxü̃. 
2Rü ngẽma duü̃xü̃gü i nüxü̃ rüxoexü̃ nax yaxõgüãxü̃ rü tá nüxü̃̃́ inarüxĩnüe i 
ngẽma duü̃xü̃gü i nawomüxẽẽgüxü̃ rü idoratax̱axgüxü̃. Erü ngẽma duü̃xü̃gü 
i doratax̱axgüxü̃ rü düxwa namaxã nixü nax chixexü̃guxicatama naxĩnüexü̃. 
3Rü ngẽma duü̃xü̃gü rü nanachu̱xu nax yangĩgüxü̃ i duü̃xü̃gü. Rü duü̃xü̃güna 
nanachu̱xu nax nangõ̱xgüãxü̃ i ñuxre i õnagü rü woochirex̱ Tupana nanaxü 

i guxü̃ma i õnagü nax moxẽ naxcax̱ inaxãgüãcüma nangõ̱xgüãxü̃cax̱ i norü 
duü̃xü̃gü i yaxõgüxü̃ i norü orexü̃ cuax̱güxü̃. 
4-5Natürü guxü̃ma ya Tupana üxü̃ rü name. Rü taxuacüma nüxü̃ taxo ega 
Tupanana moxẽ naxcax̱ ixãxíraãcüma nangõ̱xgu. Erü Tupanaarü ore rü 
ngẽma yumüxẽ rü nanaxüünexẽxẽ i ngẽma õna, rü ngẽmacax̱ name nax 
nangṍxü̃. 

Ngechuchu ya Cristuarü mugüruxü̃ i mexü̃chiga 

6Rü ngẽxguma ngẽma cumaxã nüxü̃ chixuxü̃ i oremaxã cunangúexẽẽgu i 
taenexẽ i yaxõgüxü̃, rü Ngechuchu ya Cristuarü mugüruxü̃ ya mecü tá quixĩ. 
Rü ngẽxguma nawa cungúechagu i ngẽma ore i marü quixõxü̃, rü ngẽxguma 
nagu quixũẽchagu i ngẽma mexü̃ i ngu̱xẽẽtae i marü nagu quixũxü̃, rü 
ngẽxguma tá nixĩ i wüxi ya mecü ya Ngechuchu ya Cristuarü mugüruxü̃ 
quixĩxü̃. 
7Rü tama name nax naga cuxĩnüxü̃ i ñoma i naanecüãx̱arü ore i norü ĩnüwa 
ne ũxü̃ i tama aixcüma ixĩxü̃. Natürü name nixĩ i guxü̃guma cugü 
cuporaxẽxẽ nax yexeraãcü Tupanaxü̃ cungechaü̃xü̃cax̱ rü naxcax̱ 
cumaxü̃xü̃cax̱. 
8Rü wüxi i mexü̃ nixĩ nax yaxĩãx̱cüüxẽẽxü̃ i taxü̃ne nax naporaxü̃cax̱. Natürü 
ngẽmaarü yexera narümemae nixĩ nax yigü iporaxẽẽxü̃ nax Tupanaga 
ixĩnüxü̃cax̱ erü ngẽma rü guxü̃wama tüxü̃̃́ name i ñu̱xma nax imaxẽxü̃ rü 
guxü̃gutáma i daxũguxü̃ i naanewa rü ta. 
9Rü aixcüma nixĩ i ngẽma ore i cumaxã nüxü̃ chixuxü̃, rü name nixĩ i guxãma 
tayaxõgü. 
10Rü ngẽmacax̱ nixĩ i ipuracüexü̃ rü yigü iporaãẽxẽẽxü̃ nax nüxü̃ ixuxü̃cax̱ i 
ngẽma ore i mexü̃, erü nüxü̃̃́ tayaxõgü ya tórü Tupana ya Maxü̃cü ya guxãarü 
Maxẽxẽẽruxü̃ ixĩcü, rü yexera ngẽma nüxü̃̃́ yaxõgüxü̃arü ixĩcü. 
11Rü chanaxwax̱e i cunangúexẽxẽ i ngẽma ore rü duü̃xü̃güxü̃ cumu nax naga 
naxĩnüexü̃cax̱. 

12¡Mea cugüna nadau nax taxúema cuxü̃ naxoxü̃cax̱ naxcax̱ i ngẽma nax 
cungextü̱xüxü̃! Rü name nixĩ i wüxi i mexü̃ i cuax̱ruxü̃ quixĩ naxcax̱ i 
guxü̃ma i ngẽma yaxõgüxü̃. Rü ngẽmacax̱ cunaxwax̱e i mexü̃ i oremaxã 
quidexa, rü mea duü̃xü̃güpex̱ewa cumaxü̃, rü aixcüma nüxü̃ cungechaü̃ i 
guxü̃ma i duü̃xü̃gü, rü mea Tupanaaxü̃̃́ cuyaxõ, rü napex̱ewa mea cumaxü̃. 
13Rü chanaxwax̱e i ngutaquex̱ewa i duü̃xü̃güpex̱ewa nüxü̃ cudaumatü i 
Tupanaarü ore, rü duü̃xü̃gümaxã nüxü̃ quixu nax ñuxũ ñaxü̃chiga yixĩxü̃. 
Rü chanaxwax̱e i ngẽmaãcü cunangúexẽxẽ rü nüxü̃̃́ cunangúchaü̃xẽxẽ i 
ngẽma taenexẽgü ñu̱xmatáta ngéma changu i chomax. 
14Rü tama name i nüxü̃ curüngü̃ma i ngẽma cuax̱ ga Tupana cuxna ãxü̃ ga 
yexguma yema yaxõgüxü̃arü ãẽx̱gacügü cuétü üxmex̱güãcüma cumaxã nüxü̃ 
yaxugügu nax Tupana cuxna naxãxü̃ ga yema cuax̱. 
15¡Mea naxü i guxü̃ma i ngẽma cumaxã nüxü̃ chixuxü̃, nax ngẽmaãcü guxü̃ 
i duü̃xü̃gü nüxü̃ daugüxü̃cax̱ nax guxü̃ i ngunexü̃gu yexeraãcü mea 
Tupanacax̱ nax cumaxü̃xü̃! 
16¡Naxuãxẽ rü mea cugüna nadau rü mea nangúexẽxẽ i ngẽma ore rü mea 
naxüama i ngẽma puracü ya Tupana nagu cuxü̃ muxü̃! Erü ngẽxguma mea 
cunaxü̱xgu i ngẽma puracü, rü tá cunayaxu i maxü̃ i taguma gúxü̃ rü ngẽma 
cuxü̃̃́ irüxĩnüexü̃ rü tá ta nanayauxgü i ngẽma maxü̃. 

1 Timutéuca̱x 5 

¡Nüxü̃ nangechaü̃ i ngẽma yaxõgüxü̃! 

1Tama name i cunanga i wüxi i yatü i cuxü̃ rüyamaẽxü̃. Rü narümemae nixĩ 
i meama cunaxucu̱xẽ ñoma cunatürüxü̃. Rü ngẽma ngextü̱xücügü rü name 
nixĩ i meama namaxã quidexa ñoma cuenexẽgüxüchirüxü̃. 
2Rü yíxema yáxe ya ngexegü rü name nixĩ i meama tümamaxã quidexa 
cuéxüchirüxü̃. Rü ngẽxgumarüxü̃ ta i paxü̃gü rü name nixĩ i meama namaxã 
quidexamare wüxi i cueyax̱üchirüxü̃, rü tama name i chixexü̃gu namaxã 
curüxĩnü. 

3¡Tüxü̃ rüngü̃xẽxẽ ya yíxema yutegüxe ega aixcüma taxúema tüxü̃ 
rüngü̃xẽẽgu! 
4Natürü ngẽxguma chi wüxi i yutecü ngĩxü̃̃́ nangẽxmagu i ngĩxacügü rü ẽx̱na 
ngĩtaagü, rü name nixĩ i nümagü ngĩxü̃ narüngü̃xẽẽgü rü ngĩxna nanaxã i 
tax̱acü i ngĩxü̃̃́ taxuxü̃. Erü Tupana nanaxwax̱e nax ngĩtanüxü̃xíra ngĩxna 
daugüxü̃ nax ngẽmaãcü yangutanüxẽẽgüãxü̃cax̱ ga yema naé nax 
nayaexẽẽxü̃. 
5Natürü name i ngẽma yaxõgüxü̃ tüxü̃ narüngü̃xẽẽgü ya yíxema yutexe ya 
tüxica irüxã̃́ũxe rü tüxü̃̃́ nataxúxe i tümatanüxü̃, rü Tupanaxü̃tawaxicatama 
ítanangu̱xẽxẽ i tümaarü ngü̃xẽxẽ, rü guxü̃guma chütacü rü ngunecü rü 
tayumüxẽ nax tüxü̃ nangü̃xẽẽxü̃cax̱ ya Tupana. 
6Natürü yíxema yutexe ya tümaarü ngúchaü̃gu rüxĩnüxe, rü Tupanapex̱ewa 
rü ñoma tayuxü̃rüxü̃ tixĩ. 
7Rü ngẽma nixĩ i ore i tá cunangúexẽẽxü̃ i ngẽma yaxõgüxü̃ nax nügüna 
nadaugüxü̃cax̱ nax taxúema chixri nachiga idexagüxü̃cax̱. 
8Erü yíxema tama mea nüxna dauxe ya tümanatü rü tümaé rü tümatanüxü̃ 
rü tama aixcüma Tupanaaxü̃̃́ tayaxõ. Rü wüxi i tama yaxõxü̃arü yexera 
chixexü̃ tixĩ. 
9Rü ngẽxguma chi wüxi i ngexü̃ i yutexü̃ naxcax̱ ícaxgu nax ngẽma yaxõgüxü̃ 
ngĩxü̃ rüngü̃xẽẽgüxü̃cax̱ rü tanaxwax̱e i 60 ya taunecüarü yexera ngĩxü̃̃́ 
nangẽxma rü wüxitama nixĩ ga ngĩte. 
10Rü tanaxwax̱e i duü̃xü̃gü ngĩxü̃ nacuax̱gü nax wüxi i mexü̃ üxcü nax yixĩxü̃, 
rü mea ngĩxãcüxü̃ yaexẽẽcü iyixĩ, rü mea ngĩpatawa duü̃xü̃güxü̃ yaxucü 
iyixĩ, rü yaxõgüxü̃arü ngü̃xẽẽruxü̃ iyixĩ, rü dax̱aweexü̃arü ngü̃xẽẽruxü̃ iyixĩ. 
Rü ngẽmaãcü tanaxwax̱e i guxü̃raxü̃xü̃ i mexü̃arü üruxü̃ iyixĩ. 
11Natürü tama name i ngẽma poperawa nango̱x i ngĩégagü i ngẽma yutegüxü̃ 
ega tama 60 wa nanguxgu ya ngĩrü taunecügü. Erü ngẽma yutegüxü̃ i tama 
60 wa nanguxgu ya ngĩrü taunecü, rü ngürüãchi ngĩrü ngúchaü̃ tá Cristuna 
ngĩxü̃ ixĩgachixẽxẽ, rü tá inaxwax̱egü nax wena naxãtexü̃. 

12Rü duü̃xü̃gü tá chixri ngĩchiga nidexagü, erü tama aixcüma iyangu̱xẽxẽ ga 
yema Cristumaxã inaxunetaxü̃ ga noxrix. 
13Rü ngĩmagü rü ĩpatawa iyaxĩxchigümare rü tama ipuracüechaü̃. Rü tama 
ngẽmaxicatama ixügü, natürü düxwa ixoregütaxáx, rü guxü̃raxü̃xü̃ i ore i 
tama mexü̃ i togüchiga iyaxugü. 
14Rü ngẽmacax̱ chanaxwax̱e i ngẽma yutegüxü̃ i paxü̃gü nax wenaxarü 
naxãtegüxü̃, rü naxãxãcügüxü̃, rü mexü̃ i napataarü dauruü̃gü nax yixĩgüxü̃. 
Rü ngẽmaãcü i ngẽma duü̃xü̃gü i tama yaxõgüxü̃ rü taxucürüwa chixri 
ngĩchiga nidexagü. 
15Cumaxã nüxü̃ chixu i ñaa ore, erü ñuxre i yutegüxü̃ rü marü nüxna 
iyaxĩgachi i ore i mexü̃ nax Chatanáwe naxĩxü̃cax̱. 
16Rü ngẽxguma chi wüxi ya yatü i yaxõ̱xcü rüex̱na wüxi ya ngecü i yaxõ̱xcü 
rü ngĩxü̃̃́ nangẽxmagu i wüxi i ngĩtanüxü̃ i yutecü, rü name nixĩ i 
nümagütama ngĩxü̃ narüngü̃xẽẽgü nax ngẽmaãcü taxũtáma ngẽma 
yaxõgüxü̃arü puracü yixĩxü̃cax̱ nax ngĩxna nadaugüxü̃. Rü ngẽxguma tá 
nüxü̃̃́ natauxcha i ngẽma yaxõgüxü̃ nax ngĩxü̃ nangü̃xẽẽgüxü̃ i ngẽma yutecü 
i aixcüma ngĩxü̃̃́ natau̱xcüma i ngĩtanüxü̃ i ngĩxü̃ rüngü̃xẽẽgüxü̃. 
17Rü ngẽma yaxõgüxü̃arü ãẽx̱gacügü i aixcüma meama ngẽma 
yaxõgüxü̃maxã icuax̱güxü̃, rü name nixĩ i ngẽma yaxõgüxü̃ aixcüma nüxü̃ 
nangechaü̃gü rü namaxã nataãẽgü. Rü yexera name i nüxü̃ nangechaü̃gü rü 
namaxã nataãẽgü i ngẽma Tupanaarü orexü̃ ixugüxü̃ rü nangúexẽẽxü̃. 
18Erü Tupanaarü orewa rü ñanagürü: “Tama name i nüxna taxaü i ngẽma 
woca i tríguarü pu̱xwa puracüxü̃”, ñanagürü. Rü ñanagürü ta: “Wüxi i 
puracütanüxü̃ rü tanaxwax̱e i nüxü̃̃́ nax naxütanüxü̃ i norü puracü”, 
ñanagürü i ngẽma Tupanaarü orewa. 
19Rü ngẽxguma chi texé nüxü̃ ixuxgu nax chixexü̃ naxüxü̃ i wüxi i 
yaxõgüxü̃arü ãẽx̱gacü, rü taxũtáma tüxü̃̃́ icuxĩnü ega nataxuxguma i taxre 
rüex̱na tomaepü̱x i togü i duü̃xü̃gü i nüxü̃ daugüxü̃ nax aixcüma chixexü̃ 
naxüxü̃. 

20Natürü ngẽma yaxõgüxü̃arü ãẽx̱gacügü i aixcüma pecadugu maxẽxü̃, rü 
name nixĩ i guxü̃ i yaxõgüxü̃pex̱ewa cunaxucu̱xẽ, nax guxü̃ma i ngẽma togü 
i yaxõgüxü̃arü ãẽx̱gacügü rü ta namuü̃exü̃cax̱ nax naxügüãxü̃ i tax̱acürü 
chixexü̃. 
21Rü ñu̱xma Tupanapex̱ewa rü tórü Cori ya Ngechuchu ya Cristupex̱ewa rü 
ngẽma daxũcüãx̱ i orearü ngeruü̃gü ya üünegüxü̃pex̱ewa, rü cuxü̃ chamu 
nax naga cuxĩnüxü̃ i ñaa ore i cumaxã nüxü̃ chixuxü̃. Rü chanaxwax̱e i 
ngẽma cumaxã nüxü̃ chixuxü̃rüxü̃ mea cunaxucu̱xẽ i guxü̃ma i ngẽma 
yaxõgüxü̃ rü nüetama ega woo texé tixĩxgu. 
22Rü ngẽxguma texéxü̃ quingucuchixẽẽchaü̃gu nax ngẽma yaxõgüxü̃arü 
ãẽx̱gacü tixĩxü̃cax̱, ¡rü taxṹ i cuñuxãẽxü̃ nax namaxã cuyumüxẽxü̃ i wüxi i 
duü̃xü̃ i tama nüxü̃ cucuáxü̃ i norü maxü̃! Natürü name nixĩ i noxri mea 
nagu curüxĩnü i ngẽma, erü ngürüãchi tá wüxi i duü̃xü̃ i pecadu üechaxü̃ 
quingucuchixẽxẽ, rü cugagu tá nixĩ, erü tama ícuxuãxẽ. ¡Rü mea cugüna 
nadau nax tama pecadugu cunguxü̃cax̱! 
23Rü ngẽma nax cungu̱xnecaxü̃ i ñuxguacü, rü name nixĩ i írarüwa bínune 
cuyaxaxü, rü tama i dexáxicatama. 
24Rü nangẽxma i duü̃xü̃güarü pecadugü i noxtacüma ngóxü̃ naxü̃pa nax 
nüxna icax̱axü̃. Natürü nangẽxma i to i pecadugü i nawena nax nüxna 
icax̱axü̃gu ngóxü̃. 
25Rü ngẽxgumarüxü̃ ta i ngẽma mexü̃ i duü̃xü̃gü ügüxü̃ rü meama nango̱x rü 
nüxü̃ tadaugü. Rü ngẽma chixexü̃ i duü̃xü̃gü ügüxü̃ rü tá nango̱xoma rü 
taxucürüwama guxü̃gu nicúecha. 

1 Timutéuca̱x 6 

1Guxãma ya yíxema yaxõgüxe ya mugüruxü̃gü ixĩgüxe, rü tanaxwax̱e i 
tümaarü corigüga taxĩnüe rü nüxü̃ tangechaxü̃ nax ngẽmaãcü taxúema 
Tupanachiga rü tórü ngu̱xẽẽtaechiga chixri idexagüxü̃cax̱. 
2Rü ngẽxguma chi ngẽma mugüruü̃gü rü naxrüxü̃ yaxõgüxü̃maxã 
nacoriãx̱gügu, rü tama tanaxwax̱e i ngẽma nax nügüenexẽgü yaxĩgüxü̃cax̱ 

nüxü̃ narüxoe nax nüxü̃ nangechaü̃güxü̃ i norü corigü. Natürü narümemae 
nax yexeraãcü mea naga naxĩnüexü̃ rü nüxü̃̃́ napuracüexü̃ erü norü corigü 
rü naxrüxü̃ yaxõgüxü̃ nixĩgü rü naenexẽgü ya Tupana nüxü̃ ngechaü̃güxü̃ 
nixĩgü. Pa Timutéux, chanaxwax̱e i meama cunangúexẽxẽ i ngẽma cumaxã 
nüxü̃ chixuxü̃, rü guxü̃ma i yaxõgüxü̃pex̱ewa nüxü̃ quixu. 

Tupanaarü ore rü aixcüma tüxü̃̃́  name 

3-4Rü ngẽxguma chi tangẽxmagu ya wüxíe ya namaxã tangu̱xẽẽtaegu i wüxi 
i ngu̱xẽẽtae i tama namaxã wüxiguxü̃ i tórü ngu̱xẽẽtae i aixcüma mexü̃, rü 
tama namaxã wüxiguxü̃ i tórü Cori ya Ngechuchu ya Cristuarü ngu̱xẽẽtae i 
mexü̃, rü tama namaxã wüxiguxü̃ i ngẽma ngu̱xẽẽtae i Tupanaarü orewa 
ngóxü̃, rü tügü ticuax̱üxü̃ rü taxuxü̃ma tacuax̱. Rü ngẽmacax̱ 
ngexü̃rüüxü̃mare i dexacax̱ rü tachoxü̃gawax̱e, rü tama texéga taxĩnüchaü̃. 
Rü düxwa ñoma tidax̱awexü̃rüxü̃ tixĩ namaxã i ngẽma tümacüma. Rü 
ngẽmagagu rü taxãũxãchiwax̱e, rü tanuxwax̱e, rü taguxchigawax̱e, rü 
taxúeãxü̃ma tayaxõ. 
5Rü ngẽmaãcü i ngẽma duü̃xü̃gü i chixeãẽgüxü̃, rü nügümaxã nanueecha, rü 
tama nüxü̃ nacuax̱gü i ngẽma ore i aixcüma ixĩxü̃, rü nagu narüxĩnüe rü 
Tupanaarü orewa yixĩxü̃ i diẽru ngĩxü̃ nayauxgüxü̃. 
6Rü aixcüma nixĩ i Tupanaarü orewa nüxü̃ iyarüngau̱̱xü̃ i taxü̃ i mexü̃, 
natürü ngẽma mexü̃ rü tümacax̱ nixĩ ya yíxema namaxã taãẽgüxe i ngẽma 
marü tüxü̃̃́ ngẽxmaxü̃. 
7Rü yexguma noxri ixíraegu, rü taxuxü̃ma ñoma i naanewa tange. Rü 
ngẽxguma iyuegu rü taxuxü̃táma tinge. 
8Rü ngẽmacax̱ ega tüxü̃̃́ nangẽxmagu i taxchiru rü tórü õna rü name nixĩ i 
ngẽmamaãtama tataãẽgü. 
9Natürü ngẽma duü̃xü̃gü i diẽruãx̱güchaü̃xü̃, rü tama yáxna namaxã naxĩnüe 
i ngẽxguma ngẽma diẽruarü ngúchaü̃ nüxü̃ poragu. Rü ngẽmacax̱ nagu nayi 
i muxü̃ma i ngúchaü̃gü i taxuwama nüxü̃̃́ mexü̃ i chixexü̃wa nagagüxü̃. Rü 

ngẽmacax̱ düxwa i ngẽma duü̃xü̃gü rü poraãcü nachixe rü norü guxü̃maãma 
inayarütauxe. 
10Erü ngẽma nax diẽruguama rüxĩnüxü̃ rü ngẽma nixĩ i guxü̃ma i 
chixexü̃güarü ügü. Rü nangẽxma i ñuxre i yaxõgüxü̃ i diẽruguama rüxĩnüexü̃ 
rü ngẽmacax̱ Tupanana nixĩgachi. Rü ngẽmaãcü nügünatama guxchaxü̃ 
naxãgü rü nügüxü̃tama ngechaü̃ nangu̱xẽẽgü. 

Tupanaaxü̃̃́  yaxõgüamaxü̃chiga 

11Natürü cumax, Pa Timutéux, rü wüxi ya yatü ya Tupanaaxü̃̃́ yaxõcü quixĩ. 
¡Rü ngẽmacax̱ nüxna ixũgachi i guxü̃ma i chixexü̃! ¡Rü mea Tupanapex̱ewa 
namaxü̃, rü norü ngúchaü̃ naxü, rü mea nüxü̃̃́ yaxõ, rü nüxü̃ nangechaxü̃ i 
duü̃xü̃gü, rü cugü naporaxẽxẽ i ngẽxguma guxchaxü̃ cuxcax̱ ínguxgu! Rü 
tama name i cugü quicuax̱üxü̃. 
12¡Cugü naporaxẽxẽ nax mea cuyaxõõmaxü̃cax̱ rü cunaxüamaxü̃cax̱ i 
Tupanaarü puracü ega woo tax̱acürü guxchaxü̃ cuxü̃ üpetügu! ¡Rü cugüna 
nadau nax taguma cuxna iyanaxoxü̃cax̱ i ngẽma maxü̃ i taguma gúxü̃, yerü 
yema maxü̃cax̱ nixĩ ga noxri Tupana cuxü̃ yaxuxü̃ ga yexguma muxü̃ma ga 
duü̃xü̃güpex̱ewa nüxü̃ quixuxgu nax Ngechuchu ya Cristuaxü̃̃́ cuyaxõxü̃! 
13-14Rü ñu̱xma Pa Timutéux, rü napex̱ewa ya Tupana ya guxü̃xü̃ma 
maxẽxẽẽcü, rü napex̱ewa ya Ngechuchu ya Cristu ga Pónchiu ga 
Pirátupex̱ewa nüxü̃ ixucü nax aixcüma Nanatü ya Tupanaga naxĩnüxü̃, rü 
cuxü̃ chamu nax naga cuxĩnüxü̃cax̱ i ngẽma ore i cumaxã nüxü̃ chixuxü̃ nax 
taxúema tax̱acücax̱ cuxü̃ oregüxü̃cax̱ rü chixri cuchiga idexaxü̃cax̱. Rü 
chanaxwax̱e i ngẽmaãcü cunaxü ñu̱xmatáta ínangu ya tórü Cori ya 
Ngechuchu ya Cristu. 
15Erü ngẽma ngunexü̃ ya Tupana nagu naxwax̱exü̃gu rü tá Cristuxü̃ 
nango̱xẽxẽ. Erü nüma ya Tupana rü nüxicatama Tupana nixĩ, rü nüma nixĩ 
i aixcüma mecü yixĩxü̃ rü guxü̃étüwama nangẽxmaxü̃, rü guxü̃ i 
ãẽx̱gacügüarü Ãẽx̱gacü yixĩxü̃, rü guxü̃ i corigüarü Cori yixĩxü̃. 
16Rü nüxicatama nixĩ i guxü̃guma namaxechaxü̃. Rü nüma rü poraãcü 
ínangóonexü̃wa namaxü̃, rü taxucürüwa texé ngẽma ngóonexü̃na 

tangaicama. Taguma wüxi i duü̃xü̃ nüxü̃ nadau, rü taxuacüma texé nüxü̃ 
tadau. Rü name nax guxü̃ma nüxü̃ icuax̱üü̃güxü̃, erü nüma rü guxü̃guma 
Ãẽx̱gacü nixĩ. Rü ngẽmaãcü yixĩ. 
17Rü yíxema muarü diẽruã̃́xẽ i ñoma i naanewa, ¡rü tümamaxã nüxü̃ ixu nax 
tama ngẽmamaxã tügü ticuax̱üü̃güxü̃cax̱ rü tama nagu tarüxĩnüexü̃cax̱ nax 
ngẽma tümaarü diẽruwa nüxü̃ itayangaugüxü̃ i tümaarü maxü̃! Erü ngẽma 
diẽru rü paxa tá nagu̱x. Natürü narümemae nixĩ i Tupanaga taxĩnü, erü yimá 
nixĩ i tüxna naxãcü i maxü̃ rü guxü̃ma i ngẽmaxü̃gü i inaxwax̱exü̃ nax 
itaãẽgüxü̃cax̱. 
18¡Rü namaxã nüxü̃ ixu i ngẽma muarü diẽruãx̱güxü̃ nax mexü̃ naxügüxü̃cax̱! 
Rü ngẽmaãcü tá namu i ngẽma mexü̃gü i naxügüxü̃. Rü tanaxwax̱e nax 
ínamemaregüxü̃ nax togüna naxããxü̃ rü namaxã nangauxü̃ i norü 
ngẽmaxü̃gü. 
19Rü ngẽmaãcü tá nüxü̃̃́ nangẽxma i norü mexü̃gü i daxũguxü̃ i naanewa, rü 
tá nanayauxgü i maxü̃ i aixcüma ixĩxü̃ i taguma gúxü̃. 

Pauru rü inayacua̱xẽxẽ ga norü popera ga Timutéuca̱x naxümatüxü̃ 

20Pa Timutéux, ¡mea naga naxĩnü i ngẽma ore i cumaxã nüxü̃ chixuxü̃! Rü 
tama name nax icurüxĩnüxü̃ i ñoma i naanecüãx̱arü dexagümare i taxuwama 
mexü̃. Rü tama name nax icurüxĩnüxü̃ i ngẽma ore i doramare ixĩxü̃ i 
duü̃xü̃gü nüxü̃ ixugügünetaxü̃ nax ore i nawa nüxü̃ icuáxü̃ yixĩxü̃. 
21Erü ñuxre i ngẽma nagu ĩxü̃ i ngẽma cuax̱ i doramare ixĩxü̃ rü düxwa marü 
nüxü̃ narüxoe nax Tupanaaxü̃̃́ yaxõgüãxü̃. Rü chanaxwax̱e ya Tupana pexü̃ 
narüngü̃xẽxẽ. 

2 Timutéuca̱x 

2 Timutéuca̱x 1 

Timutéuxü̃ narümoxẽ ga Pauru 

1Pa Timutéux, choma i Pauru nixĩ i cuxcax̱ chanaxümatüxü̃ i ñaa popera. Rü 
choxü̃ nixĩ ga namuxü̃ ga Ngechuchu ya Cristu, yerü yemaacü nanaxwax̱e 
ga Tupana. Rü nüma choxü̃ namu nax nüxü̃ chixuxü̃cax̱ nax aixcüma tüxü̃̃́ 
nangẽxmaxü̃ i maxü̃ i taguma gúxü̃, ega Ngechuchu ya Cristuaxü̃̃́ yaxõgügu. 
2Pa Chaune, Pa Timutéux, cuxü̃ changechaü̃ rü chanaxwax̱e nax Tanatü ya 
Tupana rü Ngechuchu ya Cristu ya tórü Cori cuxü̃ nangü̃xẽẽgüxü̃ rü nüxü̃̃́ 
cungechaü̃tümüü̃güxü̃ rü cuxü̃ nataãẽxẽẽgüxü̃. 

Tama name nax taxãneexü̃ nax Cristuchigaxü̃ ixuxü̃ 

3Guxü̃guma i chütacü rü ngunecü rü cuxna chacuax̱ãchixü̃ i chorü 
yumüxẽwa, rü poraãcü cuxcax̱ moxẽ Tupanana chaxã. Rü nüxü̃̃́ nixĩ i 
chapuracüxü̃ i mexü̃ i chauãẽmaxã, yexgumarüxü̃ ga nũxcümaü̃güxü̃ ga 
chorü o̱xigü naxügüxü̃rüxü̃. 
4Choma rü nüxna chacuax̱ãchi nax poraãcü chau̱̱xcax̱ cungechaü̃xü̃ rü 
chau̱̱xcax̱ cuxaxuxü̃ ga yexguma cuxna íchixũxgu. Rü wenaxarü cuxü̃ 
chadauxchaü̃ nax aixcüma chataãẽxü̃cax̱. 
5Erü nüxna chacuax̱ãchi nax ñuxãcü aixcüma Tupanaaxü̃̃́ cuyaxõxü̃. Rü curü 
noxẽ ga Lóida rü cué ga Euníchia rü tüma rü woetama tüxíra Tupanaaxü̃̃́ 
tayaxõgü. Rü nüxü̃ chacuax̱ nax cuma rü ta aixcüma cuyaxõxü̃. 
6Rü ngẽmacax̱ cumaxã nüxü̃ chixu nax cugü cuporaxẽẽxü̃ nax yexeraãcü 
cunaxüamaxü̃cax̱ i ngẽma Tupanaarü puracü ga naxcax̱ cuxna naxããxü̃ ga 
cuax̱ ga yexguma noxri cuétü chaxǘxmex̱ãcüma cumaxã chayumüxẽgu. 
7Yerü Tupana rü tama tüxna nanamu ga wüxi ga naãxẽ i muü̃ tüxna ãxü̃, 
natürü tüxna nanamu ga Naãxẽ ya Üünexü̃ nax tüxü̃ naporaexẽẽxü̃cax̱ nax 
duü̃xü̃güxü̃ íngechaü̃güxü̃cax̱ rü taãẽxü̃ icuáxü̃cax̱. 
8Rü tama chanaxwax̱e nax cuxãnexü̃ nax nüxü̃ quixuxü̃ i tórü Corichiga. Rü 
ngẽxgumarüxü̃ ta tama chanaxwax̱e nax chau̱̱xcax̱ cuxãnexü̃ i ñu̱xma nax 

chapoxcuxü̃ naxcax̱ i Tupanaarü ore. Rü name nixĩ i yáxna namaxã cuxĩnü 
i ngẽma ngúxü̃ i cuxcax̱ ínguxü̃ nagagu i ngẽma ore i mexü̃ i nüxü̃ quixuxü̃. 
Rü Tupana tá cuxü̃ naporaxẽxẽ. 
9Rü Tupana tüxü̃ namaxẽxẽxẽ rü tüxü̃ nade nax naxcax̱icatama imaxẽxü̃cax̱. 
Natürü tama tax̱acürü mexü̃ nax ixügüxü̃gagu nixĩ ga yemaacü tamaxã 
namecümaxü̃ ga Tupana. Natürü tamaxã namecüma yerü woetama yema 
nixĩ ga norü ngúchaü̃ rü naxü̃pa nax naane naxüxü̃ rü Ngechuchu ya 
Cristugagu tüxü̃ nangechaxü̃. 
10Rü yexguma ínanguxgu ga tórü Maxẽxẽẽruxü̃ ga Ngechuchu ya Cristu, rü 
yexguma nixĩ ga Tupana tüxü̃ nüxü̃ dauxẽẽxü̃ nax ñuxãcü poraãcü tüxü̃ 
nangechaü̃xü̃. Rü Cristu nixĩ ga iyanaxoxẽẽcü ga yuarü pora, rü norü orewa 
tüxü̃ nüxü̃ nacuax̱ẽxẽ nax yixema rü ta tüxü̃̃́ nangẽxmaxü̃ i maxü̃ i taguma 
gúxü̃ ega nüxü̃̃́ yaxõgügu. 
11Rü Tupana choxü̃ naxuneta nax nüxü̃ chixuxü̃cax̱ i norü ore. Rü choxü̃ 
namu nax ngẽma oremaxã chanangúexẽẽxü̃cax̱ i duü̃xü̃gü. 
12Rü ngẽmacax̱ nixĩ i ngúxü̃ chingexü̃ rü chapoxcuxü̃ i ñu̱xmax. Natürü tama 
naxcax̱ chaxãne i ngẽma, erü choma nüxü̃ chacuax̱ nax texéaxü̃̃́ chayaxõxü̃. 
Rü nüxü̃ chacuax̱ nax naporaxü̃ i nüma nax nüxna nadauxü̃cax̱ i ngẽma 
puracü i choxna naxãxü̃ ñu̱xmatáta ngẽma ngunexü̃ i nagu wena núma 
naxũxü̃. 
13Rü chanaxwax̱e i meama nagu quixũ i ngẽma ngu̱xẽẽtae i mexü̃ ga 
chauxü̃tawa naxcax̱ cungúxü̃. Rü name nixĩ i cuyaxõõma rü nüxü̃ cungechaü̃ 
i guxü̃ma i duü̃xü̃gü, erü Ngechuchu ya Cristuarü duü̃xü̃ quixĩ. 
14Rü name nixĩ i Tupanaãxẽ ya Üünecü i tawa maxü̃xü̃arü ngü̃xẽẽmaxã 
ícunapoxü̃ i ngẽma ngu̱xẽẽtae i mexü̃ ya Tupana cuxna ãxü̃. 
15Cuma marü nüxü̃ cucuax̱ rü guxü̃ma ga yema yaxõgüxü̃ ga Áchiacüãx̱ rü 
marü choxna naxĩgü. Rü yematanüwa nayexma ga Figuéru rü Emóquene. 

16Onechíferu rü muex̱pü̱xcüna choxü̃ nataãẽxẽxẽ, rü tama chau̱̱xcax̱ naxãne 
i ngẽma nax chapoxcuxü̃. Rü ngẽmacax̱ chanaxwax̱e i tórü Coriaxü̃̃́ 
nangechaü̃tümüü̃gü i guxü̃ma i natanüxü̃ i Onechíferu. 
17Rü yexguma noxritama Rómawa nanguxgu ga nümax, rü chau̱̱xcax̱ 
nadauecha rü ñu̱xmata choxü̃ iyangau. 
18Cuma meama nüxü̃ cucuax̱ nax poraãcü tüxü̃ nangü̃xẽẽxü̃ ga Onechíferu 
ga Epéchiuarü ĩanewa. Rü ngẽmacax̱ chorü yumüxẽwa naxcax̱ íchaca nax 
Tupanaaxü̃̃́ nangechaü̃tümüxü̃xü̃cax̱ i ngẽxguma wena ñoma i naanewa 
naxũxgu ya tórü Cori ya Ngechuchu. 

2 Timutéuca̱x 2 

Ngechuchu ya Cristuarü puracütanüxü̃ i mexü̃chiga 

1Rü ñu̱xma, Pa Chaune, Pa Timutéux, ¡rü cugü naporaxẽxẽ namaxã i ngẽma 
pora ya Ngechuchu ya Cristu tüxna ãxü̃! 
2Yema ore ga chauxü̃tawa nüxü̃ cuxĩnüxü̃ ga yexguma muxü̃ma ga 
duü̃xü̃güpex̱ewa nüxü̃ chixuxgu, rü chanaxwax̱e i ñu̱xma cuxí ngẽma 
oremaxã cunangúexẽxẽ i togü i yatügü i mea naãẽxü̃ cuax̱güxü̃ nax nüxĩ ̃́ 
togüxü̃ nangúexẽẽxü̃cax̱ namaxã i ngẽma ore. 
3Rü cuma nax Ngechuchu ya Cristuarü churara i mexü̃ quixĩxü̃, rü name nax 
ícumemarexü̃ nax Ngechuchu ya Cristuarü oregagu ngúxü̃ quingexü̃. 
4Rü wüxi i churara rü taxucürüwama to i puracü i tama churaraarü ixĩxü̃gu 
narüxĩnü. Erü ngẽma norü ãẽx̱gacü nagu namuxü̃gu nixĩ i naxĩnüxü̃ nax 
norü ãẽx̱gacüxü̃ nataãẽxẽẽxü̃cax̱. 
5Rü ngẽxgumarüxü̃ ta wüxi i duü̃xü̃ i wüxi i ĩnücawa ixücuxü̃, rü taxuacüma 
nanayaxu i norü ãmare ega tama nagu yaxũxgu i ngẽma ĩnü̃caarü mugü. 
6Rü yíxema naanewa puracüxe rü name nixĩ i tüxíra tanabuxu i tümanetüarü 
o. 

7¡Rü nagu rüxĩnü i ñaa cumaxã nüxü̃ chixuxü̃! Erü nüma ya Cori ya 
Ngechuchu rü tá cuxü̃ nüxü̃ nacuax̱ẽxẽ i guxü̃ma i ngẽma cumaxã nüxü̃ 
chixuxü̃. 
8¡Rü nüxna nacuax̱ãchi ya Ngechuchu ya Cristu ya Dabítanüxü̃ ga yuwa 
írüdacü! Rü yimáchiga nixĩ i ngẽma ore i mexü̃ i duü̃xü̃gümaxã nüxü̃ 
chixuxü̃. 
9Rü ngẽma Tupanaarü oregagu nixĩ i ngúxü̃ nax chingexü̃ rü ñoma wüxi i 
máetaxü̃rüxü̃ núma poxcupataü̃wa cadénamaxã chichotaxü̃. Natürü 
Tupanaarü ore, rü guxü̃wama nanguama rü taxucürüwama texé tayachota. 
10Rü ngẽmacax̱ yáxna namaxã chaxĩnü i ngẽma ngúxü̃ i chingexü̃ naxcax̱ i 
ngẽma duü̃xü̃gü ya Tupana dexü̃. Erü chanaxwax̱e i nümagü rü ta 
Ngechuchu ya Cristuaxü̃̃́ nayaxõgü, rü ngẽmaãcü nax nayauxgüãxü̃cax̱ i 
ngẽma maxü̃ i mexü̃ i taguma gúxü̃. 
11Rü ngẽma ore i cumaxã nüxü̃ chixuxü̃ rü aixcüma nixĩ. Rü ngẽxguma 
Cristu yuxü̃rüxü̃ iyuegu, rü naxrüxü̃ tá ta wena tamaxẽ nax nüma 
ínangexmaxü̃wa imaxẽxü̃cax̱. 
12Rü ngẽxguma ñoma i naanewa yáxna namaxã ixĩnüegu ega ngúxü̃ ingexgu, 
rü daxũguxü̃ i naanewa rü wüxigu namaxã tá ãẽx̱gacügü tixĩgü. Natürü 
ngẽxguma tama Cristuxü̃ icuáxchaü̃gu i ñoma i naanewa, rü nüma rü tá ta 
taxũtáma tüxü̃ nacuáxchaü̃ i daxũguxü̃ i naanewa. 
13Natürü woo muẽx̱pü̱xcüna yixema tama aixcüma yanguxẽẽgu i ngẽma 
Tupanamaxã ixunetaxü̃, natürü nüma ya Tupana rü guxü̃guma nayanguxẽxẽ 
i ngẽma tamaxã inaxunetaxü̃, erü taxuacüma nügütama nawomüxẽxẽ. 

Wüxi i mexü̃ i puracütanüxü̃ i Tupana namaxã taãẽxü̃chiga 

14Rü ngẽma yaxõgüxü̃ i cuxü̃tawa ngẽxmagüxü̃, rü name nixĩ i Tupanaégagu 
nüxna nüxü̃ cucuax̱ãchixẽxẽ nax tama ngẽma ore i taxuwama mexü̃cax̱ 
nügümaxã nax yaporagatanücüüxü̃cax̱. Erü ngẽma rü guxchaxü̃ ínanguxẽxẽ 
tümacax̱ ya yíxema nüxü̃ ĩnüexe. 

15¡Rü mea naxü i Tupanaarü puracü nax cumaxã nataãẽxü̃cax̱ i ngẽxguma 
napex̱ewa cunguxgux rü ngẽmaãcü taxucax̱ma cuxãnexü̃cax̱ i ngẽxguma 
nüma cuxna nacaxgu naxcax̱ i curü puracü! Rü ngẽmacax̱ name i aixcüma 
mea namaxã cungúexẽẽtae i ngẽma ore i mexü̃ i aixcüma ixĩxü̃. 
16¡Rü nüxü̃ rüxo i ñoma i naanecüãx̱arü dexagü i taxuwama mexü̃! Erü 
ngẽma duü̃xü̃gü i ngẽma dexagügu ĩxü̃, rü guxü̃guma yexeraãcü chixexü̃gu 
nayi. 
17Rü ngẽma norü ngu̱xẽẽtae i ngẽma duü̃xü̃gü, rü ñoma wüxi i dax̱aweane i 
tüxü̃ iyixmachixẽẽxü̃rüxü̃ nixũchigü. Rü yema nixĩ ga nüxü̃ ngupetüxü̃ ga 
Imenéu rü Firétu. 
18Yerü nümagü rü nidoragümare ga nüxü̃ nax yaxugüexü̃ rü marü nax 
nangupetüxü̃ i yuetaarü dachiga. Rü yemaacü nanawomüxẽẽgü ga ñuxre ga 
duü̃xü̃gü nax tama noxrirüxü̃ yaxõgüãxü̃cax̱ i Tupanaarü ore. 
19Natürü Tupanaarü ore rü taguma inayarüxo rü taguma naxüchicüü. Rü 
ngẽma norü orewa rü ñanagürü: “Tórü Cori ya Tupana nüxü̃ nacuax̱ i texé 
tixĩ ya norü duü̃xü̃gü ixĩgüxe. Rü guxãma ya yíxema nüxü̃ ixuxe nax 
Ngechuchu ya Cristu rü tümaarü Cori yixĩxü̃, rü name nixĩ i nüxna tixĩgachi 
i guxü̃ma i chixexü̃”, ñanagürü i ngẽma norü orewa. 
20Wüxi i duü̃xü̃ i diẽruãx̱ü̃chixü̃ rü napatawa nangẽxma i poratu i úirunaxcax̱ 
rü diẽrumünaxcax̱. Rü nangẽxma ta i poratu i nainaxcax̱ rü waixü̃münaxcax̱. 
Rü ngẽma poratu i úirunaxcax̱ rü diẽrumünaxcax̱ rü mexü̃ i norü õnacax̱ 
nixĩ. Natürü ngẽma poratu i nainaxcax̱ rü waixü̃münaxcax̱ rü guxchirechixü̃ 
nixĩ. 
21Rü ngẽxguma wüxi i yaxõxü̃ nügüna dauxgu i norü maxü̃wa rü 
nataxuxguma i norü chixexü̃, rü ñoma wüxi i ngẽmaxü̃ i mexẽchixü̃rüxü̃ 
nixĩ. Rü Tupanapex̱ewa tá naxüüne rü tá nüxü̃̃́ name nax naxüaxü̃cax̱ i 
naguxü̃raü̃xü̃ i puracü i mexü̃. 
22¡Nüxü̃ rüxo i guxü̃ma i ngẽma chixexü̃ i ngextü̱xücügü nagu rüxĩnüexü̃! 
¡Rü mea Tupanapex̱ewa namaxü̃ rü nüxü̃̃́ yaxõ! ¡Rü duü̃xü̃güxü̃ nangechaü̃ 

rü taxṹ i namaxã cunuxü̃! ¡Rü Tupanapex̱ewa mea namaxü̃ wüxigu namaxã 
i guxü̃ma i ngẽma yaxõgüxü̃ i aixcüma Cori ya Tupanapex̱ewa imexü̃ rü 
mexü̃ i norü ĩnümaxã yumüxẽgüxü̃! 
23¡Rü taxṹ i naga cuxĩnüxü̃ i ngẽma dexagü i taxuwama mexü̃! Erü ngẽma 
dexagügagu rü duü̃xü̃gü rü düxwa nügümaxã nanue. 
24Rü wüxi i Tupanaarü puracütanüxü̃ rü tama name nax texémaxã nucax̱ 
nadauxü̃. Rü name nax guxãmaãma namecümaxü̃ rü ínamemarexü̃ nax 
yáxna namaxã naxĩnüãcüma duü̃xü̃güxü̃ nangúexẽxẽ i Tupanaarü ore. 
25Rü wüxi i Tupanaarü puracütanüxü̃ rü name nax yáxna namaxã 
naxĩnüãcüma mea nayaxucu̱xẽgüãxü̃ i ngẽma duü̃xü̃gü i tama 
irüxĩnüechaü̃xü̃. Rü name i ínanangu̱xẽxẽ nax Tupana nüxü̃ rüngü̃xẽẽgüxü̃ 
i ngẽma duü̃xü̃gü nax naxcax̱ nawoeguxü̃cax̱ rü nüxü̃ nacuax̱ãchitanüxü̃cax̱ 
i ngẽma ore i aixcüma ixĩxü̃. 
26Erü Tupana nanaxwax̱e nax naãẽxü̃ yacuax̱ãchitanüxü̃ i ngẽma duü̃xü̃gü 
rü nax̱chax̱wa yabuxmüxü̃cax̱ i ngẽma chixexü̃ i ngo̱xo i Chataná nagu 
nayixẽẽxü̃ nax ngẽmaãcü norü ngúchaü̃ ngẽma duü̃xü̃gümaxã naxüxü̃cax̱ i 
Chataná. 

2 Timutéuca̱x 3 

Duü̃xü̃gücüma i tá nagu naxĩxü̃ i ngẽxguma nagúxchaü̃gu i naane 

1Rü chanaxwax̱e i nüxü̃ cucuax̱ rü ngẽxguma nagúxchaü̃gu i naane rü tá 
ínangugü i ãũcümaxü̃gü rü guxchaxü̃gü naxcax̱ i duü̃xü̃gü. 
2Rü duü̃xü̃gü rü tá nügüguxicatama narüxĩnüe, rü norü diẽruguama tá 
narüxĩnüe. Rü tá nügü nicuax̱üü̃gü, rü chixexü̃gu tá namaxẽ. Rü chixri 
Tupanachiga tá nidexagü, rü taxũtáma nanatüga rü naéga naxĩnüe. Rü 
taxũtáma moxẽ inaxã i ngẽxguma Tupana nüxü̃ rüngü̃xẽẽgu, rü ngẽmaãcü 
tá nüxü̃ naxo i Tupanaarü ore. 
3Rü taxúexü̃ tá nangechaü̃gü, rü taxúe tá nüxü̃̃́ nangechaü̃tümüü̃gü. Rü tá 
naxoregütaa̱x̱gü, rü taxũtáma yáxna namaxã naxĩnüe i naxü̃nearü 
ngúchaü̃gü. Rü tá nichixecüma, rü tá naxchi naxaie i guxü̃ma i ngẽma mexü̃. 

4Rü duü̃xü̃güechitawax̱egüxü̃ tá nixĩgü, rü nuewax̱exü̃ tá nixĩgü, rü 
chixexü̃gu maxẽxü̃ tá nixĩgü. Rü norü ngúchaü̃cax̱ama tá nadaugü, rü 
taxũtáma Tupanaxü̃ nacuax̱güchaü̃. 
5Rü tá nügü nayaxõgünetaxẽxẽ natürü ngẽma norü chixexü̃ i naxügüxü̃wa 
tá nango̱xoma nax tama aixcüma yaxõgüãxü̃ i ngẽma ore i mexü̃. Rü ngẽma 
duü̃xü̃gü i ngẽmaãcü maxẽxü̃, rü tama name nax namaxã cuxãmücüxü̃ rü 
natanügu cuxãxü̃. 
6-7Erü ngẽma duü̃xü̃gütanüwa nangẽxmagü i nümaxü̃ i ĩpatagu 
ichocuetanüxü̃. Rü norü ngu̱xẽẽtaemaxã nayawomüxẽẽgü i ngẽma ngexü̃gü 
i ngéma ngẽxmagüxü̃ i tama naãẽxü̃ icuáxü̃ rü chixri maxẽxü̃. Rü ngẽma 
ngexü̃gü, rü norü ngúchaü̃gütama chixexü̃wa nanagagü, rü woo guxü̃guma 
nangúe natürü taguma aixcüma nüxü̃ nacuax̱gü i ngẽma ore i aixcüma ixĩxü̃. 
8Rü ngẽma duü̃xü̃gü i chixexü̃maxã ngẽma ngexü̃güxü̃ womüxẽẽgüxü̃, rü 
chixexü̃guxicatama narüxĩnüe, rü tama aixcüma nayaxõgü i Tupanaarü ore. 
Rü naxchi naxaie i ngẽma ore i aixcüma ixĩxü̃, naxrüxü̃ ga yema yuüxü̃gü 
ga Yane rü Yambré ga tama Moichéga ĩnüechaü̃xü̃. 
9Natürü taxũtáma muxü̃ i duü̃xü̃gü nüxü̃̃́ nayaxõgü i ngẽma duü̃xü̃gü i 
chixexü̃. Erü guxü̃wama i duü̃xü̃gü rü tá nüxü̃ nicuax̱ãchitanü nax wüxi i 
duü̃xü̃gü i chixexü̃gu rüxĩnüexü̃ rü ngeãẽmarexü̃ yixĩgüxü̃ naxrüxü̃ ga yema 
taxre ga tama Moichéga ĩnüechaü̃xü̃. 

Timutéuxü̃ naxuxcu̱xẽ ga Pauru 

10Natürü cumax, Pa Timutéux, marü nüxü̃ cucuax̱ i ngẽma chorü ngu̱xẽẽtae, 
rü chaucüma, rü ngẽma nagu charüxĩnüxü̃, rü ngẽma chorü õ, rü ñuxãcü 
nüxü̃ changechaü̃xü̃ ga yema yaxõgüxü̃ rü yáxna namaxã chaxĩnüxü̃. 
11Rü cuma nüxü̃ cucuax̱ ga ñuxãcü chowe ningẽxü̃tanü ga duü̃xü̃gü rü 
ñuxãcü ngúxü̃ chinge ga yexguma Antioquíawa rü Icóniowa rü Lístrawa 
chayexmagu. Natürü yáxna namaxã chaxĩnü ga guxü̃ma ga yema ngúxü̃ ga 
chingexü̃. Rü tórü Cori ya Tupana rü choxü̃ ínapoxü̃ nax̱chax̱wa i guxü̃ma i 
ngẽma ngúxü̃. 

12Rü aixcüma cumaxã nüxü̃ chixu rü guxãma ya yíxema naxwax̱egüxe nax 
Ngechuchu ya Cristucax̱ tamaxẽxü̃, rü duü̃xü̃gü rü tá tümawe ningẽxü̃tanü 
rü guxchaxü̃ tá tümacax̱ ínangugü. 
13Natürü ngẽma yatügü i chixexü̃gu maxẽxü̃ rü ngẽma idorataa̱x̱güxü̃ rü 
yexeraxü̃ i chixexü̃ tá naxügü. Erü nümagü rü tá togüxü̃ nawomüxẽẽgü, rü 
ngẽxgumarüxü̃ ta i ngẽma togü rü tá nayawomüxẽxẽgü. 
14Natürü i cuma rü name nixĩ i guxü̃guma mea nagu quixũ i ngẽma ore i 
marü naxcax̱ cungúxü̃. Erü cumatama rü nüxü̃ cucuax̱ nax aixcüma yixĩxü̃ i 
ngẽma ore, rü nüxü̃ cucuax̱ nax texégü tixĩgüxü̃ ga guxema namaxã cuxü̃ 
ngu̱xẽẽgüxe. 
15¡Rü nüxna nacuax̱ãchi rü cubuxgumamatama nüxü̃ cucuax̱ i Tupanaarü 
ore i üünexü̃! Rü ngẽma orewa nüxü̃ cucuax̱ rü ngẽxguma Ngechuchu ya 
Cristuaxü̃̃́ yaxõgügu nixĩ i tüxü̃̃́ nangẽxmaxü̃ i maxü̃ i taguma gúxü̃. 
16Rü guxü̃ma i ngẽma Tupanaarü ore i ümatüxü̃ rü nügüãẽwatama nanayaxu 
ga Tupana. Rü ngẽma ore rü name nax duü̃xü̃güxü̃ namaxã ingúexẽẽxü̃, rü 
namaxã yaxucu̱xẽgüxü̃ rü namaxã iyanawex̱ãchixẽẽgüxü̃, rü namaxã 
nangúexẽẽxü̃ nax mea Tupanapex̱ewa namaxẽxü̃cax̱. 
17Rü ngẽma ore rü Tupanaarü duü̃xü̃na nanaxã i cuax̱ nax mea naxüaxü̃cax̱ 
i ngẽma Tupana naxwax̱exü̃ rü ínamemarexü̃ nax naxüaxü̃ i naguxü̃raü̃xü̃ i 
mexü̃. 

2 Timutéuca̱x 4 

1-2Nüma ya Ngechuchu ya Cristu ya núma tá ũcü nax nüxü̃ yacagüxü̃cax̱ i 
ngẽma duü̃xü̃gü i maxẽxü̃ rü ngẽma marü yuechiréxü̃, rü yimápex̱ewa rü 
Tupanapex̱ewa cuxü̃ chamu nax nüxü̃ quixuxü̃cax̱ i ngẽma ore i mexü̃. Rü 
ngẽxguma cuxü̃̃́ natauxchagu rü woo tama cuxü̃̃́ natauxchagu, ¡rü nayoxnie 
nax nüxü̃ quixuamaxü̃ i ngẽma ore! Rü ngẽmaãcü chanaxwax̱e nax 
icuyanawex̱ãchixẽẽgüxü̃ rü mea cuyaxucu̱xẽgüxü̃ rü nüxü̃̃́ 
cunangúchaü̃xẽẽxü̃ i duü̃xü̃gü. Rü name nixĩ i yáxna namaxã cuxĩnüãcüma 
mea cunangúexẽxẽ. 

3Erü yixcüra i duü̃xü̃gü rü taxũtáma nüxü̃ naxĩnüechaü̃ i ngẽma ngu̱xẽẽtae i 
mexü̃. Erü ngẽma duü̃xü̃gü rü nichixecüma, rü ngẽmacax̱ naxcax̱ nadaugü i 
norü ngúexẽẽruü̃gü i nüma nanaxwax̱egüxü̃ãcüma nangúexẽẽxü̃. 
4Rü taxũtáma nüxü̃ naxĩnüechaü̃ i ngẽma ore i aixcüma ixĩxü̃. Rü ngẽma ore 
i doramare ixĩxü̃guama tá narüxĩnüe. 
5¡Natürü cuma rü mea cugüna nadau, rü ínaxuãxẽ! ¡Rü namaxã napora i 
ngẽxguma ngúxü̃ cuxcax̱ ínguxgu! ¡Rü nüxü̃ ixuama i ngẽma ore i mexü̃ i 
tüxü̃ maxẽxẽxẽxü̃! ¡Rü mea yanguxẽxẽ i ngẽma puracü ya Tupana cuxna 
ãxü̃! 
6Rü choma rü taxũtáma muxü̃ i ngunexü̃ ñoma i naanewa changexma erü 
marü choxü̃ ningaica nax Tupanaarü puracügagu choxü̃ nax yamax̱güxü̃. 
7Rü choma rü marü chayanguxẽxẽ i ngẽma puracü ya Tupana choxna ãxü̃. 
Rü ñu̱xma nax chayanguxẽẽxü̃ i ngẽma puracü i choxna naxãxü̃ rü tama 
nüxü̃ charüxo nax chayaxõxü̃. 
8Rü ñu̱xma rü marü ínamemare i ngẽma ãmare i mexẽchixü̃ ya tórü Cori ya 
Ngechuchu ya ãẽx̱gacü ya mecü tá choxna ãxü̃ i ngẽxguma wenaxarü ñoma 
i naanewa naxũxgu. Rü taxũtáma chaxica choxna nanaxã i ngẽma ãmare, 
natürü tá tüxna nanaxã ya guxãma ya yíxema tümaarü ngúchaü̃maxã 
ínangu̱xuxẽẽgüxe nax wenaxarü núma naxũxü̃. 

Timutéuxü̃ naxuxcu̱xẽ ga Pauru 

9Cumaxã nüxü̃ chixu rü chanaxwax̱e i paxa nua cuxũ, rü choxü̃ ícuyadau. 
10Dema rü ñoma i naanearü ngẽmaxü̃gügu narüxĩnü rü choxna nixũ, rü ĩane 
ga Techarónicawa naxũ, Rü Crechénte rü Gárataanewa naxũ, rü Títo i 
Damáchiaanewa naxũ. 
11Rü Lucaxicatama nixĩ i nua chauxü̃tawa ngẽxmaxü̃. Rü chanaxwax̱e i 
naxcax̱ cudau i Márcu nax nua cunagaxü̃cax̱. Erü nüma rü chau̱̱xcax̱ name 
nax choxü̃ nangü̃xẽẽxü̃ i ñaa puracüwa. 
12Rü Tíquicu rü ĩane ya Epéchiuwa chanamu. 

13Ngẽxguma nua cuxũxgu ¡rü nua nange i chorü gáuxü̃chiru i ĩane ya 
Tróawa chatáxü̃ ga Cárpupatawa! Rü chanaxwax̱e i nua cunana i chorü 
poperagü. Rü guxü̃arü yexera chanaxwax̱e nax nua cunanaxü̃ i ngẽma 
Tupanaarü ore i naxchax̱müü̃gu ümatüxü̃. 
14Areyándru i buetare i cobrenaxcax̱arü üwa puracüxü̃ rü poraãcü guxchaxü̃ 
chau̱̱xcax̱ ínanguxẽxẽ. Natürü Tupana rü tá nüxü̃ nanaxütanü naxcax̱ ga 
yema chixexü̃ ga naxüxü̃. 
15¡Mea cugüna nadau nax tama guxchaxü̃ cuxcax̱ ínanguxẽẽxü̃cax̱! Erü 
poraãcü naxchi naxai i Tupanaarü ore i nüxü̃ ixugüxü̃. 
16Yexguma noxrixüchima ãẽx̱gacügüpex̱ewa chaugüétüwa chidexagu rü 
taxúema choxü̃ tarüngü̃xẽxẽ. Guxü̃ma choxna nibuxmü. Natürü tama 
chanaxwax̱e ya Tupana rü nagu narüxĩnü i ngẽma. 
17Natürü tórü Cori choxü̃ naporaxẽxẽ rü choxü̃̃́ nanatauxchaxẽxẽ nax mea 
nüxü̃ chixuxü̃cax̱ ga norü ore i mexü̃ i tüxü̃ maxẽxẽẽxü̃. Rü yemaacü guxü̃ma 
ga yema duü̃xü̃gü ga tama Yudíugü ixĩgüxü̃ ga yéma yexmagüxü̃ rü nüxü̃ 
naxĩnüe ga yema ore. Rü yemaacü tórü Cori ya Ngechuchu choxna nadau 
nax tama yu chomaxã naxueguxü̃cax̱. 
18Rü nüma ya tórü Cori tá choxü̃ ínanguxuchixẽxẽ nawa i guxü̃ma i 
guxchaxü̃gü. Rü tá choxna nadau nax nüma ãẽx̱gacü íyixĩxü̃wa choxü̃ 
nagaxü̃cax̱. Rü name i guxü̃guma nüxü̃ ticuax̱üü̃gü. Rü ngẽmaãcü yixĩ. 

Pauru rü wenaxarü Timutéuxü̃ narümoxẽ rü naxca̱x ínaca nax Cori ya 
Ngechuchu ya Cristu nüxü̃ rüngü̃xẽẽxü̃ 

19Chanaxwax̱e i chauégagu nüxü̃ curümoxẽ i Prichíra, rü Aquíra, rü 
Onechíferutanüxü̃. 
20Erástu rü ĩane ga Coríntiugu narüxãũ̱̱x. Rü Trófimu rü idax̱awexü̃ma ĩane 
ga Mirétuwa chanatax̱. 
21Rü naxü̃pa i gáuanexü̃ rü chanaxwax̱e i nua cuxũ. Rü cuxü̃ narümoxẽgü i 
Eubúru, rü Pudénte, rü Línu, rü Cáuria, rü guxü̃ma i taenexẽgü i yaxõgüxü̃. 

22Rü chanaxwax̱e i tórü Cori ya Ngechuchu ya Cristu cumaxã nangẽxma. ¡Rü 
Tupana pexü̃ rüngü̃xẽxẽ ya guxãma i pemax! 

  



3530 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

Títoca̱x 

Títoca̱x 1 

Títoxü̃ narümoxẽ ga Pauru 

1-2Pa Títox, choma i Pauru i Tupanaarü puracütanüxü̃ nixĩ i cuxcax̱ 
chanaxümatüxü̃ i ñaa popera. Rü Ngechuchu ya Cristu nixĩ ga choxü̃ mucü 
nax ngẽma duü̃xü̃gü ya Tupana dexü̃maxã nüxü̃ chixuxü̃cax̱ i norü ore nax 
Tupanaaxü̃̃́ yaxõgüãxü̃cax̱ rü nüxü̃ nacuax̱güxü̃cax̱ i ngẽma norü ore i 
aixcüma ixĩxü̃ i tüxü̃ rüngü̃xẽẽxü̃ nax naxcax̱ imaxẽxü̃cax̱. Rü ngẽmacax̱ 
Tupanaaxü̃̃́ tayaxõgü erü tanayauxgüchaü̃ i ngẽma maxü̃ i taguma gúxü̃. Rü 
ngẽma maxü̃ i taguma gúxü̃ nixĩ ga nũxcümaxü̃chima ga tauta naane ü̱xgu 
Tupana ya taguma idoracü nüxü̃ ixuxü̃. 
3Rü ñu̱xma rü marü nawa nangu nax Tupana tüxü̃ nüxü̃ cuax̱ẽẽxü̃ i ngẽma 
norü ore i mexü̃ i tüxü̃ maxẽxẽẽxü̃. Rü ngẽmacax̱ nümatama ya Tupana ya 
tórü Maxẽxẽxẽruxü̃ choxü̃ namu nax nüxü̃ chixuxü̃cax̱ i ngẽma norü ore. 
4Pa Títox, cuma rü chaune quixĩ i Tupanaarü orewa. Rü ñu̱xma rü 
chauxrüxü̃ cuyaxõ. Rü chanaxwax̱e i cuxü̃ narüngü̃xẽẽgü rü cuxü̃ 
nataãẽxẽẽgü ya Tanatü ya Tupana rü Ngechuchu ya Cristu ya tórü 
Maxẽxẽxẽruxü̃. 

Títoarü puracü ga yexguma Crétawa nayexmagu 

5Rü yexguma Crétaarü capaxũwa cuxna íchixũxgu, rü cumaxã nüxü̃ chixu 
nax yema yaxõgüxü̃tanüwa cunaxüxü̃ ga yema puracü ga tama chingu̱xẽẽxü̃ 
ga yexguma cuxna yéma chataegugu. Rü yemacax̱ cumaxã nüxü̃ chixu nax 
wüxichigü ya ĩanewa rü nüxü̃ cuxunetaxü̃ i yaxõgüxü̃arü ãẽx̱gacügü nax 
ngẽma yaxõgüxü̃maxã inacuax̱güxü̃cax̱, yema cuxü̃ chamuxü̃rüxü̃. 
6Rü ngẽma yaxõgüxü̃arü ãẽx̱gacü, rü name i mea namaxü̃ nax taxúema 
chixri nachiga idexagüxü̃cax̱. Rü name i wüxitama tixĩ ya naxmax̱. Rü 
naxacügü rü name nax yaxõgüãxü̃ rü mea namaxẽxü̃ nax taxúema nüxü̃ 
ixuxü̃cax̱ nax tama nanatüga naxĩnüexü̃ rü chixri namaxẽxü̃. 
7Erü yíxema yaxõgüxü̃arü ãẽx̱gacü ixĩxẽ, rü Tupanaarü puracümaxã nixĩ i 
tacuáxü̃. Rü ngẽmacax̱ tanaxwax̱e i aixcüma mea tamaxü̃. Rü tama name i 

wüxi i yatü i chixecümaxü̃ tixĩ rü chixexü̃gu rüxĩnüxü̃ tixĩ. Rü tama name 
nax tangãxü̃xü̃, rü nucax̱ tadauxü̃, rü duü̃xü̃güxü̃ tawomüxẽẽxü̃ norü 
diẽrucax̱. 
8Natürü name nax duü̃xü̃güxü̃ mea tayaxuxü̃ i tümapatawa, rü mexü̃gu 
tarüxĩnüxü̃. Rü tanaxwax̱e i wüxi i yatü i aixcüma tümaãẽxü̃ cuáxe tixĩ, rü 
duü̃xü̃gümaxã ixaixcümáxe tixĩ rü aixcüma Tupanaaxü̃̃́ yaxṍxe tixĩ, rü mea 
tügümaxã icuáxe tixĩ. 
9Rü yíxema yaxõgüxü̃arü ãẽx̱gacü ixĩxẽ rü name i mea nagu tixũ ga yema 
ore i aixcüma ixĩxü̃ ga tüxü̃ ingu̱xẽẽxü̃ nax tüma rü ta togüxü̃ 
tangúexẽẽxü̃cax̱ i ngẽma ore i mexü̃, nax ngẽmaãcü nüxü̃̃́ 
tanangúchaü̃xẽẽxü̃cax̱ nax yaxõgüãxü̃cax̱ i ngẽma duü̃xü̃gü i tama 
yaxõgüchaü̃xü̃. 
10Erü nangẽxma i muxü̃ma i duü̃xü̃gü i tama yaxõgüchaü̃xü̃. Rü yexera nixĩ 
i ngẽma Yudíugü i naxwax̱egüxü̃ nax nügü ínawiechax̱müü̃pex̱echiraü̃güxü̃ 
i ngẽma yaxõgüxü̃. Rü nümagü rü ore i taxuwama mexü̃xü̃ nixugügü, rü 
ngẽmaãcü duü̃xü̃güxü̃ nawomüxẽẽgü. 
11Natürü ngẽma duü̃xü̃gü i ngẽmaãcü chixri ngu̱xẽẽtaegüxü̃, rü chanaxwax̱e 
i noxtacüma icuyanangeax̱güxẽxẽ. Erü muxü̃ma i duü̃xü̃güxü̃ nachixexẽẽgü 
rü ñu̱xmata ñuxre ya ĩpatawachigü rü nanachixexẽxẽ i guxü̃ma i duü̃xü̃gü 
nax tama aixcüma Tupanaaxü̃̃́ yaxõgüãxü̃cax̱. Rü ngẽma ore i taxuwama 
mexü̃maxã duü̃xü̃güxü̃ nangúexẽxẽ nax ngẽmaãcü tüxü̃ 
nawomüxẽẽgüãcüma ngĩxü̃ nayauxgüxü̃cax̱ i diẽru. 
12Rü wüxi ga yematama capaxũcüãx̱ ga norü orearü uruxü̃ nixĩ ga 
natanüxü̃xü̃tama ixuxü̃ rü ñanagürü: “Ñaa Crétacüãx̱ i duü̃xü̃gü rü 
nidorataa̱x̱gü, rü nidürae, rü nitaanü, rü nixoxochi”, ñanagürü. 
13-14Rü aixcüma nixĩ ga yema ore ga nüxü̃ yaxuxü̃ ga yema yatü. Rü 
ngẽmacax̱ chanaxwax̱e i poraãcü cuyaxucu̱xẽgü i ngẽma yaxõgüxü̃ nax 
aixcüma yaxõgüãxü̃cax̱, rü tama nagu naxĩxü̃cax̱ i ngẽma Yudíugücüma. Rü 

tama name nax naga naxĩnüexü̃ i ngẽma duü̃xü̃gü i tama nüxü̃ 
cuax̱güchaü̃xü̃ i ore i aixcüma ixĩxü̃. 
15Rü yíxema aixcüma Tupanaaxü̃̃́ yaxṍxe rü guxü̃guma mexü̃gu tarüxĩnü. 
Natürü ngẽma tama Tupanaaxü̃̃́ yaxõxü̃, rü taxucürüwa mexü̃gu narüxĩnü 
erü norü ĩnü rü naxãũãchi rü naãxẽwa chixexü̃gu narüxĩnü. 
16Rü ngẽma duü̃xü̃gü i tama yaxõgüxü̃ rü nügü yaxugügu rü Tupanaxü̃ 
nacuax̱gü, natürü ngẽma naxügüxü̃wa nüxü̃ tacuax̱ nax tama aixcüma 
Tupanaxü̃ nacuax̱güxü̃. Rü nümagü rü Tupanapex̱ewa nichixe, rü tama naga 
naxĩnüe, rü taxuwama name i ngẽma naxügüxü̃. 

Títoca̱x 2 

Ngu̱xẽẽtae i aixcüma mexü̃ 

1Natürü i cumax, Pa Títox, rü name i guxü̃gutáma ngẽma mexü̃ i 
ngu̱xẽẽtaemaxã cunangúexẽxẽ. 
2¡Rü ngẽma yaxõgüxü̃ i yaxü̃ rü yaxucu̱xẽgü nax mea naãẽxü̃ yacuáxü̃cax̱, 
rü taxúema chixri nachiga idexagüxü̃cax̱, rü mexü̃gu naxĩnüexü̃cax̱! ¡Rü 
nangúexẽxẽ nax mea Tupanaaxü̃̃́ yaxõgüãxü̃cax̱, rü guxü̃ i duü̃xü̃güxü̃ 
nangechaü̃güxü̃cax̱, rü yáxna namaxã naxĩnüexü̃cax̱ ega woo tax̱acürü 
guxchaxü̃ naxcax̱ ínguxgu! 
3Rü ngẽxgumarüxü̃ ta chanaxwax̱e i mea cuyaxucu̱xẽgü i ngẽma ngexü̃gü i 
yáxü̃ nax mea Tupanapex̱ewa namaxẽxü̃cax̱. Rü tama name nax 
yaxoregütaa̱x̱güxü̃, rü nangãxẽwax̱egüxü̃. Rü name nixĩ i guxü̃ i 
duü̃xü̃güpex̱ewa mea namaxẽ. 
4-5Rü ngẽma ngexü̃gü i yaxguãx̱gü rü name nixĩ i mea nax nangúexẽẽãxü̃ i 
ngẽma ngexü̃gü i paxü̃gü nax aixcüma natexü̃ rü naxacügüxü̃ 
nangechaü̃güxü̃cax̱, rü mea naãẽxü̃ nacuax̱güxü̃cax̱, rü mexü̃guxicatama 
nax naxĩnüexü̃cax̱, rü mea napatana nadaugüxü̃cax̱, rü guxü̃ i duü̃xü̃gümaxã 
namecümagüxü̃cax̱, rü aixcüma natega naxĩnüexü̃cax̱ nax taxúema chixri 
Tupanaarü orechiga idexagüxü̃cax̱. 



3533 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

6¡Rü ngẽxgumarüxü̃ ta meama yaxucu̱xẽgü i ngẽma ngextü̱xücügü nax 
aixcüma mea naãẽxü̃ nacuáãcüma namaxẽxü̃cax̱! 
7¡Rü cumax, Pa Títox, rü name i mea napex̱ewa cumaxü̃ i guxü̃ma i ngẽma 
yaxõgüxü̃ nax ngẽmaãcü wüxi i norü cuax̱ruxü̃ i mexü̃ quixĩxü̃cax̱! Rü 
ngẽxguma cunangúexẽẽgu, rü cunaxwax̱e i mexü̃gu curüxĩnüãcüma 
cunangúexẽxẽ rü tama ĩnücaãcüma namaxã nüxü̃ quixu i ngẽma ore. 
8Rü ngẽxguma ngẽmaãcü mea cunangúexẽẽgu i ngẽma ore i mexü̃, rü 
taxúetama texé chixri nachiga tidexa. Rü ngẽxguma ya yíxema chixri 
tachiga idexagüchaü̃xe rü tá taxãnee erü taxucürüwa tax̱acürü chixexü̃xü̃ 
tixugü i tachiga. 
9¡Rü meama yaxucu̱xẽgü i ngẽma yaxõgüxü̃ i mugüruxü̃ ixĩgüxü̃! ¡Rü 
namaxã nüxü̃ ixu nax guxü̃guma mea norü coriga naxĩnüexü̃cax̱, rü norü 
corimaxã namecümagüxü̃cax̱, rü taguma norü corixü̃ nachoxü̃gagüxü̃cax̱! 
10Rü tama name i norü coriaxü̃̃́ nangĩx̱gü, natürü nanaxwax̱e i aixcüma 
meama norü corixü̃ nangechaxü̃gü rü tama nanawomüxẽẽgü. Rü ngẽxguma 
ngẽmaãcü namaxẽgu, rü guxü̃ma i togü i duü̃xü̃gü rü tá nüxü̃ nadaugü nax 
aixcüma namexẽchixü̃ i ngẽma ore i duü̃xü̃güxü̃ namaxã ingúexẽẽxü̃ 
nachiga ya Tupana ya tórü Maxẽxẽẽruxü̃. 
11Tupana rü poraãcüxüchima tamaxã namecüma, rü yemacax̱ núma nanamu 
ga Nane nax guxü̃ma i duü̃xü̃güaxü̃̃́ nangẽxmaxü̃cax̱ i maxü̃ i taguma gúxü̃. 
12Rü Tupana rü tamaxã namecüma rü ngẽmawa nüxü̃ tacuax̱ nax namexü̃ 
nax nüxü̃ rüxoexü̃ i ñoma i naanecüãx̱arü ngúchaü̃gü rü guxü̃ma i togü i 
chixexü̃gü i napex̱ewa ixügüxü̃. Rü ngẽma Tupana taxcax̱ üxü̃ tüxü̃ 
nangu̱xẽxẽ nax mea yigümaxã icuax̱güãcüma duü̃xü̃güpex̱ewa rü 
Tupanapex̱ewa mea imaxẽxü̃ i ñoma i naanewa. 
13Rü name nax ngẽmaãcü mea imaẽxü̃ ñu̱xma nax ínangu̱xẽẽgüxü̃ nax 
nataeguxü̃ ya Ngechuchu ya Cristu ya tórü Maxẽxẽxẽruxü̃ ya tórü Tupana 
ya tacü ixĩcü. 

14Rü nüma ga Ngechuchu rü taxcax̱ nayu nax tüxü̃ ínanguxü̃xẽẽxü̃cax̱ nawa 
i guxü̃ma i chixexü̃, rü mea tüxü̃ yamexẽẽgüxü̃cax̱ nax norü duü̃xü̃gü 
ixĩgüxü̃cax̱ rü guxü̃guma mexü̃ ixügüxü̃cax̱. 
15Rü ngẽma ore tá nixĩ i Tupanaarü poramaxã duü̃xü̃güxü̃ namaxã 
cungúexẽẽxü̃ rü nüxü̃̃́ cunangúchaü̃xẽẽxü̃ rü namaxã cunaxucu̱xẽxü̃ nax 
Tupanacax̱ namaxẽxü̃cax̱. Rü tama name nax texé cuxü̃ oxü̃. 

Títoca̱x 3 

Ngẽma Tupana naxwa̱xexü̃ nax naxügüãxü̃ i ngẽma yaxõgüxü̃ 

1Rü ngẽma yaxõgüxü̃, ¡rü namaxã nüxü̃ ixu nax nachixü̃anearü ãẽx̱gacügüga 
naxĩnüexü̃ rü guxü̃ma i ngẽma togü i ãẽx̱gacügüga naxĩnüexü̃cax̱! ¡Rü 
yaxucu̱xẽgü nax ínamemaregüxü̃cax̱ nax naxügüãx̱ü̃cax̱ i guxü̃ma i ngẽma 
mexü̃ ixĩxü̃! 
2Rü tama name i texéchiga chixri nidexagü rü texémaxã nanue. Natürü 
name nixĩ i guxü̃ i duü̃xü̃gümaxã namecümagü, rü guxü̃ i duü̃xü̃güxü̃ 
nangechaü̃gü. Rü tama name i nügü nicuax̱üü̃gü. 
3Yerü ga ü̃pa ga yixema rü ta rü chixexü̃gu tamaxẽ, rü tama Tupanaga 
taxĩnüe. Rü itayarütauxe rü naguxü̃raü̃xü̃ i tórü ngúchaü̃ tamaxã inacuax̱. 
Rü chixexü̃gu rüxĩnüeãcüma tamaxẽ rü taxãũxãchiwax̱egü. Rü yigütanüwa 
yigüchi taxaie. 
4Natürü nüma ya Tupana ya tórü Maxẽxẽxẽruxü̃ rü tüxü̃ nanawex̱ i norü 
mecüma rü norü ngechaü̃ naxcax̱ i guxü̃ma i duü̃xü̃gü. 
5Rü woo tama tax̱acürü mexü̃ nax ixügüxü̃, natürü tüxü̃ namaxẽxẽxẽ yerü 
nüxü̃̃́ tangechaü̃tümüü̃gü. Rü Naãxẽ ya Üünexü̃arü poramaxã tüxü̃ 
namaxẽxẽxẽ, rü tüxü̃̃́ nanayauxgü i tórü pecadugü, rü tüxna nanaxã i 
ngexwacax̱ü̃xü̃ i tórü maxü̃. 
6Rü Ngechuchu ya Cristu ya tórü Maxẽxẽẽruü̃gagu rü Tupana rü guxü̃ma ga 
norü ngúchaü̃maxã tüxna nanamu ga Naãxẽ ya Üünexü̃. 

7Rü yemaacü tamaxã namecüma rü tüxü̃ narüngü̃xẽxẽ ga Tupana nax 
napex̱ewa imexü̃cax̱ rü nayauxgüxü̃cax̱ i ngẽma ãmare i maxü̃ i taguma 
gúxü̃ i írüngu̱xẽẽgüxü̃. 
8Rü guxü̃ma i ngẽma marü cumaxã nüxü̃ chixuxü̃ rü aixcüma nixĩ. Rü 
ngẽmacax̱ chanaxwax̱e i guxü̃guma nüxü̃ quixu i ngẽma ore nax aixcüma 
mexü̃ naxügüxü̃cax̱ i ngẽma duü̃xü̃gü i Tupanaaxü̃̃́ yaxõgüxü̃. Erü ngẽma ore 
rü guxü̃wama name i guxãcax̱. 
9¡Natürü nüxna ixũgachi i ngẽma dexagü i taxuwama mexü̃, rü ngẽma oregü 
i nũxcümaxü̃güxü̃ i duü̃xü̃güchigamare ixĩgüxü̃! ¡Rü nüxna ixũgachi i ngẽma 
dexagü i duü̃xü̃gü nawa nügü ngaexü̃ rü naxcax̱ nügümaxã nuexü̃ nachiga i 
ngẽma mugü ga Moiché ümatüxü̃! Erü guxü̃ma i ngẽma rü taxuwama name, 
rü natücax̱mamare nixĩ. 
10Rü ngẽxguma chi petanüwa wüxíe tax̱acürü ngu̱xẽẽtaemaxã ngẽma 
yaxõgüxü̃xü̃ titoyegu, rü name i wüxicana rüex̱na taxreex̱pü̱xcüna tümacax̱ 
cuca rü tüxü̃ cuxucu̱xẽ nax tama ngexü̃ tawagüxü̃cax̱. Rü ngẽxguma chi 
tama cuga taxĩnüchaü̃gu rü tanaxüamagu i ngẽma chixexü̃ rü name i 
noxtacüma tüxü̃ ícumuxũchi natanüwa i ngẽma yaxõgüxü̃. 
11Erü ngẽma chixexü̃ i taxüxü̃wa tá nango̱x nax tachixeãẽxü̃ ya yíxema 
duü̃xẽ, rü tümaarü pecadugagutama nixĩ i tapoxcuxü̃. 

Títoxü̃ naxuxcu̱xẽ ga Pauru 

12Rü ngẽxguma cuxü̃tawa chanamuxgu i Artéma rü ẽx̱na Tíquicu, rü 
chanaxwax̱e i paxa Nicaporíchiuwa cuxũ nax choxü̃ ícuyadauxü̃cax̱. Erü 
ngéma tá nixĩ i chanangupetüxẽẽxü̃ ya yimá tauemacügü ya nagu 
nagáuanecü. 
13Rü chanaxwax̱e i nüxü̃ curüngü̃xẽxẽ i Chená i poxü̃ruxü̃ i Rómaarü 
mugüxü̃ cuáxü̃, rü Apóru nax paxa núma naxĩxü̃cax̱. Rü chanaxwax̱e i nüxna 
cunaxã i norü namawaxü̃ nax taxuxü̃ma nüxü̃̃́ taxuxü̃cax̱. 

14Rü ngẽma taenexẽgü i yaxõgüxü̃, rü name nixĩ i naxcax̱ nangúe nax mexü̃ 
naxügüxü̃ rü togüxü̃ nangü̃xẽẽgüxü̃ ega tax̱acü nüxü̃̃́ taxu̱xgux. Rü 
ngẽmaãcü i ngẽma togü rü tá nayaxõgü. 

Pauru rü wenaxarü Títoxü̃ narümoxẽ rü naxca̱x ínaca nax Tupana nüxü̃ 
rüngü̃xẽẽxü̃ca̱x 

15Rü guxü̃ma i taenexẽgü i nua chauxü̃tawa ngẽxmagüxü̃ rü cuxü̃ 
narümoxẽgü. Rü ngẽxgumarüxü̃ ta i choma rü chanaxwax̱e i nüxü̃ curümoxẽ 
i taenexẽgü i yaxõgüxü̃ i cuxü̃tawa ngẽxmagüxü̃. Rü chanaxwax̱e ya Tupana 
poraãcü pexü̃ narüngü̃xẽxẽ i guxãma i pemax. 

  



3537 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

Filemúü ̃ ca̱x 

Filemúü ̃ca̱x 1 

Pauru rü nüxü̃ narümoxẽ ga Filemúü̃ 

1Pa Toenexẽ i Filemúü̃ i Toxrüxü̃ Tupanaarü Puracüwa Puracüxex, choma i 
Pauru rü taenexẽ i Timutéumaxã cuxcax̱ tanaxümatü i ñaa popera. Rü 
choma rü nuxã chapoxcu nagagu nax nüxü̃ chixuxü̃ ya Ngechuchu ya 
Cristuarü ore. 
2Rü ngẽxgumarüxü̃ ta naxcax̱ tanaxümatü i guxü̃ma i ngẽma taenexẽgü i 
cupatawa ngutaquex̱egüxü̃, rü ngĩxcax̱ i taeyax̱ i Ápia, rü naxcax̱ ya taenexẽ 
i Ariquípu i taxrüxü̃ Tupanaarü puracüwa puracüxü̃. 
3Rü chanaxwax̱e i Tanatü ya Tupana rü tórü Cori ya Ngechuchu ya Cristu 
pexü̃ narüngü̃xẽxẽ rü pexü̃ nataãẽxẽxẽ. 

Filemúü̃ rü Ngechuchuaxü̃̃́  nayaxõ rü yema yaxõgüxü̃xü̃ nangechaü̃ 

4Rü guxü̃guma i ngẽxguma cuxna chacuax̱ãchigu i chorü yumüxẽwa, rü 
Tupanana moxẽ chaxã cuxcax̱. 
5Erü nüxü̃ chacuáchiga nax aixcüma nüxü̃̃́ cuyaxõxü̃ ya tórü Cori ya 
Ngechuchu rü aixcüma nüxü̃ cungechaü̃xü̃ i guxü̃ma i duü̃xü̃gü i Tupanaarü 
ixĩgüxü̃. 
6Cuma rü toxrüxü̃ Cristuaxü̃̃́ cuyaxõ. Rü ngẽmacax̱ ngẽxguma chayumüxẽgu 
rü Tupanana naxcax̱ chaca nax cuxna naxããxü̃cax̱ i cuax̱ nax nüxü̃ 
cucuáxü̃cax̱ i guxü̃ma i ngẽma mexü̃ i tüxü̃̃́ tauxchaxü̃ nax naxüxü̃ nagagu 
nax Ngechuchu ya Cristuaxü̃̃́ yaxõgüxü̃. 
7Rü choma rü poraãcü chataãẽxü̃chi erü aixcüma nüxü̃ cungechaü̃ i ngẽma 
yaxõgüxü̃. Erü cugagu nixĩ, Pa Chauenexẽx, nax nataãẽgüxü̃ i ngẽma 
yaxõgüxü̃. 

Pauru rü Filemúü̃na naca nax mea Onéchimuxü̃ nayaxuxü̃ca̱x 

8Rü ngẽmacax̱ nangẽxma i wüxi i ngü̃xẽxẽ i cuxü̃tawa naxcax̱ 
íchacaxchaü̃xü̃. Rü Cristu nixĩ ya choxü̃ mucü rü ngẽmacax̱ choxü̃̃́ nangẽxma 

i pora nax cuxü̃ chamuxü̃ nax cunaxüxü̃cax̱ i ngẽma ngü̃xẽxẽ i tá cumaxã 
nüxü̃ chixuxü̃. 
9Natürü tama chanaxwax̱e i ngẽmaãcü cuxü̃ chamu, erü cuxü̃ changechaü̃. 
Rü ngẽmacax̱ chau̱̱xcax̱ narümemae nixĩ nax cuxü̃ chacax̱axü̃ naxcax̱ i 
ngẽma ngü̃xẽxẽ. Rü choma i Pauru rü marü chaya rü ñu̱xma rü Ngechuchu 
ya Cristucax̱ chapoxcu. 
10Rü ngẽmacax̱ cuxna naxcax̱ chaca i wüxi i ngü̃xẽxẽ naxcax̱ i chaune i 
Onéchimu i nua poxcupataü̃wa chauxü̃tawa Cristuxü̃ yaxuxü̃. Rü ngẽmacax̱ 
i ñu̱xma rü Tupanaarü orewa rü chaune nixĩ. 
11Rü ü̃pa ga Onéchimu rü wüxi ga curü mugüruxü̃ ga taxuwama cuxü̃̃́ mexü̃ 
nixĩ. Natürü i ñu̱xma rü cuxü̃̃́ rü choxü̃̃́ rü ta name. 
12Rü ñu̱xma rü cuxcax̱ chanatáeguxẽxẽ i nüma i Onéchimu. Rü chanaxwax̱e 
i mea cunayaxu, ñoma choxü̃ cuyaxuxü̃rüxü̃. 
13Chierüx chanaxwax̱e nax nuxma chauxü̃tagu naxã̃́ũxü̃ nax cuchicüxü 
choxü̃ nangü̃xẽẽxü̃cax̱ i ñu̱xma nax Tupanaarü orecax̱ chapoxcuxü̃. 
14Natürü tama chanaxwax̱e nax chanaxüxü̃ i tax̱acü i tama cuãẽguxü̃. Erü 
ngẽma ngü̃xẽxẽ i cuxna naxcax̱ chacaxü̃ rü tama chanaxwax̱e nax chorü 
mugagu cunaxüxü̃, natürü chanaxwax̱e i curü ngúchaü̃tama yixĩxü̃ i ngẽma. 
15Rü bexmana Tupana nanaxwax̱e nax paxaãchi cuxna yaxũxü̃ ga Onéchimu 
nax wenaxarü cuxcax̱ nataeguxü̃cax̱ rü ngẽmaãcü guxü̃gutáma cuxü̃tawa 
nangẽxmaxü̃cax̱. 
16Natürü i ñu̱xma rü tama ngexü̃rüüxü̃mare i curü mugüruü̃mare nixĩ, erü 
wüxi i curü mugüruü̃arü yexera nixĩ i ñu̱xmax, erü taenexẽ i nüxü̃ 
ingechaü̃xü̃ nixĩ. Rü aixcüma poraãcü nüxü̃ changechaü̃ i chomax, natürü 
chanaxwae i cuma rü yexeraãcü nüxü̃ cungechaü̃. Erü ñu̱xma rü tama wüxi 
i curü mugüruü̃mare nixĩ, natürü wüxi i cuenexẽ i tórü Coriaxü̃̃́ yaxõxü̃ nixĩ 
i ñu̱xmax. 

17Rü ngẽmacax̱, rü ngẽxguma cuxcax̱ rü aixcüma cuenexẽ nax chixĩxü̃, rü 
chanaxwax̱e i mea cunayaxu i Onéchimu, ñoma choxü̃ cuyaxuxü̃rüxü̃. 
18Rü ngẽxguma tax̱acürü chixexü̃ cupex̱ewa naxü̱xgu rüex̱na tax̱acü cuxü̃̃́ 
nangetanügu, rü chanaxwax̱e i chomaxã nüxü̃ quixu nax ñuxre yixĩxü̃, nax 
cuxü̃̃́ chanaxütanüxü̃cax̱. 
19Rü chomatama i Pauru rü cho̱xmex̱maxãxü̃chi chanaxümatü i ñaa popera. 
Rü aixcüma chomatama tá cuxü̃̃́ chanaxütanü. Rü taũtáma cuxna nüxü̃ 
chacuax̱ãchixẽxẽ nax choxü̃̃́ cunangetanüxü̃ i curü maxü̃ i taguma gúxü̃ i 
chaugagu Tupanaxü̃tawa cuyaxuxü̃. 
20Rü ngẽmaãcü, Pa Chauenexẽ, rü chanaxwax̱e nax tórü Cori i tüxü̃ 
ngechaü̃xü̃gagu chau̱̱xcax̱ cunaxü i ngẽma ngü̃xẽxẽ. Rü chanaxwax̱e i choxü̃ 
cutaãẽxẽxẽ, erü chauenexẽ i Cristuaxü̃̃́ yaxõxü̃ quixĩ. 
21Rü cuxcax̱ chanaxümatü i ñaa popera erü nüxü̃ chacuax̱ nax aixcüma 
chauga cuxĩnüxü̃ rü tá cunaxüxü̃ i ngẽma cuxna naxcax̱ chacaxü̃arü yexera. 
22Rü ngẽxgumarüxü̃ ta chanaxwax̱e nax chau̱̱xcax̱ cunamexẽẽxü̃ i wüxi i 
nachica i ngextá tá nawa changuxü̃ i cuxü̃tawa. Erü íchananguxẽxẽ nax 
Tupana tá nangãxü̃xü̃ i perü yumüxẽgü, rü tá choxü̃ nangü̃xẽxẽxü̃ nax pexü̃ 
íchayadauxü̃cax̱. 

Pauru rü wenaxarü Filemúü̃xü̃ narümoxẽ rü naxca̱x ínaca nax Cori ya 
Ngechuchu ya Cristu nüxü̃ rüngü̃xẽẽxü̃ 

23Rü moxẽ cuxcax̱ ngéma namu i Epáparu. Rü nüma rü wüxigu chomaxã 
napoxcu naxcax̱ ya Ngechuchu ya Cristu. 
24Rü ngẽxgumarüxü̃ ta moxẽ cuxcax̱ ngéma namugü i Márcu, rü Aristárcu, 
rü Dema rü Luca. Rü nümagü rü chomücügü nixĩgü i Tupanaarü puracüwa. 
25Rü chanaxwax̱e i tórü Cori ya Ngechuchu ya Cristu pexü̃ narüngü̃xẽxẽ i 
guxãma i pemax. 

Yudíugü 

Yudíugü 1 

Tupana rü Nanewa tamaxã nidexa 

1Nũxcüma ga Tupana rü muex̱pü̱xcüna rü naguxü̃raü̃xü̃ãcüma norü orearü 
uruü̃güwa tórü o̱xigümaxã nidexa. 
2Natürü i ñomaü̃cüxü ya Tupana rü Nanewatama nixĩ i tamaxã yadexaxü̃. 
Rü Nanemaxã nixĩ ga naxüaxü̃ ga ñoma ga naane rü daxũguxü̃ ga naane rü 
üax̱cü rü tauemacü rü woramacurigü. Rü ñu̱xũchi gumá Nanena nanana ga 
guxü̃ma ga yema nax noxrü yixĩxü̃cax̱. 
3Rü Nanewa nixĩ i nüxü̃ idauxü̃ nax ñuxãcü naxüünexü̃ i nüma ya Tupana. 
Rü nüma ya Nane, rü Nanatü ya Tupanarüü̃tama nixĩ. Rü ñu̱xma nax 
guxü̃arü ãẽx̱gacü yixĩxü̃ ya Nane, rü nüma rü norü orearü poramaxã 
guxü̃maama inacuax̱. Rü nüma ya Nane nixĩ ga taxcax̱ nayuxü̃ nax nüxü̃ 
rüxoexü̃cax̱ ga tórü pecadugü. Rü yemawena rü Nanatüxü̃tawa naxũ rü 
yéma Nanatüarü tügünecüwawa nayarüto. 

Tupana Nane rü guxü̃ma i orearü ngeruü̃gü i daxũcüã̱xétüwa nangẽxma 

4Rü ñu̱xma i nüma ya Nane rü guxü̃ma i Tupanaarü orearü ngeruü̃gü i 
daxũcüãx̱étüwa nangẽxma yerü yemaacü nanaxuegu ga Nanatü. 
5Rü Tupana rü taguma wüxi ga norü orearü ngẽruxü̃ i daxũcüãx̱chiga 
ñanagürü: “Cuma nixĩ i Chaune. Rü ñu̱xma chanango̱xẽxẽ nax aixcüma 
Chaune quixĩxü̃”, ñanagürü. Rü taguma wüxi ga norü orearü ngẽruxü̃ i 
daxũcüãx̱chigü ñanagürü: “Choma nixĩ i Nanatü chixĩxü̃ rü nüma rü Chaune 
nixĩ”, ñanagürü. 
6Natürü yexguma ñoma ga naanewa namuãgu ga Nane ya nüxíraü̃cü, rü 
ñanagürü ga Tupana: “Chanaxwax̱e i guxü̃ma i chorü orearü ngeruü̃gü i 
daxũcüãx̱ rü nüxü̃ nicuax̱üü̃gü ya Chaune”, ñanagürü. 
7Rü yexguma norü orearü ngeruü̃gü ga daxũcüãx̱chiga yadexaxgu ga 
Tupana, rü ñanagürü: “Choma rü chanamu i ngẽma chorü orearü ngeruü̃gü. 

Rü ñoma buanecürüxü̃ rü ñoma üxüemarüxü̃ chayaxĩgüxẽxẽ nax 
naxügüãx̱ü̃cax̱ i chorü ngúchaü̃”, ñanagürü. 
8Natürü yexguma Nanechiga yadexaxgu ga Tupana rü ñanagürü: “Cuma nax 
chauxrüxü̃ Tupana quixĩxü̃ rü guxü̃gutáma ãẽx̱gacü quixĩ, rü aixcüma 
meama guxü̃maxã icucuax̱. 
9Rü cuma rü nüxü̃ cungechaü̃ i ngẽma mexü̃, rü naxchi cuxai i ngẽma 
chixexü̃. Rü ngẽmacax̱ i choma nax Cunatü ya Tupana chixĩxü̃ rü guxãétüwa 
cuxü̃ changexmaxẽxẽ rü guxü̃ i cumücügüarü yexera cuxü̃ chataãẽxẽxẽ”, 
ñanagürü. 
10Rü yexgumarüxü̃ ta Nanexü̃ ñanagürü ga Tupana: “Cuma nax guxü̃arü Cori 
quixĩxü̃, rü noxriarü ügügumama ga yexguma nataxuxgutama ga ñoma ga 
naane, rü cuma nixĩ ga cunaxüxü̃. Rü cumatama nixĩ ga cunaxüxü̃ ga üax̱cü 
rü tauemacü rü guxü̃ma ga woramacurigü. 
11Rü guxü̃ma i ngẽma rü tá inayarütaxu, natürü i cuma rü guxü̃gutáma 
cungexmaecha. Rü guxü̃ma i ngẽma rü ñoma naxchirurüxü̃ tá nangaue. 
12Rü ñoma wüxi i naxchiru i ngauxü̃ i ngéma itax̱marexü̃rüxü̃ tá ícunawogü 
i ñoma i naane rü guxü̃ma i daxũwa nüxü̃ idauxü̃. Rü to i 
ngexwacaxü̃xü̃maxã tá cunaxüchicüü, ñoma wüxi i naxchiru i ngauxü̃ i 
ngexwacaxü̃xü̃maxã ixüchicüüxü̃rüxü̃. Natürü i cuma rü tá 
cunaxai̱x̱rügumaraxü̃echa rü curü taunecü rü taguma nagu̱x”, ñanagürü ga 
Tupana. 
13Rü Tupana rü taguma wüxi ga norü orearü ngeruü̃xü̃ ga daxũcüãx̱ü̃ 
ñanagürü: “¡Nua chorü tügünecüwawa rüto ñu̱xmatáta guxü̃ma i curü 
uanügüxü̃ cuxü̃ charüporamaexẽxẽ!” ñanagürü. 
14Rü guxü̃ma i Tupanaarü orearü ngeruü̃gü i daxũcüãx̱ rü naãxẽgü i 
Tupanaaxü̃̃́ puracüexü̃ nixĩgü. Rü nüma ya Tupana rü nanamugü nax nüxü̃ 
yanangü̃xẽẽgüxü̃cax̱ i guxü̃ma i ngẽma duü̃xü̃gü ya Tupana naxwax̱exü̃ nax 
nayauxgüãxü̃ i maxü̃ i taguma gúxü̃. 

Yudíugü 2 

Tama name i nüxü̃ taxoe i ngẽma maxü̃ i Tupana tüxna ãxü̃ 

1Rü ñu̱xma nax nüxü̃ icuáxü̃ nax guxü̃ma i Tupanaarü orearü ngeruü̃gü i 
daxũcüãx̱arü yexera yixĩxü̃ ya Nane, rü ngẽmacax̱ name nax yexeraãcü mea 
naga ixĩnüexü̃ i ngẽma ore i Nanechiga nüxü̃ ixĩnüexü̃ nax tama nüxna 
ixĩgachixü̃cax̱ nax yaxõgüxü̃. 
2Rü yexguma tauta Nane ya Cristuxü̃ núma namuxgu ga Tupana, rü norü 
orearü ngeruü̃gü ga daxũcüãx̱güwa duü̃xü̃gümaxã nüxü̃ nixu ga norü mugü 
nax naga naxĩnüexü̃cax̱. Rü yema mugü rü aixcüma napora yerü guxü̃ma ga 
yema tama naga ĩnüexü̃, rü yema mugü nüxü̃ ixuxü̃ãcüma Tupana 
nanapoxcue. 
3Rü yexguma yemaacü napoxcueãgu ga yema duü̃xü̃gü ga tama naga 
ĩnüexü̃, ¿rü ñuxũcürüwa i yixema i nax̱chax̱wa ibuxmüxü̃ nax tama tüxü̃ 
napoxcuexü̃cax̱ ega nüxü̃ ixoegu i ngẽma maxü̃ i mexẽchixü̃ i ñu̱xma 
Cristugagu tüxna uaxü̃xü̃? Rü nümatama ya tórü Cori nixĩ ga nüxíra 
naxunagüãxü̃ ga yema maxü̃, rü ñu̱xũchi yixcama nixĩ ga yema nüxü̃ ĩnüexü̃ 
ga nüxĩ ̃́ mea tüxü̃ nüxü̃ nacuax̱ẽẽxü̃ nax aixcüma yixĩxü̃ i tüxü̃̃́ nangẽxmaxü̃ 
i ngẽma maxü̃. 
4Rü nümatama ga Tupana rü ta taxcax̱ nanango̱xẽxẽ nax aixcüma yixĩxü̃ i 
Cristugagu tüxü̃̃́ nangẽxmaxü̃ i ngẽma maxü̃. Yerü nüma ga Tupana rü 
Naãxẽ ya Üünexü̃wa tüxü̃ nanawex̱ ga naguxü̃raü̃xü̃ ga taxü̃ ga mexü̃gü rü 
cuax̱ruxü̃gü ga norü poramaxã naxüxü̃ yema nüma nanaxwax̱exü̃ãcüma. 

Tupana rü ñoma ga naanewa nanamu ga Ngechuchu ya Cristu nax taxrüxü̃ 
duü̃xü̃xü̃ yixĩxü̃ca̱x 

5Rü ngẽma naane i tá ínguxü̃ i pemaxã nüxü̃ tixuchigaxü̃, rü Tupana rü 
taguma daxũcüãx̱ ga norü orearü ngeruü̃güna naxãga nax namaxã 
inacuax̱güxü̃cax̱. 
6Rü Tupanaarü ore i ümatüxü̃wa rü ñanagürü: “Pa Tupanax, ¿tax̱acü nixĩ i 
duü̃xü̃gü rü ngẽmacax̱ nagu curüxĩnüxü̃? ¿Rü tax̱acüwa name rü ngẽmacax̱ 
naxcax̱ cuxoegaãẽxü̃? 

7Rü paxaãchi ngẽma orearü ngeruxü̃ ga daxũcüãx̱gütüü̃wa cunayexmaxẽxẽ 
ga duü̃xü̃gü, rü cunatachigaxẽxẽ rü yema cuxüxü̃étüwa cunangexmaxẽxẽ 
nax namaxã inacuáxü̃cax̱. 
8Rü naxmex̱wa cunangexmaxẽxẽ i guxü̃ma ga yema cuxüxü̃”, ñanagürü i 
ngẽma orewa. Rü yemaacü nixĩ ga Tupana ga naxmex̱ẽwa 
nayexmagüxẽẽãxü̃ ga guxü̃ma ga yema naxüxü̃ ga Tupana. Rü nataxuma ga 
tax̱acü ga tama naxmex̱wa nayexmaxẽẽxü̃. Natürü woo naxmex̱wa nax 
nayexmagüxü̃ ga guxü̃ma, natürü ñu̱xma rü tauta nüxü̃ tadau nax guxü̃ma 
rü naxmex̱wa nangẽmagü. 
9Natürü ngẽma nüxü̃ idauxü̃ nixĩ ya Ngechuchu. Rü yexguma Tupana ñoma 
ga naanewa namuãgu rü paxaãchi norü orearü ngeruü̃gü ga daxũcüãx̱güarü 
ñaxtüwaama nayexma. Natürü i ñu̱xma ya Tupana rü Ngechuchuxü̃ 
naporaxẽxẽ rü nanataxẽxẽ rü guxü̃arü ãẽx̱gacü nayaxĩxẽxẽ yerü ngúxü̃ ninge 
rü guxü̃ma ga duü̃xü̃gücax̱ nayu. Rü nüma ga Tupana rü poraãcü duü̃xü̃güxü̃ 
nangechaxü̃ rü yemacax̱ nixĩ nax nayuxü̃ ga Cristu nax yemaacü 
namaxẽxẽẽãxü̃cax̱ i guxü̃ma i duü̃xü̃gü. 
10Rü nümatama ga Tupana nixĩ ga naxüaxü̃ ga guxü̃ma i ñu̱xma ngẽxmaxü̃ 
rü naxmex̱wa nangẽxma i guxü̃ma nax nüma nanaxwax̱exü̃ãcüma namaxã 
inacuáxü̃cax̱. Rü nüma ga Tupana rü nanaxwax̱e nax guxü̃ma i naxacügü 
nüxü̃̃́ nangẽxmaxü̃cax̱ i nachica i mexü̃ i naxü̃tawa. Rü yemacax̱ ñoma ga 
naanewa nanamu ga Ngechuchu ya Cristu nax ngúxü̃ yangexü̃cax̱ rü 
duü̃xü̃gücax̱ nayuxü̃cax̱ nax nüxü̃̃́ nangẽxmaxü̃cax̱ i maxü̃ i taguma gúxü̃. 
11Rü Ngechuchu nixĩ ya tüxü̃ imexẽẽgücü nax Tupanapex̱ewa 
ixüünegüxü̃cax̱. Rü ñu̱xma i nüma ya Ngechuchu ya tüxü̃ imexẽẽgücü rü 
guxãma i yixema nax tüxü̃ yaxüünexẽẽgüxü̃ rü wüxitama nixĩ ya Tanatü. Rü 
ngẽmacax̱ nixĩ i nüma ya Ngechuchu ya Tupana Nane, rü tama taxcax̱ 
naxãnexü̃ nax naenexẽgümaxã tüxü̃ naxuxü̃. 
12Erü Tupanaarü ore i ümatüxü̃wa rü ñanagürü ga Nane: “Pa Chaunatüx, 
choma rü chauenexẽgüxü̃ tá nüxü̃ chacuax̱ẽxẽ i cuchiga. Rü norü 

ngutaquex̱egüwa rü tá cuxcax̱ chawiyae nax ngẽmaãcü cuxü̃ 
chicuax̱üxü̃xü̃cax̱”, ñanagürü. 
13Rü tóxnamana i Tupanaarü ore i ümatüxü̃wa rü ñanagürü ta ga Nane: “Pa 
Chaunatüx, cuxü̃̃́ chayaxõ, erü nüxü̃ chacuax̱ rü tá choxü̃ curüngü̃xẽxẽ”, 
ñanagürü. Rü ñanagürü ta: “Daxe chixĩ, Pa Chaunatüx, namaxã i cuxacügü 
i choxna cumugüxü̃”, ñanagürü. 
14Rü nüma ga Ngechuchu rü woo Tupana nax yixĩxü̃ natürü duü̃xü̃rüxü̃ãcü 
ñoma ga naanewa naxũ nax taxrüxü̃ naxãmachixü̃cax̱ rü naxãgüxü̃cax̱ nax 
tachicüxü nayuxü̃cax̱ rü yemaacü yanaxoxẽẽãxü̃cax̱ ga Chatanáarü pora ga 
namaxã tüxü̃ iyanatauxẽẽchaü̃xü̃. 
15Rü yemaacü nanaxü ga Ngechuchu nax Chatanámex̱ẽwa tüxü̃ 
ínanguxü̃xẽẽxü̃cax̱ ga guxãma ga yíxema ga guxü̃ ga tümaarü maxü̃gu yucax̱ 
muü̃xe. 
16Rü yemacax̱ ñoma ga naanewa nangu ga Ngechuchu nax taxcax̱ nayuxü̃cax̱ 
i guxãma i yixema nax Abraáü̃rüxü̃ yaxõgüxü̃. Rü tama daxũcüãx̱ i orearü 
ngeruü̃gücax̱ nayu, natürü taxcax̱ nixĩ ga núma naxũxü̃ rü nayuxü̃. 
17Rü nüma ga Ngechuchu rü nanaxwax̱e nax yixema i naenexẽgü 
ixĩgüxü̃rüü̃tama nügü yaxĩxẽẽxü̃ nax yemaacü tórü chogüruxü̃ ya mecümacü 
ya nüxü̃̃́ ingechaü̃tümüxü̃gücü yixĩxü̃cax̱ i Tupanapex̱ewa. Rü yemacax̱ nixĩ 
ga nügü inaxãxü̃ rü nayuxü̃ nax yemaacü Tupana duü̃xü̃güaxü̃̃́ nüxü̃ 
irüngümaxü̃cax̱ ga norü pecadugü. 
18Rü yema nümatama ngúxü̃ nax yangexü̃ ga yexguma Chataná nüxna 
ĩnügu, rü ngẽmacax̱ i ñu̱xma rü nüxü̃̃́ natauxcha nax tüxü̃ nangü̃xẽẽxü̃ ya 
yíxema Chataná tüxna ĩnüxe. 

Yudíugü 3 

Ngechuchu rü Moichéxü̃ narüyexera 

1Rü ñu̱xma Pa Chauenexẽgü ya Tupanapex̱ewa Üünegüxe, rü pexü̃ nixĩ ya 
Tupana i nadexü̃ nax norü duü̃xü̃gü pixĩgüxü̃cax̱. Rü ngẽmacax̱ name nixĩ i 
mea nagu perüxĩnüe ya Ngechuchu ya Cristu ya Tupana núma namucü. Rü 

nüma ya Ngechuchu nixĩ i tórü chogüruxü̃ i Tupanapex̱ewa tüxü̃ 
ixüünexẽẽcü. Rü yimáaxü̃̃́ nixĩ i yaxõgüxü̃. 
2Rü Tupana rü marü Ngechuchuxü̃ naxuneta nax naxüaxü̃cax̱ ga yema 
puracü ga Tupana nüxna ãxü̃. Rü nüma ga Ngechuchu rü aixcüma Nanatüga 
naxĩnü rü nayanguxẽxẽ ga yema puracü yexgumarüxü̃ ga Moiché meama 
nax naxüxü̃ ga yema puracü ga Tupana nüxna ãxü̃ nax nüxna nadauxü̃cax̱ 
ga Tupanaarü duü̃xü̃gü ga Yudíugü. 
3Rü woo ga noxri rü Moichéxü̃ nitaégacüüxẽxẽ ga Tupana, natürü i ñu̱xma 
rü Moichéarü yexera Ngechuchuxü̃ nixĩ i yataégacüüxẽẽxü̃. Rü 
ngẽxgumarüxü̃ ta ya wüxi ya ĩpata ya ngexwaca ixüxü̃ne rü namaxã tataãxẽ, 
natürü ngẽma ĩpataarü üruxü̃ nixĩ i yexera namaxã itaãẽxü̃. 
4Rü guxü̃nema ya ĩpata rü nüxü̃̃́ nangẽxma i norü üruxü̃. Natürü guxü̃ma i 
ngẽma ñu̱xma ngẽxmaxü̃, rü Tupana nixĩ ya naxücü. 
5Rü Moiché rü wüxi ga Tupanaarü duü̃ ga aixcüma mecü nixĩ yerü mea 
nüxna nadau ga Tupanaarü duü̃xü̃gü ga Yudíugü, yema Tupana namaxã 
nüxü̃ ixuxü̃rüxü̃. Rü nüma ga Moiché nixĩ ga duü̃xü̃gümaxã nüxü̃ yaxuxü̃ 
nax yixcüra Tupana tá nüxü̃ rüngü̃xẽẽxü̃. 
6Natürü nüma ya Ngechuchu rü Moichéarü yexera nixĩ erü Tupana 
Nanexü̃chi nixĩ. Rü nüma nixĩ i nüxna nadauxü̃ i guxü̃ma i ngẽma 
Tupanaarü duü̃xü̃gü ixĩgüxü̃. Rü yixema rü ta rü Tupanaarü duü̃xü̃gü tixĩgü 
ega aixcüma Ngechuchuaxü̃̃́ yaxõgügu rü taguma nüxü̃ rüxoegu. Rü Tupana 
nanaxwax̱e nax guxü̃guma Ngechuchumaxã itaãẽgüxü̃ erü nüxü̃ tacuax̱ nax 
wüxi i ngunexü̃ rü tá taxcax̱ nataeguxü̃ nax wüxiwa namaxã 
ingexmagüxü̃cax̱. 

Tupana nüxü̃ nixu nax taxũtáma inangü̃güxü̃ i ngẽma duü̃xü̃gü i tama naga 
ĩnüexü̃ 

7-8Rü ngẽmacax̱ Tupanaarü ore i ümatüxü̃wa rü Naãxẽ ya Üünexü̃ rü 
ñanagürü: “Ñu̱xma nax nüxü̃ pexĩnüexü̃ i ngẽma Tupana pemaxã nüxü̃ 
ixuxü̃, rü tama name nax nüxü̃ pexoexü̃, yexgumarüxü̃ ga yema duü̃xü̃gü ga 

Tupanaxü̃ ügüxü̃ rü tama naga ĩnüexü̃ ga yexguma yema naane ga 
chianexü̃wa nayexmagügu”. 
9Rü yemacax̱ ga Tupana rü ñanagürü: “Rü yema naanewa nixĩ ga chixexü̃ 
naxügüxü̃ ga nũxcümaü̃güxü̃ ga perü o̱xigü yerü choxü̃ naxügü rü tama 
choxü̃̃́ nayaxõgüchaü̃ woo 40 ga taunecü nüxü̃ nadaugü ga yema mexü̃gü ga 
napex̱ewa chaxüxü̃. 
10Rü yemacax̱ namaxã chanu ga yema duü̃xü̃gü, rü ñacharügü nüxü̃: ‘Pema 
rü guxü̃guma chixexü̃guxicatama perüxĩnüeecha, rü tama penaxüxchaü̃ i 
ngẽma chanaxwax̱exü̃ nax penaxüxü̃’, ñacharügü nüxü̃. 
11Rü yemacax̱ nixĩ ga namaxã chanuxü̃ ga yema duü̃xü̃gü, rü namaxã nüxü̃ 
chixu nax taxũtáma yema naane ga noxri namaxã ichaxunetaxü̃wa 
nangugüxü̃ nax yexma nangü̃ẽxü̃cax̱”, ñanagürü ga Tupana. 
12Rü ñu̱xma Pa Chauenexẽgüx, rü name nixĩ i pegüna pedaugü nax tama 
ngürüãchi pechixearü maxü̃ã̃́xü̃cax̱, rü ngẽmagagu nax nüxü̃ perüxoexü̃ nax 
Tupana ya Maxü̃cüaxü̃̃́ peyaxõgüxü̃. 
13Rü ngẽmacax̱ ñu̱xma nax pexü̃̃́ natauxchaxü̃, rü name nixĩ nax wüxichigü 
pegüaxü̃̃́ penangúchaü̃xẽẽxü̃ i guxü̃ i ngunexü̃gu nax taxúema i petanüwa 
Tupanaxü̃ taxoxü̃cax̱ nagagu i ngẽma pecadu i pexü̃ womüxẽẽchaü̃xü̃. 
14Rü ñu̱xma rü Cristumaxã tüxü̃̃́ nangẽxma i maxü̃ i taguma gúxü̃ ega 
yaxõgüechagu rü noxrirüü̃tama naga ixĩnüegu ñu̱xmatata nawa nangu nax 
nataeguxü̃ i nüma. 
15Rü ngẽmacax̱ i Tupanaarü ore i ümatüxü̃wa rü ñanagürü: “Rü ñu̱xma ega 
nüxü̃ pexĩnüegu i ngẽma Tupana pemaxã nüxü̃ ixuxü̃, rü tama name nax 
nüxü̃ pexoexü̃, yexgumarüxü̃ ga yema duü̃xü̃gü ga tama Tupanaga ĩnüexü̃”, 
ñanagürü. 
16¿Rü texégü tixĩ ga guxema nüxü̃ ĩnüexe ga yema Tupana tümamaxã nüxü̃ 
ixuxü̃, rü ñu̱xũchi tama Tupanaga ĩnüexe? Rü pemaxã nüxü̃ chixu rü 
yemagü nixĩ ga guxü̃ma ga yema duü̃xü̃gü ga Moiché Equítuanewa 
ínguxü̃xẽẽxü̃. 

17¿Rü texémaxã nixĩ ga nanuxü̃ ga Tupana ga 40 ga taunecü? Rü pemaxã 
nüxü̃ chixu rü namaxã nanu ga yema duü̃xü̃gü ga chixexü̃ ügüxü̃. Rü 
yemacax̱ yema chianexü̃gu nayue. 
18¿Rü texégümaxã nixĩ ga inaxunetaxü̃ ga Tupana nax taxũtáma yema 
naanewa nangugüxü̃ nax yexma nangü̃ẽxü̃cax̱? Rü yemagü nixĩ ga yema 
duü̃xü̃gü ga tama naga ĩnüexü̃. 
19Rü ngẽmawa nüxü̃ tacuax̱ nax taxucürüwama yema naane ga noxri Tupana 
namaxã ixunetaxü̃wa nangugüxü̃ ga yema duü̃xü̃gü, yerü tama nüxü̃̃́ 
nayaxõgü. 

Yudíugü 4 

1Rü ngẽmacax̱ i ñu̱xma nax Tupana tamaxã ixunetaxü̃ nax nügüxü̃tawa tá 
tüxü̃ yachocuxẽẽxü̃ nax ngẽxma rüngü̃ẽxü̃cax̱, rü tanaxwax̱e i taxũãẽgü, nax 
tama ngürüãchi wüxíe i tatanüwa tama ngẽxma taxücuxü̃. 
2Erü yixema rü marü nüxü̃ taxĩnüe i Tupanaarü ore i mexü̃ i maxü̃chiga, 
yexgumarüxü̃ ga yema nũxcümaü̃güxü̃ ga duü̃xü̃gü nüxü̃ nax naxĩnüexü̃. 
Natürü nümagü ga yema duü̃xü̃gü rü taxuwama nüxü̃̃́ name ga nüxü̃ nax 
naxĩnüexü̃ ga yema ore, yerü tama yema togü ga naga ĩnüexü̃rüxü̃ 
nayaxõgü. 
3-4Natürü i yixema nax yaxõgüxü̃, rü tá aixcüma Tupanaxü̃tagu tachocu nax 
ngẽxma rüngü̃ẽxü̃cax̱. Rü Tupanaarü ore i ümatüxü̃wa rü ngü̃xchigaarü 
ngunexü̃chigaxü̃ nixu, rü ñanagürü: “Rü 6 ga ngunexü̃gu nixĩ ga Tupana 
nagu̱xẽẽxü̃ ga norü puracü. Rü yexguma norü 7 ga ngunexü̃wa nanguxgu, 
rü nüma rü guxü̃ma ga norü puracüna narüngü”, ñanagürü. Rü nũxcüma ga 
Tupana rü nanaxwax̱e nax nangü̃ẽxü̃ ta ga yema nũxcümaü̃güxü̃ ga tórü 
o̱xigü ga Moichéwe rüxĩxü̃. Natürü ga nümagü rü tama naga naxĩnüe rü 
tama nüxü̃̃́ nayaxõgüchaü̃. Rü yemacax̱ ga Tupana rü norü ore i ümatüxü̃wa 
rü ñanagürü: “Yema duü̃xü̃gü rü tama choxü̃̃́ nayaxõgü rü yemacax̱ namaxã 
chanu rü namaxã chanaxuegu nax taxũtáma yema naane ga namaxã 
ichaxunetaxü̃wa nangugüxü̃ nax yexma nangü̃ẽxü̃cax̱”, ñanagürü. 

5-6Rü yemaacü ga yema duü̃xü̃gü ga nüxíra nüxü̃ ĩnüexü̃ ga Tupanaarü ore, 
rü tama nagu nachocu ga yema naane ga Tupana namaxã nüxü̃ ixuxü̃, yerü 
tama naga naxĩnüe. Rü ngẽmacax̱ nixĩ i Tupanaarü ore i ümatüxü̃wa i ñaxü̃: 
“Ngẽma duü̃xü̃gü i tama chauga ĩnüexü̃ rü taxũtáma ngẽma naane i namaxã 
ichaxunetaxü̃gu nachocu nax ngẽxma nangü̃ẽxü̃cax̱”, ñaxü̃. Natürü ñu̱xma 
rü ta nangẽxma i nachica i tümacax̱ ya yíxema ngẽxma Tupanaxü̃tagu 
chocuchaü̃xẽ nax ngẽxma tarüngü̃ẽxü̃cax̱. 
7-8Rü ngẽma nachica i ngextá nagu nangü̃ẽxü̃ i duü̃xü̃gü rü tama yema naane 
ga nũxcümaü̃güxü̃ ga Iraétanüxü̃ ga tümaarü ãẽx̱gacü ga Yochuémaxã 
tayauxgüxü̃ nixĩ. Yerü yexguma chi yema naane yixĩxgu, rü Tupana rü 
taxũchima wenaxarü nüxü̃ naxuneta ga to ga ngunexü̃ nax nagu naxü̃tawa 
yachocuxü̃cax̱ nax ngẽxma nangü̃ẽxü̃cax̱ i duü̃xü̃gü. Rü yemacax̱ ga Tupana 
rü wenaxarü nüxü̃ naxuneta i wüxi i to i ngunexü̃ nax naxü̃tawa 
yachocuxü̃cax̱ i duü̃xü̃gü nax ngẽxma nangü̃ẽxü̃cax̱. Rü ngẽma ngunexü̃ rü 
ñu̱xma nixĩ. Rü yemacax̱ ga Tupana rü mucüma ga taunecü ga Moichéwena 
rü Dabímaxã nüxü̃ nixu ga yema ore ga ümatüxü̃ i ñaxü̃: “Rü ñu̱xma nax 
nüxü̃ pexĩnüexü̃ i ngẽma Tupana pemaxã nüxü̃ ixuxü̃, rü tama name nax 
nüxü̃ pexoexü̃”, ñaxü̃. 
9Rü ngẽmacax̱ i ñu̱xma rü ta nangẽxma i wüxi i nachica i üünexü̃ i nagu tá 
nangü̃ẽxü̃ i ngẽma Tupanaarü duü̃xü̃gü ixĩgüxü̃. 
10Rü yíxema Tupanaxü̃tawa ichocuxe nax ngẽxma tarüngü̃ẽxü̃cax̱, rü nüxna 
tarüngü̃ẽ i guxü̃ma i tümaarü puracügü yexgumarüxü̃ ga Tupana rü nüxna 
nax nangüxü̃ ga norü puracügü ga yexguma naane naxü̱xguwena. 
11Rü ngẽmacax̱ name nax yigü iporaãẽxẽẽxü̃ nax yaxõgüxü̃ rü naga ixĩnüexü̃ 
nax ichocuxü̃cax̱ i ngextá Tupana tüxü̃ írüngü̃güxẽẽxü̃wa. Erü tama 
tanaxwax̱e nax texé ngürüãchi yema nũxcümaü̃güxü̃ ga duü̃xü̃gü ga tama 
Tupanaga ĩnüexü̃rüxü̃ norü orexü̃ taxoxü̃. 
12Erü Tupanaarü ore rü namaxü̃ rü naporaxüchi. Rü wüxi i tara i 
guxü̃cüwawa mea waixmaguxü̃arü yexera nixĩ nax natéxü̃. Erü ngẽma ore 
rü tawa nixücu ñu̱xmata taãẽwa nangu, rü ñu̱xmata nawa nangu i ngẽma 



3549 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

wüxichigü nagu rüxĩnüxü̃. Rü ngẽmaãcü meama nanango̱xẽẽãma i guxü̃ma 
i ngẽma yixicatama nagu rüxĩnüxü̃ rü tüxü̃̃́ ngúchaü̃xü̃. 
13Rü nataxutama i tax̱acü ya Tupana üxü̃ i tá nax̱chax̱wa nügü icúxü̃, erü 
napex̱ewa rü guxü̃ma nango̱x. Rü guxü̃xü̃ma nadau rü guxü̃xü̃ma nacuax̱ ya 
yimá tá namaxã nüxü̃ ixucü i tórü maxü̃chiga. 

Ngechuchu nixĩ i chacherdótegüarü ãẽ̱xgacü i Tupanape̱xewa tórü poxü̃ruxü̃ 
ixĩcü 

14Ngechuchu ya Tupana Nane nixĩ i chacherdótegüarü ãẽx̱gacü i daxũguxü̃ 
i naanewa ngucü nax ngéma Nanatüpex̱ewa tüxü̃ ínapoxü̃xü̃cax̱. Rü 
ngẽmacax̱ tanaxwax̱e i guxü̃guma nüxü̃̃́ tayaxõgü rü taguma nüxü̃ tarüxoe. 
15Rü nüma ya Ngechuchu ya torü poxü̃ruxü̃ ya chacherdótearü ãẽx̱gacü ixĩcü 
rü nüxü̃ nacuax̱ nax tüxü̃ ínapoxü̃xü̃ i ngẽxguma Chataná tüxna ĩnügu, yerü 
nüma ga Chataná rü nüxna rü ta naxĩnü ngẽma tüxna nax naxĩnüxü̃rüxü̃. 
Natürü nüma ga Ngechuchu rü taguma pecadu naxü. 
16Rü ñu̱xma nax tüxü̃̃́ nangẽxmaxü̃ ya tórü ngü̃xẽẽruxü̃ ya Ngechuchu, rü 
tüxü̃̃́ natauxcha nax tama imuü̃eãcüma nüxna ingaicamaxü̃ ya tórü Tupana 
ya tüxü̃ ngechaü̃cü nax ngẽmaãcü nüma nüxü̃̃́ ingechaü̃tümüxü̃güxü̃cax̱ rü 
tüxü̃ nangechaü̃ãcüma tüxü̃ nangü̃xẽẽxü̃cax̱ i ngẽxguma guxchaxü̃gü taxcax̱ 
ínguxgu. 

Yudíugü 5 

1Rü guxü̃ma i ngẽma chacherdotegüarü ãẽx̱gacügü rü yatügütanüwa nüxü̃ 
naxunetagü nax nüma rü duü̃xü̃güxü̃ ínapoxü̃ i Tupanapex̱ewa rü 
Tupanacax̱ inaxããxü̃cax̱ i ãmaregü rü nadaiaxü̃cax̱ i naxü̃nagü nax 
ngẽmaãcü Tupana duü̃xü̃güaxü̃̃́ nüxü̃ iyanangümaxü̃cax̱ i norü pecadugü. 
2Natürü ngẽma chacherdotegüarü ãẽx̱gacü rü duü̃xü̃tama nixĩ rü ngẽmacax̱ 
nüxü̃ nacuax̱ nax yáxna namaxã naxĩnüxü̃ i duü̃xü̃gü i ngẽxguma 
naechitamare pecadu naxüegu. 
3Rü ngẽma chacherdotegüarü ãẽx̱gacü rü tama ngẽma duü̃xü̃güarü 
pecaducax̱icatama nixĩ i Tupanacax̱ ínaguaxü̃ i naxü̃nagü, natürü 

noxrütama pecaducax̱ rü ta nixĩ i ínaguaxü̃ i naxü̃nagü nax ngẽmaãcü 
Tupana nüxü̃̃́ nüxü̃ rüngü̃maxü̃cax̱ i noxrütama pecadugü rü ngẽma 
duü̃xü̃güarü pecadugü rü ta. 
4Rü taxúema tügütama tingucuchixẽxẽ nax chacherdotegüarü ãẽx̱gacü 
tixĩxü̃cax̱. Natürü Tupana nixĩ ya tüxü̃ unetacü rü tüxna naxãcü i ngẽma 
puracü nax chacherdotegüarü ãẽx̱gacü tixĩxü̃cax̱, yexgumarüxü̃ ga Tupana 
rü Aróü̃xü̃ nax yangucuchixẽẽxü̃rüxü̃ nax chacherdotegüarü ãẽx̱gacü 
yixĩxü̃cax̱. 
5Rü yexgumarüxü̃ ga Ngechuchu rü tama nügütama ningucuchixẽxẽ nax 
Tupanapex̱ewa tórü poxü̃ruxü̃ i chacherdotegüarü ãẽx̱gacü yixĩxü̃cax̱. 
Natürü Tupana nixĩ ga yangucuchixẽẽcü. Yerü Tupanatama nixĩ ga nüxü̃ 
ñacü: “Cuma nixĩ i Chaune. Rü ñu̱xma chanango̱xẽxẽ nax Chaune quixĩxü̃”, 
ñacü. 
6Rü tóxnamana i Tupanaarü ore i ümatüxü̃wa rü ñanagürü ta: “Cuma nixĩ i 
guxü̃gutáma duü̃xü̃güarü poxü̃ruxü̃ i chacherdotegüarü ãẽx̱gacü quixĩxü̃, 
gumá chacherdóte ga Melquichedéxrüxü̃”, ñanagürü. 
7Rü yexguma Cristu ñoma ga naanewa maxü̃gu, rü poraãcü nayumüxẽ rü 
tagaãcü rü naxauxãcü Tupanana naca nax nüxü̃ nangü̃xẽẽxü̃cax̱ nax naga 
naxĩnüxü̃cax̱, yerü Tupana rü naporachirex̱ nax nawa 
ínanguxuchixẽẽãxü̃cax̱ ga yema yu. Rü Tupana rü Cristuxü̃ naxĩnü yerü 
Tupanaga naxĩnü. 
8Rü nüma ga Cristu rü woo Tupana Nane nax yixĩxü̃, rü yema ngúxü̃ ga 
yangexü̃wa nangu̱x nax Tupanaga naxĩnüxü̃. 
9Rü yemaacü Tupanaga naxĩnü rü curuchagu nayu nax tümaarü 
maxẽxẽẽruxü̃ yixĩxü̃cax̱ ya guxãma ya yíxema naga ĩnüexe. 
10Rü Tupana rü Nanexü̃ ningucuchixẽxẽ nax tórü poxü̃ruxü̃ i 
chacherdotegüarü ãẽx̱gacü yixĩxü̃cax̱ yema chacherdóte ga 
Melquichedéxrüxü̃. 

Wüxi i ãũcümaxü̃chixü̃ nixĩ nax nüxü̃ rüxoexü̃ nax yaxõgüxü̃ 

11Rü ñu̱xma rü toxü̃̃́ nangẽxma i muxũchixü̃ma i ore i Cristuchiga ixĩxü̃ i 
pemaxã nüxü̃ tixuxchaü̃xü̃. Natürü naguxchaxüchi nax meama pemaxã 
tanango̱xẽẽxü̃ i ngẽma, erü pema rü tama pexü̃̃́ natauxcha nax nüxü̃ 
pecuáxü̃. 
12Rü marü ñuxgumama nüxü̃ nax pecuáxü̃ i Tupanaarü orechiga, rü pema 
rü chi marü namaxã pengúexẽẽtae. Natürü i pema rü ñu̱xma rü ta 
penaxwax̱e nax wena pemaxã tanango̱xẽẽxü̃ i ngẽma Tupanaarü ore i 
tauxchaxü̃ i nawa inaxügüxü̃ nax Tupanachigaxü̃ icuáxü̃. Rü tama nüxü̃ 
pecuax̱güéga i ngẽma Tupanaarü ore i yexeraãcü tamaxã nüxü̃ ixuxü̃ i 
Cristuchiga. Rü ngẽmaãcü i pemax, rü ñoma õxchana i naégünenixü̃wa 
mãĩxü̃rüü̃tama pixĩgü. 
13Rü yíxema yaxṍxe ya tama mea Tupanaarü orexü̃ cuáxe, rü ñoma õxchana 
i maixü̃rüxü̃ tixĩ. Rü tama nüxü̃ tacuax̱ i tax̱acü nixĩ i mexü̃ rü tax̱acü nixĩ i 
chixexü̃. 
14Natürü yíxema yaxṍxe ya nüxü̃ cuáxe nax mea tanangugüxü̃ nax tax̱acü 
yixĩxü̃ i ngu̱xẽẽtae i mexü̃ rü ẽx̱na chixexü̃, rü aixcüma nüxü̃ tacuax̱ i 
Tupanaarü ore. Rü yíxema rü ñoma wüxi i duü̃xü̃ i yáxü̃ i namachimaxã 
ãwemüxü̃rüxü̃ tixĩ. 

Yudíugü 6 

1Rü ngẽmacax̱ name nixĩ i yexeraãcü tingúeetanü nax aixcüma mea nüxü̃ 
icuáxü̃cax̱ i Cristuchiga. Rü tanaxwax̱e nax nüxü̃ ichopetüxü̃ ga yema ore ga 
nawa inaxügüxü̃ nax Cristuchigaxü̃ icuáxü̃. Rü taxũtáma yeü̃cürü yema ore 
ga nawa inaxügüxü̃chiga tidexagüecha. Rü taxucax̱ma tü̱xcüü̃ wena pemaxã 
nüxü̃ tixu nax nüxü̃ perüxoexü̃cax̱ nax nagu pexĩxü̃ i ngẽma mugü ga Moiché 
ümatüxü̃ i tama tüxü̃ maxẽxẽẽxü̃. Rü ngẽxgumarüxü̃ ta taxucax̱ma tü̱xcüü̃ 
wena pemaxã nüxü̃ tixu i nachiga nax ñuxãcü Tupanaaxü̃̃́ yaxõgüxü̃. 
2Rü ngẽxgumarüxü̃ ta taxucax̱ma tü̱xcüü̃ wena pexü̃ tangúexẽxẽ nax ñuxãcü 
Tupanacax̱ íibaiü̃xü̃ rü ñuxãcü duü̃xü̃güxü̃ ingógüãcüma namaxã 
iyumüxéxü̃. Rü ngẽxgumarüxü̃ ta taxucax̱ma tü̱xcüü̃ wena pexü̃ tangúexẽxẽ 

nax ñuxãcü tá wena namaxẽxü̃ i duü̃xü̃gü i yuexü̃ rü ñuxãcü naanearü gu̱xgu 
rü Tupana tá wüxichigü i duü̃xü̃güna cax̱axü̃ i norü maxü̃chiga. 
3Rü ngẽmacax̱ i ñu̱xma rü ngẽxguma Tupana tüxü̃̃́ natauxchaxẽẽgu rü 
tanaxwax̱e i yexeraãcü Cristuchiga tingúetanü. 
4-6Natürü ngẽxguma chi wüxíe Cristuaxü̃̃́ yaxõxgu, rü chi meama Tupanaxü̃ 
tacuax̱gu, rü chi Naãxẽ ya Üünexü̃ tüxna nguxgu rü chi mexü̃ tümawa 
naxü̱xgu, rü chi Tupanaarü orexü̃ tacuax̱gu, rü chi nüxü̃ tacuax̱gu i ngẽma 
pora i tá ínguxü̃, natürü ngẽxguma chi Cristuna tixũgachigu, rü marü 
taxucürüwama texé wenaxarü Tupanacax̱ tüxü̃ tataeguxẽxẽ, erü tüma rü 
ñoma wena Tupana Nanexü̃ curuchawa tayapotaxü̃rüxü̃ tayaxĩxẽxẽ, rü guxü̃ 
i duü̃xü̃güpex̱ewa ãne nüxü̃ tingexẽxẽ. 
7Rü wüxi i naane i pucü mea nagu nguxü̃ rü meama nanetü nawa nayae 
tümacax̱ ya yíxema nagu üanexe, rü Tupanaarü ngü̃xẽẽgagu nixĩ i ngẽma. 
8Natürü ngẽxguma ngẽma naane rü tuxu rü natüanegü i chixexü̃ nawa 
yaegu, tü taxuwama name. Rü Tupana rü tá chixexü̃ namaxã naxuegu rü 
üxüwa tá nigu i guxü̃ma i nawa yaexü̃. 
Ítanangu̱xẽxẽ nax nayauxgüxü̃ i maxü̃ i taguma gúxü̃ rü ngẽmaca̱x tama nüxü̃ 

tarüxoe nax yaxõgüxü̃ 

9Natürü, Pa Chauenexẽgü ya Pexü̃ Tangechaü̃güxex, rü woo ngẽmaxü̃ 
pemaxã tixuxgu, natürü mea nüxü̃ tacuax̱ nax pema rü ngẽma 
rümemaexü̃cax̱ nixĩ i pedaugüxü̃. Rü pemax, rü nagu pexĩ i ngẽma nama i 
nawa nguxü̃ i maxü̃ i taguma guxü̃, rü tama ngẽma duü̃xü̃gü i nüxü̃ 
rüxoexü̃rüxü̃ pixĩgü. 
10Erü nüma ya Tupana rü aixcümacü nixĩ. Rü nüma rü taxũtáma nüxü̃ 
inayarüngüma ga yema mexü̃ ga pexüxü̃ rü ñuxãcü taenexẽgü i yaxõgüxü̃xü̃ 
nax pengechaü̃güxü̃ ga yexguma nüxü̃ perüngü̃xẽẽgügu, ngẽma ñu̱xma 
ípenaxüxü̃rüü̃tama. 
11Rü wüxichigü i pema rü tanaxwax̱e i ngẽmaãcü noxrirüxü̃ mexü̃ i perü 
ngúchaü̃maxã nüxü̃ perüngü̃xẽẽgüecha i taenexẽgü ñu̱xmatáta penayauxgü 
i ngẽma maxü̃ i ípenangu̱xẽẽgüxü̃. 

12Rü tama tanaxwax̱e nax nüxü̃ perüxoetanücüüxü̃ nax Cristuwe perüxĩxü̃. 
Natürü name i naxrüxü̃ pixĩgü i ngẽma duü̃xü̃gü i guxü̃guma mea 
yaxõgüãcüma Cristuwe rüxĩãmaxü̃ rü nayauxgüxü̃ i guxü̃ma i ngẽma 
mexü̃gü ga Tupana namaxã ixunetaxü̃. 
13Rü dücax, yexguma tórü o̱xi ga Abraáü̃maxã inaxunetagu ga Tupana rü 
nügüégagutama inaxuneta, yerü tataxuma ga texé ga norü yexera ixĩxẽ nax 
tümaégagu inaxunetaxü̃cax̱. 
14Rü yemacax̱ ga Tupana rü Abraáü̃xü̃ ñanagürü: “Choma rü tá 
aixcümaxü̃chi poraãcü cuxü̃ charüngü̃xẽxẽxü̃. Rü tá cuxü̃̃́ nangẽxma i 
muxũchixü̃tama i cutaagü”, ñanagürü. 
15Rü Abraáü̃ rü meama ínanangu̱xẽxẽ ga gumá nane ga Tupana namaxã 
ixunetacü. Rü yemacax̱ nabu ga gumá nane ga Ichaá ga Tupana namaxã 
nüxü̃ ixucü. 
16Rü ngẽxguma duü̃xü̃gü tax̱acücax̱ nügümaxã ixunetagügu, rü to i norü 
yexera ixĩxü̃égagu inaxunetagü. Rü wüxicana tax̱acücax̱ ngẽmaãcü 
nügümaxã inaxunetagügu, rü nüxü̃ tacuax̱ rü aixcüma tá nayanguxẽẽgü i 
ngẽma naxcax̱ nügümaxã inaxunetagüxü̃, rü marü taxucürüwama yeü̃cürü 
nachiga nidexagüecha. 
17Rü yemacax̱ ga Tupana rü yexguma inaxunetagu namaxã ga yema 
duü̃xü̃gü ga nayauxgüxü̃ tá ga yema ngü̃xẽxẽ ga Tupana nüxna ãxchaü̃xü̃, 
rü nügüégagutama inaxuneta, yerü nanaxwax̱e nax meama nüxü̃ 
nacuax̱güxü̃ nax aixcüma tá yangu̱xẽẽãxü̃ rü tagutáma naxüchicüüãxü̃ ga 
yema uneta ga namaxã nüxü̃ yaxuxü̃. 
18Rü nüxü̃ tacuax̱ rü ngẽxguma tax̱acücax̱ nügüégagu inaxunetagu ya 
Tupana, rü taxucürüwama tüxü̃ nawomüxẽxẽ rü nanaxüchicüü i ngẽma. Rü 
ñu̱xma i guxãma i yixema nax Tupanaarü ngü̃xẽẽcax̱ idauxü̃ nax tüxü̃ 
ínapoxü̃xü̃cax̱, rü tüxü̃̃́ nangẽxma i taxü̃ i taãxẽ, erü nüxü̃ tacuax̱ rü aixcüma 
tá tanayaxu i ngẽma maxü̃ i taguma gúxü̃ i tamaxã inaxunetaxü̃. 

19Rü ngẽma tórü õ rü natai, ñoma wüxi ya wapuruarü taixẽẽruü̃rüxü̃. Rü 
ñu̱xma nax ínangu̱xẽẽxü̃ nax aixcüma tá nayaxuxü̃ i ngẽma maxü̃ i taguma 
gúxü̃, rü taxucax̱ma taxoegaãẽgü, erü nüxü̃ tacuax̱ nax aixcüma daxũguxü̃ i 
naanewa ya Tupana íngẽxmaxü̃wa tá íngugüxü̃. 
20Rü yemacax̱ yexma Tupanaxü̃tagu nüxíra naxücu ga Ngechuchu nax 
ngéma guxü̃guma Tupanapex̱ewa taétüwa nachogüxü̃cax̱. Rü yemaacü ga 
Ngechuchu rü gumá chacherdóte ga Melquichedéxrüxü̃ Tupanapex̱ewa 
chacherdóte nixĩ. 

Yudíugü 7 

Ngechuchu rü gumá chacherdóte ga Melquichedéxrüü̃tama duü̃xü̃güétüwa 
nachogü 

1Rü gumá Melquichedéx rü ĩane ga Charéü̃arü ãẽx̱gacü nixĩ. Rü naétü 
Tupana ya Guxü̃étüwa Ngẽxmacüpex̱ewa duü̃xü̃güarü chacherdóte nixĩ. Rü 
yexguma Abraáü̃ napatacax̱ taeguxgu nawena nax to ga nachixü̃anearü 
ãẽx̱gacügümaxã nügü nadai̱x̱ü̃ rü nüxü̃ naporamaexü̃, rü Melquichedéx rü 
namawa Abraáü̃pex̱egu nayangu. Rü nüma ga Melquichedéx rü 
Tupanaégagu Abraáü̃maxã mexü̃ naxuegu. 
2Rü Abraáü̃ rü guxü̃ma ga yemaxü̃gü ga yema ãẽx̱gacügü ga namaxã nügü 
nadai̱x̱ü̃na napuxü̃xü̃wa ínanaxüxüchi ga yema diésmu ga Tupanana üxü̃, rü 
Melquichedéxna nanaxã. Rü yema naéga ga Melquichedéx rü “Ãẽx̱gacü ya 
Ixaixcümacü”, ñaxü̃chiga nixĩ. Rü nüma rü ĩane ga Charéü̃arü ãẽx̱gacü nixĩ. 
Rü ngẽmacax̱ naéga rü “Ãẽx̱gacü ya Ngüxmüxẽẽruxü̃”, ñaxü̃chiga nixĩ. 
3Rü Tupanaarü ore ga nũxcüma ümatüxü̃wa rü tama nüxü̃ nixu nax texé 
tixĩxü̃ ga nanatü rü naé rü norü o̱xigü ga Melquichedéx. Rü ngẽxgumarüxü̃ 
ta tama nüxü̃ nixu i norü buxchiga rü norü yuxchiga. Rü ngẽmaãcü Tupana 
Nanerüxü̃ rü guxü̃guma chacherdóte nixĩ ga Melquichedéx. 
4Rü ñu̱xma rü name nixĩ i nagu perüxĩnüe nax ñuxãcü aixcüma ãẽx̱gacü ya 
tacü yixĩxü̃ ga Melquichedéx. Yerü nũxcümaü̃cü ga tórü o̱xi ga Abráü̃ rü 
Melquichedéxna nanaxã ga yema diésmu ga Tupanana üxü̃ natanüwa ga 
yema yemaxü̃gü ga daigu yema ãẽx̱gacügüna napuxü̃xü̃. Rü ngẽmawa nüxü̃ 

tacuax̱ nax Tupanapex̱ewa tórü o̱xi ga Abraáü̃arü yexeracü yixĩxü̃ ga 
Melquichedéx. 
5Rü ñu̱xma i Yudíugü, rü guxü̃ma i norü ngẽmaxü̃wa ínanaxüxüchigü i 
ngẽma diésmu i Tupanana üxü̃, rü ñu̱xũchi norü chacherdótegü i 
Lebítaagüna nanaxã yerü yemaacü nixĩ ga namuaxü̃ ga yema mugü ga 
Moiché ümatüxü̃. Natürü guxü̃ma i ngẽma chacherdótegü rü togü i 
Yudíugürüxü̃ Abraáü̃taagü nixĩgü. Rü ngẽmaãcü i ngẽma togü i Yudíugü rü 
norü chacherdótegüna nanaxã i ngẽma diésmu i Tupanana üxü̃, woo 
natanüxü̃ i Yudíugü nax yixĩxü̃ i ngẽma chacherdótegü. 
6Natürü ga Melquichedéx rü woo tama Lebítaxa nixĩ, natürü Abraáü̃mex̱ẽwa 
nanayaxu ga yema diésmu ga Tupanana üxü̃. Rü nüxü̃ tacuax̱ nax Abraáü̃ 
yixĩxü̃ ga noxri nayaxucü ga Tupanaarü unetagü. Rü Melquichedéx rü 
Tupanaégagu Abraáü̃maxã mexü̃ naxuegu. 
7Rü guxãma nüxü̃ tacuax̱ rü ngẽxguma texé toguecax̱ Tupanaarü ngü̃xẽẽcax̱ 
ícaxgu, rü yíxema nüxna caxe rü ngẽma norü ngü̃xẽẽcax̱ ítacaxü̃arü yexera 
tixĩ. 
8Rü ñu̱xma i nua tatanüwa rü ngẽma chacherdótegü i ngĩxü̃ yauxgüxü̃ i 
ngẽma diésmu i Tupanana ücü, rü duü̃xü̃gümare nixĩgü rü tá nayue. Natürü 
ngẽxguma Mequichedéchiga yadexaxgu i Tupanaarü ore, rü ñoma 
namaxü̃xü̃rüxü̃ nixĩ i nachiga yadexaxü̃. 
9-10Rü ñu̱xma rü guxü̃ma i chacherdótegü i Lebítaagü ixĩgüxü̃ rü ngĩxü̃ 
yauxgüxü̃ i ngẽma diésmu i Tupanana ücü, rü nümagü rü ta Abraáü̃maxã 
Melquichedéxna nanaxãgü i ngẽma diésmu i Tupanana üxü̃. Yerü nüma ga 
Lebí rü guxü̃ma ga nataagü i ñu̱xma Yudíugüarü chacherdótegü ixĩgüxü̃, rü 
woo nax tauta nabuexü̃ ga yexguma, natürü marü Abraáü̃xü̃newa 
nayexmagü ga yexguma Melquichedéx namawa Abraáü̃pex̱egu yanguxgu. 
11Rü nũxcümaü̃güxü̃ ga tórü o̱xigü ga Yudíugü nixĩ ga nayauxgüxü̃ ga 
Tupanaarü mugü ga nawa Lebítanüxü̃maxã naxueguxü̃ nax chacherdótegü 
yixĩgüxü̃cax̱. Natürü yexguma chi yema chacherdótegü aixcüma yema 
Yudíugüxü̃ imexẽẽgügu ga Tupanapex̱ewa, rü taxucax̱chima Tupana nüxü̃ 

naxuneta ga nai ga chacherdóte ga Melquichedéxrüxü̃ ixĩcü rü tama 
Aróü̃rüxü̃ ixĩcü. 
12Rü yemacax̱ ga Tupana rü yema Yudíugüarü chacherdótegüchicüü 
nayangucuchixẽxẽ ga Cristu. Rü yexguma yangucuchigu rü yexguma ta nixĩ 
ga naxüchicüü ga yema mugü. 
13-14Erü meama nüxü̃ tacuax̱ rü nüma ya tórü Cori ya Ngechuchu ya yimá 
nachiga idexagücü rü tama Lebítanüxü̃ nixĩ, rü nüma rü Yudátanüxü̃ nixĩ. 
Rü nüxü̃ tacuax̱ rü taxuxü̃ma ga Yudátanüxü̃ rü chacherdóte nixĩ. Rü Moiché 
rü yexguma yema chacherdótegüchiga yadexaxgu rü tama 
Yudátanüxü̃chigaxü̃ nixu nax chacherdótegü yaxĩgüxü̃cax̱. 
15Rü ngẽmaãcü meama nango̱x nax Tupana nüxü̃ unetaxü̃ ga wüxi ga 
chacherdóte ga yexwacax̱ü̃cü ga tama Lebítanüxü̃ ixĩcü. Rü nüma nixĩ i tórü 
Cori ya Melquichedéxrüxü̃ ixĩcü. 
16Rü nüma ga Ngechuchu rü tama yema mugü ga duü̃xü̃gütanüwa ne 
ũxü̃gagu ningucuchi nax Chacherdóte yixĩxü̃cax̱, natürü ningucuchi yerü 
nüxü̃̃́ nayexma ga pora nax yuwa ínadaxü̃cax̱ nax guxü̃guma 
namaxechaxü̃cax̱. 
17Rü ngẽmacax̱ i Tupanaarü ore i ümatüxü̃wa rü tórü Corichiga ñanagürü: 
“Cuma rü guxü̃gutáma Chacherdóte quixĩ, Melquichedéxrüxü̃”, ñanagürü. 
18-19Rü yemacax̱ ga yema nüxíraxü̃xü̃ ga mugü ga Moiché ümatüxü̃ rü 
narüxo, yerü natura rü taxuwama name, yerü tama aixcüma Tupanapex̱ewa 
tüxü̃ nimexẽẽgü. Rü ñu̱xma rü yema mugüchicüxü tüxü̃̃́ nangẽxma i wüxi i 
ngü̃xẽxẽ i yexera mexü̃ i tüxü̃̃́ natauxchaxẽẽxü̃ nax Tupanaxü̃tawa ingugüxü̃. 
20-21Rü yexguma nüxü̃ naxunetagügu ga yema togü ga chacherdótegü, rü 
nüxü̃ naxunetagümare. Natürü yexguma Cristuxü̃ naxunetagu ga Tupana 
nax tórü ngü̃xẽẽruxü̃ ya chacherdóte yixĩxü̃cax̱, rü nügüégagutama 
inaxuneta. Rü yemacax̱ ga yexguma Cristuxü̃ naxunetagu rü ñanagürü: 
“Choma ya Cori ya Tupana rü marü cuxü̃ chaxuneta nax guxü̃gutáma 

duü̃xü̃güarü ngü̃xẽẽruxü̃ ya chacherdóte quixĩxü̃cax̱. Rü ñaa uneta rü 
tagutáma inayarüxo”, ñanagürü. 
22Rü ñu̱xma nax yemaacü nügüégagutama inaxunetaxü̃ ga Tupana, rü nüxü̃ 
tacuax̱ nax aixcüma Cristugagu tüxü̃̃́ nangẽxma i wüxi i Tupanaarü uneta i 
rümemaexü̃. 
23Rü namuxũchi ga yema togü ga chacherdótegü yerü niyuetanü. Rü 
yemacax̱ ga wüxichigü rü taxucürüwama guxü̃guma chacherdóte nixĩ. 
24Natürü Ngechuchu rü guxü̃guma namaxü̃ rü ngẽmacax̱ marü taxucax̱ma 
texé ya togue tingucuchi nax tórü chacherdóte tixĩxü̃cax̱. 
25Rü ngẽmacax̱ nüxü̃̃́ natauxcha nax tüxü̃ namaxẽxẽẽxü̃ ya guxãma ya 
yíxema norü ngü̃xẽẽmaxã Tupanaxü̃tawa ngugüxe. Erü nüma ya Ngechuchu 
rü guxü̃guma namaxecha nax Tupanapex̱ewa tümaétüwa nachogüxü̃cax̱. 
26Rü ñu̱xma rü Ngechuchu rü Chacherdóte ya Guxü̃étüwa Ngẽxmacü nixĩ ya 
inaxwax̱ecü. Erü nüma rü aixcüma naxüüne, rü nawa nataxuma i chixexü̃, 
rü nangearü pecaduãx̱, rü taguma duü̃xü̃gürüxü̃ pecadu naxü. Rü nüma nixĩ 
i daxũguxü̃ i naaneétüwa ngẽxmaxü̃ rü namaxã inacuáxü̃. 
27Rü Ngechuchu rü tama ngẽma togü i chacherdótegüerurüxü̃ nixĩ. Erü 
nümagü rü nanaxwax̱e nax wüxichigü i ngunexü̃gu Tupanacax̱ naxü̃nagü 
nadai̱x̱ü̃ nax ngẽmaãcü Tupana nüxü̃̃́ nüxü̃ rüngü̃maxü̃cax̱ i norü pecadugü 
rü guxü̃ i duü̃xü̃güarü pecadugü rü ta. Natürü nüma ga Ngechuchu rü 
yexguma nügü inaxãxgu, rü wüxicanatama pecaducax̱ nayu. Rü ngẽma rü 
taguma inayarüxo. 
28Rü yema mugü ga Moiché ümatüxü̃wa duü̃xü̃gümarexü̃ naxuneta nax 
chacherdótegüerugü yixĩgüxü̃cax̱. Natürü nümagü rü nipecaduãx̱gü. Natürü 
ñu̱xma ya Tupana rü yema mugü inaxãxguwena rü nügüégagu Nane ya 
Guxü̃guma Mecüxü̃ naxuneta nax guxü̃guma tórü chacherdóte ya 
Guxü̃étüwa Ngẽxmacü yixĩxü̃cax̱. 

Yudíugü 8 

Ñu̱xma rü Ngechuchu nixĩ ya tórü ngü̃xẽẽruxü̃ i Tupanape̱xewa 

1Rü ngẽma pemaxã nüxü̃ tixuxchaü̃xü̃ i ñu̱xma nixĩ nax Tupanapex̱ewa tüxü̃̃́ 
nangẽxmaxü̃ ya tórü ngü̃xẽẽruxü̃ ya chacherdóte ya Guxü̃étüwa Ngẽxmacü. 
Rü nüma rü daxũguxü̃ i naanewa i Tupanaarü tochicaxü̃arü tügünecüwawa 
narüto. 
2Rü yimá daxũguxü̃ i naanewa ngẽxmane ya napata ya üünene ga Tupana 
üxü̃newa nixĩ i taétüwa nachogüxü̃. Rü yima napata rü tama wüxi ya ĩpata 
ya duü̃xü̃gü üxü̃ne nixĩ. 
3Rü guxü̃ma i ngẽma Yudíugüarü chacherdótegüerugü rü nüxü̃ naxunetagü 
nax Tupanana naxãgüãxü̃cax̱ i ãmaregü rü naxcax̱ nadaiaxü̃cax̱ i naxü̃nagü 
nax Tupana duü̃xü̃güaxü̃̃́ nüxü̃ rüngü̃maxü̃cax̱ i norü pecadugü. Rü yemacax̱ 
ga Ngechuchu rü nanaxwax̱e nax Tupanana naxããxü̃cax̱ i wüxi i ãmare. 
4Rü ngẽxguma chi ñoma i naanewa nangẽxmagu ya Ngechuchu rü 
taxũchima chacherdóte nixĩ, erü ñoma i naanewa nangẽxmagü i ngẽma 
chacherdótegü i Tupanana ãmare ãgüxü̃, yema Moichéarü mugü nüxü̃ 
ixuxü̃rüxü̃. 
5Natürü ngẽma ñoma i naanewa naxügüxü̃ i ngẽma chacherdótegü, rü 
naxcax̱ nadauxü̃taegümare i ngẽma daxũguxü̃ i naanewa ngẽxmaxü̃. Rü 
meama nüxü̃ tacuax̱ i ngẽma, yerü yexguma Moiché naxüxchaü̃gu ga 
Tupanapata, rü Tupana rü ñanagürü nüxü̃: “¡Dücax, mea nangugü i ngẽma 
cuax̱ruxü̃ ga cuxü̃ chawéxü̃ ga max̱pǘne ga Chinaíwa! Rü chanaxwax̱e i 
ngẽmaãcü cunaxüxü̃ ya yima chopata”, ñanagürü. 
6Rü ngẽma chacherdótegü rü nagu naxĩ ga yema mugü ga Moiché ümatüxü̃ 
nax duü̃xü̃güétüwa nachogüxü̃cax̱. Natürü tórü Chacherdóte ya Guxü̃étüwa 
Ngẽxmacü ya Ngechuchu rü yema chacherdótegüarü yexera aixcüma tüxü̃ 
narüngü̃xẽxẽ. Rü ñu̱xma tüxü̃̃́ nangẽxma i wüxi i uneta i ngẽma nuxíraxü̃xü̃ 
ga uneta ga Moiché ümatüxü̃arü yexera mexü̃, erü Ngechuchugagu nixĩ ya 
Tupana tüxna naxü̃ i ngẽma uneta i ngexwacax̱ü̃xü̃. 

7Rü yexguma chi yema nüxíraxü̃xü̃ ga uneta ga Moiché ümatüxü̃ rü aixcüma 
namexgu nax duü̃xü̃güxü̃ namaxẽxẽẽxü̃cax̱, rü marü taxucax̱chima 
tanaxwax̱e i to i ngexwacax̱ü̃xü̃ i Tupanaarü uneta. 
8Natürü nüma ga Tupana rü nüxü̃ nadau nax tama aixcüma duü̃xü̃güxü̃ 
yamexẽẽxü̃ ga yema nüxíraxü̃xü̃ ga uneta ga Moichéna naxãxü̃. Rü yemacax̱ 
ga Tupana rü ñanagürü: “Wüxi i ngunexü̃ rü wena táxarü guxü̃ma i 
Iraétanüxü̃maxã rü Yudátanüxü̃maxã ichaxuneta. 
9Natürü ngẽma chorü uneta i ngexwacax̱ü̃xü̃, rü taxũtáma namaxã 
nawüxigu ga yema nüxíraxü̃xü̃ ga chorü uneta ga nũxcümaü̃güxü̃ ga perü 
o̱xigümaxã nüxü̃ chixuxü̃ ga yexguma nüxü̃ charüngü̃xẽẽgu nax 
ínachoxü̃xü̃cax̱ ga Equítuanewa. Yerü nümagü ga yema duü̃xü̃gü rü tama 
chauga naxĩnüe rü tama nayanguxẽxẽ ga yema nüxíraxü̃xü̃ ga chorü uneta, 
rü yemacax̱ íchanawogü. 
10Natürü ngẽma ngunexü̃güwena rü wena tá ngẽma Iraétanüxü̃maxã 
ichaxuneta. Rü ñaãcü tá nixĩ i namaxã ichaxunetaxü̃: ‘Choma rü tá meama 
ngẽma duü̃xü̃güxü̃ nüxü̃ chacuax̱ẽxẽ i chorü mugü nax aixcüma naãxẽwa rü 
norü maxü̃wa nangẽxmagüxü̃cax̱. Rü choma rü tá norü Tupana chixĩ, rü 
nümagü rü tá chorü duü̃xü̃gü nixĩgü’. 
11Rü guxü̃ma i ngẽma duü̃xü̃gü, rü aixcüma tá choxü̃ nacuax̱gü. Rü 
ngẽmacax̱ taxucax̱tama tü̱xcüü̃ nügümücümaxã rü nügüenexẽgümaxã nüxü̃ 
nixugügü i chauchiga nax ngẽmaãcü choxü̃ nacuax̱güxü̃cax̱. Erü guxü̃ma i 
ngẽma duü̃xü̃gü rü aixcüma tá mea choxü̃ nacuax̱gü woo buxü̃ rü ẽx̱na yáxü̃. 
12Rü choma rü tá nüxü̃̃́ nüxü̃ charüngüma i norü chixexü̃gü, rü taxũtáma 
nagu charüxĩnüecha i norü pecadugü”, ñanagürü ga Tupana. 
13Rü dücax, ñu̱xma nax Tupana ngexwacax̱ü̃xü̃ i unetachiga idexaxü̃, rü 
nüxü̃ tacuax̱ nax yema nüxíraxü̃xü̃ ga uneta rü ñu̱xma rü marü taxuwama 
namexü̃ rü paxa tá iyanaxoxü̃. 

Yudíugü 9 

Tupanapata ya ñoma i naanewa ngẽxmanechiga rü Tupanapata ya daxũguxü̃ i 
naanewa ngẽxmanechiga 

1Rü yema nüxíraxü̃xü̃ ga uneta rü nüxü̃̃́ nayexma ga nacümagü nax ñuxãcü 
tá Tupanaxü̃ yacuax̱üü̃güxü̃ nawa ga gumá Tupanapata ga ñoma ga naanegu 
üxü̃ne. 
2Rü gumá Tupanapata ga naxchirunaxcax̱ rü nitüyemachiã. Rü yema 
naxmachiã ga nüxíra nawa ixücuxü̃, rü “Naxmachiã i Üünexü̃”, nixĩ ga 
naéga. Rü yéma nayexma ga omü ga üünexü̃ rü mecha ga paũ ga üünexü̃ 
nagu nuxü̃. 
3Rü yema to ga naxmachiã ga tüyemachiãcax̱wena yexmaxü̃ rü “Naxmachiã 
i Üünexüchixü̃”, nixĩ ga naéga. 
4Rü yéma nayexma ga yema mecha ga úirunaxcax̱ ga nawa yagugüãxü̃ ga 
pumara ga yixixü̃. Rü yéma nayexma ta ga yema baú ga guxü̃wama 
úirumaxã tüxünexü̃ ga Tupanaarü mugü nagu nucuxü̃. Rü yematama baúarü 
aixepewa nayexma ga wüxi ga napaxü̃ ga úirunaxcax̱ ga maná ga daxũwa 
rüyixü̃maxã ããcuxü̃. Rü yexgumarüxü̃ ta yema baúarü aixepewa nayexma 
ga Aróü̃arü caxü̃ruxü̃ ga rüxüxü̃ne, rü gumá nutagü ga Tupanaarü mugü 
nagu ümatügüxü̃. 
5Rü yema baúétüwa nayexmagü ga yema taxre ga daxũcüãx̱chicünax̱ãgü ga 
ixãxpex̱atüxü̃. Rü naxpex̱atügümaxã nayadüxétügü ga yema baúátaü̃. Rü 
yema daxũcüãx̱chicünax̱ãgüarü ngãxü̃wa nixĩ ga nangóxü̃ ga Tupanaarü 
üünexü̃. Natürü taxucax̱ma tü̱xcüü̃ yexeraãcü nüxü̃ tixu i ngẽmachiga. 
6Rü wüxicana nax namexẽẽgüaxü̃̃́ ga guxü̃ma ga yema, rü ñu̱xũchi ga 
chacherdótegü rü guxü̃guma yema nüxíraxü̃xü̃ ga naxmachiãgü nachocuxü̃ 
nax yéma Tupanaxü̃ yacuax̱üü̃güxü̃cax̱. 
7Natürü yema to ga naxmachiãwa rü yema chacherdótegüarü 
ãẽx̱gacüxicatama nixĩ ga wüxicanatama yexma ücuxü̃ ga wüxichigü ga 
taunecügu. Rü yexguma yexma naxücu̱xgu rü yéma nanange ga nagü nax 
gumámaxã yema baúxü̃ namaxcuétüxü̃. Rü yemaacü ga yema 
chacherdótegüarü ãẽx̱gacü rü Tupanana nanaxã ga gumá nagü nax 

noxrütama pecaduxü̃ rü yema duü̃xü̃güarü pecadu ga naxücüraxü̃xü̃ 
iyanangümaxü̃cax̱ ga Tupana. 
8Rü ngẽmawa Tupanaãxẽ ya Üünecü tüxü̃ nüxü̃ nacuax̱ẽxẽ rü woo nax 
namexü̃ nax nagu nachocuxü̃ i ngẽma nüxíraxü̃xü̃ i naxmachiã, natürü 
ñu̱xma rü ta rü ngẽma naxmachiã i Üünexüchixü̃ rü nachu̱xu nax ngẽxma 
nachocuxü̃. 
9Rü guxü̃ma i ngẽma pemaxã nüxü̃ chixuxü̃, rü wüxi i cuax̱ruxü̃ nixĩ i taxcax̱ 
i yixema nax ñu̱xma imaxẽxü̃. Rü ngẽmawa nüxü̃ tadau rü yema ãmaregü 
ga Tupanana naxãgüxü̃ rü yema naxü̃nagü ga Tupanacax̱ nadai̱x̱ü̃ rü tama 
nüxü̃̃́ nangẽxma i pora nax yamexẽẽxü̃cax̱ i duü̃xü̃güarü ĩnü nax aixcüma 
Tupanapex̱ewa yamexü̃cax̱. 
10Rü yema nũxcümaü̃güxü̃ ga mugü ga õnagüchiga rü axexü̃güchiga rü 
nacümagüchiga ixĩxü̃, rü duü̃xü̃güarü düxétüxü̃necax̱icatama nixĩgü. Rü 
woo name ga yema mugü ga noxrix, natürü yexguma ínanguxgu ga Cristu 
rü marü yexma nayacuax̱ nax duü̃xü̃gümaxã inacuáxü̃ ga yema mugü. 
11Natürü i ñu̱xma rü marü ínangu ya Cristu. Rü nüma nixĩ i aixcüma tórü 
Chacherdóteeru i tórü ngü̃xẽẽruxü̃ yixĩxü̃ i Tupanapex̱ewa, rü nagagu nixĩ i 
nangẽxmaxü̃ i maxü̃ i taguma gúxü̃. Rü gumá Tupanapata i ngextá taétüwa 
ínachogüxü̃wa rü aixcüma naxüüne. Rü tama gumá ĩpata ga naxchirunaxcax̱ 
ga duü̃xü̃gümare üxü̃nerüxü̃ nixĩ erü daxũguxü̃ i naanewa nangẽxma. 
12Rü Cristu rü wüxicanatama daxũguxü̃ i naanegu naxücu ya Tupana 
íngẽxmaxü̃wa, rü guxü̃guma ngéma nangẽxma. Rü tama yéma nanange ga 
nagü ga chíbugü rü wocaxacügü, natürü nagütama yéma nange. Rü 
yemaacü taétüwa nachogü nax guxü̃guma tüxü̃̃́ nangẽxmaxü̃cax̱ i maxü̃ i 
taguma guxü̃. 
13Rü yimá nagü i woca i iyatüxü̃ rü chíbugü rü yimá tanimaca i wocaxacü i 
ngexü̃arü, rü aixcüma napora nax düxétüwa yanaxoxẽẽãxü̃cax̱ i duü̃xü̃güarü 
pecadugü ega yimámaxã namaxcuétügügu i ngẽma duü̃xü̃gü. 

14Natürü nagü ya Cristu rü naporaxüchi norü yexera ya yimá nagü i ngẽma 
naxü̃nagü. Rü nüma ya Cristu rü Tupanaãxẽarü poramaxã nügü inaxã rü 
nayu nax ãmare i ngẽarü chixexü̃ã̃́xü̃ yixĩxü̃cax̱ nax yemaacü 
yanaxoxẽẽãxü̃cax̱ i tórü chixexü̃ i tórü ĩnüwa ngẽxmagüxü̃ nax ngẽmaãcü 
Tupana ya Maxü̃cücax̱ imaxẽxü̃cax̱. 
15Rü ñu̱xma nax tórü pecaducax̱ nayuxü̃ ga Ngechuchu ya Cristu, rü nüma 
nixĩ i tórü ngü̃xẽẽruxü̃ i Tupanapex̱ewa, ngẽma Tupanaarü uneta i 
ngexwacax̱ü̃xü̃ nüxü̃ ixuxü̃rüxü̃. Rü ñu̱xma i yixema nax Tupana tüxü̃ dexü̃, 
rü tüxü̃̃́ nangẽxma i maxü̃ i taguma gúxü̃ yerü Cristu rü marü nayu nax tüxü̃ 
ínanguxü̃xẽxẽxü̃ ga yema pecadugü ga taxügüxü̃ ga yexguma yema 
nüxíraxü̃xü̃ ga unetatüxü̃wa tayexmagügu. 
16Rü naxü̃pa nax nayuxü̃ i wüxi i duü̃xü̃, rü wüxi i poperagu nanaxümatü 
nax texé tá nayaxuxü̃ i norü ngẽmaxü̃gü. Natürü ngẽxguma namaxü̃xgu i 
ngẽma duü̃xü̃, rü taxucürüwama texé tanayaxu i norü ngẽmaxü̃gü. 
17Rü ngẽmacax̱ i ngẽma popera rü tama napora i ngẽxguma namaxü̃gu i 
ngẽma duü̃xü̃. Rü ngẽxguma nayu̱xguxicatama nixĩ i naporaxü̃. 
18Rü yemacax̱ yema mugü ga Moiché ümatüxü̃wa nüxü̃ nixu rü yexguma 
texé pecaduãx̱gu rü tanaxwax̱e nax tayamáxü̃ ga wüxi ga naxü̃na nax 
inabaãxü̃cax̱ ga nagü nax gumágagu Tupana tüxü̃̃́ nüxü̃ rüngü̃maxü̃cax̱ ga 
tümaarü pecadu. 
19Rü Moiché rü guxü̃ma ga duü̃xü̃güpex̱ewa nüxü̃ nixu ga guxü̃ma ga 
Tupanaarü mugü. Rü yemawena nanayaxu ga nagü ga wocaxacügü rü 
chíbuxacügü, rü dexámaxã nanaxüéü̃. Rü ñu̱xũchi nanayaxu ga wüxi ga nai 
ga ichópuchacüxü, rü tüax̱mü ga dauxü̃ne nagu nanabagümü. Rü yemamaxã 
gumá nagüwa nanacúe rü ñu̱xũchi nanamaxcuétü ga yema popera ga 
Tupanaarü mugü nawa yexmaxü̃. Rü yexgumarüxü̃ ta nayamaxcutanü ga 
guxü̃ma ga duü̃xü̃gü. 
20Rü ñu̱xũchi ga Moiché rü ñanagürü nüxü̃ ga duü̃xü̃gü: “Tupana rü marü 
inaxuneta nax pexü̃ tá nangü̃xẽẽxü̃. Rü daa nagümaxã pexü̃ chimaxcutanü 

nax ngẽmawa nüxü̃ pecuáxü̃cax̱ nax aixcüma tá pexü̃ nangü̃xẽẽxü̃”, 
ñanagürü. 
21Rü ñu̱xũchi ga Moiché rü gumá nagümaxã nanamaxcuétü ga guma ĩpata 
ga nawa Tupanaxü̃ yacuax̱üü̃güne. Rü yexgumarüxü̃ ta nayamaxcutanü ga 
guxü̃ma ga yemaxü̃gü ga namaxã Tupanaxü̃ yacuax̱üü̃güxü̃ ga gumá 
ĩpataarü aixepewa yexmagüxü̃. 
22Rü yema mugü nüxü̃ nixu rü tanaxwax̱e nax nagümaxã yamexẽẽxü̃ i 
wixguxüchi guxü̃ma. Rü ngẽxguma taxũchima nagü ibaxgu, rü taxũchima 
Tupana duü̃xü̃güaxü̃̃́ nüxü̃ narüngüma i norü pecadugü. 

Cristu rü nayu nax iyanaxoxẽẽãxü̃ca̱x i pecadugü 

23Rü yemacax̱ ga yema duü̃xü̃gü rü nanaxwax̱e nax pecaduarü ütanücax̱ 
nadai̱x̱ü̃ ga naxü̃nagü rü inabaãxü̃ ga nagü nax yemaacü Tupanapex̱ewa 
yamexẽẽãxü̃cax̱ ga yema Tupanapataarü yemaxü̃gü ga naxchicünax̱ã 
ixĩgüxü̃ i ngẽma daxũwa ngẽxmagüxü̃. Natürü ngẽma daxũwa ngẽxmagüxü̃ 
rü nanaxwax̱e i ãmaregü i naxü̃nagü i daixü̃arü yexera rümemaexü̃ 
24Rü nüma ya Cristu rü tama nagu naxücu ga gumá Tupanapata ga duü̃xü̃gü 
ügüne ga naxchicünax̱ãmare ixĩxü̃ne ya yimá daxũwa ngẽxmane. Natürü 
nüma rü daxũguxü̃ ga naanegu naxücu, rü ngéma Tupanapex̱ewa nangẽxma 
nax taétüwa nachogüxü̃cax̱. 
25Rü nüma ga Cristu rü tama muẽx̱pü̱xcüna pecaducax̱ nayu ga yexguma 
daxũgu naxücugu. Rü yema Yudíugüarü chacherdótegüarü ãẽx̱gacügü rü 
gucü ga taunecügügu gumá Tupanapatagu nachocu nax yéma Tupanana 
naxãgüãxü̃cax̱ ga nagü ga naxü̃nagü. 
26Natürü ngẽxguma chi ngẽmaãcü Cristumaxã nangupetügu rü chi noxri 
naane ixügügumama rü chi marü muẽx̱pü̱xcüna pecaduarü ütanüxü̃cax̱ 
nayu. Natürü ñu̱xma nax nagúxchaü̃xü̃ i naane rü Cristu rü marü ñoma ga 
naanewa nangu nax wüxicanatama nayuxü̃cax̱ nax duü̃xü̃güarü pecadu 
naxütanüxü̃cax̱. 

27-28Rü ngẽxgumarüxü̃ nax wüxicanatama nayuexü̃ i duü̃xü̃gü rü ngẽmawena 
Tupana tá nüxü̃ nicagü, rü yexgumarüü̃tama ga Cristu rü wüxicanatama 
nügü inaxã rü nayu nax naxütanüxü̃cax̱ i muxü̃ma i duü̃xü̃güarü pecadugü. 
Rü nüma ya Cristu rü wena tá núma naxũ, natürü tama pecaduarü ütanüwa. 
Rü tá núma naxũ nax namaxẽxẽẽãxü̃cax̱ i guxü̃ma i duü̃xü̃gü i aixcüma 
ínangu̱xuxẽẽgüxü̃. 

Yudíugü 10 

1Rü ngẽma mugü ga Moiché ümatüxü̃ rü naxchipetamare nixĩ i ngẽma 
mexü̃gü i yixcüra tá íngugüxü̃, natürü tama ngẽma mexü̃güxüchi nixĩ. Rü 
ngẽmacax̱ woo duü̃xü̃gü gucü ya taunecügügu Tupanacax̱ nanadaíxü̃ i 
naxü̃nagü nax ngẽmaãcü Tupanana nangaicamagüxü̃cax̱, natürü ngẽma 
mugü rü tama napora nax Tupanapex̱ewa yamexẽẽãxü̃cax̱ i ngẽma 
duü̃xü̃güarü maxü̃. 
2Rü yexguma chi yema mugü aixcüma yema duü̃xü̃güxü̃ imexẽẽgu ga 
Tupanapex̱ewa, rü taxũchima nagu narüxĩnüeecha nax yapecaduã̃́xü̃, rü chi 
nüxü̃ narüxoe nax naxü̃nagü Tupanacax̱ nadai̱x̱ü̃. 
3Natürü yema nax Tupanacax̱ nadaiaxü̃ ga naxü̃nagü, rü wüxichigü ga 
taunecügu duü̃xü̃güarü pecaduarü cuax̱ãchixẽẽruü̃mare nixĩ. 
4Yerü gumá nagü ga yema wocagü ga iyatüxü̃ rü chíbugü rü tama napora 
nax iyanaxoxẽẽãxü̃cax̱ ga pecadugü. 
5Rü yemacax̱ ga Cristu ga yexguma ñoma ga naanewa naxũxgu, rü 
Tupanaxü̃ ñanagürü: “Tama cunaxwax̱e nax ãmaregü i naxü̃nagü cuxcax̱ 
nadai̱x̱ü̃ nax naxütanügüãxü̃cax̱ i pecadugü. Natürü choxna cunaxã i wüxi i 
chaxune nax ngẽma ichaxãxü̃cax̱. 
6Rü tama namaxã cutaãxẽ i ngẽma ãmaregü i naxü̃nagü i cuxcax̱ nadai̱x̱ü̃ rü 
yagugüxü̃ nax naxütanügüãxü̃cax̱ i pecadugü. 

7Rü yemacax̱ rü ñacharügü: ‘Pa Chaunatüx, daxe chixĩ, rü nua cupex̱ewa 
changexma nax chanaxüxü̃cax̱ i curü ngúchaü̃, ngẽma curü orewa 
chauchiga naxümatüxü̃rüxü̃’, ñachagürü”. 
8Rü nüma ga Cristu rü yema nüxíra nüxü̃ yaxuxü̃ ga dexawa rü ñanagürü: 
“Tupana rü tama namaxã nataãxẽ ga yema nacüma nax naxcax̱ nadaiaxü̃ ga 
naxü̃nagü rü naxcax̱ yagugüãxü̃ nax yemaacü naxütanügüãxü̃cax̱ ga 
pecadugü, woo yema mugü ga Moiché ümatüxü̃wa rü duü̃xü̃güxü̃ namu nax 
naxügüãxü̃ ga guxü̃ma ga yema”, ñanagürü. 
9Rü yemawena ga Cristu, rü ñanagürü ta: “Pa Chaunatüx, daxe chixĩ, rü nua 
cupex̱ewa changexma nax chanaxüxü̃cax̱ i curü ngúchaü̃”, ñanagürü. Rü 
ngẽmawa nüxü̃ tacuax̱ nax Tupana rü marü iyanaxoxẽẽxü̃ i ngẽma 
nuxíraxü̃xü̃ i mu ga Moiché ümatüxü̃, nax yaxǘcuchiãxü̃cax̱ i ngẽma 
ngexwacax̱ü̃xü̃ i uneta. 
10Rü ñu̱xma rü Cristugagu Tupanapex̱ewa time, yerü nüma ga Cristu rü 
Tupanaarü ngúchaü̃ naxü ga yexguma nügü inaxãxgu nax curuchagu 
nayuxü̃cax̱. Rü nüma rü wüxicanatama pecaduarü ütanücax̱ nayu rü 
taxucax̱ma tü̱xcüü̃ wena nügü inaxã. 
11Rü guxü̃ma i ngẽma chacherdótegü rü wüxichigü i ngunexü̃gu Tupanana 
nanaxã i naxü̃nagü i naxcax̱ nadai̱x̱ü̃. Rü guxü̃guma ngẽmaãcü nanaxügüxü̃, 
natürü ngẽma rü taguma inayanaxoxẽxẽ i duü̃xü̃güarü pecadugü. 
12Natürü nüma ga Ngechuchu ya Cristu rü wüxicanatama Tupanana nügü 
naxã nax pecaduarü ütanücax̱ nayuxü̃cax̱. Rü yema naxüxü̃ rü taguma 
inayarüxo. Rü yemawena Tupanaarü tügünecüwawa nayarüto. 
13Rü nüma ya Ngechuchu ya Cristu rü ñu̱xma rü daxũguxü̃ i naanewa 
nangẽxma rü ngéma ínanangu̱xẽxẽ i ngẽma ngunexü̃ i nagu Tupana tá norü 
uanügüxü̃ nayexeraguxẽẽxü̃. 
14Rü nüma ga Ngechuchu ya Cristu rü wüxicanatama Tupanana nügü naxã 
rü nayu nax Tupanaarü ãmare yixĩxü̃cax̱. Rü yemaacü guxü̃guma 

Tupanapex̱ewa tüxü̃ nimexẽẽgü ya yíxema Tupana tüxü̃ unetagüxe nax norü 
duü̃xü̃gü tixĩgüxü̃cax̱. 
15-16Rü Tupanaãxẽ ya Üünecü rü tüxü̃ nüxü̃ nacuax̱ẽxẽ nax aixcüma yixĩxü̃ i 
ngẽma, yerü nüma ga Tupana rü ñanagürü: “Ngẽxguma nawa nanguxgu nax 
wena ngẽma Yudíugümaxã ichaxunetaxü̃, rü wüxi i uneta i ngexwacax̱ü̃xü̃ 
tá namaxã chixu. Rü norü maxü̃newa tá chanangexmaxẽxẽ i chorü mugü, 
rü naãẽwa tá chanaxümatü. 
17Rü tagutáma wena nüxna chacuax̱ãchi i ngẽma duü̃xü̃güarü pecadugü rü 
ngẽma chixexü̃ i naxügüxü̃”, ñanagürü. 
18Rü ngẽmaãcü nüxü̃ tacuax̱ rü ngẽxguma Tupana duü̃xü̃güaxü̃̃́ nüxü̃ 
yarüngümagu i norü pecadugü, rü marü taxucax̱ma tü̱xcüü̃ tanaxwax̱e nax 
wena pecaducax̱ naxü̃nagü idai̱x̱ü̃. 

Ñu̱xma rü natauxcha nax Tupanana ingaicamaxü̃ 

19-20Rü ngẽmacax̱ i ñu̱xma, Pa Chauenexẽgü, rü Ngechuchu rü nagü taxcax̱ 
ibaxẽẽxü̃gagu tüxü̃̃́ natauxcha nax Tupana ínangexmaxü̃wa ingugüxü̃cax̱. 
Rü yema nüxíraxü̃xü̃ ga mugü rü nanachuxu nax ngexerüxüxemare nagu 
ücuxü̃ ga yema naxmachiã ga üünexü̃ ga tüyemachiãpex̱ewaama üxü̃ ga 
Tupana íyexmaxü̃wa. Natürü ñu̱xma ya Cristu rü pecadugagu nayu rü 
ngẽmaãcü taxcax̱ nayawáxna i nama i ngexwacax̱ü̃xü̃ i maxü̃ tüxna ãxü̃ nax 
ngẽmaãcü Tupana íngẽxmaxü̃wa ingugüxü̃cax̱. 
21Rü ñu̱xma tüxü̃̃́ nangẽxma ya tórü Chacherdóteeru ya Cristu ya Guxü̃étüwa 
Ngẽxmacü ya Tupanaarü duü̃xü̃gümaxã icuácü. 
22Rü ngẽmacax̱ tanaxwax̱e i Tupanamaxã tixaixcümagü nax nüxü̃ rüxoexü̃ i 
tórü chixexü̃gü. Rü tanaxwax̱e nax aixcüma nüxü̃̃́ yaxõgüxü̃, rü torü 
maxü̃newa nax nataxuxü̃ma i chixexü̃, rü taxü̃negü rü mechiüxü̃ i dexáwa 
yayauxgüxü̃. Rü ngẽmaãcü tanaxwax̱e i Tupanana ingaicamagüxü̃. 
23Rü ñu̱xma nax ínangu̱xẽẽxü̃ i ngẽma maxü̃ i taguma gúxü̃ ya Tupana 
tamaxã ixunetaxü̃ rü tanaxwax̱e i aixcüma Cristuaxü̃̃́ yaxõgüechaxü̃ rü 
taguma nüxü̃ rüxoexü̃. Yerü Tupana ga tamaxã ixunetacü nax tüxü̃ 

nangü̃xẽẽxü̃, rü aixcümaxü̃chi tá nayanguxẽxẽ ga yema tamaxã nüxü̃ 
yaxuxü̃. 
24Rü ñu̱xma rü name nixĩ i naxcax̱ idaugüxü̃ nax wüxichigü yigü 
rüngü̃xẽẽgüxü̃ nax yexeraãcü yigü íngechaü̃güxü̃cax̱ rü mexü̃ ixügüxü̃cax̱. 
25Rü tama name nax nüxü̃ rüxoexü̃ nax ingutaquex̱egüxü̃, erü togü rü marü 
nüxü̃ narüxoe nax ngutaquex̱ewa naxĩxü̃. Natürü name nixĩ i yigüaxü̃̃́ 
tanangúchaü̃xẽxẽ nax ingutaquex̱egüxü̃. Rü ñu̱xma nax nüxü̃ icuáxü̃ nax 
marü yangaicaxü̃ ya tórü Cori, rü name nax yexeraãcü yigüaxü̃̃́ 
nangúchaü̃xẽẽxü̃ nax ingutaquex̱egüxü̃. 
26Erü ngẽxguma chi Cristuaxü̃̃́ tayaxõchirex̱gu rü ñu̱xũchi tórü 
ngúchaü̃maxã pecadu taxüechagu, rü marü nataxuma i ãmare íyaxüxü̃ i tórü 
pecaduarü ütanüruxü̃. 
27Rü ngẽmacax̱ yíxema Cristuna ixũgachixe rü ngẽma tüxü̃ ínangu̱xẽẽxü̃ nixĩ 
i ngẽma ãũcümaxü̃ i poxcu ya yima üxü ya iyau̱̱xrane ya nagu Tupana tá 
napoxcuexü̃ i norü uanügü. 
28Rü nüxü̃ tacuax̱ rü ngẽxguma texé tama Moichéarü mugüga ĩnügu rü 
nangẽxmagu i taxre rü ẽx̱na tomaepü̱x i duü̃xü̃gü i tüxü̃ daugüxü̃ rü tüxü̃ 
ixugüexü̃ nax aixcüma tama naga taxĩnüxü̃, rü nüma ya ãẽx̱gacü rü tama 
nüxü̃̃́ tangechaü̃tümüü̃ãcüma tá tümamaxã nanaxuegu nax noxtacüma 
tayuxü̃. 
29Natürü Tupana rü aixcüma yexeraãcü tá nanapoxcue i ngẽma duü̃xü̃gü i 
chixri Nanechiga idexagüxü̃, rü nüxü̃ oexü̃ nax gumá nagümaxã yixĩxü̃ ga 
pecadu naxütanüxü̃, rü namaxã guxchigagüxü̃ i Tupanaãxẽ ya Üünecü i 
nüxü̃ ngechaü̃xü̃. 
30Rü meama nüxü̃ tacuax̱ rü Tupana rü ñanagürü: “Choma nixĩ i nüxü̃ 
chacuáxü̃ nax tax̱acü tá namaxã chaxüxü̃ i ngẽma chixexü̃ ügüxü̃. Rü 
aixcüma tá chanapoxcue”, ñanagürü. Rü yexgumarüxü̃ ta ñanagürü: 
“Choma tátama nixĩ i nüxna chacax̱axü̃ i chorü duü̃xü̃gü i norü maxü̃chiga”, 
ñanagürü. 

31Rü wüxi i ãũcümaxü̃chixü̃ nixĩ nax Tupana ya Maxü̃cümex̱ẽgu iyix̱ixü̃ nax 
tüxü̃ napoxcuexü̃cax̱. 
32Rü name nixĩ i nüxna pecuax̱ãchie ga yexguma noxri Cristuxü̃ peyauxgügu 
rü nüxü̃̃́ peyaxõgügu rü pema rü mea peyaxõgüama rü tama Cristuna 
pixĩgachi woo nax taxü̃ ga guxchaxü̃gü pexcax̱ íngugüxü̃. 
33Rü ñuxre ga pema rü duü̃xü̃gü pemaxã naguxchigagü rü guxãpex̱ewa pexü̃ 
nicuai̱x̱gü. Rü toguxe ga pemax rü pegü ipeyaxãgü nax yema pemücügürüxü̃ 
ngúxü̃ pingegüxü̃cax̱. 
34Rü pema rü pexü̃̃́ nangechaü̃tümüü̃gü ga yema petanüxü̃ ga yaxõgüxü̃ ga 
poxcupataü̃wa yexmagüxü̃. Rü taãẽãcüma yáxna namaxã pexĩnüe ga yema 
tama yaxõgüxü̃ ga pexna napuxü̃xü̃ ga perü yemaxü̃gü. Rü tama naxcax̱ 
pexoegaãxẽ, yerü meama nüxü̃ pecuax̱ rü daxũguxü̃ i naanewa pexü̃̃́ 
nangẽxma i ngẽmaarü yexera ixĩxü̃ i tagutáma gúxü̃. 
35Rü ngẽmacax̱ i ñu̱xmax, rü tama name nax nüxü̃ perüxoexü̃ nax Cristuaxü̃̃́ 
peyaxõgüxü̃. Erü Tupana rü perü õgagu tá pexna nanaxã i perü ãmare i 
maxü̃ i taguma gúxü̃. 
36Rü ngẽma guxchaxü̃gü i pexcax̱ íngugüxü̃, rü name nixĩ i yáxna namaxã 
pexĩnüe nax penaxüxü̃cax̱ i Tupanaarü ngúchaü̃ rü penayaxuxü̃cax̱ i ngẽma 
ãmare i pemaxã inaxunetaxü̃. 
37Erü Tupanaarü ore i ümatüxü̃wa rü ñanagürü: “Paxa tá wena núma naxũ 
ya Cristu. Rü taxũtáma nũxcü ínangu. 
38Natürü yíxema tümaarü õgagu chopex̱ewa mexẽ, rü name nixĩ i guxü̃guma 
tayaxõõcüma chau̱̱xcax̱ tamaxü̃. Natürü ngẽxguma nüxü̃ tarüxoxgu nax 
tayaxõxü̃, rü choma rü taxũtáma tümamaxã chataãxẽ”, ñanagürü. 
39Natürü i yixema rü tama naxrüxü̃ tixĩgü i ngẽma duü̃xü̃gü i Tupanana 
ixĩgachixü̃ rü poxcuwa ĩxü̃, erü yixema rü tüxü̃̃́ nangẽxma i maxü̃ i taguma 
gúxü̃ erü tayaxõgü. 

Yudíugü 11 

Tórü õchiga 

1Rü tórü õgagu nixĩ i nüxü̃ icuáxü̃ nax aixcüma tá nayauxgüxü̃ i ngẽma 
írüngu̱xẽẽgüxü̃. Rü ngẽma tórü õgagu nixĩ i nüxü̃ icuáxü̃ nax yixcüra tá 
nangóxü̃ i ngẽma ñu̱xma tauta nüxü̃ idauxü̃. 
2Rü nũxcümaü̃güxü̃ ga tórü o̱xigü rü Tupanaaxü̃̃́ nayaxõgü, rü yemacax̱ ga 
Tupana rü namaxã nataãxẽ. 
3Rü ngẽma tórü õgagu nixĩ i nüxü̃ icuáxü̃ nax aixcüma yixĩxü̃ nax Tupana 
rü norü oremaxãmare nango̱xẽẽãxü̃ ga ñoma ga naane rü üax̱cü rü tauemacü 
rü woramacurigü rü ẽxtagü. Rü yemaacü ga Tupana, rü ngürüwa 
nanango̱xẽẽmare ga guxü̃ma i ngẽma ñu̱xma nüxü̃ idauxü̃. 
4Rü gumá nũxcümaü̃cü ga Abé rü Tupanaaxü̃̃́ nayaxõ rü yemacax̱ nüxna 
nanaxã ga wüxi ga ãmare ga Caíü̃arü ãmarearü yexera Tupanapex̱ewa 
mexü̃. Rü yemacax̱ ga Tupana rü Abémaxã nataãxẽ rü nüxü̃ nixu nax mecü 
yixĩxü̃. Rü nüma ya Abé rü woo nax nayuxü̃, natürü wüxi i tórü cuax̱ruxü̃ 
nixĩ, erü nagagu nixĩ i nüxü̃ icuáxü̃ nax Tupana naxwax̱exü̃ nax yaxõgüxü̃. 
5Rü Enóx rü norü õgagu nixĩ ga maxü̃cü Tupana yagaxü̃ nax tama 
nayuxü̃cax̱. Rü namücügü rü taguma nüxü̃ inayangaugü yerü Tupana 
nayaga. Rü Tupanaarü ore i ümatüxü̃wa nüxü̃ nixu rü naxü̃pa nax Tupana 
yagaxü̃, rü Enóx nanaxü ga yema Tupana namaxã taãẽxü̃. 
6Natürü taxuacüma Tupana tamaxã nataãxẽ ega tama nüxü̃̃́ yaxõgügu. Rü 
yíxema Tupanamaxã ãmücüchaü̃xe, rü tanaxwax̱e nax tayaxõxü̃ nax Tupana 
rü aixcüma nangẽxmaxü̃ rü aixcüma tüxü̃ nangü̃xẽẽxü̃ ya yíxema naxcax̱ 
daugüxe. 
7Rü yexguma Noémaxã yadexaxgu ga Tupana, rü nüma ga Noé rü nayaxõ 
rü naga naxĩnü. Rü Tupana rü namaxã nüxü̃ nixu rü tá ínanguxü̃ ga mucü 
ga taxüchicü ga taguma duü̃xü̃gü nüxü̃ daucü rü tá guxü̃wama 
inanguanexẽẽcü. Rü Tupana namaxã nüxü̃ nixu nax naxüaxü̃cax̱ ga wüxi ga 
wapuru ga taxü̃ne nax tama nayuexü̃cax̱ ga nüma rü naxmax̱ rü nanegü rü 
naneãx̱gü. Rü Tupanaga naxĩnü ga Noé, rü nanaxü ga gumá wapuru, rü 
yemaacü tama nayue ga nüma rü napatacüãx̱ yerü Tupanaaxü̃̃́ nayaxõ. 

Natürü yema togü ga duü̃xü̃gü rü tama Noérüxü̃ nayaxõgü, rü yemacax̱ 
Tupana nanapoxcue. Rü nüma ga Tupana rü Noéxü̃ nixu nax napex̱ewa 
namexü̃, yerü nüxü̃̃́ nayaxõ. 
8Rü gumá tórü o̱xi ga Abraáü̃, rü Tupanaaxü̃̃́ nayaxõ. Rü yexguma Tupana 
naxcax̱ caxgux rü naga naxĩnü rü ínaxũxü̃ nawa ga yema naane ga nawa 
nayexmaxü̃ nax nawa naxũxü̃cax̱ ga yema naane ga Tupana nüxna ãxü̃ nax 
noxrü yixĩxü̃cax̱. Rü yemaacü ga Abraáü̃ rü ínaxũxü̃ ga yema naane ga nawa 
nayexmaxü̃ woo tama nüxü̃ nax nacuáxü̃ ga ngextá tá nax naxũxü̃. 
9Rü yexguma nawa nanguxgu ga yema naane ga Tupana namaxã ixunetaxü̃, 
rü wüxi ga to ga nachixü̃anecüãx̱rüxü̃ ĩpata ga naxchirunaxcax̱maxãmare 
naxãpata. Rü yexgumarüü̃tama ga nane ga Ichaá rü nataxa ga Acóbu rü 
yema naanewa ĩpata ga naxchirunaxcax̱maxãmare naxãpatagü, rü naxcax̱gü 
rü ta nixĩ ga yema uneta ga Tupana Abráü̃maxã nüxü̃ ixuxü̃. 
10Rü nüma ga Abráü̃, rü woo ĩpata ga naxchirunaxcax̱maxãmare yema 
naanegu naxãpata, natürü ínanangu̱xẽxẽ nax nawa tá nanguxü̃ ya yima ĩane 
ya taguma iyarüxoxü̃ne ya nüma ya Tupana norü ĩnümaxã daxũguxü̃ i 
naanewa naxüxü̃ne. 
11Rü nüma ga Abráü̃ rü woo marü nax nayaxü̃ rü naxmax̱ ga Chára rü ta nax 
nayaxü̃ rü taguma naxãxacüxü̃, natürü ngĩxü̃̃́ nayexma ga wüxi ga nane, 
yerü nüma ga Abráü̃ rü nayaxõ nax Tupana tá aixcüma yanguxẽẽxü̃ ga yema 
norü uneta. 
12Rü yemaacü ga Abráü̃ rü woo marü yaxguãx̱ü̃chi nax yixĩxü̃, natürü nüxü̃̃́ 
nayexma ga wüxi ga nane, rü gumáwa ne naxĩ ga muxü̃ma ga nataagü ga 
ñoma ẽxtagürüxü̃ muxũchixü̃, rü ñoma márpechinüwa ngẽxmacü ya 
naxnücü ya taxuacüma yaxugücürüxü̃ nixĩgü. 
13Natürü nümagü ga Abráü̃ rü Ichaá rü Acóbu rü nayue, rü tama nüxü̃ 
nadaugü ga guxü̃ma ga yema Tupana namaxã ixunetaxü̃. Natürü Tupanaaxü̃̃́ 
nayaxõgü, rü yemacax̱ yáxü̃wama nüxü̃ nadau nax Tupana yanguxẽẽxü̃ ga 

yema norü uneta. Rü yemacax̱ nataãẽgü woo nüxü̃ nacuax̱gü nax ñoma to i 
nachixü̃anecüãx̱rüxü̃ paxaãchimare ñoma ga naanewa nayexmagüxü̃. 
14Rü nümagü nax ngẽma ñagüxü̃ rü ngẽmawa meama tüxü̃ nüxü̃ nacuax̱ẽxẽ 
nax ñu̱xma rü ta naxcax̱ nadaugüxü̃ i wüxi i to i nachixü̃ane nax noxrü 
yixĩxü̃cax̱. 
15Rü yexguma chi nagu naxĩnüegu nax naxcax̱ nawoeguxü̃ ga yema naane 
ga noxri nawa ne naxĩxü̃, rü chi nüxü̃̃́ nataucha nax marü naxcax̱ 
nawoeguxü̃. 
16Natürü nümagü rü nüxü̃̃́ nangúchaü̃ i ngẽma naane i yexera rümemaexü̃ i 
daxũwa ngẽxmaxü̃ i Tupanaxü̃tawa. Rü yemacax̱ nixĩ ga Tupana ga tama 
naxãnexü̃ nax nügü yaxuxü̃ nax norü Tupana yixĩxü̃ rü marü naxcax̱ 
nanamexẽxẽ ga wüxi ga ĩane ya daxũguxü̃ i naanewa ngẽxmane. 
17-18Rü Tupana ga noxri rü Abraáü̃maxã nüxü̃ nixu rü ñanagürü: “Cune ya 
Ichaáwa tá cuxü̃̃́ nangẽxma i muxũchixü̃ i cutaagü”, ñanagürü. Rü Abráü̃ rü 
nayaxõ nax Tupana tá yanguxẽẽxü̃ ga yema namaxã inaxunetaxü̃ nax nane 
ga Ichaáwa tá nüxü̃̃́ nangẽxmaxü̃ i muxũchixü̃ i nataagü. Natürü yexguma 
Tupana nüxü̃ ixuxgu rü Ichaácax̱ nüxna nacaxgu nax naxcax̱ yamáaxü̃cax̱, 
rü nüma ga Abráü̃ rü Tupanaxü̃̃́ nayaxõ rü tama nüxna nanachu̱xu. Rü 
ínamemare nax Tupanacax̱ yamáaxü̃ ga gumá nane ga nügümaxã wüxicacü. 
19Yerü nüma ga Abráü̃ rü nayaxõ nax Tupanaaxü̃̃́ natauxchaxü̃ nax wena 
namaxẽxẽẽãxü̃ i yuexü̃. Rü yemacax̱ ga Tupana rü maxü̃cü nüxna nanamu 
ga nane ga Ichaá. Rü yema rü wüxi ga tórü cuax̱ruxü̃ nixĩ nax ñuxãcü 
aixcüma yaxõõxü̃ ga Abráü̃. 
20Rü gumá Ichaá rü ta Tupanaaxü̃̃́ nayaxõ. Rü yemacax̱ ga yexguma marü 
nayax̱gu, rü nanegü ga Acóbumaxã rü Echaúmaxã mexü̃ naxuegu nax 
Tupana tá nüxü̃ rüngü̃xẽẽxü̃cax̱. 
21Rü gumá Acóbu rü ta Tupanaaxü̃̃́ nayaxõ. Rü yemacax̱ ga yexguma marü 
nayuxchaü̃gu, rü norü caxü̃xü̃maxã nügü inachixẽxẽ rü Tupanaxü̃ nicuax̱ü̃. 

Rü Yúche nanegümaxã mexü̃ naxuegu rü Tupanana naca nax wüxichigüxü̃ 
nangü̃xẽẽxü̃cax̱. 
22Rü gumá Yúche rü ta Tupanaaxü̃̃́ nayaxõ. Rü yemacax̱ ga yexguma 
nayuxchaü̃gu, rü nanegümaxã nüxü̃ nixu rü ñanagürü: “Tatanüxü̃ i 
Iraétanüxü̃ rü yixcüra tá ínachoxü̃ i nua Equítuanewa nax nawa naxĩxü̃cax̱ 
i ngẽma naane ga Tupana tórü o̱xi ga Abraáü̃maxã nüxü̃ ixuxü̃. Rü 
ngẽxguma ngéma naxĩxgu, rü chanaxwax̱e ya chauxchinax̱ãgü rü ta ngéma 
nanana nax ngẽxma yatax̱güãxü̃cax̱”, ñanagürü. 
23Rü yexguma noxri naxíragu ga Moiché rü nanatü rü naé rü tümaarü õgagu 
tomaepü̱x ga tauemacü itayacu̱xgü, yerü nüxü̃ tadaugü nax namexẽchixü̃ rü 
tama naxcax̱ tamuü̃e ga yema Equítuanearü ãẽx̱gacüarü mugü nax buxe 
tüxü̃ nadai̱x̱ü̃. 
24-25Rü Moiché rü ta Tupanaaxü̃̃́ nayaxõ. Rü yemacax̱ ga yexguma marü 
nayax̱gu rü tama nanaxwax̱e nax nügü yaxuxü̃ nax Equítuanearü 
ãẽx̱gacüxacü ngĩne nax yixĩxü̃, yerü naxcax̱ rü narümemae nax natanüxü̃ ga 
Yudíugümaxã wüxigu ngúxü̃ yangexü̃. Rü tama nanaxwax̱e nax nagu 
namaxü̃xü̃ ga ñoma ga naanearü pecaduarü ngúchaü̃gü ga paxaãchiruü̃mare 
ixĩgüxü̃. 
26Rü yexgumarüxü̃ nax daxũguxü̃ ga naanena nax yaxũxü̃ ga Cristu nax 
ngúxü̃ yangexü̃cax̱, rü yexgumarüxü̃ ta nixĩ ga Moiché ga ãẽx̱gacüpatana 
nax yaxũxü̃, yerü naxcax̱ rü narümemae nax Iraétanüxü̃maxã wüxigu ngúxü̃ 
yangexü̃. Rü taxucax̱ma yema ngúxü̃gu narüxĩnü ga Moiché, yerü norü 
ngúchaü̃ nixĩ nax nayau̱̱xãxü̃ i ngẽma natanü ya Tupana tá nüxna ãxü̃. 
27-28Rü yema nax Tupanaaxü̃̃́ yaxõõxü̃cax̱ ínaxũxũ ga Equítuarü naanewa, rü 
tama naxcax̱ namuü̃ nax gumá Equítuanearü ãẽx̱gacü tá namaxã nanuxü̃. 
Rü taguma nüxü̃ narüxo ga Tupanawe nax naxũxü̃, yerü Tupana ya 
ẽxü̃gucüarü ngúchaü̃ naxü. Rü yexguma Tupana namaxã nüxü̃ ixuxgu nax 
naxüaxü̃ ga Üpetüchiga, rü nayanguxẽxẽ ga yema Tupana nüxü̃ ixuxü̃. Rü 
nüma ga Moiché rü natanüxü̃ ga Iraétanügüxü̃ namu nax wüxichigü ga 
ĩpatawa yamáaxü̃cax̱ ga wüxi ga carnéruxacü nax nagümaxã 

namaxcuãxü̃cax̱ ga napatagüarü ĩãx̱gü nax Tupanaarü orearü ngeruxü̃ i 
daxũcüãx̱ tama nadaiaxü̃cax̱ ga gumá nüxíra bucü ga nane ga wüxichigü ga 
ĩpatawa. 
29Rü yema duü̃xü̃gü ga Moichéwe rüxĩxü̃ rü ta nayaxõgü. Rü yemacax̱ ga 
yexguma yema Már ga Dauchíüxü̃wa nangugügu, rü yema dexá rü nügüna 
nixĩgachi, rü nipaaneãchi, rü yéma nichoü̃. Natürü yexguma yema 
Equítuanecüãx̱ ga churaragü ga nawe ngẽgüxü̃ nawe ichoü̃gu, rü yexma 
nayi, yerü wenaxarü nügüna naxĩ ga yema dexá. 
30Rü yema Iraétanüxü̃ rü Tupanaaxü̃̃́ nayaxõgü rü yemacax̱ 7 ga ngunexü̃ 
nüxü̃ ínichoeguãchitanücüü ga guma ĩane ga Yericú. Rü yexguma norü 7 ga 
ngunexü̃wa nanguxgu rü gumá ĩanetapü̱xgü rü nüechama niwax̱gü. 
31Rü yema nge ga Yericúcüãx̱ ga Raá rü woo noxri wüxi i ngexü̃ i 
naxü̃nemaxã taxexü̃ nax iyixĩxü̃, natürü Tupanaaxü̃̃́ iyaxõ. Rü yexguma 
yéma nangugügu ga yema taxre ga Iraétanüxü̃ ga bexma ngugütaewa yéma 
ĩxü̃, rü ngĩma iyixĩ ga nüxü̃ nangü̃xẽẽxü̃. Rü yemacax̱ tama iyu naxrüxü̃ ga 
yema togü ga Yericúcüãx̱ ga tama Tupanaga ĩnüexü̃. 
32¿Rü ñu̱xma rü tax̱acü i togü i duü̃xü̃güchigaxü̃ tá pemaxã chixuxü̃? Rü 
changechica nax pemaxã nüxü̃ chixuxü̃cax̱ i nachiga ga yema 
nũxcümaü̃güxü̃ ga ãẽx̱gacügü ga Yedeóü̃ rü Baráx rü Chanchóü̃ rü Yeté rü 
Dabí rü Chamué, rü guxü̃ma ga yema nũxcümaü̃güxü̃ ga Tupanaarü orearü 
uruü̃gü. 
33Rü yema nax yaxõgüãxü̃cax̱ nixĩ ga Tupana nüxü̃ rüngü̃xẽẽxü̃. Rü yemaacü 
to ga nachixü̃anegüarü ãẽx̱gacügüxü̃ naporamaegüxü̃, rü meama norü 
duü̃xü̃gümaxã inacuax̱gü, rü nanayauxgü ga yema Tupana namaxã 
ixunetaxü̃. Rü yexguma leóü̃tanügu yatax̱cuchigüãgu, rü taxuxü̃ma namaxã 
naxü ga leóü̃gü yerü Tupana nayachotaax̱gü ga yema leóü̃gü. 
34Rü yexguma norü uanügü üxüxétüwa yawocuxgu, rü tama nixae, yerü 
Tupanaaxü̃̃́ nayaxõgü. Rü yexguma norü uanügü taramaxã nadaixchaü̃gu, 
rü Tupana nüxü̃ narüngü̃xẽxẽ nax taxuxü̃ma nüxü̃ üpetüxü̃cax̱. Rü yexguma 
naturaegu rü Tupana nanaporaexẽxẽ. Rü yexguma to ga nachixü̃anearü 

churaragümaxã nügü nadaixgu rü naporaeama, rü yema churaragüxü̃ 
narüyexeragü. 
35Rü nayexma ga ngexü̃gü ga yuexacüxü̃, natürü yema naxacügü rü 
wenaxarü namaxẽ yerü Tupanaaxü̃̃́ nayaxõgü. Rü nayexma ga togü ga 
poraãcü ngúxü̃ ingegüxü̃ yerü norü uanügü ngúxü̃ nüxü̃ ningegüxẽxẽ nax 
Tupanaxü̃ ínatax̱güxü̃cax̱. Natürü nümagü rü tama Tupanaxü̃ ínatax̱gü rü 
nayue, yerü naxcax̱ rü narümemae nixĩ nax wena namaxẽxü̃ rü 
nayauxgüãxü̃cax̱ i maxü̃ i taguma gúxü̃. 
36Rü nayexma ta ga ñuxre ga togü ga yaxõgüxü̃ ga norü uanügü nüxü̃ 
cugüexü̃, rü yacuai̱x̱güxü̃, rü cadénamaxã yanai̱x̱güxü̃, rü poxcupataü̃gu 
nawocuxü̃. 
37Rü ñuxre ga nümagü rü nutamaxã ínanamuxũchigü rü yemaacü nayue. Rü 
togü rü nayawãĩxyegü. Rü togü rü ngúxü̃ nüxü̃ ningexẽẽgü nax Tupanaxü̃ 
ínatax̱güxü̃cax̱. Rü togü rü taramaxã nanadai. Rü togü rü 
carnéruchax̱müü̃maxã rü chíbuchax̱müü̃maxã nixãxchiru, rü yemaacü nu ne 
nanaxĩ. Rü ningearü diẽruãx̱gü rü nanaxĩx̱ãchiãẽgü yerü norü uanügü rü 
chixri namaxã nachopetü. 
38Rü yema yaxõgüxü̃ rü woo ñoma ga naanearü duü̃xü̃güarü yexera nime, 
natürü nu ne nanaxĩ ga chianexü̃wa rü max̱pǘnegüwa. Rü max̱pǘnegüarü 
ãxmaxü̃gügu rü waixü̃müarü ãxmaxü̃gügu nipexü̃tanü. 
39Rü guxü̃ma ga yema nũxcümaü̃güxü̃ ga duü̃xü̃gü woo norü õgagu Tupana 
namaxã nax taãẽxü̃, natürü taxuxü̃ma ga yema duü̃xü̃gü rü nüxü̃ nadau ga 
yema mexü̃gü ga Tupana namaxã ixunetaxü̃. 
40Rü yemaacü namaxã nangupetü ga yema duü̃xü̃gü, yerü ga Tupana rü tagu 
narüxĩnü rü tama nanaxwax̱e nax yema nũxcümaü̃güxü̃ ga duü̃xü̃güxíra 
nüxica yamexẽẽgüãxü̃, natürü nanaxwax̱e nax tamaxã wüxigu 
yamexẽẽgüãxü̃. Rü yemaacü ga Tupana rü taxcax̱ nanamexẽxẽ ga wüxi ga 
ngü̃xẽxẽ ga yexera rümemaexü̃. 

Yudíugü 12 

Name nixĩ i Ngechuchuxü̃ tarüdaunü 

1Rü yema muxü̃ma ga duü̃xü̃gü ga Tupanaaxü̃̃́ yaxõgüxü̃ ga yuexü̃, rü ñu̱xma 
torü ngaicamana nangẽxmagü nax tórü cuax̱ruü̃gü yixĩgüxü̃cax̱. Rü 
ngẽmacax̱ i ñu̱xmax, ¡rü ngĩxã nüxü̃ tarüxoe i guxü̃ma i ngẽma guxchaxü̃gü 
rü pecadugü i tüxü̃̃́ naguxchaxẽẽxü̃ nax mea yaxõgüxü̃! ¡Rü ngĩxã pora taxüe 
nax nawa ingugüxü̃cax̱ i ngẽma maxü̃ i tapex̱ewaama ngẽxmaxü̃! 
2¡Rü ngĩxã Ngechuchuxü̃ tarüdaunü rü nagu taxĩ i nacüma! Yerü nüma nixĩ 
ga tüxü̃̃́ natauxchaxẽẽãxü̃ nax yaxõgüxü̃cax̱. Rü nüma rü tama nügü 
nachu̱xu nax curuchawa ngúxü̃ yangexü̃, rü tama nagu narüxĩnü ga yema 
ãne nax yangexü̃, yerü nüxü̃ nacuax̱ nax yemawena rü tá nataãẽxü̃. Rü 
ñu̱xma rü Tupanaarü tochicaxü̃arü tügünecüwawa narüto. 
3Rü name nixĩ i nagu perüxĩnüe ga yema Ngechuchuxü̃ ngupetüxü̃ rü ñuxãcü 
yáxna namaxã nax naxĩnüxü̃ ga yema naxchi aiexü̃ ga pecaduãx̱güxü̃ ga 
ngúxü̃ nüxü̃ ingexẽẽgüxü̃. Rü ngẽmacax̱ i pema i ñu̱xma rü tama name nax 
nüxü̃ perüchauexü̃ rü nüxü̃ perüxoexü̃ nax nüxü̃̃́ peyaxõgüxü̃. 
4Rü ñu̱xma i pema nax peyaxõgüxü̃, rü ngúxü̃ pingegü erü pecaduxü̃ 
perüxoe. Natürü taxúema i petanüwa rü ngẽmacax̱ yuwa tangu. 
5Rü ñu̱xma nax Tupanaxacügü pixĩgüxü̃ rü tama name i nüxü̃ iperüngümae 
i norü ore i ümatüxü̃ i namaxã pexü̃ yaxucu̱xẽgüxü̃ i ñaxü̃: “Pa Chaunex, 
¡taxṹ i nüxü̃ cuxoxü̃ i ngẽxguma cuxü̃ icharüwex̱ãchixẽẽgu! ¡Rü taxṹ i 
cuyarümaxãchixü̃ i ngẽxguma cuxü̃ chaxucu̱xẽgu! 
6Erü nüma ya Cori ya Tupana rü tüxü̃ inayarüwex̱ãchixẽxẽ ya yíxema tüxü̃ 
nangechaü̃xẽ. Rü tüxna nanacuai̱x̱ca ya yíxema naxacüxü̃ tüxü̃ nayaxúxe”, 
ñanagürü. 
7Rü ngẽmacax̱ i pemax, rü name nixĩ nax yáxna namaxã pexĩnüexü̃ i 
ngẽxguma Tupana pexü̃ iyarüwex̱ãchixẽẽgu. Erü ngẽmaãcü pexü̃ nüxü̃ 
nacuax̱ẽxẽ nax aixcüma naxacügü pixĩgüxü̃. Erü guxü̃ma i papa rü 
inanawex̱ãchixẽxẽ i ngẽma naxacü ixĩxü̃. 

8Natürü ngẽxguma chi Tupana tama pexü̃ iyarüwex̱ãchixẽẽgu, naxacügüxü̃ 
iyanawex̱ãchixẽẽxü̃rüxü̃, rü tama aixcüma naxacügü pixĩgüxü̃, rü ngenatüxü̃ 
pixĩgüxü̃. 
9Rü yexguma ibuegu, rü tanatügü tüxü̃ taxucu̱xẽgü, rü yixema rü tümaga 
taxĩnüe rü tüxü̃ tangechaü̃gü. Rü ñu̱xma rü yexeraãcü tanaxwax̱e nax naga 
ixĩnüexü̃ ya Tanatü ya daxũgucü nax ngẽmaãcü nayaxuxü̃cax̱ i maxü̃ i 
taguma gúxü̃. 
10Rü tanatügü rü ñaa tórü maxü̃ i nuxuxü̃wa tüxü̃ taxucu̱xẽgü nax tüma 
tanaxwax̱egüxü̃ãcüma imaxẽxü̃cax̱. Natürü ya Tupana rü tórü mexü̃cax̱ nixĩ 
i tüxü̃ iyanawex̱ãchixẽẽxü̃ nax naxrüxü̃ ixüünegüxü̃cax̱. 
11Rü taxúema tataãẽgü namaxã i wüxi i ucu̱xẽ, erü tüxü̃̃́ nangu̱x. Natürü 
ngẽxguma mea naga ixĩnüegu rü wüxi i ngü̃xẽxẽ nixĩ nax mea imaxẽxü̃cax̱ 
rü mexü̃ ixügüxü̃cax̱. 

Yíxema Tupanaarü ngechaü̃xü̃ oexechiga 

12Rü ngẽmacax̱ i pema nax pexmex̱wa rü peãpü̱xüwa pipaexü̃, rü name nixĩ 
i pegü peporaexẽẽãma. 
13Rü name nixĩ i naxcax̱ pedaugü i ngẽma maxü̃ i meama iwéxü̃ nax pema i 
ñu̱xma tama mea yaxõgüxe tama nüxna ípechocuxü̃cax̱ i ngẽma nama i 
mexü̃wa pexü̃ gagüxü̃. 
14¡Rü naxcax̱ pedau̱̱xgü nax guxü̃ i duü̃xü̃gümaxã pemecümaxü̃! Rü 
ngẽxgumarüxü̃ ta name nixĩ i naxcax̱ pedaugü nax Tupanapex̱ewa 
pexüünegüxü̃cax̱. Erü yíxema tama Tupanapex̱ewa üünexe rü taxũtáma tórü 
Corixü̃ tadau. 
15¡Rü pegüna pedaugü nax taxúema nüxü̃ oxü̃cax̱ i ngẽma ngü̃xẽxẽ ya 
Tupana norü ngechaü̃maxã pexna ãxü̃! Erü tama tanaxwax̱e nax texé 
petanüwa guxchaxü̃ íngu̱xẽẽxü̃ nax ngẽmaãcü ñoma wüxi i nanetü i 
chixexü̃rüxü̃ toguxexü̃ tachixexẽẽxü̃ nax Cristuna tixũgachixü̃cax̱. 
16Rü tama name i texé petanüwa nai i ngexü̃maxã maxü̃xü̃. Rü tama name 
nax texé nüxü̃ oxü̃ i ngẽma Tupana tüxna ãxü̃, naxrüxü̃ ga Echaú. Rü nüma 

nax nanatü nane ga nüxíraü̃cü yixĩxü̃ rü wüxi ga õnacax̱ nüxü̃ naxo ga yema 
nanatüarü ngü̃xẽxẽ ga nüxna üxü̃. 
17Rü pema nüxü̃ pecuax̱ rü yemawena ga yexguma nayau̱̱xchaü̃ãgu ga yema 
nanatüarü ngü̃xẽxẽ ga nüxna üxü̃, rü marü taxucürüwama nanayaxu. Rü 
nüma ga Echaú rü woo poraãcü naxaxu, natürü marü taxucürüwama ñuxãcü 
nanayaxu. 
18-21Natürü i pemax, Pa Chauenexẽgüx, rü tama pexü̃ naxüpetü ga yema 
nüxü̃ üpetüxü̃ ga yema nũxcüma ga tórü o̱xigü ga Moichéwe rüxĩxü̃. Rü 
yema Iraétanüxü̃, rü nüxü̃ naxĩnüe ga Tupanaga ga yexguma nüxü̃ 
yangaicagügu ga guma max̱pǘne ga Chinaí. Rü nüxü̃ nadaugü ga nax 
yayauraxü̃ ga guma max̱pǘne rü poraãcü naxẽanexü̃ rü poraãcü buanecü 
ixüxü̃ rü naxãẽmacüanexü̃ rü yaduruanexü̃. Rü poraãcü namuü̃e ga yema 
duü̃xü̃gü, yerü nüxü̃ naxĩnüe ga guma cornéta ga tagane rü Tupana ga 
tagaãcü yéma ñacü: “Ngẽxguma chi wüxíe i petanüwa daa max̱pǘnewa ũxgu 
¡rü noxtacüma nutamaxã tüxü̃ ípemuxũchiãcüma tüxü̃ pimá! Rü woo wüxi 
i pexü̃na yixĩxgu ¡rü ngẽxgumarüxü̃ ta ípenamuxũchiãcüma peyamá!” 
ñanagürü. Rü yexguma yadexaxgu ga Tupana, rü poraãcü namuü̃e ga yema 
duü̃xü̃gü. Rü norü muü̃maxã Tupanaxü̃ nacaa̱x̱ü̃gü nax íyachaxãchixü̃cax̱ ga 
namaxã nax yadexaxü̃. Rü yema nax poraãcü naxãũcümaxü̃chixü̃ ga yema 
nüxü̃ nadaugüxü̃, rü yemacax̱ nixĩ ga nümatama ga Moiché ga ñaxü̃: “Chorü 
muü̃maxã chidu̱xrux i ñu̱xmax”, ñaxü̃. Rü yemaacü nixĩ ga namaxã 
nangupetüxü̃ ga yema duü̃xü̃gü, natürü i pemax, Pa Chauenexẽgüx, rü tama 
yemaacü pexü̃ naxüpetü. 
22Erü ñu̱xma i pema rü marü nüxna pengaicamagü ya yima max̱pǘne ya 
Chióü̃ ya yimá Tupana ya Maxü̃cüarü ĩane ya daxũgune ya Yerucharéü̃. Rü 
marü nüxna pengaicamagü i ngẽma muxũchixü̃ma i norü orearü ngeruü̃gü 
i daxũcüãx̱ i Tupanaxü̃ icuax̱üü̃güxü̃. 
23Rü ñu̱xma i pemax, rü marü natanüxü̃ pixĩgü i guxü̃ma i ngẽma duü̃xü̃gü 
i noxri Tupanaarü poperawa ngo̱xégagüxü̃. Rü marü nüxna pengaicamagü 
ya Tupana ya Ãẽx̱gacü ya Guxãnatáma cax̱acü. Rü marü nüxna 

pengaicamagü i naãxẽgü ga yema duü̃xü̃gü ga mecümagüxü̃ ga yuexü̃ ga 
Tupana imexẽẽgüxü̃. 
24Rü marü naxcax̱ pexĩ ya Ngechuchu ga taxcax̱ yucü nax tüxü̃ 
namaxẽxẽẽxü̃cax̱, ngẽma Tupanaarü uneta i ngexwacax̱ü̃xü̃ tamaxã nüxü̃ 
ixuxü̃rüxü̃. Rü nüma rü nagümaxã pexü̃̃́ iyanaxoxẽxẽ ga perü chixexü̃gü nax 
aixcüma Tupanapex̱ewa pimexü̃cax̱. Rü gumá nagü ga nũxcümaü̃cü ga Abé 
rü naxcax̱ ínaca nax nayuxü̃ ga yema yamáxü̃, natürü yimá nagü ya Cristu 
rü tüxna nanaxã i maxü̃ i taguma gúxü̃. 
25Rü ngẽmacax̱ name nixĩ i pexuãẽgü nax tama nüxü̃ pexoexü̃cax̱ ya yimá 
Tupana ya ñu̱xma tamaxã idexacü. Rü yema nũxcümaü̃güxü̃ ga duü̃xü̃gü ga 
Moichéwe rüxĩxü̃ rü taxucürüwa Tupanachax̱wa nibuxmü nax tama 
napoxcueãxü̃cax̱ ga yexguma Tupanaxü̃ naxoegu. Rü ñu̱xma ega nüxü̃ 
ixoegu ya Cristu i daxũguxü̃ i naanewa tüxü̃ ucu̱xẽcü, rü yexeraãcü tüxü̃̃́ 
naguxcha nax Tupanaarü poxcuchax̱wa ibuxmüxü̃ nax tama tüxü̃ 
napoxcuexü̃cax̱. 
26Rü yexguma Moichéwe naxĩxgu ga tórü o̱xigü, rü Tupana rü nagamaxã 
nayadu̱xruxẽxẽ ga ñoma ga naane. Natürü i ñu̱xma rü ñanagürü: “Wena 
táxarü chayadu̱xruxẽxẽ i ñoma i naane. Natürü tama ñoma i naanexica tá 
chidu̱xruxẽxẽ, natürü ngẽma daxũwa ngẽxmaxü̃ rü tá ta chayadu̱xruxẽxẽ”, 
ñanagürü. 
27Rü yema nax: “Wena táxarü chayadu̱xruxẽxẽ i ñoma i naane”, ñaxü̃, rü 
ngẽmawa nüxü̃ tacuax̱ rü guxü̃ma ga yema Tupana üxü̃ i tama guxü̃gucax̱ 
ixĩxü̃, rü tá inayanaxoxẽxẽ nax ngẽma guxü̃gucax̱ ixĩxü̃xicatama 
íyaxügüxü̃cax̱. 
28Rü ñu̱xma nax guxü̃gucax̱ tórü ãẽx̱gacü yixĩxü̃ ya Tupana, rü name nax 
nüxna moxẽ ixãgüxü̃, rü nüxü̃ ingechaü̃güãcüma rü nüxü̃ imuü̃eãcüma nüxü̃ 
icuax̱üü̃güxü̃, ngẽma nüma nanaxwax̱exü̃rüxü̃. 
29Erü tórü Tupana, rü wüxi ya üxü ya guxü̃ma ixaxẽẽcü nixĩ. 

Yudíugü 13 

Ñuxãcü Tupanaxü̃ tataãẽxẽxẽ 

1Rü ñu̱xma rü name nax guxü̃guma pegü pengechaü̃güxü̃ ñoma peenexẽxü̃ 
pengechaü̃xü̃rüxü̃. 
2Tama name nax nüxü̃ ipeyarüngümaexü̃ nax meama penayaxuxü̃ i ngẽma 
duü̃xü̃gü i pepatawa ngugüxü̃. Erü nüxü̃ tacuax̱ rü nümaxü̃ ga yemaacü 
naxügüxü̃ rü ñuxguacü tama nüxü̃ nacuáãcüma bexma Tupanaarü orearü 
ngeruü̃gü i daxũcüãx̱ü̃ mea nayauxgü. 
3Rü name i nüxna pecuax̱ãchie i ngẽma duü̃xü̃gü i poxcuexü̃, ñoma pema rü 
ta wüxigu namaxã pepoxcuexü̃rüxü̃. Rü ngẽxgumarüxü̃ ta name i nüxna 
pecuax̱ãchie i ngẽma duü̃xü̃gü i togü ngúxü̃ nüxü̃ ingexẽẽgüxü̃, erü 
ngürüãchi tá ta ngẽmaãcü pexü̃ nangupetü. 
4Rü ngẽma yatügü i ãmaxü̃ rü name i aixcüma naxmax̱ü̃ nangechaü̃gü. Rü 
ngẽxgumarüxü̃ ta i ngexü̃gü, rü name i aixcüma mea natexü̃ nangechaxü̃gü. 
Rü name i naxmax̱maxãxicatama rü natemaxãxicatama nanaxü i norü 
ngúchaü̃. Erü Tupana rü tá nüxna naca rü tá nanapoxcue i ngẽma duü̃xü̃gü 
i nai i ngexü̃maxã rü ẽx̱na nai ya yatümaxã maxẽxü̃. Rü aixcüma tá tüxü̃ 
napoxcue ya guxãma ya yíxema naxmax̱na to i ngexü̃maxã maxü̃̃́xẽ rü 
ngẽma natena to i yatümaxã maxü̃̃́xẽ. 
5Rü tama name nax diẽruguama perüxĩnüexü̃. Rü name nixĩ i namaxã 
petaãẽgü i ngẽma marü pexü̃̃́ ngẽxmaxü̃. Yerü Tupana rü ñanagürü: 
“Tagutáma cuxna chixũ, rü tagutáma cuxü̃ íchatax̱”, ñanagürü. 
6Rü ngẽmacax̱ tama taxãnee nax ñagüxü̃: “Nüma ya Cori nixĩ ya choxü̃ 
rüngü̃xẽẽcü. Rü ngẽmacax̱ taxucax̱ma chamuü̃. ¿Rü texé tá tax̱acürü chixexü̃ 
chau̱̱xcax̱ ítanguxẽxẽ?” ñagüxü̃. 
7Rü name nixĩ i nüxna pecuax̱ãchie ga gumá perü Tupanaarü orearü uruü̃gü 
ga noxri pemaxã icuax̱gücü rü pemaxã nüxü̃ ixugücü ga Tupanaarü ore. Rü 
name nixĩ i nagu perüxĩnüe nax ñuxãcü mea pepex̱ewa namaxẽxü̃ rü ñuxãcü 
mea yaxõgüãcüma nayuexü̃. Rü name nax nüxü̃ peyadauxü̃güxü̃ nawa i norü 
õ rü mea naxrüxü̃ pemaxẽxü̃. 

8Rü nüma ya Ngechuchu ya Cristu rü ĩnex rü ñu̱xmax rü guxü̃guma 
nanaxaixrüguma rü taguma naxüchicüxü. 
9Rü tama name i peyaxõgü i ngẽma ngu̱xẽẽtaegü i tama toma pexü̃ namaxã 
tangúexẽẽxü̃ i tama Tupanaarü ixĩgüxü̃. Rü nũxcüma nagu taxĩ ga yema 
mugü ga Moiché ümatüxü̃ ga tüxna nachu̱xuxü̃ nax tax̱acü ixüxü̃ rü tax̱acü 
ingṍxü̃. Natürü narümemae nixĩ nax Tupanaarü ngechaü̃maxã napaxü̃ i tórü 
maxü̃ nax tórü õwa iporaexü̃cax̱ 
10Rü yixema nax yaxõgüxü̃ tüxü̃̃́ nangẽxma ya Cristu ga tórü pecaducax̱ 
yucü. Natürü yema chacherdótegü i Tupanapatawa puracüexü̃ rü tama 
nüxna naxǘ nax nanayauxgüãxü̃ i ngẽma ngü̃xẽxẽ i Cristu tüxna ãxü̃. 
11Rü nüma i chacherdótegüarü ãẽx̱gacü, rü Tupanapatawa nanange ya nagü 
i naxü̃nagü nax Tupanana naxããxü̃cax̱ nax iyanaxoxẽẽãxü̃cax̱ i duü̃xü̃güarü 
pecadugü. Natürü naxü̃negü i ngẽma naxü̃nagü, rü ĩanearü ĩxpemawa 
nayanagugü. 
12Rü yexgumarüxü̃ ta ga Ngechuchu rü ĩanearü ĩxpemawa ngúxü̃ ninge rü 
nayu nax nagümaxãtama Tupanacax̱ yamexẽẽgüãxü̃cax̱ i duü̃xü̃gü nax 
napex̱ewa yaxüünexü̃cax̱. 
13Rü ngẽmacax̱ name nax nüxna ixĩgachixü̃ ga yema mugü ga nũxcüma nagu 
ixĩxü̃ rü ngĩxã Ngechuchuwe tarüxĩ rü naxrüxü̃ ãne tingegü. 
14Erü ñoma i naanewa tüxü̃̃́ nataxu ya wüxi ya ĩane ya taguma yarüxoxü̃ne, 
natürü naxcax̱ tadaugü ya yima ĩane ya daxũguxü̃ i naanewa tá tüxü̃̃́ 
ngẽxmane. 
15Rü ngẽmacax̱ tanaxwax̱e ya Ngechuchu ya Cristuégagu guxü̃guma 
Tupanaxü̃ ticuax̱üü̃gü. Rü ngẽma nax nüxü̃ icuax̱üü̃güxü̃, rü ngẽma nixĩ i 
ãmare i mexü̃ i nüxna ixãxü̃. ¡Rü ngĩxã taax̱maxã nüxü̃ ticuax̱üü̃gü! 
16¡Rü taxṹ i nüxü̃ ipeyarüngümaexü̃ nax togüxü̃ perüngü̃xẽẽxü̃ rü namaxã 
pengauxü̃ i ngẽma pexü̃̃́ ngẽxmaxü̃! Erü ngẽma nixĩ i ãmare i Tupanana 
pexãxü̃ i aixcüma namaxã nataãẽxü̃. 

17¡Rü naga pexĩnüe i ngẽma perü dauruü̃gü i pemaxã icuax̱güxü̃, rü penaxü̱x 
i ngẽma pemaxã nüxü̃ yaxuxü̃! Erü nümagü rü mea Tupanapex̱ewa pexna 
nadaugü, rü nüxü̃ nacuax̱gü nax Tupana tá nüxna cax̱axü̃ nachiga nax 
ñuxãcü pexna nadaugüxü̃. Rü name nixĩ i naga pexĩnüe i perü dauruü̃gü nax 
taãẽãcüma naxügüãx̱ü̃cax̱ i norü puracü rü tama wüxi i norü guxchaxü̃ nax 
yixĩxü̃cax̱. Erü ngẽxguma chi wüxi i norü guxchaxü̃ yixĩxgu i ngẽma norü 
puracü nax pexna nadauxü̃, rü pema rü chi taxuxü̃ma i mexü̃ nawa peyaxu 
i ngẽma norü puracü. 
18Rü tanaxwax̱e i toxcax̱ peyumüxẽgü. Erü toõxẽwa nüxü̃ tacuax̱ nax 
aixcüma mea tayanguxẽẽxü̃ i ngẽma puracü ya Tupana toxna ãxü̃ rü 
tanaxwax̱e nax guxü̃guma ngẽmaãcü mea tanaxüxü̃. 
19Rü ngẽma guxü̃arü yexera pexna naxcax̱ chacax̱axü̃ nixĩ nax chau̱̱xcax̱ 
peyumüxẽgüxü̃ nax Tupana choxü̃̃́ natauxchaxẽẽxü̃cax̱ nax paxa pexcax̱ 
chataeguxü̃cax̱. 

Duü̃xü̃güxü̃ narümoxẽ rü naxca̱x ínaca nax Tupana nüxü̃ rüngü̃xẽẽxü̃ 

20-21Rü ñu̱xma chanaxwax̱e i pexü̃ narüngü̃xẽxẽ ya Tupana ya tórü 
taãẽxẽẽruxü̃ rü tórü ngüxmüxẽẽruxü̃ ixĩcü. Rü nüma nixĩ ga yuwa 
ínadaxẽẽãxü̃ ga tórü Cori ya Ngechuchu ya Cristu ya yaxõgüxü̃arü dauruxü̃ 
ya guxãarü yexera ixĩcü. Rü yexguma curuchawa yapotagu rü nagü ibaxgu 
rü nayanguxẽxẽ ga norü uneta i taguma iyarüxoxü̃ i maxü̃ tüxna ãxü̃. Rü 
chanaxwax̱e nax nüma ya Tupana pexü̃ nangü̃xẽẽxü̃ nax guxü̃wama 
pemexü̃cax̱ rü mea naga pexĩnüexü̃cax̱. Rü ngẽxgumarüxü̃ ta tanaxwax̱e nax 
Ngechuchu ya Cristugagu Tupana toxü̃ rüngü̃xẽẽxü̃ nax nüma 
nanaxwax̱exü̃ãcüma tixĩgüxü̃cax̱. Rü tanaxwax̱e i guxü̃guma Cristuxü̃ 
ticuax̱üü̃gü. Rü ngẽmaãcü yixĩ. 
22Pa Chauenexẽgüx, pexü̃ chacax̱axü̃ nax yáxna namaxã pexĩnüexü̃ i ñaa 
noxretama i ore i pexcax̱ chaxümatüxü̃ i namaxã pexü̃ chaxucu̱xẽxü̃. 
23Rü chanaxwax̱e nax nüxü̃ pecuáxü̃ rü taenexẽ ya Timutéu rü marü 
ínanguxuchi ga nax napoxcuxü̃. Rü ngẽxguma tá paxa nua chauxü̃tawa 
nanguxgu, rü tá ngéma petanüwa chanaga i ngẽxguma pexü̃ íchayadau̱̱xgu. 

24¡Rü nüxü̃ perümoxẽgü i guxü̃ma i ngẽma perü dauruü̃gü i pemaxã icuáxü̃! 
¡Rü ngẽxgumarüxü̃ ta nüxü̃ perümoxẽgü i guxü̃ma i togü i taenexẽgü i 
yaxõgüxü̃! Rü ngẽma taenexẽgü i nua Itáriaanewa ngẽxmagüxü̃ rü ta pexü̃ 
narümoxẽgü. 
25¡Rü Tupana poraãcü pexü̃ rüngü̃xẽxẽ i guxãma i pemax! Rü ngẽmaãcü yixĩ. 

Chantiágu 

Chantiágu 1 

Chantiágu nüxü̃ narümoxẽ ga natanüxü̃ ga Yudíugü ga yaxõgüxü̃ 

1Pa Chautanüxü̃ i 12 i Iraétücumügü i Ngechuchuaxü̃̃́ Yaxõgüxü̃ i Guxü̃ i 
Naanewa Nawogüxü̃x, choma i Chantiágu pexü̃ charümoxẽ. Rü choma nixĩ 
i Tanatü ya Tupanaaxü̃̃́ rü tórü Cori ya Ngechuchu ya Cristuaxü̃̃́ 
chapuracüxü̃. 

Ngẽma cua̱x i Tupanawa ne ũxü̃chiga 

2Pa Chauenexẽgü i Yaxõgüxü̃x, name nixĩ nax petaãẽgüxü̃ i ngẽxguma 
naguxü̃raü̃xü̃ i guxchaxü̃gü pexcax̱ ínguxgu. 
3Erü pema nüxü̃ pecuax̱ rü ngẽxguma guxchaxü̃maxã perü õxü̃ naxü̱xgu, rü 
ngẽmawa pengúe nax yáxna namaxã pexĩnüexü̃cax̱ i ngẽma guxchaxü̃gü i 
pingegüxü̃. 
4Rü ngẽma nax yáxna namaxã pexĩnüexü̃ i guxchaxü̃gü rü wüxi i perü 
poraxẽẽruxü̃ nixĩ nax mea Tupanaga pexĩnüexü̃cax̱, rü norü orearü cuax̱wa 
pengugüxü̃cax̱, rü taxuwama nachixexü̃cax̱ i perü maxü̃. 
5Ngẽxguma chi petanüwa wüxíe tüxü̃̃́ nataxuxgu i tümaarü cuax̱, rü name 
nixĩ i Tupanana taca. Rü nüma rü norü ngúchaü̃maxã tá mea guxãna nanaxã 
rü taxũtáma tümamaxã naxaxü. 
6Natürü ngẽxguma naxcax̱ ítacaxgu rü tanaxwax̱e nax aixcüma 
tayaxõõcüma naxcax̱ ítacax̱axü̃. Rü tama name i nagu tarüxĩnüxü̃ nax 
taxũtáma tanayaxuxü̃. Erü yíxema tama mea yaxṍxe, rü ñoma már arü 
yuape i buanecü guxü̃wama cuexü̃rüxü̃ tixĩ. 
7-8Rü yíxema duü̃xẽ ya ñu̱xma mea yaxṍxe rü moxü̃ rü tama mea yaxṍxe, rü 
taxucürüwama nagu tarüxĩnü nax tax̱acü Cori ya Tupanaxü̃tawa tayaxuxü̃. 
9Rü yíxema yaxṍxe ya tama muarü diẽruã̃́xẽ, rü name nixĩ i tataãxẽ erü 
Tupana rü tümamaxã nataãxẽ. 



3584 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

10Rü yíxema yaxṍxe ya muarü diẽruã̃́xẽ rü name nixĩ i tataãẽãma ega woo 
wüxi i ngunexü̃ tüxü̃̃́ nataxu̱xgu i tümaarü diẽru. Erü ngẽma diẽruã̃́xü̃ i 
duü̃xü̃gü, rü ñoma putürachacurüxü̃ tama natai. 
11Rü ngẽxguma nangunagügu ya üax̱cü rü poraãcü nangu̱xetügu, rü 
narüñexẽ i ngẽma putüra rü narüngu i nachacu, rü ngẽxma nagu̱x nax 
namexü̃. Rü ngẽxgumarüxü̃ tá ta nayu i ngẽma diẽruãx̱ü̃chixü̃ rü ngẽxma tá 
guxü̃ma i norü ngẽmaxü̃gümaxã inayarüxo. 

Tupana tüxü̃ naxü natürü tama chixexü̃gu tüxü̃ nanguxẽxẽ 

12Rü tataãxẽ ya yíxema yáxna namaxã ĩnüxe i ngẽxguma tax̱acü tüxna ĩnügu. 
Erü ngẽxguma yáxna namaxã taxĩnügu, rü Tupana tá tümamaxã nataãxẽ rü 
tá tüxna nanaxã i norü ãmare i maxü̃ i taguma gúxü̃. Rü ngẽma nixĩ i ãmare 
ya Tupana tümamaxã ixunetaxü̃ ya yíxema nüxü̃ ngechaü̃güxe. 
13Natürü ngẽxguma texé ĩnü i chixexü̃ tümacax̱ ínguxgu nax chixexü̃ 
taxüxü̃cax̱ rü tama name i nagu narüxĩnü nax Tupana tümaãẽwa 
ínangu̱xẽẽxü̃ i ngẽma ĩnü i chixexü̃. Erü ya Tupana rü taguma naãxẽwa 
nangu nax chixexü̃ naxüxü̃, rü ngẽxgumarüxü̃ ta taguma chixexü̃ i ĩnü 
texéãẽwa nanguxẽxẽ nax chixexü̃ taxüxü̃cax̱. 
14Natürü ngẽma chixexü̃ i tümatama nagu tarüxĩnüxü̃ nixĩ i chixexü̃gu tüxü̃ 
nguxẽẽxü̃. 
15Rü ngẽma chixexü̃ i tümatama nagu tarüxĩnüxü̃ nixĩ i tüxü̃ pecaduãx̱ẽẽxü̃. 
Rü ngẽma pecadugagu nixĩ i düxwa itayarütaxuxü̃. 
16Pa Chauenexẽgü ya Pexü̃ Changechaü̃güxe, tama name i pegü ipexã nax 
texé pexü̃ womüxẽẽxü̃cax̱. 
17Erü guxü̃ma i ngẽma aixcüma mexü̃ i tüxna naxãxü̃, rü naxü̃tawa ne naxũ 
ya Tupana ya daxũgucü ga naxücü ga üax̱cü rü tauemacü rü woramacurigü 
rü ẽxtagü. Rü nüma rü guxü̃guma nanaxai̱x̱rügumaraxü̃ rü taguma 
naxüchicüü. 

18Rü nüma nixĩ ga tüxna naxããxü̃ ga norü ore i aixcüma ixĩxü̃ nax ngẽmaãcü 
tüxü̃̃́ nangẽxmaxü̃cax̱ i maxü̃ i taguma gúxü̃. Rü yemaacü nanaxü yerü 
nanaxwax̱e nax yixíra nüxü̃̃́ nax yaxõgüxü̃. 

Name i nagu tamaxẽ i Tupanaarü ore 

19Rü guxãma i pemax, Pa Chauenexẽgü ya Pexü̃ Changechaü̃güxe, rü 
ngẽxguma texé pemaxã idexagu, rü name nixĩ i mea iperüxĩnüe. Rü tama 
name i penue rü tüxü̃ pechoxü̃gagü. 
20Erü ngẽxguma nanuxgu i wüxi i duü̃xü̃, rü tama Tupanaarü ngúchaü̃ naxü. 
21Rü ngẽmacax̱ name nixĩ i nüxü̃ perüxoe i guxü̃ma i ngẽma chixexü̃gü i 
guxü̃wama ngẽxmagüxü̃. ¡Rü mea penayaxu i ngẽma ore i petanügu toxü̃! 
Erü ngẽma ore rü nüxü̃̃́ nangẽxma i pora nax pexü̃ namaxẽxẽẽxü̃cax̱. 
22Rü tama name i iperüxĩnüemare i ngẽma ore, natürü name nixĩ i penaxü i 
ngẽma pemaxã nüxü̃ yaxuxü̃. Erü ngẽxguma iperüxĩnüemaregu rü tama 
penaxü̱xgu, rü pegütama pewomüxẽẽgümare. 
23Rü yíxema irüxĩnümarexe i Tupanaarü ore natürü tama naxǘxe i ngẽma 
nüxü̃ yaxuxü̃, rü wüxi i yatü i daucüwa nügü dauchametüxü̃rüxü̃ tixĩ. 
24Erü nügü nadáuchametü, natürü ngẽxguma yaxũgachigu rü paxa nüxü̃ 
inayarüngüma nax nañuxchametüraü̃xü̃ i noxrix. 
25Natürü yíxema mea nawa ngúxe rü naga ĩnüxe i ngẽma ore i aixcüma ixĩxü̃ 
i pecaduwa tüxü̃ ínguxuchixẽẽxü̃, rü ngẽxguma tayangu̱xẽẽgu i ngẽma ore 
nüxü̃ ixuxü̃, rü Tupana tá tüxü̃ narüngü̃xẽxẽ. 
26Rü ngẽxguma chi wüxíe tügü ixuxgu nax wüxi i ore i mexü̃ tixõxü̃ natürü 
tama nüxna tadau̱̱xgu ya tümaarü conü, rü tügütama tawomüxẽxẽ rü 
taxuwama name i ngẽma ore i tixõxü̃. 
27Natürü tümaarü õ i Tanatü ya Tupanapex̱ewa aixcüma mexü̃, rü ngẽma 
nixĩ nax nüxü̃ tarüngü̃xẽẽxü̃ i taxcutagü rü yutegüxü̃ rü tügüna tadauxü̃ nax 
tama ñoma i naanearü chixexü̃gu tanguxü̃. 

Chantiágu 2 

Tama name i wüxíeca̱xicatama mexü̃ taxü 

1Pa Chauenexẽgüx, pema rü nüxü̃̃́ peyaxõgü ya tórü Cori ya Ngechuchu ya 
Cristu ya üünecü. Rü ngẽmacax̱ tama name nax chixri penayaxuxü̃ i wüxi i 
duü̃xü̃ rü mea penayaxuxü̃ i to. 
2-3Rü ngẽxguma chi perü ngutaquex̱egu naxücu̱xgu i wüxi i yatü i úirumaxã 
ãneraã̃́xü̃ rü mexchiruxü̃, rü pema rü mea penayauxgü rü ñaperügügü nüxü̃, 
“¡Nua mexü̃ i nachicawa rüto!” ñaperügügü. Rü ngẽxgumarüxü̃ ta chi 
ngẽxma naxücu̱xgu i wüxi i yatü i ngearü diẽruã̃́xü̃ rü wexachiruxü̃ rü 
ñaperügügü nüxü̃, “¡Cuma rü ngẽxmatama nachi!” rüex̱na “¡Ngéma 
ñatüanewa rütomare!” ñaperügügü nüxü̃. 
4Rü ngẽxguma tama wüxigu mea penayauxgu i ngẽma taxre, rü pewatama 
nango̱x nax tama guxãmaxã pemecümaxü̃ rü chixexü̃ i duü̃xü̃gü nax 
pixĩgüxü̃. 
5Pa Chauenexẽgü ya Pexü̃ Changechaü̃güxe, ¡Iperüxĩnüe i ñaa ore! Tupana 
tüxü̃ nade ya yíxema ñoma i naanewa ngearü diẽruãx̱güxe, erü nanaxwax̱e 
nax nüxü̃̃́ tayaxõgüxü̃ rü tanayauxgüxü̃ i ngẽma maxü̃ i taguma gúxü̃ i 
tümamaxã inaxunetaxü̃ ya yíxema nüxü̃ ngechaü̃güxe. 
6Natürü pema rü penaxãnexẽxẽ rü nüxü̃ pexo i ngẽma ngearü diẽruãx̱güxü̃. 
¿Taux ẽx̱na ngẽma diẽruãx̱güxü̃ yixĩxü̃ i chixri pemaxã icuax̱güxü̃ rü 
ãẽx̱gacügüpex̱ewa pexü̃ itúxü̃ rü íyaxuaxü̃güxü̃? 
7¿Taux ẽx̱na ngẽma diẽruãx̱güxü̃ yixĩxü̃ i chixexü̃ namaxã ixugüexü̃ i naéga 
i mexechixü̃ ya perü Cori ya Cristu? 
8Tupanaarü mu i guxü̃ i norü mugüarü yexera ixĩxü̃ rü ñanagürü: “¡Nüxü̃ 
nangechaü̃ i cumücü ngẽma cugütama cungechaü̃xü̃rüxü̃!” ñanagürü. Rü 
ngẽxguma aixcüma naga pexĩnüegu i ngẽma mu, rü mexü̃ pexügü. 
9Natürü ngẽxguma mea penayauxgu i wüxi i yatü i mexchiruxü̃ rü chixri 
penayauxgu i ngẽma wexachiruxü̃, rü pecadu pexü. Rü Tupanaarü 
mugüpex̱ewa pegagutama chixexü̃ pexü. 

10Erü ngẽxguma chi texé naga ĩnügu i guxü̃ma i Tupanaarü mugü natürü chi 
wüxiwatama ítatüxgu nax tama naga taxĩnüxü̃, rü chi ñoma guxü̃ma i 
Tupanaarü mugü tama naga taxĩnüxü̃rüxü̃ tixĩ. 
11Erü nümatama ya Tupana ga ñacü: “Tama name i nai i nge i ãtecümaxã 
cumaxü̃”, ñacü, rü ñanagürü ta: “Tama name i cumáeta”, ñanagürü. Rü 
ngẽxguma chi tama nai i nge i ãtecümaxã cumaxü̃gu, natürü cumáetagu, rü 
cuma rü tama naga cuxĩnü i Tupanaarü mu. 
12Rü ngẽmacax̱ name nixĩ nax mea pidexagüxü̃ rü mea pemaxẽxü̃. Erü nüma 
ya Tupana rü ngẽma mugü i pecaduna tüxü̃ ínanguxü̃xẽẽxü̃maxã tá tüxna 
naca i tórü maxü̃chiga. 
13Erü guxãma ya yíxema tama tümamücügü tüxü̃̃́ ngechaü̃tümüü̃güxe, rü 
Tupana rü taxũtáma nüxü̃̃́ tangechaü̃tümüü̃güãcüma tüxna naca i tümaarü 
maxü̃chiga. Natürü yíxema tümamücügü tüxü̃̃́ ngechaü̃tümüü̃güxe, rü 
taxũtáma tamuü̃e i ngẽxguma Tupana tüxna caxgux, erü nüxü̃̃́ 
tangechaü̃tümüü̃güãcüma tá tüxna naca. 

Ega aixcüma yaxõgügu, rü tanaxwa̱xe i mexü̃ taxügü rü nüxü̃ tarüngü̃xẽxẽ i 
togü 

14Pa Chauenexẽgüx, ¿Tax̱acüwa namexü̃ ega wüxíe ñagügu: “Choma rü 
Tupanaaxü̃̃́ chayaxõ”, ñagügu, natürü tama tümamücüxü̃ tarüngü̃xẽxẽgu? 
¿Pexcax̱ rü ngẽmarüxü̃ i õ tá tüxü̃ maxẽẽxü̃? 
15-16Rü ngẽxguma chi wüxi i taenexẽ rü ẽx̱na taeyax̱ i yaxõxü̃ rü 
natauxchirugu rü nangewemügu, rü chi wüxíe i pema rü ñapegügu: “¡Mexü̃ 
cuxü̃ üpetü, rü icu̱xcuchi nax tama cuxü̃ nadeyuxü̃cax̱, rü mea nachibü!” 
ñapegügu, rü ¿tax̱acüwa name i ngẽma ega tama nüxna penaxãxgu i ngẽma 
nüxü̃̃́ taxuxü̃? 
17Rü ngẽxguma yaxõmaregu natürü tama mexü̃ ixüxgu, rü tama togüxü̃ 
rüngü̃xẽẽgu, rü ¿tax̱acüwa namexü̃ i ngẽmaãcü nax yaxõxü̃? 
18Erü ngẽxguma cuyaxõmaregu natürü tama mexü̃ cuxü̱xgu, rü ngürüãchi tá 
wüxíe ñatarügü cuxü̃: “Cuma rü cuyaxõmare natürü taxuxü̃ma i mexü̃ cuxü. 
Natürü choma rü chayaxõ rü naétü mexü̃ chaxü. ¿Rü ñuxãcü tá nüxü̃ 

chacuáxü̃ nax cuyaxõxü̃ ega tama mexü̃ cuxü̱xgu i cuma? Natürü choma rü 
chorü ü i mexü̃maxã tá cuxü̃ chanawex̱ nax aixcüma chayaxõxü̃”, ñatarügü 
tá cuxü̃. 
19Cuma cuyaxõ nax nangẽxmaxü̃ ya wüxitama ya Tupana. Marü name. 
Natürü ngẽma ngo̱xogü rü ta ngẽmaãcü nayaxõgü, rü poraãcü muü̃maxã 
nidu̱xruxe. 
20Pa Yatüx, tama name nax wüxi i duü̃xü̃ i tama naãxẽxü̃ cuáxü̃ quixĩ. ¿Tama 
ẽx̱na nüxü̃ cucuax̱ rü ngẽxguma cuyaxõmaregu, rü tama mexü̃ cuxü̱xgu, rü 
taxuwama name i ngẽma curü õ? 
21Nũxcümaü̃cü ga tórü o̱xi ga Abraáü̃ rü Tupanaga naxĩnü ga yexguma 
namaxã nüxü̃ yaxuxgu nax naxcax̱ yamáaxü̃cax̱ ga nane ga Ichaá. Rü 
yemacax̱ ga Tupana rü nüxü̃ nixu nax gumá Abraáü̃ rü mexü̃ ücü nax yixĩxü̃. 
22Rü ngẽmawa nüxü̃ tacuax̱ rü tama nayaxõmare ga Abráü̃, natürü Tupanaga 
naxĩnü rü ta. Rü yema Tupanaga naxĩnüxü̃wa tüxü̃ nüxü̃ nacuax̱ẽxẽ nax 
aixcüma Tupanaaxü̃̃́ yaxõõxü̃. 
23Rü yemaacü ningu ga yema Tupanaarü ore ga ümatüxü̃ ga ñaxü̃: “Abraáü̃ 
rü Tupanaaxü̃̃́ nayaxõ rü yemacax̱ Tupana nüxü̃ nixu nax mexü̃ ücü yixĩxü̃. 
Rü yexgumarüxü̃ ta nüxü̃ nixu nax namücü yixĩxü̃ ga Abraáü̃”. 
24Rü ngẽmawa nüxü̃ tacuax̱ nax Tupana namaxã taãẽxü̃ ya yimá yatü ya 
mexü̃ ücü rü tama yaxõmarecü. 
25Rü yemaacü ta ngĩmaxã nangupetü ga Raá ga ngexü̃ ga naxü̃nemaxã 
taxexü̃. Rü Tupana ngĩxü̃ nixu nax mexü̃ naxüxü̃ ga yexguma ngĩpatawa 
nayauxgüãgu ga yema orearü ngeruü̃gü, rü ñu̱xũchi to ga namagu iyamugü 
naxchax̱wa ga norü uanügü. 
26Rü ngẽma naxü̃ne rü nayumare ega nataxuxguma i naãxẽ. Rü 
ngẽxgumarüxü̃ ta nixĩ nax taxuwama namexü̃ nax yaxõmarexü̃ ega 
taxuxü̃ma i mexü̃ ixüxgu. 

Chantiágu 3 

Tórü conüchiga 

1Pa Chauenexẽgüx, tama name i muxẽma i pema rü ngúexẽẽruü̃gü pegü 
pixĩgüxẽxẽ. Erü pema nüxü̃ pecuax̱ i yixema nax ngu̱xẽẽruü̃gü ixĩgüxü̃, rü 
Tupana rü ngẽma togüarü yexera tá tüxna naca i tórü maxü̃chiga rü tórü 
puracüchiga. 
2Guxãma i yixema rü muẽx̱pü̱xcüna chixexü̃ taxüe. Yimá yatü ya taguma 
chixexü̃xü̃ ixucü rü aixcüma mecü nixĩ, erü nüxü̃ nacuax̱ nax mea nügüna 
nadauxü̃ nax tama chixexü̃ naxüxü̃cax̱. 
3Rü wüxi i cowaru, rü ngẽxguma inaxwax̱egu nax taga naxĩnüxü̃cax̱ rü 
tanaxütü̱xünagu nax ngẽmaãcü yixema namaxã icuáxü̃cax̱. 
4¡Dücax, nagu perüxĩnüe ya wapurugü ya buanecüarü poramaxã ixũxü̃ne! 
Rü woo nitaxüchi rü buanecü ya taxüchicümaxã inicuegü, natürü íxracü ya 
quiyamaxã nanatoxchinü i norü toxpex̱eruxü̃, rü ngextá nüma 
ínanaxwax̱exü̃wa nanaxũxẽxẽ. 
5-6Rü ngẽxgumarüxü̃ ta nixĩ ya tórü conü rü woo nax naxírachiréxü̃, natürü 
poraxü̃ i orexü̃ nixu. Rü wüxitama i üxüarü yau̱̱xraxü̃ i íraxü̃wa inaxügü nax 
yaxãxü̃ i taxü̃ma i naane. Rü tórü conü rü ñoma wüxi ya üxürüxü̃ nixĩ. Rü 
taxünewa rü wüxi i taxü̃ i chixexü̃ nixĩ ya yimá tórü conü erü nanachixexẽxẽ 
i guxü̃ma i tórü maxü̃. Rü ngẽma Tupana ngo̱xogüxü̃ ípoxcuexü̃gune ya 
üxüemawa ne naxũ i ngẽma chixexü̃ i namaxã yadexaxü̃ ya tórü conü. Rü 
ngẽma chixexü̃maxã nanachixexẽxẽ i guxü̃ma i tórü maxü̃. 
7Duü̃xü̃gü rü nüxü̃ nacuax̱ nax íyapuxẽẽãxü̃ rü nüxna nachogüxü̃ i 
naguxü̃raü̃xü̃ i naeü̃gü i idüraexü̃, rü werigü, rü ãxtapegü, rü naeü̃gü i 
márwa ngẽxmagüxü̃. Rü namaxã inacuax̱gü. 
8Natürü taxúema nüxü̃ tacuax̱ nax nüxna tachogüxü̃ ya tümaarü conü. Rü 
wüxi i chixexü̃ i taxü̃ i taxucürüwama texé iyarüxoxẽẽxü̃ nixĩ. Rü ngẽma 
norü dexa rü üxüxü̃ i nawa iyuxü̃rüxü̃ nixĩ. 
9Rü yima tórü conümaxã nüxü̃ ticuax̱üxü̃ ya Tanatü ya Tupana, rü 
yimamaatama chixexü̃ namaxã tixugüe i duü̃xü̃gü ya Tupana nügüacü üxü̃. 

10Rü ngẽma taax̱maxã mexü̃ duü̃xü̃gümaxã taxuegu, rü ngẽmatama 
taax̱maxã chixexü̃ namaxã taxuegu. Pa Chauenexẽgüx, tama name nax 
ngẽmaãcü yixĩxü̃. 
11Wüxi i dexáarü chuxchuxü̃watama rü taxuacüma ínaxũxũ i dexá i mexü̃ rü 
dexá i chixexü̃. 
12Pa Chauenexẽgüx, wüxi i igunecü rü taxuacüma oribuarü omaxã naxo, rü 
wüxi i úba rü taxuacüma igunecüarü omaxã naxo. Rü ngẽxgumarüxü̃ ta 
wüxi i dexáarü chuxchuxü̃ i yucürachíüxü̃wa, rü taxuacüma ínaxũxũ i dexá 
i mexü̃. 

Ngẽma cua̱x i aixcüma mexü̃ 

13Ngẽxguma chi petanüwa nangẽxmagu i wüxi i duü̃xü̃ i cuax̱ nüxü̃̃́ 
ngẽxmaxü̃ rü mea naãxẽxü̃ cuáxü̃, rü tama name i nügü nicuax̱üxü̃, natürü 
nanaxwax̱e nax mexü̃ i nacümawa pexü̃ nüxü̃ nadauxẽẽxü̃ nax aixcüma cuax̱ 
nüxü̃̃́ ngẽxmaxü̃. 
14Natürü ngẽxguma chi pixãũxãchiwax̱egügu rü pegüchi pexaiegu rü 
togüarü yexera pegü pixĩxẽẽchaü̃gu, rü taxucax̱ma pegü picuax̱üü̃gü, rü 
ngẽma nagu perüxĩnüexü̃ rü wüxi i doramare nixĩ. 
15Erü ngẽma nax ixãũxãchiwax̱egüxü̃ rü duü̃xü̃güchi nax ixaiexü̃ rü togüarü 
yexera yigü nax ixĩgüxẽẽchaü̃xü̃, rü tama Tupanawa ne naxũ, natürü ñoma 
i naanearü ĩnüwa rü ngo̱xo i Chatanáwa nixĩ i ne naxũxü̃. 
16Erü ngẽma ãũãchi íngẽxmaxü̃wa rü duü̃xü̃gü nügü írüyexeraxẽẽchaü̃xü̃wa, 
rü taxuxü̃ma mea inixũ rü naguxü̃raü̃xü̃ i chixexü̃ nangẽxma. 
17Natürü guxãma ya yíxema aixcüma tüxü̃̃́ nangẽxmagüxe i ngẽma cuax̱ i 
Tupanawa ne ũxü̃, rü taxuxü̃ma i chixexü̃ taxü, rü tama tanuewax̱e, rü 
timecüma, rü itarüxĩnüe i ucu̱xẽgü, rü tangechaxü̃tümüxü̃wax̱egü, rü 
duü̃xü̃güétüwa tachogü, rü tixaixcümagü, rü mexü̃ taxügü. 
18Rü yíxema duü̃xü̃güxü̃ rüngü̃xẽẽgüxe nax tama nügüchi naxaiexü̃cax̱, rü 
Tupana tá tüxü̃ narüngüxẽxẽ nax tataãẽxü̃cax̱. 

Chantiágu 4 

Tama name i ñoma i naanewa ngẽxmaxü̃ i chixexü̃gu tamaxẽ 

1¿Ngexta ne naxũ nax pegümaxã penuexü̃ rü pegü pedaixü̃? Dücax, guxü̃ma 
i ngẽma rü perü ngúchaü̃gü i chixexü̃ i pewa ngẽxmagüxü̃wa nixĩ i ne 
naxũxü̃. 
2Pema penaxwax̱e i ngẽma pexü̃̃́ taxuxü̃, natürü taxuacüma pexü̃ nanguxü̃. 
Rü ngẽmacax̱ peyamax̱ i togü. Rü norü ngẽmaxü̃cax̱ pixãũxãchie, natürü 
taxuacüma pexü̃ nanguxü̃, rü ngẽmacax̱ pegümaxã penue, rü pegü pedai. 
Rü tama penayauxgü i ngẽma penaxwax̱exü̃ erü tama Tupanana naxcax̱ 
peca. 
3Rü ngẽxguma naxcax̱ ípecaxgu, rü tama penayaxu, erü naxcax̱ ípeca i 
ngẽma tama Tupana pexü̃̃́ naxwax̱exü̃. Rü ngẽma pematama penaxwax̱exü̃ 
nixĩ i naxcax̱ ípecaxü̃ nax namaxã pegütama petaãẽxẽẽmarexü̃cax̱. 
4Pa Duü̃xü̃gü i Chixri Maxẽxü̃x, ¿Tama ẽx̱na nüxü̃ pecuax̱ rü ngẽxguma 
ñoma i naanewa ngẽxmaxü̃ i chixexü̃güxü̃ pengechaxü̃gügu rü Tupanamaxã 
perüxuanügu? Erü texé ya ñoma i naanewa ngẽxmagüxü̃ i chixexü̃güxü̃ 
ngechaü̃güxe rü Tupanamaxã tarüxuanügü. 
5Rü tama natücax̱ma nixĩ i ngẽma Tupanaarü ore i ñaxü̃: “Tupanaaxü̃̃́ 
nachu̱xu i ngẽma taãxẽ i tüxna namuxü̃”, ñaxü̃. 
6Natürü Tupana rü tüxü̃ narüngü̃xẽxẽ nax tama nagu iyixü̃cax̱ i ngẽma 
ngúchaü̃gü i chixexü̃gü i ñoma i naanewa ngẽxmagüxü̃. Rü ngẽmacax̱ norü 
orewa rü ñanagürü: “Tupana rü tümamaxã nanu ya yíxema tügü 
icuax̱üü̃güxe, natürü tüxü̃ narüngü̃xẽxẽ ya yíxema tügüna daugüxe nax tama 
tügü ticuax̱üü̃güxü̃cax̱”, ñanagürü. 
7Pa Chauenexẽgüx, ¡Mea Tupanaga pexĩnüe! ¡Rü nüxü̃ pexoó i ngo̱xo i 
Chataná! Rü nüma rü tá pexna niña. 
8¡Tupanana pengaicamagü! Rü nüma rü tá ta pexna nangaicama. Rü pemax, 
Pa Pecaduãx̱güxü̃x, ¡nüxü̃ perüxoe i pecüma i chixexü̃! Rü pemax, i 



3592 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

Tupanawe rüxĩxchaü̃xẽ natürü ñoma i naanewe rü ta rüxĩxchaü̃xẽ, 
¡penamexẽxẽx̱ i perü maxü̃ nax Tupanacax̱icatama pemaxẽxü̃cax̱! 
9¡Pegümaxã pengechaü̃gü rü pexauxe erü pipecaduãx̱gü! Rü yíxema ñu̱xma 
chixexü̃gagu cugüexe rü name nixĩ i tügümaxã taxauxe. Rü yíxema 
chixexü̃maxã taãẽgüxe, rü name nixĩ i Tupanapex̱ewa tügümaxã 
tangechaü̃gü. 
10Rü name nixĩ i Cori ya Tupanapex̱egu pegü íperüxíragü. Rü nüma rü tá 
pexü̃ nicuax̱üxü̃ rü pexü̃ nataxẽxẽ. 

Tama name i chixexü̃gu cuenexẽmaxã curüxĩnü 

11Pa Chauenexẽgüx, ¡Taxṹ i chixexü̃maxã pegü pixugüxü̃! Erü yíxema 
chixexü̃maxã tümaenexẽchigagu idexáxe rüex̱na chixexü̃maxã nüxü̃ 
dawenüxẽ, rü chixexü̃ nüxü̃ tawogü ta i Tupanaarü mugü. Rü ngẽxguma 
chixexü̃gu Tupanaarü mugümaxã curüxĩnügu, rü Tupanaarü mugüarü 
yexera cugü quixĩxẽẽchaü̃, rü tama aixcüma naga cuxĩnü. 
12Tupanaxicatama nixĩ ya tüxna naxãcü i norü mugü, rü ñu̱xũchi nümatama 
nixĩ i cagüruxü̃ yixĩxü̃. Rü nümatama nixĩ i nüxü̃̃́ nangẽxmaxü̃ i pora nax 
tüxü̃ namaxẽxẽẽxü̃ rü ẽx̱na tüxü̃ napoxcuexü̃. ¿Rü texé quixĩxü̃ i cumax rü 
ngẽmacax̱ cunangugüxü̃ nax ñuxãcü namaxü̃xü̃ i cumücü? 

Taxúema nüxü̃ tacua̱x nax ta̱xacü tá tüxü̃ ngupetüxü̃ i moxü̃arü ngunexü̃gu 

13¡Choxü̃̃́ iperüxĩnüe i pema nax ñapegügüxü̃: “Ñu̱xma rüex̱na moxü̃ tá nai 
ya ĩanewa taxĩ, rü wüxi ya taunecü tá ngẽxma tayayaxu, rü tá ngéma 
tataxegü nax mucü i diẽru ngĩxü̃ iyaxuxü̃cax̱”, ñaperügügü! 
14Pema rü tama nüxü̃ pecuax̱ nax tax̱acü tá pexü̃ üpetüxü̃ i moxü̃. ¿Tax̱acü 
nixĩ i perü maxü̃? Perü maxü̃ rü tá inayarüxo ñoma wüxi i cherena i 
paxaãchi nüxü̃ idauxü̃ rü ngẽxgumatama ngupetüxü̃rüxü̃. 
15Rü narümemae nixĩ nax ñapegüxü̃: “Ngẽxguma chi nanaxwax̱egu ya Cori 
ya Tupana nax imaxẽxü̃, rü chi tanaxü i ngẽma puracü i nagu rüxĩnüexü̃”, 
ñapegüxü̃. 

16Natürü i pema rü ngẽxguma pidexagügu rü pegü picuax̱üü̃gü. Rü guxü̃ma 
i ngẽma nax pegü picuax̱üü̃güxü̃ rü tama name. 
17Yíxema nüxü̃ cuáxe nax mexü̃ taxüxü̃, natürü tama naxǘxe, rü pecadu 
taxü. 

Chantiágu 5 

Ucu̱xẽ naxca̱x i ngẽma diẽruã̱xgüxü̃ 

1Pa diẽruãx̱güxü̃, ¡Iperüxĩnüe i ñaa ore! ¡Pexauxe rü aita pexüe nax̱chax̱wa 
i ngẽma guxchaxü̃gü i tá pexcax̱ íngugüxü̃! 
2Perü ngẽmaxü̃gü rü marü nangaue, rü ngẽma pexchiru i mexẽchixü̃ rü nawe 
nanangṍmü. 
3Perü úiru rü perü diẽru rü ngẽxma naxãü̃tanü. Rü ngẽma norü ãü̃tanü rü 
wüxi i perü cuax̱ruxü̃ tá nixĩ nax pema rü tá ta ipeyarütauxexü̃ ñoma tax̱acü 
üxüwa ixaxü̃rüxü̃. Tupana ngĩxü̃ nadau i perü diẽru i ngĩmaxã 
penguxü̃marecü, rü ngẽmacax̱ tá pepoxcue i naanearü gu̱xgu. 
4Rü pema rü tama nüxü̃̃́ ngĩxü̃ pexütanü ga yema diẽru ga ngĩxcax̱ 
napuracüecü ga perü puracütanüxü̃. Rü ngẽmacax̱ i ngẽma perü 
puracütanüxü̃ rü ngĩxcax̱ nidexagü ga yema diẽru ga tama nüxna ngĩxü̃ 
pexãcü. Rü nüma ya Cori ya Tupana ya Guxü̃étüwa Ngẽxmacü rü marü 
ngẽma duü̃xü̃güxü̃ naxĩnü nax ngĩxcax̱ yadexagüxü̃ ga yema diẽru ga nüxü̃̃́ 
ngĩxü̃ pengetanücü. 
5Rü ñoma i naanewa rü pegü pengax̱ãẽgü rü pemepata rü pemuarü 
ngẽmaxü̃ãx̱gü rü petaãẽgü rü mea pechibüe. Natürü nawa tá nangu i ngẽma 
ngunexü̃ nax ñoma wocagü i ngüexü̃rüxü̃ tá pedaixü̃. 
6Rü pema penapoxcue rü penadai i ngẽma duü̃xü̃gü i taxuxü̃ma i chixexü̃ 
pemaxã üchiréxü̃. Rü nümagü rü pexü̃ narüturamaegü, rü taxuacüma nügü 
ínapoxü̃gü. 

Name i mea ítanangu̱xẽxẽ ya tórü Cori ya Cristu 

7Rü ñu̱xma Pa Chauenexẽgüx, rü name nixĩ i mea ípenangu̱xẽxẽ ñu̱xmatata 
ínangu ya tórü Cori. Rü yíxema naanewa puracüxe rü mea ítanangu̱xẽxẽ ya 

pucü nax naxügüxü̃cax̱ i tümanetü. Rü ñu̱xũchi ítanangu̱xẽxẽ nax nayaxü̃ i 
tümanetüarü o, rü ngẽxguma rü tá tayabuxgü. 
8Rü pema rü ngẽxgumarüxü̃ ta rü penaxwax̱e nax mea ípenangu̱xẽẽxü̃ nax 
ínanguxü̃ ya tórü Cori. ¡Rü taxṹ i nüxü̃ perüchauexü̃ nax ípenangu̱xẽẽxü̃! 
Erü marü ningaica nax ínanguxü̃ ya tórü Cori. 
9Pa Chauenexẽgüx, name nixĩ i nüxü̃ perüxoe nax pegü pixuechaü̃ nax tama 
ngẽmacax̱ pexna nacax̱axü̃cax̱ ya Tupana. Erü marü ningaica nax ínanguxü̃ 
nax duü̃xü̃güxü̃ yacagüxü̃cax̱ i norü maxü̃chiga. 
10Pa Chauenexẽgüx, name nixĩ i nüxna pecuax̱ãchie ga yema nũxcümaü̃güxü̃ 
ga Tupanaarü orearü uruü̃gü ga yáxna namaxã naxĩnüexü̃ ga yexguma 
ngúxü̃ yangegügu. Rü name nixĩ i pema rü ta ngẽxgumarüxü̃ yáxna namaxã 
pexĩnüe ega ngúxü̃ pingegügu. 
11Yixema rü nüxü̃ tacuax̱ nax nataãẽgüxü̃ ga yema duü̃xü̃gü ga mea 
Tupanacax̱ maxẽãmaxü̃ ga yexguma ngúxü̃ yangegügu. Rü pema nüxü̃ 
pecuax̱ ga ñuxãcü yáxna namaxã naxĩnüxü̃ ga gumá Yox ga yexguma ngúxü̃ 
yangegügu. Rü nüxü̃ pecuax̱ ga ñuxãcü yixcama tórü Cori ya Tupana nüxü̃ 
rüngü̃xẽẽxü̃. Erü nüma ya tórü Cori ya Tupana rü namecümaxüchi rü 
poraãcü nüxü̃̃́ tangechaü̃tümüü̃gü. 
12Rü guxü̃arü yexera, Pa Chauenexẽgüx, rü ngẽxguma tax̱acücax̱ 
ipexunetagu, rü tama name i Tupanaégagu ipexuneta, rü ẽx̱na ñoma i 
naaneégagu ipexuneta, rü ẽx̱na tax̱acü i to i naégagu ipexuneta. Rü 
ngẽxguma “Ngü̃”, ñapegügu rü name nax peyanguxẽẽxü̃. Rü ngẽxguma 
“Tama”, ñapegügu rü name nax peyanguxẽẽxü̃. Rü ngẽxguma ya Tupana rü 
taxũtáma pexü̃ napoxcue naxcax̱ i ngẽma perü uneta. 
13Rü ngẽxguma wüxíe i petanüwa naxĩx̱ãchiãẽgu, rü name nixĩ nax 
tayumüxẽxü̃. Rü ngẽxguma wüxíe taãxẽgu, rü name nixĩ nax tümaarü 
wiyaemaxã Tupanaxü̃ ticuax̱üxü̃xü̃. 

14Rü ngẽxguma wüxíe i petanüwa idax̱aweegu, rü name nixĩ i naxcax̱ peyaca 
i yaxõgüxü̃arü ãẽx̱gacügü nax tümacax̱ nayumüxẽgüxü̃cax̱ rü Cori ya 
Tupanaégagu chíxü̃maxã tüxü̃ yaxĩx̱ãgüxü̃cax̱. 
15Rü ngẽxguma mea Tupanaaxü̃̃́ yaxõgüãcüma nayumüxẽgügu, rü tá 
tümacax̱ nitaane, rü nüma ya Cori ya Tupana tá tüxü̃ ínarüdaxẽxẽ nawa i 
tümaarü dax̱awe. Rü ngẽxguma chi tax̱acürü pecadu taxü̱xgu, rü Tupana tá 
tüxü̃̃́ nüxü̃ inarüngüma. 
16Rü ngẽmacax̱ name nixĩ i pegümaxã nüxü̃ pixu i perü pecadugü rü pegücax̱ 
peyumüxẽgü nax pexcax̱ yataanegüxü̃cax̱. Rü yimá mecü ya yatüarü 
yumüxẽ rü aixcüma napora rü taxü̃ i mexü̃ nawa ínanguxuchi. 
17Tupanaarü orearü uruxü̃ ga Ería nixĩ ga wüxi ga yatü ga taxrüxü̃ ixĩcü. 
Natürü yexguma nüma aixcüma yaxõõcüma nayumüxẽgu nax tama 
napuxü̃cax̱, rü tomaepü̱x ga taunecüarü ngãxü̃gu rü tama napu ga yema 
naanewa. 
18Natürü yexguma wena nayumüxẽgu ga Ería rü wenaxarü napu. Rü narüxü̃ 
ga nanetügü rü nixo. 
19Pa Chauenexẽgüx, ngẽxguma chi texé petanüwa Tupanana ixũgachigu, rü 
tangexmagu ya wüxíe ya tüxü̃ taeguxexẽ̃́xẽ nax wenaxarü Tupanawe 
tarüxũxü̃cax̱, rü mexü̃ taxü. 
20Erü ngẽxguma texé Tupanacax̱ nataeguẽẽgu i wüxi i duü̃xü̃ nüxna i norü 
chixexü̃, rü tümagagu Tupana tá nanamaxẽxẽ i ngẽma duü̃xü̃, rü tá nüxü̃̃́ 
nüxü̃ narüngüma i ngẽma muxü̃ i norü pecadugü. 

1 Pedru 

1 Pedru 1 

Pedru nüxü̃ narümoxẽ ga yema yaxõgüxü̃ ga to ga nachixü̃anegu woonexü̃ 

1Pa Chauenexẽgüx, choma i Pedru ya Ngechuchu ya Cristu choxü̃ muxü̃, rü 
pexü̃ charümoxẽ i pemax nax perü naanena to i nachixü̃anegügu 
pewoonexü̃, rü ñu̱xma Póntoanewa rü Gárataanewa rü Capadochíaanewa 
rü Áchiaanewa rü Bitíniaanewa ngẽxmagüxe. 
2Rü pexü̃ nixĩ ga nadexü̃ ga Tanatü ya Tupana, yerü woetama yema nixĩ ga 
nũxcümaxü̃chima nagu naxĩnüxü̃. Rü nüma ya Tupana rü Naãxẽ ya 
Üünecümaxã pexü̃ nimexẽẽgü nax napex̱ewa pixüünegüxü̃cax̱ rü 
Ngechuchu ya Cristuga nax pexĩnüexü̃cax̱ rü nagümaxã nax piyauxgüxü̃cax̱ 
nax nataxuxü̃cax̱ i perü chixexü̃gü. Rü chanaxwax̱e i Tanatü ya Tupana 
poraãcü pexü̃ narüngü̃xẽxẽ rü pexü̃ nataãẽgüxẽxẽ. 

Ítanangu̱xẽxẽ nax wena tá imaxẽxü̃ 

3¡Rü ngĩxã nüxü̃ ticuax̱üxü̃gü ya Tupana ya tórü Cori ya Ngechuchu ya 
Cristu Nanatü! Yerü yexguma Ngechuchu ya Cristuxü̃ wena namaxẽẽgu, rü 
tüxna nanaxã ga maxü̃ ga yexwacax̱üxü̃, yerü poraãcü nüxü̃̃́ 
tangechaü̃tümüü̃gü. Rü ngẽmacax̱ i ñu̱xma i yixema rü ta ítanangu̱xẽxẽ nax 
wena tá imaxẽxü̃. 
4Rü pema rü wüxi i ngunexü̃gu tá penayauxgü i guxü̃ma i ngẽma mexü̃gü 
ya Tupana tá pexna ãxü̃ i ñu̱xma daxũguxü̃ i naanegu pexü̃̃́ namaxã 
nanguxü̃xü̃. Rü ngẽma mexü̃gü ya Tupana tá pexna ãxü̃ rü tagutáma 
nachixe, rü tagutáma naxãũãchi, rü tagutáma nangau. 
5Rü ñu̱xma nax Tupanaaxü̃̃́ peyaxõgüxü̃, rü nüma rü norü poramaxã tá 
pexna nadau ñu̱xmatáta penayauxgü i ngẽma maxü̃ i taguma gúxü̃ i tá pexna 
naxãxü̃ i ngẽxguma nagu̱xgu i naane. 
6Rü ngẽmacax̱ name nixĩ i poraãcü petaãẽgü, rü nüetama nixĩ i ngẽxguma 
ñu̱xma paxaxãchi muxü̃ma i guxchaxü̃gü pexcax̱ ínguxgu. 

7Rü ngẽma perü õ rü ñoma úirurüxü̃ nixĩ. Rü ngẽma úiru rü üxümaxã nüxü̃ 
taxü nax nüxü̃ icuáxü̃cax̱ rü aixcüma úiruxüchi yixĩxü̃. Rü ngẽxguma 
peyaxõgüamagu ega woo guxchaxü̃gü pexcax̱ ínguxgu, rü ngẽma perü õ rü 
wüxi i úiruarü yexera nixĩ nax namexü̃. Rü ngẽma úiru rü woo namexẽchi 
natürü düxwa nangau. Natürü ngẽxguma peyaxõgüamagu ega guxchaxü̃gü 
pexcax̱ ínguxgu rü tá Tupanapex̱ewa pime rü tá pexü̃ nicuax̱üxü̃ rü tá 
pemaxã nataãxẽ rü mexü̃ i pechica tá pexna naxã i ngẽxguma wena núma 
naxũxgu ya Ngechuchu ya Cristu. 
8-9Pema rü Ngechuchu ya Cristuxü̃ pengechaü̃gü woo taguma nüxü̃ nax 
pedaugüxü̃. Rü ñu̱xma rü ta woo tama nüxü̃ pedaugü, natürü nüxü̃̃́ 
peyaxõgü, rü poraãcü petaãẽgü. Rü ngẽma perü taãẽmaxã rü pexü̃̃́ 
nataxuma i perü dexa nax ñuxãcü nüxü̃ pixugüxü̃cax̱ i ngẽma perü taãxẽ. 
Erü ngẽma perü õgagu marü penayauxgü i perü maxü̃ i taguma gúxü̃. 
10Rü nũxcüma ga yema Tupanaarü orearü uruü̃gü rü poraãcü nangúe rü 
naxcax̱ nadaugü i ngẽma maxü̃ i taguma gúxü̃. Rü nüxü̃ nixugüe nax ñuxãcü 
Tupana norü ngechaü̃gagu tá pexna naxãxü̃ i ngẽma maxü̃ i taguma gúxü̃. 
11Rü nümagü ga yema orearü uruü̃gü rü Tupanaarü poperawa nangúe nax 
nüxü̃ nacuax̱güxü̃cax̱ nax ñuxãcü tá nax yixĩxü̃ rü ñuxguacü tá nax nangóxü̃ 
ga gumá maxẽxẽẽruxü̃ ga Cristu. Rü Cristuãxẽ i Üünexü̃ ga yema orearü 
uruü̃güwa yexmaxü̃, rü nüxü̃ nüxü̃ nacuax̱ẽxẽ nax Cristu rü tá ngúxü̃ 
yangexü̃ rü tá nayuxü̃ rü yemawena rü wena tá namaxü̃xü̃ rü daxũguxü̃ i 
naanewa tá nax naxũxü̃. 
12Natürü Tupana rü yema nũxcümaü̃güxü̃ ga orearü uruü̃güxü̃ nüxü̃ 
nacuax̱ẽxẽ nax tama naxcax̱ yixĩxü̃ ga yema ore nachiga ga gumá 
maxẽxẽẽruxü̃. Natürü pexcax̱ nixĩ i ngẽma ore ga perü orearü uruü̃gü 
pemaxã nüxü̃ ixugüxü̃ ga yexguma Tupanaãxẽ ya Üünecü ga daxũwa ne 
muxü̃ yadexaxẽẽgu. Rü guxü̃ma i ngẽma ore i yimá Maxẽxẽxẽruü̃chiga, rü 
ngẽma Tupanaarü orearü ngeruü̃gü i daxũcüãx̱ rü nüxü̃̃́ nangúchaü̃gü nax 
yexera nüxü̃ nacuax̱güchaü̃xü̃. 

Tupana rü taxca̱x naca nax nape̱xewa naxüünexü̃ca̱x i tórü maxü̃ 

13Rü ñu̱xma nax Cristuarü duü̃xü̃gü pixĩgüxü̃, rü penaxwax̱e nax pexuãẽgüxü̃ 
rü ípememarexü̃ nax penaxüxü̃ i norü ngúchaü̃. Rü name nixĩ i aixcüma 
ípenangu̱xẽxẽ i guxü̃ma i ngẽma mexü̃gü ya Tupana tá pexna ãxü̃ i 
ngẽxguma Ngechuchu ya Cristu núma ũxgu. 
14Rü ñu̱xma nax Tupanaxacügü pixĩgüxü̃, rü penaxwax̱e nax naga 
pexĩnüexü̃. Rü tama name i nagu pexĩ ga yema perü ngúchaü̃ ga ü̃pa nagu 
pexĩxü̃ ga yexguma tauta Tupanaxü̃ pecuax̱gu. 
15Natürü penaxwax̱e i mea pemaxẽ nax Tupanapex̱ewa naxüünexü̃cax̱ i perü 
maxü̃. Erü nüma ya Tupana ya pexü̃ decü, rü naxüüne. 
16Rü norü ore i ümatüxü̃wa rü ñanagürü: “Chanaxwax̱e i pixüüne, erü 
choma rü chaxüüne”, ñanagürü. 
17Rü pema nax “Pa Tonatüx”, ñapegüxü̃ nüxü̃ ya Tupana, rü ñu̱xma nax 
ñoma i naanewa pemaxẽxü̃ rü name nixĩ i guxü̃guma naga pexĩnüe rü nüxü̃ 
pemuü̃exü̃. Erü nüma rü aixcümaxü̃chi nanangugü i wüxichigü i 
duü̃xü̃güarü maxü̃ rü tüxü̃ napoxcu ya guxãma ya yíxema chixexü̃ ügüxe, rü 
taxúexü̃ma naxüpetü. 
18-19Rü Tupana rü marü pexü̃ ínanguxü̃xẽxẽ nawa ga yema nũxcümaü̃xü̃ ga 
perü maxü̃ ga taxuwama mexü̃ ga perü o̱xigüwa peyaxuxü̃. Rü yema nax 
nawa pexü̃ ínanguxü̃xẽẽxü̃cax̱ rü pexna naxããxü̃cax̱ i maxü̃ i ngexwacax̱ü̃xü̃, 
rü poraãcü nüxü̃̃́ natatanü. Yerü tama úiru rü ẽx̱na diẽru i 
ngauxwax̱exü̃maxã nanaxütanü, natürü nagü ya Cristu ya mexẽchicümaxã 
nixĩ ga naxütanüãxü̃. Rü nüma ga Cristu rü ñoma wüxi i carnéru i taxuwama 
nañuxraü̃xü̃ i Tupanacax̱ imáxü̃rüxü̃ pexcax̱ nayu nax pexü̃ naxütanüxü̃cax̱. 
20Rü nüma ga Tupana rü woetama nũxcümaxü̃chima tauta naane ixügügu, 
rü marü Cristuxü̃ naxuneta nax pexcax̱ nayuxü̃cax̱. Natürü ñomaü̃cüü nixĩ 
ga nangóxü̃ ga gumá Cristu nax pexü̃ nangü̃xẽẽxü̃cax̱. 
21Rü ñu̱xma rü Cristugagu nixĩ i nüxü̃̃́ peyaxõgüxü̃ ya Tupana ga yuwa 
Cristuxü̃ írüdaxẽẽcü rü daxũwa nagacü. Rü ngẽmacax̱ nixĩ i ñu̱xma i 

Tupanaaxü̃̃́ peyaxõgüxü̃ rü ípenangu̱xẽẽgüxü̃ nax daxũwa pexü̃ 
nagagüxü̃cax̱. 
22Rü ñu̱xma nax naga pexĩnüexü̃ i Tupanaarü ore i aixcüma ixĩxü̃ rü pexü̃̃́ 
natauxcha nax pegü pengechaü̃güxü̃ erü Tupana rü marü pexü̃̃́ 
inayanaxoxẽxẽ i perü chixexü̃gü. Rü ngẽmacax̱ penaxwax̱e i guxü̃ i perü 
ngúchaü̃maxã aixcüma pegü pengechaü̃gü. 
23Rü ñu̱xma i pemax, rü marü penayauxgü i ngexwacax̱ü̃xü̃ i perü maxü̃. Rü 
ngẽmacax̱ ñoma ngexwaca pebuexü̃rüxü̃ pixĩgü. Natürü ngẽma maxü̃ rü 
tama penatü rü peé ya yuewax̱éxewa nixĩ i penayaxuxü̃. Natürü Tupanaarü 
ore i maxü̃xü̃ i taguma iyarüxoxü̃wa nixĩ i penayaxuxü̃. 
24Erü Tupanaarü ore i ümatüxü̃wa rü ñanagürü: “Guxü̃ma i duü̃xü̃gü rü 
ñoma wüxi i natüanerüü̃mare nixĩ. Rü guxü̃ma i norü mexü̃, rü wüxi i 
nanetüchacurüü̃mare nixĩ. Rü ngẽma natüane rü nayu, rü nachacu rü 
narüngu. Rü ngẽxgumarüxü̃ ta tama natai i duü̃xü̃güarü maxü̃ i ñoma i 
naanewa. 
25Natürü tórü Coriarü ore rü taguma inayarüxo”, ñanagürü i Tupanaarü 
orewa. Rü ngẽma Tupanaarü ore nixĩ ga pemaxã nüxü̃ yaxugüxü̃. 

1 Pedru 2 

1Rü ngẽmacax̱ name nixĩ i nüxü̃ perüxoe i guxü̃ma i chixexü̃gü, rü ngẽma 
nax pidorataa̱x̱güxü̃, rü ngẽma nax togüpex̱ewa mea pemaxẽnetaxü̃, rü 
ngẽma nax pixãũxãchiwax̱egüxü̃, rü ngẽma nax pixoregütaa̱x̱güxü̃. 
2-3Rü ñoma wüxi i õxchana i ngexwaca buxü̃ i naégünenixü̃ nüxü̃̃́ 
ngúchaü̃xü̃rüxü̃ penaxwax̱e i poraãcü pexü̃̃́ nangúchaü̃ i Tupanaarü ore nax 
ngẽmawa peporaexü̃cax̱ rü mea peyaexü̃cax̱ i perü õwa nax ngẽmaãcü 
guxü̃wama namexü̃cax̱ i perü maxü̃ i taguma gúxü̃. 

Cristu nixĩ ya nuta ya maxü̃cü 

4Rü ñu̱xma rü name nixĩ i nüxna pengaicamagü ya Cristu ya nuta ya 
maxü̃cü. Rü duü̃xü̃gü nüxü̃ oecü, natürü Tupanacax̱ rü namexẽchi rü 

natatanü. Rü yimá nixĩ ya Tupana nayaxucü nax namaxã inaxügüãxü̃cax̱ ya 
napata. 
5Rü ngẽxgumarüxü̃ ta i pemax, rü Tupana pexü̃ nade nax napataarü nutagü 
ya maxẽcü pixĩgüxü̃. Rü pema nixĩ i Tupanaarü ngü̃xẽẽruü̃gü i üünexü̃ ya 
Ngechuchu ya Cristuégagu Tupanana ãmare pexãgüxü̃. Rü ngẽma ãmare i 
nüxna pexãgüxü̃ i namaxã nataãẽxü̃ rü ngẽma nixĩ i perü maxü̃. 
6Rü Tupana rü norü ore i ümatüxü̃wa rü ñanagürü: “Choma rü Chióü̃gu 
chanaxǘ ya wüxi ya nuta, rü yimá nixĩ ya nuta ya mexẽchicü ya chomatama 
chanayaxucü nax chopata namaxã ichaxügüxü̃cax̱. Rü yíxema nüxü̃̃́ yaxṍxe, 
rü taxũtáma tüxü̃ chawomüxẽxẽ rü aixcüma tá tanayaxu i maxü̃ i taguma 
gúxü̃ i tümamaxã ichaxunetaxü̃”, ñanagürü. 
7Rü pema nax nüxü̃̃́ peyaxõgüxü̃, rü pexcax̱ rü namexẽchi ya yimá nuta. 
Natürü ngẽma tama yaxõgüxü̃cax̱, rü taxuwama name. Rü ngẽmacax̱ 
Tupanaarü ore i ümatüxü̃wa rü ñanagürü: “Yimá nuta ya ĩpataarü üruü̃gü 
nüxü̃ oecü, rü yimáétüwa nixĩ inaxügüxü̃ ya chopata”, ñanagürü. 
8Rü Tupanaarü ore rü ñanagürü ta: “Ngẽma tama yaxõgüxü̃ rü yimá nutagu 
tá nayarüpucutügü”, ñanagürü. Rü ngẽmaãcü i ngẽma tama yaxõgüxü̃ rü tá 
napoxcue, erü tama nanayauxgü i ngẽma ore ya Ngechuchu ya Cristuchiga 
ixĩxü̃. 
9Natürü pema nixĩ i duü̃xü̃gü i tórü ãẽx̱gacü ya Tupana pexü̃ dexü̃ nax norü 
puracü pexügüxü̃cax̱. Rü pema nixĩ i duü̃xü̃gü i napex̱ewa ixüünexü̃, erü 
nümatama ya Tupana rü norü duü̃xü̃güxü̃ pexü̃ nixĩgüxẽxẽ nax nüxü̃ 
pixuxü̃cax̱ i ngẽma mexü̃gü i norü poramaxã naxüxü̃. Rü nümatama ya 
Tupana nixĩ ga ẽanexü̃wa pexü̃ ínanguxü̃xẽẽxü̃ nax norü ngóonexü̃ i 
mexẽchixü̃gu pechocuxü̃cax̱. 
10Rü ü̃pa ga pema rü tama Tupanaarü duü̃xü̃gü pixĩgü, natürü i ñu̱xma rü 
aixcüma norü duü̃xü̃gü pixĩgü. Rü ü̃pa rü tama Tupanaaxü̃̃́ 
pengechaü̃tümüxü̃gü, natürü i ñu̱xma rü aixcüma Tupanaaxü̃̃́ 
pengechaü̃tümüxü̃gü. 

Ñu̱xma nax peyaxõgüxü̃ rü name nixĩ i Tupanaga pexĩnüe 

11Pa Chauenexẽgü ya Pexü̃ Changechaü̃güxe, ñu̱xma nax paxaãchimare 
ñoma i naanewa pengẽxmagüxü̃, rü ngẽmacax̱ pexü̃ chacax̱axü̃ nax nüxü̃ 
perüxoexü̃cax̱ i guxü̃ma i ngẽma ngúchaü̃gü i chixexü̃ i ñoma i naanecüãx̱ 
nagu ĩxü̃. Erü ngẽma ngúchaü̃gü rü chixexü̃gu nanagu̱xẽẽchaü̃ i peãxẽ. 
12Rü name nixĩ i mea pemaxẽ napex̱ewa i ngẽma duü̃xü̃gü i tama Tupanaxü̃ 
cuax̱güxü̃. Rü woo ñu̱xma chixri pechiga yadexagügu, natürü tá nüxü̃ 
nadaugü i ngẽma mexü̃ i pexügüxü̃, rü tá Tupanaxü̃ nicuax̱üü̃gü i ngẽma 
ngunexü̃ i nagu Tupana guxãxü̃ma icagüxü̃gu. 
13Rü name nixĩ nax tórü Cori ya Ngechuchugagu naga pexĩnüexü̃ i guxü̃ma 
i perü ãẽx̱gacügü. Rü name nixĩ i naga pexĩnüe ya yimá ãẽx̱gacü ya Rómawa 
ngẽxmacü, erü nüma nixĩ i guxü̃ i togü i ãẽx̱gacügüétüwa nangẽxmaxü̃. 
14Rü ngẽxgumarüxü̃ ta name nixĩ i naga pexĩnüe i ngẽma togü i ãẽx̱gacügü 
i petanüwa namugüxü̃ ya yimá ãẽx̱gacü ya Rómawa ngẽxmacü nax 
napoxcueãxü̃cax̱ i ngẽma chixexü̃ ügüxü̃ rü namaxã nataãẽgüxü̃cax̱ i ngẽma 
mexü̃ ügüxü̃. 
15Erü Tupana nanaxwax̱e nax mexü̃ pexügüxü̃ nax ngẽmaãcü 
ipeyanangeax̱güxẽẽxü̃cax̱ i ngẽma duü̃xü̃gü i tama naãxẽxü̃ cuáxü̃ rü ngẽma 
naechitamare maxẽxü̃. 
16Rü ñu̱xma nax Cristu pexü̃ ínguxü̃xẽẽxü̃, rü name nixĩ i duü̃xü̃gü i aixcüma 
ínguxü̃xü̃rüü̃ãcü mea pemaxẽ. Natürü ñu̱xma nax ípenguxü̃xü̃ rü tama name 
nax ngẽmamaxã pegü ípepoxü̃xü̃ nax tax̱acürü chixexü̃ pexügüxü̃cax̱. Erü 
ñu̱xma nax Tupanaarü duü̃xü̃gü pixĩgüxü̃, rü name nixĩ i norü ngúchaü̃ 
pexügü. 
17Rü name nixĩ i mea penayauxgü i guxü̃ma i duü̃xü̃gü. ¡Rü nüxü̃ 
pengechaxü̃ i taenexẽgü i yaxõgüxü̃! ¡Rü nüxü̃ pemuü̃e ya Tupana! ¡Rü naga 
pexĩnüe ya yimá ãẽx̱gacü ya Rómawa ngẽxmacü! 

Tanaxwa̱xe i Cristurüxü̃ yáxna namaxã taxĩnüe i ngẽxguma ngúxü̃ ingegügu 

18Pa Duü̃xü̃gü i Coriãx̱güxü̃x, ¡rü nüxü̃ pengechaxü̃gü rü naga pexĩnüe i perü 
corigü! Rü tama name i perü corigü i pemaxã mecümaxü̃xü̃xicatama 



3602 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

pengechaü̃gü, natürü name i nüxü̃ pengechaü̃gü ta i ngẽma perü corigü i 
chixecümaxü̃. 
19Erü Tupana rü tümamaxã nataãxẽ ega yáxna namaxã taxĩnüegu i ngẽma 
tümaarü cori i ngẽxguma natücax̱ma guxchaxü̃gü tümacax̱ ínanguxẽẽgügu 
rü ngúxü̃ tüxü̃ yangexẽẽgügu nagagu nax Tupanaaxü̃̃́ tayaxõgüxü̃. 
20Natürü ¿tax̱acüwa pexü̃̃́ namexü̃ ega yáxna namaxã pexĩnüegu i ngẽxguma 
wüxi i perü chixexü̃cax̱ pepoxcuegu? Natürü ngẽxguma tax̱acürü mexü̃ i 
pexüxü̃gagu ngúxü̃ pingegügu rü yáxna namaxã pexĩnüegu, rü ngẽmawaxi 
nixĩ i Tupanapex̱ewa mexü̃. 
21Rü ngẽma nax mexü̃ pexüxü̃gagu ngúxü̃ pingegüxü̃cax̱ nixĩ ya Tupana 
pexü̃ dexü̃. Yerü ga Cristu rü ta pexcax̱ ngúxü̃ ninge. Rü yemaacü pexü̃ nüxü̃ 
nadauxẽxẽ nax naxrüxü̃ yáxna namaxã pexĩnüexü̃ i ngẽma ngúxü̃. 
22Nüma ga Cristu rü taguma pecadu naxü, rü taguma texéxü̃ nawomüxẽxẽ. 
23Rü yexguma duü̃xü̃gü chixexü̃ namaxã ixugüegu, rü nüma rü taxuxü̃ma ga 
chixexü̃maxã nanangãxü̃. Rü yexguma ngúxü̃ nüxü̃ yangexẽẽgügu, rü nüma 
rü tama tax̱acürü chixexü̃maxã nanaxãũxü̃ne. Natürü nüma ga Cristu rü 
nügü inaxã nüxna ya Tupana ya mea nangugücü i guxü̃ma i duü̃xü̃güarü 
maxü̃. 
24Rü nümatama ga Cristu rü nügüxü̃negu nayange ga tórü pecadugü ga 
yexguma curuchagu nayu̱xgu. Rü yemaacü nanaxü nax nüxü̃ rüxoexü̃cax̱ i 
tórü chixexü̃ rü naxcax̱icatama imaxẽxü̃cax̱. Nüma rü pexcax̱ nanapix̱ nax 
yemaacü pexü̃ nameexẽẽxü̃cax̱. 
25Rü pema ga ü̃pa rü ñoma carnérugü i irütauxexü̃rüxü̃ pixĩgü. Natürü i 
ñu̱xma rü marü Cristucax̱ pewoegu. Rü nüma nixĩ i perü dauruxü̃ yixĩxü̃, rü 
nüma nixĩ i pexna nadauxü̃. 

1 Pedru 3 

Ñuxãcü Tupana nanaxwa̱xe nax namaxẽxü̃ i ngẽma ixãmaxü̃ rü ixãtexü̃ 

1-2Rü pemax, Pa Ngexü̃güx, rü name nixĩ i petega pexĩnüe. Rü ngẽxguma chi 
nangẽxmagu i petegü i tama yaxõgüxü̃ rü tá nüxü̃ nadaugü i perü maxü̃ i 

mexü̃ i Tupanapex̱ewa rü duü̃xü̃güpex̱ewa rü tá ngẽmacax̱ nayaxõgü woo 
nataxuxguma i ucu̱xẽxü̃ namaxã pixuxgu. 
3Rü ngẽxguma pegü pemexẽẽgu, rü tama name i nagu perüxĩnüe nax 
peyaewa pegü pemexẽẽxüchixü̃, rü ẽx̱na úirunaxcax̱ i ngãx̱ãẽruü̃maxã 
pengax̱ãẽgüxü̃, rüex̱na tatanüxü̃chixü̃ i naxchirugu nax picu̱xgüxü̃. 
4Natürü name nixĩ i perü maxü̃wa pegü pimexẽxẽgü rü guxü̃ma i 
duü̃xü̃gümaxã pimecümagü rü taguma texémaxã penuãẽgü, erü ngẽma nixĩ 
i perü mexü̃ i taguma iyarüxoxü̃ i aixcüma mexü̃ i Tupanapex̱ewa. 
5Rü yema nũxcümaü̃güxü̃ ga ngexü̃gü ga Tupanapex̱ewa ixüünexü̃ rü 
Tupanaaxü̃̃́ iyaxõgü rü ngĩtega ixĩnüe, rü yema nixĩ ga ngĩxrü ngãx̱ãẽruü̃gü. 
6Rü yemaacü ta iyixĩ ga Chára ga ngĩte ga Abraáü̃ga nax naxĩnüxü̃, rü ngĩrü 
corimaxã naxuaxü̃. Rü pema rü ta ngĩxrüxü̃ pixĩgü ega mexü̃ pexügügu rü 
ñu̱xũchi taxucax̱tama tü̱xcüü̃ pemuü̃e. 
7Rü ngẽxgumarüxü̃ ta i pemax, Pa Yatügüx, rü name nixĩ i mea pexmax̱ü̃ 
pengechaü̃gü rü yáxna ngĩmaxã pexĩnüe, erü ngĩma rü irüturamae. Rü name 
nixĩ i ngĩmaxã petaãẽgü erü Tupana pexna naxãxü̃rüxü̃ ngĩxna nanaxã i 
maxü̃ i taguma gúxü̃. Rü name nixĩ i ngẽmaãcü mea ngĩxü̃ pengechaxü̃gü 
nax taxuxü̃ma yatoxyepex̱exü̃cax̱ i perü yumüxẽgü. 

Yíxema mexü̃ ügüxe rü ngẽmaca̱x ngúxü̃ ingegüxechiga 

8Rü chanaxwax̱e i guxãma i pemax rü wüxigu perüxĩnüe, rü pegüxü̃̃́ 
pengechaü̃tümüxü̃gü rü pegü pengechaü̃gü, ñoma pegüenexẽxü̃chixü̃ 
pengechaü̃xü̃rüxü̃. Rü chanaxwax̱e i aixcüma pemecümagü rü pegü 
íperüxíxragü. 
9Rü ngẽxguma texé chixexü̃ pexcax̱ üxgu, rü tama name i pema rü ta chixexü̃ 
tümacax̱ pexü. Rü ngẽxguma texé pemaxã guxchigagu, rü tama name i pema 
rü ta tümamaxã peguxchiga. Natürü name nax mexü̃ tümamaxã pexueguxü̃, 
erü Tupana pexü̃ nade nax mexü̃ pemaxã naxueguxü̃cax̱. 
10Erü Tupanaarü ore rü ñanagürü: “Ngẽxguma texé tümaxarü maxü̃xü̃ 
ngechaü̃gu rü taãẽãcüma tamachaü̃gu, rü name nixĩ i nüxna tadau ya 



3604 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

tümaarü conü nax tama chixexü̃ i oremaxã yadexaxü̃cax̱ rü nüxna tadau i 
tümaãx̱ nax tama doraxü̃ yaxuxü̃cax̱. 
11Rü name nixĩ i nüxna tayaxü̃ i guxü̃ma i chixexü̃gü, rü mexü̃ taxü. Rü 
ngẽxgumarüxü̃ ta name nixĩ i naxcax̱ tadau nax guxü̃guma duü̃xü̃gümaxã 
tamecümagüxü̃. 
12Erü nüma ya tórü Cori rü tüxna nadau ya yíxema aixcüma naga ĩnüexe, rü 
nüxü̃ naxĩnü i tümaarü yumüxẽ. Natürü tümamaxã nanu ya yíxema chixexü̃ 
ügüxe”, ñanagürü i Tupanaarü ore. 
13¿Rü texé tá chixexü̃ pexcax̱ üxü̃ ega pema rü aixcüma guxü̃guma mexü̃ 
pexügügu? 
14Natürü ngẽxguma chi mexü̃ nax pexügüxü̃cax̱ ngúxü̃ pingegügu, ¡rü 
petaãẽgü i pema! ¡Rü taxucax̱ma texéxü̃ pemuü̃e, rü bai tax̱acücax̱ 
pebai̱x̱ãchiãxẽgü! 
15Rü name nixĩ i perü Corixü̃ peyaxĩxẽxẽ ya Cristu rü aixcüma naga pexĩnüe. 
Rü name nixĩ i guxü̃guma ípememare nax mea penangãxü̃xü̃cax̱ i guxü̃ma i 
ngẽma duü̃xü̃gü i pexna cax̱axü̃ nax tax̱acücax̱ Cristuaxü̃̃́ peyaxõgüxü̃. 
16Natürü name nixĩ i tama pegü picuax̱üü̃güãcüma penangãxü̃ rü tama 
pegügu perüxĩnüeãcüma nax ngẽma duü̃xü̃güarü yexera pixĩgüxü̃. Rü name 
nixĩ i mea pemaxẽ nax taxucax̱ma pexoegaãẽgüxü̃cax̱. Rü ngẽxguma 
ngẽmaãcü pemaxẽgu rü tá naxãnẽxẽ i ngẽma duü̃xü̃gü i chixri pechiga 
idexagüxü̃ naxcax̱ nax Cristucax̱ pemaxẽxü̃. 
17Yixema rü ngúxü̃ tingegü ega chixexü̃ ixügügu. Rü narümemae nixĩ nax 
mexü̃ ixügüxü̃cax̱ ngúxü̃ nax ingegüxü̃, ega ngẽmaãcü Tupana naxwax̱egu. 
18Yerü nümatama ga Cristu rü ngúxü̃ ninge, rü wüxicanatama guxãarü 
pecaducax̱ nayu. Rü nüma rü taxuxü̃ma ga chixexü̃ naxü, natürü chixexü̃ ga 
duü̃xü̃gücax̱ ngúxü̃ ningẽ nax Tupanaxü̃tawa pexü̃ nagagüxü̃cax̱. Rü woo 
nayu ga naxü̃ne, natürü ga naãxẽ rü namaxü̃. 

19Rü yexguma nayu̱xgu, rü naãxẽ rü natanüwa naxũ ga yema naãxẽgü ga 
poxcuexü̃, rü namaxã nüxü̃ nayarüxu ga Tupanaarü ore. 
20Rü yema naãxẽgü ga yexma poxcuexü̃, rü yema nixĩ ga naãxẽgü ga yema 
duü̃xü̃gü ga Noé maxü̃gu tama ixĩnüechaü̃xü̃ woo Tupana yáxna namaxã 
naxĩnü ga yexguma Noé naxüyane ga gumá wapuru. Rü 8 ga 
duü̃xü̃güxicatama nixĩ ga gumá wapurugu ichoü̃xü̃, rü yema nixĩ ga gumá 
mucü ga taxüchicüarü dexáétüwa maxẽxü̃. 
21Rü ngẽma dexá rü wüxi i cuax̱ruxü̃ nixĩ. Erü ngẽxguma ngẽma dexáwa 
íibaiegu, rü duü̃xü̃güxü̃ nüxü̃ tacuax̱ẽxẽ nax Tupanaga taxĩnüexü̃ nax tüxü̃̃́ 
nangẽxmaxü̃ i maxü̃ i taguma gúxü̃. Rü tama taxü̃nearü düxétüwa nax 
imexü̃cax̱ nixĩ i íibaiexü̃, natürü ítabaie erü marü Tupanana naxcax̱ taca nax 
tüxü̃̃́ iyanaxoxẽẽãxü̃cax̱ i tórü pecadugü rü Ngechuchu ya Cristu wena 
maxü̃xü̃gagu napex̱ewa imexü̃cax̱ rü mexü̃gu rüxĩnüexü̃cax̱. 
22Rü nüma ga Ngechuchu ya Cristu, rü daxũguxü̃ i naanewa naxũ, rü ñu̱xma 
rü Tupanaarü tügünecüwawa nangẽxma. Rü ñu̱xma rü naxmex̱wa 
nangẽxmagü i guxü̃ma i Tupanaarü orearü ngeruü̃gü i daxũcüãx̱, rü guxü̃ma 
i ngẽma naãxẽgü i ãẽx̱gacügü ixĩgüxü̃, rü guxü̃ma i ngẽma naãxẽgü i 
poraexü̃. 

1 Pedru 4 

Tanaxwa̱xe i ngẽma cua̱x i Tupana tüxna ãxü̃maxã nüxü̃ tarüngü̃xẽxẽ i 
taenexẽgü 

1-2Cristu rü naxü̃newa ngúxü̃ ningẽ, rü ngẽxgumarüxü̃ ta name nixĩ nax 
ípememarexü̃ nax ngúxü̃ pingegüxü̃. Rü yíxema ngúxü̃ ingexe rü marü nüxü̃ 
tarüxo i tümaarü pecadu nax ngẽmawena Tupana naxwax̱exü̃ãcüma 
tamaxü̃xü̃cax̱, rü tama tümaxü̃ne naxwax̱exü̃ãcüma nax tamaxü̃xü̃cax̱. 
3Ü̃pa ga pemax, rü mucüma ga taunecü nagu pemaxẽ i ngẽma chixexü̃ i 
ñu̱xma ngẽma duü̃xü̃gü i tama Tupanaxü̃ cuax̱güxü̃ nagu maxẽxü̃. Rü 
yexguma ga pema rü pecadugu pemaxẽ, rü penaxü ga pexenearü ngúchaü̃, 

rü õnagü ga taxü̃ pexügü, rü petagü ga nawa pexãũgatanüxü̃ pexügü, rü 
pengãxẽ, rü tupananetachicünax̱ãgüxü̃ picuax̱üü̃gü. 
4Rü ñu̱xma nax tama namaxã pexãmücügüxü̃ i ngẽma duü̃xü̃gü i ngẽxguma 
norü chixexü̃ naxügügu, rü nagu narüxĩnüe nax tax̱acücax̱ tama natanügu 
pexãgüxü̃. Rü ngẽmacax̱ chixri pechiga nidexagü. 
5Natürü nümagü rü tá Tupanapex̱ewa nangugü nax namaxã nüxü̃ 
yaxugüxü̃cax̱ nax ñuxãcü namaxẽxü̃. Rü nüma ya Tupana rü ínamemare nax 
nüxna yacachigüxü̃cax̱ i guxü̃ma i duü̃xü̃gü i maxẽxü̃ rü duü̃xü̃gü i yuexü̃. 
6Rü yexguma ñoma ga naanewa namaxẽgu ga yema duü̃xü̃gü ga marü 
yuexü̃, rü Tupanaarü orearü uruü̃gü namaxã nüxü̃ nixu ga Tupanaarü ore 
nax namaxẽxü̃cax̱ i naãxẽgü. Rü yema nixĩ i nanaxwax̱e ya Tupana woo 
ñoma ga naanewa rü ãẽx̱gacügü rü ngúxü̃ nüxü̃ ningexẽẽgü ga yema 
duü̃xü̃gü. 
7Rü marü ningaica nax nagúxü̃ i ñoma i naane rü guxü̃ma i tax̱acü i nawa 
ngẽxmaxü̃. Rü ngẽmacax̱ name nixĩ nax pexuãẽgüxü̃, rü mea peãxẽxü̃ 
pecuáxü̃, rü guxü̃guma peyumüxẽgüxü̃. 
8Rü guxü̃arü yexera i ngẽma pexü̃̃́ chanaxwax̱exü̃ nixĩ nax aixcüma pegü 
pengechaü̃güxü̃ i wüxichigü. Erü ngẽxguma aixcüma pegü pengechaü̃gügu 
rü ngẽmaãcü inayarüxo i muxü̃ma i pecadugü. 
9¡Rü wüxichigü i pemax, rü name i mea pegü peyauxgü i pechiü̃wa! Rü tama 
name i tümamaxã penuãẽãcüma tüxü̃ peyauxgü. 
10Rü wüxichigü i pemax, rü Tupana pexna nanaxã i perü cuax̱. Rü ngẽma 
cuax̱ ya Tupana pexna ãxü̃maxã rü name nixĩ i wüxichigü pegü 
perüngü̃xẽẽgü. 
11Rü yíxema nüxü̃ cuáxe nax mea tidexaxü̃, rü name nixĩ nax Tupanaarü 
orexü̃ tixuxü̃. Rü ngẽxguma texé tüxü̃̃́ nangẽxmagu i cuax̱ nax togüxü̃ 
tarüngü̃xẽẽxü̃, rü name nixĩ i ngẽma pora ya Tupana tüxna ãxü̃maxã nüxü̃ 
tarüngü̃xẽxẽ. Rü guxü̃ma i ngẽma pexüxü̃ rü name nixĩ i meama penaxü nax 

ngẽmaãcü Ngechuchu ya Cristugagu Tupanaxü̃ picuax̱üü̃güxü̃cax̱. Erü nüma 
ya Tupana rü guxü̃guma naxüüne rü naporaxüchi. Rü ngẽmaãcü yixĩ. 

Ngẽxguma Cristuaxü̃̃́  yaxõ̱xgu rü ngúxü̃ tinge 

12Pa Chauenexẽgü ya Pexü̃ Changechaü̃güxe, ñu̱xma nax taxü̃ i guxchaxü̃gü 
pexcax̱ ínguxü̃, ¡rü taxṹ i pebai̱x̱ãchiãxẽgüxü̃, ñoma tax̱acü i taguma nüxü̃ 
pedauxü̃ pexcax̱ ínguxü̃rüxü̃! 
13Natürü narümemae nixĩ nax petaãẽgüxü̃, yerü yema Cristu ngúxü̃ nax 
ingexü̃rüxü̃ nixĩ i ngúxü̃ nax pingegüxü̃ i ñu̱xmax nax ngẽmaãcü 
petaãẽgüxü̃cax̱ i ngẽxguma wena núma naxũxgu i nümax. 
14Rü ngẽxguma Cristuaxü̃̃́ nax peyaxõgüxü̃gagu texé pemaxã guxchigagu, rü 
name nixĩ i petaãẽgü. Erü ngẽmaãcü nüxü̃ pecuax̱ nax Tupanaãxẽ ya Üünecü 
rü pewa nax nangẽxmaxü̃. 
15Rü ngẽxguma chi wüxíe i petanüwa ngúxü̃ ingexgu, rü tama tanaxwax̱e 
nax wüxi i chixexü̃gagu nax yixĩxü̃, ngẽxgumarüxü̃ i máeta rüex̱na ngĩ ̃́taa̱x̱ 
rüex̱na texémaxã tanuxü̃. 
16Natürü ngẽxguma texé Cristuaxü̃̃́ tayaxõxü̃gagu ngúxü̃ tingexgu, rü 
taxucax̱ma taxãnee. Rü name i ngẽmacax̱ Tupanaxü̃ ticuax̱üxü̃. 
17Rü ñu̱xma rü marü nawa nangu nax Tupana tüxna cax̱axü̃ i yixema nax 
naxacügü ixĩgüxü̃. Rü ngẽxguma tawa inaxügüãgu, rü ¿ñuxãcü tá nüxü̃ 
naxüpetü i ngẽma duü̃xü̃gü i tama naga ĩnüexü̃ i Tupanaarü ore i mexü̃? 
18Erü Tupanaarü ore i ümatüxü̃wa rü ñanagürü: “Ngẽma duü̃xü̃gü i mexü̃ 
ügüxü̃ rü guxchaãcüma nanayauxgü i maxü̃ i taguma gúxü̃. Rü ñu̱xma nax 
ngẽmaãcü yixĩxü̃, ¿rü ñuxãcü tá nüxü̃ nangupetüxü̃ i ngẽma chixexü̃ ügüxü̃ 
rü pecaduãx̱güxü̃?” ñanagürü. 
19Rü ngẽmacax̱ ya yíxema Tupana naxwax̱exü̃ãcüma ngúxü̃ ingegüxe, rü 
name nixĩ nax mexü̃ taxügüechaxü̃ rü Tupana ya tüxü̃ ücümex̱ẽgu nax 
tanaxüxü̃ i tümaarü maxü̃ nax nüxna tüxü̃̃́ nadauxü̃cax̱. Erü nüma ya Tupana 
rü mecü nixĩ rü nayanguxẽxẽ i ngẽma tümamaxã inaxunetaxü̃. 

1 Pedru 5 

Ucu̱xẽgü naxca̱x i ngẽma yaxõgüxü̃ 

1Rü ñu̱xmax, Pa Yaxõgüxü̃arü Ãẽx̱gacügüx, rü pemaxã nüxü̃ chixu i wüxi i 
ucu̱xẽ i mexü̃, erü choma rü ta pexrüxü̃ yaxõgüxü̃arü ãẽx̱gacü chixĩ. Rü 
chomaxü̃chima nixĩ ga nüxü̃ chadauxü̃ ga ngúxü̃ nax yangexü̃ ga Cristu. Rü 
choma rü tá ta pexrüxü̃ choxü̃̃́ nangẽxma i chauchica i mexü̃ i ngẽxguma 
wena núma naxũxgu. 
2Rü chanaxwax̱e i mea nüxna pedau i Tupanaarü duü̃xü̃gü i pexmex̱wa 
ngẽxmagüxü̃. Rü name nixĩ i perü ngúchaü̃maxã Tupana naxwax̱exü̃ãcüma 
penaxü i ngẽma puracü, rü tama texé pexü̃ muxguxica penaxü rüex̱na 
diẽrucax̱ penaxü. 
3Rü tama name i chixri namaxã ipecuax̱ rü penangaãcüma penamu i ngẽma 
duü̃xü̃gü i pexmex̱wa ngẽxmagüxü̃. Natürü chanaxwax̱e i mexü̃ i nacüma 
nüxü̃ pewex̱. 
4Rü ngẽxguma wena núma naxũxgu ya tórü Dauruü̃xü̃chi ya Cristu, rü pema 
rü tá penayauxgü i perü ãmare i ngax̱cueruxü̃ i mexẽchixü̃ i taguma ngauxü̃. 
5Rü ngẽxgumarüxü̃ ta i pemax, Pa Ngextü̱xücügüx, rü name nixĩ i naga 
pexĩnüe i ngẽma perü ãẽx̱gacügü i Tupanaarü puracümaxã icuax̱güxü̃. Rü 
guxãma i pema i yaxõgüxü̃, rü name nixĩ i wüxichigü mea pegüga pexĩnüe 
rü tama pegügu perüxĩnüe nax pemücügüarü yexera pixĩgüxü̃. Erü 
Tupanaarü ore i ümatüxü̃wa rü ñanagürü: “Tupana rü tama norü me nixĩ i 
ngẽma duü̃xü̃gü i nügü icuax̱üxü̃güxü̃. Natürü nüxü̃ narüngü̃xẽxẽ rü namaxã 
namecüma i ngẽma duü̃xü̃gü i tama nügü icuax̱üxü̃güxü̃”, ñanagürü i ngẽma 
ore. 
6Rü name i naga pexĩnüe ya Tupana rü naxmex̱ ya poranetüxü̃wa pegü 
pengẽxmagüxẽxẽ nax nüma pexü̃ yacuax̱üxü̃xü̃cax̱ i ngẽxguma nawa 
nanguxgu i ngẽma ngunexü̃. 
7Rü name nixĩ i Tupanamaxã nüxü̃ pixu i guxü̃ma i perü oegaãẽgü, erü nüma 
ya Tupana rü guxü̃guma pegu narüxĩnü rü mea pexna nadau. 

8Rü name nixĩ i guxü̃guma pegüna pedaugü rü ípexuãẽgü, erü perü uanü i 
Chataná rü ñoma wüxi ya leóü̃ ya idüraxüchicürüxü̃ nanañaane rü tümacax̱ 
nadau nax texéxü̃ tá chixexü̃gu nanguxẽẽxü̃. 
9¡Rü peporaeama rü peyaxõgüama i ngẽxguma tax̱acürü chixexü̃gu pexü̃ 
nayixẽẽchaü̃gu! Erü nüxü̃ pecuax̱ rü guxü̃ma i taenexẽgü i guxü̃wama 
ngẽxmagüxü̃ rü pexrüxü̃ ngẽmatama ngúxü̃ ningegü. 
10Natürü ngẽxguma paxaãchi ñoma i naanewa ngúxü̃ pingegüguwena, rü 
Tupana rü tá pexü̃ nimexẽxẽ nax aixcüma napex̱ewa pimexü̃cax̱. Rü woo 
guxchaxü̃gü pexcax̱ ínguxgu, rü tá pexü̃ narüngü̃xẽxẽ nax 
peyaxõgüamaxü̃cax̱, rü tá pexü̃ naporaexẽxẽ nax ngẽmaãcü taxucax̱ma 
pemuü̃exü̃cax̱. Rü nümatama ya Tupana nixĩ i norü ngechaü̃gagu pexü̃ 
nadexü̃ nax guxü̃guma naxü̃tawa pexü̃̃́ nangẽxmaxü̃cax̱ i pechica, erü 
Ngechuchu ya Cristuaxü̃̃́ peyaxõgü. 
11Rü ngẽmacax̱ name i guxü̃guma nüxü̃ ticuax̱üü̃gü ya Tupana ya 
Guxü̃étüwa Ngẽxmacü. Rü ngẽmaãcü yixĩ. 

Pedru rü wüxi i moxẽmaxã nanagu̱xẽxẽ i norü popera 

12Taenexẽ ya Chilbánu ya mea yaxõcüarü ngü̃xẽẽmaxã pexcax̱ chanaxümatü 
i ñaa nuxmarexü̃ i popera nax pexü̃ chixucu̱xẽgüxü̃cax̱ rü pemaxã nüxü̃ 
chixuxü̃cax̱ nax ngẽma Tupanaarü ngü̃ẽxẽ i pexna naxãxü̃ rü wüxi i 
cuax̱ruxü̃ nixĩ nax poraãcü pexü̃ nangechaü̃xü̃. Rü name nixĩ i taguma nüxü̃ 
perüngü̃maexü̃ nax pexü̃ nangechaü̃xü̃. 
13Rü pexü̃ narümoxẽgü i guxü̃ma i taenexẽgü i yaxõgüxü̃ i pexrüxü̃ Tupana 
dexü̃ i Babiróniawa ngẽxmagüxü̃. Rü ngẽxgumarüxü̃ ta pexü̃ narümoxẽ i 
chorü ngü̃xẽẽruxü̃ i Márcu ya chaunerüxü̃ ixĩcü. 
14Rü chanaxwax̱e i wüxichigü i pema, rü pegü pengechaü̃güãcüma pegü 
perümoxẽgü. Rü ngẽxgumarüxü̃ ta chanaxwax̱e nax aixcüma petaãẽgüxü̃ i 
guxãma i pema nax Ngechuchu ya Cristuarü duü̃xü̃gü pixĩgüxü̃. Rü 
ngẽmaãcü yixĩ. 

2 Pedru 

2 Pedru 1 

Pedru nüxü̃ narümoxẽ ga yema yaxõgüxü̃ 

1Pa Chauenexẽgüx, choma i Chimóü̃ i Pedru ya Ngechuchu ya Cristuarü 
puracütanüxü̃ chixĩ, rü nüma nixĩ ga choxü̃ namuxü̃ nax nüxü̃ chixuxü̃cax̱ i 
norü ore. Rü ñu̱xma i choma rü pexü̃ charümoxẽ i pema i toxrüxü̃ mea 
yaxõgüxe erü tórü Tupana ya Ngechuchu ya Cristu ya tórü Maxẽxẽẽruxü̃ rü 
pemaxã namecümaxüchi. 
2Rü ñu̱xma nax Tanatü ya Tupanaxü̃ pecuáxü̃ rü tórü Cori ya Ngechuchuxü̃ 
pecuáxü̃, rü chanaxwax̱e i yexera pemaxã namecüma rü pexna nanaxã i 
taãxẽ. 

Yaxõgüxü̃cümagüchiga 

3Rü yexguma Tupana noxrütama poramaxã tüxü̃ nüxü̃ nacuax̱ẽẽgu ga gumá 
tórü Cori ya mexẽchicü ga norü üünemaxã tüxü̃ decü, rü nüma ya Tupana 
rü marü tüxna nanaxã ga guxü̃ma i nacüma i mexü̃ i inaxwax̱exü̃ nax mea 
naxcax̱ imaxẽxü̃cax̱. 
4Rü yema nacüma i mexü̃maxã Tupana tüxna nanaxã i norü unetagü i 
aixcüma mexẽchixü̃ nax ngẽmaãcü naxrüxü̃ pimexü̃cax̱ rü nüxna 
pixĩgachixü̃cax̱ i guxü̃ma i ngẽma chixexü̃gü i duü̃xü̃güarü ngúchaü̃gagu 
ñoma i naanewa ngẽxmagüxü̃. 
5Rü ngẽmacax̱ penaxwax̱egü nax pegü peporaexẽẽxü̃ nax perü õétüwa 
peyaxǘcuchixü̃ i mexü̃ i pecüma. Rü ngẽma pecüma i mexü̃étüwa 
penaxwax̱e nax cuax̱ pexü̃̃́ ngẽxmagüxü̃ nax nüxü̃ pecuáxü̃cax̱ i tax̱acü nixĩ 
i mexü̃ rü tax̱acü nixĩ i chixexü̃. 
6Rü ngẽma cuax̱étüwa penaxwax̱e nax wüxichigü mea tügümaxã itacuáxü̃. 
Rü ngẽma nax mea tügümaxã itacuáxü̃étüwa penaxwax̱e nax yáxna 
pexĩnüexü̃. Rü ngẽma nax yáxna pexĩnüexü̃étüwa penaxwax̱e nax Tupanaga 
pexĩnüexü̃. 

7Rü ngẽma nax Tupanaga pexĩnüexü̃étüwa penaxwax̱e nax peenexẽgüxü̃ 
pengechaü̃güxü̃. Rü ngẽma nax peenexẽgüxü̃ pengechaü̃güxü̃étüwa 
penaxwax̱e nax guxü̃ma i duü̃xü̃güxü̃ pengechaü̃güxü̃. 
8Rü ngẽxguma aixcüma nagu pemaxẽgu i ngẽma nacümagü i pemaxã nüxü̃ 
chixuxü̃, rü taxũtáma natücax̱ma nixĩ i perü maxü̃, rü taxũtáma natücax̱ma 
nixĩ nax tórü Cori ya Ngechuchu ya Cristuxü̃ pecuáxü̃. 
9Natürü yíxema tama nagu ixũxe i ngẽma pemaxã nüxü̃ chixuxü̃, rü ñoma 
tangexetüxü̃rüxü̃ tixĩ. Rü ñoma wüxi i duü̃xü̃ i tama yáxü̃gu dauxerüxü̃ tixĩ, 
erü nüxü̃ itayarüngüma nax ñuxãcü Tupana tüxü̃̃́ nüxü̃ rüngü̃maxü̃ ga 
tümaarü pecadugü ga noxri. 
10Rü ngẽmacax̱, Pa Chauenexẽgüx ya Tupana Pexü̃ Dexe Nax Norü Duü̃xü̃gü 
Pixĩgüxü̃x, rü name i pora pexügü nax nagu pexĩxü̃ i ngẽma pemaxã nüxü̃ 
chixuxü̃. Rü ngẽxguma ngẽmaãcü pemaxẽgu rü tagutáma chixexü̃gu peyi rü 
tagutáma Tupanaxü̃ ípetax̱. 
11Rü ngẽmaãcü ya Tupana, rü tá mea pexcax̱ nayawãxna i ĩãx̱ nax 
tauxchaãcü pichocuxü̃cax̱ i ngextá guxü̃gutáma ãẽx̱gacü íyixĩxü̃wa ya tórü 
Cori ya Ngechuchu ya Cristu ya tórü Maxẽxẽẽruxü̃. 
12Rü ngẽmacax̱ woo marü nüxü̃ nax pecuáxü̃ rü nagu nax pexĩxü̃ i ngẽma 
ore i aixcüma ixĩxü̃, natürü guxü̃gutáma pexna nüxü̃ chacuax̱ãchixẽxẽ ga 
yema pexü̃ namaxã chaxucu̱xẽxü̃. 
13Erü ñu̱xma nax chamaxü̃xü̃ i chomax, rü nagu charüxĩnü nax namexü̃ nax 
pexna nüxü̃ chacuax̱ãchixẽẽxü̃ i ngẽma ore i namaxã pexü̃ chixucu̱xẽgüxü̃, 
nax ngẽmaãcü pexü̃̃́ charüngü̃xẽẽxü̃cax̱ nax mea Tupanacax̱ pemaxẽxü̃. 
14Rü pemaxã nüxü̃ chixu i ngẽma, erü tórü Cori ya Ngechuchu ya Cristu 
choxü̃ nüxü̃ nacuax̱ẽxẽ nax paxa tá chayuxü̃. 
15Rü ñoma rü ta nax chamaxü̃xü̃, rü mea pexü̃ chixucu̱xẽgü nax ngẽxguma 
chayuxguwena rü guxü̃guma nüxna pecuax̱ãchiexü̃cax̱ i ngẽma chorü 
ucu̱xẽgü. 

Pedru rü namücügü rü aixcüma Cristuxü̃ nadaugü 

16Rü yexguma pexü̃ tangúexẽẽgu nachiga ga norü pora ya tórü Cori ya 
Ngechuchu ya Cristu rü ñuxãcü tá wena nataeguxü̃, rü tama tomatama 
togüãẽwa tayaxuxü̃ i ore nixĩ. Yerü tomatama toxetümaxã nüxü̃ tadau ga 
tórü Cori rü nüxü̃ tadau ga norü üüne. 
17Rü nüxü̃ tadau ga yexguma Tanatü ya Tupana nüxü̃ icuax̱üxü̃gu. Rü nüxü̃ 
taxĩnüe ga yexguma gumátama Tanatü ya Tupana ya Üünecü ñaxgu: “Daa 
nixĩ ya Chaune ya nüxü̃ changechaü̃xü̃chicü. Rü choma rü poraãcü namaxã 
chataãẽxü̃chi”, ñaxgu. 
18Rü aixcüma tomaxü̃chima nüxü̃ taxĩnüe ga yema Tupanaga ga daxũguxü̃ 
ga naanewa inaxũxü̃, yerü tomatama rü tórü Corimaxã tayexmagü nawa ga 
guma max̱pǘne ga üünene. 
19Rü yemaacü nüxü̃ tadau nax aixcüma yixĩxü̃ ga yema ore ga 
nũxcümaü̃güxü̃ ga Tupanaarü orearü uruü̃gü nüxü̃ ixugügüxü̃. Yerü yema 
nüxü̃ yaxugügüxü̃rüü̃tama nixĩ ga nüxü̃ tadauxü̃. Rü name nixĩ i pema rü ta 
aixcüma mea nagu perüxĩnüe i ngẽma ore, erü wüxi i omü i ẽanexü̃wa 
ibáxixü̃rüxü̃ nixĩ. Rü ngẽma ore rü tá pexü̃ nüxü̃ nacuax̱ẽxẽ i Tupanachiga 
ñu̱xmatáta ínangu ya tórü Cori ya Ngechuchu ya Cristu ya yimá woramacuri 
ya ngunetüxü̃ ngócürüxü̃ ixĩcü. Rü ngẽxguma ínanguxgu i nüma rü tá perü 
maxü̃gu nabáxi. 
20Natürü chanaxwax̱e nax guxü̃arü yexera nüxü̃ pecuáxü̃ nax taxúema 
tüechamatama nüxü̃ cuáxü̃ i tax̱acüchiga nax yixĩxü̃ i Tupanaarü ore i 
ümatüxü̃. 
21Yerü taxuxü̃ma ga yema Tupanaarü orearü uruxü̃ rü nüechamatama 
nügüãẽwa nanayaxu ga yema ore ga nüxü̃ yaxugüexü̃. Natürü yexguma 
yema orexü̃ yaxugüegu, rü Naãxẽ ya Üünexü̃ nixĩ ga yadexagüxẽẽxü̃. 

2 Pedru 2 

Ngúexẽxẽruü̃gü i doramaxã ngu̱xẽẽtaegüxü̃ 

1Nũxcüma rü Yudíugütanüwa nayexma ga Tupanaarü orearü uruü̃güneta. 
Rü ngẽxgumarüxü̃ tá ta petanüwa nangẽxma i ngu̱xẽẽruü̃netagü. Rü 

nümagü rü cúãcü tá doramaxã nanaxüchicüxü i Tupanaarü ore, rü 
ngẽmaãcü tá nayaxã ya yimá tórü Cori ya norü Maxẽxẽẽruü̃chirex̱ ixĩcü. Rü 
ngẽmagagu tá noxtacüma napoxcue i ngẽma duü̃xü̃gü i ngẽmaãcü maxẽxü̃, 
rü paxa tá inayarüxogü. 
2Rü muxü̃ma i duü̃xü̃gü rü tá nawe narüxĩ nawa i ngẽma chixexü̃ i 
naxügüxü̃. Rü ngẽma ngu̱xẽẽruü̃netagügagu rü duü̃xü̃gü rü tá chixri nachiga 
nidexagü i Tupanaarü ore i aixcüma ixĩxü̃. 
3Rü ngẽma ngu̱xẽẽruü̃netagü rü diẽruguxicatama narüxĩnüe, rü ngẽmacax̱ i 
ngẽma norü ngu̱xẽẽtae i doramare ixĩxü̃, rü tá pemaxã nanaxãtanü nax 
ngẽmaãcü petanüwa ngĩxü̃ nayauxgüxü̃cax̱ i perü diẽru. Natürü tá napoxcue 
i ngẽma duü̃xü̃gü, rü taxũtáma nibuxmü. Erü Tupana rü woetama 
nũxcümama poxcu namaxã naxuegu. 
4Rü nüma ya Tupana rü tama nüxü̃̃́ nüxü̃ narüngüma ga norü chixexü̃gü ga 
yema orearü ngeruü̃gü ga daxũcüãx̱ ga pecadu ügüxü̃. Rü yemacax̱ yima 
üxü ya taguma ixoxü̃newa nanawogü, rü ínaxẽãnexü̃gu nanapoxcue. Rü 
cadénamaxã nayanai̱x̱gü nax ngéma nangẽxmagüxü̃cax̱ ñu̱xmatáta nawa 
nangu i ngẽma ngunexü̃ i nagu Tupana nüxna cax̱axü̃ i duü̃xü̃gü. 
5Rü yexgumarüxü̃ ta ga Tupana rü tama nüxü̃̃́ nüxü̃ narüngüma ga norü 
chixexü̃ ga yema nũxcümaü̃güxü̃ ga duü̃xü̃gü. Rü mucü ga taxüchicü naxcax̱ 
yéma nanamu nax gumámaxã nadaiaxü̃cax̱ ga yema duü̃xü̃gü ga chixexü̃ 
ügüxü̃. Natürü ga Tupana rü Noéxü̃ nadau nax meama duü̃xü̃güxü̃ 
yaxucu̱xẽgüxü̃ nax nüxü̃ naxoexü̃cax̱ ga norü chixexü̃gü. Rü yemacax̱ ga 
Tupana rü Noéxü̃ namaxẽxẽ namaxã ga 7 ga natanüxü̃. Natürü nanadai ga 
guxü̃ma ga yema togü ga duü̃xü̃gü. 
6Rü Tupana rü yexgumarüxü̃ ta inayanaxoxẽxẽ ga gumá ĩanegü ga Chodóma 
rü Gomóra ga poraãcü chixexü̃gü nawa naxügüne. Rü ínanagu ga gumá 
ĩanegü ñu̱xmata norü tanimacaxicatama íyaxü. Rü yemaacü nanaxü nax 
gumá ĩanegü rü wüxi ga cuax̱ruxü̃ yixĩxü̃cax̱ nüxü̃̃́ ga yema duü̃xü̃gü ga 
chixexü̃ ga yemawena maxẽxü̃. 

7Natürü Tupana nanamaxẽxẽ ga Lox ga wüxi ga yatü ga mecü ixĩcü ga 
poraãcü ngechaü̃cü ga yexguma nüxü̃ nadau̱̱xgu ga ñuxãcü chixexü̃ 
naxügüxü̃ ga yema duü̃xü̃gü ga natanüwa nayexmaxü̃. 
8Rü guxü̃ ga ngunexü̃gu rü nüma ga Lox ga mea maxü̃cü rü poraãcü naãxẽwa 
nangu̱x ga yexguma nüxü̃ nadau̱̱xgu rü nüxü̃ naxĩnügu ga yema chixexü̃gü 
ga naxügüxü̃ ga yema duü̃xü̃gü ga natanüwa nayexmaxü̃. 
9Rü nüma ya Tupana, rü nüxü̃̃́ natauxcha nax tüxü̃ ínanguxü̃xẽẽxü̃ i 
ngẽxguma Chataná tüxna ĩnügu ya yíxema mea maxẽxe. Rü ngẽma chixexü̃ 
ügüxü̃, rü Tupanaaxü̃̃́ natauxcha nax napoxcueãxü̃ i ngẽma ngunexü̃ i nagu 
duü̃xü̃güxü̃ yacagüxü̃. 
10-11Rü Tupana rü aixcüma tá nanapoxcue i ngẽma ngu̱xẽẽruü̃netagü i 
naxü̃nearü ngúchaü̃gu ĩxü̃ i tama naga ĩnüechaü̃xü̃ ya tórü Cori. Rü ngẽma 
ngu̱xẽẽruü̃netagü rü taxúegama naxĩnüechaü̃, rü nadauxcüraxü̃wax̱egü. Rü 
tama namuü̃e nax namaxã naguxchigagüxü̃ i ngẽma ãẽx̱gacügü i daxũcüãx̱. 
Rü ngẽmaãcü namaxẽ i ngẽma ngu̱xẽẽruü̃netagü. Natürü woo Tupanaarü 
orearü ngeruü̃gü i daxũcüãx̱ i ngẽma ngu̱xẽẽruü̃netagüxü̃ 
rüyexeraxüchichiréxü̃, rü namuü̃e nax ngẽmaãcü namaxã naguxchigagüxü̃ i 
ngẽma ãẽx̱gacügü i daxũcüãx̱. 
12Rü ngẽma ngu̱xẽẽruü̃netagü, rü ñoma naeü̃gürüxü̃ nixĩgü, rü naeü̃gürüxü̃ 
taxuxü̃ma nacuax̱gü. Rü ngẽma naxü̃negü naxwax̱exü̃ nixĩ i naxügüxü̃. Rü 
nabue nax ñoma naeü̃gü i yayauxgüxü̃ rü nadai̱x̱ü̃rüxü̃ yixĩgüxü̃cax̱. Rü 
chixri nachiga nidexagü i ngẽma tama nüxü̃ nacuax̱güxü̃. Natürü ngẽma 
chixexü̃ i naxügüxü̃gagu tá ñoma naeü̃gürüxü̃ inayarütauxe. 
13Rü nümagü rü ngúxü̃ tá ningegü nagagu i ngẽma ngúxü̃ i toguãx̱ü̃ 
yangexẽẽgüxü̃. Rü nümagü rü namaxã nataãẽgü i ngẽma naxü̃nearü 
ngúchaü̃ i ngunecütama naxügüxü̃. Rü ngẽxguma pemaxã nachibüegu, rü 
wüxi i chixexü̃chixü̃ rü ãnexü̃chi nixĩgü, erü ngéma rü ta nanaxügü i norü 
chixexü̃gü i namaxã pexü̃ nawomüxẽẽgüchaü̃xü̃. 
14Rü ngẽma ngu̱xẽẽruü̃netagü rü taxuacüma wüxi ya ngexexü̃ nadaugümare, 
erü naãxẽwa nüxü̃̃́ tangúchaü̃. Rü tama nüxü̃̃́ ningu nax nai i ngexü̃maxã 

namaxẽxü̃. Rü naxcax̱ nadaugü nax ngẽma chixexü̃gu tüxü̃ nayixẽẽxü̃ ya 
yíxema duü̃xẽgü ya turaearü maxü̃ãx̱güxe. Rü naxaü rü nügüna 
nananugüchaü̃ i guxü̃ma. Natürü marü chixexü̃ namaxã naxuegu. 
15Rü ngẽma ngu̱xẽẽruü̃netagü rü tama nagu naxĩ i ngẽma Tupana nüxü̃̃́ 
naxwax̱exü̃, rü ngẽmacax̱ inayarütauxe. Rü nagu naxĩ ga yema chixexü̃ ga 
nagu yaxũxü̃ ga nũxcümaü̃xü̃ ga Balaáü̃ ga Bochú nane ga chixexü̃gu diẽru 
ngĩxü̃ yauxchaü̃xü̃. 
16Rü noxrütama búru ga woo taguma idexachirécü, rü wüxi ga duü̃xü̃rüxü̃ 
namaxã iyadexa rü inanga naxcax̱ ga yema chixexü̃ ga naxüxchaü̃xü̃. Rü 
yemaacü Baráxü̃ íyachaxãchixẽxẽ nax tama naxüaxü̃cax̱ ga yema chixexü̃ ga 
naxüxchaü̃xü̃. 
17Rü ngẽma ngu̱xẽẽruü̃netagü rü taxuwama nime ñoma wüxi i puchu i 
ngearü dexáã̃́xü̃rüxü̃. Rü ñoma wüxi i caixanexü̃ i buanecü icuexü̃rüxü̃ 
nixĩgü nax taxuwama yamexü̃. Rü nümagü rü ẽanexü̃chixü̃gu guxü̃gutáma 
napoxcue. 
18Rü ngẽma ngu̱xẽẽruü̃netagü rü nügü yacuax̱üü̃güãcüma ore i taxuwama 
mexü̃maxã nidexagü. Rü tüxü̃ nixucu̱xẽgü nax tümaxü̃nearü ngúchaü̃gu 
taxĩxü̃cax̱ ya yíxema ngexwaca nüxü̃ rüxoexe i ngẽma chixexü̃ i nacüma. 
19Rü tümamaxã nüxü̃ nixu rü ngẽxguma nawe tarüxĩxgu rü tá tüxü̃ 
ínanguxü̃xẽxẽ nax tüma tanaxwax̱exü̃ãcüma tamaxẽxü̃cax̱. Natürü ngẽma 
ngu̱xẽẽruü̃netagü i ngẽmaãcü chixri idexagüxü̃, rü nümagütama rü norü 
chixexü̃tüxü̃wa nangẽxmagü. Erü guxü̃ma i duü̃xü̃gü, rü ngẽma nüxü̃ 
rüyexeramaexü̃tüü̃wa nügü nangẽxmagüxẽxẽ. 
20Rü guxãma ya yíxema marü tórü Cori ya Ngechuchu ya Cristu ya tórü 
Maxẽxẽẽruü̃xü̃ yauxgüxe, rü marü nawa ítanguxü̃ i ñoma i naanearü 
chixexü̃gü. Natürü ngẽxguma chi wenaxarü naxcax̱ tawoegugu i ngẽma 
chixexü̃ i nawa ítanguxü̃chiréxü̃, rü aixcüma noxriarü yexera tichixe. 



3616 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

21Erü ngẽxguma chi tanayauxgügu i ngẽma ore i mexü̃ ga marü tayauxgüxü̃, 
rü ñu̱xũchi nüxü̃ tarüxoegu, rü narümemae chi nixĩ ga noxtacüma 
taxũchima nüxü̃ nax tacuax̱güxü̃ i ngẽma ore i üünexü̃ i noxri tüxna ãxü̃. 
22Rü aixcüma ngẽma duü̃xü̃gü i Tupanana woeguxü̃wa ningu i Tupanaarü 
ore i ümatüxü̃ i ñaxü̃: “Ngẽma airu i nügü oxgüxü̃, rü wenaxarü naxcax̱ 
nataegu i norü oxü nax yawéaxü̃cax̱. Rü ngẽma cuchi i norü yora meama 
aiyachiréxü̃, rü ngẽxgumatama wenaxarü norü aiyanewa nayayuxu”, 
ñanagürü i ngẽma ore. 

2 Pedru 3 

Tórü Coriarü taeguchiga 

1Pa Chauenexẽgü ya Pexü̃ Changechaü̃güxe, ñaa nixĩ i ngẽma norü taxre i 
popera i pexcax̱ chaxümatüxü̃. Rü ñaa taxre i poperawa wena pexü̃ 
chixucu̱xẽgü nax mea Tupanaarü oregu perüxĩnüexü̃cax̱. 
2Rü chanaxwax̱e i nüxna pecuax̱ãchie i ngẽma ore ga nũxcümaü̃güxü̃ ga 
Tupanaarü orearü uruü̃gü ga ixüünexü̃ nüxü̃ ixugügüxü̃. Rü ngẽxgumarüxü̃ 
ta chanaxwax̱e i nüxna pecuax̱ãchie i ngẽma tórü Cori ya Ngechuchu ya 
tórü Maxẽxẽẽruü̃arü mugü ga pexü̃ nangúexẽẽxü̃ ga norü orearü uruü̃gü ga 
nüma pexü̃tawa namugüxü̃. 
3-4Natürü guxü̃arü yexera chanaxwax̱e i nagu perüxĩnüe i ñaa ore i pemaxã 
tá nüxü̃ chixuxü̃. Rü ngẽxguma nagúxchaü̃gu i ñoma i naane, rü tá ínangugü 
i duü̃xü̃gü i nagu ĩxü̃ i naxü̃nearü ngúchaü̃gü. Rü nümagü rü tá 
nacugüeãcüma ñanagürügü: “Dücax, Cristu inaxuneta nax wena núma 
naxũxü̃. ¿Rü tax̱acü namaxã nangupetü i ñu̱xma nax tama ínanguxü̃? Rü 
marü düxwa nayue ga tanatügü, natürü noxri naane üxgumama rü 
nanaxairügumaraü̃echa i guxü̃ma”, ñanagürügü tá. 
5-6Natürü ngẽma duü̃xü̃gü i ngẽmaãcü idexagüxü̃ rü tama nüxü̃ 
nacuax̱güchaü̃ nax nũxcümaxü̃chima nayexmaxü̃ i guxü̃ma i daxũwa nüxü̃ 
idauxü̃ rü marü nayexmaxü̃ ga ñoma ga naane ga Tupana dexáwa ngo̱xẽẽxü̃ 
ga yexguma namuãgu. Rü ñu̱xma rü ta i ñoma i naane rü dexáarü 

ngãxü̃tüchíüwa nangẽxma, yerü yemaacü namaxã nanaxuegu ga Tupana. 
Rü gumá mucü ga tacüarü dexámaxã narüxo ga guxü̃ma ga tax̱acü ga ñoma 
ga naanewa yexmaxü̃. 
7Natürü ngẽma ñu̱xma daxũwa ngẽxmaxü̃ rü ñoma i naane i ñu̱xma 
ngẽxmaxü̃ rü Tupana marü namaxã nanaxuegu nax üxüwa tá yaxaexü̃. Rü 
ngẽma ngunexü̃ ya Tupana nagu unetaxü̃ nax duü̃xü̃güxü̃ yacagüxü̃ rü 
napoxcueãxü̃ i ngẽma duü̃xü̃gü i chixexü̃gu maxẽxü̃, rü ngẽma ngunexü̃gu 
rü yima üxüwa tá nixĩ i ínaguxü̃ i ñoma i naane rü ngẽma daxũwa 
ngẽxmagüxü̃. 
8Rü ñu̱xmax, Pa Chauenexẽgü ya Pexü̃ Changechaü̃güxex, tama chanaxwax̱e 
i nüxü̃ ipeyarüngümae nax wüxitama i ngunexü̃ rü tórü Coricax̱ rü 1,000 ya 
taunecürüxü̃ yixĩxü̃. Rü ngẽxgumarüxü̃ ta, 1,000 ya taunecü rü tórü Coricax̱ 
rü wüxitama i ngunexü̃rüxü̃ yixĩxü̃. 
9Rü ñuxre i duü̃xü̃gü rü nagu narüxĩnüe nax tórü Cori tama paxa 
yangu̱xẽẽãxü̃ i norü uneta. Natürü ngẽmaãcü nixĩ erü yáxna pemaxã naxĩnü. 
Rü nüma rü tama nanaxwax̱e nax texé iyarütaxuxü̃, natürü nanaxwax̱e nax 
guxãma nüxü̃ rüxoexü̃ i tümacüma i chixexü̃ rü nüxü̃̃́ tayaxõgüxü̃. 
10Natürü ngẽma ngunexü̃ i tórü Cori nagu ínguxü̃, rü ngürüãchimare tá 
ínangu ñoma wüxi i ngĩ ̃́tax̱axü̃ ínguxü̃rüxü̃. Rü ñu̱xũchi guxü̃ma i tax̱acü i 
daxũguxü̃ i naanewa ngẽxmagüxü̃ rü tá tagaãcü niwãĩ̱x̱gü rü ngẽmaãcü tá 
üxüwa inayarütauxe. Rü yimá üax̱cü rü tauemacü rü ẽxtagü rü 
woramacurigü rü tá nixae rü ngẽxma tá nayarüxogü. Rü ngẽxgumarüxü̃ ta i 
ñoma i naane rü tá nixa namaxã i guxü̃ma i tax̱acü i nawa ngẽxmagüxü̃. 
11Rü ñu̱xma nax ngẽmaãcü tá namaxã nangupetüxü̃ i guxü̃ma i tax̱acü i 
ngẽxmaxü̃, rü yexeraãcü penaxwax̱e nax naxüünexü̃ i perü maxü̃ rü Tupana 
nanaxwax̱exü̃ãcüma nax pemaxẽxü̃. 
12Rü name nixĩ i mea ípenangu̱xẽxẽ i ngẽma ngunexü̃ i nagu tá ínanguxü̃ ya 
tórü Cori. Rü ngẽma ngunexü̃gu rü guxü̃ma i daxũwa nüxü̃ idauxü̃ rü tá nixa 

rü tá inachaxichigü. Rü ñoma i naane rü üax̱cü rü tauemacü rü ẽxtagü rü 
woramacurigü rü yima üxümaxã tá inachaxichigü. 
13Natürü yixema nax yaxõgüxü̃ rü ítanangu̱xẽxẽ i ngẽma ngexwacax̱ü̃xü̃ i 
daxũguxü̃ i naane rü ngexwacax̱ü̃xü̃ i ñoma i naane ga Tupana tamaxã 
ixunetaxü̃. Rü ngéma rü guxü̃táma Tupanapex̱ewa name. 
14Rü ngẽmacax̱, Pa Chauenexẽgü ya Pexü̃ Changechaü̃güxe, rü ñu̱xma nax 
ípenangu̱xẽẽxü̃ i ngẽma, rü name nixĩ i pora pexüe nax Tupanapex̱ewa 
taxuwama nachixexü̃cax̱ i perü maxü̃ rü Tupanamaxã petaãẽgüxü̃cax̱ i 
ngẽxguma wena núma naxũxgu. 
15Rü name nixĩ i nüxna pecuax̱ãchie nax yáxna tamaxã naxĩnüxü̃ ya tórü 
Cori, erü nanaxwax̱e nax tüxü̃̃́ nangẽxmaxü̃ i maxü̃ i taguma gúxü̃. Rü 
ngẽmatama ucu̱xẽ i pexcax̱ chaxümatüxü̃rüxü̃ nixĩ ga pexcax̱ naxümatüaxü̃ 
ga taenexẽ ya nüxü̃ ingechaü̃gücü ya Pauru ga yexguma Tupana cuax̱ nüxna 
ãxgu nax pexcax̱ naxümatüaxü̃cax̱. 
16Rü guxü̃ma ga norü poperawa rü ñaa pexcax̱ chaxümatüxü̃chiga 
nanaxümatü ga Pauru woo yema pexcax̱ naxümatüxü̃wa rü nangẽxma i 
ñuxre i ore i guxchaxü̃ nax nüxü̃ icuáxü̃ nax tax̱acüchiga yixĩxü̃. Rü ngẽma 
duü̃xü̃gü i tama aixcüma Tupanaarü orexü̃ cuax̱güxü̃ rü ngẽma tama 
aixcüma yaxõgüxü̃ rü ínayatoxẽẽgü i ngẽma ore ngẽxgumarüxü̃ nax 
ínayatoxẽẽgüãxü̃ i ngẽma togü i Tupanaarü ore i ümatüxü̃. Natürü ngẽma 
chixexü̃ nax naxügüxü̃gagu rü nügü tátama inayarütauxexẽxẽ. 
17Rü ngẽmacax̱, Pa Chauenexẽgü ya Pexü̃ Changechaü̃güxe, rü ñu̱xma nax 
nüxü̃ pecuáxü̃ i tax̱acü tá nax ngupetüxü̃, rü name nixĩ i pexuãẽgü nax tama 
pexü̃ nawomüxẽẽgüxü̃cax̱ i ngẽma chixexü̃ i duü̃xü̃gü rü tama nüxü̃ 
perüxoexü̃cax̱ nax mea peyaxõgüxü̃. 
18Rü ngẽmacax̱, Pa Chauenexẽgüx, penaxwax̱e nax pegü peporaexẽẽxü̃ nax 
wüxichigü i ngunexü̃ yexeraãcü tórü Cori ya Ngechuchu ya Cristu ya tórü 
Maxẽxẽẽruü̃xü̃ pecuáxü̃cax̱ rü yexeraãcü nüxü̃ picuáetanüxü̃cax̱ nax 

aixcüma pexü̃ nangechaü̃xü̃. ¡Rü ngẽmacax̱ name i ñu̱xma rü guxü̃gutáma 
nüxü̃ ticuax̱üxü̃gü! Rü ngẽmaãcü yixĩ. 

1 Cuáü ̃  

1 Cuáü ̃  1 

Ore i tüxü̃ maxẽxẽxü̃chiga 

1Pexcax̱ tanaxümatü nachiga ya yimá woetama marü nüxíra yexmacü ga 
yexguma tauta naane ü̱xgu. Rü toma ga norü ngúexü̃gü nax tixĩgüxü̃, rü 
nüxü̃ taxĩnüe rü toxetümaxã nüxü̃ tadaugü. Rü aixcüma nüxü̃ tadaugü rü 
toxmex̱maxã nüxü̃ tingõgügü. Rü nüma rü Ore i Maxẽxẽxẽruxü̃ nixĩ. 
2Rü yimá maxẽxẽxẽruxü̃ rü toxü̃ nügü nawex̱. Rü nüxü̃ tadaugü rü ngẽmacax̱ 
pemaxã nüxü̃ tixuchiga ya yimá tüxna naxãcü i maxü̃ i taguma gúxü̃. Rü 
noxri rü Nanatüxü̃tawa nayexma, natürü ñoma ga naanewa nangu rü toxcax̱ 
nango̱x. 
3Rü yema toma nüxü̃ tadaugüxü̃ rü nüxü̃ taxĩnüexü̃ rü ngẽma nixĩ i pemaxã 
nüxü̃ tixuxü̃ nax totanüxü̃ pixĩgüxü̃cax̱, ngẽxgumarüxü̃ i tomax nax Tanatü 
ya Tupana rü Nane ya Ngechuchu ya Cristutanüxü̃ tixĩgüxü̃rüxü̃. 
4Rü ngẽmacax̱ pexcax̱ tanaxümatü i ñaa ore nax wüxigu aixcüma 
itaãẽgüxü̃cax̱. 

Tupana rü ngóonexü̃ nixĩ 

5Rü ñaa nixĩ ga ore ga tomaxã nüxü̃ yaxuxü̃ ga Ngechuchu ya Cristu. Rü 
pemaxã nüxü̃ tixu nax ngóonexü̃ yixĩxü̃ ya Tupana, rü nawa rü nataxuma i 
ẽanexü̃, rü bai i íxraxü̃. 
6Rü ngẽxguma chi: “Tanatü ya Tupanatanüxü̃ tixĩgü”, ñagügu, natürü 
ẽanexü̃wa imaxẽgu, rü tidoraemare rü tama tixaixcümagü. 
7Natürü ngẽxguma chi Tupanarüxü̃ ngóonexü̃wa imaxẽgu, rü yigütanüxü̃ 
tixĩgü, rü Tupana Nane ya Ngechuchu rü nagümaxã tüxü̃̃́ inayanaxoxẽxẽ i 
guxü̃ma i pecadugü. 
8Ngẽxguma chi nüxü̃ ixuxgu rü: “Changearü pecaduãx̱”, ñagügu, rü 
yigütama tawomüxẽxẽ, rü tidoraemare. 

9Natürü ngẽxguma chi Tupanamaxã nüxü̃ ixuxgu i tórü pecadugü, rü nüma 
ya Tupana ya ixaixcümacü rü tá tüxü̃̃́ nüxü̃ inarüngüma i tórü pecadugü rü 
tá inayanaxoxẽxẽ i guxü̃ma i tórü chixexü̃gü. 
10Natürü ngẽxguma chi ñagügu: “Tangearü pecaduãx̱gü”, ñagügu, rü 
dorataa̱x̱ nüxü̃ tawogü ya Tupana rü tama aixcüma tawa nangẽxma i norü 
ore. 

1 Cuáü ̃  2 

Cristu nixĩ ya tórü chogüruxü̃ ixĩcü 

1Pa Chauxacügüx, pexcax̱ chanaxümatü i ñaa ore nax tama pecadu 
pexügüxü̃cax̱. Natürü ngẽxguma chi wüxíe pecadu uxgu, rü Tupanapex̱ewa 
tüxü̃̃́ nangẽxma ya tümaarü chogüruxü̃. Rü yimá nixĩ ya Ngechuchu ya 
Cristu ya aixcüma mecü ixĩcü. 
2Rü nüma ga Ngechuchu ya Cristu nixĩ ga nügü inaxãxü̃ rü nayuxü̃ nax 
naxütanüãxü̃cax̱ ga tórü pecadugü. Rü tama tórü pecadugüxicatama 
naxütanü, natürü guxü̃ma i duü̃xü̃güarü pecadugü rü ta naxütanü. 
3Rü ngẽxguma chi naga ixĩnüegu i norü mugü, rü nüxü̃ tacuax̱ nax aixcüma 
Tupanaxü̃ icuáxü̃. 
4Natürü ngẽxguma chi wüxíe ñagügu: “Choma rü Tupanaxü̃ chacuax̱”, 
ñagügu, natürü tama naga taxĩnügu i ngẽma norü mugü, rü wüxi i 
doratax̱áxü̃ tixĩ rü tama nawa nangexma i ngẽma ore i aixcüma ixĩxü̃. 
5Natürü yíxema naga ĩnüxe i norü mugü, rü aixcüma Tupanaxü̃ tangechaü̃. 
Rü ngẽmawa nango̱x nax aixcüma Tupanaarü duü̃xü̃ tixĩxü̃. 
6Rü yíxema ñagüxe: “Tupanaarü duü̃xü̃ chixĩ”, ñagüxe, rü name nixĩ nax 
mea tamaxü̃xü̃ yema Ngechuchu ya Cristu mea maxü̃xü̃rüxü̃. 

Tupanaarü mu i ngexwaca̱xü̃xü̃ 

7Pa Chauenexẽgüx, ñaa Tupanaarü mu i pexcax̱ chaxümatüxü̃ rü tama wüxi 
i ngexwacax̱ü̃xü̃ i mu nixĩ. Rü ngẽmatama mu ga noxritama peyaxõgügu 

peyauxgüxü̃ nixĩ i pexcax̱ chaxümatüxü̃. Rü ngẽmatama mu nixĩ i ngẽma 
ore ga marü nüxü̃ pexĩnüexü̃. 
8Natürü ñaa Tupanaarü mu i pexcax̱ chaxümatüxü̃ rü nangexwacaxü̃. Rü 
ñaa mu i aixcüma ixĩxü̃ rü Cristuwa nangẽxma rü ngẽxgumarüxü̃ ta pewa 
nangẽxma. Rü yema ẽanexü̃ ga noxri nawa peyexmagüxü̃ rü narüxochigü rü 
ñu̱xma rü ngẽma ngóonexü̃ i aixcüma ixĩxü̃wa pengẽxmagü. 
9Rü ngẽxguma chi wüxíe ñagügu: “Choma rü ngóonexü̃wa changexma”, 
ñagügu, natürü tümaenexẽchi taxaixgu, rü ẽanexü̃watama tangexma. 
10Yíxema tümaenexẽxü̃ ngechaü̃xe rü ngóonexü̃wa tangexma, rü nataxuma 
i tax̱acü i chixexü̃gu tüxü̃ ngu̱xẽẽxü̃. 
11Natürü yíxema tümaenexẽchi aixe, rü ẽanexü̃watama tangexma, rü 
ẽanexü̃gu tixũ. Rü tama nüxü̃ tacuax̱ nax ngextá taxũxü̃, erü ngẽma ẽanexü̃ 
rü tüxü̃ nixoxetüxẽxẽ. 
12Pa Chauxacügüx, pexcax̱ chanaxümatü erü Tupana rü Cristugagu marü 
pexü̃̃́ nüxü̃ narüngü̃ma i perü pecadugü. 
13Pa Papágüx, pexcax̱ chanaxümatü i ñaa ore erü marü nüxü̃ pecuax̱ ga 
gumá noxriarü ügügumama yexmacü. Pa Ngextü̱xücügüx, pexcax̱ 
chanaxümatü erü marü nüxü̃ perüyexera i Chataná i chixexü̃arü üruxü̃. 
14Pa Chauxacügüx, pexcax̱ chanaxümatü erü marü nüxü̃ pecuax̱gü ya Tanatü 
ya Tupana. Pa Papágüx, pexcax̱ chanaxümatü erü marü nüxü̃ pecuax̱gü ya 
gumá noxriarü ügügumama yexmacü. Pa Ngextü̱xücügüx, pexcax̱ 
chanaxümatü erü peporae, rü peãẽwa nangẽxmaecha i Tupanaarü ore, rü 
marü nüxü̃ perüyexera i ngẽma chixexü̃arü üruxü̃ i Chataná. 
15¡Taxṹ i pexü̃̃́ nangúchaü̃xü̃ i ñoma i naane rü norü ngẽmaxü̃gü! Ngẽxguma 
chi texéaxü̃̃́ nangúchaü̃gu i ñoma i naane rü tama Tanatü ya Tupanaxü̃ 
tangechaü̃. 

16Erü guxü̃ma i ngúchaü̃gü i ñoma i naanewa ngẽxmagüxü̃ rü ñoma i 
naanearütama nixĩ rü tama Tupanaarü nixĩ. Rü ngẽma nixĩ i taxü̃nearü 
ngúchaü̃gü, rü taxetüarü ngúchaü̃gü, rü diẽrumaxã yigü icuax̱üü̃güxü̃. 
17Natürü ñoma i naane rü guxü̃ma i ngẽma ngúchaü̃gü i chixexü̃gü i nawa 
ngẽxmagüxü̃ rü tá narüxo. Natürü yíxema Tupanaga ĩnüxe rü guxü̃gutáma 
tamaxü̃. 

Ore i aixcüma ixĩxü̃chiga rü ore i dora ixĩxü̃chiga 

18Pa Chauxacügüx, paxa tá nawa nangu nax iyanaxoxü̃ i ñoma i naane. Pema 
rü marü nüxü̃ pexĩnüchiga rü tá ínangu i Cristuarü uanü, natürü marü 
ínangugü i muxü̃ma. Rü ngẽmawa nüxü̃ tacuax̱ nax marü nagúxchaü̃xü̃ i 
ñoma i naane. 
19Rü ngẽma Cristuarü uanügü rü tatanüwatama nangẽxmagüchirex̱, natürü 
tama aixcüma tatanüxü̃ nixĩgü, erü ngẽxguma chi tatanüxü̃ yixĩgügu rü 
tatanügu chitama narücho. Natürü marü tatanüwa ínachoxü̃ nax meama 
nangóxü̃cax̱ nax tama aixcüma tatanüxü̃ yixĩgüxü̃. 
20Natürü guxãma i pema rü Cristu ya Üünecü marü pexna nanamu i Naãxẽ 
ya Üünexü̃, rü ngẽmacax̱ meama nüxü̃ pecuax̱ i Tupanaarü ore i aixcüma 
ixĩxü̃. 
21Rü tama nax tama nüxü̃ pecuáxü̃ i ngẽma ore nixĩ i pexcax̱ 
chanaxümatüxü̃. Rü pema rü marü meama nüxü̃ pecuax̱ i ngẽma ore i 
aixcüma ixĩxü̃, rü ngẽmacax̱ nixĩ i pexcax̱ chanaxümatüxü̃. Rü pema nüxü̃ 
pecuax̱ rü ngẽma ore i aixcüma ixĩxü̃wa rü taxucürüwama dora nawa ne 
naxũ. 
22¿Texé tixĩ ya idoratax̱áxe? Yíxema ñagüxe: “Ngechuchu rü tama aixcüma 
Cristu ya Tupana Nane nixĩ”, ñagüxe. Rü yíxema tixĩ ya Cristuarü uanü, erü 
tama nüxü̃ tacuáxchaü̃ ya Tanatü ya Tupana rü Nane ya Ngechuchu. 
23Guxãma ya yíxema tama nüxü̃ cuáxchaü̃xe ya Tupana Nane ya Ngechuchu, 
rü ngẽxgumarüxü̃ ta tama nüxü̃ tacuáxchaü̃ ya Tanatü ya Tupana. Natürü 
yíxema Ngechuchuaxü̃̃́ yaxṍxe, rü Tanatü ya Tupanaaxü̃̃́ rü ta tayaxõ. 

24Rü ngẽmacax̱ name nixĩ i peyaxõgüama i ngẽma ore ga noxri nüxü̃ 
pexĩnüexü̃. Rü ngẽxguma peyaxõgüamagu i ngẽma ore ga noxri nüxü̃ 
pexĩnüexü̃, rü aixcüma Tanatü ya Tupanaarü rü Nane ya Ngechuchuarü 
duü̃xü̃gü pixĩgü. 
25Rü nümatama ya Ngechuchu ya Cristu nixĩ i tamaxã inaxunetaxü̃ nax 
tüxna naxããxü̃cax̱ i maxü̃ i taguma gúxü̃. 
26Nangexma i duü̃xü̃gü i pexü̃ womüxẽẽgüchaü̃xü̃ nax Tupanana 
pixĩgachixü̃cax̱. Rü ngẽmacax̱ nixĩ i pexcax̱ chanaxümatüxü̃ i ñaa ore. 
27Natürü Cristu rü marü pexna nanamu i Naãxẽ ya Üünexü̃, rü nüma rü pewa 
namaxü̃. Rü ngẽmacax̱ tama penaxwax̱e i to i perü ngúexẽẽruxü̃, erü 
nümatama i Naãxẽ ya Üünexü̃ rü pexü̃ nangúexẽxẽ i guxü̃ma. Rü norü 
ngu̱xẽẽtae rü aixcüma nixĩ rü tama dora nixĩ. Rü ngẽmacax̱ name nixĩ nax 
guxü̃guma Cristuaxü̃̃́ peyaxõgüxü̃, ngẽma Naãxẽ ya Üünexü̃ pexü̃ 
ngúexẽẽxü̃rüxü̃. 
28Rü ñu̱xmax, Pa Chauxacügüx, rü name nixĩ nax meama Cristuaxü̃̃́ 
peyaxõgüxü̃ nax tama nüxü̃ imuü̃exü̃cax̱, rü tama ixãneexü̃cax̱ napex̱ewa i 
ngẽxguma wena nua naxũxgu. 
29Pema nüxü̃ pecuax̱ nax Cristu rü aixcüma mecü yixĩxü̃. Rü ngẽxgumarüxü̃ 
ta name nixĩ nax nüxü̃ pecuáxü̃ nax guxü̃ma i duü̃xü̃gü i aixcüma mexü̃ 
ügüxü̃ rü Tupanaxacügü nax yixĩgüxü̃. 

1 Cuáü ̃  3 

Tupanaxacügüchiga 

1¡Dücax, Pa Chauenexẽgüx, ñuxãcü poraãcü tüxü̃ nangechaü̃ ya Tanatü ya 
Tupana! Rü ngẽmacax̱ nixĩ i naxacügümaxã tüxü̃ naxuxü̃ i nümax. Rü 
aixcüma naxacügü tixĩgü. Rü ngẽmacax̱ ñoma i naanecüãx̱ i duü̃xü̃gü rü 
tama tüxü̃ nacuax̱güchaü̃ erü Tupanaxü̃ rü ta tama nacuax̱güchaü̃. 
2Pa Chauenexẽgü ya Pexü̃ Changechaü̃güxe, ñu̱xma rü marü Tupanaxacügü 
tixĩgü. Rü woo tama tüxü̃ nüxü̃ nacuax̱ẽxẽ nax ñuxãcü tá ixĩgüxü̃ i yixcüra, 

natürü nüxü̃ tacuax̱ nax Ngechuchurüxü̃ tá ixĩgüxü̃ i ngẽxguma nüma 
nango̱xgu, erü tá nüxü̃ tadau nax nañuxraü̃xü̃ i nüma. 
3Rü guxãma ya yíxema yaxõgüxe nax Ngechuchurüxü̃ tá tixĩxü̃, rü tügüna 
tadau nax Ngechuchu ya Cristurüxü̃ tamexü̃. 
4Natürü guxãma ya yíxema pecadu ügüxe, rü chixexü̃ nixĩ i taxüxü̃. Erü 
ngẽxguma tama Tupanaga taxĩnügu, rü pecadu taxü. 
5Pema rü marü nüxü̃ pecuax̱ rü Ngechuchu ya Cristu rü ñoma ga naanewa 
naxũ nax iyanaxoxẽẽãxü̃cax̱ i pecadugü. Natürü i nüma rü taguma pecadu 
naxü. 
6Rü ngẽmacax̱ guxãma ya yíxema aixcüma nüxü̃̃́ yaxõgüxe, rü tama pecadu 
taxügüecha. Natürü guxãma ya yíxema pecadu ügüechaxe, rü taguma 
Cristuxü̃ tadau, rü taguma nüxü̃ tacuax̱. 
7Pa Chauxacügüx, ¡taxṹ i naga pexĩnüexü̃ i ngẽma duü̃xü̃gü i pexü̃ 
womüxẽẽgüchaü̃xü̃! Yíxema mexü̃ ǘxe rü aixcüma mecü tixĩ, ngẽxgumarüxü̃ 
ya Cristu nax aixcüma mecü yixĩxü̃rüxü̃. 
8Natürü yíxema pecadu üechaxe rü ngẽmawa tüxü̃ tacuax̱ nax Chatanáarü 
duü̃xü̃ tixĩxü̃, erü nüma i Chataná rü noxriarü ügügumama pecadu 
naxüecha. Rü yemacax̱ ga Tupana Nane rü ñoma ga naanewa naxũ nax 
iyanaxoxẽẽãxü̃cax̱ ga yema Chataná üxü̃. 
9Rü yíxema Tupanaxacü ixĩxẽ rü tama pecadu taxüecha, erü Tupanacüma 
tümawa nangẽxma. Rü taxuacüma pecadu taxüecha erü Tupanaxacü tixĩ. 
10Rü marü nüxü̃ tacuax̱ nax texé tixĩgüxü̃ ya Tupanaxacügü rü texé tixĩgüxü̃ 
ya Chatanáxacügü. Erü yíxema tama mexü̃ ǘxe rü tama tümaenexẽxü̃ 
ngechaü̃xe, rü tama Tupanaxacü tixĩ. 

Name nixĩ nax yigü ingechaü̃güxü̃ 

11Rü yema nüxíra marü nüxü̃ pexĩnüexü̃ ga ore rü ñaa nixĩ. Rü name nixĩ 
nax guxãma yigü ingechaxü̃güxü̃. 

12Rü tama tanaxwax̱e nax Caíü̃rüxü̃ ixĩgüxü̃. Nüma rü Chatanáarü duü̃xü̃ 
nixĩ rü naenexẽxü̃ nimax̱. ¿Rü tax̱acücax̱ nixĩ ga yamáaxü̃? Nayamax̱ yerü 
yema nüma naxüxü̃ rü tama name, rü yema naenexẽ üxü̃ rü name. 
13Pa Chauenexẽgüx, ¡taxṹ i pebai̱x̱ãchiãẽgüxü̃ ega pexchi naxaiegu i ñoma i 
naanecüãx̱ i duü̃xü̃gü! 
14Yixema rü marü nüxna ítanguxü̃ i ngẽma yu, rü ñu̱xma rü marü maxü̃wa 
tangexmagü. Nüxü̃ tacuax̱ i ngẽma erü nüxü̃ tangechaü̃gü i taenexẽgü. 
Yíxema tama tümaenexẽxü̃ ngechaü̃xe rü yuxmex̱wa tangexma. 
15Rü yíxema tümaenexẽchi aixe rü wüxi i máẽtaxü̃ tixĩ. Rü pema nüxü̃ 
pecuax̱ rü wüxi i máẽtaxü̃ rü nüxü̃̃́ nataxuma i norü maxü̃ i taguma gúxü̃. 
16Rü Ngechuchu ya Cristu rü tórü pecaducax̱ nayu, rü yemawa tüxü̃ nüxü̃ 
nadauxẽxẽ i ngẽma ngechaü̃ i aixcüma ixĩxü̃. Rü ngẽxgumarüxü̃ ta i yixema, 
rü tanaxwax̱e nax íimemarexü̃ nax taenexẽ i yaxõgüxü̃cax̱ inaxãxü̃ i tórü 
maxü̃. 
17Rü ngẽxguma chi texéaxü̃̃́ nangẽxmagu i taxü̃ i tümaarü diẽru, rü chi nüxü̃ 
tadau̱̱xgu i tümamücü nax nüxü̃̃́ nataxuxü̃ rü tama nüxü̃ tarüngü̃xẽẽgu, rü 
taxuacüma ñatagürü: “Choma rü Tupanaxü̃ changechaü̃”, ñatagürü. 
18Pa Chauxacügüx, tama name i taax̱maxã rü tórü oremaxãxicatama nüxü̃ 
tangechaü̃ i taenexẽ. Natürü tanaxwax̱e i tórü maxü̃maxã rü tórü ü i 
mexü̃maxã nüxü̃ tangechaü̃. 

Tama taxãnee nax Tupanana ingaicamagüxü̃ 

19-20Rü ngẽxguma aixcüma yigü ingechaü̃gügu, rü ngẽmawa nüxü̃ tacuax̱ nax 
tawa nangẽxmaxü̃ i ngẽma ore i aixcüma ixĩxü̃, rü nüxü̃ tacuax̱ nax 
Tupanapex̱ewa naxacügü ixĩgüxü̃. Rü woo taãẽwa nagu rüxĩnügu nax tama 
Tupanaxacü ixĩgüxü̃, natürü nüxü̃ tacuax̱ nax taãẽarü yexera yixĩxü̃ ya 
Tupana rü nüma rü guxü̃xü̃ma nacuax̱. 
21Pa Chauenexẽgü ya Pexü̃ Changechaü̃güxe, ngẽxguma taãẽwa nüxü̃ 
icuax̱gu nax Tupanaxacüxüchi ixĩgüxü̃, rü tama taxãnee nax nüxna 
ingaicamagüxü̃ ya Tanatü ya Tupana. 

22Rü nüma tá tüxna nanaxã i guxü̃ma i ngẽma naxcax̱ íicaxü̃, erü naga 
taxĩnüe i ngẽma tüxü̃ namuxü̃ rü tanaxü i ngẽma nüma namaxã nataãẽxü̃. 
23Rü nüma tüxü̃ namu nax Nane ya Ngechuchu ya Cristuaxü̃̃́ yaxõgüxü̃ rü 
yigü ingechaü̃güxü̃, yema nüma tüxü̃ namuxü̃rüxü̃. 
24Rü yíxema naga ĩnüxe i ngẽma Tupana tüxü̃ muxü̃, rü aixcüma Tupanaarü 
duü̃xü̃ tixĩ rü nüma ya Tupana rü tümawa namaxü̃. Rü nüxü̃ tacuax̱ nax 
Tupanaarü duü̃xü̃gü ixĩgüxü̃ rü tawa nax namaxü̃xü̃, erü tawa namaxü̃ i 
Naãxẽ ya Üünexü̃ ga Tupana tüxna namuxü̃. 

1 Cuáü ̃  4 

Yíxema tüxü̃̃́  nangẽxmaxe i Tupanaãxẽ ya Üünecü rü yíxema tüxü̃̃́  nangẽxmaxe 
i Cristuarü uanüãxẽ 

1Pa Chauenexẽgü ya Pexü̃ Changechaü̃güxe, ¡Taxṹ i nüxü̃̃́ peyaxõgüxü̃ i 
guxü̃ma i ngẽma nügü ixugügüxü̃ nax Tupanaarü orearü uruü̃gü yixĩgüxü̃! 
Rü name nixĩ i penangugü i norü ore nax nüxü̃ pecuáxü̃cax̱ rü aixcüma 
Tupanaãxẽ yixĩxü̃ i nawa idexaxü̃, rüex̱na tama. Erü guxü̃wama i ñoma i 
naanewa rü nangẽxma i muxü̃ma idorataa̱x̱güxü̃ i nügü ixugüxü̃ nax 
Tupanaarü orearü uruü̃gü yixĩgüxü̃. 
2Rü name nixĩ i penangugü i norü ore nax nüxü̃ pecuáxü̃ nax texé tixĩxü̃ ya 
yíxema aixcüma Tupanaãxẽ tümawa ngẽxmaxe. Rü guxü̃ma i orearü uruü̃gü 
i nüxü̃ ixugüxü̃ nax duü̃xü̃rüxü̃ ñoma ga naanewa nanguxü̃ ya Ngechuchu 
ya Cristu, rü ngẽma nixĩ i aixcüma Tupanaãxẽ nawa idexaxü̃. 
3Natürü guxü̃ma i ngẽma orearü uruü̃gü i tama nüxü̃ ixugüxü̃ nax 
duü̃xü̃rüxü̃ ñoma ga naanewa nanguxü̃ ga Ngechuchu ya Cristu, rü ngẽma 
rü tama nüxü̃̃́ nangẽxma i Tupanaãxẽ ya Üünecü, rü Cristuarü uanüãxẽ nixĩ 
i nawa ngẽxmaxü̃. Marü nüxü̃ pexĩnüe nax ínanguxchaü̃xü̃ i Cristuarü uanü, 
natürü ñu̱xma rü marü ñoma i naanewa nangẽxma. 
4Pa Chauxacügüx, pema rü Tupanaxacügü pixĩgü. Rü marü nüxü̃ perüyexera 
i ngẽma dorataa̱x̱güxü̃. Erü ngẽma Tupanaãxẽ ya Üünecü i peãẽwa 

ngẽxmaxü̃ rü marü nüxü̃ narüyexera i ngẽma Cristuarü uanü i ñoma i 
naanewa ngẽxmaxü̃. 
5Rü nümgü i Cristuarü uanüarü duü̃xü̃gü rü ñoma i naanearü duü̃xü̃gü 
nixĩgü. Rü ngẽmacax̱ ñoma i naanewa ngẽxmaxü̃chiga nidexagü. Rü ñoma 
i naanecüãx̱ i duü̃xü̃gü rü nüxü̃̃́ inarüxĩnüe. 
6Natürü i yixema rü Tupanaxacügü tixĩgü. Rü yíxema Tupanaxü̃ cuáxe rü 
tüxü̃̃́ itarüxĩnü. Natürü yíxema tama Tupanaxü̃ cuáxe rü tama tüxü̃̃́ 
itarüxĩnü. Rü ngẽmawa nüxü̃ tacuax̱ nax texé tixĩgüxü̃ ya aixcüma 
Tupanaãxẽarü duü̃xü̃gü ixĩgüxe rü texé tixĩgüxü̃ ya uanüarü duü̃xü̃gü 
ixĩgüxe. 

Tupana tüxü̃ nangechaü̃ 

7Pa Chauenexẽgü ya Pexü̃ Changechaü̃güxe, name nixĩ nax yigü 
ingechaü̃güxü̃, erü Tupanawa ne naxũ i ngẽma nax yigü ingechaü̃güxü̃. Rü 
guxãma ya yíxema tümaenexẽxü̃ ngechaü̃xe rü Tupanaxacü tixĩ rü 
Tupanaxü̃ tacuax̱. 
8Yíxema tama tümaenexẽxü̃ ngechaü̃xe rü tama Tupanaxü̃ tacuax̱, erü nüma 
nixĩ i guxãxü̃ nangechaü̃xü̃. 
9Tupana rü ñoma ga naanewa nanamu ga Nane ya nügümaxã wüxicacü nax 
yimágagu tüxü̃̃́ nangẽxmaxü̃cax̱ i maxü̃ i taguma gúxü̃. Rü yemawa Tupana 
tüxü̃ nüxü̃ nadauxẽxẽ nax tüxü̃ nangechaü̃xü̃. 
10Rü ngẽma ngechaü̃ i aixcüma ixĩxü̃ rü tama Tupanaxü̃ tangechaü̃wa 
nango̱x. Natürü Tupana rü ñoma ga naanewa nanamu ga Nane nax taxcax̱ 
nayuxü̃cax̱ rü naxütanüãxü̃cax̱ ga tórü pecadugü. Rü yemawa inanawex̱ i 
ngẽma ngechaü̃ i aixcüma ixĩxü̃. 
11Pa Chauenexẽgü ya Pexü̃ Changechaü̃güxe, yexguma yemaacü tüxü̃ 
nangechaü̃gu ga Tupana, rü ngẽmacax̱ name nixĩ i yixema rü ta yigü 
tangechaü̃gü. 

12Taguma texé Tupanaxü̃ tadau. Natürü ngẽxguma aixcüma yigü 
ingechaü̃gügu, rü Tupana rü tawa namaxü̃ rü norü ngechaü̃ rü tórü maxü̃wa 
nango̱x. 
13Rü nüma rü marü tüxna nanamu ga Naãxẽ ya Üünexü̃. Rü ngẽmawa nüxü̃ 
tacuax̱ nax aixcüma norü duü̃xü̃gü ixĩgüxü̃ rü nüma rü tawa nax namaxü̃xü̃. 
14Rü tomatama nüxü̃ tadaugü rü nüxü̃ tixuchigagü nax Tanatü ya Tupana 
núma namuxü̃ ga Nane nax guxü̃ma i duü̃xü̃güxü̃ namaxẽxẽẽxü̃cax̱. 
15Rü yíxema yaxṍxe rü nüxü̃ ixuchigaxe nax Tupana Nane yixĩxü̃ ya 
Ngechuchu, rü aixcüma Tupanaarü duü̃xü̃ tixĩ, rü Tupana rü tümawa 
namaxü̃. 
16Rü ngẽmaãcü nüxü̃ tacuax̱ rü tayaxõgü nax Tupana rü poraãcü tüxü̃ 
nangechaü̃xü̃. Rü nüma nixĩ i guxãxü̃ nangechaü̃xü̃. Rü yíxema 
tümaenexẽxü̃ ngechaü̃xe, rü Tupanaarü duü̃xü̃ tixĩ, rü nüma ya Tupana rü 
tümawa namaxü̃. 
17Rü ngẽxguma aixcüma taenexẽxü̃ ingechaü̃gügu, rü tórü maxü̃wa nango̱x 
i ngẽma ngechaü̃, rü taxũtáma nüxü̃ tamuü̃e i ngẽma ngunexü̃ i nagu Tupana 
tüxü̃ yacagüxü̃gu naxcax̱ i tórü maxü̃. Erü yixema rü ñoma i naanewa rü 
Ngechuchurüxü̃ tixĩgü. 
18Rü ngẽxguma aixcüma yigü ingechaü̃gügu, rü taxucax̱ma tü̱xcüü̃ tamuü̃e. 
Rü ngẽma ngechaü̃ i aixcüma ixĩxü̃ rü inayanaxoxẽxẽ i ngẽma muü̃. Rü 
yíxema muü̃xe rü nagu tarüxĩnü nax ngürüãchi tá tapoxcuxü̃. Rü ngẽxguma 
chi texé poxcucax̱ muü̃gu rü tümagagu nixĩ erü tama aixcüma tümaenexẽxü̃ 
tangechaxü̃. 
19Rü yixema rü Tupanaxü̃ tangechaü̃gü, yerü nüma rü nüxíra tüxü̃ 
nangechaü̃. 
20Ngẽxguma chi texé ñagügu: “Choma rü Tupanaxü̃ changechaü̃”, ñagügu, 
natürü tümaenexẽchi taxaixgu, rü tidora. Erü ngẽxguma tama nüxü̃ 
tangechaü̃gu i tümaenexẽ i nüxü̃ tadauxü̃, rü taxuacüma nüxü̃ tangechaü̃ ya 
Tupana ya tama nüxü̃ tadaucü. 

21Rü Ngechuchu ya Cristu tamaxã nüxü̃ nixu i ñaa mu, rü ñanagürü: “Yíxema 
Tupanaxü̃ ngechaü̃xe, rü tanaxwax̱e nax tümaenexẽxü̃ rü ta tangechaü̃xü̃”, 
ñanagürü. 

1 Cuáü ̃  5 

Nüxü̃ tarüyexera i ngẽma ngúchaü̃gü i ñoma i naanewa ngẽxmagüxü̃ 

1Guxü̃ma ya yíxema yaxṍxe nax Cristu yixĩxü̃ ya Ngechuchu, rü Tupana 
nane tixĩ. Rü guxãma ya yíxema Tanatü ya Tupanaxü̃ ngechaü̃güxe, rü nüxü̃ 
tangechaü̃ ta i naxacügü. 
2Rü ngẽxguma Tupanaxü̃ ingechaü̃gügu rü naxü̱xgu i ngẽma nüma tüxü̃ 
namuxü̃, rü nüxü̃ tacuax̱ nax nüxü̃ ingechaü̃güxü̃ ta i ngẽma naxacügü 
ixĩgüxü̃. 
3Rü ngẽxguma aixcüma Tupanaxü̃ ingechaü̃gügu rü naga taxĩnüe i ngẽma 
tüxü̃ namuxü̃. Rü ngẽma tüxü̃ namuxü̃ rü tama naguxcha nax naga ixĩnüexü̃. 
4Erü guxãma ya yíxema aixcüma Tupanaxacü ixĩxẽ, rü tama ñoma i 
naanearü ngúchaü̃ i chixexü̃gu tarüxĩnü. Rü tórü õgagu nüxü̃ tarüyexera i 
ngẽma ngúchaü̃gü i ñoma i naanewa ngẽxmagüxü̃. 
5Rü yíxema yaxṍxe nax Tupana Nane yixĩxü̃ ya Ngechuchu, rü yíxema tixĩ 
ya nüxü̃ rüporamaexẽ i ñoma i naanearü ngúchaü̃ i chixexü̃gü. 

Ore i Tupana Nanechiga 

6Rü nüxü̃ tacuax̱ nax aixcüma Tupana Nane yixĩxü̃ ya Ngechuchu. Yerü 
yexguma ñoma ga naanewa nayexmagu rü dexáwa ínabaiegu, rü nümatama 
ga Tupana nüxü̃ nixu nax Nane yixĩxü̃. Rü yexguma curuchagu nayu̱xgu rü 
nagü inabaãgu ga Ngechuchu, rü Tupana rü wenaxarü inanawex̱ nax 
aixcüma Nane nax yixĩxü̃. Rü yexgumarüxü̃ ta ga Naãxẽ ya Üünexü̃ i taguma 
idoraxü̃, rü tüxü̃ nüxü̃ nacuax̱ẽxẽ nax aixcüma Tupana Nane nax yixĩxü̃. 
7Rü ngẽmaãcü tüxü̃̃́ nangẽxma i tomaepü̱x i cuax̱ruü̃gü i tüxü̃ nüxü̃ cuax̱ẽẽxü̃ 
nax aixcüma Tupana Nane yixĩxü̃ ya Ngechuchu. 
8Rü norü wüxi nixĩ i Naãxẽ ya Üünexü̃, rü norü taxre nixĩ ga yema Tupanaga 
ga yexguma Ngechuchu dexáwa íbaiegu, rü norü tomaepü̱x nixĩ nax 

naxẽanexü̃ ga yexguma curuchagu nagü inabaãgu ga Ngechuchu. Rü 
guxü̃ma i ngẽma tomaepü̱x i cuax̱ruü̃gü, rü nüxü̃ nixu nax aixcüma Tupana 
Nane yixĩxü̃ ya Ngechuchu. 
9Rü tayaxõgü i duü̃xü̃güarü ore, natürü Tupanaarü ore nixĩ i yexeraãcü 
aixcüma ixĩxü̃. Erü Tupana nixĩ ya tamaxã nüxü̃ ixucü nax Ngechuchu rü 
Nane yixĩxü̃. 
10Rü yíxema nüxü̃̃́ yaxṍxe ya Tupana Nane rü nüxü̃ tacuax̱ nax aixcüma 
yixĩxü̃ i ngẽma ore ya Tupana nüxü̃ ixuxü̃ i Nanechiga. Natürü yíxema tama 
Tupanaaxü̃̃́ yaxṍxe rü dorataa̱x̱ nüxü̃ tawogü ya Tupana erü tama tayaxõ i 
ngẽma ore ya Tupana nüxü̃ ixuxü̃ i Nanechiga. 
11Rü yema Tupana nüxü̃ ixuxü̃ ga ore nixĩ nax nüma rü tüxna naxããxü̃ i 
maxü̃ i taguma gúxü̃. Rü ngẽma maxü̃ i tüxna naxãxü̃ rü Nanegagu tüxü̃̃́ 
nangẽxma. 
12Yíxema nüxü̃̃́ yaxṍxe ya Tupana Nane rü tüxü̃̃́ nangẽxma i ngẽma maxü̃ i 
taguma gúxü̃. Natürü yíxema tama nüxü̃̃́ yaxṍxe ya yimá Tupana Nane rü 
tama tüxü̃̃́ nangẽxma i ngẽma maxü̃. 

Cuáü̃ rü ñuxre ga ucu̱xẽgu nayacua̱xẽxẽ ga norü popera 

13Pa Chauenexẽgüx ya Tupana Naneaxü̃̃́ Yaxõgüxex, pexcax̱ chanaxümatü i 
ñaa ore nax nüxü̃ pecuáxü̃cax̱ nax pexü̃̃́ nangẽxmaxü̃ i maxü̃ i taguma gúxü̃. 
14Rü ngẽmacax̱ tama taxãnee nax nüxna ingaicamagüxü̃ ya Tupana. Rü nüxü̃ 
tacuax̱ rü nüma tüxü̃ naxĩnü i ngẽxguma norü ngúchaü̃ yixĩxgu i ngẽma 
naxcax̱ nüxna icax̱axü̃. 
15Rü ngẽxguma nüxü̃ icuax̱gu nax nüma tüxü̃̃́ nüxü̃ naxĩnüxü̃ i tórü yumüxẽ 
i ngẽxguma tax̱acücax̱ nüxna ícaxgu, rü ngẽxgumarüxü̃ ta nüxü̃ tacuax̱ nax 
nüma rü tá tüxna naxããxü̃ i ngẽma naxcax̱ nüxna icax̱axü̃. 
16Rü ngẽxguma chi texé nüxü̃ dau̱̱xgu i tümaenexẽ nax pecadu naxüxü̃, rü 
name nixĩ nax naxcax̱ yumüxẽxü̃ ega tama pecadu i iyanatauxẽẽxü̃ yixĩxgu. 
Rü Tupana tá nanamaxẽxẽ i ngẽma tümaenexẽ ega tama pecadu i 
iyanatauxẽẽxü̃ yixĩxgu. Nangexma i pecadu i tüxü̃ iyarütauxẽẽxü̃. Rü 

ngẽxguma ngẽma pecaduwe naxũãmagu i wüxi i peenexẽ, rü tama pexü̃ 
chamu nax naxcax̱ peyumüxẽgüxü̃. 
17Guxü̃ma i chixexü̃ i ixüxü̃, rü pecadu nixĩ. Natürü nangẽxma i pecadu i 
tama tüxü̃ iyarütauxẽẽxü̃. 
18Rü nüxü̃ tacuax̱, rü yíxema Tupanaxacü ixĩxẽ, rü tama pecadu taxüecha, 
erü nüma ya Tupana Nane rü tüxna nadau. Rü Chataná rü taxuacüma 
tümamaxã inacuax̱. 
19Nüxü̃ tacuax̱gü nax Tupanaxacügü ixĩgüxü̃, natürü guxü̃ma i ñoma i 
naanecüãx̱ rü Chatanámex̱ẽwa nangẽxmagü. 
20Rü nüxü̃ tacuax̱ ta nax ñoma ga naanewa nanguxü̃ ga Tupana Nane. Rü 
nüma nixĩ i tüxna naxããxü̃ ga cuax̱ nax nüxü̃ icuax̱güxü̃cax̱ ya yimá aixcüma 
Tupana ixĩcü. Rü yixema rü norü duü̃xü̃gü tixĩgü ya yimá aixcüma Tupana 
ixĩcü, erü Nane ya Ngechuchu ya Cristuarü duü̃xü̃gü tixĩgü. Rü nüma ya 
Tupana Nane nixĩ i aixcüma Tupana ixĩcü, rü nüma nixĩ i tüxna naxããxü̃ i 
maxü̃ i taguma gúxü̃. 
21Pa Chauxacügüx, ¡Pegüna pedaugü nax tama nüxü̃̃́ peyaxõgüxü̃cax̱ i 
ngẽma tupananetachicünax̱ãgü! 

2 Cuáü ̃  

2 Cuáü ̃  1 

Cuáü̃ rü yaxõgüxü̃xü̃ narümoxẽ 

1Pa Chauenexẽgü i Yaxõgüxe ya Tupana Pexü̃ Dexex, pexcax̱ chanaxümatü 
i choma i Cuáü̃ i yaxõgüxü̃arü ãẽx̱gacü nax chixĩxü̃. Choma rü aixcüma pexü̃ 
changechaü̃. Rü tama i chaxica, natürü guxü̃ma i ngẽma nüxü̃ cuax̱güxü̃ i 
Tupanaarü ore i aixcüma ixĩxü̃, rü ngẽxgumarüxü̃ ta pexü̃ nangechaü̃gü. 
2Pexü̃ changechaü̃ erü toxrüxü̃ nüxü̃ pecuax̱ i ngẽma ore i aixcüma ixĩxü̃ i 
guxü̃gutáma tawa ngẽxmaxü̃. 
3Rü chanaxwax̱e i nüma ya Tanatü ya Tupana rü Nane ya Ngechuchu ya 
Cristu poraãcü pexü̃ rüngü̃xẽẽgü rü nüxü̃̃́ pengechaü̃tümüxü̃gü rü pexü̃ 
nataãẽxẽẽgü, erü nüxü̃ pecuax̱ i ngẽma ore i aixcüma ixĩxü̃ rü pegü 
pengechaü̃gü. 
4Rü poraãcü chataãxẽ ga yexguma nüxü̃ chadau̱̱xgu nax ñuxãcü ñuxre i 
petanüxü̃ rü aixcüma mea naga nax naxĩnüexü̃ i ngẽma ore i aixcüma ixĩxü̃, 
yema Tanatü ya Tupana tüxü̃ muxü̃rüxü̃. 
5Rü ñu̱xmax, Pa Chauenexẽgü ya Pexü̃ Changechaü̃güxe, rü pexna nüxü̃ 
chacuax̱ãchixẽxẽ nax namexü̃ nax yigü ingechaü̃güxü̃. Rü ngẽma rü tama 
wüxi i ngexwacax̱ü̃xü̃ i Tupanaarü mu nixĩ. Natürü yematama nixĩ ga mu 
ga noxritama peyaxõgügu peyauxgüxü̃. 
6Ngẽxguma yigü ingechaü̃gügu, rü ngẽmawa nüxü̃ tacuax̱ nax marü 
yanguxẽẽxü̃ i Tupanaarü mugü. Rü ngẽma nax pegü pengechaxü̃güxü̃ rü 
ngẽmatama nixĩ i mu ga noxritama peyaxõgügu nüxü̃ pexĩnüexü̃. 

Cristuarü uanügü i womüxẽxẽwa̱xegüxü̃ 

7Guxü̃wama i ñoma i naanewa rü nanaxĩane i muxü̃ma i 
womüxẽẽwax̱egüxü̃. Rü tama nayaxõgü nax Ngechuchu ya Cristu rü 
duü̃xü̃xü̃ yaxĩxü̃. Rü ngẽma ngẽmaãcü idexaxü̃, rü wüxi i womüxẽẽruxü̃ nixĩ, 
rü Cristuarü uanü nixĩ. 

8¡Pexũãẽgü nax taxúema pexü̃ womüxẽxẽgüxü̃cax̱ nax tama natücax̱ma 
yixĩxü̃cax̱ i torü puracü i petanüwa taxüxü̃! Rü name nixĩ i peyaxõgüama 
nax penayaugüxü̃cax̱ i ngẽma ãmare ya Tupana pexna ãxchaü̃xü̃. 
9Rü yíxema nangupetüxẽẽ̃́xe ga yema Cristu tüxü̃ ngúexẽẽxü̃, rü tama 
Tupanaxü̃ tacuax̱. Natürü yíxema tama nüxna íchoxü̃xẽ ga yema Cristu tüxü̃ 
ngúexẽẽxü̃, rü aixcüma nüxü̃ tacuax̱ ya Tanatü ya Tupana rü Nane ya 
Ngechuchu. 
10Rü ngẽxguma chi wüxi i duü̃xü̃ petanüwa nguxgu, rü tama yema Cristu 
tüxü̃ ngúexẽẽxü̃maxã pexü̃ nangúexẽẽgu, rü ¡taũtáma penayaxu i pechiü̃wa 
rü bai i nüxü̃ perümoxẽgü! 
11Erü ngẽxguma wüxíe nüxü̃ rümoxẽgu rü ngürüãchi tá natanüxü̃ tügü 
tixĩxẽxẽ nawa i ngẽma chixexü̃ i naxügüxü̃. 

Cuáü̃arü ore ga nawa iyacuáxü̃ 

12Choxü̃̃́ nangẽxma i muxü̃ma i ore i pemaxã nüxü̃ chixuxchaü̃xü̃. Natürü 
tama chanaxwax̱e nax poperawa pemaxã nüxü̃ chixuxü̃. Erü petanüwa 
íchayadauxchaü̃ nax chomatama pemaxã nüxü̃ chixuxü̃cax̱ nax ngẽmaãcü 
wüxigu aixcüma itaãẽgüxü̃cax̱. 
13Rü ngẽma nua natanüwa changexmaxü̃ i yaxõgüxü̃ i peenexẽgü ixĩgüxü̃ ya 
Tupana dexü̃, rü pexü̃ narümoxẽgü. 

3 Cuáü ̃  

3 Cuáü ̃  1 

Cuáü̃ rü Gáyumaxã nataãxẽ 

1Pa Chauenexẽ, Pa Gáyu ya Cuxü̃ Changechaü̃xex, choma i Cuáü̃ i 
yaxõgüxü̃arü ãẽx̱gacü, rü cuxü̃ charümoxẽ. 
2Pa Chauenexẽ ya Cuxü̃ Changechaü̃xex, rü ñu̱xma nax curü õwa mea 
iquixũxü̃, rü Tupanana chaca nax ngẽxgumarüxü̃ ta mea iquixũxü̃cax̱ i curü 
puracüwa rü curü maxü̃wa. 
3Rü poraãcü chataãxẽ ga yexguma núma naxĩxgu ga ñuxre ga taenexẽgü, rü 
chomaxã nüxü̃ yaxugügu nax guxü̃guma mea naga cuxĩnüxü̃ i Tupanaarü 
ore i aixcüma ixĩxü̃. 
4Rü ngẽma guxü̃arü yexera namaxã chataãẽxü̃ nixĩ i ngẽxguma nüxü̃ 
chaxĩnügu nax mea Tupanaarü ore nüxü̃ ixuxü̃ãcüma namaxẽxü̃ i ngẽma 
yaxõgüxü̃. 
5Pa Chauenexẽ i Cuxü̃ Changechaü̃xex, mexü̃ cuxü erü nüxü̃ curüngü̃xẽxẽ i 
ngẽma togü i taenexẽgü, rü woo ngẽma taenexẽgü i tóxnamana ne ĩxü̃ i 
cuxü̃tawa ngugüxü̃ rü nüxü̃ curüngü̃xẽxẽ. 
6Rü nümagü rü nua nangugü, rü torü ngutaquex̱epataü̃wa nüxü̃ nixugüe nax 
aixcüma nüxü̃ cungechaü̃xü̃ rü namaxã cumecümaxü̃. Rü chanaxwax̱e i 
nüxü̃ curüngü̃xẽxẽ i ngẽma taenexẽgü i ngẽxguma wena cuxü̃tawa 
nangugügu. Rü ngẽxguma cuxna íyaxĩxgu rü ¡Tupana naxwax̱exü̃ãcüma 
nüxna naxã i tax̱acü i nüxü̃̃́ taxuxü̃ i norü namawaxü̃! 
7-8Rü nümagü, rü marü inaxĩãchi nax naxügüãx̱ü̃cax̱ ya Ngechuchu ya 
Cristuarü puracü. Natürü tama nanayauxgü i ngẽma tama yaxõgüxü̃arü 
ngü̃xẽxẽ. Rü ngẽmacax̱ name i yixema nüxü̃ tarüngü̃xẽẽgü nax ngẽmaãcü 
yixema rü ta wüxigu namaxã naxügüxü̃cax̱ i Tupanaarü puracü. 

Diótepe rü chixexü̃ naxü natürü Demétriu rü mexü̃ naxü 

9Choma rü marü chanaxümatü i wüxi i popera naxcax̱ i ngẽma yaxõgüxü̃ i 
curü ĩanewa ngẽxmagüxü̃. Natürü nüma i Diótepe rü tama naga naxĩnüchaü̃ 

i ngẽma nüxü̃ tixuxü̃, erü nanaxwax̱e nax nümatama namuaxü̃ i ngẽma 
yaxõgüxü̃. 
10Rü ngẽxguma ngéma chaxũxgu rü tá nüxü̃ chaxoregü erü tochiga rü 
chixexü̃maxã inayarüdexanexü̃. Rü ngẽmaétüwa tama nanayauxchaü̃ i 
ngẽma taenexẽgü i ngéma ngugüxü̃. Rü nanachu̱xu nax texé nayaxuxü̃ i 
ngẽma taenexẽgü. Rü yíxema nayauxgüchaü̃xẽ, rü ngutaquex̱epataü̃wa tüxü̃ 
ínawoxü̃. 
11Pa Chauenexẽ i Cuxü̃ Changechaü̃xex, ¡Taxṹ i nüxü̃ cuyadauxü̃xü̃ i ngẽma 
chixexü̃ ügüxü̃! Natürü name nixĩ i nüxü̃ cuyadauxü̃ i ngẽma mexü̃ ügüxü̃. 
Erü yíxema mexü̃ ǘxe rü Tupanaxacü tixĩ. Natürü yíxema chixexü̃ ǘxe rü 
tama Tupanaxü̃ tacuax̱. 
12Guxü̃ma i duü̃xü̃gü nüxü̃ nixu nax wüxi ya mecü yixĩxü̃ ya Demétriu. Rü 
ngẽma ore rü aixcüma nixĩ. Rü ngẽxgumarüxü̃ ta i toma rü nüxü̃ tixu nax 
wüxi ya mecü yixĩxü̃. Rü cuma nüxü̃ cucuax̱ nax aixcüma yixĩxü̃ i ngẽma 
nüxü̃ tixuxü̃. 

Cuáü̃arü ore ga nawa iyacuáxü̃ 

13Choma choxü̃̃́ nangẽxmachirex̱ i muxü̃ma i chorü ore i cumaxã nüxü̃ 
chixuxchaü̃xü̃, natürü tama ñaa poperagu chanaxümatüchaü̃. 
14Erü choma rü nagu charüxĩnü nax paxa tá cuxü̃ íchayadauxü̃, rü ngẽxguma 
rü mea tá cumaxã chidexa. 
15¡Mea cuxü̃ naxüpetü rü taxṹ i cuxoegaãẽxü̃! Tamücügü i númacüãx̱ rü 
moxẽ cuxcax̱ ngéma namugü. Rü chanaxwax̱e i nüxü̃ curümoxẽ i wüxichigü 
i tamücügü i ngéma ngẽxmagüxü̃. 

Yúda 

Yúda 1 

Yema yaxõgüxü̃xü̃ narümoxẽ ga Yúda 

1Choma i Yúda i Chantiáguenexẽ ya Ngechuchu ya Cristuarü puracütanüxü̃ 
chixĩ i pexü̃ charümoxẽxü̃ i pema nax Tanatü ya Tupana pexü̃ dexü̃ rü pexü̃ 
ngechaü̃xü̃ rü Ngechuchu ya Cristu pexna dauxü̃. 
2Rü chanaxwaxe i guxü̃guma Tupanaaxü̃̃́ pengechaü̃tümüxü̃gü, rü pexü̃ 
nataãẽxẽẽgü, rü pexü̃ nangechaü̃gü. 

Duü̃xü̃gü i doramaxã ngúexẽxẽtaegüxü̃chiga 

3Pa Chauenexẽgü ya Pexü̃ Changechaü̃güxex, noxri rü poraãcü choxü̃̃́ 
nangúchaü̃ nax pexcax̱ chanaxümatüxü̃ nachiga i ngẽma maxü̃ i taguma 
gúxü̃ i pema rü choma tüxü̃̃́ ngẽxmaxü̃. Natürü ñu̱xma rü chauãẽwa ínangu 
nax namexü̃ nax pexcax̱ chanaxümatüxü̃ nax pexü̃ chaxucu̱xẽxü̃cax̱ rü 
ípenapoxü̃xü̃cax̱ i ngẽma ore i aixcüma ixĩxü̃ ga nũxcüma wüxicanatama 
Tupana norü duü̃xü̃güna ãxü̃. 
4Erü ñu̱xma rü nangẽxma i ñuxre i duü̃xü̃gü i norü doramaxã petanügu 
chocuxü̃. Rü ngẽma duü̃xü̃gü i chixexü̃gu maxẽxü̃ rü ñanagürügü: “Tupana 
rü namecümaxüchi rü ngẽmacax̱ taxũtáma pexü̃ napoxcue ega woo 
chixexü̃gu pemaxẽgu”, ñanagürügü. Rü naétü tama nüxü̃ nacuax̱güchaü̃ ya 
tórü Cori ya Ngechuchu ya Cristu ya tórü yora ixĩcü. Natürü ngẽma duü̃xü̃gü 
i ngẽmaãcü maxẽxü̃, rü woetama nũxcümama Tupanaarü ore i ümatüxü̃wa 
rü marü nüxü̃ nixu nax Tupana tá napoxcuexü̃. 
5Rü woo marü nüxü̃ nax pecuáxü̃, natürü chanaxwax̱e nax pexna nüxü̃ 
chacuax̱ãchixẽẽxü̃ ga yema nüxü̃ ngupetüxü̃ ga yema nũxcümaü̃güxü̃ ga 
Iraétanüxü̃ ga Moichéwe rüxĩxü̃. Rü nüma ga Cori ya Tupana rü 
Equítuanewa ínananguxü̃xẽxẽ, natürü yemawena rü nanadai ga yema tama 
nüxü̃̃́ yaxõgüchaü̃xü̃. 
6Rü ngẽxgumarüxü̃ ta pexna nüxü̃ chacuax̱ãchixẽxẽ nax ñuxãcü namaxã 
nangupetüxü̃ ga yema daxũcüãx̱ ga orearü ngeruü̃gü ga nügü 
rüyexeragüchaü̃xü̃ rü nüxna ixĩgachixü̃ ga nachica ga Tupana nagu 

namugüxü̃. Rü yemacax̱ ga Tupana rü ẽanexü̃wa nanawogü, rü ngẽxma 
nanapoxcue ñu̱xmatáta nawa nangu i ngẽma ngunexü̃ i nagu duü̃xü̃güxü̃ 
yacagüxü̃. 
7Rü yexgumarüxü̃ ta nüxü̃ nangupetü ga gumá ĩanegü ga Chodóma rü 
Gomóra rü gumá ĩanegü ga norü ngaicamana yexmagü̃ne. Rü nüma ga yema 
duü̃xü̃gü rü nügü inaxãgü nax naxügüãx̱ü̃cax̱ ga naguxü̃raü̃xü̃ ga naxü̃nearü 
ngúchaü̃gü. Rü yemacax̱ ga Tupana rü yema üxü i taguma gúxü̃maxã 
ínanagu. Rü inayanaxoxẽxẽ ga gumá ĩanegü nax wüxi ga cuax̱ruxü̃ 
yixĩxü̃cax̱. 
8Natürü woo ngẽmaxü̃ nax nacuax̱güxü̃ i ngẽma idoraexü̃ i petanügu 
chocuxü̃, natürü norü chixexü̃gu narüxĩnüẽãma. Rü poraãcü norü 
ngúchaü̃maxã nanachixexẽxẽ i naxü̃ne, rü tama tórü Cori ya Tupanaga 
naxĩnüechaü̃. Rü Tupanaarü orearü ngeruü̃gü i daxũcüãx̱maxã 
naguxchigagü. 
9Rü ngẽma duü̃xü̃gü i naechitamare idexagüxü̃ rü tama Tupanaarü orearü 
ngeruxü̃ ga Miguérerüxü̃ nügüna nadau i norü orewa. Rü gumá Miguére rü 
woo guxü̃ i Tupanaarü orearü ngeruü̃gü i daxũcüãx̱arü ãẽx̱gacü nax yixĩxü̃, 
natürü tama Chatanámaxã naguxchiga ga yexguma Moichéxü̃necax̱ yéma 
nügümaxã yaporagatanücüüxgu. Natürü nüma ga Miguére rü 
ñanagürümare: “Cori ya Tupana tá cuxü̃ nanga”, ñanagürümare. 
10Natürü ngẽma duü̃xü̃gü i doramaxã petanügu chocuxü̃, rü chixri nachiga 
nidexagü i ngẽma tama nüxü̃ nacuáxü̃. Rü ngẽma chixexü̃ i nüxü̃ nacuáxü̃ 
rü ñoma naeü̃gü i tama naãxẽxü̃ icuáxü̃rüxü̃, nagu namaxẽ. Natürü ngẽma 
chixexü̃cax̱, rü Tupana tá nanapoxcue. 
11Rü wüxi i ngechaü̃xü̃chi nixĩ naxcax̱ i ngẽma duü̃xü̃gü erü Caíü̃ ga 
naenexẽxü̃ imáxü̃rüxü̃ nixĩgü. Rü ãẽx̱gacü ga Balaáü̃rüxü̃ diẽrucax̱ chixexü̃ 
naxügü. Rü Corérüxü̃ tama Tupanaga naxĩnüechaü̃, rü ngẽmacax̱ tá nayue. 
12Rü ngẽxguma pema i yaxõgüxü̃ õnacax̱ pengutaquex̱egügu, rü ngẽma 
duü̃xü̃gü rü wüxi i ãnexüchi nixĩgü. Erü nataãẽgü, rü poraãcü nachibüe rü 
naxaxegü. Rü nügüguxicatama narüxĩnüe. Rü ngẽma duü̃xü̃gü rü taxuwama 

nime, rü ñoma caixanexü̃ i ngearü pucüã̃́xü̃ i buanecü ingexü̃rüxü̃ nixĩgü. 
Rü ñoma nanetügü i tama ixoxü̃ i ngẽxguma norü owa nanguxgurüxü̃ 
nixĩgü. Rü ñoma naigü i guxü̃ma i naxchúmax̱ãmaxã nabex̱güxü̃ rü 
yuexüchixü̃rüxü̃ nixĩgü i ngẽma duü̃xü̃gü. 
13Rü ñoma yuape i taxü̃ i norü chixixü̃ i ãũãchixü̃ naxãnacüwa yatáxü̃rüxü̃ 
nixĩgü, rü ngẽma naxügüxü̃ rü taxü̃ i norü ãne nixĩ. Rü ñoma woramacurigü 
ya nu ne naxĩmarecürüxü̃ nixĩgü. Natürü Tupana rü marü ngẽma 
duü̃xü̃gümaxã nanaxuegu nax ngẽma waanexü̃chixü̃wa guxü̃gutáma 
nawogüãxü̃. 
14-15Rü gumá nüxíraü̃cü ga duü̃ ga Adáü̃ rü nawe naxü ga gumá norü 7 ga 
nataxa ga Enóx. Rü nüma ga Enóx rü yema duü̃xü̃güchiga nidexa ga 
yexguma Tupana yadexaxẽẽgu, rü ñanagürü: “Nüxü̃ chadau ya Cori ya 
Tupana nax muxũchixü̃ma i norü orearü ngeruü̃gü i daxũcüãx̱maxã núma 
ũcü nax duü̃xü̃güna nacax̱axü̃cax̱ i norü maxü̃chiga rü napoxcueãxü̃cax̱ i 
guxü̃ma i ngẽma chixexü̃ ügüxü̃ rü namaxã guxchigagüxü̃”, ñanagürü ga 
Enóx ga Adáü̃taxa ixĩcü rü yema duü̃xü̃güchiga nidexa ga yexguma Tupana 
yadexaxẽẽgu, rü ñanagürü: “Rü nüxü̃ chadau ya Cori ya Tupana nax 
muxũchixü̃ i norü orearü ngeruü̃gü i daxũcüãx̱maxã núma ũcü nax 
duü̃xü̃güna nacax̱axü̃cax̱ i norü maxü̃chiga rü napoxcueãxü̃cax̱ i guxü̃ma i 
ngẽma duü̃xü̃gü i chixexü̃ ügüxü̃ rü namaxã guxchigagüxü̃”, ñanagürü. 
16Rü ngẽma duü̃xü̃gü i norü doramaxã petanügu chocuxü̃ rü tax̱acücax̱ 
idexagüwax̱exüchixü̃ nixĩgü, rü toguãx̱ü̃ ixuxwax̱egüxüchixü̃ nixĩgü. Rü 
ngẽma duü̃xü̃gü rü noxrütama ngúchaü̃cax̱ daugüxü̃ nixĩgü. Rü nügü 
icuax̱üü̃güxü̃ nixĩgü. Rü nümaxü̃ mea tümachiga nidexagüneta ya duü̃xẽgü, 
nax tümaxü̃tawa tax̱acü nayauxgüxü̃cax̱mare. 

Yúda nayaxucu̱xẽgü ga yema yaxõgüxü̃ 

17Pa Chauenexẽgü ya Pexü̃ Changechaü̃güxe, ¡nüxna pecuax̱ãchie ga yema 
ore ga pemaxã nüxü̃ yaxugügüxü̃ ga tórü Cori ya Ngechuchu ya Cristuarü 
ngúexü̃gü ga imugüxü̃! 



3640 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

18Rü nümagü rü ñanagürügü pexü̃: “Ngẽxguma nagúxchaü̃gu i naane rü tá 
nangẽxma i duü̃xü̃gü i tá nüxü̃ cugüexü̃ i Tupanaarü ore rü noxrütama 
ngúchaü̃ i chixexü̃gumare maxẽxü̃”, ñanagürügü pexü̃. 
19Rü ngẽma duü̃xü̃gü nixĩ i pexü̃ itoyexü̃ nax tama wüxigu perüxĩnüexü̃cax̱ 
rü tama mea peyaxõgüxü̃cax̱. Rü nümagü rü naxü̃nearü ngúchaü̃we narüxĩ, 
rü tama nawa nangẽxma i Tupanaãxẽ ya Üünecü. 
20Natürü pemax, Pa Chauenexẽgü ya Pexü̃ Changechaü̃güxe, ¡rü pegü 
perüngü̃xẽxẽx̱ nax guxü̃guma yexeraãcü nagu pexĩxü̃ rü peyaxõgüxü̃ i 
ngẽma ore i üünexü̃ i marü peyauxgüxü̃! ¡Rü guxü̃guma Tupanaãxẽ i 
Üünexü̃arü ngü̃xẽẽmaxã peyumüxẽgü! 
21¡Rü pegüna pedaugü nax guxü̃guma pewa nangẽxmaxü̃cax̱ i Tupanaarü 
ngechaü̃! ¡Rü mea ípenangu̱xẽxẽx i ngẽma ngunexü̃ i nagu tá núma naxũxü̃ 
ya tórü Cori ya Ngechuchu ya Cristu nax nüxü̃̃́ ingechaü̃tümüxü̃gügagu 
tüxna naxããxü̃cax̱ i maxü̃ i taguma gúxü̃! 
22¡Rü pexü̃̃́ nangechaü̃tümüxü̃gü i ngẽma turaexü̃ i norü õwa, rü nüxü̃ 
perüngü̃xẽxẽgü nax mea yaxõgüãxü̃cax̱! 
23Rü togü, ¡rü norü pecaduwa ípenatúxü̃ nax namaxẽxü̃cax̱ rü tama yima 
üxü ya taguma ixoxü̃newa yawocuxü̃cax̱! ¡Rü pexü̃̃́ nangechaü̃tümüxü̃gü i 
ngẽma tama yaxõgüxü̃! ¡Natürü pegüna pedaugü nax tama norü chixexü̃gu 
peyixü̃cax̱! ¡Rü nüxü̃ pixo i nacüma i chixexü̃ rü woo naxchiru i norü 
chixexü̃maxã ãũãchixü̃! 

Tupanaxü̃ yacua̱xüxü̃ãcüma inayacua̱xẽxẽ ga norü popera 

24-25Rü yimá nüxicatama Tupana ixĩcü ya tórü Maxẽxẽẽruxü̃ ixĩcü, rü nüxü̃̃́ 
nangẽxma i pora nax pexna nadauxü̃ nax tama pecadugu peyixü̃cax̱. Rü 
nüxü̃̃́ nangẽxma i pora nax iyanaxoxẽẽãxü̃cax̱ i perü chixexü̃gü nax 
ngẽmaãcü ngearü pecaduãcüma rü taãẽãcüma napex̱ewa pengugüxü̃cax̱ i 
ngextá nüma ínaxüünexü̃wa ãẽx̱gacü íyixĩxü̃wa. Rü tanaxwax̱e i tórü Cori 
ya Ngechuchu ya Cristuégagu Tupanaxü̃ ticuax̱üü̃gü, erü nüma rü naxüüne, 
rü guxü̃étüwa nangẽxma, rü guxü̃arü yexera napora, rü guxü̃maxã inacuax̱. 



3641 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

Rü yemaacü nixĩ ga nũxcüma, rü ngẽmaãcü nixĩ i ñu̱xmax, rü guxü̃gutáma 
ngẽmaãcü nixĩ. Rü ngẽmaãcü yixĩ. 

Yema Cuáü ̃   

Yema Cuáü ̃   1 

Ore ga Cuáü̃xü̃ nüxü̃ nacua̱xẽxẽxü̃ ga Ngechuchu ya Cristu 

1Ñaa nixĩ ga yema ore ga Tupana Ngechuchu ya Cristuxü̃ nüxü̃ nacuax̱ẽẽxü̃ 
nax nüxĩ ̃́ norü duü̃xü̃güxü̃ nüxü̃ nacuax̱ẽẽxü̃cax̱ i ngẽma paxa tá ínguxü̃. Rü 
nüma ga Ngechuchu ya Cristu rü norü orearü ngeruxü̃ ga daxũcüãx̱ü̃ namu 
nax norü duü̃ ga Cuáü̃maxã nüxü̃ yaxuxü̃cax̱. 
2Rü nüma ga Cuáü̃ rü nüxí meama nüxü̃ nixu ga guxü̃ma ga yema nüxü̃ 
nadauxü̃. Rü nanaxümatü ga guxü̃ma ga yema Tupanaarü ore ga Ngechuchu 
nüxü̃ ixuxü̃. 
3Rü tataãxẽ ya yíxema nawa ngúe i ñaa Tupanaarü ore. Rü ngẽxgumarüxü̃ 
ta tataãẽgü ya yíxema nüxü̃ ĩnüexe rü naga ĩnüexe i ñaa ore i ümatüxü̃ 
nachiga i ngẽma tá ínguxü̃, erü paxa tá ningu i ngẽma nüxü̃ yaxuxü̃. 

Cuáü̃ nanaxümatü naxca̱x ga yema 7 tücumü ga yaxõgüxü̃ ga Áchiaanewa 
yexmagüxü̃ 

4Rü choma i Cuáü̃ rü pexcax̱ chanaxümatü i pema i 7 tücumügü i yaxõgüxe 
i Áchiaanewa ngẽxmagüxe. Rü chanaxwax̱e i pexü̃ narüngü̃xẽxẽ rü pexü̃ 
nataãẽxẽxẽ ya yimá Tupana ya woetama yexmacü rü ñu̱xma ngẽxmacü rü 
guxü̃gutáma ngẽxmacü. Rü ngẽxgumarüxü̃ ta chanaxwax̱e i pexü̃ 
narüngü̃xẽxẽ rü pexü̃ nataãẽxẽxẽ i ngẽma 7 i Naãxẽgü i Tupanaarü 
tochicaxü̃pex̱ewa ngẽxmagüxü̃. 
5Rü ngẽxgumarüxü̃ ta chanaxwax̱e nax pexü̃ nangü̃xẽẽxü̃ rü pexü̃ 
nataãẽxẽẽxü̃ ya Ngechuchu ya Cristu ga meama nüxü̃ ixucü ga Tupanachiga 
ga ñoma ga naanewa. Rü nüma nixĩ ga nüxíra yuwa ínadaxü̃. Rü nüma nixĩ 
i namaxã inacuáxü̃ i guxü̃ma i ñoma i naanewa ngẽxmagüxü̃ i 
nachixü̃anegüarü ãẽx̱gacügü. Rü nüma rü tüxü̃ nangechaü̃, rü nagümaxã 
tüxü̃̃́ inayanaxoxẽxẽ i tórü pecadugü. 
6Rü ñu̱xma nax guxü̃arü ãẽx̱gacü yixĩxü̃ i nümax, rü tüxü̃ naxüchica i ngextá 
nüma ãẽx̱gacü íyixĩxü̃wa. Rü chacherdótegüxü̃ tüxü̃ nixĩgüxẽxẽ nax Nanatü 
ya Tupanaaxü̃̃́ ipuracüexü̃cax̱ rü nüxü̃ icuax̱üü̃güxü̃cax̱. Rü name nixĩ i 

guxü̃gutáma Cristuxü̃ ticuax̱üü̃gü, erü nüma rü guxü̃gutáma guxü̃arü 
ãẽx̱gacü nixĩ. Rü ngẽmaãcü yixĩ. 
7¡Rü dücax, marü ningaica nax caixanexü̃gu ínanguxü̃ ya Cristu! Rü 
guxü̃táma i duü̃xü̃gü nüxü̃ nadau, rü woo ga yema nacanapacütüxü̃güxü̃ rü 
tá ta nüxü̃ nadaugü. Rü guxü̃ i duü̃xü̃gü i guxü̃ i nachixü̃anecüãx̱ rü norü 
ngechaü̃maxã tá naxauxe i ngẽxguma ínanguxgu i nümax. Rü ngẽmaãcü tá 
nixĩ. 
8Rü nüma ya tórü Cori ya Tupana ya Guxü̃étüwa Ngẽxmacü ya Guxü̃guma 
Yexmacü rü Ñu̱xma Ngẽxmacü, rü Guxü̃gutáma Ngẽxmaechacü rü 
ñanagürü: “Chowa nixĩ ga inaxügüxü̃ ga guxü̃ma, rü chowa nixĩ i yacuáxü̃”, 
ñanagürü. 

Cuáü̃ca̱x nango̱x ga Cristu 

9Rü choma i Cuáü̃ rü peenexẽ chixĩ. Rü ñu̱xma nax Ngechuchuarü duü̃xü̃ 
chixĩxü̃ rü pexrüxü̃ chaxãchica i Tupana ãẽx̱gacü íyixĩxü̃wa. Rü 
Ngechuchucax̱ pexrüxü̃ ngúxü̃ chinge, natürü nüma pexü̃ naporaexẽẽxü̃rüxü̃ 
choxü̃ naporaxẽxẽ nax yáxna namaxã chaxĩnüxü̃cax̱ i guxü̃ma i ngẽma 
ngúxü̃ i chingexü̃. Rü choma rü capaxũ ga Pátmugu chapoxcu naxcax̱ nax 
nüxü̃ chixuxü̃ ga Tupanaarü ore ga Ngechuchuchiga. 
10-11Rü wüxi ga yüxüarü ngunexü̃gu rü Tupanaãxẽ ya Üünecü chomaxã 
inacuax̱, rü chango̱xetü rü choweama nüxü̃ chaxĩnü ga wüxi ga naga ga 
tagaxü̃ ga ñoma cornétagarüxü̃ ixĩxü̃ ga ñaxü̃ choxü̃: “Chanaxwax̱e nax wüxi 
i poperagu cunaxümatüxü̃ i ngẽma nüxü̃ cudauxü̃. Rü ñu̱xũchi chanaxwax̱e 
i natanüwa cunamu i ngẽma 7 tücumü i yaxõgüxü̃ i Áchiaanearü ĩanegüwa 
ngẽxmagüxü̃. Rü yima ĩanegü nixĩ: Epéchiu, rü Echamíra, rü Pérgamu, rü 
Tiatíra, rü Chárdex, rü Filadélfia, rü Laodichéa”, ñaxü̃ choxü̃. 
12Rü chaugü íchidau nax nüxü̃ chadauxü̃cax̱ nax tax̱acü yixĩxü̃ ga yema 
chomaxã idexaxü̃. Rü yexguma chaugü íchidau̱̱xgu rü nüxü̃ chadau ga 7 ga 
omüarü üruü̃gü ga úirunaxcax̱. 
13Rü yema 7 ga omüarü üruü̃güarü ngãxü̃tanüwa nüxü̃ chadau ga wüxi ga 
duü̃xü̃ ga chau̱̱xcax̱ nax Ngechuchu ga duü̃xü̃xü̃ ixĩcüraü̃xü̃. Nüma rü wüxi 

ga naxchiru ga mámüxü̃gu nicu̱x rü wüxi ga goyexü̃ ga úirunaxcax̱maxã 
nigoyeremü. 
14Rü nayae rü nachoxochi ñoma carnérutax̱a i cho̱xochixü̃rüxü̃ rü ñoma 
gáuxü̃tex̱e i cho̱xochixü̃rüxü̃. Rü naxẽtü rü ñoma üxüemarüxü̃ niyauracüxü. 
15Rü nacutü rü ta niyauracüxü ñoma bróũche i meama 
iyau̱̱xracüüxẽẽxü̃rüxü̃. Rü yexguma yadexaxgu rü natagaxüchi ñoma taxü̃ i 
dexá i chuxchuxü̃rüxü̃. 
16Rü norü tügünemex̱ẽwa nüxü̃̃́ nayexma ga 7 ga woramacurigü. Rü naãx̱wa 
ínaxũxũ ga wüxi ga tara ga guxü̃cüwawa téxü̃. Rü nachiwe rü ñoma üax̱cü 
poraãcü ngu̱xetügurüxü̃ nixĩ. 
17Rü yexguma nüxü̃ chadau̱̱xgu, rü napex̱egu chayangu ñoma chayuxü̃rüxü̃. 
Natürü ga nüma rü norü tügünemex̱ẽmaxã choxü̃ ningõgü, rü ñanagürü 
choxü̃: “¡Taxṹ i cumuü̃xü̃! Choma nixĩ i chaxíra chayexmaxü̃ rü guxü̃gutáma 
changexmaechaxü̃. 
18Rü ñu̱xma rü chamaxü̃. Rü woo chayu, natürü ñu̱xma chamaxü̃ nax 
guxü̃gutáma chamaxechaxü̃cax̱. Rü choma nixĩ i namaxã ichacuáxü̃ i ngẽma 
yu, rü namaxã ichacuax̱ i ngẽma nachica i yuexü̃ nawa ngẽxmagüxü̃. 
19Rü ñu̱xma rü chanaxwax̱e i cunaxümatü i ngẽma marü nüxü̃ cudauxü̃. Rü 
ngẽma nixĩ i ngẽma ñu̱xma ngupetüxü̃, rü ngẽma yixcüra tá ngupetüxü̃. 
20Rü ñu̱xma rü tá cumaxã nüxü̃ chixu i tax̱acüchiga nixĩ ya yimá 7 ya 
woramacurigü ya chorü tügünemex̱ẽwa nüxü̃ cudaucü rü ngẽma 7 i omüarü 
üruü̃gü i úirunaxcax̱. Rü yimá 7 ya woramacurigü ya nüxü̃ cudaucü, rü 
ngẽma nixĩ i ngẽma dauruü̃gü i ngẽma 7 tücumü i yaxõgüxü̃maxã 
icuax̱güxü̃. Rü ngẽma 7 i omüarü üruü̃gü rü ngẽma nixĩ i ngẽma 7 tücumü i 
yaxõgüxü̃”, ñanagürü choxü̃.
  

Yema Cuáü ̃   2 

Ore ga yema yaxõgüxü̃ ga Epéchiuarü ĩanewa yexmagüxü̃ca̱x ümatüxü̃ 

1“Rü ñu̱xma chanaxwax̱e i ngẽma Epéchiuwa ngẽxmagüxü̃ i yaxõgüxü̃arü 
ãẽx̱gacücax̱ cunaxümatü. Rü chanaxwax̱e i ñacurügü nüxü̃: ‘Ñaa nixĩ i norü 
ore ya yima norü tügünemex̱ẽwa 7 ya woramacuri nüxü̃̃́ ngẽxmacü. Rü 
nüma nixĩ i natanügu yanaxũũxü̃ i ngẽma 7 i omüarü üruü̃gü i úirunaxcax̱. 
2Choma nüxü̃ chacuax̱ i guxü̃ma i ngẽma cuxüxü̃. Rü nüxü̃ chacuax̱ nax 
ñuxãcü poraãcü choxü̃̃́ cupuracüxü̃ rü ñuxãcü cunaxüamaxü̃ i ngẽma puracü 
woo ngẽmacax̱ muxü̃ma i guxchaxü̃gü cuxcax̱ ínguxgu. Rü nüxü̃ chacuax̱ 
nax tama curü me yixĩxü̃ i ngẽma duü̃xü̃gü i chixexü̃ ügüxü̃. Rü 
ngẽxgumarüxü̃ ta nüxü̃ chacuax̱ nax mea cunangugüarü maxü̃ã̃́xü̃ i ngẽma 
duü̃xü̃gü i nügü ixugüxü̃ nax Tupana imugüxü̃ yixĩgüxü̃, natürü tama 
aixcüma Tupana nayamugü. Rü cuma rü nüxü̃ cucuax̱ama nax 
idorataa̱x̱güxü̃ yixĩgüxü̃. 
3Rü woo guxchaxü̃gü cuxcax̱ ínguxgu, natürü cunaxüama i ngẽma puracü i 
chau̱̱xcax̱ cuxüxü̃. Rü woo chaugagu ngúxü̃ quinge, natürü yáxna namaxã 
cuxĩnü, rü tama nüxü̃ curüchau. 
4Natürü nangẽxma i wüxi i cucüma i tama chorü me ixĩxü̃. Rü ngẽma nixĩ 
nax tama noxrirüxü̃ choxü̃ cungechaü̃xü̃. 
5¡Rü ngẽmacax̱ nüxna nacuax̱ãchi i ngẽma chixexü̃ i cuxüxü̃ rü Tupanacax̱ 
nataegu rü wenaxarü noxrirüxü̃ nüxü̃ nangechaxü̃! Natürü ngẽxguma chi 
tama nüxü̃ curüxoxgu i curü chixexü̃, rü paxa tá cuxü̃ íchayadau, rü tá 
nachicawa cuxna chanayaxu i curü omüarü üruxü̃ ega tama Tupanacax̱ 
cutaegu̱xgu. 
6Natürü nangẽxma i wüxi i cuxüxü̃ i chorü me ixĩxü̃. Rü ngẽma nixĩ nax 
naxchi cuxaixü̃ i ngẽma chixexü̃ i naxügüxü̃ i ngẽma Nicoraítagü. Rü choma 
rü ta naxchi chaxai i ngẽma chixexü̃ i naxügüxü̃. 
7Rü yíxema ãchix̱ẽ̃́xẽ rü name nixĩ i naga taxĩnü i ngẽma Tupanaãxẽ ya 
Üünecü nüxü̃ ixuxü̃ namaxã i ngẽma yaxõgüxü̃tücumügü. Rü yíxema nüxü̃ 
rüporamaexẽ i chixexü̃ rü tá tüxü̃ chanangõ̱xẽxẽ i norü o i ngẽma orix̱ i tüxü̃ 
maxẽxẽxẽxü̃ i Tupanaarü orix̱necüwa ngẽxmaxü̃’ ”, ñanagürü. 

Ore ga yaxõgüxü̃ ga Echamíraarü ĩanewa yexmagüxü̃ca̱x ümatüxü̃ 

8Rü yema chomaxã idexaxü̃ rü ñanagürü ta: “Chanaxwax̱e i Echamírawa 
ngẽxmagüxü̃ i yaxõgüxü̃arü ãẽx̱gacücax̱ cunaxümatü, rü ñacurügü tá: ‘Ñaa 
nixĩ i norü ore ya yimá Nüxíra Yexmacü rü Guxü̃guma Ngẽxmaechacü ga 
yucü rü wenaxarü maxü̃cü. 
9Choma nüxü̃ chacuax̱ i ngẽma cuxüxü̃ rü nüxü̃ chacuax̱ nax ngúxü̃ 
quingexü̃. Rü nüxü̃ chacuax̱ ta nax cungearü diẽruã̃́xü̃ i ñoma i naanewa, 
natürü daxũguxü̃ i naanewa cuxü̃̃́ nangẽxma i ngẽma taguma gúxü̃. Rü nüxü̃ 
chacuax̱ nax chixri cuchiga yadexagüxü̃ i ngẽma duü̃xü̃gü i nügü ixugüxü̃ 
nax Yudíugü yixĩgüxü̃. Natürü i nümagü rü aixcüma Chatanáarü 
duü̃xü̃gümare nixĩgü. 
10¡Rü taxṹ i cumuü̃xü̃ naxcax̱ i ngẽma ngúxü̃ i tá quingexü̃! Rü Chataná rü 
tá namu nax poxcupataü̃gu pexü̃ napoxcuexü̃cax̱ i ñuxre i pemax, nax 
ngẽmaãcü pexü̃ naxüxü̃cax̱. Rü 10 i ngunexü̃ tá ngúxü̃ pingegü. Natürü woo 
ngẽmaãcü ngúxü̃ pingegügu rü chanaxwax̱e i choxü̃̃́ cuyaxõõma ñu̱xmatáta 
cuyu̱x. Rü choma rü tá cuxna chanaxã i curü ãmare i maxü̃ i taguma gúxü̃. 
11Rü yíxema ãchix̱ẽ̃́xẽ rü name nixĩ i naga taxĩnü i ngẽma Tupanaãxẽ ya 
Üünecü nüxü̃ ixuxü̃ namaxã i ngẽma yaxõgüxü̃tücumügü. Rü yíxema ñoma 
i naanewa nüxü̃ rüporamaexẽ i chixexü̃, rü taxũtáma ngẽma tama Tupanaga 
ĩnüexü̃ ípoxcuexü̃gu tapoxcu’ ”, ñanagürü. 

Ore ga yema yaxõgüxü̃ ga Pérgamuarü ĩanewa yexmagüxü̃ca̱x ümatüxü̃ 

12Rü yema chomaxã idexaxü̃ rü ñanagürü ta: “Chanaxwax̱e i Pérgamuwa 
ngẽxmagüxü̃ i yaxõgüxü̃arü ãẽx̱gacücax̱ cunaxümatü, rü ñacurügü tá: ‘Ñaa 
nixĩ i norü ore ya yimá nüxü̃̃́ nangẽxmacü i ngẽma tara i guxü̃cüwawa téxü̃. 
13Choma nüxü̃ chacuax̱ nax yima ĩane ya Chataná namaxã icuáxü̃newa nax 
cumaxü̃xü̃. Natürü woo ngẽxma nax cuxãchiü̃xü̃, rü tama choxna 
quixũgachi. Rü woo yexguma chorü orearü uruxü̃ ga mecü ga Antípaxü̃ 
yamax̱gügu nagu ga guma ĩane ga nawa Chataná duü̃xü̃gümaxã icuáxü̃ne, 
rü tama nüxü̃ curüxo nax choxü̃̃́ cuyaxõõmaxü̃. 

14Natürü nangẽxma i tax̱acü icuxüxü̃ i tama chorü me ixĩxü̃. Rü ngẽma nixĩ 
nax cugüxü̃tawa cunangexmagüxẽẽxü̃ i ñuxre i curü duü̃xü̃gü i tama nüxü̃ 
rüxoexü̃ ga gumá nũxcümaü̃cü ga Balaáü̃arü ngu̱xẽẽtae. Rü nüma ga Balaáü̃ 
rü Baláxü̃ naxuxcu̱xẽ nax pecadugu nayixẽẽãxü̃cax̱ ga Iraétanüxü̃gü. Rü 
nüma ga Baláx rü yema Iraétanüxü̃güaxü̃̃́ nanangúchaü̃xẽxẽ nax 
nangõ̱xgüãxü̃cax̱ ga õna ga namaxã tupananetachicünax̱ãgüxü̃ 
yacuax̱üü̃güxü̃. Rü yexgumarüxü̃ ta nüxü̃̃́ nanangúchaü̃xẽxẽ nax ngexü̃gü i 
naxü̃nemaxã taxexü̃gümaxã namaxẽxü̃cax̱ ga Yudíugü. 
15Rü ngẽxgumarüxü̃ ta ngéma cunangexmagüxẽxẽ i ñuxre i duü̃xü̃gü i tama 
nüxü̃ rüxoechaü̃xü̃ i ngẽma Nicoraítagüarü ngu̱xẽẽtae. 
16Rü ngẽmacax̱ chanaxwax̱e i nüxü̃̃́ nüxü̃ cuxoo̱x i ngẽma ngu̱xẽẽtae. Rü 
ngẽxguma tama nüxü̃̃́ nüxü̃ cuxoo̱xgu, rü paxa tá ngéma cuxü̃tawa chaxũ, 
rü ngẽma tara i chau̱̱ax̱wa íxũxũxü̃maxã tá ngẽma duü̃xü̃gümaxã togü tadai. 
17Rü yíxema ãchix̱ẽ̃́xẽ rü name nixĩ i naga taxĩnü i ngẽma Tupanaãxẽ ya 
Üünecü nüxü̃ ixuxü̃ namaxã i ngẽma yaxõgüxü̃tücumügü. Rü yíxema nüxü̃ 
rüporamaexẽ i ngẽma chixexü̃ rü tá tüxna chanaxã i paũ i daxũcüãx̱. Rü tá 
tüxna chanaxã ya wüxi ya nutaxacü ya chócü i wüxi i naéga i ngexwacax̱ü̃xü̃ 
nagu ümatüxü̃. Rü yíxema nayaxúxexicatama tixĩ ya nüxü̃ cuáxe i ngẽma 
naéga’ ”, ñanagürü i Naãxẽ ya Üünexü̃. 

Ore ga yema yaxõgüxü̃ ga Tiatíraarü ĩanewa yexmagüxü̃ca̱x ümatüxü̃ 

18Rü yema chomaxã idexaxü̃ rü ñanagürü ta: “Chanaxwax̱e i Tiatírawa 
ngẽxmagüxü̃ i yaxõgüxü̃arü ãẽx̱gacücax̱ cunaxümatü, rü ñacurügü tá: ‘Ñaa 
nixĩ i norü ore ya yimá Tupana Nane ya ñoma üxüemarüxü̃ iyau̱̱xraxetücü 
rü nacutügü rü ñoma bróũche i meama iyau̱̱xracüüxẽẽxü̃rüxü̃ nixĩgü. 
19Rü ñanagürü i nümax: “Choma nüxü̃ chacuax̱ i guxü̃ma i ngẽma mexü̃ i 
cuxüxü̃. Rü nüxü̃ chacuax̱ nax aixcüma cumücügüxü̃ cungechaü̃xü̃, rü 
meama choxü̃̃́ nax cuyaxõxü̃, rü nüxü̃ nax curüngü̃xẽẽxü̃ i ngẽma togü i 
yaxõgüxü̃, rü yáxna namaxã cuxĩnüxü̃ i guxchaxü̃gü. Rü nüxü̃ chacuax̱ nax 
noxriarü yexera cunaxüxü̃ i ngẽma cuxü̃̃́ chanaxwax̱exü̃. 

20Natürü nangẽxma i wüxi i cuxüxü̃ i tama chorü me ixĩxü̃. Rü ngẽma nixĩ 
nax ngéma cunangexmaxẽẽechaü̃ i ngẽma ngexü̃ i Yechabé i nügü ixuxü̃ nax 
Tupanaarü orearü uruxü̃ nax yixĩxü̃. Natürü norü ngu̱xẽẽtaemaxã chorü 
duü̃xü̃güxü̃ nawomüxẽxẽ, rü nüxü̃̃́ nangũchaü̃xẽxẽ nax ngexü̃gü i 
naxü̃nemaxã taxexü̃maxã namaxẽxü̃cax̱, rü nangõ̱xgüãxü̃cax̱ i ngẽma õnagü 
i tupananetachicünax̱ãgücax̱ daixü̃. 
21Rü choma rü marü ngĩxü̃ íchananguxẽxẽ rü yáxna ngĩmaxã chaxĩnü nax 
nüxü̃ naxoxü̃cax̱ i ngẽma ngĩcüma i chixexü̃, natürü tama nüxü̃ irüxochaü̃ i 
ngẽma ngĩxü̃nearü ngúchaü̃. 
22Rü ñu̱xma i ngẽma nge rü tá ngĩxü̃ chidax̱awexẽxẽ nax ngĩrü ngürücarewa 
ngúxü̃ yangexü̃cax̱. Rü tá chanadai i ngẽma duü̃xü̃gü i ngĩmaxã maxẽxü̃ i 
ngẽma nge. Rü nümagü rü tá ta ngúxü̃ nüxü̃ chingexẽxẽ ega tama nüxü̃ 
naxoegu i ngẽma chixexü̃ i ngĩmaxã naxügüxü̃. 
23Rü ngẽmawa guxü̃ma i ngẽma yaxõgüxü̃ tá nüxü̃ nacuax̱gü nax aixcüma 
nüxü̃ chacuáxü̃ i norü maxü̃ rü ngẽma naãxẽwa nagu naxĩnüexü̃. Rü 
wüxichigü i pemax rü tá pexü̃̃́ chanaxütanü ngẽxgumarüxü̃ nax ñuxãcü 
chau̱̱xcax̱ pemaxẽxü̃. 
24-25Natürü pemax i Tiatíracüãx̱ i tama nagu ĩxẽ i ngẽma ngexü̃arü ngu̱xẽẽtae 
rü taguma nawa ngúexe i ngẽma ore i togü naxugügu rü Chatanáarü ore i 
ẽxü̃guxü̃ ixĩxü̃, rü pemaxã nüxü̃ chixu rü ngẽma pexü̃̃́ chanaxwax̱exü̃ nixĩ 
nax peyaxõgüxü̃ i ngẽma chorü ore ñu̱xmatáta íchangu i chomax. Rü 
ngexicatama nixĩ i pexü̃̃́ chanaxwax̱exü̃. 
26Rü yíxema nüxü̃ rüporamaegüxe i ngẽma chixexü̃ rü naxügüamaxẽ i 
ngẽma tüxü̃̃́ chanaxwax̱exü̃ ñu̱xmatáta tayue, rü tá tüxna chanaxã i pora nax 
ngẽma togü i duü̃xü̃gütücumümaxã itacuáxü̃cax̱. 
27Rü yema Chaunatü pora choxna ãxü̃rüxü̃ rü tá tüxna chanaxã i pora nax 
ngẽma duü̃xü̃gütücumümaxã itacuáxü̃cax̱. Rü ngẽxguma duü̃xü̃gü tama 
tümaga ĩnüegu rü ñoma wüxi i tüxü̃ i fierumaxã ngĩxü̃ ipuxẽẽxü̃rüxü̃ tá 
namaxã tixĩgü. 

28Rü tá tüxna chanaxã ya yimá woramacuri ya pax̱mama nüxü̃ idaucü”. 
29Rü yíxema ãchix̱ẽ̃́xẽ rü name nixĩ i naga taxĩnü i ngẽma Tupanaãxẽ ya 
Üünecü nüxü̃ ixuxü̃ namaxã i ngẽma yaxõgüxü̃tücumügü’ ”, ñanagürü. 

Yema Cuáü ̃   3 

Ore ga yema yaxõgüxü̃ ga Chárdiarü ĩanewa yexmagüxü̃ca̱x ümatüxü̃ 

1Rü yema chomaxã idexaxü̃ rü ñanagürü ta: “Chanaxwax̱e i Chárdexwa 
ngẽxmagüxü̃ i yaxõgüxü̃arü ãẽx̱gacücax̱ cunaxümatü, rü ñacurügü tá: ‘Ñaa 
nixĩ i norü ore ya yimá 7 i Tupanaãxẽ ya Üünecü nawa ngẽxmacü rü 7 ya 
woramacuri nüxü̃̃́ ngẽxmacü’. Rü ñanagürü i nümax: ‘Choma nüxü̃ chacuax̱ 
i guxü̃ma i ngẽma cuxüxü̃. Rü nüxü̃ chacuax̱ rü woo duü̃xü̃gü nüxü̃ ixugügu 
nax chau̱̱xcax̱ cumaxü̱̃xgu, natürü tama aixcüma chau̱̱xcax̱ cumaxü̃. 
2Rü name nixĩ i cubaixãchi rü cugü íquicuax̱ rü cuyangüxẽxẽ i ngẽma íxraxü̃ 
i mexü̃ i cuxü̃̃́ íyaxüxü̃ i marü iyarüxoxchaü̃xü̃. Erü nüxü̃ chadau rü ngẽma 
cuxüxü̃ rü tama Tupanapex̱ewa name. 
3¡Rü nüxna nacuax̱ãchi ga yema ngu̱xẽẽtae ga mexü̃ ga noxri nüxü̃ cuxĩnüxü̃ 
rü cuyaxuxü̃, rü nagu ixũ! ¡Rü nüxü̃ rüxo i ngẽma chixexü̃ i cuxüxü̃ rü 
Tupanacax̱ nataegu! Natürü ngẽxguma tama nüxü̃ curüxoxgu i curü 
chixexü̃, rü ñoma wüxi i ngĩ ̃́tax̱áxü̃ i ngürüãchi ínguxü̃rüxü̃ tá cuxü̃tawa 
chaxũ. Rü taxũtáma nüxü̃ cucuax̱ nax ñuxguacü yixĩxü̃. 
4Natürü ngéma Chárdexwa cuxü̃̃́ nangẽxma i ñuxre i duü̃xü̃gü i mexü̃ i tama 
ñoma i naanearü chixexü̃maxã nügü ãũãchiarü maxü̃ãx̱güxü̃. Rü nümagü rü 
tá cómüxü̃maxã nixãxchiru rü ngẽmaãcü tá chomaxã inaxĩ, erü nümagü rü 
duü̃xü̃gü i mexü̃ i chau̱̱xcax̱ maxẽxü̃ nixĩgü. 
5Rü yíxema nüxü̃ rüporamaegüxe i chixexü̃, rü tá cómüxü̃maxã tixãxchiru. 
Rü taxũtáma nawa tüxü̃ íchapiéga i ngẽma chorü popera i nagu 
chayawǘgüxü̃ i ngẽma duü̃xü̃gü i nüxü̃̃́ ngẽxmaxü̃ i maxü̃ i taguma gúxü̃. Rü 
Chaunatüpex̱ewa rü guxü̃ma i norü orearü ngeruü̃gü i daxũcüãx̱güpex̱ewa 
tá tüxü̃ chixu nax chorü duü̃xü̃gü tixĩgüxü̃’. 

6Rü yíxema ãchix̱ẽ̃́xẽ rü name nixĩ i naga taxĩnü i ngẽma Tupanaãxẽ ya 
Üünecü nüxü̃ ixuxü̃ namaxã i ngẽma yaxõgüxü̃tücumügü”. 

Ore ga yema yaxõgüxü̃ ga Filadélfiaarü ĩanewa yexmagüxü̃ca̱x ümatüxü̃ 

7Rü yema chomaxã idexaxü̃ rü ñanagürü ta: “Chanaxwax̱e i Filadélfiawa 
ngẽxmagüxü̃ i yaxõgüxü̃arü ãẽx̱gacücax̱ cunaxümatü rü ñacurügü tá: ‘Ñaa 
nixĩ i norü ore ya yimá Üünecü ya aixcüma Cristu ixĩcü. Rü nüma rü ãẽx̱gacü 
ya Dabírüxü̃ poracü nixĩ. Rü nüxü̃̃́ nangẽxma i pora nax yawãxnaãxü̃cax̱ rü 
nawãxtaãxü̃cax̱. Rü ngẽxguma texécax̱ yawãxnaãgu, rü taxucürüwama texé 
tümachax̱wa tanawãxta. Rü ngẽxguma texéchax̱wa nawãxtaãgu, rü 
taxucürüwa texé tümacax̱ tayawãxna’. 
8Rü ñanagürü i nümax: ‘Choma nüxü̃ chacuax̱ i guxü̃ma i ngẽma cuxüxü̃. Rü 
cuxcax̱ chayawãxna i wüxi ya ĩãx̱ rü taxucürüwa texe cuxchax̱wa 
tanawãta. Rü choma nüxü̃ chacuax̱ nax tama cuporaxüchixü̃, natürü naga 
cuxĩnü i chorü ore, rü tama icuyacu̱x nax chorü duü̃xü̃ quixĩxü̃. 
9Rü nangẽxma i duü̃xü̃gü i Chatanáarü ixĩgüxü̃ i nügü ixugüxü̃ nax chorü 
duü̃xü̃gü yaxĩgüxü̃, natürü tama aixcüma choxrü duü̃xü̃gü nixĩgü. Rü tá 
chanamu i ngẽma duü̃xü̃gü nax cupex̱egu nacaxã̃́pü̱xügüxü̃cax̱ nax nüxü̃ 
nacuax̱güxü̃cax̱ nax aixcüma cuxü̃ changechaü̃xü̃. 
10Cuma rü meama cuyanguxẽxẽ i ngẽma cuxü̃ chamuxü̃ nax aixcüma 
cuyaxõõmaxü̃ naétüwa i ngẽma guxchaxü̃gü i cuxcax̱ ínguxü̃. Rü ngẽmacax̱ 
tá cuxü̃ íchapoxü̃ nax tama cuxna nanguxü̃cax̱ i ngẽma guxchaxü̃ i taxü̃ i 
ñoma i naanewa tá ínguxü̃ nax guxü̃ma i ñoma i naanecüãx̱ i duü̃xü̃güxü̃ 
naxüxü̃cax̱. 
11Rü paxa tá chataegu. Rü chanaxwax̱e i ñu̱xma mea cumaxü̃xü̃rüxü̃ mea 
cumaxecha nax taxúema cuxna nanapuxü̃cax̱ i ngẽma curü ãmare. 
12Rü yíxema nüxü̃ rüporamaegüxe i ngẽma chixexü̃, rü Chaunatü ya 
Tupanapatawa tá tüxü̃ chaxüchica nax tagutáma ngéma ítachoxü̃xü̃cax̱. Rü 
tümagu tá chanaxümatü i naéga ya Chaunatü ya Tupana. Rü ngẽxgumarüxü̃ 
tá ta tümagu chanaxümatü i naéga ya Tupanaarü ĩane ya Yerucharéü̃ ya 

ngexwacaxü̃ne ya Tupanaxü̃tawa i daxũguxü̃ i naanewa írüxĩxü̃ne. Rü 
ngẽxgumarüxü̃ tá ta tümagu chanaxümatü i chauéga i ngexwacax̱ü̃xü̃’. 
13Rü yíxema ãchix̱ẽ̃́xẽ rü name nixĩ i naga taxĩnü i ngẽma Tupanaãxẽ ya 
Üünecü nüxü̃ ixuxü̃ namaxã i ngẽma yaxõgüxü̃tücumügü”. 

Ore ga yema yaxõgüxü̃ ga Laodichéawa yexmagüxü̃ca̱x ümatüxü̃ 

14Rü yema chomaxã idexaxü̃ rü ñanagürü ta: “Chanaxwax̱e i Laodichéawa 
ngẽxmagüxü̃ i yaxõgüxü̃arü ãẽx̱gacücax̱ cunaxümatü rü ñacurügü tá: ‘Ñaa 
nixĩ i norü ore ya yimá aixcüma ixĩcü. Rü nüma nixĩ i nüxü̃ yaxuxü̃ i ore i 
aixcüma ixĩxü̃ rü inaxügüxü̃ ga guxü̃ma ga yema Tupana üxü̃’. 
15Rü ñanagürü i nümax: ‘Choma nüxü̃ chacuax̱ i guxü̃ma i ngẽma cuxüxü̃. 
Rü nüxü̃ chacuax̱ nax tama wüxi i duü̃xü̃ i chauxchi aixü̃ quixĩxü̃, natürü 
tama wüxi i duü̃xü̃ i aixcüma choxü̃ ngechaü̃xü̃ quixĩ. Rü chierüx noxtacüma 
wüxi i duü̃xü̃ i chauxchi aixü̃ quixĩxgu rüẽx̱na noxtacüma wüxi i duü̃xü̃ i 
aixcüma choxü̃ ngechaü̃xü̃ quixĩxgu. 
16Natürü ñu̱xma nax tama noxtacüma wüxi i duü̃xü̃ i chauxchi aixü̃ quixĩxü̃ 
rü tama noxtacüma wüxi i duü̃xü̃ i aixcüma choxü̃ ngechaü̃xü̃ nax quixĩxü̃, 
rü tá cuxü̃ chaxo. 
17Rü cuma cugü quixuxgu rü cumuarü diẽruãx̱, rü cumuarü ngẽmaxü̃ãx̱, rü 
meama cuxü̃ naxüpetü, rü taxuxü̃ma cuxü̃̃́ nataxu. Natürü i cuma rü tama 
nüxna cucuax̱ãchi nax chopex̱ewa rü wüxi i taxúema cumaxã taãẽxü̃ 
quixĩxü̃, rü wüxi ngechaü̃tümüxü̃ nax quixĩxü̃, rü wüxi i taxuxü̃ma cuxü̃̃́ 
ngẽxmaxe quixĩxü̃, rü ñoma wüxi i ngexetüxü̃rüxü̃ quixĩxü̃, rü ñoma wüxi i 
ngexchiruxü̃rüxü̃ quixĩxü̃. 
18Rü ñu̱xma rü cuxü̃ chaxucu̱xẽ nax chauxü̃tawa naxcax̱ cutaxexü̃cax̱ i úiru 
i marü üxüwa iguxü̃ i nüxicatama ixĩxü̃. Rü ngẽmaãcü tá aixcüma cuxü̃̃́ 
nangẽxma i curü ngẽmaxü̃gü. Rü ngẽxgumarüxü̃ ta cuxü̃ chaxucu̱xẽ nax 
chauxü̃tawa naxcax̱ cutaxexü̃cax̱ i cuxchiru i cómüxü̃ nax ngẽmagu 
quicúxü̃cax̱ nax taxúema cuxü̃ dauxü̃cax̱ nax cungexchiruxü̃. Rü 

ngẽxgumarüxü̃ ta cuxü̃ chaxucu̱xẽ nax chauxü̃tawa naxcax̱ cutaxexü̃cax̱ i 
curü maĩ̱x̱etüxü̃ nax curümexẽtüxü̃cax̱ rü wena quidauchixü̃cax̱. 
19Choma rü tüxü̃ chaxucu̱xẽ rü tüxü̃ ichayarüwex̱ãchixẽxẽ ya guxãma ya 
yíxema tüxü̃ changechaü̃xẽ. Rü ngẽmacax̱ name nixĩ i nüxü̃ curüxo i cucüma 
i chixexü̃ rü Tupanacax̱ cutaegu. 
20Rü dücax, choma rü ĩãx̱wa changẽxma rü ngéma rü tu tu tu, ñacharügü. 
Rü ngẽxguma chi texé choxü̃ ĩnügu rü chau̱̱xcax̱ tayawãxnagu, rü tá 
tümaxü̃tagu chaxücu. Rü tümamaxã tá chachibü rü tüma i chomaxã. 
21Rü yíxema nüxü̃ rüporamaexe i chixexü̃, rü tá chaugüxü̃tawa tüxü̃ 
charütoxẽxẽ, yexgumarüxü̃ ga choma rü nüxü̃ nax charüporamaexü̃ ga 
chixexü̃, rü ñu̱xũchi Chaunatüxü̃tawa nax chayarütoxü̃rüxü̃’. 
22Rü yíxema ãchix̱ẽ̃́xẽ rü name nixĩ i naga taxĩnü i ngẽma Tupanaãxẽ ya 
Üünecü nüxü̃ ixuxü̃ namaxã i ngẽma yaxõgüxü̃tücumügü”, ñanagürü ga 
yema chomaxã idexaxü̃. 

Yema Cuáü ̃   4 

Tupanaxü̃ nataxẽẽgü i daxũguxü̃ i naanewa 

1Rü yemawena ga choma ga Cuáü̃ rü ichadauwenü rü nüxü̃ chadau ga wüxi 
ga ĩãx̱ ga iwãxnaxü̃ ga daxũguxü̃ ga naanewa. Rü yema naga ga 
nacornétagaraü̃xü̃ ga noxri nüxü̃ chaxĩnüxü̃ ga chomaxã idexaxü̃, rü 
ñanagürü choxü̃: “¡Nuxã naxĩnagü! Rü tá cuxü̃ nüxü̃ chadauxẽxẽ i ngẽma 
yixcüra tá ngupetüxü̃”, ñanagürü. 
2Rü yexgumatama ga choma rü Tupanaãxẽ ya Üünecü rü chauãẽmaxã 
inacuax̱, rü daxũwa nanaga. Rü yéma daxũguxü̃ ga naanewa nüxü̃ chadau 
ga wüxi ga tochicaxü̃ ga mexẽchixü̃ ga yéma wüxi nawa rütoxü̃. 
3Rü yema tochicaxü̃wa rütoxü̃ rü ñoma ngax̱ãẽruxü̃ ya yásperüxü̃ rüex̱na 
ngax̱ãẽruxü̃ ya cornalinarüxü̃ nixĩ nax yayauracüüxü̃. Rü norü guxü̃cüwawa 
ga yema tochicaxü̃ rü nayexma ga wüxi ga chirapa, rü ñoma ngax̱ãẽruxü̃ ya 
esmerádarüxü̃ niyauracüxü. 

4Rü yema tochicaxü̃cüwawa nayexmagü ta ga to ga 24 ga tochicaxü̃gü ga 
nüxü̃ ínumaeguãchixü̃. Rü yema tochicaxü̃güwa narütogü ga 24 ga 
yaxõgüxü̃arü ãẽx̱gacügü. Rü naxchiru rü nicómü, rü norü ngax̱cueruü̃gü rü 
úirunaxcax̱ nixĩ. 
5Rü yema tochicaxü̃ ga ngãxü̃wa üxü̃ rü yemawa ínaxũxũ ga ãẽmacügü rü 
duruanexü̃ rü nagagü. Rü yema tochicaxü̃pex̱ewa nayexmagü ga 7 ga omügü 
ga yéma naigüxü̃. Rü yema omügü nixĩ ga yema 7 ga Tupanaãxẽ ya Üünecü. 
6Rü yema tochicaxü̃pex̱ewa rü nayexma ga tax̱acü ga ñoma taxü̃ ga 
dexáétüwarüxü̃ iyau̱̱xracüüxü̃. Rü ñoma bídriurüxü̃ nichipetü. Rü yema 
tochicaxü̃xü̃ ínachomaeguãchi ga ãgümücü ga daxũcüãx̱ ga maxẽxü̃ ga 
guxü̃wama ãxetüxü̃ naweama rü napex̱ewa. 
7Rü wüxi ga yema daxũcüãx̱ ga maxẽxü̃ rü nanaleóü̃raxü̃. Rü yema to rü 
nanawoca iyatüxü̃rüxü̃. Rü yema norü tomaepü̱x rü nanaduü̃xü̃chiweraxü̃. 
Rü yema norü ãgümücü rü nanaxĩyü i gonagüxü̃raxü̃. 
8Rü yema ãgümücü ga daxũcüãx̱ ga maxẽxü̃, rü wüxichigü nüxü̃̃́ nayexma 
ga 6 ga naxpex̱atügü. Rü guxü̃wama ga naxpex̱átüétüwa rü naxpex̱átütüü̃wa 
rü namuxetü. Rü ngunecü rü chütacü rü ñanagürügüecha: “Naxüüne, 
naxüüne, naxüüne nixĩ ya tórü Cori ya Tupana ya Guxü̃étüwa Ngẽxmacü rü 
Woetama Yexmacü rü Ñu̱xma Ngẽxmacü rü Guxü̃gutáma Ngẽxmacü”, 
ñanagürügüecha. 
9-10Rü yema daxũcüãx̱ ga maxẽxü̃, rü yexguma gumá tochicaxü̃wa rütocü ga 
woetama ngẽxmaechacüxü̃ yacuax̱üü̃gügu rü moxẽ nüxna naxãgügu, rü 
yema 24 ga ãẽx̱gacügü rü napex̱egu nacaxã̃́pü̱xügü, rü nüxü̃ nicuax̱üü̃gü, rü 
napex̱egu nananu ga norü ngax̱cueruü̃gü. 
11Rü ñanagürügü: “Pa Torü Cori, Pa Torü Tupanax, cuxü̃ nixĩ i namexü̃ nax 
ticuax̱üü̃güxü̃ rü cuxü̃ tataxẽẽgüxü̃, yerü cuma nixĩ ga cunaxüxü̃ ga guxü̃ma, 
rü curü ngúchaü̃gagu nixĩ i ñu̱xma nangẽxmagüxü̃ i ngẽma cuxüxü̃”, 
ñanagürügü. 

Yema Cuáü ̃   5 

Popera ga idixixü̃chiga rü Tupana Nane ga ñoma wüxi ga carnérurüxü̃ 
imácüchiga 

1Rü ñu̱xũchi nüxü̃ chadau ga gumá tochicaxü̃wa rütocüarü tügünemex̱ẽwa 
nax nayexmaxü̃ ga wüxi ga popera ga idixixü̃. Rü düxétüwa rü aixepewa rü 
naxãmatü ga yema popera. Rü 7 wa niñaxtachipex̱e. 
2Rü nüxü̃ chadau ga wüxi ga norü orearü ngeruxü̃ ga daxũcüãx̱ ga 
poraxüchixü̃ ga tagaãcü ícax̱axü̃ rü ñaxü̃: “¿Texé tixĩ ya yíxema mexẽ nax 
tayagautanüxü̃ i norü ñaxtachipex̱exü̃ rü ítayadixgüxü̃ i ñaa popera?” ñaxü̃. 
3Natürü woo ga daxũguxü̃ ga naanewa rü bai ga ñoma ga naanewa rü bai 
ga yuexü̃tanüwa, rü nataxuma ga texé ga mexẽ nax ítayadixgüxü̃ rü nüxü̃ 
tadaumatüxü̃ nax ñuxũ ñaxü̃ ga yema popera. 
4Rü choma rü poraãcü chaxaxu yerü tataxuma ga texé ga mexẽ nax 
ítayadixgüxü̃ rü nüxü̃ tadaumatüxü̃ nax ñuxũ ñaxü̃ ga yema popera. 
5Natürü wüxi ga yema 24 ga ãẽx̱gacügü, rü ñanagürü choxü̃: “¡Taxṹ i 
cuxaxuxü̃! Erü yimá Leóü̃ ya Yudátanüxü̃ ya Dabítaxa ixĩcü, rü marü nüxü̃ 
narüyexera i ngẽma yu. Rü nüma nixĩ i naporaxü̃ nax yagáutanüãxü̃cax̱ i 
ngẽma 7 i norü ñaxtachipex̱exü̃ rü íyadixgüãxü̃cax̱ i ngẽma popera”, 
ñanagürü. 
6Rü ñu̱xũchi nüxü̃ chadau ga wüxi ga Carnéruxacü ga max̱wa írüdaxü̃ ga 
yexma chixü̃ naxü̃tagu ga gumá tochicaxü̃wa rütocü rü norü ngãxü̃tanügu 
ga yema ãgümücü ga daxũcüãx̱ ga maxẽxü̃ rü yema 24 ga ãẽx̱gacügü. Rü 
nüxü̃̃́ nayexma ga 7 ga naxchatax̱cu̱xre rü 7 ga naxetü. Rü gumá 7 ga naxetü 
rü ngẽma nixĩ i ngẽma 7 i Tupanaãxẽ ya Üünecü i guxü̃wama i ñoma i 
naanewa namugüxü̃. 
7Rü yema Carnéruxacü rü gumá tochicaxü̃wa rütocücax̱ nixũ, rü nanayaxu 
ga yema popera ga norü tügünemex̱ẽwa yexmaxü̃. 
8Rü yexguma nayauxãgu ga yema popera, rü yema ãgümücü ga daxũcüãx̱ 
ga maxẽxü̃ rü yema 24 ga ãẽx̱gacügü rü nacaxã̃́pü̱xügü napex̱egu ga yema 
Carnéruxacü. Rü wüxichigü ga yema daxũcüãx̱ ga maxẽxü̃ rü yema 
ãẽx̱gacügü rü nüxü̃̃́ nayexma ga wüxi ga norü paxetaruxü̃ ga árpa. Rü 

yexgumarüxü̃ ta nüxü̃̃́ nayexma ga copu ga úirunaxcax̱ ga pumaratex̱emaxã 
napagüxü̃. Rü yema pumaratex̱e rü nayixichi ga yexguma yaxaxgu. Rü yema 
pumaragü rü ngẽma nixĩ i Tupanaarü duü̃xü̃güarü yumüxẽgü. 
9Rü nagu nawiyaegü ga wüxi ga wiyae ga yexwacax̱üxü̃ ga ñaxü̃: “Cuma nixĩ 
i cumexü̃ nax cunayaxuxü̃ i ngẽma popera rü cuyagáutanüxü̃ i ngẽma norü 
ñaxtachipex̱exü̃. Yerü cuma rü marü quimax̱chirex̱, rü cugümaxã 
Tupanaaxü̃̃́ naxcax̱ cutaxe i naguxü̃raü̃xü̃ i duü̃xü̃gütücumü rü naguxü̃raü̃xü̃ 
i duü̃xü̃gü i to i nagawa idexagüxü̃ rü naguxü̃raü̃xü̃ i ĩanegücüãx̱ rü 
naguxü̃raü̃xü̃ i nachixü̃anecüãx̱. 
10Rü Tupanacax̱ cunade i ngẽma duü̃xü̃gü nax nüma ya Tupana rü norü 
ãẽx̱gacü yixĩxü̃cax̱ rü nümagü norü ngü̃xẽẽruü̃gü i chacherdótegü 
yixĩgüxü̃cax̱. Rü nümagü tá nixĩ i ñoma i naanemaxã inacuax̱güxü̃”, 
ñanagürügü. 
11Rü yemawena ichadawenü, rü nüxü̃ chaxĩnü ga naga ga muxũchixü̃ma ga 
Tupanaarü orearü ngeruü̃gü ga daxũcüãx̱. Rü norü ngãxü̃wa nayexma ga 
yema tochicaxü̃ rü yema ãgümücü ga daxũcüãx̱ ga maxẽxü̃ rü yema 24 ga 
ãẽx̱gacügü. Rü namuxũchima ga yema Tupanaarü orearü ngeruü̃gü ga 
daxũcüãx̱ ga yéma yexmagüxü̃. 
12Rü tagaãcü ñanagürügü: “Yimá Carnéru ga pecaduarü ütanücax̱ yucü rü 
yimá nixĩ yamecü nax guxü̃arü ãẽx̱gacü yixĩxü̃, rü guxü̃arü yora yixĩxü̃. Rü 
name nax guxü̃ i cuax̱ nüxü̃̃́ ngẽxmaxü̃, rü guxü̃arü yexera naporaxü̃. Rü 
nüma nixĩ i namexü̃ nax guxãma nüxü̃ ngechaü̃güxü̃ rü nataxẽẽgüxü̃ rü nüxü̃ 
icuax̱üü̃güxü̃”, ñanagürügü. 
13Rü nüxü̃ chaxĩnü ta ga naga ga guxü̃ma i tax̱acü i maxü̃xü̃ i daxũguxü̃ i 
naanewa rü ñoma i naanewa rü naanetüü̃wa rü márwa ngẽxmagüxü̃ ga 
ñagüxü̃: “Name nixĩ nax guxü̃gutáma guxãma nüxü̃ icuax̱üü̃güxü̃ rü nüxü̃ 
ngechaü̃güxü̃ rü nataxẽẽgüxü̃ ya yimá Carnéruxacü rü yimá tochicaxü̃wa 
rütocü”, ñanagürügü. 

14Rü yema ãgümücü ga daxũcüãx̱ ga maxẽxü̃ rü ñanagürügü: “Ngẽmaãcü 
yixĩ”, ñanagürügü. Rü yema 24 ga ãẽx̱gacügü rü inacaxã̃́pü̱xügü rü nüxü̃ 
nicuax̱üü̃gü. 

Yema Cuáü ̃   6 

Yema 7 ga ñaxtachipe̱xechiga 

1Rü ñu̱xũchi nüxü̃ chadau ga yexguma gumá Carnéruxacü yagáuyegu ga 
yema nüxíraxü̃xü̃ ga norü ñaxtachipex̱exü̃ ga yema popera. Rü nüxü̃ chaxĩnü 
ga wüxi ga yema daxũcüãx̱ ga maxü̃xü̃ rü tagaãcü ñoma duruanexü̃rüxü̃ 
ñaxü̃ choxü̃: “¡Nua naxũ!” ñaxü̃. 
2Rü ichadawenü rü nüxü̃ chadau nax yéma nangóxü̃ ga wüxi ga cowaru ga 
cómüxü̃. Rü yema naétüwa rütoxü̃ rü nüxü̃̃́ nayexma ga wüxi ga norü würa. 
Rü wüxi ga ngax̱cueruxü̃ nüxna naxã. Rü nüma rü nagu narüxĩnü nax norü 
uanügüxü̃ tá narüporamaexü̃. Rü inaxũãchi nax norü uanügüxü̃ 
naporamaexü̃cax̱. 
3Rü yexguma gumá Carnéruxacü yagáuyegu ga yema norü taxre ga yema 
poperaarü ñaxtachipex̱exü̃, rü nüxü̃ chaxĩnü ga yema norü taxre ga yema 
daxũcüãx̱ ga maxü̃xü̃ ga ñaxü̃ choxü̃: “¡Nua naxũ!” ñaxü̃. 
4Rü inaxũãchi ga wüxi ga to ga cowaru rü yema rü nadau. Rü yema naétüwa 
rütoxü̃ rü wüxi ga tara ga taxü̃ nüxna naxã. Rü pora nayaxu nax 
iyanaxoxẽẽãxü̃cax̱ nax nügü nangechaü̃güxü̃ ga duü̃xü̃gü rü nügü nax 
nadai̱x̱ü̃cax̱ 
5Rü yexguma gumá Carnéruxacü yagáuyegu ga yema norü tomaepü̱x ga 
yema poperaarü ñaxtachipex̱exü̃, rü nüxü̃ chaxĩnü ga yema norü tomaepü̱x 
ga yema daxũcüãx̱ ga maxü̃xü̃ ga ñaxü̃ choxü̃: “¡Nua naxũ!” ñaxü̃. Rü 
ichadawenü rü nüxü̃ chadau ga wüxi ga cowaru ga waxüxü̃. Rü yema 
naétüwa rütoxü̃ rü naxmex̱wa nüxü̃̃́ nayexma ga wüxi ga yáruxü̃ ga balanza. 
6Rü nüxü̃ chaxĩnü ga wüxi ga naga ga yema daxũcüãx̱ ga maxẽxü̃arü 
ngãxü̃tanüwa inaxũxü̃ ga ñaxü̃: “Wüxi i ngunexü̃arü puracütanü rü 
naxãtanü i wüxi i quíru i trigu Rü wüxi i ngunexü̃arü puracütanü naxãtanü 

i tomaepü̱x i quíru i chebáda. ¡Natürü taxṹ i cunatatanümaexü̃ i ngẽma 
chíxü̃ rü yimá bínu!” ñanagürü. 
7Rü yexguma gumá Carnéruxacü yagáuyegu ga yema norü ãgümücü ga 
yema poperaarü ñaxtachipex̱exü̃, rü nüxü̃ chaxĩnü ga yema norü ãgümücü 
ga daxũcüãx̱ ga maxẽxü̃ ga ñaxü̃ choxü̃: “¡Nua naxũ!” ñaxü̃. 
8Rü ichadawenü rü nüxü̃ chadau ga wüxi ga cowaru ga dexexü̃. Rü yema 
naétüwa rütoxü̃ rü Yu nixĩ ga naéga. Rü yema naweama ne ũxü̃, rü 
Yuexü̃chica nixĩ ga naéga. Rü yema taxre nanayauxgü ga pora nax ñoma ga 
naanewa rü wüxi cuarto ga duü̃xü̃güxü̃ nadai̱x̱ü̃cax̱ taramaxã rü taiyamaxã 
rü dax̱aweanemaxã rü naeü̃gü i düraexü̃maxã. 
9Rü yexguma gumá Carnéruxacü yagáuyegu ga yema norü wüximee̱x̱pü̱x ga 
yema poperaarü ñaxtachipex̱exü̃, rü yema ãmarearü guruü̃tüü̃wa nüxü̃ 
chadau ga naãxẽgü ga yema duü̃xü̃gü ga Tupanaaxü̃̃́ yaxõgüxü̃cax̱ daixü̃ rü 
norü orexü̃ nax yaxugüxü̃cax̱ daixü̃. 
10Rü yema naãxẽgü rü tagaãcü ñanagürügü: “Pa Torü Cori ya Guxü̃étüwa 
Ngẽxmacü rü Üünecü rü Ixaixcümacüx, ¿ñuxgura tá ta i nüxna cucaxü̃ rü 
cunapoxcuexü̃ i ngẽma ñoma i naanecüãx̱ ga toxü̃ daixü̃?” ñanagürügü. 
11Rü ñu̱xũchi wüxichigü ga yema duü̃xü̃güna nanaxã ga naxchiru ga máxü̃ 
rü cómüxü̃. Rü yema duü̃xü̃güãẽgüxü̃ ñanagürü: “¡Paxaãchi iperüngüe 
ñu̱xmatáta yangu i norü mu i ngẽma peenexẽgü i pexrüxü̃ Cristuarü 
puracücax̱ nadai̱x̱ü̃!” ñanagürü. 
12Rü yexguma gumá Carnéruxacü yagáuyegu ga yema norü 6 ga yema 
poperaarü ñaxtachipex̱exü̃, rü poraãcü naxĩãx̱ãchiane. Rü üax̱cü rü ñoma 
ngechaü̃chiru ga waxü̃rüxü̃ nawamare. Rü tauemacü rü ñoma nagürüxü̃ 
naduema. 
13Rü woramacurigü rü ẽxtagü rü daxũwa narüyiixü̃ ñoma i naanegu, ñoma 
orix̱ i igu i doxüxü̃ma buanecü ya tacümaxã rüyix̱ü̃rüxü̃. 

14Rü guxü̃ma i daxũwa nüxü̃ idauxü̃ rü inayarütaxu. Rü ñoma wüxi i popera 
i dixcumüãchixü̃rüxü̃ inayarütaxu. Rü guxü̃nema ga guma max̱pǘnegü rü 
yema capaxũgü rü nixĩgachi ga nachicawa. 
15Rü ñoma ga naanewa yexmagüxü̃ ga nachixü̃anegüarü ãẽx̱gacügü, rü 
max̱pǘnemagu rü max̱pü̃̃́nearü nutatanügu nicu̱xgü. Rü wüxigu yexma 
namaxã nicu̱xgü ga yema togü ga ãẽx̱gacügü ga taxü̃gü ga ñoma ga 
naanemaxã icuax̱güxü̃, rü churaragüarü ãẽx̱gacügü ga taxü̃gü, rü yema 
duü̃xü̃gü ga muarü diẽruãx̱güxü̃, rü yema duü̃xü̃gü ga ñoma ga naanewa 
poraexü̃, rü guxü̃ma ga duü̃xü̃gü ga mugüruü̃gü ixĩgüxü̃, rü guxü̃ma ga 
duü̃xü̃gü ga ngearü coriãx̱güxü̃. 
16Rü guxü̃ma ga nümagü, rü guma max̱pǘnexü̃ rü gumá nutagüxü̃ 
ñanagürügü: “¡Toétügu peyi nax toxü̃ ipicu̱xgüxü̃cax̱ naxchax̱wa ya yimá 
tochicaxü̃wa rütocü, rü nax̱chax̱wa ya yimá Carnéruxacü nax tama norü 
numaxã toxü̃ napoxcuexü̃ ya yimá Carnéruxacü! 
17Erü marü ínangu i ngẽma ngunexü̃ i ãũcümaxü̃ i nagu norü numaxã 
napoxcuexü̃ i duü̃xü̃gü. ¿Rü texé tá namaxã tapora i ngẽma?” ñanagürügü. 

Yema Cuáü ̃   7 

Yema Iraétanüxü̃ ga nacatüwa icáxnacatügüxü̃ 

1Rü yemawena rü nüxü̃ chadau ga ãgümücü ga Tupanaarü orearü ngeruü̃gü 
ga daxũcüãx̱ ga ñoma ga naanearü ãgümücüpex̱egu chigüxü̃. Rü 
ínanapoxü̃gü ga gumá ãgümücü ga buanecügü nax tama waixü̃müétügu, rü 
tama márétügu, rü bai i wüxi i naiétügu naxüxü̃cax̱. 
2Rü yexgumarüxü̃ ta nüxü̃ chadau ga wüxi ga Tupanaarü orearü ngeruxü̃ ga 
daxũcüãx̱ ga éstewa ne ũxü̃. Rü nüxü̃̃́ nayexma ga Tupana ya Maxü̃cüarü 
cáxnaruxü̃. Rü nüma rü tagaãcü nüxna nacagü ga yema togü ga ãgümücü 
ga Tupanaarü orearü ngeruü̃gü ga nayauxgüxü̃ ga pora nax 
nachixexẽẽgüãxü̃cax̱ ga yema waixü̃mü rü yema már. 

3Rü ñanagürü nüxü̃: “¡Taxṹ i yatacüma penachixexẽẽxü̃ i waixü̃mü rü 
ngẽma már rü naigü, ñu̱xmatáta yacanacatügü i ngẽma Tupanaarü duü̃xü̃gü 
ixĩgüxü̃!” ñanagürü. 
4Rü nüxü̃ chaxĩnü ga ñuxre nax yixĩxü̃ ga yema icáxnacatügüxü̃. Rü yema 
Iraétanüxü̃tanüwa rü guxü̃wama 144,000 nixĩ. 
5-8Rü yema icáxnacatügüxü̃ ga Iraétanüxü̃, rü ñaa nixĩ: Yudátaagü - 12,000 
Rubéü̃taagü - 12,000 Gáxtaagü - 12,000 Achétaagü - 12,000 Netarítaagü - 
12,000 Manachétaagü - 12,000 Chimeóü̃taagü - 12,000 Lebítaagü - 12,000 
Ichacátaagü - 12,000 Chaburóü̃taagü - 12,000 Yúchetaagü - 12,000 
Bẽyamíü̃taagü - 12,000 
9Rü yemawena ichadawenü, rü nüxü̃ chadau ga muxũchixü̃ma ga 
naguxü̃raü̃xü̃ ga nachixü̃anecüãx̱, rü naguxü̃raü̃xü̃ ga duü̃xü̃gütücumü, rü 
naguxü̃raü̃xü̃ ga ĩanegücüãx̱, rü naguxü̃raü̃xü̃ ga duü̃xü̃gü ga to ga nagawa 
idexagüxü̃. Rü yema tochicaxü̃pex̱egu rü gumá Carneruxacüpex̱egu 
nachigü. Rü yema nax namuxũchixü̃ rü taxucürüwa texé tayaxugü nax 
ñuxre yixĩxü̃. Rü naxchiru ga icómüxü̃ rü imáxü̃maxã nixãxchiru. Rü 
naxmex̱wa nanangegü ga wairaatügü. 
10Rü guxü̃ma ga nümagü rü tagaãcü ñanagürügü: “Yimá tórü Tupana ya 
tochicaxü̃wa rütocü rü yimá Carnéruxacü rü yimágü nixĩ ya tüxü̃ 
maxẽxẽẽcü”, ñanagürügü. 
11Rü guxü̃ma ga Tupanaarü orearü ngeruü̃gü ga daxũcüãx̱ rü nüxü̃ 
ínachimaeguãchi ga yema tochicaxü̃ rü yema 24 ga ãẽx̱gacügü rü yema 
ãgümücü ga daxũcüãx̱ ga maxẽxü̃. Rü nüma ga yema Tupanaarü orearü 
ngeruü̃gü ga daxũcüãx̱ rü yema tochicaxü̃pex̱egu nanangücuchitanü, rü 
Tupanaxü̃ nicuax̱üü̃gü. 
12Rü ñanagürügü: “Rü ngẽmaãcü yixĩ. Rü nüma ya Tupana nixĩ i namexü̃ 
nax guxü̃guma guxãma nüxü̃ icuax̱üü̃güxü̃, rü nataxẽẽgüxü̃, rü moxẽ nüxna 
ixãgüxü̃, rü nüxü̃ ingechaü̃güxü̃, erü guxü̃ i cuax̱ nüxü̃̃́ nangẽxma, rü 

guxü̃étüwa nangẽxma, rü guxü̃arü yexera napora. Rü ngẽmaãcü yixĩ”, 
ñanagürügü. 
13Rü ñu̱xũchi wüxi ga yema 24 ga ãẽx̱gacügü rü choxna naca, rü ñanagürü: 
“¿Texégü tixĩgü ya yíxema cómüchirugüxe, rü ngextá ne taxĩ?” ñanagürü. 
14Rü choma chanangãxü̃, rü ñacharügü: “Pa Corix, cuma nixĩ i nüxü̃ cucuáxü̃ 
nax texégü tixĩgüxü̃”, ñacharügü. Rü yexguma ga nüma rü ñanagürü: 
“Yíxemagü tixĩgü ga nawa ngupetütanüxe ga yema ngúxü̃ ga taxü̃ rü marü 
tügü iyauxgüchiruxe nawa ga nagü ya yimá Carnéruxacü. Rü ngẽmacax̱ nixĩ 
i ticómüchiruxü̃. 
15Rü ngẽmacax̱ nixĩ i Tupanaarü tochicaxü̃pex̱ewa tangexmagüxü̃ rü 
ngunecü rü chütacü rü nüxü̃̃́ tapuracüexü̃ i napatawa. Rü nümatama ya 
Tupana ya tochicaxü̃wa rütocü rü napatawa tá tüxna nadau. 
16Rü marü tagutáma tataiyae, rü tagutáma titax̱awae. Rü marü tagutáma 
üax̱cü tüxü̃ nigu, rü tagutáma üax̱cüarü naianexü̃ tüxü̃̃́ nangu̱x. 
17Erü yimá Carnéruxacü i ngẽma tochicaxü̃wa ngẽxmacü, rü tá mea tüxna 
nadau ñoma carnérugüna idauxü̃rüxü̃. Rü nawa tá tüxü̃ nagagü i ngẽma 
dexáarü chuxchuxü̃gü i maxẽẽruxü̃. Rü Tupana tá tüxü̃̃́ ínanapi i guxü̃ma i 
tümagüxü̃etü”, ñanagürü. 

Yema Cuáü ̃   8 

Yema norü 7 ga ñaxtachipe̱xeruü̃chiga rü yema pumarate̱xearü guruxü̃ ga 
úirunaxca̱xchiga 

1Rü yexguma gumá Carnéruxacü yagáuyegu ga yema norü 7 ga yema 
poperaarü ñaxtachipex̱exü̃, rü ngãxü̃ ga ora rü nachianemare ga daxũxü̃wa. 
2Rü ñu̱xũchi nüxü̃ chadau ga yema 7 ga Tupanaarü orearü ngeruü̃gü ga 
daxũcüãx̱ ga yexma Tupanapex̱egu chigüxü̃. Rü wüxichigüna nanaxã ga 
norü cornéta. 
3Rü yemawena ínangu ga wüxi ga to ga Tupanaarü orearü ngeruxü̃ ga 
daxũcüãx̱. Rü nüma rü yema pumaratex̱earü guruü̃pex̱egu nachi. Rü yéma 
nanange ga wüxi ga buetarexacü ga pumaratex̱earü guruxü̃ ga úirunaxcax̱. 

Rü nüxna nanaxã ga taxü̃ ga pumaratex̱e nax yema tochicaxü̃pex̱ewa 
yexmaxü̃ ga pumaraarü gutex̱eruü̃wa yaguãxü̃cax̱, nax yema pumaraema rü 
wüxigu Tupanaarü duü̃xü̃güarü yumüxẽmaxã Tupanaxü̃tawa nanguxü̃cax̱. 
4Rü yema pumaraarü caxixü̃ ga yema orearü ngeruxü̃ ga daxũcüãx̱mex̱ẽwa 
ixũxũxü̃ rü wüxigu Tupanaarü duü̃xü̃güarü yumüxẽgümaxã daxũ naxĩema 
ñu̱xmata Tupanaxü̃tawa nangu. 
5Rü ñu̱xũchi ga yema orearü ngeruxü̃ rü nanayaxu ga yema buetarexacü ga 
pumaraarü gutex̱eruxü̃. Rü yema pumaraarü gutex̱echicawa nanayaxu ga 
ã̃́xwe ga naicü, rü gumámaxã nanaxüãcu ga gumá buetarexacü. Rü ñu̱xũchi 
ñoma ga naaneétügu nanaña. Rü yexgumatama poraãcü nidu̱xruane, rü 
nayexma ga nagagü, rü naxãẽmacüane rü naxĩãx̱ãchiane. 

Tupanaarü orearü ngeruü̃gü ga daxũcüã̱xarü cornétachiga 

6Rü yexguma ga yema 7 ga Tupanaarü orearü ngeruü̃gü ga daxũcüãx̱ ga 
icornétaã̃́xü̃, rü nügü ínamexẽẽgü nax nagu yacuegüxü̃cax̱. 
7Rü yema napex̱ewa yexmaxü̃ ga Tupanaarü orearü ngeruxü̃ rü nüxíra 
nayacue ga norü cornéta. Rü yexgumatama ñoma ga naaneétügu narüyi ga 
gáuxü̃pütagü rü üxüẽma ga nagümaxã ãéü̃xü̃. Rü wüxi ga yema norü 
tomaepü̱xarü üye ga naane rü nixa. Rü yexgumarüxü̃ ta wüxi ga yema norü 
tomaepü̱xarü üye ga naixnecü rü nixa. Rü guxü̃ma ga natüane rü nixae. 
8Rü yema norü taxre ga Tupanaarü orearü ngeruxü̃ rü nayacue ga norü 
cornéta. Rü ñu̱xũchi wüxi ga taxü̃ ga namax̱pǘneraü̃xü̃ ga iyau̱̱xraxü̃ rü 
yexma márgu nanaña. Rü wüxi ga yema norü tomaepü̱xarü üye ga már rü 
nagüxü̃ nananguxuchi. 
9Rü wüxi ga yema norü tomaepü̱xarü üyetücumü ga yema márwa maxẽxü̃, 
rü nayue. Rü yexgumarüxü̃ ta wüxi ga yema norü tomaepü̱xarü üyetücumü 
ga wapurugü rü inayi. 
10Rü yema norü tomaepü̱x ga Tupanaarü orearü ngeruxü̃, rü nayacue ga 
norü cornéta. Rü ñu̱xũchi wüxi ga taxüchicü ga woramacuri ga 
taemaxü̃chicü rü daxũwa narüngu. Rü wüxi ga omü ga ixaxü̃rüxü̃ nixĩ. Rü 

nagu nangu ga wüxi ga yema norü tomaepü̱xarü üye ga natügü rü 
natüxacügü. 
11Rü gumá woramacuri rü Üxüxü̃ nixĩ ga naéga. Rü wüxi ga yema norü 
tomaepü̱xarü üye ga guxü̃ma ga dexá rü naxüxchíü. Rü muxü̃ma ga duü̃xü̃gü 
rü yema dexáwa nayue yerü naxüxchíü. 
12Rü yema norü ãgümücü ga Tupanaarü orearü ngeruxü̃ rü nayacue ga norü 
cornéta. Rü wüxi ga yema norü tomaepü̱xarü üye ga üax̱cü rü nixo. Rü 
yexgumarüxü̃ ta wüxi ga yema norü tomaepü̱xarü üye ga tauemacü rü 
woramacurigü rü ẽxtagü rü nixo. Rü yemaacü wüxi ga yema norü 
tomaepü̱xarü üye ga guxü̃ma ga yema rü naxẽane. Rü ga ngunecü rü 
ãgümücü ga ora naxẽane. Rü ga chütacü rü ãgümücü ga ora nixo ga 
tauemacü rü woramacurigü rü ẽxtagü. 
13Rü yemawena ichadawenü rü nüxü̃ chaxĩnü ga wüxi ga ĩyü ga daxũgu 
íxexeü̃xü̃ ga tagaãcü ñaxü̃: “Nangechaü̃tümüü̃gü i ngẽma duü̃xü̃gü i 
naanewa maxẽxü̃ i ngẽxguma yacuegüãgu tá ya norü cornétagü i ngẽma 
togü i tomaepü̱x i Tupanaarü orearü ngeruü̃gü”, ñaxü̃. 

Yema Cuáü ̃   9 

1Rü yema norü wüximee̱x̱pü̱x ga Tupanaarü orearü ngeruxü̃, rü nayacue ga 
norü cornéta. Rü nüxü̃ chadau ga wüxi ga woramacuri ga daxũwa rüngucü 
ga ñoma ga naanegu ngucü. Rü gumá woramacurina nanaxã ga norü chawi 
ga yema ãxmaxü̃ ga taguma iyacuáxü̃. 
2Rü nayawãxna ga yema ãxmaxü̃ ga taguma iyacuáxü̃. Rü yéma inayagoema 
ga caxixü̃ ñoma wüxi i taxü̃ i u̱xearü caxixü̃rüxü̃. Rü yema caxixü̃ rü 
nanaxẽẽmaxẽxẽ ga gumá üax̱cü rü buanecü. 
3Rü yema caxixü̃wa ínachoxü̃ ga munügü ga naaneétügu yixü̃. Rü yema 
munügüna nanaxã ga pora nax ñoma tuxchinawerüxü̃ duü̃xü̃güxü̃ 
nachixü̃cax̱. 
4Rü yema munümaxã nüxü̃ nixu nax tama natüanexü̃ nachixexẽẽxü̃cax̱ rü 
bai i tax̱acürü nanetügü rü bai i tax̱acürü naigü. Natürü nanamu nax 

nachixexẽẽgüãxü̃cax̱ ga yema duü̃xü̃gü ga tama Tupanaarü cáxnacatü nüxü̃̃́ 
yexmaxü̃. 
5Natürü tama nanamu nax yema duü̃xü̃güxü̃ nadai̱x̱ü̃cax̱. Natürü nanamu 
nax ngúxü̃ nüxü̃ yangexẽẽmaregüxü̃cax̱ ga wüximee̱x̱pü̱x ga tauemacü. Rü 
yema ngúxü̃ ga nüxü̃ yangexẽẽgüxü̃, rü ñoma tuxchinawe duü̃xü̃güxü̃ 
chixü̃rüxü̃ nixĩ. 
6Rü ngẽma ngunexü̃gügu rü duü̃xü̃gü tá naxcax̱ nadaugü nax nayuexü̃, 
natürü taxũtáma nayue. Rü woo nanaxwax̱egüxüchi nax nayuexü̃, natürü 
taxucürüwatama nayue. 
7Rü yema munügü rü ñoma cowarugü i daiwa ĩxü̃rüxü̃ nixĩgü. Rü naeruwa 
nüxü̃̃́ nayexma ga tax̱acü ga ñoma ngax̱cueruxü̃ ga úirunaxcax̱rüxü̃ ixĩgüxü̃. 
Rü nachiwe rü nanaduü̃xü̃chiwegüraxü̃. 
8Rü nayáegü rü ñoma ngeãx̱yaerüxü̃ nixĩgü. Rü napütagü rü ñoma 
leóü̃pütagürüxü̃ nixĩgü. 
9Rü naxü̃newa nayexma ga norü poxü̃ruxü̃ ga fierunaxcax̱. Rü naga ga gumá 
naxpex̱atügü rü ñoma muxũchine ya caru ya daiwa cowaru tugünegarüxü̃ 
nixĩgü. 
10Rü nareexü̃gü rü ñoma tuxchinawerüxü̃ naxãnegu. Rü yema naneguwa rü 
naxãguchata nax wüximee̱x̱pü̱x ya tauemacü duü̃xü̃güxü̃ ngúxü̃ 
yangexẽẽgüxü̃cax̱. 
11Rü yema munügüarü ãẽx̱gacü, rü yema ãxmaxü̃ ga taguma iyacuáxü̃arü 
dauruxü̃ nixĩ. Rü Yudíugügawa rü yema munügüarü ãẽx̱gacü, rü Abadóü̃ 
nixĩ. Rü Griégugügawa rü Apirióü̃ nixĩ. 
12Rü yexma nayacuax̱ ga yema nüxíraxü̃xü̃ ga chixexü̃ ga taxü̃, natürü 
ínayaxüama ga to ga taxre. 
13Rü yema norü 6 ga Tupanaarü orearü ngeruxü̃ rü nayacue ga norü cornéta. 
Rü nüxü̃ chaxĩnü ga wüxi ga naga ga nawa inaxũxü̃ ga natanüwa ga yema 

norü ãgümücüpex̱e ga yema pumaraarü gutex̱echicaxü̃ ga úirunaxcax̱ ga 
Tupanapex̱ewa yexmaxü̃. 
14Rü yema naga rü nanamu ga yema orearü ngeruxü̃ ga cornétaã̃́xü̃, rü 
ñanagürü nüxü̃: “¡Yawẽgüxü̃ i ngẽma ãgümücü i orearü ngeruü̃gü i 
daxũcüãx̱ i taxtü i Eufrátegu ngãxü̃güxü̃!” ñanagürü. 
15Rü yemaacü niwẽgüxü̃ ga yema ãgümücü ga orearü ngeruü̃gü nax 
nadaiaxü̃cax̱ ga wüxi ga yema norü tomaepü̱xarü üyetücumü ga duü̃xü̃gü. 
Yerü ga yema orearü ngeruü̃gü rü woetama yemacax̱ ínamemaregü nax 
yema ora rü yema ngunexü̃ rü gumá tauemacü rü gumá taunecü 
nadaiaxü̃cax̱ ga yema duü̃xü̃gü. 
16Rü nüxü̃ chaxĩnü nax ñuxre nax yixĩxü̃ ga yema orearü ngeruü̃güarü 
churaragü ga cowaruétügu ĩxü̃. Rü 200’000,000 nixĩgü. 
17Rü yemaacü nixĩ ga nüxü̃ chadauxü̃ ga yema cowarugü ga yexguma 
chango̱xetügu. Rü yema churaragü ga yema cowaruétügu ĩxü̃ rü nüxü̃̃́ 
nayexma ga norü ngax̱cuxü̃nexü̃ ga poxü̃ruxü̃ ixĩxü̃ ga ñoma üxüxetürüxü̃ 
iyauraxü̃. Rü yema poxü̃ruxü̃ rü nixãmatü rü nidaumatü rü niyau̱̱xmatü rü 
nidexmatü. Rü yema cowaruerugü rü ñoma leóü̃erurüxü̃ nixĩgü. Rü 
naãx̱güwa ínaxũxũ ga üxüema rü caxixü̃ rü achúfre. 
18Rü wüxi ga norü tomaepü̱xarü üyetücumü ga duü̃xü̃gü rü nayue namaxã 
ga yema üxüema rü caxixü̃ rü achúfre ga yema cowarugüax̱wa íchoxü̃xü̃. 
19Yerü ga yema cowarugü rü naãx̱wa rü nareexü̃wa nixĩ ga nüxü̃̃́ nayexmaxü̃ 
ga norü pora. Rü gumá nareexü̃gü rü ñoma ãxtaperüxü̃ nixĩgü rü nixãeru. 
Rü yemamaxã duü̃xü̃güxü̃ nangõ̱x rü ngúxü̃ nüxü̃ ningexẽxẽ. 
20Natürü ga yema togü ga duü̃xü̃gü ga tama yema poxcuruü̃gümaxã yuexü̃, 
rü tama nüxü̃ narüxoe ga yema chixexü̃gü ga naxügüxü̃. Rü tama nüxü̃ 
narüxoe nax nüxü̃ yacuax̱üü̃güxü̃ ga ngo̱xogü rü yema 
tupananetachicünax̱ãgü ga úirunaxcax̱ rü diẽrumünaxcax̱ rü cobrenaxcax̱ rü 
nutagünaxcax̱ rü nainaxcax̱. Rü yemaacü nüxü̃ nicuax̱üü̃güama ga yema 

norü tupananetachicünax̱ãgü ga ngearü maxü̃ã̃́xü̃ rü tama nüxü̃ daugüxü̃ rü 
tama nüxü̃ ĩnüexü̃ rü tama ixĩxü̃. 
21Rü tama nüxü̃ narüxoe nax namáetagüxü̃, rü yayuüexü̃, rü naxü̃nearü 
ngúchaü̃ naxügüxü̃ rü nangĩ ̃́taa̱x̱güxü̃. 

Yema Cuáü ̃   10 

Orearü ngeruxü̃ ga daxũcüã̱x ga nüxü̃̃́  yexmaxü̃ ga popera ga idixixü̃ 

1Rü nüxü̃ chadau ga wüxi ga to ga Tupanaarü orearü ngeruxü̃ ga daxũguxü̃ 
ga naanewa írüxĩxü̃. Rü wüxi ga caixanexü̃arü ngãxü̃wa nayexma, rü wüxi 
ga chirapa naétügu nabo. Rü nachiwe rü ñoma üax̱cürüxü̃ niyauracüxü. Rü 
naparagü rü ta ñoma üxüemarüxü̃ niyauracüxü. 
2Rü naxmex̱wa nüxü̃̃́ nayexma ga wüxi ga poperaxacü ga íiwẽgüxü̃. Rü norü 
tügünepara rü márgu nachicutü. Rü norü to̱xwepara rü waixü̃müanegu 
nachicutü. 
3Rü ñu̱xũchi ga nüma rü tagaãcü aita naxü ñoma wüxi ya leóü̃ ya 
ingĩnecüxücürüxü̃. Rü yexguma aita naxü̱xgu rü 7 ex̱pü̱xcüna 
naduruãchiane. 
4Rü yexguma yema 7 ex̱pü̱xcüna nax naduruãchianexü̃guwena rü 
chanaxümatüchaü̃. Natürü nüxü̃ chaxĩnü ga wüxi ga naga ga daxũguxü̃ ga 
naanewa inaxũxü̃ ga ñaxü̃ choxü̃: “¡Cuxicatama nüxü̃ nacuax̱ i ngẽma 7 i 
duruanexü̃ nüxü̃ ixuxü̃! ¡Rü ngexrüma nax cunaxümatüxü̃!” ñaxü̃ choxü̃. 
5Rü ñu̱xũchi ga yema Tupanaarü orearü ngeruxü̃ ga nüxü̃ chadauxü̃ nax 
márétügu rü waixü̃müétügu nachicutüxü̃, rü daxũ naxunagü ga norü 
tügünechacüxü. 
6Rü inaxuneta naégagu ga Tupana ya yimá guxü̃guma maxü̃cü ya yimá 
naxücü i daxũguxü̃ i naane rü ñoma i naane rü már rü guxü̃ma i tax̱acü 
nawa ngẽxmagüxü̃. Rü ñanagürü ga yema orearü ngeruxü̃: “Paxa tá ningu i 
ngẽma Tupana nüxü̃ ixuxü̃. 
7Rü ngẽxguma tá nawa nanguxgu nax yacueãxü̃ ya norü cornéta i ngẽma 
norü 7 i Tupanaarü orearü ngeruxü̃, rü ngẽxguma tá nixĩ i yanguxü̃ ga yema 

noxri ẽxü̃guxü̃ ga Tupanaarü uneta, yema nũxcümaü̃güxü̃ ga norü orearü 
uruü̃gümaxã nüxü̃ yaxuxü̃ ga Tupana”, ñanagürü. 
8Rü yema naga ga noxri nüxü̃ chaxĩnüxü̃ ga daxũguxü̃ ga naanewa inaxũxü̃, 
rü wenaxarü chomaxã nidexa. Rü ñanagürü choxü̃: “¡Naxü̃tawa naxũ i 
ngẽma Tupanaarü orearü ngeruxü̃ i márétügu rü waixü̃müaneétügu 
chicutüxü̃! ¡Rü nüxna nayaxu i ngẽma poperaxacü i marü íiwẽgüxü̃ i 
naxmex̱wa ngẽxmaxü̃!” ñanagürü. 
9Rü naxü̃tawa chaxũ ga yema orearü ngeruxü̃, rü nüxna naxcax̱ chaca ga 
yema poperaxacü nax choxna naxããxü̃cax̱. Rü nüma rü ñanagürü choxü̃: 
“Ñaa nixĩ. ¡Rü nayaxu rü nangõ̱x! Rü cuax̱wa rü berurerüxü̃ tá namaixcura. 
Natürü cuanüwa rü tá nanaxüxãchi”, ñanagürü choxü̃. 
10Rü yema orearü ngeruü̃mex̱ẽwa chanayaxu ga yema poperaxacü, rü 
chanangõ̱x. Rü chau̱̱ax̱wa rü berurerüxü̃ namaixcura. Natürü yexguma 
chanangõ̱xguwena rü chauanüwa rü nanaxüxãchi rü changu̱xneca. 
11Rü ñu̱xũchi chomaxã nüxü̃ nixu, rü ñanagürü choxü̃: “Name nixĩ nax 
wenaxarü Tupanaarü orexü̃ quixuxü̃ nachiga i muxü̃ma i 
duü̃xü̃gütücumügü, rü muxü̃ma i nachixü̃anecüãx̱gü i duü̃xü̃gü, rü muxü̃ma 
i duü̃xü̃gü i to i nagawa idexagüxü̃, rü muxü̃ma i nachixü̃anegüarü 
ãẽx̱gacügü”, ñanagürü choxü̃. 

Yema Cuáü ̃   11 

Taxre ga orearü uruü̃chiga 

1Rü yemawena choxna nanaxã ga wüxi ga dexnemenax̱ã ga ngugüruxü̃ 
ixĩxü̃ne. Rü gumá choxna naxacü rü ñanagürü choxü̃: “¡Inachi rü nangugü 
ya yima Tupanapata ya taxü̃ne rü ngẽma ãmarearü guruxü̃! ¡Rü yaxugü rü 
ñuxre yixĩxü̃ i ngẽma duü̃xü̃gü i ngéma Tupanaxü̃ icuax̱üü̃güxü̃! 
2¡Natürü ngẽma naax̱tü ya Tupanapata ya taxü̃ne, rü taxũtáma cunangugü! 
Erü ngẽma duü̃xü̃gü i tama Tupanaaxü̃̃́ yaxõgüxü̃na marü nanaxã. Rü 
nümagü rü 42 ya tauemacü tá chixri namaxã inacuax̱ ya yimá ĩane ya 
üünene. 

3Rü choma rü tá chanamu i taxre i chorü orearü uruü̃gü i témüxü̃maxã 
ixãxchiruxü̃ nax 1,260 i ngunexü̃ duü̃xü̃gümaxã nüxü̃ yaxugüxü̃cax̱ i chorü 
ore”, ñanagürü choxü̃. 
4Rü ngẽma taxre i orearü uruü̃gü nixĩ i norü cuax̱ruxü̃ i ngẽma taxre i nanetü 
i oribugü rü ngẽma taxre i omüarü üruü̃gü i tórü Cori ya ñoma i naanearü 
yora ixĩcüpex̱ewa ngẽxmagüxü̃. 
5Rü ngẽxguma texé chixexü̃ napex̱ewa ügüchaü̃gu i ngẽma taxre i orearü 
uruü̃gü, rü nümagü rü üxüema ya naãx̱wa ínacuexechinemaxã tüxü̃ tá 
ínagu. Rü ngẽmaãcü tá inayanaxoxẽxẽ i norü uanügü. Rü ngẽmaãcü tá tüxü̃ 
nadai ya yíxema chixexü̃ namaxã ügüchaü̃xẽ. 
6Rü ngẽma taxre i orearü uruü̃gü rü nüxü̃̃́ nangẽxma i pora nax 
íyachaxãchixü̃cax̱ ya pucü nax tama napuxü̃cax̱ i guxü̃ma i ngẽma 1,260 i 
ngunexü̃gü i nagu Tupanaarü orexü̃ yaxugüxü̃. Rü ngẽxgumarüxü̃ ta nüxü̃̃́ 
nangẽxma i pora nax nagüxü̃ yaxĩxẽẽgüãxü̃cax̱ i dexá. Rü ngẽxgumarüxü̃ ta 
nüxü̃̃́ nangẽxma i pora nax ñoma i naanewa namugüãxü̃cax̱ i naguxü̃raü̃xü̃ 
i guxchaxü̃gü nax ngẽmaãcü ngúxü̃ duü̃xü̃güxü̃ yangexẽẽgüxü̃cax̱ i 
ngẽxguma ngẽma taxre naxwax̱egügu. 
7Natürü ngẽxguma ngẽma taxre i orearü uruü̃gü nagu̱xẽẽgügu nax nüxü̃ 
yaxugüxü̃ i Tupanaarü ore, rü ngẽma ngo̱xo i ngẽma ãxmaxü̃ i taguma 
iyacuáxü̃wa ixũxũxü̃, rü tá ngẽma taxrena nayuxu. Rü tá ngẽma taxrexü̃ 
narüyexera, rü tá nanadai. 
8Rü ngẽma naxü̃negü i ngẽma taxre rü tá yima ĩane ga tórü Cori nawa 
curuchawa ipotane ya Yerucharéü̃arü plazawa nawogü. Rü yima ĩane rü 
nachixe rü ngẽmacax̱ Chodómaarü ĩanemaxã rü Equítuanemaxã nanaxugü. 
9Rü tomaepü̱x i ngunexü̃arü ngãxü̃ rü naguxü̃raü̃xü̃ i ĩanegücüãx̱, rü 
naguxü̃raü̃xü̃ i duü̃xü̃gütücumü, rü naguxü̃raü̃xü̃ i duü̃xü̃gü i to i nagawa 
idexagüxü̃, rü naguxü̃raü̃xü̃ i nachixü̃anecüãx̱ rü tá nüxü̃ nadaugü i 
naxü̃negü. Rü taxũtáma nanaxwax̱egü nax texé inatax̱güxü̃. 

10Rü ngẽma duü̃xü̃gü i ñoma i naanewa maxẽxü̃ rü tá nataãẽgü nax marü 
nayuexü̃ i ngẽma taxre. Rü ngẽma nax poraãcü nataãẽgüxü̃ rü tá nügüna 
ãmare naxãgü, yerü yema taxre ga orearü uruü̃gü rü poraãcü naãxẽwa 
nananguxẽẽgü. 
11Natürü yema tomaepü̱x ga ngunexü̃arü ngãxü̃guwena, rü Tupana 
wenaxarü nanamaxẽxẽxẽ ga yema taxre. Rü wenaxarü ínarüdagü. Rü 
guxü̃ma ga yema duü̃xü̃gü ga nüxü̃ daugüxü̃ rü poraãcü namuü̃e. 
12Rü ñu̱xũchi ga yema taxre ga orearü uruü̃gü, rü nüxü̃ naxĩnüe ga wüxi ga 
naga ga tagaãcü daxũguxü̃ ga naanewa inaxũxü̃ ga ñaxü̃: “¡Nua daxũwa 
pexĩ!” ñaxü̃. Rü yemaacü ga nümagü rü wüxi ga caixanexü̃gu daxũguxü̃ ga 
naanewa naxĩ. Rü norü uanügü rü yéma nüxü̃ narüdaunü. 
13Rü yexgumatama poraãcü naxĩãx̱ãchiane. Rü wüxi ga yema norü 10 arü 
üye ga guma ĩane, rü niwax̱gü. Rü 7,000 ga duü̃xü̃gü nayue namaxã ga yema 
ĩãx̱ãchiane. Rü yema togü ga duü̃xü̃gü ga maxẽxü̃ rü poraãcüxüchi namuü̃e. 
Rü Tupana ya daxũguxü̃ i naanewa ngẽxmacüxü̃ nicuax̱üü̃gü. 
14Rü yexma nayacuax̱ ga yema norü taxre ga poxcu. Natürü paxa tá ínangu 
i ngẽma norü tomaepü̱x i poxcu. 

Gumá norü 7 ga cornéta 

15Rü yema norü 7 ga Tupanaarü orearü ngeruxü̃, rü nayacue ga norü cornéta. 
Rü nayexma ga nagagü ga tagaxü̃ ga daxũguxü̃ ga naanewa inaxũgüxü̃ ga 
ñagüxü̃: “Ñu̱xma rü tórü Cori ya Tupana rü Nane ya Cristu nixĩ i namaxã 
icuax̱gücü i guxü̃ma i ñoma i naane. Rü nümagü rü guxü̃gutáma namaxã 
inacuax̱gü”, ñagüxü̃. 
16Rü nümagü ga yema 24 ga ãẽx̱gacügü ga norü tochicaxü̃güwa rütogüxü̃ ga 
Tupanapex̱ewa, rü yexma nanangücuchitanü, rü Tupanaxü̃ nicuax̱üü̃gü. 
17Rü ñanagürügü: “Pa Torü Cori ya Tupana ya Guxü̃étüwa Ngẽxmacüx, 
cuma rü woetama guxü̃guma cuyexma rü guxü̃gutáma cungexmaecha. Rü 
moxẽ cuxna taxãgü, erü marü cugümex̱ẽwa cunangexmaxẽxẽ i guxü̃ma, rü 
marü icunaxügü nax namaxã icucuáxü̃. 

18Rü ngẽma duü̃xü̃gü i tama cuxrü ixĩgüxü̃ rü poraãcü nanue, natürü nawa 
nangu i ngẽma ngunexü̃ i nagu tá cunapoxcuexü̃. Rü marü nawa nangu nax 
nüxü̃ quicagüxü̃ i guxü̃ma i duü̃xü̃gü i yuexü̃. Rü marü nawa nangu nax 
nüxü̃̃́ cunaxütanüxü̃ i ngẽma curü duü̃xü̃gü i curü orearü uruü̃gü, rü ngẽma 
cupex̱ewa imexü̃, rü guxü̃ma i ngẽma cuxü̃ muü̃exü̃ i yaexü̃ rü buexü̃. Rü 
marü nawa nangu nax icuyanaxoxẽẽxü̃ i ngẽma duü̃xü̃gü i nachixexẽẽxü̃ i 
ñoma i naane”, ñanagürügü. 
19Rü ñu̱xũchi Tupanapata ga taxü̃ne ga daxũguxü̃ ga naanewa yexmane, rü 
niwãxna. Rü yéma norü aixepewa nango̱x ga yema baú ga Tupanaarü uneta 
nagu nuxü̃. Rü naxãẽmacüane, rü poraãcü nicuxcuane, rü naxĩãx̱ãchiane rü 
poraãcü gáuxü̃ narüyi. 

Yema Cuáü ̃   12 

Wüxi ga nge rü wüxi ga coya ga taxü̃ 

1Rü ñu̱xũchi daxũwa nango̱x ga wüxi ga cuax̱ruxü̃ ga taxü̃. Rü iyexma ga 
wüxi ga nge ga üax̱cümaxã ãxchirucü. Rü tauemacüétügu ichi. Rü 12 ga 
woramacurigü nixĩ ga ngĩrü ngax̱cueruxü̃ ga ngĩeruwa yexmaxü̃. 
2Rü yema nge rü itacharaü̃. Rü aita ixü yerü ixíraxacüchaü̃ rü poraãcü 
inguxneca. 
3Rü yemawena daxũwa nango̱x ga to ga cuax̱ruxü̃. Rü yéma nayexma ga 
wüxi ga coya ga dauxü̃ ga taxüchixü̃ ga 7 ga naeru nüxü̃̃́ yexmaxü̃ rü 10 ga 
naxchatax̱cure. Rü wüxichigü ga naeruwa rü nüxü̃̃́ nayexma ga norü 
ngax̱cueruxü̃. 
4Rü nareexü̃maxã inayatúgü ga wüxitücumü ga norü tomaepü̱xarü üye ga 
woramacurigü, rü ñoma ga naaneétügu nanawogü. Rü yema coya rü 
ngĩpex̱egu nayachi ga yema nge ga íraxacüchaü̃cü, yerü tüxü̃ nangṍxchaü̃ 
ga guxema ngĩxacüxe ga yexguma tabuxgu. 
5Rü yema nge rü ixíraxacü, rü nayatü. Rü nüma rü tá guxü̃ i 
nachixü̃anegüarü ãẽx̱gacü nixĩ, rü poragaãcüma tá namaxã inacuax̱. Natürü 
ga gumá ngĩne rü ngĩxna nanayaxu rü Tupana ínatoxü̃pex̱ewa nanaga. 

6Rü ngĩma ga nge rü ínachianexü̃wa iña. Rü yéma Tupana ngĩxcax̱ 
nanamexẽxẽ ga wüxi ga ngĩchica nax yéma ngĩxna nadauxü̃cax̱ rü ngĩxü̃ 
naxüwemüxü̃cax̱ ga 1,260 ga ngunexü̃. 
7Rü yemawena ga daxũwa rü Miguére ga Tupanaarü orearü ngeruü̃güarü 
ãẽx̱gacü rü guxü̃ma ga natanüxü̃ ga orearü ngeruü̃gü, rü nügü nadai namaxã 
ga yema coya ga taxüchixü̃ rü norü orearü ngeruü̃gü. Rü yema coya rü 
ñu̱xũchi norü orearü ngeruü̃gü i chixexü̃ rü poraãcü Tupanaarü orearü 
ngeruü̃gümaxã nügü nadai. 
8Natürü ga yema coya rü norü orearü ngeruü̃gü rü tama Tupanaarü orearü 
ngeruü̃güxü̃ narüporamaegü. Rü ñu̱xũchi ga yema coya rü namücügü rü 
daxũguxü̃ ga naanewa rü nangechica. 
9Rü ínatax̱üchi ga daxũguxü̃ ga naanewa ga yema coya ga yema 
nũxcümaü̃xü̃ ga ãxtape. Rü nüma rü Ngo̱xogu rü Chatanágu naxãéga. Rü 
nüma nixĩ i guxü̃ma i ñoma i naanecüãx̱ i duü̃xü̃güxü̃ nawomüxẽẽxü̃. Rü 
nüma rü norü orearü ngeruü̃gümaxã ñoma ga naanegu narüwoü̃. 
10Rü ñu̱xũchi nüxü̃ chaxĩnü ga wüxi ga naga ga daxũguxü̃ ga naanewa 
tagaãcü ñaxü̃: “Ñu̱xma rü marü nawa nangu nax tórü Tupana namaxẽxẽẽãxü̃ 
i duü̃xü̃gü. Rü nüma rü marü nua naxũ nax norü poramaxã guxü̃arü ãẽx̱gacü 
yixĩxü̃cax̱. Rü Nane ya Cristu rü marü ínangu nax nüma guxü̃maxã 
inacuáxü̃cax̱. Erü marü daxũguxü̃ i naanewa ínatax̱üchi i Chataná ga 
ngunecü rü chütacü tórü Tupanapex̱ewa taenexẽgüxü̃ ixugüechaxü̃. 
11Rü nümagü ga yema taenexẽgü, rü marü Chatanáxü̃ narüyexeragü namaxã 
ga nagü ga gumá Carnéruxacü rü namaxã ga Tupanaarü ore ga yema 
taenexẽgü nüxü̃ ixugüxü̃. Nümagü rü tama namuü̃e rü tama nayanuxũgü ga 
norü maxü̃ woo yema orexü̃ yaxugüxü̃cax̱ nayuegu. 
12¡Rü ngẽmacax̱ petaãẽgü i guxãma i pema i daxũguxü̃ i naanewa 
ngẽxmagüxe! ¡Natürü pengechaü̃tümüxü̃gü i pemax, i ñoma naanewa 
ngẽxmagüxe rü márwa ngẽxmagüxe! Erü ngẽma ngo̱xo i Chataná rü marü 
petanügu narütáe. Rü poraãcü nanu i nüma erü marü noxretama i ngunexü̃ 

nüxü̃̃́ ínayaxü nax chixexü̃ naxüxü̃, erü paxa tá napoxcu”, ñanagürü ga yema 
naga. 
13Rü yema coya ga taxüchixü̃ ga Chataná nagu icúxü̃ rü yexguma nügü 
yacuax̱ãchigu nax ñoma ga naanegu natáexü̃, rü ngĩwe ningechigü ga yema 
nge ga íxraxacücü. 
14Natürü ga Tupana rü ngĩxü̃ naxüxpex̱atü ga yema nge. Rü ĩyüpex̱atürüxü̃ 
nita. Rü yemaacü ga yema nge rü iyagóe rü yema nachica ga chianexü̃wa 
yexmaxü̃wa iña nax̱chax̱wa ga yema ãxtape ga Chataná. Rü yema 
nachicawa tá nixĩ ya Tupana ngĩxna dauxü̃, rü ngĩxü̃ üwemüxü̃ i tomaepü̱x 
ya taunecüarü ngãxü̃. 
15Rü yema coya ga Chataná rü nügüax̱wa ínaxũxũxẽxẽ ga dexá nax wüxi ga 
natü naxüxü̃cax̱, rü yema natümaxã ngĩxü̃ yachaxẽẽxü̃cax̱ ga yema nge. 
16Natürü ga waixü̃mü rü yema ngexü̃ narüngü̃xẽxẽ, rü ningex̱ nax 
iyachexẽẽãxü̃cax̱ ga yema dexá ga coya nügüax̱wa íxũxũxẽẽxü̃. 
17Rü ñu̱xũchi ga yema coya ga Chataná, rü poraãcüxüchima ngĩmaxã nanu 
ga yema nge. Rü ínixũ nax nügü namaxã yadaixü̃cax̱ ga yema togü ga 
ngĩxacügü ga yema nge. Rü ngẽma ngĩxacügü i ngẽma coyamaxã nügü 
daixü̃, rü ngẽma nixĩ i ngẽma duü̃xü̃gü i mea Tupanaarü orega ĩnüexü̃ rü 
mea yaxõgüechaxü̃ ya Ngechuchu ya Cristuarü ore. 
18Rü ñu̱xũchi ga yema coya rü naxãnacügu nayarüñu ga yema már. 

Yema Cuáü ̃   13 

Taxre ga ngo̱xogüchiga 

1Rü nüxü̃ chadau ga wüxi ga ngo̱xo ga taxü̃ ga márwa íxüãchixü̃. Rü nüxü̃̃́ 
nayexma ga 7 ga naerugü rü 10 ga naxchatax̱curegü. Rü wüxichigü ga 
naxchatax̱cu̱xre rü nüxü̃̃́ nayexma ga norü ngax̱cueruxü̃. Rü yema 7 ga 
naerugü rü nixãéga. Rü yema naégagü rü Tupanachiga chixexü̃ nixugü. 
2Rü yema ngo̱xo ga nüxü̃ chadauxü̃, rü ñoma airüxü̃ nixĩ. Rü naxmex̱gü rü 
chatümex̱ẽrüxü̃ nixĩgü. Rü naãx̱ rü wüxi ga leóü̃ax̱rüxü̃ nixĩ. Rü yema coya 



3672 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

ga Chataná rü yema ngo̱xoxü̃ naporaxẽxẽ nax naxrüxü̃ naporaxü̃cax̱ rü 
naxrüxü̃ taxü̃ ga ãẽx̱gacü yixĩxü̃cax̱. 
3Rü wüxi ga naeruwa ga yema ngo̱xo, rü nüxü̃̃́ nayexma ga wüxi ga taxü̃ ga 
norü o̱xri ga namaxã nayuxchaü̃xü̃. Natürü ga yema norü o̱xri rü nüxü̃̃́ nixẽ, 
rü naxcax̱ nitaane. Rü guxü̃ma ga ñoma ga naanecüãx̱ ga duü̃xü̃gü rü 
poraãcü yema ngo̱xomaxã nabai̱x̱ãchie, rü nawe narüxĩ. 
4Rü ga duü̃xü̃gü rü yema coya ga Chatanáxü̃ nicuax̱üü̃gü yerü yema ngo̱xoxü̃ 
naporaxẽxẽ nax ãẽx̱gacü yixĩxü̃cax̱. Rü nüma ga duü̃xü̃gü rü yexgumarüxü̃ 
ta yema ngo̱xoxü̃ nicuax̱üü̃gü, rü ñanagürügü: “¿Texé tangexma ya ñaa 
ngo̱xorüxü̃ poraxe? ¿Rü texé tapora nax namaxã tügü tadaixü̃?” 
ñanagürügü. 
5Natürü tama yema ngo̱xona nanachu̱xu nax nügü yacuax̱üxüxü̃cax̱ rü chixri 
Tupanachiga yadexaxü̃cax̱. Rü yema ngo̱xona naxã ga pora nax 42 ga 
tauemacü ãẽx̱gacü yixĩxü̃cax̱. 
6Rü yemaacü chixexü̃ naxü ga yema ngo̱xo. Rü poraãcü chixri Tupanachiga 
nidexa, rü chixri napatachiga nidexa, rü chixri tümachiga nidexa ga guxãma 
ga yíxema daxũguxü̃ ga naanewa yexmagüxe. 
7Rü yema coya ga Chataná rü yema ngo̱xoxü̃ naporaxẽxẽ nax Tupanaarü 
duü̃xü̃gümaxã nügü nadai̱x̱ü̃cax̱ ñu̱xmatáta tüxü̃ nayexera. Rü ãẽx̱gacüxü̃ 
nayaxĩxẽxẽ nax namaxã inacuáxü̃cax̱ ga naguxü̃raü̃xü̃ ga duü̃xü̃gütücumü, 
rü naguxü̃raü̃xü̃ ga ĩanegücüãx̱, rü naguxü̃raü̃xü̃ ga duü̃xü̃gü ga to ga 
nagawa idexagüxü̃, rü naguxü̃raü̃xü̃ ga nachixü̃anecüãx̱. 
8Rü tá ngẽma ngo̱xoxü̃ nicuax̱üü̃gü i guxü̃ma i ñoma i naanecüãx̱ i 
ngeégagüxü̃ nawa i norü popera ya yimá Carnéruxacü ga yamax̱güãcü. Rü 
noxritama naanearü ügügu rü yima Carnéruxacüarü poperagu nixĩ i 
naxümatüxü̃ i naéga i ngẽma duü̃xü̃gü i nüxü̃̃́ nangẽxmagüxü̃ i maxü̃ i 
taguma gúxü̃. 
9-10Rü ngẽxguma texé ãchix̱ẽgu, rü name nixĩ i naga taxĩnü i ñaa tá pemaxã 
nüxü̃ chixuxü̃. Rü ngẽxguma texé tümamaxã naxuegugu nax tüxü̃ 

yayauxgüxü̃, rü noxtacüma tá tiyaxu. Rü ngẽxguma texé tümamaxã 
naxuegugu nax taramaxã tüxü̃ yamax̱güxü̃, rü noxtacüma tá taramaxã tüxü̃ 
nimax̱gü. Rü ngẽma rü wüxi i cuax̱ruxü̃ nixĩ i tümacax̱ ya yíxema Tupanaarü 
duü̃xü̃gü ixĩgüxe. Rü woo tax̱acürü guxchaxü̃ tüxü̃ ngupetügu, rü tanaxwax̱e 
nax yáxna namaxã taxĩnüexü̃ rü tayaxõgüamaxü̃. 
11Rü yemawena nüxü̃ chadau ga wüxi ga to ga ngo̱xo ga taxrechatax̱curexü̃ 
ga waixü̃müanewa ixũxũxü̃. Rü yema naxchatax̱cu̱xre rü ñoma 
carnéruchatacu̱xrerüxü̃ nixĩ. Natürü ga naga rü ñoma coya ga 
taxüchixü̃garüxü̃ nixĩ. 
12Rü yexguma yema nüxíraxü̃xü̃ ga ngo̱xopex̱ewa nayexmagu, rü 
naxrüü̃tama napora. Rü ñoma ga naanemaxã inacuax̱, rü nanamu ga ñoma 
ga naanewa maxẽxü̃ ga duü̃xü̃gü nax yema nüxíraxü̃xü̃ ga ngo̱xo ga ĩxẽarü 
o̱xriã̃́xü̃xü̃ nax yacuax̱üü̃güxü̃cax̱. 
13Rü yema ngo̱xo nanaxü ga taxü̃ ga cuax̱ruü̃gü, rü daxũwa nanayixẽxẽ ga 
üxü, rü ñoma ga naanegu nayi napex̱egu ga duü̃xü̃gü. 
14Natürü ga Tupana rü tama yema ngo̱xona nanachu̱xu nax ñoma ga 
naanewa maxẽxü̃ ga duü̃xü̃güxü̃ nawomüxẽẽxü̃ namaxã ga yema cuax̱ruü̃gü 
ga yema nüxíraxü̃xü̃ ga ngo̱xopex̱ewa naxüxü̃. Rü yemaacü ga yema ngo̱xo 
rü duü̃xü̃güxü̃ namu nax naxügüãx̱ü̃cax̱ ga wüxi ga naxchicünax̱ã ga yema 
nüxíraxü̃xü̃ ga ngo̱xo ga taramaxã chexexü̃ natürü tama yuxü̃. 
15Rü Tupana rü tama yema to ga ngo̱xona nanachu̱xu nax namaxẽẽãxü̃cax̱ 
ga yema nüxíraxü̃xü̃ ga ngo̱xochicünax̱ã nax yadexaxü̃cax̱ rü namuaxü̃cax̱ 
nax nadaiaxü̃cax̱ ga guxü̃ma ga yema duü̃xü̃gü ga tama nüxü̃ icuax̱üü̃güxü̃. 
16Rü nanamu nax guxü̃ma ga duü̃xü̃gü, rü woo buxü̃ rüex̱na yáxü̃, rü woo 
duü̃xü̃gü i muarü diẽruãx̱güxü̃ rüex̱na ngearü diẽruãx̱güxü̃, rü woo duü̃xü̃gü 
i ngearü coriãx̱güxü̃ rüex̱na duü̃xü̃gü i ixãarü coriãx̱güxü̃, rü nanamu nax 
norü tügünemex̱ẽwa rüex̱na nacatüwa nüxü̃̃́ nayexmaxü̃cax̱ ga wüxi ga 
cuax̱ruxü̃. 

17Rü taxucürüwa texé tümaarü tax̱acücax̱ tataxe rüex̱na tümaarü 
tax̱acümaxã tataxe ega nataxuguma ga tümaarü cuax̱ruxü̃ ga yema 
ngo̱xoéga rüex̱na yema ngo̱xoarü númeru. 
18Rü yíxema tüxü̃̃́ nangẽxmaxẽ i tümaarü cuax̱, rü name nixĩ i tanangugü i 
ngẽma númeru i ngẽma ngo̱xoéga ixĩxü̃. Erü ngẽma númeru rü wüxi i 
duü̃xü̃arü númeru nixĩ. Rü ngẽma númeru rü 666 nixĩ. 

Yema Cuáü ̃   14 

Yema 144,000 ga duü̃xü̃güarü wiyae 

1Rü yemawena ichadawenü, rü nüxü̃ chadau ga gumá Carnéruxacü ga guma 
max̱pǘne ga Chióü̃étügu chicü. Rü naxü̃tawa nayexma ga 144,000 ga 
duü̃xü̃gü ga nacatüwa ixãégaxü̃ namaxã ga gumá Carnéruxacüéga rü Nanatü 
ya Tupanaéga. 
2Rü ñu̱xũchi nüxü̃ chaxĩnü ga wüxi ga naga ga tagaxü̃ ga daxũguxü̃ ga 
naanewa inaxũxü̃ ga ñoma taxü̃ i cotüna i chuxchuxü̃garüxü̃ ixĩxü̃ rü ñoma 
poraãcü yaduruanexü̃rüxü̃ ixĩxü̃ rü ñoma muxũchixü̃ i duü̃xü̃gü i árpawa 
ípaxetagüxü̃rüxü̃ ixĩxü̃. 
3Rü yema 144,000 ga duü̃xü̃gü rü nagu nawiyaegü ga wüxi ga yexwacax̱üxü̃ 
ga wiyae napex̱ewa ga Tupanaarü tochicaxü̃ rü napex̱ewa ga yema ãgümücü 
ga daxũcüãx̱ ga maxẽxü̃ rü napex̱ewa ga yema 24 ga ãẽx̱gacügü. Rü 
taxucürüwama texé ga togue nüxü̃ tacuax̱ ga yema wiyae. Rü yema 144,000 
ga duü̃xü̃güxicatama nixĩ ga nüxü̃ cuax̱güxü̃. Rü yema nixĩ ga Tupana ñoma 
ga naanewa dexü̃ nax namaxẽxẽẽãxü̃cax̱. 
4Rü yema nixĩ ga duü̃xü̃gü ga tama ñoma ga naanearü ngúchaü̃ i 
chixexü̃maxã nügü ãũãchiarü maxü̃ãx̱güxü̃ rü tama nüxü̃ rüxoexü̃ nax 
Tupanaaxü̃̃́ yaxõgüãxü̃. Rü nümagü rü yimá Carnéruxacüwe narüxĩ i ngextá 
ínaxũxü̃wa. Rü yemagü nixĩ ga ñoma ga naanecüãx̱tanüwa nüxíra 
Tupanaaxü̃̃́ yaxõgüxü̃ rü gumá Carnéruxacüaxü̃̃́ yaxõgüxü̃ rü nayauxgüxü̃ i 
maxü̃ i taguma gúxü̃. 

5Rü yematanüwa rü nataxuma ga dora, erü Tupanapex̱ewa rü taxuxü̃ma ga 
chixexü̃ naxügü. 

Orearü ngeruü̃gü ga daxũcüã̱xarü orechiga 

6Rü ñu̱xũchi nüxü̃ chadau ga wüxi ga to ga orearü ngeruxü̃ ga daxũguxü̃ ga 
naanegu íxexeü̃xü̃ ga yangexü̃ ga Tupanaarü ore i guxü̃gutáma ixĩxü̃, nax 
namaxã nüxü̃ yaxuxü̃cax̱ ga duü̃xü̃gü ga ñoma ga naanewa maxẽxü̃, rü 
naguxü̃raü̃xü̃ ga duü̃xü̃gütücumü, rü naguxü̃raü̃xü̃ ga duü̃xü̃gü ga to ga 
nagawa idexagüxü̃, rü naguxü̃raü̃xü̃ ga ĩanegücüãx̱. 
7Rü tagaãcü ñanagürü: “¡Nüxü̃ pemuü̃e ya Tupana rü nüxü̃ picuax̱üü̃gü! Erü 
marü nawa nangu nax guxü̃ma i duü̃xü̃güna nacax̱axü̃. ¡Rü nüxü̃ 
picuax̱üü̃gü ya yimá naxücü i daxũguxü̃ i naane, rü ñoma i naane, rü ngẽma 
már, rü guxü̃ma i natüxacügü!” ñanagürü. 
8Rü yemawena nango̱x ga to ga orearü ngeruxü̃ ga daxũcüãx̱, rü ñanagürü: 
“Marü nagu nayarüchixe ya yima ĩane ya taxü̃ne ya Babirónia, rü nagu 
napogüe ya norü ĩgü. Yerü nanachixexẽxẽ ga guxü̃ma ga yema togü ga 
nachixü̃anegü namaxã ga norü chixexü̃. Rü inanamu nax bínu yaxagüãxü̃, 
rü naxü̃nearü ngúchaü̃ naxügüxü̃”, ñanagürü. 
9-10Rü yemawena nango̱x ga to ga orearü ngeruxü̃ ga daxũcüãx̱ ga tagaãcü 
ñaxü̃: “Ngẽxguma chi texé nüxü̃ icuax̱üxü̃gu i ngẽma ngo̱xo rü naxchicünax̱ã 
rü ñu̱xũchi tümacatüwa rü ẽx̱na tümamex̱ẽwa ngẽma ngo̱xoégamaxã 
tacuax̱ruü̃ãx̱gu, rü Tupana rü poraãcüxüchi tá tüxü̃ napoxcu namaxã i 
ngẽma poxcu i guxü̃arü yexera ixĩxü̃ i nümatama ya Tupana norü numaxã 
namexẽẽxü̃. Rü achúfremaxã iyau̱̱xrane ga üxüwa tá ngúxü̃ tinge napex̱ewa 
i Tupanaarü orearü ngeruü̃gü rü napex̱ewa ya yimá Carnéruxacü. 
11Rü naema ya yima üxü ya nawa Tupana ngúxü̃ tüxü̃ ingexẽẽ̃́ne, rü 
guxü̃gutáma ngéma nicaixque. Rü bai i ngunecü rü bai i chütacü rü tá 
írarüwa tüxü̃̃́ narüna i ngẽma ngúxü̃ ya yíxema ngẽma ngo̱xoxü̃ 
icuax̱üxü̃güxe rü ngẽma ngo̱xochicünax̱ãxü̃ icuax̱üxü̃güxe rü tügü ixãxẽ nax 
ngẽma ngo̱xoégamaxã taxãégaxü̃”, ñanagürü. 

12Rü ngẽmacax̱ ya yíxema Tupanaarü duü̃xü̃gü ixĩgüxe rü mea norü orega 
ĩnüexe rü name nixĩ nax yáxna namaxã taxĩnüexü̃ i tümaarü guxchaxü̃gü rü 
Ngechuchuaxü̃̃́ nax tayaxõgüamaxü̃. 
13Rü ñu̱xũchi nüxü̃ chaxĩnü ga wüxi ga naga ga daxũguxü̃ ga naanewa 
inaxũxü̃ ga ñaxü̃ choxü̃: “¡Naxümatü i ñaa ore i tá cumaxã nüxü̃ chixuxü̃! 
Rü ñu̱xmaü̃cüü tá tataãẽgü ya yíxema tórü Coriaxü̃̃́ mea yaxõgüãcüma 
yuexe. Erü Tupanaãxẽ ya Üünecü rü ñanagürü: ‘Ngü̃, ngẽmáacü tá tataãẽgü 
ya yíxema, erü tá itarüngüe nüxna i tümaarü puracügü. Rü ngẽma mexü̃ i 
taxügüxü̃ rü tümamaxã wüxigu daxũguxü̃ i naanewa tá naxũ’ ”, ñanagürü. 

Ñoma i naanewa nanade i ngẽma duü̃xü̃gü i Tupanaarü ixĩgüxü̃ 

14Rü yexguma chadawenügu rü nüxü̃ chadau ga wüxi ga caixanexü̃ ga 
cómüxü̃. Rü yema caixanexü̃étüwa narüto ga wüxi ga duü̃xü̃ ga Tupana 
Nane ga duü̃xü̃xü̃ ixĩcüraü̃xü̃. Rü naeruwa nayexma ga wüxi ga norü 
ngax̱cueruxü̃ ga úirunaxcax̱. Rü naxmex̱wa nayexma ga wüxi ga cüxchi ga 
ínapomaguxü̃ ga tex̱echixü̃. 
15Rü Tupanapata ya taxü̃newa ínaxũxũ ga wüxi ga to ga orearü ngeruxü̃ ga 
daxũcüãx̱ ga tagaãcü ñaxü̃ nüxü̃ ga gumá caixanexü̃étüwa rütocü: “¡Inaxügü 
nax cunadexü̃ i ngẽma duü̃xü̃gü i cuxrü ixĩgüxü̃! Erü marü nawa nangu nax 
cugüxü̃tawa cunagagüxü̃, erü ngẽma curü duü̃xü̃gü i ñoma i naanewa 
ngẽxmagüxü̃ rü ínamemare nax cunadexü̃”, ñanagürü. 
16Rü ñu̱xũchi ga gumá yema caixanexü̃étüwa rütocü rü ñoma i naaneétügu 
ngĩmaxã nayabuãchi ga norü cüxchi. Rü nanade ga yema norü duü̃xü̃gü ga 
ñoma ga naanewa yexmagüxü̃. 
17Rü ñu̱xũchi daxũguxü̃ i naanewa ngẽxmane ya Tupanapata ya taxü̃newa 
ínaxũxũ ga wüxi ga to ga orearü ngeruxü̃ ga daxũcüãx̱. Rü nüma rü ta nüxü̃̃́ 
nayexma ga wüxi ga cüxchi ga ínapomaguxü̃ ga tex̱echixü̃. 
18Rü yema ãmarearü guruü̃wa ínaxũxũ ga to ga orearü ngeruxü̃ ga 
daxũcüãx̱. Rü nüma rü üxümaxã inacuax̱. Rü nüma rü tagaãcü ñanagürü 
nüxü̃ ga yema to ga orearü ngeruxü̃ ga yema cüxchi ga ínapomaguxü̃ ga 

tex̱echixü̃ nüxü̃̃́ yexmaxü̃: “¡Inaxügü nax curü cüxchimaxã cunabuxuxü̃ i 
ngẽma úbagü i naanewa ngẽxmagüxü̃, erü marü nidau!” ñanagürü. 
19Rü yema orearü ngeruxü̃ rü ñoma ga naaneétügu ngĩmaxã nayabuãchi ga 
norü cüxchi. Rü nanabuxu ga yema úbagü ga naanewa yexmagüxü̃. Rü wüxi 
ga taxü̃ ga naxpáü̃gu nananucu nax yemawa namai̱x̱tüxü̃ãxü̃cax̱. Rü ngẽma 
rü Tupanaarü nuchiga nixĩ. 
20Rü ĩanearü ĩxpemawa nayamai̱x̱tüxü̃. Rü yema naxpáü̃wa ínagoxochi ga 
nagü. Rü gumá nagü rü 300 ga quirumétru narübaichi, rü wüxi ga metruarü 
ngãxü̃ nixĩ ga norü mátama ga gumá nagü. 

Yema Cuáü ̃   15 

Yema 7 ga Tupanaarü orearü ngeruü̃gü ga daxũcüã̱x ga nüxü̃̃́  nayexmaxü̃ ga 7 
ga poxcuruü̃gügü 

1Rü ñu̱xũchi ga daxũguxü̃ ga naanewa rü nüxü̃ chadau ga wüxi ga to ga taxü̃ 
ga cuax̱ruxü̃ ga namaxã ibaixãchixü̃. Rü nayexma ga 7 ga orearü ngeruü̃gü 
ga daxũcüãx̱ ga nüxü̃̃́ yexmagüxü̃ ga 7 ga poxcuruü̃gü. Rü yema guxchaxü̃gu 
nixĩ ga yagúxü̃ ga norü nu ga Tupana. 
2Rü yexgumarüxü̃ ta nüxü̃ chadau ga tax̱acü ga ñoma már baixétügurüxü̃ 
ixĩxü̃ rü üxüemarüxü̃ iyau̱̱xracüüxü̃. Rü yema márcutügu tachigü ga guxema 
nüxü̃ rüyexeragüxe ga yema ngo̱xo rü yema ngo̱xochicünax̱ã. Rü tümagü rü 
tama tügü tixügüéga namaxã ga yema ngo̱xoéga rü yema norü númeru. Rü 
tümamex̱ẽwa nayexmagü ga tümaarü paxetaruü̃gü ga árpa ga Tupana tüxna 
ãxü̃. 
3Rü nagu tawiyaegü ga Moiché ga Tupanaarü duü̃arü wiyae. Rü 
yexgumarüxü̃ ta nagu tawiyaegü ga gumá Carnéruxacüarü wiyae ga ñaxü̃: 
“Pa Torü Cori ya Tupana ya Guxü̃étüwa Ngẽxmacüx, nataxüchi rü 
namexẽchi i guxü̃ma i ngẽma cuxüxü̃. Rü curü ĩnü rü aixcüma nawex̱gu rü 
taguma quidora, Pa Guxü̃ i Nachixü̃anegümaxã Icuácü. 
4¿Rü texé taxũtáma cuxü̃ tamuü̃, Pa Corix? ¿Rü texé taxũtáma cuxü̃ 
ticuax̱üxü̃? Erü cuma rü cuxicatama nixĩ i üünecü quixĩxü̃. Rü guxü̃ma i 

nachixü̃anecüãx̱ rü tá cuxü̃tawa naxĩ, rü tá cuxü̃ nicuax̱üü̃gü, erü nüxü̃ 
nadaugü nax aixcüma namexü̃ i guxü̃ma i ngẽma nagu curüxĩnüxü̃ rü 
cuxüxü̃, rü aixcüma tá cunapoxcuexü̃ i ngẽma chixexü̃ ügüxü̃”, ñanagürü ga 
yema wiyae. 
5Rü yemawena ichadawenü rü nüxü̃ chadau ga daxũguxü̃ ga naanewa nax 
yawãxnaxü̃ ga yema naxmachiã ga Üünexüchixü̃ ga Tupanapata ya 
taxü̃nearü aixepewa yexmaxü̃ ga ngexta namaxã ínanguxü̃güxü̃wa ga guma 
nutatachinügü ga Tupanaarü mugü nagu ümatügüxü̃. 
6Rü gumá Tupanapata ya taxü̃newa ínachoxü̃ ga yema 7 ga orearü ngeruü̃gü 
ga daxũcüãx̱ ga nüxü̃̃́ nayexmagüxü̃ ga yema 7 ga poxcuruü̃gü. Rü 
línuchinaxcax̱ ga naxchiru ga mexẽchixü̃maxã rü iyauracüüxü̃maxã 
nixãxchiru. Rü naremüwa nüxü̃̃́ nayexma ga norü goyeremüruü̃gü ga 
úirunaxcax̱. 
7Rü ñu̱xũchi wüxi ga yema ãgümücü ga daxũcüãx̱ ga maxẽxü̃, rü wüxichigü 
ga yema 7 ga orearü ngeruü̃güna nanaxã ga wüxi ga copu ga úirunaxcax̱ ga 
namaxã ixããcuxü̃ ga norü nu ga Tupana ya guxü̃guma maxẽchacü. 
8Rü gumá Tupanapata ga taxü̃ne rü namaxã naxããcu ga yema caxixü̃ ga 
Tupanaarü üüne i poraxü̃wa ne ũxü̃. Rü taxucürüwama texé yexma taxücu 
ñu̱xmata nagu̱x ga yema 7 ga poxcuruü̃gü ga yema 7 ga orearü ngeruü̃güaxü̃̃́ 
yexmaxü̃. 

Yema Cuáü ̃   16 

Yema 7 ga copugü ga Tupanaarü numaxã ixããcuxü̃ 

1Rü ñu̱xũchi nüxü̃ chaxĩnü ga wüxi ga naga ga tagaãcü gumá Tupanapata 
ga taxü̃newa inaxũxü̃ ga ñaxü̃ nüxü̃ ga yema 7 ga orearü ngeruü̃gü: “¡Ngéma 
pexĩ, rü naaneétügu peyabagüãcu i ngẽma 7 i copugü i Tupanaarü numaxã 
ixããcuxü̃!” ñanagürü. 
2Rü yéma naxũ ga Tupanaarü orearü ngeruxü̃ ga napex̱ewa üxü̃, rü 
naaneétügu nayabaãcu ga norü copu. Rü guxü̃ma ga duü̃xü̃gü ga yema 

ngo̱xoégamaxã ixãégaxü̃ rü yema ngo̱xochicünax̱ãxü̃ icuax̱üü̃güxü̃, rü nawa 
inayarügogü ga taixna ga ngu̱xuchixü̃ ga taguma ixẽxü̃. 
3Rü yema norü taxre ga orearü ngeruxü̃, rü márétügu nayabaãcu ga norü 
copu. Rü nagüxü̃ nananguxuchi ga dexá, rü gumá nagü rü ñoma wüxi i 
duü̃xü̃ i imáxü̃gürüxü̃ nixĩ ga dexá. Rü guxü̃ma ga tax̱acü ga márwa maxẽxü̃ 
rü nayue. 
4Rü yema norü tomaepü̱x ga orearü ngeruxü̃ rü natügüétügu rü 
natüxacügüétügu nayabaãcu ga norü copu. Rü guxü̃ma ga yema natügü rü 
natüxacügü, rü nagüxü̃ nanacax̱ichi. 
5Rü ñu̱xũchi nüxü̃ chaxĩnü ga yema Tupanaarü orearü ngeruxü̃ ga guxü̃ma 
ga dexámaxã icuáxü̃ ga ñaxü̃: “Pa Torü Cori ya Tupana ya Üünecü ya 
Woetama Yexmaechacü rü Ñu̱xma Ngẽxmaechacüx, cuma rü wüxi i mexü̃ 
cuxü nax ngẽmaãcü dexá nagüxü̃ cunacax̱ichixẽẽxü̃ nax̱chax̱wa i ngẽma 
duü̃xü̃gü. 
6Yerü nümagü rü nanadai ga curü duü̃xü̃gü rü curü orearü uruü̃gü, rü 
inanaba ga nagü. Rü ñu̱xma i cuma rü wüxi i mexü̃ nixĩ i cuxüxü̃ nax ngẽma 
dexá nagüxü̃ cunacax̱ichixẽẽxü̃ nax nawa naxaxegüxü̃cax̱ i ngẽma duü̃xü̃gü 
i chixexü̃ ügüxü̃. Erü ngẽma nixĩ i norü natanü naxcax̱ nax curü duü̃xü̃güxü̃ 
nadai̱x̱ü̃ rü nagüxü̃ nabaxẽxẽxü̃”, ñanagürü. 
7Rü nüxü̃ chaxĩnü ga wüxi ga naga ga yema ãmarearü guruü̃wa ínaxũxü̃ ga 
ñaxü̃: “Ngü̃, Pa Cori ya Tupana ya Guxü̃étüwa Ngẽxmaxex, aixcüma nixĩ i 
namexü̃ i ngẽma nagu curüxĩnüxü̃ rü ngẽma cuxüxü̃”, ñaxü̃. 
8Rü yema norü ãgümücü ga orearü ngeruxü̃ rü üax̱cüétügu nayabaãcu ga 
norü copu. Rü yemaacü poraãcü nananaiemaxẽxẽ ga üax̱cü nax yema norü 
naiemaxü̃maxã ínaguãxü̃cax̱ ga duü̃xü̃gü. 
9Rü guxü̃ma ga duü̃xü̃gü rü poraãcü nüxü̃̃́ nangu̱xema, natürü tama nüxü̃ 
narüxoe ga nacüma ga chixexü̃ rü tama Tupanaxü̃ nicuax̱üü̃gü. Rü 
naguxchigagüama namaxã ga Tupana ya guxü̃ma i ngẽma poxcuruü̃maxã 
icuácü. 

10Rü yema norü wüximee̱x̱pü̱x ga orearü ngeruxü̃, rü yema ngo̱xoarü 
tochicaxü̃étügu nayabaãcu ga norü copu. Rü guxü̃wama ga ngextá ãẽx̱gacü 
íyixĩxü̃wa ga yema ngo̱xo, rü naxẽane. Rü yema nax poraãcü nüxü̃̃́ nangúxü̃ 
ga duü̃xü̃gü, rü nügü nangóorü conüãx̱gü. 
11Natürü woo yemaacü nüxü̃ nax nangupetüxü̃ ga duü̃xü̃gü, rü tama nüxü̃ 
narüxoechaü̃ ga yema chixexü̃ ga naxügüxü̃. Rü yema nax poraãcü nüxü̃̃́ 
nangúxü̃ ga norü taixnagü, rü naguxchigagüama namaxã ga Tupana ya 
daxũgucü. 
12Rü yema norü 6 ga orearü ngeruxü̃, rü yema taxtü ga Eufráteétügu 
nayabaãcu ga norü copu. Rü inayache ga yema taxtü nax wüxi ga nama nax 
yixĩxü̃cax̱ naxcax̱ ga yema nachixü̃anegüarü ãẽx̱gacügü ga éstewa ne ĩxü̃. 
13Rü nüxü̃ chadau rü yema coyaax̱wa, rü yema nüxíraxü̃xü̃ ga ngo̱xoãx̱wa, 
rü yema orearü uruü̃netaax̱wa, rü ínaxũxũ ga tomaepü̱x ga naãxẽgü ga 
chixexü̃ ga ñoma curururüxü̃ ixĩgüxü̃. 
14Rü yema ngo̱xoãxẽgü nixĩ ga naxügüxü̃ ga taxü̃ ga cuax̱ruü̃gü. Rü ínachoxü̃ 
nax nangutaquex̱exẽẽgüãxü̃cax̱ i guxü̃ma i ñoma i naanewa ngẽxmagüxü̃ i 
nachixü̃anegüarü ãẽx̱gacügü nax Tupana ya Guxü̃étüwa Ngẽxmacümaxã 
nügü nadai̱x̱ü̃cax̱ nagu i ngẽma ngunexü̃ ya Tupana nüxü̃ unetaxü̃. 
15Rü pexuãẽgü erü tórü Cori ya Ngechuchu ya Cristu rü ñanagürü: “Choma 
rü ngürüãchi taxúetama choxü̃ ínanguxẽẽyane íchangu, ñoma wüxi i 
ngĩ ̃́tax̱áxü̃ ínguxü̃rüxü̃. Rü tataãxẽ ya yíxema ímemarexe rü ãxchiruxe nax 
ngẽmaãcü tama taxãneexü̃cax̱ i ngẽxguma íchanguxgu”, ñanagürü. 
16Rü yema ngo̱xoãẽgü, rü nanangutaquex̱exẽxẽ ga guxü̃ma ga ñoma ga 
naanewa yexmagüxü̃ ga nachixü̃anecüãx̱güarü ãẽx̱gacügü. Rü yema nachica 
ga nawa nangutaquex̱egüxü̃, rü Armaguedóü̃ nixĩ i naéga i Yudíugügawa. 
17Rü yema norü 7 ga orearü ngeruxü̃, rü buanecügumare nayabaãcu ga norü 
copu. Rü guma Tupanapata ya daxũguxü̃ i naanewa ngẽxmanewa inanaxũ 
ga wüxi ga naga ga tagaxü̃ ga yema Tupanaarü tochicaxü̃wa inaxũxü̃ ga 
ñaxü̃: “Marü ningu i ngẽma 7 i poxcu”, ñaxü̃. 

18Rü ñu̱xũchi naxãẽmacüane, rü poraãcü nicuxcuane, rü poraãcü 
nidu̱xruane. Rü poraãcü naxĩãx̱ãchiane. Rü noxri Tupana duü̃xü̃güxü̃ 
üxgumama rü taguma nayexma ga wüxi ga ĩãx̱ãchiane ga yemarüxü̃ poraxü̃. 
19Rü guma ĩane ga taxü̃ne ga Babirónia, rü tomaepü̱xgu ningüxyeane. Rü 
guma ĩanegü ga ñoma ga naanewa yexmagüne rü niwax̱gü ga norü ĩgü. Rü 
Tupana rü norü chixexü̃cax̱ nüxna nacuax̱ãchi ga guma ĩane ga Babirónia. 
Rü yemacax̱ norü numaxã poraãcü nanapoxcu ga guma ĩane, yerü 
poraãcüxüchi namaxã nanu. 
20Rü guxü̃ma ga capaxũgü rü guxü̃nema ga max̱pǘnegü, rü inayarüxogü. 
21Rü daxũwa narüyi ga gáuxü̃ ga itapütaxü̃, rü duü̃xü̃güétügu nayi. Rü 
wüxipütachigü ga yema gáuxü̃, rü 40 ga quírugu nixĩ ga nayaxü̃. Rü ga 
duü̃xü̃gü rü Tupanamaxã naguxchigagü nagagu ga yema poxcuruxü̃ ga 
gáuxü̃, yerü poraãcü nüxü̃̃́ nangu̱x ga yema poxcu ga Tupana namaxã 
napoxcuexü̃. 

Yema Cuáü ̃   17 

Wüxi ga nge ga ngo̱xo ga dauxü̃étüwa rütocü 

1Rü yema 7 ga orearü ngeruxü̃ ga daxũcüãx̱ ga nüxü̃̃́ yexmagüxü̃ ga 7 ga 
copugü, rü yematanüwa rü wüxi rü chau̱̱xcax̱ nixũ, rü ñanagürü choxü̃: 
“¡Nua naxũ! Rü tá cuxü̃ nüxü̃ chadauxẽxẽ i tax̱acü tá nixĩ i ngĩrü poxcu i 
ngẽma nge i naxü̃nemaxã taxexü̃ i dexáétüwa rütocü. 
2Rü ñoma i naanewa ngẽxmagüxü̃ i nachixü̃anegüarü ãẽx̱gacügü, rü 
ngĩmaxã namaxẽ, rü yemaacü poraãcü chixexü̃ naxügü. Rü ñoma i 
naanecüãx̱, rü naxcax̱ nadauxü̃taegü i ngĩrü chixexü̃ i ngẽma nge”, 
ñanagürü. 
3Rü yexguma Tupanaãxẽ ya Üünecü yemaacü choxü̃ ngo̱xetüxẽẽgu, rü yema 
orearü ngeruxü̃ ga daxũcüãx̱ rü chianewa choxü̃ naga. Rü yéma ngĩxü̃ 
chadau ga wüxi ga nge ga wüxi ga ngo̱xo ga dauxü̃étüwa rütocü. Rü yema 
ngo̱xo rü guxü̃wama naxãégaxü̃ne, rü yema naégagü rü Tupanamaxã 
naguxchiga. Rü 7 nixĩ ga naeru rü 10 ga naxchatax̱cure. 

4Rü yema nge rü wüxi ga naxchiru ga dauxracharaxü̃ rü dauxü̃maxã 
ixãxchiru. Rü úirumaxã rü nutaxacügü ga imexẽchicümaxã rü perlagümaxã 
ingãx̱ãxẽ. Rü ngĩxmex̱wa ngĩxü̃̃́ nayexma ga wüxi ga copu ga úirunaxcax̱. 
Rü yema copu rü namaxã naxããcu ga naguxü̃raü̃xü̃ ga yema Tupanapex̱ewa 
ãũãchixü̃ rü naguxü̃raü̃xü̃ ga chixexü̃gü ga yema nge ga ngĩxü̃nemaxã 
taxecü üxü̃. 
5Rü ngĩcatügu naxümatü ga wüxi ga naéga ga taxúema nüxü̃ cuáxü̃ nax ñuxũ 
ñaxü̃chiga yixĩxü̃. Rü yema naéga rü ñanagürü: “Taxü̃ne ya Babirónia i norü 
mama ixĩxü̃ne i ngẽma ngexü̃gü i naxü̃nemaxã taxegüxü̃ rü ngẽma ãũãchixü̃ 
i ñoma i naanewa ngẽxmagüxü̃”, ñanagürü. 
6Rü ngĩxü̃ chadau ga yema nge ga nax nangãxü̃xü̃ namaxã ga gumá nagü ga 
yema duü̃xü̃gü ga Tupanaarü ixĩgüxü̃ rü yema duü̃xü̃gü ga Ngechuchuarü 
orexü̃ nax yaxugüxü̃cax̱ daixü̃. Rü yexguma yemaxü̃ chadau̱̱xgu, rü 
chabaixãchi. 
7Rü yexguma ga yema orearü ngeruxü̃ rü ñanagürü choxü̃: “¿Tax̱acücax̱ 
cubaixãchi? Dücax, tá cumaxã nüxü̃ chixu nax tax̱acüchiga yixĩxü̃ i ngẽma 
nge, rü tax̱acüchiga yixĩxü̃ i ngẽma ngo̱xo i 7 eruxü̃ rü 10 chatax̱cuxrexü̃ i 
naétüwa natoxü̃. 
8Rü ngẽma ngo̱xo i nüxü̃ cudauxü̃, rü yema nixĩ ga nũxcüma maxü̃xü̃ natürü 
marü yuxü̃ rü ngẽma ãxmaxü̃ i taxuguma iyacuáxü̃wa ngẽxmaxü̃. Natürü tá 
ínaxũxũ nawa i ngẽma ãxmaxü̃ naxü̃pa nax ngẽma nachica i guxü̃gutáma 
nagu napoxcuxü̃wa naxũxü̃. Rü ngẽma ngo̱xomaxã tá nabai̱x̱ãchiãẽgü i 
ngẽma duü̃xü̃gü i ñoma i naanewa maxẽxü̃ i noxritama naane ixügügu tama 
nawa ngo̱xégagüxü̃ i Tupanaarü popera i nagu naxümatüxü̃ i naéga i ngẽma 
maxü̃ nüxü̃ ngẽxmagüxü̃. Rü ngẽmaãcü i ngẽma duü̃xü̃gü i tama nawa 
ngo̱xégagüxü̃ i Tupanaarü popera rü tá nabai̱x̱ãchie i ngẽxguma nüxü̃ 
nadau̱̱xgu i ngẽma ngo̱xo ga nũxcüma maxü̃xü̃ rü marü yuxü̃, natürü wena 
tá ínguxü̃. 
9Rü ñaa ore rü naxcax̱ nixĩ i ngẽma duü̃xü̃gü i nüxü̃̃́ natauxchaxü̃ nax nüxü̃ 
nacuáxü̃. Rü ngẽma 7 i naerugü i ngẽma ngo̱xo, rü yima nixĩ ya 7 ya 

max̱pǘnechiga. Rü yima 7 ya max̱pǘneétüwa nixĩ i natoxü̃ i ngẽma nge. Rü 
ngẽxgumarüxü̃ ta i ngẽma 7 i naerugü i ngẽma ngo̱xo, rü 7 i 
nachixü̃anegüarü ãẽx̱gacügüchiga nixĩ. 
10Rü ngẽma 7 tanüwa rü wüximee̱x̱pü̱x i ngẽma ãẽx̱gacügü rü marü nayue. 
Rü wüxi rü ñu̱xma rü ãẽx̱gacü nixĩ. Rü ngẽma to tá nixĩ i yixcüra ínguxü̃. 
Natürü ngẽxguma ínanguxgu i ngẽma to rü paxaãchimare tá nixĩ i ãẽx̱gacü 
yixĩxü̃. 
11Rü ngẽma ngo̱xo ga nũxcüma maxü̃ rü ñu̱xma rü marü yuxü̃, rü ngẽma 
nixĩ i norü 8 i ngẽma ãẽx̱gacügü. Rü nüma rü ngẽma 7 tanüxü̃ nixĩ. Natürü 
i nüma rü ngẽma nachica i guxü̃gutáma nagu napoxcuxü̃wa tá naxũ. 
12Rü ngẽma 10 i naxchatax̱cu̱xre i nüxü̃ cudauxü̃, rü 10 i nachixü̃anegüarü 
ãẽx̱gacügüchiga nixĩ. Natürü i nümagü rü tauta inanaxügüe nax 
duü̃xü̃gümaxã inacuax̱güxü̃. Natürü yixcüra tá nanayauxgü i pora nax 
wüxitatama i ora ngẽma ngo̱xomaxã wüxigu ãẽx̱gacügü yixĩgüxü̃cax̱. 
13Rü ngẽma 10 i ãẽx̱gacügü rü wüxigu nagu narüxĩnüe nax ngẽma ngo̱xona 
naxãgüãxü̃cax̱ i norü pora nax ngẽma ngo̱xo rü guxü̃arü ãẽx̱gacü yixĩxü̃cax̱. 
14Rü ñu̱xũchi i ngẽma ãẽx̱gacügü rü ngẽma ngo̱xo rü tá nügü nadai namaxã 
ya yimá Carnéruxacü. Natürü ya yimá Carnéruxacü rü tá nüxü̃ narüyexera, 
erü nüma rü guxü̃ i corigüarü Cori nixĩ, rü guxü̃ i nachixü̃anegüarü 
ãẽx̱gacügüarü Ãẽx̱gacü nixĩ. Rü yíxema namücügü ixĩgüxe, rü yíxemagü 
tixĩgü ya Tupana tümacax̱ caxe rü tüxü̃ nadexe rü naga ĩnüexe”, ñanagürü 
choxü̃. 
15Rü yema orearü ngeruxü̃ rü ñanagürü ta choxü̃: “Ngẽma taxü̃ i dexá i nüxü̃ 
cudauxü̃ i naétüwa natoxü̃ i ngẽma nge i naxü̃nemaxã taxexü̃, rü ngẽma nixĩ 
i naguxü̃raü̃xü̃ i ĩanegücüãx̱, rü naguxü̃raü̃xü̃ i duü̃xü̃gütücumü, rü 
naguxü̃raü̃xü̃ i nachixü̃anecüãx̱, rü naguxü̃raü̃xü̃ i duü̃xü̃gü i to i nagawa 
idexagüxü̃. 
16Rü ngẽma 10 i naxchatax̱cu̱xre i nüxü̃ cudauxü̃ rü ngẽma ngo̱xo, rü wüxigu 
tá ngĩchi naxaie i ngẽma nge i naxü̃nemaxã taxexü̃. Rü tá ngĩxna nanapuxü̃ 

i guxü̃ma i tax̱acü i ngĩxü̃̃́ ngẽxmaxü̃, rü ngẽmaãcü ngexchiruãcüma tá 
ngẽxma irüxãũ̱̱x. Rü tá nanangõ̱xgü i ngĩmachi, rü üxüwa tá nayagugü i 
ngẽma íyaxüxü̃. 
17Rü nüma ga Tupana rü yema 10 ga ãẽx̱gacügüãẽwa nanagu̱xẽxẽ nax 
naxügüãx̱ü̃cax̱ ga yema nanaxwax̱exü̃ ga Tupana. Rü ngẽmacax̱ i ngẽma 
ãẽx̱gacügü, rü tá wüxigu nagu narüxĩnüe nax ngẽma ngo̱xoxü̃ 
naporaxẽẽgüxü̃ nax norü ãẽx̱gacü yixĩxü̃cax̱. Rü ngẽmaãcü tá nixĩ 
ñu̱xmatáta Tupana yanguxẽxẽ i ngẽma norü orewa nüxü̃ yaxuxü̃. 
18Rü ngẽma nge i ngĩxü̃ cudau̱̱xcü, rü yima nixĩ ya yima ĩane ya taxü̃ne ya 
guxü̃ma i nachixü̃anegüarü ãẽx̱gacügümaxã icuáxü̃ne”, ñanagürü. 

Yema Cuáü ̃   18 

Nagu nayarüchixe ga ĩane ga Babirónia 

1Rü yemawena nüxü̃ chadau ga wüxi ga to ga orearü ngeruxü̃ ga daxũguxü̃ 
ga naanewa írüxĩxü̃. Rü nüma rü taxü̃ ga pora nüxü̃̃́ nayexma. Rü norü 
yau̱̱xracüüxü̃maxã nangóone ga ñoma ga naane. 
2Rü tagaãcü ñanagürü: “Marü nagu narüchixe. Marü nagu narüchixe ya 
yima ĩane ya taxü̃ne ya Babirónia. Rü ñu̱xma rü ngo̱xogüchiü̃ nixĩ rü 
naguxü̃raü̃xü̃ i naãxẽ i chixexü̃güchiü̃ nixĩ. Rü ñu̱xma rü ngẽxma naxãchiü̃ 
i naguxü̃raü̃xü̃ i ngurucugü rü werigü i chixexü̃ i duü̃xü̃gü naxchi aiexü̃. 
3Rü guxü̃ma ga nachixü̃anecüãx̱gü, rü guma ĩanearü chixexü̃cax̱ 
nadauxü̃taegü. Rü yema togü ga nachixü̃anegüarü ãẽx̱gacügü, rü guma 
ĩanearü chixexü̃gu namaxẽ. Rü guxü̃ma ga yema to ga nachixü̃anegüarü 
taxetanüxü̃, rü nügü namuarü diẽruãx̱ẽẽgü namaxã ga yema ĩanearü 
yemaxü̃gü ga tatanüxü̃”, ñanagürü. 
4Rü ñu̱xũchi nüxü̃ chaxĩnü ga to ga naga ga daxũguxü̃ ga naanewa inaxũxü̃ 
ga ñaxü̃: “¡Guxãma i pema ya chorü duü̃xü̃gü ixĩgüxe, rü ípechoxü̃ nawa ya 
yima ĩane nax tama yima ĩanecüãx̱rüxü̃ chixexü̃gu pemaxẽxü̃cax̱ rü tama 
naxrüxü̃ pipoxcuexü̃cax̱ namaxã i ngẽma poxcu i tá yima ĩanewa nguxü̃! 

5Erü ngẽma ĩanecüãx̱arü pecadugü, rü nügüétüwa narünucue, rü düxwa 
marü daxũguxü̃ i naanewa nangu. Rü nüma ya Tupana rü tama yáxna 
namaxã naxĩnü i ngẽma chixexü̃ i naxügüxü̃. 
6Rü ngẽma nax poraãcü chixexü̃ togücax̱ naxügüxü̃rüxü̃, rü ngẽxgumarüxü̃ 
tá ta nixĩ nax chixexü̃maxã nüxü̃̃́ penaxütanüxü̃ i pemax. ¡Rü 
taxreex̱pü̱xcüna chixexü̃maxã tá nüxü̃̃́ penaxütanü naxcax̱ i ngẽma chixexü̃ 
i togücax̱ naxügüxü̃! ¡Rü ngẽma chixexü̃ ga yema ĩanecüãx̱ togücax̱ 
mexẽẽgüxü̃, rü pema rü taxreex̱pü̱xcüna tá naxcax̱ penamexẽxẽ i ngẽma 
chixexü̃! 
7¡Rü ñu̱xma nax ngẽma ĩanecüãx̱ nügü yacuax̱üxü̃güxü̃ rü mexẽchixü̃wa nax 
namaxẽxü̃, rü ngẽxgumarüxü̃ tá ta nixĩ nax ngúxü̃ nüxü̃ pingexẽxẽgüxü̃ rü 
ngechaü̃ nüxü̃ pingexẽxẽgüxü̃! Erü ngẽma ĩanecüãx̱ rü nügüãẽwa 
ñanagürügü: ‘Yixema rü ñoma wüxi i ngexü̃ i nachixü̃anearü 
ãẽx̱gacümax̱rüxü̃ mexẽchixü̃wa tangexmagü. Rü tagutáma wüxi i 
yutexü̃rüxü̃ tangechaü̃gü’, ñanagürügü i ngẽma ĩanecüãx̱. 
8Rü ngẽmacax̱ tá nixĩ i wüxitatama i ngunexü̃gu ínanguxü̃ i ngẽma ĩanearü 
poxcu. Rü ngẽma ĩanecüãx̱ rü ngúanemaxã tá nayue, rü poraãcü tá 
nangechaü̃gü, rü tá naxauxe rü poraãcü taiya tá nüxü̃̃́ nangu̱x, rü norü ĩane 
rü üxümaxã tá nigu. Erü naporaxüchi ya yimá Cori ya Tupana i ngẽma 
ĩanexü̃ poxcucü”, ñanagürü ga yema naga. 
9Rü ngẽma togü i nachixü̃anegüarü ãẽx̱gacügü ga guma ĩanewa poraãcü 
chixexü̃ yaxügüxü̃ rü meruü̃güwa yexmagüxü̃, rü tá poraãcü norü 
ngechaü̃maxã yima ĩanecax̱ naxauxe i ngẽxguma nüxü̃ nadaugügu i ngẽma 
üxüema i namaxã yaxãxü̃. 
10Rü ngẽma ãẽx̱gacügü rü ngẽxguma nüxü̃ nadaugügu i ngẽma ãũcümaxü̃ i 
norü poxcu ya yima ĩane rü norü muü̃maxã tá yáxü̃wa nüxü̃ narüdaunü, rü 
ñanagürügü tá: “Cungechaü̃tümüxü̃, Cungechaü̃tümüxü̃, Pa Taxü̃ne ya Ĩane 
ya Babirónia ya Guxü̃ i Nachixü̃anegümaxã Icuáxü̃nex. Erü wüxitama i 
oragu cuxcax̱ ínangu i curü poxcu ya Tupana cuxcax̱ íngu̱xẽẽxü̃”, 
ñanagürügü tá. 

11Rü ñoma i naanecüãx̱ i taxetanüxü̃, rü tá poraãcü norü ngechaü̃maxã 
naxcax̱ naxauxe ya yima ĩane. Erü marü taxúetama naxcax̱ nüxü̃̃́ tataxe i 
norü ngẽmaxü̃gü i ngéma nangegüxü̃. 
12Rü marü taxúetama naxcax̱ nüxü̃̃́ tataxe i norü úiru, rü norü diẽrumü, rü 
norü nutaxacügü i ngãx̱ãẽruü̃gü, rü naxpügü i línuchinaxcax̱ i mexẽchixü̃ i 
dauxracharaxü̃ rü idauxcharaü̃ i ngéma nangegüxü̃. Rü ngẽxgumarüxü̃ ta 
taxúetama naxcax̱ nüxü̃̃́ tataxe i naguxü̃raü̃xü̃ i norü naixchipanügü i yixixü̃, 
rü norü ngẽmaxü̃gü i marfínaxcax̱, rü norü ngẽmaxü̃gü i naigü i 
mexẽchixü̃wa naxügüxü̃, rü norü ngẽmaxü̃gü i cobrenaxcax̱, rü fierunaxcax̱, 
rü nuta i mármonaxcax̱ i ngéma nangegüxü̃. 
13Rü taxúetama naxcax̱ nüxü̃̃́ tataxe i norü canela rü togü i norü 
üexü̃wemüxü̃gü i yixixü̃, rü pumaratex̱e i guruxü̃ ixĩxü̃, rü togü i pumaragü 
i yixixü̃, rü bínugü rü chíxü̃gü, rü arína i mexẽchixü̃, rü trigu i ngéma 
nangegüxü̃. Rü ngẽxgumarüxü̃ ta ngéma nanagagü i wocagü, rü carnérugü, 
rü cowarugü, rü carugü i cowaru itúchigüxü̃, rü duü̃xü̃gü i puracüruü̃gü. Rü 
ngẽmaãcü woo duü̃xẽgü rü ngéma tüxü̃ nagagü nax tümamaxã 
nataxegüxü̃cax̱. 
14Rü ngẽma taxetanüxü̃, rü ñanagürügü tá nüxü̃ ya yima ĩane: “Cuwa rü 
marü nataxuma i ngẽma orix̱ i curü duü̃xü̃güarü me ixĩxü̃. Rü marü 
nataxuma i guxü̃ma i ngẽma meruü̃gü ga noxri cuxü̃̃́ yexmaxü̃. Rü tagutáma 
wenaxarü cuxü̃̃́ nangẽxma”, ñanagürügü tá. 
15Rü ngẽma taxetanüxü̃ i guxü̃ma i ngẽma orix̱gümaxã rü ngẽma 
meruü̃gümaxã taxegüxü̃ rü gumá ĩanegu nügü muarü diẽruãx̱ẽẽgüxü̃, rü 
yáxü̃wa tátama nüxü̃ narüdaunü ya yima ĩane, erü nüxü̃ namuü̃e i ngẽma 
poxcu ya yima ĩanecax̱ ínguxü̃. Rü tá poraãcü norü ngechaü̃maxã naxauxe. 
16Rü ñanagürügü tá: “Nangechaü̃tümüxü̃, nangechaü̃tümüxü̃ ya yima ĩane 
ya itaxü̃ne. Erü noxri i curü duü̃xü̃gü rü mexẽchixü̃ i naxchiru i 
dauxracharaxü̃ rü dauxcharaxü̃maxã nixãxchiru, rü úirumaxã rü 
ngax̱ãẽruü̃gü i perlamaxã rü nutaxacügü ya mexẽchicümaxã ningax̱ãẽgü. 

17Natürü ngürüãchi nagu̱x i guxü̃ma i ngẽma ĩanearü meruü̃gü”, ñanagürügü 
tá. Rü guxü̃ne ya wapurugüarü yoragü, rü guxü̃ma ya yima wapurugüwa 
puracüexü̃, rü guxü̃ma i duü̃xü̃gü ya yima wapurugügu ĩxü̃, rü guxü̃ma i 
taxetanüxü̃ i wapurugügu yarüxĩĩü̃xü̃, rü yáxü̃wa tátama 
nayachaxgütanüãchi, rü ngéma tá nüxü̃ narüdaunü. 
18Rü ngẽxguma nüxü̃ nadaugügu i norü caxixü̃ nax yaxãxü̃ ya yima ĩane, rü 
tagaãcü tá ñanagürügü: “Nataxuma ya nai ya ĩane ya daa ĩane ya 
taxü̃nerüxü̃ ixĩxü̃ne”, ñanagürügü. 
19Rü norü ngechaü̃maxã nügüétügu tá waixü̃mü nagünagügü, rü tá poraãcü 
naxauxe, rü tagaãcü ñanagürügü tá: “Nangechaü̃tümüxü̃, nangechaü̃tümüxü̃ 
ya yima ĩane ya itaxü̃ne. Rü noxri rü norü yemaxü̃gümaxã nügü nimuarü 
diẽruãx̱ẽẽgü ga guxü̃ne ga wapurugüarü yoragü. Natürü i ñu̱xma rü 
ngürüãchi wüxi i oragutama rü inayarüxo i guxü̃ma i ngẽma. 
20Natürü ñu̱xma nax napoxcuxü̃ ya yima ĩane, rü name nixĩ i cutaãxẽ Pa 
Daxũguxü̃ i Naane. Rü ngẽxgumarüxü̃ ta rü name nixĩ i petaãẽgü i pema i 
Tupana norü oremaxã pexü̃ namugüxe, rü pema i Tupanaarü orexü̃ ixugüe, 
rü guxãma i pema i Tupanaarü duü̃xü̃gü ixĩgüxe. Erü ñu̱xma nax napoxcuxü̃ 
ya yima ĩane, rü ngẽmaãcü Tupana pexü̃ naxütanü naxcax̱ ga yema chixexü̃ 
ga pemaxã naxügüxü̃ ga gumá ĩanecüãx̱”, ñanagürügü. 
21Rü ñu̱xũchi wüxi ga Tupanaarü orearü ngeruxü̃ ga daxũcüãx̱ rü 
nanangenagü ga wüxi ga nuta ga taxüchicü ga ñoma tríguarü caruü̃rüxü̃ 
ixĩcü. Rü yema orearü ngeruxü̃ rü márgü nanaña ga gumá nuta ga taxüchicü, 
rü ñanagürü: “Ngẽxgumarüxü̃ tá quixĩ nax icuyarüxoxü̃, Pa Ĩane ya Taxü̃ne 
ya Babiróniax, rü tagutáma texé wena cuxü̃ tadau. 
22Rü tagutáma wena curü namagüwa texé nüxü̃ taxĩnü i paxetaruü̃gü i 
árpagü rü quenagü rü cornétagü. Rü ngẽxgumarüxü̃ ta cuwa nataxutáma i 
puracütanüxü̃ i tax̱acüwa puracüexü̃, rü tagutáma texé cuwa nüxü̃ taxĩnü 
nax namaxã ínapuracüexü̃ ya yimá nuta ya tríguarü caruxü̃. 
23Rü marü tagutáma texé nüxü̃ tadau i cuwa i omü. Rü marü tagutáma texé 
nüxü̃ taxĩnü i ngĩgüchigaarü petagüarü cuxcuane. Rü yema taxetanüxü̃ ga 

cuwa taxegüxü̃ rü guxü̃ma ga togü ga taxetanüxü̃arü yexera nixĩgü. Natürü 
i ñu̱xma rü cupoxcu nagagu ga yema chixexü̃ ga namaxã cunawomüxẽẽxü̃ 
ga guxü̃ma ga togü ga nachixü̃anecüãx̱ ga duü̃xü̃gü. 
24Yerü gumá ĩanecüãx̱ ga duü̃xü̃gü nixĩ ga nadai̱x̱ü̃ rü inabaxẽẽgüxü̃ ga nagü 
ga Tupanaarü orearü uruü̃gü, rü yema duü̃xü̃gü ga Tupanaarü ixĩgüxü̃, rü 
guxü̃ma ga yema ñoma ga naanewa daixü̃”, ñanagürü. 

Yema Cuáü ̃   19 

1Rü yemawena nüxü̃ chaxĩnü ga muxü̃ma ga duü̃xü̃güga ga daxũguxü̃ ga 
naanewa tagaãcü ñagüxü̃: “¡Areruya! Torü Tupana nixĩ i tüxü̃ namaxẽxẽẽxü̃. 
Rü nüma ya tórü Tupana nixĩ i guxü̃arü yexera naxüünexü̃ rü 
naporaxüchixü̃. 
2Rü nüma rü tama inatü ega texémaxã poxcu naxueguxgu. Rü ngẽmacax̱ 
marü nanapoxcu ya yima ĩane ya taxü̃ne ya norü chixexü̃maxã 
nachixexẽẽgüxü̃ i guxü̃ma i ñoma i naanecüãx̱ i duü̃xü̃gü. Rü ñu̱xma ya 
Tupana rü norü duü̃xü̃güxü̃ naxütanü rü yima ĩanexü̃ napoxcu nagagu nax 
norü duü̃xü̃güxü̃ nadai̱x̱ü̃”, ñanagürügü. 
3Rü ñu̱xũchi wenaxarü ñanagürügü: “¡Areruya! Rü ngẽma norü caxixü̃ nax 
yaxãxü̃ ya yima ĩane, rü tagutáma ngéma nayarüxo”, ñanagürügü. 
4Rü yema 24 ga ãẽx̱gacügü rü yema ãgümücü ga daxũcüãx̱ ga maxẽxü̃ rü 
yexma nanangücuchitanü, rü Tupana ya norü tochicaxü̃wa rütocüxü̃ 
nicuax̱üü̃gü. Rü ñanagürügü: “Rü ngẽmaãcü yixĩ. ¡Areruya!” ñanagürügü. 
5Rü ñu̱xũchi yema tochicaxü̃xü̃tawa inanaxũ ga wüxi ga naga ga ñaxü̃: 
“Name nixĩ i tórü Tupanaxü̃ picuax̱üü̃gü i guxãma i pema i buxü̃gü, rü 
yaxü̃gü, rü guxü̃ma i pema i nüxü̃ pengechaü̃ãcüma nax nüxü̃̃́ pepuracüexü̃”, 
ñanagürügü. 

Carnéruxacüarü ãmücüchiga 

6Rü ñu̱xũchi nüxü̃ chaxĩnü ga tax̱acü ga ñoma muxũchixü̃ ga duü̃xü̃gü 
idexagüxü̃rüxü̃ ixĩxü̃ ga ñoma taxü̃ i dexá i chuxchuxü̃rüxü̃ ixĩxü̃ ga ñoma 
poraãcü yaduruanexü̃rüxü̃ ixĩxü̃ ga ñaxü̃: “¡Areruya! Erü nüma ya tórü Cori 



3689 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

ya Tupana ya Guxü̃étüwa Ngẽxmacü, rü marü ningucuchi nax guxü̃maxã 
inacuáxü̃. 
7¡Rü ngĩxã tataãẽgü rü guxü̃ i tórü taãẽmaxã nüxü̃ ticuax̱üü̃gü! Erü marü 
nawa nangu nax naxãmücüxü̃ ya yima Carnéruxacü. Rü ngẽma norü 
duü̃xü̃gü i namücü tá ixĩgüxü̃ rü marü nügü ínamexẽẽgü. 
8Rü ngẽma tá namaxã naxãmücüxü̃na nanaxã i mexẽchixü̃ rü cómüxü̃ rü 
iyau̱̱xracüüxü̃ i naxchiru nax namaxã yaxãxchiruxü̃”, ñanagürügü. Rü 
ngẽma naxchiru i mexẽchixü̃ rü ngẽma nixĩ i ngẽma duü̃xü̃güarü maxü̃ i 
mexü̃chiga. 
9Rü ñu̱xũchi ga Tupanaarü orearü ngeruxü̃ ga daxũcüãx̱ rü ñanagürü choxü̃: 
“Chanaxwax̱e i cunaxümatü i ñaa ore i cumaxã tá nüxü̃ chixuxü̃: ‘Tataãẽgü 
ya yíxema tüxna naxuxe i norü ãmücüchixüwa ya Carnéruxacü’ ”, ñanagürü. 
Rü ñu̱xũchi ñanagürü ta: “Ngẽma nixĩ i Tupanaarü ore i aixcüma ixĩxü̃”, 
ñanagürü. 
10Rü choma rü yema orearü ngeruü̃pex̱egu chacaxã̃́pü̱xü nax nüxü̃ 
chicuax̱üü̃xü̃cax̱. Natürü ga nüma rü ñanagürü choxü̃: “¡Taxṹ i ngẽma 
cuxüxü̃! Erü choma rü ta Tupanaarü duü̃xü̃ chixĩ, ngẽxgumarüxü̃ i cuma rü 
cuenexẽgü i mea Ngechuchuarü ore ixõgüxü̃rüxü̃ chixĩ. Rü ngẽma 
Ngechuchuarü ore rü yematama ore nixĩ ga Tupanaarü orearü uruü̃gü nüxü̃ 
ixugüexü̃ ga yexguma Tupanaãxẽ ya Üünecü nawa idexaxgu. Rü name nixĩ 
i Tupanaxü̃ quicuax̱üxü̃”, ñanagürü. 

Cowaru ga cómüxü̃étüwa rütocüchiga 

11Rü ñu̱xũchi nüxü̃ chadau ga daxũguxü̃ ga naane nax yawãxnaxü̃. Rü yéma 
nango̱x ga wüxi ga cowaru ga cómüxü̃. Rü gumá naétüwa rütocü rü naéga 
nixĩ i Aixcüma Yanguxẽẽcü rü Ixaixcümacü. Rü nüma rü tama inatü i 
ngẽxguma poxcu naxueguxgu rü ngẽxguma norü uanügümaxã nügü 
nadaixgu. 

12Rü naxetügü, rü ñoma üxüemarüxü̃ niyauracüxü. Rü naeruwa rü namu ga 
norü ngax̱cueruü̃gü. Rü nacatügu naxümatü ga wüxi ga naéga ga 
nüxicatama nüxü̃ nacuáxü̃. 
13Rü wüxi ga naxchiru ga ducharaxü̃gu nicu̱x. Rü naéga rü Tupanaarü Ore 
nixĩ. 
14Rü nawe narüxĩ ga guxü̃ma ga churaragü ga daxũcüãx̱. Rü nümagü rü 
naxchiru ga imexẽchixü̃ rü cómüxü̃ ga línuchinaxcax̱maxã nixãxchiru. Rü 
cowarugü ga icómüxü̃étügu naxĩ. 
15Rü naãx̱wa ínaxũxũ ga wüxi ga tara ga guxü̃cüwawa téxü̃ nax yemamaxã 
nüxü̃ naporamaexü̃cax̱ i guxü̃ma i nachixü̃anegü. Rü nüma rü poraãcü tá 
namaxã inacuax̱. Rü ñoma úbagü i norü mai̱x̱ruü̃wa imai̱x̱tüü̃xü̃rüxü̃ tá nixĩ 
nax napoxcueãxü̃ namaxã i ngẽma poxcu ya Tupana ya Guxü̃étüwa 
Ngẽxmacü norü numaxã mexẽẽxü̃. 
16Rü naxchirugu rü naperemagu naxümatü ga wüxi ga naéga ga ñaxü̃: 
“Guxü̃ma i Nachixü̃anegüarü Ãẽx̱gacügüarü Ãẽx̱gacü, rü Guxü̃ma i 
Corigüarü Cori Ixĩcü”, ñaxü̃. 
17-18Rü ñu̱xũchi nüxü̃ chadau ga wüxi ga Tupanaarü orearü ngeruxü̃ ga 
daxũcüãx̱ ga üax̱cügu chixü̃. Rü nüma rü tagaãcü ñanagürü nüxü̃ ga guxü̃ma 
ga ngurucugü ga yexma íxexeü̃xü̃tanüxü̃: “¡Nua pexĩ rü pengutaquex̱egü 
naxcax̱ i õna i taxü̃ ya Tupana pexcax̱ mexẽẽxü̃ nax penangṍxü̃cax̱ i 
nachixü̃anegüarü ãẽx̱gacügümachi, rü churaragüarü ãẽx̱gacügümachi, rü 
yatügü i poraxü̃machi, rü cowarugümachi, rü ngẽma cowaruétügu 
ĩxü̃machi, rü ngẽma coriãx̱güxü̃machi rü ngẽma ngearü coriãx̱güxü̃machi rü 
ngẽma buxü̃gümachi rü ngẽma yaxü̃gümachi!” ñanagürü. 
19Rü ñu̱xũchi nüxü̃ chadau ga yema nüxíraxü̃xü̃ ga ngo̱xo rü guxü̃ma ga 
nachixü̃anegüarü ãẽx̱gacügü ga norü churaragümaxã yéma ngutaquex̱egüxü̃ 
nax nügü nadai̱x̱ü̃cax̱ namaxã ya yimá cowaruétügu ixũcü rü norü 
churaragü. 

20Rü yema nüxíraxü̃xü̃ ga ngo̱xo rü niyaxu. Rü wüxigu namaxã niyaxu ga 
yema to ga ngo̱xo ga orearü uruü̃neta ixĩxü̃ ga yema nüxíraxü̃xü̃ ga 
ngo̱xopex̱ewa naxüxü̃ ga cuax̱ruü̃gü ga duü̃xü̃gü tama nüxü̃ cuáxü̃ nax 
naxügüãxü̃. Rü yema cuax̱ruü̃gümaxã nixĩ ga nawomüxẽẽãxü̃ ga yema 
duü̃xü̃gü ga nüxü̃ icuax̱üü̃güxü̃ ga naxchicünax̱ã ga yema nüxíraxü̃xü̃ ga 
ngo̱xo rü nügü ixãgüxü̃ nax yema ngo̱xoégamaxã nax yaxüégagüxü̃. Rü 
yema nüxíraxü̃xü̃ ga ngo̱xo rü yema to ga ngo̱xo ga orearü uruü̃neta ixĩxü̃, 
rü wüxigu maxẽxacü̃ma nawa nawoü̃ ga gumá naxtaxa ga achúfremaxã 
iyau̱̱xrachiüne. 
21Rü yema tara ga gumá cowaruétüwa rütocüax̱wa ixũxũxü̃maxã nanadai ga 
yema ngo̱xogüarü churaragü. Rü guxü̃ma ga ngurucugü, rü 
yemamachimaxã nangãxcharaü̃gü. 

Yema Cuáü ̃   20 

Chataná rü 1,000 ga taunecü napoxcu 

1Rü yemawena nüxü̃ chadau ga wüxi ga Tupanaarü orearü ngeruxü̃ ga 
daxũguxü̃ ga naanewa írüxĩxü̃. Rü naxmex̱wa nayexma ga norü chawi ga 
yema ãxmaxü̃ i taxuguma iyacuáxü̃ rü ñu̱xũchi wüxi ga tacü ga cadéna. 
2Rü yema Tupanaarü orearü ngeruxü̃ rü yema coyaxü̃ niyaxu. Rü yematama 
coya nixĩ ga yema nũxcümaü̃xü̃ ga ãxtape ga ngo̱xo ga Chataná ixĩxü̃. Rü 
yema orearü ngeruxü̃ rü 1,000 ga taunecügücax̱ cadénamaxã nayanai̱x̱. 
3Rü yema orearü ngeruxü̃ rü yema ãxmaxü̃ i taxuguma iyacuáxü̃gu 
nayatax̱cuchi. Rü ñu̱xũchi yexma meama nanawãxtaxü̃ nax nüma ga 
Chataná rü marü taguma wenaxarü nachixü̃anegüarü duü̃xü̃güxü̃ 
nawomüxẽẽxü̃cax̱ ñu̱xmatáta 1,000 ya taunecü ngẽxma yangeã. Rü 
ngẽxguma marü yanguxẽẽãgu ya yimá 1,000 ya taunecü, rü tá paxaxãchi 
nayangex̱. 
4Rü ñu̱xũchi nüxü̃ chadau ga ñuxre ga tochicaxü̃gü. Rü yema tochicaxü̃wa 
tarütogü ga guxema Tupanaxü̃tawa nayauxgüxe ga pora nax duü̃xü̃güna 
nacax̱axü̃ i norü maxü̃chiga. Rü yexgumarüxü̃ ta nüxü̃ chadau ga naãxẽgü 



3692 

 

 
Tupanaarü Ore 

© 2021, Wycliffe Bible Translators, Inc. 
 

 
 

 

ga yema duü̃xü̃gü ga Tupanaarü orecax̱ rü Ngechuchuchigaxü̃ nax 
yaxugüxü̃cax̱ nadaü̃naagüxü̃. Rü yema nixĩ ga duü̃xü̃gü ga tama yema 
ngo̱xoxü̃ icuax̱üü̃güxü̃ rü bai ga yema ngo̱xochicünax̱ãxü̃ icuax̱üü̃güxü̃, rü 
tama nügü ixãgüxü̃ nax nacatüwa rü ẽx̱na naxmex̱wa yema ngo̱xoégamaxã 
yaxãégaxü̃. Rü nüxü̃ chadau ga wena nax namaxẽxü̃ ga yema duü̃xü̃gü, rü 
1,000 ga taunecü Cristumaxã wüxigu ãẽx̱gacügü nixĩgü. 
5Rü yemagü nixĩ ga nüxíra írüdagüxü̃. Natürü ga yema togü ga yuexü̃ rü 
taxũtá wena namaxẽ ñu̱xmatáta yimá 1,000 ya taunecüguwena. 
6Rü tataãẽgü ya yíxema tüxíra írüdagüxe erü Tupanaarü duü̃xü̃gü tixĩgü. Rü 
ngẽma Tupanaarü poxcu rü marü taxũtáma tümacax̱ nixĩ. Rü tá Tupanaarü 
rü Cristuarü ngü̃xẽẽruü̃gü i chacherdótegü tixĩgü. Rü 1,000 ya taunecü tá 
Cristumaxã ãẽx̱gacügü tixĩgü. 

Poxcu Chatanámaxã naxuegu 

7Rü ngẽxguma marü nangupetügu ya yimá 1,000 ya taunecü, rü Chataná rü 
tá ningex̱ i ngẽma ínapoxcuxü̃wa. 
8Rü nüma i Chataná rü tá ínaxũxũ nax yawomüxẽẽãxü̃cax̱ i guxü̃ma i 
nachixü̃anegü i ñoma i naanewa ngẽxmagüxü̃. Rü tá nanawomüxẽxẽ i Góx 
rü Magóx nax ngẽmagüxü̃ namuxü̃cax̱ nax nanutaquex̱eãxü̃cax̱ i norü 
churaragü nax nügü nadai̱x̱ü̃cax̱. Rü ngẽma norü churaragü, rü ñoma 
márcutüarü naxnecüchicutex̱erüxü̃ namuxũchi. 
9Rü ngẽmaãcü i ngẽma churaragü rü tá ñoma i naanearü tagu ninguuchi. 
Rü tá Tupanaarü duü̃xü̃güxü̃ rü yima ĩane ya Tupana nüxü̃ ngechaxü̃ne ya 
Yerucharéü̃xü̃ ínachoeguãchi. Natürü Tupana rü daxũwa tá nanayixẽxẽ ya 
üxü, rü yimamaxã tá nixae i guxü̃ma i ngẽma namaxã rüxuanügüxü̃. 
10Rü ngẽma ngo̱xo i ngẽma duü̃xü̃güxü̃ womüxẽẽxü̃, rü nawa tá natáe ya 
yima naxtaxa ya üxümaxã iyau̱̱xrachiüne ya achúfremaxã ixaxü̃ne. Rü yimá 
nixĩ ya naxtaxa ga marü nawa nawoxü̃ne ga yema nüxíraxü̃xü̃ ga ngo̱xo rü 
yema to ga ngo̱xo ga orearü uruü̃neta ixĩxü̃. Rü yima naxtaxawa tá nixĩ i 
guxü̃gutáma ngunecü rü chütacü ngúxü̃ yangegüxü̃. 

Ngẽma taxü̃ i tochicaxü̃ i cómüxü̃wa rütocüpe̱xewa nangugü i duü̃xü̃gü nax 
nüxna naca̱xaxü̃ i norü maxü̃chiga 

11Rü ñu̱xũchi nüxü̃ chadau ga wüxi ga taxü̃ ga tochicaxü̃ ga cómüxü̃, rü nüxü̃ 
chadau ga gumá nawa rütocü. Rü gumáchax̱wa nibuxmü ga ñoma ga naane 
rü guxü̃ma ga daxũwa nüxü̃ idauxü̃, rü inayarütauxe. 
12Rü nüxü̃ chadau ga yema yuexü̃ ga yaexü̃ rü buexü̃ ga yema tochicaxü̃wa 
rütocüpex̱egu chigüxü̃. Rü ningena ga poperagü. Rü yexgumarüxü̃ ta 
ningena ga yema popera i nagu yawǘgüxü̃ i ngẽma duü̃xü̃gü i nüxü̃̃́ 
ngẽxmaxü̃ i maxü̃ i taguma gúxü̃. Rü yema yuexü̃ rü yexgumarüxü̃ ga 
ñuxãcü nax namaxẽxü̃ ga wüxichigü rü yexgumarüxü̃ ga ñuxãcü nax yema 
poperagu naxümatüxü̃ ga nachiga ga wüxichigü ga duü̃xü̃ rü yemaacü 
namaxã nüxü̃ nixu nax ngextá tá naxĩxü̃. 
13Rü yema yuexü̃ ga márwa yexmagüxü̃ rü wenaxarü ínarüdagü. Rü yema 
yuexü̃ ga tauquewa yexmagüxü̃ rü wenaxarü ínarüdagü. Rü yemaacü 
ínarüdagü ga guxü̃ma ga duü̃xü̃gü ga yuexü̃. Rü guxü̃ma ga yema yuexü̃ rü 
nüxna nicachigü rü yexgumarüxü̃ ga ñuxãcü nax namaxẽxü̃ ga wüxichigü 
rü namaxã nüxü̃ nixu nax ngextá tá naxĩxü̃. 
14Rü yemawena rü yema yu rü yema yuexü̃chica rü guma naxtaxa ga 
üxümaxã iyau̱̱xrachiünewa nawoü̃. Rü ngẽma nixĩ i poxcu i taguma 
iyacuáxü̃ naxcax̱ i ngẽma duü̃xü̃gü i tama Tupanaga ĩnüexü̃. 
15Rü guma naxtaxa ga üxümaxã iyau̱̱xrachiünewa nawoü̃ ga yema tama 
nawa ngo̱xégagüxü̃ i Tupanaarü popera i nagu yawǘgüxü̃ i ngẽma nüxü̃̃́ 
ngẽxmagüxü̃ i maxü̃ i taguma gúxü̃. 

Yema Cuáü ̃   21 

Ngexwaca̱xü̃xü̃ i ñoma i naane rü ngexwaca̱xü̃xü̃ i ngẽma daxũwa 
ngẽxmagüxü̃ 

1Rü yemawena nüxü̃ chadau nax nayexwacax̱ü̃xü̃ ga ñoma ga naane rü 
nayexwacax̱ü̃xü̃ ga guxü̃ma ga tax̱acü ga daxũwa yexmagüxü̃. Yerü yema 
nüxíra yexmagüxü̃ rü marü nangupetü, rü yema már rü marü nataxuma. 

2Rü nüxü̃ chadau ga guma ĩane ga mexü̃ne ga Yerucharéü̃ ga yexwacax̱ü̃ne 
ga daxũguxü̃ ga naanewa Tupanaxü̃tawa írüxĩxü̃ne. Rü guma ĩane rü 
guxü̃wama nimexẽchi ñoma wüxi i pacü i ngẽxguma iyangĩxgu rü ngĩtecax̱ 
ngĩgü mexẽẽcürüxü̃ ixĩxü̃ne. 
3Rü nüxü̃ chaxĩnü ga wüxi ga naga ga yema tochicaxü̃wa inaxũxü̃ ga tagaãcü 
ñaxü̃: “Ñaa nixĩ i nachica ya Tupana nawa maxü̃xü̃ natanüwa i duü̃xü̃gü. Rü 
nüma rü natanüwa tá nangẽxma, rü nümagü rü norü duü̃xü̃gü tá nixĩgü. Rü 
nüma tátama natanüwa namaxü̃ nax guxü̃guma norü Tupana yixĩxü̃cax̱. 
4Rü nüma tá ínanapi i naxgüü̃xẽtü i guxü̃ma i ngẽma duü̃xü̃gü. Rü marü 
taxũtáma texé tayu, rü taxũtáma texé tümaarü ngechaü̃maxã taxaxu, rü 
taxũtáma texé ngúxü̃ tingegü. Erü guxü̃ma ga yema noxri yexmaxü̃ rü marü 
inayarüxo”, ñanagürü. 
5Rü gumá yema tochicaxü̃wa rütocü rü ñanagürü: “Dücax, choma rü 
chanangexwacaxü̃xẽxẽ i guxü̃ma i tax̱acü i ngẽxmaxü̃”, ñanagürü. Rü 
ñu̱xũchi ñanagürü ta: “¡Naxümatü i ñaa ore! Erü ñaa ore rü aixcüma nixĩ, 
rü ñaa nixĩ i ore i mexü̃ nax yaxõxü̃”, ñanagürü. 
6Rü yemawena rü ñanagürü choxü̃: “Ñu̱xma rü marü ningu i guxü̃ma. 
Choma nixĩ i norü ügü i guxü̃ma, rü chowa nixĩ i yacuáxü̃ erü nataxuma i 
tax̱acü i choweama üxü̃. Rü yíxema itax̱awaxe, rü choma rü tá 
ngetanüãcüma tüxü̃ chaxaxexẽxẽ nawa i ngẽma dexáarü chuxchuxü̃arü dexá 
i maxẽẽruxü̃. 
7Rü yíxema nüxü̃ rüporamaexẽ i chixexü̃, rü tá tanayaxu i guxü̃ma i ngẽma 
mexü̃gü i nüxü̃ chixuxü̃. Rü choma rü tá tümaarü Tupana chixĩ, rü tüma rü 
chauxacü tá tixĩ. 
8Natürü ngẽma muü̃exü̃ rü ngẽma tama yaxõgüxü̃, rü nawa tá nawoü̃ ya 
yima naxtaxa ya üxümaxã iyau̱̱xrachiüne ya achúfremaxã ixaxü̃ne. Rü 
ngẽxgumarüxü̃ ta i ngẽma aixwax̱egüxü̃, rü ngẽma máetagüxü̃, rü ngẽma 
naxü̃nearü ngúchaü̃gu maxẽxü̃, rü ngẽma iyuüxü̃, rü ngẽma 
tupananetachicünax̱ãxü̃ icuax̱üü̃güxü̃, rü ngẽma idorataa̱x̱güxü̃, rü nawa tá 

nawoü̃ ya yima naxtaxa ya üxümaxã iyau̱̱xrachiüne ya achúfremaxã 
ixaxü̃ne. Rü ngẽma nixĩ i poxcu i taguma iyacuáxü̃”, ñanagürü. 

Yexwaca̱xü̃ne ga Yerucharéü̃chiga 

9Rü yema 7 ga orearü ngeruü̃gü ga daxũcüãx̱ nüxü̃̃́ yexmagüxü̃ ga 7 ga 
copugü ga yema 7 ga poxcuruü̃maxã ixããcuxü̃, rü yematanüwa rü wüxi ga 
orearü ngeruxü̃ rü chau̱̱xcax̱ nixũ, rü ñanagürü choxü̃: “¡Nua naxũ! Rü tá 
cuxü̃ nüxü̃ chadauxẽxẽ i ngẽma yaxõgüxü̃ i ñoma naxmax̱rüxü̃ tá ixĩgüxü̃ ya 
yimá Carnéruxacü”, ñanagürü. 
10Rü yexguma Tupanaãxẽ ya Üünecü choxü̃ ngo̱xetüxẽẽgu, rü yema orearü 
ngeruxü̃ rü wüxi ga max̱pǘne ga taxü̃newa choxü̃ naga. Rü choxü̃ nüxü̃ 
nadauxẽxẽ ga guma ĩane ya üünene ga Yerucharéü̃ ga daxũguxü̃ ga naanewa 
Tupanaxü̃tawa írüxĩxü̃ne. 
11Rü guma ĩane rü Tupanaarü yau̱̱xracüüxü̃maxã nangóone. Rü yema norü 
yau̱̱xracüüxü̃ ga guma ĩane rü ñoma wüxi ya nuta ya ngax̱ãẽruxü̃ ya 
diamánte nixĩ. Rü ñoma nuta ya ngax̱ãẽruxü̃ ya yásperüxü̃ nixĩ nax 
yachipetüxü̃. 
12Rü guma ĩane rü guxü̃wama ínapoxegu. Rü nataxüchi rü namáchanexüchi 
ga yema norü poxeguxü̃. Rü yema norü poxeguxü̃ rü nüxü̃̃́ nayexma ga 12 
ga norü ĩãx̱. Rü wüxichigü ga yema ĩãx̱wa nayexma ga wüxi ga Tupanaarü 
orearü ngeruxü̃ ga daxũcüãx̱. Rü wüxichigü ga yema ĩãx̱wa nango̱xéga ga 
yema 12 ga Iraétücumügü. 
13Rü norü éstecüwawa nayexma ga tomaepü̱x ga norü ĩãx̱, rü norü 
nórtecüwawa nayexma ga to ga tomaepü̱x ga norü ĩãx̱, rü norü súrcüwawa 
nayexma ga to ga tomaepü̱x ga norü ĩãx̱, rü yema norü oéstecüwawa 
nayexma ga to ga tomaepü̱x ga norü ĩãx̱. 
14Rü guma ĩanearü poxeguxü̃ rü 12 ga nuta ga taxüchicüétüwa inaxügü. Rü 
wüxichigü ga gumá 12 ga nutagüwa nango̱xéga ga yema 12 ga norü 
ngúexü̃gü ga gumá Carnéruxacü. 

15Rü yema orearü ngeruxü̃ ga chomaxã idexaxü̃, rü nüxü̃̃́ nayexma ga wüxi 
ga norü ngugüxü̃ ga úirumenax̱ãnaxcax̱ nax yemamaxã nangugüãxü̃cax̱ ga 
guma ĩane rü norü ĩãx̱gü rü norü poxeguxü̃gü. 
16Rü guma ĩane rü nawüxigumare ga guxü̃cüwawa. Rü norü max̱ rü 
nawüxigumare namaxã ga norü tatachinü. Rü yema orearü ngeruxü̃ rü yema 
úirumenax̱ãmaxã nanangugü ga guma ĩane. Rü 2,200 quirumétru nixĩ ga 
norü max̱. Rü yexgumarüxü̃ ta 2,200 quirumétru nixĩ ga norü tatachinü. Rü 
2,200 quirumétru ta nixĩ ga norü máchane. 
17Rü yemawena rü inanangu ga yema norü poxeguxü̃ ga guma ĩane. Rü 65 
metru nixĩ ga norü máchane. Rü yemaacü duü̃xü̃güarü ngugüxü̃maxã 
nanangugü ga yema Tupanaarü orearü ngeruxü̃ ga daxũcüãx̱. 
18Rü yema norü poxeguxü̃ ga guma ĩane, rü nuta ga ngax̱ãẽruxü̃ ga 
yaspenaxcax̱ nixĩ. Rü nümatama ga guma ĩane rü úiruxüchinaxcax̱ nixĩ. Rü 
yema úiru rü ñoma bídriurüxü̃ niyauracüxü. 
19Rü gumá nutagü ga itacü ga norü poxeguxü̃paragü ixĩcü, rü naguxü̃raü̃cü 
ga nuta ga imexẽchicümaxã nangax̱ãẽ. Rü guma nüxíraü̃cü ga napara rü 
nuta ga diamántemaxã nangax̱ãẽ. Rü guma norü taxre ga napara rü nuta ga 
chafírumaxã nangax̱ãẽ. Rü guma norü tomaepü̱x ga napara rü nuta ga 
ágatamaxã nangax̱ãẽ. Rü guma norü ãgümücü ga napara rü nuta ga 
esmerádamaxã nangax̱ãẽ. 
20Rü guma norü wüximee̱x̱pü̱x ga napara rü nuta ga ónichemaxã nangax̱ãẽ. 
Rü guma norü 6 ga napara rü nuta ga rubímaxã nangax̱ãẽ. Rü guma norü 7 
ga napara rü nuta ga crichólitumaxã nangax̱ãẽ. Rü gumá norü 8 ga napara 
rü nuta ga berílumaxã nangax̱ãẽ. Rü gumá norü 9 ga napara rü nuta ga 
topáchiumaxã nangax̱ãẽ. Rü gumá norü 10 ga napara rü nuta ga 
crichopráchamaxã nangax̱ãẽ. Rü gumá norü 11 ga napara rü nuta ga 
yachĩ ̃́tumaxã nangax̱ãẽ. Rü gumá norü 12 ga napara rü nuta ga 
amatístamaxã nangax̱ãẽ. 
21Rü yema 12 ga norü ĩãx̱ ga guma ĩanearü poxeguxü̃ rü perlanaxcax̱ nixĩ. 
Rü wüxichigü ga yema ĩãx̱ rü wüxitama ga perla nixĩ. Rü yema norü nama 

ga guma ĩanearü ngãxü̃wa dapetüxü̃, rü úiruxüchinaxcax̱ nixĩ. Rü ñoma 
bídriurüxü̃ niyauracüxü. 
22Rü guma ĩanewa rü taxúnema ga Tupanapata ya taxü̃nexü̃ chadau, yerü 
Tupana ya Guxü̃étüwa Ngẽxmacü rü gumá Carnéruxacü nixĩ i Tupanapata 
ya taxü̃ne. 
23Rü yima ĩane rü taxucax̱ma üax̱cü rü tauemacü nüxü̃ nabáxi, erü 
Tupanaarü ngóonexü̃tama nixĩ i nangóonexẽẽxü̃. Rü yimá Carnéruxacü nixĩ 
ya norü omü ixĩcü. 
24Rü yima ĩanearü ngóonexü̃gu tá naxĩ i ngẽma nachixü̃anecüãx̱ i yaxõgüxü̃. 
Rü ngéma tá nangugü i ngẽma nachixü̃anegüarü ãẽx̱gacügü rü Tupanana tá 
nanana i norü ngẽmaxü̃gü. 
25Rü norü ĩãx̱gü rü ngunecü tagutáma narüwãxtagü erü ngéma rü taguma 
nachüta. 
26Rü yima ĩanewa tá nanana i guxü̃ma i ñoma i naanearü mexü̃gü. 
27Natürü tagutáma ngẽxma naxücu i tax̱acü i Tupanapex̱ewa chixexü̃, rü bai 
ya texé ya chixexü̃ ǘxe rüex̱na idoratax̱áxe. Rü yíxema Carnéruxacüarü 
poperawa ngo̱xégagüxexica tá tixĩ ya ngẽxma chocuxe rü nayauxgüxe i 
maxü̃ i taguma gúxü̃. 

Yema Cuáü ̃   22 

1Rü ñu̱xũchi ga yema orearü ngeruxü̃ rü choxü̃ nüxü̃ nadauxẽxẽ ga wüxi ga 
natü ga ñoma bídriurüxü̃ ichipetüchiüxü̃ ga dexá ga maxẽẽruxü̃ nawa 
yexmaxü̃. Rü yema natü rü Tupanaarü tochicaxü̃wa rü yimá 
Carnéruxacüarü tochicaxü̃wa nixĩ ga ne nadaxü̃. 
2Rü guma ĩanearü ngãxü̃gu idaxü̃ ga namaarü ngãxü̃gu nida ga yema natü. 
Rü nacutügüwa narüxü ga yima nai ga maxẽẽruxü̃. Rü yema nai rü 
wüxichigü ga tauemacügu naxo, rü yemaacü 12 ex̱pü̱xcüna naxo ga 
wüxichigü ga taunecügu. Rü naatügü ga yema nai, rü guxü̃ i 
nachixü̃anegücax̱ üxüxü̃ruxü̃ nixĩ. 

3Rü ngéma rü nataxutama i tax̱acü ya Tupana chixexü̃ namaxã ueguxü̃. Rü 
yima ĩanewa tá nangẽxma i norü tochicaxü̃ ya Tupana rü yimá Corderuxacü. 
Rü norü duü̃xü̃gü rü tá nüxü̃ nicuax̱üü̃gü. 
4Rü mea tá nachiwexüchixü̃ nadaugü, rü nacatügüwa tá nangẽxma i naéga. 
5Rü ngéma rü tagutáma nachüta. Rü ngẽma norü duü̃xü̃gü, rü taxucax̱tama 
nanaxwax̱e i daparínaarü omü rü ẽx̱na üax̱cüarü ngóonexü̃, erü nümatama 
ya tórü Cori ya Tupana rü norü ngóonexẽẽruxü̃ tá nixĩ. Rü nümagü rü 
guxü̃gutáma ãẽx̱gacügü nixĩgüecha. 

Marü ningaica nax wena núma naxũxü̃ ya Ngechuchu ya Cristu 

6Rü ñu̱xũchi ga yema Tupanaarü orearü ngeruxü̃ rü ñanagürü choxü̃: “Ñaa 
ore rü aixcüma nixĩ, rü name nax yaxõxü̃. Rü nüma ya tórü Cori ya Tupana 
ga nũxcüma norü orearü uruü̃gümaxã nüxü̃ ixucü nax tax̱acü tá ínguxü̃, rü 
nümatama nixĩ i ñu̱xma inamuãxü̃ i norü orearü ngeruxü̃ i daxũcüãx̱ nax 
norü duü̃xü̃güxü̃ nüxü̃ nadauxẽẽxü̃cax̱ nax tax̱acü tá paxa ínguxü̃”, 
ñanagürü. 
7Rü nüma rü ñanagürü: “Paxa tá íchangu. Rü tataãxẽ ya yíxema naga ĩnüxe 
i ngẽma ore i ñaa poperagu ümatüxü̃ nachiga i ngẽma tá ínguxü̃”, ñanagürü. 
8Rü chomatama i Cuáü̃ rü nüxü̃ chaxĩnü rü nüxü̃ chadau i guxü̃ma i ngẽma 
nüxü̃ chixuxü̃. Rü yemaxü̃ chaxĩnügu rü nüxü̃ chadau̱̱xguwena, rü yema 
orearü ngeruxü̃ ga yemaxü̃ choxü̃ dauxẽẽxü̃pex̱egu chacaxã̃́pü̱xü nax nüxü̃ 
chicuax̱üü̃xü̃cax̱. 
9Natürü ga nüma rü ñanagürü choxü̃: “¡Taxṹ i ngẽma cuxüxü̃! Erü choma 
rü ta Tupanaarü duü̃xü̃ chixĩ, ngẽxgumarüxü̃ i cuma rü cuenexẽgü i 
Tupanaarü orexü̃ ixugüxü̃ rü guxü̃ma i ngẽma duü̃xü̃gü i naga ĩnüexü̃ i 
ngẽma ore i ñaa poperagu ümatüxü̃. Rü name nixĩ i Tupanaxü̃ quicuax̱üxü̃”, 
ñanagürü. 
10Rü ñanagürü ta choxü̃: “Tama name nax icuyacúxü̃ i ngẽma ore i ñaa 
poperagu ümatüxü̃ nachiga i ngẽma tá ínguxü̃, erü marü ningaica nax 
yanguxü̃ i ngẽma nüxü̃ yaxuxü̃ i ngẽma ore. 

11Natürü ngẽma chixexü̃ ügüxü̃, rü nüetama nixĩ nax chixexü̃ naxügüamáxü̃. 
Rü ngẽma chixexü̃gu maxẽxü̃, rü nüetama nixĩ nax chixexü̃gu namaxẽxü̃. 
Natürü yíxema mexü̃ ügüxe, rü name nixĩ i yexera mexü̃ taxügüechaxü̃. Rü 
yíxema Tupanapex̱ewa ixüünexe, rü name nixĩ nax yexera tügü 
tixüünexẽxẽ”, ñanagürü. 
12Rü ñanagürü: “Dücax, paxa tá íchangu namaxã i ngẽma ãmare i 
wüxichigüna tá chaxãxü̃ ngẽxgumarüxü̃ nax ñuxãcü tanaxüxü̃ i tümax. 
13Choma nixĩ i norü ügü i guxü̃ma, rü chowa nixĩ i yacuáxü̃, rü nataxuma i 
tax̱acü i nüxíra ngẽxmaxü̃ rü nataxuma i tax̱acü i choweama üxü̃. 
14Rü tataãẽgü ya guxãma ya yíxema ya mexẽẽgüxe i tümaarü maxü̃ ñoma 
tügü tiyauxgüchiruxü̃rüxü̃ nax Tupanapex̱ewa timexü̃cax̱ nax yima ĩanearü 
ĩãx̱wa tichocuxü̃cax̱ rü nüxü̃ tangõ̱xnetagüxü̃cax̱ i ngẽma norü o i ngẽma nai 
i maxẽẽruxü̃. 
15Natürü taxũtáma yima ĩanewa nichocu i ngẽma chixexü̃gü maxẽxü̃, rü 
ngẽma iyuüxü̃, rü ngẽma naxü̃nearü ngúchaü̃gu maxẽxü̃, rü ngẽma 
máetagüxü̃, rü ngẽma tupananetachicünax̱ãgüxü̃ icuax̱üü̃güxü̃, rü ngẽma 
womüxẽẽwax̱egüxü̃ rü taxũtáma nawa nichocu ya yima ĩane. 
16Rü choma ya Ngechuchu, rü chanamu i chorü orearü ngeruxü̃ nax guxü̃ma 
i ngẽma yaxõgüxü̃tücumümaxã nüxü̃ yaxuxü̃cax̱ i ngẽma chorü ore. Rü 
choma nixĩ i ãẽx̱gacü ga Dabítaxa chixĩxü̃. Rü choma nixĩ ya yimá 
woramacuri ya pax̱mama poraãcü nangóonexẽẽcürüxü̃ chixĩxü̃”, ñanagürü. 
17Rü Tupanaãxẽ ya Üünecü rü guxü̃ma i yaxõgüxü̃, rü Ngechuchuxü̃ 
ñanagürügü: “¡Nua naxũ!” ñanagürügü. Rü yíxema nüxü̃ ĩnüxe i ñaa ore, rü: 
“¡Nua naxũ!” ñatagügü. Rü yíxema itax̱awaxe rü tüxü̃̃́ nachix̱égaxe, rü name 
nixĩ i nua taxũ rü tüxü̃̃́ nangetanüãcüma nawa taxaxe i ngẽma dexá i 
maxẽẽruxü̃. 
18Rü guxãma ya yíxema nüxü̃ ĩnüexe i ñaa Tupanaarü ore i ñaa poperagu 
ümatüxü̃ nachiga i tax̱acü tá ínguxü̃, rü tümamaxã nüxü̃ chixu rü ngẽxguma 

chi texé nayexeraxẽẽgu i ngẽma ore rü Tupana rü tá tümacax̱ 
nanayexeraxẽxẽ i ngẽma poxcugü i ñaa poperawa nachiga naxümatüxü̃. 
19Rü ngẽxguma chi texé ínaxíraãchigu i ngẽma ore i ñaa poperagu ümatüxü̃ 
nachiga i tax̱acü tá ínguxü̃, rü Tupana rü taxũtáma tüxü̃ nüxü̃ 
nangõ̱xnetaxẽxẽ i ngẽma norü o i ngẽma nai i maxẽẽruxü̃, rü taxũtáma tüxü̃ 
nimucuchi nawa ya yima ĩane ya üünene i ñaa poperawa nachiga 
naxümatüne. 
20Rü yimá nüxü̃ ixucü i ñaa ore, rü ñanagürü: “Ngẽmáacüx, paxa tá 
íchangu”, ñanagürü. Rü ngẽmaãcü yixĩ. ¡Nua naxũ Pa Cori ya Ngechuchu! 
21Rü chanaxwax̱e i tórü Cori ya Ngechuchu ya Cristu poraãcü pexü̃ 
narüngü̃xẽxẽ i guxãma i pemax. Rü ngẽmaãcü yixĩ. 

Esclarecimento 
 
 

Trata-se de iniciativa particular, com os seguintes objetivos: (i) colaborar para divulgação 

dos diversos textos bíblicos disponíveis, e, (ii) facilitar o acesso a esses textos, inclusive por meio 

de download. 

Todo esforço em tornar a Palavra de Deus acessível a todos, em quaisquer localidades e 

falantes das mais diversas línguas, precisa ser um objetivo de todos os que são guiados pelo 

Espírito Santo. Ele inspirou o profeta Jeremias a dizer “não ensinará jamais cada um ao seu 

próximo, nem cada um ao seu irmão, dizendo: Conhece ao SENHOR, porque todos me 

conhecerão, desde o menor até ao maior deles, diz o SENHOR” (Jer. 31:34). 

 Jesus, também, falou assim: “e será pregado este evangelho do reino por todo o mundo, 

para testemunho a todas as nações” (Mat. 24:14). 

Muitas organizações foram constituídas com o propósito de fazer a Bíblia disponível nas 

diversas línguas. Não é uma tarefa simples. Anos de trabalho, dedicação e entrega são 

necessários para esta tão extraordinária missão. 

O texto deste trabalho está disponível na internet, em páginas eletrônicas de organizações 

que produzem ou divulgam bíblias, sem acréscimos de notas ou comentários. Assim, 

reconhecendo e respeitando os direitos que possuem sobre seus trabalhos, incumbe a todos os 

que amam a Palavra de Deus, o esforço em contribuir para amplificar sua divulgação.  

Se possível, faça download do texto, para que sejamos, também, guardiões da Bíblia, e, 

com isso, preservando-a para as futuras gerações.  

Divulga a Palavra de Deus, ela mostra o Caminho e permite a todos, que se conheça Sua 

vontade, em todos os lugares e épocas. 

